
Awˬ hkuiˉ puiˍ ve li‸ 

Awˬ hkuiˉ puiˍ ve li‸ 1 

Gʼuiˬsha te hpanˍ ve 

1Awˬ hkuiˉ puiˍ htaˇ, Gʼuiˬsha miˬguiˬ leh mvuhˇ naw ma hta‸ te hpanˍ ve yoˬ. 
Miˬguiˬ chi lehˬ, te‸ chiˉ awˬ ho‸ awˬ han maˇ cawˬ leh gawˬ cu gawˬ pehˆ 
hpeh‸ ve yoˬ. 
2Hkʼa peu-eˬ naˆ ho‸ lehˍ hpeh‸ leh, Gʼuiˬsha ve kanˇ paˆ lehˬ iˉ kaˆ teˇ hpaˍ 
awˬ hkʼoˆ cawˬ taˍ ve yoˬ. 
3Oˇ htaˇ Gʼuiˬsha lehˬ, Awˬ gʼeuˆ tawˆ la piˇ-oˆ, teh‸ kʼoˆ hkʼa leh awˬ gʼeuˆ 
tawˆ la ve yoˬ. 
4Gʼuiˬsha lehˬ, awˬ gʼeuˆ teˇ ceuˬ da‸ ve hta‸ gʼa mawˬ leh, awˬ gʼeuˆ leh naˆ 
ho‸ ve hta‸ pehˬ da‸ piˇ ve yoˬ. 
5Awˬ gʼeuˆ hta‸ Yawˇ Mvuhˇ law‸ kʼaw, teh‸ meh piˇ leh, naˆ ho‸ ve hta‸ 
Mvuhˇ hpeu‸, teh‸ meh piˇ ve yoˬ. Mvuhˇ hpeu‸ la leh mvuhˇ teˇ pawˆ kʼaw‸ 
ba la ve yoˬ. Chi lehˬ, awˉ lawˉ peuˇ ve teˇ nyi hpeh‸ ve yoˬ. 
6Oˇ ve peuˬ hkʼaw‸ nawˉ Gʼuiˬsha lehˬ, Iˉ kaˆ teˇ hpaˍ awˬ hkʼoˆ lo mvuhˇ naw 
ma awˬ tcuhˉ kaˍ cawˬ la piˇ leh, iˉ kaˆ teˇ hpaˍ pehˬ da‸ chehˇ-oˆ, teh‸ kʼoˆ ve 
yoˬ. 
7Yawˇ kʼoˆ ve hkʼe teˇ cawˬ haˉ iˉ kaˆ teˇ hpaˍ pehˬ da‸ sheˬ leh, iˉ kaˆ awˬ 
hkʼoˆ lo mvuhˇ naw ma awˬ tcuhˉ kaˍ cawˬ la ve yoˬ. 
8Gʼuiˬsha lehˬ, awˬ tcuhˉ kaˍ tawˍ taˍ ve chehˇ kuiˬ oˇ ve hta‸ Mvuhˇ naw ma, 
teh‸ meh piˇ ve yoˬ. Mvuhˇ hpeu‸ la leh mvuhˇ teˇ pawˆ kʼaw‸ ba la ve yoˬ. 
Chi ve lehˬ, nyiˇ nyi teˇ nyi hpeh‸ ve yoˬ. 

9Gʼuiˬsha lehˬ, Miˬguiˬ tawˆ la tuˬ mvuhˇ naw ma awˬ hawˉ lo hkʼa cawˬ taˍ ve 
iˉ kaˆ teˇ hpaˍ teˇ kaˬ lo ceh tiˉ hpoˆ chehˇ-oˆ, teh‸ kʼaw‸ kʼoˆ hkʼa leh yawˇ 
kʼoˆ ve hkʼe hpeh‸ la ve yoˬ. 
10Goˇ lehˍ cawˬ ve chehˇ kuiˬ chi hta‸ Gʼuiˬsha lehˬ, Miˬguiˬ, teh‸ meh piˇ leh, 
teˇ geh hpoˆ chehˇ taˍ ve iˉ kaˆ hta‸ Laˇ tsuhˇ gʼuiˬ, teh‸ meh piˇ ve yoˬ. Awˬ 
ceuˬ chi hkʼa peu-eˬ da‸ jaˇ ve hta‸ Gʼuiˬsha gʼa mawˬ ve yoˬ. 
11Oˇ ve hkʼaw‸ nawˉ Gʼuiˬsha lehˬ, Miˬguiˬ chi ve awˬ hkʼoˆ lo awˬ shiˍ awˬ nu 
cawˬ ve awˬ ceuˬ leh iˉ shiˍ cehˬ laiˉ ceuˬ cawˬ la piˇ-oˆ, teh‸ kʼoˆ ve yoˬ. Yawˇ 
kʼoˆ ve hkʼe hpeh‸ la ve yoˬ. 
12Chi hta‸ pa taw, miˬguiˬ hkʼoˆ lo suhˆ cehˬ hawˆ cehˬ laiˉ ceuˬ cawˬ la leh, 
awˬ ceuˬ chi hkʼa peu-eˬ da‸ jaˇ ve hta‸ Gʼuiˬsha gʼa mawˬ ve yoˬ. 
13Mvuhˇ hpeu‸ la leh mvuhˇ teˇ pawˆ kʼaw‸ ba la ve yoˬ. Chi ve lehˬ, shehˆ 
nyi teˇ nyi hpeh‸ ve yoˬ. 
14Oˇ ve hkʼaw‸ nawˉ Gʼuiˬsha lehˬ, Mvuhˇ law‸ kʼaw leh mvuhˇ hpeu‸ hta‸ 
pehˬ da‸ piˇ tuˬ, mvuhˇ naw ma hkʼoˆ lo awˬ gʼeuˆ teˇ hpaˍ cawˬ la piˇ-oˆ. Awˬ 
gʼeuˆ oˇ ve teˇ hpaˍ lehˬ, awˬ tcuhˉ awˬ yanˇ teˇ hpaˍ, awˬ nyi awˬ haˉ teˇ hpaˍ 
leh awˬ hkʼaw‸ awˬ yanˇ teˇ hpaˍ hta‸ te tawˆ la piˇ-oˆ. 
15Chi hkʼoˆ ka‸, awˬ gʼeuˆ oˇ ve teˇ hpaˍ lehˬ, miˬguiˬ hkʼoˆ lo htawˇ ba la piˇ-
oˆ, teh‸ kʼoˆ ve yoˬ. Gʼuiˬsha kʼoˆ ve hkʼe hpeh‸ la ve yoˬ. 
16Gʼuiˬsha lehˬ, uiˍ jaˇ ve awˬ gʼeuˆ nyiˇ maˬ hta‸ te hpanˍ ve yoˬ. Mvuhˇ nyi 
hta‸ mvuhˇ law‸ kʼaw htaˇ uˉ peunˍ tcuh leh, ha pa hta‸ mvuhˇ hpeu‸ htaˇ uˉ 
peunˍ tcuh ve yoˬ. Chi awˬ hkʼoˆ meu‸ keu shiˍ teˇ hpaˍ hta‸ htawˇ Yawˇ te 
hpanˍ taˍ ve yoˬ. 
17Miˬguiˬ hta‸ awˬ gʼeuˆ ba piˇ tuˬ awˬ pon maˇ kʼoˆ, mvuhˇ law‸ kʼaw leh 
mvuhˇ hpeu‸ ve awˬ yanˇ hta‸ uˉ peunˍ tuˬ awˬ pon maˇ kʼoˆ, 
18awˬ gʼeuˆ leh naˆ ho‸ ve hta‸ fuiˍ da‸ pehˬ da‸ piˇ tuˬ awˬ pon maˇ kʼoˆ, 
Gʼuiˬsha lehˬ awˬ gʼeuˆ chi teˇ hpaˍ hta‸ mvuhˇ naw ma hkʼoˆ lo teh taˍ ve 
yoˬ. Awˬ gʼeuˆ hkʼa peu-eˬ da‸ jaˇ ve hta‸ Gʼuiˬsha gʼa mawˬ ve yoˬ. 

19Mvuhˇ hpeu‸ la leh mvuhˇ teˇ pawˆ kʼaw‸ ba la ve yoˬ. Chi ve lehˬ, awˇ nyi 
teˇ nyi hpeh‸ ve yoˬ. 
20Oˇ ve hkʼaw‸ nawˉ Gʼuiˬsha lehˬ, Iˉ kaˆ hkʼaw a sha‸ te‸ chehˇ ve to nuˇ to 
shaˆ laiˉ ceuˬ cawˬ la piˇ-oˆ. Mvuhˇ naw ma hkʼoˆ lo htawˇ, ngaˆ teˇ hpaˍ hkʼa 
biˇ cawˬ la piˇ-oˆ, teh‸ kʼoˆ ve yoˬ. 
21Gʼuiˬsha lehˬ, uiˍ jaˇ ve ngaˇ lonˉ teˇ hpaˍ, iˉ kaˆ hkʼaw lo chehˇ ve to nuˇ to 
shaˆ laiˉ ceuˬ leh poˬ puiˉ ve ngaˆ laiˉ ceuˬ ve hta‸ te hpanˍ taˍ ve yoˬ. Awˬ 
ceuˬ hkʼa peu-eˬ da‸ jaˇ ve hta‸ Gʼuiˬsha gʼa mawˬ ve yoˬ. 
22Hkʼe te leh, Gʼuiˬsha yawˇ hui hkʼa peu-eˬ hta‸ bon na‸ piˇ leh, iˉ kaˆ hkʼaw 
chehˇ ve to nuˇ to shaˆ teˇ hpaˍ hta‸ maˇ kʼoˆ, ngaˆ teˇ hpaˍ hta‸ maˇ kʼoˆ, uiˍ 
la maˇ la tuˬ tawˇ piˇ ve yoˬ. 
23Mvuhˇ hpeu‸ la leh mvuhˇ teˇ pawˆ kʼaw‸ ba la ve yoˬ. Chi ve lehˬ, ngaˇ nyi 
teˇ nyi hpeh‸ ve yoˬ. 
24Oˇ ve hkʼaw‸ nawˉ Gʼuiˬsha lehˬ, Miˬguiˬ hkʼoˆ lo meuˇ ve leh haiˬ ve to nuˇ 
to shaˆ maˇ kʼoˆ, uiˍ ve leh i ve to nuˇ to shaˆ maˇ kʼoˆ, laiˉ ceuˬ ve hkʼa biˇ 
cawˬ la piˇ-oˆ, teh‸ kʼoˆ ve yoˬ. Gʼuiˬsha kʼoˆ ve hkʼe hpeh‸ la ve yoˬ. 
25Hkʼe te leh Gʼuiˬsha lehˬ, awˬ ceuˬ chi hkʼa peu-eˬ hta‸ te hpanˍ taˍ ve yoˬ. 
Awˬ ceuˬ chi hkʼa peu-eˬ da‸ jaˇ ve hta‸ Gʼuiˬsha gʼa mawˬ ve yoˬ. 
26Oˇ ve hkʼaw‸ nawˉ Gʼuiˬsha lehˬ, Ngaˇ teˇ hpaˍ, ngaˆ teˇ hpaˍ, meuˇ ve leh 
haiˬ ve to nuˇ to shaˆ, uiˍ ve leh i ve to nuˇ to shaˆ, chi hkʼa peu-eˬ hta‸ uˉ 
peunˍ tuˬ ngaˬ hui ve awˬ ho‸ awˬ han hta‸ shuˍ da‸ ve chaw yaˇ hta‸ te 
hpanˍ-a veuˬ, teh‸ kʼoˆ ve yoˬ. 
27Hkʼe te leh, Gʼuiˬsha lehˬ Yawˇ ve awˬ ho‸ awˬ han hta‸ shuˍ da‸ ve chaw 
yaˇ hawˉ hkʼaˆ leh yaˇ miˇ hta‸ te hpanˍ ve yoˬ. 
28Gʼuiˬsha yawˇ huiˉ maˬ hta‸ bon na‸ piˇ leh kʼoˆ ve, Yaˇ maˇ maˇ cawˬ la piˇ-
oˆ. Chaw yaˇ teˇ hpaˍ miˬguiˬ hkʼoˆ biˇ la piˇ-oˆ. Ngaˇ teˇ hpaˍ, ngaˆ teˇ hpaˍ 
leh haiˬ ve to nuˇ to shaˆ hkʼa peu-eˬ ve awˬ hkʼoˆ hta‸ uˉ peunˍ chehˇ-oˆ. 

29Nawˬ huiˉ maˬ caˇ tuˬ awˬ pon awˬ shiˍ awˬ nu laiˉ ceuˬ leh, iˉ shiˍ cehˬ laiˉ 
ceuˬ teh taˍ laˇ ve yoˬ. 
30Awˬ hpa‸ nawˉ lehˍ cawˬ ve zuhˇ mvuh‸ teˇ hpaˍ lehˬ, haiˬ ve to nuˇ to shaˆ 
leh ngaˆ teˇ hpaˍ awˬ pon ngaˬ teh taˍ piˇ ve yoˬ, teh‸ kʼoˆ ve yoˬ. Gʼuiˬsha 
kʼoˆ ve hkʼe hpeh‸ la ve yoˬ. 
31Gʼuiˬsha lehˬ, Yawˇ te hpanˍ taˍ ve awˬ ceuˬ teˇ hpaˍ hta‸ nyi leh da‸ jaˇ ve 
hta‸ gʼa mawˬ ve yoˬ. Mvuhˇ hpeu‸ la leh mvuhˇ teˇ pawˆ kʼaw‸ ba la ve yoˬ. 
Chi ve lehˬ, hkaw‸ nyi teˇ nyi hpeh‸ ve yoˬ. 

Awˬ hkuiˉ puiˍ ve li‸ 2 

1Hkʼe te leh Gʼuiˬsha lehˬ, miˬguiˬ mvuhˇ naw ma hkʼa peu-eˬ hta‸ te hpanˍ taˍ 
peuˬ ve yoˬ. 
2Suhˍ nyi teˇ nyi gaˬ htaˇ, Gʼuiˬsha lehˬ Yawˇ hkʼa te tuˬ cawˬ ve awˬ ceuˬ hkʼa 
peu-eˬ hta‸ te hpanˍ peuˬ ve yoˬ. 
3Gʼuiˬsha lehˬ, suhˍ nyi teˇ nyi hta‸ awˬ bon na‸ piˇ leh awˬ nyi oˇ ve hta‸ da‸ 
kehˬ piˇ lawˬ ve yoˬ. Awˬ lawn kʼo, awˬ nyi oˇ ve teˇ nyi awˬ hkʼaw lo Yawˇ 
hkʼa peu-eˬ ve hta‸ te hpanˍ peuˬ leh gʼaˇ jehˇ taˍ ve pa taw yoˬ. 
4Chi ve lehˬ, Gʼuiˬsha miˬguiˬ leh mvuhˇ naw ma hta‸ hkʼaˬ hkʼe te hpanˍ taˍ 
ve awˬ lawn hpeh‸ ve yoˬ. 

Eˍdenˍ hko 

5Jawˇmawˇ Gʼuiˬsha lehˬ, miˬguiˬ leh mvuhˇ naw ma hta‸ te hpanˍ gehˇ sheˬ 
ve teˇ yanˇ, miˬguiˬ chi ve awˬ hkʼoˆ lo zuhˇ, mvuh‸, hkʼe ve teˇ ceuˬ ka‸ maˇ 
cawˬ. Awˬ lawn kʼo, Gʼuiˬsha lehˬ miˬguiˬ hkʼoˆ lo mvuhˇ yeˬ maˇ laˬ piˇ sheˬ 
ve pa taw yoˬ. Chi hkʼoˆ, miˬguiˬ hta‸ mehˇ leh te caˇ tuˬ chaw yaˇ teˇ gʼaˇ ka‸ 
maˇ cawˬ sheˬ. 
6Teˇ pawˆ pawˆ iˉ kaˆ uiˍ taˆ la leh miˬguiˬ hta‸ iˉ kaˆ nehˆ la piˇ chehˇ ve yoˬ. 
7Oˇ htaˇ, Jawˇmawˇ Gʼuiˬsha lehˬ je‸ hta‸ yuˬ leh chaw yaˇ ve awˬ ho‸ awˬ 
han hkʼa shuˍ te peuˬ hkʼaw‸ nawˉ, yawˇ ve naˍ hkʼawˇ awˬ hkʼaw lo a sha‸ 
te‸ ve awˬ shaˉ meuˆ keu piˇ ve yoˬ. Hkʼe te leh chaw yaˇ a sha‸ te‸ la ve yoˬ. 

8Peuˬ hkʼaw‸ nawˉ, Gʼuiˬsha lehˬ mvuhˇ nyi tawˆ hpawˇ lo Eˍdenˍ teh‸ kʼoˆ ve 
hko lonˉ teˇ maˬ te hpanˍ leh, Yawˇ te hpanˍ taˍ ve chaw yaˇ hta‸ oˇ kaˬ lo 
chehˇ tcuh ve yoˬ. 
9Yawˇ lehˬ oˇ kaˬ lo nyi sha jaˇ leh mehˬ jaˇ ve iˉ shiˍ cehˬ laiˉ ceuˬ cawˬ la piˇ 
ve yoˬ. Hko oˇ ve awˬ kʼaw ji lo, a sha‸ te‸ piˇ lawˬ ve suhˆ cehˬ leh da‸ ve 
leh maˇ da‸ ve hta‸ shiˍ puiˉ ve suhˆ cehˬ hta‸ cawˬ la piˇ ve yoˬ. 
10Eˍdenˍ awˬ hkʼaw lo iˉ kaˆ lawˬ lonˉ teˇ maˬ cawˬ leh, hko hkʼaw hkʼa cawˬ 
taˍ ve iˉ shiˍ cehˬ teˇ hpaˍ hta‸ iˉ kaˆ piˇ chehˇ ve yoˬ. Iˉ kaˆ lawˬ chi ve hko 
awˬ baˬ lo gaˬ ve teˇ yanˇ, iˉ kaˆ lawˬ kʼaˉ awˇ maˬ pehˬ kʼai ve yoˬ. 
11Awˉ lawˉ peuˇ ve iˉ kaˆ lawˬ kʼaˉ lehˬ Hpiˇshanˍ teh‸ meh leh shi tawˆ ve 
Haˍviˇlaˍ mvuhˇmiˬ hta‸ hpanˍ ya‸-e ve yoˬ. 
12(Da‸ jaˇ ve shi, da‸ jaˇ ve naˍ manˇ hawnˉ leh da‸ jaˇ ve shehnˉ shiˍ teˇ hpaˍ 
htawˇ oˇ kaˬ lo tawˆ ve yoˬ.) 
13Iˉ kaˆ lawˬ kʼaˉ nyiˇ maˬ teˇ maˬ lehˬ, Giˇhonˍ teh‸ meh leh Kuˇshaˆ 
mvuhˇmiˬ hta‸ hpanˍ ya‸-e ve yoˬ. 
14Iˉ kaˆ lawˬ kʼaˉ shehˆ maˬ teˇ maˬ lehˬ, Tiˇgeˍriˆ teh‸ meh leh Aˍsuˇriˆ 
mvuhˇmiˬ mvuhˇ nyi tawˆ hpawˇ lo ya‸-e taˍ ve yoˬ. Iˉ kaˆ lawˬ awˇ maˬ teˇ 
maˬ lehˬ Uˉhpaˍraˆ teh‸ meh ve yoˬ. 
15Jawˇmawˇ Gʼuiˬsha lehˬ, Eˍdenˍ hko hta‸ ha‸ shaˉ leh muiˬ caˇ tuˬ, chaw yaˇ 
hta‸ hko oˇ ve awˬ hkʼaw lo chehˇ tcuh taˍ ve yoˬ. 
16Yawˇ chaw yaˇ hta‸ kʼoˆ piˇ ve, Hko chi hkʼaw cawˬ taˍ ve iˉ shiˍ hkʼa peu-eˬ 
hta‸ nawˬ caˇ hpeh‸ ve yoˬ. 
17Ya‸ hkʼaˇ, da‸ ve leh maˇ da‸ ve hta‸ shiˍ puiˉ ve suhˆ cehˬ oˇ ve teˇ cehˬ ve 
awˬ shiˍ hta‸ nawˬ taˇ caˇ. Nawˬ lehˬ suhˆ cehˬ oˇ ve teˇ cehˬ ve awˬ shiˍ hta‸ 
caˇ ve kʼo, awˬ tehˬ awˬ na gʼa suh tuˬ yoˬ, teh‸ kʼoˆ piˇ ve yoˬ. 
18Oˇ ve hkʼaw‸ nawˉ Jawˇmawˇ Gʼuiˬsha kʼoˆ ve, Chaw yaˇ lehˬ yawˇ teˇ gʼaˇ 
tiˉ chehˇ ve maˇ da‸. Ngaˬ yawˇ hta‸ keunˍ da‸ ve awˬ chawˇ teˇ gʼaˇ ca piˇ 
shaˍ, teh‸ kʼoˆ ve yoˬ. 

19Hkʼe te leh, Gʼuiˬsha lehˬ je‸ hta‸ yuˬ leh to nuˇ to shaˆ leh ngaˆ hkʼa peu-eˬ 
ve awˬ ho‸ awˬ han hta‸ te ve yoˬ. Oˇ ve hkʼa peu-eˬ Yawˇ chaw yaˇ geh yuˬ 
veu laˇ leh awˬ meh meh piˇ tcuh ve yoˬ. 
20Hkʼe te leh, chaw yaˇ lehˬ ngaˆ leh to nuˇ to shaˆ oˇ ve hkʼa peu-eˬ hta‸ awˬ 
meh meh piˇ ve yoˬ. Oˇ ve teˇ nyi hta‸ tanˬ leh to nuˇ to shaˆ oˇ ve teˇ hpaˍ 
awˬ meh cawˬ la ve yoˬ. Ya‸ hkʼaˇ, chaw yaˇ lehˬ yawˇ hta‸ shuˍ da‸ ve awˬ 
chawˇ teˇ gʼaˇ ka‸ maˇ cawˬ sheˬ. 
21Chi hta‸ pa taw, Jawˇmawˇ Gʼuiˬsha lehˬ chaw yaˇ hta‸ zuh‸ muiˉ kʼa piˇ 
lawˬ leh yawˇ zuh‸ muiˉ kʼa chehˇ htaˇ, yawˇ ve nyi kuˇ teˇ maˬ hta‸ awˉ yuˬ 
ve yoˬ. Oˇ kaˬ lo awˬ shaˍ kʼaw‸ biˇ la piˇ ve yoˬ. 
22Yawˇ lehˬ nyi kuˇ oˇ ve hta‸ yuˬ leh yaˇ miˇ teˇ gʼaˇ hta‸ te hpanˍ ve yoˬ. 
Peuˬ leh yaˇ miˇ oˇ ve hta‸ hawˉ hkʼaˆ geh lo shiˍ laˬ ve yoˬ. 
23Oˇ htaˇ hawˉ hkʼaˆ kʼoˆ ve, Chi lehˬ ngaˬ ve awˬ mu‸ ku hkʼaw ve awˬ mu‸ 
ku, ngaˬ ve awˬ shaˍ hkʼaw ve awˬ shaˍ, chi ve hta‸ yaˇ miˇ teh‸ gʼa kʼoˆ tuˬ 
yoˬ. Awˬ lawn kʼo, yawˇ hta‸ hawˉ hkʼaˆ awˬ hkʼaw lo yuˬ tawˆ taˍ ve pa taw 
yo, teh‸ kʼoˆ ve yoˬ. 
24Chi hta‸ pa taw, hawˉ hkʼaˆ lehˬ yawˇ ve awˬ pa awˬ e hta‸ hpaˆ da‸ taˉ leh, 
yawˇ ve awˬ miˇ ma hta‸ caˉ da‸ ve awˬ hkʼaw lo yawˇ huiˉ maˬ teˇ suhˍ teˇ 
shaˍ tiˉ hpeh‸ la tuˬ yoˬ. 
25Yawˇ huiˉ maˬ lehˬ, awˬ kʼu nyi hpeh‸ ve yoˬ. Ya‸ hkʼaˇ, yawˇ huiˉ maˬ teˇ 
gʼaˇ hta‸ teˇ gʼaˇ nyi leh ya‸ taw ve teˇ ceuˬ maˇ cawˬ. 

Awˬ hkuiˉ puiˍ ve li‸ 3 

Chaw yaˇ venˇbaˆ te ve awˬ lawn 

1Vuiˬ teˇ ceuˬ lehˬ, Jawˇmawˇ Gʼuiˬsha hkʼa hpanˍ taˍ ve awˬ kaˍ awˬ nu to nuˇ 
to shaˆ teˇ hpaˍ a‸ kehˉ laˆ ve yoˬ. Yawˇ yaˇ miˇ geh laˬ leh, Hko hkʼaw lo 
cawˬ ve iˉ shiˍ teˇ hpaˍ hta‸ maˇ gʼa caˇ teh‸ Gʼuiˬsha kʼoˆ laˇ taˍ ve laˇ, teh‸ 
na nyi ve yoˬ. 
2Yaˇ miˇ oˇ ve lehˬ, Hko awˬ kʼaw ji lo cawˬ ve iˉ shiˍ oˇ ve maˇ heˆ kʼo, awˬ nu 
ve iˉ shiˍ hkʼa peu-eˬ hta‸ ngaˬ hui caˇ hpeh‸ ve yoˬ. 

3Gʼuiˬsha lehˬ, iˉ shiˍ oˇ ve teˇ ceuˬ hta‸ htawˇ ka‸ taˇ htawˇ, caˇ ka‸ taˇ caˇ 
teh‸ kʼoˆ laˇ taˍ ve yoˬ. Ngaˬ hui oˇ hkʼe te ve kʼo gʼa suh tuˬ yoˬ, teh‸vuiˬ hta
‸ kʼaw‸ kʼoˆ piˇ ve yoˬ. 
4Ya‸ hkʼaˇ vuiˬ kʼoˆ ve, Nawˬ hui maˇ suh taˬ. 
5Nawˬ hui awˬ shiˍ oˇ ve hta‸ caˇ ve kʼo, nawˬ hui ve mehˆ shiˍ teˇ cawˬ haˉ 
hpaw la leh Gʼuiˬsha hkʼe hpeh‸ la ve awˬ hkʼoˆ, da‸ ve leh maˇ da‸ ve awˬ 
ceuˬ hta‸ shiˍ la tuˬ ve hta‸ Gʼuiˬsha shiˍ taˍ ve yoˬ, teh‸ kʼaw‸ kʼoˆ piˇ ve 
yoˬ. 
6Yaˇ miˇ chi, iˉ shiˍ oˇ ve nyi sha leh caˇ mehˬ ngaw ngaw cawˬ ve hta‸ gʼa 
mawˬ ve teˇ yanˇ, yawˇ cuˇ yiˍ cawˬ ve kʼo hkʼaˬ ma da‸ jaˇ tuˬ ve hta‸ dawˇ 
mawˬ la ve yoˬ. Hkʼe te leh iˉ shiˍ oˇ ve hta‸ shaˉ yuˬ leh caˇ nyi ve yoˬ. Yawˇ 
ve awˬ hpawˇ hta‸ htawˇ caˍ piˇ leh, awˬ hpawˇ htawˇ caˇ ve yoˬ. 
7Oˇ htaˇ, yawˇ huiˉ maˬ ve mehˆ shiˍ hpaw la leh, nyiˇ gʼaˇ gʼaˇ awˬ kʼu nyi 
hpeh‸ chehˇ taˍ ve hta‸ gʼa mawˬ ve yoˬ. Chi hta‸ pa taw, yawˇ huiˉ maˬ maˉ 
nawˆ hpa‸ chehˆ leh teˇ maˬ peuˬ teˇ maˬ tawˉ nehˉ da‸ peuˬ hkʼaw‸ nawˉ, 
yawˇ hui ve awˬ to hta‸ beh taˍ ve yoˬ. 
8Mvuhˇ hpeu‸ la hpawˇ, Jawˇmawˇ Gʼuiˬsha hko hkʼaw lo laˬ chehˇ ve awˬ 
hkawˇ hta‸ yawˇ huiˉ maˬ gʼa kaˇ ve teˇ yanˇ, suhˆ cehˬ teˇ hpaˍ awˬ kaˍ lo ca 
hpaw va‸ taˍ ve yoˬ. 
9Ya‸ hkʼaˇ, Jawˇmawˇ Gʼuiˬsha hawˉ hkʼaˆ hta‸ kuˬ leh, Nawˬ hkʼaˬ lo chehˇ 
le, teh‸ na nyi ve yoˬ. 
10Yawˇ kʼaw‸ yaw hkʼaw‸ leh kʼoˆ ve, Nawˬ hko hkʼaw laˬ chehˇ ve awˬ 
hkawˇ hta‸ ngaˬ gʼa kaˇ ve yoˬ. Chi beu‸ ngaˬ awˬ kʼu nyi hpeh‸ leh kawˆ jaˇ 
ve pa taw ca hpaw va‸ taˍ ve yoˬ, teh‸ kʼoˆ piˇ ve yoˬ. 
11Gʼuiˬsha yawˇ hta‸ kʼaw‸ na nyi leh kʼoˆ ve, Nawˬ awˬ kʼu nyi hpeh‸ peuˬ, 
teh‸ a shu kʼoˆ laˇ ve le. Ngaˬ taˇ caˇ, teh‸ kʼoˆ piˇ taˍ ve iˉ shiˍ hta‸ nawˬ caˇ 
leh laˇ, teh‸ yawˇ hta‸ kʼoˆ piˇ ve yoˬ. 

12Yawˇ kʼaw‸ kʼoˆ ve, Nawˬ ngaˬ hta‸ piˇ laˇ taˍ ve yaˇ miˇ ma chi, iˉ shiˍ oˇ ve 
hta‸ shaˉ veu laˇ leh ngaˬ hta‸ caˍ laˇ ve pa taw ngaˬ gʼa caˇ peuˬ, teh‸ kʼaw‸ 
yaw hkʼaw‸ piˇ ve yoˬ. 
13Oˇ htaˇ Jawˇmawˇ Gʼuiˬsha lehˬ, Aˬ hto‸ ma pa taw nawˬ chi hkʼe te ve le, 
teh‸ yaˇ miˇ hta‸ kʼoˆ piˇ ve yoˬ. Yaˇ miˇ kʼaw‸ kʼoˆ ve, Vuiˬ ngaˬ hta‸ heˍ laˇ 
ve pa taw ngaˬ gʼa caˇ peuˬ, teh‸ kʼaw‸ yaw hkʼaw‸ piˇ ve yoˬ. 

Gʼuiˬsha suhˉ jehˬ ve 

14Gʼuiˬsha vuiˬ hta‸ kʼoˆ piˇ ve, Nawˬ chi hkʼe te ve pa taw, to nuˇ to shaˆ hkʼa 
peu-eˬ awˬ hkʼaw lo hkeu ve chi teˇ ceuˬ hta‸ nawˬ gʼa hkanˍ tuˬ yoˬ. Nawˬ a 
sha‸ te‸ chehˇ ve teˇ co-e, nawˬ ve gʼoˇ peˬ miˬ chaˇ hkʼoˆ lo gʼa gʼawˬ sheh 
toˇ leh je‸ hta‸ gʼa caˇ tuˬ yoˬ. 
15Nawˬ leh yaˇ miˇ maˇ kʼoˆ, nawˬ ve awˬ yaˇ awˬ duˬ leh yaˇ miˇ ve awˬ yaˇ 
awˬ duˬ maˇ koˆ, hkʼaˬ htaˆ ka‸ canˇ paˍ hpeh‸ tuˬ yoˬ. Yawˇ lehˬ nawˬ ve oˉ 
kʼoˍ hta‸ dawˆ leh, nawˬ lehˬ yawˇ ve hkui mehˍ cu hta‸ htawˆ tuˬ yoˬ, teh‸ 
kʼoˆ piˇ ve yoˬ. 
16Yaˇ miˇ hta‸ htawˇ, Nawˬ yaˇ hu yaˇ paw htaˇ naˬ ve teˇ ceuˬ ngaˬ maˇ la piˇ 
lawˬ tuˬ yoˬ. Ya‸ hkʼaˇ htawˇ, nawˬ ve awˬ hpawˇ geh nawˬ zuh‸ gaˇ tuˬ sheˬ 
leh, yawˇ ve tawˇ hta‸ nawˬ na yuˬ tuˬ yoˬ, teh‸ kʼoˆ piˇ ve yoˬ. 
17Hawˉ hkʼaˆ hta‸ htawˇ, Nawˬ lehˬ nawˬ miˇ ma hkawˇ na leh ngaˬ taˇ caˇ, teh
‸ kʼoˆ piˇ taˍ ve iˉ shiˍ hta‸ caˇ ve pa taw, miˬguiˬ chi lehˬ nawˬ hta‸ pa taw 
hkeu ve hta‸ gʼa hkanˍ tuˬ yoˬ. Nawˬ a sha‸ te‸ chehˇ ve teˇ co-e gʼa caˇ gʼa 
dawˬ tuˬ awˬ pon kanˉ gʼaˇ hte‸ gʼa te tuˬ yoˬ. 
18Aˉ chuˇ buiˇ teˇ hpaˍ leh mvuh‸ teˇ hpaˍ nawˬ awˬ pon tawˆ la piˇ tuˬ yoˬ. 
Suhˆ hpa‸ hawˆ hpa‸ hta‸ ceh tiˉ nawˬ gʼa caˇ tuˬ yoˬ. 
19Nawˬ miˬguiˬ hkʼaw lo kʼaw‸ kʼo‸-e htaˇ hkʼa gaˬ, awˍ gʼa caˇ tuˬ naˍ kʼaˍ 
pui hkʼoˆ lo kuiˍ maˇ maˇ tawˆ la tuˬ yoˬ. Awˬ lawn kʼo nawˬ hta‸ je‸ yuˬ te 
taˍ ve pa taw, je‸ lo nawˬ gʼa kʼaw‸ kʼo‸-e tuˬ yoˬ, teh‸ kʼoˆ piˇ ve yoˬ. 
20Aˍdanˍ leh, yawˇ ve aw miˇ ma hta‸ Eˇva‸ teh‸ meh piˇ ve yoˬ. Awˬ lawn 
kʼo, yawˇ lehˬ chaw hkʼa peu-eˬ ve awˬ e hpeh‸ ve pa taw yoˬ. 

21Jawˇmawˇ Gʼuiˬsha lehˬ, Aˍdanˍ leh Eˇva‸ hta‸ shaˍ guiˬ kʼuˉ tawˉ feuˉ piˇ ve 
yoˬ. 

Yawˇ huiˉ maˬ hta‸ hko hkʼaw gʼa‸ tawˆ ve 

22Oˇ htaˇ Gʼuiˬsha kʼoˆ ve, Chaw chi teˇ hpaˍ lehˬ ngaˬ hui hkʼa shuˍ da‸ ve leh 
maˇ da‸ ve awˬ ceuˬ hta‸ shiˍ ve chaw hpeh‸ la peuˬ. Chi hta‸ pa taw, yawˇ 
hui hta‸ co co te‸ chehˇ piˇ lawˬ gʼa ve iˉ shiˍ oˇ ve yawˇ hui hta‸ kʼaw‸ caˍ 
piˇ maˇ hpeh‸, teh‸ kʼoˆ ve yoˬ. 
23Hkʼe te leh, Gʼuiˬsha lehˬ yawˇ huiˉ maˬ hpeh‸ tawˆ la kuiˬ miˬguiˬ chi awˬ 
hkʼoˆ lo ca muiˬ caˇ tuˬ, yawˇ huiˉ maˬ hta‸ Eˍdenˍ hko hkʼaw gʼa‸ kʼoˬ ve 
yoˬ. 
24Oˇ ve hkʼaw‸ nawˉ, Eˍdenˍ hko mvuhˇ nyi tawˆ hpawˇ lo, Gʼuiˬsha lehˬ 
aˉhtaw pfuhˇ taˍ ve Hkeˍruˆbenˍ hta‸ chehˇ tcuh leh, a sha‸ te‸ piˇ lawˬ ve 
suhˆ cehˬ lo kʼai ve ya‸ kʼaw hta‸ shaw tcuh taˍ ve yoˬ. 

Awˬ hkuiˉ puiˍ ve li‸ 4 

Kaˍiˉnaˆ leh Aˍbeˍlaˆ 

1Aˍdanˍ lehˬ, yawˇ ve awˬ miˇ ma Eˇva‸ hta‸ heuˆ taˍ ve pa taw, maˇ maw 
maw yawˇ yaˇ hu la leh yaˇ paˍ teˇ gʼaˇ paw la ve yoˬ. Oˇ htaˇ Eˇva‸ lehˬ, 
Gʼuiˬsha awˬ bon na‸ laˇ ve pa taw, ngaˬ chaw yaˇ teˇ gʼaˇ gʼa peuˬ, teh‸ kʼoˆ 
leh yawˇ hta‸ Kaˍiˉnaˆ teh‸ meh piˇ ve yoˬ. 
2Awˬ hkʼaw‸ nawˉ awˬ nu ve yaˇ paˍ teˇ gʼaˇ kʼaw‸ paw la leh, yawˇ hta‸ 
Aˍbeˍ laˆ teh‸ meh piˇ ve yoˬ. Aˍbeˍlaˆ lehˬ yawˬ hawˉ paˍ hpeh‸ leh, Kaˍiˉnaˆ 
lehˬ muiˬ caˇ paˍ hpeh‸ ve yoˬ. 
3Teˇ nyi htaˇ Kaˍiˉnaˆ lehˬ, yawˇ muiˬ gʼa taˍ ve awˬ shiˍ awˬ nu teˇ hpaˍ, 
Gʼuiˬsha hta‸ tanˇ piˇ tuˬ yuˬ laˬ ve yoˬ. 
4Aˍbeˍlaˆ htawˇ, yawˇ ve yawˬ teˇ hpaˍ awˬ hkʼaw lo awˉ lawˉ peuˇ paw la ve 
yawˬ ehˉ teˇ hkeh yuˬ laˬ leh Gʼuiˬsha hta‸ tuˉ tanˇ piˇ ve yoˬ. Gʼuiˬsha lehˬ 
Aˍbeˍlaˆ ve tanˇ tuˬ hta‸ nyi ma cawˇ ve yoˬ. 
5Ya‸ hkʼaˇ, Kaˍiˉnaˆ ve tanˇ tuˬ hta‸ Yawˇ maˇ ha‸ yuˬ. Chi hta‸ pa taw, 
Kaˍiˉnaˆ nyi ma zuhˆ jaˇ ve yoˬ. 

6Oˇ htaˇ Gʼuiˬsha kʼoˆ ve, Aˬ hto‸ ma pa taw nawˬ nyi ma zuhˆ chehˇ ve le. 
7Nawˬ cawˇ ve da‸ ve kanˉ hta‸ te ve kʼo, nawˬ htawˇ gʼa ha lehˬ tuˬ yoˬ. 
Nawˬ cha‸ chiˆ ve kanˉ hta‸ te ve pa taw, venˇbaˆ lehˬ nawˬ hta‸ te luˬ tuˬ 
nawˬ ve yehˬmiˉhpe‸ lo gaˬ la peuˬ. Ya‸ hkʼaˇ, yawˇ nawˬ hta‸ taˇ gʼaˇ piˇ 
lawˬ, teh‸ yawˇ hta‸ kʼoˆ piˇ ve yoˬ. 
8Oˇ ve hkʼaw‸ nawˉ, Kaˍiˇnaˆ lehˬ yawˇ ve awˬ nyi paˍ Aˍbeˍlaˆ hta‸ kuˬ leh, 
Hkeu‸, ngaˬ huiˉ maˬ heh puiˉ hkʼaw lo ca guiˇ-e veuˬ, teh‸ kʼoˆ piˇ leh heh 
puiˉ hkʼaw lo shiˍ kʼai ve yoˬ. Yawˇ huiˉ maˬ oˇ kaˬ lo gaˬ htaˇ, Kaˍiˉnaˆ lehˬ 
yawˇ ve awˬ nyi paˍ Aˍbeˍlaˆ hta‸ tiˇ pehˍ ve yoˬ. 
9Oˇ htaˇ Gʼuiˬsha lehˬ, Nawˬ ve awˬ nyi paˍ Aˍbeˍlaˆ hkʼaˬ lo le, teh‸ Kaˍiˉnaˆ 
hta‸ na nyi ve yoˬ. Kaˍiˉnaˆ kʼaw‸ yaw hkʼaw‸ leh kʼoˆ ve, Ngaˬ maˇ shiˍ. 
Ngaˬ lehˬ, ngaˬ ve awˬ nyi paˍ hta‸ ha‸ shaˉ shehˍ hpaˇ hpeh‸ ve laˇ, teh‸ kʼoˆ 
ve yoˬ. 
10Gʼuiˬsha kʼaw‸ kʼoˆ ve, Nawˬ aˬ hto‸ ma te chi taw taw haiˬ ve kanˉ hta‸ te 
ve le. Nawˬ nyi paˍ ve awˬ suhˍ lehˬ miˬguiˬ hkʼaw chehˇ taˍ leh, ngaˬ hta‸ kuˬ 
chehˇ ve yoˬ. 
11Nawˬ lehˬ hkeu ve hta‸ gʼa hkanˍ tuˬ yoˬ. Miˬguiˬ chi lehˬ, nawˬ nyi paˍ ve 
awˬ suhˍ hta‸ hehˆ dawˬ taˍ peuˬ. Chi hta‸ pa taw, nawˬ muiˬ caˇ gʼa tuˬ ve 
maˇ heˆ. 
12Nawˬ miˬguiˬ hta‸ mehˇ ve htawˇ, miˬguiˬ lehˬ nawˬ hta‸ awˬ shiˍ awˬ nu piˇ 
laˇ tuˬ ve maˇ heˆ. Nawˬ lehˬ miˬguiˬ chi hkʼoˆ chehˇ kuiˬ awˬ ti hkʼa deh‸ maˇ 
cawˬ leh gʼa hpaw toˇ chehˇ tuˬ yoˬ, teh‸ kʼoˆ piˇ ve yoˬ. 
13Oˇ htaˇ Kaˍiˉnaˆ lehˬ, Nawˬ ciˍ yanˍ laˇ ve chi hehnˇ jaˇ ve pa taw, ngaˬ nawˬ 
mehˆ gʼuˇ suhˍ gʼa tawˆ kʼai tuˬ yoˬ. 
14Ngaˬ lehˬ, miˬguiˬ chi awˬ hkʼoˆ chehˇ kuiˬ awˬ ti maˇ cawˬ leh gʼa hpaw toˇ 
chehˇ tuˬ ve pa taw, ngaˬ hta‸ mawˬ ve chaw teˇ hpaˍ ngaˬ hta‸ tiˇ pehˍ laˇ tuˬ 
yoˬ, teh‸ Gʼuiˬsha hta‸ kʼoˆ piˇ ve yoˬ. 
15Oˇ htaˇ Gʼuiˬsha lehˬ, Nawˬ kʼoˆ ve hkʼe maˇ heˆ. Chaw teˇ gʼaˇ gʼaˇ nawˬ hta‸ 
tiˇ pehˍ ve kʼo, tiˇ pehˍ shehˍ hpaˇ oˇ ve suhˍ pun gʼa kʼaw‸ hkanˍ tuˬ yoˬ, teh

‸ kʼoˆ ve yoˬ. Hkʼe te leh, Kaˍiˉnaˆ hta‸ mawˬ ve chaw teˇ hpaˍ yawˇ hta‸ maˇ 
gʼa tiˇ pehˍ tuˬ, Gʼuiˬsha lehˬ Kaˍiˉnaˆ hta‸ awˬ maiˉ teˇ maˬ piˇ taˍ ve yoˬ. 
16Oˇ ve hkʼaw‸ nawˉ, Kaˍiˉnaˆ Gʼuiˬsha mehˆ gʼuˇ suhˍ tawˆ kʼai leh, Eˍdenˍ 
hko mvuhˇ nyi tawˆ hpawˇ lo cawˬ ve Nawˇdaˆ mvuhˇmiˬ lo ca hpaw chehˇ 
kʼai ve yoˬ. 

Kaˍiˉnaˆ ve awˬ ceuˬ awˬ hkʼaˇ teˇ hpaˍ 

17Kaˍiˉnaˆ lehˬ awˬ miˇ ma heuˆ leh, Eˇnawˆ teh‸ kʼoˆ ve yaˇ paˍ teˇ gʼaˇ cawˬ 
la ve yoˬ. Hkʼe te leh Kaˍiˉnaˆ lehˬ venˇ teˇ venˇ te leh, venˇ oˇ ve hta‸ Eˇnawˆ 
teh‸ meh piˇ ve yoˬ. 
18Eˇnawˆ ve yaˇ lehˬ Eˇraˆ yoˬ. Eˇraˆ ve yaˇ lehˬ Maˍhuˇyeˍlaˆ yoˬ. Maˍhuˇyeˍlaˆ 
ve yaˇ lehˬ Maˍtuˉseˍlaˆ yoˬ. Maˍtuˉseˍlaˆ ve yaˇ lehˬ Laˍmehˆ yoˬ. 
19Laˍmehˆ lehˬ, Aˍdaˆ leh Ziˍlaˆ teh‸ kʼoˆ ve awˬ miˇ ma nyiˇ gʼaˇ cawˬ ve yoˬ. 
20Aˍdaˆ geh lo Yaˍbaˍlaˆ teh‸ kʼoˆ ve yaˇ paˍ teˇ gʼaˇ cawˬ ve yoˬ. Yaˇ paˍ chi 
lehˬ aˉ po kʼo hkʼaw chehˇ leh yawˬ hawˉ caˇ ve kanˉ hta‸ te ve chaw hui ve 
awˬ pa lonˉ hpeh‸ ve yoˬ. 
21Yawˇ ve awˬ nyi paˍ teˇ gʼaˇ lehˬ, Yuˉbaˍlaˆ teh‸ meh leh, yawˇ lehˬ nawˍ 
meuˆ tinˍ hteˆ ve kanˉ hta‸ te ve chaw hui ve awˬ pa lonˉ hpeh‸ ve yoˬ. 
22Ziˍlaˆ geh lo, Tuˇbaˍlaˆ Kaˍiˉnaˆ teh‸ kʼoˆ ve yaˇ paˍ teˇ gʼaˇ cawˬ ve yoˬ. 
Yawˇ lehˬ, cheuˬ jaˇ ve ca liˉ paˍ hpeh‸ ve yoˬ. Yawˇ ve awˬ nyi ma lehˬ, 
Neˍmaˆ teh‸ meh ve yoˬ. 
23Teˇ nyi htaˇ Laˍmehˆ lehˬ, yawˇ ve awˬ miˇ ma nyiˇ gʼaˇ hta‸ kuˬ leh, Aˍdaˆ 
leh Ziˍlaˆ-oˬ, ngaˬ ve tawˇ hta‸ na sheˬ. Ngaˬ hta‸ dawˆ laˇ ve chaw hta‸ ngaˬ 
tiˇ pehˍ piˇ peuˬ. 
24Kaˍiˉnaˆ hta‸ tiˇ pehˍ ve chaw hta‸ suhˍ pun gʼa kʼaw‸ te hkʼaw‸ piˇ ve kʼo, 
ngaˬ hta‸ tiˇ pehˍ ve chaw hta‸ suhˍ chi suhˍ pun gʼa kʼaw‸ te hkʼaw‸ piˇ ve 
yoˬ, teh‸ kʼoˆ piˇ ve yoˬ. 
25Aˍdanˍ leh yawˇ ve awˬ miˇ ma lehˬ, yaˇ teˇ gʼaˇ kʼaw‸ cawˬ la ve yoˬ. Oˇ htaˇ 
Eˇva‸ kʼoˆ ve, Kaˍiˉnaˆ lehˬ Aˍbeˍlaˆ hta‸ tiˇ pehˍ peuˬ ve pa taw, Gʼuiˬsha lehˬ 

Aˍbeˍlaˆ awˬ tan ngaˬ hta‸ awˬ nu ve yaˇ paˍ teˇ gʼaˇ kʼaw‸ piˇ laˇ ve yoˬ, teh‸ 
kʼoˆ leh yawˇ hta‸ Sheˍtaˆ teh‸ meh piˇ ve yoˬ. 
26Sheˍtaˆ htawˇ, Eˇno‸ teh‸ kʼoˆ ve yaˇ teˇ gʼaˇ cawˬ ve yoˬ. Awˬ yanˇ oˇ ve hta
‸ tanˬ leh chaw yaˇ teˇ hpaˍ Gʼuiˬsha hta‸ oˉ kʼoˍ pui htaˇ, Gʼuiˬsha ve da‸ 
kehˬ ve awˬ meh hta‸ tanˬ yehˇ hkawˇ shiˍ la ve yoˬ. 

Awˬ hkuiˉ puiˍ ve li‸ 5 

Aˍdanˍve awˬ ceuˬ awˬ hkʼaˇ teˇ hpaˍ 

1Chi ve lehˬ, Aˍdanˍ ve awˬ ceuˬ awˬ hkʼaˇ teˇ hpaˍ ve caˇ lanˇ hpeh‸ ve yoˬ. 
(Gʼuiˬsha lehˬ Yawˇ ve awˬ ho‸ awˬ han hta‸ shuˍ da‸ ve chaw yaˇ hta‸ te 
hpanˍ taˍ ve yoˬ. 
2Gʼuiˬsha lehˬ, hawˉ hkʼaˆ leh yaˇ miˇ hta‸ te hpanˍ peuˬ ve teˇ yanˇ, yawˇ hui 
hta‸ Chaw yaˇ teh‸ meh piˇ leh bon na‸ piˇ ve yoˬ.)  
3Aˍdanˍ lehˬ 130 hkʼaw‸ gaˬ htaˇ yaˇ paˍ teˇ gʼaˇ cawˬ la ve yoˬ. Hkʼe te leh 
yawˇ hta‸ Sheˍtaˆ meh piˇ ve yoˬ. 
4Oˇ ve hkʼaw‸ nawˉ, Aˍdanˍ lehˬ 800 hkʼaw‸ hkʼa gaˬ kʼaw‸ te‸ chehˇ leh awˬ 
nu ve yaˇ paˍ yaˇ miˇ teˇ hpaˍ cawˬ la ve yoˬ. 
5Yawˇ ve a sha‸ 930 hkʼaw‸ gaˬ leh suh-e ve yoˬ. 
6Sheˍtaˆ lehˬ 105 hkʼaw‸ gaˬ htaˇ, Eˇnoˆ teh‸ kʼoˆ ve yaˇ paˍ teˇ gʼaˇ cawˬ la ve 
yoˬ. 
7Oˇ ve hkʼaw‸ nawˉ, yawˇ lehˬ 807 hkʼaw‸ hkʼa gaˬ kʼaw‸ te‸ chehˇ leh awˬ 
nu ve yaˇ paˍ yaˇ miˇ teˇ hpaˍ cawˬ la ve yoˬ. 
8Yawˇ a sha‸ 912 hkʼaw‸ gaˬ leh suh-e ve yoˬ. 
9Eˇnoˆ lehˬ a sha‸ 90 hkʼaw‸ gaˬ htaˇ Kaˍiˇnanˍ teh‸ kʼoˆ ve yaˇ paˍ teˇ gʼaˇ 
cawˬ la ve yoˬ. 
10Oˇ ve hkʼaw‸ nawˉ yawˇ lehˬ 815 hkʼaw‸ hkʼa gaˬ kʼaw‸ te‸ chehˇ leh awˬ 
nu ve yaˇ paˍ yaˇ miˇ teˇ hpaˍ cawˬ la ve yoˬ. 
11Yawˇ ve a sha‸ 905 hkʼaw‸ gaˬ leh suh-e ve yoˬ. 

12Kaˍiˉnanˍ lehˬ a sha‸ 70 hkʼaw‸ gaˬ htaˇ, Maˍhaˍleˍlaˆ teh‸ kʼoˆ ve yaˇ paˍ teˇ 
gʼaˇ cawˬ la ve yoˬ. 
13Oˇ ve hkʼaw‸ nawˉ yawˇ lehˬ 840 hkʼaw‸ hkʼa gaˬ kʼaw‸ te‸ chehˇ leh awˬ 
nu ve yaˇ paˍ yaˇ miˇ teˇ hpaˍ cawˬ la ve yoˬ. 
14Yawˇ ve a sha‸ 910 hkʼaw‸ gaˬ leh suh-e ve yoˬ. 
15Maˍhaˍleˍlaˆ lehˬ a sha‸ 65 hkʼaw‸ gaˬ htaˇ Yaˍyehˆ teh‸ kʼoˆ ve yaˇ paˍ teˇ 
gʼaˇ cawˬ la ve yoˬ. 
16Oˇ ve hkʼaw‸ nawˉ, yawˇ lehˬ 830 hkʼaw‸ hkʼa gaˬ kʼaw‸ te‸ chehˇ leh awˬ 
nu ve yaˇ paˍ yaˇ miˇ teˇ hpaˍ cawˬ la ve yoˬ. 
17Yawˇ ve a sha‸ 895 hkʼaw‸ gaˬ leh suh-e ve yoˬ. 
18Yaˍyehˆ lehˬ a sha‸ 162 hkʼaw‸ gaˬ htaˇ, Eˇnawˆ teh‸ kʼoˆ ve yaˇ paˍ teˇ gʼaˇ 
cawˬ la ve yoˬ. 
19Oˇ ve hkʼaw‸ nawˉ yawˇ lehˬ 800 hkʼaw‸ hkʼa gaˬ kʼaw‸ te‸ chehˇ leh awˬ 
nu ve yaˇ paˍ yaˇ miˇ teˇ hpaˍ cawˬ la ve yoˬ. 
20Yawˇ ve a sha‸ 962 hkʼaw‸ gaˬ leh suh-e ve yoˬ. 
21Eˇnawˆ lehˬ a sha‸ 65 hkʼaw‸ gaˬ htaˇ, Meˍtuˇseˍlaˆ teh‸ kʼoˆ ve yaˇ paˍ teˇ 
gʼaˇ cawˬ la ve yoˬ. 
22Oˇ ve hkʼaw‸ nawˉ, yawˇ lehˬ Gʼuiˬsha geh teˇ geh 300 hkʼaw‸ te toˇ leh, awˬ 
nu ve yaˇ paˍ yaˇ miˇ teˇ hpaˍ cawˬ la ve yoˬ. 
23Yawˇ lehˬ 365 hkʼaw‸ hkʼa gaˬ a sha‸ te‸ chehˇ ve yoˬ. 
24Gʼuiˬsha geh te toˇ peuˬ hkʼaw‸ nawˉ, Eˇnawˆ hta‸ awˬ hkʼaw‸ nawˉ teˇ 
pawˆ ka‸ maˇ gʼa kʼaw‸ mawˬ. Awˬ lawn kʼo, Gʼuiˬsha yawˇ hta‸ yuˬ kʼai ve 
pa taw yoˬ. 
25Maˍtuˇseˍlaˆ lehˬ a sha‸ 187 hkʼaw‸ gaˬ htaˇ, Laˍmehˆ teh‸ kʼoˆ ve yaˇ paˍ teˇ 
gʼaˇ cawˬ la ve yoˬ. 
26Oˇ ve hkʼaw‸ nawˉ yawˇ lehˬ 782 hkʼaw‸ hkʼa gaˬ kʼaw‸ te‸ chehˇ leh awˬ 
nu ve yaˇ paˍ yaˇ miˇ teˇ hpaˍ cawˬ la ve yoˬ. 

27Yawˇ a sha‸ 969 hkʼaw‸ gaˬ leh suh-e ve yoˬ. 
28Laˍmehˆ lehˬ a sha‸ 182 hkʼaw‸ htaˇ, yaˇ paˍ teˇ gʼaˇ cawˬ la ve yoˬ. 
29Yawˇ hta‸ Noˉa‸ teh‸ meh piˇ ve yoˬ. Oˇ htaˇ yawˇ kʼoˆ ve, Yaˇ paˍ chi lehˬ 
Gʼuiˬsha hkeu taˍ ve miˬguiˬ chi hkʼoˆ kanˉ gʼa te caˇ chehˇ ve ngaˬ hui teˇ 
hpaˍ hta‸ ponˬ laˇ tuˬ yoˬ, teh‸ kʼoˆ leh yawˇ hta‸ Noˉa‸ teh‸ meh piˇ ve yoˬ. 
30Oˇ ve hkʼaw‸ nawˉ, Laˍmehˆ lehˬ 595 hkʼaw‸ hkʼa gaˬ kʼaw‸ te‸ chehˇ leh 
awˬ nu ve yaˇ paˍ yaˇ miˇ teˇ hpaˍ cawˬ la ve yoˬ. 
31Yawˇ lehˬ 777 hkʼaw‸ gaˬ leh suh-e ve yoˬ. 
32Noˉa‸ lehˬ a sha‸ 500 hkʼaw‸ gaˬ htaˇ, Sheˍmaˆ, Haˍmaˆ, Yaˍhpehˆ teh‸ kʼoˆ 
ve yaˇ paˍ shehˆ gʼaˇ cawˬ la ve yoˬ. 

Awˬ hkuiˉ puiˍ ve li‸ 6 

Miˬguiˬ chaw yaˇ haiˬ jaˇ ve 

1Miˬguiˬ chi hkʼoˆ chaw yaˇ maˇ la leh, awˬ hkiˇ awˬ naˬ da‸ ve yaˇ miˇ haˉ teˇ 
hpaˍ cawˬ maˇ la ve pa taw, 
2gʼuiˬsha teˇ hpaˍ ve yaˇ paˍ teˇ hpaˍ, yaˇ miˇ haˉ chi ve teˇ hpaˍ hta‸ ca heuˆ 
la ve yoˬ. 
3Oˇ htaˇ Gʼuiˬsha lehˬ, Chaw yaˇ chi teˇ hpaˍ hta‸ ngaˬ co co taiˍ taiˍ te‸ chehˇ 
tcuh piˇ maˇ hpeh‸. Awˬ lawn kʼo, yawˇ hui lehˬ suh puiˉ ve yoˬ. Ya‸ nyi 
hkʼaw‸ nawˉ kʼo, yawˇ hui lehˬ teˇ ha nyiˇ chi hkʼaw‸ ceh tiˉ a sha‸ gʼa te‸ 
chehˇ tuˬ yoˬ, teh‸ kʼoˆ ve yoˬ. 
4Awˬ yanˇ oˇ ve awˬ hkʼaw lo, yaˇ miˇ teˇ hpaˍ geh paw la ve uiˍ jaˇ mvuh jaˇ 
ve chaw lonˉ teˇ hpaˍ cawˬ ve yoˬ. Yawˇ hui lehˬ, ha‸ hanˉ leh awˬ meh bvuhˬ 
ve chaw teˇ hpaˍ hpeh‸ ve yoˬ. 
5Miˬguiˬ hkʼoˆ chehˇ ve chaw yaˇ chi teˇ hpaˍ ve dawˇ hkʼaˇ te hkʼaˇ teˇ hpaˍ 
cha‸ chiˆ jaˇ ve hta‸ Gʼuiˬsha gʼa mawˬ ve teˇ yanˇ, 
6Yawˇ chaw yaˇ hta‸ te hpanˍ taˍ ve lehˬ ya‸ jaˇ ve law teh‸ shiˍ leh dawˇ haˍ 
ve yoˬ. Hkʼe te leh Yawˇ kʼoˆ ve, 

7Ngaˬ te hpanˍ taˍ ve chaw yaˇ chi hkʼa peu-eˬ, to nuˇ to shaˆ hkʼa peu-eˬ leh 
ngaˆ hkʼa peu-eˬ ve hta‸ ngaˬ te luˬ te sheˆ piˇ tuˬ yoˬ. Awˬ lawn kʼo, chi teˇ 
hpaˍ hta‸ ngaˬ te hpanˍ taˍ ve lehˬ ya‸ jaˇ ve law, teh‸ kʼoˆ ve yoˬ. 
8Ya‸ hkʼaˇ, Noˉa‸ hta‸ lehˬ Gʼuiˬsha nyi ma cawˇ ve yoˬ. 

Noˉa‸ awˬ lawn 

9Chi ve lehˬ, Noˉa‸ ve awˬ lawn hpeh‸ ve yoˬ. Noˉa‸ lehˬ Gʼuiˬsha hta‸ awˬ 
chawˇ te ve chaw, hteˇ ve cawˇ ve chaw leh venˇbaˆ taˍ kuiˬ maˇ cawˬ ve 
chaw hpeh‸ ve yoˬ. 
10Yawˇ lehˬ Sheˍmaˆ, Haˍmaˆ, Yaˍhpehˆ teh‸ kʼoˆ ve yaˇ paˍ shehˆ gʼaˇ cawˬ ve 
yoˬ. 
11Ya‸ hkʼaˇ, awˬ kaˍ awˬ nu chaw hkʼa peu-eˬ haiˬ jaˇ ve yoˬ. 
12Gʼuiˬsha lehˬ miˬguiˬ hta‸ nyi leh cha‸ chiˆ jaˇ peuˬ ve hta‸ gʼa mawˬ ve yoˬ. 
Awˬ lawn kʼo, chaw yaˇ hkʼa peu-eˬ haiˬ jaˇ ve yoˬ. 
13Oˇ htaˇ, Gʼuiˬsha Noˉa‸ hta‸ chi hkʼe kʼoˆ piˇ ve yoˬ. Chaw yaˇ chi teˇ hpaˍ 
haiˬ jaˇ ve pa taw, miˬguiˬ chi ve cha‸ chiˆ jaˇ peuˬ. Chi hta‸ pa taw, chaw yaˇ 
hkʼa peu-eˬ ve hta‸ te luˬ te sheˆ piˇ tuˬ, ngaˬ dawˇ cheˆ taˍ peuˬ. 
14Da‸ jaˇ ve suhˆ hta‸ ca leh haw lo‸ kʼoˍ lonˉ teˇ maˬ te-o. Oˇ ve awˬ hkʼaw 
lo awˬ bawehˇ teˇ hpaˍ te keu leh, awˬ hkʼaw hpawˇ leh awˬ baˬ hpawˇ lo suhˆ 
tcuhˇ hkʼa deh‸ shehˆ taˍ-o‸. 
15Haw lo‸ kʼoˍ te tuˬ ve awˬ hkʼaˇ lehˬ chi hkʼe yoˬ. Haw lo‸ kʼoˍ chi zuhˬ 
hpawˇ 300 jaˆ, kʼehˬ hpawˇ 50 jaˆ leh mvuh hpawˇ 30 jaˆ gʼa cawˬ piˇ ve yoˬ. 
16Haw lo‸ kʼoˍ chi ve hta‸ hkʼa deh‸ gʼa beh leh, teˇ jaˆ hkʼe gʼa beh zuhˬ piˇ 
ve yoˬ. Chi hkʼoˆ ka‸, haw lo‸ kʼoˍ lonˉ chi ve hta‸ shehˆ htai‸ gʼa te leh yehˬ 
miˉ lonˉ htawˇ teˇ maˬ gʼa te keu ve yoˬ. 
17Miˬguiˬ hkʼoˆ a sha‸ hkʼa te‸ chehˇ ve awˬ ceuˬ hkʼa peu-eˬ ve hta‸ te luˬ te 
sheˆ piˇ tuˬ, miˬguiˬ chi ve awˬ hkʼoˆ lo ngaˬ iˉ kaˆ uiˍ taˆ la piˇ tuˬ yoˬ. 
Miˬguiˬ hkʼoˆ cawˬ ve awˬ ceuˬ hkʼa peu-eˬ suh-e tuˬ yoˬ. 

18Ya‸ hkʼaˇ, ngaˬ nawˬ hta‸ ka ti‸ shaˉ caˆ chi hkʼe te laˇ ve yoˬ. Nawˬ awˬ to 
leh nawˬ ve yaˇ teˇ hpaˍ, nawˬ ve awˬ miˇ ma leh nawˬ ve awˬ hkuiˇ ma teˇ 
hpaˍ, haw lo‸ kʼoˍ oˇ ve awˬ hkʼaw lo gʼa lo‸-e tuˬ yoˬ. 
19Miˬguiˬ hkʼoˆ lo a sha‸ hkʼa te‸ chehˇ ve to nuˇ to shaˆ teˇ ceuˬ le le ve awˬ 
paˍ awˬ ma teˇ ceh, 
20ngaˆ teˇ ceuˬ le le ve awˬ paˍ awˬ ma teˇ ceh, nawˬ geh teˇ geh haw lo‸ kʼoˍ 
hkʼaw gʼa yuˬ keu ve yoˬ. 
21Nawˬ awˬ to leh nawˬ ve miˇ yaˇ hkʼa peu-eˬ awˬ pon caˇ tuˬ maˇ kʼoˆ, to nuˇ 
to shaˆ teˇ ceuˬ le le awˬ pon caˇ tuˬ maˇ kʼoˆ, nawˬ gʼa gu taˍ ve yoˬ, teh‸ 
Noˉa‸ hta‸ kʼoˆ piˇ ve yoˬ. 
22Gʼuiˬsha yawˇ hta‸ hkʼa kʼoˆ piˇ taˍ ve hkʼa peu-eˬ hta‸ Noˉa‸ na yuˬ leh te 
ve yoˬ. 

Awˬ hkuiˉ puiˍ ve li‸ 7 

Iˉ kaˆ uiˍ taˆ la ve 

1Oˇ ve hkʼaw‸ nawˉ, Gʼuiˬsha Noˉa‸ hta‸ chi hkʼe kʼoˆ piˇ ve yoˬ. Nawˬ awˬ to 
leh nawˬ ve yehˬ yaˇ kʼa yaˇ hkʼa peu-eˬ, haw lo‸ kʼoˍ hkʼaw lo‸-e loˬ. Awˬ 
lawn kʼo, miˬguiˬ yaˇ chi ma ve awˬ hkʼaw lo nawˬ teˇ gʼaˇ ceh tiˉ hteˇ ve 
cawˇ ve chaw hpeh‸ ve hta‸ ngaˬ gʼa mawˬ ve yoˬ. 
2Hkʼe te leh, to nuˇ to shaˆ leh ngaˆ teˇ hpaˍ miˬguiˬ hkʼoˆ kʼaw‸ caˉ leh cawˬ 
kʼai tuˬ, da‸ kehˬ ve to nuˇ to shaˆ hkʼa peu-eˬ ve awˬ paˍ awˬ ma suhˍ ceh, 
maˇ da‸ kehˬ ve to nuˇ to shaˆ hkʼa peu-eˬ ve awˬ paˍ awˬ ma teˇ ceh leh, 
3ngaˆ teˇ ceuˬ le le ve awˬ paˍ awˬ ma suhˍ ceh nawˬ geh yuˬ keu-o. 
4Suhˍ nyi peuˬ hkʼaw‸ nawˉ, awˇ chi nyi awˇ chi haˉ ngaˬ mvuhˇ yeˬ laˬ piˇ 
lawˬ leh, miˬguiˬ chi awˬ hkʼoˆ lo ngaˬ hkʼa te hpanˍ taˍ ve to nuˇ to shaˆ hkʼa 
peu-eˬ ve hta‸ te luˬ te sheˆ piˇ tuˬ yoˬ, teh‸ Noˉa‸ hta‸ kʼoˆ piˇ ve yoˬ. 
5Gʼuiˬsha kʼoˆ piˇ taˍ ve hkʼa peu-eˬ hta‸ Noˉa‸ na yuˬ leh te ve yoˬ. 
6Miˬguiˬ hkʼoˆ lo chi hkʼe iˉ kaˆ uiˍ taˆ la ve teˇ yanˇ, Noˉa‸ lehˬ a sha‸ 600 
hkʼaw‸ gaˬ peuˬ ve yoˬ. 

7Iˉ kaˆ uiˍ taˆ la ve hta‸ gʼa ponˬ tuˬ, Noˉa‸ lehˬ yawˇ ve yaˇ teˇ hpaˍ, yawˇ ve 
awˬ miˇ ma leh yawˇ ve awˬ hkuiˇ ma teˇ hpaˍ hta‸ shiˍ veu leh haw lo‸ kʼoˍ 
hkʼaw lo‸-e ve yoˬ. 
8Noˉa‸ geh teˇ geh da‸ kehˬ ve maˇ kʼoˆ, maˇ da‸ kehˬ ve maˇ kʼoˆ, Gʼuiˬsha 
kʼoˆ taˍ ve hkʼe, 
9to nuˇ to shaˆ hkʼa peu-eˬ ve awˬ paˍ awˬ ma teˇ ceh, ngaˆ teˇ ceuˬ le le ve 
awˬ paˍ awˬ ma teˇ ceh, Noˉa‸ geh teˇ geh haw lo‸ kʼoˍ hkʼaw lo‸-e ve yoˬ. 
10Suhˍ nyi ponˬ peuˬ hkʼaw‸ nawˉ, miˬguiˬ hkʼoˆ lo iˉ kaˆ uiˍ taˆ la ve yoˬ. 
11Noˉa‸ a sha‸ 600 hkʼaw‸ biˇ leh ha pa nyiˇ maˬ teˇ maˬ, teˇ chi suhˍ nyi teˇ 
nyi htaˇ, naˉ jaˇ kuiˬ lo tawˆ la ve iˉ kaˆ gʼuiˬ tuˇ teˇ hpaˍ awˬ hkʼaw lo iˉ kaˆ 
maˇ maˇ tawˆ la ve yoˬ. 
12Mvuhˇ naw ma yehˬ miˉ hpaw leh, miˬguiˬ hkʼoˆ lo 40 nyi 40 haˉ mvuhˇ yeˬ 
lonˉ laˬ ve yoˬ. 
13Oˇ ve teˇ nyi tiˉ awˬ hkʼaw lo, Noˉa‸ lehˬ yawˇ ve yaˇ Sheˍmaˆ, Haˍmaˆ, 
Yaˍhpehˆ hui leh yawˇ ve awˬ miˇ ma, yawˇ ve awˬ hkuiˇ ma shehˆ gʼaˇ hta‸ 
shiˍ veu leh haw lo‸ kʼoˍ hkʼaw lo‸-e ve yoˬ. 
14Haiˬ ve leh meuˇ ve to nuˇ to shaˆ, uiˍ ve leh i ve to nuˇ to shaˆ leh ngaˆ teˇ 
ceuˬ le le, 
15Gʼuiˬsha kʼoˆ piˇ taˍ ve hkʼe awˬ paˍ awˬ ma teˇ ceh Noˉa‸ geh teˇ geh haw lo
‸ kʼoˍ hkʼaw lo‸-e ve yoˬ. 
16Oˇ ve hkʼaw‸ nawˉ, Gʼuiˬsha yehˬ miˉ hta‸ hoˆ piˇ ve yoˬ. 
1740 nyi awˬ yanˇ chi awˬ hkʼaw lo, iˉ kaˆ uiˍ taˆ la leh haw lo‸ kʼoˍ cawˬ kuiˬ 
lo gaˬ la ve yoˬ. 
18Iˉ kaˆ shaˬ te shaˬ uiˍ taˆ la leh, haw lo‸ kʼoˍ lonˉ lehˬ iˉ kaˆ hkʼoˆ lo fuˇ 
chehˇ taˍ ve yoˬ. 
19Miˬguiˬ hkʼoˆ lo mvuh jaˇ ve hkʼaw lonˉ teˇ hpaˍ hta‸ htawˇ iˉ kaˆ hoˆ beh 
sheˬ ve yoˬ. 

20Iˉ kaˆ kʼaw‸ uiˍ taˆ la leh, mvuh jaˇ ve hkʼaw lonˉ awˬ hkʼoˆ lo htawˇ 15 jaˆ 
hkʼe iˉ kaˆ biˇ taˆ-e ve yoˬ. 
21Miˬguiˬ hkʼoˆ lo a sha‸ hkʼa te‸ chehˇ ve chaw yaˇ teˇ hpaˍ, ngaˆ teˇ hpaˍ, to 
nuˇ to shaˆ teˇ hpaˍ hkʼa peu-eˬ suh-e ve yoˬ. 
22Miˬguiˬ hkʼoˆ shaˉ hkʼa gʼawˬ ve awˬ ceuˬ hkʼa peu-eˬ suh peuˬ sheˬ ve yoˬ. 
23Miˬguiˬ hkʼoˆ lo a sha‸ hkʼa te‸ chehˇ ve chaw yaˇ teˇ hpaˍ, ngaˆ teˇ hpaˍ, to 
nuˇ to shaˆ teˇ hpaˍ hkʼa peu-eˬ ve hta‸ Gʼuiˬsha te luˬ piˇ ve yoˬ. Noˉa‸ leh 
yawˇ geh teˇ geh haw lo‸ kʼoˍ hkʼaw chehˇ taˍ ve teˇ hpaˍ ceh tiˉ a sha‸ gʼa 
ponˬ ve yoˬ. 
24Miˬguiˬ hkʼoˆ lo iˉ kaˆ 150 nyi hoˆ beh taˍ ve yoˬ. 

Awˬ hkuiˉ puiˍ ve li‸ 8 

Iˉ kaˆ fiˍ kʼai ve 

1Gʼuiˬsha lehˬ, Noˉa‸ leh yawˇ geh teˇ geh haw lo‸ kʼoˍ hkʼaw chehˇ taˍ ve to 
nuˇ to shaˆ hkʼa peu-eˬ hta‸ dawˇ nawˇ chehˇ ve yoˬ. Chi hta‸ pa taw, 
Gʼuiˬsha lehˬ miˬguiˬ hkʼoˆ lo mvuhˇ haw meuˆ laˬ tcuh leh, iˉ kaˆ teˇ hpaˍ 
yaw kʼai sheˬ ve yoˬ. 
2Naˉ jaˇ kuiˬ lo tawˆ la chehˇ ve iˉ kaˆ teˇ hpaˍ fiˍ kʼai ve yoˬ. Mvuhˇ naw ma 
ve yehˬ miˉ hoˆ sheˬ leh mvuhˇ yeˬ maˇ kʼaw‸ laˬ-o. 
3Iˉ kaˆ teˇ hpaˍ 150 nyi hkʼa gaˬ yaw kʼai sheˬ ve yoˬ. 
4Ha pa suhˍ maˬ teˇ maˬ, teˇ chi suhˍ nyi gaˬ ve teˇ yanˇ, haw lo‸ kʼoˍ lonˉ lehˬ 
Aˍraˍraˆ hkʼaw pui awˬ hkʼoˆ lo teh sheˬ ve yoˬ. 
5Iˉ kaˆ shaˬ te shaˬ yaw kʼai leh ha pa teˇ chi maˬ teˇ maˬ awˉ lawˉ teˇ nyi htaˇ, 
hkʼaw uˉ tzuh teˇ hpaˍ tawˆ la ve yoˬ. 
6Awˬ hkʼaw‸ nawˉ 40 nyi gaˬ htaˇ, Noˉa‸ lehˬ yehˬ miˉ ehˉ hta‸ hpaw leh, aˉ 
naˆ kʼaˍ teˇ hkeh hta‸ hpehˇ peu ve yoˬ. 
7Ya‸ hkʼaˇ, aˉ naˆ kʼaˍ oˇ ve lehˬ miˬguiˬ hkʼoˆ iˉ kaˆ fiˍ kʼai peuˬ htaˇ hkʼa gaˬ 
poˬ toˇ chehˇ ve yoˬ. 

8Oˇ htaˇ, Noˉa‸ lehˬ iˉ kaˆ hkʼaˬ ma kʼaw‸ yaw kʼai peuˬ ve hta‸ gʼa shiˍ tuˬ, aˉ 
pui kʼaˍ teˇ hkeh hta‸ kʼaw‸ hpehˇ peu nyi ve yoˬ. 
9Ya‸ hkʼaˇ, miˬguiˬ hkʼoˆ lo iˉ kaˆ hoˆ beh taˍ sheˬ leh jehˇ kuiˬ ca maˇ mawˬ 
ve pa taw, aˉ pui kʼaˍ chi Noˉa‸ geh kʼaw‸ poˬ kʼaw‸ la ve yoˬ. Hkʼe te leh 
Noˉa‸ la‸ sheh che leh aˉ pui kʼaˍ oˇ ve hta‸ kʼaw‸ yuˬ keu piˇ ve yoˬ. 
10Awˬ hkʼaw‸ nawˉ suhˍ nyi hkʼa gaˬ yawˇ kʼaw‸ law nyi peuˬ leh, aˉ pui kʼaˍ 
hta‸ teˇ pawˆ kʼaw‸ hpehˇ peu nyi ve yoˬ. 
11Mvuhˇ hpeu‸ la hpawˇ gaˬ leh aˉ pui kʼaˍ chi yawˇ ve meuˇ cu hkʼaw shaˍ 
lonˍ hpa‸ teˇ hpa‸ htawˆ chiˇ veu laˇ leh yawˇ geh lo kʼaw‸ poˬ kʼaw‸ la ve 
yoˬ. Chi teˇ pawˆ Noˉa‸ lehˬ iˉ kaˆ hkʼa cawˇ cawˇ yaw kʼai peuˬ ve hta‸ gʼa 
shiˍ ve yoˬ. 
12Awˬ hkʼaw‸ nawˉ suhˍ nyi hkʼa gaˬ teˇ pawˆ kʼaw‸ law nyi peuˬ leh, aˉ pui 
kʼaˍ hta‸ teˇ pawˆ kʼaw‸ hpehˇ peu nyi ve yoˬ. Chi teˇ pawˆ aˉ pui kʼaˍ lehˬ 
yawˇ geh maˇ kʼaw‸ la-o. 
13Noˉa‸ yawˇ ve a sha‸ 601 hkʼaw‸ biˇ ve awˉ lawˉ peuˇ ve teˇ ha pa, awˬ 
hkuiˉ puiˍ teˇ nyi htaˇ, miˬguiˬ chi lehˬ goˇ lehˍ kʼaw‸ hpeh‸ la ve yoˬ. Oˇ htaˇ 
Noˉa‸ lehˬ, haw lo‸ kʼoˍ beh taˍ ve hta‸ hpaˆ baˬ leh nyi peu ve teˇ yanˇ, 
miˬguiˬ chi lehˬ goˇ lehˍ hpeh‸ chehˇ taˍ ve hta‸ gʼa mawˬ ve yoˬ. 
14Ha pa nyiˇ maˬ teˇ maˬ, 27 nyi gaˬ ve teˇ yanˇ, miˬguiˬ chi hkʼa peu-eˬ goˇ lehˍ 
hpeh‸ sheˬ ve yoˬ. 
15Oˇ htaˇ, Gʼuiˬsha Noˉa‸ hta‸ chi hkʼe kʼoˆ piˇ ve yoˬ. 
16Nawˬ leh nawˬ ve awˬ miˇ ma, nawˬ yaˇ paˍ leh nawˬ hkuiˇ ma teˇ hpaˍ haw 
lo‸ kʼoˍ hkʼaw tawˆ la-o. 
17Nawˬ geh hkʼa chehˇ taˍ ve to nuˇ to shaˆ leh ngaˆ teˇ hpaˍ miˬguiˬ hkʼoˆ lo 
kʼaw‸ maˇ la biˇ la piˇ tuˬ yuˬ tawˆ piˇ-oˆ, teh‸ Noˉa‸ hta‸ kʼoˆ piˇ ve yoˬ. 
18Hkʼe te leh Noˉa‸ awˬ to, yawˇ ve awˬ yaˇ teˇ hpaˍ, yawˇ ve awˬ miˇ ma leh 
yawˇ ve awˬ hkuiˇ ma teˇ hpaˍ haw lo‸ kʼoˍ hkʼaw tawˆ la ve yoˬ. 

19To nuˇ to shaˆ hkʼa peu-eˬ leh ngaˆ hkʼa peu-eˬ haw lo‸ kʼoˍ hkʼaw tawˆ la ve 
yoˬ. 

Noˉa‸ tuˉ tanˇ piˇ ve 

20Oˇ htaˇ Noˉa‸ lehˬ, Gʼuiˬsha hta‸ tuˉ tanˇ kuiˬ teˇ maˬ te leh, da‸ kehˬ ve to 
nuˇ to shaˆ teˇ hpaˍ leh ngaˆ teˇ hpaˍ hta‸ yuˬ leh Gʼuiˬsha hta‸ tuˉ tanˇ piˇ ve 
yoˬ. 
21Gʼuiˬsha lehˬ tuˉ tanˇ tuˬ oˇ ve hta‸ nyi ma cawˇ leh chi hkʼe kʼoˆ ve yoˬ. 
Chaw yaˇ teˇ hpaˍ te ve haiˬ ve kanˉ hta‸ pa taw, miˬguiˬ hta‸ ngaˬ teˇ pawˆ 
ka‸ maˇ kʼaw‸ hkeu piˇ-o. Chaw yaˇ teˇ hpaˍ lehˬ, yaˇ nehˬ htaˇ ka‸ tanˬ leh 
yawˇ hui ve dawˇ hkʼaˇ teˇ hpaˍ cha‸ chiˆ jaˇ ve hta‸ ngaˬ shiˍ taˍ ve yoˬ. Chi 
beu‸ ngaˬ te peuˬ ve hkʼe, a sha‸ te‸ chehˇ ve awˬ ceuˬ chi teˇ hpaˍ hta‸ ngaˬ 
teˇ pawˆ ka‸ kʼaw‸ te luˬ piˇ tuˬ ve maˇ heˆ. 
22Miˬguiˬ chi ve cawˬ taˍ sheˬ ve ceh ceh, caˬ ti ve awˬ yanˇ leh caˬ gʼeu‸ ve 
awˬ yanˇ, kaˆ ve awˬ yanˇ leh haw ve awˬ yanˇ, mvuhˇ goˇ ve awˬ yanˇ leh 
mvuhˇ yeˬ ve awˬ yanˇ, mvuhˇ law‸ kʼaw ve awˬ yanˇ leh mvuhˇ hpeu‸ ve 
awˬ yanˇ chi teˇ hpaˍ cawˬ taˍ tuˬ sheˬ ve yoˬ, teh‸ kʼoˆ ve yoˬ. 

Awˬ hkuiˉ puiˍ ve li‸ 9 

Gʼuiˬsha Noˉa‸ hta‸ ka ti‸ te ve 

1Gʼuiˬsha lehˬ, Noˉa‸ leh yawˇ ve awˬ yaˇ teˇ hpaˍ hta‸ awˬ bon na‸ piˇ leh 
kʼoˆ ve, Uiˍ la maˇ la leh miˬguiˬ chi ve hta‸ biˇ la piˇ-oˆ. 
2To nuˇ to shaˆ hkʼa peu-eˬ, ngaˆ hkʼa peu-eˬ leh ngaˇ hkʼa peu-eˬ, nawˬ hui hta
‸ gʼa kawˆ jehˇ chehˇ tuˬ yoˬ. Awˬ ceuˬ oˇ ve hkʼa peu-eˬ, nawˬ hui ve la‸ sheh 
hkʼaw ngaˬ chiˇ a‸ laˇ ve yoˬ. 
3Awˬ ceuˬ oˇ ve hkʼa peu-eˬ leh suhˆ hpa‸ hawˆ hpa‸ teˇ hpaˍ hta‸ nawˬ hui 
caˇ hpeh‸ ve yoˬ. Oˇ ve hkʼa peu-eˬ ngaˬ nawˬ hui hta‸ piˇ laˇ ve yoˬ. 
4Ya‸ hkʼaˇ, a sha‸ te‸ ve awˬ ceuˬ hpeh‸ ve awˬ suhˍ teˇ ceuˬ hta‸ awˬ shaˍ 
geh teˇ geh nawˬ hui maˇ gʼa hkaw‸ caˇ. 

5Chaw teˇ gʼaˇ gʼaˇ shu hta‸ tiˇ pehˍ ve kʼo, yawˇ lehˬ ciˍ yanˍ ve hta‸ gʼa 
hkanˍ tuˬ yoˬ. Chaw yaˇ hta‸ tiˇ pehˍ ve to nuˇ to shaˆ hta‸ htawˇ, ngaˬ ciˍ 
yanˍ piˇ tuˬ yoˬ. 
6Chaw yaˇ hta‸ Gʼuiˬsha ve awˬ ho‸ awˬ han hkʼa shuˍ te hpanˍ taˍ ve pa taw, 
chaw yaˇ hta‸ tiˇ pehˍ ve chaw hta‸ gʼa kʼaw‸ tiˇ pehˍ piˇ tuˬ yoˬ. 
7Ya‸ hkʼaˇ, nawˬ hui lehˬ gʼa maˇ la piˇ leh, miˬguiˬ chi hta‸ gʼa uˉ peunˍ ve 
yoˬ, teh‸ kʼoˆ piˇ ve yoˬ. 
8Gʼuiˬsha lehˬ, Noˉa‸ leh yawˇ ve awˬ yaˇ teˇ hpaˍ hta‸ chi hkʼe kʼaw‸ kʼoˆ piˇ 
ve yoˬ. 
9Ngaˬ lehˬ, nawˬ hui leh nawˬ hui ve awˬ ceuˬ awˬ hkʼaˇ teˇ hpaˍ hta‸ maˇ 
kʼoˆ, 
10nawˬ hui geh teˇ geh haw lo‸ kʼoˍ hkʼaw tawˆ la taˍ ve a sha‸ te‸ chehˇ ve 
to nuˇ to shaˆ leh ngaˆ teˇ hpaˍ hta‸ maˇ kʼoˆ, ka ti‸ chi hkʼe te laˇ ve yoˬ. 
11Awˬ hkʼaw‸ nawˉ teˇ pawˆ ka‸ miˬguiˬ chi ve awˬ hkʼoˆ lo iˉ kaˆ uiˍ taˆ la 
leh, a sha‸ te‸ chehˇ ve awˬ ceuˬ hkʼa peu-eˬ hta‸ kʼaw‸ te luˬ piˇ tuˬ ve maˇ 
heˆ. 
12Ngaˬ nawˬ hui hta‸ te piˇ taˍ ve ka ti‸ lehˬ, awˬ heˆ chi hkʼe cawˬ ve yoˬ. 
13Ngaˬ lehˬ, miˬguiˬ chi awˬ kaˍ lo ka ti‸ te taˍ ve hta‸ shaˉ hkiˆ hpeh‸ tuˬ, 
moˬ awˬ hkʼaw lo aˉlaˇmiˬshiˉjaw tawˆ la piˇ taˍ ve yoˬ. 
14Mvuhˇ naw ma hkʼoˆ lo moˬ hta‸ ngaˬ cawˬ la piˇ ve teˇ yanˇ, oˇ kaˬ lo 
aˉlaˇmiˬshiˉjaw hta‸ tawˆ la piˇ tuˬ yoˬ. 
15Oˇ htaˇ, ngaˬ lehˬ nawˬ hui leh to nuˇ to shaˆ teˇ hpaˍ hta‸ ka ti‸ te taˍ ve 
hta‸ ngaˬ dawˇ nawˇ chehˇ tuˬ yoˬ. Awˬ hkʼaw‸ nawˉ teˇ pawˆ ka‸ iˉ kaˆ uiˍ 
taˆ la leh, a sha‸ te‸ chehˇ ve awˬ ceuˬ hkʼa peu-eˬ hta‸ te luˬ te sheˆ piˇ tuˬ ve 
maˇ heˆ. 
16Aˉlaˇmiˬshiˉjaw hta‸ ngaˬ gʼa mawˬ ve teˇ yanˇ, miˬguiˬ hkʼoˆ lo a sha‸ hkʼa 
te‸ ve awˬ ceuˬ hkʼa peu-eˬ ve hta‸ ngaˬ te piˇ taˍ ve ka ti‸ hta‸ ngaˬ dawˇ 
nawˇ chehˇ tuˬ yoˬ. 

17Chi ve lehˬ, a sha‸ te‸ chehˇ ve awˬ ceuˬ hkʼa peu-eˬ hta‸ ngaˬ te piˇ taˍ ve 
ka ti‸ shaˉ caˆ awˬ heˆ hpeh‸ ve yoˬ, teh‸ Noˉa‸ hta‸ kʼoˆ piˇ ve yoˬ. 

Noˉa‸ leh yawˇ ve yaˇ teˇ hpaˍ 

18Haw lo‸ kʼoˍ hkʼaw lo tawˆ la taˍ ve Noˉa‸ ve yaˇ paˍ teˇ hpaˍ lehˬ, Sheˍmaˆ, 
Haˍmaˆ leh Yaˍhpehˆ hui hpeh‸ ve yoˬ. (Haˍmaˆ lehˬ, Hkaˍnanˍ ve awˬ pa 
hpeh‸ ve yoˬ.) 
19Chaw chi ve shehˆ gʼaˇ lehˬ, Noˉa‸ ve awˬ yaˇ teˇ hpaˍ hpeh‸ leh, yawˇ hui 
ve awˬ ceuˬ awˬ hkʼaˇ teˇ hpaˍ miˬguiˬ chi hkʼoˆ lo biˇ la ve yoˬ. 
20Noˉa‸ lehˬ muiˬ caˇ shehˍ hpaˇ hpeh‸ leh a pehˉ meuˇ hko awˉ lawˉ tanˬ te 
shehˍ hpaˇ hpeh‸ ve yoˬ. 
21Yawˇ lehˬ a pehˉ meuˇ gʼuiˬ dawˬ bvuhˆ ve pa taw, yawˇ ve aˉ po kʼo hkʼaw 
awˬ kʼu nyi te zuh‸ taˍ ve yoˬ. 
22Yawˇ oˇ hkʼe hpeh‸ chehˇ ve hta‸ yawˇ ve yaˇ paˍ, Hkaˍnanˍ awˬ pa Haˍmaˆ 
gʼa mawˬ leh, Sheˍmaˆ leh Yaˍhpehˆ hta‸ ca hto piˇ ve yoˬ. 
23Sheˍmaˆ leh Yaˍhpehˆ yawˇ huiˉ maˬ leh, yawˇ hui ve awˬ pa awˬ kʼu nyi 
hpeh‸ chehˇ ve hta‸ maˇ mawˬ gaˇ ve pa taw, aˉ po‸ lonˉ teˇ hkʼoˆ yuˬ leh awˬ 
hkʼaw‸ nawˉ hpawˇ lo te juˇ kʼo‸-e leh awˬ pa hta‸ ca beh piˇ ve yoˬ. 
24Noˉa‸ nawˇ la leh, yawˇ ve yaˇ paˍ Yaˍhpehˆ yawˇ hta‸ hkʼaˬ hkʼe te laˇ taˍ 
ve hta‸ gʼa shiˍ ve teˇ yanˇ, 
25yawˇ kʼoˆ ve, Hkeu ve teˇ ceuˬ Hkaˍnanˍ awˬ hkʼoˆ gaˬ la piˇ-oˆ. Yawˇ lehˬ, 
yawˇ ve awˬ viˉ awˬ nyi ve awˬ ceˬ hpeh‸ la tuˬ yoˬ. 
26Sheˍmaˆ ve Gʼuiˬsha hta‸ chiˇ uiˍ chiˇ mvuh piˇ-oˆ. Hkaˍnanˍ lehˬ, Sheˍmaˆ 
ve awˬ ceˬ gʼa te tuˬ yoˬ. 
27Gʼuiˬsha lehˬ, Yaˍhpehˆ hta‸uiˍ la maˇ la piˇ leh, yawˇ ve awˬ ceuˬ awˬ hkʼaˇ 
teˇ hpaˍ, Sheˍmaˆ ve chaw hui geh gʼa chehˇ piˇ-oˆ. Hkaˍnanˍ lehˬ, Yaˍhpehˆ ve 
awˬ ceˬ hpeh‸ la tuˬ yoˬ, teh‸ kʼoˆ ve yoˬ. 
28Miˬguiˬ hta‸ iˉ kaˆ htonˍ peuˬ hkʼaw‸ nawˉ, Noˉa‸ lehˬ 350 hkʼaw‸ a sha‸ 
gʼa te‸ chehˇ sheˬ ve yoˬ. 

29Yawˇ a sha‸ 950 hkʼaw‸ gaˬ htaˇ suh-e ve yoˬ. 

Awˬ hkuiˉ puiˍ ve li‸ 10 

Noˉa‸ ve awˬ ceuˬ awˬ hkʼaˇ teˇ hpaˍ 

1Chaw chi teˇ hpaˍ lehˬ, miˬguiˬ hta‸ iˉ kaˆ htonˍ peuˬ hkʼaw‸ nawˉ, Noˉa‸, 
Sheˍmaˆ, Haˍmaˆ, Yaˍhpehˆ hui geh cawˬ la ve awˬ yaˇ awˬ duˬ teˇ hpaˍ hpeh‸ 
ve yoˬ. 
2Yaˍhpehˆ ve awˬ yaˇ teˇ hpaˍ lehˬ, Gawˇmaˍ, Maˍgawˇgaˆ, Maˍdehˇ, Yaˍgʼonˍ, 
Tuˇbaˍlaˆ, Meˍshehˆ leh Tiˇraˆ hui hpeh‸ ve yoˬ. 
3Gawˇmaˍ ve yaˇ teˇ hpaˍ lehˬ Aˍshaˆkeˍnaˆ, Yiˇhpaˆ leh Tawˇgaˬmaˆ hui hpeh‸ 
ve yoˬ. 
4Yaˍgʼonˍ ve yaˇ teˇ hpaˍ lehˬ, Eˇliˇshaˍ, Saˍpenˍ, Kuˇpaˍruˆ leh Roˇdeˍ hui 
hpeh‸ ve yoˬ. 
5Chaw chi teˇ hpaˍ lehˬ awˬ ceuˬ awˬ hkʼaˇ hta‸ shiˍ veu leh, a shu yawˇ ve 
mvuhˇmiˬ ca te chehˇ kʼai ve yoˬ. 
6Haˍmaˆ ve yaˇ teˇ hpaˍ lehˬ, Kuˇshaˆ, Eˇjiˇtu‸, Liˆbiˍaˇ, Hkaˍnan hui hpeh‸ ve 
yoˬ. 
7Kuˇshaˆ ve yaˇ teˇ hpaˍ lehˬ, Siˍbaˆ, Haˍviˇlaˍ, Shaˍbaˍtaˆ, Raˍmaˆ leh 
Saˍteˍhkaˍ hui hpeh‸ ve yoˬ. Raˍmaˆ ve yaˇ teˇ hpaˍ lehˬ, Sheˍbaˆ, Deˍdanˍ hui 
hpeh‸ ve yoˬ. 
8Kuˇshaˆ lehˬ, Neˍyawˇdaˆ ve awˬ pa htawˇ hpeh‸ ve yoˬ. Yaˇ paˍ chi lehˬ, 
miˬguiˬ hkʼoˆ lo shu a‸ kehˉ awˬ gʼaˇ uiˍ ve chaw awˉ lawˉ peuˇ ve teˇ gʼaˇ 
hpeh‸ ve yoˬ. 
9Yawˇ lehˬ, Gʼuiˬsha ga piˇ ve pa taw, awˬ gʼaˇ uiˍ ve shaˍ bawˆ paˍ lonˉ hpeh‸ 
ve yoˬ. Chi hta‸ pa taw, Gʼuiˬsha nawˬ hta‸ Neˍyawˇdaˆ hkʼa shuˍ uiˍ jaˇ ve 
shaˍ bawˆ paˍ lonˉ hpeh‸ la tcuh piˇ-oˆ, teh‸ shu kʼoˆ da‸ ve yoˬ. 
10Awˬ hkuiˉ puiˍ htaˇ yawˇ ve mvuhˇmiˬ hkʼaw, Baˍbuˍlonˍ venˇ, Eˇyehˆ venˇ, 
Aˍkaˆ venˇ chi teˇ hpaˍ htawˇ lo‸-e taˍ ve yoˬ. 

11Oˇ ve hkʼaw‸ nawˉ yawˇ mvuhˇmiˬ chi ve hkʼaw tawˆ kʼai leh, Aˍsuˇriˆ 
mvuhˇmiˬ lo ca chehˇ kʼai ve yoˬ. Yawˇ oˇ kaˬ lo Niˇnaˍveˍ venˇ, Reˍhawˇboˆ 
venˇ, Kaˍlaˆ venˇ, 
12Niˇnaˍveˍ venˇ leh Kaˍlaˆ venˇ awˬ kaˍ lo cawˬ ve Yeˍsenˍ venˇ chi teˇ hpaˍ 
hta‸ te taˍ ve yoˬ. 
13Eˇjiˇtu‸ ve awˬ ceuˬ awˬ hkʼaˇ teˇ hpaˍ lehˬ, Luˇdanˍ, Aˍnaˍniˆ, Leˍhaˍbiˆ, 
Naˍtuˇhiˆ, Paˍtaˍruˇsiˆ, Kaˍtaˍhuˇliˆ leh Keˍreˍteˍ chaw ceuˬ teˇ hpaˍ hpeh‸ ve 
yoˬ. 
14Hpiˇliˇtiˆ chaw teˇ ceuˬ lehˬ, Keˍreˍteˍ chaw hui ve awˬ ceuˬ awˬ hkʼaˇ hpeh‸ 
ve yoˬ. 
15Hkaˍnanˍ ve yaˇ teˇ hpaˍ lehˬ, yaˇ paˍ uiˍ Siˉdonˍ, Heˍtaˆ, 
16Yeˍbuˇsiˆ, Aˍmawˇriˆ, Giˇgaˍshiˆ, 
17Hiˇviˆ, Aˍkiˆ, Siˇniˆ, 
18Aˍbaˍdiˆ, Zeˍmaˍriˆ leh Haˍmaˍtiˆ hui hpeh‸ ve yoˬ. Oˇ ve hkʼaw‸ nawˉ, 
Hkaˍnanˍ ve awˬ ceuˬ awˬ hkʼaˇ teˇ hpaˍ hkʼaˬ hpawˇ chi hpawˇ lo ca chehˇ 
kʼai ve yoˬ. 
19Yawˇ hui ve miˬ tcuhˉ lehˬ, Siˉdonˍ venˇ hta‸ te leh awˬ hawˉ hpawˇ Gaˍsaˍ 
venˇ paˇ lo cawˬ ve Geˍraˆ venˇ lo hkʼa gaˬ hpeh‸ ve yoˬ. Mvuhˇ nyi tawˆ 
hpawˇ ve miˬ tcuhˉ lehˬ, Sawˉdonˍ, Gawˇmawˇra‸, Aˍdaˍmaˍ leh Laˍshaˍ venˇ 
paˇ lo cawˬ ve Zeˍboˍenˍ venˇ lo hkʼa gaˬ hpeh‸ ve yoˬ. 
20Chi ve lehˬ, Haˍmaˆ ve awˬ ceuˬ awˬ hkʼaˇ teˇ hpaˍ hpeh‸ leh, chehˇ kuiˬ chi 
teˇ tawn lehˬ yawˇ hui ve mvuhˇmiˬ hpeh‸ ve yoˬ. 
21Yaˍhpehˆ ve awˬ viˉ paˍ lonˉ Sheˍmaˆ lehˬ, Heˍbrehˇ chaw hui ve awˬ pa lonˉ 
hpeh‸ ve yoˬ. 
22Sheˍmaˆ ve yaˇ teˇ hpaˍ lehˬ, Eˇlanˍ, Aˍsuˇriˆ, Aˍhpaˍyaˆ, Luˇdaˆ leh Aˍranˍ 
hui hpeh‸ ve yoˬ. 
23Aˍranˍ ve yaˇ teˇ hpaˍ lehˬ, Uˇyaˆ, Huˇlaˆ, Geˍraˆ leh Maˍshaˆ hui hpeh‸ ve 
yoˬ. 

24Aˍhpaˍyaˆ ve yaˇ lehˬ, Sheˍlaˆ hpeh‸ leh, Sheˍlaˆ ve yaˇ lehˬ, Heˍbaˆ hpeh‸ 
ve yoˬ. 
25Heˍbaˆ lehˬ yaˇ paˍ nyiˇ gʼaˇ cawˬ ve yoˬ. Teˇ gʼaˇ lehˬ, Hpaˍlehˆ hpeh‸ ve 
yoˬ. Yawˇ ve awˬ co-e htaˇ, miˬguiˬ chaw yaˇ teˇ hpaˍ tanˬ leh pehˬ da‸ ve yoˬ. 
Nyiˇ gʼaˇ teˇ gʼaˇ lehˬ Yuˇdanˍ hpeh‸ ve yoˬ. 
26Yuˇdanˍ ve yaˇ teˇ hpaˍ lehˬ, Aˍlaˍmawˇdiˆ, Sheˍlaˆ, Haˍsaˍmawˆ, Yeˍraˆ, 
27Haˍdawˇranˍ, Uˇzeˍlaˆ, Diˇkaˍlaˆ, 
28Awˇbaˍlaˆ, Aˍbiˆmaˍlaˆ, Sheˍbaˆ, 
29Awˇhpiˇraˆ, Haˍviˇlaˍ, leh Yawˇbaˆ hui hpeh‸ ve yoˬ. Chaw chi teˇ hpaˍ lehˬ, 
Yuˇdanˍ ve yaˇ teˇ hpaˍ hpeh‸ ve yoˬ. 
30Yawˇ hui lehˬ, mvuhˇ nyi tawˆ hpawˇ lo cawˬ ve Meˍshaˆ venˇ hta‸ te leh 
Seˍhpaˍ venˇ lo hkʼa gaˬ chehˇ taˍ ve yoˬ. 
31Chaw chi teˇ hpaˍ lehˬ, Sheˍmaˆ ve yaˇ teˇ hpaˍ hpeh‸ leh, chehˇ kuiˬ chi ve 
teˇ tawn lehˬ, yawˇ hui ve mvuhˇmiˬ hpeh‸ ve yoˬ. 
32Chi ve lehˬ, Noˉa‸ ve awˬ ceuˬ awˬ hkʼaˇ teˇ hpaˍ hpeh‸ leh, miˬguiˬ hta‸ iˉ 
kaˆ htonˍ peuˬ hkʼaw‸ nawˉ cawˬ la ve chaw yaˇ teˇ hpaˍ hpeh‸ ve yoˬ. 

Awˬ hkuiˉ puiˍ ve li‸ 11 

Miˬguiˬ hkʼoˆ tawˇ hkawˇ laiˉ ceuˬ cawˬ la ve 

1Awˬ hkuiˉ puiˍ htaˇ, chaw yaˇ teˇ hpaˍ lehˬ tawˇ hkawˇ teˇ ceuˬ ceh tiˉ yehˇ 
chehˇ ve yoˬ. 
2Chaw yaˇ teˇ hpaˍ hpaˍ, mvuhˇ nyi tawˆ hpawˇ Baˍbuˍlonˍ mvuhˇmiˬ lo kʼai 
leh, oˇ kaˬ lo cawˬ ve miˬ tawˬ kuiˬ lonˉ teˇ maˬ hkʼaw ca chehˇ taˍ ve yoˬ. 
3Yawˇ hui teˇ hpaˍ lehˬ, Laˬ-o‸. Ngaˬ hui heh ve li kiˉ shiˍ teˇ hpaˍ chiˆ hpoˆ 
shaˍ, teh‸ teˇ gʼaˇ leh teˇ gʼaˇ kʼoˆ da‸ ve yoˬ. Hkʼe te leh, yawˇ hui li kiˉ shiˍ 
teˇ hpaˍ te hpoˆ leh yehˬ kawˍ htaˇ suhˆ tcuhˇ teˇ ceuˬ hta‸ yehˇ ve yoˬ. 
4Oˇ htaˇ yawˇ hui kʼoˆ ve, Laˬ-o‸, ngaˬ hui miˬguiˬ chi hkʼoˆ lo maˇ gʼa hpaˆ da
‸ kʼai tuˬ, leh ngaˬ hui da‸ ve awˬ meh gʼa tuˬ, venˇ lonˉ leh mvuhˇ naw ma 
hta‸ daw‸ taˍ ve ta‸ yehˬ lonˉ teˇ maˬ te shaˍ, teh‸ kʼoˆ ve yoˬ. 

5Chaw yaˇ teˇ hpaˍ oˇ hkʼe te chehˇ ve hta‸ ca nyi la tuˬ, Gʼuiˬsha lehˬ mvuhˇ 
naw ma hkʼoˆ lo ya‸ la ve yoˬ. 
6Oˇ htaˇ Gʼuiˬsha lehˬ, Chaw yaˇ chi teˇ hpaˍ, chaw teˇ ceuˬ tiˉ hpeh‸ leh tawˇ 
teˇ hkawˇ tiˉ yehˇ ve pa taw, yawˇ hui kanˉ chi hta‸ tanˬ te gʼa chehˇ ve yoˬ. 
Maˇ maw maw yawˇ hui lehˬ, yawˇ hui te gaˇ ve hkʼe te gʼa la tuˬ yoˬ. 
7Ngaˬ hui miˬguiˬ hkʼoˆ lo ya‸-e leh, yawˇ hui tawˇ yaw da‸ ve teˇ gʼaˇ leh teˇ 
gʼaˇ na maˇ gʼa da‸ tuˬ ca te piˇ-a veuˬ, teh‸ kʼoˆ ve yoˬ. 
8Hkʼe te leh, Gʼuiˬsha lehˬ chaw yaˇ oˇ ve teˇ hpaˍ hta‸ chehˇ kuiˬ oˇ ve hkʼaw 
hpaˆ da‸ kʼai piˇ lawˬ leh, yawˇ hui te chehˇ ve venˇ lonˉ oˇ ve hta‸ htawˇ, baˬ 
taˉ piˇ lawˬ ve yoˬ. 
9Gʼuiˬsha lehˬ, chaw yaˇ teˇ gʼaˇ leh teˇ gʼaˇ tawˇ yaw ve maˇ pawnˍ da‸ tuˬ te 
piˇ ve pa taw, chehˇ kuiˬ oˇ ve hta‸ Baˍbuˍlonˍ teh‸ meh piˇ ve yoˬ. Oˇ ve 
hkʼaw‸ nawˉ, chaw yaˇ teˇ hpaˍ hkʼaˬ hpawˇ chi hpawˇ lo ca chehˇ kʼai ve yoˬ. 

Sheˍmaˆ ve awˬ ceuˬ awˬ hkʼaˇ teˇ hpaˍ 

10Chi ve lehˬ, Sheˍmaˆ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. Miˬguiˬ hta
‸ iˉ kaˆ htonˍ peuˬ hkʼaw‸ nawˉ nyiˇ hkʼaw‸ gaˬ leh, Sheˍmaˆ yawˇ a sha‸ 100 
hkʼaw‸ gaˬ htaˇ, yawˇ ve yaˇ paˍ Aˍhpaˍyaˆ cawˬ la ve yoˬ. 
11Oˇ ve hkʼaw‸ nawˉ, Sheˍmaˆ lehˬ 500 hkʼaw‸ hkʼa gaˬ kʼaw‸ te‸ chehˇ leh 
awˬ nu ve yaˇ paˍ yaˇ miˇ teˇ hpaˍ cawˬ la ve yoˬ. 
12Aˍhpaˍyaˆ lehˬ, 35 hkʼaw‸ gaˬ htaˇ, Seˍlaˆ teh‸ kʼoˆ ve yaˇ paˍ teˇ gʼaˇ cawˬ la 
ve yoˬ. 
13Oˇ ve hkʼaw‸ nawˉ, 403 hkʼaw‸ hkʼa gaˬ kʼaw‸ te‸ chehˇ leh awˬ nu ve yaˇ 
paˍ yaˇ miˇ teˇ hpaˍ kʼaw‸ cawˬ la ve yoˬ. 
14Seˍlaˆ lehˬ a sha‸ 30 hkʼaw‸ gaˬ htaˇ, Heˍbaˍ teh‸ kʼoˆ ve yaˇ paˍ teˇ gʼaˇ 
cawˬ la ve yoˬ. 
15Oˇ ve hkʼaw‸ nawˉ, 403 hkʼaw‸ hkʼa gaˬ kʼaw‸ te‸ chehˇ leh awˬ nu ve yaˇ 
paˍ yaˇ miˇ teˇ hpaˍ kʼaw‸ cawˬ la ve yoˬ. 

16Heˍbaˍ lehˬ a sha‸ 34 hkʼaw‸ gaˬ htaˇ Hpaˍlehˆ teh‸ kʼoˆ ve yaˇ paˍ teˇ gʼaˇ 
cawˬ la ve yoˬ. 
17Oˇ ve hkʼaw‸ nawˉ, 430 hkʼaw‸ hkʼa gaˬ kʼaw‸ te‸ chehˇ leh awˬ nu ve yaˇ 
paˍ yaˇ miˇ teˇ hpaˍ kʼaw‸ cawˬ la ve yoˬ. 
18Hpaˍlehˆ lehˬ a sha‸ 30 hkʼaw‸ gaˬ htaˇ Yeˍgawˇ teh‸ kʼoˆ ve yaˇ paˍ teˇ gʼaˇ 
cawˬ la ve yoˬ. 
19Oˇ ve hkʼaw‸ nawˉ 209 hkʼaw‸ hkʼa gaˬ kʼaw‸ te‸ chehˇ leh awˬ nu ve yaˇ 
paˍ yaˇ miˇ teˇ hpaˍ kʼaw‸ cawˬ la ve yoˬ. 
20Yaˍgawˇ lehˬ a sha‸ 32 hkʼaw‸ gaˬ htaˇ Seˍruˆ teh‸ kʼoˆ ve yaˇ paˍ teˇ gʼaˇ 
cawˬ la ve yoˬ. 
21Oˇ ve hkʼaw‸ nawˉ, 207 hkʼaw‸ hkʼa gaˬ kʼaw‸ te‸ chehˇ leh awˬ nu ve yaˇ 
paˍ yaˇ miˇ teˇ hpaˍ kʼaw‸ cawˬ la ve yoˬ. 
22Seˍruˆ lehˬ a sha‸ 30 hkʼaw‸ gaˬ htaˇ Naˍhkawˍ teh‸ kʼoˆ ve yaˇ paˍ teˇ gʼaˇ 
cawˬ la ve yoˬ. 
23Oˇ ve hkʼaw‸ nawˉ, 200 hkʼaw‸ hkʼa gaˬ kʼaw‸ te‸ chehˇ leh awˬ nu ve yaˇ 
paˍ yaˇ miˇ teˇ hpaˍ kʼaw‸ cawˬ la ve yoˬ. 
24Naˍhkawˍ lehˬ a sha‸ 29 hkʼaw‸ gaˬ htaˇ, Teˍraˆ teh‸ kʼoˆ ve yaˇ paˍ teˇ gʼaˇ 
cawˬ la ve yoˬ. 
25Oˇ ve hkʼaw‸ nawˉ yawˇ a sha‸ 119 hkʼaw‸ kʼaw‸ te‸ chehˇ leh awˬ nu ve 
yaˇ paˍ yaˇ miˇ teˇ hpaˍ kʼaw‸ cawˬ la ve yoˬ. 
26Teˍraˆ lehˬ a sha‸ 70 hkʼaw‸ gaˬ htaˇ Aˍbranˍ, Naˍhkawˍ leh Haˍranˍ hui 
cawˬ la ve yoˬ. 

Teˍraˆ ve awˬ ceuˬ awˬ hkʼaˇ teˇ hpaˍ 

27Chi ve lehˬ, Teˍraˆ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. Teˍraˆ ve yaˇ 
lehˬ Aˍbranˍ, Naˍhkawˍ leh Haˍranˍ hui hpeh‸ ve yoˬ. Haˍranˍ ve yaˇ lehˬ 
Lawˇ taˍ hpeh‸ ve yoˬ. 
28Haˍranˍ lehˬ, Baˍbuˍlonˍ mvuhˇmiˬ yawˇ paw la ve chehˇ kuiˬ Uˉraˆ venˇ 
hkʼaw lo, yawˇ awˬ pa Teˍraˆ maˇ suh sheˬ gʼuˇ suhˍ htaˇ ka‸ suh-e ve yoˬ. 

29Aˍbranˍ leh Naˍhkawˍ htawˇ, awˬ miˇ ma heuˆ ve yoˬ. Aˍbranˍ ve awˬmiˇ ma 
lehˬ Saˍrehˇ yoˬ. Naˍhkawˍ ve awˬ miˇ ma lehˬ Haˍranˍ ve awˬ yaˇ miˇ Miˆlaˍ 
hkaˍ yoˬ. Haˍranˍ ve yaˇ teˇ hpaˍ lehˬ, Miˆlaˍhkaˍ leh Iˉsaˍhkaˍ hui hpeh‸ ve 
yoˬ. 
30Saˍrehˇ lehˬ chaw meh ma hpeh‸ leh, yaˇ teˇ gʼaˇ ka‸ maˇ cawˬ. 
31Teˍraˆ lehˬ, yawˇ ve yaˇ paˍ Aˍbranˍ, yawˇ ve awˬ shaˍ paˍ Haˍranˍ ve yaˇ paˍ 
Lawˇtaˍ, yawˇ ve awˬ hkuiˇ ma, Aˍbranˍ ve awˬ miˇ ma Saˍrehˇ hta‸ shiˍ veu 
leh, Hkaˍnanˍ mvuhˇmiˬ lo ca chehˇ tuˬ Baˍbuˍlonˍ mvuhˇmiˬ Uˉraˆ venˇ 
hkʼaw tawˆ kʼai ve yoˬ. Ya‸ hkʼaˇ, yawˇ hui Haˍranˍ venˇ lo gaˬ htaˇ oˇ kaˬ lo 
chehˇ taˍ ve yoˬ. 
32Yawˇ hui oˇ kaˬ lo chehˇ peuˬ hkʼaw‸ nawˉ, Teˍraˆ a sha‸ 205 hkʼaw‸ gaˬ leh 
suh-e ve yoˬ. 

Awˬ hkuiˉ puiˍ ve li‸ 12 

Gʼuiˬsha Aˍbranˍ hta‸ kuˬ ve 

1Gʼuiˬsha Aˍbranˍ hta‸ kʼoˆ piˇ ve, Nawˬ ve mvuhˇmiˬ, nawˬ ve awˬ ceuˬ awˬ 
hkʼaˇ teˇ hpaˍ hta‸ teh taˉ leh ngaˬ maˍ laˇ tuˬ ve mvuhˇmiˬ lo kʼai-o. 
2Ngaˬ nawˬ hta‸ awˬ ceuˬ awˬ hkʼaˇ maˇ maˇ piˇ laˇ leh, yawˇ hui lehˬ chaw 
ceuˬ lonˉ teˇ ceuˬ hpeh‸ la tuˬ yoˬ. Ngaˬ nawˬ hta‸ awˬ bon na‸ laˇ leh, shu 
hta‸ awˬ bon te piˇ gʼa htaˇ hkʼa gaˬ nawˬ ve awˬ meh hta‸ ngaˬ taˍ uiˍ taˍ 
mvuh laˇ tuˬ yoˬ. 
3Nawˬ hta‸ bon na‸ laˇ ve chaw hta‸ ngaˬ awˬ bon kʼaw‸ na‸ piˇ leh, nawˬ 
hta‸ hkeu ve chaw hta‸ ngaˬ kʼaw‸ hkeu piˇ tuˬ yoˬ. Nawˬ hta‸ cuˇ leh chaw 
ceuˬ hkʼa peu-eˬ hta‸ ngaˬ awˬ bon na‸ piˇ tuˬ yoˬ, teh‸ kʼoˆ piˇ ve yoˬ. 
4Gʼuiˬsha kʼai tcuh ve hkʼe, Aˍbranˍ tu leh kʼai ve yoˬ. Lawˇtaˍ htawˇ yawˇ geh 
kʼai ve yoˬ. Aˍbranˍ lehˬ Haˍranˍ venˇ hkʼaw tawˆ kʼai htaˇ, yawˇ ve a sha‸ 75 

hkʼaw‸ gaˬ peuˬ. 
5Aˍbranˍ lehˬ yawˇ ve awˬ miˇ ma Saˍrehˇ, yawˇ ve awˬ shaˍ paˍ Lawˇtaˍ, yawˇ 
ve awˬ ceˬ paˍ teˇ hpaˍ leh yawˇ ve hpu shi mawˇ jeˬ hta‸ yuˬ veu leh 
Hkaˍnanˍ mvuhˇmiˬ lo kʼai ve yoˬ. 

6Aˍbranˍ mvuhˇmiˬ oˇ ve lo gaˬ htaˇ, Sheˍhkenˍ teh‸ kʼoˆ ve da‸ kehˬ ve chehˇ 
kuiˬ lo cawˬ ve Mawˇreˍ ve maˉ kuˇ cehˬ lo chehˇ taˍ ve yoˬ. (Awˬ yanˇ oˇ ve 
awˬ hkʼaw lo mvuhˇmiˬ chi ve hkʼaw, Hkaˍnaˍniˆ chaw hui chehˇ taˍ ve yoˬ) 
7Oˇ htaˇ, Gʼuiˬsha Aˍbranˍ geh laˬ leh, Mvuhˇmiˬ chi teˇ tawn ngaˬ nawˬ ve awˬ 
ceuˬ awˬ hkʼaˇ teˇ hpaˍ hta‸ piˇ laˇ ve yoˬ, teh‸ kʼoˆ piˇ ve yoˬ. Hkʼe te leh, 
Aˍbranˍ lehˬ Gʼuiˬsha yawˇ geh laˬ ve chehˇ kuiˬ lo, Gʼuiˬsha hta‸ tuˉ tanˇ kuiˬ 
teˇ maˬ te ve yoˬ. 
8Oˇ ve hkʼaw‸ nawˉ, yawˇ awˬ gʼuˇ suhˍ kʼaw‸ kʼai leh, Beˍteˍlaˆ venˇ mvuhˇ 
nyi tawˆ hpawˇ, Beˍteˍlaˆ leh Aˍiˆ venˇ awˬ kaˍ lo cawˬ ve chehˇ kuiˬ teˇ kaˬ lo 
yawˇ aˉ po kʼo te leh chehˇ taˍ ve yoˬ. Oˇ kaˬ lo yawˇ Gʼuiˬsha hta‸ tuˉ tanˇ 
kuiˬ teˇ maˬ kʼaw‸ te leh Gʼuiˬsha geh bon lawˬ ve yoˬ. 
9Oˇ ve hkʼaw‸ nawˉ, yawˇ lehˬ teˇ kaˬ peuˬ teˇ kaˬ kʼaw‸ jiˆ chehˇ leh, 
Hkaˍnanˍ mvuhˇmiˬ awˬ hawˉ teˇ tawn lo gaˬ la ve yoˬ. 

Aˍbranˍ Eˇjiˇtu‸ mvuhˇmiˬ lo kʼai ve 

10Oˇ htaˇ, Hkaˍnanˍ mvuhˇmiˬ hkʼaw meu‸ lonˉ kaˆ lonˉ gaˬ la ve pa taw, 
Aˍbranˍ lehˬ Eˇjiˇtu‸ mvuhˇmiˬ lo teˇ hkui teˇ yanˇ gʼa ca hpaw chehˇ ve yoˬ. 
11Eˇjiˇtu‸ miˬ tcuhˉ lo gaˬ htaˇ, Aˍbranˍ lehˬ yawˇ ve awˬ miˇ ma Saˍrehˇ hta‸ 
chi hkʼe kʼoˆ piˇ ve yoˬ. Nawˬ lehˬ da‸ jaˇ ve yaˇ miˇ hpeh‸ ve yoˬ. 
12Eˇjiˇ tu‸ chaw teˇ hpaˍ nawˬ hta‸ mawˬ htaˇ, yaˇ miˇ chi lehˬ chaw chi hpaˇ 
ve awˬ miˇ ma hpeh‸ ve yoˬ, teh‸ kʼoˆ leh ngaˬ hta‸ tiˇ pehˍ laˇ tuˬ yoˬ. Nawˬ 
hta‸ lehˬ maˇ tiˇ pehˍ taˬ. 
13Chi hta‸ pa taw, Nawˬ lehˬ ngaˬ ve awˬ nyi ma hpeh‸ ve yoˬ, teh‸ kʼoˆ piˇ-
oˆ. Oˇ hkʼe te ve kʼo, nawˬ hta‸ pa taw ngaˬ ha lehˬ ha kʼa gʼa chehˇ leh, ngaˬ 
ve a sha‸ gʼa ponˬ tuˬ yoˬ, teh‸ kʼoˆ piˇ ve yoˬ. 
14Aˍbranˍ Eˇjiˇtu‸ mvuhˇmiˬ lo gaˬ ve teˇ yanˇ, yaˇ miˇ chi da‸ jaˇ ve hta‸ 
Eˇjiˇtu‸ chaw teˇ hpaˍ gʼa mawˬ ve yoˬ. 
15Jawˇmawˇ ve a ma‸ lonˉ teˇ hpaˍ htawˇ, yaˇ miˇ chi da‸ jaˇ ve hta‸ gʼa 
mawˬ leh, jawˇmawˇ hta‸ ca kʼoˆ piˇ ve yoˬ. Hkʼe te leh, shu yawˇ hta‸ hawˉ 
yehˬ lo shiˍ kʼai ve yoˬ. 

16Jawˇmawˇ lehˬ yaˇ miˇ chi hta‸ pa taw, Aˍbranˍ hta‸ hkʼa deh‸ ga piˇ leh 
yawˬ, aˉ che‸, nuˇ, piˉlaˬ, awˬ ceˬ paˍ leh kaˍlaˍoˆ teˇ hpaˍ piˇ ve yoˬ. 
17Jawˇmawˇ lehˬ, Saˍrehˇ hta‸ shiˍ kʼai ve pa taw, Gʼuiˬsha lehˬ jawˇmawˇ leh 
yawˇ ve hawˉ yehˬ hkʼaw chehˇ ve chaw hkʼa peu-eˬ hta‸ kawˆ tuˬ uiˍ ve a naˍ 
lonˉ teˇ hpaˍ tawˆ la piˇ ve yoˬ. 
18Oˇ htaˇ, jawˇmawˇ Aˍbranˍ hta‸ kuˬ leh kʼoˆ piˇ ve, Aˬ hto‸ ma pa taw yawˇ 
lehˬ nawˬ ve awˬ miˇ ma hpeh‸ ve yoˬ, teh‸ ngaˬ hta‸ maˇ kʼoˆ laˇ ve le. 
19Ngaˬ yaˇ miˇ chi hta‸ gʼa heuˆ tuˬ, aˬ hto‸ ma pa taw yawˇ hta‸ ngaˬ ve awˬ 
nyi ma hpeh‸ ve yoˬ, teh‸ kʼoˆ laˇ ve le. Chi beu‸ yaˇ miˇ chi hta‸ shiˍ leh 
tawˆ kʼai-o, teh‸ kʼoˆ piˇ ve yoˬ. 
20Jawˇmawˇ lehˬ, Aˍbranˍ, yawˇ ve awˬ miˇ ma leh yawˇ hkʼa cawˬ taˍ ve awˬ 
ceuˬ hkʼa peu-eˬ hta‸ yuˬ leh tawˆ kʼai tcuh tuˬ, yawˇ ve chaw teˇ hpaˍ hta‸ 
tawˇ piˇ ve yoˬ. 

Awˬ hkuiˉ puiˍ ve li‸ 13 

Aˍbranˍ leh Lawˇtaˍ hpaˆ da‸ ve 

1Aˍbranˍ lehˬ, yawˇ ve awˬ miˇ ma leh yawˇ ve ceˇ hkʼa peu-eˬ hta‸ shiˍ veu 
leh Eˇjiˇtu‸ mvuhˇmiˬ hkʼaw tawˆ kʼai peuˬ hkʼaw‸ nawˉ, Hkaˍnanˍ mvuhˇmiˬ 
awˬ hawˉ teˇ tawn lo kʼai ve yoˬ. Lawˇ taˍ htawˇ yawˇ geh kʼai ve yoˬ. 
2Chi teˇ pawˆ Aˍbranˍ lehˬ paw sha jaˇ peuˬ. Yawˇ geh ceˇ caˬ hkʼa biˇ cawˬ 
leh, hpu shi htawˇ maˇ maˇ cawˬ ve yoˬ. 
3Yawˇ oˇ kaˬ lo kʼaw‸ tu leh ponˬ laˬ htaˇ yawˇ Gʼuiˬsha hta‸ tuˉ tanˇ kuiˬ te 
jaw ve chehˇ kuiˬ leh, 
4yawˇ aˉ po kʼo te chehˇ taˉ jaw ve Beˍteˍlaˆ venˇ leh Aˍiˆ venˇ awˬ kaˍ lo ca 
kʼaw‸ chehˇ kʼai ve yoˬ. Oˇ kaˬ lo yawˇ Gʼuiˬsha hta‸ oˉ kʼoˍ pui ve yoˬ. 
5Lawˇ taˍ htawˇ, nuˇ, yawˬ, aˉ che‸ leh awˬ ceˬ paˍ teˇ hpaˍ hkʼa biˇ cawˬ ve 
yoˬ. 
6Yawˇ huiˉ maˬ ceˇ cawˬ maˇ jaˇ leh, chehˇ kuiˬ chi a ciˉ maˇ kʼehˬ ve pa taw, 

7Aˍbranˍ ve ceˇ hawˉ paˍ teˇ hpaˍ leh Lawˇtaˍ ve ceˇ hawˉ paˍ teˇ hpaˍ teˇ hkui 
teˇ hkui ya‸ da‸ ve yoˬ. (Awˬ yanˇ oˇ ve hkʼaw, oˇ kaˬ lo Hkaˍnaˍniˆ chaw leh 
Hpeˍraˍziˆ chaw hui chehˇ taˍ ve yoˬ) 
8Chi hta‸ pa taw, Aˍbranˍ Lawˇtaˍ hta‸ kʼoˆ piˇ ve, ngaˬ huiˉ maˬ ve ceˇ hawˉ 
paˍ awˬ kaˍ lo ya‸ da‸ ve taˇ cawˬ piˇ. Awˬ lawn kʼo, ngaˬ huiˉ maˬ lehˬ awˬ 
viˉ awˬ nyi hpeh‸ ve yoˬ. 
9Chi hta‸ pa taw, ngaˬ huiˉ maˬ hpaˆ da‸-a veuˬ. Nawˬ heuˆ gaˇ ve chehˇ kuiˬ 
hta‸ leuˆ yuˬ-o‸. Nawˬ teˇ hpawˇ kʼai ve kʼo, ngaˬ awˬ nu ve teˇ hpawˇ lo kʼai 
tuˬ yoˬ, teh‸ kʼoˆ piˇ ve yoˬ. 
10Lawˇtaˍ lehˬ, Yawˇdanˍ iˉ kaˆ law hpawˇ lo chiˇ nyi ve yoˬ. Miˬguiˬ oˇ ve teˇ 
tawn lehˬ iˉ kaˆ hkʼa deh‸ gʼa leh Zawˇraˆ venˇ lo hkʼa gaˬ, Gʼuiˬsha ve hko 
hkʼa shuˍ maˇ kʼoˆ, Eˇjiˇtu‸ mvuhˇmiˬ hkʼa shuˍ maˇ kʼoˆ, hpeh‸ chehˇ ve hta‸ 
gʼa mawˬ ve yoˬ. (Chi ve lehˬ, Sawˉdonˍ leh Gawˇmawˇra‸ venˇ hta‸ Gʼuiˬsha 
maˇ te luˬ piˇ sheˬ htaˇ yoˬ) 
11Chi hta‸ pa taw, Lawˇtaˍ lehˬ Yawˇdanˍ miˬ tawˬ kuiˬ hta‸ leuˆ yuˬ leh, 
mvuhˇ nyi tawˆ hpawˇ lo kʼai ve yoˬ. Hkʼe te leh yawˇ huiˉ maˬ hpaˆ da‸ ve 
yoˬ. 
12Aˍbranˍ lehˬ, Hkaˍnanˍ mvuhˇmiˬ hkʼaw chehˇ taˉ ve yoˬ. Ya‸ hkʼaˇ, Lawˇtaˍ 
lehˬ venˇ teˇ hpaˍ cawˬ maˇ ve miˬ tawˬ kuiˬ lo kʼai leh, Sawˉdonˍ venˇ paˇ lo 
ca chehˇ ve yoˬ. 
13Venˇ yaˇ oˇ ve teˇ hpaˍ haiˬ jaˇ leh, Gʼuiˬsha mehˆ gʼuˇ suhˍ venˇbaˆ uiˍ jaˇ ve 
chaw teˇ hpaˍ hpeh‸ ve yoˬ. 

Aˍbranˍ Heˍbonˍ lo kʼai ve 

14Lawˇtaˍ tawˆ kʼai peuˬ hkʼaw‸ nawˉ, Gʼuiˬsha Aˍbranˍ hta‸ chi hkʼe kʼoˆ piˇ 
ve yoˬ. Chi beu‸ nawˬ chehˇ taˍ kuiˬ lo huˉ taˍ leh hkʼaˬ hpawˇ chi hpawˇ lo 
chiˇ nyi hkʼa sheˬ. 
15Nawˬ gʼa mawˬ ve mvuhˇmiˬ chi hkʼa peu-eˬ, nawˬ leh nawˬ ve awˬ ceuˬ awˬ 
hkʼaˇ teˇ hpaˍ hta‸ ngaˬ co co taiˍ taiˍ piˇ laˇ tuˬ yoˬ. 

16Nawˬ ve awˬ ceuˬ awˬ hkʼaˇ teˇ hpaˍ lehˬ, gʼaw maˇ peuˬ htaˇ hkʼa gaˬ maˇ jaˇ 
ve je‸ meu-e hkʼa shuˍ hpeh‸ la tuˬ yoˬ. 
17Nawˬ chi beu‸ tu leh mvuhˇmiˬ oˇ ve hta‸ ca toˇ nyi loˬ. Awˬ lawn kʼo, 
mvuhˇmiˬ oˇ ve ngaˬ nawˬ hta‸ piˇ laˇ ve yoˬ, teh‸ yawˇ hta‸ kʼoˆ piˇ ve yoˬ. 
18Oˇ htaˇ Aˍbranˍ lehˬ yawˇ ve aˉ po kʼo hta‸ kʼaw‸ jiˆ leh Heˍbronˍ venˇ, 
Maˍreˍ ve maˉ kuˇ cehˬ lonˉ cawˬ kuiˬ lo ca chehˇ kʼai ve yoˬ. Oˇ kaˬ lo yawˇ 
Gʼuiˬsha hta‸ tuˉ tanˇ kuiˬ teˇ maˬ te ve yoˬ. 

Awˬ hkuiˉ puiˍ ve li‸ 14 

Aˍbranˍ Lawˇtaˍ hta‸ htaiˍ hkʼaw‸ piˇ ve 

1Awˬ yanˇ oˇ ve awˬ hkʼaw lo, Baˍbuˍlonˍ jawˇmawˇ Aˍraˆhpeˍlaˆ, Eˇlaˍsaˍ 
jawˇmawˇ Aˍroˆ, Eˇlanˍ jawˇmawˇ Keˍdawˇraˆlawˇmaˍ, Gawˇyinˍ jawˇmawˇ 
Tiˉdaˍlaˆ hui lehˬ, 
2Sawˉdonˍ jawˇmawˇ Beˍraˆ, Gawˇmawˇraˆ jawˇmawˇ Biˆraˍshaˆ, Aˍdaˍmaˍ 
jawˇmawˇ Shiˆnaˆ, Zeˍbonˍ jawˇmawˇ Sheˍmaˍbaˍ, Zawˇraˆ teh‸ kʼoˆ ve 
jawˇmawˇ Beˍlaˍ hui hta‸ ma‸ bawˆ da‸ chehˇ taˍ ve yoˬ. 
3Jawˇmawˇ chi ve ngaˇ gʼaˇ lehˬ, chi beu‸ Suh ve laˇtsuhˇ gʼuiˬ teh‸ kʼoˆ ve 
Siˆdinˍ miˬ tawˬ kuiˬ lo ma‸ moˍ shawˍ chehˇ taˍ ve yoˬ. 
4Yawˇ hui lehˬ, teˇ chi nyiˇ hkʼaw‸ hkʼa biˇ jawˇmawˇ Keˍdawˇraˆlawˇmaˍ ve 
awˬ ceˬ gʼa te chehˇ taˍ ve yoˬ. Ya‸ hkʼaˇ, teˇ chi shehˆ hkʼaw‸ teˇ hkʼaw‸ gaˬ 
ve teˇ yanˇ, yawˇ hui yawˇ hta‸ kʼaw‸ hpfuhˆ ve yoˬ. 
5Teˇ chi awˇ hkʼaw‸ teˇ hkʼaw‸ gaˬ ve teˇ yanˇ, Keˍdawˇraˆlawˇmaˍ lehˬ yawˇ 
hta‸ nyi ma kʼaw ve chaw hui hta‸ shiˍ veu laˇ leh, Aˍshaˆtaˍroˆkaˍneˍ venˇ 
hkʼaw chehˇ ve Yeˍhpanˍ chaw, Haˍmaˆ venˇ hkʼaw chehˇ ve Zuˍzenˍ chaw, 
Kiˇriˇyaˆtenˍ miˬ tawˬ kuiˬ lo chehˇ ve Eˍmonˍ chaw, 
6Eˇdonˍ hkʼaw hkʼoˆ lo chehˇ ve Hawˇriˆ chaw, hteunˍ lonˉ awˬ paˇ lo cawˬ ve 
Eˇlaˆpaˍranˍ venˇ lo hkʼa gaˬ, yawˇ hui laˬ leh te luˬ te sheˆ piˇ ve yoˬ. 
7Yawˇ hui teˇ pawˆ kʼaw‸ hpfuhˆ kʼaw‸ la leh, chi beu‸ Kaˍdehˆ teh‸ kʼoˆ ve 
Eˍmiˆsaˍpaˆ venˇ lo gaˬ la ve yoˬ. Oˇ kaˬ lo yawˇ hui Aˍmaˍlehˆ chaw hui ve 

mvuhˇmiˬ teˇ hpaˍ leh, Haˍsaˍ sonˍtaˍmaˆ venˇ hkʼaw chehˇ ve Aˍmawˇriˆ 
chaw hui hta‸ htawˇ te luˬ te sheˆ piˇ ve yoˬ. 
8Oˇ htaˇ, Sawˉdonˍ jawˇmawˇ, Gawˇmawˇra‸ jawˇmawˇ, Aˍdaˍmaˍ jawˇmawˇ, 
Zeˍboˍyinˍ jawˇmawˇ leh Beˍlaˆ jawˇmawˇ chi teˇ hpaˍ lehˬ Siˆdinˍ miˬ tawˬ 
kuiˬ lo hpoˆ chehˇ taˍ leh ma‸ moˍ shawˍ chehˇ ve yoˬ. 
9Yawˇ hui lehˬ, Eˇlaˍ jawˇmawˇ, Gawˇyinˍ jawˇmawˇ, Baˍbuˍlonˍ jawˇmawˇ, 
Eˇlaˍsaˍ jawˇmawˇ hui hta‸ bawˆ da‸ tuˬ gu chehˇ taˍ ve yoˬ. Teˇ hpawˇ lo 
jawˇmawˇ awˇ gʼaˇ leh, teˇ hpawˇ lo jawˇmawˇ ngaˇ gʼaˇ chehˇ taˍ ve yoˬ. 
10Miˬ tawˬ kuiˬ chi ve hkʼaw, haˉ tcuhˇ tawˆ ve miˬ kʼoˍ hkʼa biˇ cawˬ ve yoˬ. 
Sawˉdonˍ jawˇmawˇ leh Gawˇmawˇra‸ jawˇmawˇ gʼuiˇ hpaw-e leh miˬ kʼoˍ chi 
teˇ hpaˍ hkʼaw ce lo‸-e ve yoˬ. Awˬ nu ve jawˇmawˇ shehˆ gʼaˇ lehˬ hkʼaw 
hkʼoˆ lo hpaw taˆ-e ve yoˬ. 
11Jawˇmawˇ oˇ ve awˇ gʼaˇ lehˬ, Sawˉdonˍ leh Gawˇmawˇra‸ venˇ hkʼaw cawˬ 
ve mawˇ hkʼa peu-eˬ leh caˇ tuˬ dawˬ tuˬ hta‸ yuˬ leh tawˆ kʼai ve yoˬ. 
12Sawˉdonˍ venˇ hkʼaw chehˇ taˍ ve Aˍbranˍ ve awˬ shaˍ paˍ Lawˇtaˍ leh yawˇ 
ve ceˇ hkʼa peu-eˬ hta‸ htawˇ yawˇ hui yuˬ kʼai ve yoˬ. 
13Oˇ htaˇ, bawˆ da‸ kuiˬ lo hpaw tawˆ la ve chaw teˇ gʼaˇ, Aˍmawˇriˆ chaw 
Maˍreˍ ve maˉ kuˇ cehˬ lonˉ cawˬ kuiˬ lo chehˇ taˍ ve Heˍbrehˇ chaw Aˍbranˍ 
hta‸ awˬ lawn chi ca hto piˇ la ve yoˬ. Maˍreˍ leh yawˇ ve awˬ nyi paˍ 
Eˇshaˍkawˆlaˆ leh Aˍneˍraˆ hui lehˬ, Aˍbranˍ hpawˇ chehˇ ve yoˬ. 
14Aˍbranˍ lehˬ, yawˇ ve awˬ shaˍ paˍ hta‸ shu hpeh kʼai ve awˬ hkawˇ gʼa kaˇ 
htaˇ, yawˇ ve chaw 318 gʼaˇ hta‸ shiˍ veu leh, Danˍ venˇ lo hkʼa gaˬ jawˇmawˇ 
oˇ ve awˇ gʼaˇ hkʼaˇ suh gʼa‸ yuˬ kʼai ve yoˬ. 
15Aˍbranˍ leh yawˇ ve chaw teˇ hpaˍ, canˇ paˍ teˇ hpaˍ hta‸ mvuhˇ hpeu‸ htaˇ 
hoˆ taˍ leh lo‸ bawˆ piˇ ve yoˬ. Daˍmaˍsehˆ venˇ awˬ na hpawˇ Hawˇbaˆ venˇ 
lo hkʼa gaˬ gʼa‸ yuˬ kʼoˬ piˇ ve yoˬ. 
16Oˇ hkʼe te peuˬ hkʼaw‸ nawˉ, Lawˇtaˍ leh yawˇ ve ceˇ hkʼa peu-eˬ, shu hpeh 
kʼai taˍ ve chaw leh yawˇ hui ve ceˇ hkʼa peu-eˬ hta‸ kʼaw‸ gʼa‸ hkʼaw‸ veu 
laˇ ve yoˬ. 

Maˍlaˍhkiˆsaˍdehˆ Aˍbranˍ hta‸ bon na‸ piˇ ve 

17Aˍbranˍ lehˬ, Keˍdawˇraˆlawˇmaˍ leh yawˇ ve awˬ chawˇ teˇ hpaˍ hta‸ bawˆ 
gʼaˇ taˉ leh kʼaw‸ la chehˇ ve hta‸ Sawˉdonˍ jawˇmawˇ lehˬ, (chi beu‸ 
jawˇmawˇ ve miˬ tawˬ kuiˬ teh‸ kʼoˆ ve) Shaˍveˍ miˬ tawˬ kuiˬ lo ca ha‸ yuˬ la 
ve yoˬ. 
18Oˇ htaˇ, Saˍlehnˍ ve Jawˇmawˇ Maˍlaˍhkiˆsaˍdehˆ lehˬ, caˇ tuˬ leh a pehˉ 
meuˇ gʼuiˬ yuˬ laˬ ve yoˬ. Yawˇ lehˬ, uiˍ jaˇ mvuh jaˇ ve Gʼuiˬsha ve paw hkuˇ 
hpeh‸ ve yoˬ. 
19Yawˇ Aˍbranˍ hta‸ bon na‸ piˇ leh kʼoˆ ve, Miˬguiˬ mvuhˇ naw ma hta‸ te 
hpanˍ shehˍ hpaˇ uiˍ jaˇ mvuh jaˇ ve Gʼuiˬsha nawˬ hta‸ awˬ bon na‸ laˇ piˇ-
oˆ. 
20Nawˬ ve canˇ paˍ hta‸ nawˬ ve la‸ sheh hkʼaw lo chiˇ a‸ laˇ shehˍ hpaˇ uiˍ 
jaˇ mvuh jaˇ ve Gʼuiˬsha hta‸ chiˇ mvuh piˇ-oˆ, teh‸ kʼoˆ ve yoˬ. Aˍbranˍ 
htawˇ yawˇ hkʼa gʼa taˍ ve teˇ hpaˍ awˬ hkʼaw lo, yawˇ hta‸ teˇ chi pun teˇ 
pun kʼaw‸ tanˇ piˇ ve yoˬ. 
21Oˇ htaˇ, Sawˉdonˍ jawˇmawˇ Aˍbranˍ hta‸ kʼoˆ piˇ ve, Chaw yaˇ teˇ hpaˍ ngaˬ 
hta‸ hkʼaw‸ pe‸ laˇ-oˆ. Mawˇ jeˬ teˇ hpaˍ lehˬ nawˬ yuˬ kʼai-o, teh‸ kʼoˆ piˇ ve 
yoˬ. 
22Ya‸ hkʼaˇ, Aˍbranˍ kʼaw‸ yaw hkʼaw‸ leh kʼoˆ ve, Miˬguiˬ leh mvuhˇ naw 
ma hta‸ te hpanˍ shehˍ hpaˇ uiˍ jaˇ mvuh jaˇ ve Gʼuiˬsha mehˆ gʼuˇ suhˍ ngaˬ 
hkanˍ ve yoˬ. 
23Nawˬ ve mawˇ jeˬ teˇ ceuˬ hta‸ ka‸ ngaˬ maˇ yuˬ. Gʼo‸ hkeh teˇ caˆ ehˉ hta‸ 
ka‸ ngaˬ maˇ yuˬ. Ngaˬ hta‸ pa taw, Aˍbranˍ paw sha la ve yoˬ, teh‸ nawˬ teˇ 
pawˆ ka‸ taˇ kʼoˆ. 
24Ya‸ hkʼaˇ, ngaˬ geh teˇ geh kʼai taˍ ve Eˇshaˍkawˇlaˆ, Aˍneˍraˆ leh Maˍreˍ hui 
lehˬ, yawˇ hui gʼa keunˍ ve hkʼe yuˬ piˇ lawˬ-o‸, teh‸ kʼoˆ piˇ ve yoˬ. 

Awˬ hkuiˉ puiˍ ve li‸ 15 

Gʼuiˬsha Aˍbranˍ hta‸ ka ti‸ te ve 

1Oˇ ve hkʼaw‸ nawˉ Aˍbranˍ lehˬ, zuh‸ maˆ ve awˬ hkʼaw lo Gʼuiˬsha tawˇ yaw 
piˇ ve awˬ hkawˇ hta‸ gʼa kaˇ ve yoˬ. Gʼuiˬsha kʼoˆ ve, Aˍbranˍ-oˬ, taˇ kawˆ. 
Ngaˬ nawˬ hta‸ ha‸ shaˉ taˍ leh uiˍ jaˇ ve la‸ shawnˍ piˇ laˇ tuˬ yoˬ. 
2Aˍbranˍ kʼaw‸ yaw hkʼaw‸ leh kʼoˆ ve, Jawˇmawˇ Gʼuiˬsha-oˬ, nawˬ lehˬ ngaˬ 
hta‸ aˬ hto‸ ma la‸ shawnˍ piˇ laˇ tuˬ ve le. Ngaˬ lehˬ yaˇ teˇ gʼaˇ ka‸ maˇ 
cawˬ. Ngaˬ ve awˬ shinˉ gʼa caˇ tuˬ ve chaw lehˬ, Daˍmaˍsehˆ venˇ yaˇ Eˇlaˍsaˍ 
ceh tiˉ cawˬ ve yoˬ. 
3Nawˬ lehˬ, ngaˬ hta‸ yaˇ teˇ gʼaˇ ka‸ maˇ piˇ laˇ. Chi hta‸ pa taw ngaˬ ve awˬ 
ceˬ teˇ hpaˍ lehˬ, ngaˬ ve awˬ shinˉ hta‸ gʼa caˇ tuˬ yoˬ, teh‸ kʼoˆ piˇ ve yoˬ. 
4Oˇ htaˇ, Gʼuiˬsha ve tawˇ hkawˇ yawˇ geh gaˬ la leh kʼoˆ ve, Eˇlaˍsaˍ lehˬ nawˬ 
ve awˬ shinˉ hta‸ gʼa caˇ tuˬ ve maˇ heˆ. Nawˬ ve awˬ shinˉ hta‸ gʼa caˇ tuˬ ve 
chaw lehˬ, nawˬ ve yaˇ paˍ yoˬ, teh‸ kʼoˆ piˇ ve yoˬ. 
5Gʼuiˬsha yawˇ hta‸ yehˬ awˬ baˬ hpawˇ lo shiˍ tawˆ-e leh kʼoˆ piˇ ve, Mvuhˇ 
naw ma hkʼoˆ lo chiˇ nyi leh meu‸ keu shiˍ teˇ hpaˍ hta‸ gʼaw nyi-o. Nawˬ ve 
awˬ ceuˬ awˬ hkʼaˇ teˇ hpaˍ lehˬ, oˇ ve hkʼa shuˍ maˇ jaˇ tuˬ yoˬ, teh‸ kʼoˆ piˇ 
ve yoˬ. 
6Oˇ htaˇ, Aˍbranˍ Gʼuiˬsha hta‸ yonˍ ve yoˬ. Yawˇ yonˍ ve pa taw Gʼuiˬsha 
yawˇ hta‸ nyi ma cawˇ ve yoˬ. 
7Gʼuiˬsha yawˇ hta‸ kʼaw‸ kʼoˆ piˇ ve, Ngaˬ lehˬ nawˬ hta‸ Baˍbuˍlonˍ 
mvuhˇmiˬ Uˉraˆ venˇ hkʼaw shiˍ tawˆ la leh mvuhˇmiˬ awˬ suhˉ chi hta‸ piˇ laˇ 
ve Jawˇmawˇ Gʼuiˬsha hpeh‸ ve yoˬ, teh‸ yawˇ hta‸ kʼoˆ piˇ ve yoˬ. 
8Aˍbranˍ kʼoˆ ve, Jawˇmawˇ Gʼuiˬsha-oˬ, mvuhˇmiˬ chi nawˬ ngaˬ hta‸ piˇ laˇ 
peuˬ ve hta‸ ngaˬ hkʼaˬ hkʼe te shiˍ hpeh‸ tuˬ le, teh‸ kʼoˆ piˇ ve yoˬ. 
9Gʼuiˬsha kʼaw‸ kʼoˆ ve, A sha‸ shehˆ hkʼaw‸ gaˬ peuˬ ve nuˇ ma teˇ hkeh, aˉ 
che‸ teˇ hkeh leh yawˬ teˇ hkeh, peuˬ leh aˉ pui kʼaˍ teˇ hkeh leh guˇ teˇ hkeh 
ngaˬ geh yuˬveu laˇ-oˆ, teh‸ kʼoˆ piˇ ve yoˬ. 
10Yawˇ lehˬ, awˬ ceuˬ oˇ ve teˇ hpaˍ hta‸ yuˬ laˬ leh, nuˇ ma leh awˬ nu ve ceˇ 
teˇ hpaˍ hta‸ awˬ kʼaw ji teˇ hkʼaˇ hteˇ lehˍ jeˆ hkoˆ leh teh taˍ ve yoˬ. Ya‸ 
hkʼaˇ, ngaˆ teˇ hpaˍ hta‸ yawˇ maˇ jeˆ hkoˇ piˇ. 

11Naˬ beuˬ ngaˆ teˇ hpaˍ ya‸ la ve teˇ yanˇ, Aˍbranˍ gʼa‸ kʼoˬ piˇ ve yoˬ. 
12Mvuhˇ nyi kʼehˬ la ve teˇ yanˇ, Aˍbranˍ kawˆ jaˇ leh zuh‸ muiˉ kʼa sheˬ ve 
yoˬ. 
13Oˇ htaˇ Gʼuiˬsha Aˍbranˍ hta‸ kʼoˆ piˇ ve, Nawˬ ve awˬ ceuˬ awˬ hkʼaˇ teˇ 
hpaˍ lehˬ, shu ve mvuhˇmiˬ hkʼaw gʼa ca chehˇ tuˬ yoˬ. Yawˇ hui lehˬ awˇ ha 
hkʼaw‸ hkʼa gaˬ shu ve awˬ ceˬ gʼa te tuˬ yoˬ. 
14Ya‸ hkʼaˇ, yawˇ hui hta‸ awˬ ceˬ te tcuh ve chaw hui hta‸ ngaˬ kʼaw‸ ciˍ 
yanˍ piˇ tuˬ yoˬ. Oˇ ve hkʼaw‸ nawˉ, yawˇ hui lehˬ hpu shi mawˇ jeˬ maˇ maˇ 
yuˬ leh gʼa tawˆ kʼai tuˬ yoˬ. 
15Nawˬ lehˬ, a sha‸ mawˇ jaˇ htaˇ hkʼa gaˬ gʼa te‸ chehˇ peuˬ hkʼaw‸ nawˉ, 
gawˬ lehˍ ve hkʼaw gʼa suh-e tuˬ yoˬ. 
16Awˬ lawn kʼo, haiˬ jaˇ ve Aˍmawˇriˆ chaw hui hta‸ ngaˬ maˇ gʼa‸ kʼoˬ piˇ 
sheˬ ve ceh ceh, nawˬ ve awˬ ceuˬ awˬ hkʼaˇ teˇ hpaˍ awˇ co-e hkʼa gaˬ shu ve 
awˬ ceˬ gʼa te chehˇ tuˬ yoˬ. Oˇ ve hkʼaw‸ nawˉ, yawˇ hui choˬ kaˬ lo gʼa kʼaw
‸ la tuˬ yoˬ, teh‸ kʼoˆ piˇ ve yoˬ. 
17Mvuhˇ nyi lo‸-e leh naˆ ho‸ la ve teˇ yanˇ, jeˆ hkoˇ taˍ ve shaˍ teˇ hpaˍ awˬ 
kaˍ lo awˬ gʼeuˆ ba ve aˬ miˍ mvuhˇ hkʼawˇ teˇ dawˇ te toˇ chehˇ ve yoˬ. 
18Oˇ kaˬ lo Gʼuiˬsha Aˍbranˍ hta‸ ka ti‸ te leh kʼoˆ piˇ ve, Eˇjiˇtu‸ miˬ tcuhˉ hta
‸ te leh Uˉhpaˍ raˆ iˉ kaˆ lawˬ lo hkʼa gaˬ, awˬ kaˍ lo cawˬ ve, 
19Keˍniˆ, Keˍraˍziˆ, Kaˍdaˍmawˇniˆ, 
20Hiˇtiˆ, Hpeˍraˍziˆ, Yeˍhpenˍ, 
21Aˍmawˇriˆ, Hkaˍnaˍniˆ, Giˇgaˍshiˆ, Yeˍbuˇsiˆ, chaw hui ve mvuhˇmiˬ chi hkʼa 
peu-eˬ, nawˬ ve awˬ ceuˬ awˬ hkʼaˇ teˇ hpaˍ hta‸ ngaˬ piˇ laˇ tuˬ yoˬ, teh‸ kʼoˆ 
piˇ ve yoˬ. 

Awˬ hkuiˉ puiˍ ve li‸ 16 

Haˍgaˍraˆ leh Iˉshaˍmeˍlaˆ 

1Aˍbranˍ miˇ ma Saˍrehˇ lehˬ, yaˇ teˇ gʼaˇ ka‸ maˇ cawˬ. Yawˇ geh lo Haˍgaˍraˆ 
meh ve Eˇjiˇ tu‸ chaw awˬ ceˬ ma teˇ gʼaˇ cawˬ ve yoˬ. 

2Hkʼe te leh Saˍrehˇ lehˬ, yawˇ ve awˬ hpawˇAˍbranˍ geh laˬ leh, Ngaˬ lehˬ yaˇ 
hu yaˇ paw tuˬ, Gʼuiˬsha a hkaw-anˬ maˇ pe‸ laˇ. Chi hta‸ pa taw, ngaˬ ve awˬ 
ceˬ ma chi hta‸ nawˬ heuˆ loˬ. Yawˇ geh lo ngaˬ ve awˬ ceuˬ awˬ hkʼaˇ cawˬ la 
tuˬ naˍ maˇ shiˍ, teh‸ kʼoˆ piˇ ve yoˬ. Aˍbranˍ htawˇ Saˍrehˇ kʼoˆ ve hta‸ nyi 
ma cawˇ ve yoˬ. 
3Hkʼe te leh, Saˍrehˇ lehˬ Haˍgaˍraˆ hta‸ yawˇ ve awˬ miˇ ma i te tcuh ve yoˬ. 
(Chi hkʼe hpeh‸ la ve awˬ yanˇ lehˬ, Aˍbranˍ yawˇ Hkaˍnanˍ mvuhˇmiˬ hkʼaw 
chehˇ taˍ ve teˇ chi hkʼaw‸ gaˬ htaˇ yoˬ.) 
4Aˍbranˍ lehˬ, Haˍgaˍraˆ geh zuh‸ ve pa taw, yaˇ miˇ chi yaˇ hu la ve yoˬ. 
Haˍgaˍraˆ lehˬ yawˇ yaˇ hu la peuˬ ve hta‸ gʼa shiˍ ve teˇ yanˇ, Saˍrehˇ hta‸ 
maˇ shawˍ maˇ caˆ te ve yoˬ. 
5Oˇ htaˇ, Saˍrehˇ Aˍbranˍ hta‸ kʼoˆ piˇ ve, Haˍgaˍraˆ ngaˬ hta‸ maˇ shawˍ maˇ 
caˆ te laˇ ve lehˬ, nawˬ hta‸ pa taw yoˬ. Yawˇ hta‸ nawˬ ve la‸ sheh hkʼaw 
ngaˬ chiˇ a‸ laˇ taˍ ve yoˬ. Ya‸ hkʼaˇ, yawˇ yaˇ hu la ve hta‸ shiˍ la ve teˇ nyi 
hta‸ te leh ngaˬ hta‸ maˇ shawˍ maˇ caˆ te laˇ ve yoˬ. Ngaˬ huiˉ maˬ a shu teˇ 
gʼaˇ cawˇ ve hta‸ Gʼuiˬsha suhˉ jehˬ laˇ piˇ-oˆ, teh‸ kʼoˆ piˇ ve yoˬ. 
6Aˍbranˍ kʼaw‸ kʼoˆ ve, nawˬ ve awˬ ceˬ ma lehˬ, nawˬ ve la‸ sheh hkʼaw cawˬ 
ve yoˬ. Yawˇ hta‸ nawˬ te gaˇ ve hkʼe te-o, teh‸ kʼaw‸ kʼoˆ piˇ ve yoˬ. Chi hta
‸ pa taw, Saˍrehˇ lehˬ awˬ ceˬ ma chi hta‸ fawˉ mehˍ piˇ leh yaˇ miˇ chi hpaw 
kʼai ve yoˬ. 
7Jawˇmawˇ Gʼuiˬsha ve mvuhˇ naw ma tcuh yaˇ teˇ gʼaˇ lehˬ, Shuˇraˆ venˇ lo 
kʼai ve ya‸ kʼaw hpuiˇ lo cawˬ ve iˉ kaˆ tawˆ kuiˬ teˇ kaˬ lo, Haˍgaˍraˆ hta‸ gʼa 
mawˬ ve yoˬ. 
8Yawˇ yaˇ miˇ chi hta‸ mawˬ htaˇ, Saˍrehˇ ve awˬ ceˬ ma Haˍgaˍraˆ-oˬ, nawˬ 
hkʼaˬ lo laˬ leh hkʼaˬ lo kʼai toˇ ve le, teh‸ na nyi ve yoˬ. Yaˇ miˇ chi kʼaw‸ 
yaw hkʼaw‸ leh kʼoˆ ve, Ngaˬ lehˬ ngaˬ ve yehˬ shehˍ ma geh lo hpaw tawˆ la 
ve yoˬ, teh‸ kʼaw‸ kʼoˆ piˇ ve yoˬ. 
9Oˇ htaˇ yawˇ kʼoˆ ve, Nawˬ ve yehˬ shehˍ ma geh lo kʼaw‸ kʼo‸-e leh yawˇ ve 
awˬ ceˬ ca kʼaw‸ te-o. 

10Nawˬ ve awˬ ceuˬ awˬ hkʼaˇ teˇ hpaˍ gʼaw maˇ peuˬ htaˇ hkʼa gaˬ maˇ la tuˬ 
ngaˬ te laˇ tuˬ yoˬ. 
11Nawˬ lehˬ yaˇ paˍ teˇ gʼaˇ paw la tuˬ yoˬ. Yawˇ hta‸ Iˉshaˍmeˍlaˆ teh‸ nawˬ 
gʼa meh piˇ tuˬ yoˬ. Awˬ lawn kʼo, nawˬ kuˬ hawˬ ve awˬ hkawˇ hta‸ Gʼuiˬsha 
gʼa kaˇ peuˬ. 
12Yawˇ lehˬ, piˉ laˬ awˬ hteunˍ hkʼa shuˍ ve chaw teˇ gʼaˇ hpeh‸ leh shu hta‸ 
ya‸ da‸ tuˬ yoˬ. Shu htawˇ yawˇ hta‸ kʼaw‸ ya‸ tuˬ yoˬ. Yawˇ lehˬ, yawˇ ve 
awˬ viˉ awˬ nyi teˇ hpaˍ geh gʼa chehˇ tuˬ ve maˇ heˆ, teh‸ kʼoˆ piˇ ve yoˬ. 
13Oˇ htaˇ, yawˇ hta‸ tawˇ yaw laˇ chehˇ ve Gʼuiˬsha chi hta‸, Mawˬ puiˉ ve 
Gʼuiˬsha, teh‸ meh piˇ ve yoˬ. Awˬ lawn kʼo yawˇ kʼoˆ ve, Ngaˬ awˬ tehˬ awˬ 
na Gʼuiˬsha hta‸ gʼa mawˬ peuˬ leh, awˬ lawn chi ngaˬ shu hta‸ gʼa kʼoˆ piˇ 
tuˬ ve laˇ, teh‸ kʼoˆ ve yoˬ. 
14Chi hta‸ pa taw, chaw yaˇ teˇ hpaˍ nanˬ bawˍ oˇ ve hta‸, Ngaˬ hta‸ mawˬ 
shehˍ hpaˇ te‸ chehˇ ve Gʼuiˬsha ve nanˬ bawˍ, teh‸ kʼoˆ ve yoˬ. Nanˬbawˍ chi 
lehˬ Kaˍdeˍshaˆ venˇ leh Beˍrehˆ venˇ awˬ kaˍ lo cawˬ ve yoˬ. 
15Haˍgaˍraˆ lehˬ, Aˍbranˍ awˬ pon yaˇ paˍ teˇ gʼaˇ paw la piˇ leh yawˇ hta‸ 
Iˉshaˍ meˍlaˆ teh‸ meh piˇ ve yoˬ. 
16Oˇ htaˇ, Aˍbranˍ lehˬ a sha‸ 86 hkʼaw‸ gaˬ peuˬ ve yoˬ. 

Awˬ hkuiˉ puiˍ ve li‸ 17 

Awˬ guiˬ meuˇ shoˍ piˇ ve 

1Aˍbranˍ a sha‸ 99 hkʼaw‸ gaˬ ve teˇ yanˇ, Gʼuiˬsha yawˇ geh laˬ leh kʼoˆ piˇ 
ve, Ngaˬ lehˬ kanˇ paˆ uiˍ ve Gʼuiˬsha hpeh‸ ve yoˬ. Ngaˬ ve tawˇ hta‸ na yuˬ 
leh hteˇ ve cawˇ ve kanˉ hta‸ ceh tiˉ te-o. 
2Ngaˬ nawˬ hta‸ ka ti‸ shaˉ caˆ te leh nawˬ hta‸ awˬ ceuˬ awˬ hkʼaˇ maˇ maˇ 
cawˬ la piˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
3Aˍbranˍ lehˬ, miˬ chaˇ hkʼoˆ boˆ taˍ ve yoˬ. 
4Gʼuiˬsha yawˇ hta‸ kʼaw‸ kʼoˆ piˇ ve, Ngaˬ nawˬ hta‸ ka ti‸ chi hkʼe te ve 
yoˬ. Nawˬ lehˬ, chaw ceuˬ maˇ maˇ ve awˬ pa hpeh‸ la tuˬ yoˬ. 

5Chi teˇ pawˆ nawˬ ve awˬ meh lehˬ, Aˍbranˍ ceh tiˉ maˇ heˆ-o. Nawˬ ve awˬ 
meh lehˬ, Aˍbraˍhanˍ teh‸ gʼa kʼaw‸ meh ve yoˬ. Awˬ lawn kʼo, ngaˬ nawˬ hta 
chaw ceuˬ maˇ maˇ ve awˬ pa hpeh‸ la piˇ tuˬ yoˬ. 
6Ngaˬ lehˬ nawˬ ve awˬ ceuˬ awˬ hkʼaˇ hta‸ maˇ la piˇ tuˬ yoˬ. Yawˇ hui teˇ 
hpaˍ hpaˍ jawˇmawˇ gʼa te tuˬ yoˬ. Nawˬ ve awˬ ceuˬ awˬ hkʼaˇ teˇ hpaˍ maˇ jaˇ 
leh, chaw ceuˬ lonˉ teˇ ceuˬ hpeh‸ la tuˬ yoˬ. 
7Ngaˬ lehˬ nawˬ ve Gʼuiˬsha leh nawˬ ve awˬ ceuˬ awˬ hkʼaˇ teˇ hpaˍ ve co co 
taiˍ taiˍ Gʼuiˬsha hpeh‸ tuˬ yoˬ. Nawˬ leh nawˬ ve awˬ ceuˬ awˬ hkʼaˇ teˇ hpaˍ 
hta‸ ngaˬ te piˇ taˍ ve ka ti‸ shaˉ caˆ hta‸ hkʼaˬ htaˆ ka‸ ngaˬ ha‸ shaˉ taˍ tuˬ 
yoˬ. 
8Chi beu‸ nawˬ hkehˉ chaw te chehˇ taˍ ve Hkaˍnanˍ mvuhˇmiˬ chi ve hkʼa 
peu-eˬ nawˬ leh nawˬ ve awˬ ceuˬ awˬ hkʼaˇ teˇ hpaˍ hta‸ ngaˬ piˇ laˇ tuˬ yoˬ. 
Ngaˬ lehˬ yawˇ hui ve Gʼuiˬsha hpeh‸ tuˬ yoˬ, teh‸ kʼoˆ piˇ ve yoˬ. 
9Gʼuiˬsha Aˍbraˍhanˍ hta‸ kʼaw‸ kʼoˆ piˇ ve, Nawˬ awˬ to leh nawˬ ve awˬ ceuˬ 
awˬ hkʼaˇ teˇ hpaˍ teˇ co peuˬ teˇ co ngaˬ ve ka ti‸ shaˉ caˆ hta‸ gʼa ha‸ shaˉ 
taˍ ve yoˬ. 
10Nawˬ leh nawˬ ve awˬ ceuˬ awˬ hkʼaˇ hawˉ hkʼaˆ paˍ hkʼa peu-eˬ awˬ guiˬ 
meuˇ gʼa shoˍ ve yoˬ. 
11Chi ve lehˬ, ngaˬ huiˉ maˬ awˬ kaˍ lo teh taˍ ve ka ti‸ shaˉ caˆ awˬ heˆ hpeh‸ 
ve yoˬ. 
12Ya‸ nyi hkʼaw‸ nawˉ kʼo, yaˇ paˍ teˇ gʼaˇ le le paw la peuˬ hkʼaw‸ nawˉ hiˉ 
nyi gaˬ ve kʼo, awˬ guiˬ meuˇ gʼa shoˍ ve yoˬ. Nawˬ hui ve yehˬ hkʼaw paw la 
ve awˬ ceˬ maˇ kʼoˆ, vuiˬ yuˬ taˍ ve awˬ ceˬ maˇ kʼoˆ, teˇ gʼaˇ le le hta‸ chi 
hkʼe gʼa te piˇ ve yoˬ. 
13Chi hkʼe te ve lehˬ, ngaˬ ve ka ti‸ shaˉ caˆ nawˬ hui awˬ hkʼaw lo co co taiˍ 
taiˍ cawˬ chehˇ ve hta‸ hpeu‸ maˍ laˇ ve awˬ heˆ hpeh‸ ve yoˬ. 
14Awˬ guiˬ meuˇ maˇ shoˍ ve hawˉ hkʼaˆ paˍ hkʼaˬ ve teˇ gʼaˇ hta‸ maˇ kʼoˆ, 
ngaˬ ve chaw teh‸ kʼaw‸ shawˍ tuˬ ve maˇ heˆ. Awˬ lawn kʼo, yawˇ lehˬ ngaˬ 

ve ka ti‸ shaˉ caˆ hta‸ te luˬ ve chaw hpeh‸ ve pa taw yoˬ, teh‸ kʼoˆ piˇ ve 
yoˬ. 
15Gʼuiˬsha Aˍbraˍhanˍ hta‸ teˇ pawˆ kʼaw‸ kʼoˆpiˇ ve, Ya‸ nyi hkʼaw‸ nawˉ, 
nawˬ ve awˬ miˇ ma hta‸ Saˍrehˇ teh‸ taˇ kʼaw‸ kuˬ. Yawˇ hta‸ Saˍraˇ teh‸ gʼa 
kʼaw‸ kuˬ ve yoˬ. 
16Ngaˬ yawˇ hta‸ awˬ bon na‸ piˇ leh yawˇ yaˇ paˍ teˇ gʼaˇ paw la tuˬ yoˬ. 
Ngaˬ yawˇ hta‸ awˬ bon na‸ piˇ leh, yawˇ lehˬ chaw ceuˬ teˇ hpaˍ ve awˬ e 
hpeh‸ la tuˬ yoˬ. Yawˇ ve awˬ ceuˬ awˬ hkʼaˇ teˇ hpaˍ awˬ hkʼaw lo jawˇmawˇ 
maˇ maˇ tawˆ la tuˬ yoˬ, teh‸ kʼoˆ piˇ ve yoˬ. 
17Aˍbraˍhanˍ lehˬ miˬ chaˇ hkʼoˆ lo kʼaw‸ boˆ taˍ ve yoˬ. Yawˇ gʼuiˬ yawˬ jaˇ 
leh, A sha‸ 100 hkʼaw‸ gaˬ peuˬ ve chaw geh yaˇ paˍ teˇ gʼaˇ cawˬ la gʼa tuˬ 
sheˬ ve laˇ. A sha‸ kawˇ chi hkʼaw‸ gaˬ peuˬ ve Saˍraˇ htawˇ, yaˇ paˍ teˇ gʼaˇ 
paw la gʼa tuˬ sheˬ ve laˇ, teh‸ yawˇ ve nyi ma hkʼaw dawˇ chehˇ ve yoˬ. 
18Yawˇ Gʼuiˬsha hta‸ kʼoˆ piˇ ve, Aˬ hto‸ ma pa taw, nawˬ Iˉshaˍmeˍlaˆ hta‸ 
ngaˬ ve awˬ shinˉ maˇ piˇ tcuh gaˇ ve le, teh‸ kʼoˆ ve yoˬ. 
19Gʼuiˬsha kʼaw‸ kʼoˆ ve, Oˇ hkʼe maˇ heˆ. Nawˬ miˇ ma Saˍraˇ yaˇ paˍ teˇ gʼaˇ 
paw la tuˬ yoˬ. Yawˇ hta‸ Iˉcaˆ teh‸ nawˬ gʼa meh piˇ tuˬ yoˬ. Yawˇ leh yawˇ 
ve awˬ ceuˬ awˬ hkʼaˇ teˇ hpaˍ hta‸ ngaˬ co co taiˍ taiˍ yeˬ ve ka ti‸ shaˉ caˆ te 
piˇ tuˬ yoˬ. 
20Iˉshaˍmeˍlaˆ awˬ pon nawˬ lawˬ hkawˉ ve awˬ hkawˇ hta‸ ngaˬ gʼa kaˇ peuˬ. 
Ngaˬ yawˇ hta‸ awˬ bon na‸ piˇ leh, yawˇ hta‸ awˬ ceuˬ awˬ hkʼaˇ maˇ maˇ 
cawˬ la piˇ tuˬ yoˬ. Yawˇ lehˬ jawˇmawˇ teˇ chi nyiˇ gʼaˇ ve awˬ pa hpeh‸ leh, 
yawˇ ve awˬ ceuˬ awˬ hkʼaˇ teˇ hpaˍ hta‸ chaw ceuˬ lonˉ teˇ ceuˬ hpeh‸ la piˇ 
tuˬ yoˬ. 
21Ya‸ hkʼaˇ, nehˉ hkʼaw‸ chi teˇ yanˇ Saˍraˇ geh paw la tuˬ ve nawˬ ve yaˇ paˍ 
Iˉcaˆ awˬ hkʼaw lo, ngaˬ ve ka ti‸ shaˉ caˆ hta‸ ngaˬ te biˇ la piˇ tuˬ yoˬ, teh‸ 
kʼoˆ piˇ ve yoˬ. 
22Gʼuiˬsha Aˍbraˍhanˍ hta‸ tawˇ yaw piˇ peuˬ hkʼaw‸ nawˉ yawˇ geh lo tawˆ 
kʼai ve yoˬ. 

23Oˇ ve hkʼaw‸ nawˉ, Aˍbraˍhanˍ lehˬ yawˇ ve yaˇ paˍ Iˉshaˍmeˍlaˆ hta‸ maˇ 
kʼoˆ, yawˇ ve yehˬ hkʼaw paw la ve hawˉ hkʼaˆ paˍ teˇ gʼaˇ le le leh, vuiˬ yuˬ 
taˍ ve awˬ ceˬ paˍ teˇ gʼaˇ le le hta‸ maˇ kʼoˆ, Gʼuiˬsha kʼoˆ piˇ taˍ ve hkʼe, oˇ 
ve teˇ nyi tiˉ awˬ hkʼaw lo awˬ guiˬ meuˇ shoˍ piˇ ve yoˬ. 
24Aˍbraˍhanˍyawˇ awˬ to awˬ guiˬ meuˇ shoˍ htaˇ, yawˇ ve a sha‸ 99 hkʼaw‸ 
gaˬ peuˬ leh, 
25yawˇ ve yaˇ paˍ Iˉshaˍmeˍlaˆ lehˬ, a sha‸ teˇ chi shehˆ hkʼaw‸ gaˬ peuˬ ve 
yoˬ. 
26Yawˇ huiˉ maˬ awˬ pa awˬ yaˇ leh, awˬ ceˬ paˍ hkʼa peu-eˬ teˇ nyi tiˉ awˬ 
hkʼaw lo, 
27awˬ guiˬ meuˇ shoˍ ve hta‸ hkanˍ yuˬ ve yoˬ. 

Awˬ hkuiˉ puiˍ ve li‸ 18 

Yaˇ paˍ teˇ gʼaˇ paw la tuˬ ka ti‸ te piˇ ve 

1Teˇ nyi htaˇ, Gʼuiˬsha lehˬ Maˍreˍ ve da‸ kehˬ ve suhˆ cehˬ cawˬ kuiˬ lo chehˇ 
taˍ ve Aˍbraˍhanˍ geh laˬ ve yoˬ. Aˍbraˍhanˍ lehˬ, mvuhˇ cha chiˆ jaˇ leh yawˇ 
ve aˉ po kʼo hkʼaw mui chehˇ ve teˇ yanˇ, 
2chaw shehˆ gʼaˇ yawˇ mehˆ gʼuˇ suhˍ lo huˉ chehˇ ve hta‸ yawˇ gʼa mawˬ ve 
yoˬ. Teˇ cawˬ haˉ yawˇ hui geh gʼuiˇ kʼai leh, yawˇ hui mehˆ gʼuˇ suhˍ boˆ taˍ 
ve yoˬ. 
3Yawˇ kʼoˆ ve, Ngaˬ geh maˇ jehˇ taˉ leh awˬ gʼuˇ suhˍ taˇ kʼai laˇ sheˬ. Ngaˬ 
nawˬ hui hta‸ ga laˇ tuˬ choˬ kaˬ lo chehˇ taˍ ve yoˬ. 
4Nawˬ hui suhˆ ceh chi awˬ hawˉ lo gʼaˇ jehˇ taˍ sheˬ. Nawˬ hui hkui sheh 
tsuhˇ tuˬ ve iˉ kaˆ hta‸ ngaˬ ca yuˬ shaˍ. 
5Chi hkʼoˆ ka‸, nawˬ hui awˬ pon caˇ tuˬ dawˬ tuˬ hta‸ ka‸ ngaˬ ca yuˬ veu laˇ 
shaˍ. Gʼaˇ jehˇ leh caˇ peuˬ dawˬ peuˬ hkʼaw‸ nawˉ, nawˬ hui awˬ gʼuˇ suhˍ lo 
kʼaw‸ caˉ kʼai hpeh‸ ve yoˬ, teh‸ kʼoˆ piˇ ve yoˬ. 
6Aˍbraˍhanˍ lehˬ, yawˇ ve aˉ po kʼo hkʼaw gʼuiˇ kʼo‸-e leh, yawˇ miˇ ma hta‸ 
hkaoˍmonˇ haˆ haˆ te tcuh ve yoˬ. 



44 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

7Peuˬ hkʼaw‸ nawˉ, yawˇ nuˇ hkawˆ hkʼaw lo‸-e leh chu jaˇ da‸ jaˇ ve nuˇ paˍ 
ehˉ teˇ hkeh hta‸ yuˬ leh, awˍ chiˇ te tuˬ yawˇ ve awˬ ceˬ paˍ teˇ gʼaˇ hta‸ chiˇ 
a‸ piˇ ve yoˬ. 
8Hkaoˍmonˇ, nuˇ cuˉ gʼuiˬ leh nuˇ shaˍ awˍ chiˇ te taˍ ve hta‸ yuˬ leh, yawˇ hui 
mehˆ gʼuˇ suhˍ lo ca teh piˇ ve yoˬ. Yawˇ hui caˇ chehˇ htaˇ, yawˇ lehˬ awˬ paˇ 
lo huˉ taˍ ve yoˬ. 
9Yawˇ hui yawˇ hta‸, Nawˬ ve awˬ miˇ ma Saˍraˇ hkʼaˬ lo chehˇ le, teh‸ na nyi 
htaˇ, Yawˇ lehˬ aˉ po kʼo hkʼaw chehˇ taˍ ve yoˬ, teh‸ kʼaw‸ yaw hkʼaw‸ piˇ 
ve yoˬ. 
10Yawˇ hui awˬ hkʼaw lo teˇ gʼaˇ kʼoˆ ve, Nehˉ hkʼaw‸ chi teˇ yanˇ gaˬ kʼo, ngaˬ 
nawˬ geh teˇ pawˆ kʼaw‸ laˬ tuˬ yoˬ. Oˇ htaˇ, nawˬ miˇ ma Saˍraˇ lehˬ yaˇ paˍ 
teˇ gʼaˇ cawˬ la tuˬ yoˬ, teh‸ kʼoˆ piˇ ve yoˬ. Saˍraˇ lehˬ yehˬ miˉ awˬ baˬ lo 
chehˇ taˍ leh, yawˇ hui tawˇ yaw da‸ ve hta‸ na chehˇ ve yoˬ. 
11Aˍbraˍhanˍ leh Saˍraˇ yawˇ huiˉ maˬ nyiˇ gʼaˇ gʼaˇ a sha‸ mawˇ jaˇ peuˬ. 
Saˍraˇ hkʼawˇ gʼuiˬ leh, Ngaˬ lehˬ chi beu‸ yaˇ hu yaˇ paw tuˬ awˬ yanˇ ponˬ 
kʼai peuˬ. 
12Ngaˬ ve awˬ yanˇ ka‸ leh kʼai peuˬ. Ngaˬ ve awˬ hpawˇ htawˇ a sha‸ mawˇ 
peuˬ, teh‸ yawˇ ve nyi ma hkʼaw dawˇ chehˇ ve yoˬ. 
13Gʼuiˬsha Aˍbraˍhanˍ hta‸ kʼoˆ piˇ ve, Aˬ hto‸ ma pa taw Saˍraˇ gʼuiˬ leh, ngaˬ 
a sha‸ mawˇ peuˬ ve ka‸ awˬ tehˬ awˬ na yaˇ gʼa hu gʼa paw tuˬ laˇ, teh‸ kʼoˆ 
ve le. 
14Gʼuiˬsha maˇ te puiˉ ve teˇ ceuˬ ceuˬ cawˬ leh laˇ. Ngaˬ kʼoˆ taˍ peuˬ ve hkʼe, 
nehˉ hkʼaw‸ chi teˇ yanˇ gaˬ kʼo, ngaˬ nawˬ geh teˇ pawˆ kʼaw‸ laˬ tuˬ yoˬ. Oˇ 
htaˇ Saˍraˇ yaˇ paˍ teˇ gʼaˇ cawˬ la tuˬ yoˬ, teh‸ kʼoˆ piˇ ve yoˬ. 
15Saˍraˇ lehˬ kawˆ ve pa taw heˍ leh, Ngaˬ maˇ gʼuiˬ, teh‸ kʼoˆ piˇ ve yoˬ. Ya‸ 
hkʼaˇ Yawˇ lehˬ, Nawˬ gʼuiˬ ve yoˬ, teh‸ kʼaw‸ kʼoˆ piˇ ve yoˬ. 

Aˍbraˍhanˍ Sawˉdonˍ venˇ awˬ pon lawˬ hkawˉ ve 

16Yawˇ hui tu leh Sawˉdonˍ venˇ lo kʼai ve yoˬ. Aˍbraˍhanˍ htawˇ yawˇ hui geh 
teˇ tawn gʼa‸ kʼai ve yoˬ. 

17Oˇ htaˇ Gʼuiˬsha chi hkʼe dawˇ ve, Ngaˬ te tuˬ dawˇ taˍ ve kanˉ chi, 
Aˍbraˍhanˍ hta‸ maˇ hto piˇ leh faˉ taˍ maˇ cawˇ. 
18Yawˇ ve awˬ ceuˬ awˬ hkʼaˇ teˇ hpaˍ lehˬ, chaw ceuˬ lonˉ teˇ ceuˬ hpeh‸ la 
tuˬ yoˬ. Yawˇ hta‸ cuˇ leh miˬguiˬ chaw ceuˬ hkʼa peu-eˬ ve hta‸ ngaˬ awˬ bon 
na‸ piˇ tuˬ yoˬ. 
19Yawˇ ve awˬ yaˇ leh yawˇ ve awˬ ceuˬ awˬ hkʼaˇ teˇ hpaˍ, ngaˬ ve tawˇ hta‸ 
na yuˬ leh hteˇ ve cawˇ ve kanˉ hta‸ ceh tiˉ te tuˬ awˬ pon maˍ piˇ tuˬ, ngaˬ 
yawˇ hta‸ leuˆ yuˬ taˍ ve yoˬ. Yawˇ hui oˇ hkʼe te ve kʼo, ngaˬ yawˇ hta‸ te piˇ 
taˍ ve ka ti‸ hkʼa peu-eˬ ve hta‸ ngaˬ te biˇ la piˇ tuˬ yoˬ, teh‸ dawˇ ve yoˬ. 
20Hkʼe te leh, Gʼuiˬsha Aˍbraˍhanˍ hta‸ chi hkʼe kʼoˆ piˇ ve yoˬ. Sawˉdonˍ venˇ 
leh Gawˇ mawˇra‸ venˇ hta‸ venˇbaˆ taˍ kuiˬ hkʼa biˇ cawˬ ve yoˬ. Yawˇ hui 
ve venˇbaˆ lehˬ uiˍ jaˇ maˇ jaˇ ve yoˬ. 
21Ngaˬ yawˇ hui geh ya‸-e leh, yawˇ hui ve awˬ lawn ngaˬ gʼa kaˇ taˍ ve teˇ 
hpaˍ awˬ tehˬ awˬ na cawˇ, maˇ cawˇ ve hta‸ ca chaˬ nyi shaˍ, teh‸ kʼoˆ ve 
yoˬ. 
22Oˇ ve hkʼaw‸ nawˉ, mvuhˇ naw tcuh yaˇ nyiˇ gʼaˇ Sawˉdonˍ venˇ lo kʼai ve 
yoˬ. Ya‸ hkʼaˇ, Gʼuiˬsha Aˍbraˍhanˍ geh chehˇ taˉ ve yoˬ. 
23Oˇ htaˇ, Aˍbraˍhanˍ Gʼuiˬsha awˬ paˇ lo jiˆ laˬ leh kʼoˆ ve, Nawˬ lehˬ da‸ ve 
chaw leh maˇ da‸ ve chaw hta‸ awˬ tehˬ awˬ na teˇ geh te luˬ te sheˆ piˇ tuˬ 
ve laˇ. 
24Venˇ oˇ ve hkʼaw da‸ ve chaw ngaˇ chi gʼaˇ cawˬ ve kʼo, nawˬ te luˬ te sheˆ 
piˇ tuˬ laˇ. Chaw da‸ ngaˇ chi gʼaˇ hta‸ pa taw, venˇ oˇ ve hta‸ nawˬ ponˬ piˇ 
maˇ hpeh‸ laˇ. 
25Da‸ ve chaw hta‸ maˇ da‸ ve chaw hui geh teˇ geh nawˬ maˇ tiˇ pehˍ taˬ. 
Nawˬ oˇ hkʼe te ve kʼo, da‸ ve chaw teˇ hpaˍ lehˬ maˇ da‸ ve chaw hui geh teˇ 
geh ciˍ yanˍ ve hta‸ gʼa hkanˍ tuˬ yoˬ. Oˇ hkʼe te ve lehˬ maˇ cawˇ. Miˬguiˬ 
hkʼoˆ ve suhˉ jehˬ shehˍ hpaˇ teˇ hpaˍ htawˇ, hteˇ ve cawˇ ve hkʼaw ceh tiˉ suhˉ 
gʼa jehˬ ve yoˬ, teh‸ kʼoˆ piˇ ve yoˬ. 

26Gʼuiˬsha kʼoˆ ve, Sawˉdonˍ venˇ hkʼaw chaw da‸ ngaˇ chi gʼaˇ cawˬ ve hta‸ 
ngaˬ gʼa mawˬ ve kʼo, yawˇ hui hta‸ pa taw venˇ oˇ ve hta‸ ngaˬ ponˬ piˇ tuˬ 
yoˬ, teh‸ kʼoˆ ve yoˬ. 
27Aˍbraˍhanˍ kʼaw‸ kʼoˆ ve, Ngaˬ hta‸ a ciˉ yeunˇ hkanˍ laˇ sheˬ. Ngaˬ lehˬ 
chaw yaˇ hpeh‸ leh, nawˬ hta‸ tawˇ kʼaw‸ shanˬ tuˬ te maˇ keunˍ tehˬ ve yoˬ. 
28Oˇ kaˬ lo da‸ ve chaw awˇ chi ngaˇ gʼaˇ tiˉ cawˬ ve kʼo, venˇ oˇ ve hta‸ nawˬ 
te luˬ piˇ tuˬ ve laˇ, teh‸ na nyi ve yoˬ. Gʼuiˬsha kʼoˆ ve, Da‸ ve chaw awˇ chi 
ngaˇ gʼaˇ hta‸ ngaˬ gʼa mawˬ ve kʼo, venˇ oˇ ve hta‸ ngaˬ te luˬ piˇ tuˬ ve maˇ 
heˆ, teh‸ kʼoˆ piˇ ve yoˬ. 
29Aˍbraˍhanˍ kʼaw‸ kʼoˆ ve, Oˇ kaˬ lo awˇ chi gʼaˇ ceh tiˉ cawˬ ve kʼo, hkʼaˬ 
hkʼe te tuˬ le, teh‸ kʼaw‸ na nyi ve yoˬ. Gʼuiˬsha kʼoˆ ve, Oˇ kaˬ lo awˇ chi gʼaˇ 
cawˬ ve kʼo, venˇ oˇ ve hta‸ ngaˬ te luˬ piˇ tuˬ ve maˇ heˆ, teh‸ kʼoˆ ve yoˬ. 
30Oˇ htaˇ Aˍbraˍhanˍ kʼoˆ ve, Gʼuiˬsha-oˬ, ngaˬ tawˇ kʼaw‸ yaw ve hta‸ nyi ma 
a ciˉ taˇ zuhˆ laˇ sheˬ. Oˇ kaˬ lo chaw da‸ shehˆ chi gʼaˇ ceh cawˬ ve kʼo, hkʼaˬ 
hkʼe te tuˬ le, teh‸ na nyi ve yoˬ. Chaw da‸ shehˆ chi gʼaˇ cawˬ ve kʼo, venˇ oˇ 
ve hta‸ ngaˬ maˇ te luˬ piˇ, teh‸ Gʼuiˬsha kʼaw‸ kʼoˆ ve yoˬ. 
31Aˍbraˍhanˍ kʼaw‸ kʼoˆ ve, Gʼuiˬsha-oˬ, ngaˬ kʼaw‸ caˉ na nyi laˇ chehˇ ve hta
‸ a ciˉ yeunˇ hkanˍ laˇ sheˬ. Chaw da‸ nyiˇ chi gʼaˇ ceh cawˬ ve kʼo, hkʼaˬ 
hkʼe te tuˬ le, teh‸ na nyi ve yoˬ. Chaw da‸ nyiˇ chi gʼaˇ cawˬ ve kʼo, venˇ oˇ 
ve hta‸ ngaˬ maˇ te luˬ piˇ, teh‸ Gʼuiˬsha kʼaw‸ kʼoˆ piˇ ve yoˬ. 
32Aˍbraˍhanˍ kʼaw‸ kʼoˆ ve, Gʼuiˬsha-oˬ, a ciˉ yeunˇ hkanˍ laˇ sheˬ. Ngaˬ teˇ 
pawˆ ceh nawˬ hta‸ tawˇ kʼaw‸ yaw laˇ gaˇ sheˬ ve yoˬ. Awˬ leh meuˇ teˇ chi 
gʼaˇ ceh tiˉ cawˬ ve kʼo hkʼaˬ hkʼe te tuˬ le, teh‸ na nyi ve yoˬ. Teˇ chi gʼaˇ 
cawˬ ve kʼo, venˇ oˇ ve hta‸ ngaˬ maˇ te luˬ piˇ, teh‸ Gʼuiˬsha kʼoˆ piˇ ve yoˬ. 
33Gʼuiˬsha lehˬ, Aˍbraˍhanˍ hta‸ tawˇ yaw da‸ peuˬ hkʼaw‸ nawˉ tawˆ kʼai ve 
yoˬ. Aˍbraˍhanˍ htawˇ aˉ hkʼaw lo kʼo‸-e ve yoˬ. 

Awˬ hkuiˉ puiˍ ve li‸ 19 

Sawˉdonˍ venˇ yaˇ teˇ hpaˍ venˇbaˆ uiˍ jaˇ ve 

1Mvuhˇ naw ma tcuh yaˇ oˇ ve nyiˇ gʼaˇ lehˬ, mvuhˇ hpeu‸ la htaˇ Sawˉdonˍ 
venˇ lo gaˬ la ve yoˬ. Lawˇtaˍ lehˬ, venˇ taˍ meu‸ hpe‸ lo mui chehˇ taˍ ve yoˬ. 
Yawˇ yawˇ huiˉ maˬ hta‸ mawˬ htaˇ, gʼuiˇ kʼai leh yawˇ huiˉ maˬ mehˆ gʼuˇ 
suhˍ boˆ taˍ ve yoˬ. 
2Peuˬ leh yawˇ kʼoˆ ve, Ya‸ puiˉ nawˬ huiˉ maˬ ngaˬ ve yehˬ lo ca haˉ la leh, 
hkui sheh tsuhˇ la sheˬ. Mvuhˇ shawˉ teˇ na‸ tu leh awˬ gʼuˇ suhˍ kʼaw‸ caˉ 
kʼai hpeh‸ ve yoˬ, teh‸ lawˬ hkawˉ leh kʼoˆ piˇ ve yoˬ. Yawˇ huiˉ maˬ lehˬ, Te‸ 
chiˉ maˇ heˆ. Ngaˬ hui choˬ kaˬ ya‸ kʼaw hpuiˇ lo teˇ haˉ ma chehˇ taˍ hpeh‸ 
ve yoˬ, teh‸ kʼaw‸ yaw hkʼaw‸ piˇ ve yoˬ. 
3Ya‸ hkʼaˇ, Lawˇtaˍ lawˬ hkawˉ jaˇ ve pa taw, yawˇ huiˉ maˬ yawˇ ve yehˬ 
hkʼaw lo‸-e ve yoˬ. Yawˇ yawˇ huiˉ maˬ hta‸ hkʼa deh‸ ha‸ yuˬ piˇ ve yoˬ. 
4Yawˇ hui maˇ zuh‸ sheˬ htaˇ, Sawˉdonˍ venˇ yaˇ hawˉ hkʼaˆ paˍ, chaw mawˇ 
yaˇ nehˬ hkʼa peu-eˬ Lawˇtaˍ ve yehˬ lo laˬ leh yehˬ hta‸ caw hoˆ taˍ ve yoˬ. 
5Yawˇ hui Lawˇtaˍ hta‸ kuˬ leh, Ya‸ puiˉ nawˬ ve yehˬ hkʼaw lo‸-e ve chaw oˇ 
ve nyiˇ gʼaˇ hkʼaˬ lo kʼai le. Yawˇ huiˉ maˬ hta‸ haˉ chawˇ gʼa te tuˬ shiˍ tawˆ 
la-o, teh‸ kʼoˆ piˇ ve yoˬ. 
6Lawˇtaˍ tawˆ-e leh yehˬ miˉ hoˆ taˉ peuˬ hkʼaw‸ nawˉ, yawˇ hui hta‸ kʼoˆ piˇ 
ve, 
7Awˬ chawˇ teˇ hpaˍ-oˬ, chi hkʼe te maˇ hpeh‸. Nawˬ hui chi taw taw taˇ te laˇ 
sheˬ. 
8Nyi loˬ, ngaˬ ve yaˇ miˇ nyiˇ gʼaˇ cawˬ ve yoˬ. Yawˇ huiˉ maˬ hta‸ ngaˬ nawˬ 
hui geh shiˍ veu laˇ shaˍ. Yawˇ huiˉ maˬ hta‸ nawˬ hui te gaˇ ve hkʼe te-o. Ya‸ 
hkʼaˇ, chaw chi nyiˇ gʼaˇ hta‸ lehˬ, a ciˉ taˇ htawˇ laˇ sheˬ. Awˬ lawn kʼo, yawˇ 
huiˉ maˬ lehˬ ngaˬ ve yehˬ hkʼaw lo‸ la taˍ ve hkehˉ chaw hpeh‸ ve yoˬ, teh‸ 
kʼoˆ piˇ ve yoˬ. 
9Ya‸ hkʼaˇ, yawˇ hui kʼaw‸ kʼoˆ ve, Nawˬ ta‸ iˉ chehˆ. Nawˬ lehˬ ngaˬ hui ve 
mvuhˇmiˬ hkʼaw ca chehˇ la taˍ ve hkehˉ chaw hpeh‸ ve htawˇ, chi beu‸ ngaˬ 
hui hta‸ suhˉ jehˬ shehˍ hpaˇ hkʼe te leh tawˇ yaw laˇ ve laˇ. Yawˇ huiˉ maˬ 

hta‸ te piˇ ve a‸ kehˉ nawˬ hta‸ te laˇ tuˬ yoˬ, teh‸ kʼoˆ ve yoˬ. Yawˇ hui lehˬ 
Lawˇtaˍ hta‸ yuˬ tiˍ taˍ leh, yehˬ miˉ hta‸ dawˆ paˆ tuˬ buiˆ lo‸ la ve yoˬ. 
10Oˇ htaˇ, yehˬ hkʼaw chehˇ taˍ ve hkehˉ chaw oˇ ve nyiˇ gʼaˇ lehˬ, yehˬ miˉ 
hpaw leh Lawˇtaˍ hta‸ yehˬ hkʼaw gʼawˬ keu peuˬ hkʼaw‸ nawˉ yehˬ miˉ kʼaw
‸ hoˆ taˍ ve yoˬ. 
11Oˇ ve hkʼaw‸ nawˉ, yawˇ huiˉ maˬ lehˬ yehˬ baˬ lo chehˇ taˍ ve chaw hkʼa 
peu-eˬ hta‸ mehˆ cuˉ piˇ lawˬ ve yoˬ. Hkʼe te leh, yawˇ hui yehˬ miˉ hta‸ ca 
maˇ mawˬ ve yoˬ. 

Lawˇtaˍ Sawˉdonˍ venˇ hkʼaw tawˆ kʼai ve 

12Mvuhˇ naw tcuh yaˇ oˇ ve nyiˇ gʼaˇ Lawˇtaˍ hta‸ kʼoˆ piˇ ve, Venˇ chi hkʼaw 
nawˬ hta‸ caˉ da‸ ve yaˇ paˍ yaˇ miˇ leh awˬ maˉ paˍ hkʼe ve teˇ gʼaˇ gʼaˇ cawˬ 
sheˬ laˇ. Yawˇ hui hta‸ shiˍ leh venˇ chi hkʼaw tawˆ kʼai loˬ. Venˇ chi hta‸ 
ngaˬ hui te luˬ piˇ tuˬ yoˬ. 
13Awˬ lawn kʼo, venˇ yaˇ chi teˇ hpaˍ hta‸ venˇbaˆ taˍ kuiˬ hkʼa biˇ cawˬ ve 
awˬ hkawˇ hta‸ Gʼuiˬsha gʼa kaˇ peuˬ leh, venˇ chi hta‸ te luˬ piˇ tuˬ yawˇ 
ngaˬ huiˉ maˬ hta‸ peu laˇ ve yoˬ, teh‸ kʼoˆ piˇ ve yoˬ. 
14Oˇ htaˇ, Lawˇtaˍ lehˬ yawˇ maˉ paˍ te tuˬ ve chaw teˇ hpaˍ geh kʼai leh, Venˇ 
chi hkʼaw haˆ haˆ tawˆ kʼai loˬ. Gʼuiˬsha lehˬ venˇ chi hta‸ te luˬ piˇ tuˬ yoˬ, 
teh‸ kʼoˆ piˇ ve yoˬ. Ya‸ hkʼaˇ, yawˇ hui teˇ hpaˍ yawˇ kʼoˆ ve tawˇ hta‸ maˇ 
na yuˬ. 
15Mvuhˇ htiˇ la ve teˇ yanˇ, mvuhˇ naw ma tcuh yaˇ oˇ ve nyiˇ gʼaˇ Lawˇtaˍ hta
‸ kʼoˆ piˇ ve, Nawˬ miˇ ma leh nawˬ ve yaˇ miˇ teˇ hpaˍ hta‸ shiˍ leh haˆ tawˆ 
kʼai loˬ. Oˇ hkʼe maˇ te kʼo, venˇ chi hta‸ te luˬ piˇ ve teˇ yanˇ, nawˬ hui htawˇ 
gʼa luˬ gʼa sheˆ tuˬ yoˬ, teh‸ kʼoˆ piˇ ve yoˬ. 
16Yawˇ haˆ haˆ maˇ te ve teˇ yanˇ, mvuhˇ naw ma tcuh yaˇ oˇ ve nyiˇ gʼaˇ lehˬ, 
Lawˇtaˍ leh yawˇ ve awˬ miˇ awˬ yaˇ hui ve la‸ sheh hta‸ gʼawˬ leh venˇ baˬ 
lo hkʼa gaˬ shiˍ tawˆ piˇ ve yoˬ. Awˬ lawn kʼo, Gʼuiˬsha yawˇ hta‸ ha kʼaˉ ve 
pa taw yoˬ. 

17Oˇ ve hkʼaw‸ nawˉ, mvuhˇ naw ma tcuh yaˇ yawˇ hui hta‸ kʼoˆ piˇ ve, Nawˬ 
hui gʼa ponˬ tuˬ gʼaˇ hte‸ gʼuiˇ hpaw-e loˬ. Awˬ hkʼaw‸ nawˉ hpawˇ lo taˇ 
kʼaw‸ hpfuhˆ nyi. Ya‸ kʼaw kʼaˉ lo htawˇ taˇ jehˇ chehˇ. Hkʼaw hkʼoˆ lo hpaw 
taˆ-e loˬ. Oˇ hkʼe maˇ te kʼo, nawˬ hui htawˇ luˬ kuiˬ sheˆ kuiˬ lo gʼa gaˬ tuˬ 
yoˬ, teh‸ kʼoˆ piˇ ve yoˬ. 
18Ya‸ hkʼaˇ Lawˇtaˍ kʼoˆ piˇ ve, Jawˇmawˇ-oˬ, ngaˬ hui hta‸ oˇ hkʼe a ciˉ taˇ te 
tcuh laˇ. 
19Nawˬ lehˬ ngaˬ hta‸ ha kʼaˉ laˇ leh ngaˬ ve a sha‸ hta‸ ponˬ laˇ ve yoˬ. Ya‸ 
hkʼaˇ, hkʼaw oˇ ve vuiˇ jaˇ sheˬ ve yoˬ. Ngaˬ oˇ kaˬ lo maˇ gaˬ sheˬ htaˇ ka‸ luˬ 
ve sheˆ ve ngaˬ awˬ hkʼoˆ lo gaˬ la tuˬ yoˬ. 
20Nyi sheˬ. Oˇ kaˬ lo venˇ ehˉ teˇ maˬ cawˬ ve yoˬ. Ngaˬ haˆ haˆ kʼai ve kʼo, teˇ 
hkui ceh tiˉ gaˬ hpeh‸ ve yoˬ. Ngaˬ hui a sha‸ gʼa te‸ chehˇ tuˬ venˇ ehˉ oˇ ve 
lo ngaˬ hui hta‸ hpaw-e tcuh laˇ-oˆ, teh‸ kʼoˆ piˇ ve yoˬ. 
21Mvuhˇ naw tcuh yaˇ yawˇ hta‸ kʼaw‸ kʼoˆ piˇ ve, Nawˬ lawˬ ve hkʼe ngaˬ 
kʼai tcuh laˇ tuˬ yoˬ. Nawˬ kʼoˆ ve venˇ chi hta‸ ngaˬ maˇ te luˬ piˇ. 
22Ya‸ hkʼaˇ, oˇ kaˬ lo gaˬ tuˬ nawˬ haˆ haˆ kʼai loˬ. Awˬ lawn kʼo, nawˬ oˇ kaˬ 
lo maˇ gaˬ sheˬ ve ceh ceh ngaˬ te‸ chiˉ te maˇ hpeh‸, teh‸ kʼaw‸ kʼoˆ piˇ ve 
yoˬ. Lawˇtaˍ lehˬ venˇ oˇ ve hta‸ venˇ ehˉ teh‸ kʼoˆ ve pa taw, venˇ oˇ ve hta‸ 
Zawˇraˆ teh‸ meh piˇ ve yoˬ. 

Sawˉdonˍ leh Gawˇmawˇra‸ luˬ kʼai ve 

23Lawˇtaˍ yawˇ Zawˇraˆ venˇ hkʼaw gaˬ ve teˇ yanˇ, mvuhˇ nyi htawˇ tawˆ la 
peuˬ ve yoˬ. 
24Oˇ htaˇ Gʼuiˬsha lehˬ, Sawˉdonˍ leh Gawˇmawˇra‸ venˇ awˬ hkʼoˆ lo aˬ miˍ 
leh ma‸ shiˉ ce la piˇ lawˬ ve yoˬ. 
25Venˇ oˇ ve nyiˇ maˬ hkʼaw chehˇ ve chaw yaˇ hkʼa peu-eˬ hta‸ maˇ kʼoˆ, venˇ 
oˇ ve awˬ paˇ awˬ kui lo cawˬ ve miˬ tawˬ kuiˬ leh oˇ ve hkʼaw cawˬ taˍ ve 
suhˆ cehˬ hkʼa peu-eˬ hta‸ maˇ kʼoˆ Gʼuiˬsha te luˬ piˇ ve yoˬ. 
26Ya‸ hkʼaˇ, Lawˇtaˍ miˇ ma lehˬ hkʼaw‸ nawˉ hpfuhˆ nyi ve pa taw, aˉ leh‸ 
hkuiˉ daw hpeh‸ sheˬ ve yoˬ. 

27Shawˉ pawˍ hkʼe teˇ nyi, Aˍbraˍhanˍ teˇ na‸ tu leh Gʼuiˬsha yawˇ hta‸ tawˇ 
yaw piˇ ve chehˇ kuiˬ lo kʼai ve yoˬ. 
28Sawˉdonˍ leh Gawˇmawˇra‸ venˇ hpawˇ lo yawˇ nyi peu ve teˇ yanˇ, oˇ kaˬ lo 
aˬ miˍ buiˬ hpfuh lonˉ hta‸ shuˍ ve mvuhˇ hkʼawˇ naˆ dawˇ lonˉ tawˆ la chehˇ 
ve hta‸ gʼa mawˬ ve yoˬ. 
29Gʼuiˬsha lehˬ venˇ lonˉ chi ve nyiˇ venˇ hta‸ te luˬ piˇ ve teˇ yanˇ, yawˇ 
Aˍbraˍhanˍ hta‸ dawˇ nawˇ ve pa taw, Lawˇtaˍ hta‸ luˬ kuiˬ sheˆ kuiˬ hkʼaw 
pon piˇ ve yoˬ. 

Mawˇbaˆ leh Aˍmawˇniˆ chaw cawˬ la ve awˬ lawn 

30Lawˇ taˍ lehˬ Zawˇraˆ venˇ hkʼaw kʼaw‸ caˉ chehˇ tuˬ kawˆ jaˇ ve pa taw, 
yawˇ ve yaˇ miˇ nyiˇ gʼaˇ hta‸ shiˍ veu leh, Zawˇraˆ venˇ hkʼaw tawˆ kʼai ve 
yoˬ. Yawˇ hkʼaw hkʼoˆ lo hpaw-e leh, haˉ kʼoˍ teˇ maˬ hkʼaw ca va‸ taˍ ve yoˬ. 
31Yawˇ ve yaˇ miˇ uiˍ teˇ gʼaˇ lehˬ yawˇ ve awˬ nyi ma geh laˬ leh, Ngaˬ hui ve 
awˬ pa chi lehˬ mawˇ la peuˬ. Miˬguiˬ hkʼoˆ lo hawˉ hkʼaˆ paˍ teˇ gʼaˇ ka‸ maˇ 
cawˬ ve pa taw, ngaˬ hui hta‸ ca heuˆ laˇ paˍ cawˬ tuˬ ve maˇ heˆ. 
32Laˬ-o‸, ngaˬ huiˉ maˬ a pa hta‸ a pehˉ meuˇ gʼuiˬ hkʼa bvuhˆ taw piˇ leh 
yawˇ geh ca lo‸ zuh‸-a veuˬ. A pa hta‸ cuˇ leh chi hkʼe te ve hkʼaw ngaˬ hui 
ve awˬ yaˇ awˬ duˬ cawˬ la piˇ-a veuˬ, teh‸ kʼoˆ piˇ ve yoˬ. 
33Hkʼe te leh oˇ ve teˇ haˉ yawˇ huiˉ maˬ lehˬ awˬ pa hta‸ a pehˉ meuˇ gʼuiˬ 
hkʼa bvuhˆ taw piˇ leh, awˬ viˉ ma teˇ gʼaˇ awˬ pa geh ca lo‸ zuh‸-e ve yoˬ. Ya
‸ hkʼaˇ, awˬ pa lehˬ a pehˉ meuˇ gʼuiˬ dawˬ bvuhˆ jaˇ ve pa taw te‸ chiˉ maˇ 
shiˍ. 
34Shawˉ pawˍ teˇ nyi awˬ viˉ ma lehˬ awˬ nyi ma geh teˇ pawˆ kʼaw‸ laˬ leh, Aˉ 
nyi haˉ ngaˬ a pa geh ca lo‸ zuh‸ ve yoˬ. Ya‸ puiˉ ka‸ yawˇ hta‸ a pehˉ meuˇ 
gʼuiˬ kʼaw‸ taw piˇ shaˍ. Peuˬ kʼo, nawˬ yawˇ geh ca lo‸ zuh‸ mehˍ. A pa hta‸ 
cuˇ leh oˇ hkʼe te ve kʼo, ngaˬ hui ve awˬ yaˇ awˬ duˬ cawˬ la tuˬ yoˬ, teh‸ kʼoˆ 
ve yoˬ. 
35Hkʼe te leh, oˇ ve teˇ haˉ ka‸ yawˇ huiˉ maˬ awˬ pa hta‸ a pehˉ meuˇ gʼuiˬ 
hkʼa bvuhˆ kʼaw‸ taw piˇ ve yoˬ. Peuˬ leh awˬ nyi ma teˇ gʼaˇ awˬ pa geh ca 

lo‸ zuh‸ ve yoˬ. Ya‸ hkʼaˇ, awˬ pa lehˬ a pehˉ meuˇ gʼuiˬ dawˬ bvuhˆ jaˇ ve pa 
taw te‸ chiˉ maˇ shiˍ. 
36Hkʼe te leh, Lawˇtaˍ ve yaˇ miˇ chi ve nyiˇ gʼaˇ lehˬ yawˇ hui ve awˬ pa hta‸ 
pa taw yaˇ hu la ve yoˬ. 
37Awˬ viˉ ma teˇ gʼaˇ yaˇ paˍ paw la leh, yawˇ hta‸ Mawˇbaˆ teh‸ meh piˇ ve 
yoˬ. Yawˇ lehˬ, Mawˇbaˆ chaw hui ve awˬ pa lonˉ hpeh‸ la ve yoˬ. 
38Awˬ nyi ma teˇ gʼaˇ htawˇ yaˇ paˍ teˇ gʼaˇ paw la leh, yawˇ hta‸ Beˍnaˍmiˆ 
teh‸ meh piˇ ve yoˬ. Yawˇ lehˬ Aˍmawˇriˆ chaw hui ve awˬ pa lonˉ hpeh‸ la ve 
yoˬ. 

Awˬ hkuiˉ puiˍ ve li‸ 20 

Aˍbraˍhanˍ leh Aˍbiˆmaˍlehˆ 

1Aˍbraˍhanˍ lehˬ, Maˍreˍ lo tu leh Hkaˍnanˍ mvuhˇmiˬ awˬ hawˉ hpawˇ teˇ 
tawn lo kʼai ve yoˬ. Yawˇ lehˬ Kaˍdeˍshaˆ leh Shuˇraˆ venˇ awˬ kaˍ lo cawˬ ve 
Geˍraˆ venˇ hkʼaw ca chehˇ la ve yoˬ. 
2Yawˇ lehˬ, yawˇ ve awˬ miˇ ma Saˍraˇ hta‸ yawˇ ve awˬ nyi ma teh‸ kʼoˆ ve 
yoˬ. Oˇ htaˇ, Geˍraˆ jawˇmawˇ Aˍbiˆmaˍlehˆ lehˬ yawˇ ve chaw hta‸ hpehˇ leh 
Saˍraˇ hta‸ ca shiˍ tcuh ve yoˬ. 
3Oˇ ve teˇ haˉ Aˍbiˆmaˍlehˆ zuh‸ muiˉ kʼa chehˇ ve teˇ yanˇ, Gʼuiˬsha yawˇ geh 
laˬ leh, Nawˬ lehˬ yaˇ miˇ chi hta‸ heuˆ ve pa taw gʼa suh tuˬ yoˬ. Yawˇ lehˬ 
awˬ hpawˇ cawˬ ve yoˬ, teh‸ kʼoˆ piˇ ve yoˬ. 
4Hkʼe te leh, Aˍbiˆmaˍlehˆ lehˬ yaˇ miˇ chi awˬ paˇ lo kʼai maˇ haˆ leh kʼoˆ ve, 
Gʼuiˬsha-oˬ, ngaˬ lehˬ te‸ chiˉ ya‸ kuiˬ maˇ cawˬ. Ngaˬ leh ngaˬ ve chaw teˇ 
hpaˍ hta‸ nawˬ te luˬ laˇ tuˬ ve laˇ. 
5Aˍbraˍhanˍ awˬ to ka‸, yaˇ miˇ chi lehˬ yawˇ ve awˬ nyi ma yoˬ, teh‸ kʼoˆ leh 
yaˇ miˇ chi htawˇ oˇ ve hkʼa shuˍ kʼoˆ ve yoˬ. Ngaˬ chi hkʼe gʼa te taˍ ve lehˬ 
te‸ chiˉ ya‸ kuiˬ maˇ cawˬ, teh‸ kʼoˆ piˇ ve yoˬ. 
6Gʼuiˬsha yawˇ hta‸ zuh‸ maˆ ve hkʼaw kʼaw‸ kʼoˆ piˇ ve, Yoˬ, nawˬ kanˉ chi 
hta‸ te htaˇ, nawˬ te‸ chiˉ ya‸ kuiˬ maˇ cawˬ ve hta‸ ngaˬ shiˍ ve yoˬ. Ya‸ 

hkʼaˇ, nawˬ ngaˬ mehˆ gʼuˇ suhˍ lo venˇbaˆ maˇ gʼa te tuˬ, nawˬ hta‸ tawˍ taˍ 
laˇ ve yoˬ. Chi hta‸ pa taw, yawˇ hta‸ ngaˬ maˇ htawˇ tcuh laˇ ve yoˬ. 
7Chi beu‸ yaˇ miˇ chi yawˇ ve awˬ hpawˇ hta‸ kʼaw‸ hkʼaw‸ piˇ-oˆ. Yawˇ lehˬ 
Gʼuiˬsha ve tcuh kaˍ paˍ teˇ gʼaˇ hpeh‸ ve yoˬ. Yawˇ nawˬ awˬ pon bon lawˬ 
laˇ leh, nawˬ a sha‸ gʼa te‸ chehˇ tuˬ yoˬ. Ya‸ hkʼaˇ, nawˬ lehˬ yawˇ hta‸ maˇ 
kʼaw‸ hkʼaw‸ piˇ ve kʼo, nawˬ leh nawˬ ve chaw hkʼa peu-eˬ gʼa suh tuˬ yoˬ, 
teh‸ kʼoˆ piˇ ve yoˬ. 
8Oˇ htaˇ, Aˍbiˆmaˍlehˆ teˇ na‸ tu leh yawˇ ve a ma‸ lonˉ hkʼa peu-eˬ hta‸ kuˬ 
yuˬ peuˬ hkʼaw‸ nawˉ, hpeh‸ la peuˬ ve awˬ lawn chi hkʼa peu-eˬ kʼaw‸ hto 
maˍ piˇ ve yoˬ. Yawˇ hui hkʼa peu-eˬ kawˆ jaˇ ve yoˬ. 
9Oˇ ve hkʼaw‸ nawˉ, Aˍbiˆmaˍlehˆ lehˬ Aˍbraˍhanˍ hta‸ kuˬ yuˬ leh, Aˬ hto‸ ma 
pa taw nawˬ ngaˬ hui hta‸ chi hkʼe te laˇ ve le. Ngaˬ leh ngaˬ ve mvuhˇmiˬ 
awˬ hkʼoˆ lo luˬ ve sheˆ ve awˬ ceuˬ gaˬ la piˇ tuˬ, ngaˬ nawˬ hta‸ aˬ hto‸ ma 
te ya‸ kuiˬ cawˬ le. 
10Nawˬ lehˬ ngaˬ hta‸ maˇ te keunˍ maˇ te cawˇ ve awˬ ceuˬ te laˇ ve yoˬ. Aˬ 
hto‸ ma pa taw nawˬ chi hkʼe te ve le, teh‸ yawˇ hta‸ kʼoˆ piˇ ve yoˬ. 
11Aˍbraˍhanˍ kʼaw‸ yaw hkʼaw‸ leh kʼoˆ ve, Mvuhˇmiˬ chi teˇ tawn hkʼaw 
chehˇ ve chaw teˇ hpaˍ Gʼuiˬsha hta‸ kawˆ ve chaw teˇ gʼaˇ ka‸ maˇ cawˬ ve 
pa taw, ngaˬ hta‸ tiˇ pehˍ leh ngaˬ miˇ ma hta‸ yuˬ kʼai la puiˉ-aˆ, teh‸ dawˇ 
ve pa taw chi hkʼe gʼa te taˍ ve yoˬ. 
12Awˬ tehˬ awˬ na kʼoˆ ve kʼo, yawˇ lehˬ ngaˬ ve awˬ nyi ma ka‸ hpeh‸ tehˬ ve 
yoˬ. Yawˇ lehˬ ngaˬ e caˉ yaˇ miˇ hpeh‸ leh, chi beu‸ ngaˬ heuˆ taˍ ve yoˬ. 
13Gʼuiˬsha ngaˬ hta‸ ngaˬ pa ve yehˬ hkʼaw tawˆ-e tcuh laˇ leh, mvuhˇ hkʼoˆ 
miˬ hkʼoˆ ca te toˇ chehˇ tcuh laˇ ve awˬ yanˇ chi hkʼaw, ngaˬ yawˇ hta‸ chi 
hkʼe kʼoˆ piˇ taˍ ve yoˬ. Nawˬ lehˬ ka ti‸ yeˬ ve hkʼaw ngaˬ awˬ pon te laˇ tuˬ 
ve kanˉ teˇ maˬ cawˬ ve yoˬ. Ngaˬ hui hkʼaˬ lo kʼai htawˇ, ngaˬ lehˬ nawˬ ve 
awˬ viˉ paˍ hpeh‸ ve yoˬ, teh‸ ceh tiˉ nawˬ gʼa kʼoˆ ve yoˬ, teh‸ yawˇ hta‸ 
kʼoˆ piˇ taˍ ve yoˬ. 

14Oˇ htaˇ Aˍbiˆmaˍlehˆ lehˬ, Aˍbraˍhanˍ hta‸ yawˬ, nuˇ leh awˬ ceˬ maˇ maˇ piˇ 
ve yoˬ. Yawˇ ve awˬ miˇ ma Saˍraˇ hta‸ htawˇ yawˇ hta‸ kʼaw‸ hkʼaw‸ piˇ ve 
yoˬ. 
15Peuˬ leh yawˇ Aˍbraˍhanˍ hta‸ kʼoˆ piˇ ve, Chi ve lehˬ ngaˬ ve mvuhˇmiˬ 
hpeh‸ ve yoˬ. Nawˬ chehˇ gaˇ kuiˬ lo ca chehˇ loˬ, teh‸ kʼoˆ piˇ ve yoˬ. 
16Saˍraˇ hta‸ htawˇ yawˇ kʼoˆ piˇ ve, Nawˬ hta‸ mehˆ hpfuhˇ tsuhˇ laˇ ve 
hkʼaw, nawˬ ve awˬ viˉ paˍ hta‸ ngaˬ hpu teˇ hinˉ piˇ taˍ peuˬ. Nawˬ lehˬ te‸ 
chiˉ venˇbaˆ taˍ kuiˬ maˇ cawˬ ve chaw hpeh‸ ve yoˬ, teh‸ kʼoˆ piˇ ve yoˬ. 
17Oˇ ve hkʼaw‸ nawˉ, Aˍbraˍhanˍ Gʼuiˬsha geh bon lawˬ leh, Gʼuiˬsha lehˬ 
Aˍbiˆmaˍlehˆ ve awˬ miˇ ma leh awˬ ceˬ ma teˇ hpaˍ hta‸ gu na-e piˇ ve pa 
taw, yawˇ hui yaˇ ehˉ kʼaw‸ cawˬ la ve yoˬ. 
18Awˬ lawn kʼo, Gʼuiˬsha lehˬ Aˍbraˍhanˍ miˇ ma Saˍraˇ hta‸ pa taw, 
Aˍbiˆmaˍlehˆ hta‸ caˉ da‸ ve yaˇ miˇ teˇ gʼaˇ le le hta‸ chaw meh ma hpeh‸ la 
piˇ lawˬ ve yoˬ. 

Awˬ hkuiˉ puiˍ ve li‸ 21 

Iˉcaˆ paw la ve 

1Gʼuiˬsha lehˬ Yawˇ ka ti‸ te taˍ peuˬ ve hkʼe, Saˍraˇ hta‸ awˬ bon na‸ piˇ ve 
yoˬ. 
2Aˍbraˍhanˍ a sha‸ mawˇ la ve teˇ yanˇ, Saˍraˇ yaˇ hu leh yaˇ paˍ teˇ gʼaˇ paw 
la ve yoˬ. 
3Aˍbraˍhanˍ yawˇ hta‸ Iˉcaˆ teh‸ meh piˇ ve yoˬ. 
4Iˉcaˆ paw la peuˬ hkʼaw‸ nawˉ hiˉ nyi gaˬ ve teˇ yanˇ, Gʼuiˬsha kʼoˆ piˇ taˍ ve 
hkʼe Aˍbraˍhanˍ lehˬ yawˇ yaˇ paˍ hta‸ awˬ guiˬ meuˇ shoˍ piˇ ve yoˬ. 
5Iˉcaˆ paw la htaˇ, Aˍbraˍhanˍ ve a sha‸ teˇ ha hkʼaw‸ gaˬ peuˬ ve yoˬ. 
6Saˍraˇ kʼoˆ ve, Gʼuiˬsha lehˬ ngaˬ hta‸ ha lehˬ tuˬ leh gʼuiˬ yawˬ tuˬ pe‸ laˇ ve 
yoˬ. Awˬ lawn chi hta‸ hkʼa gʼa kaˇ ve chaw teˇ gʼaˇ le le ngaˬ geh teˇ geh 
gʼuiˬ tuˬ yoˬ. 

7Teˇ nyi kʼo, ngaˬ yaˇ teˇ gʼaˇ paw la tuˬ yoˬ, teh‸ a shu teˇ gʼaˇ Aˍbraˍhanˍ hta
‸ ca hto piˇ taˍ ve le. Ya‸ hkʼaˇ, yawˇ mawˇ la htaˇ ngaˬ lehˬ yawˇ awˬ pon yaˇ 
paˍ teˇ gʼaˇ paw la piˇ taˍ peuˬ, teh‸ kʼoˆ ve yoˬ. 
8Yaˇ paˍ chi uiˍ la leh cuˉ hpaˆ ve awˬ yanˇ gaˬ la htaˇ, Aˍbraˍhanˍ lehˬ hti caˇ 
hti dawˬ ve pawehˇ lonˉ teˇ maˬ te ve yoˬ. 

Haˍgaˍraˆ leh Iˉshaˍmeˍlaˆ hta‸ gʼa‸ kʼoˬ piˇ ve 

9Teˇ nyi htaˇ, Eˇjiˇtu‸ chaw Haˍgaˍraˆ ve yaˇ paˍ Iˉshaˍmeˍlaˆ lehˬ, Saˍraˇ ve 
yaˇ paˍ Iˉcaˆ geh leˍ guiˇ chehˇ ve yoˬ. 
10Oˇ hkʼe te chehˇ ve hta‸ Saˍraˇ gʼa mawˬ leh Aˍbraˍhanˍ hta‸ kʼoˆ piˇ ve, 
Awˬ ceˬ ma chi ve leh yaˇ paˍ oˇ ve hta‸ gʼa‸ kʼoˬ loˬ. Awˬ ceˬ ma chi ve yaˇ 
leh ngaˬ yaˇ paˍ Iˉcaˆ teˇ geh awˬ shinˉ pehˬ yuˬ ve hta‸ ngaˬ maˇ heuˆ gaˇ, teh
‸ kʼoˆ piˇ ve yoˬ. 
11Aˍbraˍhanˍ tawˇ chi hta‸ gʼa kaˇ ve teˇ yanˇ hpeh‸ bawˬ jaˇ ve yoˬ. Awˬ lawn 
kʼo, Iˉshaˍmeˍ laˆ htawˇ yawˇ ve yaˇ hpeh‸ ve pa taw yoˬ. 
12Ya‸ hkʼaˇ, Gʼuiˬsha yawˇ hta‸ kʼoˆ piˇ ve, Nawˬ ve yaˇ paˍ leh nawˬ ve awˬ 
ceˬ ma oˇ ve hta‸ pa taw, nawˬ ve nyi ma hpeh‸ bawˬ ve taˇ cawˬ piˇ. Saˍraˇ 
kʼoˆ ve hkʼe te-o. Awˬ lawn kʼo, ngaˬ ka ti‸ te taˍ peuˬ ve hkʼe, nawˬ ve awˬ 
ceuˬ awˬ hkʼaˇ teˇ hpaˍ lehˬ Iˉcaˆ awˬ hkʼaw lo cawˬ la tuˬ yoˬ. 
13Nawˬ ve awˬ ceˬ ma ve yaˇ paˍ hta‸ htawˇ ngaˬ chaw ceuˬ lonˉ teˇ ceuˬ hpeh
‸ la piˇ tuˬ yoˬ. Awˬ lawn kʼo, yawˇ htawˇ nawˬ ve yaˇ hpeh‸ ve pa taw yoˬ, 
teh‸ kʼoˆ piˇ ve yoˬ. 
14Oˇ htaˇ, Aˍbraˍhanˍ lehˬ mvuhˇ shawˉ teˇ na‸ tu leh caˇ tuˬ, iˉ kaˆ yuˬ leh 
Haˍgaˍraˆ hta‸ piˇ ve yoˬ. Peuˬ leh yawˇ ve yaˇ paˍ hta‸ htawˇ yawˇ hta‸ chiˇ 
a‸ piˇ leh tawˆ kʼai tcuh ve yoˬ. Hkʼe te leh, yaˇ miˇ chi lehˬ Beˍraˍsheˍbaˆ teh‸ 
kʼoˆ ve heh puiˉ hkʼaw lo ca te toˇ chehˇ taˍ ve yoˬ. 
15Aˉ mo‸ kʼoˍ hkʼaw ve iˉ kaˆ peuˬ kʼai ve teˇ yanˇ, yawˇ lehˬ yaˇ paˍ hta‸ suhˆ 
buiˇ teˇ maˬ awˬ hawˉ lo teh taˉ leh, ngaˇ chi loˬ hkʼe vuiˇ ve chehˇ kuiˬ lo ca 
jo mui taˍ ve yoˬ. 

16Oˇ htaˇ yawˇ lehˬ, Ngaˬ yaˇ suh-e ve hta‸ ngaˬ hkʼaˬ hkʼe te nyi hpeh‸ tuˬ le, 
teh‸ kʼoˆ leh gʼaˇ hte‸ kuˬ hawˬ ve yoˬ. 
17Gʼuiˬsha lehˬ, yaˇ paˍ hawˬ chehˇ ve awˬ hkawˇ hta‸ gʼa kaˇ ve yoˬ. Mvuhˇ 
naw tcuh yaˇ teˇ gʼaˇ Haˍgaˍraˆ geh laˬ leh, Haˍgaˍraˆ-oˬ, nawˬ aˬ hto‸ ma te 
dawˇ haˍ ve le. Taˇ kawˆ. Awˬ lawn kʼo, nawˬ yaˇ paˍ hawˬ ve awˬ hkawˇ hta‸ 
Gʼuiˬsha gʼa kaˇ peuˬ. 
18Tu leh yawˇ hta‸ nawˬ ve la‸ sheh hkʼaw chiˇ taˍ-o‸. Ngaˬ yawˇ hta‸ chaw 
ceuˬ lonˉ teˇ ceuˬ hpeh‸ la piˇ tuˬ yoˬ, teh‸ kʼoˆ piˇ ve yoˬ. 
19Oˇ htaˇ, Gʼuiˬsha yawˇ ve mehˆ shiˍ hta‸ hpaw piˇ leh, nanˬ bawˍ teˇ maˬ hta
‸ yawˇ gʼa mawˬ ve yoˬ. Yawˇ kʼai leh aˉ mo‸ kʼoˍ hkʼaw iˉ kaˆ nyiˉ keu peuˬ 
hkʼaw‸ nawˉ, yawˇ ve yaˇ paˍ hta‸ taw piˇ ve yoˬ. 
20Gʼuiˬsha lehˬ yaˇ paˍ chi ve geh chehˇ taˍ ve yoˬ. Yawˇ uiˍ la leh, Paˍranˍ heh 
puiˉ hkʼaw lo chehˇ leh, cheuˬ jaˇ ve shaˍ bawˆ paˍ lonˉ hpeh‸ la ve yoˬ. 
21Yawˇ ve awˬ e lehˬ, Eˇjiˇtu‸ mvuhˇmiˬ hkʼaw ve yaˇ miˇ teˇ gʼaˇ hta‸ ca shiˍ 
veu laˇ leh yawˇ hta‸ ka piˇ ve yoˬ. 

Aˍbraˍhanˍ leh Aˍbiˆmaˍlehˆ shaˉ caˆ caˇ ve 

22Awˬ yanˇ oˇ ve awˬ hkʼaw lo, Aˍbiˆmaˍlehˆ leh yawˇ ve ma‸ poˍ lonˉ 
Hpiˇkawˇ laˆ hui Aˍbraˍhanˍ geh kʼai leh, Nawˬ te ve kanˉ teˇ ceuˬ le le hkʼaw 
Gʼuiˬsha nawˬ geh chehˇ ve yoˬ. 
23Chi hta‸ pa taw, nawˬ lehˬ ngaˬ hta‸ maˇ kʼoˆ, ngaˬ ve awˬ yaˇ awˬ duˬ leh 
ngaˬ ve awˬ ceuˬ awˬ hkʼaˇ teˇ hpaˍ hta‸ maˇ kʼoˆ, shaˉ caˆ maˇ luˬ tuˬ hkanˍ 
leh ka ti‸ te laˇ-oˆ. Chi hkʼoˆ ka‸, ngaˬ lehˬ nawˬ hta‸ shaˉ caˆ yeˬ chehˇ ve 
hkʼe, nawˬ htawˇ ngaˬ hta‸ leh, chi beu‸ nawˬ ca chehˇ la ve mvuhˇmiˬ chi 
hta‸ shaˉ caˆ yeˬ tuˬ yoˬ, teh‸ Gʼuiˬsha mehˆ gʼuˇ suhˍ ka ti‸ te laˇ-oˆ, teh‸ 
kʼoˆ piˇ ve yoˬ. 
24Aˍbraˍhanˍ htawˇ, Ngaˬ ka ti‸ te ve yoˬ, teh‸ kʼoˆ piˇ ve yoˬ. 
25Oˇ htaˇ, Aˍbraˍhanˍ lehˬ yawˇ hui ve nanˬ bawˍ teˇ maˬ Aˍbiˆmaˍlehˆ ve awˬ 
ceˬ teˇ hpaˍ hiˉ yuˬ kʼai ve awˬ lawn Aˍbiˆmaˍlehˆ hta‸ hto piˇ ve yoˬ. 

26Aˍbiˆmaˍlehˆ lehˬ, A shu teˇ gʼaˇ chi hkʼe ca te taˍ ve hta‸ ngaˬ maˇ shiˍ. 
Nawˬ ka‸ ngaˬ hta‸ maˇ hto laˇ. Chi beu‸ nawˬ kʼoˆ laˇ htaˇ heh‸ ngaˬ gʼa shiˍ 
ve yoˬ, teh‸ yawˇ hta‸ kʼaw‸ kʼoˆ piˇ ve yoˬ. 
27Aˍbraˍhanˍ lehˬ, yawˬ leh nuˇ teˇ hpaˍ Aˍbiˆmaˍlehˆ hta‸ piˇ leh, yawˇ huiˉ 
maˬ shaˉ caˆ caˇ ve yoˬ. 
28Aˍbraˍhanˍ lehˬ, yawˬ ehˉ suhˍ hkeh hta‸ teˇ kaˬ lo leuˆ teh taˍ ve yoˬ. 
29Oˇ htaˇ Aˍbiˆmaˍlehˆ lehˬ, Nawˬ aˬ hto‸ ma pa taw chi hkʼe te taˍ ve le, teh‸ 
yawˇ hta‸ na nyi htaˇ, 
30Aˍbraˍhanˍ lehˬ, Nanˬbawˍ chi ve hta‸ ngaˬ duˇ taˍ ve shaˉ hkiˆ hpeh‸ tuˬ, 
yawˬ ehˉ chi ve suhˍ hkeh hta‸ nawˬ ha‸ yuˬ-o‸, teh‸ kʼoˆ piˇ ve yoˬ. 
31Oˇ kaˬ lo yawˇ huiˉ maˬ chi hkʼe shaˉ caˆ caˇ ve pa taw, chehˇ kuiˬ oˇ ve hta‸ 
Beˍraˍsheˍbaˆ teh‸ meh piˇ ve yoˬ. 
32Yawˇ huiˉ maˬ Beˍraˍsheˍbaˆ hkʼaw ka ti‸ te da‸ peuˬ hkʼaw‸ nawˉ, Aˍbiˆmaˍ 
lehˆ leh Hpiˇkawˇlaˆ hui Hpiˇliˇtiˆ mvuhˇmiˬ lo kʼaw‸ kʼo‸-e ve yoˬ. 
33Aˍbraˍhanˍ htawˇ, oˇ kaˬ lo ma‸ kehˇ cehˬ teˇ cehˬ ti leh co co taiˍ taiˍ 
Gʼuiˬsha hta‸ oˉ kʼoˍ pui ve yoˬ. 
34Oˇ ve hkʼaw‸ nawˉ, yawˇ lehˬ Hpiˇliˇtiˆ mvuhˇmiˬ hkʼaw maw chaweh chehˇ 
taˍ ve yoˬ. 

Awˬ hkuiˉ puiˍ ve li‸ 22 

Iˉcaˆ hta‸ tuˉ tanˇ ve 

1Teˇ nyi htaˇ, Gʼuiˬsha Aˍbraˍhanˍ hta‸ lawˇ nyi tuˬ yawˇ geh laˬ leh, Aˍbraˍ 
hanˍ-oˬ, teh‸ kuˬ ve yoˬ. Aˍbraˍhanˍ htawˇ, Ngaˬ chehˇ taˍ ve yoˬ, teh‸ kʼaw‸ 
yaw hkʼaw‸ piˇ ve yoˬ. 
2Gʼuiˬsha yawˇ hta‸ kʼoˆ piˇ ve, Nawˬ geh teˇ gʼaˇ tiˉ cawˬ leh nawˬ ha‸ jaˇ ve 
yaˇ paˍ Iˉcaˆ hta‸ shiˍ veu leh Mawˇriˆ mvuhˇmiˬ lo kʼai-o. Oˇ kaˬ ngaˬ maˍ laˇ 
tuˬ ve hkʼaw pui teˇ shiˍ hkʼoˆ lo nawˬ ve yaˇ paˍ ngaˬ hta‸ tuˉ tanˇ laˇ-oˆ, teh
‸ kʼoˆ piˇ ve yoˬ. 

3Aˍbraˍhanˍ lehˬ, mvuhˇ shawˉ teˇ na‸ piˉ laˬ hkʼoˆ suhˆ tsuh‸ taˆ piˇ peuˬ 
hkʼaw‸ nawˉ, yawˇ ve awˬ ceˬ paˍ nyiˇ gʼaˇ leh yawˇ ve yaˇ paˍ Iˉcaˆ hta‸ shiˍ 
veuˬ leh Gʼuiˬsha kʼoˆ piˇ taˍ ve chehˇ kuiˬ lo kʼai ve yoˬ. 
4Shehˆ nyi teˇ nyi gaˬ htaˇ, Gʼuiˬsha kʼoˆ piˇ taˍ ve hkʼaw hta‸ vuiˇ kuiˬ lo gʼa 
mawˬ ve yoˬ. 
5Oˇ htaˇ yawˇ lehˬ, Nawˬ huiˉ maˬ piˉ laˬ hta‸ sheh leh choˬ kaˬ lo chehˇ taˍ-o‸
. Ngaˬ yaˇ paˍ ngaˬ huiˉ maˬ hkʼaw hkʼoˆ lo taˆ-e shaˍ. Oˇ kaˬ lo ngaˬ huiˉ maˬ 
Gʼuiˬsha hta‸ oˉ kʼoˍ pui taˉ peuˬ kʼo, nawˬ huiˉ maˬ geh kʼaw‸ ya‸ la tuˬ yoˬ, 
teh‸ yawˇ ve awˬ ceˬ paˍ nyiˇ gʼaˇ hta‸ kʼoˆ piˇ ve yoˬ. 
6Aˍbraˍhanˍ lehˬ, tuˉ tanˇ tuˬ yuˬ veu laˇ ve suhˆ hta‸ yuˬ leh yawˇ yaˇ paˍ hta‸ 
taˆ tcuh ve yoˬ. Yawˇ lehˬ aˬ miˍ leh aˉ hte‸ hta‸ yuˬ leh awˬ gʼuˇ suhˍ kʼaw‸ 
kʼai ve yoˬ. 
7Oˇ htaˇ Iˉcaˆ kʼoˆ ve, A pa-oˬ, ngaˬ huiˉ maˬ geh suhˆ leh aˬ miˍ cawˬ taˍ ve 
yoˬ. Ya‸ hkʼaˇ, Gʼuiˬsha hta‸ tuˉ tanˇ piˇ tuˬ ve yawˬ ehˉ hkʼaˬ lo le, teh‸ na 
nyi ve yoˬ. 
8Oˇ htaˇ Aˍbraˍhanˍ kʼoˆ ve, Ngaˬ yaˇ paˍ-oˬ, Gʼuiˬsha gu taˍ laˇ tuˬ yoˬ, teh‸ 
kʼaw‸ yaw hkʼaw‸ piˇ ve yoˬ. 
9Yawˇ huiˉ maˬ awˬ gʼuˇ suhˍ kʼaw‸ kʼai leh Gʼuiˬsha kʼoˆ piˇ taˍ ve chehˇ kuiˬ 
lo gaˬ ve teˇ yanˇ, Aˍbraˍhanˍ lehˬ Gʼuiˬsha hta‸ tuˉ tanˇ kuiˬ te leh suhˆ teˇ 
hpaˍ yuˬ hpoˆ taˍ ve yoˬ. 
10Peuˬ hkʼaw‸ nawˉ, yawˇ ve yaˇ paˍ Iˉcaˆ hta‸ hpeh tsuh‸ leh suhˆ hpoˆ taˍ ve 
awˬ hkʼoˆ lo chiˇ teh ve yoˬ. 
11Yawˇ ve aˉ hte‸ hta‸ gʼawˬ tawˆ leh yawˇ ve yaˇ paˍ hta‸ juˆ-a teh‸ te ve teˇ 
yanˇ, Gʼuiˬsha ve mvuhˇ naw tcuh yaˇ teˇ gʼaˇ mvuhˇ naw hkʼoˆ chehˇ taˍ leh, 
Aˍbraˍ hanˍ-oˬ, Aˍbraˍhanˍ-oˬ, teh‸ kʼoˆ ve yoˬ. Aˍbraˍhanˍ kʼaw‸ yaw hkʼaw‸ 
leh, Ngaˬ chehˇ taˍ ve yoˬ, teh‸ kʼoˆ piˇ ve teˇ yanˇ, 
12mvuhˇ naw tcuh yaˇ kʼoˆ ve, Yaˇ paˍ chi hta‸ nawˬ te‸ chiˉ taˇ te. Nawˬ lehˬ 
yaˇ teˇ gʼaˇ tiˉ cawˬ ve htawˇ, maˇ sheˉ lai leh Gʼuiˬsha ve tawˇ hta‸ na yuˬ 
puiˉ ve chaw hpeh‸ ve hta‸ chi beu‸ ngaˬ gʼa shiˍ peuˬ, teh‸ kʼoˆ piˇ ve yoˬ. 

13Aˍbraˍhanˍ chiˇ nyi leh, yawˬ ehˉ teˇ hkeh awˬ puiˍ taˆ hkʼaw hkanˉ taˍ ve 
hta‸ gʼa mawˬ ve yoˬ. Hkʼe te leh, yawˬ ehˉ oˇ ve hta‸ ca yuˬ leh yawˇ yaˇ paˍ 
awˬ tan Gʼuiˬsha hta‸ tuˉ tanˇ piˇ ve yoˬ. 
14Aˍbraˍhanˍ lehˬ, chehˇ kuiˬ oˇ ve hta‸ Gʼuiˬsha gu taˍ ve, teh‸ meh piˇ ve 
yoˬ. Chi hta‸ pa taw, Hkʼaw hkʼoˆ lo Gʼuiˬsha gu taˍ laˇ tuˬ yoˬ, teh‸ chaw yaˇ 
teˇ hpaˍ ya‸ nyi hkʼa gaˬ kʼoˆ chehˇ taˍ ve yoˬ. 
15Oˇ ve hkʼaw‸ nawˉ, mvuhˇ naw tcuh yaˇ Aˍbraˍhanˍ hta‸ nyiˇ pawˆ teˇ pawˆ 
tawˇ kʼaw‸ yaw piˇ leh kʼoˆ ve, 
16Nawˬ lehˬ yaˇ paˍ teˇ gʼaˇ tiˉ cawˬ ve htawˇ, maˇ sheˉ lai leh ngaˬ kʼoˆ ve hkʼe 
te ve pa taw, ngaˬ nawˬ hta‸ awˬ bon maˇ maˇ na‸ laˇ tuˬ yoˬ. 
17Ngaˬ lehˬ, nawˬ ve awˬ ceuˬ awˬ hkʼaˇ teˇ hpaˍ hta‸ mvuhˇ naw hkoˆ cawˬ ve 
meu‸ keu shiˍ leh laˇ tsuhˇ gʼuiˬ pfuhˍ lo cawˬ ve shehˇ shiˍ hkʼa shuˍ maˇ la 
piˇ tuˬ yoˬ. Nawˬ ve awˬ ceuˬ awˬ hkʼaˇ teˇ hpaˍ lehˬ, yawˇ hui ve canˇ paˍ teˇ 
hpaˍ hta‸ bawˆ gʼaˇ tuˬ yoˬ. 
18Nawˬ ve awˬ ceuˬ awˬ hkʼaˇ hta‸ pa taw, miˬguiˬ chaw ceuˬ hkʼa peu-eˬ awˬ 
bon gʼa tuˬ yoˬ. Chi hkʼe hpeh‸ ve lehˬ, nawˬ ngaˬ ve tawˇ hkawˇ hta‸ na yuˬ 
ve pa taw yoˬ, teh‸ kʼoˆ piˇ ve yoˬ. 
19Oˇ ve hkʼaw‸ nawˉ, Aˍbraˍhanˍ lehˬ yawˇ ve awˬ ceˬ paˍ teˇ hpaˍ geh ya‸-e 
leh, yawˇ hui hkʼa peu-eˬ Beˍraˍsheˍbaˆ lo kʼaw‸ kʼo‸-e ve yoˬ. 

Naˍhkawˍ ve awˬ ceuˬ awˬ hkʼaˇ teˇ hpaˍ 

20Oˇ ve hkʼaw‸ nawˉ, Miˆlaˍhkaˍ lehˬ yawˇ ve awˬ nyi paˍ Naˍhkawˍ awˬ pon 
yaˇ paˍ hiˉ gʼaˇ paw la piˇ taˍ peuˬ ve awˬ hkawˇ hta‸ Aˍbraˍhanˍ gʼa kaˇ ve 
yoˬ. 
21Yawˇ hui lehˬ Uˇ yaˆ, Buˇ yaˆ, Aˍranˍ ve awˬ pa Keˍmo-eˍlaˆ, 
22Keˍsehˆ, Haˍzawˇ, Piˇlaˍdaˍshaˆ, Yiˆdaˍlaˆ leh Reˍbehˆka‸ ve awˬ pa Beˍtuˍlaˆ 
hui hpeh‸ ve yoˬ. 
23Yaˇ paˍ chi ve hiˉ gʼaˇ hta‸ Miˆlaˍhkaˍ lehˬ, Aˍbraˍhanˍ ve awˬ nyi paˍ 
Naˍhkawˍ awˬ pon paw la piˇ taˍ ve yoˬ. 

24Chi hkʼoˆ ka‸, Naˍhkawˍ ve awˬ miˇ ma i Ruˇmaˍ htawˇ, Naˍhkawˍ awˬ pon 
yaˇ paˍ Teˍbaˆ, Gaˍhanˍ, Taˍhaˍshaˆ leh Maˍhkaˍ hui hta‸ paw la piˇ taˍ ve yoˬ. 

Awˬ hkuiˉ puiˍ ve li‸ 23 

Saˍraˇ suh-e ve 

1Saˍraˇ a sha‸ 127 hkʼaw‸ gaˬ leh, 
2Hkaˍnanˍ mvuhˇmiˬ Heˍbronˍ venˇ hkʼaw suh-e ve yoˬ. Hkʼe te leh Aˍbraˍhanˍ 
dawˇ haˍ leh hawˬ ve yoˬ. 
3Oˇ htaˇ yawˇ tu leh, Hiˇtiˆ chaw hui geh kʼai ve yoˬ. 
4Yawˇ kʼoˆ ve, Ngaˬ lehˬ nawˬ hui geh ca chehˇ la ve hkehˉ chaw hpeh‸ ve yoˬ. 
Chi hta‸ pa taw, ngaˬ miˇ ma hta‸ tuˍ piˇ tuˬ miˬguiˬ teˇ peˆ hawˇ laˇ-oˆ, teh‸ 
kʼoˆ piˇ ve yoˬ. 
5Oˇ htaˇ, Hiˇtiˆ chaw teˇ hpaˍ kʼaw‸ yaw hkʼaw‸ leh kʼoˆ ve, 
6Jawˇmawˇ-oˬ, ngaˬ hui ve tawˇ hta‸ a ciˉ na sheˬ. Nawˬ lehˬ awˬ meh bvuhˬ 
ve jawˇmawˇ teˇ gʼaˇ hpeh‸ ve yoˬ. Ngaˬ hui ve chaw tuˍ kuiˬ teˇ hpaˍ hta‸ 
nawˬ ca leuˆ nyi leh, da‸ jaˇ ve chehˇ kuiˬ teˇ kaˬ lo, nawˬ miˇ ma hta‸ ca tuˍ 
piˇ-oˆ. Ngaˬ hui ha lehˬ ha kʼa piˇ laˇ ve yoˬ, teh‸ kʼoˆ piˇ ve yoˬ. 
7Aˍbraˍhanˍ yawˇ hui gʼuˇ suhˍ boˆ taˍ leh kʼoˆ ve, 
8Nawˬ hui ngaˬ miˇ ma hta‸ choˬ kaˬ lo tuˍ piˇ tcuh gaˇ ve kʼo, 
9Zawˇhaˍ ve yaˇ Eˇhpaˍronˍ ve miˬguiˬ awˬ paˇ lo cawˬ ve Maˆpeˍlaˆ haˉ kʼoˍ oˇ 
ve ngaˬ hta‸ hawˇ laˇ tuˬ, yawˇ hta‸ ca kʼoˆ piˇ-oˆ. Nawˬ hui ve mvuhˇmiˬ 
hkʼaw ngaˬ chaw tuˍ kuiˬ teˇ kaˬ gʼa tuˬ, keunˍ da‸ cawˇ da‸ ve awˬ hpfuhˇ piˇ 
laˇ tuˬ yoˬ, teh‸ kʼoˆ ve yoˬ. 
10Eˇhpaˍronˍ lehˬ, awˬ nu ve Hiˇtiˆ chaw teˇ hpaˍ geh teˇ geh venˇ taˍ meu‸ 
hpe‸ lo mui taˍ ve yoˬ. Yawˇ Aˍbraˍhanˍ hta‸ kʼoˆ piˇ ve, 
11Jawˇmawˇ-oˬ, miˬguiˬ oˇ ve teˇ peˆ leh haˉ kʼoˍ oˇ ve ngaˬ nawˬ hta‸ piˇ laˇ 
tuˬ yoˬ. Ngaˬ ve awˬ chawˇ awˬ paˆ chi ma ve mehˆ gʼuˇ suhˍ, miˬguiˬ oˇ ve 
ngaˬ nawˬ hta‸ pe‸ laˇ ve yoˬ. Nawˬ ve awˬ miˇ ma hta‸ oˇ kaˬ lo ca tuˍ piˇ-oˆ, 
teh‸ kʼoˆ piˇ ve yoˬ. 

12Aˍbraˍhanˍ yawˇ hui gʼuˇ suhˍ boˆ taˍ leh Eˇhpaˍronˍ hta‸ kʼoˆ piˇ ve, 
13Ngaˬ kʼoˆ ve tawˇ hta‸ a ciˉ na sheˬ. Ngaˬ nawˬ hta‸ miˬguiˬ oˇ ve awˬ hpfuhˇ 
piˇ laˇ tuˬ yoˬ. Ngaˬ miˇ ma hta‸ oˇ kaˬ lo ca tuˍ piˇ hpeh‸ tuˬ, ngaˬ piˇ laˇ ve 
hpu hta‸ ha‸ yuˬ laˇ-oˆ, teh‸ kʼoˆ piˇ ve yoˬ. 
14Eˇhpaˍronˍ kʼaw‸ kʼoˆ ve, 
15Jawˇmawˇ-oˬ, miˬguiˬ chi ve lehˬ awˇ ha hteh‸ ceh tiˉ hpfuhˇ ve yoˬ. Chi ve 
lehˬ, ngaˬ huiˉ maˬ awˬ kaˍ lo aˬ hto‸ ma kʼoˆ tuˬ cawˬ le. Nawˬ miˇ ma hta‸ 
oˇ kaˬ lo ca tuˍ piˇ-oˆ, teh‸ kʼoˆ piˇ ve yoˬ. 
16Aˍbraˍhanˍ lehˬ yawˇ kʼoˆ ve hta‸ nyi hkʼaˇ suh leh, tanˇ kaˬ paˍ teˇ hpaˍ awˬ 
hkanˉ teh taˍ ve hkʼe, chaw chi ma ve mehˆ gʼuˇ suhˍ hpu 400 hteh‸ gʼaw leh 
Eˇhpaˍronˍ hta‸ piˇ ve yoˬ. 
17Hkʼe te leh, Maˍreˍ venˇ mvuhˇ nyi tawˆ hpawˇ Maˆpeˍlaˆ teh‸ kʼoˆ ve chehˇ 
kuiˬ chi ve teˇ tawn hkʼaw cawˬ ve haˉ kʼoˍ leh suhˆ cehˬ hkʼa peu-eˬ, 
18oˇ kaˬ lo hkʼa chehˇ taˍ ve Hiˇtiˆ chaw chi ma ve mehˆ gʼuˇ suhˍ, Aˍbraˍhanˍ 
ve miˬguiˬ hpeh‸ la ve yoˬ. 
19Oˇ ve hkʼaw‸ nawˉ, Aˍbraˍhanˍ lehˬ Hkaˍnanˍ mvuhˇmiˬ hkʼaw cawˬ ve haˉ 
kʼoˍ oˇ ve hkʼaw, yawˇ ve awˬ miˇ ma Saˍraˇ hta‸ ca tuˍ piˇ ve yoˬ. 
20Hkʼe te leh, miˬguiˬ leh haˉ kʼoˍ oˇ ve lehˬ, Hiˇtiˆ chaw geh vuiˬ taˍ ve 
Aˍbraˍhanˍ ve chaw tuˍ kuiˬ hpeh‸ la ve yoˬ. 

Awˬ hkuiˉ puiˍ ve li‸ 24 

Iˉcaˆ hta‸ awˬ miˇ ma ca piˇ ve 

1Chi teˇ pawˆ Aˍbraˍhanˍ lehˬ mawˇ jaˇ peuˬ. Yawˇ te ve kanˉ teˇ ceuˬ le le hta
‸ Gʼuiˬsha awˬ bon na‸ piˇ ve yoˬ. 
2Aˍbraˍhanˍ yawˇ ve mawˇ jeˬ ha‸ shaˉ shehˍ hpaˇ hta‸ kʼoˆ piˇ ve, 
3Nawˬ lehˬ ngaˬ yaˇ paˍ awˬ pon awˬ miˇ ma ca piˇ ve teˇ yanˇ, Hkaˍnanˍ 
mvuhˇmiˬ ve yaˇ miˇ hta‸ maˇ ca leh, 
4ngaˬ ve mvuhˇmiˬ, ngaˬ ve awˬ ceuˬ awˬ hkʼaˇ awˬ hkʼaw lo ve yaˇ miˇ hta‸ ca 
veu laˇ piˇ tuˬ yoˬ, teh‸ miˬguiˬ mvuhˇ naw Gʼuiˬsha mehˆ gʼuˇ suhˍ hkanˍ leh 

ka ti‸ te tuˬ, nawˬ ve la‸ sheh ngaˬ ve pfuhˍ tehˉ kʼu hawˉ lo keu taˍ-o‸, teh‸ 
kʼoˆ piˇ ve yoˬ. 
5Awˬ ceˬ paˍ kʼaw‸ kʼoˆ piˇ ve, Yaˇ miˇ oˇ ve ngaˬ geh mvuhˇmiˬ chi hkʼaw 
maˇ laˬ gaˇ ve kʼo hkʼaˬ hkʼe te tuˬ le. Nawˬ ve mvuhˇmiˬ lo nawˬ ve yaˇ paˍ 
hta‸ ngaˬ gʼa shiˍ kʼo‸-e piˇ tuˬ laˇ, teh‸ kʼoˆ piˇ ve yoˬ. 
6Aˍbraˍhanˍ yawˇ hta‸ kʼaw‸ kʼoˆ piˇ ve, Hkʼaˬ hkʼe hpeh‸ ka‸ ngaˬ yaˇ paˍ 
hta‸ nawˬ oˇ kaˬ lo maˇ gʼa shiˍ kʼo‸-e. 
7Gʼuiˬsha lehˬ, ngaˬ pa ve yehˬ leh ngaˬ ve awˬ ceuˬ awˬ hkʼaˇ teˇ hpaˍ chehˇ 
taˍ ve mvuhˇmiˬ hkʼaw, ngaˬ hta‸ shiˍ tawˆ-e laˇ leh mvuhˇmiˬ chi ngaˬ ve awˬ 
ceuˬ awˬ hkʼaˇ teˇ hpaˍ hta‸ piˇ laˇ tuˬ, ka ti‸ te laˇ taˍ ve yoˬ. Ngaˬ yaˇ paˍ awˬ 
pon awˬ miˇ ma ca gʼa tuˬ, yawˇ ve mvuhˇ naw tcuh yaˇ hta‸ nawˬ mehˆ gʼuˇ 
suhˍ lo kʼai tcuh taˍ tuˬ yoˬ. 
8Yaˇ miˇ oˇ ve nawˬ geh maˇ laˬ gaˇ ve kʼo, nawˬ ngaˬ hta‸ ka ti‸ te taˍ ve chi 
hta‸ nawˬ gʼa ponˬ tuˬ yoˬ. Ya‸ hkʼaˇ, nawˬ lehˬ ngaˬ yaˇ paˍ hta‸ oˇ kaˬ lo 
maˇ gʼa shiˍ kʼo‸-e, teh‸ kʼoˆ piˇ ve yoˬ. 
9Oˇ htaˇ, awˬ ceˬ paˍ lehˬ yawˇ ve la‸ sheh Aˍbraˍhanˍ ve pfuhˍ tehˉ kʼu hawˉ 
keu leh hkanˍ ve yoˬ. 
10Awˬ ceˬ oˇ ve lehˬ, Aˍbraˍhanˍ ve kaˍlaˍoˆ teˇ chi hkeh hta‸ gʼa‸ veu leh 
Naˍhkawˍ chehˇ taˍ kuiˬ Meˍsoˇpoˇtaˍmiˆ mvuhˇmiˬ lo kʼai ve yoˬ. 
11Mvuhˇ hpeu‸ la hpawˇ, yaˇ miˇ teˇ hpaˍ nanˬ bawˍ lo iˉ kaˆ ca hkʼo la ve awˬ 
yanˇ gaˬ htaˇ, yawˇ lehˬ venˇ awˬ paˇ lo cawˬ ve nanˬ bawˍ teˇ maˬ awˬ paˇ lo 
yawˇ ve kaˍlaˍoˆ teˇ hpaˍ hta‸ zuh‸ tcuh taˍ ve yoˬ. 
12Oˇ htaˇ yawˇ bon lawˬ leh kʼoˆ ve, Ngaˬ ve awˬ shehˍ hpaˇ Aˍbraˍhanˍ ve 
Gʼuiˬsha-oˬ, ya‸ nyi ngaˬ dawˇ law taˍ ve hta‸ biˇ la piˇ leh, ngaˬ ve awˬ shehˍ 
hpaˇ Aˍbraˍhanˍ hta‸ awˬ bon a ciˉ te piˇ sheˍ. 
13Ngaˬ lehˬ nanˬ bawˍ chi awˬ paˇ lo chehˇ taˍ leh, venˇ hkʼaw ve yaˇ miˇ teˇ 
hpaˍ choˬ kaˬ lo iˉ kaˆ ca hkʼo la tuˬ yoˬ. 

14Ngaˬ lehˬ yaˇ miˇ teˇ gʼaˇ hta‸, Nawˬ aˉ mo‸ kʼoˍ hkʼaw ve iˉ kaˆ ngaˬ hta‸ a 
ciˉ taw laˇ-oˆ, teh‸ kʼoˆ piˇ ve teˇ yanˇ, nawˬ Iˉ caˆ awˬ pon leuˆ yuˬ taˍ ve yaˇ 
miˇ hpeh‸ ve kʼo, Dawˬ-o‸. Nawˬ ve kaˍ laˍoˆ teˇ hpaˍ hta‸ ka‸ ngaˬ iˉ kaˆ taw 
piˇ shaˍ, teh‸ kʼoˆ tcuh sheˬ. Chi hkʼe hpeh‸ la ve kʼo, nawˬ lehˬ ngaˬ ve awˬ 
shehˍ hpaˇ hta‸ awˬ bon te piˇ chehˇ ve hta‸ ngaˬ gʼa shiˍ tuˬ yoˬ, teh‸ kʼoˆ ve 
yoˬ. 
15Yawˇ bon lawˬ ve maˇ peuˬ sheˬ ka‸, Reˍbehˆka‸ aˉ mo‸ kʼoˍ taˆ veu laˇ leh 
oˇ kaˬ lo gaˬ la ve yoˬ. Yawˇ lehˬ, Aˍbraˍhanˍ ve awˬ nyi paˍ Naˍhkawˍ ve awˬ 
hawehˍ, Beˍtuˍlaˆ ve yaˇ miˇ hpeh‸ ve yoˬ. 
16Yawˇ lehˬ awˬ hkiˇ awˬ naˬ da‸ jaˇ ve yaˇ miˇ haˉ hpeh‸ ve yoˬ. Yawˇ nanˬ 
bawˍ lo ya‸-e leh, yawˇ ve aˉ moˆ kʼoˍ hkʼaw iˉ kaˆ nyiˉ keu peuˬ hkʼaw‸ 
nawˉ, kʼaw‸ taˆ la ve yoˬ. 
17Aˍbraˍhanˍ ve awˬ ceˬ paˍ yawˇ geh gʼuiˇ kʼai leh, Nawˬ ve aˉ mo‸ kʼoˍ hkʼaw 
ve iˉ kaˆ ngaˬ hta‸ a ciˉ taw laˇ-oˆ, teh‸ kʼoˆ piˇ ve yoˬ. 
18Yaˇ miˇ oˇ ve lehˬ, Jawˇmawˇ-oˬ dawˬ-o‸, teh‸ kʼoˆ leh yawˇ ve aˉ mo‸ kʼoˍ 
hta‸ chiˇ piˇ ve yoˬ. 
19Yawˇ hta‸ iˉ kaˆ taw piˇ peuˬ hkʼaw‸ nawˉ, Nawˬ ve ka laˍoˆ teˇ hpaˍ hta‸ ka
‸ iˉ kaˆ taw piˇ shaˍ, teh‸ kʼoˆ ve yoˬ. 
20Yawˇ nanˬ bawˍ lo kʼaw‸ ya‸-e leh iˉ kaˆ ca kʼaw‸ hkʼo veu laˇ peuˬ hkʼaw‸ 
nawˉ, kaˍlaˍoˆ teˇ hkeh le le hta‸ iˉ kaˆ hkʼa bvuhˆ taw piˇ ve yoˬ. 
21Awˬ ceˬ paˍ oˇ ve lehˬ, yawˇ ca te la ve kanˉ hta‸ Gʼuiˬsha ga laˇ, maˇ ga laˇ 
ve hta‸ shiˍ tuˬ, yaˇ miˇ oˇ ve hta‸ hkʼa deh‸ nyi tcuhˉ taˍ ve yoˬ. 
22Kaˍlaˍoˆ teˇ hpaˍ iˉ kaˆ dawˬ peuˬ ve teˇ yanˇ, yawˇ lehˬ awˬ hpfuhˇ hkʼaˆ ve 
shi la‸ peˍ teˇ maˬ leh, shi la‸ kawˬ nyiˇ maˬ yaˇ miˇ oˇ ve hta‸ piˇ ve yoˬ. 
23Nawˬ a shu ve yaˇ miˇ hpeh‸ ve le. Ngaˬ hta‸ a ciˉ hto laˇ-oˆ. Ya‸ puiˉ ngaˬ 
hui teˇ hpaˍ nawˬ ve yehˬ hkʼaw ca haˉ la hpeh‸ aw laˇ, teh‸ na nyi ve yoˬ. 
24Yaˇ miˇ kʼaw‸ yaw hkʼaw‸ leh kʼoˆ ve, Ngaˬ lehˬ Naˍhkawˬ leh Miˆlaˍhkaˍ ve 
awˬ hawehˍ, Beˍtuˍlaˆ ve yaˇ miˇ hpeh‸ ve yoˬ. 

25Ngaˬ hui ve yehˬ hkʼaw chi gʼawˇ leh awˬ nu ve caˇ tuˬ hkʼa biˇ cawˬ ve yoˬ. 
Ngaˬ hui geh ca haˉ la hpeh‸ ve yoˬ, teh‸ kʼaw‸ kʼoˆ piˇ ve yoˬ. 
26Chaw oˇ ve lehˬ, Gʼuiˬsha hta‸ hkui tcuhˉ teh oˉ kʼoˍ pui leh, 
27Ngaˬ ve awˬ shehˍ hpaˇ hta‸ hkʼaˬ htaˆ ka‸ awˬ bon te laˇ chehˇ ve 
Aˍbraˍhanˍ ve Gʼuiˬsha hta‸ chiˇ mvuh-o. Yawˇ lehˬ, ngaˬ ve awˬ shehˍ hpaˇ 
ve awˬ viˉ awˬ nyi hui ve yehˬ lo gaˬ htaˇ hkʼa gaˬ ngaˬ hta‸ shiˍ veu laˇ taˍ 
peuˬ, teh‸ kʼoˆ ve yoˬ. 
28Oˇ htaˇ, yaˇ miˇ oˇ ve gʼuiˇ kʼo‸-e leh hpeh‸ la peuˬ ve awˬ lawn hkʼa peu-eˬ, 
yawˇ ve awˬ e hta‸ ca kʼaw‸ hto piˇ ve yoˬ. 
29Reˍbehˆka‸ lehˬ, Laˍbanˍ teh‸ kʼoˆ ve awˬ nyi paˍ teˇ gʼaˇ cawˬ ve yoˬ. 
30Yawˇ lehˬ Reˍbehˆka‸ tcuhˉ taˍ ve la‸ peˍ leh la‸ kawˬ teˇ hpaˍ hta‸ gʼa 
mawˬ ve awˬ hkʼoˆ, chaw oˇ ve yawˇ ve awˬ viˉ ma Reˍbehˆka‸ hta‸ kʼoˆ piˇ 
ve tawˇ hkawˇ teˇ hpaˍ hta‸ gʼa kaˇ ve teˇ yanˇ, yawˇ chaw oˇ ve geh nanˬ 
bawˍ lo gʼuiˇ kʼai ve yoˬ. Chaw oˇ ve lehˬ, nanˬ bawˍ paˇ lo yawˇ ve kaˍlaˍoˆ 
teˇ hpaˍ geh huˉ chehˇ taˍ ve hta‸ gʼa mawˬ ve teˇ yanˇ, 
31Gʼuiˬsha ve awˬ bon na‸ piˇ ve chaw-oˬ, aˉ hkʼaw lo laˬ-o‸. Aˬ hto‸ ma pa 
taw, awˬ baˬ hpawˇ lo huˉ chehˇ ve le. Awˬ lawn kʼo, nawˬ awˬ pon maˇ kʼoˆ, 
nawˬ ve kaˍlaˍoˆ teˇ hpaˍ awˬ pon maˇ kʼoˆ, ngaˬ chehˇ kuiˬ gu taˍ peuˬ, teh‸ 
yawˇ hta‸ kʼoˆ piˇ ve yoˬ. 
32Hkʼe te leh, yawˇ lehˬ chaw oˇ ve hta‸ yawˇ ve yehˬ lo shiˍ kʼai leh, kaˍlaˍoˆ 
teˇ hpaˍ hta‸ chi gʼawˇ leh awˬ nu ve caˇ tuˬ teˇ hpaˍ caˍ piˇ ve yoˬ. Peuˬ leh 
chaw oˇ ve leh yawˇ ve awˬ chawˇ teˇ hpaˍ awˬ pon hkui sheh tsuhˇ tuˬ iˉ kaˆ 
yuˬ veu laˇ piˇ ve yoˬ. 
33Caˇ tuˬ dawˬ tuˬ htawˇ gu leh yawˇ hui hta‸ caˍ piˇ ve yoˬ. Ya‸ hkʼaˇ, awˬ ceˬ 
paˍ oˇ ve lehˬ, Ngaˬ kʼoˆ tuˬ cawˬ ve tawˇ hta‸ maˇ gʼa kʼoˆ sheˬ ve ceh ceh, 
caˇ tuˬ hta‸ ngaˬ maˇ caˇ, teh‸ kʼoˆ piˇ ve yoˬ. Laˍbanˍ lehˬ, Hkʼe te kʼo chi beu
‸ kʼoˆ loˬ, teh‸ yawˇ hta‸ kʼoˆ piˇ ve yoˬ. 
34Oˇ htaˇ yawˇ kʼoˆ ve, Ngaˬ lehˬ Aˍbraˍhanˍ ve awˬ ceˬ hpeh‸ ve yoˬ. 

35Gʼuiˬsha ngaˬ ve awˬ shehˍ hpaˇ hta‸ bon maˇ maˇ na‸ piˇ leh, yawˇ lehˬ paw 
sha jaˇ ve chaw hpeh‸ ve yoˬ. Gʼuiˬsha yawˇ hta‸ nuˇ, yawˬ, aˉ che‸, hpu, shi, 
awˬ ceˬ paˍ awˬ ceˬ ma, kaˍlaˍoˆ leh piˉ laˬ maˇ maˇ piˇ taˍ ve yoˬ. 
36Ngaˬ ve yehˬ shehˍ ma Saˍraˇ a sha‸ mawˇ la ve teˇ yanˇ, yaˇ paˍ teˇ gʼaˇ paw 
la leh, yawˇ ve awˬ pa lehˬ yawˇ hta‸ awˬ shinˉ hkʼa peu-eˬ chiˇ a‸ piˇ taˍ ve 
yoˬ. 
37Chi hta‸ pa taw, ngaˬ ve awˬ shehˍ hpaˇ ngaˬ hta‸ chi hkʼe kʼa ti‸ te leh 
hkanˍ tcuh laˇ ve yoˬ. Nawˬ lehˬ ngaˬ ve yaˇ paˍ awˬ pon awˬ miˇ ma ca piˇ ve 
teˇ yanˇ, Hkaˍnanˍ mvuhˇmiˬ hkʼaw chehˇ ve yaˇ miˇ hta‸ taˇ ca. 
38Ngaˬ pa ve yehˬ hkʼaw chehˇ ve ngaˬ ve awˬ ceuˬ awˬ hkʼaˇ yaˇ miˇ teˇ gʼaˇ 
hta‸ yawˇ awˬ pon ca veu laˇ piˇ-oˆ, teh‸ ngaˬ hta‸ kʼoˆ laˇ taˍ ve yoˬ. 
39Oˇ htaˇ ngaˬ lehˬ, Yaˇ miˇ oˇ ve ngaˬ geh maˇ laˬ gaˇ ve kʼo hkʼaˬ hkʼe gʼa te 
tuˬ le, teh‸ kʼaw‸ na nyi piˇ ve yoˬ. 
40Yawˇ kʼaw‸ kʼoˆ laˇ ve, Ngaˬ hkʼaˬ htaˆ ka‸ nyi hkʼaˇ suh leh a sha‸ te‸ 
chehˇ ve Gʼuiˬsha lehˬ, yawˇ ve mvuhˇ naw tcuh yaˇ teˇ gʼaˇ nawˬ geh kʼai 
tcuh leh nawˬ te ve kanˉ teˇ hpaˍ hta‸ awˬ bon na‸ laˇ tuˬ yoˬ. Nawˬ lehˬ ngaˬ 
ve yaˇ paˍ awˬ pon, ngaˬ pa ve awˬ ceuˬ awˬ hkʼaˇ yaˇ miˇ teˇ gʼaˇ hta‸ gʼa ca 
shiˍ veu laˇ piˇ tuˬ yoˬ. 
41Nawˬ lehˬ ngaˬ ve awˬ ceuˬ awˬ hkʼaˇ teˇ hpaˍ geh gaˬ leh, yawˇ hui yaˇ miˇ 
maˇ piˇ laˇ ve htawˇ nawˬ ngaˬ hta‸ te taˍ ve ka ti‸ chi hta‸ nawˬ gʼa ponˬ tuˬ 
yoˬ, teh‸ kʼoˆ laˇ ve yoˬ. 
42Chi hta‸ pa taw ya‸ nyi ngaˬ nanˬ bawˍ lo gaˬ la leh bon chi hkʼe lawˬ ve, 
Ngaˬ ve awˬ shehˍ hpaˇ Aˍbraˍhanˍ ve Gʼuiˬsha-oˬ, ya‸ nyi ngaˬ dawˇ law taˍ 
ve hta‸ a ciˉ te laˇ-oˆ. 
43Ngaˬ lehˬ nanˬ bawˍ chi ve awˬ paˇ lo chehˇ taˍ tuˬ yoˬ. Yaˇ miˇ teˇ gʼaˇ gʼaˇ iˉ 
kaˆ ca hkʼo la ve kʼo, ngaˬ yawˇ geh iˉ kaˆ lawˬ dawˬ tuˬ yoˬ. 
44Yawˇ lehˬ, ngaˬ ve awˬ shehˍ hpaˇ ve yaˇ awˬ pon nawˬ leuˆ yuˬ taˍ ve yaˇ 
miˇ hpeh‸ ve kʼo, ngaˬ ve kaˍlaˍoˆ teˇ hpaˍ hta‸ htawˇ iˉ kaˆ taw piˇ tcuh-o, 
teh‸ ngaˬ bon lawˬ ve yoˬ. 

45Ngaˬ bon lawˬ maˇ peuˬ sheˬ ka‸, Reˍbehˆka‸ aˉ mo‸ kʼoˍ taˆ veu laˇ leh iˉ 
kaˆ ca hkʼo la ve yoˬ. Ngaˬ yawˇ geh kʼai leh, Ngaˬ hta‸ iˉ kaˆ a ciˉ taw laˇ-oˆ, 
teh‸ kʼoˆ piˇ ve teˇ yanˇ, 
46yawˇ lehˬ teˇ cawˬ haˉ yawˇ ve aˉ mo‸ kʼoˍ hta‸ chiˇ ya‸ leh, Dawˬ-o‸. Nawˬ 
ve kaˍlaˍoˆ teˇ hpaˍ hta‸ ka‸ iˉ kaˆ taw piˇ shaˍ, teh‸ kʼoˆ ve yoˬ. Hkʼe te leh 
ngaˬ iˉ kaˆ dawˬ leh, yawˇ lehˬ ngaˬ ve kaˍlaˍoˆ teˇ hpaˍ hta‸ htawˇ iˉ kaˆ taw 
piˇ ve yoˬ. 
47Ngaˬ yawˇ hta‸, Nawˬ a shu ve yaˇ miˇ le, teh‸ na nyi ve teˇ yanˇ, Ngaˬ lehˬ 
Naˍhkawˍ leh Miˆlaˍhkaˍ ve awˬ hawehˍ, Beˍtuˍlaˆ ve yaˇ miˇ hpeh‸ ve yoˬ, 
teh‸ kʼaw‸ yaw hkʼaw‸ laˇ ve yoˬ. Hkʼe te leh, ngaˬ yawˇ hta‸ shi la‸ peˍ leh 
shi la‸ kawˬ teˇ hpaˍ piˇ ve yoˬ. 
48Oˇ hkʼe te peuˬ hkʼaw‸ nawˉ, ngaˬ hkui tcuhˉ teh leh Gʼuiˬsha hta‸ oˉ kʼoˍ 
pui ve yoˬ. Ngaˬ ve awˬ shehˍ hpaˇ ve yaˇ paˍ awˬ pon awˬ miˇ ma ca gʼa tuˬ, 
Aˍbraˍhanˍ ve Gʼuiˬsha lehˬ ngaˬ hta‸ choˬ kaˬ lo shiˍ veu laˇ ve pa taw, ngaˬ 
Gʼuiˬsha hta‸ chiˇ mvuh ve yoˬ. 
49Chi hta‸ pa taw, nawˬ hui ngaˬ ve awˬ shehˍ hpaˇ hta‸ ka ti‸ cawˬ leh awˬ 
bon te piˇ tuˬ ve kʼo, ngaˬ hta‸ a ciˉ kʼoˆ laˇ sheˬ. Oˇ hkʼe maˇ te gaˇ ve kʼo ka
‸, oˇ hkʼe a ciˉ kʼoˆ laˇ sheˬ. Ngaˬ hkʼaˬ hkʼe gʼa te cawˇ ve ngaˬ hkʼaˇ ngaˬ 
kʼaw‸ dawˇ nyi tuˬ yoˬ, teh‸ kʼoˆ piˇ ve yoˬ. 
50Laˍbanˍ leh Beˍtuˍlaˆ yawˇ hta‸ kʼaw‸ kʼoˆ piˇ ve, Kanˉ chi ve lehˬ Gʼuiˬsha 
te taˍ ve kanˉ hpeh‸ ve pa taw, ngaˬ hui te‸ chiˉ kʼoˆ tuˬ maˇ cawˬ. 
51Reˍbehˆka‸ awˬ to choˬ kaˬ chehˇ taˍ ve yoˬ. Yawˇ hta‸ shiˍ kʼai-o. Gʼuiˬsha 
kʼoˆ taˍ ve hkʼe, yawˇ lehˬ nawˬ ve awˬ shehˍ hpaˇ yaˇ paˍ ve awˬ miˇ ma hpeh
‸ la piˇ-oˆ, teh‸ kʼoˆ piˇ ve yoˬ. 
52Aˍbraˍhanˍ ve awˬ ceˬ paˍ lehˬ tawˇ oˇ ve hta‸ gʼa kaˇ ve teˇ yanˇ, hkui tcuhˉ 
teh leh Gʼuiˬsha hta‸ oˉ kʼoˍ pui ve yoˬ. 
53Oˇ ve hkʼaw‸ nawˉ, yawˇ yuˬ laˬ taˍ ve mawˇ jeˬ hta‸ hpeu‸ tawˆ leh, hpu 
hkʼeun shi hkʼeun teˇ hpaˍ leh veu‸ kʼaˇ teˇ hpaˍ Reˍbehˆka‸ hta‸ piˇ ve yoˬ. 

Yawˇ ve awˬ nyi paˍ leh yawˇ ve awˬ e hta‸ htawˇ, awˬ hpfuhˇ hkʼaˆ ve mawˇ 
teˇ hpaˍ piˇ ve yoˬ. 
54Oˇ hkʼe te peuˬ hkʼaw‸ nawˉ, yawˇ ve awˬ chawˇ teˇ hpaˍ geh teˇ geh gu taˍ 
ve caˇ tu‸ hta‸ caˇ leh, yawˇ hui oˇ kaˬ lo haˉ ve yoˬ. Shawˉ pawˍ mvuhˇ 
shawˉ yawˇ hui tu la htaˇ, Ngaˬ ve awˬ shehˍ hpaˇ geh kʼaw‸ kʼo‸-e tuˬ a 
hkaw-anˬ pe‸ laˇ-oˆ, teh‸ yawˇ hui hta‸ kʼoˆ piˇ ve yoˬ. 
55Reˍbehˆka‸ ve awˬ nyi paˍ leh yawˇ ve awˬ e kʼoˆ ve, Yaˇ miˇ chi ngaˬ hui 
geh teˇ chi nyi hkʼe chehˇ taˉ piˇ sheˬ. Oˇ ve hkʼaw‸ nawˉ nawˬ hui shiˍ kʼai 
hpeh‸ ve yoˬ, teh‸ kʼoˆ ve yoˬ. 
56Ya‸ hkʼaˇ yawˇ kʼoˆ ve, Ngaˬ hta‸ a ciˉ taˇ gʼawˬ tiˍ taˍ laˇ-oˆ. Awˬ lawn kʼo, 
Gʼuiˬsha ngaˬ hta‸ awˬ bon na‸ laˇ taˍ peuˬ. Ngaˬ ve awˬ shehˍ hpaˇ geh ngaˬ 
hta‸ a ciˉ kʼo‸-e tcuh laˇ-oˆ, teh‸ kʼaw‸ kʼoˆ piˇ ve yoˬ. 
57Yawˇ hui kʼaw‸ kʼoˆ ve, Hkʼe te kʼo yaˇ miˇ hta‸ a ciˉ na nyi shaˍ. Yawˇ 
hkʼaˬ hkʼe kʼoˆ la naˍ, teh‸ kʼoˆ ve yoˬ. 
58Yawˇ hui Reˍbehˆka‸ hta‸ kuˬ leh, Nawˬ yawˇ hui geh kʼai yoˬ laˇ, teh‸ na 
nyi ve teˇ yanˇ yawˇ lehˬ, Yoˬ, ngaˬ kʼai tuˬ yoˬ, teh‸ kʼaw‸ kʼoˆ piˇ ve yoˬ. 
59Hkʼe te leh, yawˇ hui Reˍbehˆka‸ leh yawˇ ve awˬ ceˬ ma hta‸ Aˍbraˍhanˍ ve 
awˬ ceˬ paˍ teˇ hpaˍ geh kʼai peu ve yoˬ. 
60Yawˇ hui Reˍbehˆka‸ hta‸ bon na‸ piˇ leh kʼoˆ ve, Yaˇ miˇ-oˬ, nawˬ lehˬ 
chaw moˍ chaw cuˇ lonˉ ve awˬ e hpeh‸ la piˇ-oˆ. Nawˬ ve yaˇ teˇ hpaˍ htawˇ, 
yawˇ hui ve canˇ paˍ teˇ hpaˍ ve venˇ hta‸ gʼa uˉ peunˍ piˇ-oˆ, teh‸ kʼoˆ ve 
yoˬ. 
61Oˇ ve hkʼaw‸ nawˉ, Reˍbehˆka‸ leh yawˇ ve awˬ ceˬ ma teˇ hpaˍ kaˍlaˍoˆ ciˇ 
leh, Aˍbraˍhanˍ ve awˬ ceˬ paˍ hkʼaˇ suh kʼai ve yoˬ. 
62Awˬ yanˇ oˇ ve awˬ hkʼaw lo, Iˉ caˆ lehˬ, Ngaˬ hta‸ mawˬ shehˍ hpaˇ Gʼuiˬsha 
ve nanˬbawˍ, teh‸ kʼoˆ ve hteunˍ lo hkʼa gaˬ laˬ leh, Hkaˍnanˍ mvuhˇmiˬ awˬ 
hawˉ hpawˇ teˇ tawn lo chehˇ taˍ ve yoˬ. 

63Teˇ haˉ yawˇ ya‸ kʼaw ca toˇ guiˇ chehˇ ve teˇ yanˇ, kaˍlaˍoˆ teˇ hpaˍ laˬ 
chehˇ ve hta‸ yawˇ gʼa mawˬ ve yoˬ. 
64-65Reˍbehˆka‸ lehˬ Iˉcaˆ hta‸ gʼa mawˬ ve teˇ yanˇ kaˍlaˍoˆ hkʼoˆ ya‸-e leh, Oˇ 
kaˬ ngaˬ hui gʼuˇ suhˍ lo laˬ chehˇ ve chaw oˇ ve a shu le, teh‸ awˬ ceˬ paˍ teˇ 
gʼaˇ hta‸ na nyi ve yoˬ. Awˬ ceˬ paˍ kʼoˆ ve, Yawˇ lehˬ ngaˬ ve awˬ shehˍ hpaˇ 
hpeh‸ ve yoˬ, teh‸ kʼoˆ piˇ ve yoˬ. Oˇ htaˇ, yawˇ uˉ nyiˉ teˇ maˬ yuˬ leh yawˇ 
ve mehˆ hpfuhˇ hta‸ beh taˍ ve yoˬ. 
66Awˬ ceˬ paˍ oˇ ve lehˬ, yawˇ te taˉ peuˬ ve kanˉ hkʼa peu-eˬ Iˉcaˆ hta‸ hto 
maˍ piˇ ve yoˬ. 
67Iˉ caˆ lehˬ Reˍbehˆka‸ hta‸ aˉ po kʼo hkʼaw shiˍ lo‸-e leh yawˇ hta‸ heuˆ ve 
yoˬ. Yawˇ Reˍbehˆka‸ hta‸ ha‸ jaˇ ve pa taw, yawˇ ve awˬ e suh-e leh dawˇ 
haˍ chehˇ ve nyi ma mehˉ kʼai ve yoˬ. 

Awˬ hkuiˉ puiˍ ve li‸ 25 

Aˍbraˍhanˍ ve awˬ ceuˬ awˬ hkʼaˇ teˇ hpaˍ 

1Aˍbraˍhanˍ lehˬ, Keˍtuˇraˆ teh‸ kʼoˆ ve awˬ miˇ ma awˬ suhˉ teˇ gʼaˇ kʼaw‸ 
heuˆ ve yoˬ. 
2Yaˇ miˇ oˇ ve geh Ziˆmaˍranˍ, Yoˆshanˍ, Meˍdanˍ, Meˇdiˍanˍ, Iˉshaˍbehˆ leh 
Shuˇ-aˍ hui paw la ve yoˬ. 
3Yoˆshanˍ lehˬ, Sheˍbaˆ leh Deˍdanˍ hui ve awˬ pa hpeh‸ ve yoˬ. Deˍdanˍ ve 
yaˇ teˇ hpaˍ lehˬ, Aˍshuˆrenˍ, Leˍtuˆshenˍ leh Lunˍmenˍ hui hpeh‸ ve yoˬ. 
4Meˇdiˍanˍ ve yaˇ teˇ hpaˍ lehˬ, Eˇhpaˍ, Eˇhpeˍraˆ, Eˇnawˆ, Aˍbiˆdaˆ leh 
Eˇlaˍdaˆ hui hpeh‸ ve yoˬ. Chaw chi teˇ hpaˍ lehˬ, Keˍtuˇraˆ ve awˬ ceuˬ awˬ 
hkʼaˇ teˇ hpaˍ hpeh‸ ve yoˬ. 
5Aˍbraˍhanˍ lehˬ, yawˇ hkʼa cawˬ ve mawˇ jeˬ hkʼa peu-eˬ Iˉcaˆ hta‸ piˇ ve yoˬ. 
6Yawˇ ve awˬ miˇ ma i teˇ hpaˍ geh lo paw la taˍ ve yaˇ teˇ hpaˍ hta‸ htawˇ, 
yawˇ maˇ suh sheˬ htaˇ la‸ shawnˍ teˇ hpaˍ piˇ leh, yawˇ ve yaˇ paˍ Iˉcaˆ chehˇ 
taˍ ve mvuhˇmiˬ mvuhˇ nyi tawˆ hpawˇ lo ca chehˇ tcuh ve yoˬ. 

Aˍbraˍhanˍ suh-e ve 

7-8Aˍbraˍhanˍ a sha‸ 175 hkʼaw‸ gaˬ leh suh-e ve yoˬ. 
9Yawˇ ve yaˇ paˍ Iˉcaˆ leh Iˉshaˍmeˍlaˆ lehˬ, Maˍreˍ venˇ mvuhˇ nyi tawˆ 
hpawˇ, Hiˇtiˆ chaw Zawˇhaˍ ve yaˇ Eˇhpaˍronˍ ve miˬguiˬ hkʼaw cawˬ ve 
Maˆpeˍlaˆ haˉ kʼoˍ hkʼaw, yawˇ hui ve awˬ pa hta‸ yuˬ kʼai leh, yawˇ ve awˬ 
miˇ ma Saˍraˇ awˬ paˇ lo ca tuˍ piˇ ve yoˬ. 
10Miˬguiˬ chi lehˬ, Hiˇtiˆ chaw geh Aˍbraˍhanˍ vuiˬ yuˬ taˍ ve miˬguiˬ hpeh‸ ve 
yoˬ. 
11Aˍbraˍhanˍ suh peuˬ hkʼaw‸ nawˉ, Gʼuiˬsha lehˬ Iˉcaˆ hta‸ awˬ bon maˇ maˇ 
na‸ piˇ ve yoˬ. Iˉ caˆ lehˬ, Ngaˬ hta‸ mawˬ shehˍ hpaˇ Gʼuiˬsha ve nanˬ bawˍ, 
teh‸ kʼoˆ ve chehˇ kuiˬ awˬ paˇ lo chehˇ taˍ ve yoˬ. 

Iˉshaˍmeˍlaˆ ve awˬ ceuˬ awˬ hkʼaˇ teˇ hpaˍ 

12Chi ve lehˬ, Aˍbraˍhanˍ miˇ ma Saˍraˇ ve awˬ ceˬ ma Eˇjiˇtu‸ chaw Haˍgaˍraˆ, 
Aˍbraˍhanˍ awˬ pon paw la piˇ taˍ ve yaˇ paˍ Iˉshaˍmeˍlaˆ ve awˬ ceuˬ awˬ 
hkʼaˇ teˇ hpaˍ hpeh‸ ve yoˬ. 
13Iˉshaˍmeˍlaˆ ve yaˇ teˇ hpaˍ lehˬ, Naˍbaˍyoˆ, Keˍdaˍ, Aˍdaˆbeˍlaˆ, Miˆbaˍsanˍ, 
14Miˆshaˍmaˆ, Duˇmaˍ, Maˍsaˆ, 
15Haˍdaˆ, Teˍmaˆ, Yeˍruˇraˆ, Naˍhpiˇshaˆ leh Keˍdaˍmaˍ hui hpeh‸ ve yoˬ. 
16Iˉshaˍmeˍlaˆ ve awˬ ceuˬ awˬ hkʼaˇ oˇ ve teˇ hpaˍ lehˬ, chaw teˇ chi nyiˇ ceuˬ 
cawˬ leh, venˇ teˇ hpaˍ hta‸ htawˇ yawˇ hui ve awˬ meh yuˬ meh piˇ taˍ ve 
yoˬ. 
17Iˉshaˍmeˍlaˆ a sha‸ 137 hkʼaw‸ gaˬ leh suh-e ve yoˬ. 
18Iˉshaˍmeˍlaˆ ve awˬ ceuˬ awˬ hkʼaˇ teˇ hpaˍ lehˬ, Aˍsuˇriˆ mvuhˇmiˬ lo kʼai ve 
ya‸ kʼaw, Haˍviˇlaˍ venˇ hta‸ te leh Eˇjiˇtu‸ mvuhˇmiˬ mvuhˇ nyi tawˆ hpawˇ, 
Shuˇraˆ venˇ lo hkʼa gaˬ chehˇ taˍ ve yoˬ. Yawˇ hui lehˬ, Aˍbraˍhanˍ ve awˬ 
ceuˬ awˬ hkʼaˇ teˇ hpaˍ geh maˇ gʼa chehˇ. 

Iˉsawˇ leh Yaˍkoˆ paw la ve 

19Chi ve lehˬ, Aˍbraˍhanˍ ve yaˇ paˍ Iˉcaˆ ve awˬ lawn hpeh‸ ve yoˬ. 

20Iˉcaˆ a sha‸ 40 hkʼaw‸ gaˬ ve teˇ yanˇ, Meˍsoˇpoˇtaˍmiˆ mvuhˇmiˬ hkʼaw 
chehˇ ve Aˍranˍ chaw, Beˍtuˍlaˆ ve yaˇ miˇ, Laˍbanˍ ve awˬ viˉ ma Reˍbehˆka‸ 
hta‸ heuˆ ve yoˬ. 
21Reˍbehˆka‸ lehˬ yaˇ teˇ gʼaˇ ka‸ maˇ cawˬ ve pa taw, Iˉcaˆ Gʼuiˬsha geh bon 
lawˬ ve yoˬ. Gʼuiˬsha lehˬ yawˇ ve bon lawˬ hkawˇ hta‸ na yuˬ piˇ leh, 
Reˍbehˆka‸ hta‸ yaˇ hu la piˇ ve yoˬ. 
22Yaˇ ehˉ teˇ hpaˍ awˬ e ve gʼoˇ peˬ hkʼaw gʼaˇ hte‸ hpeˆ dawˇ chehˇ ve pa taw, 
Aˬ hto‸ ma pa taw ngaˬ awˬ hkʼaw lo chi hkʼe hpeh‸ chehˇ ve le, teh‸ 
Reˍbehˆ ka‸ Gʼuiˬsha hta‸ na nyi ve yoˬ. 
23Gʼuiˬsha yawˇ hta‸ kʼoˆ piˇ ve, Nawˬ ve gʼoˇ peˬ hkʼaw chaw ceuˬ lonˉ nyiˇ 
ceuˬ chehˇ taˍ leh, nawˬ geh maˇ cawˇ da‸ puiˉ ve chaw nyiˇ gʼaˇ paw la tuˬ 
yoˬ. Teˇ gʼaˇ lehˬ, awˬ nu teˇ gʼaˇ a‸ kehˉ awˬ gʼaˇ uiˍ jaˇ tuˬ yoˬ. Awˬ viˉ paˍ 
lehˬ awˬ nyi paˍ ve awˬ ceˬ gʼa te tuˬ yoˬ, teh‸ kʼoˆ piˇ ve yoˬ. 
24Yawˇ yaˇ paw tuˬ awˬ yanˇ gaˬ la ve teˇ yanˇ, yaˇ cehˬ kʼa paw tawˆ la ve yoˬ. 
25Awˉ lawˉ peuˇ paw la ve teˇ gʼaˇ lehˬ, awˬ shaˍ nyiˉ-ehˍ cawˬ leh, awˬ to teˇ 
to hkʼa peu-eˬ shaˍ guiˬ kʼuˉ hkʼa shuˍ awˬ mvuh buiˇ-ehˍ cawˬ ve yoˬ. Hkʼe te 
leh, yawˇ hta‸ Iˉsawˇ teh‸ meh piˇ ve yoˬ. 
26Oˇ ve hkʼaw‸ nawˉ, awˬ nyi paˍ teˇ gʼaˇ lehˬ awˬ viˉ paˍ ve hkui kʼawˍ lehˍ 
hta‸ vawˆ leh tawˆ la ve yoˬ. Hkʼe te leh yawˇ hta‸ Yaˍkoˆ teh‸ meh piˇ ve 
yoˬ. Yawˇ huiˉ maˬ paw la ve teˇ yanˇ Iˉcaˆ a sha‸ 60 hkʼaw‸ gaˬ peuˬ ve yoˬ. 

Iˉsawˇ yawˇ ve awˬ shinˉ hawˇ caˇ ve 

27Yaˇ paˍ chi ve nyiˇ gʼaˇ uiˍ la leh, Iˉsawˇ lehˬ cheuˬ jaˇ ve shaˍ bawˆ paˍ hpeh
‸ la ve yoˬ. Ya‸ hkʼaˇ, Yaˍkoˆ lehˬ aˉ hkʼaw lo tiˉ ta‸ iˉ gawˬ lehˍ chehˇ gaˇ 
puiˉ ve chaw hpeh‸ ve yoˬ. 
28Iˉsawˇ lehˬ awˬ pa hta‸ shaˍ bawˆ caˍ piˇ puiˉ ve pa taw, awˬ pa yawˇ hta‸ 
ha‸ ve yoˬ. Reˍbehˆka‸ lehˬ Yaˍkoˆ hta‸ ha‸ ve yoˬ. 
29Teˇ nyi htaˇ, Yaˍkoˆ lehˬ nawˆ shiˍ awˍ chiˇ te chehˇ ve teˇ yanˇ, Iˉsawˇ shaˍ 
ca bawˆ kʼaw‸ la ve yoˬ. 

30Yawˇ awˍ meu‸ jaˇ leh, Ngaˬ heuˬ jaˇ peuˬ. Nawˬ te chehˇ ve awˍ chiˇ gʼuiˬ 
ngaˬ hta‸ a ciˉ taw laˇ-oˆ, teh‸ Yaˍkoˆ hta‸ kʼoˆ piˇ ve yoˬ. (Chi hta‸ pa taw, 
yawˇ hta‸ Eˇdonˍ teh‸ meh piˇ ve yoˬ.) 
31Oˇ htaˇ Yaˍkoˆ lehˬ, Yaˇ paˍ uiˍ ve aˉ yaˇ nawˬ ngaˬ hta‸ maˇ piˇ laˇ ve kʼo, 
ngaˬ maˇ taw laˇ, teh‸ Iˉsawˇ hta‸ kʼaw‸ kʼoˆ piˇ ve yoˬ. 
32Iˉsawˇ kʼaw‸ kʼoˆ ve, Ngaˬ awˬ meu‸ ve suh la yoˬ. Ngaˬ ve yaˇ paˍ uiˍ aˉ yaˇ 
lehˬ ngaˬ hta‸ aˬ hto‸ ma awˬ bon pe‸ laˇ gʼa tuˬ le, teh‸ kʼoˆ ve yoˬ. 
33Yaˍkoˆ kʼaw‸ kʼoˆ ve, Nawˬ ka ti‸ maˇ te laˇ sheˬ ve ceh ceh ngaˬ maˇ taw 
laˇ, teh‸ kʼaw‸ kʼoˆ piˇ ve yoˬ. Hkʼe te leh, Iˉsawˇ ka ti‸ te leh yawˇ ve yaˇ paˍ 
uiˍ aˉ yaˇ Yaˍkoˆ hta‸ piˇ ve yoˬ. 
34Oˇ htaˇ Yaˍkoˆ lehˬ, Iˉsawˇ hta‸ hkaoˍmonˇ leh nawˆ shiˍ awˬ chiˇ gʼuiˬ caˍ 
piˇ ve yoˬ. Iˉsawˇ htawˇ caˇ peuˬ taˉ leh tawˆ kʼai ve yoˬ. Iˉsawˇ lehˬ yawˇ ve 
yaˇ paˍ uiˍ aˉ yaˇ hta‸ maˇ shawˍ maˇ caˆ te ve yoˬ. 

Awˬ hkuiˉ puiˍ ve li‸ 26 

Iˉcaˆ Geˍraˆ venˇ hkʼaw chehˇ ve 

1Aˍbraˍhanˍ awˬ co-e htaˇ meu‸ lonˉ kaˆ lonˉ gaˬ la ve hkʼe, mvuhˇmiˬ oˇ ve 
hkʼaw meu‸ lonˉ kaˆ lonˉ teˇ pawˆ kʼaw‸ gaˬ la ve yoˬ. 
2Oˇ htaˇ Gʼuiˬsha Iˉcaˆ geh laˬ leh kʼoˆ ve, Eˇjiˇtu‸ mvuhˇmiˬ lo taˇ kʼai. Ngaˬ 
kʼoˆ laˇ ve hkʼe, mvuhˇmiˬ chi hkʼaw chehˇ taˍ-o‸. 
3Ngaˬ nawˬ geh chehˇ leh nawˬ hta‸ awˬ bon na‸ laˇ tuˬ yoˬ. Awˬ lawn kʼo, 
mvuhˇmiˬ chi ve teˇ hpaˍ, nawˬ leh nawˬ ve awˬ ceuˬ awˬ hkʼaˇ teˇ hpaˍ hta‸ 
ngaˬ piˇ laˇ tuˬ yoˬ. Nawˬ pa Aˍbraˍhanˍ hta‸ ngaˬ te piˇ taˍ ve ka ti‸ hta‸ ngaˬ 
te biˇ la piˇ tuˬ yoˬ. 
4Ngaˬ lehˬ nawˬ ve awˬ ceuˬ awˬ hkʼaˇ teˇ hpaˍ hta‸ meu‸ keu shiˍ hkʼa shuˍ 
maˇ la piˇ leh, mvuhˇmiˬ chi hkʼa peu-eˬ ngaˬ yawˇ hui hta‸ piˇ tuˬ yoˬ. Nawˬ 
ve awˬ ceuˬ awˬ hkʼaˇ teˇ hpaˍ hta‸ pa taw, miˬguiˬ chaw ceuˬ hkʼa peu-eˬ awˬ 
bon gʼa tuˬ yoˬ. 

5Aˍbraˍhanˍ lehˬ ngaˬ piˇ taˍ ve awˬliˇtawˇhkawˇ teˇ hpaˍ hta‸ na yuˬ leh te 
peuˬ ve pa taw, ngaˬ nawˬ hta‸ awˬ bon na‸ laˇ tuˬ yoˬ, teh‸ kʼoˆ piˇ ve yoˬ. 
6Hkʼe te leh, Iˉcaˆ lehˬ Geˍraˆ venˇ hkʼaw chehˇ taˍ ve yoˬ. 
7Oˇ htaˇ venˇ yaˇ oˇ ve teˇ hpaˍ lehˬ, yawˇ ve awˬ miˇ ma awˬ lawn ca na nyi la 
leh, yawˇ hta‸ yawˇ ve awˬ nyi ma hpeh‸ ve yoˬ, teh‸ kʼoˆ piˇ ve yoˬ. Awˬ 
lawn kʼo, Reˍbehˆka‸ lehˬ awˬ hkiˇ awˬ naˬ da‸ ve pa taw, yawˇ hta‸ yawˇ ve 
awˬ miˇ ma hpeh‸ ve yoˬ teh‸ kʼoˆ piˇ ve kʼo, yawˇ hui yawˇ hta‸ tiˇ pehˍ la 
ve hta‸ kawˆ ve pa taw yoˬ. 
8Yawˇ hui oˇ kaˬ lo awˬ yanˇ a ciˉ maw chaweh chehˇ peuˬ ve teˇ yanˇ, 
jawˇmawˇ Aˍbiˆmaˍlehˆ lehˬ yawˇ ve yehˬ miˉ ehˉ hkʼaw nyi peu leh, Iˉcaˆ 
yawˇ ve awˬ miˇ ma Reˍbehˆka‸ hta‸ boˆ nu chehˇ ve hta‸ gʼa mawˬ ve yoˬ. 
9Hkʼe te leh, yawˇ Iˉcaˆ hta‸ kuˬ yuˬ leh, Chi lehˬ nawˬ miˇ ma hpeh‸ ve yoˬ. A 
hto‸ ma pa taw, yawˇ hta‸ nawˬ ve awˬ nyi ma teh‸ kʼoˆ ve le, teh‸ na nyi ve 
yoˬ. Iˉcaˆ lehˬ, Yawˇ hta‸ ngaˬ miˇ ma yoˬ teh‸ kʼoˆ ve kʼo, ngaˬ gʼa suh la ve 
hta‸ dawˇ haˍ ve pa taw chi hkʼe te ve yoˬ, teh‸ kʼaw‸ kʼoˆ piˇ ve yoˬ. 
10Aˍbiˆmaˍlehˆ kʼaw‸ kʼoˆ ve, Aˬ hto‸ ma pa taw nawˬ ngaˬ hui hta‸ chi hkʼe 
te laˇ ve le. Ngaˬ hui ve chaw teˇ gʼaˇ gʼaˇ, yawˇ geh ca zuh‸-e ve hkʼe kʼo, 
ngaˬ hui awˬ hkʼoˆ lo venˇbaˆ gaˬ la tuˬ ve maˇ heˆ laˇ, teh‸ kʼoˆ piˇ ve yoˬ. 
11Oˇ ve hkʼaw‸ nawˉ Aˍbiˆmaˍlehˆ yawˇ ve chaw teˇ hpaˍ hta‸ shaˍ ti‸ piˇ leh 
kʼoˆ ve, Chaw chi hpaˇ leh yawˇ ve awˬ miˇ ma hta‸ ca htawˇ ve chaw hkʼa ve 
teˇ gʼaˇ maˇ kʼoˆ tiˇ pehˍ ve hta‸ gʼa hkanˍ tuˬ yoˬ, teh‸ kʼoˆ piˇ ve yoˬ. 
12Iˉcaˆ lehˬ mvuhˇmiˬ oˇ ve hkʼaw muiˬ caˇ leh, oˇ ve teˇ hkʼaw‸ awˬ shiˍ awˬ 
nu teˇ ha pun gʼa gʼeu‸ ve yoˬ. Awˬ lawn kʼo, Gʼuiˬsha yawˇ hta‸ awˬ bon na‸ 
piˇ ve pa taw yoˬ. 
13Yawˇ lehˬ shaˬ te shaˬ paw sha la ve yoˬ. 
14Yawˇ geh lo yawˬ, nuˇ leh awˬ ceˬ maˇ maˇ cawˬ la ve pa taw Hpiˇliˇtiˆ chaw 
teˇ hpaˍ yawˇ hta‸ hkawehˉ ve nyi ma cawˬ la ve yoˬ. 

15Hkʼe te leh, yawˇ hui lehˬ yawˇ ve awˬ pa Aˍbraˍhanˍ ve awˬ ceˬ teˇ hpaˍ duˇ 
taˉ ve nanˬ bawˍ hkʼa peu-eˬ ve hta‸ je‸ kʼaw‸ yaˆ keu leh te luˬ piˇ ve yoˬ. 
16Oˇ ve hkʼaw‸ nawˉ, Aˍbiˆmaˍlehˆ yawˇ hta‸ kʼoˆ piˇ ve, Nawˬ choˬ kaˬ lo 
tawˆ kʼai loˬ. Awˬ lawn kʼo, nawˬ lehˬ ngaˬ hui a‸ kehˉ awˬ me‸ awˬ hponˇ 
cawˬ la peuˬ, teh‸ kʼoˆ piˇ ve yoˬ. 
17Hkʼe te leh Iˉcaˆ oˇ kaˬ lo tawˆ kʼai leh, Geˍraˆ miˬ tawˬ kuiˬ lo ca hpaw chehˇ 
kʼai ve yoˬ. 
18Oˇ htaˇ, Iˉcaˆ lehˬ yawˇ awˬ pa suh peuˬ hkʼaw‸ nawˉ Hpiˇliˇtiˆ chaw hui je‸ 
duˇ keu leh te luˬ taˍ ve nanˬ bawˍ teˇ hpaˍ hta‸ kʼaw‸ gu ve yoˬ. Peuˬ leh 
ponˬ laˬ htaˇ yawˇ awˬ pa awˬ meh piˇ taˍ ve hkʼe, nanˬ bawˍ oˇ ve teˇ hpaˍ 
hta‸ awˬ meh kʼaw‸ meh piˇ ve yoˬ. 
19Oˇ kaˬ lo Iˉ caˆ ve awˬ ceˬ paˍ teˇ hpaˍ nanˬ bawˍ kʼaw‸ duˇ leh iˉ kaˆ tawˆ la 
ve yoˬ. 
20Ya‸ hkʼaˇ, Geˍraˆ chaw yawˬ hawˉ paˍ teˇ hpaˍ laˬ leh, Nanˬbawˍ chi ngaˬ 
hui ve yoˬ, teh‸ kʼoˆ leh Iˉcaˆ ve yawˬ hawˉ paˍ teˇ hpaˍ hta‸ ca ya‸ la ve yoˬ. 
Hkʼe te leh, Iˉcaˆ lehˬ nanˬbawˍ oˇ ve hta‸, Ya‸ da‸ ve nanˬbawˍ, teh‸ kʼaw‸ 
meh piˇ ve yoˬ. 
21Iˉcaˆ ve chaw teˇ hpaˍ awˬ nu ve nanˬbawˍ teˇ maˬ kʼaw‸ duˇ ve yoˬ. Ya‸ 
hkʼaˇ, chaw oˇ ve teˇ hpaˍ yawˇ hui hta‸ ca kʼaw‸ ya‸ la ve pa taw, nanˬbawˍ 
oˇ ve hta‸ Canˇ paˍ nanˬbawˍ teh‸ kʼaw‸ meh piˇ ve yoˬ. 
22Yawˇ oˇ kaˬ lo tawˆ kʼai leh awˬ nu ve nanˬbawˍ teˇ maˬ kʼaw‸ duˇ ve yoˬ. 
Chi teˇ pawˆ yawˇ hui yawˇ hta‸ maˇ ca kʼaw‸ ya‸ la ve pa taw, nanˬbawˍ oˇ 
ve hta‸ Ponˬ ve nanˬbawˍ, teh‸ kʼaw‸ meh piˇ ve yoˬ. Oˇ htaˇ yawˇ lehˬ, Chi 
teˇ pawˆ Gʼuiˬsha ngaˬ hui hta‸ gawˬ lehˍ chehˇ tcuh laˇ peuˬ. Choˬ ka‸ lo 
ngaˬ hui uiˍ la maˇ la tuˬ yoˬ, teh‸ kʼoˆ ve yoˬ. 
23Iˉcaˆ oˇ kaˬ lo kʼaw‸ tawˆ kʼai leh, Beˍraˍsheˍbaˆ lo kʼai ve yoˬ. 
24Oˇ ve teˇ haˉ Gʼuiˬsha yawˇ geh laˬ leh kʼoˆ ve, Ngaˬ lehˬ nawˬ pa Aˍbraˍhanˍ 
ve Gʼuiˬsha hpeh‸ ve yoˬ. Taˇ kawˆ. Ngaˬ nawˬ geh chehˇ taˍ ve yoˬ. Ngaˬ ve 
awˬ ceˬ paˍ Aˍbraˍhanˍ hta‸ ka ti‸ te piˇ taˍ ve hkʼe, ngaˬ nawˬ hta‸ awˬ bon 

na‸ laˇ leh awˬ ceuˬ awˬ hkʼaˇ maˇ maˇ cawˬ la piˇ tuˬ yoˬ, teh‸ kʼoˆ piˇ ve 
yoˬ. 
25Hkʼe te leh, Iˉcaˆ oˇ kaˬ lo tuˉ tanˇ kuiˬ teˇ maˬ te leh Gʼuiˬsha hta‸ oˉ kʼoˍ 
pui ve yoˬ. Yawˇ oˇ kaˬ lo aˉ po kʼo te leh, yawˇ ve awˬ ceˬ paˍ teˇ hpaˍ htawˇ 
nanˬ bawˍ teˇ maˬ kʼaw‸ duˇ ve yoˬ. 

Aˍbiˆmaˍlehˆ leh Iˉcaˆ shaˉ caˆ caˇ ve 

26Aˍbiˆmaˍlehˆ lehˬ, yawˇ ve awˬ chawˇ Aˍhuˇzaˆ leh yawˇ ve ma‸ poˍ lonˉ 
Hpiˇkawˇlaˆ hta‸ shiˍ leh Iˉcaˆ geh laˬ ve yoˬ. 
27Iˉcaˆ yawˇ hui hta‸ kʼoˆ piˇ ve, Aˬ hto‸ ma pa taw nawˬ hui choˬ kaˬ laˬ ve 
le. Nawˬ hui ngaˬ hta‸ nyi bawˬ leh gʼa‸ kʼoˬ laˇ taˍ ve maˇ heˆ laˇ, teh‸ kʼoˆ 
piˇ ve yoˬ. 
28Yawˇ hui kʼaw‸ kʼoˆ ve, Nawˬ geh Gʼuiˬsha chehˇ ve hta‸ ngaˬ hui gʼa shiˍ 
ve yoˬ. Ngaˬ hui teˇ hpaˍ ka ti‸ shaˉ caˆ te da‸ taˍ cawˇ hehˉ teh‸ dawˇ ve yoˬ. 
29Ngaˬ hui nawˬ hta‸ maˇ ya‸. Nawˬ hta‸ gawˬ lehˍ ve hkʼaw tawˆ kʼai tcuh 
taˍ ve yoˬ. Chi beu‸ Gʼuiˬsha nawˬ hta‸ awˬ bon na‸ piˇ taˍ peuˬ ve pa taw, 
nawˬ htawˇ ngaˬ hui hta‸ maˇ ca ya‸ la tuˬ ka ti‸ te laˇ sheˬ, teh‸ kʼoˆ ve yoˬ. 
30Oˇ htaˇ, Iˉcaˆ lehˬ yawˇ hui awˬ pon hti caˇ hti dawˬ ve pawehˇ teˇ maˬ te piˇ 
ve yoˬ. 
31Yawˇ hui shawˉ pawˍ mvuhˇ shawˉ teˇ na‸ tu leh, teˇ gʼaˇ hta‸ teˇ gʼaˇ ka ti‸ 
te da‸ ve yoˬ. Oˇ hkʼe te peuˬ hkʼaw‸ nawˉ, yawˇ hui gawˬ lehˍ kʼo‸-e ve yoˬ. 
32Oˇ ve teˇ nyi Iˉcaˆ ve awˬ ceˬ paˍ teˇ hpaˍ yawˇ geh laˬ leh, Ngaˬ hui iˉ kaˆ 
tawˆ ve nanˬ bawˍ awˬ suhˉ teˇ maˬ duˇ gʼa taˍ peuˬ, teh‸ ca kʼoˆ piˇ la ve yoˬ. 
33Yawˇ lehˬ nanˬbawˍ oˇ ve hta‸, Shaˉ caˆ nanˬbawˍ, teh‸ meh piˇ ve yoˬ. Hkʼe 
te leh, ya‸ nyi hkʼa gaˬ oˇ kaˬ lo cawˬ ve venˇ hta‸ Beˍraˍsheˍbaˆ teh‸ kʼoˆ ve 
yoˬ. 
34Iˉsawˇ lehˬ a sha‸ 40 hkʼaw‸ gaˬ htaˇ, Hiˇtiˆ chaw Beˍriˆ ve yaˇ miˇ Juˇdiˆ leh 
Eˇlonˍ ve yaˇ miˇ Baˍseˍmaˆ hta‸ heuˆ ve yoˬ. 
35Yawˇ chi hkʼe te ve pa taw, Iˉcaˆ leh Reˍbehˆka‸ hpeh‸ bawˬ jaˇ ve yoˬ. 

Awˬ hkuiˉ puiˍ ve li‸ 27 

Iˉcaˆ Yaˍkoˆ hta‸ bon na‸ piˇ ve 

1Chi teˇ yanˇ Iˉcaˆ lehˬ mawˇ jaˇ peuˬ ve pa taw, mehˆ maˇ mawˬ-o. Hkʼe te 
leh, yawˇ yaˇ paˍ Iˉsawˇ hta‸ kuˬ yuˬ leh, Ngaˬ yaˇ paˍ-oˬ, teh‸ kʼoˆ piˇ htaˇ 
Iˉsawˇ htawˇ, Ngaˬ choˬ kaˬ chehˇ taˍ ve yoˬ, teh‸ kʼaw‸ yaw hkʼaw‸ piˇ ve 
yoˬ. 
2Oˇ htaˇ yawˇ Iˉsawˇ hta‸ kʼoˆ piˇ ve, Chi beu‸ ngaˬ lehˬ mawˇ la peuˬ. Maˇ 
maw maw gʼa suh tuˬ yoˬ. 
3Ngaˬ maˇ suh sheˬ htaˇ, nawˬ hta‸ awˬ bon na‸ laˇ gaˇ ve yoˬ. Hkʼe te leh, 
nawˬ ve hkaˆ taˆ veu leh heh puiˉ hkʼaw lo shaˍ ca bawˆ hkʼa nyi. 
4Shaˍ gʼa ve kʼo ngaˬ caˇ mehˬ ve awˍ chiˇ hkʼa deh‸ te leh, ngaˬ geh yuˬ veu 
laˇ-oˆ, teh‸ kʼoˆ piˇ ve yoˬ. 
5Reˍbehˆka‸ lehˬ, Iˉcaˆ yawˇ ve yaˇ paˍ Iˉsawˇ hta‸ tawˇ yaw piˇ chehˇ ve hta‸ 
jaˆ na taˍ ve yoˬ. Iˉsawˇ heh puiˉ hkʼaw lo shaˍ ca bawˆ kʼai ve teˇ yanˇ, 
6Reˍbehˆka‸ yawˇ ve yaˇ paˍ Yaˍkoˆ hta‸ kʼoˆ piˇ ve, Nawˬ pa nawˬ viˉ paˍ 
Iˉsawˇ hta‸ kuˬ yuˬ leh, 
7Ngaˬ maˇ suh sheˬ htaˇ Gʼuiˬsha mehˆ gʼuˇ suhˍ lo ngaˬ nawˬ hta‸ awˬ bon na
‸ laˇ gaˇ ve yoˬ. Hkʼe te leh, nawˬ heh puiˉ hkʼaw lo shaˍ ca bawˆ veu laˇ leh 
ngaˬ caˇ mehˬ ve awˍ chiˇ te veu laˇ-oˆ, teh‸ kʼoˆ piˇ ve awˬ hkawˇ hta‸ ngaˬ 
gʼa kaˇ taˉ peuˬ. 
8Chi hta‸ pa taw yaˇ paˍ-oˬ, ngaˬ kʼoˆ ve hkʼe te-o. 
9Chi beu‸ aˉ che‸ hpehˇ taˍ kuiˬ lo kʼai leh, da‸ ve aˉ che‸ ehˉ nyiˇ hkeh ngaˬ 
geh yuˬ veu laˇ-oˆ. Ngaˬ lehˬ nawˬ pa caˇ mehˬ puiˉ ve awˍ chiˇ hkʼa deh‸ te 
piˇ shaˍ. 
10Oˇ hkʼe te peuˬ kʼo, yawˇ maˇ suh sheˬ htaˇ caˇ taˉ leh nawˬ hta‸ bon na‸ laˇ 
tuˬ, yawˇ geh yuˬ kʼai piˇ-oˆ, teh‸ kʼoˆ piˇ ve yoˬ. 
11Oˇ htaˇ, Yaˍkoˆ yawˇ ve awˬ e Reˍbehˆka‸ hta‸ kʼoˆ piˇ ve, Ngaˬ e-oˬ, Iˉsawˇ 
lehˬ awˬ mvuh buiˇ-ehˍ cawˬ leh ngaˬ lehˬ awˬ shaˍ leˆ-ehˍ cawˬ ve yoˬ. 

12Yawˇ ngaˬ hta‸ shoˆ nyi laˇ leh ngaˬ heˍ ve hta‸ gʼa shiˍ ve kʼo, awˬ bon na‸ 
laˇ ve hta‸ gʼa ve a‸ kehˉ hkeu ve hta‸ gʼa tuˬ yoˬ, teh‸ kʼoˆ piˇ ve yoˬ. 
13Yawˇ ve awˬ e kʼaw‸ kʼoˆ ve, Ngaˬ yaˇ paˍ-oˬ, hkeu ve oˇ ve ngaˬ awˬ hkʼoˆ 
gaˬ la piˇ-oˆ. Ya‸ hkʼaˇ, nawˬ lehˬ chi beu‸ ngaˬ kʼoˆ ve hkʼe te leh, aˉ che‸ 
ehˉ teˇ hpaˍ hta‸ ca yuˬ veu laˇ-oˆ, teh‸ kʼoˆ piˇ ve yoˬ. 
14Hkʼe te leh, yawˇ lehˬ aˉ che‸ ehˉ teˇ hpaˍ yawˇ ve awˬ e geh yuˬ veu laˇ piˇ 
leh, yawˇ awˬ pa caˇ mehˬ puiˉ ve awˍ chiˇ hkʼa deh‸ te ve yoˬ. 
15Oˇ hkʼe te peuˬ hkʼaw‸ nawˉ, Reˍbehˆka‸ lehˬ yawˇ geh lo teh taˍ ve Iˉsawˇ 
ve da‸ jaˇ ve veu‸ kʼaˇ yawˇ yaˇ paˍ Yaˍkoˆ hta‸ feuˉ piˇ ve yoˬ. 
16Peuˬ leh, yawˇ lehˬ aˉ che‸ awˬ gʼuiˬ kʼuˉ hta‸ yuˬ leh Yaˍkoˆ ve la‸ sheh leh 
kʼawˍ peˍ hta‸ caw hawˆ piˇ ve yoˬ. 
17Chi hkʼe te peuˬ leh, yawˇ te taˍ ve mehˬ jaˇ ve awˬ chiˇ leh hkaoˍmonˇ yawˇ 
yaˇ paˍ Yaˍkoˆ hta‸ chiˇ piˇ ve yoˬ. 
18Oˇ htaˇ, Yaˍkoˆ lehˬ yawˇ ve awˬ pa geh laˬ leh, A pa-oˬ, teh‸ kʼoˆ piˇ ve yoˬ. 
Awˬ pa htawˇ, Nawˬ a shu le, teh‸ na nyi ve yoˬ. 
19Yaˍkoˆ yawˇ ve awˬ pa hta‸ kʼaw‸ kʼoˆ piˇ ve, Ngaˬ lehˬ nawˬ yaˇ paˍ uiˍ 
Iˉsawˇ hpeh‸ ve yoˬ. Nawˬ kʼoˆ laˇ ve hkʼe ngaˬ te taˍ peuˬ. Tu mui leh ngaˬ 
gu taˍ ve caˇ tuˬ hta‸ caˇ leh, ngaˬ hta‸ bon na‸ laˇ-oˆ, teh‸ kʼoˆ piˇ ve yoˬ. 
20Oˇ htaˇ Iˉcaˆ lehˬ, Hkʼaˬ hkʼe te leh nawˬ chi ve hta‸ teˇ hkui tiˉ ca mawˬ ve 
le, teh‸ na nyi ve yoˬ. Yaˍkoˆ kʼaw‸ kʼoˆ ve, Nawˬ ve Gʼuiˬsha ngaˬ hta‸ ga laˇ 
leh chi ve hta‸ ngaˬ ca mawˬ ve yoˬ, teh‸ kʼaw‸ kʼoˆ piˇ ve yoˬ. 
21Oˇ htaˇ Iˉcaˆ Yaˍkoˆ hta‸ kʼoˆ piˇ ve, Ngaˬ yaˇ paˍ-oˬ, ngaˬ paˇ neˇ lo jiˆ laˬ-o‸
. Nawˬ lehˬ awˬ tehˬ awˬ na ngaˬ yaˇ paˍ Iˉsawˇ hpeh‸ ve leh naˍ, a ciˉ shoˆ 
nyi shaˍ, teh‸ kʼoˆ piˇ ve yoˬ. 
22Yaˍkoˆ yawˇ awˬ paˇ lo jiˆ kʼai ve teˇ yanˇ, Iˉcaˆ yawˇ hta‸ shoˆ nyi leh kʼoˆ 
ve, Tawˇ yaw tawˆ la ve awˬ hkawˇ lehˬ, Yaˍkoˆ ve awˬ hkawˇ hta‸ shuˍ ve 
yoˬ. Ya‸ hkʼaˇ, la‸ sheh lehˬ Iˉsawˇ ve la‸ sheh hta‸ shuˍ ve yoˬ, teh‸ kʼoˆ ve 
yoˬ. 

23Yawˇ ve la‸ sheh lehˬ, Iˉsawˇ ve la‸ sheh hkʼa shuˍ awˬ mvuh buiˇ-ehˍ cawˬ 
ve pa taw, yawˇ Yaˍkoˆ hpeh‸ ve hta‸ awˬ pa maˇ shiˍ. 
24Hkʼe te leh yawˇ Yaˍkoˆ hta‸ awˬ bon na‸ piˇ-a teh‸ te htaˇ yawˇ lehˬ, Nawˬ 
Iˉsawˇ hpeh‸ tehˬ ve yoˬ laˇ, teh‸ na nyi ve yoˬ. Oˇ htaˇ Yaˍkoˆ lehˬ, Yoˬ, teh‸ 
kʼaw‸ hkʼaw‸ piˇ ve yoˬ. 
25Oˇ htaˇ Iˉcaˆ lehˬ, Ngaˬ yaˇ paˍ-oˬ, nawˬ hta‸ awˬ bon na‸ laˇ tuˬ nawˬ gu taˍ 
ve caˇ tuˬ ngaˬ geh yuˬ laˬ-o‸, teh‸ kʼoˆ piˇ ve yoˬ. Yaˍkoˆ lehˬ caˇ tuˬ oˇ ve leh 
a pehˉ meuˇ gʼuiˬ yawˇ geh yuˬ veu laˇ piˇ ve yoˬ. 
26Oˇ ve hkʼaw‸ nawˉ yawˇ ve awˬ pa yawˇ hta‸ kʼoˆ piˇ ve, Ngaˬ paˇ lo jiˆ laˬ 
leh ngaˬ hta‸ boˆ nu laˇ-oˆ, teh‸ kʼoˆ piˇ ve yoˬ. 
27Hkʼe te leh, Yaˍkoˆ yawˇ awˬ paˇ lo jiˆ kʼai leh, yawˇ hta‸ boˆ nu piˇ ve yoˬ. 
Iˉcaˆ lehˬ yawˇ ve veu‸ kʼaˇ awˬ pe‸ hta‸ nuˬ nyi peuˬ hkʼaw‸ nawˉ, yawˇ hta
‸ bon na‸ piˇ leh kʼoˆ ve, Ngaˬ yaˇ paˍ ve awˬ pe‸ lehˬ Gʼuiˬsha bon na‸ piˇ ve 
ti mi awˬ pe‸ hkʼa shuˍ hpeh‸ ve yoˬ. 
28Gʼuiˬsha lehˬ nawˬ hta‸ mvuhˇ naw ma ve ciˍ gʼuiˬ leh, hkuiˇ jaˇ ve miˬguiˬ 
maˇ kʼoˆ, caˬ shiˍ caˬ hkʼa leh a pehˉ meuˇ gʼuiˬ maˇ kʼoˆ, maˇ maˇ pe‸ laˇ piˇ-
oˆ. 
29Chaw yaˇ teˇ hpaˍ nawˬ ve awˬ ceˬ te leh, chaw ceuˬ teˇ hpaˍ nawˬ mehˆ gʼuˇ 
suhˍ lo hkui tcuhˉ teh piˇ lawˬ-o‸. Nawˬ lehˬ, nawˬ viˉ nawˬ nyi hkʼa peu-eˬ 
hta‸ gʼa uˉ peunˍ leh, nawˬ e ve awˬ ceuˬ awˬ hkʼaˇ teˇ hpaˍ nawˬ mehˆ gʼuˇ 
suhˍ lo hkui tcuhˉ teh piˇ lawˬ-o‸. Nawˬ hta‸ hkeu ve chaw teˇ hpaˍ, hkeu ve 
hta‸ gʼa kʼaw‸ hkanˍ leh nawˬ hta‸ bon na‸ laˇ ve chaw teˇ hpaˍ, bon na‸ piˇ 
ve hta‸ gʼa hkanˍ piˇ-oˆ, teh‸ kʼoˆ ve yoˬ. 

Iˉsawˇ awˬ pa hta‸ lawˬ hkawˉ ve 

30Iˉcaˆ Yaˍkoˆ hta‸ bon na‸ piˇ peuˬ leh Yaˍkoˆ tawˆ kʼai peuˬ hkʼaw‸ nawˉ, 
Iˉsawˇ shaˍ ca bawˆ kʼaw‸ la ve yoˬ. 
31Yawˇ lehˬ mehˬ jaˇ ve caˇ tuˬ gu peuˬ hkʼaw‸ nawˉ, yawˇ ve awˬ pa geh yuˬ 
laˬ leh kʼoˆ ve, Ngaˬ pa-oˬ, chi beu‸ ngaˬ gu veu laˇ ve caˇ tuˬ hta‸ caˇ leh 
ngaˬ hta‸ bon na‸ laˇ-oˆ, teh‸ kʼoˆ piˇ ve yoˬ. 

32Yawˇ ve awˬ pa Iˉcaˆ lehˬ, Nawˬ a shu le, teh‸ na nyi htaˇ yawˇ lehˬ, Ngaˬ 
nawˬ ve yaˇ paˍ uiˍ Iˉsawˇ hpeh‸ ve yoˬ, teh‸ kʼaw‸ kʼoˆ piˇ ve yoˬ. 
33Oˇ htaˇ Iˉcaˆ cheˇ cheˇ veˆ veˆ hpeh‸ leh kʼoˆ ve, Hkʼe te kʼo, ya‸ sheh htaˇ 
ngaˬ geh lo caˇ tuˬ gu veu laˇ ve chaw oˇ ve a shu le. Nawˬ maˇ laˬ sheˬ gʼuˇ 
suhˍ ngaˬ lehˬ caˇ tuˬ oˇ ve hta‸ caˇ leh yawˇ hta‸ awˬ bon na‸ piˇ peuˬ. Awˬ 
bon oˇ ve yawˇ geh co co cawˬ chehˇ tuˬ yoˬ, teh‸ kʼoˆ ve yoˬ. 
34Iˉsawˇ lehˬ tawˇ oˇ ve hta‸ gʼa kaˇ htaˇ gʼaˇ hte‸ kuˬ hawˬ leh, Ngaˬ pa-oˬ, 
ngaˬ hta‸ htawˇ awˬ bon na‸ laˇ-oˆ, teh‸ kʼoˆ ve yoˬ. 
35Ya‸ hkʼaˇ Iˉ caˆ kʼoˆ ve, Nawˬ nyi paˍ ngaˬ hta‸ heˍ laˇ leh nawˬ ve awˬ shinˉ 
hkʼa peu-eˬ yuˬ kʼai peuˬ, teh‸ kʼoˆ piˇ ve yoˬ. 
36Oˇ htaˇ Iˉsawˇ kʼaw‸ kʼoˆ ve, Yawˇ hta‸ Yaˍkoˆ teh‸ meh piˇ taˍ ve lehˬ cawˇ 
ve yoˬ. Chi lehˬ, yawˇ ngaˬ hta‸ heˍ caˇ laˇ ve nyiˇ pawˆ teˇ pawˆ hpeh‸ ve 
yoˬ. Awˉ lawˉ teˇ pawˆ yawˇ ngaˬ ve yaˇ paˍ uiˍ aˉ yaˇ hta‸ yuˬ kʼai leh chi teˇ 
pawˆ yawˇ ngaˬ ve awˬ shinˉ hta‸ yuˬ kʼai ve yoˬ. Nawˬ ngaˬ hta‸ piˇ laˇ tuˬ ve 
awˬ shinˉ a ciˉ ka‸ maˇ cawˬ-o laˇ, teh‸ kʼoˆ ve yoˬ. 
37Iˉcaˆ kʼaw‸ kʼoˆ ve, Ngaˬ lehˬ yawˇ hta‸ nawˬ ve jawˇmawˇ te tcuh peuˬ. 
Yawˇ ve awˬ viˉ awˬ nyi hkʼa peu-eˬ hta‸ htawˇ, yawˇ ve awˬ ceˬ hpeh‸ la piˇ 
taˍ peuˬ. Ngaˬ yawˇ hta‸ caˬ shiˍ caˬ hkʼa leh a pehˉ meuˇ gʼuiˬ teˇ hpaˍ piˇ taˍ 
peuˬ. Hkʼe te leh ngaˬ yaˇ paˍ-oˬ, ngaˬ nawˬ hta‸ te‸ chiˉ te laˇ maˇ hpeh‸-o, 
teh‸ kʼoˆ piˇ ve yoˬ. 
38Iˉsawˇ yawˇ awˬ pa hta‸ kʼaw‸ kʼoˆ piˇ ve, Ngaˬ pa-oˬ, nawˬ geh awˬ bon teˇ 
maˬ ceh tiˉ cawˬ ve laˇ. Ngaˬ hta‸ htawˇ awˬ bon na‸ laˇ-oˆ, teh‸ kʼoˆ leh gʼaˇ 
hte‸ kuˬ hawˬ ve yoˬ. 
39Oˇ htaˇ yawˇ ve awˬ pa Iˉcaˆ kʼoˆ ve, Nawˬ awˬ pon mvuhˇ naw ma ve ciˍ 
gʼuiˬ maˇ cawˬ. Nawˬ awˬ pon miˬ hkuiˇ da‸ ve ti mi ka‸ maˇ cawˬ. 
40Aˉhtaw hta‸ yehˇ leh nawˬ ve a sha‸ hta‸ nawˬ gʼa hu tuˬ yoˬ. Nawˬ lehˬ, 
nawˬ nyi paˍ ve awˬ ceˬ gʼa te tuˬ yoˬ. Ya‸ hkʼaˇ, nawˬ yawˇ hta‸ kʼaw‸ 
hpfuhˆ ve kʼo, yawˇ uˉ peunˍ ve awˬ hawˉ lo gʼa ponˬ tuˬ yoˬ, teh‸ kʼoˆpiˇ ve 
yoˬ. 

41Yawˇ ve awˬ pa lehˬ, Yaˍkoˆ hta‸ awˬ bon na‸ piˇ taˍ peuˬ ve pa taw, Iˉsawˇ 
lehˬ Yaˍkoˆ hta‸ canˇ jaˇ ve yoˬ. Hkʼe te leh yawˇ kʼoˆ ve, Ngaˬ pa lehˬ suh-e 
la paˇ neˇ ve yoˬ. Oˇ htaˇ ngaˬ Yaˍkoˆ hta‸ tiˇ pehˍ tuˬ yoˬ, teh‸ kʼoˆ ve yoˬ. 
42Iˉsawˇ oˇ hkʼe kʼoˆ ve hta‸ Reˍbehˆka‸ gʼa kaˇ ve teˇ yanˇ, Yawˇ Yaˬkoˆ hta‸ 
kuˬ leh kʼoˆ piˇ ve, Nawˬ viˉ paˍ Iˉsawˇ nawˬ hta‸ tiˇ pehˍ tuˬ kʼoˆ chehˇ ve 
yoˬ. 
43Chi hta‸ pa taw ngaˬ yaˇ paˍ-oˬ, ngaˬ kʼoˆ ve hkʼe te-o. Chi beu‸ tu leh ngaˬ 
nyi paˍ Laˍbanˍ chehˇ kuiˬ Haˍranˍ venˇ lo hpaw-e loˬ. 
44Nawˬ viˉ paˍ nyi ma zuhˆ ve mehˉ kʼai htaˇ hkʼa gaˬ, teˇ tcuhˉ teˇ jaw ca 
hpaw chehˇ taˍ-o‸. 
45Nawˬ yawˇ hta‸ te piˇ taˍ ve hta‸ yawˇ leunˇ kʼai peuˬ ve teˇ yanˇ, ngaˬ nawˬ 
hta‸ ca kʼaw‸ shiˍ hkʼaw‸ peu laˇ tuˬ yoˬ. Nawˬ huiˉ maˬ nyiˇ gʼaˇ gʼaˇ hta‸ 
teˇ nyi tiˉ awˬ hkʼaw lo ngaˬ hkʼaˬ hkʼe te mehˉ kʼai piˇ hpeh‸ tuˬ le, teh‸ kʼoˆ 
piˇ ve yoˬ. 
46Oˇ ve hkʼaw‸ nawˉ, Reˍbehˆka‸ Iˉcaˆ geh kʼai leh kʼoˆ ve, Ngaˬ lehˬ Iˉsawˇ 
miˇ ma Hiˇtiˆ chaw hta‸ nyi bawˬ jaˇ ve yoˬ. Chi hkʼe ve Hiˇtiˆ yaˇ miˇ hta‸ 
Yaˍkoˆ kʼaw‸ heuˆ ve kʼo, ngaˬ ka‸ suh tuˬ yoˬ, teh‸ kʼoˆ piˇ ve yoˬ. 

Awˬ hkuiˉ puiˍ ve li‸ 28 

Yaˍkoˆ hta‸ Laˍbanˍ geh kʼai tcuh ve 

1Oˇ htaˇ, Iˉcaˆ yawˇ yaˇ paˍ Yaˍkoˆ hta‸ kuˬ leh chi hkʼe kʼoˆ piˇve yoˬ. 
Hkaˍnanˍ mvuhˇmiˬ hkʼaw chehˇ ve yaˇ miˇ hta‸ taˇ heuˆ. 
2Nawˬ puˍ Beˍtuˍlaˆ chehˇ kuiˬ Meˍsoˇpoˇtaˍmiˆ mvuhˇmiˬ lo kʼai leh oˇ kaˬ lo 
nawˬ e ve awˬ nyi paˍ Laˍbanˍ ve yaˇ miˇ teˇ gʼaˇ gʼaˇ hta‸ ca nyi heuˆ-e loˬ. 
3Gʼuiˬsha lehˬ nawˬ ve awˬ ceuˬ awˬ hkʼaˇ teˇ hpaˍ hta‸ maˇ la piˇ leh, chaw 
ceuˬ lonˉ teˇ ceuˬ hpeh‸ la htaˇ hkʼa gaˬ, nawˬ hta‸ awˬ bon na‸ laˇ piˇ-oˆ. 
4Yawˇ lehˬ Aˍbraˍhanˍ hta‸ bon na‸ piˇ ve hkʼe, nawˬ leh nawˬ ve awˬ ceuˬ 
awˬ hkʼaˇ teˇ hpaˍ hta‸ htawˇ bon na‸ laˇ piˇ-oˆ. Gʼuiˬsha Aˍbraˍhanˍ hta‸ piˇ 

leh chi beu‸ nawˬ chehˇ taˍ ve mvuhˇmiˬ chi, nawˬ ve mvuhˇmiˬ hpeh‸ la piˇ-
oˆ, teh‸ kʼoˆ piˇ ve yoˬ. 
5Hkʼe te leh, Iˉcaˆ lehˬ Yaˍkoˆ hta‸ tawˆ kʼai tcuh leh, yawˇ lehˬ 
Meˍsoˇpoˇtaˍmiˆ hkʼaw chehˇ ve Laˍbanˍ geh kʼai ve yoˬ. Laˍbanˍ lehˬ, Aˍranˍ 
chaw Beˍtuˍlaˆ ve yaˇ hpeh‸ leh, Yaˍ koˆ leh Iˉsawˇ hui ve awˬ e Reˍbehˆka‸ 
ve awˬ nyi paˍ hpeh‸ ve yoˬ. 

Iˉsawˇ awˬ miˇ ma teˇ gʼaˇ kʼaw‸ heuˆ ve 

6Iˉcaˆ lehˬ, Yaˍkoˆ hta‸ Meˍsoˇpoˇtaˍmiˆ mvuhˇmiˬ lo awˬ miˇ ma ca-e tcuh ve 
awˬ lawn hta‸ maˇ kʼoˆ, Hkaˍnanˍ mvuhˇmiˬ hkʼaw chehˇ ve yaˇ miˇ hta‸ maˇ 
gʼa heuˆ, teh‸ yawˇ hta‸ awˬ bon na‸ piˇ htaˇ kʼoˆ piˇ ve tawˇ hta‸ maˇ kʼoˆ, 
yawˇ gʼa shiˍ ve yoˬ. 
7Chi hkʼoˆ ka‸ Yaˍkoˆ lehˬ, yawˇ ve awˬ pa awˬ e ve tawˇ hta‸ na leh Meˍsoˇ 
poˇtaˍmiˆ mvuhˇmiˬ lo kʼai peuˬ ve hta‸ maˇ kʼoˆ, 
8yawˇ ve awˬ pa Iˉcaˆ lehˬ Hkaˍnanˍ mvuhˇmiˬ hkʼaw chehˇ ve yaˇ miˇ teˇ hpaˍ 
hta‸ nyi ma maˇ cawˇ ve hta‸ maˇ kʼoˆ, Iˉsawˇ yawˇ gʼa shiˍ ve teˇ yanˇ, 
9yawˇ Aˍbraˍhanˍ ve yaˇ Iˉshaˍmeˍlaˆ geh kʼai leh, yawˇ ve yaˇ miˇ Naˍbaˍyoˆ 
ve awˬ nyi ma Maˍhaˍlaˆ hta‸ heuˆ ve yoˬ. 

Yaˍkoˆ zuh‸ maˆ mawˬ ve 

10Yaˍkoˆ lehˬ, Beˍraˍsheˍbaˆ hkʼaw tawˆ kʼai leh, Haˍranˍ venˇ lo kʼai ve yoˬ. 
11Mvuhˇ hpeu‸ la htaˇ yawˇ lehˬ da‸ kehˬ ve chehˇ kuiˬ teˇ kaˬ lo gaˬ leh, oˇ 
kaˬ lo haˉ ve yoˬ. Yawˇ lehˬ haˉ pui shiˍ teˇ shiˍ gʼawˆ leh uˉ gehˇ te zuh‸ ve 
yoˬ. 
12Yawˇ zuh‸ maˆ ve awˬ hkʼaw lo, miˬguiˬ hta‸ te leh mvuhˇ naw ma hta‸ 
daw‸ taˍ ve go lonˉ teˇ maˬ hta‸ gʼa mawˬ ve yoˬ. Mvuhˇ naw ma tcuh yaˇ teˇ 
hpaˍ, go lonˉ oˇ ve awˬ hkʼoˆ lo taˆ taˆ ya‸ ya‸ te chehˇ ve yoˬ. 
13Gʼuiˬsha yawˇ awˬ paˇ lo huˉ taˍ leh kʼoˆ ve, Ngaˬ lehˬ Aˍbraˍhanˍ leh Iˉcaˆ ve 
Gʼuiˬsha hpeh‸ ve yoˬ. Chi beu‸ nawˬ zuh‸ chehˇ ve chehˇ kuiˬ chi, nawˬ leh 
nawˬ ve awˬ ceuˬ awˬ hkʼaˇ teˇ hpaˍ hta‸ ngaˬ piˇ laˇ tuˬ yoˬ. 

14Yawˇ hui lehˬ, miˬguiˬ hkʼoˆ lo cawˬ ve je‸ meu-e hkʼa shuˍ maˇ jaˇ leh, 
miˬguiˬ chi hkʼaˬ hpawˇ chi hpawˇ lo biˇ kʼai tuˬ yoˬ. Nawˬ leh nawˬ ve awˬ 
ceuˬ awˬ hkʼaˇ teˇ hpaˍ hta‸ cuˇ leh, miˬguiˬ chaw ceuˬ hkʼa peu-eˬ ve hta‸ 
ngaˬ bon na‸ piˇ tuˬ yoˬ. 
15Ngaˬ lehˬ nawˬ geh chehˇ taˍ leh, nawˬ mvuhˇmiˬ chi ve lo kʼaw‸ gaˬ la htaˇ 
hkʼa gaˬ, nawˬ kʼai kuiˬ teˇ kaˬ le le hkʼaw ngaˬ nawˬ hta‸ ha‸ shaˉ laˇ tuˬ yoˬ. 
Ngaˬ nawˬ hta‸ te taˍ ve ka ti‸ maˇ biˇ la sheˬ ve ceh ceh, ngaˬ nawˬ hta‸ maˇ 
chiˇ baˬ, teh‸ kʼoˆ ve yoˬ. 
16Yaˍkoˆ zuh‸ nawˇ la leh kʼoˆ ve, Gʼuiˬsha lehˬ awˬ tehˬ awˬ na choˬ kaˬ lo 
chehˇ taˍ ve yoˬ. Ya‸ hkʼaˇ, Yawˇ chehˇ taˍ ve hta‸ ngaˬ maˇ shiˍ, teh‸ kʼoˆ ve 
yoˬ. 
17Oˇ htaˇ yawˇ kawˆ jaˇ leh kʼoˆ ve, Chehˇ kuiˬ chi lehˬ hkʼaˬ ma kawˆ tuˬ cawˬ 
ve le. Chi lehˬ Gʼuiˬsha ve yehˬ hpeh‸ leh, mvuhˇ naw ma mvuhˇmiˬ ve yehˬ 
miˉ hpeh‸ ve yoˬ, teh‸ kʼoˆ ve yoˬ. 
18Yaˍkoˆ mvuhˇ shawˉ teˇ na‸ tu leh, yawˇ uˉ gehˇ te zuh‸ chehˇ ve haˉ pui 
shiˍ oˇ ve awˬ hkʼoˆ lo naˍ manˇ ngeuˍ pfuhˍ leh, Gʼuiˬsha hta‸ chiˇ a‸ piˇ ve 
yoˬ. 
19Hkʼe te leh chehˇ kuiˬ oˇ ve hta‸ yawˇ Beˍteˍlaˆ teh‸ meh piˇ ve yoˬ. (Awˉ 
lawˉ htaˇ venˇ oˇ ve hta‸ Luˇzaˆ teh‸ meh taˍ ve yoˬ) 
20Oˇ ve hkʼaw‸ nawˉ, Yaˍkoˆ yawˇ ka ti‸ chi hkʼe te ve yoˬ. Gʼuiˬsha-oˬ, nawˬ 
ngaˬ geh chehˇ leh, ngaˬ pa ve yehˬ lo kʼaw‸ gaˬ la htaˇ hkʼa gaˬ, 
21ngaˬ hta‸ ha‸ shaˉ leh caˍ laˇ taw laˇ, feuˉ laˇ deh laˇ ve kʼo, nawˬ lehˬ ngaˬ 
ve Gʼuiˬsha hpeh‸ ve yoˬ. 
22Chi hkʼoˆ, chi beu‸ ngaˬ haˉ pui shiˍ duˇ ti taˍ ve chehˇ kuiˬ chi ve htawˇ, 
nawˬ hta‸ oˉ kʼoˍ pui kuiˬ hpeh‸ la tuˬ yoˬ. Nawˬ ngaˬ hta‸ piˇ laˇ ve awˬ bon 
hkʼa peu-eˬ awˬ hkʼaw lo, nawˬ hta‸ teˇ chi pun teˇ pun kʼaw‸ tanˇ laˇ tuˬ yoˬ, 
teh‸ kʼoˆ ve yoˬ. 

Awˬ hkuiˉ puiˍ ve li‸ 29 

Yaˍkoˆ Laˍbanˍ geh lo gaˬ ve 

1Oˇ ve hkʼaw‸ nawˉ, Yaˍkoˆ gʼuˇ suhˍ kʼaw‸ kʼai leh mvuhˇ nyi tawˆ hpawˇ 
mvuhˇmiˬ lo gaˬ la ve yoˬ. 
2Yawˇ chiˇ nyi ve teˇ yanˇ, nanˬ bawˍ teˇ maˬ awˬ paˇ lo yawˬ shehˆ moˍ zuh‸ 
chehˇ ve hta‸ gʼa mawˬ ve yoˬ. Yawˬ oˇ ve teˇ hpaˍ lehˬ, nanˬ bawˍ chi hkʼaw 
ve iˉ kaˆ hta‸ dawˬ tuˬ law chehˇ ve yoˬ. Nanˬbawˍ oˇ ve awˬ hkʼoˆ lo, uiˍ jaˇ 
ve haˉ pui shiˍ teˇ maˬ hoˆ taˍ ve yoˬ. 
3Yawˬ hawˉ paˍ teˇ hpaˍ laˬ leh, haˉ pui shiˍ oˇ ve hta‸ teˇ geh gʼa ga chiˇ jiˆ 
htaˇ heh‸ yawˬ ehˉ hta‸ iˉ kaˆ taw piˇ gʼa ve yoˬ. Oˇ hkʼe te peuˬ hkʼaw‸ nawˉ, 
haˉ pui shiˍ oˇ ve hta‸ teˇ pawˆ gʼa ga buiˆ hoˆ ve yoˬ. 
4Yaˍkoˆ yawˇ hui geh gaˬ la leh, Awˬ chawˇ teˇ hpaˍ-oˬ, nawˬ hui hkʼaˬ lo 
chehˇ ve le, teh‸ na nyi ve yoˬ. Ngaˬ hui Haˍranˍ venˇ hkʼaw chehˇ ve yoˬ, teh
‸ yawˇ hui yawˇ hta‸ kʼaw‸ yaw hkʼaw‸ piˇ ve yoˬ. 
5Nawˬ hui Naˍhkawˍ ve yaˇ Laˍbanˍ hta‸ shiˍ-aw laˇ, teh‸ na nyi ve teˇ yanˇ, 
yawˇ hui lehˬ, Ngaˬ hui shiˍ ve yoˬ, teh‸ kʼoˆ piˇ ve yoˬ. 
6Yawˇ chehˇ sha chehˇ-aw laˇ, teh‸ teˇ pawˆ kʼaw‸ na nyi ve teˇ yanˇ, Yoˬ, 
chehˇ sha ve yoˬ. Yawˇ ve yaˇ miˇ Raˍhkeˍlaˆ ka‸ ngaˬ hui geh yawˬ hawˉ la 
taˍ ve yoˬ, teh‸ kʼaw‸ kʼoˆ piˇ ve yoˬ. 
7Oˇ htaˇ Yaˍkoˆ kʼoˆ ve, Chi beu‸ mvuhˇ nyi ka‸ mvuh jaˇ chehˇ sheˬ. Yawˬ ehˉ 
teˇ hpaˍ hta‸ teˇ geh gʼa‸ hpoˆ yanˇ maˇ gaˬ sheˬ. Aˬ hto‸ ma pa taw yawˇ hui 
hta‸ iˉ kaˆ taw piˇ taˉ leh, maˇ ca kʼaw‸ gʼa‸ hawˉ ve le, teh‸ kʼoˆ piˇ ve yoˬ. 
8Yawˇ hui kʼaw‸ kʼoˆ ve, Yawˬ hawˉ paˍ hkʼa peu-eˬ laˬ leh haˉ pui shiˍ oˇ ve 
hta‸ maˇ ga chiˇ jiˆ ve kʼo, ngaˬ hui yawˬ ehˉ hta‸ iˉ kaˆ taw piˇ maˇ gʼa, teh‸ 
kʼaw‸ kʼoˆ piˇ ve yoˬ. 
9Yaˍkoˆ yawˇ hui geh tawˇ yaw da‸ chehˇ ve teˇ yanˇ, Raˍhkeˍlaˆ lehˬ yawˇ ve 
yawˬ ehˉ teˇ hpaˍ hta‸ gʼa‸ leh oˇ kaˬ lo gaˬ la ve yoˬ. 
10Yaˍkoˆ lehˬ, yawˇ ve aˉ shuˍ paˍ Laˍbanˍ ve yaˇ miˇ Raˍhkeˍlaˆ hta‸ gʼa mawˬ 
ve teˇ yanˇ, yawˇ teˇ cawˬ haˉ nanˬ bawˍ hkʼoˆ cawˬ ve haˉ pui shiˍ hta‸ chiˇ 
jiˆ leh, yawˬ ehˉ teˇ hpaˍ hta‸ iˉ kaˆ taw piˇ ve yoˬ. 

11Yawˇ Raˍhkeˍlaˆ hta‸ boˆ nu piˇ leh, mehˆ gʼuiˬ htawˇ ya‸ la ve yoˬ. 
12Oˇ htaˇ yawˇ kʼoˆ ve, Ngaˬ lehˬ nawˬ pa ve awˬ viˉ ma Reˍbehˆka‸ ve yaˇ 
hpeh‸ ve yoˬ, teh‸ yawˇ hta‸ kʼoˆ piˇ ve yoˬ. Yaˇ miˇ chi gʼuiˇ kʼo‸-e leh awˬ 
pa hta‸ ca kʼaw‸ hto piˇ ve yoˬ. 
13Laˍbanˍ lehˬ, yawˇ ve awˬ shaˍ paˍ Yaˍkoˆ awˬ lawn gʼa kaˇ ve teˇ yanˇ, yawˇ 
geh gʼuiˇ kʼai leh yawˇ hta‸ behˇ kʼuˉ taˍ leh boˆ nu piˇ ve yoˬ. Peuˬ leh yawˇ 
hta‸ yawˇ ve yehˬ lo shiˍ kʼaw‸ la ve yoˬ. Yaˍkoˆ htawˇ, Laˍbanˍ hta‸ awˬ 
lawn hkʼa peu-eˬ hto maˍ piˇ ve yoˬ. 
14Oˇ htaˇ Laˍbanˍ kʼoˆ ve, Nawˬ lehˬ ngaˬ ve awˬ suhˍ awˬ shaˍ hpeh‸ ve yoˬ, 
teh‸ kʼoˆ piˇ leh Yaˍkoˆ yawˇ geh lo ha pa teˇ maˬ hkʼa biˇ chehˇ taˍ ve yoˬ. 

Yaˍkoˆ Laˍbanˍ geh maˉ muiˬ ve 

15Oˇ ve hkʼaw‸ nawˉ, Laˍbanˍ Yaˍkoˆ hta‸ kʼoˆ piˇ ve, Nawˬ lehˬ ngaˬ ve awˬ 
viˉ awˬ nyi hpeh‸ ve pa taw, ngaˬ ve kanˉ hta‸ hkʼe leˇ ga laˇ maˇ cawˇ. Nawˬ 
gʼaˇ hpfuhˇ hkʼaˬ ma lawˬ gaˇ le, teh‸ kʼoˆ piˇ ve yoˬ. 
16Laˍbanˍ geh yaˇ miˇ haˉ nyiˇ gʼaˇ cawˬ ve yoˬ. Awˬ viˉ ma teˇ gʼaˇ lehˬ, Leˉaˍ 
hpeh‸ leh awˬ nyi ma teˇ gʼaˇ lehˬ Raˍhkeˍlaˆ hpeh‸ ve yoˬ. 
17Leˉaˍ lehˬ mehˆ shiˍ hkʼa deh‸ maˇ da‸. Raˍhkeˍlaˆ lehˬ awˬ hkiˇ awˬ naˬ da‸ 
leh nyi sha jaˇ ve yoˬ. 
18Yaˍkoˆ lehˬ Raˍhkeˍlaˆ hta‸ ha‸ jaˇ ve pa taw, Nawˬ yaˇ miˇ Raˍhkeˍlaˆ ngaˬ 
hta‸ piˇ laˇ ve kʼo, ngaˬ maˉ suhˍ hkʼaw‸ muiˬ laˇ-a, teh‸ kʼoˆ piˇ ve yoˬ. 
19Laˍbanˍ kʼaw‸ kʼoˆ ve, Yawˇ hta‸ awˬ nu ve chaw hta‸ piˇ ve a‸ kehˉ, ngaˬ 
nawˬ hta‸ piˇ laˇ tuˬ yoˬ. Chi hta‸ pa taw ngaˬ geh chehˇ taˍ-o‸, teh‸ kʼoˆ piˇ 
ve yoˬ. 
20Hkʼe te leh, Yaˍkoˆ lehˬ Raˍhkeˍlaˆ hta‸ gʼa tuˬ, maˉ suhˍ hkʼaw‸ muiˬ piˇ ve 
yoˬ. Yawˇ yaˇ miˇ oˇ ve hta‸ ha‸ jaˇ ve pa taw, maˉ suhˍ hkʼaw‸ gʼa muiˬ ve 
htawˇ, yawˇ awˬ pon maˇ maw sheˬ ve hkʼe hpeh‸ ve yoˬ. 
21Oˇ ve hkʼaw‸ nawˉ Yaˍkoˆ Laˍbanˍ hta‸ kʼoˆ piˇ ve, Kʼoˆ da‸ taˍ ve hkʼe awˬ 
yanˇ gaˬ la peuˬ. Nawˬ yaˇ miˇ ngaˬ hta‸ pe‸ laˇ-oˆ, teh‸ kʼoˆ piˇ ve yoˬ. 

22Hkʼe te leh, Laˍbanˍ lehˬ oˇ kaˬ lo hkʼa chehˇ ve chaw hkʼa peu-eˬ hta‸ kuˬ 
hpawnˬ leh hkehˉ caˍ piˇ ve yoˬ. 
23Mvuhˇ hpeu‸ htaˇ, Laˍbanˍ lehˬ yawˇ yaˇ miˇ Leˉ-aˍ hta‸ Yaˍkoˆ geh shiˍ laˬ 
piˇ leh, Yaˍkoˆ yawˇ geh zuh‸ ve yoˬ. 
24(Laˍbanˍ lehˬ, yawˇ yaˇ miˇ Leˉ-aˍ hta‸ ga piˇ tuˬ, Ziˆlaˍpaˆ teh‸ kʼoˆ ve awˬ 
ceˬ ma teˇ gʼaˇ piˇ ve yoˬ.) 
25Mvuhˇ htiˇ la leh yaˇ miˇ oˇ ve Leˉ-aˍ hpeh‸ ve hta‸ Yaˍkoˆ gʼa mawˬ ve teˇ 
yanˇ, yawˇ Laˍbanˍ geh laˬ leh kʼoˆ ve, Nawˬ ngaˬ hta‸ hkʼaˬ hkʼe te laˇ ve le. 
Raˍhkeˍlaˆ hta‸ gʼa tuˬ ngaˬ kanˉ te taˍ ve maˇ heˆ laˇ. Aˬ hto‸ ma pa taw, 
nawˬ ngaˬ hta‸ heˍ laˇ ve le, teh‸ kʼoˆ piˇ ve yoˬ. 
26Laˍbanˍ kʼaw‸ kʼoˆ ve, Ngaˬ hui ve mvuhˇmiˬ hkʼaw, awˬ viˉ ma awˬ hpawˇ 
maˇ heuˆ sheˬ ve kʼo, awˬ nyi ma awˬ hpawˇ heuˆ ve awˬ liˇ maˇ cawˬ. 
27Hkehˉ caˇ ve pawehˇ chi suhˍ nyi peuˬ htaˇ hkʼa gaˬ law taˍ-o‸. Nawˬ lehˬ, 
awˬ hkʼaw‸ nawˉ suhˍ hkʼaw‸ kanˉ kʼaw‸ te laˇ ve kʼo, Raˍhkeˍlaˆ hta‸ htawˇ 
ngaˬ nawˬ hta‸ pe‸ laˇ tuˬ yoˬ, teh‸ kʼoˆ piˇ ve yoˬ. 
28Yaˍkoˆ htawˇ yawˇ kʼoˆ ve hta‸ nyi hkʼaˇ suh ve yoˬ. Hkehˉ caˇ ve pawehˇ oˇ 
ve suhˍ nyi ponˬ peuˬ hkʼaw‸ nawˉ, Laˍbanˍ lehˬ Yaˍkoˆ hta‸ yawˇ ve yaˇ miˇ 
Raˍhkeˍ laˆ kʼaw‸ piˇ ve yoˬ. 
29(Laˍbanˍ lehˬ, yawˇ ve yaˇ miˇ Raˍhkeˍlaˆ hta‸ ga piˇ tuˬ Biˇlaˍhaˍ teh‸ kʼoˆ 
ve awˬ ceˬ ma teˇ gʼaˇ piˇ ve yoˬ.) 
30Yaˍkoˆ lehˬ, Raˍhkeˍlaˆ geh htawˇ zuh‸ ve yoˬ. Yawˇ lehˬ, Leˉ-aˍ a‸ kehˉ 
Raˍhkeˍlaˆ hta‸ ha‸ ve yoˬ. Hkʼe te leh, yawˇ Laˍbanˍ hta‸ maˉ suhˍ hkʼaw‸ 
kʼaw‸ caˉ muiˬ piˇ ve yoˬ. 

Yaˍkoˆ ve yaˇ teˇ hpaˍ 

31Leˉ-aˍ hta‸ Yaˍkoˆ maˇ ha‸ ve hta‸ Gʼuiˬsha gʼa mawˬ ve teˇ yanˇ, Gʼuiˬsha 
lehˬ Leˉ-aˍ hta‸ yaˇ teˇ gʼaˇ cawˬ la piˇ leh, Raˍhkeˍlaˆ hta‸ chaw meh ma 
hpeh‸ la piˇ ve yoˬ. 
32Leˉ-aˍ yaˇ hu la leh yaˇ paˍ teˇ gʼaˇ paw la ve yoˬ. Hkʼe te leh, yawˇ yaˇ paˍ 
chi hta‸ Ruˇbenˍ teh‸ meh piˇ leh kʼoˆ ve, Ngaˬ tu‸ chehˇ hkanˍ chehˇ ve hta‸ 

Gʼuiˬsha gʼa mawˬ peuˬ. Chi teˇ pawˆ ngaˬ ve awˬ hpawˇ ngaˬ hta‸ ha‸ la tuˬ 
yoˬ, teh‸ kʼoˆ ve yoˬ. 
33Awˬ hkʼaw‸ nawˉ maˇ maw maw yawˇ yaˇ paˍ teˇ gʼaˇ kʼaw‸ paw la leh kʼoˆ 
ve, Ngaˬ hta‸ maˇ ha‸ ve awˬ lawn Gʼuiˬsha shiˍ leh, yaˇ paˍ chi yawˇ ngaˬ 
hta‸ kʼaw‸ piˇ laˇ ve yoˬ, teh‸ kʼoˆ ve yoˬ. Hkʼe te leh, yaˇ paˍ chi ve hta‸ 
Suˉmonˍ teh‸ meh piˇ ve yoˬ. 
34Yawˇ yaˇ teˇ pawˆ kʼaw‸ hu la leh, yaˇ paˍ teˇ gʼaˇ kʼaw‸ paw la ve yoˬ. Oˇ 
htaˇ yawˇ kʼoˆ ve, Chi beu‸ ngaˬ lehˬ ngaˬ hpawˇ awˬ pon yaˇ paˍ shehˆ gʼaˇ 
paw la piˇ taˍ peuˬ ve pa taw, yawˇ ngaˬ hta‸ ha‸ maˇ la tuˬ yoˬ, teh‸ kʼoˆ ve 
yoˬ. Hkʼe te leh, yaˇ paˍ oˇ ve hta‸ Leˍviˆ teh‸ meh piˇ ve yoˬ. 
35Oˇ ve hkʼaw‸ nawˉ, yawˇ yaˇ teˇ pawˆ kʼaw‸ hu la leh, yaˇ paˍ teˇ gʼaˇ kʼaw‸ 
paw la ve yoˬ. Oˇ htaˇ yawˇ lehˬ, Chi beu‸ ngaˬ Gʼuiˬsha hta‸ chiˇ mvuh ve 
yoˬ, teh‸ kʼoˆ leh, yawˇ hta‸ Yuˇda‸ teh‸ meh piˇ ve yoˬ. Oˇ ve hkʼaw‸ nawˉ 
yawˇ yaˇ maˇ kʼaw‸ cawˬ ve yoˬ. 

Awˬ hkuiˉ puiˍ ve li‸ 30 

1Raˍhkeˍlaˆ lehˬ yaˇ teˇ gʼaˇ ka‸ maˇ cawˬ ve pa taw, yawˇ ve awˬ viˉ ma hta‸ 
hkawehˉ ve nyi ma cawˬ la ve yoˬ. Hkʼe te leh yawˇ Yaˍkoˆ geh laˬ leh, Ngaˬ 
hta‸ yaˇ teˇ gʼaˇ pe‸ laˇ-oˆ. Oˇ hkʼe maˇ te laˇ ve kʼo, ngaˬ suh-e tuˬ yoˬ, teh‸ 
kʼoˆ piˇ ve yoˬ. 
2Oˇ htaˇ Yaˍkoˆ lehˬ, Raˍhkeˍlaˆ hta‸ nyi ma zuhˆ leh, Ngaˬ Gʼuiˬsha awˬ tan te 
gʼa ve leh laˇ. Nawˬ hta‸ yaˇ paw la tuˬ a hkaw-anˬ maˇ pe‸ laˇ ve lehˬ 
Gʼuiˬsha yoˬ, teh‸ yawˇ hta‸ kʼoˆ piˇ ve yoˬ. 
3Oˇ htaˇ Raˍhkeˍlaˆ kʼaw‸ kʼoˆ ve, Choˬ kaˬ ngaˬ ve awˬ ceˬ ma Biˇlaˍhaˍ chehˇ 
taˍ ve yoˬ. Yawˇ hta‸ pa taw ngaˬ yaˇ cawˬ la tuˬ leh ngaˬ awˬ e hpeh‸ la tuˬ, 
nawˬ yawˇ hta‸ heuˆ loˬ, teh‸ kʼoˆ piˇ ve yoˬ. 
4Hkʼe te leh yawˇ ve awˬ ceˬ ma Biˇlaˍhaˍ hta‸ yuˬ leh Yaˍkoˆ hta‸ piˇ ve yoˬ. 
Yaˍkoˆ htawˇ yawˇ geh zuh‸ ve yoˬ. 
5Biˇlaˍhaˍ yaˇ hu la leh yaˇ paˍ teˇ gʼaˇ paw la ve yoˬ. 

6Oˇ htaˇ Raˍhkeˍlaˆ kʼoˆ ve, Gʼuiˬsha lehˬ ngaˬ hpawˇ lo chehˇ leh suhˉ jehˬ laˇ 
peuˬ. Yawˇ lehˬ, ngaˬ ve bon lawˬ hkawˇ hta‸ na yuˬ leh ngaˬ hta‸ yaˇ paˍ teˇ 
gʼaˇ piˇ laˇ peuˬ, teh‸ kʼoˆ leh yaˇ paˍ oˇ ve hta‸ Danˍ teh‸ meh piˇ ve yoˬ. 
7Biˇlaˍhaˍ yaˇ teˇ gʼaˇ kʼaw‸ hu la leh, awˬ nu ve yaˇ paˍ teˇ gʼaˇ kʼaw‸ paw la 
ve yoˬ. 
8Oˇ htaˇ Raˍhkeˍlaˆ kʼaw‸ kʼoˆ ve, Ngaˬ lehˬ ngaˬ viˉ ma hta‸ cuˇ yiˍ te da‸ leh 
chi beu‸ ngaˬ gʼaˇ peuˬ, teh‸ kʼoˆ leh, yaˇ paˍ oˇ ve hta‸ Naˍtaˍliˆ teh‸ meh piˇ 
ve yoˬ. 
9Leˇaˍ lehˬ, yawˇ yaˇ maˇ kʼaw‸ cawˬ ve hta‸ gʼa shiˍ ve teˇ yanˇ, yawˇ ve awˬ 
ceˬ ma Ziˇlaˍpaˆ hta‸ yuˬ leh Yaˍkoˆ hta‸ piˇ ve yoˬ. 
10Hkʼe te leh Ziˇlaˍpaˆ lehˬ Yaˍkoˆ awˬ pon yaˇ paˍ teˇ gʼaˇ paw la piˇ ve yoˬ. 
11Oˇ htaˇ Leˇaˍ kʼoˆ ve, Ngaˬ lehˬ awˬ bon da‸ jaˇ ve yoˬ, teh‸ kʼoˆ leh yaˇ paˍ 
oˇ ve hta‸ Gaˆ teh‸ meh piˇ ve yoˬ. 
12Oˇ ve hkʼaw‸ nawˉ, Ziˇlaˍpaˆ awˬ nu ve yaˇ paˍ teˇ gʼaˇ kʼaw‸ paw la ve yoˬ. 
13Oˇ htaˇ Leˇaˍ kʼoˆ ve, Ngaˬ hkʼaˬ ma ha lehˬ jaˇ ve le. Chi beu‸ yaˇ miˇ teˇ 
hpaˍ ngaˬ hta‸, Ha lehˬ shehˍ ma, teh‸ kʼoˆ tuˬ yoˬ, teh‸ kʼoˆ ve yoˬ. Hkʼe te 
leh yaˇ paˍ oˇ ve hta‸ yawˇ Aˍshaˍ teh‸ meh piˇ ve yoˬ. 
14Oˇ ve hkʼaw‸ nawˉ, caˬ gʼeu‸ ve awˬ yanˇ gaˬ la ve yoˬ. Teˇ nyi htaˇ, Ruˉbenˍ 
lehˬ ti mi lo kʼai leh a tcuhˉ leh‸ shiˍ teˇ hpaˍ shaˉ veu laˇ leh yawˇ ve awˬ e 
Leˇaˍ hta‸ piˇ ve yoˬ. Oˇ htaˇ Raˍhkeˍlaˆ lehˬ, Leˇaˍ geh a tcuhˉ leh‸ shiˍ ca 
lawˬ caˇ ve yoˬ. 
15Oˇ htaˇ Leˇaˍ kʼoˆ ve, Nawˬ lehˬ ngaˬ ve awˬ hpawˇ hta‸ yuˬ kʼai peuˬ ve ka‸ 
nyi hkʼaˇ maˇ suh sheˬ leh chi teˇ pawˆ ka‸ ngaˬ yaˇ paˍ ve a tcuhˉ leh‸ shiˍ 
hta‸ htawˇ kʼaw‸ yuˬ kʼai gaˇ sheˬ ve laˇ, teh‸ kʼoˆ piˇ ve yoˬ. Oˇ htaˇ 
Raˍhkeˍlaˆ kʼaw‸ kʼoˆ ve, Nawˬ ngaˬ hta‸ a tcuhˉ leh‸ shiˍ caˍ laˇ ve kʼo, ya‸ 
puiˉ nawˬ Yaˍkoˆ geh zuh‸ hpeh‸ ve yoˬ, teh‸ kʼoˆ piˇ ve yoˬ. 
16Oˇ ve teˇ haˉ Yaˍkoˆ ti mi lo kʼai kʼaw‸ la ve teˇ yanˇ, Leˇaˍ yawˇ hta‸ ca ha‸ 
yuˬ leh kʼoˆ ve, Nawˬ ya‸ puiˉ ngaˬ geh gʼa zuh‸ ve yoˬ. Awˬ lawn kʼo, ngaˬ 



86 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

yaˇ paˍ shaˉ veu laˇ ve a tcuhˉ leh‸ shiˍ hta‸ yuˬ leh nawˬ hta‸ pa taˍ ve yoˬ, 
teh‸ yawˇ hta‸ kʼoˆ piˇ ve yoˬ. Hkʼe te leh oˇ ve teˇ haˉ yawˇ Leˇaˍ geh zuh‸ 
ve yoˬ. 
17Gʼuiˬsha lehˬ Leˇaˍ ve bon lawˬ hkawˇ hta‸ na yuˬ leh, yawˇ hta‸ yaˇ paˍ 
ngaˇ gʼaˇ teˇ gʼaˇ kʼaw‸ cawˬ la piˇ ve yoˬ. 
18Oˇ htaˇ Leˇaˍ kʼoˆ ve, Ngaˬ ve awˬ ceˬ ma hta‸ yuˬ leh ngaˬ ve awˬ hpawˇ hta
‸ piˇ ve pa taw, Gʼuiˬsha ngaˬ hta‸ awˬ bon na‸ laˇ peuˬ, teh‸ kʼoˆ leh yaˇ paˍ 
oˇ ve hta‸ Iˉsaˍhkaˍ teh‸ meh piˇ ve yoˬ. 
19Oˇ ve hkʼaw‸ nawˉ Leˇaˍ yaˇ teˇ pawˆ kʼaw‸ hu la leh, yaˇ paˍ hkaw‸ gʼaˇ teˇ 
gʼaˇ kʼaw‸ paw la ve yoˬ. 
20Oˇ htaˇ Leˇaˍ kʼoˆ ve, Gʼuiˬsha ngaˬ hta‸ da‸ ve la‸ shawnˍ piˇ laˇ peuˬ. Chi 
beu‸ ngaˬ lehˬ yaˇ paˍ hkaw‸ gʼaˇ paw la taˍ peuˬ ve pa taw, ngaˬ ve awˬ 
hpawˇ ngaˬ hta‸ ha‸ yuˬ laˇ tuˬ yoˬ, teh‸ kʼoˆ ve yoˬ. Hkʼe te leh, yaˇ paˍ oˇ ve 
hta‸ yawˇ Zaˍbuˆlonˍ teh‸ meh piˇ ve yoˬ. 
21Oˇ ve hkʼaw‸ nawˉ, yawˇ yaˇ miˇ teˇ gʼaˇ kʼaw‸ paw la leh yawˇ hta‸ Diˉnaˆ 
teh‸ meh piˇ ve yoˬ. 
22Gʼuiˬsha lehˬ, Raˍhkeˍlaˆ hta‸ htawˇ dawˇ nawˇ chehˇ ve yoˬ. Yawˇ lehˬ 
Raˍhkeˍlaˆ ve bon lawˬ hkawˇ hta‸ na yuˬ leh, yawˇ hta‸ yaˇ paˍ teˇ gʼaˇ cawˬ 
la piˇ ve yoˬ. 
23Oˇ htaˇ yawˇ kʼoˆ ve, Gʼuiˬsha ngaˬ hta‸ awˬ me‸ awˬ hponˇ cawˬ la piˇ leh, 
yaˇ paˍ teˇ gʼaˇ pe‸ laˇ peuˬ. 
24Yawˇ ngaˬ hta‸ awˬ nu ve yaˇ paˍ teˇ gʼaˇ kʼaw‸ pe‸ laˇ piˇ-oˆ, teh‸ kʼoˆ leh 
yaˇ paˍ oˇ ve hta‸ Yoˇseh‸ teh‸ meh piˇ ve yoˬ. 

Yaˍkoˆ Laˍbanˍ geh tawˇ gʼawˬ da‸ ve 

25Yoˇseh‸ paw la peuˬ hkʼaw‸ nawˉ, Yaˍkoˆ Laˍbanˍ hta‸ kʼoˆ piˇ ve, Ngaˬ ve 
mvuhˇmiˬ lo ngaˬ hta‸ kʼaw‸ kʼo‸-e tcuh laˇ-oˆ. 
26Ngaˬ maˉ muiˬ leh gʼa taˍ ve ngaˬ miˇ ma teˇ hpaˍ leh ngaˬ yaˇ teˇ hpaˍ ngaˬ 
hta‸ pe‸ laˇ-oˆ. Ngaˬ shiˍ kʼo‸-e yoˬ. Ngaˬ nawˬ awˬ pon kanˉ hkʼaˬ ma te taˍ 
peuˬ ve hta‸ nawˬ shiˍ taˍ ve yoˬ, teh‸ yawˇ hta‸ kʼoˆ piˇ ve yoˬ. 

27Laˍbanˍ yawˇ hta‸ kʼoˆ piˇ ve, Ngaˬ kʼoˆ laˇ tuˬ ve tawˇ hta‸ a ciˉ na taˍ sheˬ. 
Nawˬ hta‸ pa taw, Gʼuiˬsha ngaˬ hta‸ awˬ bon na‸ laˇ leh, chi beu‸ ngaˬ paw 
sha la peuˬ. 
28Chi hta‸ pa taw, ngaˬ nawˬ hta‸ aˬ hto‸ ma gʼa piˇ laˇ tuˬ ve le. Ngaˬ hta‸ 
kʼoˆ laˇ-oˆ. Ngaˬ nawˬ hta‸ piˇ laˇ tuˬ yoˬ, teh‸ kʼoˆ piˇ ve yoˬ. 
29Yaˍkoˆ kʼaw‸ yaw hkʼaw‸ leh kʼoˆ ve, Ngaˬ nawˬ awˬ pon hkʼaˬ ma te piˇ taˍ 
ve hta‸ maˇ kʼoˆ, ngaˬ hta‸ pa taw nawˬ ve ceˇ maˇ la peuˬ ve hta‸ maˇ kʼoˆ, 
nawˬ shiˍ taˍ ve yoˬ. 
30Ngaˬ nawˬ geh gaˬ la htaˇ, nawˬ geh ceˇ a ciˉ ceh tiˉ cawˬ ve yoˬ. Ya‸ hkʼaˇ, 
chi beu‸ lehˬ nawˬ ve ceˇ maˇ la peuˬ. Ngaˬ hkʼa kʼai kuiˬ teˇ kaˬ le le awˬ 
hkʼaw lo, Gʼuiˬsha nawˬ hta‸ awˬ bon na‸ piˇ chehˇ ve yoˬ. Chi beu‸ lehˬ, 
ngaˬ hkʼaˇ ngaˬ yehˬ tanˬ yanˇ gaˬ peuˬ, teh‸ kʼoˆ piˇ ve yoˬ. 
31Oˇ htaˇ Laˍbanˍ lehˬ, Hkʼe te kʼo, ngaˬ nawˬ hta‸ aˬ hto‸ ma gʼa piˇ laˇ tuˬ le, 
teh‸ kʼoˆ piˇ ve yoˬ. Yaˍkoˆ kʼaw‸ kʼoˆ ve, Ngaˬ hta‸ te‸ chiˉ piˇ laˇ tuˬ maˇ 
loˬ. Ngaˬ kʼoˆ ve hkʼe nawˬ te ve kʼo, nawˬ ve ceˇ teˇ hpaˍ hta‸ ngaˬ kʼaw‸ caˉ 
leh nyi ha‸ shaˉ laˇ tuˬ yoˬ. 
32Ya‸ nyi ngaˬ nawˬ ve ceˇ teˇ hpaˍ chehˇ taˍ kuiˬ lo kʼai leh naˆ-ehˍ ve yawˬ 
ehˉ teˇ hpaˍ leh ga‸-ehˍ ve aˉ che‸ teˇ hpaˍ hta‸ teˇ kaˬ lo leuˆ teh taˍ laˇ tuˬ 
yoˬ. Chi teˇ hpaˍ lehˬ, ngaˬ gʼa cawˇ ve ceˇ hpeh‸ ve yoˬ. 
33Chi hkʼe te taˍ ve pa taw, awˬ hkʼaw‸ nawˉ nawˬ ngaˬ geh laˬ leh, ngaˬ gʼa 
cawˇ ve ceˇ teˇ hpaˍ hta‸ ca nyi la ve teˇ yanˇ, ngaˬ lehˬ hteˇ ve cawˇ ve awˬ 
hkʼaw lo kanˉ te taˍ ve hta‸ nawˬ gʼa mawˬ tuˬ yoˬ. Ga‸-ehˍ maˇ cawˬ ve aˉ 
che‸ leh naˆ-ehˍ maˇ cawˬ ve yawˬ ehˉ teˇ hpaˍ hta‸ nawˬ ngaˬ geh lo gʼa 
mawˬ ve kʼo, oˇ ve teˇ hpaˍ hta‸ ngaˬ hkʼawˇ yuˬ taˍ ve yoˬ, teh‸ nawˬ shawˍ 
hpeh‸ ve yoˬ, teh‸ kʼoˆ piˇ ve yoˬ. 
34Laˍbanˍ htawˇ, Ngaˬ nyi hkʼaˇ suh ve yoˬ. Nawˬ kʼoˆ ve hkʼe te-o, teh‸ kʼoˆ ve 
yoˬ. 

35Hkʼe te leh, oˇ ve teˇ nyi yawˇ lehˬ ga‸-ehˍ ve aˉ che‸ awˬ paˍ awˬ ma teˇ 
hpaˍ leh, naˆ-ehˍ ve yawˬ teˇ hpaˍ hta‸ leuˆ tawˆ leh yawˇ ve yaˇ paˍ teˇ hpaˍ 
hta‸ ha‸ shaˉ tcuh ve yoˬ. 
36Yaˍkoˆ chehˇ kuiˬ hta‸ shehˆ nyi vuiˇ da‸ kuiˬ lo ceˇ oˇ ve teˇ hpaˍ hta‸ gʼa‸ 
kʼai ve yoˬ. Yaˍkoˆ lehˬ, cawˬ taˉ ve Laˍbanˍ ve ceˇ teˇ hpaˍ hta‸ ha‸ shaˉ 
chehˇ taˍ ve yoˬ. 
37Oˇ ve hkʼaw‸ nawˉ, Yaˍkoˆ lehˬ nawˉ lehˍ cawˬ ve Liˆbaˍnaˍ cehˬ, luˇzaˆ cehˬ 
leh pfuhˇ cehˬ awˬ kʼaˉ teˇ hpaˍ ca tawˆ veu laˇ leh, awˬ guiˬ kʼuˉ hkʼeh‸ baˬ 
ve yoˬ. 
38Peuˬ leh suhˆ taˬ oˇ ve teˇ hpaˍ hta‸ yawˬ ehˉ, aˉ che‸ ehˉ teˇ hpaˍ iˉ kaˆ ca 
dawˬ la kuiˬ lawˇ kʼoˍ awˬ paˇ lo choˆ taˍ ve yoˬ. 
39Yawˬ ehˉ leh aˉ che‸ ehˉ teˇ hpaˍ iˉ kaˆ ca dawˬ la ve teˇ yanˇ, awˬ shawˍ ca 
puiˉ ve pa taw yawˇ hui lehˬ oˇ kaˬ lo choˆ taˍ ve suhˆ taˬ teˇ hpaˍ gʼuˇ suhˍ lo 
awˬ shawˍ chaw ve yoˬ. Hkʼe te leh, yawˇ hui lehˬ ga‸ lehˍ ve awˬ yehˇ teˇ 
hpaˍ paw la ve yoˬ. 
40Yaˍkoˆ lehˬ yawˬ ehˉ teˇ hpaˍ hta‸ pehˬ da‸ leh, yawˬ awˬ ma teˇ hpaˍ hta‸ 
ga‸ lehˍ cawˬ ve yawˬ awˬ paˍ teˇ hpaˍ hpawˇ lo ceh tiˉ gʼa‸ peu ve yoˬ. Oˇ 
hkʼe te leh yawˇ ve yawˬ ehˉ teˇ hpaˍ hta‸ teˇ kaˬ lo fuiˍ teh taˍ ve yoˬ. 
41Awˬ gʼaˇ uiˬ ve aˉ che‸ teˇ hpaˍ awˬ shawˍ chaw ve teˇ yanˇ, choˆ taˍ ve suhˆ 
taˬ teˇ hpaˍ awˬ kʼaw ji lo awˬ shawˍ chaw hpeh‸ tuˬ, Yaˍkoˆ lehˬ suhˆ taˬ oˇ 
ve teˇ hpaˍ hta‸ yawˇ hui iˉ kaˆ dawˬ kuiˬ lawˇ kʼoˍ awˬ paˇ lo choˆ piˇ taˍ ve 
yoˬ. 
42Awˬ gʼaˇ maˇ cawˬ ve aˉ che‸ teˇ hpaˍ mehˆ gʼuˇ suhˍ lo suhˆ taˬ oˇ ve teˇ 
hpaˍ hta‸ yawˇ maˇ choˆ piˇ taˍ. Hkʼe te leh, awˬ gʼaˇ maˇ cawˬ ve aˉ che‸ teˇ 
hpaˍ lehˬ, Laˍbanˍ ve ceˇ hpeh‸ la leh, awˬ gʼaˇ cawˬ ve ceˇ teˇ hpaˍ lehˬ 
Yaˍkoˆ ve ceˇ hpeh‸ la ve yoˬ. 
43Hkʼe te leh, Yaˍkoˆ lehˬ mawˇ jeˬ maˇ maˇ cawˬ la ve yoˬ. Yawˇ geh lo yawˬ 
ehˉ aˉ che‸ ehˉ teˇ hpaˍ, awˬ ceˬ teˇ hpaˍ, kaˍlaˍoˆ teˇ hpaˍ leh piˉ laˬ teˇ hpaˍ 
maˇ maˇ cawˬ la ve yoˬ. 

Awˬ hkuiˉ puiˍ ve li‸ 31 

Yaˍkoˆ Laˍbanˍ geh tawˆ kʼai ve 

1Oˇ htaˇ Laˍbanˍ ve yaˇ teˇ hpaˍ lehˬ, Ngaˬ hui awˬ pa ve mawˇ jeˬ hkʼa peu-eˬ 
hta‸ Yaˍkoˆ yuˬ kʼai peuˬ. Yawˇ geh hkʼa cawˬ taˍ ve mawˇ teˇ hpaˍ lehˬ, ngaˬ 
hui awˬ pa ve mawˇ jeˬ deˇ deˇ hpeh‸ ve yoˬ, teh‸ kʼoˆ da‸ chehˇ ve awˬ 
hkawˇ hta‸ Yaˍkoˆ gʼa kaˇ ve yoˬ. 
2Laˍbanˍ lehˬ, ponˬ laˬ htaˇ hkʼa shuˍ yawˇ hta‸ awˬ chawˇmaˇ te laˇ ve hta‸ 
htawˇ yawˇ gʼa mawˬ ve yoˬ. 
3Oˇ htaˇ Gʼuiˬsha Yaˍkoˆ hta‸ kʼoˆ piˇ ve, Nawˬ viˉ nawˬ nyi leh nawˬ pa hui 
chehˇ taˍ ve mvuhˇmiˬ lo kʼaw‸ kʼo‸-e loˬ. Ngaˬ nawˬ geh chehˇ tuˬ yoˬ, teh‸ 
kʼoˆ piˇ ve yoˬ. 
4Hkʼe te leh Yaˍkoˆ lehˬ, Raˍhkeˍlaˆ leh Leˇ-aˍ hta‸ yawˇ ceˇ hawˉ chehˇ taˍ 
kuiˬ heh puiˉ hkʼaw lo kuˬ yuˬ leh yawˇ huiˉ maˬ hta‸ kʼoˆ piˇ ve, 
5Nawˬ huiˉ maˬ ve awˬ pa lehˬ ponˬ laˬ htaˇ hkʼe ngaˬ hta‸ awˬ chawˇ maˇ te 
laˇ-o law. Ya‸ hkʼaˇ, ngaˬ pa ve Gʼuiˬsha lehˬ ngaˬ geh chehˇ taˍ ve yoˬ. 
6Ngaˬ lehˬ, nawˬ huiˉ maˬ ve awˬ pa hta‸ puiˉ ve hpeh‸ ve hkʼe kanˉ hkʼa deh
‸ te piˇ taˍ ve hta‸ nawˬ huiˉ maˬ htawˇ shiˍ taˍ ve yoˬ. 
7Ya‸ hkʼaˇ, yawˇ ngaˬ hta‸ teˇ chi pawˆ hkʼa gaˬ heˍ laˇ ve yoˬ. Yawˇ ngaˬ hta‸ 
te luˬ tuˬ Gʼuiˬsha a hkaw-anˬ maˇ piˇ. 
8Laˍbanˍ lehˬ, Ga‸-ehˍ ve aˉ che‸ teˇ hpaˍ lehˬ nawˬ gʼa cawˇ ve ceˇ hpeh‸ ve 
yoˬ, teh‸ kʼoˆ ve teˇ yanˇ, ceˇ oˇ ve hkʼa peu-eˬ ga‸-ehˍ ve awˬ yehˇ ceh tiˉ 
paw la ve yoˬ. Yawˇ lehˬ, Awˬ hkʼaˇ cawˬ ve aˉ che‸ teˇ hpaˍ nawˬ gʼa cawˇ ve 
ceˇ hpeh‸ ve yoˬ, teh‸ kʼaw‸ kʼoˆ ve teˇ yanˇ, ceˇ oˇ ve teˇ hpaˍ lehˬ awˬ hkʼaˇ 
cawˬ ve awˬ yehˇ ceh tiˉ kʼaw‸ paw la ve yoˬ. 
9Oˇ hkʼe te leh Gʼuiˬsha lehˬ, nawˬ huiˉ maˬ ve awˬ pa ve ceˇ teˇ hpaˍ hta‸ yuˬ 
leh ngaˬ hta‸ piˇ laˇ ve yoˬ. 
10Ceˇ oˇ ve teˇ hpaˍ awˬ shawˍ chaw chehˇ ve teˇ yanˇ, zuh‸ maˆ ve awˬ hkʼaw 
lo ngaˬ chiˇ nyi hkʼa leh, awˬ paˍ teˇ hpaˍ lehˬ ga‸-ehˍ ve leh awˬ hkʼaˇ cawˬ 
ve hta‸ ngaˬ gʼa mawˬ ve yoˬ. 

11Zuh‸ maˆ ve hkʼaw Gʼuiˬsha ve mvuhˇ naw tcuh yaˇ ngaˬ hta‸, Yaˍkoˆ-oˬ, 
teh‸ kuˬ laˇ leh, Ngaˬ chehˇ taˍ ve yoˬ, teh‸ kʼaw‸ kʼoˆ piˇ ve teˇ yanˇ yawˇ 
kʼoˆ ve, 
12Chiˇ nyi sheˬ. Awˬ shawˍ chaw chehˇ ve awˬ paˍ oˇ ve hkʼa peu-eˬ lehˬ, ga‸-
ehˍ ve leh awˬ hkʼaˇ cawˬ ve ceˇ teˇ hpaˍ hpeh‸ ve yoˬ. Nawˬ hta‸ Laˍbanˍ 
hkʼaˬ hkʼe te piˇ chehˇ ve hta‸ ngaˬ gʼa mawˬ peuˬ. 
13Ngaˬ lehˬ, Beˍteˍlaˆ lo nawˬ haˉ pui shiˍ hta‸ naˍ manˇ pfuhˍ leh ka ti‸ te ve 
chehˇ kuiˬ lo nawˬ geh laˬ ve Gʼuiˬsha hpeh‸ ve yoˬ. Chi beu‸ nawˬ paw la 
kuiˬ mvuhˇmiˬ lo kʼaw‸ kʼo‸-e loˬ, teh‸ ngaˬ hta‸ kʼoˆ laˇ ve yoˬ, teh‸ yawˇ 
huiˉ maˬ hta‸ kʼoˆ piˇ ve yoˬ. 
14Oˇ htaˇ Raˍhkeˍlaˆ leh Leˉ-aˍ yawˇ hta‸ kʼoˆ piˇ ve, Ngaˬ huiˉ maˬ awˬ pa geh 
gʼa tuˬ ve awˬ shinˉ te‸ chiˉ maˇ cawˬ. 
15Yawˇ lehˬ, ngaˬ huiˉ maˬ hta‸ shu mvuhˇmiˬ chaw hkʼe shawˍ laˇ taˍ peuˬ. 
Yawˇ ngaˬ huiˉ maˬ hta‸ hawˇ baˬ leh gʼa ve hpu hta‸ htawˇ yehˇ baˬ peuˬ. 
16Ngaˬ huiˉ maˬ ve awˬ pa geh Gʼuiˬsha yuˬ hkʼaw‸ taˍ ve mawˇ jeˬ teˇ hpaˍ 
lehˬ, ngaˬ hui leh ngaˬ hui ve yaˇ teˇ hpaˍ hpeh‸ ve yoˬ. Chi hta‸ pa taw, 
Gʼuiˬsha kʼoˆ ve hkʼe te-o, teh‸ kʼoˆ ve yoˬ. 
17Oˇ htaˇ, Yaˍkoˆ lehˬ yawˇ ve yaˇ teˇ hpaˍ leh yawˇ ve awˬ miˇ ma teˇ hpaˍ hta
‸ kaˍlaˍoˆ hkʼoˆ ciˇ tcuh ve yoˬ. 
18Meˍsoˆpoˇtaˍmiˆ mvuhˇmiˬ hkʼaw yawˇ hkʼa ca gʼa taˍ ve ceˇ hkʼa peu-eˬ hta‸ 
gʼa‸ veu leh, yawˇ awˬ pa geh Hkaˍnanˍ mvuhˇmiˬ lo kʼo‸-e ve yoˬ. 
19Laˍbanˍ lehˬ, yawˬ mvuh nuˆ tuˬ aˉ hkʼaw lo tawˆ kʼai ve teˇ yanˇ, Raˍhkeˍlaˆ 
lehˬ yawˇ awˬ pa ve shaˉ ho‸ teˇ hpaˍ hta‸ hkʼawˇ yuˬ ve yoˬ. 
20Yaˍkoˆ lehˬ, Laˍbanˍ hta‸ maˇ hto piˇ leh ta‸ iˉ gawˬ lehˍ tawˆ kʼai ve yoˬ. 
21Yawˇ lehˬ Uˉhpaˍraˆ iˉ kaˆ lawˬ hta‸ hkanˍ leh Giˇlaˆ mvuhˇmiˬ hpawˇ lo kʼai 
ve yoˬ. 

Laˍbanˍ Yaˍkoˆ hta‸ gʼa‸ yuˬ ve 

22Shehˆ nyi ponˬ peuˬ hkʼaw‸ nawˉ, Yaˍkoˆ hpaw kʼai peuˬ ve awˬ hkawˇ hta‸ 
Laˍbanˍ gʼa kaˇ ve yoˬ. 
23Oˇ htaˇ, yawˇ lehˬ yawˇ ve chaw teˇ hpaˍ hta‸ shiˍ leh Yaˍkoˆ hkʼaˇ suh gʼa‸ 
yuˬ kʼai ve yoˬ. Suhˍ nyi gaˬ htaˇ, yawˇ Yaˍkoˆ hta‸ Giˇlaˆ hkʼaw hkʼoˆ lo gʼa‸ 
mi ve yoˬ. 
24Ya‸ hkʼaˇ, oˇ ve teˇ haˉ zuh‸ maˆ ve hkʼaw Gʼuiˬsha Laˍbanˍ geh laˬ leh, 
Nawˬ Yaˍkoˆ hta‸ maˇ gʼa ho piˇ tuˬ shaˍ ti‸ taˍ-o‸, teh‸ yawˇ hta‸ kʼoˆ piˇ ve 
yoˬ. 
25Yaˍkoˆ lehˬ, Giˇlaˆ hkʼaw hkʼoˆ lo chehˇ taˍ ve yoˬ. Laˍbanˍ htawˇ, yawˇ ve 
chaw teˇ hpaˍ geh Giˇlaˆ hkʼaw hkʼoˆ lo deh chehˇ taˍ ve yoˬ. 
26Oˇ htaˇ, Laˍbanˍ Yaˍkoˆ hta‸ kʼoˆ piˇ ve, Nawˬ hkʼaˬ hkʼe te ve le. Aˬ hto‸ ma 
pa taw, ngaˬ yaˇ miˇ teˇ hpaˍ hta‸ ma‸ bawˆ kuiˬ lo hpeh gʼa ve canˇ paˍ teˇ 
hpaˍ hkʼa shuˍ shiˍ kʼai ve le. 
27Aˬ hto‸ ma pa taw, ngaˬ hta‸ maˇ hto taˉ laˇ leh ta‸ iˉ gawˬ lehˍ hkʼawˇ 
hpaw-e ve le. Nawˬ hpaw-e tuˬ ngaˬ hta‸ hto laˇ ve hkʼe kʼo, nawˬ awˬ pon 
pawehˇ te laˇ leh ha lehˬ ha kʼa kʼo‸-e peu laˇ tuˬ yoˬ. 
28Ngaˬ ve yaˇ miˇ teˇ hpaˍ leh ngaˬ ve awˬ hawehˍ teˇ hpaˍ hta‸ boˆ nu piˇ tuˬ 
ka‸ nawˬ a hkaw-anˬ maˇ piˇ laˇ. Chi lehˬ nawˬ te ya‸ jaˇ ve yoˬ. 
29Ngaˬ nawˬ hta‸ naˬ tuˬ te laˇ gaˇ ve kʼo te laˇ gʼa ve yoˬ. Ya‸ hkʼaˇ, aˉ nyi 
haˉ htaˇ nawˬ pa ve Gʼuiˬsha ngaˬ hta‸ tawˇ yaw laˇ leh, nawˬ hta‸ maˇ gʼa ho 
piˇ tuˬ shaˍ ti‸ piˇ laˇ ve yoˬ. 
30Nawˬ lehˬ, chi beu‸ nawˬ pa hta‸ nyi ma haˍ jaˇ leh hpaw kʼo‸-e chehˇ ve 
hta‸ ngaˬ shiˍ ve yoˬ. Ya‸ hkʼaˇ, aˬ hto‸ ma pa taw ngaˬ ve shaˉ ho‸ teˇ hpaˍ 
hta‸ hkʼawˇ kʼai ve le, teh‸ kʼoˆ piˇ ve yoˬ. 
31Oˇ htaˇ Yaˍkoˆ kʼaw‸ kʼoˆ ve, Nawˬ lehˬ nawˬ ve yaˇ miˇ teˇ hpaˍ hta‸ kʼaw‸ 
yuˬ hkʼaw‸ taˉ laˇ puiˉ-aˆ teh‸ kawˆ ve pa taw, chi hkʼe gʼa te hpaw la ve yoˬ. 
32Ya‸ hkʼaˇ, nawˬ ve shaˉ ho‸ teˇ hpaˍ hta‸ hkʼawˇ yuˬ taˍ ve chaw hta‸ mawˬ 
ve kʼo, chaw oˇ ve gʼa suh tuˬ yoˬ. Chaw chi ma ve mehˆ gʼuˇ suhˍ lo hpfuhˆ 

nyi-o. Nawˬ ve mawˇ teˇ ceuˬ ceuˬ ngaˬ yuˬ taˍ ve cawˬ kʼo, nawˬ kʼaw‸ yuˬ 
hkʼaw‸ loˬ, teh‸ kʼoˆ piˇ ve yoˬ. Awˬ lawn kʼo, Raˍhkeˍlaˆ lehˬ shaˉ ho‸ oˇ ve 
teˇ hpaˍ hta‸ hkʼawˇ yuˬ taˍ ve hta‸ Yaˍkoˆ maˇ shiˍ. 
33Hkʼe te leh, Laˍbanˍ lehˬ Yaˍkoˆ, Leˉaˍ leh yawˇ hui ve awˬ ceˬ ma nyiˇ gʼaˇ 
ve aˉ po kʼoˍ hkʼaw ca lo‸ nyi ve yoˬ. Ya‸ hkʼaˇ, yawˇ te‸ chiˉ ca hpfuhˆ maˇ 
mawˬ. Oˇ ve hkʼaw‸ nawˉ, yawˇ Raˍhkeˍlaˆ ve aˉ po kʼo hkʼaw kʼaw‸ lo‸-e ve 
yoˬ. 
34Raˍhkeˍlaˆ lehˬ, shaˉ ho‸ oˇ ve teˇ hpaˍ hta‸ yuˬ leh kaˍlaˍoˆ awˬ lanˉ hkʼaw 
ca‸ keu peuˬ hkʼaw‸ nawˉ, oˇ ve awˬ hkʼoˆ lo taˆ mui taˍ ve yoˬ. Laˍbanˍ lehˬ 
yawˇ ve aˉ po kʼo hkʼaw ca hpfuhˆ nyi ve htawˇ te‸ chiˉ maˇ mawˬ. 
35Oˇ htaˇ, Raˍhkeˍlaˆ yawˇ ve awˬ pa hta‸ kʼoˆ piˇ ve, Ngaˬ pa-oˬ, ngaˬ nawˬ 
mehˆ gʼuˇ suhˍ lo tu huˉ taˍ maˇ hpeh‸ ve hta‸ te‸ chiˉ taˇ dawˇ ya‸ laˇ. Ngaˬ 
lehˬ, chi beu‸ yaˇ miˇ awˬ liˇ laˬ chehˇ ve yoˬ, teh‸ kʼoˆ piˇ ve yoˬ. Laˍbanˍ 
lehˬ, yawˇ ve shaˉ ho‸ teˇ hpaˍ hta‸ teˇ kaˬ ka‸ ca hpfuhˆ maˇ mawˬ. 
36Oˇ htaˇ, Yaˍkoˆ nyi ma zuhˆ leh kʼoˆ ve, Ngaˬ aˬ hto‸ ma teˇ ceuˬ te ya‸ ve le. 
Nawˬ ngaˬ hkʼaˇ suh gʼa‸ laˬ leh ngaˬ ve mawˇ teˇ hpaˍ hta‸ ca gʼa‸ hpfuhˆ 
nyi la ve ngaˬ aˬ hto‸ ma venˇbaˆ cawˬ le. 
37Ngaˬ geh lo nawˬ ve mawˇ hkʼaˬ hkʼe ve teˇ ceuˬ gʼa mawˬ le. Ngaˬ ve chaw 
leh nawˬ ve chaw chi ma ve mehˆ gʼuˇ suhˍ mawˇ oˇ ve hta‸ yuˬ tawˆ la-o. 
Ngaˬ huiˉ maˬ a shu teˇ gʼaˇ cawˇ ve hta‸ yawˇ hui suhˉ jehˬ laˇ piˇ. 
38Nyiˇ chi hkʼaw‸ hkʼa gaˬ ngaˬ nawˬ geh chehˇ taˍ ve yoˬ. Nawˬ ve yawˬ leh 
aˉ che‸ awˬ ma teˇ hkeh ka‸ awˬ yehˇ shawˆ-e ve maˇ cawˬ. Nawˬ ve yawˬ awˬ 
paˍ, aˉ che‸ awˬ paˍ teˇ hkeh hta‸ ka‸ ngaˬ maˇ tiˇ caˇ jaw. 
39Haiˬ ve to nuˇ to shaˆ che‸ pehˍ taˍ ve ceˇ teˇ hkeh hta‸ ka‸, ngaˬ nawˬ geh 
maˇ gʼa yuˬ veu laˇ jaw. Hkʼa peu-eˬ hta‸ ngaˬ tiˉ hkanˍ shaiˍ taˍ ve yoˬ. Mvuhˇ 
law‸ kʼaw htaˇ maˇ kʼoˆ, mvuhˇ hpeu‸ htaˇ maˇ kʼoˆ, shu hkʼawˇ kʼai ve ceˇ 
awˬ pon ngaˬ ceh tiˉ gʼa kʼaw‸ shaiˍ chehˇ ve yoˬ. 

40Mvuhˇ law‸ kʼaw htaˇ mvuhˇ cha chiˆ ve hta‸ maˇ kʼoˆ, mvuhˇ hpeu‸ htaˇ 
ciˍ gʼuiˬ nehˆ ve hta‸ maˇ kʼoˆ, ngaˬ gʼa hkanˍ taˉ peuˬ. Maˇ gʼa zuh‸ ve htawˇ 
laiˉ pawˆ cawˬ ve yoˬ. 
41Chi hkʼe nyiˇ chi awˇ hkʼaw‸ hkʼa biˇ nawˬ geh chehˇ leh, nawˬ ve yaˇ miˇ 
nyiˇ gʼaˇ awˬ pon teˇ chi awˇ hkʼaw‸ leh nawˬ ve ceˇ teˇ hpaˍ awˬ pon hkaw‸ 
hkʼaw‸ awˬ ceˬ gʼa te taˉ peuˬ. Hkʼe ka‸, nawˬ ngaˬ hta‸ teˇ chi pawˆ hkʼa gaˬ 
heˍ laˇ ve yoˬ. 
42Chi teˇ pawˆ htawˇ, Aˍbraˍhanˍ leh Iˉcaˆ ve Gʼuiˬsha ngaˬ geh maˇ chehˇ taˍ 
ve hkʼe kʼo, nawˬ ngaˬ hta‸ awˬ to kʼawˇ lehˍ kʼo‸-e tcuh laˇ tuˬ yoˬ. Ya‸ 
hkʼaˇ, Gʼuiˬsha lehˬ ngaˬ te taˍ ve kanˉ leh ngaˬ ve kawˆ tuˬ dawˇ haˍ tuˬ hta‸ 
gʼa mawˬ ve pa taw, aˉ nyi haˉ nawˬ geh laˬ leh nawˬ hta‸ tawˍ taˍ laˇ ve yoˬ, 
teh‸ kʼoˆ piˇ ve yoˬ. 

Yaˍkoˆ leh Laˍbanˍ ka ti‸ te da‸ ve 

43Oˇ htaˇ, Laˍbanˍ Yaˍkoˆ hta‸ kʼaw‸ kʼoˆ piˇ ve, Yaˇ miˇ chi teˇ hpaˍ lehˬ ngaˬ 
ve yaˇ miˇ hpeh‸ leh, yaˇ ehˉ chi teˇ hpaˍ htawˇ ngaˬ ve yaˇ ehˉ hpeh‸ ve yoˬ. 
Ceˇ chi teˇ hpaˍ htawˇ, ngaˬ ve deˇ deˇ hpeh‸ ve yoˬ. Nawˬ hkʼa gʼa mawˬ ve 
awˬ ceuˬ chi hkʼa peu-eˬ lehˬ ngaˬ ve mawˇ hpeh‸ ve yoˬ. Ngaˬ ve yaˇ miˇ chi 
teˇ hpaˍ leh, yawˇ hui ve yaˇ ehˉ chi teˇ hpaˍ hta‸ ngaˬ te‸ chiˉ te maˇ hpeh‸. 
44Chi hta‸ pa taw, ngaˬ huiˉ maˬ awˬ kaˍ lo shaˉ hkiˆ hpeh‸ tuˬ, haˉ pui shiˍ 
gʼawˆ hpoˆ leh ka ti‸ te-a veuˬ, teh‸ kʼoˆ ve yoˬ. 
45Hkʼe te leh, Yaˍkoˆ lehˬ haˉ pui shiˍ lonˉ teˇ shiˍ hta‸ yuˬ leh duˇ ti ve yoˬ. 
46Oˇ hkʼe te peuˬ hkʼaw‸ nawˉ, yawˇ ve chaw teˇ hpaˍ hta‸ htawˇ haˉ pui shiˍ 
gʼawˆ hpoˆ tcuh leh haˉ pui hpoˆ oˇ ve awˬ paˇ lo yawˇ hui teˇ geh hti caˇ hti 
dawˬ ve yoˬ. 
47Laˍbanˍ lehˬ, chehˇ kuiˬ oˇ ve hta‸ Yeˍgaˍtaˍhaˍduˍtaˆ teh‸ meh piˇ leh, 
Yaˍkoˆ lehˬ Giˇlaˆ teh‸ meh piˇ ve yoˬ. 
48Oˇ htaˇ Laˍbanˍ lehˬ, Haˉ pui hpoˆ chi ve ngaˬ huiˉ maˬ awˬ kaˍ lo shaˉ hkiˆ 
hpeh‸ ve yoˬ, teh‸ kʼoˆ ve yoˬ. Chi hta‸ pa taw, chehˇ kuiˬ oˇ ve hta‸ Giˇlaˆ 
teh‸ meh ve yoˬ. 

49Teˇ pawˆ pawˆ chehˇ kuiˬ oˇ ve hta‸ Miˆsaˍpaˍ teh‸ ka‸ kʼoˆ ve yoˬ. Awˬ 
lawn kʼo Laˍbanˍ kʼoˆ ve, Ngaˬ huiˉ maˬ hpaˆ da‸ peuˬ hkʼaw‸ nawˉ, Gʼuiˬsha 
ngaˬ huiˉ maˬ hta‸ nyi ha‸ shaˉ laˇ piˇ-oˆ. 
50Nawˬ lehˬ ngaˬ yaˇ miˇ teˇ hpaˍ hta‸ fawˉ mehˍ piˇ ve maˇ kʼoˆ, awˬ nu ve 
yaˇ miˇ hta‸ nawˬ kʼaw‸ heuˆ ve maˇ kʼoˆ, Gʼuiˬsha lehˬ ngaˬ huiˉ maˬ hta‸ ha
‸ shaˉ laˇ chehˇ ve hta‸ dawˇ nawˇ-oˆ. 
51Nawˬ leh ngaˬ huiˉ maˬ awˬ kaˍ lo te taˍ ve haˉ pui hpoˆ chi ve leh duˇ ti taˍ 
ve haˉ pui shiˍ chi ve hta‸ nyi-o. 
52Ngaˬ lehˬ, nawˬ hta‸ te luˬ tuˬ haˉ pui hpoˆ chi ve oˇ hpawˇ lo kʼai tuˬ ve 
maˇ heˆ. Nawˬ htawˇ, ngaˬ hta‸ te luˬ tuˬ haˉ pui hpoˆ chi ve choˬ paˉ hpawˇ 
lo taˇ laˬ. Haˉ pui hpoˆ chi ve leh, haˉ pui shiˍ chi ve lehˬ shaˉ hkiˆ hpeh‸ ve 
yoˬ. 
53Aˍbraˍhanˍ ve Gʼuiˬsha leh Naˍhkawˍ ve Gʼuiˬsha lehˬ, ngaˬ huiˉ maˬ awˬ kaˍ 
lo suhˉ jehˬ laˇ piˇ-oˆ, teh‸ kʼoˆ ve yoˬ. Yaˍkoˆ htawˇ, yawˇ awˬ pa oˉ kʼoˍ pui 
chehˇ ve Gʼuiˬsha ve awˬ meh hta‸ cuˇ leh oˇ hkʼe kʼoˆ hkanˍ ve yoˬ. 
54Oˇ ve hkʼaw‸ nawˉ, yawˇ lehˬ Gʼuiˬsha hta‸ tuˉ tanˇ tuˬ yawˬ ehˉ hta‸ tiˇ 
pehˍ leh, hkʼaw oˇ ve hkʼoˆ yawˇ ve chaw teˇ hpaˍ geh teˇ geh hti caˇ hti dawˬ 
ve yoˬ. Hkʼe te leh, oˇ ve teˇ haˉ yawˇ hui teˇ geh haˉ ve yoˬ. 
55Laˍbanˍ mvuhˇ shawˉ teˇ na‸ tu leh, yawˇ ve yaˇ miˇ leh yawˇ ve awˬ hawehˍ 
teˇ hpaˍ hta‸ boˆ nu taˉ peuˬ hkʼaw‸ nawˉ, yawˇ ve chehˇ kuiˬ lo kʼaw‸ kʼo‸-e 
ve yoˬ. 

Awˬ hkuiˉ puiˍ ve li‸ 32 

Yaˍkoˆ Iˉsawˇ hta‸ hpuˇ da‸ tuˬ gu ve 

1Oˇ ve hkʼaw‸ nawˉ, Yaˍkoˆ awˬ gʼuˇ suhˍ kʼaw‸ caˉ kʼai leh, Gʼuiˬsha ve 
mvuhˇ naw tcuh yaˇ teˇ hpaˍ hta‸ hpuˇ da‸ ve yoˬ. 
2Oˇ htaˇ yawˇ kʼoˆ ve, Chi lehˬ Gʼuiˬsha ve ma‸ moˍ hpeh‸ ve yoˬ, teh‸ kʼoˆ 
leh chehˇ kuiˬ oˇ ve hta‸ Maˍhaˍnenˍ teh‸ meh piˇ ve yoˬ. 

3Yaˍkoˆ lehˬ, Eˇdonˍ mvuhˇmiˬ hkʼaw chehˇ taˍ ve yawˇ ve awˬ viˉ paˍ Iˉsawˇ 
geh yawˇ ve awˬ ceˬ teˇ hpaˍ hta‸ kʼai peu leh tawˇ chi hkʼe shanˍ feu piˇ ve 
yoˬ. 
4Nawˬ ve awˬ ceˬ Yaˍkoˆ lehˬ, Laˍbanˍ geh ca hpaw chehˇ taˉ peuˬ hkʼaw‸ 
nawˉ, chi beu‸ kʼaw‸ la chehˇ ve yoˬ. 
5Ngaˬ geh lo nuˇ, piˉlaˬ, yawˬ teˇ hpaˍ leh awˬ ceˬ maˇ maˇ cawˬ ve yoˬ. Nawˬ 
nyi ma sha la tuˬ, ngaˬ chaw hta‸ hpehˇ leh tawˇ chi hkʼe shanˍ feu laˇ ve yoˬ, 
teh‸ kʼoˆ feu piˇ ve yoˬ. 
6Awˬ ceˬ paˍ oˇ ve teˇ hpaˍ Yaˍkoˆ geh kʼaw‸ gaˬ la leh, Ngaˬ hui nawˬ viˉ paˍ 
Iˉsawˇ geh gaˬ taˉ peuˬ. Yawˇ nawˬ hta‸ ca hpuˇ da‸ la tuˬ chaw awˇ ha gʼaˇ 
shiˍ leh nawˬ geh laˬ chehˇ ve yoˬ, teh‸ yawˇ hta‸ kʼoˆ piˇ ve yoˬ. 
7Oˇ htaˇ, Yaˍkoˆ kawˆ jaˇ dawˇ haˍ jaˇ ve yoˬ. Yawˇ lehˬ, yawˇ ve chaw leh 
yawˇ ve nuˇ, yawˬ leh kaˍlaˍoˆ teˇ hpaˍ hta‸ nyiˇ moˍ pehˬ taˍ ve yoˬ. 
8Teˇ moˍ moˍ hta‸ Iˉsawˇ mawˬ leh te luˬ te sheˆ ve hta‸ gʼa hkanˍ ve htawˇ, 
awˬ nu ve teˇ moˍ gʼa ponˬ tuˬ ve hta‸ yawˇ dawˇ taˍ ve yoˬ. 
9Oˇ htaˇ Yaˍkoˆ bon lawˬ leh kʼoˆ ve, Ngaˬ puˍ Aˍbraˍhanˍ leh ngaˬ pa Iˉcaˆ ve 
Gʼuiˬsha-oˬ, ngaˬ ve bon lawˬ hkawˇ hta‸ na laˇ sheˬ. Nawˬ ngaˬ hta‸ ngaˬ ve 
chaw ceuˬ leh ngaˬ ve mvuhˇmiˬ lo kʼo‸-e tcuh laˇ leh, ngaˬ hta‸ ha‸ shaˉ laˇ 
tuˬ ka ti‸ te laˇ taˍ peuˬ ve yoˬ. 
10Ngaˬ lehˬ nawˬ te laˇ ve awˬ bon hta‸ ha‸ yuˬ maˇ keunˍ ve chaw hpeh‸ ve 
yoˬ. Yawˇdanˍ gʼuiˬ hta‸ ngaˬ hkanˍ tawˆ la htaˇ, ngaˬ ve la‸ sheh hkʼaw te‸ 
chiˉ maˇ cawˬ. Juˇ fuiˍ teˇ maˬ ceh cawˬ ve yoˬ. Chi beu‸ lehˬ, ngaˬ geh chaw 
nyiˇ moˍ chehˇ taˍ ve yoˬ. 
11Ngaˬ viˉ paˍ Iˉsawˇ ve la‸ sheh hkʼaw ngaˬ hta‸ a ciˉ ponˬ laˇ-oˆ. Awˬ lawn 
kʼo, yawˇ laˬ leh ngaˬ hta‸ maˇ kʼoˆ, ngaˬ ve miˇ yaˇ hkʼa peu-eˬ ve hta‸ maˇ 
kʼoˆ, tiˇ pehˍ laˇ ve hta‸ ngaˬ kawˆ jaˇ ve yoˬ. 
12Nawˬ ngaˬ hta‸ awˬ bon maˇ maˇ na‸ laˇ leh, ngaˬ ve awˬ ceuˬ awˬ hkʼaˇ teˇ 
hpaˍ lehˬ gʼaw maˇ peuˬ htaˇ hkʼa gaˬ maˇ jaˇ ve shehˇ shiˍ hkʼa shuˍ hpeh‸ la 

tuˬ yoˬ, teh‸ nawˬ kʼoˆ laˇ taˍ ve tawˇ hta‸ a ciˉ dawˇ nawˇ laˇ-oˆ, teh‸ kʼoˆ ve 
yoˬ. 
13Oˇ ve teˇ haˉ Yaˍkoˆ oˇ kaˬ lo haˉ ve yoˬ. Yawˇ ve awˬ viˉ paˍ Iˉsawˇ hta‸ la‸ 
shawnˍ te piˇ tuˬ, yawˇ ve ceˇ teˇ hpaˍ awˬ hkʼaw lo, 
14aˉ che‸ awˬ ma 200 hkeh, aˉ che‸ awˬ paˍ 20 hkeh, yawˬ awˬ ma 200 hkeh, 
awˬ paˍ 20 hkeh, 
15cuˉ nyiˉ dawˬ chehˇ ve kaˍlaˍoˆ awˬ ma 30 hkeh leh awˬ yehˇ ehˉ teˇ hpaˍ, 
nuˇ ma peuˍ 40 hkeh leh nuˇ paˍ lonˉ 10 hkeh, piˉlaˬ awˬ ma 20 hkeh leh awˬ 
paˍ 10 hkeh hta‸ leuˆ teh taˍ ve yoˬ. 
16Peuˬ leh yawˇ leuˆ teh taˍ ve ceˇ chi teˇ hpaˍ hpaˍ, a shu yawˇ moˍ yawˇ te 
leh awˬ ceˬ paˍ teˇ hpaˍ hta‸ yawˇ awˬ gʼuˇ suhˍ lo gʼa‸ kʼai tcuh ve yoˬ. Yawˇ 
yawˇ hui hta‸ kʼoˆ piˇ ve, Nawˬ hui awˬ gʼuˇ suhˍ kʼai taˍ law. Ceˇ teˇ moˍ leh 
teˇ moˍ awˬ kaˍ lo a ciˉ yanˉ da‸ piˇ, teh‸ kʼoˆ ve yoˬ. 
17Shu awˬ gʼuˇ suhˍ kʼai ve teˇ gʼaˇ hta‸ yawˇ kʼoˆ piˇ ve, Ngaˬ viˉ paˍ Iˉsawˇ 
nawˬ hta‸ mawˬ leh, Nawˬ a shu ve chaw le. Hkʼaˬ lo kʼai toˇ ve le. Nawˬ gʼa‸ 
toˇ ve ceˇ chi teˇ hpaˍ a shu ve le, teh‸ na nyi laˇ ve kʼo, chi hkʼe kʼoˆ piˇ-oˆ. 
18Chi ve lehˬ, nawˬ ve awˬ ceˬ paˍ Yaˍkoˆ ve ceˇ teˇ hpaˍ hpeh‸ leh, yawˇ ve 
jawˇmawˇ Iˉsawˇ hta‸ la‸ shawnˍ te piˇ tuˬ feu laˇ taˍ ve yoˬ. Yawˇ lehˬ ngaˬ 
hui hkʼaw‸ nawˉ laˬ chehˇ taˍ ve yoˬ, teh‸ kʼoˆ piˇ-oˆ teh‸ shanˍ piˇ taˍ ve yoˬ. 
19Yawˇ awˬ gʼuˇ suhˍ lo ceˇ teˇ moˍ peuˬ teˇ moˍ gʼa‸ kʼai tuˬ ve yawˇ ve awˬ 
ceˬ paˍ teˇ gʼaˇ le le hta‸ htawˇ, Iˉsawˇ hta‸ hpuˇ da‸ htaˇ oˇ hkʼe ceh tiˉ kʼoˆ 
piˇ tuˬ tawˇ hkʼa deh‸ shanˍ piˇ taˍ ve yoˬ. 
20Teˇ gʼaˇ le le hta‸ ka‸, Nawˬ ve awˬ ceˬ paˍ Yaˍkoˆ ngaˬ hui hkʼaw‸ nawˉ laˬ 
chehˇ taˍ ve yoˬ, teh‸ kʼoˆ piˇ tcuh taˍ ve yoˬ. Awˬ lawn kʼo yawˇ kʼoˆ ve, Chi 
beu‸ ngaˬ gʼuˇ suhˍ feu kʼai taˍ ve la‸ shawnˍ teˇ hpaˍ hta‸ yawˇ gʼa mawˬ ve 
kʼo, yawˇ nyi ma sha la leh ngaˬ yawˇ mehˆ gʼuˇ suhˍ gaˬ htaˇ, yawˇ ngaˬ hta‸ 
venˇbaˆ hpehˇ laˇ tuˬ yoˬ, teh‸ dawˇ taˍ ve yoˬ. 
21Hkʼe te leh, yawˇ ve la‸ shawnˍ teˇ hpaˍ hta‸ awˬ gʼuˇ suhˍ lo feu kʼai taˍ ve 
yoˬ. Ya‸ hkʼaˇ, oˇ ve teˇ haˉ yawˇ oˇ kaˬ lo kʼaw‸ haˉ ve yoˬ. 

Yaˍkoˆ chaw teˇ gʼaˇ hta‸ behˇ da‸ ve 

22Oˇ ve teˇ haˉ Yaˍkoˆ tu leh yawˇ ve awˬ miˇ ma nyiˇ gʼaˇ, yawˇ ve awˬ ceˬ ma 
nyiˇ gʼaˇ leh yawˇ ve yaˇ paˍ teˇ chi teˇ gʼaˇ hta‸ shiˍ leh Yaˍboˆ iˉ kaˆ lawˬ coˇ 
paˉ lo hkanˍ tawˆ-e tcuh ve yoˬ. 
23Yaˍkoˆ lehˬ yawˇ ve miˇ yaˇ leh yawˇ ve mawˇ jeˬ teˇ hpaˍ hta‸ yuˬ leh iˉ kaˆ 
lawˬ coˇ paˉ lo hkanˍ tawˆ-e tcuh peuˬ hkʼaw‸ nawˉ, yawˇ teˇ gʼaˇ tiˉ oˇ kaˬ lo 
chehˇ taˉ ve yoˬ. 
24Oˇ htaˇ, chaw teˇ gʼaˇ laˬ leh mvuhˇ htiˇ la htaˇ hkʼa gaˬ yawˇ chaw oˇ ve hta
‸ behˇ da‸ chehˇ ve yoˬ. 
25Chaw oˇ ve lehˬ, Yaˍkoˆ hta‸ behˇ maˇ gʼaˇ taˬ ve hta‸ gʼa shiˍ ve teˇ yanˇ, 
Yaˍkoˆ ve pfuhˬ tehˉ kʼu hta‸ dawˆ piˇ leh, Yaˍkoˆ ve pfuhˍ tcuhˉ jiˆ sheˬ ve 
yoˬ. 
26Oˇ htaˇ chaw oˇ ve lehˬ, Ngaˬ hta‸ hpehˇ laˇ-oˆ. Mvuhˇ htiˇ la peuˬ, teh‸ kʼoˆ 
ve yoˬ. Yaˍkoˆ kʼaw‸ kʼoˆ ve, Nawˬ ngaˬ hta‸ awˬ bon maˇ na‸ laˇ ve ceh ceh 
ngaˬ nawˬ hta‸ maˇ hpehˇ, teh‸ kʼoˆ piˇ ve yoˬ. 
27Oˇ htaˇ yawˇ lehˬ, Nawˬ aˬ hto‸ ma meh ve le, teh‸ Yaˍkoˆ hta‸ na nyi ve 
yoˬ. Ngaˬ Yaˍkoˆ meh ve yoˬ, teh‸ yawˇ kʼaw‸ yaw hkʼaw‸ piˇ ve yoˬ. 
28Oˇ htaˇ chaw oˇ ve kʼaw‸ kʼoˆ ve, Ya‸ nyi hkʼaw‸ nawˉ nawˬ hta‸ Yaˍkoˆ teh
‸ maˇ gʼa kʼaw‸ kuˬ. Nawˬ hta‸ Iˉsaˍreˍlaˆ teh‸ gʼa kʼaw‸ kʼoˆ tuˬ yoˬ. Awˬ 
lawn kʼo, nawˬ lehˬ Gʼuiˬsha hta‸ ka‸ chaw yaˇ hta‸ ka‸ behˇ da‸ leh gʼaˇ 
peuˬ, teh‸ kʼoˆ piˇ ve yoˬ. 
29Yaˍkoˆ lehˬ chaw oˇ ve hta‸, Nawˬ ve awˬ meh ngaˬ hta‸ a ciˉ hto laˇ-oˆ, teh
‸ kʼoˆ piˇ ve yoˬ. Chaw oˇ ve lehˬ, Aˬ hto‸ ma pa taw nawˬ ngaˬ ve awˬ meh 
hta‸ na ve le, teh‸ kʼaw‸ kʼoˆ piˇ leh yawˇ hta‸ awˬ bon na‸ piˇ ve yoˬ. 
30Hkʼe te leh, Yaˍkoˆ lehˬ chehˇ kuiˬ oˇ ve hta‸ Peˍniˍlaˆhi teh‸ meh piˇ ve yoˬ. 
Awˬ lawn kʼo yawˇ kʼoˆ ve, Ngaˬ lehˬ Gʼuiˬsha hta‸ mehˆ hpfuhˇ tawˍ da‸ leh 
gʼa mawˬ peuˬ. Chi beu‸ hkʼa gaˬ ngaˬ te‸ chehˇ sheˬ, teh‸ kʼoˆ ve yoˬ. 

31Yaˍkoˆ lehˬ Peˍniˍlaˆ hkʼaw tawˆ kʼai htaˇ, mvuhˇ nyi htawˇ tawˆ la peuˬ. 
Yawˇ lehˬ pfuhˍ tcuhˉ jiˆ sheˬ ve pa taw, ya‸ kʼaw hkʼa deh‸ juˇ maˇ gʼa ve 
yoˬ. 
32Yaˍkoˆ ve pfuhˍ tehˉ kʼu hta‸ oˇ hkʼe te dawˆ heuˆ ve pa taw, Iˉsaˍreˍlaˆ 
chaw teˇ hpaˍ ya‸ nyi hkʼa gaˬ pfuhˍ tehˉ kʼu shaˍ hta‸ maˇ caˇ. 

Awˬ hkuiˉ puiˍ ve li‸ 33 

Yaˍkoˆ Iˉsawˇ hta‸ hpuˇ da‸ ve 

1Yaˍkoˆ chiˇ nyi leh, Iˉsawˇ lehˬ chaw 400 gʼaˇ hta‸ shiˍ leh yawˇ geh laˬ chehˇ 
ve hta‸ gʼa mawˬ ve yoˬ. Hkʼe te leh, yawˇ lehˬ Leˇ-aˍ, Raˍhkeˍlaˆ leh yawˇ ve 
awˬ ceˬ ma nyiˇ gʼaˇ hta‸ yaˇ teˇ hpaˍ pehˬ piˇ ve yoˬ. 
2Peuˬ leh, yawˇ ve awˬ ceˬ ma nyiˇ gʼaˇ hta‸ a shu yawˇ ve yaˇ shiˍ leh awˬ 
gʼuˇ suhˍ kʼai tcuh ve yoˬ. Yawˇ hui hkʼaw‸ nawˉ, Leˇ-aˍ hta‸ yawˇ ve yaˇ teˇ 
hpaˍ hta‸ shiˍ leh kʼai tcuh ve yoˬ. Peuˬ hkʼaw‸ nawˉ, Raˍhkeˍlaˆ hta‸ yawˇ ve 
yaˇ paˍ Yoˇseh‸ hta‸ shiˍ leh shu hkʼaw‸ nawˉ leh leh kʼai tcuh ve yoˬ. 
3Yaˍkoˆ lehˬ yawˇ hui hkʼa peu-eˬ awˬ gʼuˇ suhˍ kʼai leh, yawˇ awˬ viˉ paˍ 
Iˉsawˇ mehˆ gʼuˇ suhˍ lo suhˍ pawˆ hkʼa gaˬ hkui tcuhˉ teh leh oˉ kʼoˍ pui ve 
yoˬ. 
4Iˉsawˇ yawˇ geh gʼuiˇ kʼai leh, yawˇ hta‸ behˇ kʼuˉ taˍ ve yoˬ. Yawˇ Yaˍkoˆ hta
‸ boˆ nu piˇ leh, yawˇ huiˉ maˬ nyiˇ gʼaˇ gʼaˇ hawˬ ve yoˬ. 
5Iˉsawˇ chiˇ nyi leh yaˇ miˇ leh yaˇ ehˉ teˇ hpaˍ hta‸ gʼa mawˬ ve teˇ yanˇ, 
Nawˬ geh te toˇ ve chaw chi teˇ hpaˍ a shu le, teh‸ na nyi ve yoˬ. Oˇ htaˇ 
Yaˍkoˆ lehˬ, Chaw chi teˇ hpaˍ Gʼuiˬsha ngaˬ hta‸ piˇ laˇ ve yaˇ teˇ hpaˍ hpeh‸ 
ve yoˬ, teh‸ kʼoˆ piˇ ve yoˬ. 
6Awˬ ceˬ ma oˇ ve nyiˇ gʼaˇ htawˇ, yawˇ hui ve yaˇ teˇ hpaˍ hta‸ shiˍ laˬ leh 
miˬ chaˇ hkʼoˆ boˆ taˍ ve yoˬ. 
7Peuˬ hkʼaw‸ nawˉ, Leˇaˍ leh yawˇ ve yaˇ teˇ hpaˍ laˬ leh miˬ chaˇ hkʼoˆ boˆ taˍ 
ve yoˬ. Awˬ leh meuˇ Raˍhkeˍlaˆ leh Yoˇseh‸ htawˇ laˬ leh miˬ chaˇ hkʼoˆ boˆ 
taˍ ve yoˬ. 

8Oˇ htaˇ Iˉsawˇ kʼoˆ ve, Ya‸ sheh htaˇ ya‸ kʼaw kʼaˉ lo ngaˬ gʼa mawˬ taˉ ve 
awˬ moˍ oˇ ve teˇ hpaˍ hkʼaˬ hkʼe ve le, teh‸ na nyi ve yoˬ. Yaˍkoˆ kʼoˆ ve, Oˇ 
ve lehˬ nawˬ nyi ma sha tuˬ te laˇ taˍ ve yoˬ, teh‸ kʼaw‸ kʼoˆ piˇ ve yoˬ. 
9Oˇ htaˇ Iˉsawˇ lehˬ, Ngaˬ nyi paˍ-oˬ, ngaˬ geh htawˇ hkʼa biˇ cawˬ ve yoˬ. 
Nawˬ ve ceˇ hta‸ nawˬ kʼaw‸ ha‸ shaˉ taˍ-o‸, teh‸ kʼoˆ piˇ ve yoˬ. 
10Ya‸ hkʼaˇ Yaˍkoˆ kʼaw‸ kʼoˆ ve, Chi hkʼe taˇ kʼoˆ. Nawˬ ngaˬ hta‸ nyi ma sha 
la peuˬ ve kʼo, ngaˬ piˇ laˇ ve la‸ shawnˍ chi teˇ hpaˍ hta‸ ha‸ yuˬ-o‸. Awˬ 
lawn kʼo, chi beu‸ ngaˬ nawˬ ve mehˆ hpfuhˇ hta‸ gʼa mawˬ ve lehˬ, Gʼuiˬsha 
ve mehˆ hpfuhˇ hta‸ gʼa mawˬ ve hkʼe hpeh‸ ve yoˬ. Nawˬ ngaˬ hta‸ ha lehˬ 
ha kʼa ha‸ yuˬ laˇ ve yoˬ. 
11Ngaˬ yuˬ veu laˇ ve la‸ shawnˍ chi teˇ hpaˍ hta‸ a ciˉ ha‸ yuˬ laˇ-oˆ. Gʼuiˬsha 
lehˬ ngaˬ hta‸ ha kʼaˉ laˇ leh, ngaˬ loˍ ve awˬ ceuˬ hkʼa peu-eˬ ve hta‸ piˇ laˇ 
taˍ peuˬ, teh‸ kʼoˆ piˇ ve yoˬ. Yawˇ lawˬ hkawˉ jaˇ ve pa taw, Iˉsawˇ htawˇ la‸ 
shawnˍ oˇ ve teˇ hpaˍ hta‸ ha‸ yuˬ ve yoˬ. 
12Oˇ htaˇ Iˉsawˇ lehˬ, Hkeu‸, ngaˬ hui gʼuˇ suhˍ kʼai-a veuˬ. Ngaˬ lehˬ nawˬ 
gʼuˇ suhˍ kʼai tuˬ yoˬ, teh‸ kʼoˆ piˇ ve yoˬ. 
13Ya‸ hkʼaˇ Yaˍkoˆ kʼoˆ ve, Ngaˬ ve yaˇ teˇ hpaˍ i jaˇ sheˬ ve yoˬ. Ngaˬ ve ceˇ 
teˇ hpaˍ htawˇ awˬ yehˇ ehˉ hta‸ cuˉ taw piˇ chehˇ ve yoˬ. Yawˇ hui hta‸ teˇ 
nyi tiˉ oˇ kaˬ lo hkʼa gaˬ gʼa‸ kʼai ve kʼo, hkʼa peu-eˬ suh-e tuˬ yoˬ. 
14Chi hta‸ pa taw, nawˬ awˬ gʼuˇ suhˍ kʼai taˍ law. Ngaˬ lehˬ yaˇ ehˉ chi teˇ 
hpaˍ leh ceˇ chi teˇ hpaˍ hta‸ shiˍ leh Eˇdonˍ mvuhˇmiˬ lo nawˬ geh gaˬ htaˇ 
hkʼa gaˬ, nawˬ hkʼaˇ suh a yehˉ yehˉ gʼa‸ laˬ tuˬ yoˬ, teh‸ kʼoˆ piˇ ve yoˬ. 
15Oˇ htaˇ Iˉsawˇ kʼoˆ ve, Hkʼe te kʼo nawˬ hta‸ ha‸ shaˉ laˇ tuˬ, ngaˬ ve chaw 
teˇ hpaˍ nawˬ geh teh taˉ laˇ shaˍ, teh‸ kʼoˆ ve yoˬ. Yaˍkoˆ kʼaw‸ kʼoˆ ve, Aˬ 
hto‸ ma te nawˬ ngaˬ hta‸ chi taw taw awˬ bon te laˇ ve le, teh‸ kʼoˆ ve yoˬ. 
16Oˇ ve teˇ nyi Iˉsawˇ lehˬ Eˇdonˍ mvuhˇmiˬ lo kʼaw‸ kʼo‸-e ve yoˬ. Ya‸ hkʼaˇ, 
Yaˍkoˆ lehˬ Suˇkoˆ venˇ lo kʼai ve yoˬ. 

17Oˇ kaˬ lo yawˇ chehˇ kuiˬ yehˬ hta‸ maˇ kʼoˆ, yawˇ ve ceˇ teˇ hpaˍ awˬ pon 
chehˇ kui hta‸ maˇ kʼoˆ te leh oˇ kaˬ chehˇ taˍ ve yoˬ. Hkʼe te leh, chehˇ kuiˬ 
oˇ ve hta‸ Suˇkoˆ teh‸ meh piˇ ve yoˬ. 
18Yaˍkoˆ lehˬ, Meˍsoˇpoˇtaˍmiˆ mvuhˇmiˬ hkʼaw tawˆ la leh, Hkaˍnanˍ 
mvuhˇmiˬ Sheˍhkenˍ venˇ lo ha lehˬ ha kʼa kʼaw‸ gaˬ la ve yoˬ. Yawˇ lehˬ venˇ 
oˇ ve awˬ paˇ lo aˉ po kʼo te leh chehˇ taˍ ve yoˬ. 
19Yawˇ aˉ po kʼo te chehˇ taˍ kuiˬ miˬguiˬ oˇ ve hta‸ Sheˍhkenˍ ve awˬ pa 
Haˍmawˍ ve awˬ ceuˬ awˬ hkʼaˇ teˇ hpaˍ geh hpu teˇ ha hteh‸ piˇ leh vuiˬ yuˬ 
taˍ ve yoˬ. 
20Oˇ kaˬ lo yawˇ Gʼuiˬsha hta‸ tuˉ tanˇ kuiˬ teˇ maˬ te leh, chehˇ kuiˬ oˇ ve hta‸ 
Eˇleˍlawˇ teh‸ meh piˇ ve yoˬ. 

Awˬ hkuiˉ puiˍ ve li‸ 34 

Diˉnaˆ hta‸ shu maˇ shawˍ maˇ caˆ te ve 

1Teˇ nyi htaˇ, Leˇ-aˍ ve yaˇ miˇ Diˉnaˆ lehˬ Hkaˍnaˍniˆ yaˇ miˇ teˇ hpaˍ geh ca 
guiˇ kʼai ve yoˬ. 
2Oˇ htaˇ, mvuhˇmiˬ oˇ ve hkʼaw jawˇmawˇ te chehˇ ve Hiˇviˆ chaw Haˍmawˍ 
ve yaˇ Sheˍ hkenˍ lehˬ, Diˉnaˆ hta‸ gʼa mawˬ leh yawˇ hta‸ hkʼa mvuhˇ hkʼa 
na te piˇ ve yoˬ. 
3Diˉnaˆ lehˬ awˬ hkiˇ awˬ naˬ da‸ jaˇ ve pa taw, yawˇ yaˇ miˇ chi hta‸ gʼa tuˬ 
gʼaˇ hte‸ beˬ yuˬ ve yoˬ. 
4Sheˍhkenˍ lehˬ yawˇ awˬ pa Haˍmawˍ geh laˬ leh, Yaˇ miˇ chi ngaˬ miˇ ma 
hpeh‸ la tuˬ ca lawˬ laˇ-oˆ, teh‸ kʼoˆ piˇ ve yoˬ. 
5Sheˍhkenˍ lehˬ yawˇ ve yaˇ miˇ Diˉnaˆ hta‸ te luˬ peuˬ ve hta‸ Yaˍkoˆ gʼa shiˍ 
ve yoˬ. Ya‸ hkʼaˇ, yawˇ ve yaˇ teˇ hpaˍ heh puiˉ hkʼaw lo ceˇ ca hawˉ kʼai taˍ 
ve pa taw, yawˇ hui maˇ kʼaw‸ gaˬ la sheˬ ve ceh ceh, yawˇ te‸ chiˉ maˇ te leh 
law taˍ ve yoˬ. 
6Oˇ htaˇ, Sheˍhkenˍ ve awˬ paˍ Haˍmawˍ Yaˍkoˆ geh laˬ leh awˬ lawn chi yawˇ 
geh ca jehˬ da‸ la ve yoˬ. 

7Yaˍkoˆ ve yaˇ teˇ hpaˍ aˉ hkʼaw lo kʼaw‸ gaˬ la leh awˬ lawn chi hta‸ gʼa kaˇ 
htaˇ, yawˇ hui nyi ma zuhˆ jaˇ ve yoˬ. Awˬ lawn kʼo, yaˇ miˇ hta‸ chi hkʼe awˬ 
me‸ awˬ hponˇ te luˬ piˇ ve teˇ ceuˬ lehˬ, Iˉsaˍreˍlaˆ chaw awˬ pon cha‸ chiˆ ve 
kanˉ teˇ maˬ hpeh‸ ve pa taw yoˬ. 
8Haˍmawˍ Yaˍkoˆ hta‸ kʼoˆ piˇ ve, Ngaˬ yaˇ paˍ Sheˍhkenˍ lehˬ nawˬ yaˇ miˇ 
hta‸ ha‸ jaˇ ve yoˬ. Hkʼe te leh, ngaˬ yawˇ hta‸ ca lawˬ la ve yoˬ. 
9Ngaˬ hui ve yaˇ teˇ hpaˍ hta‸ heuˆ da‸ tcuh leh awˬ chawˇ te da‸-a veuˬ. 
10Ngaˬ hui geh chehˇ taˍ-o‸. Ngaˬ hui ve mvuhˇmiˬhkʼaw nawˬ hui chehˇ gaˇ 
kuiˬ lo chehˇ leh, nawˬ hui te gaˇ ve hkʼe te chehˇ-oˆ, teh‸ kʼoˆ piˇ ve yoˬ. 
11Sheˍhkenˍ htawˇ kʼoˆ ve, Ngaˬ lawˬ ve hkʼe a ciˉ te laˇ-oˆ. Nawˬ hui hkʼa lawˬ 
ve hkʼa peu-eˬ hta‸ ngaˬ piˇ laˇ tuˬ yoˬ. 
12Yaˇ miˇ chi ve awˬ hpfuhˇ leh la‸ shawnˍ teˇ hpaˍ nawˬ hui hkʼaˬ ma lawˬ 
gaˇ ka‸ lawˬ-o‸. Yaˇ miˇ chi ve ngaˬ hta‸ pe‸ laˇ ve kʼo, nawˬ hui lawˬ ve hkʼe 
ngaˬ piˇ laˇ tuˬ yoˬ, teh‸ kʼoˆ piˇ ve yoˬ. 
13Sheˍhkenˍ yawˇ hui ve awˬ nyi ma hta‸ hkʼa mvuhˇ hkʼa na te piˇ ve pa taw, 
Yaˍ koˆ ve yaˇ teˇ hpaˍ Haˍmawˍ leh Sheˍhkenˍ hta‸ maˇ shawˍ maˇ caˆ te leh 
kʼaw‸ kʼoˆ piˇ ve, 
14Ngaˬ hui lehˬ awˬ guiˬ meuˇ maˇ shoˍ ve chaw hta‸ ngaˬ hui ve awˬ nyi ma 
piˇ maˇ hpeh‸. Oˇ hkʼe te ve lehˬ, ngaˬ hui awˬ pon cha‸ chiˆ ve kanˉ hpeh‸ 
ve yoˬ. 
15Nawˬ hui htawˇ ngaˬ hui hkʼa shuˍ te leh, hawˉ hkʼaˆ paˍ teˇ gʼaˇ le le awˬ 
guiˬ meuˇ shoˍ ve hta‸ hkanˍ yuˬ ve kʼo, 
16ngaˬ hui ve yaˇ miˇ hta‸ heuˆ tcuh hpeh‸ ve yoˬ. (Oˇ hkʼe te ve kʼo, ngaˬ hui 
nawˬ hui geh chehˇ leh, ngaˬ hui lehˬ chaw teˇ ceuˬ ceh tiˉ hpeh‸ la tuˬ yoˬ.) 
17Ya‸ hkʼaˇ, nawˬ hui lehˬ ngaˬ huiˬ kʼoˆ ve hkʼe awˬ guiˬ meuˇ maˇ shoˍ ve 
kʼo, ngaˬ hui ve yaˇ miˇ chi hta‸ shiˍ leh tawˆ kʼai tuˬ yoˬ, teh‸ kʼoˆ piˇ ve yoˬ. 
18Yawˇ hui kʼoˆ ve tawˇ hta‸ Haˍmawˍ leh yawˇ ve yaˇ paˍ Sheˍhkenˍ nyi ma 
cawˇ leh ha‸ yuˬ ve yoˬ. 

19Chaw oˇ ve lehˬ Yaˍkoˆ ve yaˇ miˇ hta‸ ha‸ jaˇ ve pa taw, yawˇ hui kʼoˆ ve 
hkʼe te ve yoˬ. Yawˇ lehˬ, yawˇ awˬ pa ve yehˬ yaˇ kʼa yaˇ teˇ hpaˍ awˬ hkʼaw 
lo shu a‸ kehˉ awˬ me‸ awˬ hponˇ cawˬ ve chaw hpeh‸ ve yoˬ. 
20Oˇ ve hkʼaw‸ nawˉ, Haˍmawˍ leh Sheˍhkenˍ lehˬ chaw moˍ lonˉ hpawnˬ da‸ 
kuiˬ venˇ taˍ meu‸ hpe‸ lo kʼo‸-e leh, venˇ yaˇ teˇ hpaˍ hta‸ chi hkʼe kʼoˆ piˇ 
ve yoˬ. 
21Chaw chi teˇ hpaˍ lehˬ ngaˬ hui hta‸ awˬ chawˇ te laˇ puiˉ ve yoˬ. Yawˇ hui 
hta‸ ngaˬ hui ve mvuhˇmiˬ hkʼaw chehˇ tcuh leh yawˇ hui te gaˇ ve hkʼe te 
tcuh piˇ-a veuˬ. Ngaˬ hui ve mvuhˇmiˬ chi lehˬ, yawˇ hui awˬ pon ka‸ hkʼa 
law‸ cawˬ taˍ ve yoˬ. Ngaˬ hui ve yaˇ leh yawˇ hui ve yaˇ teˇ hpaˍ hta‸ heuˆ 
da‸ tcuh-a veuˬ. 
22Ya‸ hkʼaˇ, ngaˬ hui lehˬ yawˇ hui hkʼa shuˍ awˬ guiˬ meuˇ shoˍ ve hta‸ 
hkanˍ yuˬ htaˇ heh‸, yawˇ hui ngaˬ hui geh chehˇ leh ngaˬ hui hkʼa peu-eˬ 
chaw teˇ ceuˬ ceh tiˉ hpeh‸ la tuˬ yoˬ. 
23Yawˇ hui ve ceˇ teˇ hpaˍ leh yawˇ hui ve hpu shi mawˇ jeˬ hkʼa peu-eˬ, ngaˬ 
hui ve mawˇ hpeh‸ la tuˬ ve maˇ heˆ laˇ. Yawˇ hui ngaˬ hui geh chehˇ hpeh‸ 
tuˬ, yawˇ hui kʼoˆ ve hkʼe na yuˬ leh te-a veuˬ, teh‸ kʼoˆ piˇ ve yoˬ. 
24Venˇ yaˇ hkʼa peu-eˬ Haˍmawˍ leh Sheˍhkenˍ kʼoˆ ve hta‸ nyi ma cawˇ leh, 
hawˉ hkʼaˆ paˍ teˇ gʼaˇ le le awˬ guiˬ meuˇ shoˍ ve hta‸ hkanˍ yuˬ ve yoˬ. 
25Oˇ ve hkʼaw‸ nawˉ, shehˆ nyi ponˬ peuˬ leh hawˉ hkʼaˆ paˍ teˇ hpaˍ naˬ jaˇ 
chehˇ htaˇ, Diˉnaˆ ve awˬ viˉ paˍ Suˉmonˍ leh Leˍviˆ lehˬ, aˉhtaw teˇ gʼaˇ teˇ 
maˬ pfuhˇ veu leh venˇ hkʼaw lo‸-e ve yoˬ. Venˇ hkʼaw hkʼa chehˇ taˍ ve hawˉ 
hkʼaˆ paˍ hkʼa peu-eˬ hta‸ yawˇ huiˉ maˬ tiˇ pehˍ piˇ ve yoˬ. 
26Yawˇ huiˉ maˬ Haˍmawˍ leh yawˇ ve yaˇ paˍ Sheˍhkenˍ hta‸ ka‸ tiˇ pehˍ leh, 
Diˉnaˆ hta‸ Sheˍhkenˍ ve yehˬ hkʼaw shiˍ tawˆ-e ve yoˬ. 
27Yawˇ hui ve awˬ nyi ma hta‸ hkʼa mvuhˇ hkʼa na te piˇ ve pa taw, Yaˍkoˆ ve 
yaˇ teˇ hpaˍ venˇ hkʼaw lo‸-e leh, venˇ oˇ ve hta‸ te luˬ piˇ ve yoˬ. 

28Yawˇ hui lehˬ venˇ hkʼaw maˇ kʼoˆ, ti mi hkʼaw maˇ kʼoˆ, hkʼa chehˇ taˍ ve 
yawˬ, nuˇ, piˉ laˬ leh venˇ hkʼaw hkʼa cawˬ taˍ ve mawˇ jeˬ hkʼa peu-eˬ hta‸ 
yuˬ kʼai ve yoˬ. 
29Chi hkʼoˆ ka‸ yawˇ hui ve yaˇ miˇ, yaˇ ehˉ teˇ hpaˍ leh yehˬ hkʼaw hkʼa cawˬ 
ve mawˇ jeˬ hkʼa peu-eˬ ve hta‸ htawˇ hiˉ yuˬ kʼai ve yoˬ. 
30Oˇ htaˇ, Yaˍkoˆ Suˉmonˍ leh Leˍviˆ hta‸ kʼoˆ piˇ ve, Nawˬ huiˉ maˬ lehˬ ngaˬ 
awˬ hkʼoˆ lo dawˇ haˍ tuˬ gaˬ la piˇ ve yoˬ. Mvuhˇmiˬ chi hkʼaw chehˇ ve Hkaˍ 
naˍniˆ chaw leh Hpeˍraˍziˆ chaw teˇ hpaˍ chi beu‸ ngaˬ hta‸ canˇ tuˬ yoˬ. Ngaˬ 
geh lo chaw a ciˉ ceh tiˉ cawˬ ve yoˬ. Yawˇ hui chaw shawˍ leh ngaˬ hta‸ ca 
bawˆ la ve kʼo, ngaˬ hui ve miˇ yaˇ hkʼa peu-eˬ gʼa luˬ gʼa sheˆ tuˬ yoˬ, teh‸ 
kʼoˆ piˇ ve yoˬ. 
31Oˇ htaˇ yawˇ huiˉ maˬ lehˬ, Ngaˬ hui ve awˬ nyi ma hta‸ meh maˬ lanˉ hkʼe 
shawˍ taˍ maˇ hpeh‸, teh‸ kʼaw‸ yaw hkʼaw‸ piˇ ve yoˬ. 

Awˬ hkuiˉ puiˍ ve li‸ 35 

Yaˍkoˆ Beˍteˍlaˆ lo ca chehˇ ve 

1Oˇ ve hkʼaw‸ nawˉ Gʼuiˬsha Yaˍkoˆ hta‸ kʼoˆ piˇ ve, Nawˬ tu leh Beˍteˍlaˆ lo 
ca chehˇ-oˆ. Nawˬ viˉ paˍ Iˉsawˇ geh nawˬ hpaw tawˆ la chehˇ htaˇ, nawˬ geh 
laˬ ve Gʼuiˬsha awˬ pon oˇ kaˬ lo tuˉ tanˇ kuiˬ teˇ maˬ ca te-o, teh‸ kʼoˆ piˇ ve 
yoˬ. 
2Oˇ htaˇ, Yaˍkoˆ lehˬ yawˇ ve yehˬ yaˇ kʼa yaˇ leh yawˇ geh chehˇ taˍ ve chaw 
teˇ hpaˍ hta‸ chi hkʼe kʼoˆ piˇ ve yoˬ. Nawˬ hui geh cawˬ ve shaˉ ho‸ teˇ hpaˍ 
hta‸ yuˬ baˬ-oˬ. Nawˬ hui a shu yawˇ ve awˬ to hta‸ da‸ tuˬ kehˬ tuˬ te leh, 
veu‸ kʼaˇ awˬ suhˉ kʼaw‸ htaiˍ-o‸. 
3Ngaˬ tu‸ chehˇ hkanˍ chehˇ htaˇ ngaˬ hta‸ ga laˇ leh, ngaˬ geh hkʼaˬ htaˆ ka‸ 
chehˇ taˍ ve Gʼuiˬsha awˬ pon tuˉ tanˇ kuiˬ teˇ maˬ ca te tuˬ, Beˍteˍlaˆ lo ngaˬ 
hui gʼa kʼai tuˬ yoˬ, teh‸ kʼoˆ piˇ ve yoˬ. 
4Hkʼe te leh, yawˇ hui lehˬ a shu yawˇ geh cawˬ taˍ ve shaˉ ho‸ leh naˍ vawˇ 
teˇ hpaˍ hta‸ yuˬ leh Yaˍkoˆ hta‸ piˇ ve yoˬ. Yaˍkoˆ lehˬ mawˇ oˇ ve teˇ hpaˍ 
hta‸ Sheˍhkenˍ venˇ awˬ paˇ lo cawˬ ve maˉ kuˇ cehˬ hawˉ lo duˇ tuˍ ve yoˬ. 

5Oˇ ve hkʼaw‸ nawˉ, yawˇ hui oˇ kaˬ lo tawˆ kʼai ve yoˬ. Yawˇ hui awˬ paˇ awˬ 
kui lo chehˇ ve venˇ yaˇ teˇ hpaˍ kawˆ jaˇ leh, yawˇ hui hkʼaˇ suh gʼa‸ yuˬ maˇ 
haˆ. 
6Yaˍkoˆ leh yawˇ ve chaw teˇ hpaˍ, Hkaˍnanˍ mvuhˇmiˬ hkʼaw cawˬ ve Luˇzaˆ 
teh‸ kʼoˆ ve Beˍteˍlaˆ venˇ lo gaˬ la ve yoˬ. 
7Oˇ kaˬ lo yawˇ Gʼuiˬsha hta‸ tuˉ tanˇ kuiˬ teˇ maˬ te leh, chehˇ kuiˬ oˇ ve hta‸ 
Beˍteˍlaˆ ve Gʼuiˬsha, teh‸ meh piˇ ve yoˬ. Awˬ lawn kʼo, yawˇ awˬ viˉ paˍ geh 
hpaw tawˆ la chehˇ htaˇ, oˇ kaˬ lo Gʼuiˬsha yawˇ geh laˬ leh yawˇ hta‸ tawˇ 
yaw piˇ ve pa taw yoˬ. 
8Raˍhkeˍlaˆ ve awˬ ceˬ ma Diˍboˇraˍ suh-e leh Beˍteˍlaˆ venˇ awˬ hawˉ paˉ 
maˉkuˇ cehˬ hawˉ tuˍ piˇ ve yoˬ. Hkʼe te leh, chehˇ kuiˬ oˇ ve hta‸ Paˆ hawˬ 
kuiˬ maˉkuˇ cehˬ teh‸ meh ve yoˬ. 
9Yaˍkoˆ lehˬ Meˍsoˇpoˇtaˍmiˆ mvuhˇmiˬ hkʼaw tawˆ la peuˬ hkʼaw‸ nawˉ, 
Gʼuiˬsha yawˇ geh teˇ pawˆ kʼaw‸ laˬ leh yawˇ hta‸ awˬ bon na‸ piˇ ve yoˬ. 
10Gʼuiˬsha kʼoˆ ve, Nawˬ ve awˬ meh lehˬ Yaˍkoˆ yoˬ. Ya‸ hkʼaˇ, ya‸ nyi hkʼaw
‸ nawˉ nawˬ hta‸ Yaˍkoˆ teh‸ maˇ gʼa kʼaw‸ kuˬ. Nawˬ ve awˬ meh lehˬ, 
Iˉsaˍreˍ laˆ hpeh‸ ve yoˬ, teh‸ kʼoˆ ve yoˬ. Hkʼe te leh, yawˇ hta‸ Iˉsaˍreˍlaˆ teh
‸ meh piˇ ve yoˬ. 
11Gʼuiˬsha kʼoˆ ve, Ngaˬ lehˬ kanˇ paˆ uiˍ ve Gʼuiˬsha hpeh‸ ve yoˬ. Nawˬ geh 
awˬ yaˇ awˬ duˬ maˇ maˇ cawˬ la piˇ-oˆ. Nawˬ geh lo awˬ ceuˬ awˬ hkʼaˇ maˇ 
maˇ cawˬ la leh, nawˬ awˬ hkʼaw lo jawˇmawˇ maˇ maˇ tawˆ la tuˬ yoˬ. 
12Aˍbraˍhanˍ leh Iˉcaˆ hta‸ piˇ taˍ ve mvuhˇmiˬ chi, nawˬ leh nawˬ ve awˬ ceuˬ 
awˬ hkʼaˇ teˇ hpaˍ hta‸ ngaˬ piˇ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
13Peuˬ hkʼaw‸ nawˉ, Gʼuiˬsha yawˇ geh lo tawˆ kʼai ve yoˬ. 
14Gʼuiˬsha yawˇ hta‸ tawˇ yaw piˇ ve chehˇ kuiˬ oˇ ve hkʼaw yawˇ haˉ pui shiˍ 
teˇ maˬ duˇ ti leh, oˇ ve awˬ hkʼoˆ lo naˍ manˇ ngeuˍ pfuhˍ piˇ ve yoˬ. 
15Chehˇ kuiˬ oˇ ve hta‸ yawˇ Beˍteˍlaˆ teh‸ meh piˇ ve yoˬ. 

Raˍhkeˍlaˆ suh-e ve 

16Oˇ ve hkʼaw‸ nawˉ, yawˇ hui Beˍteˍlaˆ hkʼaw tawˆ kʼai ve yoˬ. Eˇhpaˍrenˍ 
venˇ hta‸ maˇ vuiˇ maˇ neˇ kuiˬ lo gaˬ htaˇ, Raˍhkeˍlaˆ lehˬ yaˇ paw tuˬ awˬ 
yanˇ gaˬ la leh gʼoˇ peˬ naˬ jaˇ la ve yoˬ. 
17Oˇ htaˇ yawˇ ve awˬ ceˬ ma lehˬ, Taˇ kawˆ. Nawˬ yaˇ paˍ teˇ gʼaˇ kʼaw‸ paw 
la taˍ peuˬ, teh‸ yawˇ hta‸ kʼoˆ piˇ ve yoˬ. 
18Raˍhkeˍlaˆ lehˬ suh la paˇ neˇ htaˇ, yaˇ paˍ oˇ ve hta‸ Beˍnawˇni teh‸ meh piˇ 
ve yoˬ. Ya‸ hkʼaˇ, yawˇ ve awˬ pa lehˬ yaˇ paˍ oˇ ve hta‸ Beˍyaˍmenˍ teh‸ 
kʼaw‸ meh piˇ ve yoˬ. 
19Hkʼe te leh Raˍhkeˍlaˆ suh-e leh, yawˇ hta‸ chi beu‸ Behˍlehˍhehnˍ teh‸ kʼoˆ 
ve Eˇhpaˍraˆ venˇ lo kʼai ve ya‸ kʼaw hpuiˇ lo tuˍ piˇ ve yoˬ. 
20Yaˬkoˆ lehˬ oˇ kaˬ lo haˉ pui shiˍ teˇ maˬ duˇ ti ve yoˬ. Ya‸ nyi hkʼa gaˬ 
Raˍhkeˍ laˆ ve tuˍ hpfuh cawˬ taˍ sheˬ ve yoˬ. 
21Oˇ ve hkʼaw‸ nawˉ, Yaˍkoˆ awˬ gʼuˇ suhˍ kʼaw‸ kʼai leh Miˆdaˍlaˆ Eˍdaˍ coˇ 
paˇ hpawˇ lo deh chehˇ taˍ ve yoˬ. 

Yaˍkoˆ ve yaˇ teˇ hpaˍ 

22Yaˍkoˆ mvuhˇmiˬ oˇ ve hkʼaw chehˇ taˍ htaˇ, Ruˇbenˍ lehˬ yawˇ awˬ pa ve 
awˬ miˇ ma i Biˇlaˍhaˍ geh ca zuh‸ ve yoˬ. Awˬ lawn oˇ ve hta‸ Yaˍkoˆ gʼa kaˇ 
leh nyi ma zuhˆ jaˇ ve yoˬ. 
23Yaˍkoˆ lehˬ yaˇ paˍ teˇ chi nyiˇ gʼaˇ cawˬ ve yoˬ. Leˉaˍ geh paw la taˍ ve yaˇ 
teˇ hpaˍ lehˬ, Ruˇbenˍ, Suˉmonˍ, Leˍviˆ, Iˉsaˍhkaˍ, leh Zaˍbuˆlonˍ hui hpeh‸ ve 
yoˬ. 
24Raˍhkeˍlaˆ geh paw la taˍ ve yaˇ teˇ hpaˍ lehˬ, Yoˇseh‸ leh Beˍyaˍmenˍ hpeh‸ 
ve yoˬ. 
25Raˍhkeˍlaˆ ve awˬ ceˬ ma Biˇlaˍhaˍ geh paw la taˍ ve yaˇ teˇ hpaˍ lehˬ, Danˍ 
leh Naˍtaˍliˆ hpeh‸ ve yoˬ. 
26Leˉaˍ ve awˬ ceˬ ma Ziˆlaˍpaˆ geh paw la taˍ ve yaˇ teˇ hpaˍ lehˬ, Gaˆ leh 
Aˍshaˍ hpeh‸ ve yoˬ. Chi lehˬ, Meˍsoˇpoˇtaˍmiˆ mvuhˇmiˬ hkʼaw paw la taˍ ve 
Yaˍkoˆ ve yaˇ teˇ hpaˍ hpeh‸ ve yoˬ. 

Iˉcaˆ suh-e ve 

27Yaˍkoˆ lehˬ, Aˍbraˍhanˍ leh Iˉcaˆ hui ve chehˇ kuiˬ Heˍbronˍ venˇ paˇ lo cawˬ 
ve Maˍreˍ venˇ lo kʼaw‸ gaˬ la ve yoˬ. 
28Iˉcaˆ lehˬ a sha‸ 180 hkʼaw‸ gaˬ htaˇ 
29suh-e leh, yawˇ yaˇ paˍ Iˉsawˇ leh Yaˍkoˆ yawˇ hta‸ ca tuˍ piˇ ve yoˬ. 

Awˬ hkuiˉ puiˍ ve li‸ 36 

Iˉsawˇ ve awˬ ceuˬ awˬ hkʼaˇ teˇ hpaˍ 

1Chi ve lehˬ, Eˇdonˍ teh‸ kʼoˆ ve Iˉsawˇ ve awˬ ceuˬ awˬ hkʼaˇ teˇ hpaˍ hpeh‸ 
ve yoˬ. 
2Iˉsawˇ lehˬ, Hkaˍnaˍniˆ yaˇ miˇ teˇ hpaˍ hta‸ heuˆ ve yoˬ. Yawˇ hui lehˬ, Hiˇtiˆ 
chaw Eˇlonˍ ve yaˇ miˇ Aˍdaˆ, Hiˇviˆ chaw Ziˆbonˍ ve awˬ hawehˍ Aˍnaˆ ve yaˇ 
miˇ Aˍhawˇliˆbaˍmaˆ, 
3leh Iˉshaˍmeˍlaˆ ve yaˇ miˇ Naˍbaˍyoˆ ve awˬ nyi ma Baˍshaˍmaˆ hui hpeh‸ ve 
yoˬ. 
4Iˉsawˇ miˇ ma Aˍdaˆ geh paw la ve yaˇ lehˬ, Eˇliˇhpaˆ hpeh‸ leh Baˍshaˍmaˆ 
geh paw la ve yaˇ lehˬ, Yo-eˍlaˆ hpeh‸ ve yoˬ. 
5Aˍhawˇliˆbaˍmaˆ geh paw la ve yaˇ teˇ hpaˍ lehˬ, Yuˇshaˆ, Yaˍlanˍ, Kawˇraˆ 
hui hpeh‸ ve yoˬ. Yaˇ chi teˇ hpaˍ lehˬ, Hkaˍnanˍ mvuhˇmiˬ hkʼaw paw la taˍ 
ve Iˉsawˇ ve yaˇ teˇ hpaˍ hpeh‸ ve yoˬ. 
6Iˉsawˇ lehˬ yawˇ ve miˇ yaˇ, yawˇ ve awˬ ceuˬ awˬ hkʼaˇ, yawˇ ve ceˇ leh 
Hkaˍnanˍ mvuhˇmiˬ hkʼaw yawˇ ca gʼa taˍ ve mawˇ jeˬ hkʼa peu-eˬ hta‸ yuˬ 
leh, yawˇ ve awˬ nyi paˍ Yaˍkoˆ geh tawˆ kʼai peuˬ hkʼaw‸ nawˉ, awˬ nu ve 
mvuhˇmiˬ lo ca chehˇ kʼai ve yoˬ. 
7Awˬ lawn kʼo, yawˇ huiˉ maˬ lehˬ ceˇ cawˬ maˇ jaˇ ve pa taw, teˇ geh kʼaw‸ 
chehˇ maˇ hpeh‸ ve yoˬ. 
8Chi hta‸ pa taw, Iˉsawˇ lehˬ Eˇdonˍ mvuhˇmiˬ hkʼaw ca chehˇ kʼai ve yoˬ. 
9Chaw chi teˇ hpaˍ lehˬ, Eˇdonˍ chaw hui ve awˬ pa lonˉ Iˉsawˇ ve awˬ ceuˬ 
awˬ hkʼaˇ teˇ hpaˍ hpeh‸ ve yoˬ. 

10Iˉsawˇ miˇ ma Aˍdaˆ geh paw la ve yaˇ lehˬ, Eˇliˇhpaˆ hpeh‸ lehˬ yawˇ miˇ 
ma Baˍshaˍmaˆ geh paw la ve yaˇ lehˬ, Yo-eˍlaˆ hpeh‸ ve yoˬ. 
11Eˇliˇhpaˆ ve yaˇ teˇ hpaˍ lehˬ, Teˍmanˍ, Awˇmaˍyaˆ, Zeˍhpawˇ, Gaˍtanˍ leh 
Keˍnaˆ hui hpeh‸ ve yoˬ. 
12Eˇliˇhpaˇ ve awˬ miˇ ma i Tiˉmaˍnaˆ geh paw la ve yaˇ lehˬ Aˍmaˍlehˆ hpeh‸ 
ve yoˬ. 
13Yo-eˍlaˆ ve yaˇ teˇ hpaˍ lehˬ, Naˍhaˆ, Zeˍraˆ, Shaˍmaˆ leh Miˆzaˆ hui hpeh‸ ve 
yoˬ. 
14Ziˆbonˍ ve awˬ hawehˍ Aˍnaˆ ve yaˇ miˇ, Iˉsawˇ miˇ ma Aˍhawˇliˆbaˍmaˆ geh 
paw la ve yaˇ teˇ hpaˍ lehˬ Yuˇshaˆ, Yaˍlanˍ leh Kawˇraˆ hui hpeh‸ ve yoˬ. 
15Chaw chi teˇ hpaˍ lehˬ Iˉsawˇ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 
Iˉsawˇ ve yaˇ paˍ uiˍ Eˇliˇhpaˆ ve awˬ ceuˬ awˬ hkʼaˇ teˇ hpaˍ lehˬ Teˍmanˍ, 
Awˇmaˍyaˆ, Zeˍhpawˇ, Keˍnaˆ, 
16Gaˍtanˍ leh Aˍmaˍlehˆ hui hpeh‸ ve yoˬ. Chaw chi teˇ hpaˍ lehˬ, Iˉsawˇ miˇ 
ma Aˍdaˆ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 
17Iˉsawˇ ve yaˇ Yo-eˍlaˆ ve awˬ ceuˬ awˬ hkʼaˇ teˇ hpaˍ lehˬ, Naˍhaˆ, Zeˍraˆ, 
Shaˍ maˆ leh Miˆzaˆ hui hpeh‸ ve yoˬ. Chaw chi teˇ hpaˍ lehˬ Iˉsawˇ miˇ ma 
Baˍshaˍmaˆ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 
18Iˉsawˇ miˇ ma Aˍhawˇliˆbaˍmaˆ geh paw la ve yaˇ teˇ hpaˍ lehˬ Yuˇshaˆ, 
Yaˍlanˍ leh Kawˇraˆ hui hpeh‸ ve yoˬ. 
19Chaw chi teˇ hpaˍ lehˬ, Iˉsawˇ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 

Siˇraˆ ve awˬ ceuˬ awˬ hkʼaˇ teˇ hpaˍ 

20Eˇdonˍ mvuhˇmiˬ hkʼaw keuˆ tawˆ la ve Hawˇriˆ ve chaw Siˇraˆ ve yaˇ teˇ 
hpaˍ lehˬ Lawˇtanˍ, Shawˉbaˆlaˆ, Ziˆbonˍ, Aˍnaˆ, 
21Diˉshonˍ, Eˇzaˍ leh Diˉshanˍ hui hpeh‸ ve yoˬ. 
22Lawˇtanˍ ve yaˇ teˇ hpaˍ lehˬ Hawˇriˆ leh Heˍmanˍ hui hpeh‸ ve yoˬ. 
(Lawˇtanˍ ve awˬ nyi ma lehˬ Tiˉmaˍnaˆ hpeh‸ ve yoˬ.) 

23Shawˉbaˆlaˆ ve yaˇ teˇ hpaˍ lehˬ Aˍlaˍgʼonˍ, Maˍnaˍhaˆ, Eˇbaˍlaˆ, Sheˍhpawˇ 
leh Awˇnanˍ hui hpeh‸ ve yoˬ. 
24Ziˆbonˍ ve yaˇ teˇ hpaˍ lehˬ Aˍyaˆ leh Aˍnaˆ hui hpeh‸ ve yoˬ. (Aˍnaˆ lehˬ 
yawˇ awˬ pa ve piˉlaˬ hta‸ hawˉ chehˇ htaˇ, heh puiˉ hkʼaw lo punˍ teˇ hpaˍ 
hta‸ ca mawˬ shehˍ hpaˇ hpeh‸ ve yoˬ.) 
25Aˍnaˆ ve yaˇ teˇ hpaˍ lehˬ Diˉshonˍ leh Aˍhawˇliˆbaˍmaˆ hui hpeh‸ ve yoˬ. 
26Diˉshonˍ ve yaˇ teˇ hpaˍ lehˬ Heˍdanˍ, Eˇshaˍbanˍ, Iˉtaˍranˍ leh Hkeˍranˍ hui 
hpeh‸ ve yoˬ. 
27Eˇzaˍ ve yaˇ teˇ hpaˍ lehˬ Biˇlaˍhaˍ, Zaˍgʼonˍ leh Aˍkanˍ hui hpeh‸ ve yoˬ. 
28Diˉshanˍ ve yaˇ teˇ hpaˍ lehˬ Uˇzaˆ leh Aˍranˍ hui hpeh‸ve yoˬ. 
29Eˇdonˍ mvuhˇmiˬ hkʼaw chehˇ taˍ ve Hawˇriˆ ve awˬ ceuˬ awˬ hkʼaˇ teˇ hpaˍ 
lehˬ Lawˇtanˍ, Shawˉbaˆlaˆ, Ziˆbonˍ, Aˍnaˆ, 
30Diˉshonˍ, Eˇzaˍ leh Diˉshanˍ hui hpeh‸ ve yoˬ. 

Eˇdonˍ ve jawˇmawˇ teˇ hpaˍ 

31-39Iˉsaˍreˍlaˆ chaw ceuˬ awˬ hkʼaw lo jawˇmawˇ teˇ gʼaˇ ka‸ maˇ cawˬ sheˬ 
htaˇ, Eˇdonˍ mvuhˇmiˬ hkʼaw jawˇmawˇ te ve chaw teˇ hpaˍ lehˬ, Diˇhaˍbaˍ 
venˇ yaˇ Bawˇraˆ ve yaˇ Beˍlaˆ hpeh‸ ve yoˬ. Bawˇzaˍraˆ venˇ yaˇ Zeˍraˆ ve yaˇ 
Yawˇbaˆ, Teˍmanˍ mvuhˇmiˬ yaˇ Huˆshanˍ, Mawˇbaˆ miˬ tawˬ kuiˬ lo 
Meˇdiˍanˍ chaw hta‸ bawˆ gʼaˇ ve Aˍiˆ venˇ yaˇ Beˍdiˆ ve yaˇ Haˍdiˆ, 
Maˍtaˍrehˆ venˇ yaˇ Saˍmaˍlaˆ, Iˉ kaˆ gʼuiˬ pfuhˍ paˇ lo chehˇ ve Yaˍhawˇboˆ 
venˇ yaˇ Sawˇlu‸, Aˍhkaˍbawˆ ve yaˇ Baˍlaˆhaˍnanˍ, Haˍdaˆ jawˇmawˇ kʼaw‸ te 
ve yoˬ. Yawˇ lehˬ Pawˇ teh‸ kʼoˆ ve venˇ hkʼaw chehˇ ve yoˬ. (Yawˇ ve awˬ 
miˇ ma lehˬ Meˍyaˍhaˆ ve awˬ hawehˍ, Maˍtaˍrehˆ ve yaˇ miˇ Haˍheˍtaˆbeˍlaˆ 
hpeh‸ ve yoˬ.) 
40-43Iˉsawˇ geh lo ya‸ la taˍ ve Eˇdonˍ chaw teˇ hpaˍ lehˬ Tiˉmaˍnaˆ, Aˍlaˍvaˆ, 
Yeˍtehˆ, Aˍhawˇliˆbaˍmaˆ, Eˇlaˍ, Piˇnonˍ, Keˍnaˆ, Teˍmanˍ, Miˆbaˍzaˍ, 
Maˍgaˍdeˍlaˆ leh Eˇranˍ hui hpeh‸ ve yoˬ. Chaw chi teˇ hpaˍ lehˬ, a shu yawˇ 
ve chehˇ kuiˬ hta‸ a shu yawˇ ve awˬ meh yuˬ meh piˇ taˍ ve yoˬ. 

Awˬ hkuiˉ puiˍ ve li‸ 37 

Yoˇseh‸ leh yawˇ ve awˬ viˉ paˍ teˇ hpaˍ 

1Yaˍkoˆ lehˬ, yawˇ awˬ pa chehˇ kuiˬ Hkaˍnanˍ mvuhˇmiˬ hkʼaw chehˇ taˍ ve 
yoˬ. 
2Chi ve lehˬ, Yaˍkoˆ ve yaˇ teˇ hpaˍ ve awˬ lawn hpeh‸ ve yoˬ. Yoˇseh‸ a sha‸ 
teˇ chi suhˍ hkʼaw‸ gaˬ ve teˇ yanˇ, yawˇ awˬ pa ve awˬ miˇ ma i Biˇlaˍhaˍ leh 
Ziˇlaˍpaˆ hui ve yaˇ teˇ hpaˍ geh teˇ geh ceˇ hawˉ kuiˬ lo kʼai leh, yawˇ hui te 
ve maˇ da‸ ve kanˉ teˇ hpaˍ yawˇ awˬ pa hta‸ ca kʼaw‸ hto maˍ piˇ ve yoˬ. 
3Yaˍkoˆ lehˬ, a sha‸ mawˇ la htaˇ heh‸ yaˇ paˍ Yoˇseh‸ hta‸ gʼa ve pa taw, 
awˬ nu ve yaˇ teˇ hpaˍ a‸ kehˉ Yoˇseh‸ hta‸ yawˇ leuˉ leh ha‸ ve yoˬ. Chi pa 
taw, yawˇ hta‸ aˉ po‸ zuhˬ maˬ tawˉ feuˉ piˇ taˍ ve yoˬ. 
4Yawˇ hui ve awˬ pa lehˬ, yawˇ hui a‸ kehˉ Yoˇseh‸ hta‸ leuˉ leh ha‸ ve hta‸ 
yawˇ hui gʼa mawˬ ve teˇ yanˇ, yawˇ hui yawˇ hta‸ nyi bawˬ jaˇ leh shawˍ baˬ 
taˍ piˇ ve yoˬ. 
5Teˇ pawˆ htaˇ, Yoˇseh‸ zuh‸ maˆ teˇ maˬ mawˬ leh, yawˇ ve awˬ viˉ paˍ teˇ 
hpaˍ hta‸ kʼoˆ maˍ piˇ ve teˇ yanˇ, yawˇ hui yawˇ hta‸ leuˉ leh kʼaw‸ nyi bawˬ 
jaˇ ve yoˬ. 
6Yawˇ kʼoˆ ve, Ngaˬ zuh‸ maˆ mawˬ ve nawˬ hui hta‸ a ciˉ hto laˇ shaˍ. 
7Teˇ nyi htaˇ, ngaˬ hui lehˬ ti mi hkʼaw caˬ kʼa‸ teˇ hpaˍ hta‸ tsuh‸ hpoˆ chehˇ 
taˍ ve yoˬ. Oˇ htaˇ, ngaˬ ve caˬ kʼa‸ lehˬ hteˇ lehˬ huˉ sheˬ leh, nawˬ hui ve caˬ 
kʼa‸ teˇ hpaˍ ngaˬ ve caˬ kʼa‸ hkʼa caw zuhˇ lo chehˇ taˍ leh oˉ kʼoˍ ga hpoˆ 
pui ve yoˬ, teh‸ yawˇ hui hta‸ kʼoˆ piˇ ve yoˬ. 
8Oˇ htaˇ yawˇ ve awˬ viˉ teˇ hpaˍ kʼoˆ ve, Teˇ nyi gaˬ kʼo nawˬ lehˬ ngaˬ hui 
awˬ hkʼoˆ jawˇmawˇ te leh gʼa uˉ peunˍ tuˬ yoˬ teh‸ dawˇ ve laˇ, teh‸ yawˇ hta
‸ kʼoˆ piˇ ve yoˬ. Yawˇ zuh‸ maˆ ve leh, yawˇ yaw ve tawˇ teˇ hpaˍ hta‸ pa 
taw, yawˇ hui yawˇ hta‸ leuˉ leh kʼaw‸ nyi bawˬ ve yoˬ. 
9Oˇ ve hkʼaw‸ nawˉ Yoˇseh‸ lehˬ, awˬ nu ve zuh‸ maˆ teˇ maˬ hta‸ kʼaw‸ 
mawˬ leh yawˇ ve awˬ viˉ paˍ teˇ hpaˍ hta‸ kʼaw‸ hto maˍ piˇ ve yoˬ. Yawˇ 
kʼoˆ ve, Ngaˬ zuh‸ maˆ teˇ maˬ hta‸ gʼa kʼaw‸ mawˬ ve yoˬ. Mvuhˇ nyi ha pa 

leh meu‸ keu shiˍ teˇ chi teˇ shiˍ ngaˬ hta‸ oˉ kʼoˍ pui laˇ ve hta‸ ngaˬ gʼa 
mawˬ ve yoˬ, teh‸ kʼoˆ ve yoˬ. 
10Awˬ lawn chi, yawˇ ve awˬ pa hta‸ htawˇ hto piˇ ve teˇ yanˇ yawˇ ve awˬ pa 
lehˬ, Nawˬ zuh‸ maˆ ve chi hkʼaˬ hkʼe le. Ngaˬ leh nawˬ e maˇ kʼoˆ, nawˬ viˉ 
paˍ teˇ hpaˍ maˇ kʼoˆ, nawˬ mehˆ gʼuˇ suhˍ lo laˬ leh nawˬ hta‸ oˉ kʼoˍ gʼa pui 
tuˬ ve laˇ, teh‸ kʼoˆ leh deˇ piˇ ve yoˬ. 
11Yawˇ ve awˬ viˉ paˍ teˇ hpaˍ lehˬ, yawˇ hta‸ hkawehˉ ve nyi ma hkʼa biˇ 
cawˬ ve yoˬ. Ya‸ hkʼaˇ, yawˇ ve awˬ pa lehˬ awˬ lawn oˇ ve hta‸ hkʼaˬ htaˆ ka
‸ dawˇ nyi chehˇ ve yoˬ. 

Yoˇseh‸ hta‸ hawˇ baˬ ve awˬ lawn 

12Teˇ nyi htaˇ, Yoˇseh‸ ve awˬ viˉ paˍ teˇ hpaˍ lehˬ ceˇ ca hawˉ tuˬ Sheˍhkenˍ 
venˇ hpawˇ lo kʼai ve yoˬ. 
13Oˇ htaˇ, Yaˍkoˆ yawˇ ve yaˇ paˍ Yoˇseh‸ hta‸ kʼoˆ piˇ ve, Nawˬ viˉ paˍ teˇ 
hpaˍ lehˬ Sheˍhkenˍ venˇ lo ceˇ ca hawˉ kʼai taˍ peuˬ. Ngaˬ nawˬ hta‸ yawˇ hui 
geh kʼai tcuh gaˇ ve yoˬ, teh‸ kʼoˆ piˇ htaˇ yawˇ lehˬ, Ngaˬ kʼai tuˬ gu taˍ ve 
yoˬ, teh‸ kʼaw‸ kʼoˆ piˇ ve yoˬ. 
14Oˇ htaˇ yawˇ awˬ pa lehˬ, Kʼai loˬ. Nawˬ viˉ paˍ hui chehˇ sha chehˇ leh naˍ, 
yawˬ teˇ hpaˍ htawˇ gawˬ lehˍ gʼa chehˇ leh naˍ, ca nyi taˉ leh ngaˬ hta‸ kʼaw‸ 
hto laˇ-oˆ, teh‸ yawˇ hta‸ kʼoˆ piˇ ve yoˬ. Hkʼe te leh, yawˇ lehˬ Yoˇseh‸ hta‸ 
Heˍbronˍ venˇ hkʼaw tawˆ kʼai tcuh ve yoˬ. 
15Ya‸ kʼaw kʼaˉ lo yawˇ chaw teˇ gʼaˇ hta‸ hpuˇ da‸ ve yoˬ. Chaw oˇ ve lehˬ, 
Nawˬ aˬ hto‸ ma ca toˇ ve le, teh‸ yawˇ hta‸ na nyi ve yoˬ. 
16Yoˇseh‸ kʼoˆ ve, Ngaˬ lehˬ ngaˬ viˉ paˍ teˇ hpaˍ hta‸ ca nyi toˇ ve yoˬ. Yawˇ 
hui ceˇ hkʼaˬ lo hawˉ chehˇ ve nawˬ ngaˬ hta‸ hto laˇ hpeh‸-aw laˇ, teh‸ kʼoˆ 
piˇ ve yoˬ. 
17Chaw oˇ ve kʼaw‸ kʼoˆ ve, Yawˇ hui choˬ kaˬ lo tawˆ kʼai peuˬ. Yawˇ hui 
Dawˇtanˍ venˇ hpawˇ lo kʼai tuˬ jehˬ da‸ chehˇ ve awˬ hkawˇ hta‸ ngaˬ gʼa kaˇ 
ve yoˬ, teh‸ yawˇ hta‸ kʼoˆ piˇ ve yoˬ. Hkʼe te leh, Yoˇseh‸ yawˇ ve awˬ viˉ 

paˍ teˇ hpaˍ hkʼaˇ suh gʼa‸ kʼai leh, Dawˇtanˍ venˇ paˇ lo yawˇ hui hta‸ gʼa 
mawˬ ve yoˬ. 
18Yawˇ vuiˇ kuiˬ lo laˬ chehˇ ve hta‸ yawˇ hui gʼa mawˬ ve teˇ yanˇ, yawˇ hui 
yawˇ hta‸ tiˇ pehˍ tuˬ hkʼawˇ jehˬ da‸ ve yoˬ. 
19Yawˇ hui kʼoˆ ve, Nyi loˬ. Zuh‸ maˆ paˍ laˬ chehˇ ve yoˬ. 
20Laˬ-o‸. Ngaˬ hui yawˇ hta‸ tiˇ pehˍ leh iˉ kaˆ maˇ cawˬ ve nanˬ bawˍ teˇ maˬ 
hkʼaw baˬ keu-a veuˬ. Yawˇ hta‸ haiˬ ve to nuˇ to shaˆ che‸ caˇ ve yoˬ, teh‸ 
ngaˬ hui kʼoˆ hpeh‸ ve yoˬ. Oˇ hkʼe te ve hkʼaw, yawˇ zuh‸ maˆ oˇ ve hkʼaˬ 
hkʼe hpeh‸ kʼai tuˬ leh naˍ law nyi taˍ-a veuˬ, teh‸ kʼoˆ da‸ ve yoˬ. 
21Tawˇ oˇ ve teˇ hpaˍ hta‸ Ruˇbenˍ gʼa kaˇ htaˇ, yawˇ hui Yoˇseh‸ hta‸ maˇ gʼa 
tiˇ pehˍ tuˬ tawˍ taˍ leh kʼoˆ ve, Yawˇ hta‸ taˇ tiˇ pehˍ. 
22Naˬ tuˬ ka‸ taˇ te piˇ. Choˬ kaˬ heh puiˉ hkʼaw lo cawˬ ve nanˬ bawˍ chi ve 
hkʼaw yawˇ hta‸ yuˬ keu piˇ taˍ-a veuˬ, teh‸ kʼoˆ piˇ ve yoˬ. Yawˇ lehˬ, Yoˇseh
‸ hta‸ yawˇ hui ve la‸ sheh hkʼaw ponˬ piˇ leh yawˇ ve awˬ pa geh kʼaw‸ kʼo
‸-e peu gaˇ ve pa taw, chi hkʼe kʼoˆ ve yoˬ. 
23Yoˇseh‸ yawˇ ve awˬ viˉ paˍ teˇ hpaˍ geh gaˬ la ve teˇ yanˇ, yawˇ hui lehˬ 
yawˇ deh taˍ ve aˉ po‸ zuhˬ ma oˇ ve hta‸ kʼehˆ yuˬ leh, yawˇ hta‸ nanˬbawˍ 
hkʼaw yuˬ keu taˍ ve yoˬ. 
24Nanˬbawˍ oˇ ve hkʼaw iˉ kaˆ maˇ cawˬ. 
25Oˇ hkʼe te peuˬ hkʼaw‸ nawˉ, yawˇ hui awˍ caˇ chehˇ ve teˇ yanˇ, 
Iˉshaˍmeˍlaˆ chaw tanˇ kaˬ paˍ teˇ hpaˍ leh sha hawnˉ leh suhˆ tcuhˇ teˇ hpaˍ 
kaˍlaˍoˆ hkʼoˆ taˆ leh, Giˇlaˆ mvuhˇmiˬ lo tu leh Eˇjiˇtu‸ mvuhˇmiˬ lo kʼai chehˇ 
ve hta‸ gʼa mawˬ ve yoˬ. 
26Oˇ htaˇ Yuˇda‸ lehˬ, Ngaˬ hui ve awˬ nyi paˍ hta‸ tiˇ pehˍ leh faˉ taˍ ve lehˬ 
ngaˬ hui awˬ pon aˬ hto‸ ma awˬ bon cawˬ le. 
27Yawˇ hta‸ yuˬ tawˆ leh Iˉshaˍmeˍlaˆ chaw hui hta‸ hawˇ piˇ-a veuˬ. Yawˇ hta
‸ naˬ tuˬ te‸ chiˉ taˇ te piˇ. Awˬ lawn kʼo, yawˇ lehˬ ngaˬ hui ve awˬ nyi paˍ 

hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. Yawˇ hui hkʼa peu-eˬ yawˇ 
kʼoˆ ve hta‸ nyi ma cawˇ ve yoˬ. 
28Hkʼe te leh, Meˇdiˍanˍ chaw tanˇ kaˬ paˍ teˇ hpaˍ yawˇ hui awˬ paˇ lo gaˬ la 
ve teˇ yanˇ, yawˇ hui Yoˇseh‸ hta‸ nanˬ bawˍ hkʼaw gʼawˬ tawˆ leh, 
Iˉshaˍmeˍlaˆ chaw hui hta‸ nyiˇ chi hteh‸ hawˇ piˇ ve yoˬ. Chaw oˇ ve teˇ hpaˍ 
lehˬ Yoˇseh‸ hta‸ Eˇjiˇtu‸ mvuhˇmiˬ lo shiˍ kʼai ve yoˬ. 
29Oˇ ve hkʼaw‸ nawˉ, Ruˇbenˍ lehˬ nanˬbawˍ hkʼaw ca kʼaw‸ nyi leh Yoˇseh‸ 
hta‸ maˇ mawˬ ve teˇ yanˇ, yawˇ ve aˉ po‸ hta‸ tzuh‸ suhˍ leh yawˇ ve awˬ 
nyi paˍ teˇ hpaˍ geh kʼai ve yoˬ. 
30Yawˇ kʼoˆ ve, Yaˇ paˍ oˇ kaˬ lo maˇ chehˇ-o law. Ngaˬ hkʼaˬ hkʼe gʼa te tuˬ le, 
teh‸ kʼoˆ ve yoˬ. 
31Oˇ htaˇ, yawˇ hui aˉ che‸ teˇ hkeh hta‸ tiˇ pehˍ leh, yawˇ ve aˉ po‸ hta‸ awˬ 
suhˍ hkʼaw tuˍ keu ve yoˬ. 
32Peuˬ leh yawˇ hui aˉ po‸ zuhˬ ma oˇ ve hta‸ yawˇ hui ve awˬ pa geh yuˬ 
kʼaw‸ la leh kʼoˆ ve, Ngaˬ hui aˉ po‸ chi hta‸ gʼa mawˬ ve yoˬ. Chi ve nawˬ 
yaˇ paˍ ve aˉ po‸ maˇ heˆ laˇ, teh‸ yawˇ hta‸ kʼoˆ piˇ ve yoˬ. 
33Yaˍkoˆ lehˬ aˉ po‸ oˇ ve hta‸ gʼa mawˬ htaˇ, Chi ve lehˬ ngaˬ yaˇ paˍ ve aˉ po
‸ hpeh‸ ve yoˬ. Haiˬ ve to nuˇ to shaˆ yawˇ hta‸ che‸ caˇ peuˬ. Yoˇseh‸ lehˬ to 
nuˇ to shaˆ che‸ tzuh‸ ve hta‸ gʼa hkanˍ peuˬ, teh‸ kʼoˆ ve yoˬ. 
34Oˇ htaˇ, Yaˍkoˆ yawˇ ve aˉ po‸ hta‸ tzuh‸ suhˍ leh meh htuˉ pui hpa veu‸ 
deh peuˬ hkʼaw‸ nawˉ, yawˇ ve yaˇ paˍ awˬ pon awˬ yanˇ maw chaweh dawˇ 
haˍ leh hawˬ chehˇ ve yoˬ. 
35Yawˇ ve yaˇ paˍ yaˇ miˇ teˇ hpaˍ yawˇ hta‸ nyi ma sha la tuˬ ga hpoˆ te piˇ 
ve htawˇ, yawˇ nyi ma sha la maˇ gʼa. Yawˇ kʼoˆ ve, Ngaˬ lehˬ ngaˬ yaˇ paˍ awˬ 
pon dawˇ haˍ leh suh mvuhˇmiˬ lo gʼa kʼai tuˬ yoˬ, teh‸ kʼoˆ ve yoˬ. Hkʼe te 
leh, yawˇ Yoˇseh‸ awˬ pon dawˇ haˍ leh gʼaˇ hte‸ hawˬ ve yoˬ. 
36Awˬ yanˇ oˇ ve hkʼaw, Meˇdiˍanˍ chaw teˇ hpaˍ lehˬ Yoˇseh‸ hta‸ jawˇmawˇ 
ve hawˉ yehˬ hta‸ shaw shehˍ hpaˇ ma‸ poˍ lonˉ Pawˇtiˇhpaˍ hta‸ hawˇ piˇ ve 
yoˬ. 

Awˬ hkuiˉ puiˍ ve li‸ 38 

Yuˇda‸ leh Taˍmaˍ 

1Awˬ yanˇ oˇ ve awˬ hkʼaw lo, Yuˇda‸ lehˬ yawˇ ve awˬ viˉ awˬ nyi teˇ hpaˍ 
geh tawˆ kʼai leh, Hiˇraˆ teh‸ kʼoˆ ve Aˍduˆlanˍ venˇ yaˇ geh ca chehˇ kʼai ve 
yoˬ. 
2Oˇ kaˬ lo yawˇ Hkaˍnaˍniˆ chaw Shuˇ-aˍ ve yaˇ miˇ teˇ gʼaˇ hta‸ mawˬ leh 
yawˇ hta‸ heuˆ ve yoˬ. 
3Hkʼe te leh, yaˇ miˇ oˇ ve yaˇ paˍ teˇ gʼaˇ paw la leh yawˇ hta‸ Eˇraˆ teh‸ meh 
piˇ ve yoˬ. 
4Yaˇ miˇ oˇ ve yaˇ paˍ teˇ gʼaˇ kʼaw‸ paw la leh yawˇ hta‸ Awˇnanˍ teh‸ meh 
piˇ ve yoˬ. 
5Oˇ ve hkʼaw‸ nawˉ, yaˇ miˇ oˇ ve yaˇ paˍ teˇ gʼaˇ kʼaw‸ paw la leh yawˇ hta‸ 
Sheˍlaˆ teh‸ meh piˇ ve yoˬ. Yaˇ paˍ oˇ ve paw la htaˇ, Yuˇda‸ lehˬ Aˍhkaˍziˆ 
venˇ hkʼaw chehˇ taˍ ve yoˬ. 
6Yuˇda‸ lehˬ, yawˇ ve yaˇ paˍ Eˇraˆ awˬ pon, Taˍmaˍ teh‸ kʼoˆ ve awˬ miˇ ma 
teˇ gʼaˇ ca piˇ ve yoˬ 
7Ya‸ hkʼaˇ, Eˇraˆ lehˬ haiˬ jaˇ ve pa taw Gʼuiˬsha yawˇ ve a sha‸ hta‸ yuˬ 
hkʼaw‸ sheˬ ve yoˬ. 
8Oˇ htaˇ, Yuˇda‸ yawˇ ve yaˇ paˍ Awˇnanˍ hta‸ kʼoˆ piˇ ve, Nawˬ viˉ paˍ miˇ 
ma hta‸ heuˆ loˬ. Oˇ hkʼe te ve hkʼaw, nawˬ viˉ paˍ ve awˬ ceuˬ awˬ hkʼaˇ 
cawˬ la piˇ-oˆ, teh‸ kʼoˆ piˇ ve yoˬ. 
9Awˇnanˍ lehˬ, yawˇ yaˇ gʼa ve htawˇ yawˇ ve yaˇ teh‸ maˇ gʼa shawˍ ve hta‸ 
shiˍ ve pa taw, yawˇ yaˇ miˇ oˇ ve geh ca zuh‸ ve teˇ pawˆ le le yawˇ ve awˬ 
yawˇ yaˇ miˇ oˇ ve awˬ hkʼaw lo maˇ keu piˇ. Miˬ chaˇ hkʼoˆ lo sheˆ kʼai piˇ 
lawˬ ve yoˬ. 
10Yawˇ oˇ hkʼe te ve hta‸ Gʼuiˬsha nyi ma maˇ cawˇ ve pa taw, yawˇ hta‸ 
htawˇ Gʼuiˬsha yuˬ hkʼaw‸ sheˬ ve yoˬ. 

11Oˇ htaˇ, Yuˇda‸ yawˇ ve awˬ hkuiˇ ma Taˍmaˍ hta‸ kʼoˆ piˇ ve, Ngaˬ yaˇ paˍ 
Sheˍlaˆ uiˍ la htaˇ hkʼa gaˬ nawˬ pa ve yehˬ hkʼaw mehˇchawˇma ca te chehˇ 
taˍ-o‸, teh‸ kʼoˆ piˇ ve yoˬ. Awˬ lawn kʼo, yawˇ ve awˬ viˉ paˍ teˇ hpaˍ hkʼa 
shuˍ Sheˍlaˆ htawˇ suh-e la ve hta‸ Yuˇda‸ kawˆ ve pa taw, chi hkʼe kʼoˆ piˇ 
ve yoˬ. Hkʼe te leh, Taˍmaˍ lehˬ yawˇ awˬ pa ve yehˬ lo ca kʼaw‸ chehˇ taˍ ve 
yoˬ. 
12Awˬ hkʼaw‸ awˬ yanˇ maw la htaˇ, Yuˇda‸ ve awˬ miˇ ma htawˇ suh kʼai ve 
yoˬ. Yuˇda‸ lehˬ, yawˇ ve awˬ miˇ ma awˬ pon dawˇ haˍ ve awˬ yanˇ ponˬ kʼai 
peuˬ hkʼaw‸ nawˉ, yawˇ ve awˬ chawˇ Aˍduˆlanˍ venˇ yaˇ Hiˇraˆ geh teˇ geh 
yawˬ mvuh ca nuˆ tuˬ Tiˉmaˍnaˆ venˇ lo kʼai ve yoˬ. 
13Taˍmaˍ lehˬ, yawˇ ve awˬ puˍ yawˬ mvuh nuˆ tuˬ Tiˉmaˍnaˆ venˇ lo kʼai ve 
awˬ hkawˇ hta‸ gʼa kaˇ ve teˇ yanˇ, 
14yawˇ lehˬ mehˇchawˇma ve veu‸ kʼaˇ hta‸ kʼehˆ baˬ leh, yawˇ ve mehˆ 
hpfuhˇ hta‸ uˉ nyiˉ teˇ maˬ yuˬ beh taˍ ve yoˬ. Peuˬ hkʼaw‸ nawˉ, yawˇ lehˬ 
Tiˉmaˍnaˆ venˇ lo kʼai ve ya‸ kʼaw ceh lo ca mui taˍ ve yoˬ. Awˬ lawn kʼo, chi 
teˇ yanˇ Sheˍ laˆ uiˍ la peuˬ ve htawˇ yawˇ awˬ puˍ yawˇ hta‸ maˇ heuˆ tcuh ve 
pa taw yoˬ. 
15Yuˇda‸ lehˬ, yaˇ miˇ oˇ ve mehˆ hpfuhˇ hta‸ uˉ nyiˉ beh taˍ ve hta‸ gʼa mawˬ 
ve pa taw, yaˇ miˇ oˇ ve lehˬ meh maˬ lanˉ hpeh‸ ve yoˬ, teh‸ dawˇ ve yoˬ. 
16Hkʼe te leh yawˇ yaˇ miˇ oˇ ve awˬ paˇ lo kʼai leh, Nawˬ awˬ hpfuhˇ hkʼaˬ ma 
lawˬ gaˇ ve le, teh‸ yawˇ hta‸ kʼoˆ piˇ ve yoˬ. (Yaˇ miˇ oˇ ve yawˇ ve awˬ hkuiˇ 
ma hpeh‸ ve hta‸ yawˇ maˇ shiˍ.) Oˇ htaˇ yaˇ miˇ kʼoˆ ve, Nawˬ ngaˬ hta‸ aˬ 
hto‸ ma piˇ laˇ tuˬ le, teh‸ kʼoˆ ve yoˬ. 
17Yawˇ kʼaw‸ kʼoˆ ve, Ngaˬ nawˬ hta‸ aˉ che‸ ehˉ teˇ hkeh piˇ laˇ tuˬ yoˬ, teh‸ 
kʼoˆ piˇ ve yoˬ. Yaˇ miˇ oˇ ve lehˬ, Aˉ che‸ ehˉ oˇ ve maˇ piˇ laˇ sheˬ gʼuˇ suhˍ, 
shaˉ hkiˆ hpeh‸ tuˬ ngaˬ hta‸ mawˇ teˇ ceuˬ ceuˬ piˇ taˍ laˇ hpeh‸-aw laˇ, teh‸ 
na nyi ve yoˬ. 
18Yawˇ lehˬ, Hkʼaˬ hkʼe ve mawˇ gʼa piˇ laˇ tuˬ le, teh‸ kʼaw‸ na nyi ve teˇ 
yanˇ, yaˇ miˇ lehˬ, Nawˬ ve kʼawˍ peˍ pfuhˇ caˆ leh nawˬ ve juˇ fuiˍ taˬ ngaˬ 

hta‸ piˇ taˉ laˇ-oˆ, teh‸ kʼoˆ piˇ ve yoˬ. Yaˇ miˇ lawˬ ve hkʼe, mawˇ oˇ ve teˇ 
hpaˍ yawˇ hta‸ piˇ leh yawˇ geh zuh‸ ve yoˬ. Hkʼe te leh, yaˇ miˇ oˇ ve yaˇ hu 
la ve yoˬ. 
19Oˇ htaˇ, Taˍmaˍ aˉ hkʼaw kʼo‸-e leh uˉ nyiˉ kʼehˆ baˬ peuˬ hkʼaw‸ nawˉ, 
mehˇchawˇma ve veu‸ kʼaˇ hta‸ kʼaw‸ veuˬ taˍ ve yoˬ. 
20Yuˇda‸ lehˬ, yaˇ miˇ oˇ ve hta‸ piˇ taˉ ve mawˇ hta‸ ca kʼaw‸ pa hkʼaw‸ tuˬ, 
yawˇ ve awˬ chawˇ Hiˆranˍ hta‸ aˉ che‸ ehˉ teˇ hkeh piˇ leh kʼai tcuh ve yoˬ. 
Hiˆranˍ lehˬ yaˇ miˇ oˇ ve hta‸ ca maˇ mawˬ. 
21Hkʼe te leh, oˇ kaˬ lo chehˇ ve chaw teˇ hpaˍ hta‸ na nyi leh kʼoˆ ve, Choˬ kaˬ 
ya‸ kʼaw hpuiˇ lo mui chehˇ ve meh maˬ lanˉ hkʼaˬ lo kʼai le, teh‸ na nyi ve 
yoˬ. Yawˇ hui lehˬ, Choˬ kaˬ lo meh maˬ lanˉ teˇ gʼaˇ ka‸ maˇ cawˬ, teh‸ kʼaw‸ 
yaw hkʼaw‸ piˇ ve yoˬ. 
22Hkʼe te leh yawˇ Yuˇda‸ geh kʼaw‸ kʼo‸-e leh, yawˇ yaˇ miˇ oˇ ve hta‸ ca 
maˇ mawˬ ve awˬ lawn leh, oˇ kaˬ lo meh maˬ lanˉ teˇ gʼaˇ ka‸ maˇ cawˬ ve 
awˬ lawn yawˇ hta‸ hto piˇ ve yoˬ. 
23Oˇ htaˇ Yuˇda‸ kʼoˆ ve, Yaˇ miˇ oˇ ve ngaˬ ve mawˇ hta‸ yuˬ taˍ piˇ-oˆ. Ngaˬ 
huiˉ maˬ ve awˬ meh ka‸ maˇ luˬ tcuh gaˇ. Ngaˬ yawˇ hta‸ awˬ hpfuhˇ piˇ gaˇ 
ve yoˬ. Ya‸ hkʼaˇ, nawˬ yaˇ miˇ oˇ ve hta‸ ca maˇ mawˬ, teh‸ kʼoˆ ve yoˬ. 
24Oˇ ve hkʼaw‸ nawˉ ha pa shehˆ maˬ hkʼe gaˬ htaˇ, yawˇ ve awˬ hkuiˇ ma 
Taˍmaˍ lehˬ meh maˬ lanˉ hkʼe te chehˇ ve awˬ lawn leh, yawˇ yaˇ hu taˍ peuˬ 
ve awˬ lawn shu Yuˇda‸ hta‸ ca hto piˇ la ve yoˬ. Oˇ htaˇ Yuˇda‸ lehˬ, Yawˇ 
hta‸ shiˍ tawˆ la leh aˬ miˍ tuˉ pehˍ-o‸, teh‸ kʼoˆ ve yoˬ. 
25Shu yawˇ hta‸ shiˍ tawˆ la ve teˇ yanˇ, Taˍmaˍ lehˬ kʼaw‸ peˍ pfuhˇ caˆ leh 
juˇ fuiˍ taˬ hta‸ yawˇ ve awˬ puˍ geh yuˬ kʼai tcuh leh, Mawˇ chi teˇ hpaˍ ve 
awˬ shehˍ hpaˇ hta‸ pa taw ngaˬ yaˇ hu la ve yoˬ. Mawˇ chi teˇ hpaˍ lehˬ, a 
shu ve mawˇ hpeh‸ ve hta‸ nyi-o, teh‸ kʼoˆ leh shanˍ feu piˇ ve yoˬ. 
26Mawˇ oˇ ve teˇ hpaˍ hta‸ Yuˇda‸ mawˬ ve teˇ yanˇ, Yawˇ te ve lehˬ cawˇ ve 
yoˬ. Chi hkʼe hpeh‸ la ve lehˬ, ngaˬ yaˇ paˍ Sheˍlaˆ yawˇ hta‸ maˇ heuˆ tcuh 

ve pa taw yoˬ, teh‸ kʼoˆ ve yoˬ. Yawˇ lehˬ awˬ hkʼaw‸ nawˉ yaˇ miˇ oˇ ve geh 
maˇ kʼaw‸ zuh‸ ve yoˬ. 
27Oˇ ve hkʼaw‸ nawˉ Taˍmaˍ yaˇ paw yanˇ gaˬ la leh, yawˇ ve gʼoˇ peˬ hkʼaw 
yaˇ nyiˇ gʼaˇ chehˇ taˍ ve hta‸ gʼa shiˍ ve yoˬ. 
28Yaˇ paw la ve teˇ yanˇ, yaˇ teˇ gʼaˇ lehˬ yawˇ ve la‸ sheh che tawˆ peu laˇ ve 
yoˬ. Oˇ htaˇ yaˇ paw piˇ shehˍ ma lehˬ, Chi ve teˇ gʼaˇ awˉ lawˉ tawˆ la ve yoˬ, 
teh‸ kʼoˆ leh, yawˇ ve la‸ sheh hta‸ nyiˉ-ehˍ ve gʼo‸ hkeh yuˬ hpeh piˇ ve yoˬ. 
29Ya‸ hkʼaˇ, yaˇ chi lehˬ yawˇ ve la‸ sheh kʼaw‸ gʼawˬ hkʼaw‸ sheˬ leh, awˬ 
nu ve teˇ gʼaˇ paw tawˆ la ve yoˬ. Oˇ htaˇ yaˇ paw piˇ shehˍ ma lehˬ, Hkʼaˬ 
hkʼe le. Nawˬ awˉ lawˉ pe‸ tawˆ la ve yoˬ teh‸ kʼoˆ ve yoˬ. Hkʼe te leh, yawˇ 
hta‸ Hpaˍrehˆ teh‸ meh piˇ ve yoˬ. 
30Oˇ ve hkʼaw‸ nawˉ, la‸ sheh hta‸ gʼo‸ hkeh nyiˉ-ehˍ hpeh taˍ ve teˇ gʼaˇ 
kʼaw‸ paw tawˆ la leh, yawˇ hta‸ Zeˍraˆ teh‸ meh piˇ ve yoˬ. 

Awˬ hkuiˉ puiˍ ve li‸ 39 

Yoˇseh‸ leh Pawˇtiˇhpaˍ miˇ ma 

1Iˉshaˍmeˍlaˆ chaw hui lehˬ, Yoˇseh‸ hta‸ Eˇjiˇtu‸ mvuhˇmiˬ lo shiˍ veu laˇ 
leh, jawˇmawˇ ve hawˉ yehˬ hta‸ ha‸ shaˉ shehˍ hpaˇ ma‸ poˍ lonˉ 
Pawˇtiˆhpaˍ hta‸ hawˇ piˇ ve yoˬ. 
2Gʼuiˬsha Yoˇseh‸ geh chehˇ taˍ leh, yawˇ te ve kanˉ teˇ hpaˍ hta‸ uiˍ la da‸ la 
piˇ ve yoˬ. Yawˇ lehˬ, yawˇ ve awˬ shehˍ hpaˇ Eˇjiˇtu‸ chaw ve yehˬ hkʼaw 
chehˇ taˍ ve yoˬ. 
3Yawˇ geh Gʼuiˬsha chehˇ leh, yawˇ te ve kanˉ teˇ ceuˬ le le uiˍ la da‸ la chehˇ 
ve hta‸ awˬ shehˍ hpaˇ oˇ ve gʼa mawˬ ve yoˬ. 
4Hkʼe te leh, Pawˇtiˆhpaˍ lehˬ Yoˇseh‸ hta‸ nyi ma cawˇ leh, yawˇ ve yehˬ 
hkʼaw cawˬ ve mawˇ jeˬ hkʼa peu-eˬ ve hta‸ nyi ha‸ shaˉ shehˍ hpaˇ te tcuh 
ve yoˬ. 
5Oˇ ve teˇ nyi hta‸ te leh, Gʼuiˬsha lehˬ Yoˇseh‸ hta‸ pa taw Eˇjiˇtu‸ chaw oˇ 
ve yehˬ hta‸ maˇ kʼoˆ, yawˇ ve ti mi hta‸ maˇ kʼoˆ, awˬ bon na‸ piˇ ve yoˬ. 

6Pawˇtiˆhpaˍ lehˬ, yawˇ ve yehˬ kʼa awˬ pon te‸ chiˉ maˇ kʼaw‸ dawˇ nyi ve 
yoˬ. Yawˇ caˇ ve caˇ tuˬ maˇ heˆ kʼo, kanˉ hkʼa peu-eˬ Yoˇseh‸ ve la‸ sheh 
hkʼaw lo chiˇ a‸ piˇ taˍ ve yoˬ. 
7Yoˇseh‸ lehˬ awˬ hkiˇ awˬ naˬ da‸ ve pa taw, yawˇ ve yehˬ shehˍ ma yawˇ hta
‸ hkʼawˇ faˍ leh, yawˇ geh ca zuh‸ la tuˬ kʼoˆ piˇ ve yoˬ. 
8Ya‸ hkʼaˇ yawˇ kʼoˆ ve, Ngaˬ ve awˬ shehˍ hpaˇ ve awˬ lawn dawˇ nyi sheˬ. 
Yawˇ lehˬ, yawˇ ve yehˬ kʼa awˬ pon te‸ chiˉ maˇ dawˇ nyi-o. Yawˇ hkʼa cawˬ 
ve mawˇ jeˬ hkʼa peu-eˬ ngaˬ hta‸ chiˇ a‸ laˇ taˍ ve yoˬ. 
9Ngaˬ ve awˬ shehˍ hpaˇ teˇ gʼaˇ maˇ heˆ kʼo, yehˬ chi hkʼaw ngaˬ a‸ kehˉ uiˍ 
ve chaw maˇ cawˬ. Nawˬ teˇ gʼaˇ maˇ heˆ kʼo, yawˇ ngaˬ hta‸ maˇ chiˇ a‸ laˇ 
ve awˬ ceuˬ teˇ ceuˬ ka‸ maˇ cawˬ. Ngaˬ lehˬ, hkʼaˬ hkʼe te cha‸ chiˆ ve kanˉ 
chi hkʼe ve hta‸ te leh, Gʼuiˬsha hta‸ te ya‸ hpeh‸ tuˬ le, teh‸ kʼaw‸ kʼoˆ piˇ 
ve yoˬ. 
10Yawˇ ve yehˬ shehˍ ma lehˬ, teˇ nyi le le yawˇ hta‸ oˇ hkʼe tiˉ ca kʼoˆ la ve 
htawˇ, Yoˇseh‸ lehˬ yawˇ geh maˇ ca zuh‸ piˇ. 
11Teˇ nyi htaˇ, yehˬ hkʼaw lo chaw teˇ gʼaˇ ka‸ maˇ chehˇ ve teˇ yanˇ, Yoˇseh‸ 
lehˬ kanˉ te tuˬ yawˇ ve awˬ shehˍ hpaˇ ve yehˬ lo kʼai ve yoˬ. 
12Oˇ htaˇ, yehˬ shehˍ ma lehˬ yawˇ ve aˉ po‸ hta‸ tcuhˆ tiˍ taˍ leh, Laˬ-o‸. Ngaˬ 
geh ca zuh‸ la, teh‸ yawˇ hta‸ kʼoˆ piˇ ve yoˬ. Oˇ htaˇ, yawˇ ve aˉ po‸ hta‸ 
yawˇ ve yehˬ shehˍ ma ve la‸ sheh hkʼaw baˬ taˉ leh gʼuiˇ hpaw-e ve yoˬ. 
13Yawˇ ve aˉ po‸ hta‸ oˇ hkʼe baˬ taˉ leh gʼuiˇ hpaw-e ve hta‸ yehˬ shehˍ ma 
gʼa mawˬ htaˇ, 
14yawˇ ve awˬ ceˬ teˇ hpaˍ hta‸ kuˬ leh, Nawˬ hui-o, haˆ nyi la-o. Ngaˬ ve awˬ 
hpawˇ ca teh taˍ ve Heˍbrehˇ chaw chi lehˬ, ngaˬ hta‸ maˇ shawˍ maˇ caˆ te 
laˇ ve yoˬ. Yawˇ lehˬ ngaˬ geh ca zuh‸ la tuˬ ngaˬ ve bawehˇ hkʼaw lo‸ la ve 
pa taw, ngaˬ gʼaˇ hte‸ kuˬ ve yoˬ. 
15Yawˇ lehˬ ngaˬ kuˬ hkawˇ hta‸ kaˇ ve teˇ yanˇ, yawˇ ve aˉ po‸ hta‸ baˬ taˉ 
leh gʼuiˇ tawˆ-e ve yoˬ, teh‸ kʼoˆ ve yoˬ. 

16Hkʼe te leh, yawˇ ve awˬ hpawˇ aˉ hkʼaw lo kʼaw‸ gaˬ la htaˇ hkʼa gaˬ, aˉ po‸ 
oˇ ve hta‸ yawˇ geh lo teh taˍ ve yoˬ. 
17Yawˇ ve awˬ hpawˇ kʼaw‸ gaˬ la htaˇ, hpeh‸ la peuˬ ve awˬ lawn hkʼa peu-eˬ 
yawˇ hta‸ kʼoˆ maˍ piˇ leh kʼoˆ ve, Nawˬ shiˍ teh taˍ ve Heˍbrehˇ chaw oˇ ve 
ngaˬ ve bawehˇ hkʼaw laˬ leh ngaˬ hta‸ maˇ shawˍ maˇ caˆ te laˇ ve yoˬ. 
18Ya‸ hkʼaˇ, ngaˬ gʼaˇ hte‸ kuˬ ve pa taw, yawˇ ve aˉ po‸ hta‸ baˬ taˉ leh gʼuiˇ 
hpaw-e ve yoˬ, teh‸ kʼoˆ piˇ ve yoˬ. 
19Oˇ htaˇ, Yoˇseh‸ ve awˬ shehˍ hpaˇ lehˬ Yoˇseh‸ hta‸ nyi ma zuhˆ jaˇ ve yoˬ. 
20Hkʼe te leh, yawˇ Yoˇseh‸ hta‸ hpeh leh jawˇmawˇ ve htawnˍ hkʼaw keu taˍ 
ve yoˬ. 
21Ya‸ hkʼaˇ, Gʼuiˬsha Yoˇseh‸ geh chehˇ leh yawˇ hta‸ awˬ bon na‸ piˇ ve pa 
taw, htawnˍ awˬ hoˉ yawˇ hta‸ nyi ma cawˇ ve yoˬ. 
22Hkʼe te leh, htawnˍ awˬ hoˉ lehˬ yawˇ hta‸ htawnˍ yaˇ hkʼa peu-eˬ hkʼoˆ awˬ 
hoˉ te tcuh leh, htawnˍ hkʼaw te tuˬ cawˬ ve kanˉ hkʼa peu-eˬ Yoˇseh‸ hta‸ 
chiˇ a‸ piˇ ve yoˬ. 
23Htawnˍ awˬ hoˉ oˇ ve lehˬ, htawnˍ hta‸ caˉ da‸ ve kanˉ teˇ hpaˍ hta‸ yawˇ 
maˇ gʼa kʼaw‸ nyi-o. Awˬ lawn kʼo, Gʼuiˬsha Yoˆseh‸ geh chehˇ taˍ leh, yawˇ 
te ve kanˉ teˇ ceuˬ le le ve hta‸ uiˍ la da‸ la piˇ chehˇ ve yoˬ. 

Awˬ hkuiˉ puiˍ ve li‸ 40 

Yoˇseh‸ zuh‸ maˆ tcuhˉ kuiˬ yuˬ tawˆ piˇ ve 

1Oˇ ve hkʼaw‸ nawˉ, Eˇjiˇtu‸ jawˇmawˇ hta‸ a pehˉ meuˇ gʼuiˬ keu taw piˇ 
shehˍ hpaˇ leh, jawˇmawˇ hta‸ caˇ tuˬ te caˍ piˇ shehˍ hpaˇ chaw chi nyiˇ gʼaˇ 
jawˇmawˇ hta‸ te ya‸ ve yoˬ. 
2Hkʼe te leh, jawˇmawˇ chaw oˇ ve nyiˇ gʼaˇ hta‸ nyi ma zuhˆ leh, 
3yawˇ huiˉ maˬ hta‸ Yoˇseh‸ chehˇ taˍ kuiˬ htawnˍ hkʼaw yuˬ keu ve yoˬ. 
4Htawnˍ awˬ hoˉ htawˇ, yawˇ huiˉ maˬ hta‸ nyi ha‸ shaˉ tuˬ Yoˇseh‸ ve la‸ 
sheh hkʼaw chiˇ a‸ piˇ ve yoˬ. Yawˇ huiˉ maˬ htawnˍ hkʼaw chehˇ ve a ciˉ 
maw la peuˬ ve yoˬ. 

5Teˇ haˉ htaˇ, jawˇmawˇ hta‸ a pehˉ meuˇ gʼuiˬ keu taw piˇ shehˍ hpaˇ leh 
jawˇmawˇ hta‸ caˇ tuˬ te caˍ piˇ shehˍ hpaˇ oˇ ve nyiˇ gʼaˇ gʼaˇ, zuh‸ maˆ teˇ 
gʼaˇ teˇ ceuˬ mawˬ ve yoˬ. 
6Mvuhˇ htiˇ la leh Yoˇseh‸ yawˇ huiˉ maˬ geh laˬ ve teˇ yanˇ, yawˇ huiˉ maˬ 
nyiˇ gʼaˇ gʼaˇ mehˆ hpfuhˇ nawˍ lehˍ cawˬ ve hta‸ yawˇ gʼa mawˬ ve yoˬ. 
7Hkʼe te leh yawˇ kʼoˆ ve, Aˬ hto‸ ma pa taw, nawˬ huiˉ maˬ dawˇ haˍ chehˇ ve 
le, teh‸ na nyi ve yoˬ. 
8Yawˇ huiˉ maˬ kʼoˆ ve, Ngaˬ huiˉ maˬ zuh‸ maˆ teˇ gʼaˇ teˇ ceuˬ gʼa mawˬ ve 
yoˬ. Ya‸ hkʼaˇ, ngaˬ huiˉ maˬ hta‸ tcuhˉ kuiˬ kʼoˆ ma laˇ paˍ maˇ cawˬ, teh‸ 
kʼoˆ piˇ ve yoˬ. Yoˇseh‸ kʼaw‸ kʼoˆ ve, Gʼuiˬsha ceh tiˉ tcuhˉ kuiˬ yuˬ tawˆ laˇ 
gʼa ve yoˬ. Nawˬ huiˉ maˬ gʼa mawˬ ve zuh‸ maˆ oˇ ve ngaˬ hta‸ hto laˇ-oˆ, 
teh‸ kʼoˆ piˇ ve yoˬ. 
9Oˇ htaˇ, jawˇmawˇ hta‸ a pehˉ meuˇ gʼuiˬ keu taw piˇ shehˍ hpaˇ kʼoˆ ve, 
Ngaˬ zuh‸ maˆ ve hkʼaw, awˬ kʼaˉ shehˆ kʼaˉ cawˬ ve a pehˉ meuˇ te teˇ te hta
‸ ngaˬ gʼa mawˬ ve yoˬ. 
10Teˇ hkui gaˬ leh, awˬ kʼaˉ oˇ ve teˇ hpaˍ awˬ hkʼoˆ lo awˬ hpa‸ naw‸ la leh 
awˬ veˆ veˆ la peuˬ hkʼaw‸ nawˉ, a pehˉ meuˇ shiˍ naw‸ la ve yoˬ. 
11Oˇ htaˇ, ngaˬ ve la‸ sheh hkʼaw jawˇmawˇ ve kawˆ cawˬ taˍ ve yoˬ. Hkʼe te 
leh, ngaˬ a pehˉ meuˇ shiˍ oˇ ve teˇ hpaˍ hta‸ shaˉ leh kawˆ oˇ ve hkʼaw nyiˉ 
keu peuˬ hkʼaw‸ nawˉ, jawˇmawˇ hta‸ ca taw piˇ ve yoˬ, teh‸ kʼoˆ piˇ ve yoˬ. 
12Yoˇseh‸ yawˇ hta‸ kʼoˆ piˇ ve, Nawˬ gʼa mawˬ ve zuh‸ maˆ oˇ ve tcuhˉ kuiˬ 
chi hkʼe yoˬ. Awˬ kʼaˉ oˇ ve shehˆ kʼaˉ lehˬ, shehˆ nyi hta‸ kʼoˆ gaˇ ve yoˬ. 
13Shehˆ nyi ponˬ peuˬ hkʼaw‸ nawˉ, jawˇmawˇ nawˬ hta‸ htawnˍ hkʼaw yuˬ 
tawˆ leh, nawˬ te jaw ve kanˉ awˬ piˍ nawˬ hta‸ kʼaw‸ chiˇ a‸ laˇ tuˬ yoˬ. Oˇ 
htaˇ, nawˬ lehˬ ponˬ laˇ htaˇ hkʼa shuˍ, jawˇmawˇ hta‸ a pehˉ meuˇ gʼuiˬ gʼa 
kʼaw‸ chiˇ taw piˇ tuˬ yoˬ. 
14Nawˬ lehˬ kanˉ awˬ piˍ oˇ ve hta‸ kʼaw‸ gʼa ve teˇ yanˇ, ngaˬ hta‸ a ciˉ dawˇ 
nawˇ laˇ-oˆ. Ngaˬ ve awˬ lawn jawˇmawˇ hta‸ hto piˇ leh, ngaˬ htawnˍ hkʼaw 
gʼa tawˆ-e tuˬ a ciˉ te laˇ-oˆ. 

15Awˬ lawn kʼo, ngaˬ lehˬ Heˍbrehˇ chaw hui ve mvuhˇmiˬ hkʼaw shu nyiˉ 
hpeh veu laˇ ve hta‸ gʼa hkanˍ ve chaw hpeh‸ ve yoˬ. Mvuhˇmiˬ chi hkʼaw 
ngaˬ te‸ chiˉ te ya‸ kuiˬ maˇ cawˬ ve htawˇ, ngaˬ lehˬ htawnˍ hkʼaw gʼa chehˇ 
taˍ ve yoˬ, teh‸ yawˇ hta‸ kʼoˆ piˇ ve yoˬ. 
16Jawˇmawˇ hta‸ caˇ tuˬ te caˍ piˇ shehˍ hpaˇ lehˬ, Yoˇseh‸ zuh‸ maˆ ve hta‸ 
nyi hkʼaˇ suh law‸ law‸ tcuhˉ kuiˬ yuˬ tawˆ gʼa ve hta‸ gʼa mawˬ ve teˇ yanˇ, 
yawˇ Yoˇseh‸ hta‸ kʼoˆ piˇ ve, Ngaˬ htawˇ zuh‸ maˆ teˇ maˬ gʼa mawˬ ve yoˬ. 
Ngaˬ ve oˉ kʼoˍ hkʼoˆ hpuˉ-ehˍ ve hkaoˍmonˇ keu taˍ ve hkʼawˍ lawˇ shehˆ shiˍ 
cawˬ ve yoˬ. 
17Awˬ hta‸ leh leh ve hkʼawˍ lawˇ hkʼaw, jawˇmawˇ caˇ tuˬ ve hkaoˍmonˇ laiˉ 
ceuˬ keu taˍ leh, ngaˆ teˇ hpaˍ hkaoˍmonˇ oˇ ve teˇ hpaˍ hta‸ htawˆ caˇ ve yoˬ, 
teh‸ kʼoˆ piˇ ve yoˬ. 
18Yoˇseh‸ kʼoˆ ve, Nawˬ gʼa mawˬ ve zuh‸ maˆ oˇ ve tcuhˉ kuiˬ chi hkʼe yoˬ. 
Hkʼawˍ lawˇ oˇ ve shehˆ shiˍ lehˬ, shehˆ nyi hta‸ kʼoˆ gaˇ ve yoˬ. 
19Shehˆ nyi ponˬ peuˬ hkʼaw‸ nawˉ, jawˇmawˇ nawˬ hta‸ htawnˍ hkʼaw yuˬ 
tawˆ leh, suhˆ hkuiˉ daw hkʼoˆ lo hpeh chiˇ tuˬ yoˬ. Oˇ htaˇ, ngaˆ teˇ hpaˍ 
nawˬ ve awˬ shaˍ hta‸ ga hpoˆ htawˆ caˇ tuˬ yoˬ, teh‸ yawˇ hta‸ kʼo piˇ ve 
yoˬ. 
20Oˇ ve hkʼaw‸ nawˉ shehˆ nyi gaˬ ve teˇ yanˇ, jawˇmawˇ lehˬ yawˇ paw nyi 
kʼaw‸ gaˬ la ve pa taw, yawˇ ve a ma‸ lonˉ teˇ hpaˍ geh teˇ geh hti caˇ hti 
dawˬ ve pawehˇ lonˉ teˇ maˬ te ve yoˬ. Yawˇ hta‸ a pehˉ meuˇ gʼuiˬ keu taw 
shehˍ hpaˇ leh, yawˇ hta‸ caˇ tuˬ te caˍ shehˍ hpaˇ hta‸ htawˇ kuˬ yuˬ ve yoˬ. 
21Oˇ htaˇ, yawˇ hta‸ a pehˉ meuˇ gʼuiˬ keu taw piˇ shehˍ hpaˇ hta‸ yawˇ ve 
kanˉ awˬ piˍ kʼaw‸ chiˇ a‸ piˇ ve yoˬ. 
22Ya‸ hkʼaˇ, yawˇ hta‸ caˇ tuˬ te caˍ piˇ shehˍ hpaˇ hta‸, suhˆ hkuiˉ daw hkʼoˆ 
lo hpeh chiˇ piˇ ve yoˬ. Yoˇseh‸ kʼoˆ taˍ ve hkʼe hpeh‸ la ve yoˬ. 
23Ya‸ hkʼaˇ, jawˇmawˇ hta‸ a pehˉ meuˇ gʼuiˬ keu taw piˇ shehˍ hpaˇ oˇ ve 
lehˬ, Yoˇseh‸ hta‸ maˇ kʼaw‸ dawˇ nawˇ-o. Yawˇ hta‸ leunˇ kʼai ve yoˬ. 

Awˬ hkuiˉ puiˍ ve li‸ 41 

Jawˇmawˇ zuh‸ maˆ mawˬ ve 

1Oˇ ve hkʼaw‸ nawˉ nyiˇ hkʼaw‸ hkʼe ponˬ peuˬ ve teˇ yanˇ, Eˇjiˇtu‸ jawˇmawˇ 
lehˬ zuh‸ maˆ teˇ maˬ gʼa mawˬ ve yoˬ. Yawˇ lehˬ Niˍlaˆ iˉ kaˆ lawˬ paˇ lo huˉ 
chehˇ ve yoˬ. 
2Oˇ htaˇ, iˉ kaˆ lawˬ oˇ ve hkʼaw da‸ jaˇ chu jaˇ ve nuˇ ma peuˍ suhˍ hkeh tawˆ 
la leh, gʼuiˬ pfuhˍ paˇ lo kʼaˆ caˇ chehˇ ve yoˬ. 
3Oˇ ve hkʼaw‸ nawˉ, cawˉ jaˇ leh a ciˉ ka‸ nyi maˇ sha ve nuˇ ma peuˍ suhˍ 
hkeh kʼaw‸ tawˆ la leh, 
4awˉ lawˉ peuˇ tawˆ la taˍ ve nuˇ ma peuˍ oˇ ve suhˍ hkeh hta‸ hehˆ dawˬ sheˬ 
ve yoˬ. Oˇ ve hkʼaw‸ nawˉ yawˇ nawˇ la ve yoˬ. 
5Yawˇ teˇ pawˆ kʼaw‸ zuh‸-e leh, awˬ nu ve zuh‸ maˆ teˇ maˬ hta‸ kʼaw‸ 
mawˬ ve yoˬ. Awˬ shiˍ uiˍ leh da‸ ve caˬ nu suhˍ nu lehˬ, caˬ cehˬ teˇ cehˬ tiˉ 
hkʼaw tawˆ la ve yoˬ. 
6Oˇ ve hkʼaw‸ nawˉ, chiˆ jaˇ ve mvuhˇ haw hta‸ pa taw, luˬ kʼai leh maˇ maˬ 
ve caˬ nu suhˍ nu kʼaw‸ tawˆ la ve yoˬ. 
7Maˇ maˬ ve caˬ nu oˇ ve teˇ hpaˍ lehˬ, maˬ da‸ jaˇ ve caˬ nu oˇ ve suhˍ nu hta
‸ hehˆ dawˬ sheˬ ve yoˬ. Jawˇmawˇ teˇ pawˆ kʼaw‸ nawˇ la leh, yawˇ zuh‸ 
maˆ chehˇ ve hta‸ shiˍ la ve yoˬ. 
8Mvuhˇ htiˇ la htaˇ jawˇmawˇ lehˬ nyi ma sho‸ sha‸ jaˇ ve yoˬ. Hkʼe te leh, 
Eˇjiˇtu‸ mvuhˇmiˬ hkʼaw hkʼa chehˇ ve cuˇ yiˍ cawˬ paˍ leh mawˉ paˍ hkʼa 
peu-eˬ ve hta‸ yawˇ geh kuˬ yuˬ leh, yawˇ gʼa mawˬ ve zuh‸ maˆ oˇ ve teˇ 
hpaˍ yawˇ hui hta‸ kʼoˆ maˍ piˇ ve yoˬ. Ya‸ hkʼaˇ, chaw teˇ gʼaˇ ka‸ zuh‸ maˆ 
ve tcuhˉ kuiˬ hta‸ yuˬ tawˆ maˇ gʼa. 
9Oˇ htaˇ, jawˇmawˇ hta‸ a pehˉ meuˇ gʼuiˬ keu taw piˇ shehˍ hpaˇ kʼoˆ ve, 
Ngaˬ ve venˇbaˆ hta‸ ya‸ nyi ngaˬ kʼaw‸ dawˇ nawˇ ve yoˬ. 
10Teˇ pawˆ htaˇ, jawˇmawˇ nawˬ lehˬ nawˬ hta‸ caˇ tuˬ te caˍ shehˍ hpaˇ ngaˬ 
huiˉ maˬ hta‸ nyi ma zuhˆ leh htawnˍ hkʼaw yuˬ keu laˇ ve yoˬ. 
11Teˇ haˉ htaˇ, ngaˬ huiˉ maˬ zuh‸ maˆ teˇ gʼaˇ teˇ maˬ gʼa mawˬ ve yoˬ. 

12Oˇ kaˬ lo ngaˬ hui geh ma‸ poˍ lonˉ ve awˬ ceˬ paˍ Heˍbrehˇ chaw teˇ gʼaˇ 
chehˇ taˍ ve yoˬ. Ngaˬ huiˉ maˬ gʼa mawˬ ve zuh‸ maˆ oˇ ve yawˇ hta‸ hto maˍ 
piˇ leh, yawˇ ngaˬ huiˉ maˬ hta‸ tcuhˉ kuiˬ yuˬ tawˆ laˇ ve yoˬ. 
13Yawˇ kʼoˆ ve hkʼe awˬ tehˬ awˬ na hpeh‸ la ve yoˬ. Ngaˬ lehˬ, ngaˬ te chehˇ 
ve kanˉ awˬ piˍ hta‸ kʼaw‸ gʼa leh, yawˇ lehˬ suhˆ hkuiˉ daw hkʼoˆ hpeh chiˇ 
ve hta‸ gʼa hkanˍ ve yoˬ, teh‸ jawˇmawˇ hta‸ kʼoˆ piˇ ve yoˬ. 
14Oˇ htaˇ, jawˇmawˇ lehˬ teˇ cawˬ haˉ Yoˇseh‸ hta‸ ca kuˬ tcuh leh, yawˇ hta‸ 
htawnˍ hkʼaw shiˍ tawˆ la ve yoˬ. Yawˇ paˇ tcuhˆ chiˇ baˬ leh veu‸ kʼaˇ htaiˍ 
peuˬ hkʼaw‸ nawˉ jawˇmawˇ geh laˬ ve yoˬ. 
15Jawˇmawˇ yawˇ hta‸ kʼoˆ piˇ ve, Ngaˬ zuh‸ maˆ teˇ maˬ mawˬ ve yoˬ. Ya‸ 
hkʼaˇ, chaw teˇ gʼaˇ ka‸ zuh‸ maˆ oˇ ve tcuhˉ kuiˬ yuˬ tawˆ laˇ maˇ gʼa. Nawˬ 
zuh‸ maˆ tcuhˉ kuiˬ yuˬ tawˆ puiˉ ve awˬ lawn ngaˬ gʼa kaˇ ve yoˬ, teh‸ yawˇ 
hta‸ kʼoˆ piˇ ve yoˬ. 
16Yoˇseh‸ kʼoˆ ve, Ngaˬ lehˬ zuh‸ maˆ ve tcuhˉ kuiˬ hta‸ maˇ shiˍ. Ya‸ hkʼaˇ, 
Gʼuiˬsha lehˬ jawˇmawˇ nawˬ zuh‸ maˆ ve tcuhˉ kuiˬ hta‸ hpeu‸ maˍ laˇ tuˬ 
yoˬ, teh‸ kʼoˆ piˇ ve yoˬ. 
17Oˇ htaˇ jawˇmawˇ kʼoˆ ve, Zuh‸ maˆ ve hkʼaw ngaˬ lehˬ Niˍlaˆ iˉ kaˆ lawˬ paˇ 
lo huˉ chehˇ taˍ ve yoˬ. 
18Oˇ htaˇ, chu jaˇ leh nyi sha jaˇ ve nuˇ ma peuˍ suhˍ hkeh iˉ kaˆ lawˬ hkʼaw 
tawˆ la leh, gʼuiˬ pfuhˍ paˇ lo kʼaˆ caˇ chehˇ taˍ ve yoˬ. 
19Oˇ ve hkʼaw‸ nawˉ, cawˉ jaˇ leh a ciˉ ka‸ nyi maˇ sha ve nuˇ ma peuˍ suhˍ 
hkeh kʼaw‸ tawˆ la ve yoˬ. Eˇjiˇtu‸ mvuhˇmiˬ hkʼaw chi taw taw cawˉ ve nuˇ 
hta‸ ngaˬ teˇ pawˆ ka‸ maˇ mawˬ jaw. 
20Cawˉ jaˇ ve nuˇ ma peuˍ oˇ ve teˇ hpaˍ lehˬ, chu jaˇ ve nuˇ ma peuˍ teˇ hpaˍ 
hta‸ hehˆ dawˬ sheˬ ve yoˬ. 
21Chi hkʼe hehˆ dawˬ taˍ peuˬ ve ka‸, nuˇ ma peuˍ oˇ ve teˇ hpaˍ lehˬ cawˉ jaˇ 
chehˇ sheˬ ve yoˬ. Hkʼaˬ hkʼe hpeh‸ ve hta‸ chaw teˇ gʼaˇ ka‸ shiˍ tuˬ ve maˇ 
heˆ. Oˇ ve hkʼaw‸ nawˉ, ngaˬ nawˇ la ve yoˬ. 

22Ngaˬ teˇ pawˆ kʼaw‸ zuh‸-e leh, awˬ shiˍ uiˍ leh da‸ jaˇ ve caˬ nu suhˍ nu caˬ 
cehˬ teˇ cehˬ tiˉ hkʼaw tawˆ la taˍ ve hta‸ ngaˬ gʼa kʼaw‸ mawˬ ve yoˬ. 
23Oˇ ve hkʼaw‸ nawˉ, chiˆ jaˇ ve mvuhˇ haw hta‸ pa taw, luˬ kʼai leh maˇ maˬ 
ve caˬ nu suhˍ nu kʼaw‸ tawˆ la ve yoˬ. 
24Maˇ maˬ ve caˬ nu oˇ ve teˇ hpaˍ lehˬ, maˬ da‸ jaˇ ve caˬ nu oˇ ve suhˍ nu hta
‸ hehˆ dawˬ sheˬ ve yoˬ. Awˬ lawn chi teˇ hpaˍ mawˉ paˍ hui hta‸ hto maˍ piˇ 
ve htawˇ, yawˇ hui teˇ gʼaˇ ka‸ ngaˬ hta‸ tcuhˉ kuiˬ yuˬ tawˆ laˇ maˇ gʼa, teh‸ 
yawˇ hta‸ kʼoˆ piˇ ve yoˬ. 
25Yoˇseh‸ kʼoˆ ve, Nawˬ gʼa mawˬ ve zuh‸ maˆ chi ve nyiˇ maˬ lehˬ, tcuhˉ kuiˬ 
teˇ ceuˬ ceh tiˉ yoˬ. Gʼuiˬsha yawˇ te tuˬ ve kanˉ nawˬ hta‸ hpeu‸ maˍ laˇ 
chehˇ ve yoˬ. 
26Chu jaˇ ve nuˇ ma suhˍ hkeh lehˬ, suhˍ hkʼaw‸ hta‸ kʼoˆ gaˇ leh, maˬ da‸ jaˇ 
ve caˬ nu oˇ ve suhˍ nu htawˇ, suhˍ hkʼaw‸ hta‸ kʼoˆ gaˇ ve yoˬ. 
27Awˬ hkʼaw‸ nawˉ kʼaw‸ tawˆ la ve cawˉ jaˇ ve nuˇ ma peuˍ oˇ ve suhˍ hkeh 
leh, chiˆ jaˇ ve mvuhˇ haw hta‸ pa taw luˬ kʼai taˍ ve caˬ nu oˇ ve suhˍ nu 
lehˬ, suhˍ hkʼaw‸ ve meu‸ lonˉ kaˆ lonˉ hta‸ kʼoˆ gaˇ ve yoˬ. 
28Chi lehˬ, ngaˬ nawˬ hta‸ kʼoˆ piˇ taˍ peuˬ ve hkʼe, Gʼuiˬsha lehˬ yawˇ te tuˬ 
ve kanˉ nawˬ hta‸ hpeu‸ maˍ laˇ chehˇ ve yoˬ. 
29Eˇjiˆtu‸ mvuhˇmiˬ chi hkʼaw, suhˍ hkʼaw‸ hkʼa gaˬ caˇ leuˉ dawˬ leuˉ hkʼa 
biˇ cawˬ tuˬ yoˬ. 
30Oˇ ve hkʼaw‸ nawˉ, suhˍ hkʼaw‸ hkʼa gaˬ meu‸ lonˉ kaˆ lonˉ gaˬ la tuˬ yoˬ. 
Meu‸ lonˉ kaˆ lonˉ gaˬ la ve pa taw, mvuhˇmiˬ chi ve luˬ kʼai tuˬ yoˬ. 
31Hkʼe te leh, chaw teˇ gʼaˇ ka‸ da‸ jaˇ ve awˬ hkʼaw‸ oˇ ve teˇ hpaˍ hta‸ kʼaw
‸ dawˇ nawˇ tuˬ ve maˇ heˆ. 
32Nawˬ lehˬ, awˬ lawn chi teˇ ceuˬ hta‸ ceh tiˉ zuh‸ maˆ nyiˇ pawˆ maˆ ve 
tcuhˉ kuiˬ lehˬ, Gʼuiˬsha kanˉ chi hta‸ te tuˬ dawˇ cheˆ taˍ peuˬ leh, maˇ maw 
maw mvuhˇmiˬ chi ve hkʼoˆ lo awˬ ceuˬ oˇ ve teˇ hpaˍ gaˬ la piˇ tuˬ yoˬ. 

33Chi hta‸ pa taw, nawˬ lehˬ chi beu‸ dawˇ hkʼaˇ cawˬ leh cuˇ yiˍ cawˬ ve 
chaw hta‸ ca leh, mvuhˇmiˬ chi ve awˬ hkʼoˆ lo awˬ hoˉ te tcuh-o. 
34Awˬ nu ve a ma‸ lonˉ teˇ hpaˍ hta‸ htawˇ leuˆ yuˬ leh, caˇ leuˉ dawˬ leuˉ 
cawˬ ve suhˍ hkʼaw‸ ve awˬ yanˇ chi hkʼaw, Eˇjiˇtu‸ mvuhˇmiˬ hkʼaw tawˆ ve 
awˬ shiˍ awˬ nu ngaˇ pun teˇ pun hta‸ shaw hpoˆ leh ha‸ shaˉ tcuh taˍ-o‸. 
35Yawˇ hui hta‸ tawˇ piˇ leh caˇ leuˉ dawˬ leuˉ cawˬ ve awˬ yanˇ oˇ ve teˇ hpaˍ 
hkʼaw, awˬ shiˍ awˬ nu teˇ hpaˍ hta‸ shaw hpoˆ leh, venˇ teˇ hpaˍ hkʼaw hkʼa 
deh‸ ha‸ shaˉ tcuh taˍ-o‸. 
36Awˬ shiˍ awˬ nu chi teˇ hpaˍ lehˬ, awˬ hkʼaw‸ nawˉ suhˍ hkʼaw‸ ve awˬ yanˇ 
hkʼaw Eˇjiˇtu‸ mvuhˇmiˬ hkʼaw gaˬ la tuˬ ve meu‸ lonˉ kaˆ lonˉ awˬ pon hpeh
‸ ve yoˬ. Oˇ hkʼe te taˍ ve kʼo, chaw yaˇ teˇ hpaˍ gʼa meu‸ suh-e tuˬ ve maˇ 
heˆ, teh‸ kʼoˆ piˇ ve yoˬ. 

Yoˇseh‸ jawˇmawˇ hpeh‸ la ve 

37Yoˇseh‸ kʼoˆ ve tawˇ oˇ ve teˇ hpaˍ hta‸ jawˇmawˇ leh yawˇ ve a ma‸ lonˉ 
hkʼa peu-eˬ nyi ma cawˇ ve yoˬ. 
38Oˇ htaˇ, jawˇmawˇ yawˇ ve a ma‸ lonˉ teˇ hpaˍ hta‸ kʼoˆ piˇ ve, Gʼuiˬsha ve 
Awˬ ha hpu chehˇ ve chi hkʼe ve chaw hta‸ ngaˬ hui ca gʼa tuˬ ve maˇ heˆ, teh
‸ yawˇ hui hta‸ kʼoˆ piˇ ve yoˬ. 
39Peuˬ leh yawˇ Yoˇseh‸ hta‸ kʼoˆ piˇ ve, Gʼuiˬsha lehˬ awˬ lawn chi teˇ hpaˍ 
nawˬ hta‸ hpeu‸ maˍ piˇ taˍ ve pa taw, nawˬ hkʼe taw dawˇ hkʼaˇ cawˬ leh cuˇ 
yiˍ cawˬ ve chaw teˇ gʼaˇ ka‸ maˇ cawˬ. 
40Nawˬ lehˬ, ngaˬ ve mvuhˇmiˬ chi hta‸ nyi ha‸ shaˉ shehˍ hpaˇ gʼa te leh, 
ngaˬ ve chaw hkʼa peu-eˬ nawˬ ve tawˇ hta‸ gʼa na yuˬ tuˬ yoˬ. Nawˬ a‸ kehˉ 
uiˍ ve chaw lehˬ, ngaˬ teˇ gʼaˇ tiˉ cawˬ ve yoˬ. 
41Chi beu‸ Eˇjiˇtu‸ mvuhˇmiˬ hkʼa peu-eˬ awˬ hkʼoˆ, ngaˬ nawˬ hta‸ teh taˍ ve 
yoˬ, teh‸ yawˇ hta‸ kʼoˆ piˇ peuˬ hkʼaw‸ nawˉ, 
42yawˇ ve la‸ peˍ kʼehˆ leh Yoˇseh‸ hta‸ tcuhˉ piˇ ve yoˬ. Da‸ jaˇ ve veu‸ kʼaˇ 
htawˇ yawˇ hta‸ feuˉ piˇ leh, yawˇ ve kʼawˍ peˍ hta‸ shi caˆ pfuhˍ piˇ ve yoˬ. 

43Peuˬ hkʼaw‸ nawˉ, yawˇ hta‸ yawˇ ve iˉ mvuhˇ lawˬ hkʼoˆ ciˇ tcuh ve yoˬ. 
Ma‸ yaˇ teˇ hpaˍ yawˇ gʼuˇ suhˍ kʼai leh, Chaw hkʼa peu-eˬ boˆ taˍ-o‸, teh‸ 
kuˬ toˇ ve yoˬ. Hkʼe te leh, Yoˇseh‸ lehˬ Eˇjiˇtu‸ mvuhˇmiˬ hkʼa peu-eˬ hkʼoˆ 
jawˇmawˇ hpeh‸ la ve yoˬ. 
44Jawˇmawˇ yawˇ hta‸ kʼoˆ piˇ ve, Ngaˬ lehˬ jawˇmawˇ hpeh‸ ve yoˬ. Nawˬ 
geh a hkaw-anˬ maˇ gʼa ve kʼo, chaw teˇ gʼaˇ ka‸ Eˇjiˇtu‸ mvuhˇmiˬ hkʼaw 
tawˆ tawˆ lo‸ lo‸ maˇ gʼa te, teh‸ yawˇ hta‸ kʼoˆ piˇ ve yoˬ. 
45Jawˇmawˇ lehˬ, Yoˇseh‸ hta‸ awˬ meh suhˉ Zaˍhpaˍnaˍtaˍhpaˍnaˆ teh‸ kʼaw‸ 
meh piˇ ve yoˬ. Peuˬ hkʼaw‸ nawˉ, yawˇ hta‸ Heˍliˍpawˇliˆ venˇ yaˇ, 
Pawˇtiˆhpeˍ raˆ ve yaˇ miˇ Aˍtaˍnaˆ hta‸ ka piˇ ve yoˬ. 
46Eˇjiˇtu‸ jawˇmawˇ ve kanˉ hta‸ ca tanˬ te htaˇ, Yoˇseh‸ lehˬ a sha‸ 30 hkʼaw‸ 
gaˬ peuˬ ve yoˬ. Yawˇ jawˇmawˇ geh tawˆ kʼai leh, Eˇjiˇtu‸ mvuhˇmiˬ hkʼaˬ ti 
chi ti lo ca toˇ nyi kʼai ve yoˬ. 
47Caˇ leuˉ dawˬ leuˉ cawˬ ve suhˍ hkʼaw‸ ve awˬ yanˇ hkʼaw, awˬ shiˍ awˬ nu 
teˇ hpaˍ maˇ maˇ cawˬ la ve yoˬ. 
48Hkʼe te leh, Yoˇseh‸ lehˬ awˬ shiˍ awˬ nu oˇ ve teˇ hpaˍ hta‸ venˇ teˇ hpaˍ 
hkʼaw hkʼa deh‸ shaw hpoˆ leh ha‸ shaˉ taˍ ve yoˬ. 
49Yawˇ shaw hpoˆ taˍ ve awˬ shiˍ awˬ nu teˇ hpaˍ lehˬ, laˇ tsuhˇ gʼuiˬ pfuhˍ lo 
cawˬ ve shehˇ shiˍ hkʼa shuˍ maˇ jaˇ ve pa taw, ca kawˬ nyi maˇ gʼa ve yoˬ. 
50Meu‸ lonˉ kaˆ lonˉ maˇ gaˬ la sheˬ gʼuˇ suhˍ, Yoˇseh‸ lehˬ yaˇ paˍ nyiˇ gʼaˇ 
cawˬ taˍ peuˬ ve yoˬ. 
51Yaˇ paˍ uiˍ teˇ gʼaˇ hta‸ Maˍnaˍseˍ teh‸ meh piˇ ve yoˬ. Awˬ lawn kʼo yawˇ 
kʼoˆ ve, Gʼuiˬsha lehˬ ngaˬ ve tu‸ hkanˍ haˍ gʼawˇ ve leh, ngaˬ pa ve yehˬ yaˇ 
kʼa yaˇ teˇ hpaˍ hta‸ leunˇ kʼai tuˬ te laˇ peuˬ, teh‸ kʼoˆ ve yoˬ. 
52Yaˇ paˍ nyiˇ gʼaˇ teˇ gʼaˇ hta‸ Eˇhpaˍrenˍ teh‸ meh piˇ ve yoˬ. Awˬ lawn kʼo 
yawˇ kʼoˆ ve, Ngaˬ dawˇ haˍ chehˇ ve mvuhˇmiˬ chi hkʼaw Gʼuiˬsha ngaˬ hta‸ 
yaˇ teˇ hpaˍ piˇ laˇ peuˬ, teh‸ kʼoˆ ve yoˬ. 

53Eˇjiˇtu‸ mvuhˇmiˬ hkʼaw lo caˇ leuˉ dawˬ leuˉ hkʼa biˇ cawˬ ve awˬ yanˇ oˇ 
ve suhˍ hkʼaw‸ ponˬ kʼai peuˬ ve teˇ yanˇ, 
54Yoˇseh‸ kʼoˆ taˍ ve hkʼe, suhˍ hkʼaw‸ ve meu‸ lonˉ kaˆ lonˉ gaˬ la ve yoˬ. Ya
‸ hkʼaˇ, Eˇjiˇtu‸ mvuhˇmiˬ hkʼaw lo lehˬ caˇ tuˬ dawˬ tuˬ hkʼa biˇ cawˬ taˍ ve 
yoˬ. 
55Eˇjiˇtu‸ chaw teˇ hpaˍ awˍ meu‸ la ve teˇ yanˇ, jawˇmawˇ geh awˍ ca lawˬ ve 
yoˬ. Jawˇmawˇ yawˇ hui hta‸ Yoˇseh‸ geh kʼai tcuh leh, yawˇ kʼoˆ laˇ ve hkʼe 
te tuˬ kʼoˆ piˇ ve yoˬ. 
56Teˇ kaˬ le le lo meu‸ ve kaˆ ve cawˬ la ve pa taw, Yoˇseh‸ lehˬ hkʼa gu taˍ ve 
caˬ ciˇ yehˬ teˇ maˬ le le ve hta‸ hpaw leh, Eˇjiˇtu‸ chaw hui hta‸ caˬ shiˍ 
hawˇ piˇ ve yoˬ. 
57Mvuhˇmiˬ teˇ peˆ le le hkʼaw lo htawˇ meu‸ lonˉ kaˆ lonˉ gaˬ la ve pa taw, 
hkʼaˬ hpawˇ chi hpawˇ chehˇ ve chaw teˇ hpaˍ, Eˇjiˇtu‸ mvuhˇmiˬ lo laˬ leh 
Yoˇseh‸ geh caˬ shiˍ ca vuiˬ la ve yoˬ. 

Awˬ hkuiˉ puiˍ ve li‸ 42 

Yoˇseh‸ yawˇ ve awˬ viˉ paˍ teˇ hpaˍ hta‸ hpuˇ da‸ ve 

1Eˇjiˇtu‸ mvuhˇmiˬ hkʼaw caˬ shiˍ hkʼa biˇ cawˬ ve awˬ hkawˇ hta‸ Yaˍkoˆ gʼa 
kaˇ ve te yanˇ, yawˇ ve yaˇ teˇ hpaˍ hta‸ kʼoˆ piˇ ve, Aˬ hto‸ ma pa taw, nawˬ 
hui hkʼe leˇ jo baˬ taˍ ve le. 
2Eˇjiˇtu‸ mvuhˇmiˬ hkʼaw caˬ shiˍ hkʼa biˇ cawˬ ve awˬ hkawˇ ngaˬ gʼa kaˇ ve 
yoˬ. Ngaˬ hui a sha‸ gʼa te‸ tuˬ, oˇ kaˬ lo kʼai leh caˬ shiˍ ca vuiˬ-o‸, teh‸ yawˇ 
hui hta‸ kʼoˆ piˇ ve yoˬ. 
3Hkʼe te leh, Yoˇseh‸ ve awˬ viˉ paˍ oˇ ve teˇ chi gʼaˇ lehˬ caˬ shiˍ ca vuiˬ tuˬ 
Eˇjiˇtu‸ mvuhˇmiˬ lo kʼai ve yoˬ. 
4Ya‸ hkʼaˇ, Yaˍkoˆ lehˬ Yoˇseh‸ ve awˬ nyi paˍ Beˍyaˍmenˍ hta‸ yawˇ hui geh 
maˇ kʼai peu. Awˬ lawn kʼo, yawˇ hta‸ teˇ ceuˬ ceuˬ hpeh‸ la puiˉ-aˆ teh‸ 
dawˇ hkiˉ ve pa taw yoˬ. 

5Hkʼe te leh, Iˉsaˍreˍlaˆ ve yaˇ teˇ hpaˍ lehˬ awˬ nu ve chaw teˇ hpaˍ geh teˇ 
geh caˬ shiˍ ca vuiˬ tuˬ Eˇjiˇtu‸ mvuhˇmiˬ lo kʼai ve yoˬ. Awˬ lawn kʼo, 
Hkaˍnanˍ mvuhˇmiˬ hkʼaw lo htawˇ, meu‸ lonˉ kaˆ lonˉ gaˬ la ve pa taw yoˬ. 
6Awˬ yanˇ oˇ ve hkʼaw, Yoˇseh‸ lehˬ Eˇjiˇtu‸ mvuhˇmiˬ hkʼaw jawˇmawˇ te 
chehˇ leh, mvuhˇmiˬ yaˇ hkʼa peu-eˬ ve hta‸ caˬ shiˍ hawˇ piˇ chehˇ ve yoˬ. 
Yoˇ seh‸ ve awˬ viˉ paˍ teˇ hpaˍ laˬ leh, yawˇ mehˆ gʼuˇ suhˍ lo boˆ taˍ ve yoˬ. 
7Yoˇseh‸ yawˇ hui hta‸ mawˬ ve teˇ yanˇ, yawˇ yawˇ hui hta‸ teˇ cawˬ haˉ shiˍ 
ve yoˬ. Ya‸ hkʼaˇ, yawˇ lehˬ yawˇ hui hta‸ maˇ shiˍ ve hkʼe te leh, Nawˬ hui 
hkʼaˬ lo laˬ ve le, teh‸ na nyi ve yoˬ. Oˇ htaˇ yawˇ hui lehˬ, Ngaˬ hui Hkaˍnanˍ 
mvuhˇmiˬ hkʼaw chehˇ ve yoˬ, teh‸ kʼaw‸ yaw hkʼaw‸ piˇ ve yoˬ. 
8Yoˇseh‸ yawˇ hui hta‸ shiˍ ve htawˇ, yawˇ hui yawˇ hta‸ maˇ shiˍ. 
9Yawˇ lehˬ, ponˬ laˬ htaˇ yawˇ zuh‸ maˆ mawˬ ve hta‸ kʼaw‸ dawˇ nawˇ la ve 
yoˬ. Hkʼe te leh, yawˇ yawˇ hui hta‸ kʼoˆ piˇ ve, Nawˬ hui lehˬ chaw jaˆ hpeh‸ 
leh, ngaˬ hui ve mvuhˇmiˬ hkʼaˬ lo teˇ kaˬ gʼaˇ nuˇ kuiˬ cawˬ ve hta‸ ca jaˆ nyi 
la ve yoˬ, teh‸ kʼoˆ piˇ ve yoˬ. 
10Yawˇ hui kʼaw‸ kʼoˆ ve, Jawˇmawˇ-oˬ, oˇ hkʼe maˇ heˆ. Ngaˬ hui lehˬ nawˬ 
ve awˬ ceˬ hpeh‸ leh, choˬ kaˬ lo caˬ shiˍ ca vuiˬ la ve yoˬ. 
11Ngaˬ hui lehˬ, awˬ viˉ awˬ nyi deˇ deˇ hpeh‸ ve yoˬ. Ngaˬ hui lehˬ, hteˇ ve 
cawˇ ve chaw hpeh‸ leh chaw jaˆ maˇ heˆ, teh‸ yawˇ hta‸ kʼoˆ piˇ ve yoˬ. 
12Ya‸ hkʼaˇ Yoˇseh‸ lehˬ, Nawˬ hui chaw jaˆ hpeh‸ leh, ngaˬ hui ve gʼaˇ nuˇ 
kuiˬ hta‸ ca jaˆ nyi la taˍ ve yoˬ, teh‸ kʼaw‸ kʼoˆ piˇ ve yoˬ. 
13Yawˇ hui kʼaw‸ kʼoˆ ve, Jawˇmawˇ-oˬ, ngaˬ hui lehˬ Hkaˍnanˍ mvuhˇmiˬ 
hkʼaw chehˇ ve chaw teˇ gʼaˇ tiˉ ve yaˇ teˇ hpaˍ hpeh‸ leh, ngaˬ hui awˬ viˉ 
awˬ nyi teˇ chi nyiˇ gʼaˇ cawˬ ve yoˬ. Awˬ nyi paˍ leh teˇ gʼaˇ lehˬ, ngaˬ hui ve 
awˬ pa geh chehˇ taˉ leh, teˇ gʼaˇ leh suh kʼai peuˬ, teh‸ kʼoˆ piˇ ve yoˬ. 
14Ya‸ hkʼaˇ, Yoˇseh‸ teˇ pawˆ kʼaw‸ kʼoˆ ve, Ya‸ sheh ngaˬ kʼoˆ peuˬ ve hkʼe 
nawˬ hui lehˬ chaw jaˆ hpeh‸ ve yoˬ. 

15Nawˬ hui hta‸ lawˇ nyi tuˬ chi hkʼe gʼa te tuˬ yoˬ. Nawˬ hui ve awˬ nyi paˍ 
leh hta‸ choˬ kaˬ lo maˇ shiˍ veu laˇ ve ceh ceh, nawˬ hui choˬ kaˬ lo maˇ gʼa 
tawˆ kʼai. 
16Nawˬ hui awˬ hkʼaw lo teˇ gʼaˇ kʼaw‸ kʼo‸-e leh, nawˬ hui ve awˬ nyi paˍ leh 
hta‸ ca kʼaw‸ shiˍ-o‸. Awˬ nu ve chaw hkʼa peu-eˬ ve hta‸ htawnˍ hkʼaw lo 
keu taˍ tuˬ yoˬ. Chi hkʼe te ve hkʼaw, nawˬ hui kʼoˆ ve hkʼe cawˇ maˇ cawˇ ve 
hta‸ chaˬ nyi tuˬ yoˬ, teh‸ kʼoˆ piˇ ve yoˬ. 
17Hkʼe te leh, yawˇ hui hta‸ shehˆ nyi hkʼa gaˬ htawnˍ hkʼaw yuˬ keu taˍ ve 
yoˬ. 
18Shehˆ nyi gaˬ ve teˇ yanˇ, Yoˇseh‸ yawˇ hui hta‸ kʼoˆ piˇ ve, Ngaˬ kʼoˆ ve 
hkʼe te-o. Oˇ hkʼe te ve kʼo, nawˬ hui hta‸ hpehˇ laˇ tuˬ yoˬ. Awˬ lawn kʼo, 
ngaˬ lehˬ Gʼuiˬsha hta‸ kawˆ ve chaw teˇ gʼaˇ hpeh‸ ve yoˬ. 
19Nawˬ hui hteˇ ve cawˇ ve chaw hpeh‸ ve hta‸ gʼa shiˍ tuˬ, nawˬ hui awˬ 
hkʼaw lo ve chaw teˇ gʼaˇ htawnˍ hkʼaw chehˇ taˉ leh, awˬ nu ve chaw teˇ 
hpaˍ lehˬ nawˬ hui ve yehˬ kʼa awˬ pon loˍ ve caˬ shiˍ pfuhˇ kʼo‸-e loˬ. 
20Ya‸ hkʼaˇ, nawˬ hui ve awˬ nyi paˍ leh hta‸ ngaˬ geh lo gʼa shiˍ veu laˇ ve 
yoˬ. Oˇ hkʼe te ve kʼo, nawˬ hui kʼoˆ ve tawˇ teˇ hpaˍ cawˇ ve hta‸ ngaˬ gʼa 
shiˍ leh, nawˬ hui gʼa suh tuˬ ve maˇ heˆ, teh‸ kʼoˆ piˇ ve yoˬ. 
21Oˇ htaˇ, yawˇ hui teˇ gʼaˇ leh teˇ gʼaˇ kʼoˆ da‸ leh kʼoˆ ve, Ngaˬ hui ve awˬ nyi 
paˍ hta‸ te piˇ taˍ ve hkʼe, chi beu‸ ngaˬ hui gʼa kʼaw‸ hkanˍ ve yoˬ. Awˬ 
lawn kʼo, yawˇ dawˇ haˍ hpeh‸ bawˬ jaˇ leh ngaˬ hui hta‸ lawˬ hkawˉ ve 
htawˇ, ngaˬ hui yawˇ ve tawˇ hta‸ maˇ na yuˬ piˇ. Chi hta‸ pa taw, chi beu‸ 
ngaˬ hui chi hkʼe gʼa kʼaw‸ hkanˍ ve yoˬ, teh‸ kʼoˆ ve yoˬ. 
22Oˇ htaˇ Ruˇbenˍ lehˬ, Yaˇ paˍ chi hta‸ te‸ chiˉ taˇ te piˇ, teh‸ ngaˬ nawˬ hui 
hta‸ kʼoˆ piˇ ve maˇ heˆ laˇ. Ya‸ hkʼaˇ, nawˬ hui lehˬ ngaˬ kʼoˆ ve tawˇ hta‸ 
maˇ na yuˬ. Chi beu‸ yawˇ ve awˬ suhˍ ngaˬ hui awˬ hkʼoˆ gaˬ la peuˬ. Ngaˬ 
hui gʼa hkanˍ ve tiˉ yoˬ, teh‸ kʼoˆ ve yoˬ. 

23Yoˇseh‸ yawˇ hui hta‸ tawˇ yaw da‸ ve teˇ yanˇ, tawˇ caˉ te paˍ hta‸ cuˇ leh 
tawˇ yaw piˇ chehˇ ve pa taw, yawˇ hui kʼoˆ da‸ ve tawˇ hta‸ Yoˇseh‸ na gʼa 
chehˇ ve hta‸ yawˇ hui maˇ shiˍ. 
24Yoˇseh‸ yawˇ hui geh tawˆ kʼai leh hawˬ ve yoˬ. Yawˇ yawˇ hui geh teˇ pawˆ 
kʼaw‸ laˬ leh, Suˉmonˍ hta‸ yawˇ hui gʼuˇ suhˍ hpeh tsuh‸ maˍ piˇ ve yoˬ. 

Yawˇ hui Hkaˍnanˍ lo kʼaw‸ kʼo‸-e ve 

25Oˇ ve hkʼaw‸ nawˉ, yawˇ hui ve htuˉ pui hkʼaw caˬ shiˍ hkʼa biˇ nyiˉ keu piˇ 
leh, yawˇ hui ve hpu hta‸ htawˇ yawˇ hui ve htuˉ pui hkʼaw kʼaw‸ keu piˇ tuˬ, 
yawˇ ve chaw teˇ hpaˍ hta‸ tawˇ piˇ ve yoˬ. Chi hkʼoˆ, yawˇ hui ya‸ kʼaw kʼaˉ 
lo caˇ kʼo‸-e tuˬ ve caˇ tuˬ teˇ hpaˍ ka‸ piˇ tcuh ve yoˬ. 
26Yawˇ hui lehˬ, caˬ shiˍ oˇ ve teˇ hpaˍ hta‸ piˉlaˬ hkʼoˆ tsuh‸ keu peuˬ hkʼaw‸ 
nawˉ, oˇ kaˬ lo tawˆ kʼai ve yoˬ. 
27Mvuhˇ hpeu‸ la leh ya‸ kʼaw kʼaˉ lo haˉ tuˬ gu chehˇ htaˇ, yawˇ hui awˬ 
hkʼaw lo ve teˇ gʼaˇ lehˬ piˉlaˬ hta‸ caˬ shiˍ caˍ piˇ tuˬ yawˇ ve htuˉ pui hta‸ 
hpeu‸ ve teˇ yanˇ, htuˉ pui hkʼaw lo yawˇ ve hpu hta‸ gʼa kʼaw‸ mawˬ ve yoˬ. 
28Oˇ htaˇ yawˇ lehˬ, Ngaˬ ve hpu ngaˬ hta‸ kʼaw‸ hkʼaw‸ laˇ ve law. Choˬ kaˬ 
nyi sheˬ. Ngaˬ ve htuˉ pui hkʼaw hpu oˇ ve cawˬ taˍ laˇ ve yoˬ, teh‸ yawˇ hui 
hta‸ kʼoˆ piˇ ve yoˬ. Yawˇ hui hkʼa peu-eˬ dawˇ maˇ tawˆ leh, Gʼuiˬsha ngaˬ 
hui hta‸ hkʼaˬ hkʼe te laˇ ve le, teh‸ teˇ gʼaˇ leh teˇ gʼaˇ kʼoˆ da‸ ve yoˬ. 
29Yawˇ hui Hkaˍnanˍ lo kʼaw‸ gaˬ ve teˇ yanˇ, hpeh‸ la peuˬ ve awˬ lawn hkʼa 
peu-eˬ yawˇ hui ve awˬ pa hta‸ hto maˍ piˇ leh kʼoˆ ve, 
30Mvuhˇmiˬ oˇ ve hkʼaw jawˇmawˇ te chehˇ ve chaw teˇ gʼaˇ lehˬ, ngaˬ hui hta‸ 
tawˇ hehnˇ chaweh yaw laˇ leh, Ngaˬ hui lehˬ chaw jaˆ hpeh‸ ve yoˬ, teh‸ kʼoˆ 
laˇ ve yoˬ. 
31Ya‸ hkʼaˇ ngaˬ hui kʼaw‸ kʼoˆ piˇ ve, Ngaˬ hui lehˬ chaw jaˆ hpeh‸ ve maˇ 
heˆ. Hteˇ ve cawˇ ve chaw hpeh‸ ve yoˬ. 
32Ngaˬ hui lehˬ, awˬ viˉ awˬ nyi teˇ chi nyiˇ gʼaˇ cawˬ leh, awˬ pa teˇ gʼaˇ tiˉ ve 
yaˇ hpeh‸ ve yoˬ. Teˇ gʼaˇ lehˬ suh kʼai peuˬ. Ya‸ hkʼaˇ, yaˇ paˍ leh teˇ gʼaˇ 

lehˬ ngaˬ hui ve awˬ pa geh Hkaˍnanˍ mvuhˇmiˬ hkʼaw chehˇ taˉ ve yoˬ, teh‸ 
yawˇ hta‸ kʼoˆ piˇ ve yoˬ. 
33Chaw oˇ ve kʼaw‸ kʼoˆ ve, Nawˬ hui hteˇ ve cawˇ ve chaw hpeh‸ ve hta‸ 
ngaˬ gʼa shiˍ tuˬ, chi hkʼe te shaˍ. Nawˬ hui awˬ hkʼaw lo teˇ gʼaˇ ngaˬ geh 
chehˇ taˉ leh, awˬ nu ve chaw teˇ hpaˍ lehˬ a shu yawˇ miˇ yaˇ awˬ pon loˍ ve 
caˬ shiˍ pfuhˇ leh kʼo‸-e loˬ. 
34Nawˬ hui hteˇ ve cawˇ ve chaw hpeh‸ leh, chaw jaˆ maˇ heˆ ve hta‸ gʼa shiˍ 
tuˬ, nawˬ hui ve awˬ nyi paˍ leh hta‸ ngaˬ geh shiˍ veu laˇ-oˆ. Oˇ hkʼe te ve 
kʼo, ngaˬ nawˬ hui ve chaw chi teˇ gʼaˇ hta‸ hpehˇ laˇ leh, nawˬ hui lehˬ ngaˬ 
ve mvuhˇmiˬ chi hkʼaw ha lehˬ ha kʼa gʼa te toˇ tuˬ yoˬ, teh‸ kʼoˆ laˇ ve yoˬ teh
‸ yawˇ hui ve awˬ pa hta‸ kʼoˆ piˇ ve yoˬ. 
35Teˇ gʼaˇ le le a shu yawˇ ve caˬ shiˍ hta‸ ngeuˍ tawˆ nyi ve teˇ yanˇ, a shu 
yawˇ ve htuˉ pui hkʼaw hpu htiˆ hta‸ gʼa mawˬ ve yoˬ. Oˇ htaˇ, yawˇ hui hkʼa 
peu-eˬ kawˆ jaˇ ve yoˬ. 
36Oˇ htaˇ yawˇ hui ve awˬ pa kʼoˆ ve, Nawˬ hui ngaˬ ve yaˇ teˇ hpaˍ mehˉ kʼai 
tuˬ te laˇ chehˇ ve laˇ. Yoˇseh‸ mehˉ kʼai peuˬ. Suˉmonˍ htawˇ mehˉ kʼai peuˬ. 
Chi beu‸ Beˍyaˍmenˍ hta‸ htawˇ nawˬ hui kʼaw‸ shiˍ kʼai tuˬ kʼoˆ chehˇ ve 
yoˬ. Ngaˬ lehˬ dawˇ haˍ jaˇ ve yoˬ, teh‸ yawˇ hui hta‸ kʼoˆ piˇ ve yoˬ. 
37Oˇ htaˇ Ruˉbenˍ kʼoˆ ve, Nawˬ ve yaˇ paˍ leh hta‸ ngaˬ nawˬ geh maˇ kʼaw‸ 
shiˍ hkʼaw‸ veu laˇ kʼo, ngaˬ yaˇ paˍ nyiˇ gʼaˇ gʼaˇ hta‸ nawˬ tiˇ pehˍ-o‸. Yawˇ 
hta‸ ngaˬ hkʼa deh‸ ha‸ shaˉ leh nawˬ geh lo kʼaw‸ shiˍ hkʼaw‸ veu laˇ tuˬ 
yoˬ, teh‸ yawˇ ve awˬ pa hta‸ kʼoˆ piˇ ve yoˬ. 
38Ya‸ hkʼaˇ Yaˍkoˆ lehˬ, Ngaˬ yaˇ paˍ hta‸ nawˬ hui geh peu laˇ maˇ hpeh‸. 
Awˬ lawn kʼo, yawˇ ve awˬ viˉ paˍ suh peuˬ leh, yawˇ teˇ gʼaˇ ceh tiˉ cawˬ taˉ 
ve yoˬ. Ya‸ kʼaw kʼaˉ lo yawˇ teˇ ceuˬ ceuˬ hpeh‸ ve kʼo, ngaˬ dawˇ haˍ jaˇ leh 
gʼa suh-e tuˬ yoˬ, teh‸ kʼaw‸ kʼoˆ piˇ ve yoˬ. 

Awˬ hkuiˉ puiˍ ve li‸ 43 

Beˍyaˍmenˍ hta‸ Yoˇseh‸ geh shiˍ kʼai piˇ ve 

1Hkaˍnanˍ mvuhˇmiˬ hkʼaw meu‸ lonˉ kaˆ lonˉ cawˬ chehˇ sheˬ leh, 

2yawˇ hui Eˇjiˇtu‸ mvuhˇmiˬ lo yuˬ veu laˇ ve caˬ shiˍ hta‸ caˇ peuˬ ve teˇ 
yanˇ, yawˇ hui ve awˬ pa lehˬ, Eˇjiˇtu‸ mvuhˇmiˬ lo teˇ pawˆ kʼaw‸ kʼai leh 
ngaˬ hui awˬ pon caˬ shiˍ ca kʼaw‸ vuiˬ-o‸, teh‸ yawˇ ve yaˇ teˇ hpaˍ hta‸ kʼoˆ 
piˇ ve yoˬ. 
3Oˇ htaˇ Yuˇda‸ lehˬ, Chaw oˇ ve nawˬ hui ve awˬ nyi paˍ leh hta‸ maˇ shiˍ 
veu laˇ ve kʼo, ngaˬ mehˆ gʼuˇ suhˍ maˇ gʼa laˬ, teh‸ ngaˬ hui hta‸ kʼoˆ laˇ taˍ 
ve yoˬ. 
4Ngaˬ hui ve awˬ nyi paˍ leh hta‸ nawˬ ngaˬ hui geh kʼai peu laˇ ve kʼo, ngaˬ 
hui kʼaw‸ kʼai leh nawˬ awˬ pon caˬ shiˍ ca kʼaw‸ vuiˬ tuˬ yoˬ. 
5Ya‸ hkʼaˇ, nawˬ yawˇ hta‸ maˇ kʼai peu laˇ ve kʼo, ngaˬ hui htawˇ maˇ kʼai 
taˬ. Awˬ lawn kʼo, chaw oˇ ve lehˬ, Nawˬ hui ve awˬ nyi paˍ leh hta‸ maˇ shiˍ 
veu laˇ ve kʼo, ngaˬ mehˆ guˇ suhˍ maˇ gʼa laˬ, teh‸ kʼoˆ laˇ taˍ ve yoˬ, teh‸ 
kʼoˆ piˇ ve yoˬ. 
6Oˇ htaˇ Yaˍkoˆ lehˬ, Aˬ hto‸ ma pa taw nawˬ hui chaw oˇ ve hta‸, Ngaˬ hui ve 
awˬ nyi paˍ leh teˇ gʼaˇ cawˬ sheˬ, teh‸ kʼoˆ leh ngaˬ hta‸ dawˇ haˍ tuˬ te laˇ 
ve le, teh‸ kʼoˆ piˇ ve yoˬ. 
7Yawˇ hui lehˬ, Chaw oˇ ve ngaˬ hui awˬ to awˬ lawn leh ngaˬ hui teˇ yehˬ kʼa 
awˬ lawn hkʼa deh‸ na nyi laˇ ve yoˬ. Nawˬ hui awˬ pa te‸ chehˇ sheˬ laˇ. 
Nawˬ hui geh awˬ nyi paˍ teˇ gʼaˇ cawˬ sheˬ laˇ, teh‸ na nyi laˇ ve pa taw, 
ngaˬ hui hkʼa deh‸ gʼa kʼaw‸ yaw hkʼaw‸ piˇ ve yoˬ. Ngaˬ hui ve awˬ nyi paˍ 
hta‸ yawˇ geh shiˍ veu laˇ-oˆ, teh‸ yawˇ kʼoˆ laˇ tuˬ ve hta‸ ngaˬ hui hkʼaˬ 
hkʼe te shiˍ hpeh‸ tuˬ le, teh‸ kʼoˆ ve yoˬ. 
8Oˇ htaˇ Yuˇda‸ yawˇ ve awˬ pa hta‸ kʼoˆ piˇ ve, Yaˇ paˍ hta‸ ngaˬ hui geh 
kʼai piˇ lawˬ-o‸. Ngaˬ hui la‸ haˉ tawˆ kʼai hpeh‸ ve yoˬ. Oˇ hkʼe te ve kʼo, 
ngaˬ hui gʼa meu‸ gʼa kaˆ suh tuˬ ve maˇ heˆ. 
9Yawˇ hta‸ ngaˬ hkʼa deh‸ nyi ha‸ shaˉ leh yawˇ teˇ ceuˬ ceuˬ hpeh‸ ve kʼo, 
ngaˬ hta‸ nawˬ te gaˇ ve hkʼe te-o. Yawˇ hta‸ nawˬ geh ngaˬ maˇ kʼaw‸ shiˍ 
hkʼaw‸ veu laˇ ve kʼo, ngaˬ a sha‸ te‸ chehˇ ve teˇ co nawˬ ngaˬ hta‸ venˇbaˆ 
taˍ hpeh‸ ve yoˬ. 

10Ngaˬ hui awˬ yanˇ chi maw maˇ te shonˇ guiˇ chehˇ ve hkʼe kʼo, chi beuˬ lehˬ 
nyiˇ pawˆ ka‸ kʼai taˉ leh kʼaw‸ gaˬ la peuˬ, teh‸ yawˇ hta‸ kʼoˆ piˇ ve yoˬ. 
11Oˇ htaˇ yawˇ hui ve awˬ pa kʼoˆ ve, Oˇ hkʼe yoˬ law kʼo, chaw oˇ ve hta‸ la‸ 
shawnˍ te piˇ tuˬ ngaˬ hui ve mvuhˇmiˬ hkʼaw tawˆ ve da‸ jaˇ ve mawˇ teˇ 
hpaˍ yuˬ kʼai piˇ-oˆ. Suhˆ tcuhˇ, pehˇ gʼuiˬ, sha hawnˉ leh maˉ kuˇ shiˍ teˇ hpaˍ 
yuˬ kʼai piˇ-oˆ. 
12La‸ sheh hkʼaw hpu nyiˇ pun yuˬ kʼai-o. Nawˬ hui ve htuˉ pui hkʼaw gʼa 
mawˬ ve hpu oˇ ve teˇ hpaˍ hta‸ htawˇ yuˬ kʼai-o. Oˇ ve lehˬ yawˇ hui maˇ 
dawˇ nawˇ ve pa taw, gʼa te ya‸ ve leh naˍ maˇ shiˍ. 
13Nawˬ hui ve awˬ nyi paˍ hta‸ shiˍ leh chaw oˇ ve geh hteˇ lehˍ kʼai-o. 
14Chaw oˇ ve nawˬ hui hta‸ ha kʼaˉ laˇ leh, Suˉmonˍ leh Beˍyaˍmenˍ hta‸ kʼaw
‸ hpehˇ laˇ tuˬ, kanˇ paˆ uiˍ ve Gʼuiˬsha te laˇ piˇ-oˆ. Ya‸ hkʼaˇ, ngaˬ lehˬ ponˬ 
laˬ htaˇ dawˇ haˍ tuˬ gʼa hpuˇ ve hkʼe, chi beu‸ ka‸ gʼa hpuˇ tuˬ sheˬ ve yoˬ, 
teh‸ yawˇ hui hta‸ kʼoˆ piˇ ve yoˬ. 
15Hkʼe te leh, yawˇ hui la‸ shawnˍ oˇ ve teˇ hpaˍ leh hpu nyiˇ pun yuˬ peuˬ 
hkʼaw‸ nawˉ, Beˍyaˍmenˍ hta‸ shiˍ leh Eˇjiˇtu‸ mvuhˇmiˬ lo kʼai ve yoˬ. Yawˇ 
hui oˇ kaˬ gaˬ leh Yoˇseh‸ mehˆ gʼuˇ suhˍ huˉ chehˇ taˍ ve yoˬ. 
16Yawˇ hui geh lo Beˍyaˍmenˍ chehˇ taˍ ve hta‸ Yoˇseh‸ gʼa mawˬ ve teˇ yanˇ, 
yawˇ ve yehˬ ha‸ shaˉ shehˍ hpaˇ hta‸ kuˬ leh, Chaw chi ve teˇ hpaˍ hta‸ ngaˬ 
ve yehˬ lo shiˍ kʼai-o. Ceˇ teˇ hkeh tiˇ leh caˇ tuˬ hkʼa deh‸ gu taˍ-oˬ. Awˬ lawn 
kʼo, chaw chi teˇ hpaˍ ngaˬ geh ya‸ nyi sha gʼuˇ awˍ caˇ tuˬ yoˬ, teh‸ yawˇ hta
‸ kʼoˆ piˇ ve yoˬ. 
17Chaw oˇ ve lehˬ Yoˇseh‸ kʼoˆ ve hkʼe te leh, chaw oˇ ve teˇ hpaˍ hta‸ Yoˇseh
‸ ve yehˬ lo shiˍ kʼai ve yoˬ. 
18Yawˇ hui Yoˇseh‸ ve yehˬ lo gaˬ la htaˇ kawˆ jaˇ leh kʼoˆ ve, Awˉ lawˉ teˇ 
pawˆ ngaˬ hui ve htuˉ pui hkʼaw keu taˍ laˇ ve hpu oˇ ve hta‸ pa taw, ngaˬ hui 
hta‸ choˬ kaˬ lo shiˍ laˬ ve yoˬ. Yawˇ ngaˬ hui hta‸ venˇbaˆ ca leh, ngaˬ hui ve 
piˉlaˬ hkʼa peu-eˬ hta‸ yuˬ kʼai tuˬ yoˬ. Ngaˬ hui hta‸ ka‸ awˬ ceˬ te tcuh laˇ 
tuˬ yoˬ, teh‸ kʼoˆ da‸ ve yoˬ. 

19Hkʼe te leh, yawˇ hui Yoˇseh‸ ve yehˬ ha‸ shaˉ shehˍ hpaˇ geh yehˬmiˉhpe‸ 
lo kʼai leh yawˇ hta‸ tawˇ yaw piˇ ve yoˬ. 
20Jawˇmawˇ-oˬ, choˬ kaˬ lo ngaˬ hui caˬ shiˍ teˇ pawˆ ca vuiˬ la taˉ peuˬ ve yoˬ. 
21Ya‸ kʼaw kʼaˉ haˉ kuiˬ lo gaˬ leh, ngaˬ hui a shu yawˇ ve htuˉ pui hta‸ hpeu‸ 
nyi ve teˇ yanˇ, a shu yawˇ ve hpu hta‸ gʼa kʼaw‸ mawˬ ve yoˬ. Hpu oˇ ve hta
‸ ngaˬ hui kʼaw‸ yuˬ veu laˇ taˍ ve yoˬ. 
22Chi hkʼoˆ ka‸ caˬ shiˍ kʼaw‸ vuiˬ tuˬ hpu htawˇ, ngaˬ hui yuˬ veu laˇ taˍ ve 
yoˬ. Ngaˬ hui ve htuˉ pui hkʼaw a shu teˇ gʼaˇ hpu chi teˇ hpaˍ keu taˍ laˇ ve 
hta‸ ngaˬ hui maˇ shiˍ, teh‸ kʼoˆ piˇ ve yoˬ. 
23Oˇ htaˇ awˬ ceˬ oˇ ve lehˬ, Taˇ kawˆ. Taˇ dawˇ haˍ. Nawˬ hui ve htuˉ pui 
hkʼaw hpu keu laˇ shehˍ hpaˇ lehˬ nawˬ hui ve Gʼuiˬsha hpeh‸ ve yoˬ. Nawˬ 
hui piˇ laˇ ve hpu hta‸ ngaˬ gʼa taˍ peuˬ, teh‸ kʼoˆ piˇ leh Suˉmonˍ hta‸ yawˇ 
hui geh shiˍ veu laˇ ve yoˬ. 
24Awˬ ceˬ oˇ ve lehˬ yawˇ hui hta‸ Yoˇseh‸ ve yehˬ hkʼaw shiˍ kʼai leh, yawˇ 
hui hkui sheh tsuhˇ tuˬ iˉ kaˆ piˇ leh, yawˇ hui ve piˉlaˬ teˇ hpaˍ hta‸ caˇ tuˬ 
caˍ piˇ ve yoˬ. 
25Yawˇ hui oˇ kaˬ lo sha gʼuˇ awˍ gʼa caˇ tuˬ ve hta‸ shiˍ taˍ peuˬ ve pa taw, 
mvuhˇ law‸ kʼaw htaˇ Yoˇseh‸ gaˬ la ve kʼo, yawˇ hta‸ piˇ tuˬ ve la‸ shawnˍ 
teˇ hpaˍ hta‸ hkʼa deh‸ gu taˍ ve yoˬ. 
26Yoˇseh‸ yehˬ hkʼaw lo‸ la ve teˇ yanˇ, yawˇ hui yawˇ mehˆ gʼuˇ suhˍ lo boˆ 
taˍ leh, yawˇ hui yuˬ veu laˇ ve la‸ shawnˍ teˇ hpaˍ yawˇ hta‸ piˇ ve yoˬ. 
27Nawˬ hui chehˇ sha laˇ, teh‸ Yoˇseh‸ yawˇ hui hta‸ na nyi peuˬ leh, Nawˬ 
hui ve awˬ pa chaw mawˇ paˍ ka‸ chehˇ sha chehˇ-aw laˇ, teh‸ na nyi ve yoˬ. 
28Yawˇ hui lehˬ, Yoˬ, jawˇmawˇ-oˬ, ngaˬ hui ve awˬ pa chehˇ sha chehˇ ve yoˬ, 
teh‸ kʼoˆ leh yawˇ mehˆ gʼuˇ suhˍ boˆ taˍ ve yoˬ. 
29Yoˇseh‸ chiˇ nyi leh Beˍyaˍmenˍ hta‸ gʼa mawˬ ve teˇ yanˇ, Nawˬ hui ngaˬ 
hta‸ kʼoˆ laˇ ve, nawˬ hui ve awˬ nyi paˍ leh kʼoˆ ve chi hpaˇ yoˬ laˇ. Ngaˬ yaˇ 
paˍ-oˬ, Gʼuiˬsha nawˬ hta‸ awˬ bon na‸ piˇ-oˆ, teh‸ kʼoˆ piˇ ve yoˬ. 

30Yoˇseh‸ lehˬ, yawˇ ve awˬ nyi paˍ hta‸ gʼa mawˬ ve teˇ yanˇ, ha kʼaˉ jaˇ ve 
pa taw mehˆ gʼuiˬ tawˆ la paˇ neˇ ve yoˬ. Hkʼe te leh, yawˇ ve bawehˇ hkʼaw 
lo‸-e leh hawˬ ve yoˬ. 
31Oˇ ve hkʼaw‸ nawˉ, yawˇ mehˆ hpfuhˇ tsuhˇ leh, caˇ tuˬ yuˬ veu laˇ tuˬ tawˇ 
piˇ ve yoˬ. 
32Hkʼe te leh, yawˇ awˬ pon teˇ kaˬ, yawˇ awˬ viˉ paˍ teˇ hpaˍ awˬ pon teˇ kaˬ 
leh, yawˇ geh chehˇ ve Eˇjiˇtu‸ chaw hui awˬ pon teˇ ka‸, caˇ tuˬ ve chehˇ kuiˬ 
gu piˇ ve yoˬ. Awˬ lawn kʼo, Heˍbrehˇ chaw hui geh yawˇ hui awˍ maˇ mui caˇ 
gaˇ ve pa taw yoˬ. 
33Oˇ htaˇ, Yoˇseh‸ lehˬ awˬ viˉ paˍ lonˉ teˇ gʼaˇ hta‸ te leh awˬ leh ve teˇ gʼaˇ 
hkʼa gaˬ, a shu yawˇ ve a sha‸ hta‸ nyi leh yawˇ mehˆ gʼuˇ suhˍ mui caˇ tcuh 
ve yoˬ. Yawˇ hui teˇ gʼaˇ hta‸ teˇ gʼaˇ anˇ ve hkʼaw nyi da‸ chehˇ ve yoˬ. 
34Yoˇseh‸ lehˬ, yawˇ mehˆ gʼuˇ suhˍ lo teh taˍ ve caˇ tuˬ teˇ hpaˍ, yawˇ hui geh 
yuˬ kʼai tcuh ve yoˬ. Beˍyaˍmenˍ lehˬ, awˬ nu ve awˬ viˉ paˍ teˇ hpaˍ a‸ kehˉ 
ngaˇ pun gʼa caˇ ve yoˬ. Hkʼe te leh, yawˇ hui Yoˇseh‸ geh hti caˇ hti dawˬ 
leh, ha lehˬ ha kʼa te chehˇ ve yoˬ. 

Awˬ hkuiˉ puiˍ ve li‸ 44 

Beˍyaˍmenˍ ve htuˉ pui hkʼaw Yoˇseh‸ ve kawˆ keu piˇ ve 

1Yoˇsehˆ yawˇ ve yehˬ ha‸ shaˉ shehˍ hpaˇ hta‸ kʼoˆ piˇ ve, Chaw chi teˇ hpaˍ 
pfuhˇ gʼaˇ ve hkʼe yawˇ hui ve htuˉ pui hkʼaw caˬ shiˍ doˆ piˇ-oˆ. Peuˬ ve kʼo, 
yawˇ hui ve htuˉ pui hkʼaw yawˇ hui ve hpu hta‸ kʼaw‸ keu taˍ piˇ-oˆ. 
2Awˬ nyi paˍ leh teˇ gʼaˇ ve htuˉ pui hkʼaw, yawˇ ve hpu leh ngaˬ ve hpu kawˆ 
hta‸ keu piˇ-oˆ, teh‸ kʼoˆ piˇ ve yoˬ. Awˬ ceˬ paˍ oˇ ve lehˬ Yoˇseh‸ kʼoˆ ve 
hkʼe te ve yoˬ. 
3Mvuhˇ htiˇ la ve teˇ yanˇ, chaw oˇ ve teˇ hpaˍ lehˬ a shu yawˇ ve piˉlaˬ gʼa‸ 
leh kʼo‸-e ve yoˬ. 
4Ya‸ hkʼaˇ, yawˇ hui tawˆ-e leh venˇ baˬ lo gaˬ ve teˇ yanˇ, Yoˇseh‸ yawˇ ve 
yehˬ ha‸ shaˉ shehˍ hpaˇ hta‸ kuˬ leh, Chaw oˇ ve teˇ hpaˍ hkʼaˇ suh haˆ gʼa‸ 

kʼai-o. Yawˇ hui hta‸ gʼa‸ mi ve teˇ yanˇ, chi hkʼe kʼoˆ piˇ-oˆ. Aˬ hto‸ ma pa 
taw nawˬ hui lehˬ, da‸ ve awˬ tan maˇ da‸ ve hta‸ kʼaw‸ te hkʼaw‸ laˇ ve le. 
5Aˬ hto‸ ma pa taw, nawˬ hui ngaˬ jawˇmawˇ ve hpu kawˆ hta‸ hkʼawˇ kʼai ve 
le. Kawˆ chi lehˬ, ngaˬ jawˇmawˇ ve kawˆ hpeh‸ leh yawˇ mawˉ nyi tuˬ cawˬ 
la htaˇ, kawˆ chi hta‸ yehˇ chehˇ ve yoˬ. Nawˬ hui te ya‸ jaˇ peuˬ, teh‸ kʼoˆ 
piˇ-oˆ, teh‸ tawˇ shanˍ piˇ ve yoˬ. 
6Chaw oˇ ve yawˇ hui hta‸ gʼa‸ mi ve teˇ yanˇ, tawˇ oˇ ve hkʼa peu-eˬ yawˇ 
hui hta‸ hto piˇ ve yoˬ. 
7Yawˇ hui kʼaw‸ kʼoˆ ve, Ngaˬ ve jawˇmawˇ-oˬ, hkʼaˬ hkʼe te leh nawˬ chi hkʼe 
kʼoˆ hpeh‸ ve le. Ngaˬ hui chi hkʼe te tuˬ teˇ pawˆ ka‸ maˇ dawˇ nyi jaw. 
8Ngaˬ hui ve htuˉ pui hkʼaw keu taˍ laˇ ve hpu nawˬ hta‸ kʼaw‸ hkʼaw‸ piˇ ve 
hta‸ nawˬ shiˍ taˍ ve yoˬ. Hkʼaˬ hkʼe te leh, nawˬ ve awˬ shehˍ hpaˇ ve yehˬ 
hkʼaw cawˬ ve hpu shi hta‸ ngaˬ hui hkʼawˇ yuˬ tuˬ ve le. 
9Ngaˬ hui awˬ hkʼaw ve chaw teˇ gʼaˇ gʼaˇ geh lo kawˆ oˇ ve hta‸ gʼa mawˬ ve 
kʼo, chaw oˇ ve gʼa suh tuˬ yoˬ. Oˇ ve awˬ hkʼoˆ ka‸, ngaˬ hui hkʼa peu-eˬ 
htawˇ nawˬ ve awˬ ceˬ te tuˬ yoˬ, teh‸ yawˇ hta‸ kʼaw‸ kʼoˆ piˇ ve yoˬ. 
10Yawˇ kʼoˆ ve, Nawˬ hui kʼoˆ ve hta‸ ngaˬ nyi hkʼaˇ suh ve yoˬ. Kawˆ chi hta‸ 
nawˬ hui teˇ gʼaˇ gʼaˇ geh ca mawˬ ve kʼo, chaw oˇ ve lehˬ ngaˬ ve awˬ ceˬ gʼa 
te tuˬ yoˬ. Ya‸ hkʼaˇ, awˬ nu ve chaw hkʼa peu-eˬ lehˬ kʼo‸-e hpeh‸ ve yoˬ, teh
‸ kʼoˆ piˇ ve yoˬ. 
11Chaw teˇ gʼaˇ le le, a shu yawˇ ve htuˉ pui hta‸ chiˇ ya‸ leh hpeu‸ nyi ve 
yoˬ. 
12Yoˇseh‸ ve awˬ ceˬ paˍ oˇ ve lehˬ, awˬ viˉ paˍ lonˉ hta‸ te leh awˬ nyi paˍ leh 
teˇ gʼaˇ hkʼa gaˬ ve htuˉ pui hkʼaw ca hpfuhˆ nyi leh, Beˍyaˍmenˍ ve htuˉ pui 
hkʼaw hpu kawˆ oˇ ve hta‸ gʼa mawˬ ve yoˬ. 
13Oˇ htaˇ, yawˇ hui hkʼa peu-eˬ a shu yawˇ ve aˉ po‸ hta‸ tzuh‸ suhˍ ve yoˬ. 
Hkʼe te leh, yawˇ hui teˇ gʼaˇ le le a shu yawˇ ve piˉlaˬ hta‸ awˬ lanˉ kʼaw‸ 
tcuhˉ leh, venˇ hkʼaw lo kʼaw‸ hpfuhˆ kʼaw‸ la ve yoˬ. 

14Yuˇda‸ leh yawˇ ve awˬ viˉ awˬ nyi teˇ hpaˍ, Yoˇseh‸ ve yehˬ lo kʼaw‸ gaˬ la 
ve teˇ yanˇ, Yoˇseh‸ lehˬ oˇ kaˬ lo chehˇ taˍ sheˬ ve yoˬ. 
15Yawˇ hui hkʼa peu-eˬ yawˇ mehˆ gʼuˇ suhˍ lo boˆ taˍ ve yoˬ. Oˇ htaˇ Yoˇseh‸ 
lehˬ, Nawˬ hui hkʼaˬ hkʼe te ve le. Ngaˬ hkʼe ve chaw teˇ gʼaˇ lehˬ, nawˬ hui 
hkʼaˬ hkʼe te taˍ peuˬ ve hta‸ mawˉ nyi leh shiˍ hpeh‸ ve hta‸ nawˬ hui maˇ 
shiˍ leh laˇ, teh‸ yawˇ hui hta‸ kʼoˆ piˇ ve yoˬ. 
16Oˇ htaˇ Yuˇda‸ kʼoˆ ve, Jawˇmawˇ-o, ngaˬ hui hkʼaˬ hkʼe gʼa kʼoˆ tuˬ le. Ngaˬ 
hui te‸ chiˉ venˇbaˆ maˇ cawˬ ve chaw hpeh‸ ve awˬ lawn ngaˬ hui hkʼaˬ hkʼe 
te hpeu‸ maˍ laˇ gʼa tuˬ ve le. Gʼuiˬsha lehˬ ngaˬ hui ve venˇbaˆ hta‸ hpeu‸ 
tawˆ la peuˬ. Nawˬ ve kawˆ cawˬ taˍ ve chaw ceh tiˉ maˇ heˆ. Ngaˬ hui hkʼa 
peu-eˬ ka‸ nawˬ ve awˬ ceˬ te tuˬ choˬ kaˬ lo chehˇ taˍ ve yoˬ, teh‸ kʼoˆ piˇ ve 
yoˬ. 
17Oˇ htaˇ Yoˇseh‸ kʼoˆ ve, Ngaˬ oˇ hkʼe maˇ te. Kawˆ yuˬ taˍ ve chaw teˇ gʼaˇ 
ceh tiˉ ngaˬ ve awˬ ceˬ gʼa te tuˬ yoˬ. Awˬ nu ve chaw hkʼa peu-eˬ nawˬ hui ve 
awˬ pa geh‸ kʼaw‸ kʼo‸-e hpeh‸ ve yoˬ, teh‸ kʼoˆ piˇ ve yoˬ. 

Yuˇda‸ Beˍyaˍmenˍ awˬ pon lawˬ hkawˉ ve 

18Oˇ htaˇ, Yuˇda‸ yawˇ geh jiˆ kʼai leh kʼoˆ ve, Jawˇmawˇ-oˬ, ngaˬ hta‸ tawˇ 
yaw tuˬ a hkaw-anˬ a ciˉ pe‸ laˇ sheˬ. Ngaˬ hta‸ nyi ma a ciˉ taˇ zuhˆ laˇ-oˆ. 
Nawˬ lehˬ jawˇmawˇ lonˉ hkʼe taw uiˍ ve chaw hpeh‸ ve yoˬ. 
19Jawˇmawˇ-oˬ, nawˬ lehˬ ngaˬ hui hta‸, Awˬ pa cawˬ laˇ. Awˬ nyi paˍ cawˬ 
laˇ, teh‸ na nyi laˇ ve yoˬ. 
20Ngaˬ hui lehˬ a sha‸ mawˇ peuˬ ve awˬ pa teˇ gʼaˇ cawˬ ve yoˬ. Yawˇ a sha‸ 
mawˇ la ve teˇ yanˇ, yaˇ paˍ leh teˇ gʼaˇ cawˬ ve yoˬ. Yaˇ paˍ leh chi ve awˬ viˉ 
paˍ lehˬ, suh peuˬ. Hkʼe te leh, yawˇ awˬ e ve yaˇ teˇ hpaˍ awˬ hkʼaw lo yawˇ 
teˇ gʼaˇ tiˉ cawˬ taˉ ve yoˬ. Chi hta‸ pa taw, awˬ pa yawˇ hta‸ ha‸ jaˇ ve yoˬ. 
21Yawˇ hta‸ nawˬ geh lo shiˍ veu laˇ tuˬ jawˇmawˇ nawˬ ngaˬ hui hta‸ kʼoˆ laˇ 
taˍ ve yoˬ. 

22Ya‸ hkʼaˇ, yawˇ awˬ pa geh tawˆ kʼai maˇ hpeh‸ ve awˬ lawn maˇ kʼoˆ, yawˇ 
oˇ hkʼe tawˆ kʼai kʼo awˬ pa gʼa suh-e tuˬ ve awˬ lawn maˇ kʼoˆ, ngaˬ hui nawˬ 
hta‸ kʼoˆ piˇ taˍ peuˬ ve yoˬ. 
23Ya‸ hkʼaˇ nawˬ lehˬ, ngaˬ hui ve awˬ nyi paˍ leh hta‸ maˇ shiˍ veu laˇ ve kʼo, 
ngaˬ hui nawˬ mehˆ gʼuˇ suhˍmaˇ gʼa laˬ, teh‸ kʼoˆ laˇ taˍ ve yoˬ. 
24Ngaˬ hui lehˬ, ngaˬ hui ve awˬ pa geh kʼaw‸ kʼo‸-e leh, nawˬ kʼoˆ laˇ ve tawˇ 
teˇ hpaˍ yawˇ hta‸ hto maˍ piˇ ve yoˬ. 
25Yawˇ ngaˬ hui hta‸ caˬ shiˍ teˇ pawˆ ca kʼaw‸ vuiˬ tcuh laˇ ve teˇ yanˇ, 
26ngaˬ hui kʼaw‸ kʼoˆ piˇ ve, Ngaˬ hui ve awˬ nyi paˍ leh hta‸ maˇ shiˍ kʼai ve 
kʼo, chaw oˇ ve mehˆ gʼuˇ suhˍ lo‸-e maˇ hpeh‸. Ya‸ hkʼaˇ, ngaˬ hui ve awˬ 
nyi paˍ ngaˬ hui geh kʼai ve kʼo, ngaˬ hui kʼai tuˬ yoˬ, teh‸ kʼoˆ piˇ ve yoˬ. 
27Oˇ htaˇ ngaˬ hui ve awˬ pa kʼaw‸ kʼoˆ ve, Ngaˬ miˇ ma Raˍhkeˍlaˆ ngaˬ awˬ 
pon yaˇ paˍ nyiˇ gʼaˇ paw la piˇ taˍ ve hta‸ nawˬ hui shiˍ taˍ ve yoˬ. 
28Teˇ gʼaˇ lehˬ ngaˬ geh lo tawˆ kʼai peuˬ. Hkʼe te leh, ya‸ nyi hkʼa gaˬ ngaˬ 
yawˇ hta‸ maˇ gʼa kʼaw‸ mawˬ ve pa taw, yawˇ lehˬ haiˬ ve to nuˇ to shaˆ che
‸ caˇ peuˬ hehˉ. 
29Chi teˇ gʼaˇ hta‸ ka‸ nawˬ hui shiˍ kʼai leh, yawˇ teˇ ceuˬ ceuˬ hpeh‸ ve kʼo, 
nawˬ hui ngaˬ hta‸ dawˇ haˍ suh-e piˇ lawˬ tuˬ yoˬ, teh‸ kʼoˆ laˇ ve yoˬ. 
30Hkʼe te leh jawˇmawˇ-oˬ, yawˇ ve a sha‸ lehˬ yaˇ paˍ chi ve a sha‸ hta‸ hpeh 
ka taˍ ve pa taw, yaˇ paˍ chi ve hta‸ ngaˬ hui yawˇ geh lo maˇ shiˍ hkʼaw‸ veu 
piˇ leh, 
31yaˇ paˍ chi hta‸ yawˇ maˇ gʼa mawˬ ve kʼo, yawˇ suh-e tuˬ ve yoˬ. Oˇ hkʼe 
hpeh‸ ve kʼo, ngaˬ hui teˇ hpaˍ lehˬ, ngaˬ hui ve awˬ pa hta‸ dawˇ haˍ suh-e 
piˇ lawˬ ve hkʼe hpeh‸ tuˬ yoˬ. 
32Ngaˬ lehˬ yaˇ paˍ chi ve awˬ pon hkanˍ taˍ ve yoˬ. Yawˇ hta‸ nawˬ geh lo 
maˇ shiˍ hkʼaw‸ veu laˇ kʼo, ngaˬ a sha‸ te‸ chehˇ ve teˇ co-e, nawˬ ngaˬ hta‸ 
venˇbaˆ taˍ hpeh‸ ve yoˬ, teh‸ ngaˬ pa hta‸ ka ti‸ te piˇ taˍ ve yoˬ. 

33Chi hta‸ pa taw jawˇmawˇ-oˬ, yaˇ paˍ chi ve awˬ tan nawˬ ve awˬ ceˬ te tuˬ, 
ngaˬ hta‸ chehˇ tcuh taˉ laˇ-oˆ. Yawˇ hta‸ lehˬ yawˇ ve awˬ viˉ paˍ teˇ hpaˍ 
geh a ciˉ kʼo‸-e peu-o. 
34Yaˇ paˍ chi hta‸ maˇ shiˍ hkʼaw‸ veu leh ngaˬ pa geh ngaˬ hkʼaˬ hkʼe te kʼo‸
-e hpeh‸ tuˬ le. Ngaˬ pa gʼa hkanˍ tuˬ ve tu‸ hkanˍ ve hta‸ ngaˬ hkʼaˬ hkʼe te 
nyi hpeh‸ tuˬ le, teh‸ Yoˇseh‸ hta‸ kʼoˆ piˇ ve yoˬ. 

Awˬ hkuiˉ puiˍ ve li‸ 45 

Yawˇ Yoˇseh‸ hpeh‸ ve awˬ lawn awˬ viˉ hui hta‸ hpeu‸ maˍ piˇ ve 

1Chi teˇ pawˆ Yoˇseh‸ lehˬ, yawˇ ve nyi ma hta‸ yuˬ tiˍ taˍ maˇ gʼa ve pa taw, 
yawˇ ve awˬ ceˬ teˇ hpaˍ hta‸ tawˆ kʼai tcuh ve yoˬ. Yawˇ Yoˇseh‸ hpeh‸ ve 
awˬ lawn yawˇ ve awˬ viˉ awˬ nyi teˇ hpaˍ hta‸ hto piˇ chehˇ htaˇ, yawˇ geh 
awˬ nu ve chaw teˇ gʼaˇ ka‸ maˇ chehˇ taˍ. 
2Yawˇ awˬ hkawˇ bvuhˬ chaweh kuˬ hawˬ ve pa taw, Eˇjiˇtu‸ chaw teˇ hpaˍ 
gʼa kaˇ leh jawˇmawˇ hta‸ ca hto piˇ ve yoˬ. 
3Oˇ htaˇ, Yoˇseh‸ yawˇ ve awˬ viˉ paˍ teˇ hpaˍ hta‸ kʼoˆ piˇ ve, Ngaˬ lehˬ 
Yoˇseh‸ hpeh‸ ve yoˬ. Ngaˬ pa te‸ chehˇ sheˬ laˇ, teh‸ na nyi ve yoˬ. Yoˇseh‸ 
ve awˬ viˉ paˍ teˇ hpaˍ tawˇ oˇ ve hta‸ gʼa kaˇ ve teˇ yanˇ, kawˆ jaˇ leh te‸ chiˉ 
kʼaw‸ kʼoˆ maˇ haˆ ve yoˬ. 
4Oˇ htaˇ, Yoˇseh‸ yawˇ ve awˬ viˉ paˍ teˇ hpaˍ hta‸, Ngaˬ awˬ paˇ neˇ lo jiˆ laˬ-
o‸, teh‸ kʼoˆ piˇ ve teˇ yanˇ, yawˇ hui hkʼa peu-eˬ yawˇ awˬ paˇ lo jiˆ kʼai ve 
yoˬ. Yawˇ kʼoˆ ve, Ngaˬ lehˬ nawˬ hui Eˇjiˇtu‸ mvuhˇmiˬ lo hawˇ baˬ laˇ ve 
nawˬ hui ve awˬ nyi paˍ Yoˇseh‸ hpeh‸ ve yoˬ. 
5Nawˬ hui ngaˬ hta‸ choˬ kaˬ lo hawˇ baˬ laˇ taˍ peuˬ ve pa taw, dawˇ haˍ 
hpeh‸ bawˬ ve nyi ma taˇ cawˬ piˇ. Gʼuiˬsha lehˬ, chaw yaˇ teˇ hpaˍ a sha‸ gʼa 
ponˬ tuˬ, nawˬ hui gʼuˇ suhˍ ngaˬ hta‸ choˬ kaˬ lo peu laˇ taˍ ve yoˬ. 
6Mvuhˇmiˬ chi ve hkʼaw meu‸ lonˉ kaˆ lonˉ gaˬ la ve nyiˇ hkʼaw‸ ceh tiˉ gaˬ 
sheˬ ve yoˬ. Chaw teˇ gʼaˇ ka‸ muiˬ caˇ maˇ gʼa ve awˬ yanˇ ngaˇ hkʼaw‸ cawˬ 
sheˬ. 

7Nawˬ hui ve awˬ ceuˬ awˬ hkʼaˇ teˇ hpaˍ, kʼaw‸ caˉ leh a sha‸ te‸ chehˇ hpeh
‸ tuˬ, Gʼuiˬsha lehˬ nawˬ hui gʼuˇ suhˍ ngaˬ hta‸ choˬ kaˬ lo peu laˇ taˍ ve yoˬ. 
8Chi hta‸ pa taw, ngaˬ hta‸ choˬ kaˬ lo peu laˇ ve lehˬ nawˬ hui maˇ heˆ. 
Gʼuiˬsha hpeh‸ ve yoˬ. Yawˇ lehˬ ngaˬ hta‸ uiˍ jaˇ ve a ma‸ lonˉ hpeh‸ la piˇ 
leh, Eˇjiˇtu‸ mvuhˇmiˬ hkʼa peu-eˬ awˬ hkʼoˆ ngaˬ hta‸ uˉ peunˍ tcuh laˇ ve 
yoˬ. 
9Chi beu‸ ngaˬ pa geh haˆ haˆ kʼo‸-e leh, yawˇ ve yaˇ paˍ Yoˇseh‸ shanˍ feu 
laˇ ve tawˇ chi teˇ hpaˍ yawˇ hta‸ ca kʼaw‸ hto piˇ-oˆ. Gʼuiˬsha lehˬ, Eˇjiˇtu‸ 
mvuhˇmiˬ hkʼa peu-eˬ awˬ hkʼoˆ ngaˬ hta‸ uˉ peunˍ tcuh laˇ peuˬ. Awˬ yanˇ 
maˇ jiˆ leh ngaˬ geh haˆ ya‸ la-o. 
10Nawˬ lehˬ Gawˍshenˍ teh‸ kʼoˆ ve chehˇ kuiˬ lo gʼa chehˇ tuˬ yoˬ. Nawˬ awˬ 
to, nawˬ ve yaˇ, nawˬ ve awˬ hawehˍ, nawˬ ve nuˇ, yawˬ leh nawˬ geh hkʼa 
cawˬ taˍ ve hkʼa peu-eˬ hta‸ yuˬ veu laˇ leh laˬ-o‸. 
11Nawˬ oˇ kaˬ lo ca chehˇ la ve kʼo, ngaˬ nawˬ hta‸ nyi ha‸ shaˉ laˇ tuˬ yoˬ. 
Nawˬ hui meu‸ chehˇ kaˆ chehˇ ve hta‸ ngaˬ maˇ mawˬ gaˇ. Awˬ lawn kʼo, 
meu‸ jaˇ kaˆ jaˇ tuˬ ve awˬ yanˇ ngaˇ hkʼaw‸ cawˬ sheˬ, teh‸ kʼoˆ piˇ ve yoˬ. 
12Ngaˬ awˬ to Yoˇseh‸ hpeh‸ leh nawˬ hui hta‸ tawˇ yaw laˇ chehˇ ve hta‸ 
nawˬ hui hkʼa peu-eˬ leh Beˍyaˍmenˍ htawˇ hkʼa tawˍ lehˆ gʼa mawˬ taˍ peuˬ 
ve yoˬ. 
13Ngaˬ Eˇjiˇtu‸ mvuhˇmiˬ hkʼaw gʼa taˍ ve awˬ me‸ awˬ hponˇ hkʼaˬ ma uiˍ jaˇ 
ve leh, choˬ kaˬ lo nawˬ hui hkʼa gʼa mawˬ ve awˬ ceuˬ hkʼa peu-eˬ ngaˬ pa 
hta‸ kʼoˆ maˍ piˇ leh, yawˇ hta‸ choˬ kaˬ lo haˆ haˆ shiˍ veu laˇ-oˆ, teh‸ yawˇ 
hui hta‸ kʼoˆ piˇ ve yoˬ. 
14Oˇ hkʼe kʼoˆ peuˬ hkʼaw‸ nawˉ, yawˇ ve awˬ nyi paˍ Beˍyaˍmenˍ hta‸ behˇ 
kʼuˉ taˍ leh hawˬ ve yoˬ. Beˍyaˍmenˍ htawˇ yawˇ hta‸ kʼaw‸ kʼuˉ taˍ leh hawˬ 
ve yoˬ. 
15Yawˇ ve awˬ viˉ paˍ hkʼa peu-eˬ hta‸ htawˇ, yawˇ boˆ nu leh hawˬ ve yoˬ. Oˇ 
ve hkʼaw‸ nawˉ, yawˇ ve awˬ viˉ paˍ teˇ hpaˍ yawˇ geh na‸ uˉ te da‸ ve yoˬ. 

16Yoˇseh‸ ve awˬ viˉ paˍ teˇ hpaˍ gaˬ la ve awˬ hkawˇ hta‸ jawˇmawˇ lonˉ gʼa 
kaˇ htaˇ, yawˇ leh yawˇ ve a ma‸ lonˉ hkʼa peu-eˬ ha lehˬ jaˇ ve yoˬ. 
17Oˇ htaˇ jawˇmawˇ lonˉ awˬ to Yoˇseh‸ hta‸ kʼoˆ piˇ ve, Nawˬ viˉ paˍ teˇ hpaˍ 
hta‸ caˬ shiˍ doˆ pfuhˍ piˇ leh Hkaˍnanˍ mvuhˇmiˬ lo kʼaw‸ kʼo‸-e peu-o. 
18Yawˇ hui ve awˬ pa leh yawˇ hui ve miˇ yaˇ hkʼa peu-eˬ ve hta‸ choˬ kaˬ lo 
shiˍ veu laˇ tcuh-o. Eˇjiˇtu‸ mvuhˇmiˬ hkʼaw cawˬ ve da‸ jaˇ ve chehˇ kuiˬ 
ngaˬ yawˇ hui hta‸ piˇ leh, yawˇ hui caˇ leuˉ dawˬ leuˉ hkʼa biˇ cawˬ tuˬ yoˬ. 
19Yawˇ hui ve awˬ pa leh, yawˇ hui ve miˇ yaˇ teˇ hpaˍ ciˇ laˬ tuˬ ve Eˇjiˇtu‸ 
mvuhˇmiˬ hkʼaw cawˬ ve iˉ mvuhˇ lawˬ teˇ hpaˍ hta‸ htawˇ yuˬ kʼai tcuh-o. 
20Yawˇ hui ve mawˇ jeˬ teˇ hpaˍ hta‸ gʼa baˬ taˉ ve htawˇ, nyi ma maˇ gʼa luˬ 
tuˬ kʼoˆ piˇ-oˆ. Awˬ lawn kʼo, Eˇjiˇtu‸ mvuhˇmiˬ hkʼaw cawˬ ve da‸ jaˇ ve 
chehˇ kuiˬ oˇ ve ngaˬ yawˇ hui hta‸ piˇ tuˬ yoˬ, teh‸ Yoˇseh‸ hta‸ kʼoˆ piˇ ve 
yoˬ. 
21Yaˍkoˆ ve yaˇ teˇ hpaˍ lehˬ, yawˇ hui hta‸ kʼoˆ piˇ ve hkʼe na yuˬ leh te ve 
yoˬ. Jawˇmawˇ lonˉ kʼoˆ piˇ taˍ ve hkʼe, Yoˇseh‸ lehˬ yawˇ hui hta‸ iˉ mvuhˇ 
lawˬ teˇ hpaˍ piˇ leh, ya‸ kʼaw kʼaˉ lo caˇ kʼo‸-e tuˬ ve caˇ tuˬ teˇ hpaˍ hta‸ 
htawˇ piˇ kʼai ve yoˬ. 
22Yawˇ hui teˇ gʼaˇ le le hta‸ veu‸ kʼaˇ awˬ suhˉ teˇ gʼaˇ teˇ hkʼoˆ piˇ ve yoˬ. Ya
‸ hkʼaˇ, yawˇ lehˬ Beˍyaˍmenˍ hta‸ hpu 300 hteh‸ leh veu‸ kʼaˇ awˬ suhˉ ngaˇ 
hkʼoˆ piˇ ve yoˬ. 
23Chi hkʼoˆ ka‸, yawˇ ve awˬ pa awˬ pon Eˇjiˇtu‸ mvuhˇmiˬ hkʼaw tawˆ ve da‸ 
jaˇ ve mawˇ teˇ hpaˍ, piˉ laˬ teˇ chi hkeh taˆ kʼo‸-e tcuh ve yoˬ. Yawˇ ya‸ la 
htaˇ ya‸ kʼaw kʼaˉ lo caˇ tuˬ awˬ pon caˬ shiˍ, hkaoˍmonˇ leh awˬ nu ve caˇ tuˬ 
teˇ hpaˍ piˉ laˬ teˇ chi hkeh taˆ kʼo‸-e tcuh ve yoˬ. 
24Oˇ ve hkʼaw‸ nawˉ, ya‸ kʼaw kʼaˉ lo yawˇ hui maˇ gʼa ya‸ da‸ tuˬ hkʼa deh‸ 
maˍ piˇ leh kʼo‸-e tcuh ve yoˬ. 
25Yawˇ hui Eˇjiˇtu‸ mvuhˇmiˬ hkʼaw tawˆ kʼai leh, yawˇ hui ve awˬ pa chehˇ 
kuiˬ Hkaˍnanˍ mvuhˇmiˬ lo kʼaw‸ gaˬ la ve yoˬ. 

26Yoˇseh‸ lehˬ chi beuˬ hkʼa gaˬ te‸ chehˇ sheˬ leh, Eˇjiˇtu‸ mvuhˇmiˬ hkʼa 
peu-eˬ hta‸ uˉ peunˍ chehˇ ve awˬ lawn yawˇ hui ve awˬ pa hta‸ hto piˇ ve 
yoˬ. Yaˍkoˆ anˇ jaˇ leh yawˇ hui kʼoˆ piˇ ve tawˇ hta‸ maˇ yonˍ. 
27Yawˇ hui lehˬ Yoˇseh‸ hkʼa kʼoˆ piˇ ve tawˇ hkʼa peu-eˬ yawˇ hta‸ kʼaw‸ hto 
piˇ ve yoˬ. Yawˇ hta‸ shiˍ laˬ tuˬ Yoˇseh‸ feu laˇ ve iˉ mvuhˇ lawˬ teˇ hpaˍ hta‸ 
yawˇ gʼa mawˬ ve teˇ yanˇ, yawˇ ve nyi ma kʼaw‸ dawˇ sha la ve yoˬ. 
28Oˇ htaˇ Yaˍkoˆ kʼoˆ ve, Ngaˬ yaˇ paˍ Yoˇseh‸ a sha‸ te‸ chehˇ sheˬ ve yoˬ. 
Ngaˬ maˇ suh sheˬ htaˇ, yawˇ hta‸ ca mawˬ da‸ taˉ shaˍ, teh‸ kʼoˆ ve yoˬ. 

Awˬ hkuiˉ puiˍ ve li‸ 46 

Yaˍkoˆ Yoˇseh‸ geh kʼai ve 

1Oˇ ve hkʼaw‸ nawˉ Yaˍkoˆ lehˬ, yawˇ geh hkʼa cawˬ taˍ ve mawˇ jeˬ hkʼa peu-
eˬ hta‸ yuˬ leh tawˆ kʼai ve yoˬ. Beˍraˍsheˍbaˆ lo gaˬ ve teˇ yanˇ, yawˇ tuˉ tanˇ 
kuiˬ teˇ maˬ te leh, yawˇ awˬ pa Iˉcaˆ ve Gʼuiˬsha hta‸ tuˉ tanˇ piˇ ve yoˬ. 
2Mvuhˇ hpeu‸ htaˇ Gʼuiˬsha yawˇ geh laˬ leh, Yaˍkoˆ-oˬ, Yaˍkoˆ-oˬ, teh‸ kuˬ ve 
yoˬ. Yawˇ lehˬ, Ngaˬ choˬ kaˬ chehˇ taˍ ve yoˬ, teh‸ kʼaw‸ yaw hkʼaw‸ piˇ ve 
yoˬ. 
3Oˇ htaˇ Gʼuiˬsha kʼoˆ ve, Ngaˬ lehˬ nawˬ pa ve Gʼuiˬsha hpeh‸ ve yoˬ. Eˇjiˇtu‸ 
mvuhˇmiˬ lo gʼa kʼai tuˬ ve hta‸ nawˬ taˇ kawˆ. Awˬ lawn kʼo, oˇ kaˬ lo ngaˬ 
nawˬ hta‸ chaw ceuˬ lonˉ teˇ ceuˬ hpeh‸ la piˇ tuˬ yoˬ. 
4Ngaˬ lehˬ nawˬ geh teˇ geh Eˇjiˇtu‸ mvuhˇmiˬ lo kʼai leh, mvuhˇmiˬ chi ve 
hkʼaw ngaˬ nawˬ hta‸ teˇ pawˆ kʼaw‸ shiˍ hkʼaw‸ veu laˇ tuˬ yoˬ. Nawˬ suh-e 
htaˇ, Yoˇseh‸ nawˬ paˇ lo chehˇ taˍ tuˬ yoˬ, teh‸ yawˇ hta‸ kʼoˆ piˇ ve yoˬ. 
5Oˇ ve hkʼaw‸ nawˉ, Yaˍkoˆ Beˍraˍsheˍbaˆ hkʼaw tawˆ kʼai ve yoˬ. Yawˇ ve yaˇ 
teˇ hpaˍ lehˬ, yawˇ hui ve awˬ pa leh yawˇ hui ve miˇ yaˇ teˇ hpaˍ hta‸ Eˇjiˇtu‸ 
jawˇmawˇ feu laˇ ve iˉ mvuhˇ lawˬ teˇ hpaˍ hkʼoˆ ciˇ tcuh ve yoˬ. 
6Yawˇ hui Hkaˍnanˍ mvuhˇmiˬ hkʼaw ca gʼa taˍ ve ceˇ teˇ hpaˍ leh hpu shi 
mawˇ jeˬ teˇ hpaˍ hta‸ yuˬ leh Eˇjiˇtu‸ mvuhˇmiˬ lo ya‸ la ve yoˬ. 

7Yaˍkoˆ lehˬ, yawˇ ve awˬ ceuˬ awˬ hkʼaˇ hkʼa peu-eˬ ve hta‸ shiˍ leh Eˇjiˇtu‸ 
mvuhˇmiˬ lo ya‸ la ve yoˬ. 
8Eˇjiˇtu‸ mvuhˇmiˬ lo gaˬ la ve Yaˍkoˆ ve yaˇ teˇ hpaˍ lehˬ, yawˇ ve yaˇ paˍ uiˍ 
Ruˉbenˍ leh, 
9Ruˉbenˍ ve yaˇ, Haˍmoˆ, Hpeˍluˆ, Heˍzaˍronˍ leh Kaˍmiˆ, 
10Suˉmonˍ ve yaˇ Yeˍmoeˍlaˆ, Yaˍmenˍ, Awˇhaˆ, Yaˍhkenˍ, Zawˇhaˍ lehˬ 
Hkaˍnaˍniˆ yaˇ miˇ geh paw la ve yaˇ Sawˇluˆ, 
11Leˍviˆ ve yaˇ Geˍraˍsonˍ, Kawˇhaˆ, leh Meˍraˍriˆ, 
12Yuˇda‸ ve yaˇ Eˇraˆ, Awˇnanˍ, Sheˍlaˆ, Hpaˍrehˆ, Zeˍraˆ, (Yuˇda‸ ve yaˇ Eˇraˆ 
leh Awˇnanˍ hui lehˬ Hkaˍnanˍ mvuhˇmiˬ hkʼaw suh taˉ ve yoˬ) Hpaˍrehˆ ve 
yaˇ lehˬ Heˍzaˍronˍ leh Haˍmuˇlaˆ hui hpeh‸ ve yoˬ. 
13Iˉsaˍhkaˍ ve yaˇ lehˬ Tawˇlaˆ, Hpuˇ-aˍ, Yawˇbaˆ, Shiˉmaˍronˍ, 
14Zaˍbuˆlonˍ ve yaˇ Saˍrehˇ, Eˇlonˍ leh Yaˍleˍ, 
15Chaw chi teˇ hpaˍ lehˬ, Meˍsoˇpoˇtaˍmiˆ mvuhˇmiˬ hkʼaw Leˉaˍ Yaˍkoˆ awˬ 
pon paw la piˇ taˍ ve yaˇ teˇ hpaˍ hpeh‸ ve yoˬ. Chi awˬ hkʼoˆ, yawˇ geh lo 
Diˉnaˆ teh‸ kʼoˆ ve yaˇ miˇ teˇ gʼaˇ htawˇ cawˬ sheˬ ve yoˬ. Leˉ-aˍ ve awˬ ceuˬ 
awˬ hkʼaˇ hkʼa peu-eˬ 33 gʼaˇ cawˬ ve yoˬ. 
16Gaˆ ve yaˇ teˇ hpaˍ lehˬ, Ziˆhpiˍonˍ, Haˍgiˆ, Shuˇniˆ, Eˇzaˍbonˍ, Eˇriˆ, Aˍroˇdiˆ 
leh Aˍreˍliˆ hui hpeh‸ ve yoˬ. 
17Aˍshaˍ ve yaˇ teˇ hpaˍ lehˬ, Yiˆmaˍnaˆ, Eˇsaˍvaˍ, Iˉsiˍviˍ, Beˍriˆyaˆ leh yawˇ 
hui ve awˬ nyi ma Seˍraˆ hui hpeh‸ ve yoˬ. Beˍriˆyaˇ ve yaˇ teˇ hpaˍ lehˬ, 
Heˍbaˍ leh Maˍlaˍhkeˍlaˆ hpeh‸ ve yoˬ. 
18Chaw chi teˇ hpaˍ lehˬ, Laˍbanˍ yawˇ ve yaˇ miˇ Leˍaˍ hta‸ piˇ ve awˬ ceˬ ma 
Ziˆla paˆ ve awˬ ceuˬ awˬ hkʼaˇ teˇ hpaˍ hpeh‸ leh, yawˇ hui hkʼa peu-eˬ teˇ 
chi hkaw‸ gʼaˇ cawˬ ve yoˬ. 
19Yaˍkoˆ miˇ ma Raˍhkeˍlaˆ ve yaˇ teˇ hpaˍ lehˬ, Yoˇseh‸ leh Beˍyaˍmenˍ hpeh‸ 
ve yoˬ. 

20Eˇjiˇtu‸ mvuhˇmiˬ Heˍliˍpawˇliˆ venˇ yaˇ paw hkuˇ Pawˇtiˆhpeˍraˆ ve yaˇ miˇ 
Aˍtaˍnaˆ lehˬ, Yoˇseh‸ awˬ pon Maˍnaˍseˍ leh Eˇhpaˍrenˍ teh‸ kʼoˆ ve yaˇ paˍ 
nyiˇ gʼaˇ paw la piˇ taˍ ve yoˬ. 
21Beˍyaˍmenˍ ve yaˇ teˇ hpaˍ lehˬ, Beˍlaˆ, Beˍhkaˍ, Aˍsaˍheˍlaˆ, Geˍraˆ, 
Neˍmanˍ, Eˇhiˆ, Roˇshaˆ, Muˆpenˍ, Huˆpenˍ leh Aˍraˍdaˆ hui hpeh‸ ve yoˬ. 
22Chaw chi teˇ chi awˇ gʼaˇ lehˬ, Raˍhkeˍlaˆ ve awˬ ceuˬ awˬ hkʼaˇ teˇ hpaˍ 
hpeh‸ ve yoˬ. 
23-24Danˍ ve yaˇ lehˬ, Huˆshenˍ hpeh‸ ve yoˬ. Naˍtaˍliˆ ve yaˇ lehˬ, Yaˍzeˍlaˆ, 
Guˇ niˆ, Yeˍzaˍ leh Shiˆlenˍ hui hpeh‸ ve yoˬ. 
25Chaw chi suhˍ gʼaˇ lehˬ, Laˍbanˍ yawˇ ve yaˇ miˇ Raˍhkeˍlaˆ hta‸ piˇ taˍ ve 
awˬ ceˬ ma Biˇlaˍhaˍ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 
26Yaˍkoˆ ve awˬ hkuiˇ ma teˇ hpaˍ hta‸ maˇ shawˍ leh, yawˇ geh teˇ geh Eˇjiˇtu
‸ mvuhˇmiˬ lo ya‸ la taˍ ve chaw hkʼa peu-eˬ hkaw‸ chi hkaw‸ gʼaˇ cawˬ ve 
yoˬ. 
27Eˇjiˇtu‸ mvuhˇmiˬ hkʼaw, Yoˇseh‸ ve yaˇ nyiˇ gʼaˇ cawˬ ve yoˬ. Hkʼe te leh, 
Eˇjiˇtu‸ mvuhˇmiˬ lo kʼai taˍ ve Yaˍkoˆ ve awˬ ceuˬ awˬ hkʼaˇ hkʼa peu-eˬ suhˍ 
chi gʼaˇ cawˬ ve yoˬ. 

Yaˍkoˆ leh miˇ yaˇ hui Eˇjiˇtu‸ mvuhˇmiˬ kʼai ve 

28Gawˍshenˍ mvuhˇmiˬ lo yawˇ hui hta‸ ca hpuˇ da‸ la tuˬ, Yuˇda‸ hta‸ yawˇ 
hui awˬ gʼuˇ suhˍ Yoˇseh‸ geh kʼai peu ve yoˬ. Hkʼe te peuˬ hkʼaw‸ nawˉ, 
yawˇ hui Gawˍshenˍ mvuhˇmiˬ hkʼaw lo‸-e ve yoˬ. 
29Yoˇseh‸ lehˬ, yawˇ ve awˬ pa hta‸ ca hpuˇ da‸ tuˬ, iˉ mvuhˇ lawˬ ciˇ leh 
Gawˍ shenˍ mvuhˇmiˬ lo kʼai ve yoˬ. Yawˇ hui hpuˇ da‸ ve teˇ yanˇ, Yoˇseh‸ 
lehˬ yawˇ ve awˬ pa hta‸ maw chaweh behˇ kʼuˉ taˍ leh hawˬ ve yoˬ. 
30Oˇ htaˇ Yaˍkoˆ kʼoˆ ve, Chi beu‸ ngaˬ nawˬ hta‸ gʼa mawˬ peuˬ. Nawˬ lehˬ ya
‸ nyi hkʼa gaˬ te‸ chehˇ sheˬ ve pa taw, chi beu‸ ngaˬ suh tuˬ gu taˍ peuˬ, teh‸ 
Yoˇ seh‸ hta‸ kʼoˆ piˇ ve yoˬ. 
31Oˇ ve hkʼaw‸ nawˉ, Yoˇseh‸ yawˇ ve awˬ viˉ paˍ teˇ hpaˍ leh yawˇ awˬ pa ve 
yehˬ yaˇ kʼa yaˇ teˇ hpaˍ hta‸ kʼoˆ piˇ ve, Ngaˬ jawˇmawˇ geh kʼai leh, 

Hkaˍnanˍ mvuhˇmiˬ hkʼaw chehˇ ve ngaˬ pa ve yehˬ yaˇ kʼa yaˇ teˇ hpaˍ gaˬ la 
taˍ peuˬ ve awˬ lawn maˇ kʼoˆ, 
32nawˬ hui lehˬ yawˬ hawˉ shehˍ hpaˇ teˇ hpaˍ hpeh‸ ve hkʼe, nawˬ hui ve ceˇ 
leh nawˬ hui ve mawˇ jeˬ hkʼa peu-eˬ hta‸ yuˬ veu laˇ leh gaˬ la peuˬ ve awˬ 
lawn ca kʼoˆ piˇ shaˍ. 
33Jawˇmawˇ nawˬ hui hta‸ kuˬ leh, nawˬ hui aˬ hto‸ ma kanˉ te caˇ ve awˬ 
lawn na nyi laˇ ve kʼo, 
34Ngaˬ hui lehˬ, ngaˬ hui ve awˬ puˍ awˬ pi teˇ hpaˍ hkʼa shuˍ ceˇ hu caˇ ve 
chaw hpeh‸ ve yoˬ, teh‸ kʼoˆ piˇ-oˆ. Oˇ hkʼe te ve kʼo, yawˇ nawˬ hui hta‸ 
Gawˍshenˍ mvuhˇmiˬ hkʼaw chehˇ tcuh laˇ tuˬ yoˬ, teh‸ yawˇ hui hta‸ kʼoˆ piˇ 
ve yoˬ. Yoˇ seh‸ chi hkʼe kʼoˆ ve leh, Eˇjiˇtu‸ chaw teˇ hpaˍ yawˬ hawˉ caˇ ve 
kanˉ hta‸ awˬ me‸ awˬ hponˇ maˇ cawˬ ve kanˉ teh‸ shawˍ taˍ ve pa taw yoˬ. 

Awˬ hkuiˉ puiˍ ve li‸ 47 

Jawˇmawˇ lonˉ Yaˍkoˆ hta‸ chehˇ kuiˬ piˇ ve 

1Yoˇseh‸ lehˬ, yawˇ ve awˬ viˉ paˍ ngaˇ gʼaˇ hta‸ shiˍ veu leh jawˇmawˇ geh 
kʼai ve yoˬ. Yawˇ kʼoˆ ve, Ngaˬ pa leh ngaˬ viˉ paˍ teˇ hpaˍ lehˬ yawˇ hui ve ceˇ 
caˬ leh yawˇ hui ve mawˇ jeˬ hkʼa peu-eˬ hta‸ yuˬ veu laˇ leh, chi beu‸ 
Gawˍshenˍ mvuhˇmiˬ lo gaˬ la taˍ peuˬ, teh‸ jawˇmawˇ hta‸ kʼoˆ piˇ ve yoˬ. 
2Oˇ ve hkʼaw‸ nawˉ Yoˇseh‸ lehˬ, yawˇ shiˍ veu laˇ ve awˬ viˉ paˍ teˇ hpaˍ 
jawˇmawˇ hta‸ maˍ piˇ ve yoˬ. 
3Oˇ htaˇ jawˇmawˇ lehˬ, Nawˬ hui aˬ hto‸ ma kanˉ te caˇ ve le, teh‸ yawˇ hui 
hta‸ na nyi ve yoˬ. Yawˇ hui kʼoˆ ve, Jawˇmawˇ-oˬ, ngaˬ hui lehˬ ngaˬ hui ve 
awˬ puˍ awˬ pi teˇ hpaˍ hkʼa shuˍ, ceˇ hu caˬ hu ve kanˉ hta‸ te caˇ ve yoˬ. 
4Mvuhˇmiˬ chi ve hkʼaw ca chehˇ la tuˬ ngaˬ hui gaˬ la taˍ ve yoˬ. Awˬ lawn 
kʼo, Hkaˍnanˍ mvuhˇmiˬ hkʼaw meu‸ lonˉ kaˆ lonˉ gaˬ la ve pa taw, ngaˬ hui 
ve ceˇ teˇ hpaˍ awˬ pon kʼaˆ caˇ kuiˬ maˇ cawˬ. Hkʼe te leh, Gawˍshenˍ 
mvuhˇmiˬ hkʼaw ngaˬ hui hta‸ chehˇ tcuh laˇ tuˬ, nawˬ geh lawˬ ve yoˬ, teh‸ 
kʼoˆ piˇ ve yoˬ. 

5Oˇ htaˇ jawˇmawˇ Yoˇseh‸ hta‸ kʼoˆ piˇ ve, Nawˬ pa leh nawˬ viˉ nawˬ nyi teˇ 
hpaˍ nawˬ geh gaˬ la peuˬ law leˇ. 
6Eˇjiˇtu‸ mvuhˇmiˬ lehˬ yawˇ hui ve mvuhˇmiˬ hpeh‸ ve yoˬ. Yawˇ hui hta‸ da
‸ jaˇ ve Gawˍ shenˍ mvuhˇmiˬ hkʼaw chehˇ tcuh-o. Yawˇ hui awˬ hkʼaw lo puiˉ 
jaˇ cheuˬ jaˇ ve chaw teˇ gʼaˇ gʼaˇ cawˬ ve kʼo, yawˇ hta‸ ngaˬ ve ceˇ hkʼa peu-
eˬ awˬ hkʼoˆ nyi ha‸ shaˉ shehˍ hpaˇ te tcuh-o, teh‸ yawˇ hta‸ kʼoˆ piˇ ve yoˬ. 
7Oˇ ve hkʼaw‸ nawˉ, Yoˇseh‸ lehˬ yawˇ ve awˬ pa hta‸ jawˇmawˇ geh shiˍ laˬ 
leh, Yaˍkoˆ lehˬ jawˇmawˇ hta‸ awˬ bon na‸ piˇ ve yoˬ. 
8Jawˇmawˇ lehˬ, Nawˬ a sha‸ hkʼaˬ nyiˇ hkʼaw‸ gaˬ peuˬ le, teh‸ Yaˍkoˆ hta‸ 
na nyi ve teˇ yanˇ, 
9Yaˍkoˆ kʼoˆ ve, Miˬguiˬ hkʼoˆ ngaˬ a sha‸ te‸ leh te toˇ chehˇ ve teˇ ha shehˆ 
chi hkʼaw‸ gaˬ peuˬ ve yoˬ. Ngaˬ a sha‸ gʼa te‸ chehˇ ve awˬ yanˇ lehˬ, i jaˇ 
leh haˍ jaˇ ve yoˬ. Ngaˬ pa teˇ hpaˍ a sha‸ te‸ chehˇ ve awˬ yanˇ hta‸ a ciˉ ka‸ 
maˇ shuˍ da‸, teh‸ kʼaw‸ yaw hkʼaw‸ piˇ ve yoˬ. 
10Oˇ ve hkʼaw‸ nawˉ, yawˇ jawˇmawˇ hta‸ awˬ bon kʼaw‸ na‸ piˇ taˉ leh tawˆ 
kʼai ve yoˬ. 
11Hkʼe te leh, Yoˇseh‸ lehˬ yawˇ ve awˬ pa leh yawˇ ve awˬ viˉ awˬ nyi hkʼa 
peu-eˬ hta‸ jawˇmawˇ lonˉ kʼoˆ taˍ ve hkʼe, Eˇjiˇtu‸ mvuhˇmiˬ Raˍmaˍseˍ venˇ 
paˇ lo cawˬ ve da‸ jaˇ ve chehˇ kuiˬ hkʼaw chehˇ tcuh ve yoˬ. 
12Peuˬ hkʼaw‸ nawˉ yawˇ awˬ pa, awˬ viˉ awˬ nyi leh yawˇ hui ve miˇ yaˇ hkʼa 
peu-eˬ hta‸ caˇ tuˬ dawˬ tuˬ hkʼa deh‸ ga piˇ ve yoˬ. 

Meu‸ ve kaˆ ve awˬ lawn 

13Meu‸ lonˉ kaˆ lonˉ oˇ ve hta‸ pa taw, teˇ kaˬ ka‸ caˇ tuˬ maˇ cawˬ. Eˇjiˇtu‸ 
mvuhˇmiˬ leh Hkaˍnanˍ mvuhˇmiˬ lehˬ meu‸ ve kaˆ ve hta‸ gʼaˇ hte‸ gʼa 
hkanˍ chehˇ taˍ ve yoˬ. 
14Yoˇseh‸ lehˬ, Eˇjiˇtu‸ mvuhˇmiˬ leh Hkaˍnanˍ mvuhˇmiˬ hkʼaw caˬ shiˍ hawˇ 
gʼa taˍ ve hpu hta‸ hkʼa deh‸ shaw hpoˆ leh, jawˇmawˇ ve hawˉ yehˬ hkʼaw 
keu taˍ ve yoˬ. 

15Eˇjiˇtu‸ mvuhˇmiˬ leh Hkaˍnanˍ mvuhˇmiˬ hkʼaw hkʼa cawˬ ve hpu hkʼa 
peu-eˬ, vuiˬ caˇ peuˬ sheˬ ve teˇ yanˇ, Eˇjiˇtu‸ chaw teˇ hpaˍ Yoˇseh‸ geh laˬ 
leh, Ngaˬ hui hta‸ awˍ caˍ laˇ-oˆ. Nawˬ maˇ caˍ laˇ kʼo, ngaˬ hui gʼa suh tuˬ 
yoˬ. Ngaˬ hui ve hpu hkʼa peu-eˬ peuˬ kʼai peuˬ, teh‸ yawˇ hta‸ kʼoˆ piˇ ve 
yoˬ. 
16Oˇ htaˇ Yoˇseh‸ kʼoˆ ve, Nawˬ hui ve hpu peuˬ kʼai ve kʼo, nawˬ hui ve ceˇ 
teˇ hpaˍ ngaˬ geh yuˬ laˬ-o‸. Oˇ hkʼe te ve kʼo, ngaˬ nawˬ hui hta‸ caˬ shiˍ piˇ 
laˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
17Hkʼe te leh, yawˇ hui lehˬ a shu yawˇ geh cawˬ taˍ ve iˉ mvuhˇ, yawˬ, nuˇ leh 
piˉ laˬ teˇ hpaˍ yawˇ geh sheh veu laˇ leh, Yoˇseh‸ yawˇ hui hta‸ caˬ shiˍ pa 
piˇ ve yoˬ. Yoˇseh‸ lehˬ ceˇ oˇ ve teˇ hpaˍ hta‸ hkʼa deh‸ ha‸ shaˉ taˍ ve yoˬ. 
18Awˬ hkʼaw‸ nawˉ teˇ hkʼaw‸ yawˇ hui Yoˇseh‸ geh kʼaw‸ laˬ leh kʼoˆ ve, 
Jawˇmawˇ-oˬ, ngaˬ hui nawˬ mehˆ gʼuˇ suhˍ te‸ chiˉ ka‸ faˉ taˍ maˇ gʼa. Ngaˬ 
hui ve hpu peuˬ kʼai peuˬ. Ngaˬ hui ve ceˇ teˇ hpaˍ htawˇ, nawˬ ve deˇ deˇ 
hpeh‸ kʼai peuˬ. Chi beu‸ ngaˬ hui geh te‸ chiˉ maˇ cawˬ. Ngaˬ hui ve awˬ to 
leh ngaˬ hui ve miˬguiˬ ceh tiˉ cawˬ ve yoˬ. 
19Ngaˬ hui hta‸ taˇ suh-e tcuh laˇ-oˆ. Ngaˬ hui ve mvuhˇmiˬ hta‸ htawˇ, gawˬ 
cu gawˬ pehˆ taˇ hpeh‸ kʼai piˇ-oˆ. Ngaˬ hui leh ngaˬ hui ve miˬguiˬ hta‸ yuˬ 
leh, oˇ ve awˬ tan ngaˬ hui hta‸ caˇ tuˬ pe‸ laˇ-oˆ. Ngaˬ hui teˇ hpaˍ jawˇmawˇ 
ve awˬ ceˬ te tuˬ yoˬ. Ngaˬ hui maˇ gʼa suh leh mvuhˇmiˬ chi gawˬ cu gawˬ 
pehˆ maˇ gʼa hpeh‸ kʼai tuˬ, ngaˬ hui hta‸ caˇ tuˬ leh caˬ yawˇ pe‸ laˇ-oˆ, teh‸ 
yawˇ hta‸ kʼoˆ piˇ ve yoˬ. 
20Meu‸ jaˇ kaˆ jaˇ leh Eˇjiˇtu‸ chaw teˇ hpaˍ a shu yawˇ ve miˬguiˬ hawˇ keu 
piˇ ve pa taw, Yoˇseh‸ lehˬ miˬguiˬ oˇ ve hkʼa peu-eˬ hta‸ jawˇmawˇ awˬ pon 
vuiˬ yuˬ taˍ ve yoˬ. Hkʼe te leh, miˬguiˬ oˇ ve hkʼa peu-eˬ jawˇmawˇ ve miˬguiˬ 
hpeh‸ la ve yoˬ. 
21Yoˇseh‸ lehˬ, Eˇjiˇtu‸ chaw oˇ ve teˇ hpaˍ hta‸ awˬ ceˬ hkʼa shuˍ kanˉ te tcuh 
ve yoˬ. 

22Yawˇ maˇ gʼa vuiˬ yuˬ ve miˬguiˬ lehˬ, paw hkuˇ teˇ hpaˍ ve miˬguiˬ ceh tiˉ 
cawˬ ve yoˬ. Awˬ lawn kʼo, yawˇ hui hta‸ jawˇmawˇ caˍ piˇ taw piˇ chehˇ ve 
pa taw yoˬ. 
23Oˇ htaˇ Yoˇseh‸ chaw moˍ lonˉ hta‸ kʼoˆ piˇ ve, Na sheˬ. Ya‸ nyi nawˬ hui 
leh nawˬ hui ve miˬguiˬ hta‸ jawˇmawˇ awˬ pon ngaˬ vuiˬ taˍ peuˬ. Choˬ kaˬ lo 
nawˬ hui awˬ pon caˬ yawˇ cawˬ taˍ ve yoˬ. Awˬ yawˇ chi teˇ hpaˍ hta‸ yuˬ leh 
sheˬ-o‸. 
24Nawˬ hui caˬ gʼeu‸ ve teˇ yanˇ, caˬ shiˍ ngaˇ pun teˇ pun jawˇmawˇ hta‸ gʼa 
piˇ ve yoˬ. Cawˬ taˍ ve awˇ pun lehˬ, nawˬ hui ve miˬguiˬ awˬ pon awˬ yawˇ 
leh, nawˬ awˬ to, nawˬ hui ve miˇ yaˇ awˬ pon caˇ tuˬ hpeh‸ ve yoˬ, teh‸ yawˇ 
hui hta‸ kʼoˆ piˇ ve yoˬ. 
25Oˇ htaˇ chaw oˇ ve teˇ hpaˍ kʼoˆ ve, Nawˬ lehˬ ngaˬ hui ve a sha‸ hta‸ ponˬ 
laˇ leh, ngaˬ hui awˬ pon dawˇ nyi laˇ puiˉ ve yoˬ. Ngaˬ hui jawˇmawˇ ve awˬ 
ceˬ te tuˬ yoˬ, teh‸ kʼoˆ ve yoˬ. 
26Oˇ ve hkʼaw‸ nawˉ, Yoˇseh‸ lehˬ awˬ shiˍ awˬ nu ngaˇ pun teˇ pun jawˇmawˇ 
hta‸ piˇ tuˬ, Eˇjiˇtu‸ mvuhˇmiˬ hkʼaw awˬ liˇ teh piˇ taˍ ve yoˬ. Hkʼe te leh ya‸ 
nyi hkʼa gaˬ awˬ liˇ chi hta‸ yehˇ chehˇ taˍ ve yoˬ. Jawˇmawˇ ve la‸ sheh 
hkʼaw maˇ gaˬ ve miˬguiˬ lehˬ, paw hkuˇ teˇ hpaˍ ve miˬguiˬ ceh tiˉ cawˬ ve 
yoˬ. 

Yaˍkoˆ lawˬ ve awˬ leh meuˇ teˇ hkawˇ 

27Iˉsaˍreˍlaˆ chaw teˇ hpaˍ lehˬ, Eˇjiˇtu‸ mvuhˇmiˬ Gawˍshenˍ teh‸ kʼoˆ ve 
chehˇ kuiˬ lo chehˇ taˍ ve yoˬ. Yawˇ hui paw sha la leh, awˬ yaˇ awˬ duˬ maˇ 
maˇ cawˬ la ve yoˬ. 
28Yaˍkoˆ lehˬ, Eˇjiˇtu‸ mvuhˇmiˬ hkʼaw teˇ chi suhˍ hkʼaw‸ chehˇ leh yawˇ ve 
a sha‸ 147 hkʼaw‸ gaˬ peuˬ ve yoˬ. 
29Yawˇ suh la paˇ neˇ htaˇ, yawˇ ve yaˇ paˍ Yoˇseh‸ hta‸ kuˬ leh kʼoˆ piˇ ve, 
Ngaˬ suh-e ve kʼo, nawˬ ngaˬ hta‸ choˬ kaˬ Eˇjiˇtu‸ mvuhˇmiˬ hkʼaw maˇ tuˍ 
laˇ tuˬ, nawˬ ve la‸ sheh ngaˬ ve pfuhˬ tehˉ kʼu hawˉ keu leh ka ti‸ te laˇ-oˆ. 

30Ngaˬ hta‸ Eˇjiˇtu‸ mvuhˇmiˬ hkʼaw yuˬ tawˆ-e leh, ngaˬ pa teˇ hpaˍ ve tuˍ 
hpfuh awˬ paˇ lo ca tuˍ laˇ-oˆ, teh‸ yawˇ hta‸ kʼoˆ piˇ ve yoˬ. Oˇ htaˇ Yoˇseh‸ 
lehˬ, Nawˬ kʼoˆ ve hkʼe ngaˬ te tuˬ yoˬ, teh‸ kʼaw‸ yaw hkʼaw‸ piˇ ve yoˬ. 
31Ya‸ hkʼaˇ Yaˍkoˆ lehˬ, Nawˬ oˇ hkʼe te tuˬ yoˬ teh‸ hkanˍ sheˬ, teh‸ kʼoˆ piˇ 
ve yoˬ. Hkʼe te leh, yawˇ hkanˍ ve yoˬ. Oˇ htaˇ, Yaˍkoˆ lehˬ yawˇ ve zuh‸ hpui 
hkʼoˆ lo boˆ taˍ leh bon chiˇ mvuh ve yoˬ. 

Awˬ hkuiˉ puiˍ ve li‸ 48 

Yaˍkoˆ Yoˇseh‸ ve yaˇ nyiˇ gʼaˇ hta‸ bon na‸ piˇ ve 

1Oˇ ve hkʼaw‸ nawˉ, Yoˇseh‸ lehˬ yawˇ ve awˬ pa naˬ chehˇ ve awˬ hkawˇ gʼa 
kaˇ ve pa taw, yawˇ ve yaˇ paˍ Maˍnaˍseˍ leh Eˇhpaˍrenˍ hta‸ shiˍ veu leh 
yawˇ hta‸ ca nyi tuˬ tawˆ kʼai ve yoˬ. 
2Yaˍkoˆ lehˬ, yawˇ ve yaˇ paˍ Yoˇseh‸ laˬ ve awˬ hkawˇ gʼaˇ kaˇ ve teˇ yanˇ, 
yawˇ hkʼa cawˬ ve awˬ gʼaˇ yuˬ tawˆ leh, yawˇ ve zuh‸ hpui hkʼoˆ tu mui taˍ 
ve yoˬ. 
3Oˇ htaˇ Yaˍkoˆ Yoˇseh‸ hta‸ kʼoˆ piˇ ve, Ngaˬ Hkaˍnanˍ mvuhˇmiˬ Luˇzaˆ venˇ 
hkʼaw chehˇ taˍ htaˇ, kanˇ paˆ uiˍ ve Gʼuiˬsha ngaˬ geh laˬ leh ngaˬ hta‸ awˬ 
bon na‸ laˇ leh kʼoˆ ve, 
4Nawˬ ve awˬ ceuˬ awˬ hkʼaˇ teˇ hpaˍ lehˬ chaw ceuˬ lonˉ teˇ ceuˬ hpeh‸ la htaˇ 
hkʼa gaˬ, ngaˬ nawˬ hta‸ uiˍ la maˇ la piˇ tuˬ yoˬ. Mvuhˇmiˬ chi nawˬ ve awˬ 
ceuˬ awˬ hkʼaˇ teˇ hpaˍ hta‸ ngaˬ co co taiˍ taiˍ piˇ laˇ tuˬ yoˬ, teh‸ ngaˬ hta‸ 
kʼoˆ laˇ ve yoˬ. 
5Ngaˬ choˬ kaˬ lo maˇ gaˬ la sheˬ gʼuˇ suhˍ, Eˇjiˇtu‸ mvuhˇmiˬ hkʼaw lo paw la 
taˍ ve nawˬ ve yaˇ paˍ chi ve nyiˇ gʼaˇ hta‸ htawˇ, ngaˬ ve yaˇ teˇ hpaˍ hkʼe 
shawˍ taˍ tuˬ yoˬ. Ruˇbenˍ leh Suˉmonˍ hui ngaˬ ve yaˇ hpeh‸ ve hkʼe, 
Maˍnaˍseˍ leh Eˇhpaˍrenˍ hui htawˇ ngaˬ ve yaˇ hpeh‸ ve yoˬ. 
6Yaˇ oˇ ve nyiˇ gʼaˇ awˬ hkʼaw‸ nawˉ hkʼa paw la ve yaˇ teˇ hpaˍ hta‸ ngaˬ ve 
yaˇ teh‸ kʼaw‸ shawˍ maˇ hpeh‸. Ya‸ hkʼaˇ, yawˇ hui awˬ shinˉ yuˬ ve teˇ 
yanˇ, Eˇhpaˍrenˍ leh Maˍnaˍseˍ hui geh gʼa kʼaw‸ pehˬ yuˬ tuˬ yoˬ. 

7Ngaˬ Meˍsoˇpoˇtaˍmiˆ mvuhˇmiˬ hkʼaw tu leh Hkaˍnanˍ mvuhˇmiˬ lo kʼaw‸ la 
chehˇ ve teˇ yanˇ, ya‸ kʼaw kʼaˉ lo nawˬ e Raˍhkeˍlaˆ suh-e ve yoˬ. Hkʼe te leh, 
ngaˬ yawˇ hta‸ Behˍlehˍ hehnˍ teh‸ kʼoˆ ve Eˇhpaˍraˆ venˇ lo kʼai ve ya‸ kʼaw 
hpuiˇ lo tuˍ piˇ taˉ ve yoˬ, teh‸ Yoˇseh‸ hta‸ kʼoˆ piˇ ve yoˬ. 
8Yaˍkoˆ lehˬ, Yoˇseh‸ ve yaˇ teˇ hpaˍ hta‸ gʼa mawˬ ve teˇ yanˇ, Chaw chi teˇ 
hpaˍ a shu le, teh‸ na nyi ve yoˬ. 
9Yoˇseh‸ kʼaw‸ kʼoˆ ve, Chaw chi teˇ hpaˍ lehˬ, choˬ kaˬ Eˇjiˇtu‸ mvuhˇmiˬ 
hkʼaw Gʼuiˬsha ngaˬ hta‸ pe‸ laˇ taˍ ve ngaˬ ve yaˇ teˇ hpaˍ hpeh‸ ve yoˬ, teh‸ 
kʼaw‸ yaw hkʼaw‸ piˇ ve yoˬ. Oˇ htaˇ Yaˍkoˆ kʼoˆ ve, Yawˇ hui hta‸ ngaˬ awˬ 
bon na‸ piˇ tuˬ, ngaˬ paˇ lo shiˍ veu laˇ-oˆ, teh‸ kʼoˆ piˇ ve yoˬ. 
10Yaˍkoˆ lehˬ mawˇ jaˇ peuˬ ve pa taw, mehˆ hkʼa deh‸ maˇ mawˬ-o. Hkʼe te 
leh, Yoˇseh‸ yawˇ huiˉ maˬ hta‸ yawˇ awˬ pa geh shiˍ laˬ ve yoˬ. Yawˇ yawˇ 
huiˉ maˬ hta‸ kʼuˉ taˍ leh boˆ nu piˇ ve yoˬ. 
11Oˇ htaˇ Yaˍkoˆ lehˬ, Ngaˬ nawˬ hta‸ gʼa kʼaw‸ mawˬ tuˬ a ciˉ ka‸ maˇ dawˇ. 
Ya‸ hkʼaˇ, Gʼuiˬsha lehˬ nawˬ ve yaˇ teˇ hpaˍ hta‸ htawˇ, ngaˬ hta‸ mawˬ tcuh 
laˇ sheˬ ve yoˬ, teh‸ Yoˇseh‸ hta‸ kʼoˆ piˇ ve yoˬ. 
12Yoˇseh‸ lehˬ, yawˇ ve yaˇ teˇ hpaˍ hta‸ awˬ pa geh kʼaw‸ yuˬ hkʼaw‸ leh miˬ 
chaˇ hkʼoˆ boˆ taˍ ve yoˬ. 
13Oˇ ve hkʼaw‸ nawˉ, Yoˇseh‸ lehˬ yawˇ ve yaˇ paˍ Eˇhpaˍrenˍ hta‸ awˬ pa ve 
la‸ mehˍ paˉ hpawˇ lo chehˇ tcuh leh, yawˇ ve yaˇ paˍ Maˍnaˍseˍ hta‸ yawˇ 
awˬ pa ve la‸ sha paˉ lo chehˇ tcuh ve yoˬ. 
14Eˇhpaˍrenˍ lehˬ yaˇ paˍ i hpeh‸ ve htawˇ, Yaˍkoˆ yawˇ ve la‸ sheh pehˉ leh 
yawˇ ve la‸ sha paˉ la‸ sheh Eˇhpaˍrenˍ ve oˉ kʼoˍ hkʼoˆ taˍ ve yoˬ. Maˍnaˍseˍ 
lehˬ awˬ viˉ paˍ hpeh‸ ve htawˇ, Yaˍkoˆ yawˇ ve la‸ mehˍ paˉ la‸ sheh 
Maˍnaˍseˍ ve oˉ kʼoˍ hkʼoˆ taˍ ve yoˬ. 
15Oˇ ve hkʼaw‸ nawˉ, yawˇ Yoˇseh‸ hta‸ bon na‸ piˇ leh kʼoˆ ve, Ngaˬ ve awˬ 
pa teˇ hpaˍ hkʼa htaˆ ka‸ gʼaˇ va chehˇ ve Aˍbraˍhanˍ leh Iˉcaˆ hui ve Gʼuiˬsha 
lehˬ, yaˇ paˍ chi nyiˇ gʼaˇ hta‸ awˬ bon na‸ piˇ-oˆ. Ya‸ nyi hkʼa gaˬ ngaˬ hta‸ 
ha‸ shaˉ laˇ chehˇ ve Gʼuiˬsha lehˬ, yawˇ huiˉ maˬ hta‸ awˬ bon na‸ piˇ-oˆ. 

16Ngaˬ hta‸ haˍ kuiˬ gʼawˇ kuiˬ hkʼaw ponˬ laˇ chehˇ ve mvuhˇ naw ma tcuh 
yaˇ lehˬ, yaˇ paˍ chi nyiˇ gʼaˇ hta‸ awˬ bon na‸ piˇ-oˆ. Ngaˬ ve awˬ meh leh 
ngaˬ pa Aˍbraˍhanˍ leh Iˉcaˆ hui ve awˬ meh lehˬ, yaˇ paˍ chi nyiˇ gʼaˇ geh 
hkʼaˬ htaˆ ka‸ cawˬ taˍ leh, yawˇ huiˉ maˬ lehˬ miˬguiˬ chi hkʼoˆ lo awˬ ceuˬ 
awˬ hkʼaˇ maˇ maˇ cawˬ la piˇ-oˆ, teh‸ kʼoˆ ve yoˬ. 
17Yaˍkoˆ lehˬ, yawˇ ve la‸ sha paˉ la‸ sheh Eˇhpaˍrenˍ ve oˉ kʼoˍ hkʼoˆ taˍ piˇ 
ve hta‸ Yoˇseh‸ gʼa mawˬ ve teˇ yanˇ, yawˇ nyi ma maˇ sha. Hkʼe te leh, yawˇ 
lehˬ Eˇhpaˍrenˍ ve oˉ kʼoˍ hkʼoˆ teh taˍ ve yawˇ awˬ pa ve la‸ sheh hta‸ yuˬ 
leh, Maˍnaˍseˍ ve oˉ kʼoˍ hkʼoˆ lo kʼaw‸ taˍ piˇ ve yoˬ. 
18Peuˬ leh yawˇ kʼoˆ ve, Ngaˬ pa-oˬ, nawˬ te ve a ciˉ maˇ cawˇ sheˬ. Chi lehˬ, 
yaˇ paˍ uiˍ hpeh‸ ve yoˬ. Nawˬ ve la‸ sha paˉ la‸ sheh yawˇ ve oˉ kʼoˍ hkʼoˆ 
taˍ piˇ-oˆ, teh‸ kʼoˆ piˇ ve yoˬ. 
19Ya‸ hkʼaˇ yawˇ awˬ pa kʼoˆ ve, Ngaˬ yaˇ paˍ-oˬ, ngaˬ shiˍ chehˇ ve yoˬ. 
Maˍnaˍseˍ awˬ ceuˬ awˬ hkʼaˇ teˇ hpaˍ htawˇ chaw ceuˬ lonˉ teˇ ceu‸ hpeh‸ la 
tuˬ yoˬ. Ya‸ hkʼaˇ, yawˇ ve awˬ nyi paˍ lehˬ yawˇ a‸ kehˉ leuˉ leh uiˍ jaˇ tuˬ 
yoˬ. Yawˇ ve awˬ ceuˬ awˬ hkʼaˇ teˇ hpaˍ lehˬ chaw ceuˬ lonˉ teˇ ceu‸ hpeh‸ la 
tuˬ yoˬ, teh‸ yawˇ hta‸ kʼoˆ piˇ ve yoˬ. 
20Oˇ ve teˇ nyi yawˇ yawˇ hui hta‸ bon na‸ piˇ leh kʼoˆ ve, Iˉsaˍreˍlaˆ chaw teˇ 
hpaˍ shu hta‸ awˬ bon na‸ piˇ ve teˇ yanˇ, nawˬ hui ve awˬ meh hta‸ yuˬ leh, 
Gʼuiˬsha lehˬ Eˇhpaˍrenˍ leh Maˍnaˍseˍ hta‸ te piˇ ve hkʼe, nawˬ hui hta‸ 
htawˇ te laˇ piˇ-oˆ, teh‸ kʼoˆ leh Maˍnaˍseˍ gʼuˇ suhˍ Eˇhpaˍrenˍ hta‸ kʼaw‸ teh 
piˇ ve yoˬ. 
21Oˇ ve hkʼaw‸ nawˉ, Yaˍkoˆ Yoˇseh‸ hta‸ kʼoˆ piˇ ve, Ngaˬ lehˬ suh la paˇ neˇ 
ve yoˬ. Ya‸ hkʼaˇ, Gʼuiˬsha nawˬ geh chehˇ taˍ leh, nawˬ hta‸ nawˬ ve awˬ puˍ 
awˬ pi hui ve mvuhˇmiˬ lo kʼaw‸ shiˍ kʼo‸-e laˇ tuˬ yoˬ. 
22Ngaˬ nawˬ hta‸ hkuiˇ jaˇ da‸ jaˇ ve Sheˍhkenˍ teh‸ kʼoˆ ve mvuhˇmiˬ teˇ peˆ 
piˇ laˇ tuˬ yoˬ. Mvuhˇmiˬ oˇ ve lehˬ, ngaˬ la‸ caˉ pfuhˇ veu leh Aˍmawˇriˆ chaw 
hui geh bawˆ yuˬ taˍ ve mvuhˇmiˬ hpeh‸ ve yoˬ, teh‸ Yoˇseh‸ hta‸ kʼoˆ piˇ ve 
yoˬ. 

Awˬ hkuiˉ puiˍ ve li‸ 49 

Yaˍkoˆ yawˇ ve yaˇ teˇ hpaˍ hta‸ bon na‸ piˇ ve 

1Yaˍkoˆ lehˬ, yawˇ ve yaˇ teˇ hpaˍ hta‸ kuˬ hpawnˬ leh kʼoˆ ve, Nawˬ hui ngaˬ 
paˇ lo jiˆ laˬ-o‸. Laˬ tuˬ ve awˬ yanˇ hkʼaw nawˬ hui hkʼaˬ hkʼe hpeh‸ la tuˬ ve 
awˬ lawn ngaˬ hto maˍ laˇ shaˍ. 
2Yaˍkoˆ ve yaˇ teˇ hpaˍ-oˬ, ngaˬ paˇ lo chehˇ taˍ leh, nawˬ hui ve awˬ pa 
Iˉsaˍreˍlaˆ kʼoˆ chehˇ ve tawˇ teˇ hpaˍ hta‸ hkʼa deh‸ na taˍ-o‸. 
3Ruˇbenˍ-oˬ, nawˬ lehˬ ngaˬ ve yaˇ paˍ uiˍ hpeh‸ leh, ngaˬ ve awˬ gʼaˇ awˬ 
shaˉ, ngaˬ ve yaˇ paˍ uiˍ, ngaˬ ve awˬ me‸ awˬ hponˇ leh ngaˬ ve kanˇ paˆ 
hpeh‸ ve yoˬ. 
4Nawˬ lehˬ uiˍ taˆ la chehˇ ve iˉ kaˆ hkʼa shuˍ hpeh‸ ve yoˬ. Ya‸ hkʼaˇ, uiˍ jaˇ 
ve chaw hpeh‸ la tuˬ ve maˇ heˆ. Awˬ lawn kʼo, nawˬ lehˬ ngaˬ miˇ ma geh ca 
lo‸ zuh‸ leh, nawˬ pa ve zuh‸ hpui hta‸ maˇ shawˍ maˇ caˆ te ve pa taw yoˬ. 
5Suˉmonˍ leh Leˍviˆ lehˬ, awˬ viˉ awˬ nyi hpeh‸ ve yoˬ. Yawˇ huiˉ maˬ la‸ caˉ 
yuˬ leh haiˬ ve kanˉ hta‸ te taˍ peuˬ ve yoˬ. 
6Ngaˬ lehˬ, yawˇ huiˉ maˬ jehˬ da‸ kuiˬ lo kʼai tuˬ ve maˇ heˆ. Awˬ lawn kʼo, 
yawˇ huiˉ maˬ nyi ma zuhˆ jaˇ ve hkʼaw, chaw yaˇ teˇ hpaˍ hta‸ tiˇ pehˍ leh, 
nuˇ paˍ teˇ hpaˍ ve hkui kuˇ caˆ hta‸ tawˆ cheˆ piˇ ve yoˬ. 
7Yawˇ huiˉ maˬ nyi ma zuhˆ ve lehˬ kawˆ tuˬ uiˍ jaˇ ve pa taw, hkeu ve teˇ ceuˬ 
yawˇ huiˉ maˬ awˬ hkʼoˆ gaˬ la tuˬ yoˬ. Ngaˬ lehˬ, yawˇ huiˉ maˬ hta‸ 
Iˉsaˍreˍlaˆ mvuhˇmiˬ hkʼaw yuˬ baˬ leh, Iˉsaˍreˍlaˆ ve awˬ ceuˬ awˬ hkʼaˇ teˇ 
hpaˍ hkʼaw, yawˇ huiˉ maˬ hta‸ hpaˆ da‸ kʼai piˇ lawˬ tuˬ yoˬ. 
8Yuˇda‸-oˬ, nawˬ viˉ nawˬ nyi teˇ hpaˍ nawˬ hta‸ chiˇ mvuh tuˬ yoˬ. Nawˬ lehˬ, 
canˇ paˍ teˇ hpaˍ ve kʼawˍ peˍ hta‸ yuˬ tiˍ taˍ ve yoˬ. Nawˬ viˉ nawˬ nyi teˇ 
hpaˍ nawˬ mehˆ gʼuˇ suhˍ lo hkui tcuhˉ teh tuˬ yoˬ. 
9Yuˇda‸ lehˬ, laˇ caˬ shiˉ hkʼe hpeh‸ leh shaˍ ca che‸ caˇ taˉ peuˬ hkʼaw‸ 
nawˉ, haˉ kʼoˍ lo gʼuiˇ kʼaw‸ la leh zuh‸ taˍ ve yoˬ. Chaw teˇ gʼaˇ ka‸ yawˇ hta
‸ ca nawˍ piˇ maˇ haˆ ve yoˬ. 

10Yuˇda‸ geh lo uˉ peunˍ tuˬ ve juˇ fuiˍ taˬ cawˬ leh, yawˇ ve awˬ ceuˬ awˬ 
hkʼaˇ teˇ hpaˍ hkʼaˬ htaˆ ka‸ gʼa uˉ peunˍ chehˇ tuˬ yoˬ. Chaw yaˇ teˇ hpaˍ 
yawˇ geh la‸ shawnˍ yuˬ laˬ leh, yawˇ mehˆ gʼuˇ suhˍ boˆ chehˇ tuˬ yoˬ. 
11Yawˇ ve piˉ laˬ hta‸ da‸ jaˇ ve a pehˉ meuˇ te hta‸ hpeh taˍ leh, yawˇ ve aˉ 
po‸ hta‸ a pehˉ meuˇ gʼuiˬ hkʼaw tsuhˇ ve yoˬ. 
12Yawˇ ve mehˆ shiˍ lehˬ, a pehˉ meuˇ gʼuiˬ hta‸ pa taw nyiˉ-ehˍ cawˬ leh, 
yawˇ ve ciˬ lehˬ, nuˇ cuˉ gʼuiˬ hta‸ pa taw hpuˉ-ehˍ cawˬ ve yoˬ. 
13Zaˍbuˆlonˍ lehˬ, laˇ tsuhˇ gʼuiˬ pfuhˍ lo gʼa chehˇ leh, yawˇ ve chehˇ kuiˬ lehˬ 
haw lo‸ kʼoˍ jehˇ kuiˬ hpeh‸ tuˬ yoˬ. Yawˇ ve miˬ tcuhˉ lehˬ, Siˉdonˍ mvuhˇmiˬ 
lo hkʼa gaˬ hpeh‸ tuˬ yoˬ. 
14Iˉsaˍhkaˍ lehˬ, nuˇ lanˉ kaˍ lo zuh‸ chehˇ ve piˉ laˬ a‸ kehˉ da‸ leuˉ ve maˇ 
heˆ. 
15Ya‸ hkʼaˇ, yawˇ chehˇ taˍ ve mvuhˇmiˬ hkʼaˬ ma da‸ leh, hkʼaˬ ma gawˬ lehˍ 
cawˬ ve hta‸ yawˇ gʼa mawˬ ve yoˬ. Yawˇ lehˬ, mawˇ gʼa taˆ leh awˬ ceˬ hkʼa 
shuˍ kanˉ gʼa te ve yoˬ. 
16Danˍ lehˬ yawˇ ve chaw ceuˬ teˇ hpaˍ hta‸ gʼa uˉ peunˍ leh, yawˇ lehˬ awˬ nu 
ve Iˉsaˍreˍlaˆ chaw hui hkʼe hpeh‸ tuˬ yoˬ. 
17Danˍ lehˬ, iˉ mvuhˇ ciˇ toˇ ve chaw ce kʼai tuˬ ya‸ kʼaw hpuiˇ lo law taˍ leh, 
iˉ mvuhˇ hkui sheh hta‸ htawˆ piˇ ve vuiˬ haiˬ hkʼa shuˍ hpeh‸ ve yoˬ. 
18Gʼuiˬsha-oˬ, ngaˬlehˬ nawˬ htaiˍ hkʼaw‸ tuˬ ve hta‸ dawˇ law chehˇ ve yoˬ. 
19Gaˆ lehˬ, chaw hkʼawˇ dawˆ ve hta‸ gʼa hkanˍ tuˬ yoˬ. Yawˇ lehˬ, chaw 
hkʼawˇ oˇ ve teˇ hpaˍ hta‸ kʼaw‸ gʼa‸ yuˬ ve yoˬ. 
20Aˍshaˍ ve mvuhˇmiˬ lehˬ caˇ tuˬ hkʼa biˇ cawˬ tuˬ yoˬ. Yawˇ lehˬ jawˇmawˇ 
hta‸ caˇ tuˬ oˇ ve teˇ hpaˍ gʼa caˍ piˇ tuˬ yoˬ. 
21Naˍtaˍliˆ lehˬ, nyi sha jaˇ ve hkuiˉ zuhˬ ehˉ hta‸ paw la piˇ ve hkuiˉ zuhˬ awˬ 
ma peuˍ hpeh‸ ve yoˬ. 
22Yoˇseh‸ lehˬ, iˉ kaˆ lawˬ paˇ lo chehˇ ve piˉ laˬ awˬ hteunˍ hkʼe hpeh‸ leh, 
hkʼaw hkʼoˆ lo chehˇ ve iˉ mvuhˇ awˬ hteunˍ hkʼe hpeh‸ ve yoˬ. 

23Canˇ paˍ teˇ hpaˍ yawˇ hta‸ ga hpoˆ bawˆ leh, yawˇ hkʼaˇ suh gʼa‸ yuˬ ve yoˬ. 
24Yaˍkoˆ ve Gʼuiˬsha leh, Iˉsaˍreˍlaˆ ve yawˬ hawˉ shehˍ hpaˇ ve kanˇ paˆ hta‸ 
pa taw, yawˇ ve hkaˆ lehˬ hkʼaˬ htaˆ ka‸ yeˬ chehˇ leh, yawˇ ve la‸ sheh awˬ 
gʼaˇ uiˍ jaˇ ve yoˬ. 
25Nawˬ pa ve Gʼuiˬsha lehˬ nawˬ hta‸ awˬ bon na‸ laˇ chehˇ leh, mvuhˇ naw 
ma ve mvuhˇ yeˬ gʼuiˬ, miˬguiˬ hkʼaw ve iˉ kaˆ, ceˇ caˬ leh awˬ yaˇ awˬ duˬ teˇ 
hpaˍ, 
26awˬ shiˍ awˬ nu leh suhˉ veˆ teˇ hpaˍ, hkʼaw hkʼoˆ lo cawˬ ve da‸ ve awˬ bon 
teˇ hpaˍ, Yoˇseh‸ ve oˉ kʼoˍ hkʼoˆ lo gaˬ la piˇ-oˆ. Awˬ lawn kʼo, nawˬ lehˬ 
nawˬ viˉ nawˬ nyi teˇ hpaˍ ve awˬ hoˉ hpeh‸ ve yoˬ. 
27Beˍyaˍmenˍ lehˬ, haiˬ jaˇ ve heh hpuiˇ hkʼe hpeh‸ ve yoˬ. Mvuhˇ shawˉ htaˇ 
maˇ kʼoˆ, mvuhˇ hpeu‸ htaˇ maˇ kʼoˆ, yawˇ lehˬ shu hta‸ che‸ caˇ chehˇ ve 
yoˬ, teh‸ kʼoˆ ve yoˬ. 
28Chaw chi teˇ hpaˍ lehˬ, Iˉsaˍreˍlaˆ chaw teˇ chi nyiˇ ceuˬ hpeh‸ leh, chi ve 
lehˬ yawˇ hui teˇ gʼaˇ peuˬ teˇ gʼaˇ hta‸ yawˇ hui ve awˬ pa bon na‸ piˇ hkawˇ 
hpeh‸ ve yoˬ. 

Yaˍkoˆ suh-e ve 

29Oˇ ve hkʼaw‸ nawˉ, Yaˍkoˆ yawˇ ve yaˇ teˇ hpaˍ hta‸ kʼoˆ piˇ ve, Ngaˬ lehˬ 
chi beu‸ suh la paˇ neˇ ve yoˬ. Ngaˬ suh-e ve kʼo, ngaˬ hta‸ Hiˇtiˆ chaw 
Eˇhpaˍronˍ ve miˬguiˬ hkʼaw cawˬ ve haˉ kʼoˍ hkʼaw, ngaˬ puˍ ngaˬ pi hui geh 
ca tuˍ laˇ-oˆ. 
30Haˉ kʼoˍ oˇ ve lehˬ, Maˆpeˍlaˆ teh‸ kʼoˆ ve chehˇ kuiˬ, Hkaˍnanˍ mvuhˇmiˬ 
Maˍreˍ mvuhˇ nyi tawˆ hpawˇ lo cawˬ ve yoˬ. Chehˇ kuiˬ oˇ ve lehˬ, Aˍbraˍhanˍ 
Hiˇtiˆ chaw Eˇhpaˍronˍ geh vuiˬ yuˬ taˍ ve chaw tuˍ kuiˬ hpeh‸ ve yoˬ. 
31Aˍbraˍhanˍ leh yawˇ ve awˬ miˇ ma Saˍraˇ hta‸ maˇ kʼoˆ, Iˉcaˆ leh yawˇ ve 
awˬ miˇ ma Reˍbehˆka‸ hta‸ maˇ kʼoˆ, oˇ kaˬ lo tuˍ piˇ taˍ ve yoˬ. Leˉaˍ hta‸ 
htawˇ ngaˬ oˇ kaˬ lo tuˍ piˇ taˍ ve yoˬ. 
32Miˬguiˬ oˇ ve leh haˉ kʼoˍ oˇ ve hta‸ Hiˇtiˆ chaw hui geh vuiˬ yuˬ taˍ ve yoˬ. 
Ngaˬ hta‸ htawˇ oˇ kaˬ lo ca tuˬ laˇ-oˆ, teh‸ yawˇ hui hta‸ kʼoˆ piˇ ve yoˬ. 

33Yaˍkoˆ lehˬ tawˇ oˇ ve teˇ hpaˍ hta‸ awˬ leh meuˇ yaw taˉ peuˬ leh shaˉ leh 
kʼai ve yoˬ. 

Awˬ hkuiˉ puiˍ ve li‸ 50 

Yaˍkoˆ hta‸ ca tuˍ piˇ ve 

1Yoˇseh‸ lehˬ, yawˇ ve awˬ pa hkʼoˆ boˆ taˍ leh yawˇ ve mehˆ hpfuhˇ hta‸ boˆ 
nu leh hawˬ ve yoˬ. 
2Oˇ ve hkʼaw‸ nawˉ, yawˇ awˬ pa hta‸ maw chaweh teh taˍ gʼa tuˬ, naˆ tsuhˇ 
hkʼa deh‸ shehˆ piˇ tuˬ yawˇ ve chaw teˇ hpaˍ hta‸ tawˇ piˇ ve yoˬ. 
3Yawˇ hui lehˬ te muiˬ te jaw ve hkʼe, Yaˍkoˆ hta‸ naˆ tsuhˇ shehˆ piˇ leh hkʼa 
deh‸ kʼaw‸ gu htiˆ piˇ ve yoˬ. Oˇ hkʼe te ve 40 nyi maw ve yoˬ. Eˇjiˇtu‸ chaw 
teˇ hpaˍ lehˬ, yawˇ awˬ pon 70 nyi hkʼa gaˬ dawˇ haˍ leh paˆ hawˬ ve yoˬ. 
4Yaˍkoˆ awˬ pon dawˇ haˍ leh paˆ hawˬ ve awˬ yanˇ peuˬ kʼai peuˬ hkʼaw‸ 
nawˉ, Yoˇseh‸ jawˇmawˇ ve a ma‸ lonˉ teˇ hpaˍ hta‸ kʼoˆ piˇ ve, Awˬ bon te 
leh jawˇmawˇ hta‸ chi hkʼe ca kʼoˆ piˇ-oˆ. 
5Ngaˬ pa ngaˬ hta‸ chi hkʼe kʼoˆ taˉ laˇ ve yoˬ Yawˇ suh-e ve kʼo, yawˇ hta‸ 
Hkaˍnanˍ mvuhˇmiˬ lo yuˬ kʼo‸-e leh yawˇ gu taˉ ve tuˍ hpfuh hkʼaw ca tuˍ laˇ 
tuˬ ngaˬ hta‸ kʼoˆ taˉ laˇ ve yoˬ. Chi hta‸ pa taw, ngaˬ pa hta‸ oˇ kaˬ lo ca 
kʼaw‸ tuˍ piˇ tuˬ awˬ pon ngaˬ hta‸ a hkaw-anˬ piˇ la tuˬ yawˇ hta‸ ca kʼoˆ 
piˇ-oˆ. Yawˇ hta‸ tuˍ piˇ taˉ peuˬ kʼo, ngaˬ kʼaw‸ kʼaw‸ la tuˬ yoˬ, teh‸ yawˇ 
hui hta‸ kʼoˆ piˇ ve yoˬ. 
6Oˇ htaˇ jawˇmawˇ lehˬ, Nawˬ pa hta‸ nawˬ ka ti‸ te piˇ taˍ ve hkʼe kʼai leh ca 
tuˍ piˇ-oˆ, teh‸ Yoˇseh‸ hta‸ kʼoˆ piˇ ve yoˬ. 
7Hkʼe te leh, Yoˇsehˆ lehˬ yawˇ ve awˬ pa hta‸ ca tuˍ piˇ tuˬ tawˆ kʼai ve yoˬ. 
Jawˇmawˇ ve a ma‸ lonˉ hkʼa peu-eˬ, hawˉ yehˬ hkʼaw chehˇ ve chaw uiˍ 
chaw mvuh teˇ hpaˍ, leh Eˇjiˇtu‸ mvuhˇmiˬ hkʼaw chehˇ ve awˬ hoˉ awˬ naˬˬ 
hkʼa peu-eˬ yawˇ geh kʼai ve yoˬ. 
8Yoˇseh‸ ve yehˬ yaˇ kʼa yaˇ hkʼa peu-eˬ, yawˇ ve awˬ viˉ awˬ nyi hkʼa peu-eˬ 
leh, yawˇ awˬ pa ve yehˬ yaˇ kʼa yaˇ hkʼa peu-eˬ htawˇ kʼai ve yoˬ. Yawˇ hui ve 

ceˇ teˇ hpaˍ leh yaˇ ehˉ teˇ hpaˍ hta‸ ceh tiˉ Gawˍshenˍ mvuhˇmiˬ hkʼaw teh 
taˉ ve yoˬ. 
9Iˉ mvuhˇ lawˬ teˇ hpaˍ leh iˉ mvuhˇ ciˇ ve ma‸ yaˇ teˇ hpaˍ hta‸ htawˇ, yawˇ 
shiˍ kʼai ve yoˬ. Yawˇ hui awˬ moˍ awˬ cuˇ lonˉ te kʼai ve yoˬ. 
10Yawˇdanˍ iˉ kaˆ lawˬ mvuhˇ nyi tawˆ hpawˇ lo cawˬ ve Aˍtaˆ miˬ tawˬ kuiˬ lo 
gaˬ ve teˇ yanˇ, yawˇ hui gʼaˇ hte‸ kuˬ hawˬ paˆ hawˬ ve yoˬ. Yoˇseh‸ oˇ kaˬ lo 
suhˍ nyi chehˇ leh yawˇ awˬ pa awˬ pon dawˇ haˍ leh hawˬ chehˇ taˍ ve yoˬ. 
11Mvuhˇmiˬ oˇ ve hkʼaw chehˇ ve Hkaˍnaˍniˆ chaw teˇ hpaˍ lehˬ, Eˇjiˇtu‸ chaw 
hui Aˍtaˆ miˬ tawˬ kuiˬ lo kuˬ hawˬ paˆ hawˬ chehˇ ve hta‸ gʼa mawˬ ve teˇ 
yanˇ, Eˇjiˇtu‸ chaw teˇ hpaˍ gʼaˇ hte‸ kuˬ hawˬ chehˇ ve law, teh‸ kʼoˆ ve yoˬ. 
Hkʼe te leh chehˇ kuiˬ oˇ ve hta‸ Aˍbeˍlaˆmiˆzaˍrenˍ teh‸ meh piˇ ve yoˬ. 
12Yaˍkoˆ kʼoˆ piˇ taˍ ve hkʼe, yawˇ ve yaˇ teˇ hpaˍ hkʼa deh‸ na yuˬ leh te ve 
yoˬ. 
13Yawˇ hui yawˇ hta‸ Hkaˍnanˍ mvuhˇmiˬ hkʼaw yuˬ kʼai leh, Maˆpeˍlaˆ 
miˬguiˬ hkʼaw cawˬ ve haˉ kʼoˍ hkʼaw ca tuˍ piˇ ve yoˬ. Miˬguiˬ oˇ ve lehˬ, 
Maˍreˍ venˇ mvuhˇ nyi tawˆ hpawˇ lo cawˬ leh, Hiˇtiˆ chaw Eˇhpaˍronˍ geh 
Aˍbraˍhanˍ vuiˬ yuˬ taˍ ve chaw tuˍ kuiˬ hpeh‸ ve yoˬ. 
14Yawˇ ve awˬ pa hta‸ tuˍ piˇ peuˬ hkʼaw‸ nawˉ, Yoˇseh‸ lehˬ yawˇ ve awˬ viˉ 
awˬ nyi teˇ hpaˍ leh, yawˇ geh hkʼa kʼai taˍ ve chaw hkʼa peu-eˬ ve hta‸ shiˍ 
leh Eˇjiˇtu‸ mvuhˇmiˬ lo kʼaw‸ la ve yoˬ 

Yoˇseh‸ yawˇ ve awˬ viˉ awˬ nyi hui hta‸ awˬ gʼaˇ piˇ ve 

15Yawˇ hui ve awˬ pa suh peuˬ hkʼaw‸ nawˉ, Yoˇseh‸ ve awˬ viˉ awˬ nyi teˇ 
hpaˍ kawˆ jaˇ leh kʼoˆ ve, Yoˇseh‸ ngaˬ hui hta‸ canˇ leh, ngaˬ hui yawˇ hta‸ 
te piˇ taˍ ve hkʼe yawˇ ngaˬ hui hta‸ kʼaw‸ te hkʼaw‸ laˇ ve kʼo, ngaˬ hui 
hkʼaˬ hkʼe te tuˬ le, teh‸ kʼoˆ da‸ ve yoˬ. 
16Hkʼe te leh yawˇ hui Yoˇseh‸ geh kʼai leh kʼoˆ ve, Nawˬ pa maˇ suh sheˬ 
htaˇ, ngaˬ hui hta‸ chi hkʼe shanˍ taˉ laˇ ve yoˬ. 
17Yoˇseh‸ geh kʼai leh yawˇ nawˬ hui te ya‸ ve venˇbaˆ hta‸ hpehˇ laˇ tuˬ ca 
lawˬ hkawˉ-oˆ, teh‸ kʼoˆ leh shanˍ taˉ laˇ ve yoˬ. Hkʼe te leh, chi beu‸ ngaˬ hui 

te ya‸ ve venˇbaˆ hta‸ a ciˉ hpehˇ laˇ-oˆ, teh‸ yawˇ hta‸ kʼoˆ piˇ ve yoˬ. Tawˇ 
oˇ ve hta‸ gʼa kaˇ htaˇ, Yoˇseh‸ hawˬ ve yoˬ. 
18Yawˇ ve awˬ viˉ paˍ teˇ hpaˍ yawˇ mehˆ gʼuˇ suhˍ boˆ taˍ leh, Ngaˬ hui lehˬ 
nawˬ ve awˬ ceˬ hpeh‸ ve yoˬ, teh‸ yawˇ hta‸ kʼoˆ piˇ ve yoˬ. 
19Yoˇseh‸ yawˇ hui hta‸ kʼoˆ piˇ ve, Taˇ kawˆ. Ngaˬ awˬ to hta‸ Gʼuiˬsha hkʼe 
shawˍ taˍ maˇ hpeh‸. 
20Nawˬ hui ngaˬ hta‸ haiˬ ve awˬ ceuˬ te laˇ ve yoˬ. Ya‸ hkʼaˇ, Gʼuiˬsha lehˬ oˇ 
ve awˬ hkʼaw lo da‸ ve kanˉ hta‸ te tawˆ la leh, ya‸ nyi ngaˬ hui gʼa mawˬ 
chehˇ ve hkʼe, chaw maˇ maˇ ve a sha‸ hta‸ ponˬ piˇ taˍ ve yoˬ. 
21Chi hta‸ pa taw, nawˬ hui te‸ chiˉ kawˆ tuˬ maˇ loˍ. Nawˬ hui leh nawˬ hui 
ve miˇ yaˇ hkʼa peu-eˬ ve hta‸ ngaˬ nyi ha‸ shaˉ laˇ tuˬ yoˬ, teh‸ kʼoˆ leh yawˇ 
hui hta‸ nyi ma sha la piˇ ve yoˬ. 

Yoˇseh‸ suh-e ve 

22Yoˇseh‸ lehˬ, yawˇ ve awˬ viˉ awˬ nyi teˇ hpaˍ geh Eˇjiˇtu‸ mvuhˇmiˬ hkʼaw 
chehˇ taˍ ve yoˬ. Yawˇ a sha‸ 110 hkʼaw‸ gaˬ leh suh-e ve yoˬ. 
23Yawˇ lehˬ Eˇhpaˍrenˍ ve awˬ yaˇ leh awˬ hawehˍ teˇ hpaˍ hta‸ htawˇ, yawˇ 
ve yaˇ teh‸ gʼa shawˍ taˉ ve yoˬ. Maˍnaˍseˍ ve awˬ hawehˍ, Maˍhkiˆraˆ ve yaˇ 
teˇ hpaˍ htawˇ, yawˇ ve yaˇ teh‸ gʼa shawˍ taˉ ve yoˬ. 
24Yoˇseh‸ yawˇ ve awˬ viˉ awˬ nyi teˇ hpaˍ hta‸ kʼoˆ piˇ ve, Ngaˬ lehˬ suh la 
paˇ neˇ ve yoˬ. Ya‸ hkʼaˇ, Gʼuiˬsha lehˬ nawˬ hui hta‸ ha‸ shaˉ laˇ leh 
Aˍbraˍhanˍ, Iˉcaˆ, Yaˍkoˆ hui hta‸ piˇ tuˬ ka ti‸ te piˇ taˍ ve mvuhˇmiˬ oˇ ve 
hkʼaw nawˬ hui hta‸ shiˍ kʼo‸-e laˇ tuˬ yoˬ. 
25Gʼuiˬsha nawˬ hui hta‸ oˇ hkʼe shiˍ kʼo‸-e laˇ ve teˇ yanˇ, ngaˬ ve awˬ to hta‸ 
ka‸ nawˬ hui geh a ciˉ yuˬ kʼo‸-e laˇ-oˆ, teh‸ kʼoˆ piˇ leh ka ti‸ te tcuh ve yoˬ. 
26Yoˇseh‸ a sha‸ 110 hkʼaw‸ gaˬ leh suh-e ve yoˬ. Yawˇ hui yawˇ hta‸ naˆ tsuhˇ 
shehˆ leh hkʼa deh‸ gu htiˆ piˇ peuˬ hkʼaw‸ nawˉ, kʼawˇ kʼoˍ hkʼaw keu leh 
Eˇjiˇtu‸ mvuhˇmiˬ hkʼaw teh taˍ ve yoˬ. 

Tawˆ kʼai ve li‸ 

Tawˆ kʼai ve li‸ 1 

Iˉsaˍreˍlaˆ chaw Eˇjiˇtu‸ mvuhˇmiˬ hkʼaw shu ceˬ te ve 

1Chaw chi teˇ hpaˍ lehˬ, a shu yawˇ ve miˇ yaˇ hta‸ shiˍ leh Eˇjiˇtu‸ mvuhˇmiˬ 
lo ya‸ la taˍ ve Yaˍkoˆ ve yaˇ teˇ hpaˍ hpeh‸ ve yoˬ. 
2Ruˇbenˍ, Suˉmonˍ, Leˍviˆ, Yuˇda‸, 
3Iˉsaˍhkaˍ, Zaˍbuˆlonˍ, Beˍyaˍmenˍ, 
4Danˍ, Naˍtaˍliˆ, Gaˆ leh Aˍshaˍ hui hpeh‸ ve yoˬ. 
5Yaˍkoˆ ve aw ceuˬ awˬ hkʼaˇ hkʼa peu-eˬ 70 gʼaˇ cawˬ ve yoˬ. Yoˇseh‸ lehˬ, awˉ 
lawˉ htaˇ ka‸ Eˇjiˇtu‸ mvuhˇmiˬ lo gaˬ taˍ peuˬ ve yoˬ. 
6Awˬ yanˇ oˇ ve hkʼaw, Yoˇseh‸ leh yawˇ ve aw viˉ awˬ nyi teˇ hpaˍ, leh Eˇjiˇtu
‸ mvuhˇmiˬ hkʼaw gaˬ la taˍ ve awˉ lawˉ peuˇ ve chaw teˇ puˆ hkʼa peu-eˬ suh 
kʼai peuˬ ve yoˬ. 
7Ya‸ hkʼaˇ, Iˉsaˍreˍlaˆ chaw teˇ hpaˍ gʼaˇ hte‸ kʼaw‸ maˇ la leh, Eˇjiˇtu‸ 
mvuhˇmiˬ hkʼaw lo biˇ la ve yoˬ. 
8Oˇ htaˇ, Yoˇseh‸ hta‸ maˇ shiˍ ve jawˇmawˇ awˬ suhˉ teˇ gʼaˇ, Eˇjiˇtu‸ 
mvuhˇmiˬ hta‸ kʼaw‸ uˉ peunˍ ve yoˬ. 
9Jawˇmawˇ oˇ ve yawˇ ve chaw teˇ hpaˍ hta‸ kʼoˆ piˇ ve, Iˉsaˍreˍlaˆ chaw chi 
teˇ hpaˍ uiˍ la maˇ la leh awˬ gʼaˇ cawˬ la chehˇ ve pa taw, ngaˬ hui dawˇ hkiˉ 
tuˬ cawˬ ve yoˬ. 
10Yawˇ hui maˇ gʼa kʼaw‸ maˇ la tuˬ, ngaˬ hui teˇ ceuˬ ceuˬ te piˇ cawˇ ve yoˬ. 
Oˇ hkʼe maˇ te kʼo, ma‸ hpeh‸ la ve teˇ yanˇ yawˇ hui canˇ paˍ hpawˇ chehˇ 
leh ngaˬ hui hta‸ kʼaw‸ bawˆ laˇ tuˬ yoˬ. Oˇ htaˇ, yawˇ hui lehˬ ngaˬ hui ve 
mvuhˇmiˬ hta‸ uˉ peunˍ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
11Hkʼe te leh, yawˇ hui lehˬ chaw oˇ ve teˇ hpaˍ hta‸ awˬ moˍ shawˍ leh hkeu‸ 
jaˇ ve kanˉ gʼaˇ hte‸ te tcuh ve yoˬ. Chi hkʼe te ve hkʼaw, jawˇmawˇ ve mawˇ 
ha‸ shaˉ taˍ kuiˬ, Piˇtonˍ leh Raˍmaˍseˍ venˇ teˇ hpaˍ hta‸ te gʼa la ve yoˬ. 

12Yawˇ hui Iˉsaˍreˍlaˆ chaw hui hta‸ shaˬ fawˉ mehˍ ve kʼo, shaˬ kʼaw‸ maˇ la 
ve pa taw, yawˇ hui Iˉsaˍreˍlaˆ chaw hui hta‸ kawˆ jaˇ ve yoˬ. 
13Hkʼe te leh, Eˇjiˇtu‸ chaw teˇ hpaˍ lehˬ Iˉsaˍreˍlaˆ chaw hui hta‸ hkeu‸ jaˇ 
haˍ jaˇ ve kanˉ gʼaˇ hte‸ te tcuh ve yoˬ. 
14Yawˇ hui hta‸ yehˬ lonˉ teˇ hpaˍ te tcuh leh, ti mi hkʼaw lo htawˇ kanˉ gʼaˇ 
hte‸ te tcuh ve yoˬ. Yawˇ hui hta‸ a ciˉ ka‸ maˇ ha kʼaˉ piˇ. 
15Oˇ htaˇ, Eˇjiˇtu‸ jawˇmawˇ lehˬ Heˍbrehˇ chaw hui hta‸ yaˇ paw piˇ shehˍ ma 
Shiˆhpaˍraˆ leh Hpuˇ-aˍ hui hta‸ chi hkʼe kʼoˆ piˇ ve yoˬ. 
16Nawˬ huiˉ maˬ Heˍbrehˇ yaˇ miˇ teˇ hpaˍ hta‸ yaˇ paw piˇ ve teˇ yanˇ, yaˇ paˍ 
paw la ve kʼo tiˇ pehˍ-o‸. Yaˇ miˇ paw la ve kʼo, a sha‸ te‸ chehˇ piˇ-oˆ, teh‸ 
kʼoˆ piˇ ve yoˬ. 
17Ya‸ hkʼaˇ, yaˇ paw piˇ shehˍ ma oˇ ve nyiˇ gʼaˇ lehˬ, Gʼuiˬsha hta‸ kawˆ ve 
chaw hpeh‸ ve pa taw, jawˇmawˇ ve tawˇ hta‸ maˇ na. Yaˇ paˍ teˇ hpaˍ hta‸ 
htawˇ a sha‸ te‸ chehˇ piˇ lawˬ ve yoˬ. 
18Hkʼe te leh, jawˇmawˇ yawˇ huiˉ maˬ hta‸ kuˬ yuˬ leh, Aˬ hto‸ ma pa taw 
nawˬ huiˉ maˬ yaˇ paˍ teˇ hpaˍ ve a sha‸ hta‸ ponˬ piˇ ve le, teh‸ na nyi ve 
yoˬ. 
19Yawˇ huiˉ maˬ jawˇmawˇ hta‸ kʼoˆ piˇ ve, Heˍbrehˇ yaˇ miˇ teˇ hpaˍ lehˬ, 
Eˇjiˇtu‸ yaˇ miˇ hta‸ maˇ shuˍ. Yawˇ hui yaˇ paw tuˬ ca kuˬ la ve teˇ yanˇ, ngaˬ 
hui maˇ gaˬ sheˬ htaˇ ka‸ yaˇ paw gʼa taˍ laˇ peuˬ, teh‸ kʼoˆ piˇ ve yoˬ. 
20Gʼuiˬsha lehˬ, yaˇ paw piˇ shehˍ ma oˇ ve nyiˇ gʼaˇ hta‸ awˬ bon na‸ piˇ ve 
yoˬ. Iˉsaˍreˍlaˆ chaw oˇ ve teˇ hpaˍ, maˇ la leh awˬ gʼaˇ uiˍ la ve yoˬ. 
21Yaˇ paw piˇ shehˍ ma oˇ ve nyiˇ gʼaˇ Gʼuiˬsha hta‸ kawˆ puiˉ ve pa taw, 
Gʼuiˬsha yawˇ huiˉ maˬ hta‸ awˬ yaˇ awˬ duˬ cawˬ la piˇ ve yoˬ. 
22Oˇ ve hkʼaw‸ nawˉ, jawˇmawˇ lehˬ Heˍbrehˇ chaw hui geh hkʼa paw la ve 
yaˇ paˍ teˇ gʼaˇ le le hta‸ Niˍlaˆ iˉ kaˆ lawˬ hkʼaw baˬ keu leh, yaˇ miˇ teˇ hpaˍ 
hta‸ ceh tiˉ a sha‸ te‸ chehˇ piˇ tuˬ, yawˇ ve chaw teˇ hpaˍ hta‸ tawˇ piˇ ve 
yoˬ. 

Tawˆ kʼai ve li‸ 2 

Moˉseˍ paw la ve 

1Awˬ yanˇ oˇ ve hkʼaw, Leˍviˆ chaw teˇ gʼaˇ lehˬ yawˇ ve awˬ ceuˬ awˬ hkʼaˇ yaˇ 
miˇ teˇ gʼaˇ hta‸ heuˆ ve yoˬ. 
2Maˇ maw maw yaˇ miˇ oˇ ve yaˇ hu la leh, yaˇ paˍ teˇ gʼaˇ paw la ve yoˬ. Yaˇ 
paˍ ehˉ chi da‸ jaˇ ve hta‸ yawˇ gʼa mawˬ ve teˇ yanˇ, ha pa 3 maˬ hkʼa gaˬ 
yawˇ hta‸ yuˬ faˉ taˍ ve yoˬ. 
3Yawˇ lehˬ, awˬ hkʼaw‸ nawˉ yaˇ paˍ chi hta‸ kʼaw‸ faˉ taˍ maˇ gʼa ve teˇ 
yanˇ, po kʼoˍ teˇ maˬ yuˬ leh iˉ kaˆ maˇ lo‸ gaˬ tuˬ suhˆ tcuhˇ hkʼa deh‸ shehˆ 
peuˬ hkʼaw‸ nawˉ yaˇ paˍ ehˉ hta‸ oˇ kaˬ lo keu taˍ ve yoˬ. Peuˬ hkʼaw‸ nawˉ 
yawˇ hta‸ iˉ kaˆ gʼuiˬ pfuhˍ paˇ lo cawˬ ve lo de hkʼaw faˉ taˍ ve yoˬ. 
4Yawˇ ve aw viˉ ma lehˬ, yaˇ ehˉ oˇ ve hkʼaˬ hkʼe hpeh‸ chehˇ ve hta‸ gʼa shiˍ 
tuˬ, yawˇ hta‸ maˇ vuiˇ maˇ neˇ kuiˬ lo chehˇ leh nyi taˍ ve yoˬ. 
5Teˇ nyi htaˇ, jawˇmawˇ yaˇ miˇ oˇ kaˬ lo iˉ kaˆ ca hehˉ la leh, yawˇ ve awˬ ceˬ 
ma teˇ hpaˍ geh iˉ kaˆ gʼuiˬ pfuhˍ paˇ lo ca guiˇ toˇ chehˇ ve yoˬ. Yawˇ lehˬ lo 
de kaˍ lo po kʼoˍ hta‸ gʼa mawˬ leh, yawˇ ve awˬ ceˬ ma teˇ gʼaˇ hta‸ ca yuˬ 
tcuh ve yoˬ. 
6Yawˇ po kʼoˍ hta‸ hpaw nyi ve teˇ yanˇ, yaˇ paˍ ehˉ teˇ gʼaˇ hawˬ chehˇ ve hta
‸ gʼa mawˬ leh, yaˇ paˍ ehˉ oˇ ve hta‸ ha kʼaˉ jaˇ ve yoˬ. Chi ve lehˬ, Heˍbrehˇ 
chaw teˇ gʼaˇ ve yaˇ yoˬ, teh‸ kʼoˆ ve yoˬ. 
7Oˇ htaˇ, yaˇ paˍ ehˉ ve awˬ viˉ ma kʼoˆ ve, Yaˇ paˍ ehˉ chi ve hta‸ cuˉ taw piˇ 
tuˬ, Heˍbrehˇ yaˇ miˇ teˇ gʼaˇ hta‸ ngaˬ gʼa ca kuˬ veu laˇ tuˬ laˇ, teh‸ na nyi 
ve yoˬ. 
8Jawˇmawˇ yaˇ miˇ yawˇ hta‸ kʼo‸-e peu leh ca shiˍ veu laˇ tcuh ve yoˬ. Hkʼe 
te leh yaˇ miˇ ehˉ chi gʼuiˇ kʼo‸-e leh yaˇ paˍ ehˉ ve awˬ e hta‸ shiˍ veu laˇ ve 
yoˬ. 
9Oˇ htaˇ, jawˇmawˇ yaˇ miˇ yawˇ hta‸ kʼoˆ piˇ ve, Yaˇ ehˉ chi hta‸ ngaˬ awˬ 
pon cuˉ taw piˇ-oˆ. Ngaˬ nawˬ hta‸ awˬ hpfuhˇ piˇ laˇ tuˬ yoˬ, teh‸ kʼoˆ piˇ ve 
yoˬ. Hkʼe te leh, yaˇ miˇ oˇ ve yaˇ ehˉ hta‸ yuˬ leh cuˉ taw piˇ ve yoˬ. 

10Yaˇ ehˉ oˇ ve uiˍ la ve teˇ yanˇ, yawˇ hta‸ jawˇmawˇ yaˇ miˇ geh shiˍ laˬ ve 
yoˬ. Yawˇ lehˬ, yaˇ paˍ chi hta‸ yawˇ ve yaˇ hkʼe shawˍ leh, yawˇ hta‸ Moˉseˍ 
teh‸ meh piˇ ve yoˬ. Awˬ lawn kʼo, Yawˇ hta‸ ngaˬ iˉ kaˆ hkʼaw yuˬ tawˆ taˍ 
ve yoˬ, teh‸ kʼoˆ ve yoˬ. 

Moˉseˍ Meˇdiˍanˍ mvuhˇmiˬ lo hpaw-e ve 

11Moˉseˍ uiˍ la ve teˇ yanˇ, yawˇ ve chaw teˇ hpaˍ geh ca guiˇ kʼai leh, yawˇ 
hui kanˉ gʼaˇ hte‸ gʼa te chehˇ ve hta‸ gʼa mawˬ ve yoˬ. Eˇjiˇtu‸ chaw teˇ gʼaˇ, 
Heˍbrehˇ chaw hta‸ tiˇ pehˍ chehˇ ve hta‸ yawˇ gʼa mawˬ ve yoˬ. 
12Yawˇ hkʼaˬ hpawˇ chi hpawˇ chiˇ nyi leh, chaw teˇ gʼaˇ hta‸ kaˬ maˇ mawˬ ve 
teˇ yanˇ, Eˇjiˇtu‸ chaw oˇ ve hta‸ yawˇ tiˇ pehˍ leh shehˇ shiˍ hkʼaw gaˆ fiˆ taˉ 
ve yoˬ. 
13Awˬ hkʼaw‸ nawˉ teˇ nyi yawˇ teˇ pawˆ kʼaw‸ laˬ leh, Heˍbrehˇ chaw nyiˇ 
gʼaˇ ya‸ da‸ chehˇ ve hta‸ gʼa kʼaw‸ mawˬ ve yoˬ. Shu hta‸ ya‸ ve chaw geh 
yawˇ kʼai leh, Aˬ hto‸ ma pa taw, nawˬ ve awˬ chawˇ hta‸ dawˆ ve le, teh‸ 
kʼoˆ piˇ ve yoˬ. 
14Chaw oˇ ve hpaˇ lehˬ, Ngaˬ huiˉ maˬ awˬ hkʼoˆ jawˇmawˇ te leh suhˉ jehˬ tuˬ, 
a shu nawˬ hta‸ teh taˍ ve le. Nawˬ Eˇjiˇtu‸ chaw hta‸ tiˇ pehˍ ve hkʼe, ngaˬ 
hta‸ htawˇ tiˇ pehˍ laˇ tuˬ ve laˇ, teh‸ kʼoˆ piˇ ve yoˬ. Oˇ htaˇ Moˉseˍ kawˆ jaˇ 
leh, Ngaˬ te taˍ ve kanˉ hta‸ shu shiˍ peuˬ law, teh‸ dawˇ ve yoˬ. 
15Awˬ lawn chi ve hta‸ jawˇmawˇ gʼa kaˇ htaˇ, yawˇ Moˉseˍ hta‸ tiˇ pehˍ tuˬ 
ca ve yoˬ. Ya‸ hkʼaˇ, Moˉseˍ Meˇdiˍanˍ mvuhˇmiˬ lo hpaw-e leh oˇ kaˬ lo chehˇ 
taˍ ve yoˬ. 
16Teˇ nyi htaˇ, Moˉseˍ nanˬ bawˍ teˇ maˬ awˬ paˇ lo mui chehˇ htaˇ, Meˉdiˍanˍ 
mvuhˇmiˬ hkʼaw chehˇ ve paw hkuˇ Yeˍtaˍroˍ ve yaˇ miˇ suhˍ gʼaˇ oˇ kaˬ lo gaˬ 
la leh, yawˇ hui awˬ pa ve yawˬ leh aˉ che‸ teˇ hpaˍ hta‸ iˉ kaˆ ca taw piˇ la 
ve yoˬ. 
17Awˬ nu ve yawˬ hawˉ shehˍ hpaˇ teˇ hpaˍ htawˇ kʼaw‸ gaˬ la leh, Yeˍtaˍroˍ ve 
yaˇ miˇ teˇ hpaˍ hta‸ gʼa‸ kʼoˬ piˇ ve yoˬ. Moˉseˍ tu leh yaˇ miˇ teˇ hpaˍ ve 
yawˬ ehˉ teˇ hpaˍ hta‸ iˉ kaˆ taw piˇ ve yoˬ. 

18Yawˇ hui ve awˬ pa geh kʼaw‸ gaˬ la ve teˇ yanˇ awˬ pa lehˬ, Hkʼaˬ hkʼe te ya
‸ nyi nawˬ hui teˇ na‸ kʼaw‸ gaˬ la ve le, teh‸ na nyi ve yoˬ. 
19Yawˇ hui kʼoˆ ve, Eˇjiˇtu‸ chaw teˇ gʼaˇ ngaˬ hui hta‸ yawˬ hawˉ paˍ teˇ hpaˍ 
ve la‸ sheh hkʼaw ponˬ laˇ leh, ngaˬ hui ve yawˬ teˇ hpaˍ awˬ pon iˉ kaˆ nyiˉ 
laˇ ve yoˬ, teh‸ kʼaw‸ kʼoˆ piˇ ve yoˬ. 
20Yawˇ hui ve awˬ pa lehˬ, Chi beu‸ yawˇ hkʼaˬ lo chehˇ le. Aˬ hto‸ ma pa taw 
nawˬ hui yawˇ hta‸ oˇ kaˬ lo baˬ taˉ ve le. Ngaˬ hui geh awˍ caˇ la tuˬ yawˇ 
hta‸ ca kuˬ-o‸, teh‸ yawˇ hui hta‸ kʼoˆ piˇ ve yoˬ. 
21Hkʼe te leh, Moˉseˍ Yeˍtaˍroˍ geh chehˇ leh, yawˇ ve yaˇ miˇ Ziˆpawˇraˆ hta‸ 
heuˆ ve yoˬ. 
22Yaˇ miˇ oˇ ve yaˇ paˍ teˇ gʼaˇ paw la leh, yawˇ hta‸ Geˍraˍshonˍ teh‸ meh piˇ 
ve yoˬ. Awˬ lawn kʼo, Ngaˬ lehˬ shu ve mvuhˇmiˬ hkʼaw ca chehˇ la ve hkehˉ 
chaw hpeh‸ ve yoˬ, teh‸ kʼoˆ ve yoˬ. 
23Awˬ yanˇ maw la leh, Eˇjiˇtu‸ jawˇmawˇ suh-e ve yoˬ. Ya‸ hkʼaˇ, Iˉsaˍreˍlaˆ 
chaw teˇ hpaˍ shu ceˬ te leh hkʼanˇ chehˇ sheˍ ve yoˬ. Yawˇ hui hkʼanˇ ve awˬ 
hkawˇ hta‸ Gʼuiˬsha geh gaˬ ve yoˬ. 
24Gʼuiˬsha lehˬ yawˇ hui hkʼanˇ chehˇ ve awˬ hkawˇ hta‸ gʼa kaˇ leh, 
Aˍbraˍhanˍ, Iˉcaˆ, Yaˍkoˆ hui hta‸ te piˇ taˍ ve ka ti‸ hta‸ kʼaw‸ dawˇ nawˇ la 
ve yoˬ. 
25Yawˇ hui hkʼaˬ hkʼe hpeh‸ chehˇ ve hta‸ Gʼuiˬsha gʼa mawˬ leh, yawˇ hui 
kuˬ hkawˇ hta‸ yawˇ na yuˬ ve yoˬ. 

Tawˆ kʼai ve li‸ 3 

Gʼuiˬsha Moˉseˍ hta‸ kuˬ ve 

1Teˇ nyi htaˇ, Moˉseˍ lehˬ yawˇ awˬ puˍ Meˇdiˍanˍ paw hkuˇ Yeˍtaˍroˍ ve yawˬ 
teˇ hpaˍ hta‸ hawˉ chehˇ ve yoˬ. Yawˇ lehˬ, yawˬ oˇ ve teˇ hpaˍ hta‸ gʼa‸ veu 
leh da‸ kehˬ ve Siˉnaˆ hkʼaw lo kʼai ve yoˬ 

2Oˇ kaˬ lo Gʼuiˬsha ve mvuhˇ naw tcuh yaˇ teˇ gʼaˇ, suhˆ buiˇ hkʼaw lo aˬ miˍ 
ha hkʼa shuˍ yawˇ mehˆ gʼuˇ suhˍ tawˆ la ve yoˬ. Suhˆ buiˇ oˇ ve aˬ miˍ to‸ 
chehˇ ve htawˇ, te‸ chiˉ maˇ hpeh‸ ve hta‸ yawˇ gʼa mawˬ ve yoˬ. 
3Oˇ htaˇ Moˉseˍ lehˬ, Chi taw taw anˇ tuˬ cawˬ ve awˬ ceuˬ hta‸ ngaˬ ca nyi 
shaˍ. Aˬ hto‸ ma pa taw, suhˆ buiˇ oˇ ve hta‸ aˬ miˍ maˇ to‸ baˬ ve leh naˍ, 
teh‸ dawˇ ve yoˬ. 
4Moˉseˍ laˬ chehˇ ve hta‸ Gʼuiˬsha gʼa mawˬ ve teˇ yanˇ, Gʼuiˬsha lehˬ suhˆ 
buiˇ oˇ ve hkʼaw chehˇ taˍ leh, Moˉseˍ-oˬ, Moˉseˍ-oˬ, teh‸ kuˬ ve yoˬ. Moˉseˍ 
htawˇ, Ngaˬ choˬ kaˬ chehˇ taˍ ve yoˬ, teh‸ kʼaw‸ yaw hkʼaw‸ piˇ ve yoˬ. 
5Gʼuiˬsha kʼoˆ ve, Awˬ paˇ neˇ lo taˇ laˬ. Nawˬ ve hkuiˉ nuˆ kʼehˆ-oˆ. Awˬ lawn 
kʼo, chi beu‸ nawˬ huˉ taˍ ve chehˇ kuiˬ lehˬ, da‸ kehˬ ve chehˇ kuiˬ hpeh‸ve 
yoˬ. 
6Ngaˬ lehˬ, nawˬ puˍ lonˉ Aˍbraˍhanˍ, Iˉcaˆ, Yaˍkoˆ hui ve Gʼuiˬsha hpeh‸ ve 
yoˬ, teh‸ kʼoˆ piˇ ve yoˬ. Hkʼe te leh, Moˉseˍ Gʼuiˬsha hta‸ chiˇ nyi maˇ haˆ ve 
pa taw, yawˇ ve mehˆ hpfuhˇ hta‸ beh taˍ ve yoˬ. 
7Oˇ htaˇ Gʼuiˬsha kʼoˆ ve, Eˇjiˇtu‸ mvuhˇmiˬ hkʼaw lo ngaˬ ve chaw teˇ hpaˍ 
hkʼaˬ ma gʼa tu‸ gʼa hkanˍ chehˇ ve hta‸ ngaˬ gʼa mawˬ peuˬ. Yawˇ hui hta‸ 
ponˬ laˇ tuˬ kuˬ chehˇ ve awˬ hkawˇ hta‸ htawˇ ngaˬ gʼa kaˇ peuˬ. 
8Ngaˬ yawˇ hui hta‸ Eˇjiˇtu‸ chaw hui ve la‸ sheh hkʼaw ponˬ piˇ leh, hkuiˇ 
jaˇ da‸ jaˇ ve mvuhˇmiˬ lo yawˇ hui hta‸ shiˍ kʼai piˇ gaˇ ve yoˬ. Mvuhˇmiˬ oˇ 
ve lehˬ Hkaˍnaˍniˆ chaw, Hiˇtiˆ chaw, Aˍmawˇriˆ chaw, Hpeˍraˍziˆ chaw, 
Hiˇviˆ chaw leh Yeˍbuˇsiˆ chaw hui ve mvuhˇmiˬ hpeh‸ ve yoˬ. 
9Chi beu‸ ngaˬ ve chaw teˇ hpaˍ kuˬ hawˬ chehˇ ve awˬ hkawˇ hta‸ ngaˬ gʼa 
kaˇ peuˬ. Eˇjiˇtu‸ chaw teˇ hpaˍ, yawˇ hui hta‸ hkʼaˬ hkʼe te fawˉ mehˍ piˇ 
chehˇ ve hta‸ htawˇ ngaˬ gʼa mawˬ peuˬ. 
10Ngaˬ ve chaw teˇ hpaˍ hta‸ Eˇjiˇtu‸ mvuhˇmiˬ hkʼaw shiˍ tawˆ piˇ tuˬ, chi 
beu‸ ngaˬ nawˬ hta‸ Eˇjiˇtu‸ jawˇmawˇ geh kʼai peu laˇ tuˬ yoˬ, teh‸ yawˇ hta
‸ kʼoˆ piˇ ve yoˬ. 

11Oˇ htaˇ Moˉseˍ kʼoˆ ve, Ngaˬ lehˬ te‸ chiˉ shiˍ ve chaw maˇ heˆ. Hkʼaˬ hkʼe te 
leh ngaˬ jawˇmawˇ geh kʼai leh, Iˉsaˍreˍlaˆ chaw teˇ hpaˍ hta‸ Eˇjiˇtu‸ 
mvuhˇmiˬ hkʼaw shiˍ tawˆ piˇ gʼa tuˬ le, teh‸ Gʼuiˬsha hta‸ kʼoˆ piˇ ve yoˬ. 
12Gʼuiˬsha kʼaw‸ kʼoˆ ve, Ngaˬ nawˬ geh chehˇ taˍ ve yoˬ. Ngaˬ nawˬ hta‸ kʼai 
tcuh ve yoˬ, teh‸ nawˬ hkʼa deh‸ shiˍ hpeh‸ tuˬ shaˉ hkiˆ chi hkʼe cawˬ ve 
yoˬ. Chaw oˇ ve teˇ hpaˍ hta‸ nawˬ Eˇjiˇtu‸ mvuhˇmiˬ hkʼaw shiˍ tawˆ la peuˬ 
ve teˇ yanˇ, nawˬ hui hkʼa peu-eˬ hkʼaw pui chi ve awˬ hkʼoˆ lo ngaˬ hta‸ oˉ 
kʼoˍ gʼa pui tuˬ yoˬ, teh‸ yawˇ hta‸ kʼoˆ piˇ ve yoˬ. 
13Oˇ htaˇ Moˉseˍ kʼoˆ ve, Ngaˬ Iˉsaˍreˍlaˆ chaw hui geh kʼai leh, Nawˬ hui ve 
awˬ puˍ awˬ pi hui ve Gʼuiˬsha ngaˬ hta‸ nawˬ hui geh peu laˇ ve yoˬ, teh‸ 
kʼoˆ piˇ tuˬ yoˬ. Ya‸ hkʼaˇ yawˇ hui lehˬ, Yawˇ ve awˬ meh aˬ hto‸ ma le, teh‸ 
kʼaw‸ na nyi laˇ ve kʼo, ngaˬ hkʼaˬ hkʼe gʼa kʼoˆ piˇ tuˬ ve le, teh‸ Gʼuiˬsha 
hta‸ kʼoˆ piˇ ve yoˬ. 
14Gʼuiˬsha kʼaw‸ kʼoˆ ve, Ngaˬ lehˬ, Ngaˬ hpeh‸ ve yoˬ. Yawˇ hui hta‸ chi hkʼe 
kʼoˆ piˇ-oˆ. Ngaˬ lehˬ, ngaˬ hpeh‸ ve yoˬ, teh‸ kʼoˆ shehˍ hpaˇ teˇ gʼaˇ, ngaˬ 
hta‸ nawˬ hui geh peu laˇ ve yoˬ, teh‸ yawˇ hui hta‸ kʼoˆ piˇ-oˆ. 
15Yawˇ hui ve awˬ puˍ lonˉ Aˍbraˍhanˍ, Iˉcaˆ, Yaˍkoˆ hui ve Gʼuiˬsha lehˬ, nawˬ 
hta‸ yawˇ hui geh peu laˇ taˍ ve yoˬ, teh‸ yawˇ hui hta‸ kʼoˆ piˇ-oˆ. Chi lehˬ, 
co co taiˍ taiˍ ngaˬ ve awˬ meh hpeh‸ leh, chaw yaˇ teˇ co peuˬ teˇ co ngaˬ hta
‸ chi hkʼe tiˉ gʼa te kuˬ tuˬ yoˬ. 
16Nawˬ kʼai leh Iˉsaˍreˍlaˆ chaw awˬ hoˉ awˬ naˬ teˇ hpaˍ hta‸ kuˬ hpawnˬ leh, 
yawˇ hui hta‸ chi hkʼe kʼoˆ piˇ-oˆ. Nawˬ hui ve awˬ puˍ lonˉ Aˍbraˍhanˍ, Iˉcaˆ, 
Yaˍkoˆ hui ve Gʼuiˬsha ngaˬ geh laˬ leh, ngaˬ hta‸ chi hkʼe kʼoˆ laˇ ve yoˬ. 
Eˇjiˇtu‸ chaw teˇ hpaˍ nawˬ hui hta‸ hkʼaˬ hkʼe te laˇ chehˇ ve hkʼa peu-eˬ hta
‸ ngaˬ gʼa mawˬ peuˬ. 
17Hkʼe te leh, fawˉ mehˍ ve hta‸ gʼa hkanˍ chehˇ ve Eˇjiˇtu‸ mvuhˇmiˬ chi 
hkʼaw nawˬ hui hta‸ shiˍ tawˆ laˇ leh, hkuiˇ jaˇ da‸ jaˇ ve Hkaˍnaˍniˆ chaw, 
Hiˇtiˆ chaw, Aˍmawˇriˆ chaw, Hpeˍraˍziˆ chaw, Hiˇviˆ chaw leh Yeˍbuˇsiˆ chaw 
hui ve mvuhˇmiˬ lo nawˬ hui hta‸ shiˍ kʼai laˇ tuˬ ngaˬ dawˇ cheˆ taˍ peuˬ, teh
‸ yawˇ hui hta‸ kʼoˆ piˇ-oˆ. 

18Yawˇ hui lehˬ, nawˬ ve tawˇ hta‸ na tuˬ yoˬ. Iˉsaˍreˍlaˆ chaw hui ve awˬ hoˉ 
awˬ naˬ teˇ hpaˍ hta‸ shiˍ veu leh, Eˇjiˇtu‸ jawˇmawˇ hta‸ chi hkʼe ca kʼoˆ piˇ-
oˆ. Heˍbrehˇ chaw hui ve Gʼuiˬsha ngaˬ geh laˬ ve yoˬ. Hkʼe te leh, shehˆ nyi 
vuiˇ ve heh puiˉ hkʼaw lo, yawˇ hta‸ gʼa ca tuˉ tanˇ tuˬ ngaˬ hui hta‸ a hkaw-
anˬ pe‸ laˇ-oˆ, teh‸ kʼoˆ piˇ-oˆ. 
19Eˇjiˇtu‸ jawˇmawˇ lehˬ, yawˇ hta‸ a ciˉ hehnˇ chaweh maˇ te piˇ ve kʼo, nawˬ 
hui hta‸ maˇ hpehˇ laˇ taˬ ve hta‸ ngaˬ shiˍ ve yoˬ. 
20Ya‸ hkʼaˇ, ngaˬ ve kanˇ paˆ hta‸ yehˇ leh Eˇjiˇtu‸ chaw hui hta‸ hehnˇ 
chaweh ciˍ yanˍ piˇ tuˬ yoˬ. Oˇ ve hkʼaw‸ nawˉ, yawˇ nawˬ hui hta‸ hpehˇ laˇ 
tuˬ yoˬ. 
21Nawˬ hui tawˆ-e ve teˇ yanˇ, awˬ to kʼawˇ lehˍ maˇ gʼa tawˆ-e tuˬ, Eˇjiˇtu‸ 
chaw hui hta‸ ngaˬ kawˆ ve nyi ma cawˬ la piˇ tuˬ yoˬ. 
22Iˉsaˍreˍlaˆ yaˇ miˇ teˇ gʼaˇ le le, Eˇjiˇtu‸ yaˇ miˇ teˇ hpaˍ geh kʼai leh, hpu 
hkʼeun shi hkʼeun teˇ hpaˍ leh veu‸ kʼaˇ teˇ hpaˍ lawˬ yuˬ peuˬ hkʼaw‸ nawˉ, 
yawˇ hui ve yaˇ paˍ yaˇ miˇ teˇ hpaˍ hta‸ feuˉ piˇ deh piˇ tuˬ yoˬ. Yawˇ hui 
lehˬ, Eˇjiˇtu‸ chaw hui ve mawˇ jeˬ teˇ hpaˍ hta‸ yuˬ leh gʼa tawˆ kʼai tuˬ yoˬ, 
teh‸ Moˉseˍ hta‸ kʼoˆ piˇ ve yoˬ. 

Tawˆ kʼai ve li‸ 4 

Moˉseˍ hta‸ Gʼuiˬsha anˇ tuˬ te maˍ piˇ ve 

1Oˇ htaˇ Moˉseˍ kʼaw‸ kʼoˆ ve, Yawˇ hui ngaˬ hta‸ maˇ yonˍ leh ngaˬ kʼoˆ piˇ 
ve tawˇ hta‸ maˇ na ve awˬ hkʼoˆ, Gʼuiˬsha nawˬ geh laˬ ve maˇ heˆ taˬ, teh‸ 
kʼoˆ laˇ ve kʼo, ngaˬ hkʼaˬ hkʼe gʼa te tuˬ le, teh‸ Gʼuiˬsha hta‸ kʼaw‸ na nyi 
ve yoˬ. 
2Oˇ htaˇ Gʼuiˬsha lehˬ, Nawˬ ve la‸sheh hkʼaw aˬ hto‸ ma cawˬ le, teh‸ yawˇ 
hta‸ na nyi ve yoˬ. Moˉseˍ lehˬ, Juˇ fuiˍ taˬ teˇ maˬ cawˬ ve yoˬ, teh‸ kʼaw‸ 
yaw hkʼaw‸ piˇ ve yoˬ. 
3Gʼuiˬsha kʼoˆ ve, Nawˬ ve juˇ fuiˍ taˬ hta‸ miˬ chaˇ hkʼoˆ lo baˬ peu-o, teh‸ 
yawˇ hta‸ kʼoˆ piˇ ve yoˬ. Hkʼe te leh, Moˉseˍ lehˬ yawˇ ve juˇ fuiˍ hta‸ miˬ 

chaˇ hkʼoˆ lo baˬ peu leh juˇ fuiˍ oˇ ve vuiˬ hpeh‸ la ve yoˬ. Hkʼe te leh yawˇ 
gʼuiˇ hpaw-e ve yoˬ. 
4Oˇ htaˇ Gʼuiˬsha lehˬ, Nawˬ ve la‸ sheh che leh vuiˬ mehˍ tu hta‸ yuˬ-o‸, teh‸ 
yawˇ hta‸ kʼoˆ piˇ ve yoˬ. Yawˇ yuˬ ve teˇ yanˇ, vuiˬ oˇ ve juˇ fuiˍ kʼaw‸ hpeh‸ 
la ve yoˬ. 
5Gʼuiˬsha kʼoˆ ve, Chi ve lehˬ yawˇ hui ve awˬ puˍ lonˉ Aˍbraˍhanˍ, Iˉcaˆ leh 
Yaˍkoˆ hui ve Gʼuiˬsha nawˬ geh laˬ peuˬ ve hta‸ yawˇ hui yonˍ hpeh‸ tuˬ awˬ 
pon te maˍ laˇ ve awˬ heˆ hpeh‸ ve yoˬ, teh‸ yawˇ hta‸ kʼoˆ piˇ ve yoˬ. 
6Teˇ pawˆ Gʼuiˬsha lehˬ, Nawˬ ve la‸ sheh aˉ po‸ hawˉ lo keu taˍ-o‸, teh‸ 
Moˉseˍ hta‸ kʼaw‸ kʼoˆ piˇ ve yoˬ. Moˉseˍ lehˬ yawˇ ve la‸ sheh hta‸ aˉ po‸ 
hawˉ lo keu taˍ ve yoˬ. Kʼaw‸ gʼawˬ tawˆ nyi ve teˇ yanˇ, yawˇ ve la‸ sheh vaˇ 
meu-e hkʼa shuˍ hpuˉ-ehˍ hpeh‸ leh hkiˬ tu‸ paˍ hkʼe hpeh‸ la ve yoˬ. 
7Gʼuiˬsha lehˬ, Nawˬ ve la‸ sheh hta‸ aˉ po‸ hawˉ teˇ pawˆ kʼaw‸ keu taˍ-o‸, 
teh‸ yawˇ hta‸ kʼoˆ piˇ ve yoˬ. Yawˇ teˇ pawˆ kʼaw‸ keu leh gʼawˬ tawˆ nyi ve 
teˇ yanˇ, awˬ gʼuˇ suhˍ htaˇ hkʼe yawˇ ve la‸ sheh kʼaw‸ da‸ la ve yoˬ. 
8Oˇ htaˇ Gʼuiˬsha kʼoˆ ve, Nawˬ awˉ lawˉ peuˇ te maˍ piˇ ve anˇ tuˬ hta‸ yawˇ 
hui maˇ yonˍ ve htawˇ, nawˬ gʼa mawˬ ve anˇ tuˬ chi ve nyiˇ maˬ teˇ maˬ hta‸ 
yawˇ hui yonˍ leh ha‸ yuˬ tuˬ yoˬ. 
9Ya‸ hkʼaˇ, yawˇ hui lehˬ anˇ tuˬ awˬ heˆ chi ve nyiˇ maˬ maˬ hta‸ maˇ yonˍ 
leh, nawˬ kʼoˆ piˇ ve tawˇ hta‸ maˇ na yuˬ sheˬ ve kʼo, Niˍlaˆ iˉ kaˆ lawˬ hkʼaw 
cawˍ ve iˉ kaˆ hta‸ nyiˉ veu laˇ leh yawˇ hui mehˆ gʼuˇ suhˍ miˬ chaˇ hkʼoˆ 
ngeuˍ baˬ maˍ piˇ-oˆ. Iˉ kaˆ oˇ ve awˬ suhˍ hpeh‸ kʼai tuˬ yoˬ, teh‸ yawˇ hta‸ 
kʼoˆ piˇ ve yoˬ. 
10Oˇ htaˇ Moˇseˍ kʼaw‸ kʼoˆ ve, Gʼuiˬsha-oˬ, ngaˬ hta‸ taˇ kʼai peu laˇ-oˆ. Awˬ 
lawn kʼo, nawˬ ngaˬ hta‸ tawˇ tanˬ yaw laˇ ve teˇ nyi hta‸ te leh ya‸ nyi hkʼa 
gaˬ, ngaˬ lehˬ tawˇ yaw puiˉ ve chaw hpeh‸ ve maˇ heˆ. Ngaˬ lehˬ, tawˇ tsuh‸ 
ve chaw hpeh‸ ve yoˬ, teh‸ Gʼuiˬsha hta‸ kʼoˆ piˇ ve yoˬ. 
11Gʼuiˬsha yawˇ hta‸ kʼoˆ piˇ ve, A shu teˇ gʼaˇ chaw yaˇ hta‸ maw‸ kʼaw piˇ 
taˍ ve le. A shu teˇ gʼaˇ yawˇ hta‸ chaw kʼaˍ hpeh‸ piˇ lawˬ leh, naˍ paw pawˇ 

piˇ lawˬ ve le. A shu teˇ gʼaˇ yawˇ hta‸ mehˆ mawˬ la piˇ leh, yawˇ hta‸ mehˆ 
cuˉ piˇ lawˬ ve le. Oˇ hkʼe te piˇ gʼa ve lehˬ, ngaˬ Gʼuiˬsha hpeh‸ ve maˇ heˆ 
laˇ. 
12Chi hta‸ pa taw, chi beu‸ nawˬ kʼai loˬ. Nawˬ tawˇ yaw puiˉ la tuˬ ngaˬ te 
laˇ leh, nawˬ hkʼaˬ hkʼe gʼa kʼoˆ tuˬ ngaˬ nawˬ hta‸ hto laˇ tuˬ yoˬ, teh‸ yawˇ 
hta‸ kʼoˆ piˇ ve yoˬ. 
13Ya‸ hkʼaˇ Moˉseˍ lehˬ, Gʼuiˬsha-oˬ, chaw teˇ gʼaˇ gʼaˇ hta‸ kʼaw‸ leuˆ yuˬ leh 
kʼai tcuh-o, teh‸ kʼoˆ ve yoˬ. 
14Oˇ htaˇ, Gʼuiˬsha Moˉseˍ hta‸ nyi ma zuhˆ leh, Leˍviˆ chaw nawˬ viˉ paˍ 
Aˍronˍ teˇ gʼaˇ cawˬ ve maˇ heˆ laˇ. Yawˇ lehˬ tawˇ yaw puiˉ ve chaw hpeh‸ ve 
hta‸ ngaˬ shiˍ ve yoˬ. Yawˇ nawˬ hta‸ ca hpuˇ da‸ la tuˬ laˬ chehˇ ve yoˬ. 
Yawˇ nawˬ hta‸ gʼa mawˬ ve kʼo, ha lehˬ jaˇ tuˬ yoˬ. 
15Tawˇ hkʼaˬ hkʼe gʼa yaw tuˬ, nawˬ yawˇ hta‸ kʼoˆ maˍ piˇ-oˆ. Nawˬ huiˉ maˬ 
tawˇ yaw puiˉ tuˬ ngaˬ ga laˇ leh, nawˬ huiˉ maˬ hkʼaˬ hkʼe gʼa te tuˬ ngaˬ hto 
laˇ tuˬ yoˬ. 
16Yawˇ lehˬ, nawˬ awˬ tan chaw moˍ lonˉ hta‸ tawˇ yaw piˇ tuˬ yoˬ. Nawˬ lehˬ, 
Gʼuiˬsha hkʼe hpeh‸ leh yawˇ hkʼaˬ hkʼe gʼa kʼoˆ tuˬ, nawˬ yawˇ hta‸ awˬ 
hkʼaˇ beˆ maˍ piˇ tuˬ yoˬ. 
17Juˇ fuiˍ taˬ chi hta‸ nawˬ yuˬ taˍ-o‸. Chi ve hta‸ cuˇ leh anˇ tuˬ awˬ heˆ teˇ 
hpaˍ hta‸ nawˬ gʼa te maˍ piˇ tuˬ yoˬ, teh‸ yawˇ hta‸ kʼoˆ piˇ ve yoˬ. 

Moˉseˍ Eˇjiˇtu‸ mvuhˇmiˬ lo kʼaw‸ kʼo‸-e ve 

18Oˇ ve hkʼaw‸ nawˉ Moˉseˍ yawˇ ve awˬ puˍ Yeˍtaˍroˍ geh kʼo‸-e leh, Eˇjiˇtu‸ 
mvuhˇmiˬ hkʼaw chehˇ taˍ ve ngaˬ ve awˬ ceuˬ awˬ hkʼaˇ teˇ hpaˍ a sha‸ te‸ 
chehˇ sheˍ leh naˍ ca kʼaw‸ nyi tuˬ, ngaˬ hta‸ a hkaw-anˬ pe‸ laˇ-oˆ, teh‸ kʼoˆ 
piˇ ve yoˬ. Yeˍtaˍroˍ htawˇ, Gawˬ lehˍ ve hkʼaw kʼai loˬ, teh‸ kʼoˆ piˇ ve yoˬ. 
19Meˇdiˍanˍ mvuhˇmiˬ hkʼaw Gʼuiˬsha Moˉseˍ geh laˬ leh, Eˇjiˇtu‸ mvuhˇmiˬ lo 
kʼaw‸ kʼo‸-e loˬ. Awˬ lawn kʼo, nawˬ hta‸ tiˇ pehˍ gaˇ ve chaw hkʼa peu-eˬ 
suh peuˬ, teh‸ yawˇ hta‸ kʼoˆ piˇ ve yoˬ. 

20Oˇ htaˇ Moˉseˍ lehˬ, yawˇ ve miˇ yaˇ teˇ hpaˍ hta‸ piˉ laˬ hkʼoˆ ciˇ tcuh leh, 
Eˇjiˇ tu‸ mvuhˇmiˬ lo kʼaw‸ kʼo‸-e ve yoˬ. Moˉseˍ lehˬ, Gʼuiˬsha kʼoˆ piˇ taˍ ve 
juˇ fuiˍ taˬ oˇ ve hta‸ htawˇ yuˬ kʼai ve yoˬ. 
21Gʼuiˬsha Moˉseˍ hta‸ kʼoˆ piˇ ve, Chi beu‸ nawˬ lehˬ, Eˇjiˇtu‸ mvuhˇmiˬ lo 
kʼo‸-e chehˇ ve yoˬ. Ngaˬ nawˬ hta‸ kanˇ paˆ piˇ taˍ ve hkʼe, jawˇmawˇ mehˆ 
gʼuˇ suhˍ anˇ tuˬ awˬ heˆ laiˉ ceuˬ te maˍ piˇ tuˬ hkʼa deh‸ gu taˍ-o‸. Ngaˬ lehˬ 
yawˇ ve nyi ma hta‸ heh la piˇ leh, yawˇ lehˬ chaw oˇ ve teˇ hpaˍ hta‸ hpehˇ 
piˇ tuˬ ve maˇ heˆ. 
22Gʼuiˬsha chi hkʼe kʼoˆ ve yoˬ, teh‸ jawˇmawˇ hta‸ kʼoˆ piˇ-oˆ. Iˉsaˍreˍlaˆ lehˬ, 
ngaˬ ve yaˇ paˍ uiˍ hpeh‸ ve yoˬ. 
23Yawˇ ngaˬ hta‸ oˉ kʼoˍ ca pui hpeh‸ tuˬ ngaˬ ve yaˇ paˍ hta‸ hpehˇ piˇ-oˆ, 
teh‸ kʼoˆ piˇ taˍ peuˬ ve htawˇ nawˬ lehˬ yawˇ hta‸ maˇ hpehˇ piˇ. Chi hta‸ pa 
taw, nawˬ ve yaˇ paˍ uiˍ hta‸ ngaˬ tiˇ pehˍ piˇ tuˬ yoˬ, teh‸ kʼoˆ piˇ-oˆ, teh‸ 
Gʼuiˬsha Moˉseˍ hta‸ kʼoˆ piˇ ve yoˬ. 
24Ya‸ kʼaw kʼaˉ lo yawˇ hui haˉ chehˇ ve teˇ yanˇ, Gʼuiˬsha Moˉseˍ hta‸ tiˇ 
pehˍ tuˬ laˬ ve yoˬ. 
25Oˇ htaˇ, Ziˆpawˇraˆ lehˬ tcuhˆ jaˇ ve haˉ pui shiˍ teˇ maˬ yuˬ leh yawˇ yaˇ paˍ 
hta‸ awˬ guiˬ meuˇ shoˍ piˇ peuˬ hkʼaw‸ nawˉ, awˬ guiˬ meuˇ oˇ ve hta‸ yuˬ 
leh Moˉseˍ ve hkui sheh hta‸ yuˬ daw‸ piˇ taˍ leh kʼoˆ ve, 
26Nawˬ lehˬ awˬ suhˍ hta‸ caˉ da‸ ve ngaˬ ve awˬ hpawˇ hpeh‸ ve yoˬ, teh‸ 
kʼoˆ ve yoˬ. Hkʼe te leh, Gʼuiˬsha Moˉseˍ hta‸ maˇ kʼaw‸ tiˇ pehˍ piˇ ve yoˬ. 
27Oˇ ve hkʼaw‸ nawˉ Gʼuiˬsha Aˍronˍ geh laˬ leh, Moˉseˍ hta‸ hpuˇ da‸ tuˬ heh 
puiˉ hkʼaw lo kʼai-o, teh‸ yawˇ hta‸ kʼoˆ piˇ ve yoˬ. Hkʼe te leh, yawˇ Moˉseˍ 
hta‸ ca hpuˇ da‸ tuˬ da‸ kehˬ ve hkʼaw cawˬ kuiˬ lo kʼai ve yoˬ. Yawˇ Moˉseˍ 
hta‸ mawˬ htaˇ, yawˇ hta‸ boˆ nu piˇ ve yoˬ. 
28Moˉseˍ lehˬ, Gʼuiˬsha yawˇ hta‸ kʼoˆ piˇ taˍ ve tawˇ hkʼa peu-eˬ Aˍronˍ hta‸ 
kʼoˆ maˍ piˇ ve yoˬ. 
29Oˇ ve hkʼaw‸ nawˉ, Moˉseˍ leh Aˍronˍ Iˉsaˍreˍlaˆ chaw awˬ hoˉ awˬ naˬ hkʼa 
peu-eˬ hta‸ kuˬ hpawnˬ leh, 

30Gʼuiˬsha Moˉseˍ hta‸ kʼoˆ piˇ taˍ ve tawˇ hkʼa peu-eˬ, Aˍronˍ yawˇ hui hta‸ 
kʼoˆ maˍ piˇ ve yoˬ Moˉseˍ lehˬ, yawˇ hui mehˆ gʼuˇ suhˍ anˇ tuˬ awˬ heˆ laiˉ 
ceuˬ te maˍ piˇ ve pa taw, yawˇ hui yonˍ la ve yoˬ. 
31Yawˇ hui tu‸ chehˇ hkanˍ chehˇ ve hta‸ Gʼuiˬsha gʼa mawˬ peuˬ leh, yawˇ 
hui hta‸ ca htaiˍ hkʼaw‸ piˇ la ve hta‸ yawˇ hui gʼa shiˍ ve teˇ yanˇ, Iˉsaˍreˍlaˆ 
chaw teˇ hpaˍ Gʼuiˬsha hta‸ hkui tcuhˉ teh leh oˉ kʼoˍ pui ve yoˬ. 

Tawˆ kʼai ve li‸ 5 

Moˉseˍ leh Aˍronˍ jawˇmawˇ geh kʼai ve 

1Oˇ ve hkʼaw‸ nawˉ, Moˉseˍ leh Aˍronˍ Eˇjiˇtu‸ jawˇmawˇ geh kʼai leh kʼoˆ ve, 
Iˉsaˍreˍlaˆ chaw hui ve Gʼuiˬsha chi hkʼe kʼoˆ ve yoˬ. Ngaˬ ve chaw teˇ hpaˍ, 
heh puiˉ hkʼaw lo ngaˬ hta‸ gʼa ca tuˉ tanˇ tuˬ yawˇ hui hta‸ hpehˇ piˇ-oˆ, teh
‸ kʼoˆ ve yoˬ, teh‸ jawˇmawˇ hta‸ kʼoˆ piˇ ve yoˬ. 
2Oˇ htaˇ jawˇmawˇ lehˬ, Nawˬ hui ve tawˇ hta‸ na leh Iˉsaˍreˍlaˆ chaw hui hta
‸ gʼa hpehˇ piˇ tuˬ, Gʼuiˬsha oˇ ve a shu le. Gʼuiˬsha oˇ ve hta‸ ngaˬ maˇ shiˍ. 
Iˉsaˍreˍlaˆ chaw hui hta‸ ngaˬ hpehˇ piˇ maˇ hpeh‸, teh‸ kʼoˆ ve yoˬ. 
3Yawˇ huiˉ maˬ kʼaw‸ kʼoˆ ve, Heˍbrehˇ chaw hui ve Gʼuiˬsha ngaˬ huiˉ maˬ 
geh laˬ ve yoˬ. Choˬ kaˬ lo tu leh shehˆ nyi vuiˇ ve heh puiˉ hkʼaw lo kʼai leh 
ngaˬ hui ve Gʼuiˬsha hta‸ ca tuˉ tanˇ tuˬ, ngaˬ hui hta‸ a hkaw-anˬ pe‸ laˇ-oˆ. 
Ngaˬ hui oˇ hkʼe maˇ te ve kʼo, yawˇ ngaˬ hui awˬ hkʼoˆ lo naˬ beuˬ gaˬ la piˇ 
leh, ngaˬ hui hta‸ te luˬ te sheˆ laˇ tuˬ yoˬ, teh‸ jawˇmawˇ hta‸ kʼoˆ piˇ ve yoˬ. 
4Oˇ htaˇ, Eˇjiˇtu‸ jawˇmawˇ yawˇ huiˉ maˬ hta‸ kʼaw‸ kʼoˆ piˇ ve, Nawˬ huiˉ 
maˬ aˬ hto‸ ma dawˇ leh chaw chi teˇ hpaˍ kanˉ te chehˇ ve hta‸ shiˍ kʼai gaˇ 
ve le. Chaw oˇ ve teˇ hpaˍ hta‸ kanˉ ca kʼaw‸ te tcuh loˬ. 
5Nawˬ hui ve chaw teˇ hpaˍ lehˬ, Eˇjiˇtu‸ chaw a‸ kehˉ maˇ jaˇ peuˬ. Nawˬ 
huiˉ maˬ lehˬ yawˇ hui hta‸ kanˉ maˇ te tcuh leh jehˇ taˍ piˇ lawˬ gaˇ ve law 
leˇ, teh‸ kʼoˆ ve yoˬ. 
6Oˇ ve teˇ nyi tiˉ hkʼaw, jawˇmawˇ lehˬ yawˇ ve kanˉ nyi paˍ awˬ hoˉ teˇ hpaˍ 
hta‸ kuˬ yuˬ leh chi hkʼe kʼoˆ piˇ ve yoˬ. 



169 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

7Chaw chi teˇ hpaˍ, li kiˉ shiˍ chiˆ tuˬ awˬ pon chi gʼawˇ taˇ kʼaw‸ piˇ loˬ. Yawˇ 
hui hkʼaˇ yawˇ hui ca gʼawˆ yuˬ piˇ lawˬ-o‸. 
8Ya‸ hkʼaˇ, ponˬ laˬ htaˇ gʼa jaw ve hkʼe li kiˉ shiˍ gʼa piˇ lawˬ-o‸. A ciˉ ka‸ taˇ 
yawnˇ tcuh. Awˬ lawn kʼo, yawˇ hui kanˉ te maˇ law‸ taˬsheˍ ve yoˬ. Chi hta‸ 
pa taw, yawˇ hui ve Gʼuiˬsha hta‸ ca tuˉ tanˇ piˇ tuˬ awˬ pon hpehˇ laˇ tuˬ 
ngaˬ hta‸ lawˬ laˇ chehˇ ve yoˬ. 
9Shu heˍ piˇ ve tawˇ hta‸ maˇ gʼa na chehˇ tuˬ, chaw chi teˇ hpaˍ hta‸ ponˬ laˬ 
htaˇ a‸ kehˉ kanˉ hehnˇ chaweh kʼaw‸ te tcuh-o, teh‸ yawˇ hui hta‸ kʼoˆ piˇ 
ve yoˬ. 
10Kanˉ nyi shehˍ hpaˇ awˬ hoˉ oˇ ve teˇ hpaˍ tawˆ kʼai leh, Iˉsaˍreˍlaˆ chaw hui 
hta‸ chi hkʼe kʼoˆ piˇ ve yoˬ. Jawˇmawˇ kʼoˆ ve, chi teˇ pawˆ nawˬ hui hta‸ 
chi gʼawˇ piˇ laˇ tuˬ ve maˇ heˆ. 
11Nawˬ hui ca gʼa hpeh‸ ve chehˇ kuiˬ lo kʼai leh, nawˬ hui hkʼaˇ nawˬ hui gʼa 
ca gʼawˆ yuˬ ve yoˬ. Ya‸ hkʼaˇ, teˇ nyi le le nawˬ hui te chehˇ ve kanˉ hta‸ a 
ciˉ ka‸ maˇ gʼa yawnˇ kʼai piˇ, teh‸ yawˇ hui hta‸ kʼoˆ piˇ ve yoˬ. 
12Hkʼe te leh chaw oˇ ve teˇ hpaˍ Eˇjiˇtu‸ mvuhˇmiˬ hkʼaˬ ti chi ti lo kʼai leh chi 
gʼawˇ ca gʼawˆ toˇ ve yoˬ. 
13Ponˬ laˬ ve awˬ yanˇ hkʼaw, yawˇ hui chi gʼawˇ gʼa chehˇ htaˇ kanˉ te gʼa 
chehˇ ve hkʼe, chi beu‸ chi gʼawˇ maˇ piˇ ve htawˇ kanˉ hkʼa deh‸ te gʼa piˇ 
tuˬ, kanˉ nyi paˍ awˬ hoˉ teˇ hpaˍ yawˇ hui hta‸ kanˉ gʼaˇ hte‸ nyiˉ te tcuh ve 
yoˬ. 
14Jawˇmawˇ ve kanˉ nyi paˍ awˬ hoˉ teˇ hpaˍ lehˬ, Iˉsaˍreˍlaˆ chaw kanˉ nyi paˍ 
awˬ hoˉ teˇ hpaˍ hta‸ jaw‸ hpehˇ piˇ ve yoˬ. Aˬ hto‸ ma pa taw, chi beu‸ ponˬ 
laˬ htaˇ hkʼe li kiˉ shiˍ maˇ gʼa ve le, teh‸ yawˇ hui hta‸ kʼoˆ piˇ ve yoˬ. 
15Oˇ htaˇ, Iˉsaˍreˍlaˆ chaw kanˉ nyi paˍ awˬ hoˉ oˇ ve teˇ hpaˍ jawˇmawˇ geh 
kʼai leh kʼoˆ ve, Aˬ hto‸ ma pa taw, nawˬ ve awˬ ceˬ teˇ hpaˍ hta‸ chi taw taw 
te laˇ ve le. 
16Ngaˬ hui hta‸ chi gʼawˇ maˇ piˇ laˇ. Ya‸ hkʼaˇ, yawˇ hui lehˬ ngaˬ hui hta‸ li 
kiˉ shiˍ gʼaˇ hte‸ te tcuh laˇ chehˇ ve yoˬ. Chi awˬ hkʼoˆ, ngaˬ hui lehˬ jaw‸ laˇ 

ve hta‸ htawˇ gʼa hkanˍ ve yoˬ. Chi lehˬ, nawˬ ve chaw teˇ hpaˍ te ponˬ te leuˉ 
jaˇ ve yoˬ, teh‸ jawˇmawˇ hta‸ kʼoˆ piˇ ve yoˬ. 
17Oˇ htaˇ jawˇmawˇ kʼoˆ ve, Nawˬ hui lehˬ bawˬ jaˇ ve yoˬ. Chi hta‸ pa taw, 
nawˬ hui Gʼuiˬsha hta‸ ca tuˉ tanˇ tuˬ kʼoˆ da‸ chehˇ ve yoˬ. 
18Nawˬ hui ve kanˉ te kuiˬ lo haˆ kʼo‸-e loˬ. Nawˬ hui hta‸ chi gʼawˇ piˇ laˇ tuˬ 
ve maˇ heˆ. Ya‸ hkʼaˇ, nawˬ hui lehˬ kʼoˆ piˇ taˍ ve hkʼe li kiˉ shiˍ gʼa te laˇ ve 
yoˬ, teh‸ yawˇ hui hta‸ kʼoˆ piˇ ve yoˬ. 
19Ponˬ laˬ htaˇ hkʼa shuˍ li kiˉ shiˍ gʼa te gʼa piˇ tuˬ ve awˬ lawn hta‸ yawˇ hui 
gʼa shiˍ ve teˇ yanˇ ca dawˇ maˇ tawˆ ve yoˬ. 
20Yawˇ hui jawˇmawˇ geh tawˆ la chehˇ ve teˇ yanˇ, Moˉseˍ leh Aˍronˍ hta‸ gʼa 
mawˬ ve yoˬ. 
21Yawˇ hui Moˉseˍ leh Aˍronˍ hta‸ kʼoˆ piˇ ve, Gʼuiˬsha lehˬ nawˬ huiˉ maˬ te 
chehˇ ve kanˉ hta‸ gʼa mawˬ peuˬ leh, nawˬ huiˉ maˬ hta‸ ciˍ yanˍ laˇ tuˬ yoˬ. 
Jawˇmawˇ leh yawˇ ve a ma‸ lonˉ teˇ hpaˍ, ngaˬ hui hta‸ canˇ tuˬ nawˬ huiˉ 
maˬ te laˇ peuˬ. Ngaˬ hui hta‸ tiˇ pehˍ laˇ tuˬ, nawˬ huiˉ maˬ yawˇ hui ve la‸ 
sheh hkʼaw aˉhtaw keu piˇ peuˬ, teh‸ yawˇ huiˉ maˬ hta‸ kʼoˆ piˇ ve yoˬ. 

Moˉseˍ hpeh‸ bawˬ ve 

22Oˇ htaˇ Moˉseˍ Gʼuiˬsha geh jiˆ kʼai leh kʼoˆ ve, Gʼuiˬsha-oˬ, aˬ hto‸ ma pa 
taw nawˬ ve chaw chi teˇ hpaˍ hta‸ chi taw taw tu‸ hkanˍ piˇ lawˬ ve le. Aˬ 
hto‸ ma pa taw, nawˬ ngaˬ hta‸ choˬ kaˬ lo peu laˇ ve le. 
23Ngaˬ jawˇmawˇ geh kʼai leh nawˬ awˬ tan tawˇ ca yaw piˇ ve teˇ yanˇ, yawˇ 
lehˬ nawˬ ve chaw teˇ hpaˍ hta‸ leuˉ leh kʼaw‸ fawˉ mehˍ piˇ ve yoˬ. Nawˬ 
lehˬ, chaw chi teˇ hpaˍ hta‸ ga piˇ tuˬ te‸ chiˉ maˇ te she‸, teh‸ kʼoˆ ve yoˬ. 

Tawˆ kʼai ve li‸ 6 

1Oˇ htaˇ, Gʼuiˬsha Moˉseˍ hta‸ kʼoˆ piˇ ve, Ngaˬ jawˇmawˇ hta‸ hkʼaˬ hkʼe te 
piˇ tuˬ ve hta‸ chi beu‸ nawˬ gʼa mawˬ tuˬ yoˬ. Ngaˬ yawˇ hta‸ hehnˇ chaweh 
te piˇ leh, yawˇ lehˬ ngaˬ ve chaw teˇ hpaˍ hta‸ hpehˇ peu piˇ tuˬ yoˬ. Yawˇ 
hta‸ chi hkʼe hehnˇ chaweh te piˇ ve pa taw, yawˇ lehˬ ngaˬ ve chaw teˇ hpaˍ 

hta‸ yawˇ ve mvuhˇmiˬ hkʼaw gʼa‸ kʼoˬ piˇ tuˬ yoˬ, teh‸ yawˇ hta‸ kʼoˆ piˇ ve 
yoˬ. 

Gʼuiˬsha Moˉseˍ hta‸ kʼaw‸ kuˬ ve 

2Gʼuiˬsha Moˉseˍ hta‸ teˇ pawˆ kʼaw‸ kʼoˆ piˇ ve, Ngaˬ lehˬ Gʼuiˬsha hpeh‸ ve 
yoˬ. 
3Aˍbraˍhanˍ, Iˉcaˆ leh Yaˍkoˆ hui hta‸ ngaˬ Gʼuiˬsha hpeh‸ ve hkʼa tawˍ lehˆ 
hpeu‸ maˍ piˇ taˍ peuˬ. Ya‸ hkʼaˇ, ngaˬ ve awˬ meh Jawˇmawˇ Gʼuiˬsha hpeh‸ 
ve yawˇ hui hta‸ maˇ hto piˇ sheˬ. 
4Chi beu‸ yawˇ hui hkehˉ chaw te chehˇ taˍ ve Hkaˍnanˍ mvuhˇmiˬ oˇ ve ngaˬ 
yawˇ hui hta‸ piˇ tuˬ ka ti‸ te taˍ peuˬ ve yoˬ. 
5Eˇjiˇtu‸ chaw hui ve awˬ ceˬ te chehˇ ve Iˉsaˍreˍlaˆ chaw teˇ hpaˍ hkʼanˇ 
chehˇ ve awˬ hkawˇ hta‸ chi beu‸ ngaˬ gʼa kaˇ leh, ngaˬ te taˍ peuˬ ve ka ti‸ 
hta‸ kʼaw‸ dawˇ nawˇ ve yoˬ. 
6Hkʼe te leh, Iˉsaˍreˍlaˆ chaw hui hta‸ chi hkʼe kʼoˆ piˇ-oˆ. Ngaˬ lehˬ Gʼuiˬsha 
hpeh‸ ve yoˬ. Eˇjiˇtu‸ mvuhˇmiˬ hkʼaw shu ceˬ te chehˇ kuiˬ lo, ngaˬ nawˬ hui 
hta‸ ponˬ laˇ tuˬ yoˬ. Kanˇ paˆ uiˍ ve ngaˬ ve la‸ sheh che leh yawˇ hui hta‸ 
hehnˇ chaweh ciˍ yanˍ piˇ peuˬ hkʼaw‸ nawˉ, ngaˬ nawˬ hui hta‸ htaiˍ hkʼaw‸ 
laˇ tuˬ yoˬ. 
7Nawˬ hui hta‸ ngaˬ ve chaw ceuˬ hpeh‸ la piˇ leh, ngaˬ lehˬ nawˬ hui ve 
Gʼuiˬsha hpeh‸ tuˬ yoˬ. Eˇjiˇtu‸ mvuhˇmiˬ hkʼaw shu ceˬ te chehˇ kuiˬ lo, ngaˬ 
nawˬ hui hta‸ ponˬ laˇ ve teˇ yanˇ, ngaˬ lehˬ nawˬ hui ve Gʼuiˬsha hpeh‸ ve 
hta‸ nawˬ hui shiˍ la tuˬ yoˬ. 
8Aˍbraˍhanˍ, Iˉcaˆ leh Yaˍkoˆ hui hta‸ piˇ tuˬ ngaˬ ka ti‸ te taˍ peuˬ ve 
mvuhˇmiˬ oˇ ve hkʼaw, ngaˬ nawˬ hui hta‸ shiˍ kʼai laˇ leh, mvuhˇmiˬ oˇ ve 
lehˬ nawˬ hui ve mvuhˇmiˬ hpeh‸ la tuˬ yoˬ. Ngaˬ lehˬ Gʼuiˬsha hpeh‸ ve yoˬ, 
teh‸ yawˇ hui hta‸ kʼoˆ piˇ-oˆ, teh‸ Moˉseˍ hta‸ kʼoˆ piˇ ve yoˬ. 
9Moˉseˍ lehˬ, tawˇ oˇ ve teˇ hpaˍ Iˉsaˍreˍlaˆ chaw hui hta‸ kʼoˆ maˍ piˇ ve yoˬ. 
Ya‸ hkʼaˇ, yawˇ hui lehˬ yawˇ kʼoˆ ve tawˇ hta‸ maˇ na yuˬ. Awˬ lawn kʼo, 

yawˇ hui shu ve awˬ ceˬ hpeh‸ leh, hkeu‸ jaˇ ve kanˉ hta‸ gʼa te chehˇ ve pa 
taw yoˬ. 
10Oˇ htaˇ Gʼuiˬsha Moˉseˍ hta‸ kʼoˆ piˇ ve, 
11Eˇjiˇtu‸ jawˇmawˇ geh kʼai leh, Iˉsaˍreˍlaˆ chaw hui hta‸ mvuhˇmiˬ chi 
hkʼaw tawˆ kʼai tcuh tuˬ ca hto piˇ-oˆ, teh‸ yawˇ hta‸ kʼoˆ piˇ ve yoˬ. 
12Oˇ htaˇ Moˉseˍ kʼoˆ ve, Ngaˬ hkʼe ve tawˇ maˇ yaw puiˉ ve chaw teˇ gʼaˇ ve 
tawˇ hta‸ Iˉsaˍreˍlaˆ chaw teˇ hpaˍ maˇ na yuˬ ve kʼo, hkʼaˬ hkʼe te leh 
jawˇmawˇ ngaˬ ve tawˇ hta‸ na yuˬ tuˬ le, teh‸ Gʼuiˬsha hta‸ kʼoˆ piˇ ve yoˬ. 
13Ya‸ hkʼaˇ Gʼuiˬsha lehˬ, Moˉseˍ leh Aˍronˍ hta‸ jawˇmawˇ geh kʼai tcuh leh, 
Iˉsaˍreˍlaˆ chaw hui hta‸ Eˇjiˇtu‸ mvuhˇmiˬ hkʼaw shiˍ tawˆ-e piˇ tuˬ tawˇ piˇ 
ve yoˬ. 

Moˉseˍ leh Aˍronˍ hui ve awˬ ceuˬ awˬ hkʼaˇ teˇ hpaˍ 

14Yaˍkoˆ ve yaˇ paˍ uiˍ Ruˉbenˍ ve yaˇ teˇ hpaˍ lehˬ, Haˍnoˆ, Hpaˍluˆ, 
Heˍzaˍronˍ leh Kaˍmiˆ hui hpeh‸ ve yoˬ. Chaw chi teˇ hpaˍ lehˬ, Ruˇbenˍ ve 
awˬ ceuˬ awˬ hkʼaˇ teˇ hpaˍ hpeh‸ ve yoˬ. 
15Suˉmonˍ ve yaˇ teˇ hpaˍ lehˬ, Yeˍmoeˍlaˆ, Yaˍmenˍ, Awˇhaˆ, Yaˍhkenˍ, 
Zawˇhaˍ, Hkaˍnaˍniˆ yaˇ miˇ geh paw la ve yaˇ paˍ Sawˉlu‸ hui hpeh‸ ve yoˬ. 
Chaw chi teˇ hpaˍ lehˬ, Suˉmonˍ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 
16Leˍviˆ yaˇ teˇ hpaˍ lehˬ, Geˍshonˍ, Kawˇhaˆ, Meˍraˍriˆ hui hpeh‸ ve yoˬ. 
Leˍviˆ lehˬ a sha‸ 137 hkʼaw‸ hkʼa gaˬ te‸ chehˇ ve yoˬ. 
17Geˍraˍsonˍ ve yaˇ teˇ hpaˍ lehˬ, Leˍbaˍniˆ leh Shiˍmiˆ hui hpeh‸ ve yoˬ. 
18Kawˇhaˆ ve yaˇ teˇ hpaˍ lehˬ, Aˍmaˍranˍ, Iˉsaˍhaˍ, Heˍbronˍ, leh Awˇzeˍlaˆ 
hui hpeh‸ ve yoˬ. Kawˇhaˆ lehˬ a sha‸ 133 hkʼaw‸ hkʼa gaˬ te‸ chehˇ ve yoˬ. 
19Meˍraˍriˆ ve yaˇ teˇ hpaˍ lehˬ, Maˍhaˍliˆ leh Muˇsiˆ hui hpeh‸ ve yoˬ. Chaw 
chi teˇ hpaˍ lehˬ, Leˍviˆ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 
20Aˍmaˍranˍ lehˬ, yawˇ awˬ pa ve awˬ nyi ma Yawˇhkeˍbehˆ hta‸ heuˆ leh, yaˇ 
miˇ oˇ ve lehˬ Aˍronˍ leh Moˉseˍ hta‸ paw la piˇ ve yoˬ. Aˍmaˍranˍ lehˬ a sha‸ 
137 hkʼaw‸ hkʼa gaˬ te‸ chehˇ ve yoˬ. 

21Iˉsaˍhaˍ ve yaˇ teˇ hpaˍ lehˬ, Kawˇraˆ, Neˍhpehˆ, Ziˇhkaˍriˆ hui hpeh‸ ve yoˬ. 
22Awˇzeˍlaˆ ve yaˇ teˇ hpaˍ lehˬ, Miˇsheˍlaˆ, Eˇlaˍsaˍhpanˍ, Siˉtaˍriˆ hui hpeh‸ 
ve yoˬ. 
23Aˍronˍ lehˬ, Aˍmiˆnaˍdaˆ yaˇ miˇ Naˍsonˍ ve awˬ nyi ma Eˇliˆsaˍbaˆ hta‸ heuˆ 
ve yoˬ. Yaˇ miˇ oˇ ve lehˬ yawˇ awˬ pon Naˍdaˆ, Aˍbiˇhuˆ, Eˇlaˍsaˍ leh Iˉtaˍmaˍ 
hui hta‸ paw la piˇ ve yoˬ. 
24Kawˇraˆ ve yaˇ teˇ hpaˍ lehˬ, Aˍsiˇraˆ, Eˇlaˆkaˍnaˆ, Aˍbyaˍsaˍ hui hpeh‸ ve 
yoˬ. Chaw chi teˇ hpaˍ lehˬ, Kawˇraˆ ve awˬ ceuˬ awˬ hkʼaˇ teˇ hpaˍ hpeh‸ ve 
yoˬ. 
25Aˍronˍ yaˇ paˍ Eˇlaˍsaˍ lehˬ, Puˇteˍlaˆ ve yaˇ miˇ teˇ gʼaˇ hta‸ heuˆ leh, yaˇ 
miˇ oˇ ve lehˬ yawˇ awˬ pon Hpiˇnaˍhaˆ hta‸ paw la piˇ ve yoˬ. Chaw chi teˇ 
hpaˍ lehˬ Leˍviˆ awˬ ceuˬ awˬ hkʼaˇ teˇ hpaˍ awˬ hkʼaw lo awˬ hoˉ te ve chaw 
teˇ hpaˍ hpeh‸ ve yoˬ. 
26Iˉsaˍreˍlaˆ chaw hui hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ tuˬ, 
Gʼuiˬsha kʼoˆ piˇ chehˇ ve chaw oˇ ve nyiˇ gʼaˇ lehˬ, Aˍronˍ leh Moˉseˍ hpeh‸ 
ve yoˬ. 
27Yawˇ huiˉ maˬ lehˬ, Iˉsaˍreˍlaˆ chaw hui hta‸ Eˇjiˇtu‸ mvuhˇmiˬ hkʼaw tawˆ 
kʼai tcuh tuˬ, jawˇmawˇ hta‸ ca hto piˇ ve yoˬ. 

Gʼuiˬsha Moˉseˍ leh Aˍronˍ hta‸ tawˇ yaw piˇ ve 

28Teˇ nyi htaˇ, Gʼuiˬsha lehˬ Eˇjiˇtu‸ mvuhˇmiˬ hkʼaw Moˉseˍ hta‸ tawˇ yaw piˇ 
leh kʼoˆ ve, 
29Ngaˬ lehˬ Gʼuiˬsha hpeh‸ ve yoˬ. Eˇjiˇtu‸ jawˇmawˇ geh kʼai leh ngaˬ nawˬ 
hta‸ kʼoˆ piˇ taˍ ve tawˇ hkʼa peu-eˬ yawˇ hta‸ ca hto piˇ-oˆ, teh‸ yawˇ hta‸ 
kʼoˆ piˇ ve yoˬ. 
30Oˇ htaˇ Moˉseˍ kʼoˆ ve, Ngaˬ lehˬ tawˇ yaw maˇ puiˉ ve chaw hpeh‸ ve yoˬ. 
Ngaˬ ve tawˇ hta‸ jawˇmawˇ hkʼaˬ hkʼe te na yuˬ laˇ tuˬ ve le, teh‸ kʼoˆ piˇ ve 
yoˬ. 

Tawˆ kʼai ve li‸ 7 

1Gʼuiˬsha Moˉseˍ hta‸ kʼaw‸ kʼoˆ piˇ ve, Jawˇmawˇ mehˆ gʼuˇ suhˍ ngaˬ nawˬ 
hta‸ Gʼuiˬsha hkʼe hpeh‸ la piˇ leh, nawˬ viˉ paˍ Aˍronˍ hta‸ nawˬ awˬ tan 
tawˇ yaw shehˍ hpaˇ hpeh‸ la piˇ tuˬ yoˬ. 
2Ngaˬ nawˬ hta‸ kʼoˆ piˇ taˍ ve tawˇ oˇ ve hkʼa peu-eˬ, yawˇ hta‸ kʼaw‸ kʼoˆ 
maˍ piˇ-oˆ. Mvuhˇmiˬ chi hkʼaw Iˉsaˍreˍlaˆ chaw hui hta‸ tawˆ kʼai tcuh tuˬ, 
Aˍronˍ lehˬ jawˇmawˇ hta‸ kʼoˆ piˇ tuˬ yoˬ. 
3Ya‸ hkʼaˇ, ngaˬ lehˬ jawˇmawˇ ve nyi ma hta‸ heh la piˇ leh, Eˇjiˇtu‸ 
mvuhˇmiˬ chi hkʼaw anˇ tuˬ awˬ heˆ laiˉ ceuˬ ngaˬ te maˍ piˇ ve htawˇ, yawˇ 
nawˬ hui ve tawˇ hta‸ na yuˬ tuˬ ve maˇ heˆ. 
4Oˇ ve hkʼaw‸ nawˉ, Eˇjiˇtu‸ chaw hui hta‸ ngaˬ hehnˇ chaweh ciˍ yanˍ piˇ 
leh, ngaˬ ve chaw teˇ hpaˍ hta‸ Eˇjiˇtu‸ mvuhˇmiˬ hkʼaw shiˍ tawˆ-e piˇ tuˬ 
yoˬ. 
5Ngaˬ ve la‸ sheh che leh, Iˉsaˍreˍlaˆ chaw hui hta‸ yawˇ hui ve mvuhˇmiˬ 
hkʼaw shiˍ tawˆ-e chehˇ ve teˇ yanˇ, ngaˬ Gʼuiˬsha hpeh‸ ve hta‸ yawˇ hui shiˍ 
la tuˬ yoˬ, teh‸ yawˇ hta‸ kʼoˆ piˇ ve yoˬ. 
6Moˉseˍ leh Aˍronˍ lehˬ, Gʼuiˬsha kʼoˆ ve hkʼe hkʼa deh‸ na yuˬ leh te ve yoˬ. 
7Yawˇ huiˉ maˬ jawˇmawˇ geh kʼai leh tawˇ ca yaw piˇ ve teˇ yanˇ, Moˉseˍ lehˬ 
a sha‸ 80 hkʼaw‸ gaˬ peuˬ leh, Aˍronˍ lehˬ 83 hkʼaw‸ gaˬ peuˬ ve yoˬ. 

Juˇ fuiˍ taˬ vuiˬ hpeh‸ la ve 

8Oˇ htaˇ, Gʼuiˬsha Moˉseˍ leh Aˍronˍ hta‸ chi hkʼe kʼoˆ piˇ ve yoˬ. 
9Jawˇmawˇ nawˬ huiˉ maˬ hta‸ anˇ tuˬ awˬ heˆ teˇ ceuˬ ceuˬ te maˍ laˇ tuˬ kʼoˆ 
laˇ ve kʼo, Moˉseˍ nawˬ Aˍronˍ hta‸ yawˇ ve juˇ fuiˍ taˬ jawˇmawˇ mehˆ gʼuˇ 
suhˍ baˬ peu tuˬ kʼoˆ piˇ-oˆ. Juˇ fuiˍ taˬ oˇ ve vuiˬ hpeh‸ la tuˬ yoˬ, teh‸ Moˉseˍ 
hta‸ kʼoˆ piˇ ve yoˬ. 
10Hkʼe te leh, yawˇ huiˉ maˬ jawˇmawˇ geh kʼai leh, Gʼuiˬsha kʼoˆ ve hkʼe te ve 
yoˬ. Aˍronˍ lehˬ, yawˇ ve juˇ fuiˍ taˬ hta‸ jawˇmawˇ leh yawˇ ve a ma‸ lonˉ teˇ 
hpaˍ mehˆ gʼuˇ suhˍ lo baˬ peu leh, juˇ fuiˍ oˇ ve vuiˬ hpeh‸ la ve yoˬ. 
11Oˇ htaˇ, jawˇmawˇ lehˬ yawˇ ve cuˇ yiˍ cawˬ paˍ teˇ hpaˍ leh faˍ te puiˉ paˍ 
teˇ hpaˍ hta‸ kuˬ yuˬ leh, yawˇ hui htawˇ oˇ ve hkʼa shuˍ te ve yoˬ. 

12Yawˇ hui teˇ gʼaˇ le le, a shu yawˇ ve juˇ fuiˍ hta‸ baˬ peu leh, juˇ fuiˍ taˬ oˇ 
ve teˇ hpaˍ vuiˬ hpeh‸ la ve yoˬ. Ya‸ hkʼaˇ, Aˍronˍ ve juˇ fuiˍ taˬ lehˬ yawˇ hui 
ve juˇ fuiˍ taˬ teˇ hpaˍ hta‸ hehˆ dawˬ sheˬ ve yoˬ. 
13Gʼuiˬsha kʼoˆ taˍ ve hkʼe, jawˇmawˇ lehˬ nyi ma heh jaˇ chehˇ sheˍ leh, yawˇ 
lehˬ Moˉseˍ leh Aˍronˍ ve tawˇ hta‸ maˇ na yuˬ. 

Iˉ kaˆ awˬ suhˍ hpeh‸ la ve 

14Oˇ ve hkʼaw‸ nawˉ, Gʼuiˬsha Moˉseˍ hta‸ kʼoˆ piˇ ve, Jawˇmawˇ lehˬ nyi ma 
heh jaˇ leh, ngaˬ ve chaw hta‸ maˇ hpehˇ piˇ sheˍ. 
15Chi hta‸ pa taw, mvuhˇ shawˉ teˇ na‸ yawˇ Niˍlaˆ iˉ kaˆ lawˬ lo kʼai ve teˇ 
yanˇ nawˬ yawˇ geh kʼai-o. Vuiˬ hpeh‸ la jaw ve juˇ fuiˍ taˬ oˇ ve hta‸ htawˇ 
nawˬ geh yuˬ kʼai-o. 
16Yawˇ hta‸ mawˬ ve teˇ yanˇ chi hkʼe kʼoˆ piˇ-oˆ. Heˍbrehˇ chaw hui ve 
Gʼuiˬsha lehˬ, yawˇ ve chaw teˇ hpaˍ heh puiˉ hkʼaw lo yawˇ hta‸ oˉ kʼoˍ gʼa 
ca pui tuˬ, yawˇ hui hta‸ hpehˇ piˇ-oˆ, teh‸ ngaˬ hta‸ ca kʼoˆ piˇ tcuh laˇ ve 
yoˬ. Ya‸ hkʼaˇ, chi teˇ hkui hkʼa gaˬ nawˬ maˇ te sheˍ. 
17Chi hta‸ pa taw, yawˇ lehˬ hkʼaˬ hkʼe ve Gʼuiˬsha hpeh‸ ve hta‸ nawˬ hkʼa 
tawˍ lehˆ gʼa shiˍ tuˬ, chi beu‸ ngaˬ ve la‸ sheh hkʼaw cawˬ ve juˇ fuiˍ taˬ hta‸ 
yuˬ leh iˉ kaˆ lawˬ chi ve hta‸ dawˆ tuˬ yoˬ. Oˇ htaˇ, iˉ kaˆ chi ve awˬ suhˍ 
hpeh‸ la tuˬ yoˬ. 
18Ngaˇ teˇ hpaˍ suh kʼai leh kuiˇ nuˬ jaˇ ve pa taw, Eˇjiˇtu‸ chaw teˇ hpaˍ iˉ kaˆ 
chi ve hta‸ kʼaw‸ dawˬ hpeh‸ tuˬ ve maˇ heˆ, teh‸ jawˇmawˇ hta‸ kʼoˆ piˇ ve 
yoˬ. 
19Oˇ ve hkʼaw‸ nawˉ, Gʼuiˬsha Moˉseˍ hta‸ kʼaw‸ kʼoˆ piˇ ve, Aˍronˍ yawˇ ve 
juˇ fuiˍ taˬ hta‸ yuˬ leh, Eˇjiˇtu‸ mvuhˇmiˬ hkʼaw cawˬ ve iˉ kaˆ lawˬ teˇ hpaˍ, 
iˉ kaˆ gʼuiˬ hkʼaˇ teˇ hpaˍ, iˉ kaˆ gʼuiˬ po teˇ hpaˍ awˬ hkʼoˆ lo che peu tuˬ kʼoˆ 
piˇ-oˆ. Iˉ kaˆ oˇ ve hkʼa peu-eˬ awˬ suhˍ hpeh‸ la tuˬ yoˬ. Je‸ mu‸ hkʼu leh, iˉ 
mvuhˇ kʼoˍ teˇ hpaˍ awˬ hkʼaw lo htawˇ awˬ suhˍ cawˬ taˍ tuˬ yoˬ, teh‸ Moˉseˍ 
hta‸ kʼoˆ piˇ ve yoˬ. 

20Moˉseˍ leh Aˍronˍ lehˬ, Gʼuiˬsha kʼoˆ ve hkʼe te ve yoˬ. Jawˇmawˇ leh a ma‸ 
lonˉ teˇ hpaˍ mehˆ gʼuˇ suhˍ lo, Aˍronˍ lehˬ yawˇ ve juˇ fuiˍ hta‸ chiˇ leh, 
Niˍlaˆ iˉ kaˆ lawˬ hta‸ dawˆ ve yoˬ. Oˇ htaˇ, iˉ kaˆ oˇ ve hkʼa peu-eˬ awˬ suhˍ 
hpeh‸ kʼai ve yoˬ. 
21Ngaˇ teˇ hpaˍ suh kʼai leh iˉ kaˆ lawˬ oˇ ve kuiˇ nuˬ jaˇ ve pa taw, Eˇjiˇtu‸ 
chaw teˇ hpaˍ iˉ kaˆ oˇ ve hta‸ kʼaw‸ dawˬ maˇ hpeh‸ ve yoˬ. Eˇjiˇtu‸ 
mvuhˇmiˬ hkʼaˬ ti chi ti lo awˬ suhˍ hkʼa biˇ cawˬ la ve yoˬ 
22Ya‸ hkʼaˇ, Eˇjiˇtu‸ mvuhˇmiˬ ve faˍ te paˍ teˇ hpaˍ htawˇ oˇ hkʼe te gʼa ve pa 
taw, jawˇmawˇ lehˬ Gʼuiˬsha kʼoˆ taˍ ve hkʼe nyi ma heh chehˇ sheˍ leh, 
Moˉseˍ leh Aˍronˍ ve tawˇ hta‸ maˇ na yuˬ. 
23Yawˇ ve hawˉ yehˬ lo kʼaw‸ kʼo‸-e leh, awˬ lawn oˇ ve hta‸ maˇ dawˇ maˇ 
gaˇ kʼaw‸ te chehˇ taˍ ve yoˬ. 
24Eˇjiˇtu‸ chaw teˇ hpa lehˬ, iˉ kaˆ lawˬ oˇ ve kʼaw‸ dawˬ maˇ hpeh‸ ve hta‸ 
gʼa mawˬ ve pa taw, gʼuiˬ pfuhˍ paˇ lo nanˬ bawˍ ehˉ teˇ hpaˍ hpoˆ duˇ chehˇ 
ve yoˬ. 
25Iˉ kaˆ lawˬ oˇ ve hta‸ Gʼuiˬsha ciˍ yanˍ piˇ peuˬ hkʼaw‸ nawˉ, suhˍ nyi hkʼa 
gaˬ oˇ hkʼe hpeh‸ chehˇ taˍ ve yoˬ. 

Tawˆ kʼai ve li‸ 8 

Paˍ hkʼa biˇ tawˆ la ve 

1Oˇ ve hkʼaw‸ nawˉ, Gʼuiˬsha Moˉseˍ hta‸ jawˇmawˇ geh kʼai peu leh, chi hkʼe 
ca kʼaw‸ kʼoˆ piˇ tcuh ve yoˬ. Gʼuiˬsha kʼoˆ ve, Ngaˬ ve chaw teˇ hpaˍ ngaˬ hta
‸ oˉ kʼoˍ ca pui hpeh‸ tuˬ yawˇ hui hta‸ hpehˇpiˇ-oˆ. 
2Nawˬ yawˇ hui hta‸ maˇ hpehˇ piˇ ve kʼo, nawˬ ve mvuhˇmiˬ hkʼaw ngaˬ paˍ 
hkʼa biˇ tawˆ la piˇ tuˬ yoˬ. 
3Niˍlaˆ iˉ kaˆ lawˬ hkʼaw lo paˍ hkʼa biˇ tawˆ la leh nawˬ ve hawˉ yehˬ, nawˬ ve 
zuh‸ bawehˇ leh zuh‸ hpui hkʼoˆ lo maˇ kʼoˆ, nawˬ ve a ma‸ lonˉ leh nawˬ ve 
chaw teˇ hpaˍ ve yehˬ hkʼaw lo maˇ kʼoˆ, nawˬ ve mu‸ hkʼu, hkehˇ teˇ hpaˍ 
awˬ hkʼaw lo maˇ kʼoˆ, lo‸ la tuˬ yoˬ. 

4Paˍ oˇ ve teˇ hpaˍ lehˬ, nawˬ ve awˬ to, nawˬ ve a ma‸ lonˉ leh nawˬ ve chaw 
teˇ hpaˍ awˬ hkʼoˆ lo taˆ la tuˬ yoˬ, teh‸ ca kʼoˆ piˇ tcuh ve yoˬ. 
5Oˇ ve hkʼaw‸ nawˉ Gʼuiˬsha kʼaw‸ kʼoˆ ve, Eˇjiˇtu‸ mvuhˇmiˬ hkʼa peu-eˬ awˬ 
hkʼoˆ lo, paˍ hkʼa biˇ tawˆ la piˇ tuˬ, Aˍronˍ yawˇ ve juˇ fuiˍ taˬ hta‸ iˉ kaˆ lawˬ 
teˇ hpaˍ, iˉ kaˆ gʼuiˬ hkʼaˇ teˇ hpaˍ, leh iˉ kaˆ gʼuiˬ po teˇ hpaˍ hkʼoˆ lo che peu 
tuˬ Aˍronˍ hta‸ kʼoˆ piˇ-oˆ, teh‸ Moˉseˍ hta‸ kʼoˆ piˇ ve yoˬ. 
6Hkʼe te leh, Aˍronˍ lehˬ Eˇjiˇtu‸ mvuhˇmiˬ hkʼaw cawˬ ve iˉ kaˆ teˇ hpaˍ awˬ 
hkʼoˆ lo yawˇ ve juˇ fuiˍ taˬ hta‸ che peu leh, mvuhˇmiˬ oˇ ve hkʼaw paˍ hkʼa 
biˇ tawˆ la ve yoˬ. 
7Faˍ te puiˉ paˍ teˇ hpaˍ htawˇ, paˍ teˇ hpaˍ hta‸ tawˆ la piˇ ve yoˬ. 
8Oˇ htaˇ jawˇmawˇ lehˬ, Moˉseˍ leh Aˍronˍ hta‸ kuˬ yuˬ leh kʼoˆ piˇ ve, Paˍ chi 
teˇ hpaˍ hta‸ yuˬ baˬ laˇ tuˬ, Gʼuiˬsha geh bon lawˬ-o‸. Oˇ hkʼe te laˇ ve kʼo, 
nawˬ ve chaw chi teˇ hpaˍ Gʼuiˬsha hta‸ oˉ kʼoˍ ca pui tuˬ ngaˬ hpehˇ laˇ tuˬ 
yoˬ, teh‸ yawˇ huiˉ maˬ hta‸ kʼoˆ piˇ ve yoˬ. 
9Moˉseˍ kʼoˆ ve, Ngaˬ lehˬ nawˬ awˬ pon, nawˬ ve a ma‸ lonˉ teˇ hpaˍ awˬ pon 
leh nawˬ ve chaw teˇ hpaˍ awˬ pon bon lawˬ ve teˇ yanˇ, paˍ chi hkʼa peu-eˬ 
mehˉ kʼai leh Niˍlaˆ iˉ kaˆ lawˬ hkʼaw ca kʼaw‸ hpoˆ chehˇ kʼai tuˬ yoˬ. Hkʼaˬ 
ve teˇ yanˇ paˍ chi teˇ hpaˍ hta‸ nawˬ mehˉ kʼai piˇ lawˬ gaˇ ve le, teh‸ na nyi 
ve yoˬ. 
10Jawˇmawˇ lehˬ, Shawˉ pawˍ kʼo te laˇ-oˆ, teh‸ kʼoˆ piˇ ve yoˬ. Oˇ htaˇ Moˉseˍ 
lehˬ, Nawˬ kʼoˆ ve hkʼe ngaˬ te laˇ tuˬ yoˬ. Ngaˬ hui ve Gʼuiˬsha hta‸ shuˍ da‸ 
ve awˬ kaˍ awˬ nu gʼuiˬsha teˇ gʼaˇ ka‸ maˇ cawˬ ve hta‸ nawˬ gʼa shiˍ tuˬ yoˬ. 
11Paˍ chi teˇ hpaˍ nawˬ awˬ to leh nawˬ ve hawˉ yehˬ hkʼaw maˇ kʼoˆ, nawˬ ve 
a ma‸ lonˉ leh nawˬ ve chaw teˇ hpaˍ geh maˇ kʼoˆ, tawˆ kʼai leh Niˍlaˆ iˉ kaˆ 
lawˬ hkʼaw ca kʼaw‸ chehˇ kʼai tuˬ yoˬ, teh‸ yawˇ hta‸ kʼoˆ piˇ ve yoˬ. 
12Oˇ ve hkʼaw‸ nawˉ, Moˉseˍ leh Aˍronˍ jawˇmawˇ geh tawˆ kʼai leh jawˇmawˇ 
hta‸ sho‸ sha‸ piˇ chehˇ ve paˍ oˇ ve teˇ hpaˍ mehˉ kʼai tuˬ Gʼuiˬsha geh bon 
lawˬ ve yoˬ. 

13Moˉseˍ ve bon lawˬ hkawˇ hta‸ Gʼuiˬsha na yuˬ leh, yehˬ hkʼaw, hawˉ yehˬ 
hkʼaw leh ti mi hkʼaw hkʼa chehˇ taˍ ve paˍ hkʼa peu-eˬ suh-e ve yoˬ. 
14Eˇjiˇtu‸ chaw teˇ hpaˍ lehˬ, paˍ oˇ ve teˇ hpaˍ hta‸ gʼawˆ hpoˆ taˍ leh 
mvuhˇmiˬ oˇ ve hkʼaw kuiˇ nuˬ jaˇ ve yoˬ. 
15Ya‸ hkʼaˇ, jawˇmawˇ lehˬ paˍ oˇ ve teˇ hpaˍ mehˉ kʼai peuˬ ve hta‸ gʼa mawˬ 
ve teˇ yanˇ, Gʼuiˬsha hta‸ kʼoˆ taˍ ve hkʼe yawˇ ve nyi ma kʼaw‸ heh la leh, 
Moˉseˍ leh Aˍronˍ hui ve tawˇ hta‸ maˇ kʼaw‸ na yuˬ. 

Puiˉ suhˆ naˆ hkʼa biˇ tawˆ la ve 

16Oˇ ve hkʼaw‸ nawˉ, Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
Eˇjiˇtu‸ mvuhˇmiˬ hkʼaw cawˬ ve je‸ meu-e teˇ hpaˍ hta‸ puiˉ suhˆ naˆ hpeh‸ 
la piˇ tuˬ, juˇ fuiˍ taˬ hta‸ yuˬ leh je‸ meu-e hkʼaw dawˆ keu tuˬ Aˍronˍ hta‸ 
kʼoˆ piˇ-oˆ, teh‸ Moˉseˍ hta‸ kʼoˆ piˇ ve yoˬ. 
17Hkʼe te leh, Aˍronˍ lehˬ yawˇ ve juˇ fuiˍ taˬ hta‸ je‸ meu-e hkʼaw dawˆ keu 
ve yoˬ. Oˇ htaˇ je‸ meu-e oˇ ve teˇ hpaˍ puiˉ suhˆ naˆ hpeh‸ la leh, chaw yaˇ 
leh to nuˇ to shaˆ teˇ hpaˍ hta‸ che‸ ve yoˬ. 
18Faˍ te puiˉ paˍ teˇ hpaˍ htawˇ, puiˉ suhˆ naˆ tawˆ la tuˬ te ve yoˬ. Ya‸ hkʼaˇ, 
yawˇ hui te maˇ gʼa. 
19Oˇ htaˇ, faˍ te puiˉ paˍ teˇ hpaˍ jawˇ mawˇ geh laˬ leh, Chi ve lehˬ Gʼuiˬsha te 
ve kanˉ hpeh‸ ve yoˬ, teh‸ yawˇ hta‸ kʼoˆ piˇ ve yoˬ. Ya‸ hkʼaˇ, jawˇmawˇ 
lehˬ Gʼuiˬsha kʼoˆ taˍ ve hkʼe nyi ma heh jaˇ chehˇ sheˍ leh, Moˉseˍ leh Aˍronˍ 
ve tawˇ hta‸ maˇ na yuˬ. 

Puiˉ ma hkʼa biˇ tawˆ la ve 

20Oˇ ve hkʼaw‸ nawˉ, Gʼuiˬsha Moˉseˍ hta‸ kʼoˆ piˇ ve, Shawˉ pawˍ mvuhˇ 
shawˉ teˇ na‸ jawˇmawˇ hta‸ hpuˇ da‸ tuˬ iˉ kaˆ lawˬ lo kʼai leh, yawˇ hta‸ 
chi hkʼe kʼoˆ piˇ-oˆ. Ngaˬ ve chaw teˇ hpaˍ, ngaˬ hta‸ oˉ kʼoˍ gʼa ca pui tuˬ 
yawˇ hui hta‸ hpehˇ piˇ-oˆ. 
21Nawˬ oˇ hkʼe maˇ te ve kʼo, nawˬ awˬ to, nawˬ ve a ma‸ lonˉ, nawˬ ve chaw 
teˇ hpaˍ leh nawˬ ve mvuhˇmiˬ chi awˬ hkʼoˆ lo puiˉ ma hkʼa biˇ ngaˬ tawˆ la 
piˇ tuˬ yoˬ. 

22Ya‸ hkʼaˇ, ngaˬ ve chaw teˇ hpaˍ chehˇ taˍ kuiˬ Gawˍshenˍ mvuhˇmiˬ hkʼaw 
lehˬ, puiˉ ma cawˬ tuˬ ve maˇ heˆ. Chi hkʼe te ve hkʼaw, ngaˬ Gʼuiˬsha lehˬ 
mvuhˇmiˬ chi hkʼaw kanˉ te chehˇ ve hta‸ nawˬ gʼa shiˍ tuˬ yoˬ. 
23Nawˬ ve chaw leh ngaˬ ve chaw hta‸ ngaˬ pehˬ da‸ tuˬ yoˬ. Awˬ heˆ chi 
shawˉ pawˍ kʼo hpeh‸ la tuˬ yoˬ, teh‸ kʼoˆ piˇ-oˆ, teh‸ Moˉseˍ hta‸ kʼoˆ piˇ ve 
yoˬ. 
24Gʼuiˬsha lehˬ jawˇ maw ve hawˉ yehˬ leh yawˇ ve a ma‸ lonˉ teˇ hpaˍ ve yehˬ 
hkʼaw lo puiˉ ma hkʼa biˇ lo‸ la piˇ lawˬ ve yoˬ. Eˇjiˇtu‸ mvuhˇmiˬ hkʼaˬ ti chi 
ti lo htawˇ, puiˉ ma hkʼa biˇ tawˆ la leh mvuhˇmiˬ hta‸ te luˬ te sheˆ piˇ ve 
yoˬ. 
25Oˇ htaˇ jawˇmawˇ lehˬ Moˉseˍ leh Aˍronˍ hta‸ kuˬ yuˬ leh, Nawˬ hui ve 
Gʼuiˬsha hta‸ oˉ kʼoˍ pui tuˬ tawˆ kʼai loˬ. Ya‸ hkʼaˇ, vuiˇ vuiˇ taˇ kʼai, teh‸ 
yawˇ huiˉ maˬ hta‸ kʼoˆ piˇ ve yoˬ. 
26Yawˇ huiˉ maˬ kʼaw‸ kʼoˆ ve, Nawˬ oˇ hkʼe kʼoˆ ve lehˬ maˇ cawˇ. Awˬ lawn 
kʼo, ngaˬ hui Gʼuiˬsha hta‸ tuˉ tanˇ piˇ tuˬ ve awˬ ceuˬ lehˬ, Eˇjiˇtu‸ chaw hui 
cha‸ chiˆ ve awˬ ceuˬ teh‸ shawˍ taˍ ve to nuˇ to shaˆ teˇ hpaˍ hpeh‸ ve yoˬ. 
Ngaˬ hui to nuˇ to shaˆ oˇ ve teˇ hpaˍ hta‸ yuˬ leh, tuˉ tanˇ chehˇ ve hta‸ 
Eˇjiˇtu‸ chaw hui gʼa mawˬ ve kʼo, yawˇ hui ngaˬ hui hta‸ haˉ pui baˬ pehˍ laˇ 
tuˬ yoˬ. 
27Gʼuiˬsha kʼoˆ laˇ taˍ ve hkʼe, ngaˬ hui lehˬ shehˆ nyi vuiˇ ve heh puiˉ hkʼaw lo 
kʼai leh, oˇ kaˬ lo yawˇ hta‸ gʼa ca tuˉ tanˇ piˇ tuˬ yoˬ, teh‸ jawˇmawˇ hta‸ 
kʼoˆ piˇ ve yoˬ. 
28Oˇ htaˇ jawˇmawˇ kʼaw‸ kʼoˆ ve, Heh puiˉ hkʼaw lo nawˬ hui ve Gʼuiˬsha hta
‸ ca tuˉ tanˇ piˇ tuˬ, ngaˬ nawˬ hui hta‸ hpehˇ laˇ ve yoˬ. Ya‸ hkʼaˇ, vuiˇ vuiˇ 
taˇ kʼai. Ngaˬ awˬ pon htawˇ bon lawˬ laˇ-oˆ, teh‸ kʼoˆ piˇ ve yoˬ. 
29Moˉseˍ kʼoˆ ve, Ngaˬ hui tawˆ kʼai chehˇ ve teˇ hkui ngaˬ Gʼuiˬsha geh bon 
lawˬ tuˬ yoˬ. Shawˉ pawˍ mvuhˇ shawˉ gaˬ ve kʼo, puiˉ ma chi teˇ hpaˍ nawˬ 
leh nawˬ ve a ma‸ lonˉ teˇ hpaˍ geh tawˆ kʼai tuˬ yoˬ. Ya‸ hkʼaˇ, ngaˬ hui 

Gʼuiˬsha hta‸ gʼa ca tuˉ tanˇ tuˬ, nawˬ taˇ kʼaw‸ tawˍ taˍ laˇ mehˍ, teh‸ kʼoˆ 
piˇ ve yoˬ. 
30Oˇ ve hkʼaw‸ nawˉ, Moˉseˍ jawˇmawˇ geh tawˆ kʼai leh Gʼuiˬsha geh bon 
lawˬ ve yoˬ. 
31Moˉseˍ lawˬ ve hkʼe Gʼuiˬsha na yuˬ leh te ve yoˬ. Puiˉ ma teˇ hpaˍ jawˇmawˇ 
leh yawˇ ve a ma‸ lonˉ teˇ hpaˍ leh, yawˇ ve chaw teˇ hpaˍ geh tawˆ kʼai ve 
yoˬ. Oˇ kaˬ lo puiˉ ma teˇ hkeh ka‸ maˇ kʼaw‸ cawˬ taˉ ve yoˬ. 
32Ya‸ hkʼaˇ, jawˇmawˇ nyi ma teˇ pawˆ kʼaw‸ heh la leh, Iˉsaˍreˍlaˆ chaw hui 
hta‸ maˇ hpehˇ piˇ. 

Tawˆ kʼai ve li‸ 9 

Eˇjiˇtu‸ chaw hui ve ceˇ teˇ hpaˍ suh-e ve 

1Oˇ ve hkʼaw‸ nawˉ Gʼuiˬsha kʼoˆ ve, Jawˇmawˇ geh kʼai leh, Ngaˬ ve chaw 
teˇ hpaˍ ngaˬ hta‸ oˉ kʼoˍ ca pui tuˬ, yawˇ hui hta‸ hpehˇ piˇ-oˆ, teh‸ ca kʼoˆ 
piˇ-oˆ. 
2Nawˬ yawˇ hui hta‸ maˇ hpehˇ piˇ sheˍ ve kʼo, 
3ngaˬ lehˬ nawˬ hui ve iˉ mvuhˇ, piˉ laˬ, nuˇ, yawˬ, kaˍlaˍoˆ teˇ hpaˍ hta‸ te luˬ 
laˇ tuˬ yoˬ. 
4Ya‸ hkʼaˇ, ngaˬ lehˬ Iˉsaˍreˍlaˆ chaw hui ve ceˇ teˇ hpaˍ hta‸ ha‸ shaˉ piˇ leh 
yawˇ hui ve ceˇ teˇ hkeh ka‸ suh-e tuˬ ve maˇ heˆ. 
5Ngaˬ lehˬ awˬ yanˇ hta‸ tinˍ taˍ peuˬ. Shawˉ pawˍ kʼo, ngaˬ chi hkʼe te tuˬ 
yoˬ, teh‸ jawˇmawˇ hta‸ kʼoˆ piˇ-oˆ. 
6Awˬ hkʼaw‸ nawˉ teˇ nyi Gʼuiˬsha lehˬ yawˇ kʼoˆ taˍ ve hkʼe te leh, Eˇjiˇtu‸ 
mvuhˇmiˬ ve ceˇ hkʼa peu-eˬ suh-e ve yoˬ. Ya‸ hkʼaˇ, Iˉsaˍreˍlaˆ chaw hui ve 
ceˇ teˇ hkeh ka‸ maˇ suh. 
7Jawˇmawˇ lehˬ, awˬ lawn hkʼa peu-eˬ hta‸ ca chaˬ nyi tcuh leh, Iˉsaˍreˍlaˆ 
chaw hui ve ceˇ teˇ hkeh ka‸ maˇ suh ve awˬ lawn hta‸ gʼa shiˍ ve yoˬ. Ya‸ 
hkʼaˇ, yawˇ lehˬ nyi ma heh chehˇ sheˍ leh chaw oˇ ve teˇ hpaˍ hta‸ maˇ hpehˇ 
piˇ. 

Shaˉ chuˇ lonˉ teˇ hpaˍ tawˆ la ve 

8Oˇ ve hkʼaw‸ nawˉ, Gʼuiˬsha Moˉseˍ leh Aˍronˍ hta‸ kʼoˆ piˇ ve, Hkʼaw‸ laˉ a 
ciˉ hkaˆ veu leh, Moˉseˍ nawˬ jawˇmawˇ gʼuˇ suhˍ mvuhˇ hpe lo baˬ peu-o. 
9Hkʼaw‸ laˉ oˇ ve teˇ hpaˍ lehˬ, Eˇjiˇtu‸ mvuhˇmiˬ hkʼaˬ ti chi ti lo gaˬ leh oˇ 
ve teˇ hpaˍ hta‸ pa taw, chaw yaˇ leh to nuˇ to shaˆ teˇ hpaˍ awˬ hkʼaw lo, 
shaˉ chuˇ lonˉ tawˆ la tuˬ yoˬ, teh‸ kʼoˆ piˇ ve yoˬ. 
10Hkʼe te leh, yawˇ huiˉ maˬ hkʼaw‸ laˉ yuˬ veu leh, Moˉseˍ lehˬ jawˇmawˇ gʼuˇ 
suhˍ mvuhˇ hpe lo baˬ peu ve yoˬ. Oˇ htaˇ, chaw yaˇ leh to nuˇ to shaˆ teˇ hpaˍ 
awˬ hkʼaw lo shaˉ chuˇ lonˉ teˇ hpaˍ tawˆ la ve yoˬ. 
11Faˍ te puiˉ paˍ teˇ hpaˍ lehˬ, Moˉseˍ hta‸ kʼaw‸ tanˬ da‸ maˇ hpeh‸. Awˬ 
lawn kʼo, yawˇ hui htawˇ awˬ nu ve Eˇjiˇtu‸ chaw teˇ hpaˍ hkʼa shuˍ, shaˉ 
chuˇ lonˉ teˇ hpaˍ tawˆ la ve pa taw yoˬ. 
12Ya‸ hkʼaˇ, Gʼuiˬsha lehˬ jawˇmawˇ ve nyi ma hta‸ heh la piˇ leh, yawˇ kʼoˆ 
taˍ peuˬ ve hkʼe Moˉseˍ leh Aˍronˍ ve tawˇ hta‸ maˇ na yuˬ. 

Vaˇ shiˍ ce la ve 

13Oˇ ve hkʼaw‸ nawˉ, Gʼuiˬsha Moˉseˍ hta‸ kʼoˆ piˇ ve, Shawˉ pawˍ teˇ na‸ 
jawˇmawˇ geh kʼai leh, Heˍbrehˇ chaw hui ve Gʼuiˬsha chi hkʼe kʼoˆ ve yoˬ, 
teh‸ yawˇ hta‸ ca kʼoˆ piˇ-oˆ. Ngaˬ ve chaw ngaˬ hta‸ oˉ kʼoˍ gʼa ca pui tuˬ, 
yawˇ hui hta‸ hpehˇ piˇ-oˆ. 
14Chi teˇ pawˆ nawˬ yawˇ hui hta‸ maˇ hpehˇ piˇ ve kʼo, miˬguiˬ chi hkʼoˆ lo 
ngaˬ hkʼe ve Gʼuiˬsha teˇ gʼaˇ ka‸ maˇ cawˬ ve hta‸ nawˬ gʼa shiˍ tuˬ, nawˬ 
awˬ to, nawˬ ve a ma‸ lonˉ teˇ hpaˍ leh, nawˬ ve chaw teˇ hpaˍ hta‸ ngaˬ ciˍ 
yanˍ laˇ tuˬ yoˬ. 
15Chi beu‸ ngaˬ ve la‸ sheh che leh, nawˬ awˬ to leh nawˬ ve chaw teˇ hpaˍ 
hta‸ ciˍ yanˍ piˇ ve hkʼe kʼo, nawˬ hui hkʼa peu-eˬ suh peuˬ tuˬ yoˬ. 
16Ya‸ hkʼaˇ, ngaˬ ve kanˇ paˆ nawˬ hta‸ hpeu‸ maˍ laˇ leh, ngaˬ ve awˬ meh 
miˬguiˬ chi hkʼoˆ bvuhˬ kʼai piˇ tuˬ awˬ pon, ngaˬ nawˬ hta‸ te‸ chehˇ tcuh laˇ 
taˍ sheˍ ve yoˬ. 

17Nawˬ lehˬ nyi ma heh chehˇ sheˍ leh, ya‸ nyi hkʼa gaˬ ngaˬ ve chaw teˇ hpaˍ 
hta‸ maˇ hpehˇ piˇ sheˍ. 
18Chi hta‸ pa taw, shawˉ pawˍ chi teˇ yanˇ gaˬ ve kʼo, Eˇjiˇtu‸ mvuhˇmiˬ 
hkʼaw teˇ pawˆ ka‸ maˇ mawˬ jaw sheˍ ve hehnˇ jaˇ ve vaˇ shiˍ teˇ hpaˍ hta‸ 
ngaˬ ce la piˇ tuˬ yoˬ. 
19Hkʼe te leh, chi beu‸ ti mi hkʼaw chehˇ taˍ ve nawˬ hui ve ceˇ teˇ hpaˍ hta‸ a 
shu yawˇ ve awˬ hkawˆ hkʼaw gʼa‸ keu taˍ tuˬ tawˇ piˇ-oˆ. 
20A shu yawˇ ve yehˬ leh, hkawˆ hkʼaw maˇ chehˇ taˍ ve chaw leh to nuˇ to 
shaˆ hkʼa peu-eˬ, vaˇ shiˍ ce teˍ leh suh peuˬ tuˬ yoˬ, teh‸ Moˉseˍ hta‸ kʼoˆ piˇ 
ve yoˬ. 
21Gʼuiˬsha ve tawˇ hta‸ gʼa kaˇ leh kawˆ ve jawˇmawˇ ve a ma‸ lonˉ teˇ hpaˍ 
lehˬ, a shu yawˇ ve awˬ ceˬ leh, ceˇ teˇ hpaˍ hta‸ aˉ hkʼaw lo gʼa‸ keu taˍ ve 
yoˬ. Ya‸ hkʼaˇ, Gʼuiˬsha ve tawˇ hta‸ maˇ na ve chaw teˇ hpaˍ lehˬ, a shu yawˇ 
ve awˬ ceˬ leh ceˇ teˇ hpaˍ hta‸ ti mi hkʼaw hkʼe leˇ hpehˇ baˬ taˍ ve yoˬ. 
22Oˇ htaˇ, Gʼuiˬsha Moˉseˍ hta‸ kʼoˆ piˇ ve, Eˇjiˇtu‸ mvuhˇmiˬ hkʼaˬ ti chi ti lo 
chehˇ taˍ ve chaw, to nuˇ to shaˆ, leh suhˆ cehˬ hawˆ cehˬ hkʼa peu-eˬ awˬ 
hkʼoˆ lo vaˇ shiˍ ce la piˇ tuˬ, nawˬ ve la‸ sheh mvuhˇ hpe lo chiˇ taˍ-o‸, teh‸ 
yawˇ hta‸ kʼoˆ piˇ ve yoˬ. 
23Moˉseˍ lehˬ yawˇ ve juˇ fuiˍ taˬ hta‸ mvuhˇ hpe lo chiˇ taˍ ve teˇ yanˇ, 
Gʼuiˬsha lehˬ mvuhˇ tawˍ mvuhˇ htehˆ piˇ lawˬ leh, Eˇjiˇtu‸ mvuhˇmiˬ hkʼa 
peu-eˬ hkʼoˆ vaˇ shiˍ maˇ maˇ ce la piˇ lawˬ ve yoˬ. 
24Mvuhˇ tawˍ mvuhˇ htehˆ ve hkʼaw vaˇ shiˍ maˇ maˇ ce la ve yoˬ. 
25Eˇjiˇtu‸ mvuhˇmiˬ hkʼaˬ ti chi ti lo cawˬ ve ti mi, chaw yaˇ, leh to nuˇ to shaˆ 
teˇ hpaˍ hta‸ vaˇ shiˍ ce teˍ ve yoˬ. Ti mi hkʼaw cawˬ ve caˬ cehˬ teˇ hpaˍ leh, 
suhˆ cehˬ hkʼa peu-eˬ ve hta‸ htawˇ te luˬ piˇ ve yoˬ. 
26Heˍbrehˇ chaw hui ve chehˇ kuiˬ Gawˍshenˍ mvuhˇmiˬ hkʼaw lehˬ, vaˇ shiˍ 
maˇ ce la. 

27Oˇ htaˇ jawˇmawˇ lehˬ, Moˉseˍ leh Aˍronˍ hta‸ kuˬ yuˬ leh kʼoˆ ve, Chi teˇ 
pawˆ ngaˬ lehˬ te ya‸ jaˇ peuˬ. Gʼuiˬsha te ve cawˇ leh ngaˬ leh ngaˬ ve chaw 
teˇ hpaˍ te ve lehˬ ya‸ jaˇ ve yoˬ. 
28Ngaˬ hui awˬ pon Gʼuiˬsha geh bon lawˬ laˇ-oˆ. Awˬ lawn kʼo, ngaˬ hui lehˬ 
mvuhˇ tawˍ mvuhˇ htehˆ ve leh vaˇ shiˍ chi teˇ hpaˍ hta‸ hkanˍ maˇ gʼaˇ-o. 
Ngaˬ nawˬ hui hta‸ tawˆ kʼai tcuh laˇ tuˬ yoˬ. Nawˬ hui maw maw gʼa law 
chehˇ tuˬ ve maˇ heˆ, teh‸ yawˇ huiˉ maˬ hta‸ kʼoˆ piˇ ve yoˬ. 
29Moˉseˍ yawˇ hta‸ kʼoˆ piˇ ve, Ngaˬ venˇ chi hkʼaw tawˆ kʼai chehˇ ve teˇ 
hkui, ngaˬ ve la‸ sheh chiˇ leh Gʼuiˬsha geh bon lawˬ tuˬ yoˬ. Oˇ htaˇ mvuhˇ 
tawˍ mvuhˇ htehˆ ve jehˇ sheˬ leh, vaˇ shiˍ htawˇ kʼaw‸ ce la tuˬ ve maˇ heˆ. 
Miˬguiˬ chi lehˬ, Gʼuiˬsha ve mawˇ hpeh‸ ve hta‸ nawˬ gʼa shiˍ tuˬ yoˬ. 
30Ya‸ hkʼaˇ, nawˬ awˬ to leh nawˬ ve a ma‸ lonˉ teˇ hpaˍ lehˬ, ngaˬ hui ve 
Gʼuiˬsha hta‸ kawˆ ve nyi ma maˇ cawˬ sheˍ ve hta‸ ngaˬ hkʼa deh‸ shiˍ taˍ ve 
yoˬ, teh‸ yawˇ hta‸ kʼoˆ piˇ ve yoˬ. 
31Cho‸ cehˬ teˇ hpaˍ lehˬ awˬ shiˍ awˬ nu tawˆ la taˍ peuˬ. Lawˇ cehˬ teˇ hpaˍ 
htawˇ awˬ tzuh tawˆ la taˍ peuˬ. Hkʼe te leh, awˬ cehˬ oˇ ve hkʼa peu-eˬ luˬ kʼai 
ve yoˬ. 
32Ya‸ hkʼaˇ, junˍ leh sha ma teˇ hpaˍ lehˬ ti leh ve pa taw maˇ luˬ kʼai. 
33Moˉseˍ jawˇmawˇ mehˆ gʼuˇ suhˍ tawˆ kʼai leh venˇ baˬ lo gaˬ htaˇ, yawˇ ve la
‸ sheh chiˇ leh Gʼuiˬsha geh bon lawˬ ve yoˬ. Oˇ htaˇ, mvuhˇ tawˍ mvuhˇ htehˆ 
ve jehˇ sheˬ leh, vaˇ shiˍ htawˇ maˇ kʼaw‸ ce la ve yoˬ. 
34Oˇ hkʼe hpeh‸ la ve hta‸ jawˇmawˇ gʼa mawˬ ve teˇ yanˇ, yawˇ venˇbaˆ kʼaw
‸ te ve yoˬ. 
35Gʼuiˬsha Moˉseˍ hta‸ kʼoˆ piˇ taˍ ve hkʼe, yawˇ leh yawˇ ve a ma‸ lonˉ teˇ 
hpaˍ nyi ma kʼaw‸ heh la leh, Iˉsaˍreˍlaˆ chaw hui hta‸ maˇ kʼaw‸ hpehˇ piˇ. 

Tawˆ kʼai ve li‸ 10 

Paˉ ce‸ hkʼa biˇ tawˆ la ve 



184 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

1Oˇ ve hkʼaw‸ nawˉ, Gʼuiˬsha Moˉseˍ hta‸ kʼoˆ piˇ ve, Jawˇmawˇ geh kʼai-o. 
Ngaˬ lehˬ jawˇmawˇ leh yawˇ ve a ma‸ lonˉ teˇ hpaˍ hta‸ nyi ma heh la piˇ taˍ 
peuˬ ve yoˬ. Yawˇ hui mehˆ gʼuˇ suhˍ anˇ tuˬ awˬ heˆ teˇ hpaˍ gʼa te maˍ piˇ tuˬ 
awˬ pon maˇ kʼoˆ, 
2ngaˬ Eˇjiˇtu‸ chaw hui hta‸ hkʼaˬ hkʼe te ciˍ yanˍ piˇ taˍ ve awˬ lawn, nawˬ ve 
awˬ yaˇ awˬ duˬ awˬ hawehˍ awˬ haˆ teˇ hpaˍ hta‸ hto maˍ piˇ leh, ngaˬ 
Gʼuiˬsha hpeh‸ ve hta‸ nawˬ hui gʼa shiˍ tuˬ awˬ pon maˇ kʼoˆ, ngaˬ yawˇ hui 
ve nyi ma hta‸ chi hkʼe heh la piˇ taˍ ve yoˬ, teh‸ yawˇ hta‸ kʼoˆ piˇ ve yoˬ. 
3Hkʼe te leh, Moˉseˍ leh Aˍronˍ jawˇmawˇ geh kʼai leh kʼoˆ ve, Heˍbrehˇ chaw 
hui ve Gʼuiˬsha chi hkʼe kʼoˆ ve yoˬ. Nawˬ lehˬ ngaˬ ve tawˇ hta‸ maˇ na leh, 
hkʼaˬ maw maw te chehˇ tuˬ sheˍ ve le. Ngaˬ ve chaw teˇ hpaˍ ngaˬ hta‸ oˉ 
kʼoˍ ca pui hpeh‸ tuˬ, yawˇ hui hta‸ hpehˇ piˇ-oˆ. 
4Nawˬ lehˬ, ngaˬ ve chaw hta‸ maˇ hpehˇ piˇ ve kʼo, shawˉ pawˍ nawˬ ve 
mvuhˇmiˬ hkʼaw ngaˬ paˉ ce‸ hkʼa biˇ tawˆ la piˇ tuˬ yoˬ. 
5Paˉ ce‸ oˇ ve teˇ hpaˍ maˇ jaˇ ve pa taw, miˬguiˬ hkʼoˆ biˇ sheˆ kʼai tuˬ yoˬ. 
Vaˇ shiˍ ce la htaˇ maˇ luˬ leh cawˬ taˉ ve awˬ ceuˬ hkʼa peu-eˬ hta‸ yawˇ hui 
te luˬ te sheˆ piˇ tuˬ yoˬ. 
6Paˉ ce‸ oˇ ve teˇ hpaˍ lehˬ, nawˬ ve hawˉ yehˬ, nawˬ ve a ma‸ lonˉ teˇ hpaˍ ve 
yehˬ, leh nawˬ ve chaw teˇ hpaˍ ve yehˬ hkʼaw hkʼa biˇ lo‸ la tuˬ yoˬ. Nawˬ ve 
awˬ puˍ awˬ pi hui ka‸ chi hkʼe ve awˬ ceuˬ hta‸ teˇ pawˆ ka‸ maˇ gʼa mawˬ 
jaw sheˍ, teh‸ yawˇ hta‸ kʼoˆ piˇ ve yoˬ. Oˇ hkʼe kʼoˆ piˇ peuˬ hkʼaw‸ nawˉ, 
Moˉseˍ jawˇmawˇ geh tawˆ kʼai ve yoˬ. 
7Oˇ htaˇ jawˇmawˇ ve a ma‸ lonˉ teˇ hpaˍ kʼoˆ ve, Chaw chi hpaˇ ngaˬ hui hta‸ 
hkʼaˬ maw maw te sho‸ sha‸ laˇ tuˬ sheˍ ve le. Iˉsaˍreˍlaˆ chaw chi teˇ hpaˍ, 
yawˇ hui ve Gʼuiˬsha hta‸ oˉ kʼoˍ gʼa ca pui tuˬ, yawˇ hui hta‸ hpehˇ piˇ-oˆ. Eˇ 
jiˇ tu‸ mvuhˇmiˬ luˬ kʼai chehˇ ve hta‸ nawˬ maˇ shiˍ laˇ, teh‸ jawˇmawˇ hta‸ 
kʼoˆ piˇ ve yoˬ. 

8Hkʼe te leh, yawˇ hui Moˉseˍ leh Aˍronˍ hta‸ jawˇmawˇ geh kʼaw‸ shiˍ veu laˇ 
leh, Nawˬ hui ve Gʼuiˬsha hta‸ oˉ kʼoˍ ca pui tuˬ tawˆ kʼai loˬ. Ya‸ hkʼaˇ, a 
shu teˇ hpaˍ kʼai tuˬ ve le, teh‸ yawˇ huiˉ maˬ hta‸ na nyi ve yoˬ. 
9Oˇ htaˇ Moˉseˍ kʼoˆ ve, Ngaˬ hui hkʼa peu-eˬ kʼai tuˬ yoˬ. Ngaˬ hui ve yaˇ paˍ 
yaˇ miˇ, nuˇ, yawˬ, aˉ che‸ chi hkʼa peu-eˬ ve hta‸ shiˍ leh kʼai tuˬ yoˬ. Awˬ 
lawn kʼo, ngaˬ hui bon pawehˇ lonˉ teˇ maˬ gʼa te tuˬ yoˬ, teh‸ jawˇmawˇ hta‸ 
kʼoˆ piˇ ve yoˬ. 
10Jawˇmawˇ kʼaw‸ kʼoˆ ve, Nawˬ hui ve yaˇ miˇ yaˇ nehˬ teˇ hpaˍ hta‸ shiˍ kʼai 
maˇ hpeh‸, teh‸ Gʼuiˬsha ve awˬ meh hta‸ cuˇ leh ngaˬ hkanˍ ve yoˬ. Nawˬ 
hui lehˬ, ngaˬ hta‸ kʼaw‸ hpfuhˆ tuˬ te chehˇ ve yoˬ. 
11Nawˬ hui oˇ hkʼe te maˇ hpeh‸. Nawˬ hui kʼai gaˇ tehˬ ve kʼo, hawˉ hkʼaˆ paˍ 
teˇ hpaˍ ceh tiˉ kʼai leh Gʼuiˬsha hta‸ oˉ kʼoˍ ca pui-o, teh‸ Moˉseˍ hta‸ kʼoˆ 
piˇ peuˬ hkʼaw‸ nawˉ, yawˇ huiˉ maˬ hta‸ gʼa‸ kʼoˬ piˇ ve yoˬ. 
12Oˇ htaˇ, Gʼuiˬsha Moˉseˍ hta‸ kʼoˆ piˇ ve, Vaˇ shiˍ ce la htaˇ maˇ luˬ leh cawˬ 
taˉ ve awˬ ceuˬ hkʼa peu-eˬ ve hta‸ paˉ ce‸ maˇ maˇ tawˆ la leh te luˬ piˇ tuˬ, 
Eˇjiˇtu‸ mvuhˇmiˬ hkʼoˆ lo nawˬ ve la‸ sheh che peu-o, teh‸ Moˉseˍ hta‸ kʼoˆ 
piˇ ve yoˬ. 
13Moˉseˍ htawˇ, Eˇjiˇtu‸ mvuhˇmiˬ hkʼoˆ lo yawˇ ve juˇ fuiˍ taˬ hta‸ che peu ve 
yoˬ. Oˇ htaˇ, Gʼuiˬsha lehˬ mvuhˇ nyi tawˆ hpawˇ lo ve mvuhˇ haw lonˉ hta‸ 
tanˇ hkuinˇ tanˇ vanˇ meuˆ laˬ tcuh ve yoˬ. Mvuhˇ htiˇ la htaˇ, mvuhˇ haw oˇ 
ve lehˬ paˉ ce‸ hkʼa biˇ meuˆ chiˇ veu laˇ ve yoˬ. 
14Paˉ ce‸ oˇ ve teˇ hpaˍ lehˬ, Eˇjiˇtu‸ mvuhˇmiˬ hkʼaˬ ti chi ti lo biˇ sheˬ ve yoˬ. 
Chi taw taw maˇ ve paˉ ce‸ hta‸ chaw yaˇ teˇ pawˆ ka‸ maˇ mawˬ jaw. Awˬ 
hkʼaw‸ nawˉ htawˇ teˇ pawˆ ka‸ gʼa kʼaw‸ mawˬ tuˬ ve maˇ heˆ. 
15Miˬguiˬ chi naˆ ho‸ lehˍ hpeh‸ htaˇ hkʼa gaˬ, yawˇ hui miˬguiˬ hkʼoˆ chehˇ 
taˍ leh, vaˇ shiˍ ce la htaˇ maˇ luˬ leh cawˬ taˉ ve awˬ ceuˬ hkʼa peu-eˬ ve hta‸ 
te luˬ te sheˆ piˇ ve yoˬ. Eˇjiˇtu‸ mvuhˇmiˬ hkʼaw cawˬ ve suhˆ cehˬ, iˉ shiˍ 
cehˬ teˇ hpaˍ awˬ hkʼoˆ lo nawˉ lehˍ ve suhˆ hpa‸ teˇ maˬ ka‸ maˇ cawˬ taˉ ve 
yoˬ. 

16Oˇ htaˇ jawˇmawˇ lehˬ, Moˉseˍ leh Aˍronˍ hta‸ haˆ kuˬ yuˬ leh kʼoˆ ve, Ngaˬ 
lehˬ nawˬ hui ve Gʼuiˬsha hta‸ maˇ kʼoˆ, nawˬ huiˉ maˬ hta‸ maˇ kʼoˆ te ya‸ 
jaˇ peuˬ. 
17Chi hta‸ pa taw, chi beu‸ ngaˬ ve venˇbaˆ hta‸ hpehˇ laˇ leh, kawˆ tuˬ uiˍ ve 
awˬ ceuˬ chi hta‸ yuˬ baˬ laˇ tuˬ, nawˬ hui ve Gʼuiˬsha geh bon lawˬ laˇ-oˆ, teh
‸ yawˇ huiˉ maˬ hta‸ kʼoˆ piˇ ve yoˬ. 
18Hkʼe te leh, Moˉseˍ jawˇmawˇ geh tawˆ kʼai leh, Gʼuiˬsha geh bon lawˬ ve 
yoˬ. 
19Oˇ htaˇ, Gʼuiˬsha lehˬ mvuhˇ nyi kʼehˬ hpawˇ lo ve mvuhˇ haw lonˉ hta‸ gʼaˇ 
hte‸ kʼaw‸ meuˆ laˬ piˇ lawˬ leh, paˉ ce‸ oˇ ve teˇ hpaˍ hta‸ laˇ tsuhˇ gʼuiˬ nyi 
hkʼaw meuˆ kʼoˬ piˇ ve yoˬ. Eˇjiˇtu‸ mvuhˇmiˬ hkʼaw paˉ ce‸ teˇ hkeh ka‸ maˇ 
kʼaw‸ cawˬ taˉ ve yoˬ. 
20Ya‸ hkʼaˇ, Gʼuiˬsha lehˬ jawˇmawˇ ve nyi ma hta‸ teˇ pawˆ kʼaw‸ heh la piˇ 
leh, yawˇ lehˬ Iˉsaˍreˍlaˆ chaw hui hta‸ maˇ hpehˇ piˇ. 

Naˆ ho‸ lehˍ hpeh‸ la ve 

21Oˇ ve hkʼaw‸ nawˉ Gʼuiˬsha Moˉseˍ hta‸ kʼaw‸ kʼoˆ piˇ ve, Chaw yaˇ shoˆ 
nyi htawˇ nyi maˇ gʼa law‸ law‸ naˆ ho‸ ve teˇ ceuˬ, Eˇjiˇtu‸ mvuhˇmiˬ hkʼoˆ 
gaˬ la piˇ tuˬ, nawˬ ve la‸ sheh mvuhˇ hpe lo chiˇ taˍ-o‸, teh‸ Moˉseˍ hta‸ kʼoˆ 
piˇ ve yoˬ. 
22Moˉseˍ yawˇ ve la‸ sheh mvuhˇ hpe lo che peu ve teˇ yanˇ, shehˆ nyi hkʼa 
gaˬ Eˇjiˇtu‸ mvuhˇmiˬ hkʼa peu-eˬ hkʼaw naˆ ho‸ lehˍ hpeh‸ la ve yoˬ. 
23Eˇjiˇtu‸ chaw teˇ hpaˍ teˇ gʼaˇ hta‸ teˇ gʼaˇ mawˬ da‸ maˇ hpeh‸ leh, chaw 
teˇ gʼaˇ ka‸ yehˬ baˬ lo tawˆ-e maˇ gaˬ ve yoˬ. Ya‸ hkʼaˇ, Iˉsaˍreˍlaˆ chaw hui 
chehˇ taˍ kuiˬ lo lehˬ, awˬ gʼeuˆ ba lehˍ cawˬ ve yoˬ. 
24Oˇ htaˇ, jawˇmawˇ Moˉseˍ hta‸ kuˬ leh, Nawˬ hui ve Gʼuiˬsha hta‸ oˉ kʼoˍ ca 
pui tuˬ tawˆ kʼai loˬ. Nawˬ hui ve miˇ yaˇ teˇ hpaˍ hta‸ htawˇ shiˍ kʼai-o. Ya‸ 
hkʼaˇ, nawˬ hui ve ceˇ teˇ hpaˍ hta‸ choˬ kaˬ lo gʼa teh taˉ ve yoˬ, teh‸ yawˇ 
hta‸ kʼoˆ piˇ ve yoˬ. 

25Moˉseˍ kʼoˆ ve, Oˇ hkʼe yoˬ kʼo ngaˬ hui Gʼuiˬsha hta‸ tuˉ tanˇ piˇ tuˬ ve to 
nuˇ to shaˆ teˇ hpaˍ, nawˬ ngaˬ hui hta‸ gʼa piˇ feu laˇ tuˬ yoˬ. 
26Oˇ hkʼe maˇ heˆ kʼo, ngaˬ hui ve ceˇ teˇ hpaˍ hta‸ htawˇ, ngaˬ hui geh gʼa 
shiˍ kʼai tuˬ yoˬ. Teˇ hkeh ka‸ teh taˉ maˇ hpeh‸. Ngaˬ hui ve Gʼuiˬsha hta‸ 
tuˉ tanˇ piˇ tuˬ ve to nuˇ to shaˆ hta‸ ngaˬ hui hkʼa deh‸ gʼa leuˆ yuˬ ve yoˬ. 
Ngaˬ hui oˇ kaˬ lo maˇ gaˬ sheˍ ve ceh ceh, Gʼuiˬsha hta‸ hkʼaˬ hkʼe ve to nuˇ 
to shaˆ gʼa tuˉ tanˇ piˇ tuˬ ve hta‸ ngaˬ hui maˇ shiˍ, teh‸ jawˇmawˇ hta‸ kʼoˆ 
piˇ ve yoˬ. 
27Gʼuiˬsha lehˬ, jawˇmawˇ ve nyi ma hta‸ kʼaw‸ heh la piˇ leh, yawˇ lehˬ 
Iˉsaˍreˍ laˆ chaw hui hta‸ maˇ hpehˇ piˇ. 
28Oˇ htaˇ, jawˇmawˇ Moˉseˍ hta‸ kʼoˆ piˇ ve, Ngaˬ mehˆ gʼuˇ suhˍ tawˆ kʼai-o. 
Ngaˬ hta‸ taˇ kʼaw‸ te sho‸ sha‸ laˇ-oˆ. Nawˬ ngaˬ geh teˇ pawˆ kʼaw‸ laˬ ve 
kʼo, nawˬ gʼa suh tuˬ yoˬ, teh‸ yawˇ hta‸ kʼoˆ piˇ ve yoˬ. 
29Moˉseˍ lehˬ, Nawˬ kʼoˆ ve hkʼe ngaˬ nawˬ geh teˇ pawˆ kʼaw‸ laˬ tuˬ ve maˇ 
heˆ, teh‸ jawˇmawˇ hta‸ kʼoˆ piˇ ve yoˬ. 

Tawˆ kʼai ve li‸ 11 

Yaˇ paˍ uiˍ hkʼa peu-eˬ suh-e tuˬ Moˉseˍ kʼoˆ ve 

1Oˇ ve hkʼaw‸ nawˉ, Gʼuiˬsha Moˉseˍ hta‸ kʼoˆ piˇ ve, Eˇjiˇtu‸ jawˇmawˇ leh 
yawˇ ve chaw teˇ hpaˍ awˬ hkʼoˆ lo awˬ leh meuˇ ve ciˍ yanˍ tuˬ teˇ ceuˬ hta‸ 
ngaˬ kʼaw‸ gaˬ la piˇ tuˬ yoˬ. Oˇ htaˇ, yawˇ lehˬ nawˬ hui hta‸ tawˆ kʼai tcuh 
laˇ tuˬ yoˬ. 
2Iˉsaˍreˍlaˆ chaw teˇ gʼaˇ le le, a shu yawˇ awˬ paˇ awˬ kui lo chehˇ ve chaw 
hui geh, hpu hkʼeun shi hkʼeun teˇ hpaˍ lawˬ yuˬ taˍ tuˬ kʼoˆ piˇ-oˆ, teh‸ Moˉseˍ 
hta‸ kʼoˆ piˇ ve yoˬ. 
3Gʼuiˬsha lehˬ, Eˇjiˇtu‸ chaw teˇ hpaˍ Iˉsaˍreˍlaˆ chaw hui hta‸ yawˆ yan tuˬ te 
piˇ ve yoˬ. Jawˇmawˇ ve a ma‸ lonˉ teˇ hpaˍ leh Eˇjiˇtu‸ chaw teˇ hpaˍ lehˬ, 
Moˉseˍ hta‸ chaw uiˍ teˇ gʼaˇ hkʼe shawˍ taˍ ve yoˬ 
4Oˇ htaˇ Moˉseˍ jawˇmawˇ geh kʼai leh, Gʼuiˬsha chi hkʼe kʼoˆ ve yoˬ. Shehˍ 
kʼaw hkui htaˇ ngaˬ lehˬ Eˇjiˇtu‸ mvuhˇmiˬ hkʼaw hpanˍ kʼai tuˬ yoˬ. 

5Eˇjiˇtu‸ mvuhˇmiˬ hkʼaw awˉ lawˉ peuˇ paw la ve jawˇmawˇ ve yaˇ paˍ uiˍ 
hta‸ te leh, haˉ pui mawˍ geuˆ chehˇ ve awˬ ceˬ ma teˇ gʼaˇ ve yaˇ paˍ uiˍ hkʼa 
gaˬ gʼa suh-e tuˬ yoˬ. To nuˇ to shaˆ teˇ hpaˍ awˬ hkʼaw lo htawˇ, awˉ lawˉ 
peuˇ paw la ve ceˇ hkʼa peu-eˬ suh-e tuˬ yoˬ. 
6Oˇ htaˇ, Eˇjiˇtu‸ mvuhˇmiˬ hkʼaw lo, ponˬ laˬ htaˇ teˇ pawˆ ka‸ maˇ kaˇ jaw 
sheˍ leh, laˬ tuˬ ve awˬ yanˇ awˬ hkʼaw lo htawˇ teˇ pawˆ ka‸ gʼa kʼaw‸ kaˇ tuˬ 
maˇ heˆ ve, paˆ hawˬ kehˇ hawˬ ve awˬ hkawˇ hkʼa biˇ tawˆ la tuˬ yoˬ. 
7Ya‸ hkʼaˇ, Iˉsaˍreˍlaˆ chaw hta‸ maˇ kʼoˆ, yawˇ hui ve ceˇ hta‸ maˇ kʼoˆ, 
hpuiˇ teˇ hkeh ka‸ lawˬ tuˬ ve maˇ heˆ. Oˇ htaˇ nawˬ lehˬ, Eˇjiˇtu‸ chaw leh 
Iˉsaˍreˍlaˆ chaw hui hta‸ pehˬ da‸ taˍ ve hta‸ shiˍ la tuˬ yoˬ, teh‸ Gʼuiˬsha 
kʼoˆ ve yoˬ. 
8Chi hkʼe hpeh‸ la ve teˇ yanˇ, nawˬ ve a ma‸ lonˉ teˇ hpaˍ ngaˬ mehˆ gʼuˇ 
suhˍ boˆ taˍ leh, Nawˬ ve chaw teˇ hpaˍ hta‸ shiˍ tawˆ-e loˬ, teh‸ ngaˬ hta‸ 
kʼoˆ laˇ tuˬ yoˬ. Oˇ htaˇ ngaˬ tawˆ kʼai tuˬ yoˬ, teh‸ jawˇmawˇ hta‸ kʼoˆ piˇ ve 
yoˬ. Oˇ ve hkʼaw‸ nawˉ, Moˉseˍ lehˬ nyi ma zuhˆ jaˇ ve hkʼaw jawˇmawˇ geh 
tawˆ kʼai ve yoˬ. 
9Oˇ htaˇ, Gʼuiˬsha Moˉseˍ hta‸ kʼoˆ piˇ ve, Jawˇmawˇ lehˬ nawˬ ve tawˇ hta‸ 
na yuˬ tuˬ ve maˇ heˆ. Chi hta‸ pa taw, Eˇjiˇtu‸ mvuhˇmiˬ hkʼaw anˇ tuˬ awˬ 
heˆ teˇ hpaˍ hta‸ ngaˬ kʼaw‸ te maˍ piˇ shaˍ, teh‸ yawˇ hta‸ kʼoˆ piˇ ve yoˬ. 
10Moˉseˍ leh Aˍronˍ lehˬ, anˇ tuˬ awˬ heˆ chi teˇ hpaˍ hta‸ jawˇmawˇ mehˆ gʼuˇ 
suhˍ te maˍ piˇ ve yoˬ. Ya‸ hkʼaˇ, Gʼuiˬsha lehˬ jawˇmawˇ ve nyi ma hta‸ heh 
la piˇ lawˬ leh, Iˉsaˍreˍlaˆ chaw hui hta‸ yawˇ ve mvuhˇmiˬ hkʼaw maˇ tawˆ 
kʼai tcuh. 

Tawˆ kʼai ve li‸ 12 

Paˍsaˍhkaˍ pawehˇ caˇ ve awˬ lawn 

1Gʼuiˬsha lehˬ, Eˇjiˇtu‸ mvuhˇmiˬ hkʼaw Moˉseˍ leh Aˍronˍ hta‸ chi hkʼe kʼoˆ 
piˇ ve yoˬ. 
2Ha pa chi ve teˇ maˬ lehˬ, teˇ hkʼaw‸ awˬ hkʼaw lo ve awˬ hkuiˉ puiˍ teˇ ha pa 
teh‸ nawˬ hui gʼa shawˍ taˍ tuˬ yoˬ. 

3Iˉsaˍreˍlaˆ chaw hui hta‸ chi hkʼe te tuˬ kʼoˆ piˇ-oˆ. Ha pa chi teˇ chi nyi gaˬ 
htaˇ, yehˬ shehˍ hpaˇ teˇ gʼaˇ le le, a shu yawˇ ve yehˬ yaˇ kʼa yaˇ awˬ pon 
yawˬ ehˉ teˇ hkeh gʼa ca taˍ ve yoˬ. 
4Ya‸ hkʼaˇ, yehˬ kʼa teˇ maˬ maˬ lehˬ chaw maˇ maˇ leh yawˬ ehˉ teˇ hkeh caˇ 
maˇ peuˬ ve kʼo, yawˇ lehˬ awˬ nu ve yehˬ kʼa teˇ maˬ hta‸ pawnˇ da‸ leh a 
shu yawˇ ve yehˬ yaˇ kʼa yaˇ caˇ peuˬ law‸ ve yawˬ ehˉ teˇ hkeh gʼa ca taˍ ve 
yoˬ. 
5Yawˬ ehˉ oˇ ve lehˬ, te‸ chiˉ awˬ kuiˉ awˬ haiˇ maˇ cawˬ leh, teˇ hkʼaw‸ biˇ 
peuˬ ve yawˬ ehˉ gʼa hpeh‸ piˇ ve yoˬ. Yawˬ ehˉ maˇ cawˬ ve kʼo, a ˉ che‸ hta
‸ ka‸ yehˇ hpeh‸ ve yoˬ. 
6Iˉsaˍreˍlaˆ chaw teˇ hpaˍ lehˬ, ha pa chi teˇ chi awˇ nyi mvuhˇ hpeu‸ htaˇ a 
shu yawˇ ve yawˬ ehˉ hta‸ gʼa tiˇ pehˍ ve yoˬ. 
7Yawˬ ehˉ awˬ shaˍ hkʼa te caˇ ve yehˬ teˇ maˬ le le ve yehˬmiˉhpe‸ hkʼoˆ lo, 
yawˬ ehˉ awˬ suhˍ gʼa shehˆ taˍ ve yoˬ. 
8Oˇ ve teˇ haˉ, yawˇ hui lehˬ piˬ taˍ ve yawˬ ehˉ awˬ shaˍ hta‸ diˇ maˇ keu ve 
hkaoˍmonˇ leh, hkʼaˇ ve gʼawˇ hpa‸ mvuhˬ naweh geh teˇ geh gʼa caˇ ve yoˬ. 
9Nawˬ hui lehˬ, shaˍ oˇ ve awˬ tcuhˇ maˇ gʼa caˇ. Caˉ caˇ ve ka‸ maˇ gʼa te. Oˇ 
kʼoˍ, hkui sheh, leh awˬ hkʼaw ve teˇ hpaˍ hta‸ htawˇ gʼa piˬ caˇ ve yoˬ. 
10Awˬ shaˍ oˇ ve teˇ hpaˍ hta‸ mvuhˇ htiˇ la htaˇ hkʼa gaˬ maˇ gʼa teh taˍ. Leuˉ 
taˍ sheˍ ve shaˍ hta‸ aˬ miˍ gʼa tuˉ baˬ ve yoˬ. 
11Nawˬ hui chi hkʼe gʼa te caˇ tuˬ yoˬ. Haˍ pi tsuh‸, hkuiˉ nuˆ tcuhˉ, juˇ fuiˍ yuˬ 
taˍ leh haˆ haˆ gʼa caˇ ve yoˬ. Awˬ lawn kʼo, chi ve lehˬ Gʼuiˬsha ve Paˍsaˍhkaˍ 
pawehˇ hpeh‸ ve yoˬ. 
12Oˇ ve teˇ haˉ ngaˬ Eˇjiˇtu‸ mvuhˇmiˬ hkʼaw hpanˍ kʼai leh, awˉ lawˉ peuˇ 
paw la ve yaˇ teˇ hpaˍ leh to nuˇ to shaˆ teˇ hpaˍ hta‸ tiˇ pehˍ piˇ tuˬ yoˬ. Oˇ 
hkʼe te ve hkʼaw, ngaˬ lehˬ Eˇjiˇtu‸ mvuhˇmiˬ ve gʼuiˬsha teˇ hpaˍ hta‸ ciˍ 
yanˍ piˇ tuˬ yoˬ. Ngaˬ lehˬ Gʼuiˬsha hpeh‸ ve yoˬ. 

13Ya‸ hkʼaˇ, nawˬ hui ve yehˬ hkʼoˆ lo shehˆ taˍ ve awˬ suhˍ lehˬ awˬ heˆ hpeh
‸ leh, awˬ suhˍ oˇ ve hta‸ ngaˬ mawˬ ve teˇ yanˇ, nawˬ hui hta‸ ponˬ laˇ tuˬ 
yoˬ. Ngaˬ Eˇjiˇtu‸ mvuhˇmiˬ hta‸ ciˍ yanˍ piˇ ve teˇ yanˇ, luˬ ve sheˆ ve awˬ 
ceuˬ nawˬ hui awˬ hkʼoˆ lo gaˬ la tuˬ ve maˇ heˆ. 
14Nawˬ hui lehˬ awˬ nyi chi ve teˇ nyi hta‸ hkʼa htaˆ ka‸ gʼa dawˇ nawˇ taˍ 
leh, nawˬ hui ve awˬ yaˇ awˬ duˬ teˇ co peuˬ teˇ co Gʼuiˬsha ve pawehˇ chi hta
‸ gʼa te tcuhˉ taˍ tuˬ yoˬ, teh‸ yawˇ huiˉ maˬ hta‸ kʼoˆ piˇ ve yoˬ. 

Diˇ maˇ keu ve hkaoˍmonˇ caˇ ve 

15Gʼuiˬsha kʼoˆ ve, Suhˍ nyi hkʼa gaˬ nawˬ hui diˇ maˇ keu ve hkaoˍmonˇ hta‸ 
gʼa caˇ ve yoˬ. Awˉ lawˉ peuˇ tanˬ te ve teˇ nyi htaˇ, nawˬ hui ve yehˬ hkʼaw 
cawˬ ve diˇ hkʼa peu-eˬ hta‸ gʼa yuˬ baˬ ve yoˬ. Awˬ lawn kʼo, awˬ nyi chi ve 
suhˍ nyi awˬ hkʼaw lo, diˇ keu ve hkaoˍmonˇ hta‸ caˇ ve chaw hta‸ ngaˬ ve 
chaw teh‸ kʼaw‸ shawˍ piˇ tuˬ ve maˇ heˆ. 
16Awˉ lawˉ peuˇ ve teˇ nyi leh suhˍ nyi teˇ nyi htaˇ, nawˬ hui hpawnˬ da‸ leh 
oˉ kʼoˍ gʼa pui ve yoˬ. Awˬ nyi chi ve nyiˇ nyi awˬ hkʼaw lo, te caˇ te dawˬ ve 
maˇ heˆ kʼo, chaw teˇ gʼaˇ ka‸ kanˉ maˇ gʼa te. 
17Nawˬ hui lehˬ, pawehˇ chi hta‸ gʼa te tcuhˉ taˍ ve yoˬ. Awˬ lawn kʼo, awˬ nyi 
chi teˇ nyi htaˇ, ngaˬ nawˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ la taˍ 
ve pa taw yoˬ. 
18Nawˬ hui lehˬ, awˉ lawˉ peuˇ ve teˇ ha paˍ 14 nyi mvuhˇ hpeu‸ hta‸ te leh 
nyiˇ chi teˇ nyi mvuhˇ hpeu‸ hkʼa gaˬ, diˇ keu ve hkaoˍmonˇ hta‸ maˇ gʼa caˇ. 
19Awˬ nyi chi ve suhˍ nyi awˬ hkʼaw lo, nawˬ hui ve yehˬ kʼa hkʼaw diˇ maˇ gʼa 
cawˬ piˇ. 
20Awˬ lawn kʼo, diˇ keu taˍ ve hkaoˍmonˇ hta‸ caˇ ve hkehˉ chaw hta‸ maˇ 
kʼoˆ, mvuhˇmiˬ yaˇ hta‸ maˇ kʼoˆ, ngaˬ ve chaw teh‸ kʼaw‸ shawˍ piˇ tuˬ ve 
maˇ heˆ, teh‸ Gʼuiˬsha kʼoˆ ve yoˬ. 

Awˉ lawˉ peuˇ ve Paˍsaˍhkaˍ pawehˇ 



191 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

21Oˇ htaˇ, Moˉseˍ Iˉsaˍreˍlaˆ chaw awˬ hoˉ awˬ naˬ hkʼa peu-eˬ hta‸ kuˬ hpawnˬ 
leh kʼoˆ piˇ ve, Paˍsaˍhkaˍ pawehˇ caˇ tuˬ nawˬ hui ve yehˬ kʼa teˇ hpaˍ awˬ 
pon yawˬ ehˉ hta‸ haˆ ca taˍ-o‸. 
22Peuˬ hkʼaw‸ nawˉ, huˆsoˆ teh‸ kʼoˆ ve suhˆ hpa‸ hta‸ yuˬleh awˬ suhˍ hkʼaw 
tuˍ peuˬ hkʼaw‸ nawˉ, yehˬmiˉhpe‸ hkʼoˆ lo shehˆ taˍ-o‸. Mvuhˇ htiˇ la htaˇ 
hkʼa gaˬ, chaw teˇ gʼaˇ ka‸ a shu yawˇ ve yehˬ hkʼaw maˇ gʼa tawˆ kʼai. 
23Gʼuiˬsha lehˬ, Eˇjiˇtu‸ mvuhˇmiˬ hkʼaw hpanˍ kʼai leh yawˇ hui hta‸ tiˇ pehˍ 
tuˬ yoˬ. Ya‸ hkʼaˇ, Gʼuiˬsha lehˬ yehˬmiˉhpe‸ hkʼoˆ lo shehˆ taˍ ve awˬ suhˍ 
hta‸ gʼa mawˬ ve kʼo, yehˬ oˇ ve hkʼaw te luˬ shehˍ hpaˇ mvuhˇ naw tcuh yaˇ 
hta‸ lo‸-e tcuh tuˬ ve maˇ heˆ. 
24Nawˬ hui leh nawˬ hui ve awˬ yaˇ awˬ duˬ teˇ hpaˍ awˬ liˇ chi hta‸ hkʼaˬ htaˆ 
ka‸ gʼa na yuˬ ve yoˬ. 
25Gʼuiˬsha nawˬ hui hta‸ piˇ laˇ tuˬ ka ti‸ te taˍ ve mvuhˇmiˬ hkʼaw gaˬ ve teˇ 
yanˇ, nawˬ hui lehˬ pawehˇ chi hta‸ dawˇ nawˇ leh gʼa te tcuhˉ taˍ tuˬ yoˬ. 
26Oˇ htaˇ, nawˬ hui ve yaˇ teˇ hpaˍ lehˬ, Pawehˇ chi te ve tcuhˉ kuiˬ aˬ hto‸ ma 
le, teh‸ nawˬ hui hta‸ na nyi laˇ tuˬ yoˬ. 
27Chi ve lehˬ, Gʼuiˬsha ve Paˍsaˍhkaˍ pawehˇ hpeh‸ ve yoˬ. Awˬ lawn kʼo, 
Gʼuiˬsha Eˇjiˇtu‸ chaw hui hta‸ ciˍ yanˍ piˇ ve teˇ yanˇ, yawˇ lehˬ ngaˬ hui 
Iˉsaˍreˍlaˆ chaw teˇ hpaˍ hta‸ ponˬ laˇ ve yoˬ, teh‸ yawˇ hui hta‸ gʼa kʼoˆ maˍ 
piˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. Iˉsaˍreˍlaˆ chaw teˇ hpaˍ hkui 
tcuhˉ teh leh Gʼuiˬsha hta‸ oˉ kʼoˍ pui ve yoˬ. 
28Gʼuiˬsha Moˉseˍ leh Aˍronˍ hta‸ kʼoˆ piˇ ve tawˇ hkʼa peu-eˬ hta‸ yawˇ hui 
na yuˬ leh te ve yoˬ. 

Yaˇ paˍ uiˍ teˇ hpaˍ suh-e ve 

29Oˇ ve teˇ haˉ shehˍ kʼaw hkui gaˬ htaˇ, Gʼuiˬsha lehˬ jawˇmawˇ ve yaˇ paˍ uiˍ 
hta‸ te leh htawnˍ hkʼaw chehˇ taˍ ve chaw hui ve yaˇ paˍ uiˍ htaˇ hkʼa gaˬ, 
Eˇjiˇ tu‸ mvuhˇmiˬ hkʼaw awˉ lawˉ peuˇ paw la ve yaˇ paˍ uiˍ leh, awˉ lawˉ 
peuˇ paw la ve to nuˇ to shaˆ hkʼa peu-eˬ hta‸ tiˇ pehˍ piˇ ve yoˬ. 



192 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

30Oˇ ve teˇ haˉ jawˇmawˇ awˬ to, yawˇ ve a ma‸ lonˉ teˇ hpaˍ leh Eˇjiˇtu‸ chaw 
hkʼa peu-eˬ tu la leh gʼaˇ hte‸ kuˬ hawˬ ve yoˬ. Awˬ lawn kʼo, Eˇjiˇtu‸ 
mvuhˇmiˬ hkʼaw chaw maˇ suh ve yehˬ teˇ yehˬ ka‸ maˇ cawˬ. 
31Oˇ htaˇ jawˇmawˇ lehˬ, Moˉseˍ leh Aˍronˍ hta‸ kuˬ leh, Nawˬ huiˉ maˬ leh 
Iˉsaˍreˍlaˆ chaw hkʼa peu-eˬ, ngaˬ hui geh tawˆ kʼai loˬ. Nawˬ huiˉ maˬ kʼoˆ ve 
hkʼe, Gʼuiˬsha hta‸ oˉ kʼoˍ ca pui-o. 
32Nawˬ hui ve ceˇ teˇ hpaˍ hta‸ htawˇ shiˍ kʼai-o. Ngaˬ awˬ pon ka‸ Gʼuiˬsha 
geh bon lawˬ laˇ-oˆ, teh‸ kʼoˆ piˇ ve yoˬ. 
33Eˇjiˇtu‸ chaw teˇ hpaˍ htawˇ, Ngaˬ hui hkʼa peu-eˬ ka‸ suh-e tuˬ yoˬ, teh‸ 
kʼoˆ leh Iˉsaˍreˍlaˆ chaw hui hta‸ yawˇ hui ve mvuhˇmiˬ hkʼaw haˆ haˆ tawˆ 
kʼai tcuh ve yoˬ. 
34Hkʼe te leh, chaw oˇ ve teˇ hpaˍ lehˬ diˇ maˇ keu ve hkaoˍmonˇ hta‸ mu‸ 
hkʼu hkʼaw keu leh, aˉ boˆ yuˬ hawˆ peuˬ hkʼaw‸ nawˉ taˆ kʼai ve yoˬ. 
35Moˉseˍ kʼoˆ piˇ taˍ ve hkʼe, Iˉsaˍreˍlaˆ chaw teˇ hpaˍ lehˬ, Eˇjiˇtu‸ chaw hui 
geh hpu hkʼeun shi hkʼeun leh veu‸ kʼaˇ teˇ hpaˍ ca lawˬ yuˬ ve yoˬ. 
36Gʼuiˬsha lehˬ, Eˇjiˇtu‸ chaw hui hta‸ kawˆ jaˇ piˇ lawˬ leh, yawˇ hui lawˬ ve 
hkʼe piˇ gaˇ ve nyi ma cawˬ la piˇ ve yoˬ. Chi hkʼe te leh, yawˇ hui lehˬ Eˇjiˇtu
‸ chaw hui ve mawˇ jeˬ hta‸ yuˬ kʼai ve yoˬ. 

Eˇjiˇtu‸ mvuhˇmiˬ hkʼaw tawˆ kʼai ve 

37Iˉsaˍreˍlaˆ chaw hui lehˬ, Raˍmaˍseˍ venˇ hkʼaw tu leh Suˇkoˆ venˇ lo kʼai ve 
yoˬ. Yaˇ miˇ yaˇ nehˬ hta‸ maˇ shawˍ ve hawˉ hkʼaˆ paˍ ceh tiˉ hkaw‸ shehnˉ 
gʼaˇ cawˬ ve yoˬ. 
38Awˬ nu ve chaw ceuˬ teˇ hpaˍ htawˇ, a shu yawˇ ve ceˇ caˬ awˬ moˍ lonˉ gʼa‸ 
leh yawˇ hui geh tawˆ kʼai ve yoˬ. 
39Eˇjiˇtu‸ mvuhˇmiˬ hkʼaw yawˇ hui yuˬ veu laˇ taˍ ve diˇ maˇ keu ve 
hkaoˍmonˇ awˬ tcuhˇ teˇ hpaˍ chiˆ caˇ ve yoˬ. Awˬ lawn kʼo, yawˇ hui hta‸ 
Eˇjiˇtu‸ mvuhˇmiˬ hkʼaw la‸ haˉ gʼa‸ kʼoˬ piˇ ve pa taw, yawˇ hui caˇ tuˬ gu 
tuˬ ve awˬ yanˇ maˇ cawˬ. 

40Iˉsaˍreˍlaˆ chaw hui lehˬ, Eˇjiˇtu‸ mvuhˇmiˬ hkʼaw lo 430 hkʼaw‸ chehˇ taˉ ve 
yoˬ. 
41430 hkʼaw‸ biˇ ve teˇ nyi htaˇ, Gʼuiˬsha ve chaw chi teˇ hpaˍ Eˇjiˇtu‸ 
mvuhˇmiˬ hkʼaw tawˆ kʼai ve yoˬ. 
42Oˇ ve teˇ haˉ lehˬ, Gʼuiˬsha yawˇ hui hta‸ Eˇjiˇtu‸ mvuhˇmiˬ hkʼaw shiˍ tawˆ 
piˇ tuˬ law taˍ ve teˇ haˉ hpeh‸ ve yoˬ. Chi hta‸ pa taw, Iˉsaˍreˍlaˆ chaw teˇ co 
peuˬ teˇ co chi ve teˇ haˉ hta‸ Gʼuiˬsha ve awˬ haˉ teh‸ shawˍ taˍ ve yoˬ. 

Paˍsaˍhkaˍ pawehˇ caˇ tuˬ awˬ liˇ awˬ hkʼaˇ 

43Gʼuiˬsha Moˉseˍ leh Aˍronˍ hta‸ kʼoˆ piˇ ve, Paˍsaˍhkaˍ pawehˇ caˇ tuˬ awˬ 
hkʼaˇ lehˬ chi hkʼe cawˬ ve yoˬ. Awˬ nu ve chaw teˇ hpaˍ pawehˇ chi hkʼaw 
maˇ gʼa lo‸-e. 
44Vuiˬ yuˬ taˍ ve awˬ ceˬ teˇ hpaˍ lehˬ awˬ guiˬ meuˇ shoˍ taˍ peuˬ ve kʼo, 
pawehˇ chi hkʼaw lo‸-e hpeh‸ ve yoˬ. 
45Awˬ nu ve mvuhˇmiˬ hkʼaw laˬ taˍ ve hkehˉ chaw leh, gʼaˇ ga caˇ toˇ ve chaw 
teˇ hpaˍ, pawehˇ chi hkʼaw maˇ gʼa lo‸-e. 
46Yawˬ ehˉ ve aw shaˍ hta‸ yehˬ hkʼaw lo gʼa teh caˇ ve yoˬ. Awˬ shaˍ hta‸ 
yehˬ baˬ hpawˇ lo maˇ gʼa yuˬ tawˆ-e. Awˬ mu‸ ku teˇ maˬ hta‸ ka‸ maˇ gʼa te 
hteh piˇ. 
47Iˉsaˍreˍlaˆ chaw hkʼa peu-eˬ pawehˇ chi ve hta‸ gʼa te ve yoˬ. 
48Nawˬ hui geh chehˇ taˍ ve hkehˉ chaw teˇ hpaˍ htawˇ, Gʼuiˬsha ve Paˍsaˍhkaˍ 
pawehˇ hta‸ caˇ gaˇ ve kʼo, hawˉ hkʼaˆ paˍ teˇ gʼaˇ le le hta‸ awˬ guiˬ meuˇ 
gʼa shoˍ piˇ ve yoˬ. Oˇ hkʼe te peuˬ htaˇ heh‸ caˇ hpeh‸ leh, yawˇ hta‸ 
Iˉsaˍreˍlaˆ chaw teh‸ shawˍ hpeh‸ ve yoˬ. Awˬ guiˬ meuˇ maˇ shoˍ ve chaw 
hkʼaˬ ve teˇ gʼaˇ hta‸ maˇ kʼoˆ, pawehˇ chi hkʼaw lo‸-e maˇ hpeh‸. 
49Awˬ liˇ chi ve lehˬ, Iˉsaˍreˍlaˆ chaw awˬ pon maˇ kʼoˆ, nawˬ hui geh ca chehˇ 
la ve awˬ nu ve chaw ceuˬ teˇ hpaˍ awˬ pon maˇ kʼoˆ, hkʼa shuˍ shuˍ hpeh‸ ve 
yoˬ. 
50Gʼuiˬsha Moˉseˍ leh Aˍronˍ hta‸ kʼoˆ piˇ ve tawˇ hkʼa peu-eˬ hta‸ Iˉsaˍreˍlaˆ 
chaw hui na yuˬ leh te ve yoˬ. 

51Oˇ ve teˇ nyi Gʼuiˬsha lehˬ Iˉsaˍreˍlaˆ chaw hui hta‸ Eˇjiˇtu‸ mvuhˇmiˬ hkʼaw 
shiˍ tawˆ-e piˇ ve yoˬ. 

Tawˆ kʼai ve li‸ 13 

Diˇ maˇ keu ve hkaoˍmonˇ caˇ ve 

1Oˇ ve hkʼaw‸ nawˉ Gʼuiˬsha kʼoˆ ve, Iˉsaˍreˍlaˆ chaw awˬ hkʼaw lo awˉ lawˉ 
peuˇ paw la ve yaˇ paˍ uiˍ teˇ gʼaˇ le maˇ kʼoˆ, to nuˇ to shaˆ maˇ kʼoˆ, ngaˬ 
hta‸ gʼa chiˇ a‸ laˇ ve yoˬ. 
2Awˬ lawn kʼo, oˇ ve teˇ hpaˍ lehˬ ngaˬ ve mawˇ hpeh‸ ve yoˬ, teh‸ Moˉseˍ hta
‸ kʼoˆ piˇ ve yoˬ. 
3Oˇ htaˇ, Moˉseˍ chaw moˍ lonˉ hta‸ kuˬ hpawnˬ leh kʼoˆ ve, Nawˬ hui Eˇjiˇtu‸ 
mvuhˇmiˬ hkʼaw shu ceˬ te chehˇ kuiˬ lo gʼa ponˬ tawˆ la ve awˬ nyi chi teˇ 
nyi hta‸ dawˇ nawˇ-oˆ. Awˬlawn kʼo, Gʼuiˬsha lehˬ yawˇ ve kanˇ paˆ hta‸ yehˇ 
leh nawˬ hui hta‸ shiˍ tawˆ laˇ taˍ peuˬ. Hkʼe te leh, diˇ keu taˍ ve hkaoˍmonˇ 
hta‸ taˇ caˇ. 
4Ya‸ nyi awˉ lawˉ peuˇ ve Aˍbiˆbaˍlaˆ ha pa chi ve teˇ nyi awˬ hkʼaw lo, nawˬ 
hui Eˇjiˇtu‸ mvuhˇmiˬ hkʼaw gʼa tawˆ kʼai tuˬ yoˬ. 
5Gʼuiˬsha lehˬ, nawˬ hui ve awˬ puˍ awˬ pi hui hta‸ piˇ tuˬ ka ti‸ te taˍ ve 
hkuiˇ jaˇ da‸ jaˇ ve mvuhˇmiˬ, Hkaˍnaˍniˆ chaw, Hiˇtiˆ chaw, Aˍmawˇriˆ chaw, 
Hiˇviˆ chaw, leh Yeˍbuˇsiˆ chaw hui ve mvuhˇmiˬ hkʼaw Gʼuiˬsha nawˬ hui hta
‸ shiˍ lo‸-e piˇ ve teˇ yanˇ, nawˬ hui lehˬ ha pa chi teˇ maˬ hkʼaw pawehˇ chi 
hta‸ gʼa te tuˬ yoˬ. 
6Suhˍ nyi hkʼa gaˬ nawˬ hui lehˬ, diˇ maˇ keu ve hkaoˍmonˇ hta‸ ceh tiˉ gʼa caˇ 
tuˬ yoˬ. Suhˍ nyi teˇ nyi gaˬ htaˇ, nawˬ hui hpawnˬ da‸ leh Gʼuiˬsha hta‸ oˉ 
kʼoˍ gʼa pui ve yoˬ. 
7Chi ve suhˍ nyi awˬ hkʼaw lo, nawˬ hui lehˬ diˇ keu taˍ ve hkaoˍmonˇ hta‸ 
maˇ gʼa caˇ. Nawˬ hui ve mvuhˇmiˬ hkʼaw lo diˇ keu taˍ ve hkaoˍmonˇ leh diˇ 
maˇ gʼa cawˬ piˇ. 

8Chi lehˬ, ngaˬ Eˇjiˇtu‸ mvuhˇmiˬ hkʼaw tawˆ la htaˇ, Gʼuiˬsha ngaˬ awˬ pon 
hkʼaˬ hkʼe te laˇ taˍ ve hta‸ dawˇ nawˇ tuˬ awˬ pon hpeh‸ ve yoˬ, teh‸ nawˬ 
hui a shu yawˇ ve yaˇ teˇ hpaˍ hta‸ gʼa kʼoˆ maˍ piˇ tuˬ yoˬ. 
9Pawehˇ chi lehˬ, nawˬ hui hkʼaˬ htaˆ ka‸ dawˇ nawˇ chehˇ tuˬ, la‸ sheh hkʼoˆ 
leh naˍ kʼa‸ pui hkʼoˆ lo hpeh taˍ ve awˬ heˆ hkʼe hpeh‸ leh, Gʼuiˬsha ve aw 
liˇ tawˇ hkawˇ hta‸ henˇ yuˬ tcuhˉ taˍ tuˬ awˬ pon hpeh‸ ve yoˬ. Awˬ lawn 
kʼo, Gʼuiˬsha lehˬ yawˇ ve kanˇ paˆ hta‸ yehˇ leh, nawˬ hui hta‸ Eˇjiˇtu‸ 
mvuhˇmiˬ hkʼaw shiˍ tawˆ laˇ taˍ peuˬ. 
10Chi hta‸ pa taw, teˇ hkʼaw‸ le le tinˍ taˍ ve awˬ yanˇ gaˬ la htaˇ, pawehˇ chi 
hta‸ nawˬ hui hkʼa deh‸ gʼa te tcuhˉ taˍ ve yoˬ. 

Awˉ lawˉ peuˇ paw la ve yaˇ paˍ 

11Gʼuiˬsha lehˬ, nawˬ hui leh nawˬ hui ve awˬ puˍ awˬ pi hui hta‸ piˇ tuˬ ka ti‸ 
te taˍ ve Hkaˍnanˍ mvuhˇmiˬ lo nawˬ hui hta‸ shiˍ lo‸-e piˇ ve teˇ yanˇ, 
12nawˬ hui geh awˉ lawˉ peuˇ paw la ve yaˇ paˍ teˇ gʼaˇ le le leh, to nuˇ to shaˆ 
awˬ paˍ teˇ hkeh le le Gʼuiˬsha hta‸ gʼa chiˇ a‸ piˇ ve yoˬ. 
13Piˉ laˬ awˬ ma peuˍ geh awˉ lawˉ peuˇ paw la ve awˬ paˍ hta‸ yawˬ ehˉ teˇ 
hkeh yuˬ leh gʼa pa hkʼaw‸ ve yoˬ. Oˇ hkʼe maˇ te gaˇ ve kʼo, piˉ laˬ ehˉ oˇ ve 
kʼawˍ peˍ hta‸ gʼa awˉ hteh piˇ ve yoˬ. Nawˬ hui geh awˉ lawˉ peuˇ paw la ve 
yaˇ paˍ teˇ gʼaˇ le le hta‸ gʼa vuiˬ hkʼaw‸ ve yoˬ. 
14Teˇ nyi gaˬ leh nawˬ hui ve yaˇ teˇ hpaˍ lehˬ, Chi ve aˬ hto‸ ma tcuhˉ kuiˬ le, 
teh‸ na nyi laˇ ve kʼo, Ngaˬ hui Eˇjiˇtu‸ mvuhˇmiˬ hkʼaw shu ceˬ te chehˇ ve 
teˇ yanˇ, Gʼuiˬsha lehˬ yawˇ ve kanˇ paˆ hta‸ yehˇ leh ngaˬ hui hta‸ shiˍ tawˆ 
laˇ ve yoˬ. 
15Jawˇmawˇ nyi ma heh jaˇ leh ngaˬ hui hta‸ maˇ hpehˇ peu laˇ ve teˇ yanˇ, 
Gʼuiˬsha lehˬ Eˇjiˇtu‸ mvuhˇmiˬ hkʼaw awˉ lawˉ peuˇ paw la ve yaˇ paˍ teˇ 
hpaˍ leh to nuˇ to shaˆ hkʼa peu-eˬ ve hta‸ tiˇ pehˍ piˇ ve yoˬ. Chi hta‸ pa taw, 
ngaˬ hui geh awˉ lawˉ peuˇ paw la ve to nuˇ to shaˆ awˬ paˍ teˇ hkeh le le 
Gʼuiˬsha hta‸ gʼa chiˇ a‸ piˇ ve yoˬ. Awˉ lawˉ peuˇ paw la ve yaˇ paˍ uiˍ teˇ 
gʼaˇ le le hta‸ htawˇ gʼa vuiˬ hkʼaw‸ piˇ ve yoˬ. 

16Hkʼe te leh, awˬ liˇ chi lehˬ ngaˬ hui ve la‸ sheh leh ngaˬ hui ve naˍ kʼa‸ pui 
hkʼoˆ lo, dawˇ nawˇ tuˬ hpeh taˍ ve awˬ heˆ hkʼe hpeh‸ ve yoˬ. Awˬ lawn kʼo, 
Gʼuiˬsha lehˬ yawˇ ve kanˇ paˆ hta‸ yehˇ leh ngaˬ hui hta‸ Eˇjiˇtu‸ mvuhˇmiˬ 
hkʼaw shiˍ tawˆ laˇ taˍ peuˬ, teh‸ yawˇ hui hta‸ gʼa kʼoˆ maˍ piˇ tuˬ yoˬ, teh‸ 
Moˉseˍ yawˇ hui hta‸ kʼoˆ piˇ ve yoˬ. 

Moˬ yehˬ hkuiˉ daw leh aˬ miˍ yehˬ hkuiˉ daw 

17Eˇjiˇtu‸ jawˇmawˇ lehˬ, Iˉsaˍreˍlaˆ chaw hui hta‸ hpehˇ piˇ peuˬ ve teˇ yanˇ, 
Gʼuiˬsha lehˬ hteˇ jaˇ ve ya‸ kʼaw hpeh‸ ve, Hpiˇliˇtiˆ chaw hui ve mvuhˇmiˬ 
lo yawˇ hui hta‸ maˇ shiˍ kʼai piˇ. Awˬ lawn kʼo, chaw chi teˇ hpaˍ ma‸ gʼa 
bawˆ da‸ kuiˬ cawˬ kʼo, nyi ma luˬ leh Eˇjiˇtu‸ mvuhˇmiˬ lo kʼaw‸ hpfuhˆ kʼo‸
-e la ve hta‸ hkiˉ ve pa taw yoˬ. 
18Hkʼe te leh, Gʼuiˬsha yawˇ hui hta‸ heh puiˉ hkʼaw lo caw toˇ tcuh leh, Laˇ 
tsuhˇ gʼuiˬ nyi cawˬ kuiˬ lo shiˍ kʼai piˇ ve yoˬ. Iˉsaˍreˍlaˆ chaw teˇ hpaˍ lehˬ la
‸ caˉ hkʼa deh‸ pfuhˇ taˍ ve yoˬ. 
19Moˉseˍ lehˬ, Yoˇseh‸ ve awˬ to hta‸ yawˇ geh lo yuˬ kʼai taˍ ve yoˬ. Awˬ 
lawn kʼo Yoˇseh‸ lehˬ, Gʼuiˬsha nawˬ hui hta‸ htaiˍ hkʼaw‸ laˇ ve teˇ yanˇ, 
ngaˬ ve awˬ to hta‸ nawˬ hui geh gʼa yuˬ kʼai ve yoˬ, teh‸ Iˉsaˍreˍlaˆ chaw hui 
hta‸ kʼoˆ piˇ leh hkanˍ tcuh taˍ ve pa taw yoˬ. 
20Yawˇ hui Suˇkoˆ venˇ hkʼaw tawˆ kʼai leh, hteunˍ lonˉ awˬ paˇ lo cawˬ ve 
Eˇtanˍ venˇ paˇ lo ca jehˇ taˍ ve yoˬ. 
21Gʼuiˬsha lehˬ, mvuhˇ law‸ kʼaw htaˇ moˬ yehˬ hkuiˉ daw hkʼaw chehˇ taˍ leh 
yawˇ hui hta‸ shiˍ kʼai piˇ ve yoˬ. Mvuhˇ hpeu‸ htaˇ, aˬ miˍ yehˬ hkuiˉ daw 
hkʼaw chehˇ taˍ leh yawˇ hui hta‸ awˬ gʼeuˆ paw piˇ chehˇ ve yoˬ. Hkʼe te leh, 
yawˇ hui tanˇ hkuinˇ tanˇ vanˇ ya‸ kʼaw te toˇ hpeh‸ ve yoˬ. 
22Mvuhˇ law‸ kʼaw htaˇ, moˬ yehˬ hkuiˉ daw leh mvuhˇ hpeu‸ htaˇ, aˬ miˍ 
yehˬ hkuiˉ daw yawˇ hui gʼuˇ suhˍ hkʼaˬ htaˆ ka‸ chehˇ taˍ ve yoˬ. 

Tawˆ kʼai ve li‸ 14 

Laˇ tsuhˇ gʼuiˬ nyi hta‸ hkanˍ ve 

1Oˇ ve hkʼaw‸ nawˉ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 

2Iˉsaˍreˍlaˆ chaw hui Miˆgaˍdawˇlaˆ venˇ leh Baˍlaˆseˍhponˍ venˇ awˬ kaˍ lo 
cawˬ ve Piˆhaˍhiˇraˆ venˇ paˇ lo kʼaw‸ hpfuhˆ kʼaw‸ la leh, oˇ kaˬ lo jehˇ taˍ 
tuˬ yawˇ hui hta‸ kʼoˆ piˇ-oˆ. 
3Awˬ lawn kʼo Eˇjiˇtu‸ jawˇmawˇ lehˬ, Iˉsaˍreˍlaˆ chaw teˇ hpaˍ mvuhˇmiˬ ya‸ 
leh caw toˇ chehˇ taˍ peuˬ. Heh puiˉ hkʼaw lo yawˇ hui hkanˉ taˍ peuˬ, teh‸ 
dawˇ chehˇ tuˬ yoˬ. 
4Ngaˬ yawˇ ve nyi ma hta‸ heh la piˇ leh, yawˇ lehˬ nawˬ hui hkʼaˇ suh gʼa‸ 
yuˬ laˬ tuˬ yoˬ. Ngaˬ lehˬ Gʼuiˬsha hpeh‸ ve hta‸ Eˇjiˇtu‸ chaw teˇ hpaˍ gʼa 
shiˍ tuˬ, Jawˇmawˇ leh yawˇ ve ma‸ moˍ ma‸ cuˇ hta‸ te luˬ te sheˆ piˇ ve 
hkʼaw, ngaˬ ve awˬ me‸ awˬ hponˇ hta‸ tawˆ la piˇ tuˬ yoˬ, teh‸ Moˉseˍ hta‸ 
kʼoˆ piˇ ve yoˬ. Yawˇ hui hta‸ kʼoˆ piˇ ve hkʼe, Iˉsaˍreˍlaˆ chaw teˇ hpaˍ na yuˬ 
leh te ve yoˬ. 
5Iˉsaˍreˍlaˆ chaw hui tawˆ kʼai peuˬ ve awˬ lawn Eˇjiˇtu‸ jawˇmawˇ gʼa shiˍ ve 
teˇ yanˇ, yawˇ leh yawˇ ve a ma‸ lonˉ teˇ hpaˍ nyi ma kʼaw‸ pa leh, Ngaˬ hui 
hkʼaˬ hkʼe te peuˬ ve le. Ngaˬ hui lehˬ, ngaˬ hui ve awˬ ceˬ te chehˇ ve Iˉsaˍreˍ 
laˆ chaw hui hta‸ hpehˇ piˇ peuˬ ve law, teh‸ kʼoˆ ve yoˬ. 
6Oˇ htaˇ, jawˇmawˇ lehˬ yawˇ ve iˉ mvuhˇ lawˬ hta‸ hkʼa deh‸ gu tcuh peuˬ 
hkʼaw‸ nawˉ, yawˇ ve ma‸ yaˇ teˇ hpaˍ hta‸ shiˍ leh tawˆ kʼai ve yoˬ. 
7Fuiˍ teh taˍ ve yawˇ ve iˉ mvuhˇ lawˬ 600 maˬ hta‸ htawˇ yuˬ kʼai ve yoˬ. Iˉ 
mvuhˇ lawˬ oˇ ve teˇ hpaˍ awˬ hkʼaw ma‸ poˍ teˇ hpaˍ ciˇ taˍ ve yoˬ. 
8Gʼuiˬsha lehˬ jawˇmawˇ ve nyi ma hta‸ heh la piˇ leh, ha lehˬ ha kʼa tawˆ kʼai 
chehˇ ve Iˉsaˍreˍlaˆ chaw hui hkʼaˇ suh gʼa‸ yuˬ kʼai ve yoˬ. 
9Jawˇmawˇ ve iˉ mvuhˇ leh iˉ mvuhˇ lawˬ teˇ hpaˍ, iˉ mvuhˇ ciˇ ve ma‸ yaˇ leh 
Eˇjiˇtu‸ chaw teˇ hpaˍ, yawˇ hui hkʼaˇ suh gʼa‸ yuˬ kʼai leh, Baˍlaˆseˍhponˍ leh 
Piˇhaˍhiˇraˆ venˇ paˇ lo cawˬ ve Laˇ tsuhˇ gʼuiˬ nyi lo jehˇ taˍ ve Iˉsaˍreˍlaˆ 
chaw hui geh gaˬ la ve yoˬ. 
10Iˉsaˍreˍlaˆ chaw hui lehˬ, jawˇmawˇ leh yawˇ ve ma‸ moˍ lonˉ gʼa‸ laˬ chehˇ 
ve hta‸ gʼa mawˬ ve teˇ yanˇ, kawˆ jaˇ leh Gʼuiˬsha hta‸ kuˬ ve yoˬ. 



198 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

11Yawˇ hui Moˉseˍ hta‸ deˇ leh kʼoˆ ve, Eˇjiˇtu‸ mvuhˇmiˬ hkʼaw tuˍ hpfuh 
maˇ cawˬ ve pa taw, heh puiˉ hkʼaw lo ca suh la tuˬ nawˬ ngaˬ hui hta‸ choˬ 
kaˬ lo shiˍ veu laˇ ve laˇ. Ngaˬ hui hta‸ nawˬ hkʼaˬ hkʼe te laˇ taˍ peuˬ ve hta‸ 
nyi-o. 
12Ngaˬ hui maˇ tawˆ la sheˍ htaˇ ka‸ chi hkʼe hpeh‸ la tuˬ yoˬ, teh‸ nawˬ hta‸ 
kʼoˆ piˇ taˍ peuˬ ve maˇ heˆ laˇ. Ngaˬ hui Eˇjiˇtu‸ chaw hui ve awˬ ceˬ te chehˇ 
ve hta‸ taˇ te sho‸ sha‸ laˇ-oˆ, teh‸ nawˬ hta‸ kʼoˆ piˇ taˍ peuˬ ve yoˬ. Choˬ 
kaˬ heh puiˉ hkʼaw lo ca suh la ve a‸ kehˉ, shu ve awˬ ceˬ gʼa te chehˇ ve lehˬ 
leuˉ leh da‸ ve yoˬ, teh‸ Moˉseˍ hta‸ kʼoˆ piˇ ve yoˬ. 
13Oˇ htaˇ Moˉseˍ kʼoˆ ve, Taˇ kawˆ. Nyi ma yeˬ chaweh taˍ-o‸. Ya‸ nyi Gʼuiˬsha 
nawˬ hui hta‸ hkʼaˬ hkʼe te ponˬ laˇ tuˬ ve hta‸ law nyi taˍ-o‸. Awˬ lawn kʼo, 
nawˬ hui lehˬ Eˇjiˇtu‸ chaw chi teˇ hpaˍ hta‸ awˬ hkʼaw‸ nawˉ teˇ pawˆ ka‸ 
gʼa kʼaw‸ mawˬ tuˬ ve maˇ heˆ. 
14Gʼuiˬsha lehˬ nawˬ hui awˬ pon ma‸ bawˆ tuˬ yoˬ. Chi hta‸ pa taw, nawˬ hui 
gawˬ lehˍ chehˇ taˍ-o‸, teh‸ yawˇ hui hta‸ kʼoˆ piˇ ve yoˬ. 
15Oˇ htaˇ Gʼuiˬsha Moˉseˍ hta‸ kʼoˆ piˇ ve, Aˬ hto‸ ma pa taw nawˬ ngaˬ hta‸ 
kuˬ chehˇ ve le. Iˉsaˍreˍlaˆ chaw hui hta‸ awˬ gʼuˇ suhˍ kʼai tuˬ kʼoˆ piˇ-oˆ. 
16Nawˬ ve juˇ fuiˍ taˬ hta‸ laˇ tsuhˇ gʼuiˬ hkʼoˆ lo che peu-o. Laˇ tsuhˇ gʼuiˬ 
nyiˇ hkoˇ hpeh‸ kʼai leh, Iˉsaˍreˍlaˆ chaw teˇ hpaˍ goˇ lehˍ ve miˬguiˬ hkʼoˆ gʼa 
juˇ kʼai tuˬ yoˬ. 
17Ngaˬ lehˬ Eˇjiˇtu‸ chaw teˇ hpaˍ hta‸ nyi ma heh la piˇ leh, yawˇ hui lehˬ 
nawˬ hui hkʼaˇ suh gʼa‸ yuˬ laˬ tuˬ yoˬ. Jawˇmawˇ leh yawˇ ve ma‸ moˍ hta‸ 
te luˬ piˇ ve hkʼaw, ngaˬ ve awˬ me‸ awˬ hponˇ hta‸ te tawˆ la piˇ tuˬ yoˬ. 
18Ngaˬ yawˇ hui hta‸ te luˬ te sheˆ piˇ ve teˇ yanˇ, ngaˬ lehˬ Gʼuiˬsha hpeh‸ ve 
hta‸ Eˇjiˇtu‸ chaw teˇ hpaˍ shiˍ la tuˬ yoˬ, teh‸ Moˉseˍ hta‸ kʼoˆ piˇ ve yoˬ. 
19Iˉsaˍreˍlaˆ chaw hui gʼuˇ suhˍ lo kʼai chehˇ ve Gʼuiˬsha ve mvuhˇ naw tcuh 
yaˇ lehˬ, yawˇ hui hkʼaw‸ nawˉ lo kʼaw‸ chehˇ sheˬ leh, yawˇ hui gʼuˇ suhˍ 
kʼai chehˇ ve moˬ yehˬ hkuiˉdaw oˇ ve htawˇ, yawˇ hui hkʼaw‸ nawˉ kʼaw‸ 
chehˇ sheˬ ve yoˬ. 

20Hkʼe te leh, moˬ yehˬ hkuiˉ daw oˇ ve lehˬ Iˉsaˍreˍlaˆ chaw leh Eˇjiˇtu‸ chaw 
awˬ kaˍ lo chehˇ taˍ leh, Eˇjiˇtu‸ chaw hui hpawˇ lo naˆ ho‸ la piˇ lawˬ ve yoˬ. 
Ya‸ hkʼaˇ, Iˉsaˍreˍlaˆ chaw hui hpawˇ lo awˬ gʼeuˆ ba piˇ chehˇ ve yoˬ. Hkʼe te 
leh, teˇ haˉ mvuhˇ hkʼa htiˇ chaw oˇ ve nyiˇ moˍ lehˬ, teˇ moˍ leh teˇ moˍ awˬ 
paˇ lo kʼai maˇ gaˬ ve yoˬ. 
21Oˇ htaˇ, Moˉseˍ yawˇ ve juˇ fuiˍ taˬ hta‸ laˇ tsuhˇ gʼuiˬ hkʼoˆ lo che peu leh, 
Gʼuiˬsha lehˬ mvuhˇ nyi tawˆ hpawˇ ve mvuhˇ haw hta‸ teˇ haˉ tanˇ hkuinˇ 
meuˆ laˬ tcuh ve yoˬ. Hkʼe te leh laˇ tsuhˇ gʼuiˬ nyiˇ hkoˇ hpeh‸ sheˬ leh, laˇ 
tsuhˇ gʼuiˬ hkʼaw lo goˇ lehˍ ve miˬguiˬ tawˆ la ve yoˬ. 
22Hkʼe te leh Iˉsaˍreˍlaˆ chaw teˇ hpaˍ laˇ tsuhˇ gʼuiˬ hkʼaw goˇ lehˍ ve miˬguiˬ 
hkʼoˆ juˇ kʼai ve yoˬ. Iˉ kaˆ teˇ hpaˍ lehˬ, yawˇ hui ve la‸ sha paˉ la‸ mehˍ paˉ 
hpawˇ lo gʼo‸ pa ko taˍ ve hkʼe hpeh‸ chehˇ taˍ ve yoˬ. 
23Eˇjiˇtu‸ jawˇmawˇ lehˬ yawˇ ve ma‸ moˍ lonˉ hta‸ shiˍ leh yawˇ hui hkʼaˇ 
suh gʼa‸ yuˬ kʼai ve yoˬ. 
24Mvuhˇ htiˇ la paˇ neˇ ve teˇ yanˇ, Gʼuiˬsha lehˬ aˬ miˍ yehˬ hkuiˉ daw hkʼaw 
chehˇ taˍ leh Eˇjiˇtu‸ chaw hui hta‸ kawˆ tuˬ te piˇ ve yoˬ. 
25Gʼuiˬsha lehˬ, iˉ mvuhˇ lawˬ oˇ ve teˇ hpaˍ hta‸ haˆ haˆ kʼai maˇ gaˬ tuˬ te piˇ 
ve yoˬ. Oˇ htaˇ Eˇjiˇtu‸ chaw teˇ hpaˍ kʼoˆ ve, Gʼuiˬsha lehˬ Iˉsaˍreˍlaˆ chaw 
hui hpawˇ chehˇ leh ngaˬ hui hta‸ bawˆ laˇ chehˇ ve yoˬ. Ngaˬ hui choˬ kaˬ lo 
tawˆ kʼai-a veuˬ, teh‸ kʼoˆ ve yoˬ. 
26Oˇ htaˇ Gʼuiˬsha kʼoˆ ve, Eˇjiˇtu‸ chaw hui ve ma‸ moˍ lonˉ awˬ hkʼoˆ lo, iˉ 
kaˆ kʼaw‸ hoˆ beh piˇ tuˬ, nawˬ ve la‸ sheh laˇ tsuhˇ gʼuiˬ hkʼoˆ che peu-o, teh
‸ Moˉ seˍ hta‸ kʼoˆ piˇ ve yoˬ. 
27Mvuhˇ htiˇ la leh Moˉseˍ yawˇ ve la‸ sheh laˇ tsuhˇ gʼuiˬ hkʼoˆ lo che peu ve 
teˇ yanˇ, iˉ kaˆ teˇ hpaˍ ponˬ laˬ htaˇ hkʼe kʼaw‸ biˇ sheˬ ve yoˬ. Eˇjiˇtu‸ chaw 
teˇ hpaˍ gʼaˇ hte‸ gʼuiˇ hpaw-e ve htawˇ, Gʼuiˬsha lehˬ yawˇ hui hta‸ iˉ kaˆ 
hkʼaw lo paiˍ piˇ lawˬ ve yoˬ. 
28Iˉsaˍreˍlaˆ chaw hui hkʼaˇ suh gʼa‸ yuˬ laˬ chehˇ ve Eˇjiˇtu‸ ma‸ moˍ lonˉ hta
‸ iˉ kaˆ hoˆ beh sheˬ leh yawˇ hui hkʼa peu-eˬ suh-e ve yoˬ. 

29Ya‸ hkʼaˇ, Iˉsaˍreˍlaˆ chaw hui lehˬ laˇ tsuhˇ gʼuiˬ hkʼaw lo goˇ lehˍ ve 
miˬguiˬ hkʼoˆ juˇ kʼai leh, iˉ kaˆ teˇ hpaˍ lehˬ yawˇ hui ve la‸ sha paˉ, la‸ mehˍ 
paˉ hpawˇ lo gʼo‸ pa ko taˍ ve hkʼe hpeh‸ chehˇ taˍ ve yoˬ. 
30Oˇ ve teˇ nyi Gʼuiˬsha lehˬ, Iˉsaˍreˍlaˆ chaw hui hta‸ Eˇjiˇtu‸ chaw hui ve la‸ 
sheh hkʼaw ponˬ piˇ leh, yawˇ hui laˇ tsuhˇ gʼuiˬ pfuhˍ lo suh hpoˆ taˍ ve hta‸ 
Iˉsaˍreˍlaˆ chaw hui gʼa mawˬ ve yoˬ. 
31Gʼuiˬsha lehˬ yawˇ ve kanˇ paˆ hta‸ yehˇ leh, Eˇjiˇtu‸ chaw hui hta‸ te luˬ te 
sheˆ piˇ ve hta‸ Iˉsaˍreˍlaˆ chaw hui gʼa mawˬ ve teˇ yanˇ, yawˇ hui hkʼa peu-
eˬ anˇ jaˇ kawˆ jaˇ ve yoˬ. Oˇ htaˇ yawˇ hui Gʼuiˬsha hta‸ maˇ kʼoˆ, yawˇ ve 
awˬ ceˬ paˍ Moˉseˍ hta‸ maˇ kʼoˆ, yonˍ la ve yoˬ. 

Tawˆ kʼai ve li‸ 15 

Moˉseˍ ve kʼa muiˬ hkawˇ 

1Oˇ htaˇ, Moˉseˍ leh Iˉsaˍreˍlaˆ chaw hui Gʼuiˬsha hta‸ kʼa muiˬ chiˇ mvuh leh 
kʼoˆ ve, Gʼuiˬsha lehˬ gʼaˇ shehˍ hpaˇ hpeh‸ leh, iˉ mvuhˇ leh iˉ mvuhˇ ciˇ 
shehˍ hpaˇ hui hta‸ laˇ tsuhˇ gʼuiˬ hkʼaw yuˬ baˬ peuˬ ve pa taw, yawˇ hta‸ kʼa 
muiˬ chiˇ mvuh tuˬ yoˬ. 
2Gʼuiˬsha lehˬ ngaˬ ve gʼaˇ va kuiˬ hpeh‸ leh, ngaˬ hta‸ ponˬ laˇ shehˍ hpaˇ 
hpeh‸ ve yoˬ. Yawˇ lehˬ ngaˬ ve Gʼuiˬsha hpeh‸ leh, ngaˬ yawˇ hta‸ chiˇ uiˍ 
chiˇ mvuh piˇ tuˬ yoˬ. Yawˇ lehˬ ngaˬ pa ve Gʼuiˬsha hpeh‸ leh, yawˇ uiˍ jaˇ 
mvuh jaˇ ve hta‸ ngaˬ kʼa muiˬ tuˬ yoˬ. 
3Gʼuiˬsha lehˬ ma‸ poˍ lonˉ hpeh‸ leh, yawˇ ve awˬ meh lehˬ, Jawˇmawˇ 
Gʼuiˬsha hpeh‸ ve yoˬ. 
4Yawˇ lehˬ, Eˇjiˇtu‸ ma‸ moˍ ma‸ cuˇ leh yawˇ hui ve iˉ mvuhˇ lawˬ teˇ hpaˍ 
hta‸ laˇ tsuhˇ gʼuiˬ hkʼaw lo yuˬ baˬ peuˬ. 
5Laˇ tsuhˇ gʼuiˬ yawˇ hui hta‸ hoˆ beh taˍ leh, yawˇ hui lehˬ haˉ pui shiˍ hkʼa 
shuˍ laˇ tsuhˇ gʼuiˬ tawˬ lo ya‸-e ve yoˬ. 
6Jawˇmawˇ-o‸, nawˬ ve la‸sha paˉ la‸ sheh lehˬ kanˇ paˆ uiˍ jaˇ leh, canˇ paˍ 
teˇ hpaˍ hta‸ tzuh‸ suhˍ piˇ ve yoˬ. 

7Nawˬ lehˬ gʼaˇ shehˍ hpaˇ hpeh‸ leh, nawˬ ve canˇ paˍ teˇ hpaˍ hta‸ yuˬ baˬ 
piˇ ve yoˬ. Nawˬ ve nyi ma zuhˆ ve teˇ ceuˬ yawˇ hui hta‸ chi gʼawˇ hkʼa shuˍ 
to‸ baˬ piˇ lawˬ ve yoˬ. 
8Nawˬ laˇ tsuhˇ gʼuiˬ hta‸ meuˆ leh iˉ kaˆ teˇ hpaˍ gʼo‸ pa hkʼa shuˍ cawˍ tu la 
ve yoˬ. Naˉ jaˇ ve laˇ tsuhˇ gʼuiˬ hta‸ htawˇ heh la piˇ ve yoˬ. 
9Canˇ paˍ kʼoˆ ve, Ngaˬ yawˇ hui hta‸ gʼa‸ yuˬ leh yawˇ hui hta‸ hpeh yuˬ tuˬ 
yoˬ. Yawˇ hui ve mawˇ jeˬ teˇ hpaˍ hta‸ ngaˬ hiˉ yuˬ leh, heuˆ gaˇ ve teˇ hpaˍ 
hta‸ yuˬ kʼai tuˬ yoˬ. Ngaˬ ve aˉhtaw hta‸ gʼawˬ tawˆ leh, yawˇ hui ve mawˇ 
hkʼa peu-eˬ hta‸ yuˬ kʼai tuˬ yoˬ, teh‸ kʼoˆ ve yoˬ. 
10Ya‸ hkʼaˇ Gʼuiˬsha-oˬ, nawˬ ve shaˉ teˇ peu-eˍ hta‸ pa taw, Eˇjiˇtu‸ chaw hui 
laˇ tsuhˇ gʼuiˬ hkʼaw kʼa suh peuˬ sheˬ ve yoˬ. Yawˇ hui lehˬ, geu‸ law hkʼa 
shuˍ iˉ kaˆ hkʼaw tuˍ lo‸-e ve yoˬ. 
11Gʼuiˬsha-oˬ, gʼuiˬsha teˇ hpaˍ awˬ hkʼaw lo nawˬ hta‸ shuˍ da‸ ve a shu cawˬ 
le. Nawˬ hkʼa shuˍ da‸ kehˬ jaˇ ve a shu cawˬ le. Nawˬ hkʼa shuˍ anˇ tuˬ te puiˉ 
ve a shu cawˬ le. 
12Nawˬ ve la‸ sha paˉ la‸ sheh che ve teˇ yanˇ, miˬguiˬ lehˬ ngaˬ hui ve canˇ 
paˍ teˇ hpaˍ hta‸ hehˆ dawˬ ve yoˬ. 
13Nawˬ lehˬ ka ti‸ yeˬ ve hkʼaw nawˬ htaiˍ hkʼaw‸ piˇ taˍ ve chaw hui hta‸ 
shiˍ kʼai piˇ chehˇ ve yoˬ. Nawˬ ve awˬ gʼaˇ awˬ shaˉ hta‸ yehˇ leh, yawˇ hui 
hta‸ nawˬ ve da‸ kehˬ ve mvuhˇmiˬ lo shiˍ kʼai piˇ chehˇ ve yoˬ. 
14Chaw ceuˬ teˇ hpaˍ lehˬ, nawˬ ve awˬ lawn gʼa kaˇ leh kawˆ jaˇ chehˇ ve yoˬ. 
Hpiˇliˇtiˆ chaw teˇ hpaˍ htawˇ kawˆ jehˇ chehˇ ve yoˬ. 
15Eˇdonˍ mvuhˇmiˬ ve awˬ hoˉ awˬ naˬ teˇ hpaˍ kawˆ jaˇ leh, Mawˇbaˆ 
mvuhˇmiˬ ve awˬ hoˉ awˬ naˬ teˇ hpaˍ htawˇ kawˆ cheˇ chehˇ ve yoˬ. Hkaˍnanˍ 
mvuhˇmiˬ yaˇ teˇ hpaˍ htawˇ nyi ma luˬ chehˇ ve yoˬ. 
16Yawˇ hui hkʼa peu-eˬ kawˆ jehˇ chehˇ ve yoˬ. Gʼuiˬsha-oˬ, yawˇ hui lehˬ nawˬ 
ve awˬ gʼaˇ awˬ shaˉ hta‸ gʼa mawˬ peuˬ. Shu ceˬ te chehˇ kuiˬ lo nawˬ ponˬ 
piˇ taˍ ve nawˬ ve chaw teˇ hpaˍ, yawˇ hui geh tawˆ kʼai htaˇ hkʼa gaˬ yawˇ hui 
dawˇ maˇ tawˆ leh kawˆ cheˇ chehˇ ve yoˬ. 

17Gʼuiˬsha-oˬ, nawˬ yawˇ hui hta‸ shiˍ laˬ leh nawˬ ve bon yehˬ cawˬ kuiˬ, 
nawˬ leuˆ yuˬ taˍ ve hkʼaw pui hkʼoˆ lo ti taˍ ve yoˬ. 
18Gʼuiˬsha-oˬ, nawˬ lehˬ co co taiˍ taiˍ Jawˇmawˇ hpeh‸ ve yoˬ, teh‸ kʼoˆ ve 
yoˬ. 

Meˍriˆanˍ ve kʼa muiˬ hkawˇ 

19Iˉsaˍreˍlaˆ chaw hui lehˬ, laˇ tsuhˇ gʼuiˬ hkʼaw goˇ lehˍ ve miˬguiˬ hkʼoˆ juˇ 
kʼai ve yoˬ. Ya‸ hkʼaˇ, Eˇjiˇtu‸ chaw hui ve iˉ mvuhˇ lawˬ leh iˉ mvuhˇ ciˇ ve 
ma‸ yaˇ hkʼa peu-eˬ, laˇ tsuhˇ gʼuiˬ hkʼaw lo‸-e ve teˇ yanˇ, Gʼuiˬsha lehˬ iˉ 
kaˆ hta‸ kʼaw‸ hoˆ beh piˇ lawˬ ve yoˬ. 
20Aˍronˍ ve awˬ viˉ ma Meˍriˆanˍ lehˬ, Gʼuiˬsha ve tcuh kaˍ ma hpeh‸ ve yoˬ. 
Yawˇ tinˍ hteˆ leh kʼaˍ hkʼeˆ ve yoˬ. Awˬ nu ve yaˇ miˇ hkʼa peu-eˬ htawˇ, a 
shu yawˇ ve tinˍ hteˆ leh Meˍriˆanˍ geh teˇ geh kʼaˍ hkʼeˆ ve yoˬ. 
21Oˇ htaˇ, Meˍriˆanˍ kʼa mui hkawˇ kʼa leh kʼoˆ ve, Gʼuiˬsha gʼaˇ shehˍ hpaˇ 
hpeh‸ ve pa taw, yawˇ hta‸ kʼa muiˬ chiˇ mvuh-o. Awˬ lawn kʼo, yawˇ lehˬ iˉ 
mvuhˇ leh iˉ mvuhˇ ciˇ shehˍ hpaˇ hui hta‸ laˇ tsuhˇ gʼuiˬ hkʼaw baˬ keu peuˬ, 
teh‸ kʼoˆ ve yoˬ. 

Hkʼaˇ ve iˉ kaˆ 

22Moˉseˍ lehˬ, Iˉsaˍreˍlaˆ chaw hui hta‸ oˇ kaˬ lo shiˍ tawˆ-e leh, Shuˇraˆ teh‸ 
kʼoˆ ve heh puiˉ hkʼaw lo shiˍ kʼai ve yoˬ. Yawˇ hui shehˆ nyi hkʼa gaˬ heh 
puiˉ hkʼaw lo te toˇ leh, iˉ kaˆ ca maˇ mawˬ. 
23Oˇ ve hkʼaw‸ nawˉ, yawˇ hui Maˍraˆ teh‸ kʼoˆ ve chehˇ kuiˬ lo gaˬ la ve yoˬ. 
Oˇ kaˬ lo tawˆ ve iˉ kaˆ lehˬ hkʼaˇ jaˇ ve pa taw, yawˇ hui dawˬ maˇ hpeh‸ ve 
yoˬ. Hkʼe te leh, chehˇ kuiˬ oˇ ve hta‸ Maˍraˆ teh‸ meh piˇ ve yoˬ. 
24Oˇ htaˇ chaw oˇ ve teˇ hpaˍ Moˉseˍ hta‸ hkʼanˇ maˍ piˇ leh, Ngaˬ hui aˬ hto‸ 
ma gʼa dawˬ tuˬ le, teh‸ yawˇ hta‸ kʼoˆ piˇ ve yoˬ. 
25Moˉseˍ Gʼuiˬsha geh bon lawˬ leh, Gʼuiˬsha yawˇ hta‸ suhˆ cehˬ teˇ cehˬ maˍ 
piˇ ve yoˬ. Hkʼe te leh, yawˇ suhˆ cehˬ oˇ ve hta‸ iˉ kaˆ hkʼaw htu keu leh, iˉ 
kaˆ oˇ ve kʼaw‸ mehˬ la ve yoˬ. Chehˇ kuiˬ oˇ ve hkʼaw, Gʼuiˬsha yawˇ hui hta‸ 
awˬliˇtawˇhkawˇ teˇ hpaˍ piˇ leh, yawˇ hui hta‸ lawˇ nyi ve yoˬ. 

26Yawˇ kʼoˆ ve, Nawˬ hui ngaˬ ve tawˇ hta‸ na yuˬ leh ngaˬ mehˆ gʼuˇ suhˍ hteˇ 
ve cawˇ ve kanˉ hta‸ tiˉ te ve kʼo, Eˇjiˇtu‸ chaw hui hta‸ ngaˬ ciˍ yanˍ piˇ ve 
awˬ ceuˬ oˇ ve teˇ hpaˍ nawˬ hui awˬ hkʼoˆ gaˬ la tuˬ ve maˇ heˆ. Ngaˬ lehˬ 
Gʼuiˬsha hpeh‸ leh nawˬ hui hta‸ gu na-e laˇ shehˍ hpaˇ hpeh‸ ve yoˬ, teh‸ 
yawˇ hui hta‸ kʼoˆ piˇ ve yoˬ. 
27Oˇ ve hkʼaw‸ nawˉ, yawˇ hui Eˍlinˍ teh‸ kʼoˆ ve chehˇ kuiˬ lo gaˬ la ve yoˬ. 
Oˇ kaˬ iˉ kaˆ gʼuiˬ tuˇ 12 maˬ cawˬ leh tcuhˉ pui cehˬ 70 cehˬ cawˬ ve yoˬ. Hkʼe 
te leh, yawˇ hui oˇ kaˬ lo jehˇ chehˇ taˍ ve yoˬ. 

Tawˆ kʼai ve li‸ 16 

Maˍnaˆ shiˍ leh kaˉ koeˍ 

1Iˉsaˍreˍlaˆ chaw hui Eˇjiˇtu‸ mvuhˇmiˬ hkʼaw tawˆ la peuˬ hkʼaw‸ nawˉ, ha 
pa nyiˇ maˬ teˇ maˬ, teˇ chi ngaˇ nyi gaˬ ve teˇ yanˇ, yawˇ hui Eˍlinˍ teh‸ kʼoˆ 
ve chehˇ kuiˬ lo tu leh Siˉnaˆ teh‸ kʼoˆ ve hteunˍ lo gaˬ la ve yoˬ. 
2Iˉsaˍreˍlaˆ chaw hui heh puiˉ hkʼaw lo Moˉseˍ leh Aˍronˍ mehˆ gʼuˇ suhˍ 
hkʼanˇ maˍ piˇ leh kʼoˆ ve, 
3Ngaˬ hui Eˇjiˇtu‸ mvuhˇmiˬ hkʼaw chehˇ htaˇ, ngaˬ hui caˇ gaˇ ve shaˍ hkʼa 
bvuhˆ gʼa caˇ ve yoˬ. Oˇ kaˬ lo Gʼuiˬsha ngaˬ hui hta‸ tiˇ pehˍ laˇ ve kʼo hkʼaˬ 
ma da‸ jaˇ tuˬ ve le. Ya‸ hkʼaˇ, nawˬ huiˉ maˬ lehˬ ngaˬ hui chi ma ve hta‸ 
choˬ kaˬ heh puiˉ hkʼaw lo shiˍ laˬ leh meu‸ suh kaˆ suh piˇ lawˬ ve yoˬ, teh‸ 
yawˇ huiˉ maˬ hta‸ kʼoˆ piˇ ve yoˬ. 
4Oˇ htaˇ, Gʼuiˬsha Moˉseˍ hta‸ kʼoˆ piˇ ve, Chi beu‸ ngaˬ mvuhˇ naw ma hkʼoˆ 
lo nawˬ hui awˬ pon caˇ tuˬ ce la piˇ tuˬ yoˬ. Teˇ nyi le le chaw chi teˇ hpaˍ, 
teˇ nyi awˬ pon loˍ ve hkʼe ca gʼawˆ yuˬ tcuh-o. Chi hkʼe te ve hkʼaw, yawˇ 
hui ngaˬ ve tawˇ hta‸ na yuˬ, maˇ na yuˬ ve hta‸ ngaˬ lawˇ nyi tuˬ yoˬ. 
5Ya‸ hkʼaˇ, hkaw‸ nyi teˇ nyi gaˬ kʼo, teˇ nyi le le gʼawˆ yuˬ jaw ve a‸ kehˉ 
nyiˇ pun gʼawˆ yuˬ leh ha‸ shaˉ tcuh taˍ-o‸, teh‸ yawˇ hta‸ kʼoˆ piˇ ve yoˬ. 
6Hkʼe te leh, Moˉseˍ leh Aˍronˍ Iˉsaˍreˍlaˆ chaw hui hta‸ kʼoˆ piˇ ve, Ya‸ nyi 
mvuhˇ hpeu‸ hpawˇ gaˬ kʼo, nawˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ 
laˇ shehˍ hpaˇ lehˬ, Gʼuiˬsha hpeh‸ ve hta‸ nawˬ hui gʼa shiˍ tuˬ yoˬ. 

7Shawˉ pawˍ mvuhˇ htiˇ la kʼo, nawˬ hui Gʼuiˬsha ve awˬ me‸ awˬ hponˇ hta‸ 
gʼa mawˬ tuˬ yoˬ. Awˬ lawn kʼo, nawˬ hui hkʼanˇ ve awˬ hkawˇ hta‸ Gʼuiˬsha 
gʼa kaˇ peuˬ. Nawˬ hui hkʼanˇ ve chi lehˬ, ngaˬ huiˉ maˬ hta‸ caˉ da‸ ve maˇ 
heˆ. Awˬ lawn kʼo, ngaˬ huiˉ maˬ lehˬ yawˇ kʼoˆ laˇ ve hkʼe ceh te chehˇ ve 
yoˬ. 
8Mvuhˇ hpeu‸ htaˇ Gʼuiˬsha nawˬ hui hta‸ shaˍ piˇ laˇ leh, mvuhˇ shawˉ htaˇ 
hkaoˍmonˇ piˇ laˇ tuˬ yoˬ. Awˬ lawn kʼo, nawˬ hui hkʼanˇ chehˇ ve awˬ hkawˇ 
hta‸ yawˇ gʼa kaˇ peuˬ. Nawˬ hui hkʼanˇ maˍ laˇ ve chi lehˬ, Gʼuiˬsha hta‸ 
hkʼanˇ maˍ piˇ chehˇ ve teˇ ceuˬ hpeh‸ ve yoˬ, teh‸ yawˇ hui hta‸ kʼoˆ piˇ ve 
yoˬ. 
9Oˇ htaˇ Moˉseˍ lehˬ, Iˉsaˍreˍlaˆ chaw hui hkʼanˇ ve awˬ hkawˇ hta‸ Gʼuiˬsha 
gʼa kaˇ peuˬ ve pa taw, yawˇ hui Gʼuiˬsha mehˆ gʼuˇ suhˍ jiˆ la tuˬ hto piˇ-oˆ, 
teh‸ Aˍ ronˍ hta‸ kʼoˆ piˇ ve yoˬ. 
10Aˍronˍ Iˉsaˍreˍlaˆ chaw hui hta‸ tawˇ yaw piˇ chehˇ ve teˇ yanˇ, yawˇ hui 
hkʼaw hkʼoˆ lo chiˇ nyi peu leh Gʼuiˬsha ve awˬ me‸ awˬ hponˇ moˬ hkʼaw lo 
tawˆ la chehˇ ve hta‸ gʼa mawˬ ve yoˬ. 
11Oˇ htaˇ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
12Iˉsaˍreˍlaˆ chaw hui hkʼanˇ ve awˬ hkawˇ hta‸ ngaˬ gʼa kaˇ peuˬ. Chi hta‸ pa 
taw, mvuhˇ hpeu‸ la htaˇ yawˇ hui shaˍ gʼa caˇ leh, mvuhˇ shawˉ htaˇ 
hkaoˍmonˇ hkʼa biˇ gʼa tuˬ yoˬ. Oˇ htaˇ, ngaˬ lehˬ yawˇ hui ve Gʼuiˬsha hpeh‸ 
ve hta‸ yawˇ hui shiˍ la tuˬ yoˬ, teh‸ yawˇ hta‸ kʼoˆ piˇ ve yoˬ. 
13Oˇ ve teˇ haˉ mvuhˇ hpeu‸ la htaˇ, yawˇ hui deh chehˇ taˍ kuiˬ lo kaˉ koeˍ 
hkʼa biˇ poˬ laˬ ve yoˬ. Mvuhˇ htiˇ la htaˇ, yawˇ hui awˬ paˇ awˬ kui lo ciˍ gʼuiˬ 
hkʼa biˇ kʼa taˍ ve yoˬ. 
14Ciˍ guiˬ oˇ ve teˇ hpaˍ mehˉ kʼai peuˬ hkʼaw‸ nawˉ, miˬ chaˇ hkʼoˆ lo awˬ shiˍ 
ehˉ cawˬ taˉ ve yoˬ. Oˇ ve lehˬ, a ngeu hkʼa shuˍ paˇ jaˇ ve yoˬ. 
15Iˉsaˍreˍlaˆ chaw hui oˇ ve hta‸ gʼa mawˬ ve teˇ yanˇ, yawˇ hui maˇ shiˍ ve pa 
taw, Oˇ ve aˬ hto‸ ma le, teh‸ teˇ gʼaˇ leh teˇ gʼaˇ kʼoˆ da‸ ve yoˬ. Oˇ htaˇ 

Moˉseˍ kʼoˆ ve, Chi ve nawˬ hui caˇ tuˬ awˬ pon Gʼuiˬsha pe‸ laˇ ve hkaoˍmonˇ 
hpeh‸ ve yoˬ. 
16Chaw teˇ gʼaˇ le le a shu yawˇ yehˬ yaˇ kʼa yaˇ caˇ law‸ ve hkʼe ceh, teˇ gʼaˇ 
teˇ hkʼawˍ lawˇ ehˉ gʼawˆ yuˬ-o‸, teh‸ yawˇ hui hta‸ kʼoˆ piˇ ve yoˬ. 
17Iˉsaˍreˍlaˆ chaw hui lehˬ, chaw maˇ ve kʼo maˇ ve hkʼe, chaw i ve kʼo i ve 
hkʼe gʼawˆ yuˬ ve yoˬ. 
18Ya‸ hkʼaˇ, yawˇ hui hkaoˍmonˇ oˇ ve hta‸ kʼaw‸ kawˬ nyi ve teˇ yanˇ, maˇ 
chaweh gʼawˆ yuˬ taˍ ve chaw teˇ hpaˍ lehˬ, awˬ leuˉ maˇ cawˬ. A ciˉ ceh tiˉ 
gʼawˆ yuˬ ve chaw teˇ hpaˍ htawˇ, loˍ ve cuˆ ve maˇ cawˬ. Chaw teˇ gʼaˇ le le a 
shu yawˇ caˇ law‸ ve hkʼe ma gʼa ve yoˬ. 
19Oˇ htaˇ Moˉseˍ lehˬ, Chaw teˇ gʼaˇ ka‸ hkaoˍmonˇ chi hta‸ shawˉ pawˍ awˬ 
pon maˇ gʼa ha‸ shaˉ taˍ, teh‸ yawˇ hui hta‸ kʼoˆ piˇ ve yoˬ. 
20Ya‸ hkʼaˇ, chaw teˇ hpaˍ hpaˍ Moˉseˍ kʼoˆ hkawˇ maˇ na leh ha‸ shaˉ taˍ ve 
pa taw, hkaoˍmonˇ oˇ ve teˇ hpaˍ kuiˇ kʼai leh hawehˆ hkʼa biˇ cawˬ taˍ ve 
yoˬ. Hkʼe te leh, Moˉseˍ yawˇ hui hta‸ nyi ma zuhˆ ve yoˬ. 
21Teˇ shawˉ le le chaw yaˇ teˇ hpaˍ a shu yawˇ caˇ law‸ ve hkaoˍmonˇ hta‸ 
gʼawˆ yuˬ ve yoˬ. Mvuhˇ cha chiˆ la ve teˇ yanˇ, hkaoˍmonˇ oˇ ve hkʼa peu-eˬ 
kuiˬ kʼai ve yoˬ. 
22Hkaw‸ nyi teˇ nyi gaˬ htaˇ, yawˇ hui hkaoˍmonˇ oˇ ve hta‸ nyiˇ pun gʼawˆ 
yuˬ ve yoˬ. Oˇ htaˇ, Iˉsaˍreˍlaˆ chaw awˬ hoˉ awˬ naˬ teˇ hpaˍ Moˉseˍ geh laˬ 
leh awˬ lawn chi yawˇ hta‸ ca kʼoˆ piˇ la ve yoˬ. 
23Hkʼe te leh Moˉseˍ yawˇ hui hta‸ kʼoˆ piˇ ve, Shawˉ pawˍ lehˬ Gʼuiˬsha ve da
‸ kehˬ ve shinˉ nyi hpeh‸ leh, ta‸ iˉ gawˬ lehˍ chehˇ leh gʼaˇ jehˇ ve awˬ nyi 
hpeh‸ ve yoˬ. Chi hta‸ pa taw, ya‸ nyi nawˬ hui te caˇ gaˇ ve hkʼe te caˇ leh, 
caˉ caˇ gaˇ ve hkʼe caˉ caˇ-oˆ. Ya‸ nyi nawˬ hui caˇ leuˉ ve teˇ hpaˍ shawˉ pawˍ 
awˬ pon ha‸ shaˉ taˍ-o‸, teh‸ yawˇ hui hta‸ kʼoˆ piˇ ve yoˬ. 
24Hkʼe te leh, yawˇ hui lehˬ Moˉseˍ kʼoˆ ve hkʼe caˇ leuˉ dawˬ leuˉ ve teˇ hpaˍ 
hta‸ shawˉ pawˍ mvuhˇ htiˇ la htaˇ hkʼa gaˬ ha‸ shaˉ taˍ ve yoˬ. Hkaoˍmonˇ oˇ 
ve teˇ hpaˍ maˇ kuiˇ leh hawehˆ ka‸ maˇ cawˬ. 

25Oˇ htaˇ Moˉseˍ lehˬ, Hkaoˍmonˇ hta‸ ya‸ nyi caˇ-oˆ. Awˬ lawn kʼo, ya‸ nyi 
lehˬ da‸ kehˬ ve shinˉ nyi hpeh‸ leh gʼaˇ jehˇ ve awˬ nyi hpeh‸ ve yoˬ. Awˬ 
baˬ hpawˇ lo nawˬ hui hkaoˍmonˇ hta‸ gʼa mawˬ tuˬ ve maˇ heˆ. 
26Hkaw‸ nyi hkʼa gaˬ nawˬ hui hkaoˍmonˇ hta‸ gʼa gʼawˆ caˇ leh, gʼaˇ jehˇ ve 
awˬ nyi hpeh‸ ve shinˉ nyi chi teˇ nyi awˬ hkʼaw lo, hkaoˍmonˇ chi kʼaw‸ ce 
la tuˬ ve maˇ heˆ, teh‸ kʼoˆ ve yoˬ. 
27Chaw teˇ hpaˍ hpaˍ shinˉ nyi htaˇ hkaoˍmonˇ ca gʼawˆ tuˬ tawˆ kʼai ve yoˬ. 
Ya‸ hkʼaˇ, yawˇ hui te‸ chiˉ maˇ gʼa mawˬ. 
28Oˇ htaˇ Gʼuiˬsha Moˉseˍ hta‸ kʼoˆ piˇ ve, Nawˬ hui ngaˬ ve awˬliˇtawˇhkawˇ 
teˇ hpaˍ hta‸ maˇ na yuˬ leh hkʼaˬ maw maw te chehˇ tuˬ sheˍ ve le. 
29Ngaˬ Gʼuiˬsha nawˬ hui hta‸ gʼaˇ jehˇ tuˬ awˬ nyi piˇ taˍ ve hta‸ dawˇ nawˇ-
oˆ. Chi hta‸ pa taw, hkaw‸ nyi gaˬ ve teˇ yanˇ nawˬ hui hta‸ nyiˇ nyi awˬ pon 
caˇ tuˬ hkʼa law‸ piˇ taˍ ve yoˬ. Suhˍ nyi teˇ nyi htaˇ chaw teˇ gʼaˇ ka‸ maˇ gʼa 
te toˇ. A shu yawˇ ve chehˇ kuiˬ hkʼaw gʼa chehˇ taˍ ve yoˬ. 
30Hkʼe te leh, Iˉsaˍreˍlaˆ chaw teˇ hpaˍ suhˍ nyi teˇ nyi htaˇ, kanˉ maˇ te leh 
chehˇ taˍ ve yoˬ. 
31Iˉsaˍreˍlaˆ chaw hui hkaoˍmonˇ oˇ ve hta‸ maˍnaˆ shiˍ teh‸ kʼoˆ ve yoˬ. 
Hkaoˍmonˇ oˇ ve lehˬ hpuˉ-ehˍ cawˬ ve awˬ yawˇ hta‸ shuˍ leh, pehˇ gʼuiˬ yuˬ 
te taˍ ve hkaoˍmonˇ hkʼa shuˍ mehˬ ve yoˬ. 
32Oˇ htaˇ Moˉseˍ kʼoˆ ve, Gʼuiˬsha ngaˬ hui hta‸ Eˇjiˇtu‸ mvuhˇmiˬ hkʼaw shiˍ 
tawˆ la leh, heh puiˉ hkʼaw lo maˍnaˆ shiˍ caˍ laˇ ve hta‸, awˬ hkʼaw‸ nawˉ laˬ 
tuˬ ve chaw teˇ hpaˍ gʼa shiˍ tuˬ, Gʼuiˬsha lehˬ maˍnaˆ shiˍ teˇ hpaˍ hta‸ gʼawˆ 
yuˬ leh ha‸ shaˉ taˍ tuˬ ngaˬ hui hta‸ kʼoˆ laˇ taˍ ve yoˬ. 
33Hkʼe te leh Moˉseˍ lehˬ, Ngaˬ hui ve awˬ ceuˬ awˬ hkʼaˇ teˇ hpaˍ awˬ pon, je‸ 
mu‸ hkʼu teˇ maˬ hkʼaw maˍnaˆ shiˍ teˇ awˇmehˇ gʼawˆ keu leh Gʼuiˬsha mehˆ 
gʼuˇ suhˍ ha‸ shaˉ taˍ-o‸, teh‸ Aˍronˍ hta‸ kʼoˆ piˇ ve yoˬ. 
34Gʼuiˬsha Moˉseˍ hta‸ kʼoˆ piˇ taˍ ve hkʼa peu-eˬ hta‸ Aˍronˍ na yuˬ leh te ve 
yoˬ. Yawˇ lehˬ maˍnaˆ shiˍ oˇ ve hta‸ Gʼuiˬsha ve ka ti‸ shaˉ caˆ ta kʼoˍ gʼuˇ 
suhˍ lo teh taˍ ve yoˬ. 

35Iˉsaˍreˍlaˆ chaw hui lehˬ, Hkaˍnanˍ mvuhˇmiˬ lo gaˬ htaˇ hkʼa gaˬ, maˍnaˆ 
shiˍ hta‸ 40 hkʼaw‸ gʼa caˇ ve yoˬ. 
36(Teˇ awˇmehˇ kʼoˆ ve lehˬ, Eˇhpaˍ teˇ chi pun teˇ pun hpeh‸ ve yoˬ.) 

Tawˆ kʼai ve li‸ 17 

Haˉ hpawˇ hkʼaw iˉ kaˆ tawˆ la ve 

1Iˉsaˍreˍlaˆ chaw teˇ hpaˍ lehˬ, Senˍ teh‸ kʼoˆ ve hteunˍ lonˉ hkʼaw tawˆ kʼai 
leh, Gʼuiˬsha yawˇ hui hta‸ kʼo ˆpiˇ ve hkʼe awˬ gʼuˇ suhˍ teˇ kaˬ peuˬ teˇ kaˬ 
lo haˉ kʼai ve yoˬ. Hkʼe te leh, yawˇ hui Reˍhpiˆdenˍ teh‸ kʼoˆ ve chehˇ kuiˬ lo 
gaˬ la ve yoˬ. Ya‸ hkʼaˇ, oˇ kaˬ lo yawˇ hui iˉ kaˆ dawˬ tuˬ ca maˇ mawˬ. 
2Hkʼe te leh, yawˇ hui Moˉseˍ hta‸ deˇ leh, Ngaˬ hui hta‸ iˉ kaˆ taw laˇ-oˆ, teh‸ 
yawˇ hta‸ kʼoˆ piˇ ve yoˬ. Moˉseˍ kʼoˆ ve, Nawˬ hui aˬ hto‸ ma pa taw ngaˬ hta
‸ deˇ ve le. Aˬ hto‸ ma pa taw, nawˬ hui Gʼuiˬsha hta‸ lawˇ nyi ve le, teh‸ 
yawˇ hui hta‸ kʼoˆ piˇ ve yoˬ. 
3Ya‸ hkʼaˇ, chaw oˇ ve teˇ hpaˍ iˉ kaˆ shiˉ jaˇ ve pa taw, yawˇ hui Moˉseˍ hta‸ 
gʼaˇ hte‸ deˇ leh, Ngaˬ hui leh ngaˬ hui ve miˇ yaˇ teˇ hpaˍ, leh ngaˬ hui ve ceˇ 
teˇ hpaˍ hta‸ iˉ kaˆ shiˉ pehˍ piˇ tuˬ, nawˬ ngaˬ hui hta‸ Eˇjiˇtu‸ mvuhˇmiˬ 
hkʼaw shiˍ tawˆ la taˍ ve laˇ, teh‸ yawˇ hta‸ kʼoˆ piˇ ve yoˬ. 
4Oˇ htaˇ, Moˉseˍ Gʼuiˬsha geh bon lawˬ leh, Ngaˬ chaw chi teˇ hpaˍ hta‸ hkʼaˬ 
hkʼe gʼa te piˇ tuˬ le. Yawˇ hui ngaˬ hta‸ haˉ pui ga hpoˆ baˬ la yoˬ, teh‸ kʼoˆ 
ve yoˬ. 
5Oˇ htaˇ Gʼuiˬsha kʼoˆ ve, Iˉsaˍreˍlaˆ chaw awˬ hoˉ awˬ naˬ teˇ hpaˍ hta‸ shiˍ 
veu leh chaw moˍ lonˉ gʼuˇ suhˍ kʼai-o. Nawˬ Niˍlaˆ iˉ kaˆ lawˬ hta‸ yuˬ dawˆ 
jaw ve juˇ fuiˍ taˬ oˇ ve hta‸ htawˇ yuˬ kʼai-o. 
6Siˉnaˆ hkʼaw hkʼoˆ lo cawˬ ve haˉ hpawˇ teˇ maˬ awˬ hkʼoˆ lo ngaˬ nawˬ mehˆ 
gʼuˇ suhˍ huˉ taˍ laˇ tuˬ yoˬ. Haˉ hpawˇ oˇ ve hta‸ dawˆ-oˆ. Oˇ hkʼe te ve kʼo, 
chaw yaˇ teˇ hpaˍ iˉ kaˆ gʼa dawˬ tuˬ, oˇ kaˬ lo iˉ kaˆ tawˆ la tuˬ yoˬ, teh‸ 
Moˉseˍ hta‸ kʼoˆ piˇ ve yoˬ. Moˉseˍ lehˬ Iˉsaˍreˍlaˆ chaw awˬ hoˉ awˬ naˬ teˇ 
hpaˍ mehˆ gʼuˇ suhˍ lo Gʼuiˬsha kʼoˆ ve hkʼe te ve yoˬ. 

7Hkʼe te leh, chehˇ kuiˬ oˇ ve hta‸ Maˍsaˍ leh Meˍriˇbaˆ teh‸ kʼoˆ ve yoˬ. Awˬ 
lawn kʼo, Iˉsaˍreˍlaˆ chaw teˇ hpaˍ hkʼanˇ ve awˬ hkʼoˆ Gʼuiˬsha hta‸ lawˇ nyi 
leh, Gʼuiˬsha ngaˬ hui geh chehˇ laˇ, maˇ chehˇ laˇ, teh‸ kʼoˆ ve pa taw yoˬ. 

Aˍmaˍlehˆ chaw hui hta‸ ma‸ bawˆ ve 

8Reˍhpiˆdenˍ lo chehˇ taˍ ve Iˉsaˍreˍlaˆ chaw hui hta‸ Aˍmaˍlehˆ chaw teˇ hpaˍ 
ca bawˆ la ve yoˬ. 
9Oˇ htaˇ, Moˉseˍ Yawˇsuˆ hta‸ kuˬ leh, Shawˉ pawˍ kʼo nawˬ ve chaw teˇ hpaˍ 
hta‸ shiˍ veu leh Aˍmaˍlehˆ chaw hui hta‸ ca bawˆ-e loˬ. Ngaˬ lehˬ Gʼuiˬsha ve 
juˇ fuiˍ taˬ hta‸ yuˬ veu leh hkʼaw pui hkʼoˆ lo huˉ taˍ tuˬ yoˬ, teh‸ yawˇ hta‸ 
kʼoˆ piˇ ve yoˬ. 
10Yawˇsuˆ lehˬ Moˉseˍ kʼoˆ ve tawˇ hta‸ na yuˬ leh, Aˍmaˍlehˆ chaw hta‸ ca 
bawˆ-e ve yoˬ. Moˉseˍ, Aˍronˍ leh Huˇraˆ hui hkʼaw hkʼoˆ taˆ-e ve yoˬ. 
11Moˉseˍ yawˇ ve la‸ sheh chiˇ taˍ ve teˇ yanˇ, Iˉsaˍreˍlaˆ chaw ma‸ bawˆ gʼaˇ 
ve yoˬ. Ya‸ hkʼaˇ yawˇ ve la‸ sheh hta‸ yuˬ ya‸ ve teˇ yanˇ, Aˍmaˍlehˆ chaw 
kʼaw‸ gʼaˇ ve yoˬ. 
12Hkʼe te leh, Moˉseˍ la‸ gʼawˇ suh la ve teˇ yanˇ, Aˍronˍ leh Huˇraˆ lehˬ haˉ 
pui shiˍ teˇ maˬ ca chiˇ veu laˇ leh Moˉseˍ hta‸ mui tcuh ve yoˬ. Yawˇ huiˉ maˬ 
lehˬ, Moˉseˍ geh teˇ gʼaˇ teˇ hpawˇ lo chehˇ taˍ leh, mvuhˇ nyi lo‸-e htaˇ hkʼa 
gaˬ, Moˉseˍ ve la‸ sheh hta‸ yuˬ tiˍ taˍ piˇ ve yoˬ. 
13Hkʼe te leh, Yawˇsuˆ Aˍmaˍlehˆ chaw hui hta‸ ma‸ bawˆ gʼaˇ ve yoˬ. 
14Oˇ htaˇ Gʼuiˬsha Moˉseˍ hta‸ kʼoˆ piˇ ve, Awˬ lawn chi hta‸ dawˇ nawˇ hpeh‸ 
tuˬ hkʼa deh‸ bvuh‸ keu taˍ-o‸. Ngaˬ lehˬ Aˍmaˍlehˆ chaw hkʼa peu-eˬ hta‸ te 
luˬ te sheˆ piˇ tuˬ yoˬ, teh‸ Yawˇsuˆ hta‸ kʼoˆ piˇ-oˆ. 
15Oˇ ve hkʼaw‸ nawˉ, Moˉseˍ lehˬ Gʼuiˬsha hta‸ tuˉ tanˇ kuiˬ teˇ maˬ te leh oˇ 
ve hta‸, Gʼuiˬsha lehˬ ngaˬ ve htanˬ tuˬ hpeh‸ ve, teh‸ meh piˇ ve yoˬ. 
16Yawˇ kʼoˆ ve, Gʼuiˬsha ve htanˬ tuˬ hta‸ mvuh chaweh chiˇ taˍ-o‸. Gʼuiˬsha 
lehˬ, Aˍmaˍlehˆ chaw hui hta‸ kʼaw‸ caˉ leh ma‸ bawˆ tuˬ sheˍ ve yoˬ, teh‸ 
kʼoˆ ve yoˬ. 

Tawˆ kʼai ve li‸ 18 

Yeˍtaˍroˍ Moˉseˍ geh ca guiˇ la ve 

1Eˇjiˇtu‸ mvuhˇmiˬ hkʼaw Gʼuiˬsha Moˉseˍ leh Iˉsaˍreˍlaˆ chaw hui hta‸ hkʼaˬ 
hkʼe te shiˍ tawˆ-e piˇ ve awˬ lawn hta‸, Meˇdiˍanˍ mvuhˇmiˬ hkʼaw chehˇ taˍ 
ve Moˉseˍ ve awˬ puˍ, paw hkuˇ Yeˍtaˍroˍ gʼa kaˇ ve yoˬ. 
2Hkʼe te leh, yawˇ Moˉseˍ ve awˬ miˇ ma Ziˆpawˇraˆ hta‸ shiˍ veu laˇ leh, 
Moˉseˍ geh laˬ ve yoˬ. 
3Yeˍtaˍroˍ lehˬ, yaˇ paˍ Geˍraˍsonˍ leh Eˇliˇzaˍ hta‸ htawˇ shiˍ veu laˇ ve yoˬ. 
(Awˬ lawn kʼo Moˉseˍ kʼoˆ ve, Ngaˬlehˬ shu mvuhˇmiˬ hkʼaw hkehˉ chaw 
hpeh‸ ve yoˬ, teh‸ kʼoˆ leh yawˇ ve yaˇ paˍ uiˍ hta‸ Geˍraˍsonˍ teh‸ meh piˇ 
ve yoˬ. 
4Yawˇ kʼaw‸ kʼoˆ ve, Ngaˬ pa ve Gʼuiˬsha lehˬ ngaˬ hta‸ Eˇjiˇtu‸ jawˇmawˇ ve 
la‸ sheh hkʼaw ponˬ laˇ ve yoˬ, teh‸ kʼoˆ leh yaˇ paˍ nyiˇ gʼaˇ teˇ gʼaˇ hta‸ 
Eˇliˇzaˬ teh‸ meh piˇ ve yoˬ.) 
5Yeˍtaˍroˍ lehˬ, Moˉseˍ miˇ ma leh yawˇ ve yaˇ paˍ nyiˇ gʼaˇ hta‸ shiˍ veu leh, 
da‸ kehˬ ve hkʼaw hkʼoˆ lo deh chehˇ taˍ ve Moˉseˍ geh kʼai ve yoˬ. 
6Yawˇ laˬ chehˇ ve awˬ lawn, chaw hta‸ hpehˇ leh Moˉseˍ hta‸ ca kʼoˆ piˇ tcuh 
ve yoˬ. 
7Oˇ htaˇ, Moˉseˍ lehˬ yawˇ ve awˬ puˍ hta‸ ca hpuˇ da‸ tuˬ tawˆ kʼai leh, yawˇ 
hta‸ boˆ nu piˇ ve yoˬ. Yawˇ hui la‸ sheh caˉ leh tawˇ yaw da‸ peuˬ hkʼaw‸ 
nawˉ, Moˉseˍ ve aˉ po kʼo hkʼaw lo‸-e ve yoˬ. 
8Gʼuiˬsha lehˬ, Iˉsaˍreˍlaˆ chaw hui hta‸ ponˬ piˇ tuˬ Eˇjiˇtu‸ chaw hui hta‸ 
hkʼaˬ hkʼe te piˇ taˍ ve awˬ lawn maˇ kʼoˆ, ya‸ kʼaw kʼaˉ lo haˍ ve awˬ ceuˬ 
hta‸ gʼa hpuˇ leh Gʼuiˬsha yawˇ hui hta‸ hkʼaˬ hkʼe te ponˬ piˇ ve awˬ lawn 
maˇ kʼoˆ, Moˉseˍ yawˇ ve awˬ puˍ hta‸ hto maˍ piˇ ve yoˬ. 
9Awˬ lawn oˇ ve teˇ hpaˍ hta‸ Yeˍtaˍroˍ gʼa kaˇ ve teˇ yanˇ, yawˇ ha lehˬ jaˇ 
leh kʼoˆ ve, 
10Eˇjiˇtu‸ jawˇmawˇ la‸ sheh hkʼaw lo nawˬ hui hta‸ ponˬ laˇ shehˍ hpaˇ 
Gʼuiˬsha hta‸ chiˇ mvuh-o. 



210 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

11Gʼuiˬsha chi lehˬ, awˬ kaˍ awˬ nu ve gʼuiˬsha teˇ hpaˍ a‸ kehˉ uiˍ jaˇ ve hta‸ 
chi beu‸ ngaˬ gʼa shiˍ peuˬ. Awˬ lawn kʼo, yawˇ lehˬ nawˬ hui hta‸ gʼaˇ hte‸ 
fawˉ mehˍ laˇ chehˇ ve Eˇjiˇtu‸ chaw hui ve la‸ sheh hkʼaw lo nawˬ hui hta‸ 
ponˬ laˇ taˍ peuˬ, teh‸ kʼoˆ ve yoˬ. 
12Oˇ ve hkʼaw‸ nawˉ, Yeˍtaˍroˍ lehˬ Gʼuiˬsha hta‸ tuˉ tanˇ tuˬ ve awˬ ceuˬ teˇ 
hpaˍ yuˬ laˬ ve yoˬ. Aˍronˍ leh Iˉsaˍreˍlaˆ chaw awˬ hoˉ awˬ naˬ hkʼa peu-eˬ 
htawˇ hpawnˬ laˬ leh, Gʼuiˬsha mehˆ gʼuˇ suhˍ Yeˍtaˍroˍ geh teˇ geh hti caˇ hti 
dawˬ ve yoˬ. 

Suhˉ jehˬ shehˍ hpaˇ teˇ hpaˍ hta‸ leuˆ yuˬ ve 

13Shawˉ pawˍ teˇ nyi Moˉseˍ lehˬ, mvuhˇ shawˉ htaˇ ka‸ te leh mvuhˇ hpeu‸ 
htaˇ hkʼa gaˬ Iˉsaˍreˍlaˆ chaw hui hta‸ suhˉ jehˬ piˇ ve yoˬ. 
14Yawˇ oˇ hkʼe te chehˇ ve hta‸ Yeˍtaˍroˍ gʼa mawˬ ve teˇ yanˇ, Nawˬ lehˬ 
chaw chi teˇ hpaˍ hta‸ aˬ hto‸ ma te piˇ chehˇ ve le. Aˬ hto‸ ma pa taw nawˬ 
teˇ gʼaˇ tiˉ chehˇ taˍ leh, awˬ nu ve chaw teˇ hpaˍ mvuhˇ shawˉ htaˇ ka‸ te leh 
mvuhˇ hpeu‸ la htaˇ hkʼa gaˬ nawˬ paˇ lo ceh tiˉ hpoˆ chehˇ taˍ ve le, teh‸ 
Moˉseˍ hta‸ na nyi ve yoˬ. 
15Oˇ htaˇ Moˉseˍ kʼoˆ ve, Chaw chi teˇ hpaˍ Gʼuiˬsha ve a loˍ hta‸ ca tuˬ ngaˬ 
geh laˬ ve yoˬ. 
16Yawˇ hui awˬ hkʼaw lo ya‸ da‸ jiˆ da‸ ve awˬ ceuˬ cawˬ la ve kʼo, ngaˬ geh 
laˬ leh ngaˬ yawˇ hui hta‸ suhˉ jehˬ piˇ ve yoˬ. Ngaˬ yawˇ hui hta‸ Gʼuiˬsha ve 
awˬliˇtawˇhkawˇ maˍ piˇ ve yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
17Oˇ htaˇ Yeˍtaˍroˍ kʼoˆ ve, Nawˬ te ve kanˉ chi a ciˉ maˇ cawˇ sheˍ. 
18Chi hkʼe tiˉ te ve kʼo, nawˬ awˬ to ka‸, choˬ kaˬ lo huˉ chehˇ ve chaw hkʼa 
peu-eˬ ka‸ hkeu‸ leh tu‸ hkanˍ jaˇ ve yoˬ. Kanˉ chi lehˬ, nawˬ teˇ gʼaˇ ceh tiˉ 
te gʼa tuˬ ve kanˉ maˇ heˆ. 
19Chi hta‸ pa taw, chi beu‸ ngaˬ dawˇ hkʼaˇ pe‸ laˇ ve hkʼe te-o. Gʼuiˬsha 
nawˬ geh chehˇ tuˬ yoˬ. Nawˬ lehˬ, chaw yaˇ leh Gʼuiˬsha awˬ kaˍ lo awˬ tan te 
shehˍ hpaˇ hpeh‸ leh, yawˇ hui loˍ ve awˬ ceuˬ Gʼuiˬsha geh yuˬ kʼai piˇ cawˇ 
ve yoˬ. 

20Nawˬ lehˬ, yawˇ hui hta‸ Gʼuiˬsha ve awˬliˇtawˇhkawˇ maˍ piˇ ve awˬ hkʼoˆ, 
yawˇ hui hkʼaˬ hkʼe a sha‸ te‸ cawˇ ve leh, hkʼaˬ hkʼe te keunˍ ve awˬ hkʼaˇ 
maˍ piˇ cawˇ ve yoˬ. 
21Chi hkʼe te gʼa tuˬ, nawˬ hui awˬ hkʼaw lo cuˇ yiˍ cawˬ ve chaw, Gʼuiˬsha hta
‸ kawˆ ve chaw, hteˇ ve cawˇ ve chaw leh yonˍ hpeh‸ ve chaw hui hta‸ leuˆ 
yuˬ leh, yawˇ hui hta‸ chaw teˇ hinˉ gʼaˇ, teˇ ha gʼaˇ, ngaˇ chi gʼaˇ, teˇ chi gʼaˇ 
awˬ hkʼoˆ awˬ hoˉ te tcuh-o. 
22Yawˇ hui lehˬ, chaw yaˇ teˇ hpaˍ hta‸ suhˉ jehˬ shehˍ hpaˇ te piˇ lawˬ-o‸. A 
ciˉ haˍ ve kanˉ teˇ hpaˍ kʼo, nawˬ geh yuˬ laˬ tcuh leh, maˇ haˍ ve kanˉ teˇ hpaˍ 
kʼo, yawˇ hui hkʼaˇ yawˇ hui te peuˬ piˇ lawˬ-o‸. Chi hkʼe te ve kʼo, yawˇ hui 
nawˬ hta‸ ga laˇ leh nawˬ ve kanˉ a ciˉ lawˬ la tuˬ yoˬ. 
23Chi hkʼe te kʼai ve kʼo, nawˬ ka‸ maˇ heuˬ leh, chaw yaˇ teˇ hpaˍ htawˇ gawˬ 
lehˍ ve hkʼaw a shu yawˇ ve yehˬ lo kʼo‸-e hpeh‸ tuˬ yoˬ, teh‸ kʼoˆ piˇ ve yoˬ. 
24Moˉseˍ lehˬ, yawˇ awˬ puˍ kʼoˆ ve tawˇ hta‸ na yuˬ leh yawˇ kʼoˆ ve hkʼe te 
ve yoˬ. 
25Iˉsaˍreˍlaˆ chaw awˬ hkʼaw lo, dawˇ hkʼaˇ cawˬ leh te puiˉ te gʼa ve chaw teˇ 
hpaˍ hta‸ leuˆ yuˬ leh, chaw teˇ hinˉ gʼaˇ, teˇ ha gʼaˇ, ngaˇ chi gʼaˇ, teˇ chi gʼaˇ 
awˬ hkʼoˆ awˬ hoˉ te tcuh ve yoˬ. 
26Yawˇ hui lehˬ, suhˉ jehˬ shehˍ hpaˇ hkʼa shuˍ, chaw oˇ ve teˇ hpaˍ hta‸ suhˉ 
taˆ piˇ ve yoˬ. A ciˉ haˍ ve kanˉ teˇ hpaˍ yawˇ hui Moˉseˍ geh yuˬ kʼai leh, maˇ 
haˍ ve kanˉ teˇ hpaˍ yawˇ hui hkʼaˇ yawˇ hui te peuˬ kʼai ve yoˬ. 
27Oˇ ve hkʼaw‸ nawˉ, Moˉseˍ yawˇ ve awˬ puˍ hta‸ kʼo‸-e tcuh leh, Yeˍtaˍroˍ 
lehˬ yawˇ ve mvuhˇmiˬ lo kʼaw‸ kʼo‸-e ve yoˬ. 

Tawˆ kʼai ve li‸ 19 

Iˉsaˍreˍlaˆ chaw Siˉnaˆ hkʼaw lo gaˬ la ve 

1Iˉsaˍreˍlaˆ chaw teˇ hpaˍ, Eˇjiˇtu‸ mvuhˇmiˬ hkʼaw tawˆ la ve ha pa shehˆ maˬ 
teˇ maˬ, awˬ hkuiˉ puiˍ teˇ nyi gaˬ ve teˇ yanˇ, yawˇ hui Raˍhpiˆdenˍ hkʼaw 
tawˆ kʼai ve yoˬ. 

2Yawˇ hui Siˉnaˆ hteunˍ lo gaˬ la leh, Siˉnaˆ hkʼaw hkuiˉ puiˍ lo deh chehˇ taˍ 
ve yoˬ. 
3Oˇ htaˇ, Moˉseˍ lehˬ Gʼuiˬsha hta‸ hpuˇ da‸ tuˬ hkʼaw hkʼoˆ lo taˆ-e ve yoˬ. 
Hkʼaw hkʼoˆ lo Gʼuiˬsha yawˇ hta‸ kuˬ leh, Yaˍkoˆ ve awˬ ceuˬ awˬ hkʼaˇ 
Iˉsaˍreˍlaˆ chaw hui hta‸ chi hkʼe kʼoˆ piˇ tcuh ve yoˬ. 
4Ngaˬ Eˇjiˇtu‸ chaw hui hta‸ hkʼaˬ hkʼe te piˇ taˍ ve hta‸ nawˬ hui gʼa mawˬ 
taˍ peuˬ ve yoˬ. Aˉ ceˬ lehˬ, yawˇ ve awˬ yehˇ hta‸ yawˇ ve toˍ la‸ kʼuˉ hkʼoˆ 
teh leh poˬ kʼai ve hkʼe, nawˬ hui hta‸ ngaˬ ve chehˇ kuiˬ lo shiˍ veu laˇ taˍ ve 
yoˬ. 
5Chi hta‸ pa taw, nawˬ hui lehˬ ngaˬ ve tawˇ hta‸ na yuˬ leh, ngaˬ ve ka ti‸ 
tawˇ hkawˇ hta‸ ha‸ shaˉ taˍ ve kʼo, nawˬ hui lehˬ ngaˬ ve chaw ceuˬ hpeh‸ la 
tuˬ yoˬ. Miˬguiˬ chi ve hkʼa peu-eˬ ngaˬ ve mawˇ hpeh‸ ve yoˬ. Ya‸ hkʼaˇ, 
nawˬ hui lehˬ ngaˬ leuˆ yuˬ taˍ ve chaw ceuˬ hpeh‸ la tuˬ yoˬ. 
6Nawˬ hui lehˬ, paw hkuˇ hkʼa shuˍ ngaˬ ve kanˉ hta‸ gʼa te leh, ngaˬ awˬ pon 
fuiˍ teh taˍ ve chaw hpeh‸ la tuˬ yoˬ, teh‸ Moˉseˍ hta‸ kʼoˆ piˇ ve yoˬ. 
7Moˉseˍ hkʼaw hkʼoˆ lo ya‸ la leh, Iˉsaˍreˍlaˆ chaw awˬ hoˉ awˬ naˬ teˇ hpaˍ hta
‸ kuˬ hpawnˬ peuˬ hkʼaw‸ nawˉ, Gʼuiˬsha yawˇ hta‸ kʼoˆ piˇ taˍ ve tawˇ oˇ ve 
hkʼa peu-eˬ yawˇ hui hta‸ kʼaw‸ kʼoˆ maˍ piˇ ve yoˬ. 
8Chaw hkʼa peu-eˬ nyi ma teˇ shiˍ tiˉ te leh, Gʼuiˬsha kʼoˆ laˇ ve hkʼa peu-eˬ hta
‸ ngaˬ hui na yuˬ tuˬ yoˬ, teh‸ kʼoˆ ve yoˬ. Moˉseˍ lehˬ tawˇ oˇ ve Gʼuiˬsha hta
‸ ca kʼaw‸ hto piˇ ve yoˬ. 
9Oˇ htaˇ Gʼuiˬsha lehˬ, Yawˇ hui nawˬ hta‸ yonˍ la tuˬ chi beu‸ ngaˬ moˬ awˬ 
hkʼaw lo nawˬ geh ya‸ la leh, chaw chi ma ve mehˆ gʼuˇ suhˍ nawˬ hta‸ tawˇ 
yaw laˇ tuˬ yoˬ, teh‸ Moˉseˍ hta‸ kʼoˆ piˇ ve yoˬ. Iˉsaˍreˍlaˆ chaw teˇ hpaˍ 
hkʼaˬ hkʼe kʼaw‸ yaw hkʼaw‸ laˇ ve hkʼa peu-eˬ Moˉseˍ Gʼuiˬsha hta‸ kʼaw‸ 
hto piˇ ve yoˬ. 
10Oˇ htaˇ Gʼuiˬsha kʼoˆ ve, Iˉsaˍreˍlaˆ chaw hui geh kʼaw‸ kʼo‸-e leh, ya‸ nyi 
leh shawˉ pawˍ a shu yawˇ ve awˬ to hta‸ da‸ kehˬ tuˬ te leh, veu‸ kʼaˇ tsuhˇ 
tuˬ ca kʼoˆ piˇ-oˆ. 

11Shehˆ nyi teˇ nyi gaˬ htaˇ, yawˇ hui ngaˬ hta‸ oˉ kʼoˍ pui hpeh‸ tuˬ hkʼa deh
‸ gʼa gu taˍ ve yoˬ. Awˬ lawn kʼo, oˇ ve teˇ nyi gaˬ htaˇ chaw hkʼa peu-eˬ ngaˬ 
hta‸ mawˬ hpeh‸ tuˬ, Siˉnaˆ hkʼaw hkʼoˆ lo ngaˬ ya‸ la tuˬ yoˬ. 
12Chaw teˇ gʼaˇ ka‸ hkʼaw oˇ ve hkʼoˆ maˇ gʼa taˆ-e tuˬ leh, hkʼaw oˇ ve hta‸ 
maˇ gʼa ca htawˇ tuˬ shaˍ ti‸ piˇ leh, hkʼaw oˇ ve hta‸ hkʼa caw zuhˇ caw ko 
taˍ-o‸. Awˬ lawn kʼo, hkʼaw oˇ ve hta‸ naˆ ve chaw hkʼaˬ ve teˇ gʼaˇ maˇ kʼoˆ, 
awˬ tehˬ awˬ na gʼa suh tuˬ yoˬ. 
13Yawˇ hta‸ haˉ pui gʼa baˬ pehˍ tuˬ yoˬ Maˇ heˆ kʼo, gʼa bawˆ pehˍ tuˬ yoˬ. 
Yawˇ hta‸ chaw teˇ gʼaˇ ka‸ maˇ gʼa htawˇ. Chaw yaˇ maˇ kʼoˆ, to nuˇ to shaˆ 
maˇ kʼoˆ, tiˇ pehˍ ve hta‸ gʼa hkanˍ tuˬ yoˬ. Ya‸ hkʼaˇ, behˬ heh ma meuˆ 
hkawˇ tawˆ la ve teˇ yanˇ, chaw yaˇ teˇ hpaˍ hkʼaw hkʼoˆ lo taˆ-e hpeh‸ ve yoˬ, 
teh‸ Moˉseˍ hta‸ kʼoˆ piˇ ve yoˬ. 
14Hkʼe te leh, Moˉseˍ hkʼaw hkʼoˆ lo ya‸ la ve yoˬ. Yawˇ chaw oˇ ve teˇ hpaˍ 
hta‸ da‸ kehˬ tuˬ te tcuh leh, a shu yawˇ ve veu‸ kʼaˇ tsuhˇ tcuh ve yoˬ. 
15Oˇ htaˇ Moˉseˍ kʼoˆ ve, Shehˆ nyi teˇ nyi gaˬ kʼo, chaw teˇ gʼaˇ le le hkʼa deh‸ 
gu taˍ-o‸. Yaˇ miˇ geh taˇ zuh‸, teh‸ yawˇ hui hta‸ kʼoˆ piˇ ve yoˬ. 
16Shehˆ nyi teˇ nyi mvuhˇ ba la ve teˇ yanˇ, mvuhˇ gʼaˇ hte‸ tawˍ leh mvuhˇ tiˉ 
po-e‸ ba la ve yoˬ. Hkʼaw hkʼoˆ lo moˬ hoˆ taˍ leh, behˬ heh ma hkawˇ bvuhˬ 
tawˆ la ve yoˬ. Oˇ kaˬ lo chehˇ taˍ ve chaw hkʼa peu-eˬ kawˆ jaˇ ve yoˬ. 
17Gʼuiˬsha hta‸ ca hpuˇ da‸ tuˬ, Moˉseˍ lehˬ chaw hkʼa peu-eˬ hta‸ shiˍ veu leh 
hkʼaw hkuiˉ puiˍ lo huˉ taˍ ve yoˬ. 
18Siˉnaˆ hkʼaw lehˬ, mvuhˇ hkʼawˇ hkʼa biˇ hoˆ taˍ ve yoˬ. Awˬ lawn kʼo, 
Gʼuiˬsha lehˬ aˬ miˍ awˬ hkʼaw lo ya‸ la leh hkʼaw oˇ ve awˬ hkʼoˆ lo chehˇ taˍ 
ve pa taw yoˬ. Aˬ miˍ buiˬ hpfuh hkʼaw tawˆ la ve mvuhˇ hkʼawˇ hkʼa shuˍ, 
mvuhˇ hkʼawˇ oˇ ve teˇ hpaˍ mvuhˇ naw ma hkʼoˆ taˆ-e chehˇ leh, chaw hkʼa 
peu-eˬ kawˆ jaˇ ve yoˬ. 
19Behˬ heh ma hkawˇ htawˇ shaˬ te shaˬ hehnˇ la ve yoˬ. Moˉseˍ tawˇ yaw ve 
teˇ yanˇ, Gʼuiˬsha lehˬ mvuhˇ tawˍ ve hkʼaw yawˇ hta‸ kʼaw‸ yaw hkʼaw‸ piˇ 
ve yoˬ. 

20Gʼuiˬsha lehˬ, Siˉnaˆ hkʼaw hkʼoˆ ya‸ la leh, Moˉseˍ hta‸ oˇ kaˬ lo kuˬ yuˬ ve 
yoˬ. Hkʼe te leh, Moˉseˍ hkʼaw hkʼoˆ lo taˆ-e ve yoˬ. 
21Oˇ htaˇ Gʼuiˬsha yawˇ hta‸ kʼoˆ piˇ ve, Nawˬ ve chaw geh kʼaw‸ kʼo‸-e leh, 
yawˇ hui ko taˍ kuiˬ awˬ hkʼaw hpawˇ lo laˬ leh ngaˬ hta‸ maˇ gʼa ca nyi la 
tuˬ ca hto piˇ-oˆ. Oˇ hkʼe te ve kʼo, chaw maˇ maˇ gʼa suh tuˬ yoˬ. 
22Ngaˬ geh laˬ ve paw hkuˇ teˇ hpaˍ htawˇ, a shu yawˇ awˬ to hta‸ da‸ kehˬ tuˬ 
gʼa te ve yoˬ. Oˇ hkʼe maˇ te ve kʼo, yawˇ hui hta‸ htawˇ ngaˬ ciˍ yanˍ piˇ tuˬ 
yoˬ, teh‸ Moˉseˍ hta‸ kʼoˆ piˇ ve yoˬ. 
23Oˇ htaˇ Moˉseˍ lehˬ, Chaw yaˇ teˇ hpaˍ choˬ kaˬ lo taˆ la maˇ hpeh‸ taˬ. Awˬ 
lawn kʼo, hkʼaw chi ve hta‸ hkʼa caw zuhˇ caw ko leh, da‸ kehˬ piˇ lawˬ tuˬ 
nawˬ ngaˬ hui hta‸ shaˍ ti‸ hkʼa deh‸ piˇ laˇ taˍ peuˬ ve yoˬ, teh‸ Gʼuiˬsha hta
‸ kʼaw‸ yaw hkʼaw‸ piˇ ve yoˬ. 
24Oˇ ve hkʼaw‸ nawˉ Gʼuiˬsha lehˬ, Nawˬ hkʼaw hkʼoˆ lo ya‸-e leh Aˍronˍ hta‸ 
ca kʼaw‸ shiˍ-o‸. Ya‸ hkʼaˇ, paw hkuˇ leh chaw yaˇ teˇ hpaˍ hta‸ hkʼaw hkʼoˆ 
lo taˇ taˆ la tcuh. Oˇ hkʼe te ve chaw hta‸ ngaˬ ciˍ yanˍ piˇ tuˬ yoˬ, teh‸ Moˉseˍ 
hta‸ kʼoˆ piˇ ve yoˬ. 
25Hkʼe te leh Moˉseˍ hkʼaw hkʼoˆ lo ya‸-e leh, Gʼuiˬsha kʼoˆ ve tawˇ oˇ ve teˇ 
hpaˍ chaw moˍ lonˉ hta‸ ca kʼaw‸ hto piˇ ve yoˬ. 

Tawˆ kʼai ve li‸ 20 

Awˬliˇtawˇhkawˇ 10 hkawˇ 

1Gʼuiˬsha lehˬ, tawˇ chi teˇ hpaˍ hta‸ kʼoˆ taˍ ve yoˬ. 
2Ngaˬ lehˬ, shu ceˬ shu hpfuhˆ te chehˇ ve nawˬ hui teˇ hpaˍ hta‸ Eˇjiˇtu‸ 
mvuhˇmiˬ hkʼaw shiˍ tawˆ la piˇ taˍ ve nawˬ hui ve Gʼuiˬsha hpeh‸ ve yoˬ. 
3Ngaˬ awˬ hkʼoˆ awˬ kaˍ awˬ nu gʼuiˬsha hta‸ nawˬ hui oˉ kʼoˍ maˇ gʼa pui. 
4Shaˉ ho‸ hta‸ maˇ gʼa te. Mvuhˇ naw ma hkʼoˆ leh miˬguiˬ hkʼoˆ cawˬ ve awˬ 
ceuˬ hta‸ shuˍ da‸ ve shaˉ ho‸ hta‸ maˇ kʼoˆ, iˉ kaˆ hkʼaw cawˬ ve awˬ ceuˬ 
hta‸ shuˍ da‸ ve shaˉ ho‸ hta‸ maˇ kʼoˆ, nawˬ hui maˇ gʼa te. 

5Shaˉ ho‸ oˇ hkʼe ve teˇ hpaˍ hta‸ nawˬ hui oˉ kʼoˍ maˇ gʼa pui. Awˬ lawn kʼo, 
ngaˬ lehˬ nawˬ hui ve Gʼuiˬsha hpeh‸ leh, awˬ nu ve gʼuiˬsha teˇ hpaˍ hta‸ nyi 
ma maˇ cawˇ. Ngaˬ hta‸ canˇ ve chaw hta‸, yawˇ hui ve yaˇ shehˆ co, awˇ co 
hkʼa gaˬ ngaˬ ciˍ yanˍ piˇ tuˬ yoˬ. 
6Ya‸ hkʼaˇ, ngaˬ hta‸ ha‸ leh ngaˬ ve awˬliˇtawˇhkawˇ hta‸ na yuˬ chehˇ ve 
chaw hui ve yaˇ awˬ hinˉ awˬ meunˍ co-e hkʼa gaˬ, ngaˬ ha‸ shaˉ leh awˬ bon 
na‸ piˇ tuˬ yoˬ. 
7Gʼuiˬsha ve awˬ meh hta‸ nawˬ hkʼe leˇmaˇ gʼa kʼoˆ guiˇ. Oˇ hkʼe te ve chaw 
hta‸ ngaˬ ciˍ yanˍ piˇ tuˬ yoˬ. 
8Shinˉ nyi teˇ nyi lehˬ, da‸ kehˬ ve awˬ nyi hpeh‸ ve hta‸ nawˬ hui gʼa dawˇ 
nawˇ taˍ ve yoˬ. 
9Nawˬ hui kanˉ te caˇ tuˬ ve awˬ yanˇ hkaw‸ nyi cawˬ ve yoˬ. 
10Ya‸ hkʼaˇ, suhˍ nyi teˇ nyi lehˬ da‸ kehˬ ve shinˉ nyi hpeh‸ ve yoˬ. Oˇ ve teˇ 
nyi hkʼaw, nawˬ hui leh nawˬ hui ve yaˇ paˍ yaˇ miˇ teˇ hpaˍ, nawˬ hui ve awˬ 
ceˬ paˍ awˬ ceˬ ma teˇ hpaˍ, nawˬ hui ve ceˇ caˬ leh, nawˬ hui geh chehˇ taˍ ve 
hkehˉ chaw teˇ hpaˍ, te‸ chiˉ kanˉ maˇ gʼa te. 
11Awˬ lawn kʼo, awˬ nyi chi ve hkaw‸ nyi hkʼaw, ngaˬ lehˬ miˬguiˬ mvuhˇ 
naw, laˇ tsuhˇ gʼuiˬ leh oˇ ve teˇ hpaˍ hkʼaw hkʼa cawˬ ve hkʼa peu-eˬ hta‸ te 
hpanˍ peuˬ leh, suhˍ nyi teˇ nyi htaˇ gʼaˇ jehˇ taˍ ve yoˬ. Hkʼe te leh, ngaˬ lehˬ 
awˬ nyi chi ve teˇ nyi hta‸ awˬ bon na‸ piˇ leh da‸ piˇ kehˬ piˇ taˍ ve yoˬ. 
12Gʼuiˬsha nawˬ hui hta‸ piˇ laˇ ve mvuhˇmiˬ hkʼaw co zuhˬ ha zuhˬ gʼa chehˇ 
tuˬ, nawˬ ve awˬ pa awˬ e hta‸ yawˆ yawˆ yan yan te-o. 
13Nawˬ chaw hta‸ maˇ gʼa tiˇ pehˍ. 
14Nawˬ haˉ chawˇ haˉ paˆ maˇ gʼa te. 
15Shu ve mawˇ hta‸ nawˬ maˇ gʼa hkʼawˇ. 
16Shu hta‸ maˇ heˆ heˆ ve shaˉ hkiˆ nawˬ maˇ gʼa hkanˍ. 

17Shu ve mawˇ hta‸ nawˬ maˇ gʼa sheˉ lai. Shu miˇ ma hta‸ maˇ kʼoˆ, shu ve 
awˬ ceˬ paˍ awˬ ceˬ ma, shu ve ceˇ caˬ leh shu ve mawˇ jeˬ hkʼaˬ ve teˇ ceuˬ 
hta‸ maˇ kʼoˆ, nawˬ maˇ gʼa sheˉ lai, teh‸ Gʼuiˬsha kʼoˆ ve yoˬ. 

Iˉsaˍreˍlaˆ chaw kawˆ ve 

18Iˉsaˍreˍlaˆ chaw teˇ hpaˍ lehˬ, mvuhˇ tawˍ mvuhˇ htehˆ ve, mvuhˇ tiˉ po-e‸ 
ba ve, behˬheh ma hkawˇ bvuhˬ tawˆ la ve, leh hkʼaw hkʼoˆ lo mvuhˇ hkʼawˇ 
hta‸ gʼa mawˬ ve teˇ yanˇ yawˇ hui kawˆ jaˇ leh vuiˇ kuiˬ lo huˉ taˍ ve yoˬ. 
19Hkʼe te leh yawˇ hui Moˉseˍ hta‸ kʼoˆ piˇ ve, Nawˬ awˬ to ngaˬ hui hta‸ tawˇ 
yaw laˇ-oˆ. Ngaˬ hui na yuˬ tuˬ yoˬ, teh‸ kʼoˆ ve yoˬ. 
20Oˇ htaˇ Moˉseˍ lehˬ, Taˇ kawˆ. Nawˬ hui yawˇ hta‸ kawˆ puiˉ ve nyi ma cawˬ 
la leh, venˇbaˆ maˇ gʼa te tuˬ, Gʼuiˬsha nawˬ hui hta‸ lawˇ nyi chehˇ ve yoˬ, 
teh‸ yawˇ hui hta‸ kʼoˆ piˇ ve yoˬ. 
21Chaw oˇ ve teˇ hpaˍ vuiˇ kuiˬ lo huˉ taˍ ve yoˬ. Moˉseˍ lehˬ Gʼuiˬsha chehˇ taˍ 
kuiˬ moˬ awˬ paˇ lo jiˆ kʼai ve yoˬ. 

Tuˉ tanˇ kuiˬ awˬ lawn 

22Oˇ htaˇ Gʼuiˬsha Moˉseˍ hta‸ kʼoˆ piˇ ve, Ngaˬ mvuhˇ naw hkʼoˆ chehˇ taˍ leh 
tawˇ yaw laˇ chehˇ ve hta‸ nawˬ hui gʼa mawˬ peuˬ. 
23Nawˬ hui ngaˬ hta‸ oˉ kʼoˍ pui ve hkʼe, hpu shi yuˬ te taˍ ve awˬ kaˍ awˬ nu 
gʼuiˬsha teˇ hpaˍ hta‸ oˉ kʼoˍ maˇ gʼa pui. 
24Je‸ hta‸ yuˬ leh nawˬ hui ngaˬ awˬ pon tuˉ tanˇ kuiˬ gʼa te tuˬ yoˬ. Oˇ ve awˬ 
hkʼoˆ lo nawˬ hui ve nuˇ, yawˬ teˇ hpaˍ hta‸ yuˬ leh ngaˬ hta‸ gʼa tuˉ tanˇ laˇ 
ve yoˬ. Nawˬ hui ngaˬ hta‸ oˉ kʼoˍ pui tuˬ kʼoˆ piˇ taˍ ve chehˇ kuiˬ teˇ kaˬ le le 
lo, ngaˬ nawˬ hui geh laˬ leh, nawˬ hui hta‸ awˬ bon na‸ laˇ tuˬ yoˬ. 
25Nawˬ hui haˉ pui shiˍ hta‸ yuˬ leh ngaˬ awˬ pon tuˉ tanˇ kuiˬ te ve teˇ yanˇ, 
dawˆ hkoˇ taˍ ve haˉ pui shiˍ hta‸ maˇ gʼa yehˇ. Nawˬ hui haˉ pui shiˍ hta‸ 
tcuhˇ yuˬ htawˆ ve kʼo, haˉ pui shiˍ oˇ ve hta‸ ngaˬ kʼaw‸ yehˇ maˇ hpeh‸. 
26Ngaˬ ve tuˉ tanˇ kuiˬ hta‸ go maˇ gʼa te tcuhˉ taˍ. Oˇ hkʼe te ve kʼo, go oˇ ve 
awˬ hkʼoˆ lo nawˬ hui taˆ-e chehˇ ve teˇ yanˇ, nawˬ hui awˬ kʼu nyi hpeh‸ la 
leh gʼa ya‸ taw tuˬ yoˬ. 

Tawˆ kʼai ve li‸ 21 

Awˬ ceˬ hta‸ hkʼaˬ hkʼe gʼa te piˇ cawˇ ve 

1Iˉsaˍreˍlaˆ chaw hui hta‸ nawˬ awˬ liˇ chi teˇ hpaˍ gʼa teh taˍ piˇ ve yoˬ. 
2Nawˬ Heˍbrehˇ chaw awˬ ceˬ teˇ gʼaˇ hta‸ vuiˬ yuˬ ve teˇ yanˇ, yawˇ lehˬ 
hkaw‸ hkʼaw‸ ceh tiˉ nawˬ ve awˬ ceˬ gʼa te ve yoˬ. Suhˍ hkʼaw‸ teˇ hkʼaw‸ 
gaˬ ve kʼo, yawˇ hta‸ hkʼe leˇ gʼa hpehˇ piˇ ve yoˬ. 
3Yawˇ nawˬ ve awˬ ceˬ ca te la htaˇ, awˬ miˇ ma maˇ cawˬ sheˬ ve kʼo, yawˇ 
hta‸ hpehˇ piˇ ve teˇ yanˇ, awˬ miˇ ma hta‸ maˇ gʼa shiˍ kʼai tcuh. Ya‸ hkʼaˇ, 
yawˇ awˬ miˇ ma cawˬ ve kʼo, yawˇ ve awˬ miˇ ma hta‸ shiˍ kʼai hpeh‸ ve 
yoˬ. 
4Yawˇ ve awˬ shehˍ hpaˇ lehˬ, yawˇ hta‸ awˬ miˇ ma ca ka piˇ leh, yaˇ miˇ oˇ 
ve yaˇ cawˬ la ve kʼo, yaˇ miˇ oˇ ve leh yaˇ teˇ hpaˍ lehˬ, yawˇ ve awˬ shehˍ 
hpaˇ hta‸ caˉ da‸ ve chaw hpeh‸ leh, awˬ ceˬ oˇ ve teˇ gʼaˇ tiˉ gʼa tawˆ kʼai ve 
yoˬ. 
5Ya‸ hkʼaˇ, awˬ ceˬ oˇ ve lehˬ yawˇ ve awˬ shehˍ hpaˇ leh yawˇ ve miˇ yaˇ hta‸ 
ha‸ jaˇ leh maˇ tawˆ-e gaˇ ve kʼo, 
6awˬ shehˍ hpaˇ lehˬ yawˇ hta‸ bon yehˬ lo gʼa shiˍ kʼai ve yoˬ. Yawˇ lehˬ, awˬ 
ceˬ paˍ oˇ ve hta‸ yehˬmiˉhpe‸ lo shiˍ kʼai leh, yawˇ ve naˍ paw hta‸ gʼa htaw 
pawnˍ piˇ ve yoˬ. Oˇ htaˇ, chaw oˇ ve yawˇ teˇ co-e yawˇ ve awˬ shehˍ hpaˇ ve 
awˬ ceˬ gʼa te suh-e ve yoˬ. 
7Chaw teˇ gʼaˇ lehˬ, yawˇ ve yaˇ miˇ hta‸ awˬ ceˬ hkʼa shuˍ hawˇ baˬ ve kʼo, 
yaˇ miˇ oˇ ve hta‸ hawˉ hkʼaˆ paˍ awˬ ceˬ teˇ gʼaˇ hkʼa shuˍ ponˬ piˇ maˇ hpeh
‸. 
8Yawˇ hta‸ vuiˬ yuˬ ve awˬ shehˍ hpaˇ lehˬ, yaˇ miˇ oˇ ve hta‸ heuˆ gaˇ htawˇ, 
yaˇ miˇ oˇ ve yawˇ hta‸ maˇ heuˆ gaˇ ve kʼo, yaˇ miˇ oˇ ve yawˇ awˬ pa hta‸ 
gʼa kʼaw‸ hawˇ hkʼaw‸ piˇ ve yoˬ. Ya‸ hkʼaˇ, yaˇ miˇ oˇ ve hta‸ awˬ nu ve 
chaw ceuˬ hta‸ hawˇ piˇ tuˬ a hkaw-anˬ maˇ cawˬ. 
9Chaw teˇ gʼaˇ lehˬ, yawˇ ve yaˇ paˍ hta‸ awˬ ceˬ ma teˇ gʼaˇ vuiˬ ka piˇ ve kʼo, 
awˬ ceˬ ma oˇ ve hta‸ yawˇ ve yaˇ miˇ hkʼe gʼa shawˍ taˍ ve yoˬ. 

10Chaw teˇ gʼaˇ lehˬ, awˬ nu ve yaˇ miˇ teˇ gʼaˇ hta‸ kʼaw‸ heuˆ ve kʼo, yawˇ ve 
awˬ miˇ ma uiˍ hta‸ htawˇ, ponˬ laˬ htaˇ hkʼa shuˍ veu‸ tuˬ kʼaˇ tuˬ leh caˇ tuˬ 
dawˬ tuˬ hkʼa law‸ gʼa piˇ ve yoˬ. 
11Yawˇ oˇ hkʼe maˇ te piˇ ve kʼo, yaˇ miˇ oˇ ve hta‸ te‸ chiˉ awˬ hpfuhˇ maˇ yuˬ 
leh gʼa tawˆ kʼai tcuh ve yoˬ. 

Ya‸ da‸ jiˆ da‸ ve awˬ lawn 

12Shu hta‸ tiˇ pehˍ ve chaw hkʼaˬ ve teˇ gʼaˇ hta‸ maˇ kʼoˆ, gʼa kʼaw‸ tiˇ pehˍ 
piˇ ve yoˬ. 
13Ya‸ hkʼaˇ, shu hta‸ tiˇ pehˍ tuˬ maˇ dawˇ taˍ ve ka‸, chaw teˇ gʼaˇ gʼaˇ hta‸ 
gʼa tiˇ pehˍ puiˉ ve kʼo, tiˇ pehˍ shehˍ hpaˇ lehˬ ngaˬ maˍ laˇ tuˬ ve chehˇ kuiˬ 
lo gʼa hpaw-e ve yoˬ. 
14Chaw teˇ gʼaˇ nyi ma zuhˆ leh shu hta‸ tiˇ pehˍ ve kʼo, yawˇ lehˬ ngaˬ ve tuˉ 
tanˇ kuiˬ awˬ paˇ lo huˉ taˍ ve htawˇ, yawˇ hta‸ gʼawˬ tawˆ-e leh gʼa tiˇ pehˍ 
piˇ ve yoˬ. 
15Awˬ pa awˬ e hta‸ dawˆ ve chaw hkʼaˬ ve teˇ gʼaˇ hta‸ maˇ kʼoˆ, gʼa tiˇ pehˍ 
ve yoˬ. 
16Chaw hta‸ ca hkʼawˇ nyiˉ yuˬ veu laˇ leh, yawˇ ve awˬ ceˬ te tcuh ve chaw, 
maˇ heˆ kʼo hawˇ caˇ ve chaw hkʼaˬ ve teˇ gʼaˇ hta‸ maˇ kʼoˆ gʼa tiˇ pehˍ piˇ ve 
yoˬ. 
17Awˬ pa awˬ e hta‸ hkeu ve chaw hkʼaˬ ve teˇ gʼaˇ hta‸ maˇ kʼoˆ gʼa tiˇ pehˍ 
piˇ ve yoˬ. 
18Chaw nyiˇ gʼaˇ ya‸ da‸ leh, teˇ gʼaˇ lehˬ awˬ nu teˇ gʼaˇ hta‸ chu-iˬ hpehˇ ve 
maˇ kʼoˆ, haˉ pui shiˍ baˬ hpehˇ ve maˇ kʼoˆ, chaw oˇ ve zuh‸ hpui hkʼoˆ gʼa 
zuh‸ taˍ leh, 
19hkʼaw‸ nawˉ juˇ fuiˍ htawˆ leh ya‸ kʼaw juˇ gʼa la ve kʼo, yawˇ na-e la htaˇ 
hkʼa gaˬ naˆ tsuhˇ hpfuhˇ leh awˬ yanˇ shonˇ ve awˬ hpfuhˇ gʼa piˇ ve yoˬ. 
20Chaw teˇ gʼaˇ lehˬ, yawˇ ve awˬ ceˬ hta‸ suhˆ taˬ yuˬ dawˆ leh awˬ ceˬ oˇ ve 
suh-e ve kʼo dawˆ shehˍ hpaˇ hta‸ gʼa ciˍ yanˍ piˇ ve yoˬ. 

21Ya‸ hkʼaˇ, awˬ ceˬ oˇ ve maˇ suh-e ve kʼo, yawˇ hta‸ hpu piˇ leh vuiˬ yuˬ taˍ 
ve pa taw, awˬ shehˍ hpaˇ hta‸ ciˍ yanˍ piˇ maˇ hpeh‸. 
22Chaw nyiˇ gʼaˇ ya‸ da‸ leh, yaˇ hu chehˇ ve yaˇ miˇ teˇ gʼaˇ hta‸ gʼa hteˆ 
heuˆ leh yaˇ miˇ oˇ ve yaˇ shawˆ-e ve kʼo, gʼa hteˆ heuˆ ve chaw oˇ ve lehˬ, yaˇ 
miˇ ma ve awˬ hpawˇ hkʼaˬ ma meuˉ kʼo chi ma gʼa keu piˇ ve yoˬ. 
23Ya‸ hkʼaˇ, yawˇ suh kʼai ve kʼo, a sha‸ awˬ tan a sha‸, 
24mehˆ shiˍ awˬ tan mehˆ shiˍ, ciˬ awˬ tan ciˬ, la‸ sheh awˬ tan la‸ sheh, hkui 
sheh awˬ tan hkui sheh, 
25aˬ miˍ to‸ ve awˬ tan aˬ miˍ to‸ ve, hkʼaw kuiˬ naˬ kuiˬ awˬ tan hkʼaw kuiˬ 
naˬ kuiˬ, a naˍ awˬ tan a naˍ hta‸ gʼa hkanˍ tuˬ yoˬ. 
26Chaw teˇ gʼaˇ yawˇ ve awˬ ceˬ hta‸ dawˆ leh yawˇ ve mehˆ shiˍ luˬ kʼai ve 
kʼo, yawˇ hta‸ gʼa hpehˇ piˇ ve yoˬ. 
27Oˇ ve hkʼa shuˍ, chaw teˇ gʼaˇ yawˇ ve awˬ ceˬ ve ciˬ hta‸ dawˆ hkʼeh‸ piˇ ve 
kʼo, awˬ ceˬ oˇ ve hta‸ gʼa hpehˇ piˇ ve yoˬ. 

Awˬ shehˍ hpaˇ hui te cawˇ ve awˬ hkʼaˇ 

28Nuˇ paˍ teˇ hkeh chaw teˇ gʼaˇ hta‸ guˆ pehˍ ve kʼo, nuˇ oˇ ve hta‸ haˉ pui 
gʼa baˬ pehˍ ve yoˬ. Awˬ shaˍ hta‸ chaw teˇ gʼaˇ ka‸ maˇ gʼa caˇ. Ya‸ hkʼaˇ, 
awˬ shehˍ hpaˇ lehˬ, ciˍ yanˍ ve hta‸ maˇ gʼa hkanˍ. 
29Ya‸ hkʼaˇ, ponˬ laˬ htaˇ ka‸ nuˇ oˇ ve haiˬ jaˇ ve hta‸ gʼa mawˬ leh, shu awˬ 
shehˍ hpaˇ hta‸ shaˍ ti‸ piˇ ve htawˇ, yawˇ lehˬ nuˇ oˇ ve hta‸ hkʼa deh‸ maˇ 
nyi maˇ ha‸ shaˉ leh chaw hta‸ guˆ pehˍ ve kʼo, nuˇ oˇ ve hta‸ haˉ pui gʼa baˬ 
pehˍ ve awˬ hkʼoˆ, awˬ shehˍ hpaˇ hta‸ htawˇ gʼa tiˇ pehˍ ve yoˬ. 
30Ya‸ hkʼaˇ, shu yawˇ hta‸ hpu keu tcuh ve kʼo, shu hkʼaˬ ma keu tcuh ka‸ 
chi ma yawˇ ve a sha‸ ponˬ tuˬ gʼa keu piˇ ve yoˬ. 
31Nuˇ oˇ ve yaˇ ehˉ hta‸ guˆ pehˍ ve kʼo, awˬ na lo kʼoˆ taˍ ve hkʼe gʼa ciˍ yanˍ 
piˇ ve yoˬ. 

32Nuˇ oˇ ve awˬ ceˬ paˍ awˬ ceˬ ma hta‸ guˆ pehˍ ve kʼo, nuˇ shehˍ hpaˇ lehˬ 
awˬ ceˬ oˇ ve awˬ shehˍ hpaˇ hta‸ hpu 30 hteh‸ gʼa keu piˇ ve yoˬ. Nuˇ oˇ ve 
hta‸ htawˇ haˉ pui gʼa baˬ pehˍ ve yoˬ. 
33Chaw teˇ gʼaˇ nanˬ bawˍ hta‸ hpaˆ baˬ taˍ ve maˇ kʼoˆ, nanˬ bawˍ awˬ suhˉ 
duˇ leh te‸ chiˉ maˇ ko taˍ leh, nuˇ teˇ hkeh nanˬ bawˍ oˇ ve hkʼaw ce lo‸-e ve 
kʼo, 
34yawˇ lehˬ nuˇ oˇ ve awˬ hpfuhˇ gʼa shaiˍ piˇ leh, nuˇ oˇ ve hta‸ yawˇ gʼa yuˬ 
ve yoˬ. 
35Nuˇ nyiˇ hkeh guˆ da‸ leh teˇ hkeh suh-e ve kʼo, te‸ chehˇ ve nuˇ oˇ ve hta‸ 
hawˇ leh nuˇ shehˍ hpaˇ nyiˇ gʼaˇ gʼaˇ hkʼa ma-ehˬ gʼa pehˬ da‸ ve yoˬ. Suh 
taˍ ve nuˇ oˇ ve hta‸ htawˇ, oˇ ve hkʼa shuˍ hkʼa ma-ehˬ gʼa pehˬ caˇ ve yoˬ. 
36Ya‸ hkʼaˇ, nuˇ oˇ ve ponˬ laˬ htaˇ ka‸ haiˬ jaˇ ve hta‸ shiˍ ve htawˇ, awˬ 
shehˍ hpaˇ nuˇ oˇ ve hta‸ hkʼa deh‸ maˇ nyi maˇ ha‸ shaˉ ve kʼo, shu ve nuˇ 
suh-e ve awˬ tan, yawˇ ve nuˇ gʼa shaiˍ piˇ ve yoˬ. Ya‸ hkʼaˇ, suh taˍ ve nuˇ oˇ 
ve hta‸ yawˇ caˇ hpeh‸ ve yoˬ. 

Tawˆ kʼai ve li‸ 22 

Kʼaw‸ shaiˍ da‸ tuˬ awˬ liˇ awˬ hkʼaˇ 

1Chaw teˇ gʼaˇ lehˬ shu ve nuˇ, yawˬ hta‸ hkʼawˇ leh tiˇ caˇ ve maˇ kʼoˆ, hawˇ 
caˇ ve maˇ kʼoˆ, yawˇ lehˬ nuˇ teˇ hkeh awˬ tan ngaˇ hkeh, yawˬ teˇ hkeh awˬ 
tan awˇ hkeh gʼa kʼaw‸ shaiˍ ve yoˬ. 
2-4Yawˇ hkʼawˇ taˍ ve hkʼe gʼa kʼaw‸ shaiˍ ve yoˬ. Yawˇ geh kʼaw‸ shaiˍ tuˬ te‸ 
chiˉ maˇ cawˬ ve kʼo, yawˇ hkʼawˇ taˍ ve awˬ tan yawˇ ve awˬ to hawˇ leh gʼa 
shaiˍ piˇ ve yoˬ. Ya‸ hkʼaˇ, yawˇ hkʼawˇ taˍ ve nuˇ, piˉ laˬ, yawˬ ehˉ hkʼaˬ hkʼe 
ve teˇ ceuˬ htawˇ, yawˇ geh lo awˬ te‸ te‸ gʼa kʼaw‸ mawˬ ve kʼo, teˇ hkeh 
hkʼawˇ taˍ ve awˬ tan nyiˇ hkeh gʼa kʼaw‸ shaiˍ ve yoˬ. Chaw hkʼawˇ teˇ gʼaˇ 
shu ve mawˇ hkʼawˇ chehˇ ve hta‸ mawˬ leh tiˇ pehˍ piˇ ve kʼo, tiˇ pehˍ shehˍ 
hpaˇ lehˬ venˇbaˆ maˇ cawˬ. Ya‸ hkʼaˇ, mvuhˇ nyi tawˆ la peuˬve kʼo, tiˇ pehˍ 
shehˍ hpaˇ venˇbaˆ cawˬ ve yoˬ. 

5Chaw teˇ gʼaˇ yawˇ ve heh, maˇ heˆ kʼo a pehˉ meuˇ hko hkʼaw ceˇ hpehˇ caˍ 
leh, shu ve hko hkʼaw htawˇ ca lo‸ caˇ ve kʼo, yawˇ ve heh hkʼaw tawˆ ve da‸ 
jaˇ ve awˬ shiˍ awˬ nu teˇ hpaˍ yuˬ leh gʼa shaiˍ piˇ ve yoˬ. 
6Chaw teˇ gʼaˇ aˬ miˍ tuˉ keu ve pa taw, teˇ caˉ peuˬ teˇ caˉ to‸ kʼai leh shu ve 
caˬ shiˍ hkʼa peu-eˬ hta‸ to‸ baˬ piˇ lawˬ ve kʼo, chaw oˇ ve lehˬ shu ve mawˇ 
shonˇ taˍ ve hkʼa peu-eˬ hta‸ gʼa kʼaw‸ shaiˍ ve yoˬ. 
7Chaw teˇ gʼaˇ lehˬ, awˬ nu ve chaw teˇ gʼaˇ hta‸ hpu maˇ kʼoˆ, mawˇ teˇ ceuˬ 
ceuˬ maˇ kʼoˆ ha‸ shaˉ taˍ tuˬ chiˇ a‸ piˇ taˍ ve yoˬ. Yawˇ ve yehˬ hkʼaw chaw 
hkʼawˇ laˬ leh mawˇ oˇ ve hta‸ hkʼawˇ kʼai ve kʼo, chaw hkʼawˇ oˇ ve hta‸ 
yuˬ gʼa htaˇ, chaw hkʼawˇ oˇ ve lehˬ nyiˇ pun gʼa kʼaw‸ shaiˍ ve yoˬ. 
8Ya‸ hkʼaˇ, chaw hkʼawˇ hta‸ yuˬ maˇ gʼa ve kʼo, yehˬ shehˍ hpaˇ oˇ ve bon 
yehˬ lo kʼai leh, yawˇ shu ve mawˇ maˇ hkʼawˇ ve awˬ lawn shaˉ hkiˆ gʼa 
hkanˍ ve yoˬ. 
9Chaw nyiˇ gʼaˇ lehˬ, nuˇ, piˉ laˬ, yawˬ ehˉ, aˉ po‸ leh awˬ nu ve mawˇ teˇ ceuˬ 
ceuˬ hta‸ veh da‸ leh tawˇ gʼawˬ da‸ ve kʼo, chaw oˇ ve nyiˇ gʼaˇ gʼaˇ bon 
yehˬ lo gʼa kʼai ve yoˬ. Maˇ cawˇ ve chaw lehˬ, cawˇ ve chaw hta‸ nyiˇ pun 
gʼa kʼaw‸ shaiˍ piˇ ve yoˬ. 
10Chaw teˇ gʼaˇ lehˬ, awˬ nu ve chaw teˇ gʼaˇ hta‸ yawˇ ve nuˇ, piˉ laˬ, yawˬ 
ehˉ leh awˬ nu ve ceˇ teˇ ceuˬ ceuˬ ha‸ shaˉ tuˬ chiˇ a‸ piˇ taˍ ve hkʼaw, suh 
kʼai ve, naˬ ve, maˇ heˆ kʼo shu hiˉ yuˬ kʼai leh shaˉ hkiˆ maˇ cawˬ ve kʼo, 
11chaw oˇ ve bon yehˬ lo kʼai leh yawˇ shu ve mawˇ maˇ hkʼawˇ ve awˬ lawn 
shaˉ hkiˆ gʼa hkanˍve yoˬ. Awˬ shehˍ hpaˇ htawˇ, chaw hkʼawˇ hta‸ yuˬ maˇ 
gʼa ve kʼo, chaw oˇ ve hpaˇ kʼoˆ ve hta‸ nyi hkʼaˇ gʼa suh leh, kʼaw‸ shaiˍ da‸ 
tuˬ maˇ loˍ. 
12Ya‸ hkʼaˇ, ceˇ oˇ ve hta‸ shu hkʼawˇ kʼai ve kʼo, yawˇ lehˬ awˬ shehˍ hpaˇ hta
‸ gʼa kʼaw‸ shaiˍ piˇ ve yoˬ. 
13Ceˇ oˇ ve hta‸ haiˬve to nuˇ to shaˆ che‸ caˇ ve kʼo, chaw oˇ ve lehˬ shaˉ hkiˆ 
hkʼa deh‸ gʼa maˍ piˇ ve yoˬ. Oˇ hkʼe te ve kʼo, haiˬ ve to nuˇ to shaˆ che‸ caˇ 
taˍ ve ceˇ awˬ pon kʼaw‸ shaiˍ da‸ tuˬ maˇ loˍ. 

14Chaw teˇ gʼaˇ lehˬ, awˬ nu ve chaw teˇ gʼaˇ geh ceˇ teˇ hkeh ngaˍ taˍ leh, awˬ 
shehˍ hpaˇ maˇ chehˇ hkʼaw‸ nawˉ naˬ ve, maˇ heˆ kʼo suh-e ve kʼo, ngaˍ 
shehˍ hpaˇ gʼa kʼaw‸ shaiˍ ve yoˬ. 
15Ya‸ hkʼaˇ, awˬ shehˍ hpaˇ chehˇ taˍ ve kʼo, ngaˍ shehˍ hpaˇ kʼaw‸ shaiˍ piˇ 
tuˬ maˇ loˍ. Awˬ hpfuhˇ piˇ leh ngaˍ taˍ ve kʼo, ngaˍ ve awˬ hpfuhˇ ceh tiˉ gʼa 
kʼaw‸ piˇ ve yoˬ. 

Bon yehˬ hta‸ caˉ da‸ ve awˬ liˇ awˬ hkʼaˇ 

16Chaw teˇ gʼaˇ yaˇ miˇ haˉ teˇ gʼaˇ hta‸ ca te ya‸ ve kʼo, awˬ hpfuhˇ piˇ leh 
yawˇ hta‸ gʼa heuˆ ve yoˬ. 
17Ya‸ hkʼaˇ, awˬ pa lehˬ chaw oˇ ve hta‸ yawˇ ve yaˇ miˇ maˇ piˇ gaˇ ve kʼo, te 
muiˬ te jaw ve hkʼe chaw oˇ ve lehˬ, yaˇ miˇ hta‸ mehˆ hpfuhˇ gʼa tsuhˇ piˇ ve 
yoˬ. 
18Neˇ hta‸ cuˇ leh shu hta‸ naˬ tuˬ te ve chaw hta‸ gʼa tiˇ pehˍ ve yoˬ. 
19To nuˇ to shaˆ hta‸ haˉ chawˇ te ve chaw hta‸ gʼa tiˇ pehˍ ve yoˬ. 
20Ngaˬ hta‸ maˇ heˆ leh, awˬ nu ve gʼuiˬsha hta‸ tuˉ tanˇ piˇ ve chaw hta‸ gʼa 
tiˇ pehˍ ve yoˬ. 
21Shu mvuhˇmiˬ lo laˬ ve hkehˉ chaw hta‸ maˇ gʼa fawˉ mehˍ. Awˬ lawn kʼo, 
nawˬ hui htawˇ Eˇjiˇtu‸ mvuhˇmiˬ lo laˬ taˍ ve hkehˉ chaw hpeh‸ ve yoˬ. 
22Mehˇchawˇma leh yaˇcuˬshi hta‸ hkʼa mvuhˇ hkʼa na maˇ gʼa te. 
23Nawˬ hui oˇ hkʼe te piˇ leh, yawˇ hui ngaˬ hta‸ kuˬ ve teˇ yanˇ, ngaˬ na yuˬ 
piˇ tuˬ yoˬ. 
24Oˇ htaˇ, ngaˬ nyi ma zuhˆ la leh nawˬ hui hta‸ ma‸ bawˆ kuiˬ lo suh-e piˇ 
lawˬ tuˬ yoˬ. Nawˬ hui ve awˬ miˇ ma teˇ hpaˍ mehˇchawˇma kʼaw‸ hpeh‸ la 
leh, nawˬ hui ve yaˇ teˇ hpaˍ yaˇcuˬshi kʼaw‸ hpeh‸ la tuˬ yoˬ. 
25Nawˬ geh chehˇ taˍ ve haˍ ve gʼawˇ ve chaw teˇ hpaˍ hta‸ hpu chiˇ piˇ ve teˇ 
yanˇ, yawˇ hui geh awˬ yawˬ maˇ gʼa lawˬ yuˬ. 
26Chaw teˇ gʼaˇ gʼaˇ nawˬ geh aˉ po‸ ca tan laˇ ve kʼo, mvuhˇ maˇ hpeu‸ sheˬ 
htaˇ yawˇ ve aˉ po‸ hta‸ nawˬ gʼa kʼaw‸ hkʼaw‸ piˇ ve yoˬ. 

27Awˬ lawn kʼo, yawˇ lehˬ aˉ po‸ oˇ ve teˇ hkʼoˆ tiˉ cawˬ ve yoˬ. Yawˇ aˬ hto‸ 
ma veu‸ zuh‸ tuˬ le. Yawˇ ngaˬ hta‸ kuˬ ve kʼo, yawˇ kuˬ hkawˇ hta‸ ngaˬ na 
yuˬ piˇ tuˬ yoˬ. Awˬ lawn kʼo, ngaˬ lehˬ ha kʼaˉ puiˉ ve Gʼuiˬsha hpeh‸ ve yoˬ. 
28Gʼuiˬsha hta‸ nawˬ maˇ shawˍ maˇ caˆ maˇ gʼa kʼoˆ. Nawˬ ve awˬ hoˉ awˬ naˬ 
teˇ hpaˍ hta‸ maˇ gʼa hkeu. 
29Nawˬ hui geh awˉ lawˉ peuˇ tawˆ la ve awˬ shiˍ awˬ nu, shaˍlonˍ chu, leh a 
pehˉ meuˇ gʼuiˬ ngaˬ hta‸ gʼa tanˇ laˇ ve yoˬ. Nawˬ hui geh awˉ lawˉ peuˇ paw 
la ve yaˇ paˍ uiˍ teˇ gʼaˇ le le ngaˬ hta‸ gʼa piˇ laˇ ve yoˬ. 
30Oˇ ve hkʼa shuˍ, nawˬ hui geh awˉ lawˉ peuˇ paw la ve nuˇ, yawˬ, teˇ hpaˍ 
ngaˬ hta‸ gʼa piˇ laˇ ve yoˬ. Yawˇ hui lehˬ, awˬ ma peuˍ geh suhˍ nyi ceh tiˉ 
gʼa teh leh hiˉ nyi teˇ nyi gaˬ kʼo, ngaˬ hta‸ gʼa piˇ laˇ ve yoˬ. 
31Nawˬ hui lehˬ, ngaˬ ve chaw hpeh‸ ve yoˬ. Chi hta‸ pa taw, haiˬ ve to nuˇ to 
shaˆ che‸ caˇ taˍ ve shaˍ hta‸ nawˬ hui maˇ gʼa caˇ. Hpuiˇ hta‸ gʼa caˍ piˇ ve 
yoˬ. 

Tawˆ kʼai ve li‸ 23 

Hteˇ ve cawˇ ve awˬ lawn 

1Maˇ hteˇ maˇ cawˇ ve tawˇ hta‸ nawˬ maˇ gʼa ca kʼoˆ toˇ. Venˇbaˆ cawˬ ve 
chaw hui hpawˇ chehˇ leh, maˇ heˆ heˆ ve shaˉ hkiˆ nawˬ maˇ gʼa hkanˍ. 
2Chaw maˇ ve hpawˇ chehˇ leh haiˬ ve kanˉ hta‸ nawˬ maˇ gʼa te. Maˇ hteˇ 
maˇ cawˇ ve shaˉ hkiˆ maˇ gʼa hkanˍ. 
3Nawˬ suhˉ jehˬ piˇ ve teˇ yanˇ, haˍ gʼawˇ ve chaw hui ve mehˆ hpfuhˇ hta‸ 
htawˇ maˇ gʼa nyi. 
4Nawˬ ve canˇ paˍ ve nuˇ maˇ kʼoˆ, piˉ laˬ maˇ kʼoˆ, mehˉ kʼai taˍ ve hta‸ nawˬ 
gʼa mawˬ ve kʼo, yawˇ geh gʼa sheh hkʼaw‸ veu laˇ piˇ ve yoˬ. 
5Yawˇ ve piˉ laˬ teˇ hkeh mawˇ taˆ maˇ gʼaˇ leh paiˍ taˍ ve hta‸ nawˬ gʼa mawˬ 
ve kʼo, piˉ laˬ oˇ ve hta‸ nawˬ gʼa chiˇ tu piˇ ve yoˬ. Nawˬ maˇ gʼa jaw kʼai. 
6Haˍ ve gʼawˇ ve chaw hta‸ suhˉ jehˬ piˇ ve teˇ yanˇ, maˇ hteˇ maˇ cawˇ ve hta
‸ nawˬ maˇ gʼa te. 

7Maˇ hteˇ maˇ cawˇ ve hkʼaw shu hta‸ nawˬ venˇbaˆ maˇ gʼa taˍ. Te‸ chiˉ 
venˇbaˆ maˇ cawˬ ve chaw hta‸ maˇ gʼa tiˇ pehˍ. Awˬ lawn kʼo, oˇ hkʼe te ve 
chaw hta‸ ngaˬ ciˍ yanˍ piˇ tuˬ yoˬ. 
8Shu hkʼawˇ piˇ laˇ ve la‸ shawnˍ hta‸ nawˬ maˇ gʼa ha‸ yuˬ. Awˬ lawn kʼo, la
‸ shawnˍ oˇ hkʼe ve lehˬ chaw yaˇ hta‸ mehˆ cuˉ piˇ lawˬ leh, hteˇ ve cawˇ ve 
awˬ ceuˬ hta‸ ya‸ kʼai tuˬ te ve yoˬ. 
9Shu mvuhˇmiˬ lo laˬ ve hkehˉ chaw hta‸ nawˬ hkʼa mvuhˇ hkʼa na maˇ gʼa 
te. Awˬ lawn kʼo, nawˬ htawˇ Eˇjiˇtu‸ mvuhˇmiˬ hkʼaw hkehˉ chaw hpeh‸ jaw 
leh, hkehˉ chaw gʼa hpeh‸ ve teˇ ceuˬ hkʼaˬ ma hkanˍ haˍ ve hta‸ nawˬ shiˍ 
taˍ ve yoˬ. 

Suhˍ hkʼaw‸ leh suhˍ nyi ve awˬ lawn 

10Hkaw‸ hkʼaw‸ hkʼa gaˬ nawˬ ve ti mi hta‸ te caˇ hpeh‸ ve yoˬ. 
11Ya‸ hkʼaˇ, suhˍ hkʼaw‸ teˇ hkʼaw‸ gaˬ ve kʼo, ti mi oˇ ve hta‸ nawˬ maˇ gʼa 
kʼaw‸ te caˇ. Hkʼe leˇ gʼa teh taˍ leh, haˍ gʼawˇ ve chaw hta‸ gʼa te caˇ piˇ 
lawˬ ve yoˬ. Ti mi hkʼaw sheˆ taˍ ve awˬ shiˍ awˬ nu teˇ hpaˍ hta‸ heh puiˉ 
hkʼaw lo chehˇ ve to nuˇ to shaˆ teˇ hpaˍ awˬ pon gʼa teh taˍ piˇ ve yoˬ. Nawˬ 
ve a pehˉ meuˇ hko, sha lonˍ hko hta‸ htawˇ, oˇ ve hkʼa shuˍ gʼa te ve yoˬ. 
12Hkaw‸ nyi hkʼa gaˬ nawˬ kanˉ te hpeh‸ve yoˬ. Ya‸ hkʼaˇ, suhˍ nyi teˇ nyi gaˬ 
htaˇ, nawˬ kanˉ maˇ gʼa te leh gʼa jehˇ taˍ ve yoˬ. Nawˬ ve ceˇ teˇ hpaˍ, awˬ ceˬ 
paˍ awˬ ceˬ ma leh shu mvuhˇmiˬ lo laˬ taˍ ve hkehˉ chaw teˇ hpaˍ hta‸ gʼaˇ 
gʼa jehˇ piˇ ve yoˬ. 
13Ngaˬ kʼoˆ piˇ taˍ ve tawˇ teˇ hkawˇ le le hta‸ nawˬ hui hkʼa deh‸ na yuˬ-o‸. 
Awˬ kaˍ awˬ nu gʼuiˬsha teˇ hpaˍ hta‸ oˉ kʼoˍ maˇ gʼa pui. Yawˇ hui ve awˬ 
meh hta‸ ka‸ maˇ gʼa kuˬ. 

Uiˍ jaˇ ve pawehˇ shehˆ maˬ 

14Teˇ hkʼaw‸ awˬ hkʼaw lo nawˬ hui ngaˬ hta‸ yawˆ yan leh pawehˇ shehˆ 
pawˆ gʼa te ve yoˬ. 
15Ngaˬ kʼoˆ piˇ taˍ ve hkʼe, diˇ maˇ keu ve hkaoˍmonˇ caˇ ve pawehˇ hta‸ nawˬ 
hui suhˍ nyi hkʼa gaˬ gʼa te ve yoˬ. Awˬ yanˇ oˇ ve lehˬ, nawˬ hui Eˇjiˇtu‸ 

mvuhˇmiˬ hkʼaw‸ tawˆ la ve Aˍbiˆbaˍlaˆ ha pa hkʼaw ngaˬ tinˍ taˍ ve awˬ yanˇ 
gʼa hpeh‸ ve yoˬ. Chaw teˇ gʼaˇ ka‸ tanˇ tuˬ maˇ yuˬ veu laˇ leh ngaˬ mehˆ 
gʼuˇ suhˍ maˇ gʼa laˬ. 
16Nawˬ hui lehˬ, caˬ gʼeu‸ caˬ jaw‸ ve awˬ yanˇ gaˬ htaˇ, pawehˇ teˇ maˬ gʼa 
kʼaw‸ te ve yoˬ. Oˇ ve hkʼaw‸ nawˉ, mvuhˇ kaˆ yanˇ nawˬ hui iˉ shiˍ shaˉ ve 
awˬ yanˇ gaˬ la htaˇ, aˉ po kʼo pawehˇ hta‸ gʼa kʼaw‸ te ve yoˬ. 
17Chi hkʼe teˇ hkʼaw‸ shehˆ pawˆ pawehˇ te ve awˬ yanˇ gaˬ la htaˇ, hawˉ hkʼaˆ 
paˍ teˇ gʼaˇ le le ngaˬ hta‸ oˉ kʼoˍ gʼa ca pui la ve yoˬ. 
18Nawˬ hui ngaˬ hta‸ to nuˇ to shaˆ tanˇ la chehˇ ve teˇ yanˇ, diˇ keu taˍ ve 
hkaoˍmonˇ hta‸ maˇ gʼa yehˇ. Ngaˬ hta‸ tuˉ tanˇ ve shaˍ chu hta‸ mvuhˇ htiˇ 
la htaˇ hkʼa gaˬ maˇ gʼa teh taˍ. 
19Teˇ hkʼaw‸ le le awˉ lawˉ peuˇ naw‸ la taˍ ve awˬ shiˍ awˬ nu teˇ hpaˍ, 
Gʼuiˬsha ve yehˬ lo gʼa yuˬ laˬ ve yoˬ. Yawˬ ehˉ hta‸ yawˇ awˬ e ve cuˉ gʼuiˬ 
hkʼaw maˇ gʼa keu caˉ caˇ. 

Awˬ lawn laiˉ ceuˬ maˍ piˇ ve 

20Ngaˬ gu taˍ ve chehˇ kuiˬ lo nawˬ hui hta‸ ha‸ shaˉ leh shiˍ kʼai laˇ tuˬ, 
mvuhˇ naw tcuh yaˇ teˇ gʼaˇ hta‸, nawˬ hui gʼuˇ suhˍ lo ngaˬ kʼai peu tuˬ yoˬ. 
21Yawˇ ve tawˇ hta‸ hkʼa deh‸ na yuˬ-o‸. Yawˇ hta‸ maˇ shawˍ maˇ caˆ taˇ te. 
Nawˬ hui oˇ hkʼe te kʼo, yawˇ nawˬ hui ve venˇbaˆ hta‸ hpehˇ laˇ tuˬ ve maˇ 
heˆ. Awˬ lawn kʼo, ngaˬ yawˇ hta‸ peu laˇ taˍ ve yoˬ. 
22Ya‸ hkʼaˇ, nawˬ hui yawˇ ve tawˇ hta‸ na yuˬ leh, ngaˬ kʼoˆ ve hkʼe te ve 
kʼo, ngaˬ nawˬ hui ve canˇ paˍ teˇ hpaˍ hta‸ gʼa‸ kʼoˬ laˇ tuˬ yoˬ. 
23Ngaˬ ve mvuhˇ naw tcuh yaˇ lehˬ, nawˬ hui gʼuˇ suhˍ lo kʼai leh nawˬ hui hta
‸ Aˍmawˇriˆ chaw, Hiˇtiˆ chaw, Hpeˍraˍziˆ chaw, Hkaˍnaˍniˆ chaw, Hiˇviˆ 
chaw leh Yeˍbuˇsiˆ chaw hui ve mvuhˇmiˬ lo shiˍ kʼai laˇ tuˬ yoˬ. Ngaˬ lehˬ, 
chaw oˇ ve teˇ hpaˍ hta‸ te luˬ te sheˆ piˇ tuˬ yoˬ. 
24Nawˬ hui lehˬ, chaw oˇ ve teˇ hpaˍ ve gʼuiˬsha hta‸ oˉ kʼoˍ maˇ gʼa pui. Yawˇ 
hui te ve hkʼe nawˬ hui maˇ gʼa te. Yawˇ hui ve gʼuiˬsha teˇ hpaˍ hta‸ nawˬ 

hui gʼa te luˬ leh, yawˇ hui ve da‸ kehˬ ve haˉ pui hkuiˉ daw teˇ hpaˍ hta‸ gʼa 
dawˆ paˆ ve yoˬ. 
25Nawˬ hui ve Gʼuiˬsha hta‸ ceh tiˉ nawˬ hui oˉ kʼoˍ gʼa pui ve yoˬ. Oˇ hkʼe te 
ve kʼo, ngaˬ nawˬ hui hta‸ caˇ tuˬ dawˬ tuˬ piˇ laˇ leh, nawˬ hui geh cawˬ ve 
naˬ ve gawˬ ve awˬ ceuˬ hkʼa peu-eˬ hta‸ yuˬ baˬ laˇ tuˬ yoˬ. 
26Nawˬ hui ve mvuhˇmiˬ hkʼaw yaˇ miˇ teˇ gʼaˇ ka‸ yaˇ shawˆ-e tuˬ ve maˇ heˆ. 
Chaw teˇ gʼaˇ ka‸ chaw meh ma hpeh‸ tuˬ ve maˇ heˆ. Ngaˬ nawˬ hui hta‸ co 
zuhˬ ha zuhˬ cawˬ la piˇ tuˬ yoˬ. 
27Nawˬ hui hta‸ tawˍ taˍ ve chaw teˇ hpaˍ ngaˬ hta‸ kawˆ tuˬ ngaˬ te piˇ tuˬ 
yoˬ. Nawˬ hui hta‸ ca bawˆ la ve chaw teˇ hpaˍ hta‸ ngaˬ nyi ma luˬ kʼai piˇ 
leh gʼuiˇ hpaw-e piˇ lawˬ tuˬ yoˬ. 
28Hiˇviˆ chaw, Hkaˍnaˍniˆ chaw, leh Hiˇtiˆ chaw teˇ hpaˍ kawˆ jaˇ leh gʼuiˇ 
hpaw-e tuˬ ngaˬ te piˇ tuˬ yoˬ. 
29Ya‸ hkʼaˇ, yawˇ hui hkʼa peu-eˬ hta‸ teˇ hkʼaw‸ awˬ hkʼaw lo tiˉ ngaˬ gʼa‸ 
kʼoˬ piˇ tuˬ ve maˇ heˆ. Oˇ hkʼe te ve kʼo, mvuhˇmiˬ oˇ ve teˇ hpaˍ gawˬ cu 
gawˬ pehˆ hpeh‸ kʼai leh, haiˬ ve to nuˇ to shaˆ hkʼa biˇ cawˬ la tuˬ yoˬ. 
30Nawˬ hui chaw maˇ la leh mvuhˇmiˬ oˇ ve hkʼa peu-eˬ hta‸ bawˆ yuˬ gʼa htaˇ 
hkʼa gaˬ, yawˇ hui hta‸ ngaˬ awˬ meu-eˇ awˬ meu-eˇ gʼa‸ kʼoˬ piˇ tuˬ yoˬ. 
31Nawˬ hui ve miˬ tcuhˉ lehˬ, Laˇ tsuhˇ gʼuiˬ nyi hta‸ te leh Awˬ kʼaw ji ve laˇ 
tsuhˇ gʼuiˬ lo hkʼa gaˬ, hteunˍ lonˉ hta‸ te leh Uˉhpaˍraˆ iˉ kaˆ lawˬ lo hkʼa gaˬ 
hpeh‸ tuˬ yoˬ. Mvuhˇmiˬ oˇ ve teˇ hpaˍ hkʼaw chehˇ ve chaw hui hta‸ nawˬ 
hui gʼa uˉ peunˍ leh, nawˬ hui lehˬ chaw oˇ ve teˇ hpaˍ hta‸ gʼa‸ kʼoˬ piˇ tuˬ 
yoˬ. 
32Ya‸ hkʼaˇ, nawˬ hui lehˬ yawˇ hui hta‸ maˇ kʼoˆ, yawˇ hui ve gʼuiˬsha teˇ 
hpaˍ hta‸ maˇ kʼoˆ, ka ti‸ shaˉ caˆ maˇ gʼa te. 
33Yawˇ hui hta‸ nawˬ hui ve mvuhˇmiˬ hkʼaw taˇ chehˇ tcuh. Nawˬ hui chehˇ 
tcuh ve kʼo, yawˇ hui ve tawˇ hta‸ nawˬ hui na leh, ngaˬ hta‸ te ya‸ tuˬ yoˬ. 
Nawˬ hui lehˬ, yawˇ hui ve shaˉ ho‸ hta‸ oˉ kʼoˍ pui ve kʼo, va htaw taˍ ve hta
‸ yaw tuˬ yoˬ, teh‸ Gʼuiˬsha kʼoˆ ve yoˬ. 

Tawˆ kʼai ve li‸ 24 

Gʼuiˬsha ve ka ti‸ shaˉ caˆ 

1Oˇ ve hkʼaw‸ nawˉ, Gʼuiˬsha Moˉseˍ hta‸ kʼoˆ piˇ ve, Aˍronˍ, Naˬdaˆ, Aˍbiˇhuˆ 
leh Iˉsaˍreˍlaˆ chaw awˬ hoˉ awˬ naˬ 70 gʼaˇ hta‸ shiˍ veu laˇ leh, hkʼaw hkʼoˆ 
lo ngaˬ geh taˆ la-o. Nawˬ hui ngaˬ hta‸ maˇ vuiˇ maˇ neˇ kuiˬ lo gaˬ htaˇ, hkui 
tcuhˉ teh leh ngaˬ hta‸ oˉ kʼoˍ gʼa pui ve yoˬ. 
2Moˉseˍ nawˬ teˇ gʼaˇ ceh tiˉ ngaˬ paˇ lo gʼa jiˆ laˬ ve yoˬ. Iˉsaˍreˍlaˆ chaw moˍ 
lonˉ lehˬ hkʼaw paˇ lo ceh ka‸ maˇ gʼa laˬ, teh‸ Moˉseˍ hta‸ kʼoˆ piˇ ve yoˬ. 
3Moˉseˍ chaw moˍ lonˉ geh kʼai lehˬ, Gʼuiˬsha ve tawˇ hkʼa peu-eˬ leh, yawˇ ve 
awˬliˇtawˇhkawˇ hkʼa peu-eˬ yawˇ hui hta‸ kʼoˆ maˍ piˇ ve yoˬ. Oˇ htaˇ, chaw 
hkʼa peu-eˬ tawˇ teˇ hkawˇ tiˉ te leh, Gʼuiˬsha ngaˬ hui hta‸ kʼoˆ laˇ ve tawˇ 
hkʼa peu-eˬ hta‸ ngaˬ hui na yuˬ leh te tuˬ yoˬ, teh‸ kʼoˆ ve yoˬ. 
4Moˉseˍ lehˬ, Gʼuiˬsha ve awˬliˇtawˇhkawˇ hkʼa peu-eˬ hta‸ bvuh‸ keu taˍ ve 
yoˬ. Yawˇ mvuhˇ shawˉ teˇ na‸ tu leh hkʼaw hkuiˉ puiˍ lo Gʼuiˬsha hta‸ tuˉ 
tanˇ kuiˬ teˇ maˬ te ve yoˬ. Peuˬ hkʼaw‸ nawˉ, Iˉsaˍreˍlaˆ chaw teˇ chi nyiˇ ceuˬ 
cawˬ ve hkʼe, haˉ pui shiˍ teˇ chi nyiˇ shiˍ duˇ ti ve yoˬ. 
5Yawˇ lehˬ, Iˉsaˍreˍlaˆ chaw haˉ paˍ teˇ hpaˍ hta‸ nuˇ paˍ lonˉ tiˇ leh Gʼuiˬsha 
hta‸tuˉ tanˇ tcuh ve yoˬ. 
6Moˉseˍ lehˬ, nuˇ suhˍ hta‸ yuˬ leh hkehˇ hkʼaw keu peuˬ hkʼaw‸ nawˉ, awˬ 
nu ve teˇ hkoˇ hta‸ yuˬ leh tanˇ kuiˬ hta‸ hpeh‸ pfuhˍ ve yoˬ. 
7Oˇ ve hkʼaw‸ nawˉ, ka ti‸ shaˉ caˆ li‸ daw hta‸ yuˬ leh chaw hkʼa peu-eˬ hta‸ 
awˬ hkawˇ bvuhˬ chaweh te gʼaw maˍ piˇ ve yoˬ. Yawˇ hui lehˬ, Gʼuiˬsha kʼoˆ 
laˇ ve hkʼa peu-eˬ hta‸ ngaˬ hui na yuˬ leh te tuˬ yoˬ, teh‸ kʼoˆ ve yoˬ. 
8Oˇ htaˇ, Moˉseˍ lehˬ hkehˇ hkʼaw keu taˍ ve awˬ suhˍ hta‸ yuˬ leh, chaw yaˇ 
teˇ hpaˍ hta‸ hpeh‸ pfuhˍ piˇ leh kʼoˆ ve, Awˬ suhˍ chi ve lehˬ, Gʼuiˬsha nawˬ 
hui hta‸ piˇ laˇ taˍ ve awˬliˇtawˇhkawˇ hta‸ caˉ da‸ ve ka ti‸ shaˉ caˆ awˬ suhˍ 
hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 
9Moˉseˍ, Aˍronˍ Naˍdaˆ, Aˍbiˇhuˆ leh Iˉsaˍreˍlaˆ chaw awˬ hoˉ awˬ naˬ 70 gʼaˇ 
hkʼaw hkʼoˆ lo taˆ-e leh, 

10Iˉsaˍreˍlaˆ ve Gʼuiˬsha hta‸ gʼa mawˬ ve yoˬ. Yawˇ ve hkui sheh awˬ hawˉ lo 
mvuhˇ naw hkʼa shuˍ kehˬ da‸ jaˇ leh, nawˉ-ehˍ ve shehnˉ shiˍ hkʼawˇ taˍ ve 
hta‸ shuˍ ve awˬ ceuˬ hta‸ yawˇ hui gʼa mawˬ ve yoˬ. 
11Gʼuiˬsha lehˬ, Iˉsaˍreˍlaˆ chaw awˬ hoˉ awˬ naˬ chi teˇ hpaˍ hta‸ maˇ ciˍ yanˍ 
piˇ. Yawˇ hui Gʼuiˬsha hta‸ gʼa mawˬ peuˬ hkʼaw‸ nawˉ, teˇ geh hti caˇ hti 
dawˬ ve yoˬ. 

Moˉseˍ Siˉnaˆ hkʼaw hkʼoˆ chehˇ ve 

12Oˇ htaˇ, Gʼuiˬsha Moˉseˍ hta‸ kʼoˆ piˇ ve, Ngaˬ geh hkʼaw hkʼoˆ lo taˆ la-o. 
Nawˬ yawˇ hui hta‸ maˍ piˇ tuˬ, haˉ pui baˉ hkʼoˆ lo bvuh‸ taˍ ve ngaˬ ve 
awˬliˇtawˇhkawˇ teˇ hpaˍ ngaˬ nawˬ hta‸ piˇ laˇ tuˬ yoˬ, teh‸ kʼoˆ piˇ ve yoˬ. 
13Moˉseˍ lehˬ, yawˇ ve awˬ ceˬ paˍ Yawˇsuˆ hta‸ shiˍ veu leh, Gʼuiˬsha geh kʼai 
tuˬ gu taˍ ve yoˬ. 
14Oˇ htaˇ Moˉseˍ kʼoˆ ve, Ngaˬ huiˉ maˬ nawˬ hui geh kʼaw‸ gaˬ la htaˇ hkʼa 
gaˬ, choˬ kaˬ lo law taˍ-o‸. Aˍronˍ leh Huˇraˆ ka‸ choˬ kaˬ nawˬ hui geh chehˇ 
taˍ ve yoˬ. Chaw teˇ gʼaˇ gʼaˇ tawˇ te da‸ tuˬ cawˬ ve kʼo, yawˇ huiˉ maˬ geh 
kʼai hpeh‸ ve yoˬ, teh‸ Iˉsaˍreˍlaˆ awˬ hoˉ awˬ naˬ teˇ hpaˍ hta‸ kʼoˆ piˇ ve 
yoˬ. 
15Hkʼe te leh, Moˉseˍ hkʼaw hkʼoˆ taˆ-e leh, moˬ lehˬ hkʼaw oˇ ve hta‸ hoˆ beh 
taˍ ve yoˬ. 
16Gʼuiˬsha ve awˬ me‸ awˬ hponˇ hkʼaw oˇ ve awˬ hkʼoˆ ya‸ la leh, hkaw‸ nyi 
hkʼa gaˬ moˬ hoˆ beh taˍ ve yoˬ. Suhˍ nyi teˇ nyi gaˬ htaˇ, Gʼuiˬsha lehˬ moˬ 
hkʼaw chehˇ taˍ leh Moˉseˍ hta‸ kuˬ ve yoˬ. 
17Gʼuiˬsha ve awˬ me‸ awˬ hponˇ lehˬ, hkʼaw hkʼoˆ lo aˬ miˍ to‸ chehˇ ve hkʼa 
shuˍ hpeh‸ ve hta‸ Iˉsaˍreˍlaˆ chaw teˇ hpaˍ gʼa mawˬ ve yoˬ. 
18Moˉseˍ moˬ hkʼaw lo‸-e leh hkʼaw hkʼoˆ lo taˆ-e ve yoˬ. Oˇ kaˬ lo yawˇ 40 nyi 
40 haˉ chehˇ taˍ ve yoˬ. 

Tawˆ kʼai ve li‸ 25 

Bon yehˬ awˬ pon loˍ ve mawˇ teˇ hpaˍ 

1Oˇ htaˇ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 

2Iˉsaˍreˍlaˆ chaw teˇ hpaˍ ngaˬ hta‸ tanˇ laˇ tuˬ kʼoˆ piˇ-oˆ. Tanˇ laˇ gaˇ ve 
chaw hui ve tanˇ tuˬ teˇ hpaˍ hta‸ ngaˬ awˬ pon nawˬ gʼa ha‸ yuˬ taˍ ve yoˬ. 
3Nawˬ gʼa ha‸ yuˬ tuˬ ve mawˇ teˇ hpaˍ lehˬ, hpu, shi, kuiˇ, 
4awˬ sheuˉ nawˉ-ehˍ, nyiˉ-ehˍ, nyi maˆ meuˉ-ehˍ cawˬ ve gʼo‸ hkeh, da‸ jaˇ ve 
hpa, aˉ che‸ awˬ mvuh te taˍ ve hpa, 
5naˆ tsuhˇ nyiˉ-ehˍ haw taˍ ve yawˬ ehˉ awˬ guiˬ kʼuˉ, da‸ jaˇ ve shaˍ guiˬ kʼuˉ, 
aˍhkeˇshaˍ suhˆ, 
6kawˆ faiˇ awˬ pon naˍ manˇ, naˍ manˇ hawnˉ leh sha hawnˉ, 
7paw hkuˇ ve veu‸ kʼaˇ leh nyi ma pui beh tuˬ ve hta‸ tcuhˉ tuˬ ve shehnˉ shiˍ 
chi teˇ hpaˍ hpeh‸ ve yoˬ. 
8Ngaˬ yawˇ hui geh lo chehˇ hpeh‸ tuˬ, yawˇ hui lehˬ ngaˬ awˬ pon da‸ kehˬ 
ve aˉ po kʼo teˇ maˬ gʼa te laˇ ve yoˬ. 
9Ngaˬ chehˇ tuˬ ve aˉ po kʼo leh, oˇ ve awˬ hkʼaw lo hkʼa cawˬ ve mawˇ teˇ 
hpaˍ hta‸ ngaˬ maˍ laˇ ve hkʼe hkʼa deh‸ te-o. 

Ka ti‸ shaˉ caˆ ta kʼoˍ 

10Aˍhkeˇshaˍ suhˆ hta‸ yuˬ leh, zuhˬ hpawˇ 2 shaw‸ teˇ htu, kʼehˬ hpawˇ teˇ 
shaw‸ teˇ htu leh mvuh hpawˇ teˇ shaw‸ teˇ htu cawˬ ve ta kʼoˍ teˇ maˬ gʼa te 
ve yoˬ. 
11Oˇ ve hta‸ shi caˆ yuˬ leh hkʼa caw zuhˇ gʼa te nehˉ taˍ ve yoˬ. 
12Shi la‸ kawˬ awˇ maˬ te leh ta kʼoˍ oˇ ve awˇ ceˍ lo gʼa hpeh taˍ ve yoˬ. 
13Aˍhkeˇshaˍ suhˆ yuˬ te taˍ ve suhˆ taˬ teˇ hpaˍ hta‸ shi hkʼa deh‸ oˍ taˍ-o‸. 
14Suhˆ taˬ oˇ ve teˇ hpaˍ lehˬ, shi la‸ kawˬ oˇ ve hkʼaw shi keu leh, ta kʼoˍ hta‸ 
taˆ kʼai tuˬ awˬ pon hpeh‸ ve yoˬ. 
15Suhˆ taˬ oˇ ve teˇ hpaˍ lehˬ, shi la‸ kawˬ oˇ ve teˇ hpaˍ hkʼaw hkʼaˬ htaˆ ka‸ 
gʼa shi keu taˍ leh, teˇ pawˆ ka‸ maˇ gʼa yuˬ tawˆ. 
16Ngaˬ nawˬ hui hta‸ piˇ laˇ tuˬ ve haˉ pui baˉ nyiˇ maˬ hta‸ ta kʼoˍ oˇ ve 
hkʼaw keu taˍ-o‸. 

17Shi hta‸ yuˬ leh zuhˬ hpawˇ nyiˇ shaw‸ teˇ htu, kʼehˬ hpawˇ teˇ shaw‸ teˇ 
htu cawˬ ve ta kʼoˍ awˬ hoˆ teˇ maˬ hta‸ htawˇ gʼa te ve yoˬ. 
18Shi yuˬ te taˍ ve hkeˍruˆbenˍ nyiˇ maˬ hta‸ awˬ hoˆ oˇ ve awˬ hkʼoˆ, 
19teˇ hpawˇ teˇ maˬ gʼa te tcuhˉ naw‸ piˇ taˍ ve yoˬ. 
20Hkeˍruˆbenˍ oˇ ve nyiˇ maˬ lehˬ ta kʼoˍ hta‸ ha‸ shaˉ tuˬ toˍ la‸ kʼuˉ gʼa hpe 
beh piˇ taˍ ve yoˬ. Yawˇ hui lehˬ ta kʼoˍ awˬ hoˆ awˬ hkʼoˆ lo mehˆ hpfuhˇ 
tawˍ da‸ leh gʼa chehˇ taˍ piˇ ve yoˬ. 
21Awˬ hoˆ oˇ ve ta kʼoˍ hta‸ gʼa yuˬ beh piˇ leh, ngaˬ piˇ laˇ tuˬ ve haˉ pui baˉ 
nyiˇ maˬ hta‸ ta kʼoˍ oˇ ve hkʼaw gʼa keu taˍ ve yoˬ. 
22Ngaˬ nawˬ hui hta‸ oˇ kaˬ lo hpuˇ da‸ tuˬ yoˬ. Hkeˍruˆbenˍ oˇ ve nyiˇ maˬ 
awˬ kaˍ, ta kʼoˍ hkʼoˆ lo Iˉsaˍreˍlaˆ chaw teˇ hpaˍ awˬ pon ngaˬ ve 
awˬliˇtawˇhkawˇ hkʼa peu-eˬ piˇ laˇ tuˬ yoˬ. 

Hkaoˍmonˇ taˍ kuiˬ hpui lawˇ 

23Aˍhkeˇshaˍ suhˆ hta‸ yuˬ leh, zuhˬ hpawˇ nyiˇ shaw‸, kʼehˬ hpawˇ teˇ shaw‸, 
mvuh hpawˇ teˇ shaw‸ teˇ htu cawˬ ve hpui lawˇ teˇ maˬ hta‸ gʼa te ve yoˬ. 
24Oˇ ve hta‸ shi hkʼa deh‸ oˍ leh, oˇ ve hkʼa caw zuhˇ shi caˆ yuˬ leh gʼa dawˆ 
nehˉ taˍ ve yoˬ. 
25Oˇ ve hkʼa caw zuhˇ lo, la‸ taw kʼaw teˇ paˉ fe awˬ hkʼaˇ te taˍ leh, awˬ hkʼaˇ 
oˇ ve hkʼoˆ shi caˆ gʼa nehˉ keu taˍ ve yoˬ. 
26Hpui lawˇ awˬ pon shi la‸ kawˬ 4 maˬ gʼa te leh, hkui sheh 4 maˬ tcuhˉ taˍ 
kuiˬ lo gʼa hpeh keu taˍ ve yoˬ. 
27La‸ kawˬ chi ve teˇ hpaˍ lehˬ, hpui lawˇ hta‸ taˆ kʼai tuˬ suhˆ taˬ shi keu kuiˬ 
hpeh‸ leh, shi caˆ nehˉ keu taˍ ve awˬ hkʼaˇ awˬ paˇ lo gʼa cawˬ piˇ ve yoˬ. 
28Aˍhkeˇshaˍ suhˆ hta‸ yuˬ leh suhˆ taˬ teˇ hpaˍ hta‸ te taˍ-o‸. Oˇ ve teˇ hpaˍ 
hta‸ shi oˍ taˍ-o‸. 
29A pehˉ meuˇ gʼuiˬ tanˇ htaˇ yehˇ tuˬ ve hkehˇ teˇ hpaˍ, kawˆ teˇ hpaˍ leh mu‸ 
hkʼu teˇ hpaˍ hta‸ gʼa te taˍ ve yoˬ. Oˇ ve hkʼa peu-eˬ hta‸ shi ceh tiˉ gʼa yuˬ 
te ve yoˬ. 

30Hpui lawˇ oˇ ve hta‸ ka ti‸ shaˉ caˆ ta kʼoˍ gʼuˇ suhˍ gʼa teh taˍ leh, oˇ ve 
awˬ hkʼoˆ lo ngaˬ hta‸ tanˇ laˇ taˍ ve hkaoˍmonˇ hkʼaˬ htaˆ ka‸ gʼa teh taˍ ve 
yoˬ. 

Kawˇ faiˇ tuˉ teh kuiˬ 

31Shi yuˬ leh aˬ miˍ tuˉ teh kuiˬ hta‸ htawˇ gʼa te ve yoˬ. Awˬ hkuiˉ daw, awˬ 
kʼaˉ le‸, leh suhˉ veˆ awˬ han teˇ hpaˍ hta‸ teˇ pawˆ tiˉ gʼa te tcuhˉ naw‸ piˇ 
taˍ ve yoˬ. 
32Aˬ miˍ tuˉ teh kuiˬ chi ve hkʼaw, awˬ kʼaˉ le‸ ehˉ hkaw‸ maˬ gʼa cawˬ piˇ leh, 
teˇ hpawˇ lo shehˆ maˬ gʼa te keu taˍ ve yoˬ. 
33Awˬ kʼaˉ le‸ chi ve hkaw‸ maˬ awˬ hkʼoˆ lo awˬ tuˍ tuˍ taˍ ve lawˉ bo veˆ hta
‸ shuˍ ve suhˉ veˆ shehˆ maˬ gʼa cawˬ piˇ ve yoˬ. 
34Aˬ miˍ hkuiˉ daw chi ve awˬ hkʼoˆ lo htawˇ, lawˉ bo veˆ hta‸ shuˍ ve suhˉ veˆ 
4 maˬ gʼa cawˬ piˇ ve yoˬ. 
35Awˬ kʼaˉ le‸ hkaw‸ maˬ oˇ ve teˇ maˬ le le awˬ hawˉ lo awˬ tuˍ tuˍ taˍ ve teˇ 
maˬ gʼa cawˬ piˇ ve yoˬ. 
36Awˬ tuˍ tuˍ taˍ ve oˇ ve teˇ hpaˍ leh awˬ kʼaˉ le‸ teˇ hpaˍ lehˬ, aˬ miˍ kawˆ 
faiˇ hkuiˉ daw hta‸ gʼa te tcuhˉ nawˬ piˇ taˍ leh, oˇ ve hkʼa peu-eˬ hta‸ shi ceh 
tiˉ gʼa yuˬ te taˍ ve yoˬ. 
37Aˬ miˍ kawˆ faiˇ suhˍ maˬ hta‸ htawˇ gʼa te taˍ leh, awˬ gʼeuˆ ba lehˍ cawˬ 
tuˬ kawˆ faiˇ oˇ ve teˇ hpaˍ hta‸ gʼa tuˉ teh taˍ ve yoˬ. 
38Sho nuˆ leh sho nuˆ keu taˍ kuiˬ hta‸ htawˇ shi tiˉ gʼa yuˬ te ve yoˬ. 
39Aˬ miˍ tuˉ teh kuiˬ leh, awˬ hkʼeun oˇ ve hkʼa peu-eˬ hta‸ shi 20 cawehˬ hkʼe 
yuˬ leh gʼa te taˍ ve yoˬ. 
40Hkʼaw hkʼoˆ lo nawˬ hta‸ awˬ hkʼaˇ beˆ maˍ piˇ taˍ ve hkʼe hkʼa deh‸ te-o. 

Tawˆ kʼai ve li‸ 26 

Gʼuiˬsha ve aˉ po kʼo bon yehˬ 

1Awˬ sheuˉ nawˉ-ehˍ, nyiˉ-ehˍ leh nyi naˆ meuˉ-ehˍ ve gʼo‸ hkeh hta‸ yuˬ leh 
da‸ jaˇ ve hpa teˇ chi hkʼoˆ gʼa te chiˇ ve yoˬ. Hpa oˇ ve teˇ hpaˍ awˬ hkʼoˆ lo, 
hkeˍruˆ benˍ awˬ han gʼa te keu taˍ ve yoˬ. 
2Hpa oˇ ve teˇ hpaˍ lehˬ, zuhˬ hpawˇ 28 shaw‸, kʼehˬ hpawˇ 4 shaw‸ gʼa cawˬ 
piˇ ve yoˬ. 
3Hpa ngaˇ hkʼoˆ hta‸ teˇ maˬ peuˬ teˇ maˬ gʼa tawˉ nehˉ da‸ leh, awˬ nu ve 
ngaˇ hkʼoˆ hta‸ htawˇ oˇ ve hkʼa shuˍ gʼa tawˉ nehˉ da‸ taˍ ve yoˬ. 
4Tawˉ nehˉ da‸ taˍ ve hpa oˇ ve awˬ meuˇ teˇ hpawˇ le le lo, nawˉ-ehˍ ve hpa 
la‸ kawˬ gʼa tawˉ keu taˍ ve yoˬ. 
5Tawˉ nehˉ da‸ taˍ ve hpa teˇ hkʼoˆ ve hta‸ chi hkʼe ve la‸ kawˬ ngaˇ chi maˬ 
gʼa cawˬ piˇ ve yoˬ. Awˬ nu ve hpa teˇ hkʼoˆ hta‸ htawˇ chi hkʼe ve la‸ kawˬ 
ngaˇ chi maˬ gʼa te keu piˇ leh, la‸ kawˬ oˇ ve teˇ maˬ leh teˇ maˬ hawˍ da‸ tuˬ 
gʼa te taˍ ve yoˬ. 
6Shi kʼuˉ kʼaweh‸ ngaˇ chi maˬ kʼaw‸ te leh, la‸ kawˬ oˇ ve teˇ hpaˍ hta‸ kʼuˉ 
da‸ piˇ ve teˇ yanˇ, hpa oˇ ve nyiˇ hkʼoˆ lehˬ teˇ hkʼoˆ tiˉ hpeh‸ la ve yoˬ. 
7Aˉ po kʼo bon yehˬ chi hta‸ beh tuˬ awˬ pon aˉ che‸ awˬ mvuh yu leh hpa teˇ 
chi teˇ hkʼoˆ gʼa te chiˇ ve yoˬ. 
8Hpa oˇ ve teˇ hpaˍ lehˬ, zuhˬ hpawˇ 30 shaw‸, kʼehˬ hpawˇ 4 shaw‸ gʼa cawˬ 
piˇ ve yoˬ. 
9Hpa chi ve ngaˇ hkʼoˆ teˇ maˬ leh teˇ maˬ gʼa tawˉ nehˉ da‸ leh, awˬ nu ve 
hkaw‸ hkʼoˆ hta‸ htawˇ oˇ ve hkʼa shuˍ gʼa tawˉ nehˉ da‸ ve yoˬ. Hkaw‸ 
hkʼoˆ yuˬ tawˉ nehˉ da‸ taˍ ve hpa chi ve hta‸ aˉ po kʼo awˬ gʼuˇ suhˍ lo gʼa 
teh keu taˍ ve yoˬ. 
10Hpa chi ve teˇ hpaˍ awˬ meuˇ teˇ hpawˇ le le lo, la‸ kawˬ ngaˇ chi maˬ gʼa te 
keu ve yoˬ. Awˬ nu ve teˇ hkʼoˆ hta‸ htawˇ, chi hkʼe ve la‸ kawˬ ngaˇ chi maˬ 
gʼa te keu ve yoˬ. 
11Kuiˇ kʼuˉ kʼaweh‸ ngaˇ chi maˬ te leh, la‸ kawˬ oˇ ve teˇ hpaˍ hta‸ kʼuˉ gʼawˬ 
ve teˇ yanˇ, aˉ po kʼo teˇ maˬ hpeh‸ la tuˬ yoˬ. 

12Beh leuˉ taˍ ve hpa oˇ ve lehˬ, aˉ po kʼo hkʼaw‸ nawˉ paˉ hpawˇ lo gʼa cawˬ 
taˍ piˇ ve yoˬ. 
13Aˉ po kʼo bon yehˬ teˇ hpawˇ le le lo, teˇ shaw‸ hkʼe gʼa beh zuhˬ taˍ ve yoˬ. 
Chi lehˬ, aˉ po kʼo bon yehˬ hta‸ hoˆ beh taˍ tuˬ awˬ pon hpeh‸ ve yoˬ. 
14Aˉ po kʼo hta‸ naˆ tsuhˇ nyiˉ-ehˍ shehˆ taˍ ve yawˬ guiˬ kʼuˉ gʼa beh taˍ ve 
yoˬ. 
15Aˉ po kʼo bon yehˬ hta‸ aˍhkeˇshaˍ suhˆ baˉ gʼa yuˬ ko ve yoˬ. 
16Suhˆ baˉ chi teˇ hpaˍ zuhˬ hpawˇ 10 shaw‸, kʼehˬ hpawˇ teˇ shaw‸ teˇ htu gʼa 
cawˬ piˇ ve yoˬ. 
17Suhˆ baˉ chi ve teˇ maˬ leh teˇ maˬ caˉ da‸ piˇ tuˬ, juˇ ehˉ nyiˇ maˬ gʼa te ve 
yoˬ. Oˇ hkʼe te leh suhˆ baˉ hkʼa peu-eˬ hta‸ gʼa caˉ da‸ piˇ ve yoˬ. 
18Aˉ po kʼo awˬ hawˉ hpawˇ lo, suhˆ baˉ nyiˇ baˉ gʼa cawˬ piˇ ve yoˬ. 
19Suhˆ baˉ oˇ ve teˇ hpaˍ awˬ hawˉ lo, juˇ dawˆ keu kuiˬ hpu la‸ kawˬ nyiˇ maˬ 
gʼa te keu leh hkʼa peu-eˬ awˇ chi maˬ gʼa cawˬ piˇ ve yoˬ. 
20Aˉ po kʼo awˬ na hpawˇ lo htawˇ, oˇ ve hkʼa shuˍ suhˆ baˉ nyiˇ chi baˉ gʼa 
cawˬ piˇ ve yoˬ. 
21Suhˆ baˉ oˇ ve teˇ hpaˍ awˬ hawˉ lo htawˇ, hpu la‸ kawˬ nyiˇ maˬ gʼa te keu 
leh hkʼa peu-eˬ awˇ chi maˬ gʼa cawˬ piˇ ve yoˬ. 
22Aˉ po kʼo bon yehˬ mvuhˇ nyi kʼehˬ hpawˇ lo suhˆ baˉ hkaw‸ maˬ leh, 
23awˬ ceˍ kʼaweh‸ nyiˇ hpawˇ lo teˇ hpawˇ ve suhˆ baˉ nyiˇ maˬ gʼa cawˬ piˇ ve 
yoˬ. 
24Suhˆ baˉ oˇ ve teˇ hpaˍ lehˬ, awˬ hawˉ awˬ na hkʼa shuˍ shuˍ tawˍ lehˍ hpeh‸ 
leh, la‸ kawˬ teˇ maˬ tiˉ hkʼaw shi keu hpeh‸ tuˬ gʼa te taˍ ve yoˬ. 
25Suhˆ baˉ hinˉ baˉ ve hta‸ hpu la‸ kawˬ teˇ chi hkaw‸ maˬ gʼa cawˬ piˇ leh, 
suhˆ baˉ teˇ baˉ kʼo hpu la‸ kawˬ nyiˇ maˬ gʼa cawˬ piˇ ve yoˬ. 
26Aˍhkeˇshaˍ suhˆ yuˬ leh awˬ hkaˆ teˇ chi ngaˇ maˬ te-o. Aˉ po kʼo bon yehˬ teˇ 
hpawˇ awˬ pon awˬ hkaˆ ngaˇ maˬ, 



234 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

27awˬ nu ve teˇ hpawˇ awˬ pon awˬ hkaˆ ngaˇ maˬ, leh aˉ po kʼo bon yehˬ 
mvuhˇ nyi kʼehˬ hpawˇ awˬ pon awˬ hkaˆ ngaˇ maˬ gʼa te ve yoˬ. 
28Awˬ kʼaw ji lo cawˬ ve awˬ hkaˆ lehˬ, awˬ ceˍ kʼaweh‸ nyiˇ hpawˇ lo hkʼa gaˬ 
gʼa te keu taˍ ve yoˬ. 
29Suhˆ baˉ oˇ ve teˇ hpaˍ hta‸ shi oˍ taˍ-o‸. Awˬ hkaˆ oˇ ve teˇ hpaˍ hta‸ yuˬ tiˍ 
taˍ gʼa tuˬ, shi la‸ kawˬ teˇ hpaˍ te taˍ leh, awˬ hkaˆ teˇ hpaˍ hta‸ shi oˍ taˍ-o‸. 
30Hkʼaw hkʼoˆ lo nawˬ hta‸ awˬ hkʼaˇ beˆ maˍ piˇ taˍ peuˬ ve hkʼe, aˉ po kʼo 
bon yehˬ hta‸ nawˬ gʼa te ve yoˬ. 
31Awˬ sheuˉ nawˉ-ehˍ, nyiˉ-ehˍ, nyi naˆ meuˉ-ehˍ cawˬ ve gʼo‸ hkeh hta‸ yuˬ 
leh, hkeˍruˆbenˍ awˬ han cawˬ ve hpa te chiˇ-oˆ. 
32Shi oˍ taˍ ve Aˍhkeˇshaˍ yehˬ hkuiˉ daw awˇ maˬ awˬ hkʼoˆ lo hpa oˇ ve hta‸ 
gʼa kʼuˉ taˍ ve yoˬ. Yehˬ hkuiˉ daw oˇ ve teˇ hpaˍ hkʼoˆ lo, shi kʼuˉ kʼaw-eh‸ 
teˇ hpaˍ leh hpu la‸ kawˬ awˇ maˬ gʼa cawˬ piˇ ve yoˬ. 
33Ka ti‸ shaˉ caˆ ta kʼoˍ hta‸ ko taˍ ve hpa awˬ hkʼaw hpawˇ lo gʼa teh taˍ ve 
yoˬ. Hkʼe te leh, hpa oˇ ve lehˬ da‸ kehˬ ve leh da‸ kehˬ jaˇ ve chehˇ kuiˬ hta‸ 
awˬ tcuhˉ kaˍ tawˍ taˍ ve hkʼe hpeh‸ tuˬ yoˬ. 
34Ka ti‸ shaˉ caˆ ta kʼoˍ hta‸ awˬ hoˆ gʼa hoˆ taˍ ve yoˬ. 
35Da‸ kehˬ jaˇ ve bawehˇ awˬ baˬ hpawˇ lo hpui lawˇ hta‸ teh taˍ leh, aˉ po 
kʼo bon yehˬ awˬ hawˉ hpawˇ teˇ ceˍ lo aˬ miˍ kawˆ faiˇ hta‸ gʼa teh taˍ ve 
yoˬ. Oˇ ve lehˬ, awˬ na hpawˇ lo teh taˍ ve hpui lawˇ teˇ hkʼaˇ hteˇ lehˍ gʼa 
cawˬ piˇ ve yoˬ. 
36Aˉ po kʼo yehˬmiˉhpe‸ hta‸, awˬ sheuˉ nawˉ-ehˍ, nyiˉ-ehˍ, nyi naˆ meuˉ-ehˍ 
cawˬ ve gʼo‸ hkeh yuˬ te chiˇ taˍ ve da‸ jaˇ ve hpa gʼa yuˬ ko taˍ ve yoˬ. 
37Oˇ ve awˬ pon aˍhkeˇshaˍ yehˬ hkuiˉdaw ngaˇ maˬ duˇ ti leh, yehˬ hkuiˉ daw 
oˇ ve teˇ hpaˍ hta‸ shi gʼa oˍ taˍ ve yoˬ. Oˇ ve awˬ hkʼoˆ lo shi kʼuˉ kʼaw-eh‸ 
teˇ hpaˍ leh kuiˇ la‸ kawˬ ngaˇ maˬ gʼa te keu taˍ ve yoˬ. 

Tawˆ kʼai ve li‸ 27 

Tuˉ tanˇ kuiˬ 

1Aˍhkeˇshaˍ suhˆ hta‸ yuˬ leh tuˉ tanˇ kuiˬ hta‸ gʼa te ve yoˬ. Oˇ ve lehˬ, awˇ 
ceˍ awˇ hpawˇ hkʼa hui gʼa cawˬ piˇ leh, zuhˬ hpawˇ 5 shaw‸, kʼehˬ hpawˇ 5 

shaw‸, mvuh hpawˇ 3 shaw‸ gʼa cawˬ piˇ ve yoˬ. 
2Tuˉ tanˇ kuiˬ chi ve awˬ hkʼoˆ, awˇ ceˍ awˇ hpawˇ lo awˬ hkaw awˇ maˬ hta‸ 
suhˆ teˇ baˉ ceh tiˉ gʼa yuˬ te leh, oˇ ve hta‸ kuiˇ hkʼa deh‸ gʼa oˍ taˍ ve yoˬ. 
3Hkʼaw‸ laˉ keu kuiˬ mu‸ hkʼu, hkʼaw‸ laˉ toˆ yuˬ tuˬ hkehˇ pe le, kawˆ hkehˇ, 
luˉ kʼu, iˉ kaˆ keu tsuhˇ kuiˬ hkehˇ, chi ve hkʼa peu-eˬ hta‸ kuiˇ yuˬ leh gʼa te 
taˍ ve yoˬ. 
4Tuˉ tanˇ kuiˬchi ve awˬ ceˬ awˇ ceˍ lo kuiˇ yuˬ leh awˬ hkʼeh‸ te peuˬ hkʼaw‸ 
nawˉ, 
5suhˆ taˬ keu taˆ hpeh‸ tuˬ kuiˇ la‸ kawˬ awˇ maˬ gʼa te tcuhˉ naw‸ piˇ taˍ ve 
yoˬ. 
6Aˍhkeˇshaˍ suhˆ yuˬ leh suhˆ taˬ teˇ hpaˍ te peuˬ hkʼaw‸ nawˉ, kuiˇ hkʼa deh‸ 
gʼa oˍ taˍ ve yoˬ. 
7Suhˆ taˬ chi teˇ hpaˍ lehˬ, la‸ kawˬ oˇ ve teˇ hpaˍ awˬ hkʼaw lo gʼa shi keu taˍ 
ve yoˬ. 
8Tuˉ tanˇ kuiˬ awˬ hkʼaw hpawˇ lo, awˬ kʼoˍ gʼa cawˬ piˇ ve yoˬ. Hkʼaw hkʼoˆ lo 
nawˬ hta‸ awˬ hkʼaˇ beˆ maˍ piˇ taˍ ve hkʼe, nawˬ hkʼa deh‸ gʼa te ve yoˬ. 

Aˉ po kʼo bon yehˬ hta‸ ko tuˬ awˬ hkʼaˇ 

9Aˉ po kʼo bon yehˬ hta‸ hkʼa deh‸ gʼa ko taˍ ve yoˬ. Bon yehˬ awˬ hawˉ 
hpawˇ lo, da‸ jaˇ ve hpa 100 shaw‸ yuˬ leh gʼa ko taˍ ve yoˬ. 
10Oˇ kaˬ lo kuiˇ la‸ kawˬ nyiˇ chi maˬ cawˬ ve kuiˇ yehˬ hkuiˉ daw nyiˇ chi maˬ 
gʼa duˇ ti taˍ leh, awˬ hkaˆ leh kʼuˉ kʼaweh‸ hta‸ hpu gʼa yuˬ te taˍ ve yoˬ. 
11Bon yehˬ awˬ na hpawˇ lo htawˇ oˇ ve hkʼa shuˍ gʼa te taˍ ve yoˬ. 
12Mvuhˇ nyi kʼehˬ hpawˇ lo, 50 shaw‸ zuhˬ ve hpa gʼa yuˬ ko taˍ ve yoˬ. Oˇ kaˬ 
lo la‸ kawˬ teˇ chi maˬ cawˬ ve yehˬ hkuiˉ daw teˇ chi maˬ gʼa duˇ ti taˍ ve 
yoˬ. 

13Bon yehˬ mvuhˇ nyi tawˆ hpawˇ lo htawˇ, 50 shaw‸ zuhˬ ve hpa gʼa yuˬ ko 
taˍ ve yoˬ. 
14Bon yehˬ taˍ meu‸ hpe‸ teˇ hpawˇ lo yehˬ hkuiˉdaw 3 maˬ duˇ ti leh, 15 shaw
‸ zuhˬ ve hpa gʼa yuˬ ko taˍ ve yoˬ. 
15Bon yehˬ taˍ meu‸ hpe‸ awˬ nu ve teˇ hpawˇ lo htawˇ, oˇ ve hkʼa shuˍ gʼa ko 
taˍ ve yoˬ. 
16Taˍ meu‸ hpe‸ hta‸ ko tuˬ ve lehˬ, awˬ sheuˉ nawˉ-ehˍ, nyiˉ-ehˍ, nyi naˆ 
meuˉ-ehˍ cawˬ leh nyi sha jaˇ ve hpa 20 shaw‸ hta‸ yehˬ hkuiˉ daw awˇ maˬ 
duˇ ti leh gʼa ko taˍ ve yoˬ. 
17Bon yehˬ hta‸ hkʼa caw zuhˇ lo cawˬ taˍ ve yehˬ hkuiˉ daw oˇ ve teˇ hpaˍ 
awˬ hkʼoˆ lo, hpu taˬ, kuiˇ la‸ kawˬ leh hpu kʼuˉ kʼaw-eh‸ gʼa te keu taˍ ve 
yoˬ. 
18Bon yehˬ hta‸ ko taˍve vanˇ lehˬ, zuhˬ hpawˇ 100 shaw‸, kʼehˬ hpawˇ 50 

shaw‸, mvuh hpawˇ 5 shaw‸ gʼa cawˬ piˇ leh, kuiˇ la‸ kawˬ te keu taˍ ve da‸ 
jaˇ ve hpa yuˬ leh gʼa ko taˍ ve yoˬ. 
19Aˉ po kʼo bon yehˬ leh vanˇ ko tuˬ awˬ pon loˍ ve awˬ ceuˬ teˇ hpaˍ hkʼa peu-
eˬ hta‸ kuiˇ ceh tiˉ yehˇ leh gʼa te ve yoˬ. 

Kawˆ faiˇ hta‸ ha‸ shaˉ ve 

20Aˬ miˍ kawˆ faiˇ awˬ pon tuˉ tuˬ loˍ ve shaˍlonˍ chu hta‸, Iˉsaˍreˍlaˆ chaw teˇ 
hpaˍ hkʼa deh‸ ca leh nawˬ geh yuˬ laˬ tuˬ gʼa hto piˇ taˍ ve yoˬ. 
21Ka ti‸ shaˉ caˆ ta kʼoˍ teh taˍ ve bawehˇ awˬ baˬ hpawˇ, ngaˬ chehˇ taˍ kuiˬ 
bawehˇ lonˉ hkʼaw, Aˍronˍ leh yawˇ ve yaˇ teˇ hpaˍ lehˬ, mehˆ muiˉ naˆ la htaˇ 
ka‸ te leh mvuhˇ htiˇ la htaˇ hkʼa gaˬ, ngaˬ mehˆ gʼuˇ suhˍ kawˆ faiˇ hta‸ gʼa 
nyi ha‸ shaˉ taˍ ve yoˬ. Chi ve lehˬ, Iˉsaˍreˍ laˆ chaw teˇ co peuˬ teˇ co gʼa ha‸ 
shaˉ taˍ tuˬ ve awˬ liˇ teˇ maˬ hpeh‸ ve yoˬ. 

Tawˆ kʼai ve li‸ 28 

Paw hkuˇ teˇ hpaˍ ve veu‸ kʼaˇ 

1Iˉsaˍreˍlaˆ chaw chi ma ve awˬ hkʼaw lo ngaˬ ve paw hkuˇ te tuˬ, nawˬ viˉ paˍ 
Aˍronˍ leh yawˇ ve yaˇ Naˍdaˆ, Aˍbiˇhuˆ, Eˇliˇshaˍ leh Iˉtaˍmaˍ hui hta‸ nawˬ 
geh kuˬ yuˬ taˍo‸. 
2Nyi sha leh awˬ me‸ awˬ hponˇ cawˬ la tuˬ, nawˬ viˉ paˍ Aˍronˍ awˬ pon da‸ 
kehˬ ve veu‸ kʼaˇ teˇ hpaˍ hta‸ nawˬ gʼa te ve yoˬ. 
3Aˍronˍ hta‸ ngaˬ ve paw hkuˇ te tcuh htaˇ, yawˇ veu‸ deh tuˬ ve veu‸ kʼaˇ te 
piˇ tuˬ ngaˬ cuˇ yiˍ piˇ taˍ ve hpa chiˇ shehˍ hpaˇ teˇ hpaˍ hta‸ nawˬ geh kuˬ 
yuˬ taˍ-o‸. 
4Yawˇ hui gʼa te tuˬ ve veu‸ kʼaˇ teˇ hpaˍ lehˬ, nyi ma pui beh tuˬ, aˉ po‸ zuhˬ 
ma, awˬ sheuˉ laiˉ ceuˬ cawˬ ve aˉ po‸ awˬ hta‸ deh tuˬ, uˉ nyiˉ leh caw‸ cehˍ 
nyi lo hpeh tuˬ ve hpaˉ ce‸, chi teˇ hpaˍ hpeh‸ ve yoˬ. Nawˬ viˉ paˍ Aˍronˍ leh 
yawˇ ve yaˇ teˇ hpaˍ ngaˬ ve paw hkuˇ te htaˇ veu‸ deh tuˬ, 
5yawˇ hui lehˬ shi hkeh leh, awˬ sheuˉ nawˉ-ehˍ, nyiˉ-ehˍ, nyi naˆ meuˉ-ehˍ 
cawˬ ve gʼo‸ hkeh hta‸ yuˬ leh da‸ jaˇ ve veu‸ kʼaˇ gʼa te chiˇ ve yoˬ. 
6Yawˇ hui lehˬ, shi hkeh leh awˬ sheuˉ nawˉ-ehˍ, nyiˉ-ehˍ nyi naˆ meuˉ-ehˍ 
cawˬ ve gʼo‸ hkeh hta‸ yuˬ leh da‸ jaˇ ve aˉ po‸ zuhˬ ma hpeh‸ la tuˬ gʼa te 
chiˇ ve yoˬ. 
7Aˉ po‸ oˇ ve lehˬ, la‸ hpeh kʼaˉ hkʼoˆ lo gʼawˬ tiˉ gʼa ve aˉ po‸ gʼa hpeh‸ ve 
yoˬ. 
8Aˉ po‸ awˬ hkʼoˆ veu‸ tuˬ ve nyi ma pui beh tuˬ hta‸ htawˇ, aˉ po‸ hta‸ hkʼa 
hawehˍ awˬ sheuˉ nawˉ-ehˍ, nyiˉ-ehˍ, nyi naˆ meuˉ-ehˍ cawˬ ve gʼo‸ hkeh, shi 
hkeh hta‸ yuˬ leh, gʼa tawˉ nehˉ taˍ ve yoˬ. 
9Haˉ pui shehnˉ nyiˇ maˬ hta‸ yuˬ leh, oˇ ve awˬ hkʼoˆ lo Yaˍkoˆ ve yaˇ teˇ 
hpaˍ ve awˬ meh hta‸ nawˬ gʼa htawˆ keu taˍ ve yoˬ. 
10Haˉ pui shehnˉ teˇ maˬ awˬ hkʼoˆ lo yaˇ hkaw‸ gʼaˇ ve awˬ meh leh, awˬ nu 
ve teˇ maˬ awˬ hkʼoˆ lo yaˇ hkaw‸ gʼaˇ ve awˬ meh gʼa htawˆ keu ve yoˬ. 
11La‸ meuˇ puiˉ ve chaw hta‸ ca leh, Yaˍkoˆ yaˇ chi teˇ hpaˍ ve awˬ meh haˉ 
pui shehnˉ nyiˇ maˬ awˬ hkʼoˆ nawˬ gʼa htawˆ keu taˍ ve yoˬ. 

12Haˉ pui shehnˉ oˇ ve teˇ hpaˍ hta‸ shi mu‸ hkʼu hkʼaw keu leh, Iˉsaˍreˍlaˆ 
chaw teˇ chi nyiˇ ceuˬ cawˬ ve hta‸ dawˇ nawˇ tuˬ, aˉ po‸ zuhˬ ma oˇ ve awˬ 
hkʼoˆ lo gʼa hpeh chiˇ taˍ ve yoˬ. Ngaˬ yawˇ hui hta‸ dawˇ nawˇ hpeh‸ tuˬ, 
Aˍronˍ lehˬ awˬ meh oˇ ve teˇ hpaˍ hta‸ yawˇ ve la‸ hpeh kʼaˉ hkʼoˆ lo gʼa 
hpeh chiˇ taˍ ve yoˬ. 
13Shi mu‸ hkʼu ehˉ nyiˇ maˬ hta‸ te leh, 
14shi caˆ nyiˇ caˆ hta‸ vaw‸ da‸ peuˬ hkʼaw‸ nawˉ, shi mu‸ hkʼu ehˉ oˇ ve teˇ 
hpaˍ hta‸ gʼa hpeh taˍ ve yoˬ. 

Nyi ma pui beh tuˬ 

15Awˬ sheuˉ nawˉ-ehˍ, nyiˉ-ehˍ, nyi naˆ meuˉ-ehˍ cawˬ ve gʼo‸ hkeh, shi hkeh 
teˇ hpaˍ hta‸ yuˬ leh aˉ po‸ te chiˇ ve hkʼe, nyi ma pui beh tuˬ ve hta‸ htawˇ 
gʼa te ve yoˬ. 
16Oˇ ve hta‸ nyiˇ kʼaw‸ teh te leh, zuhˬ hpawˇ teˇ htu, kʼehˬ hpawˇ teˇ htu gʼa 
cawˬ piˇ ve yoˬ. 
17Nyi ma pui beh tuˬ oˇ ve awˬ hkʼoˆ lo, shehnˉ shiˍ awˇ cawˆ gʼa tawˉ keu taˍ 
ve yoˬ. Awˬ hkuiˉ puiˍ ve teˇ cawˆ lehˬ, awˬ sheuˉ laiˉ ceuˬ cawˬ ve shehnˉ, 
naw hpui ve shehnˉ, leh hpuˉ-ehˍ ve shehnˉ teˇ hpaˍ, 
18nyiˇ cawˆ teˇ cawˆ lehˬ, naw naˆ ve shehnˉ, ga‸-ehˍ ve shehnˉ, nyiˉ-ehˍ ve 
shehnˉ, 
19shehˆ cawˆ teˇ cawˆ lehˬ, shi nyi ve shehnˉ, naw shi ve shehnˉ, shiˉ-ehˍ ve 
shehnˉ, 
20awˇ cawˆ teˇ cawˆ leh, shi naw ve shehnˉ, nyi hpui ve shehnˉ, nyi naˆ ve 
shehnˉ chi teˇ hpaˍ hta‸ shi mu‸ hkʼu ehˉ hkʼaw gʼa keu taˍ ve yoˬ. 
21Yaˍkoˆ ve yaˇ teˇ chi nyiˇ gʼaˇ cawˬ ve hkʼe, haˉ pui shehnˉ oˇ ve teˇ shiˍ awˬ 
hkʼoˆ yaˇ teˇ gʼaˇ ve awˬ meh gʼa htawˆ keu taˍ ve yoˬ. 
22Nyi ma pui hta‸ beh tuˬ awˬ pon shi caˆ nyiˇ caˆ yuˬ leh aˉ caˆ hkeh hkʼa 
shuˍ vaw‸ da‸ peuˬ hkʼaw‸ nawˉ, 

23shi la‸ kawˬ nyiˇ maˬ kʼaw‸ te leh, nyi ma pui beh tuˬawˬ na paˉ, awˬ ceˍ 
nyiˇ hpawˇ lo gʼa hpeh taˍ ve yoˬ. 
24Shi caˆ oˇ ve nyiˇ caˆ lehˬ, shi la‸ kawˬ oˇ ve nyiˇ maˬ hta‸ gʼa hpeh taˍ ve 
yoˬ. 
25Teˇ hpawˇ lo cawˬ taˍ sheˍ ve shi caˆ nyiˇ caˆ lehˬ, shi mu‸ hkʼu ehˉ teˇ hpaˍ 
hta‸ gʼa kʼaw‸ hpeh taˍ ve yoˬ. Oˇ hkʼe te ve kʼo, nyi ma pui beh tuˬ ve chi 
lehˬ, aˉ po‸ zuhˬ ma gʼuˇ suhˍ teˇ hkʼaˇ hteˇ lehˍ cawˬ taˍ tuˬ yoˬ. 
26Shi la‸ kawˬ nyiˇ maˬ kʼaw‸ te leh, nyi ma pui beh tuˬ ve, awˬ hawˉ awˬ ceˍ 
nyiˇ hpawˇ lo gʼa hpeh taˍ ve yoˬ. 
27Shi la‸ kawˬ nyiˇ maˬ kʼaw‸ te leh, aˉ po‸ zuhˬ ma gʼuˇ suhˍ paˉ hpawˇ, nyi 
ma pui beh tuˬ ve hta‸ hpeh taˍ ve shi caˆ teˇ hpawˇ lo teˇ maˬ gʼa hpeh taˍ ve 
yoˬ. 
28Nyi ma pui beh tuˬ ve hta‸ hpeh taˍ ve shi la‸ kawˬ leh aˉ po‸ zuhˬ ma hta‸ 
hpeh taˍ ve shi la‸ kawˬ hta‸ nawˉ-ehˍ ve hpa caˆ yuˬ leh gʼa hpeh taˍ ve yoˬ. 
Nyi ma pui beh tuˬ ve chi lehˬ, aˉ po‸ zuhˬ ma awˬ hkʼoˆ hkʼaˬ htaˆ ka‸ gʼa 
cawˬ taˍ piˇ ve yoˬ. 
29Aˍronˍ lehˬ da‸ kehˬ ve chehˇ kuiˬ lo laˬ ve teˇ yanˇ, ngaˬ Iˉsaˍreˍlaˆ chaw teˇ 
hpaˍ hta‸ hkʼaˬ htaˆ ka‸ dawˇ nawˇ chehˇ tuˬ awˬ pon, nyi ma pui beh tuˬ hta
‸ tawˉ keu taˍ ve Yaˍkoˆ ve yaˇ teˇ hpaˍ ve awˬ meh hta‸ yawˇ ve nyi ma pui 
hkʼoˆ lo gʼa pfuhˇ taˍ ve yoˬ. 
30Nyi ma pui beh tuˬ ve hpa awˬ hkʼaw lo, Uˆrenˍ leh Tuˇmenˍ hta‸ gʼa keu taˍ 
ve yoˬ. Aˍronˍ lehˬ, ngaˬ mehˆ gʼuˇ suhˍ lo laˬ ve teˇ yanˇ, Iˉsaˍreˍlaˆ chaw hui 
hta‸ ngaˬ ve a loˍ hpeu‸ maˍ piˇ gʼa tuˬ awˬ ceuˬ oˇ ve teˇ hpaˍ hta‸ yawˇ ve 
nyi ma pui hkʼoˆ hkʼaˬ htaˆ ka‸ gʼa pfuhˇ taˍ ve yoˬ. 

Awˬ nu ve veu‸ kʼaˇ teˇ hpaˍ 

31Yawˇ veu‸ deh tuˬ ve aˉ po‸ zuhˬ ma hta‸ nawˉ-ehˍ ve hpa tiˉ gʼa yuˬ tawˉ 
ve yoˬ. 
32Oˇ kʼoˍ shi keu gʼa tuˬ, hpa oˇ ve awˬ kʼaw ji lo gʼa hkoˇ hpe‸ taˍ leh yeˬ 
chaweh gʼa kʼaw‸ tawˉ keu taˍ ve yoˬ. 

33Awˬ sheuˉ nawˉ-ehˍ, nyiˉ-ehˍ nyi naˆ meuˉ-ehˍ cawˬ ve gʼo‸ hkeh hta‸ yuˬ 
leh aˉ ci ku shiˍ leh shi ju lu ehˉ teˇ hpaˍ gʼa te taˍ ve yoˬ. 
34Peuˬ hkʼaw‸ nawˉ, aˉ po‸ zuhˬ ma awˬ mehˍ meuˇ lo, aˉ ci ku shiˍ teˇ shiˍ 
kʼo, shi ju lu teˇ shiˍ, chi hkʼe hkʼa caw zuhˇ gʼa hpeh taˍ ve yoˬ. 
35Aˍronˍ lehˬ, ngaˬ mehˆ gʼuˇ suhˍ kanˉ te leh, da‸ kehˬ ve chehˇ kuiˬ hkʼaw 
tawˆ tawˆ lo‸ lo‸ te chehˇ ve teˇ yanˇ, yawˇ maˇ gʼa suh-e tuˬ, aˉ po‸ zuhˬ ma 
oˇ ve hta‸ gʼa veu‸ deh taˍ leh, ju lu ehˉ oˇ ve teˇ hpaˍ gʼa bvuhˬ la piˇ 
chehˇve yoˬ. 
36Shi mu‸ hkʼu ehˉ teˇ maˬ te leh oˇ ve awˬ hkʼoˆ lo, Gʼuiˬsha hta‸ chiˇ a‸ piˇ 
taˍ ve teh‸ kʼoˆ ve li‸ mehˆ gʼa htawˆ bvuh‸ taˍ ve yoˬ. 
37Oˇ ve hta‸ nawˉ-ehˍ ve hpa caˆ yuˬ hpeh leh, yawˇ ve uˉ nyiˉ hta‸ gʼa hpeh 
tsuh‸ piˇ taˍ ve yoˬ. 
38Iˉsaˍreˍlaˆ chaw teˇ hpaˍ ngaˬ hta‸ tanˇ laˇ ve awˬ ceuˬ maˇ da‸ ve cawˬ ve 
htawˇ, ngaˬ venˇbaˆ hpehˇ piˇ leh ha‸ yuˬ piˇ hpeh‸ tuˬ, Aˍronˍ lehˬ oˇ ve hta‸ 
yawˇ ve naˍ kʼa‸ pui hkʼoˆ lo gʼa cawˬ taˍ piˇ ve yoˬ. 
39Awˬ sheuˉ laiˉ ceuˬ cawˬ ve aˉ po‸ awˬ hta‸ deh tuˬ, uˉ nyiˉ leh caw‸ cehˍ 
nyi lo hpeh tuˬ ve hpaˉ ce‸ hta‸ htawˇ, da‸ jaˇ ve hpa yuˬ leh gʼa te ve yoˬ. 
40Aˍronˍ ve yaˇ teˇ hpaˍ nyi sha leh awˬ me‸ awˬ hponˇ cawˬ tuˬ, yawˇ hui hta
‸ aˉ po‸ zuhˬ ma, caw‸ cehˍ nyi lo hpeh tuˬ ve hpaˉ ce‸ leh uˉ tcuhˍ teˇ hpaˍ 
gʼa tawˉ piˇ taˍ ve yoˬ. 
41Nawˬ viˉ paˍ Aˍronˍ leh yawˇ ve yaˇ teˇ hpaˍ hta‸ veu‸ kʼaˇ oˇ ve teˇ hpaˍ 
feuˉ piˇ peuˬ hkʼaw‸ nawˉ yawˇ hui ngaˬ ve paw hkuˇ hpeh‸ la tuˬ, yawˇ hui 
hta‸ naˍ manˇ pfuhˍ piˇ leh aˉ yaˇ gʼa piˇ ve yoˬ. 
42Yawˇ hui maˇ gʼa ya‸ taw tuˬ, haˍ tawehˇ teˇ hpaˍ htawˇ gʼa tawˉ piˇ ve yoˬ. 
43Aˍronˍ leh yawˇ ve yaˇ teˇ hpaˍ, ngaˬ mehˆ gʼuˇ suhˍ lo laˬ htaˇ maˇ kʼoˆ, da‸ 
kehˬ ve chehˇ kuiˬ lo cawˬ ve tuˉ tanˇ kuiˬ lo kʼai htaˇ maˇ kʼoˆ, yawˇ hui maˇ 
gʼa ya‸ taw leh maˇ gʼa suh-e tuˬ, veu‸ kʼaˇ oˇ ve teˇ hpaˍ hta‸ gʼa veu‸ taˍ ve 

yoˬ. Chi ve lehˬ, Aˍronˍ leh yawˇ ve awˬ ceuˬ awˬ hkʼaˇ teˇ co peuˬ teˇ co na 
yuˬ leh gʼa te tuˬ ve awˬ liˇ hpeh‸ ve yoˬ. 

Tawˆ kʼai ve li‸ 29 

Aˍronˍ leh yawˇ ve yaˇ teˇ hpaˍ hta‸ aˉ yaˇ piˇ ve 

1Aˍronˍ leh yawˇ ve yaˇ teˇ hpaˍ hta‸ ngaˬ ve paw hkuˇ hpeh‸ la tuˬ chiˇ a‸ piˇ 
htaˇ, nawˬ chi hkʼe gʼa te ve yoˬ. Te‸ chiˉ awˬ kuiˉ awˬ haiˇ maˇ cawˬ ve nuˇ 
paˍ teˇ hkeh leh, yawˬ ehˉ nyiˇ hkeh yu‸-o‸. 
2Diˇ maˇ keu ve hkaoˍmonˇ te leh, hkaoˍmonˇ awˬ baˉ ehˉ teˇ hpaˍ hta‸ shaˍ 
chu hkʼa deh‸ shehˆ taˍ-o‸. 
3Nuˇ paˍ leh yawˬ ehˉ oˇ ve nyiˇ hkeh hta‸ tuˉ tanˇ chehˇ ve teˇ yanˇ, nawˬ 
lehˬ hkaoˍmonˇ oˇ ve hta‸ hkʼawˍ lawˇ hkʼaw keu leh ngaˬ geh gʼa yuˬ laˬve 
yoˬ. 
4Aˍronˍ leh yawˇ ve yaˇ teˇ hpaˍ hta‸ iˉ kaˆ hehˉ piˇ lawˬ-o‸. 
5Veu‸ kʼaˇ teˇ hpaˍ yuˬ laˬ leh, aˉ po‸ zuhˬ ma, nyi ma pui beh tuˬ, leh aˉ po‸ 
awˬ hta‸ deh tuˬ ve teˇ hpaˍ yawˇ hta‸ feuˉ piˇ-oˆ. Yawˇ ve caw‸ cehˍ nyi lo 
hpaˉ ce‸ hpeh tsuh‸ taˍ piˇ-oˆ. 
6Yawˇ ve oˉ kʼoˍ hkʼoˆ uˉ nyiˉ nyiˉ piˇ leh, uˉ nyiˉ awˬ hkʼoˆ lo, Gʼuiˬsha awˬ 
pon fuiˍ teh taˍ ve, teh‸ bvuh‸ taˍ ve da‸ kehˬ ve li‸ mehˆ hta‸ nehˉ piˇ taˍ-o‸
. 
7Naˍ manˇ hta‸ yuˬ leh yawˇ ve oˉ kʼoˍ hkʼoˆ ngeuˍ pfuhˍ piˇ-oˆ. 
8Oˇ ve hkʼaw‸ nawˉ, yawˇ ve yaˇ teˇ hpaˍ hta‸ shiˍ laˬ leh yawˇ hui hta‸ aˉ po
‸ feuˉ piˇ-oˆ. 
9Caw‸ cehˍ nyi lo hpaˉ ce‸ hpeh piˇ leh, yawˇ hui hta‸ uˉ tcuhˍ hkʼawˆ piˇ-oˆ. 
Yawˇ hui lehˬ, co co taiˍ taiˍ ngaˬ ve paw hkuˇ hpeh‸ la tuˬ yoˬ. Chi hkʼe te ve 
hkʼaw, nawˬ lehˬ Aˍronˍ leh yawˇ ve yaˇ teˇ hpaˍ hta‸ aˉ yaˇ gʼa piˇ ve yoˬ. 
10Aˉ po kʼo bon yehˬ yehˬmiˉhpe‸, hpawnˬ da‸ kuiˬ bawehˇ lo nuˇ paˍ oˇ ve 
hta‸ sheh veu laˇ-oˆ. Aˍronˍ leh yawˇ ve yaˇ teˇ hpaˍ lehˬ nuˇ oˇ ve oˉ kʼoˍ 
hkʼoˆ lo yawˇ hui ve la‸ sheh gʼa taˍ ve yoˬ. 



242 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

11Oˇ ve hkʼaw‸ nawˉ, nuˇ oˇ ve hta‸ oˇ kaˬ lo gʼa tiˇ pehˍ ve yoˬ. 
12Awˬ suhˍ teˇ hpaˍ hta‸ nawˬ ve la‸ naw te leh, tuˉ tanˇ kuiˬ awˬ hkʼoˆ lo 
cawˬ ve awˬ hkaw teˇ hpaˍ hta‸ gʼa shehˆ piˇ ve yoˬ. Cawˬ taˍ sheˬ ve awˬ suhˍ 
hkʼa peu-eˬ hta‸ tuˉ tanˇ kuiˬ awˬ hkuiˉ puiˍ lo gʼa ngeuˍ hpoˆ ve yoˬ. 
13Awˬ gʼuˬ tehˆ leh awˬ shehˍ hta‸ ngawˉ taˍ ve awˬ chu, awˬ lanˇ shiˍ nyiˇ shiˍ 
hta‸ ngawˉ taˍ ve awˬ chu hta‸ yuˬ leh tuˉ tanˇ kuiˬ hkʼoˆ lo gʼa tuˉ tanˇ ve 
yoˬ. 
14Ya‸ hkʼaˇ, cawˬ taˍ ve nuˇ shaˍ, nuˇ guiˬ kʼuˉ leh awˬ hkʼaw ve hkʼa peu-eˬ 
hta‸ nawˬ hui deh chehˇ ve fa la awˬ baˬ hpawˇ lo gʼa ca tuˉ baˬ ve yoˬ. Chi 
lehˬ, paw hkuˇ teˇ hpaˍ venˇbaˆ gʼa ponˬ tuˬ tuˉ tanˇ ve teˇ ceuˬ hpeh‸ ve yoˬ. 
15Yawˬ ehˉ teˇ hkeh hta‸ yuˬ leh, Aˍronˍ leh yawˇ ve yaˇ teˇ hpaˍ lehˬ yawˬ ehˉ 
ve oˉ kʼoˍ hkʼoˆ la‸ sheh taˍ piˇ lawˬ-o‸. 
16Oˇ hkʼe te peuˬ hkʼaw‸ nawˉ, yawˬ ehˉ oˇ ve hta‸ tiˇ pehˍ leh awˬ suhˍ hta‸ 
tuˉ tanˇ kuiˬ teˇ hpawˇ le le lo gʼa hpeh‸ pfuhˍ piˇ ve yoˬ. 
17Yawˬ ehˉ hta‸ tawˆ hpoˆ taˍ leh, awˬ hkʼaw ve hkʼa peu-eˬ leh hkui sheh teˇ 
hpaˍ hta‸ tsuhˇ baˬ peuˬ hkʼaw‸ nawˉ, 
18yawˬ ehˉ oˇ ve teˇ hkeh hkʼa peu-eˬ hta‸ tuˉ tanˇ kuiˬhkʼoˆ hpoˆ leh gʼa tuˉ 
tanˇ piˇ ve yoˬ. Chi ve lehˬ, caˇ tuˬ dawˬ tuˬ tuˉ tanˇ ve tanˇ tuˬ leh, Gʼuiˬsha 
nyi ma cawˇ ve awˬ shaˉ hawnˉ ve tanˇ tuˬ hpeh‸ ve yoˬ. 
19Yawˬ ehˉ nyiˇ hkeh teˇ hkeh hta‸ kʼaw‸ yuˬ leh, Aˍronˍ leh yawˇ ve yaˇ teˇ 
hpaˍ yawˬ ehˉ ve oˉ kʼoˍ hkʼoˆ lo la‸ sheh gʼa taˍ ve yoˬ. 
20Oˇ ve hkʼaw‸ nawˉ, yawˬ ehˉ oˇ ve hta‸ tiˇ pehˍ leh, awˬ suhˍ teˇ hpaˍ hta‸ 
Aˍronˍ leh yawˇ ve yaˇ teˇ hpaˍ ve la‸ sha paˉ naˍ paw, laˬ sha paˉ la‸ ma 
peuˍ, hkui ma peuˍ hta‸ gʼa shehˆ piˇ ve yoˬ. Cawˬ taˍ sheˬ ve awˬ suhˍ hta‸ 
tuˉ tanˇ kuiˬ teˇ hpawˇ le le lo gʼa hpeh‸ pfuhˍ piˇ ve yoˬ. 
21Tuˉ tanˇ kui hkʼoˆ cawˬ taˍ ve awˬ suhˍ leh shaˍ chu teˇ hpaˍ hta‸ yuˬ leh, 
Aˍronˍ leh yawˇ ve yaˇ teˇ hpaˍ ve veu‸ kʼaˇ hta‸ gʼa kʼaw‸ hpeh‸ pfuhˍ piˇ ve 
yoˬ. Oˇ hkʼe te ve kʼo, Aˍronˍ leh yawˇ ve yaˇ teˇ hpaˍ da‸ kehˬ la tuˬ yoˬ. 

22Oˇ hkʼe te peuˬ hkʼaw‸ nawˉ, yawˬ ehˉ awˬ chu, awˬ mehˍ tu, awˬ gʼuˬ tehˆ 
hta‸ ngawˉ taˍ ve awˬ chu leh la‸ sha paˉ ve pfuhˬ tehˉ kʼu hta‸ yuˬ-o‸. 
23Gʼuiˬsha mehˆ gʼuˇ suhˍ hkʼawˍ lawˇ hkʼaw keu teh taˍ ve diˇ maˇ keu ve 
hkaoˍmonˇ teˇ diˬ, naˍ manˇ yuˬ te taˍ ve hkaoˍmonˇ teˇ diˬ, leh paˉ-ehˍ ve 
hkaoˍmonˇ teˇ shiˍ hta‸ yuˬ-o‸. 
24Caˇ tuˬ chi ve hkʼa peu-eˬ, Aˍronˍ leh yawˇ ve yaˇ teˇ hpaˍ ve la‸ sheh hkʼaw 
gʼa keu piˇ leh, yawˇ hui lehˬ awˬ ceuˬ chi ve teˇ hpaˍ ngaˬ hta‸ gʼa chiˇ a‸ laˇ 
ve yoˬ. 
25Peuˬ hkʼaw‸ nawˉ, caˇ tuˬ chi teˇ hpaˍ hta‸ yawˇ hui geh kʼaw‸ yuˬ hkʼaw‸ 
leh, tanˇ kuiˬ awˬ hkʼoˆ gʼa tuˉ tanˇ ve yoˬ. Chi lehˬ, ngaˬ nyi ma cawˇ ve awˬ 
shaˉ hawnˉ ve tanˇ tuˬ hpeh‸ ve yoˬ. 
26Yawˬ ehˉ oˇ ve nyi ma pui hta‸ yuˬ leh, ngaˬ hta‸ chiˇ a‸ laˇ peuˬ hkʼaw‸ 
nawˉ, oˇ ve hta‸ nawˬ caˇ hpeh‸ ve yoˬ. 
27Paw hkuˇ teˇ gʼaˇ gʼaˇ hta‸ aˉ yaˇ piˇ htaˇ yehˇ ve yawˬ ehˉ ve nyi ma pui leh 
pfuhˬ tehˉ kʼu oˇ ve ngaˬ hta‸ gʼa chiˇ a‸ laˇ ve yoˬ. Hkʼaw‸ nawˉ, oˇ ve hta‸ 
paw hkuˇ awˬ pon gʼa fuiˍ teh taˍ piˇ ve yoˬ. 
28Chi ve lehˬ, Iˉsaˍreˍlaˆ chaw hui hkʼaˬ htaˆ ka‸ na yuˬ leh gʼa te tuˬ ve awˬ liˇ 
teˇ maˬ hpeh‸ ve yoˬ. Chaw yaˇ teˇ hpaˍ awˬ chawˇ muiˬ da‸ ve tanˇ tuˬ ca 
tanˇ piˇ la ve teˇ pawˆ le le, nyi ma pui leh pfuhˬ tehˉ kʼu paw hkuˇ teˇ hpaˍ 
awˬ pon teˇ kaˬ lo gʼa fuiˍ teh taˍ ve yoˬ. 
29Aˍronˍ ve da‸ kehˬ ve veu‸ kʼaˇ oˇ ve teˇ hpaˍ lehˬ, yawˇ suh peuˬ hkʼaw‸ 
nawˉ, yawˇ ve yaˇ teˇ hpaˍ hta‸ gʼa piˇ ve yoˬ. 
30Yawˇ awˬ tan paw hkuˇ te tuˬ kʼaw‸ leuˆ yuˬ ve yawˇ ve yaˇ teˇ gʼaˇ lehˬ, da‸ 
kehˬve chehˇ kuiˬ hkʼaw lo‸-e leh kanˉ ca te ve teˇ yanˇ, veu‸ kʼaˇ oˇ ve teˇ 
hpaˍ hta‸ suhˍ nyi hkʼa gaˬ gʼa veu‸ ve yoˬ. 
31Aˉ yaˇ piˇ htaˇ yehˇ ve yawˬ ehˉ awˬ shaˍ oˇ ve hta‸ da‸ kehˬ ve chehˇ kuiˬ 
teˇ hpaˍ lo gʼa keu caˉ ve yoˬ. 

32Aˍronˍ leh yawˇ ve yaˇ teˇ hpaˍ lehˬ, awˬ shaˍ oˇ ve leh hkʼawˍ lawˇ hkʼaw 
keu taˍ ve hkaoˍmonˇ hta‸ aˉ po kʼo bon yehˬ yehˬmiˉhpe‸ lo gʼa caˇ ve yoˬ. 
33Yawˇ hui hta‸ ven baˆ hpehˇ leh aˉ yaˇ piˇ htaˇ, yehˇ ve caˇ tuˬ teˇ hpaˍ hta‸ 
yawˇ hui caˇ hpeh‸ ve yoˬ. Awˬ lawn kʼo, caˇ tuˬ oˇ ve teˇ hpaˍ lehˬ da‸ kehˬ 
ve pa taw, paw hkuˇ teˇ hpaˍ ceh tiˉ gʼa caˇ ve yoˬ. 
34Shaˍ maˇ kʼoˆ, hkaoˍmonˇ maˇ kʼoˆ, mvuhˇ htiˇ la htaˇ hkʼa gaˬ cawˬ taˍ sheˬ 
ve kʼo, oˇ ve teˇ hpaˍ hta‸ aˬ miˍ gʼa tuˉ baˬ ve yoˬ. Awˬ lawn kʼo, awˬ ceuˬ oˇ 
ve teˇ hpaˍ lehˬ da‸ kehˬ ve pa taw, chaw yaˇ maˇ gʼa caˇ. 
35Ngaˬ nawˬ hta‸ kʼoˆ piˇ taˍ peuˬ ve hkʼe, Aˍronˍ leh yawˇ ve yaˇ teˇ hpaˍ hta
‸ aˉ yaˇ piˇ ve pawehˇ suhˍ nyi hkʼa gaˬ gʼa te piˇ ve yoˬ. 
36Nawˬ hui venˇbaˆ gʼa ponˬ tuˬ, teˇ nyi le le nuˇ paˍ teˇ hkeh yuˬ leh gʼa tuˉ 
tanˇ ve yoˬ. Oˇ ve hkʼaw‸ nawˉ, tuˉ tanˇ kuiˬ hta‸ naˍ manˇ pfuhˍ leh da‸ kehˬ 
tuˬ gʼa te ve yoˬ. 
37Suhˍ nyi hkʼa gaˬ nawˬ hui oˇ hkʼe gʼa te ve yoˬ. Oˇ hkʼe te ve kʼo, tuˉ tanˇ 
kuiˬ oˇ ve da‸ kehˬ la leh, oˇ ve hta‸ hkʼa htawˇ ve chaw hkʼa peu-eˬ gʼa luˬ 
gʼa sheˆ tuˬ yoˬ. 

Teˇ nyi le le gʼa tanˇ cawˇ ve tanˇ tuˬ 

38Tuˉ tanˇ kuiˬ awˬ hkʼoˆ lo nawˬ hui gʼa tuˉ tanˇ tuˬ ve awˬ ceuˬ teˇ hpaˍ lehˬ, 
chi ve teˇ hpaˍ yoˬ. Teˇ nyi le le a sha‸ teˇ hkʼaw‸ gaˬ peuˬ ve yawˬ ehˉ awˬ 
paˍ nyiˇ hkeh hta‸ yuˬ leh gʼa tuˉ tanˇ ve yoˬ. 
39Mvuhˇ shawˉ hpawˇ teˇ hkeh leh, mvuhˇ hpeu‸ hpawˇ teˇ hkeh gʼa tuˉ tanˇ 
ve yoˬ. 
40Awˉ lawˉ peuˇ ve yawˬ ehˉ teˇ hkeh hta‸ tuˉ tanˇ ve teˇ yanˇ, junˍ meu-e ngaˇ 
panˇ leh naˍ manˇ nyiˇ kaw hkaw‸ da‸ leh yawˬ ehˉ geh teˇ geh gʼa tuˉ tanˇ ve 
yoˬ. A pehˉ meuˇ gʼuiˬ htawˇ nyiˇ kaw gʼa tanˇ ve yoˬ. 
41Yawˬ ehˉ nyiˇ hkeh teˇ hkeh hta‸ mvuhˇ hpeu‸ hpawˇ tuˉ tanˇ piˇ ve teˇ 
yanˇ, mvuhˇ shawˉ hpawˇ tuˉ tanˇ jaw ve hkʼe gʼa kʼaw‸ tuˉ tanˇ ve yoˬ. Chi 
ve lehˬ, caˇ tuˬ dawˬ tuˬ tuˉ tanˇ tuˬ hpeh‸ leh, ngaˬ nyi ma cawˇ ve awˬ shaˉ 
hawnˉ ve tuˉ tanˇ tuˬ hpeh‸ ve yoˬ. 

42Nawˬ hui ve awˬ yaˇ awˬ duˬ teˇ co peuˬ teˇ co chi hkʼe gʼa te leh, bon yehˬ 
yehˬmiˉhpe‸ lo gʼa tuˉ tanˇ ve yoˬ. Oˇ kaˬ lo ngaˬ nawˬ hui hta‸ hpuˇ da‸ leh, 
nawˬ hui hta‸ tawˇ yaw laˇ tuˬ yoˬ. 
43Oˇ kaˬ lo ngaˬ Iˉsaˍreˍlaˆ chaw teˇ hpaˍ hta‸ hpuˇ da‸ leh, chehˇ kuiˬ oˇ ve 
lehˬ ngaˬ ve awˬ me‸ awˬ hponˇ hta‸ pa taw da‸ kehˬ la tuˬ yoˬ. 
44Aˉ po kʼo bon yehˬ leh tuˉ tanˇ kuiˬ hta‸ ngaˬ da‸ kehˬ piˇ tuˬ yoˬ. Aˍronˍ leh 
yawˇ ve yaˇ teˇ hpaˍ hta‸ ngaˬ ve paw hkuˇ te tcuh tuˬ yoˬ. 
45Ngaˬ lehˬ, Iˉsaˍreˍlaˆ chaw hui geh chehˇ taˍ leh, ngaˬ lehˬ yawˇ hui ve 
Gʼuiˬsha hpeh‸ tuˬ yoˬ. 
46Ngaˬ yawˇ hui geh chehˇ taˍ leh, yawˇ hui hta‸ Eˇjiˇtu‸ mvuhˇmiˬ hkʼaw shiˍ 
tawˆ la piˇ shehˍ hpaˇ lehˬ ngaˬ hpeh‸ ve hta‸ yawˇ hui shiˍ la tuˬ yoˬ. Ngaˬ 
lehˬ yawˇ hui ve Gʼuiˬsha hpeh‸ ve yoˬ. 

Tawˆ kʼai ve li‸ 30 

Sha hawnˉ tuˉ tanˇ kuiˬ 

1Sha hawnˉ tuˉ tanˇ tuˬ awˬ pon, Aˍhkeˇshaˍ suhˆ yuˬ leh tuˉ tanˇ kuiˬ teˇ maˬ 
gʼa te ve yoˬ. 
2Oˇ ve lehˬ, awˇ ceˍ awˇ hpawˇ hkʼa hui gʼa cawˬ piˇ leh, zuhˬ hpawˇ teˇ shaw‸
, kʼehˬ hpawˇ teˇ shaw‸, mvuh hpawˇ nyiˇ shaw‸ gʼa cawˬ piˇ ve yoˬ. Awˬ 
hkaw teˇ hpaˍ htawˇ, oˇ ve hta‸ teˇ pawˆ tiˉ gʼa te tcuhˉ naw‸ taˍ ve yoˬ. 
3Tuˉ tanˇ kuiˬ oˇ ve hkʼa caw zuhˇ leh awˬ hkaw teˇ hpaˍ hta‸ shi gʼa oˍ taˍ 
leh, oˇ ve hta‸ hkʼa cawˬ zuhˇ shi caˆ gʼa dawˆ nehˉ taˍ ve yoˬ. 
4Tuˉ tanˇ kuiˬ oˇ ve nyiˇ hpawˇ lo, suhˆ taˬ keu taˆ hpeh‸ tuˬ shi la‸ kawˬ nyiˇ 
maˬ gʼa te keu taˍ leh, la‸ kawˬ oˇ ve nyiˇ maˬ lehˬ, shi caˆ nehˉ keu taˍ ve awˬ 
hkʼaˇ awˬ hawˉ paˉ lo gʼa cawˬ piˇ ve yoˬ. 
5Taˆ tuˬ ve suhˆ taˬ hta‸ aˍhkeˇshaˍ suhˆ gʼa yuˬ te leh, shi gʼa oˍ taˍ ve yoˬ. 
6Oˇ ve hta‸ ka ti‸ shaˉ caˆ ta kʼoˍ hpa ko taˍ ve awˬ baˬ hpawˇ, nawˬ hui hta‸ 
hpuˇ da‸ kuiˬ lo gʼa teh taˍ ve yoˬ. 

7Teˇ shawˉ le le Aˍronˍ lehˬ kawˆ faiˇ hta‸ gu htaˇ tanˇ kuiˬ oˇ ve awˬ hkʼoˆ lo 
sha hawnˉ gʼa tuˉ tanˇ ve yoˬ. 
8Mehˆ muiˉ naˆ la leh kawˆ faiˇ gu tuˉ htaˇ, yawˇ lehˬ sha hawnˉ hta‸ htawˇ 
gʼa kʼaw‸ tuˉ tanˇ ve yoˬ. Nawˬ hui lehˬ, teˇ co peuˬ teˇ co sha hawnˉ tuˉ tanˇ 
ve hta‸ hkʼaˬ htaˆ ka‸ gʼa te tcuhˉ taˍ ve yoˬ. 
9Tuˉ tanˇ kuiˬ oˇ ve awˬ hkʼoˆ lo ngaˬ a hkaw-anˬ maˇ piˇ ve awˬ nu ve tuˉ tanˇ 
tuˬ teˇ ceuˬ ka‸ maˇ gʼa tuˉ tanˇ. To nuˇ to shaˆ, caˇ tuˬ leh awˬ gʼuiˬ teˇ hpaˍ 
oˇ kaˬ lo maˇ gʼa tuˉ tanˇ. 
10Aˍronˍ lehˬ teˇ hkʼaw‸ teˇ pawˆ awˬ hkaw oˇ ve teˇ hpaˍ hta‸ da‸ kehˬ tuˬ, 
awˬ suhˍ yuˬ leh tuˉ tanˇ kuiˬ chi venˇbaˆ ponˬ tuˬ gʼa te ve yoˬ. Nawˬ hui ve 
awˬ yaˇ awˬ duˬ teˇ co peuˬ teˇ co, teˇ hkʼaw‸ teˇ pawˆ oˇ hkʼe gʼa te ve yoˬ. Oˇ 
ve lehˬ, ngaˬ ve da‸ kehˬ jaˇ ve tuˉ tanˇ kuiˬ hpeh‸ ve yoˬ, teh‸ Gʼuiˬsha kʼoˆ 
ve yoˬ. 

Bon yehˬ awˬ pon awˬ hkawnˍ shaw ve 

11Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
12Iˉsaˍreˍlaˆ chaw teˇ hpaˍ hta‸ awˬ shenˍ yuˬ chehˇ ve teˇ yanˇ, kawˆ tuˬ dawˇ 
haˍ tuˬ yawˇ hui awˬ hkʼoˆ maˇ gʼa gaˬ la tuˬ chaw teˇ gʼaˇ le le a shu yawˇ ve 
a sha‸ hta‸ vuiˬ hkʼaw‸ tuˬ awˬ pon ngaˬ hta‸ awˬ hpfuhˇ gʼa piˇ laˇ ve yoˬ. 
13Caˇ lanˇ hkʼaw awˬ meh cawˬ ve chaw teˇ hpaˍ lehˬ, awˬ hkanˉ teh taˍ ve 
hkʼe, ngaˬ hta‸ awˬ hpfuhˇ gʼa piˇ laˇ ve yoˬ. 
14Caˇ lanˇ hkʼaw awˬ meh cawˬ leh a sha‸ 20 hkʼawˬ awˬ hkʼoˆ ve chaw teˇ 
gʼaˇ le le, awˬ hpfuhˇ chi gʼa keu laˇ ve yoˬ. 
15Chaw teˇ gʼaˇ le le a shu yawˇ ve a sha‸ hta‸ vuiˬ hkʼaw‸ tuˬ awˬ pon keu ve 
teˇ yanˇ, paw sha ve chaw maˇ kʼoˆ, haˍ gʼawˇ ve chaw maˇ kʼoˆ, hkʼa shuˍ 
shuˍ gʼa keu ve yoˬ. 
16Iˉsaˍreˍlaˆ chaw hui keu laˇ ve hpu chi hta‸ yuˬ leh, aˉ po kʼo bon yehˬ pon 
gʼa yehˇ ve yoˬ. Oˇ ve lehˬ, ngaˬ Iˉsaˍreˍlaˆ chaw hui hta‸ dawˇ nawˇ tuˬ awˬ 
pon hpeh‸ leh, nawˬ hui ve a sha‸ hta‸ vuiˬ hkʼaw‸ tuˬ awˬ pon hpeh‸ ve 
yoˬ, teh‸ Moˉseˍ hta‸ kʼoˆ piˇ ve yoˬ. 

Kuiˇ hkehˇ lonˉ 

17Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
18Kuiˇ hta‸ yuˬ leh hkehˇ pe le lonˉ teˇ maˬ leh hkehˇ taˍ kuiˬ hta‸ gʼa te ve 
yoˬ. Hkehˇ oˇ ve hta‸ aˉ po kʼo bon yehˬ leh tuˉ tanˇ kuiˬ awˬ kaˍ lo gʼa teh taˍ 
leh, oˇ ve hkʼaw iˉ kaˆ gʼa keu taˍ ve yoˬ. 
19Aˍronˍ leh yawˇ ve yaˇ teˇ hpaˍ iˉ kaˆ oˇ ve hta‸ yehˇ leh yawˇ hui ve hkui 
sheh la‸ sheh hta‸ gʼa tsuhˇ ve yoˬ. 
20Aˉ po kʼo bon yehˬ hkʼaw lo‸-e htaˇ maˇ kʼoˆ, tuˉ tanˇ kuiˬ lo kʼai htaˇ maˇ 
kʼoˆ, yawˇ hui iˉ kaˆ tsuhˇ taˍ peuˬ ve kʼo, gʼa suh tuˬ maˇ heˆ. 
21Yawˇ hui maˇ gʼa suh tuˬ, yawˇ hui ve hkui sheh la‸ sheh hta‸ gʼa tsuhˇ taˉ 
ve yoˬ. Chi ve lehˬ, yawˇ hui leh yawˇ hui ve awˬ ceuˬ awˬ hkʼaˇ teˇ co peuˬ teˇ 
co na yuˬ leh gʼa te tuˬ ve awˬ liˇ teˇ maˬ hpeh‸ ve yoˬ, teh‸ Moˉseˍ hta‸ kʼoˆ 
piˇ ve yoˬ. 

Naˍ manˇ 

22Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
23Hawˉ jaˇ ve muˇ raˍ ngaˇ cawehˬ, sha hawnˉ nyiˇ cawehˬ ngaˇ hkanˉ, awˬ pe‸ 
hawnˉ ve suhˆ guiˬ kʼuˉ nyiˇ cawehˬ ngaˇ hkanˉ, 
24hawnˉ jaˇ ve awˬ nu ve suhˆ guiˬ kʼuˉ ngaˇ cawehˬ leh shaˍ lonˍ chu 6 kaw 
hta‸ yuˬ leh, 
25da‸ kehˬ ve naˍ manˇ hpeh‸ tuˬ gʼa te taˍ ve yoˬ. 
26Aˉ po kʼo bon yehˬ hta‸ maˇ kʼoˆ, ka ti‸ shaˉcaˆ ta kʼoˍ hta‸ maˇ kʼoˆ, 
27hpui lawˇ leh awˬ hkʼeun hkʼa peu-eˬ hta‸ maˇ kʼoˆ, aˬ miˍ kawˆ faiˇ leh oˇ ve 
hta‸ caˉ da‸ ve awˬ hkʼeun hkʼa peu-eˬ hta‸ maˇ kʼoˆ, 
28sha hawnˉ tuˉ tanˇ kuiˬ hta‸ maˇ kʼoˆ, to nuˇ to shaˆ tuˉ tanˇ kuiˬ leh, oˇ ve 
hta‸ caˉ da‸ ve awˬ hkʼeun hkʼa peu-eˬ hta‸ maˇ kʼoˆ, iˉ kaˆ hkehˇ pe le hta‸ 
maˇ kʼoˆ, da‸ kehˬ ve naˍ manˇ yuˬ leh gʼa pfuhˍ piˇ ve yoˬ 



248 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

29Chi hkʼe te ve hkʼaw, nawˬ lehˬ awˬ ceuˬ oˇ ve teˇ hpaˍ hta‸ gʼa chiˇ a‸ leh 
awˬ ceuˬ oˇ ve teˇ hpaˍ awˬ tehˬ awˬ na da‸ kehˬ la tuˬ yoˬ. Oˇ ve hta‸ hkʼa 
htawˇ ve chaw hkʼa peu-eˬ gʼa luˬ gʼa sheˆ tuˬ yoˬ. 
30Oˇ hkʼe te peuˬ hkʼaw‸ nawˉ, Aˍronˍ leh yawˇ ve yaˇ teˇ hpaˍ ngaˬ ve paw 
hkuˇ hpeh‸ la tuˬ, yawˇ hui hta‸ naˍ manˇ pfuhˍ piˇ leh, 
31Iˉsaˍreˍlaˆ chaw hui hta‸ chi hkʼe kʼoˆ piˇ-oˆ. Chi ve lehˬ, nawˬ hui teˇ co 
peuˬ teˇ co gʼa yehˇ tuˬ ve naˍ manˇ hpeh‸ ve yoˬ. 
32Naˍ manˇ chi ve hta‸ chaw teˇ gʼaˇ le le maˇ gʼa yehˇ. Chi hkʼe ve naˍ manˇ 
hta‸ chaw teˇ gʼaˇ ka‸ maˇ gʼa te yehˇ. Chi ve lehˬ da‸ kehˬ jaˇ leh, nawˬ hui 
naˍ manˇ chi hta‸ da‸ kehˬ ve awˬ ceuˬ teh‸ gʼa shawˍ taˍ ve yoˬ 
33Chi hkʼe ve naˍ manˇ hta‸ te yehˇ ve chaw leh, paw hkuˇ maˇ heˆ ve chaw 
hta‸ naˍ manˇ chi shehˆ piˇ ve chaw hta‸, ngaˬ ve chaw teh‸ kʼaw‸ shawˍ taˍ 
piˇ tuˬ ve maˇ heˆ, teh‸ Gʼuiˬsha Moˉseˍ hta‸ kʼoˆ piˇ ve yoˬ. 

Sha hawnˉ 

34Gʼuiˬsha Moˉseˍ hta‸ kʼaw‸ kʼoˆ piˇ ve, Awˬ pe‸ hawnˉ ve muˇraˍ, awˬ pe‸ 
hawnˉ ve suhˆ guiˬ kʼuˉ, gaˍbaˍnunˍ leh lawˇbanˍ chi teˇ hpaˍ hta‸ hkʼa ma-
ehˬ tsuh yuˬ leh, 
35da‸ jaˇ ve sha hawnˉ hpeh‸ la tuˬ te-o. Sha hawnˉ oˇ ve hta‸ aˉ leh‸ gʼa 
hkaw‸ leh gʼa da‸ kehˬ piˇ ve yoˬ. 
36Teˇ hpaˍ hpaˍ hta‸ meuˉ-ehˍ hpeh‸ la htaˇ hkʼa gaˬ teˍ leh, aˉ po kʼo bon 
yehˬ hkʼaw cawˬ taˍ ve ka ti‸ shaˉ caˆ ta kʼoˍ gʼuˇ suhˍ lo gʼa hkaˆ pfuhˍ ve 
yoˬ. Sha hawnˉ chi ve hta‸ da‸ kehˬ jaˇ ve awˬ ceuˬ hpeh‸ ve yoˬ, teh‸ nawˬ 
hui gʼa shawˍ taˍ ve yoˬ. 
37Chi hkʼe te taˍ ve sha hawnˉ hta‸ nawˬ hui awˬ to pon maˇ gʼa yehˇ. Ngaˬ 
awˬ pon fuiˍ teh taˍ ve da‸ kehˬ jaˇ ve mawˇ hpeh‸ ve yoˬ, teh‸ nawˬ hui gʼa 
shawˍ taˍ ve yoˬ. 
38Chi hkʼe ve sha hawnˉ hta‸ te htaˇ, a shu yawˇ awˬ to pon yehˇ ve chaw hta‸ 
ngaˬ ve chaw teh‸ kʼaw‸ shawˍ taˍ piˇ tuˬ ve maˇ heˆ, teh‸ Moˉseˍ hta‸ kʼoˆ 
piˇ ve yoˬ. 

Tawˆ kʼai ve li‸ 31 

Aˉ po kʼo bon yehˬ hta‸ te tuˬ ve chaw 

1Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
2Yuˇda‸ awˬ ceuˬ awˬ hkʼaˇ, Huˇraˆ ve awˬ hawehˍ, Uˇriˆ ve yaˇ paˍ 
Beˍshaˍleˍlaˆ hta‸ ngaˬ leuˆ yuˬ taˍ ve yoˬ. 
3Yawˇ lehˬ, la‸ meuˇ puiˉ jaˇ ve chaw hpeh‸ la tuˬ, ngaˬ yawˇ hta‸ cuˇ yiˍ piˇ 
taˍ ve yoˬ. 
4Hpu, shi, kuiˇ teˇ hpaˍ yuˬ leh da‸ jaˇ ve awˬ hkʼeun laiˉ ceuˬ hta‸ te tuˬ awˬ 
pon maˇ kʼoˆ, 
5haˉ pui shehnˉ hta‸ laiˉ ceuˬ gu te ve leh suhˆ hkʼaw htawˆ ve kanˉ chi teˇ 
hpaˍ hta‸ te tuˬ awˬ pon maˇ kʼoˆ, ngaˬ yawˇ hta‸ cuˇ yiˍ piˇ taˍ ve yoˬ. 
6Yawˇ geh teˇ geh kanˉ te tuˬ, Danˍ awˬ ceuˬ awˬ hkʼaˇ, Aˍhiˆsaˍmehˆ ve yaˇ, 
Aˬhawˇleˍbaˆ hta‸ htawˇ ngaˬ leuˆ yuˬ taˍ ve yoˬ. Ngaˬ nawˬ hta‸ kʼoˆ piˇ taˍ 
ve awˬ ceuˬ hkʼa peu-eˬ hta‸ yawˇ huiˉ maˬ te gʼa tuˬ, ngaˬ yawˇ huiˉ maˬ hta‸ 
cuˇ yiˍ piˇ taˍ ve yoˬ. 
7Yawˇ huiˉ maˬ lehˬ, aˉ po kʼo bon yehˬ, ka ti‸ shaˉ caˆ ta kʼoˍ, ta kʼoˍ awˬ hoˆ, 
leh aˉ po kʼo hkʼaw yehˇ tuˬ loˍ ve mawˇ hkʼa peu-eˬ, 
8hpui lawˇ leh oˇ ve hta‸ caˉ da‸ ve mawˇ teˇ hpaˍ, aˬ miˍ kawˆ faiˇ leh oˇ ve 
hta‸ caˉ da‸ ve mawˇ teˇ hpaˍ, sha hawnˉ tuˉ tanˇ kuiˬ, 
9to nuˇ to shaˆ tuˉ tanˇ kuiˬ leh oˇ ve hta‸ caˉ da‸ ve mawˇ hkʼa peu-eˬ, hkehˇ 
leh hkehˇ taˍ kuiˬ, 
10Aˍronˍ leh yawˇ ve yaˇ teˇ hpaˍ ngaˬ ve paw hkuˇ te htaˇ veu‸ deh tuˬ ve veu
‸ kʼaˇ teˇ hpaˍ, 
11naˍ manˇ leh da‸ kehˬ ve chehˇ kuiˬ hkʼaw yehˇ tuˬ ve sha hawnˉ, chi hkʼa 
peu-eˬ hta‸ yawˇ huiˉ maˬ te tuˬ yoˬ. Ngaˬ nawˬ hta‸ kʼoˆ piˇ taˍ ve awˬ ceuˬ 
hkʼa peu-eˬ hta‸ yawˇ huiˉ maˬ na yuˬ leh gʼa te tuˬ yoˬ, teh‸ Moˉseˍ hta‸ kʼoˆ 
piˇ ve yoˬ. 

Gʼaˇ jehˇ ve awˬ nyi 

12Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
13Iˉsaˍreˍlaˆ chaw hui hta‸ chi hkʼe kʼoˆ piˇ-oˆ. Nawˬ hui lehˬ, ngaˬ ve gʼaˇ jehˇ 
ve awˬ nyi hta‸ gʼa ha‸ shaˉ taˍ ve yoˬ. Awˬ lawn kʼo, ngaˬ nawˬ hui hta‸ 
ngaˬ ve chaw ceuˬ hpeh‸ la piˇ taˍ ve hta‸ nawˬ leh nawˬ hui ve awˬ yaˇ awˬ 
duˬ teˇ hpaˍ gʼa shiˍ tuˬ, awˬ nyi chi ve teˇ nyi lehˬ, ngaˬ leh nawˬ hui awˬ kaˍ 
lo teh taˍ ve shaˉ hkiˆ hpeh‸ ve yoˬ. 
14Gʼaˇ jehˇ ve awˬ nyi chi hta‸ nawˬ hui gʼa ha‸ shaˉ taˍ ve yoˬ. Awˬ lawn kʼo, 
awˬ nyi chi teˇ nyi lehˬ da‸ kehˬ ve awˬ nyi hpeh‸ ve yoˬ. Awˬ nyi chi hta‸ 
maˇ shawˍ maˇ caˆ te leh kanˉ te ve chaw hta‸ gʼa tiˇ pehˍ ve yoˬ. 
15Nawˬ hui ve kanˉ te caˇ tuˬ awˬ nyi hkaw‸ nyi cawˬ ve yoˬ. Ya‸ hkʼaˇ, suhˍ 
nyi teˇ nyi lehˬ gʼaˇ jehˇ ve awˬ nyi hpeh‸ leh, ngaˬ ve da‸ kehˬ ve awˬ nyi 
hpeh‸ ve yoˬ. Awˬ nyi chi teˇ nyi hkʼaw kanˉ te ve chaw lehˬ tiˇ pehˍ ve hta‸ 
gʼa hkanˍ tuˬ yoˬ. 
16Iˉsaˍreˍlaˆ chaw teˇ co peuˬ teˇ co gʼaˇ jehˇ ve awˬ nyi chi hta‸ gʼa dawˇ nawˇ 
leh hkʼaˬ htaˆ ka‸ gʼa ha‸ shaˉ taˍ ve yoˬ. 
17Chi lehˬ, ngaˬ leh Iˉsaˍreˍlaˆ chaw awˬ kaˍ lo co co taiˍ taiˍ teh taˍ ve shaˉ 
hkiˆ hpeh‸ ve yoˬ. Awˬ lawn kʼo, ngaˬ lehˬ hkaw‸ nyi ve awˬ yanˇ hkʼaw 
miˬguiˬ mvuhˇ naw ma hta‸ te hpanˍ taˍ ve yoˬ. Ya‸ hkʼaˇ, suhˍ nyi teˇ nyi 
htaˇ ngaˬ kanˉ maˇ te leh gʼaˇ jehˇ taˍ ve yoˬ, teh‸ Moˉseˍ hta‸ kʼoˆ piˇ ve yoˬ. 
18Siˉnaˆ hkʼaw hkʼoˆ lo Gʼuiˬsha Moˉseˍ hta‸ tawˇ yaw piˇ peuˬ hkʼaw‸ nawˉ, 
Gʼuiˬsha yawˇ bvuh‸ taˍ ve awˬliˇtawˇhkawˇ haˉ pui baˉ nyiˇ maˬ Moˉseˍ hta‸ 
piˇ ve yoˬ. 

Tawˆ kʼai ve li‸ 32 

Shi nuˇ shaˉ ho‸ 

1Moˉseˍ hkʼaw hkʼoˆ chehˇ taˍ ve maw jaˇ peuˬ ve hta‸ Iˉsaˍreˍlaˆ chaw hui gʼa 
mawˬ ve teˇ yanˇ, yawˇ hui Aˍronˍ geh laˬ leh, Ngaˬ hui hta‸ shiˍ kʼai laˇ tuˬ 
gʼuiˬsha teˇ gʼaˇ te laˇ-oˆ. Awˬ lawn kʼo, ngaˬ hui hta‸ Eˇjiˇtu‸ mvuhˇmiˬ 
hkʼaw shiˍ tawˆ laˇ shehˍ hpaˇ Moˉseˍ hkʼaˬ hkʼe hpeh‸ kʼai peuˬ ve hta‸ ngaˬ 
hui maˇ shiˍ, teh‸ Aˍronˍ hta‸ kʼoˆ piˇ ve yoˬ. 

2Oˇ htaˇ Aˍronˍ lehˬ, Hkʼe te kʼo, nawˬ hui ve miˇ yaˇ teˇ hpaˍ ve shi naˍ vawˇ 
teˇ hpaˍ ngaˬ geh yuˬ veu laˇ-oˆ, teh‸ yawˇ hui hta‸ kʼoˆ piˇ ve yoˬ. 
3Hkʼe te leh, chaw oˇ ve teˇ hpaˍ lehˬ a shu yawˇ ve shi naˍ vawˇ teˇ hpaˍ 
Aˍronˍ geh yuˬ laˬ ve yoˬ. 
4Aˍronˍ lehˬ, naˍ vawˇ oˇ ve teˇ hpaˍ hta‸ aˬ miˍ hkʼaw lawˍ peuˬ hkʼaw‸ 
nawˉ, shi nuˇ shaˉ ho‸ teˇ maˬ te ve yoˬ. Oˇ htaˇ Iˉsaˍreˍlaˆ chaw teˇ hpaˍ lehˬ, 
Chi ve ngaˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ laˇ shehˍ hpaˇ gʼuiˬsha 
hpeh‸ ve yoˬ, teh‸ kʼoˆ ve yoˬ. 
5Aˍronˍ lehˬ shi nuˇ oˇ ve gʼuˇ suhˍ lo tuˉ tanˇ kuiˬ teˇ maˬ te leh, Shawˉ pawˍ 
lehˬ Gʼuiˬsha hta‸ oˉ kʼoˍ pui tuˬ ve awˬ nyi hpeh‸ ve yoˬ, teh‸ chaw chi ma 
ve hta‸ kʼoˆ piˇ ve yoˬ. 
6Shawˉ pawˍ mvuhˇ shawˉ teˇ na‸ yawˇ hui tu leh, Gʼuiˬsha hta‸ tuˉ tanˇ tuˬ 
ve to nuˇ to shaˆ teˇ hpaˍ yuˬ laˬ ve yoˬ. Oˇ ve hkʼaw‸ nawˉ, yawˇ hui hti caˇ 
hti dawˬ leh ha lehˬ ha kʼa te chehˇ ve yoˬ. 
7Oˇ htaˇ Gʼuiˬsha Moˉseˍ hta‸ kʼoˆ piˇ ve, Nawˬ haˆ haˆ kʼo‸-e loˬ. Nawˬ Eˇjiˇtu
‸ mvuhˇmiˬ hkʼaw shiˍ tawˆ la piˇ taˍ ve Iˉsaˍreˍlaˆ chaw teˇ hpaˍ, venˇbaˆ te 
leh ngaˬ hta‸ baˬ taˉ peuˬ. 
8Yawˇ hui lehˬ ngaˬ kʼoˆ piˇ taˍ ve tawˇ teˇ hpaˍ hta‸ baˬ taˉ peuˬ. Yawˇ hui shi 
nuˇ shaˉ ho‸ teˇ maˬ te leh, oˉ kʼoˍ pui leh tuˉ tanˇ piˇ chehˇ ve yoˬ. Chi lehˬ, 
ngaˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ laˇ shehˍ hpaˇ ngaˬ hui ve 
gʼuiˬsha hpeh‸ve yoˬ, teh‸ kʼoˆ chehˇ ve yoˬ. 
9Chaw chi teˇ hpaˍ nyi ma hkʼaˬ ma heh ve hta‸ ngaˬ gʼa shiˍ peuˬ. 
10Ngaˬ hta‸ taˇ tawˍ taˍ laˇ-oˆ. Ngaˬ yawˇ hui hta‸ nyi ma zuhˆ leh, yawˇ hui 
hta‸ te luˬ te sheˆ piˇ tuˬ yoˬ. Ya‸ hkʼaˇ, nawˬ leh nawˬ ve awˬ ceuˬ awˬ hkʼaˇ 
teˇ hpaˍ hta‸ ngaˬ chaw ceuˬ lonˉ teˇ ceuˬ hpeh‸ la piˇ tuˬ yoˬ, teh‸ Moˉseˍ hta
‸ kʼoˆ piˇ ve yoˬ. 
11Oˇ htaˇ Moˉseˍ Gʼuiˬsha hta‸ lawˬ hkawˉ leh kʼoˆ ve, Gʼuiˬsha-oˬ, nawˬ ve 
kanˇ paˆ hta‸ yehˇ leh Eˇjiˇtu‸ mvuhˇmiˬ hkʼaw shiˍ tawˆ la taˍ ve nawˬ ve 
chaw teˇ hpaˍ hta‸ aˬ hto‸ ma pa taw nyi ma zuhˆ ve le. 

12Nawˬ oˇ hkʼe te piˇ ve kʼo, Eˇjiˇtu‸ chaw teˇ hpaˍ chi hkʼe kʼoˆ tuˬ yoˬ. 
Gʼuiˬsha lehˬ Iˉsaˍreˍ laˆ chaw hui hta‸ hkʼaw hkʼoˆ lo tiˇ pehˍ leh te luˬ piˇ 
tuˬ yawˇ hui hta‸ Eˇjiˇtu‸ mvuhˇmiˬ hkʼaw shiˍ tawˆ-e piˇ ve yoˬ, teh‸ kʼoˆ tuˬ 
yoˬ. Nawˬ nyi ma zuhˆ ve hta‸ mehˉ kʼai piˇ-oˆ. Nawˬ ve nyi ma kʼaw‸ pa leh 
yawˇ hui hta‸ taˇ ciˍ yanˍ piˇ-oˆ. 
13Nawˬ lehˬ, Aˍbraˍhanˍ, Iˉcaˆ, Yaˍkoˆ hui ve awˬ ceuˬ awˬ hkʼaˇ teˇ hpaˍ hta‸ 
meu‸ keu shiˍ hkʼa shuˍ maˇ la piˇ tuˬ ka ti‸ te taˍ peuˬ ve hta‸ maˇ kʼoˆ, 
mvuhˇmiˬ oˇ ve hkʼa peu-eˬ yawˇ hui hta‸ co co taiˍ taiˍ chiˇ a‸ piˇ tuˬ ka ti‸ 
te taˍ peuˬ ve hta‸ maˇ kʼoˆ, a ciˉ dawˇ nawˇ sheˍ, teh‸ Gʼuiˬsha hta‸ kʼoˆ piˇ 
ve yoˬ. 
14Oˇ htaˇ Gʼuiˬsha nyi ma kʼaw‸ pa leh, yawˇ ve chaw teˇ hpaˍ hta‸ maˇ kʼaw‸ 
te luˬ piˇ ve yoˬ. 
15Oˇ ve hkʼaw‸ nawˉ, Moˉseˍ lehˬ awˬliˇtawˇhkawˇ bvuh‸ taˍ ve haˉ pui baˉ oˇ 
ve nyiˇ maˬ hta‸ yuˬ veu leh, hkʼaw hkʼoˆ lo ya‸-e ve yoˬ. Haˉ pui baˉ oˇ ve 
nyiˇ hpawˇ hpawˇ lo awˬliˇtawˇhkawˇ hkʼa biˇ bvuh‸ taˍ ve yoˬ. 
16Haˉ pui baˉ oˇ ve teˇ hpaˍ hta‸ Gʼuiˬsha te taˍ leh, oˇ ve awˬ hkʼoˆ lo 
Gʼuiˬsha ve li‸ mehˆ htawˆ bvuh‸ taˍ ve yoˬ. 
17Yawˇsuˆ lehˬ, chaw yaˇ teˇ hpaˍ duiˆ-ehˍ shaˇ-ehˍ te chehˇ ve awˬ hkawˇ gʼa 
kaˇ ve teˇ yanˇ, Fa la hkʼaw lo ma‸ bawˆ chehˇ ve awˬ hkawˇ hta‸ ngaˬ gʼa kaˇ 
ve yoˬ, teh‸ Moˉseˍ hta‸ kʼoˆ piˇ ve yoˬ. 
18Ya‸ hkʼaˇ Moˉseˍ kʼoˆ ve, Chi lehˬ ma‸ bawˆ gʼaˇ ve chaw kuˬ heuˉ chehˇ ve 
awˬ hkawˇ maˇ heˆ. Ma‸ bawˆ shonˇ leh chaw kuˬ hawˬ chehˇ ve awˬ hkawˇ 
ka‸ maˇ heˆ. Oˇ ve lehˬ, chaw yaˇ teˇ hpaˍ kʼa muiˬ hkawˇ kʼa chehˇ ve awˬ 
hkawˇ hpeh‸ ve yoˬ, teh‸ kʼoˆ ve yoˬ. 
19Moˉseˍ fa la awˬ paˇ lo gaˬ la leh, shi nuˇ shaˉ ho‸ hta‸ maˇ kʼoˆ, chaw yaˇ 
teˇ hpaˍ kʼaˍ hkʼeˆ chehˇ ve hta‸ maˇ kʼoˆ, yawˇ gʼa mawˬ ve teˇ yanˇ nyi ma 
zuhˆ jaˇ leh, haˉ pui baˉ oˇ ve nyiˇ maˬ hta‸ miˬ chaˇ hkʼoˆ lo chiˇ baˬ leh hkoˇ 
sheˬ ve yoˬ. 

20Oˇ ve hkʼaw‸ nawˉ, yawˇ hui te taˍ ve nuˇ ehˉ hta‸ yuˬ leh, aˬ miˍ hkʼaw 
kʼaw‸ lawˍ ve yoˬ. Oˇ ve hta‸ meuˉ-ehˍ te geuˆ peuˬ hkʼaw‸ nawˉ, iˉ kaˆ 
hkʼaw ngeuˍ keu leh Iˉsaˍreˍlaˆ chaw hui hta‸ taw piˇ ve yoˬ. 
21Oˇ ve hkʼaw‸ nawˉ, Moˉseˍ Aˍronˍ hta‸ kʼoˆ piˇ ve, Chaw chi teˇ hpaˍ nawˬ 
hta‸ aˬ hto‸ ma te laˇ ve pa taw, chi taw taw kawˆ tuˬ uiˍ ve venˇbaˆ nawˬ 
yawˇ hui hta‸ te tcuh ve le, teh‸ yawˇ hta‸ kʼoˆ piˇ ve yoˬ. 
22Oˇ htaˇ Aˍronˍ kʼoˆ ve, Ngaˬ hta‸ nyi ma a ciˉ taˇ zuhˆ laˇ sheˍ. Chaw chi teˇ 
hpaˍ lehˬ, cha‸ chiˆ ve kanˉ hta‸ te gaˇ jaˇ ve nyi ma cawˬ ve hta‸ nawˬ shiˍ 
taˍ ve yoˬ. 
23Yawˇ hui ngaˬ geh laˬ leh, Ngaˬ hui hta‸ sheh kʼai laˇ tuˬ gʼuiˬsha teˇ gʼaˇ te 
laˇ-oˆ. Awˬ lawn kʼo, ngaˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ laˇ 
shehˍ hpaˇ Moˉseˍ hkʼaˬ hkʼe hpeh‸ kʼai peuˬ ve hta‸ ngaˬ hui maˇ shiˍ, teh‸ 
ngaˬ hta‸ kʼoˆ laˇ ve yoˬ. 
24Hkʼe te leh, ngaˬ yawˇ hui hta‸ shi hkʼa cawˬ ve yuˬ tawˆ la tuˬ kʼoˆ piˇ leh, 
yawˇ hui ngaˬ geh lo shi yuˬ veu laˇ ve yoˬ. Ngaˬ lehˬ, shi oˇ ve teˇ hpaˍ hta‸ 
aˬ miˍ hkʼaw baˬ keu leh nuˇ ehˉ chi tawˆ la ve yoˬ, teh‸ Moˉseˍ hta‸ kʼoˆ piˇ 
ve yoˬ. 
25Aˍronˍ lehˬ, Iˉsaˍreˍlaˆ chaw hta‸ ya‸ kʼaw sheh ya‸ leh, yawˇ hui hta‸ ha‸ 
shaˉ maˇ gʼa law‸ law‸ hpeh‸ la chehˇ ve hta‸ maˇ kʼoˆ, yawˇ hui ve canˇ paˍ 
teˇ hpaˍ mehˆ gʼuˇ suhˍ lo shu kʼoˆ guiˇ gʼuiˬ guiˇ tuˬ hpeh‸ la peuˬ ve hta‸ 
maˇ kʼoˆ, Moˉ seˍ gʼa mawˬ ve yoˬ. 
26Hkʼe te leh Moˉseˍ lehˬ, aˉ po kʼo yehˬmiˉhpe‸ lo huˉ taˍ leh, Gʼuiˬsha hpawˇ 
chehˇ tuˬ ve chaw choˬ kaˬ lo laˬ-o‸, teh‸ kʼoˆ ve yoˬ. Hkʼe te leh, Leˍviˆ awˬ 
ceuˬ awˬ hkʼaˇ hkʼa peu-eˬ yawˇ paˇ lo jiˆ kʼai ve yoˬ. 
27Oˇ htaˇ Moˉseˍ yawˇ hui hta‸ kʼoˆ piˇ ve, Iˉsaˍreˍlaˆ ve Gʼuiˬsha chi hkʼe kʼoˆ 
ve yoˬ. Nawˬ hui teˇ gʼaˇ le le a shu yawˇ ve aˉhtaw pfuhˇ leh, aˉ po kʼo teˇ 
maˬ le le hkʼaw ca lo‸ nyi-o. Nawˬ hui ve awˬ viˉ awˬ nyi, nawˬ hui ve awˬ 
chawˇ, leh nawˬ hui awˬ paˇ awˬ kui chehˇ ve chaw hta‸ gʼa tiˇ pehˍ ve yoˬ, 
teh‸ yawˇ hui hta‸ kʼoˆ piˇ ve yoˬ. 

28Leˍviˆ chaw teˇ hpaˍ lehˬ Moˉseˍ kʼoˆ ve hkʼe te leh, oˇ ve teˇ nyi yawˇ hui 
chaw shehˆ hinˉ gʼaˇ hta‸ tiˇ pehˍ piˇ ve yoˬ. 
29Oˇ ve hkʼaw‸ nawˉ Moˉseˍ kʼoˆ ve, Nawˬ hui lehˬ a shu yawˇ ve yaˇ, a shu 
yawˇ ve awˬ viˉ awˬ nyi teˇ hpaˍ hta‸ tiˇ pehˍ peuˬ ve pa taw, ya‸ nyi nawˬ 
hui lehˬ Gʼuiˬsha ve paw hkuˇ hpeh‸ la tuˬ, a shu yawˇ ve awˬ to hta‸ chiˇ a‸ 
piˇ taˍ peuˬ. Gʼuiˬsha lehˬ, ya‸ nyi nawˬ hui hta‸ awˬ bon na‸ laˇ taˍ peuˬ, teh
‸ Leˍviˆ chaw hui hta‸ kʼoˆ piˇ ve yoˬ. 
30Shawˉ pawˍ teˇ nyi Moˉseˍ chaw moˍ lonˉ hta‸ kʼoˆ piˇ ve, Nawˬ hui uiˍ jaˇ 
ve venˇbaˆ te peuˬ. Ya‸ hkʼaˇ, chi beu‸ ngaˬ hkʼaw hkʼoˆ lo Gʼuiˬsha geh taˆ-e 
tuˬ yoˬ. Nawˬ hui venˇbaˆ gʼa ponˬ tuˬ ngaˬ lawˬ hkawˉ laˇ hpeh‸ tuˬ naˍ maˇ 
shiˍ, teh‸ yawˇ hui hta‸ kʼoˆ piˇ ve yoˬ. 
31Oˇ ve hkʼaw‸ nawˉ, Moˉseˍ Gʼuiˬsha geh kʼaw‸ kʼai leh kʼoˆ ve, Chaw chi teˇ 
hpaˍ lehˬ kawˆ tuˬ uiˍ ve venˇbaˆ hta‸ gʼa te taˍ peuˬ. Yawˇ hui shi shaˉ ho‸ te 
leh, oˉ kʼoˍ pui taˍ peuˬ. 
32Awˬ bon te leh yawˇ hui ve venˇbaˆ hta‸ a ciˉ hpehˇ piˇ-oˆ. Oˇ hkʼe maˇ te laˇ 
ve kʼo, nawˬ ve li‸ daw awˬ hkʼaw bvuh‸ keu taˍ ve ngaˬ ve awˬ meh hta‸ a 
ciˉ shiˆ baˬ laˇ-oˆ, teh‸ Gʼuiˬsha hta‸ kʼoˆ piˇ ve yoˬ. 
33Oˇ htaˇ Gʼuiˬsha kʼoˆ ve, Ngaˬ hta‸ te ya‸ ve chaw teˇ hpaˍ ve awˬ meh hta‸ 
ceh tiˉ ngaˬ ve li‸ daw hkʼaw shiˆ baˬ tuˬ yoˬ. 
34Nawˬ chi beu‸ kʼaw‸ kʼo‸-e leh, ngaˬ nawˬ hta‸ kʼoˆ piˇ taˍ ve chehˇ kuiˬ lo 
chaw oˇ ve teˇ hpaˍ hta‸ shiˍ kʼai piˇ-oˆ. Ngaˬ ve mvuhˇ naw tcuh yaˇ teˇ gʼaˇ 
nawˬ hui hta‸ ha‸ shaˉ laˇ tuˬ yoˬ. Yawˇ hui hta‸ ciˍ yanˍ piˇ tuˬ ve awˬ yanˇ 
gaˬ la ve teˇ yanˇ, yawˇ hui ve venˇbaˆ awˬ pon ngaˬ yawˇ hui hta‸ ciˍ yanˍ piˇ 
tuˬ yoˬ, teh‸ Moˉseˍ hta‸ kʼoˆ piˇ ve yoˬ. 
35Yawˇ hui lehˬ, Aˍronˍ hta‸ nuˇ shaˉ ho‸ nyiˉ te tcuh ve pa taw, Gʼuiˬsha 
yawˇ hui awˬ hkʼoˆ naˬ beuˬ gaˬ la piˇ ve yoˬ. 

Tawˆ kʼai ve li‸ 33 

Siˉnaˆ hkʼaw lo tawˆ kʼai tcuh ve 

1Oˇ ve hkʼaw‸ nawˉ Gʼuiˬsha Moˉseˍ hta‸ kʼoˆ piˇ ve, Nawˬ Eˇjiˇtu‸ mvuhˇmiˬ 
hkʼaw shiˍ tawˆ la taˍ ve chaw chi teˇ hpaˍ hta‸ shiˍ veu leh, Aˍbraˍhanˍ, Iˉcaˆ, 
Yaˍkoˆ hui hta‸ ngaˬ piˇ tuˬ ka ti‸ te taˍ ve mvuhˇmiˬ hkʼaw lo shiˍ kʼai piˇ-oˆ. 
2Ngaˬ ve mvuhˇ naw tcuh yaˇ teˇ gʼaˇ nawˬ hui gʼuˇ suhˍ kʼai tcuh leh, ngaˬ 
lehˬ Hkaˍnaˍniˆ chaw, Aˍmawˇriˆ chaw, Hiˇtiˆ chaw, Hpeˍraˍziˆ chaw, Hiˇviˆ 
chaw leh Yeˍbuˇsiˆ chaw hui hta‸ gʼa‸ kʼoˬ piˇ tuˬ yoˬ. 
3Nawˬ hui lehˬ hkuiˇ jaˇ da‸ jaˇ ve mvuhˇmiˬ lo kʼai chehˇ taˍ ve yoˬ. Ya‸ 
hkʼaˇ, ngaˬ nawˬ hui geh te toˇ tuˬ ve maˇ heˆ. Awˬ lawn kʼo, nawˬ hui lehˬ 
nyi ma heh ve chaw hpeh‸ ve pa taw, ya‸ kʼaw kʼaˉ lo ngaˬ nawˬ hui hta‸ te 
luˬ te sheˆ la ve hta‸ dawˇ hkiˉ tuˬ cawˬ ve yoˬ, teh‸ Moˉseˍ hta‸ kʼoˆ piˇ ve 
yoˬ. 
4Iˉsaˍreˍlaˆ chaw teˇ hpaˍ tawˇ oˇ ve hta‸ gʼa kaˇ ve teˇ yanˇ dawˇ haˍ jaˇ leh, 
yawˇ hui teˇ gʼaˇ ka‸ hpu hkʼeun shi hkʼeun maˇ kʼaw‸ tcuhˉ ve yoˬ. 
5Oˇ htaˇ Gʼuiˬsha kʼoˆ ve, Nawˬ hui nyi ma heh ve chaw hpeh‸ ve yoˬ. Ngaˬ 
nawˬ hui geh te toˇ ve hkʼe kʼo, nawˬ hui luˬ kʼai ve maw jaˇ peuˬ. Chi beu‸ 
nawˬ hui ve hpu hkʼeun shi hkʼeun teˇ hpaˍ hta‸ kʼehˆ teh taˍ-oˬ. Nawˬ hui 
hta‸ hkʼaˬ hkʼe te cawˇ ve hta‸ ngaˬ dawˇ cheˆ tuˬ yoˬ, teh‸ Moˉseˍ hta‸ kʼoˆ 
piˇ ve yoˬ. 
6Hkʼe te leh, Iˉsaˍreˍlaˆ chaw teˇ hpaˍ Siˉnaˆ hkʼaw lo tawˆ kʼai peuˬ hkʼaw‸ 
nawˉ, yawˇ hui ve hpu hkʼeun shi hkʼeun teˇ hpaˍ hta‸ maˇ kʼaw‸ tcuhˉ ve 
yoˬ. 

Aˉ po kʼo bon yehˬ 

7Moˉseˍ lehˬ, yawˇ hui deh chehˇ kuiˬ hta‸ a ciˉ vuiˇ ve chehˇ kuiˬ teˇ kaˬ lo 
hpa aˉ po kʼo te taˍ ve yoˬ. Aˉ po kʼo chi ve hta‸ Gʼuiˬsha ve chehˇ kuiˬ teh‸ 
meh piˇ leh, Gʼuiˬsha hta‸ na‸ uˉ te da‸ gaˇ ve chaw oˇ kaˬ lo kʼai ve yoˬ. 
8Teˇ pawˆ le le Moˉseˍ hpa aˉ po kʼo lo kʼai ve teˇ yanˇ, chaw teˇ gʼaˇ le le a 
shu yawˇ ve aˉ po kʼo yehˬmiˉhpe‸ lo huˉ taˍ leh, yawˇ hpa aˉ po kʼo hkʼaw lo
‸-e htaˇ hkʼa gaˬ gʼa‸ nyi taˍ ve yoˬ. 

9Moˉseˍ lehˬ, hpa aˉ po kʼo hkʼaw lo‸-e ve teˇ yanˇ, moˬ yehˬ hkuiˉ daw ya‸ la 
leh aˉ po kʼo yehˬmiˉhpe‸ lo chehˇ taˍ ve yoˬ. Gʼuiˬsha lehˬ moˬ hkʼaw chehˇ 
taˍ leh, Moˉseˍ hta‸ tawˇ yaw piˇ ve yoˬ. 
10Moˬ yehˬ hkuiˉ daw hpa aˉ po kʼo yehˬmiˉhpe‸ lo chehˇ taˍ ve hta‸ chaw yaˇ 
teˇ hpaˍ gʼa mawˬ ve teˇ yanˇ, yawˇ hui miˬ chaˇ hkʼoˆ lo boˆ taˍ ve yoˬ. 
11Chaw yaˇ chawˇ chawˇ na‸ uˉ te da‸ ve hkʼe, Gʼuiˬsha lehˬ Moˉseˍ hta‸ mehˆ 
hpfuhˇ tawˍ da‸ leh tawˇ yaw piˇ ve yoˬ. Oˇ ve hkʼaw‸ nawˉ, Moˉseˍ yawˇ hui 
deh chehˇ taˍ kuiˬ lo kʼaw‸ la ve yoˬ. Ya‸ hkʼaˇ, yawˇ hta‸ ga piˇ shehˍ hpaˇ 
Nunˍ ve yaˇ paˍ Yawˇsuˆ lehˬ, hpa aˉ po kʼo hkʼaw chehˇ taˍ ve yoˬ. 

Gʼuiˬsha ka ti‸ te ve 

12Moˉseˍ Gʼuiˬsha hta‸ kʼoˆ piˇ ve, Chaw chi teˇ hpaˍ hta‸ shiˍ leh mvuhˇmiˬ oˇ 
ve hkʼaw‸ lo‸-e tuˬ, nawˬ ngaˬ hta‸ kʼoˆ laˇ taˍ ve yoˬ. Ya‸ hkʼaˇ, ngaˬ geh a 
shu hta‸ kʼai peu laˇ tuˬ ve nawˬ ngaˬ hta‸ maˇ hto laˇ. Nawˬ ngaˬ hta‸ shiˍ 
taˍ leh ngaˬ hta‸ nyi hkʼaˇ suh ve yoˬ, teh‸ kʼoˆ laˇ ve yoˬ. 
13Nawˬ ngaˬ hta‸ awˬ tehˬ awˬ na nyi hkʼaˇ suh ve kʼo, nawˬ hta‸ shiˍ hpeh‸ 
tuˬ leh nawˬ nyi hkʼaˇ suh ve kanˉ hta‸ leuˉ leh kʼaw‸ te gʼa tuˬ, nawˬ ve 
dawˇ hkʼaˇ ngaˬ hta‸ a ciˉ hpeu‸ maˍ laˇ-oˆ. Chaw chi teˇ hpaˍ lehˬ, nawˬ ve 
chaw ceuˬ hpeh‸ ve hta‸ a ciˉ dawˇ nawˇ taˍ-o‸, teh‸ Gʼuiˬsha hta‸ kʼoˆ piˇ ve 
yoˬ. 
14Oˇ htaˇ Gʼuiˬsha kʼoˆ ve, Ngaˬ nawˬ geh kʼai leh nawˬ hta‸ gʼaˇ shehˍ hpaˇ 
hpeh‸ la piˇ tuˬ yoˬ, teh‸ Moˉseˍ hta‸ kʼoˆ piˇ ve yoˬ. 
15Moˉseˍ kʼaw‸ kʼoˆ ve, Nawˬ ngaˬ hui geh awˬ tehˬ awˬ na maˇ kʼai tuˬ ve kʼo, 
ngaˬ hui hta‸ choˬ kaˬ lo a ciˉ taˇ tawˆ kʼai tcuh laˇ-oˆ. 
16Awˬ lawn kʼo, nawˬ ngaˬ hui geh maˇ kʼai ve kʼo, ngaˬ leh nawˬ ve chaw chi 
teˇ hpaˍ hta‸ nawˬ nyi hkʼaˇ suh chehˇ ve hta‸ a shu shiˍ hpeh‸ tuˬ le. Nawˬ 
ngaˬ hui geh kʼai ve kʼo, ngaˬ hui lehˬ awˬ nu ve chaw teˇ hpaˍ hta‸ peun da‸ 
jaˇ tuˬ yoˬ, teh‸ Gʼuiˬsha hta‸ kʼoˆ piˇ ve yoˬ. 

17Oˇ htaˇ Gʼuiˬsha kʼoˆ ve, Chi beu‸ nawˬ kʼoˆ ve hkʼe ngaˬ te tuˬ yoˬ. Awˬ 
lawn kʼo, ngaˬ nawˬ hta‸ nyi hkʼaˇ suh leh nawˬ hta‸ hkʼa deh‸ shiˍ taˍ ve 
yoˬ, teh‸ Moˉseˍ hta‸ kʼoˆ piˇ ve yoˬ. 
18Oˇ htaˇ Moˉseˍ lehˬ, Nawˬ ve awˬ me‸ awˬ hponˇ ngaˬ hta‸ a ciˉ maw laˇ-oˆ, 
teh‸ Gʼuiˬsha hta‸ kʼoˆ piˇ ve yoˬ. 
19Gʼuiˬsha kʼoˆ ve, Ngaˬ ve awˬ me‸ awˬ hponˇ hta‸ nawˬ mehˆ gʼuˇ suhˍ hpanˍ 
kʼai tcuh leh, ngaˬ ve awˬ meh Jawˇmawˇ hpeh‸ ve hta‸ nawˬ mehˆ gʼuˇ suhˍ 
ngaˬ kʼoˆ maˍ laˇ tuˬ yoˬ. Ngaˬ leuˆ yuˬ ve chaw hui hta‸ ngaˬ ha kʼaˉ piˇ tuˬ 
yoˬ. 
20Ya‸ hkʼaˇ, ngaˬ ve mehˆ hpfuhˇ nawˬ hta‸ maw laˇ tuˬ ve maˇ heˆ. Awˬ lawn 
kʼo, ngaˬ hta‸ mawˬ ve chaw lehˬ, a sha‸ gʼa te‸ chehˇ tuˬ ve maˇ heˆ. 
21Choˬ kaˬ ngaˬ paˇ lo nawˬ huˉ taˍ hpeh‸ ve haˉ pui shiˍ lonˉ teˇ maˬ cawˬ ve 
yoˬ. 
22Ngaˬ ve awˬ me‸ awˬ hponˇ nawˬ hta‸ hpanˍ kʼai chehˇ ve teˇ yanˇ, nawˬ hta
‸ haˉ pui kaˍ lo yuˬ keu laˇ leh, ngaˬ nawˬ hta‸ ponˬ kʼai htaˇ hkʼa gaˬ, ngaˬ 
ve la‸ sheh nawˬ hta‸ beh taˍ laˇ tuˬ yoˬ. 
23Oˇ ve hkʼaw‸ nawˉ, ngaˬ ve la‸ sheh kʼaw‸ gʼawˬ hkʼaw‸ leh, nawˬ lehˬ ngaˬ 
ve caw‸ nawˉ hkʼaˇ hta‸ gʼa mawˬ tuˬ yoˬ. Ya‸ hkʼaˇ, ngaˬ ve mehˆ hpfuhˇ hta
‸ nawˬ gʼa mawˬ tuˬ ve maˇ heˆ, teh‸ Moˉseˍ hta‸ kʼoˆ piˇ ve yoˬ. 

Tawˆ kʼai ve li‸ 34 

Awˬliˇtawˇhkawˇ kʼaw‸ bvuh‸ piˇ ve 

1Oˇ ve hkʼaw‸ nawˉ Gʼuiˬsha Moˉseˍ hta‸ kʼoˆ piˇ ve, Nawˬ te hkoˇ peuˬ ve haˉ 
pui baˉ nyiˇ maˬ awˬ tan, haˉ pui baˉ nyiˇ maˬ kʼaw‸ te taˍ-o‸. Oˇ ve awˬ hkʼoˆ 
lo ponˬ laˬ htaˇ bvuh‸ laˇ jaw ve li‸ mehˆ ngaˬ kʼaw‸ bvuh‸ laˇ tuˬ yoˬ. 
2Shawˉ pawˍ mvuhˇ htiˇ la ve kʼo, hkʼa deh‸ gu taˍ leh ngaˬ hta‸ hpuˇ da‸ tuˬ, 
Siˉnaˆ hkʼaw hkʼoˆ lo taˆ la-o. 

3Chaw teˇ gʼaˇ ka‸ nawˬ geh maˇ gʼa laˬ. Hkʼaw hkʼoˆ lo chaw teˇ gʼaˇ ka‸ maˇ 
gʼa chehˇ taˍ. Hkʼaw hkuiˉ puiˍ lo htawˇ nuˇ, yawˬ teˇ hpaˍ maˇ gʼa ca kʼaˆ caˇ 
chehˇ piˇ, teh‸ Moˉseˍ hta‸ kʼoˆ piˇ ve yoˬ. 
4Hkʼe te leh Moˉseˍ lehˬ, Gʼuiˬsha kʼoˆ ve hkʼe haˉ pui baˉ nyiˇ maˬ htawˆ teh 
taˍ ve yoˬ. Yawˇ mvuhˇ shawˉ teˇ na‸ haˉ pui baˉ oˇ ve nyiˇ maˬ hta‸ yuˬ veu 
leh Siˉ naˆ hkʼaw hkʼoˆ lo taˆ-e ve yoˬ. 
5Gʼuiˬsha lehˬ moˬ hkʼaw lo ya‸ la leh, yawˇ ve awˬ meh hta‸ Jawˇmawˇ teh‸ 
kʼoˆ ve yoˬ. 
6Gʼuiˬsha yawˇ mehˆ gʼuˇ suhˍ hpanˍ kʼai leh kʼoˆ ve, Ngaˬ Gʼuiˬsha lehˬ ha kʼaˉ 
puiˉ leh awˬ bon te piˇ puiˉ ve Gʼuiˬsha hpeh‸ leh, nyi ma dawˇ zuhˬ gaˇ zuhˬ 
ve Gʼuiˬsha, ha‸ pehnˇ uiˍ leh ka ti‸ yeˬ ve Gʼuiˬsha hpeh‸ ve yoˬ. 
7Ngaˬ lehˬ, chaw awˬ hinˉ awˬ meunˍ gʼaˇ hta‸ ka ti‸ yeˬ leh, yawˇ hui ve 
venˇbaˆ teˇ hpaˍ hta‸ hpehˇ piˇ puiˉ ve Gʼuiˬsha hpeh‸ ve yoˬ. Venˇbaˆ cawˬ 
ve chaw hui ve awˬ yaˇ awˬ duˬ awˬ hawehˍ awˬ haˆ, shehˆ co awˇ co htaˇ 
hkʼa gaˬ ve yaˇ teˇ hpaˍ hta‸ ciˍ yanˍ piˇ puiˉ ve Gʼuiˬsha hpeh‸ ve yoˬ, teh‸ 
kʼoˆ ve yoˬ. 
8Moˉseˍ lehˬ teˇ cawˬ haˉ miˬ chaˇ hkʼoˆ boˆ taˍ leh oˉ kʼoˍ pui ve yoˬ. 
9Oˇ htaˇ Moˉseˍ kʼoˆ ve, Gʼuiˬsha-oˬ, ngaˬ lehˬ awˬ tehˬ awˬ na nawˬ nyi ma 
cawˇ ve chaw hpeh‸ ve kʼo, nawˬ ngaˬ hui geh a ciˉ te toˇ laˇ-oˆ. Chaw chi teˇ 
hpaˍ lehˬ, nyi ma heh ve chaw hpeh‸ ve yoˬ. Ya‸ hkʼaˇ, ngaˬ hui ve ya‸ kuiˬ 
jiˆ kuiˬ venˇbaˆ teˇ hpaˍ hta‸ hpehˇ laˇ leh, ngaˬ hui hta‸ nawˬ ve yaˇ hkʼe a 
ciˉ shawˍ laˇ-oˆ, teh‸ kʼoˆ ve yoˬ. 

Ka ti‸ shaˉ caˆ kʼaw‸ piˇ ve 

10Oˇ htaˇ Gʼuiˬsha kʼoˆ ve, Ngaˬ nawˬ hta‸ ka ti‸ shaˉ caˆ chi hkʼe te laˇ ve yoˬ. 
Miˬguiˬ hkʼoˆ ve chaw ceuˬ teˇ ceuˬ hta‸ ka‸ ngaˬ maˇ te maˍ piˇ jaw sheˍ ve 
anˇ tuˬ uiˬ ve kanˉ teˇ hpaˍ, nawˬ hui hkʼa peu-eˬ mehˆ gʼuˇ suhˍ ngaˬ te maˍ 
laˇ tuˬ yoˬ. Nawˬ awˬ paˇ awˬ kuiˬ lo chehˇ taˍ ve chaw hkʼa peu-eˬ anˇ tuˬ chi 
hta‸ gʼa mawˬ leh anˇ jaˇ tuˬ yoˬ. 

11Ya‸ nyi ngaˬ nawˬ hui hta‸ piˇ laˇ tuˬ ve awˬliˇtawˇhkawˇ chi teˇ hpaˍ hta‸ 
na yuˬ-o‸. Ngaˬ lehˬ, nawˬ hui gʼuˇ suhˍ lo chehˇ taˍ ve Aˍmawˇriˆ chaw, 
Hkaˍnaˍ niˆ chaw, Hiˇtiˆ chaw, Hpeˍraˍziˆ chaw, Hiˇviˆ chaw leh Yeˍbuˇsiˆ 
chaw hui hta‸ gʼa‸ kʼoˬ piˇ tuˬ yoˬ. 
12Nawˬ hui kʼai toˇ ve mvuhˇmiˬ oˇ ve hkʼaw chehˇ ve chaw hui geh shaˉ caˆ 
taˇ caˇ. Oˇ hkʼe te ve kʼo, nawˬ hui lehˬ va htaw taˍ ve hta‸ yaw tuˬ yoˬ. 
13Yawˇ hui ve tuˉ tanˇ kuiˬ teˇ hpaˍ, yawˇ hui ve da‸ kehˬ ve haˉ pui hkuiˉ daw 
teˇ hpaˍ leh, yawˇ hui ve Aˍsheˍraˆ gʼuiˬsha ma ve shaˉ ho‸ teˇ hpaˍ hta‸ gʼa 
te luˬ piˇ ve yoˬ. 
14Nawˬ hui lehˬ awˬ kaˍ awˬ nu ve gʼuiˬsha teˇ hpaˍ hta‸ oˉ kʼoˍ maˇ gʼa pui. 
Awˬ lawn kʼo, ngaˬ lehˬ awˬ nu ve gʼuiˬsha teˇ hpaˍ hta‸ nyi ma maˇ cawˇ. 
15Nawˬ hui lehˬ, awˬ nu ve mvuhˇmiˬ yaˇ teˇ hpaˍ geh shaˉ caˆ maˇ gʼa caˇ. 
Awˬ lawn kʼo, yawˇ hui gʼuiˬsha hta‸ tuˉ tanˇ tuˬ kʼai chehˇ ve teˇ yanˇ, nawˬ 
hui hta‸ htawˇ kuˬ laˇ tuˬ yoˬ. Oˇ htaˇ nawˬ hui lehˬ, yawˇ hui ve gʼuiˬsha hta‸ 
tanˇ taˍ ve caˇ tuˬ hta‸ gʼa caˇ tuˬ yoˬ. 
16Nawˬ hui ve yaˇ paˍ teˇ hpaˍ htawˇ, yawˇ hui ve yaˇ miˇ teˇ hpaˍ hta‸ heuˆ 
leh yawˇ hui geh teˇ geh shaˉ ho‸ hta‸ oˉ kʼoˍ pui tuˬ yoˬ. 
17Nawˬ hui shaˉ ho‸ maˇ gʼa te. Oˉ kʼoˍ ka‸ maˇ gʼa pui. 
18Nawˬ hui hta‸ ngaˬ kʼoˆ piˇ taˍ peuˬ ve hkʼe, Aˍbiˆbaˍlaˆ ha pa hkʼaw tinˍ taˍ 
ve awˬ nyi gaˬ htaˇ, diˇ maˇ keu ve hkaoˍmonˇ caˇ ve pawehˇ suhˍ nyi gʼa te 
ve yoˬ. Awˬ lawn kʼo, oˇ ve teˇ ha pa htaˇ nawˬ hui Eˇjiˇtu‸ mvuhˇmiˬ hkʼaw 
tawˆ la taˍ ve pa taw yoˬ. 
19Awˉ lawˉ peuˇ paw la ve yaˇ paˍ teˇ gʼaˇ le le leh, awˉ lawˉ peuˇ paw la ve 
nawˬ hui ve nuˇ, yawˬ teˇ hpaˍ lehˬ ngaˬ ve mawˇ hpeh‸ ve yoˬ. 
20Awˉ lawˉ peuˇ paw la ve piˉ laˬ awˬ tan yawˬ ehˉ teˇ hkeh yuˬ leh gʼa pa 
hkʼaw‸ ve yoˬ. Nawˬ lehˬ piˉ laˬ oˇ ve hta‸ maˇ pa hkʼaw‸ gaˇ ve kʼo, yawˇ ve 
kʼawˍ peˍ hta‸ gʼa awˉ hteh piˇ ve yoˬ. Nawˬ hui ve yaˇ paˍ uiˍ teˇ gʼaˇ le le 
hta‸ gʼa kʼaw‸ vuiˬ hkʼaw‸ ve yoˬ. Ngaˬ mehˆ gʼuˇ suhˍ lo laˬ ve chaw hkʼaˬ ve 
teˇ gʼaˇ maˇ kʼoˆ, awˬ to kʼawˇ lehˍ maˇ gʼa te laˬ. 

21Hkaw‸ nyi hkʼa gaˬ nawˬ hui kanˉ te hpeh‸ ve yoˬ. Ya‸ hkʼaˇ, suhˍ nyi teˇ 
nyi htaˇ nawˬ hui kanˉ maˇ gʼa te. Ti mi mehˇ htaˇ leh caˬ gʼeu‸ htaˇ htawˇ 
gʼa jehˇ taˍ ve yoˬ. 
22Nawˬ hui lehˬ, caˬ gʼeu‸ htaˇ gʼa te tuˬ ve pawehˇ leh, hkʼaw‸ awˬ leh meuˇ 
gaˬ htaˇ aˉ po kʼo pawehˇ chi teˇ hpaˍ hta‸ gʼa te tcuhˉ taˍ ve yoˬ. 
23Teˇ hkʼaw‸ shehˆ pawˆ hawˉ hkʼaˆ paˍ teˇ gʼaˇ le le, ngaˬ Iˉsaˍreˍlaˆ ve 
Gʼuiˬsha hta‸ oˉ kʼoˍ gʼa ca pui la ve yoˬ. 
24Nawˬ hui gʼuˇ suhˍ lo chehˇ taˍ ve awˬ nu ve chaw ceuˬ teˇ hpaˍ hta‸ ngaˬ 
gʼa‸ kʼoˬ leh, nawˬ hui ve mvuhˇmiˬ hta‸ kʼehˬ la piˇ ve teˇ yanˇ, nawˬ hui 
pawehˇ chi shehˆ maˬ hta‸ te chehˇ ve kʼo, chaw teˇ gʼaˇ ka‸ nawˬ hui ve 
mvuhˇmiˬ hta‸ ca bawˆ la tuˬ ve maˇ heˆ. 
25Nawˬ hui ngaˬ hta‸ to nuˇ to shaˆ tuˉ tanˇ laˇ ve teˇ yanˇ, diˇ keu taˍ ve 
hkaoˍmonˇ hta‸ maˇ gʼa yuˬ laˬ. Paˍsaˍhkaˍ pawehˇ caˇ htaˇ, caˇ leuˉ dawˬ leuˉ 
ve shaˍ teˇ hpaˍ hta‸ mvuhˇ htiˇ la htaˇ hkʼa gaˬ maˇ gʼa ha‸ shaˉ taˍ. 
26Nawˬ hui geh awˉ lawˉ peuˇ naw‸ la taˍ ve da‸ jaˇ ve awˬ shiˍ awˬ nu teˇ 
hpaˍ, Gʼuiˬsha ve yehˬ lo gʼa yuˬ laˬ ve yoˬ. Yawˬ ehˉ hta‸ yawˇ awˬ e ve cuˉ 
gʼuiˬ hkʼaw nawˬ maˇ gʼa keu caˉ caˇ, teh‸ Gʼuiˬsha kʼoˆ ve yoˬ. 
27Oˇ ve hkʼaw‸ nawˉ, Gʼuiˬsha Moˉseˍ hta‸ kʼoˆ piˇ ve, Tawˇ chi teˇ hpaˍ hta‸ 
bvuh‸ taˍ-o‸. Awˬ lawn kʼo, tawˇ chi teˇ hpaˍ lehˬ nawˬ leh Iˉsaˍreˍlaˆ chaw 
hui hta‸ ngaˬ te taˍ ve ka ti‸ tawˇ hkawˇ teˇ hpaˍ hpeh‸ ve yoˬ, teh‸ Moˉseˍ 
hta‸ kʼoˆ piˇ ve yoˬ. 
28Hkʼe te leh, Moˉseˍ oˇ kaˬ lo Gʼuiˬsha geh 40 nyi 40 haˉ maˇ caˇ maˇ dawˬ leh 
chehˇ taˍ ve yoˬ. Yawˇ lehˬ Gʼuiˬsha ve awˬliˇtawˇhkawˇ 10 hkawˇ hta‸ haˉ pui 
baˉ hkʼoˆ htawˆ bvuh‸ chehˇ ve yoˬ. 

Moˉseˍ Siˉnaˆ hkʼaw hkʼoˆ lo ya‸-e ve 

29Oˇ ve hkʼaw‸ nawˉ, Moˉseˍ lehˬ awˬliˇtawˇhkawˇ htawˆ bvuh‸ taˍ ve haˉ pui 
baˉ oˇ ve nyiˇ maˬ hta‸ yuˬ leh Siˉnaˆ hkʼaw hkʼoˆ lo ya‸-e ve yoˬ. Yawˇ 
Gʼuiˬsha geh na‸ uˉ te da‸ peuˬ ve pa taw, yawˇ ve mehˆ hpfuhˇ awˬ gʼeuˆ ba 
chehˇ ve yoˬ. Ya‸ hkʼaˇ yawˇ maˇ jawˬ. 

30Aˍronˍ leh Iˉsaˍreˍlaˆ chaw teˇ hpaˍ Moˉseˍ ve mehˆ hpfuhˇ awˬ gʼeuˆ ba 
chehˇ ve hta‸ gʼa mawˬ ve teˇ yanˇ, yawˇ hui kawˆ jaˇ leh yawˇ awˬ paˇ lo jiˆ 
kʼai maˇ haˆ. 
31Oˇ htaˇ Moˉseˍ yawˇ hui hta‸ kuˬ leh, Aˍronˍ leh Iˉsaˍreˍlaˆ chaw awˬ hoˉ awˬ 
naˬ hkʼa peu-eˬ, yawˇ geh kʼai leh Moˉseˍ yawˇ hui hta‸ tawˇ yaw piˇ ve yoˬ. 
32Oˇ ve hkʼaw‸ nawˉ, Iˉsaˍreˍlaˆ chaw hkʼa peu-eˬ yawˇ awˬ paˇ lo jiˆ kʼai ve 
yoˬ. Siˉnaˆ hkʼaw hkʼoˆ lo Gʼuiˬsha yawˇ hta‸ kʼoˆ piˇ taˍ ve tawˇ hkʼa peu-eˬ 
Moˉseˍ yawˇ hui hta‸ kʼaw‸ kʼoˆ maˍ piˇ ve yoˬ. 
33Moˉseˍ yawˇ hui hta‸ taw yaw piˇ peuˬ hkʼaw‸ nawˉ, mehˆ hpfuhˇ hta‸ hpa 
teˇ maˬ yuˬ beh taˍ ve yoˬ. 
34Moˉseˍ Gʼuiˬsha hta‸ na‸ uˉ te da‸ tuˬ aˉ po kʼo hkʼaw lo‸-e ve teˇ pawˆ le le 
yawˇ ve mehˆ hpfuhˇ hta‸ beh taˍ ve hpa hta‸ yehˬ baˬ taˍ ve yoˬ. Yawˇ kʼaw‸ 
tawˆ la leh Gʼuiˬsha yawˇ hta‸ kʼoˆpiˇ taˍ ve awˬ ceuˬ hkʼa peu-eˬ Iˉsaˍreˍlaˆ 
chaw hui hta‸ kʼaw‸ kʼoˆ maˍ piˇ ve yoˬ. 
35Iˉsaˍreˍlaˆ chaw teˇ hpaˍ lehˬ, Moˉseˍ ve mehˆ hpfuhˇ awˬ gʼeuˆ ba chehˇ ve 
hta‸ gʼa mawˬ ve yoˬ. Hkʼe te leh, Moˉseˍ Gʼuiˬsha hta‸ na‸ uˉ teˇ pawˆ ca 
kʼaw‸ te da‸ htaˇ hkʼa gaˬ, yawˇ ve mehˆ hpfuhˇ hta‸ hpa kʼaw‸ beh taˍ ve 
yoˬ. 

Tawˆ kʼai ve li‸ 35 

Shinˉ nyi awˬ lawn 

1Moˉseˍ lehˬ Iˉsaˍreˍlaˆ chaw moˍ lonˉ hta‸ kuˬ hpawnˬ peuˬ hkʼaw‸ nawˉ, 
yawˇ hui hta‸ kʼoˆ piˇ ve, Chi lehˬ nawˬ hui awˬ pon Gʼuiˬsha ve 
awˬliˇtawˇhkawˇ hpeh‸ ve yoˬ. 
2Hkaw‸ nyi hkʼa gaˬ nawˬ hui kanˉ te caˇ hpeh‸ ve yoˬ. Ya‸ hkʼaˇ, suhˍ nyi teˇ 
nyi lehˬ da‸ kehˬ ve awˬ nyi hpeh‸ leh, Gʼuiˬsha awˬ pon fuiˍ teh leh gʼaˇ jehˇ 
ve awˬ nyi hpeh‸ ve yoˬ. Oˇ ve teˇ nyi hkʼaw kanˉ te ve chaw lehˬ, tiˇ pehˍ ve 
hta‸ gʼa hkanˍ tuˬ yoˬ. 
3Gʼaˇ jehˇ ve awˬ nyi chi hkʼaw, nawˬ hui ve yehˬ hkʼaw aˬ miˍ ka‸ maˇ gʼa 
ceh, teh‸ yawˇ hui hta‸ kʼoˆ piˇ ve yoˬ. 

Aˉ po kʼo bon yehˬ awˬ pon tanˇ tuˬ 

4Oˇ ve hkʼaw‸ nawˉ Moˉseˍ yawˇ hui hta‸ kʼoˆ piˇ ve, Gʼuiˬsha ngaˬ hui hta‸ 
chi hkʼe kʼoˆ laˇ taˍ ve yoˬ. 
5Chaw teˇ gʼaˇ le le, Gʼuiˬsha hta‸ piˇ tuˬ ve tanˇ tuˬ teˇ hpaˍ hkʼa deh‸ gʼa fuiˍ 
teh taˍ ve yoˬ. Tanˇ gaˇ ve nyi ma cawˬ ve chaw lehˬ, tanˇ tuˬ chi teˇ hpaˍ 
Gʼuiˬsha geh yuˬ laˬ hpeh‸ ve yoˬ. Hpu, shi, kuiˇ, 
6awˬ sheuˉ nawˉ-ehˍ, nyiˉ-ehˍ, nyi naˆ meuˉ-ehˍ cawˬ ve gʼo‸ hkeh, da‸ jaˇ ve 
hpu, aˉ che‸ awˬ mvuh yuˬ te taˍ ve hpa, 
7nyiˉ-ehˍ haw taˍ ve yawˬ ehˉ awˬ guiˬ kʼuˉ, da‸ jaˇ ve shaˍ guiˬ kʼuˉ, 
aˍhkeˇshaˍ suhˆ, 
8kawˆ faiˇ awˬ pon naˍ manˇ, naˍ manˇ pfuhˍ piˇ htaˇ yehˇ tuˬ ve naˍ manˇ 
hawnˉ, tuˉ tanˇ tuˬ ve sha hawnˉ, 
9paw hkuˇ ve aˉ po‸ zuhˬ ma leh nyi ma pui beh tuˬ ve hta‸ tawˉ keu piˇ tuˬ 
ve shehnˉ shiˍ laiˉ ceuˬ hpeh‸ ve yoˬ. 

Aˉ po kʼo bon yehˬ awˬ pon mawˇ gʼa gu ve 

10Nawˬ hui awˬ hkʼaw lo la‸shaˉmaˉ puiˉ ve chaw teˇ hpaˍ tawˆ la leh, 
Gʼuiˬsha kʼoˆ laˇ taˍ ve awˬ ceuˬ teˇ hpaˍ hta‸ gʼa ca te la ve yoˬ. 
11Aˉ po kʼo bon yehˬ oˇ ve hta‸ beh tuˬ kʼuˉ kʼaweh‸ teˇ hpaˍ, suhˆ baˉ teˇ 
hpaˍ, awˬ hkaˆ teˇ hpaˍ, yehˬ hkuiˉ dawˬ teˇ hpaˍ, la‸ kawˬ teˇ hpaˍ, 
12ka ti‸ shaˉ caˆ ta kʼoˍ leh oˇ ve hta‸ keu taˆ tuˬ ve suhˆ taˬ teˇ hpaˍ, ta kʼoˍ 
awˬ hoˆ, ko tuˬ ve hpa, 
13hpui lawˇ leh oˇ ve hta‸ keu taˆ tuˬ ve suhˆ taˬ teˇ hpaˍ, leh awˬ nu ve mawˇ 
teˇ hpaˍ Gʼuiˬsha hta‸ tanˇ piˇ tuˬ ve hkaoˍmonˇ, 
14aˬ miˍ tuˉ teh kuiˬ hpui lawˇ, kawˆ faiˇ leh naˍ manˇ, 
15sha hawnˉ tuˉ tanˇ kuiˬ leh oˇ ve hta‸ keu taˆ tuˬ ve suhˆ taˬ teˇ hpaˍ, naˍ 
manˇ pfuhˍ piˇ htaˇ yehˇ tuˬve naˍ manˇ, sha hawnˉ teˇ hpaˍ, aˉ po kʼo bon 
yehˬ yehˬmiˉhpe‸ lo ko taˍ tuˬ ve hpa, 

16to nuˇ to shaˆ tuˉ tanˇ kuiˬ, oˇ ve hta‸ caˉ da‸ ve kuiˇ, keu taˆ tuˬ ve suhˆ taˬ 
teˇ hpaˍ, awˬ hkʼeun hkʼa cawˬ ve hkʼa peu-eˬ, hkehˇ pe le, hkehˇ taˍ kuiˬ, 
17aˉ po kʼo bon yehˬ hta‸ ko tuˬ ve hpa, yehˬ hkuiˉ daw leh la‸ kawˬ teˇ hpaˍ, 
aˉ po kʼo bon yehˬ taˍ meu‸ hpe‸ lo ko taˍ tuˬ ve hpa, 
18aˉ po kʼo bon yehˬ hta‸ keu tuˬ ve juˇ teˇ hpaˍ leh aˉ caˆ hkeh teˇ hpaˍ, 
19Aˍronˍ leh yawˇ ve yaˇ teˇ hpaˍ da‸ kehˬ ve chehˇ kuiˬ hkʼaw lo‸-e htaˇ veu‸ 
deh tuˬ ve da‸ kehˬ ve veu‸ kʼaˇ, chi teˇ hpaˍ hpeh‸ ve yoˬ, teh‸ yawˇ hui hta
‸ kʼoˆ piˇ ve yoˬ. 

Chaw yaˇ teˇ hpaˍ la‸ shawnˍ yuˬ laˬ ve 

20Oˇ ve hkʼaw‸ nawˉ, Iˉsaˍreˍlaˆ chaw moˍ lonˉ Moˉseˍ geh tawˆ kʼai ve yoˬ. 
21A shu yawˇ nyi ma cawˬ ve hkʼe, aˉ po kʼo bon yehˬ awˬ pon awˬ kaˍ awˬ nu 
loˍ ve mawˇ teˇ hpaˍ te tuˬ awˬ pon, leh da‸ kehˬ ve veu‸ kʼaˇ te tuˬ awˬ pon 
tanˇ tuˬ teˇ hpaˍ Gʼuiˬsha geh yuˬ laˬ ve yoˬ. 
22Hkʼa tanˇ gaˇ ve hawˉ hkʼaˆ yaˇ miˇ teˇ hpaˍ lehˬ, a shu yawˇ ve naˍ vawˇ, la‸ 
peˍ, shi caˆ, oˉ kʼoˍ choˆ tuˬ hta‸ tanˬ leh hpu hkʼeun shi hkʼeun laiˉ ceuˬ ve 
yuˬ laˬ leh, Gʼuiˬsha hta‸ ca tanˇ la ve yoˬ. 
23Chaw teˇ gʼaˇ le le, a shu yawˇ geh cawˬ taˍ ve awˬ sheuˉ nawˉ-ehˍ, nyiˉ-ehˍ, 
nyi naˆ meuˉ-ehˍ cawˬ ve gʼo‸ hkeh, da‸ jaˇ ve hpa, aˉ che‸ awˬ mvuh yuˬ te 
taˍ ve hpa, nyiˉ-ehˍ haw taˍ ve yawˬ ehˉ awˬ gʼuiˬ kʼuˉ, da‸ jaˇ ve shaˍ guiˬ 
kʼuˉ teˇ hpaˍ yuˬ laˬ ve yoˬ. 
24Hkʼa tanˇ gaˇ ve chaw teˇ gʼaˇ le le, hpu leh kuiˇ yuˬ laˬ leh Gʼuiˬsha hta‸ ca 
tanˇ la ve yoˬ. Aˍhkeˇshaˍ suhˆ cawˬ ve chaw teˇ hpaˍ htawˇ, suhˆ oˇ ve hta‸ 
yuˬ laˬ ve yoˬ. 
25Hpa te chiˇ puiˉ ve chaw teˇ hpaˍ htawˇ, awˬ sheuˉ nawˉ-ehˍ, nyiˉ-ehˍ, nyi 
naˆ meuˉ-ehˍ ve gʼo‸ hkeh teˇ hpaˍ leh da‸ jaˇ ve hpa teˇ hpaˍ yuˬ laˬ ve yoˬ. 
26Nyi ma pfuhˇ leh te puiˉ ve yaˇ miˇ teˇ hpaˍ lehˬ, aˉ che‸ awˬ mvuh yuˬ leh 
hpa te chiˇ ve yoˬ. 

27Awˬ hoˉ awˬ naˬ teˇ hpaˍ lehˬ, aˉ po‸ zuhˬ ma leh nyi ma pui beh tuˬ hta‸ 
keu tuˬ ve shehnˉ shiˍ laiˉ ceuˬ yuˬ laˬ ve yoˬ. 
28Yawˇ hui lehˬ, kawˆ faiˇ awˬ pon naˍ manˇ, naˍ manˇ pfuhˍ piˇ htaˇ yehˇ tuˬ 
ve naˍ manˇ, sha hawnˉ teˇ hpaˍ yuˬ laˬ ve yoˬ 
29Gʼuiˬsha Moˉseˍ hta‸ kʼoˆ piˇ taˍ ve hkʼe, nyi ma pfuhˇ ve Iˉsaˍreˍlaˆ chaw teˇ 
hpaˍ lehˬ, Gʼuiˬsha ve aˉ po kʼo bon yehˬ te tuˬ awˬ pon a shu yawˇ ve tanˇ tuˬ 
yuˬ laˬ leh, Gʼuiˬsha hta‸ tanˇ piˇ ve yoˬ. 

Aˉ po kʼo bon yehˬ te tuˬve chaw teˇ hpaˍ 

30Oˇ htaˇ Moˉseˍ Iˉsaˍreˍlaˆ chaw hui hta‸ kʼoˆ piˇ ve, Yuˇda‸ awˬ ceuˬ awˬ 
hkʼaˇ Huˇraˆ ve awˬ hawehˍ, Uˇriˆ ve yaˇ Beˍshaˍleˍlaˆ hta‸ Gʼuiˬsha leuˆ yuˬ 
taˍ ve yoˬ. 
31Gʼuiˬsha yawˇ hta‸ cuˇ yiˍ piˇ taˍ leh, yawˇ lehˬ kanˉ laiˉ ceuˬ te puiˉ ve chaw 
hpeh‸ ve yoˬ. Yawˇ lehˬ cheuˬ jaˇ ve la‸shaˉmaˉ, la‸ meuˇ puiˉ ve chaw, 
32cheuˬ jaˇ ve ca liˉ paˍ, hpu, shi, kuiˇ hta‸ hkʼa deh‸ htawˆ puiˉ te puiˉ ve 
chaw, 
33aˉ po‸ hta‸ keu tuˬve shehnˉ shiˍ hta‸ hkʼa deh‸ te puiˉ ve chaw, suhˆ 
hkʼaw htawˆ puiˉ ve chaw leh nyi sha ve kanˉ laiˉ ceuˬ te puiˉ ve chaw hpeh‸ 
ve yoˬ. 
34Yawˇ geh teˇ geh kanˉ te tuˬ, Gʼuiˬsha lehˬ Danˍ awˬ ceuˬ awˬ hkʼaˇ Aˍbiˆ 
saˍmehˆ ve yaˇ Aˍhawˇleˍbaˆ hta‸ htawˇ oˇ ve hkʼa shuˍ cuˇ yiˍ piˇ taˍ ve yoˬ. 
35Yawˇ huiˉ maˬ lehˬ, kanˉ te paˍ, awˬ han te paˍ, suhˆ hkʼaw htawˆ paˍ, naˆ 
tsuhˇ shehˆ paˍ, awˬ sheuˉ nawˉ-ehˍ, nyiˉ-ehˍ, nyi naˆ meuˉ-ehˍ cawˬ ve hpa te 
chiˇ puiˉ ve chaw hui hta‸ hkʼa deh maˍ piˇ leh sheh kʼai piˇ gʼa tuˬ, Gʼuiˬsha 
yawˇ huiˉ maˬ hta‸ cuˇ yiˍ piˇ taˍ ve yoˬ. 

Tawˆ kʼai ve li‸ 36 

1Gʼuiˬsha kʼoˆ taˍ ve hkʼa shuˍ, aˉ po kʼo bon yehˬ leh loˍ ve awˬ ceuˬ hkʼa peu-
eˬ hta‸ te tuˬ, Gʼuiˬsha cuˇ yiˍ piˇ taˍ ve Beˍshaˍleˍlaˆ, Aˍhawˇleˍbaˆ leh awˬ nu 
ve chaw hkʼa peu-eˬ hkʼa deh‸ na yuˬ leh te ve yoˬ. 

Chaw yaˇ la‸ shawnˍ maˇ maˇ yuˬ laˬ ve 

2Oˇ ve hkʼaw‸ nawˉ Moˉseˍ lehˬ, Beˍshaˍleˍlaˆ, Aˍhawˉleˍbaˆ leh Gʼuiˬsha cuˇ 
yiˍ piˇ taˍ leh nyi ma pfuhˇ ve chaw hui hta‸ kuˬ yuˬ leh kanˉ tanˬ te tcuh ve 
yoˬ. 
3Yawˇ hui lehˬ, Iˉsaˍreˍlaˆ chaw teˇ hpaˍ bon yehˬ te tuˬ awˬ pon Moˉseˍ geh ca 
tanˇ la ve tanˇ tuˬ teˇ hpaˍ hta‸ ha‸ yuˬ ve yoˬ. Iˉsaˍreˍlaˆ chaw teˇ hpaˍ lehˬ, 
teˇ shawˉ le le Moˉseˍ geh tanˇ tuˬ yuˬ laˬ tcuhˉ taˍ ve yoˬ. 
4Oˇ htaˇ, la‸ meuˇ puiˉ ve chaw oˇ ve teˇ hpaˍ Moˉseˍ geh laˬ leh kʼoˆ ve, 
5Chaw chi teˇ hpaˍ lehˬ Gʼuiˬsha kʼoˆ taˍ ve kanˉ hta‸ te tuˬ loˍ ve a‸ kehˉ 
mawˇ awˬ leuˉ yuˬ laˬ maˇ jaˇ ve yoˬ, teh‸ Moˉseˍ hta‸ kʼoˆ piˇ ve yoˬ. 
6Oˇ htaˇ Moˉseˍ chaw hta‸ hpehˇ leh, Gʼuiˬsha ve bon yehˬ awˬ pon tanˇ tuˬ 
maˇ kʼaw‸ yuˬ laˬ tuˬ ca kʼaw‸ hto piˇ tcuh ve yoˬ. Hkʼe te leh, yawˇ hui tanˇ 
tuˬ maˇ kʼaw‸ yuˬ laˬ ve yoˬ. 
7Hkʼa ha‸ yuˬ taˍ ve tanˇ tuˬ teˇ hpaˍ lehˬ, loˍ ve a‸ kehˉ ka‸ maˇ jaˇ peuˬ ve 
yoˬ. 

Aˉ po kʼo bon yehˬ hta‸ tanˬ te ve 

8Aˉ po kʼo bon yehˬ hta‸ te chehˇ ve chaw oˇ ve teˇ hpaˍ hkʼaw, puiˉ jaˇ cheuˬ 
jaˇ ve chaw teˇ hpaˍ lehˬ, awˬ sheuˉ nawˉ-ehˍ, nyiˇ-ehˍ, nyi naˆ meuˉ-ehˍ cawˬ 
ve gʼo‸ hkeh leh da‸ jaˇ ve hpa hta‸ yuˬ leh hkeˍruˆbenˍ awˬ han cawˬ ve hpa 
teˇ chi hkʼoˆ te chiˇ taˍ ve yoˬ. 
9Hpa oˇ ve zuhˬ hpawˇ 28 shaw‸, kʼehˬ hpawˇ 4 shaw‸ cawˬ leh hkʼa peu-eˬ 
hkʼa shuˍ hpeh‸ ve yoˬ. 
10Hpa ngaˇ hkʼoˆ hta‸ teˇ maˬ leh teˇ maˬ yuˬ tawˉ nehˉ da‸ piˇ leh, awˬ nu ve 
hpa 5 hkʼoˆ hta‸ htawˇ oˇ ve hkʼa shuˍ tawˉ nehˉ da‸ piˇ taˍ ve yoˬ. 
11Tawˉ nehˉ da‸ taˍ ve hpa oˇ ve awˬ meuˇ hpawˇ lo nawˉ lehˍ ve hpa la‸ kawˬ 
tawˉ keu taˍ ve yoˬ. 
12Hpa oˇ ve teˇ hkʼoˆ lonˉ awˬ hkʼoˆ chi hkʼe ve la‸ kawˬ ngaˇ chi maˬ cawˬ ve 
yoˬ. Awˬ nu ve teˇ hkʼoˆ hta‸ htawˇ, oˇ ve hkʼa shuˍ la‸ kawˬ ngaˇ chi maˬ 
hkʼa hawehˍ te keu taˍ ve yoˬ. 

13Peuˬ hkʼaw‸ nawˉ, yawˇ hui shi kʼuˉ kʼaweh‸ ngaˇ chi maˬ te leh hpa oˇ ve 
nyiˇ hkʼoˆ hta‸ kʼuˉ gʼawˬ ve teˇ yanˇ, hpa teˇ hkʼoˆ tiˉ kʼaw‸ hpeh‸ la ve yoˬ. 
14Aˉ po kʼo bon yehˬ hta‸ beh tuˬ awˬ pon, yawˇ hui lehˬ aˉ che‸ awˬ mvuh 
hta‸ yuˬ leh hpa teˇ chi hkʼoˆ te ve yoˬ. 
15Hpa oˇ ve teˇ hpaˍ lehˬ zuhˬ hpawˇ 30 shaw‸, kʼehˬ hpawˇ 4 shaw‸ cawˬ leh 
hkʼa peu-eˬ hkʼa shuˍ hpeh‸ ve yoˬ. 
16Yawˇ hui lehˬ, hpa oˇ ve ngaˇ hkʼoˆ hta‸ teˇ maˬ peuˬ teˇmaˬ tawˉ nehˉ da‸ 
piˇ leh, awˬ nu ve ngaˇ hkʼoˆ hta‸ htawˇ, oˇ ve hkʼa shuˍ tawˉ nehˉ da‸ piˇ ve 
yoˬ. 
17Tawˉ nehˉ da‸ taˍ ve hpa awˬ ceˍ meuˇ lo la‸ kawˬ ngaˇ chi maˬ te keu taˍ ve 
yoˬ. Awˬ nu ve teˇ hkʼoˆ hta‸ htawˇ oˇ ve hkʼa shuˍ la‸ kawˬ ngaˇ chi maˬ te 
keu taˍ ve yoˬ. 
18Kʼuˉ kʼaweh‸ ngaˇ chi maˬ te leh hpa oˇ ve nyiˇ hkʼoˆ hta‸ kʼuˉ gʼawˬ ve teˇ 
yanˇ, hpa teˇ hkʼoˆ tiˉ kʼaw‸ hpeh‸ la ve yoˬ. 
19Aˉ po kʼo hta‸ beh tuˬ awˬ pon, nyiˉ-ehˍ haw taˍ ve yawˬ guiˬ kʼuˉ leh da‸ jaˇ 
ve shaˍ guiˬ kʼuˉ teˇ hpaˍ hta‸ htawˇ te taˍ ve yoˬ. 
20Yawˇ hui lehˬ, aˉ po kʼo bon yehˬ hta‸ aˍhkeˇshaˍ suhˆ baˉ teˇ hpaˍ yuˬ ko taˍ 
ve yoˬ. 
21Suhˆ baˉ oˇ ve teˇ hpaˍ lehˬ zuhˬ hpawˇ 10 shaw‸, kʼehˬ hpawˇ teˇ shaw‸ teˇ 
htu cawˬ leh, 
22suhˆ baˉ nyiˇ baˉ caˉ da‸ piˇ tuˬ awˬ pon juˇ ehˉ nyiˇ maˬ te taˍ ve yoˬ. Awˬ 
nu ve suhˆ baˉ teˇ hpaˍ awˬ pon htawˇ, oˇ ve hkʼa shuˍ juˇ ehˉ teˇ hpaˍ te taˍ 
ve yoˬ. 
23Aˉ po kʼo bon yehˬ awˬ hawˉ hpawˇ lo, suhˆ baˉ nyiˇ chi baˉ yuˬ ko taˍ ve 
yoˬ. 
24Suhˆ baˉ oˇ ve teˇ maˬ awˬ hawˉ lo, juˇ dawˆ keu kuiˬ hpu la‸ kawˬ nyiˇ maˬ, 
hkʼa peu-eˬ awˇ chi maˬ te keu taˍ ve yoˬ. 

25Aˉ po kʼo awˬ na hpawˇ lo htawˇ, suhˆ baˉ nyiˇ chi baˉ yuˬ ko leh hpu la‸ 
kawˬ awˇ chi maˬ te keu taˍ ve yoˬ. 
26Suhˆ baˉ teˇ baˉ awˬ hawˉ lo hpu la‸ kawˬ nyiˇ maˬ cawˬ ve yoˬ. 
27Aˉ po kʼo bon yehˬ awˬ hkʼaw‸ nawˉ hpawˇ lo suhˆ baˉ hkaw‸ baˉ yuˬ ko taˍ 
ve yoˬ. 
28Aˉ po kʼo awˬ ceˍ kʼaweh‸ hpawˇ lo, suhˆ baˉ hkaw‸ baˉ yuˬ ko taˍ ve yoˬ. 
29Suhˆ baˉ oˇ ve teˇ hpaˍ lehˬ, awˬ hawˉ awˬ na hkʼa shuˍ tawˍ lehˍ hpeh‸ leh, 
la‸ kawˬ hkʼaw shi keu hpeh‸ tuˬ te taˍ ve yoˬ. Awˬ nu ve awˬ ceˍ kʼaweh‸ 
nyiˇ hpawˇ lo htawˇ, oˇ ve hkʼa shuˍ te taˍ ve yoˬ. 
30Chi pa taw, oˇ kaˬ lo suhˆ baˉ hiˉ baˉ, hpu la‸ kawˬ teˇ chi hkaw‸ maˬ cawˬ 
leh, suhˆ baˉ teˇ baˉ ve hta‸ hpu la‸ kawˬ nyiˇ maˬ te keu taˍ ve yoˬ. 
31Yawˇ hui lehˬ, aˍhkeˇshaˍ suhˆ yuˬ leh awˬ hkaˆ teˇ chi ngaˇ maˬ te taˍ ve yoˬ. 
Aˉ po kʼo bon yehˬ teˇ hpawˇ awˬ pon awˬ hkaˆ ngaˇ maˬ, 
32awˬ nu ve teˇ hpawˇ awˬ pon awˬ hkaˆ ngaˇ maˬ te taˍ ve yoˬ. 
33Awˬ kʼaw ji lo cawˬ ve awˬ hkaˆ lehˬ, awˬ ceˍ kʼaweh‸ nyiˇ hpawˇ lo hkʼa gaˬ 
te keu taˍ ve yoˬ. 
34Suhˆ baˉ oˇ ve teˇ hpaˍ hta‸ shi oˍ taˍ ve yoˬ. Awˬ hkaˆ oˇ ve teˇ hpaˍ hta‸ 
yuˬ tiˍ taˍ gʼa tuˬ, shi la‸ kawˬ teˇ hpaˍ te taˍ leh, awˬ hkaˆ teˇ hpaˍ hta‸ htawˇ 
shi oˍ taˍ ve yoˬ. 
35Yawˇ hui lehˬ, awˬ sheuˉ laiˉ ceuˬ cawˬ ve gʼo‸ hkeh leh, da‸ jaˇ ve hpa hta‸ 
yuˬ leh, hkeˍruˆbenˍ awˬ han te keu taˍ ve yoˬ. 
36Yawˇ hui lehˬ, hpa ko tuˬ awˬ pon aˍhkeˇshaˍ suhˆ yehˬ hkuiˉ daw 4 maˬ te 
leh, shi oˍ taˍ ve yoˬ. Yehˬ hkuiˉ daw oˇ ve teˇ hpaˍ awˬ hkʼoˆ lo, shi kʼuˉ 
kʼaweh‸ teˇ hpaˍ, hpu la‸ kawˬ awˇ maˬ te keu taˍ ve yoˬ. 
37Aˉ po kʼo yehˬmiˉhpe‸ hta‸ ko tuˬ awˬ pon, awˬ sheuˉ laiˉ ceuˬ cawˬ ve gʼo‸ 
hkeh yuˬ leh, da‸ jaˇ ve hpa awˬ hkʼoˆ lo nyi sha tuˬ te keu taˍ ve yoˬ. 

38Yehˬ hkuiˉ daw ngaˇ maˬ hta‸ kʼuˉ kʼaweh‸ te keu leh, yehˬ hkuiˉ daw oˇ ve 
teˇ hpaˍ leh suhˆ taˬ teˇ hpaˍ hta‸ shi oˍ taˍ ve yoˬ. Yehˬ hkuiˉ daw oˇ ve teˇ 
hpaˍ awˬ hkʼoˆ lo kuiˇ la‸ kawˬ ngaˇ maˬ te keu taˍ ve yoˬ. 

Tawˆ kʼai ve li‸ 37 

Ka ti‸ shaˉ caˆ ta kʼoˍ te ve 

1Beˍshaˍleˍlaˆ lehˬ, aˍhkeˇshaˍ suhˆ yuˬ leh, zuhˬ hpawˇ nyiˇ shaw‸ teˇ htu, 
kʼehˬ hpawˇ teˇ shaw‸ teˇ htu leh, mvuh hpawˇ teˇ shaw‸ teˇ htu cawˬ ve ka ti
‸ shaˉ caˆ taˍ kʼoˍ teˇ maˬ te leh, 
2awˬ hta‸ hpawˇ awˬ hkʼaw hpawˇ shi hkʼa deh‸ oˍ taˍ ve yoˬ. Ta kʼoˍ oˇ ve 
hkʼa cawˇ zuhˇ lo shi caˆ dawˆ nehˉ taˍ ve yoˬ. 
3Shi la‸ kawˬ awˇ maˬ te leh, ta kʼoˍ hkui sheh 4 hpawˇ ve hta‸ dawˆ keu taˍ 
ve yoˬ. 
4Ta kʼoˍ hta‸ taˆ kʼai tuˬ, aˍhkeˇshaˍ suhˆ taˬ teˇ hpaˍ te leh shi oˍ taˍ ve yoˬ. 
5Suhˆ taˬ oˇ ve teˇ hpaˍ hta‸ shi la‸ kawˬ hkʼaw shi keu taˍ ve yoˬ. 
6Zuhˬ hpawˇ nyiˇ shaw‸ teˇ htu, kʼehˬ hpawˇ teˇ shaw‸ teˇ htu cawˬ ve ta kʼoˍ 
awˬ hoˆ hta‸ htawˇ, shi yuˬ te taˍ ve yoˬ. 
7Shi yuˬ te taˍ ve hkeˍruˆbenˍ nyiˇ maˬ htawˇ, 
8ta kʼoˍ awˬ hoˆ oˇ ve teˇ hpawˇ teˇ maˬ lo te nehˉ taˍ ve yoˬ. 
9Hkeˍruˆbenˍ oˇ ve nyiˇ maˬ lehˬ, toˍ la‸ kʼuˉ hpe taˍ leh ta kʼoˍ awˬ hoˆ awˬ 
hkʼoˆ lo mehˆ hpfuhˇ tawˍ da‸ leh chehˇ taˍ ve yoˬ. 

Hpui lawˇ hta‸ te ve 

10Oˇ ve hkʼaw‸ nawˉ, yawˇ lehˬ aˍhkeˇshaˍ suhˆ hta‸ yuˬ leh zuhˬ hpawˇ nyiˇ 
shaw‸, kʼehˬ hpawˇ teˇ shaw‸, mvuh hpawˇ teˇ shaw‸ teˇ htu cawˬ ve hpui 
lawˇ teˇ maˬ te ve yoˬ. 
11Hpui lawˇ oˇ ve hta‸ yawˇ shi oˍ taˍ leh hkʼa caw zuhˇ lo shi caˆ nehˉ keu taˍ 
ve yoˬ. 
12Hpui lawˇ oˇ ve hkʼa caw zuhˇ lo la‸ taw kʼaw teˇ paˉ fe awˬ hkʼaˇ te taˍ leh, 
awˬ hkʼaˇ oˇ ve hta‸ shi caˆ dawˆ nehˉ taˍ ve yoˬ. 

13Yawˇ lehˬ hpui lawˇ awˬ pon shi la‸ kawˬ awˇ maˬ te leh, hkui sheh tcuhˉ 
kuiˬ lo dawˆ nehˉ taˍ ve yoˬ. 
14La‸ kawˬ chi teˇ hpaˍ lehˬ, hpui lawˇ hta‸ taˆ tuˬ suhˆ taˬ shi keu kuiˬ hpeh‸ 
leh, shi caˆ dawˆ nehˉ taˍ ve awˬ hkʼaˇ awˬ paˇ lo cawˬ ve yoˬ. 
15Yawˇ lehˬ, aˍhkeˇshaˍ suhˆ taˬ teˇ hpaˍ te leh, oˇ ve teˇ hpaˍ hta‸ shi hkʼa deh
‸ oˍ taˍ ve yoˬ. 
16A pehˉ meuˇ gʼuiˬ keu tuˬ hkehˇ teˇ hpaˍ, kawˆ teˇ hpaˍ, mu‸ hkʼu teˇ hpaˍ 
leh hkehˇ pe le teˇ hpaˍ te taˍ ve yoˬ. 

Aˬ miˍ kawˆ faiˇ tuˉ teh kuiˬ 

17Yawˇ lehˬ aˬ miˍ tuˉ teh kuiˬ hta‸ shi yuˬ te taˍ ve yoˬ. Awˬ hkuiˉ daw, awˬ 
kʼaˉ le‸ ehˉ teˇ hpaˍ leh suhˉ veˆ awˬ han teˇ hpaˍ hta‸ teˇ pawˆ tiˉ te tcuhˉ 
naw‸ piˇ taˍ ve yoˬ. 
18Aˬ miˍ tuˉ teh kuiˬ chi ve hkʼaw, teˇ hpawˇ ve awˬ kʼaˉ le‸ shehˆ maˬ cawˬ ve 
yoˬ. 
19Awˬ kʼaˉ le‸ chi ve hkaw‸ maˬ awˬ hkʼoˆ lo, lawˉ bo veˆ hta‸ shuˍ ve suhˉ 
veˆ shehˆ maˬ te keu taˍ ve yoˬ. 
20Aˬ miˍ kawˆ faiˇ hkuiˉ daw chi ve awˬ hkʼoˆ lo htawˇ, lawˉ bo veˆ hta‸ shuˍ 
ve suhˉ veˆ awˇ maˬ cawˬ taˍ ve yoˬ. 
21Awˬ kʼaˉ le‸ chi ve teˇ maˬ le le awˬ hawˉ lo, awˬ tuˍ tuˍ taˍ ve teˇ maˬ cawˬ 
ve yoˬ. 
22Awˬ tuˍ tuˍ taˍ ve oˇ ve teˇ hpaˍ leh awˬ kʼaˉ teˇ hpaˍ lehˬ, aˬ miˍ hkuiˉ daw 
hta‸ te tcuhˉ naw‸ piˇ taˍ leh, 
23oˇ ve hkʼa peu-eˬ hta‸ shi ceh tiˉ yuˬ te taˍ ve yoˬ. 
24Yawˇ lehˬ aˬ miˍ tuˉ teh kuiˬ leh awˬ hkʼeun oˇ ve hkʼa peu-eˬ hta‸ shi 20 

cawehˬ yuˬ te taˍ ve yoˬ. 
Sha hawnˉ tuˉ tanˇ kuiˬ 

25Yawˇ lehˬ aˍhkeˇshaˍ suhˆ yuˬ leh sha hawnˉ tuˉ tanˇ kuiˬ hta‸ te ve yoˬ. Oˇ 
ve lehˬ, awˇ ceˍ awˇ hpawˇ hkʼa hui cawˬ leh, zuhˬ hpawˇ teˇ shaw‸, kʼehˬ 

hpawˇ teˇ shaw‸, mvuh hpawˇ nyiˇ shaw‸ cawˬ ve yoˬ. Awˬ hkaw teˇ hpaˍ 
htawˇ, oˇ ve hta‸ teˇ pawˆ tiˉ te tcuhˉ naw‸ piˇ taˍ ve yoˬ. 
26Tuˉ tanˇ kuiˬ oˇ ve leh awˬ hkaw teˇ hpaˍ hta‸ shi oˍ taˍ ve yoˬ. Chi hkʼoˆ ka
‸, oˇ ve hta‸ hkʼa caw zuhˇ shi caˆ yuˬdawˆ keu taˍ ve yoˬ. 
27Tuˉ tanˇ kuiˬ oˇ ve nyiˇ hpawˇ lo suhˆ taˬ keu taˆ hpeh‸ tuˬ, shi la‸ kawˬ nyiˇ 
maˬ te keu taˍ ve yoˬ. La‸ kawˬ chi nyiˇ maˬ lehˬ, shi caˆ dawˇ keu taˍ ve awˬ 
hawˉ paˉ lo cawˬ ve yoˬ. 
28Suhˆ taˬ hta‸ aˍhkeˇshaˍ suhˆ yuˬ te leh shi oˍ taˍ ve yoˬ. 
29Yawˇ lehˬ naˍ manˇ pfuhˍ htaˇ yehˇ tuˬ ve da‸ kehˬ ve naˍ manˇ leh sha 
hawnˉ teˇ hpaˍ hta‸ hkʼa deh‸ te taˍ ve yoˬ. 

Tawˆ kʼai ve li‸ 38 

To nuˇ to shaˆ tuˉ tanˇ kuiˬ 

1Yawˇ lehˬ aˍhkeˇshaˍ suhˆ yuˬ leh tuˉ tanˇ kuiˬ te ve yoˬ. Oˇ ve lehˬ, awˇ ceˍ 
awˇ hpawˇ hkʼa shuˍ hpeh‸ leh, zuhˬ hpawˇ 5 shaw‸, kʼehˬ hpawˇ 5 shaw‸, 
mvuh hpawˇ 3 shaw‸ cawˬ ve yoˬ. 
2Tuˉ tanˇ kuiˬ chi awˬ hkʼoˆ, awˇ ceˍ awˇ hpawˇ lo awˬ hkaw awˇ maˬ te tcuhˉ 
naw‸ piˇ taˍ leh, kuiˇ oˍ taˍ ve yoˬ. 
3Yawˇ lehˬ hkʼaw‸ laˉ keu kuiˬ mu‸ hkʼu, hkʼaw‸ laˉ toˆ yuˬ tuˬ hkehˇ pe le, 
kawˆ hkehˇ, luˉ kʼu, iˉ kaˆ keu tsuhˇ kuiˬ hkehˇ, chi ve hkʼa peu-eˬ hta‸ kuiˇ 
yuˬ te taˍ ve yoˬ. 
4Tuˇ tanˇ kuiˬ chi awˬ ceˍ awˇ ceˍ lo kuiˇ yuˬ leh awˬ hkʼeh‸ te peuˬ hkʼaw‸ 
nawˉ, 
5suhˆ taˬ keu taˆ hpeh‸ tuˬ kuiˇ la‸ kawˬ awˇ maˬ te tcuhˉ naw‸ piˇ taˍ ve yoˬ. 
6Aˍhkeˇshaˍ suhˆ yuˬ leh keu taˆ tuˬ ve suhˆ taˬ teˇ hpaˍ te taˍ ve yoˬ. Suhˆ taˬ 
oˇ ve teˇ hpaˍ hta‸ kuiˇ hkʼa deh‸ oˍ taˍ ve yoˬ. 
7Suhˆ taˬ chi teˇ hpaˍ hta‸ la‸ kawˬ oˇ ve teˇ hpaˍ hkʼaw shi keu taˍ ve yoˬ. 
Tuˉ tanˇ kuiˬ oˇ ve lehˬ, awˬ hkʼaw hpawˇ lo awˬ kʼoˍ cawˬ ve yoˬ. 

8Yawˇ lehˬ aˉ po kʼo bon yehˬ yehˬmiˉhpe‸ lo kanˉ te chehˇ ve yaˇ miˇ teˇ hpaˍ 
ve kuiˇ mehˆ gʼeuˆ hta‸ yuˬ leh hkehˇ pe le leh hkehˇ taˍ kuiˬ te ve yoˬ. 

Bon yehˬ vanˇ ko ve 

9Yawˇ lehˬ bon yehˬ hta‸ ko tuˬ awˬ pon bon yehˬ awˬ hawˉ hpawˇ lo hpa 100 
shaw‸ yuˬ leh ko taˍ ve yoˬ. 
10Hpa oˇ ve ko tuˬ awˬ pon, kuiˇ la‸ kawˬ nyiˇ chi maˬ cawˬ ve yehˬ hkuiˉ daw 
nyiˇ chi maˬ duˇ ti taˍ leh, kʼuˉ kʼaweh‸ leh suhˆ taˬ teˇ hpaˍ hta‸ hpu yuˬ te 
taˍ ve yoˬ. 
11Bon yehˬ awˬ na hpawˇ lo htawˇ oˇ ve hkʼa shuˍ 100 shaw‸ cawˬ ve hpa yuˬ 
ko taˍ ve yoˬ. 
12Bon yehˬ awˬ hkʼaw‸ nawˉ hpawˇ lo lehˬ, 50 shaw‸ zuhˬ ve hpa yuˬ ko taˍ ve 
yoˬ. Oˇ kaˬ lo la‸ kawˬ teˇ chi maˬ cawˬ ve yehˬ hkuiˉ daw teˇ chi maˬ duˇ ti 
taˍ ve yoˬ. Kʼuˉ kʼaweh‸ leh kuiˍ taˬ teˇ hpaˍ hta‸ hpu ceh tiˉ yuˬ te taˍ ve yoˬ. 
13Mvuhˇ nyi tawˆ hpawˇ lo htawˇ 50 shaw‸ cawˬ ve hpa yuˬ ko taˍ ve yoˬ. 
14Yehˬ miˉ hta‸ te leh la‸ mehˍ hpawˇ lo kuiˇ la‸ kawˬ shehˆ maˬ cawˬ ve yehˬ 
hkuiˉ daw shehˆ maˬ duˇ ti leh, 15 shaw‸ zuhˬ ve hpa yuˬ ko taˍ ve yoˬ. 
15Yehˬ miˉ hta‸ te leh la‸ sha hpawˇ teˇ ceˍ lo htawˇ, oˇ ve hkʼa shuˍ te taˍ ve 
yoˬ. 
16Bon yehˬ hkʼa caw zuhˇ lo ko taˍ ve hpa teˇ hpaˍ lehˬ, da‸ jaˇ ve hpa deˇ deˇ 
hpeh‸ ve yoˬ. 
17La‸ kawˬ teˇ hpaˍ hta‸ kuiˇ yuˬ te taˍ leh kʼuˉ kʼaweh‸ leh kuiˍ taˬ teˇ hpaˍ 
hta‸ hpu yuˬ te taˍ ve yoˬ. Yehˬ hkuiˉ daw oˇ ve teˇ hpaˍ hta‸ hpu caˆ yuˬ 
dawˆ nehˉ taˍ ve yoˬ. 
18Taˍ meu‸ hpe‸ hta‸ lehˬ, awˬ sheuˉ laiˉ ceuˬ cawˬ leh zuhˬ hpawˇ 20 shaw‸, 
kʼehˬ hpawˇ 5 shaw‸ cawˬ ve nyi sha jaˇ ve hpa yuˬ ko taˍ ve yoˬ. 
19Oˇ kaˬ lo kuiˇ la‸ kawˬ awˇ maˬ cawˬ ve yehˬ hkuiˉ daw 4 maˬ duˇ ti taˍ leh, 
kʼuˉ kʼaweh‸ teˇ hpaˍ leh suhˆ taˬ teˇ hpaˍ lehˬ, hpu yuˬ te taˍ ve yoˬ. 

20Aˉ po kʼo bon yehˬ leh vanˇ ko tuˬ awˬ pon loˍ cawˇ ve juˇ hkʼa peu-eˬ hta‸ 
kuiˇ ceh tiˉ yuˬ te taˍ ve yoˬ. 

Bon yehˬ awˬ pon yehˇ peuˬ ve mawˇ teˇ hpaˍ 

21Chi lehˬ, Moˉseˍ kʼoˆ taˍ ve hkʼe paw hkuˇ Aˍronˍ ve yaˇ Iˉtaˍmaˍ awˬ hoˉ te 
leh, ka ti‸ shaˉ caˆ ta kʼoˍ keu taˍ ve aˉ po kʼo bon yehˬ te htaˇ, Leˍviˆ chaw 
hui gʼawˆ yuˬ taˍ ve caˇ lanˇ hpeh‸ ve yoˬ. 
22Moˉseˍ hta‸ Gʼuiˬsha kʼoˆ piˇ taˍ ve awˬ ceuˬ hkʼa peu-eˬ hta‸ Yuˇda‸ awˬ 
ceuˬ awˬ hkʼaˇ, Huˇraˆ ve awˬ hawehˍ, Uˇriˆ ve yaˇ paˍ Beˍshaˍleˍlaˆ lehˬ hkʼa 
deh‸ na yuˬ leh te ve yoˬ. 
23Yawˇ hta‸ ga piˇ chehˇ ve Danˍ awˬ ceuˬ awˬ hkʼaˇ Aˍhiˆsaˍmehˆ ve yaˇ 
Aˍhawˇleˍbaˆ lehˬ, la‸shaˉmaˉ puiˉ ve chaw, la‸ meuˇ puiˉ ve chaw leh awˬ 
sheuˉ laiˉ ceuˬ cawˬ ve gʼo‸ hkeh hta‸ yuˬ leh da‸ jaˇ ve hpa te chiˇ puiˉ ve 
chaw hpeh‸ ve yoˬ. 
24Aˉ po kʼo bon yehˬ te tuˬ awˬ pon tanˇ laˇ taˍ ve shi hkʼa peu-eˬ 630 cawehˬ 
cawˬ ve yoˬ. 
25Bon yehˬ te tuˬ awˬ pon tanˇ laˇ taˍ ve hpu hkʼa peu-eˬ 2,160 cawehˬ cawˬ ve 
yoˬ. 
26A sha‸ 20 hkʼaw‸ awˬ hkʼoˆ ve chaw 603,550 gʼaˇ lehˬ awˬ hkanˉ teh taˍ ve 
hkʼe hkʼa deh‸ tanˇ piˇ ve yoˬ. 
27La‸ kawˬ teˇ maˬ te tuˬ hpu 22 cawehˬ peuˬ ve pa taw, hpu 2,155 cawehˬ yuˬ 
leh aˉ po kʼo bon yehˬ awˬ pon loˍ ve la‸ kawˬ, leh vanˇ ko tuˬ loˍ ve la‸ 
kawˬ 100 te ve yoˬ. 
28Cawˬ taˍ sheˬ ve hpu 15 cawehˬ hta‸ hpu kʼuˉ kʼaweh‸ teˇ hpaˍ leh yehˬ 
hkuiˉ daw hta‸ shi keu tuˬ ve hpu taˬ teˇ hpaˍ te taˍ ve yoˬ. 
29Chaw oˇ ve teˇ hpaˍ tanˇ laˇ ve kuiˇ lehˬ, 1,465 cawehˬ cawˬ ve yoˬ. 
30Kuiˇ oˇ ve hta‸ yuˬ leh aˉ po kʼo bon yehˬ yehˬmiˉhpe‸ lo keu tuˬ ve kuiˇ la‸ 
kawˬ teˇ hpaˍ, tuˉ tanˇ kuiˬ leh oˇ ve hta‸ caˉ da‸ ve awˬ hkʼeun teˇ hpaˍ hta‸ 
maˇ kʼoˆ, 

31vanˇ ko htaˇ loˍ ve la‸ kawˬ teˇ hpaˍ, vanˇ taˍ meu‸ hpe‸ lo yehˇ tuˬ loˍ ve la
‸ kawˬ teˇ hpaˍ, aˉ po kʼo bon yehˬ leh vanˇ ko htaˇ yehˇ tuˬ loˍ ve juˇ teˇ hpaˍ 
te ve yoˬ. 

Tawˆ kʼai ve li‸ 39 

Paw hkuˇ ve veu‸ kʼaˇ 

1Gʼuiˬsha Moˉseˍ hta‸ kʼoˆ piˇ taˍ ve hkʼe, aˉ po kʼo bon yehˬ hkʼaw kanˉ ca te 
htaˇ Aˍronˍ veu‸ tuˬ ve veu‸ kʼaˇ teˇ hpaˍ hta‸ awˬ sheuˉ nawˉ-ehˍ, nyiˉ-ehˍ, 
nyi naˆ meuˉ-ehˍ cawˬ ve gʼo‸ hkeh yuˬ leh te taˍ ve yoˬ. 
2Awˬ sheuˉ laiˉ ceuˬ cawˬ ve gʼo‸ hkeh leh shi hkeh yuˬ leh aˉ po‸ zuhˬ ma hta
‸ te chiˇ taˍ ve yoˬ. 
3Yawˇ hui lehˬ, shi gʼo‸ hkeh te peuˬ hkʼaw‸ nawˉ, awˬ sheuˉ laiˉ ceuˬ cawˬ ve 
gʼo‸ hkeh geh teˇ geh keu chiˇ ve yoˬ. 
4La‸ hpeh kʼaˉ hkʼoˆ lo hpeh tuˬ ve aˉ caˆ hkeh hta‸ te leh, gʼuˇ suhˍ hkʼaw‸ 
nawˉ ve aˉ po‸ hta‸ hpeh tsuh‸ taˍ ve yoˬ. 
5Gʼuiˬsha Moˉseˍ hta‸ kʼoˆ piˇ taˍ ve hkʼe, aˉ po‸ zuhˬ ma awˬ hkʼoˆ lo nyi ma 
pui beh tuˬ ve hta‸ awˬ sheuˉ laiˉ cawˬ cawˬ ve gʼo‸ hkeh, shi hkeh yuˬ leh te 
chiˇ taˍ ve yoˬ. 
6Shehnˉ shiˍ teˇ hpaˍ hta‸ yuˬ leh, Yaˍkoˆ ve yaˇ teˇ hpaˍ ve awˬ meh htawˆ 
bvuh‸ taˍ ve yoˬ. 
7Gʼuiˬsha Moˉseˍ hta‸ kʼoˆ piˇ taˍ ve hkʼe, Iˉsaˍreˍlaˆ chaw teˇ chi nyiˇ ceuˬ 
cawˬ ve hta‸ dawˇ nawˇ tuˬ awˬ pon aˉ po‸ caˆ teˇ hpaˍ awˬ hkʼoˆ lo, oˇ ve teˇ 
hpaˍ hta‸ hpeh chiˇ taˍ ve yoˬ. 

Nyi ma pui beh tuˬ ve hta‸ te ve 

8Awˬ sheuˉ nawˉ-ehˍ, nyiˉ-ehˍ, nyi naˆ meuˉ-ehˍ cawˬ ve gʼo‸ hkeh, shi hkeh 
hta‸ yuˬ leh aˉ po‸ zuhˬ ma hta‸ te ve hkʼa shuˍ, nyi ma pui beh tuˬ ve hta‸ 
htawˇ te taˍ ve yoˬ. 
9Nyiˇ kʼaw‸ teh te taˍ ve nyi ma pui beh tuˬ oˇ ve lehˬ, zuhˬ hpawˇ teˇ htu, 
kʼehˬ hpawˇ teˇ htu cawˬ leh awˇ ceˍ awˇ hpawˇ hkʼa shuˍ hpeh‸ ve yoˬ. 

10Nyi ma pui beh tuˬ oˇ ve awˬ hkʼoˆ lo, shehnˉ shiˍ awˇ cawˆ tawˉ keu taˍ ve 
yoˬ. Awˬ hkuiˉ puiˍ ve teˇ cawˆ lehˬ, awˬ gʼeuˆ laiˉ ceuˬ cawˬ ve shehnˉ, naw 
hpui ve shehnˉ leh hpuˉ-ehˍ ve shehnˉ teˇ hpaˍ, 
11nyiˇ cawˆ teˇ cawˆ lehˬ, naw naˆ ve shehnˉ, ga‸-ehˍ ve shehnˉ leh nyiˉ-ehˍ ve 
shehnˉ teˇ hpaˍ, 
12shehˆ cawˆ teˇ cawˆ lehˬ, shi nyi ve shehnˉ, naw shi ve shehnˉ, shiˉ-ehˍ ve 
shehnˉ teˇ hpaˍ, 
13awˇ cawˆ teˇ cawˆ lehˬ, shi naw ve shehnˉ, nyi hpui ve shehnˉ leh nyi naˆ ve 
shehnˉ chi teˇ hpaˍ, shi mu‸ hkʼu teˇ hpaˍ hkʼaw keu taˍ ve yoˬ. 
14Iˉsaˍreˍlaˆ chaw teˇ chi nyiˇ ceuˬ ve awˬ meh shehnˉ shiˍ teˇ chi nyiˇ shiˍ awˬ 
hkʼoˆ htawˆ bvuh‸ taˍ ve yoˬ. 
15Yawˇ hui lehˬ, nyi ma pui beh tuˬ awˬ pon shi caˆ teˇ hpaˍ hta‸ yuˬ leh hkʼa 
deh‸ te taˍ ve yoˬ. 
16Oˇ ve hkʼaw‸ nawˉ, yawˇ hui shi mu‸ hkʼu nyiˇ maˬ leh shi la‸ kawˬ nyiˇ 
maˬ te leh, la‸ kawˬ oˇ ve nyiˇ maˬ hta‸ nyi ma pui beh tuˬ awˬ na paˉ awˬ ceˍ 
meuˇ nyiˇ hpawˇ lo tawˉ keu taˍ ve yoˬ. 
17Yawˇ hui lehˬ, shi caˆ nyiˇ caˆ yuˬ leh la‸ kawˬ oˇ ve nyiˇ maˬ hta‸ hpeh taˍ 
ve yoˬ. 
18Shi caˆ oˇ ve awˬ meuˇ nyiˇ hpawˇ lo shi mu‸ hkʼu nyiˇ maˬ hta‸ hpeh taˍ ve 
yoˬ. Hkʼe te leh, oˇ ve teˇ hpaˍ hta‸ aˉ po‸ zuhˬ ma gʼuˇ suhˍ hpawˇ lo cawˬ ve 
la‸ hpeh kʼaˉ hpeh tuˬ ve awˬ caˆ hta‸ hpeh tsuh‸ piˇ taˍ ve yoˬ. 
19Yawˇ hui shi la‸ kawˬ nyiˇ maˬ kʼaw‸ te leh, nyi ma pui beh tuˬ awˬ hawˉ 
hpawˇ awˬ ceˍ meuˇ nyiˇ hpawˇ lo tawˉ keu taˍ ve yoˬ. 
20Awˬ nu ve shi la‸ kawˬ nyiˇ maˬ kʼaw‸ te leh, nyi ma pui beh tuˬ awˬ paˇ 
cawˬ ve la‸ hpeh kʼaˉ lo hpeh taˍ ve hpa caˆ teˇ hpawˇ teˇ maˬ tawˉ keu taˍ ve 
yoˬ. 
21Nyi ma pui beh tuˬ hta‸ tawˉ keu taˍ ve la‸ kawˬ oˇ ve teˇ hpaˍ leh, aˉ po‸ 
zuhˬ ma hta‸ tawˉ keu taˍ ve la‸ kawˬ oˇ ve teˇ hpaˍ hta‸ nawˉ-ehˍ ve hpa caˆ 

yuˬ hpeh taˍ ve yoˬ. Gʼuiˬsha Moˉseˍ hta‸ kʼoˆ piˇ taˍ ve hkʼe, nyi ma pui beh 
tuˬ oˇ ve lehˬ nyi ma pui hkʼoˆ lo hkʼaˬ htaˆ ka‸ cawˬ taˍ ve yoˬ. 

Paw hkuˇ ve veu‸ kʼaˇ laiˉ ceuˬ te ve 

22Aˉ po‸ zuhˬ ma hkʼa peu-eˬ hta‸ nawˉ-ehˍ ve hpa ceh tiˉ yuˬ tawˉ taˍ ve yoˬ. 
23Aˉ po‸ oˇ ve lehˬ oˉ kʼoˍ shi keu gʼa tuˬ hkoˇ hpe‸ taˍ leh, maˇ gʼa tzuh‸ kʼai 
tuˬ yeˬ chaweh tawˉ keu taˍ ve yoˬ. 
24Awˬ sheuˉ laiˉ ceuˬ cawˬ ve gʼo‸ hkeh hta‸ yuˬ leh, aˉ ci ku shiˍ teˇ hpaˍ hta‸ 
te leh aˉ po‸ awˬ meuˇ lo tawˉ keu taˍ ve yoˬ. 
25Shi ju lu ehˉ teˇ hpaˍ hta‸ htawˇ kʼaw‸ te leh, aˉ ci ku shiˍ teˇ maˬ kaˍ teˇ 
maˬ tawˉ keu taˍ ve yoˬ. 
26Oˇ hkʼe te leh, Gʼuiˬsha Moˉseˍ hta‸ kʼoˆ piˇ taˍ ve hkʼe, yawˇ hui lehˬ paw 
hkuˇ veu‸ deh tuˬ ve veu‸ kʼaˇ hta‸ te taˍ ve yoˬ. 
27Yawˇ hui lehˬ, Aˍronˍ leh yawˇ ve yaˇ teˇ hpaˍ deh tuˬ ve aˉ po‸ leh uˉ nyiˉ 
hta‸ maˇ kʼoˆ, 
28uˉ tcuhˍ leh haˍ tawehˇ teˇ hpaˍ hta‸ maˇ kʼoˆ, 
29awˬ sheuˉ laiˉ ceuˬ cawˬ ve gʼo‸ hkeh yuˬ leh caw‸ cehˍ nyi lo hpeh tuˬ ve 
hpaˉ ce‸ hta‸ maˇ kʼoˆ, Gʼuiˬsha Moˉseˍ hta‸ kʼoˆ piˇ taˍ ve hkʼe, hkʼa deh‸ te 
taˍ ve yoˬ. 
30Yawˇ hui lehˬ, shi baˉ ehˉ teˇ maˬ te leh, oˇ ve awˬ hkʼoˆ lo Gʼuiˬsha hta‸ chiˇ 
a‸ piˇ taˍ ve, teh‸ kʼoˆ ve li‸ mehˆ htawˆ bvuh‸ taˍ ve yoˬ. 
31Gʼuiˬsha Moˉseˍ hta‸ kʼoˆ piˇ taˍ ve hkʼe, yawˇ hui lehˬ shi baˉ ehˉ oˇ ve hta‸ 
yuˬ leh nawˉ-ehˍ ve hpa caˆ yuˬ hpeh peuˬ hkʼaw‸ nawˉ uˉ nyiˉ hta‸ hpeh chiˇ 
taˍ ve yoˬ. 

Kanˉ hkʼa peu-eˬ te peuˬ ve 

32Iˉsaˍreˍlaˆ chaw teˇ hpaˍ lehˬ, Gʼuiˬsha Moˉseˍ hta‸ kʼoˆ piˇ taˍ ve hkʼa peu-eˬ 
hta‸ hkʼa deh‸ na yuˬ leh te ve pa taw, aˉ po kʼo bon yehˬ hta‸ caˉ da‸ ve 
kanˉ hkʼa peu-eˬ hta‸ te peuˬ sheˬ ve yoˬ. 

33Yawˇ hui mawˇ oˇ ve teˇ hpaˍ hta‸ Moˉseˍ geh yuˬ laˬve yoˬ. Bon yehˬ hta‸ 
caˉ da‸ ve kʼuˉ kʼaweh‸, suhˆ baˉ, awˬ hkaˆ teˇ hpaˍ, yehˬ hkuiˉ daw leh la‸ 
kawˬ teˇ hpaˍ, 
34nyiˉ-ehˍ haw taˍ ve yawˬ guiˬ kʼuˉ teˇ hpaˍ, beh tuˬ ve da‸ jaˇ ve shaˍ guiˬ 
kʼuˉ teˇ hpaˍ, ko tuˬ ve hpa teˇ hpaˍ, 
35ka ti‸ shaˉ caˆ ta kʼoˍ, leh keu taˆ tuˬ ve suhˆ taˬ teˇ hpaˍ, ta kʼoˍ awˬ hoˆ, 
36hpui lawˇ leh oˇ ve hta‸ caˉ da‸ ve awˬ hkʼeun teˇ hpaˍ, Gʼuiˬsha hta‸ tanˇ 
piˇ tuˬ hkaoˍmonˇ teˇ hpaˍ, 
37shi te taˍ ve kawˆ faiˇ tuˉ teh kuiˬ leh kawˆ faiˇ teˇ hpaˍ, aˬ miˍ tuˉ teh kuiˬ 
hta‸ caˉ da‸ ve awˬ hkʼeun teˇ hpaˍ leh, kawˆ faiˇ awˬ pon naˍ manˇ, 
38shi te taˍ ve sha hawnˉ tuˉ tanˇ kuiˬ, naˍ manˇ pfuhˍ piˇ htaˇ yehˇ tuˬ ve naˍ 
manˇ, sha hawnˉ, aˉ po kʼo yehˬmiˉhpe‸ hta‸ ko taˍ tuˬ ve hpa, 
39kuiˇ te taˍ ve tuˉ tanˇ kuiˬ leh oˇ ve hta‸ caˉ da‸ ve awˬ hkʼeun teˇ hpaˍ, 
hkehˇ taˍ kuiˬ leh hkehˇ pe le teˇ hpaˍ, 
40vanˇ hta‸ ko tuˬ ve hpa, yehˬ hkuiˉ daw teˇ hpaˍ leh, la‸ kawˬ teˇ hpaˍ, vanˇ 
taˍ meu‸ hpe‸ hta‸ ko tuˬve hpa leh aˉ caˆ hkeh teˇ hpaˍ, juˇ leh aˉ po kʼo bon 
yehˬ hkʼaw kanˉ te htaˇ loˍ cawˇ ve mawˇ teˇ hpaˍ, 
41Aˍronˍ leh yawˇ ve yaˇ teˇ hpaˍ bon yehˬ hkʼaw paw hkuˇ te chehˇ htaˇ veu‸ 
deh tuˬ ve da‸ kehˬ ve veu‸ kʼaˇ teˇ hpaˍ Moˉseˍ geh yuˬ laˬ ve yoˬ. 
42Gʼuiˬsha Moˉseˍ hta‸ kʼoˆ piˇ taˍ ve hkʼa peu-eˬ hta‸ Iˉsaˍreˍlaˆ chaw hui hkʼa 
deh‸ na yuˬ leh te ve yoˬ. 
43Moˉseˍ lehˬ te taˍ ve kanˉ hkʼa peu-eˬ hta‸ chaˬ nyi leh, yawˇ hui lehˬ 
Gʼuiˬsha kʼoˆ taˍ ve hkʼe hkʼa deh‸ na yuˬ leh te taˍ ve hta‸ gʼa mawˬ ve pa 
taw, yawˇ hui hta‸ awˬ bon na‸ piˇ ve yoˬ. 

Tawˆ kʼai ve li‸ 40 

Bon yehˬ te leh chiˇ a‸ ve 

1Oˇ ve hkʼaw‸ nawˉ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 

2Awˉ lawˉ peuˇ ve teˇ ha pa, awˉ lawˉ peuˇ ve teˇ nyi htaˇ, nawˬ lehˬ aˉ po kʼo 
bon yehˬ hta‸ gʼa te ve yoˬ. 
3Awˬliˇtawˇhkawˇ teˇ chi hkawˇ keu taˍ ve ka ti‸ shaˉ caˆ ta kʼoˍ hta‸ nawˬ oˇ 
kaˬ lo gʼa keu taˍ leh hpa hkʼa deh‸ gʼa ko taˍ ve yoˬ. 
4Hpui lawˇ hta‸ htawˇ yuˬ laˬ leh, oˇ kaˬ gʼa keu taˍ ve yoˬ. Oˇ ve hkʼaw‸ 
nawˉ, aˬ miˍ kawˆ faiˇ hta‸ htawˇ yuˬ laˬ leh, aˬ miˍ gʼa tuˉ taˍ ve yoˬ. 
5Sha hawnˉ tuˉ tanˇ kuiˬ hta‸ ka ti‸ shaˉ caˆ ta kʼoˍ gʼuˇ suhˍ gʼa teh taˍ leh, aˉ 
po kʼo bon yehˬ yehˬmiˉhpe‸ lo hpa gʼa ko taˍ ve yoˬ. 
6To nuˇ to shaˆ tuˉ tanˇ kuiˬ hta‸ aˉ po kʼo bon yehˬ gʼuˇ suhˍ lo gʼa teh taˍ ve 
yoˬ. 
7Hkehˇ pe le hkʼaw iˉ kaˆ hkʼa biˇ keu leh, bon yehˬ leh tuˉ tanˇ kuiˬ awˬ kaˍ lo 
gʼa teh taˍ ve yoˬ. 
8Aˉ po kʼo bon yehˬ hta‸ vanˇ gʼa ko leh, taˍ meu‸ hpe‸ hta‸ hpa gʼa ko taˍ ve 
yoˬ. 
9Naˍ manˇ pfuhˍ piˇ tuˬ ve naˍ manˇ hta‸ yuˬ leh aˉ po kʼo bon yehˬ leh oˇ ve 
hkʼaw hkʼa cawˬ ve mawˇ hkʼa peu-eˬ hta‸ gʼa pfuhˍ piˇ ve yoˬ. Oˇ hkʼe te ve 
kʼo, awˬ ceuˬ oˇ ve teˇ hpaˍ da‸ kehˬ la tuˬ yoˬ. 
10Oˇ ve hkʼaw‸ nawˉ, tuˉ tanˇ kuiˬ leh oˇ ve hta‸ caˉ da‸ ve awˬ hkʼeun hkʼa 
peu-eˬ hta‸ nawˬ naˍ manˇ gʼa pfuhˍ piˇ ve yoˬ. Oˇ hkʼe te ve kʼo, awˬ ceuˬ oˇ 
ve teˇ hpaˍ awˬ tehˬ awˬ na da‸ kehˬ la tuˬ yoˬ 
11Hkehˇ taˍ kuiˬ leh hkehˇ pe le hta‸ htawˇ, nawˬ oˇ hkʼe gʼa te piˇ ve yoˬ. 
12Aˍronˍ leh yawˇ ve yaˇ teˇ hpaˍ hta‸ nawˬ aˉ po kʼo bon yehˬ yehˬmiˉhpe‸ lo 
shiˍ laˬ leh, yawˇ hui hta‸ iˉ kaˆ gʼa tsuhˇ piˇ ve yoˬ. 
13Aˍronˍ lehˬ, ngaˬ ve paw hkuˇ hpeh‸ la tuˬ, yawˇ hta‸ da‸ kehˬ ve veu‸ kʼaˇ 
feuˉ piˇ leh naˍ manˇ pfuhˍ piˇ-oˆ. Nawˬ yawˇ hta‸ chi hkʼe gʼa te chiˇ a‸ ve 
yoˬ. 
14Yawˇ ve yaˇ teˇ hpaˍ hta‸ htawˇ shiˍ laˬ leh, aˉ po‸ deh piˇ-oˆ. 

15Yawˇ hui htawˇ ngaˬ ve paw hkuˇ hpeh‸ la tuˬ, yawˇ hui ve awˬ pa hta‸ te 
piˇ ve hkʼe, yawˇ hui hta‸ htawˇ naˍ manˇ pfuhˍ piˇ-oˆ. Oˇ hkʼe te ve kʼo, awˬ 
hkʼaw‸ nawˉ teˇ co peuˬ teˇ co yawˇ hui ngaˬ ve paw hkuˇ hpeh‸ tuˬ yoˬ, teh‸ 
Moˉseˍ hta‸ kʼoˆ piˇ ve yoˬ. 
16Gʼuiˬsha kʼoˆ piˇ taˍve hkʼa peu-eˬ hta‸ Moˉseˍ na yuˬ leh te ve yoˬ. 
17Yawˇ hui Eˇjiˇtu‸ mvuhˇmiˬ hkʼaw tawˆ la peuˬ hkʼaw‸ nawˉ, nyiˇ hkʼaw‸ 
teˇ hkʼaw‸ awˉ lawˉ peuˇ ve teˇ ha pa awˉ lawˉ peuˇ ve teˇ nyi htaˇ, aˉ po kʼo 
bon yehˬ hta‸ tanˬ te ve yoˬ. 
18Moˉseˍ lehˬ, la‸ kawˬ teˇ hpaˍ, suhˆ baˉ teˇ hpaˍ, awˬ hkaˆ teˇ hpaˍ, leh yehˬ 
hkuiˉ daw teˇ hpaˍ hta‸ a shu yawˇ ve chehˇ kuiˬ lo hkʼa deh‸ keu taˍ ve yoˬ. 
19Aˉ po kʼo bon yehˬ awˬ hkʼoˆ lo, Gʼuiˬsha kʼoˆ piˇ taˍ ve hkʼe hkʼa deh‸ beh 
taˍ ve yoˬ. 
20Awˬliˇtawˇhkawˇ bvuh‸ taˍ ve haˉ pui baˉ nyiˇ maˬ hta‸ ta kʼoˍ hkʼaw keu 
leh, suhˆ taˬ teˇ hpaˍ hta‸ htawˇ hkʼa deh‸ shi keu taˍ ve yoˬ. Peuˬ hkʼaw‸ 
nawˉ, ta kʼoˍ hta‸ hoˆ taˍ ve yoˬ. 
21Ta kʼoˍ hta‸ aˉ po kʼo bon yehˬ hkʼaw keu taˍ leh, Gʼuiˬsha yawˇ hta‸ kʼoˆ 
piˇ taˍ ve hkʼe, hpa yuˬ leh hkʼa deh‸ ko taˍ ve yoˬ. 
22Hpui lawˇ hta‸ aˉ po kʼo bon yehˬ awˬ na hpawˇ, ko taˍ ve hpa awˬ baˬ lo 
teh taˍ leh, 
23Gʼuiˬsha yawˇ hta‸ kʼoˆ piˇ taˍ ve hkʼe, oˇ ve awˬ hkʼoˆ lo Gʼuiˬsha hta‸ tanˇ 
taˍ ve hkaoˍmonˇ teh taˍ ve yoˬ. 
24Gʼuiˬsha kʼoˆ piˇ taˍ ve hkʼe, aˬ miˍ kawˆ faiˇ hta‸ yuˬ laˬ leh hpui lawˇ teˇ 
hkʼaˇ hteˇ lehˍ aˉ po kʼo bon yehˬ awˬ hawˉ hpawˇ teˇ tawn lo teh taˍ ve yoˬ. 
25Gʼuiˬsha mehˆ gʼuˇ suhˍ kawˆ faiˇ hta‸ tuˉ teh taˍ ve yoˬ. 
26Gʼuiˬsha yawˇ hta‸ kʼoˆ piˇ taˍ ve hkʼe, shi te taˍ ve tuˉ tanˇ kuiˬ hta‸ htawˇ, 
aˉ po kʼo bon yehˬ hkʼaw ko taˍ ve hpa awˬ gʼuˇ suhˍ lo teh taˍ ve yoˬ. 
27Oˇ ve awˬ hkʼoˆ lo yawˇ sha hawnˉ tuˉ tanˇ piˇ ve yoˬ. 
28Aˉ po kʼo bon yehˬ yehˬmiˉhpe‸ lo htawˇ, hpa hkʼa deh‸ ko taˍ ve yoˬ. 

29Gʼuiˬsha yawˇ hta‸ kʼoˆ piˇ taˍ ve hkʼe, aˬ miˍ tuˉ tanˇ kuiˬ hta‸ htawˇ, aˉ po 
kʼo bon yehˬ yehˬmiˉhpe‸ lo teh taˍ leh, tanˇ kui oˇ ve awˬ hkʼoˆ lo to nuˇ to 
shaˆ leh caˇ tuˬ teˇ hpaˍ tuˉ tanˇ piˇ ve yoˬ. 
30Hkehˇ pe le hta‸ htawˇ, aˉ po kʼo bon yehˬ leh tuˉ tanˇ kuiˬ awˬ kaˍ lo teh taˍ 
leh, iˉ kaˆ keu taˍ ve yoˬ. 
31Gʼuiˬsha Moˉseˍ hta‸ kʼoˆ piˇ taˍ ve hkʼe, Moˉseˍ, Aˍronˍ leh yawˇ ve yaˇ teˇ 
hpaˍ aˉ po kʼo bon yehˬ hkʼaw lo‸-e htaˇ maˇ kʼoˆ, tuˉ tanˇ kuiˬ lo kʼai htaˇ 
maˇ kʼoˆ, 
32iˉ kaˆ oˇ ve hta‸ yuˬ leh hkui sheh la‸ sheh tsuhˇ ve yoˬ. 
33Aˉ po kʼo bon yehˬ leh tuˉ tanˇ kuiˬ hkʼa caw zuhˇ lo vanˇ ko taˍ leh, vanˇ taˍ 
meu‸ hpe‸ lo hpa ko taˍ ve yoˬ. Oˇ hkʼe te leh Moˉseˍ lehˬ, kanˉ hkʼa peu-eˬ 
hta‸ te peuˬ ve yoˬ. 

Aˉ po kʼo bon yehˬ hta‸ moˬ hoˆ beh taˍ ve 

34Oˇ htaˇ, aˉ po kʼo bon yehˬ hta‸ mo‸ hoˆ beh taˍ leh, Gʼuiˬsha ve awˬ me‸ 
awˬ hponˇ biˇ chehˇ taˍ ve yoˬ. 
35Chi hta‸ pa taw, Moˉseˍ lehˬ aˉ po kʼo bon yehˬ hkʼaw lo‸-e maˇ hpeh‸ ve 
yoˬ. 
36Iˉsaˍreˍlaˆ chaw teˇ hpaˍ lehˬ, aˉ po kʼo bon yehˬ awˬ hkʼoˆ lo moˬ tu kʼai 
peuˬ htaˇ heh‸, yawˇ hui awˬ gʼuˇ suhˍ kʼaw‸ caˉ kʼai ve yoˬ. 
37Aˉ po kʼo bon yehˬ awˬ hkʼoˆ lo moˬ maˇ tu kʼai sheˍ ve ceh ceh, yawˇ hui 
chehˇ taˍ ve yoˬ. 
38Iˉsaˍreˍlaˆ chaw hui awˬ gʼuˇ suhˍ kʼai chehˇ ve teˇ yanˇ, Gʼuiˬsha lehˬ mvuhˇ 
law‸ kʼaw htaˇ aˉ po kʼo bon yehˬ awˬ hkʼoˆ, moˬ hkʼaw chehˇ taˍ leh, mvuhˇ 
hpeu‸ htaˇ moˬ awˬ hkʼaw lo aˬ miˍ awˬ gʼeuˆ ba chehˇ ve hta‸ yawˇ hui gʼa 
mawˬ ve yoˬ. 

Oˉ kʼoˍ pui ve li‸ 

Oˉ kʼoˍ pui ve li‸ 1 

Aˬ miˍ tuˉ tanˇ tuˬ 

1Gʼuiˬsha lehˬ aˉ po kʼo bon yehˬ hkʼaw chehˇ taˍ leh, Moˉseˍ hta‸ oˇ kaˬ lo kuˬ 
yuˬ peuˬ hkʼaw‸ nawˉ, 
2Iˉsaˍreˍlaˆ chaw teˇ hpaˍ ca tuˉ tanˇ la ve teˇ yanˇ, yawˇ hui hkʼaˬ hkʼe te cawˇ 
ve awˬ lawn yawˇ hta‸ kʼoˆ maˍ piˇ ve yoˬ. Chaw teˇ gʼaˇ Gʼuiˬsha hta‸ ca tuˉ 
tanˇ la ve teˇ yanˇ, tuˉ tanˇ tuˬ yuˬ veu laˇ ve nuˇ, yawˬ, aˉ che‸ oˇ ve lehˬ 
yawˇ ve ceˇ gʼa hpeh‸ ve yoˬ. 
3Yawˇ yuˬ veu laˇ ve tuˉ tanˇ tuˬ oˇ ve lehˬ, te‸ chiˉ awˬ kuiˉ awˬ haiˇ maˇ cawˬ 
ve ceˇ gʼa hpeh‸ ve yoˬ. Gʼuiˬsha yawˇ ve tuˉ tanˇ tuˬ hta‸ ha‸ yuˬ hpeh‸ tuˬ, 
yawˇ lehˬ ceˇ oˇ ve hta‸ bon yehˬ yehˬmiˉhpe‸ lo gʼa chiˇ a‸ piˇ ve yoˬ. 
4Chaw oˇ ve lehˬ, yawˇ ve la‸ sheh ceˇ oˇ ve oˉ kʼoˍ hkʼoˆ gʼa taˍ ve yoˬ. Oˇ 
hkʼe te ve kʼo, yawˇ ve venˇbaˆ hta‸ hpehˇ piˇ tuˬ awˬ pon, tuˉ tanˇ piˇ ve ceˇ 
oˇ ve hta‸ ha‸ yuˬ piˇ tuˬ yoˬ. 
5Yawˇ lehˬ ceˇ oˇ ve hta‸ oˇ kaˬ lo gʼa tiˇ pehˍ ve yoˬ. Aˍronˍ awˬ ceuˬ awˬ 
hkʼaˇ paw hkuˇ teˇ hpaˍ lehˬ, awˬ suhˍ hta‸ yuˬ leh aˉ po kʼo bon yehˬ 
yehˬmiˉhpe‸ lo cawˬ ve tuˉ tanˇ kuiˬ hta‸ gʼa hpeh‸ pfuhˍ piˇ ve yoˬ. 
6Oˇ hkʼe te peuˬ hkʼaw‸ nawˉ, chaw oˇ ve lehˬ ceˇ oˇ ve hta‸ gʼa hpaˆ ve yoˬ. 
7Paw hkuˇ teˇ hpaˍ lehˬ, tuˉ tanˇ kuiˬ hkʼoˆ lo suhˆ gʼawˆ hpoˆ leh aˬ miˍ gʼa 
ceh ve yoˬ. 
8Yawˇ hui lehˬ suhˆ awˬ hkʼoˆ lo nuˇ shaˍ, nuˇ oˉ kʼoˍ leh nuˇ chu teˇ hpaˍ gʼa 
yuˬ teh ve yoˬ. 
9Chaw oˇ ve lehˬ, nuˇ gʼuˬ tehˆ leh hkui sheh teˇ hpaˍ hta‸ gʼa tsuhˇ baˬ ve yoˬ. 
Peuˬ hkʼaw‸ nawˉ, nuˇ oˇ ve hta‸ gʼa tuˉ tanˇ ve yoˬ. Chi hkʼe ve tuˉ tanˇ tuˬ 
lehˬ, awˬ shaˉ hawnˉ leh Gʼuiˬsha nyi ma cawˇ ve tuˉ tanˇ tuˬ hpeh‸ ve yoˬ. 

10Chaw teˇ gʼaˇ lehˬ, yawˇ ve yawˬ maˇ heˆ kʼo, aˉ che‸ yuˬ veu laˇ leh ca tuˉ 
tanˇ la ve kʼo, ceˇ oˇ ve lehˬ awˬ paˍ gʼa hpeh‸ leh, te‸ chiˉ awˬ kuiˉ awˬ haiˇ 
maˇ cawˬ ve ceˇ gʼa hpeh‸ ve yoˬ. 
11Yawˇ lehˬ, yawˬ ehˉ oˇ ve hta‸ tuˉ tanˇ kuiˬ awˬ na hpawˇ lo gʼa tiˇ pehˍ leh, 
paw hkuˇ lehˬ awˬ suhˍ hta‸ yuˬ leh tuˉ tanˇ kuiˬ hta‸ gʼa hpeh‸ pfuhˍ piˇ ve 
yoˬ. 
12Chaw oˇ ve lehˬ, yawˬ ehˉ oˇ ve hta‸ hpaˆ leh tawˆ hpoˆ peuˬ hkʼaw‸ nawˉ, 
paw hkuˇ lehˬ shaˍ oˇ ve teˇ hpaˍ, oˉ kʼoˍ leh awˬ chu hkʼa peu-eˬ ve hta‸ tuˉ 
tanˇ kuiˬ hkʼoˆ lo gʼa tuˉ tanˇ piˇ ve yoˬ. 
13Chaw oˇ ve lehˬ, awˬ gʼuˬ tehˆ leh hkui sheh teˇ hpaˍ hta‸ gʼa tsuhˇ baˬ ve 
yoˬ. Paw hkuˇ lehˬ tanˇ tuˬ oˇ ve Gʼuiˬsha hta‸ gʼa tuˉ tanˇ piˇ ve yoˬ. Chi hkʼe 
ve tuˉ tanˇ tuˬ lehˬ awˬ shaˉ hawnˉ leh Gʼuiˬsha nyi ma cawˇ ve tuˉ tanˇ tuˬ 
hpeh‸ ve yoˬ. 
14Chaw teˇ gʼaˇ lehˬ, ngaˆ ehˉ teˇ hkeh yuˬ veu laˇ leh ca tuˉ tanˇ la ve kʼo, ngaˆ 
oˇ ve lehˬ aˉ pui kʼaˍ, maˇ heˆ kʼo guˇ gʼa hpeh‸ piˇ ve yoˬ. 
15Paw hkuˇ lehˬ, ngaˆ oˇ ve hta‸ tuˉ tanˇ kuiˬ lo yuˬ kʼai leh, kʼawˍ suhˉ cheˆ 
peuˬ hkʼaw‸ nawˉ, oˉ kʼoˍ shiˍ hta‸ tuˉ tanˇ kuiˬ hkʼoˆ lo gʼa tuˉ tanˇ piˇ ve 
yoˬ. Tuˉ tanˇ kuiˬ hta‸ ngaˆ suhˍ gʼa hpeh‸ pfuhˍ piˇ ve yoˬ. 
16Yawˇ lehˬ ngaˆ pehˬ pui leh, awˬ hkʼaw ve teˇ hpaˍ hta‸ hkʼaw‸ laˉ yuˬ baˬ 
kuiˬ, tuˉ tanˇ kuiˬ mvuhˇ nyi tawˆ hpawˇ lo gʼa yuˬ baˬ ve yoˬ. 
17Yawˇ lehˬ toˍ la‸ kʼuˉ nyiˇ paˉ hta‸ yuˬ taˍ leh, awˬ to hta‸ shaˉ hkoˇ peuˬ 
hkʼaw‸ nawˉ, tuˉ tanˇ kuiˬ hkʼoˆ lo gʼa tuˉ tanˇ piˇ ve yoˬ. Chi lehˬ Gʼuiˬsha 
nyi ma cawˇ ve tuˉ tanˇ tuˬ hpeh‸ ve yoˬ. 

Oˉ kʼoˍ pui ve li‸ 2 

Awˬ shiˍ awˬ nu tuˉ tanˇ tuˬ 

1Chaw teˇ gʼaˇ Gʼuiˬsha hta‸ awˬ shiˍ awˬ nu tuˉ tanˇ piˇ gaˇ ve kʼo, yawˇ lehˬ 
awˬ shiˍ awˬ nu oˇ ve teˇ hpaˍ hta‸ gʼa teˍ meu-e piˇ leh, shaˍlonˍ chu leh sha 
hawnˉ hkaw‸ da‸ peuˬ hkʼaw‸ nawˉ, 

2Aˍronˍ awˬ ceuˬ awˬ hkʼaˇ paw hkuˇ teˇ hpaˍ geh gʼa yuˬ laˬ ve yoˬ. Paw hkuˇ 
lehˬ awˬ meu-e oˇ ve teˇ kaˆ, shaˍlonˍ chu a ciˉ leh sha hawnˉ hkʼa peu-eˬ hta‸ 
yuˬ leh, tuˉ tanˇ kuiˬ hkʼoˆ gʼa tuˉ tanˇ piˇ ve yoˬ. Chi hkʼe ve tuˉ tanˇ tuˬ lehˬ 
awˬ shaˉ hawnˉ leh, Gʼuiˬsha nyi ma cawˇ ve tuˉ tanˇ tuˬ hpeh‸ ve yoˬ. 
3Cawˬ taˍ sheˬ ve caˬ hkʼa meu-e lehˬ paw hkuˇ teˇ hpaˍ awˬ pon hpeh‸ ve yoˬ. 
Oˇ ve lehˬ da‸ kehˬ jaˇ ve yoˬ. Awˬ lawn kʼo, oˇ ve lehˬ Gʼuiˬsha hta‸ tuˉ tanˇ 
ve caˇ tuˬ hkʼaw yuˬ tawˆ taˍ ve pa taw yoˬ. 
4Gʼuiˬsha hta‸ tanˇ piˇ tuˬ ve hkaoˍmonˇ lehˬ, mu‸ hkʼu hkʼaw te ve kʼo, 
diˇmaˇ gʼa keu. Caˬ hkʼa meu-e hta‸ shaˍlonˍ chu hkaw‸ leh te taˍ ve 
hkaoˍmonˇ gʼa hpeh‸ piˇ ve yoˬ. 
5Gʼuiˬsha hta‸ tanˇ piˇ tuˬ ve hkaoˍmonˇ lehˬ, sho baˉ hkʼoˆ lo chiˆ meh taˍ ve 
hkaoˍmonˇ hpeh‸ ve kʼo, diˇ maˇ gʼa keu. Caˬ hkʼa meu-e leh shaˍlonˍ chu 
hkaw‸ da‸ leh te taˍ ve hkaoˍmonˇ gʼa hpeh‸ piˇ ve yoˬ. 
6Nawˬ Gʼuiˬsha hta‸ ca tanˇ piˇ la htaˇ, hkaoˍmonˇ oˇ ve hta‸ hkʼeh‸ leh 
shaˍlonˍ chu gʼa ngeuˍ pfuhˍ taˍ ve yoˬ. 
7Gʼuiˬsha hta‸ tanˇ piˇ tuˬ ve hkaoˍmonˇ lehˬ, ha tsuh hkʼaw keu hu taˍ ve 
hkaoˍmonˇ hpeh‸ ve kʼo, caˬ hkʼa meu-e leh shaˍlonˍ chu hkaw‸ da‸ taˍ ve 
hkaoˍmonˇ gʼa hpeh‸ piˇ ve yoˬ. 
8Hkaoˍmonˇ oˇ ve Gʼuiˬsha hta‸ tanˇ piˇ tuˬ paw hkuˇ geh yuˬ kʼai-o. Yawˇ lehˬ 
hkaoˍmonˇ oˇ ve hta‸ tuˉ tanˇ kuiˬ lo yuˬ kʼai tuˬ yoˬ. 
9Yawˇ lehˬ hkaoˍmonˇ oˇ ve hkʼa peu-eˬ awˬ tan hkaoˍmonˇ a ciˉ hkʼeh‸ yuˬ 
leh tuˉ tanˇ piˇ tuˬ yoˬ. Chi hkʼe ve tuˉ tanˇ tuˬ lehˬ awˬ shaˉ hawnˉ leh, 
Gʼuiˬsha nyi ma cawˇ ve tanˇ tuˬ hpeh‸ ve yoˬ. 
10Cawˬ taˍ ve hkaoˍmonˇ lehˬ, paw hkuˇ teˇ hpaˍ awˬ pon hpeh‸ve yoˬ. 
Hkaoˍmonˇ oˇ ve lehˬ, Gʼuiˬsha hta‸ tanˇ piˇ ve hkaoˍmonˇ awˬ hkʼaw lo yuˬ 
tawˆ taˍ ve pa taw, da‸ kehˬ ve hkaoˍmonˇ hpeh‸ ve yoˬ. 
11Gʼuiˬsha hta‸ tanˇ piˇ tuˬ ve hkaoˍmonˇ hkʼaˬ ve teˇ ceuˬ maˇ kʼoˆ, diˇ maˇ gʼa 
keu. Pehˇ gʼuiˬ htawˇ maˇ gʼa keu. 

12Awˉ lawˉ peuˇ naw‸ la ve awˬ shiˍ awˬ nu teˇ hpaˍ nawˬ Gʼuiˬsha geh gʼa yuˬ 
laˬ ve yoˬ. Ya‸ hkʼaˇ, oˇ ve lehˬ tuˉ tanˇ piˇ tuˬ awˬ pon maˇ heˆ. 
13Awˬ shiˍ awˬ nu ca tuˉ tanˇ la ve teˇ pawˆ le le, aˉ leh‸ gʼa hkaw‸ taˍ ve yoˬ. 
Awˬ lawn kʼo, aˉ leh‸ lehˬ nawˬ leh Gʼuiˬsha awˬ kaˍ lo te taˍ ve ka ti‸ shaˉ 
caˆ hpeh‸ ve yoˬ. (Nawˬ ve tanˇ tuˬ hkʼaw lo aˉ leh‸ gʼa hkaw‸ taˍ ve yoˬ) 
14Awˉ lawˉ peuˇ naw‸ la ve awˬ shiˍ awˬ nu teˇ hpaˍ hta‸ nawˬ Gʼuiˬsha geh 
yuˬ laˬ ve teˇ yanˇ, awˬ shiˍ awˬ nu tuˉ tanˇ tuˬ hta‸ htawˇ yuˬ laˬ leh gʼa tuˉ 
tanˇ piˇ ve yoˬ. 
15Shaˍlonˍ chu leh sha hawnˉ hta‸ htawˇ gʼa hkaw‸ tuˉ tanˇ piˇ ve yoˬ. 
16Paw hkuˇ lehˬ, tanˇ tuˬ oˇ ve leh sha hawnˉ hkʼa peu-eˬ Gʼuiˬsha hta‸ gʼa tuˉ 
tanˇ piˇ ve yoˬ. 

Oˉ kʼoˍ pui ve li‸ 3 

Awˬ chawˇ te da‸ ve tuˉ tanˇ tuˬ 

1Chaw teˇ gʼaˇ nuˇ teˇ hkeh sheh veu laˇ leh, awˬ chawˇ te da‸ ve tuˉ tanˇ tuˬ 
tanˇ piˇ gaˇ ve kʼo, nuˇ oˇ ve lehˬ te‸ chiˉ awˬ kuiˉ awˬ haiˇ maˇ cawˬ ve nuˇ 
paˍ, maˇ heˆ kʼo nuˇ ma gʼa hpeh‸ piˇ ve yoˬ. 
2Chaw oˇ ve lehˬ, aˉ po kʼo bon yehˬ yehˬmiˉhpe‸ lo yawˇ ve la‸ sheh nuˇ oˉ 
kʼoˍ hkʼoˆ lo taˍ leh, nuˇ oˇ ve hta‸ gʼa tiˇ pehˍ ve yoˬ. Aˍronˍ ve awˬ ceuˬ awˬ 
hkʼaˇ paw hkuˇ teˇ hpaˍ lehˬ, nuˇ suhˍ yuˬ leh tuˉ tanˇ kuiˬ hta‸ gʼa hpeh‸ 
pfuhˍ piˇ ve yoˬ. 
3Oˇ hkʼe te peuˬ hkʼaw‸ nawˉ, paw hkuˇ lehˬ awˬ gʼuˬ tehˆ hta‸ ngawˉ taˍ ve 
awˬ chu hkʼa peu-eˬ, 
4awˬ lanˇ shiˍ leh oˇ ve hta‸ ngawˉ taˍ ve awˬ chu hkʼa peu-eˬ, da‸ jaˇ ve awˬ 
shehˍ, chi teˇ hpaˍ yuˬ leh Gʼuiˬsha hta‸ gʼa tuˉ tanˇ piˇ ve yoˬ. 
5Chi hkʼe ve tuˉ tanˇ tuˬ lehˬ, awˬ shaˉ hawnˉ leh Gʼuiˬsha nyi ma cawˇ ve tuˉ 
tanˇ tuˬ hpeh‸ ve yoˬ. 

6Yawˬ maˇ heˆ kʼo, aˉche‸ hta‸ yuˬ leh awˬ chawˇ te da‸ ve tuˉ tanˇ tuˬ tanˇ 
piˇ gaˇ ve kʼo, tanˇ tuˬ oˇ ve lehˬ te‸ chiˉ awˬ kuiˉ awˬ haiˇ maˇ cawˬ ve ceˇ 
awˬ paˍ, maˇ heˆ kʼo awˬ ma gʼa hpeh‸ piˇ ve yoˬ. 
7Chaw teˇ gʼaˇ yawˬ ehˉ hta‸ yuˬ leh tuˉ tanˇ gaˇ ve kʼo, 
8yawˇ lehˬ yawˬ ehˉ oˉ kʼoˍ hkʼoˆ la‸ sheh taˍ peuˬ hkʼaw‸ nawˉ, bon yehˬ gʼuˇ 
suhˍ lo gʼa tiˇ pehˍ ve yoˬ. Paw hkuˇ teˇ hpaˍ lehˬ yawˬ ehˉ awˬ suhˍ yuˬ leh, 
tuˉ tanˇ kuiˬ hta‸ gʼa hpeh‸ pfuhˍ piˇ ve yoˬ. 
9Oˇ hkʼe te peuˬ hkʼaw‸ nawˉ, yawˬ ehˉ awˬ chu, awˬ mehˍ tu, awˬ gʼuˬ tehˆ 
hta‸ ngawˉ taˍ ve awˬ chu hkʼa peu-eˬ, 
10awˬ lanˇ shiˍ teˇ hpaˍ leh oˇ ve hta‸ ngawˉ taˍ ve awˬ chu hkʼa peu-eˬ leh da
‸ jaˇ ve awˬ shehˍ chi teˇ hpaˍ hta‸ yuˬ leh Gʼuiˬsha hta‸ gʼa tuˉ tanˇ piˇ ve 
yoˬ. 
11Chi ve lehˬ, Gʼuiˬsha hta‸ tuˉ tanˇ piˇ ve caˇ tuˬ hpeh‸ ve yoˬ. 
12Chaw teˇ gʼaˇ aˉ che‸ yuˬ leh tuˉ tanˇ piˇ gaˇ ve kʼo, 
13yawˇ lehˬ aˉ che‸ oˉ kʼoˍ hkʼoˆ lo yawˇ ve la‸ sheh taˍ peuˬ hkʼaw‸ nawˉ, aˉ 
po kʼo bon yehˬ gʼuˇ suhˍ lo gʼa tiˇ pehˍ piˇ ve yoˬ. Paw hkuˇ teˇ hpaˍ lehˬ, aˉ 
che‸ awˬ suhˍ yuˬ leh tuˉ tanˇ kuiˬ hta‸ gʼa hpeh‸ pfuhˍ piˇ ve yoˬ. 
14Oˇ hkʼe te peuˬ hkʼaw‸ nawˉ, awˬ gʼuˬ tehˆ hta‸ ngawˉ taˍ ve awˬ chu hkʼa 
peu-eˬ, 
15awˬ lanˇ shiˍ teˇ hpaˍ leh oˇ ve hta‸ ngawˉ taˍ ve awˬ chu hkʼa peu-eˬ, leh 
awˬ shehˍ hta‸ yuˬ leh Gʼuiˬsha hta‸ gʼa tuˉ tanˇ piˇ ve yoˬ. 
16Chi hkʼe te ve lehˬ, Gʼuiˬsha nyi ma cawˇ ve tuˉ tanˇ tuˬ hpeh‸ ve yoˬ. 
17Iˉsaˍreˍlaˆ chaw teˇ gʼaˇ ka‸, awˬ suhˍ leh awˬ chu hta‸ maˇ gʼa caˇ. Yawˇ hui 
hkʼaˬ lo chehˇ htawˇ, chi ve hta‸ hkʼaˬ htaˆ ka‸ gʼa dawˇ nawˇ taˍ ve yoˬ. 

Oˉ kʼoˍ pui ve li‸ 4 

Maˇ shiˍ ve hkʼaw gʼa te ya‸ ve venˇbaˆ pon tanˇ tuˬ 

1Maˇ shiˍ maˇ nawˇ ve hkʼaw Gʼuiˬsha ve awˬliˇtawˇhkawˇ hta‸ te ya‸ ve chaw 
teˇ gʼaˇ, hkʼaˬ hkʼe gʼa te cawˇ ve awˬ lawn chi teˇ hpaˍ, 

2Gʼuiˬsha Moˉseˍ hta‸ kʼoˆ piˇ taˍ ve yoˬ. 
3Paw hkuˇ lonˉ teˇ gʼaˇ te ya‸ leh, chaw chi ma ve awˬ hkʼoˆ lo venˇbaˆ gaˬ la 
ve kʼo, yawˇ lehˬ te‸ chiˉ awˬ kuiˉ awˬ haiˇ maˇ cawˬ ve nuˇ paˍ haˉ teˇ hkeh 
hta‸ yuˬ laˬ leh, yawˇ ve venˇbaˆ awˬ pon Gʼuiˬsha hta‸ gʼa tuˉ tanˇ piˇ ve yoˬ. 
4Yawˇ lehˬ nuˇ oˇ ve hta‸ aˉ po kʼo bon yehˬ yehˬmiˉhpe‸ lo sheh laˬ leh, nuˇ 
oˇ ve oˉ kʼoˍ hkʼoˆ lo yawˇ ve la‸ sheh taˍ peuˬ hkʼaw‸ nawˉ, Gʼuiˬsha mehˆ 
gʼuˇ suhˍ nuˇ oˇ ve hta‸ gʼa tiˇ pehˍ ve yoˬ. 
5Oˇ hkʼe te peuˬ hkʼaw‸ nawˉ, paw hkuˇ lonˉ lehˬ nuˇ suhˍ hta‸ aˉ po kʼo bon 
yehˬ hkʼaw gʼa yuˬ kʼai ve yoˬ. 
6Yawˇ lehˬ awˬ suhˍ hkʼaw la‸ naw tuˍ keu leh, da‸ kehˬ ve hpa ko taˍve gʼuˇ 
suhˍ lo suhˍ pawˆ hkʼa gaˬ gʼa hpeh‸ pfuhˍ piˇ ve yoˬ. 
7Oˇ hkʼe te peuˬ hkʼaw‸ nawˉ, yawˇ lehˬ sha hawnˉ tuˉ tanˇ kuiˬ hkʼoˆ lo cawˬ 
ve awˬ hkaw hta‸ htawˇ, awˬ suhˍ gʼa kʼaw‸ hpeh‸ pfuhˍ piˇ ve yoˬ. Yawˇ lehˬ 
cawˍ taˍ sheˬ ve awˬ suhˍ hta‸ yuˬ leh, bon yehˬ yehˬmiˉhpe‸ lo cawˬ ve tuˉ 
tanˇ kuiˬ awˬ hkuiˉ puiˍ lo gʼa ngeuˍ baˬ ve yoˬ. 
8Yawˇ lehˬ, awˬ gʼuˬ tehˆ hta‸ ngawˉ taˍ ve awˬ chu teˇ hpaˍ, 
9awˬ lanˇ shiˍ leh oˇ ve hta‸ ngawˉ taˍ ve awˬ chu teˇ hpaˍ leh awˬ shehˍ hta‸ 
yuˬ leh, 
10awˬ chawˇ te da‸ ve tuˉ tanˇ tuˬ hkʼa shuˍ, tuˉ tanˇ kuiˬ hkʼoˆ lo gʼa tuˉ tanˇ 
piˇ ve yoˬ. 
11Oˇ hkʼe te peuˬ hkʼaw‸ nawˉ, yawˇ lehˬ nuˇ guiˬ kʼuˉ, nuˇ shaˍ, nuˇ oˉ kʼoˍ, 
nuˇ hkui sheh, nuˇ gʼuˬ tehˆ hkʼa peu-eˬ ve hta‸ yuˬ leh, 
12yawˇ hui ve fa la awˬ baˬ hpawˇ hkʼaw‸ laˉ ngeuˍ baˬ kuiˬ lo gʼa ca tuˉ baˬ 
ve yoˬ. 
13Iˉsaˍreˍlaˆ chaw teˇ hpaˍ maˇ shiˍ maˇ nawˇ ve hkʼaw Gʼuiˬsha ve 
awˬliˇtawˇhkawˇ hta‸ te ya‸ leh, yawˇ hui awˬ hkʼoˆ lo venˇbaˆ gaˬ la ve kʼo, 
14yawˇ hui lehˬ venˇbaˆ gʼa ponˬ tuˬ nuˇ paˍ haˉ teˇ hkeh gʼa yuˬ laˬ ve yoˬ. 

15Awˬ hoˉ awˬ naˬ teˇ hpaˍ lehˬ, nuˇ oˇ ve oˉ kʼoˍ hkʼoˆ lo yawˇ hui ve la‸ sheh 
taˍ peuˬ hkʼaw‸ nawˉ, oˇ kaˬ lo gʼa tiˇ pehˍ ve yoˬ. 
16Paw hkuˇ lonˉ lehˬ, nuˇ suhˍ hta‸ aˉ po kʼo bon yehˬ hkʼaw yuˬ kʼai leh, 
17yawˇ ve la‸ naw awˬ suhˍ hkʼaw tuˍ keu peuˬ hkʼaw‸ nawˉ, hpa ko taˍ ve 
gʼuˇ suhˍ lo suhˍ pawˆ hkʼa gaˬ gʼa hpeh‸ pfuhˍ piˇ ve yoˬ. 
18Yawˇ lehˬ sha hawnˉ tuˉ tanˇ kuiˬ hkʼoˆ lo cawˬ ve awˬ hkaw hta‸ htawˇ, awˬ 
suhˍ gʼa kʼaw‸ hpeh‸ pfuhˍ piˇ ve yoˬ. Yawˇ lehˬ, cawˬ taˍ sheˍ ve awˬ suhˍ 
hta‸ yuˬ leh bon yehˬ yehˬmiˉhpe‸ lo cawˬ ve tuˉ tanˇ kuiˬ awˬ hkuiˉ puiˍ lo 
gʼa ngeuˍ baˬ ve yoˬ. 
19Oˇ hkʼe te peuˬ hkʼaw‸ nawˉ, yawˇ lehˬ awˬ chu hkʼa peu-eˬ hta‸ yuˬ leh, tuˉ 
tanˇ kuiˬ hkʼoˆ lo gʼa tuˉ tanˇ piˇ ve yoˬ. 
20Yawˇ lehˬ, venˇbaˆ gʼa ponˬ tuˬ tuˉ tanˇ piˇ ve nuˇ hta‸ te piˇ ve hkʼe, nuˇ chi 
hta‸ htawˇ oˇ hkʼe gʼa te piˇ ve yoˬ. Chi hkʼe te tuˉ tanˇ piˇ ve kʼo, chaw yaˇ 
teˇ hpaˍ venˇbaˆ gʼa ponˬ tuˬ yoˬ. 
21Yawˇ lehˬ nuˇ oˇ ve hta‸ yawˇ hui ve fa la awˬ baˬ hpawˇ lo yuˬ tawˆ-e leh, 
gʼa ca tuˉ baˬ ve yoˬ. Chi lehˬ, chaw yaˇ teˇ hpaˍ venˇbaˆ gʼa ponˬ tuˬ tuˉ tanˇ 
piˇ ve tanˇ tuˬ hpeh‸ ve yoˬ. 
22Jawˇmawˇ teˇ gʼaˇ maˇ shiˍ maˇnawˇ ve hkʼaw, Gʼuiˬsha ve awˬliˇtawˇhkawˇ 
hta‸ te ya‸ ve kʼo, 
23yawˇ lehˬ te‸ chiˉ awˬ kuiˉ awˬ haiˇ maˇ cawˬ ve aˉ che‸ awˬ paˍ teˇ hkeh hta
‸ gʼa yuˬ laˬ ve yoˬ. 
24Yawˇ lehˬ aˉ che‸ oˇ ve oˉ kʼoˍ hkʼoˆ lo yawˇ ve la‸ sheh taˍ peuˬ hkʼaw‸ 
nawˉ, tuˉ tanˇ tuˬ ve to nuˇ to shaˆ teˇ hpaˍ hta‸ tiˇ pehˍ kuiˬ, tuˉ tanˇ kuiˬ awˬ 
na hpawˇ lo gʼa tiˇ pehˍ ve yoˬ. Chi ve lehˬ, venˇbaˆ hta‸ yuˬ baˬ piˇ tuˬ ve tuˉ 
tanˇ tuˬ hpeh‸ ve yoˬ. 
25Paw hkuˇ lehˬ, yawˇ ve la‸ naw nuˇ suhˍ hkʼaw tuˍ keu leh, tuˉ tanˇ kuiˬ 
hkʼoˆ lo cawˬ ve awˬ hkaw teˇ hpaˍ hta‸ hpeh‸ pfuhˍ piˇ peuˬ hkʼaw‸ nawˉ, 

cawˬ taˍ sheˍ ve awˬ suhˍ hta‸ tuˉ tanˇ kuiˬ awˬ hkuiˉ puiˍ lo gʼa ngeuˍ baˬ ve 
yoˬ. 
26Oˇ hkʼe te peuˬ hkʼaw‸ nawˉ, yawˇ lehˬ awˬ chu teˇ hpaˍ hta‸ yuˬ leh, awˬ 
chawˇ te da‸ ve tuˉ tanˇ tuˬ tuˉ tanˇ piˇ ve hkʼe, tuˉ tanˇ kuiˬ hkʼoˆ lo gʼa tuˉ 
tanˇ piˇ ve yoˬ. Jawˇmawˇ teˇ hpaˍ te ya‸ ve venˇbaˆ awˬ pon, paw hkuˇ teˇ 
hpaˍ Gʼuiˬsha hta‸ chi hkʼe gʼa te tanˇ piˇ ve yoˬ. Oˇ hkʼe te ve kʼo, Gʼuiˬsha 
yawˇ ve venˇbaˆ hta‸ hpehˇ piˇ tuˬ yoˬ. 
27Iˉsaˍreˍlaˆ chaw teˇ gʼaˇ maˇ shiˍ maˇ nawˇ ve hkʼaw Gʼuiˬsha ve 
awˬliˇtawˇhkawˇ hta‸ te ya‸ ve kʼo, 
28yawˇ lehˬ te‸ chiˉ awˬ kuiˉ awˬ haiˇ maˇ cawˬ ve aˉ che‸ awˬ ma teˇ hkeh hta
‸ gʼa yuˬ laˬ ve yoˬ. 
29Yawˇ lehˬ aˉ che‸ oˇ ve oˉ kʼoˍ hkʼoˆ lo la‸ sheh taˍ peuˬ hkʼaw‸ nawˉ, tuˉ 
tanˇ tuˬ ve to nuˇ to shaˆ teˇ hpaˍ hta‸ tiˇ pehˍ kuiˬ, tuˉ tanˇ kuiˬ awˬ na hpawˇ 
lo gʼa tiˇ pehˍ ve yoˬ. 
30Paw hkuˇ lehˬ, yawˇ ve la‸ naw awˬ suhˍ hkʼaw tuˍ keu peuˬ hkʼaw‸ nawˉ, 
tuˉ tanˇ kuiˬ hkʼoˆ lo cawˬ ve awˬ hkaw teˇ hpaˍ hta‸ gʼa hpeh‸ pfuhˍ piˇ ve 
yoˬ. Cawˬ taˍ sheˍ ve awˬ suhˍ hta‸ tuˉ tanˇ kuiˬ awˬ hkuiˉ puiˍ lo gʼa ngeuˍ 
baˬ ve yoˬ. 
31Oˇ hkʼe te peuˬ hkʼaw‸ nawˉ yawˇ lehˬ awˬ chu teˇ hpaˍ hta‸ yuˬ leh, awˬ 
chawˇ te da‸ ve tuˉ tanˇ tuˬ tuˉ tanˇ piˇ htaˇ hkʼa shuˍ, Gʼuiˬsha nyi ma cawˇ 
tuˬ gʼa tuˉ tanˇ piˇ ve yoˬ. Chi ve lehˬ, chaw yaˇ venˇbaˆ gʼa ponˬ tuˬ tuˉ tanˇ 
piˇ ve awˬ liˇ awˬ hkʼaˇ hpeh‸ ve yoˬ. 
32Chaw teˇ gʼaˇ lehˬ, venˇbaˆ gʼa ponˬ tuˬ yawˬ ehˉ teˇ hkeh yuˬ veu laˇ leh ca 
tuˉ tanˇ la ve kʼo, yawˬ ehˉ oˇ ve lehˬ te‸ chiˉ awˬ kuiˉ awˬ haiˇ maˇ cawˬ ve 
yawˬ awˬ ma gʼa hpeh‸ piˇ ve yoˬ. 
33Yawˇ lehˬ yawˬ ehˉ oˇ ve oˉ kʼoˍ hkʼoˆ lo la‸ sheh taˍ peuˬ hkʼaw‸ nawˉ, tuˉ 
tanˇ tuˬ ve to nuˇ to shaˆ teˇ hpaˍ hta‸ tiˇ pehˍ kuiˬ, tuˉ tanˇ kuiˬ awˬ na hpawˇ 
lo gʼa tiˇ pehˍ piˇ ve yoˬ. 

34Paw hkuˇ lehˬ yawˇ ve la‸ naw awˬ suhˍ hkʼaw tuˍ keu peuˬ hkʼaw‸ nawˉ, 
tuˉ tanˇ kuiˬ hkʼoˆ lo cawˬ ve awˬ hkaw teˇ hpaˍ hta‸ gʼa hpeh‸ pfuhˍ piˇ ve 
yoˬ. Cawˬ taˍ sheˬ ve awˬ suhˍ hta‸ tuˉ tanˇ kuiˬ awˬ hkuiˉ puiˍ lo gʼa ngeuˍ 
baˬ ve yoˬ. 
35Oˇ hkʼe te peuˬ hkʼaw‸ nawˉ, yawˇ lehˬ awˬ chu hkʼa peu-eˬ hta‸ yuˬ leh, 
awˬ chawˇ te da‸ ve tuˉ tanˇ tuˬ tuˉ tanˇ piˇ htaˇ hkʼa shuˍ, Gʼuiˬsha hta‸ gʼa 
tuˉ tanˇ piˇ ve yoˬ. Chi ve lehˬ, chaw yaˇ venˇbaˆ gʼa ponˬ tuˬ, tuˉ tanˇ piˇ ve 
awˬ hkʼaˇ hpeh‸ ve yoˬ. Oˇ hkʼe te ve kʼo, Gʼuiˬsha yawˇ ve venˇbaˆ hta‸ 
hpehˇ piˇ tuˬ yoˬ. 

Oˉ kʼoˍ pui ve li‸ 5 

Tuˉ tanˇ tuˬ loˍ ve venˇbaˆ 

1Awˬ hawˉ lo bvuh‸ taˍ ve awˬ ceuˬ hta‸ te ya‸ ve chaw lehˬ, venˇbaˆ gʼa ponˬ 
tuˬ tuˉ tanˇ piˇ tuˬ loˍ ve yoˬ. Chaw teˇ gʼaˇ lehˬ, shaˉ hkiˆ hkanˍ laˇ tuˬ shaˉ 
nanˉ lo kuˬ yuˬ ve hta‸ gʼa hkanˍ leh, yawˇ mawˬ taˍ ve hkʼe hteˇ lehˍ shaˉ 
hkiˆ maˇ hkanˍ ve kʼo, yawˇ lehˬ ciˍ yanˍ ve hta‸ gʼa hkanˍ tuˬ yoˬ. 
2Chaw teˇ gʼaˇ lehˬ, maˇ da‸ maˇ kehˬ leh suh taˍ ve to nuˇ to shaˆ hta‸ ca 
htawˇ heuˆ ve kʼo, yawˇ awˬ to cha‸ chiˆ kʼai leh venˇbaˆ cawˬ ve yoˬ. 
3Chaw teˇ gʼaˇ lehˬ, chaw yaˇ awˬ hkʼaw tawˆ la ve maˇ da‸ maˇ kehˬ ve awˬ 
ceuˬ hta‸ ca htawˇ heuˆ ve kʼo, venˇbaˆ cawˬ ve yoˬ. 
4Chaw teˇ gʼaˇ lehˬ, hkʼa deh‸ maˇ dawˇ nyi leh hkʼa sha sha-ehˬ ka ti‸ te ve 
kʼo, venˇbaˆ cawˬ ve yoˬ. 
5Chaw teˇ gʼaˇ chi hkʼe ve venˇbaˆ teˇ ceuˬ ceuˬ cawˬ ve kʼo, shu hta‸ yawˇ 
venˇbaˆ gʼa hpeu‸ maˍ piˇ ve yoˬ. 
6Peuˬ hkʼaw‸ nawˉ, yawˇ ve venˇbaˆ gʼa ponˬ tuˬ yawˬ ehˉ awˬ ma maˇ heˆ 
kʼo, aˉ che‸ teˇ hkeh yuˬ laˬ leh, Gʼuiˬsha hta‸ gʼa tuˉ tanˇ piˇ ve yoˬ. Paw 
hkuˇ lehˬ, chaw oˇ ve venˇbaˆ awˬ tan Gʼuiˬsha hta‸ gʼa tuˉ tanˇ piˇ ve yoˬ. 
7Chaw oˇ ve lehˬ, Gʼuiˬsha hta‸ tuˉ tanˇ piˇ tuˬ ve yawˬ ehˉ leh aˉ che‸ maˇ 
cawˬ ve kʼo, aˉ pui kʼaˍ nyiˇ hkeh maˇ heˆ kʼo, guˇnyiˇ hkeh gʼa yuˬ laˬ ve yoˬ. 

Teˇ hkeh hta‸ venˇbaˆ ponˬ tuˬ gʼa tuˉ tanˇ piˇ leh, teˇ hkeh hta‸ aˬ miˍ tuˉ 
tanˇ piˇ tuˬ awˬ pon gʼa yehˇ ve yoˬ. 
8Yawˇ lehˬ oˇ ve teˇ hpaˍ hta‸ paw hkuˇ geh gʼa yuˬ laˬ leh, paw hkuˇ lehˬ 
venˇbaˆ gʼa ponˬ tuˬ ve tuˉ tanˇ tuˬ hta‸ awˉ lawˉ gʼa tuˉ tanˇ ve yoˬ. Yawˇ lehˬ 
ngaˆ oˇ ve kʼawˍ peˍ hta‸ shawˆ leh, 
9tuˉ tanˇ kuiˬ hta‸ awˬ suhˍ gʼa hpeh‸ pfuhˍ piˇ ve yoˬ. Cawˬ taˍ sheˍ ve awˬ 
suhˍ hta‸ tuˉ tanˇ kuiˬ awˬ hkuiˉ puiˍ lo gʼa yuˬ baˬ ve yoˬ. Chi ve lehˬ, 
venˇbaˆ yuˬ baˬ tuˬ ve tuˉ tanˇ tuˬ hpeh‸ ve yoˬ. 
10Oˇ hkʼe te peuˬ hkʼaw‸ nawˉ, yawˇ lehˬ ngaˆ nyiˇ hkeh teˇ hkeh hta‸ kʼaw‸ 
yuˬ leh awˬ liˇ awˬ hkʼaˇ cawˬ ve hkʼe gʼa tuˉ tanˇ piˇ ve yoˬ. Chi ve lehˬ chaw 
oˇ ve hpaˇ venˇbaˆ gʼa ponˬ tuˬGʼuiˬsha hta‸ tuˉ tanˇ piˇ ve tanˇ tuˬ hpeh‸ leh, 
Gʼuiˬsha lehˬ yawˇ ve venˇbaˆ hta‸ hpehˇ piˇ tuˬ yoˬ. 
11Chaw teˇ gʼaˇ lehˬ, aˉ pui kʼaˍ nyiˇ hkeh maˇ heˆ kʼo, guˇ nyiˇ hkeh ka‸ maˇ 
cawˬ ve kʼo, yawˇ ve venˇbaˆ gʼa ponˬ tuˬ awˬ pon caˬ hkʼa meu-e teˇ panˇ gʼa 
yuˬ laˬ ve yoˬ. Chi ve lehˬ, venˇbaˆ gʼa ponˬ tuˬ tuˉ tanˇ piˇ ve tanˇ tuˬ hpeh‸ 
ve pa taw, caˬ hkʼa meu-e chi ve hta‸ shaˍlonˍ chu maˇ kʼoˆ, sha hawnˉ maˇ 
kʼoˆ, maˇ gʼa hkaw‸. 
12Yawˇ lehˬ, caˬ hkʼa meu-e oˇ ve hta‸ paw hkuˇ geh gʼa yuˬ laˬ leh, paw hkuˇ 
lehˬ caˬ hkʼa meu-e teˇ kaˆ hta‸ hkaˆ yuˬ peuˬ hkʼaw‸ nawˉ, tuˉ tanˇ kuiˬ hkʼoˆ 
lo Gʼuiˬsha hta‸ gʼa tuˉ tanˇpiˇ ve yoˬ. Chi ve lehˬ, venˇbaˆ gʼa ponˬ tuˬ tuˉ 
tanˇ piˇ ve tanˇ tuˬ hpeh‸ ve yoˬ. 
13Paw hkuˇ chi hkʼe te tuˉ tanˇ piˇ ve kʼo, Gʼuiˬsha lehˬ chaw oˇ ve venˇbaˆ hta
‸ hpehˇ piˇ tuˬ yoˬ. Cawˬ taˍ sheˬ ve caˬ hkʼa meu-e lehˬ, paw hkuˇ awˬ pon 
hpeh‸ ve yoˬ. 

Gʼuiˬsha hta‸ kʼaw‸ hkʼaw‸ piˇ ve tanˇ tuˬ 

14Gʼuiˬsha lehˬ, awˬ liˇ awˬ hkʼaˇ chi teˇ hpaˍ Moˉseˍ hta‸ kʼaw‸ kʼoˆ maˍ piˇ ve 
yoˬ. 
15Chaw teˇ gʼaˇ maˇ shiˍ maˇ nawˇ ve hkʼaw, Gʼuiˬsha hta‸ piˇ keunˍ piˇ cawˇ 
ve da‸ kehˬ ve mawˇ teˇ hpaˍ maˇ gʼa tanˇ piˇ sheˍ ve kʼo, yawˇ lehˬ te‸ chiˉ 

awˬ kuiˉ awˬ haiˇ maˇ cawˬ ve yawˬ ehˉ awˬ paˍ, maˇ heˆ kʼo aˉ che‸ teˇ hkeh 
Gʼuiˬsha hta‸ gʼa tanˇ piˇ ve yoˬ. Yawˬ ehˉ ve awˬ hpfuhˇ hta‸ nyi leh gʼa kʼoˆ 
cheˆ ve yoˬ. 
16Yawˇ lehˬ maˇ gʼa piˇ sheˍ ve mawˇ oˇ ve Gʼuiˬsha hta‸ gʼa kʼaw‸ tanˇ piˇ 
leh, awˬ leuˉ htawˇ ngaˇ pun teˇ pun gʼa kʼaw‸ tanˇ piˇ ve yoˬ. Yawˇ lehˬ 
mawˇ oˇ ve paw hkuˇ hta‸ gʼa chiˇ a‸ piˇ leh, paw hkuˇ lehˬ yawˇ tanˇ laˇ ve 
yawˬ ehˉ oˇ ve hta‸ yawˇ venˇbaˆ gʼa ponˬ tuˬ, Gʼuiˬsha hta‸ gʼa tuˉ tanˇ piˇ ve 
yoˬ. Oˇ hkʼe te ve kʼo, Gʼuiˬsha yawˇ ve venˇbaˆ hta‸ hpehˇ piˇ tuˬ yoˬ. 
17Chaw teˇ gʼaˇ maˇ shiˍ maˇ nawˇ ve hkʼaw, Gʼuiˬsha ve awˬliˇtawˇhkawˇ hta‸ 
te ya‸ ve kʼo, yawˇ lehˬ venˇbaˆ cawˬ leh ciˍ yanˍ ve hta‸ gʼa hkanˍ ve yoˬ. 
18Yawˇ lehˬ te‸ chiˉ awˬ kuiˉ awˬ haiˇ maˇ cawˬ ve yawˬ ehˉ awˬ paˍ, maˇ heˆ 
kʼo aˉ che‸ teˇ hkeh paw hkuˇ geh gʼa yuˬ laˬ ve yoˬ. Yawˬ ehˉ oˇ ve hta‸ nyi 
leh awˬ hpfuhˇ gʼa kʼoˆ cheˆ piˇ ve yoˬ. Paw hkuˇ lehˬ, chaw oˇ ve venˇbaˆ gʼa 
ponˬ tuˬ yawˇ tanˇ laˇ ve yawˬ ehˉ hta‸ yuˬ leh, Gʼuiˬsha hta‸ gʼa tuˉ tanˇ piˇ 
ve yoˬ. Chi hkʼe te ve kʼo, Gʼuiˬsha yawˇ ve venˇbaˆ hta‸ hpehˇ piˇ tuˬ yoˬ. 
19Oˇ ve lehˬ, yawˇ Gʼuiˬsha hta‸ te ya‸ ve awˬ pon Gʼuiˬsha hta‸ kʼaw‸ hkʼaw
‸ piˇ ve tanˇ tuˬ hpeh‸ ve yoˬ. 

Oˉ kʼoˍ pui ve li‸ 6 

1Gʼuiˬsha lehˬ awˬ liˇ awˬ hkʼaˇ chi teˇ hpaˍ Moˉseˍ hta‸ kʼaw‸ piˇ ve yoˬ. 
2Chaw teˇ gʼaˇ lehˬ, shu geh chiˇ taˍ ngaˍ taˍ ve mawˇ hta‸ maˇ kʼaw‸ hkʼaw‸ 
piˇ ve, shu ve mawˇ hta‸ hkʼawˇ ve, shu hta‸ heˍ caˇ ve, 
3shu ve mawˇ mehˉ kʼai taˍ ve hta‸ mawˬ taˍ ve ka‸, maˇ mawˬ teh‸ kʼoˆ leh 
hkanˍ ve kʼo, yawˇ lehˬ Gʼuiˬsha hta‸ te ya‸ leh venˇbaˆ chi awˬ pon Gʼuiˬsha 
hta‸ gʼa tuˉ tanˇ piˇ ve yoˬ. 
4Chaw teˇ gʼaˇ awˬ ceuˬ oˇ ve teˇ ceuˬ ceuˬ hta‸ te ya‸ ve kʼo, maˇ hteˇ maˇ 
cawˇ ve hkʼaw yawˇ ca gʼa taˍ ve mawˇ hkʼa peu-eˬ shu hta‸ gʼa kʼaw‸ hkʼaw
‸ piˇ ve yoˬ. 

5Yawˇ venˇbaˆ cawˬ ve hta‸ shiˍ la htaˇ gaˬ kʼo, yawˇ lehˬ mawˇ shehˍ hpaˇ hta
‸ yawˇ yuˬ taˍ ve mawˇ hkʼa peu-eˬ gʼa kʼaw‸ hkʼaw‸ piˇ leh, awˬ leuˉ htawˇ 
ngaˇ pun teˇ pun gʼa kʼaw‸ piˇ ve yoˬ. 
6Yawˇ venˇbaˆ gʼa ponˬ tuˬ, te‸ chiˉ awˬ kuiˉ awˬ haiˇ maˇ cawˬ ve yawˬ ehˉ 
awˬ paˍ, maˇ heˆ kʼo aˉ che‸ teˇ hkeh paw hkuˇ geh gʼa yuˬ kʼai ve yoˬ. Yawˬ 
ehˉ oˇ ve hta‸ nyi leh awˬ hpfuhˇ gʼa kʼoˆ cheˆ piˇ ve yoˬ. 
7Paw hkuˇ lehˬ, chaw oˇ ve venˇbaˆ gʼa ponˬ tuˬ, yawˇ tanˇ laˇ ve yawˬ ehˉ hta
‸ yuˬ leh Gʼuiˬsha hta‸ gʼa tuˉ tanˇ piˇ ve yoˬ. Oˇ hkʼe te ve kʼo, yawˇ venˇbaˆ 
gʼa ponˬ tuˬ yoˬ. 

Aˬ miˍ tuˉ tanˇ tuˬ 

8Gʼuiˬsha lehˬ Moˉseˍ hta‸ teˇ caˉ te leh, 
9awˬ liˇ awˬ hkʼaˇ chi teˇ hpaˍ Aˍronˍ leh yawˇ ve yaˇ teˇ hpaˍ hta‸ piˇ taˍ ve 
yoˬ. Aˬ miˍ tuˉ tanˇ ve tuˉ tanˇ tuˬ teˇ hpaˍ hta‸ teˇ haˉ tanˇ hkuinˇ tuˉ tanˇ 
kuiˬ hkʼoˆ lo gʼa tanˇ taˍ ve yoˬ. Aˬ miˍ maˇ gʼa suh piˇ. 
10Oˇ ve hkʼaw‸ nawˉ, paw hkuˇ lehˬ tuˉ tanˇ kuiˬ hkʼoˆ lo cawˬ ve hkʼaw‸ laˉ 
teˇ hpaˍ hta‸ toˆ yuˬ leh, tuˉ tanˇ kuiˬ paˇ lo gʼa teh taˍ ve yoˬ. 
11Yawˇ lehˬ veu‸ kʼaˇ kʼaw‸ pa leh, hkʼaw‸ laˉ oˇ ve teˇ hpaˍ hta‸ fa la awˬ 
baˬ hpawˇ lo cawˬ ve da‸ kehˬ ve chehˇ kuiˬ lo gʼa ca yuˬ baˬ ve yoˬ. 
12Tuˉ tanˇ kuiˬ hkʼoˆ lo cawˬ ve aˬ miˍ lehˬ, hkʼaˬ htaˆ ka‸ gʼa to‸ chehˇ piˇ 
lawˬ ve yoˬ. Teˇ pawˆ ka‸ maˇ gʼa suh kʼai piˇ. Teˇshawˉ le le paw hkuˇ teˇ 
hpaˍ tuˉ tanˇ kuiˬ hkʼoˆ lo suhˆ gʼa gʼawˆ keu piˇ leh, aˬ miˍ tuˉ tanˇ tuˬ awˬ 
ceuˬ leh, awˬ chawˇ te da‸ ve tanˇ tuˬ awˬ chu teˇ hpaˍ gʼa tuˉ tanˇ piˇ ve yoˬ. 
13Tuˉ tanˇ kuiˬ hkʼoˆ lo cawˬ ve aˬ miˍ lehˬ hkʼaˬ htaˆ ka‸ gʼa to‸ chehˇ piˇ leh, 
teˇ pawˆ ka‸ maˇ gʼa suh kʼai piˇ. 

Awˬ shiˍ awˬ nu tuˉ tanˇ tuˬ 

14Awˬ shiˍ awˬ nu teˇ hpaˍ hta‸ tuˉ tanˇ ve awˬ liˇ awˬ hkʼaˇ chi hkʼe cawˬ ve 
yoˬ. Aˍronˍ awˬ ceuˬ awˬ hkʼaˇ paw hkuˇ lehˬ, tuˉ tanˇ kuiˬ gʼuˇ suhˍ lo awˬ shiˍ 
awˬ nu teˇ hpaˍ yuˬ leh, Gʼuiˬsha hta‸ gʼa tuˉ tanˇ piˇ ve yoˬ. 

15Yawˇ lehˬ caˬ hkʼa meu-e teˇ kaˆ, shaˍlonˍ chu leh sha hawnˉ hta‸ yuˬ leh, 
Gʼuiˬsha hta‸ gʼa tuˉ tanˇ piˇ ve yoˬ. Chi ve lehˬ awˬ shaˉ hawnˉ leh, Gʼuiˬsha 
nyi ma cawˇ ve tuˉ tanˇ tuˬ hpeh‸ ve yoˬ. 
16Awˬ nu ve hkʼa peu-eˬ ve hta‸ paw hkuˇ teˇ hpaˍ caˇ hpeh‸ ve yoˬ. Yawˇ hui 
lehˬ, caˬ hkʼa meu-e oˇ ve hta‸ hkaoˍmonˇ te leh aˉ po kʼo bon yehˬ hkʼaw 
cawˬ ve da‸ kehˬ ve chehˇ kuiˬ lo caˇ hpeh‸ ve yoˬ. Ya‸ hkʼaˇ, diˇ maˇ gʼa 
hkaw‸. 
17Gʼuiˬsha lehˬ caˇ tuˬ oˇ ve hta‸ caˇ tuˬ paw hkuˇ teˇ hpaˍ hta‸ a hkaw-anˬ piˇ 
taˍ ve yoˬ. Caˇ tuˬ oˇ ve lehˬ, venˇbaˆ ponˬ tuˬ tanˇ piˇ ve tanˇ tuˬ leh Gʼuiˬsha 
hta‸ kʼaw‸ hkʼaw‸ piˇ ve tanˇ tuˬ hkʼa shuˍ da‸ kehˬ ve yoˬ. 
18Aˍronˍ awˬ ceuˬ awˬ hkʼaˇ hawˉ hkʼaˆ paˍ hkʼa peu-eˬ, teˇ co peuˬ teˇ co caˇ 
tuˬ oˇ ve hta‸ caˇ hpeh‸ ve yoˬ. Awˬ nu ve chaw hkʼaˬ ve teˇ gʼaˇ maˇ kʼoˆ, caˇ 
tuˬ oˇ ve hta‸ htawˇ ve kʼo, ciˍ yanˍ ve hta‸ gʼa hkanˍ ve yoˬ. 
19Aˍronˍ ve awˬ ceuˬ awˬ hkʼaˇ teˇ hpaˍ hta‸ aˉ yaˇ piˇ ve awˬ hkʼaˇ hta‸ caˉ da
‸ leh, 
20Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Aˉ yaˇ piˇ tuˬ ve awˬ nyi gaˬ 
htaˇ, yawˇ lehˬ Gʼuiˬsha hta‸ caˬ hkʼa meu-e teˇ panˇ gʼa tanˇ piˇ ve yoˬ. Caˬ 
hkʼa meu-e oˇ ve teˇ hkoˇ hta‸ mvuhˇ shawˉ htaˇ gʼa tanˇ piˇ leh, awˬ nu ve 
teˇ hkoˇ hta‸ mvuhˇ hpeu‸ hpawˇ gʼa tanˇ piˇ ve yoˬ. 
21Caˬ hkʼa meu-e oˇ ve hta‸ shaˍ chu hkaw‸ leh sho baˉ hkʼoˆ chiˆ peuˬ hkʼaw
‸ nawˉ, hkʼeh‸ leh gʼa tuˉ tanˇ piˇ ve yoˬ. Chi ve lehˬ, awˬ shaˉ hawnˉ leh 
Gʼuiˬsha nyi ma cawˇ ve tuˉ tanˇ tuˬ hpeh‸ ve yoˬ. 
22Teˇ co peuˬ teˇ co paw hkuˇ te tuˬ ve Aˍronˍ ve awˬ ceuˬ awˬ hkʼaˇ teˇ hpaˍ, 
chi hkʼe gʼa te tuˉ tanˇ piˇ ve yoˬ. 
23Paw hkuˇ awˬ to te taˍ ve awˬ shiˍ awˬ nu tuˉ tanˇ tuˬ hta‸ chaw teˇ gʼaˇ ka‸ 
maˇ gʼa caˇ. Hkʼa peu-eˬ ve hta‸ aˬ miˍ gʼa tuˉ tanˇ ve yoˬ. 

Venˇbaˆ hpehˇ ve tuˉ tanˇ tuˬ 

24Venˇbaˆ hpehˇ ve tuˉ tanˇ tuˬ hta‸ caˉ da‸ leh, Gʼuiˬsha Moˉseˍ hta‸ cuˇ leh, 

25Aˍronˍ leh yawˇ ve yaˇ teˇ hpaˍ hta‸ chi hkʼe kʼoˆ piˇ taˍ ve yoˬ. Venˇbaˆ 
hpehˇ ve tuˉ tanˇ tuˬ awˬ pon yuˬ laˬ ve to nuˇ to shaˆ hta‸ tuˉ tanˇ kuiˬ awˬ na 
hpawˇ lo gʼa tiˇ pehˍ ve yoˬ. Oˇ ve lehˬ, da‸ kehˬ jaˇ ve chehˇ kuiˬ hpeh‸ ve 
yoˬ. 
26To nuˇ to shaˆ oˇ ve hta‸ tuˉ tanˇ piˇ chehˇ ve paw hkuˇ lehˬ, aˉ po kʼo bon 
yehˬ hkʼaw cawˬ ve da‸ kehˬ ve chehˇ kuiˬ hkʼaw, shaˍ oˇ ve hta‸ caˇ hpeh‸ 
ve yoˬ. 
27Shaˍ oˇ ve hta‸ hkʼa htawˇ ve awˬ nu ve chaw hkʼa peu-eˬ ciˍ yanˍ ve hta‸ 
gʼa hkanˍ tuˬ yoˬ. Veu‸ deh taˍ ve veu‸ kʼaˇ hta‸ awˬ suhˍ oˇ ve ngawˉ ve kʼo, 
da‸ kehˬ ve chehˇ kuiˬ lo gʼa tsuhˇ baˬ ve yoˬ. 
28Shaˍ oˇ ve hta‸ keu caˉ ve je‸ mu‸ hkʼu hta‸ gʼa dawˆ hkoˇ ve yoˬ. Shaˍ oˇ 
ve hta‸ sho yuˬ te taˍ ve mu‸ hkʼu hkʼaw keu caˉ ve kʼo, mu‸ hkʼu oˇ ve hta‸ 
hkʼa deh‸ gʼa tsuhˇ baˬ ve yoˬ. 
29Paw hkuˇ awˬ ceuˬ awˬ hkʼaˇ hawˉ hkʼaˆ paˍ hkʼa peu-eˬ, shaˍ oˇ ve hta‸ caˇ 
hpeh‸ ve yoˬ. Caˇ tuˬ oˇ ve lehˬ da‸ kehˬ ve caˇ tuˬ hpeh‸ ve yoˬ. 
30Ya‸ hkʼaˇ, venˇbaˆ yuˬ baˬ tuˬ awˬ suhˍ hta‸ aˉ po kʼo bon yehˬ hkʼaw yuˬ laˬ 
leh yehˇ ve kʼo, shaˍ oˇ ve hta‸ maˇ gʼa caˇ. Hkʼa peu-eˬ ve hta‸ aˬ miˍ gʼa tuˉ 
baˬ ve yoˬ. 

Oˉ kʼoˍ pui ve li‸ 7 

Gʼuiˬsha hta‸ kʼaw‸ hkʼaw‸ piˇ ve tanˇ tuˬ 

1Gʼuiˬsha hta‸ kʼaw‸ hkʼaw‸ piˇ ve da‸ kehˬ ve tanˇ tuˬ tanˇ piˇ ve awˬ liˇ awˬ 
hkʼaˇ chi hkʼe cawˬ ve yoˬ. 
2Tanˇ tuˬ chi awˬ pon yuˬ veu laˇ ve to nuˇ to shaˆ hta‸ tuˉ tanˇ kuiˬ awˬ na 
hpawˇ lo gʼa tiˇ pehˍ leh, tuˉ tanˇ kuiˬ hta‸ awˬ suhˍ gʼa hpeh‸ pfuhˍ piˇ ve 
yoˬ. 
3Awˬ chu hkʼa peu-eˬ, mehˍ tu hkʼoˆ cawˬ ve awˬ chu, awˬ gʼuˬ tehˆ hta‸ ngawˉ 
taˍ ve awˬ chu, 
4awˬ lanˇ shiˍ leh oˇ ve hta‸ ngawˉ taˍ ve awˬ chu leh awˬ shehˍ hta‸ yuˬ leh, 

5paw hkuˇ lehˬ tuˉ tanˇ kuiˬ hkʼoˆ lo Gʼuiˬsha hta‸ gʼa tuˉ tanˇ piˇ ve yoˬ. Chi 
ve leh, Gʼuiˬsha hta‸ kʼaw‸ hkʼaw‸ piˇ ve tuˉ tanˇ tuˬ hpeh‸ ve yoˬ. 
6Paw hkuˇ awˬ ceuˬ awˬ hkʼaˇ hawˉ hkʼaˆ paˍ hkʼa peu-eˬ, shaˍ oˇ ve hta‸ caˇ 
hpeh‸ ve yoˬ. Ya‸ hkʼaˇ, shaˍ oˇ ve lehˬ da‸ kehˬ ve shaˍ hpeh‸ ve pa taw, da‸ 
kehˬ ve chehˇ kuiˬ hkʼaw lo tiˉ gʼa caˇ ve yoˬ. 
7Venˇbaˆ gʼa ponˬ tuˬ tuˉ tanˇ ve leh, Gʼuiˬsha hta‸ kʼaw‸ hkʼaw‸ piˇ ve tanˇ 
tuˬ tuˉ tanˇ piˇ ve awˬ liˇ awˬ hkʼaˇ lehˬ, hkʼa shuˍ hpeh‸ ve yoˬ. Shaˍ oˇ ve lehˬ 
tuˉ tanˇ piˇ chehˇ ve paw hkuˇ hta‸ tiˉ caˉ da‸ ve yoˬ. 
8Aˬ miˍ tuˉ tanˇ piˇ ve to nuˇ to shaˆ ve awˬ guiˬ kʼuˉ lehˬ, tuˉ tanˇ piˇ chehˇ ve 
paw hkuˇ hta‸ tiˉ caˉ da‸ ve yoˬ. 
9Awˬ shiˍ awˬ nu tuˉ tanˇ piˇ htaˇ yehˇ ve hkaoˍmonˇ hkʼa peu-eˬ htawˇ, tuˉ 
tanˇ piˇ chehˇ ve paw hkuˇ hta‸ ceh tiˉcaˉ da‸ ve yoˬ. 
10Ya‸ hkʼaˇ, maˇ te meh sheˍ ve awˬ shiˍ awˬ nu tuˉ tanˇ tuˬ teˇ hpaˍ lehˬ, 
shaˍlonˍ chu hkaw‸ taˍ ve maˇ kʼoˆ, maˇ hkaw‸ taˍ ve maˇ kʼoˆ, Aˍronˍ awˬ 
ceuˬ awˬ hkʼaˇ paw hkuˇ hkʼa peu-eˬ ve hta‸ caˉ da‸ ve yoˬ. Yawˇ hui hkʼa 
peu-eˬ hkʼa ma-ehˬ gʼa pehˬ caˇ ve yoˬ. 

Awˬ chawˇ te da‸ ve tuˉ tanˇ tuˬ 

11Awˬ chawˇ te da‸ ve tuˉ tanˇ tuˬ tanˇ piˇ ve awˬ liˇ awˬ hkʼaˇ chi hkʼe cawˬ 
ve yoˬ. 
12Chaw teˇ gʼaˇ bon hta‸ chiˇ mvuh ve tuˉ tanˇ tuˬ Gʼuiˬsha hta‸ tuˉ tanˇ piˇ 
gaˇ ve kʼo, yawˇ lehˬ tanˇ piˇ tuˬ ve to nuˇ to shaˆ geh teˇ geh shaˍlonˍ chu 
hkaw‸ taˍ ve hkaoˍmonˇ hta‸ gʼa yuˬ laˬ ve yoˬ. 
13Hkaoˍmonˇ oˇ ve lehˬ diˇ hkaw‸ taˍ ve hkaoˍmonˇ maˇ gʼa hpeh‸ piˇ. 
14Yawˇ lehˬ, hkaoˍmonˇ teˇ shiˍ yuˬ leh Gʼuiˬsha hta‸ gʼa tanˇ piˇ ve yoˬ. 
Hkaoˍmonˇ oˇ ve lehˬ, awˬ suhˍ hta‸ yuˬ leh tuˉ tanˇ kuiˬ hta‸ hpeh‸ pfuhˍ piˇ 
ve paw hkuˇ awˬ pon hpeh‸ ve yoˬ. 
15Shaˍ oˇ ve hta‸ tuˉ tanˇ piˇ ve teˇ nyi htaˇ gʼa caˇ peuˬ piˇ ve yoˬ. Mvuhˇ htiˇ 
la htaˇ hkʼa gaˬ maˇ gʼa teh taˍ. 

16Chaw teˇ gʼaˇ yawˇ te taˍ ve ka ti‸ hta‸ biˇ la piˇ tuˬ, maˇ heˆ kʼo tanˇ gaˇ ve 
nyi ma cawˬ leh ca tanˇ la ve kʼo, shaˍ oˇ ve hta‸ tuˉ tanˇ piˇ ve teˇ nyi hkʼaw 
ceh tiˉ maˇ gʼa caˇ peuˬ piˇ. Shawˉ pawˍ awˬ pon ka‸ gʼa fuiˍ teh taˍ ve yoˬ. 
17Shehˆ nyi hkʼa gaˬ teh leuˉ taˍ ve shaˍ hta‸ aˬ miˍ gʼa tuˉ baˬ ve yoˬ. 
18Shehˆ nyi hkʼa gaˬ teh taˍ ve shaˍ hta‸ chaw teˇ gʼaˇ yuˬ caˇ ve kʼo, Gʼuiˬsha 
lehˬ chaw oˇ ve hpaˇ ve tuˉ tanˇ tuˬ hta‸ ha‸ yuˬ piˇ tuˬ ve maˇ heˆ. Yawˇ awˬ 
bon maˇ gʼa ve awˬ hkʼoˆ, yawˇ awˬ to ka‸ cha‸ chiˆ kʼai leh, shaˍ oˇ ve hta‸ 
caˇ ve chaw htawˇ ciˍ yanˍ ve hta‸ gʼa hkanˍ tuˬ yoˬ. 
19Shaˍ oˇ ve lehˬ, maˇ da‸ ve awˬ ceuˬ hta‸ ca daw‸ ve kʼo, shaˍ oˇ ve hta‸ 
maˇ gʼa caˇ. Aˬ miˍ gʼa tuˉ baˬ ve yoˬ. A shu yawˇ awˬ to hta‸ da‸ tuˬ kehˬ tuˬ 
te taˍ peuˬ ve chaw teˇ hpaˍ lehˬ, shaˍ oˇ ve hta‸ caˇ hpeh‸ ve yoˬ. 
20Ya‸ hkʼaˇ, maˇ da‸ maˇ kehˬ ve chaw teˇ gʼaˇ shaˍ oˇ ve hta‸ caˇ ve kʼo, 
yawˇ hta‸ Gʼuiˬsha ve chaw teh‸ kʼaw‸ shawˍ piˇ tuˬ ve maˇ heˆ. 
21Chaw teˇ gʼaˇ maˇ da‸ maˇ kehˬ ve awˬ ceuˬ hta‸ htawˇ peuˬ hkʼaw‸ nawˉ, 
shaˍ oˇ ve hta‸ caˇ ve kʼo, yawˇ hta‸ ka‸ Gʼuiˬsha ve chaw teh‸ kʼaw‸ shawˍ 
piˇ tuˬ ve maˇ heˆ. 
22Gʼuiˬsha lehˬ, Iˉsaˍreˍlaˆ chaw teˇ hpaˍ awˬ pon Moˉseˍ hta‸ awˬ liˇ chi teˇ 
hpaˍ kʼaw‸ piˇ ve yoˬ. 
23Nuˇ chu, yawˬ ehˉ awˬ chu leh aˉ che‸ awˬ chu hta‸ chaw teˇ gʼaˇ ka‸ maˇ 
gʼa caˇ. 
24Yawˇ hkʼaˇ yawˇ suh-e ve ceˇ teˇ hpaˍ ve awˬ chu, maˇ heˆ kʼo haiˬ ve to nuˇ 
to shaˆ che‸ caˇ ve ceˇ teˇ hpaˍ ve awˬ chu hta‸ htawˇ maˇ gʼa caˇ. Ya‸ hkʼaˇ, 
awˬ chu oˇ ve hta‸ laiˉ ceuˬ te yehˇ hpeh‸ ve yoˬ. 
25Gʼuiˬsha hta‸ tuˉ tanˇ piˇ tuˬ ve ceˇ teˇ hpaˍ ve awˬ chu hta‸ caˇ ve chaw hta
‸, Gʼuiˬsha ve chaw teh‸ kʼaw‸ shawˍ piˇ tuˬ ve maˇ heˆ. 
26Iˉsaˍreˍlaˆ chaw teˇ hpaˍ hkʼaˬ lo chehˇ ve htawˇ, ngaˆ suhˍ leh ceˇ teˇ hpaˍ ve 
awˬ suhˍ hta‸ maˇ gʼa caˇ. 

27Awˬ liˇ chi hta‸ te ya‸ ve chaw hta‸ Gʼuiˬsha ve chaw teh‸ kʼaw‸ shawˍ piˇ 
tuˬ ve maˇ heˆ. 
28Gʼuiˬsha lehˬ, Iˉsaˍreˍlaˆ chaw teˇ hpaˍ awˬ pon awˬ liˇ chi teˇ hpaˍ kʼaw‸ piˇ 
ve yoˬ. 
29Chaw hkʼaˬ ve teˇ gʼaˇ maˇ kʼoˆ, awˬ chawˇ te da‸ ve tuˉ tanˇ tuˬ ca tanˇ la ve 
kʼo, Gʼuiˬsha hta‸ tanˇ piˇ tuˬ ve la‸ shawnˍ teˇ ceuˬ ceuˬ gʼa yuˬ laˬ ve yoˬ. 
30Yawˇ lehˬ, awˬ chu leh nyi ma pui shaˍ hta‸ yuˬ laˬ leh, Gʼuiˬsha hta‸ gʼa 
tanˇ piˇ ve yoˬ. 
31Paw hkuˇ lehˬ, awˬ chu oˇ ve hta‸ tuˉ tanˇ kuiˬ hkʼoˆ lo gʼa tuˉ tanˇ piˇ ve 
yoˬ. Nyi ma pui shaˍ lehˬ, paw hkuˇ awˬ pon hpeh‸ ve yoˬ. 
32La‸ sha paˉ ve hkui sheh lehˬ, 
33awˬ suhˍ yuˬ hpeh‸ pfuhˍ piˇ ve paw hkuˇ hta‸ gʼa piˇ ve yoˬ. 
34Nyi ma pui shaˍ lehˬ la‸ shawnˍ hpeh‸ leh, la‸ sha paˉ ve hkui sheh lehˬ 
paw hkuˇ teˇ hpaˍ awˬ pon Gʼuiˬsha Iˉsaˍreˍlaˆ chaw hui geh lawˬ yuˬ taˍve 
mawˇ hpeh‸ve yoˬ. Iˉsaˍreˍlaˆ chaw teˇ co peuˬ teˇ co mawˇ chi teˇ hpaˍ paw 
hkuˇ teˇ hpaˍ hta‸ gʼa piˇ ve yoˬ. 
35Chi ve lehˬ, Aˍronˍ leh yawˇ ve yaˇ teˇ hpaˍ hta‸ aˉ yaˇ piˇ ve teˇ nyi htaˇ, 
Gʼuiˬsha yawˇ hui awˬ pon fuiˍ teh taˍ piˇ ve caˇ tuˬ hpeh‸ ve yoˬ. 
36Oˇ ve teˇ nyi htaˇ, Gʼuiˬsha Iˉsaˍreˍlaˆ chaw hui hta‸ caˇ tuˬ oˇ ve teˇ hpaˍ yuˬ 
laˬ piˇ tuˬ tawˇ piˇ ve yoˬ. Iˉsaˍreˍlaˆ chaw teˇ co peuˬ teˇ co awˬ liˇ chi hta‸ 
hkʼa deh‸ gʼa na yuˬ ve yoˬ. 
37Chi teˇ hpaˍ lehˬ aˬmiˍ tuˉ tanˇ tuˬ, awˬ shiˍ awˬ nu tuˉ tanˇ tuˬ, venˇbaˆ 
hpehˇ ve tuˉ tanˇ tuˬ, Gʼuiˬsha hta‸ kʼaw‸ hkʼaw‸ piˇ ve tuˉ tanˇ tuˬ, aˉ yaˇ piˇ 
ve tuˉ tanˇ tuˬ leh, awˬ chawˇ te da‸ ve tuˉ tanˇ tuˬ chi teˇ hpaˍ hta‸ tuˉ tanˇ 
piˇ htaˇ, hkʼaˬ hkʼe gʼa te tuˬ beˆ maˍ piˇ taˍ ve awˬ liˇ awˬ hkʼaˇ teˇ hpaˍ hpeh
‸ ve yoˬ. 

38Iˉsaˍreˍlaˆ chaw teˇ hpaˍ heh puiˉ hkʼaw lo, Gʼuiˬsha hta‸ hkʼaˬ hkʼe gʼa te 
tuˉ tanˇ piˇ tuˬ Gʼuiˬsha lehˬ awˬ liˇ awˬ hkʼaˇ chi teˇ hpaˍ Siˉnaˆ hkʼaw hkʼoˆ lo 
Moˉseˍ hta‸ kʼoˆ maˍ piˇ taˍ ve yoˬ. 

Oˉ kʼoˍ pui ve li‸ 8 

Aˍronˍ leh yawˇ ve yaˇ teˇ hpaˍ hta‸ aˉ yaˇ piˇ ve 

1Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
2Aˍronˍ leh yawˇ ve yaˇ teˇ hpaˍ hta‸ aˉ po kʼo bon yehˬ yehˬmiˉhpe‸ lo shiˍ 
kʼai leh, paw hkuˇ ve veu‸ kʼaˇ teˇ hpaˍ, shaˍlonˍ chu, leh venˇbaˆ hpehˇ ve 
tuˉ tanˇ tuˬ awˬ pon nuˇ paˍ haˉ teˇ hkeh, yawˬ ehˉ nyiˇ hkeh leh diˇ maˇ keu 
ve hkaoˍmonˇ teˇ hkʼawˍ lawˇ yuˬ laˬ-o‸. 
3Oˇ hkʼe te peuˬ hkʼaw‸ nawˉ, Iˉsaˍreˍlaˆ chaw hkʼa peu-eˬ ve hta‸ oˇ kaˬ lo 
kuˬ hpawnˬ-o‸, teh‸ Moˉseˍ hta‸ kʼoˆ piˇ ve yoˬ. 
4Moˉseˍ lehˬ Gʼuiˬsha kʼoˆ ve hkʼe chaw moˍ lonˉ hta‸ kuˬ hpawnˬ leh, 
5Chi beu‸ ngaˬ te tuˬ ve kanˉ chi lehˬ, Gʼuiˬsha ngaˬ hta‸ kʼoˆ laˇ taˍ ve kanˉ 
hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 
6Moˉseˍ lehˬ, Aˍronˍ leh yawˇ ve yaˇ teˇ hpaˍ hta‸ yawˇ hui gʼuˇ suhˍ lo shiˍ laˬ 
leh, yawˇ hui hta‸ iˉ kaˆ hehˉ tcuh ve yoˬ. 
7Oˇ hkʼe te tcuh peuˬ hkʼaw‸ nawˉ, yawˇ Aˍronˍ hta‸ paw hkuˇ ve veu‸ kʼaˇ 
feuˉ piˇ leh, haˍ pi tsuh‸ piˇ ve yoˬ. 
8Yawˇ ve nyi ma pui hkʼoˆ lo nyi ma pui beh tuˬ hta‸ hpeh piˇ leh, uˉrenˍ leh 
tuˇmenˍ yuˬ keu piˇ ve yoˬ. 
9Yawˇ ve oˉ kʼoˍ hkʼoˆ lo uˉ nyiˉ nyiˉ piˇ leh, Gʼuiˬsha kʼoˆ taˍ ve hkʼe uˉ nyi oˇ 
ve awˬ hkʼoˆ lo da‸ kehˬ ve shi baˉ yuˬ hpeh piˇ taˍ ve yoˬ. 
10Oˇ hkʼe te peuˬ hkʼaw‸ nawˉ, Moˉseˍ lehˬ naˍmanˇ pfuhˍ piˇ tuˬ ve shaˍlonˍ 
chu hta‸ yuˬ leh aˉ po kʼo bon yehˬ hkʼaw lo Gʼuiˬsha hta‸ chiˇ a‸ piˇ ve yoˬ. 
11Yawˇ lehˬ shaˍlonˍ chu hta‸ yuˬ leh tuˉ tanˇ kuiˬ, hkehˇ pe le leh awˬ nu ve 
mawˇ teˇ hpaˍ hta‸ suhˍ pawˆ hkʼa gaˬ hpeh‸ pfuhˍ piˇ ve yoˬ. 

12Yawˇ lehˬ, Aˍronˍ ve oˉ kʼoˍ hkʼoˆ lo naˍ manˇ ngeuˍ pfuhˍ leh, yawˇ hta‸ aˉ 
yaˇ piˇ ve yoˬ. 
13Oˇ ve hkʼaw‸ nawˉ, yawˇ lehˬ Aˍronˍ ve yaˇ teˇ hpaˍ hta‸ veu‸ kʼaˇ kʼaw‸ 
feuˉ piˇ leh, Gʼuiˬsha kʼoˆ taˍ ve hkʼe yawˇ hui hta‸ uˉ tcuhˍ hkʼawˆ piˇ ve yoˬ. 
14Oˇ hkʼe te peuˬ hkʼaw‸ nawˉ, Moˉseˍ lehˬ Gʼuiˬsha hta‸ tuˉ tanˇ piˇ tuˬ ve nuˇ 
paˍ lonˉ hta‸ yuˬ leh, Aˍronˍ leh yawˇ ve yaˇ teˇ hpaˍ lehˬ nuˇ paˍ oˇ ve oˉ kʼoˍ 
hkʼoˆ lo a shu yawˇ ve la‸ sheh taˍ ve yoˬ. 
15Moˉseˍ lehˬ nuˇ oˇ ve hta‸ tiˇ pehˍ leh, awˬ suhˍ hkʼaw yawˇ ve la‸ naw tuˍ 
keu peuˬ hkʼaw‸ nawˉ, tuˉ tanˇ kuiˬ hkʼoˆ lo cawˬ ve awˬ hkaw teˇ hpaˍ hta‸ 
hpeh‸ pfuhˍ piˇ ve yoˬ. Yawˇ lehˬ cawˬ taˍ sheˍ ve awˬ suhˍ hta‸ tuˉ tanˇ kuiˬ 
awˬ hkuiˉ puiˍ lo ngeuˍ baˬ ve yoˬ. Oˇ hkʼe te ve hkʼaw, yawˇ lehˬ tuˉ tanˇ kuiˬ 
hta‸ da‸ piˇ kehˬ piˇ ve yoˬ. 
16Moˉseˍ lehˬ, awˬ gʼuˬ tehˆ hta‸ ngawˉ taˍ ve awˬ chu hkʼa peu-eˬ, nuˇ shehˍ, 
awˬ lanˇ shiˍ leh oˇ ve hta‸ ngawˉ taˍve awˬ chu hkʼa peu-eˬ hta‸ tuˉ tanˇ kuiˬ 
hkʼoˆ lo teh leh tuˉ tanˇ piˇ ve yoˬ. 
17Yawˇ lehˬ cawˬ taˍ ve nuˇ shaˍ, nuˇ guiˬ kʼuˉ, awˬ gʼuˬ tehˆ chi teˇ hpaˍ hta‸ 
Gʼuiˬsha kʼoˆ taˍ ve hkʼe, yawˇ hui ve fa la awˬ baˬ hpawˇ lo yuˬ kʼai leh aˬ 
miˍ tuˉ baˬ ve yoˬ. 
18Oˇ ve hkʼaw‸ nawˉ, Moˉseˍ lehˬ Gʼuiˬsha hta‸ tuˉ tanˇ piˇ tuˬ ve yawˬ ehˉ hta
‸ kʼaw‸ yuˬ laˬ leh, Aˍronˍ leh yawˇ ve yaˇ teˇ hpaˍ lehˬ, yawˬ ehˉ oˇ ve oˉ kʼoˍ 
hkʼoˆ lo yawˇ hui ve la‸ sheh taˍ ve yoˬ. 
19Moˉseˍ lehˬ yawˬ ehˉ oˇ ve hta‸ tiˇ pehˍ leh awˬ suhˍ hkʼaw yawˇ ve la‸ naw 
tuˍ keu peuˬ hkʼaw‸ nawˉ, tuˉ tanˇ kuiˬ hta‸ hpeh‸ pfuhˍ piˇ ve yoˬ. 
20Yawˇ lehˬ yawˬ ehˉ oˇ ve hta‸ tawˆ hpoˆ leh, awˬ gʼuˬ tehˆ leh hkui sheh teˇ 
hpaˍ hta‸ tsuhˇ baˬ ve yoˬ. Oˇ hkʼe te peuˬ hkʼaw‸ nawˉ, Gʼuiˬsha kʼoˆ taˍ ve 
hkʼe, oˉ kʼoˍ shiˍ, awˬ chu leh awˬ shaˍ hkʼa peu-eˬ ve hta‸ tuˉ tanˇ kuiˬ hkʼoˆ 
lo tuˉ tanˇ piˇ ve yoˬ. 
21Chi hkʼe ve tuˉ tanˇ tuˬ lehˬ awˬ shaˉ hawnˉ leh, Gʼuiˬsha nyi ma cawˇ ve tuˉ 
tanˇ tuˬ hpeh‸ ve yoˬ. 

22Oˇ ve hkʼaw‸ nawˉ, Moˉseˍ lehˬ yawˬ ehˉ nyiˇ hkeh teˇ hkeh hta‸ kʼaw‸ yuˬ 
laˬ leh, Aˍronˍ leh yawˇ ve yaˇ teˇ hpaˍ lehˬ yawˬ ehˉ oˇ ve oˉ kʼoˍ hkʼoˆ lo a 
shu yawˇ ve la‸ sheh taˍ ve yoˬ. Yawˬ ehˉ chi ve lehˬ, paw hkuˇ teˇ hpaˍ hta‸ 
aˉ yaˇ piˇ tuˬ ve awˬ pon yoˬ. 
23Moˉseˍ lehˬ, yawˬ ehˉ oˇ ve hta‸ tiˇ pehˍ peuˬ hkʼaw‸ nawˉ, awˬ suhˍ hta‸ 
yuˬ leh Aˍronˍ ve la‸ sha paˉ naˍ paw, la‸ sha paˉ ve la‸ ma peuˍ, leh la‸ sha 
paˉ ve hkui ma peuˍ hta‸ shehˆ piˇ ve yoˬ. 
24Oˇ ve hkʼaw‸ nawˉ, yawˇ lehˬ Aˍronˍ ve yaˇ teˇ hpaˍ hta‸ kʼaw‸ shiˍ laˬ leh, 
yawˇ hui ve la‸ sha paˉ naˍ paw, la‸ sha paˉ ve la‸ ma peuˍ, la‸ sha paˉ ve 
hkui ma peuˍ hta‸ yawˬ ehˉ awˬ suhˍ shehˆ piˇ ve yoˬ. Yawˇ lehˬ cawˬ taˍsheˍ 
ve awˬ suhˍ hta‸ tuˉ tanˇ kuiˬ hta‸ hpeh‸ pfuhˍ piˇ ve yoˬ. 
25Yawˇ lehˬ yawˬ ehˉ awˬ chu, awˬ mehˍ tu, awˬ gʼuˬ tehˆ hta‸ ngawˉ taˍ ve 
awˬ chu, awˬ shehˍ, awˬ lanˇ shiˍ leh oˇ ve hta‸ ngawˉ taˍ ve awˬ chu hkʼa 
peu-eˬ leh la‸ sha paˉ ve hkui sheh hta‸ yuˬ ve yoˬ. 
26Oˇ ve hkʼaw‸ nawˉ, yawˇ lehˬ hkʼawˍ lawˇ hkʼaw keu taˍ ve diˇ maˇ keu ve 
hkaoˍmonˇ teˇ shiˍ leh shawˆ taˍ ve hkaoˍmonˇ teˇ baˉ hta‸ yuˬ leh, yawˬ ehˉ 
awˬ chu leh la‸ sha paˉ ve hkui sheh awˬ hkʼoˆ lo teh taˍ ve yoˬ. 
27Yawˇ lehˬ caˇ tuˬ oˇ ve teˇ hpaˍ, Aˍronˍ leh yawˇ ve yaˇ teˇ hpaˍ ve la‸ sheh 
hkʼaw lo chiˇ a‸ piˇ ve yoˬ. Yawˇ hui teˇ caˉ Gʼuiˬsha hta‸ kʼaw‸ tanˇ piˇ ve 
yoˬ. 
28Oˇ hkʼe te peuˬ hkʼaw‸ nawˉ, Moˉseˍ lehˬ caˇ tuˬ oˇ ve teˇ hpaˍ hta‸ yawˇ hui 
geh kʼaw‸ yuˬ hkʼaw‸ leh, tuˉ tanˇ kuiˬ hkʼoˆ lo tuˉ tanˇ piˇ ve yoˬ. Chi ve 
lehˬ, aˉ yaˇ piˇ ve tuˉ tanˇ tuˬ hpeh‸ ve yoˬ. Chi hkʼe te ve lehˬ, awˬ shaˉ 
hawnˉ leh Gʼuiˬsha nyi ma cawˇ ve tuˉ tanˇ tuˬ hpeh‸ ve yoˬ. 
29Oˇ ve hkʼaw‸ nawˉ, Moˉseˍ lehˬ yawˬ ehˉ ve nyi ma pui shaˍ hta‸ yuˬ leh, 
Gʼuiˬsha hta‸ tanˇ piˇ ve yoˬ. Chi ve lehˬ, Moˉseˍ gʼa te cawˇ ve aˉ yaˇ piˇ ve 
kanˉ hpeh‸ ve yoˬ. Moˉseˍ lehˬ Gʼuiˬsha kʼoˆ piˇ taˍ ve hkʼe hkʼa deh‸ na yuˬ 
leh te ve yoˬ. 

30Moˉseˍ lehˬ, naˍmanˇ leh tuˉ tanˇ kuiˬ hkʼoˆ lo teh taˍ ve awˬ suhˍ hta‸ yuˬ 
leh, Aˍronˍ leh yawˇ ve yaˇ teˇ hpaˍ hta‸ hpeh‸ pfuhˍ piˇ ve yoˬ. Chi hkʼe te 
ve lehˬ, yawˇ hui hta‸ Gʼuiˬsha ve la‸ sheh hkʼaw chiˇ a‸ piˇ ve awˬ heˆ hpeh‸ 
ve yoˬ. 
31Oˇ hkʼe te piˇ peuˬ hkʼaw‸ nawˉ, Moˉseˍ lehˬAˍronˍ leh yawˇ ve yaˇ teˇ hpaˍ 
hta‸ chi hkʼe kʼoˆ piˇ ve yoˬ. Shaˍ chi teˇ hpaˍ hta‸ aˉ po kʼo bon yehˬ 
yehˬmiˉhpe‸ lo yuˬ kʼai leh, Gʼuiˬsha kʼoˆ taˍ ve hkʼe oˇ kaˬ lo mu‸ hkʼu 
hkʼaw keu caˉ caˇ-oˆ. Aˉ yaˇ piˇ htaˇ hkʼawˍ lawˇ hkʼaw keu tanˇ taˍ ve 
hkaoˍmonˇ oˇ ve teˇ hpaˍ hta‸ htawˇ yuˬ caˇ-oˆ. 
32Caˇ maˇ peuˬ leh cawˬ taˉ ve shaˍ leh hkaoˍmonˇ teˇ hpaˍ hta‸ aˬ miˍ tuˉ baˬ-
o‸. 
33Nawˬ hui lehˬ suhˍ nyi hkʼa gaˬ, bon yehˬ hkʼaw maˇ gʼa tawˆ kʼai. Nawˬ hui 
hta‸ aˉ yaˇ piˇ ve kanˉ chi peuˬ htaˇ hkʼa gaˬ, oˇ kaˬ lo gʼa chehˇ taˍ ve yoˬ. 
34Nawˬ hui ve venˇbaˆ hta‸ yuˬ baˬ tuˬ, Gʼuiˬsha ngaˬ hui hta‸ chi hkʼe te tcuh 
laˇ taˍ ve yoˬ. 
35Nawˬ hui lehˬ suhˍ nyi hkʼa gaˬ, teˇ shawˉ teˇ haˉ le aˉ po kʼo bon yehˬ 
yehˬmiˉhpe‸ lo gʼa chehˇ taˍ leh, Gʼuiˬsha kʼoˆ ve kanˉ hta‸ gʼa te chehˇ taˍ ve 
yoˬ. Nawˬ hui oˇ hkʼe maˇ te kʼo gʼa suh tuˬ yoˬ. Chi hkʼe te tuˬ Gʼuiˬsha ngaˬ 
hta‸ kʼoˆ laˇ taˍ ve yoˬ, teh‸ yawˇ hui hta‸ kʼoˆ piˇ ve yoˬ. 
36Aˍronˍ leh yawˇ ve yaˇ teˇ hpaˍ lehˬ, Gʼuiˬsha Moˉseˍ hta‸ cuˇ leh kʼoˆ piˇ taˍ 
ve tawˇ oˇ ve hkʼa peu-eˬ hta‸ hkʼa deh‸ na yuˬ ve yoˬ. 

Oˉ kʼoˍ pui ve li‸ 9 

Aˍronˍ Gʼuiˬsha hta‸ tanˇ piˇ ve 

1Aˉ yaˇ piˇ ve kanˉ hkʼa peu-eˬ ve hta‸ te peuˬ hkʼaw‸ nawˉ, Moˉseˍ lehˬ 
Aˍronˍ leh yawˇ ve yaˇ teˇ hpaˍ leh Iˉsaˍreˍlaˆ chaw awˬ hoˉ awˬ naˬ teˇ hpaˍ 
hta‸ kuˬ hpawnˬ leh, yawˇ hui hta‸ chi hkʼe kʼoˆ piˇ ve yoˬ. 
2Te‸ chiˉ awˬ kuiˉ awˬ haiˇ maˇ cawˬ ve nuˇ paˍ teˇ hkeh leh yawˬ ehˉ teˇ hkeh 
hta‸ yuˬ leh, Gʼuiˬsha hta‸ tuˉ tanˇ piˇ-oˆ. Nuˇ paˍ oˇ ve lehˬ venˇbaˆ hpehˇ ve 
tuˉ tanˇ tuˬ hpeh‸ leh, yawˬ ehˉ lehˬ aˬ miˍ tuˉ tanˇ tuˬ hpeh‸ ve yoˬ. 

3Oˇ hkʼe te peuˬ ve kʼo, Iˉsaˍreˍlaˆ chaw hui hta‸ htawˇ venˇbaˆ hpehˇ ve tuˉ 
tanˇ tuˬ awˬ pon, te‸ chiˉ awˬ kuiˉ awˬ haiˇ maˇ cawˬ ve aˉ che‸ awˬ paˍ teˇ 
hkeh leh aˬ miˍ tuˉ tanˇ tuˬ awˬ pon teˇ hkʼaw‸ biˇ peuˬ ve nuˇ teˇ hkeh, yawˬ 
ehˉ teˇ hkeh, 
4awˬ chawˇ te da‸ ve tuˉ tanˇ tuˬ awˬ pon nuˇ paˍ teˇ hkeh leh, yawˬ ehˉ teˇ 
hkeh yuˬ veu laˇ tuˬ hto piˇ-oˆ. Yawˇ hui lehˬ shaˍlonˍ chu hkaw‸ taˍ ve awˬ 
shiˍ awˬ nu tuˉ tanˇ tuˬ geh teˇ geh to nuˇ to shaˆ oˇ ve teˇ hpaˍ Gʼuiˬsha hta‸ 
gʼa tuˉ tanˇ piˇ ve yoˬ. Awˬ lawn kʼo, ya‸ nyi Gʼuiˬsha yawˇ hui geh ya‸ la tuˬ 
ve pa taw, yawˇ hui chi hkʼe gʼa te ve yoˬ, teh‸ yawˇ hui hta‸ kʼoˆ piˇ ve yoˬ. 
5Yawˇ hui lehˬ Moˉseˍ kʼoˆ piˇ ve hkʼe, mawˇ oˇ ve teˇ hpaˍ hta‸ aˉ po kʼo bon 
yehˬ gʼuˇ suhˍ lo yuˬ laˬ ve yoˬ. Chaw moˍ lonˉ htawˇ Gʼuiˬsha hta‸ oˉ kʼoˍ pui 
tuˬ oˇ kaˬ lo hpawnˬ chehˇ taˍ ve yoˬ. 
6Oˇ htaˇ Moˉseˍ kʼoˆ ve, Gʼuiˬsha ve awˬ gʼeuˆ nawˬ hui hta‸ ba laˇ hpeh‸ tuˬ, 
nawˬ hui chi hkʼe gʼa te ve yoˬ, teh‸ yawˇ hui hta‸ kʼoˆ piˇ ve yoˬ. 
7Aˍronˍ hta‸ htawˇ yawˇ chi hkʼe kʼoˆ piˇ ve yoˬ. Tuˉ tanˇ kuiˬ lo kʼai leh, 
nawˬve venˇbaˆ leh chaw yaˇ teˇ hpaˍ ve venˇbaˆ hta‸ yuˬ baˬ tuˬ, venˇbaˆ 
hpehˇ ve tuˉ tanˇ tuˬ leh aˬ miˍ tuˉ tanˇ ve tanˇ tuˬ hta‸ ca tuˉ tanˇ piˇ-oˆ. 
Gʼuiˬsha kʼoˆ taˍ ve hkʼe, venˇbaˆ gʼa ponˬ tuˬ ca tuˉ tanˇ piˇ-oˆ, teh‸ yawˇ hta
‸ kʼoˆ piˇ ve yoˬ. 
8Aˍronˍ tuˉ tanˇ kuiˬ lo kʼai leh yawˇ ve venˇbaˆ awˬ pon nuˇ paˍ teˇ hkeh hta‸ 
tiˇ pehˍ ve yoˬ. 
9Yawˇ ve yaˇ teˇ hpaˍ lehˬ yawˇ geh lo awˬ suhˍ yuˬ veu laˇ piˇ ve yoˬ. Yawˇ 
lehˬ awˬ suhˍ hkʼaw lo la‸ naw tuˍ keu peuˬ hkʼaw‸ nawˉ, tuˉ tanˇ kuiˬ hkʼoˆ 
lo cawˬ ve awˬ hkaw teˇ hpaˍ hta‸ hpeh‸ pfuhˍ piˇ ve yoˬ. Cawˬ taˍ sheˍ ve 
awˬ suhˍ hta‸ tuˉ tanˇ kuiˬ awˬ hkuiˉ puiˍ lo ngeuˍ baˬ ve yoˬ. 
10Oˇ hkʼe te peuˬ hkʼaw‸ nawˉ, yawˇ lehˬ awˬ chu, awˬ lanˇ shiˍ, awˬ shehˍ chi 
teˇ hpaˍ hta‸ yuˬ leh Gʼuiˬsha kʼoˆ ve hkʼe tuˉ tanˇ piˇ ve yoˬ. 
11Nuˇ shaˍ leh awˬ guiˬ kʼuˉ hta‸ fa la awˬ baˬ hpawˇ lo yuˬ kʼai leh, aˬ miˍ tuˉ 
baˬ ve yoˬ. 

12Yawˇ lehˬ, yawˇ awˬ to pon aˬ miˍ tuˉ tanˇ piˇ tuˬ ve to nuˇ to shaˆ hta‸ 
htawˇ kʼaw‸ tiˇ pehˍ ve yoˬ. Yawˇ ve yaˇ teˇ hpaˍ lehˬ, yawˇ geh lo awˬ suhˍ 
yuˬ veu laˇ piˇ leh, yawˇ ve la‸ naw awˬ suhˍ hkʼaw tuˍ keu peuˬ hkʼaw‸ nawˉ 
tuˉ tanˇ kuiˬ hta‸ hpeh‸ pfuhˍ piˇ ve yoˬ. 
13Yawˇ hui yawˇ hta‸ oˉ kʼoˍ shiˍ leh awˬ shaˍ teˇ hpaˍ kʼaw‸ yuˬ piˇ leh, yawˇ 
lehˬ oˇ ve teˇ hpaˍ hta‸ tuˉ tanˇ kuiˬ hkʼoˆ lo tuˉ tanˇ piˇ ve yoˬ. 
14Peuˬ hkʼaw‸ nawˉ, yawˇ lehˬ awˬ gʼuˬ tehˆ leh hkui sheh teˇ hpaˍ hta‸ tsuhˇ 
baˬ leh, tuˉ tanˇ kuiˬ hkʼoˆ lo kʼaw‸ tuˉ tanˇ piˇ ve yoˬ. 
15Oˇ hkʼe te peuˬ hkʼaw‸ nawˉ, yawˇ lehˬ chaw yaˇ teˇ hpaˍ yuˬveu laˇ ve tuˉ 
tanˇ tuˬ hta‸ tuˉ tanˇ piˇ ve yoˬ. Chaw yaˇ teˇ hpaˍ venˇbaˆ gʼa ponˬ tuˬ yuˬ 
veu laˇ ve aˉ che‸ hta‸ yawˇ tiˇ pehˍ leh, tuˉ tanˇ piˇ ve yoˬ. 
16Aˬ miˍ tuˉ tanˇ piˇ tuˬ ve to nuˇ to shaˆ hta‸ htawˇ yuˬ laˬ leh, awˬ liˇ awˬ 
hkʼaˇ cawˬ ve hkʼe tuˉ tanˇ piˇ ve yoˬ. 
17Awˬ shiˍ awˬ nu tuˉ tanˇ tuˬ awˬ pon caˬ hkʼa meu-eˬ teˇ kaˆ hta‸ yuˬ leh tuˉ 
tanˇ kuiˬ hkʼoˆ lo gʼa tuˉ tanˇ piˇ ve yoˬ. (Chi lehˬ teˇ nyi le le gʼa te ve kanˉ 
maˇ heˆ) 
18Yawˇ lehˬ, awˬ chawˇ te da‸ ve tuˉ tanˇ tuˬ awˬ pon chaw yaˇ teˇ hpaˍ yuˬ 
veu laˇ ve nuˇ leh yawˬ ehˉ hta‸ htawˇ tiˇ pehˍ leh, tuˉ tanˇ piˇ ve yoˬ. Yawˇ ve 
yaˇ teˇ hpaˍ yawˇ geh lo awˬ suhˍ yuˬ veu laˇ piˇ leh, tuˉ tanˉ kuiˬ hta‸ hpeh‸ 
pfuhˍ piˇ ve yoˬ. 
19Aˍronˍ lehˬ nuˇ chu leh yawˬ ehˉ awˬ chu hta‸ yuˬ leh, 
20nyi ma pui shaˍ hkʼoˆ taˍ peuˬ hkʼaw‸ nawˉ, tuˉ tanˇ kuiˬ lo yuˬ kʼai ve yoˬ. 
Yawˇ lehˬ awˬ chu oˇ ve teˇ hpaˍ hta‸ tuˉ tanˇ kuiˬ hkʼoˆ lo tuˉ tanˇ piˇ leh, 
21nyi ma pui shaˍ leh la‸ sha paˉ ve hkui sheh hta‸ Moˉseˍ kʼoˆ taˍ ve hkʼe, 
paw hkuˇ teˇ hpaˍ hta‸ caˍ piˇ tuˬ awˬ pon Gʼuiˬsha hta‸ chiˇ a‸ piˇ ve yoˬ. 
22Aˍronˍ lehˬ tuˉ tanˇ tuˬ oˇ ve hkʼa peu-eˬ ve hta‸ tuˉ tanˇ piˇ peuˬ hkʼaw‸ 
nawˉ, yawˇ ve la‸sheh chiˇ leh chaw yaˇ teˇ hpaˍ hta‸ bon na‸ piˇ ve yoˬ. Oˇ 
ve hkʼaw‸ nawˉ, yawˇ ya‸ la ve yoˬ. 



303 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

23Moˉseˍ leh Aˍronˍ yawˇ huiˉ maˬ aˉ po kʼo bon yehˬ hkʼaw lo‸-e leh kʼaw‸ 
tawˆ la ve teˇ yanˇ, yawˇ huiˉ maˬ chaw yaˇ teˇ hpaˍ hta‸ bon kʼaw‸ na‸ piˇ 
ve yoˬ. Oˇ htaˇ, Gʼuiˬsha ve awˬ gʼeuˆ yawˇ hui hkʼa peu-eˬ awˬ hkʼoˆ lo ba la 
ve yoˬ. 
24Gʼuiˬsha lehˬ, teˇ cawˬ haˉ aˬ miˍ hta‸ ce ya‸ la piˇ leh, tuˉ tanˇ kuiˬ hkʼoˆ lo 
cawˬ ve tanˇ tuˬ teˇ hpaˍ hta‸ to‸ baˬ piˇ lawˬ ve yoˬ. Oˇ hkʼe hpeh‸ la ve hta‸ 
chaw yaˇ teˇ hpaˍ gʼa mawˬ ve teˇ yanˇ, yawˇ hui hpoˆ kuˬ leh miˬ chaˇ hkʼoˆ 
lo boˆ taˍ ve yoˬ. 

Oˉ kʼoˍ pui ve li‸ 10 

Naˍdaˆ leh Aˍbiˇhuˆ venˇbaˆ te ve 

1Aˍronˍ ve yaˇ Naˍdaˆ leh Aˍbiˇhuˆ lehˬ, hkehˇ pe le hkʼaw shiˉ gʼeu‸ leh sha 
hawnˉ keu peuˬ hkʼaw‸ nawˉ, Gʼuiˬsha hta‸ tanˇ piˇ ve yoˬ. Awˬ lawn kʼo, oˇ 
hkʼe te tuˉ tanˇ tuˬ Gʼuiˬsha yawˇ huiˉ maˬ hta‸ maˇ kʼoˆ piˇ taˍ. 
2Hkʼe te leh Gʼuiˬsha lehˬ teˇ cawˬ haˉ aˬ miˍ ce ya‸ la piˇ leh, yawˇ huiˉ maˬ 
hta‸ to‸ pehˍ piˇ lawˬ ve yoˬ. 
3Oˇ htaˇ, Moˉseˍ Aˍronˍ hta‸ chi hkʼe kʼoˆ piˇ ve yoˬ. Chi hkʼe hpeh‸ la ve 
lehˬ, Ngaˬ da‸ kehˬ ve pa taw ngaˬ ve kanˉ hta‸ te ve chaw teˇ hpaˍ ngaˬ hta‸ 
gʼa yawˆ yan ve yoˬ. Ngaˬ ve awˬ me‸ awˬ hponˇ chaw yaˇ teˇ hpaˍ hta‸ hpeu
‸ maˍ piˇ tuˬ yoˬ, teh‸ Gʼuiˬsha kʼoˆ taˍ ve lehˬ, chi hkʼe ve hta‸ kʼoˆ gaˇ ve 
yoˬ, teh‸ Aˍronˍ hta‸ kʼoˆ piˇ ve yoˬ. Hkʼe te leh, Aˍronˍ ta‸ iˉ gawˬ lehˍ chehˇ 
taˍ ve yoˬ. 
4Oˇ htaˇ Moˉseˍ lehˬ, Aˍronˍ ve aˉ shuˍ paˍ Awˇzeˍlaˆ ve yaˇ Miˆsheˍlaˆ leh 
Eˇlaˍsaˍhpanˍ hui hta‸ kuˬ yuˬ leh, yawˇ huiˉ maˬ hta‸ chi hkʼe kʼoˆ piˇ ve yoˬ. 
Chaw chi nyiˇ gʼaˇ ve awˬ to hta‸ da‸ kehˬ ve aˉ po kʼo hkʼaw yuˬ tawˆ-e leh, 
ngaˬ hui ve fa la awˬ baˬ hpawˇ lo ca teh taˍ-o‸, teh‸ kʼoˆ piˇ ve yoˬ. 
5Hkʼe te leh, yawˇ huiˉ maˬ chaw oˇ ve nyiˇ gʼaˇ hta‸ yuˬ leh, Moˉseˍ kʼoˆ ve 
hkʼe fa la awˬ baˬ hpawˇ lo yuˬ kʼai ve yoˬ. 
6Oˇ ve hkʼaw‸ nawˉ, Moˉseˍ lehˬ Aˍronˍ leh yawˇ ve yaˇ Eˇlaˍsaˍ leh Iˉtaˍmaˍ 
hui hta‸ chi hkʼe kʼoˆ piˇ ve yoˬ. Nawˬ hui dawˇ haˍ chehˇ ve hta‸ shu maˇ gʼa 

shiˍ tuˬ, veu‸ kʼaˇ taˇ tzuh‸ suhˍ. Nawˬ hui ve oˉ kʼoˍ hta‸ htawˇ hkʼa deh‸ 
puiˍ taˍ-o‸. Nawˬ hui dawˇ haˍ ve awˬ heˆ te taˍ ve kʼo, nawˬ hui htawˇ gʼa 
suh-e leh, Iˉsaˍreˍlaˆ chaw hkʼa peu-eˬ ve hta‸ Gʼuiˬsha nyi ma zuhˆ tuˬyoˬ. Ya
‸ hkʼaˇ, Gʼuiˬsha aˬ miˍ to‸ pehˍ piˇ lawˬ ve chaw chi nyiˇ gʼaˇ awˬ pon 
Iˉsaˍreˍlaˆ chaw teˇ hpaˍ paˆ hawˬ tuˬ yoˬ. 
7Nawˬ hui aˉ po kʼo bon yehˬ chi hkʼaw taˇ tawˆ-e. Nawˬ hui tawˆ-e ve kʼo, gʼa 
suh tuˬ yoˬ. Awˬ lawn kʼo, nawˬ hui lehˬ naˍmanˇ pfuhˍ leh Gʼuiˬsha hta‸ chiˇ 
a‸ piˇ taˍ peuˬ ve chaw teˇ hpaˍ hpeh‸ ve yoˬ, teh‸ yawˇ huiˉ maˬ hta‸ kʼoˆ piˇ 
ve yoˬ. Hkʼe te leh, yawˇ huiˉ maˬ lehˬ Moˉseˍ kʼoˆ piˇ ve hkʼe te ve yoˬ. 

Paw hkuˇ teˇ hpaˍ pon teh taˍ ve awˬ liˇ 

8Gʼuiˬsha Aˍronˍ hta‸ chi hkʼe kʼoˆ piˇ ve yoˬ. 
9Nawˬ leh nawˬ ve yaˇ teˇ hpaˍ, a pehˉ meuˇ gʼuiˬ maˇ heˆ kʼo tzuhˬ dawˬ leh 
aˉ po kʼo bon yehˬ hkʼaw maˇ gʼa lo‸-e. Nawˬ hui oˇ hkʼe te ve kʼo gʼa suh tuˬ 
yoˬ. Nawˬ ve awˬ ceuˬ awˬ hkʼaˇ hkʼa peu-eˬ chi hta‸ hkʼa deh‸ gʼa na yuˬ ve 
yoˬ. 
10Nawˬ hui lehˬ Gʼuiˬsha ve mawˇ leh, awˬ nu ve mawˇ teˇ hpaˍ hta‸ maˇ kʼoˆ, 
da‸ kehˬ ve awˬ ceuˬ leh maˇ da‸ kehˬ ve awˬ ceuˬ teˇ hpaˍ hta‸ maˇ kʼoˆ, 
hkʼa deh‸ gʼa fuiˍ gʼa ve yoˬ. 
11Ngaˬ Moˉseˍ hta‸ teˇ caˉ te leh piˇ taˍ peuˬ ve awˬliˇtawˇhkawˇ hkʼa peu-eˬ, 
nawˬ hui Iˉsaˍreˍlaˆ chaw hui hta‸ gʼa kʼoˆ maˍ piˇ ve yoˬ, teh‸ yawˇ hta‸ kʼoˆ 
piˇ ve yoˬ. 
12Moˉseˍ lehˬ, Aˍronˍ leh yawˇ ve yaˇ paˍ Eˇlaˍsaˍ leh Iˉtaˍmaˍ hui hta‸ chi 
hkʼe kʼoˆ piˇ ve yoˬ. Gʼuiˬsha hta‸ tuˉ tanˇ piˇ ve hkʼaw, awˬ leuˉ cawˬ taˍ sheˬ 
ve caˬ hkʼa meu-e hta‸ yuˬ leh diˇ maˇ keu ve hkaoˍmonˇ te peuˬ hkʼaw‸ 
nawˉ, tuˉ tanˇ kuiˬ paˇ lo yuˬ caˇ-oˆ. Awˬ lawn kʼo, tanˇ tuˬ oˇ ve lehˬ da‸ kehˬ 
jaˇ ve yoˬ. 
13Hkaoˍmonˇ oˇ ve hta‸ da‸ kehˬ ve chehˇ kuiˬ lo caˇ-oˆ. Awˬ leuˉ cawˬ taˍ ve 
caˬ hkʼa meu-e oˇ ve lehˬ, nawˬ leh nawˬ ve yaˇ teˇ hpaˍ awˬ pon hpeh‸ ve 
yoˬ. Oˇ hkʼe te tuˬ, Gʼuiˬsha ngaˬ hta‸ kʼoˆ laˇ taˍ ve yoˬ. 

14Nawˬ leh nawˬ ve yehˬ yaˇ kʼa yaˇ teˇ hpaˍ lehˬ, Gʼuiˬsha hta‸ tanˇ taˍ peuˬ 
ve nyi ma pui shaˍ leh hkui sheh teˇ hpaˍ hta‸ htawˇ caˇ hpeh‸ ve yoˬ. Ya‸ 
hkʼaˇ, da‸ kehˬ ve chehˇ kuiˬ lo tiˉ gʼa caˇ ve yoˬ. Iˉsaˍreˍlaˆ chaw teˇ hpaˍ awˬ 
chawˇ te da‸ ve tanˇ tuˬ ca tanˇ piˇ la htaˇ, shaˍ oˇ ve teˇ hpaˍ nawˬ leh nawˬ 
ve yaˇ teˇ hpaˍ awˬ pon fuiˍ teh laˇ taˍ ve yoˬ. 
15Yawˇ hui Gʼuiˬsha hta‸ ca tuˉ tanˇ la ve teˇ pawˆ le le, nyi ma pui shaˍ leh 
hkui sheh teˇ hpaˍ hta‸ nawˬ geh yuˬ laˬ tuˬ yoˬ. Gʼuiˬsha kʼoˆ taˍ peuˬ ve hkʼe, 
shaˍ oˇ ve teˇ hpaˍ lehˬ nawˬ leh nawˬ ve yaˇ teˇ hpaˍ awˬ pon hpeh‸ ve yoˬ, 
teh‸ yawˇ hui hta‸ kʼoˆ piˇ ve yoˬ. 
16Moˉseˍ lehˬ, venˇbaˆ gʼa ponˬ tuˬ tuˉ tanˇ piˇ tuˬ ve aˉ che‸ awˬ lawn na nyi 
htaˇ, aˉ che‸ oˇ ve hta‸ aˬ miˍ tuˉ tanˇ piˇpeuˬ ve hta‸ yawˇ gʼa shiˍ ve yoˬ. 
Hkʼe te leh, yawˇ Eˇlaˍsaˍ leh Iˉtaˍmaˍ hui hta‸ nyi ma zuhˆ leh, 
17Aˬ hto‸ ma pa taw, nawˬ hui venˇbaˆ gʼa ponˬ tuˬ tuˉ tanˇ piˇ ve aˉ che‸ awˬ 
shaˍ hta‸ da‸ kehˬ ve chehˇ kuiˬ lo maˇ yuˬ caˇ ve le. Tanˇ tuˬ oˇ ve lehˬ da‸ 
kehˬ jaˇ ve yoˬ. Chaw yaˇ teˇ hpaˍ venˇbaˆ gʼa ponˬ tuˬ aˉ che‸ oˇ ve Gʼuiˬsha 
nawˬ hui hta‸ piˇ laˇ taˍ ve yoˬ. 
18Aˉ che‸ oˇ ve awˬ suhˍ hta‸ aˉ po kʼo bon yehˬ hkʼaw maˇ yuˬ laˬ ve pa taw, 
ngaˬ kʼoˆ piˇ taˍ peuˬve hkʼe shaˍ oˇ ve hta‸ nawˬ hui caˇ cawˇ ve yoˬ, teh‸ 
yawˇ hui hta‸ kʼoˆ piˇ ve yoˬ. 
19Aˍronˍ kʼaw‸ yaw hkʼaw‸ leh kʼoˆ ve, Ya‸ nyi ngaˬ venˇbaˆ hpehˇ ve tuˉ tanˇ 
tuˬ hta‸ yuˬ caˇ ve kʼo, hkʼaˬ hkʼe te tuˬ le. Oˇ hkʼe te ve pa taw, Gʼuiˬsha hta
‸ ha lehˬ piˇ lawˬ gʼa tuˬ ve laˇ. Chaw yaˇ teˇ hpaˍ ya‸ nyi venˇbaˆ gʼa ponˬ tuˬ 
ca tuˉ tanˇ la ve yoˬ. Yawˇ hui lehˬ aˬ miˍ tuˉ tanˇ piˇ tuˬ ve awˬ ceuˬ hta‸ 
htawˇ yuˬ laˬ ve yoˬ. Ya‸ hkʼaˇ, kawˆ tuˬ uiˍ ve awˬ ceuˬ ngaˬ hkʼoˆ lo gaˬ la 
chehˇ sheˍ ve yoˬ, teh‸ Moˉseˍ hta‸ kʼoˆ piˇ ve yoˬ. 
20Tawˇ oˇ ve hta‸ Moˉseˍ gʼa kaˇ htaˇ yawˇ nyi hkʼaˇ suh ve yoˬ. 

Oˉ kʼoˍ pui ve li‸ 11 

Caˇ hpeh‸ ve to nuˇ to shaˆ teˇ hpaˍ 

1Gʼuiˬsha lehˬ, Iˉsaˍreˍlaˆ chaw awˬ pon Moˉseˍ leh Aˍronˍ hta‸ awˬ liˇ awˬ 
hkʼaˇ chi teˇ hpaˍ teh piˇ taˍ ve yoˬ. 
2Nawˬ hui lehˬ miˬguiˬ hkʼoˆ chehˇ ve, 
3hkui kiˆ cawˬ leh caˇ tuˬ hta‸ kʼaw‸ a‸ tawˆ leh behˇ caˇ puiˉ ve to nuˇ to 
shaˆ teˇ hpaˍ hta‸ caˇ hpeh‸ ve yoˬ. 
4Ya‸ hkʼaˇ, nawˬ hui lehˬ kaˍlaˍoˆ, faˆ pehˉ leh pa taiˇ teˇ hpaˍ hta‸ maˇ gʼa 
caˇ. 
5Oˇ ve teˇ hpaˍ hta‸ maˇ da‸ kehˬ ve awˬ ceuˬ teh‸ gʼa shawˍ taˍ ve yoˬ. 
6To nuˇ to shaˆoˇ ve teˇ hpaˍ lehˬ, caˇ tuˬ hta‸ kʼaw‸ a‸ tawˆ leh behˇ caˇ puiˉ 
ve htawˇ, hkui kiˆ maˇ cawˬ. 
7Vaˍ shaˍ hta‸ ka‸ maˇ gʼa caˇ. Va‸ lehˬ maˇ da‸ maˇ kehˬ. Yawˇ hui hkui kiˆ 
cawˬ ve htawˇ, caˇ tuˬ hta‸ kʼaw‸ a‸ tawˆ leh maˇ behˇ caˇ puiˉ. 
8To nuˇ to shaˆ chi teˇ hpaˍ hta‸ maˇ gʼa caˇ. Suh taˍ ve awˬ to hta‸ ka‸ maˇ 
gʼa htawˇ. Awˬ lawn kʼo, chi hkʼe ve to nuˇ to shaˆ teˇ hpaˍ lehˬ maˇ da‸ kehˬ. 
9Awˬ shehˆ leh awˬ biˉ cawˬ ve ngaˇ hkʼa peu-eˬ hta‸ nawˬ hui caˇ hpeh‸ ve 
yoˬ. 
10Ya‸ hkʼaˇ, awˬ shehˆ leh awˬ biˉ maˇ cawˬ ve ngaˇ hkʼaˬ ve teˇ ceuˬ hta‸ maˇ 
kʼoˆ nawˬ hui maˇ gʼa caˇ. 
11Oˇ hkʼe ve ngaˇ teˇ hpaˍ lehˬ maˇ da‸ maˇ kehˬ, teh‸ nawˬ hui gʼa shawˍ taˍ 
ve yoˬ. Ngaˇ oˇ ve teˇ hpaˍ hta‸ nawˬ hui maˇ gʼa caˇ. Suh taˍ ve awˬ to hta‸ 
ka‸ maˇ gʼa htawˇ. 
12Iˉ kaˆ hkʼaw chehˇ ve awˬ shehˆ leh awˬ biˉ maˇ cawˬ ve ngaˇ hkʼaˬ ve teˇ 
ceuˬ hta‸ ka‸ nawˬ hui maˇ gʼa caˇ. 
13-19Awˬ hawˉ lo bvuh‸ taˍ ve ngaˆ chi teˇ hpaˍ hta‸ nawˬ hui maˇ gʼa caˇ. Aˉ 
ceˬ, hkawˍ tawehˍ, naˬ beuˬ ngaˆ, aˉ naˆkʼaˍ, laˇ tsuhˇ gʼuiˬ hkʼaw chehˇ ve 
ngaˆ, ngaˆ hpu ma, va‸laˇgawˬ, kaˍlaˍoˆ ngaˆ leh poˬ naˉ chi teˇ hpaˍ hta‸ 
nawˬ hui maˇ gʼa caˇ. 

20Toˍ la‸ kʼuˉ cawˬ ve awˬ pfuhˇ ma awˬ shehˍ ma hkʼa peu-eˬ lehˬ maˇ da‸ 
maˇ kehˬ. 
21Ya‸ hkʼaˇ, chi teˇ hpaˍ awˬ hkʼaw lo pawˆ kʼai puiˉ ve awˬ ceuˬ lehˬda‸ kehˬ 
ve yoˬ. 
22Nawˬ hui lehˬ, paˉ ce‸, taˉ ve le leh paˉ ce‸ lonˉ teˇ hpaˍ hta‸ caˇ hpeh‸ ve 
yoˬ. 
23Ya‸ hkʼaˇ, toˍ la‸ kʼuˉ cawˬ leh miˬ chaˇ hkʼoˆ loˇ kʼai puiˉ ve awˬ ceuˬ hta‸ 
maˇ da‸ maˇ kehˬ ve awˬ ceuˬ teh‸ gʼa shawˍ taˍ ve yoˬ. 
24-28Awˬ hawˉ lo bvuh‸ taˍ ve suh peuˬ ve to nuˇ to shaˆ hta‸ htawˇ ve chaw 
lehˬ, mvuhˇ maˇ hpeu‸ sheˍ ve ceh ceh maˇ da‸ maˇ kehˬ. Hkui kiˆ maˇ cawˬ 
ve awˬ hkʼoˆ caˇ tuˬ hta‸ kʼaw‸ a‸ tawˆ leh maˇ behˇ caˇ puiˉ ve to nuˇ to shaˆ 
teˇ hpaˍ, leh hkui taw peh cawˬ ve to nuˇ to shaˆ hkʼa peu-eˬ hpeh‸ve yoˬ. To 
nuˇ to shaˆ oˇ ve teˇ hpaˍ hta‸ ca htawˇ ve chaw lehˬ, a shu yawˇ ve veu‸ kʼaˇ 
gʼa kʼehˆ tsuhˇ ve yoˬ. Mvuhˇ maˇ hpeu‸ sheˍ ve ceh ceh yawˇ awˬ to ka‸ maˇ 
da‸ maˇ kehˬ. 
29-30Faˆ hpiˇ, faˆ cha‸, leh pfuhˍ tehˉ kʼehˆ chi teˇ hpaˍ hta‸ maˇ da‸ maˇ kehˬ 
ve awˬ ceuˬ teh‸ gʼa shawˍ taˍ ve yoˬ. 
31Chi teˇ hpaˍ hta‸ htawˇ ve chaw lehˬ, mvuhˇ maˇ hpeu‸ sheˍ ve ceh ceh maˇ 
da‸ maˇ kehˬ. 
32Suh taˍ ve awˬ to teˇ maˬ maˬ, suhˆ, hpa, shaˍ guiˬ leh awˬ nu ve mawˇ teˇ 
ceuˬ ceuˬ hkʼoˆ ce teˍ ve kʼo, mawˇ oˇ ve cha‸ chiˆ kʼai ve yoˬ. Mawˇ oˇ ve hta
‸ iˉ kaˆ hkʼaw gʼa tuˍ keu ve yoˬ. Ya‸ hkʼaˇ, mvuhˇ maˇ hpeu‸ la sheˍ ve ceh 
ceh mawˇ oˇ ve maˇ da‸ maˇ kehˬ. 
33Suh taˍ ve awˬ to oˇ ve teˇ maˬ maˬ, je‸ mu‸ hkʼu hkʼaw ce lo‸-e ve kʼo, oˇ 
kaˬ lo hkʼa keu taˍ ve mawˇ hkʼa peu-eˬ cha‸ chiˆ kʼai ve yoˬ. Je‸ mu‸ hkʼu 
hta‸ gʼa dawˆ hkoˇ ve yoˬ. 
34Caˇ tuˬ hkʼaˬ ve teˇ ceuˬ maˇ kʼoˆ, je‸ mu‸ hkʼu oˇ ve hkʼaw cawˬ ve iˉ kaˆ lo
‸-e ve kʼo, caˇ tuˬ oˇ ve cha‸ chiˆ kʼai ve yoˬ. 

35Suh taˍ ve awˬ to ce teˍ ve mawˇ hkʼaˬ ve teˇ ceuˬ maˇ kʼoˆ cha‸ chiˆ kʼai ve 
yoˬ. Je‸ yuˬ te taˍ ve aˬ miˍ po hpeh‸ ve kʼo, aˬ miˍ po oˇ ve hta‸ gʼa dawˇ 
hkoˇ ve yoˬ. 
36Ya‸ hkʼaˇ, suh taˍ ve awˬ to oˇ ve iˉ kaˆ gʼuiˬ tuˇ, maˇ heˆ kʼo nanˬ bawˍ 
hkʼaw ce lo‸-e ve kʼo nanˬ bawˍ oˇ ve cha‸ chiˆ kʼai ve maˇ heˆ. Suh taˍ ve 
awˬ to oˇ ve hta‸ yuˬ tawˆ ve chaw ceh tiˉ cha‸ chiˆ kʼai ve yoˬ. 
37Suh taˍ ve awˬ to oˇ ve mawˇ yawˇ jeˬ yawˇ hkʼoˆ ce teˍ ve kʼo, mawˇ yawˇ oˇ 
ve teˇ hpaˍ cha‸ chiˆ kʼai ve maˇ heˆ. 
38Ya‸ hkʼaˇ, mawˇ yawˇ jeˬ yawˇ oˇ ve hta‸ iˉ kaˆ hkʼaw tiˆ taˍ ve awˬ yanˇ 
hpeh‸ ve kʼo, mawˇ yawˇ oˇ ve cha‸ chiˆ kʼai ve yoˬ. 
39Caˇ hpeh‸ ve to nuˇ to shaˆ teˇ hkeh suh-e leh, oˇ ve hta‸ htawˇ ve chaw 
lehˬ, mvuhˇ maˇ hpeu‸ sheˍ ve ceh ceh maˇ da‸ maˇ kehˬ. 
40Suh taˍ ve to nuˇ to shaˆ oˇ ve awˬ shaˍ hta‸ caˇ ve chaw lehˬ, yawˇ ve veu‸ 
kʼaˇ gʼa tsuhˇ ve yoˬ. Yawˇ lehˬ mvuhˇ maˇ hpeu‸ sheˬ ve ceh ceh maˇ da‸ 
maˇ kehˬ. Suh taˍ ve awˬ to hta‸ yuˬ ve chaw htawˇ, yawˇ ve veu‸ kʼaˇ gʼa 
tsuhˇ ve yoˬ. Yawˇ htawˇ mvuhˇ maˇ hpeu‸ sheˍ ve ceh ceh maˇ da‸ maˇ kehˬ. 
41Miˬ chaˇ hkʼoˆ loˇ kʼai gaˆ kʼai ve, maˇ heˆ kʼo juˇ kʼai ve, maˇ heˆ kʼo hkui 
sheh hkʼa biˇ cawˬ ve, 
42awˬ to i ve to nuˇ to shaˆ ehˉ teˇ hpaˍ hta‸ maˇ gʼa caˇ. 
43Oˇ ve teˇ hpaˍ hta‸ caˇ leh nawˬ awˬ to hta‸ cha‸ chiˆ tuˬ maˇ gʼa te. 
44Ngaˬ lehˬ nawˬ ve Gʼuiˬsha hpeh‸ ve yoˬ. Ngaˬ da‸ kehˬ ve hkʼe, nawˬ hui 
htawˇ a shu yawˇ awˬ to hta‸ da‸ kehˬ piˇ-oˆ. 
45Ngaˬ nawˬ hui ve Gʼuiˬsha hpeh‸ la tuˬ, nawˬ hui hta‸ ngaˬ Eˇjiˇtu‸ 
mvuhˇmiˬ hkʼaw shiˍ tawˆ la piˇ taˍ ve yoˬ. Ngaˬ da‸ kehˬ ve hkʼe, nawˬ hui 
htawˇ da‸ kehˬ la piˇ-oˆ. 
46Chi ve lehˬ, to nuˇ to shaˆ teˇ hpaˍ, ngaˆ teˇ hpaˍ leh iˉ kaˆ hkʼaw chehˇ ve 
ngaˇ teˇ hpaˍ, leh miˬ chaˇ hkʼoˆ loˇ kʼai gaˆ kʼai ve awˬ ceuˬ teˇ hpaˍ awˬ lawn 
kʼoˆ maˍ laˇ taˍ ve awˬ liˇ awˬ hkʼaˇ hpeh‸ ve yoˬ. 

47Da‸ kehˬ ve leh maˇ da‸ kehˬ ve awˬ ceuˬ teˇ hpaˍ hta‸ nawˬ hui hkʼa deh‸ 
gʼa fuiˍ gʼa piˇ lawˬ ve yoˬ. Caˇ hpeh‸ ve leh caˇ maˇ hpeh‸ ve to nuˇ to shaˆ 
teˇ hpaˍ hta‸ htawˇ, nawˬ hui gʼa fuiˍ gʼa piˇ lawˬ ve yoˬ. 

Oˉ kʼoˍ pui ve li‸ 12 

Yaˇ paw ma awˬ pon awˬ liˇ awˬ hkʼaˇ 

1Gʼuiˬsha lehˬ Iˉsaˍreˍlaˆ chaw teˇ hpaˍ awˬ pon, Moˉseˍ hta‸ awˬ liˇ awˬ hkʼaˇ 
chi teˇ hpaˍ maˍ piˇ taˍ ve yoˬ. 
2Yaˇ miˇ teˇ gʼaˇ yaˇ paw la peuˬ hkʼaw‸ nawˉ, suhˍ nyi hkʼa gaˬ maˇ da‸ maˇ 
kehˬ. Yaˇ miˇ awˬ liˇ laˬ chehˇ htaˇ hkʼa shuˍ, cha‸ chiˆ kʼai ve yoˬ. 
3Hiˉnyi teˇ nyi gaˬ ve teˇ yanˇ, yaˇ paˍ oˇ ve hta‸ awˬ guiˬ meuˇ gʼa shoˍ piˇ ve 
yoˬ. 
4Yawˇ awˬ suhˍ gʼa sheˆ maˇ ve pa taw, yaˇ paˍ paw peuˬ hkʼaw‸ nawˉ 33 nyi 
hkʼa gaˬ maˇ da‸ maˇ kehˬ. Yawˇ kʼaw‸ da‸ kehˬ la ve awˬ yanˇ maˇ gaˬ sheˍ 
ve ceh ceh, da‸ kehˬ ve mawˇ hkʼaˬ ve teˇ ceuˬ hta‸ maˇ kʼoˆ maˇ gʼa htawˇ. 
Aˉ po kʼo bon yehˬ hkʼaw lo htawˇ maˇ gʼa lo‸-e. 
5Yawˇ lehˬ yaˇ miˇ paw ve kʼo, 14 nyi hkʼa gaˬ maˇ da‸ maˇ kehˬ. Yaˇ miˇ awˬ 
liˇ laˬ chehˇ htaˇ hkʼa shuˍ cha‸ chiˆ kʼai ve yoˬ. Yawˇ awˬ suhˍ gʼa sheˆ maˇ 
ve pa taw, yaˇ paw peuˬ hkʼaw‸ nawˉ 66 nyi hkʼa gaˬ maˇ da‸ maˇ kehˬ. 
6Yawˇ lehˬ yaˇ paˍ paw ve maˇ kʼoˆ, yaˇ miˇ paw ve maˇ kʼoˆ, kʼaw‸ da‸ kehˬ 
ve awˬ yanˇ biˇ la ve teˇ yanˇ, Gʼuiˬsha ve aˉ po kʼo bon yehˬ lo kʼai leh, aˬ 
miˍ tuˉ tanˇ piˇ tuˬ awˬ pon teˇ hkʼaw‸ biˇ peuˬ ve yawˬ ehˉ teˇ hkeh leh, 
venˇbaˆ lawˬ hpehˇ tuˬ awˬ pon aˉ pui kʼaˍ, maˇ heˆ kʼo guˇ teˇ hkeh paw hkuˇ 
hta‸ gʼa piˇ ve yoˬ. 
7Paw hkuˇ lehˬ, yawˇ ve cha‸ chiˆ ve awˬ ceuˬ hta‸ yuˬ baˬ piˇ tuˬ, yawˇ yuˬ 
veu laˇ ve tanˇ tuˬ hta‸ gʼa tuˉ tanˇ piˇ ve yoˬ. Oˇ hkʼe te ve kʼo, yawˇ kʼaw‸da
‸ kehˬ la tuˬ yoˬ. Yaˇmiˇ teˇ gʼaˇ yaˇ paw peuˬ hkʼaw‸ nawˉ chi hkʼe gʼa te ve 
yoˬ. 
8Yaˇ miˇ oˇ ve lehˬ, Gʼuiˬsha hta‸ tuˉ tanˇ piˇ tuˬ ve yawˬ ehˉ maˇ cawˬ ve kʼo, 
yawˇ lehˬ aˉ pui kʼaˍ nyiˇ hkeh, maˇ heˆ kʼo guˇ nyiˇ hkeh gʼa yuˬ laˬ ve yoˬ. 

Teˇ hkeh hta‸ aˬ miˍ gʼa tuˉ tanˇ piˇ leh, teˇ hkeh hta‸ venˇbaˆ ponˬ tuˬ gʼa tuˉ 
tanˇ piˇ ve yoˬ. Paw hkuˇ lehˬ yawˇ da‸ kehˬ la tuˬ, Gʼuiˬsha hta‸ gʼa tuˉ tanˇ 
piˇ ve yoˬ. Oˇ hkʼe te ve kʼo, yawˇ kʼaw‸ da‸ kehˬ la tuˬ yoˬ. 

Oˉ kʼoˍ pui ve li‸ 13 

Awˬ guiˬ kʼuˉ hkʼoˆ a naˍ hpeh‸ ve awˬ lawn 

1Gʼuiˬsha lehˬ, Moˉseˍ leh Aˍronˍ hta‸ awˬ liˇ awˬ hkʼaˇ chi teˇ hpaˍ kʼoˆ maˍ 
piˇ ve yoˬ. 
2Chaw teˇ gʼaˇ yawˇ ve awˬ to awˬ hkʼoˆ lo kawˆ law‸ law‸ ve shaˉ chuˇ, maˇ 
heˆ kʼo a naˍ teˇ ceuˬ ceuˬ behˬ tawˆ la ve kʼo, yawˇ hta‸ Aˍronˍ awˬ ceuˬ awˬ 
hkʼaˇ paw hkuˇ geh gʼa shiˍ kʼai piˇ ve yoˬ. 
3Paw hkuˇ lehˬ a naˍ oˇ ve hta‸ gʼa chaˬ nyi ve yoˬ. A naˍ hkʼoˆ lo cawˬ ve awˬ 
mvuh lehˬ hpuˉ-ehˍ hpeh‸ leh, awˬ guiˬ kʼuˉ hawˉ lo a naˍ hpeh‸ chehˇ ve kʼo, 
a naˍ oˇ ve lehˬ hkiˬ tu‸ a naˍ hpeh‸ ve yoˬ. Paw hkuˇ lehˬ yawˇ hta‸ maˇ da‸ 
maˇ kehˬ ve chaw teh‸ gʼa shawˍ taˍ ve yoˬ. 
4Ya‸ hkʼaˇ, a naˍ oˇ ve hpuˉ-ehˍ cawˬ ve htawˇ, awˬ mvuh teˇ hpaˍ maˇ hpu ve 
kʼo, paw hkuˇ lehˬ yawˇ hta‸ suhˍ nyi hkʼa gaˬ gʼa yuˬ haw taˍ ve yoˬ. 
5Suhˍ nyi teˇ nyi htaˇ, paw hkuˇ yawˇ hta‸ teˇ pawˆ gʼa kʼaw‸ chaˬ nyi ve yoˬ. 
A naˍ oˇ ve maˇ kʼaw‸ uiˍ kʼai leh ponˬ laˬ htaˇ hkʼe ceh tiˉ hpeh‸ chehˇ ve 
kʼo, paw hkuˇ lehˬ yawˇ hta‸ awˬ hkʼaw‸ nawˉ suhˍ nyi hkʼa gaˬ gʼa kʼaw‸ 
yuˬ haw taˍ ve yoˬ. 
6Suhˍ nyi gaˬ htaˇ, paw hkuˇ yawˇ hta‸ teˇ pawˆ gʼa kʼaw‸ chaˬ nyi ve yoˬ. A 
naˍ oˇ ve te‸ chiˉ maˇ kʼaw‸ hpeh‸ leh dehˬ kʼai chehˇ ve kʼo, paw hkuˇ lehˬ 
yawˇ hta‸ da‸ kehˬ la peuˬ, teh‸ gʼa shawˍ taˍ piˇ ve yoˬ. Yawˇ kʼaw‸ da‸ 
kehˬ la tuˬ, veu‸ deh taˍve veu‸ kʼaˇ hta‸ gʼa tsuhˇ ve yoˬ. 
7Paw hkuˇ yawˇ hta‸ da‸ kehˬ la peuˬ teh‸ kʼoˆ piˇ peuˬ hkʼaw‸ nawˉ, a naˍ oˇ 
ve kʼaw‸ caˉ hpeh‸ tawˆ la ve kʼo, yawˇ paw hkuˇ geh teˇ pawˆ gʼa kʼaw‸ kʼai 
ve yoˬ. 

8Paw hkuˇ teˇ pawˆ gʼa kʼaw‸ chaˬ nyi ve yoˬ. A naˍ oˇ ve kʼaw‸ jaˇ la chehˇ ve 
kʼo, paw hkuˇ lehˬ chaw oˇ ve hta‸ maˇ da‸ maˇ kehˬ ve chaw, teh‸ gʼa shawˍ 
taˍ ve yoˬ. A naˍ oˇ ve lehˬ hkiˬ tu‸ a naˍ hpeh‸ ve yoˬ. 
9Chaw teˇ gʼaˇ hkiˬ tu‸ a naˍ keuˆ ve kʼo, yawˇ hta‸ paw hkuˇ geh gʼa shiˍ kʼai 
ve yoˬ. 
10Paw hkuˇ lehˬ yawˇ ve a naˍ hta‸ gʼa chaˬ nyi ve yoˬ. A naˍ oˇ ve hpuˉ-ehˍ 
hpeh‸ leh, awˬ mvuh teˇ hpaˍ htawˇ hpu kʼai peuˬ ve awˬ hkʼoˆ, behˬ gʼuiˬ 
htawˇ cawˬ ve kʼo, 
11a naˍ oˇ ve lehˬ hkiˬ tu‸ a naˍ hpeh‸ ve yoˬ. Paw hkuˇ lehˬ, yawˇ hta‸ maˇ da
‸ maˇ kehˬ ve chaw, teh‸ gʼa shawˍ taˍ ve yoˬ. Yawˇ hta‸ yuˬ haw chehˇ tuˬ 
maˇ loˍ. Yawˇ lehˬ maˇ da‸ maˇ kehˬ ve chaw hpeh‸ ve yoˬ. 
12A naˍ oˇ ve lehˬ, oˉ kʼoˍ hta‸ te leh hkui sheh lo hkʼa gaˬ cawˬ ve kʼo, 
13paw hkuˇ lehˬ yawˇ hta‸ teˇ pawˆ gʼa kʼaw‸ chaˬ nyi ve yoˬ. Yawˇ teˇ to hkʼa 
peu-eˬ a naˍ oˇ ve biˇ kʼai leh hpuˉ-ehˍ hpeh‸ ve kʼo, paw hkuˇ lehˬ yawˇ hta‸ 
da‸ kehˬ la peuˬ, teh‸ gʼa shawˍ taˍ piˇ ve yoˬ. Yawˇ ve hkiˬ tu‸ a naˍ mehˉ 
kʼai peuˬ. 
14Ya‸ hkʼaˇ, a naˍ oˇ ve teˇ pawˆ kʼaw‸ hpeh‸ tawˆ la ve kʼo, yawˇ lehˬ maˇ da
‸ maˇ kehˬ. 
15Paw hkuˇ yawˇ hta‸ teˇ pawˆ gʼa kʼaw‸ chaˬ nyi ve yoˬ. A naˍ kʼaw‸ hpeh‸ 
tawˆ la chehˇ ve hta‸ yawˇ gʼa mawˬ ve kʼo, yawˇ hta‸ maˇ da‸ maˇ kehˬ ve 
chaw, teh‸ gʼa kʼaw‸ shawˍ taˍ ve yoˬ. A naˍ oˇ ve lehˬ hkiˬ tu‸ a naˍ hpeh‸ 
leh, yawˇ lehˬ maˇ da‸ maˇ kehˬ ve chaw hpeh‸ ve yoˬ. 
16Ya‸ hkʼaˇ, a naˍ oˇ ve kʼaw‸ na-e la leh hpuˉ-ehˍ hpeh‸ la ve kʼo, yawˇ lehˬ 
paw hkuˇ hta‸ teˇ pawˆ gʼa ca kʼaw‸ maˍ piˇ ve yoˬ. 
17Paw hkuˇ lehˬ yawˇ hta‸ teˇ pawˆ gʼa kʼaw‸ chaˬ nyi ve yoˬ. A naˍ oˇ ve 
hpuˉ-ehˍ hpeh‸ la peuˬ ve kʼo, yawˇ lehˬ kʼaw‸ da‸ kehˬ la peuˬ. 
18Chaw teˇ gʼaˇ shaˉ chuˇ tawˆ leh na-e la peuˬ hkʼaw‸ nawˉ, 

19shaˉ chuˇ tawˆ kuiˬ teˇ hkʼaˇ lo hpuˉ-ehˍ ve, maˇ heˆ kʼo nyi hpu ve a naˍ 
kʼaw‸ hpeh‸ tawˆ la ve kʼo yawˇ paw hkuˇ geh gʼa kʼai ve yoˬ. 
20Paw hkuˇ lehˬ yawˇ hta‸ gʼa chaˬ nyi ve yoˬ. Awˬ guiˬ kʼuˉ hawˉ lo a naˍ 
hpeh‸ leh, awˬ mvuh teˇ hpaˍ htawˇ hpuˉ-ehˍ hpeh‸ la ve kʼo, yawˇ hta‸ maˇ 
da‸ maˇ kehˬ ve chaw, teh‸ gʼa shawˍ taˍ ve yoˬ. Shaˉ chuˇ tawˆ kuiˬ lo hkiˬ tu
‸ a naˍ kʼaw‸ hpeh‸ tawˆ la taˍ peuˬ ve yoˬ. 
21Ya‸ hkʼaˇ, paw hkuˇ chaˬ nyi leh awˬ mvuh teˇ hpaˍ maˇ hpu ve awˬ hkʼoˆ, 
awˬ guiˬ kʼuˉ te‸ chiˉ maˇ hpeh‸ ve kʼo, yawˇ hta‸ suhˍ nyi hkʼa gaˬ gʼa yuˬ 
haw taˍ ve yoˬ. 
22A naˍ oˇ ve kʼaw‸ pehˉ kʼai ve kʼo, paw hkuˇ lehˬ yawˇ hta‸ maˇ da‸ maˇ 
kehˬ ve chaw, teh‸ gʼa shawˍ taˍ ve yoˬ. A naˍ oˇ ve lehˬ hkiˬ tu‸ a naˍ hpeh‸ 
ve yoˬ. 
23Ya‸ hkʼaˇ, a naˍ oˇ ve te‸ chiˉ maˇ kʼaw‸ hpeh‸ kʼai ve kʼo, a naˍ oˇ ve lehˬ 
shaˉ chuˇ hta‸ pa taw hpeh‸ tawˆ la ve a naˍ ceh hpeh‸ leh, paw hkuˇ lehˬ 
yawˇ hta‸ da‸ kehˬ la peuˬ, teh‸ gʼa shawˍ taˍ ve yoˬ. 
24Chaw teˇ gʼaˇ aˬ miˍ chiˆ leh awˬ guiˬ kʼuˉ hpuˉ-ehˍ, maˇ heˆ kʼo nyiˉ-ehˍ 
hpeh‸ la ve kʼo, 
25paw hkuˇ yawˇ hta‸ gʼa chaˬ nyi ve yoˬ. Awˬ mvuh teˇ hpaˍ hpuˉ-ehˍ hpeh‸ 
la leh awˬ gʼuiˬ kʼuˉ hawˉ lo a naˍ hpeh‸ chehˇ ve kʼo, a naˍ oˇ ve lehˬ aˬ miˍ 
chiˆ ve pa taw, kʼaw‸ caˉ hpeh‸ tawˆ la chehˇ ve hkiˬ tu‸ a naˍ hpeh‸ ve yoˬ. 
Paw hkuˇ lehˬ yawˇ hta‸ maˇ da‸ maˇ kehˬ ve chaw, teh‸ gʼa shawˍ taˍ ve yoˬ. 
26Ya‸ hkʼaˇ, awˬ mvuh hpuˉ-ehˍ maˇ cawˬ leh awˬ guiˬ kʼuˉ hawˉ lo a naˍ maˇ 
cawˬ ve kʼo, paw hkuˇ lehˬ chaw oˇ ve hta‸ suhˍ nyi hkʼa gaˬ gʼa yuˬ haw taˍ 
ve yoˬ. 
27Suhˍ nyi gaˬ htaˇ paw hkuˇ yawˇ hta‸ gʼa kʼaw‸ chaˬ nyi ve yoˬ. A naˍ oˇ ve 
kʼaw‸ pehˉ kʼai chehˇ ve kʼo, oˇ ve lehˬ hkiˬ tu‸ a naˍ hpeh‸ ve yoˬ. Paw hkuˇ 
lehˬ yawˇ hta‸ maˇ da‸ maˇ kehˬ ve chaw, teh‸ gʼa shawˍ taˍ ve yoˬ. 

28A naˍ oˇ ve maˇ kʼaw‸ pehˉ kʼai ve kʼo, oˇ ve lehˬ hkiˬ tu‸ a naˍ maˇ heˆ. Aˬ 
miˍ chiˆ ve pa taw naˬ chehˇ ve a naˍ ceh hpeh‸ leh, paw hkuˇ yawˇ hta‸ da‸ 
kehˬ la peuˬ ve chaw, teh‸ gʼa shawˍ taˍ ve yoˬ. 
29Chaw teˇ gʼaˇ oˉ kʼoˍ hta‸ maˇ kʼoˆ, paˇ kaˇ hta‸ maˇ kʼoˆ, a naˍ hpeh‸ tawˆ 
la ve kʼo, 
30paw hkuˇ lehˬ yawˇ hta‸ gʼa chaˬ nyi ve yoˬ. Awˬ guiˬ kʼuˉ hawˉ lo a naˍ 
hpeh‸ chehˇ leh, awˬ mvuh teˇ hpaˍ shiˉ-ehˍ hpeh‸ la ve kʼo, a naˍ oˇ ve lehˬ 
hkiˬ tu‸ a naˍ hpeh‸ ve yoˬ. Paw hkuˇ lehˬ yawˇ hta‸ maˇ da‸ maˇ kehˬ ve 
chaw, teh‸ gʼa shawˍ taˍ ve yoˬ. 
31Ya‸ hkʼaˇ, awˬ guiˬ kʼuˉ hawˉ lo te‸ chiˉ a naˍ maˇ cawˬ leh, awˬ mvuh teˇ 
hpaˍ ceh tiˉ shiˉ-ehˍ hpeh‸ chehˇ ve kʼo, paw hkuˇ lehˬ chaw oˇ ve hta‸ suhˍ 
nyi hkʼa gaˬ gʼa yuˬ haw taˍ ve yoˬ. 
32Suhˍ nyi gaˬ htaˇ, paw hkuˇ yawˇ hta‸ teˇ pawˆ gʼa kʼaw‸ chaˬ nyi ve yoˬ. A 
naˍ oˇ ve maˇ kʼaw‸ pehˉ kʼai leh, awˬ mvuh teˇ hpaˍ maˇ kʼaw‸ shi ve kʼo, 
33chaw oˇ ve lehˬ a naˍ awˬ jaˇ awˬ ji lo cawˬ ve awˬ mvuh teˇ hpaˍ hta‸ gʼa 
chiˇ baˬ ve yoˬ. Paw hkuˇ lehˬ yawˇ hta‸ awˬ hkʼaw‸ nawˉ suhˍ nyi hkʼa gaˬ 
gʼa kʼaw‸ yuˬ haw taˍ ve yoˬ. 
34Suhˍ nyi teˇ nyi htaˇ, paw hkuˇ yawˇ hta‸ teˇ pawˆ gʼa kʼaw‸ chaˬ nyi ve yoˬ. 
A naˍ oˇ ve maˇ kʼaw‸ pehˉ kʼai leh, awˬ guiˬ kʼuˉ hawˉ lo a naˍ maˇ cawˬ ve 
kʼo, paw hkuˇ lehˬ yawˇ hta‸ da‸ kehˬ la peuˬ, teh‸ gʼa shawˍ taˍ ve yoˬ. Yawˇ 
lehˬ, veu‸ deh taˍ ve veu‸ kʼaˇ hta‸ gʼa tsuhˇ ve yoˬ. Oˇ ve hkʼaw‸ nawˉ yawˇ 
kʼaw‸ da‸ kehˬ la ve yoˬ. 
35Ya‸ hkʼaˇ, awˬ hkʼaw‸ nawˉ yawˇ ve a naˍ teˇ pawˆ kʼaw‸ hpeh‸ tawˆ la ve 
kʼo, 
36paw hkuˇ yawˇ hta‸ gʼa kʼaw‸ chaˬ nyi ve yoˬ. A naˍ oˇ ve kʼaw‸ pehˉ kʼai 
ve kʼo, yawˇ ve awˬ mvuh hkʼaˬ hkʼe hpeh‸ kʼai chehˇ ve hta‸ nyi chehˇ tuˬ 
maˇ loˍ. Yawˇ lehˬ maˇ da‸ maˇ kehˬ ve chaw hpeh‸ ve yoˬ. 

37Ya‸ hkʼaˇ, a naˍ oˇ ve maˇ kʼaw‸ pehˉ kʼai leh, awˬ mvuh te‸ chiˉ maˇ hpeh‸ 
ve kʼo, a naˍ oˇ ve na-e la peuˬ ve yoˬ. Paw hkuˇ lehˬ yawˇ hta‸ da‸ kehˬ la 
peuˬ ve chaw, teh‸ gʼa shawˍ taˍ piˇ ve yoˬ. 
38Chaw teˇ gʼaˇ awˬ guiˬ kʼuˉ hkʼoˆ lo hpuˉ-ehˍ hpeh‸ la ve kʼo, paw hkuˇ yawˇ 
hta‸ gʼa chaˬ nyi ve yoˬ. 
39Awˬ guiˬ kʼuˉ ceh tiˉ hpu ve kʼo, oˇ ve lehˬ a naˍ maˇ heˆ. Yawˇ lehˬ da‸ 
kehˬve chaw hpeh‸ ve yoˬ. 
40-41Chaw teˇ gʼaˇ yawˇ ve oˉ kʼoˍ awˬ gʼuˇ suhˍ hpawˇ leh awˬ hkʼaw‸ nawˉ 
hpawˇ ve uˉ hkeh mvuh piˬ ce ve kʼo, yawˇ lehˬ maˇ da‸ maˇ kehˬ ve chaw 
hpeh‸ la ve maˇ heˆ. 
42Ya‸ hkʼaˇ, uˉ hkeh mvuh piˬ ce taˍ kuiˬ lo a naˍ hpeh‸ tawˆ la ve kʼo, oˇ ve 
lehˬ hkiˬ tu‸ a naˍ hpeh‸ ve yoˬ. 
43Paw hkuˇ yawˇ hta‸ gʼa chaˬ nyi ve yoˬ. A naˍ oˇ ve lehˬ hpuˉ-ehˍ ve a naˍ 
awˬ diˬ hpeh‸ ve kʼo, 
44paw hkuˇ lehˬ yawˇ hta‸ maˇ da‸ maˇ kehˬ ve hkiˬ tu‸ a naˍ cawˬ ve chaw, 
teh‸ gʼa shawˍ taˍ ve yoˬ. 
45Hkiˬ tu‸ a naˍ cawˬ ve chaw lehˬ, tzuh‸ keu ve veu‸ kʼaˇ hta‸ gʼa veu‸ deh 
leh, oˉ kʼoˍ maˇ gʼa puiˍ taˍ. Yawˇ ve mehˆ hpfuhˇ hta‸ gʼa beh taˍ leh, Ngaˬ 
lehˬ maˇ da‸ maˇ kehˬ, teh‸ gʼa kuˬ tcuhˉ taˍ ve yoˬ. 
46Yawˇ hkiˬ tu‸ a naˍ cawˬ chehˇ sheˍ ve ceh ceh maˇ da‸ maˇ kehˬ. Yawˇ lehˬ 
shu hta‸vuiˇ kuiˬ lo gʼa ca hpaw chehˇ taˍ ve yoˬ. 

Mawˇ hta‸ yawˇ taˆ ve awˬ lawn 

47-49Veu‸ kʼaˇ hkʼaˬ hkʼe ve teˇ ceuˬ hta‸ maˇ kʼoˆ, hpa hkʼaˬ hkʼe ve teˇ ceuˬ 
hta‸ maˇ kʼoˆ, shaˍ guiˬ hkʼaˬ hkʼe ve teˇ ceuˬ hta‸ maˇ kʼoˆ, yawˇ taˆ ve awˬ 
hkʼaˇ nawˉ-ehˍ, maˇ heˆ kʼo nyiˉ-ehˍ cawˬ ve kʼo, oˇ ve lehˬ pehˉ kʼai puiˉ ve 
yawˇ hpeh‸ ve yoˬ. Yawˇ taˆ ve mawˇ oˇ ve paw hkuˇ hta‸ gʼa ca yuˬ maˍ piˇ 
ve yoˬ. 
50Paw hkuˇ lehˬ mawˇ oˇ ve hta‸ gʼa chaˬ nyi leh, suhˍ nyi hkʼa gaˬ teˇ kaˬ lo 
gʼa teh taˍ ve yoˬ. 

51Suhˍ nyi gaˬ htaˇ mawˇ oˇ ve hta‸ yawˇ teˇ pawˆ gʼa kʼaw‸ chaˬ nyi ve yoˬ. 
Mawˇ oˇ ve hta‸ yawˇ taˆ ve kʼaw‸ pehˉ kʼai ve kʼo, mawˇ oˇ ve lehˬ maˇ da‸ 
maˇ kehˬ. 
52Paw hkuˇ lehˬ mawˇ oˇ ve hta‸ aˬ miˍ gʼa tuˉ baˬ ve yoˬ. 
53Ya‸ hkʼaˇ, paw hkuˇ chaˬ nyi leh oˇ ve lehˬ pehˉ kʼai puiˉ ve yawˇ maˇ heˆ ve 
kʼo, 
54mawˇ oˇ ve hta‸ gʼa tsuhˇ baˬ leh, suhˍ nyi hkʼa gaˬ gʼa kʼaw‸ teh taˍ ve yoˬ. 
55Oˇ ve hkʼaw‸ nawˉ, yawˇ lehˬ mawˇ oˇ ve hta‸ teˇ pawˆ kʼaw‸ chaˬ nyi leh, 
yawˇ taˆ ve maˇ kʼaw‸ pehˉ kʼai ve htawˇ, awˬ sheuˉ teˇ ceuˬ maˇ kʼaw‸ pa ve 
kʼo, mawˇ oˇ ve hta‸ maˇ da‸ maˇ kehˬ ve mawˇ teh‸ gʼa shawˍ taˍ ve yoˬ. 
Mawˇ oˇ ve hkʼaˬ hkʼe ve mawˇ hpeh‸ ve htawˇ, aˬ miˍ gʼa tuˉ baˬ ve yoˬ. 
56Ya‸ hkʼaˇ, yawˇ chaˬ nyi leh yawˇ taˆ ve awˬ hkʼaˇ mehˉ kʼai peuˬ ve hta‸ gʼa 
mawˬ ve kʼo, yawˇ taˆ ve awˬ ti hta‸ gʼa shawˆ baˬ ve yoˬ. 
57Awˬ hkʼaw‸ nawˉ mawˇ oˇ ve hta‸ yawˇ teˇ pawˆ kʼaw‸ taˆ ve kʼo, mawˇ 
shehˍ hpaˇ lehˬ mawˇ oˇ ve hta‸ aˬ miˍ gʼa tuˉ baˬ ve yoˬ. 
58Yawˇ lehˬ mawˇ oˇ ve hta‸ tsuhˇ nyi leh yawˇ taˆ hkʼaˇ mehˉ kʼai ve kʼo, 
yawˇ lehˬ mawˇ oˇ ve hta‸ teˇ pawˆ gʼa kʼaw‸ tsuhˇ nyi ve yoˬ. Oˇ hkʼe te ve 
kʼo, mawˇ oˇ ve kʼaw‸ da‸ kehˬ la ve yoˬ. 
59Chi ve lehˬ, hpa, veu‸ kʼaˇ, leh shaˍ guiˬ hta‸ yawˆ taˆ ve kʼo, mawˇ oˇ ve 
hta‸ hkʼaˬ hkʼe gʼa te tuˬ ve awˬ liˇ awˬ hkʼaˇ hpeh‸ ve yoˬ. 

Oˉ kʼoˍ pui ve li‸ 14 

Hkiˬ tu‸ a naˍ mehˉ peuˬ hkʼaw‸ nawˉ da‸ kehˬ tuˬ te ve 

1Gʼuiˬsha lehˬ, hkiˬ tu‸ a naˍ mehˉ kʼai peuˬ ve chaw teˇ gʼaˇ da‸ tuˬ kehˬ tuˬ 
hkʼaˬ hkʼe gʼa te cawˇ ve awˬ lawn chi teˇ hpaˍ Moˉseˍ hta‸ kʼoˆ piˇ ve yoˬ. 
2Hkiˬ tu‸ a naˍ mehˉ kʼai peuˬ ve chaw teˇ gʼaˇ hta‸ paw hkuˇ geh gʼa shiˍ 
kʼai piˇ ve yoˬ. 
3Paw hkuˇ lehˬ, chaw oˇ ve hta‸ fa la awˬ baˬ hpawˇ lo shiˍ kʼai leh, gʼa chaˬ 
nyi ve yoˬ. Hkiˬ tu‸ a naˍ mehˉ kʼai peuˬ ve kʼo, 

4paw hkuˇ lehˬ chaw oˇ ve hta‸ da‸ kehˬ ve ngaˆ nyiˇ hkeh, htawˇ baˉ teˇ maˬ, 
nyiˉ-ehˍ ve aˉ caˆ hkeh teˇ caˆ leh huˇsoˆ teh‸ kʼoˆ ve suhˆ kʼaˉ teˇ maˬ gʼa yuˬ 
veu laˇ tcuh ve yoˬ. 
5Paw hkuˇ lehˬ, ngaˆ ehˉ hta‸ iˉ kaˆ keu taˍ ve je‸ muˬ hkʼu hkʼoˆ teh leh gʼa 
tiˇ pehˍ ve yoˬ. 
6Yawˇ lehˬ awˬ nu ve ngaˆ teˇ hkeh hta‸ yuˬ leh, htawˇ baˉ, nyiˉ-ehˍ ve aˉ caˆ 
hkeh, leh huˇsoˆ awˬ hpa‸ geh teˇ geh awˬ suhˍ oˇ ve hkʼaw gʼa tuˍ keu ve 
yoˬ. 
7Oˇ hkʼe te peuˬ hkʼaw‸ nawˉ, yawˇ lehˬ hkiˬ tu‸ a naˍ na-e la peuˬ ve chaw oˇ 
ve hta‸ suhˍ pawˆ hkʼa gaˬ gʼa hpeh‸ pfuhˍ piˇ leh, yawˇ kʼaw‸ da‸ la peuˬ ve 
awˬ lawn gʼa kʼoˆ maˍ piˇ ve yoˬ. Yawˇ lehˬ te‸ chehˇ ve ngaˆ oˇ ve hta‸ gʼa 
hpehˇ peu ve yoˬ. 
8Chaw oˇ ve lehˬ, yawˇ veu‸ deh taˍ ve veu‸ kʼaˇ hta‸ gʼa tsuhˇ baˬ leh oˉ kʼoˍ 
gʼa nuˆ ve yoˬ. Peuˬ hkʼaw‸ nawˉ, iˉ kaˆ gʼa hehˉ ve yoˬ. Oˇ hkʼe te peuˬ kʼo, 
yawˇ kʼaw‸ da‸ kehˬ la leh, fa la lo kʼaw‸ kʼo‸-e hpeh‸ ve yoˬ. Ya‸ hkʼaˇ, 
yawˇ ve yehˬ hkʼaw maˇ gʼa lo‸-e. Yehˬ baˬ lo suhˍ nyi gʼa chehˇ taˍ ve yoˬ. 
9Suhˍ nyi teˇ nyi gaˬ htaˇ yawˇ lehˬ uˉ hkeh mvuh, paˇ tcuhˆ, mehˆ mvuh leh 
awˬ to hkʼoˆ lo cawˬ ve awˬ mvuh hkʼa peu-eˬ hta‸ gʼa chiˇ baˬ ve yoˬ. Yawˇ 
veu‸ deh taˍ ve veu‸ kʼaˇ hta‸ gʼa kʼehˆ tsuhˇ leh, iˉ kaˆ gʼa kʼaw‸ hehˉ ve 
yoˬ. Oˇ hkʼe te peuˬ htaˇ heh‸, yawˇ kʼaw‸ da‸ kehˬ la ve yoˬ. 
10Hiˉ nyi teˇ nyi gaˬ htaˇ, yawˇ lehˬ yawˬ awˬ paˍ nyiˇ hkeh, te‸ chiˉ awˬ kuiˉ 
awˬ haiˇ maˇ cawˬ leh teˇ hkʼaw‸ gaˬ peuˬ ve yawˬ awˬ ma teˇ hkeh, shaˍlonˍ 
chu hkaw‸ taˍ ve caˬ hkʼa meu-e shehˆ panˇ leh shaˍlonˍ chu teˇ kaw bon yehˬ 
lo gʼa yuˬ kʼai ve yoˬ. 
11Paw hkuˇ lehˬ, chaw oˇ ve leh yawˇ yuˬ veu laˇ ve tanˇ tuˬ teˇ hpaˍ hta‸ aˉ 
po kʼo bon yehˬ yehˬmiˉhpe‸ lo gʼa yuˬ kʼai ve yoˬ. 
12Paw hkuˇ lehˬ, yawˬ awˬ paˍ teˇ hkeh leh shaˍlonˍ chu teˇ kaw hta‸ yuˬ leh, 
Gʼuiˬsha hta‸ kʼaw‸ hkʼaw‸ piˇ ve tanˇ tuˬ gʼa tanˇ piˇ ve yoˬ. 

13Yawˇ lehˬ yawˬ ehˉ oˇ ve hta‸ da‸ kehˬ ve chehˇ kuiˬ lo gʼa tiˇ pehˍ ve yoˬ. 
Awˬ lawn kʼo, Gʼuiˬsha hta‸ kʼaw‸ hkʼaw‸ piˇ ve tanˇ tuˬ htawˇ venˇbaˆ hpehˇ 
ve tanˇ tuˬ hkʼa shuˍ da‸ kehˬ jaˇ leh, paw hkuˇ teˇ hpaˍ ve caˇ tuˬ hpeh‸ ve 
yoˬ. 
14Paw hkuˇ lehˬ awˬ suhˍ hta‸ yuˬ leh chaw oˇ ve la‸ sha paˉ naˍ paw, la‸ ma 
peuˍ, leh hkui ma peuˍ hta‸ gʼa shehˆ piˇ ve yoˬ. 
15Paw hkuˇ lehˬ shaˍlonˍ chu hta‸ yuˬ leh yawˇ ve la‸mehˍ paˉ la‸ taw kʼaw 
hkʼaw keu peuˬ hkʼaw‸ nawˉ, 
16la‸ sha paˉ ve la‸ naw tuˍ keu leh Gʼuiˬsha mehˆ gʼuˇ suhˍ lo suhˍ pawˆ hkʼa 
gaˬ gʼa hpeh‸ pfuhˍ piˇ ve yoˬ. 
17Oˇ hkʼe te peuˬ hkʼaw‸ nawˉ, yawˇ lehˬ yawˇ ve la‸ taw kʼaw hkʼaw cawˬ ve 
shaˍlonˍ chu leh awˬ suhˍ hta‸ yuˬ leh, chaw oˇ ve hpaˇ ve la‸ sha paˉ naˍ 
paw, la‸ ma peuˍ, leh hkui ma peuˍ hta‸ gʼa shehˆ piˇ ve yoˬ. 
18Yawˇ ve la‸ taw kʼaw hkʼaw cawˬ taˍ sheˍ ve shaˍlonˍ chu hkʼa peu-eˬ ve hta
‸ yuˬ leh, chaw oˇ ve hpaˇ ve oˉ kʼoˍ hta‸ gʼa shehˆ piˇ ve yoˬ. Chaw oˇ ve 
kʼaw‸ da‸ kehˬ la tuˬ oˇ hkʼe gʼa te piˇ ve yoˬ. 
19Oˇ hkʼe te peuˬ hkʼaw‸ nawˉ, paw hkuˇ lehˬ venˇbaˆ hpehˇ ve tanˇ tuˬ hta‸ 
tuˉ tanˇ piˇ leh, chaw oˇ ve da‸ la kehˬ la tuˬ gʼa te piˇ ve yoˬ. Yawˇ lehˬ aˬ miˍ 
tuˉ tanˇ piˇ tuˬ ve yawˬ ehˉ hta‸ tiˇ pehˍ leh, 
20awˬ shiˍ awˬ nu tuˉ tanˇ tuˬ geh teˇ geh tuˉ tanˇ kuiˬ hkʼoˆ lo gʼa tuˉ tanˇ piˇ 
ve yoˬ. Chi ve lehˬ, chaw oˇ ve kʼaw‸ da‸ kehˬ la tuˬ te piˇ ve awˬ liˇ awˬ hkʼaˇ 
hpeh‸ ve yoˬ. Chi hkʼe te ve hkʼaw, chaw oˇ ve kʼaw‸ da‸ kehˬ la ve yoˬ. 
21Chaw oˇ ve lehˬ, haˍ gʼawˇ jaˇ leh tanˇ piˇ tuˬ ve yawˬ ehˉ nyiˇ hkeh maˇ 
cawˬ ve kʼo, Gʼuiˬsha hta‸ kʼaw‸ hkʼaw‸ piˇ ve tanˇ tuˬ awˬ pon, yawˬ awˬ paˍ 
teˇ hkeh, shaˍlonˍ chu hkaw‸ taˍ ve caˬ hkʼa meu-e teˇ panˇ leh, shaˍlonˍ chu 
teˇ kaw gʼa yuˬ laˬ ve yoˬ. 
22Yawˇ lehˬ aˉ pui kʼaˍ nyiˇ hkeh maˇ heˆ kʼo, guˇ nyiˇ hkeh hta‸ htawˇ gʼa yuˬ 
laˬ ve yoˬ. Aˉ pui kʼaˍ teˇ hkeh hta‸ venˇbaˆ ponˬ tuˬ gʼa tanˇ piˇ leh, awˬ nu 
ve teˇ hkeh hta‸ aˬ miˍ gʼa tuˉ tanˇ piˇ ve yoˬ. 

23Hiˉ nyi teˇ nyi gaˬ htaˇ, yawˇ lehˬ mawˇ oˇ ve teˇ hpaˍ hta‸ paw hkuˇ geh aˉ 
po kʼo bon yehˬ yehˬmiˉhpe‸ lo gʼa yuˬ laˬ ve yoˬ. 
24Paw hkuˇ lehˬ, yawˬ ehˉ oˇ ve leh shaˍlonˍ chu hta‸ yuˬ leh Gʼuiˬsha hta‸ gʼa 
tanˇ piˇ ve yoˬ. 
25Yawˇ lehˬ yawˬ ehˉ oˇ ve hta‸ tiˇ pehˍ leh, awˬsuhˍ hta‸ yuˬ peuˬ hkʼaw‸ 
nawˉ, chaw oˇ ve hpaˇ ve la‸ sha paˉ naˍ paw, la‸ ma peuˍ, leh hkui ma peuˍ 
hta‸ gʼa shehˆ piˇ ve yoˬ. 
26Paw hkuˇ lehˬ shaˍlonˍ chu hta‸ yuˬ leh yawˇ ve la‸ mehˍ paˉ la‸ taw kʼaw 
hkʼaw keu peuˬ hkʼaw‸ nawˉ, 
27la‸ sha paˉ ve la‸ naw tuˍ keu leh, Gʼuiˬsha mehˆ gʼuˇ suhˍ lo suhˍ pawˆ hkʼa 
gaˬ gʼa hpeh‸ pfuhˍ piˇ ve yoˬ. 
28Yawˇ lehˬ shaˍlonˍ chu hta‸ yuˬ leh chaw oˇ ve hpaˇ ve la‸ sha paˉ naˍ paw, 
la‸ ma peuˍ, leh hkui ma peuˍ hta‸ gʼa shehˆ piˇ ve yoˬ. 
29Yawˇ ve la‸ taw kʼaw hkʼaw cawˬ taˍ sheˍ ve shaˍlonˍ chu hta‸ chaw oˇ ve 
oˉ kʼoˍ hta‸ gʼa shehˆ piˇ ve yoˬ. Chi ve lehˬ, yawˇ kʼaw‸ da‸ kehˬ la tuˬ te piˇ 
ve awˬ liˇ awˬ hkʼaˇ hpeh‸ve yoˬ. 
30Oˇ hkʼe te peuˬ hkʼaw‸ nawˉ, yawˇ lehˬ aˉ pui kʼaˍ teˇ hkeh hta‸ yuˬ leh, 
31yawˇ venˇbaˆ ponˬ tuˬ gʼa tanˇ piˇ ve yoˬ. Awˬ nu ve teˇ hkeh hta‸ aˬ miˍ gʼa 
tuˉ tanˇ piˇ ve yoˬ. Chi ve lehˬ, chaw oˇ ve kʼaw‸ da‸ kehˬ la tuˬ te piˇ ve awˬ 
liˇ awˬ hkʼaˇ hpeh‸ ve yoˬ. 
32Chi ve lehˬ, hkiˬ tu‸ a naˍ na-e la peuˬ ve haˍ gʼawˇ jaˇ ve chaw teˇ gʼaˇ hta‸ 
kʼaw‸ da‸ kehˬ la tuˬ te piˇ ve awˬ liˇ awˬ hkʼaˇ hpeh‸ ve yoˬ. 

Yehˬ hta‸ yawˇ taˆ ve 

33-34Yehˬ hta‸ yawˇ taˆ ve awˬ lawn hta‸ caˉ da‸ leh, Gʼuiˬsha Aˍronˍ hta‸ chi 
hkʼe kʼoˆ piˇ ve yoˬ. (Chi ve lehˬ, Iˉsaˍreˍlaˆ chaw teˇ hpaˍ Gʼuiˬsha piˇ taˍ ve 
Hkaˍ nanˍ mvuhˇmiˬ hkʼaw gaˬ htaˇ heh‸ yehˇ tuˬ ve awˬ liˇ awˬ hkʼaˇ hpeh‸ 
ve yoˬ) 

35A shu yawˇ ve yehˬ yawˇ taˆ ve hta‸ gʼa mawˬ ve chaw lehˬ, paw hkuˇ hta‸ 
gʼa ca hto piˇ ve yoˬ. 
36Paw hkuˇ yehˬ oˇ ve hta‸ maˇ ca nyi sheˍ gʼuˇ suhˍ, yehˬ hkʼaw cawˬ ve 
mawˇ hkʼa peu-eˬ hta‸ awˬ baˬ hpawˇ lo yuˬ tawˆ taˍ tuˬ gʼa kʼoˆ piˇ taˍ ve 
yoˬ. Oˇ hkʼe maˇ te taˍ ve kʼo, yehˬ hkʼaw cawˬ ve mawˇ hkʼa peu-eˬ ve hta‸ 
htawˇ maˇ da‸ maˇ kehˬ teh‸ gʼa shawˍ taˍ tuˬve pa taw yoˬ. 
37Oˇ hkʼe te taˉ peuˬ hkʼaw‸ nawˉ, yawˇ yehˬ oˇ ve hta‸ gʼa ca nyi ve yoˬ. Yehˬ 
oˇ ve hta‸ yawˇ taˆ ve awˬ hkʼaˇ nawˉ-ehˍ, maˇ heˆ kʼo nyiˉ-ehˍ cawˬ taˍ ve hta
‸ gʼa mawˬ ve kʼo, 
38yawˇ lehˬ yehˬ oˇ ve hta‸ suhˍ nyi hkʼa gaˬ gʼa hoˆ baˬ taˉ ve yoˬ. 
39Suhˍ nyi teˇ nyi gaˬ htaˇ, paw hkuˇ lehˬ yehˬ oˇ ve hta‸ teˇ pawˆ gʼa ca kʼaw‸ 
nyi ve yoˬ. Yawˇ taˆ ve pehˉ kʼai chehˇ ve hta‸ yawˇ gʼa mawˬ ve kʼo, 
40yawˇ taˆ ve haˉ pui shiˍ oˇ ve teˇ hpaˍ hta‸ yuˬ tawˆ leh venˇ baˬ lo gʼa ca 
yuˬ kʼoˬ tcuh ve yoˬ. 
41Peuˬhkʼaw‸ nawˉ, yehˬ awˬ hkʼaw paˉ hpawˇ ve gʼo‸ pa hta‸ gʼa gaˆ tsuhˇ 
tcuh ve yoˬ. Hkʼa gaˆ ce la ve maˇ da‸ ve awˬ ceuˬ hkʼa peu-eˬ hta‸ venˇ baˬ 
lo gʼa ca yuˬ kʼoˬ tcuh ve yoˬ. 
42Oˇ hkʼe te peuˬ hkʼaw‸ nawˉ, yuˬ baˬ taˍ ve haˉ pui shiˍ awˬ tan, haˉ pui shiˍ 
awˬ suhˉ gʼa kʼaw‸ yuˬ keu ve yoˬ. 
43Oˇ hkʼe kʼaw‸ gu te taˍ peuˬ hkʼaw‸ nawˉ, yehˬ oˇ ve hta‸ yawˇ teˇ pawˆ 
kʼaw‸ taˆ ve kʼo, 
44paw hkuˇ awˬ to teˇ pawˆgʼa ca kʼaw‸ nyi ve yoˬ. Yawˇ taˆ ve oˇ ve pehˉ kʼai 
chehˇ ve kʼo, yehˬ oˇ ve lehˬ maˇ da‸ maˇ kehˬ. 
45Yehˬ oˇ ve hta‸ gʼa hpaˆ baˬ ve yoˬ. Haˉ pui shiˍ teˇ hpaˍ, suhˆ teˇ hpaˍ, leh 
yehˬ te htaˇ yehˇ ve awˬ nu ve mawˇ hkʼa peu-eˬ hta‸ venˇ baˬ lo gʼa ca yuˬ 
baˬ ve yoˬ. 
46Yehˬ oˇ ve hta‸ hoˆ taˍ peuˬ hkʼaw‸ nawˉ, hkʼa lo‸-e ve chaw hkʼa peu-eˬ 
mvuhˇ maˇ hpeu‸ la sheˍ ve ceh ceh maˇ da‸ maˇ kehˬ. 

47Yehˬ oˇ ve hkʼaw zuh‸ ve chaw, leh oˇ kaˬ lo awˍ caˇ ve chaw hkʼa peu-eˬ a 
shu yawˇ ve veu‸ kʼaˇ gʼa kʼehˆ tsuhˇ ve yoˬ. 
48Paw hkuˇ teˇ pawˆ ca kʼaw‸ nyi leh, yehˬ oˇ ve hta‸ kʼaw‸ gu taˍ peuˬ hkʼaw
‸ nawˉ yawˇ maˇ kʼaw‸ taˆ ve kʼo, yawˇ lehˬ yehˬ oˇ ve hta‸ da‸ kehˬ la peuˬ, 
teh‸ gʼa shawˍ taˍ ve yoˬ. 
49Yehˬ oˇ ve hta‸ kʼaw‸ da‸ kehˬ la piˇ tuˬ, yehˬshehˍ hpaˇ lehˬ ngaˆ nyiˇ 
hkeh, htawˇ baˉ teˇ maˬ, nyiˉ-ehˍ ve aˉ caˆ hkeh teˇ caˆ leh huˇsoˆ teh‸ kʼoˆ ve 
suhˆ kʼaˉ teˇ maˬ gʼa yuˬ laˬ ve yoˬ. 
50Yawˇ lehˬ ngaˆ ehˉ oˇ ve teˇ hkeh hta‸ iˉ kaˆ keu taˍ ve je‸ mu‸ hkʼu hkʼoˆ 
teh leh gʼa tiˇ pehˍ ve yoˬ. 
51Yawˇ lehˬ htawˇ baˉ, huˆsoˆ awˬ hpa‸, aˉ caˆ hkeh nyiˉ-ehˍ ve leh cawˬ taˍ 
sheˍ ve ngaˆ ehˉ teˇ hkeh hta‸ ngaˆ ehˉ awˬ suhˍ hkʼaw tuˍ keu leh, yehˬ hta‸ 
suhˍ pawˆ hkʼa gaˬ gʼa hpeh‸ pfuhˍ piˇ ve yoˬ. 
52Chi ve lehˬ, yawˇ ve yehˬ hta‸ kʼaw‸ da‸ kehˬ la piˇ tuˬ te ve awˬ liˇ awˬ 
hkʼaˇ hpeh‸ ve yoˬ. 
53Oˇ hkʼe te peuˬ hkʼaw‸ nawˉ, yawˇ lehˬ te‸ chehˇ sheˍ ve ngaˆ ehˉ oˇ ve hta‸ 
gʼa hpehˇ peu piˇ ve yoˬ. Chi ve lehˬ, yawˇ ve yehˬ hta‸ kʼaw‸ da‸ kehˬ la piˇ 
tuˬ te ve awˬ liˇ awˬ hkʼaˇ hpeh‸ leh, oˇ hkʼe te ve pa taw yehˬ kʼaw‸ da‸ kehˬ 
la ve yoˬ. 
54-57Chi teˇ hpaˍ lehˬ, hkiˬ tu‸ a naˍ, shaˉ chuˇ tawˆ ve, aˬ miˍ chiˆ ve, mawˇ 
hta‸ yawˇ taˆ ve, leh yehˬ hta‸ yawˇ taˆ ve awˬ lawn hpeh‸ ve yoˬ. Hkʼaˬ ve 
teˇ ceuˬ da‸ kehˬ ve leh hkʼaˬ ve teˇ ceuˬ maˇ da‸ kehˬ ve hta‸ gʼa shiˍ tuˬ, 
awˬ liˇ awˬ hkʼaˇ chi teˇ hpaˍ hta‸ teh piˇ taˍ ve yoˬ. 

Oˉ kʼoˍ pui ve li‸ 15 

Maˇ daˬ kehˬ ve awˬ gʼuiˬ ya‸ ve 

1Gʼuiˬsha lehˬ Moˉseˍ leh Aˍronˍ hta‸ cuˇ leh, awˬ liˇ awˬ hkʼaˇ chi teˇ hpaˍ 
Iˉsaˍreˍlaˆ chaw hui hta‸ piˇ taˍ ve yoˬ. 

2Hawˉ hkʼaˆ paˍ teˇ gʼaˇ, yawˇ ve nyiˍ hkʼaw maˇ da‸ ve awˬ gʼuiˬ tawˆ la ve 
kʼo, awˬ gʼuiˬ oˇ ve lehˬ maˇ da‸ maˇ kehˬ. 
3Awˬ gʼuiˬ oˇ ve awˬ baˬ hpawˇ lo tawˆ la ve maˇ kʼoˆ, awˬ hkʼaw lo ceh hkanˉ 
taˍ ve maˇ kʼoˆ, maˇ da‸ maˇ kehˬ. 
4Yawˇ ve zuh‸ hpui, maˇ heˆ kʼo yawˇ mui ve mui hkʼawˇ htawˇ maˇ da‸ maˇ 
kehˬ. 
5Yawˇ ve zuh‸ hpui hta‸ ca htawˇ ve chaw, 
6maˇ heˆ kʼo, yawˇ mui taˉ ve mui hkʼawˇ hta‸ ca mui ve chaw lehˬ, yawˇ veu‸ 
deh taˍ ve veu‸ kʼaˇ hta‸ gʼa kʼehˆ tsuhˇ leh iˉ kaˆ gʼa hehˉ ve yoˬ. Mvuhˇ maˇ 
hpeu‸ la sheˍ ve ceh ceh yawˇ maˇ da‸ kehˬ. 
7Maˇ da‸ ve awˬ gʼuiˬ ya‸ ve chaw oˇ ve hta‸ ca htawˇ ve chaw htawˇ, yawˇ 
veu‸ deh taˍ ve veu‸ kʼaˇ hta‸ gʼa kʼehˆ tsuhˇ leh iˉ kaˆ gʼa hehˉ ve yoˬ. 
Mvuhˇ maˇ hpeu‸ la sheˍ ve ceh ceh yawˇ htawˇ maˇ da‸ kehˬ. 
8Maˇ da‸ ve awˬ gʼuiˬ ya‸ chehˇ ve chaw oˇ ve lehˬ, chaw teˇ gʼaˇ gʼaˇ hta‸ ciˉ 
gʼuiˇ gʼa hpe‸ teˍ cawˇ kʼo, chaw oˇ ve veu‸ kʼaˇ gʼa kʼehˆ tsuhˇ leh iˉ kaˆ gʼa 
hehˉ ve yoˬ. Mvuhˇ maˇ hpeu‸ la sheˍ ve ceh ceh yawˇ lehˬ maˇ da‸ kehˬ. 
9Maˇ da‸ ve awˬ gʼuiˬ ya‸ chehˇ ve chaw oˇ ve mui ve mui hkʼawˇ lehˬ maˇ da
‸ kehˬ. Yawˇ mui taˉ ve mui hkʼawˇ hta‸ ca htawˇ ve chaw htawˇ, mvuhˇ maˇ 
hpeu‸ la sheˍ ve ceh ceh maˇ da‸ kehˬ. 
10Yawˇ mui taˉ ve mui hkʼawˇ hta‸ ca chiˇ yuˬ ve chaw htawˇ, yawˇ ve veu‸ 
kʼaˇ gʼa kʼehˆ tsuhˇ leh iˉ kaˆ gʼa hehˉ ve yoˬ. Mvuhˇ maˇ hpeu‸ la sheˍ ve ceh 
ceh maˇ da‸ kehˬ. 
11Maˇ da‸ ve awˬ gʼuiˬ ya‸ chehˇ ve chaw oˇ ve lehˬ, la‸ sheh maˇ tsuhˇ leh 
chaw teˇ gʼaˇ gʼaˇ hta‸ ca htawˇ ve kʼo, chaw oˇ ve lehˬ veu‸ kʼaˇ gʼa kʼehˆ 
tsuhˇ leh iˉ kaˆ gʼa hehˉ ve yoˬ. Mvuhˇ maˇ hpeu‸ la sheˍ ve ceh ceh yawˇ maˇ 
da‸ kehˬ. 

12Yawˇ htawˇ ve je‸ mu‸ hkʼu hkʼaˬ ve teˇ maˬ hta‸ maˇ kʼoˆ, gʼa dawˆ hkoˇ 
ve yoˬ. Suhˆ yuˬ te taˍ ve hkehˇ hpeh‸ ve kʼo, hkehˇ oˇ ve hta‸ hkʼa deh‸ gʼa 
tsuhˇ baˬ ve yoˬ. 
13Chaw oˇ ve lehˬ, maˇ da‸ ve awˬ gʼuiˬ ya‸ ve na-e la peuˬ hkʼaw‸ nawˉ, suhˍ 
nyi hkʼa gaˬ gʼa law taˍ ve yoˬ. Oˇ ve hkʼaw‸ nawˉ, yawˇ ve veu‸ kʼaˇ gʼa 
kʼehˆ tsuhˇ leh iˉ kaˆ gʼa hehˉ ve yoˬ. Oˇ htaˇ, yawˇ kʼaw‸ da‸ kehˬ la ve yoˬ. 
14Hiˉ nyi teˇ nyi gaˬ htaˇ, yawˇ lehˬ aˉ pui kʼaˍ maˇ heˆ kʼo, guˇ nyiˇ hkeh hta‸ 
yuˬ leh aˉ po kʼo bon yehˬ yehˬmiˉhpe‸ lo paw hkuˇ geh gʼa kʼai ve yoˬ. 
15Paw hkuˇ lehˬ ngaˆ ehˉ oˇ ve teˇ hkeh hta‸ venˇbaˆ ponˬ tuˬ tanˇ piˇ leh, awˬ 
nu ve teˇ hkeh hta‸ aˬ miˍ gʼa tuˉ tanˇ ve yoˬ. Chi ve lehˬ, yawˇ kʼaw‸ da‸ 
kehˬ la tuˬ te piˇ ve awˬ liˇ awˬ hkʼaˇ hpeh‸ ve yoˬ. 
16Hawˉ hkʼaˆ paˍ teˇ gʼaˇ gʼaˇ nyiˍ hkʼaw lo awˬ gʼuiˬ tawˆ la ve kʼo, yawˇ lehˬ iˉ 
kaˆ gʼa hehˉ leh, mvuhˇ maˇ hpeu‸ la sheˍ ve ceh ceh maˇ da‸ kehˬ. 
17Awˬ gʼuiˬ ngawˉ taˍ ve veu‸ kʼaˇ, maˇ heˆ kʼo hpa hta‸ gʼa tsuhˇ baˬ ve yoˬ. 
Mvuhˇ maˇ hpeu‸ la sheˍ ve ceh ceh mawˇ oˇ ve maˇ da‸ kehˬ. 
18Awˬ hpawˇ awˬ miˇ teˇ geh zuh‸ peuˬ kʼo, nyiˇ gʼaˇ gʼaˇ iˉ kaˆ gʼa hehˉ ve 
yoˬ. Mvuhˇ maˇ hpeu‸ la sheˍ ve ceh ceh yawˇ huiˉ maˬ maˇ da‸ kehˬ. 
19Yaˇ miˇ teˇ gʼaˇ, yaˇ miˇ awˬ liˇ laˬ ve kʼo yawˇ lehˬ suhˍ nyi hkʼa gaˬ maˇ da‸ 
kehˬ. Yawˇ hta‸ ca htawˇ ve chaw lehˬ, mvuhˇ maˇ hpeu‸ la sheˍ ve ceh ceh 
maˇ da‸ kehˬ. 
20Yawˇ mui taˉ ve mui hkʼawˇ leh yawˇ zuh‸ taˉ ve zuh‸ hpui htawˇ maˇ da‸ 
kehˬ. 
21Yawˇ zuh‸ ve zuh‸ hpui, yawˇ mui taˉ ve mui hkʼawˇ hta‸ ca htawˇ ve chaw 
lehˬ, 
22veu‸ kʼaˇ gʼa kʼehˆ tsuhˇ leh iˉ kaˆ gʼa hehˉ ve yoˬ. 
23Mvuhˇ maˇ hpeu‸ la sheˍ ve ceh ceh yawˇ maˇ da‸ kehˬ. 
24Yaˇ miˇ awˬ liˇ laˬ chehˇ ve chaw geh ca zuh‸ ve chaw lehˬ, suhˍ nyi hkʼa gaˬ 
maˇ da‸ kehˬ. Yawˇ zuh‸ ve zuh‸ hpui htawˇ maˇ da‸ kehˬ. 

25Yaˇ miˇ teˇ gʼaˇ, awˬ nyi awˬ haˉ maw chaweh awˬ suhˍ ya‸ ve, maˇ heˆ kʼo 
yaˇ miˇ awˬ liˇ laˬ jaw ve a‸ kehˉ laˬ maw ve kʼo, suhˍ ya‸ chehˇ sheˍ ve ceh 
ceh yawˇ lehˬ maˇ da‸ kehˬ. 
26Yawˇ ve zuh‸ hpui leh yawˇ mui ve mui hkʼawˇ teˇ hpaˍ htawˇ maˇ da‸ kehˬ. 
27Oˇ ve teˇ hpaˍ hta‸ ca htawˇ ve chaw lehˬ, maˇ da‸ kehˬ. Yawˇ ve veu‸ kʼaˇ 
hta‸ gʼa kʼehˆ tsuhˇ leh iˉ kaˆ gʼa hehˉ ve yoˬ. Mvuhˇ maˇ hpeu‸ la sheˍ ve ceh 
ceh maˇ da‸ kehˬ. 
28Yaˇ miˇ oˇ ve awˬ suhˍ ya‸ ve jehˇ peuˬ hkʼaw‸ nawˉ, suhˍ nyi hkʼa gaˬ gʼa 
law taˍ ve yoˬ. Oˇ ve hkʼaw‸ nawˉ, yawˇ kʼaw‸ da‸ kehˬ la ve yoˬ. 
29Hiˉ nyi teˇ nyi gaˬ htaˇ, yawˇ lehˬ aˉ pui kʼaˍ, maˇ heˆ kʼo guˇ nyiˇ hkeh hta‸ 
aˉ po kʼo bon yehˬ yehˬmiˉhpe‸ lo paw hkuˇ geh gʼa yuˬ kʼai ve yoˬ. 
30Paw hkuˇ lehˬ, aˉ pui kʼaˍ oˇ ve teˇ hkeh hta‸ venˇbaˆ ponˬ tuˬ gʼa tuˉ tanˇ piˇ 
leh, awˬ nu ve teˇ hkeh hta‸ aˬ miˍ gʼa tuˉ tanˇ piˇ ve yoˬ. Chi ve lehˬ, yawˇ 
kʼaw‸ da‸ kehˬ la tuˬ te piˇ ve awˬ liˇ awˬ hkʼaˇ hpeh‸ ve yoˬ. 
31Fa la awˬ kʼaw ji lo cawˬ ve Gʼuiˬsha ve aˉ po kʼo bon yehˬ hta‸ chaw yaˇ teˇ 
hpaˍ cha‸ chiˆ tuˬ maˇ gʼa te tuˬ, Gʼuiˬsha Moˉseˍ hta‸ awˬ lawn chi teˇ hpaˍ 
kʼoˆ maˍ piˇ leh shaˍ ti‸ piˇ tcuh ve yoˬ. Oˇ hkʼe te ve chaw gʼa suh tuˬ yoˬ. 
32Awˬ lawn chi teˇ hpaˍ lehˬ, maˇ da‸ ve awˬ gʼuiˬ ya‸ ve hawˉ hkʼaˆ paˍ, nyiˍ 
hkʼaw awˬ gʼuiˬ tawˆ ve chaw, 
33yaˇ miˇ awˬ liˇ laˬ chehˇ ve chaw leh awˬ liˇ laˬ chehˇ ve yaˇ miˇ geh ca zuh‸ 
ve chaw chi teˇ hpaˍ, hkʼaˬ hkʼe gʼa te cawˇ ve awˬ lawn teh taˍ ve awˬ liˇ awˬ 
hkʼaˇ hpeh‸ ve yoˬ. 

Oˉ kʼoˍ pui ve li‸ 16 

Teˇ hkʼaw‸ teˇ pawˆ venˇbaˆ hpehˇ ve 

1Aˍronˍ ve yaˇ paˍ nyiˇ gʼaˇ maˇ da‸ kehˬ ve aˬ miˍ hta‸ yuˬ leh Gʼuiˬsha hta‸ 
sha hawnˉ tuˉ tanˇ piˇ ve pa taw, Gʼuiˬsha yawˇ huiˉ maˬ hta‸ tiˇ pehˍ piˇ peuˬ 
hkʼaw‸ nawˉ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 

2Nawˬ viˉ paˍ Aˍronˍ lehˬ awˬ yanˇ cawˇ ve teˇ yanˇ htaˇ heh‸, da‸ kehˬ jaˇ ve 
bawehˇ hkʼaw gʼa lo‸-e ve yoˬ. Awˬ lawn kʼo, ngaˬ lehˬ moˬ hkʼaw chehˇ taˍ 
leh, oˇ kaˬ lo teh taˍ ve ka ti‸ shaˉ caˆ ta kʼoˍ hkʼoˆ lo ya‸ la chehˇ ve yoˬ. 
Yawˇ maˇ na yuˬ ve kʼo, gʼa suh tuˬ yoˬ. 
3Da‸ kehˬ jaˇ ve bawehˇ hkʼaw lo‸-e htaˇ, yawˇ lehˬ venˇbaˆ hpehˇ ve tuˉ tanˇ 
tuˬ awˬ pon nuˇ paˍ teˇ hkeh leh, aˬ miˍ tuˉ tanˇ tuˬ ve yawˬ paˍ teˇ hkeh gʼa 
yuˬ veu laˇ ve yoˬ, teh‸ Moˉseˍ hta‸ kʼoˆ piˇ ve yoˬ. 
4Oˇ ve hkʼaw‸ nawˉ, Gʼuiˬsha Moˉseˍ hta‸ awˬ liˇ awˬ hkʼaˇ chi teˇ hpaˍ kʼoˆ 
maˍ piˇ ve yoˬ. Aˍronˍ lehˬ, da‸ kehˬ jaˇ ve bawehˇ hkʼaw maˇ lo‸-e sheˍ gʼuˇ 
suhˍ iˉ kaˆ gʼa hehˉ leh paw hkuˇ ve veu‸ kʼaˇ gʼa veu‸ deh taˍ ve yoˬ. Aˉ po‸ 
zuhˬ ma, haˍ htaw, haˍ pi caˆ leh uˉ nyiˉ chi teˇ hpaˍ hta‸ hkʼa deh‸ gʼa veu‸ 
deh taˍ ve yoˬ. 
5Iˉsaˍreˍlaˆ chaw teˇ hpaˍ lehˬ, Aˍronˍ hta‸ venˇbaˆ hpehˇ ve tuˉ tanˇ tuˬ awˬ 
pon aˉ che‸ awˬ paˍ nyiˇ hkeh leh, aˬ miˍ tuˉ tanˇ tuˬ ve yawˬ ehˉ awˬ paˍ teˇ 
hkeh gʼa piˇ ve yoˬ. 
6Yawˇ lehˬ, yawˇ awˬ to leh yawˇ ve yehˬ yaˇ kʼa yaˇ teˇ hpaˍ venˇbaˆ gʼa ponˬ 
tuˬ, nuˇ paˍ teˇ hkeh gʼa tuˉ tanˇ piˇ ve yoˬ. 
7Oˇ hkʼe te peuˬ hkʼaw‸ nawˉ, yawˇ lehˬ aˉ che‸ nyiˇ hkeh hta‸ aˉ po kʼo bon 
yehˬ yehˬmiˉhpe‸ lo gʼa yuˬ kʼai ve yoˬ. 
8Yawˇ lehˬ oˇ kaˬ lo huˉ taˍ leh Gʼuiˬsha awˬ pon teh‸ kʼoˆ ve haˉ pui shiˍ leh, 
Aˍzaˍseˍlaˆ awˬ pon teh‸ kʼoˆ ve haˉ pui shiˍ chi nyiˇ maˬ hta‸ gʼa hkaˆ yuˬ nyi 
ve yoˬ. 
9Yawˇ lehˬ, Gʼuiˬsha awˬ pon hkaˆ yuˬ gʼa taˍ ve aˉ che‸ hta‸ tiˇ pehˍ leh, 
venˇbaˆ ponˬ tuˬ gʼa tanˇ piˇ ve yoˬ. 
10Aˍzaˍseˍlaˆ awˬ pon hkaˆ yuˬ gʼa taˍ ve aˉ che‸ hta‸ yuˬ leh, Gʼuiˬsha hta‸ 
chiˇ a‸ piˇ peuˬ hkʼaw‸ nawˉ, chaw yaˇ teˇ hpaˍ ve venˇbaˆ hta‸ yuˬ baˬ tuˬ, aˉ 
che‸ oˇ ve hta‸ Aˍzaˍseˍlaˆ chehˇ kuiˬ heh puiˉ hkʼaw lo gʼa hpehˇ peu piˇ ve 
yoˬ. 

11Aˍronˍ lehˬ, yawˇ awˬ to leh yawˇ ve yehˬ yaˇ kʼa yaˇ teˇ hpaˍ venˇbaˆ gʼa 
ponˬ tuˬ nuˇ paˍ oˇ ve hta‸ tuˉ tanˇ piˇ chehˇ htaˇ, 
12yawˇ lehˬ tuˉ tanˇ kuiˬ hkʼoˆ lo cawˬ ve shiˉ gʼeu‸ leh sha hawnˉ nyiˇ kaˆ yuˬ 
veu leh da‸ kehˬ jaˇ ve bawehˇ hkʼaw gʼa lo‸-e ve yoˬ. 
13Oˇ kaˬ Gʼuiˬsha mehˆ gʼuˇ suhˍ lo yawˇ lehˬ sha hawnˉ oˇ ve hta‸ aˬ miˍ shiˉ 
gʼeu‸ hkʼoˆ gʼa keu piˇ ve yoˬ. Oˇ kaˬ lo to‸ tawˆ la ve mvuhˇ hkʼawˇ lehˬ, ka 
ti‸ shaˉ caˆ ta kʼoˍ hta‸ hoˆ beh sheˬ ve pa taw, ta kʼoˍ oˇ ve hta‸ yawˇ maˇ 
gʼa mawˬ. Hkʼe te leh yawˇ maˇ gʼa suh. 
14Yawˇ lehˬ nuˇ suhˍ hta‸ yuˬ leh, la‸ naw tuˍ keu peuˬ hkʼaw‸ nawˉ, ta kʼoˍ 
awˬ hoˆ hta‸ gʼa hpeh‸ pfuhˍ piˇ ve yoˬ. Ka ti‸ shaˉ caˆ ta kʼoˍ gʼuˇ suhˍ lo 
htawˇ suhˍ pawˆ gʼa hpeh‸ pfuhˍ piˇ ve yoˬ. 
15Oˇ hkʼe te peuˬ hkʼaw‸ nawˉ yawˇ lehˬ chaw yaˇ teˇ hpaˍ venˇbaˆ gʼa ponˬ 
tuˬ, aˉ che‸ hta‸ tiˇ pehˍ leh, awˬ suhˍ hta‸ da‸ kehˬ jaˇ ve bawehˇ hkʼaw gʼa 
yuˬ kʼai ve yoˬ. Nuˇ suhˍ yuˬ leh hpeh‸ pfuhˍ piˇ ve hkʼe, aˉ che‸ awˬ suhˍ hta
‸ htawˇ ta kʼoˍ awˬ hoˆ leh ta kʼoˍ gʼuˇ suhˍ lo gʼa kʼaw‸ hpeh‸ pfuhˍ piˇ ve 
yoˬ. 
16Chi hkʼe te ve hkʼaw, yawˇ lehˬ Iˉsaˍreˍlaˆ chaw teˇ hpaˍ ve venˇbaˆ hta‸ pa 
taw cha‸ chiˆ kʼai ve da‸ kehˬ jaˇ ve bawehˇ hta‸ kʼaw‸ da‸ kehˬ la piˇ ve 
yoˬ. Yawˇ chi hkʼe gʼa te ve lehˬ, bon yehˬ chi ve maˇ da‸ kehˬ ve fa la awˬ 
kʼaw ji lo cawˬ taˍ ve pa taw yoˬ. 
17Aˍronˍ da‸ kehˬ jaˇ ve bawehˇ hkʼaw da‸ tuˬ kehˬ tuˬ te chehˇ ve awˬ yanˇ 
hta‸ te leh, yawˇ kʼaw‸ tawˆ la htaˇ hkʼa gaˬ, chaw teˇ gʼaˇ ka‸ aˉ po kʼo bon 
yehˬ hkʼaw maˇ gʼa chehˇ taˍ. Yawˇ awˬ to pon, yawˇ ve yehˬ yaˇ kʼa yaˇ awˬ 
pon leh Iˉsaˍreˍlaˆ chaw hkʼa peu-eˬ awˬ pon, da‸ tuˬ kehˬ tuˬ te peuˬ hkʼaw‸ 
nawˉ, 
18yawˇ lehˬ tuˉ tanˇ kuiˬ lo kʼai leh aˬ miˍ tuˉ tanˇ tuˬ gʼa ca kʼaw‸ tuˉ tanˇ piˇ 
ve yoˬ. Yawˇ lehˬ nuˇ suhˍ, aˉ che‸ suhˍ hta‸ htawˇ yuˬ kʼai leh, tuˉ tanˇ kuiˬ 
hkʼoˆ lo cawˬ ve awˬ hkaw teˇ hpaˍ hta‸ gʼa shehˆ piˇ ve yoˬ. 

19Yawˇ ve la‸ naw awˬ suhˍ hkʼaw tuˍ keu leh, tuˉ tanˇ kuiˬ hta‸ htawˇ suhˍ 
pawˆ hkʼa gaˬ gʼa hpeh‸ pfuhˍ piˇ ve yoˬ. Chi hkʼe te ve hkʼaw, yawˇ lehˬ 
Iˉsaˍreˍlaˆ chaw hui ve venˇbaˆ hta‸ pa taw cha‸ chiˆ kʼai ve tuˉ tanˇ kuiˬ hta‸ 
kʼaw‸ da‸ kehˬ la piˇ ve yoˬ. 

Venˇbaˆ pfuhˇ baˬ ve aˉ che‸ 

20Aˍronˍ lehˬ, da‸ kehˬ jaˇ ve bawehˇ hta‸ maˇ kʼoˆ, aˉ po kʼo bon yehˬ hkʼaw 
cawˬ ve awˬ nu ve mawˇ teˇ hpaˍ hta‸ maˇ kʼoˆ, da‸ tuˬ kehˬ tuˬ te piˇ peuˬ 
hkʼaw‸ nawˉ, yawˇ lehˬ Aˍzaˍseˍlaˆ awˬ pon leuˆ yuˬ taˍ ve aˉ che‸ hta‸ yuˬ 
leh Gʼuiˬsha hta‸ gʼa chiˇ a‸ piˇ ve yoˬ. 
21Yawˇ lehˬ aˉ che‸ oˇ ve oˉ kʼoˍ hkʼoˆ lo yawˇ ve la‸ sheh nyiˇ paˉ taˍ leh, 
venˇbaˆ hkʼa peu-eˬ, haiˬ ve awˬ ceuˬ hkʼa peu-eˬ, Iˉsaˍreˍlaˆ chaw Gʼuiˬsha 
hta‸ te ya‸ ve awˬ ceuˬ hkʼa peu-eˬ Gʼuiˬsha hta‸ lawˬ hkawˉ leh, venˇbaˆ oˇ 
ve hkʼa peu-eˬ aˉ che‸ oˇ ve oˉ kʼoˍ hkʼoˆ gʼa yuˬ teh piˇ ve yoˬ. Oˇ hkʼe te 
peuˬ hkʼaw‸ nawˉ, chaw teˇ gʼaˇ hta‸ leuˆ yuˬ leh aˉ che‸ oˇ ve hta‸ heh puiˉ 
hkʼaw lo gʼa ca gʼa‸ peu tcuh ve yoˬ. 
22Aˉ che‸ oˇ ve lehˬ, venˇbaˆ oˇ ve hkʼa peu-eˬ hta‸ pfuhˇ veu leh, chaw maˇ 
chehˇ ve mvuhˇmiˬ lo gʼa hpaw-e ve yoˬ. 
23Oˇ hkʼe te peuˬ hkʼaw‸ nawˉ, Aˍronˍ lehˬ aˉ po kʼo bon yehˬ hkʼaw kʼaw‸ lo‸
-e leh, yawˇ veu‸ deh taˍ ve paw hkuˇ ve veu‸ kʼaˇ hta‸ oˇ kaˬ lo gʼa kʼehˆ teh 
taˉ ve yoˬ. 
24Yawˇ lehˬ da‸ kehˬ ve chehˇ kuiˬ lo iˉ kaˆ gʼa hehˉ leh, yawˇ ve veu‸ kʼaˇ hta
‸ gʼa kʼaw‸ veu‸ ve yoˬ. Oˇ hkʼe te peuˬ hkʼaw‸ nawˉ, tuˉ tanˇ kuiˬ lo kʼai 
leh, yawˇ ve venˇbaˆ leh chaw chi ma ve venˇbaˆ awˬ pon, Gʼuiˬsha hta‸ gʼa 
tuˉ tanˇ piˇ ve yoˬ. 
25Venˇbaˆ hpehˇ ve tuˉ tanˇ tuˬ awˬ pon, awˬ chu hta‸ yuˬ leh tuˉ tanˇ kuiˬ 
hkʼoˆ lo gʼa tuˉ tanˇ piˇ ve yoˬ. 
26Aˉ che‸ oˇ ve hta‸ heh puiˉ hkʼaw lo Aˍzaˍseˍlaˆ geh ca gʼa‸ kʼoˬ piˇ shehˍ 
hpaˇ htawˇ, fa la lo maˇ kʼaw‸ la sheˍ htaˇ, iˉ kaˆ gʼa hehˉ leh veu‸ kʼaˇ gʼa 
kʼehˆ tsuhˇ taˉ ve yoˬ. 

27Venˇbaˆ hpehˇ ve tuˉ tanˇ tuˬ awˬ pon tiˇ pehˍ taˍ ve nuˇ paˍ leh aˉ che‸ hta‸ 
fa la awˬ baˬ hpawˇ lo yuˬ tawˆ-e leh aˬ miˍ gʼa tuˉ baˬ ve yoˬ. Awˬ guiˬ kʼuˉ, 
awˬ shaˍ leh awˬ gʼuˬ tehˆ hkʼa peu-eˬ hta‸ ka‸ aˬ miˍ gʼa tuˉ baˬ ve yoˬ. 
28Oˇ ve teˇ hpaˍ hta‸ aˬ miˍ ca tuˉ baˬ ve chaw htawˇ, fa la lo maˇ kʼaw‸ la 
sheˍ htaˇ iˉ kaˆ gʼa hehˉ leh veu‸ kʼaˇ gʼa tsuhˇ taˉ ve yoˬ. 

Teˇ hkʼaw‸ teˇ pawˆ venˇbaˆ hpehˇ ve awˬ nyi 

29Awˬ hawˉ lo awˬ hkʼaˇ beˆ maˍ laˇ taˍ ve hkʼe, teˇ co peuˬ teˇ co awˬ nyi chi 
hta‸ gʼa te ve yoˬ. Ha pa suhˍ maˬ teˇ maˬ, teˇ chi nyi gaˬ la htaˇ, Iˉsaˍreˍlaˆ 
chaw leh yawˇ hui geh ca chehˇ la taˍ ve awˬ nu ve chaw hkʼa peu-eˬ, caˇ tuˬ 
ce leh te‸ chiˉ kanˉ maˇ gʼa te. 
30Oˇ ve teˇ nyi htaˇ, yawˇ hui hkʼa peu-eˬ da‸ kehˬ la tuˬ, paw hkuˇ lehˬ 
venˇbaˆ hpehˇ ve tanˇ tuˬ gʼa tanˇ piˇ ve yoˬ. 
31Awˬ nyi oˇ ve teˇ nyi lehˬ, da‸ kehˬ jaˇ ve awˬ nyi hpeh‸ ve pa taw, yawˇ hui 
hkʼa peu-eˬ caˇ tuˬ gʼa ce leh chaw teˇ gʼaˇ ka‸ kanˉ maˇ gʼa te. Awˬ liˇ chi teˇ 
co peuˬ teˇ co hkʼa deh‸ na yuˬ leh gʼa te ve yoˬ. 
32Paw hkuˇ lonˉ hpeh‸ ve chaw teˇ gʼaˇ lehˬ, chaw yaˇ teˇ hpaˍ da‸ kehˬ la tuˬ 
gʼa te piˇ ve yoˬ. Yawˇ lehˬ paw hkuˇ ve veu‸ kʼaˇ hta‸ veu‸ deh leh, 
33da‸ kehˬ jaˇ ve bawehˇ hta‸ maˇ kʼoˆ, aˉ po kʼo bon yehˬ hkʼaw cawˬ ve awˬ 
nu ve mawˇ teˇ hpaˍ hta‸ maˇ kʼoˆ, da‸ tuˬ kehˬ tuˬ gʼa te piˇ ve yoˬ. 
34Awˬ liˇ chi ve hta‸ teˇ co peuˬ teˇ co hkʼa deh‸ na yuˬ leh gʼa te ve yoˬ. 
Iˉsaˍreˍ laˆ chaw hui hta‸ da‸ kehˬ la piˇ ve awˬ nyi chi hta‸ teˇ hkʼaw‸ teˇ 
pawˆ ceh tiˉ gʼa te ve yoˬ. Moˉseˍ lehˬ Gʼuiˬsha kʼoˆ piˇ taˍ ve hkʼe hkʼa deh‸ 
na yuˬ leh te ve yoˬ. 

Oˉ kʼoˍ pui ve li‸ 17 

Awˬ suhˍ lehˬ da‸ kehˬ jaˇ ve 

1Gʼuiˬsha Moˉseˍ hta‸ cuˇ leh, 
2awˬ liˇ awˬ hkʼaˇ chi teˇ hpaˍ Aˍronˍ leh yawˇ ve yaˇ teˇ hpaˍ leh Iˉsaˍreˍlaˆ 
chaw teˇ hpaˍ hta‸ piˇ taˍ ve yoˬ. 

3-4Iˉsaˍreˍlaˆ chaw hkʼaˬ ve teˇ gʼaˇ maˇ kʼoˆ, Gʼuiˬsha hta‸ tanˇ piˇ tuˬ ve nuˇ, 
yawˬ, aˉ che‸ hta‸ aˉ po kʼo bon yehˬ yehˬmiˉhpe‸ lo sheh laˬ leh maˇ tiˇ pehˍ 
ve kʼo, yawˇ lehˬ awˬ liˇ hta‸ te ya‸ ve yoˬ. Yawˇ lehˬ, awˬ suhˍ hta‸ yuˬsheˆ 
taˍ peuˬ ve pa taw, yawˇ hta‸ Gʼuiˬsha ve chaw teh‸ kʼaw‸ shawˍ piˇ tuˬ ve 
maˇ heˆ. 
5Kʼoˆ gaˇ ve tcuhˉ kuiˬ lehˬ, ponˬ laˬ htaˇ yawˇ hui heh puiˉ hkʼaw lo tuˉ tanˇ 
chehˇ ve to nuˇ to shaˆ teˇ hpaˍ hta‸ chi beu‸ aˉ po kʼo bon yehˬ yehˬmiˉhpe‸ 
lo paw hkuˇ geh gʼa yuˬ laˬ leh, awˬ chawˇ te da‸ ve tanˇ tuˬ gʼa tuˉ tanˇ piˇ 
ve yoˬ. 
6Paw hkuˇ lehˬ awˬ suhˍ hta‸ yuˬ leh, tuˉ tanˇ kuiˬ hta‸ gʼa hpeh‸ pfuhˍ piˇ ve 
yoˬ. Peuˬ hkʼaw‸ nawˉ, awˬ chu hta‸ yuˬ leh Gʼuiˬsha nyi ma cawˇ ve tanˇ tuˬ 
yawˇ hta‸ gʼa tanˇ piˇ ve yoˬ. 
7Iˉsaˍreˍlaˆ chaw teˇ hpaˍ lehˬ, ponˬ laˬ htaˇ heh puiˉ hkʼaw lo te jaw ve hkʼe, 
to nuˇ to shaˆ hta‸ tiˇ pehˍ leh neˇ teˇ hpaˍ hta‸ maˇ gʼa kʼaw‸ tuˉ tanˇ piˇ. 
Awˬ liˇ chi hta‸ yawˇ hui teˇ co peuˬ teˇ co hkʼa deh‸ gʼa na yuˬ ve yoˬ. 
8-9Iˉsaˍreˍlaˆ chaw, maˇ heˆ kʼo yawˇ hui ve mvuhˇmiˬ hkʼaw ca chehˇ la taˍ ve 
chaw hkʼaˬve teˇ gʼaˇ maˇ kʼoˆ, aˉ po kʼo bon yehˬ yehˬmiˉhpe‸ lo maˇ heˆ leh 
awˬ nu ve chehˇ kuiˬ lo Gʼuiˬsha hta‸ ca tuˉ tanˇ piˇ ve kʼo, yawˇ hta‸ 
Gʼuiˬsha ve chaw teh‸ kʼaw‸ shawˍ piˇ tuˬ ve maˇ heˆ. 
10Iˉsaˍreˍlaˆ chaw, maˇ heˆ kʼo yawˇ hui ve mvuhˇmiˬ hkʼaw ca chehˇ la ve 
chaw hkʼaˬ ve teˇ gʼaˇ maˇ kʼoˆ, awˬ suhˍ hta‸ caˇ ve kʼo, yawˇ hta‸ Gʼuiˬsha 
ve chaw teh‸ kʼaw‸ shawˍ maˇ hpeh‸. 
11A sha‸ te‸ ve awˬ ceuˬ hkʼa peu-eˬ lehˬ, awˬ suhˍ hta‸ pa taw te‸ chehˇ ve 
yoˬ. Chi hta‸ pa taw, Gʼuiˬsha lehˬ chaw yaˇ teˇ hpaˍ ve venˇbaˆ gʼa ponˬ tuˬ, 
awˬ suhˍ hkʼa peu-eˬ ve hta‸ tuˉ tanˇ kuiˬ hkʼoˆ lo ngeuˍ pfuhˍ tcuh taˍ ve yoˬ. 
Awˬ suhˍ lehˬ a sha‸ hpeh‸ leh, venˇbaˆ hta‸ yuˬ baˬ ve yoˬ. 
12Chi hta‸ pa taw, Gʼuiˬsha lehˬ Iˉsaˍreˍlaˆ chaw leh yawˇ hui geh ca chehˇ la 
taˍ ve awˬ nu ve chaw teˇ hpaˍ hta‸ awˬ suhˍ teˇ ceuˬ hta‸ maˇ gʼa caˇ tuˬ kʼoˆ 
piˇ taˍ ve yoˬ. 



329 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

13Iˉsaˍreˍlaˆ chaw, maˇ heˆ kʼo yawˇ hui geh ca chehˇ la taˍ ve chaw hkʼaˬ ve 
teˇ gʼaˇ maˇ kʼoˆ, caˇ hpeh‸ ve shaˍ leh ngaˆ teˇ hkeh hta‸ yuˬ gʼa ve kʼo, awˬ 
suhˍ hta‸ miˬguiˬ hkʼaw gʼa duˇ tuˍ ve yoˬ. 
14A sha‸ te‸ ve awˬ ceuˬ hkʼa peu-eˬ lehˬ, awˬ suhˍ hta‸ pa taw te‸ chehˇ ve 
yoˬ. Chi hta‸ pa taw, Gʼuiˬsha lehˬ Iˉsaˍreˍlaˆ chaw hui hta‸ awˬ suhˍ teˇ ceuˬ 
taˇ caˇ teh‸ kʼoˆ piˇ taˍ ve yoˬ. Awˬ suhˍ hta‸ caˇ ve chaw hta‸ Gʼuiˬsha ve 
chaw teh‸ kʼaw‸ shawˍ maˇ hpeh‸. 
15Iˉsaˍreˍlaˆ chaw, maˇ heˆ kʼo yawˇ hui geh ca chehˇ la taˍ ve chaw hkʼaˬ ve 
teˇ gʼaˇ maˇ kʼoˆ, yawˇ hkʼaˇ yawˇ suh-e ve to nuˇ to shaˆ, maˇ heˆ kʼo haiˬ ve 
to nuˇ to shaˆ che‸ pehˍ taˍve awˬ shaˍ hta‸ caˇ ve kʼo, yawˇ lehˬ veu‸ kʼaˇ gʼa 
kʼehˆ tsuhˇ leh iˉ kaˆ gʼa hehˉ ve yoˬ. Yawˇ kʼaw‸ da‸ kehˬ la tuˬ, mvuhˇ hpeu
‸ la htaˇ hkʼa gaˬ gʼa law taˍ ve yoˬ. 
16Yawˇ maˇ na yuˬ ve kʼo, ciˍ yanˍ ve hta‸ gʼa hkanˍ ve yoˬ. 

Oˉ kʼoˍ pui ve li‸ 18 

Haˉ chawˇ haˉ paˆ te ve awˬ lawn 

1Gʼuiˬsha Moˉseˍ hta‸ cuˇ leh, 
2Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. Ngaˬ lehˬ nawˬ hui ve 
Gʼuiˬsha hpeh‸ ve yoˬ. 
3Teˇ pawˆ htaˇ, nawˬ hui chehˇ jaw taˉ ve Eˇjiˇtu‸ chaw, maˇ heˆ kʼo chi beu‸ 
ngaˬ nawˬ hui hta‸ shiˍ kʼai laˇ tuˬ ve Hkaˍnanˍ mvuhˇmiˬ hkʼaw chehˇ ve 
chaw hui te ve hkʼe nawˬ hui taˇ te. 
4Ngaˬ ve awˬliˇtawˇhkawˇ teˇ hpaˍ hta‸ na yuˬ leh, ngaˬ kʼoˆ ve hkʼe te-o. 
Ngaˬ lehˬ nawˬ hui ve Gʼuiˬsha hpeh‸ ve yoˬ. 
5Ngaˬ piˇ taˍ ve awˬliˇtawˇhkawˇ teˇ hpaˍ hta‸ hkʼa deh‸ na yuˬ leh te-o. Oˇ 
hkʼe te ve kʼo, nawˬ hui gʼa te‸ chehˇ tuˬ yoˬ. Ngaˬ lehˬ Gʼuiˬsha hpeh‸ ve 
yoˬ, teh‸ yawˇ hui hta‸ kʼoˆ piˇ ve yoˬ. 
6Gʼuiˬsha lehˬ, yawˇ hui hta‸ awˬ liˇ chi teˇ hpaˍ piˇ taˍ ve yoˬ. Nawˬ ve awˬ 
viˉ awˬ nyi hkʼaˬ ve teˇ gʼaˇ hta‸ maˇ kʼoˆ haˉ chawˇ maˇ gʼa te. 

7Nawˬ pa ve awˬ miˇ ma hta‸ haˉ chawˇ maˇ gʼa te. Nawˬ pa ve awˬ me‸ awˬ 
hponˇ hta‸ taˇ te luˬ piˇ. Nawˬ e ve awˬ me‸ awˬ hponˇ hta‸ ka‸ nawˬ maˇ gʼa 
te luˬ piˇ. 
8Nawˬ pa ve awˬ nu ve awˬ miˇ ma i teˇ hpaˍ hta‸ htawˇ, nawˬ haˉ chawˇ maˇ 
gʼa te. Yawˇ ve awˬ me‸ awˬ hponˇ hta‸ maˇ gʼa te luˬ piˇ. 
9Nawˬ ve awˬ nyi ma hkʼaˬ ve teˇ gʼaˇ hta‸ maˇ kʼoˆ, haˉ chawˇ maˇ gʼa te. 
10Nawˬ ve awˬ hawehˍ hta‸ haˉ chawˇ maˇ gʼa te. Oˇ hkʼe te ve lehˬ, nawˬ awˬ 
me‸ awˬ hponˇ luˬ ve yoˬ. 
11Nawˬ pa ve awˬ miˇ ma i teˇ hpaˍ ve yaˇ miˇ hta‸ nawˬ haˉ chawˇ maˇ gʼa te. 
Yawˇ htawˇ nawˬve awˬ nyi ma hpeh‸ ve yoˬ. 
12-13Nawˬ pa hpawˇ ve, maˇ heˆ kʼo nawˬ e hpawˇ ve aˉ shuˍ ma hta‸ nawˬ haˉ 
chawˇ maˇ gʼa te. 
14Nawˬ ve aˉ shuˍ paˍ miˇ ma hta‸ nawˬ haˉ chawˇ maˇ gʼa te. Yawˇ htawˇ 
nawˬ ve aˉ shuˍ ma hpeh‸ ve yoˬ. 
15Nawˬ ve awˬ hkuiˇ ma hta‸ nawˬ haˉ chawˇ maˇ gʼa te. 
16Nawˬ ve awˬ nyi paˍ miˇ ma hta‸ htawˇ nawˬ haˉ chawˇ maˇ gʼa te. 
17Nawˬ lehˬ mehˇchawˇma hta‸ ka‸, yawˇ ve yaˇ miˇ hta‸ ka‸ teˇ pawˆ tiˉ maˇ 
gʼa heuˆ. Yawˇ htawˇ nawˬ ve yaˇ miˇ hpeh‸ la peuˬ ve yoˬ. Chi hkʼe te ve lehˬ 
cha‸ chiˆ jaˇ ve yoˬ. 
18Nawˬ miˇ ma maˇ suh sheˍ ve ceh ceh, nawˬ miˇ ma ve awˬ nyi ma hta‸ 
nawˬ maˇ gʼa heuˆ. 
19Yaˇ miˇ awˬ liˇ laˬ chehˇ ve yaˇ miˇ geh nawˬ maˇ gʼa ca zuh‸. Awˬ lawn kʼo, 
yawˇ lehˬ maˇ da‸ maˇ kehˬ. 
20Shu miˇ ma hta‸ nawˬ haˉ chawˇ maˇ gʼa te. Oˇ hkʼe te ve kʼo, nawˬ lehˬ maˇ 
da‸ maˇ kehˬ ve chaw hpeh‸ la ve yoˬ. 
21Nawˬ ve yaˇ hta‸ yuˬ leh Mawˇloˆ gʼuiˬsha hta‸ maˇ gʼa tanˇ piˇ. Oˇ hkʼe te 
ve lehˬ Gʼuiˬsha ve awˬ meh hta‸ cha‸ chiˆ tuˬ te ve yoˬ. 

22Hawˉ hkʼaˆ chawˇ chawˇ peh‸ ve tzuhˆ ve maˇ gʼa te. Oˇ hkʼe te ve hta‸ 
Gʼuiˬsha canˇ ve yoˬ. 
23Hawˉ hkʼaˆ maˇ kʼoˆ, yaˇ miˇ maˇ kʼoˆ to nuˇ to shaˆ hta‸ haˉ chawˇ maˇ gʼa 
te. Oˇ hkʼe te ve chaw lehˬ, maˇ da‸ maˇ kehˬ ve chaw hpeh‸ la ve yoˬ. 
24Nawˬ hui lehˬ cha‸ chiˆ ve kanˉ chi teˇ hpaˍ hta‸ maˇ gʼa te. Buiˇshaˆaˉnaˆ 
chaw teˇ hpaˍ oˇ hkʼe te leh cha‸ chiˆ kʼai ve yoˬ. Chaw oˇ ve teˇ hpaˍ lehˬ, 
chi beu‸ nawˬ hui ca chehˇ tuˬ ve mvuhˇmiˬ hkʼaw chehˇ taˍ ve chaw hpeh‸ 
leh, Gʼuiˬsha yawˇ hui hta‸ gʼa‸ kʼoˬ piˇ tuˬ ve yoˬ. 
25Yawˇ hui oˇ hkʼe te ve pa taw mvuhˇmiˬ oˇ ve cha‸ chiˆ kʼai ve yoˬ. Gʼuiˬsha 
yawˇ hui hta‸ ciˍ yanˍ piˇ leh, yawˇ hui hta‸ mvuhˇmiˬ oˇ ve hkʼaw gʼa‸ kʼoˬ 
piˇ ve yoˬ. 
26Yawˇ hui oˇ hkʼe te leh, mvuhˇmiˬ hta‸ cha‸ chiˆ kʼai piˇ ve yoˬ. Ya‸ hkʼaˇ, 
nawˬ hui oˇ hkʼe maˇ gʼa te. 
27Nawˬ hui Iˉsaˍreˍlaˆ chaw maˇ kʼoˆ, nawˬ hui geh ca chehˇ la taˍ ve chaw 
maˇ kʼoˆ, Gʼuiˬsha ve awˬliˇtawˇhkawˇ teˇ hpaˍ hta‸ hkʼa deh‸ gʼa na yuˬ ve 
yoˬ. 
28Oˇ hkʼe te ve kʼo, mvuhˇmiˬ oˇ ve hkʼaw chehˇ ve chaw hta‸ ngaˬ gʼa‸ kʼoˬ 
piˇ ve hkʼe, nawˬ hui hta‸ gʼa‸ kʼoˬ laˇ tuˬ ve maˇ heˆ. 
29Oˇ hkʼe te ve chaw hkʼaˬ ve teˇ gʼaˇ hta‸ maˇ kʼoˆ, Gʼuiˬsha ve chaw teh‸ maˇ 
kʼaw‸ shawˍ taˍ piˇ ve hta‸ nawˬ hui shiˍ taˍ ve yoˬ. 
30Gʼuiˬsha kʼoˆ ve, Ngaˬ ve awˬliˇtawˇhkawˇ teˇ hpaˍ hta‸ na yuˬ-o‸. Nawˬ hui 
gʼuˇ suhˍ lo chehˇ taˍ ve chaw oˇ ve teˇ hpaˍ te ve hkʼe taˇ te. Awˬ na lo kʼoˆ 
taˍ ve cha‸ chiˆ ve kanˉ oˇ ve teˇ hpaˍ hta‸ htawˇ a ciˉ ka‸ taˇ te. Ngaˬ lehˬ 
nawˬ hui ve Gʼuiˬsha hpeh‸ ve yoˬ, teh‸ Gʼuiˬsha kʼoˆ ve yoˬ. 

Oˉ kʼoˍ pui ve li‸ 19 

Da‸ kehˬ ve leh hteˇ cawˇ ve awˬ liˇ teˇ hpaˍ 

1Gʼuiˬsha Moˉseˍ hta‸ cuˇ leh, 

2Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. Ngaˬ da‸ kehˬve hkʼe nawˬ 
hui htawˇ da‸ kehˬ piˇ-oˆ. 
3Nawˬ hui lehˬ, a shu yawˇ ve awˬ pa awˬ e hta‸ gʼa yawˆ yan leh, ngaˬ kʼoˆ 
piˇ taˍ peuˬ ve hkʼe, shinˉ nyi htaˇ da‸ tuˬ kehˬ tuˬ gʼa te ve yoˬ. Awˬ lawn kʼo, 
ngaˬ lehˬ nawˬ hui ve Gʼuiˬsha hpeh‸ ve yoˬ. 
4Ngaˬ hta‸ baˬ taˉ leh shaˉ ho‸ hta‸ oˉ kʼoˍ maˇ gʼa pui. Shaˉ ho‸ hta‸ htawˇ 
maˇ gʼa te. Ngaˬ lehˬ nawˬ hui ve Gʼuiˬsha hpeh‸ve yoˬ. 
5Nawˬ hui lehˬ to nuˇ to shaˆ hta‸ tiˇ pehˍ leh, awˬ chawˇ te da‸ ve tanˇ tuˬ 
tanˇ piˇ chehˇ htaˇ, ngaˬ kʼoˆ piˇ taˍ ve hkʼe te-o. Oˇ hkʼe te ve kʼo, ngaˬ ha‸ yuˬ 
laˇ tuˬ yoˬ. 
6To nuˇ to shaˆ oˇ ve hta‸ tiˇ pehˍ ve teˇ nyi, maˇ heˆ kʼo hkʼaw‸ nawˉ teˇ nyi 
htaˇ, shaˍ oˇ ve hkʼa peu-eˬ hta‸ gʼa caˇ peuˬ piˇ ve yoˬ. Caˇ maˇ peuˬ sheˍ ve 
shaˍ awˬ leuˉ cawˬ kʼo, shehˆ nyi teˇ nyi gaˬ htaˇ hkʼa peu-eˬ aˬ miˍ gʼa tuˉ baˬ 
ve yoˬ. 
7Awˬ lawn kʼo, shaˍ oˇ ve cha‸ chiˆ kʼai peuˬ. Chaw teˇ gʼaˇ shaˍ oˇ ve hta‸ caˇ 
ve kʼo, nawˬ hui ve tanˇ tuˬ hta‸ ngaˬ ha‸ yuˬ laˇ tuˬ ve maˇ heˆ. 
8Shaˍ oˇ ve hta‸ caˇ ve chaw lehˬ, ngaˬ hta‸ tanˇ laˇ ve tanˇ tuˬ hta‸ cha‸ chiˆ 
tuˬ te ve pa taw, yawˇ hta‸ ngaˬ ve chaw teh‸ kʼaw‸ shawˍ piˇ tuˬ ve maˇ heˆ. 
9Nawˬ hui caˬ gʼeu‸ ve teˇ yanˇ, ti mi jaˇ lo cawˬ ve caˬ hta‸ maˇ gʼa gʼeu‸. 
Sheˆ taˍ ve caˬ nu teˇ hpaˍ hta‸ htawˇ maˇ gʼa kʼaw‸ gʼawˆ yuˬ. 
10Nawˬ hui ve a pehˉ meuˇ hko hkʼaw a pehˉ meuˇ shiˍ shaˉ peuˬ hkʼaw‸ nawˉ, 
hko oˇ ve hkʼaw kʼaw‸ lo‸-e leh ca kʼaw‸ hpfuhˆ shaˉ ve maˇ gʼa te. Ce taˉ ve 
awˬ shiˍ teˇ hpaˍ hta‸ ka‸ maˇ gʼa kʼaw‸ gʼawˆ yuˬ. Oˇ ve teˇ hpaˍ hta‸ haˍ ve 
gʼawˇ ve chaw leh hkehˉ chaw teˇ hpaˍ awˬ pon gʼa teh taˉ piˇ ve yoˬ. Ngaˬ 
lehˬ nawˬ hui ve Gʼuiˬsha hpeh‸ ve yoˬ. 
11Shu ve mawˇ taˇ hkʼawˇ. Shu hta‸ taˇ heˍ caˇ. 

12Ngaˬ ve awˬ meh hta‸ cuˇ leh hkʼa sha sha-ehˬ ka ti‸ taˇ te. Oˇ hkʼe te ve 
chaw lehˬ, ngaˬ ve awˬ meh hta‸ maˇ shawˍ maˇ caˆ te ve yoˬ. Ngaˬ lehˬ nawˬ 
ve Gʼuiˬsha hpeh‸ ve yoˬ. 
13Shu hta‸ hkʼa mvuhˇ hkʼa na taˇ te. Shu ve mawˇ hta‸ taˇ hiˉ yuˬ. Nawˬ ve 
kanˉ te tcuh ve chaw hta‸ la‸ haˉ awˬ hpfuhˇ piˇ-oˆ. Haˉ taˇ hkanˍ piˇ. 
14Naˍ paw pawˇ ve chaw hta‸ maˇ gʼa hkeu. Mehˆ cuˉ paˍ hta‸ hkui htiˇ poˬ 
paiˍ tuˬ maˇ gʼa te. Ngaˬ hta‸ kawˆ-oˆ. Ngaˬ lehˬ nawˬ hui ve Gʼuiˬsha hpeh‸ 
ve yoˬ. 
15Suhˉ jehˬ suhˉ taˆ piˇ kuiˬ lo hteˇ lehˍ cawˇ lehˍ te-o. Haˍ gʼawˇ ve chaw hui 
hta‸ hkʼa mvuhˇ hkʼa na taˇ te. Paw sha ve chaw hta‸ taˇ kawˆ. 
16Chaw teˇ gʼaˇ ve awˬ lawn maˇ heˆ heˆ ve taˇ kʼoˆ. Chaw teˇ gʼaˇ hta‸ suhˉ taˆ 
piˇ chehˇ htaˇ, nawˬ gʼa shiˍ gʼa mawˬ ve hkʼe hteˇ lehˍ tawˇ yaw-o. Ngaˬ lehˬ 
Gʼuiˬsha hpeh‸ ve yoˬ. 
17Chaw teˇ gʼaˇ hta‸ ka‸ nawˬ maˇ gʼa canˇ. Teˇ ceuˬ ceuˬ nyi ma maˇ cawˇ 
kuiˬ cawˬ ve kʼo, awˬ lawn oˇ ve hta‸ pa taw nawˬ venˇbaˆ maˇ gʼa te tuˬ, 
yawˇ hta‸ kʼaw‸ cawˇ da‸ tuˬ haˆ haˆ te-o. 
18Chaw teˇ gʼaˇ hta‸ ka‸ nawˬ maˇ gʼa te hkʼaw‸ piˇ. Ya‸ hkʼaˇ, nawˬ awˬ to 
hta‸ ha‸ ve hkʼe, nawˬ awˬ paˇ awˬ kui chehˇ ve chaw hta‸ gʼa ha‸ ve yoˬ. 
Ngaˬ lehˬ Gʼuiˬsha hpeh‸ ve yoˬ. 
19Ngaˬ ve awˬliˇtawˇhkawˇ teˇ hpaˍ hta‸ na yuˬ-o‸. Awˬ ceuˬ maˇ shuˍ da‸ ve 
to nuˇ to shaˆ hta‸ nawˬ maˇ gʼa yuˬ chaw da‸ piˇ. Ti mi teˇ peˆ tiˉ hkʼaw caˬ 
yawˇ nyiˇ ceuˬ maˇ gʼa yuˬ sheˍ. Hpa nyiˇ ceuˬ yuˬ tawˉ taˍ ve veu‸ kʼaˇ hta‸ 
maˇ gʼa veu‸. 
20Chaw teˇ gʼaˇ lehˬ, awˬ ceˬ ma hta‸ yawˇ ve awˬ miˇ ma i te tuˬ dawˇ taˍ ve 
yoˬ. Awˬ yanˇ oˇ ve hkʼaw awˬ nu ve chaw teˇ gʼaˇ yaˇ miˇ oˇ ve hta‸ haˉ 
chawˇ ca te la ve kʼo, yawˇ huiˉ maˬ hta‸ ciˍ yanˍ piˇ hpeh‸ ve yoˬ. Ya‸ hkʼaˇ 
maˇ gʼa tiˇ pehˍ. Awˬ lawn kʼo, yaˇ miˇ oˇ ve lehˬ yawˇ ve awˬ ceˬ ma hpeh‸ 
chehˇ sheˍ ve pa taw yoˬ. 

21Chaw oˇ ve lehˬ yawˬ awˬ paˍ teˇ hkeh hta‸ aˉ po kʼo bon yehˬ yehˬmiˉhpe‸ 
lo gʼa yuˬ laˬ leh, venˇbaˆ hpehˇ ve tanˇ tuˬ gʼa tanˇ piˇ ve yoˬ. 
22Paw hkuˇ lehˬ chaw oˇ ve venˇbaˆ gʼa ponˬ tuˬ, tanˇ tuˬ oˇ ve hta‸ gʼa tanˇ piˇ 
ve yoˬ. Oˇ hkʼe te ve kʼo, Gʼuiˬsha yawˇ ve venˇbaˆ hta‸ hpehˇ piˇ tuˬ yoˬ. 
23Nawˬ hui Hkaˍnanˍ mvuhˇmiˬ hkʼaw gaˬ la leh iˉ shiˍ cehˬ ti ve teˇ yanˇ, 
nawˬ hui lehˬ shehˆ hkʼaw‸ hkʼa gaˬ naw‸ la ve iˉ shiˍ hta‸ maˇ gʼa shaˉ caˇ. Iˉ 
shiˍ oˇ ve teˇ hpaˍ lehˬ maˇ da‸ kehˬ sheˍ. 
24Awˇ hkʼaw‸ teˇ hkʼaw‸ gaˬ htaˇ nawˬ hui lehˬ iˉ shiˍ oˇ ve hkʼa peu-eˬ hta‸ 
shaˉ leh ngaˬ hta‸ gʼa tanˇ laˇ ve yoˬ. 
25Ya‸ hkʼaˇ, ngaˇ hkʼaw‸ teˇ hkʼaw‸ gaˬ ve teˇ yanˇ, nawˬ hui iˉ shiˍ oˇ ve teˇ 
hpaˍ hta‸ caˇ hpeh‸ ve yoˬ. Nawˬ hui oˇ hkʼe te ve kʼo, nawˬ hui ve iˉ shiˍ 
cehˬ teˇ hpaˍ awˬ shiˍ maˇ maˇ naw‸ la tuˬ yoˬ. Ngaˬ lehˬ nawˬ hui ve Gʼuiˬsha 
hpeh‸ve yoˬ. 
26Awˬ suhˍ cawˬ taˍ ve shaˍ hta‸ maˇ gʼa caˇ. Faˍ maˇ gʼa te. 
27Nawˬ hui ve uˉ hkeh mvuh leh paˇ tcuhˆ hta‸ maˇ gʼa chiˇ baˬ. 
28Chaw suh-e ve pa taw dawˇ haˍ ve hkʼaw, a shu yawˇ ve awˬ to hta‸ shawˆ 
hkʼaw ve maˇ gʼa te. Ngaˬ lehˬ nawˬ hui ve Gʼuiˬsha hpeh‸ ve yoˬ. 
29Nawˬ hui ve yaˇ miˇ teˇ hpaˍ hta‸ meh maˬ lanˉ taˇ te caˇ tcuh. Oˇ hkʼe te ve 
lehˬ, yawˇ hui ve awˬ me‸ awˬ hponˇ hta‸ te luˬ ve yoˬ. Oˇ hkʼe te ve chaw 
lehˬ, awˬ nu ve gʼuiˬsha teˇ hpaˍ hta‸ oˉ kʼoˍ pui ve chaw hpeh‸ leh, 
mvuhˇmiˬ hta‸ cha‸ chiˆ tuˬ te ve chaw hpeh‸ ve yoˬ. 
30Shinˉ nyi htaˇ da‸ tuˬ kehˬ tuˬ te leh, ngaˬ hta‸ oˉ kʼoˍ pui kuiˬ hta‸ yawˆ 
yan-o. Ngaˬ lehˬ Gʼuiˬsha hpeh‸ ve yoˬ. 
31Mawˉ paˍ sheˍ paˍ hui geh taˇ kʼai. Oˇ hkʼe te ve chaw lehˬ, maˇ da‸ maˇ 
kehˬ. Ngaˬ lehˬ nawˬ hui ve Gʼuiˬsha hpeh‸ ve yoˬ. 
32A sha‸ mawˇ peuˬ ve chaw teˇ hpaˍ hta‸ yawˆ yan-o. Ngaˬ hta‸ kawˆ-oˆ. 
Ngaˬ lehˬ Gʼuiˬsha hpeh‸ ve yoˬ. 

33Nawˬ hui geh ca chehˇ la ve awˬ nu ve chaw teˇ hpaˍ hta‸ hkʼa mvuhˇ hkʼa 
na taˇ te. 
34Yawˇ hui hta‸ nawˬ hui ve chaw hkʼe shawˍ leh, a shu yawˇ awˬ to hta‸ ha‸ 
ve hkʼe yawˇ hui hta‸ ha‸-o‸. Teˇ pawˆ htaˇ nawˬ hui htawˇ, Eˇjiˇtu‸ 
mvuhˇmiˬ hkʼaw hkehˉ chaw gʼa te cheh taˉ peuˬ ve hta‸ dawˇ nawˇ-oˆ. Ngaˬ 
lehˬ nawˬ hui ve Gʼuiˬsha hpeh‸ ve yoˬ. 
35Maˇ cawˇ ve yaˍ cuˍ, maˇ cawˇ ve hkʼawˍ lawˇ hta‸ yehˇ leh shu hta‸ taˇ heˍ 
caˇ. 
36Cawˇ ve yaˍ cuˍ leh cawˇ ve hkʼawˍ lawˇ hta‸ ceh tiˉ yehˇ-oˆ. Ngaˬ lehˬ nawˬ 
hui ve Gʼuiˬsha hpeh‸ leh, nawˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ 
laˇ taˍ ve yoˬ. 
37Ngaˬ ve awˬliˇtawˇhkawˇ hkʼa peu-eˬ ve hta‸ na yuˬ-o‸. Ngaˬ lehˬ Gʼuiˬsha 
hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 

Oˉ kʼoˍ pui ve li‸ 20 

Maˇ na yuˬ ve chaw hta‸ ciˍ yanˍ piˇ ve 

1Gʼuiˬsha Moˉseˍ hta‸ cuˇ leh Iˉsaˍreˍlaˆ chaw hta‸ chi hkʼe kʼaw‸ kʼoˆ piˇ ve 
yoˬ. 
2Nawˬ hui maˇ kʼoˆ, nawˬ hui geh ca chehˇ la taˍ ve awˬ nu ve chaw hkʼaˬ ve 
teˇ gʼaˇ maˇ kʼoˆ, a shu yawˇ ve yaˇ hta‸ yuˬ leh Mawˇloˆ gʼuiˬsha hta‸ tanˇ piˇ 
ve kʼo, chaw oˇ ve hta‸ haˉ pui gʼa baˬ pehˍ piˇ ve yoˬ. 
3Chaw teˇ gʼaˇ a shu yawˇ ve yaˇ hta‸ yuˬ leh Mawˇloˆ gʼuiˬsha hta‸ piˇ leh, 
ngaˬ ve aˉ po kʼo bon yehˬ leh ngaˬ ve awˬ meh hta‸ cha‸ chiˆ tuˬ te ve kʼo, 
yawˇ hta‸ ngaˬ ve chaw, teh‸ kʼaw‸ shawˍ piˇ tuˬ ve maˇ heˆ. 
4Iˉsaˍreˍlaˆ chaw teˇ hpaˍ lehˬ, chaw oˇ ve hta‸ maˇ tiˇ pehˍ ve kʼo, 
5ngaˬ lehˬ chaw oˇ ve hpaˇ leh yawˇ ve yehˬ yaˇ kʼa yaˇ teˇ hpaˍ hta‸maˇ kʼoˆ, 
yawˇ geh teˇ geh Mawˇloˆ gʼuiˬsha hta‸ oˉ kʼoˍ hkʼa pui ve chaw teˇ hpaˍ hta‸ 
maˇ kʼoˆ, ngaˬ ve chaw teh‸ kʼaw‸ shawˍ piˇ tuˬ ve maˇ heˆ. 

6Mawˉ paˍ sheˍ paˍ hui geh kʼai ve chaw hta‸ ngaˬ ve chaw, teh‸ kʼaw‸ shawˍ 
piˇ tuˬ ve maˇ heˆ. 
7Nawˬ hui ve awˬ to hta‸ da‸ kehˬ piˇ-oˆ. Awˬ lawn kʼo, ngaˬ lehˬ nawˬ hui ve 
Gʼuiˬsha hpeh‸ ve yoˬ. 
8Ngaˬ ve awˬliˇtawˇhkawˇ teˇ hpaˍ hta‸ na yuˬ-o‸. Awˬ lawn kʼo, ngaˬ lehˬ 
Gʼuiˬsha hpeh‸ leh nawˬ hui hta‸ da‸ kehˬ la piˇ taˍ peuˬ ve yoˬ. 
9A shu yawˇ ve awˬ pa awˬ e hta‸ hkeu ve chaw hta‸ gʼa tiˇ pehˍ piˇ ve yoˬ. 
10Chaw teˇ gʼaˇ shu miˇ ma hta‸ haˉ chawˇ ca te ve kʼo, yawˇ hta‸ ka‸ yaˇ miˇ 
oˇ ve hta‸ ka‸ gʼa tiˇ pehˍ piˇ ve yoˬ. 
11Chaw teˇ gʼaˇ a shu yawˇ awˬ pa ve awˬ miˇ ma i hta‸ haˉ chawˇ ca te ve kʼo, 
yawˇ hta‸ ka‸ yaˇ miˇ oˇ ve hta‸ ka‸ gʼa tiˇ pehˍ piˇ ve yoˬ. Awˬ lawn kʼo, 
chaw oˇ ve lehˬ a shu yawˇ awˬ pa ve awˬ me‸ awˬ hponˇ hta‸ te luˬ ve pa 
taw yoˬ. Yawˇ huiˉ maˬ nyiˇ gʼaˇ gʼaˇ suh keunˍ ve yoˬ. 
12Chaw teˇ gʼaˇ a shu yawˇ ve awˬ hkuiˇ ma hta‸ haˉ chawˇ te ve kʼo, yawˇ 
huiˉ maˬ nyiˇ gʼaˇ gʼaˇ hta‸ gʼa tiˇ pehˍ piˇ ve yoˬ. Yawˇ huiˉ maˬ lehˬ a shu 
yawˇ awˬ to hta‸ cha‸ chiˆ tuˬ te peuˬ ve pa taw suh keunˍ ve yoˬ. 
13Hawˉ hkʼaˆ chawˇ hawˉ hkʼaˆ peh‸ ve tzuhˆ ve hta‸ te ve kʼo, yawˇ huiˉ maˬ 
nyiˇ gʼaˇ gʼaˇ hta‸ gʼa tiˇ pehˍ piˇ ve yoˬ. Yawˇ huiˉ maˬ cha‸ chiˆ ve kanˉ hta‸ 
te peuˬ ve pa taw suh keunˍ ve yoˬ. 
14Chaw teˇ gʼaˇ lehˬ meh maˬ lanˉ hta‸ ka‸, yawˇ ve yaˇ miˇ hta‸ ka‸ teˇ pawˆ 
tiˉ heuˆ ve kʼo, yawˇ hui shehˆ gʼaˇ gʼaˇ hta‸ gʼa tiˇ pehˍ piˇ ve yoˬ. Chi hkʼe ve 
cha‸ chiˆ ve awˬ ceuˬ nawˬ hui awˬ hkʼaw lo maˇ gʼa cawˬ piˇ. 
15Chaw teˇ gʼaˇ to nuˇ to shaˆ hta‸ haˉ chawˇ te ve kʼo, yawˇ hta‸ ka‸ to nuˇ to 
shaˆ oˇ ve hta‸ ka‸ gʼa tiˇ pehˍ piˇ ve yoˬ. 
16Yaˇ miˇ teˇ gʼaˇ lehˬ to nuˇ to shaˆ hta‸ haˉ chawˇ te tuˬ coˇ caˇ ve kʼo, yawˇ 
leh to nuˇ to shaˆ oˇ ve hta‸ gʼa tiˇ pehˍ piˇ ve yoˬ. Yawˇ hui lehˬ suh keunˍ ve 
yoˬ. 

17Chaw teˇ gʼaˇ yawˇ ve awˬ nyi ma hta‸ heuˆ ve kʼo, yawˇ huiˉ maˬ lehˬ ya‸ 
taw tuˬ uiˍ ve kanˉ hta‸ te peuˬ ve pa taw, yawˇ huiˉ maˬ hta‸ gʼa gʼa‸ kʼoˬ 
piˇ ve yoˬ. Yawˇ lehˬ a shu yawˇ ve awˬ nyi ma hta‸ haˉ chawˇ te peuˬ ve pa 
taw, oˇ hkʼe ciˍ yanˍ piˇ ve hta‸ gʼa hkanˍ ve yoˬ. 
18Chaw teˇ gʼaˇ awˬ liˇ laˬ chehˇ ve yaˇ miˇ hta‸ haˉ chawˇ ca te ve kʼo, yawˇ 
huiˉ maˬ lehˬ da‸ kehˬ ve awˬ liˇ hta‸ te ya‸ peuˬ ve pa taw, gʼa‸ kʼoˬ ve hta‸ 
gʼa hkanˍ ve yoˬ. 
19Chaw teˇ gʼaˇ, yawˇ ve aˉ shuˍ ma hta‸ haˉ chawˇ te ve kʼo, yawˇ huiˉ maˬ 
lehˬ cha‸ chiˆ ve kanˉ hta‸ te peuˬ ve pa taw, ciˍ yanˍ ve hta‸ gʼa hkanˍ ve 
yoˬ. 
20Chaw teˇ gʼaˇ, yawˇ ve aˉ shuˍ paˍ miˇ ma hta‸ haˉ chawˇ te ve kʼo, yawˇ 
lehˬ aˉ shuˍ paˍ ve awˬ me‸ awˬ hponˇ hta‸ te luˬ ve pa taw, yawˇ huiˉ maˬ 
nyiˇ gʼaˇ gʼaˇ ciˍ yanˍ ve hta‸ gʼa hkanˍ ve yoˬ. Yawˇ huiˉ maˬ nyiˇ gʼaˇ gʼaˇ 
yaˇ cawˬ la tuˬ ve maˇ heˆ. 
21Chaw teˇ gʼaˇ, a shu yawˇ ve awˬ nyi paˍ miˇ ma hta‸ heuˆ ve kʼo, yawˇ huiˉ 
maˬ yaˇ ehˉ cawˬ la tuˬ ve maˇ heˆ. Yawˇ lehˬ maˇ da‸ kehˬ ve kanˉ hta‸ te 
leh, a shu yawˇ awˬ nyi paˍ ve awˬ me‸ awˬ hponˇ hta‸ te luˬ piˇ ve yoˬ. 
22Ngaˬ nawˬ hui hta‸ shiˍ kʼai laˇ tuˬ ve Hkaˍnanˍ mvuhˇmiˬ hkʼaw lo ngaˬ 
nawˬ hui hta‸ maˇ gʼa gʼa‸ kʼoˬ laˇ tuˬ, ngaˬ ve awˬliˇtawˇhkawˇ teˇ hpaˍ hta‸ 
hkʼa deh‸ na yuˬ-o‸. 
23Oˇ kaˬ lo chehˇ ve chaw hui te ve hkʼe, nawˬ hui taˇ te. Nawˬ hui mvuhˇmiˬ 
oˇ ve hkʼaw lo‸-e hpeh‸ tuˬ, ngaˬ lehˬ oˇ kaˬ lo chehˇ taˍ ve chaw hui hta‸ gʼa
‸ kʼoˬ piˇ tuˬ yoˬ. Yawˇ hui lehˬ cha‸ chiˆ ve kanˉ hta‸ te leh, ngaˬ ve awˬ me‸ 
awˬ hponˇ hta‸ te luˬ peuˬ ve yoˬ. 
24Ya‸ hkʼaˇ, hkuiˇ jaˇ da‸ jaˇ ve mvuhˇmiˬ oˇ ve ngaˬ nawˬ hui hta‸ piˇ laˇ tuˬ 
ka ti‸ te taˍ peuˬ ve hkʼe, ngaˬ nawˬ hui hta‸ awˬ tehˬ awˬ na piˇ laˇ tuˬ yoˬ. 
Ngaˬ lehˬ nawˬ hui ve Gʼuiˬsha hpeh‸ leh, nawˬ hui hta‸ leuˆ yuˬ taˍ ve yoˬ. 
25Chi hta‸ pa taw, nawˬ hui lehˬ to nuˇ to shaˆ leh ngaˆ hkʼaˬ ve teˇ hpaˍ da‸ 
kehˬ ve leh, hkʼaˬ ve teˇ hpaˍ maˇ da‸ kehˬ ve hta‸ hkʼa deh‸ gʼa fuiˍ gʼa piˇ 

lawˬ ve yoˬ. Maˇ da‸ kehˬ ve to nuˇ to shaˆ leh ngaˆ teˇ hpaˍ hta‸ taˇ caˇ. 
Nawˬ lehˬ oˇ ve teˇ hpaˍ hta‸ cha‸ chiˆ ve awˬ ceuˬ teh‸ shawˍ taˍ ve pa taw, 
oˇ ve teˇ hpaˍ hta‸ caˇ ve chaw lehˬ cha‸ chiˆ kʼai tuˬ yoˬ. 
26Nawˬ hui lehˬ ngaˬ hta‸ caˉ da‸ ve chaw gʼa hpeh‸ piˇ ve yoˬ. Awˬ lawn kʼo, 
ngaˬ lehˬ Gʼuiˬsha hpeh‸ leh da‸ kehˬ jaˇ ve yoˬ. Nawˬ hui ngaˬ hta‸ caˉ da‸ 
ve chaw hpeh‸ la piˇ tuˬ, ngaˬ nawˬ hui hta‸ leuˆ yuˬ taˍ peuˬ ve yoˬ. 
27Mawˉ paˍ sheˍ paˍ te ve chaw hkʼaˬ ve teˇ gʼaˇ hta‸ maˇ kʼoˆ, haˉ pui gʼa baˬ 
pehˍ piˇ ve yoˬ. Chi hkʼe te ve chaw lehˬ suh keunˍ ve yoˬ, teh‸ Gʼuiˬsha kʼoˆ 
ve yoˬ. 

Oˉ kʼoˍ pui ve li‸ 21 

Paw hkuˇ teˇ hpaˍ da‸ kehˬ ve 

1Gʼuiˬsha Moˉseˍ hta‸ cuˇ leh Aˍronˍ awˬ ceuˬ awˬ hkʼaˇ paw hkuˇ teˇ hpaˍ hta
‸ chi hkʼe kʼoˆ piˇ ve yoˬ. 
2Paw hkuˇ hkʼaˬ ve teˇ gʼaˇ maˇ kʼoˆ, yawˇ ve awˬ pa awˬ e, awˬ yaˇ, awˬ nyi 
paˍ, awˬ nyi ma suh-e ve maˇ heˆ kʼo, 
3awˬ nu ve chaw suh-e kuiˬ lo maˇ gʼa kʼai. 
4Yawˇ kʼai ve kʼo, a shu yawˇ awˬ to hta‸ cha‸ chiˆ tuˬ te ve yoˬ. 
5Paw hkuˇ lehˬ uˉ hkeh mvuh, paˇ tcuhˆ hta‸ chiˇ baˬ leh a shu yawˇ awˬ to 
hta‸ shawˆ hkʼaw ve hkʼaw, dawˇ haˍ ve awˬ heˆ maˇ gʼa te. 
6Yawˇ lehˬ gʼa da‸ kehˬ piˇ leh, ngaˬ ve awˬ me‸ awˬ hponˇ hta‸ maˇgʼa te luˬ. 
Yawˇ lehˬ ngaˬ hta‸ gʼa tuˉ tanˇ laˇ leh, hkʼaˬ htaˆ ka‸ gʼa da‸ kehˬ piˇ ve yoˬ. 
7Paw hkuˇ lehˬ, meh maˬ lanˉ, shu kaoˇ ya‸ peuˬ ve yaˇ miˇ, leh shu baˬ taˍ ve 
yaˇ miˇ hta‸ maˇ gʼa heuˆ. Awˬ lawn kʼo, yawˇ lehˬ da‸ kehˬ ve chaw hpeh‸ 
ve yoˬ. 
8Chaw yaˇ teˇ hpaˍ lehˬ, paw hkuˇ hta‸ da‸ kehˬ ve chaw teh‸ gʼa shawˍ taˍ 
ve yoˬ. Awˬ lawn kʼo, yawˇ lehˬ ngaˬ hta‸ tuˉ tanˇ laˇ chehˇ ve pa taw yoˬ. 
Ngaˬ lehˬ Gʼuiˬsha hpeh‸ ve yoˬ. Ngaˬ lehˬ da‸ kehˬ jaˇ leh, ngaˬ ve chaw teˇ 
hpaˍ hta‸ da‸ kehˬ piˇ taˍ ve yoˬ. 

9Paw hkuˇ ve yaˇ miˇ teˇ gʼaˇ meh maˬ lanˉ hpeh‸ ve kʼo, yawˇ lehˬ a shu yawˇ 
awˬ pa ve awˬ me‸ awˬ hponˇ hta‸ te luˬ ve pa taw, yawˇ hta‸ aˬ miˍ gʼa tuˉ 
pehˍ ve yoˬ. 
10Paw hkuˇ lonˉ hpeh‸ ve chaw lehˬ, yawˇ ve oˉ kʼoˍ hta‸ naˍ manˇ pfuhˍ leh 
paw hkuˇ ve veu‸ kʼaˇ hta‸ veu‸ deh taˍ peuˬ ve kʼo, oˉ kʼoˍ maˇ puiˍ leh buiˇ 
keu maˇ gʼa te chehˇ. Yawˇ ve veu‸ kʼaˇ hta‸ tzuh‸ suhˍ leh dawˇ haˍ ve awˬ 
heˆ maˇ gʼa te. 
11Yawˇ lehˬ ngaˬ hta‸ chiˇ a‸ laˇ taˍ peuˬ ve chaw hpeh‸ ve pa taw, yawˇ awˬ 
to hta‸ cha‸ chiˆ tuˬ maˇ gʼa te. 
12Yawˇ ve awˬ pa awˬ e suh-e ve maˇ kʼoˆ, awˬ nu ve chaw hkʼaˬ ve teˇ gʼaˇ 
suh-e ve maˇ kʼoˆ, yawˇ maˇ gʼa ca nyi. Oˇ hkʼe te ve kʼo, yawˇ lehˬ ngaˬ ve aˉ 
po kʼo bon yehˬ hta‸ cha‸ chiˆ tuˬ te ve yoˬ. 
13Yawˇ lehˬ, yaˇ miˇ haˉ hta‸ tiˉ gʼa heuˆ ve yoˬ. 
14Mehˇchawˇma, shu baˬ taˍ ve yaˇ miˇ leh meh maˬ lanˉ hta‸ maˇ gʼa heuˆ. 
Yawˇ ve awˬ ceuˬ awˬ hkʼaˇ awˬ hkʼaw lo ve yaˇ miˇ haˉ hta‸ tiˉ gʼa heuˆ ve 
yoˬ. 
15Oˇ hkʼe maˇ heˆ kʼo, yawˇ ve yaˇ teˇ hpaˍ lehˬ maˇ da‸ maˇ kehˬ ve chaw 
hpeh‸ la ve yoˬ. Ngaˬ lehˬ Gʼuiˬsha hpeh‸ leh, yawˇ hta‸ paw hkuˇ lonˉ hpeh‸ 
la piˇ tuˬ leuˆ yuˬ taˍ ve yoˬ, teh‸ Gʼuiˬsha kʼoˆ ve yoˬ. 
16Gʼuiˬsha Moˉseˍ hta‸ cuˇ leh Aˍronˍ leh yawˇ ve yaˇ teˇ hpaˍ hta‸ chi hkʼe 
kʼoˆ piˇ ve yoˬ. 
17Nawˬ hui ve awˬ ceuˬ awˬ hkʼaˇ teˇ hpaˍ awˬ hkʼaw lo, awˬ kuiˉ awˬ haiˇ 
cawˬ ve chaw hkʼaˬ ve teˇ gʼaˇ maˇ kʼoˆ, ngaˬ hta‸ tuˉ tanˇ tuˬ maˇ gʼa yuˬ tuˉ 
tanˇ laˇ. Nawˬ hui teˇ co peuˬ teˇ co chi ve hta‸ gʼa dawˇ nawˇ taˍ ve yoˬ. 
18Chi hkʼe ve chaw lehˬ, ngaˬ hta‸ maˇ gʼa tuˉ tanˇ laˇ. Mehˆ cuˉ ve chaw, hkui 
luˬ ve chaw, chaw hpeh‸ maˇ da‸ ve chaw, 
19hkui luˬ la‸ luˬ ve chaw, 

20caw‸ kʼaw‸ ve chaw leh chaw teh‸ nehˉ teˇ hpaˍ, mehˆ teˇ paˉ tiˉ cawˬ ve 
chaw, hkiˬ tu‸ keuˆ ve chaw, awˬ tawnˇ paˍ hpeh‸ ve chaw, 
21chi hkʼe ve Aˍronˍ awˬ ceuˬ awˬ hkʼaˇ teˇ gʼaˇ ka‸ ngaˬ hta‸ tuˉ tanˇ tuˬ maˇ 
gʼa tuˉ tanˇ laˇ. 
22Chi hkʼe ve chaw teˇ hpaˍ lehˬ, ngaˬ hta‸ tanˇ laˇ ve da‸ kehˬ ve caˇ tuˬ hta‸ 
caˇ hpeh‸ ve yoˬ. 
23Ya‸ hkʼaˇ, yawˇ lehˬ awˬ kuiˉ awˬ haiˇ teˇ ceuˬ ceuˬ cawˬ ve chaw hpeh‸ ve 
pa taw, yawˇ lehˬ da‸ kehˬ ve bawehˇ leh tuˉ tanˇ kuiˬ awˬ paˇ lo maˇ gʼa laˬ. 
Yawˇ lehˬ da‸ kehˬ ve awˬ ceuˬ oˇ ve teˇ hpaˍ hta‸ cha‸ chiˆ tuˬ maˇ gʼa te. 
Awˬ lawn kʼo, ngaˬ lehˬ Gʼuiˬsha hpeh‸ leh, awˬ ceuˬ oˇ ve teˇ hpaˍ hta‸ da‸ 
kehˬ piˇ taˍ ve yoˬ, teh‸ Gʼuiˬsha kʼoˆ ve yoˬ. 
24Chi ve lehˬ, Aˍronˍ leh yawˇ ve yaˇ teˇ hpaˍ leh, Iˉsaˍreˍlaˆ chaw hui hta‸ 
Moˉseˍ kʼoˆ maˍ piˇ taˍ ve awˬ liˇ awˬ hkʼaˇ teˇ hpaˍ hpeh‸ ve yoˬ. 

Oˉ kʼoˍ pui ve li‸ 22 

Tuˉ tanˇ tuˬ da‸ kehˬ ve 

1Gʼuiˬsha Moˉseˍ hta‸ cuˇ leh, Aˍronˍ leh yawˇ ve yaˇ teˇ hpaˍ hta‸ chi hkʼe 
kʼoˆ piˇ ve yoˬ. 
2Nawˬ hui lehˬ ngaˬ ve awˬ meh hta‸ cha‸ chiˆ tuˬ maˇ gʼa te. Chaw yaˇ teˇ 
hpaˍ ngaˬ geh lo yuˬ veu laˇ ve tanˇ tuˬ teˇ hpaˍ hta‸ nawˬ hui hkʼa deh‸ gʼa 
yawˆ yan ve yoˬ. Ngaˬ lehˬ Gʼuiˬsha hpeh‸ ve yoˬ. 
3Nawˬ hui ve awˬ ceuˬ awˬ hkʼaˇ teˇ gʼaˇ gʼaˇ maˇ da‸ maˇ kehˬ ve hkʼaw, Iˉsaˍ 
reˍlaˆ chaw teˇ hpaˍ ngaˬ geh lo yuˬ veu laˇ ve tanˇ tuˬ hta‸ ha‸ yuˬ ve kʼo, 
yawˇ hta‸ ngaˬ ve paw hkuˇ te tcuh tuˬ ve maˇ heˆ. Ngaˬ lehˬ Gʼuiˬsha hpeh‸ 
ve yoˬ. 
4Nawˬ hui ve awˬ ceuˬ awˬ hkʼaˇ awˬ hkʼaw lo, hkiˬ tu‸ keuˆ ve chaw, maˇ heˆ 
kʼo maˇ da‸ ve awˬ gʼuiˬ ya‸ ve chaw lehˬ, da‸ kehˬ ve caˇ tuˬ chi teˇ hpaˍ hta
‸ maˇ gʼa caˇ. Paw hkuˇ teˇ gʼaˇ lehˬ, suh taˍ ve awˬ to hta‸ ca htawˇ ve, maˇ 
heˆ kʼo yawˇ ve awˬ gʼuiˬ tawˆ-e ve, 

5maˇ heˆ kʼo, maˇ da‸ kehˬ ve chaw leh to nuˇ to shaˆ hta‸ ca htawˇ ve kʼo, 
yawˇ lehˬ maˇ da‸ kehˬ. 
6Cha‸ chiˆ kʼai ve paw hkuˇ teˇ gʼaˇ lehˬ, mvuhˇ maˇ hpeu‸ la sheˍ ve ceh ceh 
maˇ da‸ kehˬ. Mvuhˇ hpeu‸ la peuˬ ka‸ yawˇ iˉ kaˆ maˇ hehˉ ve kʼo, da‸ kehˬ 
ve caˇ tuˬ hta‸ maˇ gʼa caˇ. 
7Mvuhˇ nyi lo‸-e htaˇ heh‸ yawˇ kʼaw‸ da‸ kehˬ la leh, da‸ kehˬ ve caˇ tuˬ hta
‸ caˇ hpeh‸ ve yoˬ. 
8Yawˇ lehˬ, yawˇ hkʼaˇ yawˇ suh-e ve ceˇ, maˇ heˆ kʼo haiˬ ve to nuˇ to shaˆ che
‸ caˇ ve ceˇ hta‸ maˇ gʼa caˇ. Yawˇ caˇ ve kʼo cha‸ chiˆ kʼai ve yoˬ. Ngaˬ lehˬ 
Gʼuiˬsha hpeh‸ ve yoˬ. 
9Paw hkuˇ teˇ hpaˍ lehˬ, ngaˬ piˇ taˍ ve awˬ liˇ awˬ hkʼaˇ hkʼa peu-eˬ ve hta‸ 
hkʼa deh‸ gʼa na yuˬ ve yoˬ. Oˇ hkʼe maˇ te ve kʼo, yawˇ hui venˇbaˆ cawˬ leh 
gʼa suh-e tuˬ yoˬ. Ngaˬ lehˬ Gʼuiˬsha hpeh‸ leh, yawˇ hui hta‸ da‸ kehˬ la piˇ 
taˍ ve yoˬ. 
10Paw hkuˇ ve awˬ ceuˬ awˬ hkʼaˇ teˇ hpaˍ ceh tiˉ, da‸ kehˬ ve tanˇ tuˬ hta‸ caˇ 
hpeh‸ ve yoˬ. Awˬ nu ve chaw teˇ gʼaˇ ka‸ maˇ gʼa yuˬ caˇ. 
11Ya‸ hkʼaˇ, paw hkuˇ yawˇ vuiˬ yuˬ taˍ ve awˬ ceˬ, maˇ heˆ kʼo yawˇ ve yehˬ 
hkʼaw paw la taˍ ve awˬ ceˬ lehˬ paw hkuˇ ve caˇ tuˬ hta‸ caˇ hpeh‸ ve yoˬ. 
12Paw hkuˇ ve yaˇ miˇ lehˬ, paw hkuˇ maˇ heˆ ve chaw hta‸ ca heuˆ ve kʼo, da
‸ kehˬ ve caˇ tuˬ oˇ ve hta‸ maˇ gʼa caˇ. 
13Ya‸ hkʼaˇ, mehˇchawˇma hpeh‸ ve yawˇ ve yaˇ miˇ, maˇ heˆ kʼo shu baˬ taˉ 
ve yawˇ ve yaˇ miˇ yawˇ geh ca kʼaw‸ chehˇ la ve kʼo, yawˇ lehˬ caˇ tuˬ oˇ ve 
hta‸ caˇ hpeh‸ ve yoˬ. Paw hkuˇ ve yehˬ yaˇ kʼa yaˇ teˇ hpaˍ ceh tiˉ, caˇ tuˬ oˇ 
ve hta‸ gʼa caˇ ve yoˬ. 
14Paw hkuˇ awˬ ceuˬ awˬ hkʼaˇ maˇ heˆ ve chaw teˇ gʼaˇ lehˬ, maˇ shiˍ ve awˬ 
hkʼaw lo da‸ kehˬ ve caˇ tuˬ oˇ ve hta‸ gʼa caˇ peuˬ ve kʼo, yawˇ lehˬ caˇ tuˬ oˇ 
ve awˬ hpfuhˇ paw hkuˇ hta‸ gʼa kʼaw‸ shaiˍ pi ˇ ve awˬ hkʼoˆ, awˬ leuˉ htawˇ 
ngaˇ pun teˇ pun gʼa kʼaw‸ piˇ ve yoˬ. 

15Paw hkuˇ lehˬ, da‸ kehˬ ve caˇ tuˬ teˇ hpaˍ hta‸ yuˬ leh, awˬ nu ve chaw hui 
hta‸ maˇ gʼa caˍ piˇ. 
16Chi hkʼe te ve chaw lehˬ, venˇbaˆ cawˬ leh ciˍ yanˍ ve hta‸ gʼa hkanˍ tuˬ yoˬ. 
Ngaˬ lehˬ Gʼuiˬsha hpeh‸ leh, tanˇ tuˬ teˇ hpaˍ hta‸ da‸ kehˬ piˇ taˍ ve yoˬ, teh
‸ Gʼuiˬsha kʼoˆ ve yoˬ. 
17Gʼuiˬsha Moˉseˍ hta‸ cuˇ leh, Aˍronˍ leh yawˇ ve yaˇ teˇ hpaˍ leh Iˉsaˍreˍ laˆ 
chaw hui hta‸ awˬ liˇ awˬ hkʼaˇ chi teˇ hpaˍ kʼaw‸ kʼoˆ piˇ ve yoˬ. 
18Iˉsaˍreˍlaˆ chaw maˇ kʼoˆ, yawˇ hui geh ca chehˇ la taˍ ve awˬ nu ve chaw 
maˇ kʼoˆ, Gʼuiˬsha hta‸ aˬ miˍ tuˉ tanˇ piˇ tuˬ ve ceˇ teˇ hkeh yuˬ veu laˇ ve kʼo, 
ceˇ oˇ ve lehˬ te‸ chiˉ awˬ kuiˉ awˬ haiˇ maˇ cawˬ ve ceˇ gʼa hpeh‸ piˇ ve yoˬ. 
19Gʼuiˬsha ha‸ yuˬ laˇ hpeh‸ tuˬ, ceˇ oˇ ve lehˬ te‸ chiˉ awˬ kuiˉ awˬ haiˇ maˇ 
cawˬ ve ceˇ awˬ paˍ gʼa hpeh‸ piˇ ve yoˬ. 
20Awˬ kuiˉ awˬ haiˇ cawˬ ve ceˇ hta‸ nawˬ yuˬ leh tuˉ tanˇ piˇ ve kʼo, Gʼuiˬsha 
ha‸ yuˬ laˇ tuˬ ve maˇ heˆ. 
21Chaw teˇ gʼaˇ Gʼuiˬsha hta‸ awˬ chawˇ te da‸ ve tuˉ tanˇ tuˬ tanˇ piˇ gaˇ ve 
kʼo, tuˉ tanˇ tuˬ oˇ ve hta‸ Gʼuiˬsha ha‸ yuˬ laˇ hpeh‸ tuˬ, ceˇ oˇ ve lehˬ te‸ 
chiˉ awˬ kuiˉ awˬ haiˇ maˇ cawˬ ve ceˇ gʼa hpeh‸ piˇ ve yoˬ. 
22Mehˆ cuˉ ve, hkui luˬ ve, nyi maˇ sha ve, leh buiˇ tcuhˉ taˍ ve ceˇ teˇ hpaˍ 
hta‸ nawˬ yuˬ leh Gʼuiˬsha hta‸ maˇ gʼa tuˉ tanˇ piˇ. 
23Ya‸ hkʼaˇ, nawˬ hkʼaˇ nawˬ ha lehˬ leh tanˇ piˇ gaˇ ve kʼo, hkui luˬ la‸ luˬ ve 
ceˇ hta‸ htawˇ yuˬ leh tanˇ piˇ hpeh‸ ve yoˬ. Ya‸ hkʼaˇ Gʼuiˬsha hta‸ teˇ ceuˬ 
ceuˬ ka ti‸ te leh tanˇ piˇ ve kʼo, oˇ hkʼe ve ceˇ hta‸ nawˬ maˇ gʼa yehˇ. 
24Piˉ taˍ peuˬ ve ceˇ hta‸ nawˬ yuˬ leh Gʼuiˬsha hta‸ maˇ gʼa tuˉ tanˇ piˇ. Nawˬ 
hui ve mvuhˇmiˬ hkʼaw chi hkʼe te tuˬ a hkaw-anˬ maˇ cawˬ. 
25Gʼuiˬsha hta‸ tanˇ piˇ tuˬ ve ceˇ lehˬ, awˬ nu ve chaw ceuˬ teˇ hpaˍ geh vuiˬ 
yuˬ taˍ ve ceˇ maˇ gʼa hpeh‸ piˇ. Oˇ hkʼe ve ceˇ hta‸ Gʼuiˬsha lehˬ awˬ kuiˉ 
awˬ haiˇ cawˬ ve ceˇ hkʼa shuˍ shawˍ taˍ leh ha‸ yuˬ laˇ tuˬ ve maˇ heˆ. 

26-27Nuˇ ehˉ, yawˬ ehˉ, leh aˉ che‸ ehˉ paw la ve teˇ yanˇ, awˬ yehˇ oˇ ve hta‸ 
awˬ ma peuˍ geh suhˍ nyi hkʼa gaˬ gʼa teh taˍ ve yoˬ. Oˇ ve hkʼaw‸ nawˉ, 
Gʼuiˬsha hta‸ tanˇ piˇ hpeh‸ ve yoˬ. 
28Nuˇ ma peuˍ leh nuˇ ehˉ, yawˬ ma peuˍ leh yawˬ ehˉ, aˉ che‸ ma peuˍ leh aˉ 
che‸ ehˉ, hta‸ teˇ nyi tiˉ awˬ hkʼaw lo Gʼuiˬsha hta‸ maˇ gʼa tuˉ tanˇ piˇ. 
29Nawˬ lehˬ bon chiˇ mvuh ve tuˉ tanˇ tuˬ tuˉ tanˇ piˇ ve kʼo, nawˬ ve tuˉ tanˇ 
tuˬ hta‸ Gʼuiˬsha ha‸ yuˬ laˇ hpeh‸ tuˬ, awˬ liˇ awˬ hkʼaˇ cawˇ cawˇ gʼa te tuˉ 
tanˇ piˇ ve yoˬ. 
30Tuˉ tanˇ piˇ ve shaˍ oˇ ve hta‸, oˇ ve teˇ nyi tiˉ awˬ hkʼaw lo gʼa caˇ peuˬ piˇ 
ve yoˬ. Shawˉ pawˍ mvuhˇ htiˇ la htaˇ hkʼa gaˬ maˇ gʼa cawˬ taˍ piˇ. 
31Gʼuiˬsha chi hkʼe kʼoˆ ve yoˬ. Ngaˬ ve awˬliˇtawˇhkawˇ teˇ hpaˍ hta‸ na yuˬ-o
‸. Ngaˬ lehˬ Gʼuiˬsha hpeh‸ ve yoˬ. 
32Ngaˬ ve awˬ meh hta‸ cha‸ chiˆ tuˬ maˇ gʼa te. Ngaˬ lehˬ da‸ kehˬ jaˇ ve hta
‸ Iˉsaˍ reˍlaˆ chaw hkʼa peu-eˬ shiˍ-o‸. Ngaˬ lehˬ Gʼuiˬsha hpeh‸ leh, nawˬ hui 
hta‸ da‸ kehˬ piˇ taˍ ve yoˬ. 
33Ngaˬ lehˬ nawˬ hui hta‸ Eˇjiˇtu‸ mvuhˇmiˬ hkʼaw lo shiˍ tawˆ la piˇ taˍ ve 
nawˬ hui ve Gʼuiˬsha hpeh‸ ve yoˬ, teh‸ kʼoˆ ve yoˬ. 

Oˉ kʼoˍ pui ve li‸ 23 

Bon pawehˇ te ve awˬ lawn 

1Gʼuiˬsha Moˉseˍ hta‸ cuˇ leh, bon pawehˇ te ve awˬ lawn chi teˇ hpaˍ 
Iˉsaˍreˍlaˆ chaw hui hta‸ kʼoˆ piˇ taˍ ve yoˬ. 
2Nawˬ hui a shu yawˇ ve kanˉ te caˇ tuˬ hkaw‸ nyi cawˬ ve yoˬ. 
3Ya‸ hkʼaˇ, shinˉ nyi hpeh‸ ve suhˍ nyi teˇ nyi lehˬ, gʼaˇ jehˇ ve awˬ nyi hpeh‸ 
ve hta‸ nawˬ hui gʼa dawˇ nawˇ taˍ ve yoˬ. Awˬ nyi oˇ ve gaˬ la htaˇ, nawˬ hui 
kanˉ maˇ gʼa te. Bon gʼa lawˬ ve yoˬ. Shinˉ nyi lehˬ Gʼuiˬsha hta‸ caˉ da‸ ve 
yoˬ. 
4Awˬ hawˉ lo kʼoˆ taˍ ve bon pawehˇ teˇ hpaˍ hta‸ awˬ yanˇ cawˇ cawˇ gʼa te 
ve yoˬ. 

Paˍsaˍhkaˍ pawehˇ 

5Paˍsaˍhkaˍ pawehˇ hta‸ awˉ lawˉ peuˇ ve teˇ ha pa teˇ chi awˇ nyi, mvuhˇ nyi 
lo‸-e htaˇ gʼa tanˬ te ve yoˬ. 
6Teˇ chi ngaˇ nyi teˇ nyi htaˇ, diˇ maˇ keu ve hkaoˍmonˇ caˇ ve pawehˇ gʼa te 
ve yoˬ. Suhˍ nyi hkʼa gaˬ, nawˬ hui lehˬ diˇ keu taˍ ve hkaoˍmonˇ hta‸ maˇ gʼa 
caˇ. 
7Pawehˇ tanˬ te ve awˉ lawˉ peuˇ teˇ nyi htaˇ, nawˬ hui hkʼa peu-eˬ bon lawˬ 
kuiˬ lo gʼa kʼai leh, teˇ gʼaˇ ka‸ kanˉ maˇ gʼa te. 
8Suhˍ nyi hkʼa gaˬ nawˬ hui Gʼuiˬsha hta‸ gʼa tuˉ tanˇ piˇ ve yoˬ. Suhˍ nyi teˇ 
nyi gaˬ htaˇ, nawˬ hui bon teˇ pawˆ gʼa kʼaw‸ lawˬ ve yoˬ. Chaw teˇ gʼaˇ ka‸ 
kanˉ maˇ gʼa te. 
9-10Gʼuiˬsha nawˬ hui hta‸ piˇ laˇ taˍ ve mvuhˇmiˬ oˇ ve hkʼaw gaˬ leh, awˬ shiˍ 
awˬ nu gʼeu‸ jaw‸ ve teˇ yanˇ, caˬ kʼa‸ teˇ tsuh‸ yuˬ leh paw hkuˇ hta‸ gʼa piˇ 
ve yoˬ. 
11Gʼuiˬsha nawˬ hui hta‸ ha‸ yuˬ laˇ hpeh‸ tuˬ, yawˇ lehˬ caˬ kʼa‸ oˇ ve 
Gʼuiˬsha hta‸ gʼa tanˇ piˇ ve yoˬ. Paw hkuˇ lehˬ caˬ kʼa‸ oˇ ve hta‸ shinˉ nyi 
ponˬ peuˬ hkʼaw‸ nawˉ, shinˉ peuˬ teˇ nyi htaˇ gʼa tanˇ piˇ ve yoˬ. 
12Caˬ kʼa‸ oˇ ve Gʼuiˬsha hta‸ tanˇ piˇ ve teˇ nyi htaˇ, nawˬ hui lehˬ te‸ chiˉ 
awˬ kuiˉ awˬ haiˇ maˇ cawˬ leh teˇ hkʼaw‸ gaˬ peuˬ ve yawˬ awˬ paˍ teˇ hkeh 
yuˬ leh aˬ miˍ gʼa tuˉ tanˇ piˇ ve yoˬ. 
13Yawˬ ehˉ oˇ ve geh teˇ geh shaˍ lonˍ chu hkaw‸ taˍ ve caˬ hkʼa meu-e nyiˇ 
panˇ hta‸ htawˇ gʼa tanˇ piˇ ve yoˬ. Chi ve lehˬ, awˬ shaˉ hawnˉ leh Gʼuiˬsha 
nyi ma cawˇ ve tuˉ tanˇ tuˬ hpeh‸ ve yoˬ. Tuˉ tanˇ tuˬ chi ve geh a pehˉ meuˇ 
gʼuiˬ teˇ kaw hta‸ htawˇ gʼa tanˇ piˇ ve yoˬ. 
14Awˬ shiˍ awˬ nu awˬ suhˉ Gʼuiˬsha hta‸ maˇ gʼa tanˇ piˇ sheˍ ve ceh ceh, 
nawˬ hui maˇ gʼa teˍ caˇ. Hkaoˍmonˇ ka‸ maˇ gʼa te caˇ. Nawˬ hui teˇ co peuˬ 
teˇ co chi ve hta‸ hkʼaˬ htaˆ ka‸ gʼa dawˇ nawˇ taˍ ve yoˬ. 

Caˬ gʼeu‸ htaˇ te ve pawehˇ 

15Nawˬ hui ve caˬ kʼa‸ Gʼuiˬsha hta‸ tanˇ piˇ peuˬ hkʼaw‸ nawˉ, suhˍ shinˉ biˇ 
peuˬ leh 
16ngaˇ chi nyi teˇ nyi htaˇ Gʼuiˬsha hta‸ caˬ shiˍ awˬ suhˉ teˇ pawˆ gʼa kʼaw‸ 
tanˇ piˇ ve yoˬ. 
17Yehˬ kʼa teˇ maˬ le le hkaoˍmonˇ nyiˇ shiˍ te leh Gʼuiˬsha hta‸ gʼa tanˇ piˇ ve 
yoˬ. Hkaoˍmonˇ teˇ shiˍve caˬ hkʼa meu-e nyiˇ panˇ gʼa yuˬ te leh, diˇ gʼa hkaw
‸ taˍ ve yoˬ. 
18Hkaoˍmonˇ oˇ ve teˇ hpaˍ geh teˇ geh, Iˉsaˍreˍlaˆ chaw teˇ hpaˍ lehˬ, a sha‸ 
teˇ hkʼaw‸ gaˬ peuˬ leh te‸ chiˉ awˬ kuiˉ awˬ haiˇ maˇ cawˬ ve yawˬ ehˉ suhˍ 
hkeh, nuˇ paˍ lonˉ teˇ hkeh, aˉ che‸ nyiˇ hkeh yuˬ leh gʼa tanˇ piˇ ve yoˬ. To 
nuˇ to shaˆ oˇ ve teˇ hpaˍ geh teˇ geh awˬ shiˍ awˬ nu tuˉ tanˇ tuˬ leh, a pehˉ 
meuˇ gʼuiˬ tuˉ tanˇ tuˬ teˇ hpaˍ gʼa tanˇ piˇ ve yoˬ. Chi ve lehˬ, awˬ shaˉ hawnˉ 
leh Gʼuiˬsha nyi ma cawˇ ve tuˉ tanˇ tuˬ hpeh‸ ve yoˬ. 
19Chi hkʼoˆ ka‸, nawˬ hui lehˬ venˇbaˆ hpehˇ ve tuˉ tanˇ tuˬ awˬ pon aˉ che‸ teˇ 
hkeh leh, awˬ chawˇ te da‸ ve tuˉ tanˇ tuˬ awˬ pon, a sha‸ teˇ hkʼaw‸ gaˬ peuˬ 
ve yawˬ awˬ paˍ nyiˇ hkeh gʼa tuˉ tanˇ ve yoˬ. 
20Paw hkuˇ lehˬ, hkaoˍmonˇ leh yawˬ ehˉ oˇ ve nyiˇ hkeh Gʼuiˬsha hta‸ gʼa 
tanˇ piˇ ve yoˬ. Tanˇ tuˬ oˇ ve teˇ hpaˍ lehˬ da‸ kehˬ jaˇ ve yoˬ. 
21Oˇ ve teˇ nyi htaˇ, nawˬ hui teˇ gʼaˇ ka‸ kanˉ maˇ gʼa te. Bon gʼa lawˬ ve yoˬ. 
Nawˬ hui hkʼaˬ lo chehˇ ve maˇ kʼoˆ, pawehˇ chi hta‸ teˇ co peuˬ teˇ co hkʼa 
deh‸ na yuˬ leh gʼa te ve yoˬ. 
22Nawˬ hui caˬ gʼeu‸ ve teˇ yanˇ, ti mi awˬ jaˇ lo cawˬ ve caˬ hta‸ maˇ gʼa gʼeu
‸ yuˬ. Caˬ gʼeu‸ peuˬ hkʼaw‸ nawˉ, sheˆ taˍ ve caˬ nu teˇ hpaˍ hta‸ ka‸ nawˬ 
hui maˇ gʼa kʼaw‸ gʼawˆ yuˬ. Oˇ ve teˇ hpaˍ hta‸ haˍ ve gʼawˇ ve chaw leh, 
hkehˉ chaw teˇ hpaˍ awˬ pon gʼa teh taˉ piˇ ve yoˬ. Ngaˬ lehˬ nawˬ hui ve 
Gʼuiˬsha hpeh‸ ve yoˬ. 

Hkʼaw‸ suhˉ ve pawehˇ 

23-24Ha pa suhˍ maˬ teˇ maˬ, awˉ lawˉ peuˇ ve teˇ nyi htaˇ, nawˬ hui kanˉ maˇ 
te leh gʼa jehˇ taˍ ve yoˬ. Behˬ heh ma hkawˇ bvuhˬ tawˆ la ve teˇ yanˇ, 
Gʼuiˬsha hta‸ oˉ kʼoˍ pui tuˬ nawˬ hui gʼa hpawnˬ laˬ ve yoˬ. 
25Gʼuiˬsha hta‸ nawˬ hui gʼa tuˉ tanˇ piˇ leh, teˇ gʼaˇ ka‸ kanˉ maˇ gʼa te. 

Teˇ hkʼaw‸ teˇ pawˆ venˇbaˆ yuˬ baˬ ve 

26-27Ha pa suhˍ maˬ teˇ maˬ, teˇ chi nyi teˇ nyi lehˬ nawˬ hui ve venˇbaˆ yuˬ baˬ 
tuˬ, tuˉ tanˇ piˇ ve awˬ nyi hpeh‸ ve yoˬ. Oˇ ve teˇ nyi gaˬ htaˇ, nawˬ hui te‸ 
chiˉ maˇ gʼa caˇ. Gʼuiˬsha hta‸ oˉ kʼoˍ pui tuˬ gʼa hpawnˬ da‸ leh, Gʼuiˬsha 
hta‸ gʼa tuˉ tanˇ piˇ ve yoˬ. 
28Kanˉ maˇ gʼa te. Awˬ lawn kʼo, chi teˇ nyi lehˬ chaw yaˇ ve venˇbaˆ hta‸ yuˬ 
baˬ ve awˬ nyi hpeh‸ ve pa taw yoˬ. 
29Oˇ ve teˇ nyi htaˇ caˇ tuˬ caˇ ve chaw hta‸ Gʼuiˬsha ve chaw teh‸ kʼaw‸ 
shawˍ piˇ tuˬ ve maˇ heˆ. 
30Oˇ ve teˇ nyi htaˇ kanˉ te ve chaw hta‸ htawˇ Gʼuiˬsha tiˇ pehˍ piˇ tuˬ yoˬ. 
31Nawˬ hui hkʼaˬ lo chehˇ ve maˇ kʼoˆ, awˬ liˇ chi hta‸ teˇ co peuˬ teˇ co hkʼa 
deh‸ gʼa na yuˬ ve yoˬ. 
32Ha pa oˇ ve teˇ maˬ kʼawˇ nyi mvuhˇ hpeu‸ mvuhˇ nyi lo‸-e ve awˬ yanˇ hta‸ 
te leh, teˇ chi nyi mvuhˇ hpeu‸ mvuhˇ nyi lo‸-e ve awˬ yanˇ hkʼa gaˬ, nawˬ 
hui gʼa ce ka leh te‸ chiˉ maˇ gʼa caˇ. 

Aˉ po kʼo pawehˇ te ve 

33-34Aˉ po kʼo pawehˇ chi hta‸ ha pa suhˍ maˬ teˇ maˬ, teˇ chi ngaˇ nyi htaˇ gʼa 
tanˬ te leh, suhˍ nyi hkʼa gaˬ gʼa te ve yoˬ. 
35Awˉ lawˉ peuˇ ve teˇ nyi htaˇ nawˬ hui Gʼuiˬsha hta‸ oˉ kʼoˍ gʼa pui leh, teˇ 
gʼaˇ ka‸ kanˉ maˇ gʼa te. 
36Pawehˇ chi hta‸ te chehˇ ve suhˍ nyi awˬ hkʼaw lo, teˇ nyi le le nawˬ hui 
Gʼuiˬsha hta‸ gʼa tuˉ tanˇ piˇ ve yoˬ. Hiˉ nyi teˇ nyi gaˬ htaˇ, nawˬ hui 
Gʼuiˬsha hta‸ oˉ kʼoˍ teˇ pawˆ gʼa kʼaw‸ pui leh, gʼa tuˉ tanˇ piˇ ve yoˬ. Chaw 
teˇ gʼaˇ ka‸ kanˉ maˇ gʼa te. 



347 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

37(Pawehˇ chi teˇ hpaˍ lehˬ bon pawehˇ hpeh‸ve pa taw, nawˬ hui Gʼuiˬsha 
hta‸ gʼa taˍ uiˍ leh oˉ kʼoˍ gʼa pui ve yoˬ. Aˬ miˍ tuˉ tanˇ tuˬ, awˬ shiˍ awˬ nu 
tuˉ tanˇ tuˬ, a pehˉ meuˇ gʼuiˬ leh awˬ nu ve tuˉ tanˇ tuˬ teˇ hpaˍ teˇ nyi le le 
hkʼa deh‸ gʼa tuˉ tanˇ piˇ ve yoˬ. 
38Pawehˇ chi teˇ hpaˍ awˬ hkʼaw lo nawˬ hui tanˇ piˇ ve teˇ hpaˍ lehˬ, teˇ shinˉ 
le le nawˬ hui tanˇ piˇ chehˇ ve tuˉ tanˇ tuˬ, nawˬ hui Gʼuiˬsha hta‸ piˇ tuˬ ka ti
‸ te taˍ ve tanˇ tuˬ, leh a shu yawˇ nyi ma cawˬ ve hkʼe Gʼuiˬsha hta‸ tanˇ piˇ 
ve tanˇ tuˬ teˇ hpaˍ hta‸ maˇ caˉ da‸.) 
39Nawˬ hui awˬ shiˍ awˬ nu gʼeu‸ jaw‸ peuˬ hkʼaw‸ nawˉ, ha pa suhˍ maˬ teˇ 
maˬ 15 nyi hta‸ tanˬ leh pawehˇ chi ve hta‸ suhˍ nyi hkʼa gaˬ gʼa te ve yoˬ. 
Awˉ lawˉ peuˇ ve teˇ nyi lehˬ, gʼaˇ jehˇ ve awˬ nyi hpeh‸ ve yoˬ. 
40Oˇ ve teˇ nyi htaˇ, nawˬ hui ve hko hkʼaw tawˆ ve da‸ jaˇ ve iˉ shiˍ teˇ hpaˍ, 
tcuhˉ pui kʼaˉ teˇ hpaˍ leh awˬ nu ve awˬ hpa‸ da‸ ve suhˆ kʼaˉ teˇ hpaˍ hta‸ 
yuˬ leh, nawˬ hui ve Gʼuiˬsha hta‸ taˍ uiˍ taˍ mvuh piˇ ve pawehˇ gʼa te ve 
yoˬ. 
41Suhˍ nyi hkʼa gaˬ pawehˇ chi hta‸ te-o. Nawˬ hui teˇ co peuˬ teˇ co pawehˇ 
chi hta‸ hkʼa deh‸ gʼa te ve yoˬ. 
42Iˉsaˍreˍlaˆ chaw hkʼa peu-eˬ, suhˍ nyi hkʼa gaˬ aˉ po kʼo hkʼaw tiˉ gʼa chehˇ ve 
yoˬ. 
43Chi hkʼe te ve lehˬ, Gʼuiˬsha Iˉsaˍreˍlaˆ chaw hui hta‸ Eˇjiˇtu‸ mvuhˇmiˬ 
hkʼaw lo shiˍ tawˆ la piˇ chehˇ htaˇ, yawˇ hui aˉ po kʼo hkʼaw gʼa chehˇ ve hta
‸ nawˬ hui ve awˬ ceuˬ awˬ hkʼaˇ teˇ hpaˍ gʼa shiˍ tuˬ awˬ pon hpeh‸ve yoˬ. 
Yawˇ lehˬ nawˬ hui ve Jawˇmawˇ Gʼuiˬsha hpeh‸ ve yoˬ. 
44Gʼuiˬsha hta‸ taˍ uiˍ taˍ mvuh ve bon pawehˇ chi teˇ hpaˍ hta‸ hkʼaˬ hkʼe gʼa 
te cawˇ ve awˬ liˇ awˬ hkʼaˇ chi teˇ hpaˍ Moˉseˍ Iˉsaˍreˍlaˆ chaw hui hta‸ kʼoˆ 
maˍ piˇ ve yoˬ. 

Oˉ kʼoˍ pui ve li‸ 24 

Aˬ miˍ kawˆ faiˇ hta‸ ha‸ shaˉ ve 

1Gʼuiˬsha Moˉseˍ hta‸ cuˇ leh Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. 

2Bon yehˬ hkʼaw lo awˬ yanˇ cawˇ cawˇ aˬ miˍ tuˉ taˍ hpeh‸ tuˬ, da‸ jaˇ ve shaˍ 
lonˍ chu teˇ hpaˍ gʼa yuˬ veu laˇ ve yoˬ. 
3Teˇ haˉ le le Aˍronˍ lehˬ kawˆ faiˇ oˇ ve teˇ hpaˍ hta‸ aˬ miˍ gʼa tuˉ leh, mvuhˇ 
htiˇ la htaˇ hkʼa gaˬ gʼa teh taˍ ve yoˬ. Kawˆ faiˇ oˇ ve teˇ hpaˍ lehˬ, da‸ kehˬ 
jaˇ ve bawehˇ gʼuˇ suhˍ teh taˍ ve yoˬ. Iˉsaˍreˍlaˆ chaw teˇ co peuˬ teˇ co awˬ 
liˇ chi hta‸ hkʼa deh‸ gʼa na yuˬ ve yoˬ. 
4Aˍronˍ lehˬ, shi yuˬ te taˍ ve kawˆ faiˇ chi teˇ hpaˍ hta‸ hkʼa deh‸ gʼa nyi leh, 
awˬ yanˇ cawˇ cawˇ gʼa tuˉ piˇ ve yoˬ. 

Gʼuiˬsha hta‸ tanˇ piˇ ve hkaoˍmonˇ 

5Caˬ hkʼa meu-e teˇ chi nyiˇ panˇ yuˬ leh hkaoˍmonˇ teˇ chi nyiˇ shiˍ gʼa te ve 
yoˬ. 
6Hkaoˍmonˇ chi teˇ hpaˍ hta‸ nyiˇ cawˆ te leh, shi oˍ taˍ ve hpui lawˇ hkʼoˆ gʼa 
teh taˍ ve yoˬ. 
7Gʼuiˬsha hta‸ tanˇ piˇ ve awˬ heˆ hpeh‸ tuˬ, hkaoˍmonˇ chi ve nyiˇ cawˆ awˬ 
kaˍ lo da‸ jaˇ ve sha hawnˉ gʼa keu taˍ ve yoˬ. 
8Iˉsaˍreˍlaˆ chaw teˇ co peuˬ teˇ co, teˇ shinˉ le le hkaoˍmonˇ awˬ suhˉ teˇ hpaˍ 
gʼa yuˬ laˬ piˇ ve yoˬ. 
9Hkaoˍmonˇ chi teˇ hpaˍ lehˬ, Aˍronˍ leh yawˇ ve awˬ ceuˬ awˬ hkʼaˇ teˇ hpaˍ 
awˬ pon hpeh‸ ve yoˬ. Yawˇ hui lehˬ da‸ kehˬ ve chehˇ kuiˬ hkʼaw hkaoˍmonˇ 
oˇ ve hta‸ gʼa caˇ ve yoˬ. Awˬ lawn kʼo, hkaoˍmonˇ oˇ ve teˇ hpaˍ lehˬ 
Gʼuiˬsha hta‸ tanˇ piˇ taˍ ve da‸ kehˬ ve hkaoˍmonˇ hpeh‸ ve yoˬ. 

Hteˇ ve cawˇ ve hkʼaw ciˍ yanˍ piˇ ve 

10-11Chaw teˇ gʼaˇ cawˬ ve yoˬ. Yawˇ awˬ pa lehˬ Eˇjiˇtu‸ chaw hpeh‸ leh, yawˇ 
ve awˬ e lehˬ Iˉsaˍreˍlaˆ chaw Danˍ awˬ ceuˬ awˬ hkʼaˇ Diˇbaˍriˆ ve yaˇ miˇ 
Sheˍlawˇmiˆ hpeh‸ ve yoˬ. Chaw oˇ ve lehˬ, teˇ nyi htaˇ Iˉsaˍreˍlaˆ chaw teˇ 
gʼaˇ hta‸ ya‸ da‸ leh, Gʼuiˬsha hta‸ hkʼa mvuhˇ hkʼa na kʼoˆ ve yoˬ. 
12Hkʼe te leh, yawˇ hui yawˇ hta‸ Moˉseˍ geh shiˍ kʼai leh, yawˇ hta‸ hkʼaˬ 
hkʼe te piˇ tuˬ ve Gʼuiˬsha geh tawˇ gʼa kaˇ htaˇ hkʼa gaˬ haw taˍ ve yoˬ. 

13-14Oˇ htaˇ Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Chaw oˇ ve hta‸ fa la 
awˬ baˬ hpawˇ lo shiˍ kʼai-o. Yawˇ Gʼuiˬsha hta‸ hkʼa mvuhˇ hkʼa na kʼoˆ ve 
awˬ hkawˇ hta‸ hkʼa gʼa kaˇ ve chaw hkʼa peu-eˬ, yawˇ ve oˉ kʼoˍ hkʼoˆ lo a 
shu yawˇ ve la‸ sheh taˍ leh, yawˇ venˇbaˆ cawˬ ve teh‸ shaˉ hkiˆ hkanˍ tcuh-
o. Oˇ hkʼe te peuˬ hkʼaw‸ nawˉ, yawˇ hta‸ haˉ pui baˬ pehˍ piˇ-oˆ. 
15Gʼuiˬsha hta‸ hkʼa mvuhˇ hkʼa na kʼoˆ ve chaw hkʼaˬ ve teˇ gʼaˇ maˇ kʼo, chi 
hkʼe haˉ pui baˬ pehˍ ve hta‸ gʼa hkanˍ tuˬ yoˬ, teh‸ yawˇ hui hta‸ kʼoˆ piˇ ve 
yoˬ. 
16Iˉsaˍreˍlaˆ chaw, maˇ heˆ kʼo yawˇ hui geh ca chehˇ la taˍ ve chaw hkʼaˬ ve 
teˇ gʼaˇ maˇ kʼoˆ, Gʼuiˬsha hta‸ hkʼa mvuhˇ hkʼa na kʼoˆ ve kʼo, chi hkʼe haˉ 
pui gʼa baˬ pehˍ piˇ ve yoˬ. 
17Chaw hta‸ tiˇ pehˍ ve chaw hkʼaˬ ve teˇ gʼaˇ hta‸ maˇ kʼoˆ, gʼa tiˇ pehˍ piˇ 
ve yoˬ. 
18Shu ve to nuˇ to shaˆ hta‸ tiˇ pehˍ ve chaw htawˇ, gʼa kʼaw‸ shaiˍ piˇ ve yoˬ. 
A sha‸ teˇ maˬ suh-e ve awˬ tan, a sha‸ teˇ maˬ gʼa kʼaw‸ shaiˍ piˇ ve yoˬ. 
19Shu hta‸ naˬ tuˬ te piˇ ve chaw lehˬ, yawˇ shu hta‸ te piˇ ve hkʼe, yawˇ hta‸ 
oˇ hkʼe gʼa kʼaw‸ te hkʼaw‸ piˇ ve yoˬ. 
20Yawˇ lehˬ shu ve awˬ mu‸ ku hta‸ te hteh piˇ ve kʼo, yawˇ ve awˬ mu‸ ku 
hta‸ gʼa kʼaw‸ te hteh piˇ ve yoˬ. Yawˇ shu ve mehˆ shiˍ hta‸ te cuˉ piˇ ve kʼo, 
yawˇ ve mehˆ shiˍ hta‸ gʼa kʼaw‸ te cuˉ piˇ ve yoˬ. Yawˇ shu ve ciˬ teˇ maˬ hta
‸ te hkʼeh‸ piˇ ve kʼo, yawˇ ve ciˬ teˇ maˬ hta‸ gʼa kʼaw‸ te hkʼeh‸ piˇ ve yoˬ. 
Yawˇ shu hta‸ te piˇ ve hkʼe, yawˇ hta‸ oˇ hkʼe gʼa kʼaw‸ te hkʼaw‸ piˇ ve 
yoˬ. 
21Shu ve to nuˇ to shaˆ hta‸ tiˇ pehˍ ve chaw lehˬ, gʼa kʼaw‸ shaiˍ piˇ ve yoˬ. 
Ya‸ hkʼaˇ, chaw hta‸ tiˇ pehˍ ve chaw hta‸ gʼa kʼaw‸ tiˇ pehˍ piˇ ve yoˬ. 
22Iˉsaˍreˍlaˆ chaw maˇ kʼo, nawˬ hui geh ca chehˇ la taˍ ve awˬ nu ve chaw teˇ 
hpaˍ maˇ kʼoˆ, awˬ liˇ chi hta‸ hkʼa deh‸ gʼa na yuˬ ve yoˬ. Awˬ lawn kʼo, ngaˬ 
lehˬ nawˬ hui ve Gʼuiˬsha hpeh‸ ve yoˬ, teh‸ kʼoˆ ve yoˬ. 

23Awˬ lawn chi teˇ hpaˍ Moˉseˍ yawˇ hui hta‸ kʼoˆ maˍ piˇ ve teˇ yanˇ, yawˇ 
hui chaw oˇ ve hta‸ fa la awˬ baˬ hpawˇ lo shiˍ kʼai leh haˉ pui baˬ pehˍ piˇ ve 
yoˬ. Yawˇ hui lehˬ Gʼuiˬsha Moˉseˍ hta‸ kʼoˆ piˇ taˍ ve tawˇ teˇ hpaˍ hta‸ hkʼa 
deh‸ na yuˬ ve yoˬ. 

Oˉ kʼoˍ pui ve li‸ 25 

Suhˍ hkʼaw‸ teˇ hkʼaw‸ 

1Siˉnaˆ hkʼaw hkʼoˆ lo, Gʼuiˬsha Moˉseˍ hta‸ cuˇ leh Iˉsaˍreˍlaˆ chaw hui hta‸ 
chi hkʼe kʼaw‸ kʼoˆ piˇ ve yoˬ. 
2Gʼuiˬsha nawˬ hui hta‸ piˇ laˇ tuˬ ve mvuhˇmiˬ hkʼaw nawˬ hui gaˬ ve teˇ 
yanˇ, nawˬ hui Gʼuiˬsha hta‸ yawˆ yan ve hkʼaw, suhˍ hkʼaw‸ teˇ hkʼaw‸ hta‸ 
te‸ chiˉ maˇ gʼa ti caˇ. 
3Nawˬ hui hkaw‸ hkʼaw‸ hkʼa gaˬ muiˬ caˇ hpeh‸ ve yoˬ. Iˉ shiˍ hko te caˇ 
hpeh‸ ve yoˬ. 
4Ya‸ hkʼaˇ, suhˍ hkʼaw‸ teˇ hkʼaw‸ gaˬ la ve teˇ yanˇ, miˬguiˬ hta‸ gʼaˇ gʼa 
jehˇ piˇ ve yoˬ. Chi ve lehˬ, Gʼuiˬsha hta‸ chiˇ a‸ taˍ ve awˬ hkʼaw‸ teˇ hkʼaw‸ 
hpeh‸ ve yoˬ. Ti mi maˇ gʼa te. Iˉ shiˍ hko ka‸ maˇ gʼa te. 
5Yawˇ hkʼaˇ yawˇ yeˬ tawˆ la ve awˬ shiˍ awˬ nu teˇ hpaˍ hta‸ ka‸ maˇ gʼa gʼeu
‸ caˇ. Oˇ ve hkʼa shuˍ, a pehˉ meuˇ shiˍ teˇ hpaˍ hta‸ ka‸ maˇ gʼa shaˉ caˇ. Chi 
ve lehˬ, miˬguiˬ hta‸ gʼaˇ jehˇ piˇ ve awˬ hkʼaw‸ hpeh‸ ve yoˬ. 
6Chi ve teˇ hkʼaw‸ awˬ hkʼaw lo nawˬ hui maˇ muiˬ caˇ ve htawˇ, nawˬ hui 
awˬ pon leh nawˬ hui ve awˬ ceˬ teˇ hpaˍ, nawˬ hui geh ca chehˇ la taˍ ve awˬ 
nu ve chaw teˇ hpaˍ, 
7nawˬ hui ve ceˇ teˇ hpaˍ leh, haiˬ ve to nuˇ to shaˆ teˇ hpaˍ awˬ pon loˍ ve caˇ 
tuˬ hkʼa law‸ cawˬ tuˬ yoˬ. 

Juˇbiˍliˍ hkʼaw‸ 

8Suhˍ hkʼaw‸ suhˍ pawˆ teh‸ kʼoˆ ve 49 hkʼaw‸ ve awˬ yanˇ hta‸ gʼaw nyi taˍ-
o‸. 

9Chaw yaˇ teˇ hpaˍ ve venˇbaˆ hta‸ yuˬ baˬ ve awˬ nyi hpeh‸ ve ha pa suhˍ 
maˬ teˇ maˬ, teˇ chi nyi htaˇ chaw teˇ gʼaˇ hta‸ hpehˇ leh mvuhˇmiˬ hkʼaˬ ti 
chi lo behˬ heh ma ca meuˆ toˇ tcuh-o. 
10Oˇ hkʼe te ve hkʼaw, nawˬ hui lehˬ ngaˇ chi hkʼaw‸ biˇ ve teˇ hkʼaw‸ hta‸ da
‸ kehˬ ve awˬ hkʼaw‸ teh‸ gʼa shawˍ taˍ ve yoˬ. Chi ve teˇ hkʼaw‸ awˬ hkʼaw 
lo, ponˬ laˬ htaˇ hkʼa hawˇ taˍ ve mawˇ jeˬ teˇ hpaˍ awˬ shehˍ hpaˇ, maˇ heˆ 
kʼo yawˇ ve awˬ ceuˬ awˬ hkʼaˇ teˇ hpaˍ hta‸ gʼa kʼaw‸ hkʼaw‸ piˇ ve yoˬ. Shu 
ve awˬ ceˬ te chehˇ ve chaw lehˬ, a shu yawˇ ve yehˬ lo kʼaw‸ kʼo‸-e hpeh‸ ve 
yoˬ. 
11Chi ve teˇ hkʼaw‸ htawˇ, nawˬ hui maˇ gʼa muiˬ caˇ. Iˉ shiˍ hko hkʼaw ve iˉ 
shiˍ hta‸ htawˇ maˇ gʼa shaˉ caˇ. 
12Chi ve teˇ hkʼaw‸ ka‸, da‸ kehˬ ve awˬ hkʼaw‸ hpeh‸ ve yoˬ. Yawˇ hkʼaˇ 
yawˇ yeˬ tawˆ la ve awˬ shiˍ awˬ nu teˇ hpaˍ hta‸ nawˬ hui caˇ hpeh‸ ve yoˬ. 
13Chi teˇ hkʼaw‸ awˬ hkʼaw lo, ponˬ laˬ htaˇ hkʼa hawˇ piˇ taˍ ve mawˇ hkʼa 
peu-eˬ, awˬ shehˍ hpaˇ hta‸ gʼa kʼaw‸ hkʼaw‸ piˇ ve yoˬ. 
14Chi hta‸ pa taw, nawˬ hui awˬ chawˇ chawˇ miˬguiˬ hawˇ da‸ vuiˬ da‸ ve 
kʼo, maˇ hteˇ maˇ cawˇ ve taˇ te da‸. 
15Hawˇ da‸ vuiˬ da‸ ve awˬ hpfuhˇ chi teˇ hpaˍ, awˬ hkʼaw‸ nawˉ teˇ pawˆ 
Juˇbiˍliˍ kʼaw‸ gaˬ ve awˬ yanˇ hta‸ shawˍ nyi leh gʼa kʼoˆ cheˆ da‸ ve yoˬ. 
16Juˇbiˍliˍ maˇ gaˬ taˬ sheˍ ve kʼo, miˬguiˬ awˬ hpfuhˇ hkʼaˆ tuˬ yoˬ. Juˇbiˍliˍ gaˬ 
la paˇ neˇ ve kʼo, awˬ hpfuhˇ pawˇ tuˬ yoˬ. Awˬ lawn kʼo, Juˇbiˍliˍ gaˬ htaˇ 
miˬguiˬ oˇ ve awˬ shehˍ hpaˇ hta‸ gʼa kʼaw‸ hkʼaw‸ piˇ tuˬ ve pa taw, miˬguiˬ 
oˇ ve hta‸ yawˇ hkʼaˬ maw te caˇ hpeh‸ ve hta‸ shawˍ nyi leh awˬ hpfuhˇ gʼa 
piˇ tuˬ ve hta‸ pa taw yoˬ. 
17Nawˬ hui awˬ chawˇ chawˇ teˇ gʼaˇ hta‸ teˇ gʼaˇ heˍ caˇ da‸ ve taˇ te. Nawˬ 
hui ve Gʼuiˬsha hta‸ kawˆ-oˆ. 

Suhˍ hkʼaw‸ teˇ hkʼaw‸ awˬ lawn 

18Nawˬ hui ve mvuhˇmiˬ hkʼaw gawˬ lehˍ gʼa chehˇ hpeh‸ tuˬ, Gʼuiˬsha ve 
awˬliˇtawˇhkawˇ hkʼa peu-eˬ ve hta‸ hkʼa deh‸ na yuˬ-o‸. 

19Miˬguiˬ lehˬ awˬ shiˍ awˬ nu maˇ maˇ naw‸ la leh, nawˬ hui hkʼa bvuhˆ gʼa 
caˇ gʼa dawˬ leh gawˬ lehˍ gʼa chehˇ tuˬ yoˬ. 
20Ya‸ hkʼaˇ, nawˬ hui teˇ gʼaˇ gʼaˇ chi hkʼe na nyi gaˇ tuˬ yoˬ. Suhˍ hkʼaw‸ teˇ 
hkʼaw‸ htaˇ, te‸ chiˉ maˇ ti maˇ gʼeu‸ ve kʼo aˬ hto‸ ma yuˬ caˇ tuˬ le, teh‸ 
kʼoˆ gaˇ tuˬ yoˬ 
21Gʼuiˬsha lehˬ, hkaw‸ hkʼaw‸ teˇ hkʼaw‸ hta‸ awˬ bon na‸ piˇ leh, laˬ tuˬ ve 
nyiˇ hkʼaw‸ awˬ pon awˬ shiˍ awˬ nu maˇ maˇ cawˬ laˬ piˇ tuˬ yoˬ. 
22Hiˉ hkʼaw‸ teˇ hkʼaw‸ gaˬ leh nawˬ hui kʼaw‸ muiˬ caˇ chehˇ ve teˇ yanˇ, 
nawˬ hui leh hkaw‸ hkʼaw‸ teˇ hkʼaw‸ htaˇ muiˬ keu taˍ ve hta‸ ceh tiˉ gʼa 
caˇ chehˇ tuˬ sheˍ ve yoˬ. 

Mawˇ jeˬ teˇ hpaˍ kʼaw‸ hkʼaw‸ piˇ ve 

23Nawˬ ve miˬguiˬ hta‸ teˇ co nawˬ ve mawˇ yoˬ, teh‸ shawˍ leh maˇ gʼa hawˇ 
caˇ. Awˬ lawn kʼo, miˬguiˬ oˇ ve lehˬ nawˬ ve maˇ heˆ. Gʼuiˬsha ve miˬguiˬ 
hpeh‸ ve yoˬ. Nawˬ lehˬ hkehˉ chaw hkʼe hpeh‸ leh teˇ hkui teˇ yanˇ muiˬ caˇ 
tuˬ awˬ pon ceh nawˬ hta‸ a‸ laˇ taˍ ve yoˬ. 
24Miˬguiˬ hta‸ hawˇ ve teˇ yanˇ, awˬ shehˍ hpaˇ lehˬ miˬguiˬ oˇ ve hta‸ kʼaw‸ 
vuiˬ hkʼaw‸ tuˬ a hkaw-anˬ cawˬ ve yoˬ. 
25Iˉsaˍreˍlaˆ chaw teˇ gʼaˇ haˍ gʼawˇ la leh yawˇ ve miˬguiˬ hta‸ gʼa hawˇ cawˇ 
ve kʼo, yawˇ ve awˬ viˉ awˬ nyi teˇ hpaˍ hta‸ ceh tiˉ gʼa hawˇ piˇ ve yoˬ. 
26Awˬ viˉ awˬ nyi maˇ cawˬ ve chaw lehˬ, miˬguiˬ oˇ ve shu hta‸ hawˇ piˇ peuˬ 
hkʼaw‸ nawˉ, yawˇ kʼaw‸ paw sha la ve kʼo, 
27miˬguiˬ oˇ ve hta‸ kʼaw‸ vuiˬ hkʼaw‸ hpeh‸ ve yoˬ. Yawˇ lehˬ miˬguiˬ oˇ ve 
hta‸ vuiˬ shehˍ hpaˇ geh Juˇbiˍliˍ gaˬ tuˬ ve awˬ yanˇ hta‸ shawˍ nyi leh, 
keunˍ da‸ ve awˬ hpfuhˇ gʼa shawˍ piˇ ve yoˬ. 
28Ya‸ hkʼaˇ, yawˇ lehˬ miˬguiˬ oˇ ve hta‸ kʼaw‸ vuiˬ hkʼaw‸ tuˬ hpu maˇ cawˬ 
ve kʼo, Juˇbiˍliˍ maˇ gaˬ sheˍ ve ceh ceh, miˬguiˬ oˇ ve lehˬ vuiˬ shehˍ hpaˇ ve 
mawˇ hpeh‸ ve yoˬ. Juˇbiˍliˍ gaˬ ve kʼo, miˬguiˬ oˇ ve awˬ shehˍ hpaˇ hta‸ gʼa 
kʼaw‸ hkʼaw‸ piˇ ve yoˬ. 

29Chaw teˇ gʼaˇ lehˬ, venˇ hkʼaw cawˬ ve yawˇ ve yehˬ hta‸ hawˇ ve kʼo, teˇ 
hkʼaw‸ maˇ biˇ sheˍ ve ceh ceh yehˬ oˇ ve hta‸ kʼaw‸ vuiˬ hkʼaw‸ tuˬ a hkaw-
anˬ cawˬ ve yoˬ. 
30Teˇ hkʼaw‸ hpaˆ peuˬ ve kʼo, kʼaw‸ vuiˬ hkʼaw‸ tuˬ a hkaw-anˬ maˇ cawˬ. 
Yehˬ oˇ ve lehˬ, vuiˬ shehˍ hpaˇ ve mawˇ hpeh‸ kʼai ve yoˬ. Juˇbiˍliˍ hkʼaw‸ 
gaˬ ve ka‸ yehˬ oˇ ve awˬ shehˍ hpaˇ hta‸ kʼaw‸ hkʼaw‸ piˇ tuˬ a hkaw-anˬ 
maˇ cawˬ. 
31Ya‸ hkʼaˇ, hkʼaˆ hkʼaw cawˬ ve yehˬ teˇ hpaˍ hta‸ oˇ hkʼe te maˇ hpeh‸. Awˬ 
shehˍ hpaˇ lehˬ hkʼaˬ htaˆ kʼaw‸ vuiˬ hkʼaw‸ gaˇ ka‸ gʼa ve yoˬ. Juˇbiˍliˍ 
hkʼaw‸ gaˬ ve kʼo, awˬ shehˍ hpaˇ hta‸ gʼa kʼaw‸ hkʼaw‸ piˇ ve yoˬ. 
32Ya‸ hkʼaˇ, Leˍviˆ chaw teˇ hpaˍ lehˬ yawˇ hui hta‸ piˇ taˍ ve venˇ teˇ hpaˍ 
hkʼaw cawˬ ve a shu yawˇ ve yehˬ hta‸ hkʼaˬ htaˆ teˇ yanˇmaˇ kʼoˆ, kʼaw‸ vuiˬ 
hkʼaw‸ hpeh‸ ve yoˬ. 
33Leˍviˆ chaw teˇ gʼaˇ lehˬ, yawˇ ve yehˬ hta‸ hawˇ peuˬ ve htawˇ, Juˇbiˍliˍ 
hkʼaw‸ gaˬ ve kʼo yehˬ oˇ ve hta‸ kʼaw‸ hkʼaw‸ gʼa ve yoˬ. Awˬ lawn kʼo, 
Leˍviˆ chaw hui lehˬ awˬ nu ve Iˉsaˍreˍlaˆ chaw hui hkʼa shuˍ miˬguiˬ leh ti mi 
maˇ cawˬ. Chehˇ kuiˬ yehˬ ceh tiˉ cawˬ ve pa taw yoˬ. 
34Ya‸ hkʼaˇ, Leˍviˆ chaw hui lehˬ a shu yawˇ gʼa taˍ ve venˇ awˬ paˇ awˬ kui lo 
cawˬ ve ti mi teˇ hpaˍ hta‸ hawˇ tuˬ a hkaw-anˬ maˇ cawˬ. Oˇ ve teˇ hpaˍ lehˬ, 
yawˇ hui ve mawˇ hpeh‸ ve yoˬ. 

Haˍ gʼawˇ ve chaw hta‸ chiˇ piˇ ngaˍ piˇ ve 

35Nawˬ awˬ paˇ awˬ kui lo chehˇ ve chaw teˇ gʼaˇ gʼaˇ, haˍ gʼawˇ jaˇ leh te‸ chiˉ 
caˇ tuˬ maˇ cawˬ ve kʼo, nawˬ ve awˬ ceˬ paˍ hta‸ caˍ piˇ taw piˇ ve hkʼe, chaw 
oˇ ve hta‸ htawˇ gʼa caˍ piˇ ve yoˬ. Oˇ hkʼe te piˇ ve kʼo, yawˇ nawˬ paˇ lo 
kʼaw‸ caˉ chehˇ hpeh‸ tuˬ yoˬ. 
36Nawˬ yawˇ hta‸ chiˇ piˇ ve hpu hta‸ awˬ yawˬ maˇ gʼa yuˬ. Gʼuiˬsha hta‸ 
kawˆ leh yawˇ hta‸ nawˬ paˇ lo chehˇ tcuh piˇ-oˆ. 
37Yawˇ hta‸ chiˇ piˇ ve hpu leh yawˇ hta‸ hawˇ piˇ ve caˇ tuˬ awˬ pon, nawˬ 
awˬ yawˬ maˇ gʼa lawˬ yuˬ. 



354 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

38Chi ve lehˬ, nawˬ ve Gʼuiˬsha ve tawˇ hkawˇ hpeh‸ve yoˬ. Yawˇ lehˬ nawˬ 
hta‸ Eˇjiˇtu‸ mvuhˇmiˬ hkʼaw shiˍ tawˆ laˇ leh, Hkaˍnanˍ mvuhˇmiˬ piˇ laˇ taˍ 
ve yoˬ. 

Awˬ ceˬ hta‸ hpehˇ piˇ ve 

39Nawˬ awˬ paˇ awˬ kui lo chehˇ ve chaw teˇ gʼaˇ haˍ gʼawˇ jaˇ leh, nawˬ ve 
awˬ ceˬ te tuˬ yawˇ ve awˬ to nawˬ hta‸ chiˇ hawˇ laˇ ve kʼo, nawˬ yawˇ hta‸ 
awˬ ceˬ hkʼe maˇ gʼa shawˍ taˍ. 
40Juˇbiˍliˍ hkʼaw‸ gaˬ htaˇ hkʼa gaˬ, yawˇ hta‸ gʼaˇ ga caˇ paˍ hkʼe gʼa 
shawˍtaˍ piˇ ve yoˬ. 
41Juˇbiˍliˍ hkʼaw‸ gaˬ la ve teˇ yanˇ, chaw oˇ ve lehˬ a shu yawˇ miˇ yaˇ hta‸ 
shiˍ leh yawˇ ve yehˬ lo kʼaw‸ kʼo‸-e hpeh‸ ve yoˬ. 
42Iˉsaˍreˍlaˆ chaw lehˬ, Gʼuiˬsha ve awˬ ceˬ hpeh‸ leh yawˇ hui hta‸ Eˇjiˇtu‸ 
mvuhˇmiˬ hkʼaw shiˍ tawˆ la piˇ taˍ ve yoˬ. Yawˇ hui hta‸ awˬ ceˬ hkʼe shawˍ 
leh maˇ gʼa hawˇ caˇ. 
43Yawˇ hui hta‸ hehnˇ chaweh maˇ gʼa te piˇ. Nawˬ ve Gʼuiˬsha hta‸ kawˆ-oˆ. 
44Nawˬ awˬ ceˬ loˍ ve kʼo, awˬ nu ve chaw teˇ hpaˍ hta‸ gʼa vuiˬ yuˬ ve yoˬ. 
45Nawˬ hui geh ca chehˇ la taˍ ve awˬ nu ve chaw ceuˬ teˇ hpaˍ ve yaˇ hta‸ 
htawˇ vuiˬ yuˬ hpeh‸ve yoˬ. Nawˬ hui ve mvuhˇmiˬ hkʼaw paw la taˍ ve yaˇ oˇ 
ve teˇ hpaˍ hta‸ nawˬ hui ve mawˇ hkʼe shawˍ hpeh‸ ve yoˬ. 
46Nawˬ hui ve yaˇ teˇ hpaˍ htawˇ, yawˇ hui hta‸ awˬ ceˬ hkʼe shawˍ leh kanˉ te 
tcuh hpeh‸ ve yoˬ. Ya‸ hkʼaˇ, Iˉsaˍreˍlaˆ chaw hta‸ hehnˇ chaweh maˇ gʼa te 
piˇ. 
47Nawˬ hui ve mvuhˇmiˬ hkʼaw ca chehˇ la taˍ ve awˬ nu ve chaw teˇ gʼaˇ gʼaˇ 
paw sha la leh, haˍ gʼawˇ jaˇ ve Iˉsaˍreˍlaˆ chaw teˇ gʼaˇ hta‸ vuiˬ yuˬ taˍ ve 
kʼoˆ loˬ. 
48Yawˇ hta‸ kʼaw‸ vuiˬ hkʼaw‸ tuˬ a hkaw-anˬ cawˬ ve yoˬ. 
49Yawˇ ve awˬ viˉ awˬ nyi, maˇ heˆ kʼo yawˇ ve aˉ shuˍ paˍ, maˇ heˆ kʼo yawˇ 
ve awˬ ceuˬ awˬ hkʼaˇ teˇ gʼaˇ gʼaˇ yawˇ hta‸ kʼaw‸ vuiˬ hkʼaw‸ hpeh‸ ve yoˬ. 

Maˇ heˆ leh awˬ hkʼaw‸ nawˉ yawˇ hpu cawˬ la ve kʼo, yawˇ hkʼaˇ yawˇ kʼaw‸ 
vuiˬ hkʼaw‸ hpeh‸ ve yoˬ. 
50Yawˇ lehˬ awˬ shehˍ hpaˇ geh jehˬ da‸ leh, Juˇbiˍliˍ hkʼaw‸ hkʼaˬ htaˆ gaˬ tuˬ 
ve hta‸ gʼa shawˍ nyi ve yoˬ. Oˇ hkʼe te peuˬ hkʼaw‸ nawˉ, piˇ cawˇ ve awˬ 
hpfuhˇ gʼa piˇ ve yoˬ. 
51Juˇbiˍliˍ hkʼaw‸ gaˬ tuˬ ve awˬ yanˇ maw chehˇ sheˍ ve kʼo, awˬ hpfuhˇ gʼa 
piˇ maˇ tuˬ yoˬ. 
52Juˇbiˍliˍ hkʼaw‸ gaˬ la paˇ neˇ ve kʼo, awˬ hpfuhˇ gʼa piˇ i tuˬ yoˬ. 
53Yawˇ hta‸ gʼaˇ ga caˇ paˍ hkʼe ceh gʼa shawˍ taˍ piˇ leh, hehnˇ chaweh maˇ 
gʼa te piˇ. 
54Yawˇ hta‸ vuiˬhkʼaw‸ piˇ paˍ maˇ cawˬ ve kʼo, Juˇbiˍliˍ hkʼaw‸ gaˬ htaˇ, 
yawˇ hta‸ gʼa hpehˇ piˇ ve yoˬ. 
55Iˉsaˍreˍlaˆ chaw teˇ gʼaˇ lehˬ, hkʼaˬ htaˆ ka‸ shu ve awˬ ceˬ ceh tiˉ maˇ gʼa 
hpeh‸ chehˇ piˇ. Awˬ lawn kʼo, Iˉsaˍreˍlaˆ chaw lehˬ Gʼuiˬsha ve awˬ ceˬ hpeh
‸ ve yoˬ. Yawˇ lehˬ yawˇ hui hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ taˍ 
ve yoˬ. Yawˇ lehˬ yawˇ hui ve Gʼuiˬsha hpeh‸ ve yoˬ. 

Oˉ kʼoˍ pui ve li‸ 26 

Na yuˬ puiˉ ve chaw awˬ bon gʼa ve 

1Gʼuiˬsha kʼoˆ ve, Nawˬ hui oˉ kʼoˍ pui tuˬve shaˉ ho‸, haˉ pui hkuiˉ daw leh 
awˬ nu ve awˬ ceuˬ teˇ hpaˍ hta‸ maˇ gʼa te. Ngaˬ lehˬ nawˬ hui ve Gʼuiˬsha 
hpeh‸ ve yoˬ. 
2Bon pawehˇ teˇ hpaˍ hta‸ hkʼa deh‸ te leh, ngaˬ hta‸ oˉ kʼoˍ pui kuiˬ hta‸ 
yawˆ yan-o. Ngaˬ lehˬ Gʼuiˬsha hpeh‸ ve yoˬ. 
3Nawˬ hui lehˬ ngaˬ ve awˬliˇtawˇhkawˇ teˇ hpaˍ hta‸ hkʼa deh‸ na yuˬ leh te 
chehˇ ve kʼo, 
4awˬ shiˍ awˬ nu teˇ hpaˍ da‸ la tuˬ leh, iˉ shiˍ cehˬ teˇ hpaˍ iˉ shiˍ maˇ maˇ 
naw‸ la tuˬ, ngaˬ lehˬ awˬ yanˇ cawˇ cawˇ mvuhˇ yeˬ laˬ piˇ tuˬ yoˬ. 

5Nawˬ hui ve awˬ shiˍ awˬ nu teˇ hpaˍ cawˬ maˇ jaˇ ve pa taw, awˬ shiˍ awˬ nu 
oˇ ve teˇ hpaˍ hta‸ gʼeu‸ jaw‸ maˇ peuˬ sheˍ ka‸, a pehˉ meuˇ shiˍ kʼaw‸ shaˉ 
yanˇ gaˬ la tuˬ yoˬ. A pehˉ meuˇ shiˍ shaˉ maˇ peuˬ sheˍ ka‸, caˬ ti ve awˬ yanˇ 
kʼaw‸ gaˬ la tuˬ yoˬ. Nawˬ hui hkʼa bvuhˆ gʼa caˇ gʼa dawˬ leh, mvuhˇmiˬ 
hkʼaw gawˬ lehˍ gʼa chehˇ tuˬ yoˬ. 
6Ngaˬ lehˬ nawˬ hui ve mvuhˇmiˬ hta‸ gawˬ lehˍ cawˬ la piˇ leh, nawˬ hui zuh
‸ mehˬ kʼa mehˬ cawˬ tuˬ yoˬ. Nawˬ hui ve mvuhˇmiˬ hkʼaw chehˇ ve haiˬ ve 
to nuˇ to shaˆ teˇ hpaˍ hta‸ ngaˬ gʼa‸ kʼoˬ piˇ leh, mvuhˇmiˬ gawˬ lehˍ cawˬ 
tuˬ yoˬ. 
7Nawˬ hui ve canˇ paˍ teˇ hpaˍ hta‸ nawˬ hui bawˆ gʼaˇ tuˬ yoˬ. 
8Nawˬ hui chaw ngaˇ gʼaˇ tiˉ cawˬ ve htawˇ, chaw teˇ ha gʼaˇ hta‸ bawˆ gʼaˇ 
leh, chaw teˇ ha gʼaˇ tiˉ cawˬ ve htawˇ canˇ paˍ teˇ meunˍ gʼaˇ hta‸ bawˆ gʼaˇ 
tuˬ yoˬ. 
9Ngaˬ nawˬ hui hta‸ awˬ bon na‸ laˇ leh, nawˬ hui awˬ yaˇ awˬ duˬ maˇ maˇ 
cawˬ la tuˬ yoˬ. Ngaˬ nawˬ hui hta‸ te piˇ taˍ ve ka ti‸ hta‸ ngaˬ hkʼaˬ htaˆ ka‸ 
dawˇ nawˇ chehˇ tuˬ yoˬ. 
10Nawˬ hui awˬ shiˍ awˬ nu gʼa maˇ jaˇ leh, teˇ hkʼaw‸ awˬ pon caˇ law‸ tuˬ 
yoˬ. Awˬ shiˍ awˬ nu awˬ suhˉ kʼaw‸ gʼeu‸ jaw‸ ve pa taw, caˬ piˍ teˇ hpaˍ hta
‸ gʼa yuˬ baˬ tuˬ yoˬ. 
11Ngaˬ lehˬ da‸ kehˬ ve aˉ po kʼo bon yehˬ hkʼaw chehˇ taˍ ve yoˬ. Nawˬ hui 
hta‸ teˇ pawˆ ka‸ baˬ taˉ laˇ tuˬ ve maˇ heˆ. 
12Ngaˬ nawˬ hui geh chehˇ taˍ ve yoˬ. Ngaˬ lehˬ nawˬ hui ve Gʼuiˬsha hpeh‸ 
leh, nawˬ hui lehˬ ngaˬ ve chaw hpeh‸ ve yoˬ. 
13Nawˬ hui shu ve awˬ ceˬ maˇ gʼa kʼaw‸ te tuˬ ngaˬ nawˬ hui hta‸ Eˇjiˇtu‸ 
mvuhˇmiˬ hkʼaw shiˍ tawˆ laˇ taˍ peuˬ ve yoˬ. Nawˬ hui hta‸ nyiˉ tiˍ taˍ ve 
kanˇ paˆ hta‸ ngaˬ te luˬ leh, nawˬ hui hta‸ awˬ me‸ awˬ hponˇ kʼaw‸ cawˬ la 
piˇ taˍ peuˬ ve yoˬ, teh‸ Gʼuiˬsha kʼoˆ ve yoˬ. 

Maˇ na yuˬ ve chaw ciˍ yanˍ ve hta‸ gʼa hkanˍ ve 

14Gʼuiˬsha kʼoˆ ve, Nawˬ hui ngaˬ ve awˬliˇtawˇhkawˇ teˇ hpaˍ hta‸ maˇ na yuˬ 
ve kʼo, ciˍ yanˍ ve hta‸ gʼa hkanˍ tuˬ yoˬ. 
15Nawˬ hui ngaˬ ve awˬliˇtawˇhkawˇ teˇ hpaˍ hta‸ maˇ na yuˬ leh, ngaˬ piˇ taˍ 
ve ka ti‸ hta‸ te luˬ ve kʼo, 
16ngaˬ nawˬ hui hta‸ ciˍ yanˍ laˇ tuˬ yoˬ. Gu leh maˇ na-e la puiˉ ve a naˍ teˇ 
hpaˍ, mehˆ cuˉ kʼai puiˉ ve a naˍ teˇ hpaˍ, leh naˬ paˆ ku ve a naˍ teˇ hpaˍ, 
ngaˬ nawˬ hui awˬ hkʼoˆ gaˬ la piˇ tuˬ yoˬ. Nawˬ hui awˬ yawˇ sheˍ ve htawˇ, te
‸ chiˉ awˬ bon tawˆ la tuˬ ve maˇ heˆ. Awˬ lawn kʼo, canˇ paˍ teˇ hpaˍ nawˬ 
hui hta‸ ca bawˆ la leh, nawˬ hui ti taˍ hkʼa taˍ ve teˇ hpaˍ hta‸ yawˇ hui caˇ 
peuˬ tuˬ yoˬ. 
17Ngaˬ nawˬ hui geh tawˆ kʼai leh, nawˬ hui lehˬ canˇ paˍ teˇ hpaˍ ve la‸ sheh 
hkʼaw lo gʼa gaˬ tuˬ yoˬ. Nawˬ hui hta‸ canˇ ve chaw teˇ hpaˍ nawˬ hui hta‸ 
uˉ peunˍ tuˬ yoˬ. Nawˬ hui kawˆ jaˇ leh, chaw teˇ gʼaˇ ka‸ nawˬ hui hta‸ maˇ 
gʼa‸ yuˬ ve htawˇ, nawˬ hui gʼa hpaw toˇ chehˇ tuˬ yoˬ. 
18Chi hkʼe hpeh‸ chehˇ ve ka‸, nawˬ hui ngaˬ ve tawˇ hta‸ maˇ na yuˬ sheˍ ve 
kʼo chi a‸ kehˉ suhˍ pun hehnˇ ve ciˍ yanˍ tuˬ ngaˬ nawˬ hui awˬ hkʼoˆ lo kʼaw
‸ gaˬ la piˇ tuˬ yoˬ. 
19Nawˬ hui caˆ muiˬ puiˉ ve nyi ma hta‸ ngaˬ te luˬ leh, mvuhˇ yeˬ laˬ piˇ tuˬ 
ve maˇ heˆ. Nawˬ hui ve miˬguiˬ lehˬ sho hkʼa shuˍ heh la tuˬ yoˬ. 
20Nawˬ hui kanˉ hkʼaˬ ma te hkeu‸ ve htawˇ, awˬ bon tawˆ la tuˬ ve maˇ heˆ. 
Awˬ shiˍ awˬ nu maˇ tawˆ la ve awˬ hkʼoˆ, iˉ shiˍ cehˬ teˇ hpaˍ htawˇ awˬ shiˍ 
naw‸ tuˬ ve maˇ heˆ. 
21Chi hkʼe hpeh‸ chehˇ ve ka‸ nawˬ hui ngaˬ ve tawˇ hta‸ maˇ na yuˬ sheˍ ve 
kʼo, chi a‸ kehˉ suhˍ pun hehnˇ ve ciˍ yanˍ tuˬ ngaˬ nawˬ hui awˬ hkʼoˆ lo 
kʼaw‸ gaˬ la piˇ tuˬ yoˬ. 
22Haiˬ ve to nuˇ to shaˆ teˇ hpaˍ hta‸ ngaˬ nawˬ hui ve mvuhˇmiˬ lo peu laˇ tuˬ 
yoˬ. Yawˇ hui lehˬ, nawˬ hui ve yaˇ teˇ hpaˍ leh nawˬ hui ve ceˇ teˇ hpaˍ hta‸ 
te luˬ tuˬ yoˬ. Nawˬ hui a ciˉ ceh tiˉ cawˬ taˉ ve pa taw, ya‸ kʼaw teˇ hpaˍ 
gawˬ cu gawˬ pehˆ hpeh‸ kʼai tuˬ yoˬ. 

23Ngaˬ nawˬ hui hta‸ chi hkʼe ciˍ yanˍ piˇ chehˇ ve ka‸, nawˬ hui nyi ma heh 
chehˇ sheˍ ve kʼo, 
24chi a‸ kehˉ suhˍ pun kʼaw‸ hehnˇ ve ciˍ yanˍ tuˬ ngaˬ nawˬ hui awˬ hkʼoˆ lo 
kʼaw‸ gaˬ la piˇ tuˬ yoˬ. 
25Nawˬ hui ve mvuhˇmiˬ hkʼaw lo ngaˬ ma‸ lonˉ keuˆ la piˇ tuˬ yoˬ. Nawˬ hui 
gʼa ponˬ tuˬ venˇ hkʼaw hpoˆ chehˇ taˍ ve teˇ yanˇ, gu leh maˇ na-e puiˉ ve a 
naˍ teˇ hpaˍ ngaˬ nawˬ hui awˬ hkʼoˆ lo gaˬ la piˇ leh, nawˬ hui hta‸ canˇ paˍ 
teˇ hpaˍ ve la‸ sheh hkʼaw lo chiˇ a‸ piˇ tuˬ yoˬ. 
26Nawˬ hui ve caˇ tuˬ teˇ hpaˍ hta‸ ngaˬ i la piˇ tuˬ yoˬ. Yaˇ miˇ teˇ chi gʼaˇ 
lehˬ mu‸ hkʼu ehˉ teˇ shiˍ hkʼaw te taˍ ve awˍ hta‸ gʼa pehˬ caˇ tuˬ yoˬ. Nawˬ 
hui awˍ caˇ peuˬ ve ka‸, awˍ meu‸ jaˇ tuˬ sheˍ ve yoˬ. 
27Chi hkʼe hpeh‸ chehˇ ve ka‸, nawˬ hui ngaˬ ve tawˇ hta‸ maˇ na yuˬ sheˍ ve 
kʼo, 
28nyi ma zuhˆ jaˇ ve hkʼaw ngaˬ lehˬ chi a‸ kehˉ suhˍ pun hehnˇ ve ciˍ yanˍ tuˬ 
nawˬ hui awˬ hkʼoˆ lo kʼaw‸ gaˬ la piˇ tuˬ yoˬ. 
29Nawˬ hui meu‸ jaˇ kaˆjaˇ ve pa taw, a shu yawˇ ve yaˇ hta‸ gʼa tiˇ caˇ tuˬ 
yoˬ. 
30Hkʼaw hkʼoˆ lo te taˍ ve nawˬ hui ve oˉ kʼoˍ pui kuiˬ leh sha hawnˉ tuˉ tanˇ 
kuiˬ teˇ hpaˍ hta‸ ngaˬ te luˬ piˇ leh, nawˬ hui ve suh taˍ ve awˬ to teˇ hpaˍ hta
‸ shaˉ ho‸ oˇ ve teˇ hpaˍ geh baˬ keu laˇ tuˬ yoˬ. 
31Nawˬ hui ve venˇ teˇ hpaˍ leh nawˬ hui ve oˉ kʼoˍ pui kuiˬ teˇ hpaˍ hta‸ ngaˬ 
te luˬ piˇ leh, nawˬ hui ve tuˉ tanˇ tu teˇ hpaˍ hta‸ ngaˬ ha‸ yuˬ laˇ tuˬ ve maˇ 
heˆ. 
32Ngaˬ lehˬ nawˬ hui ve mvuhˇmiˬ hta‸ htawˇ te luˬ piˇ leh, nawˬ hui ve 
mvuhˇmiˬ hkʼaw chehˇ taˍ ve canˇ paˍ teˇ hpaˍ kawˆ jaˇ tuˬ yoˬ. 
33Nawˬ hui ve mvuhˇmiˬ hkʼaw ngaˬ ma‸ lonˉ keuˆ la piˇ leh, nawˬ hui hta‸ 
awˬ nu ve mvuhˇmiˬ teˇ hpaˍ lo hpaˆ da‸ kʼai piˇ lawˬ tuˬ yoˬ. Nawˬ hui ve 
venˇ teˇ hpaˍ luˬ kʼai leh, mvuhˇmiˬ gawˬ cu gawˬ pehˆ hpeh‸ kʼai tuˬ yoˬ. 

34Oˇ htaˇ mvuhˇmiˬ lehˬ, gawˬ lehˍ gʼaˇ gʼa jehˇ tuˬ yoˬ. 
35Nawˬ hui lehˬ, canˇ paˍ hui ve mvuhˇmiˬ lo shu ve awˬ ceˬ ca te chehˇ htaˇ, 
nawˬ hui ve mvuhˇmiˬ lehˬ gawˬ cu gawˬ pehˆ hpeh‸ kʼai tuˬ yoˬ. 
36Shu ve mvuhˇmiˬ lo awˬ ceˬ gʼa ca te chehˇ ve nawˬ hui teˇ hpaˍ hta‸ ngaˬ 
kawˆ puiˉ ve nyi ma cawˬ la piˇ leh, suhˆ hpa‸ hta‸ mvuhˇ haw meuˆ ve awˬ 
hkawˇ gʼa kaˇ ve ceh ka‸ hpaw-e gaˇ ve nyi ma cawˬ la tuˬ yoˬ. Ma‸ bawˆ kuiˬ 
lo canˇ paˍ gʼa‸ yuˬ chehˇ ve chaw hkʼe nawˬ hui gʼuiˇ hpaw-e leh, canˇ paˍ 
maˇ chehˇ ve htawˇ nawˬ hui paiˍ tuˬ yoˬ. 
37Chaw teˇ gʼaˇ ka‸ nawˬ hui hta‸ maˇ gʼa‸ yuˬ ve htawˇ, nawˬ hui teˇ gʼaˇ hta
‸ teˇ gʼaˇ hkui htiˇ poˬ toˇ chehˇ leh, canˇ paˍ hta‸ bawˆ da‸ hpeh‸ tuˬ ve maˇ 
heˆ. 
38Nawˬ hui lehˬ shu mvuhˇmiˬ lo awˬ ceˬ gʼa te suh-e leh, nawˬ hui ve canˇ paˍ 
teˇ hpaˍ ve mvuhˇmiˬ hehˆ dawˬ ve hta‸ gʼa hkanˍ tuˬ yoˬ. 
39Cawˬ taˉ sheˍ ve chaw teˇ hpaˍ htawˇ, a shu yawˇ ve venˇbaˆ leh awˬ puˍ awˬ 
pi hui ve venˇbaˆ hta‸ pa taw, gʼaˇ nuˇ kʼai tuˬ yoˬ. 
40-41Ya‸ hkʼaˇ, awˬ leh meuˇ gaˬ kʼo nawˬ hui ve awˬ ceuˬ awˬ hkʼaˇ teˇ hpaˍ 
lehˬ, a shu yawˇ ve te ya‸ kuiˬ leh, awˬ puˍ awˬ pi hui ve te ya‸ kuiˬ hta‸ 
kʼaw‸ shiˍ kʼaw‸ nawˇ la tuˬ yoˬ. (Yawˇ hui ngaˬ hta‸ kʼaw‸ hpfuhˆ ve pa 
taw, ngaˬ yawˇ hui hta‸ nyi ma zuhˆ leh shu mvuhˇmiˬ lo gʼa‸ kʼoˬ piˇ taˍ ve 
yoˬ.) Yawˇ hui oˇ hkʼe ngaˬ mehˆ gʼuˇ suhˍ lo nyi ma nehˬ lehˍ kʼaw‸ taˍ leh 
venˇbaˆ dawˇ hpfuhˆ ve kʼo, 
42ngaˬ lehˬ Yaˍkoˆ, Iˉcaˆ leh Aˍbraˍhanˍ hui hta‸ te piˇ taˍ ve ka ti‸ hta‸ kʼaw‸ 
dawˇ nawˇ piˇ tuˬ yoˬ. 
43Ya‸ hkʼaˇ, mvuhˇmiˬ oˇ ve gawˬ lehˍ gʼaˇ jehˇ hpeh‸ tuˬ, mvuhˇmiˬ oˇ ve 
hkʼaw lo chaw teˇ gʼaˇ hta‸ ka‸ ngaˬ chehˇ tcuh piˇ tuˬ ve maˇ heˆ. Oˇ ve 
hkʼaw‸ nawˉ, chaw oˇ ve teˇ hpaˍ lehˬ ngaˬ ve awˬliˇtawˇhkawˇ hta‸ te ya‸ ve 
pa taw, ciˍ yanˍ piˇ ve hta‸ gʼa hkanˍ tuˬ yoˬ. 
44Ya‸ hkʼaˇ, shu mvuhˇmiˬ lo awˬ ceˬ gʼa ca te chehˇ ve chaw oˇ ve hkʼa peu-
eˬ hta‸ ngaˬ te luˬ piˇ tuˬ ve maˇ heˆ. Oˇ hkʼe te piˇ ve kʼo, ngaˬ yawˇ hui hta‸ 

te piˇ taˍ ve ka ti‸ hta‸ ngaˬ te luˬ piˇ chehˇ ve hkʼe hpeh‸ tuˬ yoˬ. Awˬ lawn 
kʼo, ngaˬ lehˬ yawˇ hui ve Gʼuiˬsha hpeh‸ ve yoˬ. 
45Ngaˬ lehˬ yawˇ hui ve Gʼuiˬsha hpeh‸ la tuˬ, awˬ nu ve chaw ceuˬ teˇ hpaˍ 
hta‸ ngaˬ ve kanˇ paˆ hpeu‸ maˍ piˇ leh, yawˇ hui ve awˬ puˍ awˬ pi hui hta‸ 
Eˇjiˇtu‸ mvuhˇmiˬ hkʼaw shiˍ tawˆ la piˇ chehˇ htaˇ, yawˇ hui hta‸ te piˇ taˍ 
peuˬ ve ka ti‸ hta‸ awˬ suhˉ teˇ pawˆ kʼaw‸ gu te piˇ tuˬ yoˬ, teh‸ Gʼuiˬsha 
kʼoˆ ve yoˬ. 
46Gʼuiˬsha lehˬ, Siˉnaˆ hkʼaw hkʼoˆ lo Moˉseˍ hta‸ cuˇ leh awˬliˇtawˇhkawˇ chi 
teˇ hpaˍ Iˉsaˍreˍlaˆ chaw hui hta‸ kʼoˆ piˇ ve yoˬ. 

Oˉ kʼoˍ pui ve li‸ 27 

Gʼuiˬsha hta‸ tanˇ piˇ ve awˬ liˇ awˬ hkʼaˇ 

1Gʼuiˬsha Moˉseˍ hta‸ cuˇ leh, awˬ liˇ awˬ hkʼaˇ chi teˇ hpaˍ Iˉsaˍreˍlaˆ chaw 
hui hta‸ kʼoˆ maˍ piˇ ve yoˬ. 
2Chaw teˇ gʼaˇ a shu yawˇ awˬ to Gʼuiˬsha hta‸ chiˇ a‸ piˇ tuˬ ka ti‸ te ve kʼo, 
awˬ hawˉ lo kʼoˆ taˍ ve hkʼe awˬ hpfuhˇ kʼoˆ cheˆ piˇ leh, yawˇ hta‸ gʼa hpehˇ 
piˇ ve yoˬ. 
3-7Hawˉ hkʼaˆ a sha‸ 20 hkʼaw‸ te leh 60 hkʼaw‸ hkʼa gaˬ ve, teˇ gʼaˇ 50 hteh‸, 

- Yaˇ miˇ ma a sha‸ 20 hkʼaw‸ te leh 60 hkʼaw‸ hkʼa gaˬ ve teˇ gʼaˇ 30 hteh‸, 

- Yaˇ paˍ a sha‸ 5 hkʼaw‸ te leh 20 hkʼaw‸ hkʼa gaˬ ve teˇ gʼaˇ 20 hteh‸, 

- Yaˇ miˇ a sha‸ 5 hkʼaw‸ te leh 20 hkʼaw‸ hkʼa gaˬ ve teˇ gʼaˇ 10 hteh‸, 

- Yaˇ paˍ ehˉ a sha‸ 5 hkʼaw‸ awˬ hawˉ ve teˇ gʼaˇ 5 hteh‸, 

- Yaˇ miˇ ehˉ a sha‸ 5 hkʼaw‸ awˬ hawˉ ve teˇ gʼaˇ 3 hteh‸, 

- Hawˉ hkʼaˆ paˍ a sha‸ 60 awˬ hkʼoˆ ve teˇ gʼaˇ 15 hteh‸, 

- Yaˇ miˇ ma a sha‸ 60 awˬ hkʼoˆ ve teˇ gʼaˇ 10 hteh‸, chi hkʼe gʼa taˆ cheˆ piˇ 
ve yoˬ. 
8Gʼuiˬsha hta‸ chiˇ a‸ piˇ tuˬ ka ti‸ te ve chaw oˇ ve lehˬ, haˍ gʼawˇ jaˇ leh hpu 
piˇ tuˬ maˇ cawˬ ve kʼo, yawˇ hta‸ paw hkuˇ geh gʼa shiˍ kʼai piˇ ve yoˬ. Paw 

hkuˇ lehˬ yawˇ hta‸ chaˬ nyi leh yawˇ piˇ gʼa ve awˬ hpfuhˇ hkʼe ceh gʼa kʼoˆ 
cheˆ piˇ ve yoˬ. 
9Chaw teˇ gʼaˇ lehˬ, to nuˇ to shaˆ teˇ hkeh Gʼuiˬsha hta‸ piˇ tuˬ ka ti‸ te ve 
kʼo, ceˇ oˇ ve lehˬ gʼa da‸ kehˬ piˇ ve yoˬ. 
10Yawˇ lehˬ Gʼuiˬsha hta‸ piˇ tuˬ ka ti‸ te taˍ ve ceˇ oˇ ve hta‸ yuˬ leh, awˬ nu 
ve teˇ hkeh hta‸ kʼaw‸ pa maˇ hpeh‸. Yawˇ oˇ hkʼe te ve kʼo, ceˇ oˇ ve nyiˇ 
hkeh hkeh hta‸ Gʼuiˬsha ve mawˇ teh‸ gʼa shawˍ ve yoˬ. 
11Yawˇ piˇ tuˬ ve ceˇ lehˬ, maˇ da‸ maˇ kehˬ ve kʼo, yawˇ lehˬ ceˇ oˇ ve hta‸ 
paw hkuˇ geh gʼa yuˬ kʼai ve yoˬ. 
12Paw hkuˇ lehˬ ceˇ oˇ ve hta‸ awˬ hpfuhˇ kʼoˆ cheˆ leh, hpu gʼa keu piˇ ve 
yoˬ. 
13Chaw oˇ ve lehˬ ceˇ oˇ ve hta‸ kʼaw‸ vuiˬ hkʼaw‸ gaˇ ve kʼo, awˬ hpfuhˇ kʼoˆ 
cheˆ taˍ ve hpu oˇ ve leh awˬ leuˉ htawˇ ngaˇ pun teˇ pun gʼa kʼaw‸ keu piˇ ve 
yoˬ. 
14Chaw teˇ gʼaˇ Gʼuiˬsha hta‸ yawˇ ve yehˬ chiˇ a‸ piˇ gaˇ ve kʼo, paw hkuˇ 
lehˬ yehˬ oˇ ve hta‸ chaˬ nyi leh, hkʼaˬ ma cawˇ ve awˬ hpfuhˇ gʼa kʼoˆ cheˆ 
piˇ ve yoˬ. 
15Chaw oˇ ve lehˬ yehˬ oˇ ve hta‸ teˇ pawˆ kʼaw‸ vuiˬ hkʼaw‸ gaˇ ve kʼo, yawˇ 
lehˬ awˬ hpfuhˇ kʼoˆ cheˆ taˍ ve hpu oˇ ve leh, awˬ leuˉ htawˇ ngaˇ pun teˇ pun 
gʼa kʼaw‸ piˇ ve yoˬ. 
16Chaw teˇ gʼaˇ Gʼuiˬsha hta‸ yawˇ ve ti mi chiˇ a‸ piˇ gaˇ ve kʼo, ti mi oˇ ve 
hkʼaw caˬ yawˇ hkʼaˬ ma sheˍ ve hta‸ nyi leh, awˬ hpfuhˇ gʼa kʼoˆ cheˆ piˇ ve 
yoˬ. Caˬ yawˇ teˇ hkʼawˍ lawˇ ve hpu ngaˇ chi hteh‸ cawˇ ve yoˬ. 
17Yawˇ lehˬ ti mi oˇ ve hta‸ Juˇbiˍliˍ peuˬ hkʼaw‸ nawˉ la‸ haˉ chiˇ a‸ piˇ ve 
kʼo, kʼoˆ cheˆ taˍ ve awˬ hpfuhˇ hkʼa biˇ gʼa piˇ ve yoˬ. 
18Ya‸ hkʼaˇ, awˬ hkʼaw‸ nawˉ awˬ yanˇ a ciˉ maw la htaˇ heh‸ chiˇ a‸ piˇ ve 
kʼo, paw hkuˇ lehˬ awˬ hkʼaw‸ nawˉ teˇ pawˆ Juˇbiˍliˍ hkʼaw‸ hkʼaˬ htaˆ kʼaw
‸ gaˬ tuˬ ve hta‸ shawˍ nyi leh awˬ hpfuhˇ gʼa yawnˇ piˇ ve yoˬ. 

19Chaw oˇ ve lehˬ, yawˇ chiˇ a‸ piˇ taˍ ve ti mi oˇ ve hta‸ kʼaw‸ vuiˬ hkʼaw‸ 
gaˇ ve kʼo, yawˇ lehˬ kʼoˆ cheˆ taˍ ve awˬ hpfuhˇ leh awˬ leuˉ htawˇ ngaˇ pun 
teˇ pun gʼa kʼaw‸ keu piˇ ve yoˬ. 
20Yawˇ lehˬ ti mi oˇ ve hta‸ Gʼuiˬsha geh maˇ kʼaw‸ vuiˬ hkʼaw‸ sheˍ gʼuˇ 
suhˍ, awˬ nu ve chaw teˇ gʼaˇ hta‸ hawˇ piˇ ve kʼo, ti mi oˇ ve hta‸ yawˇ kʼaw
‸ vuiˬ hkʼaw‸ tuˬ a hkaw-anˬ maˇ cawˬ. 
21Awˬ hkʼaw‸ nawˉ Juˇbiˍliˍ hkʼaw‸ gaˬ la ve teˇ yanˇ, ti mi oˇ ve lehˬ Gʼuiˬsha 
ve ti mi teh‸ gʼa shawˍ leh paw hkuˇ ve mawˇ hpeh‸ la ve yoˬ. 
22Chaw teˇ gʼaˇ lehˬ, yawˇ vuiˬ yuˬ taˍ ve ti mi Gʼuiˬsha hta‸ chiˇ a‸ piˇ gaˇ ve 
kʼo, 
23paw hkuˇ lehˬ, Juˇbiˍliˍ hkʼaw‸ hkʼaˬ htaˆ gaˬ la tuˬ ve hta‸ shawˍ nyi leh, 
awˬ hpfuhˇ gʼa kʼoˆ cheˆ piˇ ve yoˬ. Yawˇ lehˬ awˬ hpfuhˇ oˇ ve hta‸ oˇ ve teˇ 
nyi tiˉ awˬ hkʼaw lo gʼa keu piˇ ve yoˬ. Hpu oˇ ve Gʼuiˬsha ve hpu hpeh‸ la ve 
yoˬ. 
24Juˇbiˍliˍ hkʼaw‸ gaˬ la ve teˇ yanˇ, ti mi oˇ ve awˬ shehˍ hpaˇ, maˇ heˆ kʼo 
yawˇ ve awˬ ceuˬ awˬ hkʼaˇ hta‸ gʼa kʼaw‸ hkʼaw‸ piˇ ve yoˬ. 
25Awˬ hpfuhˇ oˇ ve hkʼa peu-eˬ lehˬ, bon yehˬ hkʼaw awˬ hkanˉ teh taˍ ve hkʼe 
gʼa hpeh‸ piˇ ve yoˬ. 
26Awˉ lawˉ peuˇ paw la ve ceˇ teˇ hkeh le le Gʼuiˬsha ve mawˇ hpeh‸ ve yoˬ. 
Chaw teˇ gʼaˇ ka‸ chi hkʼe ve ceˇ hta‸ yuˬ leh Gʼuiˬsha hta‸ chiˇ a‸ piˇ tuˬ a 
hkaw-anˬ maˇ cawˬ. 
27Ya‸ hkʼaˇ, maˇ da‸ maˇ kehˬ ve ceˇ teˇ hpaˍ geh awˉ lawˉ peuˇ paw la ve awˬ 
yehˇ teˇ hpaˍ hta‸ kʼaw‸ vuiˬ hkʼaw‸ hpeh‸ ve yoˬ. Chi hkʼe kʼaw‸ vuiˬ 
hkʼaw‸ gaˇ ve kʼo, kʼoˆ cheˆ taˍ ve awˬ hpfuhˇ leh awˬ leuˉ ngaˇ pun teˇ pun 
gʼa keu piˇ ve yoˬ. Awˬ yehˇ oˇ ve hta‸ maˇ kʼaw‸ vuiˬ hkʼaw‸ ve kʼo, awˬ 
hkanˉ teh taˍ ve hkʼe awˬ nu ve chaw hta‸ hawˇ piˇ hpeh‸ ve yoˬ. 
28Ya‸ hkʼaˇ, Gʼuiˬsha hta‸ piˇ cheˆ taˍ peuˬ ve chaw yaˇ, ceˇ leh ti mi chi hkʼe 
ve teˇ hpaˍ hta‸ hkʼaˬ ve chaw teˇ gʼaˇ maˇ kʼoˆ, vuiˬ yuˬ ve, maˇ heˆ kʼo hawˇ 
piˇ ve te maˇ hpeh‸. 

29Chi hkʼe piˇ cheˆ taˍ peuˬ ve awˬ ceuˬ hta‸ kʼaw‸ vuiˬ hkʼaw‸ maˇ hpeh‸. 
Gʼa tiˇ pehˍ piˇ ve yoˬ. 
30Awˬ shiˍ awˬ nu leh iˉ shiˍ teˇ chi pun teˇ pun lehˬ, Gʼuiˬsha ve mawˇ hpeh‸ 
ve yoˬ. 
31Chaw teˇ gʼaˇ lehˬ teˇ chi pun teˇ pun ve awˬ shiˍ awˬ nu oˇ ve teˇ hpaˍ hta‸ 
kʼaw‸ vuiˬ hkʼaw‸ gaˇ ve kʼo, kʼoˆ cheˆ taˍ ve awˬ hpfuhˇ leh awˬ leuˉ ngaˇ 
pun teˇ pun gʼa keu piˇ ve yoˬ. 
32Ceˇ caˬ teˇ hpaˍ htawˇ teˇ chi hkeh teˇ hkeh lehˬ Gʼuiˬsha ve mawˇ hpeh‸ ve 
yoˬ. Ceˇ gʼaw nyi leh teˇ chi hkeh gaˬ ve teˇ hkeh lehˬ, Gʼuiˬsha ve mawˇ hpeh
‸ ve yoˬ. 
33Awˬ shehˍ hpaˇ lehˬ awˬ to da‸ ve leh maˇ da‸ ve hta‸ maˇ gʼa nyi. Yawˇ ve 
ceˇ hta‸ gʼaw kʼai leh, teˇ chi hkeh gaˬ ve teˇ hkeh gʼa yuˬ piˇ ve yoˬ. Oˇ ve teˇ 
hkeh awˬ tan, awˬ nu ve teˇ hkeh kʼaw‸ yuˬ pa piˇ ve te maˇ hpeh‸. Oˇ hkʼe te 
ve kʼo, oˇ ve nyiˇ hkeh hkeh Gʼuiˬsha ve mawˇ hpeh‸ kʼai leh, kʼaw‸ vuiˬ 
hkʼaw‸ tuˬ a hkaw-anˬ maˇ cawˬ. 
34Gʼuiˬsha lehˬ, Siˉnaˆ hkʼaw hkʼoˆ lo Moˉseˍ hta‸ cuˇ leh awˬliˇtawˇhkawˇ chi 
teˇ hpaˍ Iˉsaˍreˍlaˆ chaw hui hta‸ kʼoˆ piˇ ve yoˬ. 

Heh puiˉ hkʼaw ve li‸ 

Heh puiˉ hkʼaw ve li‸ 1 

Iˉsaˍreˍlaˆ chaw awˬ shenˍ gʼawˆ yuˬve 

1Iˉsaˍreˍlaˆ chaw teˇ hpaˍ, Eˇjiˇtu‸ mvuhˇmiˬ hkʼaw tawˆ la ve nyiˇ hkʼaw‸ teˇ 
hkʼaw‸, ha pa nyiˇ maˬ teˇ maˬ, awˉ lawˉ peuˇ teˇ nyi htaˇ, Gʼuiˬsha lehˬ 
Siˉnaˆ heh puiˉ hkaw lo aˉ po kʼo bon yehˬ hkʼaw chehˇ taˍ leh, Moˉseˍ hta‸ 
chi hkʼe kʼoˆ piˇ ve yoˬ. 
2Aˍronˍ nawˬ huiˉ maˬ Iˉsaˍreˍlaˆ chaw hui ve awˬ shenˍ hta‸ gʼawˆ yuˬ-o‸. 
3A sha‸ nyiˇ chi hkʼaw‸ awˬ hkʼoˆ ve ma‸ bawˆ puiˉ la peuˬ ve hawˉ hkʼaˆ paˍ 
hkʼa peu-eˬ ve awˬ meh hta‸ bvuh‸ yuˬ-o‸. 
4Chaw teˇ ceuˬ awˬ hkʼaw ve awˬ hoˉ teˇ gʼaˇ hta‸ leuˆ yuˬ leh, nawˬ huiˉ maˬ 
hta‸ gaˬ laˇ tcuh-o, teh‸ Moˉseˍ hta‸ kʼoˆ piˇ ve yoˬ. 
5-16Hkʼe te leh, Moˉseˍ lehˬ Iˉsaˍreˍlaˆ chaw hui awˬ hkʼaw lo awˬ hoˉ chi teˇ 
hpaˍ hta‸ leuˆ yuˬ ve yoˬ. 

Chaw ceuˬ Awˬ hoˉ 

Ruˉbenˍ Sheˍduˇraˆ ve yaˇ Eˇliˆzuˇraˆ 
Siˉmonˍ Zuˇriˆshaˍdehˆ yaˇ Sheˍluˆmeˍlaˆ 
Yuˇda‸ Aˍmiˆnaˍdaˆ ve yaˇ Naˍsonˍ 
Iˉsaˍhkaˍ Zuˇ-aˍ ve yaˇ Naˍtaˍneˍlaˆ 
Zeˍbuˆlonˍ Heˍlonˍ ve yaˇ Eˇlaˍbaˆ 
Eˇhpaˍrenˍ Aˍmiˇhuˆ ve yaˇ Eˇliˆshaˍmaˍ 
Maˍnaˍseˍ Peˍdaˍzuˇraˆ ve yaˇ Gaˍmaˍleˍlaˆ 
Beˍyaˍmenˍ Giˇdonˍniˆ ve yaˇ Aˍbiˆdanˍ 
Danˍ Aˍmiˆshaˍdehˆ ve yaˇ Aˍhiˆzaˍ 
Aˍshaˍ Awˇkaˍranˍ ve yaˇ Paˍgeˍlaˆ 
Gaˆ Yeˍlaˆ ve yaˇ Eˇlaˍsaˍ 
Naˍtaˍliˆ Eˇnanˍ ve yaˇ Aˍhiˇyaˆ 

17-19Ha pa nyiˇ maˬ teˇ maˬ awˉ lawˉ peuˇ ve teˇ nyi htaˇ, Moˉseˍ, Aˍronˍ leh 
awˬ hoˉ awˬ naˬ oˇ ve teˇ chi nyiˇ gʼaˇ lehˬ, Iˉsaˍreˍlaˆ chaw hkʼa peu-eˬ hta‸ 
kuˬ hpawnˬ leh, a sha‸ nyiˇ chi hkʼaw‸ awˬ hkʼoˆ ve hawˉ hkʼaˆ paˍ hkʼa peu-
eˬ ve awˬ meh bvuh‸ yuˬ ve yoˬ. Gʼuiˬsha kʼoˆ taˍ ve hkʼe, Moˉseˍ lehˬ Siˉnaˆ 
heh puiˉ hkʼaw lo Iˉsaˍreˍ laˆ chaw hui ve awˬ shenˍ gʼawˆ yuˬ ve yoˬ. 
20-46A sha‸ nyiˇ chi hkʼaw‸ awˬ hkʼoˆ ve ma‸ bawˆ puiˉ ve hawˉ hkʼaˆ paˍ hkʼa 
peu-eˬ ve awˬ meh hta‸ bvuh‸ yuˬ ve yoˬ. Yaˍkoˆ ve yaˇ paˍ uiˍ Ruˉbenˍ ve 
awˬ ceuˬ awˬ hkʼaˇ teˇ hpaˍ hta‸ awˉ lawˉ tanˬ gʼawˆ ve yoˬ. 

Chaw ceuˬ Chaw shenˍ 

Ruˇbenˍ 46,500 gʼaˇ 
Siˉmonˍ 59,300 gʼaˇ 
Gaˆ 45,650 gʼaˇ 
Yuˇda‸ 74,600 gʼaˇ 
Iˉsaˍhkaˍ 54,400 gʼaˇ 
Zeˍbuˆlonˍ 57,400 gʼaˇ 
Eˇhpaˍrenˍ 40,500 gʼaˇ 
Maˍnaˍseˍ 32,200 gʼaˇ 
Beˍyaˍmenˍ 35,400 gʼaˇ 
Danˍ 62,700 gʼaˇ 
Aˍshaˍ 41,500 gʼaˇ 
Naˍtaˍliˆ 53,400 gʼaˇ 
Hkʼa peu-eˬ 603,550 gʼaˇ cawˬ ve yoˬ. 

47-49Yawˇ hui lehˬ, Leˍviˆ chaw hui ve awˬ shenˍ hta‸ maˇ gʼawˆ yuˬ. Awˬ lawn 
kʼo, Moˉseˍ hta‸ Gʼuiˬsha chi hkʼe kʼoˆ piˇ taˍ ve yoˬ. Nawˬ hui ma‸ bawˆ puiˉ 
ve chaw awˬ shenˍ gʼawˆ ve teˇ yanˇ, Leˍviˆ chaw hui ve awˬ shenˍ hta‸ taˇ 
gʼawˆ. 
50Yawˇ hui hta‸ ngaˬ ve aˉ po kʼo bon yehˬ leh bon yehˬ hkʼaw cawˬ ve mawˇ 
teˇ hpaˍ hta‸ ha‸ shaˉ tcuh-o. Yawˇ hui lehˬ bon yehˬ hta‸ gʼa hpaˆ taˆ leh, oˇ 

ve awˬ hkʼaw lo ceh tiˉ kanˉ gʼa te ve yoˬ. Yawˇ hui ve chehˇ kuiˬ htawˇ, bon 
yehˬ awˬ paˇ lo gʼa te ve yoˬ. 
51Nawˬ hui awˬ gʼuˇ suhˍ kʼaw‸ kʼai ve teˇ yanˇ, yawˇ hui lehˬ aˉ po kʼo bon 
yehˬ hta‸ gʼa hpaˆ taˆ kʼai leh, nawˬ hui jehˇ ve teˇ kaˬ lo aˉ po kʼo bon yehˬ 
oˇ ve hta‸ gʼa kʼaw‸ te ve yoˬ. Aˉ po kʼo bon yehˬ awˬ paˇ lo laˬ ve chaw 
hkʼaˬ ve teˇ gʼaˇ maˇ kʼoˆ gʼa suh tuˬ yoˬ. 
52Awˬ nu ve Iˉsaˍreˍlaˆ chaw teˇ hpaˍ lehˬ, a shu yawˇ moˍ yawˇ fa la gʼa te 
chehˇ ve yoˬ. 
53Ya‸ hkʼaˇ, Leˍviˆ chaw teˇ hpaˍ lehˬ bon yehˬ hta‸ ha‸ shaˉ piˇ tuˬ, bon yehˬ 
paˇ lo gʼa chehˇ ve yoˬ. Chaw teˇ gʼaˇ ka‸ bon yehˬ paˇ lo maˇ gʼa laˬ. Ciˍ yanˍ 
ve hta‸ maˇ gʼa hkanˍ tuˬ, yawˇ hui hta‸ hkʼa deh‸ gʼa nyi ve yoˬ, teh‸ 
Gʼuiˬsha Moˉ seˍ hta‸ kʼoˆ piˇ ve yoˬ. 
54Iˉsaˍreˍlaˆ chaw teˇ hpaˍ lehˬ, Gʼuiˬsha Moˉseˍ hta‸ kʼoˆ piˇ taˍ ve tawˇ oˇ ve 
teˇ hpaˍ hta‸ hkʼa deh‸ na yuˬ ve yoˬ. 

Heh puiˉ hkʼaw ve li‸ 2 

Fa la te chehˇ tuˬ awˬ liˇ awˬ hkʼaˇ 

1Gʼuiˬsha lehˬ, Moˉseˍ leh Aˍronˍ hta‸ chi hkʼe kʼoˆ piˇ ve yoˬ. 
2Iˉsaˍreˍlaˆ chaw hui deh kuiˬ lo gaˬ ve teˇ yanˇ, chaw teˇ gʼaˇ le le a shu yawˇ 
ve awˬ ceuˬ awˬ hkʼaˇ, leh a shu yawˇ awˬ moˍ ve hto‸ chiˇ taˍ kuiˬ lo fa la gʼa 
te ve yoˬ. Fa la teˇ hpaˍ hta‸ aˉ po kʼo bon yehˬ hkʼaˬ hpawˇ chi hpawˇ gʼa 
caw te ve yoˬ. 
3-9Mvuhˇ nyi tawˆ hpawˇ lo fa la gʼa te tuˬ ve chaw teˇ hpaˍ lehˬ, 

Chaw ceuˬ Awˬ hoˉ Awˬ shenˍ 

Yuˇda‸ Aˍmiˆnaˍdaˆ yaˇ Naˍsonˍ 74,600 gʼaˇ 

Iˉsaˍhkaˍ Zuˇ-aˍ ve yaˇ Naˍtaˍneˍlaˆ 5400 gʼaˇ 

Zeˍbuˆlonˍ Heˍlonˍ ve yaˇ Eˇlaˍbaˆ 57,400 gʼaˇ 

 hkʼa peu-eˬ 186,400 gʼaˇ 

Yuˇda‸ chaw awˉ lawˉ gʼa tawˆ kʼai ve yoˬ. 

10-16Awˬ hawˉ hpawˇ lo fa la gʼa te tuˬ ve chaw teˇ hpaˍ lehˬ 

Chaw ceuˬ Awˬ hoˉ Awˬ shenˍ 

Ruˇbenˍ Sheˍduˇraˆ ve yaˇ Eˬliˆzuˇraˆ 46,500 gʼaˇ 

Siˉmonˍ Zuˇriˆshaˍdehˆ ve yaˇ Sheˍluˆmeˍlaˆ 59,300 gʼaˇ 

Gaˆ Yeˍlaˆ ve yaˇ Eˇlaˍsaˆ 45,650 gaˇ 

 Hkʼa peu-eˬ 151,450 gʼaˇ. 

Nyiˇ moˍ teˇ moˍ tawˆ kʼai tuˬ ve chaw lehˬ Ruˇbenˍ chaw hpeh‸ ve yoˬ. 
17Yawˇ hui nyiˇ moˍ tawˆ kʼai peuˬ hkʼaw‸ nawˉ, Leˍviˆ chaw hui lehˬ aˉ po kʼo 
bon yehˬ hta‸ hpaˆ leh gʼa taˆ kʼai ve yoˬ. Yawˇ hui tawˆ kʼai chehˇ ve teˇ 
yanˇ htaˇ htawˇ, fa la te htaˇ hkʼa shuˍ a shu yawˇ moˍ yawˇ gʼa tawˆ kʼai ve 
yoˬ. 
18-24Mvuhˇ nyi kʼehˬ hpawˇ lo fa la gʼa te tuˬ ve chaw teˇ hpaˍ lehˬ, 

Chaw ceuˬ Awˬ hoˉ shenˍ 

Eˇhpaˍrenˍ Aˍmiˇhuˆ ve yaˇ Eˇliˆshaˍmaˍ 40,500 gʼaˇ 

Maˍnaˍseˍ Peˍdaˍzuˇraˆ yaˇ Gaˍmaˍleˍlaˆ 32,200 gʼaˇ 

Beˍyaˍmenˍ Giˇdonˍniˆ yaˇ Aˍbiˆdanˍ 5,400 gʼaˇ 

 Hkʼa peu-eˬ 108,100 gʼaˇ 

Shehˆ moˍ teˇ moˍ tawˆ kʼai tuˬ ve chaw lehˬ Eˇhpaˍrenˍ chaw hpeh‸ ve yoˬ. 
25-31Awˬ na hpawˇ lo fa la gʼa te tuˬ ve chaw hui lehˬ, 

Chaw ceuˬ Awˬ hoˉ chaw shenˍ 

Danˍ Aˍmiˆshaˍdehˆ yaˇ Aˍhiˆzaˍ 2,700 gʼaˇ 

Aˍshaˍ Awˇkaˍranˍ yaˇ Paˍgeˍlaˆ 41,500 gʼaˇ 

Naˍtaˍliˆ Eˇnanˍ ve yaˇ Aˍhiˇraˆ 53,400 gʼaˇ 

 Hkʼa peu-eˬ 157,600 gʼaˇ 

Yawˇ hui lehˬ, awˬ leh meuˇ gʼa tawˆ kʼai tuˬ ve teˇ moˍ hpeh‸ ve yoˬ. 
32Awˬ shenˍ gʼawˆ taˍ ve Iˉsaˍreˍlaˆ chaw hkʼa peu-eˬ, 603,550 gʼaˇ cawˬ ve yoˬ. 

33Gʼuiˬsha Moˉseˍ hta‸ kʼoˆ piˇ taˍ ve hkʼe, yawˇ hui lehˬLeˍviˆ chaw hui ve 
awˬ shenˍ hta‸ maˇ gʼawˆ yuˬ. 
34Iˉsaˍreˍlaˆ chaw teˇ hpaˍ lehˬ, Gʼuiˬsha Moˉseˍ hta‸ kʼoˆ piˇ taˍ ve tawˇ hkʼa 
peu-eˬ hta‸ hkʼa deh‸ na yuˬ ve yoˬ. Deh kuiˬ lo gaˬ htaˇ, a shu yawˇ moˍ 
yawˇ fa la te leh, kʼaw‸ tawˆ kʼai htaˇ htawˇ, a shu yawˇ moˍ yawˇ tawˆ kʼai 
ve yoˬ. 

Heh puiˉ hkʼaw ve li‸ 3 

Aˍronˍ ve yaˇ teˇ hpaˍ 

1Siˉnaˆ hkʼaw hkʼoˆ lo Gʼuiˬsha Moˉseˍ hta‸ tawˇ yaw piˇ chehˇ htaˇ, Aˍronˍ 
lehˬ yaˇ paˍ awˇ gʼaˇ cawˬ taˍ peuˬ ve yoˬ. 
2Yawˇ hui lehˬ, Naˍdaˆ, Aˍbiˇhuˆ, Eˇlaˍsaˍ leh Iˉtaˍmaˍ hui hpeh‸ ve yoˬ. 
3Yawˇ hui hta‸ naˍ manˇ pfuhˍ piˇ leh paw hkuˇ aˉ yaˇ piˇ taˍ ve yoˬ. 
4Ya‸ hkʼaˇ, Naˍdaˆ leh Aˍbiˇhuˆ yawˇ huiˉ maˬ lehˬ, Siˉnaˆ heh puiˉ hkʼaw lo 
maˇ da‸ kehˬ ve aˬ miˍ hta‸ yuˬ leh Gʼuiˬsha hta‸ tuˉ tanˇ piˇ ve pa taw, tiˇ 
pehˍ ve hta‸ gʼa hkanˍ ve yoˬ. Yawˇ huiˉ maˬ lehˬ yaˇ teˇ gʼaˇ ka‸ maˇ cawˬ. 
Chi hta‸ pa taw, Aˍronˍ a sha‸ te‸ chehˇ ve awˬ yanˇ hkʼaw, Eˇlaˍsaˍ leh 
Iˉtaˍmaˍ hui paw hkuˇ kʼaw‸ hpeh‸ la ve yoˬ. 

Paw hkuˇ hta‸ ga piˇ tuˬ ve Leˍviˆ chaw teˇ hpaˍ 

5Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
6Leˍviˆ awˬ ceuˬ awˬ hkʼaˇ teˇ hpaˍ hta‸ shiˍ tawˆ la leh, paw hkuˇ Aˍronˍ hta‸ 
ga piˇ tcuh-o. 
7Yawˇ hui lehˬ, ngaˬ ve aˉ po kʼo bon yehˬ hkʼaw kanˉ gʼa te leh, paw hkuˇ awˬ 
pon maˇ kʼoˆ, Iˉsaˍreˍlaˆ chaw hui awˬ pon maˇ kʼoˆ, kanˉ gʼa te piˇ ve yoˬ. 
8Yawˇ hui lehˬ, bon yehˬ hkʼaw cawˬ ve mawˇ hkʼa peu-eˬ ve hta‸ gʼa ha‸ shaˉ 
leh, Iˉsaˍreˍlaˆ chaw hkʼa peu-eˬ awˬ pon kanˉ gʼa te piˇ ve yoˬ. 
9Leˍviˆ chaw hui gʼa te tuˬ ve kanˉ lehˬ, Aˍronˍ leh yawˇ ve yaˇ teˇ hpaˍ hta‸ 
ga piˇ ve kanˉ hpeh‸ ve yoˬ. 

10Paw hkuˇ ve kanˉ hta‸ te tuˬ, nawˬ lehˬ Aˍronˍ leh yawˇ ve yaˇ teˇ hpaˍ hta‸ 
gʼa leuˆ yuˬ piˇ ve yoˬ. Paw hkuˇ ve kanˉ hta‸ ca hiˉ te ve chaw hkʼaˬ ve teˇ 
gʼaˇ maˇ kʼoˆ gʼa suh tuˬ yoˬ, teh‸ Moˉseˍ hta‸ kʼoˆ piˇ ve yoˬ. 
11Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
12Leˍviˆ chaw teˇ hpaˍ lehˬ, chi beu‸ ngaˬ ve chaw hpeh‸ la peuˬ. Eˇjiˇtu‸ 
chaw hui ve yaˇ paˍ uiˍ teˇ gʼaˇ le le hta‸ ngaˬ tiˇ pehˍ piˇ chehˇ ve teˇ yanˇ, 
Iˉsaˍreˍlaˆ chaw leh yawˇ hui ve ceˇ teˇ hpaˍ awˬ hkʼaw lo, awˉ lawˉ peuˇ paw 
la ve yaˇ paˍ uiˍ teˇ gʼaˇ le le hta‸ ngaˬ ve chaw hpeh‸ la piˇ tuˬ, ngaˬ leuˆ yuˬ 
taˍ peuˬ ve yoˬ. 
13Ya‸ hkʼaˇ, Iˉsaˍreˍlaˆ chaw hui ve yaˇ paˍ uiˍ teˇ hpaˍ awˬ tan, chi beu‸ ngaˬ 
Leˍviˆ chaw hui hta‸ leuˆ yuˬ taˍ peuˬ. Yawˇ hui lehˬ ngaˬ ve chaw hpeh‸ ve 
yoˬ. Ngaˬ lehˬ Gʼuiˬsha hpeh‸ ve yoˬ, teh‸ Moˉseˍ hta‸ kʼoˆ piˇ ve yoˬ. 

Leˍviˆ chaw hui ve awˬ shenˍ 

14-16Leˍviˆ awˬ ceuˬ awˬ hkʼaˇ, a sha‸ teˇ ha pa awˬ hkʼoˆ ve hawˉ hkʼaˆ paˍ 
hkʼa peu-eˬ ve hta‸ awˬ shenˍ gʼawˆ yuˬ tuˬ, Gʼuiˬsha lehˬ Siˉnaˆ hkʼaw hkʼoˆ 
lo Moˉ seˍ hta‸ kʼoˆ piˇ ve yoˬ. Moˉseˍ lehˬ Gʼuiˬsha kʼoˆ ve hkʼe te ve yoˬ. 
17-20Leˍviˆ lehˬ yaˇ paˍ shehˆ gʼaˇ cawˬ ve yoˬ. Yawˇ hui lehˬ, Geˍraˍsonˍ, 
Kawˇhaˆ leh Maˍraˍriˆ hui hpeh‸ ve yoˬ. Geˍraˍsonˍ lehˬ yaˇ paˍ nyiˇ gʼaˇ cawˬ 
ve yoˬ. Yawˇ huiˉ maˬ lehˬ, Liˆbaˍnaˍ leh Sheˍmiˆ hui hpeh‸ ve yoˬ. Kawˇhaˆ 
lehˬ yaˇ paˍ awˇ gʼaˇ cawˬ ve yoˬ. Yawˇ hui lehˬ, Aˍmaˍranˍ, Iˉsaˍhaˍ, Heˍbronˍ 
leh Awˇzeˍlaˆ hui hpeh‸ ve yoˬ. Meˍraˍriˆ lehˬ yaˇ paˍ nyiˇ gʼaˇ cawˬ ve yoˬ. 
Yawˇ huiˉ maˬ lehˬ Maˍhaˍliˆ leh Muˇshiˆ hui hpeh‸ ve yoˬ. 
21Geˍraˍsonˍ ve awˬ ceuˬ awˬ hkʼaˇ teˇ hpaˍ hkʼaw, Liˆbaˍniˆ leh Sheˍmiˆ hui ve 
yehˬ yaˇ kʼa yaˇ teˇ hpaˍ htawˇ lo‸-e taˍ ve yoˬ. 
22A sha‸ teˇ ha pa awˬ hkʼoˆ ve hawˉ hkʼaˆ paˍ hkʼa peu-eˬ 7,500 gʼaˇ cawˬ ve 
yoˬ. 
23Yawˇ hui teˇ moˍ lehˬ, aˉ po kʼo bon yehˬ mvuhˇ nyi kʼehˬ hpawˇ lo fa la gʼa 
te ve yoˬ. 
24Yawˇ hui ve awˬ hoˉ lehˬ, Leˍlaˆ ve yaˇ paˍ Eˇlaˍsaˆ hpeh‸ ve yoˬ. 

25Yawˇ hui ve kanˉ lehˬ, bon yehˬ hta‸ ha‸ shaˉ ve kanˉ hpeh‸ leh, bon yehˬ 
hta‸ beh taˍ ve hpa, yehˬmiˉhpe‸ hta‸ ko taˍ ve hpa, 
26bon yehˬ hta‸ ko taˍ ve hpa leh bon yehˬ hkʼaw ko taˍ ve hpa chi teˇ hpaˍ 
hta‸ gʼa ha‸ shaˉ ve yoˬ. 
27Kawˇhaˆ ve awˬ ceuˬ awˬ hkʼaˇ teˇ hpaˍ hkʼaw, Aˍmaˍranˍ, Iˉzaˍhaˍ, Heˍbronˍ 
leh Awˇzeˍlaˆ hui ve yehˬ yaˇ kʼa yaˇ teˇ hpaˍ htawˇ lo‸-e taˍ ve yoˬ. 
28A sha‸ teˇ ha pa awˬ hkʼoˆ ve hawˉ hkʼaˆ paˍ hkʼa peu-eˬ 8,600 gʼaˇ cawˬ ve 
yoˬ. 
29Yawˇ hui teˇ moˍ lehˬ, aˉ po kʼo bon yehˬ awˬ hawˉ hpawˇ lo fa la gʼa te ve 
yoˬ. 
30Yawˇ hui ve awˬ hoˉ lehˬ, Awˇzeˍlaˆ ve yaˇ Eˇliˆzaˍhpanˍ hpeh‸ ve yoˬ. 
31Yawˇ hui ve kanˉ lehˬ, ka ti‸ shaˉ caˆ ta kʼoˍ, hpui lawˇ, aˬ miˍ tuˉ teh kuiˬ, 
tuˉ tanˇ kuiˬ teˇ hpaˍ, da‸ kehˬve bawehˇ hkʼaw lo paw hkuˇ teˇ hpaˍ yehˇ ve 
mawˇ teˇ hpaˍ leh da‸ kehˬ jaˇ ve bawehˇ yehˬmiˉhpe‸ lo ko taˍ ve hpa, chi teˇ 
hpaˍ hta‸ ha‸ shaˉ ve kanˉ hpeh‸ ve yoˬ. 
32Leˍviˆ chaw awˬ hkʼaw lo, awˬ hoˉ lonˉ te chehˇ ve chaw lehˬ, Aˍronˍ ve yaˇ 
paˍ Eˇlaˍsaˍ hpeh‸ ve yoˬ. Yawˇ lehˬ da‸ kehˬ ve bawehˇ hkʼaw lo kanˉ te 
chehˇ ve chaw hui hta‸ nyi shehˍ hpaˇ hpeh‸ ve yoˬ. 
33Meˍraˍriˆ awˬ ceuˬ awˬ hkʼaˇ teˇ hpaˍ awˬ hkʼaw lo, Maˍhaˍliˆ leh Muˇshiˆ hui 
ve yehˬ yaˇ kʼa yaˇ teˇ hpaˍ htawˇ lo‸-e taˍ ve yoˬ. 
34A sha‸ teˇ ha pa awˬ hkʼoˆ ve hawˉ hkʼaˆ paˍ hkʼa peu-eˬ 6,200 gʼaˇ cawˬ ve 
yoˬ. 
35Yawˇ hui teˇ moˍ aˉ po kʼo bon yehˬ awˬ na hpawˇ lo fa la gʼa te chehˇ ve 
yoˬ. Yawˇ hui ve awˬ hoˉ lehˬ, Aˍbiˆheˍlaˆ ve yaˇ Zuˆreˍlaˆ hpeh‸ ve yoˬ. 
36Yawˇ hui ve kanˉ lehˬ, bon yehˬ te tuˬ ve toˉ la‸ teˇ hpaˍ, awˬ cawˆ teˇ hpaˍ, 
yehˬ hkuiˉ daw teˇ hpaˍ leh awˬ nu ve awˬ hkʼeun teˇ hpaˍ hta‸ ha‸ shaˉ ve 
kanˉ hpeh‸ ve yoˬ. 

37Yawˇ hui lehˬ, bon yehˬ hta‸ ko tuˬ ve yehˬ hkuiˉ daw teˇ hpaˍ, sho cuˇ teˇ 
hpaˍ leh aˉ caˆ hkeh teˇ hpaˍ hta‸ htawˇ gʼa ha‸ shaˉ ve yoˬ. 
38Moˉseˍ, Aˍronˍ leh yawˇ ve yaˇ teˇ hpaˍ lehˬ, aˉ po kʼo bon yehˬ mvuhˇ nyi 
tawˆ hpawˇ lo fa la gʼa te ve yoˬ. Yawˇ hui lehˬ, Iˉsaˍreˍlaˆ chaw hui awˬ pon 
da‸ kehˬ ve bawehˇ hkʼaw lo‸-e leh kanˉ gʼa te ve yoˬ. Yawˇ hui ve kanˉ hta‸ 
ca lo‸ te ve chaw hkʼaˬ ve te gʼaˇ maˇ kʼoˆ tiˇ pehˍ ve hta‸ gʼa hkanˍ ve yoˬ. 
39Gʼuiˬsha kʼoˆ ve hkʼe, a sha‸ teˇ ha pa awˬ hkʼoˆ ve Leˍviˆ chaw hawˉ hkʼaˆ 
paˍ hkʼa peu-eˬ ve hta‸ Moˉseˍ awˬ shenˍ yuˬ nyi leh, chaw 22,000 gʼaˇ cawˬ 
ve yoˬ. 

Leˍviˆ chaw hui lehˬ yaˇ paˍ uiˍ awˬ tan te ve 

40-41Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Iˉsaˍreˍlaˆ chaw hui ve yaˇ 
paˍ uiˍ hkʼa peu-eˬ ngaˬ ve chaw hpeh‸ ve yoˬ. Chi hta‸ pa taw, a sha‸ teˇ ha 
pa awˬ hkʼoˆ ve yaˇ paˍ uiˍ hkʼa peu-eˬ ve awˬ meh bvuh‸ yuˬ taˍ-o‸. Ya‸ 
hkʼaˇ, yawˇ hui awˬ tan Leˍviˆ chaw hkʼa peu-eˬ ve hta‸ ngaˬ ve chaw teh‸ 
kʼaw‸ shawˍ taˍ ve yoˬ. Ngaˬ lehˬ Gʼuiˬsha hpeh‸ ve yoˬ. Iˉsaˍreˍlaˆ chaw hui 
geh awˉ lawˉ peuˇ paw la ve ceˇ teˇ hpaˍ awˬ tan, Leˍviˆ chaw hui ve ceˇ teˇ 
hpaˍ hta‸ ngaˬ ve ceˇ teh‸ kʼaw‸ shawˍ taˍ ve yoˬ, teh‸ Moˉseˍ hta‸ kʼoˆ piˇ ve 
yoˬ. 
42Moˉseˍ lehˬ Gʼuiˬsha ve tawˇ hta‸ na yuˬ leh, 
43a sha‸ teˇ ha pa awˬ hkʼoˆ ve yaˇ paˍ uiˍ hkʼa peu-eˬ ve awˬ meh bvuh‸ yuˬ 
ve yoˬ. Yaˇ paˍ uiˍ hkʼa peu-eˬ 22,273 gʼaˇ cawˬ ve yoˬ. 
44Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
45Chi beu‸ Iˉsaˍreˍlaˆ chaw hui ve yaˇ paˍ uiˍ hkʼa peu-eˬ awˬ tan Leˍviˆ chaw 
hta‸ maˇ kʼoˆ, Iˉsaˍreˍlaˆ chaw hui geh awˉ lawˉ peuˇ paw la ve ceˇ hkʼa peu-
eˬ awˬ tan Leˍviˆ chaw hui ve ceˇ teˇ hpaˍ hta‸ maˇ kʼoˆ, ngaˬ hta‸ chiˇ a‸ laˇ-
oˆ. 
46Iˉsaˍreˍlaˆ chaw hui ve yaˇ paˍ uiˍ teˇ hpaˍ lehˬ, Leˍviˆ chaw teˇ hpaˍ a‸ kehˉ 
273 gʼaˇ maˇ taˍ ve pa taw, yaˇ oˇ ve teˇ hpaˍ hta‸ nawˬ gʼa kʼaw‸ vuiˬ hkʼaw‸ 
ve yoˬ. 

47Yaˇ paˍ teˇ gʼaˇ hta‸ awˬ liˇ teh taˍ ve hkʼe, ngaˇ hteh‸ kʼaw‸ vuiˬ hkʼaw leh, 
48gʼa ve hpu oˇ ve hkʼa peu-eˬ, Aˍronˍ leh yawˇ ve yaˇ teˇ hpaˍ hta‸ chiˇ a‸ piˇ-
oˆ, teh‸ Moˉseˍ hta‸ kʼoˆ piˇ ve yoˬ. 
49Moˉseˍ lehˬ Gʼuiˬsha ve tawˇ hta‸ na yuˬ leh, 
50hpu 1,365 hteh‸ yuˬ tawˆ peuˬ hkʼaw‸ nawˉ, 
51Aˍronˍ leh yawˇ ve yaˇ teˇ hpaˍ hta‸ chiˇ a‸ piˇ ve yoˬ. 

Heh puiˉ hkʼaw ve li‸ 4 

Kawˇhaˆ awˬ ceuˬ awˬ hkʼaˇ teˇ hpaˍ ve kanˉ 

1Gʼuiˬsha Moˉseˍ hta‸ tawˇ yaw piˇ leh, 
2bon yehˬ hkʼaw kanˉ te puiˉ la peuˬ ve Leˍviˆ chaw Kawˇhaˆ awˬ ceuˬ aw 
hkʼaˇ, 
3a sha‸ 30 hkʼaw‸ te leh 50 hkʼaw‸ awˬ kaˍ ve hawˉ hkʼaˆ paˍ hkʼa peu-eˬ ve 
awˬ meh bvuh‸ yuˬ tcuh ve yoˬ. 
4Yawˇ hui gʼa te tuˬ ve kanˉ lehˬ, da‸ kehˬ jaˇ ve kanˉ hpeh‸ ve yoˬ. 
5Gʼuiˬsha Moˉseˍ hta‸ chi hkʼe kʼoˆ piˇ taˍ ve yoˬ. Nawˬ hui awˬ gʼuˇ suhˍ kʼaw
‸ kʼai tuˬ ve awˬ yanˇ gaˬ la ve teˇ yanˇ, Aˍronˍ leh yawˇ ve yaˇ teˇ hpaˍ lehˬ 
bon yehˬ hkʼaw lo‸-e leh, ka ti‸ shaˉ caˆ ta kʼoˍ gʼuˇ suhˍ lo ko taˍ ve hpa hta‸ 
yuˬ tawˆ peuˬ hkʼaw‸ nawˉ, ta kʼoˍ oˇ ve hta‸ gʼa beh piˇ ve yoˬ. 
6Yawˇ hui lehˬ oˇ ve awˬ hkʼoˆ lo da‸ jaˇ ve shaˍ guiˬ kʼuˉ gʼa kʼaw‸ yuˬ beh 
leh, oˇ ve awˬ hkʼoˆ lo teˇ pawˆ nawˉ-ehˍ ve hpa gʼa kʼaw‸ yuˬ beh piˇ ve yoˬ. 
Oˇ hkʼe te peuˬ hkʼaw‸ nawˉ, suhˆ taˬ gʼa keu taˆ ve yoˬ. 
7Yawˇ hui lehˬ, Gʼuiˬsha hta‸ tanˇ piˇ taˍ ve hkaoˍmonˇ teh taˍ kuiˬ hpui lawˇ 
hta‸ htawˇ, nawˉ-ehˍ ve hpa gʼa yuˬ beh leh, oˇ ve awˬ hkʼoˆ lo hkehˇ teˇ 
hpaˍ, sha hawnˉ keu taˍ ve kawˆ teˇ hpaˍ, a pehˉ meuˇ gʼuiˬ keu taˍ ve kaw teˇ 
hpaˍ, leh hkaoˍmonˇ teˇ hpaˍ gʼa teh taˍ ve yoˬ. 
8Yawˇ hui lehˬ, mawˇ oˇ ve teˇ hpaˍ awˬ hkʼoˆ lo nyiˉ-ehˍ ve hpa gʼa kʼaw‸ yuˬ 
beh ve yoˬ. Oˇ ve awˬ hkʼoˆ lo da‸ jaˇ ve shaˍ guiˬ kʼuˉ teˇ pawˆ gʼa kʼaw‸ yuˬ 
beh piˇ leh suhˆ taˬ gʼa keu taˆ ve yoˬ. 

9Yawˇ hui lehˬ nawˉ-ehˍ ve hpa hta‸ yuˬ leh aˬ miˍ tuˉ teh kuiˬ, kawˆ faiˇ teˇ 
hpaˍ, sho nuˆ, hkʼaw‸ laˉ toˆ baˬ tuˬ ve hkehˇ leh shaˍlonˍ chu keu taˍ ve kaw 
teˇ hpaˍ hta‸ gʼa beh piˇ ve yoˬ. 
10Yawˇ hui lehˬ mawˇ oˇ ve teˇ hpaˍ hta‸ da‸ jaˇ ve shaˍ guiˬ kʼuˉ hkʼaw gʼa lo
‸ htiˆ leh, gʼa taˆ kʼai ve yoˬ. 
11Yawˇ hui lehˬ, shi yuˬ te taˍ ve sha hawnˉ tuˉ tanˇ kuiˬ hta‸ nawˉ-ehˍ ve hpa 
gʼa yuˬ beh leh, oˇ ve awˬ hkʼoˆ lo teˇ pawˆ da‸ jaˇ ve shaˍ guiˬ kʼuˉ gʼa kʼaw‸ 
yuˬ beh piˇ ve yoˬ. Oˇ hkʼe te peuˬ hkʼaw‸ nawˉ, suhˆ taˬ gʼa keu taˆ ve yoˬ. 
12Yawˇ hui lehˬ, da‸ kehˬ ve bawehˇ hkʼaw yehˇ ve awˬ nu ve mawˇ hkʼa peu-
eˬ hta‸ nawˉ-ehˍ ve hpa gʼa yuˬ beh leh, oˇ ve awˬ hkʼoˆ lo teˇ pawˆ da‸ jaˇ ve 
shaˍ guiˬ kʼuˉ gʼa kʼaw‸ yuˬ beh ve yoˬ. Oˇ hkʼe te peuˬ hkʼaw‸ nawˉ, gʼa taˆ 
kʼai ve yoˬ. 
13Yawˇ hui lehˬ, tuˉ tanˇ kuiˬ hta‸ ngawˉ taˍ ve maˇ da‸ ve awˬ meˇ teˇ hpaˍ 
hta‸ gʼa tsuhˇ baˬ leh, nyi naˆ meuˉ-ehˍ ve hpa gʼa yuˬ beh ve yoˬ. 
14Yawˇ hui lehˬ, tuˉ tanˇ htaˇ yehˇ ve shiˉ gʼeu‸ keu kuiˬ, sho nuˆ, hkehˇ pe le 
leh hkʼaw‸ laˉ toˆ yuˬ tuˬ ve hkehˇ teˇ hpaˍ hta‸ tuˉ tanˇ kuiˬ hkʼoˆ lo gʼa yuˬ 
teh ve yoˬ. Oˇ hkʼe te peuˬ hkʼawˬ nawˉ, da‸ jaˇ ve shaˍ guiˬ kʼuˉ yuˬ beh leh 
suhˆ taˬ gʼa keu taˆ ve yoˬ. 
15Yawˇ hui tawˆ kʼai tuˬ awˬ yanˇ gaˬ ve teˇ yanˇ, Kawˇhaˆ awˬ ceuˬ awˬ hkʼaˇ 
teˇ hpaˍ lehˬ, Aˍronˍ leh yawˇ ve yaˇ teˇ hpaˍ gu taˍ laˇ ve mawˇ oˇ ve teˇ hpaˍ 
hta‸ gʼa taˆ kʼai ve yoˬ. Kawˇhaˆ awˬ ceuˬ awˬ hkʼaˇ teˇ hpaˍ lehˬ, mawˇ oˇ ve 
teˇ hpaˍ hta‸ maˇ gʼa htawˇ. Htawˇ ve kʼo gʼa suh tuˬ yoˬ. Chi lehˬ, Kawˇhaˆ 
awˬ ceuˬ awˬ hkʼaˇ teˇ hpaˍ gʼa te tuˬ ve kanˉ hpeh‸ ve yoˬ. 
16Aˍronˍ ve yaˇ Eˇlaˍsaˍ lehˬ, aˉ po kʼo bon yehˬ teˇ maˬ hkʼa peu-eˬ ve leh, 
kawˆ faiˇ awˬ pon naˍ manˇ, sha hawnˉ, awˬ shiˍ awˬ nu tuˉ tanˇ tuˬ teˇ hpaˍ, 
naˍ manˇ pfuhˍ piˇ tuˬ ve naˍmanˇ leh bon yehˬ hkʼaw teh taˍ ve Gʼuiˬsha hta‸ 
tanˇ piˇ taˍ ve mawˇ hkʼa peu-eˬ hta‸ nyi ha‸ shaˉ shehˍ hpaˇ hpeh‸ ve yoˬ. 
17Gʼuiˬsha lehˬ, Moˉseˍ leh Aˍronˍ hta‸ chi hkʼe kʼoˆ piˇ taˍ ve yoˬ. 

18Kawˇhaˆ ve awˬ ceuˬ awˬ hkʼaˇ teˇ hpaˍ maˇ gʼa suh tuˬ, yawˇ hui hta‸ da‸ 
kehˬ ve mawˇ oˇ ve teˇ hpaˍ awˬ paˇ lo taˇ laˬ tcuh. 
19Oˇ hkʼe maˇ gʼa hpeh‸ la tuˬ, Aˍronˍ leh yawˇ ve yaˇ teˇ hpaˍ lehˬ, bon yehˬ 
hkʼaw lo‸-e leh, yawˇ hui gʼa taˆ tuˬ ve mawˇ teˇ hpaˍ hta‸ gʼa beˆ maˍ piˇ ve 
yoˬ. 
20Ya‸ hkʼaˇ, paw hkuˇ teˇ hpaˍ da‸ kehˬ ve mawˇ oˇ ve teˇ hpaˍ hta‸ gu chehˇ 
ve hta‸ ca lo‸ nyi ve Kawˇhaˆ chaw hkʼaˬ ve teˇ gʼaˇ maˇ kʼoˆ, tiˇ pehˍ ve hta‸ 
gʼa hkanˍ tuˬ yoˬ, teh‸ Moˉseˍ hta‸ kʼoˆ piˇ ve yoˬ. 

Geˍraˍsonˍ awˬ ceuˬ awˬ hkʼaˇ teˇ hpaˍ gʼa te tuˬ ve kanˉ 

21-23Gʼuiˬsha Moˉseˍ hta‸ tawˇ yaw piˇ leh, bon yehˬ hkʼaw kanˉ te puiˉ la peuˬ 
ve Leˍviˆ chaw Geˍraˍsonˍ awˬ ceuˬ awˬ hkʼaˇ, a sha‸ 30 hkʼaw‸ te leh 50 

hkʼaw‸ awˬ kaˍ ve hawˉ hkʼaˆ paˍ hkʼa peu-eˬ ve awˬ meh bvuh‸ yuˬ tcuh ve 
yoˬ. 
24Yawˬ hui lehˬ, awˬ hawˉ lo kʼoˆ taˍ ve mawˇ chi teˇ hpaˍ hta‸ gʼa taˆ ve yoˬ. 
25Aˉ po kʼo bon yehˬ hta‸ beh taˍ ve hpa teˇ hpaˍ, shaˍ guiˬ kʼuˉ teˇ hpaˍ, 
yehˬmiˉhpe‸ lo ko taˍ ve hpa, 
26bon yehˬ leh tuˉ tanˇ kuiˬ hta‸ caw ko taˍ ve hpa teˇ hpaˍ, aˉ caˆ hkeh teˇ 
hpaˍ, leh bon yehˬ hta‸ caˉ da‸ ve awˬ nu ve mawˇ teˇ hpaˍ hta‸ gʼa taˆ ve 
yoˬ. 
27Moˉseˍ leh Aˍronˍ lehˬ, Geˍraˍsonˍ awˬ ceuˬ awˬ hkʼaˇ teˇ hpaˍ ve mawˇ oˇ ve 
teˇ hpaˍ hta‸ hkʼa deh‸ taˆ kʼai tuˬ gʼa kʼoˆ maˍ piˇ ve yoˬ. 
28Chi ve lehˬ, Geˍraˍsonˍ awˬ ceuˬ awˬ hkʼaˇ teˇ hpaˍ gʼa te tuˬ ve kanˉ hpeh‸ve 
yoˬ. Yawˇ hui lehˬ, Aˍronˍ ve yaˇ Iˉtaˍmaˍ awˬ hawˉ lo chehˇ leh kanˉ gʼa te ve 
yoˬ. 

Meˍraˍriˆ awˬ ceuˬ awˬ hkʼaˇ teˇ hpaˍ ve kanˉ 

29-30Gʼuiˬsha Moˉseˍ hta‸ tawˇ yaw piˇ leh, bon yehˬ hkʼaw kanˉ te puiˉ la peuˬ 
ve Leˍviˆ chaw, Meˍraˍriˆ awˬ ceuˬ awˬ hkʼaˇ, a sha‸ 30 hkʼaw‸ te leh 50 hkʼaw
‸ awˬ kaˍ ve hawˉ hkʼaˆ paˍ hkʼa peu-eˬ ve awˬ meh bvuh‸ yuˬ tcuh ve yoˬ. 
31Yawˇ hui lehˬ, bon yehˬ ve toˉ la‸, awˬ cawˆ, yehˬ hkuiˉ daw, 

32bon yehˬ hta‸ ko taˍ ve yehˬ hkuiˉ daw, sho cuˇ, leh aˉ caˆ hkeh teˇ hpaˍ hta
‸ gʼa taˆ ve yoˬ. 
33Chi ve lehˬ, Meˍraˍriˆ awˬ ceuˬ awˬ hkʼaˇ teˇ hpaˍ gʼa te tuˬ ve kanˉ hpeh‸ ve 
yoˬ. Yawˇ hui lehˬ, Aˍronˍ ve yaˇ Iˉtaˍmaˍ awˬ hawˉ chehˇ leh kanˉ gʼa te ve 
yoˬ. 

Leˍviˆ chaw hui ve awˬ shenˍ 

34-48Gʼuiˬsha kʼoˆ ve hkʼe, Moˉseˍ, Aˍronˍ leh Iˉsaˍreˍlaˆ awˬ hoˉ awˬ naˬ teˇ hpaˍ 
lehˬ, Leˍviˆ chaw Kawˇhaˆ, Geˍraˍsonˍ leh Meˍraˍriˆ awˬ ceuˬ awˬ hkʼaˇ teˇ hpaˍ 
ve awˬ shenˍ hta‸ gʼawˆ yuˬve yoˬ. Yawˇ hui lehˬ, bon yehˬ hkʼaw lo kanˉ te 
puiˉ la peuˬ ve, a sha‸ 30 hkʼaw‸ te leh 50 hkʼaw‸ awˬ kaˍ ve hawˉ hkʼaˆ paˍ 
teˇ hpaˍ ve awˬ meh bvuh‸ yuˬ ve yoˬ. 

Chaw ceuˬ Awˬ shenˍ 

Kawˇhaˆ 2,750 gʼaˇ 

Geˍraˍsonˍ 2,630 gʼaˇ 

Meˍraˍriˆ 3,200 gʼaˇ 

Hkʼa peu-eˬ 8,580 gʼaˇ hpeh‸ ve yoˬ. 
49Gʼuiˬsha Moˉseˍ hta‸ kʼoˆ piˇ taˍ ve hkʼe, yawˇ hui ve awˬ meh bvuh‸ yuˬ 
leh, yawˇ hui gʼa te cawˇ ve kanˉ teˇ hpaˍ hta‸ te tcuh ve yoˬ. 

Heh puiˉ hkʼaw ve li‸ 5 

Maˇ da‸ maˇ kehˬ ve chaw 

1Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
2Hkiˬ tu‸ keuˆ ve chaw, maˇ da‸ ve awˬ gʼuiˬ ya‸ ve chaw, leh suh taˍ ve awˬ 
to hta‸ ca htawˇ ve chaw teˇ hpaˍ hta‸ fa la hkʼaw gʼa‸ kʼoˬ piˇ-oˆ. 
3Ngaˬ chehˇ taˍ kuiˬ hta‸ maˇ gʼa te cha‸ chiˆ tuˬ, maˇ da‸ kehˬ ve chaw oˇ ve 
teˇ hpaˍ hta‸ gʼa‸ kʼoˬ piˇ-oˆ, teh‸ Moˉseˍ hta‸ kʼoˆ piˇ ve yoˬ. 
4Iˉsaˍreˍlaˆ chaw teˇ hpaˍ Gʼuiˬsha ve tawˇ hta‸ na yuˬ leh, chaw oˇ hkʼe ve teˇ 
hpaˍ hta‸ gʼa‸ kʼoˬ piˇ ve yoˬ. 

Te ya‸ ve chaw gʼa kʼaw‸ shaiˍ ve 

5Gʼuiˬsha Moˉseˍ hta‸ cuˇ leh Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. 
6Chaw teˇ gʼaˇ Gʼuiˬsha hta‸ ka ti‸ maˇ yeˬ leh, awˬ nu ve chaw teˇ gʼaˇ hta‸ 
te ya‸ ve kʼo, 
7yawˇ lehˬ te ya‸ taˍ ve venˇbaˆ oˇ ve hta‸ gʼa hpeu‸ maˍ leh, gʼa lawˬ hkawˉ 
ve yoˬ. Yawˇ te ya‸ piˇ ve chaw oˇ ve hta‸ gʼa sheˉ piˇ leh, awˬ leuˉ htawˇ 
ngaˇ pun teˇ pun gʼa kʼaw‸ piˇ ve yoˬ. 
8Ya‸ hkʼaˇ, yawˇ te ya‸ piˇ ve chaw oˇ ve suh-e leh, hpu oˇ ve hta‸ ha‸ yuˬ tuˬ 
ve awˬ viˉ awˬ nyi teˇ gʼaˇ ka‸ maˇ cawˬ ve kʼo, hpu oˇ ve paw hkuˇ hta‸ gʼa 
piˇ ve yoˬ. Chi hkʼoˆ ka‸, yawˇ kʼaw‸ da‸ kehˬ la tuˬ, awˬ liˇ awˬ hkʼaˇ cawˬ 
ve hkʼe, yawˬ ehˉ teˇ hkeh yuˬ laˬ leh gʼa tuˉ tanˇ piˇ ve yoˬ. 
9Gʼuiˬsha hta‸ tanˇ piˇ ve mawˇ hkʼa peu-eˬ lehˬ, paw hkuˇ teˇ hpaˍ awˬ pon 
hpeh‸ ve yoˬ. 
10Paw hkuˇ teˇ hpaˍ lehˬ, a shu yawˇ kanˉ te chehˇ ve awˬ yanˇ hkʼaw, gʼa ve 
tanˇ tuˬ teˇ hpaˍ hta‸ caˇ tuˬ a hkaw-anˬ cawˬ ve yoˬ. 

Awˬ hpawˇ awˬ miˇ maˇ cawˇ da‸ ve 

11-14Gʼuiˬsha Moˉseˍ hta‸ cuˇ leh awˬ liˇ awˬ hkʼaˇ chi teˇ hpaˍ Iˉsaˍreˍlaˆ chaw 
hui hta‸ kʼoˆ maˍ piˇ ve yoˬ. Chaw teˇ gʼaˇ yawˇ ve awˬ miˇ ma shu hta‸ haˉ 
chawˇ ca te chehˇ ve hta‸ shiˍ ve yoˬ. Ya‸ hkʼaˇ, te‸ chiˉ shaˉ hkiˆ maˇ cawˬ. 
15Chi hkʼe hpeh‸ ve kʼo, yawˇ lehˬ yawˇ ve awˬ miˇ ma hta‸ paw hkuˇ geh gʼa 
shiˍ kʼai ve yoˬ. Venˇbaˆ cawˬ ve kʼo, cawˬ ve hkʼe hkʼa tawˍ lehˆ tawˆ la tuˬ, 
yawˇ leh caˬ hkʼa meu-e teˇ panˇ hta‸ htawˇ gʼa yuˬ kʼai ve yoˬ. Ya‸ hkʼaˇ, caˬ 
hkʼa meu-e oˇ ve awˬ hkʼoˆ lo shaˍlonˍ chu maˇ kʼoˆ, sha hawnˉ maˇ kʼoˆ maˇ 
gʼa keu. 
16Paw hkuˇ lehˬ, yaˇ miˇ oˇ ve hta‸ tuˉ tanˇ kuiˬ gʼuˇ suhˍ lo gʼa huˉ tcuh taˍ ve 
yoˬ. 
17Oˇ ve hkʼaw‸ nawˉ, paw hkuˇ lehˬ da‸ kehˬ ve iˉ kaˆ hta‸ je‸ yuˬ te taˍ ve 
kawˆ teˇ maˬ hkʼaw keu leh, bon yehˬ hkʼaw cawˬ ve je‸ meu-e htawˇ, a ciˉgʼa 
hkaˆ keu ve yoˬ. 

18Oˇ hkʼe te peuˬ hkʼaw‸ nawˉ, yawˇ lehˬ yaˇ miˇ ma ve uˉ hkeh mvuh hta‸ 
hpehˇ ya‸ leh, yawˇ ve la‸sheh hkʼaw caˬ hkʼa meu-e gʼa yuˬ keu piˇ ve yoˬ. 
Paw hkuˇ lehˬ, hkeu ve awˬ ceuˬ cawˬ taˍ ve kawˆ oˇ ve hta‸ yuˬ taˍ leh, 
19chi hkʼe gʼa kʼoˆ ve yoˬ. Nawˬ haˉ chawˇ maˇ te taˍ ve kʼo, iˉ kaˆ chi ve hkʼaw 
cawˬ ve hkeu ve awˬ ceuˬ nawˬ awˬ hkʼoˆ lo gaˬ la tuˬ ve maˇ heˆ. 
20Ya‸ hkʼaˇ, nawˬ haˉ chawˇ ca te taˍ ve kʼo, 
21nawˬ lehˬ shu hkeu ve hta‸ gʼa hkanˍ tuˬ yoˬ. Gʼuiˬsha lehˬ nawˬ ve mawˇ 
hta‸ kʼaw‸ dehˬ hkʼaw‸ kʼai piˇ leh, nawˬ ve gʼoˇ peˬ hta‸ hpo‸ la piˇ tuˬ yoˬ. 
22Iˉ kaˆ chi nawˬ ve gʼoˇ peˬ hkʼaw lo‸-e ve teˇ yanˇ, nawˬ ve gʼoˇ peˬ hpo‸ la 
leh, nawˬ ve mawˇ htawˇ kʼaw‸ dehˬ hkʼaw‸ kʼai piˇ-oˆ, teh‸ gʼa kʼoˆ ve yoˬ. 
Oˇ htaˇ yaˇ miˇ oˇ ve lehˬ, Nawˬ kʼoˆ ve hkʼe hpeh‸ la piˇ-oˆ, teh‸ gʼa kʼoˆ ve 
yoˬ. 
23Oˇ ve hkʼaw‸ nawˉ, paw hkuˇ lehˬ hkeu ve tawˇ oˇ ve teˇ hpaˍ hta‸ li‸ kʼoˆ 
hkʼaw bvuh‸ keu leh, iˉ kaˆ oˇ ve hkʼaw gʼa tsuhˇ keu ve yoˬ. 
24Hkeu ve awˬ gʼuiˬ tsuhˇ keu taˍ ve iˉ kaˆ oˇ ve yaˇ miˇ hta‸ maˇ taw piˇ sheˍ 
gʼuˇ suhˍ, 
25paw hkuˇ lehˬ yaˇ miˇ ve la‸ sheh hkʼaw keu piˇ taˍ ve caˬ hkʼa meu-e oˇ ve 
hta‸ yuˬ leh, Gʼuiˬsha hta‸ chiˇ a‸ piˇ peuˬ hkʼaw‸ nawˉ, tuˉ tanˇ kuiˬ hkʼoˆ lo 
teh leh, 
26Gʼuiˬsha hta‸ gʼa tuˉ tanˇ piˇ ve yoˬ. Oˇ hkʼe te peuˬ hkʼaw‸ nawˉ, yawˇ lehˬ 
iˉ kaˆ oˇ ve yaˇ miˇ hta‸ gʼa taw piˇ ve yoˬ. 
27Yaˇmiˇ oˇ ve lehˬ shu hta‸ haˉ chawˇ ca te taˍ ve kʼo, yawˇ ve gʼoˇ peˍ hpo‸ 
la leh, yawˇ ve mawˇ htawˇ kʼaw‸ dehˬ hkʼaw‸ kʼai ve yoˬ. Yawˇ lehˬ, shu 
hkeu ve hta‸ gʼa hkanˍ ve yoˬ. 
28Ya‸ hkʼaˇ, yawˇ shu hta‸ haˉ chawˇ maˇ ca te taˍ ve kʼo, te‸ chiˉ maˇ hpeh‸ 
leh yaˇ kʼaw‸ cawˬ la tuˬ yoˬ. 
29-30Chi ve lehˬ, awˬ hpawˇ teˇ gʼaˇ yawˇ ve awˬ miˇ ma shu hta‸ haˉ chawˇ te, 
maˇ te ve hta‸ hkʼa deh‸ gʼa shiˍ tuˬ, chaˬ nyi ve awˬ liˇ awˬ hkʼaˇ hpeh‸ ve 

yoˬ. Yaˇ miˇ lehˬ tuˉ tanˇ kuiˬ gʼuˇ suhˍ lo gʼa huˉ taˍ leh, paw hkuˇ lehˬ oˇ 
hkʼe gʼa te chaˬ nyi ve yoˬ. 
31Awˬ hpawˇ lehˬ te‸ chiˉ venˇbaˆ maˇ cawˬ. Ya‸ hkʼaˇ, awˬ miˇ ma lehˬ te ya‸ 
taˍ ve kʼo, ciˍ yanˍ ve hta‸ gʼa hkanˍ ve yoˬ. 

Heh puiˉ hkʼaw ve li‸ 6 

Naˍzaˍriˆ chaw hui gʼa te tuˬ ve awˬ liˇ awˬ hkʼaˇ 

1Gʼuiˬsha Moˉseˍ hta‸cuˇ leh Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. 
2Hawˉ hkʼaˆ, maˇ heˆ kʼo yaˇ miˇ hkʼaˬ ve teˇ gʼaˇ maˇ kʼoˆ Naˍzaˍriˆ chaw hpeh
‸ la tuˬ a shu yawˇ awˬ to Gʼuiˬsha hta‸ chiˇ a‸ piˇ taˍ peuˬ ve kʼo, 
3yawˇ lehˬ a pehˉ meuˇ gʼuiˬ leh tzuhˬ hta‸ maˇ gʼa dawˬ. A pehˉ meuˇ shiˍ yuˬ 
te taˍ ve tzuhˬ hkʼaˬ ve teˇ ceuˬ hta‸ maˇ kʼoˆ, a pehˉ meuˇ shiˍ awˬ goˇ hta‸ 
maˇ kʼoˆ, maˇ gʼa caˇ. 
4Yawˇ Naˍzaˍriˆ chaw hpeh‸ chehˇ sheˍ ve ceh ceh, a pehˉ meuˇ te awˬ hkʼaw 
lo hkʼa tawˆ la ve a pehˉ meuˇ shiˍ, awˬ yawˇ, awˬ guiˬ kʼuˉ hta‸ ka‸ maˇ gʼa 
caˇ. 
5Yawˇ lehˬ Naˍzaˍriˆ chaw hpeh‸ chehˇ sheˍ ve ceh ceh, oˉ kʼoˍ maˇ gʼa nuˆ. 
Paˇ tcuhˆ maˇ gʼa chiˇ. Awˬ lawn kʼo, yawˇ ve awˬ to Gʼuiˬsha hta‸ chiˇ a‸ piˇ 
taˍ peuˬve pa taw, uˉ hkeh mvuh leh paˇ tcuhˆ teˇ hpaˍ gʼa zuhˬ la piˇ ve yoˬ. 
6Yawˇ ve uˉ hkeh mvuh lehˬ, yawˇ ve awˬ to Gʼuiˬsha hta‸ chiˇ a‸ taˍ ve awˬ 
heˆ hpeh‸ ve yoˬ. Chi hta‸ pa taw, chaw suh yehˬ lo kʼai leh yawˇ awˬ to hta‸ 
cha‸ chiˆ tuˬ maˇ gʼa te. 
7Yawˇ ve awˬ pa awˬ e, awˬ nyi paˍ awˬ nyi ma suh kuiˬ lo htawˇ maˇ gʼa kʼai. 
8Yawˇ Naˍzaˍriˆ chaw hpeh‸ chehˇ sheˍ ve ceh ceh, yawˇ lehˬ Gʼuiˬsha hta‸ 
chiˇ a‸ taˍ ve chaw hpeh‸ ve yoˬ. 
9Yawˇ awˬ paˇ lo chaw teˇ gʼaˇ la‸ haˉ paˍ suh-e leh, yawˇ ve uˉ hkeh mvuh 
cha‸ chiˆ kʼai ve kʼo, yawˇ lehˬ suhˍ nyi hkʼa gaˬ gʼa law taˍ ve yoˬ. Oˇ ve 
hkʼaw‸ nawˉ, yawˇ ve uˉ hkeh mvuh leh paˇ tcuhˆ hkʼa peu-eˬ hta‸ gʼa chiˇ 
baˬ ve yoˬ. Oˇ hkʼe te ve kʼo yawˇ kʼaw‸ da‸ kehˬ la ve yoˬ. 

10Hiˉ nyi teˇ nyi gaˬ ve kʼo, yawˇ lehˬ aˉ pui kʼaˍ, maˇ heˆ kʼo guˇ nyiˇ hkeh hta
‸ yuˬ veu leh paw hkuˇ geh aˉ po kʼo bon yehˬ lo gʼa kʼai ve yoˬ. 
11Paw hkuˇ lehˬ ngaˆ oˇ ve teˇ hkeh hta‸ yuˬ leh, yawˇ venˇbaˆ ponˬ tuˬ gʼa tuˉ 
tanˇ piˇ leh, awˬ nu ve teˇ hkeh hta‸ aˬ miˍ gʼa tuˉ tanˇ piˇ ve yoˬ. Oˇ ve teˇ 
nyi tiˉ awˬ hkʼaw lo, yawˇ lehˬ yawˇ ve uˉ hkeh mvuh Gʼuiˬsha hta‸ gʼa kaw‸ 
chiˇ a‸ piˇ ve yoˬ. 
12Gʼuiˬsha hta‸ chiˇ a‸ piˇ taˍ peuˬ ve yawˇ ve uˉ hkeh mvuh cha‸ chiˆ kʼai 
peuˬ ve pa taw, ponˬ laˬ htaˇ yawˇ Naˍzaˍriˆ chaw hkʼaˬ maw te taˍ peuˬ ve 
awˬ yanˇ hta‸ maˇ kʼaw‸ shawˍ-o. Venˇbaˆ hpehˇ ve tuˉ tanˇ tuˬ awˬ pon, yawˇ 
lehˬ teˇ hkʼaw‸ gaˬ peuˬ ve yawˬ ehˉ teˇ hkeh gʼa yuˬ laˬ ve yoˬ. 
13Yawˇ awˬ to da‸ tuˬ kehˬ tuˬ te peuˬ hkʼaw‸ nawˉ, aˉ po kʼo bon yehˬ 
yehˬmiˉhpe‸ lo kʼai leh, 
14venˇbaˆ hpehˇ ve tanˇ tuˬ awˬ pon te‸ chiˉ awˬ kuiˉ awˬ haiˇ maˇ cawˬ ve 
yawˬ ehˉ awˬ ma teˇ hkeh, aˬ miˍ tuˉ tanˇ piˇ tuˬ awˬ pon yawˬ ehˉ teˇ hkeh 
leh, awˬ chawˇ te da‸ ve tanˇ tuˬ awˬ pon yawˬ ehˉ teˇ hkeh Gʼuiˬsha hta‸ gʼa 
tanˇ piˇ ve yoˬ. 
15Yawˇ lehˬ diˇ maˇ keu ve hkaoˍmonˇ teˇ hkʼawˍ lawˇ hta‸ htawˇ gʼa yuˬ laˬ 
piˇ ve yoˬ. Hkaoˍmonˇ oˇ ve lehˬ, caˬ hkʼa meu-e leh shaˍlonˍ chu hkaw‸ da‸ 
taˍ ve hkaoˍmonˇ gʼa hpeh‸ piˇ ve yoˬ. Chi hkʼoˆ ka‸, yawˇ lehˬ caˬ hkʼa meu-
e leh a pehˉ meuˇ gʼuiˬ hta‸ htawˇ gʼa yuˬ laˬ ve yoˬ. 
16Paw hkuˇ lehˬ, awˬ ceuˬ oˇ ve hkʼa peu-eˬ Gʼuiˬsha hta‸ gʼa tanˇ piˇ ve yoˬ. 
Venˇbaˆ hpehˇ ve tuˉ tanˇ tuˬ leh, aˬ miˍ tuˉ tanˇ tuˬ teˇ hpaˍ hta‸ htawˇ gʼa tuˉ 
tanˇ piˇ ve yoˬ. 
17Yawˇ lehˬ, awˬ chawˇ te da‸ ve tanˇ tuˬ hta‸ htawˇ gʼa tuˉ tanˇ piˇ leh, 
hkaoˍmonˇ, caˬ hkʼa meu-e leh a pehˉ meuˇ gʼuiˬ hta‸ htawˇ gʼa tanˇ piˇ ve 
yoˬ. 
18Aˉ po kʼo bon yehˬ yehˬmiˉhpe‸ lo Naˍzaˍriˆ chaw oˇ ve lehˬ, yawˇ ve uˉ 
hkeh mvuh hta‸ chiˇ baˬ leh, awˬ chawˇ te da‸ ve tuˉ tanˇ tuˬ geh teˇ geh gʼa 
tuˉ tanˇ piˇ ve yoˬ. 

19Oˇ hkʼe te peuˬ hkʼaw‸ nawˉ, yawˬ ehˉ ve la‸ hpeh kʼaˉ teˇ maˬ hta‸ keu caˉ 
leh, la‸ hpeh kʼaˉ oˇ ve leh hkaoˍmonˇ teˇ hpaˍ Naˍzaˍriˆ chaw oˇ ve hta‸ gʼa 
piˇ ve yoˬ. 
20Paw hkuˇ lehˬ oˇ ve teˇ hpaˍ hta‸ teˇ pawˆ kʼaw‸ yuˬ hkʼaw‸ leh, Gʼuiˬsha 
hta‸ gʼa chiˇ a‸ piˇ ve yoˬ. Awˬ liˇ awˬ hkʼaˇ cawˬ ve hkʼe, paw hkuˇ lehˬ yawˬ 
ehˉ ve nyi ma pui shaˍ leh hkui sheh hta‸ gʼa caˇ ve awˬ hkʼoˆ, la‸ hpeh kʼaˉ 
oˇ ve teˇ paˉ hta‸ htawˇ gʼa kʼaw‸ caˇ ve yoˬ. Oˇ hkʼe te peuˬ hkʼaw‸ nawˉ, 
Naˍzaˍriˆ chaw oˇ ve lehˬ a pehˉ meuˇ gʼuiˬ hta‸ dawˬ hpeh‸ ve yoˬ. 
21Chi ve lehˬ, Naˍzaˍriˆ chaw teˇ gʼaˇ gʼa te tuˬ ve awˬ liˇ awˬ hkʼaˇ teˇ hpaˍ 
hpeh‸ ve yoˬ. Yawˇ Gʼuiˬsha hta‸ piˇ tuˬ awˬ nu awˬ na ve ka ti‸ te taˍ ve 
cawˬ sheˍ ve kʼo, oˇ ve hkʼa peu-eˬ hta‸ yawˇ gʼa te biˇ piˇ ve yoˬ. 

Bon na‸ piˇ hkawˇ 

22-23Chaw yaˇ teˇ hpaˍ hta‸ bon na‸ piˇ htaˇ, awˬ hawˉ lo kʼoˆ taˍ ve tawˇ teˇ 
hpaˍ hta‸ yehˇ tuˬ, Gʼuiˬsha Moˉseˍ hta‸ cuˇ leh yawˇ ve yaˇ teˇ hpaˍ hta‸ kʼoˆ 
piˇ ve yoˬ. 
24Gʼuiˬsha nawˬ hui hta‸ awˬ bon na‸ laˇ leh, nawˬ hui hta‸ ha‸ shaˉ laˇ piˇ-oˆ. 
25Gʼuiˬsha nawˬ hui hta‸ ha kʼaˉ leh awˬ bon te laˇ piˇ-oˆ. 
26Gʼuiˬsha nawˬ hui hta‸ nyi leh gawˬ lehˍ chehˇ tcuh laˇ piˇ-oˆ. 
27Gʼuiˬsha kʼoˆ ve, Shu Iˉsaˍreˍlaˆ chaw teˇ hpaˍ hta‸ ngaˬ ve awˬ meh hkʼaw 
bon na‸ piˇ ve kʼo, ngaˬ yawˇ hui hta‸ awˬ bon kʼaw‸ na‸ piˇ tuˬ yoˬ, teh‸ 
kʼoˆ ve yoˬ. 

Heh puiˉ hkʼaw ve li‸ 7 

Awˬ hoˉ awˬ naˬ hui tanˇ piˇ taˍ ve mawˇ teˇ hpaˍ 

1Moˉseˍ aˉ po kʼo bon yehˬ hta‸ te peuˬ ve teˇ nyi htaˇ, yawˇ lehˬ bon yehˬ oˇ 
ve leh awˬ hkʼaw lo cawˬ ve mawˇ hkʼa peu-eˬ Gʼuiˬsha hta‸ chiˇ a‸ piˇ ve 
yoˬ. 
2Oˇ htaˇ, Iˉsaˍreˍlaˆ chaw awˬ hoˉ awˬ naˬ teˇ hpaˍ Gʼuiˬsha geh tanˇ tuˬ chi teˇ 
hpaˍ yuˬ laˬ ve yoˬ. 

3Nuˇ lawˬ hkaw‸ maˬ, nuˇ paˍ teˇ chi nyi hkeh, awˬ hoˉ awˬ naˬ nyiˇ gʼaˇ awˬ 
pon nuˇ lawˬ teˇ maˬ, leh awˬ hoˉ awˬ naˬ teˇ gʼaˇ awˬ pon nuˇ paˍ lonˉ teˇ 
hkeh yuˬ laˬ ve yoˬ. 
4Oˇ htaˇ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
5Mawˇ oˇ ve teˇ hpaˍ hta‸ bon yehˬ awˬ pon loˍ ve hkʼe yehˇ tuˬ ha‸ yuˬleh, 
Leˍ viˆ chaw hui hta‸ chiˇ a‸ piˇ taˍ-o‸, teh‸ kʼoˆ ve yoˬ. 
6Hkʼe te leh, Moˉseˍ lehˬ nuˇ lawˬ leh nuˇ oˇ ve teˇ hpaˍ Leˍviˆ chaw hui hta‸ 
chiˇ a‸ piˇ ve yoˬ. 
7Yawˇ lehˬ Geˍraˍsonˍ awˬ ceuˬ awˬ hkʼaˇ teˇ hpaˍ hta‸ nuˇ lawˬ nyiˇ maˬ leh 
nuˇ awˇ hkeh piˇ leh, 
8Meˍraˍriˆ awˬ ceuˬ awˬ hkʼaˇ teˇ hpaˍ hta‸ nuˇ lawˬ awˇ maˬ leh nuˇ hinˉ hkeh 
piˇ ve yoˬ. Yawˇ hui lehˬ, Aˍronˍ ve yaˇ Iˉtaˍmaˍ hawˉ chehˇ leh kanˉ te chehˇ 
ve yoˬ. 
9Ya‸ hkʼaˇ, Moˉseˍ lehˬ Kawˇhaˆ awˬ ceuˬ awˬ hkʼaˇ teˇ hpaˍ hta‸ nuˇ lawˬ leh 
nuˇ maˇ piˇ. Awˬ lawn kʼo, yawˇ hui gʼa taˆ cawˇ ve bon yehˬ ve mawˇ teˇ hpaˍ 
lehˬ, da‸ kehˬ ve mawˇ hpeh‸ leh, chaw gʼa taˆ tuˬ ve mawˇ hpeh‸ ve pa taw 
yoˬ. 
10Awˬ hoˉ awˬ naˬ oˇ ve teˇ hpaˍ lehˬ, tuˉ tanˇ kuiˬ Gʼuiˬsha hta‸ chiˇ a‸ piˇ tuˬ 
awˬ pon, tanˇ tuˬ teˇ hpaˍ hta‸ htawˇ yuˬ laˬ ve yoˬ. Yawˇ hui tanˇ tuˬ oˇ ve teˇ 
hpaˍ Gʼuiˬsha hta‸ tanˇ piˇ tuˬ, tuˉ tanˇ kuiˬ paˇ lo chehˇ taˍ ve teˇ yanˇ, 
11Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Tuˉ tanˇ kuiˬ chiˇ a‸ piˇ tuˬ awˬ 
pon, awˬ yanˇ teˇ chi nyiˇ nyi teh piˇ leh, yawˇ hui hta‸ teˇ nyi teˇ gʼaˇ ceh 
tanˇ tuˬ yuˬ veu laˇ tcuh-o, teh‸ kʼoˆ piˇ ve yoˬ. 
12-83Hkʼe te leh, yawˇ hui awˬ hawˉ lo kʼoˆ taˍ ve hkʼe, a shu yawˇ ve awˬ yanˇ 
gaˬ htaˇ ca tanˇ piˇ ve yoˬ. 

Awˬ nyi 
Chaw ceuˬ Awˬ 

hoˉ 

1 Yuˇda‸ Aˍmiˆnaˍdaˆ yaˇ Naˍsonˍ 

2 Iˉsaˍhkaˍ Zuˇaˍ ve yaˇ Naˍtaˍneˍlaˆ 
3 Zeˍbuˆlonˍ Heˍlonˍ ve yaˇ Eˇlaˍbaˆ 
4 Ruˇbenˍ Sheˍduˇraˆ yaˇ Eˇliˆzuˇraˆ 
5 Siˉmonˍ Zuˇriˆshaˍdehˆ yaˇ Sheˍluˆmeˍlehˆ 
6 Gaˆ Deˍlaˆ ve yaˇ Eˇlaˍsaˆ 
7 Eˇhpaˍrenˍ Aˍmiˇhuˆ yaˇ Eˇliˆshaˍmaˍ 
8 Maˍnaˍseˍ Peˍdaˍruˇzaˆ yaˇ Gaˍmaˍleˍlaˆ 
9 Beˍyaˍmenˍ Giˉdonˍniˆ yaˇ Aˍbiˆdanˍ 
10 Danˍ Aˍmiˆshaˍdehˆ yaˇ Aˍheˍzaˍ 
11 Aˍshaˍ Awˇkaˍranˍ yaˇ Paˍgeˍlaˆ 
12 Naˍtaˍliˆ Eˇnanˍ yaˇ Aˍhiˇraˆ 

Yawˇ hui yuˬ laˬ ve mawˇ teˇ hpaˍ lehˬ, teˇ cawehˬ ngaˇ hkanˉ cawˬ ve hpu 
kawˆ teˇ maˬ, suhˍ hkanˉ cawˬ ve hpu hkehˇ pe le teˇ maˬ, (hkehˇ chi nyiˇ maˬ 
hkʼaw awˬ shiˍ awˬ nu tuˉ tanˇ tuˬ awˬ pon, shaˍlonˍ chu hkaw‸ taˍ ve caˬ hkʼa 
meu-e hkʼa biˇ keu taˍ ve yoˬ). Teˇ hkanˉ cawˬ ve shi kawˆ teˇ maˬ, (kawˆ chi 
ve hkʼaw sha hawnˉ hkʼa biˇ keu taˍ ve yoˬ). Aˬ miˍ tuˉ tanˇ tuˬ awˬ pon nuˇ 
paˍ haˉ teˇ hkeh, yawˬ paˍ lonˉ teˇ hkeh, teˇ hkʼaw‸ biˇ peuˬ ve yawˬ ehˉ teˇ 
hkeh, venˇbaˆ hpehˇ ve tanˇ tuˬ awˬ pon aˉ che‸ teˇ hkeh, awˬ chawˇ te da‸ ve 
tanˇ tuˬ awˬ pon nuˇ paˍ lonˉ nyiˇ hkeh, yawˬ ehˉ ngaˇ hkeh, aˉche‸ ngaˇ hkeh 
leh a sha‸ teˇ hkʼaw‸ biˇ peuˬ ve yawˬ ehˉ ngaˇ hkeh yuˬ veu laˇ ve yoˬ. 
84-88Tuˉ tanˇ kuiˬ chi hta‸ chiˇ a‸ piˇ htaˇ, yawˇ hui yuˬ veu laˇ ve mawˇ teˇ 
hpaˍ lehˬ, 

- Hpu kawˆ teˇ chi nyiˇ maˬ, hpu hkehˇ pe le teˇ chi nyiˇ maˬ, Hkʼa peu-eˬ nyiˇ 
chi awˇ cawehˬ cawˬ ve yoˬ. 

- Shi kawˆ teˇ chi nyiˇ maˬ, hkʼa peu-eˬ teˇ cawehˬ nyiˇ hkanˉ cawˬ ve yoˬ. 

- Aˬ miˍ tuˉ tanˇ tuˬ awˬ pon nuˇ paˍ lonˉ teˇ chi nyiˇ hkeh, yawˬ ehˉ teˇ chi 
nyiˇ hkeh, a sha‸ teˇ hkʼaw‸ biˇ peuˬ ve yawˬ ehˉ teˇ chi nyiˇ hkeh, leh awˬ 
shiˍ awˬ nu tuˉ tanˇ tuˬ teˇ hpaˍ, 

- Venˇbaˆ hpehˇ ve tuˉ tanˇ tuˬ awˬ pon aˉ che‸ teˇ chi nyiˇ hkeh, 

- Awˬ chawˇ te da‸ ve tuˉ tanˇ tuˬ awˬ pon nuˇ paˍ lonˉ nyiˇ chi awˇ hkeh, 
yawˬ ehˉ hkaw‸ hkeh, aˉ che‸ hkaw‸ hkeh, a sha‸ teˇ hkʼaw‸ gaˬ peuˬ ve 
yawˇ ehˉ hkaw‸ hkeh hpeh‸ ve yoˬ. 
89Moˉseˍ aˉ po kʼo bon yehˬ hkʼaw lo‸-e leh Gʼuiˬsha hta‸ tawˇ ca yaw da‸ ve 
teˇ yanˇ, Gʼuiˬsha lehˬ hkeˍruˆbenˍ nyiˇ maˬ awˬ kaˍ lo cawˬ ve ka ti‸ shaˉ caˆ 
ta kʼoˍ awˬ hkʼoˆ lo chehˇ taˍ leh, tawˇ yaw laˇ chehˇ ve awˬ hkawˇ hta‸ yawˇ 
gʼa kaˇ ve yoˬ. 

Heh puiˉ hkʼaw ve li‸ 8 

Kawˆ faiˇ tuˉ teh ve 

1Gʼuiˬsha Moˉseˍ hta‸chi hkʼe kʼoˆ piˇ ve yoˬ. 
2Aˍronˍ kawˆ faiˇ tuˉ teh ve teˇ yanˇ, awˬ gʼeuˆ hkʼa deh‸ ba lehˍ cawˬ tuˬ, 
kawˆ faiˇ taˍ kuiˬ hkʼoˆ lo tuˉ teh tcuh-o, teh‸ yawˇ hta‸ kʼoˆ piˇ ve yoˬ. 
3Aˍronˍ lehˬ, Gʼuiˬsha ve tawˇ hta‸ na yuˬ leh kawˆ faiˇ taˍ kuiˬ hkʼoˆ lo tuˉ teh 
taˍ ve yoˬ. 
4Aˬ miˍ tuˉ teh kuiˬ oˇ ve hta‸ Gʼuiˬsha kʼoˆ piˇ taˍ ve hkʼe, shi ceh tiˉ yuˬ te 
taˍ ve yoˬ. 

Leˍviˆ chaw hui hta‸ da‸ kehˬ piˇ leh chiˇ a‸ piˇ ve 

5Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
6Leˍviˆ chaw hui hta‸ awˬ nu ve Iˉsaˍreˍlaˆ chaw hui geh leuˆ tawˆ leh, yawˇ 
hui hta‸ da‸ kehˬ tuˬ te piˇ-oˆ. 
7Yawˇ hui hta‸ da‸ kehˬ ve iˉ kaˆ hpeh‸ pfuhˍ piˇ leh, yawˇ hui ve awˬ to 
hkʼoˆ lo cawˬ taˍ ve awˬ mvuh hkʼa peu-eˬ hta‸ chiˇ baˬ peuˬ hkʼaw‸ nawˉ, a 
shu yawˇ ve veu‸ kʼaˇ hta‸ kʼehˆ tsuhˇ tuˬ kʼoˆ piˇ-oˆ. Oˇ hkʼe te ve kʼo, yawˇ 
hui da‸ kehˬ la tuˬ yoˬ. 
8Oˇ ve hkʼaw‸ nawˉ, yawˇ hui lehˬ nuˇ paˍ haˉ teˇ hkeh leh shaˍlonˍ chu hkaw
‸ taˍ ve caˬ hkʼa meu-e hta‸ gʼa yuˬ ve yoˬ. Nawˬ awˬ to lehˬ, venˇbaˆ hpehˇ 
ve tanˇ tuˬ awˬ pon awˬ nu ve nuˇ paˍ teˇ hkeh hta‸ gʼa yuˬ ve yoˬ. 

9Oˇ hkʼe te peuˬ hkʼaw‸ nawˉ, Iˉsaˍreˍlaˆ chaw hkʼa peu-eˬ hta‸ kuˬ hpawnˬ 
leh, Leˍviˆ chaw hui hta‸ ngaˬ ve aˉ po kʼo bon yehˬ yehˬmiˉhpe‸ lo huˉ tcuh 
taˍ-o‸. 
10Iˉsaˍreˍlaˆ chaw teˇ hpaˍ lehˬ, Leˍviˆ chaw hui ve oˉ kʼoˍ hkʼoˆ lo yawˇ hui ve 
la‸ sheh taˍ leh, 
11yawˇ hui ngaˬ ve kanˉ hta‸ te tuˬ awˬ pon Aˍronˍ lehˬ yawˇ hui hta‸ ngaˬ ve 
la‸ sheh hkʼaw gʼa chiˇ a‸ laˇ ve yoˬ. 
12Leˍviˆ chaw teˇ hpaˍ lehˬ, nuˇ paˍ oˇ ve nyiˇ hkeh awˬ hkʼoˆ lo yawˇ hui ve la
‸ sheh taˍ leh, teˇ hkeh hta‸ venˇbaˆ ponˬ tuˬ gʼa tanˇ laˇ ve yoˬ. Awˬ nu ve teˇ 
hkeh hta‸ aˬ miˍ gʼa tuˉ tanˇ laˇ ve yoˬ. Chi ve lehˬ, Leˍviˆ chaw hui hta‸ da‸ 
kehˬ tuˬ te piˇ ve awˬ liˇ awˬ hkʼaˇ hpeh‸ ve yoˬ. 
13Leˍviˆ chaw teˇ hpaˍ lehˬ, ngaˬ ve kanˉ hta‸ te tuˬ ngaˬ hta‸ gʼa chiˇ a‸ laˇ ve 
yoˬ. Yawˇ hui lehˬ, Aˍronˍ leh yawˇ ve yaˇ teˇ hpaˍ awˬ hawˉ lo chehˇ leh kanˉ 
gʼa te ve yoˬ. 
14Yawˇ hui ngaˬ ve chaw hpeh‸ la tuˬ, yawˇ hui hta‸ awˬ nu ve Iˉsaˍreˍlaˆ 
chaw hui geh leuˆ tawˆ taˍ-o‸. 
15Nawˬ yawˇ hui hta‸ chi hkʼe da‸ kehˬ tuˬ te piˇ leh, ngaˬ hta‸ chiˇ a‸ laˇ 
peuˬ ve kʼo, yawˇ hui lehˬ bon yehˬ hkʼaw kanˉ te hpeh‸ ve yoˬ. 
16Iˉsaˍreˍlaˆ chaw hui ve yaˇ paˍ uiˍ hkʼa peu-eˬ awˬ tan ngaˬ yawˇ hui hta‸ 
kʼaw‸ leuˆ yuˬ taˍ peuˬ ve yoˬ. Yawˇ hui lehˬ ngaˬ ve chaw hpeh‸ la peuˬ. 
17Eˇjiˇtu‸ mvuhˇmiˬ hkʼaw chehˇ ve yaˇ paˍ uiˍ hkʼa peu-eˬ ve hta‸ ngaˬ tiˇ 
pehˍ piˇ peuˬ ve teˇ yanˇ, Iˉsaˍreˍlaˆ chaw hui ve yaˇ paˍ uiˍ teˇ hpaˍ leh, yawˇ 
hui ve ceˇ teˇ hpaˍ awˬ hkʼaw lo, awˉ lawˉ peuˇ paw la ve ceˇ hkʼa peu-eˬ hta‸ 
ngaˬ ve mawˇ teh‸ gʼa shawˍ taˍ ve yoˬ. 
18Ya‸ hkʼaˇ, chi beu‸ Iˉsaˍreˍlaˆ chaw hui ve yaˇ paˍ uiˍ hkʼa peu-eˬ awˬ tan 
ngaˬ lehˬ Leˍviˆ chaw hui hta‸ kʼaw‸ leuˆ yuˬ taˍ leh, 
19Aˍronˍ leh yawˇ ve yaˇ teˇ hpaˍ hta‸ chiˇ a‸ piˇ taˍ ve yoˬ. Yawˇ hui lehˬ, aˉ 
po kʼo bon yehˬ hkʼaw kanˉ gʼa te leh, Iˉsaˍreˍlaˆ chaw hui da‸ kehˬ ve chehˇ 

kuiˬ lo maˇ gʼa laˬ tuˬ, yawˇ hui gʼa nyi ha‸ shaˉ piˇ ve yoˬ, teh‸ Gʼuiˬsha 
Moˉseˍ hta‸ kʼoˆ piˇ ve yoˬ. 
20Hkʼe te leh Moˉseˍ, Aˍronˍ leh Iˉsaˍreˍlaˆ chaw hkʼa peu-eˬ, Gʼuiˬsha kʼoˆ ve 
hkʼe Leˍviˆ chaw hui Gʼuiˬsha hta‸ chiˇ a‸ piˇ ve yoˬ. 
21Leˍviˆ chaw teˇ hpaˍ lehˬ, a shu yawˇ awˬ to hta‸ da‸ kehˬ tuˬ te leh, veu‸ 
kʼaˇ kʼehˆ tsuhˇ ve yoˬ. Hkʼe te leh, Aˍronˍ yawˇ hui hta‸ Gʼuiˬsha hta‸ chiˇ a‸ 
piˇ leh, da‸ kehˬ tuˬ te piˇ ve yoˬ. 
22Leˍviˆ chaw hui hta‸ caˉ da‸ leh, Gʼuiˬsha Moˉseˍ hta‸ hkʼa kʼoˆ piˇ taˍ ve 
tawˇ hkʼa peu-eˬ ve hta‸ Iˉsaˍreˍlaˆ chaw teˇ hpaˍ na yuˬ leh te ve yoˬ. Hkʼe te 
leh, Leˍviˆ chaw teˇ hpaˍ lehˬ, Aˍronˍ leh yawˇ ve yaˇ teˇ hpaˍ awˬ hawˉ lo 
chehˇ leh bon yehˬ hkʼaw kanˉ te paˍ hpeh‸ la ve yoˬ. 
23Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
24A sha‸ 25 hkʼaw‸ gaˬ peuˬ ve Leˍviˆ chaw hkʼa peu-eˬ ngaˬ ve bon yehˬ 
hkʼaw kanˉ gʼa te ve yoˬ. 
25A sha‸ 50 hkʼaw‸ gaˬ ve kʼo, yawˇ hui gʼa jehˇ taˍ ve yoˬ. 
26Yawˇ hui lehˬ bon yehˬ hkʼaw ve awˬ nu ve kanˉ ehˉ teˇ hpaˍ hta‸ gʼa ga te 
hpeh‸ ve yoˬ. Ya‸ hkʼaˇ, awˬ yanˇ hkʼa biˇ kanˉ maˇ gʼa te. Chi ve hta‸ dawˇ 
nawˇ taˍ-o‸, teh‸ Gʼuiˬsha Moˉseˍ hta‸ kʼoˆ piˇ ve yoˬ. 

Heh puiˉ hkʼaw ve li‸ 9 

Nyiˇ pawˆ teˇ pawˆ Paˍsaˍhkaˍ pawehˇ caˇ ve 

1Iˉsaˍreˍlaˆ chaw hui Eˇjiˇtu‸ mvuhˇmiˬ hkʼaw tawˆ la ve nyiˇ hkʼaw‸ teˇ 
hkʼaw‸ awˉ lawˉ peuˇ ve teˇ ha pa htaˇ, Gʼuiˬsha Siˉnaˆ hkʼaw hkʼoˆ lo Moˉseˍ 
hta‸ chi hkʼe kʼoˆ piˇ ve yoˬ. 
2-3Ha pa chi teˇ maˬ, teˇ chi awˇ nyi mvuhˇ hpeu‸ gaˬ ve kʼo, awˬ liˇ awˬ hkʼaˇ 
cawˬ ve hkʼe nawˬ hui Iˉsaˍreˍlaˆ chaw hkʼa peu-eˬ Paˍsaˍhkaˍ pawehˇ gʼa te 
ve yoˬ, teh‸ Moˉseˍ hta‸ kʼoˆ piˇ ve yoˬ. 
4Hkʼe te leh, Moˉseˍ lehˬ Paˍsaˍhkaˍ pawehˇ hta‸ hkʼa deh‸ te tuˬ, Iˉsaˍreˍlaˆ 
chaw hui hta‸ kʼoˆ piˇ ve yoˬ. 

5Yawˇ hui lehˬ, awˉ lawˉ peuˇ ve teˇ ha pa, teˇ chi awˇ nyi mvuhˇ hpeu‸ hta‸ 
tanˬ leh, Siˉnaˆ heh puiˉ hkʼaw lo pawehˇ oˇ ve hta‸ te ve yoˬ. Gʼuiˬsha Moˉseˍ 
hta‸ kʼoˆ piˇ ve tawˇ hkʼa peu-eˬ hta‸ yawˇ hui na yuˬ leh te ve yoˬ. 
6Ya‸ hkʼaˇ, yawˇ hui awˬ hkʼaw lo ve chaw teˇ hpaˍ hpaˍ, chaw suh hta‸ ca 
htawˇ ve pa taw, yawˇ hui ve awˬ to cha‸ chiˆ kʼai leh pawehˇ oˇ ve hkʼaw lo‸
-e maˇ hpeh‸ ve yoˬ. Hkʼe te leh, yawˇ hui Moˉseˍ leh Aˍronˍ geh kʼai leh, 
7Ngaˬ hui lehˬ chaw suh hta‸ ca htawˇ ve pa taw cha‸ chiˆ kʼai peuˬ. Awˬ nu 
ve Iˉsaˍreˍlaˆ chaw hui geh teˇ geh Gʼuiˬsha hta‸ tuˉ tanˇ tuˬ te maˇ hpeh‸ laˇ, 
teh‸ yawˇ huiˉ maˬ hta‸ na nyi ve yoˬ. 
8Oˇ htaˇ Moˉseˍ lehˬ, Law taˍ sheˍ. Ngaˬ Gʼuiˬsha hta‸ na nyi shaˍ, teh‸ yawˇ 
hui hta‸ kʼoˆ piˇ ve yoˬ. 
9Gʼuiˬsha Moˉseˍ hta‸ cuˇ leh Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. 
10Nawˬ hui maˇ kʼoˆ, nawˬ hui ve awˬ ceuˬ awˬ hkʼaˇ teˇ hpaˍ maˇ kʼoˆ, pawehˇ 
te chehˇ ve awˬ yanˇ chi hkʼaw, chaw suh hta‸ ca htawˇ leh cha‸ chiˆ kʼai ve, 
maˇ heˆ kʼo vuiˇ kuiˬ teˇ kaˬ kaˬ lo kʼai chehˇ leh pawehˇ chi hta‸ maˇ gʼa te 
sheˍ ve kʼo, 
11awˬ hkʼaw‸ nawˉ teˇ ha pa teˇ chi awˇ nyi htaˇ pawehˇ chi hta‸ kʼaw‸ te 
hpeh‸ ve yoˬ. Diˇ maˇ keu ve hkaoˍmonˇ leh hkʼaˇ ve gʼawˇ hpa‸ mvuhˬ 
naweh teˇ hpaˍ hta‸ gʼa caˇ ve yoˬ. 
12Caˇ maˇ peuˬ ve caˇ tuˬ teˇ hpaˍ hta‸ shawˉ pawˍ mvuhˇ htiˇ la htaˇ hkʼa gaˬ 
maˇ gʼa teh taˍ. To nuˇ to shaˆ ve awˬ mu‸ ku hta‸ htawˇ maˇ gʼa dawˆ hteh. 
Awˬ liˇ awˬ hkʼaˇ teh taˍ ve hkʼe pawehˇ oˇ ve hta‸ gʼa te ve yoˬ. 
13Ya‸ hkʼaˇ, a shu yawˇ ve yehˬ hkʼaw lo chehˇ taˍ leh pawehˇ chi hta‸ maˇ te 
ve chaw hta‸, ngaˬ ve chaw teh‸ kʼaw‸ shawˍ piˇ tuˬ ve maˇ heˆ. Awˬ lawn 
kʼo, yawˇ lehˬ tinˍ taˍ ve awˬ yanˇ hkʼaw ngaˬ hta‸ maˇ tuˉ tanˇ laˇ ve pa taw 
yoˬ. Yawˇ ve venˇbaˆ awˬ pon gʼa hkanˍ tuˬ yoˬ. 
14Nawˬ hui geh chehˇ taˍ ve awˬ nu ve chaw teˇ gʼaˇ gʼaˇ Paˍsaˍhkaˍ pawehˇ caˇ 
gaˇ ve kʼo, teh taˍ ve awˬ liˇ awˬ hkʼaˇ hkʼa peu-eˬ ve hta‸ yawˇ hkʼa deh‸ gʼa 

na yuˬ ve yoˬ. Nawˬ hui awˬ pon maˇ kʼoˆ, awˬ nu ve chaw awˬ pon maˇ kʼoˆ, 
teh taˍ ve awˬ liˇ teˇ maˬ ceh tiˉ cawˬ ve yoˬ, teh‸ Gʼuiˬsha kʼoˆ ve yoˬ. 

Aˬ miˍ yehˬ hkuiˉ daw 

15-16Gʼuiˬsha ve aˉ po kʼo bon yehˬ hta‸ te peuˬ ve teˇ nyi htaˇ, moˬ ya‸ la leh 
bon yehˬ oˇ ve hta‸ hoˆ beh taˍ ve yoˬ. Mvuhˇ hpeu‸ htaˇ moˬ oˇ ve aˬ miˍ 
hkʼa shuˍ awˬ gʼeuˆ baˬ chehˇ ve yoˬ. 
17Moˬ oˇ ve mvuhˇ hpe lo taˆ-e ve teˇ yanˇ, Iˉsaˍreˍlaˆ chaw teˇ hpaˍ awˬ gʼuˇ 
suhˍ kʼaw‸ kʼai leh, moˬ kʼaw‸ ya‸ la ve teˇ yanˇ yawˇ hui oˇ kaˬ lo fa la te 
leh jehˇ taˍ ve yoˬ. 
18Gʼuiˬsha tawˇ piˇ ve teˇ yanˇ yawˇ hui awˬ gʼuˇ suhˍ kʼai leh, Gʼuiˬsha tawˇ 
kʼaw‸ piˇ ve teˇ yanˇ yawˇ hui kʼaw‸ jehˇ taˍ ve yoˬ. Moˬ oˇ ve aˉ po kʼo bon 
yehˬ hkʼoˆ lo chehˇ taˍ sheˍ ve ceh ceh, yawˇ hui a shu yawˇ ve fa la hkʼaw 
chehˇ taˍ ve yoˬ. 
19Moˬ oˇ ve aˉ po kʼo bon yehˬ hkʼoˆ lo chehˇ taˍ sheˍ ve ceh ceh, yawˇ hui 
Gʼuiˬsha ve tawˇ hta‸ na yuˬ leh, awˬ gʼuˇ suhˍ maˇ kʼai. 
20Teˇ pawˆ pawˆ moˬ oˇ ve aˉ po kʼo bon yehˬ hkʼoˆ teˇ hkui tiˉ chehˇ ve yoˬ. 
Yawˇ hui gʼuˇ suhˍ kʼai cawˇ ve maˇ kʼoˆ, fa la hkʼaw tiˉ chehˇ taˍ cawˇ ve maˇ 
kʼoˆ, yawˇ hui lehˬ Gʼuiˬsha kʼoˆ laˇ ve tawˇ hta‸ tiˉ law na chehˇ ve yoˬ. 
21Teˇ pawˆ pawˆ moˬ oˇ ve awˬ gʼuˇ suhˍ kʼai ve kʼo, yawˇ hui htawˇ awˬ gʼuˇ 
suhˍ kʼai ve yoˬ. Moˬ taˆ-e ve kʼo, yawˇ hui mawˇ gu leh tawˆ kʼai ve yoˬ. 
22Moˬ oˇ ve aˉ po kʼo bon yehˬ hkʼoˆ lo nyiˇ nyi, teˇ ha pa, teˇ hkʼaw‸ chehˇ taˍ 
ve kʼo, yawˇ hui awˬ gʼuˇ suhˍ maˇ kʼai. Moˬ taˆ-e ve teˇ yanˇ heh‸, yawˇ hui 
gʼuˇ suhˍ kʼai ve yoˬ. 
23Yawˇ hui kʼai ve maˇ kʼoˆ, jehˇ ve maˇ kʼoˆ, Gʼuiˬsha Moˉseˍ hta‸ kʼoˆ piˇ ve 
tawˇ hta‸ ceh tiˉ na yuˬ leh gʼa‸ te ve yoˬ. 

Heh puiˉ hkʼaw ve li‸ 10 

Hpu behˬ heh ma 

1Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 

2Chaw yaˇ teˇ hpaˍ hta‸ kuˬ hpawnˬ tuˬ leh, aˉ po kʼo hpaˆ htaˇ yehˇ tuˬ awˬ 
pon, hpu yuˬ leh behˬ heh ma nyiˇ maˬ te taˍ-o‸. 
3Behˬ heh ma oˇ ve nyiˇ maˬ hta‸ awˬ hkawˇ zuhˬ chaweh te meuˆ ve kʼo, 
chaw yaˇ teˇ hpaˍ hta‸ nawˬ geh bon yehˬ yehˬmiˉhpe‸ lo hpawnˬ laˬ tcuh-o. 
4Behˬ heh ma teˇ maˬ ceh tiˉ meuˆ ve kʼo, Iˉsaˍreˍlaˆ chaw awˬ hoˉ awˬ naˬ teˇ 
hpaˍ hta‸ ceh tiˉ nawˬ geh hpawnˬ la tcuh-o. 
5Behˬ heh ma hta‸ awˬ hkawˇ cheˆ cheˆ te meuˆ ve kʼo, mvuhˇ nyi tawˆ hpawˇ 
lo deh chehˇ ve teˇ moˍ hta‸ awˉ lawˉ peuˇ tawˆ kʼai tcuh-o. 
6Nyiˇ pawˆ teˇ pawˆ kʼaw‸ meuˆ ve kʼo, awˬ hawˉ hpawˇ lo deh chehˇ ve teˇ 
moˍ hta‸ tawˆ kʼai tcuh-o. Awˬ hkawˇ cheˆ cheˆ te meuˆ ve behˬ heh ma 
hkawˇ lehˬ, chaw yaˇ hui hta‸ tawˆ kʼai tuˬ meuˆ piˇ chehˇ ve awˬ hkawˇ hpeh
‸ve yoˬ. 
7Ya‸ hkʼaˇ, chaw yaˇ hui hta‸ kuˬ hpawnˬ ve teˇ yanˇ, behˬ heh ma hta‸ awˬ 
hkawˇ zuhˬ chaweh gʼa te meuˆ ve yoˬ. 
8Behˬ heh ma oˇ ve teˇ hpaˍ hta‸ Aˍronˍ ve yaˇ teˇ hpaˍ tiˉ gʼa meuˆ ve yoˬ. 
Awˬ liˇ chi teˇ hpaˍ hta‸ nawˬ hui teˇ co peuˬ teˇ co hkʼa deh‸ gʼa na yuˬ ve 
yoˬ. 
9Nawˬ hui ve mvuhˇmiˬ hkʼaw lo, canˇ paˍ teˇ hpaˍ nawˬ hui hta‸ ca bawˆ la 
ve teˇ yanˇ, behˬ heh ma oˇ ve teˇ hpaˍ hta‸ meuˆ-oˆ. Ngaˬ nawˬ hui hta‸ ga 
laˇ leh, nawˬ hui hta‸ canˇ paˍ teˇ hpaˍ ve la‸ sheh hkʼaw ponˬ laˇ tuˬ yoˬ. 
10Ha pa tawˬ htaˇ te ve pawehˇ leh awˬ nu ve pawehˇ teˇ hpaˍ hta‸ te ve teˇ 
pawˆ le le, nawˬ hui aˬ miˍ tuˉ tanˇ tuˬ leh awˬ chawˇ te da‸ ve tuˉ tanˇ tuˬ 
tanˇ piˇ chehˇ htaˇ, behˬ heh ma oˇ ve teˇ hpaˍ hta‸ gʼa meuˆ ve yoˬ. Oˇ hkʼe 
te ve kʼo, ngaˬ nawˬ hui hta‸ ga laˇ tuˬ yoˬ. Ngaˬ lehˬ nawˬ hui ve Gʼuiˬsha 
hpeh‸ ve yoˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ chaw hui awˬ gʼuˇ suhˍ kʼai ve 

11Iˉsaˍreˍlaˆ chaw hui Eˇjiˇtu‸ mvuhˇmiˬ hkʼaw tawˆ la ve nyiˇ hkʼaw‸ teˇ 
hkʼaw‸, ha pa nyiˇ maˬ teˇ maˬ, nyiˇ chi nyi gaˬ ve teˇ yanˇ, aˉ po kʼo bon 
yehˬ hkʼoˆ chehˇ taˍ ve moˬ mvuhˇ hpe lo taˆ-e ve yoˬ. 

12Hkʼe te leh, Iˉsaˍreˍlaˆ chaw teˇ hpaˍ Siˉ naˆ heh puiˉ hkʼaw lo tawˆ kʼai ve 
yoˬ. Paˍranˍ heh puiˉ hkʼaw lo gaˬ htaˇ, moˬ teˇ pawˆ kʼaw‸ ya‸ la ve yoˬ. 
13Yawˇ hui lehˬ Gʼuiˬsha Moˉseˍ hta‸ kʼoˆ piˇ taˍ ve hkʼe, a shu yawˇ moˍ yawˇ 
tawˆ kʼai ve yoˬ. 
14Yuˇda‸ chaw hui awˉ lawˉ tawˆ kʼai ve yoˬ. Yawˇ hui ve awˬ hoˉ lehˬ, Aˍmiˆ 
naˍdaˆ ve yaˇ Naˍsonˍ hpeh‸ ve yoˬ. 
15Iˉsaˍhkaˍ chaw hui ve awˬ hoˉ lehˬ Zuˇaˍ ve yaˇ Naˍtaˍneˍlaˆ hpeh‸ve yoˬ. 
16Zeˍbuˆlonˍ chaw hui ve awˬ hoˉ lehˬ Heˍlonˍ ve yaˇ Eˇlaˍbaˆ hpeh‸ ve yoˬ. 
17Oˇ ve hkʼaw‸ nawˉ, aˉ po kʼo bon yehˬ hta‸ hpaˆ leh Geˍraˍsonˍ awˬ ceuˬ awˬ 
hkʼaˇ leh Meˍraˍriˆ awˬ ceuˬ awˬ hkʼaˇ teˇ hpaˍ taˆ kʼai ve yoˬ. 
18Yawˇ hui hkʼaw‸ nawˉ, Ruˇbenˍ chaw teˇ hpaˍ tawˆ kʼai ve yoˬ. Yawˇ hui ve 
awˬ hoˉ lehˬ, Sheˍduˇraˆ ve yaˇ Eˇliˆzuˇraˆ hpeh‸ ve yoˬ. 
19Siˉmonˍ chaw hui ve awˬ hoˉ lehˬZuˇriˆshaˍdehˆ ve yaˇ Sheˍluˆmeˍlaˆ hpeh‸ 
ve yoˬ. 
20Gaˆ chaw hui ve awˬ hoˉ lehˬ, Yeˍlaˆ ve yaˇ Eˇlaˍsaˆ hpeh‸ ve yoˬ. 
21Yawˇ hui hkʼaw‸ nawˉ, Kawˇhaˆ ve awˬ ceuˬ awˬ hkʼaˇ teˇ hpaˍ lehˬ da‸ kehˬ 
ve mawˇ teˇ hpaˍ hta‸ taˆ leh tawˆ kʼai ve yoˬ. Yawˇ hui deh kuiˬ lo gaˬ ve teˇ 
yanˇ, aˉ po kʼo bon yehˬ oˇ ve hta‸ haˆ haˆ gʼa kʼaw‸ te ve yoˬ. 
22Yawˇ hui awˬ hkʼaw‸ nawˉ, Eˇhpaˍrenˍ chaw hui tawˆ kʼai ve yoˬ. Yawˇ hui 
ve awˬ hoˉ lehˬ, Aˍmiˇhuˆ ve yaˇ Eˇshiˆshaˍmaˍ hpeh‸ ve yoˬ. 
23Maˍnaˍseˍ chaw hui ve awˬ hoˉ lehˬ, Peˍdaˍzuˇraˆ ve yaˇ Gaˍmaˍleˍlaˆ hpeh‸ 
ve yoˬ. 
24Beˍyaˍmenˍ chaw hui ve awˬ hoˉ lehˬ, Giˇdonˍniˆ ve yaˇ Aˍbiˆdanˍ hpeh‸ve 
yoˬ. 
25Awˬ leh meuˇ gʼa tawˆ kʼai ve chaw teˇ moˍ lehˬ, Danˍ awˬ ceuˬ awˬ hkʼaˇ teˇ 
hpaˍ hpeh‸ ve yoˬ. Yawˇ hui ve awˬ hoˉ lehˬ, Aˍmiˆshaˍdehˆ ve yaˇ Aˍhiˆzaˍ 
hpeh‸ ve yoˬ. 

26Aˍshaˍ chaw hui ve awˬ hoˉ lehˬ, Awˇkaˍranˍ ve yaˇ Paˍgeˍlaˆ hpeh‸ ve yoˬ. 
27Naˍtaˍliˆ chaw hui ve awˬ hoˉ lehˬ, Eˇnanˍ ve yaˇ Aˍhiˇraˆ hpeh‸ ve yoˬ. 
28Iˉsaˍreˍlaˆ chaw hui awˬ gʼuˇ suhˍ kʼai ve teˇ pawˆ le le, a shu yawˇ moˍ yawˇ 
chi hkʼe te tawˆ kʼai ve yoˬ. 
29Moˉseˍ lehˬ, yawˇ ve awˬ u hpaˇ Meˇdiˍanˍ chaw Yeˍtaˍroˍ ve yaˇ Hawˇbaˆ 
hta‸ chi hkʼe kʼoˆ piˇ ve yoˬ. Ngaˬ hui lehˬ Gʼuiˬsha pe‸ laˇ tuˬ ve mvuhˇmiˬ lo 
kʼai chehˇ ve yoˬ. Yawˇ lehˬ Iˉsaˍreˍlaˆ chaw hui hta‸ uiˍ la da‸ la piˇ tuˬ ka ti
‸ te taˍ ve yoˬ. Hkʼe te leh, nawˬ ngaˬ hui geh laˬ-o‸. Ngaˬ hui ve mawˇ jeˬ 
nawˬ hta‸ htawˇ pehˬ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
30Ya‸ hkʼaˇ Hawˇbaˆ lehˬ, Ngaˬ maˇ kʼai. Ngaˬ ve mvuhˇmiˬ lo kʼaw‸ kʼo‸-e 
tuˬ yoˬ, teh‸ Moˉseˍ hta‸ kʼoˆ piˇ ve yoˬ. 
31Oˇ htaˇ Moˉseˍ lehˬ, Nawˬ taˇ kʼo‸-e loˬ. Heh puiˉ hkʼaw lo ngaˬ hui hkʼaˬ lo 
gʼa ca deh tuˬ ve hta‸ nawˬ shiˍ taˍ ve yoˬ. Nawˬ lehˬ ngaˬ hui hta‸ ya‸ kʼaw 
maˍ paˍ te hpeh‸ ve yoˬ. 
32Nawˬ ngaˬ hui geh kʼai ve kʼo, Gʼuiˬsha ngaˬ hui hta‸ na‸ laˇ ve mawˇ teˇ 
hpaˍ nawˬ hta‸ htawˇ kʼaw‸ pehˬ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 

Iˉsaˍreˍlaˆ chaw hui tawˆ kʼai ve 

33Iˉsaˍreˍlaˆ chaw hui da‸ kehˬ ve Siˉnaˆ hkʼaw lo tawˆ kʼai peuˬ hkʼaw‸ nawˉ, 
yawˇ hui shehˆ nyi hkʼa gaˬ te toˇ chehˇ ve yoˬ. Gʼuiˬsha ve ka ti‸ shaˉ caˆ ta 
kʼoˍ lehˬ, yawˇ hui gʼuˇ suhˍ kʼai leh yawˇ hui awˬ pon deh kuiˬ ca piˇ ve yoˬ. 
34Yawˇ hui tawˆ kʼai chehˇ ve teˇ yanˇ, Gʼuiˬsha ve moˬ lehˬ mvuhˇ law‸ kʼaw 
htaˇ yawˇ hui awˬ hkʼoˆ lo chehˇ taˍ ve yoˬ. 
35Ka ti‸ shaˉ caˆ ta kʼoˍ hta‸ taˆ tawˆ-e chehˇ ve teˇ yanˇ, Moˉseˍ chi hkʼe kʼoˆ 
ve yoˬ. Gʼuiˬsha-oˬ, tu la-o. Nawˬ ve canˇ paˍ teˇ hpaˍ hta‸ hpaˆ da‸ guiˇ da‸ 
kʼai piˇ leh, nawˬ hta‸ canˇ ve chaw hui hta‸ kawˆ hpaw-e piˇ lawˬ-o‸, teh‸ 
kʼoˆ ve yoˬ. 
36Ka ti‸ shaˉ caˆ ta kʼoˍ deh kuiˬ lo gaˬ ve teˇ yanˇ, Gʼuiˬsha-oˬ, kʼaw‸ la-o. 
Iˉsaˍreˍlaˆ chaw moˍ lonˉ geh kʼaw‸ la-o, teh‸ Moˉseˍ kʼoˆ ve yoˬ. 

Heh puiˉ hkʼaw ve li‸ 11 

Taˍbeˍraˆ teh‸ kʼoˆ ve chehˇ kuiˬ 

1Iˉsaˍreˍlaˆ chaw hui lehˬ, hpeh‸ haˍ la ve teˇ yanˇ gʼaˇ hte‸ hkʼanˇ ve yoˬ. 
Yawˇ hui hkʼanˇ chehˇ ve awˬ hkawˇ hta‸ Gʼuiˬsha gʼa kaˇ ve teˇ yanˇ, nyi ma 
zuhˆ leh yawˇ hui awˬ hkʼoˆ lo aˬ miˍ ce la piˇ ve yoˬ. Aˬ miˍ oˇ ve lehˬ, shu jaˇ 
lo deh chehˇ ve chaw hui hta‸ to‸ baˬ piˇ ve yoˬ. 
2Oˇ htaˇ, chaw yaˇ teˇ hpaˍ Moˉseˍ hta‸ kuˬ leh, Moˉseˍ Gʼuiˬsha geh bon lawˬ 
ve yoˬ. Hkʼe te leh aˬ miˍ oˇ ve suh-e ve yoˬ. 
3Chi hta‸ pa taw, chehˇ kuiˬ oˇ ve hta‸ Taˍbeˍraˆ teh‸ meh piˇ ve yoˬ. Awˬ 
lawn kʼo, Gʼuiˬsha ve aˬ miˍ yawˇ hui hta‸ to‸ ve pa taw yoˬ. 

Awˬ hoˉ awˬ naˬ 70 gʼaˇ hta‸ leuˆ yuˬ ve 

4Iˉsaˍreˍlaˆ chaw hui geh awˬ nu ve chaw teˇ hpaˍ htawˇ te toˇ chehˇ ve yoˬ. 
Yawˇ hui lehˬ shaˍ meu‸ jaˇ ve yoˬ. Iˉsaˍreˍlaˆ chaw teˇ hpaˍ htawˇ hkʼanˇ leh 
kʼoˆ ve, 
5Ngaˬ hui shaˍ gʼa caˇ ve kʼo hkʼaˬ ma da‸ tuˬ le. Eˇjiˇtu‸ mvuhˇmiˬ hkʼaw 
chehˇ htaˇ, ngaˬ hui ngaˇ shaˍ caˇ gaˇ ve hkʼe gʼa caˇ ve yoˬ. Te‸ chiˉ awˬ 
hpfuhˇ ka‸ maˇ peuˬ. Aˉ hpehˇ shiˍ, teh hkaˉ shiˍ, shuˍ hpu nuˬ, shuˍ hpu nyi 
chi teˇ hpaˍ hta‸ dawˇ nawˇ jaˇ ve yoˬ. 
6Ya‸ hkʼaˇ, chi beu‸ ngaˬ hui ve awˬ gʼaˇ mehˉ kʼai peuˬ. Te‸ chiˉ caˇ tuˬ ka‸ 
maˇ cawˬ. Maˍnaˆ shiˍ ceh tiˉ gʼa caˇ ve yoˬ, teh‸ kʼoˆ ve yoˬ. 
7-9(Maˍnaˆ shiˍ lehˬ gʼaˆ shaweh yawˇ hta‸ shuˍ leh, hpuˉ-ehˍ cawˬ ve yoˬ. 
Mvuhˇ hpeu‸ htaˇ ciˍ gʼuiˬ geh teˇ geh ce la ve yoˬ. Mvuhˇ htiˇ la htaˇ, chaw 
yaˇ teˇ hpaˍ ca gʼawˆ yuˬ leh teˍ meu-e peuˬ hkʼaw‸ nawˉ, keu caˉ leh 
hkaoˍmonˇ te caˇ ve yoˬ. Shaˍlonˍ chu hkaw‸ taˍ ve hkaoˍmonˇ hkʼe hpeh‸ ve 
yoˬ.) 
10Chaw yaˇ teˇ hpaˍ, aˉ po kʼo bon yehˬ yehˬmiˉhpe‸ lo huˉ taˍ leh hkʼanˇ 
chehˇ ve awˬ hkawˇ hta‸ Moˉseˍ gʼa kaˇ ve yoˬ. Gʼuiˬsha yawˇ hui hta‸ nyi ma 
zuhˆ ve pa taw, Moˉseˍ ka‸ hpeh‸ bawˬ jaˇ ve yoˬ. 

11Hkʼe te leh, yawˇ Gʼuiˬsha hta‸ chi hkʼe kʼoˆ piˇ ve yoˬ. Aˬ hto‸ ma pa taw, 
nawˬ ngaˬ hta‸ hkanˍ ha tcuh laˇ ve le. Aˬ hto‸ ma pa taw, nawˬ ngaˬ hta‸ nyi 
ma maˇ sha ve le. Aˬ hto‸ ma pa taw, nawˬ ngaˬ hta‸ chaw chi teˇ hpaˍ hta‸ 
ha‸ shaˉ tcuh taˍ laˇ ve le. 
12Ngaˬ yawˇ hui hta‸ te hpanˍ taˍ ve maˇ heˆ. Ngaˬ yawˇ hui hta‸ paw la piˇ 
taˍ ve ka‸ maˇ heˆ. Nawˬ yawˇ hui ve awˬ puˍ awˬ pi hui hta‸ piˇ taˍ ve 
mvuhˇmiˬ lo, yaˇ miˇ ma yaˇ ehˉ hta‸ chiˇ toˇ ve hkʼe yawˇ hui hta‸ chiˇ kʼai 
piˇ tuˬ, aˬ hto‸ ma pa taw nawˬ ngaˬ hta‸ kanˉ piˇ taˍ laˇ ve le. 
13Chaw chi hkʼa peu-eˬ awˬ pon caˇ law‸ ve shaˍ ngaˬ hkʼaˬ lo gʼa ca piˇ tuˬ ve 
le. 
14Ngaˬ teˇ gʼaˇ ceh tiˉ kanˉ chi hta‸ te maˇ gʼa. Te tuˬ ka‸ ca dawˇ maˇ tawˆ. 
15Nawˬ ngaˬ hta‸ chi hkʼe tiˉ kʼaw‸ te tcuh laˇ tuˬ sheˍ ve kʼo, ngaˬ hta‸ ha 
kʼaˉ leh a ciˉ suh-e tcuh laˇ-oˆ. Nawˬ te laˇ ve hkanˍ haˍ ve awˬ ceuˬ chi teˇ 
hpaˍ hta‸ ngaˬ hkanˍ maˇ gʼaˇ-o, teh‸ Gʼuiˬsha hta‸ kʼoˆ piˇ ve yoˬ. 
16Oˇ htaˇ Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. Iˉsaˍreˍlaˆ chaw 
awˬ hoˉ awˬ naˬ suhˍ chi gʼaˇ hta‸ leuˆ yuˬ leh, aˉ po kʼo bon yehˬ yehˬmiˉhpe
‸ lo nawˬ geh huˉ tcuh taˍ-o‸. 
17Ngaˬ ya‸ la leh nawˬ hui hta‸ oˇ kaˬ lo tawˇ ca yaw laˇ tuˬ yoˬ. Nawˬ hta‸ 
piˇ taˍ ve Awˬ ha hpu teˇ hpaˍ hpaˍ, ngaˬ yawˇ hui hta‸ htawˇ piˇ tuˬ yoˬ. Oˇ 
htaˇ, yawˇ hui lehˬ nawˬ ve kanˉ hta‸ gʼa ga te laˇ tuˬ yoˬ. Oˇ hkʼe te ve kʼo, 
nawˬ teˇ gʼaˇ ceh tiˉ kanˉ hkʼa peu-eˬ ve hta‸ gʼa te tuˬ ve maˇ heˆ. 
18Shawˉ pawˍ kʼo, chaw yaˇ teˇ hpaˍ a shu yawˇ awˬ to hta‸ da‸ kehˬ tuˬ te taˍ 
tuˬ kʼoˆ piˇ-oˆ. Nawˬ hui shaˍ gʼa caˇ tuˬ yoˬ. Nawˬ hui shaˍ meu‸ leh hkʼanˇ 
chehˇ ve awˬ hkawˇ leh, Eˇjiˇtu‸ mvuhˇmiˬ hkʼaw chehˇ htaˇ chi beu‸ a‸ kehˉ 
gʼa caˇ gʼa dawˬ ve awˬ lawn kʼoˆ da‸ chehˇ ve awˬ hkawˇ hta‸ ka‸ ngaˬ gʼa 
kaˇ peuˬ. Chi beu‸ ngaˬ nawˬ hui hta‸ shaˍ caˍ laˇ tuˬ yoˬ. 
19Shaˍ oˇ ve hta‸ teˇ nyi, nyiˇ nyi, ngaˇ nyi, teˇ chi nyi, nyiˇ chi nyi ceh tiˉ gʼa 
caˇ tuˬ ve maˇ heˆ. 

20Ha pa teˇ maˬ hkʼa biˇ gʼa caˇ tuˬ yoˬ. Shaˍ oˇ ve hta‸ nawˬ hui daw‸ naˬ jaˇ 
htaˇ hkʼa gaˬ gʼa caˇ tuˬ yoˬ. Yawˇ hui ngaˬ hta‸ kʼaw‸ hpfuhˆ leh, Eˇjiˇtu‸ 
mvuhˇmiˬ lo kʼaw‸ kʼo‸-e gaˇ ve awˬ lawn kʼoˆ da‸ chehˇ ve yoˬ, teh‸ 
Gʼuiˬsha Moˉseˍ hta‸ kʼoˆ piˇ ve yoˬ. 
21Moˉseˍ Gʼuiˬsha hta‸ chi hkʼe kʼaw‸ kʼoˆ piˇ ve yoˬ. Ngaˬ lehˬ Iˉsaˍreˍlaˆ 
chaw hkaw‸ shehnˉ hpaˆ ve hta‸ ha‸ shaˉ piˇ chehˇ ve yoˬ. Nawˬ yawˇ hui hta
‸ hkʼaˬ hkʼe te leh shaˍ teˇ ha pa caˍ piˇ gʼa tuˬ le. 
22Hkʼa cawˬ ve nuˇ leh yawˬ teˇ hpaˍ tiˇ caˍ piˇ peuˬ ve htawˇ, yawˇ hui caˇ law
‸ tuˬ laˇ. Laˇ tsuhˇ gʼuiˬ hkʼaw ve ngaˇ hkʼa peu-eˬ htawˇ, yawˇ hui caˇ law‸ 
tuˬ laˇ, teh‸ Gʼuiˬsha hta‸ kʼoˆ piˇ ve yoˬ. 
23Gʼuiˬsha kʼaw‸ kʼoˆ ve, Ngaˬ ve la‸ sheh ngeh jaˇ ve leh laˇ. Ngaˬ kʼoˆ ve hkʼe 
hpeh‸ la, maˇ hpeh‸ la ve hta‸ nawˬ gʼa mawˬ tuˬ yoˬ, teh‸ Moˉseˍ hta‸ kʼoˆ 
piˇ ve yoˬ. 
24Hkʼe te leh Moˉseˍ tawˆ kʼai leh, Gʼuiˬsha kʼoˆ ve tawˇ oˇ ve hkʼa peu-eˬ 
Iˉsaˍreˍ laˆ chaw hui hta‸ kʼoˆ piˇ ve yoˬ Yawˇ lehˬ awˬ hoˉ awˬ na suhˍ chi 
gʼaˇ hta‸ leuˆ yuˬ leh, aˉ po kʼo bon yehˬ paˇ lo huˉ tcuh taˍ ve yoˬ. 
25Oˇ htaˇ Gʼuiˬsha moˬ hkʼaw ya‸ la leh, yawˇ hta‸ tawˇ yaw piˇ ve yoˬ. Moˉseˍ 
hta‸ piˇ taˍ ve Awˬ ha hpu teˇ hpaˍ hpaˍ hta‸ yawˇ yuˬ leh, awˬ hoˉ awˬ naˬ oˇ 
ve teˇ hpaˍ hta‸ piˇ ve yoˬ. Yawˇ hui hkʼoˆ lo Awˬ ha hpu ya‸ la ve teˇ yanˇ, 
yawˇ hui hkʼa peu-eˬ Gʼuiˬsha ve tcuh kaˍ paˍ hkʼa shuˍ tawˇ yaw ve yoˬ. Ya‸ 
hkʼaˇ, hkʼaˬ maw maw maˇ heˆ. 
26Awˬ hoˉ awˬ naˬ suhˍ chi gʼaˇ awˬ hkʼaw ve, Eˉlaˍdaˆ leh Meˍdaˆ yawˇ huiˉ 
maˬ lehˬ, aˉ po kʼo bon yehˬ lo maˇ kʼai. A shu yawˇ ve fa la hkʼaw ceh chehˇ 
taˍ ve yoˬ. Yawˇ huiˉmaˬ hkʼoˆ lo htawˇ, Awˬ ha hpu ya‸ la leh Gʼuiˬsha ve 
tcuh kaˍ paˍ hkʼa shuˍ tawˇ yaw ve yoˬ. 
27Yawˇ huiˉ maˬ oˇ hkʼe te chehˇ ve hta‸ mawˬ ve yaˇ nehˬ teˇ gʼaˇ Moˉseˍ hta‸ 
ca gʼuiˇ hto piˇ ve yoˬ. 
28Oˇ htaˇ, Moˉseˍ hta‸ ga piˇ shehˍ hpaˇ te chehˇ ve Nunˍ ve yaˇ Yawˇsuˆ lehˬ, 
Yawˇ huiˉ maˬ hta‸ ta‸ iˉ chehˇ piˇ lawˬ-o‸, teh‸ Moˉseˍ hta‸ kʼoˆ piˇ ve yoˬ. 

29Moˉseˍ kʼaw‸ yaw hkʼaw‸ leh kʼoˆ ve, Ngaˬ te tuˬ ve kanˉ hta‸ nawˬ 
hkawehˉ ve nyi ma cawˬ leh laˇ. Gʼuiˬsha lehˬ yawˇ ve chaw hkʼa peu-eˬ hta‸ 
htawˇ Awˬ ha hpu piˇ leh, yawˇ hui hkʼa peu-eˬ tcuh kaˍ paˍ hkʼa shuˍ tawˇ 
yaw ve hkʼe kʼo hkʼaˬ ma da‸ jaˇ tuˬ ve le, teh‸ Yawˇsuˆ hta‸ kʼoˆ piˇ ve yoˬ. 
30Oˇ ve hkʼaw‸ nawˉ, Moˉseˍ leh awˬ hoˉ awˬ naˬ hkʼa peu-eˬ a shu yawˇ ve fa 
la lo kʼaw‸ kʼo‸-e ve yoˬ. 

Gʼuiˬsha kaˉ koeˍ peu laˇ piˇ ve 

31Gʼuiˬsha lehˬ teˇ cawˬ haˉ mvuhˇ haw lonˉ meuˆ laˬ piˇ leh, laˇ tsuhˇ gʼuiˬ 
pfuhˍ lo chehˇ ve kaˉ koeˍ teˇ hpaˍ hta‸ meuˆ chiˇ veu laˇ piˇ lawˬ ve yoˬ. Ngaˆ 
oˇ ve teˇ hpaˍ lehˬ, miˬguiˬ hkʼoˆ nyiˇ shaw‸ hkʼe mvuh-ehˬ poˬ laˬ leh, 
Iˉsaˍreˍlaˆ chaw hui deh chehˇ taˍ kuiˬ awˬ paˇ awˬ kui leh, teˇ nyi te toˇ gaˬ 
law‸ ve chehˇ kuiˬ hkʼe fui lo hkʼa gaˬ chehˇ taˍ ve yoˬ. 
32Hkʼe te leh chaw yaˇ teˇ hpaˍ lehˬ mvuhˇ law‸ kʼaw mvuhˇ hpeu‸ kaˉ koeˍ oˇ 
ve teˇ hpaˍ hta‸ gʼa‸ yuˬ toˇ chehˇ ve yoˬ. Shu hkʼe taw gʼawˆ maˇ gʼa puiˉ ve 
chaw ka‸ 160 cawehˬ hpaˆ gʼawˆ gʼa ve yoˬ. Yawˇ hui lehˬ ngaˆ oˇ ve teˇ hpaˍ 
hta‸ fa la awˬ paˇ awˬ kui lo awˬ ku-i te huˉ taˍ ve yoˬ. 
33Yawˇ hui shaˍ hkʼa bvuhˆ gʼa caˇ chehˇ ve htawˇ, Gʼuiˬsha yawˇ hui hta‸ nyi 
ma zuhˆ leh, yawˇ hui awˬ hkʼoˆ lo naˬ beuˬ gaˬ la piˇ ve yoˬ. 
34Hkʼe te leh chehˇ kuiˬ oˇ ve hta‸, Meu‸ jehˇ ve tuˍ hpfuh, teh‸ meh piˇ ve 
yoˬ. Awˬ lawn kʼo, shaˍ meu‸ jaˇ ve chaw hui hta‸ oˇ kaˬ lo tuˍ piˇ ve pa taw 
yoˬ. 
35Yawˇ hui oˇ kaˬ lo kʼaw‸ tu leh, Haˍzaˍroˆ teh‸ kʼoˆ ve chehˇ kuiˬ lo kʼai ve 
yoˬ. 

Heh puiˉ hkʼaw ve li‸ 12 

Meˇriˆanˍ ciˍ yanˍ ve hta‸ gʼa hkanˍ ve 

1Moˉseˍ lehˬ Kuˇshiˆ chaw yaˇ miˇ teˇ gʼaˇ hta‸ heuˆ ve yoˬ. Hkʼe te leh, Meˇ 
riˆanˍ leh Aˍronˍ yawˇ hta‸ deˇ leh kʼoˆ ve, 

2Gʼuiˬsha Moˉseˍ hta‸ tiˉ tawˇ yaw piˇ taˍ ve laˇ. Yawˇ ngaˬ huiˉ maˬ hta‸ tawˇ 
maˇ yaw laˇ leh laˇ, teh‸ kʼoˆ ve yoˬ. Yawˇ huiˉ maˬ kʼoˆ ve tawˇ hta‸ Gʼuiˬsha 
gʼa kaˇ ve yoˬ. 
3(Moˉseˍ lehˬ, miˬguiˬ hkʼoˆ chehˇ ve chaw hkʼa peu-eˬ a‸ kehˉ nyi ma nuˇ 
nehˬ jaˇ ve yoˬ) 
4Hkʼe te leh Gʼuiˬsha Moˉseˍ, Aˍronˍ leh Meˇriˆanˍ hui hta‸, Ngaˬ ve aˉ po kʼo 
bon yehˬ hkʼaw tawˆ la-o, teh‸ yawˇ hui shehˆ gʼaˇ hta‸ kʼoˆ piˇ leh yawˇ hui 
tawˆ kʼai ve yoˬ. 
5Gʼuiˬsha lehˬ aˉ po kʼo bon yehˬ yehˬmiˉhpe‸ lo moˬ yehˬ hkuiˉ daw hkʼaw 
chehˇ taˍ leh, Aˍronˍ leh Meˇriˆanˍ-oˬ, teh‸ kʼoˆ ve yoˬ. Yawˇ huiˉ maˬ awˬ gʼuˇ 
suhˍ jiˆ kʼai leh, 
6Gʼuiˬsha yawˇ huiˉ maˬ hta‸ chi hkʼe kʼoˆ piˇ ve yoˬ. Chi beu‸ ngaˬ kʼoˆ ve 
tawˇ hta‸ na taˍ sheˍ. Nawˬ hui geh lo ngaˬ ve tcuh kaˍ paˍ teˇ hpaˍ chehˇ taˍ 
ve teˇ yanˇ, awˬ ha hkʼaw yawˇ hui hta‸ ngaˬ ve awˬ to maw piˇ leh, zuh‸ maˆ 
ve hkʼaw yawˇ hui hta‸ tawˇ yaw piˇ ve yoˬ. 
7Ngaˬ Moˉseˍ hta‸ tawˇ yaw piˇ ve lehˬ, yawˇ hui hta‸ tawˇ yaw piˇ ve hkʼe 
maˇ heˆ. Moˉseˍ hta‸ ngaˬ ve chaw hkʼa peu-eˬ awˬ hkʼoˆ lo ngaˬ awˬ hoˉ te 
tcuh taˍ ve yoˬ. 
8Hkʼe te leh, ngaˬ yawˇ hta‸ mehˆ hpfuhˇ tawˍ da‸ taˍ leh tawˇ yaw piˇ chehˇ 
ve yoˬ. Tawˇ veˆ shaˉ veˆ hkawˇ hta‸ cuˇ leh yaw piˇ ve maˇ heˆ. Ngaˬ ve awˬ 
ho‸ awˬ han hkʼaˬ hkʼe cawˬ ve hta‸ htawˇ, yawˇ gʼa mawˬ taˍ peuˬ ve yoˬ. 
Hkʼaˬ hkʼe te leh, nawˬ huiˉ maˬ yawˇ hta‸ deˇ haˆ ve le, teh‸ Gʼuiˬsha yawˇ 
huiˉ maˬ hta‸ kʼoˆ piˇ ve yoˬ. 
9Gʼuiˬsha lehˬ, yawˇ huiˉ maˬ hta‸ nyi ma zuhˆ ve yoˬ. Hkʼe te leh, yawˇ moˬ 
hkʼaw lo taˆ kʼo‸-e chehˇ ve teˇ yanˇ, 
10Meˇriˆanˍ lehˬ hkiˬ tu‸ a naˍ keuˆ la leh, vaˇ meu-e hkʼa shuˍ hpuˉ-ehˍ hpeh‸ 
la ve yoˬ. Aˍronˍ chiˇ nyi leh, Meˇriˆanˍ hkiˬ tu‸ keuˆ taˍ ve hta‸ gʼa mawˬ ve 
teˇ yanˇ, Moˉseˍ hta‸ chi hkʼe kʼoˆ piˇ ve yoˬ. 

11Jawˇmawˇ-oˬ, ngaˬ huiˉ maˬ kʼoˆ ya‸ ve venˇbaˆ awˬ tan ngaˬ huiˉ maˬ hta‸ 
chi hkʼe a ciˉ taˇ tu‸ hkanˍ tcuh laˇ-oˆ. 
12Paw tawˆ la htaˇ ka‸ awˬ shaˍ teˇ hkoˇ kuiˇ kʼai peuˬ ve yaˇ ehˉ hkʼa shuˍ, 
yawˇ hta‸ a ciˉ taˇ hpeh‸ tcuh piˇ-oˆ, teh‸ Moˉseˍ hta‸ kʼoˆ piˇ ve yoˬ. 
13Hkʼe te leh Moˉseˍ Gʼuiˬsha hta‸ kuˬ leh, Gʼuiˬsha-oˬ, yawˇ hta‸ a ciˉ gu na-e 
piˇ-oˆ, teh‸ kʼoˆ ve yoˬ. 
14Oˇ htaˇ Gʼuiˬsha kʼaw‸ yaw hkʼaw‸ leh kʼoˆ ve, Yawˇ ve awˬ pa yawˇ ve 
mehˆ hpfuhˇ hkʼaw ciˉ gʼuiˇ hpe‸ keu piˇ ve hkʼe kʼo, yawˇ lehˬ suhˍ nyi hkʼa 
gaˬ maˇ da‸ maˇ kehˬ ve chaw hpeh‸ chehˇ tuˬ ve maˇ heˆ laˇ. Chi hta‸ pa 
taw, yawˇ hta‸ fa la awˬ baˬ lo suhˍ nyi hkʼa gaˬ ca chehˇ tcuh taˍ-o‸. Oˇ ve 
hkʼaw‸ nawˉ, yawˇ fa la lo kʼaw‸ la hpeh‸ ve yoˬ, teh‸ Moˉseˍ hta‸ kʼoˆ piˇ 
ve yoˬ. 
15Hkʼe te leh, yawˇ hui Meˇriˆanˍ hta‸ fa la awˬ baˬ hpawˇ lo suhˍ nyi ca chehˇ 
tcuh ve yoˬ. Yawˇ maˇ kʼaw‸ la sheˍ ve ceh ceh, Iˉsaˍreˍlaˆ chaw teˇ hpaˍ awˬ 
gʼuˇ suhˍ maˇ kʼai. 
16Oˇ ve hkʼaw‸ nawˉ, yawˇ hui Haˍzeˍroˆ teh‸ kʼoˆ ve chehˇ kuiˬ oˇ ve hkʼaw 
tawˆ kʼai leh, Paˍranˍ heh puiˉ hkʼaw lo ca kʼaw‸ deh chehˇ taˍ ve yoˬ. 

Heh puiˉ hkʼaw ve li‸ 13 

Chaw jaˆ teˇ hpaˍ 

1Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
2Iˉsaˍreˍlaˆ chaw teˇ chi nyiˇ ceuˬ hkʼaw, chaw teˇ chi nyiˇ gʼaˇ hta‸ leuˆ yuˬ 
leh ngaˬ nawˬ hui hta‸ piˇ laˇ tuˬ ve Hkaˍnanˍ mvuhˇmiˬ hta‸ ca jaˆ nyi tcuh-
o, teh‸ kʼoˆ ve yoˬ. 
3-15Hkʼe te leh, Moˉseˍ lehˬ Paˍranˍ heh puiˉ hkʼaw lo chaw chi ve teˇ chi nyiˇ 
gʼaˇ hta‸ leuˆ yuˬ leh ca jaˆ nyi peu ve yoˬ. 

Chaw ceuˬ Awˬ hoˉ 

Ruˇbenˍ Saˍkuˇraˆ ve yaˇ Shaˍmaˍ 
Siˉmonˍ Hawˇriˆ ve yaˇ Shaˍhpaˆ 

Yuˇda‸ Yeˍhpuˇnehˇ ve yaˇ Kaˍlehˆ 
Iˉsaˍhkaˍ Yoˇseh‸ ve yaˇ Iˉgaˍlaˆ 
Eˇhpaˍrenˍ Nunˍ ve yaˇ Hawˇseˍ 
Beˍyaˍmenˍ Raˍhpuˆ ve yaˇ Paˍlaˍtiˆ 
Zeˍbuˆlonˍ Sawˇdiˆ ve yaˇ Gaˍdeˍlaˆ 
Maˍnaˍseˍ Suˇsiˆ ve yaˇ Gaˍdiˆ 
Danˍ Geˍmaˍliˆ ve yaˇ Aˍmeˍlaˆ 
Aˍshaˍ Miˆhkeˍlaˆ ve yaˇ Seˍtuˇraˆ 
Naˍtaˍliˆ Vaˍhpaˍsiˆ ve yaˇ Naˍbiˆ 
Gaˆ Maˍhkiˆ ve yaˇ Geˍlaˆ 

16Chaw chi teˇ hpaˍ lehˬ, mvuhˇmiˬ hta‸ ca jaˆ nyi tuˬ Moˉseˍ kʼai tcuh taˍve 
chaw teˇ hpaˍ hpeh‸ ve yoˬ. Yawˇ lehˬ Nunˍ ve yaˇ Hawˇseˍ hta‸ Yawˇsuˆ teh‸ 
awˬ meh awˬ suhˉ kʼaw‸ meh piˇ ve yoˬ. 
17Moˉseˍ yawˇ hui hta‸ chi hkʼe kʼoˆ piˇ ve yoˬ. Choˬ kaˬ lo tu leh awˬ na 
hpawˇ lo cawˬ ve Hkaˍnanˍ mvuhˇmiˬ hta‸ ca jaˆ nyi-o. Oˇ hkʼe te taˉ peuˬ 
hkʼaw‸ nawˉ, hkʼaw hkʼoˆ lo taˆ-e loˬ. 
18Mvuhˇmiˬ oˇ ve hkʼaˬ hkʼe ve mvuhˇmiˬ hpeh‸ ve leh naˍ, chaw hkʼaˬ ma 
chehˇ leh naˍ, yawˇ hui awˬ gʼaˇ hkʼaˬ ma uiˍ ve leh naˍ, 
19mvuhˇmiˬ oˇ ve da‸ leh naˍ, maˇ da‸ leh naˍ, chaw oˇ ve teˇ hpaˍ ta‸ yehˬ 
hkʼaw chehˇ ve leh naˍ, maˇ chehˇ ve leh naˍ, 
20miˬ hkuiˇ da‸ leh naˍ, suhˆ tsuh de lonˉ cawˬ leh naˍ, ca jaˆ nyi-o. Nawˬ hui 
oˇ hkʼe ca jaˆ nyi peuˬ hkʼaw‸ nawˉ, mvuhˇmiˬ oˇ ve hkʼaw tawˆ ve iˉ shiˍ teˇ 
hpaˍ hta‸ shaˉ hkʼaw‸ veu laˇ-oˆ, teh‸ yawˇ hui hta‸ kʼoˆ piˇ ve yoˬ. (Awˬ 
yanˇ oˇ ve lehˬ, a pehˉ meuˇ shiˍ tanˬ meh la ve awˬ yanˇ hpeh‸ ve yoˬ.) 
21Hkʼe te leh, yawˇ hui lehˬ awˬ hawˉ hpawˇ lo cawˬ ve Ziˇnaˆ heh puiˉ hkʼaw 
hta‸ te leh, awˬ na hpawˇ Haˍmaˆ kʼaˍ le‸ paˇ lo cawˬ ve Reˍhawˇbaˆ venˇ lo 
hkʼa gaˬ ca jaˆ nyi kʼai ve yoˬ. 

22Yawˇ hui lehˬ, awˉ lawˉ peuˇ awˬ hawˉ hpawˇ teˇ tawn lo cawˬ ve mvuhˇmiˬ 
teˇ hpaˍ hta‸ ca jaˆ nyi taˉ leh, Heˍbronˍ venˇ lo gaˬ la ve yoˬ. Oˇ kaˬ lo 
Aˍhiˆmanˍ, Sheˍshehˇ leh Taˍlaˍmehˇ teh‸ kʼoˆ ve Aˍnaˍkenˍ awˬ ceuˬ awˬ 
hkʼaˇ teˇ hpaˍ chehˇ taˍ ve yoˬ. (Eˇjiˇtu‸ mvuhˇmiˬ hkʼaw Zawˇnaˆ venˇ hta‸ 
maˇ tanˬ te sheˍ gʼuˇ suhˍ, suhˍ hkʼaw‸ hkʼe htaˇ ka‸ Heˍbronˍ venˇ hta‸ te taˍ 
peuˬ ve yoˬ) 
23Yawˇ hui Eˇshaˍkawˇlaˆ lawˬ hkʼo‸ lo ya‸ la leh, oˇ kaˬ lo ti taˍ ve a pehˉ 
meuˇ shiˍ teˇ kʼoˍ hta‸ shaˉ yuˬ ve yoˬ. A pehˉ meuˇ shiˍ oˇ ve hawˇ jaˇ ve pa 
taw, chaw nyiˇ gʼaˇ gʼa taˆ ve yoˬ. Yawˇ hui lehˬ, aˉ ci ku shiˍ leh maˉ nawˆ 
shiˍ teˇ hpaˍ hta‸ htawˇ shaˉ hkʼaw‸ veu laˇ piˇ ve yoˬ. 
24(Iˉsaˍreˍlaˆ chaw jaˆ teˇ hpaˍ oˇ kaˬ lo a pehˉ meuˇ shiˍ shaˉ yuˬ ve pa taw, 
chehˇ kuiˬ oˇ ve hta‸ Eˇshaˍkawˇlaˆ teh‸ meh piˇ ve yoˬ.) 
25Yawˇ hui lehˬ, mvuhˇmiˬ oˇ ve hta‸ 40 nyi hkʼa gaˬ jaˆ nyi taˉ peuˬ hkʼaw‸ 
nawˉ, 
26Moˉseˍ, Aˍronˍ leh Iˉsaˍreˍlaˆ chaw teˇ hpaˍ deh chehˇ taˍ kuiˬ, Paˍranˍ heh 
puiˉ hkʼaw lo cawˬ ve Kaˍdeˍshaˆ teh‸ kʼoˆ ve chehˇ kuiˬ lo kʼaw‸ gaˬ la ve 
yoˬ. Yawˇ hui gʼa hpuˇ gʼa mawˬ taˉ ve awˬ ceuˬ teˇ hpaˍ yawˇ hui hta‸ kʼoˆ 
maˍ piˇ leh, yawˇ hui shaˉ veu laˇ ve iˉ shiˍ teˇ hpaˍ yawˇ hui hta‸ maˍ piˇ ve 
yoˬ. 
27Yawˇ hui kʼoˆ ve, Ngaˬ hui mvuhˇmiˬ oˇ ve hta‸ ca jaˆ nyi taˉ peuˬ. Mvuhˇmiˬ 
oˇ ve hkuiˇ jaˇ da‸ jaˇ ve yoˬ. Oˇ kaˬ lo naw‸ ve iˉ shiˍ teˇ hpaˍ hta‸ ka‸ nyi 
sheˍ. 
28Ya‸ hkʼaˇ, oˇ kaˬ lo chehˇ ve chaw teˇ hpaˍ lehˬ, awˬ gʼaˇ awˬ shaˉ uiˍ jaˇ ve 
yoˬ. Yawˇ hui ve venˇ teˇ hpaˍ htawˇ uiˍ jaˇ leh, lanˇ venˇ hkʼa deh‸ ko taˍ ve 
yoˬ. Awˬ to uiˍ jaˇ mvuh jaˇ leh, awˬ gʼaˇ awˬ shaˉ uiˍ jaˇ ve Aˍnaˍkaˆ chaw 
hui hta‸ ka‸ ngaˬ hui gʼa mawˬ taˉ ve yoˬ. 
29Mvuhˇmiˬ oˇ ve awˬ hawˉ hpawˇ teˇ tawn lo, Aˍmaˍlehˆ chaw hui chehˇ taˍ 
ve yoˬ. Hiˇtiˆ chaw, Yeˍbuˇsiˆ chaw leh Aˍmawˇriˆ chaw teˇ hpaˍ lehˬ hkʼaw 
hkʼoˆ lo chehˇ taˍ ve yoˬ. Hkaˍnaˍniˆ chaw teˇ hpaˍ lehˬ, Awˬ kʼaw ji ve laˇ 

tsuhˇ gʼuiˬ leh Yawˇdanˍ iˉ kaˆ lawˬ paˇ lo chehˇ taˍ ve yoˬ, teh‸ Moˉseˍ hta‸ 
kʼoˆ piˇ ve yoˬ. 
30Oˇ htaˇ Kaˍlehˆ tu la leh, Ngaˬ hui mvuhˇmiˬ oˇ ve hta‸ chi beu‸ ca bawˆ yuˬ 
cawˇ ve yoˬ. Ngaˬ hui bawˆ gʼaˇ hpeh‸ ve yoˬ, teh‸ kʼoˆ ve yoˬ. 
31Ya‸ hkʼaˇ, Kaˍlehˆ geh kʼai taˍ ve chaw oˇ ve teˇ hpaˍ kʼoˆ ve, Ngaˬ hui ca 
bawˆ maˇ hpeh‸ taˬ. Ngaˬ hui awˬ gʼaˇ maˇ cawˬ. Oˇ kaˬ lo chehˇ taˍ ve chaw 
teˇ hpaˍ lehˬ, ngaˬ hui a‸ kehˉ awˬ gʼaˇ uiˍ jaˇ ve yoˬ, teh‸ kʼoˆ ve yoˬ. 
32Yawˇ hui lehˬ, mvuhˇmiˬ oˇ ve awˬ lawn Iˉsaˍreˍlaˆ chaw hui hta‸ heˍ hto piˇ 
chehˇ ve yoˬ. Yawˇ hui kʼoˆ ve, Mvuhˇmiˬ oˇ ve hkʼaw chehˇ ve chaw teˇ hpaˍ 
ka‸ caˇ maˇ law‸ dawˬ maˇ law‸ hpeh‸ chehˇ ve yoˬ. Ngaˬ hui gʼa mawˬ taˉ 
ve chaw teˇ hpaˍ lehˬ, uiˍ jaˇ mvuh jaˇ ve yoˬ. 
33Aˍnaˍkaˆ chaw hui hta‸ ka‸ ngaˬ hui gʼa mawˬ taˉ ve yoˬ. Ngaˬ hui lehˬ yawˇ 
hui mehˆ gʼuˇ suhˍ lo paˉ ce‸ hkʼe ceh hpeh‸ ve yoˬ, teh‸ kʼoˆ ve yoˬ. 

Heh puiˉ hkʼaw ve li‸ 14 

Chaw yaˇ teˇ hpaˍ hkʼanˇ ve 

1Teˇ haˉ mvuhˇ hkʼa htiˇ chaw yaˇ teˇ hpaˍ hpoˆ hkʼanˇ chehˇ ve yoˬ. 
2Yawˇ hui Moˉseˍ leh Aˍronˍhta‸ hkʼanˇ maˍ piˇ leh kʼoˆ ve, Eˇjiˇtu‸ 
mvuhˇmiˬ, maˇ heˆ kʼo choˬ kaˬ heh puiˉ hkʼaw lo gʼa suh ve lehˬ leuˉ leh da‸ 
jaˇ ve yoˬ. 
3Aˬ hto‸ ma pa taw, Gʼuiˬsha ngaˬ hui hta‸ mvuhˇmiˬ oˇ ve lo shiˍ kʼai laˇ 
chehˇ ve le. Ngaˬ hui ve miˇ yaˇ teˇ hpaˍ hta‸ shu shiˍ kʼai tuˬ yoˬ. Eˇjiˇtu‸ 
mvuhˇmiˬ lo kʼaw‸ hpfuhˆ kʼo‸-e ve kʼo maˇ da‸ laˇ, teh‸ kʼoˆ ve yoˬ. 
4Hkeu‸, ngaˬ hui awˬ hoˉ teˇ gʼaˇ hta‸ leuˆ yuˬ leh Eˇjiˇtu‸ mvuhˇmiˬ lo kʼaw‸ 
kʼo‸-e veuˬ, teh‸ yawˇ hui teˇ gʼaˇ leh teˇ gʼaˇ kʼoˆ da‸ ve yoˬ. 
5Oˇ htaˇ, Moˉseˍ leh Aˍronˍ yawˇ hui gʼuˇ suhˍ miˬ chaˇ hkʼoˆ boˆ taˍ ve yoˬ. 
6Nunˍ ve yaˇ Yawˇsuˆ lehˬ, Yeˍhpuˇnehˇ ve yaˇ Kaˍlehˆ yawˇ huiˉ maˬ htawˇ 
dawˇ haˍ jaˇ ve hkʼaw, a shu yawˇ ve veu‸ kʼaˇ hta‸ tzuh‸ suhˍ leh kʼoˆ ve, 
7Ngaˬ hui ca jaˆ nyi taˉ ve mvuhˇmiˬ oˇ ve lehˬ, da‸ jaˇ tehˬ tehˬ ve yoˬ. 

8Gʼuiˬsha a loˍ cawˇ ve kʼo, yawˇ ngaˬ hui hta‸ shiˍ kʼai laˇ leh, mvuhˇmiˬ oˇ 
ve ngaˬ hui hta‸ pe‸ laˇ tuˬ yoˬ. 
9Gʼuiˬsha hta‸ kʼaw‸ hpfuhˆ ve taˇ te. Oˇ kaˬ lo chehˇ ve chaw hui hta‸ htawˇ 
taˇ kawˆ. Ngaˬ hui hkʼa sha sha-ehˬ bawˆ gʼaˇ hpeh‸ ve yoˬ. Gʼuiˬsha ngaˬ hui 
geh chehˇ taˍ leh, yawˇ hui oˉ kʼoˍ pui chehˇ ve gʼuiˬsha teˇ hpaˍ hta‸ yuˬ baˬ 
piˇ taˍ peuˬ. Chi hta‸ pa taw, yawˇ hui hta‸ taˇ kawˆ, teh‸ yawˇ hui hta‸ kʼoˆ 
piˇ ve yoˬ. 
10Chaw oˇ ve teˇ hpaˍ lehˬ, yawˇ huiˉ maˬ hta‸ haˉ pui baˬ pehˍ-a teh‸ te ve 
yoˬ. Ya‸ hkʼaˇ, oˇ ve teˇ hkui Gʼuiˬsha ve awˬ gʼeuˆ aˉ po kʼo bon yehˬ hkʼoˆ 
ba tawˆ la ve hta‸ yawˇ hui gʼa mawˬ ve yoˬ. 

Moˉseˍ bon lawˬ ve 

11Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Chaw chi teˇ hpaˍ ngaˬ hta‸ 
hkʼaˬ maw maw kʼaw‸ hpfuhˆ chehˇ tuˬ sheˍ ve le. Ngaˬ yawˇ hui hta‸ anˇ tuˬ 
awˬ heˆ teˇ hpaˍ chi taw taw te maˍ piˇ chehˇ ve htawˇ, yawˇ hui hkʼaˬ maw 
maw nyi ma heh chehˇ tuˬ sheˍ ve le. 
12Ngaˬ yawˇ hui awˬ hkʼoˆ lo naˬ beuˬ gaˬ la piˇ tuˬ yoˬ. Ya‸ hkʼaˇ, ngaˬ nawˬ 
hta‸ chaw ceu lonˉ teˇ ceuˬ ve awˬ pa hpeh‸ la piˇ tuˬ yoˬ, teh‸ Moˉseˍ hta‸ 
kʼoˆ piˇ ve yoˬ. 
13Oˇ htaˇ Moˉseˍ Gʼuiˬsha hta‸ chi hkʼe kʼaw‸ kʼoˆ piˇ ve yoˬ. Nawˬ ve kanˇ paˆ 
awˬ hkʼaw lo, chaw chi teˇ hpaˍ hta‸ nawˬ Eˇjiˇtu‸ mvuhˇmiˬ hkʼaw shiˍ tawˆ 
la piˇ taˍ ve yoˬ. Nawˬ chaw chi teˇ hpaˍ hta‸ hkʼaˬ hkʼe te piˇ ve awˬ lawn 
hta‸ Eˇjiˇtu‸ chaw teˇ hpaˍ gʼa kʼaw‸ kaˇ ve kʼo, 
14yawˇ hui teˇ caˉ mvuhˇmiˬ chi hkʼaw chehˇ ve chaw hui hta‸ kʼaw‸ hto piˇ 
tuˬ yoˬ. Nawˬ ngaˬ hui geh chehˇ taˍ ve hta‸ maˇ kʼoˆ, mvuhˇ law‸ kʼaw htaˇ 
moˬ yehˬ hkuiˉ daw ngaˬ hui hta‸ shiˍ kʼai laˇ ve leh, mvuhˇ hpeu‸ htaˇ aˬ miˍ 
yehˬ hkuiˉ daw ngaˬ hui hta‸ awˬ gʼeuˆ paw laˇ chehˇ ve hta‸ maˇ kʼoˆ, 
mvuhˇmiˬ chi hkʼaw chehˇ taˍ ve chaw hui gʼa kaˇ taˍ peuˬ ve yoˬ. 



401 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

15Chi beu‸ nawˬ lehˬ, nawˬ ve chaw chi hkʼa peu-eˬ ve hta‸ tiˇ pehˍ piˇ ve kʼo, 
nawˬ ve kanˇ paˆ hkʼaˬ ma uiˍ jaˇ ve hta‸ gʼa shiˍ gʼa kaˇ taˍ ve awˬ nu ve 
chaw ceuˬ teˇ hpaˍ chi hkʼe kʼoˆ tuˬ yoˬ. 
16Iˉsaˍreˍlaˆ chaw hui hta‸ piˇ tuˬ ka ti‸ te taˍ ve mvuhˇmiˬ oˇ ve awˬ hkʼaw 
lo, nawˬ yawˇ hui hta‸ shiˍ kʼai piˇ maˇ gʼa ve pa taw, yawˇ hui hta‸ heh puiˉ 
hkʼaw lo ceh nawˬ tiˇ pehˍ piˇ taˉ ve yoˬ, teh‸ yawˇ hui kʼoˆ tuˬ yoˬ. 
17Chi hta‸ pa taw Gʼuiˬsha-oˬ, nawˬ ve kanˇ paˆ ngaˬ hui hta‸ maw laˇ leh, 
nawˬ ka ti‸ te taˍ peuˬ ve hkʼe a ciˉ te laˇ-oˆ. 
18Awˬ lawn kʼo, nawˬ chi hkʼe kʼoˆ taˍ peuˬ ve yoˬ. Ngaˬ lehˬ nyi ma haˆ haˆ 
maˇ zuhˆ puiˉ. Ngaˬ lehˬ ha‸ pehnˇ uiˍ ve, ka ti‸ yeˬ ve, leh te ya‸ ve venˇbaˆ 
teˇ hpaˍ hta‸ hpehˇ piˇ ve yoˬ. Ya‸ hkʼaˇ, awˬ pa awˬ e teˇ hpaˍ te ya‸ ve 
venˇbaˆ awˬ pon yawˇ hui ve yaˇ shehˆ co awˇ co htaˇ hkʼa gaˬ ngaˬ ciˍ yanˍ 
piˇ tuˬ yoˬ, teh‸ nawˬ kʼoˆ taˍ peuˬ ve yoˬ. 
19Chi hta‸ pa taw Gʼuiˬsha-oˬ, maˇ peˍ maˇ pa puiˉ ve nawˬ ve ha‸ pehnˇ ve 
hkʼaw, chaw chi teˇ hpaˍ te ya‸ ve venˇbaˆ hta‸ a ciˉ hpehˇ piˇ-oˆ. Ngaˬ nawˬ 
hta‸ lawˬ hkawˉ ve yoˬ, teh‸ Gʼuiˬsha hta‸ kʼoˆ piˇ ve yoˬ. 
20Gʼuiˬsha kʼaw‸ yaw hkʼaw‸ leh kʼoˆ ve, Nawˬ lawˬ hkawˉ ve hkʼe ngaˬ yawˇ 
hui ve venˇbaˆ hta‸ hpehˇ piˇ tuˬ yoˬ. 
21Ya‸ hkʼaˇ, ngaˬ chi hkʼe kʼa ti‸ te ve yoˬ. Ngaˬ a sha‸ te‸ chehˇ leh ngaˬ ve 
awˬ me‸ awˬ hponˇ miˬguiˬ hkʼoˆ biˇ sheˆ chehˇ ve hkʼe, 
22chaw chi teˇ hpaˍ teˇ gʼaˇ ka‸ mvuhˇmiˬ oˇ ve hkʼaw gʼa lo‸-e tuˬ ve maˇ heˆ. 
Yawˇ hui lehˬ Eˇjiˇtu‸ mvuhˇmiˬ hkʼaw leh, heh puiˉ hkʼaw lo ngaˬ ve awˬ 
gʼeuˆ leh ngaˬ te maˍ piˇ ve anˇ tuˬ teˇ hpaˍ hta‸ gʼa mawˬ peuˬ ve yoˬ. Ya‸ 
hkʼaˇ, yawˇ hui ngaˬ hta‸ nyi ma zuhˆ tuˬ te laˇ leh, ngaˬ ve tawˇ hta‸ maˇ na 
yuˬ. 
23Yawˇ hui ve awˬ puˍ awˬ pi hui hta‸ ngaˬ piˇ tuˬ ka ti‸ te taˍ peuˬ ve 
mvuhˇmiˬ oˇ ve hkʼaw yawˇ hui gʼa lo‸-e tuˬ ve maˇ heˆ. 

24Ya‸ hkʼaˇ, ngaˬ ve awˬ ceˬ Kaˍlehˆ lehˬ, awˬ nu ve chaw teˇ hpaˍ hkʼe maˇ 
heˆ. Yawˇ lehˬ ngaˬ hta‸ ka ti‸ yeˬ chehˇ ve pa taw, yawˇ ca jaˆ nyi taˉ peuˬ ve 
mvuhˇmiˬ oˇ ve hkʼaw gʼa lo‸-e leh, 
25yawˇ ve awˬ ceuˬ awˬ hkʼaˇ teˇ hpaˍ lehˬ, chi beu‸ Aˍmaˍlehˆ chaw, 
Hkaˍnaˍniˆ chaw hui chehˇ taˍ ve mvuhˇmiˬ hkʼaw gʼa chehˇ tuˬ yoˬ. Shawˉ 
pawˍ kʼo, awˬ hkʼaw‸ nawˉ hpawˇ lo kʼaw‸ hpfuhˆ kʼo‸-e leh, Suh ve laˇ tsuhˇ 
gʼuiˬ hpawˇ lo caw kʼai-o, teh‸ Moˉseˍ hta‸ kʼoˆ piˇ ve yoˬ. 

Hkʼanˇ ve chaw hui hta‸ Gʼuiˬsha ciˍ yanˍ piˇ ve 

26Gʼuiˬsha lehˬ Moˉseˍ leh Aˍronˍ hta‸ chi hkʼe kʼoˆ piˇ ve yoˬ. 
27Haiˬ ve chaw chi teˇ hpaˍ hkʼaˬ maw maw hkʼanˇ chehˇ tuˬ sheˍ ve le. Yawˇ 
hui hkʼanˇ chehˇ ve awˬ hkawˇ hta‸ ngaˬ kaˇ bvuhˆ jaˇ peuˬ. 
28Chi beu‸ yawˇ hui hta‸ chi hkʼe kʼoˆ piˇ-oˆ. Ngaˬ te‸ chehˇ ve hkʼe, nawˬ hui 
lawˬ ve hta‸ ngaˬ te laˇ tuˬ yoˬ. Ngaˬ, Gʼuiˬsha chi hkʼe kʼoˆ ve yoˬ. 
29Nawˬ hui gʼa suh leh, nawˬ hui ve awˬ to heh puiˉ hkʼaw lo gʼawˆ baˬ ve hta‸ 
gʼa hkanˍ tuˬ yoˬ. Nawˬ hui hkʼanˇ puiˉ jaˇ ve pa taw, a sha‸ nyiˇ chi hkʼaw‸ 
awˬ hkʼoˆ ve chaw teˇ gʼaˇ ka‸ mvuhˇmiˬ oˇ ve hkʼaw gʼa lo‸-e tuˬ ve maˇ heˆ. 
30Ngaˬ nawˬ hui hta‸ oˇ kaˬ lo chehˇ tcuh laˇ tuˬ ka ti te taˍ peuˬ ve htawˇ, 
Yawˇsuˆ leh Kaˍlehˆ maˇ heˆ kʼo, nawˬ hui teˇ gʼaˇ ka‸ mvuhˇmiˬ oˇ ve hkʼaw 
maˇ gʼa lo‸-e. 
31Nawˬ hui ve miˇ yaˇ teˇ hpaˍ hta‸ shu shiˍ kʼai tuˬ yoˬ, teh‸ nawˬ hui kʼoˆ ve 
yoˬ. Ya‸ hkʼaˇ, yawˇ hui hta‸ nawˬ hui chiˇ baˬ ve mvuhˇmiˬ oˇ ve hkʼaw ngaˬ 
shiˍ kʼai piˇ tuˬ yoˬ. 
32Nawˬ hui lehˬ choˬ kaˬ heh puiˉ hkʼaw lo ceh gʼa suh taˉ tuˬ yoˬ. 
33Nawˬ hui ve yaˇ teˇ hpaˍ lehˬ, hteunˍ lonˉ chi ve hkʼaw awˇ chi hkʼaw‸ gʼa te 
toˇ chehˇ tuˬ yoˬ. Nawˬ hui suh peuˬ htaˇ hkʼa gaˬ, yawˇ hui lehˬ nawˬ hui maˇ 
na yuˬ puiˉ ve awˬ tan gʼa tu‸ gʼa hkanˍ chehˇ tuˬ yoˬ. 
34Nawˬ hui te ya‸ ve venˇbaˆ awˬ tan awˇ chi hkʼaw‸ gʼa hkanˍ tuˬ yoˬ. Nawˬ 
hui mvuhˇmiˬ oˇ ve hta‸ teˇ nyi ca jaˆ nyi ve awˬ tan teˇ hkʼaw‸ gʼa hkanˍ tuˬ 

yoˬ. Ngaˬ hta‸ hpfuhˆ ve chaw hkʼaˬ hkʼe hpeh‸ la ve hta‸ nawˬ hui shiˍ la tuˬ 
yoˬ. 
35Ngaˬ hta‸ kʼaw‸ hpfuhˆ ve chaw haiˬ teˇ hpaˍ hta‸ chi hkʼe ciˍ yanˍ piˇ tuˬ 
ngaˬ dawˇ cheˆ taˍ peuˬ. Choˬ ka‸ heh puiˉ hkʼaw lo nawˬ hui hkʼa peu-eˬ gʼa 
suh tuˬ yoˬ. Ngaˬ, Gʼuiˬsha chi hkʼe kʼoˆ taˍ ve awˬ lawn yawˇ hui hta‸ kʼoˆ 
piˇ-oˆ, teh‸ Gʼuiˬsha Moˉseˍ hta‸ kʼoˆ piˇ ve yoˬ. 
36-37Mvuhˇmiˬ oˇ ve hta‸ ca jaˆ nyi tuˬ Moˉseˍ kʼai peu taˍ ve chaw oˇ ve teˇ 
hpaˍ lehˬ, Iˉsaˍreˍlaˆ chaw hui hta‸ awˬ lawn laiˉ ceuˬ heˍ hto piˇ ve pa taw, 
Iˉsaˍreˍ laˆ chaw teˇ hpaˍ hkʼanˇ ve yoˬ. Hkʼe te leh, Gʼuiˬsha yawˇ hui awˬ 
hkʼoˆ naˬ beuˬ gaˬ la piˇ leh, yawˇ hui suh-e ve yoˬ. 
38Chaw jaˆ teˇ chi nyiˇ gʼaˇ awˬ hkʼaw lo, Yawˇsuˆ leh Kaˍlehˆ ceh tiˉ te‸ chehˇ 
taˉ ve yoˬ. 

Mvuhˇmiˬ oˇ ve hta‸ ca bawˆ yuˬ tuˬ awˬ hkʼaˇ gu ve 

39Moˉseˍ lehˬ Gʼuiˬsha kʼoˆ ve tawˇ oˇ ve hkʼa peu-eˬ, Iˉsaˍreˍlaˆ chaw hui hta‸ 
kʼoˆ maˍ piˇ ve teˇ yanˇ, yawˇ hui dawˇ haˍ jaˇ ve yoˬ. 
40Shawˉ pawˍ mvuhˇ shawˉ teˇ na‸, yawˇ hui mvuhˇmiˬ oˇ ve hta‸ ca bawˆ tuˬ 
tawˆ kʼai ve yoˬ. Yawˇ hui kʼoˆ ve, Ngaˬ hui te ya‸ jaˇ peuˬ. Gʼuiˬsha pe‸ laˇ 
taˍ ve mvuhˇmiˬ oˇ ve hta‸ ca bawˆ yuˬ tuˬ, ngaˬ hui hkʼa deh‸ gu taˍ peuˬ, 
teh‸ kʼoˆ ve yoˬ. 
41Ya‸ hkʼaˇ Moˉseˍ kʼoˆ ve, Hkʼe kʼo aˬ hto‸ ma pa taw Gʼuiˬsha kʼoˆ laˇ ve 
tawˇ hta‸ nawˬ hui maˇ ha‸ yuˬ ve le. Nawˬ hui bawˆ gʼaˇ tuˬ ve maˇ heˆ. 
42Taˇ kʼai loˬ. Gʼuiˬsha nawˬ hui geh maˇ chehˇ. Nawˬ hui shonˇ ve tiˉ yoˬ. 
43Nawˬ hui Aˍmaˍlehˆ chaw leh Hkaˍnaˍniˆ chaw hui hta‸ hpuˇ ve teˇ yanˇ, 
nawˬ hui suh-e ve tiˉ yoˬ. Nawˬ hui Gʼuiˬsha ve tawˇ hta‸ maˇ na yuˬ ve pa 
taw, yawˇ nawˬ hui geh chehˇ tuˬ ve maˇ heˆ, teh‸ yawˇ hui hta‸ kʼoˆ piˇ ve 
yoˬ. 
44Moˉseˍ maˇ kʼo, Gʼuiˬsha ve ka ti‸ shaˉ caˆ ta kʼoˍ maˇ kʼoˆ, yawˇ hui geh 
maˇ kʼai ve htawˇ, yawˇ hui hkʼaw hkʼoˆ lo taˆ-e ve yoˬ. 

45Oˇ htaˇ, Aˍmaˍlehˆ chaw leh Hkaˍnaˍniˆ chaw teˇ hpaˍ yawˇ hui hta‸ gʼa‸ 
bawˆ leh, Hawˇmaˍ venˇ lo hkʼa gaˬ gʼa‸ yuˬ laˬ ve yoˬ. 

Heh puiˉ hkʼaw ve li‸ 15 

Tuˉ tanˇ ve awˬ liˇ awˬ hkʼaˇ teˇ hpaˍ 

1Iˉsaˍreˍlaˆ chaw teˇ hpaˍ Gʼuiˬsha piˇ tuˬ ve mvuhˇmiˬ hkʼaw gaˬ htaˇ, 
2yawˇ hui te cawˇ ve awˬ liˇ awˬ hkʼaˇ chi teˇ hpaˍ Gʼuiˬsha Moˉseˍ hta‸ kʼoˆ 
piˇ ve yoˬ. 
3Aˬ miˍ tuˉ tanˇ piˇ htaˇ, Gʼuiˬsha hta‸ ka ti‸ te leh tuˉ tanˇ piˇ htaˇ, a shu yawˇ 
hkʼaˇ yawˇ ha lehˬ leh Gʼuiˬsha hta‸ tuˉ tanˇ piˇ htaˇ, leh bon pawehˇ te htaˇ, 
nuˇ paˍ, yawˬ awˬ paˍ, maˇ heˆ kʼo aˉ che‸ awˬ paˍ hta‸ yuˬ leh Gʼuiˬsha hta‸ 
tuˉ tanˇ hpeh‸ ve yoˬ. Chi hkʼe ve tuˉ tanˇ tuˬ lehˬ, awˬ shaˉ hawnˉ leh 
Gʼuiˬsha nyi ma cawˇ ve tanˇ tuˬ hpeh‸ ve yoˬ. 
4Hkʼaˬ ve chaw teˇ gʼaˇ maˇ kʼoˆ, Gʼuiˬsha hta‸ yawˬ leh aˉ che‸ ca tuˉ tanˇ la 
ve teˇ yanˇ, 
5yawˇ lehˬ shaˍlonˍ chu hkaw‸ taˍ ve caˬ hkʼa meu-e teˇ panˇ leh, a pehˉ meuˇ 
gʼuiˬ teˇ kaw hta‸ htawˇ gʼa yuˬ laˬ ve yoˬ. Chi ve lehˬ, awˬ shiˍ awˬ nu tuˉ 
tanˇ tuˬ hpeh‸ ve yoˬ. 
6Yawˬ ehˉ teˇ hkeh tuˉ tanˇ piˇ ve teˇ yanˇ, shaˍlonˍ chu teˇ kaw hkaw‸ taˍ ve 
caˬ hkʼa meu-e nyiˇ panˇ hta‸ yuˬ leh, Gʼuiˬsha hta‸ gʼa tanˇ piˇ ve yoˬ. 
7Oˇ ve geh teˇ geh a pehˉ meuˇ gʼuiˬ teˇ kaw hta‸ htawˇ gʼa tanˇ piˇ ve yoˬ. Chi 
hkʼe ve tuˉ tanˇ tuˬ lehˬ awˬ shaˉ hawnˉ leh Gʼuiˬsha nyi ma cawˇ ve tanˇ tuˬ 
hpeh‸ ve yoˬ. 
8Nuˇ paˍ lonˉ teˇ hkeh yuˬ leh aˬ miˍ tuˉ tanˇ piˇ ve, maˇ heˆ kʼo ka ti‸ teˇ ceuˬ 
ceuˬ te leh Gʼuiˬsha hta‸ tuˉ tanˇ piˇ ve, maˇ heˆ kʼo awˬ chawˇ te da‸ ve tuˉ 
tanˇ piˇ ve kʼo, 
9oˇ ve geh teˇ geh awˬ shiˍ awˬ nu tuˉ tanˇ tuˬ awˬ pon shaˍ lonˍ chu nyiˇ kaw 
hkaw‸ taˍ ve caˬ hkʼa meu-e shehˆ panˇ leh, 

10a pehˉ meuˇ gʼuiˬ nyiˇ kaw gʼa tanˇ piˇ ve yoˬ. Chi hkʼe ve tuˉ tanˇ tuˬ lehˬ 
awˬ shaˉ hawnˉ leh, Gʼuiˬsha nyi ma cawˇ ve tanˇ tuˬ hpeh‸ve yoˬ. 
11Chi ve lehˬ, nuˇ, yawˬ, aˉ che‸ teˇ hpaˍ Gʼuiˬsha hta‸ tuˉ tanˇ piˇ htaˇ ceˇ oˇ 
ve teˇ hpaˍ geh aˬ hto‸ ma gʼa ga tuˉ tanˇ piˇ tuˬ maˍ laˇ ve awˬ hkʼaˇ hpeh‸ 
ve yoˬ. 
12Ceˇ laiˉ hkeh tuˉ tanˇ piˇ ve kʼo, caˬ hkʼa meu-e leh a pehˉ meuˇ gʼuiˬ htawˇ 
maˇ chaweh gʼa tuˉ tanˇ piˇ ve yoˬ. 
13Iˉsaˍreˍlaˆ chaw teˇ gʼaˇ le le Gʼuiˬsha hta‸ tuˉ tanˇ piˇ htaˇ, awˬ shaˉ hawnˉ 
ve tanˇ tuˬ chi teˇ hpaˍ gʼa tanˇ piˇ ve yoˬ. 
14Nawˬ hui geh chehˇ taˍ ve awˬ nu ve chaw teˇ gʼaˇ gʼaˇ, Gʼuiˬsha hta‸ chi 
hkʼe awˬ shaˉ hawnˉ ve tanˇ tuˬ tuˉ tanˇ piˇ gaˇ ve kʼo, yawˇ htawˇ teh taˍ ve 
awˬ liˇ oˇ ve teˇ hpaˍ hta‸ hkʼa deh‸ gʼa na yuˬ ve yoˬ. 
15Nawˬ hui maˇ kʼoˆ, awˬ nu ve chaw hkʼaˬ ve teˇ gʼaˇ maˇ kʼoˆ, teh taˍ ve awˬ 
liˇ oˇ ve hta‸ hkʼaˬ htaˆ ka‸ gʼa na yuˬ ve yoˬ. Nawˬ hui leh nawˬ hui geh ca 
chehˇ la ve chaw oˇ ve teˇ hpaˍ lehˬ, Gʼuiˬsha mehˆ gʼuˇ suhˍ hkʼa shuˍ hpeh‸ 
ve yoˬ. 
16Nawˬ hui maˇ kʼoˆ, yawˇ hui maˇ kʼoˆ, teh taˍ ve awˬ liˇ hta‸ hkʼa deh‸ gʼa 
na yuˬ ve yoˬ. 
17Iˉsaˍreˍlaˆ chaw teˇ hpaˍ Gʼuiˬsha piˇ tuˬ ve mvuhˇmiˬ lo gaˬ htaˇ, 
18yawˇ hui te cawˇ ve awˬ liˇawˬ hkʼaˇ chi teˇ hpaˍ Gʼuiˬsha Moˉseˍ hta‸ kʼoˆ 
piˇ ve yoˬ. 
19Mvuhˇmiˬ oˇ ve hkʼaw tawˆ ve awˬ shiˍ awˬ nu teˇ hpaˍ hta‸ caˇ ve teˇ yanˇ, 
awˬ shiˍ awˬ nu oˇ ve teˇ hpaˍ hpaˍ Gʼuiˬsha awˬ pon hkʼa deh‸ gʼa fuiˍ teh taˍ 
ve yoˬ. 
20Nawˬ hkaoˍmonˇ te ve teˇ yanˇ, awˉ lawˉ peuˇ te ve hkaoˍmonˇ teˇ shiˍ 
Gʼuiˬsha awˬ pon gʼa fuiˍ teh taˍ leh yawˇ hta‸ gʼa tanˇ piˇ ve yoˬ. 
21Chi hkʼe ve tanˇ tuˬ teˇ hpaˍ Gʼuiˬsha hta‸ tanˇ piˇ tuˬ, nawˬ hui hkʼaˬ htaˆ ka
‸ gʼa dawˇ nawˇ taˍ ve yoˬ. 

22Chaw teˇ gʼaˇ maˇ shiˍ maˇ nawˇ ve hkʼaw, Gʼuiˬsha Moˉseˍ hta‸ kʼoˆ piˇ taˍ 
ve awˬ liˇ awˬ hkʼaˇ chi teˇ hpaˍ hta‸ te ya‸ ve, 
23maˇ heˆ kʼo Iˉsaˍreˍlaˆ chaw teˇ hpaˍ, awˬ hkʼaw‸ nawˉ awˬ liˇ chi hta‸ maˇ 
kʼaw‸ yehˇ kʼo, 
24yawˇ hui lehˬ, awˬ shaˉ hawnˉ ve tanˇ tuˬ hpeh‸ ve nuˇ paˍ lonˉ teˇ hkeh yuˬ 
leh, awˬ shiˍ awˬ nu tuˉ tanˇ tuˬ, leh a pehˉ meu gʼuiˬ geh teˇ geh Gʼuiˬsha hta
‸ aˬ miˍ gʼa tuˉ tanˇ piˇ ve yoˬ. Chi hkʼoˆ ka‸, yawˇ hui lehˬ venˇbaˆ hpehˇ ve 
tanˇ tuˬ awˬ pon aˉche‸ teˇ hkeh hta‸ htawˇ, Gʼuiˬsha hta‸ gʼa tuˉ tanˇ piˇ ve 
yoˬ. 
25Paw hkuˇ lehˬ, chaw yaˇ teˇ hpaˍ kʼaw‸ da‸ kehˬ la tuˬ gʼa tuˉ tanˇ piˇ ve 
yoˬ. Oˇ hkʼe te ve kʼo, yawˇ hui venˇbaˆ gʼa ponˬ tuˬ yoˬ. Awˬ lawn kʼo, yawˇ 
hui maˇ shiˍ maˇ nawˇ ve hkʼaw gʼa te ya‸ leh, venˇbaˆ hpehˇ ve tanˇ tuˬ 
htawˇ tanˇ piˇ peuˬ ve pa taw yoˬ. 
26Iˉsaˍreˍlaˆ chaw hkʼa peu-eˬ leh, yawˇ hui geh ca chehˇ la taˍ ve awˬ nu ve 
chaw teˇ hpaˍ ve venˇbaˆ hta‸ hpehˇ piˇ tuˬ yoˬ. Awˬ lawn kʼo, yawˇ hui hkʼa 
peu-eˬ te ya‸ peuˬ ve pa taw yoˬ. 
27Chaw teˇ gʼaˇ maˇ shiˍ maˇ nawˇ ve hkʼaw gʼa te ya‸ peuˬ ve kʼo, yawˇ lehˬ a 
sha‸ teˇ hkʼaw‸ gaˬ peuˬ ve aˉ che‸ awˬ ma teˇ hkeh yuˬ leh, venˇbaˆ hpehˇ ve 
tanˇ tuˬ gʼa tanˇ piˇ ve yoˬ. 
28Paw hkuˇ lehˬ, tuˉ tanˇ kuiˬ lo chaw oˇ ve hpaˇ venˇbaˆ ponˬ tuˬ gʼa tuˉ tanˇ 
piˇ ve yoˬ. Oˇ hkʼe te ve kʼo, yawˇ venˇbaˆ ponˬ tuˬ yoˬ. 
29Iˉsaˍreˍlaˆ chaw maˇ kʼoˆ, awˬ nu ve chaw maˇ kʼoˆ, maˇ shiˍ maˇ nawˇ ve 
hkʼaw gʼa te ya‸ peuˬ ve kʼo, awˬ liˇ awˬ hkʼaˇ teh taˍ ve hkʼe, hkʼa deh‸ gʼa 
te ve yoˬ. 
30Ya‸ hkʼaˇ, chaw teˇ gʼaˇ shiˍ taˍ leh te ya‸ ve kʼo, yawˇ lehˬ Iˉsaˍreˍlaˆ chaw 
hpeh‸ ve maˇ kʼoˆ, awˬ nu ve chaw hpeh‸ ve maˇ kʼoˆ, yawˇ lehˬ Gʼuiˬsha nyi 
ma zuhˆ tuˬ te peuˬ ve pa taw, yawˇ hta‸ gʼa tiˇ pehˍ piˇ ve yoˬ. 
31Awˬ lawn kʼo, yawˇ lehˬ shiˍ taˍ ve hkʼaw Gʼuiˬsha ve tawˇ hta‸ ponˬ leuˉ ve 
pa taw yoˬ. Yawˇ te ya‸ ve hkʼe gʼa hkanˍ ve yoˬ. 

Shinˉ nyi htaˇ te ya‸ ve chaw 

32Iˉsaˍreˍlaˆ chaw teˇ hpaˍ heh puiˉ hkʼaw lo te toˇ chehˇ htaˇ, chaw teˇ gʼaˇ 
shinˉ nyi htaˇ suhˆ ca gʼawˆ toˇ chehˇ ve hta‸ yawˇ hui gʼa mawˬ ve yoˬ. 
33Hkʼe te leh shu yawˇ hta‸ Moˉseˍ, Aˍronˍ leh Iˉsaˍreˍlaˆ chaw moˍ lonˉ geh 
shiˍ veu laˇ ve yoˬ. 
34Yawˇ hta‸ hkʼaˬ hkʼe te piˇ tuˬ maˇ shiˍ ve pa taw, yawˇ hui yawˇ hta‸ hpeh 
taˍ ve yoˬ. 
35Oˇ htaˇ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Chaw oˇ ve hta‸ fa la 
awˬ baˬ hpawˇ lo shiˍ kʼai leh haˉ pui baˬ pehˍ piˇ-oˆ, teh‸ kʼoˆ ve yoˬ. 
36Hkʼe te leh, yawˇ hui yawˇ hta‸ fa la awˬ baˬ hpawˇ lo shiˍ kʼai leh, Gʼuiˬsha 
kʼoˆ ve hkʼe haˉ pui baˬ pehˍ piˇ ve yoˬ. 

Aˉ po‸ hta‸ awˬ puˍ lu tawˉ nehˉ ve 

37Gʼuiˬsha Moˉseˍ hta‸ cuˇ leh Iˉsaˍreˍlaˆ chaw hui hta‸ chi hkʼe kʼoˆ piˇ tcuh 
ve yoˬ. 
38Nawˬ hui suhˉ veˆ awˬ puˍ lu te leh, nawˉ-ehˍ ve hpa yuˬ hpeh peuˬ hkʼaw‸ 
nawˉ, a shu yawˇ ve aˉ po‸ meuˇ lo tawˉ nehˉ taˍ-o‸. Nawˬ hui teˇ co peuˬ teˇ 
co chi hkʼe gʼa te veu‸ ve yoˬ. 
39Nawˬ hui suhˉ veˆ awˬ puˍ lu oˇ ve teˇ hpaˍ hta‸ gʼa mawˬ htaˇ, ngaˬ ve 
awˬliˇtawˇhkawˇ teˇ hpaˍ hta‸ dawˇ nawˇ leh na yuˬ chehˇ tuˬ yoˬ. Ngaˬ hta‸ 
baˬ taˉ leh, a shu yawˇ ve a loˍ awˬ hkʼaˇ suh te kʼai tuˬ ve maˇ heˆ. 
40Nawˬ hui lehˬ, ngaˬ ve awˬliˇtawˇhkawˇ teˇ hpaˍ hta‸ dawˇ nawˇ chehˇ leh, 
awˬ tehˬ awˬ na ngaˬ ve chaw hpeh‸ tuˬ yoˬ. 
41Ngaˬ lehˬ nawˬ hui ve Gʼuiˬsha hpeh‸ ve yoˬ. Ngaˬ nawˬ hui ve Gʼuiˬsha 
hpeh‸ la tuˬ, nawˬ hui hta‸ Eˇjiˇtu‸ mvuhˇmiˬ hkʼaw lo shiˍ tawˆ la piˇ taˍ ve 
yoˬ. Ngaˬ lehˬ Gʼuiˬsha hpeh‸ ve yoˬ, teh‸ Moˉseˍ hta‸ kʼoˆ piˇ ve yoˬ. 

Heh puiˉ hkʼaw ve li‸ 16 

Kawˇraˆ, Daˍtanˍ, A biˆranˬ kʼaw‸ hpfuhˆ ve 

1Leˍviˆ chaw Kawˇhaˆ awˬ ceuˬ awˬ hkʼaˇ Iˉzaˍhaˍ ve yaˇ Kawˇraˆ lehˬ, Ruˇbenˍ 
awˬ ceuˬ awˬ hkʼaˇ Eˇlaˍbaˆ ve yaˇ Daˍtanˍ, Aˍbiˆranˍ, Peˍlehˆ ve yaˇ Awˇnaˆ 
leh, 
2awˬ nu ve Iˉsaˍreˍlaˆ chaw awˬ hoˉ awˬ naˬ 250 gʼaˇ hui jehˬ da‸ leh, Moˉseˍ 
hta‸ kʼaw‸ hpfuhˆ ve yoˬ. 
3Yawˇ hui Moˉseˍ leh Aˍronˍ geh hpawnˬ laˬ leh, yawˇ huiˉ maˬ hta‸ chi hkʼe 
kʼoˆ piˇ ve yoˬ. Nawˬ huiˉ maˬ te ponˬ te leuˉ jaˇ ve yoˬ. Ngaˬ hui hkʼa peu-eˬ 
Gʼuiˬsha ve chaw hpeh‸ leh, Gʼuiˬsha lehˬ ngaˬ hui hkʼa peu-eˬ geh chehˇ taˍ 
ve yoˬ. Aˬ hto‸ ma pa taw, Moˉseˍ nawˬ Gʼuiˬsha ve chaw hkʼa peu-eˬ awˬ 
hkʼoˆ awˬ hoˉ hkʼe te chehˇ ve le, teh‸ koˆ ve yoˬ. 
4Tawˇ oˇ ve hta‸ Moˉseˍ gʼa kaˇ ve teˇ yanˇ, yawˇ miˬ chaˇ hkʼoˆ boˆ leh bon 
lawˬ ve yoˬ. 
5Oˇ ve hkʼaw‸ nawˉ, yawˇ Kawˇraˆ leh yawˇ ve awˬ chawˇ teˇ hpaˍ hta‸ chi 
hkʼe kʼoˆ piˇ ve yoˬ. Shawˉ pawˍ mvuhˇ shawˉ gaˬ ve kʼo, ngaˬ hui teˇ hpaˍ a 
shu teˇ gʼaˇ Gʼuiˬsha ve chaw hpeh‸ tehˬ ve hta‸ Gʼuiˬsha hpeu‸ maˍ laˇ tuˬ 
yoˬ. Yawˇ leuˆ yuˬ taˍ ve chaw hta‸ tuˉ tanˇ kuiˬ paˇ lo yawˇ geh laˬ tcuh laˇ 
tuˬ yoˬ. 
6Shawˉ pawˍ mvuhˇ htiˇ la ve kʼo, nawˬ leh nawˬ ve chaw teˇ hpaˍ a shu yawˇ 
ve hkehˇ pe le hta‸ yuˬ leh, 
7shiˉ gʼeu‸ leh sha hawnˉ keu peuˬ hkʼaw‸ nawˉ, tuˉ tanˇ kuiˬ lo yuˬ laˬ-o‸. 
Ngaˬ hui teˇ hpaˍ awˬ hkʼaw lo a shu teˇ gʼaˇ hta‸ Gʼuiˬsha leuˆ yuˬ taˍ ve hta‸ 
ngaˬ hui hkʼa tawˍ lehˆ gʼa mawˬ tuˬ yoˬ. Te ponˬ te leuˉ jaˇ ve lehˬ, nawˬ hui 
Leˍviˆ chaw teˇ hpaˍ hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 
8Peuˬ hkʼaw‸ nawˉ, Moˉseˍ Kawˇraˆ hta‸ tawˇ kʼaw‸ yaw piˇ leh kʼoˆ ve, 
Leˍviˆ chaw hui-oˬ na sheˍ. 
9Gʼuiˬsha nawˬ hui hta‸ leuˆ yuˬ leh bon yehˬ hkʼaw kanˉ te tcuh taˍ ve chi, i 
jaˇ ve kanˉ teh‸ nawˬ hui dawˇ ve laˇ. 

10Gʼuiˬsha lehˬ, awˬ me‸ awˬ hponˇ cawˬ ve kanˉ lonˉ chi nawˬ hui Leˍviˆ chaw 
hta‸ te tcuh laˇ taˍ ve yoˬ. Chi beu‸ nawˬ hui lehˬ, paw hkuˇ ve kanˉ hta‸ 
kʼaw‸ hiˉ te gaˇ ve yoˬ. 
11Nawˬ hui Aˍronˍ hta‸ hkʼanˇ maˍ piˇ chehˇ ve chi lehˬ, awˬ tehˬ kʼoˆ ve kʼo 
Gʼuiˬsha hta‸ hkʼanˇ maˍ piˇ chehˇ ve hkʼe hpeh‸ leh, yawˇ hta‸ kʼaw‸ hpfuhˆ 
chehˇ ve hkʼe hpeh‸ ve yoˬ, teh‸ Kawˇraˆ hta‸ kʼoˆ piˇ ve yoˬ. 
12Oˇ ve hkʼaw‸ nawˉ, Moˉseˍ lehˬ Daˍtanˍ leh Aˍbiˆranˍ hta‸ ka‸ ca kuˬ tcuh ve 
yoˬ. Ya‸ hkʼaˇ yawˇ huiˉ maˬ kʼoˆ ve, Ngaˬ hui maˇ laˬ. 
13Nawˬ ngaˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ laˇ leh, choˬ kaˬ heh 
puiˉ hkʼaw lo suh-e tcuh laˇ ve chi ceh ka‸ jaˇ-oˬ ve maˇ heˆ laˇ. Nawˬ ngaˬ 
hui awˬ hkʼoˆ lo jawˇmawˇ kʼaw‸ te gaˇ sheˍ ve laˇ. 
14Nawˬ lehˬ ngaˬ hui hta‸ awˬ tehˬ awˬ na hkuiˇ jaˇ da‸ jaˇ ve mvuhˇmiˬ lo 
shiˍ kʼai laˇ chehˇ ve maˇ heˆ. Ti mi leh iˉ shiˍ hko teˇ hpaˍ pe‸ laˇ chehˇ ve ka
‸ maˇ heˆ. Nawˬ ngaˬ hui hta‸ heˍ laˇ chehˇ ve yoˬ. Chi hta‸ pa taw, ngaˬ hui 
nawˬ geh laˬ tuˬ ve maˇ heˆ, teh‸ kʼoˆ ve yoˬ. 
15Moˉseˍ nyi ma zuhˆ jaˇ leh Gʼuiˬsha hta‸ chi hkʼe kʼoˆ piˇ ve yoˬ. Chaw chi 
teˇ hpaˍ yuˬ veu laˇ ve tanˇ tuˬ hta‸ nawˬ a ciˉ taˇ ha‸ yuˬ piˇ-oˆ. Ngaˬ lehˬ 
yawˇ hui teˇ gʼaˇ hta‸ ka‸ maˇ te ya‸. Yawˇ hui ve piˉ laˬ teˇ hkeh hta‸ ka‸ 
ngaˬ maˇ gʼa ha‸ yuˬ jaw, teh‸ kʼoˆ ve yoˬ. 
16Oˇ ve hkʼaw‸ nawˉ, Moˉseˍ Kawˇraˆ hta‸ chi hkʼe kʼoˆ piˇ ve yoˬ. Shawˉ pawˍ 
kʼo, nawˬ leh nawˬ ve chaw 250 gʼaˇ hkʼa peu-eˬ Gʼuiˬsha ve aˉ po kʼo bon 
yehˬ lo laˬ-o‸. Aˍronˍ htawˇ oˇ kaˬ lo chehˇ taˍ tuˬ yoˬ. 
17Nawˬ hui a shu yawˇ ve hkehˇ pe le hkʼaw sha hawnˉ keu leh tuˉ tanˇ kuiˬ lo 
yuˬ laˬ-o‸, teh‸ yawˇ hta‸ kʼoˆ piˇ ve yoˬ. 
18Hkʼe te leh, yawˇ hui hkʼa peu-eˬ a shu yawˇ ve hkehˇ pe le hkʼaw shiˉ gʼeu‸ 
leh sha hawnˉ keu veu laˇ leh, Moˉseˍ leh Aˍronˍ geh teˇ geh aˉ po kʼo bon 
yehˬ yehˬmiˉhpe‸ lo huˉ taˍ ve yoˬ. 
19Kawˇraˆ lehˬ, Iˉsaˍreˍlaˆ chaw moˍ lonˉ hta‸ kuˬ hpawnˬ leh, yawˇ hui lehˬ aˉ 
po kʼo bon yehˬ yehˬmiˉhpe‸ lo, Moˉseˍ leh Aˍronˍ hui hta‸ mehˆ hpfuhˇ tawˍ 

da‸ leh huˉ taˍ ve yoˬ. Oˇ htaˇ, Gʼuiˬsha ve awˬ gʼeuˆ teˇ cawˬ haˉ ba tawˆ la 
leh, 
20Gʼuiˬsha lehˬ Moˉseˍ leh Aˍronˍ hta‸ chi hkʼe kʼoˆ piˇ ve yoˬ. 
21Nawˬ huiˉ maˬ chaw chi teˇ hpaˍ awˬ paˇ lo taˇ huˉ chehˇ. Hkʼaw‸ nawˉ lo jiˆ 
kʼo‸-e loˬ. Ngaˬ yawˇ hui hta‸ la‸ haˉ ciˍ yanˍ piˇ tuˬ yoˬ, teh‸ kʼoˆ ve yoˬ. 
22Yaˆ hkʼaˇ, Moˉseˍ leh Aˍronˍ miˬ chaˇ hkʼoˆ boˆ taˍ leh kʼoˆ ve, Gʼuiˬsha-oˬ, 
nawˬ lehˬ a sha‸ te‸ ve awˬ ceuˬ hkʼa peu-eˬ ve awˬ hkuiˉ puiˍ hpeh‸ ve yoˬ. 
Chaw teˇ gʼaˇ te ya‸ ve pa taw, chaw hkʼa peu-eˬ ve hta‸ nawˬ nyi ma zuhˆ ve 
laˇ, teh‸ kʼoˆ ve yoˬ. 
23Oˇ htaˇ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
24Chaw yaˇ teˇ hpaˍ hta‸ Kawˇraˆ, Daˍtanˍ, Aˍbiˆranˍ hui ve fa la paˇ lo maˇ 
gʼa chehˇ taˍ tuˬ kʼoˆ piˇ-oˆ, teh‸ kʼoˆ ve yoˬ. 
25Oˇ htaˇ, Moˉseˍ lehˬ Iˉsaˍreˍlaˆ chaw awˬ hoˉ awˬ naˬ teˇ hpaˍ hta‸ shiˍ veu 
leh Daˍtanˍ leh Aˍbiˆranˍ geh kʼai ve yoˬ. 
26Yawˇ chaw moˍ lonˉ hta‸ tawˇ yaw piˇ leh kʼoˆ ve, Haiˬ ve chaw chi teˇ hpaˍ 
ve fa la paˇ lo taˇ huˉchehˇ. Haˆ tawˆ kʼai-o. Yawˇ hui ve mawˇ teˇ ceuˬ hta‸ 
ka‸ taˇ htawˇ. Nawˬ hui oˇ hkʼe te ve kʼo, nawˬ hui htawˇ yawˇ hui geh gʼa ga 
luˬ suh-e tuˬ yoˬ, teh‸ yawˇ hui hta‸ kʼoˆ piˇ ve yoˬ. 
27Hkʼe te leh, yawˇ hui Kawˇraˆ, Daˍtanˍ, Aˍbiˆranˍ hui ve fa la paˇ lo tawˆ kʼai 
ve yoˬ. Daˍtanˍ leh Aˍbiˆranˍ lehˬ a shu yawˇ ve miˇ yaˇ teˇ hpaˍ hta‸ shiˍ tawˆ 
la leh, yawˇ hui ve fa la gʼuˇ suhˍ lo huˉ taˍ ve yoˬ. 
28Oˇ htaˇ, Moˉseˍ chaw moˍ lonˉ hta‸ tawˇ yaw piˇ leh kʼoˆ ve, Gʼuiˬsha ngaˬ 
hta‸ peu laˇ leh chi hkʼe ca te tcuh laˇ ve hta‸ nawˬ hui gʼa mawˬ tuˬ yoˬ. 
Kanˉ chi hta‸ ngaˬ hkʼaˇ ngaˬ te gaˇ leh te ve maˇ heˆ. 
29Chaw chi teˇ hpaˍ hta‸ Gʼuiˬsha ciˍ yanˍ piˇ ve maˇ heˆ leh, yawˇ hui hkʼaˇ 
yawˇ hui suh yanˇ gaˬ leh suh-e ve hkʼe kʼo, Gʼuiˬsha ngaˬ hta‸ peuˇ laˇ taˍ ve 
maˇ heˆ. 

30Ya‸ hkʼaˇ, chaw yaˇ teˇ pawˆ ka‸ maˇ kaˇ jaw ve awˬ ceuˬ, miˬguiˬ pe‸ hkoˇ 
leh yawˇ hui hta‸ awˬ te‸ te‸ hehˆ dawˬ piˇ ve kʼo, chaw chi teˇ hpaˍ Gʼuiˬsha 
hta‸ chiˇ baˬ peuˬ ve hta‸ nawˬ hui gʼa shiˍ tuˬyoˬ, teh‸ yawˇ hui hta‸ kʼoˆ piˇ 
ve yoˬ. 
31-32Yawˇ oˇ hkʼe kʼoˆ peuˬ ve teˇ yanˇ, miˬguiˬ pe‸ hkoˇ sheˬ leh Daˍtanˍ, 
Aˍbiˆranˍ leh yawˇ hui ve miˇ yaˇ hkʼa peu-eˬ, Kawˇraˆ hkʼaˇ suh gʼa‸ toˇ ve 
chaw hkʼa peu-eˬ, leh yawˇ hui ve mawˇ jeˬ hkʼa peu-eˬ ve hta‸ hehˆ dawˬ 
sheˬ ve yoˬ. 
33Hkʼe te leh, yawˇ hui lehˬ yawˇ hui ve mawˇ jeˬ teˇ hpaˍ geh teˇ geh suh 
mvuhˇmiˬ lo awˬ te‸ te‸ ca chehˇ kʼai ve yoˬ. Miˬguiˬ kʼaw‸ tcuhˉ naw‸ da‸ 
sheˬ leh, yawˇ hui mehˉ kʼai ve yoˬ. 
34Oˇ kaˬ lo hkʼa hpawnˬ chehˇ taˍ ve chaw hkʼa peu-eˬ, yawˇ hui kuˬ hawˬ ve 
awˬ hkawˇ hta‸ gʼa kaˇ htaˇ, kaw‸ jaˇ leh gʼuiˇ hpaw-e ve yoˬ. Haˆ hpaw-e loˬ. 
Ngaˬ hui hta‸ ka‸ miˬguiˬ hehˆ dawˬ la, teh‸ kʼoˆ ve yoˬ. 
35Oˇ ve hkʼaw‸ nawˉ, Gʼuiˬsha lehˬ aˬ miˍ ce ya‸ la piˇ leh, sha hawnˉ tuˉ tanˇ 
piˇ chehˇ ve chaw oˇ ve 250 gʼaˇ hta‸ to‸ baˬ piˇ lawˬ ve yoˬ. 

Shiˉ gʼeu‸ keu ve hkehˇ pe le teˇ hpaˍ 

36Oˇ ve hkʼaw‸ nawˉ, Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
37Suh kʼai peuˬ ve Leˍviˆ chaw oˇ ve teˇ hpaˍ ve hkehˇ pe le teˇ hpaˍ lehˬ da‸ 
kehˬ ve mawˇ hpeh‸ ve pa taw, oˇ ve teˇ hpaˍ hkʼaw keu taˍ ve shiˉ gʼeu‸ hta‸ 
teˇ kaˬ kaˬ lo ca ngeuˍ baˬ tuˬ, Aˍronˍ ve yaˇ, paw hkuˇ lonˉ Eˇlaˍsaˍ hta‸ kʼoˆ 
piˇ-oˆ. 
38Gʼuiˬsha ve tuˉ tanˇ kuiˬ lo yuˬ veu laˇ ve hkehˇ pe le oˇ ve teˇ hpaˍ lehˬ da‸ 
kehˬ ve yoˬ. Chi hta‸ pa taw, hkehˇ oˇ ve teˇ hpaˍ hta‸ a ciˉ paˇ chaweh te 
dawˆ leh, tuˉ tanˇ kuiˬ hta‸ beh tuˬ te-o. Chi lehˬ Iˉsaˍreˍlaˆ chaw hui shaˍ ti‸ 
gʼa tuˬ awˬ pon hpeh‸ ve yoˬ, teh‸ Moˉseˍ hta‸ kʼoˆ piˇ ve yoˬ. 
39Hkʼe te leh, paw hkuˇ Eˇlaˍsaˍ lehˬ hkehˇ pe le oˇ ve teˇ hpaˍ hta‸ yuˬ leh a 
ciˉpaˇ chaweh te dawˆ peuˬ hkʼaw‸ nawˉ, tuˉ tanˇ kuiˬ hta‸ beh tuˬ te ve yoˬ. 

40Chi ve lehˬ, Aˍronˍ awˬ ceuˬ awˬ hkʼaˇ maˇ heˆ ve chaw hkʼaˬ ve teˇ gʼaˇ maˇ 
kʼoˆ, Gʼuiˬsha hta‸ sha hawnˉ tuˉ tanˇ maˇ hpeh‸ ve shaˉ hkiˆ hpeh‸ ve yoˬ. Oˇ 
hkʼe te ve chaw lehˬ, Kawˇraˆ leh yawˇ ve chaw teˇ hpaˍ hkʼa shuˍ, luˬ ve sheˆ 
ve hta‸ gʼa hkanˍ tuˬ yoˬ. Gʼuiˬsha Moˉseˍ hta‸ kʼoˆ piˇ taˍ ve hkʼe, Eˇlaˍsaˍ 
hkʼa deh‸ na yuˬ leh te ve yoˬ. 

Aˍronˍ chaw yaˇ teˇ hpaˍ hta‸ ponˬ piˇ ve 

41Shawˉ pawˍ teˇ nyi gaˬ htaˇ, chaw yaˇ teˇ hpaˍ Moˉseˍ leh Aˍronˍ geh laˬ leh, 
Nawˬ huiˉ maˬ lehˬ Gʼuiˬsha ve chaw teˇ hpaˍ hta‸ tiˇ pehˍ piˇ ve yoˬ, teh‸ 
kʼoˆ leh ca kʼaw‸ hkʼanˇ la ve yoˬ. 
42Yawˇ hui Moˉseˍ leh Aˍronˍ hta‸ venˇbaˆ ca tuˬ hpawnˬ laˬ chehˇ ve teˇ yanˇ, 
Gʼuiˬsha ve awˬ gʼeuˆ aˉ po kʼo hkʼoˆ ba tawˆ la chehˇ ve hta‸ gʼa mawˬ ve 
yoˬ. 
43Hkʼe te leh, Moˉseˍ leh Aˍronˍ aˉ po kʼo bon yehˬ yehˬmiˉhpe‸ lo kʼai ve yoˬ. 
44Oˇ htaˇ, Gʼuiˬsha Moˉseˍ hta‸ tawˇ yaw piˇ leh kʼoˆ ve, 
45Chaw chi teˇ hpaˍ geh tawˆ kʼai-o. Ngaˬ yawˇ hui hta‸ te luˬ piˇ tuˬ yoˬ, teh‸ 
kʼoˆ ve yoˬ. Yawˇ huiˉ maˬ nyiˇ gʼaˇ gʼaˇ miˬ chaˇ hkʼoˆ boˆ taˍ ve yoˬ. 
46Oˇ htaˇ, Moˉseˍ Aˍronˍ hta‸ tawˇ yaw piˇ leh kʼoˆ ve, Nawˬ ve hkehˇ pe le hta
‸ yuˬ leh tuˉ tanˇ kuiˬ hkʼoˆ cawˬ ve aˬ miˍ shiˉ gʼeu‸ yuˬ peuˬ hkʼaw‸ nawˉ, 
oˇ ve awˬ hkʼoˇ lo sha hawnˉ hkaˆ keu-o. Oˇ hkʼe te peuˬ kʼo, chaw oˇ ve teˇ 
hpaˍ geh gʼuiˇ kʼai leh yawˇ hui hta‸ da‸ kehˬ tuˬ haˆ ca te piˇ-oˆ. Gʼuiˬsha nyi 
ma zuhˆ la chehˇ leh, naˬ beuˬ gaˬ la chehˇ taˍ peuˬ, teh‸ Aˍronˍ hta‸ kʼoˆ piˇ 
ve yoˬ. 
47Aˍronˍ lehˬ Moˉseˍ kʼoˆ ve hkʼe, hkehˇ pe le hta‸ yuˬ leh chaw moˍ lonˉ chehˇ 
taˍ kuiˬ lo gʼuiˇ kʼai ve yoˬ. Naˬ beu‸ gaˬ la chehˇ taˍ peuˬ ve hta‸ yawˇgʼa 
mawˬ ve teˇ yanˇ, hkehˇ oˇ ve hkʼaw sha hawnˉ yuˬ keu leh, da‸ kehˬ tuˬ haˆ 
te piˇ ve yoˬ. 
48Oˇ hkʼe te ve teˇ yanˇ naˬ beuˬ gaˬ ve mehˉ kʼai ve yoˬ. Yawˇ lehˬ naˬ beuˬ gaˬ 
suh-e ve chaw leh, te‸ chehˇ sheˍ ve chaw awˬ kaˍ lo huˉ taˍ ve yoˬ. 

49Naˬ beuˬ gaˬ suh-e ve chaw hkʼa peu-eˬ teˇ meunˍ awˇ hinˉ suhˍ ha gʼaˇ cawˬ 
ve yoˬ. Chi ve lehˬ, Kawˇraˆ leh yawˇ ve awˬ chawˇ teˇ hpaˍ suh-e ve hta‸ maˇ 
shawˍ sheˍ ve yoˬ. 
50Naˬ beuˬ gaˬ ve mehˉ kʼai ve teˇ yanˇ, Aˍronˍ lehˬ Moˉseˍ geh aˉ po kʼo bon 
yehˬ lo kʼaw‸ la ve yoˬ. 

Heh puiˉ hkʼaw ve li‸ 17 

Aˍronˍ ve juˇ fuiˍ taˬ 

1Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
2Iˉsaˍreˍlaˆ chaw teˇ chi nyiˇ ceuˬ cawˬ ve hkʼe, yawˇ hui ve awˬ hoˉ awˬ naˬ 
teˇ hpaˍ geh juˇ fuiˍ taˬ teˇ chi nyiˇ maˬ lawˬ yuˬ leh, juˇ fuiˍ taˬ oˇ ve teˇ hpaˍ 
awˬ hkʼoˆ lo a shu yawˇ ve awˬ meh htawˆ bvuh‸ tcuh-o. 
3Leˍviˆ chaw teˇ hpaˍ awˬ tan, juˇ fuiˍ taˬ teˇ maˬ awˬ hkʼoˆ lo Aˍronˍ ve awˬ 
meh htawˆ bvuh‸ taˍ-o‸. 
4Juˇ fuiˍ taˬ oˇ ve teˇ hpaˍ hta‸ ngaˬ ve aˉ po kʼo bon yehˬ hkʼaw yuˬ kʼai leh, 
ngaˬ nawˬ hta‸ hpuˇ da‸ kuiˬ ka ti‸ shaˉ caˆ ta kʼoˍ gʼuˇ suhˍ lo teh taˍ-o‸. 
5Oˇ htaˇ ngaˬ leuˆ yuˬ taˍ ve chaw teˇ gʼaˇ ve juˇ fuiˍ taˬ, awˬ tuˍ tuˍ tawˆ la tuˬ 
yoˬ. Chi hkʼe te ve lehˬ, chaw oˇ ve teˇ hpaˍ nawˬ hta‸ maˇ gʼa ca kʼaw‸ 
hkʼanˇ maˍ la tuˬ awˬ pon hpeh‸ ve yoˬ, teh‸ Moˉseˍ hta‸ kʼoˆ piˇ ve yoˬ. 
6Hkʼe te leh, Moˉseˍ Iˉsaˍreˍlaˆ chaw teˇ hpaˍ hta‸ tawˇ yaw piˇ leh, yawˇ hui 
ve awˬ hoˉ awˬ naˬ teˇ hpaˍ yawˇ hta‸ juˇ fuiˍ taˬ teˇ gʼaˇ teˇ maˬ piˇ ve yoˬ. 
Juˇ fuiˍ taˬ hkʼa peu-eˬ teˇ chi nyiˇ maˬ cawˬ ve yoˬ. Aˍronˍ ve juˇ fuiˍ taˬ 
htawˇ Moˉseˍ hta‸ piˇ ve yoˬ. 
7Moˉseˍ lehˬ juˇ fuiˍ taˬ oˇ ve teˇ hpaˍ hta‸ aˉ po kʼo bon yehˬ hkʼaw yuˬ kʼai 
leh, Gʼuiˬsha ve ka ti‸ shaˉ caˆ ta kʼoˍ gʼuˇ suhˍ lo teh taˍ ve yoˬ. 
8Awˬ hkʼaw‸ nawˉ teˇ nyi, Moˉseˍ aˉ po kʼo bon yehˬ lo kʼai ve teˇ yanˇ, Leˍviˆ 
chaw awˬ tan Aˍronˍ ve awˬ meh htawˆ bvuh‸ taˍ ve juˇ fuiˍ taˬ oˇ ve awˬ tuˍ 
tuˍ tawˆ la taˍ ve hta‸ yawˇ gʼa mawˬ ve yoˬ. Juˇ fuiˍ taˬ oˇ ve lehˬ, awˬ tuˍ tuˍ 
tawˆ la leh awˬ veˆ veˆ peuˬ hkʼaw‸ nawˉ, awˬ shiˍ naw‸ chehˇ taˍ ve yoˬ. 

9Moˉseˍ lehˬ, juˇ fuiˍ taˬ oˇ ve hkʼa peu-eˬ hta‸ yuˬ tawˆ la leh, Iˉsaˍreˍlaˆ chaw 
hui hta‸ maˍ piˇ ve yoˬ. Yawˇ hui gʼa mawˬ peuˬ hkʼaw‸ nawˉ, awˬ hoˉ awˬ 
naˬ oˇ ve teˇ hpaˍ lehˬ, a shu yawˇ ve juˇ fuiˍ taˬ hta‸ kʼaw‸ yuˬ hkʼaw‸ ve 
yoˬ. 
10Oˇ htaˇ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Aˍronˍ ve juˇ fuiˍ taˬ 
hta‸ ka ti‸ shaˉ caˆ ta kʼoˍ gʼuˇ suhˍ lo ca kʼaw‸ teh taˍ-o‸. Chi ve lehˬ, ngaˬ 
hta‸ kʼaw‸ hpfuhˆ ve chaw teˇ hpaˍ venˇbaˆ maˇ dawˇ hpfuhˆ ve kʼo, gʼa suh 
tuˬ ve shaˉ hkiˆ hpeh‸ ve yoˬ. 
11Hkʼa deh‸ ha‸ shaˉ taˍ-o‸, teh‸ kʼoˆ ve yoˬ. Moˉseˍ lehˬ Gʼuiˬsha kʼoˆ ve hkʼe 
te ve yoˬ. 
12Oˇ htaˇ, Iˉsaˍreˍlaˆ chaw teˇ hpaˍ Moˉseˍ hta‸ tawˇ yaw piˇ leh kʼoˆ ve, Ngaˬ 
hui lehˬ dawˇ law kuiˬ maˇ cawˬ. Hkʼa peu-eˬ ka‸ suh peuˬve chaw deˇ deˇ 
hpeh‸ ve yoˬ. 
13Aˉ po kʼo bon yehˬ paˇ lo hkʼa kʼai ve chaw hkʼa peu-eˬ gʼa suh tuˬ ve yoˬ, teh
‸ kʼoˆ ve yoˬ. 

Heh puiˉ hkʼaw ve li‸ 18 

Paw hkuˇ leh Leˍviˆ chaw hui ve kanˉ 

1Gʼuiˬsha Aˍronˍ hta‸ chi hkʼe kʼoˆ piˇ ve yoˬ. Nawˬ awˬ to, nawˬ ve yaˇ, leh 
Leˍviˆ chaw teˇ hpaˍ lehˬ, ngaˬ ve bon yehˬ hkʼaw teˇ ceuˬ ceuˬ te ya‸ ve kʼo, 
ciˍ yanˍ ve hta‸ gʼa hkanˍ tuˬ yoˬ. Ya‸ hkʼaˇ, paw hkuˇ hta‸ tiˉ caˉ da‸ ve kanˉ 
hta‸ te ya‸ ve kʼo, nawˬ leh nawˬ ve yaˇ teˇ hpaˍ tiˉ gʼa hkanˍ tuˬ yoˬ. 
2Nawˬ ve awˬ ceuˬ awˬ hkʼaˇ Leˍviˆ chaw hui hta‸ kuˬ yuˬ leh, bon yehˬ hkʼaw 
nawˬ hta‸ ga laˇ tcuh-o. 
3Yawˇ hui lehˬ nawˬ awˬ pon, bon yehˬ awˬ pon leh loˍ ve kanˉ teˇ hpaˍ hta‸ 
gʼa ga te ve yoˬ. Ya‸ hkʼaˇ, yawˇ hui lehˬ bon yehˬ hkʼaw cawˬ ve da‸ kehˬ ve 
mawˇ teˇ hpaˍ hta‸ maˇ gʼa htawˇ. Oˇ hkʼe te ve kʼo, yawˇ hui ka‸ nawˬ hui 
ka‸ tiˇ pehˍ ve hta‸ gʼa hkanˍ tuˬ yoˬ. 
4Yawˇ hui lehˬ, nawˬ hui geh teˇ geh bon yehˬ hkʼaw lo kanˉ gʼa te ve yoˬ. Ya‸ 
hkʼaˇ, maˇ keunˍ ve chaw teˇ gʼaˇ ka‸ nawˬ hui geh kanˉ maˇ gʼa te. 

5Nawˬ leh nawˬ ve yaˇ teˇ hpaˍ ceh tiˉ, da‸ kehˬ ve bawehˇ hkʼaw tuˉ tanˇ kuiˬ 
lo kanˉ gʼa te ve yoˬ. Oˇ hkʼe te ve kʼo, ngaˬ ve chaw teˇ hpaˍ hta‸ ngaˬ nyi ma 
kʼaw‸ zuhˆ tuˬ ve maˇ heˆ. 
6Iˉsaˍreˍlaˆ chaw teˇ hpaˍ awˬ hkʼaw lo, nawˬ hui hta‸ gʼa ga laˇ tuˬ Leˍviˆ 
chaw teˇ hpaˍ hta‸ ngaˬ leuˆ yuˬ taˍ peuˬ ve yoˬ. Yawˇ hui lehˬ, ngaˬ ve aˉ po 
kʼo bon yehˬ hkʼaw kanˉ te tuˬ, ngaˬ hta‸ chiˇ a‸ laˇ taˍ peuˬ ve chaw teˇ hpaˍ 
hpeh‸ ve yoˬ. 
7Ya‸ hkʼaˇ, nawˬ leh nawˬ ve yaˇ teˇ hpaˍ ceh tiˉ paw hkuˇ gʼa te leh, da‸ kehˬ 
jaˇ ve chehˇ kuiˬ leh tuˉ tanˇ kuiˬ lo kanˉ gʼa te ve yoˬ. Ngaˬ nawˬ hui hta‸ 
paw hkuˇ hpeh‸ la piˇ taˍ peuˬ ve pa taw, nawˬ hui kanˉ oˇ ve teˇ hpaˍ hta‸ 
gʼa te ve yoˬ. Da‸ kehˬ ve mawˇ teˇ hpaˍ awˬ paˇ lo laˬ ve chaw hkʼaˬ ve teˇ 
gʼaˇ maˇ kʼoˆ, tiˇ pehˍ ve hta‸ gʼa hkanˍ tuˬ yoˬ, teh‸ Aˍronˍ hta‸ kʼoˆ piˇ ve 
yoˬ. 

Paw hkuˇ teˇ hpaˍ ve caˇ tuˬ 

8Gʼuiˬsha Aˍronˍ hta‸ chi hkʼe kʼaw‸ kʼoˆ piˇ ve yoˬ. Aˬ miˍ tuˉ tanˇ piˇ tuˬ maˇ 
heˆ ve awˬ nu ve tanˇ tuˬ hkʼa peu-eˬ, ngaˬ nawˬ hta‸ piˇ laˇ taˍ peuˬ ve hta‸ 
dawˇ nawˇ-oˆ. Tanˇ tuˬ oˇ ve teˇ hpaˍ lehˬ, nawˬ leh nawˬ ve awˬ ceuˬ awˬ 
hkʼaˇ teˇ hpaˍ awˬ pon hpeh‸ ve yoˬ. 
9Tuˉ tanˇ kuiˬ hkʼoˆ lo tuˉ tanˇ tuˬ maˇ loˍ ve, awˬ shiˍ awˬ nu tuˉ tanˇ tuˬ, 
venˇbaˆ hpehˇ ve tanˇ tuˬ, leh Gʼuiˬsha hta‸ kʼaw‸ hkʼaw‸ piˇ ve tanˇ tuˬ chi 
teˇ hpaˍ lehˬ, nawˬ hui awˬ pon hpeh‸ ve yoˬ. Tanˇ tuˬ chi teˇ hpaˍ lehˬ da‸ 
kehˬ jaˇ ve yoˬ. 
10Nawˬ hui lehˬ, tanˇ tuˬ chi teˇ hpaˍ hta‸ da‸ kehˬ ve chehˇ kuiˬ lo ceh tiˉ gʼa 
caˇ ve yoˬ. Tanˇ tuˬ chi teˇ hpaˍ hta‸ da‸ kehˬ jaˇ ve awˬ ceuˬ teh‸ shawˍ leh, 
hawˉ hkʼaˆ paˍ ceh tiˉ gʼa caˇ ve yoˬ. 
11Chi hkʼoˆ ka‸, Iˉsaˍreˍlaˆ chaw teˇ hpaˍ ngaˬ hta‸ tanˇ laˇ ve awˬ nu ve tanˇ 
tuˬ teˇ hpaˍ hta‸ htawˇ, nawˬ hui caˇ hpeh‸ ve yoˬ. Ngaˬ lehˬ tanˇ tuˬ oˇ ve teˇ 
hpaˍ hta‸ nawˬ awˬ to leh nawˬ ve yaˇ paˍ yaˇmiˇ teˇ hpaˍ hta‸ piˇ laˇ taˍ ve 
yoˬ. Nawˬ ve yehˬ kʼa hkʼaw a shu yawˇ awˬ to hta‸ da‸ kehˬ tuˬ te taˍ peuˬ 
ve chaw hkʼa peu-eˬ tanˇ tuˬ oˇ ve hta‸ caˇ hpeh‸ ve yoˬ. 

12Awˉ lawˉ peuˇ naw‸ la ve awˬ shiˍ awˬ nu teˇ hpaˍ hkʼaw, Iˉsaˍreˍlaˆ chaw 
teˇ hpaˍ ngaˬ hta‸ tanˇ laˇ ve shaˍlonˍ chu, a pehˉ meuˇ gʼuiˬ, leh caˬ shiˍ chi 
teˇ hpaˍ hta‸ htawˇ nawˬ hui caˇ hpeh‸ ve yoˬ. 
13Tanˇ tuˬ oˇ ve teˇ hpaˍ lehˬ nawˬ hui ve mawˇ hpeh‸ leh, nawˬ ve yehˬ kʼa 
hkʼaw a shu yawˇ awˬ to hta‸ da‸ kehˬ tuˬ te taˍ peuˬ ve chaw hkʼa peu-eˬ caˇ 
hpeh‸ ve yoˬ. 
14Iˉsaˍreˍlaˆ chaw teˇ hpaˍ ngaˬ hta‸ hkʼa tanˇ laˇ ve mawˇ hkʼa peu-eˬ hta‸ 
nawˬ hui caˇ hpeh‸ ve yoˬ. 
15Iˉsaˍreˍlaˆ chaw awˬ hkʼaw lo, awˉ lawˉ peuˇ paw la ve yaˇ paˍ uiˍ leh ceˇ teˇ 
hpaˍ htawˇ nawˬ hui ve mawˇ hpeh‸ ve yoˬ. Ya‸ hkʼaˇ, yaˇ oˇ ve teˇ hpaˍ leh 
ceˇ oˇ ve teˇ hpaˍ hta‸ shu ca kʼaw‸ vuiˬ hkʼaw‸ la ve kʼo, hpu oˇ ve teˇ hpaˍ 
hta‸ nawˬ hui gʼa ha‸ yuˬ ve yoˬ. 
16A sha‸ teˇ ha pa gaˬ peuˬ ve yaˇ ehˉ hta‸ hpu ngaˇ hteh‸ gʼa kʼaw‸ vuiˬ 
hkʼaw‸ tcuh ve yoˬ. 
17Ya‸ hkʼaˇ, awˉ lawˉ peuˇ paw la ve nuˇ, yawˬ, aˉ che‸ teˇ hpaˍ hta‸ kʼaw‸ 
vuiˬ hkʼaw‸ tuˬ a hkaw-anˬ maˇ cawˬ. Ceˇ oˇ ve teˇ hpaˍ lehˬ, ngaˬ ve mawˇ 
hpeh‸ leh ngaˬ hta‸ gʼa tuˉ tanˇ laˇ ve yoˬ. Ceˇ oˇ ve teˇ hpaˍ ve awˬ suhˍ hta‸ 
yuˬ leh, tuˉ tanˇ kuiˬ hta‸ gʼa hpeh‸ pfuhˍ ve yoˬ. Awˬ chu teˇ hpaˍ hta‸ yuˬ 
leh, ngaˬ hta‸ gʼa tuˉ tanˇ laˇ ve yoˬ. Chi ve lehˬ, awˬ shaˉ hawnˉ leh ngaˬ nyi 
ma cawˇ ve tanˇ tuˬ hpeh‸ ve yoˬ. 
18Awˬ shaˍ teˇ hpaˍ lehˬ nawˬ hui awˬ pon hpeh‸ ve yoˬ. 
19Iˉsaˍreˍlaˆ chaw teˇ hpaˍ ngaˬ hta‸ tanˇ laˇ ve tanˇ tuˬ hkʼa peu-eˬ, nawˬ leh 
nawˬ ve yaˇ paˍ yaˇ miˇ teˇ hpaˍ hta‸ ngaˬ piˇ laˇ taˍ ve yoˬ. Chi ve lehˬ, nawˬ 
awˬ to leh nawˬ ve awˬ ceuˬ awˬ hkʼaˇ teˇ hpaˍ hta‸ ngaˬ te laˇ taˍ peuˬ ve maˇ 
luˬ puiˉ ve ka ti‸ hpeh‸ ve yoˬ. 
20Nawˬ hui geh te‸ chiˉ mawˇ jeˬ maˇ gʼa cawˬ piˇ. Iˉsaˍreˍlaˆ chaw hui hta‸ 
piˇ tuˬ ve mvuhˇmiˬ hkʼaw lo, nawˬ hui hta‸ miˬguiˬ pehˬ laˇ tuˬ ve maˇ heˆ. 
Nawˬ hui loˍ ve awˬ ceuˬ hkʼa peu-eˬ ngaˬ geh cawˬ ve yoˬ, teh‸ Gʼuiˬsha 
Aˍronˍ hta‸ kʼoˆ piˇ ve yoˬ. 



417 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Leˍviˆ chaw hui ve caˇ tuˬ 

21Gʼuiˬsha kʼoˆ ve, Iˉsaˍreˍlaˆ chaw hui ngaˬ hta‸ tanˇ laˇ ve teˇ chi pun teˇ pun 
mawˇ jeˬ hkʼa peu-eˬ ngaˬ Leˍviˆ chaw hui hta‸ piˇ taˍ peuˬ ve yoˬ. Awˬ lawn 
kʼo, yawˇ hui htawˇ bon yehˬ hkʼaw kanˉ te chehˇ ve pa taw yoˬ. 
22Iˉsaˍreˍlaˆ chaw teˇ hpaˍ lehˬ, aˉ po kʼo bon yehˬ paˇ lo maˇ gʼa laˬ. Laˬ ve kʼo 
gʼa suh tuˬ yoˬ. 
23Ya‸ nyi hkʼaw‸ nawˉ, Leˍviˆ chaw teˇ hpaˍ lehˬ bon yehˬ hta‸ hkʼa deh‸ gʼa 
ha‸ shaˉ ve yoˬ. Leˍviˆ chaw teˇ hpaˍ teˇ co peuˬ teˇ co kanˉ chi hta‸ gʼa te ve 
yoˬ. Yawˇ hui geh te‸ chiˉ mawˇ jeˬ maˇ gʼa cawˬ piˇ. 
24Awˬ lawn kʼo, chaw yaˇ teˇ hpaˍ ngaˬ hta‸ tanˇ laˇ ve teˇ chi pun teˇ pun ve 
mawˇ jeˬ hkʼa peu-eˬ, ngaˬ yawˇ hui hta‸ piˇ taˍ peuˬ ve yoˬ. Chi hta‸ pa taw, 
yawˇ hui geh te‸ chiˉ mawˇ jeˬ maˇ gʼa cawˬ piˇ tuˬ, ngaˬ kʼoˆ piˇ taˍ peuˬ ve 
yoˬ, teh‸ Gʼuiˬsha kʼoˆ ve yoˬ. 

Leˍviˆ chaw teˇ chi pun teˇ pun gʼa kʼaw‸ tanˇ ve 

25Gʼuiˬsha Moˉseˍ hta‸ cuˇ leh Leˍviˆ chaw teˇ hpaˍ hta‸ chi hkʼe kʼoˆ piˇ ve 
yoˬ. 
26Iˉsaˍreˍlaˆ chaw teˇ hpaˍ ngaˬ hta‸ tanˇ laˇ ve teˇ chi pun teˇ pun awˬ hkʼaw 
lo, nawˬ hui ngaˬ hta‸ teˇ chi pun teˇ pun gʼa kʼaw‸ tanˇ laˇ ve yoˬ. 
27Muiˬ caˇ shehˍ hpaˇ teˇ hpaˍ ngaˬ hta‸ caˬ shiˍ leh a pehˉ meuˇ gʼuiˬ teˇ chi 
pun teˇ pun tanˇ laˇ chehˇ ve hkʼe, nawˬ hui htawˇ gʼa taˍ ve mawˇ teˇ chi pun 
teˇ pun ngaˬ hta‸ gʼa tanˇ laˇ ve yoˬ. 
28Nawˬ hui lehˬ teˇ chi pun teˇ pun tanˇ tuˬ chi teˇ hpaˍ, Aˍronˍ hta‸ gʼa piˇ ve 
yoˬ. 
29Nawˬ hui tanˇ piˇ ve teˇ yanˇ, da‸ jaˇ ve awˬ ceuˬ teˇ hpaˍ ceh tiˉ yuˬ leh tanˇ 
piˇ-oˆ. 
30Nawˬ hui tanˇ piˇ peuˬ ve teˇ yanˇ, cawˬ taˍ ve mawˇ teˇ hpaˍ hta‸ muiˬ caˇ 
paˍ teˇ hpaˍ a shu yawˇ ve awˬ shiˍ awˬ nu hta‸ ha‸ shaˉ taˍ ve hkʼe, nawˬ hui 
htawˇ ha‸ shaˉ taˍ hpeh‸ ve yoˬ. 

31Mawˇ oˇ ve teˇ hpaˍ hta‸ nawˬ hui leh nawˬ hui ve miˇ yaˇ teˇ hpaˍ caˇ hpeh
‸ ve yoˬ. Awˬ lawn kʼo, oˇ ve teˇ hpaˍ lehˬ nawˬ hui bon yehˬ hkʼaw kanˉ te 
chehˇ ve pa taw, nawˬ hui gʼa keunˍ ve mawˇ teˇ hpaˍ hpeh‸ ve yoˬ. 
32Nawˬ hui teˇ chi pun teˇ pun tanˇ peuˬ hkʼaw‸ nawˉ, mawˇ oˇ ve teˇ hpaˍ hta
‸ caˇ ve kʼo, te‸ chiˉ venˇbaˆ maˇ cawˬ. Ya‸ hkʼaˇ, teˇ chi pun teˇ pun maˇ tanˇ 
piˇ sheˍ gʼuˇ suhˍ, mawˇ oˇ ve teˇ hpaˍ hta‸ maˇ gʼa caˇ tuˬ shaˍ ti‸ taˍ-o‸. 
Nawˬ hui caˇ ve kʼo gʼa suh tuˬ yoˬ, teh‸ Gʼuiˬsha Moˉseˍ hta‸ kʼoˆ piˇ ve yoˬ. 

Heh puiˉ hkʼaw ve li‸ 19 

Nyiˉ-ehˍ ve nuˇ ma peuˍ 

1Gʼuiˬsha Moˉseˍ leh Aˍronˍ hta‸ cuˇ leh Iˉsaˍreˍlaˆ chaw hui hta‸ chi hkʼe kʼoˆ 
piˇ ve yoˬ 
2Te‸ chiˉ awˬ kuiˉ awˬ haiˇ maˇ cawˬ leh, teˇ pawˆ ka‸ kanˉ maˇ te jaw sheˍ ve 
nyiˉ-ehˍ ve nuˇ ma teˇ hkeh hta‸ yuˬ laˬ leh, 
3paw hkuˇ Eˇlaˍsaˍ hta‸ piˇ-oˆ. Nuˇ oˇ ve hta‸ fa la awˬ baˬ hpawˇ lo yuˬ kʼai 
leh Gʼuiˬsha mehˆ gʼuˇ suhˍ gʼa tiˇ pehˍ ve yoˬ. 
4Yawˇ lehˬ nuˇ suhˍ hkʼaw la‸ naw tuˍ keu leh, aˉ po kʼo bon yehˬ hpawˇ lo 
suhˍ pawˆ hkʼa gaˬ gʼa hpeh‸ peu ve yoˬ. 
5Oˇ hkʼe te peuˬ hkʼaw‸ nawˉ, nuˇ shaˍ, nuˇ guiˬ kʼuˉ, nuˇ suhˍ leh awˬ gʼuˬ 
tehˆ hkʼa peu-eˬ hta‸ paw hkuˇ gʼuˇ suhˍ lo aˬ miˍ gʼa tuˉ baˬ ve yoˬ. 
6Yawˇ lehˬ htawˇ suhˆ, huˇsoˆ teh‸ kʼoˆ ve suhˆ hpa‸, leh nyiˉ-ehˍ ve aˉ caˆ 
hkeh hta‸ yuˬ leh aˬ miˍ hkʼaw gʼa baˬ keu piˇ ve yoˬ. 
7Oˇ hkʼe te peuˬ hkʼaw‸ nawˉ, yawˇ lehˬ veu‸ kʼaˇ gʼa kʼehˆ tsuhˇ leh, iˉ kaˆ 
gʼa hehˉ ve yoˬ. Oˇ ve hkʼaw‸ nawˉ, yawˇ fa la lo kʼaw‸ la hpeh‸ ve yoˬ. Ya‸ 
hkʼaˇ, mvuhˇ maˇ hpeu‸ sheˍ ve ceh ceh yawˇ maˇ da‸ kehˬ. 
8Nuˇ oˇ ve hta‸ aˬ miˍ tuˉ baˬ ve chaw htawˇ, veu‸ kʼaˇ gʼa kʼehˆ tsuhˇ leh iˉ 
kaˆ gʼa hehˉ ve yoˬ. Ya‸ hkʼaˇ mvuhˇ maˇ hpeu‸ la sheˍ ve ceh ceh yawˇ htawˇ 
maˇ da‸ kehˬ. 

9A shu yawˇ awˬ to hta‸ da‸ kehˬ tuˬ te taˍ peuˬ ve chaw teˇ gʼaˇ lehˬ, hkʼaw‸ 
laˉ oˇ ve teˇ hpaˍ hta‸ toˆ yuˬ leh, fa la awˬ baˬ hpawˇ da‸ kehˬ ve chehˇ kuiˬ 
lo gʼa teh taˍ ve yoˬ. Hkʼaw‸ laˉ oˇ ve lehˬ, Iˉsaˍreˍlaˆ chaw hui cha‸ chiˆ kʼai 
htaˇ, iˉ kaˆ hkʼaw keu yehˇ tuˬ leh, venˇbaˆ yuˬ baˬ piˇ tuˬ awˬ pon hpeh‸ ve 
yoˬ. 
10Hkʼaw‸ laˉ oˇ ve hta‸ toˆ yuˬ ve chaw htawˇ, veu‸ kʼaˇ gʼa kʼehˆ tsuhˇ ve 
yoˬ. Ya‸ hkʼaˇ, mvuhˇ maˇ hpeu‸ la sheˍ ve ceh ceh yawˇ lehˬ maˇ da‸ kehˬ. 
Awˬ liˇ chi hta‸ Iˉsaˍreˍlaˆ chaw leh, yawˇ hui geh ca chehˇ la taˍ ve awˬ nu ve 
chaw hkʼa peu-eˬ, hkʼaˬ htaˆ ka‸ gʼa na yuˬ ve yoˬ. 

Chaw suh hta‸ htawˇ ve chaw 

11Chaw suh hta‸ htawˇ ve chaw hkʼaˬ ve teˇ gʼaˇ maˇ kʼoˆ, suhˍ nyi hkʼa gaˬ 
maˇ da‸ kehˬ. 
12Yawˇ lehˬ shehˆ nyi teˇ nyi htaˇ, leh suhˍ nyi teˇ nyi htaˇ da‸ kehˬ ve iˉ kaˆ 
yuˬ leh gʼa tsuhˇ ve yoˬ. Oˇ hkʼe te ve kʼo kʼaw‸ da‸ kehˬ la ve yoˬ. Ya‸ hkʼaˇ, 
yawˇ lehˬ shehˆ nyi teˇ nyi leh suhˍ nyi teˇ nyi htaˇ iˉ kaˆ maˇ tsuhˇ ve kʼo, 
kʼaw‸ da‸ kehˬ la tuˬ ve maˇ heˆ. 
13Chaw suh hta‸ ca htawˇ ve chaw hkʼaˬ ve teˇ gʼaˇ maˇ kʼoˆ, a shu yawˇ awˬ 
to kʼaw‸ da‸ kehˬ la tuˬ, da‸ kehˬ ve iˉ kaˆ maˇ tsuhˇ ve kʼo, yawˇ lehˬ cha‸ 
chiˆ kʼai peuˬ ve chaw hpeh‸ ve yoˬ. Yawˇ lehˬ Gʼuiˬsha ve aˉ po kʼo bon yehˬ 
hta‸ cha‸ chiˆ tuˬ te ve chaw hpeh‸ ve pa taw, yawˇ hta‸ Gʼuiˬsha ve chaw 
teh‸ kʼaw‸ shawˍ maˇ hpeh‸. 
14Chaw teˇ gʼaˇ aˉ po kʼo bon yehˬ hkʼaw paˍ suh-e ve kʼo, bon yehˬ hkʼaw 
chehˇ taˍ ve chaw, maˇ heˆ kʼo yawˇ suh-e ve teˇ hkui lo‸ la ve chaw lehˬ, suhˍ 
nyi hkʼa gaˬ cha‸ chiˆ kʼai ve yoˬ. 
15Bon yehˬ hkʼaw cawˬ ve awˬ hoˆ maˇ hoˆ taˍ ve je‸ mu‸ hkʼu hkʼa peu-eˬ 
htawˇ cha‸ chiˆ kʼai ve yoˬ. 
16Shu tiˇ pehˍ taˍ ve chaw, maˇ heˆ kʼo yawˇ hkʼaˇ yawˇ naˬ suh-e ve chaw hta‸ 
ca htawˇ ve chaw, maˇ heˆ kʼo chaw mu‸ ku leh chaw tuˍ hpfuh hta‸ ca 
htawˇ ve chaw lehˬ, suhˍ nyi hkʼa gaˬ cha‸ chiˆ kʼai ve yoˬ. 

17Cha‸ chiˆ kʼai peuˬ ve chaw hta‸ kʼaw‸ da‸ kehˬ la piˇ tuˬ, hkʼaw‸ laˉ meu-e 
oˇ ve hta‸ mu‸ hkʼu hkʼaw keu leh, iˉ kaˆ gʼa hpaˍ ve yoˬ. 
18Bon yehˬ hkʼaw suh-e ve kʼo, a shu yawˇ awˬ to hta‸ da‸ kehˬ tuˬ te taˍ ve 
chaw lehˬ, huˇsoˆ teh‸ kʼoˆ ve suhˆ hpa‸ hta‸ iˉ kaˆ oˇ ve hkʼaw tuˍ keu leh, aˉ 
po kʼo bon yehˬ leh, bon yehˬ oˇ ve hkʼaw hkʼa cawˬ taˍ ve mawˇ hkʼa peu-eˬ 
ve hta‸ maˇ kʼoˆ, oˇ kaˬ lo hkʼa chehˇ taˍ ve chaw teˇ hpaˍ hta‸ maˇ kʼoˆ, gʼa 
hpeh‸ pfuhˍ piˇ ve yoˬ. Yawˇ lehˬ shu tiˇ pehˍ ve hta‸ gʼa hkanˍ ve chaw, 
yawˇ hkʼaˇ yawˇ naˬ suh-e ve chaw, chaw suh hta‸ ca htawˇ ve chaw, chaw 
mu‸ ku hta‸ ca htawˇ ve chaw, leh tuˍ hpfuh hta‸ ca htawˇ ve chaw teˇ hpaˍ 
hta‸ htawˇ gʼa hpeh‸ pfuhˍ piˇ ve yoˬ. 
19Shehˆ nyi teˇ nyi leh suhˍ nyi teˇ nyi htaˇ, a shu yawˇ awˬ to hta‸ da‸ kehˬ 
tuˬ te taˍ peuˬ ve chaw lehˬ, maˇ da‸ kehˬ ve chaw oˇ ve hta‸ iˉ kaˆ gʼa hpeh‸ 
pfuhˍ piˇ ve yoˬ. Suhˍ nyi teˇ nyi htaˇ, yawˇ lehˬ chaw oˇ ve hta‸ da‸ kehˬ tuˬ 
gʼa te piˇ ve yoˬ. Chaw oˇ ve lehˬ, veu‸ kʼaˇ gʼa kʼehˆ tsuhˇ leh, iˉ kaˆ gʼa hehˉ 
ve yoˬ. Mvuhˇ hpeu‸ la htaˇ yawˇ kʼaw‸ da‸ kehˬ la ve yoˬ. 
20Cha‸ chiˆ kʼai peuˬ ve chaw lehˬ, da‸ kehˬ ve iˉ kaˆ maˇ hpeh‸ pfuhˍ piˇ sheˍ 
ve ceh ceh maˇ da‸ kehˬ. Yawˇ lehˬ, Gʼuiˬsha ve aˉ po kʼo bon yehˬ hta‸ cha‸ 
chiˆ tuˬ te ve pa taw, yawˇ hta‸ Gʼuiˬsha ve chaw teh‸ shawˍ taˍ maˇ hpeh‸. 
21Nawˬ hui lehˬ, awˬ liˇ chi ve hta‸ hkʼaˬ htaˆ ka‸ gʼa na yuˬ ve yoˬ. Da‸ kehˬ 
ve iˉ kaˆ hpeh‸ pfuhˍ piˇ ve hta‸ gʼa hkanˍ ve chaw lehˬ, a shu yawˇ ve veu‸ 
kʼaˇ hta‸ htawˇ gʼa kʼehˆ tsuhˇ ve yoˬ. Iˉ kaˆ oˇ ve hta‸ htawˇ ve chaw lehˬ, 
mvuhˇ maˇ hpeu‸ la sheˍ ve ceh ceh maˇ da‸ kehˬ. 
22Cha‸ chiˆ ve chaw ca htawˇ ve mawˇ hkʼaˬ ve teˇ ceuˬ maˇ kʼoˆ, cha‸ chiˆ 
kʼai ve yoˬ. Mawˇ oˇ ve teˇ hpaˍ hta‸ ca kʼaw‸ htawˇ ve chaw lehˬ, mvuhˇ maˇ 
hpeu‸ sheˍ ve ceh ceh maˇ da‸ kehˬ. 

Heh puiˉ hkʼaw ve li‸ 20 

Haˉ hpawˇ hkʼaw iˉ kaˆ tawˆ la ve 

1Ha pa awˉ lawˉ peuˇ teˇ maˬ gaˬ htaˇ, Iˉsaˍreˍlaˆ chaw teˇ hpaˍ Ziˇnaˆ heh puiˉ 
hkʼaw lo gaˬ la leh Kaˍdeˍshaˆ teh‸ kʼoˆ ve chehˇ kuiˬ lo deh chehˇ taˍ ve yoˬ. 
Oˇ kaˬ lo Meˇriˆanˍ suh-e leh yawˇ hta‸ tuˍ piˇ ve yoˬ. 
2Yawˇ hui deh chehˇ taˍ kuiˬ lo, iˉ kaˆ maˇ cawˬ. Hkʼe te leh, Iˉsaˍreˍlaˆ chaw 
teˇ hpaˍ Moˉseˍ leh Aˍronˍ geh hpawnˬ laˬ leh kʼoˆ ve, 
3Ngaˬ hui ka‸ awˬ nu ve Iˉsaˍreˍlaˆ chaw hui geh teˇ geh Gʼuiˬsha ve aˉ po kʼo 
bon yehˬ gʼuˇ suhˍ paˍ suh-e ve hkʼe kʼo hkʼaˬ ma da‸ tuˬ le. 
4Aˬ hto‸ ma pa taw nawˬ ngaˬ hui hta‸ choˬ kaˬ heh puiˉ hkʼaw lo shiˍ laˬ ve 
le. Ngaˬ hui ve ceˇ teˇ hpaˍ geh teˇ geh ngaˬ hui hta‸ choˬ kaˬ lo suh-e piˇ lawˬ 
gaˇ ve laˇ. 
5Aˬ hto‸ ma pa taw, nawˬ ngaˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ la 
leh, choˬ kaˬ goˇ choˆ ve mvuhˇmiˬ hkʼaw shiˍ laˬ ve le. Choˬ kaˬ lo caˬ shiˍ, 
maˉ nawˆ shiˍ, a pehˉ meuˇ shiˍ leh aˉ ce ku shiˍ ka‸ maˇ cawˬ ve awˬ hkʼoˆ, 
dawˬ tuˬ ve iˉ kaˆ ceh ka‸ maˇ cawˬ, teh‸ yawˇ huiˉ maˬ hta‸ kʼoˆ piˇ ve yoˬ. 
6Moˉseˍ leh Aˍronˍ yawˇ hui geh tawˆ kʼai leh, aˉ po kʼo bon yehˬ gʼuˇ suhˍ boˆ 
taˍ ve yoˬ. Oˇ htaˇ, Gʼuiˬsha ve awˬ gʼeuˆ ba tawˆ la ve yoˬ. 
7Gʼuiˬsha Moˉseˍ hta‸ tawˇ yaw piˇ leh kʼoˆ ve, 
8Ka ti‸ shaˉ caˆ taˍ kʼoˍ gʼuˇ suhˍ lo teh taˍ ve juˇ fuiˍ taˬ hta‸ yuˬ leh, Aˍronˍ 
nawˬ huiˉ maˬ Iˉsaˍreˍlaˆ chaw hkʼa peu-eˬ ve hta‸ kuˬ hpawnˬ-o‸. Yawˇ hui 
gʼuˇ suhˍ lo cawˬ ve haˉ hpawˇ hta‸ tawˇ yaw piˇ-oˆ. Haˉ hpawˇ oˇ ve hkʼaw iˉ 
kaˆ tawˆ la leh, chaw yaˇ leh to nuˇ to shaˆ teˇ hpaˍ hkʼa bvuhˆ gʼa dawˬ tuˬ 
yoˬ, teh‸ kʼoˆ ve yoˬ. 
9Moˉseˍ lehˬ Gʼuiˬsha kʼoˆ ve hkʼe juˇ fuiˍ taˬ oˇ ve hta‸ ca yuˬ ve yoˬ. 
10Oˇ ve hkʼaw‸ nawˉ, Moˉseˍ leh Aˍronˍ Iˉsaˍreˍlaˆ chaw teˇ hpaˍ hta‸ haˉ 
hpawˇ gʼuˇ suhˍ kuˬ hpawnˬ leh, Moˉseˍ yawˇ hui hta‸ tawˇ yaw piˇ leh kʼoˆ 
ve, Chaw hpfuhˆ teˇ hpaˍ-oˬ, na sheˍ. Ngaˬ huiˉ maˬ nawˬ hui awˬ pon haˉ 
hpawˇ chi ve hkʼaw iˉ kaˆ gʼa tawˆ la piˇ tuˬ laˇ, teh‸ yawˇ hui hta‸ kʼoˆ piˇ ve 
yoˬ. 

11Yawˇ oˇ hkʼe kʼoˆ peuˬ hkʼaw‸ nawˉ, juˇ fuiˍ taˬ oˇ ve hta‸ yuˬ leh haˉ hpawˇ 
hta‸ nyiˇ hkʼe jaw‸ ve yoˬ. Oˇ htaˇ, haˉ hpawˇ oˇ ve hkʼaw iˉ kaˆ tawˆ la leh, 
chaw yaˇ leh to nuˇ to shaˆ teˇ hpaˍ hpoˆ dawˬ ve yoˬ. 
12Ya‸ hkʼaˇ, Gʼuiˬsha Moˉseˍ leh Aˍronˍ hta‸ deˇ leh kʼoˆ ve, Nawˬ huiˉ maˬ 
ngaˬ hta‸ hkʼa deh‸ maˇ yonˍ leh, Iˉsaˍreˍlaˆ chaw chi ma ve mehˆ gʼuˇ suhˍ 
lo ngaˬ hta‸ maˇ shawˍ maˇ caˆ te ve pa taw, yawˇ hui hta‸ piˇ tuˬ ngaˬ ka ti‸ 
te taˍ peuˬ ve mvuhˇmiˬ hkʼaw, nawˬ huiˉ maˬ yawˇ hui hta‸ gʼa shiˍ kʼai piˇ 
tuˬ ve maˇ heˆ, teh‸ kʼoˆ ve yoˬ. 
13Hkʼe te leh chehˇ kuiˬ oˇ ve hta‸, Meˍriˇbaˆ teh‸ meh piˇ ve yoˬ. Awˬ lawn 
kʼo, oˇ kaˬ lo Iˉsaˍreˍlaˆ chaw teˇ hpaˍ hkʼanˇ leh, Gʼuiˬsha lehˬ yawˇ hkʼaˬ ma 
da‸ kehˬ jaˇ ve hta‸ hpeu‸ maˍ piˇ ve pa taw yoˬ. 

Eˇdonˍ jawˇmawˇ Iˉsaˍreˍlaˆ chaw hui hta‸ tawˍ taˍ ve 

14Moˉseˍ lehˬ Kaˍdeˍshaˆ teh‸ kʼoˆ ve chehˇ kuiˬ lo chehˇ taˍ leh, Eˇdonˍ 
jawˇmawˇ hta‸ tawˇ chi hkʼe shanˍ feu piˇ ve yoˬ. Ngaˬ hui lehˬ Iˉsaˍreˍlaˆ awˬ 
ceuˬ awˬ hkʼaˇ hpeh‸ ve yoˬ. Ngaˬ hui hkʼaˬ ma gʼa tu‸ gʼa hkanˍ peuˬ ve hta‸ 
nawˬ htawˇ gʼa shiˍ gʼa kaˇ chehˇ ve yoˬ. 
15Ngaˬ hui ve awˬ puˍ awˬ pi teˇ hpaˍ Eˇjiˇtu‸ mvuhˇmiˬ lo kʼai leh, oˇ kaˬ lo 
awˬ yanˇ maw chaweh chehˇ taˍ ve yoˬ. Eˇjiˇtu‸ chaw teˇ hpaˍ lehˬ, ngaˬ hui 
ve awˬ puˍ awˬ pi leh ngaˬ hui teˇ hpaˍ hta‸ fawˉ mehˍ laˇ ve yoˬ. 
16Hkʼe te leh, ngaˬ hui Gʼuiˬsha hta‸ kuˬ ve yoˬ. Yawˇ lehˬ ngaˬ hui ve kuˬ 
hkawˇ hta‸ na yuˬ leh, mvuhˇ naw tcuh yaˇ teˇ gʼaˇ hta‸ peu laˇ leh, ngaˬ hui 
hta‸ Eˇjiˇtu‸ mvuhˇmiˬ hkʼaw shiˍ tawˆ laˇ ve yoˬ. Chi beu‸ ngaˬ hui lehˬ, 
nawˬ ve miˬ tcuhˉ paˇ lo cawˬ ve Kaˍdeˍshaˆ teh‸ kʼoˆ ve chehˇ kuiˬ lo deh 
chehˇ taˍ ve yoˬ. 
17Ngaˬ hui hta‸ nawˬ ve mvuhˇmiˬ hkʼaw lo a ciˉ hpanˍ kʼai tcuh laˇ-oˆ. Ngaˬ 
hui lehˬ ya‸ kʼaw hkʼaˇ suh tiˉ hteˇ lehˍ kʼai tuˬ yoˬ. Nawˬ hui ve ti mi leh a 
pehˉ meuˇ hko hkʼaw maˇ kʼai. Nawˬ hui ve iˉ kaˆ hta‸ htawˇ maˇ dawˬ. Nawˬ 
ve mvuhˇmiˬ hkʼaw ponˬ tawˆ-e htaˇ hkʼa gaˬ, ya‸ kʼaw hkʼaˇ suh tiˉ kʼai tuˬ 
yoˬ, teh‸ tawˇ shanˍ feu piˇ ve yoˬ. 

18Ya‸ hkʼaˇ, Eˇdonˍ chaw hui kʼaw‸ yaw hkʼaw‸ leh kʼoˆ ve, Ngaˬ hui ve 
mvuhˇmiˬ hkʼaw nawˬ hui hta‸ hpanˍ kʼai tcuh maˇ hpeh‸. Nawˬ hui oˇ hkʼe 
te kʼo, ngaˬ hui gʼa bawˆ tuˬ yoˬ, teh‸ kʼoˆ ve yoˬ. 
19Iˉsaˍreˍlaˆ chaw teˇ hpaˍ kʼaw‸ kʼoˆ ve, Ngaˬ hui ya‸ kʼaw hkʼaˇ suh tiˉ kʼai 
tuˬ yoˬ. Ngaˬ hui leh ngaˬ hui ve ceˇ teˇ hpaˍ nawˬ hui ve iˉ kaˆ hta‸ dawˬ ve 
kʼo, ngaˬ hui awˬ hpfuhˇ pe‸ laˇ tuˬ yoˬ. Ngaˬ hui hta‸ nawˬ hui ve mvuhˇmiˬ 
hkʼaw hpanˍ kʼai tcuh laˇ-oˆ, teh‸ kʼoˆ ve yoˬ. 
20Oˇ htaˇ Eˇdonˍ chaw teˇ hpaˍ lehˬ, Oˇ hkʼe te maˇ hpeh‸, teh‸ kʼoˆ leh 
Iˉsaˍreˍlaˆ chaw hta‸ ca bawˆ la tuˬ, ma‸ moˍ shawˍ leh tawˆ la ve yoˬ. 
21Eˇdonˍ mvuhˇmiˬ hkʼaw hpanˍ kʼai tuˬ a hkaw-anˬ maˇ gʼa ve pa taw, 
Iˉsaˍreˍlaˆ chaw teˇ hpaˍ awˬ nu ve ya‸ kʼaw teˇ caˆ hta‸ kʼaw‸ kʼai ve yoˬ. 

Aˍronˍ suh-e ve 

22Iˉsaˍreˍlaˆ chaw teˇ hpaˍ Kaˍdeˍshaˆ hkʼaw tawˆ kʼai leh, Hawˇraˆ hkʼaw lo 
gaˬ la ve yoˬ. 
23Hkʼaw oˇ ve lehˬ, Eˇdonˍ chaw hui ve miˬ tcuhˉ paˇ lo cawˬ ve yoˬ. Oˇ kaˬ lo 
Gʼuiˬsha Moˉseˍ leh Aˍronˍ hta‸ tawˇ yaw piˇ leh kʼoˆ ve, 
24Aˍronˍ lehˬ ngaˬ Iˉsaˍreˍlaˆ chaw hui hta‸ piˇ tuˬ ka ti‸ te taˍ peuˬ ve 
mvuhˇmiˬ hkʼaw maˇ gʼa lo‸-e. Yawˇ gʼa suh tuˬ yoˬ. Awˬ lawn kʼo, nawˬ huiˉ 
maˬ Meˍriˇbaˆ teh‸ kʼoˆ ve chehˇ kuiˬ lo, ngaˬ ve tawˇ hta‸ ponˬ leuˉ ve pa 
taw yoˬ. 
25Aˍronˍ lehˬ yawˇ ve yaˇ Eˇlaˍsaˍ hta‸ shiˍ veu leh Hawˇraˆ hkʼaw hkʼoˆ lo gʼa 
kʼai ve yoˬ. 
26Oˇ kaˬ lo gaˬ kʼo, Aˍronˍ nawˬ deh taˍ ve paw hkuˇ ve veu‸ kʼaˇ hta‸ kʼehˆ 
leh, Eˇlaˍsaˍ hta‸ feuˉ piˇ-oˆ. Aˍronˍ nawˬ oˇ kaˬ lo gʼa suh-e tuˬ yoˬ, teh‸ kʼoˆ 
ve yoˬ. 
27Moˉseˍ lehˬ, Gʼuiˬsha kʼoˆ ve hkʼe te ve yoˬ. Iˉsaˍreˍlaˆ chaw chi ma ve mehˆ 
gʼuˇ suhˍ, yawˇ hui Hawˇraˆ hkʼaw hkʼoˆ taˆ-e ve yoˬ. 

28Oˇ kaˬ gaˬ htaˇ, Moˉseˍ lehˬ Aˍronˍ ve veu‸ kʼaˇ hta‸ kʼehˆ baˬ leh, Eˇlaˍsaˍ 
hta‸ kʼaw‸ feuˉ piˇ ve yoˬ. Hkʼe te leh, Aˍronˍ oˇ kaˬ lo suh-e ve yoˬ. Oˇ ve 
hkʼaw‸ nawˉ, Moˉseˍ leh Eˇlaˍsaˍ hkʼaw hkʼoˆ lo kʼaw‸ ya‸ la ve yoˬ. 
29Aˍronˍ suh peuˬ ve awˬ lawn Iˉsaˍreˍlaˆ chaw teˇ hpaˍ gʼa shiˍ ve teˇ yanˇ, 
yawˇ hui 30 nyi hkʼa gaˬ dawˇ haˍ leh hawˬ chehˇ ve yoˬ. 

Heh puiˉ hkʼaw ve li‸ 21 

Hkaˍnaˍniˆ chaw hui hta‸ ma‸ bawˆ gʼaˇ ve 

1Hkaˍnanˍ mvuhˇmiˬ awˬ hawˉ hpawˇ teˇ tawn lo chehˇ ve jawˇmawˇ Aˍraˆ 
lehˬ, Iˉsaˍreˍlaˆ chaw Aˍtaˍrenˍ venˇ hpawˇ lo laˬ chehˇ ve awˬ hkawˇ gʼa kaˇ 
ve teˇ yanˇ, yawˇ hui hta‸ ca bawˆ leh Iˉsaˍreˍlaˆ chaw teˇ hpaˍ hta‸ hpeh gʼa 
ve yoˬ. 
2Oˇ htaˇ, Iˉsaˍreˍlaˆ chaw teˇ hpaˍ Gʼuiˬsha hta‸ ka ti‸ te leh kʼoˆ ve, Gʼuiˬsha-
oˬ, nawˬ ngaˬ hui hta‸ chaw chi teˇ hpaˍ hta‸ bawˆ gʼaˇ tcuh laˇ ve kʼo, chaw 
chi teˇ hpaˍ leh yawˇ hui ve venˇ teˇ hpaˍ, ngaˬ hui nawˬ hta‸ chiˇ a‸ laˇ leh oˇ 
ve hkʼa peu-eˬ hta‸ te luˬ te sheˆ piˇ tuˬ yoˬ, teh‸ kʼoˆ ve yoˬ. 
3Gʼuiˬsha lehˬ, yawˇ hui ve tawˇ hta‸ na yuˬ leh yawˇ hui hta‸ ga piˇ ve yoˬ. 
Hkʼe te leh, yawˇ hui Hkaˍnaˍniˆ chaw hui hta‸ tiˇ pehˍ leh, yawˇ hui ve venˇ 
teˇ hpaˍ hta‸ te luˬ te sheˆ piˇ ve yoˬ. Hkʼe te leh chehˇ kuiˬ oˇ ve hta‸ 
Hawˇmaˍ teh‸ kʼaw‸ meh piˇ ve yoˬ. 

Kuiˇ yu te taˍ ve vuiˬ 

4Iˉsaˍreˍlaˆ chaw teˇ hpaˍ Hawˇraˆ hkʼaw lo tawˆ kʼai leh, awˬ gʼuˇ suhˍ kʼai ve 
yoˬ. Yawˇ hui lehˬ Eˇdonˍ mvuhˇmiˬ hta‸ hpanˍ kʼai gaˇ ve pa taw, Laˇ tsuhˇ 
gʼuiˬ nyi hpawˇ lo caw kʼai ve yoˬ. Ya‸ kʼaw kʼaˉ lo chaw yaˇ teˇ hpaˍ nyi ma 
luˬ leh, 
5Gʼuiˬsha hta‸ maˇ kʼoˆ, Moˉseˍ hta‸ maˇ kʼoˆ, maˇ shawˍ maˇ caˆ kʼoˆ ve yoˬ. 
Aˬ hto‸ ma pa taw nawˬ ngaˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ la 
leh, choˬ kaˬ te‸ chiˉ caˇ tuˬ maˇ cawˬ ve mvuhˇmiˬ hkʼaw ca suh-e tcuh laˇ ve 
le. Ngaˬ hui Maˍnaˆ shiˍ caˇ bvuhˆ jaˇ peuˬ, teh‸ kʼoˆ ve yoˬ. 

6Oˇ htaˇ, Gʼuiˬsha lehˬ yawˇ hui geh lo awˬ taw‸ ma hehnˇ jaˇ ve vuiˬ teˇ hpaˍ 
peu laˇ piˇ ve yoˬ. Iˉsaˍreˍlaˆ chaw maˇ maˇ vuiˬ htawˆ pehˍ ve hta‸ gʼa hkanˍ 
ve yoˬ. 
7Hkʼe te leh, yawˇ hui Moˉseˍ geh kʼai leh kʼoˆ ve, Ngaˬ hui lehˬ, Gʼuiˬsha leh 
nawˬ hta‸ kʼoˆ ya‸ jaˇ peuˬ. Vuiˬ chi teˇ hpaˍ mehˉ kʼai tuˬ Gʼuiˬsha geh bon 
lawˬ laˇ-oˆ, teh‸ kʼoˆ ve yoˬ. Hkʼe te leh Moˉseˍ yawˇ hui awˬ pon bon lawˬ piˇ 
ve yoˬ. 
8Oˇ htaˇ, Gʼuiˬsha Moˉseˍ hta‸ kuiˇ vuiˬ teˇ maˬ te tcuh leh, vuiˬ htawˆ ve 
chaw teˇ hpaˍ chiˇ nyi leh na-e la tuˬ, suhˆ hkuiˉ daw hkʼoˆ hpeh chiˇ tcuh ve 
yoˬ. 
9Hkʼe te leh, Moˉseˍ kuiˇ vuiˬ teˇ maˬ te leh suhˆ hkuiˉ daw hkʼoˆ hpeh chiˇ taˍ 
ve yoˬ. Vuiˬ htawˆ ve chaw hui kuiˇ vuiˬ oˇ ve hta‸ chiˇ nyi leh kʼaw‸ na-e la 
ve yoˬ. 

Hawˇraˆ hkʼaw lo te leh Mawˇbaˆ mvuhˇmiˬ lo kʼai ve 

10Iˉsaˍreˍlaˆ chaw teˇ hpaˍ awˬ gʼuˇ suhˍ kʼaw‸ kʼai leh, Awˇboˆ teh‸ koˆ ve 
chehˇ kuiˬ lo ca kʼaw‸ deh ve yoˬ. 
11Yawˇ hui oˇ kaˬ lo kʼaw‸ tu leh, Mawˇbaˆ mvuhˇmiˬ mvuhˇ nyi tawˆ hpawˇ 
lo cawˬ ve Aˍbaˍrenˍ teh‸ kʼoˆ ve chehˇ kuiˬ lo ca kʼaw‸ deh ve yoˬ. 
12Oˇ ve hkʼaw‸ nawˉ, yawˇ hui Zaˍrehˆ lawˬ hkʼo‸ hkʼaw kʼaw‸ deh ve yoˬ. 
13Yawˇ hui oˇ kaˬ lo kʼaw‸ tu leh, Aˍmawˇriˆ chaw hui ve miˬ tcuhˉ lo cawˬ ve 
Aˍnonˍ iˉ kaˆ lawˬ awˬ na hpawˇ lo ca kʼaw‸ deh ve yoˬ. (Aˍnonˍ iˉ kaˆ lawˬ 
lehˬ, Mawˇbaˆ chaw leh Aˍmawˇriˆ chaw hui ve miˬ tcuhˉ hpeh‸ ve yoˬ) 
14Chi hta‸ pa taw, Gʼuiˬsha ve ma‸ bawˆ ve li‸ daw awˬ hkʼaw lo chi hkʼe 
bvuh‸ taˍ ve, Aˍnonˍ iˉ kaˆ lawˬ leh Vaˍhehˆ venˇ lehˬ, 
15Aˍmawˇriˆ chaw leh Mawˇbaˆ chaw hui ve miˬ tcuhˉ lo cawˬ ve yoˬ, teh‸ 
bvuh‸ taˍ ve yoˬ. 
16Yawˇ hui oˇ kaˬ lo kʼaw‸ tu leh Beˍraˆ nanˬ bawˍ lo kʼai ve yoˬ. Oˇ htaˇ 
Gʼuiˬsha lehˬ, Chaw yaˇ teˇ hpaˍ hta‸ teˇ geh kuˬ hpawnˬ-o‸. Ngaˬ yawˇ hui 
hta‸ iˉ kaˆ taw piˇ tuˬ yoˬ, teh‸ Moˉseˍ hta‸ kʼoˆ piˇ ve yoˬ. 

17Hkʼe te leh, Iˉsaˍreˍlaˆ chaw teˇ hpaˍ kʼa muiˬ hkawˇ kʼa leh kʼoˆ ve, Iˉ kaˆ 
nanˬ bawˍ-oˬ, nawˬ ve iˉ kaˆ tawˆ la piˇ-oˆ. Ngaˬ hui kʼa muiˬ hkawˇ kʼa leh ha
‸ yuˬ laˇ tuˬ yoˬ. 
18Nanˬbawˍ chi ve hta‸ jawˇmawˇ leh awˬ hoˉ awˬ naˬ teˇ hpaˍ, iˉ du taˬ yuˬ 
duˇ taˍ ve yoˬ, teh‸ kʼoˆ ve yoˬ. Yawˇ hui oˇ kaˬ lo kʼaw‸ tu leh, Maˍtaˍnaˍ teh
‸ kʼoˆ ve chehˇ kuiˬ lo kʼai ve yoˬ. 
19Oˇ kaˬ lo teˇ pawˆ kʼaw‸ tu leh, Naˍhaˍleˍlaˆ lo kʼai ve yoˬ. Naˍhaˍleˍlaˆ lo 
kʼaw‸ tu leh Baˍmoˆ lo kʼai ve yoˬ. 
20Baˍmoˆ lo kʼaw‸ tu leh Mawˇbaˆ chaw hui ve mvuhˇmiˬ hkʼaw cawˬ ve 
Piˉsaˍgaˍ hkʼaw hkuiˉ puiˍ lo kʼai ve yoˬ. 

Jawˇmawˇ Siˉhonˍ leh Jawˇmawˇ Awˇgaˆ hta‸ bawˆ gʼaˇ ve 

21Oˇ ve hkʼaw‸ nawˉ, Iˉsaˍreˍlaˆ chaw teˇ hpaˍ Aˍmawˇriˆ jawˇmawˇ Siˉhonˍ 
geh tawˇ chi hkʼe shanˍ feu piˇ ve yoˬ. 
22Ngaˬ hui hta‸ nawˬ hui ve mvuhˇmiˬ hkʼaw hpanˍ kʼai tcuh laˇ-oˆ. Ngaˬ hui 
leh ngaˬ hui ve ceˇ teˇ hpaˍ lehˬ, ya‸ kʼaw lonˉ hkʼaˇ suh tiˉ kʼai tuˬyoˬ. Nawˬ 
hui ve ti mi leh a pehˉ meuˇ hko teˇ hpaˍ hkʼaw maˇ lo‸-e. Nawˬ hui ve iˉ kaˆ 
hta‸ htawˇ maˇ dawˬ. Ya‸ kʼaw lonˉ hkʼaˇ suh tiˉ hteˇ lehˍ kʼai tuˬ yoˬ, teh‸ 
kʼoˆ feu piˇ ve yoˬ. 
23Ya‸ hkʼaˇ, jawˇmawˇ Siˉhonˍ yawˇ hui hta‸ hpanˍ kʼai tuˬ a hkaw-anˬ maˇ 
piˇ. Iˉsaˍreˍlaˆ chaw hui hta‸ ca bawˆ tuˬ, yawˇ ve ma‸ yaˇ teˇ hpaˍ hta‸ shiˍ 
veu laˇ leh Yaˍhaˆ venˇ lo laˬ ve yoˬ. 
24Hkʼe te leh Iˉsaˍreˍlaˆ chaw teˇ hpaˍ yawˇ hui hta‸ tiˇ pehˍ piˇ leh, Aˍnonˍ iˉ 
kaˆ lawˬ hta‸ te leh Yaˍboˆ iˉ kaˆ lawˬ lo hkʼa gaˬ, yawˇ hui ve mvuhˇmiˬ hta‸ 
bawˆ yuˬ ve yoˬ. Yaˍboˆ iˉ kaˆ lawˬ lehˬ Aˍmawˇriˆ chaw hui ve miˬ tcuhˉ hpeh
‸ leh, yawˇ hui ve miˬ tcuhˉ hta‸ yeˬ chaweh te taˍ ve yoˬ. 
25Iˉsaˍreˍlaˆ chaw teˇ hpaˍ lehˬ, Aˍmawˇriˆ chaw hui ve venˇ lonˉ Heˍsaˍbonˍ 
venˇ hta‸ te leh awˬ nu ve venˇ hkʼa peu-eˬ hta‸ bawˆ yuˬ ve yoˬ. 

26Heˍsaˍbonˍ venˇ lehˬ, Aˍmawˇriˆ jawˇmawˇ Siˉhonˍ ve venˇ lonˉ hpeh‸ ve 
yoˬ. Siˉhonˍ lehˬ Mawˇbaˆ jawˇmawˇ hta‸ bawˆ da‸ leh, Aˍnonˍ iˉ kaˆ lawˬ lo 
hkʼa gaˬ yawˇ ve mvuhˇmiˬ hta‸ bawˆ yuˬ taˍ ve yoˬ. 
27Hkʼe te leh li‸ bvuh‸ paˍ teˇ hpaˍ chi hkʼe bvuh‸ taˍ ve yoˬ. Jawˇmawˇ 
Siˇhonˍ ve Heˍsaˍbonˍ venˇ lo laˬ-o‸. Venˇ oˇ ve kʼaw‸ gu te taˍ ve hta‸ ngaˬ 
hui mawˬ gaˇ ve yoˬ. 
28Teˇ pawˆ htaˇ, Heˍsaˍbonˍ venˇ chi hkʼaw, Siˉhonˍ ve ma‸ yaˇ teˇ hpaˍ aˬ miˍ 
ha hkʼe tawˆ kʼai chehˇ ve yoˬ. Yawˇ hui lehˬ, Mawˇbaˆ mvuhˇmiˬ hkʼaw cawˬ 
ve Aˍraˆ venˇ hta‸ te luˬ piˇ leh, Aˍnonˍ iˉ kaˆ lawˬ awˬ na hpawˇ lo cawˬ ve 
hkʼaw teˇ hpaˍ hta‸ to‸ baˬ piˇ lawˬ ve yoˬ. 
29Mawˇbaˆ chaw hui-oˬ, nawˬ hui hkʼaˬ ma gʼa tu‸ gʼa hkanˍ jaˇ ve le. Hkeˍmoˆ 
gʼuiˬsha hta‸ oˉ kʼoˍ pui chehˇ ve nawˬ hui teˇ hpaˍ lehˬ, te luˬ te sheˆ ve hta‸ 
gʼa hkanˍ ve yoˬ. Nawˬ hui ve gʼuiˬsha lehˬ, hawˉ hkʼaˆ paˍ teˇ hpaˍ hta‸ chaw 
hpaw hkʼoˇ hpeh‸ la piˇ leh, yaˇmiˇ teˇ hpaˍhta‸ Aˍmawˇriˆ jawˇmawˇ ve awˬ 
ceˬ hpeh‸ la piˇ lawˬ ve yoˬ. 
30Ya‸ hkʼaˇ, chi beu‸ yawˇ hui ve awˬ ceuˬ awˬ hkʼaˇ teˇ hpaˍ lehˬ, te luˬ te 
sheˆ ve hta‸ gʼa kʼaw‸ hkanˍ chehˇ taˍ peuˬ. Heˍsaˍbonˍ venˇ hta‸ te leh 
Diˇbonˍ venˇ lo hkʼa gaˬ, Naˍshenˍ venˇ lo te leh Meˍdeˍbaˆ venˇ paˇ lo cawˬ 
ve Nawˇhpaˆ venˇ lo hkʼa gaˬ, luˬ ve sheˆ ve awˬ ceuˬ gaˬ la peuˬ, teh‸ bvuh‸ 
taˍ ve yoˬ. 
31Hkʼe te leh, Iˉsaˍreˍlaˆ chaw teˇ hpaˍ Aˍmawˇriˆ chaw hui ve mvuhˇmiˬ hkʼaw 
chehˇ taˍ ve yoˬ. 
32Moˉseˍ lehˬ chaw teˇ hpaˍ hta‸ hpehˇ peu leh, Yaˍzaˍ venˇ hta‸ ca bawˆ yuˬ 
tuˬ da‸ ve ya‸ kʼaw ca jaˆ nyi peu ve yoˬ. Hkʼe te leh, yawˇ hui venˇ oˇ ve leh 
awˬ nu ve venˇ teˇ hpaˍ hta‸ bawˆ yuˬ leh, Aˍmawˇriˆ chaw teˇ hpaˍ hta‸ gʼa‸ 
kʼoˬ piˇ ve yoˬ. 
33Oˇ ve hkʼaw‸ nawˉ, Iˉsaˍreˍlaˆ chaw teˇ hpaˍ Baˍshanˍ mvuhˇ mi lo kʼai leh, 
jawˇmawˇ Awˇgaˆ yawˇ hui hta‸ ca bawˆ la tuˬ, Enˍdiˆ venˇ lo laˬ ve yoˬ. 

34Oˇ htaˇ Gʼuiˬsha Moˉseˍ hta‸ kʼoˆ piˇ ve, Yawˇ hui hta‸ taˇ kawˆ. Ngaˬ yawˇ 
hui hta‸ nawˬ ve la‸ sheh hkʼaw chiˇ a‸ laˇ tuˬ yoˬ. Heˍsaˍbonˍ venˇ hta‸ uˉ 
peunˍ chehˇ ve Aˍmawˇriˆ jawˇmawˇ Siˉhonˍ hta‸ te piˇ ve hkʼe, jawˇmawˇ 
Awˇgaˆ hta‸ htawˇ oˇ hkʼe te piˇ-oˆ, teh‸ kʼoˆ piˇ ve yoˬ. 
35Hkʼe te leh, Iˉsaˍreˍlaˆ chaw teˇ hpaˍ jawˇmawˇ Awˇgaˆ, yawˇ ve yaˇ teˇ hpaˍ 
leh yawˇ ve chaw hkʼa peu-eˬ ve hta‸ tiˇ pehˍ piˇ leh, yawˇ hui ve mvuhˇmiˬ 
hta‸ bawˆ yuˬ ve yoˬ. 

Heh puiˉ hkʼaw ve li‸ 22 

Mawˇbaˆ jawˇmawˇ Baˍlanˍ hta‸ ca kuˬ tcuh ve 

1Iˉsaˍreˍlaˆ chaw teˇ hpaˍ awˬ gʼuˇ suhˍ kʼaw‸ kʼai leh, Yawˇdanˍ iˉ kaˆ lawˬ 
mvuhˇ nyi tawˆ hpawˇ lo cawˬ ve Yeˍriˆhkoˇ venˇ paˇ lo deh chehˇ taˍ ve yoˬ. 
2Mawˇbaˆ jawˇmawˇ Ziˆhpawˇ ve yaˇ Baˍlehˆ lehˬ, Iˉsaˍreˍlaˆ chaw teˇ hpaˍ 
Aˍmawˇriˆ chaw hui hta‸ hkʼaˬ hkʼe te piˇ peuˬ ve awˬ lawn hta‸ maˇ kʼoˆ, 
Iˉsaˍreˍlaˆ chaw teˇ hpaˍ oˇ kaˬ lo hkʼaˬ ma chehˇ taˍ ve awˬ lawn hta‸ maˇ 
kʼoˆ, gʼa kaˇ ve teˇ yanˇ, 
3yawˇ awˬ to leh yawˇ ve mvuhˇmiˬ yaˇ hkʼa peu-eˬ kawˆ jaˇ ve yoˬ. 
4Hkʼe te leh, Mawˇbaˆ chaw teˇ hpaˍ Meˇdiˍanˍ chaw hui hta‸ chi hkʼe kʼoˆ piˇ 
ve yoˬ. Chaw chi teˇ hpaˍ lehˬ, kʼaˆ caˇ chehˇ ve nuˇ paˍ lonˉ hkʼa shuˍ, hkʼa 
mawˬ ve awˬ ceuˬ teˇ hpaˍ hta‸ te luˬ piˇ chehˇ ve yoˬ, teh‸ kʼoˆ ve yoˬ. 
5Hkʼe te leh jawˇmawˇ Baˍlehˆ lehˬ Aˍmawˍ mvuhˇmiˬ Uˇhpaˍraˆ iˉ kaˆ lawˬ paˇ 
lo cawˬ ve Peˍtawˍ venˇ hkʼaw chehˇ ve Bawˇraˆ ve yaˇ Baˍlanˍ hta‸ ca kuˬ 
tcuh leh chi hkʼe shanˍ feu piˇ ve yoˬ. Eˇjiˇtu‸ mvuhˇmiˬ hkʼaw tawˆ la taˍ ve 
chaw moˍ lonˉ teˇ moˍ cawˬ ve yoˬ. Chaw oˇ ve teˇ hpaˍ lehˬ, hkʼaˬ hpawˇ chi 
hpawˇ lo chehˇ biˇ taˍ leh, ngaˬ hui ve mvuhˇmiˬ hta‸ bawˆ yuˬ tuˬ te chehˇ ve 
yoˬ. 
6Yawˇ hui lehˬ, ngaˬ hui a‸ kehˉ chaw maˇ jaˇ ve yoˬ. Chi hta‸ pa taw, nawˬ 
laˬ leh yawˇ hui hta‸ a ciˉ ca hkeu piˇ la-o. Oˇ hkʼe te ve kʼo, ngaˬ hui chaw oˇ 
ve teˇ hpaˍ hta‸ gʼa‸ kʼoˬ piˇ gʼa tuˬ naˍ maˇ shiˍ. Awˬ lawn kʼo, nawˬ chaw 
teˇ gʼaˇ hta‸ bon na‸ piˇ ve kʼo, chaw oˇ ve awˬ bon gʼa leh, nawˬ chaw teˇ 

gʼaˇ hta‸ hkeu piˇ ve kʼo, chaw oˇ ve luˬ kʼai ve hta‸ ngaˬ shiˍ taˍ ve yoˬ, teh‸ 
kʼoˆ feu piˇ ve yoˬ. 
7Hkʼe te leh, Mawˇbaˆ chaw leh Meˇdiˍanˍ chaw teˇ hpaˍ la‸ shawnˍ yuˬ veu 
leh Baˍlanˍ geh kʼai ve yoˬ. Jawˇmawˇ ve tawˇ oˇ ve hkʼa peu-eˬ yawˇ hui 
yawˇ hta‸ hto piˇ ve yoˬ. 
8Oˇ htaˇ, Baˍlanˍ yawˇ hui hta‸ chi hkʼe kʼoˆ piˇ ve yoˬ. Nawˬ hui ya‸ puiˉ 
choˬ kaˬ haˉ taˉ sheˍ. Shawˉ pawˍ kʼo, Gʼuiˬsha ngaˬ hta‸ kʼoˆ laˇ ve tawˇ teˇ 
hpaˍ, ngaˬ nawˬ hui hta‸ kʼoˆ maˍ laˇ tuˬ yoˬ, teh‸ yawˇ hui hta‸ kʼoˆ piˇ ve 
yoˬ. Hkʼe te leh, oˇ ve teˇ haˉ yawˇ hui oˇ kaˬ lo haˉ chehˇ taˍ ve yoˬ. 
9Gʼuiˬsha Baˍlanˍ geh laˬ leh, Choˬ kaˬ nawˬ geh ca haˉ la ve chaw chi teˇ hpaˍ 
a shu le, teh‸ yawˇ hta‸ na nyi ve yoˬ. 
10Yawˇ kʼaw‸ yaw hkʼaw‸ leh kʼoˆ ve, Chaw chi teˇ hpaˍ lehˬ, Mawˇbaˆ 
jawˇmawˇ Baˍlehˆ peu laˇ taˍ ve chaw teˇ hpaˍ hpeh‸ ve yoˬ. 
11Eˇjiˇtu‸ mvuhˇmiˬ hkʼaw chaw teˇ moˍ tawˆ la leh, hkʼaˬ hpawˇ chi hpawˇ lo 
chehˇ taˍ peuˬ ve awˬ lawn ngaˬ hta‸ ca hto la ve yoˬ. Yawˇ lehˬ chaw chi teˇ 
hpaˍ hta‸ bawˆ gʼaˇ tuˬ, ngaˬ hta‸ laˬ leh a ciˉ ca hkeu piˇ la teh‸ ngaˬ hta‸ 
kuˬ laˇ ve yoˬ, teh‸ kʼoˆ piˇ ve yoˬ 
12Oˇ htaˇ, Gʼuiˬsha Baˍlanˍ hta‸ chi hkʼe kʼoˆ piˇ ve yoˬ. Nawˬ yawˇ hui geh taˇ 
kʼai. Iˉsaˍreˍlaˆ chaw oˇ ve teˇ hpaˍ hta‸ nawˬ maˇ gʼa hkeu piˇ. Awˬ lawn kʼo, 
yawˇ hui lehˬ ngaˬ ve awˬ bon hta‸ gʼa taˍ peuˬ ve yoˬ, teh‸ yawˇ hta‸ kʼoˆ piˇ 
ve yoˬ. 
13Shawˉ pawˍ mvuhˇ htiˇ la ve teˇ yanˇ, Baˍlanˍ yawˇ hui geh kʼai leh, Nawˬ 
hui kʼo‸-e loˬ. Gʼuiˬsha ngaˬ hta‸ nawˬ hui geh kʼai tuˬ a hkaw-anˬ maˇ piˇ laˇ 
ve law, teh‸ yawˇ hui hta‸ kʼoˆ piˇ ve yoˬ. 
14Hkʼe te leh, yawˇ hui kʼaw‸ kʼo‸-e leh Baˍlanˍ laˬ maˇ hpeh‸ ve awˬ lawn 
yawˇ hui ve jawˇmawˇ Baˍlehˆ hta‸ kʼoˆ piˇ ve yoˬ. 
15Oˇ htaˇ, Baˍlehˆ lehˬ ponˬ laˬ htaˇ teˇ pawˆ a‸ kehˉ chaw maˇ chaweh Baˍlanˍ 
geh kʼaw‸ kʼai tcuh ve yoˬ. 

16Yawˇ hui Baˍlanˍ geh laˬ leh, jawˇmawˇ ve tawˇ chi teˇ hpaˍ yawˇ hta‸ kʼoˆ 
piˇ ve yoˬ. Awˬ bon te leh a ciˉ laˬ-o‸. 
17Ngaˬ nawˬ hta‸ la‸ shawnˍ maˇ maˇ pe‸ laˇ tuˬ yoˬ. Nawˬ laˬ leh chaw chi 
teˇ hpaˍ hta‸ a ciˉ ca hkeu piˇ la-o, teh‸ yawˇ hta‸ kʼoˆ piˇ ve yoˬ. 
18Ya‸ hkʼaˇ, Baˍlanˍ kʼaw‸ yaw hkʼaw‸ leh kʼoˆ ve, Baˍlehˆ lehˬ yawˇ ve hawˉ 
yehˬ hkʼaw cawˬ ve hpu shi hkʼa peu-eˬ ngaˬ hta‸ pe‸ laˇ ve htawˇ, ngaˬ ve 
Jawˇmawˇ Gʼuiˬsha ve tawˇ hta‸ ngaˬ a ciˉ ka‸ ponˬ leuˉ maˇ hpeh‸. 
19Ya‸ hkʼaˇ, nawˬ hui ya‸ puiˉ ka‸ choˬ kaˬ haˉ taˉ sheˍ. Gʼuiˬsha ngaˬ hta‸ 
hkʼaˬ hkʼe kʼaw‸ kʼoˆ laˇ tuˬ naˍ maˇ shiˍ, teh‸ yawˇ hui hta‸ kʼoˆ piˇ ve yoˬ. 
20Oˇ ve teˇ haˉ Gʼuiˬsha yawˇ geh kʼaw‸ laˬ leh, Chaw chi teˇ hpaˍ nawˬ hta‸ 
ca kʼaw‸ kuˬ la ve kʼo, yawˇ hui geh kʼai loˬ. Ya‸ hkʼaˇ, ngaˬ kʼoˆ laˇ ve hkʼe 
ceh tiˉ nawˬ gʼa kʼoˆ ve yoˬ, teh‸ yawˇ hta‸ kʼoˆ piˇ ve yoˬ. 
21Hkʼe te leh shawˉ pawˍ mvuhˇ htiˇ la ve teˇ yanˇ, Baˍlanˍ yawˇ ve piˉ laˬ hta‸ 
ciˇ leh yawˇ hui geh kʼai ve yoˬ. 

Baˍlanˍ leh yawˇ ve piˉ laˬ 

22Baˍlanˍ chaw oˇ ve teˇ hpaˍ geh kʼai toˇ chehˇ ve hta‸ Gʼuiˬsha mawˬ leh nyi 
ma zuhˆ ve yoˬ. Yawˇ lehˬ, awˬ ceˬ paˍ nyiˇ gʼaˇ hta‸ shiˍ leh piˉ laˬ ciˇ kʼai 
chehˇ ve teˇ yanˇ, Gʼuiˬsha ve mvuhˇ naw tcuh yaˇ teˇ gʼaˇ lehˬ yawˇ hta‸ tawˍ 
taˍ tuˬ, ya‸ kʼaw hpuiˇ lo huˉ taˍ ve yoˬ. 
23Mvuhˇ naw tcuh yaˇ oˇ ve aˉhtaw gʼawˬ leh huˉ chehˇ ve hta‸ piˉ laˬ gʼa 
mawˬ ve teˇ yanˇ, ya‸ kʼaw hawˉ lo ya‸-e ve yoˬ. Baˍlanˍ lehˬ piˉ laˬ hta‸ jaw‸ 
leh ya‸ kʼaw hkʼoˆ lo gʼa‸ peu ve yoˬ. 
24Oˇ ve hkʼaw‸ nawˉ, mvuhˇ naw tcuh yaˇ oˇ ve lehˬ, a pehˉ meuˇ hko nyiˇ 
maˬ awˬ kaˍ lo cawˬ ve miˬ haˍ ve chehˇ kuiˬ lo kʼaw‸ huˉ taˍ ve yoˬ. 
25Piˉ laˬ oˇ ve lehˬ mvuhˇ naw tcuh yaˇ hta‸ kʼaw‸ mawˬ ve teˇ yanˇ, haˉ 
hpawˇ cawˬ kuiˬ lo kʼai leh Baˍlanˍ ve hkui sheh hta‸ haˉ pui shawˆ hkʼaw 
sheˬ ve yoˬ. Hkʼe te leh, Baˍlanˍ piˉ laˬ hta‸ kʼaw‸ jaw‸ hpehˇ ve yoˬ. 

26Oˇ ve hkʼaw‸ nawˉ, mvuhˇ naw tcuh yaˇ oˇ ve lehˬ awˬ gʼuˇ suhˍ teˇ kaˬ lo ca 
kʼaw‸ huˉ chehˇ taˍ ve yoˬ. Chehˇ kuiˬ oˇ ve lehˬ cehˍ jaˇ ve chehˇ kuiˬ hpeh‸ 
leh awˬ nu awˬ na ca jaw kʼai kuiˬ maˇ cawˬ. 
27Hkʼe te leh, piˉ laˬ oˇ ve mvuhˇ naw tcuh yaˇ hta‸ teˇ pawˆ gʼa kʼaw‸ mawˬ 
ve teˇ yanˇ, miˬ chaˇ hkʼoˆ lo paˍ zuh‸ sheˬ ve yoˬ. Baˍlanˍ nyi ma zuhˆ jaˇ leh, 
piˉ laˬ hta‸ gʼaˇ hte‸ jaw‸ ve yoˬ. 
28Oˇ htaˇ, Gʼuiˬsha lehˬ piˉ laˬ hta‸ tawˇ yaw tcuh leh, Ngaˬ nawˬ hta‸ aˬ hto‸ 
ma te ya‸ kuiˬ cawˬ leh, ngaˬ hta‸ shehˆ pawˆ jaw‸ hpehˇ laˇ ve le, teh‸ 
Baˍlanˍ hta‸ kʼoˆ piˇ ve yoˬ. 
29Baˍlanˍ kʼaw‸ yaw hkʼaw‸ leh, Nawˬ ngaˬ hta‸ maˇ shawˍ maˇ caˆ te guiˇ laˇ 
ve yoˬ. Ngaˬ aˉhtaw pfuhˇ taˍ ve hkʼe kʼo, nawˬ hta‸ chaw pehˍ laˇ tuˬ yoˬ, teh
‸ piˉ laˬ hta‸ kʼoˆ piˇ ve yoˬ. 
30Piˉ laˬ kʼaw‸ yaw hkʼaw‸ leh kʼoˆ ve, Ngaˬ lehˬ nawˬ teˇ co-e ciˇ toˇ chehˇ ve 
piˉ laˬ maˇ heˆ laˇ. Ngaˬ nawˬ hta‸ teˇ pawˆ pawˆ chi hkʼe te laˇ jaw laˇ, teh‸ 
Baˍlanˍ hta‸ kʼoˆ piˇ ve yoˬ. Baˍlanˍ htawˇ, Maˇ te laˇ jaw, teh‸ piˉ laˬ hta‸ 
kʼaw‸ kʼoˆ piˇ ve yoˬ. 
31Oˇ htaˇ, Gʼuiˬsha Baˍlanˍ ve mehˆ shiˍ hta‸ hpaw piˇ leh, yawˇ lehˬ oˇ kaˬ lo 
aˉhtaw yuˬ leh huˉ taˍ ve mvuhˇ naw tcuh hta‸ gʼa mawˬ ve yoˬ. Oˇ htaˇ 
Baˍlanˍ miˬ chaˇ hkʼoˆ boˆ taˍ ve yoˬ. 
32Mvuhˇ naw tcuh yaˇ kʼoˆ ve, Aˬ hto‸ ma pa taw nawˬ ve piˉ laˬ hta‸ shehˆ 
pawˆ hkʼa gaˬ jaw‸ ve le. Nawˬ ya‸ kʼaw chi hta‸ maˇ te toˇ cawˇ ve pa taw, 
ngaˬ nawˬ hta‸ ca tawˍ taˍ la ve yoˬ. 
33Ya‸ hkʼaˇ, nawˬ ve piˉ laˬ ngaˬ hta‸ mawˬ leh shehˆ pawˆ hkʼa gaˬ awˬ gʼuˇ 
suhˍ kʼai maˇ gaˬ ve yoˬ. Piˉ laˬ oˇ hkʼe maˇ te leh, ya‸ kʼaw hkʼaˇ suh hteˇ lehˍ 
laˬ chehˇ ve hkʼe kʼo, ngaˬ nawˬ hta‸ tiˇ pehˍ leh piˉ laˬ hta‸ ponˬ piˇ tuˬ yoˬ, 
teh‸ Baˍlanˍ hta‸ kʼoˆ piˇ ve yoˬ. 
34Baˍlanˍ kʼaw‸ yaw hkʼaw‸ leh kʼoˆ ve, Ngaˬ te ya‸ jaˇ peuˬ. Nawˬ ngaˬ hta‸ 
tawˍ taˍ laˇ tuˬ, ya‸ kʼaw hpuiˇ lo huˉ chehˇ taˍ ve hta‸ ngaˬ maˇ shiˍ. Ngaˬ 

awˬ gʼuˇ suhˍ kʼaw‸ caˉ kʼai maˇ cawˇ teh‸ nawˬ dawˇ ve kʼo, ngaˬ aˉ hkʼaw 
lo kʼaw‸ kʼo‸-e tuˬ yoˬ, teh‸ yawˇ hta‸ kʼoˆ piˇ ve yoˬ. 
35Ya‸ hkʼaˇ, mvuhˇ naw tcuh yaˇ kʼoˆ ve, Chaw chi teˇ hpaˍ geh kʼai-o. Ya‸ 
hkʼaˇ, ngaˬ kʼoˆ tcuh laˇ ve hkʼe ceh nawˬ gʼa kʼoˆ ve yoˬ, teh‸ yawˇ hta‸ kʼoˆ 
piˇ ve yoˬ. Hkʼe te leh Baˍlanˍ yawˇ hui geh kʼai ve yoˬ. 

Baˍlehˆ Baˍlanˍ hta‸ ha‸ yuˬ piˇ ve 

36Baˍlanˍ laˬ chehˇ ve awˬ hkawˇ hta‸ Baˍlehˆ gʼa kaˇ ve teˇ yanˇ, yawˇ lehˬ 
Baˍlanˍ hta‸ ca ha‸ yuˬ tuˬ, Mawˇbaˆ miˬ tcuhˉ, Aˍnonˍ iˉ kaˆ lawˬ paˇ lo cawˬ 
ve Aˍraˆ venˇ lo kʼai ve yoˬ. 
37Oˇ htaˇ Baˍlehˆ lehˬ, Aˬ hto‸ ma pa taw ngaˬ nawˬ hta‸ awˉ lawˉ peuˇ teˇ 
pawˆ ca kuˬ tcuh htaˇ ka‸ nawˬ maˇ laˬ ve le. Ngaˬ nawˬ hta‸ la‸ shawnˍ maˇ 
maˇ piˇ laˇ maˇ gʼa taˬ teh‸ nawˬ dawˇ ve laˇ, teh‸ Baˍlanˍ hta‸ kʼoˆ piˇ ve yoˬ. 
38Baˍlanˍ kʼaw‸ yaw hkʼaw‸ leh kʼoˆ ve, Ngaˬ laˬ ve maˇ heˆ laˇ. Ya‸ hkʼaˇ, chi 
beu‸ ngaˬ geh aˬ hto‸ ma kanˇ paˆ cawˬ ve le. Gʼuiˬsha ngaˬ hta‸ kʼoˆ tcuh laˇ 
ve hkʼe ceh ngaˬ gʼa kʼoˆ tuˬ yoˬ, teh‸ Baˍlehˆ hta‸ kʼoˆ piˇ ve yoˬ. 
39Hkʼe te leh, Baˍlanˍ lehˬ Baˍlehˆ geh teˇ geh Huˇzoˆ venˇ lo kʼai ve yoˬ. 
40Baˍlehˆ lehˬ, nuˇ leh yawˬ ehˉ teˇ hpaˍ tiˇ leh, awˬ shaˍ teˇ hpaˍ Baˍlanˍ leh 
awˬ hoˉ awˬ naˬ teˇ hpaˍ hta‸ piˇ ve yoˬ. 
41Shawˉ pawˍ mvuhˇ htiˇ la leh, Baˍlehˆ lehˬ Baˍlanˍ hta‸ shiˍveu leh, 
Iˉsaˍreˍlaˆ chaw hui deh chehˇ taˍ ve hta‸ nyi mawˬ hpeh‸ ve Baˍmoˆbaˍlaˆ 
hkʼaw hkʼoˆ lo taˆ-e ve yoˬ. 

Heh puiˉ hkʼaw ve li‸ 23 

Baˍlanˍ awˉ lawˉ peuˇ yaw ve tawˇ 

1Oˇ htaˇ Baˍlanˍ lehˬ, Choˬ kaˬ lo ngaˬ awˬ pon tuˉ tanˇ kuiˬ suhˍ maˬ te leh, 
nuˇ paˍ lonˉ suhˍ hkeh leh yawˬ ehˉ suhˍ hkeh yuˬ veu laˇ-oˆ, teh‸ Baˍlehˆ hta‸ 
kʼoˆ piˇ ve yoˬ. 
2Baˍlehˆ lehˬ yawˇ kʼoˆ ve hkʼe te leh, tuˉ tanˇ kuiˬ teˇ maˬ awˬ hkʼoˆ lo nuˇ teˇ 
hkeh leh yawˬ ehˉ teˇ hkeh tuˉ tanˇ piˇ ve yoˬ. 

3Oˇ hkʼe te peuˬ hkʼaw‸ nawˉ, Baˍlanˍ lehˬ Baˍlehˆ hta‸ chi hkʼe kʼoˆ piˇ ve 
yoˬ. Nawˬ choˬ kaˬ tuˉ tanˇ kuiˬ paˇ lo huˉ taˍ-o‸. Gʼuiˬsha ngaˬ hta‸ tawˇ yaw 
laˇ tuˬ leh naˍ, ca na nyi shaˍ. Yawˇ ngaˬ hta‸ kʼoˆ laˇ ve tawˇ hkʼa peu-eˬ ngaˬ 
nawˬ hta‸ kʼaw‸ kʼoˆ laˇ tuˬ yoˬ, teh‸ Baˍlehˆ hta‸ kʼoˆ piˇ taˉ leh, hkʼaw 
hkʼoˆ lo taˆ-e ve yoˬ. 
4Oˇ kaˬ lo Gʼuiˬsha yawˇ geh laˬ ve yoˬ. Baˍlanˍ kʼoˆ ve, Ngaˬ tuˉ tanˇ kuiˬ suhˍ 
maˬ te leh, tuˉ tanˇ kuiˬ teˇ maˬ awˬ hkʼoˆ lo nuˇ teˇ hkeh leh yawˬ teˇ hkeh tuˉ 
tanˇ taˍ peuˬ, teh‸ Gʼuiˬsha hta‸ kʼoˆ piˇ ve yoˬ. 
5Gʼuiˬsha lehˬ, Baˍlanˍ hkʼaˬ hkʼe gʼa kʼoˆ tuˬ ve awˬ lawn teˇ hpaˍ kʼoˆ maˍ piˇ 
peuˬ hkʼaw‸ nawˉ, Baˍlehˆ geh kʼaw‸ kʼo‸-e tcuh ve yoˬ. 
6Hkʼe te leh, yawˇ hkʼaw hkʼoˆ lo ya‸-e leh, Baˍlehˆ lehˬ tuˉ tanˇ kuiˬ paˇ lo ceh 
tiˉ huˉ chehˇ taˍ laˇ ve hta‸ yawˇ gʼa mawˬ ve yoˬ. Mawˇbaˆ chaw awˬ hoˉ awˬ 
naˬ teˇ hpaˍ htawˇ yawˇ geh chehˇ taˍ ve yoˬ. 
7Oˇ htaˇ, Baˍlanˍ chi hkʼe kʼoˆ ve yoˬ. Jawˇmawˇ Baˍlehˆ lehˬ, Iˉsaˍreˍlaˆ chaw 
hui hta‸ hkeu piˇ tuˬ, Suˇriˆ mvuhˇmiˬ hkʼaw chehˇ taˍ ve ngaˬ hta‸ ca shiˍ la 
ve yoˬ. 
8Gʼuiˬsha maˇ hkeu taˍ ve chaw hta‸ ngaˬ hkʼaˬ hkʼe te hkeu piˇ hpeh‸ tuˬ ve 
le. Gʼuiˬsha nyi ma maˇ cawˇ ve luˬ ve sheˆ ve tawˇ hta‸ ngaˬ hkʼaˬ hkʼe te 
yaw hpeh‸ tuˬ le. 
9Ngaˬ choˬ kaˬ haˉ hpawˇ hkʼoˆ chehˇ taˍ leh, yawˇ hui hta‸ mawˬ chehˇ ve 
yoˬ. Chaw oˇ ve teˇ hpaˍ lehˬ, yawˇ hui hkʼaˇ yawˇ hui chehˇ taˍ ve yoˬ. Yawˇ 
hui lehˬ, awˬ nu ve chaw ceuˬ teˇ hpaˍ a‸ kehˉ awˬ bon gʼa taˍ ve chaw hpeh‸ 
ve hta‸ shiˍ chehˇ ve yoˬ. 
10Iˉsaˍreˍlaˆ ve awˬ ceuˬ awˬ hkʼaˇ teˇ hpaˍ lehˬ, je‸ meu-e hkʼa shuˍ hpeh‸ ve 
yoˬ. Yawˇ hui lehˬ gʼaw maˇ peuˬ htaˇ hkʼa gaˬ maˇ jaˇ ve yoˬ. Ngaˬ hta‸ ka‸ 
Gʼuiˬsha ve chaw hkʼe shawˍ laˇ leh, hteˇ ve cawˇ ve chaw hkʼe gawˬ lehˍ ve 
hkʼaw suh-e tcuh laˇ-oˆ, teh‸ kʼoˆ ve yoˬ. 
11Oˇ htaˇ, Baˍlehˆ chi hkʼe kʼoˆ ve yoˬ. Nawˬ hkʼaˬ hkʼe te ve le. Ngaˬ ve canˇ 
paˍ teˇ hpaˍ hta‸ hkeu piˇ tuˬ ngaˬ nawˬ hta‸ choˬ kaˬ lo shiˍ veu laˇ taˍ ve 

yoˬ. Ya‸ hkʼaˇ, nawˬ yawˇ hui hta‸ awˬ bon na‸ piˇ chehˇ ve law, teh‸ Baˍlanˍ 
hta‸ kʼoˆ piˇ ve yoˬ. 
12Baˍlanˍ kʼaw‸ yaw hkʼaw‸ leh kʼoˆ ve, Ngaˬ lehˬ Gʼuiˬsha kʼoˆ tcuh laˇ ve 
tawˇ hta‸ ceh tiˉ kʼoˆ hpeh‸ ve yoˬ, teh‸ yawˇ hta‸ kʼoˆ piˇ ve yoˬ. 

Baˍlanˍ nyiˇ pawˆ teˇ pawˆ yaw ve tawˇ 

13Oˇ ve hkʼaw‸ nawˉ Baˍlehˆ chi hkʼe kʼoˆ ve yoˬ. Laˬ-o‸. Ngaˬ hui Iˉsaˍreˍlaˆ 
chaw hui hta‸ nyi mawˬ hpeh‸ ve awˬ nu ve chehˇ kuiˬ teˇ kaˬ lo kʼaw‸ kʼai 
shaˍ. Oˇ kaˬ lo chehˇ taˍ leh yawˇ hui hta‸ teˇ pawˆ kʼaw‸ hkeu piˇ-oˆ, teh‸ 
Baˍlanˍ hta‸ kʼoˆ piˇ ve yoˬ. 
14Hkʼe te leh, yawˇ Baˍlanˍ hta‸ shiˍ veu leh Piˉsaˍgaˍ hkʼaw hkʼoˆ lo cawˬ ve 
Zawˇhpenˍ miˬ tawˬ kuiˬ lo shiˍ kʼai ve yoˬ. Oˇ kaˬ lo htawˇ tuˉ tanˇ kuiˬ suhˍ 
maˬ kʼaw‸ te leh, tuˉ tanˇ kuiˬ teˇ maˬ awˬ hkʼoˆ lo nuˇ teˇ hkeh leh yawˬ ehˉ 
teˇ hkeh tuˉ tanˇ piˇ ve yoˬ. 
15Oˇ htaˇ Baˍlanˍ lehˬ, Nawˬ choˬ kaˬ tuˉ tanˇ kuiˬ paˇ lo huˉ taˍ-o‸. Ngaˬ oˇ kaˬ 
lo Gʼuiˬsha hta‸ ca hpuˇ da‸ shaˍ, teh‸ Baˍlehˆ hta‸ kʼoˆ piˇ ve yoˬ. 
16Gʼuiˬsha Baˍlanˍ geh laˬ leh, hkʼaˬ hkʼe gʼa kʼoˆ tuˬ ve awˬ hkʼaˇ beˆ maˍ piˇ 
peuˬ hkʼaw‸ nawˉ, Baˍlehˆ geh kʼaw‸ kʼo‸-e tcuh ve yoˬ. 
17Hkʼe te leh yawˇ Baˍlehˆ geh kʼaw‸ kʼo‸-e leh, yawˇ lehˬ tuˉ tanˇ kuiˬ paˇ lo 
tiˉ huˉ chehˇ taˍ laˇ ve hta‸ gʼa mawˬ ve yoˬ. Mawˇ baˆ chaw awˬ hoˉ awˬ naˬ 
teˇ hpaˍ htawˇ, yawˇ geh teˇ geh chehˇ taˍ ve yoˬ. Gʼuiˬsha hkʼaˬ hkʼe kʼoˆ laˇ 
ve awˬ lawn Baˍlehˆ na nyi htaˇ, 
18Baˍlanˍ chi hkʼe kʼoˆ ve yoˬ. Ziˆhpawˇ ve yaˇ Baˍlehˆ-oˬ, cho kaˬ laˬ leh ngaˬ 
kʼoˆ ve tawˇ hta‸ ca na la-o. 
19Gʼuiˬsha lehˬ, chaw yaˇ hkʼa shuˍ heˍ puiˉ ve maˇ heˆ. Yawˇ lehˬ nyi ma pa 
puiˉ ve chaw yaˇ hkʼe maˇ heˆ. Yawˇ ka ti‸ te taˍ ve hkʼa shuˍ, hteˇ lehˍ te ve 
yoˬ. Yawˇ kʼoˆ ve teˇ hpaˍ hpeh‸ la ve yoˬ. 
20Yawˇ hui hta‸ bon na‸ piˇ tuˬ, yawˇ ngaˬ hta‸ kʼoˆ laˇ ve yoˬ. Gʼuiˬsha bon 
na‸ piˇ taˍ peuˬ ve hta‸ ngaˬ kʼaw‸ yuˬ hkʼaw‸ tuˬ te maˇ gʼa. 

21Awˬ gʼuˇ suhˍ hpawˇ Iˉsaˍreˍlaˆ chaw hui hkʼaˬ hkʼe hpeh‸ la tuˬ ve hta‸ ngaˬ 
mawˬ taˍ peuˬ ve yoˬ. Kawˆ tuˬ dawˇ haˍ tuˬ teˇ hpaˍ yawˇ hui awˬ hkʼoˆ lo gaˬ 
la tuˬ ve maˇ heˆ. Yawˇ hui ve Gʼuiˬsha yawˇ hui geh chehˇ taˍ leh, yawˇ hta‸ 
yawˇ hui ve Jawˇmawˇ teh‸ kʼoˆ chehˇ ve yoˬ. 
22Gʼuiˬsha lehˬ, yawˇ hui hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ taˍ ve 
yoˬ. Heh nuˇ hkʼa shuˍ, yawˇ lehˬ yawˇ hui awˬ pon ma‸ bawˆ piˇ chehˇ ve 
yoˬ. 
23Iˉsaˍreˍlaˆ chaw hui hta‸ neˇ pi pfuhˍ piˇ tuˬ maˇ kʼoˆ, hpehˇ pfuhˍ piˇ tuˬ 
maˇ kʼoˆ, ca te maˇ gʼa. Gʼuiˬsha te piˇ taˍ peuˬ ve kanˉ hta‸ nyi sheˍ teh‸ chi 
beu‸ chaw yaˇ teˇ hpaˍ kʼoˆ da‸ chehˇ tuˬ yoˬ. 
24Iˉsaˍreˍlaˆ chaw teˇ hpaˍ lehˬ, awˬ gʼaˇ uiˍ jaˇ ve laˇ caˬ shiˉ hkʼe hpeh‸ ve 
yoˬ. Yawˇ che‸ pehˍ taˍ ve awˬ ceuˬ hta‸ maˇ gʼa tzuh‸ suhˍ leh awˬ suhˍ hta‸ 
maˇ gʼa dawˬ sheˍ ve ceh ceh, yawˇ ta‸ iˉ chehˇ tuˬ ve maˇ heˆ, teh‸ kʼoˆ ve 
yoˬ. 
25Oˇ htaˇ Baˍlehˆ lehˬ, Nawˬ Iˉsaˍreˍlaˆ chaw hui hta‸ maˇ hkeu piˇ ve htawˇ, 
yawˇ hui hta‸ awˬ bon taˇ na‸ piˇ-oˆ, teh‸ Baˍlanˍ hta‸ kʼoˆ piˇ ve yoˬ. 
26Baˍlanˍ kʼaw‸ yaw hkʼaw‸ leh kʼoˆ ve, Gʼuiˬsha ngaˬ hta‸ kʼoˆ tcuh laˇ ve 
hkʼe ceh ngaˬ gʼa kʼoˆ tuˬ yoˬ, teh‸ nawˬ hta‸ kʼoˆ piˇ taˍ peuˬ ve maˇ heˆ laˇ, 
teh‸ Baˍlehˆ hta‸ kʼoˆ piˇ ve yoˬ. 

Baˍlanˍ shehˆ pawˆ teˇ pawˆ tawˇ yaw ve 

27Oˇ ve hkʼaw‸ nawˉ, Baˍlehˆ chi hkʼe kʼaw‸ kʼoˆ ve yoˬ. Laˬ-o‸. Ngaˬ hui awˬ 
gʼuˇ suhˍ teˇ kaˬ lo kʼaw‸ kʼai shaˍ. Oˇ kaˬ lo Gʼuiˬsha nawˬ hta‸ hkeu ve tawˇ 
yaw tcuh tuˬ leh naˍ maˇ shiˍ, teh‸ Baˍlanˍ hta‸ kʼoˆ piˇ ve yoˬ. 
28Hkʼe te leh, Baˍlehˆ yawˇ hta‸ heh puiˉ hkʼaw hpawˇ lo cawˬ ve Peˍawˇ 
hkʼaw hkʼoˆ lo shiˍ kʼai ve yoˬ. 
29Oˇ htaˇ Baˍlanˍ kʼoˆ ve, Choˬ kaˬlo ngaˬ awˬ pon tuˉ tanˇ kuiˬ suhˍ maˬ kʼaw‸ 
te leh nuˇ paˍ lonˉ suhˍ hkeh leh yawˬ ehˉ suhˍ hkeh yuˬ veu laˇ-oˆ, teh‸ 
Baˍlehˆ hta‸ kʼoˆ piˇ ve yoˬ. 

30Baˍlehˆ lehˬ yawˇ kʼoˆ ve hkʼe te leh, tuˉ tanˇ kuiˬ teˇ maˬ awˬ hkʼoˆ lo nuˇ teˇ 
hkeh leh yawˬ ehˉ teˇ hkeh tuˉ tanˇ piˇ ve yoˬ. 

Heh puiˉ hkʼaw ve li‸ 24 

1Oˇ htaˇ Baˍlanˍ lehˬ, Iˉsaˍreˍlaˆ chaw hui hta‸ bon na‸ piˇ tuˬGʼuiˬsha heuˆ 
gaˇ ve hta‸ yawˇ shiˍ la ve yoˬ. Hkʼe te leh, ponˬ laˬ htaˇ hkʼa shuˍ yawˇ 
Gʼuiˬsha geh ca jehˬ da‸ tuˬ maˇ kʼai-o. Heh puiˉ hkʼaw hpawˇ lo yawˇ nyi 
peu leh, 
2Iˉsaˍreˍlaˆ chaw teˇ hpaˍ deh chehˇ taˍ ve hta‸ yawˇ gʼa mawˬ ve yoˬ. Oˇ htaˇ, 
Gʼuiˬsha ve Awˬ ha hpu yawˇ awˬ hkʼoˆ ya‸ la leh chi hkʼe kʼoˆ ve yoˬ. 
3Mehˆ shiˍ hkʼa deh‸ nyi mawˬ leh, Gʼuiˬsha ve tawˇ hta‸ hkʼa deh‸ kaˇ puiˉ 
ve Beˍraˆ ve yaˇ Baˍlanˍ chi hkʼe kʼoˆ ve yoˬ. 
4Awˬ ha hkʼaw kanˇ paˆ uiˍ jaˇ ve Gʼuiˬsha hta‸ ngaˬ gʼa mawˬ ve yoˬ. 
5Iˉsaˍreˍlaˆ chaw hui ve fa la teˇ hpaˍ lehˬ, 
6tcuhˉ pui cehˬ teˇ hpaˍ, iˉ kaˆ lawˬ pfuhˍ lo cawˬ ve hko teˇ hpaˍ, Gʼuiˬsha ti 
taˍ ve suhˆ hkʼaˇ cehˬ teˇ hpaˍ, leh iˉ kaˆ lawˬ paˇ lo cawˬ ve htawˇ cehˬ teˇ 
hpaˍ hkʼa shuˍ nyi sha jaˇ ve yoˬ. 
7Yawˇ hui awˬ hkʼoˆ lo mvuhˇ yeˬ maˇ maˇ ya‸ la leh, iˉ kaˆ hkʼa deh‸ gʼa ve ti 
mi hkʼaw awˬ yawˇ gʼa sheˍ tuˬ yoˬ. Yawˇ hui ve jawˇmawˇ lehˬ, Aˍgaˆ a‸ kehˉ 
awˬ me‸ awˬ hponˇ uiˍ leh, yawˇ ve mvuhˇmiˬ uiˍ jaˇ kʼehˬ jaˇ tuˬ yoˬ. 
8Gʼuiˬsha lehˬ yawˇ hui hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ taˍ ve 
yoˬ. Yawˇ lehˬ heh nuˇ hkʼa shuˍ, yawˇ hui awˬ pon ma‸ bawˆ piˇ chehˇ ve 
yoˬ. Canˇ paˍ teˇ hpaˍ hta‸ yawˇ hui te luˬ piˇ leh, yawˇ hui ve awˬ mu‸ ku teˇ 
hpaˍ leh, hkaˆ ce teˇ hpaˍ hta‸ awˉ hteh piˇ ve yoˬ. 
9Yawˇ hui lehˬ, awˬ gʼaˇ uiˍ jaˇ ve laˇ caˬ shiˉ hkʼe hpeh‸ ve yoˬ. Yawˇ zuh‸ 
chehˇ ve teˇ yanˇ, chaw teˇ gʼaˇ kaˬ yawˇ hta‸ ca nawˍ piˇ maˇ haˆ. Iˉsaˍreˍlaˆ 
chaw hta‸ awˬ bon na‸ piˇ ve chaw lehˬ, awˬ bon kʼaw‸ na‸ piˇ ve hta‸ gʼa 
hkanˍ leh, Iˉsaˍreˍlaˆ chaw hta‸ hkeu piˇ ve chaw lehˬ, hkeu ve hta‸ gʼa kʼaw‸ 
hkanˍ tuˬ yoˬ, teh‸ kʼoˆ ve yoˬ. 

10Oˇ htaˇ Baˍlehˆ nyi ma zuhˆ jaˇ ve hkʼaw, la‸ tsuhˆ pui tsuhˆ taˍ leh Baˍlanˍ 
hta‸ chi hkʼe kʼoˆ piˇ ve yoˬ. Iˉsaˍreˍlaˆ chaw hui hta‸ hkeu piˇ tuˬ ngaˬ nawˬ 
hta‸ ca kuˬ yuˬ taˍ ve yoˬ. Ya‸ hkʼaˇ, shehˆ pawˆ hkʼa gaˬ nawˬ yawˇ hui hta‸ 
awˬ bon na‸ piˇ ve yoˬ. 
11Chi beu‸ nawˬ aˉ hkʼaw kʼo‸-e loˬ. Ngaˬ nawˬ hta‸ la‸ shawnˍ piˇ tuˬ kʼoˆ 
taˍ ve yoˬ. Ya‸ hkʼaˇ, Gʼuiˬsha lehˬ la‸ shawnˍ oˇ ve teˇ hpaˍ nawˬ hta‸ piˇ tuˬ 
a hkaw-anˬ maˇ pe‸ laˇ, teh‸ yawˇ hta‸ kʼoˆ piˇ ve yoˬ. 
12Baˍlanˍ kʼaw‸ yaw hkʼaw‸ leh kʼoˆ ve, Nawˬ ve hawˉ yehˬ hkʼaw cawˬ ve 
hpu shi hkʼa peu-eˬ ngaˬ hta‸ piˇ laˇ ve htawˇ, Gʼuiˬsha ve tawˇ hta‸ ngaˬ 
ponˬ leuˉ maˇ hpeh‸, teh‸ nawˬ peu laˇ ve chaw teˇ hpaˍ hta‸ ngaˬ kʼoˆ piˇ taˍ 
peuˬ ve yoˬ. 
13Gʼuiˬsha ngaˬ hta‸ kʼoˆ laˇ ve hkʼe ceh tiˉ ngaˬ kʼoˆ tuˬ yoˬ, teh‸ Baˍlehˆ hta‸ 
kʼoˆ piˇ ve yoˬ. 

Baˍlanˍ awˇ pawˆ teˇ pawˆ yaw ve tawˇ 

14Oˇ ve hkʼaw‸ nawˉ, Baˍlanˍ lehˬ Baˍlehˆ hta‸ chi hkʼe kʼoˆ piˇ ve yoˬ. Chi 
beu‸ ngaˬ aˉ hkʼaw lo kʼo‸-e tuˬ yoˬ. Ya‸ hkʼaˇ, ngaˬ maˇ kʼo‸-e sheˍ gʼuˇ 
suhˍ, Iˉsaˍ reˍ laˆ chaw teˇ hpaˍ nawˬ hui hta‸ hkʼaˬ hkʼe te laˇ tuˬ ve awˬ lawn 
a ciˉ kʼoˆ maˍ taˉ laˇ shaˍ, teh‸ yawˇ hta‸ kʼoˆ piˇ ve yoˬ. 
15Hkʼe te leh yawˇ kʼoˆ ve, Mehˇ shiˍ hkʼa deh‸ nyi mawˬ leh Gʼuiˬsha ve tawˇ 
hta‸ hkʼa deh‸ kaˇ puiˉ ve Beˍraˆ ve yaˇ Baˍlanˍ chi hkʼe kʼoˆ ve yoˬ. 
16Awˬ ha awˬ hkʼaw lo kanˇ paˆ uiˍ jaˇ ve Gʼuiˬsha hta‸ ngaˬ gʼa mawˬ leh, shiˍ 
puiˉ ve cuˇ yiˬ maˍ yiˍ hta‸ ngaˬ gʼa taˍ ve yoˬ. 
17Laˬ tuˬ ve awˬ gʼuˇ suhˍ hpawˇ Iˉsaˍreˍlaˆ chaw hta‸ ngaˬ gʼa mawˬ ve yoˬ. 
Awˬ gʼeuˆ ba chehˇ ve meu‸ keu shiˍ hkʼa shuˍ, yawˇ hui awˬ hkʼoˆ jawˇmawˇ 
teˇ gʼaˇ tawˆ la tuˬ yoˬ. Mvuhˇ tiˉ po-e‸ hkʼa shuˍ, yawˇ lehˬ Iˉsaˍreˍlaˆ chaw 
awˬ hkʼaw lo tawˆ la tuˬ yoˬ. Yawˇ lehˬ, Mawˇbaˆ chaw hui ve awˬ hoˉ awˬ naˬ 
teˇ hpaˍ hta‸ tiˉ pehˍ leh, Sheˍtaˆ awˬ ceuˬ awˬ hkʼaˇ teˇ hpaˍ hta‸ te luˬ te 
sheˆ piˇ tuˬ yoˬ. 



438 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

18Yawˇ lehˬ Eˇdonˍ mvuhˇmiˬ hkʼaw chehˇ taˍ ve yawˇ ve canˇ paˍ teˇ hpaˍ hta
‸ te luˬ piˇ leh, yawˇ hui ve mvuhˇmiˬ hta‸ hiˉ yuˬ tuˬ yoˬ. Iˉsaˍreˍlaˆ chaw teˇ 
hpaˍ uiˍ la da‸ la tuˬ yoˬ. 
19Iˉsaˍreˍlaˆ chaw hui lehˬ canˇ paˍ teˇ hpaˍ hta‸ naˆ nehˆ leh, teˇ gʼaˇ ka‸ maˇ 
cawˬ taˉ htaˇ hkʼa gaˬ, te luˬ te sheˆ piˇ tuˬyoˬ, teh‸ kʼoˆ ve yoˬ. 
20Baˍlanˍ lehˬ awˬ ha hkʼaw Aˍmaˍlehˆ chaw teˇ hpaˍ hta‸ gʼa mawˬ leh, yawˇ 
hui awˬ lawn chi hkʼe kʼoˆ ve yoˬ. Aˍmaˍlehˆ chaw teˇ hpaˍ lehˬ, shu a‸ kehˉ 
awˬ gʼaˇ uiˍ jaˇ ve chaw teˇ hpaˍ hpeh‸ ve yoˬ. Ya‸ hkʼaˇ, awˬ leh teˇ nyi gaˬ 
kʼo, yawˇ hui co co taiˍ taiˍ gʼa luˬ gʼa sheˆ kʼai tuˬ yoˬ, teh‸ kʼoˆ ve yoˬ. 
21Baˍlanˍ lehˬ, awˬ ha hkʼaw Keˍniˆ chaw teˇ hpaˍ hta‸ ka‸ gʼa kʼaw‸ mawˬ 
leh, yawˇ hui awˬ lawn chi hkʼe kʼoˆ ve yoˬ. Nawˬ hui ve chehˇ kuiˬ lehˬ gawˬ 
lehˍ cawˬ leh, haˉ hpawˇ hkʼoˆ lo te taˍ ve ngaˆ hpui ehˉ hkʼe hpeh‸ ve yoˬ. 
22Ya‸ hkʼaˇ, Aˍsuˇriˆ chaw hui ca bawˆ la htaˇ, nawˬ hui Keˍniˆ chaw teˇ hpaˍ 
htawˇ gʼa luˬ gʼa sheˆ kʼai tuˬ yoˬ, teh‸ kʼoˆ ve yoˬ. 
23Baˍlanˍ chi hkʼe kʼaw‸ kʼoˆ ve yoˬ. Awˬ na hpawˇ lo ma‸ moˍ shawˍ chehˇ ve 
chaw oˇ ve teˇ hpaˍ a shu le. 
24Canˇ paˍ teˇ hpaˍ lehˬ, Kuˇpaˍruˆ conˇ hpawˇ lo laˬ tuˬ yoˬ. Yawˇ hui lehˬ 
Aˍsuˇ riˆ mvuhˇmiˬ leh Eˍbaˍ mvuhˇmiˬ hta‸ bawˆ yuˬ tuˬ yoˬ. Ya‸ hkʼaˇ, yawˇ 
hui htawˇ co co taiˍ taiˍ luˬ kʼai sheˆ kʼai tuˬ yoˬ, teh‸ kʼoˆ ve yoˬ. 
25Yawˇ oˇ hkʼe kʼoˆ peuˬ hkʼaw‸ nawˉ, aˉ hkʼaw kʼo‸-e ve yoˬ. Baˍlehˆ htawˇ 
yawˇ ve yehˬ lo kʼaw‸ kʼo‸-e ve yoˬ. 

Heh puiˉ hkʼaw ve li‸ 25 

Iˉsaˍreˍlaˆ chaw Peˍawˇ venˇ lo chehˇ taˍ ve 

1Iˉsaˍreˍlaˆ chaw teˇ hpaˍ, Aˍhkeˇshaˍ miˬ tawˬ kuiˬ lo jehˇ chehˇ taˍ ve teˇ 
yanˇ, yawˇ hui teˇ hpaˍ hpaˍ oˇ kaˬ lo chehˇ taˍ ve Mawˇbaˆ chaw hta‸ haˉ 
chawˇ te ve yoˬ. 
2Yaˇ miˇ oˇ ve teˇ hpaˍ lehˬ yawˇ hui hta‸ Mawˇbaˆ chaw hui oˉ kʼoˍ pui ve 
gʼuiˬsha hta‸ tanˇ taˍ ve caˇ tuˬ teˇ hpaˍ kuˬ caˍ piˇ ve yoˬ. Hkʼe te leh, yawˇ 

hui caˇ tuˬ oˇ ve teˇ hpaˍ hta‸ caˇ leh, yawˇ hui ve shaˉ ho‸ teˇ hpaˍ hta‸ 
htawˇ oˉ kʼoˍ pui ve yoˬ. 
3Yawˇ hui oˇ hkʼe te ve pa taw, Gʼuiˬsha nyi ma zuhˆ leh Moˉseˍ hta‸ chi hkʼe 
kʼoˆ piˇ ve yoˬ. 
4Iˉsaˍreˍlaˆ chaw awˬ hoˉ awˬ naˬ hui hta‸ shiˍ veu leh, chaw oˇ ve teˇ hpaˍ 
hta‸ chaw moˍ lonˉ mehˆ gʼuˇ suhˍ tiˇ pehˍ piˇ-oˆ. Oˇ hkʼe te ve kʼo, ngaˬ 
Iˉsaˍreˍlaˆ chaw hui hta‸ nyi ma kʼaw‸ zuhˆ tuˬ ve maˇ heˆ, teh‸ kʼoˆ ve yoˬ. 
5Hkʼe te leh, Moˉseˍ lehˬ awˬ hoˉ awˬ naˬ teˇ hpaˍ hta‸ kuˬ yuˬ leh, Nawˬ hui 
ve awˬ ceuˬ awˬ hkʼaˇ teˇ hpaˍ hkʼaw Baˍlaˆ gʼuiˬsha hta‸oˉ kʼoˍ hkʼa pui ve 
chaw hkʼa peu-eˬ hta‸ gʼa tiˇ pehˍ piˇ ve yoˬ, teh‸ yawˇ hui hta‸ kʼoˆ piˇ ve 
yoˬ. 
6Moˉseˍ leh Iˉsaˍreˍlaˆ chaw teˇ hpaˍ, Gʼuiˬsha ve aˉ po kʼo bon yehˬ gʼuˇ suhˍ 
lo dawˇ haˍ leh hawˬ chehˇ ve teˇ yanˇ, Iˉsaˍreˍlaˆ chaw teˇ gʼaˇ lehˬ Meˇdiˍanˍ 
yaˇ miˇ ma teˇ gʼaˇ hta‸ shiˍ leh yawˇ ve fa la hkʼaw lo‸-e ve yoˬ. 
7Yawˇ oˇ hkʼe te ve hta‸ Aˍronˍ ve awˬ hawehˍ, Eˇlaˍsaˍ ve yaˇ Hpiˇneˍhaˆ gʼa 
mawˬ ve teˇ yanˇ, gehˇ teˇ maˬ yuˬ leh tawˆ-e ve yoˬ. 
8Yawˇ lehˬ chaw oˇ ve hpaˇ ve fa la lo kʼai leh, yawˇ huiˉ maˬ nyiˇ gʼaˇ hta‸ teˇ 
pawˆ tiˉ juˆ pehˍ piˇ ve yoˬ. Hkʼe te leh naˬ beuˬ gaˬ ve mehˉ kʼai ve yoˬ. 
9Naˬ beuˬ gaˬ ve pa taw, Iˉsaˍreˍlaˆ chaw nyiˇ meunˍ awˇ hinˉ gʼaˇ suh-e ve 
yoˬ. 
10Oˇ ve hkʼaw‸ nawˉ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
11Hpiˇneˍhaˆ te ve kanˉ hta‸ pa taw, ngaˬ Iˉsaˍreˍlaˆ chaw hui hta‸ nyi ma maˇ 
kʼaw‸ zuhˆ-o. Ngaˬ hta‸ maˇ heˆ kʼo awˬ kaˍ awˬ nu gʼuiˬsha teˇ hpaˍ hta‸ oˉ 
kʼoˍ pui ve hta‸ yawˇ ka‸ nyi ma maˇ cawˇ. Hkʼe te leh, ngaˬ yawˇ hui hta‸ 
maˇ te luˬ piˇ ve yoˬ. 
12Chi hta‸ pa taw, ngaˬ yawˇ hta‸ co co taiˍ taiˍ yeˬ ve ka ti‸ teˇ maˬ te piˇ taˍ 
peuˬ ve awˬ lawn yawˇ hta‸ kʼoˆ maˍ piˇ-oˆ. 

13Yawˇ leh yawˇ ve awˬ ceuˬ awˬ hkʼaˇ teˇ hpaˍ lehˬ, teˇ co peuˬ teˇ co paw 
hkuˇ gʼa te tuˬ yoˬ. Awˬ lawn kʼo, yawˇ lehˬ awˬ nu ve gʼuiˬsha teˇ hpaˍ hta‸ oˉ 
kʼoˍ pui ve hta‸ nyi ma maˇ cawˇ ve awˬ hkʼoˆ, chaw yaˇ teˇ hpaˍ venˇbaˆ gʼa 
ponˬ tuˬ yawˇ te piˇ taˍ peuˬ ve yoˬ, teh‸ Moˉseˍ hta‸ kʼoˆ piˇ ve yoˬ. 
14Meˇdiˍanˍ yaˇ miˇ geh teˇ geh tiˇ pehˍ ve hta‸ gʼa hkanˍ ve chaw oˇ ve lehˬ, 
Siˉ monˍ awˬ ceuˬ awˬ hkʼaˇ Saˍluˆ ve yaˇ Ziˇmaˍriˆ hpeh‸ ve yoˬ. 
15Yaˇ miˇ oˇ ve lehˬ, Meˇdiˍanˍ chaw Zuˇraˆ ve yaˇ, Kawˇzaˍbiˆ hpeh‸ ve yoˬ. 
16Oˇ ve hkʼaw‸ nawˉ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
17Meˉdiˍanˍ chaw hui hta‸ ca bawˆ leh, yawˇ hui hta‸ te luˬ te sheˆ piˇ-oˆ. 
18Awˬ lawn kʼo, yawˇ hui lehˬ Peˍawˇ lo nawˬ hui hta‸ heˍ yuˬ beˬ yuˬ ve awˬ 
hkʼoˆ, naˬ beuˬ gaˬ chehˇ ve awˬ yanˇ hkʼaw tiˉ pehˍ ve hta‸ gʼa hkanˍ ve 
Kawˇzaˍbiˆ hta‸ pa taw maˇ kʼoˆ, nawˬ hui hta‸ ya‸ kʼaw sheh ya‸ laˇ peuˬ, 
teh‸ Moˉseˍ hta‸ kʼoˆ piˇ ve yoˬ. 

Heh puiˉ hkʼaw ve li‸ 26 

Nyiˇ pawˆ teˇ pawˆ chaw shenˍ gʼawˆ ve 

1Naˬ beuˬ oˇ ve mehˉ kʼai peuˬ hkʼaw‸ nawˉ, Gʼuiˬsha Moˉseˍ leh Aˍronˍ ve yaˇ 
Eˇlaˍsaˍ hta‸ chi hkʼe kʼoˆ piˇ ve yoˬ. 
2A sha‸ nyiˇ chi hkʼaw‸ awˬ hkʼoˆ ve ma‸ bawˆ puiˉ la peuˬ ve Iˉsaˍreˍlaˆ 
chaw hawˉ hkʼaˆ paˍ teˇ hpaˍ hta‸ awˬ shenˍ kʼaw‸ gʼawˆ nyi-o, teh‸ kʼoˆ piˇ 
ve yoˬ. 
3-4Hkʼe te leh, yawˇ huiˉ maˬ lehˬ Yawˇdanˍ iˉ kaˆ lawˬ paˇ lo cawˬ ve Mawˇbaˆ 
miˬ tawˬ kuiˬ lo chehˇ taˍ leh, a sha‸ nyiˇ chi hkʼaw‸ awˬ hkʼoˆ ve hawˉ hkʼaˆ 
paˍ teˇ hpaˍ ve awˬ shenˍ kʼaw‸ gʼawˆ yuˬ ve yoˬ. 
5-11Yaˬ koˆ ve yaˇ paˍ uiˍ Ruˇbenˍ ve awˬ ceuˬ awˬ hkʼaˇ teˇ hpaˍ lehˬ, Haˍnoˆ, 
Paˍluˆ, Heˍzaˍronˍ, leh Kaˍmiˆ hui hpeh‸ leh yawˇ hui ve awˬ ceuˬ awˬ hkʼaˇ 
hkʼa peu-eˬ 43,730 gʼaˇ cawˬ ve yoˬ. Paˍluˆ ve awˬ ceuˬ awˬ hkʼaˇ teˇ hpaˍ lehˬ, 
Eˇlaˍbaˆ leh yawˇ ve yaˇ Neˍmoeˍlaˆ, Daˍtanˍ leh Aˍbiˆranˍ hui hpeh‸ve yoˬ. 
(Daˍtanˍ leh Aˍbiˆranˍ yawˇ huiˉ maˬ lehˬ, Kawˇraˆ leh yawˇ ve chaw teˇ hpaˍ 

geh jehˬ da‸ leh Moˉseˍ leh Aˍronˍ hta‸ kʼaw‸ hpfuhˆ ve yoˬ. Hkʼe te leh 
miˬguiˬ pe‸ hkoˇ sheˬ leh yawˇ hui hta‸ hehˆ dawˬ piˇ ve yoˬ. Yawˇ huiˉ maˬ 
lehˬ, Kawˇ raˆ leh yawˇ ve chaw hui geh teˇ geh suh-e ve yoˬ. Oˇ ve hkʼaw‸ 
nawˉ, aˬ miˍ ce ya‸ la leh chaw 250 gʼaˇ ve hta‸ to‸ baˬ sheˬ ve yoˬ. Yawˇ hui 
lehˬ Iˉsaˍreˍlaˆ chaw teˇ hpaˍ awˬ pon henˇ kuiˬ jawˬ kuiˬ hpeh‸ la ve yoˬ. Ya‸ 
hkʼaˇ, Kawˇraˆ ve yaˇ teˇ hpaˍ lehˬ maˇ gʼa suh.) 
12-14Siˉmonˍ ve awˬ ceuˬ awˬ hkʼaˇ teˇ hpaˍ lehˬ, Neˍmoeˍlaˆ, Yaˍmenˍ, 
Yaˍhkenˍ, Zeˍraˆ leh Sawˉliˆ hui hpeh‸ ve yoˬ. Yawˇ hui ve awˬ ceuˬ awˬ hkʼaˇ 
hkʼa peu-eˬ 22,200 gʼaˇ cawˬ ve yoˬ 
15-18Gaˆ awˬ ceuˬ awˬ hkʼaˇ teˇ hpaˍ lehˬ, Zeˍhponˍ, Haˍgiˆ, Shuˇniˆ, Awˇzaˍniˆ, 
Eˇriˆ, Aˍraˆ, leh Aˍreˍliˆ hui hpeh‸ ve yoˬ. Yawˇ hui ve awˬ ceuˬ awˬ hkʼaˇ hkʼa 
peu-eˬ 40,500 gʼaˇ cawˬ ve yoˬ. 
19-22Yuˇda‸ ve awˬ ceuˬ awˬ hkʼaˇ teˇ hpaˍ lehˬ, Sheˍlaˆ, Peˍrehˆ, Zeˍraˆ, 
Heˍzaˍronˍ leh Haˍmuˇlaˆ hui hpeh‸ve yoˬ. (Yuˇda‸ ve yaˇ paˍ Eˇraˆ leh 
Awˇnanˍ yawˇ huiˉ maˬ lehˬ, Hkaˍnanˍ mvuhˇmiˬ hkʼaw suh taˉ ve yoˬ) Yawˇ 
hui ve awˬ ceuˬ awˬ hkʼaˇ hkʼa peu-eˬ 76,500 gʼaˇ cawˬ ve yoˬ. 
23-25Iˉsaˍhkaˍ ve awˬ ceuˬ awˬ hkʼaˇ teˇ hpaˍ lehˬ, Tawˇlawˆ, Hpuˇaˍ, Yaˍshoˆ, 
leh Shiˉmaˍronˍ hui hpeh‸ve yoˬ. Yawˇ hui ve awˬ ceuˬ awˬ hkʼaˇ hkʼa peu-eˬ, 
64,300 gʼaˇ cawˬ ve yoˬ. 
26-27Zeˍbuˆlonˍ awˬ ceuˬ awˬ hkʼaˇ teˇ hpaˍ lehˬ, Seˍrehˆ, Eˇlonˍ, leh Yaˍhaˍleˍlaˆ 
hui hpeh‸ ve yoˬ Yawˇ hui ve awˬ ceuˬ awˬ hkʼaˇ hkʼa peu-eˬ 60,500 gʼaˇ cawˬ 
ve yoˬ. 
28-37Yoˇseh‸ ve awˬ ceuˬ awˬ hkʼaˇ teˇ hpaˍ lehˬ, Maˍnaˍseˍ leh Eˇhpaˍrenˍ hui 
hpeh‸ ve yoˬ. Maˍnaˍseˍ ve awˬceuˬ awˬ hkʼaˇ teˇ hpaˍ lehˬ, Maˍhkiˇraˆ, Giˇlaˆ, 
Yeˍzeˍlaˆ, Heˍlehˆ, Aˍseˍreˍlaˆ, Sheˍhkenˍ, Sheˍmiˆdaˆ leh Heˍhpaˍ hui hpeh‸ 
ve yoˬ. Haˍhpaˍ ve yaˇ Zeˍlawˇhpaˆ lehˬ yaˇ paˍ teˇ gʼaˇ ka‸ maˇ cawˬ. Yaˇ miˇ 
tiˉ cawˬ ve yoˬ. Yawˇ hui lehˬ, Maˍlaˍ, Nawˇ-aˍ, Hawˇgaˍlaˆ leh Tiˇraˍzaˍ hui 
hpeh‸ ve yoˬ. Yawˇ hui ve awˬ ceuˬ awˬ hkʼaˇ hkʼa peu-eˬ 52,700 gʼaˇ cawˬ ve 
yoˬ. Eˇhpaˍrenˍ awˬ ceuˬ awˬ hkʼaˇ teˇ hpaˍ lehˬ, Shuˉteˍlaˆ, Beˍhkaˍ leh 
Taˍhanˍ hui hpeh‸ve yoˬ. Eˇranˍ lehˬ Shuˉteˍlaˆ awˬ ceuˬ awˬ hkʼaˇ hpeh‸ ve 

yoˬ, Yawˇ hui ve awˬ ceuˬ awˬ hkʼaˇ hkʼa peu-eˬ 32,500 gʼaˇ cawˬ ve yoˬ. Chaw 
chi teˇ hpaˍ lehˬ Yoˇseh‸ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 
38-41Beˍyaˍmenˍ awˬ ceuˬ awˬ hkʼaˇ teˇ hpaˍ lehˬ, Beˍlaˆ, Aˍshaˍbeˍlaˆ, Aˍhiˆranˍ, 
Sheˍhpuˇhpanˍ hui hpeh‸ ve yoˬ. Aˍraˍdaˆ leh Neˍmanˍ lehˬBeˍlaˆ awˬ ceuˬ 
awˬ hkʼaˇ hpeh‸ ve yoˬ. Yawˇ hui ve awˬ ceuˬ awˬ hkʼaˇ hkʼa peu-eˬ 45,600 
gʼaˇ cawˬ ve yoˬ. 
42-43Danˍ awˬ ceuˬ awˬ hkʼaˇ teˇ hpaˍ lehˬ, Huˆshenˍ hpeh‸ leh, yawˇ hui ve 
awˬ ceuˬ awˬ hkʼaˇ hkʼa peu-eˬ 64,400 gʼaˇ cawˬ ve yoˬ. 
44-47Aˍshaˍ awˬ ceuˬ awˬ hkʼaˇ teˇ hpaˍ lehˬ, Iˉmaˍnaˍ, Iˉshaˍviˍ leh Beˍriˆ hui 
hpeh‸ ve yoˬ. Beˍbaˍ leh Maˍlaˍhkeˍlaˆ lehˬ, Beˍriˆ ve awˬ ceuˬ awˬ hkʼaˇ hpeh
‸ ve yoˬ. Aˍshaˍ lehˬ Seˍraˆ teh‸ kʼoˆ ve yaˇ miˇ teˇ gʼaˇ cawˬ ve yoˬ. Yawˇ hui 
ve awˬ ceuˬ awˬ hkʼaˇ hkʼa peu-eˬ 53,400 gʼaˇ cawˬ ve yoˬ. 
48-50Naˍtaˍliˆ awˬ ceuˬ awˬ hkʼaˇ teˇ hpaˍ lehˬ, Yaˍzeˍlaˆ, Guˇniˆ, Yeˍzeˍriˆ, 
Shiˆlenˍ hui hpeh‸ ve yoˬ. Yawˇ hui ve awˬ ceuˬ awˬ hkʼaˇ hkʼa peu-eˬ 45,400 
gʼaˇ cawˬ ve yoˬ. 
51Hkʼe te leh, Iˉsaˍreˍlaˆ chaw hawˉ hkʼaˆ paˍ hkʼa peu-eˬ 601,730 gʼaˇ cawˬ ve 
yoˬ. 
52-56Oˇ ve hkʼaw‸ nawˉ, Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
Iˉsaˍ reˍ laˆ chaw awˬ ceuˬ awˬ hkʼaˇ maˇ ve i ve hta‸ nyi leh mvuhˇmiˬ pehˬ 
piˇ-oˆ. Chaw maˇ kʼo maˇ ve hkʼe, chaw i kʼo i ve hkʼe, mvuhˇmiˬ hta‸ nyi leh 
kuˇ da‸ yuˬ tcuh-o, teh‸ kʼoˆ piˇ ve yoˬ. 
57Leˍviˆ awˬ ceuˬ awˬ hkʼaˇ teˇ hpaˍ lehˬ, Geˍraˍsonˍ, Kawˇhaˆ leh Meˍraˍriˆ hui 
hpeh‸ ve yoˬ. 
58Yawˇ hui hta‸ caˉ da‸ ve awˬ viˉ awˬ nyi teˇ hpaˍ lehˬ, Liˇbaˍniˆ, Heˍbronˍ, 
Maˍliˆ, Muˇshiˆ leh Kawˇraˆ hui hpeh‸ve yoˬ. Kawˇraˆ lehˬ Aˍmaˍranˍ ve awˬ 
pa hpeh‸ leh, 
59Aˍmaˍranˍ lehˬ, Eˇjiˇtu‸ mvuhˇmiˬ hkʼaw paw taˍ ve Leˍviˆ ve yaˇ miˇ 
Yawˇhkeˍbehˆ hta‸ heuˆ ve yoˬ. Yawˇ lehˬ Aˍronˍ, Moˉseˍ leh Meˇriˆanˍ teh‸ 
kʼoˆ ve yaˇ miˇ teˇ gʼaˇ paw la ve yoˬ. 

60Aˍronˍ lehˬ, Naˍdaˆ, Aˍbiˇhuˆ, Eˇlaˍsaˍ leh Iˉtaˍmaˍ teh‸ kʼoˆ ve yaˇ paˍ awˇ 
gʼaˇ cawˬ ve yoˬ. 
61Naˍdaˆ leh Aˍbiˇhuˆ lehˬ maˇ da‸ kehˬ ve aˬ miˬ hta‸ yuˬ leh Gʼuiˬsha hta‸ 
tuˉ tanˇ piˇ ve pa taw, tiˇ pehˍ ve hta‸ gʼa hkanˍ ve yoˬ. 
62A sha‸ teˇ ha pa awˬ hkʼoˆ ve Leˍviˆ chaw hawˉ hkʼaˆ paˍ hkʼa peu-eˬ 23,000 
gʼaˇ cawˬ ve yoˬ. Yawˇ hui ve awˬ shenˍ hta‸ awˬ nu ve Iˉsaˍreˍlaˆ chaw hui ve 
awˬ shenˍ geh maˇ hkaw‸ da‸ piˇ. Awˬ lawn kʼo, yawˇ hui hta‸ te‸ chiˉ mawˇ 
jeˬ maˇ pehˬ piˇ ve pa taw yoˬ. 
63Moˉseˍ leh Eˇlaˍsaˍ lehˬ, Iˉsaˍreˍlaˆ chaw shenˍ chi teˇ hpaˍ hta‸ Yawˇdanˍ iˉ 
kaˆ lawˬ paˇ lo cawˬ ve Mawˇbaˆ miˬ tawˬ kuiˬ lo gʼawˆ yuˬ taˍ ve yoˬ. 
64Chi teˇ pawˆ gʼawˆ yuˬ taˍ ve chaw shenˍ chi teˇ hpaˍ hkʼaw, ponˬ laˬ ve teˇ 
pawˆ Siˉnaˆ heh puiˉ hkʼaw lo Moˉseˍ leh Aˍronˍ chaw shenˍ gʼawˆ taˍ ve hawˉ 
hkʼaˆ paˍ teˇ gʼaˇ ka‸ maˇ chehˇ-o. 
65Gʼuiˬsha kʼoˆ taˍ ve hkʼe, Yeˍhpuˇnehˇ ve yaˇ Kaˍlehˆ leh Nunˍ ve yaˇ Yawˇsuˆ 
maˇ heˆ kʼo, yawˇ hui hkʼa peu-eˬ suh kʼai peuˬ ve yoˬ. 

Heh puiˉ hkʼaw ve li‸ 27 

Zeˍlawˇhpaˆ ve yaˇ miˇ teˇ hpaˍ 

1Maˍlaˍ, Nawˇaˍ, Hawˇgaˍlaˆ, Miˇlaˍkaˍ leh Tiˇraˍzaˍ hui lehˬ Zeˍlawˇhpaˆ ve 
yaˇ miˇ teˇ hpaˍ hpeh‸ leh, Heˍhpaˍ, Giˇlaˆ, Maˍhkiˇraˆ, Maˍnaˍseˍ leh Yoˇseh‸ 
ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 
2Yawˇ hui Moˉseˍ, paw hkuˇ Eˇlaˍsaˍ, awˬ hoˉ awˬ naˬ teˇ hpaˍ leh chaw moˍ 
lonˉ hpawnˬ da‸ chehˇ kuiˬ aˉ po kʼo bon yehˬ yehˬmiˉhpe‸ lo kʼai leh, yawˇ 
hui hta‸ chi hkʼe ca kʼoˆ piˇ ve yoˬ. 
3Ngaˬ hui ve awˬ pa lehˬ, yaˇ paˍ teˇ gʼaˇ ka‸ maˇ cawˬ taˉ leh, heh puiˉ hkʼaw 
lo suh kʼai peuˬ ve yoˬ. Yawˇ lehˬ, Gʼuiˬsha hta‸ kʼaw‸ hpfuhˆ ve Kawˇraˆ 
hkʼaˇ suh gʼa‸ toˇ ve chaw maˇ heˆ. Yawˇ ve venˇbaˆ hta‸ pa taw suh-e ve yoˬ. 
4Yawˇ yaˇ paˍ teˇ gʼaˇ ka‸ maˇ cawˬ ve pa taw, yawˇ ve awˬ meh Iˉsaˍreˍlaˆ 
chaw ceuˬ awˬ hkʼaw lo maˇ kʼaw‸ cawˬ-o ve laˇ. Ngaˬ hui ve awˬ pa ve awˬ 

viˉ awˬ nyi teˇ hpaˍ gʼa taˍ ve mawˇ teˇ hpaˍ, ngaˬ hui hta‸ htawˇ a ciˉ kʼaw‸ 
pehˬ laˇ-oˆ, teh‸ yawˇ hui hta‸ kʼoˆ piˇ ve yoˬ. 
5Oˇ htaˇ, Moˉseˍ lehˬ awˬ lawn chi ve Gʼuiˬsha hta‸ kʼoˆ maˍ piˇ ve yoˬ. 
6Hkʼe te leh, Gʼuiˬsha yawˇ hta‸ chi hkʼe kʼaw‸ kʼoˆ piˇ ve yoˬ. 
7Zeˍlawˇhpaˆ ve yaˇ miˇ teˇ hpaˍ kʼoˆ ve tawˇ lehˬ cawˇ ve yoˬ. Yawˇ hui ve 
awˬ pa ve awˬ viˉ awˬ nyi teˇ hpaˍ gʼa taˍ ve mawˇ teˇ hpaˍ, yawˇ hui hta‸ 
htawˇ a ciˉ pehˬ piˇ-oˆ. Yawˇ hui ve awˬ pa gʼa cawˇ ve mawˇ teˇ hpaˍ yawˇ 
hui hta‸ piˇ-oˆ. 
8Chaw teˇ gʼaˇ lehˬ, yaˇ paˍ teˇ gʼaˇ ka‸ maˇ cawˬ taˉ leh suh-e ve kʼo, yawˇ ve 
mawˇ teˇ hpaˍ yawˇ ve yaˇ miˇ hta‸ gʼa piˇ ve yoˬ, teh‸ Iˉsaˍreˍlaˆ chaw hui 
hta‸ kʼoˆ piˇ-oˆ. 
9Chaw oˇ ve lehˬ, yaˇ miˇ ka‸ maˇ cawˬ ve kʼo, yawˇ ve mawˇ teˇ hpaˍ yawˇ ve 
awˬ viˉ awˬ nyi teˇ hpaˍ hta‸ gʼa piˇ ve yoˬ. 
10Chaw oˇ ve lehˬ, awˬ viˉ awˬ nyi ka‸ maˇ cawˬ ve kʼo, yawˇ ve mawˇ teˇ hpaˍ 
yawˇ awˬ pa ve awˬ viˉ awˬ nyi teˇ hpaˍ hta‸ gʼa piˇ ve yoˬ. 
11Chaw oˇ ve lehˬ, awˬ viˉ awˬ nyi maˇ kʼo, aˉ shuˍ paˍ maˇ kʼoˆ, teˇ gʼaˇ ka‸ 
maˇ cawˬ ve kʼo, yawˇ ve mawˇ teˇ hpaˍ yawˇ ve awˬ ceuˬ awˬ hkʼaˇ teˇ gʼaˇ 
gʼaˇ hta‸ gʼa piˇ ve yoˬ. Iˉsaˍreˍlaˆ chaw teˇ hpaˍ lehˬ, awˬ liˇ chi ve hta‸ hkʼa 
deh‸ gʼa na yuˬ ve yoˬ, teh‸ Moˉseˍ hta‸ kʼoˆ piˇ ve yoˬ. 

Moˉseˍ awˬ tan Yawˇsuˆ hta‸ leuˆ yuˬ ve 

12Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Aˍbaˍrenˍ hkʼaw hkʼoˆ lo taˆ-e 
leh, ngaˬ Iˉsaˍreˍlaˆ chaw hui hta‸ piˇ tuˬ ve mvuhˇmiˬ hta‸ ca nyi taˉ-oˆ. 
13Nawˬ gʼa mawˬ taˉ peuˬ hkʼaw‸ nawˉ, nawˬ viˉ paˍ Aˍronˍ hkʼa shuˍ nawˬ 
htawˇ gʼa suh-e tuˬ yoˬ. 
14Awˬ lawn kʼo, nawˬ huiˉ maˬ Ziˉnaˆ heh puiˉ hkʼaw lo chehˇ taˍ htaˇ, ngaˬ ve 
tawˇ hta‸ ponˬ leuˉ ve pa taw yoˬ. Meˍriˆbaˆ teh‸ kʼoˆ ve chehˇ kuiˬ lo, 
Iˉsaˍreˍlaˆ chaw teˇ hpaˍ ngaˬ hta‸ kʼaw‸ hpfuhˆ ve teˇ yanˇ, nawˬ huiˉ maˬ 
ngaˬ hta‸ maˇ shawˍ maˇ caˆ te laˇ ve yoˬ, teh‸ Moˉseˍ hta‸ kʼoˆ piˇ ve yoˬ. 

(Meˍriˇbaˆ lehˬ, Ziˇ naˆ heh puiˉ hkʼaw lo, Kaˍdeˍshaˆ teh‸ kʼoˆ ve chehˇ kuiˬ 
lo cawˬ ve iˉ kaˆ gʼuiˬ tuˇ hpeh‸ ve yoˬ.) 
15Oˇ htaˇ, Moˉseˍ bon lawˬ leh kʼoˆ ve, 
16A sha‸ te‸ ve awˬ ceuˬ hkʼa peu-eˬ ve awˬ hkuiˉ puiˍ hpeh‸ ve Jawˇmawˇ 
Gʼuiˬsha-o, nawˬ ve chaw teˇ hpaˍ lehˬ, yawˬ hawˉ paˍ maˇ cawˬ ve yawˬ ehˉ 
hkʼe maˇ gʼa hpeh‸ kʼai tuˬ, 
17yawˇ hui hta‸ nyi ha‸ shaˉ puiˉ ve chaw teˇ gʼaˇ hta‸ a ciˉ leuˆ piˇ-oˆ, teh‸ 
kʼoˆ ve yoˬ. 
18Gʼuiˬsha Moˉseˍ hta‸ tawˇ teˇ pawˆ kʼaw‸ yaw piˇ leh kʼoˆ ve, Kanˉ te puiˉ ve 
Nunˍ ve yaˇ paˍ Yawˇsuˆ hta‸ nawˬ geh shiˍ kʼai leh, yawˇ ve oˉ kʼoˍ hkʼoˆ lo 
nawˬ ve la‸ sheh taˍ piˇ-oˆ. 
19Yawˇ hta‸ paw hkuˇ Eˇlaˍsaˍ leh Iˉsaˍreˍlaˆ chaw moˍ lonˉ mehˆ gʼuˇ suhˍ lo 
tu huˉ tcuh leh, nawˬ awˬ tan ngaˬ yawˇ hta‸ leuˆ yuˬ taˍ peuˬ ve awˬ lawn 
yawˇ hui hkʼa peu-eˬ ve hta‸ kʼoˆ maˍ piˇ-oˆ. 
20Iˉsaˍreˍlaˆ chaw hkʼa peu-eˬ yawˇ ve tawˇ hta‸ na yuˬ tuˬ, nawˬ ve aˉ yaˇ 
yawˇ hta‸ chiˇ a‸ piˇ-oˆ. 
21Yawˇ lehˬ Gʼuiˬsha ve a loˍ hta‸ shiˍ tuˬ, paw hkuˇ Eˇlaˍsaˍ geh gʼa ca jehˬ da
‸ ve yoˬ. Eˇlaˍsaˍ lehˬ Uˇrenˍ leh Tuˇmenˍ hta‸ yehˇ leh, Yawˇsuˆ lehˬ 
Iˉsaˍreˍlaˆ chaw teˇ hpaˍ hta‸ gʼa sheh kʼai piˇ tuˬ yoˬ, teh‸ Moˉseˍ hta‸ kʼoˆ 
piˇ ve yoˬ. 
22Moˉseˍ lehˬ Gʼuiˬsha yawˇ hta‸ te tcuh ve hkʼe hkʼa deh‸ na yuˬ leh te ve 
yoˬ. Yawˇ lehˬ, Yawˇsuˆ hta‸ paw hkuˇ Eˇlaˍsaˍ leh Iˉsaˍreˍlaˆ chaw moˍ lonˉ 
gʼuˇ suhˍ lo huˉ tcuh ve yoˬ. 
23Gʼuiˬsha kʼoˆ piˇ taˍ ve hkʼe, Moˉseˍ lehˬ Yawˇsuˆ ve oˉ kʼoˍ hkʼoˆ yawˇ ve la‸ 
sheh taˍ leh, yawˇ awˬ tan kanˉ te tuˬ aˉ yaˇ piˇ ve yoˬ. 

Heh puiˉ hkʼaw ve li‸ 28 

Awˬ yanˇ cawˇ cawˇ tuˉ tanˇ tuˬ teˇ hpaˍ 

1Gʼuiˬsha lehˬ, yawˇ nyi ma cawˇ ve tuˉ tanˇ tuˬ teˇ hpaˍ yawˇ hta‸ awˬ yanˇ 
cawˇ cawˇ tuˉ tanˇ laˇ tuˬ, 
2Moˉseˍ hta‸ cuˇ leh Iˉsaˍreˍlaˆ chaw hui hta‸ kʼoˆ maˍ piˇ ve yoˬ. 
3Chi ve lehˬ, Gʼuiˬsha hta‸ gʼa tuˉ tanˇ piˇ tuˬ ve tuˉ tanˇ tuˬ teˇ hpaˍ hpeh‸ ve 
yoˬ. Te‸ chiˉ awˬ kuiˉ awˬ haiˇ maˇ cawˬ ve a sha‸ teˇ hkʼaw‸ gaˬ peuˬ ve 
yawˬ awˬ paˍ nyiˇ hkeh hta‸ yuˬ leh, teˇ nyi le le Gʼuiˬsha hta‸ aˬ miˍ gʼa tuˉ 
tanˇ piˇ ve yoˬ. 
4Awˉ lawˉ peuˇ ve teˇ hkeh hta‸ mvuhˇ shawˉ hpawˇ gʼa tuˉ tanˇ piˇ leh, awˬ 
nu ve teˇ hkeh hta‸ mvuhˇ hpeu‸ hpawˇ gʼa tuˉ tanˇ piˇ ve yoˬ. 
5Yawˬ ehˉ geh teˇ geh, shaˍlonˍ chu teˇ kaw hkaw‸ da‸ taˍ ve caˬ hkʼa meu-e 
teˇ panˇ yuˬ leh gʼa tuˉ tanˇ piˇ ve yoˬ. 
6Chi ve lehˬ, Siˉnaˆ hkʼaw hkʼoˆ lo awˉ lawˉ peuˇ teˇ pawˆ Gʼuiˬsha hta‸ tuˉ 
tanˇ piˇ ve awˬ shaˉ hawnˉ ve tuˉ tanˇ tuˬ hpeh‸ leh, teˇ nyi le le chi hkʼe gʼa 
tuˉ tanˇ piˇ ve yoˬ. 
7Yawˬ ehˉ hta‸ tuˉ tanˇ piˇ chehˇ htaˇ, a pehˉ meuˇ gʼuiˬ teˇ kaw hta‸ htawˇ 
yuˬ leh tuˉ tanˇ kuiˬ hkʼoˆ lo gʼa ngeuˍ pfuhˍ ve yoˬ. 
8Mvuhˇ hpeu‸ hpawˇ gaˬ la ve teˇ yanˇ, mvuhˇ shawˉ hpawˇ te ve hkʼe yawˬ 
ehˉ hta‸ yuˬ leh, a pehˉ meuˇ gʼuiˬ geh teˇ geh Gʼuiˬsha hta‸ gʼa kʼaw‸ tuˉ 
tanˇ piˇ ve yoˬ. Chi ve lehˬ, Gʼuiˬsha nyi ma cawˇ ve awˬ shaˉ hawnˉ ve tuˉ 
tanˇ tuˬ hpeh‸ ve yoˬ. 

Shinˉ nyi htaˇ tuˉ tanˇ piˇ tuˬ ve teˇ hpaˍ 

9Shinˉ nyi gaˬ ve teˇ yanˇ, te‸ chiˉ awˬ kuiˉ awˬ haiˇ maˇ cawˬ ve a sha‸ teˇ 
hkʼaw‸ gaˬ peuˬ ve yawˬ ehˉ nyiˇ hkeh hta‸ yuˬ leh, shaˍlonˍ chu hkaw‸ taˍ 
ve caˬ hkʼa meu-e nyiˇ panˇ leh, a pehˉ meuˇ gʼuiˬ geh teˇ geh Gʼuiˬsha hta‸ 
gʼa tuˉ tanˇ piˇ ve yoˬ. 
10Teˇ nyi le le awˬ yanˇ cawˇ cawˇ tuˉ tanˇ piˇ chehˇ ve tanˇ tuˬ awˬ hkʼoˆ, shinˉ 
nyi gaˬ ve teˇ yanˇ, yawˬ ehˉ oˇ ve nyiˇ hkeh hta‸ htawˇ gʼa kʼaw‸ tuˉ tanˇ piˇ 
ve yoˬ. 

Ha pa awˉ lawˉ peuˇ teˇ nyi htaˇ tuˉ tanˇ tuˬ 

11Ha pa awˉ lawˉ peuˇ ve teˇ nyi gaˬ ve teˇ pawˆ le le, te‸ chiˉ awˬ kuiˉ awˬ 
haiˇ maˇ cawˬ ve nuˇ paˍ lonˉ nyiˇ hkeh, yawˬ paˍ lonˉ teˇ hkeh, leh a sha‸ teˇ 
hkʼaw‸ gaˬ peuˬ ve yawˬ ehˉ awˬ paˍ suhˍ hkeh yuˬ leh Gʼuiˬsha hta‸ gʼa tuˉ 
tanˇ piˇ ve yoˬ. 
12Awˬ shiˍ awˬ nu tuˉ tanˇ tuˬ awˬ pon, shaˍlonˍ chu hkaw‸ taˍ ve caˬ hkʼa 
meu-e shehˆ panˇ, yawˬ paˍ lonˉ kʼo caˬ hkʼa meu-e nyiˇ panˇ, 
13leh yawˬ ehˉ teˇ hkeh kʼo caˬ hkʼa meu-e teˇ panˇ gʼa ga hkaw‸ tuˉ tanˇ piˇ ve 
yoˬ. Chi ve lehˬ, Gʼuiˬsha nyi ma cawˇ ve awˬ shaˉ hawnˉ ve tuˉ tanˇ tuˬ hpeh‸ 
ve yoˬ. 
14A pehˉ meuˇ gʼuiˬ tuˉ tanˇ piˇ ve teˇ yanˇ, nuˇ paˍ lonˉ teˇ hkeh kʼo, a pehˉ 
meuˇ gʼuiˬ nyiˇ kaw, yawˬ paˍ lonˉ kʼo, a pehˉ meuˇ gʼuiˬ teˇ kaw, leh yawˬ ehˉ 
kʼo, a pehˉ meuˇ gʼuiˬ teˇ kaw gʼa ga hkaw‸ tuˉ tanˇ piˇ ve yoˬ. Chi ve lehˬ, ha 
pa awˉ lawˉ peuˇ ve teˇ nyi gaˬ ve teˇ pawˆ le le, Gʼuiˬsha hta‸ tuˉ tanˇ piˇ tuˬ 
ve awˬ liˇ awˬ hkʼaˇ hpeh‸ ve yoˬ. 
15Teˇ nyi le le awˬ yanˇ cawˇ cawˇ tuˉ tanˇ tuˬ leh a pehˉ meuˇ gʼuiˬ tuˉ tanˇ tuˬ 
awˬ hkʼoˆ, venˇbaˆ hpehˇ ve tuˉ tanˇ tuˬ awˬ pon aˉ che‸ awˬ paˍ teˇ hkeh hta‸ 
htawˇ yuˬ leh gʼa tuˉ tanˇ piˇ ve yoˬ. 

Paˍsaˍhkaˍ pawehˇ caˇ htaˇ tuˉ tanˇ tuˬ 

16Gʼuiˬsha hta‸ taˍ uiˍ taˍ mvuh piˇ ve Paˍsaˍhkaˍ pawehˇ chi ve hta‸, ha pa 
awˉ lawˉ peuˇ teˇ maˬ teˇ chi awˇ nyi htaˇ gʼa tanˬ te ve yoˬ. 
17Teˇ chi ngaˇ nyi teˇ nyi gaˬ htaˇ, nawˬ hui lehˬ diˇ maˇ keu ve hkaoˍmonˇ hta
‸ ceh tiˉ gʼa caˇ leh, suhˍ nyi hkʼa gaˬ bon pawehˇ lonˉ chi hta‸ gʼa te ve yoˬ. 
18Awˉ lawˉ peuˇ ve teˇ nyi htaˇ, nawˬ hui lehˬ bon lawˬ kuiˬ lo gʼa kʼai leh 
chaw teˇ gʼaˇ ka‸ kanˉ maˇ gʼa te. 
19Te‸ chiˉ awˬ kuiˉ awˬ haiˇ maˇ cawˬ ve nuˇ paˍ haˉ nyiˇ hkeh, yawˬ paˍ lonˉ 
teˇ hkeh leh a sha‸ teˇ hkʼaw‸ gaˬ peuˬ ve yawˬ ehˉ suhˍ hkeh hta‸ yuˬ leh, 
Gʼuiˬsha hta‸ gʼa tuˉ tanˇ piˇ ve yoˬ. 

20To nuˇ to shaˆ oˇ ve teˇ hpaˍ geh teˇ geh, awˬ shiˍ awˬ nu tuˉ tanˇ tuˬ hpeh‸ 
ve shaˍlonˍ chu hkaw‸ taˍ ve caˬ hkʼa meu-e teˇ hpaˍ gʼa tuˉ tanˇ piˇ ve yoˬ. 
Nuˇ paˍ lonˉ teˇ hkeh kʼo, caˬ hkʼa meu-e shehˆ panˇ, 
21yawˬ paˍ lonˉ teˇ hkeh kʼo, caˬ hkʼa meu-e nyiˇ panˇ leh yawˬ ehˉ teˇ hkeh 
kʼo, caˬ hkʼa meu-e teˇ panˇ gʼa ga hkaw‸ tuˉ tanˇ ve yoˬ. 
22Chi hkʼoˆ ka‸ chaw yaˇ teˇ hpaˍ venˇbaˆ ponˬ leh, kʼaw‸ da‸ kehˬ la tuˬ, aˉ 
che‸ awˬ paˍ teˇ hkeh gʼa tuˉ tanˇ ve yoˬ. 
23Teˇ nyi le le tuˉ tanˇpiˇ chehˇ ve tuˉ tanˇ tuˬ awˬ hkʼoˆ, tuˉ tanˇ tuˬchi teˇ 
hpaˍ hta‸ ka‸ gʼa tuˉ tanˇ piˇ ve yoˬ. 
24Suhˍ nyi hkʼa gaˬ nawˬ hui chi hkʼe gʼa te ve yoˬ. Chi hkʼe ve tanˇ tuˬ lehˬ, 
yawˇ nyi ma cawˇ ve awˬ shaˉ hawnˉ ve tuˉ tanˇ tuˬ hpeh‸ ve yoˬ. 
25Suhˍ nyi teˇ nyi gaˬ htaˇ, nawˬ hui bon lawˬ kuiˬ lo gʼa kʼai leh, chaw teˇ gʼaˇ 
ka‸ kanˉ maˇ gʼa te. 

Caˬ gʼeu‸ htaˇ tuˉ tanˇ tuˬ 

26Caˬ gʼeu‸ htaˇ te ve pawehˇ awˉ lawˉ peuˇ teˇ nyi htaˇ, nawˬ hui lehˬ awˬ shiˍ 
awˬ nu awˬ suhˉ teˇ hpaˍ Gʼuiˬsha geh gʼa yuˬ laˬ leh, bon gʼa lawˬ ve yoˬ. 
Chaw teˇ gʼaˇ ka‸ kanˉ maˇ gʼa te. 
27Te‸ chiˉ awˬ kuiˉ awˬ haiˇ maˇ cawˬ ve nuˇ paˍ haˉ nyiˇ hkeh, yawˬ paˍ lonˉ 
teˇ hkeh, leh a sha‸ teˇ hkʼaw‸ gaˬ peuˬ ve yawˬ ehˉ suhˍ hkeh Gʼuiˬsha hta‸ 
gʼa tuˉ tanˇ piˇ ve yoˬ. 
28To nuˇ to shaˆ oˇ ve teˇ hpaˍ geh teˇ geh awˬ shiˍ awˬ nu tuˉ tanˇ tuˬ hpeh‸ 
ve shaˍlonˍ chu hkaw‸ taˍ ve caˬ hkʼa meu-e teˇ hpaˍ gʼa tuˉ tanˇ ve yoˬ. Nuˇ 
paˍ lonˉ teˇ hkeh kʼo caˬ hkʼa meu-e shehˆ panˇ, yawˬ paˍ lonˉ teˇ hkeh kʼo caˬ 
hkʼa meu-e nyiˇ panˇ, 
29leh yawˬ ehˉ teˇ hkeh kʼo caˬ hkʼa meu-e teˇ panˇ, gʼa ga hkaw‸ tuˉ tanˇ ve 
yoˬ. 
30Chaw yaˇ teˇ hpaˍ venˇbaˆ gʼa ponˬ leh kʼaw‸ da‸ kehˬ la tuˬ, aˉ che‸ awˬ paˍ 
teˇ hkeh gʼa tuˉ tanˇ ve yoˬ. 

31Teˇ nyi le le tuˉ tanˇ piˇ chehˇ ve tuˉ tanˇ tuˬ teˇ hpaˍ awˬ hkʼoˆ, tuˉ tanˇ tuˬ 
chi teˇ hpaˍ leh, a pehˉ meuˇ gʼuiˬ teˇ hpaˍ gʼa tuˉ tanˇ piˇ ve yoˬ. 

Heh puiˉ hkʼaw ve li‸ 29 

Hkʼaw‸ suhˉ htaˇ tuˉ tanˇ tuˬ 

1Ha pa suhˍ maˬ teˇ maˬ, awˉ lawˉ peuˇ ve teˇ nyi htaˇ nawˬ hui bon lawˬ tuˬ 
gʼa hpawnˬ da‸ leh, chaw teˇ gʼaˇ ka‸ kanˉ maˇ gʼa te. Oˇ ve teˇ nyi htaˇ, behˬ 
heh ma teˇ hpaˍ hta‸ gʼa meuˆ ve yoˬ. 
2Te‸ chiˉ awˬ kuiˉ awˬ haiˇ maˇ cawˬ ve nuˇ paˍ haˉ teˇ hkeh, yawˬ paˍ lonˉ teˇ 
hkeh, leh a sha‸ teˇ hkʼaw‸ gaˬ peuˬ ve yawˬ ehˉ suhˍ hkeh hta‸ yuˬ leh 
Gʼuiˬsha hta‸ gʼa tuˉ tanˇ piˇ ve yoˬ. 
3To nuˇ to shaˆ oˇ ve teˇ hpaˍ geh teˇ geh, awˬ shiˍ awˬ nu tuˉ tanˇ tuˬ hpeh‸ 
ve shaˍlonˍ chu hkaw‸ taˍ ve caˬ hkʼa meu-e teˇ hpaˍ gʼa tuˉ tanˇ piˇ ve yoˬ. 
Nuˇ paˍ lonˉ kʼo caˬ hkʼa meu-e shehˆ panˇ, yawˬ paˍlonˉ kʼo caˬ hkʼa meu-e 
nyiˇ panˇ, 
4leh yawˬ ehˉ kʼo caˬ hkʼa meu-e teˇ panˇ gʼa ga hkaw‸ tuˉ tanˇ piˇ ve yoˬ. 
5Chi hkʼoˆ ka‸, chaw yaˇ venˇbaˆ ponˬ leh kʼaw‸ da‸ kehˬ la tuˬ, aˉ che‸ awˬ 
paˍ teˇ hkeh gʼa tuˉ tanˇ piˇ ve yoˬ. 
6Teˇ nyi le le tuˉ tanˇ piˇ chehˇ ve tuˉ tanˇ tuˬ teˇ hpaˍ awˬ hkʼoˆ, ha pa chi ve 
awˉ lawˉ peuˇ teˇ nyi htaˇ, nawˬ hui lehˬ tuˉ tanˇ tuˬ chi teˇ hpaˍ leh a pehˉ 
meuˇ gʼuiˬ gʼa tuˉ tanˇ piˇ ve yoˬ. Chi hkʼe ve tuˉ tanˇ tuˬ lehˬ, Gʼuiˬsha nyi ma 
cawˇ ve awˬ shaˉ hawnˉ ve tuˉ tanˇ tuˬ hpeh‸ ve yoˬ. 

Teˇ hkʼaw‸ teˇ pawˆ venˇbaˆ hpehˇ ve awˬ nyi htaˇ tuˉ tanˇ tuˬ 

7Ha pa suhˍ maˬ teˇ maˬ, teˇ chi nyi htaˇ nawˬ hui bon lawˬ tuˬ gʼa hpawnˬ gaˬ 
la piˇ ve yoˬ. Chaw teˇ gʼaˇ ka‸ caˇ tuˬ maˇ gʼa caˇ. Kanˉ ka‸ maˇ gʼa te. 
8Te‸ chiˉ awˬ kuiˉ awˬ haiˇ maˇ cawˬ ve nuˇ paˍ haˉ teˇ hkeh, yawˬ paˍ lonˉ teˇ 
hkeh, leh a sha‸ teˇ hkʼaw‸ gaˬ peuˬ ve yawˬ ehˉ awˬ paˍ suhˍ hkeh Gʼuiˬsha 
hta‸ gʼa tuˉ tanˇ piˇ ve yoˬ. 

9To nuˇ to shaˆ chi ve geh teˇ geh, awˬ shiˍ awˬ nu tuˉ tanˇ tuˬ hpeh‸ ve 
shaˍlonˍ chu hkaw‸ taˍ ve caˬ hkʼa meu-e teˇ hpaˍ gʼa tuˉ tanˇ piˇ ve yoˬ. Nuˇ 
paˍ lonˉ teˇ hkeh kʼo caˬ hkʼa meu-e shehˆpanˇ, yawˬ paˍ lonˉ teˇ hkeh kʼo caˬ 
hkʼa meu-e nyiˇ panˇ, 
10leh yawˬ ehˉ teˇ hkeh kʼo caˬ hkʼa meu-e teˇ panˇ gʼa ga hkaw‸ tuˉ tanˇ piˇ ve 
yoˬ. 
11Chi hkʼoˆ ka‸, chaw yaˇ teˇ hpaˍ venˇbaˆ ponˬ leh kʼaw‸ da‸ kehˬ la tuˬ, aˉ 
che‸ awˬ paˍ teˇ hkeh gʼa tuˉ tanˇ piˇ ve yoˬ. Teˇ nyi le le tuˉ tanˇ piˇ chehˇ ve 
tuˉ tanˇ tuˬ teˇ hpaˍ awˬ hkʼoˆ, tuˉ tanˇ tuˬ chi teˇ hpaˍ leh a pehˉ meuˇ gʼuiˬ 
gʼa tuˉ tanˇ piˇ ve yoˬ. 

Aˉ po kʼo pawehˇ te htaˇ tuˉ tanˇ tuˬ 

12Ha pa suhˍ maˬ teˇ maˬ, teˇ chi ngaˇ nyi htaˇ, nawˬ hui bon lawˬ tuˬ gʼa 
hpawnˬ gaˬ la piˇ ve yoˬ. Pawehˇ chi ve hta‸ suhˍ nyi hkʼa gaˬ gʼa te leh, 
chaw teˇ gʼaˇ ka‸ kanˉ maˇ gʼa te. 
13Pawehˇ te ve awˉ lawˉ peuˇ teˇ nyi htaˇ, nawˬ hui lehˬ te‸ chiˉ awˬ kuiˉ awˬ 
haiˇ maˇ cawˬ ve nuˇ paˍ haˉ teˇ chi shehˆ hkeh, yawˬ paˍ lonˉ nyiˇ hkeh, leh a 
sha‸ teˇ hkʼaw‸ gaˬ peuˬ ve yawˬ ehˉ awˬ paˍ teˇ chi awˇ hkeh Gʼuiˬsha hta‸ 
gʼa tuˉ tanˇ piˇ ve yoˬ. 
14Ceˇ oˇ ve teˇ hpaˍ geh teˇ geh, awˬ shiˍ awˬ nu tuˉ tanˇ tuˬ hpeh‸ ve shaˍlonˍ 
chu hkaw‸ taˍ ve caˬ hkʼa meu-e teˇ hpaˍ gʼa tuˉ tanˇ piˇ ve yoˬ. Nuˇ paˍ lonˉ 
teˇ hkeh kʼo caˬ hkʼa meu-e shehˆ panˇ, yawˬ paˍ lonˉ teˇ hkeh kʼo caˬ hkʼa 
meu-e nyiˇ panˇ, 
15yawˬ ehˉ teˇ hkeh kʼo caˬ hkʼa meu-e teˇ panˇ hta‸ yuˬ leh, a pehˉ meuˇ gʼuiˬ 
geh teˇ geh gʼa tuˉ tanˇ piˇ ve yoˬ. 
16Chi hkʼoˆ ka‸, chaw yaˇ teˇ hpaˍ venˇbaˆ gʼa ponˬ leh kʼaw‸ da‸ kehˬ la tuˬ, 
aˉ che‸ awˬ paˍ teˇ hkeh gʼa tuˉ tanˇ piˇ ve yoˬ. Teˇ nyi le le tuˉ tanˇ piˇ chehˇ 
ve tuˉ tanˇ tuˬ teˇ hpaˍ awˬ hkʼoˆ, tuˉ tanˇ tuˬ chi teˇ hpaˍ hta‸ htawˇ awˬ shiˍ 
awˬ nu tuˉ tanˇ tuˬ leh a pehˉ meuˇ gʼuiˬ geh teˇ geh Gʼuiˬsha hta‸ gʼa tuˉ tanˇ 
piˇ ve yoˬ. 

17-19Nyiˇ nyi teˇ nyi gaˬ htaˇ, nawˬ hui lehˬ te‸ chiˉ awˬ kuiˉ awˬ haiˇ maˇ cawˬ 
ve nuˇ paˍ haˉ teˇ chi nyiˇ hkeh, yawˬ paˍ lonˉ nyiˇ hkeh leh, a sha‸ teˇ hkʼaw
‸ gaˬ peuˬve yawˬ ehˉ awˬ paˍteˇ chi awˇ hkeh gʼa tuˉ tanˇ piˇ ve yoˬ. Awˉ 
lawˉ peuˇ ve teˇ nyi hkʼa shuˍ, awˬ nu loˍ ve tuˉ tanˇ tuˬ teˇ hpaˍ hta‸ htawˇ 
gʼa tuˉ tanˇ piˇ ve yoˬ. 
20-22Shehˆ nyi teˇ nyi gaˬ htaˇ, nawˬ hui lehˬ te‸ chiˉ awˬ kuiˉ awˬ haiˇ maˇ 
cawˬ ve nuˇ paˍ haˉ teˇ chi teˇ hkeh, yawˬ paˍ lonˉ nyiˇ hkeh leh a sha‸ teˇ 
hkʼaw‸ gaˬ peuˬ ve yawˬ ehˉ awˬ paˍ teˇ chi awˇ hkeh gʼa tuˉ tanˇ piˇ ve yoˬ. 
Awˉ lawˉ peuˇ ve teˇ nyi hkʼa shuˍ, awˬ nu loˍ ve tuˉ tanˇ tuˬ teˇ hpaˍ hta‸ 
htawˇ, gʼa tuˉ tanˇ piˇ ve yoˬ. 
23-25Awˇ nyi teˇ nyi gaˬ htaˇ, nawˬ hui lehˬ te‸ chiˉ awˬ kuiˉ awˬ haiˇ maˇ cawˬ 
ve nuˇ paˍ haˉ teˇ chi hkeh, yawˬ paˍ lonˉ nyiˇ hkeh, leh a sha‸ teˇ hkʼaw‸ gaˬ 
peuˬ ve yawˬ ehˉ awˬ paˍ teˇ chi awˇ hkeh gʼa tuˉ tanˇ piˇ ve yoˬ. Awˉ lawˉ 
peuˇ ve teˇ nyi hkʼa shuˍ, awˬ nu loˍ ve tuˉ tanˇ tuˬ teˇ hpaˍ hta‸ htawˇ gʼa tuˉ 
tanˇ piˇ ve yoˬ. 
26-28Ngaˇ nyi teˇ nyi gaˬ htaˇ, nawˬ hui lehˬ te‸ chiˉ awˬ kuiˉ awˬ haiˇ maˇ cawˬ 
ve nuˇ paˍ haˉ kʼawˇ hkeh, yawˬ paˍ lonˉ nyiˇ hkeh, a sha‸ teˇ hkʼaw‸ gaˬ peuˬ 
ve yawˬ ehˉ awˬ paˍ teˇ chi awˇ hkeh gʼa tuˉ tanˇ piˇ ve yoˬ. Awˉ lawˉ peuˇ ve 
teˇ nyi hkʼa shuˍ, awˬ nu loˍ ve tuˉ tanˇ tuˬ teˇ hpaˍ hta‸ htawˇ gʼa tuˉ tanˇ piˇ 
ve yoˬ. 
29-31Hkaw‸ nyi teˇ nyi gaˬ htaˇ, nawˬ hui lehˬ te‸ chiˉ awˬ kuiˉ awˬ haiˇ maˇ 
cawˬ ve nuˇ paˍ haˉ hinˉ hkeh, yawˬ paˍ lonˉ nyiˇ hkeh, leh a sha‸ teˇ hkʼaw‸ 
gaˬ peuˬ ve yawˬ ehˉ awˬ paˍ teˇ chi awˇ hkeh, gʼa tuˉ tanˇ piˇ ve yoˬ. Awˉ 
lawˉ peuˇ teˇ nyi hkʼa shuˍ, awˬ nu loˍ ve tuˉ tanˇ tuˬ teˇ hpaˍ hta‸ htawˇ gʼa 
tuˉ tanˇ piˇ ve yoˬ. 
32-34Suhˍ nyi teˇ nyi gaˬ htaˇ, nawˬ hui lehˬ te‸ chiˉ awˬ kuiˉ awˬ haiˇ maˇ cawˬ 
ve nuˇ paˍ haˉ suhˍ hkeh, yawˬ paˍ lonˉ nyiˇ hkeh, leh a sha‸ teˇ hkʼaw‸ gaˬ 
peuˬ ve yawˬ ehˉ awˬ paˍ teˇ chi awˇ hkeh gʼa tuˉ tanˇ piˇ ve yoˬ. Awˉ lawˉ 
peuˇ teˇ nyi hkʼa shuˍ, awˬ nu loˍ ve tuˉ tanˇ tuˬ teˇ hpaˍ hta‸ htawˇ gʼa tuˉ 
tanˇ piˇ ve yoˬ. 

35-38Hiˉ nyi teˇ nyi gaˬ htaˇ, nawˬ hui lehˬ bon lawˬ tuˬ gʼa hpawnˬ gaˬ la piˇ 
leh, chaw teˇ gʼaˇ ka‸ kanˉ maˇ gʼa te. Te‸ chiˉ awˬ kuiˉ awˬ haiˇ maˇ cawˬ ve 
nuˇ paˍ lonˉ teˇ hkeh, yawˬ paˍ lonˉ teˇ hkeh, leh a sha‸ teˇ hkʼaw‸ gaˬ peuˬve 
yawˬ ehˉ awˬ paˍ suhˍ hkeh Gʼuiˬsha hta‸ gʼa tuˉ tanˇ piˇ ve yoˬ. Awˉ lawˉ 
peuˇ teˇ nyi hkʼa shuˍ, awˬ nu loˍ ve tuˉ tanˇ tuˬ teˇ hpaˍ hta‸ htawˇ gʼa tuˉ 
tanˇ piˇ ve yoˬ. 
39Chi ve lehˬ, pawehˇ te tuˬ kʼoˆ piˇ taˍ ve awˬ yanˇ gaˬ la htaˇ, Gʼuiˬsha hta‸ 
tuˉ tanˇ piˇ tuˬ ve aˬ miˍ tuˉ tanˇ tuˬ, awˬ shiˍ awˬ nu tuˉ tanˇ tuˬ, a pehˉ meuˇ 
gʼuiˬ tuˉ tanˇ tuˬ, leh awˬ chawˇ te da‸ ve tuˉ tanˇ tuˬ teˇ hpaˍ, tuˉ tanˇ piˇ tuˬ 
ve awˬ liˇ awˬ hkʼaˇ hpeh‸ ve yoˬ. Chi ve awˬ hkʼaw lo, nawˬ hui hkʼaˇ nawˬ 
hui Gʼuiˬsha hta‸ ka ti‸ te leh tuˉ tanˇ piˇ ve teˇ hpaˍ maˇ lo‸-e sheˍ. 
40Moˉseˍ lehˬ, Gʼuiˬsha kʼoˆ ve awˬ ceuˬ chi hkʼa peu-eˬ, Iˉsaˍreˍlaˆ chaw hui 
hta‸ kʼoˆ maˍ piˇ ve yoˬ. 

Heh puiˉ hkʼaw ve li‸ 30 

Ka ti‸ te ve awˬ liˇ awˬ hkʼaˇ 

1Moˉseˍ Iˉsaˍreˍlaˆ chaw awˬ hoˉ awˬ naˬ teˇ hpaˍ hta‸ kuˬ yuˬ leh, awˬ liˇ awˬ 
hkʼaˇ chi teˇ hpaˍ kʼoˆ maˍ piˇ ve yoˬ. 
2Chaw teˇ gʼaˇ Gʼuiˬsha hta‸ teˇ ceuˬ ceuˬ piˇ tuˬ, maˇ heˆ kʼo teˇ ceuˬ ceuˬ hta
‸ maˇ kʼaw‸ te tuˬ ka ti‸ te taˍ peuˬ ve kʼo, yawˇ te taˍ peuˬ ve ka ti‸ hta‸ 
hkʼa deh‸ gʼa ha‸ shaˉ taˍ ve yoˬ. 
3Yaˇ miˇ haˉ teˇ gʼaˇ Gʼuiˬsha hta‸ teˇ ceuˬ ceuˬ piˇ tuˬ, maˇ heˆ kʼo teˇ ceuˬ 
ceuˬ hta‸ maˇ te tuˬ ka ti‸ te taˍ peuˬ leh, 
4yawˇ ve awˬ pa te‸ chiˉ maˇ kʼoˆ ve kʼo, yawˇ te taˍ peuˬ ve ka ti‸ hta‸ hkʼa 
deh‸ gʼa ha‸ shaˉ taˍ ve yoˬ. 
5Ya‸ hkʼaˇ, yawˇ te taˍ peuˬ ve ka ti‸ oˇ ve hta‸ yawˇ ve awˬ pa gʼa kaˇ leh 
tawˍ taˍ ve kʼo, yawˇ te taˍ ve ka ti‸ oˇ ve luˬ kʼai ve yoˬ. Gʼuiˬsha htawˇ yawˇ 
ve venˇbaˆ hta‸ hpehˇ piˇ tuˬ yoˬ. 
6Awˬ hpawˇ maˇ heuˆ sheˍ ve yaˇ miˇ haˉ teˇ gʼaˇ lehˬ, ka ti‸ teˇ ceuˬ ceuˬ te 
peuˬ hkʼaw‸ nawˉ, awˬ hpawˇ kʼaw‸ heuˆ ve kʼo ka‸, 

7yawˇ te taˍ ve ka ti oˇ ve hta‸ yawˇ ve awˬ hpawˇ maˇ tawˍ taˍ piˇ ve kʼo, 
hkʼa deh‸ gʼa ha‸ shaˉ taˍ ve yoˬ. 
8Ya‸ hkʼaˇ, yawˇ ve awˬ hpawˇ tawˍ taˍ piˇ ve kʼo, yawˇ te taˍ ve ka ti‸ oˇ ve 
luˬ kʼai ve yoˬ. Gʼuiˬsha htawˇ, yawˇ ve venˇbaˆ hta‸ hpehˇ piˇ tuˬ yoˬ. 
9Mehˇchawˇma, maˇ heˆ kʼo shu baˬ taˍ ve yaˇ miˇ teˇ gʼaˇ, ka ti‸ teˇ ceuˬ ceuˬ 
te taˍ ve kʼo, ka ti‸ oˇ ve hta‸ hkʼa deh‸ gʼa ha‸ shaˉ taˍ ve yoˬ. 
10Awˬ hpawˇ cawˬ ve yaˇ miˇ teˇ gʼaˇ, ka ti‸ teˇ ceuˬ ceuˬ te taˍ leh, 
11yawˇ te taˍ ve ka ti‸ oˇ ve hta‸ yawˇ ve awˬ hpawˇ maˇ tawˍ taˍ piˇ ve kʼo, 
ka ti‸ oˇ ve hta‸ hkʼa deh‸ gʼa ha‸ shaˉ taˍ ve yoˬ. 
12Ya‸ hkʼaˇ, yawˇ ve awˬ hpawˇ tawˍ taˍ piˇ ve kʼo, ka ti‸ oˇ ve luˬ kʼai ve yoˬ. 
Gʼuiˬsha htawˇ, yawˇ ve venˇbaˆ hta‸ hpehˇ piˇ tuˬ yoˬ. 
13Yawˇ ve awˬ hpawˇ lehˬ, yawˇ te taˍ ve ka ti‸ hta‸ tawˍ taˍ piˇ tuˬ maˇ kʼoˆ, 
kʼaw‸ caˉ leh ha‸ shaˉ tcuh tuˬ maˇ kʼoˆ, te tuˬ a hkaw-anˬ cawˬ ve yoˬ. 
14Ya‸ hkʼaˇ, yawˇ ve awˬ hpawˇ lehˬ yawˇ te taˍ ve ka ti‸ oˇ ve hta‸ te‸ chiˉ 
kʼoˆ tuˬ maˇ cawˬ ve kʼo, yawˇ lehˬ ka ti‸ oˇ ve hta‸ hkʼa deh‸ ha‸ shaˉ taˍ 
hpeh‸ ve yoˬ. 
15Awˬ hkʼaw‸ nawˉ awˬ yanˇ maw la htaˇ, awˬ hpawˇ lehˬ awˬ miˇ ma te taˍ ve 
ka ti‸ hta‸ tawˍ taˍ piˇ ve kʼo, awˬ hpawˇ oˇ ve lehˬ ciˍ yanˍ ve hta‸ gʼa hkanˍ 
tuˬ yoˬ. 
16Chi ve lehˬ, yaˇ miˇ haˉ maˇ heˆ kʼo awˬ hpawˇ cawˬ ve yaˇ miˇ teˇ gʼaˇ 
Gʼuiˬsha hta‸ ka ti‸ te ve awˬ lawn hta‸ caˉ da‸ leh Gʼuiˬsha Moˉseˍ hta‸ kʼoˆ 
piˇ taˍ ve awˬ liˇ awˬ hkʼaˇ teˇ hpaˍ hpeh‸ ve yoˬ. 

Heh puiˉ hkʼaw ve li‸ 31 

Meˇdiˍanˍ chaw hui hta‸ ma‸ bawˆ ve 

1Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
2Meˇdiˍanˍ chaw teˇ hpaˍ Iˉsaˍreˍlaˆ chaw hui hta‸ ya‸ kʼaw sheh ya‸ ve pa 
taw, yawˇ hui hta‸ ciˍ yanˍ piˇ-oˆ. Nawˬ oˇ hkʼe te taˉ peuˬ kʼo gʼa suh-e tuˬ 
yoˬ, teh‸ Moˉseˍ hta‸ kʼoˆ piˇ ve yoˬ. 

3Hkʼe te leh, Moˉseˍ Iˉsaˍreˍlaˆ chaw hui hta‸ kuˬ hpawnˬ leh kʼoˆ piˇ ve, Ma‸ 
bawˆ tuˬ hkʼa deh‸ gu taˍ-o‸. Awˬ lawn kʼo, Meˇdiˍanˍ chaw hui lehˬ Gʼuiˬsha 
hta‸ maˇ shawˍ maˇ caˆ te piˇ peuˬve pa taw, yawˇ hui hta‸ gʼa ciˍ yanˍ piˇ tuˬ 
yoˬ. 
4Iˉsaˍreˍlaˆ chaw teˇ ceuˬ awˬ hkʼaw lo, ma‸ yaˇ teˇ hinˉ gʼaˇ hta‸ leuˆ yuˬ leh 
ma‸ bawˆ kuiˬ lo kʼai peu-o, teh‸ yawˇ hui hta‸ kʼoˆ piˇ ve yoˬ. 
5Hkʼe te leh, yawˇ hui Iˉsaˍreˍlaˆ chaw teˇ chi nyiˇ ceuˬ awˬ hkʼaw lo, teˇ ceuˬ 
ve ma‸ yaˇ teˇ hinˉ gʼaˇ hta‸ leuˆ yuˬ leh ma‸ yaˇ hkʼa peu-eˬ 12,000 gʼaˇ tawˆ 
la ve yoˬ. 
6Moˉseˍ lehˬ, ma‸ yaˇ oˇ ve teˇ hpaˍ awˬ hkʼoˆ lo paw hkuˇ Eˇlaˍsaˍ ve yaˇ 
Hpiˇneˍhaˆ hta‸ awˬ hoˉ te tcuh leh, ma‸ bawˆ kuiˬ lo kʼai tcuh ve yoˬ. 
Hpiˇneˍ haˆ lehˬ, da‸ ve mawˇ teˇ hpaˍ leh behˬ heh ma hta‸ ha‸ shaˉ shehˍ 
hpaˇ hpeh‸ ve yoˬ. 
7Gʼuiˬsha Moˉseˍ hta‸ kʼoˆ piˇ taˍ ve hkʼe, yawˇ hui Meˇdiˍanˍ chaw hta‸ ca 
bawˆ-e leh hawˉ hkʼaˆ paˍ hkʼa peu-eˬ ve hta‸ tiˇ pehˍ piˇ ve yoˬ. 
8Meˇdiˍanˍ chaw hui ve jawˇmawˇ Eˇviˆ, Reˍkenˍ, Zuˇraˆ, Huˇraˆ leh Reˍbaˆ hui 
hta‸ htawˇ tiˇ pehˍ piˇ leh, Bawˇraˆ ve yaˇ Baˍlanˍ hta‸ htawˇ tiˇ pehˍ piˇ ve 
yoˬ. 
9Iˉsaˍreˍlaˆ ma‸ yaˇ teˇ hpaˍ lehˬ, Meˇdiˍanˍ chaw yaˇ miˇ yaˇ nehˬ teˇ hpaˍ, 
yawˇ hui ve ceˇ teˇ hpaˍ leh, yawˇ hui ve mawˇ jeˬ teˇ hpaˍ hta‸ yuˬ peuˬ 
hkʼaw‸ nawˉ, 
10yawˇ hui ve venˇ teˇ hpaˍ hta‸ aˬ miˍ tuˉ baˬ taˉ piˇ ve yoˬ. 
11Yawˇ hui lehˬ yaˇ miˇ yaˇ nehˬ oˇ ve teˇ hpaˍ, yawˇ hui ve ceˇ leh yawˇ hui 
ve mawˇ jeˬ teˇ hpaˍ hta‸ yuˬ hkʼaw‸ veu laˇ leh, 
12Yawˇdanˍ iˉ kaˆ lawˬ paˇ lo cawˬ ve Mawˇbaˆ mvuhˇmiˬ hkʼaw deh chehˇ ve 
Moˉseˍ, Eˇlaˍsaˍ leh Iˉsaˍreˍlaˆ chaw moˍ lonˉ hta‸ chiˇ a‸ piˇ ve yoˬ. 

Iˉsaˍreˍlaˆ chaw ma‸ bawˆ kʼaw‸ la ve 

13Moˉseˍ, Eˇlaˍsaˍ leh Iˉsaˍreˍlaˆ chaw teˇ hpaˍ, ma‸ bawˆ kʼaw‸ la ve chaw 
hui hta‸ ca ha‸ yuˬ piˇ tuˬ tawˆ kʼai ve yoˬ. 

14Moˉseˍ lehˬ, ma‸ bawˆ kʼaw‸ la ve ma‸ poˍ lonˉ teˇ hpaˍ hta‸ nyi ma zuhˆ 
leh kʼoˆ ve, 
15Aˬ hto‸ ma pa taw, nawˬ hui yaˇ miˇ oˇ ve teˇ hpaˍ hta‸ maˇ tiˇ pehˍ piˇ ve 
le. 
16Yaˇ miˇ oˇ ve teˇ hpaˍ lehˬ Baˍlanˍ ve tawˇ hta‸ na leh, Peˍawˇ teh‸ kʼoˆ ve 
chehˇ kui lo, nawˬ hui hta‸ ya kʼaw sheh ya‸ laˇ ve hta‸ dawˇ nawˇ-oˆ. Yawˇ 
hui oˇ hkʼe te ve pa taw, nawˬ hui awˬ hkʼoˆ lo naˬ beuˬ gaˬ la ve yoˬ. 
17Chi beu‸ haˉ chawˇ hkʼa te jaw peuˬ ve yaˇ paˍ leh yaˇ miˇ teˇ hpaˍ hta‸ tiˇ 
pehˍ piˇ-oˆ. 
18Ya‸ hkʼaˇ, yaˇ miˇ haˉ teˇ hpaˍ hta‸ nawˬ hui awˬ pon teh taˍ-o‸. 
19Nawˬ hui awˬ hkʼaw lo chaw hta‸ gʼa tiˇ pehˍ peuˬ ve chaw, maˇ heˆ kʼo 
chaw suh hta‸ gʼa htawˇ peuˬ ve chaw teˇ hpaˍ, ngaˬ hui ve fa la awˬ baˬ 
hpawˇ lo suhˍ nyi hkʼa gaˬ chehˇ taˍ-o‸. Shehˆ nyi teˇ nyi leh suhˍ nyi teˇ nyi 
htaˇ, nawˬ hui ve awˬ to leh nawˬ hui shiˍ veu laˇ ve yaˇ miˇ haˉ teˇ hpaˍ hta‸ 
da‸ kehˬ tuˬ te piˇ-oˆ. 
20Nawˬ hui ve veu‸ kʼaˇ teˇ hpaˍ, shaˍ guiˬ kʼuˉ, aˉ che‸ awˬ mvuh, leh suhˆ 
yuˬ te taˍ ve mawˇ hkʼa peu-eˬ hta‸ htawˇ da‸ kehˬ tuˬ te-o, teh‸ yawˇ hui hta
‸ kʼoˆ piˇ ve yoˬ. 
21Paw hkuˇ Eˇlaˍsaˍ htawˇ, ma‸ bawˆ kʼaw‸ la ve ma‸ yaˇ teˇ hpaˍ hta‸ tawˇ 
yaw piˇ leh kʼoˆ ve, Chi ve lehˬ Gʼuiˬsha Moˉseˍ hta‸ piˇ taˍ ve awˬ liˇ awˬ 
hkʼaˇ hpeh‸ ve yoˬ. 
22Aˬ miˍ to‸ maˇ gʼa ve shi, hpu, kuiˇ, sho leh geu‸ law teˇ hpaˍ lehˬ aˬ miˍ 
hkʼoˆ lo gʼa moˉ baˬ ve yoˬ. 
23Awˬ nu ve mawˇ teˇ hpaˍ hta‸ iˉ kaˆ gʼa tsuhˇ baˬ ve yoˬ. 
24Suhˍ nyi teˇ nyi gaˬ kʼo, nawˬ hui a shu yawˇ ve veu‸ kʼaˇ hta‸ gʼa kʼehˆ 
tsuhˇ ve yoˬ. Oˇ hkʼe te peuˬ htaˇ heh‸, nawˬ hui kʼaw‸ da‸ kehˬ la leh fa la lo 
kʼaw‸ la hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 

Mawˇ pehˬ da‸ ve 

25Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
26Nawˬ awˬ to, Eˇlaˍsaˍ leh Iˉsaˍreˍlaˆ chaw awˬ hoˉ awˬ naˬ teˇ hpaˍ lehˬ, yawˇ 
hui yuˬ veu laˇ ve hpu shi mawˇjeˬ, ceˇ caˬ leh yaˇ miˇ haˉ oˇ ve teˇ hpaˍ hta‸ 
hkʼa deh‸ gʼa gʼaw nyi ve yoˬ. 
27Mawˇ oˇ ve teˇ hpaˍ hta‸ nyiˇ pun pehˬ leh, teˇ pun ma‸ yaˇ oˇ ve teˇ hpaˍ 
hta‸ piˇ-oˆ. Awˬ nu ve teˇ pun Iˉsaˍreˍlaˆ chaw moˍ lonˉ hta‸ pehˬ piˇ-oˆ. 
28Ma‸ yaˇ teˇ hpaˍ gʼa taˍ ve ceˇ caˬ leh yaˇ miˇ haˉ oˇ ve teˇ hpaˍ awˬ hkʼaw 
lon ngaˇ ha pun teˇ pun kʼaw‸ yuˬ tawˆ leh, 
29Gʼuiˬsha awˬ pon paw hkuˇ Eˇlaˍsaˍ hta‸ piˇ-oˆ. 
30Awˬ nu ve Iˉsaˍreˍlaˆ chaw hui hta‸ pehˬ piˇ ve ceˇ caˬ leh yaˇ miˇ haˉ oˇ ve 
teˇ hpaˍ awˬ hkʼaw lo, ngaˇ chi pun teˇ pun kʼaw‸ yuˬ tawˆ leh, Gʼuiˬsha ve aˉ 
po kʼo bon yehˬ hta‸ ha‸ shaˉ chehˇ ve Leˍviˆ chaw hui hta‸ piˇ-oˆ, teh‸ 
Moˉseˍ hta‸ kʼoˆ piˇ ve yoˬ. 
31Moˉseˍ leh Eˇlaˍsaˍ lehˬ, Gʼuiˬsha kʼoˆ piˇ ve hkʼe te ve yoˬ. 
32-41Ma‸ yaˇ teˇ hpaˍ yuˬ veu laˇ ve ceˇ leh yaˇ miˇ haˉ teˇ hpaˍ lehˬ, yawˬ ehˉ 
leh aˉ che‸ 675,000 hkeh, nuˇ 72,000 hkeh, piˉ laˬ 61,000 hkeh, yaˇ miˇ haˉ 
32,000 gʼaˇ hpeh‸ ve yoˬ. Ma‸ yaˇ teˇ hpaˍ gʼa ve ceˇ lehˬ, yawˬ leh aˉ che‸ 
337,500 hkeh, nuˇ 36,000 hkeh, piˉ laˬ 30,500 hkeh, leh yaˇ miˇ haˉ 16,000 gʼaˇ 
hpeh‸ ve yoˬ. Chi teˇ hpaˍ awˬ hkʼaw lo, paw hkuˇ Eˇlaˍsaˍ awˬ pon 500 pun 
teˇ pun kʼaw‸ yuˬ tawˆ taˍ ve lehˬ, yawˬ leh aˉ che‸ 675 hkeh, nuˇ 72 hkeh, piˉ 
laˬ 61 hkeh leh yaˇ miˇ haˉ 32 gʼaˇ hpeh‸ ve yoˬ. Hkʼe te leh, Moˉseˍ lehˬ ngaˇ 
ha pun teˇ pun ve ceˇ leh yaˇ miˇ haˉ chi teˇ hpaˍ, Gʼuiˬsha awˬ pon fuiˍ teh 
taˍ leh paw hkuˇ Eˇlaˍsaˍ hta‸ piˇ ve yoˬ. 
42-46Iˉsaˍreˍlaˆ chaw moˍ lonˉ gʼa ve ceˇ leh yaˇ miˇ haˉ teˇ hpaˍ lehˬ, yawˬ leh 
aˉ che‸ 337,500 hkeh, nuˇ 36,000 hkeh, piˉ laˬ 30,500 hkeh, leh yaˇ miˇ haˉ 
16,000 gʼaˇ hpeh‸ ve yoˬ. 
47Gʼuiˬsha kʼoˆ piˇ taˍ ve hkʼe, Moˉseˍ lehˬ ceˇ leh yaˇ miˇ haˉ chi teˇ hpaˍ awˬ 
hkʼaw lo ngaˇ chi pun teˇ pun kʼaw‸ yuˬ tawˆ leh, Gʼuiˬsha ve aˉ po kʼo bon 
yehˬ hta‸ ha‸ shaˉ chehˇ ve Leˍviˆ chaw hui hta‸ piˇ ve yoˬ. 

48Oˇ ve hkʼaw‸ nawˉ, ma‸ poˍ lonˉ teˇ hpaˍ Moˉseˍ geh kʼai leh yawˇ hta‸ chi 
hkʼe kʼoˆ piˇ ve yoˬ. 
49Jawˇmawˇ-oˬ, ngaˬ hui ve ma‸ yaˇ teˇ hpaˍ hta‸ hkʼa deh‸ gʼaw nyi taˍ peuˬ. 
Teˇ gʼaˇ ka‸ maˇ luˬ maˇ sheˆ law. 
50Chi hta‸ pa taw, ngaˬ hui gʼa veu laˇ taˍ ve hpu hkʼeun shi hkʼeun, la‸ kawˬ, 
naˍ vawˇ, la‸ peˍ leh kʼawˍ peˍ pfuhˇ caˆ teˇ hpaˍ, ngaˬ hui nawˬ geh yuˬ laˬ ve 
yoˬ. Awˬ gʼuˇ suhˍ hpawˇ htawˇ Gʼuiˬsha ngaˬ hui hta‸ kʼaw‸ ha‸ shaˉ laˇ tuˬ, 
ngaˬ hui mawˇ chi teˇ hpaˍ Gʼuiˬsha hta‸ tanˇ piˇ gaˇ ve yoˬ, teh‸ Moˉseˍ hta‸ 
kʼoˆ piˇ ve yoˬ. 
51Moˉseˍ leh Eˇlaˍsaˍ lehˬ, yawˇ hui yuˬ veu laˇ ve hpu hkʼeun shi hkʼeun oˇ ve 
teˇ hpaˍ hta‸ ha‸ yuˬ ve yoˬ. 
52Yawˇ hui yuˬ veu laˇ ve mawˇ oˇ ve hkʼa peu-eˬ 167 cawehˬ cawˬ ve yoˬ. 
53Ma‸ yaˇ teˇ hpaˍ lehˬ, a shu yawˇ gʼa taˍ ve hpu hkʼeun shi hkʼeun teˇ hpaˍ 
hta‸ ha‸ shaˉ taˍ ve yoˬ. 
54Hkʼe te leh, Moˉseˍ leh Eˇlaˍsaˍ lehˬ, Gʼuiˬsha Iˉsaˍreˍlaˆ chaw hui hta‸ kʼaw‸ 
caˉ leh ha‸ shaˉ laˇ tuˬ, mawˇ oˇ ve teˇ hpaˍ hta‸ aˉ po kʼo bon yehˬ lo yuˬ kʼai 
ve yoˬ. 

Heh puiˉ hkʼaw ve li‸ 32 

Yawˇdanˍ mvuhˇ nyi tawˆ hpawˇ lo chehˇ ve chaw 

1Ruˇbenˍ leh Gaˆ awˬ ceuˬ awˬ hkʼaˇ teˇ hpaˍ lehˬ, ceˇ cawˬ maˇ jaˇ ve yoˬ. 
Yaˍzaˍ mvuhˇmiˬ leh Giˇlaˆ mvuhˇmiˬ lehˬ, ceˇ hu caˇ kuiˬ da‸ jaˇ ve mvuhˇmiˬ 
hpeh‸ ve hta‸ yawˇ hui gʼa mawˬ ve teˇ yanˇ, 
2Moˉseˍ, Eˇlaˍsaˍ leh awˬ hoˉ chaw mawˇ teˇ hpaˍ geh kʼai leh yawˇ hui hta‸ 
chi hkʼe kʼoˆ piˇ ve yoˬ. 
3Gʼuiˬsha ngaˬ hui hta‸ piˇ laˇ taˍ ve, Aˍtaˍroˆ venˇ, Diˇbonˍ venˇ, Yaˍzaˍ venˇ, 
Niˇmaˍraˆ venˇ, Heˍsaˍbonˍvenˇ, Eˇlaˍleˍ venˇ, Sheˍbanˍ venˇ, Neˍbawˇ venˇ, 
leh Bawˇnaˆ venˇ chi teˇ hpaˍ lehˬ, 

4ceˇ hu caˇ kuiˬ da‸ jaˇ ve chehˇ kuiˬ hpeh‸ ve yoˬ. Ngaˬ hui lehˬ ceˇ cawˬ maˇ 
jaˇ ve yoˬ. 
5Chi hta‸ pa taw, venˇ chi teˇ hpaˍ ngaˬ hui hta‸ pe‸ laˇ-oˆ. Ngaˬ hui hta‸ 
Yawˇ danˍ iˉ kaˆ lawˬ coˇ paˉ hpawˇ lo taˇ ca chehˇ tcuh laˇ-oˆ, teh‸ yawˇ hui 
hta‸ kʼoˆ piˇ ve yoˬ. 
6Moˉseˍ kʼaw‸ yaw hkʼaw‸ leh kʼoˆ ve, Nawˬ hui ve awˬ viˉ awˬ nyi Iˉsaˍreˍlaˆ 
chaw teˇ hpaˍ gʼuˇ suhˍ lo ma‸ bawˆ kʼai chehˇ htaˇ, nawˬ huiˬ choˬ kaˬ lo ceh 
tiˉ chehˇ taˉ tuˬ kʼoˆ chehˇ ve laˇ. 
7Aˬ hto‸ ma pa taw nawˬ hui lehˬ, Yawˇdanˍ iˉ kaˆ lawˬ hta‸ hkanˍ leh, 
Gʼuiˬsha piˇ tuˬ ve mvuhˇmiˬ hkʼaw lo‸-e tuˬ ve Iˉsaˍreˍlaˆ chaw hui hta‸ nyi 
ma te luˬ piˇ gaˇ ve le. 
8Nawˬ hui ve awˬ pa teˇ hpaˍ hta‸ Kaˍdeˍshaˆbaˍnaˍ teh‸ kʼoˆ ve chehˇ kuiˬ lo 
tu leh, mvuhˇmiˬ hta‸ ngaˬ ca jaˆ nyi tcuh ve teˇ yanˇ, yawˇ hui htawˇ oˇ hkʼe 
te ve yoˬ. 
9Yawˇ hui lehˬ Eˇshaˍkawˇlaˆ lawˬ hkʼo‸ lo hkʼa gaˬ, mvuhˇmiˬ oˇ ve hta‸ ca 
jaˆ nyi kʼai ve yoˬ. Ya‸ hkʼaˇ, yawˇ hui kʼaw‸ gaˬ la ve teˇ yanˇ, Gʼuiˬsha piˇ 
taˍ ve mvuhˇmiˬ oˇ ve hkʼaw lo‸-e maˇ gaˬ taˬ ve awˬ lawn kʼoˆ maˍ laˇ ve yoˬ. 
10Hkʼe te leh, Gʼuiˬsha nyi ma zuhˆ leh chi hkʼe kʼoˆ ve yoˬ. 
11Yawˇ hui ngaˬ hta‸ ka ti‸ maˇ yeˬ ve pa taw, Eˇjiˇtu‸ mvuhˇmiˬ hkʼaw hkʼa 
tawˆ la taˍ ve a sha‸ nyiˇ chi hkʼaw‸ awˬ hkʼoˆ ve chaw teˇ gʼaˇ ka‸, ngaˬ 
Aˍbraˍhanˍ, Iˉcaˆ, Yaˍkoˆ hui hta‸ piˇ tuˬ ka ti‸ te taˍ peuˬ ve mvuhˇmiˬ hkʼaw 
maˇ gʼa lo‸-e, teh‸ kʼoˆ taˍ peuˬ ve yoˬ. 
12Keˍniˆ awˬ ceuˬ awˬ hkʼaˇ, Yeˍhpuˇnaˍ ve yaˇ Kaˍlehˆ leh Nunˍ ve yaˇ Yawˇsuˆ 
ceh tiˉ gʼa lo‸-e tuˬ yoˬ. Yawˇ huiˉ maˬ lehˬ, Gʼuiˬsha hta‸ ka ti‸ yeˬ chehˇ ve 
yoˬ. 
13Gʼuiˬsha lehˬ, chaw oˇ ve teˇ hpaˍ hta‸ nyi ma zuhˆ leh, yawˇ hui suh-e peuˬ 
htaˇ hkʼa gaˬ heh puiˉ hkʼaw lo awˇ chi hkʼaw‸ te toˇ tcuh ve yoˬ. 

14Chi beu‸ nawˬ hui htawˇ, nawˬ hui ve awˬ pa teˇ hpaˍ te ve hkʼe kʼaw‸ gʼa‸ 
te leh, Gʼuiˬsha hta‸ nyi ma zuhˆ tuˬ te piˇ chehˇ ve yoˬ. 
15Nawˬ hui Ruˇbenˍ leh Gaˆ awˬ ceuˬ awˬ hkʼaˇ teˇ hpaˍ, ya‸ nyi Gʼuiˬsha tawˇ 
hta‸ maˇ na ve kʼo, Gʼuiˬsha lehˬ Iˉsaˍreˍlaˆ chaw hui hta‸ teˇ pawˆ kʼaw‸ ciˍ 
yanˍ piˇ tuˬ ve yoˬ, teh‸ yawˇ hui hta‸ kʼoˆ piˇ ve yoˬ. 
16Oˇ htaˇ, yawˇ hui Moˉseˍ geh kʼaw‸ jiˆ kʼai leh kʼoˆ ve, Awˉ lawˉ peuˇ ngaˬ 
hui hta‸ ngaˬ hui ve ceˇ teˇ hpaˍ awˬ pon hkawˆ leh ngaˬ hui ve miˇ yaˇ teˇ 
hpaˍ pon yehˬ te piˇ tuˬ aˬ hkaw-anˬ pe‸ laˇ-oˆ. 
17Oˇ hkʼe te piˇ taˉ peuˬ kʼo, ngaˬ hui awˬ nu ve Iˉsaˍreˍlaˆ chaw teˇ hpaˍ awˬ 
pon chehˇ kuiˬ gʼa htaˇ hkʼa gaˬ, gʼuˇ suhˍ peuˍ leh ma‸ ga bawˆ piˇ tuˬ yoˬ. 
Chi beu‸ ngaˬ hui ve miˇ yaˇ teˇ hpaˍ gawˬ lehˍ gʼa chehˇ taˉ tuˬ, yawˇ hui awˬ 
pon venˇ hkʼa deh‸ gu piˇ taˉ gaˇ ve yoˬ. 
18Awˬ nu ve Iˉsaˍreˍlaˆ chaw teˇ hpaˍ, a shu yawˇ awˬ ceuˬ awˬ hkʼaˇ teˇ hpaˍ 
hta‸ piˇ taˍ ve mvuhˇmiˬ hta‸ maˇ gʼa sheˍ ve ceh ceh, ngaˬ hui kʼaw‸ hpfuhˆ 
kʼaw‸ la tuˬ ve maˇ heˆ. 
19Yawˇdanˍ iˉ kaˆ lawˬ coˇ paˉ hpawˇ lo cawˬ ve mvuhˇmiˬ leh, mawˇ jeˬ teˇ 
ceuˬ hta‸ ka‸ ngaˬ hui maˇ yuˬ. Awˬ lawn kʼo, Yawˇdanˍ iˉ kaˆ lawˬ mvuhˇ nyi 
tawˆ hpawˇ lo cawˬ ve mvuhˇmiˬ chi ve hta‸ ngaˬ hui gʼa taˍ peuˬ ve pa taw 
yoˬ, teh‸ Moˉseˍ hta‸ kʼoˆ piˇ ve yoˬ. 
20Oˇ htaˇ Moˉseˍ kʼaw‸ yaw hkʼaw‸ leh kʼoˆ ve, Nawˬ hui awˬ tehˬ awˬ na oˇ 
hkʼe te gaˇ ve kʼo, chi beu‸ choˬ kaˬ Gʼuiˬsha mehˆ gʼuˇ suhˍ lo ma‸ ca bawˆ 
tuˬ gu taˍ-o‸. 
21Nawˬ hui ve ma‸ yaˇ hkʼa peu-eˬ, Yawˇdanˍ iˉ kaˆ lawˬ hta‸ hkanˍ leh ngaˬ 
hui ve canˇ paˍ teˇ hpaˍ hta‸ gʼaˇ htaˇ hkʼa gaˬ, ma‸ gʼa ca bawˆ-e tuˬ yoˬ. 
22Oˇ ve hkʼaw‸ nawˉ, nawˬ hui kʼaw‸ la hpeh‸ ve yoˬ. Awˬ lawn kʼo, nawˬ hui 
lehˬ Gʼuiˬsha leh Iˉsaˍreˍlaˆ chaw hui hta‸ ga piˇ tuˬ te taˍ ve ka ti‸ hta‸ te biˇ 
taˉ peuˬ ve pa taw yoˬ. Gʼuiˬsha lehˬ, Yawˇdanˍ iˉ kaˆ lawˬ mvuhˇ nyi tawˆ 
hpawˇ lo cawˬ ve mvuhˇmiˬ chi ve hta‸ nawˬ hui ve mvuhˇmiˬ teh‸ shawˍ laˇ 
tuˬ yoˬ. 

23Ya‸ hkʼaˇ, nawˬ hui lehˬ kʼoˆ taˍ ve hkʼe maˇ te ve kʼo, nawˬ hui Gʼuiˬsha 
hta‸ te ya‸ chehˇ ve hta‸ shiˍ-o‸. Nawˬ hui kʼoˆ taˍ peuˬ ve hkʼe hkʼa deh‸ te-
o. Oˇ hkʼe maˇ te ve kʼo, nawˬ hui ciˍ yanˍ ve hta‸ gʼa hkanˍ tuˬ yoˬ. 
24Chi beu‸ nawˬ hui ve ceˇ teˇ hpaˍ awˬ pon hkawˆ leh, nawˬ hui ve miˇ yaˇ 
teˇ hpaˍ awˬ pon venˇ hta‸ te-o. Oˇ hkʼe te taˉ peuˬ hkʼaw‸ nawˉ, nawˬ hui ka 
ti‸ te taˍ peuˬ ve hkʼe, ma‸ bawˆ kuiˬ lo kʼai-o, teh‸ yawˇ hui hta‸ kʼoˆ piˇ ve 
yoˬ. 
25Oˇ htaˇ Gaˆ leh Ruˇbenˍ awˬ ceuˬ awˬ hkʼaˇ teˇ hpaˍ kʼoˆ ve, Jawˇmawˇ-oˬ, 
nawˬ kʼoˆ ve hkʼe ngaˬ hui ca te tuˬ yoˬ. 
26Ngaˬ hui ve miˇ yaˇ leh ceˇ teˇ hpaˍ hta‸ choˬ kaˬ Giˇlaˆ mvuhˇmiˬ hkʼaw teh 
taˉ tuˬ yoˬ. 
27Ngaˬ hui lehˬ, Gʼuiˬsha uˉ peunˍ ve awˬ hawˉ lo chehˇ leh ma‸ bawˆ kuiˬ lo 
kʼai tuˬ yoˬ. Nawˬ kʼoˆ laˇ taˍ peuˬ ve hkʼe, ngaˬ hui Yawˇdanˍ iˉ kaˆ lawˬ hta‸ 
hkanˍ leh ma‸ ca bawˆ-e tuˬ yoˬ, teh‸ Moˉseˍ hta‸ kʼoˆ piˇ ve yoˬ. 
28Oˇ htaˇ Moˉseˍ lehˬ Eˇlaˍsaˍ, Yawˇsuˆ leh Iˉsaˍreˍlaˆ chaw awˬ hoˉ awˬ naˬ teˇ 
hpaˍ hta‸ chi hkʼe kʼoˆ piˇ ve yoˬ. 
29Gaˆ leh Ruˇbenˍ awˬ ceuˬ awˬ hkʼaˇ teˇ hpaˍ, Gʼuiˬsha uˉ peunˍ ve awˬ hawˉ 
lo chehˇ leh nawˬ hui geh teˇ geh ma‸ bawˆ gʼaˇ peuˬ ve kʼo, Giˇlaˆ mvuhˇmiˬ 
chi yawˇ hui hta‸ piˇ-oˆ. 
30Yawˇ hui Yawˇdanˍ iˉ kaˆ lawˬ hta‸ maˇ hkanˍ leh, nawˬ hui hta‸ ma‸ maˇ 
ga bawˆ laˇ ve kʼo, Hkaˍnanˍ mvuhˇmiˬ lo gaˬ htaˇ oˇ kaˬ lo cawˬ ve mvuhˇmiˬ 
yawˇ hui hta‸ ka‸ pehˬ piˇ-oˆ, teh‸ yawˇ hui hta‸ kʼoˆ piˇ ve yoˬ. 
31Gaˆ leh Ruˇbenˍ awˬ ceuˬ awˬ hkʼaˇ teˇ hpaˍ kʼaw‸ yaw hkʼaw‸ leh kʼoˆ ve, 
Jawˇmawˇ-oˬ, Gʼuiˬsha kʼoˆ ve hkʼe ngaˬ hui te tuˬ yoˬ. 
32Yawˇdanˍ iˉ kaˆ lawˬ mvuhˇ nyi tawˆ hpawˇ lo cawˬ ve mvuhˇmiˬ chi ve hta‸ 
ngaˬ hui gʼa tuˬ, ngaˬ hui lehˬ yawˇ uˉ peunˍ ve awˬ hawˉ lo chehˇ leh, 
Hkaˍnanˍ mvuhˇmiˬ hta‸ ca bawˆ-e tuˬ yoˬ, teh‸ yawˇ hta‸ kʼoˆ piˇ ve yoˬ. 

33Hkʼe te leh, Moˉseˍ lehˬ Aˍmawˇriˆ jawˇmawˇ Siˉhonˍ leh Baˍshaˍ jawˇmawˇ 
Awˇgaˆ hui ve mvuhˇmiˬ hkʼa peu-eˬ, Gaˆ leh Ruˇbenˍ awˬ ceuˬ awˬ hkʼaˇ teˇ 
hpaˍ hta‸ piˇ ve yoˬ. 
34Gaˆ awˬ ceuˬ awˬ hkʼaˇ teˇ hpaˍ lehˬ, Diˇbonˍ venˇ, Aˍtaˍroˆ venˇ, Aˍyawˍ 
venˇ, 
35Aˍtaˍroˆshawˇhpanˍ venˇ, Yaˍzaˍ venˇ, Yuˇbeˍhaˆ venˇ, 
36Behˆniˇmaˍraˍ venˇ leh Behˆhaˍranˍ venˇ chi teˇ hpaˍ hta‸ kʼaw‸ gu te ve 
yoˬ. 
37Ruˇbenˍ awˬ ceuˬ awˬ hkʼaˇ teˇ hpaˍ lehˬ, Heˍsaˍbonˍ venˇ, Eˇleˍlaˆ venˇ, 
Kiˇriˆyaˆtenˍ venˇ, 
38Neˍbawˇ venˇ, awˬ meh awˬsuhˉ kʼaw‸ meh taˍ ve Baˍlaˆmawˇnaˆ venˇ leh 
Siˆbaˍnaˍ venˇ chi teˇ hpaˍ hta‸ kʼaw‸ gu te ve yoˬ. Yawˇ hui awˬ suhˉ kʼaw‸ 
tanˬ ve venˇ teˇ hpaˍ hta‸ awˬ meh awˬ suhˉ kʼaw‸ meh piˇ ve yoˬ. 
39Maˍnaˍseˍ awˬ ceuˬ awˬ hkʼaˇ Maˍhkiˇraˆ ve yaˇ teˇ hpaˍ lehˬ, Giˇlaˆ 
mvuhˇmiˬ hta‸ ca bawˆ yuˬ leh, oˇ kaˬ lo chehˇ taˍ ve Aˍmawˇriˆ chaw hui hta
‸ gʼa‸ kʼoˬ piˇ ve yoˬ. 
40Hkʼe te leh Moˉseˍ lehˬ, Maˍhkiˇraˆ awˬ ceuˬ awˬ hkʼaˇ teˇ hpaˍ hta‸ Giˉlaˆ 
mvuhˇmiˬ hkʼaw chehˇ tcuh ve yoˬ. 
41Maˍnaˍseˍ awˬ ceuˬ awˬ hkʼaˇ Yaˍiˇraˆ lehˬ, awˬ nu ve hkʼaˆ ehˉ teˇ hpaˍ hta‸ 
ca bawˆ yuˬ leh, hkʼaˆ oˇ ve teˇ hpaˍ hta‸ Yaˍiˇraˆ ve hkʼaˆ teh‸ kʼaw‸ meh piˇ 
ve yoˬ. 
42Nawˇbaˆ lehˬ Keˍnaˆ venˇ hta‸ ca bawˆ yuˬ leh, venˇ oˇ ve hta‸ Nawˇbaˆ venˇ 
teh‸ kʼaw‸ meh piˇ ve yoˬ. 

Heh puiˉ hkʼaw ve li‸ 33 

Iˉsaˍreˍlaˆ chaw hui deh taˉ ve chehˇ kuiˬ teˇ hpaˍ 

1Awˬ hawˉ lo bvuh‸ taˍ ve chehˇ kuiˬ teˇ hpaˍ lehˬ, Moˉseˍ leh Aˍronˍ 
Iˉsaˍreˍlaˆ chaw hui hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ peuˬ hkʼaw‸ 
nawˉ, heh puiˉ hkʼaw‸ lo deh taˉ ve chehˇ kuiˬ teˇ hpaˍ hpeh‸ ve yoˬ. 

2Gʼuiˬsha kʼoˆ piˇ taˍ ve hkʼe, Moˉseˍ lehˬ yawˇ hui hkʼa deh taˉ ve chehˇ kuiˬ 
chi teˇ hpaˍ ve awˬ meh hta‸ hkʼa deh‸ bvuh‸ yuˬ taˍ ve yoˬ. 
3Iˉsaˍreˍlaˆ chaw teˇ hpaˍ lehˬ, awˉ lawˉ peuˇ ve teˇ ha pa teˇ chi ngaˇ nyi htaˇ, 
Eˇjiˇtu‸ mvuhˇmiˬ hkʼaw tawˆ la ve yoˬ. Yawˇ hui Paˍsaˍhkaˍ pawehˇ caˇ peuˬ 
hkʼaw‸ nawˉ, Raˍmaˍseˍ venˇ hkʼaw tawˆ la ve yoˬ. 
4Yawˇ hui tawˆ la chehˇ htaˇ, Eˇjiˇtu‸ chaw teˇ hpaˍ lehˬ Gʼuiˬsha tiˇ pehˍ piˇ 
taˍ ve yaˇ paˍ uiˍ teˇ hpaˍ hta‸ tuˍ piˇ chehˇ ve yoˬ. Chi ve lehˬ, Gʼuiˬsha yawˇ 
awˬ to Eˇjiˇtu‸ mvuhˇmiˬ hkʼaw cawˬ ve awˬ nu ve gʼuiˬsha teˇ hpaˍ a‸ kehˉ 
kanˇ paˆ uiˍ jaˇ ve hta‸ hpeu‸ maˍ laˇ ve yoˬ. 
5Iˉsaˍreˍlaˆ chaw teˇ hpaˍ Raˍmaˍseˍ venˇ hkʼaw tawˆ-e leh, Suˇkoˆ lo ca deh ve 
yoˬ. 
6Oˇ kaˬ lo kʼaw‸ tu leh, hteunˍ lonˉ paˇ lo cawˬ ve Eˇtanˍ teh‸ kʼoˆ ve chehˇ 
kuiˬ lo ca kʼaw‸ deh ve yoˬ. 
7Yawˇ hui oˇ kaˬ lo kʼaw‸ tu leh Baˍlaˆseˍhponˍ venˇ mvuhˇ nyi tawˆ hpawˇ lo 
cawˬ ve Piˆhaˍhiˇraˆ teh‸ kʼoˆ ve chehˇ kuiˬ lo ca kʼaw‸ deh ve yoˬ. 
8Oˇ kaˬ lo kʼaw‸ tu leh, Laˇ tsuhˇ gʼuiˬ nyi hta‸ hkanˍ peuˬ hkʼaw‸ nawˉ, 
Shuˇraˆ hteunˍ lo kʼai ve yoˬ. Hteunˍ oˇ ve hkʼaw shehˆ nyi te toˇ peuˬ hkʼaw‸ 
nawˉ, Maˍraˍ teh‸ kʼoˆ ve chehˇ kuiˬ lo kʼaw‸ deh ve yoˬ. 
9Yawˇ hui oˇ kaˬ lo kʼaw‸ tuˬ leh, Eˍlenˍ teh‸ kʼoˆ ve chehˇ kuiˬ lo kʼaw‸ deh 
ve yoˬ. Oˇ kaˬ lo iˉ kaˆ gʼuiˬ tuˇ teˇ chi nyiˇ maˬ leh tcuhˉ pui cehˬ suhˍ chi 
cehˬ cawˬ ve yoˬ. 
10Yawˇ hui oˇ kaˬ lo kʼaw‸ tu leh, Laˇ tsuhˇ gʼuiˬ nyi paˇ lo ca kʼaw‸ deh ve 
yoˬ. 
11Oˇ kaˬ lo kʼaw‸ tu leh, Senˍ teh‸ kʼoˆ ve hteunˍ lo ca kʼaw‸ deh ve yoˬ. 
12Oˇ ve hkʼaw nawˉ, Dawˇhpaˍkaˍ teh‸ kʼoˆ ve chehˇ kuiˬ lo ca kʼaw‸ deh ve 
yoˬ. 
13Oˇ kaˬ kʼaw‸ tu leh, Aˍluˇshaˆ teh‸ kʼoˆ ve chehˇ kuiˬ lo ca kʼaw‸ deh ve yoˬ. 

14Oˇ kaˬ lo kʼaw‸ tu leh, iˉ kaˆ maˇ cawˬ ve Reˍhpiˆdenˍ teh‸ kʼoˆ ve chehˇ kuiˬ 
lo ca kʼaw‸ deh ve yoˬ. 
15-37Yawˇ hui Reˍhpiˆdenˍ lo kʼaw‸ tu leh, Hawˇraˆ hkʼaw lo kʼai ve yoˬ. Ya‸ 
kʼaw kʼaˉ lo yawˇ hui lehˬ, Siˉnaˆ hkʼaw, Riˇboˆnaˍtaˍvaˍ, Haˍzeˍroˆ, Riˆtaˍmaˍ, 
Riˆmonˍpeˍrehˆ, Liˆbaˍnaˍ, Riˆsaˍ, Keˍneˍlaˍtaˆ, Shaˍhpanˍ hkʼaw, Haˍraˍdaˆ, 
Maˍdaˍloˆ, Taˍhaˆ, Teˍraˆ, Miˆtaˍkaˍ, Naˍshaˍmawˇnaˆ, Mawˇseˍroˆ, Beˍyaˍkanˍ, 
Hawˇyaˍgiˆgaˆ, Yuˇbaˍlaˆ, Aˍbyawˇnaˆ, Eˇzaˍyonˍgaˍbaˍ, Kaˍdeˍshaˆ teh‸ kʼoˆ 
ve Ziˇnaˆ hteunˍ lonˉ leh Eˇdonˍ miˬ tcuhˉ lo cawˬ ve Hawˇraˆ hkʼaw lo deh taˉ 
peuˬ ve yoˬ. 
38-39Gʼuiˬsha kʼoˆ piˇ ve hkʼe, paw hkuˇ Aˍronˍ lehˬ Hawˇraˆ hkʼaw hkʼoˆ lo taˆ-e 
ve yoˬ. Iˉsaˍreˍlaˆ chaw hui Eˇjiˇtu‸ mvuhˇmiˬ hkʼaw tawˆ la ve awˇ chi hkʼaw
‸ teˇ hkʼaw‸, awˉ lawˉ peuˇ ve teˇ ha pa, awˉ lawˉ peuˇ ve teˇ nyi htaˇ, yawˇ 
hkʼaw oˇ ve hkʼoˆ suh-e ve yoˬ. Yawˇ suh-e htaˇ, yawˇ ve a sha‸ 123 hkʼaw‸ gaˬ 
peuˬ ve yoˬ. 
40Hkaˍnanˍ mvuhˇmiˬ awˬ hawˉ hpawˇ teˇ tawn lo chehˇ ve jawˇmawˇ Aˍraˆ 
lehˬ, Iˉsaˍreˍlaˆ chaw hui laˬ chehˇ ve awˬ hkawˇ hta‸ gʼa kaˇ ve yoˬ. 
41-49Yawˇ hui lehˬ Hawˇraˆ hkʼaw lo kʼaw‸ tu leh, Mawˇbaˆ mvuhˇmiˬ hkʼaw 
cawˬ ve chehˇ kuiˬ chi teˇ hpaˍ hkʼaw lo deh taˉ ve yoˬ. Zaˍlaˍmawˇnaˆ, 
Hpuˇnonˍ, Awˇboˆ, Aˍbaˍrenˍ, Diˇbonˍgaˆ, Aˍlaˍmonˍdiˆbaˍrenˍ, Neˍbawˇ 
hkʼaw paˇ lo cawˬ ve Aˍbaˍrenˍ hkʼaw leh Behˆyeˍsiˆmoˆ venˇ, leh Aˍhkeˇshaˍ 
lawˬ hkʼo‸ awˬ kaˍ lo cawˬ ve Mawˇbaˆ mvuhˇmiˬ, Yawˇdanˍ iˉ kaˆ lawˬ paˇ lo 
teˇ hkui teˇ kaˬ ca deh toˇ chehˇ ve yoˬ. 

Yawˇdanˍ lawˬ hta‸ maˇ hkanˍ sheˍ htaˇ maˍ piˇ ve 

50Yawˇ hui Mawˇbaˆ mvuhˇmiˬ hkʼaw cawˬ ve Yawˇdanˍ iˉ kaˆ lawˬ paˇ lo deh 
chehˇ htaˇ, Gʼuiˬsha Moˉseˍhta‸ chi hkʼe kʼoˆ piˇ ve yoˬ. 
51Nawˬ hui Yawˇdanˍ iˉ kaˆ lawˬ hta‸ hkanˍ leh Hkaˍnanˍ mvuhˇmiˬ hkʼaw lo‸
-e ve teˇ yanˇ, 

52mvuhˇmiˬ oˇ ve hkʼaw chehˇ taˍ ve chaw teˇ hpaˍ hta‸ gʼa gʼa‸ kʼoˬ piˇ ve 
yoˬ. Yawˇ hui ve shaˉ ho‸ teˇ hpaˍ leh, oˉ kʼoˍ pui kuiˬ teˇ hpaˍ hta‸ htawˇ gʼa 
te luˬ piˇ ve yoˬ. 
53Mvuhˇmiˬ oˇ ve hta‸ bawˆ yuˬ leh oˇ kaˬ lo chehˇ-oˆ. Awˬ lawn kʼo, 
mvuhˇmiˬ oˇ ve lehˬ ngaˬ nawˬ hui hta‸ piˇ laˇ taˍ ve mvuhˇmiˬ hpeh‸ ve yoˬ. 
54Chaw ceuˬ maˇ ve kʼo maˇ ve hkʼe, i kʼo i ve hkʼe mvuhˇmiˬ hta‸ nyi leh pehˬ 
piˇ-oˆ. 
55Ya‸ hkʼaˇ, nawˬ hui lehˬ oˇ kaˬ lo chehˇ taˍ ve chaw hui hta‸ maˇ gʼa‸ kʼoˬ 
piˇ ve kʼo, chehˇ taˉ sheˍ ve chaw oˇ ve teˇ hpaˍ nawˬ hui hta‸ te sho‸ sha‸ laˇ 
tuˬ yoˬ. Yawˇ hui lehˬ nawˬ hui ve mehˆ shiˍ hkʼaw lo‸-e taˍ ve gʼo‸ leh, nawˬ 
hui ve nyi kuˇ hta‸ juˆ laˇ chehˇ ve aˉ chuˇ hkʼe hpeh‸ tuˬyoˬ. 
56Nawˬ hui chaw oˇ ve teˇ hpaˍ hta‸ maˇ gʼa‸ kʼoˬ piˇ ve kʼo, ngaˬ yawˇ hui 
hta‸ te luˬ piˇ tuˬ dawˇ taˍ ve hkʼe, nawˬ hui hta‸ kʼaw‸ te luˬ laˇ tuˬ yoˬ, teh‸ 
Moˉseˍ hta‸ kʼoˆ piˇ ve yoˬ. 

Heh puiˉ hkʼaw ve li‸ 34 

Yawˇ hui ve miˬ tcuhˉ teˇ hpaˍ 

1Gʼuiˬsha Moˉseˍ hta‸ cuˇ leh Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. 
2Ngaˬ nawˬ hui hta‸ piˇ laˇ taˍ ve Hkaˍnanˍ mvuhˇmiˬ hkʼaw gaˬ ve teˇ yanˇ, 
nawˬ hui ve miˬ tcuhˉ lehˬ chi hkʼe hpeh‸ tuˬ yoˬ. 
3Awˬ hawˉ hpawˇ ve miˬ tcuhˉ lehˬ, Ziˇnaˆ hteunˍ lonˉ hta‸ te leh Eˇdonˍ miˬ 
tcuhˉ leh, Suh ve laˇ tsuhˇ gʼuiˬ lo hkʼa gaˬ hpeh‸ ve yoˬ. 
4Oˇ kaˬ lo kʼaw‸ te leh, awˬ hawˉ hpawˇ lo cawˬ ve Aˍkaˍraˍbenˍ kʼaˍ le‸ hta‸ 
hpanˍ kʼai peuˬ hkʼaw‸ nawˉ, Kaˍdeˍshaˆbaˍnaˍ venˇ lo hkʼa gaˬ hpeh‸ ve yoˬ. 
Oˇ kaˬ lo kʼaw‸ te leh, awˬ na hpawˇ lo cawˬ ve Haˍzaˍyaˍdaˍ venˇ leh 
Aˍzaˍmonˍ venˇ lo hkʼa gaˬ hpeh‸ ve yoˬ. 
5Oˇ kaˬ lo kʼaw‸ te leh, Eˇjiˇtu‸ chaw hui ve miˬ tcuhˉ paˇ lo cawˬ ve lawˬ 
hkʼo‸ hta‸ hpanˍ kʼai peuˬ hkʼaw‸ nawˉ, Awˬ kʼaw ji ve laˇ tsuhˇ gʼuiˬ lo leh 
ve yoˬ. 

6Mvuhˇ nyi kʼehˬ hpawˇ ve miˬ tcuhˉ lehˬ, Awˬ kʼaw ji ve laˇ tsuhˇ gʼuiˬ hpeh‸ 
ve yoˬ. 
7Awˬ na hpawˇ ve miˬ tcuhˉ lehˬ, Awˬ kʼaw ji ve laˇ tsuhˇ gʼuiˬ hta‸ te leh, 
Hawˇ raˆ hkʼaw lo hkʼa gaˬ hpeh‸ ve yoˬ. 
8Oˇ kaˬ lo kʼaw‸ te leh, Haˍmaˆ kʼaˍ le‸ hta‸ hpanˍ kʼai peuˬ hkʼaw‸ nawˉ, 
9Zeˍdaˆ venˇ, Ziˇhpronˍ venˇ, Haˍzaˍreˍnanˍ venˇ lo hkʼa gaˬ hpeh‸ ve yoˬ. 
10Mvuhˇ nyi tawˆ hpawˇ ve miˬ tcuhˉ lehˬ, Heˍzaˍreˍnanˍ venˇ hta‸ te leh 
Sheˍhpanˍ venˇ lo hkʼa gaˬ hpeh‸ ve yoˬ. 
11Oˇ kaˬ lo kʼaw‸ te leh, awˬ hawˉ hpawˇ lo cawˬ ve Enˍ venˇ mvuhˇ nyi tawˆ 
hpawˇ lo cawˬ ve Haˍbeˍlaˆ venˇ hta‸ te taˉ peuˬ hkʼaw‸ nawˉ, Gaˍliˍlehˇ gʼuiˬ 
po mvuhˇ nyi tawˆ hpawˇ lo cawˬ ve hkʼaw hkʼoˆ lo hkʼa gaˬ hpeh‸ ve yoˬ. 
12Oˇ kaˬ lo kʼaw‸ te leh, awˬ hawˉ hpawˇ lo cawˬ ve Yawˇdanˍ iˉ kaˆ lawˬ hkʼaˇ 
suh ya‸-e leh, Suh ve laˇ tsuhˇ gʼuiˬ lo hkʼa gaˬ hpeh‸ ve yoˬ. Chi ve lehˬ, 
nawˬ hui ve miˬ tcuhˉ hpeh‸ ve yoˬ, teh‸ Moˉseˍ hta‸ kʼoˆ piˇ ve yoˬ. 
13Hkʼe te leh, Moˉseˍ Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. Chi ve 
lehˬ, nawˬ hui Iˉsaˍreˍlaˆ chaw kʼawˇ ceuˬ teˇ hkoˇ ve chaw teˇ hpaˍ gʼa tuˬ, 
Gʼuiˬsha piˇ laˇ taˍ ve mvuhˇmiˬ hpeh‸ ve yoˬ. 
14Ruˇbenˍ, Gaˆ leh awˬ nu ve Maˍnaˍseˍ chaw teˇ hkoˇ lehˬ, yawˇ hui ve awˬ 
ceuˬ awˬ hkʼaˇ teˇ hpaˍ hta‸ nyi leh, 
15Yawˇdanˍ iˉ kaˆ lawˬ mvuhˇ nyi tawˆ hpawˇ lo cawˬ ve mvuhˇmiˬ hta‸ gʼa taˍ 
peuˬ, teh‸ yawˇ hui hta‸ kʼoˆ piˇ ve yoˬ. 

Mvuhˇmiˬ pehˬ piˇ tuˬ ve awˬ hoˉ awˬ naˬ teˇ hpaˍ 

16-18Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Paw hkuˇ Eˇlaˍsaˍ leh Nunˍ 
ve yaˇ Yawˇsuˆ yawˇ huiˉ maˬ lehˬ, Iˉsaˍreˍlaˆ chaw hui hta‸ mvuhˇmiˬ gʼa nyi 
pehˬ piˇ ve yoˬ. Yawˇ huiˉ maˬ hta‸ ga piˇ tuˬ ve chaw ceuˬ teˇ ceuˬ le le awˬ 
hkʼaw lo, awˬ hoˉ teˇ gʼaˇ hta‸ leuˆ yuˬ taˍ-o‸, teh‸ Moˉseˍ hta‸ kʼoˆ piˇ ve 
yoˬ. 

19-28Gʼuiˬsha leuˆ yuˬ taˍ ve awˬ hoˉ awˬ naˬ teˇ hpaˍ lehˬ, chaw chi teˇ hpaˍ 
hpeh‸ ve yoˬ. 

Chaw ceuˬ Awˬ hoˉ 

Yuˇda‸ Yeˍhpuˇnaˍ ve yaˇ Kaˍlehˆ 
Siˉmonˍ Aˍmiˇhuˆ ve yaˇ Sheˍluˆmeˍlaˆ 
Beˍyaˍmenˍ Hkiˇsaˍlonˍ ve yaˇ Eˇlaˍdaˆ 
Danˍ Yawˇgaˍliˆ ve yaˇ Buˇhkiˆ 
Maˍnaˍseˍ Eˇhpoˆ ve yaˇ Haˍneˍlaˆ 
Eˇhpaˍronˍ Shiˉhpaˍtanˍ ve yaˇ Keˍmoeˍlaˆ 
Zeˍbuˆlonˍ Paˍnehˆ ve yaˇ Eˇliˆzaˍhpanˍ 
Iˉsaˍhkaˍ Aˍzanˍ ve yaˇ Paˍlaˍteˍlaˆ 
Aˍshaˍ Sheˍlawˇmiˆ ve yaˇ Aˍbiˇhuˆ 
Naˍtaˍliˆ Aˍmiˇhuˆ ve yaˇ Peˍdaˍheˍlaˆ hui hpeh‸ ve yoˬ. 

29Awˬ hoˉ awˬ naˬ chi teˇ hpaˍ lehˬ, Iˉsaˍreˍlaˆ chaw hui hta‸ mvuhˇmiˬ ga nyi 
pehˬ piˇ tuˬ Gʼuiˬsha leuˆ yuˬ taˍ ve chaw teˇ hpaˍ hpeh‸ ve yoˬ. 

Heh puiˉ hkʼaw ve li‸ 35 

Leˍviˆ chaw hui hta‸ piˇ ve venˇ teˇ hpaˍ 

1Iˉsaˍreˍlaˆ chaw teˇ hpaˍ Mawˇbaˆ mvuhˇmiˬ paˇ lo cawˬ ve Yawˇdanˍ iˉ kaˆ 
lawˬ paˇ lo deh chehˇ taˍ htaˇ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. 
2Iˉsaˍreˍlaˆ chaw teˇ hpaˍ lehˬ, yawˇ hui gʼa taˍ ve venˇ teˇ hpaˍ hpaˍ Leˍviˆ 
chaw hui hta‸ htawˇ pehˬ piˇ tuˬ kʼoˆ piˇ-oˆ. 
3Venˇ oˇ ve teˇ hpaˍ lehˬ, Leˍviˆ chaw hui ve venˇ hpeh‸ leh yawˇ hui oˇ kaˬ lo 
gʼa chehˇ tuˬ yoˬ. Venˇ jaˇ venˇ ji lo cawˬ ve kʼaˆ caˇ kuiˬ teˇ hpaˍ htawˇ, yawˇ 
hui ve ceˇ teˇ hpaˍ awˬ pon hpeh‸ ve yoˬ. 
4Kʼaˆ caˇ kuiˬ oˇ ve teˇ hpaˍ lehˬ, venˇ hta‸ teˇ hinˉ shaw‸ vuiˇ ve chehˇ kuiˬ lo 
hkʼa gaˬ hpeh‸ ve yoˬ. 

5Hkʼe te leh, yawˇ hui ve venˇ lehˬ awˬ kʼaw ji lo cawˬ leh, venˇ jaˇ venˇ ji lo 
kʼaˆ caˇ kuiˬ cawˬ ve yoˬ. Kʼaˆ caˇ kuiˬ teˇ ceˍ leh teˇ ceˍ awˬ kaˍ lo nyiˇ hinˉ 
shaw‸ cawˬ ve yoˬ. 
6Shu hta‸ gʼa tiˇ pehˍ cawˇ ve chaw teˇ gʼaˇ gʼuiˇ hpaw-e tuˬ awˬ pon, nawˬ 
hui lehˬ Leˍviˆ chaw hui hta‸ venˇ hkaw‸ venˇ gʼa piˇ taˍ ve yoˬ. Chi awˬ 
hkʼoˆ, nawˬ hui lehˬ Leˍviˆ chaw hui hta‸ awˬ nu ve venˇ awˇ chi nyiˇ venˇ gʼa 
kʼaw‸ piˇ ve yoˬ. 
7Hkʼe te leh, yawˇ hui gʼa taˍ ve venˇ hkʼa peu-eˬ awˇ chi hinˉ venˇ hpeh‸ la ve 
yoˬ. 
8Nawˬ hui Leˍviˆ chaw hui hta‸ piˇ tuˬ ve venˇ lehˬ, a shu yawˇ chaw ceuˬ gʼa 
taˍ ve mvuhˇmiˬ hta‸ nyi leh keunˍ da‸ ve hkʼe gʼa piˇ ve yoˬ, teh‸ Gʼuiˬsha 
Moˉseˍ hta‸ kʼoˆ piˇ ve yoˬ. 

Ponˬ ve venˇ teˇ hpaˍ 

9Gʼuiˬsha Moˉseˍ hta‸ cuˇ leh, Iˉsaˍreˍlaˆ chaw hui hta‸ chi hkʼe kʼoˆ piˇ ve 
yoˬ. 
10Nawˬ hui Yawˇdanˍ iˉ kaˆ lawˬ hta‸ hkanˍ leh Hkaˍnanˍ mvuhˇmiˬ hkʼaw gaˬ 
ve teˇ yanˇ, 
11venˇ teˇ hpaˍ hpaˍ hta‸ gʼa leuˆ yuˬ taˍ ve yoˬ. Venˇ oˇ ve teˇ hpaˍ lehˬ, chaw 
teˇ gʼaˇ maˇ dawˇ maˇ gaˇ ve hkʼaw shu hta‸ gʼa tiˇ pehˍ cawˇ kʼo, yawˇ ca 
hpaw chehˇ taˍ kuiˬ venˇ hpeh‸ ve yoˬ. 
12Yawˇ lehˬ, venˇ oˇ ve teˇ maˬ maˬ hkʼaw chehˇ taˍ ve kʼo, suh peuˬ ve chaw 
oˇ ve hpaˇ ve awˬ viˉ awˬ nyi teˇ hpaˍ kʼaw‸ te hkʼaw‸ piˇ ve hta‸ gʼa ponˬ ve 
yoˬ. Chaw oˇ ve hta‸ suhˉ maˇ gʼa jehˬ piˇ sheˍ ve ceh ceh maˇ gʼa tiˇ pehˍ piˇ. 
13Oˇ hkʼe venˇ hkaw‸ venˇ hta‸ leuˆ yuˬ taˍ-o‸. 
14Yawˇdanˍ iˉ kaˆ lawˬ mvuhˇ nyi tawˆ hpawˇ lo shehˆ venˇ leh, Hkaˍnanˍ 
mvuhˇmiˬ hkʼaw shehˆ venˇ hta‸ leuˆ yuˬ taˍ-o‸. 
15Venˇ chi teˇ hpaˍ lehˬ, Iˉsaˍreˍlaˆ chaw leh yawˇ hui geh ca chehˇ la taˍ ve 
awˬ nu ve chaw teˇ hpaˍ awˬ pon, ponˬ ve venˇ teˇ hpaˍ hpeh‸ ve yoˬ. Chaw 

teˇ gʼaˇ maˇ dawˇ maˇ gaˇ ve hkʼaw shu hta‸ gʼa tiˇ pehˍ cawˇ ve kʼo, venˇ chi 
teˇ hpaˍ lo gʼuiˇ hpaw-e hpeh‸ ve yoˬ. 
16-18Ya‸ hkʼaˇ, chaw teˇ gʼaˇ lehˬ aˉhtaw, haˉ pui shiˍ, maˇ heˆ kʼo suhˆ teˇ ceuˬ 
ceuˬ yuˬ leh shu hta‸ tiˇ pehˍ ve kʼo, yawˇ hta‸ gʼa kʼaw‸ tiˇ pehˍ piˇ ve yoˬ. 
19Suh peuˬve chaw oˇ ve hpaˇ ve awˬ viˉ awˬ nyi teˇ hpaˍ lehˬ, tiˇ pehˍ shehˍ 
hpaˇ hta‸ gʼa‸ ca leh gʼa tiˇ pehˍ piˇ ve yoˬ. 
20-21Chaw teˇ gʼaˇ lehˬ shu hta‸ canˇ leh, haˉ pui baˬ pehˍ piˇ ve, maˇ heˆ kʼo 
chu-eˬ pehˍ piˇ ve kʼo, yawˇ hta‸ gʼa tiˇ pehˍ piˇ ve yoˬ. Suh peuˬ ve chaw oˇ 
ve hpaˇ ve awˬ viˉ awˬ nyi teˇ hpaˍ lehˬ, tiˇ pehˍ shehˍ hpaˇ hta‸ gʼa‸ ca leh 
gʼa tiˇ pehˍ piˇ ve yoˬ. 
22-23Ya‸ hkʼaˇ, chaw teˇ gʼaˇ lehˬ maˇ dawˇ maˇ gaˇ ve hkʼaw shu hta‸ gʼa baˬ 
pehˍ cawˇ ve kʼo, 
24suhˉ jehˬ shehˍ hpaˇ teˇ hpaˍ lehˬ, chaw oˇ ve hpawˇ chehˇ leh suhˉ gʼa jehˬ 
piˇ ve yoˬ. Suh peuˬ ve chaw oˇ ve hpaˇ ve awˬ viˉ awˬ nyi teˇ hpaˍ hpawˇ 
chehˇ leh suhˉ jehˬ piˇ ve maˇ gʼa te. 
25Suhˉ jehˬ shehˍ hpaˇ teˇ hpaˍ lehˬ, chaw oˇ ve hta‸ suh peuˬ ve chaw oˇ ve 
hpaˇ ve awˬ viˉ awˬ nyi teˇ hpaˍ ve la‸ sheh hkʼaw gʼa htaiˍ hkʼaw‸ piˇ leh, 
yawˇ hpaw la taˍ ve ponˬ ve venˇ oˇ ve hkʼaw gʼa chehˇ tcuh taˍ ve yoˬ. Yawˇ 
lehˬ paw hkuˇ lonˉ suh peuˬ htaˇ hkʼa gaˬ oˇ kaˬ lo gʼa chehˇ taˍ ve yoˬ. 
26-27Yawˇ lehˬ venˇ oˇ ve hkʼaw tawˆ kʼai leh, yawˇ tiˇ pehˍ piˇ taˍ ve chaw oˇ 
ve hpaˇ ve awˬ viˉ awˬ nyi teˇ hpaˍ yawˇ hta‸ mawˬ leh tiˇ pehˍ piˇ ve kʼo, tiˇ 
pehˍ shehˍ hpaˇ teˇ hpaˍ te‸ chiˉ venˇbaˆ maˇ cawˬ. 
28Shu hta‸ tiˇ pehˍ peuˬ ve chaw lehˬ, paw hkuˇ lonˉ suh peuˬ htaˇ hkʼa gaˬ 
ponˬ ve venˇ oˇ ve hkʼaw tiˉ gʼa chehˇ taˍ ve yoˬ. Paw hkuˇ lonˉ suh peuˬ 
hkʼaw‸ nawˉ, yawˇ ve yehˬ lo kʼaw‸ kʼo‸-e hpeh‸ ve yoˬ. 
29Chi ve lehˬ, nawˬ hui leh nawˬ hui ve awˬ ceuˬ awˬ hkʼaˇ teˇ hpaˍ, hkʼaˬ lo 
chehˇ ve maˇ kʼoˆ gʼa na yuˬ tuˬ ve awˬ liˇ hpeh‸ ve yoˬ. 

30Shaˉ hkiˆ hkanˍ paˍ nyiˇ gʼaˇ cawˬ htaˇ heh‸, chaw hta‸ tiˇ pehˍ shehˍ hpaˇ 
hta‸ gʼa tiˇ pehˍ ve yoˬ. Shaˉ hkiˆ teˇ gʼaˇ tiˉ cawˬ ve kʼo, chaw oˇ ve hta‸ tiˇ 
pehˍ piˇ maˇ hpeh‸. 
31Chaw hta‸ tiˇ pehˍ ve chaw hta‸ gʼa kʼaw‸ tiˇ pehˍ piˇ ve yoˬ. Yawˇ hta‸ hpu 
kʼaw‸ htoˇ hkʼaw‸ maˇ hpeh‸. 
32Chaw hta‸ tiˇ pehˍ shehˍ hpaˇ lehˬ, ponˬ ve venˇ lo gʼuiˇ hpaw-e peuˬ hkʼaw
‸ nawˉ, paw hkuˇ lonˉ maˇ suh sheˍ gʼuˇ suhˍ yawˇ hta‸ hpu ca kʼaw‸ htoˇ 
hkʼaw‸ maˇ hpeh‸. 
33Nawˬ hui oˇ hkʼe te ve kʼo, nawˬ hui lehˬ a shu yawˇ ve mvuhˇmiˬ hta‸ cha‸ 
chiˆ tuˬ te ve yoˬ. Chaw hta‸ tiˇ pehˍ ve teˇ ceuˬ lehˬ, mvuhˇmiˬ hta‸ cha‸ chiˆ 
tuˬ te ve yoˬ. Tiˇ pehˍ shehˍ hpaˇ hta‸ maˇ kʼaw‸ tiˇ pehˍ piˇ ve ceh ceh, 
mvuhˇmiˬ hta‸ kʼaw‸ da‸ kehˬ la piˇ tuˬ ve awˬ hkʼaˇ maˇ cawˬ. 
34Nawˬ hui chehˇ taˍ ve mvuhˇmiˬ hta‸ cha‸ chiˆ tuˬ taˇ te. Awˬ lawn kʼo, ngaˬ 
lehˬ Gʼuiˬsha hpeh‸ leh, Iˉsaˍreˍlaˆ chaw hui geh chehˇ taˍ ve yoˬ, teh‸ 
Gʼuiˬsha Moˉseˍ hta‸ kʼoˆ piˇ ve yoˬ. 

Heh puiˉ hkʼaw ve li‸ 36 

Awˬ hpawˇ cawˬ ve yaˇ miˇ gʼa cawˇ ve awˬ shinˉ 

1Yoˇseh‸, Maˍnaˍseˍ, Maˍhkiˇraˆ leh Giˇlaˆ awˬ ceuˬ awˬ hkʼaˇ teˇ hpaˍ awˬ 
hkʼaw lo ve awˬ hoˉ awˬ naˬ teˇ hpaˍ, Moˉseˍ leh awˬ hoˉ awˬ naˬ teˇ hpaˍ geh 
kʼai leh yawˇ hui hta‸ chi hkʼe kʼoˆ piˇ ve yoˬ. 
2Iˉsaˍreˍlaˆ chaw hui hta‸ mvuhˇmiˬ pehˬ piˇ tuˬ Gʼuiˬsha nawˬ hui hta‸ kʼoˆ 
piˇ taˍ peuˬ ve yoˬ. Ngaˬ hui ve awˬviˉ awˬ nyi Zeˍlawˇhpaˆ ve mawˇ jeˬ teˇ 
hpaˍ hta‸ htawˇ, yawˇ ve yaˇ miˇ teˇ hpaˍ hta‸ pehˬ piˇ tuˬ Gʼuiˬsha nawˬ hui 
hta‸ kʼoˆ piˇ taˍ peuˬ ve yoˬ. 
3Ya‸ hkʼaˇ, dawˇ nyi sheˍ. Yawˇ hui lehˬ awˬ nu ve Iˉsaˍreˍlaˆ awˬ ceuˬ awˬ 
hkʼaˇ teˇ hpaˍ hta‸ kʼaw‸ heuˆ kʼai ve kʼo, yawˇ hui gʼa taˍ ve mawˇ teˇ hpaˍ 
htawˇ, awˬ nu ve awˬ ceuˬ awˬ hkʼaˇ teˇ hpaˍ kʼaw‸ gʼa kʼai leh, ngaˬ hui gʼa 
taˍ ve mawˇ teˇ hpaˍ kʼaw‸ i kʼai tuˬ yoˬ. 

4Juˇbiˍliˍ hkʼaw‸ gaˬ la leh, hawˇ taˍ peuˬ ve miˬguiˬ teˇ hpaˍ awˬ shehˍ hpaˇ 
hta‸ gʼa kʼaw‸ hkʼaw‸ piˇ htaˇ gaˬ kʼo, Zeˍlawˇhpaˆ yaˇ miˇ teˇ hpaˍ ve 
miˬguiˬ lehˬ, yawˇ hui heuˆ taˍ ve awˬ nu ve awˬ ceuˬ awˬ hkʼaˇ teˇ hpaˍ gʼa 
kʼai leh, ngaˬ hui hpawˇ lo shonˇ kʼai tuˬ ve yoˬ, teh‸ yawˇ hui hta‸ kʼoˆ piˇ ve 
yoˬ. 
5Hkʼe te leh, Moˉseˍ lehˬ Gʼuiˬsha kʼoˆ laˇ ve tawˇ chi teˇ hpaˍ Iˉsaˍreˍlaˆ chaw 
hui hta‸ kʼoˆ maˍ piˇ ve yoˬ. Maˍnaˍseˍ awˬ ceuˬ awˬ hkʼaˇ teˇ hpaˍ kʼoˆ chehˇ 
ve tawˇ lehˬ cawˇ ve yoˬ. 
6Zeˍlawˇhpaˆ ve yaˇ miˇ teˇ hpaˍ lehˬ, yawˇ hui heuˆ gaˇ ve chaw hta‸ heuˆ 
hpeh‸ ve yoˬ. Ya‸ hkʼaˇ, yawˇ hui ve awˬ ceuˬ awˬ hkʼaˇ teˇ hpaˍ hta‸ ceh tiˉ 
gʼa heuˆ ve yoˬ. 
7Iˉsaˍreˍlaˆ awˬ ceuˬ awˬ hkʼaˇ teˇ hpaˍ hta‸ pehˬ piˇ taˍ peuˬ ve mawˇ lehˬ, teˇ 
gʼaˇ hta‸ teˇ gʼaˇ kʼaw‸ piˇ da‸ maˇ hpeh‸. A shu yawˇ moˍ yawˇ gʼa taˍ ve 
hkʼe ceh hpeh‸ ve yoˬ. 
8Yaˇ miˇ teˇ hpaˍ htawˇ, a shu yawˇ ve awˬ ceuˬ awˬ hkʼaˇ hta‸ ceh gʼa nyi 
heuˆ leh, a shu yawˇ gʼa taˍ ve awˬ shinˉ hta‸ gʼa ha‸ shaˉ taˍ ve yoˬ. 
9Awˬ shinˉ oˇ ve teˇ hpaˍ, awˬ nu ve awˬ ceuˬ awˬ hkʼaˇ teˇ hpaˍ hta‸ maˇ gʼa 
piˇ. A shu yawˇ gʼa taˍ ve awˬ shinˉ hta‸ gʼa ha‸ shaˉ taˍ ve yoˬ, teh‸ Moˉseˍ 
yawˇ hui hta‸ kʼoˆ piˇ ve yoˬ. 
10-11Hkʼe te leh, Zeˍlawˇhpaˆ ve yaˇ miˇ Maˍlaˍ, Tiˉraˍzaˍ, Hawˇgaˍlaˆ, 
Miˆlaˍkaˍ, leh Nawˇ-aˍ hui lehˬ, Gʼuiˬsha Moˉseˍ hta‸ kʼoˆ piˇ taˍ ve hkʼe, a shu 
yawˇ ve awˬ ceuˬ awˬ hkʼaˇ teˇ hpaˍ hta‸ heuˆ ve yoˬ. 
12Yawˇ hui lehˬ, Yoˇseh‸ ve yaˇ Maˍnaˍseˍ awˬ ceuˬ awˬ hkʼaˇ teˇ hpaˍ hta‸ ceh 
tiˉ heuˆ leh, yawˇ hui gʼa taˍ ve awˬ shinˉ hta‸ ha‸ shaˉ taˍ ve yoˬ. 
13Chi ve lehˬ, Iˉsaˍreˍlaˆ chaw teˇ hpaˍ Yawˇdanˍ iˉ kaˆ lawˬ paˇ lo cawˬ ve 
Mawˇbaˆ chaw hui ve mvuhˇmiˬ hkʼaw chehˇ taˍ htaˇ, Gʼuiˬsha Moˉseˍ hta‸ cuˇ 
leh kʼoˆ piˇ taˍ ve awˬ liˇ awˬ hkʼaˇ teˇ hpaˍ hpeh‸ ve yoˬ. 

Bon maˍ ve li‸ 

Bon maˍ ve li‸ 1 

Awˬ hkuiˉ puiˍ tawˇ 

1Li‸ chi hkʼaw bvuh‸ taˍ ve tawˇ teˇ hpaˍ lehˬ, Iˉsaˍreˍlaˆ chaw teˇ hpaˍ Yawˇ 
danˍ iˉ kaˆ lawˬ mvuhˇ nyi tawˆ hpawˇ lo cawˬ ve heh puiˉ hkʼaw lo te toˇ 
chehˇ htaˇ, Moˉseˍ yawˇ hui hta‸ kʼoˆ piˇ taˍ ve tawˇ teˇ hpaˍ hpeh‸ ve yoˬ. 
Awˬ yanˇ oˇ ve hkʼaw yawˇ hui lehˬ Suˇhpaˆ, Paˍranˍ, Tawˇhpeˍlaˆ, Laˍbanˍ, 
Haˍzaˍroˆ leh Diˇzaˍhaˆ venˇ chi teˇ hpaˍ awˬ kaˍ lo cawˬ ve Yawˇdanˍ miˬ tawˬ 
kuiˬ lo chehˇ taˍ ve yoˬ. 
2(Siˉnaˆ hkʼaw lo te leh, Kaˍdeˍshaˆbaˍnaˍ venˇ lo teˇ chi teˇ nyi gʼa kʼai ve 
yoˬ.) 
3Yawˇ hui Eˇjiˇtu‸ mvuhˇmiˬ hkʼaw tawˆ la ve awˇ chi hkʼaw‸, teˇ chi teˇ ha 
pa, awˉ lawˉ peuˇ teˇ nyi htaˇ, Moˉseˍ lehˬ Gʼuiˬsha yawˇ hta‸ hkʼa kʼoˆ piˇ taˍ 
ve tawˇ hkʼa peu-eˬ, Iˉsaˍreˍlaˆ chaw hui hta‸ kʼoˆ maˍ piˇ ve yoˬ. 
4Chi ve lehˬ, Heˍsaˍbonˍ venˇ hta‸ uˉ peunˍ chehˇ ve Aˍmawˇriˆ jawˇmawˇ 
Siˉhonˍ leh, Aˍshaˆtaˍroˆ venˇ leh Eˍdiˆ venˇ hta‸ uˉ peunˍ chehˇ ve Baˍshanˍ 
jawˇmawˇ Awˇgaˆ hui hta‸ Gʼuiˬsha te luˬ piˇ peuˬ hkʼaw‸ nawˉ htaˇ hpeh‸ ve 
yoˬ. 
5Iˉsaˍreˍlaˆ chaw hui Mawˇbaˆ mvuhˇmiˬ hkʼaw cawˬ ve Yawˇdanˍ iˉ kaˆ lawˬ 
mvuhˇ nyi tawˆ hpawˇ lo chehˇ taˍ htaˇ, Moˉseˍ lehˬ Gʼuiˬsha ve 
awˬliˇtawˇhkawˇ chi teˇ hpaˍ yawˇ hui hta‸ kʼoˆ maˍ piˇ ve yoˬ. 
6Yawˇ kʼoˆ ve, Ngaˬ hui Siˉnaˆ hkʼaw hkʼoˆ lo chehˇ taˍ htaˇ, ngaˬ hui ve 
Jawˇmawˇ Gʼuiˬsha ngaˬ hui hta‸ chi hkʼe kʼoˆ laˇ taˍ ve yoˬ. Nawˬ hui hkʼaw 
pui chi awˬ hkʼoˆ lo chehˇ taˍ ve maw jaˇ peuˬ. 
7A shu yawˇ ve fa la hta‸ hpaˆ leh gʼuˇ suhˍ kʼaw‸ caˉ kʼai loˬ. Aˍmawˇriˆ 
chaw hui ve mvuhˇmiˬ, Yawˇdanˍ miˬ tawˬ kuiˬ awˬ hawˉ hpawˇ lo cawˬ ve 
mvuhˇmiˬ leh Awˬ kʼaw ji ve laˇ tsuhˇ gʼuiˬ lo kʼai-o. Oˇ kaˬ lo kʼaw‸ tu leh, 
Hkaˍnanˍ mvuhˇmiˬ, Leˍbaˍnonˍ hkʼaw teˇ hpaˍ leh Uˉhpaˍraˆ iˉ kaˆ lawˬ lo 
hkʼa gaˬ kʼai-o. 

8Mvuhˇmiˬ oˇ ve hkʼa peu-eˬ lehˬ, nawˬ hui ve awˬ puˍ lonˉ Aˍbraˍhanˍ, Iˉcaˆ, 
Yaˍkoˆ hui hta‸ ngaˬ piˇ tuˬ ka ti‸ te taˍ peuˬ ve mvuhˇmiˬ hpeh‸ ve yoˬ. Nawˬ 
hui kʼai leh oˇ kaˬ lo ca chehˇ-oˆ, teh‸ ngaˬ hui hta‸ kʼoˆ laˇ taˍ peuˬ ve yoˬ, 
teh‸ Moˉseˍ yawˇ hui hta‸ kʼoˆ piˇ ve yoˬ. 

Suhˉ jehˬ shehˍ hpaˇ hui hta‸ leuˆ yuˬ ve 

9Moˉseˍ Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. Ngaˬ hui Siˉnaˆ 
hkʼaw hkʼoˆ lo chehˇ taˍ htaˇ, ngaˬ nawˬ hui hta‸ chi hkʼe kʼoˆ piˇ taˍ ve yoˬ. 
Nawˬ hui hta‸ sheh kʼai piˇ tuˬ ve kanˉ hta‸ ngaˬ teˇ gʼaˇ tiˉ te maˇ gʼa taˬ. 
10Nawˬ hui ve Gʼuiˬsha lehˬ, nawˬ hui hta‸ mvuhˇ naw hkʼoˆ cawˬ ve meu‸ 
keu shiˍ hkʼa shuˍ maˇ la piˇ taˍ ve yoˬ. 
11Nawˬ hui ve awˬ puˍ awˬ pi teˇ hpaˍ ve Gʼuiˬsha lehˬ yawˇ ka ti‸ te taˍ peuˬ 
ve hkʼe, nawˬ hui hta‸ awˬ hinˉ pawˆ hkʼa gaˬ uiˍ la maˇ la tuˬ te laˇ piˇ-oˆ. 
12Ya‸ hkʼaˇ, nawˬ hui ya‸ da‸ jiˆ da‸ chehˇ ve hta‸ hkʼaˬ hkʼe te leh ngaˬ teˇ 
gʼaˇ tiˉ suhˉ jehˬ laˇ gʼa tuˬ le. 
13Nawˬ hui awˬ hkʼaw lo cuˇ yiˍ cawˬ leh cheuˬ ve chaw teˇ hpaˍ hta‸ leuˆ yuˬ-
o‸. Ngaˬ yawˇ hui hta‸ nawˬ hui awˬ hkʼoˆ awˬ hoˉ te tcuh tuˬ yoˬ, teh‸ nawˬ 
hui hta‸ kʼoˆ piˇ taˍ peuˬ ve yoˬ. 
14Chi hkʼe te ve lehˬ da‸ ve kanˉ hpeh‸ ve yoˬ, teh‸ nawˬ hui htawˇ nyi ma 
cawˇ leh ha‸ yuˬ taˍ peuˬ ve yoˬ. 
15Hkʼe te leh, nawˬ hui leuˆ laˇ ve awˬ hoˉ teˇ hpaˍ hta‸ ngaˬ ha‸ yuˬ leh, nawˬ 
hui awˬ hkʼoˆ awˬ hoˉ te tcuh taˍ ve yoˬ. Yawˇ hui teˇ hpaˍ lehˬ, chaw teˇ hinˉ 
gʼaˇ awˬ hkʼoˆ awˬ hoˉ te leh, teˇ hpaˍ hpaˍ chaw teˇ ha gʼaˇ awˬ hkʼoˆ, chaw 
ngaˇ chi gʼaˇ awˬ hkʼoˆ leh teˇ chi gʼaˇ awˬ hkʼoˆ awˬ hoˉ gʼa te ve yoˬ. Awˬ nu 
ve awˬ hoˉ teˇ hpaˍ hta‸ htawˇ, ngaˬ leuˆ yuˬ taˍ ve yoˬ. 
16Yawˇ hui hta‸ htawˇ ngaˬ chi hkʼe kʼoˆ maˍ piˇ taˍ ve yoˬ. Chaw yaˇ teˇ hpaˍ 
ya‸ da‸ jiˆ da‸ ve hta‸ hkʼa deh‸ nyi piˇ leh, hteˇ ve cawˇ ve hkʼaw suhˉ jehˬ 
piˇ-oˆ. Awˬ chawˇ chawˇ ya‸ da‸ ve maˇ kʼoˆ, awˬ nu ve chaw ceuˬ hta‸ ya‸ 
da‸ ve maˇ kʼoˆ, hkʼa deh‸ nyi leh hteˇ lehˍ suhˉ jehˬ piˇ-oˆ. 

17Chaw teˇ gʼaˇ ve mehˆ hpfuhˇ hta‸ ka‸ taˇ nyi. Hteˇ lehˍ suhˉ jehˬ piˇ-oˆ. 
Chaw teˇ gʼaˇ hta‸ ka‸ taˇ kawˆ. Awˬ lawn kʼo, nawˬ hui lehˬ Gʼuiˬsha hpawˇ 
chehˇ leh suhˉ jehˬ piˇ chehˇ ve yoˬ. Nawˬ hui suhˉ jehˬ cheˆ piˇ maˇ gʼa ve haˍ 
jaˇ ve kanˉ cawˬ la kʼo, ngaˬ geh yuˬ laˬ-o‸. Ngaˬ suhˉ jehˬ laˇ tuˬ yoˬ, teh‸ 
yawˇ hui hta‸ kʼoˆ piˇ taˍ ve yoˬ. 
18Chi awˬ hkʼoˆ, nawˬ hui hkʼaˬ hkʼe te cawˇ ve awˬ ceuˬ teˇ hpaˍ hta‸ htawˇ, 
ngaˬ nawˬ hui hta‸ kʼoˆ maˍ piˇ taˍ peuˬ ve yoˬ. 

Chaw jaˆ teˇ hpaˍ hta‸ hpehˇ peu ve 

19Gʼuiˬsha ngaˬ hui hta‸ kʼoˆ laˇ taˍ ve hkʼe, ngaˬ hui hkʼa deh‸ gʼa‸ te taˍ 
peuˬ ve yoˬ. Ngaˬ hui Siˉnaˆ hkʼaw lo kʼaw‸ tawˆ-e leh, kawˆ law‸ law‸ ve 
hteunˍ lonˉ hta‸ hpanˍ kʼai peuˬ hkʼaw‸ nawˉ, Aˍmawˇriˆ mvuhˇmiˬ hkʼaw 
cawˬ ve Kaˍdeˍshaˆbaˍnaˍ venˇ lo gaˬ la ve yoˬ. 
20Oˇ htaˇ, ngaˬ nawˬ hui hta‸ chi hkʼe kʼoˆpiˇ ve yoˬ. Gʼuiˬsha ngaˬ hui hta‸ 
piˇ laˇ taˍ peuˬ ve Aˍmawˇriˆ mvuhˇmiˬ lo nawˬ hui gaˬ la taˍ peuˬ. 
21Chiˇ nyi hkʼa sheˍ. Gʼuiˬsha kʼoˆ taˍ peuˬ ve hkʼe, nawˬ hui mvuhˇmiˬ chi 
hkʼaw chehˇ-oˆ. Taˇ jo chehˇ. Kawˆ ve nyi ma ka‸ taˇ cawˬ piˇ, teh‸ ngaˬ nawˬ 
hui hta‸ kʼoˆ piˇ taˍ peuˬ ve yoˬ. 
22Ya‸ hkʼaˇ, nawˬ hui ngaˬ geh laˬ leh, Mvuhˇmiˬ oˇ ve hta‸ awˉ lawˉ ca jaˆ 
nyi tcuh shaˍ. Ngaˬ hui hkʼaˬ hkʼe gʼa te kʼai tuˬ leh, mvuhˇmiˬ oˇ ve hkʼaw lo 
venˇ hkʼaˬ ve teˇ hpaˍ cawˬ naˍ, ca jaˆ nyi tcuh shaˍ, teh‸ ngaˬ hta‸ kʼoˆ laˇ ve 
yoˬ. 
23Nawˬ hui kʼoˆ laˇ ve lehˬ da‸ ve kanˉ hpeh‸ ve yoˬ. Hkʼe te leh, ngaˬchaw 12 

gʼaˇ hta‸ leuˆ yuˬ ve yoˬ. 
24Yawˇ hui lehˬ, Eˇshaˍkawˇlaˆ lawˬ hkʼo‸ lo hkʼa gaˬ ca jaˆ nyi kʼai ve yoˬ. 
25Yawˇ hui lehˬ, oˇ kaˬ lo cawˬ ve iˉ shiˍ teˇ hpaˍ ngaˬ hui geh shaˉ hkʼaw‸ veu 
laˇ leh, Gʼuiˬsha ngaˬ hui hta‸ piˇ laˇ taˍ ve mvuhˇmiˬ lehˬ hkʼaˬ ma hkuiˇ jaˇ 
da‸ jaˇ ve awˬ lawn ngaˬ hui hta‸ kʼoˆ laˇ ve yoˬ. 
26Ya‸ hkʼaˇ, nawˬ hui lehˬ Gʼuiˬsha hta‸ kʼaw‸ hpfuhˆ leh, mvuhˇmiˬ oˇ ve 
hkʼaw maˇ lo‸-e. 



474 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

27Nawˬ hui teˇ gʼaˇ hta‸ teˇ gʼaˇ hkʼanˇ maˍ da‸ leh kʼoˆ ve, Gʼuiˬsha ngaˬ hui 
hta‸ canˇ jaˇ ve yoˬ. Yawˇ ngaˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ leh 
tiˇ pehˍ laˇ tuˬ, Aˍmawˇriˆ chaw hui hta‸ chiˇ a‸ piˇ taˍ ve yoˬ. 
28Hkʼaˬ hkʼe te ngaˬ hui mvuhˇmiˬ oˇ ve hkʼaw lo‸-e tuˬ le. Ngaˬ hui kawˆ jaˇ 
ve yoˬ. Chaw oˇ ve teˇ hpaˍ lehˬ, ngaˬ hui a‸ kehˉ mvuh leh, awˬ gʼaˇ ka‸ ngaˬ 
hui a‸ kehˉ uiˍ jaˇ ve yoˬ. Chi hkʼoˆ ka‸, yawˇ hui lehˬ hkʼa deh‸ caw ko taˍ 
ve venˇ lonˉ teˇ hpaˍ hkʼaw chehˇ taˍ ve yoˬ, teh‸ chaw jaˆ teˇ hpaˍ ngaˬ hui 
hta‸ kʼoˆ laˇ ve yoˬ, teh‸ nawˬ hui teˇ gʼaˇ leh teˇ gʼaˇ kʼoˆ da‸ ve yoˬ. 
29Ya‸ hkʼaˇ, ngaˬ nawˬ hui hta‸ chi hkʼe kʼaw‸ kʼoˆ piˇ peuˬ ve yoˬ. Chaw oˇ 
ve teˇ hpaˍ hta‸ taˇ kawˆ. 
30Nawˬ hui ve Gʼuiˬsha lehˬ nawˬ hui hta‸ sheh kʼai laˇ leh, ponˬ laˬ htaˇ yawˇ 
Eˇjiˇtu‸ mvuhˇmiˬ leh heh puiˉ hkʼaw lo te taˉ peuˬ ve hkʼe, chi beu‸ ka‸ 
nawˬ hui awˬ pon ma‸ bawˆ laˇ tuˬ yoˬ. 
31Awˬ pa teˇ gʼaˇ yawˇ ve yaˇ hta‸ chiˇ kʼai piˇ ve hkʼe, choˬ kaˬ lo hkʼa gaˬ 
yawˇ nawˬ hui hta‸ hkʼaˬ hkʼe te shiˍ kʼai laˇ ve hta‸ nawˬ hui gʼa mawˬ taˍ 
peuˬ, teh‸ nawˬ hui hta‸ kʼoˆ piˇ taˍ peuˬ ve yoˬ. 
32Ya‸ hkʼaˇ, nawˬ hui lehˬ ngaˬ hkʼaˬ ma kʼoˆ maˍ piˇ peuˬ ve htawˇ, Gʼuiˬsha 
hta‸ gʼaˇ maˇ va. 
33Nawˬ hui hta‸ ya‸ kʼaw sheh maˍ laˇ tuˬ, yawˇ lehˬ mvuhˇ hpeu‸ htaˇ aˬ miˍ 
hkuiˉ daw leh mvuhˇ law‸ kʼaw htaˇ moˬ yehˬ hkuiˉ daw hkʼaw chehˇ taˍ leh 
nawˬ hui gʼuˇ suhˍ kʼai chehˇ ve yoˬ. 

Gʼuiˬsha Iˉsaˍreˍlaˆ chaw hta‸ ciˍ yanˍ piˇ ve 

34Gʼuiˬsha lehˬ nawˬ hui hkʼanˇ ve awˬ hkawˇ hta‸ gʼa kaˇ leh, nyi ma zuhˆ ve 
yoˬ. Hkʼe te leh yawˇ kʼoˆ ve, 
35Nawˬ hui ve awˬ puˍ awˬ pi hui hta‸ ngaˬpiˇ tuˬ ka ti‸ te taˍ peuˬ ve 
mvuhˇmiˬ oˇ ve hkʼaw, nawˬ hui haiˬ ve chaw teˇ gʼaˇ ka‸ gʼa lo‸-e tuˬ ve maˇ 
heˆ. 

36Yeˍhpuˇnaˍ ve yaˇ Kaˍlehˆ ceh tiˉ gʼa lo‸-e tuˬ yoˬ. Yawˇ lehˬ ngaˬ hta‸ ka ti‸ 
yeˬ leh, yawˇ leh yawˇ ve awˬ ceuˬ awˬ hkʼaˇ teˇ hpaˍ hta‸ ceh tiˉ yawˇ ca jaˆ 
nyi taˉ ve mvuhˇmiˬ oˇ ve hta‸ ngaˬ piˇ tuˬ yoˬ, teh‸ Gʼuiˬsha kʼoˆ ve yoˬ. 
37Nawˬ hui hta‸ pa taw Gʼuiˬsha ngaˬ hta‸ ka‸ nyi ma zuhˆ leh, Moˉseˍ nawˬ 
ka‸ mvuhˇmiˬ oˇ ve hkʼaw gʼa lo‸-e tuˬ ve maˇ heˆ. 
38Ya‸ hkʼaˇ, nawˬ hta‸ ga laˇ chehˇ ve Nunˍ ve yaˇ Yawˇsuˆ hta‸ awˬ gʼaˇ piˇ-
oˆ. Yawˇ lehˬ Iˉsaˍreˍlaˆ chaw hui hta‸ mvuhˇmiˬ oˇ ve lo gʼa shiˍ kʼai piˇ tuˬ 
yoˬ, teh‸ ngaˬ hta‸ kʼoˆ laˇ ve yoˬ. 
39Oˇ ve hkʼaw‸ nawˉ, ngaˬ hui hkʼa peu-eˬ ve hta‸ Gʼuiˬsha chi hkʼe kʼoˆ laˇ ve 
yoˬ. Cawˇ maˇ cawˇ ve hta‸ fuiˍ da‸ pehˬ da‸ maˇ puiˉ sheˍ leh, canˇ paˍ teˇ 
hpaˍ hpeh yuˬ ve hta‸ gʼa hkanˍ tuˬ yoˬ, teh‸ kʼoˆ chehˇ ve nawˬ hui ve yaˇ teˇ 
hpaˍ lehˬ, mvuhˇmiˬ oˇ ve hkʼaw gʼa lo‸-e tuˬ yoˬ. Ngaˬ yawˇ hui hta‸ 
mvuhˇmiˬ piˇ tuˬ yoˬ. 
40Ya‸ hkʼaˇ, nawˬ hui chaw mawˇ teˇ hpaˍ lehˬ, Laˇ tsuhˇ gʼuiˬ nyi lo kʼaw‸ 
hpfuhˆ kʼo‸-e loˬ, teh‸ ngaˬ hui hta‸ kʼoˆ laˇ ve yoˬ. 
41Oˇ htaˇ nawˬ hui kʼaw‸ yaw hkʼaw‸ leh kʼoˆ ve, Moˉseˍ-oˬ, ngaˬ hui lehˬ 
Gʼuiˬsha hta‸ te ya‸ jaˇ peuˬ. Ya‸ hkʼaˇ, ngaˬ hui chi beu‸ tu leh Gʼuiˬsha kʼoˆ 
laˇ ve hkʼe ma‸ ca bawˆ tuˬ yoˬ teh‸, ngaˬ hta‸ kʼoˆ laˇ ve yoˬ. Nawˬ hui lehˬ 
hkʼa sha sha-ehˬ ma‸ bawˆ gʼaˇ tuˬ yoˬ teh‸ dawˇ taˍ ve yoˬ. 
42Ya‸ hkʼaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. Yawˇ hui ma‸ maˇ gʼa 
ca bawˆ-e tuˬ kʼoˆ piˇ-oˆ. Awˬ lawn kʼo, ngaˬ yawˇ hui geh chehˇ tuˬ ve maˇ 
heˆ. Yawˇ hui ma‸ bawˆ shonˇ ve tiˉ yoˬ, teh‸ ngaˬ hta‸ kʼoˆ laˇ ve yoˬ. 
43Gʼuiˬsha ngaˬ hta‸ kʼoˆ laˇ ve tawˇ hkʼa peu-eˬ, nawˬ hui hta‸ kʼoˆ piˇ peuˬ 
ve yoˬ. Ya‸ hkʼaˇ, nawˬ hui maˇ na yuˬ. Nawˬ hui yawˇ hta‸ kʼaw‸ hpfuhˆ leh, 
nawˬ hui hkʼaˇ nawˬ hui ma‸ bawˆ kuiˬ lo kʼai ve yoˬ. 
44Oˇ htaˇ, mvuhˇmiˬ oˇ ve hkʼaw chehˇ ve Aˍmawˇriˆ chaw teˇ hpaˍ maˇ jaˇ ve 
pehˇ ma hkʼa shuˍ tawˆ la leh, nawˬ hui hta‸ ca bawˆ la ve yoˬ. Yawˇ hui lehˬ 
Eˇdonˍ mvuhˇmiˬ hkʼaw cawˬ ve Hawˇmaˍ venˇ lo hkʼa gaˬ nawˬ hui hkʼaˇ suh 
gʼa‸ yuˬ laˬ leh, nawˬ hui hta‸ te luˬ te sheˆ piˇ ve yoˬ. 

45Oˇ htaˇ, nawˬ hui Gʼuiˬsha hta‸ kuˬ ca ve yoˬ. Ya‸ hkʼaˇ, yawˇ nawˬ hui kuˬ 
hkawˇ hta‸ maˇ na yuˬ. 
46Hkʼe te leh, ngaˬ hui Kaˍdeˍshaˆ teh‸ kʼoˆ ve chehˇ kuiˬ lo awˬ yanˇ maw 
chaweh gʼa kʼaw‸ chehˇ taˍ ve yoˬ. 

Bon maˍ ve li‸ 2 

Heh puiˉ hkʼaw lo maw chaweh gʼa chehˇ taˍ ve 

1Oˇ ve hkʼaw‸ nawˉ, Gʼuiˬsha kʼoˆ ve hkʼe ngaˬ hui Laˇ tsuhˇ gʼuiˬ nyi lo kʼaw
‸ hpfuhˆ kʼo‸-e ve yoˬ. Eˇdonˍ mvuhˇmiˬ hkʼaw ngaˬ hui awˬ yanˇ maw 
chaweh caw toˇ chehˇ ve yoˬ. 
2Oˇ ve hkʼaw‸ nawˉ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
3Nawˬ hui choˬ kaˬ lo chehˇ taˍ ve maw jaˇ peuˬ ve pa taw, chi beu‸ awˬ na 
hpawˇ lo kʼai-o. 
4Iˉsawˇ ve awˬ ceuˬ awˬ hkʼaˇ teˇ hpaˍ chehˇ taˍ ve Eˇdonˍ mvuhˇmiˬ lo kʼai-o. 
Yawˇ hui lehˬ nawˬ hui hta‸ kawˆ jaˇ tuˬ yoˬ. 
5Ya‸ hkʼaˇ, nawˬ hui yawˇ hui hta‸ maˇ gʼa ca bawˆ da‸. Yawˇ hui ve 
mvuhˇmiˬ teˇ shaw‸ ceh ka‸ ngaˬ nawˬ hui hta‸ piˇ laˇ tuˬ ve maˇ heˆ. Eˇdonˍ 
mvuhˇmiˬ chi ngaˬ Iˉsawˇ ve awˬ ceuˬ awˬ hkʼaˇ teˇ hpaˍ hta‸ piˇ taˍ peuˬ ve 
yoˬ. 
6Nawˬ hui lehˬ caˇ tuˬ leh iˉ kaˆ yawˇ hui geh vuiˬ yuˬ hpeh‸ ve yoˬ, teh‸ 
Gʼuiˬsha ngaˬ hta‸ kʼoˆ laˇ ve yoˬ. 
7Nawˬ hui hkʼa te ve kanˉ hkʼa peu-eˬ hta‸ Gʼuiˬsha hkʼaˬ ma awˬ bon na‸ laˇ 
taˍ peuˬ ve hta‸ dawˇ nawˇ-oˆ. Nawˬ hui heh puiˉ hkʼaw lo caw toˇ chehˇ htaˇ, 
yawˇ nawˬ hui hta‸ ha‸ shaˉ laˇ taˍ peuˬ ve yoˬ. Awˬ yanˇ chi ve awˇ chi 
hkʼaw‸ awˬ hkʼaw lo, yawˇ nawˬ hui geh chehˇ taˍ leh, nawˬ hui hkʼa loˍ ve 
hkʼa peu-eˬ hta‸ ga laˇ chehˇ ve yoˬ. 
8Hkʼe te leh, ngaˬ hui lehˬ Suh ve laˇ tsuhˇ gʼuiˬ leh Eˇlaˆ venˇ, Eˇzaˍyonˍgaˍbaˍ 
venˇ lo maˇ kʼaw‸ kʼai leh, awˬ na hpawˇ lo cawˬ ve Mawˇbaˆ mvuhˇmiˬ lo 
kʼai ve yoˬ. 

9Oˇ htaˇ, Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. Lawˇtaˍ ve awˬ ceuˬ 
awˬ hkʼaˇ Mawˇbaˆ chaw hui hta‸ taˇ ca ya‸ piˇ. Yawˇ hui hta‸ ma‸ taˇ ca 
bawˆ. Aˍraˆ venˇ ngaˬ yawˇ hui hta‸ piˇ taˍ ve yoˬ. Yawˇ hui ve mvuhˇmiˬ ngaˬ 
nawˬ hui hta‸ pe‸ laˇ tuˬ ve maˇ heˆ, teh‸ ngaˬ hta‸ kʼoˆ laˇ ve yoˬ. 
10(Aˍraˆ venˇ hkʼaw lo, Aˍnaˍkaˆ chaw hui hkʼa shuˍ awˬ to uiˍ jaˇ mvuh jaˇ ve 
Eˍmenˍ teh‸ kʼoˆ ve chaw teˇ ceuˬ chehˇ taˍ ve yoˬ. 
11Aˍnaˍkaˆ chaw hui hkʼa shuˍ, yawˇ hui hta‸ htawˇ shu Reˍhpenˍ chaw teh‸ 
meh piˇ taˍ ve yoˬ. Ya‸ hkʼaˇ, Mawˇbaˆ chaw lehˬ yawˇ hui hta‸ Eˍmenˍ chaw 
teh‸ meh piˇ ve yoˬ. 
12Hawˇriˆ chaw hui lehˬ, Eˇdonˍ mvuhˇmiˬ hkʼaw chehˇ taˍ ve yoˬ. Ya‸ hkʼaˇ, 
Iˉsawˇ awˬ ceuˬ awˬ hkʼaˇ teˇ hpaˍ yawˇ hui hta‸ gʼa‸ kʼoˬ piˇ leh, yawˇ hui ve 
mvuhˇmiˬ hkʼaw chehˇ taˍ ve yoˬ. Oˇ ve hkʼa shuˍ, Iˉsaˍreˍlaˆ chaw hui htawˇ 
Gʼuiˬsha yawˇ hui hta‸ piˇ taˍ ve mvuhˇmiˬ hkʼaw chehˇ ve chaw hui hta‸ gʼa
‸ kʼoˬ piˇ leh, yawˇ hui ve mvuhˇmiˬ hkʼaw ca lo‸ chehˇ ve yoˬ.) 
13Oˇ ve hkʼaw‸ nawˉ, ngaˬ hui lehˬ Gʼuiˬsha kʼoˆ laˇ ve hkʼe, Zeˍrehˆ iˉ kaˆ 
lawˬ coˇ paˉ lo hkanˍ tawˆ-e ve yoˬ. 
14Chi ve lehˬ, ngaˬ hui Kaˍdeˍshaˆbaˍnaˍ venˇ hkʼaw tawˆ la peuˬ hkʼaw‸ nawˉ 
38 hkʼaw‸ teˇ hkʼaw‸ htaˇ yoˬ. Ma‸ bawˆ puiˉ la peuˬ ve oˇ teˇ co chaw hkʼa 
peu-eˬ Gʼuiˬsha kʼoˆ taˍ peuˬ ve hkʼe suh kʼai peuˬ ve yoˬ. 
15Yawˇ hui hkʼa peu-eˬ suh peuˬ htaˇ hkʼa gaˬ, Gʼuiˬsha yawˇ hui hta‸ tawˍ taˍ 
piˇ ve yoˬ. 
16Yawˇ hui hkʼa peu-eˬ suh kʼai peuˬ hkʼaw‸ nawˉ, 
17Gʼuiˬsha ngaˬ hui hta‸ chi hkʼe kʼaw‸ kʼoˆ laˇ ve yoˬ. 
18Ya‸ nyi nawˬ hui Aˍraˆ venˇ hta‸ hpaˍ leh Mawˇbaˆ mvuhˇmiˬ lo gʼa kʼai tuˬ 
yoˬ. 
19Oˇ ve hkʼaw‸ nawˉ, nawˬ hui lehˬ Lawˇtaˍ ve awˬ ceuˬ awˬ hkʼaˇ Aˍmawˇniˆ 
chaw hui ve mvuhˇmiˬ paˇ lo gaˬ tuˬ yoˬ. Yawˇ hui hta‸ taˇ ca ya‸ piˇ. Ma‸ ka

‸ taˇ ca bawˆ. Awˬ lawn kʼo, ngaˬ yawˇ hui hta‸ piˇ taˍ peuˬ ve mvuhˇmiˬ oˇ 
ve ngaˬ nawˬ hui hta‸ piˇ laˇ tuˬ ve maˇ heˆ, teh‸ ngaˬ hui hta‸ kʼoˆ laˇ ve yoˬ. 
20(Mvuhˇmiˬ chi ve lehˬ Reˍhpenˍ chaw hui ve mvuhˇmiˬ hpeh‸ ve yoˬ. 
Aˍmawˇniˆ chaw hui lehˬ yawˇ hui hta‸ Zaˍzuˆmehˍ chaw teh‸ kʼoˆ ve yoˬ. 
21Yawˇ hui lehˬ Aˍnaˍkaˆ chaw hui hkʼa shuˍ awˬ to uiˍ jaˇ mvuh jaˇ ve chaw 
ceuˬ lonˉ teˇ ceuˬ hpeh‸ ve yoˬ. Ya‸ hkʼaˇ, Gʼuiˬsha yawˇ hui hta‸ te luˬ te 
sheˆ piˇ leh, Aˍmawˇniˆ chaw hui hta‸ yawˇ hui ve mvuhˇmiˬ hkʼaw chehˇ 
tcuh piˇ ve yoˬ. 
22Gʼuiˬsha lehˬ Eˇdonˍ mvuhˇmiˬ hkʼaw chehˇ ve Iˉsawˇ ve awˬ ceuˬ awˬ hkʼaˇ 
teˇ hpaˍ hta‸ htawˇ, oˇ ve hkʼa shuˍ te piˇ leh mvuhˇmiˬ piˇ taˍ ve yoˬ. Yawˇ 
lehˬ Hawˇriˆ chaw hui hta‸ te luˬ te sheˆ piˇ leh, Eˇdonˍ chaw hui hta‸ oˇ kaˬ 
lo chehˇ tcuh taˍ ve yoˬ. 
23Awˬ kʼaw ji ve laˇ tsuhˇ gʼuiˬ awˬ paˇ awˬ kui lo chehˇ taˍ ve chaw hui lehˬ, 
Kaˍreˍteˍ conˇ lo laˬ taˍ ve chaw teˇ hpaˍ hpeh‸ ve yoˬ. Yawˇ hui lehˬ Aˍvenˍ 
chaw hui hta‸ te luˬ te sheˆ piˇ leh, awˬ hawˉ hpawˇ lo cawˬ ve Gaˍsaˍ venˇ lo 
hkʼa gaˬ chehˇ taˍ ve yoˬ.) 
24Ngaˬ hui Mawˇbaˆ mvuhˇmiˬ hta‸ hpanˍ kʼai peuˬ hkʼaw‸ nawˉ, Gʼuiˬsha 
ngaˬ hui hta‸ chi hkʼe kʼaw‸ kʼoˆ laˇ ve yoˬ. Chi beu‸ tu leh Aˍnonˍ iˉ kaˆ lawˬ 
hta‸ hkanˍ tawˆ-e loˬ. Ngaˬ lehˬ Heˍsaˍbonˍ mvuhˇmiˬ hta‸ uˉ peunˍ chehˇ ve 
Aˍmawˇriˆ chaw hui ve jawˇmawˇ Siˉhonˍ hta‸ nawˬ hui ve la‸ sheh hkʼaw 
chiˇ a‸ laˇ tuˬ yoˬ. Yawˇ hta‸ ca bawˆ-e leh yawˇ ve mvuhˇmiˬ hta‸ hiˉ yuˬ-o‸. 
25Ya‸ nyi hta‸ tanˬ leh chaw ceuˬ hkʼa peu-eˬ nawˬ hui hta‸ kawˆ ve nyi ma 
cawˬ la tuˬ ngaˬ te piˇ tuˬ yoˬ. Nawˬ hui ve awˬ meh hta‸ hkʼa gʼa kaˇ ve chaw 
hkʼa peu-eˬ kawˆ jaˇ tuˬ yoˬ, teh‸ ngaˬ hui hta‸ kʼoˆ laˇ ve yoˬ. 

Jawˇmawˇ Siˉhonˍ hta‸ bawˆ gʼaˇ ve 

26Oˇ htaˇ ngaˬ lehˬ Keˍdaˍmoˆ heh puiˉ hkʼaw lo chehˇ taˍ leh, Heˍsaˍbonˍ 
jawˇmawˇ Siˉhonˍ hta‸ tawˇ chi hkʼe shanˍ feu piˇ ve yoˬ. 
27Ngaˬ hui hta‸ nawˬ hui ve mvuhˇmiˬ hkʼaw hpanˍ kʼai tcuh laˇ-oˆ. Ngaˬ hui 
lehˬ ya‸ kʼaw lonˉ hkʼaˇ suh tiˉ kʼai tuˬ yoˬ. 

28Ngaˬ hui caˇ taˉ peuˬ ve caˇ tuˬ leh, iˉ kaˆ awˬ pon ngaˬ hui awˬ hpfuhˇ shawˍ 
piˇ laˇ tuˬ yoˬ. 
29Gʼuiˬsha ngaˬ hui hta‸ piˇ laˇ taˍ peuˬ ve Yawˇdanˍ iˉ kaˆ lawˬ coˇ paˉ lo gaˬ 
htaˇ hkʼa gaˬ, ngaˬ hui hta‸ nawˬ hui ve mvuhˇmiˬ hkʼaw hpanˍ kʼai tcuh laˇ-
oˆ. Eˇdonˍ mvuhˇmiˬ hkʼaw chehˇ ve Iˉsawˇ awˬ ceuˬ awˬ hkʼaˇ teˇ hpaˍ leh, 
Aˍraˆ mvuhˇmiˬ hkʼaw chehˇ ve Mawˇbaˆ chaw hui lehˬ, ngaˬ hui hta‸ yawˇ 
hui ve mvuhˇmiˬ hkʼaw hpanˍ kʼai tcuh laˇ taˍ peuˬ ve yoˬ, teh‸ tawˇ shanˍ 
feu piˇ ve yoˬ. 
30Ya‸ hkʼaˇ, jawˇmawˇ Siˉhonˍ lehˬ ngaˬ hui hta‸ yawˇ ve mvuhˇmiˬ hkʼaw 
hpanˍ kʼai tuˬ a hkaw-anˬ maˇ pe‸ laˇ. Gʼuiˬsha lehˬ Siˉhonˍ ve mvuhˇmiˬ ngaˬ 
hui hta‸ chiˇ a‸ laˇ gaˇ ve pa taw, yawˇ ve nyi ma hta‸ heh la piˇ lawˬ ve yoˬ. 
31Oˇ htaˇ, Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. Ngaˬ lehˬ 
jawˇmawˇ Siˉhonˍ hta‸ awˬ gʼaˇ nuˇ kʼai tuˬ te piˇ taˍ ve yoˬ. Yawˇ ve 
mvuhˇmiˬ hta‸ chi beu‸ ca bawˆ yuˬ loˬ, teh‸ ngaˬ hta‸ kʼoˆ laˇ ve yoˬ. 
32Siˉhonˍ lehˬ yawˇ ve ma‸ yaˇ teˇ hpaˍ hta‸ shiˍ veu laˇ leh, ngaˬ hui hta‸ ca 
bawˆ la tuˬ, Yaˍhaˆ venˇ lo gaˬ la ve yoˬ. 
33Hkʼe te leh, Gʼuiˬsha yawˇ hta‸ ngaˬ hui ve la‸ sheh hkʼaw chiˇ a‸ laˇ leh, 
ngaˬ hui lehˬ yawˇ awˬ to, yawˇ ve yaˇ teˇ hpaˍ, leh yawˇ ve ma‸ yaˇ hkʼa peu-
eˬ ve hta‸ tiˇ pehˍ piˇ ve yoˬ. 
34Oˇ ve hkʼaw‸ nawˉ, ngaˬ hui venˇ teˇ hpaˍ hta‸ te luˬ te sheˆ piˇ leh, chaw 
mawˇ yaˇ ehˉ hkʼa peu-eˬ ve hta‸ tiˇ pehˍ piˇ ve yoˬ. 
35Yawˇ hui ve ceˇ hkʼa peu-eˬ leh, venˇ hkʼaw cawˬ ve mawˇ hkʼa peu-eˬ hta‸ 
ngaˬ hui hiˉ yuˬ lu yuˬ ve yoˬ. 
36Aˍnonˍ miˬ tawˬ kuiˬ lo cawˬ ve Aˍyawˍ venˇ hta‸ te leh Giˇlaˆ venˇ lo hkʼa 
gaˬ, awˬ kaˍ lo cawˬ ve venˇ hkʼa peu-eˬ Gʼuiˬsha ngaˬ hui hta‸ chiˇ a‸ laˇ ve 
yoˬ. 
37Ngaˬ hui lehˬ Aˍmawˇniˆ chaw hui ve mvuhˇmiˬ, Yaˍboˆ iˉ kaˆ lawˬ, hkʼaw 
hkʼoˆ lo cawˬ ve venˇ teˇ hpaˍ leh, Gʼuiˬsha maˇ kʼai tcuh laˇ ve chehˇ kuiˬ teˇ 
hpaˍ lo ngaˬ hui maˇ kʼai. 

Bon maˍ ve li‸ 3 

Jawˇmawˇ Awˇgaˆ hta‸ ma‸ bawˆ gʼaˇ ve 

1Oˇ ve hkʼaw‸ nawˉ, ngaˬ hui awˬ na hpawˇ lo cawˬ ve Baˍshanˍ mvuhˇmiˬ lo 
kʼai ve yoˬ. Oˇ htaˇ, jawˇmawˇ Awˇgaˆ lehˬ yawˇ ve ma‸ yaˇ teˇ hpaˍ hta‸ shiˍ 
laˬ leh ngaˬ hui hta‸ ca bawˆ la tuˬ, Eˍdiˆ venˇ lo gaˬ la ve yoˬ. 
2Oˇ htaˇ Gʼuiˬsha ngaˬ hui hta‸ chi hkʼe kʼoˆ laˇ ve yoˬ. Yawˇ hta‸ taˇ kawˆ. 
Yawˇ awˬ to, yawˇ ve ma‸ yaˇ leh yawˇ ve mvuhˇmiˬ hkʼa peu-eˬ ngaˬ nawˬ 
hui hta‸ pe‸ laˇ tuˬ yoˬ. Heˍbronˍ mvuhˇmiˬ hta‸ uˉ peunˍ chehˇ ve Aˍmawˇriˆ 
jawˇmawˇ Siˉhonˍ hta‸ nawˬ te piˇ ve hkʼe, yawˇ hta‸ htawˇ oˇ hkʼe te piˇ-oˆ, 
teh‸ ngaˬ hta‸ kʼoˆ laˇ ve yoˬ. 
3Hkʼe te leh, Gʼuiˬsha lehˬ jawˇmawˇ Awˇgaˆ leh yawˇ ve chaw hkʼa peu-eˬ ve 
hta‸ ngaˬ hui ve la‸ sheh hkʼaw chiˇ a‸ laˇ ve yoˬ. Chi hta‸ pa taw, ngaˬ hui 
yawˇ hui hkʼa peu-eˬ ve hta‸ tiˇ pehˍ piˇ ve yoˬ. 
4Oˇ ve hkʼaw‸ nawˉ, ngaˬ hui lehˬ Baˍshanˍ jawˇmawˇ Awˇgaˆ uˉ peunˍ chehˇ 
ve venˇ 60 venˇ hta‸ bawˆ yuˬ ve yoˬ. 
5Venˇ chi teˇ hpaˍ lehˬ, lanˇ venˇ hkʼa deh‸ caw ko taˍ leh, taˍmeu‸ hpe‸ teˇ 
hpaˍ hkʼa deh‸ te keu taˍ ve yoˬ. Lanˇ venˇ maˇ ko taˍ ve hkʼaˆ teˇ hpaˍ htawˇ 
hkʼa biˇ cawˬ ve yoˬ. 
6Heˍsaˍbonˍ jawˇmawˇ Siˉhonˍ hta‸ te piˇ ve hkʼe, ngaˬ hui lehˬ venˇ oˇ ve teˇ 
hpaˍ hkʼaw chehˇ ve chaw mawˇ yaˇ ehˉ hkʼa peu-eˬ ve hta‸ tiˇ pehˍ piˇ ve 
yoˬ. 
7Ngaˬ hui lehˬ ceˇ teˇ hpaˍ leh, venˇ hkʼaw cawˬ ve mawˇ hkʼa peu-eˬ hta‸ hiˉ 
yuˬ ve yoˬ. 
8Ngaˬ hui lehˬ Aˍnonˍ iˉ kaˆ lawˬ leh Heˍraˍmonˍ hkʼaw awˬ kaˍ lo cawˬ ve 
Yawˇdanˍ iˉ kaˆ lawˬ mvuhˇ nyi tawˆ hpawˇ lo chehˇ ve Aˍmawˇriˆ jawˇmawˇ 
oˇ ve nyiˇ gʼaˇ ve mvuhˇmiˬ hkʼa peu-eˬ hta‸ bawˆ yuˬ ve yoˬ. 
9(Siˉdonˍ chaw lehˬ, Heˍraˍmonˍ hkʼaw hta‸ Siˇronˍ hkʼaw teh‸ kʼoˆ leh, 
Aˍmawˇriˆ chaw lehˬ Seˍniˍraˆ hkʼaw teh‸ kʼoˆ ve yoˬ.) 

10Ngaˬ hui lehˬ, Baˍshanˍ jawˇmawˇ Awˇgaˆ uˉ peunˍ chehˇ ve miˬ tawˬ kuiˬ lo 
cawˬ ve venˇ teˇ hpaˍ, Giˇlaˆ leh Baˍshanˍ mvuhˇmiˬ teˇ hpaˍ leh, mvuhˇ nyi 
tawˆ hpawˇ lo cawˬ ve Seˍlaˍkaˍ venˇ leh Eˍdiˆ venˇ chi hkʼa peu-eˬ hta‸ bawˆ 
yuˬ ve yoˬ. 
11(Jawˇmawˇ Awˇgaˆ lehˬ Reˍhpenˍ chaw hui ve awˬ leh meuˇ jawˇmawˇ hpeh
‸ ve yoˬ. Yawˇ ve kʼawˇ kʼoˍ lehˬ, zuhˬ hpawˇ 9 shaw‸, kʼehˬ hpawˇ 4 shaw‸ 
cawˬ leh, haˉ pui yuˬ te taˍ ve yoˬ. Kʼawˇ kʼoˍ oˇ ve hta‸ ya‸ nyi hkʼa gaˬ 
Aˍmawˇniˆ chaw hui ve mvuhˇmiˬ Reˍbaˆ venˇ hkʼaw teh taˍ sheˍ ve yoˬ.) 

Yawˇdanˍ mvuhˇ nyi tawˆ hpawˇ chehˇ ve chaw 

12Ngaˬ hui lehˬ, mvuhˇmiˬ oˇ ve teˇ hpaˍ hta‸ bawˆ gʼa peuˬ ve teˇ yanˇ, Ruˇ 
benˍ leh Gaˆ awˬ ceuˬ awˬ hkʼaˇ teˇ hpaˍ hta‸ Aˍnonˍ iˉ kaˆ lawˬ paˇ lo cawˬ ve 
Aˍyawˍ venˇ leh, Giˇlaˆ mvuhˇmiˬ teˇ hpaˍ hkʼaw chehˇ tcuh ve yoˬ. 
13Maˍnaˍseˍ awˬ ceuˬ awˬ hkʼaˇ teˇ hkoˇ ve hta‸ ngaˬ lehˬ cawˬ taˍ sheˍ ve 
Giˇlaˆ mvuhˇmiˬ leh, Jawˇmawˇ Awˇgaˆ uˉ peunˍ ve Baˍshanˍ mvuhˇmiˬ hkʼaw 
chehˇ tcuh ve yoˬ. 

(Baˍshanˍ mvuhˇmiˬ hta‸ Reˍhpenˍ chaw hui ve mvuhˇmiˬ teh‸ ka‸ kʼoˆ ve 
yoˬ. 
14Maˍnaˍseˍ awˬ ceuˬ awˬ hkʼaˇ, Yaˍiˇraˆ chaw teˇ moˍ hta‸ Baˍshanˍ mvuhˇmiˬ 
hkʼaw cawˬ ve Geˍshuˇraˆ venˇ leh Maˍkaˍ venˇ teˇ hpaˍ piˇ ve yoˬ. Yawˇ lehˬ 
venˇ oˇ ve hta‸ yawˇ ve awˬ meh Yaˍiˇraˆ teh‸ kʼaw‸ meh piˇ leh, ya‸ nyi 
hkʼa gaˬ oˇ hkʼe meh taˍ sheˍ ve yoˬ.) 
15Ngaˬ lehˬ Maˍnaˍseˍ awˬ ceuˬ awˬ hkʼaˇ Maˍhkiˇraˆ chaw teˇ moˍ hta‸ Giˇlaˆ 
mvuhˇmiˬ hkʼaw chehˇ tcuh leh, 
16Ruˇbenˍ leh Gaˆ awˬ ceuˬ awˬ hkʼaˇ teˇ hpaˍ hta‸ Giˇlaˆ mvuhˇmiˬ leh Aˍnonˍ 
iˉ kaˆ lawˬ awˬ kaˍ lo cawˬ ve mvuhˇmiˬ hkʼaw chehˇ tcuh ve yoˬ. Iˉ kaˆ lawˬ 
oˇ ve lehˬ, yawˇ hui ve awˬ hawˉ hpawˇ ve miˬ tcuhˉ hpeh‸ leh, awˬ na hpawˇ 
ve miˬ tcuhˉ lehˬ Yaˍboˆ iˉ kaˆ lawˬ hpeh‸ ve yoˬ. 
17Mvuhˇ nyi kʼehˬ hpawˇ ve miˬ tcuhˉ lehˬ, Gaˍliˍlehˇ gʼuiˬ po hta‸ te leh Suh 
ve laˇ tsuhˇ gʼuiˬ awˬ kaˍ lo cawˬ ve Yawˇdanˍ iˉ kaˆ lawˬ hpeh‸ leh, mvuhˇ 

nyi kʼehˬ hpawˇ ve miˬ tcuhˉ lehˬ, Piˉsaˍgaˍ hkʼaw hkuiˉ puiˍ lo hkʼa gaˬ hpeh
‸ ve yoˬ. 
18Oˇ ve hkʼaw‸ nawˉ, ngaˬ yawˇ hui hta‸ chi hkʼe kʼoˆ piˇ ve yoˬ. Gʼuiˬsha lehˬ 
nawˬ hui hta‸ Yawˇdanˍ iˉ kaˆ lawˬ mvuhˇ nyi tawˆ hpawˇ lo cawˬ ve 
mvuhˇmiˬ chi piˇ laˇ taˍ peuˬ ve yoˬ. Chi beu‸ nawˬ hui a shu yawˇ ve la‸ caˉ 
pfuhˇ leh, awˬ nu ve Iˉsaˍreˍlaˆ chaw ceuˬ teˇ hpaˍ mvuhˇmiˬ gʼa tuˬ, yawˇ hui 
gʼuˇ suhˍ Yawˇ danˍ iˉ kaˆ lawˬ hta‸ hkanˍ tawˆ-e loˬ. 
19Nawˬ hui ve miˇ yaˇ leh ceˇ teˇ hpaˍ hta‸ ceh tiˉ, nawˬ hui hta‸ piˇ laˇ taˍ ve 
mvuhˇmiˬ hkʼaw teh taˉ-oˆ. Nawˬ hui ceˇ cawˬ maˇ jaˇ ve hta‸ ngaˬ shiˍ taˍ ve 
yoˬ. 
20Awˬ nu ve Iˉsaˍreˍlaˆ chaw teˇ hpaˍ htawˇ, Gʼuiˬsha yawˇ hui hta‸ piˇ taˍ ve 
Yawˇdanˍ iˉ kaˆ lawˬ mvuhˇ nyi kʼehˬ hpawˇ lo cawˬ ve mvuhˇmiˬ hta‸ gʼa leh 
nawˬ hui hkʼa shuˍ gawˬ lehˍ gʼa chehˇ htaˇ hkʼa gaˬ, yawˇ hui hta‸ ma‸ ga 
bawˆ piˇ-oˆ. Oˇ hkʼe te taˉ peuˬ ve kʼo, nawˬ hui a shu yawˇ ve mvuhˇmiˬ lo 
kʼaw‸ kʼo‸-e hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 
21Oˇ ve hkʼaw‸ nawˉ, ngaˬ Yawˇsuˆ hta‸ chi hkʼe kʼoˆ piˇ ve yoˬ. Jawˇmawˇ 
Siˉhonˍ leh jawˇmawˇ Awˇgaˆ hta‸ Gʼuiˬsha hkʼaˬ hkʼe te piˇ taˍ peuˬ ve hta‸ 
nawˬ gʼa mawˬ peuˬ ve yoˬ. Nawˬ hui ca bawˆ-e tuˬ ve awˬ nu ve jawˇmawˇ 
teˇ hpaˍ hta‸ htawˇ, yawˇ oˇ hkʼe kʼaw‸ te piˇ tuˬ yoˬ. 
22Yawˇ hui hta‸ taˇ kawˆ. Awˬ lawn kʼo, nawˬ ve Gʼuiˬsha lehˬ nawˬ awˬ pon 
ma‸ bawˆ laˇ tuˬ yoˬ, teh‸ ngaˬ Yawˇsuˆ hta‸ kʼoˆ piˇ ve yoˬ. 

Moˉseˍ Hkaˍnanˍ hkʼaw maˇ gʼa lo‸-e 

23Oˇ ve hkʼaw‸ nawˉ, ngaˬ Gʼuiˬsha geh bon chi hkʼe lawˬ ve yoˬ. 
24Kanˇ paˆ uiˍ ve Gʼuiˬsha-oˬ, nawˬ te tuˬ ve uiˍ jaˇ da‸ jaˇ ve kanˉ teˇ hpaˍ, 
ngaˬ hta‸ a ciˉ ceh tiˉ hpeu‸ maw laˇ ve hta‸ ngaˬ shiˍ ve yoˬ. Nawˬ te taˍ 
peuˬ ve kanˉ hta‸ te gʼa ve awˬ kaˍ awˬ nu gʼuiˬsha teˇ gʼaˇ ka‸, mvuhˇ naw 
hkʼoˆ leh miˬguiˬ hkʼoˆ maˇ cawˬ. 
25Gʼuiˬsha-oˬ, ngaˬ hta‸ Yawˇdanˍ iˉ kaˆ lawˬ coˇ paˉ hpawˇ lo hkanˍ tawˆ-e 
tcuh laˇ leh, hkuiˇ jaˇ da‸ jaˇ ve mvuhˇmiˬ oˇ ve hta‸ maˇ kʼoˆ, nyi sha jaˇ ve 

Leˍbaˍ nonˍ hkʼaw hta‸ maˇ kʼoˆ, ngaˬ hta‸ a ciˉ mawˬ tcuh laˇ-oˆ, teh‸ ngaˬ 
bon lawˬ ve yoˬ. 
26Ya‸ hkʼaˇ, Gʼuiˬsha lehˬ nawˬ hui hta‸ pa taw ngaˬ hta‸ nyi ma zuhˆ leh, 
ngaˬ ve bon lawˬ hkawˇ hta‸ maˇ na yuˬ laˇ. Yawˇ kʼoˆ ve, Pehˇ-o. Nawˬ awˬ 
lawn chi hta‸ taˇ kʼaw‸ kʼoˆ loˬ. 
27Piˉsaˍgaˍ hkʼaw hkʼoˆ taˆ-e leh, mvuhˇ nyi tawˆ, mvuhˇ nyi kʼehˬ, awˬ hawˉ 
awˬ na, hkʼaˬ hpawˇ chi hpawˇ lo chiˇ nyi peu-o. Nawˬ lehˬ Yawˇdanˍ iˉ kaˆ 
lawˬ coˇ paˉ hpawˇ lo gʼa hkanˍ tawˆ-e tuˬ ve maˇ heˆ. 
28Yawˇsuˆ hta‸ maˍ piˇ leh awˬ gʼaˇ hkʼa deh‸ piˇ taˉ-oˆ. Awˬ lawn kʼo, yawˇ 
lehˬ nawˬ gʼa mawˬ taˉ peuˬ ve mvuhˇmiˬ oˇ ve hkʼaw lo, chaw chi teˇ hpaˍ 
hta‸ gʼa shiˍ kʼai piˇ tuˬ yoˬ, teh‸ ngaˬ hta‸ kʼoˆ laˇ ve yoˬ. 
29Hkʼe te leh, ngaˬ hui lehˬ Behˆpeˍawˇ venˇ coˇ paˉ hpawˇ lo cawˬ ve miˬ tawˬ 
kuiˬ lo deh chehˇ taˍ ve yoˬ, teh‸ Moˉseˍ Iˉsaˍreˍlaˆ chaw hui hta‸ kʼoˆ piˇ ve 
yoˬ. 

Bon maˍ ve li‸ 4 

Moˉseˍ Iˉsaˍreˍlaˆ chaw hta‸ awˬ gʼaˇ piˇ ve 

1Oˇ ve hkʼaw‸ nawˉ, Moˉseˍ Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. 
Ngaˬ nawˬ hui hta‸ maˍ laˇ chehˇ ve awˬliˇtawˇhkawˇ chi hkʼa peu-eˬ ve hta‸ 
hkʼa deh‸ na yuˬ-o‸. Oˇ hkʼe te ve kʼo, nawˬ hui gʼa te‸ chehˇ leh, Gʼuiˬsha 
nawˬ hui hta‸ piˇ laˇ taˍ ve mvuhˇmiˬ hkʼaw gʼa chehˇ tuˬ yoˬ. 
2Ngaˬ nawˬ hui hta‸ kʼoˆ piˇ taˍ peuˬ ve tawˇ teˇ hpaˍ hta‸ nawˬ hui awˬ leuˉ 
maˇ gʼa kʼaw‸ keu htehˍ piˇ. Kʼaw‸ yuˬ tawˆ ve ka‸ maˇ gʼa te. Ngaˬ nawˬ hui 
hta‸ piˇ taˍ peuˬ ve Gʼuiˬsha ve awˬliˇtawˇhkawˇ teˇ hpaˍ hta‸ na yuˬ-o‸. 
3Peˍawˇ hkʼaw pui hkʼoˆ lo Gʼuiˬsha hkʼaˬ hkʼe te taˍ peuˬ ve hta‸ nawˬ hui 
mehˆ shiˍ hkʼa tawˍ lehˆ gʼa mawˬ taˍ peuˬ ve yoˬ. Oˇ kaˬ lo Baˍlaˆ gʼuiˬsha 
hta‸ oˉ kʼoˍ pui ve chaw hkʼa peu-eˬ hta‸ yawˇ te luˬ te sheˆ piˇ ve yoˬ. 
4Ya‸ hkʼaˇ, Jawˇmawˇ Gʼuiˬsha hta‸ ka ti‸ yeˬ chehˇ ve nawˬ hui hkʼa peu-eˬ, 
ya‸ nyi hkʼa gaˬ a sha‸ gʼa te‸ chehˇ sheˍ ve yoˬ. 



484 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

5Gʼuiˬsha ngaˬ hta‸ kʼoˆ laˇ taˍ ve hkʼe, ngaˬ lehˬ nawˬ hui hta‸ 
awˬliˇtawˇhkawˇ hkʼa peu-eˬ maˍ piˇ taˍ peuˬ ve yoˬ. Nawˬ hui chi beu‸ ca lo‸ 
chehˇ tuˬ ve mvuhˇmiˬ hkʼaw gaˬ htaˇ, awˬliˇtawˇhkawˇ oˇ ve teˇ hpaˍ hta‸ 
hkʼa deh‸ na yuˬ-o‸. 
6Nawˬ hui lehˬ ka ti‸ yeˬ ve hkʼaw, awˬliˇtawˇhkawˇ oˇ ve teˇ hpaˍ hta‸ na yuˬ 
chehˇ ve kʼo, nawˬ hui hkʼaˬ ma cuˇ yiˍ cawˬ ve shu hta‸ hpeu‸ maˍ piˇ chehˇ 
ve hkʼe hpeh‸ tuˬ yoˬ. Yawˇ hui awˬliˇtawˇhkawˇ chi teˇ hpaˍ hta‸ gʼa kaˇ ve 
teˇ yanˇ, Chaw chi teˇ ceuˬ hkʼaˬ ma cuˇ yiˍ uiˍ jaˇ ve le, teh‸ kʼoˆ tuˬ yoˬ. 
7Ngaˬ hui loˍ htaˇ ga laˇ puiˉ ve Gʼuiˬsha hta‸ shuˍ da‸ ve awˬ kaˍ awˬ nu 
gʼuiˬsha miˬguiˬ hkʼoˆ teˇ gʼaˇ ka‸ maˇ cawˬ. Ngaˬ hui yawˇ hta‸ kuˬ ve teˇ 
yanˇ, yawˇ ngaˬ hui hta‸ kʼaw‸ yaw hkʼaw‸ laˇ ve yoˬ 
8Miˬguiˬ hkʼoˆ cawˬ ve chaw ceuˬ hkʼaˬ ve teˇ ceuˬ awˬ hkʼaw lo maˇ kʼoˆ, ya‸ 
nyi ngaˬ nawˬ hui hta‸ piˇ laˇ taˍ ve hteˇ jaˇ cawˇ jaˇ ve awˬliˇtawˇhkawˇ a‸ 
kehˉ uiˍ ve awˬliˇtawˇhkawˇ maˇ cawˬ. 
9Nawˬ hui shaˍ ti‸ hkʼa deh‸ taˍ-o‸. Nawˬ hui a sha‸ te‸ chehˇ ve teˇ co-e, 
nawˬ hui gʼa hpuˇ gʼa mawˬ taˉ ve awˬ ceuˬ teˇ hpaˍ hta‸ maˇ gʼa leunˇ kʼai 
tuˬ, hkʼa deh‸ gu taˍ-o‸. Siˉnaˆ hkʼaw paˇ lo nawˬ hui Gʼuiˬsha mehˆ gʼuˇ suhˍ 
huˉ chehˇ htaˇ, Gʼuiˬsha ngaˬ hta‸ kʼoˆ laˇ ve tawˇ chi teˇ hpaˍ, nawˬ hui ve 
awˬ yaˇ awˬ duˬ, awˬ hawehˍ awˬ haˆ teˇ hpaˍ hta‸ kʼoˆ maˍ piˇ-oˆ. 
10Yawˇ kʼoˆ ve, Iˉsaˍreˍlaˆ chaw teˇ hpaˍ hta‸ kuˬ hpawnˬ-o‸. Yawˇ hui a sha‸ 
te‸ chehˇ ve teˇ co-e, ngaˬ ve tawˇ hta‸ na yuˬ leh, yawˇ hui ve yaˇ teˇ hpaˍ 
hta‸ teˇ caˉ kʼaw‸ maˍ piˇ hpeh‸ tuˬ, ya‸ nyi ngaˬ kʼoˆ chehˇ ve tawˇ chi teˇ 
hpaˍ yawˇ hui hta‸ hkʼa deh‸ kaˇ tcuh piˇ lawˬ gaˇ ve yoˬ, teh‸ ngaˬ hta‸ kʼoˆ 
laˇ ve yoˬ. 
11Mvuhˇ hkʼawˇ hkʼa biˇ cawˬ leh, aˬ miˍ gʼeuˆ ba tawˆ la chehˇ ve hkʼaw hkuiˉ 
puiˍ lo, nawˬ hui hkʼaˬ hkʼe te huˉ taˉ peuˬ ve awˬ lawn, nawˬ hui ve awˬ yaˇ 
awˬ duˬ teˇ hpaˍ hta‸ kʼoˆ maˍ piˇ-oˆ. 
12Gʼuiˬsha hta‸ nawˬ hui maˇ gʼa mawˬ ve htawˇ, yawˇ aˬ miˍ ha hkʼaw chehˇ 
taˍ leh nawˬ hui hta‸ tawˇ yaw laˇ ve awˬ lawn yawˇ hui hta‸ kʼoˆ maˍ piˇ-oˆ. 

13Haˉ pui baˉ nyiˇ maˬ awˬ hkʼoˆ lo yawˇ htawˆ bvuh‸ taˍ ve awˬliˇtawˇhkawˇ 
teˇ chi hkawˇ hta‸, nawˬ hui hkʼaˬ hkʼe te na yuˬ cawˇ ve awˬ lawn yawˇ nawˬ 
hui hta‸ kʼoˆ maˍ piˇ taˍ peuˬ ve yoˬ. 
14Chi beu‸ nawˬ hui ca chehˇ tuˬ ve mvuhˇmiˬ lo gaˬ htaˇ, nawˬ hui na yuˬ 
cawˇ ve Awˬliˇtawˇhkawˇ hkʼa peu-eˬ nawˬ hui hta‸ kʼoˆ maˍ piˇ taˍ tuˬ, 
Gʼuiˬsha ngaˬ hta‸ kʼoˆ laˇ taˍ ve yoˬ. 

Shaˉho‸ hta‸ oˉ kʼoˍ maˇ gʼa pui tuˬ shaˍ ti‸ piˇ ve 

15Gʼuiˬsha lehˬ, Siˉnaˆ hkʼaw hkʼoˆ lo aˬ miˍ ha hkʼaw chehˇ taˍ leh nawˬ hui 
hta‸ tawˇ yaw piˇ chehˇ htaˇ, nawˬ hui yawˇ hta‸ maˇ gʼa mawˬ. 
16Chi hta‸ pa taw, nawˬ hui venˇbaˆ maˇ te leh da‸ kehˬ chehˇ tuˬ, chaw yaˇ 
ve awˬ ho‸ awˬ han cawˬ ve shaˉ ho‸, 
17to nuˇ to shaˆ leh ngaˆ awˬ ho‸ awˬ han yuˬ te taˍ ve shaˉ ho‸, 
18miˬ chaˇ hkʼoˆ loˇ kʼai gaˆ kʼai puiˉ ve to nuˇ to shaˆ leh, ngaˇ awˬ ho‸ awˬ 
han cawˬ ve shaˉ ho‸, chi teˇ hpaˍ hta‸ oˉ kʼoˍ maˇ gʼa pui tuˬ shaˍ ti‸ taˍ-o‸. 
19Mvuhˇ naw ma hkʼoˆ lo nawˬ hui gʼa mawˬ ve mvuhˇ nyi, ha pa leh meu‸ 
keu shiˍ teˇ hpaˍ hta‸ ka‸ oˉ kʼoˍ taˇ pui. Awˬ nu ve chaw ceuˬ teˇ hpaˍ oˉ kʼoˍ 
pui tuˬ awˬ pon, awˬ ceuˬ chi teˇ hpaˍ hta‸ Gʼuiˬsha teh taˍ piˇ ve yoˬ. 
20Gʼuiˬsha lehˬ nawˬ hui hta‸ yawˇ ve chaw hpeh‸ la piˇ lawˬ tuˬ, aˬ miˍ buiˬ 
hpfuh hpeh‸ ve Eˇjiˇtu‸ mvuhˇmiˬ hkʼaw nawˬ hui hta‸ yuˬ tawˆ laˇ taˍ ve 
yoˬ. 
21Nawˬ hui hta‸ pa taw, Gʼuiˬsha ngaˬ hta‸ nyi ma zuhˆ leh Yawˇdanˍ iˉ kaˆ 
lawˬ coˇ paˉ hpawˇ lo cawˬ ve hkuiˇ jaˇ da‸ jaˇ ve mvuhˇmiˬ hkʼaw, yawˇ ngaˬ 
hta‸ maˇ lo‸-e tcuh laˇ ve yoˬ. 
22Ngaˬ lehˬ Yawˇdanˍ lawˬ coˇ paˉ hpawˇ lo gʼa hkanˍ tawˆ-e tuˬ ve maˇ heˆ. 
Choˬ kaˬ lo ceh tiˉ gʼa suh taˉ tuˬ ve yoˬ. Ya‸ hkʼaˇ, nawˬ hui lehˬ iˉ kaˆ lawˬ 
chi hta‸ hkanˍ leh, hkuiˇ jaˇ da‸ jaˇ ve mvuhˇmiˬ oˇ ve hkʼaw gʼa lo‸-e tuˬ 
yoˬ. 

23Gʼuiˬsha nawˬ hui hta‸ te taˍ peuˬ ve ka ti‸ shaˉ caˆ hta‸ nawˬ hui maˇ gʼa 
leunˇ kʼai tuˬ shaˍ ti‸ taˍ-o‸. Yawˇ ve tawˇ hta‸ na yuˬ leh, nawˬ hui shaˉ ho‸ 
hkʼaˬ hkʼe ve teˇ ceuˬ hta‸ maˇ kʼoˆ taˇ te. 
24Awˬ lawn kʼo, nawˬ hui ve Gʼuiˬsha lehˬ to‸ chehˇ ve aˬ miˍ ha hkʼe hpeh‸ 
leh, awˬ nu ve gʼuiˬsha teˇ hpaˍ hta‸ a ciˉ ka‸ nyi ma maˇ cawˇ. 
25Nawˬ hui mvuhˇmiˬ oˇ ve hkʼaw awˬ yanˇ maw chaweh chehˇ leh, awˬ yaˇ 
awˬ duˬ, awˬ hawehˍ awˬ haˆ hkʼa biˇ cawˬ la peuˬ ve htawˇ, a shu yawˇ awˬ to 
pon hkʼaˬ hkʼe ve shaˉ ho‸ teˇ ceu‸ hta‸ maˇ kʼoˆ maˇ gʼa te. Chi hkʼe te ve 
lehˬ, Gʼuiˬsha mehˆ gʼuˇ suhˍ cha‸ chiˆ ve awˬ ceuˬ hpeh‸ leh, yawˇ nyi ma 
zuhˆ tuˬ te piˇ chehˇ ve yoˬ. 
26Mvuhˇ naw leh miˬguiˬ chi ve lehˬ, ya‸ nyi shaˉ hkiˆ hpeh‸ ve yoˬ. Nawˬ hui 
lehˬ ngaˬ ve tawˇ hta‸ maˇ na yuˬ ve kʼo, nawˬ hui mvuhˇmiˬ chi ve hkʼaw lo 
mehˉ kʼai tuˬ ve yoˬ. Yawˇdanˍ iˉ kaˆ lawˬ coˇ paˉ hpawˇ lo cawˬ ve mvuhˇmiˬ 
oˇ ve hkʼaw nawˬ hui maw maw gʼa chehˇ tuˬ ve maˇ heˆ. Nawˬ hui gʼa luˬ 
gʼa sheˆ tuˬ yoˬ. 
27Gʼuiˬsha lehˬ nawˬ hui hta‸ hpaˆ da‸ guiˇ da‸ kʼai piˇ lawˬ leh, nawˬ hui a 
ciˉ ceh tiˉ gʼa te‸ chehˇ taˉ tuˬ yoˬ. 
28Oˇ kaˬ lo nawˬ hui lehˬ, chaw yaˇ la‸ sheh te taˍ ve gʼuiˬsha teˇ hpaˍ hta‸ oˉ 
kʼoˍ pui tuˬ yoˬ. Oˇ ve teˇ hpaˍ hta‸ suhˆ leh haˉ pui yuˬ te taˍ leh, maˇ mawˬ 
puiˉ, maˇ kaˇ puiˉ, maˇ caˇ puiˉ leh maˇ nuˬ puiˉ ve gʼuiˬsha teˇ hpaˍ hpeh‸ ve 
yoˬ. 
29Oˇ kaˬ lo nawˬ hui Jawˇmawˇ Gʼuiˬsha hta‸ ca tuˬ yoˬ. Nyi ma awˬ tawˬ hkʼa 
gaˬ nawˬ hui Gʼuiˬsha hta‸ ca ve kʼo, yawˇ hta‸ gʼa mawˬ tuˬ yoˬ. 
30Awˬ hkʼaw‸ nawˉ, nawˬ hui kawˆ tuˬ dawˇ haˍ tuˬ hta‸ gʼa hpuˇ ve teˇ yanˇ, 
nawˬ hui Gʼuiˬsha geh kʼaw‸ hpfuhˆ kʼaw‸ la leh, yawˇ ve tawˇ hta‸ na yuˬ 
tuˬ yoˬ. 
31Yawˇ lehˬ ha kʼaˉ puiˉ ve Gʼuiˬsha hpeh‸ ve yoˬ. Yawˇ lehˬ nawˬ hui hta‸ chiˇ 
baˬ leh te luˬ te sheˆ laˇ tuˬ ve maˇ heˆ. Nawˬ hui ve awˬ puˍ awˬ pi hui hta‸ 
yawˇ te piˇ taˍ peuˬ ve ka ti‸ hta‸ yawˇ leunˇ kʼai tuˬ ve maˇ heˆ. 

32Nawˬ hui maˇ keuˆ maˇ paw la sheˍ gʼuˇ suhˍ, aˬ sho-eˬ Gʼuiˬsha chaw yaˇ hta
‸ te hpanˍ ve awˬ yanˇ hta‸ te leh, teˇ co peuˬ teˇ co ve awˬ yanˇ hta‸ gʼa‸ 
dawˇ nyi-o. Chi taw taw uiˍ jaˇ ve awˬ ceuˬ teˇ pawˆ pawˆ hpeh‸ la jaw laˇ. 
Chi hkʼe ve awˬ ceuˬ hta‸ chaw teˇ gʼaˇ gʼaˇ gʼa kaˇ jaw laˇ. 
33Chi beu‸ hkʼa shuˍ, gʼuiˬsha teˇ gʼaˇ aˬ miˍ ha hkʼaw chehˇ taˍ leh, chaw yaˇ 
hta‸ tawˇ yaw piˇ ve cawˬ jaw laˇ. 
34Nawˬ hui ve Gʼuiˬsha nawˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ 
ve hkʼa shuˍ, chaw ceuˬ teˇ ceuˬ hta‸ shu ve mvuhˇmiˬ hkʼaw lo shiˍ tawˆ la 
piˇ haˆ ve gʼuiˬsha teˇ gʼaˇ gʼaˇ cawˬ jaw laˇ. Nawˬ hui mehˆ gʼuˇ suhˍ lo, yawˇ 
lehˬ kanˇ paˆ leh awˬ gʼaˇ awˬ shaˉ hta‸ yuˬ tawˆ maˍ laˇ taˍ peuˬ ve yoˬ. Yawˇ 
lehˬ naˬ beuˬ gaˬ ve, bawˆ da‸ chaw da‸ ve, anˇ tuˬ awˬ heˆ teˇ hpaˍ leh kawˆ 
tuˬ uiˍ jaˇ ve kanˉ teˇ hpaˍ hta‸ te tawˆ la piˇ ve yoˬ. 
35Yawˇ chi hkʼe te maˍ laˇ ve lehˬ, yawˇ teˇ gʼaˇ ceh tiˉ Gʼuiˬsha hpeh‸ leh, awˬ 
kaˍ awˬ nu gʼuiˬsha maˇ cawˬ ve awˬ lawn, nawˬ hui hta‸ hpeu‸ maˍ laˇ ve teˇ 
ceuˬ hpeh‸ ve yoˬ. 
36Yawˇ nawˬ hui hta‸ awˬ hkʼaˇ beˆ maˍ laˇ tuˬ, mvuhˇnaw ma hkʼoˆ lo bvuhˬ 
tawˆ la ve awˬ hkawˇ yawˇ nawˬ hui hta‸ kaˇ piˇ lawˬ ve yoˬ. Miˬguiˬ hkʼoˆ lo 
htawˇ, yawˇ ve da‸ kehˬ ve aˬ miˍ ha nawˬ hui hta‸ maw laˇ leh, aˬ miˍ ha oˇ 
ve hkʼaw yawˇ nawˬ hui hta‸ tawˇ yaw laˇ ve yoˬ. 
37Nawˬ hui ve awˬ puˍ awˬ pi hui hta‸ yawˇ ha‸ jaˇ ve pa taw, nawˬ hui hta‸ 
leuˆ yuˬ leh Eˇjiˇtu‸ mvuhˇmiˬ hkʼaw shiˍ tawˆ laˇ taˍ ve yoˬ. 
38Nawˬ hui awˬ gʼuˇ suhˍ kʼai chehˇ ve teˇ yanˇ, nawˬ hui a‸ kehˉ awˬ gʼaˇ uiˍ 
ve chaw ceuˬ teˇ hpaˍ hta‸ yawˇ gʼa‸ kʼoˬ piˇ leh, yawˇ hui ve mvuhˇmiˬ nawˬ 
hui hta‸ piˇ laˇ taˍ ve yoˬ. 
39Chi hta‸ pa taw, ya‸ nyi hkʼa deh‸ dawˇ nawˇ taˍ-o‸. Gʼuiˬsha lehˬ, mvuhˇ 
naw miˬguiˬ hta‸ uˉ peunˍ shehˍ hpaˇ hpeh‸ ve yoˬ. Awˬ kaˍ awˬ nu gʼuiˬsha 
teˇ gʼaˇ ka‸ maˇ cawˬ. 
40Ya‸ nyi ngaˬ nawˬ hui hta‸ piˇ laˇ chehˇ ve awˬliˇtawˇhkawˇ teˇ hpaˍ hta‸ 
hkʼa deh‸ na yuˬ-o‸. Oˇ hkʼe te ve kʼo, nawˬ hui leh nawˬ hui ve awˬ ceuˬ awˬ 

hkʼaˇ teˇ hpaˍ lehˬ, Gʼuiˬsha nawˬ hui hta‸ piˇ laˇ taˍ peuˬ ve mvuhˇmiˬ oˇ ve 
hkʼaw co co taiˍ taiˍ gawˬ lehˍ gʼa chehˇ tuˬ yoˬ, teh‸ yawˇ hui hta‸ kʼoˆ piˇ ve 
yoˬ. 

Ponˬ ve venˇ teˇ hpaˍ 

41Oˇ ve hkʼaw‸ nawˉ, Moˉseˍ lehˬ Yawˇdanˍ iˉ kaˆ lawˬ mvuhˇ nyi tawˆ hpawˇ 
lo cawˬ ve venˇ 3 venˇ hta‸ leuˆ yuˬ ve yoˬ. 
42Chaw teˇ gʼaˇ maˇ dawˇ maˇ gaˇ ve hkʼaw chaw teˇ gʼaˇ hta‸ gʼa tiˇ pehˍ cawˇ 
ve kʼo, yawˇ lehˬ venˇ oˇ ve teˇ maˬ maˬ lo gʼuiˇ hpaw-e hpeh‸ ve yoˬ. 
43Ruˇbenˍ awˬ ceuˬ awˬ hkʼaˇ teˇ hpaˍ awˬ pon, yawˇ lehˬ miˬ tawˬ kuiˬ lo cawˬ 
ve Beˍzaˍ venˇ hta‸ maˇ kʼo, Gaˆ awˬ ceuˬ awˬ hkʼaˇ teˇ hpaˍ awˬ pon Giˇlaˆ 
mvuhˇmiˬ hkʼaw cawˬ ve Raˍmoˆ venˇ hta‸ maˇ kʼoˆ, Maˍnaˍseˍ awˬ ceuˬ awˬ 
hkʼaˇ teˇ hpaˍ awˬ pon Baˍshanˍ mvuhˇmiˬ hkʼaw cawˬ ve Goˍlanˍ venˇ hta‸ 
maˇ kʼoˆ leuˆ teh piˇ taˍ ve yoˬ. 

Awˬliˇtawˇhkawˇ piˇ ve 

44Moˉseˍ lehˬ, Gʼuiˬsha ve awˬliˇtawˇhkawˇ teˇ hpaˍ Iˉsaˍreˍlaˆ chaw hui hta‸ 
piˇ ve yoˬ. 
45Awˬ yanˇ oˇ ve lehˬ, yawˇ hui Eˇjiˇtu‸ mvuhˇmiˬ hkʼaw tawˆ la peuˬ hkʼaw‸ 
nawˉ, Yawˇdanˍ iˉ kaˆ lawˬ mvuhˇ nyi tawˆ hpawˇ lo cawˬ ve miˬ tawˬ kuiˬ lo 
deh chehˇ taˍ htaˇ hpeh‸ ve yoˬ. 
46Chehˇ kuiˬ oˇ ve lehˬ, Heˍsaˍbonˍ venˇ hta‸ uˉ peunˍ chehˇ ve Aˍmawˇriˆ 
jawˇmawˇ Siˉhonˍ ve mvuhˇmiˬ hpeh‸ ve yoˬ. Iˉsaˍreˍlaˆ chaw hui Eˇjiˇtu‸ 
mvuhˇmiˬ hkʼaw tawˆ la peuˬ hkʼaw‸ nawˉ, yawˇ hui jawˇmawˇ Siˉhonˍ hta‸ 
ma‸ bawˆ gʼaˇ ve yoˬ. 
47Yawˇ hui lehˬ jawˇmawˇ Siˉhonˍ hta‸ maˇ kʼoˆ, awˬ nu ve Aˍmawˇriˆ 
jawˇmawˇ Awˇgaˆ hta‸ maˇ kʼoˆ ma‸ bawˆ gʼaˇ leh yawˇ hui ve mvuhˇmiˬ 
hkʼaw chehˇ taˍ ve yoˬ. 
48Mvuhˇmiˬ oˇ ve lehˬ, Aˍnonˍ iˉ kaˆ lawˬ paˇ lo cawˬ ve Aˍyawˍ venˇ hta‸ te 
leh, awˬ na hpawˇ lo cawˬ ve Heˍraˍmonˍ hkʼaw teh‸ kʼoˆ ve Ziˉonˍ hkʼaw lo 
hkʼa gaˬ hpeh‸ ve yoˬ. 

49Chi hkʼoˆ ka‸, mvuhˇmiˬ oˇ ve lehˬ Yawˇdanˍ iˉ kaˆ lawˬ mvuhˇ nyi tawˆ 
hpawˇ hta‸ te leh, awˬ hawˉ hpawˇ lo cawˬ ve Suh ve laˇ tsuhˇ gʼuiˬ leh 
Piˉsaˍgaˍ hkʼaw hkuiˉ puiˬ lo hkʼa gaˬ hpeh‸ ve yoˬ. 

Bon maˍ ve li‸ 5 

Awˬliˇtawˇhkawˇ teˇ chi hkawˇ 

1Moˉseˍ lehˬ, Iˉsaˍreˍlaˆ chaw hkʼa peu-eˬ ve hta‸ kuˬ yuˬ leh, yawˇ hui hta‸ 
chi hkʼe kʼoˆ piˇ ve yoˬ. Iˉsaˍreˍlaˆ chaw teˇ hpaˍ-oˬ, ya‸ nyi ngaˬ nawˬ hui hta
‸ piˇ laˇ chehˇ ve awˬliˇtawˇhkawˇ teˇ hpaˍ hta‸ hkʼa deh‸ henˇ yuˬ leh, awˬ 
hkʼaˇ suh te kʼai-o. 
2Gʼuiˬsha lehˬ, Siˉnaˆ hkʼaw hkʼoˆ lo ka ti‸ shaˉ caˆ te laˇ taˍ peuˬ ve yoˬ. 
3Nawˬ hui ve awˬ pa teˇ hpaˍ hta‸ ceh tiˉ maˇ heˆ. Ya‸ nyi te‸ chehˇ ve ngaˬ 
hui hkʼa peu-eˬ hta‸ ka‸ te laˇ taˍ ve yoˬ. 
4Oˇ kaˬ lo Gʼuiˬsha lehˬ, aˬ miˍ ha hkʼaw chehˇ taˍ leh nawˬ hui hta‸ tawˇ yawˇ 
laˇ ve yoˬ. 
5Ngaˬ lehˬ, Gʼuiˬsha leh nawˬ hui awˬ kaˍ lo huˉ taˍ leh, yawˇ kʼoˆ laˇ ve tawˇ 
nawˬ hui hta‸ teˇ caˉ kʼaw‸ kʼoˆ laˇ chehˇ ve yoˬ. Awˬ lawn kʼo, nawˬ hui lehˬ 
aˬ miˍ ha hta‸ kawˆ ve pa taw hkʼaw hkʼoˆ lo taˆ-e maˇ haˆ ve yoˬ. 
6Gʼuiˬsha kʼoˆ ve, Ngaˬ lehˬ nawˬ hui ve Jawˇmawˇ Gʼuiˬsha hpeh‸ leh, Eˇjiˇtu‸ 
mvuhˇmiˬ hkʼaw shu ceˬ te chehˇ taˍ kuiˬ lo nawˬ hui hta‸ ponˬ laˇ shehˍ hpaˇ 
hpeh‸ ve yoˬ. 
7Ngaˬ hta‸ maˇ heˆ kʼo, awˬ kaˍ awˬ nu gʼuiˬsha hta‸ nawˬ hui oˉ kʼoˍ maˇ gʼa 
pui. 
8Mvuhˇnaw miˬguiˬ leh iˉ kaˆ hkʼaw cawˬ ve awˬ ceuˬ teˇ hpaˍ hta‸ shuˍ da‸ 
ve shaˉ ho‸ hkʼaˬ hkʼe ve teˇ ceuˬ hta‸ maˇ kʼoˆ, nawˬ hui maˇ gʼa te. 
9Shaˉ ho‸ hkʼaˬ hkʼe ve teˇ ceuˬ hta‸ maˇ kʼoˆ, oˉ kʼoˍ maˇ gʼa pui. Awˬ lawn 
kʼo, ngaˬ lehˬ nawˬ hui ve Jawˇmawˇ Gʼuiˬsha hpeh‸ leh, awˬ kaˍ awˬ nu 
gʼuiˬsha teˇ hpaˍ hta‸ ngaˬ a ciˉ ka‸ nyi ma maˇ cawˇ. Ngaˬ hta‸ canˇ ve chaw 

hta‸ ngaˬ ciˍ yanˍ piˇ leh, yawˇ hui ve yaˇ shehˆ co, awˇ co hkʼa gaˬ gʼa hkanˍ 
tuˬ yoˬ. 
10Ya‸ hkʼaˇ, ngaˬ hta‸ ha‸ leh ngaˬ ve awˬliˇtawˇhkawˇ hta‸ na yuˬ chehˇ ve 
chaw hta‸ ngaˬ ha kʼaˉ piˇ leh, yawˇ hui ve yaˇ awˇ hinˉ co hkʼa gaˬ chi hkʼe 
ha kʼaˉ ve awˬ bon hta‸ gʼa tuˬ yoˬ. 
11Ngaˬ ve awˬ meh hta‸ hkʼe leˇ maˇ gʼa kuˬ guiˇ. Awˬ lawn kʼo, oˇ hkʼe te ve 
chaw hta‸ ngaˬ ciˍ yanˍ piˇ tuˬ yoˬ. 
12Ngaˬ nawˬ hui hta‸ kʼoˆ piˇ taˍ peuˬ ve hkʼe, shinˉ nyi teˇ nyi lehˬ da‸ kehˬ 
ve awˬ nyi hpeh‸ ve hta‸ nawˬ hui gʼa dawˇ nawˇ taˍ ve yoˬ. 
13Nawˬ hui kanˉ te caˇ tuˬ ve awˬ nyi hkaw‸ nyi cawˬ ve yoˬ. 
14Ya‸ hkʼaˇ, suhˍ nyi teˇ nyi lehˬ ngaˬ awˬ pon fuiˍ teh taˍ ve gʼaˇ jehˇ ve awˬ 
nyi hpeh‸ ve yoˬ. Chaw teˇ gʼaˇ ka‸ shinˉ nyi htaˇ kanˉ maˇ gʼa te. Nawˬ hui 
leh nawˬ hui ve yaˇ, nawˬ hui ve ceˇ, nawˬ hui ve awˬ ceˬ leh nawˬ hui geh 
chehˇ taˍ ve hkehˉ chaw hkʼaˬ ve teˇ gʼaˇ maˇ kʼoˆ, kanˉ maˇ gʼa te. Nawˬ hui 
ve awˬ ceˬ teˇ hpaˍ hta‸ htawˇ, nawˬ hui hkʼa shuˍ gʼa jehˇ tcuh taˍ ve yoˬ. 
15Nawˬ hui htawˇ Eˇjiˇtu‸ mvuhˇ mi hkʼaw shu ceˬ te jaw taˉ peuˬ ve hta‸ 
dawˇ nawˇ-oˆ. Ya‸ hkʼaˇ, ngaˬ ve kanˇ paˆ hta‸ cuˇ leh nawˬ hui hta‸ ponˬ piˇ 
taˍ peuˬ ve yoˬ. Chi hta‸ pa taw shinˉ nyi htaˇ gʼaˇ jehˇ tuˬ ngaˬ nawˬ hui hta‸ 
tawˇ pe‸ laˇ ve yoˬ. 
16Ngaˬ nawˬ hui hta‸ piˇ taˍ ve mvuhˇmiˬ hkʼaw co zuhˬ ha zuhˬ gʼa chehˇ leh, 
da‸ ve awˬ meh gʼa tuˬ, ngaˬ nawˬ hui hta‸ kʼoˆ piˇ taˍ peuˬ ve hkʼe, a shu 
yawˇ ve awˬ pa awˬ e hta‸ yawˆ yawˆ yan yan te-o. 
17Chaw hta‸ nawˬ maˇ gʼa tiˇ pehˍ. 
18Nawˬ haˉ chawˇ haˉ paˆ maˇ gʼa te. 
19Shu ve mawˇ hta‸ nawˬ maˇ gʼa hkʼawˇ. 
20Shu hta‸ maˇ heˆ heˆ ve shaˉ hkiˆ nawˬ maˇ gʼa hkanˍ. 

21Shu miˇ ma hta‸ nawˬ maˇ gʼa hkʼawˇ faˍ. Shu ve yehˬ, shu ve ti mi, shu ve 
awˬ ceˬ, shu ve nuˇ, shu ve piˉ laˬ leh shu ve mawˇ hkʼaˬ ve teˇ ceuˬ hta‸ maˇ 
kʼoˆ, nawˬ maˇ gʼa sheˉ lai, teh‸ Gʼuiˬsha kʼoˆ ve yoˬ. 
22Nawˬ hui lehˬ, hkʼaw pui oˇ ve awˬ paˇ lo hpawnˬ chehˇ htaˇ, 
awˬliˇtawˇhkawˇ chi teˇ hpaˍ Gʼuiˬsha nawˬ hui hta‸ piˇ taˍ ve yoˬ. Yawˇ aˬ miˍ 
ha leh moˬ hkʼaw lo awˬ hkawˇ bvuhˬ chaweh tawˇ yaw laˇ chehˇ ve lehˬ, 
nawˬ hui hta‸ awˬliˇtawˇhkawˇ chi teˇ hpaˍ piˇ laˇ chehˇ ve yoˬ. Oˇ ve hkʼaw‸ 
nawˉ, yawˇ lehˬ awˬliˇtawˇhkawˇ oˇ ve teˇ hpaˍ hta‸ haˉ pui baˉ nyiˇ maˬ hkʼoˆ 
lo bvuh‸ keu leh, ngaˬ hta‸ pe‸ laˇ ve yoˬ. 

Chaw yaˇ teˇ hpaˍ kawˆ jaˇ ve 

23Hkʼaw oˇ ve awˬ hkʼoˆ lo aˬ miˍ ha hkʼa biˇ tawˆ la leh, naˆ ho‸ kuiˬ hkʼaw 
awˬ hkawˇ bvuhˬ tawˆ la ve hta‸ nawˬ hui gʼa kaˇ ve teˇ yanˇ, nawˬ hui ve 
awˬ hoˉ awˬ naˬ teˇ hpaˍ ngaˬ geh jiˆ laˬ leh kʼoˆ ve, 
24Ngaˬ hui ve Gʼuiˬsha lehˬ, aˬ miˍ ha hkʼaw chehˇ taˍ leh ngaˬ hui hta‸ tawˇ 
yaw laˇ chehˇ ve teˇ yanˇ, yawˇ ve awˬ me‸ awˬ hponˇ leh kanˇ paˆ ngaˬ hui 
hta‸ hpeu‸ maˍ laˇ chehˇ ve yoˬ. Chaw yaˇ hta‸ Gʼuiˬsha tawˇ yaw piˇ ve 
htawˇ, chaw oˇ ve maˇ suh ve hta‸ ya‸ nyi ngaˬ hui gʼa mawˬ peuˬ. 
25Ya‸ hkʼaˇ, Gʼuiˬsha ngaˬ hui hta‸ tawˇ teˇ pawˆ kʼaw‸ yaw laˇ ve kʼo, ngaˬ 
hui suh-e peuˬ tuˬ yoˬ. Aˬ miˍ oˇ ve ngaˬ hui hta‸ to‸ baˬ laˇ tuˬ yoˬ. 
26Gʼuiˬsha aˬ miˍ ha hkʼaw chehˇ leh tawˇ yaw piˇ ve hta‸ gʼa kaˇ peuˬ hkʼaw‸ 
nawˉ, te‸ chehˇ ve chaw teˇ gʼaˇ gʼaˇ cawˬ jaw laˇ. 
27Moˉseˍ-oˬ, nawˬ kʼaw‸ kʼo‸-e leh Gʼuiˬsha kʼoˆ laˇ chehˇ ve tawˇ hta‸ ca 
kʼaw‸ na-e loˬ. Oˇ ve hkʼaw‸ nawˉ, nawˬ ngaˬ hui geh kʼaw‸ ya‸ la leh, ngaˬ 
hui hta‸ kʼaw‸ kʼoˆ maˍ laˇ-oˆ. Ngaˬ hui nawˬ kʼoˆ laˇ ve tawˇ hta‸ na yuˬ tuˬ 
yoˬ, teh‸ ngaˬ hta‸ kʼoˆ laˇ ve yoˬ. 
28Chi hkʼe kʼoˆ chehˇ ve tawˇ hta‸ Gʼuiˬsha gʼa kaˇ ve teˇ yanˇ, yawˇ ngaˬ hta‸ 
chi hkʼe kʼaw‸ kʼoˆ laˇ ve yoˬ. Chaw chi teˇ hpaˍ kʼoˆ chehˇ ve tawˇ hta‸ ngaˬ 
gʼa kaˇ peuˬ. Yawˇ hui kʼoˆ ve cawˇ ve yoˬ. 

29Yawˇ hui ve nyi ma hkʼaw hkʼaˬ htaˆ ka‸ chi hkʼe cawˬ leh, ngaˬ ve 
awˬliˇtawˇhkawˇ teˇ hpaˍ hta‸ na yuˬ chehˇ ve kʼo, yawˇ hui leh yawˇ hui ve 
awˬ ceuˬ awˬ hkʼaˇ hkʼa peu-eˬ, co co taiˍ taiˍ ha lehˬ dawˇ sha gʼa chehˇ tuˬ 
yoˬ. 
30Yawˇ hui geh kʼaw‸ kʼo‸-e leh, yawˇ hui hta‸ a shu yawˇ ve fa la lo kʼaw‸ 
kʼo‸-e tcuh-o. 
31Ya‸ hkʼaˇ, Moˉseˍ-oˬ, nawˬ lehˬ choˬ kaˬ ngaˬ geh chehˇ taˍ-o‸. Ngaˬ ve 
awˬliˇtawˇhkawˇ hkʼa peu-eˬ, ngaˬ nawˬ hta‸ piˇ laˇ tuˬ yoˬ. Ngaˬ yawˇ hui hta
‸ piˇ taˍ ve mvuhˇmiˬ hkʼaw gaˬ htaˇ, yawˇ hui ngaˬ ve awˬliˇtawˇhkawˇ chi 
teˇ hpaˍ hta‸ na yuˬ tuˬ, nawˬ yawˇ hui hta‸ teˇ caˉ kʼaw‸ hto maˍ piˇ-oˆ, teh‸ 
ngaˬ hta‸ kʼoˆ laˇ ve yoˬ. 
32Iˉsaˍreˍlaˆ chaw teˇ hpaˍ-oˬ, Gʼuiˬsha ve awˬliˇtawˇhkawˇ teˇ hpaˍ hta‸ hkʼa 
deh‸ na yuˬ leh, yawˇ te tcuh laˇ ve kanˉ teˇ hpaˍ hta‸ hkʼa deh‸ te-o. 
33Nawˬ hui ca chehˇ tuˬ ve mvuhˇmiˬ oˇ ve hkʼaw, co zuhˬ ha zuhˬ gʼa chehˇ 
leh ha lehˬ dawˇ sha ve hta‸ gʼa tuˬ, awˬliˇtawˇhkawˇ oˇ ve teˇ hpaˍ hta‸ hkʼa 
deh‸ na yuˬ-o‸. 

Bon maˍ ve li‸ 6 

Uiˍ jaˇ ve awˬliˇtawˇhkawˇ 

1Chi ve lehˬ, nawˬ hui hta‸ maˍ piˇ tuˬ Gʼuiˬsha ngaˬ hta‸ pe‸ laˇ taˍ ve 
awˬliˇtawˇhkawˇ teˇ hpaˍ hpeh‸ ve yoˬ. Chi beu‸ nawˬ hui ca chehˇ tuˬ ve 
mvuhˇmiˬ lo gaˬ htaˇ awˬliˇtawˇhkawˇ chi teˇ hpaˍ hta‸ hkʼa deh‸ na yuˬ-o‸. 
2Nawˬ hui a sha‸ te‸ chehˇ ve teˇ co-e, nawˬ hui leh nawˬ hui ve awˬ ceuˬ awˬ 
hkʼaˇ hkʼa peu-eˬ Gʼuiˬsha hta‸ gʼa yawˆ yan leh, ngaˬ nawˬ hui hta‸ piˇ laˇ 
chehˇ ve awˬliˇtawˇhkawˇ chi teˇ hpaˍ hta‸ gʼa na yuˬ ve yoˬ. Oˇ hkʼe te ve 
kʼo, nawˬ hui mvuhˇmiˬ oˇ ve hkʼaw maw maw gʼa chehˇ tuˬ yoˬ. 
3Iˉsaˍreˍlaˆ chaw teˇ hpaˍ-oˬ, awˬliˇtawˇhkawˇ chi teˇ hpaˍ hta‸ hkʼa deh‸ na 
yuˬ-o‸. Oˇ hkʼe te ve kʼo, nawˬ hui ha lehˬ dawˇ sha ve hta‸ gʼa leh, Gʼuiˬsha 
ka ti‸ te taˍ peuˬ ve hkʼe hkuiˇ jaˇ da‸ jaˇ ve mvuhˇmiˬ oˇ ve hkʼaw nawˬ hui 
chaw ceuˬ lonˉ teˇ ceuˬ hpeh‸ la tuˬ yoˬ. 

4Iˉsaˍreˍlaˆ chaw teˇ hpaˍ-oˬ, chi ve hta‸ hkʼaˬ htaˆ ka‸ dawˇ nawˇ taˍ-o‸. 
Gʼuiˬsha chi teˇ gʼaˇ ceh tiˉ ngaˬ hui ve Gʼuiˬsha hpeh‸ ve yoˬ. 
5Nawˬ hui ve nyi ma hkʼa peu-eˬ, nawˬ hui ve co ha hkʼa peu-eˬ, leh nawˬ hui 
ve awˬ gʼaˇ awˬ shaˉ hkʼa peu-eˬ, nawˬ hui ve Jawˇmawˇ Gʼuiˬsha hta‸ ha‸-o‸. 
6Ya‸ nyi ngaˬ nawˬ hui hta‸ piˇ laˇ chehˇ ve awˬliˇtawˇhkawˇ chi teˇ hpaˍ hta‸ 
taˇ leunˇ piˇ. 
7Nawˬ hui ve yaˇ teˇ hpaˍ hta‸ htawˇ maˍ piˇ-oˆ. Yehˬ hkʼaw chehˇ htaˇ maˇ 
kʼoˆ, ya‸ kʼaw te toˇ chehˇ htaˇ maˇ kʼoˆ, gʼaˇ jehˇ chehˇ htaˇ maˇ kʼoˆ, kanˉ te 
chehˇ htaˇ maˇ kʼoˆ maˍ piˇ tcuhˉ taˍ-o‸. 
8Nawˬ hui shaˍ ti‸ gʼa tuˬ, awˬliˇtawˇhkawˇ oˇ ve teˇ hpaˍ hta‸ nawˬ hui ve la‸ 
sheh, leh naˍ kʼa‸ pui hkʼoˆ lo hpeh tsuh‸ taˍ leh, 
9nawˬ hui ve yehˬ miˉ leh taˍ meu‸ hpe‸ teˇ hpaˍ lo htawˇ bvuh‸ nehˉ taˍ-o‸. 

Maˇ na yuˬ puiˉ ve chaw hta‸ shaˍ ti‸ piˇ ve 

10Jawˇmawˇ Gʼuiˬsha lehˬ, nawˬ hui ve awˬ puˍ lonˉ Aˍbraˍhanˍ, Iˉcaˆ leh 
Yaˍkoˆ hui hta‸ ka ti‸ te piˇ taˍ peuˬ ve hkʼe, nawˬ hui hta‸ mvuhˇmiˬ lonˉ teˇ 
peˆ leh, nawˬ hui maˇ te taˍ ve venˇ lonˉ teˇ hpaˍ piˇ laˇ tuˬ yoˬ. 
11Yehˬ teˇ hpaˍ awˬ hkʼaw lo htawˇ, nawˬ hui maˇ ca keu taˍ ve mawˇ hkʼa biˇ 
cawˬ leh, nawˬ hui maˇ duˇ taˍ ve iˉ kaˆ nanˬ bawˍ teˇ hpaˍ, nawˬ hui maˇ te 
taˍ ve a pehˉ meuˇ hko leh shaˍlonˍ hko teˇ hpaˍ oˇ kaˬ lo cawˬ taˍ ve yoˬ. 
Gʼuiˬsha nawˬ hui hta‸ mvuhˇmiˬ oˇ ve hkʼaw shiˍ kʼai laˇ ve teˇ yanˇ, nawˬ 
hui hkʼa caˇ gaˇ ve awˬ ceuˬ hkʼa peu-eˬ ve hta‸ gʼa caˇ tuˬ yoˬ. 
12Nawˬ hui Eˇjiˇtu‸ mvuhˇmiˬ hkʼaw shu ceˬ te chehˇ htaˇ, nawˬ hui hta‸ ponˬ 
laˇ shehˍ hpaˇ Gʼuiˬsha hta‸ maˇ gʼa leunˇ kʼai tuˬ shaˍ ti‸ taˍ-o‸. 
13Nawˬ hui ve Jawˇmawˇ Gʼuiˬsha hta‸ yawˆ yan leh, yawˇ hta‸ ceh tiˉ oˉ kʼoˍ 
pui-o. Nawˬ hui teˇ ceuˬ ceuˬ ka ti‸ te gaˇ ve kʼo, yawˇ ve awˬ meh hkʼaw ceh 
tiˉ ka ti‸ te-o. 
14Nawˬ hui awˬ paˇ awˬ kui lo chehˇ ve chaw teˇ hpaˍ oˉ kʼoˍ pui chehˇ ve awˬ 
kaˍ awˬ nu gʼuiˬsha hkʼaˬ ve teˇ gʼaˇ hta‸ maˇ kʼoˆ oˉ kʼoˍ taˇ pui. 

15Nawˬ hui lehˬ, awˬ kaˍ awˬ nu ve gʼuiˬsha teˇ hpaˍ hta‸ oˉ kʼoˍ pui ve kʼo, 
Gʼuiˬsha nyi ma zuhˆ ve teˇ ceuˬ aˬ miˍ hkʼe ce la leh, nawˬ hui hta‸ te luˬ te 
sheˆ laˇ tuˬ yoˬ. Awˬ lawn kʼo, chi beu‸ nawˬ hui geh chehˇ taˍ ve Gʼuiˬsha 
lehˬ, awˬ kaˍ awˬ nu ve gʼuiˬsha teˇ hpaˍ hta‸ a ciˉ ka‸ nyi ma maˇ cawˇ. 
16Maˍsaˍ teh‸ kʼoˆ ve chehˇ kuiˬ lo nawˬ hui Gʼuiˬsha hta‸ lawˇ nyi ve hkʼe, taˇ 
kʼaw‸ lawˇ nyi. 
17Yawˇ piˇ laˇ taˍ ve awˬliˇtawˇhkawˇ teˇ hpaˍ hta‸ hkʼaˬ htaˆ ka‸ na yuˬ-o‸. 
18Gʼuiˬsha kʼoˆ laˇ ve cawˇ ve da‸ ve kanˉ teˇ hpaˍ hta‸ te-o. Oˇ hkʼe te ve kʼo, 
nawˬ hui ha lehˬ dawˇ sha gʼa chehˇ leh, Gʼuiˬsha nawˬ hui ve awˬ puˍ awˬ pi 
hui hta‸ piˇ tuˬ ka ti‸ te taˍ peuˬ ve hkuiˇ jaˇ da‸ jaˇ ve mvuhˇmiˬ hkʼaw gʼa 
chehˇ tuˬ yoˬ. 
19Yawˇ ka ti‸ te taˍ peuˬ ve hkʼe, nawˬ hui lehˬ canˇ paˍ teˇ hpaˍ hta‸ htawˇ 
gʼa‸ kʼoˬ piˇ gʼa tuˬ yoˬ. 
20Awˬ hkʼaw‸ nawˉ awˬ yanˇ maw la ve teˇ yanˇ nawˬ hui ve yaˇ teˇ hpaˍ lehˬ, 
Aˬ hto‸ ma pa taw, Gʼuiˬsha lehˬ awˬliˇtawˇhkawˇ chi teˇ hpaˍ ngaˬ hui hta‸ 
na yuˬ tcuh laˇ ve le, teh‸ nawˬ hui hta‸ na nyi laˇ tuˬ yoˬ. 
21Oˇ htaˇ, nawˬ hui chi hkʼe kʼaw‸ yaw hkʼaw‸ piˇ-oˆ. Ngaˬ hui lehˬ Eˇjiˇtu‸ 
mvuhˇmiˬ hkʼaw shu ceˬ te chehˇ ve yoˬ. Oˇ htaˇ, Gʼuiˬsha yawˇ ve kanˇ paˆ 
hta‸ cuˇ leh ngaˬ hui hta‸ ponˬ laˇ ve yoˬ. 
22Eˇjiˇtu‸ jawˇmawˇ leh Eˇjiˇtu‸ chaw teˇ hpaˍ hta‸ Gʼuiˬsha anˇ tuˬ awˬ heˆ 
laiˉ ceuˬ te maˍ piˇ ve hta‸ ngaˬ hui mehˆ shiˍ hkʼa tawˍ lehˆ gʼa mawˬ ve yoˬ. 
23Yawˇ ngaˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ laˇ leh, ngaˬ hui ve 
awˬ puˍ awˬ pi hui hta‸ yawˇ ka ti‸ te taˍ peuˬ ve hkʼe, ngaˬ hui hta‸ 
mvuhˇmiˬ chi ve hkʼaw lo shiˍ veu laˇ taˍ ve yoˬ. 
24Oˇ ve hkʼaw‸ nawˉ, awˬliˇtawˇhkawˇ chi teˇ hpaˍ hta‸ na yuˬ tuˬ leh, yawˇ 
hta‸ yawˆ yan tuˬ ngaˬ hui hta‸ kʼoˆ laˇ ve yoˬ. Ngaˬ hui oˇ hkʼe te chehˇ ve 
kʼo, yawˇ ngaˬ hui hta‸ ha‸ shaˉ laˇ leh, ngaˬ hui hta‸ uiˍ la da‸ la piˇ tuˬ yoˬ. 

25Gʼuiˬsha ngaˬ hui hta‸ kʼoˆ laˇ taˍ ve tawˇ oˇ ve hkʼa peu-eˬ hta‸ ngaˬ hui 
hkʼa deh‸ na yuˬ leh te chehˇ ve kʼo, yawˇ ngaˬ hui hta‸ nyi ma cawˇ tuˬ yoˬ, 
teh‸ yawˇ hui hta‸ kʼoˆ maˍ piˇ-oˆ. 

Bon maˍ ve li‸ 7 

Gʼuiˬsha ve chaw 

1Gʼuiˬsha lehˬ, chi beu‸ nawˬ hui ca chehˇ tuˬ ve mvuhˇmiˬ oˇ ve hkʼaw nawˬ 
hui hta‸ shiˍ kʼai laˇ leh, oˇ kaˬ lo chehˇ taˍ ve nawˬ hui a‸ kehˉ awˬ gʼaˇ uiˍ 
ve Hiˇtiˆ chaw, Giˇgaˍshiˆ chaw, Aˍmawˇriˆ chaw, Hkaˍnaˍniˆ chaw, Hpeˍraˍziˆ 
chaw, Hiˇviˆ chaw, leh Yeˍbuˇsiˆ chaw chi ve suhˍ ceuˬ hta‸ gʼa‸ kʼoˬ piˇ tuˬ 
yoˬ. 
2Gʼuiˬsha lehˬ, chaw oˇ ve teˇ hpaˍ hta‸ nawˬ hui ve la‸ sheh hkʼaw chiˇ a‸ laˇ 
ve teˇ yanˇ, nawˬ hui lehˬ chaw oˇ ve hkʼa peu-eˬ hta‸ gʼa tiˇ pehˍ piˇ ve yoˬ. 
Yawˇ hui geh shaˉ caˆ taˇ caˇ. Ha kʼaˉ ve nyi ma taˇ cawˬ piˇ. 
3Yawˇ hui teˇ gʼaˇ hta‸ ka‸ taˇ heuˆ. Nawˬ hui ve yaˇ teˇ hpaˍ hta‸ ka‸ taˇ heuˆ 
tcuh. 
4Nawˬ hui heuˆ tcuh ve kʼo, yawˇ hui lehˬ nawˬ hui ve yaˇ teˇ hpaˍ hta‸ shiˍ 
veu leh, awˬ kaˍ awˬ nu gʼuiˬsha teˇ hpaˍ hta‸ oˉ kʼoˍ pui tcuh tuˬ yoˬ. Oˇ hkʼe 
hpeh‸ la ve kʼo, Gʼuiˬsha nawˬ hui hta‸ nyi ma zuhˆ leh, la‸ haˉ te luˬ te sheˆ 
laˇ tuˬ yoˬ. 
5Chi hta‸ pa taw, yawˇ hui ve tuˉ tanˇ kuiˬ teˇ hpaˍ, da‸ kehˬ ve haˉ pui hkuiˉ 
daw teˇ hpaˍ, leh Aˍsheˍraˆ gʼuiˬsha ma hta‸ caˉ da‸ ve awˬ nu ve mawˇ hkʼa 
peu-eˬ hta‸ te luˬ te sheˆ leh yawˇ hui ve shaˉ ho‸ teˇ hpaˍ hta‸ aˬ miˍ tuˉ baˬ 
piˇ-oˆ. 
6Nawˬ hui lehˬ Gʼuiˬsha ve chaw hpeh‸ ve pa taw, shaˉ ho‸ teˇ hpaˍ hta‸ oˇ 
hkʼe te piˇ-oˆ. Miˬguiˬ hkʼoˆ cawˬ ve chaw ceuˬ hkʼa peu-eˬ awˬ hkʼaw lo, 
yawˇ nawˬ hui hta‸ leuˆ yuˬ leh yawˇ ve chaw hpeh‸ la piˇ taˍ peuˬ. 
7Nawˬ hui lehˬ miˬguiˬ hkʼoˆ lo shu a‸ kehˉ chaw maˇ jaˇ ve pa taw, Gʼuiˬsha 
nawˬ hui hta‸ leuˆ yuˬ taˍ ve maˇ heˆ. Nawˬ hui lehˬ, shu a‸ kehˉ i jaˇ ve chaw 
teˇ ceuˬ hpeh‸ ve yoˬ. 

8Ya‸ hkʼaˇ, Gʼuiˬsha nawˬ hui hta‸ ha‸ jaˇ leh nawˬ hui ve awˬ puˍ awˬ pi hui 
hta‸ yawˇ te piˇ taˍ ve ka ti‸ hta‸ te biˇ la piˇ lawˬ gaˇ ve yoˬ. Chi hta‸ pa 
taw, Eˇjiˇtu‸ jawˇmawˇ awˬ hawˉ lo awˬ ceˬ te chehˇ ve nawˬ hui hta‸, yawˇ 
ve kanˇ paˆ hta‸ cuˇ leh ponˬ laˇ taˍ ve yoˬ. 
9Nawˬ hui ve Gʼuiˬsha lehˬ teˇ gʼaˇ tiˉ cawˬ ve hta‸ maˇ kʼoˆ, yawˇ lehˬ ka ti‸ 
yeˬ jaˇ ve Gʼuiˬsha hpeh‸ ve hta‸ maˇ kʼoˆ, hkʼaˬ htaˆ ka‸ dawˇ nawˇ taˍ-o‸. 
Yawˇ hta‸ ha‸ leh yawˇ ve tawˇ hta‸ na yuˬ ve chaw hui ve awˬ yaˇ awˬ duˬ 
awˬ hinˉ co-e htaˇ hkʼa gaˬ ve hta‸ yawˇ ha kʼaˉ piˇ tuˬ yoˬ. 
10Ya‸ hkʼaˇ, yawˇ hta‸ canˇ ve chaw hta‸ maˇ ciˍ yanˍ leh hkʼe leˇ ponˬ piˇ tuˬ 
ve maˇ heˆ. 
11Chi hta‸ pa taw, ya‸ nyi ngaˬ nawˬ hui hta‸ maˍ laˇ taˍ peuˬ ve 
awˬliˇtawˇhkawˇ teˇ hpaˍ hta‸ hkʼa deh‸ na yuˬ-o‸. 

Na yuˬ puiˉ ve chaw awˬ bon gʼa ve 

12Nawˬ hui lehˬ, awˬliˇtawˇhkawˇ chi teˇ hpaˍ hta‸ hkʼa deh‸ na yuˬ chehˇ ve 
kʼo, Gʼuiˬsha yawˇ nawˬ hui ve awˬ puˍ awˬ pi hui hta‸ ka ti‸ te piˇ taˍ peuˬ 
ve hkʼe, nawˬ hui hta‸ ha kʼaˉ laˇ tuˬ yoˬ. 
13Nawˬ hui ve chaw maˇ la tuˬ, yawˇ nawˬ hui hta‸ ha‸ leh awˬ bon na‸ laˇ 
tuˬ yoˬ. Yawˇ nawˬ hui ve miˬguiˬ hta‸ awˬ bon na‸ laˇ leh, caˬshiˍ, a pehˉ 
meuˇ shiˍ, leh shaˍlonˍ chu maˇ maˇ gʼa tuˬ yoˬ. Nawˬ hui ve awˬ puˍ awˬ pi 
hui hta‸ yawˇ piˇ tuˬ ka ti‸ te taˍ ve mvuhˇmiˬ hkʼaw gaˬ htaˇ, yawˇ nawˬ hui 
hta‸ awˬ bon chi hkʼa peu-eˬ na‸ laˇ tuˬ yoˬ. 
14Miˬguiˬ hkʼoˆ chehˇ ve awˬ nu ve chaw hkʼaˬ ve teˇ ceuˬ maˇ kʼoˆ, nawˬ hui 
hkʼe taw awˬ bon na‸ laˇ ve hta‸ gʼa tuˬ ve maˇ heˆ. Nawˬ hui maˇ kʼoˆ, nawˬ 
hui ve ceˇ maˇ kʼoˆ, yaˇ maˇ paw puiˉ ve cawˬ tuˬ maˇ heˆ. 
15Naˬ ve gawˬ ve a naˍ laiˉ ceuˬ nawˬ hui geh maˇ gʼa gaˬ la tuˬ, Gʼuiˬsha nawˬ 
hui hta‸ ha‸ shaˉ taˍ laˇ leh, Eˇjiˇtu‸ mvuhˇmiˬ hkʼaw nawˬ hui gʼa hpuˇ gʼa 
mawˬ taˉ peuˬ ve naˬ beuˬ oˇ ve teˇ hpaˍ, yawˇ nawˬ hui geh gaˬ la piˇ tuˬ ve 
maˇ heˆ. Ya‸ hkʼaˇ, nawˬ hui ve canˇ paˍ teˇ hpaˍ awˬ hkʼoˆ lo gaˬ la piˇ tuˬ 
yoˬ. 

16Gʼuiˬsha nawˬ hui hta‸ chiˇ a‸ laˇ ve chaw hkʼa peu-eˬ ve hta‸ te luˬ te sheˆ 
piˇ-oˆ. Yawˇ hui hta‸ ha kʼaˉ ve nyi ma taˇ cawˬ piˇ. Yawˇ hui ve gʼuiˬsha teˇ 
hpaˍ hta‸ oˉ kʼoˍ taˇ puiˍ. Oˇ hkʼe te ve lehˬ ya‸ jaˇ ve yoˬ. 
17Chaw oˇ ve teˇ hpaˍ maˇ jaˇ ve pa taw, nawˬ hui gʼa‸ kʼoˬ piˇ maˇ gʼa taˬ teh
‸ taˇ dawˇ. 
18Yawˇ hui hta‸ taˇ kawˆ. Gʼuiˬsha Eˇjiˇtu‸ chaw hui hta‸ hkʼaˬ hkʼe te piˇ taˍ 
peuˬ ve hta‸ dawˇ nawˇ-oˆ. 
19Nawˬ hui gʼa hpuˇ gʼa mawˬ taˉ peuˬ ve kawˆ tuˬ uiˍ ve naˬ beuˬ teˇ hpaˍ, anˇ 
tuˬ awˬ heˆ teˇ hpaˍ leh Gʼuiˬsha yawˇ ve kanˇ paˆ hta‸ yehˇ leh nawˬ hui hta‸ 
hkʼaˬ hkʼe te ponˬ laˇ taˍ peuˬ ve teˇ hpaˍ hta‸ dawˇ nawˇ-oˆ. Gʼuiˬsha Eˇjiˇtu‸ 
chaw hta‸ te luˬ te sheˆ piˇ ve hkʼe, chi beu‸ nawˬ hui kawˆ jehˇ chehˇ ve 
chaw oˇ ve teˇ hpaˍ hta‸ htawˇ yawˇ oˇ hkʼe te piˇ tuˬ yoˬ. 
20Yawˇ hui heh puiˉ hkʼaw lo ca hpaw va‸ toˇ chehˇ ve htawˇ, yawˇ yawˇ hui 
hta‸ te luˬ te sheˆ piˇ leh yawˇ hui hta‸ kawˆ jaˇ piˇ lawˬ tuˬ yoˬ. 
21Chi hta‸ pa taw, chaw oˇ ve teˇ hpaˍ hta‸ taˇ kawˆ. Nawˬ hui ve Gʼuiˬsha 
lehˬ nawˬ hui geh chehˇ taˍ ve yoˬ. Yawˇ lehˬ kawˆ tuˬ uiˍ jaˇ ve Gʼuiˬsha hpeh
‸ ve yoˬ. 
22Nawˬ hui awˬ gʼuˇ suhˍ kʼai chehˇ htaˇ yawˇ lehˬ chaw oˇ ve teˇ hpaˍ hta‸ 
awˬ meu-eˇ awˬ meu-eˇ gʼa‸ kʼoˬ piˇ tuˬ yoˬ. Nawˬ hui lehˬ chaw oˇ ve teˇ hpaˍ 
hta‸ teˇ pawˆ tiˉ te luˬ te sheˆ piˇ gʼa tuˬ ve maˇ heˆ. Nawˬ hui oˇ hkʼe te ve 
kʼo, haiˬ ve to nuˇ to shaˆ teˇ hpaˍ maˇ la leh, nawˬ hui hta‸ ca ya‸ la tuˬ yoˬ. 
23Gʼuiˬsha lehˬ, canˇ paˍ hkʼa peu-eˬ ve hta‸ nawˬ hui ve la‸sheh hkʼaw lo chiˇ 
a‸ laˇ leh, yawˇ hui luˬ peuˬ sheˆ peuˬ htaˇ hkʼa gaˬ, yawˇ hui hta‸ kawˆ jaˇ piˇ 
lawˬ tuˬ yoˬ. 
24Yawˇ lehˬ yawˇ hui ve jawˇmawˇ teˇ hpaˍ hta‸ nawˬ hui ve la‸ sheh hkʼaw lo 
chiˇ a‸ laˇ tuˬ yoˬ. Nawˬ hui lehˬ jawˇmawˇ oˇ ve teˇ hpaˍ hta‸ tiˇ pehˍ piˇ leh, 
yawˇ hui mehˉ kʼai tuˬ yoˬ. Chaw teˇ gʼaˇ ka‸ nawˬ hui hta‸ tawˍ taˍ laˇ gʼa 
tuˬ ve maˇ heˆ. Nawˬ hui lehˬ, chaw hkʼa peu-eˬ hta‸ tiˇ pehˍ piˇ tuˬ yoˬ. 

25Yawˇ hui ve shaˉ ho‸ teˇ hpaˍ hta‸ aˬ miˍ tuˉ baˬ piˇ-oˆ. Shaˉ ho‸ hta‸ oˍ taˍ 
ve hpu, shi teˇ hpaˍ hta‸ taˇ sheˉ lai. Yuˬ ka‸ taˇ yuˬ. Nawˬ hui yuˬ ve kʼo, te 
ya‸ ve yoˬ. Awˬ lawn kʼo, Gʼuiˬsha lehˬ shaˉ ho‸ hta‸ canˇ jaˇ ve yoˬ. 
26Shaˉ ho‸ oˇ ve teˇ hpaˍ hta‸ nawˬ hui ve yehˬ hkʼaw taˇ yuˬ keu. Nawˬ hui oˇ 
hkʼe te ve kʼo, hkeu ve teˇ ceuˬ yawˇ hui awˬ hkʼoˆ gaˬ la ve hkʼe, nawˬ hui awˬ 
hkʼoˆ lo htawˇ gaˬ la tuˬ yoˬ. Shaˉ ho‸ oˇ ve teˇ hpaˍ hta‸ nawˬ hui gʼa canˇ 
leh gʼa cha‸ naˬ ve yoˬ Awˬ lawn kʼo, oˇ ve teˇ hpaˍ lehˬ Gʼuiˬsha hkeu ve awˬ 
hawˉ lo chehˇ taˍ ve yoˬ. 

Bon maˍ ve li‸ 8 

Yawˇ hui gʼa tuˬ ve mvuhˇmiˬ 

1Nawˬ hui a sha‸ gʼa te‸ chehˇ leh kʼaw‸ maˇ laˇ tuˬ awˬ pon maˇ kʼoˆ, nawˬ 
hui ve awˬ puˍ awˬ pi hui hta‸ Gʼuiˬsha piˇ tuˬ ka ti‸ te taˍ peuˬ ve mvuhˇ mi 
oˇ ve hkʼaw gʼa chehˇ tuˬ awˬ pon maˇ kʼoˆ, ya‸ nyi ngaˬ nawˬ hui hta‸ piˇ laˇ 
taˍ ve awˬliˇtawˇhkawˇ chi hkʼa peu-eˬ hta‸ hkʼa deh‸ na yuˬ-o‸. 
2Nawˬ hui yawˇ ve awˬliˇtawˇhkawˇ teˇ hpaˍ hta‸ na yuˬ, maˇ na yuˬ ve hta‸ 
shiˍ gaˇ ve pa taw, Gʼuiˬsha nawˬ hui hta‸ lawˇ nyi leh heh puiˉ hkʼaw lo 40 

hkʼaw‸ shiˍ caw laˇ chehˇ ve hta‸ dawˇ nawˇ-oˆ. 
3Yawˇ nawˬ hui hta‸ awˍ meu‸ jehˇ tcuh peuˬ hkʼaw‸ nawˉ, nawˬ hui ve awˬ 
puˍ awˬ pi hui teˇ pawˆ ka‸ maˇ gʼa caˇ jaw ve maˍnaˆ shiˍ caˍ laˇ ve yoˬ. Yawˇ 
chi hkʼe te ve lehˬ, chaw yaˇ teˇ ceuˬ hkaoˍmonˇ hta‸ pa taw ceh tiˉ a sha‸ te‸ 
ve maˇ heˆ. Gʼuiˬsha ve tawˇ hkawˇ hta‸ na yuˬ ve pa taw a sha‸ gʼa te‸ ve 
awˬ lawn nawˬ hui hta‸ maˍ laˇ chehˇ ve yoˬ. 
440 hkʼaw‸ ve awˬ yanˇ chi hkʼaw, nawˬ hui ve veu‸ kʼaˇ maˇ tzuh‸ leh, nawˬ 
hui ve hkui sheh htawˇ maˇ hpo‸, maˇ naˬ ve yoˬ. 
5Awˬ pa teˇ gʼaˇ yawˇ ve yaˇ hta‸ maˍ piˇ ve hkʼe, Gʼuiˬsha nawˬ hui hta‸ jaw‸ 
maˍ laˇ chehˇ ve hta‸ dawˇ nawˇ-oˆ. 
6Chi hta‸ pa taw, Gʼuiˬsha kʼoˆ laˇ ve hkʼe te-o. Yawˇ ve awˬliˇtawˇhkawˇ hta‸ 
na yuˬ leh, yawˇ hta‸ yawˆ yan-o. 

7Gʼuiˬsha lehˬ, nawˬ hui hta‸ hkuiˇ jaˇ da‸ jaˇ ve mvuhˇmiˬ lo shiˍ kʼai laˇ 
chehˇ ve yoˬ. Mvuhˇmiˬ oˇ ve hkʼaw iˉ kaˆ lawˬ kʼaˉ hkʼa biˇ cawˬ leh, hkʼaw 
hkʼoˆ lawˬ hkʼoˆ lo htawˇ iˉ kaˆ gʼuiˬ tuˇ hkʼa biˇ cawˬ ve yoˬ. 
8Chi hkʼoˆ ka‸, mvuhˇmiˬ oˇ ve hkʼaw caˬ shiˍ, a pehˉ meuˇ shiˍ, maˉnawˆ shiˍ, 
aˉ ci ku shiˍ, shaˍlonˍ chu leh pehˇ gʼuiˬ hkʼa biˇ cawˬ ve yoˬ. 
9Oˇ kaˬ lo nawˬ hui gʼa meu‸ jehˇ tuˬ ve maˇ heˆ. Oˇ kaˬ lo cawˬ ve haˉ hpawˇ 
teˇ hpaˍ hkʼaw lo htawˇ, sho leh kuiˇ hkʼa biˇ cawˬ taˍ ve yoˬ. 
10Oˇ kaˬ lo nawˬ hui caˇ gaˇ ve hkʼe gʼa caˇ leh, nawˬ hui hta‸ piˇ laˇ taˍ ve 
hkuiˇ jaˇ da‸ jaˇ ve mvuhˇmiˬ oˇ ve awˬ pon, nawˬ hui Gʼuiˬsha hta‸ chiˇ 
mvuh tuˬ yoˬ. 

Gʼuiˬsha hta‸ maˇ gʼa leunˇ tuˬ shaˍ ti‸ piˇ ve 

11Nawˬ hui ve Gʼuiˬsha hta‸ maˇ gʼa leunˇ tuˬ shaˍ ti‸ taˍ-o‸. Ya‸ nyi ngaˬ 
nawˬ hui hta‸ piˇ laˇ chehˇ ve yawˇ ve awˬliˇtawˇhkawˇ teˇ hpaˍ hta‸ hkʼa deh
‸ na yuˬ-o‸. 
12Nawˬ hui caˇ gaˇ ve teˇ hpaˍ hta‸ gʼa caˇ leh, da‸ jaˇ ve yehˬ teˇ hpaˍ hta‸ te 
gʼa peuˬ htaˇ maˇ kʼoˆ, 
13nawˬ hui ve nuˇ, yawˬ, teˇ hpaˍ leh hpu shi mawˇ jeˬ cawˬ maˇ la ve teˇ yanˇ 
maˇ kʼoˆ, 
14nawˬ hui nyi ma maˇ gʼa uiˍ leh, nawˬ hui Eˇjiˇtu‸ mvuhˇmiˬ hkʼaw shu ceˬ 
te chehˇ htaˇ, nawˬ hui hta‸ ponˬ laˇ shehˍ hpaˇ Jawˇmawˇ Gʼuiˬsha hta‸ maˇ 
gʼa leunˇ tuˬ shaˍ ti‸ taˍ-o‸. 
15Yawˇ lehˬ nawˬ hui hta‸ vuiˬ leh aˉ ci ku taw‸ ma hkʼa biˇ cawˬ ve heh puiˉ 
hkʼaw lo shiˍ tawˆ laˇ taˍ ve yoˬ. Goˇ choˆ jaˇ ve mvuhˇmiˬ oˇ ve hkʼaw, yawˇ 
lehˬ nawˬ hui awˬ pon haˉ hpawˇ hkʼaw iˉ kaˆ tawˆ la piˇ ve yoˬ. 
16Nawˬ hui ve awˬ puˍ awˬ pi teˇ hpaˍ teˇ pawˆ ka‸ maˇ caˇ jaw ve maˍnaˆ shiˍ 
yawˇ nawˬ hui hta‸ caˍ laˇ ve yoˬ. Awˬ leh meuˇ teˇ nyi yawˇ nawˬ hui hta‸ 
awˬ bon na‸ laˇ tuˬ, nawˬ hui hta‸ lawˇ nyi leh tu‸ hkanˍ ve awˬ ceuˬ yawˇ 
nawˬ hui awˬ hkʼoˆ lo gaˬ la piˇ ve yoˬ. 

17Chi hta‸ pa taw, nawˬ hui paw sha la ve teˇ yanˇ, nawˬ hui ve awˬ gʼaˇ awˬ 
shaˉ hta‸ pa taw yoˬ, teh‸ a ciˉ ka‸ taˇ ca dawˇ. 
18Nawˬ hui paw sha la ve lehˬ, Gʼuiˬsha ve kanˇ paˆ hta‸ pa taw yoˬ, teh‸ dawˇ 
nawˇ tcuhˉ taˍ-o‸. Yawˇ chi hkʼe te laˇ ve lehˬ, nawˬ hui ve awˬ puˍ awˬ pi hui 
hta‸ te piˇ taˍ ve ka ti‸ hta‸ ya‸ nyi hkʼa gaˬ yawˇ dawˇ nawˇ chehˇ ve pa taw 
yoˬ. 
19Nawˬ hui ve Gʼuiˬsha hta‸ teˇ pawˆ ka‸ taˇ leunˇ piˇ. Awˬ kaˍ awˬ nu ve 
gʼuiˬsha teˇ hpaˍ hta‸ oˉ kʼoˍ taˇ pui. Nawˬ hui oˇ hkʼe te ve kʼo, nawˬ hui awˬ 
tehˬ awˬ na gʼa luˬ gʼa sheˆ tuˬ yoˬ, teh‸ ya‸ nyi ngaˬ nawˬ hui hta‸ shaˍ ti‸ pe
‸ laˇ ve yoˬ. 
20Nawˬ hui Gʼuiˬsha ve tawˇ hta‸ maˇ na yuˬ ve kʼo, chi beu‸ nawˬ hui ca 
chehˇ tuˬ ve mvuhˇmiˬ oˇ ve hkʼaw chehˇ taˍ ve chaw hui hta‸ yawˇ te luˬ piˇ 
ve hkʼe, nawˬ hui hta‸ htawˇ te luˬ te sheˆ laˇ tuˬ yoˬ. 

Bon maˍ ve li‸ 9 

Chaw yaˇ teˇ hpaˍ maˇ na yuˬ ve 

1Iˉsaˍreˍlaˆ chaw hui-oˬ, na sheˍ. Ya‸ nyi nawˬ hui Yawˇdanˍ lawˬ hta‸ hkanˍ 
leh, nawˬ hui a‸ kehˉ awˬ gʼaˇ uiˍ ve chaw hui ve mvuhˇmiˬ hkʼaw gʼa lo‸-e 
tuˬ yoˬ. Yawˇ hui ve venˇ teˇ hpaˍ uiˍ jaˇ leh, lanˇ venˇ teˇ hpaˍ htawˇ mvuh jaˇ 
ve yoˬ. 
2Yawˇ hui ve awˬ to ka‸ uiˍ jaˇ leh awˬ gʼaˇ uiˍ jaˇ ve yoˬ. Yawˇ hui lehˬ chaw 
lonˉ teˇ hpaˍ hpeh‸ leh, chaw teˇ gʼaˇ ka‸ yawˇ hui hta‸ tawˍ da‸ maˇ gʼaˇ ve 
hta‸ nawˬ hui gʼa kaˇ chehˇ ve yoˬ. 
3Ya‸ hkʼaˇ, Gʼuiˬsha lehˬ to‸ baˬ kʼai chehˇ ve aˬ miˍ hkʼa shuˍ, nawˬ hui gʼuˇ 
suhˍ lo kʼai chehˇ ve hta‸ nawˬ hui gʼa mawˬ tuˬ yoˬ. Nawˬ hui awˬ gʼuˇ suhˍ 
lo kʼai chehˇ htaˇ, Yawˇ ka ti‸ te taˍ peuˬ ve hkʼe nawˬ hui mvuhˇmiˬ oˇ ve hta
‸ gʼa tuˬ, Yawˇ lehˬ chaw oˇ ve teˇ hpaˍ hta‸ te luˬ piˇ tuˬ yoˬ. 
4Gʼuiˬsha lehˬ nawˬ hui awˬ pon chaw oˇ ve teˇ hpaˍ hta‸ gʼa‸ kʼoˬ laˇ ve teˇ 
yanˇ, nawˬ hui keunˍ ve pa taw Yawˇ nawˬ hui hta‸ oˇ kaˬ lo shiˍ veu laˇ ve 

yoˬ, teh‸ taˇ kʼoˆ. Oˇ hkʼe maˇ heˆ. Gʼuiˬsha chaw oˇ ve teˇ hpaˍ hta‸ gʼa‸ kʼoˬ 
piˇ ve lehˬ, yawˇ hui haiˬ jaˇ ve pa taw yoˬ. 
5Nawˬ hui da‸ jaˇ leh cawˇ ve kanˉ hta‸ tiˉ te ve pa taw, Gʼuiˬsha nawˬ hui 
hta‸ mvuhˇmiˬ oˇ ve hkʼaw chehˇ tcuh laˇ ve maˇ heˆ. Chaw oˇ ve teˇ hpaˍ hta
‸ Yawˇ gʼa‸ kʼoˬ piˇ ve lehˬ, yawˇ hui haiˬ jaˇ leh, Gʼuiˬsha Yawˇ Aˍbraˍhanˍ, 
Iˉcaˆ leh Yaˍkoˆ hui hta‸ ka ti‸ gʼa te piˇ taˍ peuˬ ve hta‸ pa taw yoˬ. 
6Nawˬ hui keunˍ ve chaw hpeh‸ ve pa taw, hkuiˇ jaˇ da‸ jaˇ ve mvuhˇmiˬ oˇ 
ve Gʼuiˬsha nawˬ hui hta‸ piˇ laˇ ve maˇ heˆ, teh‸ hkʼa deh‸ dawˇ nawˇ taˍ-o‸. 
Nawˬ hui lehˬ nyi ma heh jaˇ ve chaw hpeh‸ ve yoˬ. 
7Heh puiˉ hkʼaw lo nawˬ hui Gʼuiˬsha nyi ma zuhˆ tuˬ hkʼaˬ hkʼe te piˇ taˍ peuˬ 
ve hta‸ hkʼaˬ htaˆ ka‸ dawˇ nawˇ taˍ-o‸. Eˇjiˇtu‸ mvuhˇmiˬ hkʼaw tanˬ tawˆ la 
ve teˇ nyi hta‸ te leh ya‸ nyi choˬ kaˬ lo gaˬ la htaˇ hkʼa gaˬ, nawˬ hui 
Gʼuiˬsha hta‸ kʼaw‸ hpfuhˆ chehˇ ve yoˬ. 
8Siˉnaˆ hkʼaw paˇ lo htawˇ, nawˬ hui Gʼuiˬsha hta‸ nyi ma zuhˆ tuˬ te piˇ ve 
yoˬ. Nawˬ hui hta‸ te luˬ te sheˆ piˇ law‸ law‸ Gʼuiˬsha nyi ma zuhˆ ve yoˬ. 
9Gʼuiˬsha nawˬ hui hta‸ piˇ taˍ ve awˬliˇtawˇhkawˇ bvuh‸ taˍ ve haˉ pui baˉ teˇ 
hpaˍ hta‸ ca yuˬ tuˬ, ngaˬ hkʼaw hkʼoˆ lo taˆ-e ve yoˬ. Ngaˬ oˇ kaˬ lo 40 nyi 40 

haˉ, te‸ chiˉ maˇ caˇ maˇ dawˬ leh chehˇ taˍ ve yoˬ. 
10Oˇ ve hkʼaw‸ nawˉ, Gʼuiˬsha Yawˇ bvuh‸ taˍ ve haˉ pui baˉ nyiˇ maˬ ngaˬ hta
‸ pe‸ laˇ ve yoˬ. Haˉ pui baˉ oˇ ve teˇ hpaˍ awˬ hkʼoˆ lo, nawˬ hui hkʼaw chi ve 
awˬ hkuiˉ puiˍ lo huˉ chehˇ htaˇ, Yawˇ aˬ miˍ ha hkʼaw chehˇ taˍ leh nawˬ hui 
hta‸ kʼoˆ laˇ peuˬ ve awˬliˇtawˇhkawˇ oˇ ve teˇ hpaˍ bvuh‸ taˍ ve yoˬ. 
1140 nyi 40 haˉ ponˬ peuˬ hkʼaw‸ nawˉ, awˬliˇtawˇhkawˇ bvuh‸ taˍ ve haˉ pui 
baˉ oˇ ve nyiˇ maˬ, Gʼuiˬsha ngaˬ hta‸ pe‸ laˇ ve yoˬ. 
12Oˇ ve hkʼaw‸ nawˉ, Gʼuiˬsha ngaˬ hta‸ chi hkʼe kʼoˆ laˇ ve yoˬ. Nawˬ haˆ haˆ 
kʼaw‸ ya‸-e loˬ. Awˬ lawn kʼo, nawˬ Eˇjiˇtu‸ mvuhˇmiˬ hkʼaw shiˍ tawˆ la piˇ 
taˍ ve chaw oˇ ve teˇ hpaˍ nyi ma kʼaw‸ pa leh, haiˬ ve kanˉ te chehˇ taˍ peuˬ. 
Yawˇ hui lehˬ ngaˬ ve tawˇ hta‸ ponˬ leuˉ leh, shaˉ ho‸ teˇ maˬ te teh taˍ peuˬ. 
13Chaw chi teˇ hpaˍ ve nyi ma hkʼaˬ ma heh jaˇ ve hta‸ ngaˬ shiˍ taˍ ve yoˬ. 

14Nawˬ ngaˬ hta‸ te‸ chiˉ taˇ kʼoˆ laˇ-oˆ. Chaw teˇ gʼaˇ ka‸ yawˇ hui hta‸ maˇ 
gʼa kʼaw‸ dawˇ nawˇ tuˬ, ngaˬ yawˇ hui hta‸ te luˬ te sheˆ piˇ tuˬ yoˬ. Oˇ ve 
hkʼaw‸ nawˉ, ngaˬ nawˬ hta‸ yawˇ hui a‸ kehˉ awˬ gʼaˇ uiˍ jaˇ ve chaw ceuˬ 
lonˉ teˇ ceuˬ ve awˬ pa hpeh‸ la piˇ tuˬ yoˬ, teh‸ ngaˬ hta‸ kʼoˆ laˇ ve yoˬ. 
15Hkʼe te leh, ngaˬ awˬliˇtawˇhkawˇ bvuh‸ taˍ ve haˉ pui baˉ oˇ ve nyiˇ maˬ hta
‸ yuˬ leh hkʼaw hkʼoˆ lo ya‸ la ve yoˬ. Hkʼaw hkʼoˆ lo aˬ miˬ ha ba tawˆ la 
chehˇ ve yoˬ. 
16Nawˬ hui lehˬ Gʼuiˬsha piˇ taˍ ve tawˇ hta‸ ponˬ leuˉ leh, shi nuˇ shaˉ ho‸ teˇ 
maˬ te teh taˍ laˇ ve hta‸ ngaˬ gʼa mawˬ ve yoˬ. 
17Hkʼe te leh, nawˬ hui mehˆ gʼuˇ suhˍ ngaˬ haˉ pui baˉ oˇ ve nyiˇ maˬ hta‸ miˬ 
chaˇ hkʼoˆ lo baˬ peu leh hkoˇ sheˬ ve yoˬ. 
18Oˇ htaˇ, ngaˬ lehˬ 40 nyi 40 haˉ hkʼa gaˬ te‸ chiˉ maˇ caˇ maˇ dawˬ leh, 
Gʼuiˬsha mehˆ gʼuˇ suhˍ teˇ pawˆ kʼaw‸ boˆ taˍ ve yoˬ. Ngaˬ chi hkʼe te ve 
lehˬ, nawˬ hui Gʼuiˬsha hta‸ te ya‸ jaˇ leh, Yawˇ nyi ma zuhˆ tuˬ te piˇ peuˬ ve 
pa taw yoˬ. 
19Gʼuiˬsha nyi ma zuhˆ ve hta‸ ngaˬ kawˆ jaˇ ve yoˬ. Awˬ lawn kʼo, yawˇ nawˬ 
hui hta‸ te luˬ te sheˆ piˇ law‸ law‸ nyi ma zuhˆ jaˇ chehˇ ve yoˬ. Ya‸ hkʼaˇ, 
Gʼuiˬsha lehˬ ngaˬ lawˬ hkawˉ ve awˬ hkawˇ hta‸ teˇ pawˆ kʼaw‸ na yuˬ laˇ ve 
yoˬ. 
20Gʼuiˬsha lehˬ, Aˍronˍ hta‸ ka‸ nyi ma zuhˆ jaˇ leh, yawˇ hta‸ tiˇ pehˍ gaˇ ve 
yoˬ. Hkʼe te leh, Aˍronˍ awˬ pon ka‸ ngaˬ Gʼuiˬsha hta‸ lawˬ hkawˉ ve yoˬ. 
21Nawˬ hui te teh taˍ ve venˇbaˆ uiˍ jaˇ ve shi nuˇ shaˉ ho‸ oˇ ve hta‸ ngaˬ yuˬ 
leh aˬ miˍ hkʼaw baˬ keu ve yoˬ. Oˇ ve hkʼaw‸ nawˉ, shaˉ ho‸ oˇ ve hta‸ ngaˬ 
teˍ meu-e leh hkʼaw hkuiˉ puiˍ lo ya‸ la chehˇ ve iˉ kaˆ lawˬ hkʼaw baˬ keu ve 
yoˬ. 
22Nawˬ hui lehˬ, Taˍbeˍraˆ, Maˍsaˍ, Kiˇbaˍtoˆhaˍtaˍvaˍ teh‸ kʼoˆ ve chehˇ kuiˬ 
teˇ hpaˍ hkʼaw htawˇ, Gʼuiˬsha hta‸ nyi ma zuhˆ tuˬ te piˇ ve yoˬ. 
23Kaˍdeˍshaˆbaˍnaˍ teh‸ kʼoˆ ve chehˇ kuiˬ lo tu leh, Yawˇ nawˬ hui hta‸ piˇ laˇ 
chehˇ ve mvuhˇmiˬ lo kʼai tuˬ nawˬ hui hta‸ kʼoˆ piˇ ve teˇ yanˇ htaˇ htawˇ, 

nawˬ hui Yawˇ hta‸ kʼaw‸ hpfuhˆ ve yoˬ. Nawˬ hui Yawˇ hta‸ maˇ yonˍ leh 
yawˇ ve tawˇ hta‸ maˇ na yuˬ. 
24Ngaˬ nawˬ hui hta‸ tanˬ shiˍ ve teˇ nyi hta‸ te leh, nawˬ hui Gʼuiˬsha hta‸ 
kʼaw‸ hpfuhˆ chehˇ ve yoˬ. 
25Hkʼe te leh, ngaˬ lehˬ 40 nyi 40 haˉ Gʼuiˬsha mehˆ gʼuˇ suhˍ boˆ chehˇ taˍ ve 
yoˬ. Awˬ lawn kʼo, Gʼuiˬsha nawˬ hui hta‸ te luˬ te sheˆ piˇ tuˬ dawˇ cheˆ taˍ 
peuˬ ve hta‸ ngaˬ shiˍ ve pa taw yoˬ. 
26Oˇ htaˇ, ngaˬ bon chi hkʼe lawˬ ve yoˬ. Kanˇ paˆ uiˍ jaˇ ve Gʼuiˬsha-oˬ, nawˬ 
ve kanˇ paˆ hta‸ cuˇ leh Eˇjiˇtu‸ mvuhˇmiˬ hkʼaw shiˍ tawˆ la piˇ taˍ ve nawˬ 
ve chaw chi teˇ hpaˍ hta‸ a ciˉ taˇ te luˬ piˇ-oˆ. 
27Nawˬ ve awˬ ceˬ Aˍbraˍhanˍ, Iˉcaˆ, Yaˍkoˆ hui hta‸ a ciˉ dawˇ nawˇ leh, chaw 
chi teˇ hpaˍ nyi ma heh ve, cha‸ chiˆ ve, leh venˇbaˆ te taˍ peuˬ ve teˇ hpaˍ 
hta‸ a ciˉ taˇ tawnˇ taˍ piˇ-oˆ. 
28Oˇ hkʼe maˇ heˆ kʼo, Nawˬ lehˬ chaw chi teˇ hpaˍ hta‸ nawˬ piˇ tuˬ ve 
mvuhˇmiˬ lo shiˍ kʼai piˇ maˇ gʼa ve pa taw, nawˬ yawˇ hui hta‸ canˇ leh heh 
puiˉ hkʼaw lo tiˇ pehˍ piˇ taˉ ve yoˬ, teh‸ Eˇjiˇtu‸ chaw teˇ hpaˍ kʼoˆ tuˬ yoˬ. 
29Awˬ tehˬ kʼoˆ ve kʼo, chaw chi teˇ hpaˍ lehˬ nawˬ ve chaw ceuˬ hpeh‸ la tuˬ, 
nawˬ leuˆ yuˬ taˍ ve chaw hpeh‸ leh, Eˇjiˇtu‸ mvuhˇmiˬ hkʼaw lo nawˬshiˍ 
tawˆ la piˇ taˍ ve chaw teˇ hpaˍ hpeh‸ ve yoˬ, teh‸ ngaˬGʼuiˬsha hta‸ kʼoˆ piˇ 
ve yoˬ. 

Bon maˍ ve li‸ 10 

Moˉseˍ awˬliˇtawˇhkawˇ teˇ pawˆ kʼaw‸ gʼa ve 

1Oˇ ve hkʼaw‸ nawˉ, Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. Awˉ 
lawˉ peuˇ teˇ pawˆ ve hta‸ shuˍ da‸ ve haˉ pui baˉ nyiˇ maˬ kʼaw‸ te leh, ha‸ 
shaˉ taˍ kuiˬ suhˆ ta kʼoˍ teˇ maˬ hta‸ htawˇ te taˍ-o‸. Oˇ hkʼe te peuˬ hkʼaw‸ 
nawˉ, hkʼaw hkʼoˆ lo ngaˬ geh taˆ la-o. 
2Nawˬ te hkoˇ peuˬ ve haˉ pui baˉ oˇ ve teˇ hpaˍ awˬ hkʼoˆ lo ngaˬ bvuh‸ taˍ ve 
awˬliˇtawˇhkawˇ teˇ hpaˍ, haˉ pui baˉ awˬ suhˉ chi ve nyiˇ maˬ awˬ hkʼoˆ lo 

kʼaw‸ bvuh‸ laˇ tuˬ yoˬ. Peuˬ kʼo, ta kʼoˍ hkʼaw keu taˍ-o‸, teh‸ ngaˬ hta‸ 
kʼoˆ laˇ ve yoˬ. 
3Hkʼe te leh, ngaˬ lehˬ aˍhkeˇshaˍ suhˆ hta‸ yuˬ leh ta kʼoˍ te peuˬ hkʼaw‸ 
nawˉ, awˉ lawˇ peuˇ teˇ pawˆ ve hta‸ shuˍ da‸ ve haˉ pui baˉ nyiˇ maˬ htawˆ 
veu leh hkʼaw hkʼoˆ lo taˆ-e ve yoˬ. 
4Oˇ htaˇ, Gʼuiˬsha lehˬ awˉ lawˉ teˇ pawˆ htaˇ hkʼa shuˍ, haˉ pui baˉ oˇ ve teˇ 
hpaˍ awˬ hkʼoˆ lo, nawˬ hui hkʼaw hkuiˉ puiˍ lo chehˇ taˍ htaˇ, Yawˇ aˬ miˍ ha 
hkʼaw chehˇ leh kʼoˆ laˇ ve awˬliˇtawˇhkawˇ oˇ ve teˇ chi hkawˇ kʼaw‸ bvuh‸ 
leh ngaˬ hta‸ piˇ laˇ ve yoˬ. 
5Hkʼe te leh, ngaˬ hkʼaw hkʼoˆ lo kʼaw‸ ya‸ la ve yoˬ. Oˇ ve hkʼaw‸ nawˉ, 
Gʼuiˬsha kʼoˆ laˇ taˍ ve hkʼe, ngaˬ lehˬ haˉ pui baˉ oˇ ve nyiˇ maˬ hta‸ suhˆ ta 
kʼoˍ hkʼaw keu taˍ ve yoˬ. Ya‸ nyi hkʼa gaˬ oˇ kaˬ lo keu taˍ sheˍ ve yoˬ. 
6(Iˉsaˍreˍlaˆ chaw teˇ hpaˍ Yaˍkanˍ chaw hui ve iˉ kaˆ nanˬ bawˍ lo tu leh, 
Moˇseˍraˆ teh‸ kʼoˆ ve chehˇ kuiˬ lo kʼai ve yoˬ. Oˇ kaˬ lo Aˍronˍ suh-e leh 
yawˇ hta‸ tuˍ piˇ ve yoˬ. Hkʼe te leh, yawˇ ve yaˇ paˍ Eˇlaˍsaˍ yawˇ awˬ tan 
paw hkuˇ kʼaw‸ te ve yoˬ. 
7Yawˇ hui oˇ kaˬ lo kʼaw‸ tu leh, Guˇgawˇdaˆ lo kʼai ve yoˬ. Oˇ kaˬ lo kʼaw‸ tu 
leh, iˉ kaˆ gʼuiˬ tuˇ hkʼa biˇ cawˬ ve Yawˇbaˍtaˆ teh‸ kʼoˆ ve chehˇ kuiˬ lo kʼai 
ve yoˬ. 
8Oˇ kaˬ lo gaˬ htaˇ, Gʼuiˬsha lehˬ ka ti‸ shaˉ caˆ ta kʼoˍ hta‸ ha‸ shaˉ leh paw 
hkuˇ te tuˬ maˇ kʼoˆ, Yawˇ ve awˬ meh hkʼaw chaw yaˇ hui hta‸ bon na‸ piˇ 
tuˬ maˇ kʼoˆ, Leˍviˆ chaw hui hta‸ leuˆ yuˬ ve yoˬ. Ya‸ nyi hkʼa gaˬ, yawˇ hui 
lehˬ kanˉ chi teˇ hpaˍ hta‸ gʼa te chehˇ taˍ ve yoˬ. 
9Chi hta‸ pa taw, Leˍviˆ awˬ ceuˬ awˬ hkʼaˇ teˇ hpaˍ lehˬ, awˬ nu ve awˬ ceuˬ 
awˬ hkʼaˇ teˇ hpaˍ hkʼa shuˍ, mvuhˇmiˬ maˇ cawˬ. Gʼuiˬsha ka ti‸ te piˇ taˍ ve 
hkʼe, yawˇ hui Gʼuiˬsha ve paw hkuˇ gʼa te ve yoˬ.) 
10Awˉ lawˉ teˇ pawˆ htaˇ hkʼa shuˍ, ngaˬ lehˬ hkʼaw hkʼoˆ lo 40 nyi 40 haˉ chehˇ 
taˍ ve yoˬ. Gʼuiˬsha lehˬ ngaˬ lawˬ hkawˉ ve awˬ hkawˇ hta‸ na yuˬ leh, nawˬ 
hui hta‸ maˇ te luˬ piˇ ve yoˬ. 

11Oˇ ve hkʼaw‸ nawˉ, nawˬ hui ve awˬ puˍ awˬ pi hui hta‸ yawˇ piˇ tuˬ ka ti‸ 
te taˍ ve mvuhˇmiˬ hkʼaw lo nawˬ hui hta‸ shiˍ kʼai piˇ tuˬ, Yawˇ ngaˬ hta‸ 
kʼoˆ laˇ ve yoˬ. 

Gʼuiˬsha te tcuh gaˇ ve kanˉ 

12Iˉsaˍreˍlaˆ chaw teˇ hpaˍ-oˬ, Gʼuiˬsha nawˬ hui hta‸ te tcuh gaˇ ve kanˉ hta‸ 
chi beu‸ na taˍ sheˍ. Gʼuiˬsha hta‸ yawˆ yan leh, yawˇ kʼoˆ laˇ ve kanˉ hkʼa 
peu-eˬ hta‸ te-o. Yawˇ hta‸ ha‸ leh nyi ma awˬ tawˬ hkʼa gaˬ yawˇ ve kanˉ 
hta‸ te-o. 
13Yawˇ ve awˬliˇtawˇhkawˇ hkʼa peu-eˬ ve hta‸ na yuˬ-o‸. Nawˬ hui da‸ ve 
awˬ bon hta‸ gʼa tuˬ, ya‸ nyi ngaˬ nawˬ hui hta‸ kʼoˆ laˇ chehˇ ve yoˬ. 
14Mvuhˇ naw miˬguiˬ leh, miˬguiˬ hkʼoˆ cawˬ ve awˬ ceuˬ hkʼa peu-eˬ Gʼuiˬsha 
ve mawˇ deˇ deˇ hpeh‸ ve yoˬ. 
15Gʼuiˬsha lehˬ nawˬ hui ve awˬ puˍ awˬ pi hui hta‸ ha‸ jaˇ ve pa taw, awˬ nu 
ve chaw ceuˬ teˇ hpaˍ a‸ kehˉ Yawˇ nawˬ hui hta‸ leuˆ yuˬ leh, ya‸ nyi hkʼa 
gaˬ nawˬ hui lehˬ Yawˇ leuˆ yuˬ taˍ ve chaw hpeh‸ chehˇ taˍ ve yoˬ. 
16Chi hta‸ pa taw, ya‸ nyi hta‸ tanˬ leh Gʼuiˬsha ve tawˇ hta‸ na yuˬ-o‸. Nyi 
ma taˇ kʼaw‸ heh chehˇ-oˆ. 
17Nawˬ hui ve Jawˇmawˇ Gʼuiˬsha lehˬ, awˬ nu ve gʼuiˬsha teˇ hpaˍ a‸ kehˉ awˬ 
me‸ awˬ hponˇ leh kanˇ paˆ uiˍ jaˇ ve yoˬ. Yawˇ ve kanˇ paˆ hta‸ kawˆ cawˇ ve 
yoˬ. Yawˇ nyi ma pa la tuˬ, Yawˇ hta‸ la‸ shawnˍ ca hkʼawˇ piˇ maˇ gʼa. 
18Yawˇ lehˬ, yaˇcuˬshi leh mehˇchawˇma hui hpawˇ chehˇ leh suhˉ jehˬ piˇ ve 
yoˬ. Nawˬ hui ve mvuhˇmiˬ hkʼaw ca chehˇ la taˍ ve awˬ nu ve chaw hui hta‸ 
htawˇ Yawˇ ha‸ leh, caˍ piˇ taw piˇ, feuˉ piˇ deh piˇ chehˇ ve yoˬ. 
19Chi hta‸ pa taw, nawˬ hui geh ca chehˇ la taˍ ve chaw oˇ ve teˇ hpaˍ hta‸ ha 
kʼaˉ piˇ-oˆ. Awˬ lawn kʼo, nawˬ hui htawˇ teˇ pawˆ htaˇ Eˇjiˇtu‸ mvuhˇmiˬ 
hkʼaw hkehˉ chaw hpeh‸ jaw taˉ peuˬ ve yoˬ. 
20Nawˬ hui ve Jawˇmawˇ Gʼuiˬsha hta‸ yawˆ yan leh, Yawˇ hta‸ ceh tiˉ oˉ kʼoˍ 
pui-o. Yawˇ hta‸ ka ti‸ yeˬ leh, Yawˇ ve awˬ meh hkʼaw lo ceh tiˉ kanˉ te-o. 

21Yawˇ hta‸ chiˇ mvuh piˇ-oˆ. Awˬ lawn kʼo, Yawˇ lehˬ nawˬ hui ve Gʼuiˬsha 
hpeh‸ leh, nawˬ hui awˬ pon anˇ tuˬ awˬ heˆ laiˉ ceuˬ te maˍ laˇ ve hta‸ nawˬ 
hui hkʼa tawˍ lehˆ gʼa mawˬ taˍ peuˬ. 
22Nawˬ hui ve awˬ puˍ awˬ pi hui Eˇjiˇtu‸ mvuhˇmiˬ lo kʼai ve teˇ yanˇ, yawˇ 
hui chaw suhˍ chi gʼaˇ ceh tiˉ cawˬ ve yoˬ. Ya‸ hkʼaˇ, chi beu‸ nawˬ hui ve 
Gʼuiˬsha lehˬ, nawˬ hui hta‸ meu‸ keu shiˍ hkʼa shuˍ maˇ la piˇ taˍ peuˬ. 

Bon maˍ ve li‸ 11 

Gʼuiˬsha uiˍ jaˇ mvuh jaˇ ve 

1Nawˬ hui ve Jawˇmawˇ Gʼuiˬsha hta‸ ha‸ leh, yawˇ ve awˬliˇtawˇhkawˇ hta‸ 
hkʼaˬ htaˆ ka‸ na yuˬ-o‸. 
2Nawˬ hui gʼa shiˍ gʼa mawˬ taˍ peuˬ ve Gʼuiˬsha chi teˇ gʼaˇ hta‸ ya‸ nyi hkʼa 
deh‸ dawˇ nawˇ taˍ-o‸. Gʼuiˬsha hkʼaˬ ma uiˍ jaˇ mvuhˇ jaˇ ve leh, Yawˇ kanˇ 
paˆ hkʼaˬ ma uiˍ jaˇ ve hta‸ nawˬ hui gʼa mawˬ taˍ peuˬ. 
3Yawˇ te maˍ laˇ ve anˇ tuˬ awˬ heˆ teˇ hpaˍ hta‸ htawˇ, nawˬ hui gʼa mawˬ taˍ 
peuˬ. Eˇjiˇtu‸ jawˇmawˇ leh yawˇ ve mvuhˇmiˬ hta‸ Yawˇ hkʼaˬ hkʼe te piˇ ve 
hta‸ htawˇ, ngaˬ hui gʼa mawˬ taˉ peuˬ. 
4Eˇjiˇtu‸ ma‸ yaˇ teˇ hpaˍ iˉ mvuhˇ lawˬ ciˇ leh nawˬ hui hkʼaˇ suh gʼa‸ yuˬ laˬ 
chehˇ htaˇ, Laˇ tsuhˇ gʼuiˬ hkʼaw Gʼuiˬsha yawˇ hui hta‸ hkʼaˬ hkʼe te luˬ te 
sheˆ piˇ ve hta‸ nawˬ hui gʼa mawˬ taˉ peuˬ. 
5Nawˬ hui choˬ kaˬ lo maˇ gaˬ la sheˍ gʼuˇ suhˍ, heh puiˉ hkʼaw lo Yawˇ nawˬ 
hui awˬ pon kanˉ hkʼaˬ hkʼe te laˇ taˍ peuˬ ve hta‸ htawˇ nawˬ hui gʼa mawˬ 
taˉ peuˬ. 
6Ruˇbenˍ awˬ ceuˬ awˬ hkʼaˇ, Eˇlaˍbaˆ ve yaˇ Daˍtanˍ leh Aˍbiˆranˍ hui hta‸ 
Gʼuiˬsha hkʼaˬ hkʼe te piˇ peuˬ ve hta‸ nawˬ hui dawˇ nawˇ chehˇ ve yoˬ. 
Nawˬ hui hkʼa peu-eˬ mehˆ gʼuˇsuhˍ lo miˬguiˬ pe‸ hkoˇ sheˬ leh yawˇ huiˉ 
maˬ hta‸ maˇ kʼoˆ, yawˇ hui ve miˇ yaˇ, yawˇ hui ve aˉ po kʼo, yawˇ hui ve 
awˬ ceˬ, leh yawˇ hui ve ceˇ hkʼa peu-eˬ hta‸ maˇ kʼoˆ hehˆ dawˬ sheˬ ve yoˬ. 
7Nawˬ hui lehˬ Gʼuiˬsha te taˍ peuˬ ve uiˍ jaˇ ve kanˉ chi teˇ hpaˍ hta‸ gʼa 
mawˬ taˉ peuˬ ve chaw teˇ hpaˍ hpeh‸ ve yoˬ. 

Mvuhˇmiˬ oˇ ve hkʼaw gʼa tuˬ ve awˬ shinˉ 

8Ya‸ nyi ngaˬ nawˬ hui hta‸ kʼoˆ laˇ chehˇ ve tawˇ hkʼa peu-eˬ ve hta‸ na yuˬ-
o‸. Oˇ hkʼe te ve kʼo, nawˬ hui lehˬ Yawˇdanˍ iˉ kaˆ lawˬ chi hta‸ gʼa hkanˍ 
tawˆ-e leh, mvuhˇmiˬ oˇ ve hkʼaw gʼa ca chehˇ tuˬ yoˬ. 
9Nawˬ hui ve awˬ puˍ awˬ pi hui hta‸ Yawˇ piˇ tuˬ ka ti‸ te taˍ peuˬ ve hkuiˇ 
jaˇ da‸ jaˇ ve mvuhˇmiˬ oˇ ve hkʼaw nawˬ hui maw maw gʼa chehˇ tuˬ yoˬ. 
10Chi beu‸ nawˬ hui ca chehˇ tuˬ ve mvuhˇmiˬ oˇ ve lehˬ, ponˬ laˬ htaˇ nawˬ 
hui chehˇ jaw taˉ ve Eˇjiˇtu‸ mvuhˇmiˬ hkʼe maˇ heˆ. Ponˬ laˬ htaˇ, nawˬ hui 
lehˬ iˉ kaˆ gʼuiˬ hkʼaˇ duˇ keu leh ti mi gʼa te caˇ ve yoˬ. 
11Ya‸ hkʼaˇ, chi beu‸ nawˬ hui ca chehˇ tuˬ ve mvuhˇmiˬ oˇ ve lehˬ, hkʼaw 
mvuh lawˬ naˉ leh mvuhˇ yeˬ hkʼa biˇ cawˬ ve yoˬ. 
12Nawˬ hui ve Gʼuiˬsha lehˬ, mvuhˇmiˬ oˇ ve hta‸ teˇ hkʼaw‸ ma nyi ha‸ shaˉ 
taˍ ve yoˬ. 
13Chi hta‸ pa taw, ya‸ nyi ngaˬ nawˬ hui hta‸ kʼoˆ laˇ chehˇ ve tawˇ chi teˇ 
hpaˍ hta‸ hkʼa deh‸ na yuˬ-o‸. Nawˬ hui ve Jawˇmawˇ Gʼuiˬsha hta‸ ha‸ leh, 
nyi ma awˬ tawˬ hkʼa gaˬ Yawˇ ve kanˉ hta‸ te-o. 
14Oˇ hkʼe te ve kʼo, nawˬ hui loˍ la htaˇ yawˇ mvuhˇ yeˬ ya‸ la piˇ leh, nawˬ 
hui ve mvuhˇmiˬ hkʼaw caˬ shiˍ, a pehˉ meuˇ shiˍ leh shaˍlonˍ chu hkʼa biˇ 
cawˬ la tuˬ yoˬ. 
15Nawˬ hui ve ceˇ teˇ hpaˍ awˬ pon htawˇ, mvuh‸ hkʼa biˇ cawˬ la tuˬ yoˬ. 
Nawˬ hui caˇ gaˇ ve caˇ tuˬ laiˉ ceuˬ hta‸ nawˬ hui gʼa caˇ tuˬ yoˬ 
16Nawˬ hui shu hkawˇ na leh, awˬ kaˍ awˬ nu gʼuiˬsha teˇ hpaˍ hta‸ oˉ kʼoˍ 
maˇ gʼa pui tuˬ shaˍ ti‸ taˍ-o‸. 
17Nawˬ hui oˇ hkʼe te ve kʼo, Gʼuiˬsha nawˬ hui hta‸ nyi ma zuhˆ la tuˬ yoˬ. 
Yawˇ mvuhˇ yeˬ maˇ kʼaw‸ laˬ piˇ leh, nawˬ hui ve miˬguiˬ goˇ choˆ kʼai tuˬ 
yoˬ. Oˇ hkʼe hpeh‸ la ve kʼo, Yawˇ nawˬ hui hta‸ piˇ laˇ taˍ ve mvuhˇmiˬ oˇ ve 
hkʼaˬ ma da‸ jaˇ ve htawˇ, nawˬ hui oˇ kaˬ lo gʼa suh-e tuˬ yoˬ. 

18Chi hta‸ pa taw, ngaˬ kʼoˆ laˇ chehˇ ve tawˇ hta‸ hkʼaˬ htaˆ ka‸ dawˇ nawˇ 
taˍ-o‸. Nawˬ hui shaˍ ti‸ gʼa tuˬ, oˇ ve teˇ hpaˍ hta‸ nawˬ hui ve la‸ sheh leh 
nawˬ hui ve naˍ kʼaˍ pui hkʼoˆ lo hpeh tsuh‸ taˍ-o‸. 
19Nawˬ hui ve yaˇ teˇ hpaˍ hta‸ htawˇ maˍ piˇ-oˆ. Nawˬ hui aˉ hkʼaw chehˇ 
htaˇ maˇ kʼoˆ, ya‸ kʼaw te toˇ chehˇ htaˇ maˇ kʼoˆ, gʼaˇ jehˇ chehˇ htaˇ maˇ 
kʼoˆ, kanˉ te chehˇ htaˇ maˇ kʼoˆ, yawˇ hui hta‸ maˍ piˇ tcuhˉ taˍ-o‸. 
20Tawˇ hkawˇ oˇ ve teˇ hpaˍ hta‸ nawˬ hui ve yehˬ miˉ leh taˍ meu‸ hpe‸ teˇ 
hpaˍ hkʼoˆ lo htawˇ bvuh‸ teh taˍ-o‸. 
21Oˇ hkʼe te ve kʼo, nawˬ hui leh nawˬ hui ve yaˇ teˇ hpaˍ lehˬ, nawˬ hui ve awˬ 
puˍ awˬ pi hui hta‸ Gʼuiˬsha piˇ tuˬ ka ti‸ te taˍ ve mvuhˇmiˬ oˇ ve hkʼaw 
maw maw gʼa chehˇ tuˬ yoˬ. Mvuhˇ naw ma chi ve miˬguiˬ hkʼoˆ lo cawˬ taˍ 
sheˍ ve ceh ceh, nawˬ hui mvuhˇmiˬ oˇ ve hkʼaw gʼa chehˇ tuˬ yoˬ. 
22Ngaˬ nawˬ hui hta‸ kʼoˆ laˇ chehˇ ve tawˇ chi teˇ hpaˍ hta‸ hkʼa deh‸ na yuˬ-
o‸. Nawˬ hui ve Jawˇmawˇ Gʼuiˬsha hta‸ ha‸ leh, ka ti‸ yeˬ ve hkʼaw yawˇ 
kʼoˆ laˇ ve hkʼe te-o. 
23Oˇ hkʼe te ve kʼo, nawˬ hui awˬ gʼuˇ suhˍ kʼai chehˇ ve teˇ yanˇ, Yawˇ lehˬ 
chaw ceuˬ oˇ ve teˇ hpaˍ hta‸ gʼa‸ kʼoˬ laˇ leh, nawˬ hui a‸ kehˉ awˬ gʼaˇ uiˍ 
ve chaw oˇ ve teˇ hpaˍ ve mvuhˇmiˬ hkʼaw nawˬ hui hta‸ chehˇ tcuh laˇ tuˬ 
yoˬ. 
24Nawˬ hui hkʼa naˆ toˇ taˉ peuˬ ve miˬguiˬ lehˬ, nawˬ hui ve mvuhˇmiˬ hpeh‸ 
la tuˬ yoˬ. Nawˬ hui ve miˬ tcuhˉ lehˬ, awˬ hawˉ hpawˇ lo cawˬ ve hteunˍ lonˉ 
hta‸ te leh, awˬ na hpawˇ lo cawˬ ve Leˍbaˍnonˍ hkʼaw lo hkʼa gaˬ, mvuh nyi 
tawˆ hpawˇ lo cawˬ ve Uˇhpaˍraˆ iˉ kaˆ lawˬ hta‸ te leh, mvuhˇ nyi kʼehˬ 
hpawˇ lo cawˬ ve Awˬ kʼaw ji ve laˇ tsuhˇ gʼuiˬ lo hkʼa gaˬ hpeh‸ tuˬ yoˬ. 
25Mvuhˇmiˬ oˇ ve hkʼaw nawˬ hui hkʼaˬ lo teˇ kaˬ kʼai ve maˇ kʼoˆ, Gʼuiˬsha 
Yawˇ ka ti‸ te taˍ peuˬve hkʼe, chaw hkʼa peu-eˬ nawˬ hui hta‸ kawˆ leh, teˇ 
gʼaˇ ka‸ nawˬ hui hta‸ tawˍ taˍ haˆ tuˬ ve maˇ heˆ. 
26Ya‸ nyi ngaˬ nawˬ hui hta‸ leuˆ yuˬ tcuh laˇ ve yoˬ. Awˬ bon na‸ laˇ ve hta‸ 
heuˆ gaˇ ve laˇ. Maˇ heˆ kʼo, hkeu ve hta‸ heuˆ gaˇ ve laˇ. 

27Ya‸ nyi ngaˬ nawˬ hui hta‸ kʼoˆ laˇ chehˇ ve Gʼuiˬsha ve tawˇ chi teˇ hpaˍ 
hta‸ na yuˬ ve kʼo, awˬ bon na‸ laˇ ve hta‸ gʼa tuˬ yoˬ. 
28Nawˬ hui tawˇ oˇ ve teˇ hpaˍ hta‸ maˇ na yuˬ leh, nawˬ hui teˇ pawˆ ka‸ oˉ 
kʼoˍ maˇ pui jaw ve awˬ kaˍ awˬ nu gʼuiˬsha teˇ hpaˍ hta‸ oˉ kʼoˍ pui ve kʼo, 
hkeu ve hta‸ gʼa hkanˍ tuˬ yoˬ. 
29Nawˬ hui lehˬ, Gʼuiˬsha piˇ laˇ chehˇ ve mvuhˇmiˬ oˇ ve hkʼaw gaˬ ve teˇ 
yanˇ, Geˍraˍzenˍ hkʼaw hta‸ awˬ bon gʼa na‸ piˇ leh, Eˇbaˍlaˆ hkʼaw hta‸ gʼa 
hkeu piˇ ve yoˬ. 
30(Hkʼaw chi ve nyiˇ maˬ lehˬ, Hkaˍnaˍniˆ mvuhˇmiˬ, Yawˇdanˍ iˉ kaˆ lawˬ 
mvuhˇ nyi kʼehˬ hpawˇ lo cawˬ leh, Giˇlaˍgaˍ venˇ paˇ lo cawˬ ve Mawˇreˍ teh‸ 
kʼoˆ ve da‸ kehˬ ve suhˆ tsuh de hta‸ tcuhˇ tcuhˬ maˇ vuiˇ da‸.) 
31Nawˬ hui lehˬ Gʼuiˬsha piˇ laˇ taˍ ve mvuhˇmiˬ hkʼaw ca lo‸ chehˇ tuˬ awˬ 
pon, Yawˇdanˍ iˉ kaˆ lawˬ hta‸ gʼa hkanˍ tawˆ-e tuˬ yoˬ. 
32Nawˬ hui oˇ kaˬ lo gaˬ ve teˇ yanˇ, ya‸ nyi ngaˬ nawˬ hui hta‸ kʼoˆ laˇ taˍ 
peuˬ ve awˬliˇtawˇhkawˇ chi teˇ hpaˍ hta‸ hkʼa deh‸ na yuˬ tuˬ shaˍ ti‸ taˍ-o‸. 

Bon maˍ ve li‸ 12 

Oˉ kʼoˍ pui kuiˬ teˇ kaˬ tiˉ cawˬ ve 

1Gʼuiˬsha nawˬ hui hta‸ piˇ laˇ taˍ ve mvuhˇmiˬ oˇ ve hkʼaw, nawˬ hui te‸ 
chehˇ ve teˇ co-e, awˬliˇtawˇhkawˇ chi teˇ hpaˍ hta‸ hkʼa deh‸ na yuˬ-o‸. 
2Mvuhˇmiˬ oˇ ve hkʼaw, chaw yaˇ teˇ hpaˍ hkʼaw hkʼoˆ lo leh suhˆ cehˬ teˇ hpaˍ 
awˬ hawˉ lo te teh taˍ ve oˉ kʼoˍ pui kuiˬ teˇ hpaˍ hta‸ te luˬ piˇ-oˆ. 
3Yawˇ hui ve tuˉ tanˇ kuiˬ teˇ hpaˍ leh, da‸ kehˬ ve haˉ pui hkuiˉ daw teˇ hpaˍ 
hta‸ te luˬ te sheˆ piˇ-oˆ. Aˍsheˍraˆ gʼuiˬsha ma ve shaˉ ho‸ teˇ hpaˍ hta‸ chaw 
yaˇ teˇ hpaˍ oˉ kʼoˍ maˇ gʼa kʼaw‸ pui tuˬ aˬ miˍ tuˉ baˬ piˇ-oˆ. 
4Chaw oˇ ve teˇ hpaˍ shaˉ ho‸ hta‸ oˉ kʼoˍ pui ve hkʼe, nawˬ hui ve Gʼuiˬsha 
hta‸ oˇ hkʼe oˉ kʼoˍ taˇ te pui. 
5Nawˬ hui gʼa taˍ ve mvuhˇmiˬ hkʼaw, Gʼuiˬsha lehˬ Yawˇ hta‸ oˉ kʼoˍ pui kuiˬ 
teˇ kaˬ ceh tiˉ leuˆ yuˬ tuˬ yoˬ. 

6Nawˬ hui oˇ kaˬ gʼa kʼai leh, nawˬ hui ve tuˉ tanˇ tuˬ teˇ hpaˍ, teˇ chi pun teˇ 
pun ve tanˇ tuˬ teˇ hpaˍ, nawˬ hui Gʼuiˬsha hta‸ ka ti‸ te taˍ ve tanˇ tuˬ teˇ 
hpa, leh awˉ lawˉ peuˇ paw la taˍ ve nuˇ leh yawˬ teˇ hpaˍ gʼa ca tanˇ piˇ tuˬ 
yoˬ. 
7Oˇ kaˬ lo nawˬ hui hta‸ bon na‸ laˇ shehˍ hpaˇ Gʼuiˬsha mehˆ gʼuˇ suhˍ, nawˬ 
hui ve miˇ yaˇ teˇ hpaˍ hta‸ shiˍ kʼai leh, nawˬ hui muiˬ gʼa taˍ ve awˬ shiˍ 
awˬ nu teˇ hpaˍ hta‸ teˇ geh gʼa mui caˇ tuˬ yoˬ. 
8Awˬ yanˇ oˇ ve gaˬ la htaˇ, chi beu‸ nawˬ hui te chehˇ ve hkʼe maˇ gʼa kʼaw‸ 
te. Ya‸ nyi hkʼa gaˬ, nawˬ hui lehˬ a shu yawˇ dawˇ cawˇ ve hkʼe oˉ kʼoˍ pui 
chehˇ ve yoˬ. 
9Awˬ lawn kʼo, nawˬ hui lehˬ Gʼuiˬsha piˇ laˇ taˍ ve mvuhˇmiˬ hkʼaw maˇ gaˬ 
sheˍ ve pa taw yoˬ. 
10Nawˬ hui Yawˇdanˍ iˉ kaˆ lawˬ hta‸ hkanˍ tawˆ-e ve teˇ yanˇ, Gʼuiˬsha lehˬ 
nawˬ hui hta‸ mvuhˇmiˬ oˇ ve hkʼaw gawˬ lehˍ chehˇ tcuh laˇ tuˬ yoˬ. 
11Yawˇ hta‸ oˉ kʼoˍ pui kuiˬ teˇ kaˬ Yawˇ leuˆ yuˬ laˇ tuˬ yoˬ. Nawˬ hui lehˬ oˇ 
kaˬ lo, ngaˬ kʼoˆ piˇ taˍ peuˬ ve tuˉ tanˇ tuˬ teˇ hpaˍ, teˇ chi pun teˇ pun tanˇ 
tuˬ teˇ hpaˍ leh nawˬ hui Gʼuiˬsha hta‸ ka ti‸ te taˍ ve tanˇ tuˬ teˇ hpaˍ gʼa yuˬ 
laˬ tuˬ yoˬ. 
12Nawˬ hui ve miˇ yaˇ, nawˬ hui ve awˬ ceˬ, leh nawˬ hui geh chehˇ taˍ ve 
Leˍviˆ chaw hui geh teˇ geh, oˇ kaˬ lo ha lehˬ ha kʼa te chehˇ-oˆ. Leˍviˆ chaw 
hui lehˬ, mvuhˇmiˬ maˇ cawˬ ve hta‸ dawˇ nawˇ taˍ-o‸. 
13Nawˬ hui hkʼaˇ nawˬ hui leuˆ yuˬ taˍ ve chehˇ kuiˬ lo, Gʼuiˬsha hta‸ maˇ gʼa 
tuˉ tanˇ piˇ. 
14Nawˬ hui ve mvuhˇmiˬ hkʼaw, Gʼuiˬsha leuˆ yuˬ taˍ ve chehˇ kuiˬ lo ceh tiˉ 
Gʼuiˬsha hta‸ gʼa tuˉ tanˇ piˇ leh, ngaˬ kʼoˆ laˇ taˍ peuˬ ve kanˉ hta‸ gʼa te ve 
yoˬ. 
15Ya‸ hkʼaˇ, nawˬ hui lehˬ Gʼuiˬsha piˇ laˇ taˍ ve a shu yawˇ ve ceˇ teˇ hpaˍ hta
‸ hkʼaˬ htaˆ teˇ yanˇ maˇ kʼoˆ tiˇ caˇ hpeh‸ ve yoˬ. A shu yawˇ awˬ to hta‸ da‸ 
kehˬ tuˬ te taˍ peuˬ ve chaw maˇ kʼoˆ, maˇ gʼa te sheˍ ve chaw maˇ kʼoˆ, nawˬ 

hui hkuiˉ zuhˬ shaˍ leh tsuh shaˍ caˇ ve hkʼe, ceˇ oˇ ve teˇ hpaˍ hta‸ tiˇ caˇ 
hpeh‸ ve yoˬ. 
16Ya‸ hkʼaˇ, nawˬ hui awˬ suhˍ teˇ ceuˬ hta‸ maˇ gʼa caˇ. Iˉ kaˆ hkʼa shuˍ miˬ 
chaˇ hkʼoˆ lo gʼa ngeuˍ baˬ ve yoˬ. 
17Nawˬ hui Gʼuiˬsha hta‸ tanˇ piˇ taˍ peuˬ ve caˬ shiˍ, a pehˉ meuˇ gʼuiˬ, 
shaˍlonˍ chu, awˉ lawˉ peuˇ paw la ve nuˇ leh yawˬ, Gʼuiˬsha hta‸ piˇ tuˬ ka ti
‸ te taˍ peuˬ ve tanˇ tuˬ, leh awˬ kaˍ awˬ nu ve tanˇ tuˬ chi teˇ hpaˍ hta‸ a shu 
yawˇ ve chehˇ kuiˬ lo maˇ gʼa caˇ. 
18Nawˬ hui leh nawˬ hui ve miˇ yaˇ, nawˬ hui ve awˬ ceˬ, leh nawˬ hui geh 
chehˇ taˍ ve Leˍviˆ chaw teˇ hpaˍ lehˬ, tanˇ tuˬ chi teˇ hpaˍ hta‸ Gʼuiˬsha Yawˇ 
leuˆ yuˬ taˍ ve oˉ kʼoˍ pui kuiˬ lo ceh tiˉ gʼa ca caˇ-e ve yoˬ. Oˇ kaˬ lo nawˬ hui 
ha lehˬ ha kʼa gʼa te ve yoˬ. 
19Nawˬ hui a shu yawˇ ve mvuhˇmiˬ hkʼaw gʼa chehˇ taˍ sheˍ ve ceh ceh, Leˍviˆ 
chaw hui hta‸ ka‸ maˇ gʼa leunˇ taˉ tuˬ shaˍ ti‸ taˍ-o‸. 
20Gʼuiˬsha lehˬ Yawˇ ka ti‸ te taˍ peuˬ ve hkʼe, nawˬ hui ve mvuhˇmiˬ hta‸ uiˍ 
la kʼehˬ la piˇ peuˬ ve teˇ yanˇ, nawˬ hui caˇ gaˇ ve shaˍ hta‸ caˇ hpeh‸ ve yoˬ. 
21Gʼuiˬsha hta‸ oˉ kʼoˍ pui kuiˬ lehˬ, nawˬ hui hta‸ vuiˇ jaˇ ve kʼo, Gʼuiˬsha piˇ 
laˇ taˍ ve ceˇ teˇ hpaˍ hta‸ ngaˬ kʼoˆ laˇ taˍ peuˬ ve hkʼe, nawˬ hui a shu yawˇ 
ve yehˬ hkʼaw tiˇ caˇ hpeh‸ ve yoˬ. 
22A shu yawˇ awˬ to hta‸ da‸ kehˬ tuˬ te taˍ peuˬ ve chaw maˇ kʼoˆ, maˇ gʼa te 
sheˍ ve chaw maˇ kʼoˆ, hkuiˉ zuhˬ shaˍ leh tsuh shaˍ caˇ ve hkʼe, shaˍ oˇ ve teˇ 
hpaˍ hta‸ te caˇ hpeh‸ ve yoˬ. 
23Ya‸ hkʼaˇ, awˬ suhˍ teˇ ceuˬ hta‸ maˇ gʼa caˇ. Awˬ lawn kʼo, awˬ suhˍ hkʼaw 
a sha‸ cawˬ leh, a sha‸ oˇ ve hta‸ awˬ shaˍ geh teˇ geh maˇ gʼa caˇ. 
24Awˬ suhˍ teˇ ceuˬ hta‸ taˇ caˇ. Iˉ kaˆ hkʼa shuˍ miˬ chaˇ hkʼoˆ lo gʼa ngeuˍ baˬ 
ve yoˬ. 

25Nawˬ hui awˬliˇtawˇhkawˇ chi hta‸ na yuˬ chehˇ ve kʼo, Gʼuiˬsha nyi hkʼaˇ 
suh leh, nawˬ hui leh nawˬ hui ve awˬ ceuˬ awˬ hkʼaˇ hkʼa peu-eˬ, ha lehˬ 
dawˇ sha gʼa chehˇ tuˬ yoˬ. 
26Nawˬ hui Gʼuiˬsha hta‸ piˇ tuˬ ka ti‸ te taˍ ve mawˇ hkʼa peu-eˬ, Gʼuiˬsha 
leuˆ yuˬ taˍ ve oˉ kʼoˍ pui kuiˬ lo ceh tiˉ gʼa yuˬ kʼai ve yoˬ. 
27Gʼuiˬsha hta‸ tuˉ tanˇ piˇ tuˬ ve teˇ hpaˍ hta‸, tuˉ tanˇ tuˬ hkʼoˆ teh leh tuˉ 
tanˇ piˇ-oˆ. Awˬ shaˍ teˇ hpaˍ hta‸ nawˬ hui caˇ hpeh‸ ve htawˇ, awˬ suhˍ hta‸ 
yuˬ leh tuˉ tanˇ kuiˬ hta‸ gʼa hpeh‸ pfuhˍ piˇ ve yoˬ. 
28Ngaˬ nawˬ hui hta‸ kʼoˆ laˇ taˍ peuˬ ve tawˇ chi hkʼa peu-eˬ hta‸ nawˬ hui 
hkʼa deh‸ na yuˬ chehˇ ve kʼo, nawˬ hui leh nawˬ hui ve awˬ ceuˬ awˬ hkʼaˇ 
teˇ hpaˍ co co taiˍ taiˍ ha lehˬ dawˇ sha ve awˬ bon hta‸ gʼa tuˬ yoˬ. Awˬ lawn 
kʼo, nawˬ hui lehˬ Gʼuiˬsha nyi ma cawˇ ve kanˉ hta‸ te chehˇ ve pa taw yoˬ. 

Shaˉ ho‸ hta‸ oˉ kʼoˍ maˇ gʼa pui tuˬ shaˍ ti‸ piˇ ve 

29Nawˬ hui awˬ gʼuˇ suhˍ kʼai chehˇ ve teˇ yanˇ, nawˬ hui ve Gʼuiˬsha lehˬ chaw 
oˇ ve teˇ hpaˍ hta‸ te luˬ te sheˆ piˇ leh, nawˬ hui mvuhˇmiˬ oˇ ve hkʼaw gʼa 
chehˇ tuˬ yoˬ. 
30Gʼuiˬsha chaw oˇ ve teˇ hpaˍ hta‸ te luˬ te sheˆ piˇ peuˬ hkʼaw‸ nawˉ, nawˬ 
hui shu ve oˉ kʼoˍ pui ve awˬ liˇ hta‸ maˇ gʼa gʼa‸ te tuˬ shaˍ ti‸ taˍ-o‸. Oˇ 
hkʼe te ve lehˬ ya‸ jaˇ ve yoˬ. Yawˇ hui gʼuiˬsha hta‸ hkʼaˬ hkʼe te oˉ kʼoˍ pui 
ve hta‸ taˇ gʼa‸ chaˬ nyi. 
31Yawˇ hui oˉ kʼoˍ pui ve hkʼe, nawˬ hui ve Gʼuiˬsha hta‸ oˇ hkʼe oˉ kʼoˍ taˇ te 
pui. Awˬ lawn kʼo, yawˇ hui oˉ kʼoˍ pui kuiˬ hkʼaw, Gʼuiˬsha canˇ ve kanˉ teˇ 
hpaˍ hta‸ yawˇ hui te chehˇ ve yoˬ. Yawˇ hui lehˬ a shu yawˇ ve yaˇ teˇ hpaˍ 
hta‸ htawˇ yuˬ leh tuˉ tanˉ piˇ chehˇ ve yoˬ. 
32Ngaˬ kʼoˆ laˇ taˍ peuˬ ve tawˇ teˇ hpaˍ hta‸ hkʼa deh‸ na yuˬ leh te-o. Awˬ 
suhˉ teˇ ceuˬ ka‸ taˇ kʼaw‸ keu htehˍ. Yuˬ yawnˇ ve ka‸ taˇ te. 

Bon maˍ ve li‸ 13 

1Gʼuiˬsha ve tcuh kaˍ paˍ maˇ kʼoˆ, zuh‸ maˆ ve hta‸ tcuhˉ kuiˬ yuˬ tawˆ puiˉ 
paˍ maˇ kʼoˆ, nawˬ hui teˇ pawˆ ka‸ oˉ kʼoˍ maˇ pui jaw ve awˬ nu ve gʼuiˬsha 
hta‸ oˉ kʼoˍ pui tuˬ, 
2nawˬ hui hta‸ anˇ tuˬ awˬ heˆ laiˉ ceuˬ te maˍ laˇ tuˬ yoˬ. Yawˇ hui oˇ hkʼe te 
maˍ laˇ gʼa ve htawˇ, 
3yawˇ hui ve tawˇ hta‸ taˇ na. Nawˬ hui nyi ma awˬ tawˬ hkʼa gaˬ, yawˇ hta‸ 
ha‸ maˇ ha‸ ve hta‸ Gʼuiˬsha lawˇ nyi gaˇ ve pa taw, chaw oˇ ve teˇ hpaˍ hta‸ 
Yawˇ yehˇ nyi chehˇ ve yoˬ. 
4Gʼuiˬsha hta‸ yawˆ yan leh, yawˇ ve awˬliˇtawˇhkawˇ teˇ hpaˍ hta‸ na yuˬ-o‸. 
Yawˇ hta‸ ceh tiˉ ka ti‸ yeˬ ve hkʼaw oˉ kʼoˍ pui-o. 
5Nawˬ hui Eˇjiˇtu‸ mvuhˇmiˬ hkʼaw shu ceˬ te chehˇ htaˇ, nawˬ hui hta‸ ponˬ 
laˇ shehˍ hpaˇ hta‸ kʼaw‸ hpfuhˆ tuˬ, awˬ hkʼaˇ beˆ maˍ laˇ ve tcuh kaˍ paˍ leh 
zuh‸ maˆ ve tcuhˉ kuiˬ yuˬ tawˆ paˍ oˇ ve teˇ hpaˍ hta‸ tiˇ pehˍ piˇ-oˆ. Chaw oˇ 
hkʼe ve teˇ hpaˍ lehˬ haiˬ jaˇ leh, Gʼuiˬsha ve tawˇ hkawˇ awˬ hkʼaˇ suh nawˬ 
hui a sha‸ maˇ gʼa te‸ tuˬ, ya‸ kʼaw sheh ya‸ shehˍ hpaˇ teˇ hpaˍ hpeh‸ ve 
yoˬ. Nawˬ hui ya‸ kʼaw maˇ gʼa ya‸ kʼai tuˬ, chaw oˇ hkʼe ve teˇ hpaˍ hta‸ gʼa 
tiˇ pehˍ piˇ ve yoˬ. 
6Nawˬ viˉ nawˬ nyi, nawˬ yaˇ paˍ yaˇ miˇ, nawˬ miˇ ma, leh nawˬve awˬ chawˇ 
teˇ hpaˍ htawˇ nawˬ hui ve awˬ puˍ awˬ pi hui teˇ pawˆ ka‸ oˉ kʼoˍ maˇ pui 
jaw ve awˬ nu ve gʼuiˬsha teˇ hpaˍ hta‸ oˉ kʼoˍ pui tuˬ, nawˬ hta‸ hkʼawˇ beˬ 
laˇ tuˬ yoˬ. 
7Yawˇ hui teˇ hpaˍ lehˬ, nawˬ awˬ paˇ awˬ kui lo chehˇ ve chaw hui ve gʼuiˬsha 
hta‸ oˉ kʼoˍ pui tuˬ, maˇ heˆ kʼo vuiˇ jaˇ kuiˬ lo chehˇ ve chaw hui ve gʼuiˬsha 
hta‸ oˉkʼoˍ pui tuˬ nawˬ hta‸ beˬ laˇ tuˬ yoˬ. 
8Ya‸ hkʼaˇ, yawˇ hui beˬ hkawˇ taˇ na. Yawˇ hui hta‸ ha kʼaˉ ve nyi ma ka‸ 
taˇ cawˬ piˇ. 
9Yawˇ hui hta‸ tiˇ pehˍ piˇ-oˆ. Nawˬ hui yawˇ hta‸ awˉ lawˉ peuˇ haˉ pui gʼa 
baˬ hpehˇ tuˬ yoˬ. Peuˬ hkʼaw‸ nawˉ, chaw moˍ lonˉ ga hpoˆ baˬ pehˍ piˇ-oˆ. 

10Awˬ lawn kʼo, yawˇ lehˬ nawˬ hui Eˇjiˇtu‸ mvuhˇmiˬ hkʼaw shu ceˬ te chehˇ 
htaˇ nawˬ hui hta‸ ponˬ laˇ shehˍ hpaˇ Gʼuiˬsha hta‸ oˉ kʼoˍ maˇ gʼa pui tuˬ, 
ya‸ kʼaw sheh ya‸ laˇ shehˍ hpaˇ hpeh‸ ve yoˬ. 
11Oˇ htaˇ, Iˉsaˍreˍlaˆ chaw hkʼa peu-eˬ, hpeh‸ la peuˬ ve awˬ lawn chi hta‸ gʼa 
shiˍ gʼa kaˇ tuˬ yoˬ. Yawˇ hui kawˆ jaˇ leh chi hkʼe ve haiˬ ve kanˉ hta‸ chaw 
teˇ gʼaˇ ka‸ kʼaw‸ te haˆ tuˬ ve maˇ heˆ. 
12Nawˬ hui lehˬ Gʼuiˬsha pe‸ laˇ taˍ ve venˇ oˇ ve teˇ hpaˍ hkʼaw chehˇ taˍ ve 
teˇ yanˇ, nawˬ hui ve chaw teˇ hpaˍ lehˬ, 
13yawˇ hui geh chehˇ taˍ ve chaw hui geh teˇ geh, nawˬ hui teˇ pawˆ ka‸ oˉ 
kʼoˍ maˇ pui jaw ve gʼuiˬsha hta‸ oˉ kʼoˍ ca pui ve awˬ hkawˇ hta‸ nawˬ hui 
gʼa kaˇ tuˬ yoˬ. 
14Oˇ hkʼe te ve awˬ hkawˇ hta‸ nawˬ hui gʼa kaˇ ve kʼo, hkʼa deh‸ chaˬ nyi-o. 
Awˬ tehˬ awˬ na yawˇ hui oˇ hkʼe te ve kʼo, 
15venˇ oˇ ve hkʼaw chehˇ ve chaw hkʼa peu-eˬ leh, yawˇ hui ve ceˇ hkʼa peu-eˬ 
ve hta‸ tiˇ pehˍ piˇ-oˆ. Venˇ oˇ ve hta‸ htawˇ te luˬ te sheˆ piˇ-oˆ. 
16Yawˇ hui ve mawˇ jeˬ teˇ hpaˍ hta‸ venˇ kʼaw ji lo shaw hpoˆ leh, aˬ miˍ tuˉ 
baˬ-o‸. Venˇ oˇ ve co co taiˍ taiˍ luˬ kʼai leh, teˇ pawˆ ka‸ kʼaw‸ gu te gʼa tuˬ 
ve maˇ heˆ. 
17Te luˬ te sheˆ piˇ tuˬ ve mawˇ jeˬ oˇ ve teˇ hpaˍ hta‸ nawˬ hui maˇ gʼa ha‸ 
shaˉ taˍ. Oˇ hkʼe te ve kʼo, Gʼuiˬsha nyi ma zuhˆ ve mehˉ kʼai leh, nawˬ hui hta
‸ ha kʼaˉ laˇ tuˬ yoˬ. 
18Ya‸ nyi ngaˬ nawˬ hui hta‸ kʼoˆ laˇ chehˇ ve tawˇ chi teˇ hpaˍ hta‸ na yuˬ 
leh te chehˇ ve kʼo, Yawˇ nawˬ hui hta‸ ha kʼaˉ laˇ leh nawˬ hui ve awˬ puˍ 
awˬ pi hui hta‸ Yawˇ ka ti‸ te piˇ taˍ peuˬ ve hkʼe, nawˬ hui hta‸ chaw ceuˬ 
lonˉ teˇ ceuˬ hpeh‸ la piˇ tuˬ yoˬ. 

Bon maˍ ve li‸ 14 

Maˇ te cawˇ ve kanˉ teˇ hpaˍ 

1Nawˬ hui lehˬ Gʼuiˬsha ve chaw hpeh‸ ve yoˬ. Suh peuˬ ve chaw hui awˬ pon 
dawˇ haˍ leh paˆ hawˬ ve teˇ yanˇ, awˬ nu ve chaw hui te ve hkʼe a shu yawˇ 
awˬ to hta‸ shawˆ hkʼaw ve maˇ kʼoˆ, uˉ hkeh mvuh chiˇ baˬ ve maˇ kʼoˆ maˇ 
gʼa te. 
2Nawˬ hui lehˬ Gʼuiˬsha hta‸ caˉ da‸ ve chaw hpeh‸ ve yoˬ. Yawˇ ve chaw 
hpeh‸ la piˇ tuˬ, Gʼuiˬsha lehˬ miˬguiˬ hkʼoˆ cawˬ ve awˬ nu ve chaw ceuˬ hkʼa 
peu-eˬ hkʼaw, nawˬ hui hta‸ leuˆ yuˬ taˍ peuˬ ve yoˬ. 

Da‸ kehˬ ve leh maˇ da‸ kehˬ ve to nuˇ to shaˆ 

3Gʼuiˬsha maˇ da‸ maˇ kehˬ teh‸ shawˍ taˍ ve to nuˇ to shaˆ chi teˇ hpaˍ hta‸ 
taˇ caˇ. 
4Nawˬ hui to nuˇ to shaˆ chi teˇ hpaˍ hta‸ caˇ hpeh‸ ve yoˬ. Nuˇ, yawˬ, aˉ che‸
, 
5hkuiˉ zuhˬ, yawˬ awˬ hteunˍ, haˇ tawˉ pehˆ, tsuh piˉ kʼaweh‸, 
6leh hkui kiˆ cawˬ ve to nuˇ to shaˆ leh, caˇ tuˬ hta‸ kʼaw‸ a‸ tawˆ leh behˇ caˇ 
puiˉ ve to nuˇ to shaˆ chi teˇ hpaˍ hpeh‸ ve yoˬ. 
7Hkui kiˆ maˇ cawˬ leh caˇ tuˬ maˇ geuˆ puiˉ ve to nuˇ to shaˆ hkʼaˬ ve teˇ ceuˬ 
hta‸ maˇ kʼoˆ maˇ gʼa caˇ. Kaˍlaˍoˆ, pa taiˇ hkʼe ve hta‸ nawˬ hui maˇ gʼa caˇ. 
Yawˇ hui lehˬ caˇ tuˬ hta‸ kʼaw‸ a‸ tawˆ leh behˇ caˇ puiˉ ve htawˇ hkui kiˆ 
maˇ cawˬ. Chi hta‸ pa taw, yawˇ hui hta‸ maˇ da‸ kehˬ, teh‸ nawˬ hui gʼa 
shawˍ taˍ ve yoˬ. 
8Va‸ shaˍ taˇ caˇ. Maˇ daˬ kehˬ teh‸ nawˬ hui gʼa shawˍ taˍ ve yoˬ. Yawˇ hui 
lehˬ hkui kiˆ cawˬ ve htawˇ, caˇ tuˬ hta‸ kʼaw‸ a‸ tawˆ leh caˇ maˇ puiˉ. Chi 
hkʼe ve to nuˇ to shaˆ hta‸ taˇ caˇ. Suh taˍ ve awˬ to hta‸ ka‸ taˇ htawˇ. 
9Awˬ biˉ leh awˬ shehˆ cawˬ ve ngaˇ hkʼaˬ ve teˇ ceuˬ hta‸ maˇ kʼoˆ nawˬ hui 
caˇ hpeh‸ ve yoˬ. 
10Ya‸ hkʼaˇ, awˬ biˉ leh awˬ shehˆ maˇ cawˬ ve ngaˇ hkʼaˬ ve teˇ ceuˬ hta‸ maˇ 
kʼoˆ, nawˬ hui maˇ gʼa caˇ. Maˇ da‸ maˇ kehˬ teh‸ nawˬ hui gʼa shawˍ taˍ ve 
yoˬ. 

11-18Da‸ kehˬ ve ngaˆ hkʼaˬ ve teˇ ceuˬ hta‸ maˇ kʼoˆ nawˬ hui caˇ hpeh‸ ve 
yoˬ. Ya‸ hkʼaˇ, ngaˆ chi teˇ hpaˍ hta‸ nawˬ hui maˇ gʼa caˇ. Aˉ ceˬ, 
hkawˍtawehˍ, naˬ beuˬ ngaˆ, aˉ naˆ kʼaˍ, laˇ tsuhˇ gʼuiˬ hkʼaw chehˇ ve ngaˆ, 
ngaˆ hpu ma, kawehˆ, lo tuˬ ma, leh poˬnaˉ chi teˇ hpaˍ hta‸ nawˬ hui maˇ gʼa 
caˇ. 
19Poˬ puiˉ ve pfuhˇ shehˍ ma hkʼa peu-eˬ ve lehˬ, maˇ da‸ kehˬ ve pa taw nawˬ 
hui maˇ gʼa caˇ. 
20Da‸ kehˬ ve pfuhˇ shehˍ ma teˇ hpaˍ hta‸ tiˉ nawˬ hui gʼa caˇ ve yoˬ. 
21Yawˇ hkʼaˇ yawˇ suh-e ve to nuˇ to shaˆ teˇ hpaˍ hta‸ maˇ gʼa caˇ. Nawˬ hui 
geh chehˇ taˍ ve hkehˉ chaw teˇ hpaˍ caˇ hpeh‸ ve yoˬ. Maˇ heˆ kʼo, shu hta‸ 
hawˇ piˇ hpeh‸ ve yoˬ. Nawˬ hui lehˬ Gʼuiˬsha ve chaw hpeh‸ ve yoˬ. Yawˬ 
ehˉ, maˇ heˆ kʼo aˉ che‸ ehˉ hta‸ yawˇ awˬ e ve cuˉ gʼuiˬ hkʼaw maˇ gʼa keu 
caˉ caˇ. 

Teˇ chi pun teˇ pun tanˇ tuˬ 

22Teˇ hkʼaw‸ le le, nawˬ hui ve ti mi hkʼaw tawˆ la ve awˬ shiˍ awˬ nu teˇ chi 
pun teˇ pun hta‸ teˇ kaˬ lo hkʼa deh‸ gʼa fuiˍ teh taˍ ve yoˬ. 
23Oˇ ve hkʼaw‸ nawˉ, Gʼuiˬsha Yawˇ leuˆ yuˬ taˍ ve oˉ kʼoˍ pui kuiˬ lo kʼai leh, 
Yawˇ mehˆ gʼuˇ suhˍ lo nawˬ hui ve teˇ chi pun teˇ pun tanˇ taˍ ve awˬ shiˍ 
awˬ nu, a pehˉ meuˇ gʼuiˬ, shaˍlonˍ chu, leh awˉ lawˉ peuˇ paw la ve ceˇ teˇ 
hpaˍ hta‸ tiˇ caˇ-oˆ. Nawˬ hui ve Gʼuiˬsha hta‸ hkʼaˬ htaˆ ka‸ yawˆ yan hkawˇ 
nawˇ tuˬ chi hkʼe te tcuhˉ taˍ-o‸. 
24Oˉ kʼoˍ pui kuiˬ oˇ ve lehˬ nawˬ hui hta‸ vuiˇ da‸ jaˇ leh, teˇ chi pun teˇ pun 
tanˇ tuˬ yuˬ kʼai maˇ gʼa ve kʼo, chi hkʼe te-o. 
25Tanˇ tuˬ oˇ ve teˇ hpaˍ hta‸ hawˇ leh, Gʼuiˬsha hta‸ oˉ kʼoˍ pui kuiˬ lo hpu 
hta‸ yuˬ kʼai piˇ-oˆ. 
26Oˇ kaˬ lo nawˬ hui caˇ gaˇ ve nuˇ shaˍ, yawˬ ehˉ shaˍ, a pehˉ meuˇ gʼuiˬ, tzuhˬ 
hta‸ vuiˬ leh, nawˬ hui ve miˇ yaˇ teˇ hpaˍ geh teˇ geh, Gʼuiˬsha mehˆ guˇ suhˍ 
ha lehˬ ha kʼa te caˇ hpeh‸ ve yoˬ. 

27Nawˬ hui ve venˇ hkʼaw chehˇ taˍ ve Leˍviˆ chaw hui hta‸ taˇ leunˇ. Yawˇ 
hui lehˬ te‸ chiˉ mawˇ jeˬ maˇ cawˬ. 
28Shehˆ hkʼaw‸ peuˬ ve teˇ pawˆ le le, nawˬ hui ve awˬ shiˍ awˬ nu teˇ chi pun 
teˇ pun hta‸ yuˬ laˬ leh, nawˬ hui ve venˇ hkʼaw ha‸ shaˉ taˍ-o‸. 
29Caˇ tuˬ chi teˇ hpaˍ lehˬ, te‸ chiˉ mawˇ jeˬ maˇ cawˬ ve Leˍviˆ chaw, hkehˉ 
chaw, yaˇcuˬshi leh mehˇchawˇma teˇ hpaˍ awˬ pon hpeh‸ ve yoˬ. Nawˬ hui oˇ 
hkʼe te chehˇ ve kʼo, nawˬ hui hkʼa te ve kanˉ hkʼa peu-eˬ hta‸ Gʼuiˬsha awˬ 
bon na‸ laˇ tuˬ yoˬ. 

Bon maˍ ve li‸ 15 

Suhˍ hkʼaw‸ teˇ hkʼaw‸ 

1Suhˍ hkʼaw‸ biˇ ve teˇ pawˆ le le, shu nawˬ hui geh ca chiˇ la taˍ ve hpu hkʼa 
peu-eˬ ve hta‸ hkʼe leˇ gʼa ponˬ piˇ ve yoˬ. 
2Nawˬ hui chi hkʼe gʼa te ve yoˬ. Iˉsaˍreˍlaˆ chaw awˬ chawˇ chawˇ hpu chiˇ piˇ 
taˍ ve cawˬ kʼo, hpu oˇ ve hta‸ hkʼe leˇ gʼa ponˬ piˇ ve yoˬ. Awˬ shehˍ hpaˇ 
lehˬ, hpu oˇ ve hta‸ maˇ gʼa ca hkʼaw‸. Gʼuiˬsha lehˬ jeˬ oˇ ve hta‸ ponˬ piˇ 
peuˬ ve yoˬ. 
3Awˬ kaˍ awˬ nu ve chaw geh cha taˍ ve jeˬ hta‸ ca hkʼaw‸ hpeh‸ ve yoˬ. Ya‸ 
hkʼaˇ, Iˉsaˍreˍlaˆ chaw awˬ chawˇ chawˇ geh cha taˍ ve jeˬ hta‸ maˇ gʼa ca 
hkʼaw‸. 
4Nawˬ hui lehˬ Gʼuiˬsha piˇ laˇ taˍ ve mvuhˇmiˬ oˇ ve hkʼaw gaˬ ve teˇ yanˇ, 
Yawˇ nawˬ hui hta‸ bon na‸ laˇ tuˬ yoˬ. 
5Ya‸ nyi ngaˬ nawˬ hui hta‸ kʼoˆ laˇ chehˇ ve tawˇ chi teˇ hpaˍ hta‸ hkʼa deh‸ 
na yuˬ chehˇ ve kʼo, nawˬ hui teˇ gʼaˇ ka‸ gʼa haˍ gʼa gʼawˇ tuˬ ve maˇ heˆ. 
6Yawˇ ka ti‸ te taˍ peuˬ ve hkʼe, nawˬ hui hta‸ awˬ bon na‸ laˇ tuˬ yoˬ. Nawˬ 
hui lehˬ awˬ nu ve chaw ceuˬ teˇ hpaˍ hta‸ hpu maˇ maˇ gʼa chiˇ piˇ tuˬ yoˬ. 
Ya‸ hkʼaˇ, nawˬ hui shu geh hpu gʼa ca chiˇ yehˇ tuˬ ve maˇ heˆ. Nawˬ hui 
lehˬ chaw ceuˬ laiˉ ceuˬ ve hta‸ gʼa uˉ peunˍ tuˬ yoˬ. Shu uˉ peunˍ laˇ ve awˬ 
hawˉ lo gʼa chehˇ tuˬ ve maˇ heˆ. 

7Gʼuiˬsha nawˬ hui hta‸ piˇ laˇ taˍ ve mvuhˇmiˬ oˇ ve hkʼaw gaˬ ve teˇ yanˇ, 
nawˬ hui ve awˬ viˉ awˬ nyi Iˉsaˍreˍlaˆ chaw teˇ gʼaˇ gʼaˇ haˍ gʼawˇ ve hta‸ 
mawˬ ve kʼo, maˇ nyi gaˇ ve taˇ te. 
8Yawˇ hkʼaˬ ma loˍ kʼo chi ma ha lehˬ ha kʼa ga piˇ-oˆ. 
9Jeˬ hkʼa peu-eˬ ve hta‸ hkʼe leˇ gʼa ponˬ piˇ tuˬ ve awˬ yanˇ neˇ la chehˇ ve pa 
taw, yawˇ hta‸ te‸ chiˉ maˇ chiˇ piˇ, maˇ ngaˍ piˇ gaˇ ve taˇ te. Maˇ da‸ ve 
dawˇ hkʼaˇ chi hkʼe ve nawˬ hui ve nyi ma hkʼaw taˇ lo‸ la piˇ. Nawˬ hui yawˇ 
hta‸ hpu maˇ chiˇ piˇ ve kʼo, yawˇ nawˬ hui hta‸ venˇbaˆ taˍ leh, Gʼuiˬsha hta‸ 
hto piˇ tuˬ yoˬ. Oˇ htaˇ, nawˬ awˬ hkʼoˆ lo venˇbaˆ gaˬ la tuˬ yoˬ. 
10Yawˇ hta‸ ha lehˬ ha kʼa ga piˇ-oˆ. Oˇ hkʼe te ve kʼo, teˇ ceuˬ le le hkʼaw 
Gʼuiˬsha nawˬ hui hta‸ awˬ bon na‸ laˇ tuˬ yoˬ. 
11Iˉsaˍreˍlaˆ chaw hui hkʼaw, hkʼaˬ htaˆ ka‸ haˍ gʼawˇ ve chaw teˇ hpaˍ cawˬ 
chehˇ tuˬ ve yoˬ. Hkʼe te leh yawˇ hui hta‸ ga piˇ tuˬ, ngaˬ nawˬ hui hta‸ tawˇ 
pe‸ laˇ ve yoˬ. 

Awˬ ceˬ hui hta‸ hkʼaˬ hkʼe gʼa te piˇ tuˬ 

12Iˉsaˍreˍlaˆ chaw hawˉ hkʼaˆ maˇ kʼoˆ, yaˇ miˇ maˇ kʼoˆ, awˬ ceˬ te tuˬ yawˇ 
awˬ to nawˬ hta‸ hawˇ laˇ ve kʼo, yawˇ hta‸ 6 hkʼaw‸ hkʼa gaˬ awˬ ceˬ te tcuh 
peuˬ hkʼaw‸ nawˉ, suhˍ hkʼaw‸ teˇ hkʼaw‸ gaˬ ve kʼo, yawˇ hta‸ gʼa hpehˇ piˇ 
ve yoˬ. 
13Nawˬ yawˇ hta‸ hpehˇ piˇ ve teˇ yanˇ htaˇ htawˇ, hkʼe leˇ awˬ to kʼawˇ lehˍ 
maˇ gʼa hpehˇ peu. 
14Gʼuiˬsha nawˬ hta‸ na‸ laˇ taˍ ve awˬ bon teˇ hpaˍ hkʼaw, yawˬ ehˉ, caˬ shiˍ 
leh a pehˉ meuˇ gʼuiˬ teˇ hpaˍ yuˬ tawˆ leh ha lehˬ ha kʼa gʼa ga piˇ ve yoˬ. 
15Nawˬ hui htawˇ Eˇjiˇtu‸ mvuhˇmiˬ hkʼaw shu ceˬ gʼa te taˉ jaw peuˬ leh, 
Gʼuiˬsha nawˬ hui hta‸ ponˬ laˇ taˍ ve hta‸ dawˇ nawˇ-oˆ. Chi hta‸ pa taw, 
ngaˬ nawˬ hui hta‸ tawˇ chi teˇ hpaˍ pe‸ laˇ chehˇ ve yoˬ. 
16Ya‸ hkʼaˇ, nawˬ ve awˬ ceˬ oˇ ve lehˬ tawˆ-e tuˬ maˇ dawˇ tawˆ leh, nawˬ geh 
ceh tiˉ chehˇ taˍ gaˇ ve kʼo, 

17yawˇ hta‸ nawˬ ve yehˬmiˉhpe‸ lo shiˍ kʼai leh, yawˇ ve naˍ paw hta‸ htaw 
pawnˍ piˇ-oˆ. Oˇ hkʼe te ve kʼo, yawˇ teˇ co-e nawˬ ve awˬ ceˬ hpeh‸ la tuˬ yoˬ. 
Nawˬ ve awˬ ceˬ ma teˇ hpaˍ hta‸ htawˇ oˇ ve hkʼa shuˍ te piˇ-oˆ. 
18Nawˬ ve awˬ ceˬ hta‸ hkʼe leˇ gʼa hpehˇ piˇ ve hta‸ taˇ hpeh‸ bawˬ. Awˬ 
lawn kʼo, yawˇ lehˬ hkaw‸ hkʼaw‸ ve awˬ yanˇ oˇ ve hkʼaw, gʼaˇ ga caˇ ve 
chaw a‸ kehˉ nyiˇ pun kanˉ te laˇ taˍ peuˬ. Nawˬ yawˇ hta‸ ha lehˬ ha kʼa 
hpehˇ piˇ ve kʼo, Gʼuiˬsha lehˬ nawˬ te ve kanˉ hkʼa peu-eˬ ve hta‸ awˬ bon na
‸ laˇ tuˬ yoˬ. 

Awˉ lawˉ peuˇ paw la ve ceˇ teˇ hpaˍ 

19Awˉ lawˉ peuˇ paw la ve nawˬ hui ve ceˇ awˬ paˍ teˇ hkeh le le, Gʼuiˬsha awˬ 
pon hkʼa deh‸ gʼa fuiˍ teh taˍ ve yoˬ. Ceˇ chi teˇ hpaˍ hta‸ kanˉ maˇ gʼa te 
tcuh. Awˬ mvuh htawˇ maˇ gʼa nuˆ baˬ piˇ. 
20Teˇ hkʼaw‸ le le, nawˬ hui ve miˇ yaˇ hui geh teˇ geh Gʼuiˬsha hta‸ oˉ kʼoˍ 
pui kuiˬ lo kʼai leh, oˇ kaˬ Gʼuiˬsha mehˆ gʼuˇ suhˍ ceˇ oˇ ve teˇ hpaˍ hta‸ gʼa 
tiˇ caˇ ve yoˬ. 
21Ceˇ oˇ ve teˇ hkeh hkeh, hkui luˬ ve, mehˆ cuˉ ve, leh awˬ kuiˉ awˬ haiˇ teˇ 
ceuˬ ceuˬ cawˬ ve kʼo, Gʼuiˬsha hta‸ maˇ gʼa tuˉ tanˇ piˇ. 
22Nawˬ hui a shu yawˇ ve aˉ hkʼaw lo tiˇ caˇ hpeh‸ ve yoˬ. Nawˬ hui a shu 
yawˇ awˬ to hta‸ da‸ kehˬ tuˬ te taˍ peuˬ ve chaw maˇ kʼoˆ, maˇ gʼa te sheˍ ve 
chaw maˇ kʼoˆ, nawˬ hui hkuiˉ zuhˬ shaˍ caˇ ve hkʼe, to nuˇ to shaˆ oˇ ve hta‸ 
tiˇ caˇ hpeh‸ ve yoˬ. 
23Ya‸ hkʼaˇ, awˬ suhˍ hta‸ maˇ gʼa caˇ. Iˉ kaˆ hkʼa shuˍ, miˬ chaˇ hkʼoˆ lo gʼa 
ngeuˍ baˬ ve yoˬ. 

Bon maˍ ve li‸ 16 

Paˍsaˍhkaˍ pawehˇ caˇ ve 

1Aˍbiˆbaˍlaˆ ha pa gaˬ la ve kʼo, Paˍsaˍhkaˍ pawehˇ caˇ tuˬ hkʼaˬ htaˆ ka‸ gʼa 
dawˇ nawˇ taˍ ve yoˬ. Oˇ ve teˇ ha pa tanˇ hkuinˇ htaˇ, Gʼuiˬsha lehˬ nawˬ hui 
hta‸ Eˇjiˇtu‸ chaw hui ve la‸ sheh hkʼaw htaiˍ hkʼaw‸ laˇ ve yoˬ. 

2Gʼuiˬsha hta‸ oˉ kʼoˍ pui kuiˬ lo kʼai leh Yawˇ hta‸ yawˆ yan ve hkʼaw, Paˍsaˍ 
hkaˍ pawehˇ caˇ tuˬ nawˬ hui ve nuˇ, maˇ heˆ kʼo yawˬ ehˉ hta‸ tiˇ pehˍ-o‸. 
3Nawˬ hui pawehˇ chi hta‸ caˇ ve teˇ yanˇ, diˇ keu taˍ ve hkaoˍmonˇ hta‸ maˇ 
gʼa caˇ. Nawˬ hui Eˇjiˇtu‸ mvuhˇmiˬ hkʼaw kiˍ moˉ kiˍ chiˆ te tawˆ la chehˇ 
htaˇ, diˇ maˇ keu ve hkaoˍmonˇ hta‸ nawˬ hui suhˍ nyi hkʼa gaˬ gʼa caˇ taˉ 
peuˬve yoˬ. Hkaoˍmonˇ chi hta‸ tu‸ hkanˍ ve hkaoˍmonˇ teh‸ kʼoˆ ve yoˬ. Tu‸ 
hkanˍ jaˇ ve Eˇjiˇtu‸ mvuhˇmiˬ hkʼaw gʼa ponˬ tawˆ la ve hta‸ nawˬ hui teˇ co-
e dawˇ nawˇ hpeh‸ tuˬ, hkaoˍmonˇ chi hta‸ caˇ-oˆ. 
4Suhˍ nyi hkʼa gaˬ nawˬ hui ve yehˬ hkʼaw diˇ maˇ gʼa teh taˍ. Awˉ lawˉ peuˇ 
ve teˇ haˉ htaˇ tiˇ pehˍ taˍ ve shaˍ hta‸, oˇ ve teˇ haˉ tiˉ hkʼaw gʼa caˇ peuˬ piˇ 
ve yoˬ. 
5Paˍsaˍhkaˍ pawehˇ caˇ tuˬ ve yawˬ ehˉ hta‸ Gʼuiˬsha hta‸ oˉ kʼoˍ pui tuˬ leuˆ 
yuˬ taˍ ve chehˇ kuiˬ lo gʼa sheh kʼai leh gʼa tiˇ pehˍ ve yoˬ. Awˬ nu ve chehˇ 
kuiˬ lo ca tiˇ pehˍ maˇ hpeh‸. 
6Yawˬ ehˉ oˇ ve hta‸, nawˬ hui Eˇjiˇtu‸ mvuhˇmiˬ hkʼaw tawˆ la ve, mvuhˇ nyi 
lo‸-e ve awˬ yanˇ hkʼe htaˇ gʼa tiˇ pehˍ ve yoˬ. 
7Shaˍ hta‸ mu‸ hkʼu hkʼaw keu caˉ leh, Gʼuiˬsha hta‸ oˉ kʼoˍ pui kuiˬ lo gʼa 
caˇ ve yoˬ. Shawˉ pawˍ mvuhˇ htiˇ la ve kʼo, a shu yawˇ ve yehˬ lo gʼa kʼaw‸ 
kʼo‸-e ve yoˬ. 
8Awˬ hkʼaw‸ nawˉ hkaw‸ nyi hkʼa gaˬ, nawˬ hui lehˬ diˇ maˇ keu ve 
hkaoˍmonˇ hta‸ tiˉgʼa caˇ ve yoˬ. Suhˍ nyi teˇ nyi gaˬ ve kʼo, nawˬ hui 
Gʼuiˬsha hta‸ oˉ kʼoˍ pui tuˬ gʼa hpawnˬ da‸ leh, chaw teˇ gʼaˇ ka‸ kanˉ maˇ 
gʼa te. 

Awˬ shiˍ awˬ nu gʼeu‸ jaw‸ htaˇ te ve pawehˇ 

9Nawˬ hui caˬ tanˬ gʼeu‸ ve teˇ nyi hta‸ te leh suhˍ shinˉ ponˬ peuˬ hkʼaw‸ 
nawˉ, 
10awˬ shiˍ awˬ nu gʼeu‸ jaw‸ ve pawehˇ hta‸ gʼa te ve yoˬ. Gʼuiˬsha hta‸ yawˆ 
yan ve hkʼaw, yawˇ na‸ laˇ ve bon hta‸ dawˇ nyi leh, a shu yawˇ nyi ma cawˬ 
ve hkʼe tanˇ tuˬ teˇ hpaˍ Gʼuiˬsha geh gʼa yuˬ laˬ ve yoˬ. 

11Nawˬ hui ve miˇ yaˇ, awˬ ceˬ teˇ hpaˍ, Leˍviˆ chaw, hkehˉ chaw, yaˇcuˬshi leh 
mehˇchawˇma teˇ hpaˍ hta‸ shiˬ veu laˇ leh, Gʼuiˬsha hta‸ oˉ kʼoˍ pui kuiˬ, 
yawˇ mehˆ gʼuˇ suhˍ lo ha lehˬ ha kʼa gʼa hti caˇ ve yoˬ. 
12Awˬliˇtawˇhkawˇ chi teˇ hpaˍ hta‸ hkʼa deh‸ na yuˬ-o‸. Teˇ pawˆ htaˇ, nawˬ 
hui htawˇ Eˇjiˇtu‸ mvuhˇmiˬ hkʼaw shu ceˬ gʼa te jaw taˉ peuˬ ve hta‸ hkʼaˬ 
htaˆ ka‸ dawˇ nawˇ tcuhˉ taˍ-o‸. 

Aˉ po kʼo pawehˇ 

13Nawˬ hui caˬ jaw‸ peuˬ leh a pehˉ meuˇ gʼuiˬ nyiˉ peuˬ hkʼaw‸ nawˉ, aˉ po 
kʼo pawehˇ hta‸ suhˍ nyi gʼa kʼaw‸ te ve yoˬ. 
14Nawˬ hui ve miˇ yaˇ, nawˬ hui ve awˬ ceˬ, Leˍviˆ chaw, hkehˉ chaw, 
yaˇcuˬshi leh mehˇchawˇma hui hta‸ shiˍ veu leh teˇ geh ha lehˬ ha kʼa gʼa hti 
caˇ ve yoˬ. 
15Gʼuiˬsha hta‸ yawˆ yan ve hkʼaw, yawˇ hta‸ oˉ kʼoˍ pui kuiˬ lo kʼai leh suhˍ 
nyi hkʼa gaˬ pawehˇ chi hta‸ gʼa te ve yoˬ. Gʼuiˬsha lehˬ nawˬ hui muiˬ taˍ vaˇ 
taˍ ve hta‸ awˬ bon na‸ laˇ ve pa taw, ha lehˬ ha kʼa te chehˇ-oˆ. 
16Nawˬ hui hawˉ hkʼaˆ paˍ hkʼa peu-eˬ, teˇ hkʼaw‸ shehˆ pawˆ Gʼuiˬsha hta‸ oˉ 
kʼoˍ pui kuiˬ lo laˬ leh, Paˍsaˍhkaˍ pawehˇ, awˬ shiˍ awˬ nu gʼeu‸ jaw‸ ve 
pawehˇ, leh aˉ po kʼo pawehˇ chi teˇ hpaˍ hta‸ gʼa ca te la ve yoˬ. 
17A shu yawˇ te gʼa ve hkʼe, Gʼuiˬsha bon na‸ laˇ ve hta‸ nyi leh, Gʼuiˬsha hta‸ 
tanˇ piˇ tuˬ ve tanˇ tuˬ teˇ hpaˍ htawˇ gʼa yuˬ laˬ ve yoˬ. 

Hteˇ ve cawˇ ve hkʼaw kanˉ te ve 

18Gʼuiˬsha nawˬ hui hta‸ piˇ laˇ taˍ ve mvuhˇmiˬ hkʼaw, suhˉ jehˬ shehˍ hpaˇ 
leh awˬ nu ve awˬ hoˉ awˬ naˬ teˇ hpaˍ hta‸ leuˆ teh taˍ-o‸. Chaw chi teˇ hpaˍ 
lehˬ, mvuhˇmiˬ yaˇ hta‸ hteˇ ve cawˇ ve hkʼaw suhˉ gʼa jehˬ piˇ ve yoˬ. 
19Yawˇ hui lehˬ, maˇ hteˇ maˇ cawˇ ve hkʼaw suhˉ maˇ gʼa jehˬ. Shu geh la‸ 
shawnˍ ka‸ maˇ gʼa ha‸ yuˬ. Chi hkʼe ve la‸shawnˍ lehˬ cuˇ yiˍ cawˬ leh hteˇ 
ve cawˇ ve chaw hui hta‸ mehˆ cuˉ piˇ lawˬ leh, maˇ hteˇ maˇ cawˇ ve hkʼaw 
suhˉ jehˬ piˇ puiˉ ve yoˬ. 

20Gʼuiˬsha nawˬ hui hta‸ piˇ taˍ ve mvuhˇmiˬ hkʼaw awˬ yanˇ maw chaweh gʼa 
chehˇ tuˬ, nawˬ hui hkʼaˬ htaˆ ka‸ hteˇ ve cawˇ ve kanˉ hta‸ ceh tiˉ te-o. 
21Nawˬ hui Gʼuiˬsha hta‸ tuˉ tanˇ kuiˬ te ve teˇ yanˇ, tuˉ tanˇ kuiˬ oˇ ve awˬ paˇ 
lo Aˍsheˍraˆ gʼuiˬsha ma ve shaˉ ho‸ maˇ gʼa yuˬ teh taˍ. 
22Awˬ kaˍ awˬ nu da‸ kehˬ ve haˉ pui hkuiˉ daw leh shaˉ ho‸ teˇ hpaˍ hta‸ 
htawˇ maˇ gʼa te teh taˍ. Awˬ ceuˬ oˇ ve teˇ hpaˍ hta‸ Gʼuiˬsha canˇ jaˇ ve yoˬ. 

Bon maˍ ve li‸ 17 

1Awˬ kuiˉ awˬ haiˇ cawˬ ve to nuˇ to shaˆ teˇ hpaˍ hta‸ yuˬ leh, Gʼuiˬsha hta‸ 
maˇ gʼa tuˉ tanˇ piˇ. Oˇ hkʼe te ve hta‸ Gʼuiˬsha canˇ ve yoˬ. 
2Nawˬ hui geh chehˇ taˍ ve chaw hawˉ hkʼaˆ, maˇ heˆ kʼo yaˇ miˇ teˇ gʼaˇ, 
Gʼuiˬsha ve tawˇ hta‸ ponˬ leuˉ leh, 
3awˬ nu ve gʼuiˬsha, maˇ heˆ kʼo mvuhˇ nyi, ha pa, meu‸ keu shiˍ teˇ hpaˍ hta‸ 
oˉ kʼoˍ pui chehˇ ve awˬ hkawˇ hta‸ nawˬ hui gʼa kaˇ ve kʼo, 
4hkʼa deh‸ chaˬ nyi-o. Iˉsaˍreˍlaˆ mvuhˇmiˬ hkʼaw chi hkʼe te chehˇ ve hta‸ 
gʼa mawˬ ve kʼo, 
5chaw oˇ ve hta‸ venˇ baˬ lo shiˍ kʼai leh haˉ pui gʼa baˬ pehˍ piˇ ve yoˬ. 
6Ya‸ hkʼaˇ, shaˉ hkiˆ hkanˍ paˍ nyiˇ gʼaˇ, maˇ heˆ kʼo shehˆ gʼaˇ cawˬ htaˇ heh
‸, yawˇ hta‸ haˉ pui gʼa baˬ pehˍ ve yoˬ. Shaˉ hkiˆ hkanˍ paˍ teˇ gʼaˇ ceh tiˉ 
cawˬ ve kʼo, yawˇ hta‸ maˇ gʼa tiˇ pehˍ. 
7Shaˉ hkiˆ hkanˍ paˍ teˇ hpaˍ lehˬ, shu a‸ kehˉ awˉ lawˉ peuˇ haˉ pui gʼa baˬ ve 
yoˬ. Oˇ ve hkʼaw‸ nawˉ, chaw moˍ lonˉ haˉ pui gʼa ga hpoˆ baˬ ve yoˬ. Oˇ hkʼe 
te ve hkʼaw, venˇbaˆ chi teˇ ceuˬ hta‸ nawˬ hui geh gʼa yuˬ baˬ ve yoˬ. 
8Suhˉ jehˬ shehˍ hpaˇ teˇ hpaˍ awˬ pon haˍ jaˇ ve kanˉ ca cawˬ la puiˉ ve yoˬ. 
Mawˇ jeˬ awˬ lawn tawˇ gʼawˬ da‸ ve, dawˆ da‸ ya‸ da‸ ve, shaˉ hkiˆ maˇ 
cawˬ leh chaw hta‸ tiˇ pehˍ ve, chi teˇ hpaˍ tawˆ la ve kʼo, Gʼuiˬsha leuˆ yuˬ 
taˍ ve oˉ kʼoˍ pui kuiˬ lo kʼai leh, 
9paw hkuˇ leh suhˉ jehˬ shehˍ hpaˇ hui hta‸ gʼa ca kʼoˆ maˍ piˇ ve yoˬ. 
10Yawˇ hui lehˬ, awˬ lawn hkʼa peu-eˬ ve hta‸ na leh suhˉ jehˬ laˇ tuˬ yoˬ. 

11Yawˇ hui suhˉ jehˬ laˇ ve hta‸ na yuˬ leh, yawˇ hui te tcuh laˇ ve hkʼe hkʼa 
deh‸ gʼa te ve yoˬ. 
12Paw hkuˇ leh suhˉ jehˬ shehˍ hpaˇ hui suhˉ jehˬ laˇ ve hta‸ maˇ ha‸ yuˬ ve 
chaw hta‸ gʼa tiˇ pehˍ piˇ ve yoˬ. Oˇ hkʼe te ve hkʼaw, venˇbaˆ chi teˇ ceuˬ hta
‸ Iˉsaˍ reˍlaˆ chaw hui geh gʼa yuˬ baˬ ve yoˬ. 
13Oˇ hkʼe te ve kʼo, awˬ lawn oˇ ve hta‸ hkʼa gʼa kaˇ ve chaw hkʼa peu-eˬ kawˆ 
jaˇ leh, chaw teˇ gʼaˇ ka‸ oˇ hkʼe kʼaw‸ te haˆ tuˬ ve maˇ heˆ. 

Hkʼaˬ hkʼe ve chaw hta‸ jawˇmawˇ te tcuh tuˬ 

14Gʼuiˬsha nawˬ hui hta‸ piˇ laˇ chehˇ ve mvuhˇmiˬ oˇ ve hkʼaw gaˬ ve teˇ 
yanˇ, awˬ nu ve chaw ceuˬ teˇ hpaˍ hkʼa shuˍ, nawˬ hui htawˇ jawˇmawˇ heuˆ 
gaˇ la tuˬ yoˬ. 
15Nawˬ hui leuˆ yuˬ taˍ ve jawˇmawˇ lehˬ, Gʼuiˬsha leuˆ yuˬ taˍ ve chaw hpeh‸ 
tuˬ shaˍ ti‸ taˍ leh gʼa leuˆ yuˬ ve yoˬ. Yawˇ lehˬ nawˬ hui ve chaw ceuˬ gʼa 
hpeh‸ ve yoˬ. Awˬ nu ve chaw ceuˬ hta‸ nawˬ hui ve jawˇmawˇ maˇ gʼa te 
tcuh. 
16Nawˬ hui ve jawˇmawˇ lehˬ, yawˇ ve yaˇ teˇ hpaˍ awˬ pon iˉ mvuhˇ maˇ maˇ 
hu taˍ tuˬ maˇ loˍ. Eˇjiˇtu‸ mvuhˇmiˬ lo chaw hta‸ hpehˇ leh iˉ mvuhˇ ca vuiˬ 
tcuh tuˬ ka‸ maˇ loˍ. Awˬ lawn kʼo, Gʼuiˬsha lehˬ yawˇ ve chaw teˇ gʼaˇ ka‸ oˇ 
kaˬ lo maˇ gʼa kʼaw‸ kʼo‸-e, teh‸ kʼoˆ taˍ peuˬ ve pa taw yoˬ. 
17Jawˇmawˇ lehˬ, awˬ miˇ ma laiˉ gʼaˇ maˇ gʼa heuˆ. Yawˇ chi hkʼe te ve kʼo, 
Gʼuiˬsha hta‸ yawˇ baˬ taˉ tuˬ yoˬ. Hpu shi maˇ maˇ cawˬ la leh paw sha la tuˬ 
ka‸ yawˇ maˇ gʼa te. 
18Yawˇ jawˇmawˇ hpeh‸ la ve teˇ yanˇ, Leˍviˆ chaw paw hkuˇ teˇ hpaˍ ha‸ shaˉ 
taˍ ve awˬliˇtawˇhkawˇ li‸ daw teˇ kʼoˆ gʼa bvuh‸ yuˬ taˍ ve yoˬ. 
19Li‸ daw oˇ ve yawˇ awˬ paˇ lo gʼa teh taˍ leh, yawˇ a sha‸ te‸ chehˇ ve teˇ 
co-e oˇ kaˬ lo bvuh‸ taˍ ve tawˇ teˇ hpaˍ hta‸ hkʼa deh‸ na yuˬ leh, Gʼuiˬsha 
hta‸ yawˆ yan puiˉ tuˬ hkʼaˬ htaˆ ka‸ gʼa gʼaw nyi tcuhˉ taˍ ve yoˬ. 
20Yawˇ oˇ hkʼe te chehˇ ve kʼo, yawˇ lehˬ awˬ nu ve Iˉsaˍreˍlaˆ chaw teˇ hpaˍ a‸ 
kehˉ da‸ leuˉ ve yoˬ, teh‸ maˇ dawˇ leh, Gʼuiˬsha ve awˬliˇtawˇhkawˇ teˇ hpaˍ 

hta‸ ka‸ maˇ te ya‸ taˬ. Oˇ hkʼe te ve kʼo, yawˇ lehˬ mvuhˇmiˬ hta‸ awˬ yanˇ 
maw chaweh gʼa uˉ peunˍ leh, yawˇ ve awˬ ceuˬ awˬ hkʼaˇ teˇ hpaˍ htawˇ 
Iˉsaˍreˍlaˆ mvuhˇmiˬ hta‸ teˇ co peuˬ teˇ co gʼa uˉ peunˍ tuˬ yoˬ. 

Bon maˍ ve li‸ 18 

Paw hkuˇ hui gʼa cawˇ ve caˇ tuˬ 

1Leˍviˆ awˬ ceuˬ aw hkʼaˇ paw hkuˇ teˇ hpaˍ lehˬ, Iˉsaˍreˍlaˆ mvuhˇmiˬhkʼaw 
miˬguiˬ pehˬ gʼa tuˬ ve maˇ heˆ. Ya‸ hkʼaˇ, yawˇ hui lehˬGʼuiˬsha hta‸ tanˇ piˇ 
ve tuˉ tanˇ tuˬ teˇ hpaˍ hta‸ caˇ hpeh‸ ve yoˬ. 
2Yawˇ hui lehˬ, awˬ nu ve Iˉsaˍreˍlaˆ chaw teˇ hpaˍ hkʼa shuˍ miˬguiˬ maˇ cawˬ. 
Gʼuiˬsha ka ti‸ te taˍ peuˬ ve hkʼe, yawˇ hui lehˬ Gʼuiˬsha ve paw hkuˇ teˇ 
hpaˍ hpeh‸ ve yoˬ. 
3Nuˇ leh yawˬ ehˉ hta‸ tuˉ tanˇ piˇ ve teˇ pawˆ le le, la‸ hpeh kʼaˉ, paˇ kaˇ 
gʼawˇ, leh awˬ gʼuˬ tehˆ teˇ hpaˍ paw hkuˇ hui hta‸ gʼa piˇ ve yoˬ. 
4Awˉ lawˉ peuˇ naw‸ la ve awˬ shiˍ awˬ nu, a pehˉ meuˇ gʼuiˬ, shaˍlonˍ chu 
leh yawˬ mvuh teˇ hpaˍ htawˇ yawˇ hui hta‸ gʼa piˇ ve yoˬ. 
5Nawˬ hui ve chaw ceuˬ hkʼa peu-eˬ awˬ hkʼaw lo, Gʼuiˬsha lehˬ Leˍviˆ chaw 
hui hta‸ leuˆ yuˬ leh co co taiˍ taiˍ Yawˇ ve paw hkuˇ te tcuh taˍ ve yoˬ. 
6Iˉsaˍreˍlaˆ mvuhˇmiˬ hkʼaw chehˇ ve Leˍviˆ chaw hkʼaˬ ve teˇ gʼaˇ maˇ kʼoˆ, 
Gʼuiˬsha hta‸ oˉ kʼoˍ pui kuiˬ lo laˬ leh, 
7oˇ kaˬ lo kanˉ te chehˇ ve awˬ nu ve Leˍviˆ chaw hui hkʼa shuˍ Gʼuiˬsha ve 
kanˉ hta‸ ca te la hpeh‸ ve yoˬ. 
8Yawˇ htawˇ ka‸ awˬ nu ve Leˍviˆ chaw hui hkʼe caˇ tuˬ hkʼa shuˍ gʼa caˇ leh, 
yawˇ ve miˇ yaˇ teˇ hpaˍ feu laˇ ve mawˇ teˇ hpaˍ hta‸ ha‸ shaˉ taˍ hpeh‸ ve 
yoˬ. 

Shu te ve hkʼe maˇ gʼa te tuˬ shaˍ ti‸ piˇ ve 

9Gʼuiˬsha nawˬ hui hta‸ piˇ laˇ chehˇ ve mvuhˇmiˬ hkʼaw gaˬ ve teˇ yanˇ, oˇ 
kaˬ lo chehˇ taˍ ve chaw hui te ve awˬ liˇ awˬ hkʼaˇ teˇ hpaˍ hta‸ taˇ gʼa‸ te. 

10Nawˬ hui ve tuˉ tanˇ kuiˬ hkʼoˆ lo, nawˬ hui ve yaˇ teˇ hpaˍ hta‸ maˇ gʼa tuˉ 
tanˇ piˇ. Nawˬ hui ve chaw teˇ hpaˍ hta‸ htawˇ, neˇ maˇ gʼa te tcuh. Maˇ gʼa 
mawˉ nyi tcuh. 
11Faˍ maˇ gʼa te tcuh. Suh peuˬ ve chaw hta‸ tawˇ na nyi ve, chi hkʼe ve teˇ 
hpaˍ ka‸ maˇ gʼa te tcuh. 
12Chi hkʼe te ve chaw hui hta‸ Gʼuiˬsha canˇ ve yoˬ. Chi hta‸ pa taw, nawˬ hui 
awˬ gʼuˇ suhˍ kʼai chehˇ ve teˇ yanˇ, Gʼuiˬsha lehˬ chaw oˇ ve teˇ hpaˍ hta‸ gʼa
‸ kʼoˬ piˇ ve yoˬ. 
13Gʼuiˬsha hta‸ ceh tiˉ ka ti‸ yeˬ chehˇ-oˆ, teh‸ yawˇ hui hta‸ kʼoˆ piˇ ve yoˬ. 

Tcuh kaˍ paˍ peu laˇ tuˬ ve 

14Oˇ ve hkʼaw‸ nawˉ, Moˉseˍ yawˇ hui hta‸ chi hkʼe kʼoˆ piˇ ve yoˬ. Chi beu‸ 
nawˬ hui ca chehˇ tuˬ ve mvuhˇmiˬ oˇ ve hkʼaw chehˇ taˍ ve chaw teˇ hpaˍ 
lehˬ, neˇ te leh mawˉ nyi ve chi teˇ hpaˍ hta‸ te chehˇ ve yoˬ. Ya‸ hkʼaˇ, nawˬ 
hui ve Gʼuiˬsha lehˬ nawˬ hui hta‸ oˇ hkʼe te tuˬ a hkaw-anˬ maˇ pe‸ laˇ. 
15Yawˇ lehˬ nawˬ hui ve chaw ceuˬ hkʼaw, ngaˬ hkʼa shuˍ ve tcuh kaˍ paˍ teˇ 
gʼaˇ peu laˇ tuˬ yoˬ. Nawˬ hui hkʼa peu-eˬ yawˇ ve tawˇ hta‸ gʼa na yuˬ ve yoˬ. 
16Nawˬ hui Siˉnaˆ hkʼaw hkuiˉ puiˍ lo hpoˆ chehˇ taˍ htaˇ, Gʼuiˬsha aˬ miˍ ha 
hkʼaw chehˇ taˍ leh nawˬ hui hta‸ tawˇ yaw laˇ chehˇ ve hta‸ nawˬ hui maˇ 
mawˬ gaˇ-o teh‸ kʼoˆ ve yoˬ. Nawˬ hui suh-e la ve hta‸ kawˆ jaˇ ve yoˬ. 
17Hkʼe te leh, Gʼuiˬsha ngaˬ hta‸ chi hkʼe kʼoˆ laˇ ve, Yawˇ hui teˇ ceuˬ lawˬ 
chehˇ ve yoˬ. 
18Yawˇ hui ve chaw ceuˬ awˬ hkʼaw lo nawˬ hta‸ shuˍ ve tcuh kaˍ paˍ teˇ gʼaˇ 
hta‸ ngaˬ peu laˇ tuˬ yoˬ. Yawˇ hkʼaˬ hkʼe gʼa kʼoˆ tuˬ ve ngaˬ yawˇ hta‸ kʼoˆ 
maˍ piˇ leh, ngaˬ hkʼa kʼoˆ ve tawˇ hkʼa peu-eˬ yawˇ yawˇ hui hta‸ gʼa kʼaw‸ 
kʼoˆ maˍ piˇ tuˬ yoˬ. 
19Yawˇ lehˬ ngaˬve awˬ meh hkʼaw tawˇ yaw leh, yawˇ ve tawˇ hta‸ maˇ na 
yuˬ ve chaw hta‸ ngaˬ ciˍ yanˍ piˇ tuˬ yoˬ. 
20Ya‸ hkʼaˇ, ngaˬ maˇ kʼoˆ tcuh ve htawˇ, ngaˬ ve awˬ meh hkʼaw tawˇ yaw toˇ 
ve tcuh kaˍ paˍ hta‸ ngaˬ tiˇ pehˍ piˇ tuˬ yoˬ. Oˇ ve hkʼa shuˍ, awˬ nu ve 



526 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

gʼuiˬsha teˇ hpaˍ ve awˬ meh hkʼaw tawˇ yaw chehˇ ve tcuh kaˍ paˍ hta‸ 
htawˇ, ngaˬ tiˇ pehˍ piˇ tuˬ yoˬ, teh‸ Gʼuiˬsha ngaˬ hta‸ kʼoˆ laˇ ve yoˬ. 
21Tcuh kaˍ paˍ teˇ gʼaˇ yaw chehˇ ve tawˇ oˇ ve Gʼuiˬsha geh gʼa, maˇ gʼa ve hta
‸ hkʼaˬ hkʼe te shiˍ hpeh‸ tuˬ le, teh‸ nawˬ hui dawˇ tuˬ yoˬ. 
22Tcuh kaˍ paˍ teˇ gʼaˇ lehˬ, Gʼuiˬsha ve awˬ meh hkʼaw tawˇ yaw leh yawˇ kʼoˆ 
ve hkʼe maˇ hpeh‸ la ve kʼo, tawˇ oˇ ve Gʼuiˬsha geh laˬ ve tawˇ maˇ heˆ. Tcuh 
kaˍ paˍ oˇ ve yawˇ hkʼaˇ yawˇ dawˇ tawˆ ve hkʼe yaw toˇ chehˇ ve pa taw, 
nawˬ hui yawˇ hta‸ kawˆ tuˬ maˇ loˍ. 

Bon maˍ ve li‸ 19 

Ponˬ ve venˇ teˇ hpaˍ 

1Gʼuiˬsha nawˬ hui hta‸ piˇ laˇ chehˇ ve mvuhˇmiˬ oˇ ve hkʼaw chehˇ ve chaw 
hui hta‸ te luˬ te sheˆ piˇ leh, mvuhˇmiˬ oˇ ve hkʼaw nawˬ hui gʼa chehˇ ve teˇ 
yanˇ, 
2mvuhˇmiˬ oˇ ve hta‸ shehˆ tawn te pehˬ leh, teˇ tawn le le awˬ hkʼaw lo kʼai 
sha laˬ sha ve venˇ teˇ hpaˍ hta‸ gʼa leuˆ yuˬ taˍ ve yoˬ. 
3Oˇ hkʼe te taˍ ve kʼo, maˇ dawˇ maˇ gaˇ ve hkʼaw shu hta‸ gʼa tiˇ pehˍ cawˇ ve 
chaw teˇ gʼaˇ venˇ oˇ ve lo gʼuiˇ hpaw-e hpeh‸ ve yoˬ. 
4Chaw teˇ gʼaˇ lehˬ, yawˇ ve canˇ paˍ maˇ heˆ ve chaw teˇ gʼaˇ hta‸ maˇ dawˇ 
maˇ gaˇ ve hkʼaw gʼa tiˇ pehˍ cawˇ ve kʼo, venˇ oˇ ve teˇ venˇ venˇ lo gʼuiˇ 
hpaw-e hpeh‸ ve yoˬ. 
5Chaw nyiˇ gʼaˇ heh puiˉ hkʼaw lo suhˆ ca hkaˆ-e leh, teˇ gʼaˇ suhˆ htu chehˇ 
htaˇ ceˉ ceˇ kʼehˆ tawˆ-e leh, teˇ gʼaˇ ve oˉ kʼoˍ hta‸ heuˆ ve pa taw suh kʼai ve 
kʼo, chaw oˇ ve lehˬ venˇ oˇ ve teˇ maˬ maˬ lo gʼuiˇ hpaw-e hpeh‸ ve yoˬ. 
6Oˇ kaˬ lo venˇ teˇ venˇ ceh tiˉ cawˬ ve kʼo, yawˇ gʼa gʼuiˇ hpaw-e tuˬ ve ya‸ 
kʼaw vuiˇ jaˇ ve pa taw, suh peuˬ ve chaw oˇ ve hpaˇ ve awˬ ceuˬ awˬ hkʼaˇ teˇ 
hpaˍ yawˇ hkʼaˇ suh gʼa‸ yuˬ laˬ leh, yawˇ hta‸ tiˇ pehˍ piˇ tuˬ yoˬ. Yawˇ lehˬ, 
maˇ dawˇ maˇ gaˇ ve hkʼaw yawˇ ve awˬ chawˇ hta‸ gʼa tiˇ pehˍ peuˬ ve pa 
taw yoˬ. 

7Chi hta‸ pa taw, oˇ kaˬ lo venˇ shehˆ venˇ leuˆ teh taˍ tuˬ ngaˬ nawˬ hui hta‸ 
kʼoˆ laˇ chehˇ ve yoˬ. 
8Gʼuiˬsha nawˬ hui ve awˬ puˍ awˬ pi hui hta‸ kʼoˆ piˇ taˍ peuˬ ve hkʼe, Yawˇ 
nawˬ hui ve mvuhˇmiˬ hta‸ uiˍ la kʼehˬ la piˇ leh, Yawˇ ka ti‸ te taˍ peuˬ ve 
mvuhˇmiˬ oˇ ve hkʼa peu-eˬ nawˬ hui hta‸ piˇ laˇ ve teˇ yanˇ, 
9nawˬ hui lehˬ awˬ nu ve venˇ shehˆ venˇ hta‸ gʼa kʼaw‸ leuˆ yuˬ ve yoˬ. (Ya‸ 
nyi ngaˬ kʼoˆ laˇ chehˇ ve tawˇ hta‸ na yuˬ leh Gʼuiˬsha hta‸ yawˆ yan ve 
hkʼaw, Yawˇ ve awˬliˇtawˇhkawˇ awˬ hkʼaˇ suh a sha‸ te‸ chehˇ ve kʼo, 
mvuhˇmiˬ oˇ ve Yawˇ nawˬ hui hta‸ piˇ laˇ tuˬ yoˬ.) 
10Te‸ chiˉ venˇbaˆ maˇ cawˬ ve chaw hkʼe leˇ maˇ gʼa suh-e tuˬ leh, Gʼuiˬsha 
nawˬ hui hta‸ piˇ laˇ chehˇ ve mvuhˇmiˬ hkʼaw nawˬ hui shu hta‸ maˇ gʼa tiˇ 
pehˍ tuˬ, ngaˬ kʼoˆ ve hkʼe te-o. 
11Chaw teˇ gʼaˇ lehˬ, yawˇ ve canˇ paˍ hta‸ tiˇ pehˍ taˉ leh venˇ oˇ ve teˇ maˬ 
maˬ lo hpaw-e ve kʼo, 
12awˬ hoˉ awˬ naˬ teˇ hpaˍ yawˇ hta‸ gʼa ca shiˍ hkʼaw‸ leh, suh peuˬ ve chaw 
oˇ ve hpaˇ ve awˬ ceuˬ awˬ hkʼaˇ teˇ hpaˍ hta‸ gʼa chiˇ a‸ piˇ ve yoˬ. Yawˇ hui 
lehˬ suh peuˬ ve chaw oˇ ve awˬ tan, yawˇ hta‸ gʼa tiˇ pehˍ piˇ ve yoˬ. 
13Yawˇ hta‸ taˇ ha kʼaˉ piˇ. Nawˬ hui ha lehˬ dawˇ sha gʼa chehˇ tuˬ, Iˉsaˍreˍlaˆ 
mvuhˇmiˬ hkʼaw shu hta‸ tiˇ pehˍ ve chaw chi hkʼe ve teˇ hpaˍ hta‸ gʼa yuˬ 
baˬ ve yoˬ. 

Miˬ tcuhˉ hta‸ yuˬ jiˆ ve 

14Gʼuiˬsha piˇ laˇ chehˇ ve mvuhˇmiˬ hkʼaw gaˬ htaˇ, nawˬ hui lehˬ shu ve miˬ 
tcuhˉ hta‸ yuˬ jiˆ leh shu ve miˬguiˬ hta‸ hkʼawˇ yuˬ ve maˇ gʼa te. 

Shaˉ hkiˆ hkanˍ ve awˬ lawn 

15Chaw teˇ gʼaˇ te ya‸ ve hta‸ shaˉ hkiˆ hkanˍ paˍ teˇ gʼaˇ tiˉ cawˬ ve kʼo, shaˉ 
hkiˆ oˇ ve lehˬ maˇ biˇ. Shaˉ hkiˆ hkanˍ paˍ i jaˇ ve nyiˇ gʼaˇ cawˬ htaˇ heh‸, 
chaw oˇ ve hta‸ suhˉ jehˬ piˇ hpeh‸ ve yoˬ. 
16Chaw teˇ gʼaˇ lehˬ, awˬ nu ve chaw teˇ gʼaˇ hta‸ luˬ piˇ lawˬ gaˇ leh, maˇ hteˇ 
maˇ cawˇ ve hkʼaw shaˉ hkiˆ hkanˍ ve kʼo, 

17yawˇ huiˉ maˬ nyiˇ gʼaˇ gʼaˇ Gʼuiˬsha hta‸ oˉ kʼoˍ pui kuiˬ lo gʼa kʼai leh, paw 
hkuˇ leh suhˉ jehˬ shehˍ hpaˇ teˇ hpaˍ geh suhˉ gʼa ca jehˬ ve yoˬ. 
18Suhˉ jehˬ shehˍ hpaˇ teˇ hpaˍ lehˬ, awˬ lawn oˇ ve hta‸ hkʼa deh‸ gʼa‸ chaˬ 
nyi leh, chaw oˇ ve lehˬ shu hta‸ maˇ hteˇ maˇ cawˇ ve hkʼaw shaˉ hkiˆ hkanˍ 
chehˇ ve hta‸ gʼa mawˬ ve kʼo, 
19yawˇ lehˬ chaw oˇ ve hpaˇ awˬ tan gʼa hkanˍ ve yoˬ. Chi hkʼe te ve hkʼaw, 
awˬ haiˬ chi teˇ ceuˬ hta‸ nawˬ hui geh gʼa yuˬ baˬ ve yoˬ. 
20Oˇ hkʼe te ve kʼo, hpeh‸ la peuˬ ve awˬ lawn chi hta‸ gʼa kaˇ ve chaw hkʼa 
peu-eˬ kawˆ jaˇ leh, awˬ haiˬ chi hkʼe ve hta‸ yawˇ hui kʼaw‸ te haˆ tuˬ ve 
maˇ heˆ. 
21Chi hkʼe te ve chaw hta‸ a ciˉ ka‸ taˇ ha kʼaˉ piˇ. A sha‸ awˬ tan a sha‸, 
mehˆ shiˍ awˬ tan mehˆ shiˍ, ciˬ awˬ tan ciˬ, la‸ sheh awˬ tan la‸ sheh, hkui 
sheh awˬ tan hkui sheh hta‸ yawˇ gʼa kʼaw‸ shaiˍ piˇ ve yoˬ. 

Bon maˍ ve li‸ 20 

Ma‸ bawˆ ve awˬ lawn 

1Nawˬ hui canˇ paˍ teˇ hpaˍ hta‸ bawˆ da‸ tuˬ tawˆ kʼai leh, shu ve iˉ mvuhˇ 
lawˬ leh iˉ mvuhˇ ciˇ ve ma‸ yaˇ teˇ hpaˍ nawˬ hui a‸ kehˉ awˬ gʼaˇ uiˍ ve hta‸ 
gʼa mawˬ ve teˇ yanˇ, yawˇ hui hta‸ kawˆ ve nyi ma taˇ cawˬ piˇ. Nawˬ hui hta
‸ Eˇjiˇ tu‸ mvuhˇmiˬ hkʼaw shiˍ tawˆ laˇ shehˍ hpaˇ nawˬ hui ve Gʼuiˬsha nawˬ 
hui geh chehˇ taˍ tuˬ yoˬ. 
2Nawˬ hui ma‸ maˇ ca bawˆ sheˍ gʼuˇ suhˍ, paw hkuˇ teˇ gʼaˇ shu gʼuˇ suhˍ lo 
tawˆ la leh, ma‸ yaˇ teˇ hpaˍ hta‸ chi hkʼe gʼa kʼoˆ piˇ ve yoˬ. 
3Iˉsaˍreˍlaˆ chaw teˇ hpaˍ-oˬ, na sheˍ. Ya‸ nyi nawˬ hui ma‸ gʼa ca bawˆ tuˬ 
yoˬ. Nawˬ hui ve canˇ paˍ teˇ hpaˍ hta‸ taˇ kawˆ. Awˬ gʼaˇ ka‸ taˇ nuˇ piˇ. 
4Nawˬ hui ve Gʼuiˬsha nawˬ hui geh chehˇ leh, Yawˇ nawˬ hui hta‸ gʼaˇ shehˍ 
hpaˇ hpeh‸ la piˇ tuˬ yoˬ, teh‸ ma‸ yaˇ hui hta‸ gʼa kʼoˆ piˇ ve yoˬ. 
5Oˇ ve hkʼaw‸ nawˉ, ma‸ poˍ lonˉ teˇ hpaˍ yawˇ hui hta‸ chi hkʼe gʼa kʼaw‸ 
kʼoˆ piˇ ve yoˬ. Choˬ kaˬ lo chehˇ taˍ ve ma‸ yaˇ teˇ hpaˍ hkʼaw, yehˬ te taˍ 

peuˬ leh Gʼuiˬsha hta‸ maˇ gʼa chiˇ a‸ piˇ sheˍ ve chaw teˇ gʼaˇ gʼaˇ cawˬ laˇ. 
Cawˬ ve kʼo, yawˇ aˉ hkʼaw kʼo‸-e hpeh‸ ve yoˬ. Oˇ hkʼe maˇ heˆ leh, yawˇ ma
‸ bawˆ kuiˬ lo ca suh-e puiˉ ve kʼo, awˬ nu ve chaw teˇ gʼaˇ laˬ leh yawˇ ve 
yehˬ Gʼuiˬsha hta‸ chiˇ a‸ piˇ tuˬ yoˬ. 
6A pehˉ meuˇ hko te taˍ peuˬ ve ka‸, a pehˉ meuˇ shiˍ maˇ gʼa shaˉ caˇ taˉ ve 
chaw teˇ gʼaˇ gʼaˇ cawˬ-aw laˇ. Cawˬ ve kʼo, yawˇ aˉ hkʼaw kʼo‸-e hpeh‸ ve yoˬ. 
Oˇ hkʼe maˇ heˆ leh, yawˇ ma‸ bawˆ kuiˬ lo ca suh-e puiˉ ve kʼo, awˬ nu ve 
chaw teˇ gʼaˇ yawˇ ve iˉ shiˍ hta‸ caˇ tuˬ yoˬ. 
7La‸ kʼawˍ toˆ tuˬ gu taˍ ve chaw teˇ gʼaˇ gʼaˇ cawˬ-aw laˇ. Cawˬ ve kʼo, yawˇ 
htawˇ aˉ hkʼaw kʼo‸-e hpeh‸ ve yoˬ. Oˇ hkʼe maˇ heˆ leh, yawˇ ma‸ bawˆ kuiˬ 
lo ca suh-e puiˉ ve kʼo, yawˇ heuˆ tuˬ ka ti‸ te taˍ ve yaˇ miˇ hta‸ awˬ nu ve 
chaw teˇ gʼaˇ heuˆ kʼai tuˬ yoˬ. 
8Nyi ma awˬ gʼaˇ i leh kawˆ puiˉ ve chaw teˇ gʼaˇ gʼaˇ cawˬ-aw laˇ. Cawˬ ve kʼo, 
yawˇ aˉ hkʼaw kʼo‸-e hpeh‸ ve yoˬ. Maˇ heˆ kʼo, yawˇ lehˬ awˬ nu ve ma‸ yaˇ 
teˇ hpaˍ hta‸ htawˇ nyi ma awˬ gʼaˇ i kʼai piˇ leh, kawˆ la piˇ tuˬ yoˬ, teh‸ 
yawˇ hui hta‸ gʼa kʼoˆ piˇ ve yoˬ. 
9Ma‸ poˍ lonˉ teˇ hpaˍ yawˇ hui hta‸ tawˇ yaw piˇ peuˬ hkʼaw‸ nawˉ, yawˇ 
hui teˇ moˍ peuˬ teˇ moˍ awˬ hkʼoˆ awˬ hoˉ te tuˬ ve chaw gʼa leuˆ teh piˇ ve 
yoˬ. 
10Nawˬ hui venˇ teˇ maˬ maˬ hta‸ ca bawˆ yuˬ tuˬ kʼai ve teˇ yanˇ, awˉ lawˉ 
peuˇ venˇ yaˇ oˇ ve teˇ hpaˍ la‸ caˉ ya‸ tuˬ gʼa kʼoˆ piˇ ve yoˬ. 
11Yawˇ hui yehˬ miˉ hpaw leh la‸ caˉ ya‸ laˇ ve kʼo, yawˇ hui lehˬ nawˬ hui ve 
awˬ ceˬ hpeh‸ la ve yoˬ. 
12Ya‸ hkʼaˇ, venˇ yaˇ oˇ ve teˇ hpaˍ la‸ caˉ maˇ ya‸ leh, nawˬ hui hta‸ bawˆ da
‸ tuˬ gu chehˇ ve kʼo, yawˇ hui ve venˇ hta‸ caw hoˆ taˍ-o‸. 
13Venˇ oˇ ve Gʼuiˬsha nawˬ hui hta‸ chiˇ a‸ laˇ ve kʼo, venˇ oˇ ve hkʼaw chehˇ 
ve hawˉ hkʼaˆ paˍ hkʼa peu-eˬ ve hta‸ tiˇ pehˍ piˇ-oˆ. 

14Yaˇ miˇ yaˇ nehˬ teˇ hpaˍ, ceˇ caˬ teˇ hpaˍ leh venˇ hkʼaw cawˬ ve awˬ nu ve 
mawˇ jeˬ teˇ hpaˍ hta‸ nawˬ hui heuˆ hpeh‸ ve yoˬ. Oˇ ve teˇ hpaˍ Gʼuiˬsha 
nawˬ hui hta‸ pe‸ laˇ taˍ peuˬ ve yoˬ. 
15Nawˬ hui ca chehˇ tuˬ ve mvuhˇmiˬ hta‸ vuiˇ da‸ jaˇ ve venˇ teˇ hpaˍ hta‸ 
nawˬ hui oˇ hkʼe gʼa te piˇ ve yoˬ. 
16Ya‸ hkʼaˇ, Gʼuiˬsha nawˬ hui hta‸ piˇ laˇ chehˇ ve mvuhˇmiˬ hkʼaw cawˬ ve 
venˇ teˇ hpaˍ hta‸ nawˬ hui ca bawˆ yuˬ ve teˇ yanˇ, venˇ yaˇ oˇ ve hkʼa peu-eˬ 
hta‸ gʼa tiˇ pehˍ piˇ ve yoˬ. 
17Gʼuiˬsha nawˬ hui hta‸ kʼoˆ piˇ taˍ peuˬ ve hkʼe, Hiˇtiˆ chaw, Aˍmawˇriˆ 
chaw, Hpeˍraˍziˆ chaw, Hkaˍnaˍniˆ chaw, Hiˇviˆ chaw, leh Yeˍbuˇshiˆ chaw 
chi hkʼa peu-eˬ ve hta‸ gʼa tiˇ pehˍ piˇ ve yoˬ. 
18Yawˇ hui ve gʼuiˬsha hta‸ oˉ kʼoˍ pui htaˇ te ve awˬ liˇ awˬ hkʼaˇ teˇ hpaˍ, 
yawˇ hui nawˬ hui hta‸ maˇ gʼa maˍ laˇ tuˬ, leh nawˬ hui htawˇ yawˇ hui te ve 
hkʼe maˇ gʼa te tuˬ, yawˇ hui hkʼa peu-eˬ ve hta‸ gʼa tiˇ pehˍ piˇ ve yoˬ. 
19Nawˬ hui venˇ teˇ maˬ hta‸ bawˆ yuˬ tuˬ coˇ caˇ chehˇ ve teˇ yanˇ, nawˬ hui 
ma‸ bawˆ ve hkʼaˬ maw gaˬ peuˬ ve htawˇ, yawˇ hui ve iˉ shiˍ cehˬ teˇ hpaˍ 
hta‸ maˇ gʼa htu baˬ piˇ. Iˉshiˍ oˇ ve teˇ hpaˍ hta‸ shaˉ caˇ-oˆ. Ya‸ hkʼaˇ, iˉ shiˍ 
cehˬ teˇ hpaˍ hta‸ maˇ gʼa te luˬ piˇ. Iˉ shiˍ cehˬ oˇ ve teˇ hpaˍ lehˬ, nawˬ hui 
ve canˇ paˍ hpeh‸ ve maˇ heˆ. 
20Venˇ oˇ ve hta‸ bawˆ yuˬ gʼa htaˇ hkʼa gaˬ, nawˬ hui lehˬ ta‸ awˬ pon loˍ ve 
suhˆ teˇ hpaˍ hta‸ yuˬ yehˇ hpeh‸ ve yoˬ. 

Bon maˍ ve li‸ 21 

Chaw hta‸ tiˇ pehˍ ve awˬ lawn 

1G’uiˬsha piˇ laˇ ve mvuhˇmiˬ hk’aw, shu tiˇ pehˍ taˍve chaw teˇ g’aˇ hta‸ nawˬ 
hui g’a mawˬ leh, tiˇ pehˍ shehˍ hpaˇ hta‸ maˇ shiˍ ve k’o, 
2nawˬ hui ve awˬ hoˉ awˬ naˬ leh suhˉ jehˬ shehˍ hpaˇ teˇ hpaˍ lehˬ oˇ kaˬ lo 
k’ai leh, chaw suh oˇ ve venˇ hk’aˬ ve teˇ maˬ hta‸ neˇ da‸ jaˇ ve hta‸ g’a shiˍ 
tuˬ hk’a deh‸ g’a tehˆ nyi ve yoˬ. 



531 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

3Oˇ hk’e te peuˬ hk’aw‸ nawˉ, chaw suh oˇ ve hta‸ neˇ da‸ jaˇ ve venˇ hk’aw 
chehˇ ve awˬ hoˉ awˬ naˬ teˇ hpaˍ lehˬ, teˇ pawˆ ka‸ kanˉ maˇ tcuh jaw sheˍ ve 
nuˇ ma haˉ teˇ hkeh hta‸ yuˬ leh, 
4teˇ pawˆ ka‸ maˇ fiˍ ve iˉ kaˆ lawˬ cawˬ kuiˬ leh, shu teˇ pawˆ ka‸ maˇ te caˇ 
jaw sheˍ ve chehˇ kuiˬ lo yuˬ k’ai leh, oˇ kaˬ lo nuˇ ma haˉ ve k’awˍ peˍ hta‸ 
g’a awˉ hteh piˇ ve yoˬ. 
5Leˍviˆ chaw paw hkuˇ teˇ hpaˍ htawˇ oˇ kaˬ lo g’a k’ai ve yoˬ. Awˬ lawn k’o, 
yawˇ hui lehˬ chi hk’e ve haˍ ve kanˉ hta‸ suhˉ g’a jehˬ piˇ tuˬ ve awˬ hk’oˆ, 
G’uiˬsha ve kanˉ hta‸ te tuˬ leh, Yawˇ ve awˬ meh hk’aw bon na‸ piˇ tuˬ 
G’uiˬsha leuˆ yuˬ taˍ ve chaw hpeh‸ ve pa taw yoˬ. 
6Chaw suh oˇ ve hta‸ neˇ da‸ jaˇ ve venˇ hk’aw chehˇ taˍ ve awˬ hoˉ awˬ naˬ 
teˇ hpaˍ lehˬ, nuˇ ma haˉ oˇ ve awˬ hk’oˆ lo a shu yawˇ ve la‸ sheh tsuhˇ leh 
chi hk’e g’a k’oˆ ve yoˬ. 
7Ngaˬ hui lehˬ chaw chi hpaˇ hta‸ maˇ tiˇ pehˍ. A shu teˇ g’aˇ tiˇ pehˍ ve hta‸ 
ka‸ ngaˬ hui maˇ shiˍ. 
8G’uiˬsha-oˬ, nawˬ Eˇjiˇtu‸ mvuhˇmiˬ hk’aw htaiˍ hk’aw‸ piˇ taˍ ve Iˉsaˍreˍlaˆ 
chaw chi teˇ hpaˍ ve venˇbaˆ hta‸ a ciˉ hpehˇ piˇ-oˆ. Chaw chi teˇ g’aˇ suh-e ve 
ngaˬ hui awˬ hk’oˆ venˇbaˆ taˇ gaˬ la piˇ-oˆ, teh‸ g’a k’oˆ ve yoˬ. 
9G’uiˬsha k’oˆ taˍ ve hk’e nawˬ hui hk’a deh‸ na yuˬ leh te chehˇ ve k’o, chaw 
chi hpaˇ suh-e ve venˇbaˆ nawˬ hui awˬ hk’oˆ lo gaˬ la tuˬ ve maˇ heˆ. 

Ma‸ bawˆ kuiˬ lo hpeh g’a ve yaˇ miˇ 

10G’uiˬsha nawˬ hui hta‸ ma‸ bawˆ g’aˇ piˇ lawˬ leh, nawˬ hui chaw laiˉ g’aˇ 
hta‸ hpeh g’a ve hk’aw, 
11awˬ hkiˇ awˬ naˬ da‸ ve yaˇ miˇ hta‸ htawˇ nawˬ hui g’a mawˬ leh heuˆ gaˇ 
tuˬ yoˬ. 
12Yaˇ miˇ oˇ ve hta‸ nawˬ ve yehˬ lo shiˍ k’ai leh, uˉ hkeh mvuh leh la‸ shiˍ 
k’uˉ teˇ hpaˍ hta‸ nuˆ baˬ piˇ-oˆ. 
13Yawˇ hta‸ veu‸ k’aˇ awˬ suhˉ k’aw‸ htaiˍ piˇ-oˆ. Yawˇ lehˬ nawˬ ve yehˬ 
hk’aw chehˇ taˍ leh, teˇ ha pa hk’a gaˬ yawˇ ve awˬ pa aw e pon dawˇ haˍ leh 

g’a paˆ hawˬ chehˇ ve yoˬ. Oˇ hk’e te peuˬ hk’aw‸ nawˉ, nawˬ yawˇ hta‸ heuˆ 
hpeh‸ ve yoˬ. 
14Awˬ hk’aw‸ nawˉ, nawˬ yawˇ hta‸ maˇ kaw‸ heuˆ gaˇ ve k’o, yawˇ hta‸ hk’e 
leˇ g’a tawˆ k’ai tcuh ve yoˬ. Nawˬ yawˇ hta‸ g’a heuˆ peuˬ ve pa taw, yawˇ 
hta‸ awˬ ceˬ ma hk’e shawˍ leh hawˇ caˇ tuˬ a hkaw-anˬ maˇ cawˬ. 

Yaˇ paˍ uiˍ ve awˬ shinˉ 

15Chaw teˇ g’aˇ awˬ miˇ ma nyiˇ g’aˇ cawˬ leh, nyiˇ g’aˇ g’aˇ ka‸ yaˇ paˍ paw la 
taˍ ve yoˬ. Ya‸ hk’aˇ, yaˇ paˍ uiˍ teˇ g’aˇ lehˬ yawˇ ha‸ jaˇ ve awˬ miˇ ma geh 
paw la taˍ ve yaˇ maˇ heˆ. 
16Yawˇ ve yaˇ teˇ hpaˍ hta‸ awˬ shinˉ pehˬ piˇ ve teˇ yanˇ, yawˇ ha‸ jaˇ ve awˬ 
miˇ ma ve yaˇ paˍ hta‸ yaˇ paˍ uiˍ ve awˬ shinˉ piˇ ve maˇ g’a te. 
17Yawˇ maˇ ha‸ ve awˬ miˇ ma teˇ g’aˇ ve yaˇ hpeh‸ ve htawˇ, yawˇ lehˬ yaˇ 
paˍ uiˍ hpeh‸ ve k’o, yawˇ hta‸ awˬ shinˉ nyiˇ pun g’a piˇ ve yoˬ. Awˬ pa lehˬ, 
yaˇ paˍ uiˍ hta‸ g’a taˍ uiˍ leh, yawˇ g’a keunˍ ve awˬ shinˉ g’a piˇ ve yoˬ. 

Maˇ na yuˬ puiˉ ve yaˇ paˍ 

18Awˬ pa teˇ g’aˇ lehˬ, yawˇ ve yaˇ paˍ haiˬ jaˇ leh hk’aˬ ma jaw‸ maˍ piˇ ve 
htawˇ, yawˇ ve tawˇ hta‸ maˇ na yuˬ ve k’o, 
19yawˇ lehˬ yaˇ oˇ ve hta‸ venˇ hk’aw ve awˬ hoˉ awˬ naˬ teˇ hpaˍ geh g’a shiˍ 
k’ai piˇ ve yoˬ. 
20Yaˇ chi lehˬ, ngaˬ maˍ piˇ ve tawˇ hta‸ maˇ na yuˬ. Yawˇ lehˬ hpu hta‸ hk’e 
leˇ yehˇ baˬ leh, tzuhˬ bvuhˆ paˍ hpeh‸ chehˇ ve yoˬ, teh‸ yawˇ hui hta‸ g’a 
k’oˆ piˇ ve yoˬ. 
21Oˇ htaˇ, awˬ hoˉ awˬ naˬ teˇ hpaˍ yawˇ hta‸ haˉ pui g’a baˬ pehˍ ve yoˬ. Haiˬ 
ve awˬ ceuˬ chi hta‸ chi hk’e g’a te yuˬ baˬ ve yoˬ. Awˬ lawn chi hta‸ hk’a g’a 
kaˇ ve Iˉsaˍreˍlaˆ chaw hk’a peu-eˬ kawˆ jaˇ tuˬ yoˬ. 

Awˬ nu ve awˬ liˇ teˇ hpaˍ 

22Chaw teˇ g’aˇ te ya‸ ve pa taw, yawˇ hta‸ aˉ caˆ hkeh hpeh yu pehˍ piˇ ve 
k’o, yawˇ hta‸ mehˆ muiˉ naˆ la htaˇ hk’a gaˬ maˇ g’a teh taˍ. 



533 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

23Oˇ ve teˇ nyi tiˉ hk’aw g’a ca tuˍ piˇ ve yoˬ. Awˬ lawn k’o, chaw hta‸ hpeh 
yu pehˍ ve teˇ ceuˬ lehˬ, mvuhˇmiˬ hk’oˆ lo G’uiˬsha hkeu ve hta‸ gaˬ la piˇ 
lawˬ ve yoˬ. G’uiˬsha nawˬ hui hta‸ piˇ laˇ taˍ ve mvuhˇmiˬ maˇ g’a cha‸ chiˆ 
k’ai tuˬ, chaw oˇ ve hta‸ g’a tuˍ piˇ ve yoˬ. 

Bon maˍ ve li‸ 22 

1Nawˬ hui ve awˬ viˉ awˬ nyi Iˉsaˍreˍlaˆ chaw teˇ gʼaˇ ve nuˇ, maˇ heˆ kʼo yawˬ 
ehˉ teˇ hkeh hpaw toˇ chehˇ ve hta‸ gʼa mawˬ ve kʼo, nawˬ hta‸ maˇ caˉ da‸ 
ve hkʼe maˇ gʼa te. Hpeh yuˬ leh yawˇ geh gʼa sheh hkʼaw‸ kʼoˬ piˇ ve yoˬ. 
2Ya‸ hkʼaˇ, awˬ shehˍ hpaˇ lehˬ vuiˇ kuiˬ lo chehˇ taˍ ve, maˇ heˆ kʼo awˬ shehˍ 
hpaˇ hta‸ nawˬ maˇ shiˍ ve kʼo, nawˬ ve yehˬ lo gʼa hpeh taˍ ve yoˬ. Awˬ 
shehˍ hpaˇ gʼa‸ ca gaˬ la ve kʼo, yawˇ hta‸ gʼa kʼaw‸ hkʼaw‸ piˇ ve yoˬ. 
3Piˉ laˬ, maˇ heˆ kʼo, hpa teˇ cheˆ cheˆ maˇ kʼoˆ, awˬ nu ve mawˇ hkʼaˬ ve teˇ 
ceuˬ hta‸ maˇ kʼoˆ nawˬ gʼa mawˬ ve kʼo, oˇ ve hkʼa shuˍ gʼa te ve yoˬ. 
4Iˉsaˍreˍlaˆ chaw ve piˉ laˬ, maˇ heˆ kʼo nuˇ teˇ hkeh paiˍ taˍ ve hta‸ nawˬ gʼa 
mawˬ ve kʼo, nawˬ hta‸ maˇ caˉ da‸ ve hkʼe maˇ gʼa te chehˇ. Gʼa kʼaw‸ cawˍ 
tu piˇ ve yoˬ. 
5Yaˇ miˇ teˇ hpaˍ lehˬ, hawˉ hkʼaˆ paˍ ve veu‸ kʼaˇ hta‸ maˇ gʼa veu‸ deh. 
Hawˉ hkʼaˆ htawˇ yaˇ miˇ ve veu‸ kʼaˇ hta‸ maˇ gʼa veu‸ deh. Oˇ hkʼe te ve 
chaw hta‸ Gʼuiˬsha canˇ ve yoˬ. 
6Suhˆ cehˬ hkʼoˆ, maˇ heˆ kʼo miˬ chaˇ hkʼoˆ lo ngaˆ hpui teˇ maˬ hkʼaw ngaˆ 
ma peuˍ mvuhˍ chehˇ ve, maˇ heˆ kʼo awˬ yehˇ geh chehˇ taˍ ve hta‸ nawˬ gʼa 
mawˬ ve kʼo, awˬ ma peuˍ hta‸ nawˬ maˇ gʼa yuˬ. 
7Awˬ yehˇ hta‸ nawˬ yuˬ hpeh‸ ve yoˬ. Ya‸ hkʼaˇ, awˬ ma peuˍ hta‸ nawˬ gʼa 
hpehˇ peu ve yoˬ. 
8Nawˬ yehˬ awˬ suhˉ teˇ maˬ te ve kʼo, koˇ caˉ hta‸ hkʼa deh‸ gʼa ko taˍ ve 
yoˬ. Oˇ hkʼe te taˍ ve kʼo, chaw teˇ gʼaˇgʼaˇ ce suh-e ve htawˇ, nawˬ te‸ chiˉ 
venˇbaˆ maˇ cawˬ. 

9Nawˬ ve a pehˉ meuˇ hko hkʼaw awˬ nu ve iˉ shiˍ cehˬ maˇ gʼa ti keu. Oˇ hkʼe 
ti keu ve kʼo, iˉ shiˍ oˇ ve nyiˇ ceuˬ ceuˬ hta‸ nawˬ gʼa caˇ tuˬ ve maˇ heˆ. 
10Nuˇ leh piˉ laˬ hta‸ teˇ ceh te leh ti mi maˇ gʼa mehˇ. 
11Yawˬ mvuh leh gʼo‸ hkeh hkaw‸ da‸ leh te chiˇ taˍ ve hpa hta‸ nawˬ veu‸ 
kʼaˇ maˇ gʼa te veu‸. 
12Nawˬ ve veu‸ kʼaˇ awˇ ceˍ awˇ hpawˇ lo suhˉ veˆ awˬ han gʼa tawˉ keu taˍ ve 
yoˬ. 

Haˉ chawˇ te ve awˬ lawn 

13Chaw teˇ gʼaˇ awˬ miˇ ma heuˆ peuˬ hkʼaw‸ nawˉ, yaˇ miˇ oˇ ve hta‸ maˇ 
kʼaw‸ heuˆ gaˇ ve pa taw, 
14maˇ hteˇ maˇ cawˇ ve shaˉ hkiˆ hkanˍ leh, yaˇ miˇ oˇ ve hta‸ yawˇ heuˆ htaˇ, 
yaˇ miˇ haˉ maˇ heˆ law teh‸ kʼoˆ ve kʼo, 
15yaˇ miˇ ve awˬ pa awˬ e lehˬ, yaˇ miˇ chi yaˇ miˇ haˉ hpeh‸ tehˬ ve hta‸ shaˉ 
hkiˆ te tuˬ, awˬ suhˍ ngawˉ taˍ ve hkʼawˇ zuh‸ hpui hta‸ yuˬ leh shaˉ nanˉ lo 
awˬ hoˉ awˬ naˬ teˇ hpaˍ geh gʼa kʼai ve yoˬ. 
16Oˇ htaˇ yaˇ miˇ awˬ pa lehˬ, Ngaˬ yaˇ miˇ chaw chi hpaˇ hta‸ ka piˇ taˍ ve 
yoˬ. Ya‸ hkʼaˇ, chi beu‸ yawˇ maˇ kʼaw‸ heuˆ gaˇ ve law. 
17Yawˇ lehˬ maˇ hteˇ maˇ cawˇ ve tawˇ hta‸ yaw leh, Yaˇ miˇ chi yaˇ miˇ haˉ 
maˇ heˆ law, teh‸ kʼoˆ chehˇ ve yoˬ. Ngaˬ yaˇ miˇ chi yaˇ miˇ haˉ hpeh‸ tehˬ 
ve shaˉ hkiˆ chi hkʼe cawˬ ve yoˬ. Awˬ suhˍ ngawˉ taˍ ve hkʼawˇ zuh‸ hpui chi 
hta‸ nyi-o, teh‸ yawˇ hui hta‸ gʼa kʼoˆ piˇ ve yoˬ. 
18Oˇ htaˇ, awˬ hoˉ awˬ naˬ teˇ hpaˍ lehˬ, hawˉ hkʼaˆ oˇ ve hta‸ yuˬ leh gʼa jaw‸ 
hpehˇ ve yoˬ. 
19Chi hkʼoˆ, yawˇ hui yawˇ hta‸ teˇ ha hteh‸ meuˉ leh, hpu oˇ ve yaˇ miˇ ve 
awˬ pa hta‸ gʼa piˇ ve yoˬ. Awˬ lawn kʼo, chaw oˇ ve lehˬ Iˉsaˍreˍlaˆ yaˇ miˇ ve 
awˬ me‸ awˬ hponˇ hta‸ te luˬ ve pa taw yoˬ. Yawˇ lehˬ yaˇ miˇ oˇ ve hta‸ gʼa 
kʼaw‸ heuˆ leh, yawˇ teˇ co-e yaˇ miˇ oˇ ve hta‸ maˇ gʼa baˬ. 

20Ya‸ hkʼaˇ, hawˉ hkʼaˆ paˍ oˇ ve hpaˇ kʼoˆ ve hkʼe cawˇ leh, yaˇ miˇ hpawˇ lo 
te‸ chiˉ shaˉ hkiˆ maˇ cawˬ ve kʼo, 
21yaˇ miˇ oˇ ve hta‸ yawˇ awˬ pa ve yehˬmiˉhpe‸ lo gʼa shiˍ kʼo‸-e leh, venˇ 
hkʼaw chehˇ ve hawˉ hkʼaˆ teˇ hpaˍ yawˇ hta‸ haˉ pui gʼa baˬ pehˍ piˇ ve yoˬ. 
Awˬ lawn kʼo, yawˇ lehˬ awˬ hpawˇ maˇ heuˆ sheˍ htaˇ ka‸ shu hta‸ haˉ chawˇ 
ca te jaw leh, ya‸ taw tuˬ uiˍ jaˇ ve kanˉ hta‸ te taˍ peuˬ ve pa taw yoˬ. Cha‸ 
chiˆ ve awˬ ceuˬ chi hkʼe ve hta‸ nawˬ hui oˇ hkʼe gʼa te yuˬ baˬ ve yoˬ. 
22Chaw teˇ gʼaˇ lehˬ, shu miˇ ma hta‸ haˉ chawˇ te ve kʼo, yawˇ huiˉ maˬ nyiˇ 
gʼaˇ gʼaˇ hta‸ gʼa tiˇ pehˍ ve yoˬ. Cha‸ chiˆ ve awˬ ceuˬ chi hkʼe ve hta‸ nawˬ 
hui oˇ hkʼe gʼa te yuˬ baˬ ve yoˬ. 
23Venˇ hkʼaw lo chaw teˇ gʼaˇ lehˬ, shu heuˆ tuˬ ka ti‸ te taˍ peuˬ ve yaˇ miˇ teˇ 
gʼaˇ hta‸ haˉ chawˇ ca te ve kʼo, 
24yawˇ huiˉ maˬ nyiˇ gʼaˇ gʼaˇ hta‸ venˇ baˬ lo shiˍ kʼai leh haˉ pui gʼa baˬ pehˍ 
ve yoˬ. Yaˇ miˇ oˇ ve lehˬ venˇ hkʼaw chehˇ taˍ ve htawˇ, shu ca behˇ la htaˇ 
maˇ kuˬ ve pa taw yoˬ. Hawˉ hkʼaˆ oˇ ve lehˬ, shu heuˆ tuˬ ka ti‸ te taˍ peuˬ ve 
yaˇ miˇ hta‸ haˉ chawˇ te ve pa taw yoˬ. Cha‸ chiˆ ve awˬ ceuˬ chi hkʼe ve hta
‸ nawˬ hui oˇ hkʼe gʼa te yuˬ baˬ ve yoˬ. 
25Heh puiˉ hkʼaw lo chaw teˇ gʼaˇ lehˬ, shu heuˆ tuˬ ka ti‸ te taˍ ve yaˇ miˇ hta
‸ haˉ chawˇ te ve kʼo, hawˉ hkʼaˆ oˇ ve hta‸ ceh tiˉ gʼa tiˇ pehˍ ve yoˬ. 
26Yaˇ miˇ hta‸ te‸ chiˉ maˇ gʼa te. Yawˇ lehˬ suh keunˍ ve venˇbaˆ maˇ cawˬ. 
Chi ve lehˬ, chaw teˇ gʼaˇ shu hta‸ ya‸ da‸ lehˬ shu hta‸ tiˇ pehˍ piˇ ve hkʼe 
ceh hpeh‸ ve yoˬ. 
27Chaw oˇ ve lehˬ heh puiˉ hkʼaw lo yaˇ miˇ oˇ ve hta‸ haˉ chawˇ te ve yoˬ. Yaˇ 
miˇ oˇ ve kuˬ ve htawˇ, yawˇ hta‸ ca ga la paˍ teˇ gʼaˇ ka‸ maˇ cawˬ. 
28Chaw teˇ gʼaˇ lehˬ, shu hta‸ heuˆ tuˬ ka ti‸ maˇ te sheˍ ve yaˇ miˇ teˇ gʼaˇ hta
‸ guiˇ ya‸ ve kʼo, 
29yawˇ lehˬ yaˇ miˇ ve awˬ pa hta‸ hkehˉ caˇ hpfuhˇ 50 hteh‸ gʼa keu piˇ leh, 
yaˇ miˇ oˇ ve hta‸ gʼa heuˆ ve yoˬ. Awˬ lawn kʼo, yaˇ miˇ oˇ ve hta‸ yawˇ guiˇ 
ya‸ peuˬ ve pa taw yoˬ. Yawˇ teˇ co-e yaˇ miˇ oˇ ve hta‸ maˇ gʼa baˬ. 

30Chaw hkʼaˬ ve teˇ gʼaˇ maˇ kʼoˆ, a shu yawˇ awˬ pa ve awˬ miˇ ma hta‸ haˉ 
chawˇ te leh, yawˇ ve awˬ me‸ awˬ hponˇ hta‸ maˇ gʼa te luˬ piˇ. 

Bon maˍ ve li‸ 23 

Gʼuiˬsha ve chaw teh‸ maˇ gʼa kʼaw‸ shawˍ ve 

1Awˬ tawnˇ paˍ hpeh‸ la tuˬ te taˍ peuˬ ve chaw, maˇ heˆ kʼo, nyiˍ shawˆ baˬ 
ve hta‸ gʼa hkanˍ ve chaw hta‸ Gʼuiˬsha ve chaw teh‸ maˇ gʼa kʼaw‸ shawˍ 
taˍ. 
2Haˉ chawˇ yaˇ hta‸ htawˇ, Gʼuiˬsha ve chaw teh‸ maˇ gʼa shawˍ. Yawˇ ve awˬ 
ceuˬ awˬ hkʼaˇ 10 co-e hkʼa gaˬ ve hta‸ ka‸ Gʼuiˬsha ve chaw teh‸ maˇ gʼa 
shawˍ. 
3Aˍmawˇniˆ chaw, Mawˇbaˆ chaw, maˇ heˆ kʼo yawˇ hui ve awˬ ceuˬ awˬ hkʼaˇ 
10 co-e hkʼa gaˬ ve hta‸ Gʼuiˬsha ve chaw teh‸ maˇ gʼa shawˍ. 
4Yawˇ hui lehˬ, nawˬ hui Eˇjiˇtu‸ mvuhˇmiˬ hkʼaw tawˆ la chehˇ htaˇ, nawˬ hui 
hta‸ caˇ tuˬ leh iˉ kaˆ maˇ piˇ laˇ ve awˬ hkʼoˆ, Meˍsoˇpoˇtaˍmiˆ mvuhˇmiˬ, 
Peˍtawˍ venˇ hkʼaw chehˇ ve Bawˇraˆ ve yaˇ Baˍlanˍ hta‸ kuˬ yuˬ leh, nawˬ 
hui hta‸ hkeu tcuh ve yoˬ. 
5Ya‸ hkʼaˇ, nawˬ hui ve Gʼuiˬsha lehˬ, Baˍlanˍ ve tawˇ hta‸ maˇ na yuˬ. Yawˇ 
nawˬ hui hta‸ ha‸ jaˇ ve pa taw, Baˍlanˍ hkeu hkawˇ hta‸ bon na‸ hkawˇ 
kʼaw‸ hpeh‸ la piˇ lawˬ ve yoˬ. 
6Nawˬ hui chaw ceuˬ teˇ ceuˬ hpeh‸ chehˇ taˍ sheˍ ve ceh ceh, chaw chi teˇ 
hpaˍ uiˍ la da‸ la tuˬ te‸ chiˉ maˇ gʼa te piˇ, maˇ gʼa ga piˇ. 
7Eˇdonˍ chaw hui hta‸ taˇ shawˍ baˬ. Yawˇ hui lehˬ, nawˬ hui ve awˬ ceuˬ awˬ 
hkʼaˇ hpeh‸ ve yoˬ. Eˇjiˇtu‸ chaw hui hta‸ htawˇ taˇ shawˍ baˬ. Teˇ pawˆ htaˇ, 
nawˬ hui lehˬ yawˇ hui ve mvuhˇmiˬ hkʼaw chehˇ jaw taˉ peuˬ ve yoˬ. 
8Yawˇ hui ve awˬ ceuˬ awˬ hkʼaˇ shehˆ co teˇ co hta‸ tanˬ leh, Gʼuiˬsha ve 
chaw teh‸ shawˍ piˇ hpeh‸ ve yoˬ. 

Fa la hta‸ da‸ kehˬ tuˬ gʼa te ve 

9Ma‸ hpeh‸ chehˇ ve awˬ yanˇ hkʼaw, nawˬ hui fa la hkʼaw gʼa chehˇ taˍ ve 
teˇ yanˇ, nawˬ hui ve awˬ to maˇ gʼa cha‸ chiˆ kʼai tuˬ shaˍ ti‸ hkʼa deh‸ gʼa 
te ve yoˬ. 
10Chaw teˇ gʼaˇ tanˇ hkuinˇ htaˇ zuh‸ maˆ ve hkʼaw, maˇ da‸ ve awˬ gʼuiˬ 
tawˆ-e puiˉ ve kʼo, yawˇ lehˬ fa la awˬ baˬ hpawˇ lo gʼa ca chehˇ taˍ ve yoˬ. 
11Mvuhˇ hpeu‸ la hpawˇ gaˬ ve teˇ yanˇ yawˇ iˉ kaˆ gʼa hehˉ leh, mvuhˇ nyi lo
‸-e peuˬ htaˇ fa la hkʼaw kʼaw‸ lo‸ la hpeh‸ ve yoˬ. 
12Nawˬ hui aˉ kʼa‸ kʼai kuiˬ hta‸ fa la awˬ baˬ hpawˇ lo gʼa te taˍ ve yoˬ. 
13Hkʼaˬ htaˆ ka‸ aˉ du taˬ teˇ maˬ gʼa yuˬ toˇ ve yoˬ. Aˉ kʼa‸ kʼai gaˇ la ve teˇ 
yanˇ, miˬ kʼoˍ duˇ leh kʼai peuˬ hkʼaw‸ nawˉ gʼa kʼaw‸ yaˆ beh taˉ ve yoˬ. 
14Nawˬ hui ve fa la hta‸ gʼa da‸ kehˬ piˇ ve yoˬ. Awˬ lawn kʼo, nawˬ hui hta‸ 
ha‸ shaˉ laˇ tuˬ leh, nawˬ hui hta‸ gʼaˇ shehˍ hpaˇ hpeh‸ la piˇ lawˬ tuˬ, 
Gʼuiˬsha nawˬ hui geh chehˇ taˍ ve yoˬ. Gʼuiˬsha nawˬ hui hta‸ maˇ gʼa baˬ taˉ 
tuˬ, maˇ da‸ kehˬ ve kanˉ hta‸ a ciˉ ka‸ maˇ gʼa te. 

Awˬ nu ve awˬ liˇ teˇ hpaˍ 

15Shu ve awˬ ceˬ teˇ gʼaˇ nawˬ geh ca hpaw chehˇ la ve kʼo, yawˇ hta‸ taˇ kʼaw
‸ kʼo‸-e peu. 
16Yawˇ chehˇ gaˇ ve venˇ hkʼaw chehˇ tcuh leh, yawˇ hta‸ hehnˇ chaweh maˇ 
gʼa te piˇ. 
17Iˉsaˍreˍlaˆ chaw hawˉ hkʼaˆ maˇ kʼoˆ, yaˇ miˇ maˇ kʼoˆ, bon yehˬ hkʼaw chehˇ 
taˍ leh meh maˬ lanˉ maˇ gʼa te caˇ. 
18Oˇ hkʼe te leh gʼa ve hpu hta‸ bon yehˬ hkʼaw yuˬ laˬ leh, Gʼuiˬsha hta‸ maˇ 
gʼa tanˇ piˇ. Bon yehˬ hkʼaw meh maˬ lanˉ te caˇ ve hta‸ Gʼuiˬsha canˇ ve yoˬ. 
19Iˉsaˍreˍlaˆ chaw teˇ gʼaˇ hta‸ nawˬ caˇ tuˬ, hpu, maˇ heˆ kʼo, mawˇ teˇ ceuˬ 
ceuˬ chiˇ piˇ ve kʼo, yawˇ geh awˬ yawˬ maˇ gʼa lawˬ yuˬ. 
20Buiˇshaˆaˉnaˆ chaw hta‸ chiˇ piˇ taˍ ve mawˇ hta‸ nawˬ awˬ yawˬ lawˬ yuˬ 
hpeh‸ ve yoˬ. Ya‸ hkʼaˇ, Iˉsaˍreˍlaˆ chaw hta‸ nawˬ awˬ yawˬ maˇ gʼa lawˬ 
yuˬ. Tawˇ chi hta‸ nawˬ hui hkʼa deh‸ na yuˬ ve kʼo, nawˬ hui ca chehˇ tuˬ ve 

mvuhˇmiˬ oˇ ve hkʼaw, nawˬ hui hkʼa te ve kanˉ hkʼa peu-eˬ hta‸ Gʼuiˬsha awˬ 
bon na‸ laˇ tuˬ yoˬ. 
21Nawˬ hui Gʼuiˬsha hta‸ ka ti‸ teˇ ceuˬ ceuˬ te ve teˇ yanˇ, ka ti‸ oˇ ve biˇ la 
tuˬ te-o. Gʼuiˬsha lehˬ, nawˬ te taˍ ve ka ti‸ oˇ ve hta‸ ha‸ shaˉ taˍ ve yoˬ. 
22Nawˬbiˇ la tuˬ maˇ te ve kʼo, venˇbaˆ hpeh‸ ve yoˬ. Gʼuiˬsha hta‸ te‸ chiˉ ka 
ti‸ maˇ te ve lehˬ, venˇbaˆ hpeh‸ ve maˇ heˆ. 
23Ya‸ hkʼaˇ, nawˬ ka ti‸ teˇ ceuˬ ceuˬ te taˍ peuˬ ve kʼo, ka ti‸ oˇ ve biˇ la tuˬ 
gʼa te ve yoˬ. 
24Nawˬ shu ve a pehˉ meuˇ hko hkʼaw ya‸ kʼaw te toˇ chehˇ ve teˇ yanˇ, a pehˉ 
meuˇ shiˍ hta‸ nawˬ caˇ gaˇ ve hkʼe shaˉ caˇ hpeh‸ ve yoˬ. Ya‸ hkʼaˇ, aˉ hkʼaw 
lo shaˉ pfuhˇ kʼo‸-e ve maˇ gʼa te. 
25Nawˬ shu ve ti mi hkʼaw te toˇ chehˇ ve teˇ yanˇ, caˬ shiˍ hta‸ nawˬ shoˆ caˇ 
gaˇ ve hkʼe shoˆ caˇ hpeh‸ ve yoˬ. Ya‸ hkʼaˇ, law‸ kʼawˉ yuˬ leh maˇ gʼa gʼeu‸ 
yuˬ. 

Bon maˍ ve li‸ 24 

Baˬ da‸ ve leh kʼaw‸ heuˆ da‸ ve 

1Chaw teˇ gʼaˇ awˬ miˇ ma heuˆ peuˬ hkʼaw‸ nawˉ, yaˇ miˇ oˇ ve hta‸ maˇ 
kʼaw‸ heuˆ gaˇ ve pa taw, yawˇ hta‸ baˬ ve li‸ teˇ kʼoˆ bvuh‸ piˇ leh gʼa‸ kʼoˬ 
piˇ ve yoˬ. 
2Oˇ ve hkʼaw‸ nawˉ, yaˇ miˇ oˇ ve awˬ nu ve chaw teˇ gʼaˇ hta‸ kʼaw‸ heuˆ 
kʼai ve yoˬ. 
3Ya‸ hkʼaˇ, chaw oˇ ve htawˇ yaˇ miˇ oˇ ve hta‸ maˇ kʼaw‸ heuˆ gaˇ ve pa taw, 
yawˇ hta‸ baˬ ve li‸ teˇ kʼoˆ bvuh‸ piˇ leh gʼa‸ kʼoˬ piˇ ve yoˬ. Awˬ hkʼaw‸ 
nawˉ hawˉ hkʼaˆ oˇ ve suh kʼai ve yoˬ. 
4Awˉ lawˉ peuˇ ve awˬ hpawˇ lehˬ, yaˇ miˇ oˇ ve hta‸ kʼaw‸ heuˆ maˇ hpeh‸. 
Yaˇ miˇ oˇ ve maˇ da‸ kehˬ teh‸ gʼa shawˍ taˍ ve yoˬ. Yawˇ yaˇ miˇ oˇ ve hta‸ 
kʼaw‸ heuˆ ve kʼo, Gʼuiˬsha hta‸ te ya‸ ve yoˬ. Gʼuiˬsha nawˬ hui hta‸ piˇ laˇ 
taˍ ve mvuhˇmiˬ oˇ ve hkʼaw, nawˬ hui chi hkʼe ve venˇbaˆ maˇ gʼa te. 

Awˬ nu ve awˬ liˇ teˇ hpaˍ 



539 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

5Awˬ miˇ ma heuˆ gehˇ sheˍ ve chaw teˇ gʼaˇ hta‸ ma‸ yaˇ maˇ kʼoˆ, mvuhˇmiˬ 
kanˉ maˇ kʼoˆ, maˇ gʼa te tcuh. Teˇ hkʼaw‸ jehˇ leh awˬ miˇ ma geh ha lehˬ ha 
kʼa te chehˇ tuˬ a hkaw-anˬ gʼa piˇ ve yoˬ. 
6Nawˬ chaw teˇ gʼaˇ hta‸ mawˇ teˇ ceuˬ ceuˬ chiˇ piˇ ngaˍ piˇ ve teˇ yanˇ, mawˇ 
oˇ ve awˬ tan chaw oˇ ve hpaˇ ve haˉ pui mawˍ hta‸ maˇ gʼa yuˬ taˍ. Nawˬ yuˬ 
taˍ ve kʼo, yawˇ ve yehˬ yaˇ kʼa yaˇ teˇ hpaˍ gʼa meu‸ jehˇ tuˬ yoˬ. 
7Iˉsaˍreˍlaˆ chaw teˇ gʼaˇ hta‸ hkʼawˇ yuˬ leh awˬ ceˬ te tcuh ve, maˇ heˆ kʼo 
hawˇ caˇ ve chaw hta‸ gʼa tiˇ pehˍ ve yoˬ. Haiˬ ve awˬ ceuˬ chi hkʼe ve hta‸ oˇ 
hkʼe gʼa te yuˬ baˬ ve yoˬ. 
8Nawˬ hkiˬ tu‸ keuˆ ve kʼo, paw hkuˇ nawˬ hta‸ te tcuh laˇ ve hkʼe hkʼa deh‸ 
gʼa na yuˬ leh gʼa te ve yoˬ. Ngaˬ yawˇ hui hta‸ kʼoˆ maˍ piˇ taˍ ve awˬ liˇ awˬ 
hkʼaˇ hta‸ hkʼa deh‸ gʼa gʼa‸ te ve yoˬ. 
9Nawˬ hui Eˇjiˇtu‸ mvuhˇmiˬ hkʼaw tawˆ la chehˇ htaˇ, Gʼuiˬsha Meˇriˆanˍ hta
‸ hkʼaˬ hkʼe te piˇ peuˬ ve hta‸ dawˇ nawˇ-oˆ. 
10Nawˬ chaw teˇ gʼaˇ hta‸ mawˇ teˇ ceuˬ ceuˬ chiˇ piˇ ngaˍ piˇ ve teˇ yanˇ, yawˇ 
ve yehˬ hkʼaw lo‸-e leh yawˇ ve aˉ po‸ hta‸ maˇ gʼa ca yuˬ. 
11Yehˬ baˬ lo gʼa law taˍ ve yoˬ. Yawˇ hkʼaˇ yawˇ yuˬ veu laˇ piˇ-oˆ. 
12Chaw oˇ ve lehˬ haˍ gʼawˇ ve chaw hpeh‸ ve kʼo, aˉ po‸ oˇ ve hta‸ mvuhˇ 
hpeu‸ htaˇ hkʼa gaˬ nawˬ maˇ gʼa yuˬ teh taˍ. 
13Teˇ haˉ le le mvuhˇ hpeu‸ la ve kʼo, aˉ po‸ oˇ ve hta‸ yawˇ veu‸ zuh‸ hpeh‸ 
tuˬ, yawˇ hta‸ gʼa kʼaw‸ hkʼaw‸ piˇ ve yoˬ. Oˇ hkʼe te ve kʼo, yawˇ ha lehˬ jaˇ 
leh Gʼuiˬsha htawˇ nawˬ hta‸ nyi ma cawˇ tuˬ yoˬ. 
14Nawˬ hui geh chehˇ taˍ ve haˍ gʼawˇ jaˇ leh gʼaˇ ga caˇ chehˇ ve Iˉsaˍreˍlaˆ 
chaw, maˇ heˆ kʼo hkehˉ chaw teˇ hpaˍ hta‸ heˍ caˇ ve maˇ gʼa te. 
15Mvuhˇ nyi maˇ kʼehˬ sheˍ htaˇ, teˇ nyi awˬ pon yawˇ kanˉ te taˍ ve gʼaˇ 
hpfuhˇ gʼa shawˍ piˇ ve yoˬ. Yawˇ hpu loˍ leh gʼaˇ ga caˇ chehˇ ve yoˬ. Nawˬ 
yawˇ hta‸ gʼaˇ hpfuhˇ maˇ piˇ ve kʼo, nawˬ ve awˬ lawn yawˇ Gʼuiˬsha hta‸ 
kʼoˆ piˇ leh, nawˬ lehˬ venˇbaˆ taˍ ve hta‸ gʼa hkanˍ tuˬ yoˬ. 

16Yaˇ teˇ hpaˍ te ya‸ ve venˇbaˆ awˬ tan, awˬ pa awˬ e hta‸ maˇ gʼa tiˇ pehˍ. 
Awˬ pa awˬ e te ya‸ ve venˇbaˆ awˬ tan, yaˇ teˇ hpaˍ hta‸ maˇ gʼa tiˇ pehˍ. Te 
ya‸ ve chaw hta‸ ceh tiˉ gʼa tiˇ pehˍ ve yoˬ. 
17Hkehˉ chaw leh yaˇcuˬshi teˇ hpaˍ hta‸ maˇ hteˇ maˇ cawˇ ve hkʼaw suhˉ 
jehˬ piˇ ve maˇ gʼa te. Mehˇchawˇma hta‸ hpu chiˇ piˇ ve kʼo, chiˇ piˇ ve hpu 
oˇ ve awˬ tan yawˇ ve aˉ po‸ hta‸ nawˬ maˇ gʼa yuˬ teh taˍ. 
18Teˇ pawˆ htaˇ, nawˬ hui htawˇ Eˇjiˇtu‸ mvuhˇmiˬ hkʼaw shu ceˬ te jaw taˉ 
peuˬ leh, Gʼuiˬsha nawˬ hui hta‸ ponˬ laˇ taˍ ve hta‸ dawˇ nawˇ-oˆ. Chi hta‸ 
pa taw, awˬliˇtawˇhkawˇ chi ve ngaˬ nawˬ hui hta‸ piˇ laˇ chehˇ ve yoˬ. 
19Nawˬ hui caˬ gʼeu‸ leh caˬ kʼa‸ teˇ hpaˍ hta‸ shaw hpoˆ peuˬ hkʼaw‸ nawˉ, 
cawˬ taˉ sheˍ ve caˬ nu teˇ hpaˍ hta‸ maˇ gʼa kʼaw‸ gʼawˆ yuˬ. Oˇ ve teˇ hpaˍ 
hta‸ hkehˉ chaw, yaˇcuˬshi leh mehˇchawˇma teˇ hpaˍ awˬ pon gʼa teh taˉ piˇ 
ve yoˬ. Oˇ hkʼe te ve kʼo, nawˬ hui hkʼa te ve kanˉ hkʼa peu-eˬ ve hta‸ 
Gʼuiˬsha awˬ bon na‸ laˇ tuˬ yoˬ. 
20Nawˬ hui shaˍlonˍ shiˍ teˇ pawˆ shaˉ peuˬ ve kʼo, hkʼaw‸ nawˉ teˇ pawˆ maˇ 
gʼa kʼaw‸ shaˉ. Oˇ ve teˇ hpaˍ hta‸ hkehˉ chaw, yaˇcuˬshi leh mehˇchawˇma 
teˇ hpaˍ awˬ pon gʼa teh taˉ piˇ ve yoˬ. 
21Nawˬ hui a pehˉ meuˇ shiˍ teˇ pawˆ shaˉ peuˬ ve kʼo, awˬ hkʼaw‸ nawˉ teˇ 
pawˆ maˇ gʼa kʼaw‸ shaˉ. Oˇ ve teˇ hpaˍ hta‸ hkehˉchaw, yaˇcuˬshi leh 
mehˇchawˇma teˇ hpaˍ awˬ pon gʼa teh taˉ piˇ ve yoˬ. 
22Nawˬ hui Eˇjiˇtu‸ mvuhˇmiˬ hkʼaw shu ceˬ te jaw taˉ peuˬ ve hta‸ taˇ leunˇ 
piˇ. Chi hta‸ pa taw, awˬliˇtawˇhkawˇ chi ngaˬ nawˬ hui hta‸ piˇ laˇ chehˇ ve 
yoˬ. 

Bon maˍ ve li‸ 25 

1Iˉsaˍreˍlaˆ chaw nyiˇ gʼaˇ ya‸ da‸ leh shaˉ nanˉ lo kʼai ve hkʼaw, teˇ gʼaˇ lehˬ 
te‸ chiˉ ya‸ kuiˬ maˇ cawˬ. Ya‸ hkʼaˇ, teˇ gʼaˇ leh venˇbaˆ cawˬ ve yoˬ. 
2Venˇbaˆ cawˬ ve chaw oˇ ve hta‸ jaw‸ hpehˇ tuˬ tawˇ piˇ ve kʼo, chaw oˇ ve 
hta‸ miˬ chaˇ hkʼoˆ lo boˆ zuh‸ tcuh leh gʼa jaw‸ hpehˇ piˇ ve yoˬ. Yawˇ te ya
‸ ve venˇbaˆ uiˍ ve i ve hta‸ nyi leh, keunˍ da‸ ve hkʼe gʼa jaw‸ ve yoˬ. 

3Maˇ jaˇ ve awˇ chi hkʼe awˬ hkʼoˆ maˇ gʼa jaw‸. Oˇ ve a‸ kehˉ jaw‸ ve kʼo, 
yawˇ hta‸ taˍ nehˬ piˇ ve hkʼe hpeh‸ ve yoˬ. 
4Caˬ naˆ chehˇ ve nuˇ maw‸ kʼaw hta‸ nawˬ maˇ gʼa hoˆ taˍ. 

Suh peuˬ ve awˬ viˉ awˬ nyi awˬ lawn 

5Teˇ geh chehˇ taˍ ve awˬ viˉ awˬ nyi teˇ gʼaˇ gʼaˇ suh kʼai ve kʼo, yawˇ ve awˬ 
miˇ ma awˬ nu ve chaw hta‸ maˇ gʼa heuˆ tcuh. Yawˇ ve awˬ nyi paˍ lehˬ, 
yawˇ awˬ viˉ paˍ miˇ ma hta‸ gʼa kʼaw‸ heuˆ ve yoˬ. 
6Yawˇ huiˉ maˬ geh lo awˉ lawˉ peuˇ paw la ve yaˇ paˍ lehˬ, yawˇ awˬ viˉ paˍ 
ve yaˇ teh‸ gʼa shawˍ piˇ ve yoˬ. Oˇ hkʼe te ve hkʼaw, yawˇ ve awˬ ceuˬ awˬ 
hkʼaˇ Iˉsaˍreˍlaˆ chaw awˬ hkʼaw lo gʼa cawˬ la piˇ ve yoˬ. 
7Ya‸ hkʼaˇ, yawˇ ve awˬ nyi paˍ lehˬ, yaˇ miˇ oˇ ve hta‸ maˇ heuˆ gaˇ ve kʼo, 
yaˇ miˇ oˇ ve lehˬ venˇ hkʼaw chehˇ taˍ ve awˬ hoˉ awˬ naˬ teˇ hpaˍ geh kʼai 
leh, yawˇ hui hta‸ chi hkʼe gʼa kʼoˆ piˇ ve yoˬ. Ngaˬ hpawˇ ve awˬ nyi paˍ 
lehˬ, yawˇ te cawˇ ve kanˉ hta‸ maˇ te. Iˉsaˍreˍlaˆ chaw awˬ hkʼaw lo yawˇ ve 
awˬ viˉ paˍ ve awˬ ceuˬ awˬ hkʼaˇ cawˬ la tuˬ maˇ te law, teh‸ yawˇ hui hta‸ 
gʼa kʼoˆ piˇ ve yoˬ. 
8Oˇ htaˇ, awˬ hoˉ awˬ naˬ oˇ ve teˇ hpaˍ lehˬ, awˬ nyi paˍ oˇ ve hta‸ kuˬ leh gʼa 
na nyi ve yoˬ. Yawˇ lehˬ yaˇ miˇ oˇ ve hta‸ maˇ heuˆ gaˇ, teh‸ kʼoˆ ve kʼo, 
9yaˇ miˇ oˇ ve lehˬ awˬ hoˉ awˬ naˬ oˇ ve teˇ hpaˍ gʼuˇ suhˍ lo kʼai leh, chaw oˇ 
ve hpaˇ ve hkuiˉ nuˆ teˇ paˉ hta‸ kʼehˆ yuˬ peuˬ hkʼaw‸ nawˉ, yawˇ ve mehˆ 
hpfuhˇ hkʼaw ciˉgʼuiˇ hpe‸ keu leh, A shu yawˇ ve awˬ viˉ paˍ awˬ pon awˬ 
ceuˬ awˬ hkʼaˇ cawˬ la piˇ tuˬ maˇ te gaˇ ve chaw lehˬ, chi hkʼe gʼa hkanˍ ve 
yoˬ, teh‸ yawˇ hta‸ gʼa kʼoˆ piˇ ve yoˬ. 
10Iˉsaˍreˍlaˆ mvuhˇmiˬ hkʼaˬ ti chi ti lo chaw oˇ ve hpaˇ hta‸, Shu hkuiˉ nuˆ 
kʼehˆ baˬ piˇ ve hta‸ gʼa hkanˍ ve chaw, teh‸ shu kʼoˆ da‸ kʼai tuˬ yoˬ. 

Awˬ nu ve awˬ liˇ teˇ hpaˍ 

11Chaw nyiˇ gʼaˇ ya‸ da‸ leh, teˇ gʼaˇ ve awˬ miˇ ma lehˬ yawˇ ve awˬ hpawˇ 
hta‸ ca ga piˇ ve hkʼaw, awˬ nu ve chaw teˇ gʼaˇ ve nyiˍ hta‸ gʼa htawˇ heuˆ 
ve kʼo, 

12yaˇ miˇ oˇ ve hta‸ taˇ ha kʼaˉ chehˇ. Yawˇ ve la‸ sheh hta‸ gʼa tawˆ baˬ piˇ 
ve yoˬ. 
13-14Nawˬ hui mawˇ hawˇ mawˇ pa ve hkʼaw, maˇ biˇ ve ma‸ cawehˬ shiˍ leh, 
maˇ cawˇ ve tehˆ tuˬ hta‸ maˇ gʼa yehˇ. 
15Nawˬ hui Gʼuiˬsha piˇ laˇ taˍ ve mvuhˇmiˬ oˇ ve hkʼaw maw maw gʼa chehˇ 
tuˬ, biˇ ve ma‸ cawehˬ shiˍ leh, cawˇ ve tehˆ tuˬ hta‸ ceh tiˉ yehˇ-oˆ. 
16Heˍ caˇ ve chaw hta‸ Gʼuiˬsha canˇ ve yoˬ. 

Aˍmaˍlehˆ chaw hta‸ gʼa tiˇ pehˍ piˇ ve 

17Nawˬ hui Eˇjiˇtu‸ mvuhˇmiˬhkʼaw tawˆ la chehˇ htaˇ, Aˍmaˍlehˆ chaw nawˬ 
hui hta‸ hkʼaˬ hkʼe te laˇ taˍ peuˬve hta‸ dawˇ nawˇ-oˆ. 
18Yawˇ hui lehˬ, Gʼuiˬsha hta‸ kawˆ ve nyi ma maˇ cawˬ. Nawˬ hui gʼaˇ heuˬ 
chehˇ ve teˇ yanˇ, yawˇ hui lehˬ nawˬ hui hkʼaˇ suh gʼa‸ laˬ chehˇ ve chaw 
hkʼa peu-eˬ ve hta‸ tiˇ pehˍ piˇ ve yoˬ. 
19Chi hta‸ pa taw, mvuhˇmiˬ oˇ ve Gʼuiˬsha nawˬ hui hta‸ piˇ laˇ leh, nawˬ hui 
gawˬ lehˍ gʼa chehˇ ve teˇ yanˇ, chaw teˇ gʼaˇ ka‸ yawˇ hui hta‸ maˇ gʼa kʼaw
‸ dawˇ nawˇ tuˬ, Aˍmaˍlehˆ chaw hkʼa peu-eˬ ve hta‸ tiˇ pehˍ piˇ-oˆ. 

Bon maˍ ve li‸ 26 

Awˬ shiˍ awˬ nu tanˇ piˇ ve 

1Gʼuiˬsha nawˬ hui hta‸ piˇ laˇ chehˇ ve mvuhˇmiˬ hkʼaw gaˬ ve teˇ yanˇ, 
2nawˬ hui awˉ lawˉ peuˇ ti tawˆ la taˍ ve awˬ shiˍ awˬ nu teˇ hpaˍ hta‸ hkʼawˍ 
lawˇ hkʼaw keu leh, Gʼuiˬsha hta‸ oˉ kʼoˍ pui kuiˬ lo gʼa yuˬ kʼai ve yoˬ. 
3Oˇ kaˬ lo paw hkuˇ lonˉ te chehˇ ve chaw geh kʼai leh, Gʼuiˬsha ngaˬ hui ve 
awˬ puˍ awˬ pi hui hta‸ piˇ tuˬ ka ti‸ te taˍ ve mvuhˇmiˬ hkʼaw, ngaˬ gaˬ la 
peuˬ ve awˬ lawn shaˉ hkiˆ hpeh‸ tuˬ ngaˬ laˬ ve yoˬ, teh‸ yawˇ hta‸ gʼa kʼoˆ 
piˇ ve yoˬ. 
4Paw hkuˇ lehˬ nawˬ ve hkʼawˍ lawˇ hta‸ yuˬ leh, tuˉ tanˇ kuiˬ gʼuˇ suhˍ lo teh 
taˍ ve yoˬ. 

5Oˇ ve hkʼaw‸ nawˉ, Gʼuiˬsha mehˆ gʼuˇ suhˍ lo nawˬ chi hkʼe gʼa kʼoˆ ve yoˬ. 
Ngaˬ ve awˬ puˍ lonˉ lehˬ, teˇ kaˬ peuˬ teˇ kaˬ lo ca hpaw toˇ chehˇ ve Aˍranˍ 
chaw hpeh‸ leh, yawˇ ve miˇ yaˇ teˇ hpaˍ geh teˇ geh Eˇjiˇtu‸ mvuhˇmiˬ lo ca 
hpaw chehˇ kʼai taˍ ve yoˬ. Yawˇ hui oˇ kaˬ lo ca chehˇ htaˇ, chaw a ciˉ ceh tiˉ 
yoˬ. Ya‸ hkʼaˇ, awˬ hkʼaw nawˉ yawˇ hui awˬ gʼaˇ uiˍ ve chaw ceuˬ lonˉ teˇ 
ceuˬ hpeh‸ la ve yoˬ. 
6Eˇjiˇtu‸ chaw teˇ hpaˍ ngaˬ hui hta‸ awˬ ceˬ hkʼa shuˍ hehnˇ chaweh kanˉ 
nyiˉ te tcuh laˇ ve yoˬ. 
7Oˇ htaˇ, ngaˬ hui lehˬ ngaˬ hui ve awˬ puˍ awˬ pi hui ve Gʼuiˬsha hta‸ kuˬ ca 
ve yoˬ. Yawˇ lehˬ ngaˬ hui ve kuˬ hkawˇ hta‸ kaˇ leh, ngaˬ hui hkʼaˬ ma gʼa tu
‸ gʼa hkanˍ chehˇ ve hta‸ gʼa mawˬ ve yoˬ. 
8Yawˇ ve kanˇ paˆ leh Yawˇ ve awˬ gʼaˇ awˬ shaˉ hta‸ cuˇ leh, kawˆ law‸ law‸ 
ve awˬ ceuˬ teˇ hpaˍ hta‸ tawˆ la piˇ ve yoˬ. 
9Yawˇ ngaˬ hui hta‸ choˬ kaˬ lo shiˍ veu laˇ leh, hkuiˇ jaˇ da‸ jaˇ ve mvuhˇmiˬ 
chi Yawˇ ngaˬ hui hta‸ piˇ laˇ ve yoˬ. 
10Chi hta‸ pa taw, Yawˇ ngaˬ hui hta‸ piˇ laˇ taˍ ve awˬ shiˍ awˬ nu teˇ hpaˍ 
awˬ hkʼaw lo, awˉ lawˉ peuˇ naw‸ la taˍ ve awˬ shiˍ awˬ nu teˇ hpaˍ, chi beu‸ 
ngaˬ Gʼuiˬsha geh yuˬ veu laˇ piˇ taˍ ve yoˬ, teh‸ gʼa kʼoˆ ve yoˬ. Oˇ hkʼe kʼoˆ 
peuˬ hkʼaw‸ nawˉ, hkʼawˍ lawˇ oˇ ve hta‸ Gʼuiˬsha mehˆ gʼuˇ suhˍ teh taˍ leh 
oˉ kʼoˍ gʼa pui ve yoˬ. 
11Nawˬ ve yehˬ kʼa hta‸ Gʼuiˬsha awˬ bon na‸ laˇ ve teˇ hpaˍ awˬ pon, ha lehˬ 
ha kʼa te chehˇ-oˆ. Leˍviˆ chaw leh nawˬ hui geh chehˇ taˍ ve hkehˉ chaw teˇ 
hpaˍ htawˇ, nawˬ hui geh ga ha lehˬ tcuh-o. 
12Shehˆ hkʼaw‸ teˇ pawˆ, nawˬ hui ve awˬ shiˍ awˬ nu teˇ chi pun teˇ pun yuˬ 
tawˆ leh, nawˬ hui geh chehˇ taˍ ve chaw hkʼa peu-eˬ caˇ law‸ dawˬ law‸ cawˬ 
tuˬ, Leˍ viˆ chaw, hkehˉ chaw, yaˇcuˬshi leh mehˇchawˇma teˇ hpaˍ hta‸ pehˬ 
piˇ-oˆ. Oˇ hkʼe te peuˬ hkʼaw‸ nawˉ, Gʼuiˬsha hta‸ chi hkʼe gʼa kʼoˆ piˇ ve yoˬ. 
13Da‸ kehˬ ve tanˇ tuˬ ngaˬ ve yehˬ hkʼaw maˇ kʼaw‸ cawˬ-o. Nawˬ kʼoˆ laˇ taˍ 
peuˬve hkʼe, Leˍviˆ chaw, hkehˉ chaw, yaˇcuˬshi leh mehˇchawˇma hui hta‸ 

ngaˬ tanˇ piˇ peuˬ. Tanˇ tuˬ hta‸ caˉ da‸ leh, nawˬ kʼoˆ taˍ ve hkʼe ngaˬ maˇ te 
ve teˇ ceuˬ ka‸ maˇ cawˬ. 
14Ngaˬ dawˇ haˍ jaˇ leh paˆ hawˬ chehˇ ve awˬ yanˇ awˬ hkʼaw lo, tanˇ tuˬ oˇ ve 
teˇ hpaˍ hta‸ ngaˬ a ciˉ ka‸ maˇ caˇ. Ngaˬ ve awˬ to maˇ da‸ maˇ kehˬ hpeh‸
chehˇ ve teˇ yanˇ, tanˇ tuˬ oˇ ve teˇ hpaˍ hta‸ ngaˬ ve yehˬ baˬ lo maˇ yuˬ tawˆ-
e. Suh peuˬ ve chaw hta‸ htawˇ, tanˇ tuˬ oˇ ve hta‸ yuˬ leh ngaˬ maˇ tanˇ piˇ. 
Gʼuiˬsha-oˬ, ngaˬ lehˬ nawˬ ve tawˇ hta‸ na yuˬ chehˇ ve yoˬ. Tanˇ tuˬ hta‸ caˉ 
da‸ leh, nawˬ kʼoˆ laˇ taˍ ve hkʼe ngaˬ maˇ te ve teˇ ceuˬ ka‸ maˇ cawˬ. 
15Mvuhˇ naw ma hkʼoˆ da‸ve kehˬ ve chehˇ kuiˬ lo nyi ya‸ peu laˇ leh, nawˬ 
ve Iˉsaˍreˍlaˆ chaw hta‸ awˬ bon na‸ laˇ-oˆ. Ngaˬ hui ve awˬ puˍ awˬ pi hui 
hta‸ nawˬ piˇ tuˬ ka ti‸ te taˍ ve hkuiˇ jaˇ da‸ jaˇ ve mvuhˇmiˬ chi hta‸ htawˇ 
awˬ bon na‸ laˇ-oˆ, teh‸ Gʼuiˬsha hta‸ gʼa kʼoˆ piˇ ve yoˬ. 

Gʼuiˬsha ve chaw 

16Gʼuiˬsha lehˬ Yawˇ ve awˬliˇtawˇhkawˇ hkʼa peu-eˬ ve hta‸ hkʼa deh‸ na yuˬ 
tuˬ, ya‸ nyi nawˬ hui hta‸ tawˇ pe‸ laˇ chehˇ ve yoˬ. Chi hta‸ pa taw, nawˬ 
hui ve nyi ma awˬ tawˬ hkʼa gaˬ hkʼa deh‸ na yuˬ-o‸. 
17Ya‸ nyi nawˬ hui lehˬ, Gʼuiˬsha hta‸ nawˬ hui ve Jawˇmawˇ hpeh‸ ve yoˬ, 
teh‸ hkanˍ yuˬ taˍ peuˬ. Yawˇ ve tawˇ hkawˇ hta‸ na yuˬ tuˬ maˇ kʼoˆ, yawˇ 
kʼoˆ laˇ ve hkʼe te tuˬ maˇ kʼo, nawˬ hui ka ti‸ te taˍ peuˬ. 
18Ya‸ nyi Gʼuiˬsha lehˬ Yawˇ ka ti‸ te taˍ peuˬ ve hkʼe, nawˬ hui hta‸ Yawˇ ve 
chaw teh‸ shawˍ leh ha‸ yuˬ taˍ peuˬ. Hkʼe te leh, Yawˇ ve tawˇ hta‸ na yuˬ 
tuˬ, Yawˇ nawˬ hui hta‸ tawˇ pe‸ laˇ chehˇ ve yoˬ. 
19Yawˇ te hpanˍ taˍ ve awˬ nu ve chaw ceuˬ teˇ hpaˍ a‸ kehˉ Yawˇ nawˬ hui 
hta‸ uiˍ la mvuh la piˇ taˍ peuˬ ve pa taw, nawˬ hui lehˬ Yawˇ ve awˬ meh hta
‸ chiˇ mvuh leh awˬ me‸ awˬ hponˇ gʼa cawˬ piˇ ve yoˬ. Yawˇ ka ti‸ te taˍ 
peuˬ ve hkʼe, nawˬ hui lehˬ Yawˇ ve chaw hpeh‸ la tuˬ yoˬ, teh‸ Moˉseˍ yawˇ 
hui hta‸ kʼoˆ piˇ ve yoˬ. 

Bon maˍ ve li‸ 27 

Haˉ pui baˉ hkʼoˆ bvuh‸ taˍ ve awˬliˇtawˇhkawˇ 

1Oˇ ve hkʼaw‸ nawˉ, Moˉseˍ lehˬ Iˉsaˍreˍlaˆ chaw awˬ hoˉ awˬ naˬ hui geh teˇ 
geh, chaw moˍ lonˉ hta‸ chi hkʼe kʼoˆ piˇ ve yoˬ. Ngaˬ ya‸ nyi nawˬ hui hta‸ 
kʼoˆ laˇ chehˇ ve tawˇ hkʼa peu-eˬ ve hta‸ na yuˬ-o‸. 
2Nawˬ hui Yawˇdanˍ iˉ kaˆ lawˬ hta‸ hkanˍ leh Gʼuiˬsha piˇ laˇ chehˇ ve 
mvuhˇmiˬ hkʼaw tanˬ lo‸-e ve teˇ nyi htaˇ, nawˬ hui lehˬ haˉ pui shiˍ lonˉ teˇ 
hpaˍ hta‸ gʼa duˇ ti leh, 
3awˬliˇtawˇhkawˇ chi teˇ hpaˍ gʼa htawˆ bvuh‸ taˍ ve yoˬ. Gʼuiˬsha nawˬ hui 
hta‸ piˇ laˇ tuˬ ka ti‸ te taˍ ve Yawˇdanˍ iˉ kaˆ lawˬ coˇ paˉ hpawˇ lo cawˬ ve 
hkuiˇ jaˇ da‸ jaˇ ve mvuhˇmiˬ oˇ ve hkʼaw gaˬ ve teˇ yanˇ, 
4ya‸ nyi ngaˬ nawˬ hui hta‸ kʼoˆ laˇ chehˇ ve hkʼe, haˉ pui shiˍ lonˉ teˇ hpaˍ 
hta‸ Eˇbaˍlaˆ hkʼaw hkʼoˆ lo duˇ ti taˍ-o‸. 
5Oˇ kaˬ lo tcuhˇ maˇ yuˬ htawˆ ve haˉ pui shiˍ teˇ hpaˍ hta‸ gʼawˆ yuˬ leh tuˉ 
tanˇ kuiˬ teˇ maˬ te-o. 
6Awˬ lawn kʼo, nawˬ hui lehˬ tcuhˇ yuˬ htawˆ taˍ ve haˉ pui shiˍ hta‸ yuˬ leh, 
Gʼuiˬsha awˬ pon tuˉ tanˇ kuiˬ maˇ gʼa te. Oˇ kaˬ lo nawˬ hui lehˬ aˬ miˍ tuˉ 
tanˇ tuˬ ve tanˇ tuˬ Gʼuiˬsha hta‸ gʼa tuˉ tanˇ piˇ ve yoˬ. 
7Oˇ kaˬ lo nawˬ hui lehˬ awˬ chawˇ te da‸ ve tuˉ tanˇ tuˬ hta‸ gʼa tanˇ piˇ leh, 
Gʼuiˬsha mehˆ gʼuˇ suhˍ ha lehˬ ha kʼa gʼa hti caˇ ve yoˬ. 
8Haˉ pui shiˍ oˇ ve teˇ hpaˍ awˬ hkʼoˆ lo, Gʼuiˬsha ve awˬliˇtawˇhkawˇ hta‸ 
hkʼa tawˍ lehˆ gʼa htawˆ bvuh‸ taˍ ve yoˬ, teh‸ Iˉsaˍreˍlaˆ chaw hui hta‸ kʼoˆ 
piˇ ve yoˬ. 
9Oˇ ve hkʼaw‸ nawˉ, Moˉseˍ lehˬ Leˍviˆ paw hkuˇ hui geh teˇ geh, Iˉsaˍreˍlaˆ 
chaw hui hta‸ chi hkʼe kʼoˆ piˇ ve yoˬ. Iˉsaˍreˍlaˆ chaw teˇ hpaˍ-oˬ, ngaˬ ve 
tawˇ hta‸ na sheˍ. Ya‸ nyi nawˬ hui lehˬ Gʼuiˬsha ve chaw hpeh‸ la peuˬ. 
10Chi hta‸ pa taw, Yawˇ ve tawˇ hta‸ na leh, ya‸ nyi ngaˬ nawˬ hui hta‸ piˇ 
laˇ chehˇ ve awˬliˇtawˇhkawˇ hkʼa peu-eˬ ve hta‸ hkʼa deh‸ na yuˬ-o‸, teh‸ 
yawˇ hui hta‸ kʼoˆ piˇ ve yoˬ. 

Maˇ na yuˬ ve chaw hkeu ve hta‸ gʼa hkanˍ ve 

11Oˇ ve hkʼaw‸ nawˉ, Moˉseˍ Iˉsaˍreˍlaˆ chaw hui hta‸ chi hkʼe kʼoˆ piˇ ve yoˬ. 

12Nawˬ hui Yawˇdanˍ iˉ kaˆ lawˬ hta‸ hkanˍ tawˆ-e chehˇ ve teˇ yanˇ, Siˉmonˍ, 
Leˍviˆ, Yuˇda‸, Yoˇseh‸ leh Beˍyaˍmenˍ awˬ ceuˬ awˬ hkʼaˇ teˇ hpaˍ lehˬ, chaw 
yaˇ teˇ hpaˍ hta‸ bon na‸ piˇ tuˬ, Geˍraˍzenˍ hkʼaw hkʼoˆ lo gʼa huˉ taˍ ve yoˬ. 
13Ruˇbenˍ, Gaˆ, Aˍshaˍ, Zeˍbuˆlonˍ, Danˍ leh Naˍtaˍliˆ awˬ ceuˬ awˬ hkʼaˇ teˇ 
hpaˍ lehˬ, hkeu ve hkawˇ yaw tuˬ Eˇbaˍlaˆ hkʼaw hkʼoˆ lo gʼa huˉ taˍ ve yoˬ. 
14Leˍviˆ chaw teˇ hpaˍ lehˬ, awˬ hkawˇ bvuhˬ chaweh te leh chi hkʼe gʼa kʼoˆ ve 
yoˬ. 
15Haˉ pui, suhˆ, sho chi hkʼe ve hta‸ yuˬ leh shaˉ ho‸ te leh oˉ kʼoˍ hkʼawˇ pui 
chehˇ ve chaw lehˬ, Gʼuiˬsha hkeu ve hta‸ gʼa hkanˍ tuˬ yoˬ. Awˬ lawn kʼo, 
Gʼuiˬsha lehˬ shaˉ ho‸ hta‸ canˇ jaˇ ve yoˬ. Oˇ htaˇ chaw moˍ lonˉ hkʼa peu-eˬ, 
A menˬ teh‸ gʼa kʼoˆ ve yoˬ. 
16Awˬ pa awˬ e hta‸ maˇ yawˆ yan ve chaw lehˬ, Gʼuiˬsha hkeu ve hta‸ gʼa 
hkanˍ tuˬ yoˬ. Oˇ htaˇ chaw hkʼa peu-eˬ, A menˬ teh‸ gʼa kʼoˆ ve yoˬ. 
17Shu ve miˬ tcuhˉ hta‸ yuˬ jiˆ ve chaw lehˬ, Gʼuiˬsha hkeu ve hta‸ gʼa hkanˍ 
tuˬ yoˬ. Oˇ htaˇ chaw hkʼa peu-eˬ, A menˬ teh‸ gʼa kʼoˆ ve yoˬ. 
18Mehˆ cuˉ paˍ hta‸ ya‸ kʼaw sheh ya‸ ve chaw lehˬ, Gʼuiˬsha hkeu ve hta‸ 
gʼa hkanˍ tuˬ yoˬ. Oˇ htaˇ chaw hkʼa peu-eˬ, A menˬ teh‸ gʼa kʼoˆ ve yoˬ. 
19Hkehˉ chaw, yaˇcuˬshi leh mehˇchawˇma hui hta‸ maˇ hteˇ maˇ cawˇ te piˇ 
ve chaw lehˬ Gʼuiˬsha hkeu ve hta‸ gʼa hkanˍ tuˬ yoˬ. Oˇ htaˇ chaw hkʼa peu-
eˬ, A menˬ teh‸ gʼa kʼoˆ ve yoˬ. 
20A shu yawˇ awˬ pa ve awˬ miˇ ma hta‸ haˉ chawˇ te leh yawˇ ve awˬ me‸ 
awˬ hponˇ hta‸ te luˬ piˇ ve chaw lehˬ, Gʼuiˬsha hkeu ve hta‸ gʼa hkanˍ tuˬ 
yoˬ. Oˇ htaˇ chaw hkʼa peu-eˬ, A menˬ teh‸ gʼa kʼoˆ ve yoˬ. 
21To nuˇ to shaˆ hta‸ haˉ chawˇ te ve chaw lehˬ, Gʼuiˬsha hkeu ve hta‸ gʼa 
hkanˍ tuˬ yoˬ. Oˇ htaˇ chaw hkʼa peu-eˬ, A menˬ teh‸ gʼa kʼoˆ ve yoˬ. 
22A shu yawˇ ve awˬ nyi ma hta‸ haˉ chawˇ te ve chaw lehˬ, Gʼuiˬsha hkeu ve 
hta‸ gʼa hkanˬ tuˬ yoˬ. Oˇ htaˇ chaw hkʼa peu-eˬ, A menˬ teh‸ gʼa kʼoˆ ve yoˬ. 

23A shu yawˇ ve awˬ pi ma hta‸ haˉ chawˇ te ve chaw lehˬ, Gʼuiˬsha hkeu ve 
hta‸ gʼa hkanˍ tuˬ yoˬ. Oˇ htaˇ chaw hkʼa peu-eˬ, A menˬ teh‸ gʼa kʼoˆ ve yoˬ. 
24Shu hta‸ hkʼawˇ tiˇ pehˍ ve chaw lehˬ, Gʼuiˬsha hkeu ve hta‸ gʼa hkanˍ tuˬ 
yoˬ. Oˇ htaˇ chaw hkʼa peu-eˬ, A menˬ teh‸ gʼa kʼoˆ ve yoˬ. 
25Te‸ chiˉ venˇbaˆ maˇ cawˬ ve chaw hta‸ tiˇ pehˍ tuˬ shu geh hpu yuˬ caˇ ve 
chaw lehˬ, Gʼuiˬsha hkeu ve hta‸ gʼa hkanˍ tuˬ yoˬ. Oˇ htaˇ chaw hkʼa peu-eˬ, 
A menˬ teh‸ gʼa kʼoˆ ve yoˬ. 
26Gʼuiˬsha ve awˬliˇtawˇhkawˇ hta‸ maˇ na yuˬ ve chaw lehˬ, Gʼuiˬsha hkeu ve 
hta‸ gʼa hkanˍ tuˬ yoˬ. Oˇ htaˇ chaw hkʼa peu-eˬ, A menˬ teh‸ gʼa kʼoˆ ve yoˬ. 

Bon maˍ ve li‸ 28 

Na yuˬ puiˉ ve chaw bon gʼa ve 

1Ya‸ hkʼaˇ, nawˬ hui lehˬ ya‸ nyi ngaˬ piˇ laˇ chehˇ ve awˬliˇtawˇhkawˇ hkʼa 
peu-eˬ ve hta‸ hkʼa deh‸ na yuˬ leh te chehˇ ve kʼo, Yawˇ lehˬ nawˬ hui hta‸ 
miˬguiˬ hkʼoˆ cawˬ ve awˬ nu ve chaw ceuˬ teˇ hpaˍ a‸ kehˉ uiˍ la mvuh la piˇ 
tuˬ yoˬ. 
2Nawˬ hui Gʼuiˬsha ve tawˇ hta‸ na yuˬ chehˇ ve kʼo, awˬ bon chi teˇ hpaˍ hta‸ 
gʼa tuˬ yoˬ. 
3Gʼuiˬsha lehˬ nawˬ hui ve venˇ leh nawˬ hui ve ti mi teˇ hpaˍ hta‸ awˬ bon na
‸ laˇ tuˬ yoˬ. 
4Gʼuiˬsha lehˬ nawˬ hui hta‸ awˬ yaˇ awˬ duˬ, awˬ shiˍ awˬ nu leh ceˇ caˬ maˇ 
maˇ cawˬ la piˇ tuˬ yoˬ. 
5Gʼuiˬsha lehˬ nawˬ hui ve iˉ shiˍ teˇ hpaˍ leh nawˬ hui ve hkaoˍmonˇ teˇ hpaˍ 
hta‸ awˬ bon na‸ laˇ tuˬ yoˬ. 
6Gʼuiˬsha lehˬ nawˬ hui hkʼa te ve kanˉ teˇ ceuˬ le le hta‸ awˬ bon na‸ laˇ tuˬ 
yoˬ. 
7Gʼuiˬsha lehˬ nawˬ hui hta‸ ca bawˆ la ve canˇ paˍ teˇ hpaˍ hta‸ te luˬ te sheˆ 
piˇ tuˬ yoˬ. Yawˇ hui lehˬ teˇ hpawˇ lo tiˉ ca lo‸ bawˆ la ve htawˇ, hkʼaˬ hpawˇ 
chi hpawˇ lo gʼa gʼuiˇ hpaw-e tuˬ yoˬ. 

8Gʼuiˬsha lehˬ nawˬ hui te taˍ ve kanˉ hta‸ awˬ bon na‸ laˇ leh, nawˬ hui ve 
caˬ ciˇ yehˬ hkʼaw caˬ shiˍ hkʼa biˇ cawˬ la piˇ tuˬ yoˬ. Yawˇ nawˬ hui hta‸ piˇ 
laˇ chehˇ ve mvuhˇmiˬ hkʼaw, Yawˇ nawˬ hui hta‸ awˬ bon na‸ laˇ tuˬ yoˬ. 
9Nawˬ hui lehˬ Gʼuiˬsha ve tawˇ hta‸ na yuˬ leh, Yawˇ kʼoˆ ve hkʼe te chehˇ ve 
kʼo, Yawˇ ka ti‸ te taˍ peuˬ ve hkʼe nawˬ hui hta‸ Yawˇ ve chaw hpeh‸ tcuh 
laˇ tuˬ yoˬ. 
10Oˇ htaˇ, miˬguiˬ hkʼoˆ chehˇ ve chaw hkʼa peu-eˬ, nawˬ hui lehˬ Gʼuiˬsha ve 
chaw hpeh‸ ve hta‸ gʼa shiˍ gʼa mawˬ leh, nawˬ hui hta‸ kawˆ jaˇ tuˬ yoˬ. 
11Gʼuiˬsha lehˬ nawˬ hui ve awˬ puˍ awˬ pi hui hta‸ piˇ tuˬ ka ti‸ te taˍ ve 
mvuhˇmiˬ oˇ ve hkʼaw, nawˬ hui hta‸ awˬ yaˇ awˬ duˬ, ceˇ caˬ leh awˬ shiˍ 
awˬ nu maˇ maˇ cawˬ la piˇ tuˬ yoˬ. 
12Yawˇ lehˬ awˬ bon hkʼa biˇ cawˬ ve mvuhˇ naw ma hkʼoˆ chehˇ taˍ leh, nawˬ 
hui awˬ hkʼoˆ lo awˬ yanˇ cawˇ cawˇ mvuhˇ yeˬ laˬ piˇ leh, nawˬ hui te taˍ ve 
kanˉ teˇ hpaˍ hta‸ awˬ bon na‸ laˇ tuˬ yoˬ. Nawˬ hui shu geh gʼa ca chiˇ caˇ 
tuˬ ve maˇ heˆ. Shu hta‸ gʼa chiˇ piˇ tuˬ yoˬ. 
13Gʼuiˬsha nawˬ hui hta‸ awˬ hoˉ te tcuh laˇ tuˬ yoˬ. Nawˬ hui shu hkʼaˇ suh 
gʼa‸ paˍ hpeh‸ tuˬ ve maˇ heˆ. Ya‸ nyi ngaˬ nawˬ hui hta‸ kʼoˆ laˇ chehˇ ve 
awˬliˇtawˇhkawˇ chi teˇ hpaˍ hta‸ hkʼa deh‸ na yuˬ chehˇ ve kʼo, nawˬ hui 
hkʼaˬ htaˆ ka‸ uiˍ la da‸ la tuˬ yoˬ. 
14Maˇ na yuˬ ve taˇ te. Awˬ nu ve gʼuiˬsha teˇ hpaˍ hta‸ oˉ kʼoˍ pui ve ka‸ taˇ 
te. 

Maˇ na yuˬ ve chaw gʼa tu‸ hkanˍ ve 

15Ya‸ hkʼaˇ, nawˬ hui lehˬ ya‸ nyi ngaˬ kʼoˆ laˇ chehˇ ve Gʼuiˬsha ve tawˇ hta‸ 
maˇ na yuˬ ve kʼo, haiˬ ve awˬ ceuˬ chi teˇ hpaˍ nawˬ hui awˬ hkʼoˆ gaˬ la tuˬ 
yoˬ. 
16Gʼuiˬsha lehˬ nawˬ hui ve venˇ leh nawˬ hui ve ti mi teˇ hpaˍ hta‸ hkeu tuˬ 
yoˬ. 
17Gʼuiˬsha lehˬ nawˬ hui ve iˉ shiˍ cehˬ teˇ hpaˍ leh hkaoˍmonˇ teˇ hpaˍ hta‸ 
hkeu tuˬ yoˬ. 

18Gʼuiˬsha nawˬ hui hta‸ hkeu leh, awˬ yaˇ awˬ duˬ, awˬ shiˍ awˬ nu leh ceˇ caˬ 
a ciˉ ceh tiˉ cawˬ tuˬ yoˬ. 
19Gʼuiˬsha lehˬ nawˬ hui te ve kanˉ hkʼa peu-eˬ hta‸ hkeu laˇ tuˬ yoˬ. 
20Nawˬ hui Gʼuiˬsha hta‸ chiˇ baˬ leh haiˬ ve kanˉ hta‸ te ve kʼo, nawˬ hui luˬ 
kuiˬ sheˆ kuiˬ lo gaˬ htaˇ hkʼa gaˬ, kawˆ tuˬ dawˇ haˍ tuˬ teˇ hpaˍ Yawˇ nawˬ 
hui awˬ hkʼoˆ lo gaˬ la piˇ tuˬ yoˬ. 
21Chi beu‸ nawˬ hui ca chehˇ tuˬ ve mvuhˇmiˬ hkʼaw, nawˬ hui teˇ gʼaˇ ka‸ 
maˇ cawˬ taˉ htaˇ hkʼa gaˬ, a naˍ teˇ ceuˬ peuˬ teˇ ceuˬ Yawˇ nawˬ hui awˬ 
hkʼoˆ gaˬ la piˇ tuˬ yoˬ. 
22Yawˇ nawˬ hui awˬ hkʼoˆ lo naˬ beuˬ gaˬ la piˇ leh, nawˬ hui ve caˬ cehˬ teˇ 
hpaˍ hta‸ te luˬ piˇ tuˬ, mvuhˇ goˇ jaˇ la piˇ tuˬ yoˬ. Nawˬ hui suh htaˇ hkʼa 
gaˬ, hkanˍ haˍ jaˇ ve awˬ ceuˬ chi teˇ hpaˍ hta‸ gʼa hpuˇ gʼa mawˬ tuˬ yoˬ. 
23Mvuhˇ yeˬ maˇ laˬ ve pa taw, miˬ shaˍ teˇ hpaˍ sho hkʼa shuˍ heh kʼai tuˬ yoˬ. 
24Nawˬ hui luˬ suh sheˆ suh htaˇ hkʼa gaˬ, Gʼuiˬsha lehˬ mvuhˇ yeˬ awˬ tan je‸ 
meu-e leh shehˇ shiˍ teˇ hpaˍ peu laˇ tuˬ yoˬ. 
25Gʼuiˬsha lehˬ, nawˬ hui ve canˇ paˍ teˇ hpaˍ hta‸ gʼaˇ shehˍ hpaˇ hpeh‸ la piˇ 
tuˬ yoˬ. Nawˬ hui lehˬ teˇ hpawˇ lo tiˉ ca lo‸ bawˆ chehˇ ve htawˇ, hkʼaˬ hpawˇ 
chi hpawˇ gʼa gʼuiˇ hpaw-e tuˬ yoˬ. Nawˬ hui oˇ hkʼe hpeh‸ ve hta‸ hkʼa gʼa 
kaˇ ve chaw hkʼa peu-eˬ kawˆ jaˇ tuˬ yoˬ. 
26Nawˬ hui suh-e ve teˇ yanˇ, ngaˆ leh haiˬ ve to nuˇ to shaˆ teˇ hpaˍ nawˬ hui 
ve awˬ shaˍ hta‸ caˇ leh, chaw teˇ gʼaˇ ka‸ gʼa‸ kʼoˬ piˇ tuˬ ve maˇ heˆ. 
27Eˇjiˇtu‸ chaw hui hta‸ te piˇ ve hkʼe, Gʼuiˬsha lehˬ nawˬ hui geh shaˉ chuˇ 
hta‸ peu laˇ leh, nawˬ hui shaˉ chuˇ hkʼa biˇ tawˆ la tuˬ yoˬ. Nawˬ hui ve awˬ 
to hkʼoˆ lo, pawˆ lawˆ kʼuˉ hkʼa biˇ cawˬ leh tzuhˆ jaˇ tuˬ yoˬ. Na-e la tuˬ awˬ 
hkʼaˇ maˇ cawˬ. 
28Gʼuiˬsha lehˬ, nawˬ hui hta‸ chaw gʼuˇ hkʼe hpeh‸ la piˇ leh, mehˆ cuˉ piˇ 
lawˬ tuˬ yoˬ. 

29Tanˇ vanˇ htaˇ htawˇ, nawˬ hui lehˬ mehˆ cuˉ paˍ hkʼe gʼa ca htaˇ shoˆ toˇ 
leh, ya‸ kʼaw hta‸ ca mawˬ tuˬ ve maˇ heˆ. Nawˬ hui lehˬ hkʼaˬ htaˆ ka‸ shu 
nyiˉ tiˍ taˍ leh hiˉ yuˬ lu yuˬ ve hta‸ gʼa hkanˍ tuˬ yoˬ. Chaw teˇ gʼaˇ ka‸ nawˬ 
hui hta‸ ga laˇ paˍ cawˬ tuˬ ve maˇ heˆ. 
30Nawˬ lehˬ yaˇ miˇ haˉ teˇ gʼaˇ hta‸ heuˆ tuˬ ka ti‸ te taˍ peuˬ ve htawˇ, yaˇ 
miˇ haˉ oˇ ve awˬ nu ve chaw teˇ gʼaˇ hta‸ kʼaw‸ heuˆ kʼai tuˬ yoˬ. Nawˬ yehˬ 
te ve htawˇ, yehˬ oˇ ve hkʼaw gʼa chehˇ taˉ tuˬ ve maˇ heˆ. Nawˬ a pehˉ meuˇ 
hko te taˍ ve htawˇ, a pehˉ meuˇ shiˍ gʼa shaˉ caˇ tuˬ ve maˇ heˆ. 
31Nawˬ ve ceˇ teˇ hpaˍ hta‸ nawˬ mehˆ gʼuˇ suhˍ lo shu tiˇ caˇ maˍ laˇ tuˬ yoˬ. 
Ya‸ hkʼaˇ, nawˬ shaˍ teˇ peˆ ka‸ gʼa caˇ tuˬ ve maˇ heˆ. Nawˬ ve piˉ laˬ teˇ 
hpaˍ hta‸ nawˬ mehˆ gʼuˇ suhˍ lo sheh veu tuˬ yoˬ. Nawˬ hta‸ kʼaw‸ hkʼaw‸ 
piˇ laˇ tuˬ ve maˇ heˆ. Shu nawˬ ve yawˬ ehˉ hta‸ yuˬ leh canˇ paˍ teˇ hpaˍ hta
‸ chiˇ a‸ piˇ tuˬ yoˬ. Ya‸ hkʼaˇ, nawˬ hta‸ chaw teˇ gʼaˇ ka‸ ga laˇ tuˬ ve maˇ 
heˆ. 
32Nawˬ ve yaˇ paˍ yaˇ miˇ teˇ hpaˍ hta‸ shu yuˬ leh buiˇshaˆaˉnaˆ chaw hui hta
‸ chiˇ a‸ piˇ tuˬ yoˬ. Teˇ nyi le le nawˬ ve yaˇ teˇ hpaˍ kʼaw‸ la tuˬ ve hta‸ 
nawˬ law nyi chehˇ ve mehˆ shiˍ goˇ kʼai peuˬ ve htawˇ, te‸ chiˉ hpeh‸ la tuˬ 
ve maˇ heˆ. 
33Buiˇshaˆaˉnaˆ chaw teˇ hpaˍ lehˬ, nawˬ hui coˇ caˇ leh ti taˍ ve awˬ shiˍ awˬ 
nu hkʼa peu-eˬ ve hta‸ yuˬ kʼai ve awˬ hkʼoˆ, shu ciˍ yanˍ ve hta‸ ka‸ gʼa 
hkanˍ tuˬ yoˬ. 
34Nawˬ hui gʼa tu‸ gʼa hkanˍ jaˇ ve pa taw, chaw gʼuˇ hkʼe hpeh‸ la tuˬ yoˬ. 
35Gʼuiˬsha lehˬ, nawˬ hui ve hkui sheh hkʼoˆ lo naˬ jaˇ leh gu maˇ gʼa ve shaˉ 
chuˇ tawˆ la piˇ tuˬ yo‸. Shaˉ chuˇ oˇ ve teˇ hpaˍ nawˬ hui ve oˉ kʼoˍ hta‸ te 
leh hkui sheh lo hkʼa gaˬ cawˬ tuˬ yoˬ. 
36Gʼuiˬsha lehˬ, nawˬ hui leh nawˬ hui ve jawˇmawˇ hta‸ yuˬ leh, nawˬ hui ve 
awˬ puˍ awˬ pi hui teˇ pawˆ ka‸ maˇ ca chehˇ jaw ve mvuhˇmiˬ lo shiˍ kʼai laˇ 
tuˬ yoˬ. Oˇ kaˬ lo, nawˬ hui lehˬ suhˆ leh haˉ pui shiˍ yuˬ te taˍ ve shaˉ ho‸ teˇ 
hpaˍ hta‸ oˉ kʼoˍ gʼa pui tuˬ yoˬ. 

37Mvuhˇmiˬ oˇ ve hkʼaw chehˇ ve chaw teˇ hpaˍ lehˬ, nawˬ hui hkʼaˬ hkʼe hpeh
‸ la peuˬ ve hta‸ gʼa mawˬ leh kawˆ jaˇ tuˬ yoˬ. Yawˇ hui nawˬ hui hta‸ kʼoˆ 
guiˇ gʼuiˬ guiˇ tuˬ yoˬ. 
38Nawˬ hui awˬ shiˍ awˬ nu maˇ maˇ ti taˍ ve htawˇ, a ciˉ ceh tiˉ gʼa gʼeu‸ jaw‸ 
tuˬ yoˬ. Awˬ lawn kʼo, paˉ ce‸ teˇ hpaˍ caˇ baˬ peuˬ ve pa taw yoˬ. 
39Nawˬ hui a pehˉ meuˇ hko te leh hkʼa deh‸ ha‸ shaˉ taˍ ve htawˇ, pfuhˇ 
shehˍ ma caˇ baˬ peuˬ ve pa taw, nawˬ hui a pehˉ meuˇ gʼuiˬ gʼa dawˬ tuˬ ve 
maˇ heˆ. 
40Nawˬ hui ve mvuhˇmiˬ hkʼaˬ ti chi ti lo shaˍlonˍ cehˬhkʼa biˇ cawˬ tuˬ yoˬ. Ya
‸ hkʼaˇ, awˬ shiˍ hkʼa peu-eˬ ce kʼai ve pa taw, shaˍlonˍ chu gʼa tuˬ ve maˇ 
heˆ. 
41Nawˬ hui ve yaˇ paˍ yaˇ miˇ hkʼa biˇ cawˬ ve htawˇ, yawˇ hui hta‸ ma‸ bawˆ 
kuiˬ lo shu hpeh kʼai ve pa taw, nawˬ hui geh teˇ gʼaˇ ka‸ cawˬ taˉ tuˬ ve maˇ 
heˆ. 
42Nawˬ hui ve iˉ shiˍ cehˬ leh caˬ cehˬ teˇ hpaˍ hta‸ pfuhˇ shehˍ ma caˇ baˬ 
peuˬ tuˬ yoˬ. 
43Nawˬ hui ve mvuhˇmiˬ hkʼaw chehˇ taˍ ve buiˇshaˆaˉnaˆ chaw teˇ hpaˍ awˬ 
gʼaˇ uiˍ la leh, nawˬ hui lehˬ awˬ gʼaˇ nuˇ kʼai tuˬ yoˬ. 
44Yawˇ hui nawˬ hui hta‸ chiˇ laˇ tuˬ ve hpu cawˬ tuˬ yoˬ. Ya‸ hkʼaˇ, nawˬ hui 
yawˇ hui hta‸ chiˇ piˇ tuˬ ve hpu cawˬ tuˬ ve maˇ heˆ. Awˬ leh meuˇ gaˬ htaˇ, 
nawˬ hui lehˬ yawˇ hui uˉ peunˍ ve awˬ hawˉ gʼa chehˇ tuˬ yoˬ. 
45Nawˬ hui Gʼuiˬsha ve tawˇ hta‸ maˇ na yuˬ ve pa taw, nawˬ hui luˬ suh sheˆ 
suh htaˇ hkʼa gaˬ, kawˆ tuˬ dawˇ haˍ tuˬ ve awˬ ceuˬ chi teˇ hpaˍ nawˬ hui awˬ 
hkʼoˆ gaˬ la tuˬ yoˬ. 
46Chi ve lehˬ, nawˬ hui leh nawˬ hui ve awˬ ceuˬ awˬ hkʼaˇ teˇ hpaˍ hta‸ 
Gʼuiˬsha ciˍ yanˍ laˇ ve awˬ heˆ hpeh‸ ve yoˬ. 
47Teˇ ceuˬ le le awˬ hkʼaw lo, Gʼuiˬsha nawˬ hui hta‸ bon na‸ laˇ chehˇ ve yoˬ. 
Ya‸ hkʼaˇ, nawˬ hui lehˬ Yawˇ ve kanˉ hta‸ ha lehˬ ha kʼa maˇ te. 

48Chi hta‸ pa taw, nawˬ hui lehˬ Gʼuiˬsha peu laˇ chehˇ ve canˇ paˍ teˇ hpaˍ ve 
awˬ ceˬ gʼa te leh, awˍ meu‸ ve, iˉ kaˆ shiˉ ve, veu‸ kʼaˇ maˇ cawˬ ve, chi teˇ 
hpaˍ hta‸ gʼa hkanˍ tuˬ yoˬ. Nawˬ hui luˬ peuˬ sheˆ peuˬ htaˇ hkʼa gaˬ, 
Gʼuiˬsha nawˬ hui hta‸ hehnˇ chaweh fawˉ mehˍ laˇ tuˬ yoˬ. 
49Nawˬ hui a ciˉ ka‸ maˇ shiˍ ve vuiˇ kuiˬ lo chehˇ ve chaw ceuˬ teˇ hpaˍ hta‸ 
Gʼuiˬsha nawˬ hui geh peu laˇ tuˬ yoˬ. 
50Yawˇ hui nyi ma uiˍ jaˇ leh, chaw mawˇ yaˇ ehˉ hkʼaˬ ve teˇ gʼaˇ hta‸ maˇ 
kʼoˆ, ha kʼaˉ piˇ tuˬ ve maˇ heˆ. 
51Yawˇ hui lehˬ, nawˬ hui ve ceˇ leh awˬ shiˍ awˬ nu teˇ hpaˍ hta‸ caˇ peuˬ 
sheˬ ve pa taw, nawˬ hui gʼa meu‸ jehˇ tuˬ yoˬ. Nawˬ hui awˬ pon caˬ shiˍ, a 
pehˉ meuˇ gʼuiˬ, shaˍlonˍ chu, nuˇ, yawˬ teˇ hpaˍ teh taˉ laˇ tuˬ ve maˇ heˆ. 
Nawˬ hui gʼa suh tuˬ yoˬ. 
52Gʼuiˬsha nawˬ hui hta‸ piˇ laˇ taˍ ve venˇ teˇ maˬ le le hta‸ yawˇ hui bawˆ 
yuˬ leh, nawˬ hui gʼaˇ va chehˇ ve mvuh jaˇ yeˬ jaˇ ve ta‸ yehˬ teˇ hpaˍ paˆ 
kʼai tuˬ yoˬ. 
53Canˇ paˍ teˇ hpaˍ nawˬ hui ve venˇ hta‸ hoˆ tiˍ taˍ ve teˇ yanˇ, nawˬ hui lehˬ 
awˍ meu‸ jaˇ ve pa taw, Gʼuiˬsha nawˬ hui hta‸ piˇ taˍ ve yaˇ teˇ hpaˍ hta‸ 
htawˇ tiˇ caˇ tuˬ yoˬ. 
54Chaw uiˍ chaw mvuh teˇ hpaˍ htawˇ meu‸ jaˇ kaˆ jaˇ ve pa taw, a shu yawˇ 
ve yaˇ hta‸ tiˇ caˇ tuˬ yoˬ. 
55Ya‸ hkʼaˇ, yawˇ ve awˬ viˉ awˬ nyi, yawˇ ve awˬ miˇ ma leh awˬ nu ve chaw 
teˇ hpaˍ hta‸ caˍ piˇ tuˬ ve maˇ heˆ. 
56Paw sha jaˇ leh ya‸ kʼaw maˇ juˇ toˇ jaw ve awˬ me‸ awˬ hponˇ cawˬ ve yaˇ 
miˇ teˇ hpaˍ htawˇ, oˇ hkʼe hpeh‸ la tuˬ yoˬ. 
57Canˇ paˍ teˇ hpaˍ yawˇ chehˇ taˍ ve venˇ hta‸ ca hoˆ la ve teˇ yanˇ, awˍ meu‸ 
jaˇ ve pa taw paw la gehˇ sheˍ ve yawˇ ve yaˇ hta‸ tiˇ caˇ tuˬ yoˬ. Yawˇ ve awˬ 
hpawˇ, leh awˬ nu ve chaw teˇ hpaˍ hta‸ caˍ piˇ tuˬ ve maˇ heˆ. 

58Li‸ daw chi hkʼaw bvuh‸ taˍ ve awˬliˇtawˇhkawˇ teˇ hpaˍ hta‸ nawˬ hui maˇ 
na yuˬ leh, anˇ tuˬ uiˍ ve Gʼuiˬsha ve awˬ meh hta‸ nawˬ hui maˇ yawˆ yan ve 
kʼo, 
59Yawˇ lehˬ mehˉ kʼai maˇ gʼa ve naˬ beuˬ teˇ hpaˍ, nawˬ leh nawˬ ve awˬ ceuˬ 
awˬ hkʼaˇ teˇ hpaˍ awˬ hkʼoˆ lo gaˬ la piˇ tuˬ yoˬ. 
60Eˇjiˇtu‸ mvuhˇmiˬ hkʼaw nawˬ hui gʼa mawˬ jaw ve a naˍ teˇ hpaˍ, Yawˇ 
nawˬ hui awˬ hkʼoˆ lo gaˬ la piˇ leh nawˬ hui teˇ pawˆ ka‸ na-e la tuˬ ve maˇ 
heˆ. 
61Awˬliˇtawˇhkawˇ li‸ daw chi ve hkʼaw maˇ bvuh‸ taˍ ve awˬ nu ve a naˍ leh 
naˬ beuˬ teˇ hpaˍ htawˇ, Yawˇ nawˬ hui awˬ hkʼoˆ lo gaˬ la piˇ leh, nawˬ hui luˬ 
kʼai sheˆ kʼai tuˬyoˬ. 
62Nawˬ hui lehˬ, mvuhˇ naw ma hkʼoˆ lo cawˬ ve meu‸ keu shiˍ hkʼa shuˍ maˇ 
jaˇ ve htawˇ, Gʼuiˬsha ve tawˇ hta‸ maˇ na yuˬ ve pa taw, nawˬ hui a ciˉ ceh 
tiˉ cawˬ taˉ tuˬ yoˬ. 
63Gʼuiˬsha nawˬ hui hta‸ da‸ la uiˍ la piˇ gaˇ ve nyi ma cawˬ ve hkʼe, nawˬ hui 
hta‸ te luˬ te sheˆ piˇ gaˇ ve nyi ma htawˇ cawˬ ve yoˬ. Nawˬ hui ca chehˇ tuˬ 
ve mvuhˇmiˬ oˇ ve hkʼaw, nawˬ hui lehˬ gʼawˬ baˬ ve hta‸ gʼa hkanˍ tuˬ yoˬ. 
64Gʼuiˬsha nawˬ hui hta‸ mvuhˇ leh miˬ leh hkʼa gaˬ hpaˆ da‸ kʼai piˇ lawˬ leh, 
nawˬ hui ve awˬ puˍ awˬ pi hui teˇ pawˆ ka‸ oˉ kʼoˍ maˇ pui jaw ve, suhˆ leh 
haˉ pui shiˍ yuˬ te taˍ ve shaˉ ho‸ teˇ hpaˍ hta‸ oˉ kʼoˍ gʼa pui tuˬ yoˬ. 
65Nawˬ hui gawˬ lehˍ gʼa chehˇ tuˬ ve maˇ heˆ. Nawˬ hui ve mvuhˇmiˬ teh‸ 
kʼoˆ tuˬ ve mvuhˇmiˬ maˇ cawˬ. Gʼuiˬsha lehˬ nawˬ hui hta‸ dawˇ haˍ piˇ, 
dawˇ maˇ tawˆ piˇ, leh nyi ma luˬ jaˇ piˇ lawˬ tuˬ yoˬ. 
66Nawˬ hui lehˬ hkʼaˬ htaˆ ka‸ kawˆ kuiˬ dawˇ haˍ kuiˬ hkʼaw gʼa chehˇ leh, teˇ 
nyi teˇ haˉ le suh ve teˇ ceuˬ hta‸ gʼa kawˆ jehˇ chehˇ tuˬ yoˬ. 
67Nawˬ hui hkʼa gʼa mawˬ ve awˬ ceuˬ hta‸ kawˆ ve nyi ma cawˬ tuˬ yoˬ. 
Mvuhˇ shawˉ htaˇ, nawˬ hui lehˬ mvuhˇ haˆ haˆ kʼaw‸ hpeu‸ la tcuh piˇ gaˇ 
leh, mvuhˇ hpeu‸ la htaˇ mvuhˇ haˆ haˆ kʼaw‸ htiˇ la tcuh piˇ gaˇ tuˬ yoˬ. 

68Gʼuiˬsha nawˬ hui hta‸ Eˇjiˇtu‸ mvuhˇmiˬ lo maˇ gʼa kʼaw‸ kʼo‸-e teh‸ kʼoˆ 
taˍ peuˬ ve htawˇ, Yawˇ lehˬ nawˬ hui hta‸ haw lo‸ kʼoˍ hkʼaw keu leh Eˇjiˇtu
‸ mvuhˇmiˬ lo kʼaw‸ kʼo‸-e tcuh laˇ tuˬ yoˬ. Oˇ kaˬ lo nawˬ hui lehˬ a shu 
yawˇ awˬ to hta‸ awˬ ceˬ hkʼa shuˍ chiˇ hawˇ tuˬ yoˬ. Ya‸ hkʼaˇ, chaw teˇ gʼaˇ 
ka‸ nawˬ hui hta‸ vuiˬ gaˇ tuˬ ve maˇ heˆ, teh‸ Moˉseˍ Iˉsaˍreˍlaˆ chaw hui hta
‸ kʼoˆ piˇ ve yoˬ. 

Bon maˍ ve li‸ 29 

Mawˇbaˆ mvuhˇmiˬ hkʼaw Gʼuiˬsha Iˉsaˍreˍlaˆ chaw hta‸ ka ti‸ te ve 

1Mawˇbaˆ mvuhˇmiˬ hkʼaw chehˇ taˍ htaˇ, Gʼuiˬsha Moˉseˍ hta‸ cuˇ leh 
Iˉsaˍreˍlaˆ chaw hui hta‸ ka ti‸ tawˇ hkawˇ chi teˇ hpaˍ kʼaw‸ piˇ ve yoˬ. Ka ti
‸ tawˇ hkawˇ chi teˇ hpaˍ lehˬ, Gʼuiˬsha Siˉnaˆ hkʼaw hkʼoˆ lo piˇ taˍ ve ka ti‸ 
tawˇ hkawˇ hpeh‸ ve maˇ heˆ. 
2Moˉseˍ Iˉsaˍreˍlaˆ chaw hkʼa peu-eˬ ve hta‸ kuˬ hpawnˬ leh, yawˇ hui hta‸ chi 
hkʼe kʼoˆ piˇ ve yoˬ. Gʼuiˬsha lehˬ, Eˇjiˇtu‸ jawˇmawˇ, yawˇ ve a ma‸ lonˉ teˇ 
hpaˍ leh mvuhˇ yaˇ miˬ yaˇ teˇ hpaˍ hta‸ hkʼaˬ hkʼe te piˇ taˍ ve hta‸ nawˬ hui 
hkʼa tawˍ lehˆ gʼa mawˬ taˍ peuˬ. 
3Gʼuiˬsha te maˍ laˇ ve naˬ beuˬ teˇ hpaˍ leh anˇ tuˬ awˬ heˆ teˇ hpaˍ hta‸ 
htawˇ, nawˬ hui gʼa mawˬ taˉ peuˬ. 
4Ya‸ hkʼaˇ, ya‸ nyi hkʼa gaˬ Gʼuiˬsha lehˬ nawˬ hui gʼa mawˬ taˉ ve awˬ ceuˬ 
oˇ ve teˇ hpaˍ hta‸ shiˍ gaˇ ve nyi ma nawˬ hui hta‸ maˇ piˇ laˇ sheˍ. 
540 hkʼaw‸ hkʼa gaˬ, Gʼuiˬsha nawˬ hui hta‸ heh puiˉ hkʼaw lo shiˍ caw piˇ 
chehˇ ve htawˇ, nawˬ hui ve veu‸ kʼaˇ leh hkuiˉ nuˆ maˇ tzuh‸. 
6Nawˬ hui caˇ tuˬ ve hkaoˍmonˇ leh a pehˉ meuˇ gʼuiˬ maˇ cawˬ. Ya‸ hkʼaˇ, 
Yawˇ lehˬ nawˬ hui ve Gʼuiˬsha hpeh‸ ve hta‸ hpeu‸ maˍ laˇ tuˬ, nawˬ hui loˍ 
ve awˬ ceuˬ hkʼa peu-eˬ ve hta‸ piˇ laˇ chehˇ ve yoˬ. 
7Ngaˬ hui chehˇ kuiˬ chi teˇ kaˬ lo gaˬ la ve teˇ yanˇ, Heˍsaˍbonˍ jawˇmawˇ 
Siˉhonˍ leh Baˍshanˍ jawˇmawˇ Awˇgaˆ ngaˬ hui hta‸ ca bawˆ la ve yoˬ. Ya‸ 
hkʼaˇ, ngaˬ hui yawˇ huiˉ maˬ hta‸ bawˆ gʼaˇ leh, 

8yawˇ hui ve mvuhˇmiˬ, Ruˇbenˍ, Gaˆ leh Maˍnaˍseˍ chaw teˇ hkoˇ ve hta‸ 
pehˬ piˇ taˍ ve yoˬ. 
9Nawˬ hui hkʼa te ve kanˉ teˇ ceuˬ le le da‸ la uiˍ la tuˬ, Yawˇ ve ka ti‸ tawˇ 
hkawˇ teˇ hpaˍ hta‸ hkʼa deh‸ na yuˬ-o‸. 
10Ya‸ nyi nawˬ hui ve awˬ hoˉ awˬ naˬ hkʼa peu-eˬ, hawˉ hkʼaˆ yaˇ miˇ hkʼa 
peu-eˬ, 
11yaˇ ehˉ hkʼa peu-eˬ leh nawˬ hui geh chehˇ taˍ leh nawˬ hui awˬ pon suhˆ 
hkaˆ leh iˉ kaˆ hkʼo laˇ chehˇ ve buiˇshaˆaˉnaˆ chaw hkʼa peu-eˬ, Gʼuiˬsha mehˆ 
gʼuˇ suhˍ lo huˉ chehˇ taˍ ve yoˬ. 
12Gʼuiˬsha lehˬ nawˬ hui hta‸ Yawˇ ve chaw teh‸ shawˍ laˇ leh, nawˬ hui ve 
awˬ puˍ lonˉ Aˍbraˍhanˍ, Iˉcaˆ, Yaˍkoˆ hui hta‸ ka ti‸ te taˍ peuˬ ve hkʼe, Yawˇ 
lehˬ nawˬ hui ve Gʼuiˬsha hpeh‸ la tuˬ, 
13ya‸ nyi nawˬ hui lehˬ Gʼuiˬsha te laˇ taˍ ve ka ti‸ shaˉ caˆ hta‸ ha‸ yuˬ tuˬ 
choˬ kaˬ lo huˉ chehˇ taˍ ve yoˬ. 
14Gʼuiˬsha lehˬ nawˬ hui hta‸ ceh tiˉ ka ti‸ te laˇ chehˇ ve maˇ heˆ. 
15Ya‸ nyi choˬ kaˬ lo Yawˇ mehˆ gʼuˇ suhˍ lo huˉ taˍ ve ngaˬ hui hkʼa peu-eˬ 
leh, maˇ keuˆ la sheˍ ve ngaˬ hui ve awˬ ceuˬ awˬ hkʼaˇ teˇ hpaˍ hta‸ htawˇ ka 
ti‸ te laˇ chehˇ ve yoˬ. 
16Eˇjiˇtu‸ mvuhˇmiˬ hkʼaw chehˇ htaˇ hkʼaˬ hkʼe hpeh‸ ve leh, awˬ nu ve chaw 
ceuˬ teˇ hpaˍ ve mvuhˇmiˬ hkʼaw hpanˍ kʼai chehˇ ve teˇ yanˇ hkʼaˬ hkʼe hpeh
‸ taˉ ve hta‸ nawˬ hui dawˇ nawˇ chehˇ ve yoˬ. 
17Suhˆ, haˉ pui, hpu leh shi yuˬ te taˍ ve shaˉ ho‸ teˇ hpaˍ hta‸ htawˇ, nawˬ 
hui gʼa mawˬ ve yoˬ. 
18Nawˬ hui awˬ hkʼaw lo ve hawˉ hkʼaˆ, yaˇ miˇ, yehˬ kʼa teˇ maˬ maˬ, maˇ heˆ 
kʼo chaw ceuˬ teˇ ceuˬ ceu, Gʼuiˬsha hta‸ baˬ taˉ leh chi hkʼe ve shaˉ ho‸ hta‸ 
oˉ kʼoˍ maˇ gʼa pui tuˬ shaˍ ti‸ taˍ-o‸. Chi hkʼe te ve lehˬ, hkʼaˇ jaˇ leh awˬ taw
‸ ma cawˬ ve suhˆ cehˬ hpeh‸ la tuˬ yeˬ la chehˇ ve awˬ geu hta‸ shuˍ ve yoˬ. 

19Tawˇ hkawˇ chi teˇ hpaˍ hta‸ gʼa kaˇ peuˬ ve htawˇ, a shu yawˇ a loˍ hta‸ te 
kʼai ve ka‸ te‸ chiˉ maˇ heˆ hehˉ, teh‸ ya‸ nyi nawˬ hui teˇ gʼaˇ ka‸ maˇ gʼa 
dawˇ tuˬ shaˍ ti‸ taˍ-o‸. Oˇ hkʼe dawˇ ve kʼo, da‸ ve chaw maˇ kʼoˆ, haiˬ ve 
chaw maˇ kʼoˆ hkʼa shuˍ shuˍ luˬ kuiˬ sheˆ kuiˬ lo gʼa gaˬ tuˬ yoˬ. 
20Chi hkʼe ve chaw hta‸ Gʼuiˬsha venˇbaˆ hpehˇ piˇ tuˬ ve maˇ heˆ. Gʼuiˬsha 
nyi ma zuhˆ ve teˇ ceuˬ aˬ miˍ ha hkʼa shuˍ yawˇ hta‸ to‸ baˬ leh, yawˇ luˬ kʼai 
sheˆ kʼai htaˇ hkʼa gaˬ, li‸ daw chi hkʼaw bvuh‸ taˍ ve kawˆ tuˬ dawˇ haˍ tuˬ 
awˬ ceuˬ hkʼa peu-eˬ yawˇ awˬ hkʼoˆ lo gaˬ la tuˬ yoˬ. 
21Gʼuiˬsha lehˬ yawˇ hta‸ Iˉsaˍreˍlaˆ chaw hui awˬ pon henˇ kuiˬ jawˬ kuiˬ 
hpeh‸ la piˇ leh, li‸ daw chi hkʼaw bvuh‸ taˍ ve hkeu ve awˬ ceuˬ hkʼa peu-eˬ 
yawˇ awˬ hkʼoˆ lo gaˬ la piˇ tuˬ yoˬ. 
22Awˬ hkʼaw‸ nawˉ kʼo nawˬ hui ve awˬ ceuˬ awˬ hkʼaˇ leh, vuiˇ kuiˬ lo chehˇ 
ve awˬ kaˍ awˬ nu chaw teˇ hpaˍ lehˬ, Gʼuiˬsha nawˬ hui ve mvuhˇmiˬ hkʼoˆ lo 
gaˬ la piˇ ve kawˆ tuˬ dawˇ haˍ tuˬ awˬ ceuˬ oˇ ve teˇ hpaˍ hta‸ gʼa mawˬ tuˬ 
yoˬ. 
23Ti mi teˇ hpaˍ hkʼaw ma‸ shiˉ leh aˉ leh‸ hkʼa biˇ cawˬ leh, te‸ chiˉ kʼaw‸ ti 
caˇ gʼa tuˬ ve maˇ heˆ. Nawˬ hui ve mvuhˇmiˬ lehˬ, Gʼuiˬsha nyi ma zuhˆ jaˇ 
leh te luˬ piˇ ve Sawˉdonˍ, Gawˇmawˇra‸, Aˍdaˍmaˍ leh Zeˍbonˍ venˇ teˇ hpaˍ 
hkʼa shuˍ hpeh‸ la tuˬ yoˬ. 
24Oˇ htaˇ, miˬguiˬ chaw yaˇ teˇ hpaˍ lehˬ, Aˬ hto‸ ma pa taw yawˇ hui ve 
mvuhˇmiˬ hta‸ Gʼuiˬsha chi hkʼe te piˇ ve le. Yawˇ hui aˬ hto‸ ma te ya‸ ve 
pa taw, Gʼuiˬsha chi taw taw nyi ma zuhˆ ve le, teh‸ teˇ gʼaˇ leh teˇ gʼaˇ kʼoˆ 
da‸ tuˬ yoˬ. 
25Teˇ hpaˍ kʼoˆ ve, chi hkʼe hpeh‸ la ve lehˬ, Gʼuiˬsha yawˇ hui ve awˬ puˍ awˬ 
pi hui hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ chehˇ htaˇ, yawˇ hui hta‸ 
te piˇ taˍ ve ka ti‸ shaˉ caˆ hta‸ chaw chi teˇ hpaˍ te luˬ ve pa taw yoˬ. 
26Yawˇ hui lehˬ, Gʼuiˬsha oˉ kʼoˍ maˇ pui tcuh ve awˬ kaˍ awˬ nu gʼuiˬsha teˇ 
hpaˍ hta‸ oˉ kʼoˍ pui ve yoˬ. 

27Hkʼe te leh, Gʼuiˬsha yawˇ hui hta‸ nyi ma zuhˆ jaˇ leh, li‸ daw chi hkʼaw 
bvuh‸ taˍ ve kawˆ tuˬ dawˇ haˍ tuˬ teˇ hpaˍ yawˇ hui ve mvuhˇmiˬ hkʼoˆ gaˬ la 
piˇ ve yoˬ. 
28Gʼuiˬsha nyi ma zuhˆ jaˇ leh, yawˇ hui hta‸ mvuhˇmiˬ oˇ ve hkʼaw gʼawˬ 
tawˆ peuˬ hkʼaw‸ nawˉ, buiˇshaˆaˉnaˆ chaw hui ve mvuhˇmiˬ hkʼaw baˬ keu 
piˇ ve yoˬ. Ya‸ nyi hkʼa gaˬ, yawˇ hui oˇ kaˬ lo chehˇ taˍ sheˍ ve yoˬ, teh‸ kʼoˆ 
ve yoˬ. 
29Gʼuiˬsha faˉ taˍ ve awˬ ceuˬ teˇ hpaˍ cawˬ sheˍ ve yoˬ. Ya‸ hkʼaˇ, Yawˇ lehˬ 
awˬliˇtawˇhkawˇ teˇ hpaˍ hta‸ hpeu‸ maˍ laˇ taˍ peuˬ. Ngaˬ hui teˇ co peuˬ teˇ 
co hkʼa deh‸ gʼa na yuˬ tuˬ yoˬ. 

Bon maˍ ve li‸ 30 

Bon na‸ laˇ ve hta‸ kʼaw‸ gʼa tuˬ awˬ hkʼaˇ 

1Ya‸ nyi ngaˬ nawˬ hui hta‸ awˬ bon, maˇ heˆ kʼo hkeu ve teˇ ceuˬ hta‸ leuˆ 
yuˬ tcuh laˇ ve yoˬ. Awˬ ceuˬ oˇ ve teˇ hpaˍ nawˬ hui awˬ hkʼoˆ lo gaˬ la leh, 
nawˬ hui lehˬ shu mvuhˇmiˬ lo hpaˆ da‸ guiˇ da‸ kʼai peuˬ ve teˇ yanˇ, ngaˬ 
nawˬ hui hta‸ leuˆ yuˬ tcuh laˇ ve awˬ ceuˬ chi hta‸ dawˇ nawˇ la tuˬ yoˬ. 
2Nawˬ hui leh nawˬ hui ve awˬ ceuˬ awˬ hkʼaˇ teˇ hpaˍ, Gʼuiˬsha geh kʼaw‸ 
hpfuhˆ kʼaw‸ la leh, nyi ma awˬ tawˬ hkʼa gaˬ ya‸ nyi ngaˬ nawˬ hui hta‸ pe‸ 
laˇ chehˇ ve awˬliˇtawˇhkawˇ chi teˇ hpaˍ hta‸ hkʼa deh‸ na yuˬ chehˇ ve kʼo, 
3Gʼuiˬsha lehˬ nawˬ hui hta‸ kʼaw‸ ha kʼaˉ laˇ tuˬ yoˬ. Nawˬ hui chehˇ taˍ ve 
mvuhˇmiˬ hkʼaw Yawˇ nawˬ hui hta‸ kʼaw‸ shiˍ hkʼaw‸ laˇ leh, nawˬ hui hta‸ 
teˇ pawˆ kʼaw‸ uiˍ la da‸ la piˇ tuˬ yoˬ. 
4Nawˬ hui lehˬ, vuiˇ jaˇ ve mvuhˇmiˬ hkʼaw gʼa ca chehˇ taˍ ve htawˇ, Gʼuiˬsha 
nawˬ hui hta‸ shaw hpoˆ leh, 
5nawˬ hui ve awˬ puˍ awˬ pi hui chehˇ taˉ ve mvuhˇmiˬ hkʼaw lo, nawˬ hui hta
‸ kʼaw‸ shiˍ hkʼaw‸ veu laˇ tuˬ yoˬ. Yawˇ lehˬ nawˬ hui ve awˬ puˍ awˬ pi teˇ 
hpaˍ a‸ kehˉ nawˬ hui hta‸ uiˍ la maˇ la piˇ tuˬ yoˬ. 

6Nyi ma awˬ tawˬ hkʼa gaˬ nawˬ hui Gʼuiˬsha hta‸ ha‸ puiˉ la tuˬ, leh 
mvuhˇmiˬ oˇ ve hkʼaw gʼa kʼaw‸ chehˇ tuˬ, Gʼuiˬsha lehˬ nawˬ hui leh nawˬ 
hui ve awˬ ceuˬ awˬ hkʼaˇ teˇ hpaˍ hta‸ na yuˬ puiˉ ve nyi ma piˇ laˇ tuˬ yoˬ. 
7Yawˇ lehˬ hkeu ve awˬ ceuˬ chi hkʼa peu-eˬ, nawˬ hui hta‸ canˇ leh fawˉ mehˍ 
laˇ chehˇ ve nawˬ hui ve canˇ paˍ teˇ hpaˍ awˬ hkʼoˆ kʼaw‸ gaˬ la piˇ tuˬ yoˬ. 
8Nawˬ hui lehˬ, ya‸ nyi ngaˬ nawˬ hui hta‸ piˇ laˇ chehˇ ve awˬliˇtawˇhkawˇ 
hkʼa peu-eˬ ve hta‸ na yuˬ leh te tuˬ yoˬ. 
9Nawˬ hui hkʼa te ve kanˉ hkʼa peu-eˬ awˬ hkʼaw lo, Yawˇ nawˬ hui hta‸ da‸ la 
uiˍ la piˇ tuˬ yoˬ. Nawˬ hui lehˬ awˬ yaˇ awˬ duˬ leh ceˇ caˬ maˇ maˇ kʼaw‸ 
cawˬ la leh, nawˬ hui ve ti mi htawˇ awˬ shiˍ awˬ nu maˇ maˇ kʼaw‸ naw‸ la 
tuˬ yoˬ. Nawˬ hui ve awˬ puˍ awˬ pi hui hta‸ Yawˇ paw sha la piˇ ve hkʼe, 
nawˬ hui hta‸ htawˇ paw sha la piˇ tuˬ yoˬ. 
10Ya‸ hkʼaˇ, nawˬ hui lehˬ li‸ daw chi hkʼaw bvuh‸ taˍ ve awˬliˇtawˇhkawˇ 
hkʼa peu-eˬ ve hta‸ hkʼa deh‸ gʼa na yuˬ ve yoˬ. Nyi ma awˬ tawˬ hkʼa gaˬ 
nawˬ hui Yawˇ geh gʼa kʼaw‸ hpfuhˆ kʼaw‸ la ve yoˬ. 
11Ya‸ nyi ngaˬ nawˬ hui hta‸ piˇ laˇ chehˇ ve awˬliˇtawˇhkawˇ teˇ hpaˍ lehˬ, 
nawˬ hui awˬ pon haˍ jaˇ ve awˬ ceuˬ hpeh‸ ve maˇ heˆ. 
12Oˇ ve teˇ hpaˍ lehˬ, mvuhˇ naw ma hkʼoˆ cawˬ ve ka‸ maˇ heˆ. Ngaˬ hui na 
yuˬ leh gʼa‸ te hpeh‸ tuˬ, a shu mvuhˇ naw ma lo taˆ-e leh, ngaˬ hui awˬ pon 
ca yuˬ laˇ tuˬ le, teh‸ nawˬ hui kʼoˆ tuˬ maˇ loˍ. 
13Awˬliˇtawˇhkawˇ oˇ ve teˇ hpaˍ lehˬ, laˇ tsuhˇ gʼuiˬ coˇ paˉ lo cawˬ ve ka‸ maˇ 
heˆ. Ngaˬ hui na yuˬ leh gʼa‸ te hpeh‸ tuˬ, a shu laˇ tsuhˇ gʼuiˬ hta‸ hkanˍ leh 
ca yuˬ laˇ tuˬ le, teh‸ nawˬ hui kʼoˆ tuˬ maˇ loˍ. 
14Awˬliˇtawˇhkawˇ oˇ ve teˇ hpaˍ nawˬ hui geh cawˬ taˍ ve yoˬ. Nawˬ hui shiˍ 
taˍ leh tawnˇ gʼa taˍ peuˬ ve yoˬ. Chi hta‸ pa taw hkʼa deh‸ na yuˬ-o‸. 
15Ya‸ nyi ngaˬ nawˬ hui hta‸ leuˆ yuˬ tcuh laˇ chehˇ ve yoˬ. Da‸ ve awˬ ceuˬ, 
maˇ heˆ kʼo, haiˬve awˬ ceuˬ hta‸ leuˆ yuˬ tuˬ laˇ. A sha‸ te‸ ve, maˇ heˆ kʼo 
suh ve hta‸ nawˬ hui leuˆ yuˬ tuˬ laˇ. 

16Ya‸ nyi ngaˬ nawˬ hui hta‸ piˇ laˇ chehˇ ve awˬliˇtawˇhkawˇ teˇ hpaˍ hta‸ 
nawˬ hui hkʼa deh‸ na yuˬ leh, Yawˇ hta‸ ha‸ ve hkʼaw hkʼa deh‸ te kʼai 
chehˇ ve kʼo, nawˬ hui da‸ la uiˍ la leh chaw ceuˬ lonˉ teˇ ceuˬ kʼaw‸ hpeh‸ la 
tuˬ yoˬ. Chi beu‸ nawˬ hui ca chehˇ tuˬ ve mvuhˇmiˬ oˇ ve hkʼaw Yawˇ nawˬ 
hui hta‸ awˬ bon kʼaw‸ na‸ laˇ tuˬ yoˬ. 
17Ya‸ hkʼaˇ, nawˬ hui Yawˇ ve tawˇ hta‸ maˇ na yuˬ leh, awˬ nu ve gʼuiˬsha 
teˇ hpaˍ hta‸ oˉ kʼoˍ ca pui ve kʼo, 
18nawˬ hui gʼa luˬ gʼa sheˆ tuˬ yoˬ. Chi beu‸ ka‸ ngaˬ shaˍ ti‸ pe‸ laˇ chehˇ ve 
yoˬ. Yawˇdanˍ iˉ kaˆ lawˬ coˇ paˉ lo cawˬ ve chi beu‸ nawˬ hui ca chehˇ tuˬ gu 
chehˇ ve mvuhˇmiˬ oˇ ve awˬ hkʼaw lo, nawˬ hui maw maw gʼa chehˇ tuˬ ve 
maˇ heˆ. 
19Chi beu‸ ngaˬ nawˬ hui hta‸ leuˆ yuˬ tcuh laˇ chehˇ ve yoˬ. A sha‸ te‸ ve, 
maˇ heˆ kʼo, suh ve hta‸ nawˬ hui leuˆ yuˬ tuˬ laˇ. Nawˬ hui hkʼaˬ ve teˇ ceuˬ 
hta‸ leuˆ yuˬ ve hta‸ shaˉ hkiˆ hpeh‸ tuˬ, miˬguiˬ leh mvuhˇ naw ma hta‸ 
ngaˬ kuˬ yuˬ taˍ ve yoˬ. A sha‸ te‸ ve teˇ ceuˬ hta‸ leuˆ yuˬ-o‸. 
20Nawˬ hui ve Gʼuiˬsha hta‸ ha‸ leh, Yawˇ ve tawˇ hta‸ hkʼa deh‸ na yuˬ-o‸. 
Oˇ hkʼe te ve kʼo, nawˬ hui leh nawˬ hui ve awˬ ceuˬ awˬ hkʼaˇ teˇ hpaˍ lehˬ, 
Gʼuiˬsha nawˬ hui ve awˬ puˍ lonˉ Aˍbraˍhanˍ, Iˉcaˆ, Yaˍkoˆ hui hta‸ piˇ tuˬ ka 
ti‸ te taˍ ve mvuhˇmiˬ oˇ ve awˬ hkʼaw lo maw maw gʼa chehˇ tuˬ yoˬ, teh‸ 
yawˇ hui hta‸ kʼoˆ piˇ ve yoˬ. 

Bon maˍ ve li‸ 31 

Moˉseˍ awˬ tan Yawˇsuˆ awˬ hoˉ hpeh‸ la ve 

1Moˉseˍ Iˉsaˍreˍlaˆ chaw hui hta‸ tawˇ kʼaw‸ yaw piˇ leh kʼoˆ ve, 
2Chi beu‸ ngaˬ ve a sha‸ teˇ ha nyiˇ chi hkʼaw‸ gaˬ peuˬve pa taw, nawˬ hui 
htaˬ kʼaw‸ shiˍ kʼai tuˬ te maˇ gʼa-o. Chi hkʼoˆ ka‸, Yawˇdanˍ iˉ kaˆ lawˬ coˇ 
paˉ hpawˇ lo hkanˍ tawˆ-e tuˬ, Gʼuiˬsha ngaˬ hta‸ a hkaw-anˬ maˇ pe‸ laˇ. 
3Nawˬ hui ve Gʼuiˬsha nawˬ hui gʼuˇ suhˍ lo kʼai leh, nawˬ hui mvuhˇmiˬ oˇ ve 
hkʼaw gʼa chehˇ tuˬ, Yawˇ lehˬ canˇ paˍ teˇ hpaˍ hta‸ te luˬ te sheˆ piˇ tuˬ yoˬ. 

Gʼuiˬsha kʼoˆ taˍ peuˬ ve hkʼe, Yawˇsuˆ lehˬ nawˬ hui ve awˬ hoˉ kʼaw‸ hpeh‸ 
la tuˬ yoˬ. 
4Gʼuiˬsha lehˬ Aˍmawˇriˆ jawˇmawˇ Siˉhonˍ leh Awˇgaˆ hui hta‸ te luˬ piˇ ve 
hkʼe, chaw oˇ ve teˇ hpaˍ hta‸ htawˇ te luˬ piˇ tuˬ yoˬ. 
5Gʼuiˬsha lehˬ, nawˬ hui hta‸ gʼaˇ shehˍ hpaˇ hpeh‸ la piˇ leh, ngaˬ nawˬ hui 
hta‸ kʼoˆ piˇ taˍ peuˬve hkʼe, yawˇ hui hta‸ gʼa te piˇ ve yoˬ. 
6Awˬ gʼaˇ yuˬ tawˆ leh ha‸ hanˉ ve nyi ma cawˬ piˇ-oˆ. Yawˇ hui hta‸ taˇ kawˆ. 
Nawˬ hui ve Gʼuiˬsha nawˬ hui geh chehˇ taˍ tuˬ yoˬ. Yawˇ nawˬ hui hta‸ baˬ 
taˉ laˇ tuˬ ve maˇ heˆ, teh‸ yawˇ hui hta‸ kʼoˆ piˇ ve yoˬ. 
7Oˇ ve hkʼaw‸ nawˉ, Moˉseˍ Yawˇsuˆ hta‸ kuˬ yuˬ leh Iˉsaˍreˍlaˆ chaw chi ma 
ve mehˆ gʼuˇ suhˍ lo yawˇ hta‸ chi hkʼe kʼoˆ piˇ ve yoˬ. Awˬ gʼaˇ yuˬ tawˆ leh 
ha‸ hanˉ ve nyi ma cawˬ piˇ-oˆ. Nawˬ lehˬ chaw chi teˇ hpaˍ hta‸ shiˍ leh, 
Gʼuiˬsha yawˇ hui ve awˬ puˍ awˬ pi hui hta‸ piˇ tuˬ ka ti‸ te taˍ ve mvuhˇmiˬ 
hkʼaw gʼa shiˍ kʼai piˇ ve yoˬ. 
8Gʼuiˬsha nawˬ geh chehˇ leh, nawˬ hta‸ shiˍ kʼai laˇ tuˬ yoˬ. Yawˇ nawˬ hta‸ 
baˬ taˉ laˇ tuˬve maˇ heˆ. Chi hta‸ pa taw, nyi ma taˇ luˬ. Kawˆ ve nyi ma ka‸ 
taˇ cawˬ piˇ, teh‸ Yawˇsuˆ hta‸ kʼoˆ piˇ ve yoˬ. 

Suhˍ hkʼaw‸ teˇ pawˆ awˬliˇtawˇhkawˇ gʼa gʼaw maˍ ve 

9Hkʼe te leh, Moˉseˍ lehˬ Gʼuiˬsha ve awˬliˇtawˇhkawˇ teˇ hpaˍ hta‸ bvuh‸ keu 
leh, ka ti‸ shaˉ caˆ ta kʼoˍ hta‸ ha‸ shaˉ chehˇ ve Leˍviˆ chaw paw hkuˇ teˇ 
hpaˍ leh, Iˉsaˍreˍlaˆ chaw awˬ hoˉ awˬ naˬ hui hta‸ chiˇ a‸ piˇ peuˬ hkʼaw‸ 
nawˉ, yawˇ hui hta‸ chi hkʼe kʼoˆ piˇ ve yoˬ. 
10Suhˍ hkʼaw‸ biˇ leh shu ve jeˬ hta‸ ponˬ piˇ ve awˬ yanˇ gaˬ htaˇ leh, aˉ po 
kʼo pawehˇ te htaˇ, nawˬ hui lehˬ awˬliˇtawˇhkawˇ li‸ daw chi ve hkʼaw bvuh
‸ taˍ ve teˇ hpaˍ Iˉsaˍreˍlaˆ chaw hui hta‸ awˬ hkawˇ bvuhˬ chaweh gʼa te 
gʼaw maˍ piˇ ve yoˬ. 
11Chaw yaˇ teˇ hpaˍ Gʼuiˬsha hta‸ oˉ kʼoˍ pui tuˬ hpawnˬ laˬ ve teˇ yanˇ, yawˇ 
hui hta‸ gʼaw maˍ piˇ-oˆ. 

12Iˉsaˍreˍlaˆ chaw hawˉ hkʼaˆ, yaˇ miˇ, yaˇ ehˉ leh nawˬ hui geh chehˇ taˍ ve 
hkehˉ chaw hkʼa peu-eˬ ve hta‸ kuˬ hpawnˬ leh, yawˇ hui Gʼuiˬsha hta‸ yawˆ 
yan leh awˬliˇtawˇhkawˇ chi teˇ hpaˍ hta‸ na yuˬ hpeh‸ tuˬ, yawˇ hui hta‸ 
gʼaw maˍ piˇ-oˆ. 
13Oˇ hkʼe te ve kʼo, awˬliˇtawˇhkawˇ hta‸ teˇ pawˆ ka‸ maˇ gʼa kaˇ jaw sheˍ ve 
nawˬ hui ve awˬ ceuˬ awˬ hkʼaˇ teˇ hpaˍ htawˇ, gʼa shiˍ gʼa kaˇ leh, Yawˇdanˍ 
iˉ kaˆ lawˬ coˇ paˉ lo cawˬ ve mvuhˇmiˬ hkʼaw yawˇ hui te‸ chehˇ ve teˇ co-e, 
Gʼuiˬsha ve tawˇ hkawˇ hta‸ na yuˬ puiˉ la tuˬ yoˬ, teh‸ yawˇ hui hta‸ kʼoˆ piˇ 
ve yoˬ. 

Gʼuiˬsha Moˉseˍ hta‸ awˬ leh meuˇ kʼoˆ piˇ ve tawˇ 

14Oˇ ve hkʼaw‸ nawˉ, Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
Nawˬ maw maw gʼa chehˇ tuˬ ve maˇ heˆ. Chi hta‸ pa taw, ngaˬ Yawˇsuˆ hta‸ 
tawˇ yaw piˇ hpeh‸ tuˬ yawˇ hta‸ aˉ po kʼo bon yehˬ hkʼaw shiˍ veu laˇ-oˆ, teh
‸ yawˇ hta‸ kʼoˆ piˇ ve yoˬ. 
15Hkʼe te leh, Moˉseˍ Yawˇsuˆ hta‸ shiˍ veu leh aˉ po kʼo bon yehˬ lo kʼai ve 
yoˬ. Oˇ htaˇ, Gʼuiˬsha lehˬ aˉ po kʼo bon yehˬ yehˬmiˉhpe‸ lo, moˬ yehˬ hkuiˉ 
daw hkʼaw chehˇ taˍ ve yoˬ. 
16Oˇ htaˇ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Maˇ maw maw nawˬ 
gʼa suh-e tuˬ yoˬ. Nawˬ suh peuˬ hkʼaw‸ nawˉ kʼo, Iˉsaˍreˍlaˆ chaw teˇ hpaˍ 
ngaˬ hta‸ ka ti‸ maˇ kʼaw‸ yeˬ leh, ngaˬ yawˇ hui hta‸ te piˇ taˍ ve ka ti‸ hta‸ 
te luˬ tuˬ yoˬ. Yawˇ hui ngaˬ hta‸ chiˇ baˬ leh, chi beu‸ yawˇ hui ca chehˇ tuˬ 
ve mvuhˇmiˬ hkʼaw cawˬ ve gʼuiˬsha teˇ hpaˍ hta‸ oˉ kʼoˍ ca pui tuˬ yoˬ. 
17Oˇ hkʼe hpeh‸ la ve kʼo, ngaˬ yawˇ hui hta‸ nyi ma zuhˆ la tuˬ yoˬ. Ngaˬ 
yawˇ hui hta‸ chiˇ baˬ piˇ leh, yawˇ hui luˬ kuiˬ sheˆ kuiˬ lo gʼa gaˬ tuˬ yoˬ. 
Kawˆ tuˬ dawˇ haˍ tuˬ yawˇ hui awˬ hkʼoˆ lo gaˬ la ve teˇ yanˇ, chi hkʼe hpeh‸ 
la ve lehˬ, ngaˬ yawˇ hui geh maˇ chehˇ-o ve hta‸ yawˇ hui shiˍ la tuˬ yoˬ. 
18Ngaˬ yawˇ hui hta‸ kʼaw‸ ga piˇ tuˬ ve maˇ heˆ. Awˬ lawn kʼo, yawˇ hui lehˬ 
cha‸ chiˆ ve kanˉ hta‸ te leh, awˬ nu ve gʼuiˬsha teˇ hpaˍ hta‸ oˉ kʼoˍ pui ve 
pa taw yoˬ. 

19Chi beu‸ kʼa muiˬ hkawˇ chi hta‸ bvuh‸ keu taˍ-o‸. Iˉsaˍreˍlaˆ chaw hui shaˍ 
ti‸ gʼa tuˬ, yawˇ hui hta‸ kʼa maˍ piˇ-oˆ. 
20Ngaˬ yawˇ hui ve awˬ puˍ awˬ pi hui hta‸ ka ti‸ te piˇ taˍ peuˬ ve hkʼe, hkuiˇ 
jaˇ da‸ jaˇ ve mvuhˇmiˬ oˇ ve lo ngaˬ yawˇ hui hta‸ shiˍ kʼai piˇ tuˬ yoˬ. Oˇ kaˬ 
lo yawˇ hui lehˬ, a shu yawˇ caˇ gaˇ ve caˇ tuˬ hta‸ hkʼa bvuhˆ gʼa caˇ leh, ha 
lehˬ ha kʼa gʼa chehˇ tuˬ yoˬ. Ya‸ hkʼaˇ, yawˇ hui kʼaw‸ hpfuhˆ leh awˬ nu ve 
gʼuiˬsha teˇ hpaˍ hta‸ oˉ kʼoˍ pui tuˬ yoˬ. Yawˇ hui ngaˬ hta‸ chiˇ baˬ leh, ngaˬ 
ve ka ti‸ shaˉ caˆ hta‸ te luˬ tuˬ yoˬ. 
21Oˇ htaˇ, kawˆ tuˬ dawˇ haˍ tuˬ yawˇ hui awˬ hkʼoˆ gaˬ la tuˬ yoˬ. Ya‸ hkʼaˇ, 
yawˇ hui kʼa muiˬ hkawˇ chi hta‸ kʼa leh shaˍ ti‸ gʼa tuˬ yoˬ. Ngaˬ yawˇ hui 
hta‸ piˇ tuˬ ka ti‸ te taˍ ve mvuhˇmiˬ hkʼaw, ngaˬ yawˇ hui hta‸ maˇ shiˍ kʼai 
piˇ sheˍ ka‸, yawˇ hui ve nyi ma hkʼaw hkʼaˬ hkʼe dawˇ chehˇ ve hta‸ ngaˬ 
shiˍ taˍ peuˬ, teh‸ yawˇ hta‸ kʼoˆ piˇ ve yoˬ. 
22Oˇ ve teˇ nyi awˬ hkʼaw lo, Moˉseˍ lehˬ kʼa muiˬ hkawˇ oˇ ve hta‸ bvuh‸ yuˬ 
leh, Iˉsaˍreˍlaˆ chaw hui hta‸ kʼa maˍ piˇ ve yoˬ. 
23Oˇ ve hkʼaw‸ nawˉ, Gʼuiˬsha Nunˍ ve yaˇ Yawˇsuˆ hta‸ tawˇ yaw piˇ leh kʼoˆ 
ve, Awˬ gʼaˇ yuˬ tawˆ leh ha‸ hanˉ ve nyi ma cawˬ piˇ-oˆ. Nawˬ lehˬ, Iˉsaˍreˍlaˆ 
chaw chi teˇ hpaˍ hta‸ shiˍ leh, ngaˬ yawˇ hui hta‸ piˇ tuˬ ka ti‸ te taˍ peuˬ ve 
mvuhˇmiˬ lo gʼa shiˍ kʼai piˇ tuˬ yoˬ. Ngaˬ nawˬ geh chehˇ taˍ ve yoˬ, teh‸ 
yawˇ hta‸ kʼoˆ piˇ ve yoˬ. 
24Moˉseˍ lehˬ, Gʼuiˬsha ve awˬliˇtawˇhkawˇ teˇ maˬ ka‸ maˇ gʼa ce taˉ tuˬ, shaˍ 
ti‸ hkʼa deh‸ taˍ leh li‸ daw hkʼaw bvuh‸ keu taˍ ve yoˬ. 
25Yawˇ bvuh‸ keu peuˬ ve teˇ yanˇ, ka ti‸ shaˉ caˆ ta kʼoˍ hta‸ ha‸ shaˉ shehˍ 
hpaˇ Leˍviˆ chaw paw hkuˇ teˇ hpaˍ hta‸ chi hkʼe kʼoˆ piˇ ve yoˬ. 
26Iˉsaˍreˍlaˆ chaw hui awˬ pon shaˉ hkiˆ hpeh‸ tuˬ, nawˬ hui awˬliˇtawˇhkawˇ 
li‸ daw chi hta‸ yuˬ leh, ka ti‸ shaˉ caˆ ta kʼoˍ awˬ paˇ lo ca teh taˍ-oˬ. 
27Yawˇ hui hkʼaˬ ma nyi ma heh leh, hkʼaˬ ma kʼaw‸ hpfuhˆ puiˉ ve chaw hpeh
‸ ve hta‸ ngaˬ shiˍ taˍ ve yoˬ. Ngaˬ a sha‸ te‸ chehˇ ve teˇ co-e, yawˇ hui 

Gʼuiˬsha hta‸ kʼaw‸ hpfuhˆ chehˇ ve yoˬ. Ngaˬ suh peuˬ hkʼaw‸ nawˉ, yawˇ 
hui chi a‸ kehˉ leuˉ leh Gʼuiˬsha hta‸ kʼaw‸ hpfuhˆ tuˬ ve yoˬ. 
28Awˬ ceuˬ chi teˇ hpaˍ ngaˬ yawˇ hui ve awˬ hoˉ awˬ naˬ hui hta‸ kʼoˆ maˍ piˇ 
hpeh‸ tuˬ, yawˇ hui hta‸ ngaˬ mehˆ gʼuˇ suhˍ kuˬ hpawnˬ-o‸. Chi hta‸ shaˉ 
hkiˆ hpeh‸ tuˬ, miˬguiˬ leh mvuhˇ naw ma hta‸ ngaˬ kuˬ teh taˍ tuˬ yoˬ. 
29Ngaˬ suh peuˬ hkʼaw‸nawˉ, chaw chi teˇ hpaˍ haiˬ la leh, ngaˬ yawˇ hui hta‸ 
maˍ piˇ taˍ ve tawˇ teˇ hpaˍ hta‸ baˬ taˉ tuˬ ve hta‸ ngaˬ shiˍ taˍ ve yoˬ. Awˬ 
yanˇ gaˬ la ve kʼo, yawˇ hui kawˆ tuˬ dawˇ haˍ tuˬ hta‸ gʼa hpuˇ tuˬ yoˬ. Awˬ 
lawn kʼo, yawˇ hui lehˬ Gʼuiˬsha maˇ te tcuh ve kanˉ hta‸ te leh, Gʼuiˬsha nyi 
ma zuhˆ tuˬ te piˇ ve pa taw yoˬ, teh‸ yawˇ hui hta‸ kʼoˆ piˇ ve yoˬ. 

Moˉseˍ ve kʼa muiˬ hkawˇ 

30Oˇ ve hkʼaw‸ nawˉ, Iˉsaˍreˍlaˆ chaw hui hpoˆ na chehˇ ve teˇ yanˇ, Moˉseˍ 
lehˬ kʼa muiˬ hkawˇ chi ve yawˇ hui hta‸ kʼa maˍ piˇ ve yoˬ. 

Bon maˍ ve li‸ 32 

1Miˬguiˬ leh mvuhˇ naw ma-oˬ, ngaˬ kʼoˆ chehˇ ve tawˇ chi teˇ hpaˍ hta‸ hkʼa 
deh‸ na taˍ sheˍ. 
2Ngaˬ maˍ piˇ chehˇ ve tawˇ lehˬ, mvuhˇ yeˬ gʼuiˬ hkʼe ya‸ la chehˇ leh, miˬ 
chaˇ hkʼoˆ lo a ngeu diˬ hkʼe hpeh‸ chehˇ ve yoˬ. Ngaˬ ve tawˇ lehˬ, suhˆ buiˇ 
ehˉ leh mvuh‸ teˇ hpaˍ awˬ hkʼoˆ lo ce la chehˇ ve mvuhˇ yeˬ gʼuiˬ hkʼe hpeh‸ 
ve yoˬ. 
3Gʼuiˬsha ve awˬ meh hta‸ ngaˬ chiˇ mvuh leh, yawˇ ve chaw teˇ hpaˍ lehˬ, 
yawˇ uiˍ jaˇ mvuh jaˇ ve awˬ lawn hta‸ kʼoˆ tuˬ yoˬ. 
4Gʼuiˬsha lehˬ nawˬ hta‸ ha‸ shaˉ laˇ shehˍ hpaˇ hpeh‸ leh, da‸ kehˬ hteˇ cawˇ 
jaˇ ve yoˬ. Nawˬ ve Gʼuiˬsha lehˬ ka ti‸ yeˬ jaˇ leh, da‸ ve cawˇ ve kanˉ hta‸ tiˉ 
te ve yoˬ. 
5Ya‸ hkʼaˇ, nawˬ hui lehˬ ka ti‸ maˇ yeˬ. Yawˇ ve chaw hpeh‸ la tuˬ ka‸ maˇ 
keunˍ. Venˇbaˆ uiˍ leh nyi ma kʼaw‸ jaˇ ve yoˬ. 

6Te‸ chiˉ maˇ shiˍ puiˉ ve chaw hui-oˬ, Gʼuiˬsha hta‸ chi hkʼe gʼa te piˇ tuˬ ve 
laˇ. Yawˇ lehˬ nawˬ hui ve awˬ pa leh nawˬ hui hta‸ te hpanˍ shehˍ hpaˇ hpeh
‸ ve yoˬ. Yawˇ nawˬ hui hta‸ chaw ceuˬ teˇ ceuˬ hpeh‸ la piˇ taˍ ve yoˬ. 
7Ponˬ taˉ peuˬ ve awˬ yanˇ teˇ hpaˍ hta‸ dawˇ nyi-o. Hkʼaˬ hkʼe hpeh‸ la taˉ 
peuˬ ve awˬ lawn, nawˬ hui ve awˬ pa teˇ hpaˍ hta‸ na nyi-o. Ponˬ taˉ peuˬ ve 
awˬ lawn teˇ hpaˍ, a sha‸ mawˇ peuˬ ve chaw hui hta‸ na nyi-o. 
8Uiˍ jaˇ mvuh jaˇ ve teˇ gʼaˇ lehˬ, chaw ceuˬ teˇ hpaˍ hta‸ a shu yawˇ ve 
mvuhˇmiˬ pehˬ piˇ taˍ ve yoˬ. Chaw yaˇ teˇ hpaˍ hkʼaˬ lo chehˇ cawˇ ve Yawˇ 
dawˇ cheˆ taˍ peuˬ ve yoˬ. Yawˇ lehˬ chaw ceuˬ teˇ hpaˍ hta‸ a shu yawˇ ve 
gʼuiˬsha pehˬ piˇ taˍ ve yoˬ. 
9Ya‸ hkʼaˇ, Yaˍkoˆ ve awˬ ceuˬ awˬ hkʼaˇ teˇ hpaˍ hta‸ Yawˇ ve chaw hpeh‸ la 
piˇ tuˬ leuˆ yuˬ taˍ ve yoˬ. 
10Chaw oˇ ve teˇ hpaˍ lehˬ, goˇ choˆ ve mvuhˇmiˬ hkʼaw te toˇ chehˇ ve hta‸ 
Yawˇ gʼa mawˬ ve yoˬ. Hkʼe te leh, Yawˇ awˬ to hta‸ ha‸ shaˉ ve hkʼe, Yawˇ 
yawˇ hui hta‸ ha‸ shaˉ piˇ ve yoˬ. 
11Aˉ ceˬ lehˬ yawˇ ve awˬ yehˇ hta‸ hkʼa hkʼe te poˬ tuˬ maˍ piˇ leh, yawˇ ve 
toˍ la‸ kʼuˉ hkʼoˆ chehˇ tcuh ve hkʼe, Iˉsaˍreˍlaˆ chaw maˇ gʼa paiˍ tuˬ, 
Gʼuiˬsha ha‸ shaˉ piˇ chehˇ ve yoˬ. 
12Gʼuiˬsha lehˬ Yawˇ ve chaw teˇ hpaˍ hta‸ shiˍ kʼai piˇ tuˬ, awˬ nu ve gʼuiˬsha 
teˇ gʼaˇ hta‸ ka‸ maˇ cuˇ. Yawˇ awˬ to shiˍ kʼai piˇ ve yoˬ. 
13Hkʼaw mvuh ve teˇ hpaˍ, Yawˇ yawˇ hui hta‸ uˉ peunˍ tcuh leh, yawˇ hui 
lehˬ ti mi hkʼaw tawˆ ve awˬ shiˍ awˬ nu teˇ hpaˍ hta‸ gʼa caˇ ve yoˬ. Yawˇ hui 
lehˬ haˉ hpawˇ hkʼaw pehˇ gʼuiˬ hta‸ gʼa mawˬ ve yoˬ. Yawˇ hui ve shaˍ lonˍ 
cehˬ teˇ hpaˍ lehˬ, haˉ pui de lo cawˬ ve htawˇ da‸ jaˇ ve yoˬ. 
14Yawˇ hui ve nuˇ leh aˉ che‸ teˇ hpaˍ htawˇ, cuˉ gʼuiˬ cawˬ maˇ jaˇ ve yoˬ. 
Yawˇ hui geh da‸ jaˇ ve yawˬ, aˉ che‸, nuˇ, caˬ shiˍ leh a pehˉ meuˇ gʼuiˬ cawˬ 
taˍ ve yoˬ. 



565 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

15Gʼuiˬsha ve chaw teˇ hpaˍ paw sha la ve yoˬ. Ya‸ hkʼaˇ, yawˇ hui kʼaw‸ 
hpfuhˆ ve yoˬ. Yawˇ hui caˇ bvuhˆ dawˬ bvuhˆ leh chu jaˇ ve yoˬ. Yawˇ hui 
lehˬ, te hpanˍ shehˍ hpaˇ leh htaiˍ hkʼaw‸ paˍ Gʼuiˬsha hta‸ chiˇ baˬve yoˬ. 
16Yawˇ hui shaˉ ho‸ hta‸ oˉ kʼoˍ pui leh, Gʼuiˬsha nyi ma zuhˆ tuˬ te ve yoˬ. 
Yawˇ hui cha‸ chiˆ ve kanˉ hta‸ te leh, Gʼuiˬsha hta‸ nyi ma zuhˆ piˇ lawˬ ve 
yoˬ. 
17Yawˇ hui lehˬ, awˬ puˍ awˬ pi hui teˇ pawˆ ka‸ maˇ shiˍ maˇ kaˇ jaw ve maˇ 
heˆ heˆ ve gʼuiˬsha leh, Iˉsaˍreˍlaˆ chaw hui teˇ pawˆ ka‸ oˉ kʼoˍ maˇ pui jaw 
ve gʼuiˬsha teˇ hpaˍ hta‸ tuˉ tanˇ piˇ ve yoˬ. 
18Yawˇ hui lehˬ, te‸ ve co ha piˇ laˇ shehˍ hpaˇ htaiˍ hkʼaw‸ paˍ Gʼuiˬsha hta‸ 
leunˇ kʼai ve yoˬ. 
19Chi hkʼe hpeh‸la ve hta‸ Gʼuiˬsha gʼa mawˬ ve teˇ yanˇ, nyi ma zuhˆ leh 
Yawˇ ve yaˇ paˍ yaˇ miˇ teˇ hpaˍ hta‸ chiˇ baˬ piˇ ve yoˬ. 
20Yawˇ kʼoˆ ve, Ngaˬ yawˇ hui hta‸ kʼaw‸ ga piˇ tuˬ ve maˇ heˆ. Oˇ htaˇ, nyi 
ma heh leh ka ti‸ maˇ yeˬ ve chaw oˇ ve teˇ hpaˍ hkʼaˬ hkʼe hpeh‸ kʼai tuˬ ve 
hta‸ ngaˬ gʼa mawˬ tuˬ yoˬ. 
21Yawˇ hui shaˉ ho‸ teˇ hpaˍ hta‸ te leh, ngaˬ hta‸ nyi ma zuhˆ tuˬ te laˇ ve 
yoˬ. Awˬ tehˬ awˬ na gʼuiˬsha maˇ heˆ ve gʼuiˬsha teˇ hpaˍ hta‸ te leh, ngaˬ hta
‸ hkawehˉ ve nyi ma cawˬ la piˇ ve yoˬ. Chi hta‸ pa taw, ngaˬ lehˬ cuˇ yiˍ maˇ 
cawˬ ve chaw hta‸ yehˇ leh, yawˇ hui hta‸ nyi ma zuhˆ piˇ lawˬ leh hkawehˉ 
ve nyi ma cawˬ la piˇ tuˬ yoˬ. 
22Ngaˬ ve nyi ma zuhˆ ve teˇ ceuˬ aˬ miˍ ha hkʼe to‸ tawˆ la leh, miˬguiˬ hkʼoˆ 
cawˬ ve awˬ ceuˬ hkʼa peu-eˬ ve hta‸ to‸ baˬ piˇ lawˬ tuˬ yoˬ. Ngaˬ lehˬ miˬguiˬ 
awˬ hawˉ teˇ htai‸ lo hkʼa gaˬ ya‸-e leh, hkʼaw pui teˇ hpaˍ ve awˬ geu hta‸ 
htawˇ to‸ baˬ piˇ lawˬ tuˬ yoˬ. 
23Maˇ peuˬ maˇ leh puiˉ ve kawˆ tuˬ dawˇ haˍ tuˬ teˇ hpaˍ, ngaˬ yawˇ hui awˬ 
hkʼoˆ gaˬ la piˇ leh, ngaˬ ve hkaˆ ce hkʼa peu-eˬ yawˇ hui hta‸ bawˆ tcuhˉ piˇ 
tuˬ yoˬ. 

24Yawˇ hui lehˬ meu‸ jaˇ kaˆ jaˇ leh naˬ jaˇ ve pa taw, gʼa suh-e tuˬ yoˬ. Hkanˍ 
haˍ jaˇ ve a naˍ teˇ hpaˍ hta‸ pa taw htawˇ gʼa suh-e tuˬ yoˬ. Yawˇ hui hta‸ 
che‸ caˇ tuˬ haiˬ ve to nuˇ to shaˆ teˇ hpaˍ leh, yawˇ hui hta‸ htawˆ piˇ tuˬ ve 
vuiˬ teˇ hpaˍ hta‸ ngaˬ yawˇ hui geh peu laˇ piˇ tuˬ yoˬ. 
25Ma‸ hta‸ pa taw venˇ hkʼaw lo chaw suh-e leh, kawˆ tuˬ ve awˬ ceuˬ yehˬ 
kʼa teˇ hpaˍ hkʼaw gaˬ la tuˬ yoˬ. Chaw haˉ yaˇ miˇ haˉ teˇ hpaˍ suh-e tuˬ yoˬ. 
Yaˇ ehˉ leh chaw mawˇ teˇ hpaˍ hta‸ htawˇ teh taˉ piˇ tuˬ ve maˇ heˆ. 
26Chaw teˇ gʼaˇ ka‸ yawˇ hui hta‸ maˇ gʼa kʼaw‸ dawˇ nawˇ tuˬ, ngaˬ yawˇ hui 
hta‸ te luˬ te sheˆ piˇ hpeh‸ ve yoˬ. 
27Ya‸ hkʼaˇ, ngaˬ awˬ to yawˇ hui hta‸ te luˬ te sheˆ piˇ taˍ ve htawˇ, yawˇ hui 
ve canˇ paˍ teˇ hpaˍ lehˬ, Ngaˬ hui te luˬ te sheˆ piˇ taˍ ve yoˬ, teh‸ kʼoˆ ve hta
‸ ngaˬ maˇ hkanˍ gaˇ, teh‸ Gʼuiˬsha kʼoˆ ve yoˬ. 
28Iˉsaˍreˍlaˆ chaw teˇ hpaˍ lehˬ, te‸ chiˉ tcuhˉ kuiˬ maˇ cawˬ ve chaw hpeh‸ ve 
yoˬ. Yawˇ hui lehˬ a ciˉ ka‸ cuˇ yiˍ maˇ cawˬ. 
29Aˬ hto‸ ma pa taw, yawˇ hui gʼa luˬ gʼa sheˆ kʼai ve hta‸ yawˇ hui maˇ shiˍ. 
Hpeh‸ la taˍ peuˬ ve awˬ ceuˬ teˇ hpaˍ hta‸ yawˇ hui maˇ dawˇ shiˍ. 
30Aˬ hto‸ ma pa taw, chaw teˇ gʼaˇ tiˉ hta‸ pa taw chaw teˇ hinˉ gʼaˇ suh-e 
leh, chaw nyiˇ gʼaˇ hta‸ pa taw chaw teˇ meunˍ gʼaˇ gʼa suh-e ve le. Yawˇ hui 
ve Gʼuiˬsha yawˇ hui hta‸ chiˇ baˬ piˇ peuˬ. Awˬ gʼaˇ uiˍ ve yawˇ hui ve 
Gʼuiˬsha yawˇ hui hta‸ chiˇ a‸ piˇ peuˬ. 
31Yawˇ hui ve gʼuiˬsha lehˬ, Iˉsaˍreˍlaˆ chaw hui ve Gʼuiˬsha hkʼe taw kanˇ paˆ 
maˇ cawˬ leh gʼaˇ nuˇ jaˇ ve gʼuiˬsha hpeh‸ ve hta‸, yawˇ hui ve canˇ paˍ teˇ 
hpaˍ shiˍ la ve yoˬ. 
32Sawˉdonˍ leh Gawˇmawˇra‸ venˇ hkʼa shuˍ haiˬ jaˇ ve yawˇ hui ve canˇ paˍ 
teˇ hpaˍ lehˬ, hkʼaˇ jaˇ leh awˬ taw‸ ma cawˬ ve a pehˉ meuˇ shiˍ hkʼa shuˍ 
hpeh‸ leh, 
33vuiˬ haiˬ awˬ taw‸ ma yuˬ te taˍve a pehˉ meuˇ gʼuiˬ hkʼe hpeh‸ ve yoˬ. 

34Yawˇ hui ve canˇ paˍ teˇ hpaˍ te taˍ peuˬ ve kanˉ hkʼa peu-eˬ hta‸ Gʼuiˬsha 
dawˇ nawˇ chehˇ ve yoˬ. Yawˇ lehˬ canˇ paˍ oˇ ve teˇ hpaˍ hta‸ te luˬ piˇ tuˬ, 
cawˇ jaˇ ve awˬ yanˇ hta‸ law chehˇ taˍ ve yoˬ. 
35Gʼuiˬsha yawˇ hui hta‸ kʼaw‸ te hkʼaw‸ piˇ tuˬ yoˬ. Yawˇ hui paiˍ tuˬ ve awˬ 
yanˇ gaˬ la chehˇ ve yoˬ. Yawˇ hui gʼa luˬ gʼa sheˆ tuˬ ve awˬ nyi gaˬ la paˇ neˇ 
ve yoˬ. 
36Yawˇ hui ve chaw teˇ hpaˍ gʼaˇ nuˇ kʼai ve hta‸ Gʼuiˬsha gʼa mawˬ ve teˇ 
yanˇ, Yawˇ yawˇ hui hta‸ htaiˍ hkʼaw‸ piˇ tuˬ yoˬ. Yawˇ ve kanˉ hta‸ te chehˇ 
ve chaw hui hkʼaˬ ma dawˇ tui‸ gaˇ tui‸ chehˇ ve hta‸ Yawˇ gʼa mawˬ ve teˇ 
yanˇ, Yawˇ yawˇ hui hta‸ ha kʼaˉ piˇ tuˬ yoˬ. 
37Oˇ ve hkʼaw‸ nawˉ, Gʼuiˬsha Yawˇ ve chaw teˇ hpaˍ hta‸ chi hkʼe na nyi tuˬ 
yoˬ. Nawˬ hui gʼaˇ va chehˇ ve gʼuiˬsha oˇ ve teˇ hpaˍ hkʼaˬ lo kʼai peuˬ le. 
38Nawˬ hui lehˬ tuˉ tanˇ tuˬ ve awˬ chu yawˇ hui hta‸ caˍ piˇ leh, a pehˉ meuˇ 
gʼuiˬ tanˇ piˇ chehˇ ve yoˬ. Chi beu‸ yawˇ hui nawˬ hui hta‸ ca ga la tcuh-o. 
Nawˬ hui hta‸ ca htaiˍ hkʼaw‸ la tcuh-o. 
39Ngaˬ teˇ gʼaˇ ceh tiˉ Gʼuiˬsha hpeh‸ ve yoˬ. Awˬ kaˍ awˬ nu gʼuiˬsha teˇ gʼaˇ 
ka‸ maˇ cawˬ. Ngaˬ lehˬ, tiˇ pehˍ tuˬ leh a sha‸ te‸ piˇ tuˬ maˇ kʼoˆ, naˬ piˇ tuˬ 
leh gu na-e piˇ tuˬ maˇ kʼoˆ, te gʼa ve yoˬ. Ngaˬ te ve kanˉ hta‸ chaw teˇ gʼaˇ 
ka‸ tawˍ taˍ maˇ gʼa. 
40Ngaˬ teˇ gʼaˇ ceh tiˉ Gʼuiˬsha hpeh‸ ve hkʼe, ngaˬ ve aˉhtaw hta‸ hkʼa deh‸ 
gu shiˍ leh, hteˇ ve cawˇ ve awˬ ceuˬ hta‸ tiˉ te tuˬ, ngaˬ la‸ sheh chiˇ leh 
hkanˍ taˍ ve yoˬ. 
41Ngaˬ ve canˇ paˍ teˇ hpaˍ hta‸ ngaˬ kʼaw‸ te hkʼaw‸ piˇ leh, ngaˬ hta‸ canˇ 
ve chaw hta‸ ngaˬ ciˍ yanˍ piˇ tuˬ yoˬ. 
42Ngaˬ ve hkaˆ ce teˇ hpaˍ lehˬ, yawˇ hui ve awˬ suhˍ hta‸ yuˬ sheˆ leh, ngaˬ ve 
aˉhtaw lehˬ ngaˬ hta‸ tawˍ taˍ ve chaw hui hta‸ tiˇ pehˍ piˇ tuˬ yoˬ. Ngaˬ hta‸ 
ca bawˆ la ve chaw hkʼaˬ ve teˇ gʼaˇ hta‸ maˇ kʼoˆ, ngaˬ ponˬ piˇ tuˬ ve maˇ 
heˆ. Ma‸ bawˆ kuiˬ lo hkaˆ ce heuˆ ve chaw leh, shu hpeh gʼa ve chaw teˇ 
hpaˍ htawˇ gʼa suh-e tuˬ yoˬ, teh‸ Gʼuiˬsha kʼoˆ ve yoˬ. 

43Chaw ceuˬ teˇ hpaˍ-oˬ, nawˬ hui lehˬ Gʼuiˬsha ve chaw teˇ hpaˍ hta‸ gʼa chiˇ 
mvuh tuˬ yoˬ. Yawˇ hui hta‸ tiˇ pehˍ ve chaw hta‸Yawˇ ciˍ yanˍ piˇ tuˬ yoˬ. 
Yawˇ ve canˇ paˍ teˇ hpaˍ hta‸ Yawˇ kʼaw‸ te hkʼaw‸ piˇ leh, Yawˇ ve chaw 
teˇ hpaˍ ve venˇbaˆ hta‸Yawˇ hpehˇ piˇ tuˬ yoˬ, teh‸ Moˉseˍ kʼoˆ ve yoˬ. 
44Iˉsaˍreˍlaˆ chaw hui kaˇ hpeh‸ tuˬ, Moˉseˍ leh Nunˍ ve yaˇ Yawˇsuˆ yawˇ huiˉ 
maˬ kʼa muiˬ hkawˇ chi hta‸ kʼa maˍ piˇ ve yoˬ. 

Moˇseˍ kʼoˆ taˉ ve awˬ leh meuˇ tawˇ 

45Moˉseˍ lehˬ, Gʼuiˬsha ve tawˇ oˇ ve teˇ hpaˍ Iˉsaˍreˍlaˆ chaw hui hta‸ kʼoˆ 
maˍ piˇ peuˬ hkʼaw‸ nawˉ, yawˇ chi hkʼe kʼoˆ ve yoˬ. 
46Ya‸ nyi ngaˬ nawˬ hui hta‸ kʼoˆ maˍ laˇ taˍ peuˬ ve awˬliˇtawˇhkawˇ chi teˇ 
hpaˍ hta‸ hkʼa deh‸ na yuˬ-o‸. Nawˬ hui ve yaˇ teˇ hpaˍ htawˇ, Gʼuiˬsha kʼoˆ 
laˇ taˍ ve tawˇ oˇ ve teˇ hpaˍ hta‸ hkʼa deh‸ na yuˬ puiˉ tuˬ, yawˇ hui hta‸ ka‸ 
maˍ piˇ-oˆ. 
47Tawˇ oˇ ve teˇ hpaˍ lehˬ hkʼe leˇ hpeh‸ ve maˇ heˆ. Nawˬ hui ve a sha‸ te‸ 
kuiˬ hpeh‸ ve yoˬ. Hkʼa deh‸ na yuˬ-o‸. Oˇ hkʼe te ve kʼo, chi beu‸ nawˬ hui 
ca chehˇ tuˬ gu chehˇ ve Yawˇdanˍ iˉ kaˆ lawˬ coˇ paˉ hpawˇ lo cawˬ ve 
mvuhˇmiˬ hkʼaw nawˬ hui maw maw gʼa chehˇ tuˬ yoˬ, teh‸ yawˇ hui hta‸ 
kʼoˆ piˇ ve yoˬ. 
48Oˇ ve teˇ nyi Gʼuiˬsha Moˉseˍ hta‸ chi hkʼe kʼaw‸ kʼoˆ piˇ ve yoˬ. 
49Yeˍriˆhkoˇ venˇ oˇ paˉ hpawˇ, Mawˇbaˆ mvuhˇmiˬ hkʼaw cawˬ ve Aˍbaˍrenˍ 
hkʼaw lo kʼai-o. Neˍ bawˇ hkʼaw hkʼoˆ lo taˆ-e leh, chi beu‸ ngaˬ Iˉsaˍreˍlaˆ 
chaw hui hta‸ piˇ tuˬ ve Hkaˍnanˍ mvuhˇmiˬ hta‸ ca nyi-o. 
50Nawˬ viˉ paˍ Aˍronˍ lehˬ Hawˇraˆ hkʼaw hkʼoˆ lo suh-e ve hkʼe, nawˬ htawˇ 
Neˍbawˇ hkʼaw hkʼoˆ lo gʼa suh-e tuˬ yoˬ. 
51Awˬ lawn kʼo, nawˬ huiˉ maˬ nyiˇ gʼaˇ gʼaˇ, Iˉsaˍreˍlaˆ chaw chi ma ve mehˆ 
gʼuˇ suhˍ lo ngaˬ hta‸ ka ti‸ maˇ yeˬ ve pa taw yoˬ. Ziˇnaˆ heh puiˉ hkʼaw lo 
cawˬ ve Kaˍdeˍshaˆ venˇ paˇ lo chehˇ taˍ htaˇ, nawˬ huiˉ maˬ lehˬ Iˉsaˍreˍlaˆ 
chaw chi ma ve mehˆ gʼuˇ suhˍ lo ngaˬ hta‸ maˇ yawˆ maˇ yan te ve yoˬ. 

52Nawˬ lehˬ mvuhˇmiˬ oˇ ve hta‸ vuiˇ kuiˬ lo ceh tiˉ gʼa mawˬ taˉ tuˬ yoˬ. Ngaˬ 
Iˉsaˍ reˍlaˆ chaw hui hta‸ piˇ tuˬ ve mvuhˇmiˬ oˇ ve hkʼaw nawˬ gʼa lo‸-e tuˬ 
ve maˇ heˆ, teh‸ Moˉseˍ hta‸ kʼoˆ piˇ ve yoˬ. 

Bon maˍ ve li‸ 33 

Moˉseˍ Iˉsaˍreˍlaˆ chaw hui hta‸ bon na‸ piˇ ve 

1Chi ve lehˬ, Gʼuiˬsha ve chaw Moˉseˍ maˇ suh sheˍ gʼuˇ suhˍ, Iˉsaˍreˍlaˆ chaw 
hui hta‸ kʼoˆ piˇ taˉ ve bon na‸ hkawˇ hpeh‸ ve yoˬ. 
2Gʼuiˬsha lehˬ Siˉnaˆ hkʼaw hkʼoˆ lo tawˆ la ve yoˬ. Yawˇ lehˬ mvuhˇ nyi hkʼa 
shuˍ Eˇdonˍ mvuhˇmiˬ hkʼoˆ tawˆ la leh, Paˍranˍ hkʼaw hkʼoˆ lo yawˇ ve chaw 
teˇ hpaˍ hta‸ awˬ gʼeuˆ paw piˇ ve yoˬ. Mvuhˇ naw tcuh yaˇ teˇ meunˍ gʼaˇ 
Yawˇ geh chehˇ taˍ leh, Yawˇ ve la‸ sha paˉ la‸ sheh hkʼaw aˬ miˍ ha cawˬ taˍ 
ve yoˬ. 
3Gʼuiˬsha lehˬYawˇ ve chaw hta‸ ha‸ leh, Yawˇ hta‸ caˉ da‸ ve chaw hui hta‸ 
ha‸ shaˉ piˇ ve yoˬ. Chi hta‸ pa taw, ngaˬ hui Yawˇ ve hkui paˇ lo boˆ taˍ leh, 
Yawˇ ve tawˇ hta‸ na yuˬ ve yoˬ. 
4Ngaˬ hui lehˬ, Moˉseˍ piˇ laˇ taˍ ve awˬliˇtawˇhkawˇ teˇ hpaˍ hta‸ na yuˬ ve 
yoˬ. Oˇ ve teˇ hpaˍ lehˬ, ngaˬ hui awˬ pon awˬ hpfuhˇ hkʼaˆ jaˇ ve mawˇ hpeh‸ 
ve yoˬ. 
5Iˉsaˍreˍlaˆ chaw leh yawˇ hui ve awˬ hoˉ awˬ naˬ teˇ hpaˍ teˇ geh hpawnˬ da‸ 
chehˇ ve teˇ yanˇ, Gʼuiˬsha lehˬ Iˉsaˍreˍlaˆ chaw hui ve jawˇmawˇ hpeh‸ la ve 
yoˬ. 
6Ruˇbenˍ awˬ ceuˬ awˬ hkʼaˇ teˇ hpaˍ awˬ lawn Moˉseˍ chi hkʼe kʼoˆ ve yoˬ. 
Ruˇbenˍ awˬ ceuˬ awˬ hkʼaˇ teˇ hpaˍ lehˬ i jaˇ ve htawˇ, yawˇ ve awˬ ceuˬ awˬ 
hkʼaˇ teˇ hpaˍ maˇ gʼa mehˉ kʼai piˇ, teh‸ kʼoˆ ve yoˬ. 
7Yuˇda‸ awˬ ceuˬ awˬ hkʼaˇ teˇ hpaˍ awˬ lawn yawˇ chi hkʼe kʼoˆ ve yoˬ. 
Gʼuiˬsha-oˬ, yawˇ hui kuˬ chehˇ ve awˬ hkawˇ hta‸ a ciˉ na yuˬ piˇ-oˆ. Yawˇ 
hui hta‸ awˬ nu ve awˬ ceuˬ awˬ hkʼaˇ teˇ hpaˍ geh kʼaw‸ chehˇ piˇ lawˬ-o‸. 
Gʼuiˬsha-oˬ, yawˇ hui awˬ pon ma‸ bawˆ piˇ leh, yawˇ hui hta‸ ga piˇ-oˆ, teh‸ 
kʼoˆ ve yoˬ. 

8Leˍviˆ awˬ ceuˬ awˬ hkʼaˇ teˇ hpaˍ awˬ lawn yawˇ chi hkʼe kʼoˆ ve yoˬ 
Gʼuiˬsha-oˬ, nawˬ lehˬ ka ti‸ yeˬ ve nawˬ ve awˬ ceuˬ Leˍviˆ chaw hui hta‸ cuˇ 
leh Uˇrenˍ leh Tuˇmenˍ hta‸ yehˇ ve hkʼaw, nawˬve a loˍ hta‸ hpeu‸ maˍ laˇ 
ve yoˬ. Nawˬ lehˬ Maˍsaˍ teh‸ kʼoˆ ve chehˇ kuiˬ lo yawˇ hui hta‸ lawˇ nyi leh, 
Meˍriˇbaˆ iˉ kaˆ gʼuiˬ tuˇ paˇ lo yawˇ hui lehˬ hteˇ ve cawˇ ve chaw hpeh‸ ve 
hta‸ nawˬ gʼa mawˬ ve yoˬ. 
9Yawˇ hui lehˬ awˬ pa awˬ e, awˬ viˉ awˬ nyi leh yaˇ ehˉ teˇ hpaˍ hta‸ ka ti‸ 
yeˬ ve a‸ kehˉ, nawˬ hta‸ leuˉ leh ka ti‸ yeˬ jaˇ ve yoˬ. Yawˇ hui lehˬ nawˬ ve 
awˬliˇtawˇhkawˇ teˇ hpaˍ hta‸ na yuˬ leh, nawˬ te taˍ ve ka ti‸ shaˉ caˆ hta‸ 
ha‸ shaˉ taˍ ve yoˬ. 
10Nawˬ ve chaw teˇ hpaˍ awˬliˇtawˇhkawˇ hta‸ na yuˬ tuˬ, yawˇ hui maˍ piˇ ve 
yoˬ. Tanˇ kuiˬ awˬ hkʼoˆ lo tuˉ tanˇ tuˬ teˇ hpaˍ hta‸ yawˇ hui tuˉ tanˇ tuˬ yoˬ. 
11Gʼuiˬsha-oˬ, yawˇ hui ve awˬ ceuˬ awˬ hkʼaˇ teˇ hpaˍ uiˍ la leh awˬ gʼaˇ cawˬ 
la tuˬ ga piˇ-oˆ. Yawˇ hui te ve kanˉ hkʼa peu-eˬ hta‸ ha‸ yuˬ piˇ-oˆ. Yawˇ hui 
ve canˇ paˍ hkʼa peu-eˬ ve hta‸ te luˬ te sheˆ piˇ leh, teˇ pawˆ ka‸ taˇ kʼaw‸ tu 
gaˬ la piˇ-oˆ, teh‸ kʼoˆ ve yoˬ. 
12Beˍyanˍmenˍ awˬ ceuˬ awˬ hkʼaˇ teˇ hpaˍ awˬ lawn yawˇ chi hkʼe kʼoˆ ve yoˬ. 
Chaw chi teˇ moˍ hta‸ Gʼuiˬsha ha‸ leh ha‸ shaˉ piˇ ve yoˬ. Teˇ nyi tanˇ vanˇ 
Yawˇ yawˇ hui hta‸ ha‸ shaˉ piˇ leh, yawˇ hui awˬ kʼaw ji lo chehˇ taˍ ve yoˬ, 
teh‸ kʼoˆ ve yoˬ. 
13Yoˇseh‸ ve awˬ ceuˬ awˬ hkʼaˇ teˇ hpaˍ awˬ lawn yawˇ chi hkʼe kʼoˆ ve yoˬ. 
Gʼuiˬsha lehˬ mvuhˇ yeˬ hta‸ maˇ kʼoˆ, miˬguiˬ hawˉ lo cawˬ ve iˉ kaˆ hta‸ maˇ 
kʼoˆ yehˇ leh, yawˇ hui ve mvuhˇmiˬ hta‸ awˬ bon na‸ laˇ piˇ-oˆ. 
14Yawˇ hui ve mvuhˇmiˬ lehˬ, mvuhˇ nyi hta‸ pa taw meh la ve iˉ shiˍleh, awˬ 
yanˇ cawˇ cawˇ naw‸ la ve iˉ shiˍ hkʼa biˇ cawˬ la piˇ-oˆ. 
15Aˬ sho-eˬ htaˇ ka‸ cawˬ taˍ ve yawˇ hui ve hkʼaw pui teˇ hpaˍ awˬ hkʼoˆ lo 
da‸ jaˇ ve iˉ shiˍ hkʼa biˇ cawˬ la piˇ-oˆ. 
16Aˉ chuˇ buiˇ hkʼaw chehˇ leh tawˇ yaw ve Gʼuiˬsha ve awˬ bon hta‸ pa taw, 
yawˇ hui ve mvuhˇmiˬ hkʼaw da‸ ve awˬ ceuˬ hkʼa biˇ cawˬ la piˇ-oˆ. Awˬ bon 

chi teˇ hpaˍ, Yoˇseh‸ ve awˬ ceuˬ awˬ hkʼaˇ te hpaˍ awˬ hkʼoˆ lo gaˬ la piˇ-oˆ. 
Awˬ lawn kʼo, Yoˇseh‸ lehˬ yawˇ ve awˬ viˉ awˬ nyi teˇ hpaˍ ve awˬ hoˉ hpeh‸ 
ve yoˬ. 
17Yawˇ ve awˬ me‸ awˬ hponˇ lehˬ awˉ lawˉ peuˇ paw la ve nuˇ paˍ lonˉ hkʼe 
hpeh‸ leh, yawˇ ve awˬ hkaw teˇ hpaˍ lehˬ heh nuˇ awˬ hkaw hkʼe hpeh‸ve 
yoˬ. Yawˇ ve awˬ hkaw teˇ hpaˍ lehˬ, Maˍnaˍseˍ chaw awˬ hinˉ gʼaˇ leh, 
Eˇhpaˍrenˍ chaw awˬ meunˍ gʼaˇ hpeh‸ ve yoˬ. Awˬ hkaw oˇ ve teˇ hpaˍ hta‸ 
cuˇ leh, yawˇ lehˬ awˬ nu ve chaw ceuˬ teˇ hpaˍ hta‸ mvuhˇ leh miˬ leh hkʼa 
gaˬ guˆ baˬ piˇ ve yoˬ, teh‸ kʼoˆ ve yoˬ. 
18Zeˍbuˆlonˍ leh Iˉsaˍhkaˍ awˬ ceuˬ awˬ hkʼaˇ teˇ hpaˍ awˬ lawn yawˇ chi hkʼe 
kʼoˆ ve yoˬ. Zeˍbuˆlonˍ awˬ ceuˬ awˬ hkʼaˇ teˇ hpaˍ lehˬ, laˇ tsuhˇ gʼuiˬ hkʼaw 
shu hta‸ tanˇ kaˬ te da‸ leh paw sha la piˇ-oˆ. Iˉsaˍhkaˍ ve awˬ ceuˬ aw hkʼaˇ 
teˇ hpaˍ htawˇ, yehˬ kʼa hkʼaw hpu shi mawˇ jeˬ cawˬ maˇ la piˇ-oˆ. 
19Yawˇ hui lehˬ buiˇshaˆaˉnaˆ chaw teˇ hpaˍ hta‸ yawˇ hui ve hkʼaw pui hkʼoˆ 
lo kuˬ yuˬleh, da‸ ve cawˇ ve tanˇ tuˬ tanˇ piˇ ve yoˬ. Yawˇ hui lehˬ, hpu shi 
mawˇ jeˬ teˇ hpaˍ hta‸ laˇ tsuhˇ gʼuiˬ hkʼaw leh, shehˇ shiˍ hkʼaw gʼa ve yoˬ, 
teh‸ kʼoˆ ve yoˬ. 
20Gaˆ awˬ ceuˬ awˬ hkʼaˇ teˇ hpaˍ awˬ lawn yawˇ chi hkʼe kʼoˆ ve yoˬ. Yawˇ hui 
ve mvuhˇmiˬ hta‸ uiˍ la kʼehˬ la piˇ shehˍ hpaˇ Gʼuiˬsha hta‸ chiˇ mvuh-o. Gaˆ 
lehˬ la‸ hpeh kʼaˉ hta‸ tzuh‸ suhˍ piˇ tuˬ jaˆ nyi chehˇ ve laˇ caˬ shiˉ hkʼe 
hpeh‸ ve yoˬ. 
21Yawˇ hui lehˬ da‸ jaˇ ve mvuhˇmiˬ hta‸ leuˆ yuˬ leh, awˬ hoˉ awˬ naˬ teˇ 
hpaˍ htawˇ, mvuhˇmiˬ gʼa taˍ ve yoˬ. Iˉsaˍreˍlaˆ chaw awˬ hoˉ awˬ naˬ teˇ hpaˍ 
hpawnˬ da‸ chehˇ htaˇ, yawˇ hui lehˬ Gʼuiˬsha ve awˬliˇtawˇhkawˇ teˇ hpaˍ hta
‸ na yuˬ ve yoˬ, teh‸ kʼoˆ ve yoˬ. 
22Danˍ awˬ ceuˬ awˬ hkʼaˇ teˇ hpaˍ awˬ lawn yawˇ chi hkʼe kʼoˆ ve yoˬ. Danˍ 
lehˬ laˇ caˬ shiˉ awˬ paˍ haˉ hpeh‸ leh, Baˍshanˍ mvuhˇmiˬ hkʼaw paw tawˆ la 
ve yoˬ, teh‸ kʼoˆ ve yoˬ. 

23Naˍtaˍliˆ awˬ ceuˬ awˬ hkʼaˇ teˇ hpaˍ awˬ lawn yawˇ chi hkʼe kʼoˆ ve yoˬ. 
Naˍtaˍliˆ hta‸ Gʼuiˬsha da‸ ve awˬ bon na‸ piˇ leh, yawˇ hui ve miˬ tcuhˉ lehˬ 
Gaˍliˍlehˇ gʼuiˬ po hta‸ te leh awˬ hawˉ hpawˇ lo hkʼa gaˬ hpeh‸ ve yoˬ, teh‸ 
kʼoˆ ve yoˬ. 
24Aˍshaˍ awˬ ceuˬ awˬ hkʼaˇ teˇ hpaˍ awˬ lawn yawˇ chi hkʼe kʼo ve yoˬ. Aˍshaˍ 
lehˬ awˬ nu ve Iˉsaˍreˍlaˆ awˬ ceuˬ awˬ hkʼaˇ teˇ hpaˍ a‸ kehˉ bon na‸ piˇ ve 
hta‸ gʼa hkanˍ ve yoˬ. Yawˇ lehˬ awˬ nu ve awˬ viˉ awˬ nyi teˇ hpaˍ ha‸ ve hta
‸ gʼa hkanˍ piˇ-oˆ. 
25Yawˇ ve mvuhˇmiˬ lehˬ, sho yuˬ te taˍ ve taˍ meu‸ hpe‸ cawˬ leh, hkʼaˬ htaˆ 
ka‸ gawˬ lehˍ gʼa chehˇ piˇ-oˆ, teh‸ kʼoˆ ve yoˬ. 
26Iˉsaˍreˍlaˆ chaw teˇ hpaˍ-oˬ, nawˬ hui ve Gʼuiˬsha hta‸ shuˍ ve awˬ nu ve 
gʼuiˬsha teˇ gʼaˇ ka‸ maˇ cawˬ. Yawˇ lehˬ awˬ me‸ awˬ hponˇ hkʼa biˇ cawˬ ve 
hkʼaw, nawˬ hui hta‸ ca ga la tuˬ moˬ hta‸ ciˇ leh laˬ chehˇ ve yoˬ. 
27Gʼuiˬsha lehˬ hkʼaˬ htaˆ ka‸ Yawˇ ve la‸ sheh nawˬ hui hta‸ ha‸ shaˉ leh ga 
laˇ chehˇ ve yoˬ. Nawˬ hui gʼuˇ suhˍ kʼai chehˇ htaˇ, Yawˇ lehˬ nawˬ hui ve 
canˇ paˍ teˇ hpaˍ hta‸ gʼa‸ kʼoˬ piˇ leh, yawˇ hui hta‸ tiˇ pehˍ piˇ tuˬ nawˬ hui 
hta‸ kʼoˆ piˇ taˍ peuˍ ve yoˬ. 
28Chi hta‸ pa taw, ciˬ gʼuiˬ ya‸ la leh, caˬ shiˍ leh a pehˉ meuˇ gʼuiˬ hkʼa biˇ 
cawˬ ve mvuhˇmiˬ hkʼaw, Yaˍkoˆ ve awˬ ceuˬ awˬ hkʼaˇ teˇ hpaˍ gawˬ lehˍ gʼa 
chehˇ ve yoˬ. 
29Iˉsaˍreˍlaˆ chaw teˇ hpaˍ-oˬ, nawˬ hui hkʼaˬ ma ha lehˬ tuˬ cawˬ ve le. 
Gʼuiˬsha ponˬ piˇ taˍ ve nawˬ hui hkʼe ve chaw teˇ ceuˬ ka‸ maˇ cawˬ. Nawˬ 
hui hta‸ ha‸ shaˉ leh nawˬ hui hta‸ gʼaˇ shehˍ hpaˇ hpeh‸ la piˇ tuˬ, Gʼuiˬsha 
lehˬ nawˬ hui ve htanˬ tuˬ leh nawˬ hui ve aˉhtaw hpeh‸ ve yoˬ. Nawˬ hui ve 
canˇ paˍ teˇ hpaˍ lehˬ, nawˬ hui hta‸ ca lawˬ hkawˉ la tuˬ yoˬ. Ya‸ hkʼaˇ, nawˬ 
hui yawˇ hui hta‸ naˆ nehˆ piˇ tuˬ yoˬ. 

Bon maˍ ve li‸ 34 

Moˉseˍ suh-e ve 

1Moˉseˍ lehˬ, Mawˇbaˆ mvuhˇmiˬ hta‸ hpanˍ kʼai leh, Yeˍriˆhkoˇ venˇ mvuhˇ 
nyi tawˆ hpawˇ, Neˍbawˇ hkʼaw hkʼoˆ lo cawˬ ve Piˉsaˍgaˍ hkʼaw hkʼoˆ lo taˆ-e 
ve yoˬ. Oˇ kaˬ lo mvuhˇmiˬ hkʼa peu-eˬ ve Gʼuiˬsha yawˇ hta‸ maw piˇ ve yoˬ. 
Awˬ na hpawˇ Danˍ venˇ lo hkʼa gaˬ cawˬ ve Giˇlaˆ mvuhˇmiˬ, 
2Naˍtaˍliˆ mvuhˇmiˬ hkʼa peu-eˬ, Eˇhpaˍrenˍ leh Maˍnaˍseˍ chaw hui ve 
mvuhˇmiˬ hkʼa peu-eˬ, mvuhˇ nyi kʼehˬ hpawˇ Suh ve laˇ tsuhˇ gʼuiˬ lo hkʼa gaˬ 
cawˬ ve Yuˇda‸ mvuhˇmiˬ, 
3Yuˇda‸ mvuhˇmiˬ awˬ hawˉ hpawˇ teˇ tawn, Zawˇraˆ venˇ hta‸ te leh, 
shaˍlonˍ cehˬ cawˬ ve venˇ teh‸ kʼoˆ ve Yeˍriˆhkoˇ venˇ lo hkʼa gaˬ cawˬ ve miˬ 
tawˬ kuiˬ chi hkʼa peu-eˬ yawˇ hta‸ maw piˇ ve yoˬ. 
4Oˇ ve hkʼaw‸ nawˉ, Gʼuiˬsha Moˉseˍ hta‸ chi hkʼe kʼoˆ piˇ ve yoˬ. Mvuhˇmiˬ 
chi ve lehˬ, Aˍbraˍhanˍ, Iˉcaˆ, Yaˍkoˆ hui hta‸ ngaˬ piˇ tuˬ ka ti‸ te taˍ peuˬ ve 
mvuhˇmiˬ hpeh‸ ve yoˬ. Ngaˬ nawˬ hta‸ maw laˇ ve yoˬ. Ya‸ hkʼaˇ, ngaˬ nawˬ 
hta‸ oˇ kaˬ lo‸-e tcuh laˇ tuˬ ve maˇ heˆ, teh‸ yawˇ hta‸ kʼoˆ piˇ ve yoˬ. 
5Hkʼe te leh Gʼuiˬsha ve awˬ ceˬ Moˉseˍ lehˬ, Gʼuiˬsha kʼoˆ taˍ peuˬ ve hkʼe, 
Mawˇbaˆ mvuhˇmiˬ hkʼaw suh-e ve yoˬ. 
6Gʼuiˬsha yawˇ hta‸ Behˆpeˍawˇ venˇ oˇ paˉ hpawˇ lo cawˬ ve Mawˇbaˆ miˬ 
tawˬ kuiˬ lo tuˍ piˇ ve yoˬ. Ya‸ hkʼaˇ, ya‸ nyi hkʼa gaˬ yawˇ ve tuˍ hpfuh hta‸ 
chaw teˇ gʼaˇ ka‸ ca maˇ mawˬ. 
7Moˉseˍ suh-e htaˇ, yawˇ ve a sha‸ teˇ ha nyiˇ chi hkʼaw‸ gaˬ peuˬ ve yoˬ. 
Yawˇ lehˬ ponˬ laˬ htaˇ hkʼa shuˍ awˬ gʼaˇ awˬ shaˉ cawˬ chehˇ sheˍ leh, yawˇ 
ve mehˆ shiˍ htawˇ da‸ chehˇ sheˍ ve yoˬ. 
8Iˉsaˍreˍlaˆ chaw teˇ hpaˍ, yawˇ awˬ pon dawˇ haˍ leh shehˆ chi nyi hkʼa gaˬ, 
Mawˇbaˆ miˬ tawˬ kuiˬ lo paˆ hawˬ chehˇ ve yoˬ. 
9Nunˍ ve yaˇ Yawˇsuˆ lehˬ, cuˇ yiˍ hkʼa biˇ cawˬ ve yoˬ. Awˬ lawn kʼo, Moˉseˍ 
lehˬ yawˇ awˬ tan kanˉ te tuˬ yawˇ hta‸ leuˆ yuˬ taˍ ve pa taw yoˬ. Iˉsaˍreˍlaˆ 
chaw teˇ hpaˍ lehˬ, Yawˇsuˆ ve tawˇ hta‸ na yuˬ leh, Moˉseˍ yawˇ hui hta‸ piˇ 
taˉ ve Gʼuiˬsha ve awˬliˇtawˇhkawˇ teˇ hpaˍ hta‸ hkʼa deh‸ ha‸ shaˉ taˍ ve 
yoˬ. 

10Iˉsaˍreˍlaˆ chaw awˬ hkʼaw lo, Moˉseˍ hkʼe ve Gʼuiˬsha ve tcuh kaˍ paˍ teˇ gʼaˇ 
ka‸ maˇ cawˬ jaw sheˍ. Gʼuiˬsha yawˇ hta‸ mehˆ hpfuhˇ tawˍ da‸ leh tawˇ 
yaw piˇ ve yoˬ. 
11Gʼuiˬsha Moˉseˍ hta‸ tcuh leh, Eˇjiˇtu‸ jawˇmawˇ, yawˇ ve a ma‸ lonˉ, leh 
Eˇjiˇtu‸ chaw hui hta‸ ca te maˍ piˇ ve anˇ tuˬ awˬ heˆ oˇ ve teˇ hpaˍ, awˬ nu 
ve tcuh kaˍ paˍ teˇ gʼaˇ ka‸ maˇ te jaw. 
12Iˉsaˍreˍlaˆ chaw chi ma ve meh gʼuˇ suhˍ lo, Moˉseˍ te maˍ piˇ ve kawˆ tuˬ uiˍ 
ve awˬ ceuˬ teˇ hpaˍ, awˬ nu ve tcuh kaˍ paˍ teˇ gʼaˇ ka‸ te maˇ gʼa. 

Yawˇsuˆ li‸ 

Yawˇsuˆ li‸ 1 

Hkaˍnanˍ mvuhˇmiˬ hta‸ bawˆ yuˬ tcuh ve 

1Gʼuiˬsha ve awˬ ceˬ paˍ Moˉseˍ suh peuˬ hkʼaw‸ nawˉ, Moˉseˍ hta‸ ga piˇ 
chehˇ ve Nunˍ ve yaˇ paˍ Yawˇsuˆ hta‸ Gʼuiˬsha chi hkʼe kʼoˆ piˇ ve yoˬ. 
2Ngaˬ ve awˬ ceˬ paˍ Moˉseˍ suh peuˬ. Chi hta‸ pa taw, nawˬ leh Iˉsaˍreˍlaˆ 
chaw hkʼa peu-eˬ chi beu‸ hkʼa deh‸ gu taˍ-o‸. Yawˇdanˍ iˉ kaˆ lawˬ hta‸ 
hkanˍ leh, ngaˬ nawˬ hui hta‸ piˇ laˇ taˍ ve mvuhˇmiˬ hkʼaw lo‸-e loˬ. 
3Ngaˬ Moˉseˍ hta‸ kʼoˆ piˇ taˍ peuˬ ve hkʼe, chi beu‸ nawˬ hui kʼai chehˇ ve 
mvuhˇmiˬ oˇ ve hkʼa peu-eˬ, ngaˬ nawˬ hui hta‸ piˇ laˇ taˍ peuˬ ve yoˬ. 
4Nawˬ hui ve miˬ tcuhˉ lehˬ, awˬ hawˉ hpawˇ lo cawˬ ve hteunˍ lonˉ hta‸ te 
leh, awˬ na hpawˇ Leˍbaˍnonˍ hkʼaw tcuhˉ lo hkʼa gaˬ, mvuhˇ nyi tawˆ hpawˇ 
Uˉhpaˍraˆ gʼuiˬ ma hta‸ te leh, mvuhˇ nyi kʼehˬ hpawˇ Awˬ kʼaw ji ve laˇ tsuhˇ 
gʼuiˬ lo hkʼa gaˬ hpeh‸ ve yoˬ. 
5Nawˬ a sha‸ te‸ chehˇ sheˍ ve teˇ co-e, chaw teˇ gʼaˇ ka‸ nawˬ hta‸ bawˆ gʼaˇ 
tuˬ ve maˇ heˆ. Ngaˬ Moˉseˍ geh chehˇ ve hkʼe nawˬ geh htawˇ chehˇ tuˬ yoˬ. 
Ngaˬ nawˬ hta‸ teˇ pawˆ ka‸ chiˇ baˬ laˇ tuˬ ve maˇ heˆ. 
6Awˬ gʼaˇ yuˬ tawˆ leh ha‸ hanˉ ve nyi ma cawˬ piˇ-oˆ. Awˬ lawn kʼo, yawˇ hui 
ve awˬ puˍ awˬ pi hui hta‸ piˇ tuˬ ngaˬ ka ti‸ te taˍ ve mvuhˇmiˬ oˇ ve awˬ 
hkʼaw lo, nawˬ lehˬ chaw chi teˇ hpaˍ hta‸ gʼa shiˍ kʼai piˇ tuˬ yoˬ. 
7Ngaˬ ve awˬ ceˬ paˍ Moˉseˍ nawˬ hui hta‸ piˇ laˇ taˍ ve awˬliˇtawˇhkawˇ hkʼa 
peu-eˬ ve hta‸ hkʼa deh‸ na yuˬ chehˇ tuˬ shaˍ ti‸ taˍ-o‸. Awˬliˇtawˇhkawˇ oˇ 
ve teˇ maˬ hta‸ ka‸ taˇ chiˇ baˬ. Oˇ hkʼe te ve kʼo, nawˬ hui kʼai kuiˬ teˇ kaˬ le 
le awˬ hkʼaw lo uiˍ la da‸ la tuˬ yoˬ. 
8Nawˬ hui bon lawˬ ve teˇ yanˇ, awˬliˇtawˇhkawˇ bvuh‸ taˍ ve li‸ daw hta‸ 
hkʼaˬ htaˆ ka‸ gʼaw tcuhˉ taˍ-o‸. Oˇ ve hta‸ nawˬ hui teˇ nyi teˇ haˉ le henˇ 
yuˬ leh, oˇ kaˬ lo bvuh‸ taˍ ve hkʼe hkʼa deh‸ na yuˬ leh, a sha‸ te‸ chehˇ-oˆ. 
Oˇ hkʼe te ve kʼo, nawˬ hui uiˍ la maˇ la leh nawˬ hui hkʼa te ve kanˉ teˇ ceuˬ 
le le uiˍ la da‸ la tuˬ yoˬ. 

9Awˬ gʼaˇ yuˬ tawˆ leh ha‸ hanˉ ve nyi ma cawˬ piˇ-oˆ, teh‸ ngaˬ kʼoˆ taˍ ve 
tawˇ hkawˇ hta‸ dawˇ nawˇ tcuhˉ taˍ-o‸. Taˇ kawˆ. Nyi ma taˇ luˬ. Awˬ lawn 
kʼo, ngaˬ nawˬ ve Jawˇmawˇ Gʼuiˬsha lehˬ, nawˬ kʼai kuiˬ teˇ kaˬ le le awˬ 
hkʼaw lo nawˬ geh chehˇ taˍ ve yoˬ, teh‸ Yawˇsuˆ hta‸ kʼoˆ piˇ ve yoˬ. 

Yawˇsuˆ Iˉsaˍreˍlaˆ chaw hui hta‸ tawˇ yaw piˇ ve 

10Oˇ ve hkʼaw‸ nawˉ, Yawˇsuˆ Iˉsaˍreˍlaˆ chaw awˬ hoˉ awˬ naˬ teˇ hpaˍ hta‸ 
kuˬ yuˬ leh, Iˉsaˍreˍlaˆ chaw hui hta‸ chi hkʼe ca kʼoˆ piˇ tcuh ve yoˬ. 
11Nawˬ hui ve mawˇ teˇ hpaˍ hta‸ hkʼa deh‸ gu taˍ-o‸. Awˬ lawn kʼo, shehˆ 
nyi awˬ hkʼaw lo nawˬ hui lehˬ Yawˇdanˍ iˉ kaˆ lawˬ hta‸ hkanˍ leh, Gʼuiˬsha 
nawˬ hui hta‸ piˇ laˇ taˍ ve mvuhˇmiˬ hkʼaw gʼa lo‸-e tuˬ yoˬ, teh‸ yawˇ hui 
hta‸ ca kʼoˆ piˇ tcuh ve yoˬ. 
12Yawˇsuˆ lehˬ, Ruˇbenˍ, Gaˆ, leh Maˍnaˍseˍ awˬ ceuˬ awˬ hkʼaˇ teˇ hkoˇ ve hta‸ 
chi hkʼe kʼoˆ piˇ ve yoˬ. 
13Nawˬ hui ve Gʼuiˬsha lehˬ, Yawˇdanˍ gʼuiˬ mvuhˇ nyi tawˆ hpawˇ lo cawˬ ve 
mvuhˇmiˬ chi nawˬ hui hta‸ piˇ laˇ tuˬ yoˬ, teh‸ Gʼuiˬsha ve awˬ ceˬ paˍ 
Moˉseˍ nawˬ hui hta‸ kʼoˆ piˇ taˍ peuˬ ve hta‸ dawˇ nawˇ-oˆ. 
14Nawˬ hui ve miˇ yaˇ leh ceˇ caˬ teˇ hpaˍ hta‸ choˬ kaˬ lo gʼa teh taˉ tuˬ yoˬ. 
Ya‸ hkʼaˇ, nawˬ hui ve ma‸ yaˇ teˇ hpaˍ lehˬ, nawˬ hui ve awˬ viˉ awˬ nyi 
Iˉsaˍreˍlaˆ chaw teˇ hpaˍ gʼuˇ suhˍ lo kʼai leh, yawˇ hui awˬ pon ma‸ gʼa ga 
bawˆ piˇ tuˬ yoˬ. 
15Yawˇ hui teˇ hpaˍ lehˬ, nawˬ hui ve Gʼuiˬsha yawˇ hui hta‸ piˇ taˍ ve 
Yawˇdanˍ gʼuiˬ mvuhˇ nyi kʼehˬ hpawˇ lo cawˬ ve mvuhˇmiˬ hkʼaw gaˬ peuˬ 
ve teˇ yanˇ, nawˬ hui lehˬ Gʼuiˬsha ve awˬ ceˬ paˍ Moˉseˍ nawˬ hui hta‸ piˇ laˇ 
taˍ ve Yawˇdanˍ gʼuiˬ mvuhˇ nyi tawˆ hpawˇ lo cawˬ ve mvuhˇmiˬ lo kʼaw‸ la 
leh oˇ kaˬ lo gʼa chehˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
16Yawˇ hui kʼaw‸ yaw hkʼaw‸ leh kʼoˆ ve, Nawˬ ngaˬ hui hta‸ kʼoˆ laˇ ve awˬ 
ceuˬ hkʼa peu-eˬ ve hta‸ ngaˬ hui na yuˬ leh, nawˬ kʼai tcuh laˇ kuiˬ teˇ kaˬ le 
le lo ngaˬ hui kʼai tuˬ yoˬ. 

17Ngaˬ hui Moˉseˍ ve tawˇ hta‸ na yuˬ ve hkʼe nawˬ ve tawˇ hta‸ htawˇ na yuˬ 
tuˬ yoˬ. Gʼuiˬsha lehˬ Moˉseˍ geh chehˇ ve hkʼe nawˬ geh htawˇ chehˇ piˇ-oˆ. 
18Nawˬ hta‸ tawˇ gʼawˬ da‸ ve chaw leh, nawˬ ve tawˇ hta‸ maˇ na yuˬ ve 
chaw hkʼaˬ ve teˇ gʼaˇ maˇ kʼoˆ tiˇ pehˍ ve hta‸ gʼa hkanˍ tuˬ yoˬ. Awˬ gʼaˇ yuˬ 
tawˆ leh ha‸ hanˉ ve nyi ma cawˬ piˇ-oˆ, teh‸ Yawˇsuˆ hta‸ kʼaw‸ yaw hkʼaw‸ 
piˇ ve yoˬ 

Yawˇsuˆ li‸ 2 

Yeˍriˆhkoˇ hta‸ ca jaˆ nyi tcuh ve 

1Oˇ ve hkʼaw‸ nawˉ Yawˇsuˆ lehˬ, Yeˍriˆhkoˇ venˇ hta‸ ca jaˆ nyi tuˬ chaw nyiˇ 
gʼaˇ hta‸ yawˇ hui deh chehˇ taˍ kuiˬ Aˍhkeˇshaˍ teh‸ kʼoˆ ve chehˇ kuiˬ hkʼaw 
tawˆ kʼai tcuh ve yoˬ. Yawˇ huiˉ maˬ tawˆ kʼai leh, Raˍhaˆ meh ve meh maˬ 
lanˉ ve yehˬ hkʼaw gaˬ la ve yoˬ. 
2Yeˍriˆhkoˇ venˇ hta‸ uˉ peunˍ chehˇ ve jawˇmawˇ lehˬ, Iˉsaˍreˍlaˆ chaw teˇ 
hpaˍ yawˇ hui ve mvuhˇmiˬ hta‸ ca jaˆ nyi la tuˬ oˇ kaˬ lo gaˬ la taˍ peuˬ ve 
awˬ hkawˇ gʼa kaˇ ve yoˬ. 
3Hkʼe te leh, jawˇmawˇ lehˬ Raˍhaˆ geh chaw hta‸ hpehˇ peu leh, Nawˬ ve 
yehˬ hkʼaw lo gaˬ la taˍ ve chaw oˇ ve teˇ hpaˍ, ngaˬ hui ve mvuhˇmiˬ hta‸ ca 
jaˆ nyi la tuˬ gaˬ la taˍ ve yoˬ. Chi hta‸ pa taw, chaw oˇ ve teˇ hpaˍ hta‸ shiˍ 
tawˆ la-o, teh‸ Raˍhaˆ hta‸ ca kʼoˆ piˇ tcuh ve yoˬ. 
4Ya‸ hkʼaˇ yaˇ miˇ oˇ ve kʼaw‸ yaw hkʼaw‸ leh kʼoˆ ve, Chaw teˇ hpaˍ hpaˍ 
ngaˬ ve yehˬ hkʼaw lo‸ la ve yoˬ. Ya‸ hkʼaˇ, yawˇ hui hkʼaˬ lo laˬ ve hta‸ ngaˬ 
maˇ shiˍ. 
5Mvuhˇ nyi lo‸-e leh lanˇ venˇ yehˬ miˉ hoˆ la paˇ neˇ htaˇ yawˇ hui kʼaw‸ 
tawˆ kʼai ve yoˬ. Yawˇ hui hkʼaˬ lo kʼai toˇ ve hta‸ ngaˬ maˇ na nyi nawˇ. Ya‸ 
hkʼaˇ, nawˬ hui haˆ haˆ gʼa‸ yuˬ ve kʼo, yawˇ hui hta‸ gʼa‸ me tuˬ sheˍ ve yoˬ, 
teh‸ kʼaw‸ yaw hkʼaw‸ piˇ ve yoˬ. 
6(Yawˇ lehˬ, chaw jaˆ oˇ ve nyiˇ gʼaˇ hta‸ yehˬ hkʼoˆ lo shiˍ taˆ-e leh, chi gʼawˇ 
yuˬ beh taˍ ve yoˬ.) 

7Jawˇmawˇ ve ma‸ yaˇ teˇ hpaˍ tawˆ kʼai peuˬ hkʼaw‸ nawˉ, lanˇ venˇ yehˬ 
miˉ htawˇ hoˆsheˬ ve yoˬ. Yawˇ hui lehˬYawˇdanˍ iˉ kaˆ lawˬ lo hkʼa gaˬ chaw 
jaˆ oˇ ve nyiˇ gʼaˇ hta‸ gʼa‸ ca kʼai ve yoˬ. 
8Chaw jaˆ oˇ ve nyiˇ gʼaˇ maˇ zuh‸ sheˍ gʼuˇ suhˍ, Raˍhaˆ yawˇ huiˉ maˬ geh 
taˆ-e leh kʼoˆ ve, 
9Gʼuiˬsha lehˬ mvuhˇmiˬ chi nawˬ hui hta‸ piˇ laˇ taˍ peuˬ ve hta‸ ngaˬ shiˍ ve 
yoˬ. Venˇ yaˇ hkʼa peu-eˬ nawˬ hui hta‸ kawˆ jehˇ chehˇ ve yoˬ. 
10Nawˬ hui Eˇjiˇtu‸ mvuhˇmiˬ hkʼaw tawˆ la chehˇ ve teˇ yanˇ, nawˬ hui gʼuˇ 
suhˍ lo cawˬ ve laˇ tsuhˇ gʼuiˬ nyi hta‸ Gʼuiˬsha hkʼaˬ hkʼe te fiˍ kʼai piˇ ve awˬ 
lawn hta‸ ngaˬ hui gʼa kaˇ taˍ peuˬ ve yoˬ. Yawˇdanˍ gʼuiˬ mvuhˇ nyi tawˆ 
hpawˇ lo chehˇ ve Aˍmawˇriˆ jawˇmawˇ Siˉhonˍ leh Awˇgaˆ hta‸ nawˬ hui 
hkʼaˬ hkʼe te tiˇ pehˍ piˇ ve awˬ lawn hta‸ htawˇ ngaˬ hui gʼa kaˇ taˍ peuˬ ve 
yoˬ. 
11Awˬ lawn oˇ ve teˇ hpaˍ hta‸ ngaˬ hui gʼa kaˇ ve teˇ yanˇ kawˆ jaˇ ve yoˬ. 
Nawˬ hui hta‸ pa taw, chaw teˇ gʼaˇ le le dawˇ haˍ jaˇ chehˇ ve yoˬ. Nawˬ hui 
ve Jawˇmawˇ Gʼuiˬsha lehˬ, miˬguiˬ mvuhˇ naw ma ve Gʼuiˬsha hpeh‸ ve yoˬ. 
12Chi beu‸ ngaˬ nawˬ huiˉ maˬ hta‸ ha‸ shaˉ piˇ ve hkʼe, nawˬ hui htawˇ ngaˬ 
ve yehˬ kʼa hta‸ ha‸ shaˉ laˇ tuˬ Gʼuiˬsha hta‸ cuˇ leh a ciˉ hkanˍ laˇ-oˆ. 
13Ngaˬ pa ngaˬ e, ngaˬ viˉ ngaˬ nyi leh yawˇ hui ve yehˬ yaˇ kʼa yaˇ teˇ hpaˍ 
hta‸ ponˬ laˇ tuˬ ka ti‸ te laˇ-oˆ. Ngaˬ hui hta‸ a ciˉ taˇ tiˇ pehˍ laˇ-oˆ, teh‸ 
yawˇ huiˉ maˬ hta‸ kʼoˆ piˇ ve yoˬ. 
14Oˇ htaˇ chaw oˇ ve nyiˇ gʼaˇ kʼoˆ ve, Ngaˬ huiˉ maˬ kʼoˆ ve hkʼe maˇ te ve kʼo, 
Gʼuiˬsha ngaˬ huiˉ maˬ hta‸ tiˇ pehˍ laˇ piˇ-oˆ. Ngaˬ huiˉ maˬ aˬ hto‸ ma ca te 
la ve awˬ lawn nawˬ shu hta‸ maˇ hto piˇ ve kʼo, mvuhˇmiˬ chi ve Gʼuiˬsha 
ngaˬ hui hta‸ piˇ laˇ ve teˇ yanˇ, ngaˬ hui nawˬ hta‸ ponˬ laˇ tuˬ yoˬ, teh‸ yaˇ 
miˇ oˇ ve hta‸ kʼaw‸ kʼoˆ piˇ ve yoˬ. 
15Raˍhaˆ ve yehˬ lehˬ lanˇ venˇ hta‸ te tcuhˉ naw‸ taˍ ve pa taw, yawˇ lehˬ aˉ 
caˆ hkeh teˇ maˬ hta‸ yuˬ leh, chaw oˇ ve nyiˇ gʼaˇ hta‸ yehˬ miˉ ehˉ hkʼaw 
hpehˇ ce piˇ ve yoˬ. 

16Nawˬ huiˉ maˬ hkʼaw hkʼoˆ lo hpaw taˆ-e loˬ. Oˇ hkʼe maˇ te kʼo, jawˇmawˇ 
ve ma‸ yaˇ teˇ hpaˍ nawˬ huiˉ maˬ hta‸ ca mawˬ tuˬ yoˬ. Yawˇ hui kʼaw‸ gaˬ 
la peuˬ htaˇ hkʼa gaˬ, oˇ kaˬ lo shehˆ nyi ca va‸ taˍ-o‸. Oˇ ve hkʼaw‸ nawˉ, 
nawˬ huiˉ maˬ kʼai gaˇ kuiˬ lo kʼai hpeh‸ ve yoˬ, teh‸ yawˇ huiˉ maˬ hta‸ kʼoˆ 
piˇ ve yoˬ. 
17Oˇ htaˇ yawˇ huiˉ maˬ lehˬ, Nawˬ te tcuh laˇ ve ka ti‸ hta‸ ngaˬ hui ha‸ shaˉ 
taˍ tuˬ yoˬ. 
18Ngaˬ hui nawˬ hui ve mvuhˇmiˬ hta‸ ca bawˆ yuˬ la ve teˇ yanˇ, nyiˉ-ehˍ ve 
aˉ caˆ hkeh chi ve hta‸ nawˬ ve yehˬ miˉ ehˉ chi hta‸ hpeh taˍ-o‸. Nawˬ pa 
nawˬ e, nawˬ viˉ nawˬ nyi leh yawˇ hui ve yehˬ yaˇ kʼa yaˇ hkʼa peu-eˬ ve hta‸ 
nawˬ ve yehˬ hkʼaw shiˍ keu taˍ-o‸. 
19Teˇ gʼaˇ gʼaˇ yehˬ hkʼaw tawˆ-e leh gʼa suh puiˉ ve kʼo, chi lehˬ yawˇ ve 
venˇbaˆ hpeh‸ ve yoˬ. Ngaˬ hui te‸ chiˉ kʼoˆ maˇ gʼa. Ya‸ hkʼaˇ, nawˬ geh teˇ 
geh yehˬ hkʼaw lo chehˇ taˍ ve chaw teˇ gʼaˇ gʼaˇ teˇ ceuˬ ceuˬ hpeh‸ ve kʼo, 
oˇ ve lehˬ ngaˬ hui ve venˇbaˆ hpeh‸ tuˬ yoˬ. 
20Ya‸ hkʼaˇ, ngaˬ huiˉ maˬ choˬ kaˬ lo aˬ hto‸ ma ca te la ve awˬ lawn nawˬ 
shu hta‸ hto piˇ ve kʼo, ngaˬ huiˉ maˬ nawˬ hta‸ te piˇ taˍ ve ka ti‸ hta‸ kʼaw‸ 
dawˇ nawˇ tuˬ ve maˇ heˆ, teh‸ yawˇ hta‸ kʼoˆ piˇ ve yoˬ. 
21Yaˇ miˇ oˇ ve htawˇ nyi hkʼaˇ suh leh yawˇ huiˉ maˬ hta‸ tawˆ kʼai tcuh ve 
yoˬ. Oˇ ve hkʼaw‸ nawˉ, yawˇ lehˬ yehˬ miˉ ehˉ hta‸ nyiˉ-ehˍ ve aˉ caˆ hkeh oˇ 
ve yuˬ hpeh taˍ ve yoˬ. 
22Hkʼe te leh yawˇ huiˉ maˬ hkʼaw hkʼoˆ lo taˆ-e leh ca va‸ taˍ ve yoˬ. Shehˆ 
nyi hkʼa gaˬ jawˇmawˇ ve ma‸ yaˇ teˇ hpaˍ yawˇ huiˉ maˬ hta‸ gʼa‸ ca chehˇ 
ve yoˬ. Ya‸ hkʼaˇ yawˇ hui ca maˇ mawˬ. Hkʼe te leh yawˇ hui Yeˍriˆhkoˇ venˇ 
lo kʼaw‸ kʼo‸-e ve yoˬ. 
23Oˇ ve hkʼaw‸ nawˉ, chaw jaˆ oˇ ve nyiˇ gʼaˇ hkʼaw hkʼoˆ lo ya‸ la leh, iˉ kaˆ 
lawˬ hta‸ hkanˍ peuˬ hkʼaw‸ nawˉ Yawˇsuˆ geh kʼo‸-e ve yoˬ. Hpeh‸ la peuˬ 
ve awˬ lawn hkʼa peu-eˬ yawˇ hta‸ kʼaw‸ hto maˍ piˇ leh kʼoˆ ve, 

24Mvuhˇmiˬ oˇ ve hkʼa peu-eˬ Gʼuiˬsha ngaˬ hui hta‸ piˇ laˇ taˍ peuˬ ve hta‸ 
ngaˬ huiˉ maˬ hkʼa deh‸ gʼa shiˍ ve yoˬ Awˬ lawn kʼo, chaw oˇ ve hkʼa peu-eˬ 
ngaˬ hui hta‸ kawˆ jehˇ chehˇ ve yoˬ, teh‸ yawˇ hta‸ kʼoˆ piˇ ve yoˬ. 

Yawˇsuˆ li‸ 3 

Yawˇdanˍ Iˉ kaˆ lawˬ hta‸ hkanˍ ve 

1Oˇ ve hkʼaw‸ nawˉ, Aˍhkeˇshaˍ teh‸ kʼoˆ ve chehˇ kuiˬ lo Yawˇsuˆ leh 
Iˉsaˍreˍlaˆ chaw teˇ hpaˍ teˇ na‸ tu leh, Yawˇdanˍ iˉ kaˆ lawˬ lo kʼai ve yoˬ. Oˇ 
kaˬ lo yawˇ hui teˇ pawˆ kʼaw‸ haˉ ve yoˬ. 
2Shehˆ nyi ponˬ peuˬ hkʼaw‸ nawˉ, awˬ hoˉ awˬ naˬ teˇ hpaˍ Iˉsaˍreˍlaˆ chaw 
hui haˉ chehˇ kuiˬ lo kʼai leh kʼoˆ ve, 
3Paw hkuˇ teˇ hpaˍ Gʼuiˬsha ve ka ti‸ shaˉ caˆ ta kʼoˍ hta‸ taˆ kʼai chehˇ ve hta
‸ nawˬ hui gʼa mawˬ ve teˇ yanˇ, nawˬ hui htawˇ a shu yawˇ ve mawˇ gu leh 
yawˇ hui hkʼaˇ suh gʼa‸ kʼai-o. 
4Awˬ lawn kʼo, nawˬ hui choˬ kaˬ teˇ pawˆ ka‸ maˇ gaˬ jaw sheˍ ve pa taw, 
yawˇ hui ya‸ kʼaw shiˍ maˍ laˇ tuˬ yoˬ. Ya‸ hkʼaˇ, ka ti‸ shaˉ caˆ ta kʼoˍ awˬ 
paˇ neˇ lo taˇ kʼai. Ta kʼoˍ hkʼaw‸ nawˉ paˉ Awˇ hpaˍlonˍ hkʼe vuiˇ kuiˬ lo 
chehˇ taˍ-o, teh‸ Iˉsaˍreˍlaˆ chaw hui hta‸ kʼoˆ piˇ ve yoˬ. 
5Yawˇsuˆ kʼoˆ ve, Nawˬ hui awˬ to hta‸ da‸ kehˬ tuˬ te taˍ-o‸. Awˬ lawn kʼo, 
shawˉ pawˍ Gʼuiˬsha nawˬ hui hta‸ anˇ tuˬ te maˍ la tuˬ yoˬ, teh‸ Iˉsaˍreˍlaˆ 
chaw hui hta‸ kʼoˆ piˇ ve yoˬ. 
6Oˇ ve hkʼaw‸ nawˉ Yawˇsuˆ lehˬ, ka ti‸ shaˉ caˆ ta kʼoˍ hta‸ taˆ leh chaw moˍ 
lonˉ gʼuˇ suhˍ kʼai tuˬ paw hkuˇ teˇ hpaˍ hta‸ kʼoˆ piˇ ve yoˬ. Yawˇ hui lehˬ 
Yawˇsuˆ kʼoˆ ve hkʼe te ve yoˬ. 
7Oˇ htaˇ Gʼuiˬsha Yawˇsuˆ hta‸ kʼoˆ piˇ ve, Ya‸ nyi ngaˬ te tuˬ ve kanˉ chi hta‸ 
pa taw, Iˉsaˍreˍlaˆ chaw hkʼa peu-eˬ nawˬ hta‸ chaw uiˍ teˇ gʼaˇ hkʼe shawˍ taˍ 
leh, ngaˬ Moˉseˍ geh chehˇ ve hkʼe nawˬ geh htawˇ chehˇ taˍ ve hta‸ yawˇ hui 
gʼa mawˬ gʼa shiˍ tuˬ yoˬ. 

8Chi hta‸ pa taw, ka ti‸ shaˉ caˆ ta kʼoˍ hta‸ taˆ kʼai chehˇ ve paw hkuˇ teˇ 
hpaˍ iˉ kaˆ lawˬ lo gaˬ ve teˇ yanˇ iˉ kaˆ lawˬ hkʼaw huˉ taˍ tuˬ yawˇ hui hta‸ 
kʼoˆ piˇ-oˆ, teh‸ Yawˇsuˆ hta‸ kʼoˆ piˇ ve yoˬ. 
9Oˇ ve hkʼaw‸ nawˉ Yawˇsuˆ chaw moˍ lonˉ hta‸ kʼoˆ piˇ ve, Nawˬ hui ve 
Gʼuiˬsha kʼoˆ laˇ tuˬ ve tawˇ hta‸ hkʼa deh‸ na taˍ-o‸. 
10Nawˬ hui awˬ gʼuˇ suhˍ kʼai chehˇ ve teˇ yanˇ, Yawˇ lehˬ Hkaˍnaˍniˆ chaw, 
Hiˇtiˆ chaw, Hiˇviˆ chaw, Hpeˍraˍziˆ chaw, Giˇgaˍshiˆ chaw, Aˍmawˇriˆ chaw 
leh Yeˍbuˇshiˆ chaw hui hta‸ gʼa‸ kʼoˬ piˇ tuˬ yoˬ. 
11Gʼuiˬsha ve ka ti‸ shaˉ caˆ ta kʼoˍ lehˬ, nawˬ hui gʼuˇ suhˍ Yawˇdanˍ iˉ kaˆ 
lawˬ hta‸ hkanˍ tawˆ-e chehˇ ve teˇ yanˇ, Gʼuiˬsha nawˬ hui geh chehˇ taˍ ve 
hta‸ nawˬ hui gʼa shiˍ tuˬ yoˬ. 
12Chi hta‸pa taw, Iˉsaˍreˍlaˆ chaw teˇ chi nyiˇ ceuˬ cawˬ ve hkʼe, chaw teˇ chi 
nyiˇ gʼaˇ hta‸ leuˆ yuˬ taˍ-o‸. 
13Gʼuiˬsha ve ka ti‸ shaˉcaˆ ta kʼoˍ hta‸ taˆ kʼai chehˇ ve paw hkuˇ teˇ hpaˍ, iˉ 
kaˆ lawˬ hkʼaw naˆ keu ve teˇ yanˇ, Yawˇdanˍ iˉ kaˆ lawˬ jehˇ sheˬ leh, awˬ na 
hpawˇ lo ya‸ la chehˇ ve iˉ kaˆ teˇ hpaˍ teˇ kaˬ lo ceh tiˉ teunˇ chehˇ tuˬ yoˬ, 
teh‸ yawˇ hui hta‸ kʼoˆ piˇ ve yoˬ. 
14Awˬ yanˇ oˇ ve lehˬ caˬ gʼeu‸ ve awˬ yanˇ hpeh‸ leh iˉ kaˆ uiˍ jaˇ ve awˬ yanˇ 
hpeh‸ ve yoˬ. Hkʼe te leh Iˉsaˍreˍlaˆ chaw teˇ hpaˍ Yawˇdanˍ iˉ kaˆ lawˬ hta‸ 
hkanˍ tuˬ kʼai ve teˇ yanˇ, paw hkuˇ teˇ hpaˍ lehˬ ka ti‸ shaˉ caˆ ta kʼoˍ hta‸ 
taˆ leh yawˇ hui gʼuˇ suhˍ kʼai ve yoˬ. 
15Yawˇ hui Yawˇdanˍ iˉ kaˆ lawˬ lo gaˬ leh, iˉ kaˆ lawˬ hkʼaw naˆ keu ve teˇ 
yanˇ, 
16iˉ kaˆ ya‸ la chehˇ ve jehˇ sheˬ leh, Zeˍraˍtanˍ venˇ awˬ paˇ lo cawˬ ve Aˍdanˍ 
venˇ lo hkʼa gaˬ iˉ kaˆ teunˇ taˆ-e ve yoˬ. Awˬ hawˉ hpawˇ Suh ve laˇ tsuhˇ gʼuiˬ 
hkʼaw ya‸-e chehˇ ve iˉ kaˆ fiˍ kʼai ve yoˬ. 
17Yawˇ hui goˇ lehˍ ve miˬguiˬ hkʼoˆ juˇ kʼai chehˇ ve teˇ yanˇ, Gʼuiˬsha ve ka ti
‸ shaˉ caˆ ta kʼoˍ taˆ taˍ ve paw hkuˇ teˇ hpaˍ lehˬ, chaw oˇ ve hkʼa peu-eˬ iˉ 

kaˆ lawˬ coˇ paˉ lo tawˆ-e gaˬ peuˬ htaˇ hkʼa gaˬ, Yawˇdanˍ iˉ kaˆ lawˬ awˬ 
kʼaw ji lo huˉ taˍ ve yoˬ. 

Yawˇsuˆ li‸ 4 

Dawˇ nawˇ tuˬ haˉ pui shiˍ duˇ ti ve 

1Iˉsaˍreˍlaˆ chaw hkʼa peu-eˬ, Yawˇdanˍ lawˬ hta‸ hkanˍ tawˆ-e peuˬ ve teˇ 
yanˇ, Gʼuiˬsha Yawˇsuˆ hta‸ chi hkʼe kʼoˆ piˇ ve yoˬ. 
2Iˉsaˍreˍlaˆ chaw teˇ chi nyiˇ ceuˬ cawˬ ve hkʼe chaw teˇ chi nyiˇ gʼaˇ hta‸ leuˆ 
yuˬ leh, 
3Yawˇdanˍ lawˬ awˬ kʼaw ji, paw hkuˇ teˇ hpaˍ huˉ chehˇ taˍ kuiˬ lo cawˬ ve 
haˉ pui shiˍ teˇ chi nyiˇ shiˍ hta‸ gʼawˆ yuˬ tcuh leh, ya‸ puiˉ nawˬ hui ca haˉ 
tuˬ ve chehˇ kuiˬ lo teh taˍ-o‸, teh‸ Yawˇsuˆ hta‸ kʼoˆ piˇ ve yoˬ. 
4Oˇ htaˇ Yawˇsuˆ lehˬ, yawˇ leuˆ yuˬ taˍ ve chaw teˇ chi nyiˇ gʼaˇ hta‸ kuˬ yuˬ 
leh, 
5Nawˬ hui Yawˇdanˍ iˉ kaˆ lawˬ hkʼaw Gʼuiˬsha ve ka ti‸ shaˉ caˆ ta kʼoˍ gʼuˇ 
suhˍ lo kʼai leh, Iˉsaˍreˍlaˆ chaw teˇ chi nyiˇ ceuˬ awˬ pon haˉ pui shiˍ teˇ chi 
nyiˇ shiˍ ca gʼawˆ taˆ veu laˇ-oˆ. 
6Haˉ pui shiˍ chi ve teˇ hpaˍ lehˬ, Gʼuiˬsha hkʼaˬ hkʼe te laˇ taˍ peuˬ ve hta‸ 
dawˇ nawˇ tuˬ awˬ pon hpeh‸ ve yoˬ. Awˬ hkʼaw‸ nawˉ nawˬ hui ve yaˇ teˇ 
hpaˍ lehˬ, Haˉ pui chi teˇ hpaˍ aˬ hto‸ ma tcuhˉ kuiˬ cawˬ le, teh‸ na nyi laˇ ve 
kʼo, 
7Gʼuiˬsha ve ka ti‸ shaˉ caˆ ta kʼoˍ Yawˇ danˍ lawˬ hta‸ hkanˍ ve teˇ yanˇ, iˉ 
kaˆ ya‸ la chehˇ ve jehˇ sheˬ ve yoˬ. Haˉ pui shiˍ chi ve teˇ hpaˍ lehˬ, awˬ lawn 
oˇ ve hta‸ dawˇ nawˇ tuˬ awˬ pon hpeh‸ ve yoˬ, teh‸ yawˇ hui hta‸ gʼa kʼoˆ 
maˍ piˇ tuˬ yoˬ, teh‸ Yawˇsuˆ yawˇ hui hta‸ kʼoˆ piˇ ve yoˬ. 
8Chaw oˇ ve teˇ hpaˍ lehˬ, Yawˇsuˆ kʼoˆ ve hkʼe te ve yoˬ. Iˉsaˍ reˍlaˆ chaw 12 

ceuˬ awˬ pon yawˇ hui Yawˇdanˍ iˉ kaˆ lawˬ awˬ kʼaw ji lo cawˬ ve haˉ pui 12 

shiˍ gʼawˆ taˆ veu laˇ leh, yawˇ hui deh kuiˬ lo teh taˍ ve yoˬ. 

9Paw hkuˇ teˇ hpaˍ Gʼuiˬsha ve ka ti‸ shaˉ caˆ ta kʼoˍ taˆ leh huˉ chehˇ taˍ kuiˬ 
Yawˇdanˍ iˉ kaˆ lawˬ awˬ kʼaw ji lo, Yawˇsuˆ lehˬ haˉ pui shiˍ 12 shiˍ kʼaw‸ 
gʼawˆ hpoˆ tcuh ve yoˬ. (Haˉ pui hpoˆ oˇ ve ya‸ nyi hkʼa gaˬ oˇ kaˬ lo cawˬ taˍ 
sheˍ ve yoˬ.) 
10Gʼuiˬsha Yawˇsuˆ hta‸ te tcuh ve kanˉ hkʼa peu-eˬ hta‸ te peuˬ htaˇ hkʼa gaˬ, 
paw hkuˇ teˇ hpaˍ lehˬ, Yawˇdanˍ iˉ kaˆ lawˬ awˬ kʼaw ji lo ceh tiˉ huˉ taˍ ve 
yoˬ. Chi hkʼe te tuˬ, Moˉseˍ tawˇ piˇ taˉ ve yoˬ. Oˇ ve teˇ yanˇ, chaw yaˇ teˇ 
hpaˍ haˆ haˆ hkanˍ tawˆ-e ve yoˬ. 
11Yawˇ hui hkʼa peu-eˬ hkanˍ tawˆ-e peuˬ ve teˇ yanˇ, Gʼuiˬsha ve ka ti‸ shaˉ 
caˆ ta kʼoˍ taˆ taˍ ve paw hkuˇ teˇ hpaˍ chaw moˍ lonˉ gʼuˇ suhˍ kʼaw‸ kʼai ve 
yoˬ 
12Ruˇbenˍ, Gaˆ, leh Maˍnaˍseˍ awˬ ceuˬ awˬ hkʼaˇ teˇ hkoˇ ve lehˬ, shu awˬ gʼuˇ 
suhˍ hkanˍ tawˆ-e ve yoˬ. Yawˇ hui lehˬ Moˉseˍ kʼoˆ piˇ taˍ ve hkʼe, ma‸ bawˆ 
tuˬ hkʼa deh‸ gu taˍ ve yoˬ. 
13Gʼuiˬsha mehˆ gʼuˇ suhˍ ma‸ bawˆ tuˬ hkʼa deh‸ gu taˍ ve chaw awˇ meunˍ 
gʼaˇ Yeˍriˆhkoˇ venˇ paˇ lo hkanˍ tawˆ-e ve yoˬ. 
14Oˇ ve teˇ nyi Gʼuiˬsha te ve kanˉ hta‸ pa taw, Iˉsaˍreˍlaˆ chaw teˇ hpaˍ 
Yawˇsuˆ hta‸ chaw uiˍ teˇ gʼaˇ hkʼe shawˍ taˍ ve yoˬ. Yawˇ hui Moˉseˍ hta‸ 
yawˆ yan ve hkʼe, Yawˇsuˆ a sha‸ leh htaˇ hkʼa gaˬ yawˇ hui yawˇ hta‸ yawˆ 
yan ve yoˬ. 
15-17Oˇ ve hkʼaw‸ nawˉ Gʼuiˬsha lehˬ, Ka ti‸ shaˉ caˆ ta kʼoˍ taˆ taˍ ve paw hkuˇ 
teˇ hpaˍ hta‸ Yawˇ danˍ iˉ kaˆ lawˬ hkʼaw tawˆ la tuˬ kʼoˆ piˇ-oˆ, teh‸ Yawˇsuˆ 
hta‸ kʼoˆ piˇ ve yoˬ. Hkʼe te leh Yawˇ suˆ yawˇ hui hta‸ tawˆ la tuˬ kʼoˆ piˇ ve 
yoˬ. 
18Paw hkuˇ teˇ hpaˍ iˉ kaˆ hkʼaw tawˆ la ve teˇ yanˇ, iˉ kaˆ teˇ hpaˍ ponˬ laˬ 
htaˇ hkʼe kʼaw‸ ya‸-e ve yoˬ. 
19Iˉsaˍreˍlaˆ chaw teˇ hpaˍ, Yawˇdanˍ lawˬ hta‸ awˉ lawˉ peuˇ ve teˇ ha pa 12 

nyi htaˇ hkanˍ tawˆ-e leh, Yeˍriˆhkoˇ venˇ mvuhˇ nyi tawˆ hpawˇ Giˇlaˍgaˍ teh
‸ kʼoˆ ve chehˇ kuiˬ lo deh chehˇ taˍ ve yoˬ. 

20Yawˇdanˍ iˉ kaˆ lawˬ hkʼaw gʼawˆ veu laˇ ve haˉ pui shiˍ teˇ chi nyiˇ shiˍ hta‸ 
Yawˇsuˆ oˇ kaˬ lo duˇ ti leh kʼoˆ ve, 
21Awˬ hkʼaw‸ nawˉ nawˬ hui ve yaˇ teˇ hpa, Haˉ pui shiˍ chi ve teˇ hpaˍ aˬ hto
‸ ma le, teh‸ na nyi laˇ tuˬ yoˬ. 
22Iˉsaˍreˍlaˆ chaw hui lehˬ, Yawˇdanˍ iˉ kaˆ lawˬ hkʼaw goˇ lehˍ ve miˬguiˬ 
hkʼoˆ ya‸ kʼaw juˇ kʼai ve awˬ lawn nawˬ hui gʼa kʼoˆ maˍ piˇ tuˬ yoˬ. 
23Nawˬ hui ve Jawˇmawˇ Gʼuiˬsha lehˬ, laˇ tsuhˇ gʼuiˬ hkʼaw goˇ lehˍ ve miˬguiˬ 
tawˆ la piˇ ve hkʼe, Yawˇ danˍ iˉ kaˆ lawˬ hta‸ htawˇ nawˬ hui hkanˍ tawˆ-e 
peuˬ htaˇ hkʼa gaˬ, yawˇ goˇ kʼai piˇ ve yoˬ. 
24Awˬ ceuˬ chi ve hta‸ pa taw, miˬguiˬ hkʼoˆ chehˇ ve chaw hkʼa peu-eˬ 
Gʼuiˬsha ve kanˇ paˆ hta‸ gʼa mawˬ gʼa shiˍ leh, nawˬ hui lehˬ Gʼuiˬsha hta‸ 
co co taiˍ taiˍ taˍ uiˍ taˍ mvuh piˇ tuˬ yoˬ, teh‸ Iˉsaˍreˍlaˆ chaw hui hta‸ kʼoˆ 
piˇ ve yoˬ. 

Yawˇsuˆ li‸ 5 

Giˇlaˍgaˍ lo awˬ guiˬ meuˇ shoˍ ve 

1Yawˇdanˍ iˉ kaˆ lawˬ mvuhˇ nyi kʼehˬ hpawˇ lo chehˇ ve Aˍmawˇriˆ jawˇmawˇ 
hkʼa peu-eˬ leh, Awˬ kʼaw ji ve laˇ tsuhˇ gʼuiˬ paˇ lo chehˇ ve Hkaˍnaˍniˆ 
jawˇmawˇ hkʼa peu-eˬ, Iˉsaˍreˍlaˆ chaw hui Yawˇdanˍ Iˉ kaˆ lawˬ hta‸ hkanˍ 
tawˆ-e chehˇ ve teˇ yanˇ, Gʼuiˬsha lehˬ iˉ kaˆ lawˬ oˇ ve hta‸ goˇ kʼai piˇ ve 
awˬ lawn hta‸ yawˇ hui gʼa kaˇ ve yoˬ. Hkʼe te leh yawˇ hui kawˆ jaˇ, dawˇ 
haˍ jaˇ ve yoˬ. 
2Oˇ htaˇ Gʼuiˬsha lehˬ, Haˉ pui shiˍ hta‸ hkʼa deh‸ shiˍ leh, Iˉsaˍreˍlaˆ chaw 
hui hta‸ awˬ guiˬ meuˇ shoˍ piˇ-oˆ, teh‸ Yawˇsuˆ hta‸ kʼoˆ piˇ ve yoˬ. 
3Hkʼe te leh Yawˇsuˆ lehˬ haˉ pui shiˍ hta‸ hkʼa deh‸ gu shiˍ peuˬ hkʼaw‸ 
nawˉ, Awˬ guiˬ meuˇ shoˍ ve hkʼaw pui teh‸ kʼoˆ ve chehˇ kuiˬ lo, yawˇ hui 
hta‸ awˬ guiˬ meuˇ shoˍ piˇ ve yoˬ. 
4Yawˇ chi hkʼe te piˇ ve lehˬ, yawˇ hui Eˇjiˇtu‸ mvuhˇmiˬ hkʼaw tawˆ la htaˇ, a 
sha‸ gaˬ peuˬ leh ma‸ bawˆ puiˉ la peuˬ ve hawˉ hkʼaˆ paˍ hkʼa peu-eˬ, heh 
puiˉ hkʼaw lo suh peuˬ sheˍ ve pa taw yoˬ. 

5Eˇjiˇtu‸ mvuhˇmiˬ hkʼaw tawˆ la taˍ ve hawˉ hkʼaˆ paˍ teˇ gʼaˇ le le awˬ guiˬ 
meuˇ shoˍ taˍ peuˬ ve htawˇ, heh puiˉ hkʼaw lo paw la taˍ ve chaw teˇ hpaˍ 
lehˬ teˇ gʼaˇ ka‸ awˬ guiˬ meuˇ maˇ gʼa shoˍ sheˍ. 
6Iˉsaˍreˍlaˆ chaw teˇ hpaˍ lehˬ, heh puiˉ hkʼaw lo 40 hkʼaw‸ gʼa caw toˇ chehˇ 
ve yoˬ. Awˬ lawn kʼo, yawˇ hui Gʼuiˬsha ve tawˇ hkawˇ hta‸ maˇ na yuˬ ve pa 
taw yoˬ. Gʼuiˬsha lehˬ, yawˇ hui ve awˬ puˍ awˬ pi hui hta‸ piˇ tuˬ ka ti‸ te taˍ 
ve hkuiˇ jaˇ da‸ jaˇ ve mvuhˇmiˬ oˇ ve yawˇ hui hta‸ maˇ mawˬ tcuh piˇ ve 
yoˬ. 
7Yawˇ hui ve yaˇ teˇ hpaˍ lehˬ, heh puiˉ hkʼaw lo caw toˇ chehˇ htaˇ, teˇ gʼaˇ ka
‸ awˬ guiˬ meuˇ maˇ gʼa shoˍ sheˍ. Hkʼe te leh, chaw awˬ suhˉ chi ve teˇ moˍ 
hta‸ Yawˇsuˆ awˬ guiˬ meuˇ shoˍ piˇ ve yoˬ. 
8Chaw hkʼa peu-eˬ ve hta‸ awˬ guiˬ meuˇ shoˍ piˇ peuˬ hkʼaw‸ nawˉ, yawˇ hui 
na-e la htaˇ hkʼa gaˬ oˇ kaˬ lo ceh tiˉ deh chehˇ taˍ ve yoˬ. 
9Oˇ ve hkʼaw‸ nawˉ Gʼuiˬsha lehˬ, Nawˬ hui Eˇjiˇtu‸ mvuhˇmiˬ hkʼaw shu ceˬ 
gʼa te ve ya‸ taw tuˬ uiˍ ve awˬ vuiˬ chi hta‸ ya‸ nyi ngaˬ yuˬ baˬ laˇ peuˬ, teh
‸ Yawˇsuˆ hta‸ kʼoˆ piˇ ve yoˬ. Hkʼe te leh, chehˇ kuiˬ oˇ ve hta‸ Giˇlaˍgaˍ teh‸ 
meh piˇ leh, ya‸ nyi hkʼa gaˬ oˇ hkʼe meh taˍ sheˍ ve yoˬ. 
10Iˉsaˍreˍlaˆ chaw teˇ hpaˍ lehˬ, Yeˍriˆhkoˇ venˇ awˬ paˇ lo cawˬ ve Giˇlaˍgaˍ 
miˬ tawˬ kuiˬ lo chehˇ taˍ htaˇ, ha pa oˇ ve 14 nyi mvuhˇ hpeu‸ hta‸ tanˬ leh, 
paˍsaˍhkaˍ pawehˇ te chehˇ taˍ ve yoˬ. 
11Awˬ hkʼaw‸ nawˉ teˇ nyi yawˇ hui lehˬ, Hkaˍnanˍ mvuhˇmiˬ hkʼaw tawˆ ve 
diˇ maˇ keu ve hkaoˍmonˇ leh hu taˍ ve sha ma hta‸ gʼa caˇ ve yoˬ. 
12Oˇ ve hkʼaw‸ nawˉ, maˍnaˆshiˍ maˇ kʼaw‸ ce la ve yoˬ. Hkʼe te leh Iˉsaˍreˍlaˆ 
chaw teˇ hpaˍ maˍnaˆshiˍ hta‸ maˇ gʼa kʼaw‸ caˇ ve yoˬ. Oˇ ve teˇ nyi hta‸ te 
leh, yawˇ hui lehˬ Hkaˍnanˍ mvuhˇmiˬ hkʼaw tawˆ ve awˬ shiˍ awˬ nu teˇ hpaˍ 
hta‸ ceh tiˉ kʼaw‸ caˇ kʼai ve yoˬ. 

Yawˇsuˆ leh aˉhtaw pfuhˇ taˍ ve chaw 

13Yawˇsuˆ lehˬ Yeˍriˆhkoˇ venˇ awˬ paˇ neˇ lo gaˬ la ve teˇ yanˇ, yawˇ mehˆ gʼuˇ 
suhˍ lo aˉhtaw pfuhˇ leh huˉ chehˇ taˍ ve chaw teˇ gʼaˇ hta‸ gʼa mawˬ ve yoˬ. 

Hkʼe te leh Yawˇsuˆ yawˇ awˬ paˇ lo jiˆ kʼai leh, Nawˬ lehˬ ngaˬ hui ve ma‸ 
yaˇ teˇ gʼaˇ hpeh‸ ve laˇ, teh‸ yawˇ hta‸ na nyi ve yoˬ. 
14Chaw oˇ ve lehˬ, Nawˬ kʼoˆ ve hkʼe maˇ heˆ. Ngaˬ lehˬ Gʼuiˬsha ve ma‸ moˍ 
ma‸ cuˇ ve awˬ hoˉ teˇ gʼaˇ hpeh‸ ve yoˬ, teh‸ yawˇ hta‸ yaw hkʼaw‸ piˇ ve 
yoˬ. Oˇ htaˇ Yawˇsuˆ yawˇ mehˆ gʼuˇ suhˍ lo hkui tcuhˉ teh leh, Jawˇmawˇ-oˬ, 
ngaˬ lehˬ nawˬ ve awˬ ceˬ yoˬ. Nawˬ ngaˬ hta‸ aˬ hto‸ ma te tcuh laˇ gaˇ ve le, 
teh‸ kʼoˆ piˇ ve yoˬ. 
15Gʼuiˬsha ve ma‸ moˍ ma‸ cuˇ ve awˬ hoˉ oˇ ve lehˬ, Nawˬ ve hkuiˉ nuˆ hta‸ 
kʼehˆ baˬ-o‸. Awˬ lawn kʼo, nawˬ lehˬ da‸ kehˬ jaˇ ve chehˇ kuiˬ hkʼaw huˉ 
chehˇ ve yoˬ, teh‸ yawˇ hta‸ kʼoˆ piˇ ve yoˬ. Hkʼe te leh Yawˇsuˆ lehˬ yawˇ 
kʼoˆ ve hkʼe te ve yoˬ. 

Yawˇsuˆ li‸ 6 

Yeˍriˆhkoˇ venˇ hta‸ bawˆ yuˬ ve 

1Iˉsaˍreˍlaˆ chaw hui lo‸ la maˇ gaˬ tuˬ, Yeˍriˆhkoˇ venˇ hta‸ hkʼa deh‸ yeˬ 
chaweh hoˆ taˍ leh, chaw teˇ gʼaˇ ka‸ tawˆ tawˆ lo‸ lo‸ te maˇ hpeh‸ ve yoˬ. 
2Gʼuiˬsha Yawˇsuˆ hta‸ kʼoˆ piˇ ve, Yeˍriˆhkoˇ venˇ leh venˇ oˇ ve hkʼaw chehˇ 
ve jawˇmawˇ leh ma‸ yaˇ hkʼa peu-eˬ ngaˬ nawˬ hta‸ chiˇ a‸ laˇ tuˬ yoˬ. 
3Nawˬ leh nawˬ ve ma‸ yaˇ teˇ hpaˍ, venˇ oˇ ve hta‸ teˇ nyi teˇ pawˆ, hkaw‸ 
nyi hkʼa gaˬ gʼa caw ve yoˬ. 
4Behˬheh ma yuˬ taˍ ve paw hkuˇ suhˍ gʼaˇ lehˬ, ka ti‸ shaˉ caˆ ta kʼoˍ gʼuˇ 
suhˍ gʼa kʼai tuˬ yoˬ. Suhˍ nyi teˇ nyi gaˬ htaˇ, nawˬ leh nawˬ ve ma‸ yaˇ teˇ 
hpaˍ venˇ hta‸ suhˍ caw gʼa caw leh, paw hkuˇ teˇ hpaˍ lehˬ a shu yawˇ ve 
behˬheh ma hta‸ gʼa meuˆ ve yoˬ. 
5Yawˇ hui lehˬ, awˬ hkawˇ teˇ hkawˇ tiˉ te leh zuhˬ chaweh gʼa meuˆ ve yoˬ. 
Awˬ hkawˇ oˇ ve hta‸ nawˬ hui gʼa kaˇ ve teˇ yanˇ, chaw hkʼa peu-eˬ awˬ 
hkawˇ bvuhˬ chaweh gʼa kuˬ ve yoˬ. Oˇ htaˇ lanˇ venˇ teˇ hpaˍ paˆ ce sheˬ leh, 
nawˬ hui venˇ hkʼaw lo‸-e hpeh‸ tuˬ yoˬ, teh‸ Yawˇsuˆ hta‸ kʼoˆ piˇ ve yoˬ. 

6Hkʼe te leh Yawˇsuˆ paw hkuˇ teˇ hpaˍ hta‸ kuˬ leh, Nawˬ hui ka ti‸ shaˉcaˆ 
ta kʼoˍ hta‸ gʼa taˆ ve yoˬ. Awˬ nu ve paw hkuˇ suhˍ gʼaˇ lehˬ, behˬheh ma yuˬ 
leh oˇ ve awˬ gʼuˇ suhˍ gʼa kʼai ve yoˬ, teh‸ yawˇ hui hta‸ kʼoˆ piˇ ve yoˬ. 
7Oˇ ve hkʼaw‸ nawˉ Yawˇsuˆ lehˬ, yawˇ ve chaw teˇ hpaˍ venˇ hta‸ caw tuˬ 
tawˇ piˇ ve yoˬ. Ma‸ yaˇ teˇ hpaˍ hpaˍ ka ti‸ shaˉ caˆ taˍ kʼoˍ hta‸ ha‸ shaˉ tuˬ 
gʼuˇ suhˍ kʼai ve yoˬ. 
8Yawˇsuˆ tawˇ piˇ ve hkʼe, paw hkuˇ oˇ ve teˇ hpaˍ lehˬ, behˬ heh ma meuˆ leh 
ka ti‸ shaˉ caˆ ta kʼoˍ gʼuˇ suhˍ kʼai ve yoˬ. 
9Ma‸ yaˇ teˇ hpaˍ lehˬ, paw hkuˇ gʼuˇ suhˍ kʼai ve yoˬ. Teˇ hpaˍ hpaˍ ta kʼoˍ 
hkʼaˇ suh gʼa‸ kʼai ve yoˬ. Yawˇ hui kʼai chehˇ ve teˇ yanˇ, behˬheh ma hkawˇ 
bvuhˬ tawˆ la chehˇ ve yoˬ. 
10Ya‸ hkʼaˇ, Yawˇsuˆ lehˬ yawˇ tawˇ maˇ piˇ ve ceh ceh, chaw teˇ gʼaˇ ka‸ maˇ 
gʼa kuˬ tuˬ kʼoˆ piˇ taˍ ve yoˬ. 
11Hkʼe te leh yawˇ lehˬ paw hkuˇ teˇ hpaˍ hta‸ ka ti‸ shaˉ caˆ ta kʼoˍ taˆ leh 
venˇ hta‸ teˇ caw caw tcuh ve yoˬ. Oˇ hkʼe te taˉ peuˬ hkʼaw‸ nawˉ, yawˇ hui 
deh chehˇ taˍ kuiˬ lo kʼaw‸ kʼaw‸ la ve yoˬ. 
12Shawˉ pawˍ mvuhˇ shawˉ teˇ na‸ Yawˇsuˆ tu la leh, paw hkuˇ teˇ hpaˍ hta‸ 
ka ti‸ shaˉ caˆ ta kʼoˍ kʼaw‸ taˆ kʼai tcuh ve yoˬ. 
13Behˬ heh ma yuˬ taˍ ve paw hkuˇ suhˍ gʼaˇ lehˬ yawˇ hui gʼuˇ suhˍ behˬheh 
ma meuˆ kʼai ve yoˬ. Ma‸ yaˇ teˇ hpaˍ hpaˍ yawˇ hui gʼuˇ suhˍ kʼai leh, teˇ 
hpaˍ hpaˍ awˬ hkʼaˇ suh gʼa‸ kʼai ve yoˬ. Yawˇ hui kʼai chehˇ ve teˇ yanˇ, 
behˬheh ma meuˆ hkawˇ bvuhˬ tawˆ la chehˇ ve yoˬ. 
14Yawˇ hui lehˬ, nyiˇ nyi teˇ nyi htawˇ venˇ hta‸ teˇ caw ca kʼaw‸ caw taˉ peuˬ 
leh, yawˇ hui deh chehˇ kuiˬ lo kʼaw‸ la ve yoˬ. Hkaw‸ nyi hkʼa gaˬ yawˇ hui 
oˇ hkʼe te ve yoˬ. 
15Suhˍ nyi teˇ nyi gaˬ htaˇ, yawˇ hui teˇ na‸ tu leh ponˬ laˬ htaˇ te jaw ve hkʼe 
te leh venˇ hta‸ suhˍ caw caw ve yoˬ. Venˇ hta‸ suhˍ caw caw ve lehˬ chi ve 
teˇ nyi ceh tiˉ yoˬ. 

16Suhˍ caw teˇ caw gaˬ leh paw hkuˇ teˇ hpaˍ behˬ heh ma maˇ meuˆ sheˍ gʼuˇ 
suhˍ, Yawˇsuˆ lehˬ yawˇ ve chaw teˇ hpaˍ hta‸ gʼaˇ hte‸ kuˬ tcuh leh kʼoˆ ve, 
Gʼuiˬsha lehˬ venˇ chi nawˬ hui hta‸ chiˇ a‸ laˇ taˍ peuˬ ve yoˬ. 
17Venˇ leh venˇ oˇ ve awˬ hkʼaw lo hkʼa cawˬ taˍ ve awˬ ceuˬ hkʼa peu-eˬ ve hta
‸ gʼa te luˬ te sheˆ piˇ ve yoˬ. Meh maˍ lanˉ Raˍhaˆ leh yawˇ ve yehˬ yaˇ kʼa 
yaˇ teˇ hpaˍ hta‸ ceh tiˉ gʼa ponˬ piˇ ve yoˬ. Awˬ lawn kʼo, yawˇ lehˬ ngaˬ hui 
ve chaw jaˆ teˇ hpaˍ hta‸ yuˬ faˉ taˍ laˇ ve yoˬ. 
18Ya‸ hkʼaˇ, nawˬ hui lehˬ te‸ chiˉ mawˇ maˇ gʼa yuˬ. Nawˬ hui yuˬ ve kʼo, 
Iˉsaˍreˍlaˆ chaw hui awˬ hkʼoˆ lo kawˆ tuˬ dawˇ haˍ tuˬ leh, luˬ ve sheˆ ve awˬ 
ceuˬ gaˬ la tuˬ yoˬ. 
19Ya‸ hkʼaˇ, hpu, shi, kuiˇ leh sho yuˬ te taˍ ve awˬ ceuˬ teˇ hpaˍ lehˬ, Gʼuiˬsha 
awˬ pon teˇ kaˬ lo gʼa fuiˍ teh taˍ ve yoˬ. Oˇ ve teˇ hpaˍ lehˬ Gʼuiˬsha ve mawˇ 
gʼa hpeh‸ piˇ tuˬ yoˬ, teh‸ Iˉsaˍreˍlaˆ chaw hui hta‸ kʼoˆ piˇ ve yoˬ. 
20Oˇ ve hkʼaw‸ nawˉ paw hkuˇ teˇ hpaˍ behˬ heh ma meuˆ ve yoˬ. Iˉsaˍreˍlaˆ 
chaw teˇ hpaˍ awˬ hkawˇ oˇ ve hta‸ gʼa kaˇ ve teˇ yanˇ, yawˇ hui gʼaˇ hte‸ kuˬ 
leh lanˇ venˇ teˇ hpaˍ paˆ ce sheˬ ve yoˬ. Hkʼe te leh yawˇ hui venˇ hkʼaw lo‸-
e ve yoˬ. 
21Venˇ hkʼaw chehˇ taˍ ve hawˉ hkʼaˆ, yaˇ miˇ, chaw mawˇ, yaˇ ehˉ hkʼa peu-eˬ 
ve hta‸ yawˇ hui tiˇ pehˍ ve yoˬ. Yawˇ hui ve nuˇ, yawˬ, piˉlaˬ teˇ hpaˍ hta‸ 
htawˇ tiˇ pehˍ ve yoˬ. 
22Yawˇsuˆ lehˬ, chaw jaˆ oˇ ve nyiˇ gʼaˇ hta‸ kuˬ yuˬ leh, Nawˬ huiˉ maˬ ka ti‸ 
te piˇ taˍ ve hkʼe, chi beu‸ meh maˬ lanˉ ve yehˬ hkʼaw lo‸-e leh, yawˇ ve 
yehˬ yaˇ kʼa yaˇ teˇ hpaˍ hta‸ shiˍ tawˆ la piˇ-oˆ, teh‸ yawˇ huiˉ maˬ hta‸ kʼoˆ 
piˇ ve yoˬ. 
23Hkʼe te leh yawˇ huiˉ maˬ kʼai leh Raˍhaˆ hta‸ maˇ kʼoˆ, yawˇ ve awˬ pa aw 
e, awˬ viˉ awˬ nyi leh yehˬ yaˇ kʼa yaˇ teˇ hpaˍ hta‸ maˇ kʼoˆ, shiˍ tawˆ la piˇ 
ve yoˬ. Yawˇ hui lehˬ chaw oˇ ve hkʼa peu-eˬ hta‸ shiˍ veu leh, yawˇ hui deh 
chehˇ kuiˬ awˬ paˇ lo teh taˍ ve yoˬ. 

24Oˇ hkʼe te peuˬ hkʼaw‸ nawˉ, yawˇ hui lehˬ venˇ hta‸ aˬ miˍ tuˉ baˬ ve yoˬ. 
Ya‸ hkʼaˇ, hpu, shi, kuiˇ, leh sho yuˬ te taˍ ve mawˇ teˇ hpaˍ hta‸yuˬ laˬ leh 
Gʼuiˬsha aw pon fuiˍ teh taˍ ve yoˬ. 
25Yawˇsuˆ lehˬ, meh maˬlanˉ Raˍhaˆ leh yawˇ ve awˬ ceuˬ awˬ hkʼaˇ teˇ hpaˍ ve 
a sha‸ hta‸ ponˬ piˇ ve yoˬ. Awˬ lawn kʼo, yawˇ lehˬ Yeˍriˆhkoˇ venˇ hta‸ ca 
jaˆ nyi tuˬ Yawˇsuˆ kʼai peu taˍ ve chaw jaˆ oˇ ve nyiˇ gʼaˇ hta‸ yuˬ faˉ taˍ piˇ 
ve pa taw yoˬ. (Hkʼe te leh yawˇve awˬ ceuˬ awˬ hkʼaˇ teˇ hpaˍ ya‸ nyi hkʼa 
gaˬ Iˉsaˍreˍ laˆ chaw hui ve mvuhˇmiˬ hkʼaw chehˇ taˍ sheˍ ve yoˬ.) 
26Oˇ ve hkʼaw‸ nawˉ, Yawˇsuˆ shaˍti‸ piˇ leh kʼoˆ ve, Ya‸ nyi hkʼaw‸ nawˉ 
Yeˍriˆhkoˇ venˇ chi hta‸ kʼaw‸ gu te ve chaw hkʼaˬ ve teˇ gʼaˇ maˇ kʼoˆ, 
Gʼuiˬsha hkeu ve hta‸ gʼa hkanˍ tuˬ yoˬ. Venˇ chi hta‸ kʼaw‸ gu kawˍ ve chaw 
hkʼaˬ ve teˇ gʼaˇ maˇ kʼoˆ, yawˇ ve yaˇ paˍ uiˍ mehˉ kʼai tuˬ yoˬ. Venˇ chi ve 
taˍ meu‸ hpe‸ hta‸ gu te ve chaw hkʼaˬ ve teˇ gʼaˇ maˇ kʼoˆ, yawˇ ve yaˇ paˍ 
leh mehˉ kʼai tuˬ yoˬ, teh‸ kʼoˆ ve yoˬ. 
27Gʼuiˬsha lehˬ Yawˇsuˆ geh chehˇ ve pa taw, mvuhˇmiˬ hkʼaˬ ti chi ti lo yawˇ 
ve awˬ meh bvuhˬ kʼai ve yoˬ. 

Yawˇsuˆ li‸ 7 

Aˍhkanˍ venˇbaˆ te ve 

1Gʼuiˬsha te luˬ te sheˆ tcuh ve mawˇ teˇ ceuˬ hta‸ ka‸ taˇ yuˬ, teh‸ kʼoˆ piˇ taˍ 
ve tawˇ hta‸ Iˉsaˍreˍlaˆ chaw teˇ hpaˍ ponˬ leuˉ ve yoˬ. Aˍhkanˍ lehˬ, mawˇ teˇ 
hpaˍ hta‸ yuˬ faˉ taˍ ve yoˬ. Yawˇ lehˬ, Yuˇda‸ chaw ceuˬ, Zeˍraˆ, Zaˍbaˍdiˆ leh 
Kaˍmiˆ hui ve awˬ ceuˬ awˬ hkʼaˇ hpeh‸ ve yoˬ. Chi hta‸ pa taw, Gʼuiˬsha lehˬ 
Iˉsaˍreˍlaˆ chaw hui hta‸ nyi ma zuhˆ jaˇ ve yoˬ. 
2Yawˇsuˆ lehˬ, Yeˍriˆhkoˇ venˇ hkʼaw chehˇ taˍ leh, yawˇ ve chaw teˇ hpaˍ hta‸ 
Beˍteˍlaˆ venˇ mvuhˇ nyi tawˆ hpawˇ, Beˍtaˍvenˍ venˇ awˬ na paˉ lo cawˬ ve 
Aˍiˆ venˇ hta‸ ca jaˆ nyi tcuh ve yoˬ. 
3Yawˇ hui Yawˇsuˆ geh kʼaw‸ gaˬ la leh kʼoˆ ve, Venˇ oˇ ve hta‸ ca bawˆ yuˬ 
tuˬ ngaˬ hui hkʼa peu-eˬ kʼai tuˬ maˇ loˍ. Chaw nyiˇ, shehˆ hinˉ hkʼe ceh tiˉ 



590 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

kʼai ka‸ law‸ ve yoˬ. Awˬ lawn kʼo, venˇ oˇ ve lehˬ venˇ ehˉ ceh tiˉ hpeh‸ ve 
yoˬ, teh‸ yawˇ hta‸ kʼoˆ piˇ ve yoˬ. 
4Hkʼe te leh, Iˉsaˍreˍlaˆ chaw shehˆ hinˉ gʼaˇ venˇ oˇ ve hta‸ ca bawˆ tuˬ tawˆ 
kʼai ve yoˬ. Ya‸ hkʼaˇ, Aˍiˆ venˇ hkʼaw chehˇ ve chaw teˇ hpaˍ yawˇ hui hta‸ 
gʼa‸ yuˬ kʼoˬ ve yoˬ. 
5Canˇ paˍ teˇ hpaˍ lehˬ, yawˇ hui ve chaw 36 gʼaˇ hta‸ tiˇ pehˍ piˇ ve yoˬ. Yawˇ 
hui lehˬ, Iˉsaˍreˍlaˆ chaw hui hta‸ haˉ kʼoˍ cawˬ kuiˬ lo hkʼa gaˬ gʼa‸ yuˬ laˬ 
leh tiˇ pehˍ piˇ ve pa taw, Iˉsaˍreˍlaˆ chaw nyi ma luˬ leh kawˆ jaˇ ve yoˬ. 
6Oˇ htaˇ, Yawˇsuˆ leh Iˉsaˍreˍlaˆ chaw awˬ hoˉ awˬ naˬ teˇ hpaˍ a shu yawˇ ve 
veu‸ kʼaˇ hta‸ tzuh‸ suhˍ leh, Gʼuiˬsha ka ti‸ shaˉ caˆ ta kʼoˍ gʼuˇ suhˍ lo boˆ 
taˍ ve yoˬ. Yawˇ hui lehˬ dawˇ haˍ ve hkʼaw a shu yawˇ ve oˉ kʼoˍ hkʼoˆ je‸ 
meu-e hkaˆ pfuhˍ leh, mvuhˇ hpeu‸ la htaˇ hkʼa gaˬ oˇ kaˬ lo boˆ chehˇ taˍ ve 
yoˬ. 
7Oˇ ve hkʼaw‸ nawˉ Yawˇsuˆ kʼoˆ ve, Jaw mawˇ Gʼuiˬsha-oˬ, aˬ hto‸ ma pa 
taw nawˬ ngaˬ hui hta‸ Yawˇdanˍ iˉ kaˆ lawˬ choˬ hpawˇ lo hkanˍ tawˆ la tcuh 
laˇ ve le. Ngaˬ hui hta‸ Aˍmawˇriˆ chaw hui ve la‸ sheh hkʼaw chiˇ a‸ piˇ tuˬ 
awˬ pon laˇ. Ngaˬ hui hta‸ te luˬ te sheˆ laˇ tuˬ awˬ pon laˇ. Aˬ hto‸ ma pa 
taw, ngaˬ hui hta‸ Yawˇdanˍ iˉ kaˆ lawˬ coˇ paˉ hpawˇ lo ceh tiˉ maˇ chehˇ 
tcuh taˉ laˇ ve le. 
8Gʼuiˬsha-oˬ, chi beu‸ Iˉsaˍreˍlaˆ chaw hui canˇ paˍ teˇ hpaˍ mehˆ gʼuˇ suhˍ lo 
gʼa gʼuiˇ hpaw toˇ chehˇ taˍ peuˬ ve pa taw, ngaˬ hkʼaˬ hkʼe gʼa kʼoˆ tuˬ le. 
9Hkaˍnaˍniˆ chaw leh, awˬ nu ve chaw teˇ hpaˍ awˬ lawn chi hta‸ gʼa kaˇ tuˬ 
ve yoˬ. Yawˇ hui ngaˬ hui hta‸ caw hoˆ taˍ leh, ngaˬ hui hta‸ tiˇ pehˍ laˇ tuˬ ve 
yoˬ. Nawˬ ve awˬ me‸ awˬ hponˇ maˇ gʼa luˬ tuˬ, nawˬ hkʼaˬ hkʼe kʼaw‸ te tuˬ 
ve le, teh‸ Gʼuiˬsha hta‸ kʼoˆ piˇ ve yoˬ. 
10Oˇ htaˇ Gʼuiˬsha Yawˇsuˆ hta‸ kʼoˆ piˇ ve, Tu la-o. Aˬ hto‸ ma pa taw nawˬ 
chi hkʼe boˆ chehˇ ve le. 
11Iˉsaˍreˍlaˆ chaw teˇ hpaˍ venˇbaˆ te peuˬ. Ngaˬ maˇ te tcuh ve kanˉ hta‸ yawˇ 
hui te taˍ peuˬ. Ngaˬ te luˬ te sheˆ piˇ tuˬ kʼoˆ piˇ taˍ ve mawˇ teˇ hpaˍ hpaˍ hta

‸ yawˇ hui yuˬ taˍ peuˬ. Yawˇ hui lehˬ, heˍ ve hkʼaw mawˇ oˇ ve teˇ hpaˍ hta‸ 
hkʼawˇ yuˬ leh, yawˇ hui ve mawˇ geh teh taˍ ve yoˬ. 
12Chi hta‸ pa taw, Iˉsaˍreˍlaˆ chaw hui canˇ paˍ hta‸ tawˍ da‸ maˇ gʼaˇ ve yoˬ. 
Yawˇ hui lehˬ, luˬ ve sheˆ ve hta‸ hkanˍ keunˍ ve chaw hpeh‸ la peuˬ ve pa 
taw, canˇ paˍ mehˆ gʼuˇ suhˍ lo gʼa gʼuiˇ hpaw-e ve yoˬ. Ngaˬ taˇ yuˬ teh‸ kʼoˆ 
piˇ taˍ ve mawˇ oˇ ve teˇ hpaˍ hta‸ nawˬ maˇ te luˬ piˇ sheˍ ve ceh ceh, ngaˬ 
nawˬ geh kʼaw‸ chehˇ tuˬ ve maˇ heˆ. 
13Tu la-o. Yawˇ hui hta‸ da‸ kehˬ piˇ leh yawˇ hui ngaˬ hta‸ hpuˇ da‸ tuˬ hkʼa 
deh‸ gu taˍ tuˬ hto piˇ-oˆ. Awˬ lawn kʼo, ngaˬ Iˉsaˍreˍlaˆ ve Gʼuiˬsha yawˇ hui 
hta‸ chi hkʼe kʼoˆ piˇ tuˬ cawˬ ve yoˬ. Iˉsaˍreˍlaˆ chaw teˇ hpaˍ-oˬ, ngaˬ te luˬ 
te sheˆ tcuh ve mawˇ teˇ hpaˍ chi beu‸ nawˬ hui geh cawˬ taˍ ve yoˬ. Nawˬ hui 
mawˇ chi ve teˇ hpaˍ hta‸ maˇ yuˬ baˬ sheˍ ve ceh ceh, canˇ paˍ teˇ hpaˍ hta‸ 
nawˬ hui tawˍ da‸ hpeh‸ tuˬ ve maˇ heˆ. 
14Chi hta‸ pa taw, shawˉ pawˍ kʼo, nawˬ hui a shu yawˇ ve chaw ceuˬ cawˬ ve 
hkʼe, awˬ moˍ awˬ moˍ gʼa te chehˇ taˍ tuˬ yoˬ. Ngaˬ leuˆ tawˆ ve chaw ceuˬ 
lehˬ, a shu yawˇ ve awˬ ceuˬ awˬ hkʼaˇ hta‸ shiˍ leh, shu gʼuˇ suhˍ gʼa tawˆ la 
tuˬ yoˬ. Oˇ ve awˬ hkʼaw lo ngaˬ kʼaw‸ leuˆ tawˆ tuˬ sheˍ ve awˬ ceuˬ awˬ hkʼaˇ 
teˇ hpaˍ lehˬ, a shu yawˇ ve yehˬ yaˇ kʼa yaˇ hta‸ shiˍ leh shu gʼuˇ suhˍ gʼa 
tawˆ la tuˬ yoˬ. Ngaˬ teˇ pawˆ kʼaw‸ leuˆ tawˆ tuˬ sheˍ ve yehˬ yaˇ kʼa yaˇ oˇ ve 
teˇ hpaˍ ve yehˬ shehˍ hpaˇ teˇ hpaˍ lehˬ, shu gʼuˇ suhˍ gʼa tawˆ la tuˬ yoˬ. 
15Mawˇ oˇ ve teˇ hpaˍ hta‸ yuˬ taˍ ve chaw hta‸ yawˇ ve yehˬ yaˇ kʼa yaˇ leh 
yawˇ ve mawˇ jeˬ geh teˇ geh aˬ miˍ gʼa tuˉ baˬ ve yoˬ. Awˬ lawn kʼo, yawˇ 
lehˬ ya‸ taw tuˬ uiˍ jaˇ ve kanˉ hta‸ te peuˬ leh, ngaˬ ve ka ti‸ hta‸ te luˬ peuˬ 
ve pa taw yoˬ, teh‸ Yawˇsuˆ hta‸ kʼoˆ piˇ ve yoˬ. 
16Yawˇsuˆ mvuhˇ shawˉ teˇ na‸ tu la leh, a shu yawˇ ve chaw ceuˬ cawˬ ve 
hkʼe, awˬ moˍ awˬ moˍ te shiˍ tawˆ la ve yoˬ. Oˇ htaˇ, Yuˇda‸ awˬ ceuˬ awˬ 
hkʼaˇ hta‸ leuˆ tawˆ la ve yoˬ. 
17Zeˍraˆ ve awˬ ceuˬ awˬ hkʼaˇ hta‸ shu gʼuˇ suhˍ lo shiˍ tawˆ la peuˬ hkʼaw‸ 
nawˉ, Zaˍbaˍdiˆ ve yehˬ yaˇ kʼa yaˇ teˇ hpaˍ hta‸ kʼaw‸ leuˆ tawˆ la ve yoˬ. 

18Zaˍbaˍdiˆ lehˬ, yawˇ ve yehˬ yaˇ kʼa yaˇ hta‸ shu gʼuˇ suhˍ lo kʼaw‸ shiˍ tawˆ 
la leh, Aˍhkanˍ hta‸ leuˆ tawˆ la ve yoˬ. Yawˇ lehˬ, Yuˇda‸ ve chaw ceuˬ 
Kaˍmiˇ ve yaˇ hpeh‸ leh, Aˍbaˍdiˆ ve awˬ hawehˍ hpeh‸ ve yoˬ. 
19Oˇ htaˇ Yawˇsuˆ Aˍhkanˍ hta‸ kʼoˆ piˇ ve, Ngaˬ yaˇ paˍ-oˬ, Iˉsaˍreˍlaˆ ve 
Jawˇmawˇ Gʼuiˬsha mehˆ gʼuˇ suhˍ hteˇ ve cawˇ ve hkʼaw nawˬ ve venˇbaˆ hta
‸ hpeu‸ maˍ laˇ-oˆ. Nawˬ hkʼaˬ hkʼe te taˍ peuˬ ve chi beu‸ ngaˬ hta‸ hto laˇ-
oˆ. Ngaˬ hta‸ te‸ chiˉ taˇ faˉ taˍ, teh‸ kʼoˆ piˇ ve yoˬ. 
20Aˍhkanˍ kʼaw‸ yaw hkʼaw‸ leh kʼoˆ ve, Yoˬ, ngaˬ lehˬ Iˉsaˍreˍlaˆ Jawˇmawˇ 
Gʼuiˬsha hta‸ te ya‸ peuˬ ve yoˬ. Ngaˬ chi hkʼe gʼa te taˍ peuˬ. 
21Ngaˬ hui yuˬ gʼa taˍ ve mawˇ teˇ hpaˍ hkʼaw, hpu teˇ cawehˬ hpaˆ leh nyiˇ 
hkanˉ hkʼe cawˬ ve shi taˬ teˇ maˬ, Baˍbuˍlonˍ mvuhˇmiˬ hkʼaw tawˆ ve da‸ jaˇ 
ve aˉ po‸ lonˉ teˇ hkʼoˆ hta‸ ngaˬ gʼa mawˬ ve yoˬ. Oˇ ve teˇ hpaˍ hta‸ ngaˬ 
heuˆ gaˇ ve pa taw yuˬ kʼaw‸ la leh ngaˬ ve aˉ po kʼo hkʼaw duˇ faˉ taˍ ve hta
‸ nawˬ gʼa mawˬ tuˬ yoˬ, teh‸ yawˇ hta‸ kʼoˆ piˇ ve yoˬ. 
22Yawˇsuˆ lehˬ, chaw hta‸ hpehˇ leh yawˇ ve aˉ po kʼo hkʼaw ca hpfuhˆ nyi 
tcuh ve teˇ yanˇ, mawˇ oˇ ve teˇ hpaˍ hta‸ awˬ tehˬ awˬ na gʼa mawˬ ve yoˬ. 
23Yawˇ hui lehˬ, mawˇ oˇ ve teˇ hpaˍ hta‸ Yawˇsuˆ leh Iˉsaˍreˍlaˆ chaw chi ma 
ve geh yuˬ veu laˇ leh, Gʼuiˬsha mehˆ gʼuˇ suhˍ teh taˍ ve yoˬ. 
24Oˇ ve hkʼaw‸ nawˉ, Yawˇsuˆ leh Iˉsaˍreˍlaˆ chaw teˇ hpaˍ lehˬ, Aˍhkanˍ leh 
yawˇ hkʼawˇ yuˬ taˍ ve mawˇ oˇ ve teˇ hpaˍ hta‸ maˇ kʼoˆ, yawˇ ve miˇ yaˇ teˇ 
hpaˍ leh yawˇ ve ceˇ hkʼa peu-eˬ ve hta‸ maˇ kʼoˆ, Dawˇ haˍ ve lawˬ hkʼo‸, lo 
yuˬ kʼai ve yoˬ. 
25Oˇ htaˇ Yawˇsuˆ kʼoˆ ve, Aˬ hto‸ ma pa taw nawˬ ngaˬ hui awˬ hkʼoˆ lo dawˇ 
haˍ tuˬ gaˬ la piˇ lawˬ ve le. Gʼuiˬsha lehˬ, chi beu‸ nawˬ awˬ hkʼoˆ lo dawˇ 
haˍ tuˬ kʼaw‸ gaˬ la piˇ tuˬ yoˬ, teh‸ Aˍhkanˍ hta‸ kʼoˆ piˇ ve yoˬ. Hkʼe te leh, 
Iˉsaˍreˍlaˆ chaw teˇ hpaˍ Aˍhkanˍ leh yawˇ ve yehˬ yaˇ kʼa yaˇ teˇ hpaˍ hta‸ 
haˉ pui baˬ pehˍ ve yoˬ. Yawˇ ve mawˇ jeˬ teˇ hpaˍ hta‸ htawˇ, aˬ miˍ tuˉ baˬ 
ve yoˬ. 

26Oˇ hkʼe te peuˬ hkʼaw‸ nawˉ, yawˇ awˬ hkʼoˆ hta‸ haˉ pui teˇ hpoˆ lonˉ gʼawˆ 
hpoˆ piˇ ve yoˬ. Haˉ pui hpoˆ oˇ ve ya‸ nyi hkʼa gaˬ cawˬ taˍ sheˍ ve yoˬ. Hkʼe 
te leh chehˇ kuiˬ oˇ ve hta‸ ya‸ nyi hkʼaˬ gaˬ, Dawˇ haˍ ve lawˬ hkʼo‸, teh‸ 
meh piˇ taˍ ve yoˬ. Oˇ ve hkʼaw‸ nawˉ, Gʼuiˬsha nyi ma zuhˆ ve mehˉ kʼai ve 
yoˬ. 

Yawˇsuˆ li‸ 8 

Aˍiˆ venˇ hta‸ bawˆ yuˬ ve 

1Oˇ ve hkʼaw‸ nawˉ Gʼuiˬsha Yawˇsuˆ hta‸ kʼoˆ piˇ ve, Taˇ kawˆ. Nyi ma taˇ 
luˬ. Nawˬ ve ma‸ yaˇ hkʼa peu-eˬ hta‸ shiˍ veu leh Aˍiˆ venˇ lo kʼai-o. Venˇ oˇ 
ve hta‸ uˉ peunˍ chehˇ ve jawˇmawˇ leh yawˇ ve chaw hkʼa peu-eˬ hta‸ ngaˬ 
nawˬ ve la‸ sheh hkʼaw chiˇ a‸ laˇ tuˬ yoˬ. 
2Yeˍriˆhkoˇ venˇ leh jawˇmawˇ hta‸ te piˇ ve hkʼe, Aˍiˆ venˇ leh jawˇmawˇ hta
‸ htawˇ oˇ ve hkʼa shuˍ te piˇ-oˆ. Ya‸ hkʼaˇ, chi teˇ pawˆ mawˇ jeˬ leh ceˇ caˬ 
teˇ hpaˍ hta‸ nawˬ hui yuˬ hpeh‸ ve yoˬ. Yawˇ hui maˇ dawˇ maˇ gaˇ te chehˇ 
htaˇ, venˇ oˇ ve hta‸ bawˆ yuˬ tuˬ hkʼa deh‸ gu taˍ-o‸, teh‸ Yawˇsuˆ hta‸ kʼoˆ 
piˇ ve yoˬ. 
3Oˇ htaˇ Yawˇsuˆ lehˬ, Aˍiˆ venˇ hta‸ ca bawˆ yuˬ tuˬ hkʼa deh‸ gu taˍ ve yoˬ. 
Yawˇ lehˬ, ha‸ hanˉ jaˇ ve ma‸ yaˇ shehˆ meunˍ gʼaˇ hta‸ leuˆ yuˬ leh, mvuhˇ 
hpeu‸ htaˇ tawˆ kʼai tcuh ve yoˬ. 
4Yawˇ yawˇ hui hta‸ tawˇ chi hkʼe shanˍ piˇ taˍ ve yoˬ. Nawˬ hui venˇ hta‸ 
maˇ vuiˇ maˇ neˇ kuiˬ lo ca va‸ taˍ leh venˇ hta‸ bawˆ yuˬ tuˬ hkʼa deh‸ gu 
taˍ-o‸. 
5Ngaˬ leh ngaˬ ve chaw teˇ hpaˍ venˇ lo hteˇ lehˍ kʼai tuˬ yoˬ. Yawˇ hui ngaˬ 
hui hta‸ ca bawˆ la tuˬ tawˆ la ve teˇ yanˇ, awˉ lawˉ teˇ pawˆ htaˇ hkʼe ngaˬ 
hui gʼuiˇ hpaw-e maˍ piˇ tuˬ yoˬ. 
6Yawˇ hui venˇ hta‸ vuiˇ ve chehˇ kuiˬ lo gaˬ htaˇ hkʼa gaˬ ngaˬ hui gʼuiˇ 
hpaw-e maˍ piˇ leh, yawˇ hui ngaˬ hui hkʼaˇ suh gʼa‸ yuˬ laˬ tuˬ yoˬ. Awˉ lawˉ 
teˇ pawˆ htaˇ hkʼa shuˍ ngaˬ hui gʼuiˇ hpaw-e chehˇ ve yoˬ, teh‸ yawˇ hui 
dawˇ chehˇ tuˬ yoˬ. 

7Oˇ htaˇ nawˬ hui va‸ taˍ kuiˬ lo tawˆ la leh venˇ hta‸ bawˆ yuˬ-o‸. Nawˬ hui 
ve Jawˇmawˇ Gʼuiˬsha lehˬ, venˇ oˇ ve nawˬ hui hta‸ piˇ laˇ tuˬ yoˬ. 
8Nawˬ hui venˇ oˇ ve hta‸ bawˆ yuˬ gʼa peuˬ ve kʼo, Gʼuiˬsha kʼoˆ taˍ ve hkʼe 
venˇ oˇ ve hta‸ aˬ miˍ tuˉ baˬ-o‸. Chi ve lehˬ nawˬ hui na yuˬ leh gʼa te tuˬ ve 
kanˉ hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 
9Oˇ ve hkʼaw‸ nawˉ, Yawˇsuˆ yawˇ hui hta‸ tawˆ kʼai tcuh leh yawˇ hui lehˬ, 
Aˍiˆ venˇ mvuhˇ nyi kʼehˬ hpawˇ Aˍiˆ venˇ leh Beˍteˍlaˆvenˇ awˬ kaˍ lo ca va‸ 
taˍ ve yoˬ. Yawˇsuˆ lehˬ, oˇ ve teˇ haˉ yawˇ hui deh chehˇ taˍ kuiˬ lo haˉ taˍ ve 
yoˬ. 
10Shawˉ pawˍ mvuhˇ shawˉ teˇ na‸ Yawˇsuˆ tu la leh, yawˇ ve ma‸ yaˇ teˇ hpaˍ 
hta‸ kuˬ hpawnˬ ve yoˬ. Peuˬ hkʼaw‸ nawˉ, yawˇ leh Iˉsaˍreˍlaˆ awˬ hoˉ awˬ 
naˬ teˇ hpaˍ lehˬ, ma‸ yaˇ oˇ ve teˇ hpaˍ hta‸ shiˍ veu leh Aˍiˆ venˇ lo kʼai ve 
yoˬ. 
11Yawˇ ve ma‸ yaˇ teˇ hpaˍ Aˍiˆ venˇ lo kʼai leh, venˇ oˇ ve awˬ na hpawˇ teˇ 
ceˍ lo deh chehˇ taˍ ve yoˬ. Yawˇ hui deh chehˇ kuiˬ leh, Aˍiˆ venˇ awˬ kaˍ lo 
lawˬ hkʼo‸ teˇ ma hkanˍtaˍ ve yoˬ. 
12Yawˇ lehˬ ma‸ yaˇ ngaˇ hinˉ gʼaˇ hta‸ shiˍ veu leh, venˇ mvuhˇ nyi kʼehˬ 
hpawˇ, Aˍiˆ venˇ leh Beˍtaˍlaˆ venˇ awˬ kaˍ lo ca va‸ taˍ tcuh ve yoˬ. 
13Ma‸ bawˆ tuˬ awˬ pon yawˇ awˬ hkʼaˇ chi hkʼe gu taˍ ve yoˬ. Yawˇ ve ma‸ 
moˍ lonˉ hta‸ venˇ awˬ na hpawˇ teˇ ceˍ lo teh taˍ leh, awˬ nu ve ma‸ yaˇ teˇ 
hpaˍ hta‸ mvuhˇ nyi kʼehˬ hpawˇ teˇ ceˍ lo teh taˍ ve yoˬ. Oˇ ve teˇ haˉ yawˇ 
lehˬ lawˬ hkʼo‸ hkʼaw haˉ ve yoˬ. 
14Aˍiˆ venˇ hta‸ uˉ peunˍ chehˇ ve jawˇmawˇ lehˬ, Yawˇsuˆ ve ma‸ yaˇ teˇ hpaˍ 
hta‸ gʼa mawˬ ve teˇ yanˇ, aˉ suhˆ htaˇ teˇ pawˆ hkʼa shuˍ la‸ haˉ gʼa‸ bawˆ 
tuˬ tawˆ la ve yoˬ. Shu nyiˇ hpawˇ lo va‸ taˍ leh yawˇ hui hta‸ hoˆ bawˆ la tuˬ 
ve hta‸ yawˇ maˇ shiˍ. 
15Yawˇ suˆ leh yawˇ ve ma‸ yaˇ teˇ hpaˍ lehˬ kawˆ ve hkʼe te leh, heh puiˉ 
hkʼaw lo gʼuiˇ hpaw-e ve yoˬ. 

16Venˇ oˇ ve awˬ hkʼaw lo hkʼa chehˇ taˍ ve hawˉ hkʼaˆ paˍ hkʼa peu-eˬ lehˬ, 
jawˇmawˇshiˍ veu leh Iˉsaˍreˍlaˆ chaw hui hkʼaˇ suh gʼa‸ yuˬ kʼai peuˬ ve yoˬ. 
Yawˇ hui Yawˇsuˆ hkʼaˇ suh gʼa‸ yuˬ kʼai leh, venˇ hta‸ shaˬ te shaˬ vuiˇ kʼai 
ve yoˬ. 
17Aˍiˆ venˇ hkʼaw hkʼa chehˇ taˍ ve hawˉ hkʼaˆ paˍ hkʼa peu-eˬ Iˉsaˍreˍlaˆ chaw 
hui hkʼaˇ suh gʼa‸ yuˬ kʼai peuˬ ve yoˬ. Venˇ hta‸ chaw teˇ gʼaˇ ka‸ maˇ shaw 
taˉ leh, venˇ taˍ meu‸ hpe‸ hta‸ htawˇ hkʼe leˇ hpaw baˬ taˉ ve yoˬ. 
18Oˇ htaˇ Gʼuiˬsha lehˬ, Aˍiˆ venˇ hpawˇ lo nawˬ ve gehˇ hta‸ che peu-o. Venˇ 
oˇ ve ngaˬ nawˬ hta‸ piˇ laˇ ve yoˬ, teh‸ Yawˇsuˆ hta‸ kʼoˆ piˇ ve yoˬ. Gʼuiˬsha 
kʼoˆ ve hkʼe Yawˇsuˆ na yuˬ leh te ve yoˬ. 
19Yawˇ ve la‸ sheh hta‸ chiˇ ve teˇ yanˇ va‸ taˍ ve ma‸ yaˇ teˇ hpaˍ pawˆ tu la 
leh venˇ hkʼaw gʼuiˇ lo‸-e ve yoˬ. Hkʼe te leh yawˇ hui venˇ hta‸ aˬ miˍ tuˉ baˬ 
ve yoˬ. 
20Aˍiˆ venˇ ve ma‸ yaˇ teˇ hpaˍ hkʼaw‸ nawˉ hpawˇ lo hpfuhˆ nyi leh, mvuhˇ 
hkʼawˇ naˆ dawˇ lonˉ mvuh naw hkʼoˆ taˆ-e chehˇ ve hta‸ yawˇ hui gʼa mawˬ 
ve yoˬ. Yawˇ hui gʼuiˇ hpaw-e kuiˬ maˇ cawˬ. Awˬ lawn kʼo, heh puiˉ hkʼaw lo 
yawˇ hui gʼa‸ yuˬ chehˇ ve Iˉsaˍreˍlaˆ chaw teˇ hpaˍ, yawˇ hui hta‸ kʼaw‸ 
hpfuhˆ bawˆ piˇ ve pa taw yoˬ. 
21Yawˇsuˆ leh yawˇ ve ma‸ yaˇ teˇ hpaˍ lehˬ, yawˇ hui ve chaw teˇ hpaˍ venˇ 
hta‸ bawˆ gʼa taˍ peuˬ leh, venˇ hta‸ aˬ miˍ tuˉ keu chehˇ ve hta‸ gʼa mawˬ ve 
teˇ yanˇ, yawˇ hui kʼaw‸ hpfuhˆ kʼaw‸ la leh Aˍiˆ venˇ yaˇ teˇ hpaˍ hta‸ tiˇ 
pehˍ piˇ ve yoˬ. 
22Venˇ hkʼaw lo gaˬ taˍ peuˬ ve ma‸ yaˇ teˇ hpaˍ htawˇ ya‸ la leh, Aˍiˆ venˇ ve 
ma‸ yaˇ teˇ hpaˍ hta‸ ga bawˆ ve yoˬ. Yawˇ hui lehˬ, Aˍiˆ venˇ ve ma‸ yaˇ teˇ 
hpaˍ hta‸ teˇ hpawˇ le le caw hoˆ taˍ leh tiˇ pehˍ piˇ ve yoˬ. 
23Aˍiˆ venˇ hta‸ uˉ peunˍ chehˇ ve jawˇmawˇ maˇ heˆ kʼo, awˬ nu ve ma‸ yaˇ 
hkʼa peu-eˬ suh peuˬ sheˬ ve yoˬ. Yawˇ hui lehˬ, jawˇmawˇ oˇ ve hta‸ hpeh yuˬ 
leh Yawˇsuˆ geh shiˍ veu laˇ ve yoˬ. 

24Yawˇ hui hkʼaˇ suh gʼa‸ yuˬ laˬ chehˇ ve canˇ paˍ hkʼa peu-eˬ ve hta‸ 
Iˉsaˍreˍlaˆ chaw hui tiˇ pehˍ piˇ ve yoˬ. Oˇ hkʼe te peuˬ hkʼaw‸ nawˉ, yawˇ hui 
venˇ hkʼaw lo kʼaw‸ kʼo‸-e leh, oˇ kaˬ lo chehˇ ve chaw hkʼa peu-eˬ ve hta‸ 
htawˇ tiˇ pehˍ piˇ ve yoˬ. 
25Oˇ ve teˇ nyi Aˍiˆ venˇ hkʼaw tiˇ pehˍ ve hta‸ gʼa hkanˍ ve hawˉ hkʼaˆ yaˇ miˇ 
hkʼa peu-eˬ 12,000 gʼaˇ cawˬ ve yoˬ. 
26Aˍiˆ venˇ hkʼaw chehˇ ve chaw hkʼa peu-eˬ hta‸ tiˇ pehˍ peuˬ htaˇ hkʼa gaˬ, 
Yawˇsuˆ lehˬ Aˍiˆ venˇ hpawˇ lo yawˇ ve gehˇ hta‸ che peu taˍ ve yoˬ. 
27Gʼuiˬsha Yawˇsuˆ hta‸ kʼoˆ piˇ taˍ ve hkʼe, Iˉsaˍreˍlaˆ chaw teˇ hpaˍ lehˬ venˇ 
oˇ ve awˬ hkʼaw lo cawˬ ve mawˇ jeˬ leh ceˇ teˇ hpaˍ hta‸, a shu yawˇ heuˆ gaˇ 
ve hkʼe yuˬ kʼai ve yoˬ. 
28Yawˇsuˆ lehˬ Aˍiˆ venˇ hta‸ aˬ miˍ tuˉ baˬ piˇ ve pa taw, ya‸ nyi hkʼa gaˬ 
venˇ oˇ ve luˬ kʼai taˍ ve yoˬ. 
29Yawˇ lehˬ Aˍiˆ venˇ hta‸ uˉ peunˍ chehˇ ve jawˇmawˇ hta‸ suhˆ cehˬ hkʼoˆ lo 
hpeh yu pehˍ piˇ leh, mvuhˇ hpeu‸ la htaˇ hkʼa gaˬ oˇ hkʼe te baˬ taˍ piˇ ve 
yoˬ. Mvuhˇ nyi lo‸-e ve teˇ yanˇ, Yawˇsuˆ tawˇ piˇ leh, yawˇ hui lehˬ jawˇmawˇ 
oˇ ve hta‸ venˇ taˍ meu‸ hpe‸ lo baˬ keu piˇ leh, yawˇ awˬ hkʼoˆ lo haˉ pui 
shiˍ gʼawˆhpoˆ piˇ ve yoˬ. Ya‸ nyi hkʼa gaˬ haˉ pui hpoˆ chi cawˬ taˍ sheˍ ve 
yoˬ. 

Eˇbaˍlaˆ hkʼaw hkʼoˆ awˬliˇtawˇhkawˇ gʼaw maˍ ve 

30Oˇ ve hkʼaw‸ nawˉ Yawˇsuˆ lehˬ, Eˇbaˍlaˆ hkʼaw hkʼoˆ lo Iˉsaˍreˍlaˆ chaw hui 
ve Gʼuiˬsha hta‸ tuˉ tanˇ kuiˬ teˇ maˬ te ve yoˬ. 
31Yawˇ lehˬ Moˉseˍ ve awˬliˇtawˇhkawˇ li‸ daw hkʼaw bvuh‸ taˍ leh, Gʼuiˬsha 
ve awˬ ceˬ paˍ Moˉseˍ Iˉsaˍreˍlaˆ chaw hui hta‸ maˍ piˇ taˍ ve hkʼe, tcuhˇ maˇ 
yuˬ htawˆ ve haˉ pui shiˍ teˇ hpaˍ yuˬ leh tuˉ tanˇ kuiˬ hta‸ te ve yoˬ. Tuˉ tanˇ 
kuiˬ oˇ ve awˬ hkʼoˆ lo aˬ miˍ tuˉ tanˇ tuˬ leh, awˬ chawˇ te da‸ ve tanˇ tuˬ 
Gʼuiˬsha hta‸ tuˉ tanˇ piˇ ve yoˬ. 

32Oˇ kaˬ lo Iˉsaˍreˍlaˆ chaw teˇ hpaˍ mehˆ gʼuˇ suhˍ Yawˇsuˆ lehˬ, Moˉseˍ bvuh‸ 
taˍ ve awˬliˇtawˇhkawˇ teˇ hpaˍ hta‸ haˉ pui shiˍ hkʼoˆ lo kʼaw‸ htawˆ bvuh‸ 
ve yoˬ. 
33Iˉsaˍreˍlaˆ chaw awˬ hoˉ awˬ naˬ teˇ hpaˍ, ma‸ poˍ teˇ hpaˍ, suhˉ jehˬ paˍ teˉ 
hpaˍ, yawˇ hui geh chehˇ taˍ ve hkehˉ chaw teˇ hpaˍ leh Iˉsaˍreˍlaˆ chaw hkʼa 
peu-eˬ, ka ti‸ shaˉ caˆ ta kʼoˍ choˬ hpawˇ oˇ hpawˇ lo huˉ taˍ ve yoˬ. Chaw teˇ 
hkoˇ lehˬ, Geˍraˍsenˍ hkʼaw hpawˇ lo hpfuhˆ taˍ leh, awˬ nu ve chaw teˇ hkoˇ 
lehˬ Eˇbaˍlaˆ hkʼaw hpawˇ lo hpfuhˆ huˉ taˍ ve yoˬ. Gʼuiˬsha ve awˬ bon hta‸ 
ha‸ yuˬ tuˬ awˬ yanˇ gaˬ kʼo chi hkʼe gʼa te ve yoˬ, teh‸ Gʼuiˬsha ve awˬ ceˬ 
paˍ Moˉseˍ kʼoˆ taˍ ve pa taw, yawˇ hui chi hkʼe te huˉ taˍ ve yoˬ. 
34Oˇ ve hkʼaw‸ nawˉ Yawˇsuˆ lehˬ, awˬ bon na‸ piˇ ve hkawˇ teˇ hpaˍ maˇ kʼoˆ, 
hkeu ve hkawˇ teˇ hpaˍ maˇ kʼoˆ, awˬliˇtawˇhkawˇ li‸ daw awˬ hkʼaw lo bvuh
‸ taˍ ve hkʼe, chaw chi ma ve hta‸ awˬ hkawˇ bvuhˬ chaweh te gʼaw maˍ piˇ 
ve yoˬ. 
35Moˉseˍ ve awˬliˇtawˇhkawˇ teˇ hkawˇ le le ve hta‸, oˇ kaˬ lo chehˇ taˍ ve 
hawˉ hkʼaˆ, yaˇ miˇ, yaˇ ehˉ leh yawˇ hui geh chehˇ taˍ ve hkehˉ chaw hkʼa 
peu-eˬ hta‸ Yawˇsuˆ gʼaw maˍ piˇ ve yoˬ. 

Yawˇsuˆ li‸ 9 

Yawˇsuˆ leh Giˇbonˍ chaw teˇ hpaˍ 

1Awˬ lawn chi ve hta‸ Yawˇdanˍ iˉ kaˆ lawˬ mvuhˇ nyi kʼehˬ hpawˇ leh, Awˬ 
kʼaw ji ve laˇ tsuhˇ gʼuiˬ paˇ lo cawˬ ve mvuhˇmiˬ hta‸ te leh Leˍbaˍnonˍ 
mvuhˇmiˬ lo hkʼa gaˬ ve jawˇmawˇ teˇ hpaˍ gʼa kaˇ ve yoˬ. Jawˇmawˇ oˇ ve teˇ 
hpaˍ lehˬ, Hiˇtiˆchaw, Aˍmawˇriˆ chaw, Hkaˍnaˍniˆ chaw, Hpeˍraˍziˆ chaw, 
Hiˇviˆ chaw leh Yeˍbuˇsiˆ chaw hui ve jawˇmawˇ teˇ hpaˍ hpeh‸ ve yoˬ. 
2Yawˇ hui lehˬ, Yawˇsuˆ leh Iˉsaˍreˍlaˆ chaw hui hta‸ bawˆ tuˬ teˇ geh hpawnˬ 
laˬ ve yoˬ. 
3Yeˍriˆhkoˇ venˇ leh Aˍiˆ venˇ hta‸ Yawˇsuˆ hkʼaˬ hkʼe te piˇ ve awˬ lawn hta‸ 
Giˇbonˍ chaw hui gʼa kaˇ ve teˇ yanˇ, 

4yawˇ hui yawˇ hta‸ cuˇ yiˍ te piˇ tuˬ jehˬ cheˆ ve yoˬ. Yawˇ hui caˇ tuˬ teˇ 
hpaˍ hta‸ ca leh, htuˉ pui awˬ piˍ hkʼaw keu peuˬ hkʼaw‸ nawˉ, yawˇ hui ve 
piˉlaˬ teˇ hpaˍ hta‸ taˆ tcuh ve yoˬ. 
5Yawˇ hui hkuiˉ nuˆ awˬ piˍ hta‸ tcuhˉ leh, tzuh‸ keu ve veu‸ kʼaˇ hta‸ veu‸ 
deh taˍ ve yoˬ. Yawˇ hui lehˬ, goˇ kʼai bvuh‸ kʼai peuˬ ve hkaoˍmonˇ teˇ hpaˍ 
hta‸ yuˬ kʼai ve yoˬ. 
6Oˇ ve hkʼaw‸ nawˉ, Giˇlaˍgaˍ lo deh chehˇ ve Yawˇsuˆ geh kʼai leh, Ngaˬ hui 
lehˬ vuiˇ jaˇ ve mvuhˇmiˬ lo laˬ taˍ ve yoˬ. Ngaˬ hui teˇ geh shaˉ caˆ caˇ-a veuˬ, 
teh‸ Yawˇsuˆ leh Iˉsaˍreˍlaˆ chaw hui hta‸ kʼoˆ piˇ ve yoˬ. 
7Ya‸ hkʼaˇ, Iˉsaˍreˍlaˆ chaw teˇ hpaˍ kʼoˆ ve, Aˬ hto‸ ma pa taw ngaˬ hui nawˬ 
hui geh shaˉ caˆ gʼa caˇ tuˬ ve le. Nawˬ hui lehˬ maˇ vuiˇ maˇ neˇ lo chehˇ ve 
chaw teˇ hpaˍ hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 
8Ngaˬ hui teˇ hpaˍ nawˬ ve awˬ ceˬ te tuˬ yoˬ, teh‸ yawˇ hui Yawˇsuˆ hta‸ kʼoˆ 
piˇ ve yoˬ. Oˇ htaˇ Yawˇsuˆ lehˬ, Nawˬ hui a shu le. Nawˬ hui hkʼaˬ lo laˬ ve le, 
teh‸ yawˇ hui hta‸ na nyi ve yoˬ. 
9Oˇ htaˇ yawˇ hui kʼoˆ ve, Jawˇmawˇ-oˬ, ngaˬ hui lehˬ vuiˇ jaˇ ve mvuhˇmiˬ lo 
laˬ taˍ ve yoˬ. Awˬ lawn kʼo, nawˬ hui ve Jawˇmawˇ Gʼuiˬsha awˬ lawn hta‸ 
ngaˬ hui gʼa kaˇ peuˬ ve yoˬ. Yawˇ Eˇjiˇtu‸ mvuhˇmiˬ hkʼaw te ve kanˉ teˇ 
hpaˍ awˬ lawn hta‸ maˇ kʼoˆ, 
10Yawˇdanˍ iˉ kaˆ lawˬ mvuhˇ nyi tawˆ hpawˇ lo chehˇ ve Heˍsaˍbonˍ 
mvuhˇmiˬ jawˇmawˇ Siˉhonˍ leh, Baˍshanˍ mvuhˇmiˬ ve jawˇmawˇ Awˇgaˆ hui 
hta‸ Aˍshaˆtaˍroˆ teh‸ kʼoˆ ve chehˇ kuiˬ lo Yawˇ hkʼaˬ hkʼe te piˇ peuˬ ve awˬ 
lawn hta‸ maˇ kʼoˆ, ngaˬ hui gʼa kaˇ taˍ peuˬ ve yoˬ. 
11Hkʼe te leh ngaˬ hui ve awˬ hoˉ awˬ naˬ teˇ hpaˍ leh mvuhˇ yaˇ miˬ yaˇ hkʼa 
peu-eˬ, caˇ tuˬ gu leh nawˬ hui geh kʼai peu laˇ ve yoˬ. Ngaˬ hui lehˬ, nawˬ hui 
ve awˬ ceˬ hpeh‸ ve yoˬ. Chi hta‸ pa taw, ngaˬ hui hta‸ shaˉ caˆ caˇ laˇ-oˆ. 
12Ngaˬ hui ve hkaoˍmonˇ chi teˇ hpaˍ hta‸ nyi sheˍ. Ngaˬ hui tawˆ la gehˇ htaˇ 
hkaoˍmonˇ chi teˇ hpaˍ awˬ suhˉ deˇ deˇ hpeh‸ ve yoˬ. Ya‸ hkʼaˇ nyi sheˍ. Chi 
beu‸ goˇ kʼai bvuh‸ kʼai peuˬ ve yoˬ. 

13Ngaˬ hui ve a pehˉ meuˇ gʼuiˬ keu kuiˬ shaˍ guiˬ kʼuˉ teˇ hpaˍ hta‸ htawˇ nyi 
sheˍ. Ngaˬ hui tawˆ la gehˇ htaˇ awˬ suhˉ hpeh‸ ve yoˬ. Chi beu‸ tzuh‸ kʼai 
peuˬ. Ngaˬ hui ya‸ kʼaw toˇ laˬ ve vuiˇ jaˇ peuˬ ve pa taw, ngaˬ hui ve veu‸ 
kʼaˇ leh hkuiˉ nuˆ teˇ hpaˍ htawˇ tzuh‸ kʼai peu, teh‸ Yawˇsuˆ hta‸ kʼoˆ piˇ ve 
yoˬ. 
14Iˉsaˍreˍlaˆ chaw teˇ hpaˍ lehˬ, hkaoˍmonˇ oˇ ve teˇ hpaˍ hta‸ ha‸ yuˬ ve yoˬ. 
Ya‸ hkʼaˇ, yawˇ hui Gʼuiˬsha hta‸ maˇ na nyi. 
15Hkʼe te leh Yawˇsuˆ yawˇ hui geh shaˉ caˆ caˇ leh, yawˇ hui hta‸ maˇ te luˬ 
piˇ tuˬ ka ti‸ te ve yoˬ. Iˉsaˍreˍlaˆchaw awˬ hoˉ awˬ naˬ teˇ hpaˍ htawˇ yawˇ 
hui geh shaˉ caˆ caˇ ve yoˬ. 
16Yawˇ hui shaˉ caˆ caˇ peuˬ hkʼaw‸ nawˉ shehˆ nyi gaˬ htaˇ, chaw oˇ ve teˇ 
hpaˍ lehˬ yawˬ hui hta‸ maˇ vuiˇ maˇ neˇ kuiˬ lo chehˇ ve chaw hpeh‸ ve hta‸ 
Iˉsaˍreˍlaˆ chaw hui gʼa shiˍ ve yoˬ. 
17Hkʼe te leh, Iˉsaˍreˍlaˆchaw teˇ hpaˍ tawˆ kʼai leh shehˆ nyi gaˬ ve teˇ yanˇ, 
chaw oˇ ve teˇ hpaˍ ve chehˇ kuiˬ Giˇbonˍ, Hkeˍhpiˇraˆ, Beˍroˆ, leh 
Kiˇyaˍraˆyaˍrenˍ venˇ lo gaˬ la ve yoˬ. 
18Ya‸ hkʼaˇ, Iˉsaˍreˍlaˆ chaw teˇ hpaˍ lehˬ yawˇ hui hta‸ tiˇ pehˍ piˇ maˇ hpeh‸
. Awˬ lawn kʼo, Yawˇ hui ve awˬ hoˉ awˬ naˬ teˇ hpaˍ lehˬ, Iˉsaˍreˍlaˆ ve 
Gʼuiˬsha ve awˬ meh hkʼaw lo yawˇ hui hta‸ ka ti‸ te da‸ taˍ peuˬ ve pa taw 
yoˬ. Hkʼe te leh Iˉsaˍreˍlaˆ chaw teˇ hpaˍ lehˬ, yawˇ hui ve awˬ hoˉ awˬ naˬ teˇ 
hpaˍ hta‸ nyi ma maˇ sha ve yoˬ. 
19Ya‸ hkʼaˇ, Iˉsaˍreˍlaˆ chaw awˬ hoˉ awˬ naˬ teˇ hpaˍ kʼaw‸ yaw hkʼaw‸ leh 
kʼoˆ ve, Gʼuiˬsha ve awˬ meh awˬ hkʼaw lo ngaˬ hui yawˇ hui hta‸ ka ti‸ gʼa 
te taˍ peuˬ ve pa taw, yawˇ hui hta‸ te luˬ piˇ maˇ hpeh‸. 
20Ngaˬ hui ka ti‸ te taˍ peuˬ ve hkʼe, yawˇ hui hta‸ gʼa te‸ chehˇ piˇ lawˬ ve 
yoˬ. Ngaˬ hui oˇ hkʼe maˇ te ve kʼo, Gʼuiˬsha ngaˬ hui hta‸ ciˍ yanˍ laˇ tuˬ yoˬ. 
21Yawˇ hui hta‸ te‸ chehˇ piˇ-oˆ. Ya‸ hkʼaˇ, yawˇ hui lehˬ ngaˬ hui awˬ pon 
suhˆ hkaˆ leh iˉ kaˆ gʼa hkʼo laˇ ve yoˬ, teh‸ yawˇ hui hta‸ kʼoˆ maˍ piˇ ve yoˬ. 

22Oˇ ve hkʼaw‸ nawˉ, Yawˇsuˆ lehˬ Giˉbonˍ chaw hui hta‸ kuˬ yuˬ leh, Nawˬ 
hui choˬ kaˬ lo ceh chehˇ taˍ ve htawˇ, aˬ hto‸ ma pa taw vuiˇ jaˇ ve mvuhˇmiˬ 
lo laˬ taˍ ve yoˬ, teh‸ kʼoˆ leh ngaˬ hui hta‸ heˍ laˇ ve le. 
23Nawˬ hui chi hkʼe te ve pa taw, Gʼuiˬsha nawˬ hui hta‸ ciˍ yanˍ laˇ tuˬ yoˬ. 
Ngaˬ hui ve Gʼuiˬsha ve bon yehˬ awˬ pon nawˬ hui suhˆ gʼa ca laˇ leh iˉ kaˆ 
gʼa hkʼo laˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
24Yawˇ hui kʼaw‸ yaw hkʼaw‸ leh kʼoˆ ve, Jawˇmawˇ-oˬ, ngaˬ hui chi hkʼe gʼa 
te ve lehˬ nawˬ hui mvuhˇmiˬ chi hkʼaw lo‸ la ve teˇ yanˇ, mvuhˇmiˬ chi 
hkʼaw chehˇ ve chaw hkʼa peu-eˬ hta‸ gʼa tiˇ pehˍ piˇ ve yoˬ, teh‸ nawˬ hui ve 
Gʼuiˬsha lehˬ yawˇ ve awˬ ceˬ paˍ Moˉseˍ hta‸ kʼoˆ piˇ taˍ ve tawˇ hta‸ ngaˬ 
hui gʼa kaˇ taˍ ve pa taw yoˬ. Ngaˬ hui gʼa suh la ve hta‸ kawˆ jaˇ ve pa taw, 
chi hkʼe gʼa te taˍ peuˬ ve yoˬ. 
25Chi beu‸ ngaˬ hui lehˬ, nawˬ ve kanˇ paˆ awˬ hawˉ lo chehˇ taˍ ve yoˬ. Nawˬ 
te laˇ gaˇ ve hkʼe ngaˬ hui hta‸ te laˇ-oˆ, teh‸ yawˇ hta‸ kʼaw‸ kʼoˆ piˇ ve yoˬ. 
26Hkʼe te leh Yawˇsuˆ yawˇ hui hta‸ ha‸ shaˉ taˍ leh, yawˇ hui hta‸ maˇ tiˇ 
pehˍ piˇ ve yoˬ. 
27Gʼuiˬsha hta‸ tuˉ tanˇ kuiˬ te tuˬ, yawˇ lehˬ chaw oˇ ve teˇ hpaˍ hta‸ awˬ ceˬ 
hkʼa shuˍ suhˆ hkaˆ tcuh leh iˉ kaˆ hkʼo tcuh ve yoˬ. Ya‸ nyi hkʼa gaˬ chaw oˇ 
ve teˇ hpaˍ lehˬ, Gʼuiˬsha leuˆ yuˬ ve chehˇ kuiˬ lo tuˉ tanˇ kuiˬ hta‸ te htaˇ, 
yawˇ hui lehˬ kanˉ oˇ ve teˇ hpaˍ hta‸ gʼa te chehˇ taˍ ve yoˬ. 

Yawˇsuˆ li‸ 10 

Aˍmawˇriˆ chaw hta‸ te luˬ piˇ ve 

1Yawˇsuˆ lehˬ, Yeˍriˆhkoˇ venˇ leh Jawˇmawˇ hta‸ te luˬ piˇ ve hkʼe, Aˍiˆ venˇ 
leh jawˇmawˇ hta‸ htawˇ te luˬ te sheˆ piˇ ve awˬ lawn hta‸Yeˍruˆsaˍlehnˍ 
venˇ hta‸ uˉ peunˍ chehˇ ve jawˇmawˇ Aˍdoˇniˆseˍdehˆ gʼa kaˇ ve yoˬ. Chi 
hkʼoˆ, Giˇbonˍ chaw teˇ hpaˍ lehˬ, Iˉsaˍreˍlaˆ chaw hui geh shaˉ caˆ caˇ leh 
yawˇ hui geh chehˇ taˍ peuˬ ve awˬ lawn hta‸ htawˇ yawˇ gʼa kaˇ ve yoˬ. 
2Oˇ htaˇ, Yeˍruˆsaˍlehnˍ venˇ yaˇ teˇ hpaˍ kawˆ jaˇ ve yoˬ. Awˬ lawn kʼo, 
Giˇbonˍ venˇ lehˬ Aˍiˆ venˇ a‸ kehˉ uiˍ leh, awˬ nu ve venˇ lonˉ teˇ hpaˍ hkʼe 

taw uiˍ ve yoˬ. Yawˇ hui ve ma‸ yaˇ teˇ hpaˍ htawˇ cheuˬ ve ma‸ yaˇ teˇ hpaˍ 
hpeh‸ ve yoˬ. 
3Chi hta‸ pa taw Aˍdoˇniˆseˍdehˆ lehˬ, Heˍbronˍ mvuhˇmiˬ ve jawˇmawˇ 
Hawˇhanˍ, Yaˍmoˆ mvuhˇmiˬ jawˇmawˇ Piˇranˍ, Laˍhkiˇsaˆ mvuhˇmiˬ 
jawˇmawˇ Yaˍhpi-aˍ, Eˇgaˍlonˍ mvuhˇmiˬ jawˇmawˇ Deˍbiˇraˆ hui geh tawˇ chi 
hkʼe shanˍ feu piˇ ve yoˬ. 
4Giˇbonˍ venˇ yaˇ teˇ hpaˍ lehˬ, Yawˇsuˆ leh Iˉsaˍreˍlaˆ chaw hui hta‸ awˬ 
chawˇ te da‸ taˍ peuˬ ve pa taw, ngaˬ hui yawˇ hui teˇ hpaˍ hta‸ ca bawˆ-a 
veuˬ. Laˬ-o‸. Ngaˬ hta‸ a ciˉ ga laˇ-oˆ, teh‸ kʼoˆ feu piˇ ve yoˬ. 
5Yeˍruˆsaˍlehnˍ jawˇmawˇ, Heˍbronˍ jawˇmawˇ, Yaˍmoˆ jawˇmawˇ Laˍhkiˇsaˆ 
jawˇmawˇ leh Eˇgaˍlonˍ jawˇmawˇ, Aˍmawˇriˆ jawˇmawˇ chi ve ngaˇ gʼaˇ lehˬ, 
a shu yawˇ ve ma‸ moˍ shawˍ veu laˇ leh, Giˇbonˍ venˇ hta‸ ca bawˆ la ve yoˬ. 
6Oˇ htaˇ Giˇbonˍ venˇ yaˇ teˇ hpaˍ lehˬ, Giˇlaˍgaˍ lo chehˇ taˍ ve Yawˇsuˆ geh 
tawˇ chi hkʼe shanˍ feu piˇ ve yoˬ. Jawˇmawˇ-oˬ, ngaˬ hui hta‸ a ciˉ taˇ chiˇ 
baˬ laˇ-oˆ. Awˬ lawn kʼo, hkʼaw hkʼoˆ lo chehˇ ve Aˍmawˇriˆ jawˇmawˇ hkʼa 
peu-eˬ ngaˬ hui hta‸ ca bawˆ la tuˬ gaˬ la taˍ peuˬ, teh‸ shanˍ feu piˇ ve yoˬ. 
7Hkʼe te leh, Yawˇsuˆ lehˬ yawˇ ve ma‸ yaˇ hkʼa peu-eˬ ve hta‸ shiˍ leh 
Giˇlaˍgaˍ hkʼaw tawˆ kʼai ve yoˬ. 
8Oˇ htaˇ Gʼuiˬsha lehˬ, Yawˇ hui hta‸ taˇ kawˆ. Ngaˬ nawˬ hta‸ gʼaˇ shehˍ hpaˇ 
hpeh‸ la piˇ taˍ peuˬ ve yoˬ. Yawˇ hui teˇ gʼaˇ ka‸ nawˬ hta‸ tawˍ taˍ laˇ gʼa 
tuˬ ve maˇ heˆ, teh‸ Yawˇsuˆ hta‸ kʼoˆ piˇ ve yoˬ. 
9Yawˇsuˆ lehˬ, Giˇlaˍgaˍ lo tu leh teˇ haˉ tanˇ hkuinˇ kʼai peuˬ hkʼaw‸ nawˉ, 
yawˇ hui hta‸ la‸ haˉ lo‸ bawˆ piˇ ve yoˬ. 
10Yawˇ hui Iˉsaˍreˍlaˆ chaw teˇ hpaˍ hta‸ gʼa mawˬ ve teˇ yanˇ, Gʼuiˬsha lehˬ 
yawˇ hui hta‸ kawˆ ve nyi ma cawˬ la piˇ ve yoˬ. Iˉsaˍreˍlaˆ chaw teˇ hpaˍ lehˬ, 
Giˇbonˍ venˇ hkʼaw lo chaw oˇ ve teˇ hpaˍ hta‸ tiˇ pehˍ piˇ leh, Beˍtawˇronˍ 
kʼaˍ le‸ hta‸ hpanˍ kʼai peuˬ hkʼaw‸ nawˉ, awˬ hawˉ hpawˇ lo cawˬ ve 
Aˍzeˍkaˍ venˇ leh Meˍkeˍdaˍ venˇ lo hkʼa gaˬ, yawˇ hui hkʼaˇ suh gʼa‸ yuˬ kʼai 
ve yoˬ. 

11Yawˇ hui lehˬ Beˍtawˇronˍ kʼaˍ le‸ hta‸ hpanˍ kʼai leh Aˍzeˍkaˍ venˇ hpawˇ 
lo gʼuiˇ hpaw-e chehˇ ve teˇ yanˇ, Gʼuiˬsha lehˬ mvuhˇ naw ma hkʼoˆ lo uiˍ jaˇ 
ve vaˇ shiˍ teˇ hpaˍ ce la piˇ leh, yawˇ hui hta‸ teˍ pehˍ piˇ lawˬ ve yoˬ. 
Iˉsaˍreˍlaˆ chaw hui tiˇ pehˍ ve a‸ kehˉ vaˇ shiˍ ce teˍ leh suh-e ve chaw maˇ 
jaˇ ve yoˬ. 
12Iˉsaˍreˍlaˆ chaw hui Aˍmawˇriˆ chaw hui hta‸ ma‸ bawˆ gʼaˇ ve teˇ nyi htaˇ, 
Yawˇsuˆ Gʼuiˬsha hta‸ tawˇ yaw piˇ ve yoˬ. Yawˇ kʼoˆ ve, Mvuhˇ nyi-oˬ, 
Giˇbonˍ venˇ hkʼoˆ lo maˇ kʼoˆ, ha pa-oˬ, Aˍjaˍlonˍ lawˬ hkʼo‸ awˬ hkʼoˆ lo maˇ 
kʼoˆ, chehˇ taˍ-o‸, teh‸ Iˉsaˍreˍlaˆ chaw mehˆ gʼuˇ suhˍ kʼoˆ ve yoˬ. 
13Hkʼe te leh Iˉsaˍreˍlaˆ chaw teˇ hpaˍ canˇ paˍ hta‸ bawˆ gʼaˇ peuˬ htaˇ hkʼa 
gaˬ, mvuhˇ nyi leh ha pa jehˇ taˍ ve yoˬ. Awˬ lawn chi hta‸ Yawˇsuˆ ve li‸ 
daw awˬ hkʼaw lo bvuh‸ keu taˍ ve yoˬ. Mvuhˇ nyi lehˬ, mvuhˇ naw ma awˬ 
kʼaw ji teˇ hkʼaˇ lo jehˇ sheˬ leh, teˇ nyi tanˇ vanˇ mvuhˇ nyi maˇ lo‸-e ve yoˬ. 
14Gʼuiˬsha chaw yaˇ ve tawˇ hta‸ na yuˬ leh, Iˉsaˍreˍlaˆ chaw hui awˬ pon ma‸ 
bawˆ piˇ ve chi hkʼe ve awˬ nyi teˇ nyi ka‸ maˇ cawˬ jaw sheˍ. 
15Oˇ ve hkʼaw‸ nawˉ, Yawˇsuˆ leh yawˇ ve ma‸ yaˇ hkʼa peu-eˬ yawˇ hui deh 
chehˇ taˍ kuiˬ Giˇlaˍ gaˍ lo kʼaw‸ kʼo‸-e ve yoˬ. 

Jawˇmawˇ ngaˇ gʼaˇ hta‸ hpeh yuˬ ve 

16Aˍmawˇriˆ jawˇmawˇ oˇ ve ngaˇ gʼaˇ gʼuiˇ hpaw-e leh Maˍkeˍdaˍ teh‸ kʼoˆ ve 
haˉ hpawˇ hkʼaw ca va‸ taˍ ve yoˬ. 
17Yawˇ hui oˇ kaˬ lo va‸ chehˇ ve awˬ lawn shu Yawˇsuˆ hta‸ hto piˇ ve yoˬ. 
18Oˇ htaˇ Yawˇsuˆ kʼoˆ ve, Haˉ kʼoˍ awˬ hkʼoˇ meuˇ lo haˉ pui shiˍ lonˉ hpfuhˆ 
tsuhˇ leh, ma‸ yaˇ teˇ hpaˍ hta‸ shaw tcuh taˍ-o‸. 
19Ya‸ hkʼaˇ, nawˬ hui oˇ kaˬ lo taˇ chehˇ taˍ. Canˇ paˍ teˇ hpaˍ hkʼaˇ suh gʼa‸ 
yuˬ-o‸. Yawˇ hui ve venˇ lo taˇ kʼaw‸ gaˬ tcuh piˇ. Gʼuiˬsha lehˬ nawˬ hui hta‸ 
gʼaˇ shehˍ hpaˇ hpeh‸ la piˇ taˍ peuˬ, teh‸ yawˇ hui hta‸ kʼoˆ piˇ ve yoˬ. 
20Yawˇsuˆ leh Iˉsaˍreˍlaˆ chaw teˇ hpaˍ yawˇ hui hta‸ tiˇ pehˍ piˇ ve yoˬ. Ma‸ 
bawˆ kuiˬ lo maˇ suh-e ve chaw teˇ hpaˍ lehˬ, a shu yawˇ ve venˇ lo gʼuiˇ kʼo‸-
e leh ca va‸ taˍ ve yoˬ. 



603 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

21Oˇ ve hkʼaw‸ nawˉ, Yawˇsuˆ ve ma‸ yaˇ hkʼa peu-eˬ Yawˇsuˆ chehˇ taˍ kuiˬ 
Maˍkeˍdaˍ teh‸ kʼoˆ ve chehˇ kuiˬ lo kʼaw‸ la ve yoˬ. Chaw teˇ gʼaˇ ka‸ 
Iˉsaˍreˍlaˆ chaw hui hta‸ te‸ chiˉca kʼoˆ maˇ haˆ ve yoˬ. 
22Oˇ ve hkʼaw‸ nawˉ Yawˇsuˆ lehˬ, Haˉ kʼoˍ hta‸ hpaw leh jawˇmawˇ oˇ ve 
ngaˇ gʼaˇ ngaˬ geh shiˍ laˬ-o‸, teh‸ kʼoˆ ve yoˬ. 
23Hkʼe te leh yawˇ hui haˉ kʼoˍ hta‸ hpaw leh Yeˍruˆsaˍlehnˍ jawˇmawˇ, 
Heˍbronˍ jawˇmawˇ, Yaˍmoˆ jawˇmawˇ, Laˍhkiˇsaˆ jawˇmawˇ leh Eˇgaˍlonˍ 
jawˇmawˇ hui hta‸ shiˍ tawˆ la ve yoˬ. 
24Jawˇmawˇ oˇ ve teˇ hpaˍ hta‸ Yawˇsuˆ geh shiˍ gaˬ laˬ ve teˇ yanˇ, Yawˇsuˆ 
lehˬ yawˇ ve ma‸ yaˇ hkʼa peu-eˬ ve hta‸ kuˬ yuˬ leh, yawˇ hui ve kʼawˍ peˍ 
hta‸ naˆ tinˍ taˍ tuˬ yawˇ ve ma‸ poˍ teˇ hpaˍ hta‸ tawˇ piˇ ve yoˬ. Hkʼe te leh 
yawˇ hui oˇ hkʼe te ve yoˬ. 
25Oˇ ve hkʼaw‸ nawˉ Yawˇsuˆ lehˬ, Taˇ kawˆ. Nyi ma taˇ luˬ. Awˬ gʼaˇ yuˬ tawˆ 
leh ha‸ hanˉ ve nyi ma cawˬ piˇ-oˆ. Awˬ lawn kʼo, Gʼuiˬsha lehˬ nawˬ hui ve 
canˇ paˍ hkʼa peu-eˬ hta‸ chi hkʼe te piˇ tuˬ yoˬ, teh‸ yawˇ hui hta‸ kʼoˆ piˇ ve 
yoˬ. 
26Peuˬ hkʼaw‸ nawˉ, Yawˇsuˆ lehˬ jawˇmawˇ oˇ ve ngaˇ gʼaˇ hta‸ tiˇ pehˍ leh, 
mvuhˇ hpeu‸ la htaˇ hkʼa gaˬ suhˆ cehˬ hkʼoˆ lo hpeh yu taˍ ve yoˬ. 
27Mvuhˇ nyi lo‸-e ve teˇ yanˇ, Yawˇsuˆ tawˇ piˇ leh yawˇ hui lehˬ suh taˍ ve 
awˬ to oˇ ve teˇ hpaˍ hta‸ yuˬ ya‸ peuˬ hkʼaw‸ nawˉ, yawˇ hui va‸ taˍ kuiˬ haˉ 
kʼoˍ hkʼaw baˬ keu ve yoˬ. Haˉ kʼoˍ oˇ ve awˬ hkʼoˇ meuˇ lo haˉ pui shiˍ lonˉ 
teˇ hpaˍ hpfuhˆ tsuhˇ taˍ leh, oˇ ve teˇ hpaˍ ya‸ nyi hkʼa gaˬ cawˬ taˍ she‸ ve 
yoˬ. 

Aˍmawˇriˆ chaw hui ve mvuhˇmiˬ hta‸ bawˆ yuˬ ve 

28Oˇ ve teˇ nyi tiˉ awˬ hkʼaw lo, Yawˇsuˆ lehˬ Maˍkeˍdaˍ venˇ leh venˇ oˇ ve hta
‸ uˉ peunˍ chehˇ ve jawˇmawˇ hta‸ bawˆ yuˬ ve yoˬ. Venˇ oˇ ve awˬ hkʼaw lo 
chehˇ ve chaw hkʼa peu-eˬ hta‸ yawˇ tiˇ pehˍ piˇ ve yoˬ. Yeˍriˆhkoˇ jawˇmawˇ 
hta‸ te piˇ ve hkʼa shuˍ, Maˍkeˍdaˍ jawˇmawˇ hta‸ htawˇ oˇ hkʼe te piˇ ve yoˬ. 

29Oˇ ve hkʼaw‸ nawˉ, Yawˇsuˆ leh yawˇ ve ma‸ yaˇ teˇ hpaˍ lehˬ, Maˍkeˍdaˍ 
venˇ lo tu leh Liˆbaˍnaˍ venˇ lo kʼai leh, venˇ oˇ ve hta‸ htawˇ bawˆ yuˬ ve 
yoˬ. 
30Gʼuiˬsha lehˬ, venˇ oˇ ve leh venˇ oˇ ve hta‸ uˉ peunˍ chehˇ ve jawˇmawˇ hta
‸ Iˉsaˍreˍlaˆ chaw hui ve la‸ sheh hkʼaw chiˇ a‸ piˇ ve yoˬ. Venˇ oˇ ve hkʼaw 
chehˇ ve chaw hkʼa peu-eˬ ve hta‸ yawˇ tiˇ pehˍ piˇ ve yoˬ. Yeˍriˆhkoˇ 
jawˇmawˇ hta‸ te piˇ ve hkʼa shuˍ, jawˇmawˇ oˇ ve hta‸ htawˇ te piˇ ve yoˬ. 
31Oˇ hkʼe te peuˬ hkʼaw‸ nawˉ, Yawˇsuˆ leh yawˇ ve ma‸ yaˇ teˇ hpaˍ Liˆbaˍnaˍ 
lo kʼaw‸ tu leh Laˍhkiˇshaˆ venˇ lo kʼai ve yoˬ. Venˇ oˇ ve hta‸ yawˇ hui caw 
hoˆ taˍ leh bawˆ yuˬ ve yoˬ. 
32Yawˇ hui ma‸ bawˆ ve nyiˇ nyi teˇ nyi gaˬ htaˇ, Gʼuiˬsha lehˬ venˇ oˇ ve hta‸ 
htawˇ Iˉsaˍreˍlaˆ chaw hui ve la‸ sheh hkʼaw chiˇ a‸ piˇ ve yoˬ. Liˆbaˍnaˍ venˇ 
hta‸ te piˇ ve hkʼa shuˍ, yawˇ lehˬ venˇ yaˇ oˇ ve hkʼa peu-eˬ hta‸ tiˇ pehˍ piˇ 
ve yoˬ. 
33Oˇ htaˇ Geˍzaˍraˆ mvuhˇmiˬ ve jawˇmawˇ Hawˇranˍ lehˬ, Laˍhkiˇshaˆ venˇ hta
‸ ca ga la tuˬ gaˬ la ve yoˬ. Ya‸ hkʼaˇ Yawˇsuˆ lehˬ, yawˇ hui hkʼa peu-eˬ hta‸ 
tiˇ pehˍ piˇ ve yoˬ. A sha‸ te‸ chehˇ taˉ ve chaw teˇ gʼaˇ ka‸ maˇ cawˬ. 
34Oˇ ve hkʼaw‸ nawˉ, Yawˇsuˆ leh yawˇ ve ma‸ yaˇ teˇ hpaˍ lehˬ, Laˍhkiˇshaˆ 
venˇ lo tu leh Eˇgaˍlonˍ venˇ lo kʼai ve yoˬ. Venˇ oˇ ve hta‸ yawˇ hui caw hoˆ 
taˍ leh bawˆ yuˬ ve yoˬ. 
35Oˇ ve teˇ nyi tiˉ awˬ hkʼaw lo yawˇ hui venˇ oˇ ve hta‸ bawˆ gʼaˇ leh, 
Laˍhkiˇshaˆ venˇ hta‸ te piˇ ve hkʼa shuˍ, venˇ oˇ ve hkʼaw chehˇ ve chaw hkʼa 
peu-eˬ ve hta‸ tiˇ pehˍ piˇ ve yoˬ. 
36Oˇ ve hkʼaw‸ nawˉ, Yawˇsuˆ leh yawˇ ve ma‸ yaˇ teˇ hpaˍ Eˇgaˍlonˍ venˇ lo 
tu leh hkʼaw hkʼoˆ lo cawˬ ve Heˍbronˍ venˇ hta‸ bawˆ yuˬ ve yoˬ. 
37Venˇ oˇ ve hta‸ uˉ peunˍ chehˇ ve jawˇmawˇ leh, venˇ yaˇ hkʼa peu-eˬ ve hta
‸ maˇ kʼoˆ, venˇ oˇ ve awˬ paˇ awˬ kui lo cawˬ ve awˬ nu ve venˇ yaˇ teˇ hpaˍ 
hta‸ htawˇ maˇ kʼoˆ, yawˇ hui tiˇpehˍ piˇ ve yoˬ. Eˇgaˍlonˍ venˇ hta‸ te piˇ ve 
hkʼa shuˍ, venˇ oˇ ve hta‸ htawˇ te piˇ ve yoˬ. 



605 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

38Oˇ ve hkʼaw‸ nawˉ, Yawˇsuˆ leh yawˇ ve ma‸ yaˇ teˇ hpaˍ Deˍbiˇraˆ venˇ lo 
kʼaw‸ hpfuhˆ kʼaw‸ la leh, venˇ oˇ ve hta‸ htawˇ bawˆ yuˬ ve yoˬ. 
39Venˇ oˇ ve hta‸ uˉ peunˍ chehˇ ve jawˇmawˇ leh, awˬ nu ve venˇ teˇ hpaˍ hta
‸ bawˆ yuˬ ve yoˬ. Chaw hkʼa peu-eˬ hta‸ yawˇ hui tiˇ pehˍ ve yoˬ. Heˍbronˍ, 
Liˆbaˍnaˍ venˇ leh, venˇ oˇ ve teˇ hpaˍ hta‸ uˉ peunˍ chehˇ ve jawˇmawˇ teˇ 
hpaˍ hta‸ te piˇ ve hkʼa shuˍ, Yawˇsuˆ lehˬ Deˍbiˇraˆ venˇ leh venˇ oˇ ve hta‸ 
uˉ peunˍ chehˇ ve jawˇmawˇ hta‸ oˇ hkʼe te piˇ ve yoˬ. 
40Oˇ hkʼe te leh, Yawˇsuˆ lehˬ mvuhˇmiˬ hkʼa peu-eˬ hta‸ bawˆ gʼaˇ ve yoˬ. 
Yawˇ lehˬ mvuhˇmiˬ oˇ ve teˇ tawn lo chehˇ taˍ ve jawˇmawˇ teˇ hpaˍ hta‸ 
bawˆ gʼaˇ taˍ peuˬ ve yoˬ. Yawˇ lehˬ chaw teˇ gʼaˇ hta‸ ka‸ maˇ ponˬ piˇ. Awˬ 
lawn kʼo, chi hkʼe te tuˬ Iˉsaˍreˍlaˆ ve Gʼuiˬsha kʼoˆ taˍ ve pa taw yoˬ. 
41Yawˇsuˆ lehˬ, Kaˍdeˍshaˆbaˍnaˍ venˇ hta‸ te leh laˇ tsuhˇ gʼuiˬ pfuhˍ lo cawˬ 
ve Gaˍsaˍ venˇ lo hkʼa gaˬ, Gawˍshenˍ mvuhˇmiˬ hta‸ te leh Giˇbonˍ venˇ awˬ 
na hpawˇ teˇ tawn lo hkʼa gaˬ, chaw oˇ ve teˇ hpaˍ hta‸ te luˬ te sheˆ piˇ ve 
yoˬ. 
42Iˉsaˍreˍlaˆ ve Gʼuiˬsha lehˬ Iˉsaˍreˍlaˆ chaw hpawˇ lo chehˇ taˍ leh ma‸ bawˆ 
chehˇ ve pa taw, Yawˇsuˆ lehˬ mvuhˇmiˬ oˇ ve teˇ hpaˍ teˇ pawˆ tiˉ bawˆ yuˬ 
ve yoˬ. 
43Oˇ hkʼe te taˉ peuˬ hkʼaw‸ nawˉ, Yawˇsuˆ leh yawˇ ve ma‸ yaˇ teˇ hpaˍ yawˇ 
hui deh chehˇ taˍ kuiˬ Giˇlaˍ gaˍ lo kʼaw‸ la ve yoˬ. 

Yawˇsuˆ li‸ 11 

Jawˇmawˇ Yaˍbenˍ hta‸ ma‸ bawˆ gʼaˇ ve 

1Chi hkʼe hpeh‸ la ve hta‸ Haˍzawˇ jawˇmawˇ Yaˍbenˍ gʼa kaˇ ve yoˬ. Oˇ htaˇ 
yawˇ lehˬ, Maˍdonˍ jawˇmawˇ Yawˇbaˆ, Shiˉmaˍronˍ jawˇmawˇ leh Aˍhkaˍshaˆ 
jawˇmawˇ hui hta‸ maˇ kʼoˆ, 
2awˬ na hpawˇ lo chehˇ ve jawˇmawˇ teˇ hpaˍ, Cheˍneˍrawˆ venˇ awˬ hawˉ 
hpawˇ Yawˇdanˍ miˬ tawˬ kuiˬ lo chehˇ ve jawˇmawˇ teˇ hpaˍ, leh Dawˇraˆ 
venˇ paˇ lo chehˇ ve jawˇmawˇ teˇ hpaˍ geh lo maˇ kʼoˆ, 

3Yawˇ danˍ iˉ kaˆ lawˬ choˬ hpawˇ oˇ hpawˇ lo chehˇ ve Hkaˍnaˍniˆ chaw, 
Aˍmawˇriˆ chaw, Hiˇtiˆ chaw, Hpeˍraˍziˆ chaw, Yeˍbuˇsiˆ chaw leh Miˆsaˍpaˍ 
mvuhˇmiˬ Heˍraˍmonˍ hkʼaw hkuiˉ puiˍ lo chehˇ ve Hiˇviˆ chaw hui hta‸ maˇ 
kʼoˆ, tawˇ shanˍ feu piˇ ve yoˬ. 
4Yawˇ hui lehˬ a shu yawˇ ve ma‸ yaˇ shawˍ veu laˇ ve yoˬ. Ma‸ yaˇ oˇ ve teˇ 
hpaˍ lehˬ, laˇ tsuhˇ gʼuiˬ pfuhˍ lo caw ve shehˇ shiˍ hkʼa shuˍ maˇ jaˇ ve yoˬ. 
Yawˇ hui lehˬ iˉ mvuhˇ leh iˉ mvuhˇ lawˬ maˇ maˇ cawˬ ve yoˬ. 
5Jawˇmawˇ oˇ ve hkʼa peu-eˬ teˇ geh pawnˇ da‸ leh, Iˉsaˍreˍlaˆ chaw hui hta‸ 
bawˆ tuˬ, Meˍronˍ teh‸ kʼoˆ ve iˉ kaˆ lawˬ paˇ lo deh chehˇ taˍ ve yoˬ. 
6Oˇ htaˇ Gʼuiˬsha Yawˇsuˆ hta‸ kʼoˆ piˇ ve, Taˇ kawˆ. Shawˉ pawˍ chi teˇ yanˇ 
gaˬ kʼo, Iˉsaˍ reˍlaˆchaw hui awˬ pon ngaˬ yawˇ hui hta‸ tiˇ pehˍ piˇ tuˬ yoˬ. 
Nawˬ lehˬ yawˇ hui ve iˉ mvuhˇ teˇ hpaˍ ve hkui kuˇ caˆ hta‸ gʼa tawˆ cheˆ 
leh, yawˇ hui ve iˉ mvuhˇ lawˬ teˇ hpaˍ hta‸ aˬ miˍ gʼa tuˉ baˬ piˇ tuˬ yoˬ, teh‸ 
Yawˇsuˆ hta‸ kʼoˆ piˇ ve yoˬ. 
7Hkʼe te leh Yawˇsuˆ leh yawˇ ve ma‸ yaˇ teˇ hpaˍ, Meˍronˍ teh‸ kʼoˆ ve iˉ kaˆ 
lawˬ paˇ lo deh chehˇ taˍ ve chaw oˇ ve teˇ hpaˍ hta‸ ca bawˆ-e ve yoˬ. 
8Gʼuiˬsha lehˬ, Iˉsaˍreˍlaˆ chaw hui hta‸ gʼaˇ shehˍ hpaˇ hpeh‸ piˇ lawˬ ve yoˬ. 
Yawˇ hui lehˬ chaw oˇ ve teˇ hpaˍ hta‸ awˬ na hpawˇ lo cawˬ ve Siˉdonˍ venˇ 
leh Miˆsaˍraˆ hpawˇtaˍmenˍ venˇ lo hkʼa gaˬ maˇ kʼoˆ, mvuhˇ nyi tawˆ hpawˇ 
lo cawˬ ve Miˆsaˍpaˍ lawˬ hkʼo‸ lo hkʼa gaˬ maˇ kʼoˆ, gʼa‸ yuˬ kʼoˬ piˇ ve yoˬ. 
Canˇ paˍ teˇ gʼaˇ ka‸ maˇ cawˬ taˉ htaˇ hkʼa gaˬ yawˇ hui gʼa‸ yuˬ leh te luˬ te 
sheˆ piˇ ve yoˬ. 
9Yawˇsuˆ lehˬ Gʼuiˬsha kʼoˆ piˇ taˍ ve hkʼe, iˉ mvuhˇ teˇ hpaˍ ve hkui kuˇ caˆ 
hta‸ tawˆ cheˆ piˇ leh, yawˇ hui ve iˉ mvuhˇ lawˬ teˇ hpaˍ hta‸ aˬ miˍ tuˉ baˬ 
piˇ ve yoˬ. 
10Oˇ ve hkʼaw‸ nawˉ, Yawˇsuˆ kʼaw‸ hpfuhˆ kʼaw‸ la leh Haˍzawˇ venˇ hta‸ 
bawˆ yuˬ leh venˇ oˇ ve hta‸ uˉ peunˍ chehˇ ve jawˇmawˇ hta‸ tiˇ pehˍ piˇ ve 
yoˬ. (Awˬ yanˇ oˇ ve awˬ hkʼaw lo Haˍzawˇ venˇ lehˬ awˬ nu ve venˇ teˇ hpa a‸ 
kehˉ awˬ gʼaˇ uiˍ jaˇ ve yoˬ.) 

11Yawˇ hui lehˬ chaw hkʼa peu-eˬ ve hta‸ tiˇ pehˍ piˇ leh, a sha‸ te‸ chehˇ taˉ 
ve chaw teˇ gʼaˇ ka‸ maˇ cawˬ. Venˇ hta‸ htawˇ aˬ miˍ tuˉ baˬ piˇ ve yoˬ. 
12Yawˇsuˆ lehˬ jawˇmawˇ oˇ ve teˇ hpaˍ leh yawˇ hui ve venˇ hkʼa peu-eˬ hta‸ 
bawˆ yuˬ ve yoˬ. Gʼuiˬsha ve awˬ ceˬ paˍ Moˉseˍ kʼoˆ piˇ taˍ ve hkʼe, yawˇ lehˬ 
chaw hkʼa peu-eˬ ve hta‸ tiˇ pehˍ piˇ ve yoˬ. 
13Ya‸ hkʼaˇ, Iˉsaˍreˍlaˆ chaw teˇ hpaˍ lehˬ, Haˍzawˇ venˇ maˇ heˆ kʼo hkʼaw pui 
hkʼoˆ lo cawˬ ve awˬ nu ve venˇ teˇ maˬ hta‸ ka‸ aˬ miˍ maˇ tuˉ baˬ piˇ. 
14Iˉsaˍreˍlaˆ chaw teˇ hpaˍ lehˬ, venˇ oˇ ve teˇ hpaˍ awˬ hkʼaw lo cawˬ taˍ ve 
awˬ hpfuhˇ hkʼaˆ ve mawˇ jeˬ leh, ceˇ caˬ hkʼa peu-eˬ ve hta‸ a shu yawˇ heuˆ 
gaˇ ve hkʼe yuˬ ve yoˬ. Ya‸ hkʼaˇ yawˇ hui lehˬ, chaw yaˇ hkʼa peu-eˬ ve hta‸ 
tiˇ pehˍ piˇ leh, a sha‸ te‸ chehˇ taˉ ve chaw teˇ gʼaˇ ka‸ maˇ cawˬ. 
15Gʼuiˬsha lehˬ yawˇ ve awˬ ceˬ paˍ Moˉseˍ hta‸ tawˇ piˇ leh, yawˇ lehˬ tawˇ oˇ 
ve hkʼa peu-eˬ Yawˇsuˆ hta‸ teˇ caˉ kʼaw‸ kʼoˆ piˇ ve yoˬ. Gʼuiˬsha Moˉseˍ hta
‸ te tcuh ve kanˉ hkʼa peu-eˬ ve hta‸ Yawˇsuˆ na yuˬ leh te ve yoˬ. 

Mvuhˇmiˬ hkʼa peu-eˬ hta‸ Yawˇsuˆ bawˆ yuˬ ve 

16Eˇdonˍ venˇ paˇ lo cawˬ ve Haˍlehˆ hkʼaw hta‸ te leh, awˬ hawˉ hpawˇ 
Heˍraˍmonˍ hkʼaw hkuiˉ puiˍ, Leˍbaˍnonˍ miˬ tawˬ kuiˬ lo cawˬ ve Baˍlaˍgaˆ 
venˇ lo hkʼa gaˬ, 
17Gawˇshenˍ mvuhˇmiˬ leh Yawˇdanˍ miˬ tawˬ kuiˬ hkʼa peu-eˬ ve hta‸ 
Yawˇsuˆ bawˆ yuˬ ve yoˬ. Yawˇ lehˬ, mvuhˇmiˬ oˇ ve teˇ hpaˍ hta‸ uˉ peunˍ 
chehˇ ve jawˇmawˇ hkʼa peu-eˬ hta‸ tiˇ pehˍ piˇ ve yoˬ. 
18Yawˇsuˆ lehˬ, awˬ yanˇ maw chaweh jawˇmawˇ oˇ ve teˇ hpaˍ hta‸ gʼa bawˆ 
da‸ chehˇ ve yoˬ. 
19Giˇbonˍ venˇ hkʼaw chehˇ ve Hiˇviˆ chaw teˇ hpaˍ maˇ heˆ kʼo, awˬ nu ve 
venˇ yaˇ teˇ hpaˍ Iˉsaˍreˍlaˆ chaw teˇ hpaˍ hta‸ shaˉ caˆ maˇ ca caˇ la. Awˬ nu 
ve venˇ hkʼa peu-eˬ hta‸ yawˇ hui bawˆ yuˬ ve yoˬ. 
20Chaw oˇ ve hkʼa peu-eˬ hta‸ luˬ kʼai sheˆ kʼai piˇ tuˬ, Gʼuiˬsha lehˬ yawˇ hui 
teˇ hpaˍ Iˉsaˍreˍlaˆ chaw hta‸ bawˆ da‸ gaˇ ve nyi ma cawˬ la piˇ ve yoˬ. Chi 
hkʼe te tuˬ Gʼuiˬsha Moˉseˍ hta‸ kʼoˆ piˇ taˍ ve yoˬ. 

21Oˇ ve hkʼaw‸ nawˉ Yawˇsuˆ lehˬ, Heˍbronˍ, Deˍbiˇraˆ, Aˍnaˆ venˇ teˇ hpaˍ leh 
Iˉsaˍreˍlaˆ mvuhˇmiˬ hkʼaw hkʼoˆ lawˬ hkʼoˆ lo chehˇ ve awˬ gʼaˇ uiˍ jaˇ ve 
Aˍnaˍkaˆ chaw hui hta‸ ca bawˆ leh te luˬ te sheˆ piˇ ve yoˬ. 
22Iˉsaˍreˍlaˆ chaw hui ve mvuhˇmiˬ hkʼaw Aˍnaˍkaˆ chaw teˇ gʼaˇ ka‸ maˇ cawˬ 
taˉ ve yoˬ. Ya‸ hkʼaˇ, yawˇ hui teˇ hpaˍ hpaˍ Gaˍsaˍ venˇ, Gaˍtaˆ venˇ Aˍcoˆ 
venˇ chi teˇ hpaˍ hkʼaw chehˇ taˍ sheˍ ve yoˬ. 
23Gʼuiˬsha Moˉseˍ hta‸ kʼoˆ piˇ taˍ ve hkʼe, Yawˇsuˆ lehˬ mvuhˇmiˬ oˇ ve hkʼa 
peu-eˬ hta‸ bawˆ yuˬ ve yoˬ. Oˬ ve hkʼaw‸ nawˉ Yawˇsuˆ lehˬ, Iˉsaˍreˍlaˆ chaw 
teˇ hpaˍ a shu yawˇ ve chaw ceuˬ cawˬ ve hkʼe, yawˇ hui hta‸ mvuhˇmiˬ pehˬ 
piˇ ve yoˬ. Oˇ hkʼe te pehˬ piˇ peuˬ hkʼaw‸ nawˉ, yawˇ hui ma‸ maˇ kʼaw‸ 
bawˆ leh jehˇ taˍ ve yoˬ. 

Yawˇsuˆ li‸ 12 

Moˉseˍ bawˆ gʼaˇ taˉ ve jawˇmawˇ teˇ hpaˍ 

1Iˉsaˍreˍlaˆ chaw teˇ hpaˍ lehˬ, Aˍnonˍ miˬ tawˬ kuiˬ hta‸ te leh Heˍraˍmonˍ 
hkʼaw hkuiˉ puiˍ, Yawˇdanˍ miˬ tawˬ kuiˬ lo cawˬ ve Yawˇdanˍ lawˬ mvuhˇ 
nyi tawˆ hpawˇ ve mvuhˇmiˬ hkʼa peu-eˬ ve hta‸ bawˆ yuˬ ve yoˬ. Iˉsaˍreˍlaˆ 
chaw hui lehˬ jawˇmawˇ nyiˇ gʼaˇ hta‸ tiˇ pehˍ piˇ ve yoˬ. 
2Awˉ lawˉ teˇ gʼaˇ lehˬ, Heˍsaˍbonˍ venˇ hkʼaw chehˇ ve Aˍmawˇriˆ jawˇmawˇ 
Siˉhonˍ hpeh‸ ve yoˬ. Yawˇ ve mvuhˇmiˬ lehˬ, Aˍnonˍ miˬ tawˬ kuiˬ paˇ lo 
cawˬ ve Aˍyawˇ venˇ hta‸ te leh Aˍmonˍ chaw hui ve miˬ tcuhˉ lo cawˬ ve 
Yaˍboˆ iˉ kaˆ lawˬ lo hkʼa gaˬ hpeh‸ ve yoˬ. Mvuhˇmiˬ chi Giˇlaˆ mvuhˇmiˬ 
htawˇ teˇ hkoˇ lo‸-e taˍ ve yoˬ. 
3Chi hkʼoˆ ka‸ yawˇ ve mvuhˇmiˬ lehˬ, Yawˇdanˍ gʼuiˬ mvuhˇnyi tawˆ hpawˇ 
Gaˍliˍlehˇ gʼuiˬ po hta‸ te leh awˬ hawˉ hpawˇ Piˉsaˍgaˍ hkʼaw hkuiˉ puiˍ, Suh 
ve laˇ tsuhˇ gʼuiˬ mvuhˇ nyi tawˆ hpawˇ Behˆyeˍsiˇmoˆ venˇ lo hkʼa gaˬ hpeh‸ 
ve yoˬ. 
4Yawˇ hui lehˬ, Yeˍhpenˍ chaw hui awˬ hkʼaw lo awˬ leh meuˇ ve jawˇmawˇ 
teˇ gʼaˇ hpeh‸ ve Baˍshanˍ jawˇmawˇ Awˇgaˆ hta‸ htawˇ tiˇ pehˍ piˇ ve yoˬ. 
Yawˇ lehˬ, Enˍdiˍ leh Aˍshaˆtaˍroˆ venˇ hkʼaw chehˇ taˍ ve yoˬ. 

5Yawˇ ve mvuhˇmiˬ lehˬ, Heˍraˍmonˍ hkʼaw, Taˍlaˍkaˆ hkʼaw, Geˍsuˇriˆ leh 
Maˍhkaˍriˆchaw hui ve miˬ tcuhˉ lo hkʼa gaˬ, Baˍshanˍ mvuhˇmiˬ hkʼa peu-eˬ 
leh, Heˍsaˍbon jawˇmawˇ Siˉhonˍ uˉ peunˍ chehˇ ve mvuhˇmiˬ lo hkʼa gaˬ leh, 
Giˇlaˆ mvuhˇmiˬ teˇ hkoˇ hpeh‸ ve yoˬ. 
6Moˉseˍ leh Iˉsaˍreˍlaˆ chaw teˇ hpaˍ, yawˇ hui hta‸ te luˬ te sheˆ piˇ ve yoˬ. 
Gʼuiˬsha ve awˬ ceˬ paˍ Moˉseˍ lehˬ, mvuhˇmiˬ chi ve teˇ hpaˍ, Ruˇbenˍ, Gaˆ 
leh Maˍnaˍseˍ chaw teˇ hkoˇ hta‸ piˇ taˍ ve yoˬ. 

Yawˇsuˆ bawˆ gʼaˇ ve jawˇmawˇ teˇ hpaˍ 

7Yawˇsuˆ leh Iˉsaˍreˍlaˆ chaw teˇ hpaˍ lehˬ, Leˍbaˍnonˍ miˬ tawˬ kuiˬ lo cawˬ ve 
Baˍlaˍgaˆ venˇ hta‸ te leh Eˇdonˍ venˇ paˇ lo cawˬ ve Haˍlehˆ hkʼaw hkʼoˆ lo 
hkʼa gaˬ, Yawˇdanˍ lawˬ mvuhˇ nyi kʼehˬ hpawˇ lo cawˬ ve mvuhˇmiˬ teˇ hpaˍ 
hta‸ bawˆ yuˬ ve yoˬ. Yawˇsuˆ lehˬ, mvuhˇmiˬ chi ve teˇ hpaˍ Iˉsaˍreˍlaˆ chaw 
hui hta‸ pehˬ piˇ ve yoˬ. 
8Mvuhˇmiˬ chi teˇ hpaˍ lehˬ, Yawˇdanˍ miˬ tawˬ kuiˬ hta‸ te leh awˬ hawˉ 
hpawˇ shehˇ de lo hkʼa gaˬ, awˬ kaˍ lo cawˬ taˍ ve mvuhˇmiˬ teˇ hpaˍ hpeh‸ ve 
yoˬ. Mvuhˇmiˬ chi teˇ hpaˍ lehˬ, Hiˇtiˆ chaw, Aˍmawˇriˆ chaw, Hkaˍnaˍniˆ 
chaw, Hpeˍraˍziˆ chaw, Hiˇviˆ chaw leh Yeˍbuˇsiˆ chaw hui ve mvuhˇmiˬ hpeh
‸ ve yoˬ. 
9Iˉsaˍreˍlaˆ chaw hui tiˇ pehˍ piˇ ve jawˇmawˇ teˇ hpaˍ lehˬ, Yeˍriˆhkoˇ 
jawˇmawˇ, Beˍteˍlaˆ venˇ awˬ paˇ lo cawˬ ve Aˍiˆ ve jawˇmawˇ, 
10Yeˍruˆsaˍlehnˍ jawˇmawˇ, Heˍbronˍ jawˇmawˇ, 
11Yaˍmoˆ jawˇmawˇ, Laˍhkiˇshaˆ jawˇmawˇ, 
12Eˇgaˍlonˍ jawˇmawˇ, Geˍzaˍ jawˇmawˇ, 
13Deˍbiˇraˆ jawˇmawˇ, Geˍdaˍ jawˇmawˇ, 
14Hawˇmaˍ jawˇmawˇ, Aˍraˆ jawˇmawˇ, 
15Liˆbaˍnaˍ jawˇmawˇ, Aˍduˆlanˍ jawˇmawˇ, 
16Maˍkaˍdaˍ jawˇmawˇ, Beˍteˍlaˆ jawˇmawˇ, 
17Taˍpawˍ jawˇmawˇ, Heˍhpaˍ jawˇmawˇ, 

18Aˍhpehˆ jawˇmawˇ, Laˍshaˍronˍ jawˇmawˇ, 
19Maˍdonˍ jawˇmawˇ, Haˍzawˇ jawˇmawˇ, 
20Shiˉmaˍronˍ jawˇmawˇ, Aˍhkaˍshaˆ jawˇmawˇ, 
21Aˍnehˆ jawˇmawˇ, Mehˆgiˇdoˍ jawˇmawˇ, 
22Keˍdeˍshaˆ jawˇmawˇ, Kaˍmeˍlaˆ hkʼaw hkʼoˆ lo chehˇ ve Yawˇkaˍnanˍ 
jawˇmawˇ, 
23gʼuiˬ pfuhˍ paˇ lo chehˇ ve Dawˇraˆ jawˇmawˇ, Gaˍliˍlehˇ mvuhˇmiˬ hkʼaw 
chehˇ ve Gawˇenˍ jawˇmawˇ, 
24leh Riˇraˍzaˍ jawˇmawˇ, hkʼa peu-eˬ 31 gʼaˇ hpeh‸ ve yoˬ. 

Yawˇsuˆ li‸ 13 

Bawˆ yuˬ tuˬ loˍ sheˍ ve mvuhˇmiˬ teˇ hpaˍ 

1Yawˇsuˆ lehˬ chi beu‸ mawˇ la peuˬ. Hkʼe te leh Gʼuiˬsha yawˇ hta‸ kʼoˆ piˇ 
ve, Nawˬ lehˬ mawˇ jaˇ peuˬ. Ya‸ hkʼaˇ, nawˬ gʼa bawˆ yuˬ tuˬ sheˍ ve 
mvuhˇmiˬ cawˬ maˇ jaˇ sheˍ. 
2Mvuhˇmiˬ oˇ ve teˇ hpaˍ lehˬ, Hpiˇliˇtiˆ mvuhˇmiˬ, Geˍsuˇriˆ mvuhˇmiˬ hpeh‸ 
ve yoˬ. 
3(Eˇjiˇtu‸ miˬ tcuhˉ Shiˉloˍ iˉ kaˆ lawˬ hta‸ te leh, awˬ na hpawˇ Eˇkaˍronˍ venˇ 
lo hka gʼaˬ, awˬ kaˍ lo cawˬ taˍ ve mvuhˇmiˬ oˇ ve teˇ hpaˍ lehˬ, Hkaˍnaˍniˆ 
chaw hui ve mvuhˇmiˬ teh‸ shawˍ taˍ ve yoˬ. Hpiˇliˇtiˆ chaw hui ve jawˇmawˇ 
teˇ hpaˍ lehˬ, Gaˍsaˍ, Aˍcoˆ, Aˍshaˆkeˍlonˍ, Gaˍtaˆ, Eˇkaˍronˍ venˇ chi teˇ hpaˍ 
awˬ hkʼaw lo maˇ kʼoˆ, awˬ hawˉ hpawˇ Aˍvinˍ chaw hui ve mvuhˇmiˬ hkʼaw 
maˇ kʼoˆ chehˇ taˍ ve yoˬ.) 
4Siˉdonˍ chaw hui uˉ peunˍ chehˇ ve Maˍraˍ mvuhˇmiˬ hta‸ te leh, Aˍmawˇriˆ 
chaw hui ve miˬ tcuhˉ Aˍ hpehˆ venˇ lo hkʼa gaˬ, Hkaˍnaˍniˆ mvuhˇmiˬ hkʼa 
peu-eˬ, 
5mvuhˇ nyi tawˆ hpawˇ Heˍraˍmonˍ hkʼaw hkuiˉ puiˍ lo cawˬ ve Baˍlaˍgaˆ venˇ 
hta‸ te leh Haˍmaˆ venˇ lo kʼai ve ya‸ kʼaw hpuiˇ lo cawˬ ve Geˍbaˍlaˆ 

mvuhˇmiˬ leh Leˍbaˍnonˍ mvuhˇmiˬ hta‸ maˇ kʼoˆ, bawˆ yuˬ tuˬ cawˬ sheˍ ve 
yoˬ. 
6Leˍbaˍnonˍ hkʼaw hta‸ te leh Miˆsaˍraˆhpawˇtaˍmenˍ venˇ lo hkʼa gaˬ, hkʼaw 
hkʼoˆ lawˬ hkʼoˆ lo chehˇ ve Siˉdonˍ chaw hui hta‸ ngaˬ gʼa‸ kʼoˬ laˇ tuˬ yoˬ. 
Ngaˬ nawˬ hta‸ kʼoˆ piˇ taˍ peuˬ ve hkʼe, nawˬ lehˬ Iˉsaˍ reˍlaˆ chaw hui hta‸ 
mvuhˇmiˬ oˇ ve gʼa pehˬ piˇ tuˬ yoˬ. 
7Chi hta‸ pa taw, cawˬ taˍ sheˍ ve Iˉsaˍreˍlaˆ chaw kʼawˇ ceuˬ leh, Maˍnaˍseˍ 
chaw teˇ hkoˇ ve hta‸ mvuhˇmiˬ oˇ ve pehˬ piˇ-oˆ, teh‸ Gʼuiˬsha Yawˇsuˆ hta‸ 
kʼoˆ piˇ ve yoˬ. 

Maˍnaˍseˍ, Ruˇbenˍ leh Gaˆ hui hta‸ piˇ ve mvuhˇmiˬ 

8Ruˇbenˍ, Gaˆ leh Maˍnaˍseˍ chaw teˇ hkoˇ lehˬ, Yawˇ danˍ lawˬ mvuhˇ nyi 
tawˆ hpawˇ lo cawˬ ve mvuhˇmiˬ hta‸ gʼa ve yoˬ. Chi ve lehˬ, Gʼuiˬsha ve awˬ 
ceˬ paˍ Moˉseˍ yawˇ hui hta‸ piˇ taˍ ve mvuhˇmiˬ hpeh‸ ve yoˬ. 
9Yawˇ hui ve mvuhˇmiˬ lehˬ, Aˍnonˍ miˬ tawˬ kuiˬ paˇ lo cawˬ ve Aˍyawˍ venˇ 
hta‸ te leh, Diˇbonˍ venˇ lo hkʼa gaˬ, awˬ kaˍ lo cawˬ ve Maˍdeˍbaˆ mvuhˇmiˬ 
hkʼa peu-eˬ hpeh‸ ve yoˬ. 
10Aˍmawˇriˆ jawˇmawˇ Siˉhonˍ uˉ peunˍ ve mvuhˇmiˬ hkʼa peu-eˬ, 
11Giˇlaˆ mvuhˇmiˬ, Geˍsuˇriˆ chaw leh Maˍhkaˍtiˆ chaw hui chehˇ taˍ ve 
mvuhˇmiˬ, Heˍraˍmonˍ hkʼaw hkʼa peu-eˬ, Taˍlaˍkaˆ mvuhˇmiˬ lo hkʼa gaˬ, awˬ 
kaˍ lo cawˬ ve Baˍshanˍ mvuhˇmiˬ hkʼa peu-eˬ, 
12Yeˍhpenˍ chaw ceuˬ hkʼaw lo cawˬ taˉ ve chaw, Aˍshaˆtaˍroˆ venˇ leh Eˍdiˆ 
venˇ hta‸ uˉ peunˍ ve Awˇgaˆ ve mvuhˇmiˬ hkʼa peu-eˬ, yawˇ hui ve mvuhˇmiˬ 
hpeh‸ la ve yoˬ. Moˉseˍ lehˬ mvuhˇmiˬ chi teˇ hpaˍ hta‸ bawˆ yuˬ leh, chaw oˇ 
ve teˇ hpaˍ hta‸ gʼa‸ kʼoˬ piˇ taˍ ve yoˬ. 
13Ya‸ hkʼaˇ, Iˉsaˍreˍlaˆ chaw hui lehˬ, Geˍsuˇriˆ chaw leh Maˍhkaˍtiˆ chaw hui 
hta‸ maˇ gʼa‸ kʼoˬ piˇ. Hkʼe te leh chaw oˇ ve teˇ hpaˍ, Iˉsaˍreˍlaˆ chaw hui 
geh chehˇ taˍ ve yoˬ. 

14Moˉseˍ lehˬ, Leˍviˆ chaw hui hta‸ mvuhˇmiˬ maˇ piˇ. Gʼuiˬsha Moˉseˍ hta‸ 
kʼoˆ piˇ taˍ ve hkʼe, yawˇ hui lehˬ Gʼuiˬsha hta‸ tuˉ tanˇ piˇ ve awˬ ceuˬ hta‸ 
gʼa caˇ ve yoˬ. 
15Moˉseˍ lehˬ, Ruˇbenˍ awˬ ceuˬ awˬ hkʼaˇ teˇ hpaˍ hta‸ mvuhˇmiˬ pehˬ piˇ ve 
yoˬ. 
16Yawˇ hui ve mvuhˇmiˬ lehˬ, Aˍnonˍ miˬ tawˬ kuiˬ paˇ lo cawˬ ve Aˍyawˍ venˇ 
hta‸ te leh Meˍdeˍbaˍ venˇ lo hkʼa gaˬ awˬ kaˍ lo cawˬ ve venˇ chi teˇ hpaˍ 
hpeh‸ ve yoˬ. 
17Heˍsaˍbonˍ, Diˇbonˍ, Baˍmoˆbaˍlaˆ, Behˇbaˍlaˆmonˍ, 
18Yaˍhaˆ, Keˍdaˍmoˆ, Maˍhpaˆ, 
19Kiˇriˇyaˆtenˍ, Siˆbaˍmaˍ, hkʼaw hkʼoˆ lo cawˬ ve Zaˍyehˆsaˍhaˍ, 
20Behˆpeˍguˇraˆ, Piˉsaˍgaˍ hkʼaw tcuhˉ lonˉ, Behˆyeˍsiˇmoˆ venˇ, 
21hkʼaw hkʼoˆ lo cawˬ ve venˇ teˇ hpaˍ leh Heˍsaˍbonˍ venˇ hkʼaw jawˇmawˇ te 
chehˇ ve Aˍmawˇriˆ jawˇmawˇ Siˉhonˍ ve venˇ hkʼa peu-eˬ hpeh‸ ve yoˬ. 
Moˉseˍ lehˬ, jawˇmawˇ chi hta‸ tiˇ pehˍ piˇ ve yoˬ. Yawˇ lehˬ Meˇdiˍanˍ 
mvuhˇmiˬ hta‸ uˉ peunˍ chehˇ ve Eˇviˆ, Yeˍkanˍ, Zuˇraˆ, Huˇraˆ, Yaˍbaˆ hui hta
‸ htawˇ tiˇ pehˍ piˇ ve yoˬ. Chaw chi teˇ hpaˍ lehˬ, Siˉhonˍ awˬ hawˉ ve 
jawˇmawˇ ehˉ teˇ hpaˍ hpeh‸ ve yoˬ. 
22Bawˇraˆ ve yaˇ, mawˉ paˍ te chehˇ ve Baˍlanˍ hta‸ htawˇ Iˉsaˍreˍlaˆ chaw hui 
tiˇ pehˍ piˇ ve yoˬ. 
23Yawˇdanˍ iˉ kaˆ lawˬ lehˬ, Ruˇbenˍ chaw hui ve miˬ tcuhˉ hpeh‸ ve yoˬ. Venˇ 
chi ve teˇ hpaˍ lehˬ Ruˇbenˍ chaw hui hta‸ piˇ taˍ ve venˇ teˇ hpaˍ hpeh‸ ve 
yoˬ. 
24Moˉseˍ lehˬ, Gaˆ awˬ ceuˬ awˬ hkʼaˇ hta‸ htawˇ mvuhˇmiˬ pehˬ piˇ ve yoˬ. 
25Yawˇ hui ve mvuhˇmiˬ lehˬ, Yaˍzaˍ venˇ leh Giˇlaˆ venˇ hkʼa peu-eˬ, Raˍbaˆ 
venˇ mvuhˇ nyi tawˆ hpawˇ lo cawˬ ve Aˍyawˍ venˇ lo hkʼa gaˬ, Aˍmawˇriˆ 
chaw hui ve mvuhˇmiˬ teˇ hkoˇ, 

26Heˍsaˍbonˍ venˇ hta‸ te leh Raˍmaˍmiˆsaˍpaˍ venˇ leh Beˍtawˇninˍ venˇ lo 
hkʼa gaˬ, Maˍhaˍnenˍ venˇ hta‸ te leh Lawˍdeˍbaˍ venˇ lo hkʼa gaˬ, 
27Yawˇdanˍ miˬ tawˬ kuiˬ lo cawˬ ve Beˍtaˍranˍ venˇ, Beˍniˆmaˍraˆ venˇ, Suˇkoˆ 
leh Zaˍhponˍ venˇ, Heˍsaˍbonˍ venˇ hkʼaw chehˇ ve jawˇmawˇ Siˉhonˍ uˉ peunˍ 
chehˇ ve awˬ nu ve mvuhˇmiˬ hkʼa peu-eˬ hpeh‸ ve yoˬ. Yawˇ hui ve miˬ tcuhˉ 
lehˬ, Yawˇdanˍ iˉ kaˆ lawˬ hpeh‸ leh awˬ na hpawˇ lo Gaˍliˍlehˇ gʼuiˬ po lo 
hkʼa gaˬ hpeh‸ ve yoˬ. Yawˇ hui ve mvuhˇmiˬ lehˬ mvuhˇ nyi tawˆ hpawˇ lo 
cawˬ maˇ ve yoˬ. 
28Venˇ chi ve teˇ hpaˍ lehˬ, Gaˆ chaw hui hta‸ piˇ taˍ ve venˇ teˇ hpaˍ hpeh‸ ve 
yoˬ. 
29Moˉseˍ lehˬ, Maˍnaˍseˍ awˬ ceuˬ awˬ hkʼaˇ teˇ hkoˇ ve hta‸ htawˇ mvuhˇmiˬ 
pehˬ piˇ ve yoˬ. 
30Yawˇ hui ve mvuhˇmiˬ lehˬ, Maˍhaˍnenˍ venˇ hta‸ te leh, jawˇmawˇ Awˇgaˆ 
uˉ peunˍ chehˇ ve Baˍshanˍ mvuhˇmiˬ hkʼa peu-eˬ, Yeˍraˆ uˉ peunˍ ve venˇ 60 

venˇ, 
31Giˇlaˆ mvuhˇmiˬ teˇ hkoˇ leh Baˍshanˍ mvuhˇmiˬ hkʼaw jawˇmawˇ Awˇgaˆ uˉ 
peunˍ chehˇ ve Aˍshaˆtaˍroˆ venˇ leh Eˍdiˆ venˇ teˇ hpaˍ hpeh‸ ve yoˬ. 
Mvuhˇmiˬ chi teˇ hpaˍ lehˬ, Maˍnaˍseˍ ve yaˇ Maˍhkiˇraˆ ve awˬ ceuˬ awˬ hkʼaˇ 
teˇ hpaˍ hta‸ pehˬ piˇ taˍ ve mvuhˇmiˬ hpeh‸ ve yoˬ. 
32Chi ve lehˬ, Mawˇbaˆ miˬ tawˬ kuiˬ lo Moˉseˍ Yeˍriˆhkoˇ venˇ leh Yawˇdanˍ iˉ 
kaˆ lawˬ mvuhˇ nyi tawˆ hpawˇ lo cawˬ ve mvuhˇmiˬ hta‸ yawˇ hkʼaˬ hkʼe te 
pehˬ piˇ taˍ ve awˬ lawn hpeh‸ ve yoˬ. 
33Ya‸ hkʼaˇ, Moˉseˍ lehˬ Leˍviˆ chaw hui hta‸ mvuhˇmiˬ maˇ pehˬ piˇ. 
Iˉsaˍreˍlaˆ ve jawˇmawˇ Gʼuiˬsha lehˬ, yawˇ hui ve awˬ shinˉ hpeh‸ ve yoˬ, teh
‸ yawˇ hui hta‸ kʼoˆ piˇ ve yoˬ. 

Yawˇsuˆ li‸ 14 

Hkaˍnanˍ mvuhˇmiˬ hta‸ pehˬda‸ ve 

1Chi ve lehˬ, Hkaˍnanˍ mvuhˇmiˬ hkʼaw lo Iˉsaˍreˍlaˆ chaw hui gʼa taˍ ve 
mvuhˇmiˬ hpeh‸ ve yoˬ. Paw hkuˇ Eˇliˇzaˬ, Nunˍ ve yaˇ paˍ Yawˇsuˆ leh 

Iˉsaˍreˍlaˆ chaw awˬ hoˉ awˬ naˬ teˇ hpaˍ, mvuhˇmiˬ oˇ ve hta‸ pehˬ piˇ taˍ ve 
yoˬ. 
2Gʼuiˬsha Moˉseˍ hta‸ kʼoˆ piˇ taˍ ve hkʼe, yawˇ hui lehˬ Iˉsaˍreˍlaˆ chaw kʼawˇ 
ceuˬ teˇ hkoˇ ve hta‸ kuˇ da‸ tcuh leh, mvuhˇmiˬ pehˬ piˇ ve yoˬ. 
3Moˉseˍ lehˬ, Iˉsaˍreˍlaˆ chaw nyiˇ ceuˬ teˇ hkoˇ ve hta‸ Yawˇdanˍ lawˬ mvuhˇ 
nyi tawˆ hpawˇ ve mvuhˇmiˬ piˇ taˍ ve yoˬ. Ya‸ hkʼaˇ, yawˇ lehˬ Leˍviˆ chaw 
hui hta‸ mvuhˇmiˬ maˇ piˇ. 
4Yoˇseh‸ ve awˬ ceuˬ awˬ hkʼaˇ teˇ hpaˍ hta‸, Maˍnaˍseˍ leh Eˇhpaˍrenˍ teh‸ 
nyiˇ moˍ pehˬ taˍ ve yoˬ. Leˍviˆ chaw hui lehˬ mvuhˇmiˬ maˇ gʼa. Ya‸ hkʼaˇ, 
yawˇ hui lehˬ chehˇ kuiˬ venˇ teˇ hpaˍ leh yawˇ hui ve ceˇ caˬ teˇ hpaˍ awˬ pon 
miˬguiˬ teˇ hpaˍ gʼa taˍ ve yoˬ. 
5Gʼuiˬsha Moˉseˍ hta‸ kʼoˆ piˇ taˍ ve hkʼe, yawˇ hui lehˬ mvuhˇmiˬ hta‸ pehˬ 
da‸ taˍ ve yoˬ. 

Heˍbronˍ mvuhˇmiˬ Kaˍlehˆ hta‸ piˇ ve 

6Yuˇda‸ awˬ ceuˬawˬ hkʼaˇ teˇ hpaˍ, Giˇlaˍgaˍ lo chehˇ taˍ ve Yawˇsuˆ geh laˬ 
ve yoˬ. Oˇ htaˇ Keˍnehˆ ve awˬ ceuˬ awˬ hkʼaˇ, Yeˍhpuˇnaˍ ve yaˇ Kaˍlehˆ, 
Yawˇsuˆ hta‸ kʼoˆ piˇ ve, Kaˍdeˍshaˆbaˍnaˍ venˇ hkʼaw lo ngaˬ huiˉ maˬ ve awˬ 
lawn Gʼuiˬsha Moˉseˍ hta‸ hkʼaˬ hkʼe kʼoˆ piˇ taˍ ve hta‸ nawˬ shiˍ taˍ ve yoˬ. 
7Mvuhˇmiˬ hta‸ ca jaˆ nyi tuˬ, Gʼuiˬsha ve awˬ ceˬ paˍ Moˉseˍ ngaˬ hta‸ 
Kaˍdeˍshaˆbaˍnaˍ venˇ hkʼaw tawˆ kʼai tcuh laˇ ve teˇ yanˇ, ngaˬ ve a sha‸ 40 

hkʼaw‸ gaˬ peuˬ ve yoˬ. Ngaˬ gʼa shiˍ gʼa mawˬ taˉ ve awˬ lawn, ngaˬ yawˇ hta
‸ hteˇ lehˍ hto maˍ piˇ ve yoˬ. 
8Ya‸ hkʼaˇ, ngaˬ geh kʼai taˍ ve chaw teˇ hpaˍ lehˬ, kawˆ tuˬ kʼoˆ maˍ piˇ ve 
yoˬ. Ya‸ hkʼaˇ, ngaˬ lehˬ Gʼuiˬsha ve tawˇ hta‸ hkʼa deh‸ na yuˬ ve yoˬ. 
9Oˇ htaˇ Moˉseˍ lehˬ, ngaˬ Gʼuiˬsha ve tawˇ hta‸ hkʼa deh‸ na yuˬ peuˬ ve pa 
taw, ngaˬ leh ngaˬ ve awˬ yaˇ awˬ duˬ teˇ hpaˍ hta‸ ngaˬ gaˬ taˉ ve mvuhˇmiˬ 
oˇ ve piˇ laˇ tuˬ ka ti‸ te laˇ taˍ ve yoˬ. 
10Chi hta‸ pa taw, chi beu‸ dawˇ nyi sheˍ. Gʼuiˬsha Moˉseˍ hta‸ oˇ hkʼe kʼoˆ 
piˇ taˍ ve chi beu‸ awˇ chi ngaˇ hkʼaw‸ gaˬ peuˬ. Iˉsaˍreˍlaˆ chaw hui heh puiˉ 

hkʼaw lo te toˇ chehˇ htaˇ, Gʼuiˬsha oˇ hkʼe kʼoˆ taˍ ve yoˬ. Gʼuiˬsha lehˬ ngaˬ 
hta‸ ya‸ nyi hkʼa gaˬ te‸ chehˇ tcuh laˇ taˍ sheˍ ve yoˬ. Chi beu‸ ngaˬ hta‸ nyi 
sheˍ. Ngaˬ lehˬ a sha‸ 85 hkʼaw‸ gaˬ peuˬ. 
11Ya‸ hkʼaˇ, ngaˬ lehˬ ponˬlaˬ htaˇ hkʼe awˬ gʼaˇ cawˬ chehˇ sheˍ ve yoˬ. Ma‸ 
bawˆ tuˬ leh ngaˬ te cawˇ ve kanˉ te tuˬ, ngaˬ awˬ gʼaˇ cawˬ chehˇ sheˍ ve yoˬ. 
12Chi hta‸ pa taw, oˇ ve teˇ nyi ngaˬ leh ngaˬ ve chaw teˇ hpaˍ ca jaˆ nyi taˉ ve 
mvuhˇmiˬ oˇ ve, Gʼuiˬsha kʼoˆ taˍ ve hkʼe ngaˬ hta‸ pe‸ laˇ-oˆ. Awˬ gʼaˇ uiˍ jaˇ 
ve Aˍnaˍkaˆ chaw teˇ hpaˍ lehˬ, hkʼa deh‸ caw ko taˍ ve venˇ lonˉ teˇ hpaˍ 
hkʼaw chehˇ taˍ ve yoˬ, teh‸ ngaˬ nawˬ hui hta‸ kʼoˆ maˍ piˇ taˍ peuˬ ve yoˬ. 
Gʼuiˬsha kʼoˆ taˍ ve hkʼe, Yawˇ ngaˬ geh chehˇ ve kʼo, ngaˬ lehˬ chaw oˇ ve teˇ 
hpaˍ hta‸ gʼa‸ kʼoˬ piˇ gʼa tuˬ yoˬ, teh‸ Yawˇsuˆ hta‸ kʼoˆ piˇ ve yoˬ. 
13Oˇ htaˇ Yawˇsuˆ lehˬ, Yeˍhpuˇnaˍ ve yaˇ paˍ Kaˍlehˆ hta‸ awˬ bon na‸ piˇ leh, 
Heˍbronˍ mvuhˇmiˬ oˇ ve yawˇ hta‸ piˇ ve yoˬ. 
14Kaˍlehˆ lehˬ, Gʼuiˬsha ve tawˇ hkawˇ hta‸ hkʼa deh‸ na yuˬ ve pa taw, 
Heˍbronˍ mvuhˇmiˬ lehˬ Kaˍlehˆ ve awˬ ceuˬ awˬ hkʼaˇ teˇ hpaˍ ve mvuhˇmiˬ 
hpeh‸ la ve yoˬ. 
15Chi hkʼe maˇ hpeh‸ la sheˍ htaˇ, Heˍbronˍ venˇ hta‸ Kiˇriˇyaˆtaˍbaˆ venˇ teh‸ 
meh taˍ ve yoˬ. (Aˍbaˆ lehˬ, Aˍnaˍkaˆ chaw hui awˬ hkʼaw lo shu a‸ kehˉ uiˍ 
jaˇ ve chaw teˇ gʼaˇ hpeh‸ ve yoˬ.) Mvuhˇmiˬ hkʼaw chi beu‸ gawˬ lehˍ cawˬ 
ve yoˬ. 

Yawˇsuˆ li‸ 15 

Yuˇda‸ chaw hui hta‸ piˇ ve mvuhˇmiˬ 

1Yuˇda‸ awˬ ceuˬ awˬ hkʼaˇ teˇ hpaˍ htawˇ, awˬ hawˉ lo bvuh‸ taˍ ve hkʼe 
mvuhˇmiˬ teˇ peˆ gʼa ve yoˬ. Yawˇ hui ve mvuhˇmiˬ awˬ hawˉ hpawˇ teˇ tawn 
lehˬ, Ziˇnaˆ hteunˍ lonˉ hta‸ te leh, Eˇdonˍ miˬ tcuhˉ lo hkʼa gaˬ hpeh‸ ve yoˬ. 
2Awˬ hawˉ hpawˇ ve miˬ tcuhˉ lehˬ, Suh ve laˇ tsuhˇ gʼuiˬ awˬ hawˉ paˉ teˇ 
tawn hta‸ te leh, 

3Aˍkaˍraˍbenˍ kʼaˍ le‸ hta‸ hpanˍ kʼai peuˬ hkʼaw‸ nawˉ, Ziˇnaˆ venˇ lo hkʼa 
gaˬ hpeh‸ ve yoˬ. Oˇ kaˬ lo kʼaw‸ te leh, awˬ na hpawˇ Kaˍdeˍshaˆbaˍnaˍ venˇ, 
Heˍzaˍronˍ venˇ, Aˍdaˍ venˇ leh Kaˍkaˍ venˇ lo hkʼa gaˬ hpeh‸ ve yoˬ. 
4Peuˬ hkʼaw‸ nawˉ, Aˍzaˍmonˍ venˇ hta‸ kʼaw‸ te leh Eˇjiˇtu‸ miˬ tcuhˉ lo 
cawˬ ve iˉ kaˆ lawˬ hkʼaˇ suh te leh, Awˬ kʼaw ji ve laˇ tsuhˇ gʼuiˬ lo hkʼa gaˬ 
hpeh‸ ve yoˬ. Chi lehˬ, Yuˇda‸ chaw hui ve awˬ hawˉ hpawˇ teˇ tawn ve miˬ 
tcuhˉ hpeh‸ ve yoˬ. 
5Mvuhˇ nyi tawˆ hpawˇ ve miˬ tcuhˉ lehˬ, Suh ve laˇ tsuhˇ gʼuiˬ hta‸ te leh awˬ 
na hpawˇ Yawˇdanˍ gʼuiˬ ceh la kuiˬ lo hkʼa gaˬ hpeh‸ ve yoˬ. Awˬ na hpawˇ 
teˇ tawn ve miˬ tcuhˉ htawˇ oˇ kaˬ lo te leh, 
6Beˍtawˇgaˍlaˆ venˇ, Beˍtaˍraˍbaˆ venˇ leh Ruˇbenˍ yaˇ Bawˇhanˍ ve haˉ pui 
shiˍ lo hkʼa gaˬ hpeh‸ ve yoˬ. 
7Oˇ ve hkʼaw‸ nawˉ, Aˍhkawˍ teh‸ kʼoˆ ve lawˬ hkʼo‸ hta‸ kʼaw‸ te leh 
Deˍbiˇraˆ venˇ hta‸ hpanˍ kʼai peuˬ hkʼaw‸ nawˉ, Giˇlaˍgaˍ venˇ hpawˇ lo kʼaw
‸ caw kʼai leh Aˍduˇminˍ kʼaˍ le‸ teˇ hkʼaˇ hteˇ lehˍ lo cawˬ ve Giˇlaˍgaˍ venˇ 
hpawˇ lo kʼaw‸ caw kʼai ve yoˬ. Oˇ ve hkʼaw‸ nawˉ, Enˍseˍmehˆ iˉ kaˆ tawˆ 
kuiˬ lo hpanˍ kʼai leh, Eˍyawˇgeˬlaˆ venˇ lo hkʼa gaˬ hpeh‸ ve yoˬ. 
8Oˇ ve hkʼaw‸ nawˉ, Heˍnonˍ yaˇ paˍ ve miˬguiˬ hta‸ hpanˍ kʼai leh, 
Yeˍruˆsaˍlehnˍ venˇ lo hkʼa gaˬ hpeh‸ ve yoˬ. Oˇ kaˬ lo kʼaw‸ te leh, mvuhˇ 
nyi kʼehˬ hpawˇ Heˍnonˍ miˬ tawˬ kuiˬ teˇ hkʼaˇ hteˇ lehˍ cawˬ ve hkʼaw hkʼoˆ 
lo kʼaw‸ caw kʼai leh, awˬ na hpawˇ Yaˍhpenˍ miˬ tawˬ kuiˬ lo hkʼa gaˬ hpeh‸ 
ve yoˬ. 
9Oˇ kaˬ lo kʼaw‸ te leh, Neˍhpaˍtawˆ iˉ kaˆ tawˆ kuiˬ leh Eˇhpaˍronˍ hkʼaw paˇ 
lo cawˬ ve venˇ teˇ hpaˍ lo hkʼa gaˬ hpeh‸ ve yoˬ. Oˇ ve hkʼaw‸ nawˉ, 
Kiˇriˇyaˆyaˍrenˍ teh‸ kʼoˆ ve Baˍlanˍ venˇ hta‸ hpanˍ kʼai leh, 
10Siˇraˆ hkʼaw Hkeˍtaˍlonˍ teh‸ kʼoˆ ve Yaˍrenˍ hkʼaw, Beˍseˍmaˆ venˇ, 
Tiˉmaˍnaˆ venˇ lo kʼaw‸ ya‸-e ve yoˬ. 

11Oˇ kaˬ lo kʼaw‸ te leh Eˇkaˍronˍ venˇ awˬ na hpawˇ hkʼaw tcuhˉ lonˉ hta‸ 
hpanˍ kʼai leh, Shiˉkaˍronˍ venˇ, Baˍlanˍ hkʼaw, Yaˍbaˍneˍlaˆ venˇ hta‸ te taˉ 
peuˬ hkʼaw‸ nawˉ, Awˬ kʼaw ji ve laˇ tsuhˇ gʼuiˬ hkʼa gaˬ hpeh‸ ve yoˬ. 
12Mvuhˇ nyi kʼehˬ hpawˇ ve miˬ tcuhˉ lehˬ, Awˬ kʼaw ji ve laˇ tsuhˇ gʼuiˬ hpeh‸ 
ve yoˬ. Chi ve lehˬ, Yuˇda‸ chaw hui ve miˬ tcuhˉ teˇ hpaˍ hpeh‸ ve yoˬ. 

Heˍbronˍ leh Deˍbiˇraˆ venˇ hta‸ Kaˍlehˆ bawˆ yuˬ ve 

13Gʼuiˬsha Yawˇsuˆ hta‸ kʼoˆ piˇ taˍ ve hkʼe, Yuˇda‸ mvuhˇmiˬ teˇ tawn ehˉ 
Yeˍhpuˇnaˍ ve yaˇ paˍ Kaˍlehˆ hta‸ piˇ ve yoˬ. Mvuhˇmiˬ oˇ ve lehˬ, Heˍbronˍ 
teh‸ kʼoˆ ve mvuhˇmiˬ hpeh‸ leh, Aˍnaˆ awˬ pa Aˍbaˆ uˉ peunˍ chehˇ ve 
mvuhˇmiˬ hpeh‸ ve yoˬ. 
14Kaˍlehˆ lehˬ, Aˍnaˆ ve yaˆ paˍ Yeˍsehˇ, Aˍhiˆmanˍ, leh Taˍlaˍmehˇ chaw chi 
ve shehˆ gʼaˇ hta‸ gʼa‸ kʼoˬ piˇ ve yoˬ. 
15Oˇ ve hkʼaw‸ nawˉ, Kiˇriˇyaˆseˍhpaˍ teh‸ kʼoˆ ve Deˍbiˇraˆ venˇ hta‸ ca kʼaw
‸ bawˆ yuˬ ve yoˬ. 
16Oˇ htaˇ Kaˍlehˆ lehˬ, Kiˇriˆyaˆseˍhpaˍ venˇ hta‸ bawˆ gʼaˇ ve chaw hta‸ ngaˬ 
yaˇ miˇ Aˍhkaˍtaˆ piˇ laˇ tuˬ yoˬ, teh‸ kʼoˆ ve yoˬ. 
17Oˇ htaˇ Kaˍlehˆ ve awˬ nyi paˍ, Keˍnaˆ ve awˬ ceuˬ awˬ hkʼaˇ Awˇtanˍyeˍlaˆ 
lehˬ, venˇ oˇ ve hta‸ ca bawˆ leh gʼaˇ ve yoˬ. Hkʼe te leh, Kaˍlehˆ lehˬ yawˇ hta
‸ yawˇ ve yaˇ miˇ piˇ ve yoˬ. 
18Yaˇ miˇ gaˬ la ve teˇ yanˇ, Awˇtanˍyeˍlaˆ lehˬ yawˇ ve awˬ pa geh ti mi teˇ peˆ 
ca lawˬ tcuh ve yoˬ. Yaˇ miˇ oˇ ve htawˇ, yawˇ awˬ pa Kaˍlehˆ geh piˉ laˬ ciˇ 
kʼo‸-e ve yoˬ. Yawˇ piˉ laˬ hkʼoˆ ya‸-e ve teˇ yanˇ yawˇ ve awˬ pa lehˬ, Nawˬ 
aˬ hto‸ ma heuˆ gaˇ ve le, teh‸ na nyi ve yoˬ. 
19Yaˇ miˇ oˇ ve lehˬ, Ngaˬ iˉ kaˆ nanˬ bawˍ heuˆ gaˇ ve yoˬ. Nawˬ ngaˬ hta‸ piˇ 
laˇ ve mvuhˇmiˬ oˇ ve lehˬ goˇ choˆ jaˇ ve yoˬ, teh‸ kʼoˆ piˇ ve yoˬ. Hkʼe te leh, 
Kaˍlehˆ yawˇ hta‸ awˬ na hpaw ve iˉ kaˆ nanˬ bawˍ leh awˬ hawˉ hpawˇ ve iˉ 
kaˆ nanˬ bawˍ teˇ hpaˍ piˇ ve yoˬ. 

Yuˇda‸ ve venˇ teˇ hpaˍ 

20Chi ve lehˬ, Yuˇda‸ awˬ ceuˬ awˬ hkʼaˇ teˇ hpaˍ gʼa taˍ ve mvuhˇmiˬ hpeh‸ 
ve yoˬ. 
21Yawˇ hui ve mvuhˇmiˬ awˬ hawˉ hpawˇ teˇ tawn, Eˇdonˍ miˬ tcuhˉ paˇ lo 
cawˬ ve venˇ teˇ hpaˍ lehˬ, Kaˆzeˍlaˆ, Eˇdaˍ, Yaˍguˇraˆ, 
22Kiˇnaˆ, Diˆmawˇnaˆ, Aˍdaˍdaˍ, 
23Keˍdeˍshaˆ, Haˍzawˇ, Iˉtaˍnanˍ, 
24Ziˇhpaˆ, Teˍlanˍ, Baˍlaˆ, 
25Haˍzawˇhaˍdaˍtanˍ, Haˍzawˇ teh‸ kʼoˆ ve Kiˇriˇawˆtaˍronˍ26Aˍmanˍ, Sheˍmaˆ, 
Mawˇlaˍdaˆ, 
27Haˍsaˍgaˍdaˆ, Heˍsaˍmonˍ, Behˆpaˍlehˆ, 
28Haˍzaˍsuˍlaˆ, Beˍraˍsheˍbaˆ, Beˍzawˇtiˍ, 
29Baˍlanˍ,Iˇenˍ, Aˍzenˍ, 
30Eˇlaˆtawˇlaˆ, Hkeˍtiˇlaˆ, Hawˇmaˍ, 
31Ziˇkaˍlaˆ, Maˍdaˍmaˍnaˆ, Saˍsaˍnaˍ, 
32Leˍbawˆ, Shiˇlaˍhenˍ, Enˍ, Riˇmonˍ, hkʼa peu-eˬ nyiˇ chi kʼawˇ venˇ hpeh‸ ve 
yoˬ. Awˬ nu ve venˇ ehˉ teˇ hpaˍ htawˇ chi awˬ hkʼaw lo‸-e taˍ ve yoˬ. 
33Miˬ tawˬ kuiˬ lo cawˬ ve venˇ teˇ hpaˍ lehˬ, Eˇshaˍkawˇlaˆ, Zawˇraˆ, 
Aˍshaˍnaˍ, 
34Zaˍnawˇ, Enˍgaˍnenˍ, Taˍpawˍ, Eˍnanˍ, 
35Yaˍmoˆ, Aˍduˆlanˍ, Sawˇhkawˇ, Aˍzeˍkaˍ, 
36Shaˍrenˍ, Aˍdiˆtenˍ, Gaˍdeˍraˆ, Geˍdeˍroˍtenˍ, hkʼa peu-eˬ teˇ chi awˇ venˇ 
hpeh‸ ve yoˬ. Awˬ nu ve venˇ ehˉ teˇ hpaˍ htawˇ chi awˬ hkʼaw lo‸-e taˍ ve 
yoˬ. 
37Chi awˬ hkʼoˆ, Zeˍnanˍ, Haˍdaˍshaˆ, Miˆgaˆdaˍlaˍgaˆ, 
38Diˆlanˍ, Miˆsaˍpaˍ, Yawˇdaˍteˍlaˆ, 
39Laˍhkiˇshaˆ, Bawˇzaˍkaˆ, Eˇkaˍlonˍ, 

40Kaˍbonˍ, Laˍmaˍ, Kiˇtaˍleˆ, 
41Gaˍdeˍroˆ, Behˆdaˍgonˍ, Meˍmaˍ, Maˍkeˍdaˍ, hkʼa peu-eˬ teˇ chi hkaw‸ venˇ 
hpeh‸ leh awˬ nu ve venˇ ehˉ teˇ hpaˍ htawˇ chi ve hkʼaw lo‸-e taˍ ve yoˬ. 
42Liˆbaˍnaˍ, Eˇtaˍ, Aˍshaˍ, 
43Yiˇhpaˍtaˆ, Aˍshaˍnaˍ, Neˍziˆ, 
44Kiˇlaˆ, Aˍhkaˍziˆ, Maˍreˍshaˆ, hkʼa peu-eˬ kʼawˇ venˇ hpeh‸ leh, awˬ nu ve 
venˇ ehˉ teˇ hpaˍ htawˇ chi ve hkʼaw lo‸-e taˍ ve yoˬ. 
45Eˇkaˍronˍ venˇ leh awˬ nu ve venˇ ehˉ teˇ hpaˍ, 
46Eˇkaˍronˍ venˇ hta‸ te leh laˇ tsuhˇ gʼuiˬ lo hkʼa gaˬ, Aˍshoˆ venˇ awˬ paˇ awˬ 
kui lo cawˬ ve venˇ ehˉ hkʼa peu-eˬ, 
47Eˇjiˇtu‸ miˬ tcuhˉ lo cawˬ ve iˉ kaˆ lawˬ hta‸ te leh Awˬ kʼaw ji ve laˇ tsuhˇ 
gʼuiˬ lo hkʼa gaˬ, Aˍshoˆ venˇ, Gaˍsaˍ venˇ leh awˬ paˇ awˬ kui lo cawˬ ve venˇ 
ehˉ hkʼa peu-eˬ hpeh‸ ve yoˬ. 
48Hkʼaw hkʼoˆ lo cawˬ ve venˇ teˇ hpaˍ lehˬ, Shaˍmiˇraˆ, Yaˍtiˇraˆ, Sawˇhkawˇ, 
49Daˍnaˍ, Deˍbiˇraˆ teh‸ kʼoˆ ve Kiˇriˇyaˆsaˍnaˍ, 
50Aˍnaˆ, Eˇshaˍtaˍmawˇ, Aˍnenˍ, 
51Gawˇshenˍ, Hawˇlonˍ, Giˇlawˇ, hkʼa peu-eˬ teˇ chi teˇ venˇ cawˬ leh, awˬ nu 
ve venˇ ehˉ teˇ hpaˍ htawˇ chi hkʼaw lo‸-e taˍ ve yoˬ. 
52Aˍraˆ, Duˇmaˍ, Eˇshanˍ, 
53Yaˍnunˍ, Behˆtaˍpawˍ, Aˍhpehˆ, 
54Huˇtaˍ, Heˍbronˍ teh‸ kʼoˆ ve Kiˇriˇyaˆtaˍbaˆ, Ziˆawˇyaˆ, hkʼa peu-eˬ kʼawˇ 
venˇ cawˬ leh, awˬ nu ve venˇ ehˇ teˇ hpaˍ htawˇ chi ve hkʼaw lo‸-e taˍ ve yoˬ. 
55Mawˇnaˆ, Kaˍraˍmeˍlaˆ, Ziˇhpaˆ, Yuˇtaˆ, 
56Yeˍzaˍreˍlaˆ, Yawˇkaˍdanˍ, Zaˍnawˇ, 
57Kaˍiˇnaˆ, Giˇbaˍ, Tiˇmaˍnaˆ, hkʼa peu-eˬ teˇ chi venˇ cawˬ leh awˬ nu ve venˇ 
teˇ hpaˍ htawˇ chi ve hkʼaw lo‸-e taˍ ve yoˬ. 

58Haˍlaˍhuˇlaˆ, Behˆzuˇraˆ, Geˍdawˇ, 
59Maˍraˆ, Beˍtaˍnoˆ, Eˇlaˆteˍkonˍ, hkʼa peu-eˬ hkaw‸ venˇ cawˬ leh, awˬ nu ve 
venˇ ehˉ teˇ hpaˍ htawˇ chi ve hkʼaw lo‸-e taˍ ve yoˬ. 
60Kiˇriˇyaˆyaˍrenˍ teh‸ kʼoˆ ve Kiˇriˇyaˆbaˍlaˆ venˇ, Raˍbaˆ venˇ, hkʼa peu-eˬ 
nyiˇ venˇ cawˬ leh, awˬ nu ve venˇ ehˉ teˇ hpaˍ htawˇ chi ve hkʼaw lo‸-e taˍ ve 
yoˬ. 
61Heh puiˉ hkʼaw lo htawˇ, Beˍraˍraˍbaˆ, Miˆdinˍ, Saˍkaˍkaˍ, 
62Niˆbaˍshanˍ, Aˉlehˆ, Enˍgaˍdiˆ, hkʼa peu-eˬ hkaw‸ venˇ cawˬ leh awˬ nu ve 
venˇ ehˉ teˇ hpaˍ htawˇ chi ve hkʼaw lo‸-e taˍ ve yoˬ. 
63Ya‸ hkʼaˇ, Yuˇda‸ chaw teˇ hpaˍ lehˬ, Yeˍruˆsaˍlehnˍ venˇ hkʼaw chehˇ ve 
Yeˍbuˇsiˆ chaw hui hta‸ gʼa‸ kʼoˬ piˇ maˇ gʼa. Hkʼe te leh Yeˍbuˇsiˆ chaw hui 
lehˬ, Yuˇda‸ chaw hui geh teˇ geh Yeˍruˆsaˍlehnˍ venˇ hkʼaw chehˇ taˍ ve yoˬ. 

Yawˇsuˆ li‸ 16 

Eˇhpaˍrenˍ leh Maˍnaˍseˍ hta‸ piˇ ve mvuhˇmiˬ 

1Yoˇseh‸ ve awˬ ceuˬ awˬ hkʼaˇ teˇ hpaˍ hta‸ pehˬ piˇ ve mvuhˇmiˬ lehˬ, 
Yeˍriˆhkoˇ venˇ mvuhˇ nyi tawˆ hpawˇ Yawˇdanˍ iˉ kaˆ lawˬ hta‸ te leh heh 
puiˉ hkʼaw lo hkʼa gaˬ hpeh‸ ve yoˬ. Oˇ kaˬ lo te leh Beˍteˍlaˆ venˇ lo hkʼa gaˬ 
hpeh‸ ve yoˬ. 
2Oˇ kaˬ lo kʼaw‸ te leh, Aˍhkiˆ chaw hui chehˇ kuiˬ Aˍtaˍroˆ venˇ hta‸ hpanˍ 
kʼai peuˬ hkʼaw‸ nawˉ, Luˇzaˆ venˇ lo hkʼa gaˬ hpeh‸ ve yoˬ. 
3Oˇ kaˬ lo kʼaw‸ te leh Yaˍhpaˍlehˆ chaw hui ve mvuhˇmiˬ, mvuhˇ nyi kʼehˬ 
hpawˇ lo hpanˍ kʼai leh, Beˍ tawˇronˍ venˇ awˬ hawˉ hpawˇ lo hkʼa gaˬ hpeh‸ 
ve yoˬ. Oˇ kaˬ lo kʼaw‸ te leh Gaˍsaˍ venˇ lo hpanˍ kʼai peuˬ hkʼaw‸ nawˉ, 
Awˬ kʼaw ji ve laˇ tsuhˇ gʼuiˬ lo hkʼa gaˬ hpeh‸ ve yoˬ. 
4Mvuhˇmiˬ chi teˇ tawn lehˬ, Yoˇseh‸ awˬ ceuˬ awˬ hkʼaˇ Maˍnaˍseˍ leh 
Eˇhpaˍrenˍ hui gʼa taˍ ve mvuhˇmiˬ hpeh‸ ve yoˬ. 



621 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

5Chi lehˬ, Eˇhpaˍrenˍ chaw hui gʼa taˍ ve mvuhˇmiˬ hpeh‸ ve yoˬ. Mvuhˇ nyi 
tawˆ hpawˇ lo cawˬ ve yawˇ hui ve miˬ tcuhˉ lehˬ, Aˍtaˍroˆtaˍdaˍ venˇ hta‸ te 
leh Beˍtawˇronˍ venˇ lo hkʼa gaˬ hpeh‸ ve yoˬ. 
6Oˇ kaˬ lo kʼaw‸ te leh Awˬ kʼaw ji ve laˇ tsuhˇ gʼuiˬ lo hkʼa gaˬ hpeh‸ ve yoˬ. 
Meˆmeˍtaˆ venˇ lehˬ, awˬ na hpawˇ lo cawˬ ve yoˬ. Oˇ kaˬ lo kʼaw‸ te leh 
Taˍnaˆshiˉloˍ venˇ hta‸ hpanˍ kʼai peuˬ hkʼaw‸ nawˉ, Yaˍnawˇhaˍ venˇ lo hkʼa 
gaˬ hpeh‸ ve yoˬ. 
7Oˇ kaˬ lo kʼaw‸ te leh, awˬ hawˉ hpawˇ lo cawˬ ve Aˍtaˍroˆ venˇ, Naˍraˍ venˇ 
leh Yeˍriˆhkoˇ venˇ hta‸ hpanˍ kʼai peuˬ hkʼaw‸ nawˉ, Yawˇdanˍ lawˬ lo hkʼa 
gaˬ hpeh‸ ve yoˬ. 
8Mvuhˇ nyi kʼehˬ hpawˇ lo cawˬ ve yawˇ hui ve miˬ tcuhˉ lehˬ, Taˍpawˍ venˇ 
hta‸ te leh Kaˍnaˍ iˉ kaˆ lawˬ hkʼaˇ suh taˆ-e leh Awˬ kʼaw ji ve laˇ tsuhˇ gʼuiˬ 
lo hkʼa gaˬ hpeh‸ ve yoˬ. Mvuhˇmiˬ chi ve lehˬ, Eˇhpaˍ renˍ awˬ ceuˬ awˬ 
hkʼaˇ teˇ hpaˍ hta‸ piˇ taˍ ve mvuhˇmiˬ hpeh‸ ve yoˬ. 
9Oˇ ve awˬ hkʼoˆ ka‸, Maˍnaˍseˍ chaw hui gʼa taˍ ve mvuhˇmiˬ awˬ hkʼaw lo 
htawˇ, Eˇhpaˍrenˍ chaw hui hta‸ pehˬ piˇ taˍ ve venˇ ehˉ teˇ hpaˍ cawˬ sheˍ ve 
yoˬ. 
10Ya‸ hkʼaˇ, yawˇ hui lehˬ, Geˍsaˍ venˇ hkʼaw chehˇ taˍ ve Hkaˍnaˍniˆ chaw 
hui hta‸ maˇ gʼa‸ kʼoˬ piˇ. Chi hta‸ pa taw, Hkaˍnaˍniˆ chaw teˇ hpaˍ lehˬ ya‸ 
nyi hkʼa gaˬ, Eˇhpaˍrenˍ chaw hui geh teˇ geh chehˇ taˍ leh shu ve awˬ ceˬ te 
chehˇ ve yoˬ. 

Yawˇsuˆ li‸ 17 

Maˍnaˍseˍ hta‸ piˇ ve mvuhˇmiˬ 

1Maˍnaˍseˍ lehˬ Yoˇseh‸ ve yaˇ paˍ uiˍ hpeh‸ ve pa taw, yawˇ hta‸ htawˇ 
mvuhˇmiˬ teˇ peˆ pehˬ piˇ taˍ ve yoˬ. Maˍnaˍseˍ ve yaˇ paˍ uiˍ, Giˇlaˆ awˬ pa 
Maˍhkiˇraˆ lehˬ, ma‸ yaˇ teˇ gʼaˇ hpeh‸ leh, Giˇlaˆ mvuhˇmiˬ leh Baˍshanˍ 
mvuhˇmiˬ hta‸ gʼa ve yoˬ. 
2Maˍnaˍseˍ ve awˬ nu ve yaˇ teˇ hpaˍ hpeh‸ ve Aˍbeˍ saˍ, Heˍlehˆ, Aˍsaˍreˍlaˆ, 
Sheˍhkenˍ, Heˍhpaˍ leh Sheˍmiˆdaˆ hui hta‸ htawˇ, mvuhˇmiˬ pehˬ piˇ taˍ ve 

yoˬ. Chaw chi ve teˇ hpaˍ lehˬ Yoˇseh‸ ve awˬ hawehˍ Maˍnaˍseˍ ve yaˇ teˇ 
hpaˍ hpeh‸ leh, awˬ hoˉ awˬ naˬ teˇ hpaˍ hpeh‸ ve yoˬ. 
3Ya‸ hkʼaˇ, Maˍnaˍseˍ, Maˍhkiˇraˆ, Giˇlaˆ, Heˍhpaˍ hui ve awˬ ceuˬ awˬ hkʼaˇ 
Zeˍlawˇhpaˆ lehˬ, yaˇ paˍ teˇ gʼaˇ ka‸ maˇ cawˬ. Yawˇ lehˬ yaˇ miˇ ceh tiˉ cawˬ 
ve yoˬ. Yawˇ ve yaˇ miˇ teˇ hpaˍ lehˬ, Maˍlaˍ, Noˇaˍ, Hawˇlaˍ, Miˆlaˍhkaˍ, 
Tiˇraˍzaˍ hui hpeh‸ ve yoˬ. 
4Yawˇ hui lehˬ paw hkuˇ Eˇlaˍsaˍ, Nunˍ ve yaˇ paˍ Yawˇsuˆ leh Iˉsaˍreˍlaˆ chaw 
awˬ hoˉ awˬ naˬ teˇ hpaˍ geh laˬ leh kʼoˆ ve, Ngaˬ hui hta‸ htawˇ mvuhˇmiˬ piˇ 
laˇ tuˬ Gʼuiˬsha lehˬ Moˉseˍ hta‸ kʼoˆ piˇ taˍ ve yoˬ, teh‸ yawˇ hui hta‸ kʼoˆ piˇ 
ve yoˬ. Hkʼe te leh Gʼuiˬsha kʼoˆ taˍ ve hkʼe, yawˇ hui teˇ hpaˍ hta‸ htawˇ 
mvuhˇmiˬ pehˬ piˇ ve yoˬ. 
5Hkʼe te leh Maˍnaˍseˍ lehˬ, Yawˇdanˍ Iˉ kaˆ lawˬ coˇ paˉ hpawˇ lo yawˇ gʼa taˍ 
peuˬ ve Giˇlaˆ leh Baˍshanˍ mvuhˇmiˬ awˬ hkʼoˆ, awˬ nu ve mvuhˇmiˬ teˇ hpaˍ 
hta‸ htawˇ kʼaw‸ gʼa ve yoˬ. 
6Awˬ lawn kʼo, Maˍnaˍseˍ ve yaˇ paˍ yaˇ miˇ teˇ hpaˍ htawˇ, mvuhˇmiˬ pehˬ gʼa 
taˍ ve pa taw yoˬ. Awˬ nu ve Maˍnaˍseˍ awˬ ceuˬ awˬ hkʼaˇ teˇ hpaˍ hta‸ Giˇlaˆ 
mvuhˇmiˬ pehˬ piˇ ve yoˬ. 
7Maˍnaˍseˍ chaw hui gʼa ve mvuhˇmiˬ lehˬ, Aˍshaˍ venˇ hta‸ te leh Sheˍhkenˍ 
venˇ mvuhˇ nyi tawˆ hpawˇ lo cawˬ ve Meˆmeˍtaˆ venˇ lo hkʼa gaˬ hpeh‸ ve 
yoˬ. Oˇ kaˬ lo kʼaw‸ te leh awˬ hawˉ hpawˇ lo cawˬ ve Enˍtaˍhpawˍ chaw hui 
ve mvuhˇmiˬ lo hkʼa gaˬ hpeh‸ ve yoˬ. 
8Taˍpawˍ mvuhˇmiˬ lehˬ, Maˍnaˍseˍ chaw hui ve mvuhˇmiˬ hpeh‸ ve yoˬ. Ya‸ 
hkʼaˇ, miˬ tcuhˉ paˇ lo cawˬ ve Taˍpawˍ venˇ lehˬ, Eˇhpaˍrenˍ chaw hui ve 
venˇ hpeh‸ ve yoˬ. 
9Oˇ ve hkʼaw‸ nawˉ, yawˇ hui ve miˬ tcuhˉ lehˬ, Kaˍnaˆ iˉ kaˆ lawˬ hkʼaˇ suh 
kʼaw‸ ya‸-e ve yoˬ. Iˉ kaˆ lawˬ oˇ ve awˬ hawˉ paˉ lo cawˬ ve venˇ teˇ hpaˍ 
lehˬ, Maˍnaˍseˍ chaw hui ve mvuhˇmiˬ hkʼaw lo‸-e taˍ ve htawˇ, 
Eˇhpaˍrenˍchaw hui ve venˇ hpeh‸ ve yoˬ. Maˍnaˍseˍ chaw hui ve miˬtcuhˉ 

lehˬ iˉ kaˆ lawˬ oˇ ve awˬ na hpawˇ lo kʼaw‸ te taˆ-e leh Awˬ kʼaw ji ve laˇ 
tsuhˇ gʼuiˬ lo hkʼa gaˬ hpeh‸ ve yoˬ. 
10Eˇhpaˍrenˍ chaw hui ve mvuhˇmiˬ lehˬ, awˬ hawˉ hpawˇ lo cawˬ leh, 
Maˍnaˍseˍ hui ve mvuhˇmiˬ lehˬ awˬ na hpawˇ lo cawˬ ve yoˬ. Awˬ kʼaw ji ve 
laˇ tsuhˇ gʼuiˬ lehˬ yawˇ hui ve miˬ tcuhˉ hpeh‸ ve yoˬ. Awˬ na hpawˇ lo ve 
miˬ tcuhˉ lehˬ Aˍshaˍ venˇ lo hkʼa gaˬ hpeh‸ leh, awˬ hawˉ hpawˇ ve lehˬ 
Iˉsaˍhkaˍ venˇ lo hkʼa gaˬ hpeh‸ ve yoˬ. 
11Iˉsaˍhkaˍ leh Aˍshaˍ venˇ awˬ kaˍ lo cawˬ ve Behˆshanˍ venˇ leh awˬ nu ve 
venˇ ehˉ teˇ hpaˍ, Dawˇraˆ venˇ leh awˬ nu ve venˇ ehˉ teˇ hpaˍ, Enˍdawˇraˆ 
leh awˬ nu ve venˇ ehˉ teˇ hpaˍ, Taˍnehˆ leh awˬ nu ve venˇ ehˉ teˇ hpaˍ, 
Mehˆgiˇdoˍ leh awˬ nu ve venˇ ehˉ teˇ hpaˍ htawˇ Maˍnaˍseˍ chaw hui ve venˇ 
hpeh‸ ve yoˬ. 
12Ya‸ hkʼaˇ, Maˍnaˍseˍ chaw hui lehˬ venˇ yaˇ oˇ ve teˇ hpaˍ hta‸ gʼa‸ kʼoˬ piˇ 
maˇ gʼa ve pa taw, Hkaˍnaˍniˆ chaw teˇ hpaˍ oˇ kaˬ lo chehˇ taˍ ve yoˬ. 
13Iˉsaˍreˍlaˆ chaw teˇ hpaˍ lehˬ, awˬ gʼaˇ uiˍ jaˇ ve htawˇ, chaw oˇ ve hkʼa peu-
eˬ hta‸ maˇ gʼa‸ kʼoˬ piˇ. Yawˇ hui hta‸ awˬ ceˬ te tcuh ve yoˬ. 
14Yoˇseh‸ ve awˬ ceuˬ awˬ hkʼaˇ teˇ hpaˍ Yawˇsuˆ geh laˬ leh kʼoˆ ve, Gʼuiˬsha 
ngaˬ hui hta‸ bon na‸ laˇ leh ngaˬ hui chaw maˇ jaˇ peuˬ ve htawˇ, aˬ hto‸ ma 
pa taw nawˬ lehˬ ngaˬ hui hta‸ mvuhˇmiˬ teˇ peˆ ceh tiˉ pe‸ laˇ ve le, teh‸ 
yawˇ hta‸ kʼoˆ piˇ ve yoˬ. 
15Oˇ htaˇ Yawˇsuˆ kʼoˆ ve, Nawˬ hui chaw maˇ jaˇ leh Eˇhpaˍrenˍ chaw hui gʼa 
taˍ ve mvuhˇmiˬ hkʼaw ceh tiˉ chehˇ maˇ daw ve kʼo, Hpeˍraˍziˆ chaw, 
Yeˍhpenˍ chaw hui ve mvuhˇmiˬ hkʼaw ca chehˇ-oˆ, teh‸ yawˇ hui hta‸ kʼoˆ 
piˇ ve yoˬ. 
16Yoˇseh‸ ve awˬ ceuˬ awˬ hkʼaˇ teˇ hpaˍ kʼaw‸ kʼoˆ ve, Eˇhpaˍrenˍ mvuhˇmiˬ 
lehˬ ngaˬ hui awˬ pon a ciˉ i jaˇ ve yoˬ. Ya‸ hkʼaˇ, hkʼaw hkʼoˆ lo chehˇ ve 
Hkaˍnaˍniˆ chaw, Behˆshanˍ venˇ leh Yeˍzaˍreˍlaˆ venˇ hkʼaw chehˇ ve 
Hkaˍnaˍniˆ chaw teˇ hpaˍ lehˬ, sho te taˍ ve iˉ mvuhˇ lawˬ maˇ maˇ cawˬ ve 
yoˬ, teh‸ kʼaw‸ kʼoˆ piˇ ve yoˬ. 

17Oˇ htaˇ Yawˇsuˆ Eˇhpaˍrenˍ chaw leh Maˍnaˍseˍ chaw hui hta‸kʼaw‸ kʼoˆ piˇ 
ve, Nawˬ hui lehˬ chaw maˇ jaˇ leh awˬ gʼaˇ uiˍ jaˇ ve yoˬ. Nawˬ hui lehˬ awˬ 
nu ve mvuhˇmiˬ teˇ hpaˍ hta‸ htawˇ gʼa tuˬ yoˬ. 
18Hkʼaw hkʼoˆ lo cawˬ ve mvuhˇmiˬ teˇ hpaˍ lehˬ, nawˬ hui ve mvuhˇmiˬ hpeh‸ 
tuˬ yoˬ. Mvuhˇmiˬ oˇ ve lehˬ hteunˍ lonˉ hpeh‸ ve htawˇ, hkʼa deh‸ htu baˬ 
hpawˇ baˬ leh ca chehˇ-oˆ. Hkaˍnaˍniˆ chaw teˇ hpaˍ lehˬ, sho iˉ mvuhˇ law 
hkʼa biˇ cawˬ leh awˬ gʼaˇ uiˍ jaˇ ve htawˇ, nawˬ hui yawˇ hui hta‸ gʼa‸ kʼoˬ 
piˇ gʼa tuˬ yoˬ, teh‸ yawˇ hui hta‸ kʼoˆ piˇ ve yoˬ. 

Yawˇsuˆ li‸ 18 

Mvuhˇmiˬ pehˬ da‸ ve 

1Iˉsaˍreˍlaˆ chaw teˇ hpaˍ mvuhˇmiˬ hta‸ bawˆ gʼaˇ peuˬve teˇ yanˇ, yawˇ hui 
Shiˉlonˍ venˇ hkʼaw hpawnˬ laˬ leh, oˇ kaˬ lo aˉ po kʼo bon yehˬ hta‸ te ve 
yoˬ. 
2Yawˇ hui awˬ hkʼaw lo mvuhˇmiˬ maˇ gʼa sheˍ ve Iˉsaˍreˍlaˆ chaw suhˍ ceuˬ 
cawˬ sheˍ ve yoˬ. 
3Oˇ htaˇ, Yawˇsuˆ Iˉsaˍreˍlaˆ chaw hui hta‸ kʼoˆ piˇ ve, Nawˬ hui ve awˬ puˬ 
awˬ pi teˇ hpaˍ ve Gʼuiˬsha nawˬ hui hta‸ piˇ laˇ taˍ ve mvuhˇmiˬ hta‸ nawˬ 
hui maˇ ca bawˆ yuˬ leh hkʼaˬ maw maw te chehˇ tuˬ sheˍ ve le. 
4Nawˬ hui awˬ hkʼaw lo chaw teˇ ceuˬ ve shehˆ ha gʼaˇ ngaˬ hta‸ pe‸ laˇ-oˆ. 
Ngaˬ yawˇ hui hta‸ hkʼaˬ ti chi ti lo hpehˇ peu leh, yawˇ hui heuˆ gaˇ ve 
mvuhˇmiˬ hta‸ yawˇ hui hkʼaˇ yawˇ hui ca nyi piˇ. Oˇ hkʼe te taˉ peuˬ kʼo, 
yawˇ hui ngaˬ geh gʼa kʼaw‸ la ve yoˬ. 
5Yawˇ hui lehˬ, mvuhˇmiˬ hta‸ suhˍ taw gʼa pehˬ tuˬ yoˬ. Yuˇda‸ lehˬ awˬ 
hawˉ hpawˇ teˇ tawn lo gʼa chehˇ leh, Yoˇseh‸ lehˬ awˬ na hpawˇ teˇ tawn lo 
gʼa chehˇ tuˬ yoˬ. 
6Nawˬ hui lehˬ, mvuhˇmiˬ hta‸ suhˍ taw hkʼaˬ hkʼe te pehˬ tuˬ hkʼa deh‸ ca 
nyi taˉ leh ngaˬ hta‸ gʼa kʼaw‸ hto laˇ ve yoˬ. Oˇ htaˇ ngaˬ Gʼuiˬsha hta‸ na 
nyi leh, nawˬ hui hta‸ mvuhˇmiˬ pehˬ laˇ tuˬ yoˬ. 

7Leˍviˆ chaw teˇ ceuˬ lehˬ, awˬ nu ve chaw ceuˬ teˇ hpaˍ hkʼa shuˍ mvuhˇmiˬ 
gʼa tuˬ ve maˇ heˆ. Awˬ lawn kʼo, yawˇ hui lehˬ Gʼuiˬsha ve paw hkuˇ gʼa te tuˬ 
yoˬ. Gaˆ, Ruˇbenˍ leh Maˍnaˍseˍ chaw teˇ hkoˇ lehˬ, Gʼuiˬsha Moˉseˍ hta‸ kʼoˆ 
piˇ taˍ ve hkʼe, Yawˇdanˍ iˉ kaˆ lawˬ mvuhˇ nyi tawˆ hpawˇ lo cawˬ ve 
mvuhˇmiˬ hta‸ gʼa taˍ peuˬ, teh‸ yawˇ hui hta‸ kʼoˆ piˇ ve yoˬ. 
8Chaw oˇ ve teˇ hpaˍ, mvuhˇmiˬ hta‸ ca nyi tuˬ tawˆ kʼai ve yoˬ. Yawˇsuˆ yawˇ 
hui hta‸ chi hkʼe kʼoˆ piˇ taˍ ve yoˬ. Mvuhˇmiˬ hkʼaˬ ti chi ti lo kʼai leh hkʼa 
deh‸ ca toˇ nyi-o. Peuˬ kʼo, ngaˬ geh kʼaw‸ la-o. Oˇ htaˇ, choˬ kaˬ Shiˉlonˍ 
venˇ hkʼaw lo ngaˬ Gʼuiˬsha hta‸ na nyi leh, nawˬ hui hta‸ mvuhˇmiˬ pehˬ laˇ 
tuˬ yoˬ, teh‸ kʼoˆ piˇ taˍ ve yoˬ. 
9Hkʼe te leh, yawˇ hui tawˆ kʼai leh mvuhˇmiˬ teˇ hpaˍ hta‸ ca toˇ nyi peuˬ 
hkʼaw‸ nawˉ, li‸ kʼoˆ hkʼaw hkʼa deh‸ bvuh‸ keu taˍ ve yoˬ. Yawˇ hui lehˬ 
mvuhˇmiˬ hta‸ suhˍ taw pehˬ leh, venˇ teˇ hpaˍ ve awˬ meh hta‸ htawˇ bvuh‸ 
yuˬ taˍ ve yoˬ. Oˇ hkʼe te peuˬ hkʼaw‸ nawˉ, yawˇ hui Yawˇsuˆ geh Shiˉlonˍ 
venˇ lo kʼaw‸ la ve yoˬ. 
10Hkʼe te leh, Yawˇsuˆ Gʼuiˬsha hta‸ na nyi leh, Iˉsaˍreˍlaˆ chaw hui hta‸ 
mvuhˇmiˬ pehˬ piˇ ve yoˬ. 

Beˍyaˍmenˍ gʼa ve mvuhˇmiˬ 

11Beˍyaˍmenˍ awˬ ceuˬ awˬ hkʼaˇ teˇ hpaˍ lehˬ, Yuˇda‸ leh Yoˇseh‸ awˬ ceuˬ 
awˬ hkʼaˇ teˇ hpaˍ gʼa taˍ ve mvuhˇmiˬ awˬ kaˍ lo cawˬ ve mvuhˇmiˬ hta‸ gʼa 
ve yoˬ. 
12Awˬ na hpawˇ lo cawˬ ve yawˇ hui ve miˬ tcuhˉ lehˬ, Yawˇdanˍ iˉ kaˆ lawˬ 
hta‸ te leh, Yeˍriˆhkoˇ venˇ hta‸ hpanˍ kʼai peuˬ hkʼaw‸ nawˉ, mvuhˇ nyi 
kʼehˬ hpawˇ Beˍtaˍvenˇ teh‸ kʼoˆ ve heh puiˉ hkʼaw lo hkʼa gaˬ hpeh‸ ve yoˬ. 
13Oˇ kaˬ lo kʼaw‸ te leh, Beˍteˍlaˆ teh‸ kʼoˆ ve Luˇzaˆ venˇ lo hkʼa gaˬ hpeh‸ ve 
yoˬ. Oˇ ve hkʼaw‸ nawˉ, Beˍtawˇronˍ venˇ awˬ hawˉ hpawˇ, hkʼaw hkʼoˆ lo 
cawˬ ve Aˍtaˍroˆtaˍdaˍ venˇ lo kʼaw‸ te ya‸ la ve yoˬ. 
14Oˇ kaˬ lo kʼaw‸ te leh, Beˍtawˇronˍ venˇ awˬ hawˉ hpawˇ lo cawˬ ve hkʼaw 
lonˉ mvuhˇ nyi kʼehˬ hpawˇ lo kʼaw‸ te ya‸ la leh, Yuˇda‸ chaw hui ve venˇ 

Kiˇriˆyaˆyaˍrenˍ teh‸ kʼoˆ ve Kiˇriˇyaˆbaˍlaˆ venˇ lo hkʼa gaˬ hpeh‸ ve yoˬ. Chi 
lehˬ, mvuhˇ nyi kʼehˬ hpawˇ ve miˬ tcuhˉ hpeh‸ ve yoˬ. 
15Awˬ hawˉ hpawˇ ve miˬ tcuhˉ lehˬ, Kiˇriˇyaˆyaˍrenˍ venˇ hta‸ te leh mvuhˇ 
nyi kʼehˬ hpawˇ lo cawˬ ve Neˍhpaˍtawˆ iˉ kaˆ tawˆ kuiˬ lo hkʼa gaˬ hpeh‸ ve 
yoˬ. 
16Oˇ kaˬ lo kʼaw‸ te leh, Yeˍhpenˍ miˬ tawˬ kuiˬ awˬ na hpawˇ Hiˆnonˍ yaˇ paˍ 
ve miˬ tawˬ kuiˬ teh‸ kʼoˆ ve chehˇ kuiˬ teˇ hkʼaˇ hteˇ leh‸ cawˬ ve hkʼaw lo 
hkʼa gaˬ hpeh‸ ve yoˬ. Oˇ kaˬ lo kʼaw‸ te leh, Hiˆnonˍ miˬ tawˬ kuiˬ leh 
Yeˍbuˇsiˆ hkʼaw hta‸ hpaˍ ya‸-e peuˬ hkʼaw‸ nawˉ, Enˍyawˇgeˍlaˆ venˇ lo hkʼa 
gaˬ hpeh‸ ve yoˬ. 
17Oˇ kaˬ lo kʼaw‸ te leh, awˬ na hpawˇ lo cawˬ ve Enˍseˍmehˆ venˇ, leh 
Aˍduˇminˍ kʼaˍ le‸ teˇ hkʼaˇ hteˇ lehˍ cawˬ ve Geˍliˍlawˇ venˇ lo hkʼa gaˬ hpeh
‸ ve yoˬ. Oˇ kaˬ lo kʼaw‸ te leh, Ruˇbenˍ ve yaˇ paˍ Bawˇhanˍ ve haˉ pui shiˍ 
cawˬ kuiˬ lo kʼaw‸ te ya‸ la ve yoˬ. 
18Oˇ ve hkʼaw‸ nawˉ, Beˍteˍraˍbaˆ venˇ awˬ na hpawˇ te leh, Yawˇdanˍ miˬ 
tawˬ kuiˬ lo hkʼa gaˬ hpeh‸ ve yoˬ. 
19Oˇ kaˬ lo kʼaw‸ te leh, Beˍtawˇgaˍlaˆ venˇ awˬ na hpawˇ lo cawˬ ve hkʼaw 
hta‸ hpanˍ kʼai peuˬ hkʼaw‸ nawˉ, Suh ve laˇ tsuhˇ gʼuiˬ hkʼaw lo‸ la chehˇ ve 
iˉ kaˆ lawˬ lo hkʼa gaˬ hpeh‸ ve yoˬ. Chi lehˬ awˬ na hpawˇ teˇ tawn ve miˬ 
tcuhˉ hpeh‸ ve yoˬ. 
20Yawˇdanˍ iˉ kaˆ lawˬ lehˬ, mvuhˇ nyi tawˆ hpawˇ ve miˬ tcuhˉ hpeh‸ ve yoˬ. 
Chi lehˬ, Beˍyaˍmenˍ awˬ ceuˬ awˬ hkʼaˇ teˇ hpaˍ gʼa taˍ ve mvuhˇmiˬ hpeh‸ ve 
yoˬ. 
21Beˍyaˍmenˍ awˬ ceuˬ awˬ hkʼaˇ teˇ hpaˍ gʼa taˍ ve venˇ teˇ hpaˍ lehˬ, 
Yeˍriˆhkoˇ venˇ, Beˍtawˇgaˍlaˆ, Eˇmeˍkeˍziˆ, 
22Beˍtaˍraˍbaˆ, Zeˍmaˍrenˍ, Beˍteˍlaˆ, 
23Aˍvinˍ, Paˍraˍ, Awˇhpaˍraˆ, 

24Hkeˍhpaˍhaˍmawˇniˆ, Awˇhpaˍniˆ, Beˍbaˆ, hkʼa peu-eˬ teˇ chi nyiˇ venˇ hpeh‸ 
ve yoˬ. Awˬ nu ve venˇ ehˉ teˇ hpaˍ htawˇ, chi ve hkʼaw lo‸-e taˍ ve yoˬ. 
25Giˇbonˍ, Raˍmaˆ, Beˍroˆ, 
26Miˆsaˍpaˍ, Hkeˍhpiˇraˆ, Mawˇzaˆ, 
27Yeˍkenˍ, Iˉraˆpeˍlaˆ, Taˍraˍlaˆ, 
28Zeˍlaˆ, Heˍlaˆ, Yeˍruˆsaˍlehnˍ teh‸ kʼoˆ ve Yeˍbuˇsiˆ, Giˇbaˍ, Kiˇriˇyaˆyaˍrenˍ, 
hkʼa peu-eˬ teˇ chi awˇ venˇ hpeh‸ ve yoˬ. Awˬ nu ve venˇ ehˉ teˇ hpaˍ htawˇ 
chi ve hkʼaw lo‸-e taˍ ve yoˬ. Chi ve lehˬ Beˍyaˍmenˍ awˬ ceuˬ awˬ hkʼaˇ teˇ 
hpaˍ gʼa taˍ ve mvuhˇmiˬ hpeh‸ ve yoˬ. 

Yawˇsuˆ li‸ 19 

Suˉmonˍ hta‸ piˇ ve mvuhˇmiˬ 

1Suˉmonˍ awˬ ceuˬ awˬ hkʼaˇ teˇ hpaˍ hta‸ htawˇ, mvuhˇmiˬ pehˬ piˇ taˍ ve 
yoˬ. Yawˇ hui ve mvuhˇmiˬ lehˬ, Yuˇda‸ chaw hui hta‸ pehˬ piˇ taˍ ve 
mvuhˇmiˬ awˬ kʼaw ji lo cawˬ ve yoˬ. 
2Yawˇ hui gʼa taˍ ve venˇ teˇ hpaˍ lehˬ, Beˍraˍsheˍbaˆ, Sheˍbaˆ, Mawˇlaˍdaˆ, 
3Haˍzaˍshuˍlaˆ, Baˍlanˍ, Aˍzenˍ, 
4Eˇlaˆtawˇlaˆ, Beˍruˇlaˆ, Hawˇmaˍ, 
5Ziˆkaˍlaˆ, Behˆmaˍkaˍboˆ, Haˍsaˍsuˇsaˍ, 
6Behˆleˍbaoˇ Shaˍruˆhenˍ, hkʼa peu-eˬ teˇ chi shehˆ venˇ hpeh‸ ve yoˬ. Awˬ nu 
ve venˇ ehˉ teˇ hpaˍ htawˇ chi ve hkʼaw lo‸-e taˍ ve yoˬ. 
7Chi ve teˇ hpaˍ awˬ hkʼoˆ, Enˍ, Riˇmonˍ, Eˇtaˍ, Aˍshaˍ, hkʼa peu-eˬ awˇ venˇ 
hpeh‸ ve yoˬ. Awˬ nu ve venˇ ehˉ teˇ hpaˍ htawˇ chi ve hkʼaw lo‸-e taˍ ve yoˬ. 
8Venˇ chi teˇ hpaˍ lehˬ, Baˍlaˆbeˍraˆ venˇ leh Neˍgehˇ mvuhˇmiˬ, Raˍmaˆ venˇ 
awˬ kaˍ lo cawˬ ve venˇ teˇ hpaˍ hpeh‸ ve yoˬ. Mvuhˇmiˬ chi teˇ tawn lehˬ, 
Suˉmonˍ awˬ ceuˬ awˬ hkʼaˇ teˇ hpaˍ gʼa taˍ ve mvuhˇmiˬ hpeh‸ ve yoˬ. 

9Yuˇda‸ awˬ ceuˬ awˬ hkʼaˇ teˇ hpaˍ gʼa taˍ ve mvuhˇmiˬ lehˬ uiˍ jaˇ ve pa taw, 
yawˇ hui ve mvuhˇmiˬ teˇ hpaˍ hpaˍ hta‸ Suˉmonˍ awˬ ceuˬ awˬ hkʼaˇ teˇ hpaˍ 
gʼa ve yoˬ. 

Zaˍbuˆlonˍ hta‸ piˇ taˍ ve mvuhˇmiˬ 

10Zaˍbuˆlonˍ awˬ ceuˬ awˬ hkʼaˇ teˇ hpaˍ hta‸ htawˇ, mvuhˇmiˬ pehˬ piˇ taˍ ve 
yoˬ. Yawˇ hui ve mvuhˇmiˬ lehˬ, Suˇriˆ venˇ lo hkʼa gaˬ hpeh‸ ve yoˬ. 
11Mvuhˇ nyi kʼehˬ hpawˇ lo cawˬ ve yawˇ hui ve miˬ tcuhˉ lehˬ, Maˍreˍlaˆ venˇ, 
Daˍbaˍsehˆ venˇ leh Yawˇkaˍnanˍ venˇ mvuhˇ nyi tawˆ hpawˇ lo cawˬ ve iˉ kʼaˆ 
lawˬ lo hkʼa gaˬ hpeh‸ ve yoˬ. 
12Mvuhˇ nyi tawˆ hpawˇ lo cawˬ ve yawˇ hui ve miˬ tcuhˉ lehˬ, Maˍreˍlaˆ venˇ, 
Hkiˇsaˍlawˇtaˆ bawˍ venˇ, Daˍbaˍraˆ venˇ hta‸ te leh Yaˍhpi-aˍ venˇ lo hkʼa gaˬ 
hpeh‸ ve yoˬ. 
13Oˇ kaˬ lo kʼaw‸ te leh, mvuhˇ nyi tawˆ hpawˇ lo cawˬ ve Gaˍteˍhpaˍ, 
Iˉtaˍkaˍzehˍ, Riˇmonˍ leh Neˍ-aˍ venˇ lo hkʼa gaˬ hpeh‸ ve yoˬ. 
14Awˬ na hpawˇ lo cawˬ ve yawˇ hui ve miˬ tcuhˉ lehˬ, Haˍnaˍtonˍ venˇ hta‸ te 
leh, Iˇhpaˍteˍlaˆ miˬ tawˬ kuiˬ lo hkʼa gaˬ hpeh‸ ve yoˬ. 
15Yawˇ hui gʼa taˍ ve venˇ teˇ hpaˍ lehˬ, Kaˍtaˍ, Naˍhaˍleˍlaˆ, Shiˉmaˍronˍ, 
Iˉdaˍlaˆ, Behˍlehˍ hehnˍ venˇ hkʼa peu-eˬ teˇ chi nyi venˇ hpeh‸ ve yoˬ. Awˬ nu 
ve venˇ ehˉ teˇ hpaˍ htawˇ chi ve hkʼaw lo‸-e taˍ ve yoˬ. 
16Venˇ chi teˇ hpaˍ lehˬ, Zaˍbuˆlonˍ chaw hui gʼa taˍ ve venˇ teˇ hpaˍ hpeh‸ ve 
yoˬ. 

Iˉsaˍhkaˍ hta‸ piˇ ve mvuhˇmiˬ 

17Iˉsaˍhkaˍ awˬ ceuˬ awˬ hkʼaˇ teˇ hpaˍ hta‸ htawˇ, mvuhˇmiˬ pehˬ piˇ taˍ ve 
yoˬ. 
18Yawˇ hui gʼa taˍ ve venˇ teˇ hpaˍ lehˬ, Yeˍzaˍreˍlaˆ, Hkeˍsuˇloˆ, Shuˆnenˍ, 
19Haˍhpaˍrenˍ, Siˉhonˍ, Aˍnaˍhaˍraˆ, 
20Raˍbiˆ, Kiˇshonˍ, Aˍbehˆ, 
21Reˍmehˆ, Eˇgaˍnenˍ, Eˇhaˍdaˍ, leh Behˆpaˍzehˆ, 

22Taˍbawˇ, Shaˍhaˍzuˇmaˍ, Behˆsaˍmehˆ venˇ teˇ hpaˍ hpeh‸ leh, yawˇ hui ve 
miˬ tcuhˉ lehˬ, Yawˇdanˍ iˉ kaˆ lawˬ lo hkʼa gaˬ hpeh‸ ve yoˬ. Yawˇ hui ve 
venˇ hkʼa peu-eˬ teˇ chi hkaw‸ venˇ cawˬ ve yoˬ. 
23Venˇ chi teˇ hpaˍ lehˬ, Iˉsaˍhkaˍ awˬ ceuˬ awˬ hkʼaˇ teˇ hpaˍ gʼa taˍ ve venˇ 
hpeh‸ ve yoˬ. 

Aˍshaˍ hta‸ piˇ ve mvuhˇmiˬ 

24Aˍshaˍ awˬ ceuˬ awˬ hkʼaˇ teˇ hpaˍ hta‸ htawˇ, mvuhˇmiˬ pehˬ piˇ taˍ ve yoˬ. 
25Yawˇ hui gʼa taˍ ve venˇ teˇ hpaˍ lehˬ, Heˍlaˍkaˆ, Haˍliˍ, Beˍtenˍ, Aˍhkaˍshaˆ, 
26Aˍlaˍmeˍlehˆ, Aˍmaˆ, Miˆsaˍlaˆ, venˇ chi teˇ hpaˍ hpeh‸ leh, mvuhˇ nyi kʼehˬ 
hpawˇ lo cawˬ ve yawˇ hui ve miˬ tcuhˉ lehˬ, Kaˍraˍmeˍlaˆ hkʼaw leh 
Shiˆhawˇraˆliˇbaˍnaˍ iˉ kaˆ lawˬ lo hkʼa gaˬ hpeh‸ ve yoˬ. 
27Mvuhˇ nyi tawˆ hpawˇ lo cawˬ ve yawˇ hui ve miˬ tcuhˉ lehˬ, Behˆdaˍgonˍ 
venˇ hta‸ te leh awˬ na hpawˇ lo cawˬ ve Zeˍbuˆlonˍ miˬ tcuhˉ, Iˉhpaˆteˍlaˆ miˬ 
tawˬ kuiˬ hta‸ hpanˍ kʼai leh, awˬ na hpawˇ lo cawˬ ve Behˆteˍmehˆ leh 
Naˍyeˍlaˆ venˇ lo hkʼa gaˬ hpeh‸ ve yoˬ. Oˇ kaˬ lo kʼaw‸ te leh, awˬ na hpawˇ 
lo cawˬ ve Kaˍbuˇlaˆ venˇ, 
28Eˇbronˍ, Reˍhawˇbaˆ, Haˍmonˍ, Kaˍnaˆ leh Siˉdonˍ venˇ lonˉ lo hkʼa gaˬ hpeh
‸ ve yoˬ. 
29Teˇ pawˆ oˇ kaˬ lo kʼaw‸ te leh, Raˍmaˆ, Tuˇruˆ, Hawˇsaˍ venˇ hta‸ hpanˍ 
kʼai peuˬ hkʼaw‸ nawˉ, Awˬ kʼaw ji ve laˇ tsuhˇ gʼuiˬ lo hkʼa gaˬ hpeh‸ ve yoˬ. 
Maˍhaˍlaˆ, Aˍhkaˍziˆ, 
30Uˇmaˍ, Aˍhpehˆ, Reˍhawˇbaˆ, hkʼa peu-eˬ ngaˇ chi nyiˇ venˇ hpeh‸ ve yoˬ. 
Awˬ nu ve venˇ ehˉ teˇ hpaˍ htawˇ chi ve hkʼaw lo‸-e taˍ ve yoˬ. 
31Venˇ chi teˇ hpaˍ lehˬ, Aˍshaˍ awˬ ceuˬ awˬ hkʼaˇ teˇ hpaˍ gʼa taˍ ve venˇ hpeh
‸ ve yoˬ. 

Naˍtaˍliˆ hta‸ piˇ ve mvuhˇmiˬ 

32Naˍtaˍliˆ awˬ ceuˬ awˬ hkʼaˇ teˇ hpaˍ hta‸ htawˇ, mvuhˇmiˬ pehˬ piˇ taˍ ve 
yoˬ. 

33Yawˇ hui ve miˬ tcuhˉ lehˬ, Haˍlaˆ venˇ, Zaˍnaˍninˍ teh‸ kʼo ve chehˇ kuiˬ lo 
cawˬ ve maˉ kuˇ cehˬ hta‸ te leh, Aˍdaˍmiˆneˍkaˆ venˇ, Yaˍbaˍneˍlaˆ venˇ, 
Laˍkonˍ venˇ hta‸ hpanˍ kʼai peuˬ hkʼaw‸ nawˉ, Yawˇdanˍ iˉ kaˆ lawˬ lo hkʼa 
gaˬ hpeh‸ ve yoˬ. 
34Mvuhˇ nyi kʼehˬ hpawˇ lo cawˬ ve yawˇ hui ve miˬ tcuhˉ lehˬ, 
Aˍzaˆnoˆtaˍbawˍ venˇ, Huˇkoˆ venˇ hta‸ te leh awˬ hawˉ hpawˇ lo cawˬ ve 
Zaˍbuˆlonˍ miˬ tcuhˉ lo hkʼa gaˬ, mvuhˇ nyi tawˆ hpawˇ lo cawˬ ve Yawˇdanˍ 
iˉ kaˆ lawˬ lo hkʼa gaˬ hpeh‸ ve yoˬ. 
35Yawˇ hui ve venˇ teˇ hpaˍ lehˬ, Ziˉdonˍ, Zeˍraˆ, Haˍmaˆ, Raˍkaˆ, 
Geˍbaˍtaˍrehˆ, Aˍdaˍmaˍ, 
36Raˍmaˆ, Haˍzawˇ, 
37Kaˍdeˍshaˆ, Enˍdiˆ, Enˍhaˍzawˍ, 
38Yiˇronˍ, Miˆgaˆdaˍlaˆ, Hawˇyenˍ, Beˍtaˍnaˆ, Behˆseˍmehˆ, hkʼa peu-eˬ teˇ chi 
kʼawˇ venˇ hpeh‸ ve yoˬ. Awˬ nu ve venˇ ehˉ teˇ hpaˍ htawˇ chi ve hkʼaw lo‸-e 
taˍ ve yoˬ. 
39Venˇ chi teˇ hpaˍ lehˬ, Naˍtaˍliˆ awˬ ceuˬ awˬ hkʼaˇ teˇ hpaˍ gʼa taˍ ve venˇ 
hpeh‸ ve yoˬ. 

Danˍ hta‸ piˇ ve mvuhˇmiˬ 

40Danˍ ve awˬ ceuˬ awˬ hkʼaˇ teˇ hpaˍ hta‸ htawˇ, mvuhˇmiˬ pehˬ piˇ taˍ ve 
yoˬ. 
41Yawˇ hui ve venˇ teˇ hpaˍ lehˬ, Zawˇraˆ, Eˇshaˍtawˇlaˆ, Iˉraˆmeˍshehˆ, 
42Shaˍlaˍbenˍ, Aˍjaˍlonˍ, Iˉtaˍlaˆ, 
43Eˇlonˍ, Tiˉmaˍnaˆ, Eˇkaˍronˍ 
44Eˇlaˍteˍkaˆ, Giˇbaˍtonˍ, Baˍlaˆ, 
45Jeˍhuˆ, Beˍnaˍbeˍrehˆ, Gaˍtaˍriˆmonˍ 
46Meˍjaˍkonˍ, Raˍkonˍ leh Yuˇpeˍ venˇ paˇ lo cawˬ ve mvuhˇmiˬ hpeh‸ ve yoˬ. 



631 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

47Danˍ awˬ ceuˬ awˬ hkʼaˇ teˇ hpaˍ lehˬ, yawˇ hui ve mvuhˇmiˬ mehˉ kʼai ve teˇ 
yanˇ, yawˇ hui Leˍshanˍ venˇ hta‸ ca bawˆ yuˬ ve yoˬ. Yawˇ hui lehˬ, venˇ oˇ 
ve hta‸ bawˆ yuˬ gʼa peuˬ ve teˇ yanˇ, venˇ yaˇ oˇ ve teˇ hpaˍ hta‸ tiˇ pehˍ piˇ 
ve yoˬ. Oˇ hkʼe te peuˬ hkʼaw‸ nawˉ, mvuhˇmiˬ oˇ ve hta‸ yawˇ hui ve 
mvuhˇmiˬ teh‸ shawˍ leh, oˇ kaˬ lo chehˇ taˍ ve yoˬ. Leˍshanˍ venˇ hta‸ yawˇ 
hui Danˍ venˇ teh‸ kʼaw‸ meh piˇ ve yoˬ. 
48Venˇ chi teˇ Hpaˍ lehˬ, Danˍ awˬ ceuˬ awˬ hkʼaˇ teˇ hpaˍ gʼa taˍ ve venˇ hpeh‸ 
ve yoˬ. 

Yawˇsuˆ hta‸ piˇ ve mvuhˇmiˬ 

49Iˉsaˍreˍlaˆ chaw teˇ hpaˍ lehˬ, mvuhˇmiˬ pehˬ da‸ peuˬ hkʼaw‸ nawˉ, Nunˍ ve 
yaˇ paˍ Yawˇsuˆ hta‸ htawˇ mvuhˇmiˬ teˇ peˆ pehˬ piˇ ve yoˬ. 
50Gʼuiˬsha kʼoˆ taˍ ve hkʼe, yawˇ hui lehˬ yawˇ lawˬ ve Eˇhpaˍrenˍ hkʼaw hkʼoˆ 
lo cawˬ ve Tiˇmaˍnaˆseˍraˆ venˇ yawˇ hta‸ piˇ ve yoˬ. Hkʼe te leh, yawˇ oˇ kaˬ 
lo venˇ te chehˇ ve yoˬ. 
51Paw hkuˇ Eˇlaˍsaˍ, Nunˍ yaˇ paˍ Yawˇsuˆ leh Iˉsaˍreˍlaˆ chaw awˬ hoˉ awˬ naˬ 
teˇ hpaˍ lehˬ, Shiˉlonˍ venˇ hkʼaw cawˬ ve aˉ po kʼo bon yehˬ yehˬmiˉhpe‸ lo 
Gʼuiˬsha hta‸ na nyi leh, mvuhˇmiˬ oˇ ve teˇ hpaˍ Iˉsaˍreˍlaˆ chaw hui hta‸ 
pehˬ piˇ ve yoˬ. 

Yawˇsuˆ li‸ 20 

Ponˬ ve venˇ teˇ hpaˍ 

1Oˇ ve hkʼaw‸ nawˉ, Gʼuiˬsha Yawˇsuˆ hta‸ chi hkʼe kʼoˆ piˇ ve yoˬ. 
2Ngaˬ Moˉseˍ hta‸ teˇ caˉ te leh nawˬ hui hta‸ kʼoˆ piˇ taˍ peuˬ ve hkʼe, ponˬ 
ve venˇ teˇ hpaˍ hta‸ leuˆ yuˬ tuˬ, Iˉsaˍreˍlaˆ chaw teˇ hpaˍ hta‸ kʼoˆ piˇ-oˆ. 
3Venˇ oˇ ve teˇ hpaˍ lehˬ, maˇ dawˇ maˇ gaˇ ve awˬ hkʼaw lo shu hta‸ gʼa tiˇ 
pehˍ cawˇ ve chaw teˇ gʼaˇ, gʼuiˇ hpaw-e leh ca hpaw va‸ taˍ kuiˬ venˇ hpeh‸ 
ve yoˬ. 
4Yawˇ lehˬ venˇ oˇ ve teˇ maˬ maˬ lo gʼuiˇ hpaw-e leh, venˇ yehˬmiˉhpe‸ lo 
cawˬ ve suhˉ jehˬ kuiˬ lo kʼai leh, hkʼa hpeh‸ la ve awˬ lawn awˬ hoˉ awˬ naˬ 

teˇ hpaˍ hta‸ gʼa kʼoˆ maˍ piˇ ve yoˬ. Oˇ htaˇ, yawˇ hui lehˬ chaw oˇ ve hta‸ 
venˇ hkʼaw ha‸ yuˬ leh, oˇ kaˬ lo chehˇ tcuh piˇ hpeh‸ ve yoˬ. 
5Yawˇ hta‸ tiˇ pehˍ tuˬ gʼa‸ ca toˇ ve chaw teˇ hpaˍ oˇ kaˬ lo gaˬ ve htawˇ, 
venˇ yaˇ oˇ ve teˇ hpaˍ lehˬ chaw oˇ ve hta‸ yawˇ hui ve la‸ sheh hkʼaw lo 
maˇ gʼa chiˇ a‸ piˇ. Awˬ lawn kʼo, yawˇ lehˬ nyi ma zuhˆ ve hkʼaw chaw hta‸ 
gʼa tiˇ pehˍ peuˬ ve maˇ heˆ. Maˇ dawˇ maˇ gaˇ ve hkʼaw gʼa te ya‸ peuˬ ve pa 
taw yoˬ. 
6Shu yawˇ hta‸ suhˉ jehˬ peuˬ leh, oˇ kaˬ lo paw hkuˇ te chehˇ ve chaw suh 
peuˬ htaˇ hkʼa gaˬ, yawˇ lehˬ venˇ oˇ ve hkʼaw lo tiˉ gʼa chehˇ taˍ ve yoˬ. Oˇ ve 
hkʼaw‸ nawˉ, yawˇ lehˬ yawˇ ve venˇ lo kʼaw‸ kʼo‸-e hpeh‸ ve yoˬ. 
7Hkʼe te leh, yawˇ hui lehˬ Naˍtaˍliˆ chaw hui ve mvuhˇmiˬ, Gaˍliˍlehˇ hkʼaw 
cawˬ ve Keˍdeˍ shaˆ venˇ, Eˇhpaˍrenˍ chaw hui ve mvuhˇmiˬ hkʼaw cawˬ ve 
Sheˍhkenˍ venˇ, Yuˇda‸ mvuhˇmiˬ hkʼaw cawˬ ve Heˍbronˍ teh‸ kʼoˆ ve 
Kiˇriˇyaˆtaˍbaˆ venˇ chi teˇ hpaˍ hta‸ leuˆ yuˬ ve yoˬ. 
8Chi hkʼoˆ ka‸, Yawˇdanˍ iˉ kaˆ lawˬ mvuhˇ nyi tawˆ hpawˇ leh Yeˍriˆhkoˇ venˇ 
mvuhˇ nyi tawˆ hpawˇ, Ruˇbenˍ chaw hui ve mvuhˇmiˬ hkʼaw cawˬ ve Beˍzaˍ 
venˇ hta‸ maˇ kʼoˆ, Gaˆ chaw hui ve mvuhˇmiˬ, Giˇlaˆ hkʼaw cawˬ ve Raˍmoˆ 
venˇ hta‸ maˇ kʼoˆ, Maˍnaˍseˍ chaw hui ve mvuhˇmiˬ, Baˍshanˍ hkʼaw cawˬ ve 
Goˍlanˍ venˇ hta‸ maˇ kʼoˆ, leuˆ yuˬ taˍ ve yoˬ. 
9Venˇ chi teˇ hpaˍ lehˬ, Iˉsaˍreˍlaˆ chaw leh yawˇ hui geh chehˇ taˍ ve awˬ nu 
ve mvuhˇmiˬ yaˇ teˇ hpaˍ awˬ pon leuˆ yuˬ taˍ ve venˇ teˇ hpaˍ hpeh‸ ve yoˬ. 
Maˇ dawˇ maˇ gaˇ ve hkʼaw chaw hta‸ gʼa tiˇ pehˍ peuˬ ve chaw lehˬ, venˇ oˇ 
ve teˇ hpaˍ lo hpaw-e hpeh‸ ve yoˬ. Yawˇ hta‸ tiˇ pehˍ tuˬ gʼa‸ ca la ve chaw 
teˇ hpa lehˬ, yawˇ hta‸ tiˇ pehˍ piˇ maˇ hpeh‸. Yawˇ lehˬ, oˇ kaˬ lo shu suhˉ 
jehˬ ve hta‸ gʼa hkanˍ tuˬ yoˬ. 

Yawˇsuˆ li‸ 21 

Leˍviˆ chaw hui ve venˇ teˇ hpaˍ 

1Leˍviˆ awˬ ceuˬ awˬ hkʼaˇ ve awˬ hoˉ awˬ naˬ teˇ hpaˍ lehˬ, paw hkuˇ Eˇlaˍsaˍ, 
Nunˍ ve yaˇ paˍ Yawˇsuˆ leh Iˉsaˍreˍlaˆ chaw awˬ hoˉ awˬ naˬ teˇ hpaˍ geh laˬ 
ve yoˬ. 
2Yawˇ hui Hkaˍnanˍ mvuhˇmiˬ, Shiˉlonˍ venˇ lo laˬ leh kʼoˆ ve, Ngaˬ hui hta‸ 
chehˇ kuiˬ venˇ leh, ngaˬ hui ve ceˇ teˇ hpaˍ awˬ pon kʼaˆ caˇ kuiˬ piˇ tuˬ 
Gʼuiˬsha Moˉseˍ hta‸ kʼoˆ piˇ taˍ ve yoˬ, teh‸ yawˇ hui hta‸ kʼoˆ piˇ ve yoˬ. 
3Gʼuiˬsha kʼoˆ taˍ ve hkʼe, Iˉsaˍreˍlaˆ chaw teˇ hpaˍ lehˬ, Leˍviˆ chaw hui hta‸ 
venˇ teˇ hpaˍ leh, yawˇ hui ve ceˇ teˇ hpaˍ awˬ pon kʼaˆ caˇ kuiˬ miˬguiˬ piˇ ve 
yoˬ. 
4Kawˇ haˆ awˬ ceuˬ awˬ hkʼaˇ teˇ hpaˍ lehˬ, venˇ teˇ hpaˍ hta‸ awˉ lawˉ peuˇ 
gʼa ve yoˬ. Paw hkuˇ Aˍronˍ ve awˬ ceuˬ awˬ hkʼaˇ teˇ hpaˍ lehˬ, Yuˇda‸, 
Suˉmonˍ, Beˍyaˍmenˍ chaw hui ve venˇ teˇ chi shehˆ venˇ gʼa ve yoˬ. 
5Awˬ nu ve Kawˇhaˆ awˬ ceuˬ awˬ hkʼaˇ teˇ hpaˍ lehˬ, Eˇhpaˍrenˍ, Danˍ, leh 
Maˍnaˍseˍ chaw teˇ hkoˇ ve venˇ teˇ chi venˇ gʼa ve yoˬ. 
6Geˍraˍsonˍ awˬ ceuˬ awˬ hkʼaˇ teˇ hpaˍ lehˬ, Iˉsaˍhkaˍ, Aˍshaˍ, Naˍtaˍliˆ leh 
Baˍshanˍ mvuhˇmiˬ hkʼaw chehˇ ve Maˍnaˍseˍ chaw teˇ hkoˇ ve venˇ teˇ chi 
shehˆ venˇ gʼa ve yoˬ. 
7Meˍraˍriˆ awˬ ceuˬ awˬ hkʼaˇ teˇ hpaˍ lehˬ, Ruˇbenˍ, Gaˆ, Zaˍbuˆlonˍ chaw hui 
ve venˇ teˇ chi nyiˇ venˇ gʼa ve yoˬ. 
8Gʼuiˬsha Moˉseˍ hta‸ kʼoˆ piˇ taˍ ve hkʼe, Iˉsaˍreˍlaˆ chaw awˬ hoˉ awˬ naˬ teˇ 
hpaˍ lehˬ, Gʼuiˬsha hta‸ na nyi leh, Leˍviˆ chaw hui hta‸ venˇ teˇ hpaˍ leh, 
yawˇ hui ve ceˇ teˇ hpaˍ awˬ pon miˬguiˬ pehˬ piˇ ve yoˬ. 
9Aˍronˍ ve awˬ ceuˬ awˬ hkʼaˇ Kawˇhaˆ chaw teˇ hpaˍ hta‸, 
10Yuˇda‸, Suˉmonˍ, chaw hui pehˬ piˇ taˍ ve venˇ teˇ hpaˍ lehˬ, awˬ hawˉ lo 
bvuh‸ taˍ ve venˇ teˇ hpaˍ hpeh‸ ve yoˬ. 
11Yuˇda‸ mvuhˇmiˬ hkʼaw cawˬ ve Heˍbronˍ teh‸ kʼoˆ ve Kiˇriˆyaˆtaˍbaˆ venˇ 
(Aˍbaˆ lehˬ, Aˍnaˆ ve awˬ pa) hpeh‸ ve yoˬ. 

12Ya‸ hkʼaˇ, venˇ oˇ ve leh venˇ oˇ ve awˬ paˇ awˬ kui lo cawˬ ve miˬguiˬ lehˬ, 
Yeˍhpuˇnaˍ ve yaˇ paˍ Kaˍlehˆ hta‸ yawˇ hui piˇ taˍ peuˬ ve yoˬ. 
13Maˇ dawˇ maˇ gaˇ ve hkʼaw shu ve a sha‸ hta‸ gʼa tiˇ pehˍ peuˬ ve chaw teˇ 
gʼaˇ ca hpaw va‸ taˍ kuiˬ venˇ hpeh‸ ve Heˍbronˍ venˇ leh, venˇ oˇ ve awˬ paˇ 
lo cawˬ ve kʼaˆ caˇ kuiˬ miˬguiˬ teˇ hpaˍ yawˇ hui paw hkuˇ Aˍronˍ ve awˬ ceuˬ 
awˬ hkʼaˇ teˇ hpaˍ hta‸ piˇ ve yoˬ. 
14Oˇ ve awˬ hkʼoˆ, Liˆbaˍnaˍ venˇ, Yaˍtiˆ venˇ, Eˇshaˍteˍmawˇ venˇ, 
15Hawˇlonˍ venˇ, Daˍbiˇraˆ venˇ, 
16Aˍiˆnaˆ venˇ, Yuˇtaˆ venˇ, Behˆseˍmehˆ venˇ, venˇ chi kʼawˇ venˇ leh kʼaˆ caˇ 
kuiˬ miˬguiˬ teˇ hpaˍ yawˇ hui hta‸ piˇ ve yoˬ. 
17Beˍyaˍmenˍ awˬ ceuˬ awˬ hkʼaˇ teˇ hpaˍ yawˇ hui hta‸ Giˇbonˍ venˇ, Beˍbaˆ 
venˇ, 
18Aˍnaˍtoˆ venˇ, Aˍlaˍmonˍ venˇ, venˇ chi ve awˇ venˇ leh kʼaˆ caˇ kuiˬ miˬguiˬ 
teˇ hpaˍ piˇ ve yoˬ. 
19Hkʼe te leh, Aˍronˍ awˬ ceuˬ awˬ hkʼaˇ teˇ hpaˍ gʼa ve venˇ hkʼa peu-eˬ, teˇ chi 
shehˆ venˇ hpeh‸ ve yoˬ. 
20Awˬ nu ve Leˍviˆ chaw Kawˇhaˆ awˬ ceuˬ awˬ hkʼaˇ teˇ hpaˍ lehˬ, Eˇhpaˍrenˍ 
chaw hui geh venˇ teˇ hpaˍ gʼa ve yoˬ. 
21Shu hta‸ tiˇ pehˍ peuˬ ve chaw teˇ gʼaˇ ca hpaw va‸ taˍ kuiˬ venˇ hpeh‸ ve 
Sheˍhkenˍ venˇ, Eˇhpaˍrenˍ chaw teˇ hpaˍ yawˇ hui hta‸ piˇ ve yoˬ. 
22Oˇ ve awˬ hkʼoˆ, Geˍza venˇ, Kiˇbaˍzenˍ venˇ Beˍtawˇronˍ venˇ, venˇ chi ve 
awˇ venˇ leh kʼaˆ caˇ kuiˬ miˬguiˬ teˇ hpaˍ yawˇ hui hta‸ piˇ ve yoˬ. 
23Danˍ awˬ ceuˬ awˬ hkʼaˇ teˇ hpaˍ lehˬ, Eˇlaˍteˍkaˆ venˇ, Giˇbaˍtonˍ venˇ, 
24Aˍjaˍlonˍ venˇ, Gaˍtaˍriˆmonˍ venˇ, venˇ chi awˇ venˇ leh kʼaˆ caˇ kuiˬ miˬguiˬ 
teˇ hpaˍ yawˇ hui hta‸ piˇ ve yoˬ. 
25Maˍnaˍseˍ chaw teˇ hkoˇ lehˬ, Taˍnehˆ venˇ, Gaˍtaˍriˆmonˍ venˇ, venˇ chi ve 
nyiˇ venˇ leh kʼaˆ caˇ kuiˬ miˬguiˬ teˇ hpaˍ yawˇ hui hta‸ piˇ ve yoˬ. 

26Kawˇhaˆ awˬ ceuˬ awˬ hkʼaˇ chi ve teˇ hpaˍ lehˬ, venˇ teˇ chi venˇ leh kʼaˆ caˇ 
kuiˬ miˬguiˬ teˇ hpaˍ gʼa ve yoˬ. 
27Awˬ nu ve Leˍviˆ chaw Geˍraˍsonˍ awˬ ceuˬ awˬ hkʼaˇ teˇ hpaˍ lehˬ, Maˍnaˍseˍ 
chaw teˇ hkoˇ geh lo, shu hta‸ gʼa tiˇ pehˍ peuˬ ve chaw teˇ gʼaˇ ca hpaw va‸ 
taˍ kuiˬ venˇ hpeh‸ ve, Baˍ shanˍ mvuhˇmiˬ hkʼaw cawˬ ve Goˍlanˍ venˇ leh 
Beˍshaˆteˍraˆ venˇ, venˇ chi ve nyiˇ venˇ leh kʼaˆ caˇ kuiˬ miˬguiˬ teˇ hpaˍ gʼa 
ve yoˬ. 
28Yawˇ hui lehˬ Iˉsaˍhkaˍ chaw hui geh lo Kiˇshonˍ venˇ, Daˍbeˍgaˆ venˇ, 
29Yaˍmoˆ venˇ, Enˍgaˍnenˍ venˇ, venˇ chi ve awˇ venˇ leh kʼaˆ caˇ kuiˬ miˬguiˬ 
teˇ hpaˍ gʼa ve yoˬ. 
30Yawˇ hui lehˬ, Aˍshaˍ chaw hui geh lo Miˆsaˍlaˆ venˇ, Aˍbaˍdonˍ venˇ, 
31Heˍlaˍkaˆ venˇ, Reˍhawˇbaˆ venˇ, venˇ chi ve awˇ venˇ leh kʼaˆ caˇ kuiˬ 
miˬguiˬ teˇ hpaˍ gʼa ve yoˬ. 
32Yawˇ hui lehˬ, Naˍtaˍliˆ chaw hui geh htawˇ, shu hta‸ tiˇ pehˍ ve chaw ca 
hpaw va‸ taˍ kuiˬ venˇ hpeh‸ ve, Gaˍliˍlehˇ mvuhˇmiˬ hkʼaw cawˬ ve 
Keˍdeˍshaˆ venˇ, Haˍmoˍdawˇraˆ venˇ, Kaˍtaˍ venˇ, venˇ chi ve shehˆ venˇ leh 
kʼaˆ caˇ kuiˬ miˬguiˬ teˇ hpaˍ gʼa ve yoˬ. 
33Geˍraˍsonˍ awˬ ceuˬ awˬ hkʼaˇ teˇ hpaˍ lehˬ, venˇ hkʼa peu-eˬ teˇ chi shehˆ 
venˇ leh kʼaˆ caˇ kuiˬ teˇ hpaˍ gʼa ve yoˬ. 
34Awˬ nu ve Leˍviˆ chaw Meˍraˍriˆ awˬ ceuˬ awˬ hkʼaˇ teˇ hpaˍ lehˬ, Zaˍbuˆlonˍ 
chaw hui geh Yawˇkaˍnanˍ venˇ, Kaˍtaˍ venˇ, 
35Diˇmaˍnaˆ venˇ, Naˍheˍleˍlaˆ venˇ, venˇ chi ve awˇ venˇ leh kʼaˆ caˇ kuiˬ 
miˬguiˬ teˇ hpaˍ gʼa ve yoˬ. 
36Yawˇ hui lehˬ, Ruˇbenˍ chaw hui geh lo Beˍzaˍ venˇ, Yaˍhaˆ venˇ, 
37Keˍdaˍmoˆ venˇ, Meˍhpaˆ venˇ, venˇ chi ve awˇ venˇ leh kʼaˆ caˇ kuiˬ miˬguiˬ 
teˇ hpaˍ gʼa ve yoˬ. 

38Yawˇ hui lehˬ Gaˆ chaw hui geh lo, shu hta‸ gʼa tiˇ pehˍ peuˬ ve chaw teˇ 
gʼaˇ ca hpaw va‸ taˍ kuiˬ venˇ hpeh‸ ve, Giˇlaˆ mvuhˇmiˬ hkʼaw cawˬ ve 
Yaˍmoˆ venˇ, Maˍhaˍnenˍ venˇ, 
39Heˍsaˍbonˍ venˇ, Yaˍzaˍ venˇ, venˇ chi ve awˇ venˇ leh kʼaˆ caˇ kuiˬ miˬguiˬ 
teˇ hpaˍ gʼa ve yoˬ. 
40Awˬ nu ve Leˍviˆ chaw Meˍraˍriˆ awˬ ceuˬ awˬ hkʼaˇ teˇ hpaˍ lehˬ, venˇ hkʼa 
peu-eˬ teˇ chi nyiˇ venˇ gʼa ve yoˬ. 
41Iˉsaˍreˍlaˆ chaw hui gʼa taˍ ve mvuhˇmiˬ hkʼaw cawˬ ve venˇ awˇ chi hinˉ 
venˇ Leˍviˆ chaw hui hta‸ yawˇ hui pehˬ piˇ ve yoˬ. 
42Venˇ chi teˇ hpaˍ awˬ paˇ awˬ kui lo ceˇ teˇ hpaˍ awˬ pon kʼaˆ caˇ kuiˬ hkʼa 
deh‸ cawˬ taˍ ve yoˬ. 

Iˉsaˍreˍlaˆ chaw hui mvuhˇmiˬ hkʼaw ca lo‸ chehˇ ve 

43Hkʼe te leh, Gʼuiˬsha lehˬ Iˉsaˍreˍlaˆ chaw hui ve awˬ puˍ awˬ pi teˇ hpaˍ hta‸ 
ka ti‸ te taˍ ve hkʼe, yawˇ hui hta‸ mvuhˇmiˬ pehˬ piˇ ve yoˬ. Yawˇ hui lehˬ, 
mvuhˇmiˬ oˇ ve teˇ hpaˍ hta‸ bawˆ yuˬ peuˬ hkʼaw‸ nawˉ, oˇ kaˬ lo ca lo‸ 
chehˇ kʼai ve yoˬ. 
44Gʼuiˬsha lehˬ, yawˇ hui ve awˬ puˍ awˬ pi teˇ hpaˍ hta‸ ka ti‸ te taˍ ve hkʼe, 
yawˇ hui hta‸ mvuhˇmiˬ hkʼaw lo gawˬ lehˍ chehˇ tcuh piˇ lawˬ ve yoˬ. 
Gʼuiˬsha lehˬ, yawˇ hui hta‸ gʼaˇ shehˍ hpaˇ hpeh‸ la piˇ taˍ ve pa taw, yawˇ 
hui ve canˇ paˍ teˇ gʼaˇ ka‸ yawˇ hui hta‸ tawˍ taˍ maˇ hpeh‸. 
45Gʼuiˬsha lehˬ, Iˉsaˍreˍlaˆ chaw hui hta‸ te piˇ taˍ ve ka ti‸ teˇ maˬ le le ve hta
‸ biˇ la piˇ ve yoˬ. 

Yawˇsuˆ li‸ 22 

Yawˇdanˍ iˉ kaˆ lawˬ paˇ lo cawˬ ve tuˉ tanˇ kuiˬ 

1Oˇ ve hkʼaw‸ nawˉ, Yawˇsuˆ lehˬ Ruˇbenˍ, Gaˆ, leh Maˍnaˍseˍ chaw teˇ hkoˇ 
hta‸ yawˇ geh kuˬ yuˬ leh chi hkʼe kʼoˆ piˇ ve yoˬ. 
2Nawˬ hui lehˬ, Gʼuiˬsha ve awˬ ceˬ paˍ Moˉseˍ kʼoˆ laˇ taˍ ve awˬ ceuˬ hkʼa 
peu-eˬ leh, ngaˬ ve tawˇ hta‸ hkʼa deh‸ na yuˬ leh te taˍ peuˬ ve yoˬ. 

3Ya‸ nyi hkʼa gaˬ nawˬ hui ve awˬ viˉ awˬ nyi hpeh‸ ve Iˉsaˍreˍlaˆ chaw hui 
hta‸ maˇ chiˇ baˬ. Nawˬ hui Gʼuiˬsha ve tawˇ hta‸ hkʼa deh‸ na yuˬ chehˇ taˍ 
ve yoˬ. 
4Chi beu‸ Gʼuiˬsha lehˬ, yawˇ ka ti‸ cawˬ taˍ ve hkʼe, nawˬ hui ve awˬ viˉ awˬ 
nyi Iˉsaˍreˍlaˆ chaw hui hta‸ mvuhˇmiˬ hkʼaw gawˬ lehˍ chehˇ tcuh taˍ peuˬ. 
Chi hta‸ pa taw, Gʼuiˬsha ve awˬ ceˬ paˍ Moˉseˍ nawˬ hui hta‸ piˇ taˍ ve 
Yawˇdanˍ gʼuiˬ coˇ paˉ hpawˇ lo cawˬ ve nawˬ hui ve mvuhˇmiˬ lo kʼo‸-e loˬ. 
5Gʼuiˬsha ve awˬ ceˬ paˍ Moˉseˍ nawˬ hui hta‸ piˇ laˇ taˍ ve awˬliˇtawˇhkawˇ 
teˇ hpaˍ hta‸ hkʼa deh‸ na yuˬ chehˇ tuˬ shaˍ ti‸ taˍ-o‸. Nawˬ hui ve nyi ma 
awˬ tawˬ hkʼa gaˬ, Gʼuiˬsha hta‸ ha‸ leh yawˇ a loˍ cawˇ ve kanˉ hta‸ te-o. 
Yawˇ ve awˬliˇtawˇhkawˇ teˇ hpaˍ hta‸ na yuˬ leh, ka ti‸ yeˬ chehˇ ve chaw 
hpeh‸ piˇ-oˆ, teh‸ yawˇ hui hta‸ kʼoˆ piˇ ve yoˬ. 
6Oˇ hkʼe kʼoˆ piˇ peuˬ hkʼaw‸ nawˉ, Yawˇsuˆ yawˇ hui hta‸ bon na‸ piˇ leh 
yawˇ hui hta‸ kʼo‸-e peu ve yoˬ. Hkʼe te leh, yawˇ hui a shu yawˇ ve chehˇ 
kuiˬ lo kʼo‸-e ve yoˬ. 
7Moˉseˍ lehˬ, Baˍshanˍ mvuhˇmiˬ hkʼaw cawˬ ve mvuhˇmiˬ, Maˍnaˍseˍ chaw teˇ 
hkoˇ hta‸ piˇ ve yoˬ. Ya‸ hkʼaˇ, Yawˇsuˆ lehˬ awˬ nu ve Maˍnaˍseˍ chaw teˇ 
hkoˇ hta‸ awˬ nu ve chaw ceuˬ teˇ hpaˍ geh teˇ geh, Yawˇdanˍ iˉ kaˆ lawˬ 
mvuhˇ nyi kʼehˬ hpawˇ lo cawˬ ve mvuhˇmiˬ piˇ ve yoˬ. Yawˇsuˆ lehˬ, chaw oˇ 
ve teˇ hpaˍ hta‸ awˬ bon na‸ piˇ leh kʼo‸-e tcuh chehˇ ve teˇ yanˇ, 
8yawˇ yawˇ hui hta‸ chi hkʼe kʼoˆ piˇ ve yoˬ. Nawˬ hui lehˬ, chi beu‸ paw sha 
jaˇ ve hkʼaw gʼa kʼo‸-e tuˬ ve yoˬ. Chi beu‸ nawˬ hui geh hpu, shi, kuiˇ, sho, 
ceˇ caˬ leh veu‸ kʼaˇ teˇ hpaˍ maˇ maˇ cawˬ taˍ peuˬ. Nawˬ hui ve canˇ paˍ teˇ 
hpaˍ geh gʼa taˍ ve mawˇ jeˬ chi teˇ hpaˍ, nawˬ hui ve awˬ viˉ awˬ nyi 
Iˉsaˍreˍlaˆ chaw hui hta‸ htawˇ pehˬ piˇ-oˆ, teh‸ yawˇ hui hta‸ kʼoˆ piˇ ve yoˬ. 
9Oˇ ve hkʼaw‸ nawˉ, Ruˇbenˍ, Gaˆ, leh Maˍnaˍseˍ chaw teˇ hkoˇ lehˬ, a shu 
yawˇ ve chehˇ kuiˬ lo kʼo‸-e ve yoˬ. Yawˇ hui lehˬ awˬ nu ve Iˉsaˍreˍlaˆ chaw 
hui hta‸ Hkaˍnanˍ mvuhˇmiˬ hkʼaw cawˬ ve Shiˉlonˍ venˇ hkʼaw hpaˆ da‸ taˉ 
leh, Gʼuiˬsha Moˉseˍ hta‸ teˇ caˉ te leh yawˇ hui hta‸ piˇ taˍ ve Giˇlaˆ 
mvuhˇmiˬ lo kʼo‸-e ve yoˬ. 

Yawˇdanˍ iˉ kaˆ lawˬ paˇ lo tuˉ tanˇ kuiˬ te ve 

10Yawˇ hui Yawˇdanˍ iˉ kaˆ lawˬ paˇ lo cawˬ ve Geˍliˍlawˇ teh‸ kʼoˆ ve chehˇ 
kuiˬ lo gaˬ ve teˇ yanˇ, yawˇ hui uiˍ jaˇ ve tuˉ tanˇ kuiˬ teˇ maˬ te ve yoˬ. 
11Awˬ nu ve Iˉsaˍreˍlaˆ Chaw teˇ hpaˍ lehˬ, awˬ lawn oˇ ve hta‸ gʼa kaˇ leh kʼoˆ 
ve, Na sheˍ. Ruˇbenˍ, Gaˆ leh Maˍnaˍseˍ chaw teˇ hkoˇ ve lehˬ, Yawˇdanˍ iˉ kaˆ 
lawˬ paˇ lo cawˬ ve Geˍliˍlawˇ teh‸ kʼoˆ ve chehˇ kuiˬ lo tuˉ tanˇ kuiˬ teˇ maˬ 
te taˍ peuˬ, teh‸ kʼoˆ ve yoˬ. 
12Iˉsaˍreˍlaˆ chaw teˇ hpaˍ lehˬ awˬ lawn chi hta‸ gʼa kaˇ ve teˇ yanˇ, yawˇ hui 
hta‸ ca bawˆ tuˬ Shiˉlonˍ venˇ lo hpawnˬ laˬ ve yoˬ. 
13Oˇ htaˇ, Iˉsaˍreˍlaˆ chaw teˇ hpaˍ lehˬ paw hkuˇ Eˇlaˍsaˍ ve yaˇ paˍ Hpiˇneˍhaˆ 
hta‸ Giˇlaˆ mvuhˇmiˬ hkʼaw chehˇ taˍ ve Ruˇbenˍ, Gaˆ leh Maˍnaˍseˍ chaw teˇ 
hkoˇ geh kʼai peu ve yoˬ. 
14Iˉsaˍreˍlaˆ chaw teˇ ceuˬ awˬ hkʼaw lo ve awˬ hoˉ teˇ gʼaˇ, hkʼa peu-eˬ teˇ chi 
gʼaˇ Hpiˇneˍhaˆ geh kʼai ve yoˬ. 
15Yawˇ hui Giˇlaˆ mvuhˇmiˬ hkʼaw gaˬ la leh, Ruˇbenˍ, Gaˆ leh Maˍnaˍseˍ chaw 
teˇ hkoˇ ve hta‸ kʼoˆ piˇ ve, 
16Aˬ hto‸ ma pa taw, nawˬ hui lehˬ Iˉsaˍreˍlaˆ chaw hui ve Gʼuiˬsha mehˆ gʼuˇ 
suhˍ cha‸ chiˆ ve kanˉ hta‸ te ve le. Aˬ hto‸ ma pa taw, nawˬ hui Gʼuiˬsha hta
‸ hpfuhˆ leh tuˉ tanˇ kuiˬ oˇ ve hta‸ ca te taˍ ve le. Nawˬ hui lehˬ, Gʼuiˬsha hta
‸ baˬ taˉ peuˬ. 
17Peˍawˇ teh‸ kʼoˆ ve chehˇ kuiˬ lo Gʼuiˬsha lehˬ yawˇ ve chaw teˇ hpaˍ hta‸ 
hkʼaˬ hkʼe te ciˍ yanˍ piˇ ve hta‸ dawˇ nawˇ-oˆ. Venˇbaˆ oˇ ve hta‸ pa taw, ya‸ 
nyi hkʼa gaˬ ngaˬ hui gʼa hkanˍ chehˇ sheˍ ve yoˬ. Oˇ ve lehˬ, venˇbaˆ hpeh‸ 
ve maˇ heˆ laˇ. 
18Chi beu‸ nawˬ hui Gʼuiˬsha hta‸ baˬ taˉ tuˬ ve laˇ. Ya‸ nyi nawˬ hui Gʼuiˬsha 
hta‸ hpfuhˆ ve kʼo, yawˇ lehˬ shawˉ pawˍ kʼo, Iˉsaˍreˍlaˆ chaw hkʼa peu-eˬ ve 
hta‸ nyi ma zuhˆ tuˬ ve yoˬ. 
19Nawˬ hui ve mvuhˇmiˬ hkʼaw Gʼuiˬsha hta‸ oˉ kʼoˍ pui tuˬ te maˇ keunˍ teh‸ 
dawˇ ve kʼo, Gʼuiˬsha ve aˉ po kʼo bon yehˬ cawˬ taˍ ve ngaˬ hui ve mvuhˇmiˬ 

lo laˬ-o‸. Ngaˬ hui ve mvuhˇmiˬ teˇ hpaˍ hpaˍ hta‸ nawˬ hui lawˬ yuˬ hpeh‸ ve 
yoˬ. Ngaˬ hui ve Gʼuiˬsha ve tuˉ tanˇ kuiˬ awˬ hkʼoˆ, awˬ nu ve tuˉ tanˇ kuiˬ 
kʼaw‸ te leh, Gʼuiˬsha hta‸ maˇ kʼoˆ, ngaˬ hui hta‸ maˇ kʼoˆ taˇ hpfuhˆ loˬ. 
20Zeˍraˆ ve yaˇ paˍ Aˍhkanˍ lehˬ, Gʼuiˬsha te luˬ tcuh ve mawˇ hta‸ hkʼawˇ yuˬ 
taˍ ve pa taw, Iˉsaˍreˍlaˆ chaw hkʼa peu-eˬ ciˍ yanˍ ve hta‸ gʼa hkanˍ ve hta‸ 
dawˇ nawˇ-oˆ. Aˍhkanˍ venˇbaˆ te ve pa taw, yawˇ teˇ gʼaˇ tiˉ gʼa suhˍ ve maˇ 
heˆ, teh‸ yawˇ hui hta‸ kʼoˆ piˇ ve yoˬ. 
21Ruˇbenˍ, Gaˆ, leh Maˍnaˍseˍ chaw teˇ hkoˇ lehˬ, Iˉsaˍreˍlaˆ chaw awˬ hoˉ awˬ 
naˬ teˇ hpaˍ hta‸ chi hkʼe kʼaw‸ yaw hkʼaw‸ piˇ ve yoˬ. 
22Kanˇ paˆ uiˍ ve teˇ gʼaˇ lehˬ, Gʼuiˬsha hpeh‸ ve yoˬ. Yawˇ lehˬ Jawˇmawˇ 
hpeh‸ ve yoˬ. Kanˇ paˆ uiˍ ve teˇ gʼaˇ lehˬ, Gʼuiˬsha hpeh‸ ve yoˬ. Yawˇ lehˬ 
Jawˇmawˇ hpeh‸ ve yoˬ. Aˬ hto‸ ma pa taw, ngaˬ hui chi hkʼe gʼa te peuˬ ve 
hta‸ yawˇ shiˍ chehˇ leh, nawˬ hui htawˇ gʼa shiˍ tuˬ ve yoˬ. Ngaˬ hui Gʼuiˬsha 
hta‸ hpfuhˆ leh yawˇ hta‸ ka ti‸ maˇ yeˬ ve kʼo, ngaˬ hui hta‸ a sha‸ taˇ te‸ 
chehˇ tcuh laˇ-oˆ. 
23Ngaˬ hui lehˬ, Gʼuiˬsha ve tawˇ hkawˇ hta‸ maˇ na yuˬ leh, ngaˬ hui awˬ pon 
tuˉ tanˇ kuiˬ gʼa te taˍ peuˬ ve hkʼe kʼo, Gʼuiˬsha ngaˬ hui hta‸ ciˍ yanˍ laˇ piˇ-
oˆ. 
24Ngaˬ hui chi hkʼe gʼa te taˍ ve lehˬ, ngaˬ hui kawˆ ve hta‸ pa taw yoˬ. Awˬ 
lawn kʼo, awˬ hkʼaw‸ nawˉ nawˬ hui ve awˬ yaˇ awˬ duˬ teˇ hpaˍ lehˬ, ngaˬ 
hui ve awˬ yaˇ awˬ duˬ teˇ hpaˍ hta‸, Nawˬ hui lehˬ Iˉsaˍreˍlaˆ chaw hui ve 
Gʼuiˬsha hta‸ hkʼaˬ hkʼe caˉ da‸ ve le. 
25Gʼuiˬsha lehˬ, ngaˬ hui Ruˇbenˍ, Gaˆ leh ngaˬ hui awˬ kaˍ lo Yawˇdanˍ iˉ kaˆ 
lawˬ hta‸ teh taˍ ve yoˬ. Nawˬ hui lehˬ Gʼuiˬsha hta‸ caˉ da‸ ve chaw hpeh‸ 
ve maˇ heˆ, teh‸ kʼoˆ laˇ tuˬ yoˬ. Oˇ htaˇ, nawˬ hui ve awˬ yaˇ awˬ duˬ teˇ hpaˍ 
lehˬ, ngaˬ hui ve awˬ yaˇ awˬ duˬ teˇ hpaˍ Gʼuiˬsha hta‸ oˉ kʼoˍ maˇ gʼa pui 
tuˬ, tawˍ taˍ laˇ tuˬ yoˬ. 
26Chi hta‸ pa taw, ngaˬ hui tuˉ tanˇ kuiˬ teˇ maˬ te taˍ ve yoˬ. Ya‸ hkʼaˇ, oˇ kaˬ 
lo ca tuˉ tanˇ tuˬ awˬ pon te taˍ ve maˇ heˆ. 

27Ngaˬ hui hkʼa peu-eˬ leh ngaˬ hui ve awˬ yaˇ awˬ duˬ hkʼa peu-eˬ ve lehˬ, 
Gʼuiˬsha hta‸ tuˉ tanˇ leh oˉ kʼoˍ pui ve chaw teˇ hpaˍ hpeh‸ ve hta‸ gʼa shiˍ 
tuˬ, te taˍ ve awˬ heˆ ceh hpeh‸ ve yoˬ. Nawˬ hui lehˬ, Gʼuiˬsha hta‸ caˉ da‸ 
ve chaw teˇ hpaˍ hpeh‸ ve maˇ heˆ, teh‸ nawˬ hui ve awˬ yaˇ awˬ duˬ teˇ hpaˍ 
ngaˬ hui ve awˬ yaˇ awˬ duˬ teˇ hpaˍ hta‸ maˇ gʼa kʼoˆ laˇ tuˬ awˬ pon ceh 
dawˇ leh te taˍ ve yoˬ. 
28Ngaˬ hui ve dawˇ law kuiˬ lehˬ, teˇ nyi yawˇ hui ngaˬ hui ve yaˇ teˇ hpaˍ hta‸ 
chi hkʼe kʼoˆ laˇ puiˉ ve kʼo, Nyi sheˍ, Ngaˬ hui ve awˬ puˍ awˬ pi teˇ hpaˍ 
lehˬ, Gʼuiˬsha ve tuˉ tanˇ kuiˬ hta‸ shuˍ da‸ ve tuˉ tanˇ kuiˬ teˇ maˬ te taˍ ve 
yoˬ. Tuˉ tanˇ kuiˬ chi lehˬ, tuˉ tanˇ tuˬ awˬ pon te taˍ ve maˇ heˆ. Ngaˬ hui lehˬ, 
chaw teˇ ceuˬ tiˉ hpeh‸ ve hta‸ gʼa shiˍ tuˬ te taˍ ve awˬ heˆ ceh tiˉ hpeh‸ ve 
yoˬ, teh‸ kʼoˆ tuˬ awˬ pon yoˬ. 
29Ngaˬ hui lehˬ Gʼuiˬsha hta‸ hpfuhˆ leh yawˇ ve tawˇ hta‸ maˇ na yuˬ gaˇ ve 
pa taw, tuˉ tanˇ kuiˬ chi hta‸ te taˍ ve maˇ heˆ. Gʼuiˬsha ve aˉ po kʼo bon yehˬ 
hkʼaw cawˬ ve tuˉ tanˇ kuiˬ oˇ ve teˇ maˬ maˇ heˆ kʼo, awˬ kaˍ awˬ nu ve tuˉ 
tanˇ kuiˬ hta‸ ca te tuˬ ve maˇ heˆ, teh‸ yawˇ hui hta‸ kʼaw‸ kʼoˆ piˇ ve yoˬ. 
30Paw hkuˇ Hpiˇneˍhaˆ leh yawˇ geh kʼai taˍ ve Iˉsaˍreˍlaˆ chaw awˬ hoˉ awˬ 
naˬ teˇ hpaˍ lehˬ, Ruˇbenˍ, Gaˆ leh Maˍnaˍseˍ chaw hui yaw hkʼaw‸ laˇ ve tawˇ 
hta‸ gʼa kaˇ ve teˇ yanˇ, ha lehˬ jaˇ ve yoˬ. 
31Oˇ htaˇ, paw hkuˇ Eˇlaˍsaˍ ve yaˇ paˍ Hpiˇneˍhaˆ kʼoˆ ve, Nawˬ hui Gʼuiˬsha 
hta‸ maˇ hpfuhˆ ve pa taw, Gʼuiˬsha lehˬ ngaˬ hui geh chehˇ taˍ ve hta‸ chi 
beu‸ ngaˬ hui gʼa shiˍ peuˬ. Gʼuiˬsha ciˍ yanˍ ve hta‸ maˇ gʼa hkanˍ tuˬ, nawˬ 
hui lehˬ Iˉsaˍreˍlaˆ chaw hui hta‸ ponˬ piˇ taˍ peuˬ, teh‸ Ruˇbenˍ, Gaˆ leh 
Maˍnaˍseˍ chaw hui hta‸ kʼoˆ piˇ ve yoˬ. 
32Oˇ ve hkʼaw‸ nawˉ, Hpiˇneˍhaˆ leh Iˉsaˍreˍlaˆ chaw awˬ hoˉ awˬ naˬ teˇ hpaˍ, 
Giˇlaˆ mvuhˇmiˬ hkʼaw chehˇ ve Ruˇbenˍ, Gaˆ chaw hui hta‸ hpaˆ da‸ taˉ leh 
Iˉsaˍreˍla chaw hui chehˇ kuiˬ Hkaˍnanˍ mvuhˇmiˬ lo kʼaw‸ kʼo‸-e ve yoˬ. 
Hkʼa hpeh‸ la peuˬ ve awˬ lawn hkʼa peu-eˬ, yawˇ hui hta‸ kʼaw‸ hto maˍ piˇ 
ve yoˬ. 

33Yawˇ hui hto maˍ piˇ ve awˬ lawn hta‸ Iˉsaˍreˍlaˆ chaw teˇ hpaˍ gʼa kaˇ ve 
teˇ yanˇ, yawˇ hui ha lehˬ jaˇ ve yoˬ. Yawˇ hui Gʼuiˬsha hta‸ chiˇ mvuh leh, 
Ruˇbenˍ, Gaˆ chaw hui ve mvuhˇmiˬ hta‸ ca te luˬ piˇ tuˬ maˇ kʼaw‸ jehˬ da‸-
o. 
34Ruˇbenˍ, Gaˆ chaw teˇ hpaˍ lehˬ tuˉ tanˇ kuiˬ oˇ ve hta‸, Shaˉ hkiˆ teh‸ meh 
piˇ ve yoˬ. Awˬ lawn kʼo, Gʼuiˬsha lehˬ Jawˇmawˇ hpeh‸ ve hta‸ tuˉ tanˇ kuiˬ 
oˇ ve shaˉ hkiˆ hpeh‸ ve yoˬ, teh‸ kʼoˆ ve yoˬ. 

Yawˇsuˆ li‸ 23 

Yawˇsuˆ Iˉsaˍreˍlaˆ chaw hui hta‸ tawˇ yaw piˇ ve 

1Gʼuiˬsha lehˬ, Iˉsaˍreˍlaˆ chaw hui hta‸ mvuhˇmiˬ hkʼaw gawˬ lehˍ chehˇ tcuh 
piˇ peuˬ hkʼaw‸ nawˉ, awˬ hkʼaw‸ awˬ yanˇ maw la ve teˇ yanˇ, Yawˇsuˆ 
htawˇ mawˇ la peuˬ ve yoˬ. 
2Oˇ htaˇ yawˇ lehˬ, Iˉsaˍreˍlaˆ chaw awˬ hoˉ awˬ naˬ hkʼa peu-eˬ ve hta‸ kuˬ 
hpawnˬ leh, yawˇ hui hta‸ chi hkʼe kʼoˆ piˇ ve yoˬ. Ngaˬ lehˬ, chi beu‸ mawˇ 
jaˇ peuˬ. 
3Gʼuiˬsha lehˬ, nawˬ hui awˬ pon choˬ kaˬ lo chehˇ ve chaw teˇ hpaˍ hta‸ hkʼaˬ 
hkʼe te piˇ taˍ ve hta‸ nawˬ hui gʼa mawˬ taˍ peuˬ. Nawˬ hui ve Gʼuiˬsha lehˬ, 
nawˬ hui awˬ pon ma‸ bawˆ laˇ chehˇ ve yoˬ. 
4Chi hta‸ pa taw, na ta sheˍ. Mvuhˇ nyi tawˆ hpawˇ lo cawˬ ve Yawˇ danˍ iˉ 
kaˆ lawˬ hta‸ te leh, mvuhˇ nyi kʼehˬ hpawˇ lo cawˬ ve Awˬ kʼaw ji ve laˇ 
tsuhˇ gʼuiˬ lo hkʼa gaˬ, cawˬ taˍ sheˍ ve mvuhˇmiˬ teˇ hpaˍ leh ngaˬ bawˆ yuˬ 
taˍ peuˬ ve mvuhˇmiˬ teˇ hpaˍ, ngaˬ nawˬ hui hta‸ hkʼa deh‸ pehˬ piˇ taˍ peuˬ. 
5Gʼuiˬsha lehˬ mvuhˇmiˬ oˇ ve teˇ hpaˍ hkʼaw chehˇ taˍ ve chaw hui hta‸ gʼa‸ 
kʼoˬ laˇ tuˬ yoˬ. Gʼuiˬsha ka ti‸ cawˬ taˍ ve hkʼe, mvuhˇmiˬ oˇ ve teˇ hpaˍ yawˇ 
nawˬ hui hta‸ piˇ laˇ tuˬ yoˬ. 
6Chi hta‸ pa taw, Moˉseˍ ve awˬliˇtawˇhkawˇ li‸ daw hkʼaw bvuh‸ taˍ ve hkʼa 
peu-eˬ hta‸ hkʼa deh‸ na yuˬ leh te-o. 

7Nawˬ hui lehˬ, nawˬ hui geh chehˇ taˍ ve chaw hui hta‸ awˬ chawˇ te leh, 
yawˇ hui ve awˬ meh hta‸ cuˇ leh maˇ gʼa hkanˍ tuˬ, awˬliˇtawˇhkawˇ teˇ maˬ 
hta‸ ka‸ taˇ chiˇ baˬ taˉ. 
8Chi beu‸ hkʼa shuˍ, hkʼaˬ htaˆ ka‸ Gʼuiˬsha hta‸ ka ti‸ yeˬ chehˇ-oˆ. 
9Gʼuiˬsha lehˬ, awˬ gʼaˇ uiˍ jaˇ ve chaw ceuˬ teˇ hpaˍ hta‸ gʼa‸ kʼoˬ piˇ taˍ peuˬ. 
Ya‸ nyi hkʼa gaˬ chaw oˇ ve teˇ hpaˍ nawˬ hui hta‸ tawˍ da‸ tuˬ te maˇ hpeh‸ 
sheˍ. 
10Gʼuiˬsha lehˬ ka ti‸ cawˬ taˍ ve hkʼe, nawˬ hui awˬ pon ma‸ bawˆ laˇ chehˇ 
ve pa taw, nawˬ hui teˇ gʼaˇ tiˉ hpeh‸ ve htawˇ, chaw teˇ hinˉ gʼaˇ hta‸ gʼa‸ 
kʼoˬ piˇ gʼa tuˬ yoˬ. 
11Nawˬ hui ve Jawˇmawˇ Gʼuiˬsha hta‸ ha‸ tuˬ, hkʼaˬ htaˆ ka‸ dawˇ nawˇ 
tcuhˉ taˍ-o‸. 
12Nawˬ hui lehˬ, awˬ hkʼaw nawˉ hpfuhˆ kʼo‸-e leh, awˬ nu ve chaw ceuˬ teˇ 
hpaˍ hta‸ awˬ chawˇ te ve hkʼaw yawˇ hui hta‸ heuˆ ve kʼo, 
13Gʼuiˬsha lehˬ chaw chi teˇ hpaˍ hta‸ gʼa‸ kʼoˬ laˇ tuˬ ve maˇ heˆ ve hta‸ hkʼa 
deh‸ shiˍ taˍ-o‸. Yawˇ hui lehˬ nawˬ hui awˬ pon kawˆ tuˬ uiˍ ve miˬ kʼoˍ leh, 
va teˇ hpaˍ hkʼa shuˍ hpeh‸ leh, jaw‸ laˇ ve leh mehˆ shiˍ hkʼaw aˉ chuˇ tcuhˍ 
laˇ ve hta‸ gʼa hkanˍ ve hkʼe hpeh‸ tuˬ yoˬ. Chi ve lehˬ, Gʼuiˬsha nawˬ hui hta
‸ piˇ laˇ taˍ ve da‸ jaˇ ve mvuhˇmiˬ chi hkʼaw nawˬ hui gʼa tawˆ kʼai htaˇ hkʼa 
gaˬ hpeh‸ tuˬ yoˬ. 
14Chi beu‸ ngaˬ lehˬ suh la paˇ neˇ peuˬ ve yoˬ. Gʼuiˬsha lehˬ ka ti‸ cawˬ taˍ ve 
hkʼe, nawˬ hui hta‸ da‸ ve awˬ bon laiˉ ceuˬ na‸ laˇ taˍ peuˬ ve hta‸ nawˬ hui 
teˇ gʼaˇ le le hkʼa deh‸ shiˍ taˍ ve yoˬ. Yawˇ ka ti‸ te taˍ ve awˬ ceuˬ hkʼa peu-
eˬ hta‸ yawˇ te biˇ peuˬ. Yawˇ ve ka ti‸ teˇ maˬ ka‸ maˇ luˬ kʼai. 
15Yoˬ, Gʼuiˬsha lehˬ ka ti‸ cawˬ taˍ ve hkʼe, nawˬ hui hta‸ da‸ ve awˬ bon laiˉ 
ceuˬ na‸ laˇ taˍ peuˬ. 
16Ya‸ hkʼaˇ, nawˬ hui lehˬ Gʼuiˬsha kʼoˆ taˍ ve hkʼe, yawˇ ve ka ti‸ tawˇ hkawˇ 
teˇ hpaˍ hta‸ maˇ na yuˬ leh awˬ kaˍ awˬ nu ve gʼuiˬsha teˇ hpaˍ hta‸ oˉ kʼoˍ 
ca pui ve kʼo, yawˇ nawˬ hui hta‸ piˇ laˇ taˍ ve da‸ jaˇ ve mvuhˇmiˬ chi 

hkʼaw, nawˬ hui teˇ gʼaˇ ka‸ maˇ cawˬ taˉ htaˇ hkʼa gaˬ, yawˇ nawˬ hui hta‸ 
ciˍ yanˍ laˇ tuˬ ve yoˬ, teh‸ yawˇ hui hta‸ kʼoˆ piˇ ve yoˬ. 

Yawˇsuˆ li‸ 24 

Sheˍhkenˍ venˇ hkʼaw Yawˇsuˆ yawˇ hui hta‸ tawˇ yaw piˇ ve 

1Yawˇsuˆ lehˬ, Iˉsaˍreˍlaˆ awˬ ceuˬ awˬ hkʼaˇ hkʼa peu-eˬ ve hta‸ Sheˍhkenˍ 
venˇ hkʼaw kuˬ hpawnˬ ve yoˬ. Yawˇ lehˬ, Iˉsaˍreˍlaˆ chaw hui ve chaw mawˇ 
chaw kehˉ, awˬ hoˉ awˬ naˬ, suhˉ jehˬ shehˍ hpaˇ, ma‸ poˍ lonˉ hkʼa peu-eˬ ve 
hta‸ kuˬ yuˬ leh, yawˇ hui Gʼuiˬsha mehˆ gʼuˇ suhˍ laˬ ve yoˬ. 
2Oˇ htaˇ, Yawˇsuˆ chaw oˇ ve teˇ hpaˍ hta‸ kʼoˆ piˇ ve, Iˉsaˍreˍlaˆ ve Gʼuiˬsha 
chi hkʼe kʼoˆ laˇ taˍ ve yoˬ. Aˬ sho-eˬ htaˇ nawˬ hui ve awˬ puˍ awˬ pi teˇ hpaˍ 
Uˇhpaˍraˆ gʼuiˬ ma coˇ paˉ hpawˇ lo chehˇ taˍ leh, awˬ kaˍ awˬ nu ve gʼuiˬsha 
teˇ hpaˍ hta‸ oˉ kʼoˍ pui chehˇ ve yoˬ. Nawˬ hui ve awˬ puˍ awˬ pi oˇ ve teˇ 
hpaˍ awˬ hkʼaw lo teˇ gʼaˇ lehˬ, Aˍbraˍhanˍ leh Naˍhkawˍ hui ve awˬ pa Teˍraˆ 
hpeh‸ ve yoˬ. 
3Oˇ htaˇ ngaˬ lehˬ Aˍbraˍhanˍ hta‸ Uˇhpaˍraˆ gʼuiˬ ma choˬ paˉ hpawˇ, 
Hkaˍnanˍ mvuhˇmiˬ hkʼaw shiˍ laˬ piˇ leh, yawˇ hta‸ awˬ yaˇ awˬ duˬ maˇ maˇ 
cawˬ la piˇ ve yoˬ. 
4Ngaˬ yawˇ hta‸ Iˉcaˆ cawˬ la piˇ leh, Iˉcaˆ hta‸ Yaˍkoˆ leh Iˉsawˇ cawˬ la piˇ 
taˍ ve yoˬ. Iˉsawˇ hta‸ ngaˬ Siˇraˆ mvuhˇmiˬ piˇ leh, Yaˍkoˆ leh yawˇ ve awˬ 
yaˇ teˇ hpaˍ Eˇjiˇtu‸ mvuhˇmiˬ lo ya‸-e ve yoˬ. 
5Oˇ htaˇ, ngaˬ Moˉseˍ leh Aˍronˍ hui hta‸ yawˇ hui geh kʼai tcuh leh, Eˇjiˇtu‸ 
mvuhˇmiˬ hkʼoˆ lo luˬ ve sheˆ ve awˬ ceuˬ gaˬ la piˇ ve yoˬ. Oˇ ve hkʼaw‸ 
nawˉ, ngaˬ nawˬ hui hta‸ shiˍ tawˆ la taˍ ve yoˬ. 
6Nawˬ pa teˇ hpaˍ hta‸ ngaˬ Eˇjiˇtu‸ mvuhˇmiˬ hkʼaw shiˍ tawˆ la piˇ leh, yawˇ 
hui lehˬ Laˇ tsuhˇ gʼuiˬ nyi lo gaˬ la ve yoˬ. Eˇjiˇtu‸ chaw teˇ hpaˍ lehˬ, iˉ 
mvuhˇ lawˬ ciˇ laˬ leh, laˇ tsuhˇ gʼuiˬ hkʼa gaˬ, yawˇ hui hkʼaˇ suh gʼa‸ yuˬ kʼai 
ve yoˬ. 
7Yawˇ hui ngaˬ geh bon lawˬ ve pa taw, yawˇ hui teˇ hpaˍ leh Eˇjiˇtu‸ chaw 
awˬ kaˍ lo ngaˬ naˆ ho‸ lehˍ hpeh‸ la piˇ ve yoˬ. Eˇjiˇtu‸ chaw teˇ hpaˍ hta‸ 

ngaˬ laˇ tsuhˇ gʼuiˬ hoˆ beh piˇ lawˬ ve yoˬ. Eˇjiˇtu‸ chaw hui hta‸ ngaˬ hkʼaˬ 
hkʼe te piˇ taˍ peuˬ ve hta‸ nawˬ hui gʼa mawˬ peuˬ leh, nawˬ hui lehˬ heh 
puiˉ hkʼaw lo awˬ yanˇ maw chaweh gʼa chehˇ taˍ ve yoˬ. 
8Oˇ ve hkʼaw‸ nawˉ, Yawˇdanˍ iˉ kaˆ lawˬ mvuhˇ nyi tawˆ hpawˇ lo chehˇ ve 
Aˍmawˇriˆ chaw hui ve mvuhˇmiˬ hkʼaw, ngaˬ nawˬ hui hta‸ shiˍ kʼai piˇ ve 
yoˬ. Yawˇ hui nawˬ hui teˇ hpaˍ hta‸ ca bawˆ la ve htawˇ, ngaˬ nawˬ hui hta‸ 
gʼaˇ shehˍ hpaˇ hpeh‸ la piˇ ve yoˬ. Nawˬ hui lehˬ, yawˇ hui ve mvuhˇmiˬ hta‸ 
bawˆ yuˬ leh, nawˬ hui kʼai chehˇ htaˇ ngaˬ yawˇ hui hta‸ te luˬ te sheˆ piˇ ve 
yoˬ. 
9Oˇ ve hkʼaw‸ nawˉ, Mawˇbaˆ mvuhˇmiˬ hta‸ uˉ peunˍ chehˇ ve Ziˆpawˇraˆ ve 
yaˇ paˍ Baˍlehˆ nawˬ hui hta‸ ca bawˆ la ve yoˬ. Nawˬ hui hta‸ hkeu piˇ tuˬ, 
yawˇ lehˬ Bawˇraˆ ve yaˇ paˍ Baˍlanˍ hta‸ ca lawˬ hkawˉ ve yoˬ. 
10Ya‸ hkʼaˇ, Baˍlanˍ ve tawˇ hta‸ ngaˬ na ve maˇ heˆ. Chi hta‸ pa taw, yawˇ 
nawˬ hui hta‸ awˬ bon na‸ laˇ ve yoˬ. Hkʼe te leh, Baˍlehˆ ve la‸ sheh hkʼaw 
ngaˬ nawˬ hui hta‸ htaiˍ hkʼaw‸ laˇ ve yoˬ. 
11Nawˬ hui lehˬ, Yawˇdanˍ iˉ kaˆ lawˬ hta‸ hkanˍ peuˬ hkʼaw‸ nawˉ, Yeˍriˆhkoˇ 
venˇ lo gaˬ la ve yoˬ. Yeˍriˆhkoˇ chaw, Aˍmawˇriˆ chaw, Hpeˍraˍziˆ chaw, 
Hkaˍnaˍniˆ chaw, Hiˇtiˆ chaw, Giˇgaˍshiˆ chaw, Hiˇviˆ chaw leh Yeˍbuˇsiˆ 
chaw teˇ hpaˍ nawˬ hui hta‸ ca bawˆ la ve yoˬ. Ya‸ hkʼaˇ, ngaˬ nawˬ hui hta‸ 
gʼaˇ shehˍ hpaˇ hpeh‸ la piˇ ve yoˬ. 
12Nawˬ hui gʼuˇ suhˍ lo chehˇ taˍ ve Aˍmawˇriˆ jawˇmawˇ hta‸ ngaˬ kawˆ piˇ 
lawˬ ve yoˬ. Nawˬ hui ve aˉhtaw leh hkaˆ teˇ hpaˍ lehˬ, te‸ chiˉ awˬ bon cawˬ 
ve maˇ heˆ. 
13Nawˬ hui te‸ chiˉ awˬ hpfuhˇ maˇ peuˬ ve mvuhˇmiˬ leh nawˬ hui maˇ te taˍ 
ve venˇ teˇ hpaˍ, ngaˬ nawˬ hui hta‸ piˇ laˇ taˍ ve yoˬ. Nawˬ hui lehˬ, 
mvuhˇmiˬ oˇ ve hkʼaw chehˇ taˍ leh, nawˬ hui maˇ ti taˍ ve a pehˉ meuˇ shiˍ 
leh shaˍlonˍ shiˍ teˇ hpaˍ hta‸ shaˉ caˇ chehˇ ve yoˬ, teh‸ Gʼuiˬsha kʼoˆ ve yoˬ. 
14Chi hta‸ pa taw, Gʼuiˬsha hta‸ ceh tiˉ oˉ kʼoˍ pui leh, ka ti‸ yeˬ ve hkʼaw 
yawˇ ve kanˉ hta‸ te-o. Meˍsoˇpoˇtaˍmiˆ leh Eˇjiˇtu‸ mvuhˇmiˬ hkʼaw, nawˬ 

hui ve awˬ puˍ awˬ pi teˇ hpaˍ oˉ kʼoˍ pui jaw ve awˬ kaˍ awˬ nu gʼuiˬsha teˇ 
hpaˍ hta‸ leunˇ baˬ taˉ leh, Gʼuiˬsha hta‸ ceh tiˉ oˉ kʼoˍ pui-o. 
15Nawˬ hui lehˬ, Gʼuiˬsha hta‸ oˉ kʼoˍ maˇ pui gaˇ ve kʼo, gʼuiˬsha hkʼaˬ ve teˇ 
gʼaˇ hta‸ oˉ kʼoˍ pui gaˇ ve ya‸ nyi leuˆ yuˬ-o‸. Meˍsoˇpoˇtaˍmiˆ mvuhˇmiˬ 
hkʼaw, nawˬ puˍ nawˬ pi teˇ hpaˍ oˉ kʼoˍ pui jaw ve gʼuiˬsha teˇ hpaˍ hta‸ laˇ. 
Maˇ heˆ kʼo, chi beu‸ nawˬ hui chehˇ taˍ ve Aˍmawˇriˆ chaw hui ve gʼuiˬsha 
teˇ hpaˍ hta‸ laˇ. Ya‸ hkʼaˇ, ngaˬ leh ngaˬ ve yehˬ yaˇ kʼa yaˇ teˇ hpaˍ lehˬ, 
Gʼuiˬsha hta‸ ceh tiˉ oˉ kʼoˍ pui tuˬ yoˬ, teh‸ yawˇ hui hta‸ kʼoˆ piˇ ve yoˬ. 
16Oˇ htaˇ, Iˉsaˍreˍlaˆ Chaw teˇ hpaˍ kʼoˆ ve, Gʼuiˬsha hta‸ baˬ taˉ leh awˬ kaˍ 
awˬ nu gʼuiˬsha teˇ hpaˍ hta‸ oˉ kʼoˍ ca pui tuˬ ngaˬ hui teˇ pawˆ ka‸ dawˇ nyi 
tuˬ ve maˇ heˆ. 
17Ngaˬ hui ve Gʼuiˬsha lehˬ, ngaˬ hui ve awˬ puˍ awˬ pi leh ngaˬ hui teˇ hpaˍ 
hta‸ shu ceˬ te chehˇ kuiˬ Eˇjiˇtu‸ mvuhˇmiˬ hkʼaw shiˍ tawˆ la taˍ peuˬ leh, 
yawˇ te taˍ ve uiˍ jaˇ ve kanˉ teˇ hpaˍ hta‸ ngaˬ hui gʼa mawˬ taˍ peuˬ. Ngaˬ 
hui hkʼa kʼai kuiˬ teˇ kaˬ le le lo, yawˇ ngaˬ hui hta‸ hkʼa deh‸ ha‸ shaˉ laˇ taˍ 
ve yoˬ. 
18Ngaˬ hui awˬ gʼuˇ suhˍ kʼai chehˇ ve teˇ yanˇ, Gʼuiˬsha lehˬ mvuhˇmiˬ hkʼaw 
chehˇ taˍ ve Aˍmawˇri chaw hui hta‸ gʼa‸ kʼoˬ piˇ ve yoˬ. Chi hta‸ pa taw, 
ngaˬ hui htawˇ yawˇ hta‸ ceh tiˉ oˉ kʼoˍ pui tuˬ yoˬ. Yawˇ lehˬ ngaˬ hui ve 
Gʼuiˬsha hpeh‸ ve yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
19Oˇ htaˇ, Yawˇsuˆ yawˇ hui hta‸ kʼoˆ piˇ ve, Gʼuiˬsha lehˬ da‸ kehˬ jaˇ leh 
hkawehˉ puiˉ ve Gʼuiˬsha hpeh‸ ve pa taw, nawˬ hui yawˇ hta‸ oˉ kʼoˍ pui 
maˇ hpeh‸. Yawˇ lehˬ nawˬ hui ve venˇbaˆ teˇ hpaˍ hta‸ hpehˇ laˇ tuˬ ve maˇ 
heˆ. 
20Nawˬ hui lehˬ, Gʼuiˬsha hta‸ baˬ taˉ leh awˬ kaˍ awˬ nu ve gʼuiˬsha teˇ hpaˍ 
hta‸ oˉ kʼoˍ ca pui ve kʼo, yawˇ nawˬ hui hta‸ ciˍ yanˍ laˇ tuˬ yoˬ. Ponˬ laˬ 
htaˇ yawˇ nawˬ hui hta‸ awˬ bon na‸ laˇ chehˇ ve htawˇ, yawˇ nawˬ hui hta‸ 
te luˬ te she‸ laˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. 

21Oˇ htaˇ, Iˉsaˍreˍlaˆ chaw teˇ hpaˍ lehˬ, Maˇ heˆ. Ngaˬ hui Gʼuiˬsha hta‸ ceh tiˉ 
oˉ kʼoˍ pui tuˬ yoˬ, teh‸ Yawˇsuˆ hta‸ kʼaw‸ kʼoˆ piˇ ve yoˬ. 
22Oˇ htaˇ Yawˇsuˆ lehˬ, Nawˬ hui Gʼuiˬsha hta‸ oˉ kʼoˍ pui tuˬ, nawˬ hui hkʼaˇ 
nawˬ hui leuˆ yuˬ taˍ ve yoˬ, teh‸ yawˇ hui hta‸ kʼoˆ piˇ ve yoˬ. Yawˇ hui lehˬ, 
Yoˬ, ngaˬ hui hkʼaˇ ngaˬ hui leuˆ yuˬ taˍ ve yoˬ, teh‸ kʼaw‸ kʼoˆ piˇ ve yoˬ. 
23Oˇ htaˇ Yawˇsuˆ lehˬ, Hkʼe te kʼo, nawˬ hui geh cawˬ taˍ ve awˬ kaˍ awˬ nu 
gʼuiˬsha teˇ hpaˍ hta‸ yuˬ baˬ leh, Gʼuiˬsha hta‸ ceh tiˉ oˉ kʼoˍ pui tuˬ yoˬ teh‸ 
hkanˍ-o‸, teh‸ yawˇ hui hta‸ kʼoˆ piˇ ve yoˬ. 
24Iˉsaˍreˍlaˆ chaw teˇ hpaˍ lehˬ, Ngaˬ hui ve Gʼuiˬsha hta‸ ceh tiˉ ngaˬ hui oˉ 
kʼoˍ pui leh yawˇ ve awˬliˇtawˇhkawˇ teˇ hpaˍ hta‸ na yuˬ tuˬ yoˬ, teh‸ 
Yawˇsuˆ hta‸ kʼoˆ piˇ ve yoˬ. 
25Hkʼe te leh, oˇ ve teˇ nyi Yawˇsuˆ lehˬ Iˉsaˍreˍlaˆ chaw teˇ hpaˍ awˬ pon ka ti
‸ shaˉ caˆ te leh, oˇ kaˬ Sheˍhkenˍ venˇ hkʼaw lo yawˇ hui hta‸ Gʼuiˬsha ve 
awˬliˇtawˇhkawˇ teˇ hpaˍ piˇ ve yoˬ. 
26Yawˇsuˆ lehˬ, awˬliˇtawˇhkawˇ chi teˇ hpaˍ Gʼuiˬsha ve awˬliˇtawˇhkawˇ li‸ 
daw hkʼaw bvuh‸ keu taˍ ve yoˬ. Oˇ kaˬ lo yawˇ haˉ pui shiˍ lonˉ teˇ maˬ yuˬ 
leh, Gʼuiˬsha ve bon yehˬ paˇ lo cawˬ ve maˉ kuˇ cehˬ teˇ cehˬ awˬ hawˉ lo duˇ 
ti ve yoˬ. 
27Oˇ htaˇ yawˇ chaw moˍ lonˉ hta‸ kʼoˆ piˇ ve, Haˉ pui shiˍ chi ve lehˬ, ngaˬ 
hui ve shaˉ hkiˆ hpeh‸ ve yoˬ. Gʼuiˬsha ngaˬ hui hta‸ hkʼa kʼoˆ laˇ taˍ ve tawˇ 
teˇ hpaˍ, haˉ pui shiˍ chi gʼa kaˇ taˍ ve yoˬ. Nawˬ hui Gʼuiˬsha hta‸ maˇ hpfuhˆ 
tuˬ, haˉ pui shiˍ chi lehˬ nawˬ hui ve shaˉ hkiˆ hpeh‸ ve yoˬ, teh‸ yawˇ hui hta
‸ kʼoˆ piˇ ve yoˬ. 
28Oˇ ve hkʼaw‸ nawˉ, Yawˇsuˆ chaw oˇ ve teˇ hpaˍ hta‸ kʼo‸-e tcuh leh, yawˇ 
hui a shu yawˇ ve mvuhˇmiˬ lo kʼaw‸ kʼo‸-e ve yoˬ. 

Yawˇsuˆ leh Eˇlaˍsaˍ suh-e ve 

29Oˇ ve hkʼaw‸ nawˉ, Gʼuiˬsha ve awˬ ceˬ paˍ Nunˍ ve yaˇ Yawˇsuˆ lehˬ, a sha‸ 
110 hkʼaw‸ gaˬ leh suh-e ve yoˬ. 

30Yawˇ hui yawˇ hta‸ Gaˍshaˆ hkʼaw lonˉ awˬ na hpawˇ, Eˇhpaˍrenˍ mvuhˇmiˬ, 
yawˇ ve chehˇ kuiˬ Tiˉmaˍnaˆseˍraˆ venˇ hkʼaw tuˍ piˇ ve yoˬ. 
31Yawˇsuˆ a sha‸ te‸ chehˇ sheˍ ve awˬ yanˇ leh, Gʼuiˬsha Iˉsaˍreˍlaˆ chaw hui 
hta‸ hkʼaˬ hkʼe te piˇ taˍ ve hta‸ hkʼa deh‸ shiˍ ve chaw teˇ hpaˍ a sha‸ te‸ 
chehˇ sheˍ ve teˇ co-e, Iˉsaˍreˍlaˆ chaw teˇ hpaˍ Gʼuiˬsha hta‸ ceh tiˉ oˉ kʼoˍ 
pui chehˇ ve yoˬ. 
32Eˇjiˇtu‸ mvuhˇmiˬ hkʼaw lo, Iˉsaˍreˍlaˆ chaw hui yuˬ veu laˇ taˍ ve Yoˇseh‸ 
ve awˬ mu‸ ku teˇ hpaˍ hta‸ yawˇ hui Sheˍhkenˍ venˇ hkʼaw lo tuˍ piˇ ve yoˬ. 
Venˇ oˇ ve lehˬ, Yaˍkoˆ Sheˍhkenˍ ve awˬ pa Haˍmawˍ geh hpu teˇ ha hteh‸ 
vuiˬ yuˬ taˍ ve miˬguiˬ hpeh‸ ve yoˬ. Mvuhˇmiˬ oˇ ve lehˬ, Yoˇseh‸ ve awˬ ceuˬ 
awˬ hkʼaˇ teˇ hpaˍ gʼa taˍ ve mvuhˇmiˬ hpeh‸ ve yoˬ. 
33Aˍronˍ ve yaˇ paˍ Eˇlaˍsaˍ htawˇ suh-e leh, Yawˇ hta‸ Eˇhpaˍrenˍ mvuhˇmiˬ 
hkʼaw cawˬ ve Giˇbeˍ venˇ hkʼaw tuˍ piˇ ve yoˬ. Venˇ chi lehˬ, yawˇ ve yaˇ paˍ 
Hpiˇneˍhaˆ gʼa taˍ ve venˇ hpeh‸ ve yoˬ. 

Suhˉ jehˬ ve li‸ 

Suhˉ jehˬ ve li‸ 1 

Yuˇda‸ leh Suˉmonˍ awˬ ceuˬ awˬ hkʼaˇ teˇ hpaˍ Aˍdawˇniˆbeˍzehˆ hta‸ bawˆ yuˬ ve 

1Yawˇsuˆ suh peuˬ hkʼaw‸ nawˉ Iˉsaˍreˍlaˆ chaw teˇ hpaˍ lehˬ, Hkaˍnaˍniˆ 
chaw hui hta‸ a shu awˉ lawˉ gʼa ca bawˆ tuˬ le, teh‸ Gʼuiˬsha hta‸ na nyi ve 
yoˬ. 
2Oˇ htaˇ Gʼuiˬsha lehˬ, Yuˇda‸ awˬ ceuˬ awˬ hkʼaˇ teˇ hpaˍ awˉ lawˉ gʼa kʼai ve 
yoˬ. Mvuhˇmiˬ oˇ ve ngaˬ yawˇ hui hta‸ piˇ tuˬ yoˬ, teh‸ kʼaw‸ yaw hkʼaw‸ 
piˇ ve yoˬ. 
3Oˇ htaˇ Yuˇda‸ chaw teˇ hpaˍ lehˬ, Ngaˬ hui hta‸ piˇ laˇ taˍ ve mvuhˇmiˬ hta‸ 
ca bawˆ yuˬ tuˬ, nawˬ hui a ciˉgʼa ga laˇ-oˆ. Oˇ hkʼe te taˉ peuˬ ve kʼo, nawˬ 
hui hta‸ piˇ laˇ taˍ ve mvuhˇmiˬ hta‸ htawˇ, ngaˬ hui ga bawˆ laˇ tuˬ yoˬ, teh‸ 
Suˉmonˍ awˬ ceuˬ awˬ hkʼaˇ teˇ hpaˍ hta‸ kʼoˆ piˇ ve yoˬ. 
4Hkʼe te leh Suˉmonˍ awˬ ceuˬ awˬ hkʼaˇ teˇ hpaˍ leh, Yuˇda‸ awˬ ceuˬ awˬ 
hkʼaˇ teˇ hpaˍ ma‸ ca bawˆ tuˬ tawˆ kʼai ve yoˬ. Gʼuiˬsha lehˬ Hkaˍnaˍniˆ chaw 
leh Hpeˍraˍziˆ chaw hui hta‸ yawˇ hui ve la‸ sheh hkʼaw lo chiˇ a‸ piˇ leh, 
yawˇ hui lehˬ Beˍzehˇ venˇ hkʼaw lo chaw 10,000 gʼaˇ hta‸ tiˇ pehˍ piˇ ve yoˬ. 
5Aˍdawˇniˆbeˍzehˆ hta‸ yawˇ hui oˇ kaˬ lo hpuˇ da‸ leh, yawˇ hta‸ bawˆ da‸ 
ve yoˬ. 
6Aˍdawˇniˆbeˍzehˆ gʼuiˇ hpaw-e ve yoˬ. Ya‸ hkʼaˇ yawˇ hui yawˇ hta‸ gʼa‸ yuˬ 
leh, yawˇ ve la‸ ma peuˍ leh hkui ma peuˍ teˇ hpaˍ hta‸ tawˆ baˬ piˇ ve yoˬ. 
7Oˇ htaˇ Aˍdawˇniˆbeˍzehˆ kʼoˆ ve, La‸ ma peuˍ hkui ma peuˍ tawˆ baˬ ve hta‸ 
gʼa hkanˍ ve jawˇmawˇ suhˍ chi gʼaˇ lehˬ, ngaˬ ve hpui lawˇ hawˉ sheˆ taˍ ve 
caˇ tuˬ hta‸ gʼawˆ caˇ jaw ve yoˬ. Ngaˬ yawˇ hui hta‸ te piˇ ve hkʼe, Gʼuiˬsha 
ngaˬ hta‸ oˇ hkʼe kʼaw‸ te hkʼaw‸ laˇ ve yoˬ, teh‸ kʼoˆ ve yoˬ. Yawˇ hui yawˇ 
hta‸ Yeˍruˆsaˍlehnˍ venˇ lo shiˍ kʼai leh yawˇ oˇ kaˬ lo suh-e ve yoˬ. 

Yuˇda‸ chaw hui Yeˍruˆsaˍlehnˍ leh Heˍbronˍ venˇ hta‸ bawˆ yuˬ ve 

8Yuˇda‸ awˬ ceuˬ awˬ hkʼaˇ teˇ hpaˍ, Yeˍruˆsaˍlehnˍ venˇ hta‸ ca bawˆ yuˬ ve 
yoˬ. Venˇ oˇ ve hkʼaw chehˇ ve chaw teˇ hpaˍ hta‸ yawˇ hui tiˇ pehˍ leh, venˇ 
hta‸ aˬ miˍ tuˉ baˬ ve yoˬ. 
9Oˇ ve hkʼaw‸ nawˉ, hkʼaw hkʼoˆ lawˬ hkʼoˆ lo chehˇ taˍ ve Hkaˍnaˍniˆ chaw 
hui hta‸ ca kʼaw‸ bawˆ-e ve yoˬ. 
10Kiˇriˇyaˆtaˍbaˆ teh‸ kʼoˆ ve Heˍbronˍ venˇ hkʼaw chehˇ ve Hkaˍnaˍniˆ chaw 
hui hta‸ htawˇ yawˇ hui bawˆ yuˬ leh, Sheˍshehˇ, Aˍhiˆmanˍ, leh Taˍlaˍmehˇ 
chaw hui hta‸ tiˇ pehˍ piˇ ve yoˬ. 

Awˇtanˍyeˍlaˆ Deˍbiˇraˆ venˇ hta‸ bawˆ yuˬ ve 

11Oˇ ve hkʼaw‸ nawˉ, yawˇ hui lehˬ Kiˇriˇyaˆseˍhpaˍ venˇ teh‸ kʼoˆ ve Deˍbiˇraˆ 
venˇ hta‸ ca kʼaw‸ bawˆ yuˬ ve yoˬ. 
12Oˇ htaˇ Kaˍlehˆ lehˬ, Kiˇriˇyaˆseˍhpaˍ venˇ hta‸ bawˆ gʼaˇ ve chaw hta‸ ngaˬ 
yaˇ miˇ Aˍhkeˍtaˆ piˇ laˇ tuˬ yoˬ, teh‸ kʼoˆ ve yoˬ. 
13Hkʼe te leh, Kaˍlehˆ ve awˬ nyi paˍ Keˍnaˆ ve yaˇ Awˇtanˍyeˍlaˆ lehˬ, venˇ oˇ 
ve hta‸ ca bawˆ leh gʼaˇ ve yoˬ. Hkʼe te leh, Kaˍlehˆ yawˇ hta‸ yawˇ ve yaˇ 
miˇ Aˍhkeˍtaˆ piˇ ve yoˬ. 
14Yawˇ huiˉ maˬ heuˆ da‸ ve awˬ nyi gaˬ la ve teˇ yanˇ, Awˇtanˍyeˍlaˆ lehˬ yaˇ 
miˇ oˇ ve hta‸ awˬ pa geh ti mi teˇ peˆ ca lawˬ tcuh ve yoˬ. Yaˇ miˇ oˇ ve piˉ 
laˬ hkʼoˆ ya‸-e ve teˇ yanˇ yawˇ ve awˬ pa lehˬ, Nawˬ aˬ hto‸ ma heuˆ gaˇ ve 
le, teh‸ na nyi ve yoˬ. 
15Yaˇ miˇ oˇ ve lehˬ, Ngaˬ iˉ kaˆ gʼuiˬ tuˇ teˇ hpaˍ heuˆ gaˇ ve yoˬ. Nawˬ ngaˬ 
hta‸ piˇ laˇ ve mvuhˇmiˬ lehˬ goˇ choˆ jaˇ ve yoˬ, teh‸ awˬ pa hta‸ kʼoˆ piˇ ve 
yoˬ. Hkʼe te leh Kaˍlehˆ yawˇ hta‸ awˬ na hpawˇ ve iˉ kaˆ gʼuiˬ tuˇ leh, awˬ 
hawˉ hpawˇ ve iˉ kaˆ gʼuiˬ tuˇ teˇ hpaˍ piˇ ve yoˬ. 

Yuˇda‸ leh Beˍyaˍmenˍ chaw hui ma‸ bawˆ gʼaˇ ve 

16Moˉseˍ ve awˬ puˍ Keˍniˆ awˬ ceuˬ awˬ hkʼaˇ lehˬ, Yuˇda‸ awˬ ceuˬ awˬ hkʼaˇ 
teˇ hpaˍ geh teˇ geh tcuhˉ pui cehˬ hkʼa biˇ cawˬ ve Yeˍriˆhkoˇ venˇ lo tu leh, 
Aˍraˆ mvuhˇmiˬ awˬ hawˉ hpawˇ lo cawˬ ve Yuˇda‸ mvuhˇmiˬ lo kʼai ve yoˬ. 
Oˇ kaˬ lo yawˇ hui Aˍmaˍlehˆ chaw hui geh chehˇ taˍ ve yoˬ. 

17Yuˇda‸ chaw teˇ hpaˍ lehˬ, Suˉmonˍ chaw hui geh teˇ geh Seˍhpaˆ venˇ 
hkʼaw chehˇ ve Hkaˍnaˍ niˆ chaw hta‸ ca bawˆ-e ve yoˬ. Yawˇ hui venˇ oˇ ve 
hta‸ hkeu leh te luˬ te sheˆ piˇ ve yoˬ. Venˇ oˇ ve hta‸ yawˇ hui Hawˇmaˍ teh‸ 
kʼaw‸ meh piˇ ve yoˬ. 
18Ya‸ hkʼaˇ yawˇ hui lehˬ, Gaˍsaˍ, Aˍshaˆkeˍlonˍ, Eˇkaˍronˍ leh venˇ oˇ ve teˇ 
hpaˍ awˬ paˇ awˬ kui lo cawˬ ve mvuhˇmiˬ teˇ hpaˍ hta‸ maˇ bawˆ yuˬ ve yoˬ. 
19Gʼuiˬsha Yuˇda‸ chaw hui hta‸ ga piˇ ve pa taw, yawˇ hui lehˬ hkʼaw hkʼoˆ 
lo cawˬ ve mvuhˇmiˬ teˇ hpaˍ hta‸ bawˆ gʼaˇ ve yoˬ. Ya‸ hkʼaˇ, yawˇ hui lehˬ 
miˬ tawˬ kuiˬ lo chehˇ ve chaw hui hta‸ gʼa‸ kʼoˬ piˇ maˇ gʼa. Awˬ lawn kʼo 
chaw oˇ ve teˇ hpaˍ, sho yuˬ te taˍ ve iˉ mvuhˇ lawˬ cawˬ ve pa taw yoˬ. 
20Moˉseˍ kʼoˆ taˍ ve hkʼe, yawˇ hui Heˍbronˍ venˇ Kaˍlehˆ hta‸ piˇ ve yoˬ. Yawˇ 
lehˬ Aˍnaˍkaˆ ve yaˇ paˍ shehˆ gʼaˇ hta‸, venˇ oˇ ve awˬ hkʼaw lo gʼa‸ kʼoˬ piˇ 
ve yoˬ. 
21Ya‸ hkʼaˇ, Beˍyaˍmenˍ awˬ ceuˬ awˬ hkʼaˇ teˇ hpaˍ lehˬ, Yeˍruˆsaˍlehnˍ venˇ 
hkʼaw chehˇ taˍ ve Yeˍbuˇsiˆ chaw hui hta‸ maˇ gʼa‸ kʼoˬ piˇ. Chi hta‸ pa taw, 
Yeˍbuˇsiˆ chaw hui lehˬ ya‸ nyi hkʼa gaˬ Beˍyaˍmenˍ awˬ ceuˬ awˬ hkʼaˇ teˇ 
hpaˍ geh teˇ geh oˇ kaˬ lo chehˇ taˍ ve yoˬ. 

Eˇhpaˍrenˍ leh Maˍnaˍseˍ chaw hui Beˍteˍlaˆ venˇ hta‸ ca bawˆ yuˬ ve 

22Eˇhpaˍrenˍ leh Maˍnaˍseˍ awˬ ceuˬ awˬ hkʼaˇ teˇ hpaˍ lehˬ, Luˇzaˆ teh‸ kʼoˆ ve 
Beˍteˍlaˆ venˇ hta‸ ca bawˆ yuˬ ve yoˬ. 
23Gʼuiˬsha yawˇ hui geh chehˇ taˍ ve yoˬ. Yawˇ hui lehˬ venˇ oˇ ve hta‸ ca 
bawˆ yuˬ tuˬ, chaw jaˆ teˇ hpaˍ hta‸ hpehˇ peu leh, 
24chaw oˇ ve teˇ hpaˍ lehˬ, venˇ hkʼaw tawˆ la chehˇ ve chaw teˇ gʼaˇ hta‸ gʼa 
mawˬ ve yoˬ. Hkʼe te leh yawˇ hui yawˇ hta‸ kʼoˆpiˇ ve, Ngaˬ hui hta‸ venˇ 
hkʼaw lo‸-e ve ya‸ kʼaw maˍ laˇ-oˆ. Oˇ hkʼe te ve kʼo, ngaˬ hui nawˬ hta‸ te‸ 
chiˉ maˇ te, teh‸ kʼoˆ piˇ ve yoˬ. 
25Hkʼe te leh, chaw oˇ ve yawˇ hui hta‸ ya‸ kʼaw maˍ piˇ ve yoˬ. Oˇ htaˇ yawˇ 
hui venˇ hkʼaw chehˇ ve chaw hkʼa peu-eˬ hta‸ tiˇ pehˍ ve yoˬ. Ya‸ hkʼaˇ, 

yawˇ hui lehˬ chaw oˇ ve hpaˇ leh yawˇ ve yehˬ yaˇ kʼa yaˇ hui hta‸ ponˬ piˇ 
ve yoˬ. 
26Chaw oˇ ve lehˬ Hiˇtiˆ chaw hui ve mvuhˇmiˬ lo kʼai leh, Luˇzaˆ teh‸ kʼoˆ ve 
venˇ teˇ maˬ ca te chehˇ kʼai ve yoˬ. Ya‸ nyi hkʼa gaˬ venˇ oˇ ve hta‸ oˇ hkʼe 
meh taˍ sheˍ ve yoˬ. 

Iˉsaˍreˍlaˆ chaw hui maˇ gʼa‸ kʼoˬ piˇ ve chaw teˇ hpaˍ 

27Maˍnaˍseˍ chaw teˇ hpaˍ lehˬ Behˆshanˍ, Taˍnehˆ, Dawˇraˆ, Iˇbaˍlanˍ, 
Mehˆgiˇdoˍ venˇ leh, venˇ chi teˇ hpaˍ awˬ paˇ awˬ kui lo chehˇ ve Hkaˍnaˍniˆ 
chaw hui hta‸ maˇ gʼa‸ kʼoˬ piˇ. Hkʼe te leh yawˇ hui oˇ kaˬ lo chehˇ taˍ sheˍ 
ve yoˬ. 
28Iˉsaˍreˍlaˆ chaw teˇ hpaˍ awˬ gʼaˇ uiˍ la ve teˇ yanˇ, yawˇ hui lehˬ Hkaˍnaˍniˆ 
chaw oˇ ve teˇ hpaˍ hta‸ awˬ ceˬ te tcuh ve yoˬ. Ya‸ hkʼaˇ, yawˇ hui hta‸ maˇ 
gʼa‸ kʼoˬ piˇ. 
29Eˇhpaˍrenˍ chaw teˇ hpaˍ lehˬ, Geˍzaˍ venˇ hkʼaw chehˇ ve Hkaˍnaˍniˆ chaw 
hui hta‸ maˇ gʼa‸ kʼoˬ piˇ. Hkʼe te leh Hkaˍnaˍniˆ chaw oˇ ve teˇ hpaˍ yawˇ 
hui geh chehˇ taˍ ve yoˬ. 
30Zaˍbuˆlonˍ chaw hui lehˬ, Kiˇtaˍronˍ venˇ leh Naˍhaˍlawˇlaˆ venˇ hkʼaw chehˇ 
ve Hkaˍnaˍniˆ chaw hui hta‸ maˇ gʼa‸ kʼoˬ piˇ. Hkʼe te leh chaw oˇ ve teˇ hpaˍ 
yawˇ hui geh chehˇ leh, yawˇ hui ve awˬ ceˬ te chehˇ ve yoˬ. 
31Aˍshaˍ chaw teˇ hpaˍ lehˬ, Aˍhkawˍ, Siˉdonˍ, Aˍlaˆ, Aˍhkaˍziˆ, Heˍlaˍbaˆ, 
Aˍhpehˆ, Reˍhawˇbaˆ venˇ chi teˇ hpaˍ hkʼaw chehˇ ve chaw hui hta‸ maˇ gʼa‸ 
kʼoˬ piˇ. 
32Aˍshaˍ chaw teˇ hpaˍ lehˬ, Hkaˍnaˍniˆ chaw oˇ ve teˇ hpaˍ geh teˇ geh chehˇ 
taˍ ve yoˬ. 
33Naˍtaˍliˆ chaw hui lehˬ, Behˆseˍmehˆ leh Beˍtaˍnaˆ venˇ hkʼaw lo chehˇ ve 
Hkaˍnaˍniˆ chaw hui hta‸ maˇ gʼa‸ kʼoˬ piˇ. Yawˇ hui lehˬ chaw oˇ ve teˇ hpaˍ 
geh teˇ geh chehˇ taˍ leh, yawˇ hui hta‸ awˬ ceˬ te tcuh ve yoˬ. 
34Aˍmawˇriˆ chaw hui lehˬ, Danˍ awˬ ceuˬ awˬ hkʼaˇ teˇ hpaˍ hta‸ hkʼaw hkʼoˆ 
lo gʼa‸ kʼoˬ leh, yawˇ hui hta‸ miˬ tawˬ kuiˬ lo maˇ ya‸ la tcuh piˇ. 

35Aˍmawˇriˆ chaw hui lehˬ, Heˍheˍrehˆ, Aˍyaˍlonˍ, Shaˍbaˍbenˍ venˇ chi teˇ 
hpaˍ hkʼaw chehˇ taˍ sheˍ ve yoˬ. Ya‸ hkʼaˇ, yawˇ hui lehˬ Eˇhpaˍrenˍ leh 
Maˍnaˍseˍ chaw hui uˉ peunˍ ve awˬ hawˉ lo gʼa chehˇ leh, yawˇ hui ve awˬ 
ceˬ gʼa te chehˇ taˍ ve yoˬ. 
36Eˇdonˍ chaw hui ve miˬ tcuhˉ lehˬ, awˬ na hpawˇ Sheˍlaˆ venˇ hta‸ te leh 
Aˍkaˍraˍbenˍ kʼaˍ le‸ lo hkʼa gaˬ hpeh‸ ve yoˬ. 

Suhˉ jehˬ ve li‸ 2 

Bawˇhkenˍ venˇ lo mvuhˇ naw ma tcuh yaˇ laˬ ve 

1Gʼuiˬsha ve mvuhˇ naw ma tcuh yaˇ lehˬ, Giˇlaˍgaˍ lo te leh Bawˇhkenˍ venˇ 
lo laˬ leh, Iˉsaˍreˍlaˆ chaw hui hta‸ kʼoˆ piˇ ve, Ngaˬ lehˬ nawˬ hui hta‸ Eˇjiˇtu
‸ mvuhˇmiˬ hkʼaw shiˍ tawˆ la leh, nawˬ hui ve awˬ puˍ awˬ pi hui hta‸ piˇ tuˬ 
ka ti‸ te taˍ ve mvuhˇmiˬ hkʼaw lo, nawˬ hui hta‸ shiˍ laˬ piˇ taˍ ve yoˬ. Ngaˬ 
nawˬ hui hta‸ te piˇ taˍ ve ka ti‸ hta‸ ngaˬ teˇ pawˆ ka‸ te luˬ tuˬ ve maˇ heˆ. 
2Mvuhˇmiˬ chi hkʼaw chehˇ ve chaw hui hta‸ nawˬ hui shaˉ caˆ maˇ gʼa caˇ. 
Yawˇ hui ve tuˉ tanˇ kuiˬ teˇ hpaˍ hta‸ nawˬ hui gʼa te luˬ piˇ ve yoˬ, teh‸ ngaˬ 
nawˬ hui hta‸ kʼoˆ piˇ taˍ peuˬ ve yoˬ. Ya‸ hkʼaˇ, nawˬ hui lehˬ ngaˬ kʼoˆ piˇ 
taˍ ve hkʼe maˇ te. 
3Chi hta‸ pa taw, chaw chi teˇ hpaˍ hta‸ ngaˬ gʼa‸ kʼoˬ piˇ tuˬ ve maˇ heˆ, teh
‸ chi beu‸ ngaˬ nawˬ hui hta‸ kʼoˆ laˇ ve yoˬ. Yawˇ hui lehˬ, nawˬ hui ve canˇ 
paˍ hpeh‸ la tuˬ yoˬ. Yawˇ hui ve gʼuiˬsha teˇ hpaˍ htawˇ, nawˬ hui awˬ pon 
hkui htiˇ poˬ kuiˬ hpeh‸ la tuˬ yoˬ, teh‸ Iˉsaˍreˍlaˆ chaw hui hta‸ kʼoˆ piˇ ve 
yoˬ. 
4Mvuhˇ naw ma tcuh yaˇ oˇ hkʼe kʼoˆ ve teˇ yanˇ, Iˉsaˍreˍlaˆ chaw hkʼa peu-eˬ 
hpoˆ hawˬ ve yoˬ. 
5Hkʼe te leh chehˇ kuiˬ oˇ ve hta‸ Bawˇhkawˍ teh‸ meh piˇ ve yoˬ. Oˇ kaˬ lo 
yawˇ hui Gʼuiˬsha hta‸ tuˉ tanˇ piˇ ve yoˬ. 

Yawˇsuˆ suh-e ve 

6Yawˇsuˆ lehˬ, Iˉsaˍreˍlaˆ chaw hui hta‸ a shu yawˇ gʼa taˍ ve mvuhˇmiˬ lo 
kʼaw‸ kʼo‸-e tcuh ve yoˬ. 

7Gʼuiˬsha Iˉsaˍreˍlaˆ chaw hui hta‸ hkʼaˬ hkʼe te piˇ taˍ ve hta‸ hkʼa deh‸ shiˍ 
taˍ ve awˬ hoˉ awˬ naˬ teˇ hpaˍ a sha‸ te‸ chehˇ sheˍ ve teˇ co-e awˬ hkʼaw lo, 
Iˉsaˍreˍlaˆ chaw teˇ hpaˍ lehˬ, Gʼuiˬsha hta‸ ceh tiˉ oˉ kʼoˍ pui chehˇ ve yoˬ. 
8Gʼuiˬsha ve awˬ ceˬ paˍ Nunˍ ve yaˇ Yawˇsuˆ lehˬ, a sha‸ 110 hkʼaw‸ gaˬ leh 
suh-e ve yoˬ. 
9Yawˇ hui yawˇ hta‸ Gaˍshaˆ hkʼaw lonˉ awˬ na hpawˇ, Eˇhpaˍrenˍ mvuhˇmiˬ 
hkʼaw cawˬ ve yawˇ ve chehˇ kuiˬ Tiˉmaˍnaˆseˍraˆ venˇ hkʼaw tuˍ piˇ ve yoˬ. 
10Oˇ ve teˇ co-e hkʼaw hkʼa te‸ chehˇ ve chaw hkʼa peu-eˬ htawˇ suh peuˬ ve 
yoˬ. Oˇ ve hkʼaw‸ nawˉ kʼaw‸ cawˬ la ve chaw teˇ hpaˍ lehˬ, Gʼuiˬsha hta‸ 
maˇ kʼoˆ, Iˉsaˍreˍlaˆ chaw hui awˬ pon Gʼuiˬsha te piˇ taˍ ve kanˉ teˇ hpaˍ hta‸ 
maˇ kʼoˆ, leunˇ kʼai ve yoˬ. 

Iˉsaˍreˍlaˆ chaw Gʼuiˬsha hta‸ baˬ taˉ ve 

11Oˇ htaˇ, Iˉsaˍreˍlaˆ chaw teˇ hpaˍ Baˍlaˆ gʼuiˬsha hta‸ oˉ kʼoˍ pui leh Gʼuiˬsha 
hta‸ te ya‸ ve yoˬ. 
12Yawˇ hui lehˬ, Eˇjiˇtu‸ mvuhˇmiˬ hkʼaw lo yawˇ hui hta‸ shiˍ tawˆ laˇ ve 
Gʼuiˬsha hta‸ baˬ taˉ ve yoˬ. Yawˇ hui awˬ paˇ awˬ kui lo chehˇ taˍ ve chaw 
hui ve gʼuiˬsha hta‸ oˉ kʼoˍ pui leh, Gʼuiˬsha hta‸ nyi ma zuhˆ tuˬ te piˇ ve 
yoˬ. 
13Yawˇ hui Gʼuiˬsha hta‸ baˬ taˉ leh, Baˍlaˆ gʼuiˬsha leh Aˍshaˆtaˍrehˆ gʼuiˬsha 
teˇ hpaˍ hta‸ oˉ kʼoˍ pui ve yoˬ. 
14Chi hta‸ pa taw Gʼuiˬsha yawˇ hui hta‸ nyi ma zuhˆ jaˇ leh, canˇ paˍ teˇ hpaˍ 
yawˇ hui hta‸ ca bawˆ la tcuh ve yoˬ. Yawˇ lehˬ canˇ paˍ teˇ hpaˍ hta‸ awˬ 
gʼaˇ uiˍ la piˇ leh, Iˉsaˍreˍlaˆ chaw teˇ hpaˍ yawˇ hui hta‸ tawˍ da‸ maˇ gʼaˇ ve 
yoˬ. 
15Teˇ pawˆ le le yawˇ hui ma‸ ca bawˆ ve teˇ yanˇ, Gʼuiˬsha lehˬ yawˇ hui 
hpawˇ maˇ chehˇ. Yawˇ kʼoˆ taˍ ve hkʼe, Yawˇ yawˇ hui hta‸ chiˇ baˬ taˍ ve 
yoˬ. Oˇ htaˇ yawˇ hui gʼa dawˇ haˍ jaˇ ve yoˬ. 
16Oˇ htaˇ Gʼuiˬsha lehˬ canˇ paˍ teˇ hpaˍ ve la‸ sheh hkʼaw ponˬ piˇ tuˬ, yawˇ 
hui hta‸ awˬ hoˉ awˬ naˬ teˇ hpaˍ piˇ ve yoˬ. 

17Ya‸ hkʼaˇ, yawˇ hui lehˬ awˬ hoˉ awˬ na oˇ ve teˇ hpaˍ ve tawˇ hta‸ maˇ na 
yuˬ. Yawˇ hui lehˬ Gʼuiˬsha hta‸ ka ti‸ maˇ yeˬ ve chaw hpeh‸ leh, awˬ kaˍ 
awˬ nu ve gʼuiˬsha teˇ hpaˍ hta‸ oˉ kʼoˍ pui ve yoˬ. Yawˇ hui ve awˬ puˍ awˬ 
pi teˇ hpaˍ Gʼuiˬsha hkawˇ hkʼa deh‸ na yuˬ ve htawˇ, yawˇ hui Gʼuiˬsha hta‸ 
leunˇ kʼai ve yoˬ. 
18Teˇ pawˆ le le Gʼuiˬsha yawˇ hui hta‸ awˬ hoˉ leuˆ piˇ ve teˇ yanˇ, Gʼuiˬsha 
lehˬ awˬ hoˉ oˇ ve geh chehˇ taˍ leh, yawˇ a sha‸ te‸ chehˇ ve teˇ co-e, yawˇ 
hui hta‸ canˇ paˍ teˇ hpaˍ ve la‸ sheh hkʼaw ponˬ piˇ chehˇ ve yoˬ. Fawˉ mehˍ 
ve hta‸ gʼa hkanˍ leh yawˇ hui hkʼanˇ ve teˇ yanˇ, Gʼuiˬsha yawˇ hui hta‸ ha 
kʼaˉ piˇ ve yoˬ. 
19Ya‸ hkʼaˇ, awˬ hoˉ te chehˇ ve chaw oˇ ve suh-e ve teˇ yanˇ, chaw oˇ ve teˇ 
hpaˍ lehˬ yawˇ hui te muiˬte jaw ve hkʼe kʼaw‸ te leh, ponˬ laˬ htaˇ ve chaw 
teˇ hpaˍ a‸ kehˉ kʼaw‸ haiˬ jaˇ ve yoˬ. Yawˇ hui lehˬ awˬ kaˍ awˬ nu ve 
gʼuiˬsha teˇ hpaˍ hta‸ oˉ kʼoˍ kʼaw‸ pui leh, haiˬve kanˉ hta‸ te ve yoˬ. 
20Oˇ htaˇ Gʼuiˬsha Iˉsaˍreˍlaˆ chaw hui hta‸ nyi ma zuhˆ jaˇ leh kʼoˆ ve, Chaw 
chi teˇ hpaˍ lehˬ, ngaˬ yawˇ hui ve awˬ puˍ awˬ pi hui hta‸ piˇ taˍ ve ka ti‸ 
tawˇ hkawˇ teˇ hpaˍ hta‸ te luˬ ve yoˬ. Yawˇ hui ngaˬ ve tawˇ hkawˇ hta‸ maˇ 
na yuˬ ve pa taw, 
21Yawˇsuˆ suh-e htaˇ mvuhˇmiˬ hkʼaw cawˬ taˍ sheˍ ve awˬ nu ve chaw ceuˬ teˇ 
hpaˍ hta‸ ngaˬ gʼa‸ kʼoˬ piˇ tuˬ ve maˇ heˆ. 
22Chi hkʼe te piˇ ve awˬ hkʼaw lo, Iˉsaˍreˍlaˆ chaw teˇ hpaˍ lehˬ yawˇ hui ve 
awˬ puˍ awˬ pi teˇ hpaˍ hkʼa shuˍ, ngaˬ ve tawˇ hkawˇ hta‸ na yuˬ, maˇ na 
yuˬve hta‸ ngaˬ lawˇ nyi tuˬ yoˬ, teh‸ kʼoˆ ve yoˬ. 
23Hkʼe te leh Gʼuiˬsha lehˬ, Yawˇsuˆ la‸ sheh hkʼaw maˇ chiˇ a‸ piˇ sheˍ ve 
canˇ paˍ teˇ hpaˍ hta‸ teh taˍ sheˍ ve yoˬ. Yawˇ lehˬ chaw oˇ ve teˇ hpaˍ hta‸ 
la‸ haˉ maˇ gʼa‸ kʼoˬ piˇ. 

Suhˉ jehˬ ve li‸ 3 

Cawˬ taˍ sheˍ ve chaw teˇ hpaˍ 

1Gʼuiˬsha lehˬ, Hkaˍnanˍ mvuhˇmiˬ hkʼaw ma‸ teˇ pawˆ ka‸ maˇ bawˆ jaw sheˍ 
ve Iˉsaˍreˍlaˆ chaw teˇ hpaˍ hta‸ lawˇ nyi tuˬ, awˬ nu ve chaw ceuˬ teˇ hpaˍ 
hta‸ mvuhˇmiˬ oˇ ve awˬ hkʼaw lo teh taˍ sheˍ ve yoˬ. 
2Yawˇ oˇ hkʼe te ve lehˬ, ma‸ teˇ pawˆ ka‸ maˇ bawˆ jaw sheˍ ve Iˉsaˍreˍlaˆ 
chaw awˬ suhˉ chi ve te moˍ hta‸, ma‸ hkʼaˬ hkʼe te bawˆ tuˬ ve awˬ hkʼaˇ 
maˍ piˇ gaˇ ve pa taw yoˬ. 
3Mvuhˇmiˬ hkʼaw cawˬ taˍ sheˍ ve chaw oˇ ve teˇ hpaˍ lehˬ, Hpiˇliˇtiˆ chaw hui 
ve venˇ ngaˇ venˇ, Hkaˍnaˍniˆ chaw hkʼa peu-eˬ, Siˉdonˍ chaw leh Leˍbaˍnonˍ 
hkʼaw, Baˍlaˆheˍmonˍ hkʼaw hta‸ te leh Haˍmaˆ kʼaˍ le‸ lo hkʼa gaˬ, hkʼaw 
hkʼoˆ lawˬ hkʼoˆ lo chehˇ ve Hiˇviˆ chaw teˇ hpaˍ hpeh‸ ve yoˬ. 
4Chaw oˇ ve teˇ hpaˍ lehˬ, Gʼuiˬsha Moˉseˍ hta‸ cuˇ leh yawˇ hui ve awˬ puˍ 
awˬ pi hui hta‸ piˇ taˍ ve awˬliˇtawˇhkawˇ teˇ hpaˍ hta‸ na yuˬ, maˇ na yuˬ ve 
hta‸ lawˇ nyi tuˬ awˬ pon teh taˍ ve yoˬ. 
5Hkʼe te leh, Iˉsaˍreˍlaˆ chaw teˇ hpaˍ lehˬ Haˍnaˍniˆ chaw, Hiˇtiˆ chaw, 
Aˍmawˇriˆ chaw, Hpeˍraˍziˆ chaw, Hiˇviˆ chaw leh Yeˍbuˇsiˆ chaw hui geh teˇ 
geh chehˇ taˍ ve yoˬ. 
6Yawˇ hui lehˬ chaw oˇ ve teˇ hpaˍ hta‸ heuˆ leh, yawˇ hui ve gʼuiˬsha teˇ hpaˍ 
hta‸ oˉ kʼoˍ pui ve yoˬ. 

Awˇtanˍyeˍlaˆ 

7Iˉsaˍreˍlaˆ chaw hui lehˬ, yawˇ hui ve Jawˇmawˇ Gʼuiˬsha hta‸ leunˇ kʼai ve 
yoˬ. Yawˇ hui Gʼuiˬsha hta‸ te ya‸ leh Baˍlaˆ gʼuiˬsha leh Aˍshaˆtaˍrehˆ 
gʼuiˬsha teˇ hpaˍ hta‸ oˉ kʼoˍ pui ve yoˬ. 
8Chi hta‸ pa taw Gʼuiˬsha Iˉsaˍreˍlaˆ chaw hui hta‸ nyi ma zuhˆ jaˇ leh, 
Meˍsoˇpoˇtaˍmiˆ mvuhˇmiˬ ve jawˇmawˇ Hkuˇshaˍriˆshaˍtenˍ yawˇ hui hta‸ ca 
bawˆ la tcuh ve yoˬ. Yawˇ hui lehˬ hinˉ hkʼaw‸ hkʼa gaˬ jawˇmawˇ oˇ ve awˬ 
ceˬ gʼa te ve yoˬ. 
9Oˇ htaˇ Iˉsaˍreˍlaˆ chaw hui Gʼuiˬsha hta‸ kuˬ leh, Gʼuiˬsha lehˬ yawˇ hui hta‸ 
ponˬ piˇ tuˬ chaw teˇ gʼaˇ peu laˇ ve yoˬ. Chaw oˇ ve lehˬ Kaˍlehˆ awˬ nyi paˍ 
Keˍnaˆ ve yaˇ Awˇtanˍyeˍlaˆ hpeh‸ ve yoˬ. 

10Gʼuiˬsha ve Awˬ ha hpu yawˇ awˬ hkʼaw lo chehˇ leh, yawˇ lehˬ Iˉsaˍreˍlaˆ 
chaw hui ve awˬ hoˉ hpeh‸ la ve yoˬ. Hkʼe te leh, Gʼuiˬsha lehˬ 
Meˍsoˇpoˇtaˍmiˆ jawˇmawˇ hta‸ yawˇ ve la‸ sheh hkʼaw lo chiˇ a‸ piˇ ve yoˬ. 
11Oˇ ve hkʼaw‸ nawˉ, mvuhˇmiˬ hkʼaw lo 40 hkʼaw‸ hkʼa gaˬ gawˬ lehˍ cawˬ 
ve yoˬ. Oˇ htaˇ, Keˍnaˆ yaˇ paˍ Awˇtanˍyeˍlaˆ suh-e ve yoˬ. 

Eˇhuˆ 

12Iˉsaˍreˍlaˆ chaw hui Gʼuiˬsha hta‸ teˇ pawˆ kʼaw‸ te ya‸ ve yoˬ. Yawˇ hui chi 
hkʼe te ve pa taw, Gʼuiˬsha lehˬ Mawˇbaˆ jawˇmawˇ Eˇgaˍlonˍ hta‸ yawˇ hui a
‸ kehˉ awˬ gʼaˇ uiˍ la piˇ ve yoˬ. 
13Jawˇmawˇ Eˇgaˍlonˍ lehˬ, Aˍmawˇniˆ chaw, Aˍmaˍlehˆ chaw hui hta‸ pawnˇ 
da‸ leh, tcuhˉ pui cehˬ hkʼa biˇ cawˬ ve Iˉsaˍreˍlaˆ chaw hui ve Yeˍriˆhkoˇ venˇ 
hta‸ ca bawˆ yuˬ ve yoˬ. 
14Iˉsaˍreˍlaˆ chaw hui lehˬ teˇ chi hinˉ hkʼaw‸ hkʼa gaˬ, jawˇmawˇ Eˇgaˍlonˍ ve 
awˬ ceˬ gʼa te ve yoˬ. 
15Oˇ htaˇ Iˉsaˍreˍlaˆchaw hui Gʼuiˬsha hta‸ kuˬ leh, Gʼuiˬsha lehˬ yawˇ hui hta‸ 
ponˬ piˇ tuˬ ve chaw teˇ gʼaˇ peu laˇ piˇ ve yoˬ. Chaw oˇ ve lehˬ, Beˍyaˍmenˍ 
awˬ ceuˬ awˬ hkʼaˇ, Beˍraˆ ve yaˇ paˍ Eˇhuˆ hpeh‸ ve yoˬ. Yawˇ lehˬ la‸ mehˍ 
paˉ awˬ gʼaˇ uiˍ ve chaw hpeh‸ ve yoˬ. Iˉsaˍreˍlaˆ chaw hui lehˬ, Mawˇbaˆ 
jawˇmawˇ Eˇgaˍlonˍ geh lo la‸ shawnˍ ca yuˬ kʼoˬ piˇ tcuh ve yoˬ. 
16Eˇhuˆ lehˬ awˬ viˇ nyiˇ hpawˇ cawˬ leh teˇ shaw‸ zuhˬ ve aˉ hte‸ teˇ maˬ te 
taˍve yoˬ. Yawˇ lehˬ aˉ hte‸ oˇ ve hta‸ yawˇ ve la‸ sha paˉ aˉ po‸ hawˉ faˉ taˍ 
ve yoˬ. 
17Oˇ ve hkʼaw‸ nawˉ, yawˇ lehˬ la‸ shawnˍ yuˬ veu leh jawˇmawˇ Eˇgaˍlonˍ 
geh kʼai ve yoˬ. Jawˇmawˇ oˇ ve lehˬ chu jaˇ ve chaw hpeh‸ ve yoˬ. 
18Eˇhuˆ lehˬ jawˇmawˇ hta‸ la‸ shawnˍ piˇ peuˬ hkʼaw‸ nawˉ, kʼaw‸ hpfuhˆ 
kʼaw‸ la ve yoˬ. 
19Ya‸ hkʼaˇ, yawˇ lehˬ Giˇlaˍgaˍ venˇ awˬ paˇ, haˉ pui htawˆ kuiˬ lo gaˬ htaˇ 
jawˇmawˇ Eˇgaˍlonˍ geh kʼaw‸ kʼo‸-e leh, Jawˇmawˇ-oˬ ngaˬ nawˬ hta‸ hto 
laˇ tuˬ awˬ lawn cawˬ ve yoˬ, teh‸ kʼoˆ piˇ ve yoˬ. Hkʼe te leh jawˇmawˇ lehˬ, 

yawˇ ve awˬ ceˬ hkʼa peu-eˬ hta‸ tawˆ-e tcuh leh, yawˇ hui hkʼa peu-eˬ tawˆ-e 
ve yoˬ. 
20Jawˇmawˇ lehˬ gawˬ lehˍ cawˬ ve yawˇ ve bawehˇ hkʼaw mui chehˇ ve teˇ 
yanˇ, Eˇhuˆ yawˇ awˬ paˇ lo jiˆ kʼai leh, Jawˇmawˇ-oˬ, nawˬ hta‸ hto laˇ tuˬ 
Gʼuiˬsha ve tawˇ hkawˇ hta‸ ngaˬ yuˬ laˬ ve yoˬ, teh‸ kʼoˆ piˇ ve yoˬ. Oˇ htaˇ 
jawˇmawˇ tu la ve yoˬ. 
21Eˇhuˆ lehˬ yawˇ ve la‸ sha paˉ lo faˉ taˍ ve aˉ hte‸ hta‸ la‸ mehˍ paˉ ve la‸ 
sheh gʼawˬ tawˆ leh, jawˇmawˇ ve gʼoˇ peˬ hta‸ juˆ hpehˇ ve yoˬ. 
22Aˉ hte‸ awˬ viˇ ka‸ awˬ tuˇ ka‸ hkʼa peu-eˬ jawˇmawˇ ve gʼoˇ peˬ hkʼaw lo‸-
e ve yoˬ. Aˉ hte‸ hta‸ yawˇ maˇ kʼaw‸ gʼawˬ tawˆ piˇ. Hkʼe te leh awˬ chu teˇ 
hpaˍ aˉ hte‸ hta‸ hoˆ beh sheˬ ve yoˬ. 
23Oˇ hkʼe te taˉ leh, Eˇhuˆ lehˬ yehˬ miˉ hta‸ hkʼa deh‸ kʼaw‸ hoˆ taˉ leh tawˆ-
e ve yoˬ. 
24Jawˇmawˇ ve awˬ ceˬ teˇ hpaˍ lehˬ, yehˬ miˉ hkʼa deh‸ hoˆ taˍ ve hta‸ gʼa 
mawˬ ve pa taw, jawˇmawˇ gʼaˇ jehˇ chehˇ ve hehˉ teh‸ dawˇ chehˇ ve yoˬ. 
25Yawˇ hui awˬ baˬ hpawˇ lo shaw taˍ leh, jawˇmawˇ tawˆ la yanˇ gaˬ peuˬ ve 
htawˇ maˇ tawˆ la mawˬ ve pa taw yehˬ miˉ hpaw nyi ve teˇ yanˇ, jawˇmawˇ 
paˍ suh taˍ ve hta‸ gʼa mawˬ ve yoˬ. 
26Yawˇ hui awˬ baˬ hpawˇ lo shaw chehˇ ve teˇ yanˇ, Eˇhuˆ gʼuiˇ hpaw-e ve 
yoˬ. Yawˇ lehˬ haˉ pui htawˆ kuiˬ hta‸ ponˬ kʼai leh, Siˇraˆ venˇ lo gaˬ la ve 
yoˬ. 
27Oˇ ve hkʼaw‸ nawˉ yawˇ Eˇhpaˍrenˍ hkʼaw hkʼoˆ lo taˆ-e leh, Iˉsaˍreˍlaˆ chaw 
teˇ hpaˍ ma‸ bawˆ kuiˬ lo laˬ tuˬ behˬheh ma meuˆ piˇ ve yoˬ. Peuˬ leh yawˇ 
chaw moˍ lonˉ hta‸ shiˍ leh ya‸-e ve yoˬ. 
28Oˇ htaˇ yawˇ kʼoˆ ve, Ngaˬ hkʼaˇ suh laˬ-o‸. Gʼuiˬsha lehˬ nawˬ hui ve canˇ 
paˍ Mawˇbaˆ chaw hui hta‸ nawˬ hui ve la‸ sheh hkʼaw lo chiˇ a‸ laˇ taˍ ve 
yoˬ, teh‸ yawˇ hui hta‸ kʼoˆ piˇ ve yoˬ. Hkʼe te leh, yawˇ hui yawˇ hkʼaˇ suh 
gʼa‸ kʼai leh, Yawˇdanˍ iˉ kaˆ lawˬ paˇ lo Mawˇbaˆ chaw hui hta‸ te luˬ te sheˆ 

piˇ ve yoˬ. Mawˇ baˆ chaw teˇ gʼaˇ hta‸ ka‸ iˉ kaˆ lawˬ coˇ paˉ lo maˇ hkanˍ 
tawˆ-e tcuh. 
29Oˇ ve teˇ nyi awˬ hkʼaw lo yawˇ hui lehˬ, awˬ gʼaˇ uiˍ ve Mawˇbaˆ ma‸ yaˇ teˇ 
meunˍ gʼaˇ hta‸ tiˇ pehˍ piˇ ve yoˬ. Teˇ gʼaˇ hta‸ ka‸ maˇ teh taˉ piˇ. 
30Oˇ ve teˇ nyi Iˉsaˍreˍlaˆ chaw teˇ hpaˍ lehˬ, Mawˇbaˆ chaw hui hta‸ bawˆ gʼaˇ 
ve yoˬ. Oˇ ve hkʼaw‸ nawˉ, 80 hkʼaw‸ hkʼa gaˬ mvuhˇmiˬ hkʼaw gawˬ lehˍ 
cawˬ ve yoˬ. 

Shaˍgaˍ 

31Awˬ nu ve awˬ hoˉ teˇ gʼaˇ lehˬ Aˍnaˆ ve yaˇ paˍ Shaˍgaˍ hpeh‸ ve yoˬ. Yawˇ 
lehˬ suhˆ taˬ teˇ maˬ yuˬ leh, Hpiˇliˇtiˆ chaw 600 gʼaˇ hta‸ tiˇ pehˍ piˇ ve yoˬ 
Yawˇ htawˇ ka‸ Iˉsaˍreˍlaˆ chaw hui hta‸ htaiˍ hkʼaw‸ piˇ ve yoˬ. 

Suhˉ jehˬ ve li‸ 4 

Deˍboˇraˍ leh Baˍrehˆ 

1Eˇhuˆ suh peuˬ hkʼaw‸ nawˉ, Iˉsaˍreˍlaˆ chaw hui Gʼuiˬsha hta‸ kʼaw‸ te ya‸ 
ve yoˬ. 
2Oˇ htaˇ Gʼuiˬsha lehˬ yawˇ hui hta‸ Haˍzawˇ venˇ hta‸ uˉ peunˍ chehˇ ve 
Hkaˍnaˍniˆ jawˇmawˇ Yaˍbenˍ ve la‸ sheh hkʼaw lo chiˇ a‸ piˇ ve yoˬ. 
Jawˇmawˇ chi ve lehˬ, Haˍyawˇshehˆgawˇ venˇ hkʼaw chehˇ ve Siˉsaˍraˆ teh‸ 
kʼoˆ ve ma‸ poˍ lonˉ teˇ gʼaˇ cawˬ ve yoˬ. 
3Jawˇmawˇ Yaˍbenˍ lehˬ, sho te taˍ ve iˉ mvuhˇ lawˬ 900 cawˬ leh, Iˉsaˍreˍlaˆ 
chaw hui hta‸ nyiˇ chi hkʼaw‸ hkʼa gaˬ hehnˇ chaweh uˉ peunˍ ve yoˬ. Oˇ htaˇ 
Iˉsaˍreˍlaˆ chaw teˇ hpaˍ Gʼuiˬsha hta‸ kuˬ ve yoˬ. 
4Laˍhpiˇdoˆ ve awˬ miˇ ma Deˍboˇraˍ lehˬ, Gʼuiˬsha ve tcuh kaˍ ma hpeh‸ ve 
yoˬ. Awˬ yanˇ oˇ ve awˬ hkʼaw lo, yawˇ lehˬ Iˉsaˍreˍlaˆ chaw hui hta‸ suhˉ jehˬ 
piˇ chehˇ ve yoˬ. 
5Eˇhpaˍrenˍ chaw hui ve mvuhˇmiˬ Raˍmaˆ venˇ leh Beˍteˍlaˆ venˇ awˬ kaˍ lo 
tcuhˉ pui cehˬ teˇ cehˬ cawˬ ve yoˬ. Yawˇ lehˬ suhˆ cehˬ oˇ ve awˬ hawˉ lo mui 
taˍ leh, Iˉsaˍreˍlaˆ chaw hui hta‸ suhˉ jehˬ piˇ ve yoˬ. 

6Yawˇ lehˬ Naˍtaˍliˆ chaw hui ve mvuhˇmiˬ, Keˍdeˍshaˆ venˇ hkʼaw chehˇ ve 
Aˍbiˆnonˍ ve yaˇ paˍ Baˍrehˆ hta‸ ca kuˬ tcuh ve yoˬ. Yawˇ gaˬ la htaˇ 
Deˍboˇraˍ yawˇ hta‸ kʼoˆ piˇ ve, Iˉsaˍreˍlaˆ chaw hui ve Gʼuiˬsha chi hkʼe kʼoˆ 
ve yoˬ. Naˍtaˍliˆ leh Zaˍbuˆlonˍ chaw teˇ meunˍ gʼaˇ hta‸ shiˍ veu leh, 
Taˍbawˇraˆ hkʼaw lo kʼai-o. 
7Nawˬ hta‸ ca bawˆ la tuˬ, jawˇmawˇ Yaˍbenˍ ve ma‸ poˍ lonˉ Siˇsaˍraˆhta‸ 
Kiˇshonˍ iˉ kaˆ lawˬ lo ngaˬ shiˍ veu laˇ tuˬ yoˬ. Yawˇ lehˬ, iˉ mvuhˇ lawˬ leh 
ma‸ yaˇ maˇ maˇ cawˬ ve yoˬ. Ya‸ hkʼaˇ, nawˬ yawˇ hta‸ bawˆgʼaˇ tuˬ yoˬ, teh
‸ Baˍrehˆ hta‸ kʼoˆ piˇ ve yoˬ. 
8Ya‸ hkʼaˇ Baˍrehˆ lehˬ, Nawˬ ngaˬ geh kʼai ve kʼo ngaˬ kʼai tuˬ yoˬ. Nawˬ 
ngaˬ geh maˇ kʼai ve kʼo, ngaˬ ka‸ maˇ kʼai, teh‸ Deˍboˇraˍ hta‸ kʼoˆ piˇ ve 
yoˬ. 
9Oˇ htaˇ Deˍboˇraˍ lehˬ, Oˇ hkʼe yoˬ kʼo ngaˬ nawˬ geh kʼai tuˬ yoˬ. Ya‸ hkʼaˇ, 
nawˬ Siˇsaˍraˆ hta‸ bawˆ gʼaˇ ve htawˇ, nawˬ te‸ chiˉ awˬ me‸ awˬ hponˇ maˇ 
cawˬ. Awˬ lawn kʼo, Gʼuiˬsha lehˬ ma‸ poˍ lonˉ oˇ ve hta‸ yaˇ miˇ teˇ gʼaˇ ve 
la‸ sheh hkʼaw lo chiˇ a‸ piˇ tuˬ yoˬ, teh‸ kʼoˆ ve yoˬ. Oˇ ve hkʼaw‸ nawˉ, 
Deˍboˇraˍ tu leh Baˍrehˆ geh teˇ geh Keˍdeˍshaˆ venˇ lo kʼai ve yoˬ. 
10Baˍrehˆ lehˬ, Zaˍbuˆlonˍ leh Naˍtaˍliˆ chaw teˇ meunˍ hta‸ shiˍ veu leh 
Keˍdeˍshaˆ venˇ lo kʼai ve yoˬ. Deˍroˇraˍ htawˇ yawˇ geh kʼai ve yoˬ. 
11Oˇ htaˇ Keˍniˆ awˬ ceuˬ awˬ hkʼaˇ Heˍbaˍ lehˬ, Keˍdeˍshaˆ venˇ hta‸ maˇ vuiˇ 
maˇ neˇ kuiˬ lo cawˬ ve Zaˍnaˍnenˍ teh‸ kʼoˆ ve maˉ kuˇ cehˬ cawˬ kuiˬ lo, aˉ 
po kʼo te leh chehˇ taˍ ve yoˬ. Yawˇ lehˬ Moˉseˍ ve awˬ puˍ Hawˇbaˆ ve awˬ 
ceuˬ awˬ hkʼaˇ, Keˍniˆ chaw hui hta‸ hpaˆ da‸ taˉ leh tawˆ la taˍ ve chaw 
hpeh‸ ve yoˬ. 
12Baˍrehˆ lehˬ, Taˍbawˇraˆ hkʼaw lo kʼai peuˬ ve awˬ lawn hta‸ Siˉsaˍraˆ gʼa kaˇ 
ve yoˬ. 
13Hkʼe te leh, yawˇ lehˬ sho te taˍ ve iˉ mvuhˇ lawˬ 900 leh ma‸ yaˇ teˇ hpaˍ 
hta‸ shiˍ veu leh, Haˍyawˇshehˆgawˇ venˇ hkʼaw tu leh Kiˇshonˍ iˉ kaˆ lawˬ lo 
kʼai ve yoˬ. 

14Oˇ htaˇ Deˍboˇraˍ kʼoˆ ve, Kʼai loˬ. Ya‸ nyi Gʼuiˬsha nawˬ hta‸ Siˇsaˍraˆ hta‸ 
bawˆ gʼaˇ tcuh laˇ tuˬ yoˬ. Gʼuiˬsha lehˬ nawˬ hta‸ shiˍ kʼai laˇ chehˇ ve yoˬ, 
teh‸ Baˍrehˆ hta‸ kʼoˆ piˇ ve yoˬ. Hkʼe te leh, Baˍrehˆ lehˬ yawˇ ve chaw 
10,000 hta‸ shiˍ leh Taˍbawˇraˆ hkʼaw hkʼoˆ ya‸-e ve yoˬ. 
15Baˍrehˆ leh yawˇ ve chaw teˇ hpaˍ tawˆ la ve teˇ yanˇ, Gʼuiˬsha lehˬ Siˇsaˍraˆ 
leh yawˇ ve ma‸ yaˇ teˇ hpaˍ hta‸ kawˆ ve nyi ma cawˬ la piˇ ve yoˬ. Hkʼe te 
leh, Siˉsaˍraˆ lehˬ iˉ mvuhˇ lawˬ hkʼoˆ pawˆ ya‸-e leh gʼuiˇ hpaw-e ve yoˬ. 
16Oˇ htaˇ, Baˍrehˆ lehˬ iˉ mvuhˇ lawˬ leh ma‸ yaˇ oˇ ve teˇ hpaˍ hta‸ 
Haˍyawˇshehˆgawˇ venˇ lo hkʼa gaˬ gʼa‸ bawˆ kʼai ve yoˬ. Siˇsaˍraˆ ve ma‸ yaˇ 
hkʼa peu-eˬ suh-e ve yoˬ. 
17Siˇsaˍraˆ lehˬ, Keˍniˆ awˬ ceuˬ awˬ hkʼaˇ Heˍbaˍ miˇ ma Yeˍlaˆ ve aˉ po kʼo 
hkʼaw gʼuiˇ lo‸-e ve yoˬ. Awˬ lawn kʼo, Haˍzawˇ jawˇmawˇ Yaˍbenˍ lehˬ, 
Heˍbaˍ ve awˬ ceuˬ awˬ hkʼaˇ teˇ hpaˍ hta‸ awˬ chawˇ te da‸ taˍ ve hta‸ pa 
taw yoˬ. 
18Yeˍlaˆ tawˆ-e leh Siˇsaˍraˆ hta‸ gʼa mawˬ ve teˇ yanˇ, Jawˇmawˇ-oˬ, taˇ kawˆ. 
Ngaˬ ve aˉ po kʼo hkʼaw lo‸ la-o, teh‸ yawˇ hta‸ kʼoˆ piˇ ve yoˬ. Hkʼe te leh 
yawˇ aˉ po hkʼaw lo‸-e leh, Yeˍlaˆ yawˇ hta‸ yuˬ faˉtaˍ ve yoˬ. 
19Oˇ htaˇ Siˇsaˍraˆ lehˬ, Ngaˬ hta‸ iˉ kaˆ a ciˉ taw laˇ-oˆ. Ngaˬ iˉ kaˆ shiˉ jaˇ 
peuˬ, teh‸ yaˇ miˇ hta‸ kʼoˆ piˇ ve yoˬ. Hkʼe te leh yaˇ miˇ yawˇ hta‸ nuˇ cuˉ 
gʼuiˬ taw piˇ leh kʼaw‸ yuˬ faˉ taˍ ve yoˬ. 
20Oˇ ve hkʼaw‸ nawˉ Siˇsaˍraˆ lehˬ, Nawˬ aˉ po kʼo yehˬmiˉhpe‸ lo huˉ taˍ-o‸. 
Chaw teˇ gʼaˇ gʼaˇ laˬ leh, Choˬ kaˬ lo chaw teˇ gʼaˇ ka‸ maˇ laˬ mawˬ laˇ, teh‸ 
na nyi laˇ ve kʼo, Maˇ laˬ mawˬ, teh‸ kʼaw‸ yaw hkʼaw‸ piˇ-oˆ, teh‸ yaˇ miˇ oˇ 
ve hta‸ kʼoˆ piˇ ve yoˬ. 
21Siˇsaˍraˆ lehˬheuˬ jaˇ peuˬ ve pa taw zuh‸ muiˉ kʼa sheˬ ve yoˬ. Oˇ htaˇ, 
Yeˍlaˆ lehˬ hta tu leh juˇ hta‸ yuˬ veu laˇ leh yawˇ ve naˍ paw hkʼaw dawˆ keu 
piˇ ve yoˬ. Juˇ oˇ ve lehˬ oˉ kʼoˍ hta‸ pawnˍ tawˆ-e leh miˬguiˬ hkʼaw lo‸-e ve 
yoˬ. Hkʼe te leh yawˇ suh-e ve yoˬ. 

22Baˍrehˆ lehˬ Siˉsaˍraˆ hta‸ gʼa‸ yuˬ leh oˇ kaˬ lo gaˬ la ve yoˬ. Yeˍlaˆ yawˇ hta
‸ ha‸ yuˬ leh, Choˬ kaˬ laˬ-o‸. Nawˬ gʼa‸ ca chehˇ ve chaw ngaˬ nawˬ hta‸ 
maˍ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. Hkʼe te leh yawˇ yaˇ miˇ oˇ ve 
geh aˉ po kʼo hkʼaw lo‸-e leh, Siˇsaˍraˆ lehˬ yawˇ ve naˍ paw hkʼaw juˇ dawˆ 
keu ve hta‸ gʼa hkanˍ leh suhˍ taˍ ve hta‸ yawˇ gʼa mawˬ ve yoˬ. 
23Oˇ ve teˇ nyi awˬ hkʼaw lo, Gʼuiˬsha lehˬ Iˉsaˍreˍlaˆ chaw hui awˬ pon 
Hkaˍnaˍniˆ jawˇmawˇ Yaˍbenˍ hta‸ te luˬ te sheˆ piˇ ve yoˬ. 
24Iˉsaˍreˍlaˆ chaw teˇ hpaˍ lehˬ, Yaˍbenˍ luˬ kʼai sheˆ kʼai htaˇ hkʼa gaˬ, yawˇ 
hta‸ shanˬ te shanˬ fawˉ mehˍ piˇ ve yoˬ. 

Suhˉ jehˬ ve li‸ 5 

Deˍboˇraˍ leh Baˍrehˆ hui ve kʼa muiˬ hkawˇ 

1Oˇ ve teˇ nyi awˬ hkʼaw lo, Deˍboˇraˍ leh Aˍbiˆnonˍ ve yaˇ Baˍrehˆ kʼa muiˬ 
hkawˇ chi hkʼe kʼoˆ kʼa ve yoˬ. 
2Gʼuiˬsha hta‸ chiˇ mvuh-o. Iˉsaˍreˍlaˆ chaw hui lehˬ, ma‸ bawˆ tuˬ hkʼa deh‸ 
dawˇ cheˆ taˍ peuˬ. Yawˇ hui ha lehˬ ha kʼa ma‸ bawˆ kuiˬ lo kʼai ve yoˬ. 
3Jawˇmawˇ teˇ hpaˍ-oˬ, na sheˍ. Nawˬ hui uˉ peunˍ shehˍ hpaˇ teˇ hpaˍ htawˇ 
hkʼa deh‸ na taˍ sheˍ. Iˉsaˍreˍlaˆ ve Jawˇmawˇ Gʼuiˬsha hta‸ ngaˬ tinˍ hteˆ leh 
kʼa muiˬ chiˇ mvuh tuˬ yoˬ. 
4Gʼuiˬsha-oˬ, nawˬ lehˬ Siˇraˆ hkʼaw hkʼoˆ lo tawˆ la leh, Eˇdonˍ mvuhˇmiˬ 
hkʼaw laˬ ve teˇ yanˇ, miˬ hiˆ leh mvuhˇ yeˬ laˬ ve yoˬ. Yoˬ, moˬ awˬ hkʼaw lo 
mvuhˇ yeˬ ya‸ la ve yoˬ. 
5Siˉnaˆ hkʼaw ve Gʼuiˬsha, Iˉsaˍreˍlaˆ chaw hui ve Jawˇmawˇ Gʼuiˬsha mehˆ 
gʼuˇ suhˍ, hkʼaw pui teˇ hpaˍ hiˆ hiˆ naˇ naˇ hpeh‸ chehˇ ve yoˬ. 
6Aˍnaˆ ve yaˇ Shaˍgaˍ leh, Yeˍlaˆ hui awˬ co-e htaˇ, tanˇ kaˬ paˍ teˇ hpaˍ lehˬ 
mvuhˇmiˬ awˬ hkʼaw lo maˇ hpanˍ toˇ. Yawˇ hui lehˬ ya‸ kʼaw ehˉ teˇ hpaˍ hta
‸ te toˇ chehˇ ve yoˬ. 
7Deˍboˇraˍ-oˬ, nawˬ maˇ tawˆ la sheˍ gʼuˇ suhˍ, Iˉsaˍreˍlaˆ ve venˇ teˇ hpaˍ lehˬ 
suh taˍ ve yoˬ. Nawˬ lehˬ Iˉsaˍreˍlaˆ ve awˬ e hkʼa shuˍ hpeh‸ ve yoˬ. 

8Iˉsaˍreˍlaˆ chaw hui awˬ nu ve gʼuiˬsha teˇ hpaˍ hta‸ oˉ kʼoˍ pui ve teˇ yanˇ, 
mvuhˇmiˬ awˬ hkʼaw lo ma‸ hpeh‸ la ve yoˬ. Iˉsaˍreˍlaˆ ve ma‸ yaˇ awˇ meunˍ 
gʼaˇ awˬ hkʼaw lo, chaw teˇ gʼaˇ ka‸ la‸ caˉ maˇ cawˬ. 
9Ngaˬ ve nyi ma lehˬ, Iˉsaˍreˍlaˆ chaw hui ve ma‸ poˍ teˇ hpaˍ leh, ha lehˬ ha 
kʼa ma‸ bawˆ kuiˬ lo kʼai toˇ ve chaw hui geh chehˇ taˍ ve yoˬ. Gʼuiˬsha hta‸ 
chiˇ mvuh-o. 
10Hpuˉ-ehˍ ve piˉ laˬ hkʼoˆ ciˇ taˍ ve chaw hui, iˉ mvuhˇ an hkʼoˆ mui taˍ ve 
chaw hui leh ya‸ kʼaw toˇ chehˇ ve chaw hui-oˬ, awˬ lawn oˇ ve hta‸ kʼoˆ maˍ 
piˇ-oˆ. 
11Na sheˍ. Nanˍ bawˍ paˇ lo hpoˆ chehˇ taˍ ve chaw teˇ hpaˍ lehˬ, Gʼuiˬsha gʼaˇ 
shehˍ hpaˇ hpeh‸ ve awˬ lawn leh Iˉsaˍreˍlaˆ chaw hui gʼaˇ shehˍ hpaˇ hpeh‸ 
ve awˬ lawn kʼoˆ da‸ chehˇ ve yoˬ. Oˇ ve hkʼaw‸ nawˉ, Gʼuiˬsha ve chaw teˇ 
hpaˍ lehˬ, yawˇ hui ve venˇ teˇ hpaˍ hkʼaw tawˆ kʼai ve yoˬ. 
12Deˍboˇraˍ-oˬ, gʼuˇ suhˍ shiˍ kʼai laˇ-oˆ. Aˍbiˆnonˍ ve yaˇ Baˍrehˆ-oˬ, gʼuˇ suhˍ 
kʼai leh nawˬ ve canˇ paˍ teˇ hpaˍ hta‸ gʼa‸ kʼoˬ piˇ-oˆ. 
13Oˇ htaˇ ka ti‸ yeˬ ve chaw teˇ hpaˍ lehˬ, yawˇ hui ve awˬ hoˉ teˇ hpaˍ geh laˬ 
leh, Gʼuiˬsha ve chaw teˇ hpaˍ lehˬ, ma‸ bawˆ tuˬ yawˇ geh laˬ tuˬ yoˬ. 
14Yawˇ hui lehˬ, Eˇhpaˍrenˍ awˬ ceuˬ awˬ hkʼaˇ hpeh‸ leh, lawˬ hkʼo‸ hkʼaw ya
‸-e ve yoˬ. Yawˇ hui hkʼaw‸ nawˉ, Beˍyaˍmenˍ awˬ ceuˬ awˬ hkʼaˇ teˇ hpaˍ laˬ 
ve yoˬ. Ma‸ poˍ teˇ hpaˍ lehˬ, Maˍhkiˇraˆ awˬ ceuˬ awˬ hkʼaˇ teˇ hpaˍ hpeh‸ 
leh, awˬ hoˉ teˇ hpaˍ lehˬ, Zaˍbuˆlonˍ awˬ ceuˬ awˬ hkʼaˇ teˇ hpaˍ hpeh‸ ve yoˬ. 
15Iˉsaˍhkaˍ ve awˬ hoˉ awˬ naˬ teˇ hpaˍ Deˍboˇraˍ geh laˬ ve yoˬ. Iˉsaˍhkaˍ leh 
Baˍrehˆ htawˇ laˬ ve yoˬ. Yawˇ hui yawˇ hkʼaˇ suh lawˬ hkʼo‸ lo ya‸ la ve yoˬ. 
Ya‸ hkʼaˇ Ruˇbenˍ awˬ ceuˬ awˬ hkʼaˇ teˇ hpaˍ lehˬ, hpaˆ da‸ kʼai peuˬ ve pa 
taw laˬ maˇ hpeh‸. 
16Yawˇ hui lehˬ aˬ hto‸ ma pa taw yawˇ geh chehˇ taˉ ve le. Yawˬ hawˉ paˍ teˇ 
hpaˍ, yawˬ awˬ moˍ hta‸ kuˬ ve awˬ hkawˇ hta‸ na tuˬ awˬ pon laˇ. Yoˬ, 
Ruˇbenˍ awˬ ceuˬ awˬ hkʼaˇ teˇ hpaˍ lehˬ hpaˆ da‸ kʼai peuˬ. Hkʼe te leh yawˇ 
hui laˬ maˇ hpeh‸. 

17Gaˆ awˬ ceuˬ awˬ hkʼaˇ teˇ hpaˍ lehˬ, Yawˇdanˍ iˉ kaˆ lawˬ mvuhˇ nyi tawˆ 
hpawˇ lo chehˇ taˍ ve yoˬ. Danˍ awˬ ceuˬ awˬ hkʼaˇ teˇ hpaˍ htawˇ, kʼaˆ caˇ kuiˬ 
lo chehˇ taˍ ve yoˬ. Aˍshaˍ awˬ ceuˬ awˬ hkʼaˇ teˇ hpaˍ lehˬ, laˇ tsuhˇ gʼuiˬ 
pfuhˍ lo chehˇ taˍ ve yoˬ. 
18Ya‸ hkʼaˇ, Zaˍbuˆlonˍ leh Naˍtaˍliˆ chaw teˇ hpaˍ lehˬ, a shu yawˇ ve a sha‸ 
tanˇ leh ma‸ bawˆ kuiˬ lo chehˇ taˍ ve yoˬ. 
19Jawˇmawˇ teˇ hpaˍ lehˬ, Mehˆgiˇdoˍ iˉ kaˆ law paˇ lo cawˬ ve Taˍnehˆ venˇ lo 
ma‸ ca bawˆ la ve yoˬ. Hkaˍnanˍ jawˇmawˇ teˇ hpaˍ ma‸ ca bawˆ la ve htawˇ, 
yawˇ hui hpu maˇ gʼa yuˬ kʼo‸-e. 
20Meu‸ keu shiˍ teˇ hpaˍ htawˇ, mvuhˇ naw ma hkʼoˆ lo chehˇ taˍ leh ma‸ 
bawˆ chehˇ ve yoˬ. Yawˇ hui mvuhˇ naw ma hkʼoˆ te toˇ chehˇ leh, Siˇsaˍraˆ 
hta‸ma‸ bawˆ chehˇ ve yoˬ. 
21Aˬ sho-eˬ htaˇ ka‸ cawˬ taˍ ve Kiˇshonˍ iˉ kaˆ lawˬ lehˬ, yawˇ hui hta‸ te luˬ 
piˇ ve yoˬ. Awˬ gʼaˇ awˬ shaˉ yuˬ tawˆ leh, ngaˬ awˬ gʼuˇ suhˍ kʼai tuˬ yoˬ. 
22Oˇ htaˇ iˉ mvuhˇ teˇ hpaˍ awˬ gʼuˇ suhˍ gʼaˇ hte‸ gʼuiˇ kʼai leh, miˬguiˬ hta‸ 
naˆ nehˆ taˉ ve yoˬ. 
23Meˍyawˇzaˆ venˇ hta‸ hkeu piˇ-oˆ. Oˇ kaˬ lo chehˇ ve chaw hui hta‸ htawˇ 
hkeu piˇ-oˆ. Awˬ lawn kʼo, yawˇ hui lehˬ ma‸ yaˇ hkʼa shuˍ Gʼuiˬsha hpawˇ 
chehˇ leh, ma‸ maˇ ga bawˆ laˇ ve yoˬ, teh‸ Gʼuiˬsha ve mvuhˇ naw ma tcuh 
yaˇ kʼoˆ ve yoˬ. 
24Aˉ po kʼo hkʼaw chehˇ taˍ ve Keˍniˆ awˬ ceuˬ awˬ hkʼaˇ Heˍbaˍ miˇ ma 
Yeˍlaˆlehˬ, yaˇ miˇ hkʼa peu-eˬ a‸ kehˉ awˬ bon uiˍ ve yoˬ. 
25Siˇsaˍraˆ lehˬ, yawˇ geh iˉ kaˆ lawˬ dawˬ ve htawˇ, yawˇ yawˇ hta‸ nuˇ cuˉ 
gʼuiˬ taw piˇ ve yoˬ. Yawˇ lehˬ da‸ jaˆ ve kawˆhkʼaw lo, nuˇ cuˉ gʼuiˬ keu taw 
piˇ ve yoˬ. 
26Yawˇ lehˬ la‸ sheh teˇ paˉ hkʼaw juˇ yuˬ taˍ leh, awˬ nu ve la‸ sheh teˇ paˉ 
hkʼaw hta tu hta‸ yuˬ taˍ ve yoˬ. Yawˇ lehˬ Siˇsaˍraˆ ve oˉ kʼoˍ hta‸ dawˆ meu-
e piˇ ve yoˬ. 

27Yawˇ lehˬ yaˇmiˇ oˇ ve hkui paˇ lo paiˍ leh suh sheˬ ve yoˬ. 
28Siˇsaˍraˆ ve awˬ e lehˬ, hpa ko taˍ ve yehˬ miˉ ehˉ awˬ baˬ hpawˇ lo chehˇ taˍ 
leh, law nyi chehˇ ve yoˬ. Aˬ hto‸ ma pa taw, yawˇ ve iˉ mvuhˇ lawˬ teˇ hpaˍ 
haˆ haˆ maˇ kʼaw‸ gaˬ la ve le. Aˬ hto‸ ma pa taw, yawˇ ve iˉ mvuhˇ teˇ hpaˍ 
chi taw taw naiˇ chehˇ ve le, teh‸ dawˇ chehˇ ve yoˬ. 
29Cuˇ yiˍ cawˬ ve yaˇ miˇ teˇ hpaˍ yawˇ hta‸kʼaw‸ yaw hkʼaw‸ piˇ chehˇ ve 
yoˬ. Ya‸ hkʼaˇ, yawˇ awˬ to hta‸ yawˇ chi hkʼe kʼoˆ piˇ chehˇ ve yoˬ. 
30Yawˇ hui lehˬ, mawˇ ca hpfuhˆ yuˬ leh pehˬ da‸ chehˇ ve yoˬ. Ma‸ yaˇ teˇ 
gʼaˇ hta‸ yaˇ miˇ haˉ teˇ gʼaˇ, maˇ heˆ kʼo, nyiˇ gʼaˇ ca piˇ chehˇ ve yoˬ. 
Siˇsaˍraˆ awˬ pon awˬ hpfuhˇ hkʼaˆ jaˇ ve veu‸ kʼaˇ leuˆ piˇ chehˇ ve yoˬ. 
Jawˇmawˇ ma awˬ pon, nyi sha jaˇ ve shi caˆ leuˆ piˇ chehˇ ve yoˬ, teh‸ kʼoˆ 
ve yoˬ. 
31Gʼuiˬsha-oˬ, nawˬ ve canˇ paˍ hkʼa peu-eˬ suh peuˬ piˇ-oˆ. Ya‸ hkʼaˇ, nawˬ ve 
awˬ chawˇ teˇ hpaˍ lehˬ, mvuhˇ nyi hkʼa shuˍ awˬ gʼeuˆ ba chehˇ piˇ-oˆ, teh‸ 
kʼoˆ ve yoˬ. Oˇ ve hkʼaw‸ nawˉ, mvuhˇmiˬ awˬ hkʼaw lo 40 hkʼaw‸ hkʼa gaˬ 
gawˬ lehˍ cawˬ ve yoˬ. 

Suhˉ jehˬ ve li‸ 6 

Giˉdonˍ 

1Iˉsaˍreˍlaˆ chaw hui Gʼuiˬsha hta‸ kʼaw‸ te ya‸ ve yoˬ. Hkʼe te leh, Gʼuiˬsha 
lehˬ suhˍ hkʼaw‸ hkʼa gaˬ yawˇ hui hta‸ Meˇdiˍanˍ chaw hui ve la‸ sheh 
hkʼaw chiˇ a‸ piˇ ve yoˬ. 
2Meˇdiˍanˍ chaw hui lehˬ, Iˉsaˍreˍlaˆ chaw a‸ kehˉ awˬ gʼaˇ uiˍ ve pa taw, 
Iˉsaˍreˍlaˆ chaw hui lehˬ haˉ kʼoˍ teˇ hpaˍ hkʼaw ca hpaw va‸ toˇ ve yoˬ. 
3Iˉsaˍreˍlaˆ chaw hui caˬ ti ve teˇ yanˇ, Meˇdiˍanˍ chaw, Aˍmaˍlehˆ chaw leh 
heh puiˉ hkʼaw lo chehˇ ve chaw teˇ hpaˍ laˬ leh yawˇ hui hta‸ ca bawˆ la ve 
yoˬ. 
4Yawˇ hui lehˬ mvuhˇmiˬ hkʼaw haˉ kuiˬ fa la teˇ hpaˍ te leh, Gaˍsaˍ venˇ lo 
hkʼa gaˬ Iˉsaˍreˍlaˆ chaw hui ti taˍ ve awˬ shiˍ awˬ nu teˇ hpaˍ hta‸ te luˬ piˇ ve 
yoˬ. Nuˇ, yawˬ, piˉ laˬ teˇ hkeh hta‸ ka‸ maˇ teh taˉ piˇ. 

5Yawˇ hui lehˬ paˉ ce‸ hkʼa shuˍ maˇ jaˇ ve ceˇ caˬ leh, aˉ po kʼo teˇ hpaˍ yuˬ 
veu laˇ ve yoˬ. Yawˇ hui ve kaˍlaˍoˆ teˇ hpaˍ htawˇ, gʼaw maˇ peuˬ htaˇ hkʼa 
gaˬ maˇ jaˇ ve yoˬ. Yawˇ hui lehˬ mvuhˇmiˬ hta‸ te luˬ tuˬ laˬ ve yoˬ. 
6Oˇ htaˇ, Iˉsaˍreˍlaˆ chaw teˇ hpaˍ dawˇ maˇ tawˆ leh Gʼuiˬsha hta‸ kuˬ ve yoˬ. 
7Meˇdiˍanˍ chaw teˇ hpaˍ hta‸ pa taw, Iˉsaˍreˍlaˆ chaw hui kuˬ ve awˬ hkawˇ 
hta‸ Gʼuiˬsha gʼa kaˇ ve teˇ yanˇ, 
8Gʼuiˬsha lehˬ yawˇ hui geh tcuh kaˍ paˍ teˇ gʼaˇ peu laˇ piˇ ve yoˬ. Yawˇ lehˬ 
Gʼuiˬsha ve tawˇ yuˬ laˬ leh kʼoˆ ve, Eˇjiˇtu‸ mvuhˇmiˬ shu ceˬ te chehˇ kuiˬ lo, 
ngaˬ nawˬ hui hta‸ shiˍ tawˆ laˇ taˍ ve yoˬ. 
9Eˇjiˇtu‸ chaw hui leh, choˬ kaˬ nawˬ hui hta‸ ca bawˆ la ve chaw hui ve la‸ 
sheh hkʼaw lo, ngaˬ nawˬ hui hta‸ htaiˍ hkʼaw‸ laˇ taˍ ve yoˬ. Chaw chi teˇ 
hpaˍ hta‸ nawˬ hui gʼuˇ suhˍ lo ngaˬ gʼa‸ kʼoˬ leh, yawˇ hui ve mvuhˇmiˬ ngaˬ 
nawˬ hui hta‸ piˇ laˇ taˍ ve yoˬ. 
10Ngaˬ lehˬ nawˬ hui ve Jawˇmawˇ Gʼuiˬsha hpeh‸ leh, chi beu‸ nawˬ hui 
chehˇ taˍ ve Aˍmawˇriˆ chaw hui ve gʼuiˬsha teˇ hpaˍ hta‸ oˉ kʼoˍ maˇ gʼa pui, 
teh‸ nawˬ hui hta‸ kʼoˆ piˇ taˍ peuˬ. Ya‸ hkʼaˇ, nawˬ hui lehˬ ngaˬ ve tawˇ hta
‸ maˇ na yuˬ, teh‸ yawˇ hui hta‸ kʼoˆ piˇ ve yoˬ. 
11Oˇ htaˇ Gʼuiˬsha ve mvuhˇ naw ma tcuh yaˇ lehˬ, Awˇhpaˍraˆ venˇ lo laˬ leh, 
Aˍbeˍsaˍ awˬ ceuˬ awˬ hkʼaˇ Yawˇshaˆ ve maˉ kuˇ cehˬ hawˉ lo mui taˍ ve yoˬ. 
Yawˇshaˆ ve yaˇ Giˉdonˍ lehˬ, yawˇ ve caˬ shiˍ hta‸ Meˇdiˍanˍ chaw hui maˇ 
gʼa mawˬ tuˬ, a pehˉ meuˇ gʼuiˬ nyiˉ kuiˬ hkʼaw ca hkʼawˇ jaw‸ chehˇ ve yoˬ. 
12Oˇ htaˇ Gʼuiˬsha ve mvuhˇ naw ma tcuh yaˇ tawˆ la leh, Nawˬ lehˬ ha‸ hanˉ 
jaˇ ve chaw hpeh‸ leh, Gʼuiˬsha nawˬ geh chehˇ ve yoˬ, teh‸ yawˇ hta‸ kʼoˆ 
piˇ ve yoˬ. 
13Oˇ htaˇ Giˉdonˍ kʼaw‸ yaw hkʼaw‸ leh kʼoˆ ve, Jawˇmawˇ-oˬ, Gʼuiˬsha ngaˬ 
hui geh chehˇ taˍ ve kʼo, aˬ hto‸ ma pa taw awˬ ceuˬ chi teˇ hpaˍ ngaˬ hui awˬ 
hkʼoˆ gaˬ la ve le. Ponˬ laˬ htaˇ ngaˬ hui ve awˬ puˍ awˬ pi teˇ hpaˍ hta‸ 
Gʼuiˬsha Eˇjiˇtu‸ mvuhˇmiˬ hkʼaw ponˬ piˇ ve awˬ lawn maˇ kʼoˆ, Yawˇ te taˍ 
ve uiˍ jaˇ ve kanˉ teˇ hpaˍ maˇ kʼoˆ, chi beu‸ hkʼaˬ hkʼe hpeh‸ kʼai peuˬ ve le. 



666 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Gʼuiˬsha lehˬ ngaˬ hui hta‸ baˬ taˉ laˇ peuˬ. Yawˇ lehˬ ngaˬ hui hta‸ Meˇdiˍanˍ 
chaw hui ve la‸ sheh hkʼaw chiˇ a‸ taˍ peuˬ, teh‸ kʼoˆ piˇ ve yoˬ. 
14Oˇ htaˇ Gʼuiˬsha kʼoˆ ve, Nawˬ hkʼa cawˬ ve awˬ gʼaˇ awˬ shaˉ hkʼa peu-eˬ yuˬ 
tawˆ leh, Iˉsaˍreˍlaˆ chaw hui hta‸ Meˇdiˍanˍ chaw hui ve la‸ sheh hkʼaw htaiˍ 
hkʼaw‸ piˇ-oˆ. Ngaˬ nawˬ hta‸ tcuh laˇ chehˇ ve yoˬ, teh‸ yawˇ hta‸ kʼoˆ piˇ 
ve yoˬ. 
15Oˇ htaˇ yawˇ lehˬ, Gʼuiˬsha-oˬ, Iˉsaˍreˍlaˆ chaw hui hta‸ ngaˬ hkʼaˬ hkʼe te 
htaiˍ hkʼaw‸ piˇ gʼa tuˬ le. Maˍnaˍseˍ awˬ ceuˬ awˬ hkʼaˇ awˬ hkʼaw lo, ngaˬ 
ve chaw teˇ hpaˍ lehˬ shu a‸ kehˉ i jaˇ ve yoˬ. Ngaˬ htawˇ ka‸, ngaˬ ve yehˬ 
hkʼaw lo shu a‸ kehˉ i jaˇ ve chaw teˇ gʼaˇ hpeh‸ ve yoˬ, teh‸ kʼoˆ piˇ ve yoˬ. 
16Oˇ htaˇ Gʼuiˬsha lehˬ, Ngaˬ nawˬ hta‸ ga laˇ tuˬ ve pa taw, nawˬ te hpeh‸ tuˬ 
yoˬ. Meˇdiˍanˍ chaw hui hta‸ te luˬ te sheˆ piˇ ve lehˬ, nawˬ chaw teˇ gʼaˇ hta‸ 
te luˬ te sheˆ piˇ ve hkʼe ceh hpeh‸ tuˬ yoˬ, teh‸ yawˇ hta‸ kʼoˆ piˇ ve yoˬ. 
17Oˇ htaˇ Giˉdonˍ lehˬ, Nawˬ ngaˬ hta‸ nyi ma cawˇ ve kʼo, nawˬ awˬ tehˬ awˬ 
na Gʼuiˬsha hpeh‸ ve hta‸ gʼa shiˍ tuˬ, ngaˬ hta‸ awˬ heˆ teˇ ceuˬ ceuˬ maˍ laˇ-
oˆ. 
18Ngaˬ nawˬ hta‸ caˇ tuˬ teˇ ceuˬ ceuˬ maˇ gʼa tanˇ laˇ sheˍ ve ceh ceh, ngaˬ 
geh taˇ tawˆ kʼai laˇ-oˆ, teh‸ kʼoˆ ve yoˬ. Oˇ htaˇ Gʼuiˬsha lehˬ, Nawˬ kʼaw‸ la 
htaˇ hkʼa gaˬ ngaˬ chehˇ taˍ tuˬ yoˬ, teh‸ yawˇ hta‸ kʼoˆ piˇ ve yoˬ. 
19Hkʼe te leh Giˉdonˍ aˉ hkʼaw kʼo‸-e leh, aˉ che‸ awˬ paˍ ehˉ teˇ hkeh tiˇ leh 
awˍ chiˇ te ve yoˬ. Peuˬ leh diˇ maˇ keu ve hkaoˍmonˇ teˇ diˬ te ve yoˬ. Oˇ hkʼe 
te peuˬ hkʼaw‸ nawˉ, shaˍ hta‸ hkʼawˍ lawˇ ehˉ hkʼaw keu leh, awˍ chiˇ gʼuiˬ 
hta‸ mu‸ hkʼu teˇ maˬ hkʼaw keu ve yoˬ. Yawˇ lehˬ caˇ tuˬ oˇ ve teˇ hpaˍ hta‸ 
maˉ kuˇ cehˬ lo yuˬ laˬ leh, mvuhˇ naw tcuh yaˇ hta‸ piˇ ve yoˬ. 
20Oˇ htaˇ mvuhˇ naw tcuh yaˇ lehˬ, Shaˍ leh hkaoˍmonˇ chi ve hta‸ haˉ pui 
shiˍ hkʼoˆ teh taˍ leh, oˇ ve awˬ hkʼoˆ lo awˍ chiˇ gʼuiˬ hta‸ ngeuˍ pfuhˍ-o‸, 
teh‸ yawˇ hta‸ kʼoˆ piˇ ve yoˬ. Giˉdonˍ htawˇ yawˇ kʼoˆ ve hkʼe te ve yoˬ. 
21Oˇ htaˇ mvuhˇ naw tcuh yaˇ lehˬ yawˇ ve juˇ fuiˍ hta‸ yuˬ leh, caˇ tuˬ oˇ ve 
hta‸ juˆ ve yoˬ. Oˇ htaˇ haˉ pui awˬ hkʼaw lo aˬ miˍ to‸ tawˆ la leh, caˇ tuˬ oˇ 

ve hkʼa peu-eˬ hta‸ to‸ baˬ sheˬ ve yoˬ. Oˇ hkʼe te peuˬ hkʼaw‸ nawˉ, mvuhˇ 
naw tcuh yaˇ mehˉ kʼai ve yoˬ. 
22Oˇ htaˇ Giˉdonˍ lehˬ, yawˇ mvuhˇ naw tcuh yaˇ hta‸ gʼa mawˬ peuˬ ve hta‸ 
shiˍ la leh kawˆ jaˇ ve awˬ hkʼaw lo, Jawˇmawˇ Gʼuiˬsha-oˬ, nawˬ ve mvuhˇ 
naw tcuh yaˇ hta‸ ngaˬ gʼa mawˬ peuˬ, teh‸ kʼoˆ ve yoˬ. 
23Gʼuiˬsha lehˬ, Taˇ kawˆ. Nawˬ gʼa suh tuˬ ve maˇ heˆ, teh‸ yawˇ hta‸ kʼoˆ piˇ 
ve yoˬ. 
24Hkʼe te leh, Giˉdonˍ lehˬ oˇ kaˬ lo Gʼuiˬsha hta‸ tuˉ tanˇ kuiˬ teˇ maˬ te leh, 
Gʼuiˬsha lehˬ gawˬ lehˍ ve awˬ shehˍ hpaˇ, teh‸ meh piˇ ve yoˬ. (Tuˉ tanˇ kuiˬ 
chi ve ya‸ nyi hkʼa gaˬ, Awˇhpaˍraˆ venˇ, Aˍbeˍsaˍ awˬ ceuˬ awˬ hkʼaˇ ve 
miˬguiˬ hkʼaw cawˬ taˍ ve yoˬ.) 
25Oˇ ve teˇ haˉ Gʼuiˬsha yawˇ hta‸ kʼoˆ piˇ ve, Nawˬ pa ve nuˇ paˍ lonˉ leh a 
sha‸ suhˍ hkʼaw‸ gaˬ peuˬ ve awˬ kaˍ awˬ nu nuˇ paˍ teˇ hkeh hta‸ ca taˍ-o‸. 
Nawˬ pa Baˍlaˆ gʼuiˬsha hta‸ tuˉ tanˇ kuiˬ te taˍ ve hta‸ dawˆ paˆ leh, tuˉ tanˇ 
kuiˬ oˇ ve awˬ paˇ lo cawˬ ve Aˍsheˍraˆ gʼuiˬsha ma ve shaˉ ho‸ hta‸ ka‸ dawˆ 
baˬ-o‸. 
26Hkʼaw pui chi ve awˬ hkʼoˆ lo, nawˬ ve Jawˇmawˇ Gʼuiˬsha hta‸ tuˉ tanˇ kuiˬ 
teˇ maˬ te taˍ-o‸. Oˇ hkʼe te peuˬ hkʼaw‸ nawˉ, nuˇ paˍ nyiˇ hkeh teˇ hkeh hta
‸, nawˬ dawˆ baˬ taˍ ve Aˍsheˍraˆ gʼuiˬsha ma ve shaˉ ho‸ hkʼoˆ hpoˆ leh, 
Gʼuiˬsha hta‸ aˬ miˍ tuˉ tanˇ piˇ-oˆ, teh‸ yawˇ hta‸ kʼoˆ piˇ ve yoˬ. 
27Giˉdonˍ lehˬ yawˇ ve chaw teˇ chi gʼaˇ hta‸ shiˍ leh, Gʼuiˬsha kʼoˆ ve hkʼe te 
ve yoˬ. Yawˇ lehˬ shu hta‸ kawˆ ve pa taw, mvuhˇ law‸ kʼaw htaˇ kanˉ oˇ ve 
hta‸ te maˇ haˆ. Hkʼe te leh mvuhˇ hpeu‸ htaˇ te ve yoˬ. 
28Shawˉ pawˍ mvuhˇ shawˉ teˇ na‸ venˇ hkʼaw chehˇ ve chaw teˇ hpaˍ tu la ve 
teˇ yanˇ, Baˍlaˆ gʼuiˬsha hta‸ tuˉ tanˇ kuiˬ leh Aˍsheˍraˆ gʼuiˬsha ma ve shaˉ ho
‸ dawˆ paˆ taˍ ve hta‸ maˇ kʼoˆ, tuˉ tanˇ kuiˬ awˬ suhˉ teˇ maˬ hkʼoˆ lo chu jaˇ 
ve nuˇ paˍ teˇ hkeh tuˉ tanˇ taˍ peuˬ ve hta‸ maˇ kʼoˆ, yawˇ hui gʼa mawˬ ve 
yoˬ. 

29Oˇ htaˇ yawˇ hui lehˬ, Chi hkʼe te ve chaw a shu le, teh‸ teˇ gʼaˇ hta‸ teˇ gʼaˇ 
na da‸ ve yoˬ. Yawˇ hui gʼa‸ chaˬ nyi leh, kanˉ chi hta‸ te shehˍ hpaˇ 
lehˬYawˇshaˆ ve yaˇ Giˉdonˍ hpeh‸ ve hta‸ gʼa shiˍ ve yoˬ. 
30Hkʼe te leh yawˇ hui Yawˇshaˆ geh kʼai leh, Nawˬ ve yaˇ hta‸ gʼa tiˇ pehˍ tuˬ, 
yawˇ hta‸ choˬ kaˬ lo shiˍ veu laˇ-oˆ. Awˬ lawn kʼo, yawˇ lehˬ Baˍlaˆ gʼuiˬsha 
hta‸ tuˉ tanˇ kuiˬ leh, Aˍsheˍraˆ gʼuiˬsha ma ve shaˉ ho‸ hta‸ dawˆ baˬ peuˬ, 
teh‸ yawˇ hta‸ kʼoˆ piˇ ve yoˬ. 
31Oˇ htaˇ, Yawˇshaˆ lehˬ yawˇ hta‸ ca deˇ la ve chaw oˇ ve teˇ hpaˍ hta‸ kʼaw‸ 
yaw hkʼaw‸ leh kʼoˆ piˇ ve, Nawˬ hui lehˬ Baˍlaˆ gʼuiˬsha hpawˇ chehˇ leh, 
ngaˬ hta‸ tawˇ ca gʼawˬ da‸ la ve laˇ. Nawˬ hui yawˇ hpawˇ chehˇ leh, yawˇ 
hta‸ ga piˇ chehˇ ve laˇ. Yawˇ hpawˇ chehˇ leh tawˇ yaw chehˇ ve chaw teˇ 
hpaˍ lehˬ, mvuhˇ maˇ htiˇ sheˍ htaˇ tiˇ pehˍve hta‸ gʼa hkanˍ tuˬ yoˬ. Baˍlaˆ 
lehˬ gʼuiˬsha hpeh‸ tehˬ ve kʼo, yawˇ awˬ to hta‸ yawˇ htaiˍ hkʼaw‸ piˇ-oˆ. 
Awˬ lawn kʼo, dawˆ paˆ ve hta‸ gʼa hkanˍ ve tuˉ tanˇ kuiˬ chi lehˬ, yawˇ ve tuˉ 
tanˇ kuiˬ hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 
32Oˇ ve teˇ nyi hta‸ te leh, Giˉdonˍ hta‸ Yeˍruˆbaˍlaˆ teh‸ meh piˇ ve yoˬ. Awˬ 
lawn kʼo, Dawˆ paˆ ve hta‸ gʼa hkanˍ ve tuˉ tanˇ kuiˬ lehˬ, yawˇ ve tuˉ tanˇ 
kuiˬ hpeh‸ ve yoˬ, teh‸ kʼoˆ ve pa taw yoˬ. 
33Oˇ htaˇ Meˉdiˍanˍ chaw, Aˍmaˍlehˆ chaw leh heh puiˉ hkʼaw lo chehˇ ve 
chaw hkʼa peu-eˬ hpawnˬ laˬ leh, Yawˇdanˍ iˉ kaˆ lawˬ hta‸ hkanˍ peuˬ hkʼaw‸ 
nawˉ, Yeˍzaˍreˍlaˆ lawˬ hkʼo‸ hkʼaw deh chehˇ taˍ ve yoˬ. 
34Gʼuiˬsha ve Awˬ ha hpu Giˉdonˍ awˬ hkʼoˆ ya‸ la ve yoˬ. Hkʼe te leh, Aˍbeˍsaˍ 
ve awˬ ceuˬ awˬ hkʼaˇ teˇ hpaˍ, yawˇ hkʼaˇ suh gʼa‸ laˬ tuˬ behˬheh ma meuˆ 
piˇ ve yoˬ. 
35Maˍnaˍseˍ awˬ ceuˬ awˬ hkʼaˇ teˇ hpaˍ htawˇ, yawˇ hkʼaˇ suh laˬ tuˬ, yawˇ hui 
ve mvuhˇmiˬ lo chaw hta‸ hpehˇ leh ca kuˬ tcuh ve yoˬ. Aˍshaˍ, Zaˍbuˆlonˍ leh 
Naˍtaˍliˆ awˬ ceuˬ awˬ hkʼaˇ teˇ hpaˍ hta‸ htawˇ yawˇ ca kuˬ tcuh leh, yawˇ 
hui hkʼa peu-eˬ yawˇ geh hpawnˬ laˬ ve yoˬ. 



669 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

36Oˇ htaˇ Giˉdonˍ Gʼuiˬsha hta‸ kʼoˆ piˇ ve, Iˉsaˍreˍlaˆ chaw hui hta‸ htaiˍ 
hkʼaw‸ piˇ tuˬ, nawˬ ngaˬ hta‸ yehˇ gaˇ ve yoˬ, teh‸ kʼoˆ laˇ taˍ ve yoˬ. 
37Chi beu‸ caˬ jaw‸ kuiˬ lo ngaˬ yawˬ mvuh teˇ hpaˍ teh taˍ ve yoˬ. Shawˉ 
pawˍ mvuhˇ htiˇ la ve teˇ yanˇ, yawˬ mvuh hta‸ tiˉ ciˍ gʼuiˬ nehˆ leh, miˬguiˬ 
lehˬ goˇ lehˍ cawˬ chehˇ taˍ laˇ ve kʼo, nawˬ ngaˬ hta‸ yehˇ leh Iˉsaˍreˍlaˆ 
chaw hui hta‸ htaiˍ hkʼaw‸ piˇ gaˇ ve hta‸ ngaˬ awˬ tehˬ awˬ na gʼa shiˍ tuˬ 
yoˬ, teh‸ Gʼuiˬsha hta‸ kʼoˆ piˇ ve yoˬ. 
38Yawˇ kʼoˆ ve hkʼe hpeh‸ la ve yoˬ. Shawˉ pawˍ teˇ na‸ Giˉdonˍ tu la leh, 
yawˬ mvuh hta‸ nehˆ taˍ ve ciˍ gʼuiˬ hta‸ hkehˇ teˇ maˬ hkʼaw suhˉ keu ve teˇ 
yanˇ, hkehˇ teˇ maˬ iˉ kaˆ hkʼa biˇ gʼa ve yoˬ. 
39Oˇ htaˇ Giˉdonˍ lehˬ, Gʼuiˬsha-oˬ ngaˬ hta‸ nyi ma a ciˉ taˇ zuhˆ laˇ sheˍ. Ngaˬ 
nawˬ hta‸ tawˇ teˇ pawˆ ceh tawˇ kʼaw‸ yaw tcuh laˇ sheˍ. Yawˬ mvuh chi ve 
hta‸ ngaˬ teˇ pawˆ kʼaw‸ lawˇ nyi gaˇ sheˍ ve yoˬ. Yawˬ mvuh chi goˇ lehˍ 
cawˬ leh, miˬguiˬ hkʼoˆ ciˍ gʼuiˬ hkʼa biˇ cawˬ taˍ piˇ-oˆ, teh‸ Gʼuiˬsha hta‸ 
kʼoˆ piˇ ve yoˬ. 
40Oˇ ve teˇ haˉ, Gʼuiˬsha oˇ hkʼe te piˇ ve yoˬ. Yawˬ mvuh lehˬ goˇ lehˍ cawˬ 
leh, miˬguiˬ hkʼoˆ ciˍ gʼuiˬ hkʼa biˇ cawˬ ve yoˬ. 

Suhˉ jehˬ ve li‸ 7 

GiˉdonˍMeˇdiˍanˍ chaw hta‸ ma‸ bawˆ gʼaˇ ve 

1Giˉdonˍ leh yawˇ ve chaw teˇ hpaˍ mvuhˇ shawˉ teˇ na‸ tu leh, Haˍroˆ teh‸ 
kʼoˆ ve iˉ kaˆ tawˆkuiˬ lo ca deh taˍ ve yoˬ. Meˇdiˍanˍ chaw hui lehˬ, Mawˇreˍ 
hkʼaw awˬ na hpawˇ lo cawˬ ve lawˬ hkʼo‸ hkʼaw deh chehˇ taˍ ve yoˬ. 
2Oˇ htaˇ Gʼuiˬsha Giˉdonˍ hta‸ kʼoˆ piˇ ve, Meˇdiˍanˍ chaw hui hta‸ ca bawˆ 
tuˬ, nawˬ geh chehˇ taˍ ve chaw maˇ jaˇ ve yoˬ. Yawˇ hui chaw maˇ ve pa taw 
ma‸ bawˆ gʼaˇ ve yoˬ, teh‸ dawˇ leh ngaˬ hta‸ leunˇ kʼai tuˬ yoˬ. 
3Chi hta‸ pa taw, kawˆ ve chaw teˇ hpaˍ hta‸ kʼo‸-e tcuh-o, teh‸ Giˉdonˍ hta‸ 
kʼoˆ piˇ ve yoˬ. Hkʼe te leh chaw 22,000 gʼaˇ tu kʼo‸-e leh, chaw 10,000 gʼaˇ 
ceh tiˉ chehˇ taˉ ve yoˬ. 

4Oˇ ve hkʼaw‸ nawˉ Gʼuiˬsha Giˉdonˍ hta‸ kʼoˆ piˇ ve, Nawˬ geh lo chaw maˇ 
jaˇ chehˇ sheˍ. Chi hta‸ pa taw, yawˇ hui hta‸ iˉ kaˆ lawˬ lo shiˍ kʼai-o. Oˇ kaˬ 
lo ngaˬ nawˬ awˬ pon chaw leuˆ laˇ tuˬ yoˬ. Nawˬ geh kʼai cawˇ ve chaw ngaˬ 
leuˆ laˇ ve kʼo, chaw oˇ ve nawˬ geh gʼa kʼai tuˬ yoˬ. Nawˬ geh maˇ kʼai cawˇ 
ve chaw hta‸ ngaˬ leuˆ tawˆ ve kʼo, chaw oˇ ve nawˬ geh maˇ gʼa kʼai, teh‸ 
kʼoˆ piˇ ve yoˬ. 
5Hkʼe te leh, Giˉdonˍ lehˬ yawˇ ve chaw teˇ hpaˍ hta‸ iˉ ka‸ lawˬ lo shiˍ kʼai ve 
yoˬ. Oˇ htaˇ Gʼuiˬsha lehˬ, Hpuiˇ hkʼa shuˍ iˉ kaˆ leh‸ dawˬ ve chaw hui hta‸ 
teˇ kaˬ lo fuiˍ teh taˍ-o‸. Hkui tcuhˉ teh leh iˉ kaˆ boˆ dawˬ ve chaw hui hta‸ 
htawˇ, teˇ kaˬ lo fuiˍ teh taˍ-o‸, teh‸ Giˉdonˍ hta‸ kʼoˆ piˇ ve yoˬ. 
6Hkʼe te leh la‸ sheh hkʼaw iˉ kaˆ toˆ yuˬ leh, hpuiˇ hkʼa shuˍ iˉ kaˆ leh‸ dawˬ 
ve 300 gʼaˇ cawˬ ve yoˬ. Awˬ nu ve chaw hkʼa peu-eˬ lehˬ, hkui tcuhˉ teh taˍ 
leh iˉ kaˆ boˆ dawˬ ve yoˬ. 
7Oˇ htaˇ Gʼuiˬsha Giˉdonˍ hta‸ kʼoˆ piˇ ve, Iˉ kaˆ leh‸ dawˬ ve chaw chi ve 
shehˆ ha gʼaˇ hta‸ cuˇ leh, Meˇdiˍanˍ chaw hui hta‸ ngaˬ nawˬ ve la‸ sheh 
hkʼaw chiˇ a‸ laˇ tuˬ yoˬ. Awˬ nu ve chaw hkʼa peu-eˬ hta‸ a shu yawˇ ve yehˬ 
lo kʼaw‸ kʼo‸-e tcuh-o, teh‸ yawˇ hta‸ kʼoˆ piˇ ve yoˬ. 
8Hkʼe te leh, yawˇ lehˬ chaw oˇ ve 300 gʼaˇ hta‸ ceh teh taˉ leh, awˬ nu ve 
chaw hkʼa peu-eˬ hta‸ kʼaw‸ kʼo‸-e tcuh ve yoˬ. Chaw oˇ ve 300 gʼaˇ lehˬ, caˇ 
tuˬ dawˬ tuˬ leh behˬ heh ma hkʼa deh‸ pfuhˇ taˍ ve yoˬ. Meˇdiˍ anˍ chaw teˇ 
hpaˍ lehˬ, yawˇ hui awˬ hawˉ paˉ lawˬ hkʼo‸ hkʼaw deh chehˇ taˍ ve yoˬ. 
9Oˇ ve teˇ haˉ Gʼuiˬsha Giˉdonˍ hta‸ kʼoˆ piˇ ve, Tu leh canˇ paˍ hta‸ ca bawˆ-e 
loˬ. Ngaˬ nawˬ hta‸ gʼaˇ shehˍ hpaˇ hpeh‸ la piˇ tuˬ yoˬ. 
10Nawˬ canˇ paˍ hta‸ ca bawˆ tuˬ kawˆ ve kʼo, nawˬ ve awˬ ceˬ paˍ Hpuˇraˆ hta
‸ shiˍ veu leh, Meˉdiˍanˍ chaw hui deh chehˇ taˍ kuiˬ lo kʼai-o. 
11Oˇ kaˬ lo yawˇ hui hkʼaˬ hkʼe kʼoˆ da‸ chehˇ ve hta‸ nawˬ gʼa kaˇ tuˬ yoˬ. Oˇ 
htaˇ nawˬ ve nyi ma ha‸ hanˉ la tuˬ yoˬ, teh‸ kʼoˆ piˇ ve yoˬ. Hkʼe te leh, 
Giˉdonˍ leh yawˇ ve awˬ ceˬ paˍ Hpuˇraˆ yawˇ huiˉ maˬ, canˇ paˍ teˇ hpaˍ deh 
chehˇ taˍ kuiˬ lo ya‸-e ve yoˬ. 

12Meˇdiˍanˍ chaw, Aˍmaˍlehˆ chaw hui lehˬ, paˉ ce‸ moˍ lonˉ hkʼa shuˍ lawˬ 
hkʼo‸ teˇ maˬ hkʼa biˇ chehˇ taˍ ve yoˬ. Yawˇ hui ve kaˍlaˍoˆ teˇ hpaˍ htawˇ, 
laˇ tsuhˇ gʼuiˬ pfuhˍ lo cawˬ ve shehˇ shiˍ hkʼa shuˍ maˇ jaˇ ve yoˬ. 
13Giˉdonˍ gaˬ la ve teˇ yanˇ, chaw teˇ gʼaˇ lehˬ yawˇve awˬ chawˇ hta‸ yawˇ 
zuh‸ maˆ mawˬ ve awˬ lawn kʼoˆ maˍ piˇ chehˇ ve tawˇ hta‸ yawˇ gʼa kaˇ ve 
yoˬ. Yawˇ kʼoˆ ve, Ngaˬ zuh‸ maˆ teˇ maˬ mawˬ ve yoˬ. Hkaoˍmonˇ teˇ diˬ lehˬ, 
ngaˬ hui deh chehˇ taˍ kuiˬ lo pu ce la leh, aˉ po kʼo hta‸ htinˍ heuˆ ve pa 
taw, aˉ po kʼo oˇ ve miˬ chaˇ hkʼoˆ lo paiˍ ve yoˬ, teh‸ kʼoˆ ve yoˬ. 
14Yawˇ ve awˬ chawˇ teˇ gʼaˇ zuh‸ maˆ oˇ ve tcuhˉ kuiˬ yuˬ tawˆ leh kʼoˆ ve, Oˇ 
ve lehˬ Iˉsaˍreˍlaˆ chaw Yawˇshaˆ ve yaˇ, Giˉdonˍ ve aˉhtaw hta‸ tcuhˉ taˍ ve 
yoˬ. Gʼuiˬsha lehˬ, Meˇdiˍanˍ chaw leh, ngaˬ hui ve ma‸ moˍ lonˉ awˬ hkʼoˆ 
yawˇ hta‸ gʼaˇ shehˍ hpaˇ hpeh‸ la piˇ taˍ peuˬ, teh‸ kʼoˆ ve yoˬ. 
15Giˉdonˍ lehˬ, zuh‸ maˆ ve tcuhˉ kuiˬ yuˬ tawˆ ve tawˇ oˇ ve teˇ hpaˍ hta‸ gʼa 
kaˇ ve teˇ yanˇ, hkui tcuhˉ teh leh Gʼuiˬsha hta‸ oˉ kʼoˍ pui ve yoˬ. Oˇ ve 
hkʼaw‸ nawˉ, Iˉsaˍreˍlaˆ chaw hui deh chehˇ taˍ kuiˬ lo kʼaw‸ kʼo‸-e leh, Tu 
lo. Gʼuiˬsha lehˬ Meˉdiˍanˍ chaw hui hta‸ nawˬ hui ve la‸ sheh hkʼaw lo chiˇ 
a‸ laˇ taˍ peuˬ, teh‸ yawˇ hui hta‸ kʼoˆ piˇ ve yoˬ. 
16Yawˇ lehˬ, yawˇ ve chaw 300 gʼaˇ hta‸ shehˆ moˍ pehˬ leh, ma‸ yaˇ teˇ gʼaˇ le 
le ve hta‸ behˬheh ma leh, aˬ miˍ tuˉ keu taˍ ve je‸ mu‸ hkʼu piˇ ve yoˬ. 
17Peuˬ hkʼaw‸ nawˉ, yawˇ yawˇ hui hta‸ kʼoˆ piˇ ve, Ngaˬ hta‸ hkʼa deh‸ nyi 
taˍ leh, ngaˬ yawˇ hui deh chehˇ taˍ kuiˬ awˬ paˇ lo gaˬ ve teˇ yanˇ, ngaˬ te ve 
hkʼe te-o. 
18Ngaˬ hui teˇ moˍ behˬheh ma meuˆ ve teˇ yanˇ, nawˬ hui htawˇ yawˇ hui hta
‸ hkʼa caw zuhˇ lo chehˇ taˍ leh, nawˬ hui ve behˬ heh ma hta‸ meuˆ leh, 
Gʼuiˬsha leh Giˉdonˍ awˬ pon, teh‸ kuˬ-o‸, teh‸ yawˇ hui hta‸ kʼoˆ piˇ ve yoˬ. 
19Giˉdonˍ leh yawˇ ve ma‸ yaˇ teˇ ha gʼaˇ lehˬ, shehˍ kʼaw hkui gaˬ leh, shaw 
shehˍ hpaˇ teˇ hpaˍ pa da‸ peuˬ hkʼaw‸ nawˉ, canˇ paˍ teˇ hpaˍ deh chehˇ taˍ 
kuiˬ lo ya‸-e ve yoˬ. Yawˇ hui behˬ heh ma meuˆ leh, yawˇ hui yuˬ taˍ ve je‸ 
mu‸ hkʼu hta‸ dawˆ hkoˇ ve yoˬ. 

20Chaw oˇ ve shehˆ moˍ hkʼa peu-eˬ behˬ heh ma meuˆ leh, a shu yawˇ ve je‸ 
mu‸ hkʼu hta‸ dawˆ hkoˇ ve yoˬ. Yawˇ hui lehˬ, aˬ miˍ hta‸ la‸ mehˍ paˉ yuˬ 
taˍ leh, la‸ sha paˉ lo behˬ heh ma hta‸ yuˬ taˍ ve yoˬ. Oˇ hkʼe te peuˬ hkʼaw‸ 
nawˉ, Gʼuiˬsha leh Giˉdonˍ awˬ pon aˉhtaw, teh‸ kuˬ ve yoˬ. 
21Yawˇ hui lehˬ canˇ paˍ deh chehˇ taˍ kuiˬ hkʼa caw zuhˇ lo huˉ taˍ ve yoˬ. 
Canˇ paˍ teˇ hpaˍ duiˆ-ehˍ shaˇ-ehˍ te gʼuiˇ hpaw-e ve yoˬ. 
22Chaw oˇ ve shehˆ ha gʼaˇ behˬheh ma meuˆ chehˇ ve teˇ yanˇ, Gʼuiˬsha lehˬ 
canˇ paˍ teˇ hpaˍ teˇ gʼaˇ hta‸ teˇ gʼaˇ chaw pehˍ da‸ piˇ lawˬ ve yoˬ. Yawˇ hui 
leh, Zeˍreˍraˍ venˇ, Behˆshiˍtaˆ venˇ, Taˍboˆ venˇ awˬ paˇ lo cawˬ ve 
Meˍhawˇlaˆ i kaˆ lawˬ lo hkʼa gaˬ guiˇ hpaw-e ve yoˬ. 
23Yawˇ hui lehˬ, Naˍtaˍliˆ chaw, Aˍshaˍ chaw, leh Maˍnaˍseˍ chaw hkʼa peu-eˬ 
hta‸ kuˬ yuˬ leh, Meˇdiˍanˍ chaw hkʼaˇ suh gʼa‸ yuˬ kʼai ve yoˬ. 
24Giˉdonˍ lehˬ Eˇhpaˍrenˍ mvuhˇmiˬ lo chaw hta‸ hpehˇ peu leh, Meˇdiˍanˍ 
chaw hta‸ ga bawˆ la-o. Yawˇdanˍ iˉ kaˆ lawˬ leh awˬ nu ve iˉ kaˆ lawˬ teˇ 
hpaˍ hta‸ Meˇdiˍanˍ chaw hui maˇ gʼa hkanˍ tawˆ-e tuˬ, Behˆbaˍraˆ venˇ lo 
hkʼa gaˬ iˉ kaˆ lawˬ hkʼaˇ suh shaw taˍ-o‸, teh‸ tawˇ shanˍ feu piˇ ve yoˬ. Hkʼe 
te leh, Eˇhpaˍrenˍ chaw teˇ hpaˍ, Behˆbaˍraˆ venˇ lo hkʼa gaˬ, Yawˇ danˍ leh 
awˬ nu ve iˉ kaˆ lawˬ teˇ hpaˍ hta‸ shaw taˍ ve yoˬ. 
25Yawˇ hui lehˬ, Awˇreˍbaˆleh Zeˍbaˆ teh‸ kʼoˆ ve Meˉdiˍanˍ ma‸ poˍ lonˉ nyiˇ 
gʼaˇ hta‸ hpeh gʼa leh, Awˇreˍbaˆ hta‸ Awˇreˬbaˆ teh‸ kʼoˆ ve haˉ hpawˇ awˬ 
paˇ lo tiˇ pehˍ piˇ leh, Zeˍbaˆ hta‸ Zeˍbaˆ teh‸ kʼoˆ ve a pehˉ meuˇ gʼuiˬ nyiˉ 
kuiˬ awˬ paˇ lo tiˇ pehˍ piˇ ve yoˬ. Yawˇ hui lehˬ, Meˇdiˍanˍ chaw hui hta‸ gʼa
‸ yuˬ peuˬ hkʼaw‸ nawˉ, Awˇreˍbaˆ leh Zeˍbaˆ ve oˉ kʼoˍ hta‸, Yawˇdanˍ iˉ kaˆ 
lawˬ mvuhˇ nyi tawˆ hpawˇ lo chehˇ taˍ ve Giˉdonˍ geh yuˬ laˬ ve yoˬ. 

Suhˉ jehˬ ve li‸ 8 

Meˇdiˍanˍ chaw hui hta‸ te luˬ te sheˆ piˇ ve 

1Oˇ htaˇ Eˇhpaˍrenˍ chaw teˇ hpaˍ Giˉdonˍ hta‸ kʼoˆ piˇ ve, Aˬ hto‸ ma pa taw 
nawˬ Meˇdiˍanˍ chaw hui hta‸ ca bawˆ htaˇ, ngaˬ hui hta‸ maˇ kuˬ laˇ ve le. 

Aˬ hto‸ ma pa taw, nawˬ ngaˬ hui hta‸ chi hkʼe te laˇ ve le, teh‸ Giˉdonˍ hta‸ 
kʼoˆ piˇ leh yawˇ hta‸ venˇbaˆ taˍ ve yoˬ. 
2Giˉdonˍ yawˇ hui hta‸ kʼoˆ piˇ ve, Nawˬ hui te peuˬ ve kanˉ hta‸ shawˍ nyi ve 
kʼo, ngaˬ te taˍ ve kanˉ lehˬ aˬ hto‸ ma kʼoˆ tuˬ cawˬ le. Nawˬ hui Eˇhpaˍrenˍ 
chaw teˇ hpaˍ te taˍ ve a ciˉ ceh tiˉ ve kanˉ lehˬ, ngaˬ ve awˬ ceuˬ awˬ hkʼaˇ 
hkʼa peu-eˬ te taˍ ve kanˉ a‸ kehˉ maˇ jaˇ ve yoˬ. 
3Gʼuiˬsha lehˬ, Meˇdiˍanˍ ma‸ poˍ lonˉ Awˇreˍbaˆ leh Zeˍbaˆ hta‸ nawˬ hui ve 
la‸ sheh hkʼaw lo chiˇ a‸ piˇ ve yoˬ. Nawˬ hui te gʼa ve kanˉ hkʼe taw uiˍ ve 
kanˉ, ngaˬ aˬ hto‸ ma teˇ ceuˬ te gʼa taˍ ve cawˬ le, teh‸ yawˇ hui hta‸ kʼoˆ piˇ 
ve yoˬ. Tawˇ oˇ ve hta‸ yawˇ hui gʼa kaˇ ve teˇ yanˇ, yawˇ hui nyi ma gawˬ 
kʼai ve yoˬ. 
4Giˉdonˍ leh yawˇ ve ma‸ yaˇ 300 gʼaˇ lehˬ, Yawˇdanˍ iˉ kaˆ lawˬ lo gaˬ leh coˇ 
paˉ hpawˇ lo hkanˍ tawˆ-e ve yoˬ. Yawˇ hui heuˬ jaˇ peuˬ ve htawˇ, canˇ paˍ 
teˇ hpaˍ hta‸ gʼa‸ yuˬ chehˇ sheˍ ve yoˬ. 
5Yawˇ Suˇkoˆ venˇ yaˇ teˇ hpaˍ hta‸ kʼoˆ piˇ ve, Awˬ bon te leh ngaˬve ma‸ yaˇ 
teˇ hpaˍ hta‸ hkaoˍmonˇ a ciˉ caˍ piˇ-oˆ. Yawˇ hui heuˬ jaˇ peuˬ. Ngaˬ lehˬ 
Meˇdiˍanˍ jawˇmawˇ Zeˍbaˍ leh Zaˍmuˍnaˍ hui hta‸ gʼa‸ yuˬ chehˇ ve yoˬ, teh
‸ kʼoˆ piˇ ve yoˬ 
6Ya‸ hkʼaˇ, Suˇkoˆ venˇ hta‸ uˉ peunˍ chehˇ ve awˬ hoˉ awˬ naˬ teˇ hpaˍ kʼoˆ 
ve, Aˬ hto‸ ma pa taw ngaˬ hui nawˬ ve ma‸ yaˇ teˇ hpaˍ hta‸ caˇ tuˬ gʼa caˍ 
piˇ tuˬ ve le. Nawˬ hui lehˬ, Zeˍbaˍ leh Zeˍmuˍnaˍ hta‸ hpeh yuˬ maˇ gʼa sheˍ, 
teh‸ yawˇ hta‸ kʼaw‸ yaw hkʼaw‸ piˇ ve yoˬ. 
7Oˇ htaˇ Giˇdonˍ lehˬ, Hkʼe kʼo da‸-a. Gʼuiˬsha lehˬ, Zeˍbaˍ leh Zeˍmuˍ naˍ hta‸ 
ngaˬ hui ve la‸ sheh hkʼaw lo chiˇ a‸ laˇ ve teˇ yanˇ, heh puiˉ hkʼaw lo cawˬ 
ve aˉ chuˇ te hta‸ yuˬ veu laˇ leh, nawˬ hui hta‸ jaw‸ maˍ laˇ tuˬ yoˬ, teh‸ 
yawˇ hui hta‸ kʼoˆ piˇ ve yoˬ. 
8Oˇ ve hkʼaw‸ nawˉ Giˉdonˍ lehˬ Peˍnoeˍlaˆ venˇ lo kʼai leh, oˇ ve hkʼa shuˍ ca 
kʼaw‸ lawˬ ve yoˬ. Ya‸ hkʼaˇ Peˍnoeˍlaˆ venˇ yaˇ teˇ hpaˍ htawˇ, Suˇkoˆ venˇ 
yaˇ teˇ hpaˍ hkʼa shuˍ, kʼaw‸ yaw hkʼaw‸ piˇ ve yoˬ. 

9Oˇ htaˇ yawˇ lehˬ, Ngaˬ teˇ pawˆ kʼaw‸ la tuˬ sheˍ ve yoˬ. Ngaˬ kʼaw‸ gaˬ la 
ve teˇ yanˇ, ta‸ yehˬ lon ˉ chi ve hta‸ ngaˬ te luˬ tuˬ yoˬ, teh‸ yawˇ hui hta‸ 
kʼoˆ piˇ ve yoˬ. 
10Zeˍbaˍ leh Zeˍmuˍnaˍ hui lehˬ, yawˇ hui ve ma‸ moˍ hta‸ shiˍ leh Kaˍkawˍ 
venˇ hkʼaw chehˇ taˍ ve yoˬ. Yawˇ hui ve ma‸ yaˇ 120,000 gʼaˇ lehˬ bawˆ da‸ 
kuiˬ lo suh-e leh, yawˇ huiˉ maˬ geh ma‸ yaˇ 15,000 gʼaˇ ceh tiˉ chehˇ taˍ ve 
yoˬ. 
11Giˉdonˍ lehˬ Nawˇbaˆ leh Yuˇbeˍhaˆ venˇ mvuhˇ nyi tawˆ hpawˇ lo cawˬ ve 
hteunˍ lon ˉ hta‸ hpanˍ kʼai leh, yawˇ hui hta‸ lo‸ bawˆ piˇ ve yoˬ. 
12Meˉdiˍanˍ jawˇmawˇ Zeˍbaˍ leh Zeˍmuˍnaˍ gʼuiˇ hpaw-e ve yoˬ. Ya‸ hkʼaˇ, 
yawˇ hui gʼa‸ yuˬ leh jawˇmawˇ oˇ ve nyiˇ gʼaˇ hta‸ hpeh gʼa ve yoˬ. Yawˇ hui 
ve ma‸ yaˇ teˇ hpaˍ htawˇ kawˆ jaˇ leh gʼuiˇ hpaw-e ve yoˬ. 
13Giˉdonˍ lehˬ, ma‸ bawˆ taˉ peuˬ hkʼaw‸ nawˉ, Heˍrehˆ teh‸ kʼoˆ ve kʼaˍ le‸ 
hta‸ hpanˍ kʼaw‸ la ve yoˬ. 
14Suˇkoˆ venˇ hkʼaw chehˇ ve chaw haˉ paˍ teˇ gʼaˇ hta‸ yawˇ hpeh yuˬ leh 
tawˇ na nyi ve yoˬ. Chaw haˉ paˍ oˇ ve lehˬ, Suˇkoˆ venˇ hkʼaw chehˇ ve awˬ 
hoˉ awˬ naˬ 77 gʼaˇ ve awˬ meh bvuh‸ maˍ piˇ ve yoˬ. 
15Oˇ htaˇ Giˉdonˍ Suˇ koˆ venˇ lo kʼai leh, Nawˬ hui ngaˬ hta‸ maˇ shawˍ maˇ 
caˆ kʼoˆ laˇ ve tawˇ hta‸ nawˬ hui dawˇ nawˇ chehˇ sheˍ laˇ. Zeˍbaˍ leh 
Zeˍmuˍnaˍ hta‸ ngaˬ maˇ hpeh gʼa sheˍ ve pa taw, nawˬ hui lehˬ ngaˬ ve ma‸ 
yaˇ teˇ hpaˍ hta‸ caˇ tuˬ maˇ piˇ teh‸ kʼoˆ laˇ ve yoˬ. 
16Oˇ hkʼe kʼoˆ peuˬ hkʼaw‸ nawˉ, heh puiˉ hkʼaw lo cawˬ ve aˉ chuˇ te hta‸ yuˬ 
leh, Suˇkoˆ venˇ hta‸ uˉ peunˍ chehˇ ve awˬ hoˉ awˬ naˬ teˇ hpaˍ hta‸ ciˍ yanˍ 
piˇ ve yoˬ. 
17Peˍnoeˍlaˆ venˇ hkʼaw cawˬ ve ta‸ yehˬ lonˉ hta‸ htawˇ yawˇ te luˬ piˇ leh, 
hawˉ hkʼaˆ teˇ hpaˍ hta‸ tiˇ pehˍ piˇ ve yoˬ. 
18Oˇ ve hkʼaw‸ nawˉ yawˇ Zeˍbaˍ leh Zeˍmuˍnaˍ hui hta‸ kʼoˆ piˇ ve, Nawˬ 
huiˉ maˬ Taˍbawˇraˆ hkʼaw hkʼoˆ lo tiˇ pehˍ piˇ taˉ ve chaw teˇ hpaˍ a shu hta
‸ shuˍ ve le, teh‸ na nyi piˇ ve yoˬ. Yawˇ huiˉ maˬ kʼaw‸ yaw hkʼaw‸ leh kʼoˆ 

ve, Yawˇ hui lehˬ nawˬ hta‸ shuˍ ve yoˬ. Yawˇ hui lehˬ jawˇmawˇ yaˇ teˇ hpaˍ 
hta‸ shuˍ ve yoˬ, teh‸ yawˇ hta‸ kʼoˆ piˇ ve yoˬ. 
19Oˇ htaˇ Giˉdonˍ kʼoˆ ve, Yawˇ hui lehˬ ngaˬ ve awˬ nyi paˍ teˇ hpaˍ hpeh‸ leh, 
ngaˬ e ve yaˇ teˇ hpaˍ hpeh‸ ve yoˬ. Nawˬ huiˉ maˬ yawˇ hui hta‸ maˇ tiˇ pehˍ 
piˇ ve hkʼe kʼo, ngaˬ ka‸ nawˬ hui hta‸ maˇ tiˇ pehˍ taˬ, teh‸ kʼoˆ ve yoˬ. 
20Oˇ hkʼe kʼoˆ peuˬ hkʼaw‸ nawˉ yawˇ lehˬ, Tu leh yawˇ huiˉ maˬ hta‸ tiˇ pehˍ-
o‸, teh‸ yawˇ ve yaˇ paˍ uiˍ Yeˍtaˆ hta‸ kʼoˆ piˇ ve yoˬ. Ya‸ hkʼaˇ, yawˇ ve yaˇ 
paˍ lehˬ yaˇ ehˉ hpeh‸ ve pa taw, yawˇ huiˉ maˬ hta‸ tiˇ pehˍ piˇ maˇ haˆ. 
21Oˇ htaˇ Zeˍbaˍ leh Zeˍmuˍnaˍ lehˬ, Nawˬ awˬ to ngaˬ huiˉ maˬ hta‸ tiˇ pehˍ 
laˇ-oˆ. Chaw mawˇ te tuˬ ve kanˉ hta‸ chaw mawˇ te-o, teh‸ yawˇ hta‸ kʼoˆ piˇ 
ve yoˬ. Hkʼe te leh Giˉdonˍ lehˬ, Zeˍbaˍ leh Zeˍmuˍnaˍ hta‸ tiˇ pehˍ leh, yawˇ 
hui ve kaˍlaˍoˆ hkʼoˆ taˆ taˍ ve mawˇ teˇ hpaˍ hta‸ hpui yuˬ ve yoˬ. 
22Oˇ htaˇ Iˉsaˍreˍlaˆ chaw teˇ hpaˍ lehˬ, Nawˬ awˬ to leh nawˬ ve awˬ ceuˬ awˬ 
hkʼaˇ teˇ hpaˍ, ngaˬ hui awˬ hkʼoˆ jawˇmawˇ te-o. Awˬ lawn kʼo, nawˬ lehˬ ngaˬ 
hui hta‸ Meˉdiˍanˍ chaw hui ve la‸ sheh hkʼaw htaiˍ hkʼaw‸ laˇ peuˬ, teh‸ 
Giˉdonˍ hta‸ kʼoˆ piˇ ve yoˬ. 
23Oˇ htaˇ Giˉdonˍ lehˬ, Ngaˬ awˬ to maˇ kʼoˆ, ngaˬ ve yaˇ maˇ kʼoˆ, nawˬ hui 
awˬ hkʼoˆ jawˇmawˇ te laˇ tuˬ ve maˇ heˆ. Gʼuiˬsha lehˬ, nawˬ hui ve 
Jawˇmawˇ hpeh‸ ve yoˬ, teh‸ yawˇ hui hta‸ kʼaw‸ kʼoˆ piˇ ve yoˬ. 
24Peuˬ leh yawˇ kʼoˆ ve, Ngaˬ nawˬ hui geh teˇ ceuˬ lawˬ gaˇ ve yoˬ. Nawˬ hui 
gʼa taˍ ve naˍ vawˇ teˇ hpaˍ ngaˬ hta‸ pe‸ laˇ-oˆ, teh‸ yawˇ hui hta‸ kʼoˆ piˇ ve 
yoˬ. (Meˉdiˍanˍ chaw hui lehˬ, heh puiˉ hkʼaw lo chehˇ ve chaw teˇ hpaˍ hkʼa 
shuˍ, shi naˍ vawˇ hkʼa biˇ cawˬ ve yoˬ.) 
25Oˇ htaˇ yawˇ hui lehˬ, Naˍ vawˇ oˇ ve teˇ hpaˍ ngaˬ hui nawˬ hta‸ ha lehˬ ha 
kʼa piˇ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. Yawˇ hui lehˬ, hpa teˇ maˬ 
hpe hkʼawˇ sheˬ leh, yawˇ hui gʼa taˍ ve naˍ vawˇ teˇ hpaˍ oˇ kaˬ lo keu piˇ ve 
yoˬ. 
26Giˉdonˍ gʼa ve naˍ vawˇ oˇ ve teˇ hpaˍ hkʼa peu-eˬ, 10 cawehˬ hkʼe cawˬ ve 
yoˬ. Naˬ vawˇ oˇ ve teˇ hpaˍ hta‸ maˇ shawˍ ve, awˬ nu ve hpu hkʼeun shi 

hkʼeun teˇ hpaˍ, kʼaw peˍ pfuhˇ caˆ teˇ hpaˍ, Meˉdiˍanˍ jawˇmawˇ teˇ hpaˍ veu
‸ ve nyi naˆ meuˉ lehˍ ve veu‸ kʼaˇ teˇ hpaˍ, leh kaˍlaˍoˆ teˇ hpaˍ hta‸ tcuhˉ 
taˍ ve awˬ hkʼeun teˇ hpaˍ hkʼa biˇ cawˬ sheˍ ve yoˬ. 
27Giˉdonˍ lehˬ, shi oˇ ve teˇ hpaˍ hta‸ yuˬ leh shaˉ ho‸ teˇ maˬ te peuˬ hkʼaw‸ 
nawˉ, yawˇ chehˇ kuiˬ Awˇhpaˍraˆ venˇ hkʼaw teh taˍ ve yoˬ. Iˉsaˍreˍlaˆ chaw 
hkʼa peu-eˬ Gʼuiˬsha hta‸ baˬ taˉ leh, shaˉ ho‸ oˇ ve hta‸ oˉ kʼoˍ ca pui la ve 
yoˬ. Yawˇ oˇ hkʼe te ve lehˬ, yawˇ leh yawˇ ve yehˬ yaˇ kʼa yaˇ teˇ hpaˍ awˬ 
pon va htaw taˍ ve hkʼe hpeh‸ ve yoˬ. 
28Iˉsaˍreˍlaˆ chaw teˇ hpaˍ lehˬ, Meˇdiˍanˍ chaw hui hta‸ ma‸ bawˆ gʼaˇ peuˬ 
ve pa taw, yawˇ hui lehˬ Iˉsaˍreˍlaˆ chaw hui hta‸ kʼaw‸ te sho‸ sha‸ piˇ maˇ 
hpeh‸ ve yoˬ. Hkʼe te leh Giˉdonˍ suh htaˇ hkʼa gaˬ, mvuhˇmiˬ hkʼaw 40 hkʼaw
‸ hkʼa gaˬ gawˬ lehˍ cawˬ ve yoˬ. 

Giˉdonˍ suh-e ve 

29Giˉdonˍ lehˬ yawˇ ve aˉ hkʼaw lo kʼo‸-e leh oˇ kaˬ lo chehˇ taˍ ve yoˬ. 
30Yawˇ lehˬ awˬ miˇ ma cawˬ maˇ ve pa taw, yawˇ ve yaˇ paˍ 70 gʼaˇ cawˬ ve 
yoˬ. 
31Chi awˬ hkʼoˆ, Sheˍhkenˍ venˇ awˬ hkʼaw lo htawˇ, awˬ miˇ ma i teˇ gʼaˇ cawˬ 
leh, yaˇ miˇ oˇ ve yawˇ awˬ pon yaˇ paˍ teˇ gʼaˇ paw la piˇ ve yoˬ. Hkʼe te leh 
yaˇ paˍ oˇ ve hta‸ yawˇ Aˍbiˆmaˍlehˆ teh‸ meh piˇ ve yoˬ. 
32Yawˇshaˆ ve yaˇ Giˉdonˍ lehˬ, mawˇ jaˇ peuˬ ve teˇ yanˇ suh-e leh, 
Awˇhpaˍraˆ venˇ hkʼaw cawˬ ve yawˇ awˬ pa Yawˇshaˆ ve tuˍ hpfuh hkʼaw ca 
tuˍ piˇ ve yoˬ. Venˇ oˇ ve lehˬ, Aˍbeˍsaˍ awˬ ceuˬ awˬ hkʼaˇ ve miˬguiˬ hkʼaw lo 
cawˬ ve yoˬ. 
33Giˉdonˍ suh peuˬ hkʼaw‸ nawˉ, Iˉsaˍreˍlaˆ chaw teˇ hpaˍ Gʼuiˬsha hta‸ baˬ taˉ 
leh Baˍlaˆ gʼuiˬsha teˇ hpaˍ hta‸ oˉ kʼoˍ pui ve yoˬ. 
34Yawˇ hui lehˬ, yawˇ hui awˬ paˇ awˬ kui lo chehˇ ve canˇ paˍ teˇ hpaˍ ve la‸ 
sheh hkʼaw lo, yawˇ hui hta‸ ponˬ piˇ shehˍ hpaˇ Gʼuiˬsha hta‸ chiˇ baˬ ve 
yoˬ. 

35Chi awˬ hkʼoˆ, yawˇ hui lehˬ Iˉsaˍreˍlaˆ chaw hui awˬ pon Giˉdonˍ ve yehˬ yaˇ 
kʼa yaˇ teˇ hpaˍ te piˇ taˍ ve da‸ jaˇ ve kanˉ teˇ hpaˍ hta‸ htawˇ leunˇ kʼai ve 
yoˬ. 

Suhˉ jehˬ ve li‸ 9 

Aˍbiˆmaˍlehˆ 

1Giˉdonˍ ve yaˇ Aˍbiˆmaˍlehˆ lehˬ, yawˇ awˬ e ve awˬ viˉ awˬ nyi teˇ hpaˍ chehˇ 
taˍ kuiˬ Sheˍhkenˍvenˇ lo kʼai ve yoˬ. 
2Yawˇ kʼoˆ ve, Sheˍhkenˍ venˇ yaˇ teˇ hpaˍ-oˬ, nawˬ hui a shu hta‸ heuˆ gaˇ ve 
le. Giˉdonˍ ve yaˇ suhˍ chi gʼaˇ hkʼa peu-eˬ nawˬ hui hta‸ uˉ peunˍ ve hta‸ 
heuˆ gaˇ laˇ. Maˇ heˆ kʼo, chaw teˇ gʼaˇ ceh tiˉ uˉ peunˍ ve hta‸ heuˆ gaˇ laˇ. 
Ngaˬ lehˬ, nawˬ hui ve awˬ suhˍ awˬ shaˍ hpeh‸ ve yoˬ, teh‸ yawˇ hui hta‸ 
kʼoˆ piˇ ve yoˬ. 
3Yawˇ awˬ e ve awˬ viˉ awˬ nyi teˇ hpaˍ lehˬ, awˬ lawn chi ve Sheˍhkenˍ venˇ 
yaˇ teˇ hpaˍ hta‸ kʼoˆ maˍ piˇ ve yoˬ. Yawˇ lehˬ yawˇ hui ve awˬ viˉ awˬ nyi 
hpeh‸ ve pa taw, venˇ yaˇ hkʼa peu-eˬ Aˍbiˆmaˍlehˆ hpawˇ chehˇ tuˬ jehˬ cheˆ 
ve yoˬ. 
4Yawˇ hui lehˬ Baˍlaˆ gʼuiˬsha ve bon yehˬ hkʼaw cawˬ ve hpu 70 hteh‸ yuˬ leh, 
Aˍbiˆmaˍlehˆ hta‸ piˇ ve yoˬ. Yawˇ lehˬ hpu oˇ ve hta‸ yuˬ leh, chaw haiˬ teˇ 
hpaˍ hta‸ ngaˍ taˍ ve yoˬ. 
5Oˇ ve hkʼaw‸ nawˉ, Awˇhpaˍraˆ venˇ hkʼaw cawˬ ve yawˇ awˬ pa ve yehˬ 
hkʼaw kʼo‸-e leh, yawˇ awˬ pa Giˉdonˍ ve yaˇ paˍ 70 gʼaˇ hta‸ haˉ pui teˇ shiˍ 
tiˉ awˬ hkʼoˆ tiˇ pehˍ piˇ ve yoˬ. Ya‸ hkʼaˇ, Giˉdonˍ ve yaˇ paˍ Yawˇtanˍ lehˬ ca 
hpaw va‸ taˍ ve pa taw gʼa ponˬ ve yoˬ. 
6Oˇ hkʼe te peuˬ hkʼaw‸ nawˉ, Sheˍhkenˍ leh Behˆmiˍlawˇ venˇ yaˇ teˇ hpaˍ 
lehˬ, Sheˍhkenˍ venˇ hkʼaw cawˬ ve da‸ kehˬ ve maˉ kuˇ cehˬ lo hpawnˬ kʼai 
leh, Aˍbiˆmaˍlehˆ hta‸ jawˇmawˇ te tcuh ve yoˬ. 
7Awˬ lawn chi ve hta‸ Yawˇtanˍ gʼa kaˇ ve teˇ yanˇ, yawˇ lehˬ Geˍraˍzenˍ 
hkʼaw hkʼoˆ huˉ taˍ leh, yawˇ hui hta‸ chi hkʼe kʼoˆ piˇ ve yoˬ. Sheˍhkenˍ venˇ 

yaˇ teˇ hpaˍ-oˬ, ngaˬ ve tawˇ hta‸ na sheˍ. Oˇ hkʼe te ve kʼo, Gʼuiˬsha nawˬ hui 
ve tawˇ hta‸ na yuˬ laˇ tuˬ yoˬ. 
8Teˇ pawˆ htaˇ, suhˆ cehˬ teˇ hpaˍ lehˬ yawˇ hui hta‸ uˉ peunˍ laˇ tuˬ, 
jawˇmawˇ teˇ gʼaˇ hta‸ gʼa‸ ca kʼai ve yoˬ ceˇ. Yawˇ hui shaˍlonˍ ceh hta‸ 
mawˬ leh, Nawˬ ngaˬ hui hta‸ uˉ peunˍ laˇ-oˆ, teh‸ yawˇ hta‸ kʼoˆ piˇ ve yoˬ. 
9Oˇ htaˇ shaˍlonˍ cehˬ lehˬ, Ngaˬ nawˬ hui hta‸ uˉ peunˍ ve kʼo, gʼuiˬsha hta‸ 
ka‸ chaw yaˇ teˇ hpaˍ hta‸ ka‸, awˬ me‸ awˬ hponˇ cawˬ piˇ gʼa ve ngaˬ ve 
awˬ chu teˇ hpaˍ hta‸ gʼa baˬ taˉ tuˬyoˬ, teh‸ yawˇ hui hta‸ kʼaw‸ yaw hkʼaw
‸ piˇ ve yoˬ. 
10Teˇ pawˆ suhˆ cehˬ oˇ ve teˇ hpaˍ maˉ nawˆ cehˬ geh kʼai leh, Ngaˬ hui hta‸ 
uˉ peunˍ laˇ-oˆ, teh‸ kʼoˆ piˇ ve yoˬ. 
11Oˇ htaˇ maˉ nawˆ cehˬ kʼoˆ ve, Ngaˬ nawˬ hui hta‸ uˉ peunˍ ve kʼo, mehˬ jaˇ 
ve ngaˬ ve awˬ shiˍ teˇ hpaˍ hta‸ gʼa baˬ taˉ tuˬ yoˬ, teh‸ yawˇ hui hta‸ kʼaw‸ 
yaw hkʼaw‸ piˇ ve yoˬ. 
12Teˇ pawˆ suhˆ cehˬ oˇ ve teˇ hpaˍ a pehˉ meuˇ te geh kʼai leh, Ngaˬ hui hta‸ 
uˉ peunˍ laˇ-oˆ, teh‸ yawˇ hta‸ kʼoˆ piˇ ve yoˬ. 
13Oˇ htaˇ a pehˉ meuˇ te lehˬ, Ngaˬ nawˬ hui hta‸ uˉ peunˍ ve kʼo, Gʼuiˬsha leh 
chaw yaˇ teˇ hpaˍ hta‸ ha lehˬ piˇ gʼa ve a pehˉ meuˇ gʼuiˬ hta‸ ngaˬ gʼa baˬ 
taˉ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
14Teˇ pawˆ suhˆ cehˬ oˇ ve teˇ hpaˍ aˉ chuˇ buiˇ geh kʼai leh, Ngaˬ hui hta‸ uˉ 
peunˍ laˬˇ-oˆ, teh‸ yawˇ hta‸ kʼoˆpiˇ ve yoˬ. 
15Oˇ htaˇ aˉ chuˇ buiˇ lehˬ, Nawˬ hui ngaˬ hta‸ awˬ tehˬ awˬ na jawˇmawˇ te 
tcuh gaˇ ve kʼo, ngaˬ awˬ hawˉ lo ca chehˇ taˍ la-o. Nawˬ hui oˇ hkʼe maˇ te ve 
kʼo, aˉ chuˇ buiˇ awˬ hkʼaw lo aˬ miˍ to‸ tawˆ la leh, Leˍbaˍ nonˍ hkʼaw hkʼoˆ 
lo cawˬ ve htawˇ cehˬ teˇ hpaˍ hta‸ aˬ miˍ to‸ baˬ tuˬ yoˬ, teh‸ yawˇ hui hta‸ 
kʼoˆ piˇ ve yoˬ ceˇ. 
16Chi hta‸ pa taw, hteˇ ve cawˇ ve hkʼaw nawˬ hui Aˍbiˆmaˍlehˆ hta‸ 
jawˇmawˇ te tcuh taˍ ve laˇ. Giˉdonˍ leh yawˇ ve yehˬ yaˇ kʼa yaˇ teˇ hpaˍ te laˇ 

taˍ peuˬ ve kanˉ hta‸ keunˍ da‸ ve hkʼe, nawˬ hui yawˇ hta‸ kʼaw‸ te hkʼaw‸ 
piˇ peuˬ laˇ. 
17Ngaˬ ve awˬ pa nawˬ hui awˬ pon ma‸ bawˆ taˍ peuˬ ve hta‸ dawˇ nawˇ-oˆ. 
Yawˇ a sha‸ tanˇ leh, nawˬ hui hta‸ Meˉdiˍanˍ chaw hui ve la‸ sheh hkʼaw 
htaiˍ hkʼaw‸ laˇ taˍ peuˬ ve yoˬ. 
18Ya‸ hkʼaˇ, nawˬ hui lehˬ ngaˬ pa ve yehˬ yaˇ kʼa yaˇ teˇ hpaˍ hta‸ kʼaw‸ 
hpfuhˆ ve yoˬ. Nawˬ hui lehˬ, yawˇ ve yaˇ paˍ suhˍ chi gʼaˇ hta‸ haˉ pui teˇ 
shiˍ tiˉ awˬ hkʼoˆ lo tiˇ pehˍ piˇ leh, nawˬ hui ve awˬ ceuˬ awˬ hkʼaˇ hpeh‸ ve 
yawˇ ve awˬ miˇ ma i ve yaˇ paˍ Aˍbiˆmaˍlehˆ hta‸, Sheˍhkenˍ venˇ hkʼaw 
jawˇmawˇ te tcuh ve yoˬ. 
19Ya‸ nyi nawˬ hui lehˬ, Giˉdonˍ leh yawˇ ve yehˬ yaˇ kʼa yaˇ teˇ hpaˍ hta‸ 
hteˇ ve cawˇ ve kanˉ te piˇ taˍ ve yoˬ teh‸ dawˇ ve kʼo, Aˍbiˆmaˍlehˆ geh teˇ 
geh ha lehˬ chehˇ-oˆ. Yawˇ htawˇ, nawˬ hui geh ha lehˬ chehˇ piˇ-oˆ. 
20Oˇ hkʼe maˇ heˆ ve kʼo, Aˍbiˆmaˍlehˆ awˬ hkʼaw lo aˬ miˍ tawˆ la leh, 
Sheˍhkenˍ leh Behˆmaˍlawˇ venˇ yaˇ teˇ hpaˍ hta‸ to‸ baˬ piˇ lawˬ-o‸. 
Sheˍhkenˍ leh Behˆmaˍlawˇ venˇ yaˇ teˇ hpaˍ awˬ hkʼaw lo aˬ miˍ tawˆ la leh, 
Aˍbiˆmaˍlehˆ hta‸ to‸ baˬ piˇ lawˬ-o‸, teh‸ kʼoˆ ve yoˬ. 
21Oˇ hkʼe kʼoˆ taˉ peuˬ hkʼaw‸ nawˉ, Yawˇtanˍ gʼuiˇ hpaw-e ve yoˬ. Yawˇ lehˬ, 
awˬ viˉ paˍ Aˍbiˆmaˍlehˆ hta‸ kawˆ ve pa taw, Beˍraˆ venˇ lo ca hpaw chehˇ 
kʼai ve yoˬ. 
22Aˍbiˆmaˍlehˆ lehˬ, Iˉsaˍreˍlaˆ chaw hui hta‸ shehˆ hkʼaw‸ uˉ peunˍ ve yoˬ. 
23Oˇ ve hkʼaw‸ nawˉ, Gʼuiˬsha lehˬ Aˍbiˆmaˍlehˆ leh Sheˍhkenˍ venˇ yaˇ maˇ 
cawˇ da‸ tuˬ te piˇ ve yoˬ. Hkʼe te leh yawˇ hui Aˍbiˆmaˍlehˆ hta‸ kʼaw‸ 
hpfuhˆ ve yoˬ. 
24Chi hkʼe hpeh‸ la ve lehˬ, Aˍbiˆmaˍlehˆ Giˉdonˍ ve yaˇ pa 70 gʼaˇ hta‸ tiˇ pehˍ 
tuˬ dawˇ hkʼaˇ piˇ ve Sheˍhkenˍ venˇ yaˇ teˇ hpaˍ hta‸ ciˍ yanˍ piˇ tuˬ awˬ pon 
hpeh‸ ve yoˬ. 
25Sheˍhkenˍ venˇ yaˇ teˇ hpaˍ lehˬ, Aˍbiˆmaˍlehˆ hta‸ hkʼawˇ tiˇ pehˍ tuˬ, yawˇ 
hui ve chaw teˇ hpaˍ hta‸ hkʼaw hkʼoˆ lo teh taˍ leh, oˇ kaˬ lo hpanˍ kʼai ve 

chaw teˇ hpaˍ hta‸ yawˇ hui hinˉ yuˬ lu yuˬ chehˇ ve yoˬ. Awˬ lawn chi ve hta
‸ Aˍbiˆmaˍlehˆ gʼa kaˇ ve yoˬ. 
26Awˇbehˆ ve yaˇ paˍ Gaˍlaˆ leh yawˇ ve awˬ nyi paˍ teˇ hpaˍ, Sheˍhkenˍ venˇ 
lo laˬ leh venˇ yaˇ teˇ hpaˍ yawˇ hui hta‸ gʼaˇ va ve yoˬ. 
27Yawˇ hui hkʼaw hkʼoˆ lo kʼai leh a pehˉ meuˇ shiˍ shaˉ veu laˇ peuˬ hkʼaw‸ 
nawˉ, a pehˉ meuˇ gʼuiˬ nyiˉ leh pawehˇ te ve yoˬ. Yawˇ hui Gʼuiˬsha ve bon 
yehˬ hkʼaw ha lehˬ ha kʼa hti caˇ hti dawˬ leh, Aˍbiˆmaˍlehˆ hta‸ maˇ shawˍ 
maˇ caˆ kʼoˆ ve yoˬ. 
28Oˇ htaˇ Gaˍlaˆ kʼoˆ ve, Aˬ hto‸ ma pa taw ngaˬ hui Aˍbiˆmaˍlehˆ ve awˬ ceˬ te 
chehˇ ve le. Sheˍhkenˍ venˇ hkʼaw chehˇ taˍ ve ngaˬ hui lehˬ, hkʼaˬ hkʼe ve 
chaw hpeh‸ ve le. Yawˇ lehˬ a shu le. Yawˇ lehˬ Giˉdonˍ ve yaˇ hpeh‸ leh, 
Zeˍbuˍlaˆ lehˬ yawˇ ve ma‸ poˍ hpeh‸ ve yoˬ. Aˬ hto‸ ma pa taw, ngaˬ hui 
yawˇ ve awˬ ceˬ gʼa te chehˇ ve le. Nawˬ hui ve awˬ puˍ lonˉ Haˍmawˍ hta‸ taˍ 
uiˍ leh yawˇ hta‸ ka ti‸ yeˬ cawˇ ve yoˬ. 
29Chaw chi teˇ hpaˍ hta‸ ngaˬ sheh kʼai piˇ gaˇ ve yoˬ. Oˇ htaˇ, ngaˬ lehˬ 
Aˍbiˆmaˍlehˆ hta‸ yuˬ baˬ tuˬ yoˬ. Nawˬ ve ma‸ moˍ shawˍ leh ma‸ ca bawˆ 
la-o, teh‸ ngaˬ yawˇ hta‸ kʼoˆ piˇ gaˇ ve yoˬ, teh‸ kʼoˆ ve yoˬ. 
30Venˇ oˇ ve hta‸ uˉ peunˍ chehˇ ve Zeˍbuˍlaˆ lehˬ, Gaˍlaˆ kʼoˆ ve tawˇ hta‸ gʼa 
kaˇ ve teˇ yanˇ nyi ma zuhˆ jaˇ ve yoˬ. 
31Hkʼe te leh yawˇ lehˬ Aˍruˆmaˍ venˇ hkʼaw chehˇ taˍ ve Aˍbiˆmaˍlehˆ hta‸ 
tawˇ chi hkʼe shanˍ feu piˇ ve yoˬ. Awˇbehˆ ve yaˇ Gaˍlaˆ leh yawˇ ve awˬ nyi 
paˍ teˇ hpaˍ Sheˍhkenˍ lo laˬ leh, yawˇ hui lehˬ nawˬ hta‸ venˇ chi hkʼaw kʼaw
‸ la tcuh tuˬ ve maˇ heˆ. 
32Chi hta‸ pa taw, nawˬ leh nawˬ ve ma‸ yaˇ teˇ hpaˍ, mvuhˇ hpeu‸ htaˇ heh 
puiˉ hkʼaw lo ca hpaw va‸ taˍ cawˇ ve yoˬ. 
33Shawˉ pawˍ mvuhˇ nyi tawˆ la ve teˇ yanˇ, venˇ chi hta‸ ca bawˆ la cawˇ ve 
yoˬ. Gaˍlaˆ leh yawˇ ve chaw teˇ hpaˍ nawˬ hta‸ ca bawˆ la tuˬ tawˆ la ve teˇ 
yanˇ, nawˬ te puiˉ te hpeh‸ ve hkʼe, yawˇ hui hta‸ te piˇ-oˆ, teh‸ shanˍ feu piˇ 
ve yoˬ. 

34Oˇ htaˇ, Aˍbiˆmaˍlehˆ leh yawˇ ve ma‸ yaˇ teˇ hpaˍ mvuhˇ hpeu‸ htaˇ tawˆ la 
leh, chaw awˇ moˍ pehˬ peuˬ hkʼaw‸ nawˉ, Sheˍhkenˍ venˇ paˇ lo va‸ taˍ ve 
yoˬ. 
35Gaˍlaˆ venˇ taˍ meu‸ hpe‸ lo huˉ chehˇ ve hta‸ yawˇ hui gʼa mawˬ ve teˇ 
yanˇ, Aˍbiˆmaˍlehˆ leh yawˇ ve ma‸ yaˇ teˇ hpaˍ va‸ taˍ kuiˬ lo tawˆ la ve yoˬ. 
36Gaˍlaˆ yawˇ hui hta‸ mawˬ ve teˇ yanˇ, Nyi loˬ, hkʼaw hkʼoˆ lo chaw teˇ hpaˍ 
ya‸ la chehˇ ve yoˬ, teh‸ Zeˍbuˍlaˆ hta‸ kʼoˆ piˇ ve yoˬ. Oˇ htaˇ Zeˍbuˍlaˆ kʼoˆ 
ve, Yawˇ hui lehˬ chaw hpeh‸ ve maˇ heˆ. Hkʼaw hkʼoˆ lo ve aˉ gʼuiˬ ha hpeh‸ 
ve yoˬ, teh‸ kʼaw‸ yaw hkʼaw‸ piˇ ve yoˬ. 
37Gaˍlaˆ teˇ pawˆ kʼaw‸ kʼoˆ ve, Nyi loˬ, chaw teˇ hpaˍ hpaˍ kʼaˍ le‸ hkʼaw ya‸ 
la chehˇ leh, teˇ hpaˍ hpaˍ mawˉ paˍ hui ve maˉ kuˇ cehˬ hpawˇ lo laˬ chehˇ ve 
yoˬ, teh‸ kʼoˆ ve yoˬ. 
38Oˇ htaˇ Zeˍbuˍlaˆ yawˇ hta‸ kʼoˆ piˇ ve, Nawˬ nyi ma uiˍ ve hkʼaˬ hkʼe kʼai 
le. Aˬ hto‸ ma pa taw, ngaˬ hui Aˍbiˆmaˍlehˆ ve awˬ ceˬ gʼa te tuˬ le, teh‸ 
nawˬ kʼoˆ ve yoˬ. Nawˬ maˇ shawˍ maˇ caˆ kʼoˆ chehˇ ve chaw lehˬ, chaw oˇ ve 
hpaˇ hpeh‸ ve yoˬ. Chi beu‸ yawˇ hui hta‸ ca bawˆ-e loˬ, teh‸ Gaˍlaˆ hta‸ kʼoˆ 
piˇ ve yoˬ. 
39Oˇ htaˇ Gaˍlaˆ lehˬ Sheˍhkenˍ venˇ yaˇ teˇ hpaˍ hta‸ shiˍ veu leh, 
Aˍbiˆmaˍlehˆ hta‸ ca bawˆ-e ve yoˬ. 
40Aˍbiˆmaˍlehˆ yawˇ hta‸ gʼa‸ yuˬ leh, Gaˍlaˆ gʼuiˇ hpaw-e ve yoˬ. Venˇ 
yehˬmiˉhpe‸ lo chaw maˇ maˇ suh-e ve yoˬ. 
41Oˇ ve hkʼaw‸ nawˉ, Aˍbiˆmaˍlehˆ lehˬ Aˍruˆmaˍ venˇ lo kʼaw‸ kʼo‸-e leh, 
Zeˍbuˍlaˆ lehˬ Gaˍlaˆ leh yawˇ ve awˬ nyi paˍ teˇ hpaˍ hta‸ venˇ hkʼaw lo gʼa‸ 
kʼoˬ piˇ ve yoˬ. 
42Shawˉ pawˍ teˇ nyi Sheˍhkenˍ venˇ yaˇ teˇ hpaˍ venˇ baˬ lo tawˆ kʼai tuˬ awˬ 
hkʼaˇ gu chehˇ ve awˬ hkawˇ hta‸ Aˍbiˆmaˍlehˆ gʼa kaˇ ve yoˬ. 
43Hkʼe te leh, yawˇ ve ma‸ yaˇ teˇ hpaˍ hta‸ shehˆ moˍ pehˬ leh, heh puiˉ 
hkʼaw lo ca va‸ taˍ tcuh ve yoˬ. Chaw oˇ ve teˇ hpaˍ venˇ hkʼaw tawˆ la chehˇ 

ve hta‸ yawˇ gʼa mawˬ ve teˇ yanˇ, yawˇ hui va‸ taˍ kuiˬ lo tu la leh, chaw oˇ 
ve teˇ hpaˍ hta‸ tiˇ pehˍ piˇ ve yoˬ. 
44Aˍbiˆmaˍlehˆ leh yawˇ ve ma‸ yaˇ teˇ hpaˍ venˇ taˍ meu‸ hpe‸ lo gʼuiˇ kʼai 
leh, oˇ kaˬ lo shaw taˍ ve yoˬ. Awˬ nu ve ma‸ yaˇ nyiˇ moˍ lehˬ, venˇ hkʼaw 
tawˆ la chehˇ ve chaw oˇ ve teˇ hpaˍ hta‸ gʼa‸ yuˬ leh tiˇ pehˍ piˇ ve yoˬ. 
45Teˇ nyi tanˇ vanˇ Aˍbiˆmaˍlehˆ lehˬ, venˇ yaˇ oˇ ve teˇ hpaˍ hta‸ bawˆ da‸ 
chehˇ taˍ ve yoˬ. Yawˇ lehˬ venˇ oˇ ve hta‸ bawˆ yuˬ leh, venˇ yaˇ teˇ hpaˍ hta‸ 
tiˇ pehˍ piˇ ve yoˬ. Venˇ oˇ ve hta‸ htawˇ yawˇ te luˬ leh, aˉ leh‸ hkaˆ sheˍ ve 
yoˬ. 
46Awˬ lawn oˇ ve hta‸ Sheˍhkenˍ ta‸ yehˬ lon ˉ hkʼaw chehˇ ve chaw teˇ hpaˍ 
gʼa kaˇ ve teˇ yanˇ, yawˇ hui Baˍlaˆ gʼuiˬsha ve bon yehˬ lonˉ hkʼaw cawˬ ve ta
‸ yehˬ hkʼaw ca hpaw va‸ taˍ ve yoˬ. 
47Yawˇ hui oˇ kaˬ lo hpaw va‸ chehˇ ve awˬ hkawˇ hta‸, Aˍbiˆmaˍlehˆ gʼa kaˇ 
ve yoˬ. 
48Oˇ htaˇ yawˇ lehˬ, yawˇ ve ma‸ yaˇ teˇ hpaˍ hta‸ shiˍ veu leh, Zaˍlaˍmonˍ 
hkʼaw hkʼoˆ taˆ-e ve yoˬ. Yawˇ lehˬ ceˉ ceˇ teˇ maˬ yuˬ leh suhˆ kʼaˉ ku-iˍ tawˆ 
taˆ peuˬ hkʼaw‸ nawˉ, yawˇ ve chaw teˇ hpaˍ hta‸ htawˇ yawˇ hkʼe te tuˬ kʼoˆ 
piˇ ve yoˬ. 
49Hkʼe te leh, yawˇ hui suhˆ kʼaˉ ku-iˍ oˇ ve teˇ hpaˍ hta‸, ta‸ yehˬ hkuiˉ pui lo 
hpoˆ taˍ ve yoˬ. Yawˇ hui ta‸ yehˬ oˇ ve hta‸ aˬ miˍ tuˉ keu leh, oˇ kaˬ lo chehˇ 
taˍ ve chaw teˇ hinˉ gʼaˇ hkʼa peu-eˬ suh-e ve yoˬ. 
50Oˇ ve hkʼaw‸ nawˉ Aˍbiˆmaˍlehˆ Teˍbehˆ venˇ lo kʼai leh, venˇ oˇ ve hta‸ 
kʼaw‸ bawˆ yuˬ ve yoˬ. 
51Oˇ kaˬ lo yeˬ jaˇ ve ta‸ yehˬ teˇ maˬ cawˬ ve yoˬ. Hkʼe te leh, venˇ oˇ ve 
hkʼaw chehˇ ve chaw hkʼa peu-eˬ, ta‸ yehˬ oˇ ve hkʼaw gʼuiˇ lo‸-e ve yoˬ. 
Yawˇ hui lehˬ, yehˬ miˉ hkʼa deh‸ hoˆ peu hkʼaw‸ nawˉ ta‸ yehˬ hkʼoˆ taˆ-e ve 
yoˬ. 
52Aˍbiˆmaˍlehˆ lehˬ, ta‸ yehˬ oˇ ve hta‸ aˬ miˍ tuˉ keu leh te luˬ piˇ tuˬ, yehˬ 
miˉ cawˬ kuiˬ lo kʼai ve yoˬ. 

53Oˇ htaˇ, yaˇ miˇ teˇ gʼaˇ yawˇ ve oˉ kʼoˍ hkʼoˆ lo haˉ pui mawˍ teˇ maˬ hpehˇ 
ce piˇ leh, yawˇ ve oˉ kʼoˍ hkoˇ kʼai ve yoˬ. 
54Oˇ htaˇ, yawˇ lehˬ ma‸ yaˇ teˇ gʼaˇ hta‸ haˆ haˆ kuˬ yuˬ leh, Ngaˬ hta‸ tiˇ 
pehˍ laˇ-oˆ. Ngaˬ yaˇ miˇ ma ve la‸ sheh hkʼaw gʼa suh-e ve teh‸ kʼoˆ ve hta‸ 
maˇ hkanˍ gaˇ, teh‸ kʼoˆ piˇ ve yoˬ. Hkʼe te leh, ma‸ yaˇ oˇ ve yawˇ hta‸ juˆ 
pehˍ piˇ ve yoˬ. 
55Aˍbiˆmaˍlehˆ suh-e peuˬ ve hta‸ Iˉsaˍreˍlaˆ chaw gʼa mawˬ ve teˇ yanˇ, yawˇ 
hui a shu yawˇ ve yehˬ lo kʼo‸-e ve yoˬ. 
56Aˍbiˆmaˍlehˆ lehˬ, yawˇ awˬ pa ve yaˇ 70 gʼaˇ hta‸ tiˇ pehˍ ve pa taw, 
Gʼuiˬsha yawˇ hta‸ oˇ hkʼe kʼaw‸ te hkʼaw‸ piˇ ve yoˬ. 
57Sheˍhkenˍ venˇ yaˇ teˇ hpaˍ htawˇ haiˬ jaˇ ve pa taw, Giˉdonˍ ve yaˇ 
Yawˇtanˍ yawˇ hui hta‸ hkeu piˇ taˍ ve hkʼe, Gʼuiˬsha yawˇ hui hta‸ ciˍ yanˍ 
piˇ ve yoˬ. 

Suhˉ jehˬ ve li‸ 10 

Tawˇlaˆ 

1Aˍbiˆmaˍlehˆ suh peuˬ hkʼaw‸ nawˉ, Iˉsaˍreˍlaˆ chaw hui hta‸ ponˬ piˇ tuˬ, 
Doˉdoˍve awˬ hawehˍ Hpuˇ-aˬ ve yaˇ Tawˇlaˆ tawˆ la ve yoˬ. Yawˇ lehˬ 
Iˉsaˍhkaˍ awˬ ceuˬ awˬ hkʼaˇ hpeh‸ leh, Eˇhpaˍ renˍ mvuhˇmiˬ hkʼaw cawˬ ve 
Shaˍmiˇraˆ venˇ hkʼaw chehˇ ve yoˬ. 
2Yawˇ lehˬ Iˉsaˍreˍlaˆ chaw hui hta‸ 23 hkʼaw‸ uˉ peunˍ ve yoˬ. Peuˬ hkʼaw‸ 
nawˉ yawˇ suh-e leh, Shaˍmiˇraˆ venˇ hkʼaw tuˍ piˇ ve yoˬ. 

Yaˍiˇraˆ 

3Tawˇlaˆ hkʼaw‸ nawˉ, Giˇlaˆ venˇ hkʼaw chehˇ ve Yaˍiˇraˆ kʼaw‸ tawˆ la ve 
yoˬ. Yawˇ lehˬ Iˉsaˍ reˍlaˆ chaw hui hta‸ 22 hkʼaw‸ uˉ peunˍ ve yoˬ. 
4Yawˇ lehˬ yaˇ paˍ 30 gʼaˇ cawˬ leh, yawˇ hui lehˬ piˉ laˬ 30 hkeh ciˇ ve yoˬ. 
Giˇlaˆ mvuhˇmiˬ hkʼaw venˇ 30 venˇ cawˬ leh, ya‸ nyi hkʼa gaˬ venˇ oˇ ve teˇ 
hpaˍ hta‸ Yaˍiˇraˆ ve hkʼaˆ teh‸ meh piˇ taˍ ve yoˬ. 
5Yaˍiˇraˆ suh-e leh yawˇ hta‸ Kaˍmonˍ venˇ hkʼaw tuˍ piˇ ve yoˬ. 

Yeˍhpaˍtaˆ 

6Iˉsaˍreˍlaˆ chaw teˇ hpaˍ, Gʼuiˬsha hta‸ teˇ pawˆ kʼaw‸ te ya‸ ve yoˬ. Yawˇ 
hui lehˬ, Baˍlaˆ gʼuiˬsha, Aˍshaˆtaˍrehˆ gʼuiˬsha, Suˇriˆ gʼuiˬsha, Siˉdonˍ 
gʼuiˬsha, Mawˇ baˆ gʼuiˬsha, Aˍmonˍ gʼuiˬsha, leh Hpiˇliˇtiˆ gʼuiˬsha teˇ hpaˍ 
hta‸ oˉ kʼoˍ pui leh Gʼuiˬsha hta‸ chiˇ baˬ ve yoˬ. 
7Hkʼe te leh Gʼuiˬsha Iˉsaˍreˍlaˆ chaw hui hta‸ nyi ma zuhˆ leh, yawˇ hui hta‸ 
Hpiˇliˇtiˆ chaw leh Aˍmawˇniˆ chaw hui ve la‸ sheh hkʼaw lo chiˇ a‸ piˇ ve 
yoˬ. 
8Oˇ ve teˇ hkʼaw‸ hta‸ te leh, yawˇ hui Iˉsaˍreˍlaˆ chaw hui hta‸ teˇ chi hinˉ 
hkʼaw‸ hkʼa gaˬ fawˉ mehˍ piˇ ve yoˬ. Iˉsaˍreˍlaˆ chaw teˇ hpaˍ lehˬ, 
Aˍmawˇniˆ chaw hui chehˇ kuiˬ, Yawˇdanˍ iˉ kaˆ law mvuhˇ nyi tawˆ hpawˇ lo 
cawˬ ve Giˇlaˆ mvuhˇmiˬ hkʼaw chehˇ taˍ ve yoˬ. 
9Aˍmawˇniˆ chaw teˇ hpaˍ lehˬ, Yawˇdanˍ iˉ kaˆ lawˬ hta‸ hkanˍ leh, Yuˇda‸, 
Beˍyaˍmenˍ leh Eˇhpaˍrenˍ awˬ ceuˬ awˬ hkʼaˇ teˇ hpaˍ hta‸ ca bawˆ la ve yoˬ. 
Hkʼe te leh, Iˉsaˍreˍlaˆ chaw hui dawˇ tui‸ jaˇ ve yoˬ. 
10Oˇ htaˇ Iˉsaˍreˍlaˆ chaw teˇ hpaˍ Gʼuiˬsha hta‸ kuˬ leh, Ngaˬ hui ve Gʼuiˬsha-
oˬ, ngaˬ hui lehˬ nawˬ hta‸ te ya‸ jaˇ peuˬ. Awˬ lawn kʼo, ngaˬ hui nawˬ hta‸ 
baˬ taˉ leh Baˍlaˆ gʼuiˬsha teˇ hpaˍ hta‸ oˉ kʼoˍ pui peuˬ ve yoˬ, teh‸ kʼoˆ ve 
yoˬ. 
11Gʼuiˬsha yawˇ hui hta‸ kʼaw‸ yaw hkʼaw‸ leh kʼoˆ piˇ ve, Ponˬ laˬ htaˇ 
Eˇjiˇtu‸ chaw, Aˍmawˇriˆ chaw, Aˍ mawˇ niˆ chaw, Hpiˇliˇtiˆchaw, 
12Siˉdonˍ chaw, Aˍmaˍlehˆ chaw, leh Miˇdiˍanˍ chaw nawˬ hui hta‸ fawˉ mehˍ 
leh, nawˬ hui ngaˬ hta‸ kuˬ jaw ve yoˬ. Nawˬ hui hta‸ ngaˬ yawˇ hui ve la‸ 
sheh awˬ hkʼaw lo hkʼe leˇ baˬ taˉ laˇ jaw laˇ. 
13Ya‸ hkʼaˇ, nawˬ hui lehˬ ngaˬ hta‸ baˬ taˉ leh, awˬ nu ve gʼuiˬsha teˇ hpaˍ 
hta‸ oˉ kʼoˍ ca pui ve yoˬ. Chi hta‸ pa taw, ngaˬ nawˬ hui hta‸ teˇ pawˆ kʼaw‸ 
htaiˍ hkʼaw‸ laˇ tuˬ ve maˇ heˆ. 
14Nawˬ hui leuˆ yuˬ taˍ ve awˬ nu ve gʼuiˬsha teˇ hpaˍ hta‸ ca lawˬ hkawˉ loˬ. 
Nawˬ hui dawˇ haˍ kuiˬ lo gaˬ ve teˇ yanˇ, yawˇ nawˬ hui hta‸ htaiˍ hkʼaw‸ laˇ 
piˇ-oˆ, teh‸ yawˇ hui hta‸ kʼoˆ piˇ ve yoˬ. 

15Ya‸ hkʼaˇ, Iˉsaˍreˍlaˆ chaw teˇ hpaˍ kʼoˆ ve, Gʼuiˬsha-oˬ, ngaˬ hui nawˬ hta‸ 
te ya‸ jaˇ peuˬ. Nawˬ ngaˬ hui hta‸ te laˇ gaˇ ve hkʼe te laˇ-oˆ, teh‸ Gʼuiˬsha 
hta‸ lawˬ hkawˉ ve yoˬ. 
16Hkʼe te leh, yawˇ hui lehˬ awˬ kaˍ awˬ nu gʼuiˬsha teˇ hpaˍ hta‸ baˬ taˉ leh, 
Gʼuiˬsha hta‸ oˉ kʼoˍ kʼaw‸ pui ve yoˬ. Oˇ htaˇ Gʼuiˬsha lehˬ, yawˇ hui tu‸ 
chehˇ hkanˍ chehˇ ve hta‸ kʼaw‸ nyi maˇ hpeh‸ ve yoˬ. 
17Oˇ htaˇ Aˍmawˇniˆ chaw teˇ hpaˍ laˬ leh, Giˇlaˆ mvuhˇmiˬ hkʼaw deh chehˇ 
taˍ ve yoˬ. Iˉsaˍreˍlaˆ chaw teˇ hpaˍ htawˇ laˬ leh, Miˆsaˍpaˍ venˇ hkʼaw deh 
chehˇ taˍ ve yoˬ. 
18Oˇ htaˇ Iˉsaˍreˍlaˆ chaw hui ve awˬ hoˉ awˬ naˬ teˇ hpaˍ lehˬ, A shu awˬ hoˉ 
te leh Aˍmawˇniˆ chaw hui hta‸ ca bawˆ tuˬ ve le. Chaw oˇ ve lehˬ, Giˇlaˆ 
mvuhˇmiˬ hkʼaw chehˇ ve chaw hkʼa peu-eˬ hta‸ gʼa uˉ peunˍ tuˬ yoˬ, teh‸ teˇ 
gʼaˇ leh teˇ gʼaˇ kʼoˆ da‸ ve yoˬ. 

Suhˉ jehˬ ve li‸ 11 

1Giˇlaˆ mvuhˇmiˬ hkʼaw chehˇ ve Yeˍhpaˍtaˆ lehˬ, ha‸ hanˉ jaˇ ve ma‸ yaˇ teˇ 
gʼaˇ hpeh‸ ve yoˬ. Yawˇ awˬ pa lehˬ Giˇlaˆ hpeh‸ leh, yawˇ ve awˬ e lehˬ meh 
maˬ lanˉ teˇ gʼaˇ hpeh‸ ve yoˬ. 
2Giˇlaˆ miˇ ma lehˬ, awˬ kaˍ awˬ nu ve yaˇ paˍ teˇ hpaˍ cawˬ ve yoˬ. Yaˇ paˍ oˇ 
ve teˇ hpaˍ uiˍ la ve teˇ yanˇ, yawˇ hui Yeˍhpaˍtaˆ hta‸ gʼa‸ kʼoˬ piˇ leh kʼoˆ 
ve, Nawˬ lehˬ ngaˬ hui ve awˬ pa geh te‸ chiˉ awˬ shinˉ gʼa tuˬ ve maˇ heˆ. 
Awˬ lawn kʼo, nawˬ lehˬ awˬ kaˍ awˬ nu ve yaˇ miˇ teˇ gʼaˇ ve yaˇ hpeh‸ ve 
yoˬ, teh‸ yawˇ hta‸ kʼoˆ piˇ ve yoˬ. 
3Hkʼe te leh Yeˍhpaˍtaˆ lehˬ, yawˇ ve awˬ viˉ awˬ nyi teˇ hpaˍ geh tawˆ kʼai leh, 
Tawˇbaˆ mvuhˇmiˬ hkʼaw ca chehˇ taˍ ve yoˬ. Oˇ kaˬ lo haiˬ ve chaw teˇ hpaˍ 
yawˇ hta‸ awˬ chawˇ ca te la leh, yawˇ hui teˇ geh te toˇ chehˇ ve yoˬ. 
4Oˇ ve hkʼaw‸ nawˉ, Aˍmawˇriˆ chaw hui leh Iˉsaˍreˍlaˆ chaw hui ma‸ bawˆ da
‸ ve yoˬ. 

5Chi hkʼe hpeh‸ la ve teˇ yanˇ, Giˇlaˆ mvuhˇmiˬ ve awˬ hoˉ awˬ naˬ teˇ hpaˍ 
lehˬ, Tawˇbaˆ mvuhˇmiˬ hkʼaw chehˇ ve Yeˍhpaˍtaˆ hta‸ ca shiˍ hkʼaw‸ la leh 
kʼoˆ ve, 
6Ngaˬ hui Aˍmawˇniˆ chaw hui hta‸ bawˆ da‸ hpeh‸ tuˬ, ngaˬ hui hta‸ awˬ 
hoˉ te leh sheh kʼai laˇ-oˆ, teh‸ yawˇ hta‸ kʼoˆ piˇ ve yoˬ. 
7Oˇ htaˇ Yeˍhpaˍtaˆ kʼaw‸ yaw hkʼaw‸ leh kʼoˆ ve, Nawˬ hui ngaˬ hta‸ nyi 
bawˬ leh, ngaˬ pa ve yehˬ hkʼaw gʼa‸ kʼoˬ laˇ ve yoˬ. Chi beu‸ nawˬ hui dawˇ 
haˍ kuiˬ hkʼaw gaˬ ve teˇ yanˇ, aˬ hto‸ ma pa taw ngaˬ geh laˬ ve le, teh‸ yawˇ 
hui hta‸ kʼoˆ piˇ ve yoˬ. 
8Yawˇ hui kʼaw‸ kʼoˆ ve, Chi beu‸ ngaˬ hui nawˬ geh laˬ ve yoˬ. Awˬ lawn kʼo, 
Giˇlaˆ mvuhˇmiˬ hkʼaw chehˇ ve chaw hkʼa peu-eˬ hta‸ shiˍ leh, Aˍmawˇniˆ 
chaw hui hta‸ ca bawˆ tuˬ nawˬ hta‸ ngaˬ hui geh kʼai tcuh gaˇ ve yoˬ, teh‸ 
yawˇ hta‸ kʼoˆ piˇ ve yoˬ. 
9Oˇ htaˇ Yeˍhpaˍtaˆ lehˬ, Aˍmawˇniˆ chaw hui hta‸ ca bawˆ tuˬ nawˬ hui ngaˬ 
hta‸ shiˍ kʼo‸-e leh, Gʼuiˬsha ngaˬ hta‸ gʼaˇ shehˍ hpaˇ hpeh‸ la piˇ ve kʼo, 
ngaˬ hta‸ nawˬ hui ve awˬ hoˉ te tcuh laˇ tuˬ ve laˇ, teh‸ yawˇ hui hta‸ na nyi 
ve yoˬ. 
10Yawˇ hui lehˬ, Nawˬ kʼoˆ ve hkʼe ngaˬ hui te tuˬ yoˬ. Gʼuiˬsha lehˬ, ngaˬ hui 
awˬ kaˍ lo shaˉ hkiˆ hpeh‸ ve yoˬ, teh‸ kʼoˆ ve yoˬ. 
11Hkʼe te leh, Yeˍhpaˍtaˆ lehˬ Giˇlaˆ mvuhˇmiˬ ve awˬ hoˉawˬ naˬ teˇ hpaˍ geh 
kʼo‸-e leh, yawˇ hui yawˇ hta‸ awˬ hoˉ te tcuh ve yoˬ. Yeˍhpaˍtaˆ lehˬ, tawˇ oˇ 
ve hkʼa peu-eˬ Miˇsaˍpaˍ venˇ hkʼaw Gʼuiˬsha mehˆ gʼuˇ suhˍ teˇ pawˆ kʼaw‸ 
kʼoˆ ve yoˬ. 
12Oˇ ve hkʼaw‸ nawˉ Yeˍhpaˍtaˆ Aˍmawˇniˆ jawˇmawˇ hta‸ tawˇ shanˍ feu piˇ 
leh, Aˬ hto‸ ma pa taw, nawˬ ngaˬ hui hta‸ ca ya‸ la ve le. Aˬ hto‸ ma pa 
taw, nawˬ ngaˬ hui ve mvuhˇmiˬ hta‸ ca bawˆ la ve le, teh‸ na nyi ve yoˬ. 
13Oˇ htaˇ Aˍmawˇniˆ jawˇmawˇ tawˇ kʼaw‸ shanˍ feu laˇ leh kʼoˆ ve, Iˉsaˍreˍlaˆ 
chaw teˇ hpaˍ Eˇjiˇtu‸ mvuhˇmiˬ hkʼaw tawˆ la ve teˇ yanˇ, Aˍnonˍ iˉ kaˆ lawˬ, 
Yaˍboˆ iˉ kaˆ lawˬ, Yawˇdanˍ iˉ kaˆ lawˬ chi teˇ hpaˍ awˬ kaˍ lo cawˬ ve ngaˬ 

hui ve mvuhˇmiˬ hta‸ hinˉ yuˬ kʼai taˍ ve yoˬ. Chi beu‸ mvuhˇmiˬ oˇ ve teˇ 
hpaˍ ngaˬ hui hta‸ kʼaw‸ pe‸ laˇ-oˆ, teh‸ yawˇ hta‸ kʼoˆ piˇ ve yoˬ. 
14Oˇ htaˇ Yeˍhpaˍtaˆ Aˍmawˇniˆ jawˇmawˇ geh tawˇ kʼaw‸ shanˍ feu leh kʼoˆ 
ve, 
15Iˉsaˍreˍlaˆ chaw hui lehˬ, Mawˇbaˆ chaw hui ve mvuhˇmiˬ leh, Aˍmonˍ chaw 
hui ve mvuhˇmiˬ htaˬ maˇ bawˆ yuˬ. 
16Iˉsaˍreˍlaˆ chaw teˇ hpaˍ Eˇjiˇtu‸ mvuhˇmiˬ hkʼaw tawˆ la ve teˇ yanˇ, yawˇ 
hui lehˬ hteunˍ lonˉ leh laˇ tsuhˇ gʼuiˬ nyi hta‸ hpanˍ kʼai peuˬ hkʼaw‸ nawˉ, 
Kaˍdeˍshaˆ venˇ lo gaˬ la ve yoˬ. 
17Oˇ htaˇ yawˇ hui lehˬ, Eˇdonˍ mvuhˇmiˬ hkʼaw hpanˍ kʼai tuˬ, Eˇdonˍ 
jawˇmawˇ geh a hkaw-anˬ lawˬ ve yoˬ. Ya‸ hkʼaˇ, Eˇdon jawˇmawˇ yawˇ hui 
hta‸ a hkaw-anˬ maˇ piˇ. Chi hta‸ pa taw, Iˉsaˍreˍlaˆ chaw teˇ hpaˍ Kaˍdeˍshaˆ 
venˇ hkʼaw lo chehˇ taˍ ve yoˬ. 
18Oˇ ve hkʼaw‸ nawˉ, yawˇ hui lehˬ hteunˍ lonˉ hta‸ hpanˍ kʼai ve yoˬ. Yawˇ 
hui lehˬ, Eˇdonˍ mvuhˇmiˬ leh Mawˇbaˆ mvuhˇmiˬ hta‸ caw kʼai leh, Aˍnonˍ iˉ 
kaˆ lawˬ oˇ hpawˇ lo cawˬ ve Mawˇbaˆ mvuhˇmiˬ mvuhˇ nyi tawˆ hpawˇ lo gaˬ 
la ve yoˬ. Yawˇ hui lehˬ Aˍnonˍ iˉ kaˆ lawˬ hta‸ maˇ hkanˍ tawˆ-e. Awˬ lawn 
kʼo, iˉ kaˆ lawˬ oˇ ve lehˬ Mawˇbaˆ chaw hui ve miˬ tcuhˉ hpeh‸ ve pa taw 
yoˬ. 
19Oˇ ve hkʼaw‸ nawˉ, Iˉsaˍreˍlaˆ chaw teˇ hpaˍ lehˬAˍmawˇriˆ mvuhˇmiˬ hta‸ 
hpanˍ kʼai tuˬ, Heˍsaˍbonˍ jawˇmawˇ Siˉhonˍ geh a hkaw-anˬ lawˬ ve yoˬ. 
20Ya‸ hkʼaˇ, jawˇmawˇ Shiˉhonˍ lehˬ yawˇ hui hta‸ a hkaw-anˬ maˇ piˇ. Yawˇ 
lehˬ, ma‸ yaˇ hkʼa peu-eˬ ve hta‸ shiˍ veu laˇ leh, Iˉsaˍreˍlaˆ chaw hta‸ ca 
bawˆ la tuˬ, Yaˍhaˆ venˇ lo chehˇ taˍ ve yoˬ. 
21Ya‸ hkʼaˇ, Iˉsaˍreˍlaˆ chaw hui ve Jawˇmawˇ Gʼuiˬsha lehˬ, Siˉhonˍ leh yawˇ 
ve ma‸ yaˇ hkʼa peu-eˬ hta‸ Iˉsaˍreˍlaˆ chaw hui ve la‸ sheh hkʼaw lo chiˇ a‸ 
piˇ ve yoˬ. Chi hta‸ pa taw, Iˉsaˍreˍlaˆ chaw hui lehˬ, oˇ kaˬ lo chehˇ taˍ ve 
Aˍmawˇriˆ chaw hui ve mawˇ jeˬ hkʼa peu-eˬ hta‸ yuˬ kʼai ve yoˬ. 

22Yawˇ hui lehˬ, awˬ hawˉ hpawˇ Aˍnonˍ iˉ kaˆ lawˬ hta‸ te leh, awˬ na hpawˇ 
Yaˍboˆ iˉ kaˆ lawˬ lo hkʼa gaˬ, mvuhˇ nyi tawˆ hpawˇ lo cawˬ ve hteunˍ lonˉ 
hta‸ te leh, mvuhˇ nyi kʼehˬ hpawˇ lo cawˬ ve Yawˇdanˍ iˉ kaˆ lawˬ lo hkʼa 
gaˬ, awˬ kaˍ lo cawˬ taˍ ve Aˍmawˇriˆ chaw hui ve mvuhˇmiˬ hkʼa peu-eˬ hta‸ 
bawˆ yuˬ ve yoˬ. 
23Chi hta‸ pa taw Iˉsaˍreˍlaˆ chaw hui awˬ pon Aˍmawˇriˆ chaw hui hta‸ gʼa‸ 
kʼoˬ piˇ shehˍ hpaˇ lehˬ, Iˉsaˍ reˍlaˆ chaw hui ve Jawˇmawˇ Gʼuiˬsha hpeh‸ ve 
yoˬ. 
24Nawˬ hui lehˬ, mvuhˇmiˬ oˇ ve hta‸ kʼaw‸ bawˆ yuˬ tuˬ coˇ caˇ chehˇ ve laˇ. 
Nawˬ hui ve Hkeˍmuˇshaˆ gʼuiˬsha nawˬ hui hta‸ piˇ taˍ ve mvuhˇmiˬ hta‸ tiˉ 
ha‸ shaˉ taˍ-o‸. Ngaˬ hui ve Jawˇmawˇ Gʼuiˬsha ngaˬ hui hta‸ piˇ laˇ taˍ peuˬ 
ve mvuhˇmiˬ hta‸ ngaˬ hui ha‸ shaˉ taˍ tuˬ yoˬ. 
25Mawˇbaˆ mvuhˇmiˬ hta‸ uˉ peunˍ chehˇ ve Ziˆpawˇraˆ ve yaˇ Baˍlehˆ a‸ kehˉ 
nawˬ hui da‸ leuˉ ve yoˬ, teh‸ dawˇ chehˇ ve laˇ. Yawˇ lehˬ Iˉsaˍreˍlaˆ chaw 
hui hta‸ teˇ pawˆ ka‸ maˇ tawˍ da‸ jaw. Yawˇ ngaˬ hui hta‸ teˇ pawˆ pawˆ ca 
bawˆ la jaw laˇ. 
26Iˉsaˍreˍlaˆ chaw hui lehˬ, Heˍsaˍbonˍ venˇ, Aˍyawˍ venˇ, leh Aˍnonˍ iˉ kaˆ 
lawˬ pfuhˍ lo cawˬ ve venˇ teˇ hpaˍ hta‸ shehˆ ha hkʼaw‸ hkʼa gaˬ uˉ peunˍ 
chehˇ ve yoˬ. Awˬ yanˇ oˇ ve teˇ hpaˍ awˬ hkʼaw lo, aˬ hto‸ ma pa taw nawˬ 
hui venˇ oˇ ve teˇ hpaˍ hta‸ maˇ kʼaw‸ bawˆ hkʼaw‸ ve le. 
27Ngaˬ lehˬ, nawˬ hui hta‸ te‸ chiˉ te ya‸ kuiˬ maˇ cawˬ. Nawˬ hui ngaˬ hta‸ 
ma‸ ca bawˆ la ve lehˬ, nawˬ hui te ya‸ jaˇ ve yoˬ. Gʼuiˬsha lehˬ, suhˉ jehˬ 
shehˍ hpaˇ hpeh‸ ve yoˬ. Iˉsaˍreˍlaˆ chaw leh Aˍmawˇniˆ chaw hui awˬ kaˍ lo, 
ya‸ nyi Gʼuiˬsha suhˉ jehˬ laˇ tuˬ yoˬ, teh‸ kʼaw‸ kʼoˆ feu piˇ ve yoˬ. 
28Ya‸ hkʼaˇ, Aˍmawˇniˆ jawˇmawˇ lehˬ Yeˍhpaˍtaˆ kʼaw‸ yaw hkʼaw‸ feu piˇ 
ve tawˇ hta‸ maˇ na yuˬ. 
29Oˇ htaˇ Gʼuiˬsha ve Awˬ ha hpu Yeˍhpaˍtaˆ awˬ hkʼoˆ ya‸ la ve yoˬ. Hkʼe te 
leh, yawˇ lehˬ Giˇlaˆ leh Maˍnaˍseˍ mvuhˇmiˬ lo kʼai taˉ peuˬ hkʼaw‸ nawˉ, 

Giˇlaˆ mvuhˇmiˬ hkʼaw cawˬ ve Miˆsaˍpa venˇ lo kʼaw‸ la ve yoˬ. Peuˬ leh 
Aˍmonˍ chaw hui ve mvuhˇmiˬ lo kʼaw‸ kʼai ve yoˬ. 
30Oˇ htaˇ Yeˍhpaˍtaˆ Gʼuiˬsha hta‸ ka ti‸ te leh kʼoˆ ve, Gʼuiˬsha-oˬ, Aˍmawˇniˆ 
chaw hui hta‸ nawˬ ngaˬ ve la‸ sheh hkʼaw chiˇ a‸ laˇ ve kʼo, 
31ngaˬ ma‸ bawˆ gʼaˇ taˉ leh kʼaw‸ la ve teˇ yanˇ, ngaˬ hta‸ awˉ lawˉ peuˇ ca 
ha‸ la ve chaw teˇ gʼaˇ hta‸ ngaˬ yuˬ leh nawˬ hta‸ tuˉ tanˇ laˇ tuˬ yoˬ, teh‸ 
kʼoˆ ve yoˬ. 
32Yawˇ oˇ hkʼe kʼoˆ peuˬ hkʼaw‸ nawˉ, Aˍmawˇriˆ chaw hui hta‸ ca bawˆ tuˬ, iˉ 
kaˆ lawˬ hta‸ hkanˍ tawˆ-e ve yoˬ. Gʼuiˬsha lehˬ, yawˇ hta‸ gʼaˇ shehˍ hpaˇ 
hpeh‸ piˇ lawˬ ve yoˬ. 
33Yawˇ lehˬ Aˍyawˍ venˇ hta‸ te leh Keˍraˍmenˍ lo hkʼa gaˬ, awˬ kaˍ lo cawˬ ve 
Miˇniˆ venˇ leh awˬ nu ve venˇ nyiˇ chi venˇ hta‸ te luˬ te sheˆ piˇ ve yoˬ. 
Iˉsaˍreˍlaˆ chaw hui lehˬ, Aˍmawˇniˆ chaw hui hta‸ tiˇ pehˍ leh, yawˇ hui hta‸ 
te luˬ te sheˆ piˇ ve yoˬ. 

Yeˍhpaˍtaˆ ve yaˇ miˇ 

34Yeˍhpaˍtaˆ lehˬ, Miˆsaˍpaˍ venˇ lo kʼaw‸ la chehˇ ve teˇ yanˇ, yawˇ ve yaˇ miˇ 
lehˬ tinˍ hteˆ kʼaˍ hkʼeˆ leh, yawˇ hta‸ ca ha‸ yuˬ la ve yoˬ. Yeˍhpaˍtaˆ lehˬ, 
yaˇ chi teˇ gʼaˇ tiˉ cawˬ ve yoˬ. 
35Yawˇ ve yaˇ miˇ hta‸ gʼa mawˬ ve teˇ yanˇ, Yeˍhpaˍtaˆ dawˇ haˍ jaˇ leh yawˇ 
ve veu‸ kʼaˇ hta‸ tzuh‸ suhˍ leh kʼoˆ ve, Yaˇ miˇ-oˬ, nawˬ lehˬ ngaˬ ve nyi ma 
hta‸ pe‸ hkoˇ tuˬ te laˇ ve yoˬ. Aˬ hto‸ ma pa taw, nawˬ ngaˬ hta‸ dawˇ haˍ 
tuˬ te laˇ ve le. Ngaˬ Gʼuiˬsha hta‸ ka ti‸ te taˍ peuˬ. Ka ti‸ oˇ ve hta‸ ngaˬ te 
luˬ maˇ hpeh‸, teh‸ kʼoˆ piˇ ve yoˬ. 
36Oˇ htaˇ yawˇ ve yaˇ miˇ lehˬ, Ngaˬ pa-oˬ, nawˬ Gʼuiˬsha hta‸ ka ti‸ te taˍ peuˬ 
ve kʼo, nawˬ te taˍ ve ka ti‸ hkʼa shuˍ ngaˬ hta‸ te laˇ-oˆ. Awˬ lawn kʼo, 
Gʼuiˬsha lehˬ nawˬ ve canˇ paˍ Aˍmawˇniˆ chaw hui hta‸ nawˬ ve la‸ sheh 
hkʼaw chiˇ a‸ laˇ peuˬ ve yoˬ, teh‸ yawˇ ve awˬ pa hta‸ kʼoˆ piˇ ve yoˬ. 
37Oˇ ve hkʼaw‸ nawˉ yaˇ miˇ chi yawˇ ve awˬ pa hta‸ lawˬ hkawˉ leh kʼoˆ ve, 
Ngaˬ pa-oˬ, ngaˬ nawˬ geh teˇ ceuˬ lawˬ gaˇ ve yoˬ. Ngaˬ lehˬ yaˇ miˇ haˉ hpeh

‸ leh gʼa suh-e tuˬ ve pa taw, ngaˬ maˇ suh sheˍ gʼuˇ suhˍ ngaˬ ve awˬ chawˇ 
teˇ hpaˍ geh hkʼaw hkʼoˆ lo ca hawˬ toˇ tuˬ, awˬ yanˇ nyiˇ ha pa hkʼe piˇ laˇ-
oˆ, teh‸ kʼoˆ ve yoˬ. 
38Yawˇ ve awˬ pa htawˇ yawˇ lawˬ ve hkʼe, awˬ yanˇ nyiˇ ha pa piˇ ve yoˬ. Hkʼe 
te leh yaˇ miˇ oˇ ve lehˬ, yawˇ ve awˬ chawˇ teˇ hpaˍ hta‸ shiˍ veu leh, ha pa 
nyiˇ maˬ hkʼa biˇ hkʼaw hkʼoˆ lo chehˇ taˍ ve yoˬ. 
39Ha pa nyiˇ maˬ peuˬ kʼai ve teˇ yanˇ, yaˇ miˇ oˇ ve yawˇ awˬ pa geh kʼaw‸ la 
ve yoˬ. Yeˍhpaˍtaˆ lehˬ, yawˇ Gʼuiˬsha hta‸ ka ti‸ te taˍ ve hkʼe te ve yoˬ. 
Yawˇ ve yaˇ miˇ lehˬ yaˇ miˇ haˉ ceh tiˉ hpeh‸ taˉ leh suh-e ve yoˬ. 
40Oˇ ve teˇ nyi hta‸ te leh Iˉsaˍreˍlaˆ yaˇ miˇ teˇ hpaˍ lehˬ, teˇ hkʼaw‸ awˬ 
hkʼaw lo awˇ nyi heh puiˉ hkʼaw lo kʼai leh, Giˇlaˆ venˇ yaˇ Yeˍhpaˍtaˆ yaˇ miˇ 
pon dawˇ haˍ leh ca paˆ hawˬ toˇ ve awˬ liˇ cawˬ la ve yoˬ. 

Suhˉ jehˬ ve li‸ 12 

Yeˍhpaˍtaˆ leh Eˇhpaˍrenˍ chaw 

1Oˇ htaˇ Eˇhpaˍrenˍ chaw teˇ hpaˍ, Yawˇdanˍ iˉ kaˆ lawˬ hta‸ hkanˍ tawˆ la 
peuˬ hkʼaw‸ nawˉ, Yeˍhpaˍtaˆ chehˇ taˍ kuiˬ Zaˍhponˍ venˇ lo laˬ leh kʼoˆ ve, 
Aˬ hto‸ ma pa taw nawˬ ngaˬ hui hta‸ maˇ kuˬ laˇ leh, Aˍmawˇniˆ chaw hui 
hta‸ ca bawˆ-e ve le. Nawˬ ve yehˬ hta‸ ngaˬ hui aˬ miˍ tuˉ baˬ tuˬ yoˬ, teh‸ 
yawˇ hta‸ kʼoˆ piˇ ve yoˬ. 
2Oˇ htaˇ Yeˍhpaˍtaˆ kʼoˆ ve, Ngaˬ leh ngaˬ ve chaw teˇ hpaˍ, Aˍmawˇniˆ chaw 
hui hta‸ gʼaˇ hte‸ gʼa deˇ da‸ ve yoˬ. Ngaˬ nawˬ hui hta‸ ca kuˬ ve htawˇ, 
nawˬ hui teˇ gʼaˇ ka‸ ngaˬ hta‸ yawˇ hui ve la‸ sheh hkʼaw lo maˇ htaiˍ hkʼaw
‸ laˇ. 
3Nawˬ hui ngaˬ hta‸ maˇ ca ga la ve pa taw, ngaˬ ve a sha‸ tanˇ leh 
Aˍmawˇniˆ chaw hui hta‸ ca bawˆ-e ve yoˬ. Gʼuiˬsha lehˬ, chaw oˇ ve teˇ hpaˍ 
hta‸ ngaˬ ve la‸ sheh hkʼaw lo chiˇ a‸ laˇ ve yoˬ. Aˬ hto‸ ma pa taw, nawˬ hui 
chi beu‸ ngaˬ hta‸ ca bawˆ la ve le, teh‸ yawˇ hui hta‸ kʼoˆ piˇ ve yoˬ. 
4Oˇ ve hkʼaw‸ nawˉ Yeˍhpaˍtaˆ lehˬ, Giˇlaˆ mvuhˇmiˬ hkʼaw chehˇ ve yawˇ ve 
chaw hkʼa peu-eˬ hta‸ kuˬ yuˬ leh, Eˇhpaˍrenˍ chaw hui hta‸ gʼa‸ bawˆ kʼoˬ 

piˇ ve yoˬ. Awˬ lawn kʼo, Eˇhpaˍrenˍ chaw hui kʼoˆ ve, Eˇhpaˍrenˍ leh 
Maˍnaˍseˍ mvuhˇmiˬ hkʼaw chehˇ taˍ ve nawˬ hui Giˇlaˆ awˬ ceuˬ awˬ hkʼaˇ teˇ 
hpaˍ lehˬ, Eˇhpaˍrenˍ chaw hui hta‸ kʼaw‸ hpfuhˆ ve chaw teˇ hpaˍ hpeh‸ ve 
yoˬ, teh‸ kʼoˆ ve pa taw yoˬ. 
5Giˇlaˆ chaw teˇ hpaˍ lehˬ, Yawˇdanˍ i kaˆ lawˬ gʼuiˬ ta teˇ hpaˍ hta‸ shaw taˍ 
ve yoˬ. Chi hkʼe te ve lehˬ, Eˇhpaˍrenˍ chaw hui i kaˆ lawˬ oˇ ve hta‸ hkanˍ 
tawˆ-e maˇ gaˬ tuˬ awˬ pon hpeh‸ ve yoˬ. Eˇhpaˍrenˍ chaw teˇ hpaˍ lehˬ, iˉ kaˆ 
lawˬ oˇ ve hta‸ hkanˍ tawˆ-e tuˬ a hkaw-anˬ ca lawˬ la ve teˇ yanˇ, Giˇlaˆ chaw 
teˇ hpaˍ lehˬ, Nawˬ hui Eˇhpaˍrenˍ chaw hpeh‸ ve laˇ, teh‸ naˬ nyi ve yoˬ. 
Yawˇ hui lehˬ, Maˇ heˆ, teh‸ kʼaw‸ yaw hkʼaw‸ ve yoˬ. 
6Oˇ htaˇ Giˇlaˆ chaw teˇ hpaˍ lehˬ yawˇ hui hta‸, Shiˆbawˇlehˆ, teh‸ kʼoˆ tcuh 
nyi ve yoˬ. Eˇhpaˍrenˍ chaw teˇ hpaˍ lehˬ, tawˇ yaw maˇ pi‸ ve pa taw, 
Tiˆbawˇlehˆ, teh‸ kʼoˆ ve yoˬ. Oˇ htaˇ yawˇ hui lehˬ, chaw oˇ ve teˇ hpaˍ hta‸ 
yuˬ leh Yawˇdanˍ gʼuiˬ ta lo tiˇ pehˍ piˇ ve yoˬ. Oˇ hkʼe te leh, yawˇ hui 
Eˇhpaˍrenˍ chaw 42,000 gʼaˇ hta‸ tiˇ pehˍ piˇ ve yoˬ. 
7Yeˍhpaˍtaˆ lehˬ Iˉsaˍreˍlaˆ chaw hui hta‸ hkaw‸ hkʼaw‸ uˉ peunˍ ve yoˬ. Oˇ 
ve hkʼaw‸ nawˉ yawˇ suh-e leh Giˇlaˆ mvuhˇmiˬ hkʼaw cawˬ ve yawˇ ve venˇ 
hkʼaw tuˍ piˇ ve yoˬ. 

Iˉbaˍsanˍ, Eˇlonˍ, leh Aˍbaˍdonˍ 

8Yeˍhpaˍtaˆ suh peuˬ hkʼaw‸ nawˉ, Behˍlehˍhehnˍ venˇ hkʼaw chehˇ ve 
Iˉbaˍsanˍ lehˬ, Iˉsaˍreˍlaˆ chaw hui hta‸ kʼaw‸ sheh kʼai piˇ ve yoˬ. 
9Yawˇ lehˬ, yaˇ paˍ 30 gʼaˇ leh yaˇ miˇ 30 gʼaˇ cawˬ ve yoˬ. Yawˇ lehˬ, yaˇ paˍ 
yaˇ miˇ oˇ ve teˇ hpaˍ hta‸, awˬ nu ve Iˉsaˍreˍlaˆ awˬ ceuˬ awˬ hkʼaˇ teˇ hpaˍ 
hta‸ heuˆ tcuh ve yoˬ. Iˉbaˍsanˍ lehˬ Iˉsaˍreˍlaˆ chaw hui hta‸ suhˍ hkʼaw‸ uˉ 
peunˍ ve yoˬ. 
10Oˇ ve hkʼaw‸ nawˉ yawˇ suh-e leh, Beˍlehˍhehnˍ venˇ hkʼaw tuˍ piˇ ve yoˬ. 
11Iˉbaˍsanˍ suh peuˬ hkʼaw‸ nawˉ, Zeˍbuˆlonˍ awˬ ceuˬ awˬ hkʼaˇ Eˇlonˍ lehˬ 
Iˉsaˍreˍlaˆ chaw hui hta‸ teˇ chi hkʼaw‸ uˉ peunˍ ve yoˬ. 

12Oˇ ve hkʼaw‸ nawˉ yawˇ suh-e leh Zeˍbuˆlonˍ mvuhˇmiˬ hkʼaw cawˬ ve 
Aˍjaˍlonˍ venˇ hkʼaw tuˍ piˇ ve yoˬ. 
13Eˇlonˍ suh peuˬ hkʼaw‸ nawˉ, Piˇraˍtonˍ venˇ hkʼaw chehˇ ve Hiˇleˍlaˆ ve yaˇ 
Aˍbaˍdonˍ lehˬ, Iˉsaˍreˍlaˆ chaw hui hta‸ kʼaw‸ uˉ peunˍ ve yoˬ. 
14Yawˇ lehˬ yaˇ paˍ 40 gʼaˇ cawˬ leh, awˬ hawehˍ 30 gʼaˇ cawˬ ve yoˬ. Yawˇ hui 
lehˬ piˉlaˬ 70 hkeh ciˇ toˇ ve yoˬ. Aˍbaˍdonˍ lehˬ, Iˉsaˍreˍlaˆ chaw hui hta‸ hinˉ 
hkʼaw‸ uˉ peunˍ ve yoˬ. 
15Oˇ ve hkʼaw‸ nawˉ yawˇ suh-e leh, Aˍmaˍlehˆ mvuhˇmiˬ Eˇhpaˍrenˍ chaw hui 
chehˇ taˍ kuiˬ Piˇraˍtonˍ venˇ hkʼaw tuˍ piˇ ve yoˬ. 

Suhˉ jehˬ ve li‸ 13 

Saˍsonˍ paw la ve 

1Iˉsaˍreˍlaˆ chaw hui Gʼuiˬsha hta‸ teˇ pawˆ kʼaw‸ te ya‸ leh, Gʼuiˬsha lehˬ 
yawˇ hui hta‸ Hpiˇliˇtiˆ chaw hui ve awˬ ceˬ 40 hkʼaw‸ te tcuh ve yoˬ. 
2Oˇ htaˇ Danˍ awˬ ceuˬ awˬ hkʼaˇ Maˍnawˍ teh‸ kʼoˆ ve chaw teˇ gʼaˇ lehˬ, 
Zawˇraˍ venˇ hkʼaw chehˇ taˍ ve yoˬ. Yawˇ ve awˬ miˇ ma lehˬ chaw meh ma 
hpeh‸ ve yoˬ. 
3Teˇ nyi htaˇ Gʼuiˬsha ve mvuhˇ naw ma tcuh yaˇ teˇ gʼaˇ yawˇ geh laˬ leh kʼoˆ 
ve, Nawˬ lehˬ chaw meh ma hpeh‸ ve yoˬ. Ya‸ hkʼaˇ, maˇ maw maw nawˬ yaˇ 
hu la leh yaˇ paˍ teˇ gʼaˇ paw la tuˬ yoˬ. 
4Chi hta‸ pa taw shaˍ ti‸ taˍ-o‸. A pehˉ meuˇ gʼuiˬ leh tzuhˬ taˇ dawˬ. Cha‸ 
chiˆ ve caˇ tuˬ teˇ hpaˍ hta‸ ka‸ taˇ caˇ. 
5Yaˇ paˍ oˇ ve paw la ve kʼo, yawˇ ve uˉ hkeh mvuh hta‸ nawˬ teˇ pawˆ ka‸ 
maˇ gʼa nuˆ baˬ piˇ. Awˬ lawn kʼo, yawˇ paw la ve teˇ nyi hta‸ te leh, Gʼuiˬsha 
hta‸ chiˇ a‸ piˇ taˍ ve Naˍzaˍriˆ chaw teˇ gʼaˇ hpeh‸ tuˬ yoˬ. Yawˇ lehˬ, 
Iˉsaˍreˍlaˆ chaw hui hta‸ Hpiˇliˇtiˆ chaw hui ve la‸ sheh hkʼaw lo htaiˍ hkʼaw‸ 
piˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
6Oˇ htaˇ yaˇ miˇ oˇ ve yawˇ ve awˬ hpawˇ geh kʼai leh kʼoˆ ve, Gʼuiˬsha ve 
chaw teˇ gʼaˇ ngaˬ geh laˬ ve yoˬ. Yawˇ lehˬ, kawˆ law‸ law‸ ve Gʼuiˬsha ve 



693 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

mvuhˇ naw tcuh yaˇ hpeh‸ ve yoˬ. Yawˇ hkʼaˬ lo laˬ ve hta‸ ngaˬ maˇ na nyi. 
Yawˇ ve awˬ meh ka‸ ngaˬ hta‸ maˇ hto laˇ. 
7Ya‸ hkʼaˇ, ngaˬ yaˇ hu la leh yaˇ paˍ teˇ gʼaˇ paw la tuˬ yoˬ, teh‸ ngaˬ hta‸ 
kʼoˆ laˇ ve yoˬ. Peuˬ leh a pehˉ meuˇ gʼuiˬ leh tzuhˬ taˇ dawˬ. Cha‸ chiˆ ve caˇ 
tuˬ hta‸ ka‸ taˇ caˇ. Awˬ lawn kʼo, yaˇ paˍ oˇ ve lehˬ yawˇ a sha‸ te‸ chehˇ ve 
teˇ co-e, Gʼuiˬsha hta‸ chiˇ a‸ taˍ ve Naˍzaˍriˆ chaw hpeh‸ tuˬ yoˬ, teh‸ ngaˬ 
hta‸ kʼoˆ laˇ ve yoˬ, teh‸ yawˇ ve awˬ hpawˇ hta‸ kʼoˆ piˇ ve yoˬ. 
8Oˇ htaˇ, Maˍnawˍ Gʼuiˬsha geh bon lawˬ leh kʼoˆ ve, Gʼuiˬsha-oˬ, nawˬ peu laˇ 
jaw ve mvuhˇ naw tcuh yaˇ oˇ ve ngaˬ hui geh teˇ pawˆ kʼaw‸ peu laˇ leh, yaˇ 
paˍ oˇ ve paw la ve teˇ yanˇ, ngaˬ hui yawˇ hta‸ hkʼaˬ hkʼe gʼa te piˇ cawˇ ve 
awˬ lawn a ciˉ kʼaw‸ kʼoˆ maˍ laˇ tcuh sheˍ, teh‸ Gʼuiˬsha hta‸ kʼoˆ piˇ ve yoˬ. 
9Gʼuiˬsha lehˬ Maˍnawˍ kʼoˆ ve hkʼe te leh, yawˇ ve mvuhˇ naw tcuh yaˇ hta‸ 
yaˇ miˇ oˇ ve geh teˇ pawˆ kʼaw‸ kʼai tcuh ve yoˬ. Yaˇ miˇ oˇ ve lehˬ, ti mi 
hkʼaw mui chehˇ taˍ ve yoˬ. Yawˇ ve awˬ hpawˇ Maˍnawˍ lehˬ, yawˇ geh maˇ 
chehˇ taˍ. 
10Hkʼe te leh yawˇ ve awˬ hpawˇ geh gʼuiˇ kʼai leh kʼoˆ ve, Nyi loˬ. Aˉ nyi htaˇ 
ngaˬ geh laˬ jaw ve chaw oˇ ve ngaˬ geh kʼaw‸ gaˬ la peuˬ, teh‸ yawˇ hta‸ kʼoˆ 
piˇ ve yoˬ. 
11Maˍnawˍ tu leh yawˇ miˇ ma hkʼaˇ suh gʼa‸ kʼai ve yoˬ. Yawˇ chaw oˇ ve geh 
kʼai leh, Aˉ nyi htaˇ ngaˬ miˇ ma hta‸ tawˇ ca yaw piˇ la ve nawˬ yoˬ laˇ, teh‸ 
yawˇ hta‸ na nyi ve yoˬ. Chaw oˇ ve lehˬ, Ngaˬ yoˬ, teh‸ kʼaw‸ yaw hkʼaw‸ 
piˇ ve yoˬ. 
12Oˇ htaˇ Maˍnawˍ kʼoˆ ve, Nawˬ kʼoˆ ve hkʼe awˬ tehˬ awˬ na hpeh‸ la ve kʼo, 
yaˇ paˍ oˇ ve hkʼaˬ hkʼe hpeh‸ la tuˬ le. Yawˇ aˬ hto‸ ma kanˉ gʼa te tuˬ ve le, 
teh‸ yawˇ hta‸ na nyi ve yoˬ. 
13Gʼuiˬsha ve mvuhˇ naw tcuh yaˇ yawˇ hta‸ kʼaw‸ yaw hkʼaw‸ leh kʼoˆ ve, 
Nawˬ miˇ ma lehˬ, ngaˬ kʼoˆ laˇ taˬ peuˬ ve teˇ hpaˍ hta‸ hkʼa deh‸ na yuˬ leh 
gʼa te tuˬ yoˬ. 

14A pehˉ meuˇ te awˬ hkʼaw lo tawˆ la ve awˬ ceuˬ teˇ hpaˍ hta‸ yawˇ maˇ gʼa 
caˇ. A pehˉ meuˇ gʼuiˬ leh tzuhˬ hta‸ ka‸ maˇ gʼa dawˬ. Cha‸ chiˆ ve awˬ ceuˬ 
hta‸ htawˇ maˇ gʼa caˇ. Ngaˬ yawˇ hta‸ kʼoˆ piˇ taˍ peuˬ ve awˬ ceuˬ hkʼa peu-
eˬ hta‸ yawˇ na yuˬ leh gʼa te ve yoˬ, teh‸ yawˇ hta‸ kʼoˆ piˇ ve yoˬ. 
15Chaw oˇ ve lehˬ Gʼuiˬsha ve mvuhˇ naw tcuh yaˇ hpeh‸ ve hta‸ Maˍnawˍ 
maˇ shiˍ. Hkʼe te leh, yawˇ chaw oˇ ve hta‸ kʼoˆ piˇ ve, Awˬ bon te leh a ciˉ 
taˇ tawˆ kʼai laˇ sheˍ. Ngaˬ hui nawˬ awˬ pon aˉ che‸ ehˉ teˇ hkeh tiˇ leh awˍ 
chiˇ te laˇ shaˍ, teh‸ yawˇ hta‸ kʼoˆ piˇ ve yoˬ. 
16Ya‸ hkʼaˇ, mvuhˇ naw tcuh yaˇ kʼaw‸ yaw hkʼaw‸ leh kʼoˆ ve, Ngaˬ chehˇ 
taˍ ve htawˇ, nawˬ ve caˇ tuˬ hta‸ caˇ tuˬ ve maˇ heˆ. Ya‸ hkʼaˇ, nawˬ caˇ tuˬ 
gu gaˇ ve kʼo, hkʼa deh‸ gu leh Gʼuiˬsha hta‸ tuˉ tanˇ piˇ-oˆ, teh‸ yawˇ hta‸ 
kʼoˆ piˇ ve yoˬ. 
17Oˇ htaˇ Maˍnawˬ lehˬ, Nawˬ kʼoˆ laˇ taˍ ve awˬ ceuˬ oˇ ve teˇ hpaˍ awˬ tehˬ 
awˬ na biˇ la ve teˇ yanˇ, ngaˬ hui nawˬ hta‸ taˍ uiˍ taˍ mvuh hpeh‸ tuˬ, nawˬ 
ve awˬ meh ngaˬ hui hta‸ a ciˉ hto laˇ-oˆ, teh‸ mvuhˇ naw tcuh yaˇ hta‸ kʼoˆ 
piˇ ve yoˬ. 
18Oˇ htaˇ mvuhˇ naw ma tcuh yaˇ lehˬ, Aˬ hto‸ ma pa taw nawˬ ngaˬ ve awˬ 
meh hta‸ shiˍ gaˇ ve le. Oˇ ve lehˬ, anˇ tuˬ uiˍ ve awˬ meh hpeh‸ ve yoˬ, teh‸ 
yawˇ hta‸ kʼaw‸ yaw hkʼaw‸ piˇ ve yoˬ. 
19Hkʼe te leh Maˍnawˍ lehˬ, aˉ che‸ ehˉ leh caˬ hkʼa hta‸ yuˬ leh tuˉ tanˇ kuiˬ 
hkʼoˆ Gʼuiˬsha hta‸ tuˉ tanˇ piˇ ve yoˬ. 
20Tuˉ tanˇ kuiˬ hkʼoˆ ve mvuhˇ hkʼawˇ teˇ hpaˍ mvuhˇ naw ma hkʼoˆ lo taˆ-e 
chehˇ ve teˇ yanˇ, mvuhˇ naw tcuh yaˇ oˇ ve htawˇ, mvuhˇ hkʼawˇ geh taˆ-e 
chehˇ ve hta‸ yawˇ huiˉ maˬ gʼa mawˬ ve yoˬ. Oˇ htaˇ, Yawˇ huiˉ maˬ miˬ chaˇ 
hkʼoˆ boˆ taˍ ve yoˬ. 
21Oˇ ve teˇ nyi hta‸ te leh, Maˍnawˍ leh yawˇ ve awˬ miˇ ma lehˬ, mvuhˇ naw 
tcuh yaˇ hta‸ teˇpawˆ ka‸ maˇ gʼa kʼaw‸ mawˬ ve yoˬ. Chaw oˇ ve lehˬ, 
Gʼuiˬsha ve mvuhˇnaw tcuh yaˇ hpeh‸ ve hta‸ Maˍnawˍ shiˍ la ve yoˬ. 

22Oˇ htaˇ Maˍnawˍ lehˬ, Ngaˬ huiˉ maˬ Gʼuiˬsha hta‸ gʼa mawˬ peuˬ ve pa taw 
gʼa suh tuˬ yoˬ, teh‸ yawˇ ve awˬ miˇ ma hta‸ kʼoˆ piˇ ve yoˬ. 
23Ya‸ hkʼaˇ yawˇ ve awˬ miˇ ma kʼoˆ ve, Gʼuiˬsha lehˬ ngaˬ huiˉ maˬ hta‸ tiˇ 
pehˍ gaˇ ve nyi ma cawˬ ve hkʼe kʼo, ngaˬ huiˉ maˬ ve tuˉ tanˇ tuˬ hta‸ ha‸ 
yuˬ laˇ tuˬ ve maˇ heˆ. Awˬ ceuˬ chi ve teˇ hpaˍ htawˇ, ngaˬ huiˉ maˬ hta‸ 
hpeu‸ maˍ laˇ tuˬ ve maˇ heˆ, teh‸ yawˇ ve awˬ hpawˇ hta‸ kʼoˆ piˇ ve yoˬ. 
24Yaˇ miˇ oˇ ve yaˇ paˍ teˇ gʼaˇ paw la leh, yawˇ hta‸ Sanˍsonˍ teh‸ meh piˇ ve 
yoˬ. Yaˇ paˍ oˇ ve uiˍ la leh, Gʼuiˬsha yawˇ hta‸ awˬ bon na‸ piˇ ve yoˬ. 
25Yawˇ lehˬ, Zawˇraˆ leh Eˇshaˍtawˇlaˆ venˇ awˬ kaˍ lo cawˬ ve Danˍ ve aˉ po 
kʼo hkʼaw chehˇ taˍ htaˇ, Gʼuiˬsha ve kanˇ paˆ yawˇ hta‸ awˬ gʼaˇ uiˍ la piˇ ve 
yoˬ. 

Suhˉ jehˬ ve li‸ 14 

Saˍsonˍ awˬ miˇ ma heuˆ ve 

1Teˇ nyi htaˇ Sanˍsonˍ Tiˉmaˍnaˆ venˇ lo kʼai leh, oˇ kaˬ lo Hpiˇliˇtiˆ yaˇ miˇ teˇ 
gʼaˇ hta‸ mawˬ ve yoˬ. 
2Hkʼe te leh yawˇ awˬ pa awˬ e geh kʼo‸-e leh, Tiˉmaˍnaˆ venˇ hkʼaw lo ngaˬ 
yaˇ miˇ haˉ teˇ gʼaˇ hta‸ mawˬ taˉ peuˬ. Yawˇ hta‸ ca lawˬ laˇ-oˆ. Ngaˬ yawˇ 
hta‸ heuˆ gaˇ ve yoˬ, teh‸ kʼoˆ piˇ ve yoˬ. 
3Ya‸ hkʼaˇ yawˇ ve awˬ pa awˬ e kʼaw‸ yaw hkʼaw‸ leh kʼoˆ ve, Aˬ hto‸ ma 
pa taw nawˬ awˬ miˇ ma ca tuˬ, buiˇshaˆaˉnaˆ chaw hpeh‸ ve Hpiˇliˇtiˆ chaw 
hui geh kʼai ve le. Nawˬ ve chaw ceuˬ, nawˬ ve awˬ viˉ awˬ nyi teˇ hpaˍ awˬ 
hkʼaw lo yaˇ miˇ haˉ teˇ gʼaˇ hta‸ ka‸ nawˬ ca maˇ mawˬ laˇ, teh‸ yawˇ hta‸ 
kʼoˆ piˇ ve yoˬ. Ya‸ hkʼaˇ Sanˍsonˍ lehˬ, Yawˇ teˇ gʼaˇ hta‸ ceh tiˉ ngaˬ ca lawˬ 
tcuh gaˇ ve yoˬ. Ngaˬ yawˇ hta‸ nyi ma cawˇ jaˇ ve yoˬ, teh‸ yawˇ huiˉ maˬ 
hta‸ kʼoˆ piˇ ve yoˬ. 
4Chi hkʼe hpeh‸ la tuˬ, Gʼuiˬsha Sanˍsonˍ hta‸ awˬ hkʼaˇ gu piˇ chehˇ ve hta‸ 
yawˇ ve awˬ pa awˬ e maˇ shiˍ. Awˬ lawn kʼo Gʼuiˬsha lehˬ, Hpiˇliˇtiˆ chaw hui 
hta‸ ma‸ bawˆ tuˬ da‸ ve awˬ yanˇ hta‸ ca chehˇ ve yoˬ. Awˬ yanˇ oˇ ve awˬ 
hkʼaw lo Hpiˇliˇ tiˆ chaw lehˬ, Iˉsaˍreˍlaˆ chaw hta‸ uˉ peunˍ chehˇ ve yoˬ. 

5Sanˍsonˍ lehˬ, yawˇ ve awˬ pa awˬ e hta‸ shiˍ veu leh Tiˉmaˍnaˆ venˇ lo ya‸-e 
ve yoˬ. Yawˇ hui lehˬ, a pehˉ meuˇ hko hta‸ hpanˍ kʼai chehˇ ve teˇ yanˇ, laˇ 
caˬ shiˉ teˇ hkeh kuˬ chehˇ ve awˬ hkawˇ hta‸ yawˇ gʼa kaˇ ve yoˬ. 
6Oˇ htaˇ, Gʼuiˬsha ve kanˇ paˆ yawˇ hta‸ awˬ gʼaˇ uiˍ la piˇ ve yoˬ. Aˉ che‸ ehˉ 
hta‸ tzuh‸ suhˍ ve hkʼa shuˍ, yawˇ lehˬ laˇ caˬ shiˉ oˇ ve hta‸ tzuh‸ suhˍ piˇ ve 
yoˬ. Ya‸ hkʼaˇ, yawˇ chi hkʼe te taˍ peuˬ ve awˬ lawn yawˇ ve awˬ pa awˬ e 
hta‸ maˇ hto piˇ. 
7Peuˬ hkʼaw‸ nawˉ, yawˇ yaˇ miˇ oˇ ve geh kʼai leh na‸ uˉ te da‸ ve yoˬ. Yawˇ 
lehˬ, yaˇ miˇ oˇ ve hta‸ nyi ma cawˇ jaˇ ve yoˬ. 
8Awˬ hkʼaw‸ nawˉ maˇ maw maw, Sanˍsonˍ lehˬ yaˇ miˇ oˇ ve hta‸ ca heuˆ tuˬ 
tawˆ kʼai ve yoˬ. Ya‸ kʼaw kʼaˉ lo yawˇ tiˇ pehˍ taˉ ve laˇ caˬ shiˉ hta‸ ca kʼaw
‸ nyi ve teˇ yanˇ, laˇ caˬ shiˉ ve oˉ kʼoˍ hkʼaw pehˇ teˇ hpoˆ gaˬ leh, pehˇ gʼuiˬ 
hkʼa biˇ cawˬ taˍ laˇ ve hta‸ yawˇ gʼa mawˬ leh anˇ jaˇ ve yoˬ. 
9Hkʼe te leh, yawˇ pehˇ gʼuiˬ oˇ ve hta‸ hkaˆ chiˇ veu leh, ya‸ kʼaw kʼaˉ lo caˇ 
kʼai ve yoˬ. Yawˇ ve awˬ pa awˬ e hta‸ htawˇ caˍ piˇ leh, yawˇ huiˉ maˬ htawˇ 
caˇ ve yoˬ. Ya‸ hkʼaˇ yawˇ huiˉ maˬ lehˬ, pehˇ gʼuiˬ oˇ ve suh taˍ ve laˇ caˬ shiˉ 
awˬ to hkʼaw yuˬ veu laˇ ve hta‸ maˇ shiˍ. 
10Yawˇ ve awˬ pa lehˬ yaˇ miˇ ve yehˬ lo kʼai leh, Sanˍsonˍ lehˬ te muiˬ te jaw 
ve hkʼe hti caˇ hti dawˬ chehˇ ve yoˬ. 
11Hpiˇliˇtiˆ chaw teˇ hpaˍ yawˇ hta‸ awˬ chawˇ te piˇ tuˬ chaw haˉ paˍ 30 gʼaˇ 
hta‸ yawˇ geh shiˍ veu laˇ piˇ ve yoˬ. 
12Oˇ htaˇ Sanˍsonˍ yawˇ hui hta‸ kʼoˆ piˇ ve, Ngaˬ hui tawˇ kuˇ da‸-a veuˬ. 
Pawehˇ te chehˇ ve awˬ yanˇ chi ve suhˍ nyi awˬ hkʼaw lo, nawˬ hui ngaˬ kʼoˆ 
ve tawˇ hta‸ tcuhˉ kuiˬ yuˬ tawˆ laˇ gʼa ve kʼo, ngaˬ nawˬ hui hta‸ da‸ jaˇ ve 
hpa teˇgʼaˇ teˇ cheˆ leh, veu‸ kʼaˇ teˇ gʼaˇ teˇ cuˍ piˇ laˇ tuˬ yoˬ. 
13Ya‸ hkʼaˇ, nawˬ hui lehˬ tawˇ oˇ ve tcuhˉ kuiˬ yuˬ tawˆ laˇ maˇ gʼa ve kʼo, 
ngaˬ hta‸ da‸ jaˇ ve hpa 30 cheˆ leh, veu‸ kʼaˇ 30 cuˍ gʼa piˇ laˇ ve yoˬ, teh‸ 
yawˇ hui hta‸ kʼoˆ piˇ ve yoˬ. Oˇ htaˇ yawˇ hui lehˬ, Nawˬ kʼoˆ gaˇ ve tawˇ hta
‸ kʼoˆ hkʼa nyi. Ngaˬ hui na taˍ ve yoˬ, teh‸ yawˇ hta‸ kʼoˆ piˇ ve yoˬ. 



697 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

14Oˇ htaˇ Sanˍsonˍ lehˬ, Caˇ shehˍ hpaˇ awˬ hkʼaw lo caˇ tuˬ tawˆ la leh, awˬ 
gʼaˇ uiˍ ve awˬ ceuˬ awˬ hkʼaw lo mehˬ jaˇ ve awˬ ceuˬ tawˆ la ve yoˬ, teh‸ kʼoˆ 
ve yoˬ. Shehˆ nyi ponˬ peuˬ ve htawˇ, yawˇ hui lehˬ tawˇ oˇ ve tcuhˉ kuiˬ hta‸ 
yuˬ tawˆ maˇ gʼa. 
15Awˇ nyi teˇ nyi gaˬ ve teˇ yanˇ, yawˇ hui Sanˍsonˍ miˇ ma geh laˬ leh, Tawˇ 
oˇ ve tcuhˉ kuiˬ yawˇ nawˬ hta‸ hto maˍ laˇ tuˬ, nawˬ ve awˬ hpawˇ hta‸ beˬ 
na nyi-o. Nawˬ oˇ hkʼe maˇ te ve kʼo, nawˬ hta‸ ka‸ nawˬ pa hta‸ ka‸ ngaˬ hui 
aˬ miˍ tuˉ baˬ laˇ tuˬ yoˬ. Nawˬ huiˉ maˬ lehˬ, ngaˬ hui ve mawˇ jeˬ teˇ hpaˍ hta
‸ hinˉ yuˬ tuˬ ngaˬ hui hta‸ choˬ ka‸ lo kuˬ yuˬ taˍ laˇ ve law, teh‸ yawˇ hta‸ 
kʼoˆ piˇ ve yoˬ. 
16Hkʼe te leh, Sanˍsonˍ miˇ ma lehˬ yawˇ ve awˬ hpawˇ geh hawˬ laˬ leh, 
Nawˬlehˬ ngaˬ hta‸ maˇ ha‸. Ngaˬ hta‸ nyi bawˬ jaˇ ve law. Awˬ lawn kʼo, 
nawˬ lehˬ ngaˬ ve awˬ chawˇ teˇ hpaˍ hta‸ tawˇ kuˇ da‸ taˍ ve htawˇ, ngaˬ hta
‸ tcuhˉ kuiˬ maˇ hto maˍ laˇ ve law, teh‸ yawˇ hta‸ kʼoˆ piˇ ve yoˬ. Oˇ htaˇ 
Sanˍsonˍ lehˬ, Tawˇ oˇ ve tcuhˉ kuiˬ ngaˬ pa ngaˬ e hta‸ ka ngaˬ maˇ hto piˇ. 
Hkʼaˬ hkʼe te leh nawˬ hta‸ hto laˇ hpeh‸ tuˬ ve le, teh‸ yawˇ hta‸ kʼaw‸ kʼoˆ 
piˇ ve yoˬ. 
17Pawehˇ te chehˇ ve suhˍ nyi ve awˬ yanˇ awˬ hkʼaw lo, yaˇ miˇ oˇ ve hawˬ 
chehˇ taˍ ve yoˬ. Ya‸ hkʼaˇ, suhˍ nyi teˇ nyi gaˬ ve teˇ yanˇ, yawˇ lehˬ tcuhˉ 
kuiˬ oˇ ve teˇ hpaˍ yawˇ miˇ ma hta‸ kʼoˆmaˍ piˇ ve yoˬ. Awˬ lawn kʼo, yawˇ 
lehˬ tcuhˉ kuiˬ oˇ ve hta‸ shiˍ gaˇ jaˇ ve pa taw yoˬ. Hkʼe te leh, yaˇ miˇ oˇ ve 
yawˇ ve awˬ chawˇ teˇ hpaˍ hta‸ ca hto piˇ ve yoˬ. 
18Suhˍ nyi teˇ nyi gaˬ leh, Sanˍsonˍ zuh‸ bawehˇ hkʼaw maˇ lo‸-e sheˍ htaˇ, 
venˇ yaˇ oˇ ve teˇ hpaˍ yawˇ hta‸ kʼoˆ piˇ ve, Pehˇ gʼuiˬ a‸ kehˉ mehˬ ve aˬ hto
‸ ma cawˬ sheˍ le. Laˇ caˬ shiˉ a‸ kehˉ awˬ gʼaˇ uiˍ ve aˬ hto‸ ma cawˬ sheˍ le, 
teh‸ kʼoˆ piˇ ve yoˬ. Oˇ htaˇ Sanˍsonˍ lehˬ, Nawˬ hui ngaˬ ve nuˇ ma haˉ hta‸ 
yuˬ leh maˇ mehˇ ve hkʼe kʼo, tcuhˉ kuiˬ oˇ ve hta‸ shiˍ tuˬ ve maˇ heˆ, teh‸ 
yawˇ hui hta‸ kʼaw‸ yaw hkʼaw‸ piˇ ve yoˬ. 
19Oˇ htaˇ, Gʼuiˬsha ve kanˇ paˆ yawˇ hta‸ awˬ gʼaˇ uiˍ la piˇ leh, yawˇ lehˬ 
Aˍshaˆkeˍlonˍ venˇ lo ya‸-e ve yoˬ. Oˇ kaˬ lo yawˇ chaw 30 gʼaˇ hta‸ tiˇ pehˍ 

leh, yawˇ hui ve veu‸ kʼaˇ teˇ hpaˍ hta‸ kʼehˆ yuˬ peuˬ hkʼaw‸ nawˉ, tcuhˉ 
kuiˬ yuˬ tawˆ gʼa ve chaw hui hta‸ piˇ ve yoˬ. Oˇ hkʼe te peuˬ hkʼaw‸ nawˉ, 
yawˇ beu‸ jaˇ leh aˉ hkʼaw lo kʼo‸-e ve yoˬ. 
20Yawˇ hui lehˬ, Sanˍsonˍ ve awˬ miˇ ma hta‸ awˬ nu ve chaw teˇ gʼaˇ hta‸ 
kʼaw‸ heuˆ tcuh ve yoˬ. 

Suhˉ jehˬ ve li‸ 15 

Hpiˇliˇtiˆ chaw hui ve caˬ shiˍ hta‸ aˬ miˍ tuˉ keu ve 

1Maˇ maw maw caˬ gʼeu‸ ve awˬ yanˇ gaˬ la htaˇ, Sanˍsonˍ lehˬ aˉ che‸ ehˉ teˇ 
hkeh yuˬ veu leh, yawˇ ve awˬ miˇ ma geh kʼo‸-e ve yoˬ. Oˇ htaˇ Sanˍsonˍ 
lehˬ, Ngaˬ miˇ ma ve bawehˇ hkʼaw lo‸-e gaˇ ve yoˬ, teh‸ yawˇ ve awˬ puˍ hta
‸ kʼoˆ piˇ ve yoˬ. Ya‸ hkʼaˇ yawˇ ve awˬ puˍ yawˇ hta‸ maˇ lo‸-e tcuh. 
2Yawˇ koˆ ve, Nawˬ lehˬ ngaˬ yaˇ miˇ hta‸ awˬ tehˬ awˬ na nyi bawˬ jaˇpeuˬ 
hehˉ teh‸ dawˇ leh, yawˇ hta‸ nawˬ ve awˬ chawˇ teˇ gʼaˇ hta‸ piˇ peuˬ. Ya‸ 
hkʼaˇ, yawˇ ve awˬ nyi ma teˇ gʼaˇ cawˬ sheˍ. Yawˇ lehˬ leuˉ leh awˬ hkiˇ awˬ 
naˬ da‸ ve yoˬ. Yawˇ hta‸ nawˬ heuˆ hpeh‸ ve yoˬ, teh‸ Sanˍsonˍ hta‸ kʼoˆ piˇ 
ve yoˬ. 
3Oˇ htaˇ Sanˍsonˍ lehˬ, Chi teˇ pawˆ ngaˬ Hpiˇliˇtiˆ chaw hui hta‸ te luˬ piˇ ve 
htawˇ, ngaˬ awˬ hkʼoˆ te‸ chiˉ venˇbaˆ maˇ cawˬ taˬ, teh‸ kʼoˆ ve yoˬ. 
4Hkʼe te leh yawˇ tawˆ kʼai leh, heh hpuiˇ 300 hkeh ca hpeh yuˬ ve yoˬ. Yawˇ 
lehˬ, heh hpuiˇ nyiˇ hkeh ve teˇ ceh te leh, awˬ mehˍ tu hta‸ hpeh tsuh‸ da‸ 
piˇ peuˬ hkʼaw‸ nawˉ, awˬ kaˍ lo aˬ miˍ bawˇ hpeh keu taˍ ve yoˬ. 
5Oˇ hkʼe te peuˬ hkʼaw‸ nawˉ, aˬ miˍ tuˉ leh Hpiˇliˇtiˆ chaw hui ve ti mi hkʼaw 
gʼa‸ peu ve yoˬ. Hkʼe te leh, gʼeu‸ taˍ peuˬ ve caˬ teˇ hpaˍ leh, maˇ gʼa gʼeu‸ 
sheˬ ve caˬ hkʼa peu-eˬ aˬ miˍ to‸ baˬ sheˬ ve yoˬ. Shaˍlonˍ cehˬ teˇ hpaˍ htawˇ 
aˬ miˍ chiˆ pehˍ ve yoˬ. 
6Oˇ htaˇ Hpiˇliˇtiˆ chaw teˇ hpaˍ lehˬ, Chi hkʼe te ve a shu le, teh‸ kʼoˆ ve yoˬ. 
Tiˉmaˍnaˆ venˇ yaˇ, Sanˍsonˍ ve awˬ puˍ lehˬ, Sanˍsonˍ miˇ ma hta‸ awˬ nu ve 
chaw teˇ gʼaˇ hta‸ kʼaw‸ piˇ ve pa taw, Sanˍsonˍ chi hkʼe te ve hta‸ yawˇ hui 

shiˍ la ve yoˬ. Hkʼe te leh Hpiˇliˇtiˆ chaw teˇ hpaˍ lehˬ, yaˇ miˇ oˇ ve hta‸ aˬ 
miˍ tuˉ pehˍ leh, yawˇ awˬ paˍ ve yehˬ hta‸ htawˇ aˬ miˍ tuˉ baˬ ve yoˬ. 
7Oˇ htaˇ Sanˍsonˍ lehˬ, Nawˬ hui chi hkʼe te ve pa taw, nawˬ hui hta‸ ngaˬ maˇ 
gʼa kʼaw‸ te hkʼaw‸ sheˍ ve ceh ceh, ngaˬ ta‸ iˉ chehˇ taˍ tuˬ ve maˇ heˆ, teh‸ 
yawˇ hui hta‸ kʼoˆ piˇ ve yoˬ. 
8Hkʼe te leh, yawˇ nyi ma zuhˆ jaˇ ve awˬ hkʼaw lo, yawˇ hui hta‸ tiˇ pehˍ peuˬ 
hkʼaw‸ nawˉ, Eˇtanˍ teh‸ kʼoˆ ve haˉ kʼoˍ hkʼaw ca chehˇ taˍ ve yoˬ. 

Hpiˇliˇtiˆ chaw hta‸ Sanˍsonˍ te luˬ piˇ ve 

9Hpiˇliˇtiˆ chaw teˇ hpaˍ lehˬ, Yuˇda‸ mvuhˇmiˬ hkʼaw deh taˍ leh, Leˍhiˍ venˇ 
hta‸ ca bawˆ la ve yoˬ. 
10Oˇ htaˇ Yuˇda‸ chaw teˇ hpaˍ lehˬ, Aˬ hto‸ ma pa taw nawˬ hui ngaˬ hui hta
‸ ca bawˆ la ve le, teh‸ yawˇ hui hta‸ na nyi ve yoˬ. Yawˇ hui kʼaw‸ yaw 
hkʼaw‸ leh kʼoˆ ve, Sanˍsonˍ ngaˬ hui hta‸ te laˇ taˍ peuˬ ve hkʼe, yawˇ hta‸ 
hpeh yuˬ leh oˇ hkʼe kʼaw‸ te hkʼaw‸ piˇ tuˬ ngaˬ hui laˬ ve yoˬ, teh‸ kʼaw‸ 
kʼoˆ piˇ ve yoˬ. 
11Oˇ htaˇ Yuˇda‸ chaw 3,000 gʼaˇ Sanˍsonˍ chehˇ taˍ kuiˬ Eˇtanˍ haˉ kʼoˍ lo kʼai 
leh, Hpiˇliˇtiˆ chaw teˇ hpaˍ ngaˬ hui hta‸ uˉ peunˍ chehˇ ve hta‸ nawˬ maˇ 
shiˍ laˇ. Ngaˬ hui hta‸ nawˬ hkʼaˬ hkʼe te laˇ ve le, teh‸ yawˇ hta‸ kʼoˆ piˇ ve 
yoˬ. Oˇ htaˇ Sanˍsonˍ lehˬ, Yawˇ hui ngaˬ hta‸ te laˇ ve hkʼe, ngaˬ yawˇ hui hta
‸ kʼaw‸ te hkʼaw‸ piˇ ve yoˬ, teh‸ kʼoˆ ve yoˬ. 
12Yawˇ hui kʼoˆ ve, Ngaˬ hui nawˬ hta‸ hpeh yuˬ leh, Hpiˇliˇtiˆ chaw hui ve la‸ 
sheh hkʼaw chiˇ a‸ piˇ tuˬ laˬ ve yo, teh‸ yawˇ hta‸ kʼoˆ piˇ ve yoˬ. Oˇ htaˇ 
Sanˍsonˍ lehˬ, Nawˬ hui ngaˬ hta‸ maˇ tiˇ pehˍ tuˬ ka ti‸ te laˇ-oˆ, teh‸ yawˇ 
hui hta‸ kʼoˆ piˇ ve yoˬ. 
13Yawˇ hui lehˬ, Ngaˬ hui nawˬ hta‸ maˇ tiˇ pehˍ. Nawˬ hta‸ hpeh yuˬ leh, 
Hpiˇliˇtiˆ chaw hui ve la‸ sheh hkʼaw lo chiˇ a‸ piˇ tuˬ yoˬ, teh‸ yawˇ hta‸ 
kʼoˆ piˇ ve yoˬ. Hkʼe te leh yawˇ hui aˉ caˆ hkeh awˬ suhˉ nyiˇ caˆ yuˬ leh yawˇ 
hta‸ hpeh peuˬ hkʼaw‸ nawˉ, haˉ kʼoˍ hkʼaw shiˍ tawˆ-e ve yoˬ. 

14Yawˇ Leˍhiˍ venˇ lo gaˬ la ve teˇ yanˇ, Hpiˇliˇtiˆ chaw teˇ hpaˍ gʼaˇ hte‸ kuˬ 
leh yawˇ geh gʼuiˇ kʼai ve yoˬ. Oˇ htaˇ, Gʼuiˬsha ve kanˇ paˆ yawˇ hta‸ awˬ 
gʼaˇ cawˬ la piˇ leh, yawˇ lehˬ aˉ caˆ hkeh oˇ ve teˇ hpaˍ hta‸ gʼawˬ cheˆ ve 
yoˬ. Aˉ caˆ hkeh oˇ ve teˇ hpaˍ lehˬ, aˬ miˍ to‸ hkeu‸ taˍ ve gʼo‸ hkeh hkʼe ceh 
hpeh‸ ve yoˬ. 
15Oˇ htaˇ yawˇ lehˬ, piˉ laˬ paˇ kaˇ gʼawˇ teˇ maˬ hta‸ gʼawˆ yuˬ leh chaw 1,000 
gʼaˇ hta‸ tiˇ pehˍ ve yoˬ. 
16Oˇ hkʼe te peuˬ hkʼaw‸ nawˉ Sanˍsonˍ kʼa muiˬ leh kʼoˆ ve, Piˉ laˬ paˇ kaˇ 
gʼawˇ hta‸ cuˇ leh, ngaˬ chaw 1,000 gʼaˇ hta‸ tiˇ pehˍ peuˬ. Piˉ laˬ paˇ kaˇ gʼawˇ 
hta‸ cuˇ leh, ngaˬ yawˇ hui hta‸ awˬ hpoˆ lonˉ te gʼawˆ hpoˆ taˍ ve yoˬ, teh‸ 
kʼoˆ ve yoˬ. 
17Oˇ ve hkʼaw‸ nawˉ, yawˇ paˇ kaˇ gʼawˇ oˇ ve hta‸ gʼawˆ baˬ ve yoˬ. Chehˇ 
kuiˬ oˇ ve hta‸ Raˍmaˆleˍhiˆ teh‸ meh piˇ ve yoˬ. 
18Oˇ htaˇ Sanˍsonˍ lehˬ iˉ kaˆ shiˉ jaˇ ve pa taw Gʼuiˬsha hta‸ kuˬ leh, Gʼuiˬsha-
oˬ, nawˬ lehˬ ngaˬ hta‸ gʼaˇ shehˍ hpaˇ hpeh‸ la piˇ ve yoˬ. Chi beu‸ ngaˬ iˉ 
kaˆ shiˉ jaˇ leh buiˇshaˆ aˉ naˆ chaw hpeh‸ ve Hpiˇliˇtiˆ chaw hui ve la‸ sheh 
hkʼaw gʼa gaˬ tuˬ ve laˇ, teh‸ kʼoˆ ve yoˬ. 
19Oˇ htaˇ Gʼuiˬsha lehˬ, Leˍhiˍ venˇ awˬ paˇ lo cawˬ ve lawˬ hkʼo‸ hkʼaw iˉ kaˆ 
tawˆ la piˇ ve yoˬ. Sanˍsonˍ lehˬ iˉ kaˆ oˇ ve hta‸ dawˬ leh, awˬ gʼaˇ kʼaw‸ 
cawˬ la ve yoˬ. Hkʼe te leh, iˉ kaˆ gʼuiˬ tuˇ oˇ ve hta‸ Haˍkawˇraˆ teh‸ meh piˇ 
ve yoˬ. Ya‸ nyi hkʼa gaˬ iˉ kaˆ gʼuiˬ tuˇ oˇ ve Leˍhiˍ venˇ hkʼaw cawˬ taˍ sheˍ 
ve yoˬ. 
20Iˉsaˍreˍlaˆ chaw hui ve mvuhˇmiˬ hta‸ Hpiˇliˇtiˆ chaw hui uˉ peunˍ chehˇ ve 
awˬ yanˇ awˬ hkʼaw lo, Sanˍsonˍ lehˬ Iˉsaˍreˍlaˆ chaw hui hta‸ nyiˇ chi hkʼaw‸ 
uˉ peunˍ ve yoˬ. 

Suhˉ jehˬ ve li‸ 16 

Sanˍsonˍ Gaˍsaˍ venˇ hkʼaw chehˇ htaˇ awˬ lawn 

1Oˇ ve hkʼaw‸ nawˉ, Sanˍsonˍ Gaˍsaˍ venˇ lo kʼai ve yoˬ. Oˇ kaˬ lo yawˇ meh 
maˬ lanˉ teˇ gʼaˇ hta‸ mawˬ leh, yawˇ geh ca zuh‸ taˍ ve yoˬ. 

2Sanˍsonˍ oˇ kaˬ lo chehˇ taˍ ve hta‸ Gaˍsaˍ venˇ yaˇ teˇ hpaˍ gʼa shiˍ ve teˇ 
yanˇ, yawˇ hui yawˇ hta‸ caw hoˆ taˍ leh teˇ haˉ tanˇ hkuinˇ venˇ taˍ meu‸ 
hpe‸ lo shaw taˍ ve yoˬ. Mvuhˇ htiˇ la kʼo, yawˇ hta‸ hpeh yuˬ gʼa tuˬ yoˬ, teh
‸ dawˇ taˍ ve yoˬ. 
3Ya‸ hkʼaˇ Sanˍsonˍ lehˬ, shehˍ kʼaw hkui htaˇ hkʼa gaˬ ceh tiˉ oˇ kaˬ lo ca zuh
‸ taˍ ve yoˬ. Oˇ ve hkʼaw‸ nawˉ yawˇ tu la leh, venˇ taˍ meu‸ hpe‸ lo kʼai ve 
yoˬ. Venˇ taˍ meu‸ hpe‸ yehˬ hkuiˉ daw leh shawˇ keu taˍ ve teˇ hpaˍ hta‸ 
yawˇ gʼawˬ taˆ veu leh, Heˍbronˍ venˇ coˇ paˇ hpawˇ lo cawˬ ve hkʼaw hkʼoˆ 
lo baˬ taˉ ve yoˬ. 

Sanˍsonˍ leh Deˍleˍlaˆ 

4Oˇ ve hkʼaw‸ nawˉ, Sanˍsonˍ lehˬ Sawˇrehˆ lawˬ hkʼo‸ hkʼaw chehˇ ve yaˇ 
miˇ teˇ gʼaˇ hta‸ kʼaw‸ maˆ ve yoˬ. Yawˇ ve awˬ meh lehˬ, Deˍleˍlaˆ hpeh‸ ve 
yoˬ. 
5Oˇ htaˇ, Hpiˇliˇtiˆ jawˇmawˇ ngaˇ gʼaˇ yaˇ miˇ oˇ ve geh laˬ leh kʼoˆ ve, Aˬ hto‸ 
ma pa taw chaw oˇ ve awˬ gʼaˇ chi taw taw uiˍ ve leh naˍ, nawˬ a ciˉ beˬ na 
nyi-o. Oˇ hkʼe te ve kʼo, ngaˬ hui yawˇ hta‸ hpeh yuˬ gʼa tuˬ yoˬ. Nawˬ chi 
hkʼe te laˇ ve kʼo, ngaˬ hui teˇ gʼaˇ ve nawˬ hta‸ hpu 1,100 piˇ laˇ tuˬ yoˬ, teh‸ 
yawˇ hta‸ kʼoˆ piˇ ve yoˬ. 
6Hkʼe te leh Deˍleˍlaˆ Sanˍsonˍ hta‸ kʼoˆpiˇ ve, Aˬ hto‸ ma pa taw nawˬ awˬ 
gʼaˇ chi taw taw uiˍ ve ngaˬ hta‸ awˬ bon te leh a ciˉ hto laˇ-oˆ. Chaw teˇ gʼaˇ 
gʼaˇ nawˬ hta‸ hpeh yuˬ gaˇ ve kʼo, hkʼaˬ hkʼe gʼa te tuˬ ve le, teh‸ yawˇ hta‸ 
na nyi ve yoˬ. 
7Sanˍsonˍ kʼaw‸ yaw hkʼaw‸ leh kʼoˆ ve, Maˇ goˇ sheˍ ve hkaˆ caˆ awˬ suhˉ 
suhˍ caˆ yuˬ leh ngaˬ hta‸ hpeh ve kʼo, ngaˬ lehˬ awˬ gʼaˇ nuˇ kʼai leh awˬ nu 
ve chaw teˇ hpaˍ hkʼa shuˍ hpeh‸ la tuˬ yoˬ, teh‸ yawˇ hta‸ kʼoˆ piˇ ve yoˬ. 
8Hkʼe te leh, Hpiˇliˇtiˆ jawˇmawˇ teˇ hpaˍ maˇ goˇ sheˍ ve hkaˆ caˆ awˬ suhˉ 
suhˍ caˆ Deˍlaˍlaˆ hta‸ piˇ leh, yawˇ lehˬ hkaˆ caˆ oˇ ve teˇ hpaˍ yuˬ leh 
Sanˍsonˍ hta‸ hpeh ve yoˬ. 

9Ma‸ yaˇ teˇ hpaˍ hta‸ awˬ nu ve bawehˇ teˇ maˬ hkʼaw va‸ taˍ tcuh ve yoˬ. 
Oˇ htaˇ yawˇ lehˬ, Sanˍsonˍ oˬ, Hpiˇliˇtiˆ chaw teˇ hpaˍ gaˬ la peuˬ, teh‸ kʼoˆ 
ve yoˬ. Oˇ htaˇ, yawˇ lehˬ gʼo‸ hkeh hta‸ aˬ miˬ to‸ cheˆ ve hkʼe, aˉ caˆ hkeh 
oˇ ve teˇ hpaˍ hta‸ gʼawˬ cheˆ ve yoˬ. Hkʼe te leh yawˇ ve awˬ gʼaˇ awˬ shaˉ 
hkʼaˬ lo cawˬ ve hta‸ yawˇ hui maˇ gʼa shiˍ. 
10Oˇ ve hkʼaw‸ nawˉ Deˍleˍlaˆ kʼoˆ ve, Nyi sheˍ. Nawˬ lehˬ ngaˬ hta‸ heˍ laˇ 
leh ngaˬ hta‸ ya‸ taw tuˬ te laˇ ve yoˬ. Chaw teˇ gʼaˇ gʼaˇ nawˬ hta‸ hpeh yuˬ 
gaˇ ve kʼo, hkʼaˬ hkʼe gʼa te tuˬ ve le. Awˬ bon te leh ngaˬ hta‸ a ciˉ hto laˇ-oˆ, 
teh‸ Sanˍsonˍ hta‸ kʼaw‸ kʼoˆ piˇ ve yoˬ. 
11Sanˍsonˍ kʼaw‸ yaw hkʼaw‸ leh kʼoˆ ve, Shu teˇ pawˆ ka‸ maˇ yehˇ jaw sheˍ 
ve aˉ caˆ hkeh awˬ suhˉ teˇ hpaˍ yuˬ leh ngaˬ hta‸ hpeh ve kʼo, ngaˬ lehˬ awˬ 
gʼaˇ nuˇ kʼai leh awˬ nu ve chaw teˇ hpaˍ hkʼa shuˍ hpeh‸ la tuˬ yoˬ, teh‸ yawˇ 
hta‸ kʼoˆ piˇ ve yoˬ. 
12Hkʼe te leh, Deˍleˍlaˆ lehˬ aˉ caˆ hkeh awˬ suhˉ teˇ hpaˍ hta‸ yuˬ veu laˇ leh 
yawˇ hta‸ hpeh ve yoˬ. Oˇ ve hkʼaw‸ nawˉ, Sanˍsonˍ-oˬ, Hpiˇliˇtiˆ chaw teˇ 
hpaˍ gaˬ la peuˬ, teh‸ kʼoˆ piˇ ve yoˬ. Ma‸ yaˇ teˇ hpaˍ lehˬ awˬ nu ve teˇ 
bawehˇ hkʼaw va‸ chehˇ taˍ ve yoˬ. Yawˇ lehˬ la‸ sheh hta‸ hpeh taˍ ve aˉ caˆ 
hkeh teˇ hpaˍ hta‸, gʼo‸ hkeh hkʼa shuˍ cheˆ kʼai piˇ ve yoˬ. 
13Oˇ ve hkʼaw‸ nawˉ, Deˍleˍlaˆ Sanˍsonˍ hta‸ kʼaw‸ kʼoˆ piˇ ve, Nawˬ lehˬ ngaˬ 
hta‸ teˇ pawˆ kʼaw‸ heˍ laˇ leh, ngaˬ hta‸ ya‸ taw tuˬ te laˇ chehˇ sheˍ ve yoˬ. 
Nawˬ hta‸ hkʼaˬ hkʼe te hpeh yuˬ gʼa tuˬ, ngaˬ hta‸ kʼoˆ maˍ laˇ-oˆ, teh‸ kʼoˆ 
piˇ ve yoˬ. Sanˍsonˍ kʼoˆve, Ngaˬ ve uˉ hkeh mvuh suhˍ dawˇ ve hta‸ hpa chiˇ 
kuiˬ hkʼaw keu chiˇ ve kʼo, ngaˬ lehˬ awˬ gʼaˇ nuˇ kʼai leh awˬ nu ve chaw 
hkʼa shuˍ hpeh‸ la tuˬ yoˬ, teh‸ yawˇ hta‸ kʼoˆ piˇ ve yoˬ. 
14Oˇ htaˇ Deˍleˍlaˆ yawˇ ve awˬ hpawˇ hta‸ zuh‸ muiˉ kʼa tuˬ tuˬ te piˇ leh, 
yawˇ zuh‸ muiˉ kʼa chehˇ htaˇ, yawˇ ve uˉ hkeh mvuh suhˍ dawˇ ve hta‸ yuˬ 
leh hpa chiˇ kuiˬ hkʼaw keu chiˇ ve yoˬ. Peuˬ hkʼaw‸ nawˉ, Sanˍsonˍ-oˬ, 
Hpiˇliˇtiˆ chaw gaˬ la peuˬ, teh‸ kʼoˆ piˇ ve yoˬ. Hkʼe te leh yawˇ pawˆ tu la 
leh, yawˇ ve uˉ hkeh mvuh teˇ hpaˍ, hpa chiˇ kuiˬ hkʼaw shoˆ tawˆ-e peuˬ sheˬ 
ve yoˬ. 

15Oˇ htaˇ Deˍleˍlaˆ Sanˍsonˍ hta‸ kʼoˆ piˇ ve, Nawˬ lehˬ ngaˬ hta‸ maˇ ha‸ ve 
ka‸ aˬ hto‸ ma pa taw ngaˬ hta‸ ha‸ ve yoˬ teh‸ kʼoˆ laˇ ve le. Nawˬ lehˬ 
shehˆ pawˆ hkʼa gaˬ ngaˬ hta‸ ya‸ taw tuˬ te laˇ ve yoˬ. Aˬ hto‸ ma pa taw, 
nawˬ awˬ gʼaˇ chi taw taw uiˍ ve awˬ lawn ngaˬ hta‸ teˇ pawˆ ka‸ maˇ kʼoˆ laˇ 
sheˍ, teh‸ yawˇ hta‸ kʼoˆ piˇ ve yoˬ. 
16Yawˇ lehˬ teˇ nyi peuˬ teˇ nyi Sanˍsonˍ hta‸ oˇ hkʼe tiˉ kʼoˆ piˇ tcuhˉ taˍ ve 
yoˬ. Yawˇ hta‸ oˇ hkʼe tiˉ kʼoˆ leh te sho‸ sha‸ piˇ chehˇ ve pa taw, Sanˍsonˍ 
hpeh‸ bawˬ jaˇ ve yoˬ. 
17Hkʼe te leh, yawˇ Deˍleˍlaˆ hta‸ hteˇ lehˍ kʼoˆ piˇ ve yoˬ. Yawˇ kʼoˆ ve, Ngaˬ 
ve uˉ hkeh mvuh hta‸ teˇ pawˆ ka‸ maˇ nuˆ baˬ jaw. Ngaˬ paw la ve teˇ nyi 
hta‸ te leh, Naˍzaˍriˆ chaw teˇ gʼaˇ hkʼa shuˍ, ngaˬ ve awˬ to Gʼuiˬsha hta‸ 
chiˇ a‸ piˇ taˍ ve yoˬ. Ngaˬ ve uˉ hkeh mvuh hta‸ nuˆ baˬ ve kʼo, ngaˬ lehˬ awˬ 
gʼaˇ nuˇ kʼai leh awˬ nu ve chaw teˇ hpaˍ hkʼa shuˍ hpeh‸ la tuˬ yoˬ, teh‸ 
yawˇ hta‸ kʼoˆ piˇ ve yoˬ. 
18Chi teˇ pawˆ Sanˍsonˍ yawˇ hta‸ hteˇ lehˍ kʼoˆ laˇ chehˇ ve hta‸ Deˍleˍlaˆ gʼa 
shiˍ ve teˇ yanˇ, yawˇ Hpiˇliˇtiˆ jawˇmawˇ teˇ hpaˍ geh lo tawˇ chi hkʼe shanˍ 
feu piˇ ve yoˬ. Ngaˬ geh teˇ pawˆ kʼaw‸ laˬ-o‸. Yawˇ lehˬ, ngaˬ hta‸ hteˇ lehˍ 
kʼoˆ laˇ taˍ peuˬ, teh‸ kʼoˆ feu piˇ ve yoˬ. Yawˇ hui a shu yawˇ ve hpu yuˬ leh 
yawˇ geh laˬ ve yoˬ. 
19Yawˇ lehˬ Sanˍsonˍ ve oˉ kʼoˍ yawˇ ve pfuhˬ tehˉ kʼu hkʼoˆ taˍ leh, yawˇ hta‸ 
zuh‸ muiˉ kʼa tuˬ te piˇ ve yoˬ. Oˇ ve hkʼaw‸ nawˉ, chaw teˇ gʼaˇ hta‸ kuˬ leh 
Sanˍsonˍ ve uˉ hkeh mvuh suhˍ dawˇ ve hta‸ nuˆ baˬ tcuh ve yoˬ. Oˇ hkʼe te 
peuˬ hkʼaw‸ nawˉ, yawˇ Sanˍsonˍ hta‸ nawˍ tu piˇ ve yoˬ. Chi teˇ pawˆ yawˇ 
lehˬ awˬ gʼaˇ nuˇ kʼai peuˬ. 
20Sanˍsonˍ-oˬ, Hpiˇliˇtiˆ chaw teˇ hpaˍ gaˬ la peuˬ, teh‸ yawˇ hta‸ kʼoˆ piˇ ve 
yoˬ. Yawˇ pawˆ tu la leh, ponˬ laˬ htaˇ hkʼe gʼuiˇ hpaw-e tuˬ dawˇ nyi ve yoˬ. 
Ya‸ hkʼaˇ, Gʼuiˬsha yawˇ hta‸ chiˇ baˬ peuˬ ve hta‸ yawˇ maˇ shiˍ. 
21Hkʼe te leh Hpiˇliˇtiˆ chaw teˇ hpaˍ yawˇ hta‸ hpeh yuˬ leh, yawˇ ve mehˆ 
shiˍ nyiˇ paˉ paˉ hta‸ juˆ pe‸ piˇ ve yoˬ. Peuˬ hkʼaw‸ nawˉ yawˇ hta‸ kuiˇ caˆ 

yuˬ hpeh leh Gaˍsaˍ venˇ lo shiˍ kʼai ve yoˬ. Yawˇ lehˬ htawnˍ hkʼaw chehˇ taˍ 
leh, caˬ gʼa geuˆ chehˇ ve yoˬ. 
22Ya‸ hkʼaˇ, yawˇ ve uˉ hkeh mvuh shaˬ te shaˬ kʼaw‸ zuhˬ la chehˇ ve yoˬ. 

Sanˍsonˍ suh-e ve 

23Hpiˇliˇtiˆ jawˇmawˇ teˇ hpaˍ lehˬ, yawˇ hui ve Daˍgonˍ gʼuiˬsha hta‸ tuˉ tanˇ 
leh ha lehˬ ha kʼa pawehˇ te tuˬ teˇ geh hpawnˬ laˬ ve yoˬ. Yawˇ hui kʼa muiˬ 
leh kʼoˆ ve, Ngaˬ hui ve gʼuiˬsha lehˬ, ngaˬ hui ve canˇ paˍ lonˉ Sanˍsonˍ hta‸ 
ngaˬ hui ve la‸ sheh hkʼaw lo chiˇ a‸ laˇ peuˬ, teh‸ kʼoˆ ve yoˬ. 
24Yawˇ hui Sanˍsonˍ hta‸ gʼa mawˬ ve teˇ yanˇ, yawˇ hui ve gʼuiˬsha hta‸ chiˇ 
mvuh leh kʼoˆ ve, Ngaˬ hui ve gʼuiˬsha lehˬ, ngaˬ hui ve mvuhˇmiˬ hta‸ te luˬ 
leh chaw laiˉ gʼaˇ hta‸ tiˇ pehˍ ve canˇ paˍ lonˉ hta‸ ngaˬ hui ve la‸ sheh 
hkʼaw lo chiˇ a‸ laˇ peuˬ, teh‸ kʼoˆ ve yoˬ. 
25Yawˇ hui ha lehˬ ha kʼa te chehˇ leh, Ngaˬ hui yawˇ hta‸ hkʼa mvuhˇ hkʼa na 
gʼa te piˇ tuˬ, Sanˍsonˍ hta‸ shiˍ tawˆ la-o, teh‸ kʼoˆ ve yoˬ. Hkʼe te leh, yawˇ 
hui Sanˍsonˍ hta‸ htawnˍ hkʼaw shiˍ tawˆ la leh, hkʼa mvuhˇ hkʼa na te piˇ ve 
yoˬ. Peuˬ hkʼaw‸ nawˉ, yawˇ hta‸ yehˬ hkuiˉ daw lonˉ nyiˇ maˬ awˬ kaˍ lo huˉ 
tcuh taˍ ve yoˬ. 
26Oˇ htaˇ Sanˍsonˍ lehˬ yawˇ hta‸ sheh toˇ chehˇ ve yaˇ paˍ hta‸ kʼoˆ piˇ ve, 
Ngaˬ hta‸ yehˬ hkuiˉ daw lonˉ cawˬ kuiˬ lo shiˍ kʼai laˇ-oˆ. Ngaˬ oˇ ve teˇ hpa 
hta‸ ngeh taˍ gaˇ ve yoˬ, teh‸ kʼoˆ piˇ ve yoˬ. 
27Yehˬ lonˉ oˇ ve awˬ hkʼaw lo hawˉ hkʼaˇ, yaˇ miˇ hkʼa biˇ chehˇ taˍ ve yoˬ. 
Hpiˇliˇtiˆ chaw hui ve jawˇmawˇ lonˉ ngaˇ gʼaˇ htawˇ, oˇ kaˬ lo chehˇ taˍ ve 
yoˬ. Oˇ kaˬ lo Sanˍsonˍ hta‸ nyi taˍ leh, hkʼa mvuhˇ hkʼa na te piˇ chehˇ ve 
chaw hkʼa peu-eˬ 3,000 gʼaˇ hkʼe cawˬ ve yoˬ. 
28Oˇ htaˇ Sanˍsonˍ bon lawˬ leh kʼoˆ ve, Jawˇmawˇ Gʼuiˬsha-o, ngaˬ hta‸ a ciˇ 
dawˇ nawˇ laˇ-oˆ. Gʼuiˬsha-oˬ, ngaˬ ve mehˆ shiˍ hta‸ juˆ pe‸ laˇ ve Hpiˇliˇtiˆ 
chaw chi teˇ hpaˍ hta‸ ngaˬ kʼaw‸ te hkʼaw‸ piˇ hpeh‸ tuˬ, ngaˬ hta‸ teˇ pawˆ 
ceh awˬ gʼaˇ kʼaw‸ cawˬ la piˇ-oˆ, teh‸ kʼoˆ ve yoˬ. 

29Oˇ hkʼe kʼoˆ peuˬ hkʼaw‸ nawˉ Sanˍsonˍ lehˬ, yehˬ hkuiˉ daw lonˉ oˇ ve nyiˇ 
maˬ hta‸ yawˇ ve la‸ sheh teˇ paˉ teˇ maˬ vawˆ taˍ leh, 
30Hpiˇliˇtiˆ chaw hui geh ngaˬ hta‸ suh-e tcuh laˇ-oˆ, teh‸ kʼoˆ ve yoˬ. Oˇ htaˇ 
yawˇ lehˬ, awˬ gʼaˇ awˬ shaˉ hkʼa cawˬ ve hkʼa peu-eˬ yuˬ tawˆ leh, yeh hkuiˉ 
daw lonˉ oˇ ve nyiˇ maˬ hta‸ buiˆ paˍ ve yoˬ. Hkʼe te leh yehˬ lonˉ oˇ ve paiˍ 
leh, oˇ kaˬ lo chehˇ ve chaw hkʼa peu-eˬ suh-e ve yoˬ. Chi teˇ pawˆ yawˇ shu 
hta‸ tiˇ pehˍ ve lehˬ, yawˇ a sha‸ te‸ chehˇ htaˇ tiˇ pehˍ piˇ ve a‸ kehˉ maˇ jaˇ 
ve yoˬ. 
31Yawˇ ve awˬ viˉ awˬ nyi leh yawˇ ve yehˬ yaˇ kʼa yaˇ teˇ hpaˍ laˬ leh, yawˇ 
hta‸ yuˬ kʼo‸-e peuˬ hkʼaw‸ nawˉ, Zawˇraˍ leh Eˇshaˍtawˇlaˆ venˇ awˬ kaˍ lo 
cawˬ ve, yawˇ awˬ pa Maˍnawˍ ve tuˍ hpfuh hkʼaw tuˍ piˇ ve yoˬ. Yawˇ lehˬ 
Iˉsaˍreˍlaˆ chaw hta‸ nyiˇ chi hkʼaw‸ uˉ peunˍ ve yoˬ. 

Suhˉ jehˬ ve li‸ 17 

Miˆhkaˍ ve shaˉ ho‸ 

1Eˇhpaˍrenˍ mvuhˇmiˬ hkʼaw lo, Miˆhkaˍ teh‸ kʼoˆ ve chaw teˇ gʼaˇ cawˬ ve 
yoˬ. 
2Yawˇ ve awˬ e hta‸ yawˇ chi hkʼe kʼoˆ piˇ ve yoˬ. Nawˬ ve hpu 1,100 mehˉ kʼai 
htaˇ, nawˬ lehˬ hkʼawˇ shehˍ hpaˇ hta‸ hkeu piˇ taˍ ve yoˬ. Nawˬ oˇ hkʼe kʼoˆ 
taˍ ve hta‸ ngaˬ gʼa kaˇ ve yoˬ. Nyi sheˍ. Hpu oˇ ve chi beu‸ ngaˬ geh cawˬ taˍ 
ve yoˬ. Hpu oˇ ve hta‸ ngaˬ hkʼawˇ yuˬ taˍ ve yoˬ, teh‸ yawˇ ve awˬ e hta‸ 
kʼoˆ piˇ ve yoˬ. Yawˇ ve awˬ e lehˬ, Ngaˬ yaˇ paˍ-oˬ, Gʼuiˬsha nawˬ hta‸ awˬ 
bon na‸ laˇ piˇ-oˆ, teh‸ kʼoˆ piˇ ve yoˬ. 
3Hkʼe te leh, yawˇ lehˬ hpu oˇ ve yawˇ ve awˬ e hta‸ kʼaw‸ hkʼaw‸ piˇ ve yoˬ. 
Oˇ htaˇ yawˇ ve awˬ e kʼoˆ ve, Hkeu ve tawˇ oˇ ve nawˬ awˬ hkʼoˆ lo maˇ gʼa 
gaˬ la tuˬ, ngaˬ awˬ to hpu oˇ ve hta‸ yuˬ leh Gʼuiˬsha hta‸ tanˇ piˇ tuˬ yoˬ. 
Hpu oˇ ve hta‸ yuˬ leh ngaˬ shaˉ ho‸ teˇ maˬ te tcuh tuˬ yoˬ. Chi beu‸ hpu oˇ 
ve ngaˬ nawˬ hta‸ kʼaw‸ hkʼaw‸ laˇ ve yoˬ, teh‸ yawˇ ve yaˇ paˍ hta‸ kʼoˆ piˇ 
ve yoˬ. 

4Ya‸ hkʼaˇ, yawˇ lehˬ hpu oˇ ve yawˇ ve awˬ e hta‸ kʼaw‸ hkʼaw‸ piˇ ve yoˬ. 
Yawˇ ve awˬ e lehˬ hpu oˇ ve hkʼaw lo 200 hteh‸ yuˬ tawˆ leh, ca liˉ paˍ teˇ 
gʼaˇ hta‸ piˇ ve yoˬ. Ca liˉ oˇ ve lehˬ suhˆ shaˉ ho‸ teˇ maˬ te leh, hpu oˍ taˍ ve 
yoˬ. Shaˉ ho‸ oˇ ve hta‸ Miˆ hkaˍ ve yehˬ hkʼaw teh taˍ ve yoˬ. 
5Miˆhkaˍ lehˬ, oˉ kʼoˍ pui kuiˬ bon yehˬ teˇ maˬ te taˍ ve yoˬ. Yawˇ lehˬ shaˉ ho
‸ teˇ hpaˍ te teh taˍ leh, yawˇ ve yaˇ teˇ gʼaˇ hta‸ paw hkuˇ te tcuh taˍ ve yoˬ. 
6Awˬ yanˇ oˇ ve awˬ hkʼaw lo, Iˉsaˍreˍlaˆ chaw teˇ hpaˍ jawˇmawˇ maˇ cawˬ 
sheˍ. Yawˇ hui lehˬ, a shu yawˇ te gaˇ ve hkʼe te chehˇ ve yoˬ. 
7Yuˇda‸ mvuhˇmiˬ Behˍlehˍhehnˍ venˇ hkʼaw Leˍviˆ chaw teˇ gʼaˇ chehˇ taˍ ve 
yoˬ. 
8Yawˇ lehˬ Behˍlehˍhehnˍ venˇ hkʼaw tu leh, awˬ nu ve mvuhˇmiˬ lo ca chehˇ 
tuˬ tawˆ kʼai ve yoˬ. Hkʼe te leh, yawˇ lehˬ Eˇhpaˍrenˍ mvuhˇmiˬ hkʼaw cawˬ ve 
Miˆhkaˍ ve yehˬ lo gaˬ la ve yoˬ. 
9Oˇ htaˇ Miˆhkaˍ lehˬ, Nawˬ hkʼaˬ lo laˬ ve le, teh‸ yawˇ hta‸ na nyi ve yoˬ. 
Yawˇ kʼoˆ ve, Ngaˬ lehˬ Yuˇda‸ mvuhˇmiˬ Behˍlehˍhehnˍ venˇ hkʼaw chehˇ ve 
Leˍviˆ chaw hpeh‸ leh, chehˇ kuiˬ ca nyi toˇ chehˇ ve yoˬ, teh‸ yawˇ hta‸ yaw 
hkʼaw‸ piˇ ve yoˬ. 
10Oˇ htaˇ Miˆhkaˍ lehˬ, Nawˬ ngaˬ geh chehˇ taˍ-o‸. Ngaˬ hta‸ dawˇ hkʼaˇ piˇ 
laˇ shehˍ hpaˇ te leh, ngaˬ ve paw hkuˇ te-o. Ngaˬ nawˬ hta‸ teˇ hkʼaw‸ ve 
hpu teˇ chi hteh‸ piˇ laˇ ve awˬ hkʼoˆ, veu‸ kʼaˇ leh caˇ tuˬ teˇ hpaˍ htawˇ piˇ 
laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
11Chaw haˉ paˍ oˇ ve lehˬ, Miˆhkaˍ geh chehˇ leh yawˇ ve yaˇ hkʼe hpeh‸ la ve 
yoˬ. 
12Miˆhkaˍ lehˬ, yawˇ hta‸ paw hkuˇ te tcuh leh, yawˇ lehˬ Miˆhkaˍ ve yehˬ 
hkʼaw chehˇ taˍve yoˬ. 
13Oˇ htaˇ Miˆhkaˍ lehˬ, Chi beu‸ Leˍviˆ chaw teˇ gʼaˇ hta‸ ngaˬ paw hkuˇ te 
tcuh taˍ peuˬ ve pa taw, Gʼuiˬsha ngaˬ hta‸ da‸ la uiˍ la piˇ tuˬ yoˬ, teh‸ kʼoˆ 
ve yoˬ. 

Suhˉ jehˬ ve li‸ 18 

Miˆhkaˍ leh Danˍ awˬ ceuˬ awˬ hkʼaˇ 

1Awˬ yanˇ oˇ ve awˬ hkʼaw lo, Iˉsaˍreˍlaˆ chaw hui jawˇmawˇ teˇ gʼaˇ ka‸ maˇ 
cawˬ sheˍ. Danˍ awˬ ceuˬ awˬ hkʼaˇ teˇ hpaˍ lehˬ, yawˇ hui chehˇ tuˬ mvuhˇmiˬ 
teˇ peˆ ca chehˇ ve yoˬ. Awˬ yanˇ oˇ ve hkʼa gaˬ, Iˉsaˍreˍlaˆ chaw hui awˬ 
hkʼaw lo Danˍ awˬ ceuˬ awˬ hkʼaˇ teˇ hpaˍ lehˬ, mvuhˇmiˬ teˇ peˆ ka‸ maˇ gʼa 
sheˍ. 
2Hkʼe te leh Danˍ awˬ ceuˬ awˬ hkʼaˇ teˇ hpaˍ lehˬ, yawˇ hui awˬ hkʼaw lo 
cheuˬ jaˇ ve chaw ngaˇ gʼaˇ hta‸ leuˆ yuˬ leh, mvuhˇmiˬ ca nyi tuˬ Zawˇraˍ 
venˇ leh Eˇshaˍtawˇlaˆ venˇ lo kʼai tcuh ve yoˬ. Hkʼe te leh yawˇ hui 
Eˇhpaˍrenˍ mvuhˇmiˬ hkʼaw gaˬ la leh, Miˆhkaˍ ve yehˬ hkʼaw chehˇ taˍ ve yoˬ. 
3Yawˇ hui oˇ kaˬ lo chehˇ taˍ ve teˇ yanˇ, Leˍviˆ chaw haˉ paˍ oˇ ve tawˇ yaw 
ve awˬ hkawˇ hta‸ yawˇ hui teˇ cawˬ haˉ shiˍ ve yoˬ. Hkʼe te leh, yawˇ hui 
yawˇ geh kʼai leh, Nawˬ choˬ kaˬ aˬ hto‸ ma te chehˇ ve le. A shu nawˬ hta‸ 
choˬ kaˬ lo shiˍ laˬ ve le, teh‸ yawˇ hta‸ na nyi ve yoˬ. 
4Yawˇ kʼaw‸ yaw hkʼaw‸ leh kʼoˆ ve, Ngaˬ lehˬ Miˆhkaˍ hta‸ ka ti‸ te da‸ taˍ 
ve yoˬ. Ngaˬ yawˇ ve paw hkuˇ te piˇ leh, yawˇ ngaˬ hta‸ gʼaˇ hpfuhˇ piˇ laˇ ve 
yoˬ, teh‸ kʼoˆ piˇ ve yoˬ. 
5Oˇ htaˇ yawˇ hui lehˬ, Hkʼe te kʼo, ngaˬ hui ca te toˇ ve kanˉ chi awˬ bon tawˆ 
la tuˬ naˍ, Gʼuiˬsha hta‸ a ciˉ na nyi laˇ-oˆ, teh‸ yawˇ hta‸ kʼoˆ piˇ ve yoˬ. 
6Paw hkuˇ oˇ ve kʼaw‸ yaw hkʼaw‸ leh kʼoˆ ve, Nawˬ hui te‸ chiˉ dawˇ hkiˉ 
tuˬ maˇ cawˬ. Gʼuiˬsha nawˬ hui hta‸ ha‸ shaˉ laˇ chehˇ ve yoˬ, teh‸ yawˇ hui 
hta‸ kʼoˆ piˇ ve yoˬ. 
7Hkʼe te leh chaw oˇ ve ngaˇ gʼaˇ tawˆ kʼai leh Lehˇshaˆ venˇ lo kʼai ve yoˬ. 
Venˇ oˇ ve hkʼaw chehˇ ve chaw teˇ hpaˍ lehˬ, Siˉdonˍ chaw teˇ hpaˍ hkʼa shuˍ, 
te‸ chiˉ dawˇ haˍ tuˬ maˇ cawˬ leh gawˬ lehˍ gʼa chehˇ ve hta‸ yawˇ hui gʼa 
mawˬ ve yoˬ. Yawˇ hui lehˬ gawˬ lehˍ chehˇ puiˉ ve chaw hpeh‸ leh, chaw teˇ 
gʼaˇ hta‸ ka‸ maˇ ca ya‸ da‸ jaw ve chaw hpeh‸ ve yoˬ. Yawˇ hui loˍ ve awˬ 
ceuˬ hkʼa peu-eˬ yawˇ hui geh cawˬ taˍ ve yoˬ. Yawˇ hui lehˬ Siˉdonˍ chaw hui 

hta‸ vuiˇ da‸ jaˇ leh, awˬ nu ve chaw teˇ hpaˍ hta‸ htawˇ awˬ chawˇ ma ca te 
da‸. 
8Chaw oˇ ve ngaˇ gʼaˇ Zawˇraˍ leh Eˇshaˍtawˇlaˆ venˇ lo kʼaw‸ gaˬ la ve teˇ 
yanˇ, venˇ yaˇ teˇ hpaˍ lehˬ yawˇ hui aˬ hto‸ ma gʼa mawˬ taˉ ve awˬ lawn 
yawˇ hui hta‸ na nyi ve yoˬ. 
9Oˇ htaˇ yawˇ hui kʼoˆ ve, Laˍ-o‸. Ngaˬ hui Lehˇshaˆ venˇ hta‸ ca bawˆ yuˬ-a 
veuˬ. Yawˇ hui ve mvuhˇmiˬ hta‸ ngaˬ hui gʼa mawˬ taˉ peuˬ. Mvuhˇmiˬ oˇ ve 
lehˬ da‸ jaˇ ve yoˬ. Choˬ kaˬ lo chehˇ taˍ leh te‸ chiˉ taˇ ca te guiˇ chehˇ-oˆ. 
Ngaˬ hui haˆ kʼai leh venˇ oˇ ve hta‸ ca bawˆ yuˬ-a veuˬ. 
10Chaw oˇ ve teˇ hpaˍ lehˬ, te‸ chiˉ maˇ dawˇ hkiˉ puiˉ ve chaw hpeh‸ ve yoˬ. 
Mvuhˇmiˬ oˇ ve lehˬ, uiˍ jaˇ ve mvuhˇmiˬ hpeh‸ leh, loˍ cawˇ ve mawˇ teˇ hpaˍ 
oˇ kaˬ lo hkʼa biˇ cawˬ taˍ ve yoˬ, teh‸ yawˇ hui hta‸ kʼoˆ piˇ ve yoˬ. 
11Hkʼe te leh Danˍ awˬ ceuˬ awˬ hkʼaˇ, ma‸ yaˇ 600 gʼaˇ lehˬ ma‸ ca bawˆ tuˬ 
Zawˇraˍ leh Eˇshaˍtawˇ laˆ venˇ hkʼaw tawˆ kʼai ve yoˬ. 
12Yawˇ hui lehˬ, Yuˇda‸ mvuhˇmiˬ hkʼaw cawˬ ve Kiˇriˇyaˆyaˍrenˍ venˇ hkʼaw 
deh chehˇ taˍ ve yoˬ. Chi hta‸ pa taw, chehˇ kuiˬ oˇ ve hta‸ ya‸ nyi hkʼa gaˬ 
Danˍ chaw hui ve fa la, teh‸ meh piˇ taˍ ve yoˬ. 
13Yawˇ hui oˇ kaˬ lo kʼaw‸ tu leh, Eˇhpaˍrenˍ mvuhˇmiˬ hkʼaw cawˬ ve 
Miˆhkaˍ ve yehˬ lo gaˬ la ve yoˬ. 
14Oˇ htaˇ Lehˇshaˆ venˇ hta‸ ca jaˆ nyi taˉ ve chaw jaˆ oˇ ve ngaˇ gʼaˇ, yawˇ hui 
ve awˬ chawˇ teˇ hpaˍ hta‸ chi hkʼe kʼoˆ piˇ ve yoˬ. Yehˬ chi ve hkʼaw lo, hpu 
oˍ taˍ ve shaˉ ho‸ teˇ maˬ cawˬ ve hta‸ nawˬ hui shiˍ-aˬ laˇ. Chi awˬ hkʼoˆ, awˬ 
nu ve shaˉ ho‸ teˇ hpaˍ htawˇ cawˬ sheˍ ve yoˬ. Ngaˬ hui hkʼa hkʼe te cawˇ ve 
le, teh‸ yawˇ hui hta‸ kʼoˆ piˇ ve yoˬ. 
15Oˇ hkʼe kʼoˆ da‸ peuˬ hkʼaw‸ nawˉ, yawˇ hui Leˍviˆ chaw chehˇ taˍ kuiˬ 
Miˆhkaˍ ve yehˬ hkʼaw lo‸-e leh yawˇ hta‸ la‸ kʼawˍ caˉ piˇ ve yoˬ. 
16Yawˇ hui oˇ hkʼe te chehˇ htaˇ, Danˍ chaw hui ve ma‸ yaˇ 600 gʼaˇ lehˬ, 
yehˬmiˉhpe‸ lo huˉ taˍ leh ma‸ bawˆ tuˬ gu taˍ ve yoˬ. 



709 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

17Chaw jaˆ oˇ ve ngaˇ gʼaˇ lehˬ, yehˬ hkʼaw lo‸-e leh hpu oˍ taˍ ve shaˉ ho‸ oˇ 
ve hkʼa peu-eˬ hta‸ yuˬ kʼai ve yoˬ. Paw hkuˇ lehˬ, ma‸ yaˇ oˇ ve 600 gʼaˇ geh 
yehˬmiˉhpe‸ lo chehˇ taˍ ve yoˬ. 
18Chaw oˇ ve teˇ hpaˍ Miˆhkaˍ ve yehˬ hkʼaw lo‸-e leh, shaˉ ho‸ oˇ ve teˇ hpaˍ 
hta‸ ca yuˬ chehˇ ve hta‸ paw hkuˇ oˇ ve gʼa mawˬ ve teˇ yanˇ, Nawˬ hui aˬ 
hto‸ ma te ve le, teh‸ yawˇ hui hta‸ kʼoˆpiˇ ve yoˬ. 
19Oˇ htaˇ yawˇ hui kʼoˆ ve, Nawˬ ta‸ iˉ chehˇ taˍ-o‸. Tawˇ teˇ peu-eˬ ka‸ taˇ 
yaw. Nawˬ ngaˬ hui geh laˬ leh, ngaˬ hui ve paw hkuˇ leh, ngaˬ hui hta‸ dawˇ 
hkʼaˇ piˇ laˇ shehˍ hpaˇ te-o. Chaw teˇ gʼaˇ ve yehˬ hkʼaw paw hkuˇ te chehˇ 
ve a‸ kehˉ, Iˉsaˍreˍla‸ chaw chi ma ve awˬ hkʼoˆ paw hkuˇ gʼa te ve lehˬ, leuˉ 
leh da‸ ve maˇ heˆ laˇ, teh‸ yawˇ hta‸ kʼoˆ piˇ ve yoˬ. 
20Tawˇ oˇ ve hta‸ paw hkuˇ gʼa kaˇ ve teˇ yanˇ, ha lehˬ jaˇ leh shaˉ ho‸ oˇ ve 
teˇ hpaˍ hta‸ yuˬ peuˬ hkʼaw‸ nawˉ, yawˇ hui geh kʼai ve yoˬ. 
21Yawˇ hui lehˬ, laˬ ve ya‸ kʼaw hkʼaˇ suh kʼaw‸ kʼo‸-e ve yoˬ. Yawˇ hui ve 
miˇ yaˇ, ceˇ caˬ leh mawˇ jeˬ teˇ hpaˍ hta‸ yawˇ hui gʼuˇ suh lo kʼai peu taˍ ve 
yoˬ. 
22Yawˇ hui Miˆhkaˍ ve yehˬ hta‸ a ciˉ vuiˇ kuiˬ lo gaˬ ve teˇ yanˇ, Miˆ hkaˍ lehˬ 
yawˇ awˬ paˇ awˬ kui lo chehˇ ve chaw hui hta‸ kuˬ yuˬ leh, Danˍ chaw hui 
hkʼaˇ suh gʼa‸ yuˬ kʼai ve yoˬ. 
23Oˇ htaˇ Danˍ chaw teˇ hpaˍ lehˬ, Aˬ hto‸ ma hpeh‸ ve le. Aˬ hto‸ ma pa taw 
chaw moˍ lonˉ ngaˬ hui hkʼaˇ suh gʼa‸ yuˬ laˬ ve le, teh‸ Miˆhkaˍ hta‸ na nyi 
ve yoˬ. 
24Oˇ htaˇ Miˆhkaˍ lehˬ, Aˬ hto‸ ma hpeh‸ ve le, teh‸ aˬ hto‸ ma pa taw nawˬ 
hui ngaˬ hta‸ kʼaw‸ na nyi laˇ chehˇ ve le. Nawˬ hui lehˬ ngaˬ ve paw hkuˇ 
leh ngaˬ ve shaˉ ho‸ teˇ hpaˍ hta‸ yuˬ kʼai ve yoˬ. Ngaˬ geh aˬ hto‸ ma cawˬ 
taˉ sheˍ ve le, teh‸ yawˇ hui hta‸ kʼoˆ piˇ ve yoˬ. 
25Oˇ htaˇ Danˍ chaw teˇ hpaˍ lehˬ, Nawˬ te‸ chiˉ taˇ kʼaw‸ kʼoˆ loˬ. Oˇ hkʼe 
maˇ te kʼo, chaw chi teˇ hpaˍ nyi ma zuhˆ la leh, nawˬ leh nawˬ ve yehˬ yaˇ 
kʼa yaˇ hkʼa peu-eˬ gʼa suh tuˬ yoˬ, teh‸ yawˇ hta‸ kʼoˆ piˇ ve yoˬ. 

26Oˇ hkʼe kʼoˆ piˇ peuˬ hkʼaw‸ nawˉ, Danˍ chaw teˇ hpaˍ awˬ gʼuˇ suhˍ kʼai ve 
yoˬ. Miˆhkaˍ lehˬ, yawˇ hui hta‸ bawˆ da‸ maˇ gʼaˇ taˬ ve hta‸ shiˍ leh aˉ 
hkʼaw lo kʼaw‸ kʼo‸-e ve yoˬ. 
27Danˍ chaw teˇ hpaˍ lehˬ, Miˆhkaˍ te taˍve shaˉ ho‸ teˇ hpaˍ leh paw hkuˇ hta
‸ yuˬ kʼai peuˬ hkʼaw‸ nawˉ, gawˬ lehˍ cawˬ ve Lehˇshaˆ venˇ hta‸ ca bawˆ 
yuˬ ve yoˬ. Yawˇ hui lehˬ venˇ yaˇ oˇ ve teˇ hpaˍ hta‸ tiˇ pehˍ leh, venˇ hta‸ aˬ 
miˍ tuˉ baˬ ve yoˬ. 
28Yawˇ hui hta‸ ga piˇ paˍ teˇ gʼaˇ ka‸ maˇ cawˬ. Awˬ lawn kʼo, venˇ oˇ ve lehˬ 
Siˉdonˍ mvuhˇmiˬ hta‸ vuiˇ da‸ jaˇ ve awˬ hkʼoˆ, yawˇ hui lehˬ awˬ nu ve 
chaw teˇ hpaˍ hta‸ awˬ chawˇ maˇ te da‸ taˍ ve pa taw yoˬ. Venˇ oˇ ve lehˬ, 
Behˆreˍhawˇbaˆ venˇ awˬ paˇ lo cawˬ leh, venˇ oˇ ve nyiˇ venˇ lehˬ lawˬ hkʼo‸ 
teˇ maˬ hkʼaw tiˉ cawˬ ve yoˬ. Danˍ chaw teˇ hpaˍ lehˬ, venˇ oˇ ve hta‸ kʼaw‸ 
gu te leh oˇ kaˬ lo chehˇ taˍ ve yoˬ. 
29Yawˇ hui lehˬ venˇ oˇ ve hta‸ yawˇ hui ve awˬ puˍ lonˉ Yaˍkoˆ ve yaˇ paˍ 
Danˍ ve awˬ meh hta‸ yuˬ leh, Danˍ venˇ teh‸ meh taˍ ve yoˬ. Ponˬ laˬ ve awˬ 
yanˇ awˬ hkʼaw lo, venˇ oˇ ve hta‸ Lehˇshaˆ teh‸ meh taˍ ve yoˬ. 
30Danˍ chaw teˇ hpaˍ lehˬ, yawˇ hui oˉ kʼoˍ pui tuˬ shaˉ ho‸ te taˍ ve yoˬ. Yawˇ 
hui lehˬ, Moˉseˍ ve awˬ hawehˍ, Geˍraˍsonˍ ve yaˇ paˍ, Yawˇnaˆtanˍ hta‸ paw 
hkuˇ te tcuh ve yoˬ. Shu yawˇ hui hta‸ awˬ nu ve mvuhˇmiˬ lo hpeh kʼai ve 
awˬ yanˇ hkʼa gaˬ, yawˇ ve awˬ ceuˬ awˬ hkʼaˇ teˇ hpaˍ lehˬ, Danˍ chaw ceuˬ 
geh paw hkuˇ te chehˇ ve yoˬ. 
31Gʼuiˬsha ve aˉ po kʼo bon yehˬ Shiˉlonˍ venˇ hkʼaw cawˬ chehˇ sheˍ ve awˬ 
yanˇ hkʼa gaˬ, Miˆhkaˍ ve shaˉ ho‸ htawˇ oˇ kaˬ lo cawˬ taˍ ve yoˬ. 

Suhˉ jehˬ ve li‸ 19 

Leˍviˆ chaw teˇ gʼaˇ leh yawˇ ve awˬ miˇ ma i 

1Iˉsaˍreˍlaˆ chaw hui jawˇmawˇ maˇ cawˬ sheˍ htaˇ, Eˇhpaˍrenˍ mvuhˇmiˬ 
hkʼaw Leˍviˆ chaw teˇ gʼaˇ cawˬ ve yoˬ. Yawˇ lehˬ, Yuˇda‸ mvuhˇmiˬ 
Behˍlehˍhehnˍ venˇ lo kʼai leh awˬ miˇ ma i teˇ gʼaˇ ca heuˆ ve yoˬ. 

2Ya‸ hkʼaˇ, yaˇ miˇ oˇ ve yawˇ hta‸ nyi ma zuhˆ leh yawˇ ve awˬ pa geh 
Behˍlehˍhehnˍ venˇ lo kʼaw‸ hpaw kʼo‸-e leh oˇ kaˬ lo ha pa awˇ maˬ chehˇ 
taˍ ve yoˬ. 
3Chaw oˇ ve lehˬ, yawˇ ve awˬ miˇ ma i hta‸ ca kʼaw‸ beˬ hkʼaw‸ tuˬ, yawˇ ve 
awˬ ceˬ paˍ leh piˉ laˬ nyiˇ hkeh hta‸ shiˍ kʼai ve yoˬ. Yawˇ ve awˬ puˍ yawˇ 
hta‸ gʼa mawˬ htaˇ, yawˇ hta‸ ha lehˬ ha kʼa ha‸ yuˬ piˇ ve yoˬ. 
4Yawˇ ve awˬ puˍ yawˇ hta‸ la‸ haˉ maˇ kʼo‸-e tuˬ lawˍ hkawˉ piˇ ve pa taw, 
yawˇ oˇ kaˬ lo shehˆ nyi chehˇ taˍ ve yoˬ. 
5Awˇ nyi teˇ nyi gaˬ htaˇ, yawˇ hui teˇ na‸ tu leh kʼaw‸ kʼo‸-e tuˬ hkʼa deh‸ 
gu taˍ ve yoˬ. Ya‸ hkʼaˇ, yawˇ ve awˬ puˍ lehˬ, caˇ tuˬ hkʼa deh‸ caˇ leh awˬ 
gʼaˇ cawˬ la htaˇ heh‸ kʼo‸-e tuˬ kʼoˆ piˇ ve yoˬ. 
6Hkʼe te leh yawˇ hui hti caˇ hti dawˬ chehˇ ve yoˬ. Oˇ ve hkʼaw‸ nawˉ yawˇ 
ve awˬ puˍ lehˬ, Ya‸ puiˉ ka‸ choˬ kaˬ lo haˉ leh, ha lehˬ ha kʼa te chehˇ-oˆ, 
teh‸ yawˇ hta‸ kʼaw‸ kʼoˆ piˇ ve yoˬ. 
7Chaw oˇ ve lehˬ, kʼo‸-e gaˇ ve htawˇ yawˇ ve awˬ puˍ hkawˇ leuˉ maˇ gʼa leh, 
oˇ ve teˇ haˉ oˇ kaˬ lo kʼaw‸ haˉ ve yoˬ. 
8Ngaˇ nyi teˇ nyi yawˇ hui mvuhˇ shawˉ teˇ na‸ tu leh kʼo‸-e tuˬ gu chehˇ ve 
teˇ yanˇ, yawˇ ve awˬ puˍ lehˬ, Caˇ tuˬ hkʼa deh‸ caˇ sheˍ. Mvuhˇ hpeu‸ hpawˇ 
heh‸ kʼo‸-e loˬ, teh‸ yawˇ ve awˬ maˉ paˍ hta‸ kʼoˆ piˇ ve yoˬ. Hkʼe te leh 
yawˇ hui kʼaw‸ jehˇ taˍ ve yoˬ. 
9Chaw oˇ ve lehˬ, yawˇ ve awˬ miˇ ma leh yawˇ ve awˬ ceˬ hta‸ shiˍ leh tu kʼo
‸-e tu gu chehˇ ve teˇ yanˇ, yawˇ ve awˬ puˍ lehˬ, Nyi sheˍ. Mvuhˇ hpeu‸ la 
paˇ neˇ ve yoˬ. Ya‸ puiˉ ka‸ choˬ kaˬ lo haˉ cawˇ sheˍ ve yoˬ. Choˬ ka‸ lo 
chehˇ taˍ leh ha lehˬ ha kʼa te chehˇ-oˆ. Shawˉ pawˍ kʼo, nawˬ hui teˇ na‸ tu 
kʼo‸-e hpeh‸ ve yoˬ, teh‸ yawˇ hta‸ kʼoˆ piˇ ve yoˬ. 
10Ya‸ hkʼaˇ chaw oˇ ve lehˬ, oˇ kaˬ lo maˇ haˉ chehˇ gaˇ ve pa taw, yawˇ ve 
awˬ miˇ ma hta‸ shiˍ veu leh kʼo‸-e ve yoˬ. Yawˇ lehˬ awˬ an hkʼa deh‸ tcuhˉ 
taˍ ve piˉ laˬ nyiˇ hkeh cawˬ ve yoˬ. Yawˇ hui kʼo‸-e leh Yeˍbuˆ teh‸ kʼoˆ ve 
Yeˍruˆsaˍlehnˍ venˇ paˇ lo gaˬ la ve yoˬ. 

11Yawˇ hui oˇ kaˬ lo gaˬ ve teˇ yanˇ, mvuhˇ hpeu‸ la paˇ neˇ ve yoˬ. Oˇ htaˇ 
yawˇ ve awˬ ceˬ paˍ lehˬ, Ngaˬ hui ya‸ puiˉ choˬ kaˬ Yeˍbuˇsiˆ chaw hui ve 
venˇ hkʼaw ca haˉ taˉ-a veuˬ, teh‸ yawˇ hta‸ kʼoˆ piˇ ve yoˬ. 
12Ya‸ hkʼaˇ yawˇ kʼoˆ ve, Iˉsaˍreˍlaˆ chaw hui ve venˇ hkʼaw maˇ heˆ kʼo, ngaˬ 
hui ca haˉ maˇ hpeh‸. 
13Ngaˬ hui awˬ gʼuˇ suhˍ a ciˉ kʼaw‸ kʼai leh, Giˇbaˍ maˇ heˆ kʼo, Raˍmaˆ venˇ 
hkʼaw ca haˉ tuˬ yoˬ, teh‸ yawˇ hta‸ kʼaw yaw hkʼaw‸ piˇ ve yoˬ. 
14Hkʼe te leh yawˇ hui Yeˍbuˆ venˇ hta‸ hpanˍ kʼai ve yoˬ. Yawˇ hui 
Beˍyaˍmenˍ chaw hui ve mvuhˇmiˬ Giˇbaˍ venˇ hkʼaw gaˬ htaˇ, mvuhˇ nyi lo‸-
e peuˬ. 
15Oˇ htaˇ yawˇ hui venˇ oˇ ve hkʼaw ca haˉ tuˬ venˇ hkʼaw lo‸-e ve yoˬ. Ya‸ 
hkʼaˇ, chaw teˇ gʼaˇ ka‸ yawˇ hta‸ maˇ ha‸ yuˬ piˇ ve pa taw, venˇ kʼaw ji lo 
mui taˍ ve yoˬ. 
16Oˇ htaˇ heh hkʼaw kanˉ ca te kʼaw‸ la ve lawˇ puˍ teˇ gʼaˇ hta‸ yawˇ hui gʼa 
mawˬ ve yoˬ. Yawˇ lehˬ ponˬ laˬ htaˇ Eˇhpaˍrenˍ mvuhˇmiˬ hkʼaw chehˇ jaw ve 
chaw hpeh‸ ve yoˬ. Ya‸ hkʼaˇ, chi beu‸ yawˇ Giˇbaˍ venˇ hkʼaw chehˇ taˍ ve 
yoˬ. (Venˇ yaˇ oˇ ve teˇ hpaˍ lehˬ, Beˍyaˍmenˍ awˬ ceuˬ awˬ hkʼaˇ teˇ hpaˍ hpeh
‸ ve yoˬ.) 
17Lawˇ puˍ oˇ ve lehˬ, venˇ hkʼaw mui chehˇ ve chaw oˇ ve teˇ hpaˍ hta‸ gʼa 
mawˬ ve teˇ yanˇ, Nawˬ hui hkʼaˬ lo laˬ leh, hkʼaˬ lo kʼai toˇ ve le, teh‸ yawˇ 
hui hta‸ na nyi ve yoˬ. 
18Oˇ htaˇ Leˍviˆ chaw oˇ ve kʼaw‸ yaw hkʼaw‸ leh kʼoˆ ve, Ngaˬ hui lehˬ Yuˇda
‸ mvuhˇmiˬ Behˍlehˍhehnˍ venˇ hkʼaw tu leh, ngaˬ hui ve chehˇ kuiˬ 
Eˇhpaˍrenˍ mvuhˇmiˬ lo kʼo‸-e toˇ ve yoˬ. Chaw teˇ gʼaˇ ka‸ ngaˬ hui hta‸ maˇ 
ha‸ yuˬ laˇ. 
19Ngaˬ awˬ to, ngaˬ miˇ ma, leh ngaˬ ve awˬ ceˬ paˍ awˬ pon hkaoˍmonˇ leh a 
pehˉ meuˇ gʼuiˬ hkʼa law‸ cawˬ taˍ ve yoˬ, teh‸ yawˇ hta‸ kʼoˆ piˇ ve yoˬ. 

20Oˇ htaˇ lawˇ puˍ oˇ ve lehˬ, Nawˬ hui ngaˬ ve yehˬ hkʼaw lo ca haˉ la hpeh‸ 
ve yoˬ. Ngaˬ nawˬ hui hta‸ ha‸ shaˉ laˇ tuˬ yoˬ. Choˬ kaˬ venˇ kʼaw ji lo haˉ 
chehˇ tuˬ maˇ loˍ, teh‸ yawˇ hui hta‸ kʼoˆpiˇ ve yoˬ. 
21Hkʼe te leh, yawˇ lehˬ chaw oˇ ve teˇ hpaˍ hta‸ shiˍ kʼai leh, yawˇ hui ve piˉ 
laˬ teˇ hpaˍ hta‸ caˇ tuˬ caˍ piˇ ve yoˬ. Chaw oˇ ve teˇ hpaˍ lehˬ, a shu yawˇ ve 
hkui sheh tsuhˇ taˉ leh aˉ hkʼaw lo‸-e ve yoˬ. 
22Yawˇ hui ha lehˬ ha kʼa caˇ chehˇ dawˬ chehˇ ve teˇ yanˇ, venˇ hkʼaw chehˇ 
taˍ ve chaw haiˬ teˇ hpaˍ yehˬ hta‸ caw hoˆ taˍ leh, yehˬ miˉ hta‸ hpoˆ dawˆ 
chehˇ ve yoˬ. Yawˇ hui yehˬ shehˍ hpaˇ hta‸ kuˬ leh, Nawˬ geh chehˇ taˍ ve 
chaw hta‸ ngaˬ hui awˬ chawˇ gʼa te da‸ tuˬ, chaw oˇ ve hta‸ shiˍ tawˆ laˇ-oˆ, 
teh‸ kʼoˆ ve yoˬ. 
23Ya‸ hkʼaˇ lawˇ puˍ oˇ ve yehˬ awˬ baˬ lo tawˆ-e leh, Ngaˬ ve awˬ chawˇ teˇ 
hpaˍ-oˬ, chi hkʼe cha‸ chiˆ ve kanˉ hta‸ a ciˉ taˇ te laˇ-oˆ. Chaw chi ve lehˬ 
ngaˬ ve hkehˉ chaw hpeh‸ ve yoˬ. 
24Nyi loˬ. Choˬ kaˬ lo yawˇ ve awˬ miˇ ma i leh, ngaˬ ve yaˇ miˇ chehˇ taˍ ve 
yoˬ. Ngaˬ yawˇ huiˉ maˬ hta‸ shiˍ tawˆ laˇ tuˬ yoˬ. Nawˬ hui te gaˇ ve hkʼe, 
yawˇ huiˉ maˬ hta‸ te piˇ-oˆ, teh‸ yawˇ hui hta‸ kʼoˆ piˇ ve yoˬ. Ya‸ hkʼaˇ, cha
‸ chiˆ ve kanˉ chi hkʼe ve chaw chi hpaˇ hta‸ a ciˉ taˇ te piˇ-oˆ, teh‸ yawˇ hui 
hta‸ kʼoˆ piˇ ve yoˬ. 
25Ya‸ hkʼaˇ, chaw oˇ ve teˇ hpaˍ lehˬ yawˇ kʼoˆ ve tawˇ hta‸ maˇ na yuˬ. Hkʼe 
te leh Leˍviˆ chaw oˇ ve lehˬ, yawˇ ve awˬ miˇ ma i hta‸ awˬ baˬ hpawˇ lo 
yawˇ hui geh yuˬ tawˆ piˇ ve yoˬ. Yawˇ hui lehˬ yaˇ miˇ oˇ ve hta‸ mvuhˇ htiˇ 
la htaˇ hkʼa gaˬ hkʼa mvuhˇ hkʼa na te piˇ ve yoˬ. 
26Mvuhˇ htiˇ la ve teˇ yanˇ, yaˇ miˇ oˇ ve lehˬ yawˇ awˬ hpawˇ chehˇ taˍ kuiˬ lo 
kʼo‸-e leh, yehˬmiˉhpe‸ lo zuh‸ taˍ ve yoˬ. 
27Mvuhˇ htiˇ la leh yawˇ ve awˬ hpawˇ lehˬ kʼo‸-e tuˬ yehˬ miˉ hkʼaw tawˆ la 
ve teˇ yanˇ, yawˇ ve awˬ miˇ ma lehˬ yehˬmiˉhpe‸ lo zuh‸ taˍ laˇ ve hta‸ gʼa 
mawˬ ve yoˬ. 

28Oˇ htaˇ yawˇ lehˬ, Tu-o. Ngaˬ hui kʼo‸-e veuˬ, teh‸ yawˇ hta‸ kʼoˆ piˇ ve yoˬ. 
Ya‸ hkʼaˇ, yaˇ miˇ oˇ ve te‸ chiˉ kʼaw‸ yaw hkʼaw‸ maˇ puiˉ-o. Hkʼe te leh, 
yawˇ lehˬ yaˇ miˇ oˇ ve hta‸ piˉ laˬ hkʼoˆ teh leh yawˇ ve yehˬ lo kʼaw‸ la ve 
yoˬ. 
29Yawˇ aˉ hkʼaw lo kʼaw‸ gaˬ la ve teˇ yanˇ, aˉhtaw yuˬ leh yawˇ ve awˬ miˇ 
ma hta‸ teˇ chi nyiˇ tawn te tawˆ cheˆ peuˬ hkʼaw‸ nawˉ, Iˉsaˍreˍlaˆ chaw hui 
ve mvuhˇmiˬ hkʼaˬ ti chi ti lo feu piˇ ve yoˬ. 
30Oˇ ve hta‸ hkʼa gʼa mawˬ ve chaw hkʼa peu-eˬ, Ngaˬ hui chi hkʼe ve awˬ 
ceuˬ hta‸ teˇ pawˆ ka‸ maˇ mawˬ jaw. Iˉsaˍreˍlaˆ chaw hui Eˇjiˇtu‸ mvuhˇmiˬ 
hkʼaw tawˆ la ve teˇ nyi hta‸ te leh ya‸ nyi hkʼa gaˬ, chi hkʼe teˇ pawˆ ka‸ 
maˇ hpeh‸ la jaw. Ngaˬ hui hkʼaˬ hkʼe gʼa te tuˬ le. Teˇ geh hpoˆ dawˇ nyi-o, 
teh‸ kʼoˆ ve yoˬ. 

Suhˉ jehˬ ve li‸ 20 

Iˉsaˍreˍlaˆ chaw hui ma‸ bawˆ tuˬ gu ve 

1Oˇ htaˇ, awˬ na hpawˇ Danˍ venˇ hta‸ te leh awˬ hawˉ hpawˇ Beˍraˍsheˍbaˆ 
venˇ lo hkʼa gaˬ, leh mvuhˇ nyi tawˆ hpawˇ Giˇlaˆ mvuhˇmiˬ hkʼaw chehˇ ve 
Iˉsaˍreˍlaˆ chaw hkʼa peu-eˬ, nyi ma teˇ shiˍ tiˉ te leh Gʼuiˬsha mehˆ gʼuˇ suhˍ 
Miˆsaˍpaˍ venˇ lo laˬve yoˬ. 
2Iˉsaˍreˍlaˆ chaw hui ve awˬ hoˉ awˬ naˬ hkʼa peu-eˬ, Gʼuiˬsha ve chaw hui geh 
chehˇ taˍ ve yoˬ. Oˇ kaˬ lo ma‸ yaˇ awˇ shehnˉ gʼaˇ chehˇ taˍ ve yoˬ. 
3Awˬ nu ve Iˉsaˍreˍlaˆ chaw hkʼa peu-eˬ Miˆsaˍpaˍ venˇ lo kʼai peuˬ ve hta‸ 
Beˍyaˍmenˍ chaw hui gʼa kaˇ ve yoˬ. Oˇ htaˇ Iˉsaˍreˍlaˆ chaw teˇ hpaˍ lehˬ, Chi 
taw taw haiˬ ve kanˉ hkʼaˬ hkʼe hpeh‸ tawˆ la ve awˬ lawn, ngaˬ hui hta‸ a ciˉ 
kʼoˆ maˍ laˇ-oˆ, teh‸ kʼoˆ ve yoˬ. 
4Oˇ htaˇ, shu tiˇ pehˍ ve hta‸ gʼa hkanˍ ve yaˇ miˇ ma oˇ ve awˬ hpawˇ Leˍviˆ 
chaw kʼoˆ ve, Ngaˬ miˇ ma ngaˬ huiˉ maˬ Beˍyaˍmenˍ chaw hui ve mvuhˇmiˬ 
Giˇbaˍ venˇ hkʼaw ca haˉ tuˬ kʼai ve yoˬ. 
5Mvuhˇ hpeu‸ htaˇ Giˇbaˍ venˇ yaˇ teˇ hpaˍ lehˬ, ngaˬ hui haˉ chehˇ taˍ ve yehˬ 
hta‸ caw hoˆ taˍ leh, ngaˬ hta‸ ca hpeh la ve yoˬ. Yawˇ hui ngaˬ hta‸ tiˇ pehˍ 

tuˬ laˬ leh, ngaˬ miˇ ma hta‸ htawˇ hkʼa mvuhˇ hkʼa na te piˇ ve yoˬ. Hkʼe te 
leh yawˇ suh-e ve yoˬ. 
6Chi hta‸ pa taw, ngaˬ yawˇ ve awˬ to hta‸ yuˬ leh tawˆ cheˆ peuˬ hkʼaw‸ 
nawˉ, Iˉsaˍreˍlaˆ chaw teˇ chi nyiˇ ceuˬ geh lo feu kʼai ve yoˬ. Ngaˬ hui awˬ 
hkʼaw lo, chaw chi teˇ hpaˍ lehˬ haiˬ leh cha‸ chiˆ jaˇ ve kanˉ hta‸ te peuˬ. 
7Nawˬ hui hkʼa peu-eˬ ve lehˬ, Iˉsaˍreˍlaˆ chaw deˇ deˇ hpeh‸ ve yoˬ. Awˬ lawn 
chi hta‸ caˉ da‸ leh, ngaˬ hui hkʼaˬ hkʼe gʼa te tuˬ ve le, teh‸ kʼoˆ ve yoˬ. 
8Oˇ htaˇ Iˉsaˍreˍlaˆ chaw hkʼa peu-eˬ tu la leh kʼoˆ ve, Ngaˬ hui teˇ gʼaˇ ka‸ a 
shu yawˇ ve yehˬ, maˇ heˆ ko, aˉ po kʼo lo kʼo‸-e tuˬ ve maˇ heˆ. 
9Ngaˬ hui chi hkʼe te tuˬ yoˬ. Chaw teˇ hpaˍ hpaˍ hta‸ ngaˬ hui leuˆ yuˬ leh, 
Giˇbaˍ venˇ hta‸ ca bawˆ tcuh tuˬ yoˬ. 
10Iˉsaˍreˍlaˆ chaw hui awˬ hkʼaw lo ve chaw teˇ chi pun teˇ pun lehˬ, ma‸ yaˇ 
teˇ hpaˍ awˬ pon caˇ tuˬ gʼa gu piˇ tuˬ yoˬ. Awˬ nu ve chaw teˇ hpaˍ lehˬ, 
Iˉsaˍreˍlaˆ chaw hui awˬ hkʼaw lo cha‸ chiˆ ve kanˉ chi hta‸ te tawˆ la ve 
Giˇbaˍ venˇ yaˇ teˇ hpaˍ hta‸ gʼa ca te luˬ piˇ tuˬ yoˬ, teh‸ kʼoˆ ve yoˬ. 
11Hkʼe te leh, Iˉsaˍreˍlaˆ chaw hkʼa peu-eˬ venˇ oˇ ve hta‸ ca bawˆ tuˬ nyi ma 
teˇ shiˍ tiˉ te leh, teˇ geh hpawnˬ laˬ ve yoˬ. 
12Oˇ ve hkʼaw‸ nawˉ, Iˉsaˍreˍlaˆ chaw teˇ hpaˍ Beˍyaˍmenˍ awˬ ceuˬ awˬ hkʼaˇ 
teˇ hpaˍ geh tawˇ shanˍ feu piˇ leh kʼoˆ ve, Nawˬ hui awˬ hkʼaw lo hpeh‸ tawˆ 
la ve cha‸ chiˆ ve kanˉ chi lehˬ, hkʼaˬ hkʼe ve le. 
13Giˇbaˍ venˇ hkʼaw chehˇ ve haiˬ ve chaw oˇ ve teˇ hpaˍ ngaˬ hui hta‸ chiˇ a‸ 
laˇ-oˆ. Ngaˬ hui yawˇ hui hta‸ tiˇ pehˍ leh, haiˬ ve kanˉ chi Iˉsaˍreˍlaˆ chaw 
hui awˬ hkʼaw lo yuˬ baˬ tuˬ yoˬ, teh‸ kʼoˆ feu piˇ ve yoˬ. Ya‸ hkʼaˇ 
Beˍyaˍmenˍ chaw hui lehˬ, Iˉsaˍreˍlaˆ chaw hui kʼoˆ ve tawˇ hta‸ maˇ na yuˬ. 
14Beˍyaˍmenˍ mvuhˇmiˬ hkʼaw chehˇ ve chaw hkʼa peu-eˬ, Iˉsaˍreˍlaˆ chaw hui 
hta‸ bawˆ da‸tuˬ, Giˇbaˍ venˇ lo hpawnˬ laˬ ve yoˬ. 

15Oˇ ve teˇ nyi tiˉ awˬ hkʼaw lo, yawˇ hui lehˬ ma‸ yaˇ 26,000 gʼaˇ shawˍ gʼa ve 
yoˬ. Chi awˬ hkʼoˆ, Giˇbaˍ venˇ yaˇ teˇ hpaˍ lehˬ, cheuˬ jaˇ ve ma‸ yaˇ 700 gʼaˇ 
hta‸ hkʼa deh‸ shawˍ teh taˍ ve yoˬ. 
16Ma‸ yaˇ oˇ ve teˇ hpaˍ lehˬ, la‸ mehˍ paˉ awˬ gʼaˇ uiˍ ve chaw teˇ hpaˍ hpeh‸ 
ve yoˬ. Yawˇ hui lehˬ cheuˬ jaˇ ve ma‸ yaˇ hpeh‸ leh, uˉ hkeh mvuh teˇ mvuh 
hta‸ ka‸ hawˉ ma bawˆ heuˆ gʼa ve yoˬ. 
17Beˍyaˍmenˍ awˬ ceuˬ awˬ hkʼaˇ teˇ hpaˍ hta‸ maˇ shawˍ ve, Iˉsaˍreˍlaˆ chaw 
ma‸ yaˇ 400,000 gʼaˇ cawˬ ve yoˬ. 

Beˍyaˍmenˍ chaw hui hta‸ bawˆ ve 

18Oˇ ve hkʼaw‸ nawˉ, Iˉsaˍreˍlaˆ chaw hui lehˬ Gʼuiˬsha hta‸ oˉ kʼoˍ pui kuiˬ 
Beˍteˍlaˆ venˇ lo kʼai ve yoˬ. Oˇ kaˬ lo yawˇ hui Gʼuiˬsha hta‸ na nyi lehˬ, 
Chaw hkʼa ve teˇ ceuˬ Beˍyaˍmenˍ chaw hta‸ awˉ lawˉ gʼa ca bawˆ tuˬ le, teh‸ 
kʼoˆ ve yoˬ. Oˇ htaˇ Gʼuiˬsha lehˬ, Yuˇda‸ chaw teˇ hpaˍ yoˬ, teh‸ kʼaw‸ yaw 
hkʼaw‸ piˇ ve yoˬ. 
19Hkʼe te leh, Iˉsaˍreˍlaˆ chaw teˇ hpaˍ shawˉ pawˍ teˇ na‸ tu leh Giˇbaˍ venˇ 
paˇ lo ca deh taˍ ve yoˬ. 
20Yawˇ hui Beˍyaˍmenˍ chaw hui hta‸ ca bawˆ tuˬ tawˆ kʼai leh, Giˇbaˍ venˇ 
paˇ lo chehˇ kuiˬ yuˬ taˍ ve yoˬ. 
21Beˍyaˍmenˍ chaw teˇ hpaˍ venˇ hkʼaw tawˆ la leh, oˇ ve teˇ nyi tiˉawˬ hkʼaw 
lo Iˉsaˍreˍlaˆ chaw 22,000 gʼaˇ hta‸ tiˇ pehˍ piˇ ve yoˬ. 
22Iˉsaˍreˍlaˆ chaw teˇ hpaˍ lehˬ, Gʼuiˬsha hta‸ oˉ kʼoˍ pui kuiˬ lo kʼaw‸ kʼo‸-e 
leh, mvuhˇ hpeu‸ la htaˇ hkʼa gaˬ Gʼuiˬsha mehˆ gʼuˇ suhˍ dawˇ haˍ leh hawˬ 
chehˇ taˍ ve yoˬ. Oˇ htaˇ yawˇ hui lehˬ, Ngaˬ hui ve awˬ viˉ awˬ nyi 
Beˍyaˍmenˍ chaw hui hta‸ ma‸ teˇ pawˆ gʼa ca kʼaw‸ bawˆ tuˬ sheˍ ve laˇ, teh
‸ Gʼuiˬsha hta‸ na nyi ve yoˬ. Gʼuiˬsha lehˬ, Yoˬ, teh‸ kʼaw‸ yaw hkʼaw‸ piˇ 
ve yoˬ. 
23Oˇ htaˇ Iˉsaˍreˍlaˆ chaw teˇ hpaˍ awˬ gʼaˇ kʼaw‸ cawˬ la leh, ma‸ ca bawˆ tuˬ 
kʼaw‸ gu taˍ ve yoˬ. 

24Iˉsaˍreˍlaˆ chaw teˇ hpaˍ lehˬ, Beˍyaˍmenˍ chaw hui hta‸ ma‸ nyiˇ pawˆ teˇ 
pawˆ ca kʼaw‸ bawˆ-e ve yoˬ. 
25Beˍyaˍmenˍ chaw teˇ hpaˍ Giˇbaˍ venˇ hkʼaw tawˆ la leh, Iˉsaˍreˍlaˆ chaw hui 
ve ma‸ yaˇ 18,000 gʼaˇ hta‸ tiˇ pehˍ piˇ ve yoˬ. 
26Oˇ htaˇ Iˉsaˍreˍlaˆ chaw teˇ hpaˍ Beˍteˍlaˆ venˇ lo kʼaw‸ kʼaw‸ la leh, oˇ kaˬ 
lo dawˇ haˍ leh hawˬ chehˇ ve yoˬ. Oˇ kaˬ lo yawˇ hui Gʼuiˬsha mehˆ gʼuˇ suhˍ 
mui taˍ leh, mvuhˇ hpeu‸ la htaˇ hkʼa gaˬ te‸ chiˉ caˇ tuˬ maˇ caˇ. Yawˇ hui 
Gʼuiˬsha mehˆ gʼuˇ suhˍ tuˉ tanˇ tuˬ ve awˬ ceuˬ yuˬ laˬ leh, tuˉ tanˇ piˇ ve yoˬ. 
27Oˇ hkʼe te peuˬ hkʼaw‸ nawˉ, Yawˇ hui Gʼuiˬsha hta‸ na nyi ve yoˬ. Awˬ yanˇ 
oˇ ve awˬ hkʼaw lo Gʼuiˬsha ve ka ti‸ shaˉ caˆ ta kʼoˍ lehˬ, Beˍteˍlaˆ venˇ 
hkʼaw cawˬ taˍ sheˍ ve yoˬ. 
28Aˍronˍ ve awˬ hawehˍ, Eˇlaˍsaˍ ve yaˇ Hpiˇnaˍhaˆ lehˬ ta kʼoˍ oˇ ve hta‸ ha‸ 
shaˉ chehˇ taˍ ve yoˬ. Oˇ htaˇ yawˇ hui lehˬ, Ngaˬ hui ve awˬ viˉ awˬ nyi 
Beˍyaˍmenˍ awˬ ceuˬ awˬ hkʼaˇ teˇ hpaˍ hta‸ ma‸ gʼa ca kʼaw‸ bawˆ tuˬ sheˍ 
laˇ. Maˇ heˆ kʼo, gʼa jehˇ taˍ tuˬ ve laˇ, teh‸ na nyi ve yoˬ. Oˇ htaˇ Gʼuiˬsha 
lehˬ, Kʼai loˬ. Shawˉ pawˍ kʼo, yawˇ hui hta‸ ngaˬ nawˬ hui ve la‸ sheh hkʼaw 
lo chiˇ a‸ laˇ tuˬ yoˬ, teh‸ kʼoˆ piˇ ve yoˬ. 
29Hkʼe te leh, Iˉsaˍreˍlaˆ chaw hui lehˬ yawˇ hui ve ma‸ yaˇ teˇ hpaˍ hta‸ 
Giˇbaˍ venˇ paˇ lo ca va‸ tcuh taˍ ve yoˬ. 
30Shehˆ nyi teˇ nyi gaˬ ve teˇ yanˇ, yawˇ hui Beˍyaˍmenˍ chaw hui hta‸ ca 
bawˆ tuˬ tawˆ kʼai lehˬ, ponˬ laˬ htaˇ te jaw ve hkʼe, Giˇlaˆ venˇ paˇ lo ma‸ 
bawˆ tuˬ gu chehˇ ve yoˬ. 
31Oˇ htaˇ Beˍyaˍmenˍ chaw teˇ hpaˍ tawˆ la leh, venˇ hta‸ vuiˇ kuiˬ lo hkʼa gaˬ 
gʼa‸ bawˆ kʼai ve yoˬ. Ponˬ laˬ htaˇ hkʼa shuˍ, yawˇ hui lehˬ Beˍteˍlaˆ venˇ leh 
Giˇbaˍ venˇ lo kʼai ve ya‸ kʼaw hpuiˇ lo Iˉsaˍreˍlaˆ chaw 30 gʼaˇ hta‸ tiˇ pehˍ 
piˇ ve yoˬ. 
32Hkʼe te leh Beˍyaˍmenˍ chaw teˇ hpaˍ lehˬ, Chi teˇ pawˆ ka‸ Iˉsaˍreˍlaˆ chaw 
hui shonˇ kʼai chehˇ ve yoˬ, teh‸ kʼoˆ ve yoˬ. Ya‸ hkʼaˇ, Iˉsaˍreˍlaˆ chaw teˇ 

hpaˍ lehˬ, ma‸ bawˆ shonˇ ve hkʼe te leh, hkʼaw‸ nawˉ hpawˇ lo gʼuiˇ kʼo‸-e 
maˍ piˇ tuˬ gu taˍ ve yoˬ. 
33Hkʼe te leh, Iˉsaˍreˍlaˆ chaw teˇ hpaˍ awˬ hkʼaw‸ nawˉ hpawˇ lo hpfuhˆ kʼo‸-
e leh, Baˍlaˍtaˍmaˍ teh‸ kʼoˆ ve chehˇ kuiˬ lo hpoˆ chehˇ taˍ ve yoˬ. Oˇ htaˇ, 
venˇ paˇ lo va‸ chehˇ taˍ ve ma‸ yaˇ teˇ hpaˍ a shu yawˇ va‸ taˍ kuiˬ lo tu la 
leh, Giˇbaˍ venˇ hkʼaw gʼuiˇ lo‸-e ve yoˬ. 
34Iˉsaˍreˍlaˆ chaw hui awˬ hkʼaw lo, hkʼa deh‸ leuˆ yuˬtaˍ ve ma‸ yaˇ 10,000 
gʼaˇ lehˬ, Giˇbaˍ venˇ hkʼaw lo‸-e leh gʼaˇ hte‸ bawˆ da‸ chehˇ ve yoˬ. 
Beˍyaˍmenˍ chaw teˇ hpaˍ lehˬ, yawˇ hui shonˇ la paˇ neˇ ve hta‸ maˇ shiˍ 
sheˍ. 
35Gʼuiˬsha lehˬ, Beˍyaˍmenˍ chaw hui hta‸ Iˉsaˍreˍlaˆchaw hui ve la‸ sheh 
hkʼaw lo chiˇ a‸ piˇ ve yoˬ. Oˇ ve teˇ nyi tiˉ awˬ hkʼaw lo, canˇ paˍ 25,100 gʼaˇ 
hta‸ tiˇ pehˍ piˇ ve yoˬ. 
36Oˇ htaˇ, Beˍyaˍmenˍ chaw teˇ hpaˍ lehˬ, yawˇ hui shonˇ kʼai peuˬ ve hta‸ shiˍ 
la ve yoˬ. Iˉsaˍreˍlaˆ chaw teˇ hpaˍ lehˬ, Giˇbaˍ venˇ paˇ lo va‸ chehˇ taˍ ve ma
‸ yaˇ teˇ hpaˍ hta‸ gʼaˇ va chehˇ ve pa taw, yawˇ hui Beˍyaˍmenˍ chaw hui 
mehˆ gʼuˇ suhˍ gʼuiˇ hpaw-e maˍ piˇ ve yoˬ. 
37Va‸ chehˇ taˍ ve ma‸ yaˇ oˇ ve teˇ hpaˍ Giˇbaˍ venˇ hkʼaw gʼuiˇ lo‸-e leh, 
venˇ hkʼaw chehˇ taˍ ve chaw teˇ hpaˍ hta‸ tiˇ pehˍ piˇ ve yoˬ. 
38Iˉsaˍreˍlaˆ chaw teˇ hpaˍ lehˬ, venˇ paˇ lo va‸ taˍ ve ma‸ yaˇ teˇ hpaˍ hta‸ 
awˬ heˆ te da‸ taˍ ve cawˬ ve yoˬ. Venˇ hkʼaw lo mvuhˇ hkʼawˇ naˆ dawˇ lonˉ 
tawˆ la ve teˇ yanˇ, 
39Iˉsaˍreˍlaˆ chaw hkʼa peu-eˬ kʼaw‸ hpfuhˆ kʼaw‸ la tuˬ kʼoˆ da‸ taˍ ve yoˬ. 
Chi teˇ pawˆ htawˇ Beˍyaˍmenˍ chaw hui lehˬ, Iˉsaˍreˍlaˆ chaw 30 gʼaˇ hta‸ tiˇ 
pehˍ taˍ peuˬ ve yoˬ. Hkʼe te leh yawˇ hui lehˬ, Chi teˇ pawˆ ka‸ Iˉsaˍreˍlaˆ 
chaw hui shonˇ kʼai chehˇ ve yoˬ, teh‸ kʼoˆ ve yoˬ. 
40Oˇ htaˇ yawˇ hui kʼoˆ da‸ taˍ ve hkʼe awˬ heˆ tawˆ la ve yoˬ. Venˇ hkʼaw lo 
mvuhˇ hkʼawˇ naˆ dawˇ lonˉ tawˆ la ve yoˬ. Beˍyaˍmenˍ chaw teˇ hpaˍ hkʼaw‸ 

nawˉ hpfuhˆ nyi leh, venˇ aˬ miˍ to‸ chehˇ ve hta‸ gʼa mawˬ ve teˇ yanˇ anˇ 
jaˇ ve yoˬ. 
41Oˇ htaˇ Iˉsaˍreˍlaˆ chaw teˇ hpaˍ kʼaw‸ hpfuhˆ kʼaw‸ la ve yoˬ. Beˍyaˍmenˍ 
chaw teˇ hpaˍ lehˬ, yawˇ hui shonˇ la paˇ neˇ ve hta‸ gʼa shiˍ leh kawˆ jaˇ ve 
yoˬ. 
42Hkʼe te leh yawˇ hui heh puiˉ hkʼaw lo gʼuiˇ hpaw-e ve yoˬ. Ya‸ hkʼaˇ yawˇ 
hui ponˬ kuiˬ maˇ cawˬ. Yawˇ hui lehˬ Iˉsaˍreˍlaˆ chaw leh venˇ hkʼaw tawˆ la 
chehˇ ve ma‸ yaˇ nyiˇ moˍ awˬ kaˍ lo hpeh‸ sheˬ ve yoˬ. Hkʼe te leh yawˇ hui 
lehˬ te luˬ te sheˆ ve hta‸ gʼa hkanˍ ve yoˬ. 
43Iˉsaˍreˍlaˆ chaw teˇ hpaˍ lehˬ, canˇ paˍ hta‸ teˇ hpawˇ le le lo hoˆ taˍ leh, 
Giˇbaˍ venˇ mvuhˇ nyi tawˆ hpawˇ lo hkʼa gaˬ yawˇ hui hta‸ gʼa‸ yuˬ leh tiˇ 
pehˍ piˇ ve yoˬ. 
44Hkʼe te leh, Beˍyaˍmenˍ chaw hui ve ma‸ yaˇ 18,000 gʼaˇ suh-e ve yoˬ. 
45Awˬ nu ve chaw teˇ hpaˍ heh puiˉ hkʼaw lo gʼuiˇ hpaw-e leh Riˇmonˍ teh‸ 
kʼoˆ ve haˉ hpawˇ hkʼoˆ hpaw taˆ-e ve yoˬ. Yawˇ hui ve ma‸ yaˇ 5,000 gʼaˇ lehˬ 
ya‸ kʼaw kʼaˉ lo tiˇ pehˍve hta‸ gʼa hkanˍ ve yoˬ. Iˉsaˍreˍlaˆ chaw teˇ hpaˍ 
lehˬ, awˬ nu ve ma‸ yaˇ teˇ hpaˍ hta‸ gʼa‸ yuˬ leh tiˇ pehˍ piˇ ve yoˬ. Yawˇ hui 
lehˬ, chaw 2,000 gʼaˇ hta‸ tiˇ pehˍ piˇ ve yoˬ. 
46Oˇ ve teˇ nyi tiˉ awˬ hkʼaw lo, Beˍyaˍmenˍ chaw hui ve ma‸ yaˇ 25,000 tiˇ 
pehˍ ve hta‸ gʼa hkanˍ ve yoˬ. Ma‸ yaˇ oˇ ve teˇ hpaˍ lehˬ, ha‸ hanˉ jaˇ ve ma‸ 
yaˇ teˇ hpaˍ hpeh‸ ve yoˬ. 
47Ya‸ hkʼaˇ, yawˇ hui ve ma‸ yaˇ 600 gʼaˇ lehˬ heh puiˉ hkʼaw lo gʼuiˇ hpaw-e 
leh, Riˇmonˍ teh‸ kʼoˆ ve haˉ hpawˇ hkʼoˆ hpaw taˆ-e ve yoˬ. Yawˇ hui oˇ kaˬ 
lo ha pa awˇ maˬ chehˇ taˍ ve yoˬ. 
48Iˉsaˍreˍlaˆ chaw teˇ hpaˍ kʼaw‸ hpfuhˆ kʼaw‸ la leh, cawˬ taˍ sheˍ ve 
Beˍyaˍmenˍ chaw, yaˇ miˇ yaˇ nehˬ leh to nuˇ to shaˆ teˇ hpaˍ hta‸ tiˇ pehˍ piˇ 
peuˬ hkʼaw‸ nawˉ, venˇ teˇ hpaˍ hta‸ htawˇ aˬ miˍ tuˉ baˬ ve yoˬ. 

Suhˉ jehˬ ve li‸ 21 

Beˍyaˍmenˍ chaw hui hta‸ awˬ miˇ ma ca piˇ ve 

1Iˉsaˍreˍlaˆ chaw teˇ hpaˍ Miˆsaˍpaˍ lo kʼo‸-e leh, Ngaˬ hui lehˬ Beˍyaˍmenˍ 
chaw teˇ hpaˍ hta‸ ngaˬ hui ve yaˇ miˇ teˇ gʼaˇ ka‸ piˇ tuˬ ve maˇ heˆ, teh‸ 
Gʼuiˬsha mehˆ gʼuˇ suhˍ ka ti‸ te ve yoˬ. 
2Yawˇ hui Beˍteˍlaˆ venˇ lo kʼai leh, mvuhˇ hpeu‸ la htaˇ hkʼa gaˬ, Gʼuiˬsha 
mehˆ gʼuˇ suhˍ mui taˍ ve yoˬ. Yawˇ hui dawˇ haˍ jaˇ leh, gʼaˇ hte‸ kuˬ hawˬ 
chehˇ ve yoˬ. 
3Oˇ htaˇ yawˇ hui lehˬ, Gʼuiˬsha-oˬ, aˬ hto‸ ma pa taw chi hkʼe gʼa hpeh‸ ve 
le. Aˬ hto‸ ma pa taw, Iˉsaˍreˍlaˆ chaw teˇ hpaˍ awˬ hkʼaw lo Beˍyanˍmenˍ 
chaw teˇ ceuˬ mehˉ kʼai chehˇ ve le, teh‸ kʼoˆ ve yoˬ. 
4Chaw oˇ ve teˇ hpaˍ shawˉ pawˍ mvuhˇ shawˉ teˇ na‸ tu la leh, oˇ kaˬ lo tuˉ 
tanˇ kuiˬ teˇ maˬ te ve yoˬ. Peuˬ hkʼaw‸ nawˉ, yawˇ hui tuˉ tanˇ tuˬ awˬ ceuˬ 
teˇ hpaˍ yuˬ laˬ leh Gʼuiˬsha hta‸ tuˉ tanˇ piˇ ve yoˬ. 
5Oˇ htaˇ yawˇ hui lehˬ, Iˉsaˍreˍlaˆ chaw teˇ hpaˍ awˬ hkʼaw lo, choˬ kaˬ ngaˬ 
hui geh Gʼuiˬsha mehˆ gʼuˇ suhˍ maˇ ca hpawnˬ da‸ la ve chaw a shu cawˬ le, 
teh‸ kʼoˆ ve yoˬ. (Miˆsaˍpaˍ venˇ lo Gʼuiˬsha mehˆ gʼuˇ suhˍ maˇ gaˬ la ve 
chaw hkʼaˬ ve teˇ gʼaˇ hta‸ maˇ kʼoˆ, yawˇ hui tiˇ pehˍ tuˬ ka ti‸ te ve yoˬ.) 
6Iˉsaˍreˍlaˆ chaw teˇ hpaˍ lehˬ, yawˇ hui ve awˬ viˉ awˬ nyi Beˍyaˍmenˍ chaw 
teˇ hpaˍ awˬ pon dawˇ haˍ jaˇ ve yoˬ. Hkʼe te leh yawˇ hui kʼoˆ ve, Ya‸ nyi 
Iˉsaˍreˍlaˆ chaw awˬ hkʼaw lo chaw teˇ ceuˬ mehˉ kʼai peuˬ. 
7Cawˬ taˍ sheˍ ve Beˍyaˍmenˍ chaw hui awˬ pon, ngaˬ hui awˬ miˇ ma hkʼaˬ 
hkʼe te ca piˇ tuˬ ve le. Ngaˬ hui ve yaˇ miˇ teˇ gʼaˇ ka‸ yawˇ hui hta‸ maˇ heuˆ 
tcuh, teh‸ Gʼuiˬsha mehˆ gʼuˇ suhˍ ka ti‸ gʼa te taˍ peuˬ, teh‸ kʼoˆ ve yoˬ. 
8Oˇ htaˇ yawˇ hui lehˬ, Iˉsaˍreˍlaˆ chaw awˬ hkʼaw lo, Gʼuiˬsha mehˆ gʼuˇ suhˍ 
Miˆsaˍpaˍ lo maˇ hpawnˬ gaˬ la ve a shu cawˬ le, teh‸ kʼoˆ ve yoˬ. Yawˇ hui 
gʼa‸ chaˬ nyi leh, Giˇlaˆ mvuhˇmiˬ hkʼaw chehˇ ve Yaˍbehˆ venˇ yaˇ teˇ gʼaˇ ka
‸ oˇ kaˬ lo maˇ gaˬ la ve hta‸ yawˇ hui gʼa mawˬ ve yoˬ. 
9Iˉsaˍreˍlaˆ chaw hkʼa peu-eˬ hta‸ kuˬ hpawnˬ nyi ve teˇ yanˇ, Yaˍbehˆ venˇ yaˇ 
teˇ gʼaˇ hta‸ ka‸ maˇ mawˬ. 

10Hkʼe te leh, yawˇ hui ha‸ hanˉ jaˇ ve ma‸ yaˇ 12,000 gʼaˇ hta‸ tawˇ hkʼa deh‸ 
shanˍ piˇ leh Yaˍbehˆ venˇ lo kʼai tcuh ve yoˬ. Yawˇ hui kʼoˆ ve, Yaˍbehˆ venˇ 
lo kʼai leh, hawˉ hkʼaˆ, yaˇ miˇ, yaˇ ehˉ yaˇ nehˬ hkʼa peu-eˬ ve hta‸ tiˇ pehˍ 
piˇ-oˆ. 
11Hawˉ hkʼaˆ hkʼa peu-eˬ leh, yaˇ miˇ haˉ maˇ heˆ ve yaˇ miˇ hkʼa peu-eˬ hta‸ 
tiˇ pehˍ piˇ-oˆ, teh‸ yawˇ hui hta‸ kʼoˆ piˇ ve yoˬ. 
12Hkʼe te leh, yawˇ hui kʼai leh Yaˍbehˆ venˇ hkʼaw lo yaˇ miˇ haˉ 400 gʼaˇ hta‸ 
gʼa mawˬ ve yoˬ. Yawˇ hui lehˬ, yaˇ miˇ haˉ oˇ ve teˇ hpaˍ hta‸ Hkaˍnanˍ 
mvuhˇmiˬ hkʼaw cawˬ ve Shiˉlonˍ venˇ lo shiˍ laˬ ve yoˬ. 
13Oˇ htaˇ Iˉsaˍreˍlaˆ chaw teˇ hpaˍ lehˬ, Riˇmonˍ teh‸ kʼoˆ ve haˉ hpawˇ hkʼaw 
va‸ chehˇ taˍ ve Beˍyaˍmenˍ chaw teˇ hpaˍ hta‸ tawˇ shanˍ feu leh, ma‸ bawˆ 
ve hta‸ jehˇ taˍ tuˬ kʼoˆ piˇ ve yoˬ. 
14Hkʼe te leh Beˍyaˍmenˍ chaw teˇ hpaˍ kʼaw‸ ya‸ la ve yoˬ. Oˇ htaˇ Iˉsaˍreˍlaˆ 
chaw teˇ hpaˍ lehˬ, Yaˍbehˆ venˇ hkʼaw yawˇ hui ponˬ piˇ taˍ ve yaˇ miˇ haˉ oˇ 
ve teˇ hpaˍ, yawˇ hui hta‸ piˇ ve yoˬ. Ya‸ hkʼaˇ, yaˇ miˇ oˇ ve teˇ hpaˍ lehˬ 
yawˇ hui awˬ pon maˇ law‸ taˬ sheˍ. 
15Gʼuiˬsha lehˬ, Iˉsaˍreˍlaˆ chaw hui hta‸ chi hkʼe hpaˆ da‸ kʼai piˇ lawˬ ve pa 
taw, Iˉsaˍreˍlaˆ chaw teˇ hpaˍ lehˬ Beˍyaˍmenˍ chaw hui awˬ pon dawˇ haˍ jaˇ 
ve yoˬ. 
16Chi hta‸ pa taw, Iˉsaˍreˍlaˆ chaw awˬ hoˉawˬ naˬ teˇ hpaˍ kʼoˆ ve, 
Beˍyaˍmenˍ awˬ ceuˬ awˬ hkʼaˇ awˬ hkʼaw lo yaˇ miˇ teˇ gʼaˇ ka‸ maˇ cawˬ-o. 
Awˬ miˇ ma maˇ gʼa sheˍ ve awˬ nu ve Beˍyaˍmenˍ chaw teˇ hpaˍ hta‸, ngaˬ 
hui awˬ miˇ ma hkʼa hkʼe te ca piˇ tuˬ le. 
17Iˉsaˍreˍlaˆ chaw teˇ chi nyiˇ ceuˬ awˬ hkʼaw lo, chaw teˇ ceuˬ ka‸ maˇ gʼa 
mehˉ kʼai piˇ. Beˍyaˍmenˍ chaw teˇ ceuˬ kʼaw‸ cawˬ la tuˬ, ngaˬ hui awˬ hkʼaˇ 
teˇ ceuˬ ceuˬ gʼa gu piˇ tuˬ yoˬ. 
18Ya‸ hkʼaˇ, yawˇ hui hta‸ ngaˬ hui ve yaˇ miˇ piˇ maˇ hpeh‸. Awˬ lawn kʼo, 
Beˍyaˍmenˍ chaw hta‸ a shu yawˇ ve yaˇ miˇ piˇ ve chaw lehˬ, hkeu ve hta‸ 
gʼa hkanˍ tuˬ yoˬ, teh‸ kʼoˆ taˍ ve pa taw yoˬ. 

19Oˇ htaˇ yawˇ hui lehˬ, Shiˉlonˍ venˇ hkʼaw teˇ hkʼaw‸ teˇ pawˆ bon pawehˇ te 
ve awˬ yanˇ gaˬ la paˇ neˇ ve yoˬ, teh‸ kʼoˆ ve yoˬ. (Shiˉlonˍ venˇ lehˬ, 
Beˍteˍlaˆ venˇ awˬ na hpawˇ leh, Leˍboˇnaˍ venˇ awˬ hawˉ hpawˇ lo cawˬ leh, 
Beˍteˍlaˆ leh Sheˍhkenˍ venˇ lo kʼai ve ya‸ kʼaw mvuhˇ nyi tawˆ hpawˇ lo cawˬ 
ve yoˬ.) 
20Hkʼe te leh yawˇ hui Beˍyaˍmenˍ chaw hui hta‸ kʼoˆ piˇ ve, Nawˬ hui kʼai leh 
a pehˉ meuˇ hko hkʼaw ca va‸ taˍ-o‸. 
21Pawehˇ te ve awˬ yanˇ gaˬ la leh, Shiˉlonˍ venˇ hkʼaw chehˇ ve yaˇ miˇ haˉ 
teˇ hpaˍ pawehˇ te tuˬ tawˆ la ve teˇ yanˇ, nawˬ hui nyiˉ yuˬ veu leh, nawˬ hui 
ve mvuhˇmiˬ lo kʼo‸-e loˬ. 
22Yawˇ hui ve awˬ pa, maˇ heˆ kʼo, awˬ viˉ awˬ nyi teˇ hpaˍ nawˬ hui geh laˬ 
leh venˇbaˆ ca taˍ la ve kʼo, yawˇ hui hta‸ chi hkʼe kʼaw‸ kʼoˆ piˇ-oˆ. Nawˬ hui 
ve yaˇ miˇ ngaˬ hui hta‸ piˇ laˇ-oˆ. Awˬ lawn kʼo, yawˇ hui hta‸ ma‸ bawˆ kuiˬ 
hkʼaw lo ngaˬ hui hinˉ yuˬ taˍ ve maˇ heˆ. Nawˬ hui lehˬ yaˇ miˇ oˇ ve teˇ hpaˍ 
ngaˬ hui hta‸ piˇ laˇ taˍ ve maˇ heˆ ve pa taw, nawˬ hui te taˍ ve ka ti‸ hta‸ te 
luˬ ve maˇ heˆ, teh‸ kʼoˆ piˇ-oˆ, teh‸ yawˇ hui hta‸ kʼoˆ piˇ ve yoˬ. 
23Beˍyaˍmenˍ chaw teˇ hpaˍ htawˇ yawˇ hui kʼoˆ ve hkʼe, pawehˇ te chehˇ ve 
yaˇ miˇ haˉ teˇ hpaˍ hta‸ hkʼawˇ yuˬ leh, yawˇ hui ve mvuhˇmiˬ lo kʼo‸-e ve 
yoˬ. Oˇ ve hkʼaw‸ nawˉ, yawˇ hui ve venˇ teˇ hpaˍ hta‸ kʼaw‸ gu te leh, oˇ kaˬ 
lo chehˇ taˍ ve yoˬ. 
24Iˉsaˍreˍlaˆ chaw teˇ hpaˍ htawˇ, a shu yawˇ ve mvuhˇmiˬ, a shu yawˇ ve 
chaw ceuˬ, leh a shu yawˇ ve yehˬ lo kʼaw‸ kʼo‸-e ve yoˬ. 
25Awˬ yanˇ oˇ ve awˬ hkʼaw lo, Iˉsaˍreˍlaˆ chaw lehˬ jawˇmawˇ maˇ cawˬ. Chaw 
teˇ gʼaˇ le le a shu yawˇ te gaˇ ve hkʼe te chehˇ ve yoˬ. 

Ruˉhtaˆ li‸ 

Ruˉhtaˆ li‸ 1 

Eˇliˆmaˍlehˆ Mawˇbaˆ mvuhˇmiˬ lo hpaw-e ve 

1Aˬ sho-eˬ Iˉsaˍreˍlaˆ chaw hui jawˇmawˇ teˇ gʼaˇ ka‸ maˇ cawˬ sheˍ gʼuˇ suhˍ 
htaˇ, Iˉsaˍreˍlaˆ mvuhˇmiˬ hkʼaw meu‸ lonˉ kaˆ lonˉ teˇ pawˆ gaˬ la ve yoˬ. 
2Oˇ htaˇ, Yuˇda‸ mvuhˇmiˬ Behˍlehˍhehnˍ venˇ hkʼaw chehˇ ve Eˇhpaˍraˆ ve 
awˬ ceuˬ awˬ hkʼaˇ Eˇliˆmaˍlehˆ lehˬ, yawˇ ve awˬ miˇ ma Nawˉmi‸ leh, yawˇ 
ve yaˇ paˍ Maˍlonˍ, Hkiˍlonˍ hui hta‸ shiˍ veu leh, Mawˇbaˆ mvuhˇmiˬ lo teˇ 
hkui teˇ yanˇ ca hpaw chehˇ kʼai ve yoˬ. 
3Yawˇ hui oˇ kaˬ lo chehˇ taˍ htaˇ Eˇliˆmaˍlehˆ suh-e leh, Nawˉmi‸ leh yawˇ ve 
yaˇ paˍ nyiˇ gʼaˇ ceh cawˬ taˉ ve yoˬ. 
4Yaˇ paˍ oˇ ve nyiˇ gʼaˇ lehˬ, Mawˇbaˆ chaw Awˇraˍpaˆ leh Ruˉhtaˆ hta‸ heuˆ 
ve yoˬ. Awˬ hkʼaw‸ nawˉ teˇ chi hkʼaw‸ gaˬ ve teˇ yanˇ, 
5Maˍlonˍ leh Hkiˍlonˍ htawˇ suh-e ve yoˬ. Hkʼe te leh, Nawˉmi‸ teˇ gʼaˇ tiˉ 
cawˬ taˉ ve yoˬ. 

Nawˉmi‸ leh Ruˉhtaˆ Behˍlehˍhehnˍ lo kʼaw‸ la ve 

6Oˇ ve hkʼaw‸ nawˉ maˇ maw maw gaˬ leh, Gʼuiˬsha lehˬ yawˇ ve chaw teˇ 
hpaˍ hta‸ awˬ bon kʼaw‸ na‸ piˇ leh, awˬ shiˍ awˬ nu maˇ maˇ kʼaw‸ cawˬ la 
ve awˬ hkawˇ hta‸ Nawˉmi‸ gʼa kaˇ ve yoˬ. Hkʼe te leh, yawˇ lehˬ awˬ hkuiˇ 
ma nyiˇ gʼaˇ hta‸ shiˍ veu leh Yuˇda‸ mvuhˇmiˬ lo kʼaw‸ kʼo‸-e ve yoˬ. 
7Yawˇ hui kʼo‸-e leh ya‸ kʼaw teˇ tawn lo gaˬ htaˇ, yawˇ ve awˬ hkuiˇ ma nyiˇ 
gʼaˇ hta‸ chi hkʼe kʼoˆ piˇ ve yoˬ. 
8Nawˬ huiˉ maˬ kʼaw‸ kʼo‸-e leh a shu yawˇ ve awˬ pa awˬ e geh ca kʼaw‸ 
chehˇ taˍ-o‸. Nawˬ huiˉ maˬ ngaˬ hta‸ ha‸ shaˉ laˇ ve hkʼe, Gʼuiˬsha nawˬ huiˉ 
maˬ hta‸ ha‸ shaˉ laˇ piˇ-oˆ. 
9Gʼuiˬsha nawˬ huiˉ maˬ hta‸ yehˬ kʼa awˬ suhˉ kʼaw‸ piˇ laˇ piˇ-oˆ, teh‸ yawˇ 
huiˉ maˬ hta‸ kʼoˆ piˇ ve yoˬ. Oˇ hkʼe kʼoˆ peuˬ hkʼaw‸ nawˉ, yawˇ ve awˬ 
hkuiˇ ma nyiˇ gʼaˇ hta‸ yawˇ boˆ nu piˇ ve yoˬ. 

10Ya‸ hkʼaˇ yawˇ huiˉ maˬ hawˬ leh, Ngaˬ huiˉ maˬ maˇ kʼo‸-e gaˇ. Nawˬ geh 
kʼai tuˬ yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
11Oˇ htaˇ Nawˉmi‸ kʼaw‸kʼoˆ ve, Yaˇ miˇ teˇ hpaˍ-oˬ, nawˬ huiˉ maˬ kʼaw‸ kʼo‸
-e loˬ. Aˬ hto‸ ma pa taw, nawˬ huiˉ maˬ ngaˬ geh kʼai gaˇ ve le. Nawˬ huiˉ 
maˬ hta‸ kʼaw‸ ka laˇ tuˬ, ngaˬ geh yaˇ paˍ cawˬ sheˍ hehˉ teh‸ nawˬ huiˉ maˬ 
dawˇ ve laˇ. 
12Kʼaw‸ kʼo‸-e loˬ. Ngaˬ lehˬ mawˇ la peuˬ. Awˬ hpawˇ kʼaw‸ heuˆ maˇ hpeh‸-
o. Ngaˬ ya‸ puiˉ awˬ hpawˇ kʼaw‸ heuˆ leh yaˇ kʼaw‸ cawˬ la puiˉ sheˍ ka‸, 
nawˬ huiˉ maˬ ca law heuˆ maˇ gʼa taˬ. 
13Yaˇ miˇ teˇ hpaˍ-oˬ, Gʼuiˬsha ngaˬ hta‸ baˬ taˉ laˇ peuˬ. Nawˬ huiˉ maˬ awˬ 
pon ka‸ ngaˬ dawˇ haˍ jaˇ ve yoˬ, teh‸ yawˇ huiˉ maˬ hta‸ kʼoˆ piˇ ve yoˬ. 
14Oˇ htaˇ yawˇ huiˉ maˬ teˇ pawˆ kʼaw‸ hawˬ ve yoˬ. Oˇ hkʼe te peuˬ hkʼaw‸ 
nawˉ, Awˇraˍpaˆ lehˬ yawˇ ve awˬ pi ma hta‸ boˆ nu taˉ leh, aˉ hkʼaw lo kʼaw
‸ kʼo‸-e ve yoˬ. Ya‸ hkʼaˇ, Ruˉhtaˆ lehˬ yawˇ ve awˬ pi ma hta‸ kʼuˉ tiˍ taˍ ve 
yoˬ. 
15Hkʼe te leh, Nawˉmi‸ yawˇ hta‸kʼoˆ piˇ ve, Ruˉhtaˆ-oˬ, Awˇraˍpaˆ lehˬ yawˇ 
ve chaw leh yawˇ ve gʼuiˬsha geh kʼaw‸ kʼo‸-e peuˬ. Nawˬ htawˇ yawˇ geh 
kʼaw‸ kʼo‸-e loˬ, teh‸ yawˇ hta‸ kʼoˆ piˇ ve yoˬ. 
16Ya‸ hkʼaˇ, Ruˉhtaˆ kʼaw‸ yaw hkʼaw‸ leh kʼoˆ ve, Nawˬ hta‸ baˬ taˉ tuˬ taˇ 
kʼoˆ laˇ-oˆ. Nawˬ kʼai kuiˬ teˇ kaˬ le le, ngaˬ nawˬ geh kʼai leh nawˬ geh chehˇ 
tuˬ yoˬ. Nawˬ ve chaw ceuˬ lehˬ ngaˬ ve chaw ceuˬ hpeh‸ la piˇ leh, nawˬ ve 
Gʼuiˬsha htawˇ ngaˬ ve Gʼuiˬsha hpeh‸ la tuˬ yoˬ. 
17Nawˬ suh-e kuiˬ lo ngaˬ htawˇ oˇ kaˬ suh tuˬ yoˬ. Suh ve teˇ ceuˬ maˇ heˆ kʼo, 
ngaˬ nawˬ hta‸ hpaˆ da‸ maˇ hpeh‸ taˬ. Ngaˬ nawˬ hta‸ hpaˆ da‸ ve kʼo, 
Gʼuiˬsha ngaˬ hta‸ ciˍ yanˍ laˇ piˇ-oˆ, teh‸ yawˇ hta‸ kʼoˆ piˇ ve yoˬ. 
18Ruˉhtaˆ yawˇ geh kʼai tuˬ dawˇ cheˆ taˍ peuˬ ve hta‸ Nawˉmi‸ gʼa shiˍ ve teˇ 
yanˇ, yawˇ te‸ chiˉ maˇ kʼaw‸ kʼoˆ ve yoˬ. 

19Hkʼe te leh, yawˇ huiˉ maˍ Behˍlehˍhehnˍ venˇ lo kʼo‸-e ve yoˬ. Yawˇ huiˉ 
maˬ oˇ kaˬ lo gaˬ ve teˇ yanˇ, venˇ yaˇ teˇ hpaˍ anˇ jaˇ leh, Chi ve ma Nawˉmi‸ 
yoˬ laˇ, teh‸ teˇ gʼaˇ leh teˇ gʼaˇ kʼoˆ da‸ ve yoˬ. 
20Oˇ htaˇ, Nawˉmi‸ kʼaw‸ yaw hkʼaw‸ leh kʼoˆ ve, Ngaˬ hta‸ Nawˉmi‸ teh‸ 
taˇ kʼaw‸ kʼoˆ. Ngaˬ hta‸ Maˍraˍ teh‸ kʼaw‸ kuˬ-o‸. Awˬ lawn kʼo, Gʼuiˬsha 
lehˬ ngaˬ hta‸ hkʼaˇ jaˇ ve awˬ ceuˬ pe‸ laˇ peuˬ. 
21Ngaˬ choˬ kaˬ lo tawˆ kʼai htaˇ, ngaˬ geh mawˇ jeˬ hkʼa biˇ cawˬ ve yoˬ. Ya‸ 
hkʼaˇ chi beu‸ ngaˬ awˬ to kʼawˇ lehˍ kʼaw‸ la taˍ ve yoˬ. Gʼuiˬsha ngaˬ hta‸ 
ciˍ yanˍ leh tu‸ hkanˍ piˇ lawˬ peuˬ ve pa taw, aˬ hto‸ ma pa taw nawˬ hui 
ngaˬ hta‸ Nawˉmi‸ teh‸ kʼoˆ laˇ ve le, teh‸ yawˇ hui hta‸ kʼoˆ piˇ ve yoˬ. 
22Chi ve lehˬ, Nawˉmi‸ leh yawˇ ve awˬ hkuiˇ ma Ruˉhtaˆ Mawˇbaˆ mvuhˇmiˬ 
hkʼaw lo hkʼaˬ hkʼe te kʼaw‸ la taˍ ve awˬ lawn hpeh‸ ve yoˬ. Yawˇ huiˉ maˬ 
Behˍlehˍhehnˍ venˇ lo kʼaw‸ gaˬ la htaˇ, venˇ yaˇ teˇ hpaˍ caˬ tanˬ gʼeu‸ chehˇ 
taˍ peuˬ ve yoˬ. 

Ruˉhtaˆ li‸ 2 

Bawˇzaˆ ti mi hkʼaw Ruˉhtaˆ kanˉ te ve 

1Behˍlehˍhehnˍ venˇ hkʼaw lo Nawˉmi‸ ve awˬ hpawˇ Eˇliˇmaˍlehˆ ve awˬ ceuˬ 
awˬ hkʼaˇ teˇ gʼaˇ chehˇ taˍ ve yoˬ. Yawˇ lehˬ Bawˇzaˆ hpeh‸ leh, paw sha jaˇ 
ve yoˬ. 
2Teˇ nyi htaˇ Ruˉhtaˆ Nawˉmi‸ geh laˬ leh, Ngaˬ hta‸ ti mi hkʼaw lo shu baˬ 
taˍ ve caˬ nu ca gʼawˆ tcuh laˇ-oˆ. Chaw teˇ gʼaˇ gʼaˇ ngaˬ hta‸ caˬ nu gʼawˆ 
yuˬ tcuh laˇ tuˬyoˬ hehˉ, teh‸ yawˇ hta‸ kʼoˆ piˇ ve yoˬ. Kʼai loˬ, teh‸ Nawˉmi‸ 
yawˇ hta‸ kʼoˆ piˇ ve yoˬ. 
3Hkʼe te leh, Ruˉhtaˆ tawˆ kʼai leh shu ve ti mi hkʼaw sheˆ taˍ ve caˬ nu ca 
gʼawˆ toˇ chehˇ ve yoˬ. Ti mi oˇ ve lehˬ, Bawˇzaˆ ve ti mi hpeh‸ ve yoˬ. 
4Maˇ maw maw Bawˇzaˆ awˬ to oˇ kaˬ lo gaˬ la leh, Gʼuiˬsha nawˬ hui geh 
chehˇ piˇ-oˆ, teh‸ yawˇ ve ti mi hkʼaw kanˉ te chehˇ ve chaw hui hta‸ kʼoˆ piˇ 
ve yoˬ. Gʼuiˬsha nawˬ hta‸ awˬ bon na‸ laˇ piˇ-oˆ, teh‸ yawˇ hui yawˇ hta‸ 
kʼaw‸ yaw hkʼaw‸ piˇ ve yoˬ. 

5Oˇ htaˇ Bawˇzaˆ lehˬ, Yaˇ miˇ oˇ ve a shu le, teh‸ yawˇ ve kanˉ nyi paˍ awˬ 
hoˉ hta‸ na nyi ve yoˬ. 
6Chaw oˇ ve kʼaw‸ yaw hkʼaw leh kʼoˆ ve, Yaˇ miˇ oˇ ve lehˬ, yawˇ ve awˬ pi 
ma Nawˉmi‸ geh kʼaw‸ la taˍ ve Mawˇbaˆ chaw hpeh‸ ve yoˬ. 
7Sheˆ taˍ ve caˬ nu teˇ hpaˍ hta‸ gʼawˆ yuˬ tcuh laˇ tuˬ yawˇ ngaˬ geh a hkaw-
anˬ lawˬ laˇ ve yoˬ. Ya‸ shawˉ teˇ na‸ ka‸ laˬ leh, caˬ nu gʼawˆ yuˬ chehˇ ve 
yoˬ. Chi beu‸ yawˇ teˇ hkui gʼaˇ jehˇ chehˇ taˍ ve yoˬ, teh‸ Bawˇzaˆ hta‸ kʼoˆ 
piˇ ve yoˬ. 
8Oˇ htaˇ Bawˇzaˆ Ruˉhtaˆ hta‸ chi hkʼe kʼoˆ piˇ ve yoˬ. Ngaˬ nawˬ hta‸ chi hkʼe 
kʼoˆ laˇ gaˇ ve yoˬ. Shu ve ti mi hkʼaw taˇ kʼai loˬ. Choˬ kaˬ ngaˬ ve ti mi 
hkʼaw kanˉ te chehˇ ve yaˇ miˇ teˇ hpaˍ geh teˇ geh kanˉ te-o. 
9Yawˇ hui kanˉ hkʼaˬ lo te chehˇ ve hta‸ nyi leh, yawˇ hui geh chehˇ taˍ-o‸. 
Nawˬ hta‸ hkʼa mvuhˇ hkʼa na maˇ gʼa te tuˬ, ngaˬ ve chaw teˇ hpaˍ hta‸ ngaˬ 
kʼoˆ piˇ taˍ peuˬ. Nawˬ iˉ kaˆ shiˉ ve kʼo, yawˇ hui hkʼo taˍ ve iˉ kaˆ hta‸ ca 
nyiˉ dawˬ-o‸, teh‸ Ruˉhtaˆ hta‸ kʼoˆ piˇ ve yoˬ. 
10Oˇ htaˇ Ruˇhtaˆ miˬ chaˇ hkʼoˆ boˆ taˍ leh, Aˬ hto‸ ma pa taw, nawˬ ngaˬ hta‸ 
chi taw taw ha kʼaˉ laˇ ve le, teh‸ Bawˇzaˆ hta‸ kʼoˆ piˇ ve yoˬ. 
11Bawˇzaˆ kʼaw‸yaw hkʼaw leh kʼoˆ ve, Nawˬ ve awˬ hpawˇ suh-e ve teˇ nyi 
hta‸ te leh ya‸ nyi hkʼa gaˬ, nawˬ ve awˬ pi ma hta‸ nawˬ hkʼaˬ ma nyi ha‸ 
shaˉ piˇ chehˇ ve awˬ lawn ngaˬ gʼa kaˇ peuˬ. Nawˬ lehˬ, nawˬ pa nawˬ e leh 
nawˬ ve mvuhˇmiˬ hta‸ baˬ taˉ leh, nawˬ teˇ pawˆ kaˬ maˇ gaˬ jaw ve 
mvuhˇmiˬ lo, hkʼaˬ hkʼe te ca chehˇ la taˍ ve awˬ lawn hkʼa peu-eˬ hta‸ htawˇ, 
ngaˬ gʼa kaˇ taˍ peuˬ. 
12Nawˬ te taˍ peuˬ ve kanˉ awˬ pon Gʼuiˬsha nawˬ hta‸ awˬbon na‸ laˇ piˇ-oˆ. 
Nawˬ gʼaˇ ca va la ve Iˉsaˍreˍlaˆ ve Gʼuiˬsha nawˬ hta‸ awˬ bon kʼaw‸ te 
hkʼaw‸ laˇ piˇ-oˆ, teh‸ Ruˇhta‸ hta‸ kʼoˆ piˇ ve yoˬ. 
13Ruˉhtaˆ kʼaw‸ yaw hkʼaw‸ leh kʼoˆ ve, Jawˇmawˇ-oˬ, nawˬ lehˬ ha kʼaˉ puiˉ 
jaˇ ve yoˬ. Ngaˬ lehˬ nawˬ ve awˬ ceˬ te maˇ keunˍ ve chaw hpeh‸ ve htawˇ, 

nawˬ ngaˬ hta‸ chi taw taw na sha ve tawˇ yaw laˇ ve yoˬ, teh‸ yawˇ hta‸ kʼoˆ 
piˇ ve yoˬ. 
14Mvuhˇ law‸ kʼaw sha gʼuˇ caˇ yanˇ gaˬ htaˇ, Ngaˬ geh awˍ mui caˇ la-o, teh‸ 
Bawˇzaˆ Ruˉhtaˆ hta‸ kʼoˆ piˇ ve yoˬ. Hkʼe te leh, Ruˉhtaˆ lehˬ awˬ ceˬ teˇ hpaˍ 
geh awˍ ca mui caˇ ve yoˬ. Bawˇzaˆ yawˇ hta‸ caˇ maˇ peuˬ htaˇ hkʼa gaˬ awˍ 
chiˇ teˇ hpaˍ beˆ keu piˇ ve yoˬ. 
15Awˍ caˇ taˉ peuˬ leh Ruˉhtaˆ kanˉ ca te kʼai peuˬ hkʼaw‸ nawˉ, Bawˇzaˆ lehˬ 
yawˇ ve kanˉ nyi paˍ awˬ hoˉ hta‸ kuˬ yuˬ leh, Yaˇ miˇ oˇ ve hta‸ caˬ nu teˇ 
hpaˍ gʼawˆ yuˬ tcuh-o. Caˬ kʼa‸ teˇ hpaˍ awˬ paˇ lo sheˆ taˍ ve caˬ nu teˇ hpaˍ 
hta‸ htawˇ gʼawˆ yuˬ tcuh-o. 
16Maˇ law‸ sheˍ ve kʼo, caˬ kʼa‸ hkʼaw ve caˬ nu teˇ hpaˍ hta‸ htawˇ gʼawˬ 
tawˆ piˇ-oˆ, teh‸ yawˇ hta‸ kʼoˆ piˇ ve yoˬ. 
17Hkʼe te leh, Ruˉhtaˆ lehˬ mvuhˇ hpeu‸ la htaˇ hkʼa gaˬ ti mi hkʼaw sheˆ taˍ 
ve caˬnu teˇ hpaˍ hta‸ gʼawˆ yuˬ ve yoˬ. Yawˇ gʼawˆ taˍ ve caˬ oˇ ve teˇ hpaˍ 
jaw‸ nyi ve teˇ yanˇ, caˬ shiˍ 3 panˇ hkʼe gʼa ve yoˬ. 
18Hkʼe te leh caˬ shiˍ oˇ ve hta‸ pfuhˇ kʼo‸-e leh yawˇ ve awˬ pi ma hta‸ ca 
kʼaw‸ maˍ piˇ ve yoˬ. Sha gʼuˇ htaˇ caˇ leuˉ taˍ ve caˇ tuˬ teˇ hpaˍ ka‸ yawˇ hta
‸ maˍ piˇ ve yoˬ. 
19Oˇ htaˇ Nawˉmi‸ lehˬ, Caˬ shiˍ chi teˇ hpaˍ hta‸ nawˬ hkʼaˬ lo gʼa ve le. A 
shu ve ti mi hkʼaw nawˬ ca gʼawˆ-e ve le. Nawˬ hta‸ caˬ nu gʼawˆ yuˬ tcuh laˇ 
ve chaw hta‸ Gʼuiˬsha awˬ bon na‸ piˇ-oˆ, teh‸ kʼoˆ ve yoˬ. Hkʼe te leh, 
Ruˉhtaˆ lehˬ Bawˇzaˆ ve ti mi hkʼaw ca gʼawˆ taˍ ve awˬ lawn yawˇ hta‸ kʼoˆ 
piˇ ve yoˬ. 
20Oˇ htaˇ Nawˉmi‸ kʼoˆ ve, Gʼuiˬsha Bawˇzaˆ hta‸ awˬ bon na‸ piˇ-oˆ. Gʼuiˬsha 
lehˬ te‸ chehˇ ve chaw leh suh peuˬ ve chaw hui hta‸ te piˇ taˍ ve yawˇ ve ka 
ti‸ hta‸ hkʼaˬ htaˆ ka‸ dawˇ nawˇ chehˇ ve yoˬ. Chaw oˇ ve hpaˇ lehˬ, ngaˬ hui 
ve awˬ viˉ awˬ nyi cawˇ ve yoˬ. Yawˇ ngaˬ huiˉ maˬ hta‸ ha‸ shaˉ laˇ cawˇ ve 
yoˬ, teh‸ kʼoˆ ve yoˬ. 

21Oˇ htaˇ Ruˉhtaˆ lehˬ, Caˬ gʼeu‸ peuˬ htaˇ hkʼa gaˬ yawˇ ve ti mi hkʼaw caˬ nu 
teˇ hpaˍ ca gʼawˆ la tuˬ, ngaˬ hta‸ kʼoˆ laˇ taˍ ve yoˬ, teh‸ yawˇ ve awˬ pi ma 
hta‸ kʼoˆ piˇ ve yoˬ. 
22Nawˉmi‸ kʼoˆ ve, Yoˬ. Bawˇzaˆ ve ti mi hkʼaw ceh tiˉ nawˬ caˬ nu teˇ hpaˍ ca 
gʼawˆ cawˇ ve yoˬ. Shu ve ti mi hkʼaw ca gʼawˆ ve kʼo, shu hkʼa mvuhˇ hkʼa 
na te laˇ ve hta‸ nawˬ gʼa hkanˍ tuˬ yoˬ, teh‸ Ruˉhtaˆ hta‸ kʼoˆ piˇ ve yoˬ. 
23Hkʼe te leh, caˬ gʼeu‸ peuˬ htaˇ hkʼa gaˬ, Ruˉhtaˆ lehˬ Bawˇzaˆ ve ti mi hkʼaw 
lo caˬ nu teˇ hpaˍ ca gʼawˆ yuˬ ve yoˬ. Yawˇ lehˬ yawˇ ve awˬ pi ma geh ceh tiˉ 
chehˇ taˍ ve yoˬ. 

Ruˉhtaˆ li‸ 3 

Ruˉhtaˆ awˬ hpawˇ ca ve 

1Oˇ ve hkʼaw‸ nawˉ maˇ maw maw Nawˉmi‸ Ruˉhtaˆ hta‸ chi hkʼe kʼoˆ piˇ ve 
yoˬ. Nawˬ yehˬ kʼa hpeh‸ la tuˬ, ngaˬ nawˬ hta‸ awˬ hpawˇ teˇ gʼaˇ ca laˇ shaˍ. 
2Nawˬ kanˉ te chehˇ ve ti mi shehˍ hpaˇ Bawˇzaˆ chi hpaˇ lehˬ, ngaˬ hui ve awˬ 
viˉ awˬ nyi hpeh‸ ve hta‸ dawˇ nawˇ taˍ-o‸. Hkʼe te leh na sheˍ. Ya‸ puiˉ 
yawˇ caˬ jaw‸ chehˇ taˍ ve yoˬ. 
3Iˉ kaˆ hehˉ leh, nawˬ awˬ to hta‸ awˬ hkiˇ hkʼa deh‸ shawˍ peuˬ hkʼaw‸ 
nawˉ, yawˇ caˬ jaw‸ chehˇ kuiˬ lo kʼai-o. Ya‸ hkʼaˇ, yawˇ caˇ peuˬ dawˬ peuˬ 
htaˇ hkʼa gaˬ, nawˬ oˇ kaˬ lo chehˇ taˍ ve yawˇ hta‸ taˇ shiˍ tcuh. 
4Yawˇ zuh‸ kuiˬ hta‸ hkʼa deh‸ nyi taˍ leh, yawˇ zuh‸ muiˉ kʼa peuˬ hkʼaw‸ 
nawˉ, yawˇ ve aˉ boˆ hta‸ yehˬ baˬ leh yawˇ ve hkui paˇ lo ca lo‸ zuh‸ taˍ-o‸. 
Oˇ htaˇ, nawˬ hkʼaˬ hkʼe gʼa te tuˬ yawˇ nawˬ hta‸ kʼoˆ laˇ tuˬ yoˬ, teh‸ 
Ruˉhtaˆ hta‸ kʼoˆpiˇ ve yoˬ. 
5Nawˬ kʼoˆ ve hkʼe ngaˬ te tuˬ yoˬ, teh‸ Ruˉhtaˆ kʼaw‸ yaw hkʼaw‸ piˇ ve yoˬ. 
6Hkʼe te leh Ruˉhtaˆ caˬ jaw‸ kuiˬ lo kʼai leh, yawˇ ve awˬ pi ma kʼoˆ piˇ taˍ ve 
hkʼe te ve yoˬ. 

7Bawˇzaˆ caˇ peuˬ dawˬ peuˬ hkʼaw‸ nawˉ, caˬ hpoˆ taˍ kuiˬ lo kʼai leh oˇ kaˬ 
lo zuh‸ sheˬ ve yoˬ. Hkʼe te leh, Ruˉhtaˆ a yehˉ jiˆ kʼai leh, aˉ boˆ hta‸ yehˬ 
baˬ peuˬ hkʼaw‸ nawˉ, yawˇ ve hkui paˇ lo lo‸ zuh‸ taˍ ve yoˬ. 
8Tanˇ hkuinˇ htaˇ Bawˇzaˆ nawˇ la leh, yawˇ ve hkui paˇ lo yaˇ miˇ teˇ gʼaˇ zuh
‸ chehˇ taˍ ve hta‸ gʼa mawˬ ve yoˬ. 
9Nawˬ a shu le, teh‸ Bawˇzaˆ yawˇ hta‸ na nyi ve yoˬ. Jawˇmawˇ-oˬ, ngaˬ lehˬ 
Ruˉhtaˆ yoˬ. Nawˬ lehˬ, ngaˬ hui ve awˬ ceuˬ awˬ hkʼaˇ hpeh‸ leh, ngaˬ hui hta
‸ ha‸ shaˉ laˇ cawˇ ve yoˬ. Chi hta‸ pa taw, ngaˬ hta‸ a ciˉ heuˆ laˇ-oˆ, teh‸ 
yawˇ hta‸ kʼoˆ piˇ ve yoˬ. 
10Oˇ htaˇ Bawˇzaˆ kʼoˆ ve, Gʼuiˬsha nawˬ hta‸ awˬ bon na‸ laˇ piˇ-oˆ. Ponˬ laˬ 
htaˇ nawˬ ve awˬ pi ma hta‸ ka ti‸ yeˬ ve a‸ kehˉ, chi beu‸ nawˬ yawˇ hta‸ 
leuˉ leh ka ti‸ yeˬ jaˇ ve hta‸ ngaˬ gʼa mawˬ peuˬ. Nawˬ lehˬ paw sha ve chaw 
haˉ paˍ, maˇ heˆ kʼo, haˍ ve gʼawˇ ve chaw haˉ paˍ hta‸ heuˆ cawˇ ve yoˬ. Ya‸ 
hkʼaˇ, nawˬ oˇ hkʼe maˇ te. 
11Chi hta‸ pa taw Ruˉhtaˆ-oˬ, taˇ dawˇ haˍ. Nawˬ kʼoˆ ve hkʼe ngaˬ te tuˬ yoˬ. 
Chaw teˇ gʼaˇ le le shiˍ chehˇ ve hkʼe, nawˬ lehˬ awˬ hkiˇ awˬ naˬ da‸ jaˇ ve 
yaˇ miˇ hpeh‸ ve yoˬ. 
12Ngaˬ hui awˬ viˉ awˬ nyi cawˇ ve yoˬ, teh‸ nawˬ kʼoˆ ve lehˬ cawˇ ve yoˬ. Ya
‸ hkʼaˇ, ngaˬ a‸ kehˉ awˬ viˉ awˬ nyi cawˇ jaˇ ve chaw teˇ gʼaˇ cawˬ sheˍ ve 
yoˬ. 
13Ya‸ puiˉ mvuhˇ htiˇ la htaˇ hkʼa gaˬ choˬ kaˬ lo chehˇ taˍ-o‸. Shawˉ pawˍ 
mvuhˇ htiˇ la htaˇ, chaw oˇ ve nawˬ hui hta‸ ha‸ shaˉ laˇ tuˬ naˍ, ca na nyi 
shaˍ. Yawˇ oˇ hkʼe te laˇ ve kʼo da‸ ve yoˬ. Yawˇ maˇ te laˇ ve kʼo, ngaˬ nyi ha
‸ shaˉ laˇ tuˬ yoˬ. Chi beu‸ mvuhˇ htiˇ la htaˇ hkʼa gaˬ, choˬ kaˬ lo zuh‸ taˍ-o‸, 
teh‸ Ruˉhtaˆ hta‸ kʼoˆ piˇ ve yoˬ. 
14Hkʼe te leh Ruˉhtaˆ lehˬ, yawˇ ve hkui paˇ lo zuh‸ taˍ ve yoˬ. Ya‸ hkʼaˇ, 
mvuhˇ maˇ htiˇ la sheˍ htaˇ ka‸ yawˇ tu-e ve yoˬ. Awˬ lawn kʼo, yawˇ oˇ kaˬ lo 
Bawˇzaˆ geh chehˇ taˍ ve chaw teˇ gʼaˇ hta‸ ka‸ maˇ mawˬ tcuh piˇ gaˇ ve pa 
taw yoˬ. 

15Oˇ htaˇ Bawˇzaˆ lehˬ, Nawˬ ve uˉ nyiˉ hta‸ choˬ kaˬ lo hpe hkʼawˇ taˍ-o‸, teh
‸ Ruˉhtaˆ hta‸ kʼoˆ piˇ ve yoˬ. Hkʼe te leh, yawˇ uˉ nyiˉ hpe hkʼawˇ piˇ leh, 
Bawˇzaˆ yawˇ hta‸ caˬ shiˍ hkaw‸ panˇ nyiˉ keu piˇ ve yoˬ. Hkʼe te peuˬ hkʼaw
‸ nawˉ, Ruˉhta‸ ve la‸ hpeh kʼaˉ hkʼoˆ lo chiˇ pfuhˍ piˇ leh, Ruˉhtaˆ venˇ 
hkʼaw lo kʼo‸-e ve yoˬ. 
16Yawˇ aˉ hkʼaw lo kʼaw‸ gaˬ la htaˇ yawˇ ve awˬ pi ma lehˬ, Yaˇ miˇ-oˬ, hkʼaˬ 
hkʼe kʼai le, teh‸ yawˇ hta‸ na nyi piˇ ve yoˬ. Bawˇzaˆ kʼoˆ laˇ ve tawˇ hkʼa 
peu-eˬ Ruˉhtaˆ yawˇ hta‸ kʼaw‸ kʼoˆ maˍ piˇ ve yoˬ. 
17Yawˇ ngaˬ hta‸ awˬ to kʼawˇ lehˍ maˇ kʼo‸-e peu laˇ. Caˬ shiˍ chi ve hta‸ 
pfuhˇ kʼo‸-e tcuh laˇ ve yoˬ, teh‸ yawˇ ve awˬ pi ma hta‸ kʼoˆ piˇ ve yoˬ. 
18Oˇ htaˇ Nawˉmi‸ kʼoˆ ve, Ruˉhtaˆ-oˬ, kanˉ chi ve peuˬ htaˇ hkʼa gaˬ yeunˇ 
hkanˍ leh law taˍ-o‸. Bawˇzaˆ lehˬ ya‸ nyi kanˉ chi hta‸ maˇ te peuˬ ve ceh 
ceh yawˇ gʼaˇ jehˇ tuˬ ve maˇ heˆ, teh‸ yawˇ ve awˬ hkuiˇ ma hta‸ kʼoˆ piˇ ve 
yoˬ. 

Ruˉhtaˆ li‸ 4 

Bawˇzaˆ Ruˉhtaˆ hta‸ heuˆ ve 

1Hkʼe te leh Bawˇzaˆ lehˬ, shu hpawnˬ da‸ kuiˬ venˇ taˍ meu‸ hpe‸ lo kʼai ve 
yoˬ. Oˇ htaˇ, Eˇliˆmaˍlehˆ ve awˬ ceuˬ awˬ hkʼaˇ oˇ ve hpaˇ htawˇ oˇ kaˬ lo laˬ 
ve yoˬ. Bawˇzaˆ yawˇ hta‸ kuˬ leh, Awˬ chawˇ-oˬ, choˬ kaˬ lo ca mui la-o, teh‸ 
yawˇ hta‸ kʼoˆ piˇ ve yoˬ. Hkʼe te leh, yawˇ oˇ kaˬ lo ca mui ve yoˬ. 
2Oˇ ve hkʼaw‸ nawˉ, Bawˇzaˆ lehˬ venˇ hkʼaw chehˇ ve chaw teˇ chi gʼaˇ hta‸ 
shiˍ veu laˇ leh, oˇ kaˬ lo mui tcuh ve yoˬ. Yawˇ hui hkʼa peu-eˬ mui peuˬ ve 
teˇ yanˇ, 
3yawˇ ve awˬ ceuˬ awˬ hkʼaˇ oˇ ve hpaˇ hta‸ yawˇ chi hkʼe kʼoˆ piˇ ve yoˬ. Chi 
beu‸ Nawˉmi‸ lehˬ, Mawˇbaˆ mvuhˇmiˬ lo kʼaw‸ la peuˬ. Yawˇ lehˬ yawˇ ve 
awˬ hpawˇ Eˇliˆmaˍlehˆ ve ti mi hta‸ hawˇ gaˇ ve ceˇ. 
4Awˬ lawn chi hta‸ nawˬ dawˇ nyi piˇ cawˇ ve yoˬ teh‸ ngaˬ dawˇ ve yoˬ. 
Nawˬ vuiˬ gaˇ ve kʼo, choˬ kaˬ lo mui taˍ ve chaw chi ma ve mehˆ gʼuˇ suhˍ lo 
nawˬ vuiˬ yuˬ-o‸. Nawˬ maˇ vuiˬ gaˇ ve kʼo ka‸, chi beu‸ kʼoˆ loˬ. Nawˬ maˇ 

vuiˬ gaˇ kʼo, ngaˬ vuiˬ tuˬ yoˬ, teh‸ yawˇ hta‸ kʼoˆ piˇ ve yoˬ. Chaw oˇ ve lehˬ, 
Ngaˬ vuiˬ tuˬ yoˬ, teh‸ Bawˇzaˆ hta‸ kʼoˆ piˇ ve yoˬ. 
5Oˇ htaˇ Bawˇzaˆ kʼoˆ ve, Da‸ ve yoˬ. Ya‸ hkʼaˇ, nawˬ Nawˉmi‸ ve ti mi hta‸
vuiˬ ve kʼo, Mawˇ baˆ chaw Ruˉhtaˆ hta‸ htawˇ gʼa vuiˬ leh, yawˇ ve awˬ ceuˬ 
awˬ hkʼaˇ gʼa kʼaw‸ cawˬ la piˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
6Chaw oˇ ve kʼaw‸ yaw hkʼaw‸ leh kʼoˆ ve, Oˇ hkʼe yoˬ kʼo, ti mi oˇ ve hta‸ 
ngaˬ maˇ vuiˬ-o. Ti mi oˇ ve hta‸ vuiˬ taˍ ka‸, ngaˬ ve yaˇ teˇ hpaˍ gʼa tuˬ ve 
maˇ heˆ taˬ. Nawˬ vuiˬ-o‸, teh‸ Bawˇ zaˆ hta‸ kʼoˆ piˇ ve yoˬ. 
7Awˬ yanˇ oˇ ve awˬ hkʼaw lo, mawˇ hawˇ ve chaw lehˬ yawˇ ve hkuiˉ nuˆ 
kʼehˆ leh vuiˬ paˍ hta‸ gʼa piˇ ve awˬ liˇ cawˬ ve yoˬ. Chi hkʼe te htaˇ heh‸, 
Mawˇ vuiˬ cheˆ da‸ peuˬ, teh‸ Iˉsaˍreˍlaˆ chaw hui shawˍ taˍ ve yoˬ. 
8Hkʼe te leh chaw oˇ ve lehˬ, Nawˬ vuiˬ loˬ, teh‸ Bawˇzaˆ hta‸ kʼoˆ piˇ leh, 
Bawˇzaˆ hta‸ yawˇ ve hkuiˉ nuˆ kʼehˆ piˇ ve yoˬ. 
9Hkʼe te leh, Bawˇzaˆ lehˬ oˇ kaˬ lo hkʼa mui chehˇ ve chaw hui hta‸ chi hkʼe 
kʼoˆ piˇ ve yoˬ. Ya‸ nyi Nawˉmi‸ geh cawˬ ve Eˇliˆmaˍlehˆ, Hkiˍlonˍ leh 
Maˍlonˍ hui ve mawˇ hkʼa peu-eˬ hta‸ ngaˬ vuiˬ yuˬ peuˬ. Nawˬ hui lehˬ shaˉ 
hkiˆ hpeh‸ ve yoˬ. 
10Chi hkʼoˆ ka‸, Maˍlonˍ ve awˬ ceuˬ awˬ hkʼaˇ teˇ hpaˍ kʼaw‸ cawˬ la tuˬ, 
yawˇ ve awˬ miˇ ma Ruˉhtaˆ hta‸ htawˇ ngaˬvuiˬ yuˬ peuˬ ve yoˬ, teh‸ yawˇ 
hui hta‸ kʼoˆ piˇ ve yoˬ. 
11Chaw oˇ ve teˇ hpaˍ kʼaw‸ yaw hkʼaw‸ leh kʼoˆ ve, Yoˬ, ngaˬ hui lehˬ shaˉ 
hkiˆ hpeh‸ ve yoˬ. Raˍhkeˍlaˆ leh Leˉaˍ lehˬ Yaˍkoˆ awˬ pon yaˇ maˇ maˇ paw 
la piˇ ve hkʼe, Gʼuiˬsha lehˬ nawˬ ve awˬ miˇ ma hta‸ htawˇ yaˇ maˇ maˇ cawˬ 
la tcuh piˇ-oˆ. Nawˬ lehˬ, Eˇhpaˍraˆ awˬ ceuˬ awˬ hkʼaˇ awˬ hkʼaw lo paw sha 
jaˇ ve chaw hpeh‸ la leh, Behˍlehˍhehnˍ venˇ hkʼaw lo awˬ meh bvuhˬ jaˇ ve 
chaw hpeh‸ la piˇ-oˆ. 
12Yaˇ miˇ chi hta‸ cuˇ leh Gʼuiˬsha nawˬ hta‸ piˇ laˇ ve yaˇ teˇ hpaˍ lehˬ, Yuˇda
‸ leh Taˍmaˍ hui ve yaˇ Hpaˍrehˆ ve yehˬ yaˇ kʼa yaˇ hui hkʼe hpeh‸ la piˇ-oˆ, 
teh‸ yawˇ hta‸ kʼoˆ piˇ ve yoˬ. 

Bawˇzaˆ leh yawˇ ve awˬ ceuˬ awˬ hkʼaˇ 

13Hkʼe te leh, Bawˇzaˆ lehˬ Ruˉhtaˆ hta‸ heuˆ ve yoˬ. Gʼuiˬsha yawˇ hta‸ awˬ 
bon na‸ piˇ leh, Ruˉhtaˆ yaˇ paˍ teˇ gʼaˇ paw la ve yoˬ. 
14Oˇ htaˇ, yaˇ miˇ teˇ hpaˍ Nawˉmi‸ hta‸ chi hkʼe kʼoˆ piˇ ve yoˬ. Gʼuiˬsha hta‸ 
chiˇ mvuh-o. Nawˬ hta‸ ha‸ shaˉ laˇ tuˬ, ya‸ nyi Gʼuiˬsha nawˬ hta‸ awˬ 
hawehˍ teˇ gʼaˇ piˇ laˇ peuˬ. Yaˇ paˍ chi lehˬ, Iˉsaˍreˍlaˆ chaw awˬ hkʼaw lo 
awˬ meh bvuhˬ jaˇ ve chaw hpeh‸ la piˇ-oˆ. 
15Nawˬ ve awˬ hkuiˇ ma lehˬ, nawˬ hta‸ ha‸ jaˇ leh yaˇ paˍ suhˍ gʼaˇ te gʼa ve 
kanˉ a‸ kehˉ yawˇ leuˉ leh kanˉ te gʼa maˇ ve yoˬ. Chi beu‸ yawˇ nawˬ hta‸ 
awˬ hawehˍ teˇ gʼaˇ piˇ laˇ peuˬ. Yaˇ paˍ chi nawˬ hta‸ kʼaw‸ ha lehˬ la piˇ 
leh, nawˬ mawˇ la htaˇ nawˬ hta‸ ha‸ shaˉ laˇ tuˬ yoˬ, teh‸ Nawˉmi‸ hta‸ kʼoˆ 
piˇ ve yoˬ. 
16Hkʼe te leh, Nawˉmi‸ lehˬ yaˇ ehˉ oˇ ve hta‸ chiˇ taˆ leh yawˇ hta‸ ha‸ shaˉ 
piˇ ve yoˬ. 
17Yaˇ miˇ oˇ ve teˇ hpaˍ lehˬ, yaˇ paˍ ehˉ oˇ ve hta‸ Awˇbehˆ teh‸ meh piˇ ve 
yoˬ. Nawˉmi‸ lehˬ yaˇ paˍ teˇ gʼaˇ gʼa peuˬ, teh‸ yawˇ hui shu hta‸ ca kʼoˆ piˇ 
toˇ ve yoˬ. Awˇbehˆ lehˬ, Yeˍsehˇ ve awˬ pa hpeh‸ leh, Yeˍsehˇ lehˬ Daˍviˆ ve 
awˬ pa hpeh‸ ve yoˬ. 
18Chi ve lehˬ, Hpaˍrehˆ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. Hpaˍrehˆ 
ve yaˇ lehˬ, Heˍsaˍronˍ yoˬ. 
19Heˍsaˍronˍ ve yaˇ lehˬ, Aˍranˍ yoˬ. Aˍranˍ ve yaˇ lehˬ Aˍmiˆnaˍdaˆ yoˬ. 
20Aˍmiˆnaˍdaˆ ve yaˇ lehˬ Naˍsonˍ yoˬ. Naˍsonˍ ve yaˇ lehˬ Saˍlaˍmonˍ yoˬ. 
21Saˍlaˍmonˍ ve yaˇ lehˬ Bawˇzaˆ yoˬ. Bawˇzaˆ ve yaˇ lehˬ Awˇbehˆ yoˬ. 
22Awˇbehˆ ve yaˇ lehˬ Yeˍsehˇ yoˬ. Yeˍsehˇ ve yaˇ lehˬ Daˍviˆ yoˬ. 
  



733 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

1 Saˍmo-eˍlaˆ li‸ 

1 Saˍmo-eˍlaˆ li‸ 1 

Eˇlaˍkaˍnaˆ leh Haˍnaˆ awˬ lawn 

1Eˇhpaˍrenˍ chaw hui ve mvuhˇmiˬ Raˍmaˆ venˇ hkʼaw lo, Eˇhpaˍrenˍ awˬ ceuˬ 
awˬ hkʼaˇ Eˇlaˍkaˍnaˆ meh ve chaw teˇ gʼaˇ cawˬ ve yoˬ. Yawˇ lehˬ Zuˇhpaˆ, 
Tawˇhuˆ hui ve awˬ ceuˬ awˬ hkʼaˇ hpeh‸ leh, Eˇliˇhuˆ ve awˬ hawehˍ, 
Yeˍyawˇ hanˍ ve yaˇ hpeh‸ ve yoˬ. 
2Yawˇ lehˬ, awˬ miˇ ma nyiˇ gʼaˇ cawˬ ve yoˬ. Teˇ gʼaˇ lehˬ Haˍnaˆ hpeh‸ leh, 
awˬ nu ve teˇ gʼaˇ lehˬ Peˍniˇnaˆ hpeh‸ ve yoˬ. Peˍniˇnaˆ lehˬ yaˇ cawˬ leh, 
Haˍnaˆ lehˬ yaˇ teˇ gʼaˇ ka‸ maˇ cawˬ. 
3Eˇlaˍkaˍnaˆ lehˬ, teˇ hkʼaw‸ le le Raˍmaˆ venˇ lo tu leh, Gʼuiˬsha hta‸ oˉ kʼoˍ 
ca pui tuˬ Shiˉlonˍ venˇ lo kʼai ve yoˬ. Oˇ kaˬ lo Hawˇhpaˍniˆ leh Hpiˇneˍhaˆ 
teh‸ kʼoˆ ve Eˇliˆ ve yaˇ paˍ nyiˇ gʼaˇ Gʼuiˬsha ve paw hkuˇ te chehˇ ve yoˬ. 
4Eˇlaˍkaˍnaˆ lehˬ, oˇ kaˬ lo Gʼuiˬsha hta‸ oˉ kʼoˍ ca pui ve teˇ pawˆ le le, tuˉ 
tanˇ tuˬ teˇ hpaˍ hpaˍ Peˍniˇnaˆ leh yawˇ ve yaˇ teˇ hpaˍ hta‸ pehˬ piˇ ve yoˬ. 
5Haˍnaˆ hta‸ Gʼuiˬsha yaˇ hu yaˇ paw tuˬ a hkaw-anˬ maˇ piˇ ve htawˇ, yawˇ 
lehˬ Haˍnaˆ hta‸ ha‸ jaˇ ve pa taw yawˇ hta‸ htawˇ tuˉ tanˇ tuˬ teˇ hpaˍ pehˬ 
piˇ ve yoˬ. 
6Haˍnaˆ hta‸ Gʼuiˬsha yaˇ hu yaˇ paw tuˬ a hkaw-anˬ maˇ piˇ ve pa taw, 
Peˍniˇnaˆ lehˬ Haˍnaˆ hta‸ maˇ shawˍ maˇ caˆ te piˇ ve yoˬ. 
7Yawˇ lehˬ awˬ hkʼaw‸ awˬ yanˇ maw chaweh Haˍnaˆ hta‸ chi hkʼe te piˇ 
chehˇ ve yoˬ. Teˇ pawˆ le le yawˇ hui Gʼuiˬsha ve bon yehˬ lo kʼai ve teˇ yanˇ, 
Peˍniˇ naˆ lehˬ Haˍnaˆ nyi ma luˬ tuˬ gʼaˇ hte‸ te piˇ ve pa taw, Haˍnaˆ lehˬ 
maˇ caˇ maˇ dawˬ leh hawˬ chehˇ ve yoˬ. 
8Oˇ htaˇ, yawˇ ve awˬ hpawˇ Eˇlaˍkaˍnaˆ lehˬ, Haˍnaˆ-oˬ, aˬ hto‸ ma pa taw 
nawˬ maˇ caˇ maˇ dawˬ leh hawˬ chehˇ ve le. Nawˬ yaˇ paˍ teˇ chi gʼaˇ cawˬ ve 
a‸ kehˉ, nawˬ ngaˬ hta‸ gʼa taˍ ve lehˬ leuˉ leh da‸ jaˇ ve maˇ heˆ laˇ, teh‸ 
yawˇ hta‸ kʼoˆ piˇ ve yoˬ. 

Haˍnaˆ leh Eˇliˆ awˬ lawn 

9Shiˉlonˍ venˇ hkʼaw lo, teˇ nyi htaˇ yawˇ hui caˇ peuˬ dawˬ peuˬ hkʼaw‸ nawˉ, 
Haˍnaˆ tawˆ kʼai ve yoˬ. Paw hkuˇ Eˇliˆ lehˬ Gʼuiˬsha ve bon yehˬ yehˬmiˉhpe‸ 
lo mui chehˇ taˍ ve yoˬ. 
10Haˍnaˆ lehˬ dawˇ haˍ jaˇ ve pa taw, Gʼuiˬsha geh bon lawˬ leh gʼaˇ hte‸ hawˬ 
chehˇ ve yoˬ. 
11Yawˇ Gʼuiˬsha hta‸ ka ti‸ te leh kʼoˆ ve, Kanˇ paˆ uiˍ ve Jawˇmawˇ Gʼuiˬsha-
oˬ, nawˬ ve awˬ ceˬ ma hta‸ a ciˉ nyi laˇ-oˆ. Ngaˬ hkʼaˬ ma gʼa tu‸ gʼa hkanˍ 
chehˇ ve hta‸ nyi leh, ngaˬ hta‸ a ciˉ dawˇ nawˇ laˇ-oˆ. Nawˬ ngaˬ hta‸ yaˇ paˍ 
teˇ gʼaˇ piˇ laˇ ve kʼo, yawˇ a sha‸ te‸ chehˇ ve teˇ co-e ngaˬ nawˬ hta‸ chiˇ a‸ 
laˇ tuˬ ka ti‸ te ve yoˬ. Yawˇ ve uˉ hkeh mvuh hta‸ htawˇ, ngaˬ teˇ pawˆ ka‸ 
chiˇ baˬ piˇ tuˬ ve maˇ heˆ, teh‸ kʼoˆ ve yoˬ. 
12Haˍnaˆ Gʼuiˬsha geh awˬ yanˇ maw chaweh bon lawˬ chehˇ leh, Eˇliˇ lehˬ 
yawˇ ve meuˇ guiˬ hta‸ nyi chehˇ ve yoˬ. 
13Yawˇ lehˬ ta‸ iˉ gawˬ lehˍ bon lawˬ chehˇ ve yoˬ. Yawˇ ve meuˇ guiˬ naˇ naˇ 
te chehˇ ve htawˇ, awˬ hkawˇ maˇ tawˆ. Hkʼe te leh, Eˇliˆ lehˬ yaˇ miˇ oˇ ve 
tzuhˬ dawˬ bvuhˆ ve hehˉ teh‸ dawˇ leh, 
14Nawˬ hkʼaˬ maw maw tzuhˬ bvuhˆ chehˇ tuˬ sheˍ ve le. Nawˬ ve tzuhˬ hta‸ 
yuˬ baˬ-o‸, teh‸ yawˇ hta‸ kʼoˆ piˇ ve yoˬ. 
15Oˇ htaˇ, yaˇ miˇ oˇ ve kʼaw‸ yaw hkʼaw‸ leh kʼoˆ ve, Jawˇmawˇ-oˬ, ngaˬ 
tzuhˬ dawˬ bvuhˆ ve maˇ heˆ. Ngaˬ lehˬ dawˇ haˍ jaˇ ve pa taw, ngaˬ ve dawˇ 
haˍ tuˬ hkʼa peu-eˬ Gʼuiˬsha hta‸ hto piˇ chehˇ ve yoˬ. 
16Ngaˬ lehˬ chaw luˬ ma hpeh‸ ve teh‸ a ciˉ taˇ dawˇ laˇ sheˍ. Ngaˬ lehˬ dawˇ 
haˍ jaˇ ve pa taw, bon chi hkʼe te lawˬ chehˇ ve yoˬ, teh‸ yawˇ hta‸ kʼaw‸ 
yaw hkʼaw‸ piˇ ve yoˬ. 
17Oˇ htaˇ Eˇliˇ lehˬ, Gawˬ lehˍ ve hkʼaw kʼo‸-e loˬ. Iˉsaˍreˍlaˆ ve Gʼuiˬsha lehˬ 
nawˬ lawˬ ve hkʼe awˬ bon na‸ laˇ piˇ-oˆ, teh‸ kʼoˆ ve yoˬ. 
18Oˇ htaˇ yaˇ miˇ oˇ ve lehˬ, Ngaˬ ve bon lawˬ hkawˇ nawˬ geh gaˬ piˇ-oˆ, teh‸ 
kʼoˆ peuˬ hkʼaw‸ nawˉ tawˆ kʼai leh, caˇ tuˬ kʼaw‸ caˇ ve yoˬ. Chi teˇ pawˆ 
yawˇ maˇ kʼaw‸ dawˇ haˍ-o. 

Saˍmo-eˍlaˆ paw la ve 

19Shawˉ pawˍ mvuhˇ shawˉ Eˇlaˍkaˍnaˆ leh yawˇ ve yehˬ yaˇ kʼa yaˇ teˇ hpaˍ 
teˇ na‸ tu leh Gʼuiˬsha hta‸ oˉ kʼoˍ ca pui taˉ peuˬ hkʼaw‸ nawˉ, Raˍmaˆ venˇ 
lo kʼaw‸ kʼo‸-e ve yoˬ. Eˇlaˍkaˍnaˆ yawˇ ve awˬ miˇ ma Haˍnaˆ geh zuh‸ leh, 
Gʼuiˬsha lehˬ yawˇ ve bon lawˬ hkawˇ hta‸ na yuˬ piˇ ve yoˬ. 
20Hkʼe te leh yawˇ yaˇ hu la leh, yaˇ paˍ teˇ gʼaˇ paw la ve yoˬ. Oˇ htaˇ yawˇ 
lehˬ, Yaˇ paˍ chi hta‸ ngaˬ Gʼuiˬsha geh lawˬ yuˬ taˍ ve yoˬ, teh‸ kʼoˆ leh yawˇ 
hta‸ Saˍmo-eˍlaˆ teh‸ meh piˇ ve yoˬ. 
21Gʼuiˬsha hta‸ ka ti‸ te taˍ ve hkʼe, teˇ hkʼaw‸ teˇ pawˆ Gʼuiˬsha hta‸ tuˉ tanˇ 
piˇ tuˬ ve awˬ yanˇ gaˬ la htaˇ, Eˇlaˍkaˍnaˆ leh yawˇ ve yehˬ yaˇ kʼa yaˇ teˇ 
hpaˍ Shiˉlonˍ venˇ lo kʼai ve yoˬ. 
22Ya‸ hkʼaˇ, chi teˇ pawˆ Haˍnaˆ maˇ kʼai. Ngaˬ ve yaˇ paˍ hta‸ cuˉ hpaˆ piˇ 
peuˬ htaˇ heh‸, ngaˬ yawˇ hta‸ Gʼuiˬsha ve bon yehˬ lo shiˍ kʼai piˇ tuˬ yoˬ. 
Yawˇ a sha‸ te‸ chehˇ ve teˇ co-e, oˇ kaˬ lo ceh tiˉ gʼa chehˇ taˍ tuˬ yoˬ, teh‸ 
yawˇ ve awˬ hpawˇ hta‸ kʼoˆ piˇ ve yoˬ. 
23Oˇ htaˇ Eˇlaˍkaˍnaˆ lehˬ, Nawˬ dawˇ taˍ ve hkʼe te leh nawˬ yaˇ paˍ hta‸ cuˉ 
hpaˆ piˇ peuˬ htaˇ hkʼa gaˬ, aˉ hkʼaw lo chehˉ taˍ-o‸. Gʼuiˬsha lehˬ nawˬ te taˍ 
ve ka ti‸ hta‸ biˇ la piˇ lawˬ-o‸, teh‸ yawˇ hta‸ kʼoˆ piˇ ve yoˬ. Hkʼe te leh, 
Haˍnaˆ aˉ hkʼaw lo chehˇ taˉ leh, yawˇ ve yaˇ paˍ hta‸ ha‸ shaˉ chehˇ ve yoˬ. 
24Awˬ hkʼaw‸ nawˉ yawˇ ve yaˇ hta‸ cuˉ hpaˆ piˇ peuˬ ve teˇ yanˇ, yawˇ lehˬ 
yaˇ paˍ oˇ ve hta‸ Shiˉlonˍ venˇ lo shiˍ kʼai ve yoˬ. A sha‸ 3 hkʼaw‸ gaˬ peuˬ ve 
nuˇ paˍ haˉ teˇ hkeh, junˍ meu-e teˇ hkʼawˍ lawˇ, leh a pehˉ meuˇ gʼuiˬ teˇ kaw 
hta‸ htawˇ yuˬ kʼai ve yoˬ. Yaˇ paˍ oˇ ve a sha‸ i chehˇ sheˍ ve htawˇ, yawˇ 
lehˬ yaˇ paˍ oˇ ve hta‸ Shiˉlonˍ venˇ hkʼaw cawˬ ve Gʼuiˬsha ve yehˬ lo shiˍ 
kʼai ve yoˬ. 
25Yawˇ hui nuˇ paˍ oˇ ve hta‸ tiˇ pehˍ leh, yaˇ paˍ oˇ ve hta‸ Eˇliˆ geh shiˍ laˬ 
ve yoˬ. 

26Oˇ htaˇ, Haˍnaˆ yawˇ hta‸ kʼoˆ piˇ ve, Jawˇmawˇ-oˬ, nawˬ ngaˬ hta‸ maˇ 
dawˇ nawˇ laˇ. Ponˬ laˬ htaˇ choˬ kaˬ nawˬ mehˆ gʼuˇ suhˍ huˉ taˍ leh, Gʼuiˬsha 
geh bon lawˬ chehˇ ve yaˇ miˇ oˇ ve lehˬ ngaˬ yoˬ. 
27Yaˇ paˍ chi hta‸ gʼa tuˬ awˬ pon ngaˬ bon lawˬ leh, Gʼuiˬsha lehˬ ngaˬ lawˬ 
ve hkʼe pe‸ laˇ ve yoˬ. 
28Chi hta‸ pa taw, yaˇ paˍ chi Gʼuiˬsha hta‸ chiˇ a‸ piˇ tuˬ ngaˬ gaˬ la taˍ ve 
yoˬ. Yawˇ a sha‸ te‸ chehˇ ve teˇ co-e, yawˇ lehˬ Gʼuiˬsha awˬ pon fuiˍ teh taˍ 
ve chaw hpeh‸ tuˬ yoˬ, teh‸ yawˇ hta‸ kʼoˆ piˇ ve yoˬ. Oˇ ve hkʼaw‸ nawˉ, 
yawˇ hui oˇ kaˬ lo Gʼuiˬsha hta‸ oˉ kʼoˍ pui ve yoˬ. 

1 Saˍmo-eˍlaˆ li‸ 2 

Haˍnaˆ ve bon lawˬ hkawˇ 

1Oˇ ve hkʼaw‸ nawˉ Haˍnaˆ bon chi hkʼe lawˬ ve yoˬ. Gʼuiˬsha lehˬ ngaˬ ve nyi 
ma hta‸ ha lehˬ tuˬ biˇ la piˇ peuˬ. Yawˇ te taˍ peuˬ ve kanˉ hta‸ pa taw ngaˬ 
ha lehˬ jaˇ ve yoˬ. Ngaˬ ve canˇ paˍ teˇ hpaˍ hta‸ ngaˬ gʼuiˬ yawˬ jaˇ ve yoˬ. 
Gʼuiˬsha ngaˬ hta‸ ga laˇ peuˬ ve pa taw, ngaˬ ha lehˬ jaˇ ve yoˬ. 
2Gʼuiˬsha hkʼa shuˍ da‸ kehˬ ve chaw teˇ gʼaˇ ka‸ maˇ cawˬ. Ngaˬ hui ve 
Gʼuiˬsha hkʼa shuˍ ha‸ shaˉ laˇ puiˉ shehˍ hpaˇ maˇ cawˬ. 
3Nawˬ hui tawˇ uiˍ tawˇ mvuh taˇ kʼaw‸ yaw chehˇ-oˆ. Awˬ lawn kʼo 
Jawˇmawˇ Gʼuiˬsha lehˬ, hkʼa peu-eˬ ve hta‸ shiˍ shehˍ hpaˇ hpeh‸ leh, chaw 
yaˇ hkʼa te ve kanˉ hkʼa peu-eˬ hta‸ suhˉ jehˬ chehˇ ve yoˬ. 
4Awˬ gʼaˇ uiˍ ve ma‸ yaˇ teˇ hpaˍ ve hkaˆ teˇ hpaˍ luˬ kʼai peuˬ. Ya‸ hkʼaˇ, awˬ 
gʼaˇ nuˇ ve chaw teˇ hpaˍ awˬ gʼaˇ kʼaw‸ uiˍ la peuˬ. 
5Paw sha ve chaw teˇ hpaˍ chi beu‸ gʼaˇ ga caˇ chehˇ ve yoˬ. Ya‸ hkʼaˇ, meu‸ 
ve kaˆ ve chaw teˇ hpaˍ chi beu‸ maˇ kʼaw‸ meu‸-o. Chaw meh ma lehˬ, chi 
beu‸ yaˇ suhˍ gʼaˇ cawˬ peuˬ. Ya‸ hkʼaˇ, yaˇ maˇ maˇ cawˬ ve awˬ e lehˬ, chi 
beu‸ yaˇ teˇ gʼaˇ ka‸ maˇ kʼaw‸ cawˬ. 
6Gʼuiˬsha lehˬ, chaw yaˇ hta‸ tiˇ pehˍ gʼa leh, a sha‸ kʼaw‸ te‸ la piˇ gʼa ve 
yoˬ. Yawˇ lehˬ chaw yaˇ teˇ hpaˍ hta‸ suh mvuhˇmiˬ lo kʼai tcuh leh, yawˇ hui 
hta‸ teˇ pawˆ kʼaw‸ shiˍ hkʼaw‸ veu laˇ ve yoˬ. 

7Yawˇ lehˬ chaw teˇ hpaˍ hpaˍ hta‸ haˍ gʼawˇ piˇ lawˬ leh, teˇ hpaˍ hpaˍ hta‸ 
paw sha piˇ lawˬ ve yoˬ. Chaw teˇ hpaˍ hpaˍ hta‸ yawˇ nyiˉ ya‸ piˇ leh, teˇ 
hpaˍ hpaˍ hta‸ chaw uiˍ chaw mvuh hpeh‸ la piˇ ve yoˬ. 
8Je‸ meu-e hkʼaw chehˇ taˍ ve haˍ yaˇ gʼawˇ yaˇ teˇ hpaˍ hta‸ yawˇ cawˍ tu piˇ 
leh, dawˇ haˍ kuiˬ hkʼaw yawˇ hui hta‸ chiˇ taˆ piˇ ve yoˬ. Yawˇ lehˬ chaw oˇ 
ve teˇ hpaˍ hta‸ jawˇmawˇ ve yaˇ teˇ hpaˍ geh awˬ me‸ awˬ hponˇ cawˬ ve 
chehˇ kuiˬ lo chehˇ tcuh piˇ lawˬ ve yoˬ. Miˬguiˬ chi hta‸ Gʼuiˬsha te taˍ leh, 
miˬguiˬ chi lehˬ Gʼuiˬsha ve mawˇ hpeh‸ ve yoˬ. 
9Gʼuiˬsha lehˬ, ka ti‸ yeˬ ve yawˇ ve chaw teˇ hpaˍ hta‸ ha‸ shaˉ piˇ chehˇ ve 
yoˬ. Ya‸ hkʼaˇ, haiˬ ve chaw teˇ hpaˍ lehˬ, naˆ ho‸ ve hkʼaw mehˉ kʼai ve yoˬ. 
Chaw yaˇ lehˬ, yawˇ ve awˬ gʼaˇ awˬ shaˉ hta‸ pa taw gʼaˇ shehˍ hpaˇ hpeh‸ 
ve maˇ heˆ. 
10Gʼuiˬsha ve canˇ paˍ teˇ hpaˍ lehˬ, te luˬ te sheˆ ve hta‸ gʼa hkanˍ tuˬ yoˬ. 
Yawˇ lehˬ mvuhˇ naw ma hkʼoˆ chehˇ taˍ leh, yawˇ hui hta‸ ciˍ yanˍ piˇ tuˬ 
yoˬ. Gʼuiˬsha lehˬ, miˬguiˬ hkʼa peu-eˬ ve hta‸ suhˉ jehˬ piˇ tuˬ yoˬ. Yawˇ leuˆ 
yuˬ taˍ ve jawˇmawˇ hta‸ yawˇ kanˇ paˆ piˇ leh, yawˇ hta‸ gʼaˇ shehˍ hpaˇ 
hpeh‸ la piˇ tuˬ yoˬ, teh‸ kʼoˆ ve yoˬ. 
11Oˇ ve hkʼaw‸ nawˉ, Eˇlaˍkaˍnaˆ Raˍmaˆ venˇ lo kʼaw‸ kʼo‸-e ve yoˬ. Ya‸ 
hkʼaˇ, yaˇ paˍ oˇ ve Shiˉlonˍ venˇ hkʼaw chehˇ taˉ leh, paw hkuˇ Eˇliˆ geh 
Gʼuiˬsha ve kanˉ hta‸ te chehˇ taˍ ve yoˬ. 

Eˇliˆ ve yaˇ teˇ hpaˍ 

12Eˇliˇ ve yaˇ teˇ hpaˍ lehˬ haiˬ ve chaw hpeh‸ ve yoˬ. Yawˇ hui lehˬ, Gʼuiˬsha 
ve tawˇ hta‸ maˇ na yuˬ. 
13Chi awˬ hkʼoˆ, paw hkuˇ teˇ gʼaˇ chaw yaˇ teˇ hpaˍ geh lawˬ yuˬ cawˇ ve awˬ 
liˇ awˬ hkʼaˇ hta‸ htawˇ yawˇ hui maˇ ca. Chaw teˇ gʼaˇ Gʼuiˬsha hta‸ ca tanˇ 
la ve teˇ yanˇ, paw hkuˇ ve awˬ ceˬ paˍ lehˬ luˉ kʼu lonˉ yuˬ veu laˇ leh, shu 
shaˍ caˉ taˍ ve mu‸ hkʼu hkʼaw beˆ gʼawˆ ve yoˬ. 

14Luˉ kʼu hkʼaw hkʼa nyiˉ gʼa veu laˇ ve shaˍ teˇ hpaˍ lehˬ, paw hkuˇ awˬ pon 
hpeh‸ ve yoˬ. Yawˇ hui Shiˉlonˍ venˇ hkʼaw chehˇ taˍ leh, Gʼuiˬsha hta‸ ca 
tanˇ la ve Iˉsaˍreˍlaˆ chaw teˇ hpaˍ hta‸ chi hkʼe tiˉ te piˇ chehˇ ve yoˬ. 
15Awˬ chu hta‸ yuˬ tawˆ leh maˇ gʼa tuˉ tanˇ piˇ sheˍ gʼuˇ suhˍ, paw hkuˇ ve 
awˬ ceˬ lehˬ Gʼuiˬsha hta‸ tanˇ piˇ chehˇ ve chaw oˇ ve geh laˬ leh, Paw hkuˇ 
hta‸ piˬ caˍ piˇ tuˬ ngaˬ hta‸ shaˍ a ciˉ pe‸ laˇ-oˆ. Yawˇ lehˬ caˉ taˍ ve shaˍ 
hta‸ caˇ tuˬ ve maˇ heˆ. Hkʼe te leh, shaˍ awˬ tcuhˇ a ciˉ pe‸ laˇ-oˆ, teh‸ yawˇ 
hta‸ kʼoˆ piˇ ve yoˬ. 
16Oˇ htaˇ chaw oˇ ve lehˬ, Ngaˬ awˬ chu hta‸ awˉ lawˉ tanˇ piˇ shaˍ. Peuˬ 
hkʼaw‸ nawˉ, nawˬ heuˆ gaˇ ve hkʼe yuˬ kʼai-o, teh‸ kʼoˆ piˇ ve htawˇ, paw 
hkuˇ ve awˬ ceˬ paˍ lehˬ, Chi hkʼe maˇ heˆ. Chi beu‸ ngaˬ hta‸ shaˍ awˉ lawˉ 
pe‸ laˇ-oˆ. Nawˬ maˇ pe‸ laˇ ve kʼo, ngaˬ nawˬ geh lu yuˬ tuˬ yoˬ, teh‸ kʼaw‸ 
kʼoˆ piˇ ve yoˬ. 
17Eˇliˆ ve yaˇ teˇ hpaˍ te chehˇ ve venˇbaˆ chi teˇ hpaˍ lehˬ, Gʼuiˬsha mehˆ gʼuˇ 
suhˍ cha‸ chiˆ jaˇ ve yoˬ. Awˬ lawn kʼo, yawˇ hui lehˬ Gʼuiˬsha hta‸ tanˇ piˇ 
tuˬ ve awˬ ceuˬ teˇ hpaˍ hta‸ maˇ shawˍ maˇ caˆ te chehˇ ve pa taw yoˬ. 

Saˍmo-eˍlaˆ awˬ lawn 

18Yaˇ paˍ ehˉ Saˍmo-eˍlaˆ lehˬ, da‸ kehˬ ve veu‸ kʼaˇ veuˬ deh leh, Gʼuiˬsha ve 
paw hkuˇ te chehˇ taˍ ve yoˬ. 
19Teˇ hkʼaw‸ teˇ pawˆ yawˇ ve awˬ e lehˬ, yawˇ ve awˬ pa geh teˇ geh Gʼuiˬsha 
hta‸ ca tuˉ tanˇ la ve teˇ yanˇ, yawˇ awˬ pon aˉ po‸ awˬ suhˉ teˇ hkʼoˆ tawˉ 
veu laˇ piˇ ve yoˬ. 
20Oˇ htaˇ Eˇliˆ lehˬ, Eˇlaˍkaˍnaˆ leh yawˇ ve awˬ miˇ ma hta‸ bon na‸ piˇ leh 
kʼoˆ ve, Nawˬ huiˉ maˬ Gʼuiˬsha hta‸ chiˇ a‸ piˇ taˍ ve yaˇ paˍ chi awˬ tan, 
Gʼuiˬsha lehˬ yaˇ miˇ chi hta‸ awˬ nu ve yaˇ teˇ hpaˍ kʼaw‸ cawˬ la piˇ-oˆ, teh‸ 
kʼoˆ ve yoˬ. Oˇ ve hkʼaw‸ nawˉ, yawˇ hui aˉ hkʼaw lo kʼaw‸ kʼo‸-e ve yoˬ. 
21Gʼuiˬsha Haˍnaˆ hta‸ awˬ bon kʼaw‸ na‸ piˇ leh, yawˇ lehˬ awˬ nu ve yaˇ paˍ 
shehˆ gʼaˇ leh yaˇ miˇ nyiˇ gʼaˇ kʼaw‸ cawˬ la ve yoˬ. Yaˇ paˍ Saˍmo-eˍlaˆ lehˬ, 
Gʼuiˬsha ve kanˉ awˬ hkʼaw lo uiˍ la chehˇ ve yoˬ. 

Eˇliˆ leh yawˇ ve yaˇ teˇ hpaˍ 

22Eˇliˆ lehˬ, chi beu‸ mawˇ jaˇ peuˬ. Yawˇ ve yaˇ teˇ hpaˍ Iˉsaˍreˍlaˆ chaw hui 
hta‸ hkʼaˬ hkʼe te piˇ chehˇ ve awˬ lawn leh, Gʼuiˬsha ve aˉ po kʼo bon yehˬ 
yehˬmiˉhpe‸ lo kanˉ te chehˇ ve yaˇ miˇ teˇ hpaˍ geh ca zuh‸ chehˇ ve awˬ 
lawn hta‸ maˇ kʼoˆ, yawˇ gʼa kaˇ tcuhˉ taˍ ve yoˬ. 
23Chi hta‸ pa taw, yawˇ yawˇ hui hta‸ kʼoˆ piˇ ve, Aˬ hto‸ ma pa taw nawˬ hui 
chi hkʼe te ve le. Nawˬ hui te chehˇ ve haiˬ ve kanˉ teˇ hpaˍ awˬ lawn, shu 
ngaˬ hta‸ hto laˇ chehˇ ve yoˬ. 
24Ngaˬ yaˇ paˍ teˇ hpaˍ-oˬ, oˇ hkʼe taˇ kʼaw‸ te-o. Nawˬ hui awˬ lawn Gʼuiˬsha 
ve chaw teˇ hpaˍ kʼoˆ da‸ chehˇ ve tawˇ lehˬ, na sha ve tawˇ hpeh‸ ve maˇ 
heˆ. 
25Chaw teˇ gʼaˇ lehˬ, awˬ nu ve teˇ gʼaˇ hta‸ te ya‸ ve kʼo, Gʼuiˬsha yawˇ hta‸ 
suhˉ jehˬ piˇ tuˬ yoˬ. Ya‸ hkʼaˇ, Gʼuiˬsha hta‸ te ya‸ ve chaw teˇ gʼaˇ hta‸ a 
shu suhˉ jehˬ piˇ tuˬ ve le, teh‸ yawˇ hui hta‸ kʼoˆ piˇ ve yoˬ. Gʼuiˬsha yawˇ 
hui hta‸ tiˇ pehˍ tuˬ dawˇ cheˆ taˍ peuˬ ve pa taw, yawˇ hui lehˬ awˬ pa maˍ 
piˇ ve tawˇ hta‸ maˇ na yuˬ. 
26Yaˇ paˍ Saˍmo-eˍlaˆ uiˍ la chehˇ leh, Gʼuiˬsha ka‸ chaw yaˇ ka‸ yawˇ hta‸ nyi 
ma cawˇ ve yoˬ. 

Eˇliˆ ve yehˬ kʼa hta‸ ciˍ yanˍ piˇ tuˬ 

27Gʼuiˬsha ve tcuh kaˍ paˍ teˇ gʼaˇ Eˇliˆ geh laˬ leh kʼoˆ ve, Nawˬ ve awˬ puˍ 
lonˉ Aˍronˍ leh yawˇ ve yehˬ yaˇ kʼa yaˇ teˇ hpaˍ, Eˇjiˇtu‸ mvuhˇmiˬ hkʼaw 
Hpaˍ rawˇ ve awˬ ceˬ te chehˇ htaˇ, ngaˬ ve awˬ to yawˇ hta‸ maw piˇ taˍ ve 
yoˬ. 
28Iˉsaˍreˍlaˆ chaw ceuˬ hkʼa peu-eˬ awˬ hkʼaw lo, yawˇ ve awˬ ceuˬ awˬ hkʼaˇ 
teˇ hpaˍ hta‸ ngaˬ ve paw hkuˇ te tcuh leh tuˉ tanˇ kuiˬ lo kanˉ te tuˬ awˬ pon 
maˇ kʼoˆ, sha hawnˉ tuˉ tanˇ tuˬ leh ngaˬ ve ka ti‸ shaˉ caˆ ta kʼoˍ hta‸ taˆ tuˬ 
awˬ pon maˇ kʼo, ngaˬ leuˆ yuˬ taˍ ve yoˬ. Tuˉ tanˇ kuiˬ awˬ hkʼoˆ lo tuˉ tanˇ 
tuˬ ve shaˍ teˇ hpaˍ hpaˍ hta‸ yawˇ hui yuˬ caˇ tuˬ ngaˬ a hkaw-anˬ piˇ taˍ ve 
yoˬ. 

29Hkʼe te kʼo, aˬ hto‸ ma pa taw nawˬ hui ngaˬ ve tuˉ tanˇ tuˬ teˇ hpaˍ hta‸ 
sheˉ lai ve le. Eˇliˆ-oˬ, aˬ hto‸ ma pa taw nawˬ ve yaˇ teˇ hpaˍ hta‸ ngaˬ a‸ 
kehˉ taˍ uiˍ leh, ngaˬ ve chaw teˇ hpaˍ ngaˬ hta‸ tanˇ taˍ ve da‸ jaˇ ve shaˍ teˇ 
hpaˍ yawˇ hui hta‸ yuˬ caˇ tcuh ve le. 
30Ngaˬ Iˉsaˍreˍlaˆ jawˇmawˇ Gʼuiˬsha lehˬ, ponˬ laˬ htaˇ nawˬ ve awˬ ceuˬ awˬ 
hkʼaˇ teˇ hpaˍ hta‸ ngaˬ ve paw hkuˇ te tuˬ ka ti‸ te taˍ ve yoˬ. Ya‸ hkʼaˇ, chi 
beu‸ ka ti‸ oˇ ve hta‸ ngaˬ kʼaw‸ te luˬ ve yoˬ. Ngaˬ hta‸ taˍ uiˍ ve chaw hta‸ 
ngaˬ taˍ uiˍ leh, ngaˬ hta‸ chiˇ baˬ ve chaw hta‸ ngaˬ chiˇ baˬ tuˬ yoˬ. 
31Nyi loˬ, chi beu‸ nawˬ ve yehˬ kʼa hkʼaw leh nawˬ ve awˬ ceuˬ awˬ hkʼaˇ awˬ 
hkʼaw lo ve yaˇ nehˬ teˇ hpaˍ hta‸ ngaˬ tiˇ pehˍ piˇ tuˬ ve awˬ yanˇ gaˬ la chehˇ 
ve yoˬ. Yawˇ hui lehˬ, mawˇ htaˇ hkʼa gaˬ a sha‸ gʼa te‸ chehˇ tuˬ ve maˇ heˆ. 
32Nawˬ gʼa dawˇ haˍ jaˇ leh, Iˉsaˍreˍlaˆ chaw hui hta‸ ngaˬ piˇ tuˬ ve awˬ bon 
teˇ hpaˍ hta‸ nawˬ hkawehˉ ve nyi ma hkʼa biˇ cawˬ tuˬ yoˬ. Ya‸ hkʼaˇ, nawˬ 
ve yehˬ yaˇ kʼa yaˇ teˇ hpaˍ lehˬ, teˇ gʼaˇ ka‸ mawˇ htaˇ hkʼa gaˬ a sha‸ gʼa te‸ 
chehˇ tuˬ ve maˇ heˆ. 
33Ya‸ hkʼaˇ, nawˬ ve awˬ ceuˬ awˬ hkʼaˇ teˇ gʼaˇ hta‸ ngaˬ a sha‸ te‸ chehˇ piˇ 
leh, ngaˬ ve paw hkuˇ te tcuh tuˬ sheˍ ve yoˬ. Ya‸ hkʼaˇ, yawˇ mehˆ cuˉ kʼai 
leh dawˇ law tuˬ hkʼa peu-eˬ mehˉ kʼai tuˬ yoˬ. Nawˬ ve awˬ ceuˬ awˬ hkʼaˇ 
hkʼa peu-eˬ ve lehˬ, tiˇ pehˍ ve hta‸ gʼa hkanˍ tuˬ yoˬ. 
34Nawˬ ve yaˇ paˍ Hawˇhpaˍniˆ leh Hpiˇneˍhaˆ yawˇ huiˉ maˬ nyiˇ gʼaˇ, teˇ nyi 
tiˉ awˬ hkʼaw lo shu tiˇ pehˍ ve hta‸ gʼa hkanˍ ve teˇ yanˇ, ngaˬ kʼoˆ taˍ ve 
tawˇ teˇ hpaˍ biˇ la peuˬ ve hta‸ nawˬ gʼa shiˍ tuˬ yoˬ. 
35Ngaˬ hta‸ ka ti‸ yeˬ leh, ngaˬ ve a loˍ hta‸ te ve paw hkuˇ teˇ gʼaˇ hta‸ ngaˬ 
kʼaw‸ leuˆ yuˬ tuˬ yoˬ. Ngaˬ yawˇ hta‸ awˬ ceuˬ awˬ hkʼaˇ maˇ maˇ cawˬ la piˇ 
leh, yawˇ hui lehˬ ngaˬ leuˆ yuˬ taˍ ve jawˇmawˇ gʼuˇ suhˍ lo kanˉ gʼa te tuˬ 
yoˬ. 
36A sha‸ te‸ chehˇ taˉ sheˍ ve nawˬ ve awˬ ceuˬ awˬ hkʼaˇ teˇ hpaˍ lehˬ, 
jawˇmawˇ geh hpu leh caˇ tuˬ gʼa ca lawˬ ve awˬ hkʼoˆ, yawˇ hui gʼa caˇ gʼa 

dawˬ tuˬ awˬ pon, paw hkuˇ hta‸ ga piˇ ve kanˉ hta‸ gʼa ca lawˬ te tuˬ yoˬ, 
teh‸ Eˇliˆ hta‸ kʼoˆ piˇ ve yoˬ. 

1 Saˍmo-eˍlaˆ li‸ 3 

Gʼuiˬsha Saˍmo-eˍlaˆ geh laˬ ve 

1Yaˇ paˍ Saˍmo-eˍlaˆ lehˬ, paw hkuˇ Eˇliˆ awˬ hawˉ chehˇ leh, Gʼuiˬsha ve kanˉ 
te chehˇ taˍ ve yoˬ. Awˬ yanˇ oˇ ve hkʼaw chaw yaˇ teˇ hpaˍ lehˬ, Gʼuiˬsha ve 
tawˇ hta‸ teˇ hkui teˇ hkui maˇ gʼa kaˇ. Awˬ ha hkʼaw lo htawˇ maˇ gʼa mawˬ. 
2Teˇ haˉ htaˇ, Eˇliˆ yawˇ ve bawehˇ hkʼaw zuh‸ chehˇ taˍ ve yoˬ. Yawˇ lehˬ 
mawˇ jaˇ peuˬ leh, mehˆ ka‸ hkʼa deh‸ maˇ mawˬ-o. 
3Saˍmo-eˍlaˆ lehˬ, Gʼuiˬsha ve ka ti‸ shaˉ caˆ ta kʼoˍ teh taˍ kuiˬ bon yehˬ 
hkʼaw zuh‸ chehˇ ve yoˬ. Oˇ kaˬ lo tuˉ taˍ ve kawˆ faiˇ htawˇ awˬ gʼeuˆ ba 
chehˇ sheˍ ve yoˬ. 
4Oˇ htaˇ, Gʼuiˬsha Saˍmo-eˍlaˆ hta‸ kuˬ ve yoˬ. Saˍmo-eˍlaˆ lehˬ, Ngaˬ chehˇ taˍ 
ve yoˬ, teh‸ kʼaw‸ yaw hkʼaw‸ piˇ leh, 
5Eˇliˆ geh gʼuiˇ kʼai ve yoˬ. Nawˬ ngaˬ hta‸ kuˬ ve pa taw ngaˬ laˬ ve yoˬ, teh‸ 
yawˇ Eˇliˆ hta‸ kʼoˆ piˇ ve yoˬ. Oˇ htaˇ Eˇliˆ lehˬ, Ngaˬ nawˬ hta‸ maˇ kuˬ. Ca 
kʼaw‸ zuh‸ taˍ-o‸, teh‸ yawˇ hta‸ kʼoˆ piˇ ve yoˬ. Hkʼe te leh, Saˍmo-eˍlaˆ kʼo
‸-e leh ca kʼaw‸ zuh‸ taˍ ve yoˬ. 
6Gʼuiˬsha Saˍmo-eˍlaˆ hta‸ teˇ pawˆ kʼaw‸ kuˬ ve yoˬ. Gʼuiˬsha yawˇ hta‸ tawˇ 
teˇ pawˆ ka‸ maˇ yaw piˇ jaw ve pa taw, Gʼuiˬsha kuˬ chehˇ ve teh‸ yawˇ maˇ 
shiˍ. 
7Hkʼe te leh, yawˇ tu leh Eˇliˆ geh kʼaw‸ kʼai leh, Nawˬ ngaˬ hta‸ kuˬ ve pa 
taw ngaˬ laˬ ve yoˬ, teh‸ kʼoˆ piˇ ve yoˬ. Oˇ htaˇ Eˇliˆ lehˬ, Ngaˬ yaˇ paˍ-oˬ, 
ngaˬ nawˬ hta‸ maˇ kuˬ. Ca kʼaw‸ zuh‸ taˍ-o‸, teh‸ yawˇ hta‸ kʼoˆ piˇ ve yoˬ. 
8Gʼuiˬsha Saˍmo-eˍlaˆ hta‸ shehˆ pawˆ teˇ pawˆ kʼaw‸ kuˬ ve yoˬ. Yawˇ tu leh 
Eˇliˆ geh kʼaw‸ kʼai ve yoˬ. Nawˬ ngaˬ hta‸ kuˬ ve pa taw ngaˬ laˬ ve yoˬ, teh‸ 
Eˇliˆ hta‸ kʼoˆ piˇ ve yoˬ. Oˇ htaˇ, Eˇliˆ lehˬ yaˇ paˍ chi hta‸ Gʼuiˬsha kuˬ chehˇ 
ve hta‸ yawˇ dawˇ shiˍ la ve yoˬ. 

9Hkʼe te leh yawˇ yaˇ paˍ hta‸ kʼo piˇ ve, Kʼo‸-e leh ca kʼaw‸ zuh‸ taˍ-o‸. 
Yawˇ nawˬ hta‸ teˇ pawˆ kʼaw‸ kuˬ ve kʼo, Jawˇmawˇ-oˬ, tawˇ yaw laˇ-oˆ. 
Nawˬ ve awˬ ceˬ paˍ na chehˇ ve yoˬ, teh‸ kʼaw‸ yaw hkʼaw‸ piˇ-oˆ, teh‸ yawˇ 
hta‸ kʼoˆ piˇ ve yoˬ. Hkʼe te leh, Saˍmo-eˍlaˆ ca kʼaw‸ zuh‸ taˍ ve yoˬ. 
10Gʼuiˬsha laˬ leh oˇ kaˬ lo huˉ taˍ ve yoˬ. Ponˬ laˬ htaˇ hkʼa shuˍ yawˇ lehˬ, 
Saˍmo-eˍlaˆ-oˬ, Saˍmo-eˍlaˆ-oˬ, teh‸ kuˬ ve yoˬ. Oˇ htaˇ Saˍmo-eˍlaˆ lehˬ, Tawˇ 
yaw laˇ-oˆ. Nawˬ ve awˬ ceˬ paˍ na chehˇ ve yoˬ, teh‸ kʼaw‸ yaw hkʼaw‸ piˇ 
ve yoˬ. 
11Gʼuiˬsha yawˇ hta‸ kʼoˆ piˇ ve, Iˉsaˍreˍlaˆ chaw hui hta‸ ngaˬ kawˆ tuˬ uiˍ jaˇ 
ve kanˉ teˇ ceuˬ te maˍ piˇ tuˬ yoˬ. Awˬ lawn oˇ ve hta‸ hkʼa gʼa kaˇ ve chaw 
hkʼa peu-eˬ kawˆ jaˇ tuˬ yoˬ. 
12Awˬ nyi oˇ ve teˇ nyi hkʼaw, ngaˬ ve nyi ma zuhˆ ve awˬ ceuˬ Eˇliˆ ve yehˬ kʼa 
awˬ hkʼoˆ lo teˇ ceuˬ peuˬ teˇ ceuˬ gaˬ la tuˬ yoˬ. 
13Awˬ lawn kʼo, yawˇ ve yaˇ teˇ hpaˍ ngaˬ hta‸ maˇ shawˍ maˇ caˆ kʼoˆ ve pa 
taw, yawˇ ve yehˬ kʼa hta‸ ciˍ yanˍ piˇ tuˬ ngaˬ yawˇ hta‸ kʼoˆ piˇ taˍ peuˬ. 
Eˇliˆ lehˬ, yawˇ ve yaˇ teˇ hpaˍ haiˬ ve kanˉ te chehˇ ve hta‸ shiˍ taˍ ve htawˇ, 
yawˇ hui hta‸ maˇ tawˍ taˍ. 
14Chi hta‸ pa taw, Eˇliˆ ve yehˬ yaˇ kʼa yaˇ teˇ hpaˍ ngaˬ hta‸ hkʼaˬ ma tuˉ tanˇ 
laˇ ve htawˇ, kawˆ tuˬ uiˍ jaˇ ve venˇbaˆ chi hta‸ yawˇ hui gʼa ponˬ tuˬ ve maˇ 
heˆ, teh‸ kʼoˆ ve yoˬ. 
15Saˍmo-eˍlaˆ lehˬ, mvuhˇ htiˇ la htaˇ hkʼa gaˬ zuh‸ taˍ ve yoˬ. Oˇ ve hkʼaw‸ 
nawˉ yawˇ tu leh, bon yehˬ ve yehˬ miˉ teˇ hpaˍ hta‸ hpaw ve yoˬ. Yawˇ gʼa 
shiˍ gʼa kaˇ taˍ ve awˬ lawn oˇ ve teˇ hpaˍ Eˇliˆ hta‸ yawˇ hto piˇ maˇ haˆ. 
16Oˇ htaˇ Eˇliˆ lehˬ, Ngaˬ yaˇ paˍ Saˍmo-eˍlaˆ-oˬ, teh‸ kuˬ ve yoˬ. Saˍmo-eˍlaˆ 
htawˇ, Ngaˬ chehˇ taˍ ve yoˬ, teh‸ kʼaw‸ yaw hkʼaw‸ piˇ ve yoˬ. 
17Gʼuiˬsha nawˬ hta‸ aˬ hto‸ ma kʼoˆ laˇ ve le. Ngaˬ mehˆ gʼuˇ suhˍ teˇ ceuˬ ka
‸ taˇ faˉ taˍ. Yawˇ hkʼa kʼoˆ laˇ ve tawˇ hkʼa peu-eˬ nawˬ ngaˬ hta‸ maˇ hto laˇ 
ve kʼo, Gʼuiˬsha nawˬ hta‸ hehnˇ chaweh ciˍ yanˍ laˇ tuˬ yoˬ, teh‸ yawˇ hta‸ 
kʼoˆ piˇ ve yoˬ. 

18Hkʼe te leh, Saˍmo-eˍlaˆ lehˬ teˇ ceuˬ ka‸ maˇ faˉ taˍ leh yawˇ hta‸ hkʼa peu-
eˬ hto maˍ piˇ ve yoˬ. Oˇ htaˇ Eˇliˆ lehˬ, Yawˇ Gʼuiˬsha hpeh‸ ve yoˬ. Yawˇ a 
loˍ cawˇ ve hkʼe yawˇ te tuˬ yoˬ, teh‸ kʼoˆ ve yoˬ. 
19Saˍmo-eˍlaˆ lehˬ uiˍ la chehˇ ve yoˬ. Gʼuiˬsha yawˇ geh chehˇ taˍ leh, yawˇ 
hkʼa kʼoˆ ve teˇ hpaˍ biˇ la chehˇ ve yoˬ. 
20Chi hta‸ pa taw, mvuhˇmiˬ teˇ peˆ le le hkʼaw chehˇ taˍ ve Iˉsaˍreˍlaˆ chaw 
teˇ hpaˍ, Saˍmo-eˍlaˆ lehˬ awˬ tehˬ awˬ na Gʼuiˬsha ve paw hkuˇ hpeh‸ ve hta‸ 
shiˍ la ve yoˬ. 
21Gʼuiˬsha lehˬ, Shiˉlonˍ venˇ hkʼaw chehˇ taˍ leh Saˍmo-eˍlaˆ hta‸ tawˇ yaw 
piˇ chehˇ ve yoˬ. Saˍmo-eˍlaˆ tawˇ yaw ve teˇ yanˇ, Iˉsaˍreˍlaˆ chaw hkʼa peu-
eˬ na yuˬ ve yoˬ. 

1 Saˍmo-eˍlaˆ li‸ 4 

Ka ti‸ shaˉ caˆ ta kʼoˍ shu yuˬ kʼai ve 

1Awˬ yanˇ oˇ ve awˬ hkʼaw lo, Iˉsaˍreˍlaˆ chaw teˇ hpaˍ Hpiˇliˇtiˆ chaw hui hta‸ 
bawˆ da‸ tuˬ tawˆ kʼai ve yoˬ. Iˉsaˍreˍlaˆ chaw teˇ hpaˍ lehˬ, Eˇbaˍneˍzaˍ venˇ 
paˇ lo deh chehˇ taˍ leh, Hpiˇliˇtiˆ chaw teˇ hpaˍ lehˬ, Aˍhpehˆ venˇ paˇ lo deh 
chehˇ taˍ ve yoˬ. 
2Hpiˇliˇtiˆ chaw teˇ hpaˍ lehˬ, ma‸ bawˆ tuˬ hkʼa deh‸ gu taˍ ve yoˬ. Yawˇ hui 
Iˉsaˍreˍlaˆ chaw hui hta‸ gʼaˇ hte‸ hoˆ bawˆ leh, Iˉsaˍreˍlaˆ chaw 4,000 gʼaˇ hta
‸ tiˇ pehˍ piˇ ve yoˬ. 
3Iˉsaˍreˍlaˆ chaw teˇ hpaˍ, yawˇ hui deh chehˇ taˍ kuiˬ lo kʼaw‸ gaˬ la ve teˇ 
yanˇ, awˬ hoˉ awˬ naˬ teˇ hpaˍ kʼoˆ ve, Aˬ hto‸ ma pa taw Gʼuiˬsha ya‸ nyi 
ngaˬ hui hta‸ ma‸ bawˆ shonˇ tcuh laˇ ve le. Gʼuiˬsha ve ka ti‸ shaˉ caˆ ta kʼoˍ 
hta‸ ca taˆ-a veuˬ, teh‸ kʼoˆ ve yoˬ. 
4Hkʼe te leh, yawˇ hui chaw hta‸ hpehˇ leh Shiˉlonˍ venˇ hkʼaw teh taˍ ve kanˇ 
paˆ uiˍ ve Jawˇmawˇ Gʼuiˬsha ve ka ti‸ shaˉ caˆ ta kʼoˍ hta‸ ca taˆ-e tcuh ve 
yoˬ. Eˇliˆ ve yaˇ paˍ Hawˇhpaˍniˆ leh Hpiˇneˍhaˆ htawˇ ka ti‸ shaˉ caˆ ta kʼoˍ 
geh laˬ ve yoˬ. 

5Ka ti‸ shaˉ caˆ ta kʼoˍ gaˬ la ve teˇ yanˇ, Iˉsaˍreˍlaˆ chaw hui gʼaˇ hte‸ hpoˆ 
kuˬ ve pa taw, miˬ hiˆ la ve yoˬ. 
6Hpiˇliˇtiˆ chaw teˇ hpaˍ kuˬ hkawˇ oˇ ve hta‸ gʼa kaˇ ve teˇ yanˇ, Heˍbrehˇ 
chaw hui deh chehˇ taˍ kuiˬ lo bvuhˬ tawˆ la chehˇ ve awˬ hkawˇ hta‸ na sheˍ. 
Yawˇ hui aˬ hto‸ ma te chehˇ ve le, teh‸ kʼoˆ ve yoˬ. Heˍbrehˇ chaw hui deh 
chehˇ taˍ kuiˬ lo Gʼuiˬsha ve ka ti‸ shaˉ caˆ ta kʼoˍ gaˬ la taˍ peuˬ ve hta‸ yawˇ 
hui gʼa shiˍ ve teˇ yanˇ, 
7yawˇ hui kawˆ jaˇ leh kʼoˆ ve, Yawˇ hui deh chehˇ taˍ kuiˬ lo gʼuiˬsha teˇ gʼaˇ 
gaˬ la peuˬ ve yoˬ. Chi teˇ pawˆ ngaˬ hui gʼa shonˇ tuˬ yoˬ. Ponˬ laˬ htaˇ chi 
hkʼe teˇ pawˆ ka‸ maˇ hpeh‸ la jaw. 
8Kanˇ paˆ uiˍ ve gʼuiˬsha oˇ ve teˇ hpaˍ ve la‸ sheh hkʼaw a shu ngaˬ hui hta‸ 
ponˬ laˇ gʼa tuˬ le. Gʼuiˬsha oˇ ve teˇ hpaˍ lehˬ, heh puiˉ hkʼaw lo Eˇjiˇtu‸ 
chaw hui hta‸ tiˇ pehˍ piˇ ve gʼuiˬsha hpeh‸ ve yoˬ. 
9Hpiˇliˇtiˆ chaw teˇ hpaˍ-oˬ, ha‸ hanˉ ve hkʼaw awˬ gʼaˇ yuˬ tawˆ leh ma‸ 
bawˆ-oˆ. Oˇ hkʼe maˇ te ve kʼo, chi beu‸ Heˍbrehˇ chaw ngaˬ hui ve awˬ ceˬ te 
chehˇ ve hkʼe, ngaˬ hui lehˬ yawˇ hui ve awˬ ceˬ gʼa kʼaw‸ te tuˬ yoˬ. Chi hta‸ 
pa taw, ha‸ hanˉ ve hkʼaw ma‸ gʼaˇ hte‸ bawˆ-oˆ, teh‸ kʼoˆ ve yoˬ. 
10Hkʼe te leh, Hpiˇliˇtiˆ chaw teˇ hpaˍ ma‸ gʼaˇ hte‸ bawˆ ve yoˬ. Iˉsaˍreˍlaˆ 
chaw teˇ hpaˍ shonˇ kʼai leh, a shu yawˇ ve yehˬ lo gʼuiˇ kʼo‸-e ve yoˬ. Bawˆ 
da‸ kuiˬ hkʼaw Iˉsaˍreˍlaˆ chaw 30,000 gʼaˇ suh-e ve yoˬ. 
11Gʼuiˬsha ve ka ti‸ shaˉ caˆ taˍ kʼoˍ htawˇ canˇ paˍ teˇ hpaˍ yuˬ kʼai leh, Eˇliˆ 
ve yaˇ paˍ Hawˇhpaˍniˆ leh Hpiˇneˍhaˆ htawˇ ma‸ bawˆ kuiˬ lo suh-e ve yoˬ. 

Eˇliˆ suh-e ve 

12Beˍyaˍmenˍ awˬ ceuˬ awˬ hkʼaˇ teˇ gʼaˇ lehˬ, oˇ ve teˇ nyi ma‸ bawˆ kuiˬ lo tu 
leh Shiˉlonˍ venˇ lo kʼaw‸ gaˬ la ve yoˬ. Yawˇ hkʼaˬ ma dawˇ haˍ ve hta‸ hpeu
‸ maˍ tuˬ, yawˇ ve veu‸ kʼaˇ hta‸ tzuh‸ suhˍ leh, yawˇ ve oˉ kʼoˍ hkʼoˆ lo je‸ 
meu-e hkaˆ pfuhˍ taˍ ve yoˬ. 
13Eˇliˆ lehˬ ya‸ kʼaw ceˍ lo yawˇ ve mui hkʼawˇ hkʼoˆ mui chehˇ ve yoˬ. Yawˇ 
lehˬ Gʼuiˬsha ve ka ti‸ shaˉ caˆ ta kʼoˍ awˬ lawn dawˇ nyi leh dawˇ haˍ chehˇ 

ve yoˬ. Chaw oˇ ve lehˬ, hpeh‸ la peuˬ ve awˬ lawn hkʼa peu-eˬ venˇ hkʼaw 
chehˇ ve chaw hui hta‸ hto maˍ piˇ leh, chaw hkʼa peu-eˬ kawˆ jaˇ ve pa taw 
hawˬ chehˇ ve yoˬ. 
14Eˇliˆ lehˬ duiˆ-ehˍ shaˇ-ehˍ hpeh‸ chehˇ ve awˬ hkawˇ hta‸ gʼa kaˇ ve teˇ 
yanˇ, Aˬ hto‸ ma pa taw chaw yaˇ teˇ hpaˍ duiˆ-ehˍ shaˇ-ehˍ te chehˇ ve le, teh
‸ na nyi ve yoˬ. Chaw oˇ ve lehˬ, hpeh‸ la peuˬ ve awˬ lawn Eˇliˆ hta‸ hto‸ 
maˍ piˇ tuˬ, yawˇ geh gʼuiˇ kʼai ve yoˬ. 
15(Eˇliˆ lehˬ, a sha‸ 98 hkʼaw‸ gaˬ peuˬ leh, mehˆ a ciˉ ka‸ maˇ mawˬ-o.) 
16Oˇ htaˇ chaw oˇ ve lehˬ, Ya‸ nyi ngaˬ ma‸ bawˆ kuiˬ lo gʼuiˇ kʼaw‸ la ve yoˬ, 
teh‸ Eˇliˆ hta‸ kʼoˆ piˇ ve yoˬ. Ngaˬ yaˇ paˍ-oˬ, hkʼaˬ hkʼe hpeh‸ le, teh‸ Eˇliˆ 
yawˇ hta‸ na nyi ve yoˬ. 
17Chaw oˇ ve kʼaw‸ yaw hkʼaw‸ leh kʼoˆ ve, Iˉsaˍreˍlaˆ chaw hui lehˬ Hpiˇliˇtiˆ 
chaw hui gʼuˇ suhˍ lo gʼuiˇ hpaw-e ve yoˬ. Ngaˬ hui shonˇ jaˇ ve yoˬ. Chi 
hkʼoˆ, nawˬ yaˇ paˍ Hawˉhpaˍniˆ leh Hpiˇneˍnaˆ htawˇ shu tiˇ pehˍ ve hta‸ gʼa 
hkanˍ leh, Gʼuiˬsha ve ka ti‸ shaˉ caˆ taˍ kʼoˍ htawˇ shu yuˬ kʼai peuˬ, teh‸ 
yawˇ hta‸ kʼoˆ piˇ ve yoˬ. 
18Chaw oˇ ve Gʼuiˬsha ve ka ti‸ shaˉ caˆ ta kʼoˍ awˬ lawn kʼoˆ ve teˇ yanˇ, Eˇliˆ 
lehˬ yawˇ ve mui hkʼawˇ hkʼaw‸ nawˉ paˉ hpawˇ lo an ce ve yoˬ. Yawˇ lehˬ 
mawˇ jaˇ leh chu jaˇ ve pa taw, kʼawˍ hteh suh-e ve yoˬ. Yawˇ lehˬ, Iˉsaˍ reˍlaˆ 
chaw hui hta‸ 40 hkʼaw‸ awˬ hoˉ te ve yoˬ. 

Hpiˇneˍhaˆ miˇ ma suh-e ve 

19Eˇliˆ ve awˬ hkuiˇ ma Hpiˇneˍhaˆ miˇ ma lehˬ, yaˇ hu chehˇ leh yaˇ paw tuˬ 
awˬ yanˇ gaˬ la chehˇ ve yoˬ. Gʼuiˬsha ve ka ti‸ shaˉ caˆ ta kʼoˍ shu yuˬ kʼai 
peuˬ ve awˬ lawn hta‸ maˇ kʼoˆ, yawˇ ve awˬ puˍ leh yawˇ ve awˬ hpawˇ hui 
suh peuˬ ve awˬ lawn hta‸ maˇ kʼoˆ yawˇ gʼa shiˍ ve teˇ yanˇ, la‸ haˉ yaˇ paw 
sheˬ ve yoˬ. 
20Yawˇ lehˬ suh la paˇ neˇ ve yoˬ. Yawˇ hta‸ ga piˇ chehˇ ve yaˇ miˇ teˇ hpaˍ 
yawˇ hta‸ awˬ gʼaˇ piˇ leh, Taˇ kawˆ. Nawˬ yaˇ paˍ teˇ gʼaˇ paw la peuˬ, teh‸ 
yawˇ hta‸ kʼoˆ piˇ ve yoˬ. Ya‸ hkʼaˇ, yawˇ maˇ na. 

21Gʼuiˬsha ve ka ti‸ shaˉ caˆ ta kʼoˍ hta‸ shu yuˬ kʼai peuˬ ve pa taw maˇ kʼoˆ, 
yawˇ ve awˬ puˍ leh yawˇ ve awˬ hpawˇ hui htawˇ suh kʼai peuˬ ve hta‸ pa 
taw maˇ kʼoˆ, Gʼuiˬsha ve awˬ me‸ awˬ hponˇ Iˉsaˍreˍlaˆ chaw hui geh tawˆ 
kʼai peuˬ, teh‸ kʼoˆ leh, yaˇ paˍ oˇ ve hta‸ Iˉhkaˍboˆ teh‸ meh piˇ ve yoˬ. 
22Gʼuiˬsha ve ka ti‸ shaˉ caˆ ta kʼoˍ hta‸ shu yuˬ kʼai peuˬ ve pa taw, Gʼuiˬsha 
ve awˬ me‸ awˬ hponˇ Iˉsaˍreˍlaˆ chaw hui geh tawˆ kʼai peuˬ, teh‸ yawˇ kʼoˆ 
ve yoˬ. 

1 Saˍmo-eˍlaˆ li‸ 5 

Ka ti‸ shaˉ caˆ ta kʼoˍ leh Hpiˇliˇtiˆ chaw 

1Hpiˇliˇtiˆ chaw lehˬ, Gʼuiˬsha ve ka ti‸ shaˉ caˆ ta kʼoˍ hta‸ gʼa peuˬ hkʼaw‸ 
nawˉ, ta kʼoˍ oˇ ve hta‸ Eˇbaˍneˍzaˍ venˇ lo te leh Aˍshoˆ venˇ lo yuˬ kʼai ve 
yoˬ. 
2Yawˇ hui lehˬ ta kʼoˍ oˇ ve hta‸ yawˇ hui ve gʼuiˬsha Daˍgonˍ ve bon yehˬ lo 
yuˬ kʼai leh, shaˉ ho‸ oˇ ve awˬ paˇ lo teh taˍ ve yoˬ. 
3Shawˉ pawˍ mvuhˇ htiˇ la ve teˇ yanˇ, Daˍgonˍ shaˉ ho‸ lonˉ oˇ ve lehˬ, 
Gʼuiˬsha ve ka ti‸ shaˉ caˆ ta kʼoˍ gʼuˇ suhˍ lo boˆ taˍ laˇ ve hta‸ Aˍshoˆ venˇ 
yaˇ teˇ hpaˍ gʼa mawˬ ve yoˬ. Hkʼe te leh, yawˇ hui shaˉ ho‸ lonˉ oˇ ve hta‸ 
hkʼa deh‸ kʼaw‸ cawˍ tu piˇ ve yoˬ. 
4Shawˉ pawˍ teˇ nyi mvuhˇ htiˇ la ve teˇ yanˇ, shaˉ ho‸ lonˉ oˇ ve lehˬ Gʼuiˬsha 
ve ka ti‸ shaˉ caˆ ta kʼoˍ gʼuˇ suhˍ lo teˇ pawˆ kʼaw‸ paiˍ taˍ laˇ ve hta‸ yawˇ 
hui gʼa mawˬ ve yoˬ. Yawˇ ve oˉ kʼoˍ leh la‸ sheh nyiˇ paˉ paˉ cheˆ kʼai leh, 
yehˬmiˉhpe‸ lo ce taˍ ve yoˬ. 
5Chi hta‸ pa taw, Daˍgonˍ ve paw hkuˇ teˇ hpaˍ leh shaˉ ho‸ oˇ ve hta‸ oˉ kʼoˍ 
ca pui la ve chaw teˇ hpaˍ, yehˬmiˉhpe‸ oˇ ve hta‸ maˇ naˆ toˇ leh, awˬ hkʼoˆ 
lo ceh ngaˉ kʼoˇ kʼai ve yoˬ. 
6Gʼuiˬsha lehˬ Aˍshoˆ venˇ hkʼaw chehˇ ve chaw hui hta‸ hehnˇ chaweh ciˍ 
yanˍ piˇ leh, yawˇ hui hta‸ kawˆ jaˇ piˇ lawˬ ve yoˬ. Yawˇ lehˬ venˇ yaˇ oˇ ve 
teˇ hpaˍ leh, venˇ oˇ ve awˬ paˇ awˬ kui lo chehˇ ve chaw hui hta‸ shaˉ chuˇ 
lonˉ teˇ hpaˍ tawˆ la piˇ ve yoˬ. 

7Chi hkʼe hpeh‸ la chehˇ ve hta‸ chaw oˇ ve teˇ hpaˍ gʼa mawˬ ve teˇ yanˇ, 
Iˉsaˍ reˍlaˆ ve Gʼuiˬsha lehˬ, ngaˬ hui leh ngaˬ hui ve Daˍgonˍ gʼuiˬsha hta‸ ciˍ 
yanˍ laˇ chehˇ ve yoˬ. Ka ti‸ shaˉ caˆ ta kʼoˍ chi ve hta‸ ngaˬ hui geh teh taˍ 
maˇ hpeh‸, teh‸ kʼoˆ ve yoˬ. 
8Hkʼe te leh, yawˇ hui lehˬ Iˉsaˍreˍlaˆ Gʼuiˬsha ve ka ti‸ shaˉ caˆ ta kʼoˍ hta‸ 
ngaˬ hui hkʼaˬ hkʼe gʼa te tuˬ le, teh‸ yawˇ hui hta‸ na nyi ve yoˬ. Oˇ htaˇ 
yawˇ hui lehˬ, Ta kʼoˍ oˇ ve hta‸ Gaˍtaˆ venˇ lo yuˬ kʼai-o, teh‸ kʼoˆ ve yoˬ. 
Hkʼe te leh, yawˇ hui ta kʼoˍ oˇ ve hta‸ Gaˍtaˆ venˇ lo yuˬ kʼai ve yoˬ. 
9Ta kʼoˍ oˇ ve venˇ oˇ ve hkʼaw gaˬ la ve teˇ yanˇ, Gʼuiˬsha lehˬ venˇ yaˇ oˇ ve 
teˇ hpaˍ hta‸ ciˍ yanˍ piˇ leh yawˇ hui hta‸ kawˆ jaˇ piˇ lawˬ ve yoˬ. Gʼuiˬsha 
lehˬ venˇ oˇ ve hkʼaw chehˇ taˍ ve chaw mawˇ yaˇ nehˬ hkʼa peu-eˬ ve hta‸ 
shaˉ chuˇ lonˉ teˇ hpaˍ tawˆ la piˇ ve yoˬ. 
10Hkʼe te leh, yawˇ hui lehˬ ka ti‸ shaˉ caˆ ta kʼoˍ oˇ ve hta‸ Eˇkaˍronˍ venˇ lo 
kʼaw‸ yuˬ kʼai ve yoˬ. Ta kʼoˍ oˇ ve gaˬ la ve teˇ yanˇ, venˇ yaˇ teˇ hpaˍ gʼaˇ 
hte‸ kuˬ leh, Ngaˬ hui hta‸ tiˇ pehˍ laˇ tuˬ yawˇ hui lehˬ Iˉsaˍreˍlaˆ Gʼuiˬsha ve 
ka ti‸ shaˉ caˆ ta kʼoˍ hta‸ choˬ kaˬ lo yuˬ veu laˇ peuˬ, teh‸ kʼoˆ ve yoˬ. 
11Hkʼe te leh, yawˇ hui Hpiˇliˇtiˆ jawˇmawˇ oˇ ve teˇ hpaˍ hta‸ teˇ pawˆ ca 
kʼaw‸ kuˬ leh, Iˉsaˍreˍlaˆ Gʼuiˬsha ve ka ti‸ shaˉ caˆ ta kʼoˍ chi, ngaˬ hui leh 
ngaˬ hui ve miˇ yaˇ teˇ hpaˍ hta‸ maˇ gʼa tiˇ pehˍ laˇ tuˬ, yawˇ hui ve 
mvuhˇmiˬ lo ca kʼaw‸ yuˬ kʼoˬ piˇ-oˆ, teh‸ yawˇ hui hta‸ kʼoˆ piˇ ve yoˬ. 
Gʼuiˬsha lehˬ, venˇ yaˇ oˇ ve teˇ hpaˍ hta‸ htawˇ hehnˇ chaweh ciˍ yanˍ piˇ 
chehˇ ve pa taw yawˇ hui kawˆ jaˇ ve yoˬ. 
12Maˇ suh-e ve chaw teˇ hpaˍ lehˬ, shaˉ chuˇ lonˉ tawˆ ve hta‸ gʼa hkanˍ ve pa 
taw, yawˇ hui ve gʼuiˬsha teˇ hpaˍ geh bon gʼaˇ hte‸ lawˬ ve yoˬ. 

1 Saˍmo-eˍlaˆ li‸ 6 

Ka ti‸ shaˉ caˆ ta kʼoˍ kʼaw‸ gaˬ la ve 

1Gʼuiˬsha ve ka ti‸ shaˉ caˆ ta kʼoˍ oˇ ve lehˬ, Hpiˇliˇtiˆ chaw hui ve mvuhˇmiˬ 
hkʼaw ha pa suhˍ maˬ chehˇ peuˬ hkʼaw‸ nawˉ, 

2Hpiˇliˇtiˆ chaw teˇ hpaˍ lehˬ, yawˇ hui ve paw hkuˇ teˇ hpaˍ leh mawˉ paˍ teˇ 
hpaˍ hta‸ kuˬ yuˬ leh, Gʼuiˬsha ve ka ti‸ shaˉ caˆ ta kʼoˍ chi hta‸ ngaˬ hui 
hkʼaˬ hkʼe gʼa te tuˬ le. Ta kʼoˍ chi hta‸ kʼaw‸ hkʼaw‸ feu ve kʼo, aˬ hto‸ ma 
gʼa piˇ kʼai tuˬ le, teh‸ yawˇ hui hta‸ na nyi ve yoˬ. 
3Yawˇ hui kʼaw‸ yaw hkʼaw‸ leh kʼoˆ ve, Nawˬ hui lehˬ Iˉsaˍreˍlaˆ Gʼuiˬsha ve 
ka ti‸ shaˉ caˆ ta kʼoˍ chi ve hta‸ kʼaw‸ yuˬ hkʼaw‸ kʼoˬ piˇ ve teˇ yanˇ, nawˬ 
hui venˇbaˆ gʼa ponˬ tuˬ yawˇ hta‸ la‸ shawnˍ teˇ ceuˬ ceuˬ gʼa piˇ kʼai ve yoˬ. 
La‸ shawnˍ maˇ yuˬ kʼai ve kʼo, ka ti‸ shaˉ caˆ ta kʼoˍ chi hta‸ kʼaw‸ yuˬ 
hkʼaw‸ kʼoˬ piˇ maˇ hpeh‸. Chi hkʼe te ve kʼo, nawˬ hui kʼaw‸ na-e la leh aˬ 
hto‸ ma pa taw yawˇ nawˬ hui hta‸ ciˍ yanˍ laˇ chehˇ ve hta‸ nawˬ hui shiˍ la 
tuˬ yoˬ, teh‸ yawˇ hui hta‸ kʼoˆ piˇ ve yoˬ. 
4Ngaˬ hui aˬ hto‸ ma la‸ shawnˍ gʼa piˇ kʼai tuˬ le, teh‸ yawˇ hui kʼaw‸ na 
nyi ve yoˬ. Yawˇ hui kʼaw‸ yaw hkʼaw‸ leh kʼoˆ ve, Nawˬ hui Hpiˇliˇtiˆ 
jawˇmawˇ ngaˇ gʼaˇ cawˬ ve hkʼe, shi shaˉ chuˇ awˬ han teˇ gʼaˇ teˇ maˬ leh 
shi faˆ cha‸ awˬ han teˇ gʼaˇ teˇ maˬ gʼa te leh gʼa piˇ kʼai tuˬ yoˬ. Nawˬ hui 
leh Hpiˇliˇtiˆ jawˇmawˇ chi ve ngaˇ gʼaˇ awˬ hkʼoˆ lo gaˬ la ve naˬ beuˬ lehˬ teˇ 
ceuˬ ceh tiˉ hpeh‸ ve yoˬ. 
5Nawˬ hui ve mvuhˇmiˬ hta‸ te luˬ te sheˆ laˇ chehˇ ve shaˉ chuˇ leh faˆ cha‸ 
chi ve nyiˇ ceuˬ ve awˬ ho‸ awˬ han hta‸ nawˬ hui te leh, nawˬ hui venˇbaˆ 
gʼa ponˬ tuˬ Iˉsaˍreˍlaˆ ve Gʼuiˬsha hta‸ lawˬ hkawˉ-oˆ. Oˇ hkʼe te ve kʼo, yawˇ 
nawˬ hui leh nawˬ hui ve gʼuiˬsha teˇ hpaˍ hta‸ maˇ kʼoˆ, nawˬ hui ve 
mvuhˇmiˬ hta‸ maˇ kʼoˆ, maˇ kʼaw‸ ciˍ yanˍ laˇ hehˉ. 
6Aˬ hto‸ ma pa taw, nawˬ hui lehˬ jawˇmawˇ Hpaˍrawˇ leh Eˇjiˇtu‸ chaw hui 
hkʼa shuˍ kʼaˍ jaˇ ve le. Gʼuiˬsha lehˬ Iˉsaˍreˍlaˆ chaw teˇ hpaˍ Eˇjiˇtu‸ 
mvuhˇmiˬ hkʼaw gʼa tawˆ-e htaˇ hkʼa gaˬ, Eˇjiˇtu‸ chaw hui hta‸ hkʼa mvuhˇ 
hkʼa na te piˇ ve hta‸ dawˇ nawˇ-oˆ. 
7Chi hta‸ pa taw, teˇ pawˆ ka‸ nuˇ lawˬ maˇ gʼawˬ jaw sheˍ ve nuˇ ma peuˍ 
nyiˇ hkeh leh, nuˇ lawˬ teˇ maˬ hta‸ hkʼa deh‸ gu taˍ-o‸. Nuˇ ma peuˍ oˇ ve 
nyiˇ hkeh hta‸ nuˇ lawˬ gʼawˬ tcuh leh, awˬ yehˇ ehˉ teˇ hpaˍ hta‸ nuˇ hkawˆ 
hkʼaw gʼa‸ haw taˍ-o‸. 

8Gʼuiˬsha ve ka ti‸ shaˉ caˆ ta kʼoˍ hta‸ nuˇ lawˬ oˇ ve hkʼaw keu leh, nawˬ hui 
venˇbaˆ gʼa ponˬ tuˬ yawˇ hta‸ piˇ tuˬ ve la‸ shawnˍ teˇ hpaˍ, ta kʼoˍ teˇ maˬ 
hkʼaw keu peuˬ hkʼaw‸ nawˉ, ka ti‸ shaˉ caˆ ta kʼoˍ awˬ paˇ lo teh taˍ-o‸. Oˇ 
hkʼe te peuˬ kʼo, nuˇ lawˬ oˇ ve hta‸ gʼa‸ peu-o. 
9Nuˇ lawˬ oˇ ve hkʼaˬ hpawˇ kʼai ve hta‸ hkʼa deh‸ nyi taˍ-o‸. Nuˇ lawˬ oˇ ve 
Behˆseˍmehˆ venˇ hpawˇ lo kʼai ve kʼo, Iˉsaˍreˍlaˆ ve Gʼuiˬsha lehˬ ngaˬ hui 
hta‸ ciˍ yanˍ laˇ chehˇ ve hta‸ hpeu‸ maˍ laˇ chehˇ ve yoˬ. Nuˇ lawˬ oˇ ve 
Behˆseˍ mehˆ venˇ hpawˇ lo maˇ kʼai ve kʼo, ngaˬ hui hkʼoˆ gaˬ la chehˇ ve naˬ 
beuˬ chi lehˬ Gʼuiˬsha geh laˬ ve maˇ heˆ. Yawˇ hkʼaˇ yawˇ hpeh‸ tawˆ la ve 
naˬ beuˬ hpeh‸ ve hta‸ ngaˬ hui gʼa shiˍ tuˬ yoˬ, teh‸ kʼoˆ ve yoˬ. 
10Chaw oˇ ve teˇ hpaˍ lehˬ, yawˇ hui kʼoˆ ve hkʼe te ve yoˬ. Yawˇ hui lehˬ, nuˇ 
ma peuˍ nyiˇ hkeh yuˬ leh, nuˇ lawˬ hta‸ gʼawˬ tcuh peuˬ hkʼaw‸ nawˉ, awˬ 
yehˇ teˇ hpaˍ hta‸ nuˇ hkawˆ hkʼaw gʼa‸ haw taˍ ve yoˬ. 
11Ka ti‸ shaˉ caˆ ta kʼoˍ leh shi faˆ cha‸, shi shaˉ chuˇ awˬ han keu taˍ ve ta 
kʼoˍ hta‸ yawˇ hui nuˇ lawˬ oˇ ve hkʼaw keu taˍ ve yoˬ. 
12Nuˇ ma oˇ ve nyiˇ hkeh lehˬ Behˆseˍmehˆ venˇ hpawˇ lo hteˇ lehˍ kʼai leh, kuˬ 
toˇ chehˇ ve yoˬ. Hpiˇliˇtiˆ jawˇmawˇ oˇ ve ngaˇ gʼaˇ lehˬ, Behˆseˍmehˆ miˬ 
tcuhˉ lo hkʼa gaˬ gʼa‸ kʼai ve yoˬ. 
13Behˆseˍmehˆ venˇ yaˇ teˇ hpaˍ lehˬ, lawˬ hkʼo‸ hkʼaw caˬ gʼeu‸ chehˇ ve yoˬ. 
Yawˇ hui chiˇ nyi leh ka ti‸ shaˉ caˆ ta kʼoˍ hta‸ gʼa mawˬ ve teˇ yanˇ, ha lehˬ 
jaˇ ve yoˬ. 
14Nuˇ lawˬ oˇ ve lehˬ, Behˆseˍmehˆ venˇ yaˇ Yawˇsuˆ ve ti mi lo gaˬ htaˇ, haˉ 
pui shiˍ lonˉ teˇ maˬ awˬ paˇ lo jehˇ sheˬ ve yoˬ. Hkʼe te leh, chaw oˇ ve teˇ 
hpaˍ nuˇ lawˬ hta‸ dawˆpaˆ peuˬ hkʼaw‸ nawˉ, nuˇ oˇ ve nyiˇ hkeh hta‸ tiˇ 
pehˍ leh, oˇ kaˬ lo yawˇ hui Gʼuiˬsha hta‸ tuˉ tanˇ piˇ ve yoˬ. 
15Leˍviˆ chaw teˇ hpaˍ lehˬ, Gʼuiˬsha ve ka ti‸ shaˉ caˆ ta kʼoˍ leh la‸ shawnˍ 
keu taˍ ve ta kʼoˍ hta‸ chiˇ tawˆ leh, haˉ pui shiˍ lonˉ oˇ ve awˬ hkʼoˆ lo teh taˍ 
ve yoˬ. Oˇ ve teˇ nyi tiˉ awˬ hkʼaw lo Behˆseˍmehˆ venˇ yaˇ teˇ hpaˍ tuˉ tanˇ tuˬ 
teˇ hpaˍ yuˬ laˬ leh Gʼuiˬsha hta‸ tuˉ tanˇ piˇ ve yoˬ. 

16Hpiˇliˇtiˆ jawˇmawˇ oˇ ve 5 gʼaˇ lehˬ, yawˇ hui te chehˇ ve kanˉ hkʼa peu-eˬ 
hta‸ nyi taˉ leh Eˇkaˍronˍ venˇ lo kʼaw‸ kʼo‸-e ve yoˬ. 
17Hpiˇliˇtiˆ chaw hui lehˬ yawˇ hui venˇbaˆ gʼa ponˬ tuˬ awˬ pon shi shaˉ chuˇ 
awˬ han ngaˇ maˬ te leh, Aˍshoˆ venˇ, Gaˍsaˍ venˇ, Aˍshaˆkeˍlonˍ venˇ, Gaˍtaˆ 
venˇ leh Eˇkaˍronˍ venˇ awˬ tan Gʼuiˬsha hta‸ tanˇ feu piˇ ve yoˬ. 
18Yawˇ hui lehˬ shi faˆ cha‸ awˬ han htawˇ te leh, Hpiˇliˇtiˆ jawˇmawˇ ngaˬ 
gʼaˇ uˉ peunˍ chehˇ ve venˇ leh awˬ paˇ awˬ kui lo cawˬ ve hkʼaˆ teˇ hpaˍ awˬ 
tan, tanˇ feu piˇ ve yoˬ. Gʼuiˬsha ve ka ti‸ shaˉ caˆ ta kʼoˍ teh taˍ kuiˬ 
Behˆseˍmehˆ venˇ yaˇ Yawˇsuˆ ve ti mi hkʼaw cawˬ ve haˉ pui shiˍ lonˉ oˇ ve 
lehˬ, ya‸ nyi hkʼa gaˬ oˇ kaˬ lo cawˬ taˍ sheˍ leh, hpeh‸ la peuˬ ve awˬ lawn 
hkʼa peu-eˬ ve shaˉ hkiˆ hpeh‸ ve yoˬ. 
19Behˆseˍmehˆ venˇ yaˇ teˇ hpaˍ ka ti‸ shaˉ caˆ ta kʼoˍ oˇ ve hta‸ ca hpaw nyi 
ve pa taw, Gʼuiˬsha lehˬ oˇ hkʼe te ve chaw 70 gʼaˇ hta‸ tiˇ pehˍ piˇ ve yoˬ. 
Gʼuiˬsha chaw oˇ ve teˇ hpaˍ hta‸ tiˇ pehˍ piˇ ve pa taw, venˇ yaˇ teˇ hpaˍ 
dawˇ haˍ jaˇ leh paˆ hawˬ chehˇ ve yoˬ. 
20Oˇ htaˇ Behˆseˍmehˆ venˇ yaˇ teˇ hpaˍ kʼoˆ ve, Da‸ kehˬ jaˇ ve Gʼuiˬsha mehˆ 
gʼuˇ suhˍ a shu huˉ chehˇ hpeh‸ ve le. Yawˇ ngaˬ hui geh maˇ gʼa chehˇ taˍ 
tuˬ, ngaˬ hui yawˇ hta‸ hkʼaˬ lo gʼa ca yuˬ kʼoˬ piˇ tuˬ le, teh‸ kʼoˆ ve yoˬ. 
21Hkʼe te leh, yawˇ hui Yeˍrenˍ venˇ lo chaw hta‸ hpehˇ peu leh, Hpiˇliˇtiˆ 
chaw hui lehˬ Gʼuiˬsha ve ka ti‸ shaˉ caˆ ta kʼoˍ hta‸ kʼaw‸ hkʼaw‸ feu laˇ taˍ 
peuˬ. Nawˬ hui ca yuˬ la-o, teh‸ tawˇ shanˍ feu piˇ ve yoˬ. 

1 Saˍmo-eˍlaˆ li‸ 7 

1Hkʼe te leh, Yaˍrenˍ venˇ yaˇ teˇ hpaˍ laˬ leh, Gʼuiˬsha ve ka ti‸ shaˉ caˆ ta 
kʼoˍ hta‸ yuˬ kʼai ve yoˬ. Yawˇ hui lehˬ, ta kʼoˍ oˇ ve hta‸ hkʼaw hkʼoˆ lo cawˬ 
ve Aˍbiˆnaˍdaˆ ve yehˬ lo yuˬ kʼai ve yoˬ. Yawˇ hui lehˬ Aˍbiˆnaˍdaˆ ve yaˇ paˍ 
Eˇlaˍsaˍ hta‸ paw hkuˇ te tcuh leh, ta kʼoˍ oˇ ve hta‸ ha‸ shaˉ tcuh taˍ ve yoˬ. 

Iˉsaˍreˍlaˆ chaw hta‸ Saˍmo-eˍlaˆ uˉ peunˍ ve 

2Gʼuiˬsha ve ka ti‸ shaˉ caˆ ta kʼoˍ lehˬ, Yaˍrenˍ venˇ hkʼaw nyiˇ chi hkʼaw‸ 
hkʼe chehˇ taˍ ve yoˬ. Awˬ yanˇ oˇ ve hkʼaw Iˉsaˍreˍlaˆ chaw teˇ hpaˍ Gʼuiˬsha 
hta‸ kuˬ chehˇ ve yoˬ. 
3Oˇ htaˇ, Saˍmo-eˍlaˆ Iˉsaˍreˍlaˆ chaw hui hta‸ kʼoˆ piˇ ve, Nawˬ hui lehˬ nyi 
ma awˬ tawˬ hkʼa gaˬ Gʼuiˬsha geh kʼaw‸ hpfuhˆ kʼaw‸ la gaˇ ve kʼo, awˬ kaˍ 
awˬ nu ve gʼuiˬsha leh, Aˍshaˆ taˍrehˆ gʼuiˬsha ma ve shaˉ ho‸ teˇ hpaˍ hta‸ 
gʼa baˬ taˉ ve yoˬ. Nawˬ hui ve awˬ to Gʼuiˬsha hta‸ chiˇ a‸ piˇ leh, yawˇ hta‸ 
ceh tiˉ oˉ kʼoˍ pui-o. Oˇ hkʼe te ve kʼo, Gʼuiˬsha nawˬ hui hta‸ Hpiˇliˇtiˆ chaw 
hui ve la‸ sheh hkʼaw ponˬ laˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
4Oˇ htaˇ, Iˉsaˍreˍlaˆ chaw teˇ hpaˍ lehˬ Baˍlaˆ gʼuiˬsha leh Aˍshaˆtaˍrehˆ gʼuiˬsha 
ve shaˉ ho‸ teˇ hpaˍ hta‸ baˬ taˉ leh, Gʼuiˬsha hta‸ ceh tiˉ oˉ kʼoˍ kʼaw‸ pui ve 
yoˬ. 
5Oˇ htaˇ, Saˍmo-eˍlaˆ lehˬ Iˉsaˍreˍlaˆ chaw hkʼa peu-eˬ ve hta‸ Miˆsaˍpaˍ venˇ 
lo kuˬ hpawnˬ leh, Oˇ kaˬ lo nawˬ hui awˬ pon ngaˬ Gʼuiˬsha geh bon lawˬ laˇ 
tuˬ yoˬ, teh‸ yawˇ hui hta‸ kʼoˆ piˇ ve yoˬ. 
6Hkʼe te leh, yawˇ hui hkʼa peu-eˬ Miˆsaˍpaˍ venˇ lo hpawnˬ laˬ ve yoˬ. Yawˇ 
hui iˉ kaˆ nyiˉ yuˬ leh tanˇ tuˬ hkʼa shuˍ Gʼuiˬsha mehˆ gʼuˇ suhˍ ngeuˍ baˬ peuˬ 
hkʼaw‸ nawˉ, teˇ nyi tanˇ vanˇ caˇ tuˬ ce leh, Ngaˬ hui lehˬ Gʼuiˬsha hta‸ te ya
‸ jaˇ peuˬ, teh‸ kʼoˆ ve yoˬ. (Saˍmo-eˍlaˆ lehˬ Miˆsaˍpaˍ venˇ hkʼaw chehˇ taˍ 
leh, Iˉsaˍreˍlaˆ chaw hui hta‸ suhˉ jehˬ piˇ chehˇ ve yoˬ) 
7Hpiˇliˇtiˆ chaw hui lehˬ Iˉsaˍreˍlaˆ chaw teˇ hpaˍ Miˆsaˍpaˍ venˇ hkʼaw hpawnˬ 
da‸ chehˇ ve awˬ hkawˇ gʼa kaˇ ve yoˬ. Oˇ htaˇ, Hpiˇliˇtiˆ jawˇmawˇ oˇ ve 5 

gʼaˇ lehˬ yawˇ hui ve ma‸ yaˇ shiˍ veu laˇ leh yawˇ hui hta‸ ca bawˆ la ve yoˬ. 
8Hkʼe te leh, yawˇ hui Saˍmo-eˍlaˆ geh laˬ leh, Hpiˇliˇtiˆ chaw hui ve la‸ sheh 
hkʼaw lo Yawˇ ngaˬ hui hta‸ ponˬ laˇ tuˬ, ngaˬ hui ve Jawˇmawˇ Gʼuiˬsha geh 
bon ga lawˬ laˇ-oˆ, teh‸ yawˇ hta‸ kʼoˆ piˇ ve yoˬ. 
9Oˇ htaˇ Saˍmo-eˍlaˆ yawˬ ehˉ teˇ hkeh yuˬ leh, Gʼuiˬsha hta‸ tuˉ tanˇ piˇ ve 
yoˬ. Peuˬ hkʼaw‸ nawˉ, Gʼuiˬsha Iˉsaˍreˍlaˆ chaw hui hta‸ ponˬ piˇ tuˬ bon 
lawˬ ve yoˬ. Gʼuiˬsha htawˇ yawˇ ve bon lawˬ hkawˇ hta‸ na yuˬ ve yoˬ. 

10Saˍmo-eˍlaˆ Gʼuiˬsha hta‸ tuˉ tanˇ chehˇ ve teˇ hkui, Hpiˇliˇtiˆ chaw teˇ hpaˍ 
yawˇ hui hta‸ ca bawˆ la tuˬ gaˬ la ve yoˬ. Oˇ htaˇ, Gʼuiˬsha lehˬ yawˇ hui awˬ 
hkʼoˆ lo mvuhˇ tawˍ mvuhˇ htehˆ la piˇ ve yoˬ. Hkʼe te leh, yawˇ hui kawˆ jaˇ 
leh gʼuiˇ hpaw-e ve yoˬ. 
11Oˇ htaˇ, Iˉsaˍreˍlaˆ chaw teˇ hpaˍ Miˆsaˍpaˍ venˇ hkʼaw tawˆ la leh, Behˆkaˍ 
venˇ lo hkʼa gaˬ yawˇ hui hta‸ gʼa‸ yuˬ leh tiˇ pehˍ piˇ ve yoˬ. 
12Oˇ ve hkʼaw‸ nawˉ, Saˍmo-eˍlaˆ lehˬ Miˆsaˍpaˍ venˇ leh Shenˍ venˇ awˬ kaˍ lo 
haˉ pui shiˍ teˇ maˇ duˇ ti leh, Gʼuiˬsha ngaˬ hui hta‸ ga laˇ tcuhˉ taˍ ve yoˬ, 
teh‸ kʼoˆ leh chehˇ kuiˬ oˇ ve hta‸ Eˇbaˍneˍzaˍ teh‸ meh piˇ ve yoˬ. 
13Hkʼe te leh, Hpiˇliˇtiˆ chaw hui shonˇ kʼai leh, Saˍmo-eˍlaˆ a sha‸ te‸ chehˇ 
ve teˇ co-e, yawˇ hui Iˉsaˍreˍlaˆ chaw hta‸ maˇ ca kʼaw‸ bawˆ la ve yoˬ. 
14Hpiˇliˇtiˆ chaw hui bawˆ yuˬ taˍ ve Eˇkaˍronˍ venˇ hta‸ te leh Gaˍtaˆ venˇ lo 
hkʼa gaˬ, awˬ kaˍ lo cawˬ ve venˇ hkʼa peu-eˬ hta‸ Iˉsaˍreˍlaˆ chaw kʼaw‸ gʼa 
hkʼaw‸ ve yoˬ. Chi hkʼoˆ ka‸, Iˉsaˍreˍlaˆ chaw leh Hkaˍnaˍniˆ chaw awˬ kaˍ lo 
htawˇ gawˬ lehˍ cawˬ ve yoˬ. 
15Saˍmo-eˍlaˆ lehˬ, yawˇ te‸ chehˇ ve teˇ co-e Iˉsaˍreˍlaˆ chaw hui hta‸ uˉ 
peunˍ chehˇ ve yoˬ. 
16Teˇ hkʼaw‸ teˇ pawˆ yawˇ lehˬ Beˍteˍlaˆ venˇ, Giˇlaˍgaˍ venˇ, Miˆsaˍpaˍ venˇ 
chi teˇ hpaˍ lo kʼai leh, yawˇ ve chaw teˇ hpaˍ hta‸ suhˉ ca jehˬ piˇ chehˇ ve 
yoˬ. 
17Oˇ hkʼe te peuˬ hkʼaw‸ nawˉ, yawˇ chehˇ taˍ ve Raˍmaˆ venˇ lo kʼaw‸ kʼo‸-e 
leh, oˇ kaˬ lo htawˇ chaw yaˇ teˇ hpaˍ hta‸ suhˉ jehˬ piˇ ve yoˬ. Raˍmaˆ venˇ 
hkʼaw yawˇ Gʼuiˬsha hta‸ tuˉ tanˇ kuiˬ teˇ maˬ te taˍ ve yoˬ. 

1 Saˍmo-eˍlaˆ li‸ 8 

Iˉsaˍreˍlaˆ chaw jawˇmawˇ lawˬ ve 

1Saˍmo-eˍlaˆ mawˇ la ve teˇ yanˇ, yawˇ ve yaˇ teˇ hpaˍ hta‸ Iˉsaˍreˍlaˆ chaw 
hui awˬ hkʼoˆ lo suhˉ jehˬ shehˍ hpaˇ kʼaw‸ te tcuh ve yoˬ. 

2Yawˇ ve yaˇ paˍ uiˍ lehˬ, Yawˇlaˆ hpeh‸ leh, awˬ nyi paˍ teˇ gʼaˇ lehˬ Aˍbiˇyaˆ 
hpeh‸ ve yoˬ. Yawˇ huiˉ maˬ lehˬ Beˍraˍsheˍbaˆ venˇ hkʼaw lo suhˉ jehˬ shehˍ 
hpaˇ te chehˇ ve yoˬ. 
3Ya‸ hkʼaˇ, yawˇ huiˉ maˬ lehˬ awˬ pa hkʼe maˇ heˆ. Hpu gʼa kuiˬ awˬ hkʼaˇ 
hta‸ tiˉ ca leh, shu geh la‸ shawnˍ yuˬ caˇ ve yoˬ. Shu hta‸ hteˇ ve cawˇ ve 
hkʼaw suhˉ maˇ jehˬ piˇ. 
4Oˇ htaˇ, Iˉsaˍreˍlaˆ chaw awˬ hoˉ awˬ naˬ hkʼa peu-eˬ Saˍmo-eˍlaˆ chehˇ taˍ 
kuiˬ Raˍmaˆ venˇ lo hpawnˬ laˬ leh, 
5Nyi loˬ, nawˬ lehˬ mawˇ la peuˬ leh, nawˬ yaˇ teˇ hpaˍ lehˬ nawˬ te ve hkʼe 
maˇ te. Chi hta‸ pa taw, awˬ nu ve mvuhˇmiˬ teˇ hpaˍ a shu yawˇ jawˇmawˇ 
cawˬ ve hkʼe, ngaˬ hui hta‸ htawˇ jawˇmawˇ teˇ gʼaˇ ca laˇ-oˆ, teh‸ yawˇ hta‸ 
kʼoˆ piˇ ve yoˬ. 
6Yawˇ hui jawˇmawˇ lawˬ ve hta‸ Saˍmo-eˍlaˆ nyi ma maˇ cawˇ. Hkʼe te leh, 
yawˇ Gʼuiˬsha geh bon lawˬ ve yoˬ. 
7Oˇ htaˇ, Gʼuiˬsha yawˇ hta‸ kʼoˆ piˇ ve, Chaw yaˇ teˇ hpaˍ nawˬ hta‸ hkʼa kʼoˆ 
laˇ ve tawˇ hkʼa peu-eˬ hta‸ na yuˬ leh te piˇ-oˆ. Awˬ lawn kʼo, yawˇ hui nawˬ 
hta‸ chiˇ baˬ ve maˇ heˆ. Ngaˬ yawˇ hui hta‸ maˇ gʼa kʼaw‸ uˉ peunˍ tuˬ, yawˇ 
hui ngaˬ hta‸ chiˇ baˬ ve yoˬ. 
8Ngaˬ yawˇ hui hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ ve teˇ nyi hta‸ te 
leh ya‸ nyi hkʼa gaˬ, yawˇ hui ngaˬ hta‸ baˬ taˉ leh awˬ kaˍ awˬ nu gʼuiˬsha teˇ 
hpaˍ hta‸ oˉ kʼoˍ pui chehˇ ve yoˬ. Yawˇ hui ngaˬ hta‸ te laˇ chehˇ ve hkʼe, chi 
beu‸ nawˬ hta‸ htawˇ oˇ hkʼe kʼaw‸ te laˇ chehˇ ve yoˬ. 
9Chi hta‸ pa taw, chi beu‸ yawˇ hui kʼoˆ ve hkʼe na yuˬ leh te piˇ-oˆ. Ya‸ 
hkʼaˇ, yawˇ hui jawˇmawˇ cawˬ la ve teˇ yanˇ, jawˇmawˇ oˇ ve yawˇ hui hta‸ 
hkʼaˬ hkʼe te piˇ tuˬ ve awˬ lawn yawˇ hui hta‸ hkʼa deh‸ kʼoˆ maˍ piˇ-oˆ, teh‸ 
yawˇ hta‸ kʼoˆ piˇ ve yoˬ. 
10Oˇ htaˇ, Saˍmo-eˍlaˆ lehˬ Gʼuiˬsha yawˇ hta‸ hkʼa kʼoˆ piˇ taˍ ve tawˇ oˇ ve 
hkʼa peu-eˬ yawˇ hui hta‸ kʼaw‸ kʼoˆ maˍ piˇ ve yoˬ. 

11Saˍmo-eˍlaˆ kʼoˆ ve, Nawˬ hui ve jawˇmawˇ nawˬ hui hta‸ chi hkʼe te laˇ tuˬ 
yoˬ. Nawˬ hui ve yaˇ teˇ hpaˍ hta‸ yawˇ yuˬ leh, ma‸ yaˇ te tcuh tuˬ yoˬ. Teˇ 
hpaˍ hpaˍ hta‸ iˉ mvuhˇ lawˬ hpawˇ kanˉ te tcuh leh, teˇ hpaˍ hpaˍ hta‸ ma‸ 
bawˆ paˍ te tcuh tuˬ yoˬ. 
12Teˇ hpaˍ hpaˍ hta‸ chaw teˇ hinˉ gʼaˇ awˬ hkʼoˆ awˬ hoˉ te tcuh leh, teˇ 
hpaˍhpaˍ hta‸ chaw ngaˇ chi gʼaˇ awˬ hkʼoˆ awˬ hoˉ te tcuh tuˬ yoˬ. Nawˬ hui 
ve yaˇ teˇ hpaˍ lehˬ, yawˇ ve ti mi hta‸ gʼa mehˇ leh awˬ shiˍ awˬ nu gʼa gʼeu‸ 
jaw‸ keu piˇ tuˬ yoˬ. Chi awˬ hkʼoˆ, yawˇ hui lehˬ yawˇ ve la‸ caˉ leh yawˇ ve 
iˉ mvuhˇ lawˬ teˇ hpaˍ awˬ pon loˍ ve mawˇ teˇ hpaˍ hta‸ gʼa te piˇ tuˬ yoˬ. 
13Nawˬ hui ve yaˇ miˇ teˇ hpaˍ htawˇ, yawˇ awˬ pon naˍ manˇ hawnˉ gʼa te piˇ 
leh, yawˇ hta‸ gʼa te caˍ te taw piˇ tuˬ yoˬ. 
14Yawˇ lehˬ nawˬ hui ve ti mi, a pehˉ meuˇ hko, shaˍlonˍ hko teˇ hpaˍ hta‸ yuˬ 
leh yawˇ ve ma‸ poˍ lonˉ teˇ hpaˍ hta‸ piˇ tuˬ yoˬ. 
15Nawˬ hui ve caˬ shiˍ leh a pehˉ meuˇ shiˍ teˇ chi pun teˇ pun hta‸ yawˇ yuˬ 
leh, shaˉ nanˉ hkʼaw kanˉ te chehˇ ve chaw hui hta‸ piˇ tuˬ yoˬ. 
16Yawˇ lehˬ, nawˬ hui ve awˬ ceˬ paˍ teˇ hpaˍ leh nawˬ hui ve ceˇ teˇ hpaˍ hta‸ 
yuˬ leh, yawˇ awˬ pon yehˇ tuˬ yoˬ. 
17Yawˇ lehˬ nawˬ hui ve ceˇ teˇ chi pun teˇ pun hta‸ yuˬ kʼai leh, nawˬ hui 
yawˇ ve awˬ ceˬ gʼa te tuˬ yoˬ. 
18Oˇ hkʼe hpeh‸ la ve teˇ yanˇ, nawˬ hui hkʼaˇ nawˬ hui leuˆyuˬ taˍ ve 
jawˇmawˇ oˇ ve hta‸ pa taw, nawˬ hui gʼa hkʼanˇ chehˇ tuˬ yoˬ. Ya‸ hkʼaˇ, 
Gʼuiˬsha lehˬ nawˬ hui hkʼanˇ chehˇ ve awˬ hkawˇ hta‸ na yuˬ laˇ tuˬ ve maˇ 
heˆ, teh‸ yawˇ hui hta‸ kʼoˆ maˍ piˇ ve yoˬ. 
19Ya‸ hkʼaˇ, chaw oˇ ve teˇ hpaˍ lehˬ Saˍmo-eˍlaˆ kʼoˆ maˍ piˇ chehˇ ve tawˇ 
hta‸ maˇ na yuˬ. Ngaˬ hui hta‸ jawˇmawˇ teˇ gʼaˇ ca laˇ-oˆ. 
20Oˇ hkʼe te ve kʼo, ngaˬ hui htawˇ awˬ nu ve chaw ceuˬ teˇ hpaˍ hkʼa shuˍ 
jawˇmawˇ cawˬ la leh, ngaˬ hui hta‸ ma‸ bawˆ kuiˬ lo shiˍ kʼai laˇ hpeh‸ tuˬ 
yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 

21Saˍmo-eˍlaˆ lehˬ yawˇ hui kʼo ve tawˇ hkʼa peu-eˬ hta‸ na yuˬ leh, Gʼuiˬsha 
hta‸ kʼaw‸ kʼoˆ piˇ ve yoˬ. 
22Oˇ htaˇ Gʼuiˬsha lehˬ, Yawˇ hui kʼoˆ ve hkʼe te leh yawˇ hui hta‸ jawˇmawˇ 
teˇ gʼaˇ ca piˇ-oˆ, teh‸ yawˇ hta‸ kʼoˆ piˇ ve yoˬ. Oˇ ve hkʼaw‸ nawˉ, Saˍmo-
eˍlaˆ yawˇ hui hta‸ kʼaw‸ kʼo‸-e tcuh ve yoˬ. 

1 Saˍmo-eˍlaˆ li‸ 9 

Sawˇlu‸ Saˍmo-eˍlaˆ hta‸ hpuˇ da‸ ve 

1Beˍyaˍmenˍ awˬ ceuˬ awˬ hkʼaˇ awˬ hkʼaw lo, Kiˇshaˆ teh‸ kʼoˆ ve chaw teˇ 
gʼaˇ cawˬ ve yoˬ. Yawˇ lehˬ, Aˍhpiˆ, Beˍhkawˇraˆ, Zeˍyawˍ, Aˍbiˍlaˆ hui ve awˬ 
ceuˬ awˬ hkʼaˇ hpeh‸ ve yoˬ. Kiˇshaˆ lehˬ paw sha jaˇ leh, awˬ me‸ awˬ hponˇ 
cawˬ ve chaw hpeh‸ ve yoˬ. 
2Yawˇ lehˬ, Sawˇlu‸ teh‸ kʼoˆ ve yaˇ paˍ teˇ gʼaˇ cawˬ ve yoˬ. Yaˇ paˍ oˇ ve awˬ 
hkiˇ awˬ naˬ da‸ jaˇ ve chaw haˉ paˍ hpeh‸ ve yoˬ. Iˉsaˍreˍlaˆ chaw awˬ hkʼaw 
lo, yawˇ hkʼe taw da‸ ve chaw teˇ gʼaˇ ka‸ maˇ cawˬ. Yawˇ lehˬ, awˬ nu ve 
chaw teˇ hpaˍ a‸ kehˉ teˇ jaˆ hkʼe mvuh ve yoˬ. 
3Kiˇshaˆ ve piˉ laˬ teˇ hpaˍ hpaˍ mehˉ kʼai ve yoˬ. Hkʼe te leh yawˇ lehˬ, Nawˬ 
ve awˬ ceˬ teˇ gʼaˇ hta‸ shiˍ veu leh piˉ laˬ hta‸ ca nyi-o, teh‸ Sawˇlu‸ hta‸ 
kʼoˆ piˇ ve yoˬ. 
4Oˇ htaˇ, yawˇ huiˉ maˬ Eˇhpaˍrenˍ leh Shaˍliˇshaˆ mvuhˇmiˬ lo kʼai ve yoˬ. Ya‸ 
hkʼaˇ, yawˇ huiˉ maˬ piˉ laˬ hta‸ ca maˇ mawˬ. Hkʼe te leh, yawˇ huiˉ maˬ Saˍ 
lehnˍ mvuhˇmiˬ hkʼaw ca nyi ve yoˬ. Ya‸ hkʼaˇ ca maˇ mawˬ. Oˇ ve hkʼaw‸ 
nawˉ, yawˇ huiˉ maˬ Beˍyaˍmenˍ chaw hui ve mvuhˇmiˬ hkʼaw ca nyi kʼai ve 
yoˬ. Ya‸ hkʼaˇ, ca maˇ mawˬ. 
5Yawˇ huiˉ maˬ Zuˇhpaˆ chaw hui ve mvuhˇmiˬ hkʼaw gaˬ la ve teˇ yanˇ, 
Sawˉlu‸ lehˬ Hkeu‸, ngaˬ huiˉ maˬ aˉ hkʼaw kʼaw‸ kʼo‸-e veuˬ. Ngaˬ pa lehˬ 
piˉ laˬ teˇ hpaˍ awˬ pon maˇ kʼaw‸ dawˇ haˍ leh, ngaˬ huiˉ maˬ awˬ pon dawˇ 
haˍ chehˇ naˍ maˇ shiˍ, teh‸ yawˇ ve awˬ ceˬ paˍ hta‸ kʼoˆ piˇ ve yoˬ. 
6Oˇ htaˇ yawˇ ve awˬ ceˬ paˍ kʼoˆ ve, Law sheˍ. Venˇ chi hkʼaw da‸ kehˬ ve 
chaw teˇ gʼaˇ chehˇ taˍ ve yoˬ. Yawˇ hkʼa kʼoˆ ve teˇ hpaˍ awˬ tehˬ awˬ na 

cawˇ ve pa taw, chaw yaˇ teˇ hpaˍ yawˇ hta‸ taˍ uiˍ leh yawˆ yan chehˇ ve yoˬ. 
Ngaˬ huiˉ maˬ yawˇ hta‸ ca na nyi shaˍ. Ngaˬ huiˉ maˬ piˉ laˬ oˇ ve teˇ hpaˍ 
hta‸ hkʼaˬ lo gʼa ca-e tuˬ yawˇ kʼoˆ maˍ laˇ gʼa tuˬ yoˬ hehˉ, teh‸ yawˇ hta‸ 
kʼoˆ piˇ ve yoˬ. 
7Oˇ htaˇ Sawˇ lu‸ lehˬ, Ngaˬ huiˉ maˬ yawˇ geh kʼai ve kʼo, yawˇ hta‸ aˬ hto‸ 
ma gʼa piˇ tuˬ le. Ngaˬ huiˉ maˬ geh caˇ tuˬ ka‸ peuˬ-oˬ. Yawˇ hta‸ piˇ tuˬ la‸ 
shawnˍ te‸ chiˉ maˇ cawˬ, teh‸ yawˇ hta‸ kʼaw‸ kʼoˆ piˇ ve yoˬ. 
8Oˇ htaˇ awˬ ceˬ paˍ lehˬ, Cho-e‸, ngaˬ geh lo hpu ngaˇ muˇ cawˬ ve yoˬ. Hpu 
chi yawˇ hta‸ piˇ ve kʼo, yawˇ lehˬ piˉ laˬ hkʼaˬ lo chehˇ taˍ ve ngaˬ huiˉ maˬ 
hta‸ hto laˇ hpeh‸ tuˬ yoˬ, teh‸ kʼoˆ ve yoˬ. 
9Oˇ htaˇ Sawˇlu‸ lehˬ, Hkʼe yoˬ kʼo da‸ ve yoˬ. Hkeu‸, ngaˬ huiˉ maˬ kai-a 
veuˬ, teh‸ kʼoˆ ve yoˬ. Hkʼe te leh, yawˇ huiˉ maˬ da‸ kehˬ ve chaw oˇ ve 
chehˇ taˍ kuiˬ venˇ hkʼaw lo‸-e ve yoˬ. 
10Yawˇ huiˉ maˬ venˇ lo taˆ-e chehˇ ve teˇ yanˇ, iˉ kaˆ ca hkʼo la ve yaˇ miˇ teˇ 
hpaˍ hta‸ hpuˇ da‸ ve yoˬ. Oˇ htaˇ yawˇ huiˉ maˬ lehˬ, Mawˬ puiˉ shehˍ hpaˇ 
venˇ hkʼaw chehˇ aw laˇ, teh‸ na nyi ve yoˬ. 
11(Aˬ sho-eˬ ve chaw teˇ hpaˍ lehˬ Gʼuiˬsha hta‸ teˇ ceuˬ ceuˬ na nyi tuˬ cawˬ 
ve kʼo, Ngaˬ hui mawˬ puiˉ shehˍ hpaˇ geh kʼai-a veuˬ, teh‸ kʼoˆ ve yoˬ. Awˬ 
lawn kʼo, aˬ sho-eˬ ve chaw teˇ hpaˍ Gʼuiˬsha ve tcuh kaˍ paˍ hta‸, Mawˬ puiˉ 
shehˍ hpaˇ, teh‸ kʼoˆ ve yoˬ.) 
12Oˇ htaˇ yaˇ miˇ oˇ ve teˇ hpaˍ kʼaw‸ yaw hkʼaw‸ leh kʼoˆ ve, Eˇ-a‸, yawˇ 
chehˇ taˍ ve yoˬ. Nyi loˬ, chi beu‸ yawˇ nawˬ huiˉ maˬ gʼuˇ suhˍ lo kʼai chehˇ 
taˍ ve yoˬ. Haˆ kʼai loˬ. Chaw yaˇ teˇ hpaˍ ya‸ nyi hkʼaw pui hkʼoˆ lo Gʼuiˬsha 
hta‸ tuˉ tanˇ piˇ tuˬ ve pa taw, yawˇ chi beu‸ venˇ hkʼaw laˬ chehˇ taˍ ve yoˬ. 
13Nawˬ huiˉ maˬ venˇ hkʼaw gaˬ ve teˇ yanˇ, yawˇ hkʼaw hkʼoˆ lo awˍ maˇ ca 
caˇ sheˍ gʼuˇ suhˍ yawˇ hta‸ gʼa mawˬ tuˬ yoˬ. Yawˇ oˇ kaˬ lo maˇ gaˬ sheˍ ve 
ceh ceh, chaw teˇ gʼaˇ ka‸ awˍ caˇ tuˬ ve maˇ heˆ. Awˬ lawn kʼo, yawˇ lehˬ tuˉ 
tanˇ tuˬ hta‸ awˉ lawˉ bon gʼa na‸ piˇ tuˬ sheˍ ve pa taw yoˬ. Oˇ hkʼe te peuˬ 
hkʼaw‸ nawˉ heh‸, hkehˉ chaw teˇ hpaˍ awˍ caˇ tuˬ yoˬ. Haˆ kʼai loˬ. Nawˬ 

huiˉ maˬ yawˇ hta‸ oˇ kaˬ lo gʼa hpuˇ da‸ tuˬ yoˬ, teh‸ yawˇ huiˉ maˬ hta‸ 
kʼoˆ piˇ ve yoˬ. 
14Hkʼe te leh, yawˇ huiˉ maˬ venˇ hkʼaw kʼai ve yoˬ. Yawˇ hui kʼai chehˇ ve teˇ 
yanˇ, Saˍmoeˍ laˆ lehˬ tuˉ tanˇ kuiˬ lo kʼai chehˇ ve hta‸ gʼa mawˬ ve yoˬ. 
15Sawˇlu‸ maˇ gaˬ la sheˍ ve awˬ gʼuˇ suhˍ teˇ nyi htaˇ, Gʼuiˬsha Saˍmo-eˍlaˆ 
hta‸ chi hkʼe kʼoˆ piˇ taˍ ve yoˬ. 
16Shawˉ pawˍ chi teˇ yanˇ gaˬ kʼo, Beˍyaˍmenˍ awˬ ceuˬ awˬ hkʼaˇ awˬ hkʼaw lo 
ve chaw teˇ gʼaˇ hta‸ nawˬ geh peu laˇ tuˬ yoˬ. Ngaˬ ve Iˉsaˍreˍlaˆ chaw hta‸ 
uˉ peunˍ leh, yawˇ hui hta‸ Hpiˇliˇtiˆ chaw hui ve la‸ sheh hkʼaw ponˬ piˇ tuˬ 
yawˇ hta‸ naˍ manˇ pfuhˍ piˇ-oˆ. Awˬ lawn kʼo, ngaˬ ve chaw teˇ hpaˍ hkʼaˬ 
ma gʼa tu‸ gʼa hkanˍ chehˇ ve hta‸ ngaˬ gʼa mawˬ peuˬ leh, yawˇ hui kuˬ 
hawˬ chehˇ ve awˬ hkawˇ hta‸ htawˇ gʼa kaˇ peuˬ, teh‸ kʼoˆ piˇ ve yoˬ. 
17Saˍmo-eˍlaˆ Sawˇlu‸ hta‸ gʼa mawˬ ve teˇ yanˇ, Gʼuiˬsha yawˇ hta‸ kʼoˆ piˇ 
ve, Ngaˬ nawˬ hta‸ kʼoˆ piˇ taˍ peuˬ ve chaw lehˬ chi hpaˇ yoˬ. Yawˇ lehˬ ngaˬ 
ve chaw hta‸ gʼa uˉ peunˍ tuˬ yoˬ, teh‸ kʼoˆ ve yoˬ. 
18Oˇ htaˇ, Sawˇlu‸ venˇ taˍ meu‸ hpe‸ lo Saˍmo-eˍlaˆ geh jiˆ kʼai leh, Mawˬ 
puiˉ ve chaw hkʼaˬ lo chehˇ le. Ngaˬ hta‸ a ciˉ hto laˇ-oˆ, teh‸ yawˇ hta‸ kʼoˆ 
piˇ ve yoˬ. 
19Saˍmo-eˍlaˆ yawˇ hta‸ kʼaw‸ yaw hkʼaw‸ leh kʼoˆ piˇ ve, Ngaˬ lehˬ mawˬ 
puiˉ shehˍ hpaˇ hpeh‸ ve yoˬ. Ngaˬ gʼuˇ suhˍ tuˉ tanˇ kuiˬ lo kʼai-o. Nawˬ huiˉ 
maˬ ya‸ nyi ngaˬ geh awˍ gʼa caˇ tuˬ yoˬ. Shawˉ pawˍ mvuhˇ htiˇ la htaˇ heh‸, 
nawˬ huiˉ maˬ ve na nyi hkawˇ hta‸ ngaˬ kʼaw‸ yaw hkʼaw‸ laˇ leh, nawˬ huiˉ 
maˬ hta‸ kʼo‸-e peu laˇ tuˬ yoˬ. 
20Ponˬ laˬ ve shehˆ nyi htaˇ mehˉ kʼai taˍ ve piˉ laˬ teˇ hpaˍ awˬ pon taˇ dawˇ 
hkiˉ. Awˬ lawn kʼo, piˉ laˬ oˇ ve teˇ hpaˍ hta‸ kʼaw‸ ca mawˬ taˍ peuˬ. Ya‸ 
hkʼaˇ, Iˉsaˍreˍlaˆ chaw hui heuˆ gaˇ jaˇ chehˇ ve chaw a shu le. Nawˬ leh nawˬ 
pa ve yehˬ yaˇ kʼa yaˇ teˇ hpaˍ hpeh‸ ve yoˬ, teh‸ yawˇ hta‸ kʼoˆ piˇ ve yoˬ. 
21Oˇ htaˇ Sawˇlu‸ kʼoˆ ve, Ngaˬ lehˬ Iˉsaˍreˍlaˆ chaw awˬ hkʼaw lo shu a‸ kehˉ 
i jaˇ ve chaw ceuˬ hpeh‸ leh, ngaˬ ve yehˬ kʼa htawˇ ngaˬ ve chaw ceuˬ awˬ 

hkʼaw lo shu a‸ kehˉ i jaˇ ve yehˬ kʼa hpeh‸ ve yoˬ. Aˬ hto‸ ma pa taw, nawˬ 
ngaˬ hta‸ tawˇ chi hkʼe yaw laˇ chehˇ ve le, teh‸ yawˇ hta‸ kʼoˆ piˇ ve yoˬ. 
22Oˇ ve hkʼaw‸ nawˉ Saˍmo-eˍlaˆ lehˬ, Sawˉlu‸ leh yawˇ ve awˬ ceˬ paˍ hta‸ 
bawehˇ lonˉ teˇ maˬ hkʼaw shiˍ kʼai leh, awˬ me‸ awˬ hponˇ cawˬ ve chehˇ 
kuiˬ lo mui tcuh ve yoˬ. Oˇ kaˬ lo hkehˉ chaw 30 gʼaˇ chehˇ taˍ ve yoˬ. 
23Oˇ htaˇ Saˍmo-eˍlaˆ lehˬ, Ngaˬ nawˬ hta‸ hkʼa deh‸ fuiˍ teh taˍ tuˬ kʼoˆ piˇ taˍ 
ve caˇ tuˬ, chi beu‸ ngaˬ geh yuˬ veu laˇ-oˆ, teh‸ yawˇ ve awˍ te paˍ hta‸ kʼoˆ 
piˇ ve yoˬ. 
24Hkʼe te leh, awˍ te paˍ oˇ ve lehˬ hkʼa deh‸ fuiˍ teh taˍ ve pfuhˬ teh teˇ paˉ 
yuˬ veu laˇ leh, Sawˇlu‸ gʼuˇ suhˍ teh piˇ ve yoˬ. Oˇ htaˇ Saˍmo-eˍlaˆ kʼoˆ ve, 
Nyi loˬ. Choˬ kaˬ lo nawˬ awˬ pon fuiˍ teh taˍ ve caˇ tuˬ gaˬ la peuˬ. Caˇ-oˆ. 
Awˬ lawn kʼo, ya‸ nyi ngaˬ kuˬ taˍ ve hkehˉ chaw teˇ hpaˍ geh nawˬ awˍ gʼa 
caˇ tuˬ, caˇ tuˬ chi ve nawˬ awˬ pon fuiˍ teh taˍ laˇ ve yoˬ. Hkʼe te leh, oˇ ve teˇ 
nyi Sawˉlu‸ Saˍmo-eˍlaˆ geh teˇ geh awˍ caˇ ve yoˬ. 
25Yawˇ hui tuˉ tanˇ kuiˬ lo tu leh venˇ hkʼaw kʼaw‸ gaˬ la ve teˇ yanˇ, yawˇ hui 
Sawˉlu‸ awˬ pon zuh‸ kuiˬ hkʼa deh‸ gu piˇ leh, 
26yawˇ oˇ kaˬ lo haˉ ve yoˬ. Mvuhˇ htiˇ la htaˇ Saˍmo-eˍlaˆ Sawˉlu‸ hta‸ kuˬ 
leh, Tu loˬ. Ngaˬ nawˬ hta‸ kʼaw‸ kʼo‸-e peu laˇ tuˬ yoˬ, teh‸ kʼoˆ ve yoˬ. 
Sawˉlu‸ tu la leh Saˍmo-eˍlaˆ yawˇ huiˉ maˬ tawˆ kʼai ve yoˬ. 
27Ven ˇ baˬ lo gaˬ ve teˇ yanˇ Saˍmo-eˍlaˆ lehˬ, Nawˬ ve awˬ ceˬ paˍ hta‸ ngaˬ 
huiˉ maˬ gʼuˇ suhˍ kʼai taˍ laˇ tuˬ kʼoˆ piˇ-oˆ, teh‸ Sawˇlu‸ hta‸ kʼoˆ piˇ ve yoˬ. 
Awˬ ceˬ paˍ oˇ ve tawˆ kʼai ve teˇ yanˇ Saˍmo-eˍlaˆ lehˬ, Nawˬ choˬ kaˬ teˇ hkui 
chehˇ taˍ sheˍ. Gʼuiˬsha kʼoˆ laˇ ve tawˇ ngaˬ nawˬ hta‸ hto laˇ shaˍ, teh‸ 
Sawˇlu‸ hta‸ kʼoˆ piˇ ve yoˬ. 

1 Saˍmo-eˍlaˆ li‸ 10 

Saˍmo-eˍlaˆ Sawˇlu‸ hta‸ naˍ manˇ pfuhˍ piˇ ve 

1Oˇ ve hkʼaw‸ nawˉ, Saˍmo-eˍlaˆ lehˬ shaˍlonˍ chu keu taˍ ve kaw hta‸ yuˬ leh 
Sawˉlu‸ ve oˉ kʼoˍ hkʼoˆ ngeuˍ pfuhˍ piˇ ve yoˬ. Yawˇ Sawˉlu‸ hta‸ boˆ nu piˇ 
leh kʼoˆ ve, Nawˬ lehˬ Gʼuiˬsha ve Iˉsaˍreˍlaˆ chaw hui hta‸ uˉ peunˍ tuˬ, yawˇ 

nawˬ hta‸ naˍ manˇ pfuhˍ laˇ ve yoˬ. Nawˬ lehˬ yawˇ ve chaw teˇ hpaˍ hta‸ gʼa 
uˉ peunˍ leh, yawˇ hui hta‸ canˇ paˍ teˇ hpaˍ ve la‸ sheh hkʼaw gʼa ponˬ piˇ 
tuˬ yoˬ. Yawˇ ve chaw teˇ hpaˍ hta‸ uˉ peunˍ tuˬ Gʼuiˬsha nawˬ hta‸ leuˆ yuˬ 
taˍ ve awˬ heˆ chi hkʼe cawˬ ve yoˬ. 
2Nawˬ ya‸ nyi ngaˬ hta‸ hpaˆ da‸ taˉ leh kʼo‸-e chehˇ ve teˇ yanˇ, Beˍyaˍmenˍ 
chaw hui ve mvuhˇmiˬ, Zeˍlaˍzeˍ venˇ hkʼaw cawˬ ve Raˍhkeˍlaˆ ve tuˍ hpfuh 
lo gaˬ htaˇ, nawˬ chaw nyiˇ gʼaˇ hta‸ gʼa hpuˇ da‸ tuˬ yoˬ. Yawˇ huiˉ maˬ lehˬ, 
mehˉ kʼai taˍ ve nawˬ pa ve piˉ laˬ teˇ hpaˍ kʼaw‸ mawˬ peuˬ ve awˬ lawn maˇ 
kʼoˆ, nawˬ pa lehˬ piˉ laˬ oˇ ve teˇ hpaˍ awˬ pon dawˇ haˍ ve a‸ kehˉ nawˬ awˬ 
pon dawˇ haˍ leh, Ngaˬ yaˇ paˍ awˬ pon hkʼaˬ hkʼe gʼa te tuˬ le, teh‸ kʼoˆ 
chehˇ ve awˬ lawn maˇ kʼoˆ, nawˬ hta‸ hto laˇ tuˬ yoˬ. 
3Oˇ ve hkʼaw‸ nawˉ, nawˬ awˬ gʼuˇ suhˍ kʼaw‸ caˉ kʼai leh Taˍbawˇraˆ venˇ 
hkʼaw cawˬ ve da‸ kehˬ ve suhˆ cehˬ cawˬ kuiˬ lo gaˬ ve teˇ yanˇ, Beˍteˍlaˆ 
venˇ lo Gʼuiˬsha hta‸ ca tuˉ tanˇ tuˬ kʼai chehˇ ve chaw shehˆ gʼaˇ hta‸ nawˬ 
gʼa kʼaw‸ mawˬ tuˬ yoˬ. Teˇ gʼaˇ lehˬ aˉ che‸ ehˉ 3 hkeh pfuhˇ taˍ ve yoˬ. Awˬ 
nu ve teˇ gʼaˇ lehˬ, hkaoˍmonˇ shehˆ diˬ yuˬ taˍ leh, awˬ nu ve teˇ gʼaˇ lehˬ, a 
pehˉ meuˇ gʼuiˬ teˇ kaw yuˬ taˍ ve yoˬ. 
4Yawˇ hui nawˬ hta‸ la‸ kʼawˍ caˉ laˇ leh, hkaoˍmonˇ nyiˇ diˬ piˇ laˇ tuˬ yoˬ. 
Nawˬ lehˬ hkaoˍmonˇ oˇ ve teˇ hpaˍ hta‸ gʼa ha‸ yuˬ ve yoˬ. 
5Oˇ ve hkʼaw‸ nawˉ, nawˬ lehˬ Hpiˇliˇtiˆ chaw hui deh chehˇ taˍ kuiˬ Giˇbaˍ 
venˇ hkʼaw cawˬ ve Gʼuiˬsha ve hkʼaw pui lo gʼa kʼai tuˬ yoˬ. Nawˬ venˇ taˍ 
meu‸ hpe‸ lo gaˬ htaˇ, Gʼuiˬsha ve tcuh kaˍ paˍ teˇ hpaˍ tinˍ hteˆ, cehnˍ dawˆ, 
lehˉ lu meuˆ leh hkʼaw pui hkʼoˆ cawˬ ve tuˉ tanˇ kuiˬ lo ya‸ la chehˇ ve hta‸ 
nawˬ gʼa mawˬ tuˬ yoˬ. Yawˇ hui kʼaˍ hkʼeˆ leh kuˬ chehˇ ve yoˬ. 
6Oˇ htaˇ Gʼuiˬsha ve Awˬ ha hpu nawˬ awˬ hkʼoˆ ya‸ la leh, nawˬ lehˬ yawˇ hui 
geh kʼaˍ hkʼeˆ leh chaw awˬ suhˉ teˇ gʼaˇ hkʼe hpeh‸ la tuˬ yoˬ. 
7Chi hkʼe hpeh‸ la ve teˇ yanˇ, Gʼuiˬsha nawˬ hta‸ te tcuh laˇ ve hkʼe te-o. 
8Nawˬ lehˬ ngaˬ gʼuˇ suhˍ Giˇlaˍgaˍ venˇ lo gʼa kʼai tuˬ yoˬ. Oˇ kaˬ lo ngaˬ nawˬ 
hta‸ hpuˇ da‸ leh, Gʼuiˬsha hta‸ tuˉ tanˇ piˇ tuˬ yoˬ. Oˇ kaˬ lo suhˍ nyi hkʼa 

gaˬ ngaˬ hta‸ law taˍ-o‸. Ngaˬ laˬ leh nawˬ hkʼaˬ hkʼe gʼa te kʼai tuˬ, nawˬ 
hta‸ hto laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
9Sawˉlu‸ lehˬ Saˍmo-eˍlaˆ geh tawˆ kʼai chehˇ ve teˇ yanˇ, Gʼuiˬsha yawˇ hta‸ 
chaw awˬ suhˉ teˇ gʼaˇ kʼaw‸ hpeh‸ la piˇ ve yoˬ. Saˍmo-eˍlaˆ hkʼa kʼoˆ piˇ taˍ 
ve awˬ ceuˬ teˇ hpaˍ oˇ ve teˇ nyi hkʼaw biˇ la ve yoˬ. 
10Sawˉlu‸ leh yawˇ ve awˬ ceˬ paˍ yawˇ huiˉ maˬ, Giˇbaˍ venˇ hkʼaw gaˬ la ve 
teˇ yanˇ, Gʼuiˬsha ve tcuh kaˍ paˍ teˇ moˍ yawˇ hta‸ ca ha‸ yuˬ la ve yoˬ. Oˇ 
htaˇ, Gʼuiˬsha ve Awˬ ha hpu yawˇ awˬ hkʼoˆ ya‸ la leh, yawˇ lehˬ tcuh kaˍ 
paˍ oˇ ve teˇ hpaˍ geh teˇ geh kʼaˍ hkʼeˆ leh kuˬ chehˇ ve yoˬ. 
11Yawˇ hta‸ shiˍ da‸ ve chaw teˇ hpaˍ yawˇ chi hkʼe te chehˇ ve hta‸ gʼa 
mawˬ ve teˇ yanˇ, Kiˇshaˆ ve yaˇ paˍ chi hkʼaˬ hkʼe hpeh‸-oˬ ve le. Sawˉlu‸ chi 
tcuh kaˍ paˍ hpeh‸ la-oˬ ve laˇ, teh‸ teˇ gʼaˇ leh teˇ gʼaˇ kʼoˆ da‸ ve yoˬ. 
12Oˇ kaˬ lo chehˇ taˍ ve chaw teˇ gʼaˇ kʼaw‸ yaw hkʼaw‸ leh kʼoˆ ve, Awˬ nu ve 
chaw teˇ hpaˍ awˍ, a shu le. Yawˇ hui ve awˬ pa teˇ hpaˍ ka‸ Gʼuiˬsha ve tcuh 
kaˍ paˍ hpeh‸ ve laˇ, teh‸ kʼoˆ ve yoˬ. Oˇ ve teˇ nyi hta‸ te leh, Sawˉlu‸ lehˬ 
Gʼuiˬsha ve tcuh kaˍ paˍ hpeh‸ la-oˬ ve laˇ, teh‸ shu kʼoˆ da‸ kʼai ve yoˬ. 
13Sawˉlu‸ lehˬ, kʼaˍ hkʼeˆ leh kuˬ toˇ peuˬ hkʼaw‸ nawˉ, hkʼaw pui hkʼoˆ lo 
cawˬ ve tuˉ tanˇ kuiˬ lo kʼai ve yoˬ. 
14Oˇ htaˇ Sawˉlu‸ ve aˉ shuˍ paˍ lehˬ, Nawˬ huiˉ maˬ hkʼaˬ lo kʼai toˇ ve le, 
teh‸ Sawˇlu‸ leh yawˇ ve awˬ ceˬ paˍ hta‸ na nyi ve yoˬ. Ngaˬ huiˉ maˬ piˉ laˬ 
hta‸ gʼa‸ ca toˇ chehˇ ve yoˬ. Ca maˇ mawˬ ve pa taw Saˍ moeˍlaˆ geh kʼai ve 
yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
15Yawˇ nawˬ huiˉ maˬ hta‸ hkʼaˬ hkʼe kʼoˆ laˇ ve le, teh‸ yawˇ ve aˉ shuˍ paˍ 
kʼaw‸ na nyi ve yoˬ. 
16Piˉlaˬ oˇ ve teˇ hpaˍ hta‸ kʼaw‸ mawˬ taˍ peuˬ, teh‸ yawˇ ngaˬ huiˉ maˬ hta‸ 
kʼoˆ laˇ ve yoˬ, teh‸ kʼaw‸ yaw hkʼaw‸ piˇ ve yoˬ. Ya‸ hkʼaˇ, yawˇ lehˬ 
jawˇmawˇ hpeh‸ la tuˬ Saˍmo-eˍlaˆ kʼoˆ taˍ ve tawˇ yawˇ ve aˉ shuˍ paˍ hta‸ 
maˇ hto piˇ. 

Sawˉlu‸ jawˇmawˇ hpeh‸ la ve 

17Saˍmo-eˍlaˆ lehˬ, bon pawehˇ lonˉ teˇ maˬ te tuˬ Iˉsaˍreˍlaˆ chaw hui hta‸ 
Miˆsaˍ paˍ venˇ hkʼaw kuˬ hpawnˬ ve yoˬ. 
18Peuˬ hkʼaw‸ nawˉ, yawˇ chaw oˇ ve teˇ hpaˍ hta‸ chi hkʼe kʼoˆ piˇ ve yoˬ. 
Iˉsaˍreˍlaˆ ve Jawˇmawˇ Gʼuiˬsha kʼoˆ ve, Ngaˬ nawˬ hui hta‸ Eˇjiˇtu‸ 
mvuhˇmiˬ hkʼaw shiˍ tawˆ la leh, Eˇjiˇtu‸ chaw leh nawˬ hui hta‸ fawˉ mehˍ 
laˇ chehˇ ve chaw hui ve la‸ sheh hkʼaw ngaˬ nawˬ hui hta‸ ponˬ laˇ taˍ ve 
yoˬ. 
19Ngaˬ lehˬ, nawˬ hui hta‸ tu‸ hkanˍ haˍ gʼawˇ kuiˬ hkʼaw ponˬ laˇ shehˍ hpaˇ, 
nawˬ hui ve Gʼuiˬsha hpeh‸ ve yoˬ. Ya‸ hkʼaˇ, ya‸ nyi nawˬ hui ngaˬ hta‸ chiˇ 
baˬ leh, nawˬ hui hta‸ jawˇmawˇ teˇ gʼaˇ piˇ laˇ tuˬ lawˬ chehˇ ve yoˬ. Chi hta‸ 
pa taw, nawˬ hui a shu yawˇ ve awˬ ceuˬ awˬ hkʼaˇ hta‸ shawˍ leh, ngaˬ mehˆ 
gʼuˇ suhˍ huˉ taˍ-o‸, teh‸ kʼoˆ ve yoˬ. 
20Oˇ ve hkʼaw‸ nawˉ, Saˍmo-eˍlaˆ lehˬ Iˉsaˍreˍlaˆ chaw teˇ ceuˬ peuˬ teˇ ceuˬ 
hta‸ gʼuˇ suhˍ lo ku‸ tawˆ ve yoˬ. Gʼuiˬsha lehˬ, Beˍyaˍmenˍ awˬ ceuˬ awˬ 
hkʼaˇ hta‸ leuˆ yuˬ ve yoˬ. 
21Teˇ pawˆ Saˍmo-eˍlaˆ lehˬ, Beˍyaˍmenˍ awˬ ceuˬ awˬ hkʼaˇ hkʼaw ve yehˬ kʼa 
teˇ hpaˍ hta‸ gʼuˇ suhˍ lo kuˬ tawˆ ve yoˬ. Hkʼe te leh, Maˍtaˍriˆ ve yehˬ kʼa 
hta‸ leuˆ yuˬ ve yoˬ. Oˇ htaˇ, Maˍtaˍriˆ ve yehˬ yaˇ kʼa yaˇ teˇ hpaˍ shu gʼuˇ 
suhˍ lo tawˆ la ve yoˬ. Hkʼe te leh, Kiˇshaˆ ve yaˇ paˍ Sawˉlu‸ hta‸ leuˆ yuˬ ve 
yoˬ. Yawˇ hui Sawˉlu‸ hta‸ ca hpfuhˆ nyi ve yoˬ. Ya‸ hkʼaˇ, yawˇ hui yawˇ 
hta‸ ca maˇ mawˬ ve teˇ yanˇ, 
22Awˬ nu ve chaw teˇ gʼaˇ gʼaˇ cawˬ sheˍ laˇ, teh‸ yawˇ hui Gʼuiˬsha hta‸ na 
nyi ve yoˬ. Oˇ htaˇ Gʼuiˬsha kʼaw‸ yaw hkʼaw‸ leh, Sawˉlu‸ lehˬ mawˇ teˇ 
hpaˍ awˬ kaˍ lo va‸ taˍ ve yoˬ, teh‸ kʼoˆ ve yoˬ. 
23Hkʼe te leh, yawˇ hui Sawˉlu‸ hta‸ ca shiˍ veu laˇ ve yoˬ. Yawˇ lehˬ, oˇ kaˬ lo 
chehˇ taˍ ve chaw hkʼa peu-eˬ a‸ kehˉ aˬ laˬ hkʼe teˇ jaˆ mvuh ve yoˬ. 
24Oˇ htaˇ Saˍmo-eˍlaˆ kʼoˆ ve, Gʼuiˬsha leuˆ yuˬ taˍ ve chaw lehˬ, chaw chi hpaˇ 
yoˬ. Yawˇ hkʼe ve chaw ngaˬ hui geh teˇ gʼaˇ ka‸ maˇ cawˬ, teh‸ chaw moˍ 

lonˉ hta‸ kʼoˆ piˇ ve yoˬ. Oˇ htaˇ chaw hkʼa peu-eˬ, Jawˇmawˇ co zuhˬ ha zuhˬ 
cawˬ piˇ-oˆ, teh‸ kʼoˆ ve yoˬ. 
25Oˇ ve hkʼaw‸ nawˉ Saˍmo-eˍlaˆ lehˬ, jawˇmawˇ teˇ gʼaˇ te keunˍ te cawˇ ve 
kanˉ awˬ lawn chaw chi ma ve hta‸ hto maˍ piˇ leh, li‸ hkʼaw hkʼa deh‸ 
bvuh‸ keh leh da‸ kehˬ ve chehˇ kuiˬ lo teh taˍ ve yoˬ. Hkʼe te peuˬ hkʼaw‸ 
nawˉ, yawˇ hui hkʼa peu-eˬ hta‸ a shu yawˇ ve yehˬ lo kʼaw‸ kʼo‸-e tcuh ve 
yoˬ. 
26Sawˉlu‸ htawˇ Giˇbaˍ venˇ hkʼaw cawˬ ve yawˇ ve yehˬ lo kʼo‸-e ve yoˬ. 
Gʼuiˬsha leuˆ yuˬ taˍ ve ha‸ hanˉ ve chaw teˇ hpaˍ, yawˇ hkʼaˇ suh gʼa‸ kʼai ve 
yoˬ. 
27Ya‸ hkʼaˇ, haiˬ ve chaw teˇ hpaˍ lehˬ, Chaw chi hpaˇ ngaˬ hui hta‸ hkʼaˬ 
hkʼe te ponˬ laˇ gʼa tuˬ le, teh‸ maˇ shawˍ maˇ caˆ kʼoˆ leh, yawˇ hta‸ te‸ chiˉ 
la‸ shawnˍ maˇ piˇ. 

1 Saˍmo-eˍlaˆ li‸ 11 

Aˍmawˇniˆ chaw hta‸ Sawˇlu‸ bawˆ gʼaˇ ve 

1Oˇ ve hkʼaw‸ nawˉ ha pa teˇ maˬ hkʼe gaˬ ve teˇ yanˇ, Aˍmawˇniˆ chaw 
Naˍhaˆ lehˬ Giˇlaˆ mvuhˇmiˬ hkʼaw cawˬ ve Yaˍbehˆ venˇ lo yawˇ ve ma‸ yaˇ 
teˇ hpaˍ shiˍ laˬ leh, venˇ oˇ ve hta‸ caw hoˆ taˍ ve yoˬ. Oˇ htaˇ Yaˍbehˆ venˇ 
yaˇ teˇ hpaˍ lehˬ, Ngaˬ hui hta‸ shaˉ caˆ caˇ-oˆ. Oˇ hkʼe te ve kʼo, ngaˬ hui lehˬ 
nawˬ uˉ peunˍ ve awˬ hawˉ lo chehˇ tuˬ yoˬ, teh‸ Naˍhaˆ hta‸ kʼoˆ piˇ ve yoˬ. 
2Naˍhaˆ kʼaw‸ yaw hkʼaw‸ leh kʼoˆ ve, Ngaˬ nawˬ hui hta‸ hkʼa mvuhˇ hkʼa 
na te leh nawˬ hui teˇ gʼaˇ le le ve la‸ sha paˉ mehˆ shiˍ hta‸ te luˬ peuˬ htaˇ 
heh‸, nawˬ hui geh shaˉ caˆ caˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
3Oˇ htaˇ, Yaˍbehˆ venˇ hta‸ uˉ peunˍ chehˇ ve awˬ hoˉ awˬ naˬ teˇ hpaˍ kʼaw‸ 
kʼoˆ ve, Awˬ lawn chi ve Iˉsaˍreˍlaˆ mvuhˇmiˬ hkʼaˬ ti chi ti lo ca hto maˍ piˇ 
tuˬ, ngaˬ hui hta‸ awˬ yanˇ 7 nyi pe‸ laˇ-oˆ. Chaw teˇ gʼaˇ ka‸ ngaˬ hui hta‸ 
maˇ ca ga laˇ ve kʼo, ngaˬ hui nawˬ ve awˬ ceˬ te tuˬ yoˬ, teh‸ kʼoˆ piˇ ve yoˬ. 

4Chaw oˇ ve teˇ hpaˍ lehˬ, Sawˉlu‸ chehˇ taˍ kuiˬ Giˇbaˍ venˇ lo laˬ leh, awˬ 
lawn hkʼa peu-eˬ yawˇ hui hta‸ kʼoˆ maˍ piˇ ve yoˬ. Hkʼa gʼa kaˇ ve chaw hkʼa 
peu-eˬ dawˇ haˍ jaˇ leh hawˬ chehˇ ve yoˬ. 
5Oˇ htaˇ, Sawˉlu‸ lehˬ yawˇ ve nuˇ teˇ hpaˍ hta‸ gʼa‸ veu laˇ leh ti mi hkʼaw 
kʼaw‸ la chehˇ ve yoˬ. Venˇ yaˇ teˇ hpaˍ hawˬ chehˇ ve hta‸ yawˇ gʼa mawˬ ve 
teˇ yanˇ, Nawˬ hui aˬ hto‸ ma hpeh‸ ve le, teh‸ yawˇ hui hta‸ na nyi ve yoˬ. 
Oˇ htaˇ, yawˇ hui lehˬ Yaˍbehˆ venˇ yaˇ teˇ hpaˍ kʼoˆ laˇ ve tawˇ hkʼa peu-eˬ 
yawˇ hta‸ kʼaw‸ kʼoˆ maˍ piˇ ve yoˬ. 
6Tawˇ oˇ ve teˇ hpaˍ hta‸ Sawˉlu‸ gʼa kaˇ ve teˇ yanˇ, Gʼuiˬsha ve Awˬ ha hpu 
yawˇ awˬ hkʼoˆ ya‸ la leh, yawˇ nyi ma zuhˆ jaˇ ve yoˬ. 
7Hkʼe te leh, yawˇ nuˇ paˍ nyiˇ hkeh hta‸ yuˬ leh hkʼa deh‸ tawˆ hpoˆ peuˬ 
hkʼaw‸ nawˉ, Iˉsaˍreˍlaˆ mvuhˇmiˬ hkʼaˬ ti chi ti lo feu kʼai ve yoˬ. Yawˇ tawˇ 
shanˍ feu leh kʼoˆ ve, Sawˉlu‸ leh Saˍmo-eˍlaˆ hkʼaˇ suh ma‸ bawˆ kuiˬ lo maˇ 
kʼai ve chaw lehˬ, nuˇ chi hta‸ te piˇ ve hkʼe yawˇ ve nuˇ hta‸ htawˇ te piˇ tuˬ 
yoˬ, teh‸ kʼoˆ ve yoˬ. Iˉsaˍreˍlaˆ chaw teˇ hpaˍ lehˬ, Gʼuiˬsha ciˍ yanˍ laˇ tuˬ ve 
hta‸ kawˆ ve pa taw, yawˇ hui hkʼa peu-eˬ nyi ma teˇ shiˍ tiˉ te leh yawˇ geh 
laˬ ve yoˬ. 
8Sawˉlu‸ lehˬ, chaw oˇ ve teˇ hpaˍ hta‸ Beˍzehˆ venˇ lo shiˍ kʼai ve yoˬ. Hkʼe te 
leh, oˇ kaˬ lo Iˉsaˍreˍlaˆ chaw 3 shehnˉ gʼaˇ leh Yuˇda‸ chaw 3 meunˍ gʼaˇ gaˬ la 
ve yoˬ. 
9Oˇ htaˇ yawˇ hui lehˬ, Shawˉ pawˍ mvuhˇ law‸ kʼaw tcuhˆ la paˇ neˇ kʼo, 
nawˬ hui gʼa ponˬ tuˬ yoˬ, teh‸ Yaˍbehˆ venˇ yaˇ teˇ hpaˍ hta‸ kʼoˆ piˇ ve yoˬ. 
Tawˇ oˇ ve hta‸ Yaˍbehˆ venˇ yaˇ teˇ hpaˍ gʼa kaˇ htaˇ ha lehˬ jaˇ ve yoˬ. 
10Hkʼe te leh yawˇ hui Naˍhaˆ hta‸, Shawˉ pawˍ kʼo, ngaˬ hui nawˬ ve awˬ ceˬ 
te laˇ tuˬ yoˬ. Nawˬ te gaˇ ve hkʼe ngaˬ hui hta‸ te laˇ-oˆ, teh‸ yawˇ hta‸ kʼoˆ 
piˇ ve yoˬ. 
11Shawˉ pawˍ mvuhˇ htiˇ la ve teˇ yanˇ, Sawˉlu‸ lehˬ yawˇ ve ma‸ yaˇ teˇ hpaˍ 
hta‸ shehˆ moˍ pehˬ leh, Aˍmawˇniˆ chaw hui hta‸ ca bawˆ-e ve yoˬ. Mvuhˇ 

law‸ kʼaw tcuhˆ la ve teˇ yanˇ, yawˇ hui hta‸ bawˆ gʼaˇ ve yoˬ. Maˇ suh leh 
cawˬ taˉ ve chaw teˇ hpaˍ tawˬ miˇ tawˬ hkʼaˇ gʼuiˇ hpaw-e ve yoˬ. 
12Oˇ ve hkʼaw‸ nawˉ Iˉsaˍreˍlaˆ chaw teˇ hpaˍ lehˬ, Sawˇlu‸ hta‸ ngaˬ hui ve 
jawˇmawˇ te tcuh maˇ keunˍ teh‸ kʼoˆ ve chaw a shu le. Chaw oˇ ve teˇ hpaˍ 
ngaˬ hui hta‸ chiˇ a‸ laˇ-oˆ. Ngaˬ hui chaw oˇ ve teˇ hpaˍ hta‸ tiˇ pehˍ piˇ tuˬ 
yoˬ, teh‸ Saˍmo-eˍlaˆ hta‸ kʼoˆ piˇ ve yoˬ. 
13Ya‸ hkʼaˇ Sawˉlu‸ lehˬ, Ya‸ nyi chaw teˇ gʼaˇ hta‸ ka‸ maˇ gʼa tiˇ pehˍ. Awˬ 
lawn kʼo, Ya‸ nyi lehˬ Gʼuiˬsha Iˉsaˍreˍlaˆ chaw hui hta‸ ponˬ laˇ ve awˬ nyi 
hpeh‸ ve yoˬ, teh‸ kʼoˆ ve yoˬ. 
14Oˇ htaˇ Saˍmo-eˍlaˆ lehˬ, Ngaˬ hui Giˇlaˍgaˍ venˇ lo kʼaw‸ kʼo‸-e leh, Sawˉlu‸ 
hta‸ jawˇmawˇ teˇ pawˆ kʼaw‸ te tcuh-a veuˬ, teh‸ yawˇ hui hta‸ kʼoˆ piˇ ve 
yoˬ. 
15Hkʼe te leh, yawˇ hui hkʼa peu-eˬ Giˇlaˍgaˍ lo kʼaw‸ kʼo‸-e leh, da‸ kehˬ ve 
chehˇ kuiˬ lo Sawˉlu‸ hta‸ jawˇmawˇ ve aˉ yaˇ tcuhˉ piˇ ve yoˬ. Oˇ kaˬ lo yawˇ 
hui Gʼuiˬsha hta‸ tuˉ tanˇ leh, Sawˉlu‸ leh Iˉsaˍreˍlaˆ chaw hkʼa peu-eˬ ha lehˬ 
ha kʼa te chehˇ ve yoˬ. 

1 Saˍmo-eˍlaˆ li‸ 12 

Saˍmo-eˍlaˆ awˬ leh meuˇ tawˇ yaw piˇ ve 

1Oˇ ve hkʼaw‸ nawˉ, Saˍmo-eˍlaˆ Iˉsaˍreˍlaˆ chaw hui hta‸ kʼoˆ piˇ ve, Nawˬ 
hui ngaˬ hta‸ te tcuh laˇ ve hkʼe, ngaˬ hkʼa deh‸ na yuˬ leh te peuˬ. Nawˬ hui 
hta‸ uˉ peunˍ tuˬ, ngaˬ nawˬ hui hta‸ jawˇmawˇ teˇ gʼaˇ pe‸ laˇ peuˬ. 
2Chi beu‸ nawˬ hui hta‸ sheh kʼai laˇ tuˬ jawˇmawˇ cawˬ taˍ peuˬ. Ngaˬ lehˬ, 
chi beu‸ mawˇ la peuˬ leh, ngaˬ ve yaˇ teˇ hpaˍ nawˬ hui geh chehˇ taˍ ve yoˬ. 
Ngaˬ yaˇ nehˬ htaˇ ka‸ te leh ya‸ nyi hkʼa gaˬ, nawˬ hui hta‸ sheh kʼai laˇ 
chehˇ ve yoˬ. 
3Ngaˬ teˇ ceuˬ ceuˬ te ya‸ taˍ ve cawˬ kʼo, ya‸ nyi Gʼuiˬsha leh yawˇ leuˆ yuˬ 
taˍ ve jawˇmawˇ mehˆ gʼuˇ suhˍ venˇbaˆ oˇ ve hta‸ hpeu‸ maˍ laˇ-oˆ. Ngaˬ lehˬ 
chaw teˇ gʼaˇ gʼaˇ ve nuˇ leh piˉ laˬ teˇ hkeh hkeh yuˬ taˍ ve cawˬ aw laˇ. Ngaˬ 
chaw teˇ gʼaˇ gʼaˇ hta‸ heˍ caˇ ve leh fawˉ mehˍ piˇ ve cawˬ jaw laˇ. Chaw teˇ 

gʼaˇ gʼaˇ geh ngaˬ la‸ shawnˍ yuˬ caˇ ve cawˬ aw laˇ. Ngaˬ lehˬ awˬ ceuˬ oˇ 
hkʼe ve teˇ ceuˬ ceuˬ te taˍ ve cawˬ kʼo, ngaˬ yuˬ taˍ ve mawˇ oˇ ve awˬ pon 
awˬ hpfuhˇ kʼaw‸ shaiˍ laˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
4Chaw oˇ ve teˇ hpaˍ kʼaw‸ yaw hkʼaw‸ leh kʼoˆ ve, Nawˬ lehˬ ngaˬ hui hta‸ 
maˇ heˍ caˇ laˇ jaw leh, ngaˬ hui teˇ gʼaˇ hta‸ ka‸ maˇ fawˉ mehˍ laˇ jaw. 
Nawˬ lehˬ chaw teˇ gʼaˇ geh ka‸ mawˇ maˇ lawˬ yuˬ jaw, teh‸ kʼoˆ ve yoˬ. 
5Oˇ htaˇ Saˍmo-eˍlaˆ kʼoˆ ve, Ngaˬ lehˬ te‸ chiˉ venˇbaˆ taˍ kuiˬ maˇ cawˬ ve 
chaw hpeh‸ ve awˬ lawn, ya‸ nyi Gʼuiˬsha leh yawˇ leuˆ yuˬ taˍ ve jawˇmawˇ 
lehˬ shaˉ hkiˆ hpeh‸ ve yoˬ, teh‸ kʼoˆ ve yoˬ. Yawˇ hui kʼaw‸ yaw hkʼaw‸ leh, 
Gʼuiˬsha lehˬ ngaˬ hui ve shaˉ hkiˆ hpeh‸ ve yoˬ, teh‸ kʼoˆ ve yoˬ. 
6Saˍmo-eˍlaˆ kʼaw‸ caˉ leh kʼoˆ ve, Gʼuiˬsha lehˬ Moˉseˍ leh Aˍronˍ hui hta‸ 
leuˆ yuˬ leh, nawˬ hui ve awˬ puˍ awˬ pi teˇ hpaˍ hta‸ Eˇjiˇtu‸ mvuhˇmiˬ 
hkʼaw shiˍ tawˆ la piˇ taˍ ve yoˬ. 
7Chi beu‸ ngaˬ hui huˉ chehˇ taˍ kuiˬ lo hkʼa deh‸ huˉ taˍ-o‸. Gʼuiˬsha mehˆ 
gʼuˇ suhˍ ngaˬ nawˬ hui hta‸ venˇbaˆ taˍ leh, nawˬ hui ve awˬ puˍ awˬ pi teˇ 
hpaˍ leh nawˬ hui teˇ hpaˍ hta‸ Gʼuiˬsha hkʼaˬ hkʼe te ponˬ laˇ taˍ ve awˬ lawn 
teˇ hpaˍ, nawˬ hui hta‸ teˇ pawˆkʼaw‸ dawˇ nawˇ laˇ shaˍ. 
8Yaˍkoˆ leh yawˇ ve yehˬ yaˇ kʼa yaˇ teˇ hpaˍ Eˇjiˇtu‸ mvuhˇmiˬ lo kʼai leh, 
Eˇjiˇ tu‸ chaw teˇ hpaˍ yawˇ hui hta‸ fawˉ mehˍ piˇ ve teˇ yanˇ nawˬ hui ve 
awˬ puˍ awˬ pi teˇ hpaˍ Gʼuiˬsha hta‸ kuˬ ve yoˬ. Hkʼe te leh, Gʼuiˬsha Moˉseˍ 
leh Aˍronˍ hui hta‸ yawˇ hui geh kʼai tcuh leh, yawˇ hui hta‸ Eˇjiˇtu‸ 
mvuhˇmiˬ hkʼaw shiˍ tawˆ la piˇ peuˬ hkʼaw‸ nawˉ, mvuhˇmiˬ chi hkʼaw 
chehˇ tcuh taˍ ve yoˬ. 
9Ya‸ hkʼaˇ yawˇ hui Gʼuiˬsha hta‸ leunˇ kʼai ve yoˬ. Hkʼe te leh, Yawˇ lehˬ Haˍ 
zawˇ venˇ hta‸ uˉ peunˍ chehˇ ve jawˇmawˇ hta‸ cuˇ leh yawˇ hui hta‸ ca 
bawˆ la tcuh ve yoˬ. 
10Oˇ htaˇ yawˇ hui Gʼuiˬsha hta‸ kuˬ leh, Ngaˬ hui te ya‸ jaˇ peuˬ. Awˬ lawn 
kʼo, ngaˬ hui nawˬ hta‸ baˬ taˉ leh Baˍlaˆ gʼuiˬsha leh Aˍshaˆtaˍrehˆ gʼuiˬsha 
teˇ hpaˍ hta‸ oˉ kʼoˍ pui ve yoˬ. Ngaˬ hui hta‸ canˇ paˍ hui ve la‸ sheh hkʼaw 

ponˬ laˇ-oˆ. Oˇ hkʼe te ve kʼo, ngaˬ hui nawˬ hta‸ oˉ kʼoˍ kʼaw‸ pui tuˬ yoˬ, 
teh‸ kʼoˆ ve yoˬ. 
11Oˇ htaˇ, Gʼuiˬsha lehˬ nawˬ hui hta‸ ponˬ laˇ tuˬ Yeˍruˆbaˍbeˍlaˆ, Baˍrehˆ, Yeˍ 
hpaˍtaˆ leh Saˍmo-eˍlaˆ hui hta‸ peu laˇ leh, nawˬ hui gawˬ lehˍ gʼa chehˇ ve 
yoˬ. 
12Aˍmonˍ jawˇmawˇ Naˍhaˆ nawˬ hui hta‸ ca bawˆ la tuˬ laˬ chehˇ ve hta‸ 
nawˬ hui gʼa mawˬ ve teˇ yanˇ, nawˬ hui Gʼuiˬsha hta‸ chiˇ baˬ leh, Ngaˬ hui 
hta‸ uˉ peunˍ laˇ tuˬ jawˇmawˇ teˇ gʼaˇ heuˆ gaˇ ve yoˬ, teh‸ nawˬ hui ngaˬ hta
‸ kʼoˆ laˇ ve yoˬ. 
13Nyi loˬ. Chi beu‸ nawˬ hui leuˆ yuˬ taˍ ve jawˇmawˇ nawˬ hui geh chehˇ taˍ 
ve yoˬ. Nawˬ hui jawˇmawˇ teˇ gʼaˇ lawˬ leh Gʼuiˬsha nawˬ hui hta‸ jawˇmawˇ 
teˇ gʼaˇ piˇ laˇ taˍ peuˬ. 
14Nawˬ hui leh nawˬ hui ve jawˇmawˇ lehˬ, Gʼuiˬsha hta‸ kawˆ ve hkʼaw yawˇ 
ve tawˇ hta‸ na yuˬ leh yawˇ ve a loˍ hta‸ te ve kʼo, nawˬ hui hkʼa te ve teˇ 
hpaˍ uiˍ la da‸ la tuˬ yoˬ. 
15Ya‸ hkʼaˇ, nawˬ hui lehˬ yawˇ ve tawˇ hta‸ maˇ na yuˬ ve kʼo, yawˇ lehˬ 
nawˬ hui leh nawˬ hui ve jawˇmawˇ geh chehˇ tuˬ ve maˇ heˆ. 
16Chi hta‸ pa taw, chi beu‸ nawˬ hui chehˇ taˍ kuiˬ lo hkʼa deh‸ huˉ taˍ-o‸. 
Gʼuiˬsha lehˬ uiˍ jaˇ ve kanˉ teˇ maˬ te maˍ laˇ ve hta‸ nawˬ hui gʼa mawˬ tuˬ 
yoˬ. 
17Chi beu‸ lehˬ mvuhˇ goˇ ve awˬ yanˇ hpeh‸ ve maˇ heˆ laˇ. Ngaˬ bon lawˬ 
leh Gʼuiˬsha lehˬ mvuhˇ tawˍ leh mvuhˇ yeˬ laˬ piˇ tuˬ yoˬ. Chi hkʼe hpeh‸ la 
ve hta‸ nawˬ hui gʼa mawˬ ve kʼo, nawˬ hui jawˇmawˇ lawˬ ve lehˬ, Gʼuiˬsha 
hta‸ te ya‸ jaˇ peuˬ ve hta‸ nawˬ hui shiˍ la tuˬ yoˬ, teh‸ yawˇ hui hta‸ kʼoˆ 
piˇ ve yoˬ. 
18Hkʼe te leh, Saˍmo-eˍlaˆ bon lawˬ ve yoˬ. Oˇ htaˇ, Gʼuiˬsha lehˬ mvuhˇ tawˍ 
leh mvuhˇ yeˬ laˬ piˇ lawˬ ve yoˬ. Chaw oˇ ve hkʼa peu-eˬ Gʼuiˬsha leh Saˍmo-
eˍlaˆ hta‸ kawˆ jaˇ ve yoˬ. 

19Hkʼe te leh, yawˇ hui Saˍmo-eˍlaˆ hta‸ kʼoˆ piˇ ve, Ngaˬ hui maˇ gʼa suh tuˬ 
awˬ bon te leh nawˬ ve Gʼuiˬsha geh bon lawˬ laˇ-oˆ. Ngaˬ hui lehˬ awˬ kaˍ 
awˬ nu venˇbaˆ hkʼa biˇ cawˬ taˍ ve awˬ hkʼoˆ, ngaˬ hui jawˇmawˇ teˇ gʼaˇ 
kʼaw‸ lawˬ ve hkʼaw venˇbaˆ kʼaw‸ te peuˬ, teh‸ kʼoˆ ve yoˬ. 
20Oˇ htaˇ, Saˍmo-eˍlaˆ kʼaw‸ yaw hkʼaw‸ leh kʼoˆ ve, Taˇ kawˆ. Nawˬ hui haiˬ 
ve kanˉ chi hta‸ te peuˬ ve htawˇ, Gʼuiˬsha hta‸ taˇ baˬ. Nawˬ hui ve nyi ma 
awˬ tawˬ hkʼa gaˬ yawˇ ve kanˉ hta‸ te-o. 
21Maˇ heˆ heˆ ve gʼuiˬsha teˇ hpaˍ hkʼaˇ suh taˇ kʼai. Yawˇ hui lehˬ nawˬ hui hta
‸ ga laˇ maˇ puiˉ leh, ponˬ laˇ maˇ puiˉ. Aw lawn kʼo, yawˇ hui lehˬ te‸ chiˉ 
tcuhˉ kuiˬ maˇ cawˬ leh hkʼe leˇ hpeh‸ ve yoˬ. 
22Gʼuiˬsha lehˬ, nawˬ hui hta‸ yawˇ ve chaw hpeh‸ la piˇ tuˬ ka ti‸ te taˍ peuˬ 
ve pa taw, nawˬ hui hta‸ chiˇ baˬ laˇ tuˬ ve maˇ heˆ. 
23Nawˬ hui yawˇ hta‸ maˇ gʼa te ya‸ tuˬ, Gʼuiˬsha lehˬ ngaˬ hta‸ nawˬ hui awˬ 
pon hkʼaˬ htaˆ ka‸ bon lawˬ tcuh laˇ chehˇ ve yoˬ. Nawˬ hui te keunˍ te cawˇ 
ve kanˉ teˇ hpaˍ ngaˬ nawˬ hui hta‸ maˍ laˇ tuˬ yoˬ. 
24Nawˬ hui ve nyi ma awˬ tawˬ hkʼa gaˬ, Gʼuiˬsha hta‸ kawˆ leh yawˇ ve kanˉ 
hta‸ te-o. Yawˇ nawˬ hui awˬ pon uiˍ jaˇ ve kanˉ hkʼaˬ ma te laˇ taˍ peuˬ ve 
hta‸ htawˇ dawˇ nawˇ-oˆ. 
25Ya‸ hkʼaˇ, nawˬ hui lehˬ venˇbaˆ hta‸ ceh tiˉ kʼaw‸ caˉ leh te kʼai chehˇ ve 
kʼo, nawˬ hui leh nawˬ hui ve jawˇmawˇ lehˬ luˬ kuiˬ sheˆ kuiˬ lo gʼa gaˬ tuˬ 
yoˬ, teh‸ yawˇ hui hta‸ kʼoˆ piˇ ve yoˬ. 

1 Saˍmo-eˍlaˆ li‸ 13 

Hpiˇliˇtiˆ chaw hui hta‸ ma‸ bawˆ ve 

1Sawˉlu‸ jawˇmawˇ hpeh‸ la ve teˇ yanˇ, yawˇ ve a sha‸ 30 hkʼaw‸ gaˬ peuˬ ve 
yoˬ. Yawˇ lehˬ Iˉsaˍreˍlaˆ chaw hui hta‸ awˇ chi hkʼaw‸ uˉ peunˍ ve yoˬ. 
2Sawˉlu‸ lehˬ Iˉsaˍreˍlaˆ ma‸ yaˇ 3,000 gʼaˇ hta‸ leuˆ yuˬ peuˬ hkʼaw‸ nawˉ, 
awˬ nu ve chaw hkʼa peu-eˬ hta‸ a shu yawˇ ve yehˬ lo kʼaw‸ kʼo‸-e tcuh ve 
yoˬ. Yawˇ lehˬ ma‸ yaˇ 2,000 gʼaˇ hta‸ yawˇ geh teˇ geh Miˆmaˆ venˇ leh 
Beˍteˍlaˆ mvuhˇmiˬ hkʼaw chehˇ tcuh taˍ ve yoˬ. Awˬ nu ve ma‸ yaˇ 1,000 gʼa 

hta‸ Beˍyaˬmenˍ chaw hui ve mvuhˇmiˬ hkʼaw cawˬ ve Giˇbaˍ venˇ hkʼaw 
yawˇ ve yaˇ paˍ Yawˇnaˆtanˍ geh chehˇ tcuh taˍ ve yoˬ. 
3Yawˇnaˆtanˍ lehˬ, Giˇbaˍ venˇ hkʼaw chehˇ ve Hpiˇliˇtiˆ ma‸ poˍ lonˉ hta‸ tiˇ 
pehˍ ve yoˬ. Oˇ htaˇ Sawˉlu‸ lehˬ Heˍbrehˇ chaw teˇ hpaˍ ma‸ bawˆ kuiˬ lo laˬ 
tuˬ Iˉsaˍreˍlaˆ mvuhˇmiˬ hkʼaˬ ti chi ti lo nuˇ hkaw ca meuˆ tcuh ve yoˬ. 
4Sawˉlu‸ lehˬ Hpiˇliˇtiˆ ma‸ poˍ lonˉ hta‸ tiˇ pehˍ peuˬ ve awˬ lawn leh 
Hpiˇliˇtiˆ chaw teˇ hpaˍ yawˇ hta‸ cha‸ naˬ jaˇ peuˬ ve awˬ lawn hta‸ 
Iˉsaˍreˍlaˆ chaw teˇ hpaˍ gʼa shiˍ ve teˇ yanˇ, yawˇ hui hkʼa peu-eˬ Giˇlaˍgaˍ 
venˇ lo Sawˇlu‸ geh hpawnˬ laˬ ve yoˬ. 
5Hpiˇliˇtiˆ chaw teˇ hpaˍ htawˇ, Iˉsaˍreˍlaˆ chaw hui hta‸ bawˆ da‸ tuˬ tawˆ la 
ve yoˬ. Yawˇ hui lehˬ iˉ mvuhˇ lawˬ 30,000 leh iˉ mvuhˇ ciˇ ve ma‸ yaˇ 6,000 
gʼaˇ cawˬ ve yoˬ. Chi awˬ hkʼoˆ, yawˇ hui ve ma‸ yaˇ teˇ hpaˍ lehˬ laˇ tsuhˇ 
gʼuiˬ pfuhˍ lo cawˬ ve shehˇ shiˍ hkʼa shuˍ maˇ jaˇ ve yoˬ. Yawˇ hui lehˬ 
Beˍtaˍvenˍ venˇ mvuhˇ nyi tawˆ hpawˇ lo cawˬ ve Miˆmaˆ venˇ lo kʼai leh oˇ 
kaˬ lo deh chehˇ taˍ ve yoˬ. 
6Hpiˇliˇtiˆ chaw hui lehˬ Iˉsaˍreˍlaˆ chaw hui hta‸ hehnˇ chaweh te piˇ ve pa 
taw, yawˇ hui haˉ kʼoˍ, haˉ hpawˇ leh nanˬ bawˍ teˇ hpaˍ hkʼaw ca hpaw va‸ 
taˍ ve yoˬ. 
7Iˉsaˍreˍlaˆ chaw teˇ hpaˍ Yawˇdanˍ iˉ kaˆ lawˬ hta‸ hkanˍ tawˆ-e leh Gaˆ leh 
Giˇlaˆ mvuhˇmiˬ lo hpaw-e ve yoˬ. Sawˉlu‸ lehˬ Giˇlaˍgaˍ venˇ hkʼaw chehˇ taˍ 
leh, yawˇ geh chehˇ taˍ ve chaw teˇ hpaˍ htawˇ kaw ˆcheˇ chehˇ ve yoˬ. 
8Saˍmo-eˍlaˆ kʼoˆ piˇ taˍ ve hkʼe, Sawˉlu‸ lehˬ Saˍmo-eˍlaˆ hta‸ suhˍ nyi hkʼa 
gaˬ law chehˇ taˍ ve yoˬ. Ya‸ hkʼaˇ, Saˍmo-eˍlaˆ Giˇlaˍgaˍ venˇ lo maˇ laˬ. Hkʼe 
te leh, ma‸ yaˇ teˇ hpaˍ hpaˍ Sawˉlu‸ hta‸ baˬ taˉ leh hpaw-e ve yoˬ. 
9Oˇ htaˇ Sawˉlu‸ lehˬ, Ngaˬ geh lo tuˉ tanˇ tuˬ yuˬ veu laˇ-oˆ, teh‸ yawˇ hui hta
‸ kʼoˆ piˇ ve yoˬ. Hkʼe te leh, yawˇ tuˉ tanˇ tuˬ oˇ ve hta‸ tuˉ tanˇ ve yoˬ. 
10Yawˇ tuˉ tanˇ peuˬ ve teˇ yanˇ Saˍmo-eˍlaˆ gaˬ la ve yoˬ. Hkʼe te leh, Sawˉlu‸ 
yawˇ hta‸ ca ha‸ yuˬ tuˬ kʼai ve yoˬ. 

11Oˇ htaˇ Saˍmo-eˍlaˆ lehˬ, Nawˬ hkʼaˬhkʼe te ve le, teh‸ yawˇ hta‸ kʼoˆ piˇ ve 
yoˬ. Sawˉlu‸ kʼaw‸ yaw hkʼaw‸ leh kʼoˆ ve, Ngaˬ ve chaw teˇ hpaˍ ngaˬ hta‸ 
baˬ taˉ leh hpaw-e chehˇ ve hta‸ gʼa mawˬ ve yoˬ. Nawˬ htawˇ kʼoˆ taˍ ve hkʼe 
haˆ maˇ gaˬ la ve awˬ hkʼoˆ, Hpiˇliˇtiˆ chaw teˇ hpaˍ lehˬ Miˆmaˆ venˇ hkʼaw 
hpoˆ chehˇ taˍ ve yoˬ. 
12Chi hta‸ pa taw, Hpiˇliˇtiˆ chaw teˇ hpaˍ choˬ kaˬ ngaˬ chehˇ taˍ kuiˬ 
Giˇlaˍgaˍ venˇ hta‸ ca bawˆ la tuˬ yoˬ. Ngaˬ lehˬ Gʼuiˬsha hta‸ te‸ chiˉ maˇ gʼa 
na nyi sheˍ teh‸ dawˇ leh, Gʼuiˬsha hta‸ tuˉ tanˇ piˇ peuˬ ve yoˬ, teh‸ kʼoˆ ve 
yoˬ. 
13Oˇ htaˇ Saˍmo-eˍlaˆ yawˇ hta‸ kʼoˆpiˇ ve, Nawˬ te ve kanˉ lehˬ a ciˉ ka‸ maˇ 
cawˇ. Nawˬ lehˬ Gʼuiˬsha kʼoˆ taˍ ve tawˇ hta‸ ponˬ leuˉ ve yoˬ. Nawˬ Gʼuiˬsha 
ve tawˇ hta‸ hkʼa deh‸ na yuˬ chehˇ ve hkʼe kʼo, Gʼuiˬsha lehˬ nawˬ leh nawˬ 
ve awˬ ceuˬ awˬ hkʼaˇ teˇ hpaˍ hta‸, Iˉsaˍreˍlaˆ chaw hui awˬ hkʼoˆ co co taiˍ 
taiˍ uˉ peunˍ tcuh laˇ tuˬ yoˬ. 
14Ya‸ hkʼaˇ, nawˬ lehˬ chi beu‸ awˬ gʼuˇ suhˍ caˉ leh gʼa kʼaw‸ uˉ peunˍ tuˬ ve 
maˇ heˆ. Nawˬ Gʼuiˬsha ve tawˇ hta‸ maˇ na yuˬ ve pa taw, Gʼuiˬsha lehˬ yawˇ 
nyi ma cawˇ ve chaw hta‸ ca leh, yawˇ ve chaw teˇ hpaˍ hta‸ uˉ peunˍ tcuh 
tuˬ yoˬ, teh‸ yawˇ hta‸ kʼoˆ piˇ ve yoˬ. 
15Oˇ hkʼe kʼoˆ peuˬ hkʼaw‸ nawˉ, Saˍmo-eˍlaˆ Giˇlaˍgaˍ venˇ hkʼaw tawˆ kʼai ve 
yoˬ. Cawˬ taˍ sheˍ ve ma‸ yaˇ teˇ hpaˍ Sawˉlu‸ hkʼaˇ suh gʼa‸ kʼai ve yoˬ. 
Yawˇ hui Giˇlaˍgaˍ venˇ hkʼaw tu leh Beˍyaˍmenˍ chaw hui ve mvuhˇmiˬ 
hkʼaw cawˬ ve Giˇbaˍ venˇ lo kʼai ve yoˬ. Sawˉlu‸ lehˬ yawˇ ve ma‸ yaˇ teˇ 
hpaˍ hta‸ kʼaw‸ gʼaw nyi leh, ma‸ yaˇ 600 gʼaˇ ceh cawˬ taˉ ve hta‸ gʼa mawˬ 
ve yoˬ. 
16Sawˉlu‸, yawˇ ve yaˇ Yawˇnaˆtanˍ leh yawˇ ve ma‸ yaˇ teˇ hpaˍ, Beˍyaˍmenˍ 
chaw hui ve mvuhˇmiˬ hkʼaw cawˬ ve Giˇbaˍ venˇ hkʼaw chehˇ taˍ ve yoˬ. Hpiˇ 
liˇtiˆ chaw teˇ hpaˍ lehˬ Miˆmaˆ venˇ hkʼaw deh chehˇ taˍ ve yoˬ. 
17Hpiˇliˇtiˆ chaw teˇ hpaˍ shehˆ moˍ pehˬ leh tawˆ la ve yoˬ. Teˇ moˍ lehˬ Shuˇ-
aˍ mvuhˇmiˬ hkʼaw cawˬ ve Awˇhpaˍraˆ venˇ hpawˇ lo kʼai leh, 

18awˬ nu ve teˇ moˍ lehˬ Zeˍbonˍ lawˬ hkʼo‸ coˇ paˉ lo cawˬ ve hkʼaw hkʼoˆ lo 
taˆ-e ve yoˬ. 
19Iˉsaˍreˍlaˆ chaw hui ve mvuhˇmiˬ hkʼaw lo ca liˉ paˍ teˇ gʼaˇ ka‸ maˇ cawˬ. 
Awˬ lawn kʼo, Hpiˇliˇtiˆ chaw teˇ hpaˍ lehˬ Heˍbrehˇ chaw hui hta‸ aˉhtaw leh 
gehˇ te yehˇ tuˬ a hkaw-anˬ maˇ piˇ. 
20(Chi hta‸ pa taw, Iˉsaˍreˍlaˆ chaw teˇ hpaˍ lehˬ, yawˇ hui ve laˇ hpuiˇ, ceˉ 
ceˇ, ciˉ kʼoˆ, leh law‸ kʼawˉ teˇ hpaˍ hta‸ kʼaw‸ gu shoˆ tuˬ Hpiˇliˇtiˆ chaw hui 
geh gʼa kʼai ve yoˬ. 
21Ceˉ ceˇ leh law‸ kʼawˉ gu shoˆ ve awˬ hpfuhˇ lehˬ, teˇ hteh‸ hkʼe gʼa piˇ leh, 
laˇ hpuiˇ leh ciˉ kʼoˆ gu shoˆ ve awˬ hpfuhˇ lehˬ 2 hteh‸ hkʼe gʼa piˇ ve yoˬ.) 
22Chi hta‸ pa taw, ma‸ bawˆ kuiˬ lo Sawˉlu‸ leh Yawˇnaˆtanˍ maˇ heˆ ve kʼo, 
awˬ nu ve Iˉsaˍreˍlaˆ ma‸ yaˇ teˇ gʼaˇ ka‸ aˉhtaw leh gehˇ maˇ cawˬ. 
23Hpiˇliˇtiˆ chaw teˇ hpaˍ lehˬ Miˆmaˆ kʼaˍ le‸ hta‸ hkʼa deh‸ shaw taˍ ve yoˬ. 

1 Saˍmo-eˍlaˆ li‸ 14 

Yawˇnaˆtanˍ ma‸ bawˆ ve awˬ lawn 

1Teˇ nyi htaˇ Yawˇnaˆtanˍ lehˬ, Ngaˬ huiˉ maˬ Hpiˇliˇtiˆ chaw hui deh chehˇ taˍ 
kuiˬ lo kʼai-a veuˬ, teh‸ yawˇ ve la‸ caˉ pfuhˇ paˍ hta‸ kʼoˆ piˇ ve yoˬ. Ya‸ 
hkʼaˇ, awˬ lawn chi Yawˇnaˆ tanˍ yawˇ ve awˬ pa hta‸ maˇ hto piˇ. 
2Sawˇlu‸ lehˬ Giˇbaˍ venˇ hta‸ maˇ vuiˇ maˇ neˇ kuiˬ lo cawˬ ve Miˆgonˍ teh‸ 
kʼoˆ ve chehˇ kuiˬ lo aˉ ci ku cehˬ hawˉ deh chehˇ taˍ ve yoˬ. Yawˇ geh ma‸ 
yaˇ 600 gʼaˇ chehˇ taˍ ve yoˬ. 
3(Awˬ yanˇ oˇ ve hkʼaw Gʼuiˬsha ve ka ti‸ shaˉ caˆ ta kʼoˍ hta‸ taˆ chehˇ ve 
chaw lehˬ, Shiˉlonˍ venˇ hkʼaw paw hkuˇ te chehˇ ve Eˇliˆ leh Hpiˇneˍhaˆ ve 
awˬ hawehˍ, Iˉhkaˍboˆ awˬ viˉ paˍ Aˍhiˆtaˆ ve yaˇ Aˍhiˇyaˆ hpeh‸ ve yoˬ.) 
Yawˇnaˆ tanˍ tawˆ kʼai ve hta‸ chaw teˇ gʼaˇ ka‸ maˇ shiˍ. 
4Yawˇnaˆtanˍ Hpiˇliˇtiˆ chaw hui deh chehˇ kuiˬ lo kʼai ve ya‸ kʼaw hpuiˇ lo 
haˉ pui shiˍ lonˉ teˇ hpawˇ teˇ maˬ cawˬ taˍ ve yoˬ. Haˉ pui shiˍ lonˉ oˇ ve teˇ 
maˬ lehˬ Bawˇzehˆ teh‸ kʼoˆ leh, teˇ maˬ lehˬ, Seˍneˍ teh‸ kʼoˆ ve yoˬ. 

5Haˉ pui shiˍ teˇ maˬ lehˬ kʼaˍ le‸ awˬ na hpawˇ Miˆmaˆ venˇ hpawˇ lo cawˬ 
leh, teˇ maˬ lehˬ kʼaˍ le‸ awˬ hawˉ hpawˇ Geˍbaˍ venˇ hpawˇ lo cawˬ ve yoˬ. 
6Oˇ htaˇ Yawˇnaˆtanˍ yawˇ ve ma‸ yaˇ hta‸ kʼoˆ piˇ ve, Ngaˬ huiˉ maˬ 
buiˇshaˆaˉnaˆ chaw hpeh‸ ve Hpiˇliˇtiˆ chaw hui deh chehˇ taˍ kuiˬ lo kʼai-a 
veuˬ. Gʼuiˬsha ngaˬ huiˉ maˬ hta‸ ga laˇ tuˬ yoˬ hehˉ. Yawˇ ga laˇ ve kʼo, ngaˬ 
huiˉ maˬ nyiˇ gʼaˇ tiˉ hpeh‸ ve ka‸ chaw teˇ gʼaˇ ka‸ tawˍ taˍ laˇ gʼa tuˬ ve 
maˇ heˆ, teh‸ yawˇ hta‸ kʼoˆ piˇ ve yoˬ. 
7Oˇ htaˇ yawˇ ve ma‸ yaˇ lehˬ, Nawˬ te gaˇ ve hkʼe te-o. Ngaˬ nawˬ geh chehˇ 
taˍ ve yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
8Yawˇnaˆtanˍ kʼaw‸ kʼoˆ ve, Da‸ ve yoˬ. Ngaˬ huiˉ maˬ gʼuˇ suhˍ kʼai leh shaw 
chehˇ ve chaw oˇ ve teˇ hpaˍ hta‸ ngaˬ huiˉ maˬ awˬ to ca maw piˇ shaˬ. 
9Yawˇ hui lehˬ ngaˬ huiˉ maˬ hta‸ teˇ hkui law taˍ laˇ tuˬ kʼoˆ laˇ ve kʼo, yawˇ 
hui ngaˬ huiˉ maˬ geh gaˬ la htaˇ hkʼa gaˬ law taˍ piˇ-a. 
10Ya‸ hkʼaˇ, yawˇ hui lehˬ ngaˬ huiˉ maˬ hta‸ yawˇ hui geh taˆ la tuˬ kʼoˆ laˇ 
ve kʼo, yawˇ hui geh kai-a. Awˬ lawn kʼo, chi ve lehˬ Gʼuiˬsha ngaˬ huiˉ maˬ 
hta‸ gʼaˇ shehˍ hpaˇ hpeh‸ la piˇ tuˬ ve awˬ heˆ hpeh‸ ve yoˬ, teh‸ kʼoˆ ve 
yoˬ. 
11Hkʼe te leh, yawˇ huiˉ maˬ lehˬ Hpiˇliˇtiˆ chaw yawˇ huiˉ maˬ hta‸ mawˬ 
hpeh‸ kuiˬ lo hpanˍ kʼai ve yoˬ. Oˇ htaˇ Hpiˇliˇtiˆ chaw teˇ hpaˍ lehˬ, Nyi loˬ. 
Heˍbrehˇ chaw teˇ hpaˍ yawˇ hui va‸ chehˇ taˍ kuiˬ haˉ kʼoˍ hkʼaw tawˆ la 
chehˇ ve yoˬ, teh‸ kʼoˆ ve yoˬ. 
12Hkʼe te leh, Hpiˇliˇtiˆ chaw teˇ hpaˍ lehˬ, Choˬ kaˬ lo taˆ la-o. Nawˬ huiˉ maˬ 
hta‸ kʼoˆ laˇ tuˬ cawˬ ve yoˬ, teh‸ Yawˇnaˆtanˍ leh yawˇ ve ma‸ yaˇ hta‸ kʼoˆ 
piˇ ve yoˬ. Oˇ htaˇ Yawˇnaˆtanˍ lehˬ, Ngaˬ hkʼaˇ suh laˬ-o‸. Gʼuiˬsha lehˬ 
Iˉsaˍreˍlaˆ chaw hui hta‸ gʼaˇ shehˍ hpaˇ hpeh‸ la piˇ taˍ peuˬ, teh‸ yawˇ ve 
ma‸ yaˇ hta‸ kʼoˆ piˇ ve yoˬ. 
13Hkʼe te leh Yawˇnaˆtanˍ yawˇ ve ma‸ yaˇ yawˇ hui geh gaˆ taˆ-e leh, 
Hpiˇliˇtiˆ chaw oˇ ve teˇ hpaˍ hta‸ tiˇ pehˍ piˇ ve yoˬ. 

14Oˇ ve teˇ nyi Yawˇnaˆtanˍ leh yawˇ ve ma‸ yaˇ lehˬ, caˬ nyiˇ hpoˆ miˬ hkʼe 
hui ve chehˇ kuiˬ lo chaw 20 gʼaˇ hta‸ tiˇ pehˍ piˇ ve yoˬ. 
15Awˬ baˬ hpawˇ lo shaw chehˇ ve Hpiˇliˇtiˆ ma‸ yaˇ teˇ hpaˍ leh ta‸ hkʼaw 
chehˇ taˍ ve ma‸ yaˇ hkʼa peu-eˬ kawˆ jaˇ ve yoˬ. Miˬ htawˇ hiˆ la leh chaw 
hkʼa peu-eˬ kawˆ jaˇ ve yoˬ. 

Hpiˇliˇtiˆ chaw hui hta‸ bawˆ gʼaˇ ve 

16Beˍyaˍmenˍ chaw hui ve mvuhˇmiˬ, Giˇbaˍ venˇ hkʼaw shaw chehˇ ve Sawˉlu
‸ ve ma‸ yaˇ teˇ hpaˍ lehˬ, Hpiˇliˇtiˆ chaw hui gʼuiˇ hpaw-e chehˇ ve hta‸ gʼa 
mawˬ ve yoˬ. 
17Oˇ htaˇ Sawˉlu‸ lehˬ, A shu mehˉ kʼai ve naˍ, ma‸ yaˇ teˇ hpaˍ hta‸ gʼaw 
nyi-o, teh‸ yawˇ ve chaw teˇ hpaˍ hta‸ tawˇ piˇ ve yoˬ. Hkʼe te leh, yawˇ hui 
ma‸ yaˇ teˇ hpaˍ hta‸ gʼaw nyi ve teˇ yanˇ, Yawˇnaˆtanˍ leh yawˇ ve la‸ caˉ 
pfuhˇ shehˍ hpaˇ mehˉ kʼai taˍ ve hta‸ gʼa mawˬ ve yoˬ. 
18Oˇ htaˇ Sawˉlu‸ lehˬ, Gʼuiˬsha ve ka ti‸ shaˉ caˆ ta kʼoˍ hta‸ choˬ kaˬ lo yuˬ 
veu laˇ-oˆ, teh‸ Aˍbiˇyaˆ hta‸ kʼoˆ piˇ ve yoˬ. (Awˬ yanˇ oˇ ve hkʼaw, ka ti‸ 
shaˉ caˆ ta kʼoˍ oˇ ve lehˬ Iˉsaˍreˍlaˆ chaw hui gʼuˇ suhˍ lo chehˇ taˍ ve yoˬ.) 
19Sawˉlu‸ paw hkuˇ hta‸ tawˇ yaw piˇ chehˇ ve teˇ yanˇ, Hpiˇliˇtiˆ chaw teˇ 
hpaˍ shaˬ te shaˬ kawˆ jaˇ leh gʼuiˇ hpaw-e chehˇ ve yoˬ. Hkʼe te leh Sawˉlu‸ 
lehˬ, Teˇ hkui law sheˍ, teh‸ paw hkuˇ hta‸ kʼoˆ piˇ ve yoˬ. 
20Oˇ ve hkʼaw‸ nawˉ, Sawˉlu‸ lehˬ yawˇ ve ma‸ yaˇ teˇ hpaˍ hta‸ shiˍ veu leh 
Hpiˇ liˇtiˆ chaw hui hta‸ ca bawˆ-e ve yoˬ. Hpiˇliˇtiˆ chaw hui kawˆ jaˇ ve pa 
taw, awˬ chawˇ chawˇ kʼaw‸ chaw da‸ chehˇ ve yoˬ. 
21Ponˬ laˬ htaˇ Hpiˇliˇtiˆ chaw hui hpawˇ lo chehˇ taˍ ve Iˉsaˍreˍlaˆ chaw teˇ 
hpaˍ htawˇ nyi ma kʼaw‸ pa leh, Sawˉlu‸ leh Yawˇnaˆtanˍ hta‸ ca kʼaw‸ 
pawnˇ la ve yoˬ. 
22Eˇhpaˍrenˍ mvuhˇmiˬ hkʼaw hkʼoˆ lawˬ hkʼoˆ lo ca va‸ chehˇ taˍ ve Iˉsaˍreˍlaˆ 
chaw teˇ hpaˍ lehˬ, Hpiˇliˇtiˆ chaw gʼuiˇ hpaw-e chehˇ ve awˬ hkawˇ gʼa kaˇ ve 
yoˬ. Hkʼe te leh, yawˇ hui htawˇ ya‸ la leh, Hpiˇliˇtiˆ chaw hui hta‸ ga gʼa‸ 
bawˆ ve yoˬ. 

23Oˇ ve teˇ nyi Gʼuiˬsha Iˉsaˍreˍlaˆ chaw hui hta‸ ponˬ piˇ ve yoˬ. Yawˇ hui lehˬ 
Baˍtaˍvenˍ venˇ oˇ paˉ hpawˇ lo hkʼa gaˬ canˇ paˍ teˇ hpaˍ hta‸ gʼa‸ yuˬ kʼai 
ve yoˬ. 

Sawˉlu‸ ve tawˇ hta‸ Yawˇnaˆtanˍ ponˬ leuˉ ve 

24Oˇ ve teˇ nyi Iˉsaˍreˍlaˆ chaw teˇ hpaˍ awˍ meu‸ jaˇ ve yoˬ. Awˬ lawn kʼo 
Sawˉ lu‸ lehˬ, Ngaˬ ve canˇ paˍ hta‸ maˇ gʼa kʼaw‸ te hkʼaw‸ piˇ sheˍ ve ceh 
ceh, ya‸ nyi caˇ tuˬ caˇ ve chaw lehˬ hkeu ve hta‸ gʼa hkanˍ tuˬ yoˬ, teh‸ kʼoˆ 
piˇ taˍ ve pa taw yoˬ. Hkʼe te leh, chaw oˇ ve teˇ hpaˍ lehˬ teˇ nyi tanˇ vanˇ caˇ 
tuˬ te‸ chiˉ maˇ caˇ. 
25Yawˇ hui hkʼa peu-eˬ suhˆ tsuh cawˬ kuiˬ lo hpawnˬ laˬ ve yoˬ. Oˇ kaˬ lo pehˇ 
gʼuiˬ hkʼa biˇ cawˬ ve hta‸ yawˇ hui gʼa mawˬ ve yoˬ. 
26Suhˆ tsuh cawˬ kuiˬ lo pehˇ gʼuiˬ hkʼa biˇ cawˬ taˍ ve htawˇ, yawˇ hui lehˬ 
Sawˉ lu‸ hkeu ve hta‸ kawˆ ve pa taw, chaw teˇ gʼaˇ ka‸ pehˇ gʼuiˬ hta‸ yuˬ 
caˇ maˇ haˆ. 
27Ya‸ hkʼaˇ, Yawˇnaˆtanˍ lehˬ yawˇ awˬ pa oˇ hkʼe kʼoˆ taˍ ve tawˇ hta‸ maˇ 
gʼa kaˇ. Hkʼe te leh, yawˇ ve gehˇ tuˇ pehˇ nawˉ diˬ hkʼaw juˆ keu leh oˇ kaˬ lo 
ngawˉ taˍ ve pehˇ gʼuiˬ hta‸ caˇ ve yoˬ. Oˇ htaˇ, yawˇ teˇ cawˬ haˉ awˬ gʼaˇ 
kʼaw‸ biˇ la ve yoˬ. 
28Oˇ htaˇ ma‸ yaˇ teˇ gʼaˇ lehˬ, Ngaˬ hui teˇ gʼaˇ le le htawˇ awˬ meu‸ leh gʼaˇ 
nuˇ jaˇ chehˇ ve yoˬ. Ya‸ hkʼaˇ nawˬ pa lehˬ, Ya‸ nyi caˇ tuˬ caˇ ve chaw hkeu 
ve hta‸ gʼa hkanˍ tuˬ yoˬ, teh‸ ngaˬ hui hta‸ kʼoˆ laˇ taˍ ve yoˬ, teh‸ yawˇ hta
‸ kʼoˆ piˇ ve yoˬ. 
29Yawˇnaˆtanˍ kʼaw‸ yaw hkʼaw‸ leh kʼoˆ ve, Ngaˬ pa teˇ gʼaˇ kanˉ te kʼo hkʼa 
deh‸ maˇ dawˇ nyi puiˉ. Chi beu‸ ngaˬ pehˇ gʼuiˬ a ciˉ gʼa caˇ leh hkʼaˬ ma 
awˬ gʼaˇ kʼaw‸ cawˬ la peuˬ ve hta‸ nyi sheˍ. 
30Ya‸ nyi ngaˬ hui ve chaw teˇ hpaˍ canˇ paˍ hta‸ bawˆ da‸ chehˇ ve teˇ yanˇ, 
a shu yawˇ pfuhˇ taˍ ve caˇ tuˬ hta‸ caˇ ve hkʼe kʼo, hkʼaˬ ma awˬ gʼaˇ cawˬ 
tuˬ ve le. Yawˇ hui Hpiˇliˇtiˆ chaw hkʼaˬ ma ma hta‸ tiˇ pehˍ gʼa tuˬ ve hta‸ 
dawˇ nyi sheˍ, teh‸ kʼoˆ ve yoˬ. 

31Oˇ ve teˇ nyi Iˉsaˍreˍlaˆ chaw teˇ hpaˍ lehˬ, Miˆmaˆ venˇ hta‸ te leh Aˍjaˍlonˍ 
venˇ lo hkʼa gaˬ, Hpiˇliˇtiˆ chaw hui hta‸ bawˆ gʼaˇ ve yoˬ. Iˉsaˍreˍlaˆ chaw teˇ 
hpaˍ gʼaˇ nuˇ leh awˍ meu‸ jaˇ peuˬ ve yoˬ. 
32Hkʼe te leh, yawˇ hui canˇ paˍ teˇ hpaˍ geh bawˆ yuˬ gʼa taˍ ve yawˬ leh nuˇ 
teˇ hpaˍ hta‸ tiˇ pehˍ leh, awˬ suhˍ geh teˇ geh caˇ ve yoˬ. 
33Oˇ htaˇ, chaw teˇ hpaˍ hpaˍ Sawˉlu‸ geh kʼai leh, Nyi loˬ. Nawˬ ve chaw teˇ 
hpaˍ shaˍ hta‸ awˬ suhˍ geh teˇ geh caˇ leh, Gʼuiˬsha hta‸ te ya‸ chehˇ ve yoˬ, 
teh‸ yawˇ hta‸ kʼoˆ piˇ ve yoˬ. Oˇ htaˇ Sawˉlu‸ kʼoˆ ve, Nawˬ hui lehˬ shaˍ ti‸ 
maˇ cawˬ ve chaw teˇ hpaˍ hpeh‸ ve yoˬ. Choˬ kaˬ ngaˬ geh haˉ pui shiˍ lonˉ 
teˇ maˬ hpfuhˆ veu laˇ-oˆ. 
34Peuˬ hkʼaw‸ nawˉ, chaw oˇ ve teˇ hpaˍ geh kʼai leh, yawˇ hui ve nuˇ, yawˬ 
teˇ hpaˍ choˬ kaˬ lo gʼa‸ veu laˇ tuˬ ca kʼoˆ piˇ-oˆ. Yawˇ hui lehˬ, shaˍ hta‸ awˬ 
suhˍ geh teˇ geh caˇ leh, Gʼuiˬsha hta‸ maˇ gʼa te ya‸ tuˬ, nuˇ, yawˬ, oˇ ve teˇ 
hpaˍ hta‸ choˬ kaˬ lo tiˇ pehˍ leh gʼa te caˇ ve yoˬ, teh‸ yawˇ hui hta‸ kʼoˆ piˇ 
ve yoˬ. Hkʼe te leh, oˇ ve teˇ haˉ yawˇ hui nuˇ hkʼa peu-eˬ ve hta‸ oˇ kaˬ lo gʼa
‸ veu laˇ leh tiˇ pehˍ ve yoˬ. 
35Sawˇlu‸ lehˬ oˇ kaˬ lo Gʼuiˬsha hta‸ tuˉ tanˇ kuiˬ teˇ maˬ te ve yoˬ. Chi lehˬ, 
Sawˉlu‸ awˉ lawˉ peuˇ teˇ pawˆ te ve tuˉ tanˇ kuiˬ hpeh‸ ve yoˬ. 
36Oˇ ve hkʼaw‸ nawˉ Sawˉlu‸ lehˬ, Hkeu‸, mvuhˇ hpeu‸ htaˇ ngaˬ hui 
Hpiˇliˇtiˆ chaw hui hta‸ ca bawˆ leh, yawˇ hui hkʼa peu-eˬ ve hta‸ te luˬ te 
sheˆ piˇ-a veuˬ, teh‸ yawˇ ve ma‸ yaˇ teˇ hpaˍ hta‸ kʼoˆ piˇ ve yoˬ. Oˇ htaˇ 
yawˇ ve ma‸ yaˇ teˇ hpaˍ lehˬ, Nawˬ te gaˇ ve hkʼe te-o, teh‸ yawˇ hta‸ kʼaw‸ 
yaw hkʼaw‸ piˇ ve yoˬ. Ya‸ hkʼaˇ paw hkuˇ lehˬ, Ngaˬ hui Gʼuiˬsha hta‸ awˉ 
lawˉ na nyi shaˍ, teh‸ kʼoˆ ve yoˬ. 
37Hkʼe te leh Sawˉlu‸ Gʼuiˬsha hta‸ na nyi leh, Ngaˬ Hpiˇliˇtiˆ chaw hui hta‸ 
gʼa ca bawˆ tuˬ laˇ. Nawˬ ngaˬ hta‸ gʼaˇ shehˍ hpaˇ hpeh‸ la piˇ tuˬ ve laˇ, teh
‸ kʼoˆ ve yoˬ. Ya‸ hkʼaˇ, oˇ ve teˇ nyi Gʼuiˬsha yawˇ hta‸ maˇ kʼaw‸ yaw 
hkʼaw‸ piˇ. 

38Oˇ htaˇ, Sawˉlu‸ Iˉsaˍreˍlaˆ awˬ hoˉ awˬ naˬ teˇ hpaˍ hta‸ kʼoˆ piˇ ve, Ya‸ nyi 
a shu teˇ gʼaˇ venˇbaˆ te taˍ ve hta‸ gʼa shiˍ tuˬ, nawˬ hui choˬ kaˬ hpawnˬ la-
o. 
39Ngaˬ yaˇ paˍ Yawˇnaˆtanˍ awˬ to ka‸ venˇbaˆ te taˍ ve kʼo, yawˇ hta‸ ka‸ tiˇ 
pehˍ piˇ tuˬ yoˬ, teh‸ Iˉsaˍreˍlaˆ chaw hui ve htaiˍ hkʼaw‸ shehˍ hpaˇ, te‸ 
chehˇ ve Gʼuiˬsha mehˆ gʼuˇ suhˍ ngaˬ ka ti‸ te ve yoˬ, teh‸ kʼoˆ ve yoˬ. Ya‸ 
hkʼaˇ, chaw teˇ gʼaˇ ka‸ te‸ chiˉ maˇ kʼaw‸ yaw hkʼaw‸ piˇ. 
40Oˇ htaˇ Sawˉlu‸ lehˬ, Nawˬ hui hkʼa peu-eˬ oˇ paˉ hpawˇ lo huˉ taˍ-o‸. 
Yawˇnaˆ tanˍ ngaˬ huiˉ maˬ choˬ hpawˇ lo huˉ taˍ tuˬ yoˬ, teh‸ yawˇ hui hta‸ 
kʼoˆ piˇ ve yoˬ. Nawˬ te gaˇ ve hkʼe te-o, teh‸ yawˇ hui yawˇ hta‸ kʼoˆ piˇ ve 
yoˬ. 
41Oˇ htaˇ Sawˉlu‸ Gʼuiˬsha hta‸ kʼoˆ piˇ ve, Iˉsaˍreˍlaˆ ve jawˇmawˇ Gʼuiˬsha-
oˬ, aˬ hto‸ ma pa taw nawˬ ya‸ nyi ngaˬ hta‸ maˇ kʼaw‸ yaw hkʼaw‸ laˇ ve le. 
Gʼuiˬsha-oˬ Yawˇnaˆtanˍ ngaˬ huiˉ maˬ venˇbaˆ cawˬ ve kʼo, Uˇrenˍ hta‸ cuˇ 
leh kʼaw‸ yaw hkʼaw‸ laˇ-oˆ. Iˉsaˍreˍlaˆ chaw hui venˇbaˆ cawˬ ve kʼo, 
Tuˇmenˍ hta‸ cuˇ leh kʼaw‸ yaw hkʼaw‸ laˇ-oˆ, teh‸ kʼoˆ ve yoˬ. Oˇ htaˇ 
Yawˇnaˆtanˍ leh Sawˉlu‸ venˇbaˆ cawˬ ve hta‸ hpeu‸ maˍ laˇ leh, Iˉsaˍreˍlaˆ 
chaw teˇ hpaˍ hpawˇ lo venˇbaˆ maˇ cawˬ ve hta‸ gʼa shiˍ ve yoˬ. 
42Oˇ htaˇ Sawˉlu‸ lehˬ, Yawˇnaˆtanˍ ngaˬ huiˉ maˬ awˬ kaˍ lo suhˉ jehˬ laˇ-oˆ, 
teh‸ kʼoˆ ve yoˬ. Hkʼe te leh, Yawˇnaˆtanˍ venˇbaˆ cawˬ ve hta‸ kʼaw‸ hpeu‸ 
tawˆ la ve yoˬ. 
43Oˇ htaˇ Sawˉlu‸ lehˬ, Nawˬ aˬ hto‸ ma te ve le, teh‸ Yawˇnaˆtanˍ hta‸ na nyi 
ve yoˬ. Yawˇnaˆtanˍ kʼoˆ ve, Ngaˬ pehˇ gʼuiˬ a ciˉ caˇ ve yoˬ. Chi beu‸ ngaˬ suh 
tuˬ gu taˍ peuˬ, teh‸ kʼoˆ ve yoˬ. 
44Oˇ htaˇ Sawˉlu‸ lehˬ, Nawˬ hta‸ maˇ tiˇ pehˍ ve kʼo, Gʼuiˬsha ngaˬ hta‸ tiˇ 
pehˍ laˇ piˇ-oˆ, teh‸ yawˇ hta‸ kʼoˆ piˇ ve yoˬ. 
45Ya‸ hkʼaˇ, Iˉsaˍreˍlaˆ chaw moˍ lonˉ Sawˇlu‸ hta‸ kʼoˆ piˇ ve, Iˉsaˍreˍlaˆ 
chaw awˬ pon ma‸ bawˆ gʼaˇ shehˍ hpaˇ Yawˇnaˆtanˍ hta‸ gʼa tiˇ pehˍ piˇ tuˬ 
ve laˇ. Nawˬ oˇ hkʼe maˇ gʼa te. Yawˇ ve uˉ hkeh mvuh teˇ mvuh ka‸ maˇ gʼa 

mehˉ piˇ, teh‸ te‸ chehˇ ve Gʼuiˬsha awˬ meh hta‸ cuˇ leh ngaˬ hui ka ti‸ te 
ve yoˬ. Ya‸ nyi yawˇ te peuˬ ve kanˉ lehˬ, Gʼuiˬsha hta‸ cuˇ leh te taˍ ve yoˬ, 
teh‸ kʼoˆ ve yoˬ. Hkʼe te leh, chaw oˇ ve teˇ hpaˍ lehˬ Yawˇnaˆtanˍ hta‸ maˇ 
gʼa tiˇ pehˍ tuˬ tawˍ taˍ ve yoˬ. 
46Sawˉlu‸ htawˇ, Hpiˇliˇtiˆ chaw hui hta‸ maˇ ca kʼaw‸ bawˆ-o. Yawˇ hui hkʼa 
peu-eˬ a shu yawˇ ve mvuhˇmiˬ lo kʼaw‸ kʼo‸-e ve yoˬ. 

Sawˉlu‸ leh yawˇ ve yehˬ yaˇ kʼa yaˇ teˇ hpaˍ 

47Sawˉlu‸ lehˬ Iˉsaˍreˍlaˆ chaw hui ve jawˇmawˇ hpeh‸ la peuˬ hkʼaw‸ nawˉ, 
yawˇ hui awˬ paˇ awˬ kuiˬ lo chehˇ ve Mawˇbaˆ chaw, Aˍmonˍ chaw, Eˇdonˍ 
chaw, Zawˇbaˆ jawˇmawˇ teˇ hpaˍ leh, Hpiˇliˇti‸ chaw hui hta‸ ma‸ ca bawˆ 
ve yoˬ. Ma‸ ca bawˆ ve teˇ pawˆ le le yawˇ lehˬ gʼaˇ shehˍ hpaˇ hpeh‸ ve yoˬ. 
48Yawˇ lehˬ ha‸ hanˉ jaˇ leh Aˍmaˍlehˆ chaw hui hta‸ htawˇ bawˆ gʼaˇ ve yoˬ. 
Yawˇ lehˬ, Iˉsaˍ reˍlaˆ chaw hui hta‸ canˇ paˍ ve la‸ sheh hkʼaw ponˬ piˇ ve 
yoˬ. 
49Sawˉlu‸ ve yaˇ teˇ hpaˍ lehˬ, Yawˇnaˆtanˍ, Iˉsaˍviˍ, Maˍlaˍhkiˇshaˆ hui hpeh‸ 
ve yoˬ. Yawˇ ve yaˇ miˇ teˇ hpaˍ lehˬ, Meˍraˆ leh Miˇhkaˍlaˆ hui hpeh‸ ve yoˬ. 
50Yawˇ ve awˬ miˇ ma lehˬ, Aˍhiˆmanˍ ve yaˇ miˇ Aˍhiˆnonˍ hpeh‸ ve yoˬ. 
Yawˇ ve ma‸ poˍ lonˉ lehˬ yawˇ ve aˉ shuˍ paˍ Neˍraˆ ve yaˇ Aˍbaˍnaˍ hpeh‸ 
ve yoˬ. 
51Sawˉlu‸ awˬ pa Kiˇshaˆ leh Aˍbaˍnaˍ awˬ paˍ Neˍraˆ lehˬ Aˍbiˍlaˆ ve yaˇ teˇ 
hpaˍ hpeh‸ ve yoˬ. 
52Sawˉlu‸ a sha‸ te‸ chehˇ ve teˇ co, yawˇ lehˬ Hpiˇliˇtiˆ chaw hui hta‸ gʼaˇ 
hte‸ bawˆ da‸ chehˇ ve yoˬ. Hkʼe te leh, ha‸ hanˉ ve chaw teˇ gʼaˇ le le ve hta
‸ yawˇ kuˬ yuˬ leh yawˇ ve ma‸ yaˇ te tcuh ve yoˬ. 

1 Saˍmo-eˍlaˆ li‸ 15 

Aˍmaˍlehˆ chaw hui hta‸ ma‸ bawˆ ve 

1Saˍmo-eˍlaˆ Sawˉlu‸ hta‸ kʼoˆ piˇ ve, Gʼuiˬsha lehˬ yawˇ ve Iˉsaˍreˍlaˆ chaw 
hui awˬ hkʼoˆ jawˇmawˇ te tuˬ, nawˬ hta‸ naˍ manˇ ca pfuhˍ piˇ-oˆ, teh‸ ngaˬ 

hta‸ kʼoˆ laˇ ve yoˬ. Chi beu‸ kanˇ paˆ uiˍ ve Jawˇmawˇ Gʼuiˬsha hkʼaˬ hkʼe 
kʼoˆ taˍ ve hta‸ na sheˍ. 
2Iˉsaˍreˍlaˆ chaw hui Eˇjiˇtu‸ mvuhˇmiˬ hkʼaw tawˆ la chehˇ ve teˇ yanˇ, Aˍmaˍ 
lehˆ chaw hui yawˇ hui hta‸ fawˉ mehˍ piˇ ve pa taw, Gʼuiˬsha lehˬ chi beu‸ 
yawˇ hui hta‸ kʼaw‸ ciˍ yanˍ piˇ tuˬ ve yoˬ. 
3Chi hta‸ pa taw, nawˬ chi beu‸ Aˍmaˍlehˆ chaw hui hta‸ ca bawˆ-e loˬ. Yawˇ 
hui hkʼa cawˬ ve mawˇ hkʼa peu-eˬ ve hta‸ htawˇ te luˬ te sheˆ piˇ-oˆ. Te‸ chiˉ 
ka‸ taˇ teh taˉ. Hawˉ hkʼaˆ, yaˇ miˇ, yaˇ ehˉ, nuˇ, yawˬ, kaˍlaˍoˆ leh piˉ laˬ hkʼa 
peu-eˬ ve hta‸ tiˇ pehˍ-o‸, teh‸ yawˇ hta‸ kʼoˆ piˇ ve yoˬ. 
4Sawˉlu‸ lehˬ yawˇ ve ma‸ yaˇ teˇ hpaˍ hta‸ Teˍlenˍ venˇ lo kuˬ yuˬ leh gʼaw 
nyi ve yoˬ. Iˉsaˍ reˍlaˆ ma‸ yaˇ 200,000 gʼaˇ cawˬ leh, Yuˇda‸ ma yaˇ 10,000 
gʼaˇ cawˬ ve yoˬ. 
5Oˇ ve hkʼaw‸ nawˉ, yawˇ ve ma‸ yaˇ teˇ hpaˍ hta‸ Aˍmaˍlehˆ chaw hui ve 
venˇ lo shiˍ kʼai leh, yawˇ hui hta‸ lawˬ hkʼo‸ hkʼaw va‸ taˍ tcuh ve yoˬ. 
6Oˇ htaˇ, yawˇ Keˍniˆ chaw hui hta‸ shaˍ ti‸ piˇ leh kʼoˆ ve, Nawˬ hui maˇ suh 
gaˇ ve kʼo, Aˍmaˍlehˆ chaw hui geh taˇ hkaw‸ chehˇ. Yawˇ hui geh tawˆ kʼai 
loˬ. Awˬ lawn kʼo, nawˬ hui lehˬ Iˉsaˍreˍlaˆ chaw hui Eˇjiˇtu‸ mvuhˇmiˬhkʼaw 
tawˆ la chehˇ htaˇ, yawˇ hui hta‸ ha kʼaˉ piˇ ve pa taw yoˬ, teh‸ kʼoˆ ve yoˬ. 
Hkʼe te leh, Keˍniˆ chaw teˇ hpaˍ tawˆ kʼai ve yoˬ. 
7Oˇ htaˇ Sawˉlu‸ lehˬ, Haˍviˇlaˍ venˇ hta‸ te leh Eˇjiˇtu‸ mvuhˇmiˬ mvuhˇ nyi 
tawˆ hpawˇ lo cawˬ ve Shuˉraˆ venˇ lo hkʼa gaˬ, Aˍmaˍlehˆ chaw hui hta‸ te 
luˬ te sheˆ piˇ ve yoˬ. 
8Yawˇ lehˬ, Aˍmaˍlehˆ chaw hui ve jawˇmawˇ Aˍgaˆ hta‸ hpeh yuˬ leh, awˬ nu 
ve chaw hkʼa peu-eˬ ve hta‸ tiˇ pehˍ piˇ ve yoˬ. 
9Sawˉlu‸ leh yawˇ ve ma‸ yaˇ teˇ hpaˍ Aˍgaˆ ve a sha‸ hta‸ ponˬ piˇ leh, da‸ 
jaˇ ve nuˇ, yawˬ, teˇ hpaˍ leh awˬ hpfuhˇ hkʼaˆ ve mawˇ teˇ hpaˍ hta‸ yuˬ taˍ 
ve yoˬ. Awˬ hpfuhˇ maˇ hkʼaˆ ve mawˇ hkʼa peu-eˬ ve hta‸ te luˬ te sheˆ piˇ ve 
yoˬ. 

Sawˉlu‸ hta‸ Gʼuiˬsha chiˇ baˬ ve 

10Gʼuiˬsha Saˍmo-eˍlaˆ hta‸ kʼoˆ piˇ ve, 
11Ngaˬ Sawˉlu‸ hta‸ jawˇmawˇ te tcuh ve lehˬ ya‸ jaˇ ve yoˬ. Yawˇ ngaˬ hta‸ 
baˬ taˉ leh ngaˬ ve tawˇ hta‸ ponˬ leuˉ ve yoˬ, teh‸ kʼoˆ ve yoˬ. Saˍmo-eˍlaˆ 
htawˇ nyi ma zuhˆ jaˇ leh, teˇ haˉ tanˇ hkuinˇ yawˇ Gʼuiˬsha hta‸ lawˬ hkawˉ 
chehˇ ve yoˬ. 
12Shawˉ pawˍ teˇ na‸ mvuhˇ htiˇ la ve teˇ yanˇ, Yawˇ Sawˉlu‸ hta‸ hpuˇ da‸ 
tuˬ tawˆ kʼai ve yoˬ. Sawˉlu‸ lehˬ, Kaˍmeˍlaˆ venˇ lo kʼai leh yawˇ hta‸ dawˇ 
nawˇ tuˬ haˉ pui shiˍ duˇ ti taˉ peuˬ hkʼaw‸ nawˉ Giˇlaˍgaˍ venˇ lo kʼai peuˬ ve 
hta‸ Saˍmo-eˍlaˆ gʼa kʼaˇ ve yoˬ. 
13Hkʼe te leh, Saˍmo-eˍlaˆ Sawˇlu‸ geh kʼai ve yoˬ. Sawˉlu‸ yawˇ hta‸ ha‸ yuˬ 
leh, Saˍmo-eˍlaˆ-o‸, Gʼuiˬsha nawˬ hta‸ awˬ bon na‸ piˇ-oˆ. Ngaˬ lehˬ yawˇ ve 
tawˇ hkawˇ hta‸ hkʼa deh‸ na yuˬ peuˬ, teh‸ yawˇ hta‸ kʼoˆ piˇ ve yoˬ. 
14Oˇ htaˇ Saˍmo-eˍlaˆ lehˬ, Hkʼe te kʼo, aˬ hto‸ ma pa taw chi beu‸ nuˇ leh 
yawˬ teˇ hpaˍ kuˬ chehˇ ve awˬ hkawˇ hta‸ ngaˬ gʼa kaˇ chehˇ ve le, teh‸ yawˇ 
hta‸ na nyi ve yoˬ. 
15Sawˇlu‸ kʼoˆ ve, Oˇ ve teˇ hpaˍ hta‸ ngaˬ ve ma‸ yaˇ teˇ hpaˍ Aˍmaˍlehˆ 
chaw hui geh yuˬ taˍ ve yoˬ. Yawˇ hui lehˬ, da‸ jaˇ ve nuˇ, yawˬ oˇ ve teˇ hpaˍ 
nawˬ ve Gʼuiˬsha hta‸ tuˉ tanˇ piˇ tuˬ ha‸ shaˉ taˍ ve yoˬ. Awˬ nu ve teˇ hpaˍ 
hta‸ ngaˬ hui te luˬ te sheˆ taˉ ve yoˬ, teh‸ kʼoˆ ve yoˬ. 
16Oˇ htaˇ Saˍmo-eˍlaˆ lehˬ, Pehˇ-o, taˇ kʼoˆ loˬ. Aˉ nyi haˉ Gʼuiˬsha ngaˬ hta‸ 
hkʼaˬ hkʼe kʼoˆ laˇ taˍ ve awˬ lawn chi beu‸ nawˬ hta‸ hto laˇ shaˍ, teh‸ kʼoˆ 
ve yoˬ. Sawˉlu‸ lehˬ, Ngaˬ hta‸ a ciˉ hto laˇ-oˆ, teh‸ kʼoˆ ve yoˬ. 
17Saˍmo-eˍlaˆ kʼoˆ ve, Nawˬ awˬ to hta‸ nawˬ dawˇ i gaˇ i chehˇ ve htawˇ, nawˬ 
lehˬ Iˉsaˍreˍlaˆ chaw hui ve jawˇmawˇ hpeh‸ ve yoˬ. Nawˬ lehˬ, Iˉsaˍreˍlaˆ 
chaw hui ve jawˇmawˇ hpeh‸ la tuˬ, Gʼuiˬsha nawˬ hta‸ naˍ manˇ pfuhˍ laˇ taˍ 
peuˬ leh, 
18haiˬ jaˇ ve Aˍmaˍlehˆ chaw hui hta‸ ca te luˬ piˇ tuˬ nawˬ hta‸ kʼai tcuh taˍ 
ve yoˬ. Yawˇ hui hkʼa peu-eˬ ve hta‸ tiˇ pehˍ piˇ tuˬ, yawˇ nawˬ hta‸ kʼoˆ piˇ 
taˍ ve yoˬ. 



779 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

19Aˬ hto‸ ma pa taw, yawˇ ve tawˇ hta‸ nawˬ maˇ na yuˬ ve le. Aˬ hto‸ ma pa 
taw, Gʼuiˬsha a loˍ maˇ cawˇ ve kanˉ hta‸ te leh, mawˆ jeˬ oˇ ve teˇ hpaˍ hta‸ 
hiˉ yuˬ ve le, teh‸ yawˇ hta‸ kʼoˆ piˇ ve yoˬ. 
20Sawˉlu‸ kʼaw‸ yaw hkʼaw‸ leh kʼoˆ ve, Ngaˬ Gʼuiˬsha ve tawˇ hta‸ na yuˬ 
leh te peuˬ ve yoˬ. Yawˇ ngaˬ hta‸ kʼoˆ laˇ ve hkʼe ngaˬ kʼai leh, Aˍmaˍlehˆ 
chaw hkʼa peu-eˬ hta‸ tiˇ pehˍ piˇ peuˬ hkʼaw‸ nawˉ, jawˇmawˇ Aˍgaˆ hta‸ 
hpeh veu laˇ taˍ ve yoˬ. 
21Ya‸ hkʼaˇ, ngaˬ ve ma‸ yaˇ teˇ hpaˍ lehˬ yawˇ hui yuˬ gʼa taˍ ve da‸ jaˇ ve 
nuˇ, yawˬ teˇ hpaˍ hta‸ maˇ tiˇ pehˍ piˇ. Yawˇ hui lehˬ, ceˇ oˇ ve teˇ hpaˍ hta‸ 
choˬ kaˬ Giˇlaˍgaˍ venˇ lo nawˬ ve Gʼuiˬsha hta‸ tuˉ tanˇ piˇ tuˬ yuˬ veu laˇ ve 
yoˬ, teh‸ kʼoˆ ve yoˬ. 
22Oˇ htaˇ Saˍmo-eˍlaˆ kʼoˆ ve, Gʼuiˬsha hkʼaˬ ve teˇ ceuˬ hta‸ nyi hkʼaˇ suh ve 
le. Na yuˬ ve hta‸ laˇ. Maˇ heˆ kʼo, tuˉ tanˇ tuˬ hta‸ laˇ. Gʼuiˬsha ve tawˇ hta‸ 
na yuˬ ve teˇ ceuˬ lehˬ, da‸ jaˇ ve yawˬ ehˉ hta‸ yuˬ leh Gʼuiˬsha hta‸ tuˉ tanˇ 
piˇ ve a‸ kehˉ da‸ leuˉ ve yoˬ. 
23Yawˇ hta‸ hpfuhˆ ve chaw lehˬ, shu hta‸ neˇ pi pfuhˍ ve chaw hkʼe taw 
venˇbaˆ uiˍ leh, nyi ma uiˍ ve mvuh ve chaw htawˇ shaˉ ho‸ hta‸ oˉ kʼoˍ pui 
ve chaw hkʼe taw venˇbaˆ uiˍ ve yoˬ. Nawˬ Gʼuiˬsha ve tawˇ hta‸ maˇ na yuˬ 
ve pa taw, Gʼuiˬsha nawˬ hta‸ chiˇ baˬ peuˬ, teh‸ yawˇ hta‸ kʼoˆ piˇ ve yoˬ. 
24Oˇ htaˇ Sawˉlu‸ kʼaw‸ yaw hkʼaw‸ leh kʼoˆ ve, Ngaˬ lehˬ te ya‸ jaˇ peuˬ. 
Gʼuiˬsha ve tawˇ leh nawˬ maˍ laˇ ve tawˇ hta‸ ngaˬ ponˬ leuˉ peuˬ. Ngaˬ lehˬ, 
ngaˬ ve ma‸ yaˇ teˇ hpaˍ hta‸ kawˆ ve pa taw, yawˇ hui te gaˇ ve hkʼe yawˇ 
hui hta‸ gʼa te tcuh piˇ peuˬ. 
25Chi beu‸ ngaˬ nawˬ hta‸ lawˬ hkawˉ ve yoˬ. Ngaˬ ve venˇbaˆ hta‸ hpehˇ laˇ 
leh, ngaˬ Gʼuiˬsha hta‸ oˉ kʼoˍ pui hpeh‸ tuˬ, ngaˬ hta‸ a ciˉ shiˍ kʼo‸-e laˇ-oˆ, 
teh‸ yawˇ hta‸ kʼoˆ piˇ ve yoˬ. 
26Ya‸ hkʼaˇ, Saˍmo-eˍlaˆ lehˬ, Ngaˬ nawˬ geh kʼo‸-e tuˬ ve maˇ heˆ. Nawˬ 
Gʼuiˬsha ve tawˇ hta‸ maˇ na yuˬ ve pa taw, yawˇ nawˬ hta‸ chiˇ baˬ peuˬ, 
teh‸ yawˇ hta‸ kʼoˆ piˇ ve yoˬ. 

27Oˇ hkʼe kʼoˆ peuˬ hkʼaw‸ nawˉ Saˍmo-eˍlaˆ hpfuhˆ kʼo‸-e ve yoˬ. Oˇ htaˇ 
Sawˇlu‸ lehˬ, Saˍmo-eˍlaˆ ve aˉ po‸ hta‸ gʼa‸ tcuhˆ ve pa taw, aˉ po‸ oˇ ve 
tzuh‸ sheˬ ve yoˬ. 
28Saˍmo-eˍlaˆ yawˇ hta‸ kʼoˆ piˇ ve, Gʼuiˬsha lehˬ ya‸ nyi Iˉsaˍreˍlaˆ ve 
mvuhˇmiˬ hta‸ nawˬ ve la‸ sheh hkʼaw lo yuˬ hkʼaw‸ leh, nawˬ a‸ kehˉ da‸ 
ve chaw hta‸ piˇ peuˬ. 
29Iˉsaˍreˍlaˆ ve kanˇ paˆ uiˍ jaˇ ve Gʼuiˬsha lehˬ, maˇ heˍ puiˉ leh nyi ma 
htawˇhpfuhˆnawˬhpfuhˆ maˇ cawˬ. Yawˇ lehˬ chaw yaˇ hpeh‸ ve maˇ heˆ. 
Yawˇ ve nyi ma htawˇhpfuhˆnawˬhpfuhˆ maˇ cawˬ, teh‸ yawˇ hta‸ kʼoˆ piˇ ve 
yoˬ. 
30Sawˉlu‸ kʼaw‸ yaw hkʼaw‸ leh kʼoˆ ve, Ngaˬ lehˬ te ya‸ jaˇ peuˬ. Ya‸ hkʼaˇ, 
Iˉsaˍreˍlaˆ awˬ hoˉ awˬ naˬ teˇ hpaˍ leh Iˉsaˍreˍlaˆ chaw hkʼa peu-eˬ gʼuˇ suhˍ 
ngaˬ hta‸ chi teˇ pawˆ ceh kʼaw‸ taˍ uiˍ laˇ leh, ngaˬ nawˬ ve Gʼuiˬsha hta‸ oˉ 
kʼoˍ pui hpeh‸ tuˬ, ngaˬ hta‸ a ciˉ shiˍ kʼo‸-e laˇ-oˆ, teh‸ yawˇ hta‸ kʼoˆ piˇ ve 
yoˬ. 
31Hkʼe te leh Saˍmo-eˍlaˆ kʼo‸-e leh, Sawˉlu‸ Gʼuiˬsha hta‸ oˉ kʼoˍ pui ve yoˬ. 
32Oˇ htaˇ Saˍmo-eˍlaˆ lehˬ, Jawˇmawˇ Aˍgaˆ hta‸ ngaˬ geh lo shiˍ veu laˇ-oˆ, 
teh‸ kʼoˆ ve yoˬ. Aˍgaˆ lehˬ kawˆ cheˇ jaˇ ve hkʼaw yawˇ geh laˬ leh, Suh ve 
teˇ ceuˬ lehˬ hkʼaˬ ma hkʼaˇ jaˇ ve le, teh‸ kʼoˆ ve yoˬ. 
33Saˍmo-eˍlaˆ kʼoˆ ve, Nawˬ ve aˉhtaw lehˬ yaˇ miˇ laiˉ gʼaˇ hta‸ yaˇ maˇ cawˬ 
tuˬ te piˇ ve hkʼe, chi beu‸ nawˬ ve awˬ e lehˬ yaˇ teˇ gʼaˇ ka‸ cawˬ tuˬ ve maˇ 
heˆ, teh‸ kʼoˆ ve yoˬ. Hkʼe kʼoˆ peuˬ hkʼaw‸ nawˉ, Giˇlaˍgaˍ venˇ hkʼaw cawˬ 
ve tuˉ tanˇ kuiˬ gʼuˇ suhˍ lo yawˇ Aˍgaˆ hta‸ peuˆ nehˆ piˇ ve yoˬ. 
34Oˇ ve hkʼaw‸ nawˉ, Saˍmo-eˍlaˆ Raˍmaˆ venˇ lo kʼaw‸ kʼo‸-e ve yoˬ. 
35Saˍmo-eˍlaˆ yawˇ a sha‸ te‸ chehˇ ve teˇ co-e, Sawˇlu‸ hta‸ teˇ pawˆ ka‸ maˇ 
gʼa kʼaw‸ mawˬ. Ya‸ hkʼaˇ, yawˇ lehˬ Sawˉlu‸ awˬ pon dawˇ haˍ chehˇ ve yoˬ. 
Gʼuiˬsha lehˬ, Sawˉlu‸ hta‸ Iˉsaˍreˍlaˆ chaw hui ve jawˇmawˇ gʼa te tcuh peuˬ 
ve pa taw, hpeh‸ bawˬ jaˇ ve yoˬ. 

1 Saˍmo-eˍlaˆ li‸ 16 

Daˍviˆ hta‸ naˍ manˇ pfuhˍ piˇ ve 

1Gʼuiˬsha Saˍmo-eˍlaˆ hta‸ kʼoˆ piˇ ve, Nawˬ Sawˉlu‸ awˬ pon hkʼaˬ maw maw 
dawˇ haˍ chehˇ tuˬ sheˍ ve le. Ngaˬ yawˇ hta‸ chiˇ baˬ peuˬ. Shaˍlonˍ chu hta‸ 
hkʼa deh‸ ca taˍ-o‸. Ngaˬ nawˬ hta‸ Behˍlehˍhehnˍ venˇ hkʼaw chehˇ ve 
Yeˍsehˇ teh‸ kʼoˆ ve chaw geh kʼai peu laˇ tuˬ yoˬ. Awˬ lawn kʼo, yawˇ ve yaˇ 
paˍ teˇ gʼaˇ hta‸ jawˇmawˇ te tcuh tuˬ ngaˬ leuˆ yuˬ taˍ peuˬ, teh‸ yawˇ hta‸ 
kʼoˆ piˇ ve yoˬ. 
2Oˇ htaˇ Saˍmo-eˍlaˆ lehˬ, Ngaˬ hkʼaˬ hkʼe te chi hkʼe te hpeh‸ tuˬ le. Awˬ lawn 
chi hta‸ Sawˉlu‸ gʼa kaˇ ve kʼo, yawˇ ngaˬ hta‸ tiˇ pehˍ laˇ tuˬ yoˬ, teh‸ kʼoˆ 
ve yoˬ. Gʼuiˬsha kʼaw‸ kʼoˆ ve, Nuˇ paˍ teˇ hkeh yuˬ veu leh, Gʼuiˬsha hta‸ ca 
tuˉ tanˇ la ve yoˬ, teh‸ kʼoˆ piˇ-oˆ. 
3Yeˍsehˇ hta‸ htawˇ tuˉ tanˇ kuiˬ lo laˬ tuˬ kʼoˆ piˇ-oˆ. Nawˬ hkʼaˬ hkʼe gʼa te 
tuˬ ve ngaˬ hto laˇ tuˬ yoˬ. Ngaˬ nawˬ hta‸ maˍ laˇ ve chaw hta‸ nawˬ naˍ 
manˇ gʼa pfuhˍ piˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
4Saˍmo-eˍlaˆ lehˬ Gʼuiˬsha kʼoˆ piˇ ve hkʼe, Behˍlehˍhehnˍ venˇ lo kʼai ve yoˬ. 
Oˇ htaˇ Behˍlehˍhehnˍ venˇ hkʼaw chehˇ ve awˬ hoˉ awˬ naˬ teˇ hpaˍ, kawˆ ve 
cheˆ ve hkʼaw yawˇ geh laˬ leh, Nawˬ lehˬ gawˬ lehˍ ve hkʼaw ca guiˇ la ve laˇ, 
teh‸ yawˇ hta‸ kʼoˆ piˇ ve yoˬ. 
5Saˍmo-eˍlaˆ kʼoˆ ve, Yoˬ. Gʼuiˬsha hta‸ tuˉ tanˇ tuˬ ngaˬ laˬ ve yoˬ. Nawˬ hui 
ve awˬ to hta‸ da‸ kehˬ piˇ leh ngaˬ geh laˬ-o‸, teh‸ yawˇ hui hta‸ kʼoˆ piˇ ve 
yoˬ. Yawˇ lehˬ, Yeˍsehˇ leh yaˇ teˇ hpaˍ hta‸ htawˇ, da‸ kehˬ tuˬ te tcuh leh 
yawˇ hui hta‸ tuˉ tanˇ kuiˬ lo laˬ tcuh ve yoˬ. 
6Yawˇ hui gaˬ la leh, Saˍmo-eˍlaˆ Yeˍsehˇ ve yaˇ paˍ Eˇlaˍbaˆ hta‸ gʼa mawˬ ve 
teˇ yanˇ, Choˬ kaˬ Gʼuiˬsha mehˆ gʼuˇ suhˍ huˉ chehˇ taˍ ve chaw chi hpaˇ lehˬ, 
Gʼuiˬsha leuˆ yuˬ taˍ ve chaw hpeh‸ ve yoˬ, teh‸ dawˇ ve yoˬ. 
7Gʼuiˬsha yawˇ hta‸ kʼoˆ piˇ ve, Awˬ to mvuh leh awˬ hkiˇ awˬ naˬ da‸ ve hta‸ 
nawˬ taˇ nyi. Ngaˬ yawˇ hta‸ leuˆ yuˬ taˍ ve maˇ heˆ. Ngaˬ lehˬ, chaw yaˇ hui 
nyi ve hkʼe nyi ve maˇ heˆ. Chaw yaˇ lehˬ, awˬ hta‸ hpawˇ ve awˬ hkiˇ awˬ 
naˬ hta‸ ceh nyi ve yoˬ. Ya‸ hkʼaˇ, ngaˬ lehˬ nyi ma hta‸ nyi ve yoˬ, teh‸ yawˇ 
hta‸ kʼoˆ piˇ ve yoˬ. 

8Oˇ ve hkʼaw‸ nawˉ, Yeˍsehˇ lehˬ yawˇ ve yaˇ paˍ Aˍbiˆnaˍdaˆ hta‸ Saˍmo-eˍlaˆ 
geh shiˍ veu laˇ ve yoˬ. Oˇ htaˇ Saˍmo-eˍlaˆ lehˬ, Gʼuiˬsha leuˆ yuˬ taˍ ve chaw 
chi ve hpaˇ ka‸ maˇ heˆ sheˍ, teh‸ kʼoˆ ve yoˬ. 
9Yeˍsehˇ lehˬ, yawˇ ve yaˇ paˍ Shaˍmaˍ hta‸ kʼaw‸ shiˍ veu laˇ ve yoˬ. Oˇ htaˇ 
Saˍmoeˍ laˆ lehˬ, Chi hpaˇ hta‸ ka‸ Gʼuiˬsha maˇ leuˆ yuˬ, teh‸ kʼoˆ ve yoˬ. 
10Hkʼe te leh, Yeˍsehˇ lehˬ yawˇ ve yaˇ paˍ suhˍ gʼaˇ hkʼa gaˬ Saˍmo-eˍlaˆ geh 
shiˍ veu laˇ ve yoˬ. Ya‸ hkʼaˇ Saˍmo-eˍlaˆ lehˬ, Chaw chi teˇ hpaˍ teˇ gʼaˇ hta‸ 
ka‸ Gʼuiˬsha maˇ leuˆ yuˬ, teh‸ yawˇ hta‸ kʼoˆ piˇ ve yoˬ. 
11Peuˬ hkʼaw‸ nawˉ, Nawˬ yaˇ paˍ teˇ gʼaˇ gʼaˇ cawˬ sheˍ laˇ, teh‸ yawˇ hta‸ na 
nyi ve yoˬ. Yeˍsehˇ kʼaw‸ yaw hkʼaw‸ leh kʼoˆ ve, Ngaˬ yaˇ paˍ leh teˇ gʼaˇ 
cawˬ sheˍ. Yawˇ lehˬ yawˬ teˇ hpaˍ ca hawˉ chehˇ taˍ ve yoˬ, teh‸ yawˇ hta‸ 
kʼoˆ piˇ ve yoˬ. Oˇ htaˇ Saˍmo-eˍlaˆ lehˬ, Yawˇ hta‸ choˬ kaˬ lo shiˍ veu laˇ-oˆ. 
Yawˇ maˇ gaˬ la sheˍ ve ceh ceh ngaˬ hui Gʼuiˬsha hta‸ tuˉ tanˇ tuˬ ve maˇ heˆ, 
teh‸ kʼoˆ ve yoˬ. 
12Hkʼe te leh Yeˍsehˇ yawˇ hta‸ ca kuˬ tcuh ve yoˬ. Yawˇ lehˬ awˬ hkiˇ awˬ naˬ 
da‸ leh, awˬ gʼaˇ uiˍ ve yaˇ paˍ teˇ gʼaˇ hpeh‸ ve yoˬ. Oˇ htaˇ Gʼuiˬsha lehˬ, 
Ngaˬ leuˆ yuˬ taˍ ve chaw chi hpaˇ yoˬ. Yawˇ hta‸ naˍ manˇ pfuhˍ piˇ-oˆ, teh‸ 
Saˍmo-eˍlaˆ hta‸ kʼoˆ piˇ ve yoˬ. 
13Hkʼe te leh, Saˍmo-eˍlaˆ lehˬ shaˍlonˍ chu hta‸ yuˬ leh yawˇ ve awˬ viˉ paˍ teˇ 
hpaˍ mehˆ gʼuˇ suhˍ Daˍviˆ hta‸ naˍ manˇ pfuhˍ piˇ ve yoˬ. Oˇ ve teˇ nyi hta‸ 
te leh, Gʼuiˬsha ve Awˬ ha hpu Daˍviˆ awˬ hkʼoˆ ya‸ la leh yawˇ geh chehˇ taˍ 
ve yoˬ. Oˇ hkʼe te peuˬ hkʼaw‸ nawˉ, Saˍmoeˍ laˆ Raˍmaˆ venˇ lo kʼaw‸ kʼo‸-e 
ve yoˬ. 

Daˍviˆ Sawˉlu‸ ve hawˉ yehˬ hkʼaw chehˇ ve 

14Gʼuiˬsha ve Awˬ ha hpu Sawˉlu‸ geh tawˆ kʼai leh, maˇ da‸ ve awˬ ha yawˇ 
geh chehˇ leh yawˇ hta‸ ciˍ yanˍ piˇ ve yoˬ. 
15Oˇ htaˇ, yawˇ ve awˬ ceˬ teˇ hpaˍ yawˇ hta‸ kʼoˆ piˇ ve, Nawˬ hta‸ maˇ da‸ 
ve awˬ ha ciˍ yanˍ laˇ chehˇ ve hta‸ ngaˬ hui shiˍ ve yoˬ. 

16Nawˬ a hkaw-anˬ piˇ laˇ ve kʼo, tinˍ hteˆ puiˉ jaˇ ve chaw hta‸ ngaˬ hui ca 
leh nawˬ geh shiˍ veu laˇ tuˬ yoˬ. Maˇ da‸ ve awˬ ha nawˬ awˬ hkʼoˆ ya‸ la 
htaˇ, chaw oˇ ve nawˬ hta‸ tinˍ hteˆ maˍ laˇ kʼo nawˬ nyi ma kʼaw‸ sha la tuˬ 
yoˬ, teh‸ yawˇ hta‸ kʼoˆ piˇ ve yoˬ. 
17Oˇ htaˇ Sawˉlu‸ lehˬ, Tinˍ hteˆ puiˉ ve chaw hta‸ ca leh ngaˬ geh shiˍ veu 
laˇ-oˆ, teh‸ yawˇ hui hta‸ kʼoˆ piˇ ve yoˬ. 
18Oˇ htaˇ, yawˇ ve awˬ ceˬ teˇ gʼaˇ kʼoˆ ve, Behˍlehˍhehnˍ venˇ hkʼaw chehˇ ve 
Yeˍsehˇ lehˬ, tinˍ hteˆ puiˉ jaˇ ve yaˇ paˍ teˇ gʼaˇ cawˬ ve yoˬ. Yawˇ lehˬ awˬ 
hkiˇ awˬ naˬ da‸ ve, ha‸ hanˉ ve leh tawˇ yaw puiˉ ve chaw hpeh‸ ve yoˬ. 
Gʼuiˬsha htawˇ yawˇ geh chehˇ taˍ ve yoˬ, teh‸ kʼoˆ ve yoˬ. 
19Oˇ htaˇ Sawˉlu‸ lehˬ, Yeˍsehˇ geh tawˇ shanˍ feu piˇ leh, Yawˬ hawˉ chehˇ ve 
nawˬ yaˇ paˍ Daˍviˆ ngaˬ geh peu laˇ-oˆ, teh‸ kʼoˆ feu piˇ ve yoˬ. 
20Hkʼe te leh, Yeˍsehˇ lehˬ Daˍviˆ hta‸ Sawˉlu‸ geh kʼai peu ve yoˬ. A pehˉ 
meuˇ gʼuiˬ teˇ kaw, aˉ che‸ ehˉ teˇ hkeh leh hkaoˍmonˇ teˇ hpaˍ hta‸ piˉ laˬ teˇ 
hkeh taˆ kʼai tcuh ve yoˬ. 
21Daˍviˆ Sawˉlu‸ geh gaˬ leh, yawˇ ve awˬ ceˬ te ve yoˬ. Sawˉlu‸ yawˇ hta‸ nyi 
ma cawˇ jaˇ leh, yawˇ hta‸ yawˇ ve la‸ caˉ pfuhˇ shehˍ hpaˇ te tcuh ve yoˬ. 
22Oˇ htaˇ, yawˇ Yeˍsehˇ hta‸ tawˇ shanˍ feu piˇ leh, Daˍviˆ hta‸ ngaˬ nyi ma 
cawˇ ve yoˬ. Yawˇ hta‸ ngaˬ ve hawˉ yehˬ hkʼaw chehˇ tcuh piˇ-oˆ, teh‸ kʼoˆ 
feu piˇ ve yoˬ. 
23Oˇ ve teˇ nyi hta‸ te leh, maˇ da‸ ve awˬ ha Sawˉlu‸ awˬ hkʼoˆ ya‸ la ve teˇ 
yanˇ, Daˍviˆ lehˬ yawˇ ve tinˍ hta‸ yuˬ leh hteˆ maˍ piˇ ve yoˬ. Oˇ htaˇ, maˇ 
da‸ ve awˬ ha tawˆ kʼai leh, Sawˉlu‸ nyi ma kʼaw‸ sha la ve yoˬ. 

1 Saˍmo-eˍlaˆ li‸ 17 

Gawˇliˇya‸ leh Iˉsaˍreˍlaˆ chaw 

1Hpiˇliˇtiˆ chaw teˇ hpaˍ lehˬ, Yuˇda‸ mvuhˇmiˬ hkʼaw cawˬ ve Suˇkoˆ venˇ lo 
ma‸ bawˆ tuˬ hpoˆ chehˇ ve yoˬ. Yawˇ hui laˬ leh, Suˇkoˆ leh Aˍzeˍkaˍ venˇ 
awˬ kaˍ lo cawˬ ve Daˍmenˍ teh‸ kʼoˆ ve chehˇ kuiˬ lo deh chehˇ taˍ ve yoˬ. 

2Sawˉlu‸ leh yawˇ ve ma‸ yaˇ teˇ hpaˍ lehˬ, Eˍlaˍ teh‸ kʼoˆ ve miˬ tawˬ kuiˬ lo 
deh chehˇ taˍ leh, Hpiˇliˇtiˆ chaw hui hta‸bawˆ da‸ tuˬ gu chehˇ ve yoˬ. 
3Hpiˇliˇtiˆ chaw leh Iˉsaˍreˍlaˆ chaw teˇ hpaˍ lehˬ, lawˬ hkʼo‸ choˬ paˉ coˇ paˉ 
lo chehˇ taˍ ve yoˬ. 
4Gaˍtaˆ venˇ hkʼaw chehˇ ve Hpiˇliˇtiˆ chaw Gawˇliˇya‸ lehˬ, Iˉsaˍreˍlaˆ chaw 
hui hta‸ tanˬ da‸ tuˬ tawˆ la ve yoˬ. Yawˇ lehˬ hkaw‸ shaw‸ hpaˆ mvuh leh, 
5yawˇ hkʼawˆ taˍ ve kuiˇ uˉ tcuhˍ leh kuiˇ veu‸ kʼaˇ lehˬ, 40 cawehˬ hkʼe hawˇ 
ve yoˬ. 
6Yawˇ ve hkui sheh hta‸ htawˇ kuiˇ beh taˍ leh, kuiˇ te taˍ ve gehˇ teˇ maˬ 
pfuhˇ taˍ ve yoˬ. 
7Yawˇ ve gehˇ tuˇ lehˬ, hpa chiˇ ve taˉ behˆ hkʼe hui cawˬ leh, gehˇ lehˬ 6 

cawehˬ hkʼe hawˇ ve yoˬ. Ma‸ yaˇ teˇ gʼaˇ lehˬ, yawˇ ve htanˬ tuˬ pfuhˇ leh 
yawˇ gʼuˇ suhˍ kʼai chehˇ ve yoˬ. 
8Gawˇliˇya‸ huˉ taˍ leh Iˉsaˍreˍlaˆ chaw hui hta‸ kʼoˆ piˇ ve, Nawˬ huiˬ aˬ hto‸ 
ma te chehˇ ve le. Ma‸ bawˆ tuˬ gu chehˇ ve laˇ. Ngaˬ lehˬ Hpiˇliˇtiˆ chaw 
hpeh‸ ve yoˬ. Nawˬ hui lehˬ Sawˉlu‸ ve awˬ ceˬ hpeh‸ ve yoˬ. Ngaˬ hta‸ ca 
bawˆ la tuˬ, nawˬ hui awˬ hkʼaw lo chaw teˇ gʼaˇ hta‸ leuˆ yuˬ-o‸. 
9Yawˇ ngaˬ hta‸ tiˇ pehˍ gʼa ve kʼo, ngaˬ hui nawˬ hui ve awˬ ceˬ te tuˬ yoˬ. 
Ngaˬ yawˇ hta‸ tiˇ pehˍ gʼa ve kʼo, nawˬ hui lehˬ ngaˬ hui ve awˬ ceˬ gʼa te tuˬ 
yoˬ. 
10Ngaˬ Iˉsaˍreˍlaˆ chaw hui hta‸ kuˬ chehˇ ve yoˬ. Ngaˬ hta‸ ca bawˆ la tuˬ, chi 
beu‸ nawˬ hui awˬ hkʼaw lo chaw teˇ gʼaˇ hta‸ leuˆ yuˬ-o‸, teh‸ kʼoˆ ve yoˬ. 
11Sawˉlu‸ leh ma‸ yaˇ teˇ hpaˍ tawˇ oˇ ve hta‸ gʼa kaˇ ve teˇ yanˇ kawˆ jaˇ ve 
yoˬ. 

Daˍviˆ Sawˉlu‸ ve ta‸ hkʼaw gaˬ la ve 

12Eˇhpaˍrenˍ venˇ yaˇ Daˍviˆ ve awˬ pa Yeˍsehˇ lehˬ, yaˇ paˍ 8 gʼaˇ cawˬ ve yoˬ. 
Sawˉlu‸ jawˇmawˇ te chehˇ ve awˬ yanˇ hkʼaw, yawˇ lehˬ mawˇ jaˇ peuˬ. 

13Yawˇ ve yaˇ paˍ uiˍ shehˆ gʼaˇ lehˬ, Sawˉlu‸ ve ma‸ yaˇ te chehˇ ve yoˬ. Yawˇ 
ve yaˇ paˍ uiˍ lehˬ, Eˇlaˍbaˆ hpeh‸ leh, yaˇ paˍ nyiˇ gʼaˇ teˇ gʼaˇ lehˬ, 
Aˍbiˆnaˍdaˆ hpeh‸ ve yoˬ. Yaˇ paˍ shehˆ gʼaˇ teˇ gʼaˇ lehˬ, Shaˍmaˍ hpeh‸ ve 
yoˬ. 
14Daˍviˆ lehˬ, yaˇ paˍ leh hpeh‸ leh, yawˇ ve awˬ viˉ paˍ lonˉ shehˆ gʼaˇ 
Sawˉlu‸ geh chehˇ taˍ ve teˇ yanˇ, 
15Daˍviˆ Behˍlehˍhehnˍ venˇ lo teˇ hkui teˇ hkui kʼo‸-e leh, yawˇ awˬ pa ve 
yawˬ teˇ hpaˍ hta‸ gʼa ca ha‸ shaˉ piˇ chehˇ ve yoˬ. 
16Gawˇliˇya‸ lehˬ Iˉsaˍreˍlaˆ chaw hui hta‸ awˇ chi nyi hkʼa gaˬ mvuhˇ shawˉ 
teˇ pawˆ mvuhˇ hpeu‸ teˇ pawˆ kuˬ piˇ chehˇ ve yoˬ. 
17Teˇ nyi htaˇ, Yeˍsehˇ yawˇ ve yaˇ paˍ Daˍviˆ hta‸ kʼoˆ piˇ ve, Sha ma hu taˍ 
ve teˇ hkʼawˍ lawˇ leh hkaoˍ monˉ teˇ chi shiˍ hta‸ yuˬ veu leh, ma‸ bawˆ kuiˬ 
lo chehˇ taˍ ve nawˬ viˉ paˍ teˇ hpaˍ geh kʼai-o. 
18Nuˇ cuˉ gʼuiˬ awˬ diˬ chi ve teˇ chi shiˍ ma‸ poˍ lonˉ hta‸ yuˬ kʼai piˇ-oˆ. 
Nawˬ viˉ paˍ teˇ hpaˍ hkʼaˬ hkʼe hpeh‸ chehˇ ve hta‸ ca nyi leh, yawˇ hui 
chehˇ sha chehˇ ve hta‸ nawˬ gʼa mawˬ taˉ ve awˬ lawn shaˉ hkiˆ teˇ ceuˬ ceuˬ 
yuˬ hkʼaw‸ veu laˇ-oˆ. 
19Jawˇmawˇ Sawˉlu‸, nawˬ viˉ paˍ teˇ hpaˍ leh Iˉsaˍreˍlaˆ ma‸ yaˇ teˇ hpaˍ, 
Eˇlaˍ miˬ tawˬ kuiˬ lo Hpiˇliˇtiˆ chaw hui hta‸ bawˆ da‸ chehˇ ve yoˬ, teh‸ 
yawˇ hta‸ kʼoˆ piˇ ve yoˬ. 
20Daˍviˆ shawˉ pawˍ teˇ na‸ tu leh, yawˬ hawˉ tuˬ ve chaw ca taˉ peuˬ hkʼaw‸ 
nawˉ, awˬ pa yawˇ hta‸ kʼoˆ piˇ taˍ ve hkʼe, caˇ tuˬ oˇ ve teˇ hpaˍ hta‸ yuˬ veu 
leh tawˆ kʼai ve yoˬ. Yawˇ oˇ kaˬ lo gaˬ ve teˇ yanˇ, Iˉsaˍreˍlaˆ chaw teˇ hpaˍ 
ma‸ bawˆ tuˬ, a shu yawˇ ve chehˇ kuiˬ yuˬ chehˇ ve hta‸ gʼa mawˬ ve yoˬ. 
21Hpiˇliˇtiˆ chaw teˇ hpaˍ leh Iˉsaˍreˍlaˆ chaw teˇ hpaˍ mehˆ hpfuhˇ tawˍ da‸ 
leh bawˆ da‸ tuˬ, chehˇ kuiˬ yuˬ chehˇ taˍ ve yoˬ. 
22Daˍviˆ lehˬ caˇ tuˬ oˇ ve teˇ hpaˍ, caˇ tuˬha‸ shaˉ ve awˬ hoˉ hta‸ a‸ piˇ taˉ 
peuˬ hkʼaw‸ nawˉ, ma‸ bawˆ tuˬ gu chehˇ ve yawˇ ve awˬ viˉ paˍ teˇ hpaˍ geh 
gʼuiˇ kʼai leh, yawˇ hui hkʼaˬ hkʼe hpeh‸ chehˇ ve awˬ lawn ca na nyi ve yoˬ. 

23Yawˇ hui tawˇ yaw da‸ chehˇ ve teˇ yanˇ, ponˬ laˬ htaˇ hkʼa shuˍ Gawˇliˇya‸ 
tawˆ la leh, Iˉsaˍ reˍlaˆ chaw hui hta‸ kuˬ deˇ ve yoˬ. Daˍviˆ lehˬ, tawˇ oˇ ve 
hta‸ gʼa kaˇ ve yoˬ. 
24Iˉsaˍreˍlaˆ chaw teˇ hpaˍ lehˬ, Gawˇliˇya‸ hta‸ gʼa mawˬ ve teˇ yanˇ kawˆ jaˇ 
leh gʼuiˇ hpaw-e ve yoˬ. 
25Yawˇ hui teˇ gʼaˇ leh teˇ gʼaˇ na‸ uˉ te da‸ leh kʼoˆ ve, Chaw oˇ ve hpaˇ hta‸ 
nyi sheˍ. Yawˇ kʼoˆ chehˇ ve tawˇ hta‸ htawˇ na sheˍ. Yawˇ hta‸ tiˇ pehˍ gʼa 
ve chaw hta‸ jawˇmawˇ hpu shi mawˇ jeˬ maˇ maˇ piˇ leh, yawˇ ve yaˇ miˇ 
htawˇ piˇ tuˬ yoˬ ceˇ. Chi hkʼoˆ ka‸, yawˇ ve awˬ ceuˬ awˬ hkʼaˇ teˇ hpaˍ hta‸ 
awˬ hkawnˍ ka‸ maˇ keu tcuh ceˇ, teh‸ kʼoˆ ve yoˬ. 
26Oˇ htaˇ, Daˍviˆ lehˬ yawˇ awˬ paˇ lo chehˇ taˍ ve chaw hui hta‸ kʼoˆ piˇ ve, 
Iˉsaˍreˍlaˆ chaw hui hta‸ maˇ shawˍ maˇ caˆ kʼoˆ chehˇ ve Hpiˇliˇtiˆ chaw oˇ ve 
hta‸ tiˇ pehˍ gʼa ve chaw aˬ hto‸ ma la‸ shawnˍ gʼa tuˬ ve le. Te‸ chehˇ ve 
Gʼuiˬsha ve ma‸ moˍ hta‸ maˇ shawˍ maˇ caˆ kʼoˆ chehˇ ve buiˇshaˆaˉnaˆ 
chaw oˇ ve a shu le, teh‸ na nyi ve yoˬ. 
27Gawˇliˇya‸ hta‸ tiˇ pehˍ gʼa ve chaw hta‸ jawˇmawˇ hkʼaˬ hkʼe te piˇ tuˬ ve 
awˬ lawn yawˇ hui yawˇ hta‸ kʼoˆ maˍ piˇ ve yoˬ. 
28Daˍviˆ ve awˬ viˉ paˍ lonˉ Eˇlaˍbaˆ lehˬ, yawˇ shu hta‸ na‸ uˉ te da‸ chehˇ ve 
hkawˇ gʼa kaˇ ve yoˬ. Hkʼe te leh, yawˇ nyi ma zuhˆ jaˇ leh, Nawˬ choˬ kaˬ lo 
aˬ hto‸ ma te chehˇ ve le. Heh puiˉ hkʼaw lo chehˇ taˍ ve nawˬ ve yawˬ teˇ 
hpaˍ hta‸ a shu hawˉ chehˇ taˉ ve le. Nawˬ nyi ma uiˍ leh caˆ muiˬ puiˉ ve 
hta‸ ngaˬ shiˍ ve yoˬ. Nawˬ ma‸ bawˆ ve hta‸ mawˬ gaˇ leh choˬ kaˬ lo laˬ ve 
yoˬ, teh‸ Daˍviˆ hta‸ deˇ piˇ ve yoˬ. 
29Oˇ htaˇ Daˍviˆ lehˬ, Ngaˬ aˬ hto‸ ma te ya‸ ve le. Ngaˬ shu hta‸ tawˇ yaw 
da‸ tuˬ a hkaw-anˬ maˇ cawˬ leh laˇ, teh‸ yawˇ hta‸ kʼaw‸ kʼoˆ piˇ ve yoˬ. 
30Yawˇ awˬ nu ve chaw teˇ gʼaˇ geh kʼaw‸ kʼai leh, oˇ ve hkʼa shuˍ ca kʼaw‸ na 
nyi ve yoˬ. Yawˇ hkʼa na nyi ve chaw teˇ gʼaˇ le le, yawˇ hta‸ oˇ ve hkʼa shuˍ 
ceh tiˉ kʼaw‸ yaw hkʼaw‸ piˇ ve yoˬ. 

31Chaw teˇ hpaˍ hpaˍ Daˍviˆ kʼoˆ ve tawˇ hta‸ gʼa kaˇ leh, yawˇ hui Sawˉlu‸ 
hta‸ ca hto piˇ ve yoˬ. Sawˉlu‸ htawˇ yawˇ hta‸ ca kuˬ tcuh ve yoˬ32Oˇ htaˇ 
Daˍviˆ lehˬ, Jawˇmawˇ-oˬ, ngaˬ hui teˇ gʼaˇ ka‸ Hpiˇliˇtiˆ chaw oˇ ve hta‸ kawˆ 
tuˬ maˇ loˍ. Ngaˬ yawˇ hta‸ ca bawˆ tuˬ yoˬ, teh‸ Sawˉlu‸ hta‸ kʼoˆ piˇ ve yoˬ. 
33Sawˉlu‸ yawˇ hta‸ kʼoˆ piˇ ve, Nawˬ te maˇ hpeh‸ taˬ. Nawˬ yawˇ hta‸ hkʼaˬ 
hkʼe te bawˆ tuˬ le. Nawˬ lehˬ yaˇ paˍ ehˉ ceh tiˉ hpeh‸ leh, yawˇ lehˬ ma‸ yaˇ 
te laˬ ve maw jaˇ peuˬ, teh‸ kʼoˆ ve yoˬ. 
34Daˍviˆ kʼaw‸ kʼoˆ ve, Jawˇmawˇ-oˬ, ngaˬ lehˬ ngaˬ pa ve yawˬ teˇ hpaˍ hta‸ 
hawˉ chehˇ ve yoˬ. Laˇ caˬ shiˉ, maˇ heˆ kʼo, yehˬ miˉ tawˍ teˇ hkeh yawˬ hta‸ 
ca che‸ la ve teˇ yanˇ, 
35ngaˬ awˬ hkʼaˇ suh gʼa‸ yuˬ leh yawˬ ehˉ oˇ ve hta‸ htaiˍ hkʼaw‸ piˇ ve yoˬ. 
Laˇ caˬ shiˉ, maˇ heˆ kʼo, yehˬ miˉ tawˍ oˇ ve ngaˬ hta‸ hpfuhˆ che‸ la ve teˇ 
yanˇ, ngaˬ lehˬ yawˇ ve kʼawˍ peˍ hta‸ yuˬ tiˍ taˍ leh tiˇ pehˍ piˇ ve yoˬ. 
36Ngaˬ lehˬ, laˇ caˬ shiˉ leh yehˬ miˉ tawˍ teˇ hpaˍ hta‸ tiˇ pehˍ piˇ jaw peuˬ. 
Te‸ chehˇ ve Gʼuiˬsha ve ma‸ moˍ hta‸ chi hkʼe maˇ shawˍ maˇ caˆ kʼoˆ chehˇ 
ve buiˇshaˆaˉnaˆ chaw oˇ ve hta‸ htawˇ, ngaˬ oˇ ve hkʼa shuˍ te piˇ tuˬ yoˬ. 
37Gʼuiˬsha lehˬ ngaˬ hta‸ laˇ caˬ shiˉ leh yehˬ miˉ tawˍ teˇ hpaˍ ve la‸ sheh 
hkʼaw lo ponˬ laˇ ve hkʼe, Hpiˇliˇtiˆ chaw oˇ ve hpaˇ ve la‸ sheh hkʼaw lo 
htawˇ, ngaˬ hta‸ ponˬ laˇ tuˬ yoˬ, teh‸ kʼoˆ ve yoˬ. Oˇ htaˇ Sawˉlu‸ lehˬ, Hkʼe 
kʼo da‸-aˬ. Nawˬ kʼai loˬ. Gʼuiˬsha nawˬ geh chehˇ piˇ-oˆ, teh‸ kʼoˆ ve yoˬ. 
38Sawˉlu‸ lehˬ, Daˍviˆ hta‸ yawˇ ve veu‸ kʼaˇ kʼehˆ feuˉ piˇ ve yoˬ. Kuiˇ te taˍ 
ve uˉ tcuhˍ Daˍviˆ hta‸ hkʼawˆ piˇ leh, kuiˇ te taˍ ve aˉ po‸ feuˉ piˇ ve yoˬ. 
39Daˍviˆ lehˬ, Sawˉlu‸ ve aˉhtaw lonˉ hta‸ taˆ leh, ya‸ kʼaw juˇ nyi ve yoˬ. Ya‸ 
hkʼaˇ, yawˇ lehˬ veu‸ kʼaˇ oˇ ve teˇ hpaˍ hta‸ teˇ pawˆ ka‸ maˇ veu‸ jaw ve pa 
taw, Veu‸ kʼaˇ chi teˇ hpaˍ hta‸ yehˇ leh ngaˬ ma‸ bawˆ maˇ hpeh‸, teh‸ 
Sawˉlu‸ hta‸ kʼoˆ piˇ ve yoˬ. 
40Oˇ ve hkʼaw‸ nawˉ, yawˇ ve juˇ fuiˍ taˬ hta‸ yuˬleh, iˉ kaˆ lawˬ kʼaˉ ehˉ 
hkʼaw da‸ jaˇ ve haˉ pui shiˍ ngaˇ shiˍ hta‸ gʼawˆ yuˬ leh, yawˇ ve miˉ chaw 

hkʼaw keu ve yoˬ. Yawˇ ve hawˉ ma hta‸ hkʼa deh‸ gu peuˬ hkʼaw‸ nawˉ, 
Gawˉliˉya‸ hta‸ hpuˇ da‸ tuˬ tawˆ kʼai ve yoˬ. 

Daˍviˆ Gawˇliˇya‸ hta‸ tiˇ pehˍ ve 

41Hpiˇliˇtiˆ chaw oˇ ve Daˍviˆ geh laˬ ve yoˬ. Yawˇ ve htanˬ tuˬ pfuhˇ shehˍ 
hpaˇ htawˇ, yawˇ gʼuˇ suhˍ lo te toˇ chehˇ ve yoˬ. Yawˇ lehˬ awˬ meu-eˇ awˬ 
meu-eˇ laˬ chehˇ ve yoˬ. 
42Yawˇ Daˍviˆ hta‸ gʼa mawˬ ve teˇ yanˇ, gʼuiˬ yawˬ jaˇ ve yoˬ. Awˬ lawn kʼo, 
yawˇ lehˬ awˬ hkiˇ awˬ naˬ da‸ ve yaˇ paˍ ehˉ ceh tiˉ hpeh‸ ve pa taw yoˬ. 
43Hkʼe te leh, yawˇ Daˍviˆ hta‸ kʼoˆ piˇ ve, Aˉ du taˬ oˇ ve aˬ hto‸ ma te tuˬ 
awˬ pon le. Ngaˬ lehˬ hpuiˇ hpeh‸ ve teh‸ nawˬ dawˇ ve laˇ, teh‸ kʼoˆ ve yoˬ. 
Hkʼe te leh, yawˇ ve gʼuiˬsha ve awˬ meh hta‸ cuˇ leh, yawˇ Daˍviˆ hta‸ hkeu 
piˇ ve yoˬ. 
44Peuˬ hkʼaw‸ nawˉ, yawˇ Daˍviˆ hta‸ kuˬ leh, Gʼuˇ suhˍ jiˆ laˬ-o‸. Nawˬ ve 
awˬ to hta‸ ngaˬ ya‸ nyi ngaˆ teˇ hpaˍ leh to nuˇ to shaˆ teˇ hpaˍ hta‸ caˍ piˇ 
tuˬ yoˬ, teh‸ kʼoˆ ve yoˬ. 
45Oˇ htaˇ, Daˍviˆ kʼaw‸ yaw hkʼaw‸ leh kʼoˆ ve, Nawˬ lehˬ aˉhtaw leh gehˇ 
pfuhˇ veu laˇ leh ngaˬ geh laˬ ve yoˬ. Ya‸ hkʼaˇ, ngaˬ lehˬ nawˬ maˇ shawˍ maˇ 
caˆ kʼoˆ chehˇ ve Iˉsaˍreˍlaˆ ma‸ moˍ ma‸ cuˇ ve Gʼuiˬsha ve awˬ meh hkʼaw 
nawˬ geh laˬ ve yoˬ. 
46Ngaˬ ve Gʼuiˬsha lehˬ, ya‸ nyi nawˬ hta‸ ngaˬ ve la‸ sheh hkʼaw lo chiˇ a‸ 
laˇ tuˬ ve yoˬ. Nawˬ ve oˉ kʼoˍ hta‸ ngaˬ tawˆ cheˆ leh, Hpiˇliˇtiˆ ma‸ yaˇ teˇ 
hpaˍ ve awˬ to hta‸ ngaˆ leh to nuˇ to shaˆ teˇ hpaˍ hta‸ caˍ piˇ tuˬ yoˬ. 
Iˉsaˍreˍlaˆ chaw hui Gʼuiˬsha teˇ gʼaˇ cawˬ ve hta‸ miˬguiˬ yaˇ hkʼa peu-eˬ gʼa 
shiˍ tuˬ yoˬ. 
47Gʼuiˬsha lehˬ, yawˇ ve chaw teˇ hpaˍ hta‸ ponˬ piˇ tuˬ, aˉhtaw leh gehˇ teˇ 
hpaˍ hta‸ maˇ loˍ ve awˬ lawn, ya‸ nyi choˬ kaˬ lo chehˇ taˍ ve chaw hkʼa 
peu-eˬ gʼa mawˬ tuˬ yoˬ. Yawˇ lehˬ, ma‸ bawˆ kuiˬ hkʼaw lo gʼaˇ shehˍ hpaˇ 
hpeh‸ leh, nawˬ hui hkʼa peu-eˬ ve hta‸ ngaˬ hui ve la‸ sheh hkʼaw chiˇ a‸ laˇ 
tuˬ yoˬ, teh‸ kʼoˆ ve yoˬ. 

48Oˇ htaˇ, Gawˇliˇyaˆ Daˍviˆ geh laˬ ve yoˬ. Hkʼe te leh, Daˍviˆ yawˇ geh gʼuiˇ 
kʼai ve yoˬ. 
49Daˍviˆ lehˬ, yawˇ ve miˉ chaw hkʼaw haˉ pui shiˍ teˇ shiˍ hkaˆ yuˬ leh, 
Gawˇliˇya‸ hta‸ bawˆ hpehˇ ve yoˬ. Haˉ pui shiˍ oˇ ve Gawˇliˇya‸ ve naˍ kʼa‸ 
pui hta‸ heuˆ leh, yawˇ miˬ chaˇ hkʼoˆ paiˍ ve yoˬ. 
50Daˍviˆ lehˬ aˉhtaw maˇ cawˬ. Hawˉ ma hta‸ yehˇ leh Gawˇliˇya‸ hta‸ bawˆ 
pehˍ piˇ ve yoˬ. 
51Yawˇ Gawˇliˇya‸ geh gʼuiˇ kʼai leh, yawˇ awˬ hkʼoˆ lo taˆ huˉ peuˬ hkʼaw‸ 
nawˉ, Gawˇliˇya‸ pfuhˇ taˍ ve aˉhtaw hta‸ gʼawˬ tawˆ leh, yawˇ ve oˉ kʼoˉ 
hta‸ tawˆ cheˆ ve yoˬ. Hpiˇliˇtiˆ chaw teˇ hpaˍ lehˬ, yawˇ hui ve awˬ hoˉ suh-e 
ve hta‸ gʼa mawˬ ve teˇ yanˇ gʼuiˇ hpaw-e ve yoˬ. 
52Iˉsaˍreˍlaˆ chaw leh Yuˇda‸ chaw teˇ hpaˍ gʼaˇ hte‸ kuˬ leh, yawˇ hui hta‸ 
Gaˍtaˆ venˇ leh Eˇkaˍronˍ venˇ lo hkʼa gaˬ gʼa‸ yuˬ kʼai ve yoˬ. Hpiˇliˇtiˆ chaw 
teˇ hpaˍ lehˬ, Shaˍrenˍ, Gaˍtaˆ leh Eˇkaˍronˍ venˇ lo kʼai ve ya‸ kaw hpuiˇ lo te 
luˬ te sheˆ ve hta‸ gʼa hkanˍ ve yoˬ. 
53Iˉsaˍreˍlaˆ chaw hui lehˬ, Hpiˇliˇtiˆ chaw hui hta‸ gʼa‸ yuˬ peuˬ hkʼaw‸ nawˉ 
kʼaw‸ hpfuhˆ kʼaw‸ la leh, yawˇ hui ve fa la teˇ hpaˍ hta‸ hiˉ yuˬ ve yoˬ. 
54Daˍviˆ lehˬ, Gawˇliˇya‸ ve oˉ kʼoˍ hta‸ Yeˍruˆsaˍlehnˍ venˇ lo yuˬ kʼai ve yoˬ. 
Ya‸ hkʼaˇ, yawˇ lehˬ Gawˇliˇya‸ ve la‸ caˉ teˇ hpaˍ hta‸ yawˇ ve aˉ po kʼo 
hkʼaw teh taˍ ve yoˬ. 

Daˍviˆ hta‸ Sawˉlu‸ geh shiˍ kʼai ve 

55Daˍviˆ Gawˇliˇya‸ hta‸ bawˆ da‸ tuˬ tawˆ kʼai chehˇ ve hta‸ Sawˉlu‸ gʼa 
mawˬ ve teˇ yanˇ, Yaˇ paˍ-oˇ ve a shu ve yaˇ le, teh‸ yawˇ ve ma‸ poˍ lonˉ 
Aˍbaˍnaˍ hta‸ na nyi ve yoˬ. Oˇ htaˇ Aˍbaˍnaˍ lehˬ, Jawˇmawˇ-oˬ, ngaˬ maˇ 
shiˍ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
56Hkʼe te kʼo, nawˬ kʼai leh ca chaˬ nyi-o, teh‸ yawˇ hta‸ kʼoˆ piˇ ve yoˬ. 
57Daˍviˆ lehˬ Gawˇliˇya‸ hta‸ tiˇ pehˍ peuˬ hkʼaw‸ nawˉ, yawˇ ve oˉ kʼoˍ hta‸ 
yuˬ leh kʼaw‸ la chehˇ ve teˇ yanˇ, Aˍbaˍnaˍ yawˇ hta‸ Sawˉlu‸ geh shiˍ kʼai 
ve yoˬ. 

58Oˇ htaˇ Sawˉlu‸ lehˬ, Yaˇ paˍ-oˬ, nawˬ a shu ve yaˇ le, teh‸ yawˇ hta‸ na nyi 
ve yoˬ. Ngaˬ lehˬ, Behˍlehˍhehnˍ venˇ hkʼaw chehˇ ve nawˬ ve awˬ ceˬ paˍ 
Yeˍsehˇ ve yaˇ hpeh‸ ve yoˬ, teh‸ Sawˇlu‸ hta‸ kʼaw‸ yaw hkʼaw‸ piˇ ve yoˬ. 

1 Saˍmo-eˍlaˆ li‸ 18 

1Sawˉlu‸ leh Daˍviˆ na‸ uˉ te da‸ peuˬ hkʼaw‸ nawˉ, Sawˉlu‸ ve yaˇ paˍ 
Yawˇnaˆtanˍ Daˍviˆ hta‸ nyi ma cawˇ jaˇ leh, yawˇ awˬ to hta‸ ha‸ ve hkʼe 
Daˍviˆ hta‸ ha‸ ve yoˬ. 
2Oˇ ve teˇ nyi hta‸ te leh Sawˉlu‸ lehˬ, Daˍviˆ hta‸ yawˇ geh ceh tiˉ chehˇ tcuh 
taˍ ve yoˬ. Yawˇ hta‸ aˉ hkʼaw lo maˇ kʼaw‸ kʼo‸-e tcuh-o. 
3Yawˇnaˆtanˍ lehˬ Daˍviˆ hta‸ ha‸ jaˇ ve pa taw, suh htaˇ hkʼa gaˬ yawˇ hta‸ 
awˬ chawˇ te tuˬ ka ti‸ te ve yoˬ. 
4Yawˇ veu‸ chehˇ ve veu‸ kʼaˇ hta‸ kʼehˆ leh Daˍviˆ hta‸ piˇ ve awˬ hkʼoˆ, 
yawˇ ve aˉhtaw, hkaˆ leh haˍ pi caˆ teˇ hpaˍ htawˇ yawˇ hta‸ piˇ ve yoˬ. 
5Daˍviˆ lehˬ, Sawˉlu‸ hkʼa te tcuh ve kanˉ hkʼa peu-eˬ ve hta‸ hkʼa deh‸ na 
yuˬ leh te piˇ ve pa taw, Sawˉlu‸ yawˇ hta‸ yawˇ ve ma‸ poˍ te tcuh ve yoˬ. 
Sawˉlu‸ chi hkʼe te piˇ ve hta‸ yawˇ ve ma‸ yaˇ leh ma‸ poˍ hkʼa peu-eˬ nyi 
ma cawˇ ve yoˬ. 

Sawˉlu‸ Daˍviˆ hta‸ hkawehˉ ve 

6Daˍviˆ lehˬ, Gawˇliˇya‸ hta‸ tiˇ pehˍ peuˬ hkʼaw‸ nawˉ, ma‸ yaˇ teˇ hpaˍ venˇ 
hkʼaw lo kʼaw‸ la chehˇ ve teˇ yanˇ, Iˉsaˍreˍlaˆ mvuhˇmiˬ hkʼaw chehˇ ve yaˇ 
miˇ teˇ hpaˍ, Sawˉlu‸ hta‸ ca ha‸ yuˬ tuˬ tawˆ la ve yoˬ. 
7Yawˇ hui tinˍ hteˆ, kʼaˍ hkʼeˆ, kʼa muiˬ hkawˇ kʼa leh kʼoˆ ve, Sawˉlu‸ lehˬ 
chaw awˬ hinˉ gʼaˇ hta‸ tiˇ pehˍ ve yoˬ. Ya‸ hkʼaˇ, Daˍviˆ lehˬ chaw awˬ 
meunˍ gʼaˇ hta‸ tiˇ pehˍ ve yoˬ, teh‸ kʼoˆ ve yoˬ. 
8Chi hta‸ Sawˉlu‸ gʼa kaˇ ve teˇ yanˇ, yawˇ nyi ma maˇ sha. Yawˇ nyi ma zuhˆ 
leh kʼoˆ ve, Chaw oˇ ve teˇ hpaˍ lehˬ Daˍviˆ chaw awˬ meunˍ gʼaˇ hta‸ tiˇ pehˍ 
leh, ngaˬ lehˬ chaw awˬ hinˉ gʼaˇ hta‸ ceh tiˇ pehˍ ve yoˬ, teh‸ kʼoˆ chehˇ ve 
yoˬ. Maˇ maw maw yawˇ hui yawˇ hta‸ jawˇmawˇ te tcuh tuˬ yoˬ, teh‸ kʼoˆ ve 
yoˬ. 

9Oˇ ve teˇ nyi hta‸ te leh, yawˇ Daˍviˆ hta‸ hkawehˉ ve nyi ma cawˬ la ve yoˬ. 
10Awˬ hkʼaw‸ nawˉ teˇ nyi, maˇ da‸ ve awˬ ha Sawˉlu‸ awˬ hkʼoˆ kʼaw‸ ya‸ la 
ve yoˬ. Hkʼe te leh, yawˇ lehˬ hawˉ yehˬ hkʼaw chaw gʼuˇ hkʼe te chehˇ ve 
yoˬ. Daˍviˆ lehˬ ponˬ laˬ htaˇ hkʼe tinˍ hteˆ chehˇ leh, Sawˉlu‸ lehˬ gehˇ teˇ maˬ 
yuˬ taˍ ve yoˬ. 
11Oˇ htaˇ Sawˉlu‸ lehˬ, Ngaˬ yawˇ hta‸ juˆ pehˍ shaˍ, teh‸ kʼoˆ leh yawˇ hta‸ 
gehˇ nyiˇ pawˆ yuˬ baˬ hpehˇ ve yoˬ. Ya‸ hkʼaˇ, Daˍviˆ hta‸ maˇ heuˆ. 
12Gʼuiˬsha yawˇ hta‸ chiˇ baˬ peuˬ leh, Daˍviˆ geh chehˇ ve hta‸ yawˇ gʼa shiˍ 
ve pa taw, Sawˉlu‸ Daˍviˆ hta‸ kawˆ la ve yoˬ 
13Hkʼe te leh, yawˇ Daˍviˆ hta‸ chaw teˇ hinˉ gʼaˇ awˬ hkʼoˆ ma‸ poˍ lonˉ te 
tcuh leh, ma‸ ca bawˆ tcuh ve yoˬ. Daˍviˆ lehˬ, yawˇ ve ma‸ yaˇ teˇ hpaˍ hta‸ 
shiˍ veu leh ma‸ bawˆ kuiˬ lo kʼai ve yoˬ. 
14Gʼuiˬsha yawˇ geh chehˇ taˍ ve pa taw, yawˇ ma‸ bawˆ ve teˇ pawˆ le le gʼaˇ 
ve yoˬ. 
15Daˍviˆ lehˬ, ma‸ bawˆ gʼaˇ puiˉ jaˇ ve hta‸ Sawˉlu‸ gʼa mawˬ ve teˇ yanˇ, 
yawˇ leuˉ leh Daˍviˆ hta‸ kawˆ jaˇ la ve yoˬ. 
16Daˍviˆ lehˬ da‸ ve awˬ hoˉ teˇ gʼaˇ hpeh‸ ve pa taw, Iˉsaˍreˍlaˆ leh Yuˇda‸ 
mvuhˇmiˬ hkʼaw chehˇ ve chaw hkʼa peu-eˬ yawˇ hta‸ ha‸ ve yoˬ. 

Daˍviˆ Sawˉlu‸ yaˇ miˇ hta‸ heuˆ ve 

17Oˇ htaˇ Sawˉlu‸ lehˬ, Nawˬ ha‸ hanˉ ve hkʼaw ngaˬ ve kanˉ hta‸ te leh, 
Gʼuiˬsha ve ma‸ hta‸ bawˆ ve kʼo, ngaˬ ve yaˇ miˇ uiˍ Meˍraˆ nawˬ hta‸ piˇ laˇ 
tuˬ yoˬ, teh‸ Daˍviˆ hta‸ kʼoˆ piˇ ve yoˬ. (Chi hkʼe te ve hkʼaw, Hpiˇliˇtiˆ chaw 
teˇ hpaˍ Daˍviˆ hta‸ tiˇ pehˍ leh, yawˇ awˬ to Daˍviˆ hta‸ tiˇ pehˍ tuˬ maˇ loˍ, 
teh‸ Sawˉ lu‸ dawˇ taˍ ve yoˬ) 
18Ya‸ hkʼaˇ Daˍviˆ leh, Jawˇmawˇ ve awˬ maˉ paˍ gʼa te tuˬ, ngaˬ leh ngaˬ ve 
yehˬ yaˇ kʼa yaˇ teˇ hpaˍ lehˬ hkʼaˬ hkʼe ve chaw hpeh‸ ve le, teh‸ kʼaw‸ yaw 
hkʼaw‸ piˇ ve yoˬ. 
19Ya‸ hkʼaˇ, Meˍraˆ Daˍviˆ hta‸ heuˆ tcuh piˇ tuˬ awˬ yanˇ gaˬ la htaˇ, Sawˉlu‸ 
lehˬ yawˇ ve yaˇ miˇ hta‸ Maˍhawˉlaˆ venˇ yaˇ Aˍdreˍlaˆ hta‸ piˇ sheˬ ve yoˬ. 

20Ya‸ hkʼaˇ, Sawˉlu‸ ve yaˇ miˇ Miˆhkaˍlaˆ lehˬ Daˍviˆ hta‸ ha‸ jaˇ ve yoˬ. Awˬ 
lawn chi hta‸ Sawˉlu‸ gʼa kaˇ ve teˇ yanˇ, yawˇ ha lehˬ jaˇ ve yoˬ. 
21Daˍviˆ hta‸ ngaˬ ve yaˇ miˇ Miˆhkaˍlaˆ piˇ tuˬ yoˬ. Chi hkʼe te ve hkʼaw, 
yawˇ lehˬ Daˍviˆ hta‸ va htaw leh, yawˇ lehˬ Hpiˇliˇtiˆ chaw hui ve la‸ sheh 
hkʼaw gʼa suh tuˬ yoˬ, teh‸ Sawˉlu‸ dawˇ taˍ ve yoˬ. Oˇ htaˇ Sawˉlu‸ lehˬ, 
Nawˬ ngaˬ maˉ paˍ hpeh‸ la tuˬ yoˬ, teh‸ Daˍviˆ hta‸ nyiˇ pawˆ teˇ pawˆ kʼaw‸ 
kʼoˆ piˇ ve yoˬ. 
22Hkʼe te leh, Sawˉlu‸ yawˇ ve ma‸ poˍ lonˉ teˇ hpaˍ hta‸ kuˬ yuˬ leh, 
Jawˇmawˇ lehˬ nawˬ hta‸ nyi ma cawˇ leh ma‸ poˍ lonˉ teˇ hpaˍ htawˇ nawˬ 
hta‸ ha‸ ve yoˬ. Chi beu‸ nawˬ lehˬ yawˇ ve yaˇ miˇ hta‸ heuˆ tuˬ ve awˬ yanˇ 
da‸ jaˇ ve yoˬ, teh‸ Daˍviˆ hta‸ ca kʼoˆ piˇ tcuh ve yoˬ. 
23Hkʼe te leh, yawˇ hui awˬ lawn chi Daˍviˆ hta‸ ca hto piˇ ve yoˬ. Oˇ htaˇ 
Daˍviˆ lehˬ, Ngaˬ hkʼe ve te‸ chiˉ awˬ me‸ awˬ hponˇ maˇ cawˬ ve chaw haˍ 
chaw gʼawˇ yaˇ teˇ gʼaˇ, jawˇmawˇ ve awˬ maˉ paˍ gʼa te ve lehˬ sha ve kanˉ 
hpeh‸ ve teh‸ nawˬ hui dawˇ ve laˇ, teh‸ yawˇ hui hta‸ kʼaw‸ yaw hkʼaw‸ piˇ 
ve yoˬ. 
24Hkʼe te leh, ma‸ poˍ lonˉ oˇ ve teˇ hpaˍ lehˬ Daˍviˆ kʼoˆ ve tawˇ oˇ ve teˇ hpaˍ 
Sawˉlu‸ hta‸ ca kʼaw‸ hto piˇ ve yoˬ. 
25Oˇ htaˇ Sawˉlu‸ kʼoˆ ve, Yawˇ ve yaˇ miˇ awˬ pon jawˇmawˇ heuˆ gaˇ ve awˬ 
ceuˬ lehˬ, yawˇ ve canˇ paˍ Hpiˇliˇtiˆ chaw hui ve awˬ guiˬ meuˇ teˇ ha maˬ ceh 
tiˉ yoˬ, teh‸ Daˍviˆ hta‸ ca kʼaw‸ hto piˇ-oˆ, teh‸ yawˇ hui hta‸ kʼoˆ piˇ ve 
yoˬ. (Chi hkʼe te ve hkʼaw, Daˍviˆ hta‸ Hpiˇliˇtiˆ chaw hui tiˇ pehˍ piˇ tuˬ yoˬ, 
teh‸ Sawˉ lu‸ dawˇ taˍ ve yoˬ.) 
26Sawˉlu‸ ve ma‸ poˍ lonˉ teˇ hpaˍ lehˬ Sawˉlu‸ kʼoˆ ve tawˇ oˇ ve teˇ hpaˍ 
Daˍviˆ hta‸ ca kʼaw‸ kʼoˆ piˇ ve yoˬ. Daˍviˆ lehˬ, jawˇmawˇ ve awˬ maˉ paˍ gʼa 
hpeh‸ la tuˬ ve hta‸ shiˍ ve teˇ yanˇ ha lehˬ jaˇ ve yoˬ. Chi hta‸ pa taw la‸ 
kʼawˍ toˆ tuˬ ve awˬ nyi maˇ tiˍ sheˍ gʼuˇ suhˍ, 
27Daˍviˆ leh yawˇ ve ma‸ yaˇ teˇ hpaˍ tawˆ kʼai leh Hpiˇliˇtiˆ chaw nyiˇ ha gʼaˇ 
hta‸ tiˇ pehˍ ve yoˬ. Yawˇ jawˇmawˇ ve awˬ maˉ paˍ hpeh‸ la tuˬ, chaw oˇ ve 

teˇ hpaˍ ve awˬ guiˬ meuˇ shawˆ veu laˇ leh, jawˇmawˇ gʼuˇ suhˍ gʼaw maˍ piˇ 
ve yoˬ. Hkʼe te leh, Sawˉlu‸ lehˬ Daˍviˆ hta‸ yawˇ ve yaˇ miˇ Miˆhkaˍlaˆ piˇ ve 
yoˬ. 
28Gʼuiˬsha Daˍviˆ geh chehˇ leh, yawˇ ve yaˇ miˇ Miˆhkaˍlaˆ htawˇ Daˍviˆ hta‸ 
ha‸ jaˇ ve hta‸ chi teˇ pawˆ Sawˉlu‸ hkʼa deh‸ gʼa shiˍ ve yoˬ. 
29Hkʼe te leh, yawˇ Daˍviˆ hta‸ leuˉ leh kawˆ jaˇ ve yoˬ. Yawˇ a sha‸ te‸ chehˇ 
ve teˇ co, yawˇ lehˬ Daˍviˆ ve canˇ paˍ hpeh‸ la ve yoˬ. 
30Hpiˇliˇtiˆ chaw teˇ hpaˍ yawˇ hui hta‸ teˇ hkui teˇ hkui ca bawˆ la ve yoˬ. Teˇ 
pawˆ le le Daˬviˆ lehˬ awˬ nu ve ma‸ poˍ lonˉ teˇ hpaˍ a‸ kehˉ ma‸ bawˆ cheuˬ 
jaˇ ve yoˬ. Hkʼe te leh, yawˇ ve awˬ meh bvuhˬ jaˇ ve yoˬ. 

1 Saˍmo-eˍlaˆ li‸ 19 

Sawˉlu‸ Daˍviˆ hta‸ fawˉ mehˍ ve 

1Sawˉlu‸ lehˬ Daˍviˆ hta‸ tiˇ pehˍ tuˬ dawˇ nyi chehˇ ve awˬ lawn yawˇ ve yaˇ 
paˍ Yawˇnaˆtanˍ leh yawˇ ve ma‸ poˍ lonˉ teˇ hpaˍ hta‸ kʼoˆ piˇ ve yoˬ. Ya‸ 
hkʼaˇ, Yawˇnaˆtanˍ lehˬ Daˍviˆ hta‸ nyi ma cawˇ jaˇ ve yoˬ. 
2Hkʼe te leh, yawˇ Daˍviˆ hta‸ kʼoˆ piˇ ve, Ngaˬ pa lehˬ nawˬ hta‸ tiˇ pehˍ tuˬ 
coˇ caˇ chehˇ ve yoˬ. Shawˉ pawˍ mvuhˇ shawˉ kʼo, nawˬ shaˍ ti‸ hkʼa deh‸ taˍ 
leh, teˇ kaˬ kaˬ lo ca va‸ taˍ-o‸. 
3Nawˬ va‸ chehˇ taˍ kuiˬ awˬ paˇ lo ngaˬ pa geh ngaˬ kʼai leh, nawˬ ve awˬ 
lawn ngaˬ yawˇ hta‸ kʼoˆ maˍ piˇ tuˬ yoˬ. Ngaˬ teˇ ceuˬ ceuˬ gʼa kʼaw‸ shiˍ ve 
kʼo, nawˬ hta‸ kʼaw‸ hto laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
4Sawˉlu‸ mehˆ gʼuˇ suhˍ Yawˇnaˆtanˍ Daˍviˆ hta‸ chiˇ mvuhˇ leh kʼoˆ ve, Ngaˬ 
pa-oˬ, Daˍviˆ hta‸ maˇ da‸ ve awˬ ceuˬ taˇ te piˇ. Yawˇ nawˬ hta‸ teˇ pawˆ ka‸ 
maˇ te ya‸ jaw. Yawˇ hkʼa te tawˆ la ve kanˉ teˇ hpaˍ lehˬ, nawˬ awˬ pon awˬ 
bon cawˬ ve kanˉ teˇ hpaˍ ceh tiˉ hpeh‸ ve yoˬ. 
5Yawˇ a sha‸ tanˇ leh Gawˇliˇya‸ hta‸ tiˇ pehˍ ve yoˬ. Gʼuiˬsha lehˬ Iˉsaˍreˍlaˆ 
chaw hui hta‸ gʼaˇ shehˍ hpaˇ hpeh‸ la piˇ taˍ ve yoˬ. Nawˬ chi hta‸ gʼa mawˬ 
leh ha lehˬ chehˇ ve yoˬ. Aˬ hto‸ ma pa taw, te‸ chiˉ venˇbaˆ maˇ cawˬ ve 
Daˍviˆ hta‸ nawˬ nyi ma zuhˆ leh tiˇ pehˍ gaˇ ve le, teh‸ kʼoˆ ve yoˬ. 

6Yawˇnaˆtanˍ kʼoˆ ve tawˇ hta‸ Sawˉlu‸ gʼa kaˇ ve teˇ yanˇ, yawˇ Daˍviˆ hta‸ 
maˇ kʼaw‸ tiˇ pehˍ-o, teh‸ Gʼuiˬsha ve awˬ meh hta‸ cuˇ leh hkanˍ ve yoˬ. 
7Hkʼe te leh, Yawˇnaˆtanˍ Daˍviˆ hta‸ kuˬ yuˬ leh yawˇ hta‸ awˬ lawn hkʼa 
peu-eˬ kʼaw‸ hto maˍ piˇ ve yoˬ. Peuˬ hkʼaw‸ nawˉ, yawˇ hta‸ Sawˉlu‸ geh 
shiˍ kʼai leh, ponˬ laˬ htaˇ hkʼa shuˍ yawˇ kanˉ kʼaw‸ te chehˇ taˍ ve yoˬ. 
8Hpiˇliˇtiˆ chaw teˇ hpaˍ Iˉsaˍreˍlaˆ chaw hta‸ ca kʼaw‸ bawˆ la ve yoˬ. Hkʼe te 
leh, Daˍviˆ yawˇ hui hta‸ ca bawˆ-e ve yoˬ. Hpiˇliˇtiˆ chaw shonˇ jaˇ leh gʼuiˇ 
hpaw-e ve yoˬ. 
9Teˇ nyi htaˇ, maˇ da‸ ve awˬ ha Sawˉlu‸ awˬ hkʼoˆ kʼaw‸ ya‸ la ve yoˬ. 
Sawˉlu‸ lehˬ, gehˇ teˇ maˬ yuˬ taˍ leh, yawˇ ve hawˉ yehˬ hkʼaw mui chehˇ ve 
yoˬ. Daˍviˆ lehˬ yawˇ ve tinˍ hta‸ hteˆ chehˇ ve yoˬ. 
10Sawˉlu‸ lehˬ, yawˇ ve gehˇ hta‸ yuˬ leh Daˍviˆ hta‸ baˬ hpehˇ ve yoˬ. Ya‸ 
hkʼaˇ, Daˍviˆ hta‸ maˇ heuˆ. Gʼo‸ pa hta‸ tcuhˉ sheˬ ve yoˬ. Hkʼe te leh Daˍviˆ 
gʼuiˇ hpaw-e ve yoˬ. 
11Sawˉlu‸ lehˬ Daˍviˆ hta‸ tiˇ pehˍ gʼa tuˬ oˇ ve teˇ haˉ yawˇ ve ma‸ yaˇ teˇ 
hpaˍ hta‸ hpehˇ peu leh, Daˍviˆ ve yehˬ hta‸ ca shaw tcuh taˍ ve yoˬ. Oˇ htaˇ, 
Daˍviˆ miˇ ma Miˆhkaˍlaˆ lehˬ, Ya‸ puiˉ nawˬ maˇ hpaw-e ve kʼo, shawˉ pawˍ 
nawˬ gʼa suh tuˬ yoˬ, teh‸ Daˍviˆ hta‸ kʼoˆ piˇ ve yoˬ. 
12Hkʼe te leh, yawˇ Daˍviˆ hta‸ yehˬ miˉ ehˉ hkʼaw hpehˇ ce piˇ leh, yawˇ gʼuiˇ 
hpaw-e ve yoˬ. 
13Oˇ hkʼe te peuˬ hkʼaw‸ nawˉ, Daˍviˆ miˇ ma lehˬ yawˇ ve yehˬ hkʼaw cawˬ ve 
shaˉ ho‸ hta‸ yuˬ leh zuh‸ hpui hkʼoˆ yuˬ teh peuˬ hkʼaw‸ nawˉ, aˉ che‸ awˬ 
mvuh yuˬ te taˍ ve uˉ gehˇ teˇ maˬ yawˇ ve oˉ kʼoˍ hpawˇ teh leh, aˉ boˆ yuˬ 
beh piˇ taˍ ve yoˬ. 
14Sawˉlu‸ ve ma‸ yaˇ teˇ hpaˍ Daˍviˆ hta‸ hpeh yuˬ tuˬ lo‸-e ve teˇ yanˇ, 
Daˍviˆ chehˇ haˍ chehˇ ve yoˬ, teh‸ Miˆhkaˍlaˆ yawˇ hui hta‸ kʼoˆ piˇ ve yoˬ. 
15Ya‸ hkʼaˇ, Sawˉlu‸ lehˬ Daˍviˆ hta‸ ca kʼaw‸ nyi tuˬ yawˇ hui hta‸ teˇ pawˆ 
kʼaw‸ kʼai tcuh ve yoˬ. Yawˇ awˬ to leh yawˇ ve ku-iˍ hta‸ ka‸ choˬ kaˬ lo taˆ 
veu laˇ-oˆ. Ngaˬ yawˇ hta‸ tiˇ pehˍ tuˬ yoˬ, teh‸ yawˇ hui hta‸ kʼoˆ piˇ ve yoˬ. 

16Yawˇ hui yehˬ hkʼaw lo‸-e leh, zuh‸ hpui hkʼoˆ lo shaˉ ho‸ teˇ maˬ leh yawˇ 
ve oˉ kʼoˍ hpawˇ lo aˉ che‸ awˬ mvuh yuˬ te taˍ ve uˉ gehˇ teˇ maˬ teh taˍ ve 
hta‸ yawˇ hui gʼa mawˬ ve yoˬ. 
17Oˇ htaˇ Sawˉlu‸ lehˬ, Aˬ hto‸ ma pa taw nawˬ ngaˬ hta‸ cuˇ yiˍ te leh, ngaˬ 
ve canˇ paˍ hta‸ ponˬ piˇ ve le, teh‸ Miˆhkaˍlaˆ hta‸ kʼoˆ piˇ ve yoˬ. Yawˇ hta‸ 
maˇ ga piˇ ve kʼo, yawˇ ngaˬ hta‸ tiˇ pehˍ tuˬ yoˬ teh‸ kʼoˆ laˇ ve yoˬ, teh‸ 
Miˆhkaˍlaˆ kʼaw‸ yaw hkʼaw‸ piˇ ve yoˬ. 
18Daˍviˆ lehˬ, Saˍmo-eˍlaˆ geh Raˍmaˆ venˇ lo gʼuiˇ hpaw-e leh, Sawˇlu‸ yawˇ 
hta‸ hkʼaˬ hkʼe te laˇ ve awˬ lawn hkʼa peu-eˬ yawˇ hta‸ kʼoˆ maˍ piˇ ve yoˬ. 
Oˇ ve hkʼaw‸ nawˉ, Saˍmo-eˍlaˆ yawˇ huiˉ maˬ Naˍyoˆ venˇ lo kʼai leh, oˇ kaˬ 
lo chehˇ taˍ ve yoˬ. 
19Daˍviˆ lehˬ Raˍmaˆ venˇ paˇ lo cawˬ ve Naˍyoˆ venˇ hkʼaw chehˇ taˍ ve awˬ 
lawn Sawˉlu‸ gʼa kaˇ ve yoˬ. 
20Hkʼe te leh, Sawˉlu‸ lehˬ yawˇ ve ma‸ yaˇ teˇ hpaˍ hta‸ hpehˇ peu leh Daˍviˆ 
hta‸ ca hpeh tcuh ve yoˬ. Saˍmo-eˍlaˆ lehˬ, Gʼuiˬsha ve tcuh kaˍ paˍ teˇ moˍ 
hta‸ shiˍ leh, duiˆ-ehˍ shaˇ-ehˍ kʼaˍ hkʼeˆ chehˇ taˍ ve hta‸ yawˇ hui gʼa mawˬ 
ve yoˬ. Oˇ htaˇ, Gʼuiˬsha ve Awˬ ha hpu Sawˉlu‸ ve ma‸ yaˇ teˇ hpaˍ awˬ hkʼoˆ 
lo ya‸ la leh, yawˇ hui htawˇ shu geh teˇ geh ha lehˬ ha kʼa kʼaˍ hkʼeˆ ve yoˬ. 
21Awˬ lawn chi hta‸ Sawˉ lu‸ gʼa kaˇ ve teˇ yanˇ, yawˇ ve ma‸ yaˇ a ciˉ maˇ 
chaweh kʼaw‸ kʼai tcuh ve yoˬ. Yawˇ hui htawˇ oˇ kʼa lo shu geh kʼaˍ hkʼeˆ ve 
yoˬ. Yawˇ lehˬ, shehˆ pawˆ teˇ pawˆ ma‸ yaˇ teˇ hpaˍ hta‸ kʼaw‸ kʼai tcuh ve 
yoˬ. Yawˇ hui htawˇ, chaw oˇ ve teˇ hpaˍ hkʼe hpeh‸ sheˬ ve yoˬ. 
22Hkʼe te leh, yawˇ awˬ to tu leh Raˍmaˆ venˇ lo kʼai ve yoˬ. Seˍkuˆ teh‸ kʼoˆ 
ve nanˬ bawˍ awˬ paˇ lo gaˬ ve teˇ yanˇ, Saˍmo-eˍlaˆ leh Daˍviˆ hkʼaˬ lo chehˇ 
le, teh‸ oˇ kaˬ lo chehˇ ve chaw hui hta‸ na nyi ve yoˬ. Yawˇ huiˉ maˬ Naˍyoˆ 
venˇ hkʼaw chehˇ taˍ ve yoˬ, teh‸ kʼaw‸ yaw hkʼaw‸ piˇ ve yoˬ. 
23Yawˇ oˇ kaˬ lo kʼai chehˇ ve teˇ yanˇ, Gʼuiˬsha ve Awˬ ha hpu yawˇ awˬ hkʼoˆ 
lo ya‸ la leh, Naˍyoˆ venˇ hkʼaw kʼaˍ hkʼeˆ lo‸-e ve yoˬ. 

24Yawˇ ve veu‸ kʼaˇ hkʼa peu-eˬ hta‸ kʼehˆ baˬ leh Saˍmo-eˍlaˆ gʼuˇ suhˍ kʼaˍ 
hkʼeˆ chehˇ ve yoˬ. Oˇ kaˬ lo yawˇ teˇ nyi teˇ haˉ awˬ kʼu nyi te zuh‸ taˍ ve 
yoˬ. (Oˇ ve teˇ nyi hta‸ te leh, Sawˉlu‸ htawˇ Gʼuiˬsha ve tcuh kaˍ paˍ hpeh‸ 
la peuˬ ve laˇ, teh‸ shu kʼoˆ da‸ kʼai ve yoˬ.) 

1 Saˍmo-eˍlaˆ li‸ 20 

Yawˇnaˆtanˍ Daˍviˆ hta‸ ga piˇ ve 

1Oˇ ve hkʼaw‸ nawˉ, Daˍviˆ lehˬ Raˍmaˆ venˇ paˇ lo cawˬ ve Naˍyoˆ venˇ hkʼaw 
tu leh Yawˇnaˆtanˍ geh kʼai ve yoˬ. Yawˇ Yawˇnaˆtanˍ hta‸ kʼoˆ piˇ ve, Ngaˬ aˬ 
hto‸ ma te ya‸ kuiˬ cawˬ leh, nawˬ pa ngaˬ hta‸ chi taw taw tiˇ pehˍ gaˇ ve le, 
teh‸ yawˇ hta‸ kʼoˆ piˇ ve yoˬ. 
2Yawˇnaˆtanˍ kʼaw‸ yaw hkʼaw‸ leh kʼoˆ ve, Nawˬ gʼa suh tuˬ ve hta‸ 
Gʼuiˬsha nyi ma maˇ cawˇ. Ngaˬ pa lehˬ, yawˇ hkʼa te ve kanˉ teˇ ceuˬ le le, 
ngaˬ hta‸ hto laˇ chehˇ ve yoˬ. Teˇ ceuˬ ka‸ yawˇ ngaˬ hta‸ maˇ faˉ taˍ. Nawˬ 
kʼoˆ ve lehˬ maˇ cawˇ, teh‸ yawˇ hta‸ kʼoˆ piˇ ve yoˬ. 
3Daˍviˆ kʼaw‸ kʼoˆ ve, Nawˬ ngaˬ hta‸ hkʼaˬ ma ha‸ ve nawˬ pa hkʼa deh‸ shiˍ 
taˍ ve yoˬ. Hkʼe te leh, nawˬ nyi ma luˬ puiˉ-aˆ teh‸ dawˇ hkiˉ ve pa taw yawˇ 
te tuˬ ve kanˉ teˇ hpaˍ nawˬ hta‸ maˇ hto laˇ ve yoˬ. Ngaˬ aˬ laˬ hkʼe kʼo gʼa 
suh peuˬ, teh‸ Gʼuiˬsha hta‸ cuˇ leh hkanˍ ve yoˬ, teh‸ yawˇ hta‸ kʼoˆ piˇ ve 
yoˬ. 
4Oˇ htaˇ Yawˇnaˆtanˍ lehˬ, Nawˬ heuˆ gaˇ ve hkʼe ngaˬ te laˇ tuˬ yoˬ, teh‸ 
Daˍviˆ hta‸ kʼoˆ piˇ ve yoˬ. 
5Daˍviˆ kʼoˆ ve, Shawˉ paw kʼo ha pa tawˬ ve pawehˇ te tuˬ ve awˬ yanˇ gaˬ 
peuˬ leh, ngaˬ lehˬ jawˇmawˇ geh teˇ geh gʼa mui caˇ tuˬ ve yoˬ. Hkʼe te leh, 
ngaˬ nawˬ geh a hkaw-anˬ lawˬ taˉ leh, hpa‸ nyi mvuhˇ hpeu‸ hkʼa gaˬ heh 
puiˉ hkʼaw lo ca va‸ taˍ tuˬ yoˬ. 
6Nawˬ pa ngaˬ hta‸ ca ve kʼo, Ngaˬ nawˬ geh a hkaw-anˬ lawˬ taˉ leh Behˍlehˍ 
hehnˍ venˇ lo ngaˬ ve yehˬ yaˇ kʼa yaˇ teˇ hpaˍ geh teˇ geh Gʼuiˬsha hta‸ ca tuˉ 
tanˇ kʼai peuˬ, teh‸ a ciˉ kʼoˆ piˇ-oˆ. 



797 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

7Yawˇ lehˬ, Te‸ chiˉ maˇ heˆ, teh‸ kʼoˆ ve kʼo ngaˬ gʼa ponˬ tuˬ yoˬ. Ya‸ hkʼaˇ, 
yawˇ nyi ma zuhˆ ve kʼo, yawˇ ngaˬ hta‸ te luˬ tuˬ dawˇ cheˆ taˍ peuˬ ve hta‸ 
nawˬ gʼa shiˍ tuˬ yoˬ. 
8Nawˬ ngaˬ hta‸ te taˍ ve ka ti‸ hta‸ dawˇ nawˇ leh chi hkʼe a ciˉ te laˇ-oˆ. 
Maˇ heˆ leh ngaˬ venˇbaˆ cawˬ ve kʼo, nawˬ awˬ to ngaˬ hta‸ tiˇ pehˍ laˇ-oˆ. Aˬ 
hto‸ ma pa taw, nawˬ pa hta‸ gʼa te tcuh tuˬ ve le, teh‸ yawˇ hta‸ kʼoˆ piˇ ve 
yoˬ. 
9Yawˇnaˆtanˍ kʼaw‸ yaw hkʼaw‸ leh kʼoˆ ve, Nawˬ oˇ hkʼe taˇ dawˇ. Ngaˬ pa 
nawˬ hta‸ te luˬ gaˇ ve hta‸ ngaˬ hkʼa deh‸ shiˍ ve hkʼe kʼo, ngaˬ nawˬ hta‸ 
maˇ hto laˇ leh hkʼe leˇ chehˇ taˍ tuˬ ve laˇ, teh‸ kʼoˆ ve yoˬ. 
10Oˇ htaˇ Daˍviˆ kʼoˆ ve, Nawˬ pa nawˬ hta‸ tawˇ hehnˇ chaweh kʼaw‸ yaw 
hkʼaw‸ laˇ ve kʼo, a shu ngaˬ hta‸ ca kʼaw‸ hto laˇ tuˬ ve le, teh‸ Yawˇnaˆtanˍ 
hta‸ na nyi ve yoˬ. 
11Oˇ htaˇ Yawˇnaˆtanˍ lehˬ, Laˬ-o‸. Ngaˬ huiˉ maˬ heh puiˉ hkʼaw lo kʼai-a 
veuˬ, teh‸ Daˍviˆ hta‸ kʼoˆ piˇ ve yoˬ. Hkʼe te leh yawˇ huiˉ maˬ tawˆ kʼai ve 
yoˬ. 
12Yawˇnaˆtanˍ Daˍviˆ hta‸ kʼoˆ piˇ ve, Iˉsaˍreˍlaˆ ve Jawˇmawˇ Gʼuiˬsha lehˬ, 
ngaˬ huiˉ maˬ awˬ kaˍ lo shaˉ hkiˆ hpeh‸ piˇ-oˆ. Shawˉ pawˍ chi teˇ yanˇ leh 
hpa‸ nyi teˇ nyi awˬ hkʼaw lo, ngaˬ pa hta‸ ngaˬ na nyi tuˬ yoˬ. Yawˇ nawˬ 
hta‸ te luˬ gaˇ ve nyi ma cawˬ ve kʼo, ngaˬ nawˬ geh tawˇ shanˍ feu laˇ tuˬ 
yoˬ. 
13Yawˇ nawˬ hta‸ te luˬ tuˬ dawˇ taˍ leh, nawˬ gʼa ponˬ tuˬ ngaˬ nawˬ hta‸ 
tawˇ maˇ shanˍ feu laˇ ve kʼo, Gʼuiˬsha ngaˬ hta‸ tiˇ pehˍ laˇ piˇ-oˆ. Gʼuiˬsha 
ngaˬ pa geh chehˇ ve hkʼe, nawˬ geh htawˇ chehˇ piˇ-oˆ. 
14Ngaˬ a sha‸ te‸ chehˇ ve ceh ceh, nawˬ ka ti‸ te taˍ ve hkʼe ngaˬ hta‸ ka ti‸ 
yeˬ piˇ-o. Ngaˬ gʼa suh-e puiˉ ve kʼo, 
15ngaˬ ve yehˬ yaˇ kʼa yaˇ teˇ hpaˍ hta‸ a ciˉ ha kʼaˉ piˇ-oˆ. Gʼuiˬsha lehˬ, nawˬ 
ve canˇ paˍ hkʼa peu-eˬ ve hta‸ te luˬ te sheˆ piˇ peuˬ htaˇ hkʼa gaˬ, 

16ngaˬ huiˉ maˬ te da‸ taˍ ve ka ti‸ hta‸ taˇ luˬ kʼai piˇ. Ka ti‸ chi hta‸ nawˬ te 
luˬ ve kʼo, Gʼuiˬsha nawˬ hta‸ ciˍ yanˍ laˇ tuˬ yoˬ, teh‸ kʼoˆ ve yoˬ. 
17Yawˇnaˆtanˍ lehˬ, Daˍviˆ yawˇ hta‸ ha‸ tuˬ ka ti‸ teˇ pawˆkʼaw‸ te tcuh ve 
yoˬ. Awˬ lawn kʼo, Yawˇnaˆtanˍ lehˬ yawˇ ve awˬ to hta‸ ha‸ ve hkʼe, Daˍviˆ 
hta‸ ha‸ jaˇ ve yoˬ. 
18Oˇ ve hkʼaw‸ nawˉ, Yawˇnaˆtanˍ Daˍviˆ hta‸ kʼoˆ piˇ ve, Shawˉ pawˍ kʼo ha 
pa tawˬ ve pawehˇ te tuˬ yoˬ. Nawˬ pawehˇ te kuiˬ lo maˇ chehˇ taˍ ve kʼo, 
nawˬ mehˉ kʼai ve hta‸ shu gʼa shiˍ tuˬ yoˬ. 
19Leuˉ leh hpa‸ nyi gaˬ kʼo, nawˬ mehˉ kʼai ve hta‸ chaw teˇ gʼaˇ le le hkʼa 
deh‸ gʼa shiˍ tuˬ yoˬ. Chi hta‸ pa taw, ponˬ laˬ htaˇ nawˬ va‸ taˍ jaw ve haˉ 
pui hpoˆ oˇ ve awˬ baˬ lo ca kʼaw‸ va‸ taˍ-o‸. 
20Haˉ pui hpoˆ oˇ ve lo ngaˬ hkaˆ ce shehˆ maˬ bawˆ peu laˇ tuˬ yoˬ. 
21Peuˬ hkʼaw‸ nawˉ, hkaˆ ce oˇ ve teˇ hpaˍ hta‸ ca nyi tuˬ ngaˬ ve awˬ ceˬ paˍ 
teˇ gʼaˇ hta‸ kʼai tcuh tuˬ yoˬ. Oˇ htaˇ ngaˬ lehˬ, Nyi loˬ. Hkaˆ ce teˇ hpaˍ choˬ 
hpawˇ lo ce taˍ ve yoˬ. Gʼawˆ yuˬ-o‸, teh‸ kʼoˆ piˇ ve kʼo nawˬ lehˬ dawˇ haˍ 
tuˬ maˇ cawˬ. Kʼaw‸ la hpeh‸ ve yoˬ. Gʼuiˬsha hta‸ cuˇ leh ngaˬ hkanˍ ve yoˬ. 
22Ya‸ hkʼaˇ, ngaˬ lehˬ awˬ ceˬ paˍ oˇ ve hta‸, Hkaˆ ce teˇ hpaˍ oˇ paˉ hpawˇ lo 
ce taˍ ve yoˬ, teh‸ kʼoˆ piˇ ve kʼo, nawˬ hpaw-e loˬ. Awˬ lawn kʼo, Gʼuiˬsha 
nawˬ hta‸ hpaw-e tcuh laˇ chehˇ ve yoˬ. 
23Ya‸ hkʼaˇ, ngaˬ huiˉ maˬ teˇ gʼaˇ hta‸ teˇ gʼaˇ te da‸ taˍ ve ka ti‸ hta‸ maˇ 
gʼa te luˬ tuˬ, Gʼuiˬsha lehˬ ngaˬ huiˉ maˬ awˬ kaˍ lo shaˉ hkiˆ hpeh‸ ve yoˬ, 
teh‸ Daˍ viˆ hta‸ kʼoˆ piˇ ve yoˬ. 
24Hkʼe te leh, Daˍviˆ heh puiˉ hkʼaw lo ca va‸ taˍ ve yoˬ. Ha pa tawˬ ve pawehˇ 
te ve teˇ yanˇ, Sawˉlu‸ lehˬ hti caˇ hti dawˬ kuiˬ lo laˬ leh, 
25yawˇ mui jaw kuiˬ gʼo‸ pa paˇ lo mui ve yoˬ. Aˍbaˍnaˍ yawˇ awˬ paˇ lo mui 
leh, Yawˇnaˆtanˍ leh jawˇmawˇ hta‸ mehˆ hpfuhˇ tawˍ da‸ leh mui ve yoˬ. 
Ya‸ hkʼaˇ, Daˍviˆ hta‸ maˇ mawˬ. 

26Oˇ ve teˇ nyi Sawˉlu‸ te‸ chiˉ maˇ kʼoˆ. Yawˇ maˇ da‸ maˇ kehˬ leh teˇ ceuˬ 
ceuˬ hpeh‸ ve hehˉ teh‸ dawˇ ve yoˬ. 
27Ha pa tawˬ ve pawehˇ te peuˬ hkʼaw‸ nawˉ teˇ nyi htawˇ, Daˍviˆ hta‸ maˇ 
mawˬ. Hkʼe te leh Sawˉlu‸ lehˬ, Aˬ hto‸ ma pa taw Daˍviˆ aˉ nyi ya‸ nyi hti 
caˇ hti dawˬ kuiˬ lo maˇ laˬ ve le, teh‸ Yawˆnaˆtanˍ hta‸ na nyi ve yoˬ. 
28Yawˇnaˆtanˍ kʼaw‸ yaw hkʼaw‸ leh kʼoˆ ve, Yawˇ Behˍlehˍhehnˍ lo kʼaw‸ 
kʼo‸-e tuˬ ngaˬ geh a hkaw-anˬ lawˬ laˇ ve yoˬ. 
29Yawˇ kʼoˆ ve, Ngaˬ hta‸ a hkaw-anˬ a ciˉ pe‸ laˇ-oˆ. Awˬ lawn kʼo, ngaˬ ve 
yehˬ yaˇ kʼa yaˇ teˇ hpaˍ Gʼuiˬsha hta‸ tuˉ tanˇ tuˬ gu chehˇ leh, ngaˬ viˉ paˍ 
teˇ hpaˍ ngaˬ hta‸ kʼaw‸ la tuˬ kʼoˆ laˇ ve yoˬ. Chi hta‸ pa taw, nawˬ lehˬ ngaˬ 
ve awˬ chawˇ hpeh‸ ve kʼo, ngaˬ viˉ ngaˬ nyi teˇ hpaˍ hta‸ ca kʼaw‸ hpuˇ da‸ 
tuˬ ngaˬ hta‸ a ciˉ kʼo‸-e tcuh laˇ-oˆ, teh‸ ngaˬ hta‸ kʼoˆ laˇ ve yoˬ. Hkʼe te 
leh, yawˇ ya‸ nyi hti caˇ hti dawˬ kuiˬ lo maˇ gaˬ la ve yoˬ, teh‸ kʼoˆ piˇ ve 
yoˬ. 
30Oˇ htaˇ, Sawˉlu‸ Yawˇnaˆtanˍ hta‸ nyi ma zuhˆ jaˇ leh kʼoˆ ve, Nawˬ chaw 
luˬ paˍ yoˬ. Nawˬ Daˍviˆ hpawˇ chehˇ ve hta‸ chi beu‸ ngaˬ gʼa shiˍ peuˬ. 
Nawˬ lehˬ, nawˬ hkʼaˇ nawˬ ve awˬ me‸ awˬ hponˇ leh, nawˬ e ve awˬ me‸ 
awˬ hponˇ hta‸ te luˬ chehˇ ve yoˬ. 
31Daˍviˆ a sha‸ te‸ chehˇ ve teˇ co, nawˬ lehˬ mvuhˇmiˬ chi ve hkʼaw 
jawˇmawˇ gʼa te taˉ tuˬ ve maˇ heˆ. Chi beu‸ yawˇ hta‸ gʼa‸ ca leh, cho kaˬ lo 
shiˍ veu laˇ-oˆ. Yawˇ gʼa suh tuˬ yoˬ, teh‸ kʼoˆ ve yoˬ. 
32Oˇ htaˇ, Yawˇnaˆtanˍ lehˬ, Aˬ hto‸ ma pa taw yawˇ gʼa suh tuˬ ve le. Yawˇ aˬ 
hto‸ ma te ya‸ kuiˬ cawˬ le, teh‸ yawˇ hta‸ kʼaw‸ na nyi ve yoˬ. 
33Oˇ htaˇ Sawˉlu‸ lehˬ, Yawˇnaˆtanˍ hta‸ gehˇ yuˬ leh baˬ hpehˇ ve yoˬ. Hkʼe 
te leh, yawˇ ve awˬ pa lehˬ Daˍviˆ hta‸ tiˇ pehˍ tuˬ dawˇ cheˆ taˍ ve hta‸ shiˍ 
la ve yoˬ. 
34Hkʼe te leh, yawˇ nyi ma zuhˆ jaˇ ve pa taw, hti caˇ hti dawˬ kuiˬ hkʼaw te‸ 
chiˉ maˇ caˇ maˇ dawˬ taˉ leh tawˆ kʼai ve yoˬ. Yawˇ awˬ pa lehˬ, Daˍviˆ hta‸ 
maˇ shawˍ maˇ caˆ te ve pa taw, yawˇ hpeh‸ bawˬ jaˇ ve yoˬ. 

35Shawˉ pawˍ mvuhˇ shawˉ Yawˆnaˆtanˍ tu la leh, yawˇ huiˉ maˬ kʼoˆ da‸ taˍ 
ve hkʼe, Daˍviˆ hta‸ hpuˇ da‸ tuˬ heh puiˉ hkʼaw lo kʼai ve yoˬ. Yawˇ geh yaˇ 
paˍ teˇ gʼaˇ shiˍ kʼai ve yoˬ. 
36Oˇ htaˇ yawˇ lehˬ, Chi beu‸ ngaˬ bawˆ peu tuˬ ve hkaˆ ce hta‸ ca nyi gʼawˆ-e 
lo, teh‸ yaˇ paˍ oˇ ve hta‸ kʼoˆ piˇ ve yoˬ. Yaˇ paˍ oˇ ve kʼai chehˇ htaˇ, yawˇ 
lehˬ hkaˆ ce teˇ maˬ hta‸ yawˇ gʼuˇ suhˍ lo bawˆ peu piˇ ve yoˬ. 
37Hkaˆ ce oˇ ve ce taˍ kuiˬ lo yaˇ paˍ oˇ ve gaˬ ve teˇ yanˇ Yawˇnaˆtanˍ lehˬ, 
Hkaˆ ce nawˬ gʼuˇ suhˍ lo cawˬ taˍ ve yoˬ. 
38Oˇ kaˬ lo taˇ huˉ chehˇ. Haˆ ca gʼawˆ veu laˇ-oˆ, teh‸ yawˇ hta‸ kʼoˆ piˇ ve 
yoˬ. Yaˇ paˍ oˇ ve hkaˆ ce hta‸ gʼawˆ veu laˇ leh yawˇ geh kʼaw‸ la ve yoˬ. 
39Yaˇ paˍ oˇ ve lehˬ, yawˇ ve awˬ shehˍ hpaˇ aˬ hto‸ ma te chehˇ ve hta‸ maˇ 
shiˍ. Yawˇnaˆtanˍ leh Daˍviˆ ceh tiˉ shiˍ ve yoˬ. 
40Yawˇnaˆtanˍ lehˬ, yawˇ ve la‸ caˉ teˇ hpaˍ yaˇ paˍ oˇ ve hta‸ piˇ leh aˉ hkʼaw 
lo yuˬ kʼo‸-e tcuh ve yoˬ. 
41Yaˇ paˍ oˇ ve kʼo‸-e peuˬ hkʼaw‸ nawˉ, Daˍviˆ lehˬ yawˇ va‸ chehˇ taˍ kuiˬ lo 
tawˆ la ve yoˬ. Yawˬ miˬ chaˇ hkʼoˆ lo paˍ zuh‸ taˍ leh shehˆ pawˆ hkʼa gaˬ oˉ 
kʼoˍ pui ve yoˬ. Yawˇnaˆtanˍ yawˇ huiˉ maˬ kʼuˉ da‸ taˍ leh gʼaˇ hte‸ hawˬ ve 
yoˬ. Daˍviˆ lehˬ, Yawˇnaˆtanˍ a‸ kehˉ hpeh‸ bawˬ jaˇ ve yoˬ. 
42Oˇ ve hkʼaw‸ nawˉ, Yawˇnaˆtanˍ Daˍviˆ hta‸ kʼoˆ piˇve, Gʼuiˬsha nawˬ geh 
chehˇ piˇ-oˆ. Ngaˬ huiˉ maˬ leh ngaˬ huiˉ maˬ ve awˬ ceuˬ awˬ hkʼaˇ teˇ hpaˍ, 
ngaˬ huiˉ maˬ teˇ gʼaˇ hta‸ teˇ gʼaˇ te da‸ taˍ ve ka ti‸ hta‸ maˇ gʼa te luˬ tuˬ, 
Gʼuiˬsha lehˬ ngaˬ huiˉ maˬ awˬ kaˍ lo shaˉ hkiˆ hpeh‸ piˇ-oˆ, teh‸ kʼoˆ ve yoˬ. 
Oˇ hkʼe kʼoˆ peuˬ hkʼaw‸ nawˉ, Daˍviˆ hpaw-e ve yoˬ. Yawˆnaˆtanˍ htawˇ venˇ 
hkʼaw lo kʼaw‸ kʼo‸-e ve yoˬ. 

1 Saˍmo-eˍlaˆ li‸ 21 

Daˍviˆ hpaw-e ve 

1Daˍviˆ lehˬ, Gʼuiˬsha ve paw hkuˇ Aˍbiˆmaˍlehˆ chehˇ taˍ kuiˬ Nawˇbaˆ venˇ lo 
kʼai ve yoˬ. Oˇ htaˇ, paw hkuˇ oˇ ve kawˆ cheˇ ve hkʼaw yawˇ geh laˬ leh, Aˬ 

hto‸ ma pa taw nawˬ teˇ gʼaˇ ceh tiˉ choˬ kaˬ laˬ ve le, teh‸ yawˇ na nyi piˇ ve 
yoˬ. 
2Daˍviˆ kʼaw‸ yaw hkʼaw‸ leh kʼoˆ ve, Jawˇmawˇ kanˉ tcuh laˇ ve pa taw, 
ngaˬ choˬ kaˬ laˬ ve yoˬ. Ngaˬ choˬ kaˬ lo aˬ hto‸ ma ca te la ve chaw teˇ gʼaˇ 
hta‸ ka‸ taˇ hto piˇ, teh‸ yawˇ ngaˬ hta‸ kʼoˆ laˇ taˍ ve yoˬ. Ngaˬ ve ma‸ yaˇ 
teˇ hpaˍ hta‸ ngaˬ teˇ kaˬ lo chehˇ tcuh taˍ ve yoˬ. 
3Nawˬ geh aˬ hto‸ ma caˇ tuˬ cawˬ le. Ngaˬ hta‸ hkaoˍmonˇ ngaˇ shiˍ, maˇ heˆ 
kʼo awˬ nu ve caˇ tuˬ teˇ ceuˬ ceuˬ pe‸ laˇ-oˆ, teh‸ yawˇ hta‸ kʼoˆ piˇ ve yoˬ. 
4Oˇ htaˇ paw hkuˇ oˇ ve lehˬ, Ngaˬ geh awˬ nu ve hkaoˍmonˇ maˇ cawˬ. Da‸ 
kehˬ ve hkaoˍmonˇ tiˉ cawˬ ve yoˬ. Nawˬ ve ma‸ yaˇ teˇ hpaˍ, chi teˇ nyiˇ nyi 
awˬ hkʼaw lo yaˇ miˇ geh maˇ ca zuh‸ ve kʼo, hkaoˍmonˇ oˇ ve teˇ hpaˍ hta‸ 
caˇ hpeh‸ ve yoˬ, teh‸ yawˇ hta‸ kʼoˆ piˇ ve yoˬ. 
5Daˍviˆ kʼaw‸ yaw hkʼaw‸ leh kʼoˆ ve, Ngaˬ hui yaˇ miˇ geh maˇ zuh‸. Ngaˬ 
hui yaˇ miˇ teˇ gʼaˇ ka‸ maˇ cawˬ. Ngaˬ hui chi hkʼe awˬ baˬ hpawˇ tawˆ-e leh 
kanˉ ca te tuˬ cawˬ la ve teˇ yanˇ, ngaˬ hui a shu yawˇ awˬ to hta‸ da‸ kehˬ piˇ 
taˍ ve yoˬ. Chi teˇ pawˆ lehˬ, leuˉ leh uiˍ jaˇ ve kanˉ teˇ maˬ hta‸ ca te toˇ ve 
pa taw, ngaˬ hui ve awˬ to hta‸ leuˉ leh da‸ keh piˇ taˍ ve yoˬ, teh‸ kʼoˆ ve 
yoˬ. 
6Hkʼe te leh paw hkuˇ oˇ ve lehˬ, Daˍviˆ hta‸ da‸ kehˬ ve hkaoˍmonˇ yuˬ piˇ ve 
yoˬ. Awˬ lawn kʼo, yawˇ geh cawˬ taˍ ve hkaoˍmonˇ lehˬ, Gʼuiˬsha hta‸ tanˇ 
gehˇ sheˍ ve hkaoˍmonˇ awˬ suhˉ teˇ hpaˍ hpeh‸ ve yoˬ. 
7(Oˇ ve teˇ nyi Sawˉlu‸ nuˇ hawˉ paˍ awˬ hoˉ Eˇdonˍ venˇ yaˇ Dawˇgaˆ lehˬ, 
yawˇ awˬ to hta‸ da‸ tuˬ kehˬ tuˬ te tuˬ awˬ pon oˇ kaˬ lo chehˇ taˍ ve yoˬ.) 
8Daˍviˆ Aˍbiˆmaˍlehˆ hta‸ kʼoˆ piˇ ve, Nawˬ ngaˬ hta‸ gehˇ maˇ heˆ kʼo, aˉhtaw 
teˇ maˬ maˬ piˇ laˇ maˇ hpeh‸ laˇ. Jawˇmawˇ ngaˬ hta‸ haˆ haˆ tawˆ kʼai tcuh 
laˇ ve pa taw, ngaˬ te‸ chiˉ la‸ caˉ maˇ gʼa yuˬ tanˇ ve yoˬ, teh‸ kʼoˆ ve yoˬ. 
9Oˇ htaˇ Aˍbiˆmaˍlehˆ lehˬ, Nawˬ Eˇlaˍ lawˬ hkʼo‸ hkʼaw Gawˇliˇya‸ hta‸ bawˆ 
da‸ htaˇ gʼa taˍ ve aˉhtaw oˇ ve ngaˬ geh cawˬ taˍ sheˍ ve yoˬ. Aˉhtaw oˇ ve 
hta‸ hpa hkʼa deh‸ hawˆ htiˆ leh, ka ti‸ shaˉ caˆ ta kʼoˍ hkʼaw‸ nawˉ paˉ lo 

teh taˍ ve yoˬ. Nawˬ heuˆ gaˇ ve kʼo, yuˬ kʼai-o. Ngaˬ geh aˉhtaw chi teˇ maˬ 
tiˉ cawˬ ve yoˬ, teh‸ Daˍviˆ hta‸ kʼaw‸ kʼoˆ piˇ ve yoˬ. Oˇ htaˇ Daˍviˆ lehˬ, 
Aˉhtaw oˇ ve ngaˬ hta‸ pe‸ laˇ-oˆ. Chi a‸ kehˉ da‸ ve aˉhtaw teˇ maˬ ka‸ maˇ 
cawˬ, teh‸ kʼoˆ ve yoˬ. 
10Daˍviˆ lehˬ, Sawˉlu‸ hta‸ kawˆ ve pa taw oˇ kaˬ lo kʼaw‸ tawˆ kʼai leh, 
Gaˍtaˆ mvuhˇmiˬ ve jawˇmawˇ Aˍhkiˆ geh kʼai ve yoˬ. 
11Oˇ htaˇ, Aˬhkiˆ ve ma‸ poˍ lonˉ teˇ hpaˍ lehˬ, Chi ve hpaˇ jawˇmawˇ Daˍviˆ 
hpeh‸ ve maˇ heˆ laˇ. Sawˉlu‸ lehˬ, chaw awˬ hinˉ gʼaˇ hta‸ tiˇ pehˍ ve yoˬ. Ya
‸ hkʼaˇ, Daˍviˆ lehˬ chaw awˬ meunˍ gʼaˇ hta‸ tiˇ pehˍ ve yoˬ, teh‸ yaˇ miˇ teˇ 
hpaˍ kʼa mui chiˇ mvuh piˇ ve chi hpaˇ hta‸ yoˬ, teh‸ Aˍhkiˆ hta‸ kʼoˆ piˇ ve 
yoˬ. 
12Daˍviˆ lehˬ, tawˇ oˇ ve teˇ hpaˍ hta‸ gʼa kaˇ htaˇ, yawˇ jawˇmawˇ Aˍhkiˆ hta‸ 
kawˆ jaˇ ve yoˬ. 
13Hkʼe te leh, Daˍviˆ lehˬ yawˇ hui hkʼa peu-eˬ mehˆ gʼuˇ suhˍ lo chaw gʼuˇ hkʼe 
te maˍ piˇ ve yoˬ. Yawˇ lehˬ, lanˇ venˇ yehˬ miˉ hta‸ gaˆ leh, yawˇ ve paˇ tcuhˆ 
hkʼoˆ lo ciˉ gʼuiˇ shoˇ ya‸ la tcuh ve yoˬ. 
14Oˇ htaˇ Aˍhkiˆ lehˬ, Nyi loˬ. Chaw chi hpaˇ gʼuˇ chehˇ ve yoˬ. Aˬ hto‸ ma pa 
taw, nawˬ hui yawˇ hta‸ ngaˬ geh shiˍ veu laˇ ve le. 
15Ngaˬ geh chaw gʼuˇ hkʼa biˇ chehˇ taˍ ve maˇ heˆ laˇ. Aˬ hto‸ ma pa taw, 
ngaˬ ve hawˉ yehˬ hkʼaw chaw gʼuˇ paˍ chi hta‸ shiˍ veu laˇ leh, ngaˬ hta‸ ca 
te sho‸ sha‸ la ve le, teh‸ yawˇ ve ma‸ ponˍ lonˉ teˇ hpaˍ hta‸ kʼoˆ piˇ ve yoˬ. 

1 Saˍmo-eˍlaˆ li‸ 22 

Paw hkuˇ teˇ hpaˍ hta‸ tiˇ pehˍ ve 

1Oˇ ve hkʼaw‸ nawˉ, Daˍviˆ Gaˍtaˆ venˇ hkʼaw tawˆ kʼai leh, Aˍduˆlanˍ venˇ 
paˇ lo cawˬ ve haˉ kʼoˍ hkʼaw ca va‸ taˍ ve yoˬ. Yawˇ oˇ kaˬ lo va‸ chehˇ ve 
hta‸ yawˇ ve yehˬ yaˇ kʼa yaˇ teˇ hpaˍ gʼa kaˇ ve teˇ yanˇ, yawˇ hui yawˇ geh 
laˬ ve yoˬ. 
2Shu fawˉ mehˍ ve hta‸ gʼa hkanˍ ve chaw, shu ve jeˬ hta‸ kʼaw‸ shaiˍ piˇ maˇ 
gʼa ve chaw, shu hta‸ nyi hkʼaˇ maˇ suh ve chaw hkʼa peu-eˬ yawˇ geh laˬ leh, 



803 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

yawˇ lehˬ awˬ hoˉ hkʼe hpeh‸ la ve yoˬ. Yawˇ geh chaw 400 gʼaˇ hkʼe chehˇ taˍ 
ve yoˬ. 
3Daˍviˆ oˇ kaˬ lo kʼaw‸ tu leh, Mawˇbaˆ mvuhˇmiˬ hkʼaw cawˬ ve Miˆsaˍpaˍ 
venˇ lo kʼai ve yoˬ. Yawˇ Mawˇbaˆ jawˇmawˇ geh kʼai leh, Gʼuiˬsha ngaˬ hta‸ 
hkʼaˬ hkʼe te tcuh laˇ gaˇ ve hta‸ ngaˬ shiˍ la htaˇ hkʼa gaˬ, awˬ bon te leh 
ngaˬ pa ngaˬ e hta‸ nawˬ geh a ciˉ chehˇ tcuh taˍ piˇ-oˆ, teh‸ kʼoˆ ve yoˬ. 
4Hkʼe te leh, Daˍviˆ lehˬ yawˇ ve awˬ pa awˬ e hta‸ Mawˇbaˆ jawˇmawˇ geh 
teh taˉ ve yoˬ. Yawˇ hui lehˬ Daˍviˆ heh puiˉ hkʼaw lo ca hpaw toˇ chehˇ ve 
awˬ yanˇ hkʼaw, oˇ kaˬ lo chehˇ taˍ ve yoˬ. 
5Oˇ htaˇ, Gaˆ teh‸ kʼoˆ ve Gʼuiˬsha ve tcuh kaˍ paˍ teˇ gʼaˇ Daˍviˆ geh laˬ leh, 
Nawˬ choˬ kaˬ lo taˇ va‸ chehˇ-oˆ. Yuˇda‸ mvuhˇmiˬ lo haˆ kʼai loˬ, teh‸ yawˇ 
hta‸ kʼoˆ piˇ ve yoˬ. Hkʼe te leh Daˍviˆ tawˆ kʼai leh, Heˍraˆ teh‸ kʼoˆ ve 
hteunˍ hkʼaw lo ca chehˇ taˍ ve yoˬ. 
6Sawˉlu‸ lehˬ, Giˇbaˍ venˇ hkʼaw chehˇ taˍ ve yoˬ. Yawˇ lehˬ, gehˇ teˇ maˬ yuˬ 
taˍ leh, hkʼaw pui teˇ maˬ hkʼoˆ cawˬ ve ma‸ kehˇ ceh hawˉ mui chehˇ ve yoˬ. 
Yawˇ ve ma‸ poˍ lonˉ hkʼa peu-eˬ yawˇ paˇ lo huˉ taˍ ve yoˬ. Daˍviˆ leh yawˇ 
ve chaw teˇ hpaˍ hkʼaˬ lo va‸ chehˇ ve hta‸ yawˇ gʼa kaˇ ve yoˬ. 
7Oˇ htaˇ yawˇ ve ma‸ poˍ lonˉ teˇ hpaˍ hta‸ kʼoˆ piˇ ve, Beˍyaˍmenˍ awˬ ceuˬ 
awˬ hkʼaˇ teˇ hpaˍ-oˬ, na sheˍ. Daˍviˆ lehˬ, yawˇ ve ti mi leh a pehˉ meuˇ hko 
teˇ hpaˍ nawˬ hui hta‸ piˇ laˇ leh, nawˬ hui hta‸ yawˇ ve ma‸ poˍ lonˉ te tcuh 
laˇ tuˬ yoˬ, teh‸ dawˇ chehˇ ve laˇ. 
8Chi hta‸ pa taw, nawˬ hui ngaˬ hta‸ kʼaw‸ hpfuhˆ chehˇ ve laˇ. Ngaˬ yaˇ paˍ 
lehˬ, Daˍviˆ hta‸ shaˉ caˆ caˇ leh awˬ chawˇ te da‸ chehˇ ve awˬ lawn nawˬ hui 
teˇ gʼaˇ ka‸ ngaˬ hta‸ maˇ hto laˇ. Nawˬ hui teˇ gʼaˇ ka‸ ngaˬ awˬ pon maˇ 
dawˇ hkiˉ. Daˍviˆ lehˬ chi beu‸ ngaˬ hta‸ tiˇ pehˍ tuˬ da‸ ve awˬ yanˇ hta‸ ca 
chehˇ leh, ngaˬ yaˇ paˍ yawˇ hta‸ awˬ gʼaˇ piˇ chehˇ ve awˬ lawn, nawˬ hui teˇ 
gʼaˇ ka‸ ngaˬ hta‸ maˇ hto laˇ, teh‸ yawˇ hui hta‸ kʼoˆ piˇ ve yoˬ. 

9Eˇdonˍ venˇ yaˇ Dawˇgaˆ lehˬ, Sawˉlu‸ ve ma‸ poˍ lonˉ teˇ hpaˍ geh huˉ taˍ ve 
yoˬ. Yawˇ kʼoˆ ve, Daˍviˆ lehˬ Mawˇbaˆ venˇ hkʼaw chehˇ ve Aˍhiˇtuˆ ve yaˇ paˍ 
Aˍbiˆmaˍlehˆ geh kʼai ve hta‸ ngaˬ gʼa mawˬ ve yoˬ. 
10Daˍviˆ hkʼaˬ hkʼe te cawˇ ve Aˍbiˆmaˍlehˆ Gʼuiˬsha hta‸ ca na nyi ve yoˬ. Peuˬ 
hkʼaw‸ nawˉ, yawˇ Daˍviˆ hta‸ hkaoˍmonˇ leh Gawˇliˇya‸ ve aˉhtaw yuˬ piˇ ve 
yoˬ, teh‸ kʼoˆ ve yoˬ. 
11Hkʼe te leh, Sawˉlu‸ lehˬ paw hkuˇ Aˍbiˆmaˍlehˆ leh Nawˇbaˆ venˇ hkʼaw 
paw hkuˇ hkʼa te chehˇ ve yawˇ ve awˬ ceuˬ awˬ hkʼaˇ hkʼa peu-eˬ ve hta‸ 
yawˇ geh kuˬ yuˬ ve yoˬ. Yawˇ hui hkʼa peu-eˬ yawˇ geh laˬ ve yoˬ. 
12Oˇ htaˇ Sawˉlu‸ lehˬ, Aˍbiˆmaˍlehˆ-oˬ, hkʼa deh‸ na sheˍ, teh‸ yawˇ hta‸ kʼoˆ 
piˇ ve yoˬ. Aˍbiˆmaˍlehˆ htawˇ, Jawˇmawˇ-oˬ, ngaˬ na chehˇ taˍ ve yoˬ, teh‸ 
kʼaw‸ yaw hkʼaw‸ piˇ ve yoˬ. 
13Sawˉlu‸ yawˇ hta‸ na nyi leh kʼoˆ ve, Aˬ hto‸ ma pa taw Daˍviˆ nawˬ huiˉ 
maˬ ngaˬ hta‸ kʼaw‸ hpfuhˆ ve le. Aˬ hto‸ ma pa taw, nawˬ yawˇ hta‸ 
hkaoˍmonˇ, aˉhtaw piˇ leh yawˇ awˬ pon Gʼuiˬsha geh tawˇ yaw piˇ ve le. Chi 
beu‸ yawˇ ngaˬ hta‸ kʼaw‸ hpfuhˆ leh, ngaˬ hta‸ tiˇ pehˍ tuˬ da‸ ve awˬ yanˇ 
hta‸ law chehˇ taˍ ve yoˬ, teh‸ yawˇ hta‸ kʼoˆ piˇ ve yoˬ. 
14Aˍbiˆmaˍlehˆ kʼaw‸ yaw hkʼaw‸ leh kʼoˆ ve, Daˍviˆ lehˬ ka ti‸ yeˬ jaˇ ve nawˬ 
ve ma‸ poˍ lonˉ hpeh‸ ve yoˬ. Yawˇ lehˬ, nawˬ ve awˬ maˉ paˍ ka‸ hpeh‸ leh, 
nawˬ ve a sha‸ shaw paˍ ma‸ poˍ lonˉ hpeh‸ ve yoˬ. Chi awˬ hkʼoˆ, yawˇ lehˬ 
hawˉ yehˬ hkʼaw shu taˍ uiˍ taˍ mvuh ve chaw teˇ gʼaˇ hpeh‸ ve yoˬ. 
15Chi lehˬ, yawˇ awˬ pon ngaˬ awˉ lawˉ peuˇ teˇ pawˆ Gʼuiˬsha hta‸ tawˇ yaw 
piˇ ve maˇ heˆ. Ngaˬ awˬ to maˇ kʼoˆ, ngaˬ ve yehˬ yaˇ kʼa yaˇ teˇ hpaˍ maˇ 
kʼoˆ, nawˬ hta‸ kʼaw‸ hpfuhˆ ve yoˬ, teh‸ nawˬ maˇ kʼoˆ laˇ cawˇ. Yawˇ te 
chehˇ ve kanˉ hta‸ ngaˬ te‸ chiˉ maˇ gʼa shiˍ, teh‸ kʼoˆ ve yoˬ. 
16Oˇ htaˇ jawˇmawˇ lehˬ, Aˍbiˆmaˍlehˆ-oˬ, nawˬ leh nawˬ ve awˬ ceuˬ awˬ hkʼaˇ 
hkʼa peu-eˬ gʼa suh tuˬ yoˬ, teh‸ kʼoˆ ve yoˬ. 
17Oˇ hkʼe kʼoˆ piˇ peuˬ hkʼaw‸ nawˉ, Gʼuiˬsha ve paw hkuˇ chi teˇ hpaˍ hta‸ tiˇ 
pehˍ-o‸. Yawˇ hui lehˬ Daˍviˆ hta‸ awˬ chawˇ te leh yawˇ gʼuiˇ hpaw-e chehˇ 

ve hta‸ shiˍ taˍ ve htawˇ, ngaˬ hta‸ maˇ hto laˇ, teh‸ yawˇ ve ma‸ yaˇ teˇ hpaˍ 
hta‸ kʼoˆ piˇ ve yoˬ. Ya‸ hkʼaˇ, chaw teˇ gʼaˇ ka‸ Gʼuiˬsha ve paw hkuˇ teˇ 
hpaˍ hta‸ tiˇ pehˍ maˇ haˆ. 
18Oˇ htaˇ Sawˉlu‸ lehˬ, Nawˬ yawˇ hui hta‸ tiˇ pehˍ-o‸, teh‸ Dawˇgaˆ hta‸ kʼoˆ 
piˇ ve yoˬ. Hkʼe te leh, Dawˇgaˆ yawˇ hui hkʼa peu-eˬ ve hta‸ tiˇ pehˍ piˇ ve 
yoˬ. Oˇ ve teˇ nyi awˬ hkʼaw lo, yawˇ Gʼuiˬsha ve paw hkuˇ 85 gʼaˇ hta‸ tiˇ 
pehˍ piˇ ve yoˬ. 
19Sawˉlu‸ lehˬ, paw hkuˇ ve venˇ teh‸ kʼoˆ ve Nawˇbaˆ venˇ hkʼaw hkʼa chehˇ 
ve chaw hkʼa peu-eˬ leh to nuˇ to shaˆ hkʼa peu-eˬ ve hta‸ htawˇ tiˇ pehˍ leh 
te luˬ te sheˆ tcuh ve yoˬ. 
20Ya‸ hkʼaˇ, Aˍbiˆmaˍlehˆ ve yaˇ paˍ Aˍbyaˍtaˍ gʼuiˇ tawˆ la leh, Daˍviˆ geh ca 
chehˇ la ve yoˬ. 
21Sawˉlu‸ lehˬ Gʼuiˬsha ve paw hkuˇ hkʼa peu-eˬ ve hta‸ tiˇ pehˍ peuˬ ve awˬ 
lawn, yawˇ Daˍviˆ hta‸ hto piˇ ve yoˬ. 
22Daˍviˆ yawˇ hta‸ kʼoˆ piˇ ve, Oˇ ve teˇ nyi Dawˇgaˆ hta‸ ngaˬ oˇ kaˬ lo gʼa 
mawˬ ve teˇ yanˇ, yawˇ Sawˉlu‸ hta‸ awˬ tehˬ awˬ na hto piˇ tuˬ yoˬ, teh‸ ngaˬ 
shiˍ ve yoˬ. Nawˬ ve awˬ ceuˬ awˬ hkʼaˇ teˇ hpaˍ gʼa suh ve lehˬ ngaˬ hta‸ pa 
taw yoˬ. 
23Nawˬ ngaˬ geh chehˇ taˍ-o‸. Taˇ kawˆ, Sawˉlu‸ lehˬ nawˬ hta‸ ka‸, ngaˬ hta‸ 
ka‸ tiˇ pehˍ gaˇ chehˇ ve yoˬ. Ya‸ hkʼaˇ, nawˬ ngaˬ geh chehˇ taˍ ve kʼo gʼa 
ponˬ tuˬ yoˬ, teh‸ yawˇ hta‸ kʼoˆ piˇ ve yoˬ. 

1 Saˍmo-eˍlaˆ li‸ 23 

Daˍviˆ Kiˇlaˆ venˇ hta‸ ponˬ piˇ ve 

1Hpiˇliˇtiˆ chaw teˇ hpaˍ Kiˇlaˆ venˇ hta‸ ca bawˆ la leh, awˬ shiˍ awˬ nu teˇ 
hpaˍ hta‸ ca hkʼawˇ yuˬ la chehˇ ve awˬ lawn hta‸ Daˍviˆ gʼa kaˇ ve yoˬ. 
2Hkʼe te leh, yawˇ Gʼuiˬsha hta‸ na nyi leh, Gʼuiˬsha-oˬ, ngaˬ Hpiˇliˇtiˆ chaw 
hui hta‸ gʼa ca bawˆ tuˬ laˇ, teh‸ kʼoˆ ve yoˬ. Oˇ htaˇ Gʼuiˬsha lehˬ, Yoˬ, nawˬ 
Hpiˇliˇtiˆ chaw hui hta‸ ca bawˆ leh, Kiˇlaˆ venˇ hta‸ htaiˍ hkʼaw‸ piˇ-oˆ, teh‸ 
kʼoˆ piˇ ve yoˬ. 

3Ya‸ hkʼaˇ, yawˇ ve ma‸ yaˇ teˇ hpaˍ lehˬ, Ngaˬ hui cho kaˬ Yuˇda‸ mvuhˇmiˬ 
hkʼaw chehˇ ve ka‸ gʼa kawˆjehˇ chehˇ ve yoˬ. Ngaˬ hui Kiˇlaˆ venˇ lo kʼai leh, 
Hpiˇliˇtiˆ chaw hui hta‸ ca kʼaw‸ bawˆ-e ve kʼo, naˬ beuˬ hkʼoˆ neˇ shaˬ ve 
hkʼe hpeh‸ tuˬ yoˬ, teh‸ yawˇ hta‸ kʼoˆ piˇ ve yoˬ. 
4Hkʼe te leh, Daˍviˆ Gʼuiˬsha hta‸ teˇ pawˆ kʼaw‸ na nyi ve yoˬ. Ya‸ hkʼaˇ 
Gʼuiˬsha lehˬ, Kiˇlaˆ venˇ hta‸ ca bawˆ-e loˬ. Hpiˇliˇtiˆ chaw hui hta‸ ngaˬ 
nawˬ ve la‸ sheh hkʼaw chiˇ a‸ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
5Oˇ htaˇ, Daˍviˆ leh yawˇ ve ma‸ yaˇ teˇ hpaˍ Kiˇlaˆ venˇ lo kʼai leh Hpiˇliˇtiˆ 
chaw hui hta‸ ca bawˆ-e ve yoˬ. Yawˇ hui lehˬ, Hpiˇliˇtiˆ chaw maˇ maˇ hta‸ 
tiˇ pehˍ piˇ leh, yawˇ hui ve ceˇ teˇ hpaˍ hta‸ hiˉ yuˬ ve yoˬ. Hkʼe te leh, Daˍviˆ 
Kiˇlaˆ venˇ hta‸ htaiˍ hkʼaw‸ piˇ ve yoˬ. 
6Oˇ htaˇ, Aˍbiˆmaˍlehˆ ve yaˇ paˍ Aˍbyaˍtaˍ lehˬ, ka ti‸ shaˉ caˆ ta kʼoˍ hta‸ taˆ 
veu leh Kiˇlaˆ venˇ lo Daˍviˆ geh kʼai ve yoˬ. 
7Daˍviˆ Kiˇlaˆ venˇ lo kʼai peuˬ ve hta‸ Sawˉlu‸ gʼa shiˍ ve teˇ yanˇ yawˇ kʼoˆ 
ve, Chi teˇ pawˆ Gʼuiˬsha lehˬ yawˇ hta‸ ngaˬ ve la‸ sheh hkʼaw chiˇ a‸ laˇ 
peuˬ. Daˍviˆ lehˬ, hkʼa deh‸ ko taˍ ve venˇ hkʼaw lo‸-e leh va yaw taˍ peuˬ ve 
hkʼe yoˬ, teh‸ kʼoˆ ve yoˬ. 
8Hkʼe te leh, Sawˉlu‸ lehˬ Kiˇlaˆ venˇ hta‸ ca bawˆ leh, Daˍviˆ hta‸ hpeh yuˬ 
tuˬ yawˇ ve ma‸ yaˇ teˇ hpaˍ hta‸ kuˬ hpawnˬ ve yoˬ. 
9Sawˉlu‸ yawˇ hta‸ ca bawˆ la tuˬ gu chehˇ ve awˬ hkawˇ hta‸ Daˍviˆ gʼa kaˇ 
ve teˇ yanˇ, Da‸ ve kehˬ ve ka ti‸ shaˉ caˆ ta kʼoˍ choˬ kaˬ lo yuˬ veu laˇ-oˆ, 
teh‸ paw hkuˇ Aˍbyaˍtaˍ hta‸ kʼoˆ piˇ ve yoˬ. 
10Oˇ htaˇ Daˍviˆ kʼoˆ ve, Iˉsaˍreˍlaˆ ve Jawˇmawˇ Gʼuiˬsha-oˬ, Sawˉlu‸ lehˬ ngaˬ 
hta‸ pa taw, Kiˇlaˆ venˇ hta‸ ca te luˬ la tuˬ gu chehˇ ve awˬ hkawˇ hta‸ ngaˬ 
gʼa kaˇ ve yoˬ. 
11Kiˇlaˆ venˇ yaˇ teˇ hpaˍ, ngaˬ hta‸ Sawˉlu‸ ve la‸ sheh hkʼaw lo chiˇ a‸ piˇ 
tuˬ ve laˇ. Iˉsaˍ reˍlaˆ ve Jawˇmawˇ Gʼuiˬsha-oˬ, ngaˬ hta‸ a ciˉ kʼaw‸ yaw 
hkʼaw‸ laˇ-oˆ, teh‸ kʼoˆ ve yoˬ. Oˇ htaˇ Gʼuiˬsha lehˬ, Sawˉlu‸ laˬ tuˬ yoˬ, teh‸ 
kʼaw‸ yaw hkʼaw‸ piˇ ve yoˬ. 

12Kiˇlaˆ venˇ yaˇ teˇ hpaˍ lehˬ, ngaˬ hta‸ Sawˉlu‸ ve la‸ sheh hkʼaw lo chiˇ a‸ 
piˇ tuˬ ve laˇ, teh‸ Daˍviˆ Gʼuiˬsha hta‸ kʼaw‸ na nyi ve yoˬ. Yawˇ hui oˇ hkʼe 
te tuˬ yoˬ, teh‸ Gʼuiˬsha kʼaw‸ yaw hkʼaw‸ piˇ ve yoˬ. 
13Hkʼe te leh, Daˍviˆ leh yawˇ ve ma‸ yaˇ 600 gʼaˇ ve hkʼa peu-eˬ, Kiˇlaˆ venˇ 
hkʼaw teˇ cawˬ haˉ tawˆ kʼai ve yoˬ. Daˍviˆ lehˬ, Kiˇlaˆ venˇ hkʼaw tawˆ kʼai 
peuˬ ve hta‸ Sawˉlu‸ gʼa kaˇ ve teˇ yanˇ, yawˇ Kiˇlaˆ venˇ hta‸ maˇ ca kʼaw‸ 
bawˆ ve yoˬ. 

Daˍviˆ heh puiˉ hkʼaw lo ca hpaw chehˇ ve 

14Daˍviˆ lehˬ, Ziˇhpaˆ teh‸ kʼoˆ ve heh puiˉ hkʼaw lo ca va‸ taˍ ve yoˬ. Sawˉlu‸ 
lehˬ, hkʼaˬ htaˆ ka‸ yawˇ hta‸ gʼa‸ ca chehˇ ve yoˬ. Ya‸ hkʼaˇ, Gʼuiˬsha lehˬ 
Daˍ viˆ hta‸ Sawˉlu‸ ve la‸ sheh hkʼaw maˇ chiˇ a‸ piˇ. 
15Sawˉlu‸ yawˇ hta‸ tiˇ pehˍ tuˬ gʼa‸ ca chehˇ ve pa taw, Daˍviˆ kawˆ jaˇ chehˇ 
ve yoˬ. Yawˇ lehˬ, Ziˇhpaˆ heh puiˉ hkʼaw lonˉ awˬ paˇ lo cawˬ ve Hawˉreˍsaˆ 
teh‸ kʼoˆ ve chehˇ kuiˬ lo chehˇ taˍ ve yoˬ. 
16Oˇ htaˇ, Yawˇnaˆtanˍ yawˇ geh kʼai leh, Gʼuiˬsha yawˇ hta‸ ha‸ shaˉ chehˇ ve 
awˬ lawn kʼoˆ maˍ piˇ leh yawˇ hta‸ awˬ gʼaˇ piˇ ve yoˬ. 
17Yawˇ kʼoˆ ve, Nawˬ taˇ kawˆ. Ngaˬ pa Sawˉlu‸ lehˬ nawˬ hta‸ te‸ chiˉ te laˇ 
maˇ gʼa taˬ. Nawˬ lehˬ Iˉsaˍreˍlaˆ chaw hui ve jawˇmawˇ gʼa te leh, ngaˬ lehˬ 
ngaˬ pa shiˍ taˍ ve hkʼe, nawˬ awˬ hawˉ ve jawˇmawˇ gʼa te tuˬ yoˬ, teh‸ yawˇ 
hta‸ kʼoˆ piˇ ve yoˬ. 
18Yawˇ huiˉ maˬ teˇ gʼaˇ hta‸ teˇ gʼaˇ awˬ chawˇ te da‸ tuˬ ka ti‸ kʼaw‸ te ve 
yoˬ. Hkʼe te peuˬ hkʼaw‸ nawˉ, Daˍviˆ Hawˉreˍsaˆ hkʼaw chehˇ taˉ leh, 
Yawˇnaˆtanˍ yawˇ ve aˉ hkʼaw lo kʼaw‸ kʼo‸-e ve yoˬ. 
19Ziˇhpaˆ teh‸ kʼoˆ ve heh puiˉ hkʼaw lonˉ hkʼaw chehˇ ve chaw teˇ hpaˍ hpaˍ, 
Giˇbaˍ venˇ lo Sawˉlu‸ geh kʼai leh, Daˍviˆ lehˬ Yuˇda‸ chaw hui ve mvuhˇmiˬ 
awˬ hawˉ hpawˇ teˇ tawn lo cawˬ ve Haˍhkiˇlaˆ hkʼaw hkʼoˆ lo va‸ chehˇ taˍ 
ve yoˬ. 

20Nawˬ yawˇ hta‸ hkʼaˬ ma hpeh yuˬ gaˇ chehˇ ve hta‸ ngaˬ hui shiˍ ve yoˬ. 
Chi hta‸ pa taw, ngaˬ hui ve mvuhˇmiˬ lo laˬ-o‸. Nawˬ yawˇ hta‸ hpeh yuˬ gʼa 
tuˬ ngaˬ hui ga laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
21Sawˉlu‸ yawˇ hui hta‸ kʼaw‸ yaw hkʼaw‸ piˇ leh kʼoˆ ve, Nawˬ hui ngaˬ 
hta‸ chi hkʼe ca ga laˇ ve pa taw, Gʼuiˬsha nawˬ hui hta‸ awˬ bon na‸ piˇ-oˆ. 
22Yawˇ oˇ kaˬ lo hkʼa deh‸ chehˇ tehˬ ve hta‸ gʼa shiˍ tuˬ, nawˬ hui teˇ pawˆ 
hkʼa deh‸ ca kʼaw‸ jaˆ nyi-o. Yawˇ hta‸ oˇ kaˬ lo a shu teˇ gʼaˇ gʼa mawˬ ve, 
leh yawˇ hkʼaˬ ve teˇ kaˬ lo chehˇ ve hta‸ hkʼa deh‸ ca kʼaw‸ cha nyi-o. Yawˇ 
lehˬ, laˆ jaˇ ve chaw hpeh‸ ve hta‸ ngaˬ shiˍ taˍ ve yoˬ. 
23Yawˇ hkʼaˬ lo va‸ chehˇ taˍ ve hta‸ hkʼa deh‸ ca nyi leh, ngaˬ hta‸ teˇ pawˆ 
ca kʼaw‸ hto laˇ-oˆ. Yawˇ lehˬ oˇ kaˬ lo chehˇ taˍ sheˍ ve kʼo, ngaˬ nawˬ hui 
geh kʼai leh, yawˇ hta‸ gʼa‸ yuˬ tuˬ yoˬ. Yuˇda‸ mvuhˇmiˬ teˇ kaˬ peuˬ teˇ kaˬ 
yawˇ hta‸ gʼa gʼa‸ yuˬ ve htawˇ te‸ chiˉ maˇ heˆ, teh‸ yawˇ hui hta‸ kʼoˆ piˇ 
ve yoˬ. 
24Hkʼe te leh, yawˇ hui lehˬ Sawˉlu‸ gʼuˇ suhˍ Ziˇhpaˆ hteunˍ lo kʼai ve yoˬ. 
Daˍviˆ leh yawˇ ve ma‸ yaˇ teˇ hpaˍ lehˬ, hteunˍ lonˉ oˇ ve awˬ hawˉ hpawˇ teˇ 
tawn lo cawˬ ve Mawˇnaˆ teh‸ kʼoˆ ve hteunˍ hkʼaw lo chehˇ taˍ ve yoˬ. 
25Sawˉlu‸ leh yawˇ ve ma‸ yaˇ teˇ hpaˍ lehˬ, Daˍviˆ hta‸ ca hpfuhˆ tuˬ tawˆ 
kʼai ve yoˬ. Awˬ lawn chi hta‸ Daˍviˆ gʼa kaˇ ve teˇ yanˇ, Mawˇnaˆ hteunˍ lonˉ 
hkʼaw cawˬ ve haˉ hpawˇ hkʼaw lo va‸ taˍ ve yoˬ. Awˬ lawn chi hta‸ Sawˉlu‸ 
gʼa kaˇ ve teˇ yanˇ, yawˇ Daˍviˆ hkʼaˇ suh gʼa‸ yuˬ kʼai ve yoˬ. 
26Sawˉlu‸ leh yawˇ ve ma‸ yaˇ teˇ hpaˍ lehˬ, haˉ hpawˇ oˇ ve choˬ paˉ hpawˇ 
lo chehˇ taˍ leh, Daˍviˆ leh yawˇ ve ma‸ yaˇ teˇ hpaˍ lehˬ, haˉ hpawˇ oˇ paˉ 
hpawˇ lo chehˇ taˍ ve yoˬ. Sawˉlu‸ ve ma‸ yaˇ teˇ hpaˍ yawˇ hui hta‸ ca hoˆ la 
chehˇ ve pa taw, hpaw tawˆ-e gaˬ tuˬ coˇ caˇ chehˇ ve yoˬ. 
27Oˇ htaˇ chaw teˇ gʼaˇ Sawˉlu‸ geh gʼuiˇ laˬ leh, Jawˇmawˇ-oˬ, haˆ kʼaw‸ la-o. 
Hpiˇliˇtiˆ chaw teˇ hpaˍ ngaˬ hui ve mvuhˇmiˬ hta‸ ca bawˆ la chehˇ ve yoˬ, 
teh‸ kʼoˆ piˇ ve yoˬ. 

28Hkʼe te leh, Sawˉlu‸ Daˍviˆ hta‸ baˬ taˉ leh, Hpiˇliˇtiˆ chaw hui hta‸ ca bawˆ-
e tuˬ hpfuhˆ kʼo‸-e ve yoˬ. Chi hta‸ pa taw, chehˇ kuiˬ oˇ ve hta‸ Hpaˆ da‸ 
kuiˬ haˉ hpawˇ, teh‸ meh ve yoˬ. 
29Daˍviˆ oˇ kaˬ lo kʼaw‸ tawˆ kʼai leh, Eˍgaˍdiˆ teh‸ kʼoˆ ve chehˇ kuiˬ lo ca 
kʼaw‸ va‸ taˍ ve yoˬ. 

1 Saˍmo-eˍlaˆ li‸ 24 

Daˍviˆ Sawˉlu‸ hta‸ ponˬ piˇ ve 

1Sawˉlu‸ lehˬ Hpiˇliˇtiˆ chaw hui hta‸ bawˆ da‸ peuˬ leh kʼaw‸ la chehˇ ve 
teˇyanˇ, Daˍviˆ lehˬ Eˍgaˍdiˆ teh‸ kʼoˆ ve chehˇ kuiˬ lo va‸ chehˇ taˍ ve awˬ 
lawn hta‸ Sawˉlu‸ gʼa shiˍ ve yoˬ. 
2Hkʼe te leh, Sawˉlu‸ lehˬ cheuˬ jaˇ ve yawˇ ve ma‸ yaˇ 3 hinˉ gʼaˇ hta‸ shiˍ 
veu leh, Haˇ tawˉ pehˆ haˉ hpawˇ, teh‸ kʼoˆ ve chehˇ kuiˬ lo Daˍviˆ hta‸ ca 
hpfuhˆ kʼai ve yoˬ. 
3Ya‸ kʼaw hpuiˇ lo yawˬ hkawˆ teˇ hpaˍ cawˬ kuiˬ lo gaˬ ve teˇ yanˇ, yawˇ haˉ 
kʼoˍ teˇ maˬ mawˬ leh, haˉ kʼoˍ oˇ ve hkʼaw gʼaˇ ca jehˇ tuˬ lo‸-e ve yoˬ. Daˍviˆ 
leh yawˇ ve ma‸ yaˇ teˇ hpaˍ lehˬ haˉ kʼoˍ oˇ ve teˇ hpawˇ lo chehˇ taˍ ve yoˬ. 
4Oˬ htaˇ, Daˍviˆ ve ma‸ yaˇ teˇ hpaˍ lehˬ, Chi nawˬ awˬ pon da‸ ve awˬ yanˇ 
hpeh‸ ve yoˬ. Gʼuiˬsha lehˬ nawˬ ve canˇ paˍ hta‸ nawˬ ve la‸ sheh hkʼaw chiˇ 
a‸ laˇ tuˬ yoˬ, teh‸ kʼoˆ taˍ ve yoˬ. Chi beu‸ nawˬ yawˇ hta‸ te piˇ gaˇ ve hkʼe 
te piˇ hpeh‸ ve yoˬ, teh‸ Daˍviˆ hta‸ kʼoˆ piˇ ve yoˬ. Daˍviˆ a yehˉ yehˉ gaˆ 
kʼai leh, Sawˉlu‸ ve aˉ po‸ teˇ peˆ nuˆ yuˬ ve yoˬ. 
5Yawˇ chi hkʼe gʼa te peuˬ ve pa taw, Daˍviˆ nyi ma maˇ sha. 
6Hkʼe te leh, Daˍviˆ yawˇ ve ma‸ yaˇ teˇ hpaˍ hta‸ kʼoˆ piˇ ve, Gʼuiˬsha yawˇ 
leuˆ yuˬ taˍ ve jawˇmawˇ hta‸ ngaˬ maˇ gʼa te luˬ tuˬ, Gʼuiˬsha tawˍ taˍ laˇ piˇ-
oˆ. Yawˇ lehˬ Gʼuiˬsha leuˆ yuˬ taˍ ve jawˇmawˇ hpeh‸ ve pa taw, ngaˬ yawˇ 
hta‸ a ciˉ ka‸ htawˇ maˇ keunˍ, teh‸ yawˇ hui hta‸ kʼoˆ piˇ ve yoˬ. 
7Hkʼe te leh, Daˍviˆ lehˬ Sawˉlu‸ hta‸ te luˬ piˇ maˇ cawˇ ve awˬ lawn yawˇ ve 
ma‸ yaˇ teˇ hpaˍ hta‸ hkʼa deh‸ kʼoˆ maˍ piˇ ve yoˬ. Oˇ htaˇ, Sawˉlu‸ tu leh 
haˉ kʼoˍ hkʼaw tawˆ kʼai ve yoˬ. 

8Oˇ htaˇ, Daˍviˆ yawˇ hkʼaˇ suh gʼa‸ kʼai leh, Jawˇmawˇ-oˬ, teh‸ yawˇ hta‸ kʼoˆ 
piˇ ve yoˬ. Sawˉlu‸ kʼaw‸ hpfuhˆ nyi ve teˇ yanˇ, Daˍviˆ lehˬ yawˆ yan ve 
hkʼaw miˬ chaˇ hkʼoˆ boˆ sheˬ ve yoˬ. 
9Peuˬ hkʼaw‸ nawˉ yawˇ kʼoˆ ve, Aˍ hto‸ ma pa taw, naw lehˬ shu hkawˇ na 
leh ngaˬ nawˬ hta‸ kʼaw‸ hpfuhˆ chehˇ ve yoˬ, teh‸ dawˇ ve le. 
10Ya‸ nyi Gʼuiˬsha lehˬ, haˉ kʼoˍ hkʼaw nawˬ hta‸ ngaˬ ve la‸ sheh hkʼaw chiˇ 
a‸ laˇ peuˬ ve hta‸ nawˬ dawˇ shiˍ cawˇ ve yoˬ. Nawˬ hta‸ tiˇ pehˍ piˇ tuˬ 
chaw teˇ hpaˍ ngaˬ hta‸ kʼoˆ laˇ ve yoˬ. Ya‸ hkʼaˇ, nawˬ awˬ pon ngaˬ dawˇ 
haˍ jaˇ ve yoˬ. Nawˬ lehˬ, Gʼuiˬsha leuˆ yuˬ taˍ ve jawˇmawˇ hpeh‸ ve pa taw, 
nawˬ hta‸ naˬ tuˬ te‸ chiˉ te piˇ maˇ hpeh‸, teh‸ ngaˬ yawˇ hui hta‸ kʼaw‸ 
kʼoˆ piˇ ve yoˬ. 
11Ngaˬ pa-oˬ, ngaˬ ve la‸ sheh hkʼaw nawˬ ve aˉ po‸ teˇ peˆ yuˬ taˍ ve hta‸ nyi 
sheˍ. Nawˬ ve aˉ po‸ hta‸ ngaˬ nuˆ yuˬ taˍ ve yoˬ. Ya‸ hkʼaˇ, ngaˬ nawˬ hta‸ 
maˇ tiˇ pehˍ. Chi lehˬ ngaˬ nawˬ hta‸ tiˇ pehˍ gaˇ ve nyi ma maˇ cawˬ ve hta‸ 
nawˬ shiˍ cawˇ ve yoˬ. Nawˬ ngaˬ hta‸ tiˇ pehˍ tuˬ gʼa‸ ca chehˇ ve htawˇ, 
ngaˬ lehˬ nawˬ hta‸ a ciˉ ka‸ maˇ te ya‸. 
12Ngaˬ huiˉ maˬ a shu teˇ gʼaˇ ya‸ chehˇ ve hta‸ Gʼuiˬsha suhˉ jehˬ laˇ piˇ-oˆ. 
Ngaˬ nawˬ hta‸ a ciˉ ka‸ maˇ te ya‸ taˍ ve pa taw, Gʼuiˬsha lehˬ nawˬ ngaˬ 
hta‸ te laˇ chehˇ ve kanˉ awˬ pon nawˬ hta‸ ciˍ yanˍ piˇ-oˆ. 
13Haiˬ ve chaw lehˬ, haiˬ ve kanˉ hta‸ te ve yoˬ, teh‸ chaw mawˇ hkawˇ cawˬ 
ve hta‸ nawˬ htawˇ shiˍ taˍ ve yoˬ. Ya‸ hkʼaˇ, ngaˬ nawˬ hta‸ te luˬ tuˬ ve maˇ 
heˆ. 
14Iˉsaˍreˍlaˆ ve jawˇmawˇ lehˬ, aˬ hto‸ ma hta‸ gʼa‸ yuˬ chehˇ ve hta‸ nyi sheˍ. 
Yawˇ lehˬ, suh taˍ ve hpuiˇ leh hpuiˇ she hta‸ gʼa‸ ca chehˇ ve yoˬ. 
15Ngaˬ huiˉ maˬ a shu teˇ gʼaˇ ya‸ chehˇ ve hta‸ Gʼuiˬsha suhˉ jehˬ laˇ tuˬ yoˬ. 
Gʼuiˬsha lehˬ ngaˬ hta‸ ha‸ shaˉ leh, nawˬ ve la‸ sheh hkʼaw lo ponˬ laˇ tuˬ 
yoˬ, teh‸ kʼoˆ ve yoˬ. 
16Daˍviˆ tawˇ oˇ ve teˇ hpaˍ hta‸ kʼoˆ peuˬ ve teˇ yanˇ, Sawˉlu‸ kʼoˆ ve, Nawˬ 
lehˬ ngaˬ yaˇ paˍ Daˍviˆ awˬ tehˬ yoˬ laˇ, teh‸ na nyi leh hawˬ ve yoˬ. 

17Peuˬ hkʼaw‸ nawˉ yawˇ Daˍviˆ hta‸ kʼoˆ piˇ ve, Nawˬ lehˬ cawˇ ve hpawˇ lo 
chehˇ leh, ngaˬ lehˬ ya‸ ve hpawˇ lo chehˇ taˍ ve yoˬ. Ngaˬ nawˬ hta‸ chi taw 
taw te piˇ chehˇ ve ka‸, nawˬ ngaˬ hta‸ awˬ haiˬ maˇ kʼaw‸ te hkʼaw‸ laˇ. 
18Ya‸ nyi Gʼuiˬsha ngaˬ hta‸ nawˬ ve la‸ sheh hkʼaw chiˇ a‸ piˇ peuˬ ve htawˇ, 
nawˬ lehˬ ngaˬ hta‸ haiˬ ve awˬ ceuˬ maˇ kʼaw‸ te‸ hkʼaw‸ laˇ ve hta‸ ngaˬ 
gʼa mawˬ peuˬ. 
19Chaw teˇ gʼaˇ yawˇ ve canˇ paˍ hta‸ yuˬ gʼa peuˬ hkʼaw‸ nawˉ, hkʼaˬ nyiˇ 
pawˆ hpehˇ peu piˇ jaw le. Nawˬ ya‸ nyi ngaˬ hta‸ te laˇ taˍ ve kanˉ chi awˬ 
pon Gʼuiˬsha nawˬ hta‸ awˬ bon na‸ laˇ piˇ-oˆ. 
20Nawˬ lehˬ Iˉsaˍreˍlaˆ chaw hui ve jawˇmawˇ gʼa te leh, mvuhˇmiˬ chi hta‸ gʼa 
uˉ peunˍ tuˬ ve chi beu‸ ngaˬ hkʼa deh‸ gʼa shiˍ peuˬ. 
21Chi hta‸ pa taw, ngaˬ ve awˬ meh leh ngaˬ ve yehˬ yaˇ kʼa yaˇ teˇ hpaˍ ve 
awˬ meh hta‸ shu maˇ gʼa leunˇ kʼai tuˬ, nawˬ lehˬ ngaˬ ve awˬ ceuˬ awˬ hkʼaˇ 
teˇ hpaˍ hta‸ ponˬ piˇ tuˬ yoˬ, teh‸ Gʼuiˬsha ve awˬ meh hta‸ cuˇ leh hkanˍ 
laˇ-oˆ, teh‸ yawˇ hta‸ kʼoˆ piˇ ve yoˬ. 
22Daˍviˆ htawˇ, Hkanˍ ve yoˬ, teh‸ kʼaw‸ kʼoˆ piˇ ve yoˬ. Oˇ ve hkʼaw‸ nawˉ 
Sawˉ lu‸ yawˇ ve hawˉ yehˬ lo kʼaw‸ kʼo‸-e leh, Daˍviˆ leh yawˇ ve ma‸ yaˇ 
teˇ hpaˍ htawˇ, yawˇ hui va‸ taˍ kuiˬ lo kʼaw‸ kʼo‸-e ve yoˬ. 

1 Saˍmo-eˍlaˆ li‸ 25 

Saˍmo-eˍlaˆ suh-e ve 

1Saˍmo-eˍlaˆ suh-e leh, Iˉsaˍreˍlaˆ chaw hkʼa peu-eˬ teˇ geh hpawnˬ laˬ leh kuˬ 
hawˬ paˆ hawˬ ve yoˬ. Oˇ ve hkʼaw‸ nawˉ, yawˇ hui yawˇ hta‸ Raˍmaˆ venˇ 
hkʼaw tuˍ piˇ ve yoˬ. Daˍviˆ lehˬ, Paˍranˍ teh‸ kʼoˆ ve hteunˍ lo kʼai ve yoˬ. 

Daˍviˆ leh Aˍbiˆgeˍlaˆ 

2Oˇ kaˬ lo Kaˍlehˆ ve awˬ ceuˬ awˬ hkʼaˇ, Naˍbaˍlaˆ teh‸ kʼoˆ ve chaw teˇ gʼaˇ 
cawˬ ve yoˬ. Yawˇ lehˬ, Kaˍmeˍlaˆ venˇ hkʼaw chehˇ ve yoˬ. Yawˇ lehˬ paw sha 
jaˇ ve chaw hpeh‸ leh, yawˬ 3 hinˉ leh aˉ che‸ teˇ hinˉ cawˬ ve yoˬ. 
3Yawˇ ve awˬ miˇ ma lehˬ, Aˍbiˆgeˍlaˆ teh‸ meh ve yoˬ. Yawˇ lehˬ cuˇ yiˍ cawˬ 
leh awˬ hkiˇ awˬ naˬ da‸ ve yaˇ miˇ hpeh‸ ve yoˬ. Ya‸ hkʼaˇ, yawˇ ve awˬ 

hpawˇ lehˬ nyi ma maˇ da‸ leh haiˬve chaw hpeh‸ ve yoˬ. Yawˇ lehˬ Kaˍmeˍlaˆ 
venˇ hkʼaw lo yawˬ mvuh nuˆ chehˇ taˍ ve yoˬ. 
4Daˍviˆ lehˬ heh puiˉ hkʼaw lo chehˇ taˍ leh, awˬ lawn oˇ ve hta‸ gʼa kaˇ ve 
yoˬ. 
5Hkʼe te leh, yawˇ chaw haˉ paˍ teˇ chi gʼaˇ hta‸ kuˬ yuˬ leh, Nawˬ hui 
Kaˍmeˍlaˆ venˇ lo Naˍbaˍlaˆ geh kʼai-o. 
6Yawˇ hta‸ mawˬ ve kʼo, Daˍviˆ nawˬ hta‸ chi hkʼe kʼoˆ feu laˇ ve yoˬ, teh‸ 
kʼoˆ piˇ-oˆ. Awˬ chawˇ-oˬ, nawˬ leh nawˬ ve yehˬ yaˇ kʼa yaˇ teˇ hpaˍ geh dawˇ 
sha tuˬ cawˬ piˇ-oˆ. 
7Nawˬ yawˬ mvuh nuˆ chehˇ ve awˬ hkawˇ hta‸ ngaˬ gʼa kaˇ ve yoˬ. Nawˬ ve 
yawˬ hawˉ shehˍ hpaˇ teˇ hpaˍ lehˬ, ha lehˬ dawˇ sha ve hkʼaw ngaˬ hui geh 
chehˇ taˍ ve yoˬ. Ngaˬ hui yawˇ hui hta‸ te‸ chiˉ maˇ te piˇ. Yawˇ hui 
Kaˍmeˍlaˆ venˇ hkʼaw chehˇ taˍ htaˇ, yawˇ hui ve ceˇ teˇ hkeh ka‸ maˇ mehˉ. 
8Nawˬ maˇ yonˍ kʼo, yawˇ hui hta‸ na nyi-o. Yawˇ hui nawˬ hta‸ oˇ hkʼe kʼoˆ 
laˇ tuˬ yoˬ. Ngaˬ peu laˇ ve chaw chi teˇ hpaˍ hta‸ hkʼa deh‸ ha‸ yuˬ piˇ-oˆ. 
Awˬ lawn kʼo, pawehˇ te ve awˬ nyi gaˬ la htaˇ, ngaˬ hui venˇ hkʼaw laˬ tuˬ 
yoˬ. Nawˬ piˇ laˇ hpeh‸ ve mawˇ teˇ hpaˍ, nawˬ ve awˬ ceˬ teˇ hpaˍ leh, nawˬ 
ve awˬ chawˇ Daˍviˆ hta‸ a ciˉ piˇ laˇ-oˆ, teh‸ yawˇ hta‸ ca kʼoˆ piˇ tcuh ve 
yoˬ. 
9Daˍviˆ ve chaw teˇ hpaˍ Naˍbaˍlaˆ geh kʼai leh Daˍviˆ ve tawˇ oˇ ve hkʼa peu-
eˬ yawˇ hta‸ kʼoˆ piˇ ve yoˬ. Peuˬ hkʼaw‸ nawˉ, yawˇ hui oˇ kaˬ lo law taˍ ve 
yoˬ. 
10Oˇ htaˇ Naˍbaˍlaˆ lehˬ, Daˍviˆ kʼoˆ ve a shu le. Awˬ meh chi hta‸ ngaˬ teˇ 
pawˆ ka‸ maˇ kaˇ jaw. Chi beu‸ ve awˬ yanˇ hkʼaw, hpaw toˇ chehˇ ve awˬ ceˬ 
laiˉ gʼaˇ cawˬ ve yoˬ. 
11Chi hkʼe chehˇ kuiˬ awˬ ti maˇ cawˬ leh hpaw toˇ chehˇ ve chaw hui hta‸ 
ngaˬ ve hkaoˍmonˇ, iˉ kaˆ leh shaˍ caˍ piˇ tuˬ ve maˇ heˆ, teh‸ yawˇ hui hta‸ 
kʼoˆ piˇ ve yoˬ. 

12Daˍviˆ ve chaw teˇ hpaˍ Daˍviˆ geh kʼaw‸ kʼo‸-e leh, Naˍbaˍlaˆ kʼoˆ ve tawˇ 
oˇ ve hkʼa peu-eˬ yawˇ hta‸ kʼaw‸ hto piˇ ve yoˬ. 
13Oˇ htaˇ Daˍviˆ lehˬ, Nawˬ hui ve aˉhtaw pfuhˇ-oˆ, teh‸ yawˇ hui hta‸ kʼoˆ piˇ 
leh, yawˇ hui hkʼa peu-eˬ a shu yawˇ ve aˉhtaw yuˬ pfuhˇ ve yoˬ. Daˍviˆ htawˇ 
aˉhtaw yuˬ pfuhˇ peuˬ hkʼaw‸ nawˉ, yawˇ ve ma‸ yaˇ 400 gʼaˇ hta‸ shiˍ leh 
tawˆ kʼai ve yoˬ. Awˬ nu ve ma‸ yaˇ 200 gʼaˇ lehˬ oˇ kaˬ lo shaw chehˇ taˉ ve 
yoˬ. 
14Naˍbaˍlaˆ ve awˬ ceˬ paˍ teˇ gʼaˇ, Naˍbaˍlaˆ miˇ ma Aˍbiˇgeˍlaˆ geh kʼai leh 
kʼoˆ ve, Daˍviˆ lehˬ heh puiˉ hkʼaw lo chehˇ taˍ leh, yawˇ ve chaw teˇ hpaˍ 
hta‸ ngaˬ hui ve awˬ shehˍ hpaˇ geh kʼai peu ve yoˬ. Ya‸ hkʼaˇ, yawˇ lehˬ 
chaw oˇ ve teˇ hpaˍ hta‸ maˇ shawˍ maˇ caˆ kʼoˆ piˇ ve yoˬ. Awˬ lawn chi hta‸ 
nawˬ gʼa kaˇ peuˬ laˇ. 
15Chaw oˇ ve teˇ hpaˍ lehˬ, ngaˬ hui hta‸ hkʼa deh‸ ga laˇ ve yoˬ. Yawˇ hui teˇ 
pawˆ ka‸ ngaˬ hui hta‸ maˇ te sho‸ sha‸ laˇ jaw. Heh puiˉ hkʼaw lo ngaˬ hui 
teˇ hpaˍ yawˇ hui geh chehˇ taˍ htaˇ, ngaˬ hui ve mawˇ te‸ chiˉ ka‸ maˇ mehˉ 
jaw. 
16Ngaˬ hui yawˬ hawˉ chehˇ ve teˇ yanˇ, mvuhˇ law‸ kʼaw mvuhˇ hpeu‸ yawˇ 
hui ha‸ shaˉ laˇ chehˇ ve yoˬ. 
17Awˬ lawn chi teˇ hpaˍ hta‸ jehˬ da‸ leh yawˇ hui hta‸ hkʼaˬ hkʼe kʼaw‸ te 
piˇ cawˇ ve hta‸ dawˇ nyi cawˇ ve yoˬ. Oˇ hkʼe maˇ te kʼo, ngaˬ hui ve awˬ 
shehˍ hpaˇ leh yawˇ ve yehˬ yaˇ kʼa yaˇ teˇ hpaˍ awˬ pon dawˇ haˍ tuˬ cawˬ ve 
yoˬ. Yawˇ lehˬ nyi ma maˇ da‸ ve chaw hpeh‸ ve pa taw, shu kʼoˆ ve tawˇ 
hta‸ maˇ na gʼa puiˉ, teh‸ Aˍbiˆgeˍlaˆ hta‸ kʼoˆ piˇ ve yoˬ. 
18Oˇ htaˇ, Aˍbiˆgeˬlaˆ lehˬ hkaoˍmonˇ 200 shiˍ, a pehˉ meuˇ gʼuiˬ nyiˇ punˇ, piˬ 
taˍ ve yawˬ ehˉ ngaˇ hkeh, sha ma hu taˍ ve nyiˇ hkʼawˍ lawˇ, a pehˉ meuˇ shiˍ 
awˬ goˇ teˇ ha kʼoˍ, maˉ nawˆ shiˍ hkaoˍmonˇ te taˍ ve nyiˇ ha shiˍ, piˉ laˬ 
hkʼoˆ tsuh‸ keu ve yoˬ. 

19Oˇ hkʼe te peuˬ hkʼaw‸ nawˉ, Nawˬ hui ngaˬ gʼuˇ suhˍ kʼai-o. Ngaˬ nawˬ hui 
hkʼaˇ suh gʼa‸ laˬ tuˬ yoˬ, teh‸ yawˇ ve awˬ ceˬ paˍ teˇ hpaˍ hta‸ kʼoˆ piˇ ve 
yoˬ. Yawˇ oˇ hkʼe te ve awˬ lawn yawˇ ve awˬ hpawˇ hta‸ maˇ hto piˇ. 
20Yawˇ piˉ laˬ ciˇ leh hkʼaw hkʼoˆ ya‸-e chehˇ ve teˇ yanˇ, Daˍviˆ leh yawˇ ve 
ma‸ yaˇ teˇ hpaˍ hta‸ hpuˇ da‸ ve yoˬ. 
21Daˍviˆ lehˬ, Aˬ hto‸ ma pa taw choˬ kaˬ heh puiˉ hkʼaw lo chaw oˇ ve hpaˇ 
ve mawˇ hta‸ ngaˬ gʼa ha‸ shaˉ piˇ tuˬ le. Yawˇ ve mawˇ te‸ chiˉ maˇ mehˉ. 
Ngaˬ yawˇ hta‸ chi taw ga piˇ chehˇ ve htawˇ, yawˇ ngaˬ hta‸ chi hkʼe maˇ 
shawˍ maˇ caˆ kʼoˆ laˇ ve yoˬ. 
22Mvuhˇ maˇ htiˇ sheˍ htaˇ, chaw oˇ ve hkʼa peu-eˬ hta‸ ngaˬ maˇ tiˇ pehˍ piˇ 
ve kʼo, Gʼuiˬsha ngaˬ hta‸ tiˇ pehˍ laˇ piˇ-oˆ, teh‸ yawˇ ve nyi ma hkʼaw dawˇ 
chehˇ ve yoˬ. 
23Aˍbiˆgeˬlaˆ lehˬ Daˍviˆ hta‸ gʼa mawˬ ve teˇ yanˇ, piˉ laˬ hkʼoˆ haˆ ya‸-e ve 
yoˬ. 
24Yawˇ Daˍviˆ hkui paˇ lo boˆ taˍ leh kʼoˆ ve, Jawˇmawˇ-oˬ, awˬ bon te leh ngaˬ 
ve tawˇ hta‸ na sheˍ. Venˇbaˆ oˇ ve ngaˬ awˬ hkʼoˆ lo gaˬ la piˇ-oˆ. 
25Te‸ chiˉ tcuhˉ kuiˬ maˇ cawˬ ve Naˍbaˍlaˆ hkawˇ hta‸ taˇ na. Yawˇ ve awˬ 
meh chaw luˬ paˍ, teh‸ kʼoˆ ve hkʼe, yawˇ lehˬ chaw luˬ paˍ hpeh‸ tehˬ ve yoˬ. 
Jawˇmawˇ-oˬ, nawˬ peu laˇ ve chaw oˇ ve teˇ hpaˍ hta‸ ngaˬ maˇ gʼa mawˬ. 
26Nawˬ shu hta‸ maˇ gʼa kʼaw‸ te hkʼaw‸ leh, nawˬ ve canˇ paˍ teˇ hpaˍ hta‸ 
maˇ gʼa tiˇ pehˍ piˇ tuˬ, Gʼuiˬsha nawˬ hta‸ tawˍ taˍ laˇ chehˇ ve yoˬ. Nawˬ ve 
canˇ paˍ teˇ hpaˍ leh, nawˬ hta‸ hkʼa te luˬ gaˇ ve chaw hkʼa peu-eˬ, Naˍbaˍlaˆ 
hkʼa shuˍ ciˍ yanˍ ve hta‸ gʼa hkanˍ tuˬ yoˬ, teh‸ te‸ chehˇ ve Gʼuiˬsha awˬ 
meh hta‸ cuˇ leh ngaˬ hkanˍ ve yoˬ. 
27Jawˇmawˇ-oˬ, chi beu‸ ngaˬ yuˬ veu laˇ ve la‸ shawnˍ chi teˇ hpaˍ hta‸ a ciˉ 
ha‸ yuˬ leh, nawˬ ve chaw teˇ hpaˍ hta‸ caˍ piˇ-oˆ. 
28Jawˇmawˇ-oˬ, ngaˬ te ya‸ taˍ ve venˇbaˆ teˇ ceuˬ ceuˬ cawˬ ve kʼo, awˬ bon 
te leh ngaˬ ve venˇbaˆ hta‸ a ciˉ hpehˇ laˇ-oˆ. Gʼuiˬsha lehˬ, nawˬ leh nawˬ ve 
awˬ ceuˬ awˬ hkʼaˇ teˇ hpaˍ hta‸ jawˇmawˇ te tcuh tuˬ ve yoˬ. Awˬ lawn kʼo, 

nawˬ lehˬ yawˇ ve ma‸ hta‸ bawˆ chehˇ leh, nawˬ a sha‸ te‸ chehˇ ve teˇ co, 
haiˬ ve kanˉ hta‸ te tuˬ ve maˇ heˆ. 
29Nawˬ hta‸ tiˇ pehˍ gaˇ ve chaw teˇ gʼaˇ gʼaˇ cawˬ ve kʼo, chaw teˇ gʼaˇ yawˇ 
ve awˬ hpfuhˇ hkʼaˆ ve mawˇ hta‸ ha‸ shaˉ chehˇ ve hkʼe, Gʼuiˬsha nawˬ hta‸ 
ha‸ shaˉ laˇ tuˬ yoˬ. Chaw teˇ gʼaˇ haˉ pui shiˍ hta‸ hawˉ ma hkʼaw keu bawˆ 
baˬ ve hkʼe, Gʼuiˬsha lehˬ nawˬ ve canˇ paˍ teˇ hpaˍ hta‸ oˇ hkʼe te gʼawˆ baˬ 
piˇ tuˬ yoˬ. 
30Gʼuiˬsha nawˬ hta‸ piˇ laˇ tuˬ ka ti‸ te taˍ ve awˬ bon oˇ ve teˇ hpaˍ nawˬ 
hta‸ piˇ laˇ leh, nawˬ Iˉsaˍreˍlaˆ ve jawˇmawˇ hpeh‸ la ve teˇ yanˇ, 
31nawˬ shu hta‸ gʼa tiˇ pehˍ peuˬ ve leh, nawˬ nyi ma gʼa zuhˆ peuˬ ve hta‸ 
kʼaw‸ dawˇ nyi leh dawˇ haˍ tuˬ maˇ heˆ. Jawˇmawˇ-oˬ, Gʼuiˬsha nawˬ hta‸ 
awˬ bon na‸ laˇ ve teˇ yanˇ, ngaˬ hta‸ a ciˉ dawˇ nawˇ laˇ-oˆ, teh‸ yawˇ hta‸ 
kʼoˆ piˇ ve yoˬ. 
32Daˍviˆ yawˇ hta‸ kʼoˆ piˇ ve, Ya‸ nyi ngaˬ hta‸ hpuˇ da‸ tuˬ, choˬ kaˬ lo 
nawˬ hta‸ peu laˇ shehˍ hpaˇ Iˉsaˍreˍlaˆ ve Jawˇmawˇ Gʼuiˬsha hta‸ chiˇ 
mvuh-o. 
33Ya‸ nyi ngaˬ nyi ma zuhˆ ve hkʼaw chaw teˇ hpaˍ hta‸ maˇ gʼa tiˇ pehˍ piˇ 
tuˬ, chi hkʼe te laˇ ve nawˬ ve dawˇ shiˍ puiˉ ve nyi ma awˬ pon Gʼuiˬsha hta‸ 
chiˇ mvuh-o. 
34Nawˬ hta‸ maˇ gʼa te luˬ tuˬ, Gʼuiˬsha ngaˬ hta‸ tawˍ taˍ ve yoˬ. Nawˬ ngaˬ 
hta‸ choˬ kaˬ lo haˆ maˇ ca hpuˇ da‸ la ve hkʼe kʼo, shawˉ pawˍ mvuhˇ shawˉ 
Naˍbaˍ laˆ leh yawˇ ve chaw teˇ hpaˍ suh peuˬ tuˬ yoˬ, teh‸ te‸ chehˇ ve 
Gʼuiˬsha ve awˬ meh hkʼaw ngaˬ hkanˍ hpeh‸ ve yoˬ, teh‸ yawˇ hta‸ kʼoˆ piˇ 
ve yoˬ. 
35Oˇ ve hkʼaw‸ nawˉ, Daˍviˆ lehˬ yawˇ piˇ laˇ ve la‸shawnˍ teˇ hpaˍ hta‸ ha‸ 
yuˬ leh, Nawˬ ve aˉ hkʼaw lo kʼo‸-e loˬ. Taˇ dawˇ haˍ. Nawˬ heuˆ gaˇ ve hkʼe 
ngaˬ te laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 

36Oˇ htaˇ, Aˍbiˇgeˍlaˆ Naˍbaˍlaˆ geh kʼai ve yoˬ. Yawˇ lehˬ jawˇmawˇ awˬ pon 
caˇ tuˬ gu ve hkʼe hti caˇ hti dawˬ chehˇ taˍ ve yoˬ. Yawˇ tzuhˬ bvuhˆ chehˇ ve 
pa taw, mvuhˇ htiˇ la htaˇ hkʼa gaˬ yawˇ hta‸ te‸ chiˉ maˇ kʼoˆ piˇ. 
37Yawˇ tzuhˬ bvuhˆ ve na-e la ve teˇ yanˇ, yawˇ hta‸ awˬ lawn hkʼa peu-eˬ 
kʼaw‸ hto maˍ piˇ ve yoˬ. Oˇ htaˇ yawˇ teˇ cawˬ haˉ awˬ to teˇ hkoˇ baˉ suh 
sheˬ ve yoˬ. 
38Oˇ ve hkʼaw‸ nawˉ 10 nyi hkʼe gaˬ leh Gʼuiˬsha ciˍ yanˍ piˇ ve pa taw yawˇ 
suh-e ve yoˬ. 
39Naˍbaˍlaˆ suh-e ve awˬ hkawˇ hta‸ Daˍviˆ gʼa kaˇ ve teˇ yanˇ, Gʼuiˬsha hta‸ 
chiˇ mvuh-o. Ngaˬ hta‸ maˇ shawˍ maˇ caˆ te laˇ ve awˬ tan Gʼuiˬsha yawˇ 
hta‸ kʼaw‸ te hkʼaw‸ piˇ leh ngaˬ maˇ gʼa te ya‸ tuˬ Gʼuiˬsha ngaˬ hta‸ tawˍ 
taˍ laˇ ve yoˬ. Yawˇ te taˍ ve haiˬ ve kanˉ awˬ pon Gʼuiˬsha yawˇ hta‸ ciˍ yanˍ 
piˇ peuˬ, teh‸ kʼoˆ ve yoˬ. Oˇ ve hkʼaw‸ nawˉ Daˍviˆ lehˬ, Aˍbiˆgeˍlaˆ hta‸ heuˆ 
tuˬ yawˇ hta‸ ca na tcuh ve yoˬ. 
40Yawˇ ve awˬ ceˬ paˍ teˇ hpaˍ Kaˍmeˍlaˆ venˇ hkʼaw yaˇ miˇ oˇ ve geh kʼai leh, 
Daˍviˆ nawˬ hta‸ heuˆ gaˇ ve pa taw, ngaˬ hui hta‸ ca shiˍ peu laˇ ve yoˬ, teh‸ 
yawˇ hta‸ kʼoˆ piˇ ve yoˬ. 
41Oˇ htaˇ, Aˍbiˆgeˍlaˆ miˬ chaˇ hkʼoˆ lo boˆ taˍ leh, Ngaˬ lehˬ yawˇ ve awˬ ceˬ 
ma hpeh‸ ve yoˬ. Yawˇ ve awˬ ceˬ paˍ teˇ hpaˍ ve hkui sheh hta‸ tsuhˇ piˇ tuˬ 
ngaˬ gu taˍ peuˬ, teh‸ kʼoˆ ve yoˬ. 
42Yawˇ teˇ cawˬ haˉ tu la leh, yawˇ ve piˉ laˬ hta‸ ciˇ ve yoˬ. Yawˇ ve awˬ ceˬ 
ma ngaˇ gʼaˇ hta‸ kuˬ yuˬ peuˬ hkʼaw‸ nawˉ, Daˍviˆ geh kʼai leh yawˇ ve awˬ 
miˇ ma hpeh‸ la ve yoˬ. 
43Daˍviˆ lehˬ Yeˍzaˍreˍlaˆ venˇ yaˇ Aˍhiˆnonˍ hta‸ heuˆ taˍ peuˬ ve awˬ hkʼoˆ, 
Aˍbiˆgeˍlaˆ hta‸ htawˇ kʼaw‸ heuˆ ve yoˬ. 
44Awˬ yanˇ oˇ ve hkʼaw Sawˉlu‸ lehˬ, Daˍviˆ miˇ ma Miˆhkaˍlaˆ hta‸ Gaˍlenˍ 
venˇ hkʼaw chehˇ ve Lehˇshaˆ ve yaˇ paˍ Paˍlaˍtiˆ hta‸ piˇ ve yoˬ. 

1 Saˍmo-eˍlaˆ li‸ 26 

Daˍviˆ Sawˉlu‸ hta‸ kʼaw‸ ponˬ piˇ ve 

1Ziˇhpaˆ teh‸ kʼoˆ ve hteunˍ hkʼaw chehˇ ve chaw teˇ hpaˍ hpaˍ, Giˇbaˍ venˇ lo 
Sawˉlu‸ geh laˬ leh, Daˍviˆ lehˬYuˇda‸ hteunˍ lonˉ paˇ lo cawˬ ve Haˍhkiˇlaˆ 
hkʼaw hkʼoˆ lo va‸ chehˇ taˍ ve awˬ lawn ca kʼoˆ piˇ la ve yoˬ. 
2Oˇ htaˇ, Sawˉlu‸ lehˬ Daˍviˆ hta‸ gʼa‸ yuˬ tuˬ yawˇ ve ma‸ yaˇ 3,000 gʼaˇ hta‸ 
shiˍ veu leh Ziˇhpaˆ hteunˍ lo kʼai ve yoˬ. 
3Yawˇ lehˬ, Haˍhkiˇlaˆ hkʼaw hkʼoˆ lo deh chehˇ taˍ ve yoˬ. Daˍviˆ lehˬ, hteunˍ 
lonˉ oˇ ve hkʼaw chehˇ taˍ sheˍ ve yoˬ. Sawˉlu‸ yawˇ hta‸ gʼa‸ ca la ve oˇ kaˬ 
lo gaˬ la peuˬ ve hta‸ yawˇ gʼa shiˍ ve teˇ yanˇ, 
4yawˇ chaw hta‸ hpehˇ leh ca jaˆ nyi tcuh ve yoˬ. Hkʼe te leh, Sawˉlu‸ oˇ kaˬ 
lo awˬ tehˬ awˬ na gaˬ la taˍ peuˬ ve hta‸ yawˇ gʼa shiˍ ve yoˬ. 
5Oˇ htaˇ, yawˇ teˇ caw haˉ tu leh Sawˉlu‸ leh Neˍraˆ ve yaˇ paˍ, Sawˉlu‸ ve 
ma‸ poˍ lonˉ Aˍbaˍnaˍ hui zuh‸ chehˇ kuiˬ hta‸ ca nyi kʼai ve yoˬ. Sawˉlu‸ 
lehˬ, fa la awˬ kʼaw ji lo zuh‸ leh, yawˇ ve ma‸ yaˇ teˇ hpaˍ yawˇ hta‸ hkʼa 
caw zuhˇ lo zuh‸ chehˇ taˍ ve yoˬ. 
6Oˇ htaˇ, Daˍviˆ lehˬ Hiˇtiˆ chaw Aˍbiˆmaˍlehˆ leh Zeˍruˆyaˍ ve yaˇ Yaˍbaˆ ve 
awˬ nyi paˍ Aˍbiˆshehˇ hui hta‸ kuˬ yuˬ leh, Nawˬ huiˉ maˬ a shu teˇ gʼaˇ ngaˬ 
geh Sawˉlu‸ deh chehˇ taˍ kuiˬ lo kʼai tuˬ le, teh‸ na nyi ve yoˬ. Aˍbiˆshehˇ 
lehˬ, Ngaˬ kʼai tuˬ yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
7Hkʼe te leh, oˇ ve teˇ haˉ Daˍviˆ leh Aˍbiˆshehˇ yawˇ huiˉ maˬ Sawˉlu‸ deh 
chehˇ taˍ kuiˬ lo kʼai ve yoˬ. Sawˉlu‸ lehˬ, yawˇ ve gehˇ hta‸ uˉ htuˆ puiˍ lo 
choˆ taˍ leh fa la awˬ kʼaw ji lo zuh‸ muiˉ kʼa chehˇ ve yoˬ. 
8Oˇ htaˇ, Aˍbiˆshehˇ Daˍviˆ hta‸ kʼoˆ piˇ ve, Ya‸ puiˉ Gʼuiˬsha lehˬ nawˬ ve 
canˇ paˍ hta‸ nawˬ ve la‸ sheh hkʼaw chiˇ a‸ laˇ taˍ peuˬ ve yoˬ. Chi beu‸ 
yawˇ ve gehˇ hta‸ yuˬ leh yawˇ hta‸ juˆ pehˍ piˇ tuˬ ngaˬ hta‸ a hkaw-anˬ pe‸ 
laˇ-oˆ. Ngaˬ yawˇ hta‸ teˇ hkʼe tiˉ juˆ tuˬ yoˬ, teh‸ kʼoˆ ve yoˬ. 
9Ya‸ hkʼaˇ Daˍviˆ kʼoˆ ve, Nawˬ yawˇ hta‸ te‸ chiˉ maˇ gʼa te. Gʼuiˬsha leuˆ 
yuˬ taˍ ve jawˇmawˇ hta‸ te luˬ piˇ ve chaw hta‸ Gʼuiˬsha awˬ tehˬ awˬ na ciˍ 
yanˍ piˇ tuˬ yoˬ. 

10Gʼuiˬsha lehˬ, te‸ chehˇ ve pa taw Sawˉlu‸ suh yanˇ gaˬ ve kʼo, yawˇ hta‸ tiˇ 
pehˍ piˇ tuˬ ve hta‸ ngaˬ hui shiˍ taˍ ve yoˬ. Oˇ hkʼe maˇ heˆ kʼo, ma‸ bawˆ 
kuiˬ lo yawˇ hta‸ suh-e piˇ lawˬ tuˬ yoˬ. 
11Gʼuiˬsha yawˇ leuˆ yuˬ taˍ ve jawˇmawˇ hta‸ ngaˬ te‸ chiˉ maˇ gʼa te piˇ tuˬ, 
Gʼuiˬsha tawˍ taˍ laˇ piˇ-oˆ. Ngaˬ huiˉ maˬ yawˇ ve gehˇ leh, yawˇ ve iˉ kaˆ aˉ 
mo‸ kʼoˍ hta‸ yuˬ leh tawˆ kʼai-a veuˬ, teh‸ yawˇ hta‸ kʼoˆ piˇ ve yoˬ. 
12Hkʼe te leh, Daˍviˆ lehˬ Sawˉlu‸ ve uˉ htuˆ puiˍ lo teh taˍ ve gehˇ leh iˉ kaˆ aˉ 
mo‸ kʼoˍ hta‸ yuˬ peuˬ hkʼaw‸ nawˉ, Aˍbiˆshehˇ hta‸ shiˍ leh tawˆ kʼai ve yoˬ. 
Hpeh‸ la peuˬ ve awˬ ceuˬ hta‸ chaw teˇ gʼaˇ kaˬ maˇ shiˍ maˇ jawˬ. Gʼuiˬsha 
yawˇ hui hta‸ zuh‸ mehˬ jaˇ piˇ lawˬ ve pa taw, yawˇ hui teˇ gʼaˇ ka‸ maˇ 
nawˇ. 
13Oˇ ve hkʼaw‸ nawˉ, Daˍviˆ lehˬ lawˬ hkʼo‸ hta‸ hpanˍ kʼai leh coˇ paˉ hpawˇ 
lo cawˬ ve hkʼaw hkʼoˆ lo taˆ-e ve yoˬ. 
14Yawˇ Sawˉlu‸ ve ma‸ yaˇ teˇ hpaˍ leh Aˍbaˍnaˍ hta‸ kuˬ leh, Aˍbaˍnaˍ-oˬ, 
nawˬ kaˇ chehˇ-aw laˇ, teh‸ kʼoˆ ve yoˬ. Oˇ htaˇ Aˍbaˍnaˍ lehˬ, Jawˇmawˇ hta‸ 
kuˬ chehˇ ve chaw oˇ ve a shu le, teh‸ kʼoˆ ve yoˬ. 
15Daˍviˆ kʼoˆ ve, Nawˬ lehˬ hawˉ hkʼaˆ paˍ lonˉ teˇ gʼaˇ hpeh‸ ve maˇ heˆ laˇ. Oˇ 
hkʼe yoˬ kʼo, aˬ hto‸ ma pa taw nawˬ ve jawˇmawˇ hta‸ hkʼa deh‸ maˇ nyi 
ha‸ shaˉ ve le. Ya‸ sheh htaˇ ceh chaw teˇ gʼaˇ nawˬ ve jawˇmawˇ hta‸ tiˇ 
pehˍ tuˬ, fa la hkʼaw lo‸-e taˉ peuˬ. 
16Aˍbaˍnaˍ-oˬ, nawˬ lehˬ nawˬ ve kanˉ hta‸ hkʼa deh‸ maˇ te. Nawˬ lehˬ 
Gʼuiˬsha leuˆ yuˬ taˍ ve jawˇmawˇ hta‸ hkʼa deh‸ maˇ nyi ha‸ shaˉ ve pa taw, 
nawˬ hui hkʼa peu-eˬ suh keunˍ ve yoˬ, teh‸ te‸ chehˇ ve Gʼuiˬsha hta‸ cuˇ leh 
ngaˬ hkanˍ ve yoˬ. Nyi loˬ. Jawˇmawˇ ve gehˇ hkʼaˬ lo le. Yawˇ ve uˉ htuˆ puiˍ 
lo teh taˍ ve iˉ kaˆ aˉ mo‸ kʼoˍ hkʼaˬ lo le, teh‸ yawˇ hta‸ kʼoˆ piˇ ve yoˬ. 
17Sawˉlu‸ lehˬ Daˍviˆ hkawˇ hta‸ shiˍ ve pa taw, Nawˬ lehˬ ngaˬ yaˇ paˍ Daˍviˆ 
yoˬ laˇ, teh‸ na nyi ve yoˬ. Daˍviˆ kʼaw‸ yaw hkʼaw‸ leh kʼoˆ ve, Yoˬ, 
jawˇmawˇ-oˬ. Aˬ hto‸ ma pa taw nawˬ ngaˬ hta‸ gʼa‸ yuˬ chehˇ ve le. 
18Ngaˬ aˬ hto ma teˇ ceuˬ te‸ ya‸ ve cawˬ le. 



819 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

19Jawˇmawˇ-oˬ, ngaˬ kʼoˆ tuˬ ve tawˇ hta‸ a ciˉ na laˇ sheˍ. Ngaˬ hta‸ gʼa‸ yuˬ 
tuˬ, Gʼuiˬsha nawˬ hta‸ tcuh laˇ taˍ ve hkʼe kʼo, yawˇ nyi ma kʼaw‸ pa la tuˬ, 
yawˇ hta‸ teˇ ceuˬ ceuˬ tuˉ tanˇ piˇ hpeh‸ ve yoˬ. Ya‸ hkʼaˇ, chaw yaˇ teˇ hpaˍ 
oˇ hkʼe dawˇ tawˆ leh te chehˇ ve kʼo, Gʼuiˬsha hkeu ve teˇ ceuˬ yawˇ hui awˬ 
hkʼoˆ lo gaˬ la piˇ-oˆ. Yawˇ hui ngaˬ hta‸ awˬ nu ve gʼuiˬsha teˇ hpaˍ hta‸ oˉ 
kʼoˍ ca pui tcuh laˇ leh, Gʼuiˬsha yawˇ ve chaw teˇ hpaˍ hta‸ piˇ taˍ ve 
mvuhˇmiˬ hkʼaw, ngaˬ te‸ chiˉ awˬ shinˉ maˇ gʼa tuˬ, gʼa‸ kʼoˬ laˇ chehˇ ve 
yoˬ. 
20Gʼuiˬsha hta‸ vuiˇ da‸ kuiˬ buiˇshaˆ aˉ naˆ chaw hui ve mvuhˇmiˬ hkʼaw 
ngaˬ hta‸ taˇ ca suh-e tcuh laˇ-oˆ. Aˬ hto‸ ma pa taw, Iˉsaˍreˍlaˆ ve jawˇmawˇ 
lehˬ, ngaˬ hkʼe ve hpuiˇ she ehˉ teˇ hkeh hta‸ tiˇ pehˍ tuˬ gʼa‸ ca toˇ chehˇ ve 
le. Aˬ hto‸ ma pa taw, yawˇ lehˬ ngaˆ hta‸ gʼa‸ yuˬ ve hkʼe ngaˬ hta‸ gʼa‸ yuˬ 
toˇ chehˇ ve le, teh‸ kʼoˆ ve yoˬ. 
21Oˇ htaˇ Sawˉlu‸ kʼoˆ ve, Ngaˬ lehˬ te ya‸ jaˇ peuˬ. Ngaˬ yaˇ paˍ Daˍviˆ-oˬ, 
kʼaw‸ la-o. Ngaˬ nawˬ hta‸ maˇ kʼaw‸ ya‸-o. Awˬ lawn kʼo, ya‸ puiˉ nawˬ 
ngaˬ ve a sha‸ hta‸ ponˬ laˇ peuˬ. Ngaˬ lehˬ chaw gʼuˇ paˍ hkʼe hpeh‸ leh, 
haiˬ ve kanˉ hta‸ gʼa te peuˬ, teh‸ kʼoˆ ve yoˬ. 
22Daˍviˆ kʼaw‸ yaw hkʼaw‸ leh kʼoˆ ve, Jawˇmawˇ-oˬ, nawˬ ve gehˇ choˬ kaˬ lo 
cawˬ taˍ ve yoˬ. Nawˬ ve chaw teˇ gʼaˇ hta‸ hpehˇ leh ca yuˬ hkʼaw‸ la tcuh-o. 
23Ka ti‸ yeˬ leh hteˇ ve cawˇ ve chaw hta‸ Gʼuiˬsha awˬ bon na‸ piˇ ve yoˬ. 
Ya‸ nyi Gʼuiˬsha nawˬ hta‸ ngaˬ ve la‸ sheh hkʼaw chiˇ a‸ laˇ peuˬ ve yoˬ. 
Ya‸ hkʼaˇ, Gʼuiˬsha leuˆ yuˬ taˍ ve jawˇmawˇ hta‸ ngaˬ te‸ chiˉ maˇ te. 
24Ya‸ nyi ngaˬ nawˬ ve a sha‸ hta‸ ponˬ piˇ ve hkʼe, Gʼuiˬsha htawˇ ngaˬ hta‸ 
kawˆ tuˬ dawˇ haˍ tuˬ hkʼaw ponˬ laˇ piˇ-oˆ, teh‸ kʼoˆ ve yoˬ. 
25Oˇ htaˇ Sawˉlu‸ lehˬ, Ngaˬ yaˇ paˍ-oˬ, Gʼuiˬsha nawˬ hta‸ awˬ bon na‸ piˇ-oˆ. 
Nawˬ hkʼa te ve kanˉ teˇ ceuˬ le le uiˍ la da‸ la tuˬ yoˬ, teh‸ Daˍviˆ hta‸ kʼoˆ 
piˇ ve yoˬ. Oˇ ve hkʼaw nawˉ Daˍviˆ tawˆ kʼai leh, Sawˉlu‸ htawˇ yawˇ ve aˉ 
hkʼaw lo kʼo‸-e ve yoˬ. 

1 Saˍmo-eˍlaˆ li‸ 27 

Daˍviˆ Hpiˇliˇtiˆ mvuhˇmiˬ lo hpaw-e ve 

1Oˇ htaˇ Daˍviˆ lehˬ, Teˇ nyi kʼo ngaˬ Sawˉlu‸ la‸ hkʼaw gʼa suh tuˬ yoˬ. Chi 
beu‸ ngaˬ Hpiˇliˇtiˆ mvuhˇmiˬ lo hpaw-e cawˇ ve yoˬ. Oˇ hkʼe te ve kʼo, 
Sawˉlu‸ ngaˬ hta‸ maˇ kʼaw‸ gʼa‸ ca leh, ngaˬ gʼa ponˬ tuˬ yoˬ, teh‸ dawˇ ve 
yoˬ. 
2Hkʼe te leh, Daˍviˆ yawˇ ve ma‸ yaˇ 600 gʼaˇ ve hta‸ shiˍ veu leh, Gaˍtaˆ 
mvuhˇmiˬ ve jawˇmawˇ Mawˇhkaˆ yaˇ paˍ Aˍhkiˆ geh kʼai ve yoˬ. 
3Daˍviˆ leh yawˇ ve ma‸ yaˇ teˇ hpaˍ lehˬ, a shu yawˇ ve miˇ yaˇ hta‸ shiˍ veu 
leh, Gaˍtaˆ venˇ hkʼaw chehˇ taˍ ve yoˬ. Daˍviˆ lehˬ, awˬ miˇ ma nyiˇ gʼaˇ cawˬ 
ve yoˬ. Teˇ gʼaˇ lehˬ Yeˍzaˍreˍlaˆ venˇ yaˇ Aˍhiˆnonˍ hpeh‸ leh teˇ gʼaˇ lehˬ Kaˍ 
meˍ laˆ venˇ hkʼaw chehˇ ve Naˍbaˍlaˆ miˇ ma Aˍbiˆgeˍlaˆ hpeh‸ ve yoˬ. 
4Daˍviˆ Gaˍtaˆ venˇ lo hpaw-e peuˬ ve hta‸ Sawˉlu‸ gʼa kaˇ ve teˇ yanˇ, yawˇ 
Daˍ viˆ hta‸ maˇ kʼaw‸ gʼa‸ ca-o. 
5Oˇ ve hkʼaw‸ nawˉ Daˍviˆ lehˬ, Nawˬ ngaˬ ve awˬ chawˇ hpeh‸ ve kʼo, ngaˬ 
hta‸ venˇ ehˉ teˇ venˇ pe‸ laˇ-oˆ. Ngaˬ nawˬ geh choˬ kaˬ venˇ lonˉ hkʼaw 
chehˇ taˍ tuˬ maˇ loˬ, teh‸ Aˍhkiˆ hta‸ kʼoˆ piˇ ve yoˬ. 
6Hkʼe te leh, Aˍhkiˆ yawˇ hta‸ Ziˆkaˍlaˆ teh‸ kʼoˆ ve venˇ ehˉ teˇ maˬ piˇ ve 
yoˬ. Oˇ ve teˇ nyi hta‸ te leh, Ziˆkaˍlaˆ lehˬYuˇda‸ chaw hui ve venˇ hpeh‸ la 
ve yoˬ. 
7Daˍviˆ lehˬ, Hpiˇliˇtiˆ mvuhˇmiˬ hkʼaw ha pa 16 maˬ chehˇ taˍ ve yoˬ. 
8Daˍviˆ leh yawˇ ve ma‸ yaˇ teˇ hpaˍ lehˬ, Geˍsuˇriˆ, Geˍraˍziˆ leh Aˍmaˍlehˆ 
chaw hui hta‸ ca bawˆ ve yoˬ. Chaw oˇ ve teˇ hpaˍ lehˬ, oˇ kaˬ lo chehˇ maw 
jaˇ peuˬ ve yoˬ. Daˍviˆ lehˬ, Shuˇraˆ mvuhˇmiˬ hta‸ te leh Eˇjiˇtu‸ mvuhˇmiˬ lo 
hkʼa gaˬ, chaw oˇ ve teˇ hpaˍ ve mvuhˇmiˬ hta‸ hiˉ yuˬ ve yoˬ. 
9Hawˉ hkʼaˇ yaˇ miˇ hkʼa peu-eˬ ve hta‸ tiˇ pehˍ piˇ leh, yawˇ hui ve nuˇ, yawˬ, 
piˉ laˬ, kaˍlaˍoˆ leh veu‸ kʼaˇ teˇ hpaˍ hta‸ yuˬ ve yoˬ. Oˇ hkʼe te peuˬ hkʼaw‸ 
nawˉ, yawˇ Aˍhkiˆ geh kʼaw‸ kʼo‸-e ve yoˬ. 
10Oˇ htaˇ Aˍhkiˆ lehˬ, Chi teˇ pawˆ nawˬ hkʼaˬ hpawˇ lo ma‸ ca bawˆ-e ve le, 
teh‸ yawˇ hta‸ na nyi ve yoˬ. Daˍviˆ lehˬ, yawˇ Yuˇda‸ mvuhˇmiˬ awˬ hawˉ 

hpawˇ teˇ tawn lo kʼai ve awˬ lawn, Yeˍraˆmaˍlaˆ chaw hui ve mvuhˇmiˬ lo 
kʼai ve awˬ lawn, leh Keˍniˆ chaw hui ve mvuhˇmiˬ lo kʼai ve awˬ lawn yawˇ 
hta‸ hto piˇ ve yoˬ. 
11Daˍviˆ lehˬ yawˇ te chehˇ ve kanˉ teˇ hpaˍ shu Gaˍtaˆ venˇ lo kʼai leh Aˍhkiˆ 
hta‸ maˇ gʼa kʼaw‸ hto piˇ tuˬ, yawˇ gaˬ ve chehˇ kuiˬ teˇ hpaˍ hkʼaw chehˇ ve 
chaw hkʼa peu-eˬ ve hta‸ tiˇ pehˍ piˇ ve yoˬ. Hpiˇliˇtiˆ mvuhˇmiˬ hkʼaw chehˇ 
taˍ htaˇ, Daˍviˆ chi hkʼe tiˉ te chehˇ ve yoˬ. 
12Aˍhkiˆ lehˬ, Daˍviˆ hta‸ yonˍ jaˇ ve yoˬ. Iˉsaˍreˍlaˆ chaw teˇ hpaˍ yawˇ hta‸ 
canˇ jaˇ ve pa taw, yawˇ a sha‸ te‸ chehˇ ve teˇ co yawˇ lehˬ ngaˬ ve awˬ ceˬ 
gʼa te chehˇ taˍ tuˬ yoˬ, teh‸ yawˇ dawˇ chehˇ ve yoˬ. 

1 Saˍmo-eˍlaˆ li‸ 28 

1Oˇ ve hkʼaw‸ nawˉ maˇ maw maw Hpiˇliˇtiˆ chaw teˇ hpaˍ lehˬ, Iˉsaˍreˍlaˆ 
chaw hui hta‸ ma‸ ca bawˆ tuˬ ma‸ yaˇ shawˍ chehˇ ve yoˬ. Oˇ htaˇ Aˍhkiˆ 
lehˬ, Nawˬ leh nawˬ ve ma‸ yaˇ teˇ hpaˍ ngaˬ geh ma‸ gʼa ga bawˆ laˇ tuˬ yoˬ, 
teh‸ Daˍviˆ hta‸ kʼoˆ piˇ ve yoˬ. 
2Daˍviˆ htawˇ, Hpeh‸ ve yoˬ. Ngaˬ lehˬ nawˬ ve awˬ ceˬ hpeh‸ leh, ngaˬ hkʼaˬ 
hkʼe te puiˉ ve hta‸ nawˬ gʼa mawˬ tuˬ yoˬ, teh‸ yawˇ hta‸ kʼaw‸ kʼoˆ piˇ ve 
yoˬ. Oˇ htaˇ Aˍhkiˆ lehˬ, Da‸ ve yoˬ. Ngaˬ nawˬ hta‸ hkʼaˬ htaˆ ka‸ ngaˬ ve a 
sha‸ shaw paˍ te tcuh laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 

Sawˉlu‸ mawˉ puiˉ ve yaˇ miˇ geh kʼai ve 

3Awˬ yanˇ oˇ ve hkʼaw, Saˍmo-eˍlaˆ lehˬ suh peuˬ. Hkʼe te leh, Iˉsaˍreˍlaˆ chaw 
hkʼa peu-eˬ gʼaˇ hte‸ kuˬ haw paˆ hawˬ leh, yawˇ hta‸ Raˍmaˆ venˇ hkʼaw tuˍ 
piˇ ve yoˬ. Sawˉlu‸ lehˬ, mawˉ paˍ hkʼa peu-eˬ ve hta‸ Iˉsaˍreˍlaˆ mvuhˇmiˬ 
hkʼaw gʼa‸ kʼoˬ piˇ taˍ peuˬ ve yoˬ. 
4Oˇ htaˇ, Hpiˇliˇtiˆ chaw teˇ hpaˍ ma‸ moˍ shawˍ veu laˇ leh, Shuˆnenˍ venˇ paˇ 
lo deh chehˇ taˍ ve yoˬ. Sawˉlu‸ lehˬ yawˇ ve ma‸ yaˇ teˇ hpaˍ hta‸ shiˍ veu 
laˇ leh, Giˇlaˍbawˇ hkʼaw hkʼoˆ lo deh chehˇ taˍ ve yoˬ. 
5Sawˉlu‸ lehˬ, Hpiˇliˇtiˆ ma‸ moˍ lonˉ hta‸ gʼa mawˬ ve teˇ yanˇ kawˆ jaˇ ve 
yoˬ. 

6Hkʼe te leh, yawˇ hkʼaˬ hkʼe te cawˇ ve awˬ lawn Gʼuiˬsha hta‸ na nyi ve yoˬ. 
Ya‸ hkʼaˇ, Gʼuiˬsha lehˬ zuh‸ maˆ ve hkʼaw maˇ kʼoˆ, Uˇrenˍ hta‸ cuˇ ve 
hkʼaw maˇ kʼoˆ, yawˇ ve tcuh kaˍ paˍ hta‸ cuˇ ve hkʼaw maˇ kʼoˆ, yawˇ hta‸ 
maˇ kʼaw‸ yaw hkʼaw‸ piˇ. 
7Oˇ htaˇ Sawˉlu‸ lehˬ, Ngaˬ hta‸ mawˉ puiˉ ve yaˇ miˇ teˇ gʼaˇ ca laˇ-oˆ. Ngaˬ 
yawˇ geh kʼai leh ca jehˬ da‸ nyi tuˬ yoˬ, teh‸ yawˇ ve ma‸ poˍ lonˉ teˇ hpaˍ 
hta‸ kʼoˆ piˇ ve yoˬ. Enˍdawˇraˆ venˇ hkʼaw lo mawˉ puiˉ ve yaˇ miˇ teˇ gʼaˇ 
chehˇ taˍ ve yoˬ, teh‸ yawˇ hui yawˇ hta‸ kʼaw‸ yaw hkʼaw‸ piˇ ve yoˬ. 
8Hkʼe te leh, Sawˉlu‸ lehˬ yawˇ ve veu‸ kʼaˇ hta‸ kʼehˆ baˬ leh, awˬ nu ve veu
‸ kʼaˇ hta‸ kʼaw‸ deh peuˬ hkʼaw‸ nawˉ, mehˆ muiˉ naˆ la htaˇ yawˇ ve chaw 
nyiˇ gʼaˇ hta‸ shiˍ veu leh, yaˇ miˇ oˇ ve geh kʼai ve yoˬ. Yawˇ oˇ kaˬ lo gaˬ 
htaˇ, Hkʼaˬ hkʼe hpeh‸ la tuˬ ve awˬ lawn, neˇ teˇ hpaˍ hta‸ cuˇ leh a ciˉ na 
nyi laˇ-oˆ. Ngaˬ kʼoˆ laˇ tuˬ ve chaw teˇ gʼaˇ ve aw ha hta‸ a ciˉ kuˬ tawˆ laˇ-oˆ, 
teh‸ yaˇ miˇ hta‸ kʼoˆ piˇ ve yoˬ. 
9Yaˇ miˇ oˇ ve kʼaw‸ yaw hkʼaw‸ leh kʼoˆ ve, Jawˇmawˇ Sawˉlu‸ hkʼaˬ hkʼe te 
taˍ peuˬ ve hta‸ nawˬ shiˍ taˍ ve yoˬ. Mawˉ puiˉ ve chaw hui hta‸ Iˉsaˍreˍlaˆ 
mvuhˇmiˬ hkʼaw yawˇ gʼa‸ kʼoˬ taˍ ve yoˬ. Ngaˬ lehˬ tiˇ pehˍ ve hta‸ gʼa 
hkanˍ tuˬ aˬ hto‸ ma pa taw nawˬ ngaˬ hta‸ va ca htaw na la ve le, teh‸ kʼoˆ 
ve yoˬ. 
10Oˇ htaˇ Sawˉlu‸ ka ti‸ te leh kʼoˆ ve, Nawˬ chi hkʼe te laˇ ve pa taw ciˍ yanˍ 
ve hta‸ gʼa hkanˍ tuˬ ve maˇ heˆ, teh‸ te‸ chehˇ ve Gʼuiˬsha hta‸ cuˇ leh ngaˬ 
hkanˍ ve yoˬ, teh‸ yawˇ hta‸ kʼoˆ piˇ ve yoˬ. 
11Oˇ htaˇ yaˇ miˇ oˇ ve lehˬ, Nawˬ awˬ pon ngaˬ a shu hta‸ gʼa kuˬ laˇ tuˬ ve le, 
teh‸ Sawˉlu‸ hta‸ na nyi ve yoˬ. Saˍmo-eˍlaˆ hta‸ kuˬ laˇ-oˆ, teh‸ yawˇ kʼaw‸ 
yaw hkʼaw‸ piˇ ve yoˬ. 
12Yaˇ miˇ oˇ ve Saˍmo-eˍlaˆ hta‸ gʼa mawˬ ve teˇ yanˇ gʼaˇ hte‸ kuˬ leh, Nawˬ 
aˬ hto‸ ma pa taw ngaˬ hta‸ cuˇ yiˍ te laˇ ve le. Nawˬ lehˬ jawˇmawˇ Sawˉlu‸ 
hpeh‸ ve yoˬ, teh‸ Sawˉlu‸ hta‸ kʼoˆ piˇ ve yoˬ. 

13Oˇ htaˇ jawˇmawˇ lehˬ, Taˇ kawˆ. Nawˬ a shu hta‸ gʼa mawˬ ve le, teh‸ yawˇ 
hta‸ na nyi ve yoˬ. Miˬguiˬ awˬ hkʼaw lo awˬ ha teˇ maˬ taˆ la chehˇ ve hta‸ 
ngaˬ gʼa mawˬ ve yoˬ, teh‸ yaˇ miˇ oˇ ve yawˇ hta‸ kʼoˆ piˇ ve yoˬ. 
14Awˬ ha oˇ ve aˬ hto‸ ma hta‸ shuˍ le, teh‸ yawˇ yaˇ miˇ hta‸ kʼaw‸ na nyi 
ve yoˬ. Awˬ ha oˇ ve lehˬ mawˇ jaˇ peuˬ ve chaw mawˇ teˇ gʼaˇ ve awˬ ha hpeh
‸ ve yoˬ. Yawˇ awˬ to hta‸ aˉ po‸ lonˉ teˇ hkʼoˆ hawˆ taˍ ve yoˬ, teh‸ yawˇ hta
‸ kʼoˆ piˇ ve yoˬ. Awˬ ha oˇ ve Saˍmo-eˍlaˆ hpeh‸ ve hta‸ Sawˉlu‸ shiˍ ve pa 
taw, yawˇ miˬ chaˇ hkʼoˆ boˆ taˍ ve yoˬ. 
15Oˇ htaˇ Saˍmo-eˍlaˆ lehˬ, Aˬ hto‸ ma pa taw nawˬ ngaˬ hta‸ kuˬ leh te sho‸ 
sha‸ laˇ ve le, teh‸ Sawˉlu‸ hta‸ na nyi ve yoˬ. Sawˉlu‸ kʼaw‸ yaw hkʼaw‸ 
leh, Ngaˬ lehˬ dawˇ tui‸ gaˇ tui‸ jaˇ ve yoˬ. Hpiˇliˇ ti‸ chaw teˇ hpaˍ chi beu‸ 
ngaˬ hta‸ ca bawˆ la chehˇ ve yoˬ. Gʼuiˬsha ve tcuh kaˍ paˍ teˇ hpaˍ hta‸ cuˇ 
leh maˇ kʼoˆ, zuh‸ maˆ ve hkʼaw maˇ kʼoˆ, yawˇ ngaˬ hta‸ maˇ kʼaw‸ yaw 
hkʼaw‸ laˇ-o. Chi hta‸ pa taw, ngaˬ hkʼaˬ hkʼe te cawˇ ve hta‸ hto laˇ tuˬ nawˬ 
hta‸ kuˬ ve yoˬ, teh‸ yawˇ hta‸ kʼoˆ piˇ ve yoˬ. 
16Oˇ htaˇ Saˍmo-eˍlaˆ kʼoˆ ve, Gʼuiˬsha nawˬ hta‸ chiˇ baˬ peuˬ leh, yawˇ lehˬ 
nawˬ ve canˇ paˍ hpeh‸ la peuˬ. Nawˬ aˬ hto‸ ma pa taw ngaˬ hta‸ kʼaw‸ kuˬ 
chehˇ sheˍ ve le. 
17Gʼuiˬsha ngaˬ hta‸ cuˇ leh nawˬ hta‸ kʼoˆ piˇ taˍ peuˬ ve hkʼe te taˍ peuˬ. 
Yawˇ lehˬ mvuhˇmiˬ hta‸ nawˬ ve la‸ sheh hkʼaw yuˬ tawˆ leh, Daˍviˆ hta‸ piˇ 
taˍ peuˬ. 
18Nawˬ lehˬ Gʼuiˬsha ve tawˇ hta‸ ponˬ leuˉ leh, Aˍmaˍlehˆ chaw leh yawˇ hui 
ve mawˇ jeˬ hkʼa peu-eˬ ve hta‸ maˇ te luˬ piˇ. Chi hta‸ pa taw, Gʼuiˬsha lehˬ 
chi beu‸ nawˬ hta‸ chi hkʼe te laˇ chehˇ ve yoˬ. 
19Yawˇ lehˬ nawˬ awˬ to leh Iˉsaˍreˍlaˆ chaw hui hta‸ Hpiˇliˇtiˆ chaw hui ve la
‸ sheh hkʼaw chiˇ a‸ piˇ tuˬ yoˬ. Shawˉ pawˍ kʼo, nawˬ leh nawˬ ve yaˇ teˇ 
hpaˍ ngaˬ geh gʼa ca chehˇ la tuˬ yoˬ. Gʼuiˬsha lehˬ Iˉsaˍreˍlaˆ chaw hui hta‸ 
htawˇ Hpiˇliˇtiˆ chaw hui ve la‸ sheh hkʼaw lo chiˇ a‸ piˇ tuˬ yoˬ, teh‸ yawˇ 
hta‸ kʼoˆ piˇ ve yoˬ. 

20Sawˇlu‸ lehˬ tawˇ oˇ ve teˇ hpaˍ hta‸ gʼa kaˇ ve teˇ yanˇ kawˆ jaˇ leh miˬ chaˇ 
hkʼoˆ lo paiˍ ve yoˬ. Yawˇ lehˬ teˇ nyi teˇ haˉ caˇ tuˬ maˇ gʼa caˇ ve pa taw gʼaˇ 
nuˇ jaˇ ve yoˬ. 
21Sawˉlu‸ kawˆ jaˇ chehˇ ve hta‸ yaˇ miˇ oˇ ve gʼa mawˬ ve teˇ yanˇ yawˇ geh 
kʼai leh, Jawˇmawˇ-oˬ, nawˬ te tcuh laˇ ve hkʼe ngaˬ a sha‸ tanˇ leh te laˇ taˍ 
peuˬ ve yoˬ. 
22Chi beu‸ ngaˬ kʼoˆ ve hkʼe a ciˉ te sheˍ. Choˬ kaˬ lo caˇ tuˬ cawˬ taˍ ve yoˬ. 
Nawˬ awˬ gʼaˇ cawˬ la leh kʼo‸-e gaˬ tuˬ, caˇ tuˬ chi teˇ hpaˍ hta‸ caˇ loˬ, teh‸ 
yawˇ hta‸ kʼoˆ piˇ ve yoˬ. 
23Ya‸ hkʼaˇ Sawˉlu‸ lehˬ, Ngaˬ te‸ chiˉ maˇ caˇ gaˇ, teh‸ kʼoˆ ve yoˬ. Yawˇ ve 
ma‸ ponˍ lonˉ teˇ hpaˍ htawˇ, yawˇ awˍ caˇ tuˬ ga hpoˆ kʼoˆ piˇ ve pa taw, tu 
la leh ku-iˍ hkʼoˆ mui taˍ ve yoˬ. 
24Yaˇ miˇ oˇ ve lehˬ, yawˇ hu taˍ ve nuˇ ehˉ teˇ hkeh tiˇ leh awˍ chiˇ te peuˬ 
hkʼaw‸ nawˉ, diˇ maˇ keu ve hkaoˍ monˉ hta‸ htawˇ haˆ haˆ te ve yoˬ. 
25Oˇ hkʼe te peuˬ hkʼaw‸ nawˉ, caˇ tuˬ oˇ ve teˇ hpaˍ Sawˉlu‸ leh yawˇ ve ma‸ 
poˍ lonˉ teˇ hpaˍ hta‸ caˍ piˇ ve yoˬ. Yawˇ hui caˇ taˉ leh oˇ ve teˇ haˉ tawˆ 
kʼai ve yoˬ. 

1 Saˍmo-eˍlaˆ li‸ 29 

Hpiˇliˇtiˆ chaw Daˍviˆ hta‸ kʼo‸-e tcuh ve 

1Hpiˇliˇtiˆ chaw teˇ hpaˍ lehˬ, yawˇ hui ve ma‸ yaˇ hkʼa peu-eˬ hta‸ shiˍ veu 
laˇ leh, Aˍhpehˆ venˇ hkʼaw deh chehˇ taˍ ve yoˬ. Iˉsaˍreˍlaˆ chaw teˇ hpaˍ 
lehˬ, Yeˍzaˍreˍlaˆ lawˬ hkʼo‸ iˉ kaˆ tawˆ kuiˬ lo deh chehˇ taˍ ve yoˬ. 
2Hpiˇliˇtiˆ ma‸ poˍ lonˉ ngaˇ gʼaˇ lehˬ, yawˇ hui ve ma‸ yaˇ teˇ ha gʼaˇ kʼo teˇ 
moˍ, teˇ hinˉ gʼaˇ teˇ moˍ te leh, awˬ moˍ awˬ moˍ te tawˆ la chehˇ ve yoˬ. 
Daˍviˆ leh yawˇ ve ma‸ yaˇ teˇ hpaˍ lehˬ, Aˍhkiˆ geh teˇ geh shu hkʼaw‸ nawˉ 
lo laˬ chehˇ ve yoˬ. 
3Oˇ htaˇ Hpiˇliˇtiˆ ma‸ poˍ lonˉ teˇ hpaˍ lehˬ, Heˍbrehˇ chaw chi teˇ hpaˍ choˬ 
kaˬ aˬ hto‸ ma te chehˇ ve le, teh‸ kʼoˆ ve yoˬ. Aˍhkiˆ kʼaw‸ yaw hkʼaw‸ leh 
kʼoˆ ve, Chaw chi hpaˇ lehˬ Iˉsaˍreˍlaˆ jawˇmawˇ Sawˉlu‸ ve ma‸ poˍ lonˉ 

Daˍviˆ hpeh‸ ve yoˬ. Yawˇ ngaˬ geh chehˇ taˍ ve hkʼa cawˇ maw peuˬ. Yawˇ 
ngaˬ geh gaˬ la ve teˇ nyi hta‸ te leh ya‸ nyi hkʼa gaˬ, ngaˬ yawˇ hta‸ venˇbaˆ 
taˍ kuiˬ teˇ ceuˬ ka‸ maˇ mawˬ, teh‸ kʼoˆ ve yoˬ. 
4Oˇ htaˇ Hpiˇliˇtiˆ ma‸ ponˍ lonˉ oˇ ve teˇ hpaˍ nyi ma zuhˆ leh kʼoˆ ve, Chaw 
chi hpaˇ hta‸ nawˬ piˇ taˍ ve venˇ lo kʼaw‸ kʼo‸-e peu-o. Yawˇ hta‸ ngaˬ hui 
geh ma‸ bawˆ kuiˬ lo taˇ kʼai tcuh. Aˬ muiˬ ma‸ bawˆ kuiˬ lo ngaˬ hui hta‸ 
kʼaw‸ hpfuhˆ bawˆ la naˍ maˇ shiˍ. Yawˇ ve awˬ shehˍ hpaˇ yawˇ hta‸ kʼaw‸ 
ha‸ la tuˬ, ngaˬ hui ve ma‸ yaˇ teˇ hpaˍ hta‸ tiˇ pehˍ piˇ ve a‸ kehˉ da‸ ve 
kanˉ aˬ hto‸ ma cawˬ sheˍ le. 
5Sawˉlu‸ lehˬ, chaw awˬ hinˉ gʼaˇ hta‸ tiˇ pehˍ ve yoˬ. Daˍviˆ lehˬ chaw awˬ 
meunˍ gʼaˇ hta‸ tiˇ pehˍ ve yoˬ, teh‸ yaˇ miˇ teˇ hpaˍ kʼa muiˬ hkawˇ kʼa leh 
chiˇ mvuh piˇ ve lehˬ, chi hpaˇ hta‸ kʼoˆ ve maˇ heˆ laˇ, teh‸ kʼoˆ ve yoˬ. 
6Oˇ htaˇ Aˍhkiˆ Daˍviˆ hta‸ kuˬ leh kʼoˆ ve, Nawˬ lehˬ ngaˬ hta‸ ka ti‸ yeˬ ve 
chaw hpeh‸ ve yoˬ. Ngaˬ nawˬ hta‸ ngaˬ geh teˇ geh ma‸ bawˆ kuiˬ lo kʼai piˇ 
gaˇ jaˇ ve hta‸ te‸ chehˇ ve Gʼuiˬsha hta‸ cuˇ leh hkanˍ hpeh‸ ve yoˬ. Nawˬ 
ngaˬ geh gaˬ la ve teˇ nyi hta‸ te leh ya‸ nyi hkʼa gaˬ, nawˬ hta‸ venˇbaˆ taˍ 
kuiˬ teˇ ceuˬ ka‸ maˇ mawˬ. Ya‸ hkʼaˇ, awˬ nu ve Hpiˇliˇtiˆ ma‸ poˍ lonˉ teˇ 
hpaˍ nawˬ hta‸ ma‸ bawˆ kuiˬ lo maˇ kʼai tcuh piˇ lawˬ gaˇ ve law. 
7Chi hta‸ pa taw, nawˬ gawˬ lehˍ ve hkʼaw nawˬ ve yehˬ lo kʼaw‸ kʼo‸-e loˬ. 
Yawˇ hui nyi ma maˇ cawˇ ve kanˉ hta‸ htawˇ taˇ te, teh‸ yawˇ hta‸ kʼoˆ piˇ 
ve yoˬ. 
8Oˇ htaˇ Daˍviˆ lehˬ, Ngaˬ aˬ hto‸ ma te ya‸ kuiˬ cawˬ le. Jawˇmawˇ-oˬ, ngaˬ 
nawˬ geh gaˬ la ve teˇ nyi hta‸ te leh ya‸ nyi hkʼa gaˬ, nawˬ ngaˬ hta‸ venˇbaˆ 
taˬ kuiˬ teˇ ceuˬ ka‸ maˇ cawˬ. Ngaˬ ve jawˇmawˇ-oˬ, nawˬ ve canˇ paˍ teˇ hpaˍ 
hta‸ ca bawˆ tuˬ, aˬ hto‸ ma pa taw ngaˬ hta‸ maˇ kʼai tcuh laˇ ve le, teh‸ 
yawˇ hta‸ kʼoˆ piˇ ve yoˬ. 
9Aˍhki ˆ kʼaw‸ yaw hkʼaw‸ leh kʼoˆ ve, Ngaˬ shiˍ chehˇ ve yoˬ. Nawˬ lehˬ 
Gʼuiˬsha ve mvuhˇ naw ma tcuh yaˇ teˇ gʼaˇ hkʼa shuˍ ka ti‸ yeˬ jaˇ ve hta‸ 
ngaˬ hui shiˍ taˍ ve yoˬ. Ya‸ hkʼaˇ, awˬ nu ve ma‸ poˍ lonˉ teˇ hpaˍ nawˬ hta‸ 
ma‸ bawˆ kuiˬ lo kʼai tcuh piˇ maˇ hpeh‸ teh‸ kʼoˆ ve yoˬ. 

10Chi hta‸ pa taw Daˍviˆ-oˬ, shawˉ paw kʼo Sawˉlu‸ geh hkʼa hpaw tawˆ la leh 
ngaˬ geh ca chehˇ la taˍ ve nawˬ ve ma‸ yaˇ hkʼa peu-eˬ ve hta‸ shiˍ veu leh, 
teˇ na‸ tu kʼo‸-e loˬ, teh‸ Daˍviˆ hta‸ kʼoˆ piˇ ve yoˬ. 
11Hkʼe te leh, shawˉ pawˍ mvuhˇ shawˉ teˇ na‸ Daˍviˆ lehˬ, yawˇ ve ma‸ yaˇ 
teˇ hpaˍ hta‸ shiˍ leh Hpiˇliˇtiˆ mvuhˇ lo kʼaw‸ kʼo‸-e ve yoˬ. Hpiˇliˇtiˆ ma‸ 
yaˇ teˇ hpaˍ lehˬ Yeˍzaˍreˍlaˆ venˇ lo kʼai ve yoˬ. 

1 Saˍmo-eˍlaˆ li‸ 30 

Aˍmaˍlehˆ chaw hui hta‸ ma‸ bawˆ ve 

1Nyiˇ nyi ponˬ peuˬ hkʼaw‸ nawˉ Daˍviˆ leh yawˇ ve ma‸ yaˇ teˇ hpaˍ Ziˆkaˍlaˆ 
venˇ lo kʼaw‸ gaˬ la ve yoˬ. Aˍmaˍlehˆ chaw teˇ hpaˍ lehˬ, Yuˇda‸ mvuhˇmiˬ 
awˬ hawˉ te taw hta‸ bawˆ yuˬ leh, Ziˆkaˍlaˆ venˇ hta‸ htawˇ ca bawˆ la ve 
yoˬ. Yawˇ hui lehˬ, venˇ oˇ ve hta‸ htawˇ aˬ miˍ tuˉ baˬ leh, 
2yaˇ miˇ yaˇ nehˬ hkʼa peu-eˬ hta‸ hpeh kʼai ve yoˬ. Yawˇ hui chaw teˇ gʼaˇ hta
‸ ka‸ maˇ tiˇ pehˍ. Ya‸ hkʼaˇ, yawˇ hui tawˆ kʼai ve teˇ yanˇ chaw hkʼa peu-eˬ 
ve hta‸ hpeh kʼai ve yoˬ. 
3Daˍviˆ leh yawˇ ve ma‸ yaˇ teˇ hpaˍ kʼaw‸ gaˬ la ve teˇ yanˇ, yawˇ hui ve 
venˇ hta‸ aˬ miˍ tuˉ baˬ leh, yawˇ hui ve miˇ yaˇ hkʼa peu-eˬ shu hpeh kʼai ve 
hta‸ gʼa mawˬ ve yoˬ. 
4Daˍviˆ leh yawˇ ve ma‸ yaˇ teˇ hpaˍ gʼaˇ nuˇ jaˇ htaˇ hkʼa gaˬ gʼaˇ hte‸ kuˬ 
hawˬ ve yoˬ. 
5Daˍviˆ ve awˬ miˇ ma Aˍhiˆnonˍ leh Aˍbiˆgeˍlaˆ hui hta‸ htawˇ shu hpeh kʼai 
ve yoˬ. 
6Daˍviˆ lehˬ dawˇ tuiˬ jaˇ ve yoˬ. Yawˇ ve ma‸ yaˇ teˇ hpaˍ lehˬ yawˇ hui ve 
miˇ yaˇ teˇ hpaˍ hta‸ shu hpeh kʼai peuˬ ve pa taw nyi ma zuhˆ jaˇ leh, Daˍviˆ 
hta‸ haˉ pui baˬ-a teh‸ te ve yoˬ. Ya‸ hkʼaˇ, Gʼuiˬsha yawˇ hta‸ awˬ gʼaˇ kʼaw
‸ cawˬ la piˇ ve yoˬ. 
7Oˇ htaˇ Daˍviˆ lehˬ, Da‸ kehˬ ve ta kʼoˍ ngaˬ geh yuˬ veu laˇ-oˆ, teh‸ Aˍbiˆ 
maˍ lehˆ ve yaˇ paw hkuˇ Aˍbyaˍtaˍ hta‸ kʼoˆ piˇ ve yoˬ. Hkʼe te leh, Aˍbyaˍtaˍ 
lehˬ ta kʼoˍ oˇ ve yawˇ geh yuˬ laˬ ve yoˬ. 

8Oˇ htaˇ, Daˍviˆ Gʼuiˬsha hta‸ na nyi leh, Gʼuiˬsha-oˬ, ngaˬ canˇ paˍ oˇ ve teˇ 
hpaˍ hkʼaˇ suh gʼa gʼa‸ yuˬ tuˬ ve laˇ. Ngaˬ yawˇ hui hta‸ gʼa‸ mi tuˬ sheˍ laˇ, 
teh‸ kʼoˆ ve yoˬ. Gʼuiˬsha lehˬ, Kʼai loˬ, nawˬ chaw oˇ ve teˇ hpaˍ hta‸ gʼa‸ mi 
leh yawˇ hui hta‸ htaiˍ hkʼaw‸ piˇ gʼa tuˬ yoˬ, teh‸ kʼaw‸ kʼoˆ piˇ ve yoˬ. 
9Hkʼe te leh, Daˍviˆ lehˬ yawˇ ve ma‸ yaˇ 600 gʼaˇ ve hta‸ shiˍ veu leh tawˆ 
kʼai ve yoˬ. Yawˇ hui Beˍtawˍ teh‸ kʼoˆ ve iˉ kaˆ lawˬ lo gaˬ htaˇ, chaw teˇ 
hpaˍ hpaˍ oˇ kaˬ lo chehˇ taˉ ve yoˬ. 
10Daˍviˆ lehˬ, yawˇ ve ma‸ yaˇ 400 hta‸ shiˍ veu leh awˬ gʼuˇ suhˍ kʼaw‸ kʼai 
ve yoˬ. Awˬ nu ve ma‸ yaˇ 200 gʼaˇ lehˬ, heuˬ jaˇ peuˬ leh iˉ kaˆ lawˬ hta‸ 
hkanˍ tuˬ dawˇ maˇ tawˆ ve pa taw oˇ kaˬ lo chehˇ taˉ ve yoˬ. 
11Daˍviˆ geh kʼai chehˇ ve ma‸ yaˇ oˇ ve teˇ hpaˍ lehˬ, heh puiˉ hkʼaw lo Eˇjiˇtu
‸ chaw teˇ gʼaˇ hta‸ mawˬ leh, yawˇ hta‸ Daˍviˆ geh shiˍ laˬ ve yoˬ. Yawˇ hui 
yawˇ hta‸ caˇ tuˬ caˍ piˇ leh iˉ kaˆ taw piˇ ve yoˬ. 
12Chi awˬ hkʼoˆ yawˇ hui yawˇ hta‸ maˉ nawˆ shiˍ awˬ goˇ leh a pehˉ meuˇ shiˍ 
awˬ goˇ nyiˇ kʼoˍ caˍ piˇ ve yoˬ. Yawˇ caˇ peuˬ ve teˇ yanˇ, awˬ gʼaˇ kʼaw‸ cawˬ 
la ve yoˬ. Yaˇ paˍ oˇ ve lehˬ, te‸ chiˉ maˇ gʼa caˇ ve shehˆ nyi gaˬ peuˬ ve yoˬ. 
13Oˇ htaˇ Daˍviˆ lehˬ, Nawˬ ve awˬ shehˍ hpaˇ a shu le. Nawˬ hkʼaˬ lo chehˇ ve 
le, teh‸ yawˇ hta‸ na nyi ve yoˬ. Yawˇ kʼaw‸ yaw hkʼaw‸ leh kʼoˆ ve, Ngaˬ 
lehˬ Eˇjiˇtu‸ chaw hpeh‸ leh, Aˍmaˍ lehˆ chaw teˇ gʼaˇ ve awˬ ceˬ hpeh‸ ve 
yoˬ. Ngaˬ chehˇ haˍ ve pa taw, ngaˬ ve awˬ shehˍ hpaˇ ngaˬ hta‸ baˬ taˉ laˇ ve 
ya‸ nyi shehˆ nyi gaˬ peuˬ. 
14Ngaˬ hui lehˬ Yuˇda‸ mvuhˇmiˬ awˬ hawˉ te taw lo cawˬ ve Hkeˍraˍtiˆ chaw 
hui ve mvuhˇmiˬ, Kaˍlehˆ awˬ ceuˬ awˬ hkʼaˇ teˇ hpaˍ ve mvuhˇmiˬ hta‸ ca 
bawˆ yuˬ leh, Ziˆkaˍlaˆ venˇ hta‸ aˬ miˍ tuˉ baˬ taˉ ve yoˬ, teh‸ kʼoˆ ve yoˬ. 
15Oˇ htaˇ Daˍviˆ lehˬ, Chaw oˇ ve teˇ hpaˍ geh nawˬ ngaˬ hta‸ shiˍ kʼai laˇ hpeh
‸ aw laˇ, teh‸ yawˇ hta‸ na nyi ve yoˬ. Nawˬ ngaˬ hta‸ maˇ tiˇ pehˍ leh, ngaˬ 
ve awˬ shehˍ hpaˇ ve la‸ sheh hkʼaw maˇ chiˇ a‸ laˇ tuˬ, Gʼuiˬsha ve awˬ meh 
hkʼaw ka ti‸ te laˇ ve kʼo, ngaˬ shiˍ maˍ laˇ tuˬ yoˬ, teh‸ kʼaw‸ yaw hkʼaw‸ piˇ 
ve yoˬ. 

16Yaˇ paˍ oˇ ve lehˬ, Daˍviˆ hta‸ chaw oˇ ve teˇ hpaˍ geh shiˍ kʼai piˇ ve yoˬ. 
Yawˇ hui lehˬ, Hpiˇliˇtiˆ leh Yuˇda‸ mvuhˇmiˬ hkʼaw mawˇ jeˬ maˇ maˇ gʼa 
veu laˇ ve pa taw ha lehˬ jaˇ leh hti caˇ hti dawˬ chehˇ taˍ ve yoˬ. 
17Shawˉ pawˍ teˇ na‸ Daˍviˆ tu leh mvuhˇ hpeu‸ la htaˇ hkʼa gaˬ yawˇ hui hta‸ 
bawˆ da‸ ve yoˬ. Kaˍlaˍoˆ ciˇ leh gʼuiˇ hpaw-e ve yaˇ nehˬ 400 gʼaˇ maˇ heˆ 
kʼo, teˇ gʼaˇ ka‸ maˇ ponˬ. 
18Aˍmaˍlehˆ chaw hui hpeh kʼai taˍ ve chaw hkʼa peu-eˬ leh yawˇ ve awˬ miˇ 
ma nyiˇ gʼaˇ hta‸ Daˍviˆ htaiˍ hkʼaw‸ piˇ ve yoˬ. 
19Yawˇ hui ve mawˇ htawˇ te‸ chiˉ ka‸ maˇ mehˉ. Yawˇ hui ve yaˇ paˍ yaˇ miˇ 
hkʼa peu-eˬ leh, Aˍmaˍlehˆ chaw hui yuˬ kʼai taˍ ve mawˇ jeˬ hkʼa peu-eˬ hta‸ 
yawˇ hui kʼaw‸ gʼa hkʼaw‸ ve yoˬ. 
20Daˍviˆ lehˬ, ceˇ hkʼa peu-eˬ ve hta‸ htawˇ kʼaw‸ gʼa hkʼaw‸ ve yoˬ. Yawˇ ve 
ma‸ yaˇ teˇ hpaˍ lehˬ, ceˇ oˇ ve teˇ hpaˍ hta‸ Daˍviˆ gʼuˇ suhˍ gʼa‸ veu laˇ leh, 
Chi teˇ hpaˍ lehˬ Daˍviˆ ve mawˇ hpeh‸ ve yoˬ, teh‸ kʼoˆ ve yoˬ. 
21Oˇ ve hkʼaw‸ nawˉ yawˇ hui lehˬ Beˍtawˍ iˉ kaˆ lawˬ lo chehˇ taˉ ve chaw 200 
gʼaˇ geh kʼaw‸ kʼo‸-e ve yoˬ. Yawˇ hui lehˬ Daˍviˆ leh yawˇ ve ma‸ yaˇ teˇ 
hpaˍ hta‸ ca ha‸ yuˬ la tuˬ laˬ ve yoˬ. Daˍviˆ htawˇ, yawˇ hui hta‸ ha lehˬ ha 
kʼa ha‸ yuˬ leh tawˇ yaw piˇ ve yoˬ. 
22Ya‸ hkʼaˇ, Daˍviˆ geh kʼai taˍ ve chaw haiˬ teˇ hpaˍ hpaˍ lehˬ, Yawˇ hui ngaˬ 
hui geh maˇ laˬ. Chi hta‸ pa taw, ngaˬ hui gʼa taˍ ve mawˇ yawˇ hui hta‸ maˇ 
pehˬ piˇ-o. Yawˇ hui ve miˇ yaˇ hta‸ shiˍ leh tawˆ kʼai tcuh-o, teh‸ kʼoˆ ve yoˬ. 
23Ya‸ hkʼaˇ, Daˍviˆ kʼaw‸ yaw hkʼaw‸ leh kʼoˆ ve, Awˬ chawˇ teˇ hpaˍ-oˬ, 
Gʼuiˬsha ngaˬ hui hta‸ pe‸ laˇ taˍ ve mawˇ hta‸ nawˬ hui chi hkʼe te maˇ hpeh
‸. Gʼuiˬsha lehˬ, ngaˬ hui hta‸ ha‸ shaˉ laˇ leh, canˇ paˍ teˇ hpaˍ hta‸ ngaˬ hui 
ve la‸ sheh hkʼaw chiˇ a‸ laˇ taˍ peuˬ. 
24Nawˬ hui kʼoˆ ve hkʼe chaw teˇ gʼaˇ ka‸ maˇ te gaˇ taˬ. Ngaˬ hui mawˇ hta‸ 
hkʼa ma-ehˬ gʼa pehˬ da‸ ve yoˬ. Hkʼaw‸ nawˉ paˉ lo caˇ tuˬ dawˬ tuˬ hta‸ 
shaw chehˇ taˉ ve chaw htawˇ, ma‸ bawˆ kuiˬ lo kʼai ve chaw hui gʼa ve hkʼa 
shuˍ gʼa cawˇ ve yoˬ, teh‸ yawˇ hui hta‸ kʼoˆ piˇ ve yoˬ. 

25Daˍviˆ lehˬ, chi hkʼe awˬ liˇ teh taˍ ve yoˬ. Oˇ ve teˇ nyi hta‸ te leh, Iˉsaˍreˍlaˆ 
mvuhˇmiˬ hkʼaw lo awˬ liˇ chi hta‸ yehˇ chehˇ ve yoˬ. 
26Daˍviˆ lehˬ, Ziˆkaˍlaˆ venˇ lo kʼaw‸ gaˬ la ve teˇ yanˇ, yawˇ gʼa taˍ ve mawˇ 
jeˬ teˇ hpaˍ hpaˍ, Yuˇda‸ mvuhˇmiˬ hkʼaw chehˇ ve awˬ hoˉ awˬ naˬ teˇ hpaˍ 
geh feu piˇ leh tawˇ chi hkʼe shanˍ feu piˇ ve yoˬ. Chi lehˬ, Gʼuiˬsha ve canˇ 
paˍ teˇ hpaˍ geh ngaˬ hui hiˉ yuˬ gʼa taˍ ve mawˇ hpeh‸ ve yoˬ, teh‸ kʼoˆ ve 
yoˬ. 
27Yawˇ lehˬ, la‸shawnˍ chi teˇ hpaˍ hta‸ ponˬ laˬ htaˇ yawˇ ca hpaw va‸ taˍ 
jaw ve Beˍteˍlaˆ, Yuˇda‸ mvuhˇmiˬ awˬ hawˉ teˇ tawn lo cawˬ ve Raˍmaˆ, 
Yaˍtiˇraˆ, 
28Aˍyawˍ, Shiˉhpaˍmoˆ, Eˇshaˍteˍmawˇ, 
29Keˍmeˍlaˆ, Yeˍraˆmeˍlaˆ chaw hui ve venˇ teˇ hpaˍ, Keˍniˆ chaw hui ve venˇ 
teˇ hpaˍ, 
30Hawˇmaˍ, Beˍraˍshanˍ, Aˍtehˇ leh, 
31Heˍbronˍ venˇ chi teˇ hpa hkʼaw chehˇ ve chaw hui hta‸ feu piˇ ve yoˬ. 

1 Saˍmo-eˍlaˆ li‸ 31 

Sawˉlu‸ leh yawˇ ve yaˇ teˇ hpaˍ suh-e ve 

1Hpiˇliˇtiˆ chaw leh Iˉsaˍreˍlaˆ chaw teˇ hpaˍ, Giˇlaˍbawˇ hkʼaw hkʼoˆ lo bawˆ 
da‸ ve yoˬ. Oˇ kaˬ lo Iˉsaˍreˍlaˆ chaw maˇ maˇ suh-e leh, awˬ nu ve chaw teˇ 
hpaˍ gʼuiˇ hpaw-e ve yoˬ. 
2Hpiˇliˇtiˆ chaw teˇ hpaˍ lehˬ, Sawˉlu‸ leh yawˇ ve yaˇ teˇ hpaˍ hta‸ gʼa‸ mi la 
leh, yawˇ ve yaˇ Yawˆnaˆtanˍ, Aˍbiˆnaˍdaˆ leh Maˍlaˍhkiˇshuˆ hui hta‸ tiˇ pehˍ 
piˇ ve yoˬ. 
3Sawˉ lu‸ yawˇ chehˇ taˍ kuiˬ awˬ paˇ awˬ kui lo ma‸ bawˆ hehnˇ jaˇ la leh, 
Sawˉlu‸ hta‸ htawˇ hkaˆ ce heuˆ sheˬ ve yoˬ. 
4Yawˇ naˬ jaˇ ve pa taw, Gʼuiˬsha hta‸ maˇ shiˍ ve Hpiˇliˇtiˆ chaw chi teˇ hpaˍ 
ngaˬ hta‸ maˇ shawˍ maˇ caˆ maˇ gʼa te leh maˇ gʼa tiˇ pehˍ laˇ tuˬ, nawˬ ve 
aˉhtaw gʼawˬ tawˆ leh ngaˬ hta‸ tiˇ pehˍ laˇ-o, teh‸ yawˇ ve la‸ caˉ pfuhˇ 

shehˍ hpaˇ hta‸ kʼoˆ piˇ ve yoˬ. Ya‸ hkʼaˇ, chaw oˇ ve kawˆ jaˇ ve pa taw, 
yawˇ kʼoˆ ve hkʼe te maˇ haˆ. Hkʼe te leh, Sawˉlu‸ yawˇ ve aˉhtaw gʼawˬ tawˆ 
leh, yawˇ hkʼaˇ yawˇ juˆ pehˍ ve yoˬ. 
5Chaw oˇ ve lehˬ, Sawˉlu‸ suh peuˬ ve hta‸ gʼa mawˬ ve teˇ yanˇ, yawˇ awˬ to 
hta‸ yawˇ kʼaw‸ juˆ leh Sawˉlu‸ geh teˇ geh suh-e ve yoˬ. 
6Hkʼe te leh, Sawˉlu‸ awˬ to, yawˇ ve yaˇ shehˆ gʼaˇ leh yawˇ ve la‸ caˉ pfuhˇ 
paˍ hui suh-e ve yoˬ. Oˇ ve teˇ nyi Sawˉlu‸ ve chaw hkʼa peu-eˬ htawˇ suh-e 
peuˬ ve yoˬ. 
7Yeˍzaˍreˍlaˆ lawˬ hkʼo‸ coˇ paˉ hpawˇ lo leh, Yawˇdanˍ iˉ kaˆ lawˬ mvuhˇ nyi 
tawˆ hpawˇ lo chehˇ taˍ ve Iˉsaˍreˍlaˆ chaw teˇ hpaˍ, Sawˉlu‸ leh yawˇ ve yaˇ 
paˍ shehˆ gʼaˇ suh-e leh, Iˉsaˍreˍlaˆ ma‸ yaˇ teˇ hpaˍ gʼuiˇ hpaw-e chehˇ ve hta
‸ gʼa mawˬ ve teˇ yanˇ, yawˇ hui a shu yawˇ ve venˇ hta‸ baˬ taˉ leh gʼuiˇ 
hpaw-e ve yoˬ. Hkʼe te leh, Hpiˇliˇtiˆ chaw teˇ hpaˍ laˬ leh venˇ oˇ ve teˇ hpaˍ 
hkʼaw chehˇ sheˬ ve yoˬ. 
8Bawˆ da‸ peuˬ hkʼaw‸ nawˉ, shawˉ pawˍ hkʼe teˇ nyi Hpiˇliˇtiˆ chaw teˇ hpaˍ 
la‸ caˉ ca gʼawˆ tuˬ tawˆ kʼai ve teˇ yanˇ, yawˇ hui Giˇlaˍbawˇ hkʼaw hkʼoˆ lo 
Sawˉ lu‸ leh yawˇ ve yaˇ paˍ shehˆ gʼaˇ ve awˬ to hta‸ gʼa mawˬ ve yoˬ. 
9Yawˇ hui Sawˉlu‸ ve oˉ kʼoˍ hta‸ tawˆ cheˆ leh, yawˇ ve la‸ caˉ teˇ hpaˍ hta‸ 
yuˬ peuˬ hkʼaw‸ nawˉ, yawˇ hui ma‸ bawˆ gʼaˇ ve awˬ lawn Hpiˇliˇtiˆ 
mvuhˇmiˬ lo chaw hta‸ hpehˇ peu leh, yawˇ hui ve shaˉ ho‸ teˇ hpaˍ leh 
mvuhˇmiˬ yaˇ teˇ hpaˍ hta‸ ca kʼaw‸ hto piˇ tcuh ve yoˬ. 
10Oˇ ve hkʼaw‸ nawˉ, yawˇ hui lehˬ Sawˉlu‸ ve la‸ caˉ teˇ hpaˍ hta‸ yawˇ hui 
ve gʼuiˬsha ma Aˍshaˆtaˍrehˆ ve bon yehˬ hkʼaw teh taˍ ve yoˬ. Sawˉlu‸ ve awˬ 
to hta‸ yawˇ hui yuˬ leh, Behˆshanˍ lanˇ venˇ hkʼoˆ hpeh chiˇ taˍ ve yoˬ. 
11Hpiˇliˇtiˆ chaw teˇ hpaˍ Sawˉlu‸ hta‸ hkʼaˬ hkʼe te piˇ ve awˬ lawn hta‸ 
Giˇlaˆ mvuhˇmiˬ, Yaˍbehˆ venˇ hkʼaw chehˇ ve chaw teˇ hpaˍ gʼa kaˇ ve teˇ 
yanˇ, 

12ha‸ hanˉ jaˇ ve chaw teˇ hpaˍ teˇ haˉ tanˇ hkuinˇ Behˆshanˍ venˇ lo kʼai ve 
yoˬ. Yawˇ hui Sawˉlu‸ leh yawˇ ve yaˇ teˇ hpaˍ ve awˬ to hta‸ yuˬ kʼaw‸ la 
leh, Yaˍbehˆ venˇ hkʼaw aˬ miˍ tuˉ baˬ ve yoˬ. 
13Oˇ hkʼe te peuˬ hkʼaw‸ nawˉ, yawˇ hui awˬ mu‸ ku teˇ hpaˍ hta‸ yuˬ leh, 
venˇ hkʼaw cawˬ ve ma‸ kehˇ cehˬ hawˉ lo tuˍ piˇ ve yoˬ. Hkʼe te peuˬ hkʼaw‸ 
nawˉ, suhˍ nyi hkʼa gaˬ yawˇ hui caˇ tuˬ ce chehˇ taˍ ve yoˬ. 

2 Saˍmo-eˍlaˆ li‸ 

2 Saˍmo-eˍlaˆ li‸ 1 

Sawˉlu‸ suh peuˬ ve hta‸ Daˍviˆ gʼa shiˍ ve 

1Sawˉlu‸ suh peuˬ hkʼaw‸ nawˉ, Daˍviˆ lehˬ Aˍmaˍlehˆ chaw hui hta‸ bawˆ 
gʼaˇ taˉ leh Ziˆkaˍlaˆ venˇ hkʼaw nyiˇ nyi chehˇ taˍ ve yoˬ. 
2Shehˆ nyi teˇ nyi gaˬ htaˇ, Sawˉlu‸ ve ma‸ yaˇ teˇ gʼaˇ yawˇ geh gʼuiˇ gaˬ la 
ve yoˬ. Yawˇ dawˇ haˍ jaˇ ve hta‸ hpeu‸ maˍ tuˬ, yawˇ ve veu‸ kʼaˇ hta‸ tzuh‸ 
suhˍ leh yawˇ ve oˉ kʼoˍ hkʼoˆ lo je‸ meu-e hkaˆ pfuhˍ taˍ ve yoˬ. Yawˇ Daˍviˆ 
geh laˬ leh, yawˆ yan ve hkʼaw miˬ chaˇ hkʼoˆ boˆ taˍ ve yoˬ. 
3Oˇ htaˇ Daˍviˆ lehˬ, Nawˬ hkʼaˬ lo laˬ ve le teh‸, yawˇ hta‸ na nyi ve yoˬ. Ngaˬ 
lehˬ ma‸ bawˆ kuiˬ lo hpaw tawˆ la ve yoˬ, teh‸ yawˇ hta‸ kʼaw‸ yaw hkʼaw‸ 
piˇ ve yoˬ. 
4Hkʼaˬ hkʼe hpeh‸ ve awˬ lawn ngaˬ hta‸ hto laˇ-oˆ, teh‸ Daˍviˆ yawˇ hta‸ kʼoˆ 
piˇ ve yoˬ. Yawˇ kʼoˆ ve, Ngaˬ hui ve ma‸ yaˇ teˇ hpaˍ bawˆ da‸ kuiˬ lo gʼuiˇ 
hpaw-e leh, ngaˬ hui ve ma‸ yaˇ suh maˇ jaˇ ve yoˬ. Sawˉlu‸ leh yawˇ ve yaˇ 
paˍ Yawˉnaˆtanˍ hui htawˇ suh peuˬ ve yoˬ, teh‸ kʼoˆ piˇ ve yoˬ. 
5Oˇ htaˇ Daˍviˆ lehˬ, Sawˉlu‸ leh Yawˇnaˆtanˍ suh-e ve nawˬ hkʼaˬ hkʼe te shiˍ 
ve le, teh‸ yawˇ hta‸ kʼaw‸ na nyi ve yoˬ. 
6Yawˇ kʼaw‸ yaw hkʼaw‸ leh kʼoˆ ve, Oˇ ve teˇ yanˇ ngaˬ lehˬ, Giˇlaˍbawˇ 
hkʼaw hkʼoˆ lo chehˇ taˍ ve yoˬ. Sawˉlu‸ lehˬ, yawˇ ve gehˇ hta‸ ngeh huˉ 
chehˇ leh, canˇ paˍ ve iˉ mvuhˇ lawˬ teˇ hpaˍ shanˬ te shanˬ yawˇ hta‸ neˇ la 
chehˇ ve yoˬ. 
7Oˇ htaˇ yawˇ hpfuhˆ nyi leh ngaˬ hta‸ mawˬ ve teˇ yanˇ, ngaˬ hta‸ kuˬ laˇ ve 
yoˬ. Jawˇmawˇ-oˬ, aˬ hto‸ ma le, teh‸ ngaˬ yawˇ hta‸ kʼoˆ piˇ ve teˇ yanˇ, 
8ngaˬ a shu hpeh‸ ve hta‸ yawˇ na nyi laˇ ve yoˬ. Ngaˬ Aˍmaˍlehˆ chaw hpeh‸ 
ve awˬ lawn yawˇ hta‸ kʼoˆ piˇ ve yoˬ. 
9Oˇ htaˇ yawˇ lehˬ, Ngaˬ hta‸ hkaˆ ce heuˆ laˇ leh suh la paˇ neˇ ve yoˬ. Choˬ 
kaˬ laˬ leh ngaˬ hta‸ a ciˉ tiˇ pehˍ laˇ-oˆ, teh‸ kʼoˆ laˇ ve yoˬ. 

10Hkʼe te leh, yawˇ suh-e tuˬ ve hta‸ ngaˬ shiˍ ve pa taw, ngaˬ kʼai leh yawˇ 
hta‸ tiˇ pehˍ piˇ ve yoˬ. Oˇ hkʼe te peuˬ hkʼaw‸ nawˉ, yawˇ ve shi uˉ tcuhˍ leh 
yawˇ ve la‸ kawˬ hta‸ yuˬ veu laˇ leh nawˬ geh laˬ ve yoˬ, teh‸ kʼoˆ ve yoˬ. 
11Oˇ htaˇ Daˍviˆ dawˇ haˍ jaˇ leh, yawˇ ve veu‸ kʼaˇ hta‸ tzuh‸ suhˍ ve yoˬ. 
Yawˇ ve chaw teˇ hpaˍ htawˇ, a shu yawˇ ve veu‸ kʼaˇ hta‸ tzuh‸ suhˍ ve yoˬ. 
12Mvuhˇ hpeu‸ la htaˇ hkʼa gaˬ yawˇ hui Sawˉlu‸ leh Yawˇnaˆtanˍ awˬ pon 
maˇ kʼoˆ, Gʼuiˬsha ve Iˉsaˍreˍlaˆ chaw teˇ hpaˍ awˬ pon maˇ kʼoˆ, dawˇ haˍ leh 
caˇ tuˬ ce chehˇ ve yoˬ. Awˬ lawn kʼo, Iˉsaˍreˍlaˆ chaw maˇ maˇ tiˇ pehˍ ve hta
‸ gʼa hkanˍ ve pa taw yoˬ. 
13Oˇ ve hkʼaw‸ nawˉ Daˍviˆ lehˬ, Nawˬ hkʼaˬ lo chehˇ ve le, teh‸ yawˇ hta‸ 
awˬ lawn ca kʼoˆ piˇ la ve chaw oˇ ve hta‸ na nyi ve yoˬ. Chaw oˇ ve lehˬ, 
Ngaˬ Aˍmaˍlehˆ chaw hpeh‸ leh, nawˬ ve mvuhˇmiˬ hkʼaw chehˇ taˍ ve yoˬ, 
teh‸ yawˇ hta‸ kʼaw‸ yaw hkʼaw‸ piˇ ve yoˬ. 
14Nawˬ lehˬ Gʼuiˬsha leuˆ yuˬ taˍ ve jawˇmawˇ hta‸ tiˇ pehˍ haˆ law leˇ, teh‸ 
Daˍviˆ yawˇ hta‸ kʼoˆ piˇ ve yoˬ. 
15Yawˇ oˇ hkʼe kʼoˆ peuˬhkʼaw‸ nawˉ, yawˇ ve ma‸ yaˇ teˇ gʼaˇ hta‸ kuˬ leh, 
Chaw chi hpaˇ hta‸ tiˇ pehˍ-o‸, teh‸ yawˇ hta‸ kʼoˆ piˇ ve yoˬ. Ma‸ yaˇ oˇ ve 
htawˇ, Aˍmaˍlehˆ chaw oˇ ve hta‸ tiˇ pehˍ ve yoˬ. 
16Oˇ ve hkʼaw‸ nawˉ Daˍviˆ lehˬ, Chi hkʼe hpeh‸ la tuˬ nawˬ hkʼaˇ nawˬ te ve 
yoˬ. Gʼuiˬsha leuˆ yuˬ taˍ ve jawˇmawˇ hta‸ nawˬ tiˇ pehˍ piˇ peuˬ teh‸ kʼoˆ ve 
lehˬ, nawˬ awˬ to hta‸ nawˬ ciˍ yanˍ piˇ ve yoˬ, teh‸ Aˍmaˍlehˆ chaw oˇ ve hta
‸ kʼoˆ piˇ ve yoˬ. 

Sawˉlu‸ leh Yawˇnaˆtanˍ awˬ pon Daˍviˆ dawˇ haˍ ve 

17Daˍviˆ lehˬ, Sawˉlu‸ leh Yawˇnaˆtanˍ awˬ pon dawˇ haˍ leh kʼa muiˬ hkawˇ 
chi hkʼe kʼoˆ kʼa ve yoˬ. 
18Yawˇ kʼa ve kʼa muiˬ hkawˇ chi, Yuˇda‸ mvuhˇmiˬ hkʼaw chehˇ ve chaw hui 
hta‸ htawˇ maˍ piˇ tcuh ve yoˬ. (Kʼa muiˬ hkawˇ chi hta‸ Yaˍshaˍ li‸ daw 
hkʼaw bvuh‸ keu taˍ ve yoˬ.) 

19Iˉsaˍreˍlaˆ ve hkʼaw pui teˇ hpaˍ awˬ hkʼoˆ lo ngaˬ hui ve awˬ hoˉ awˬ naˬ teˇ 
hpaˍ suh-e ve yoˬ. Ha‸ hanˉ jaˇ ve ngaˬ hui ve ma‸ yaˇ teˇ hpaˍ htawˇ paiˍ ve 
yoˬ. 
20Awˬ lawn chi hta‸ Gaˍtaˆ venˇ leh Aˍshaˆkeˍlonˍ venˇ hkʼaw chehˇ ve chaw 
hui hta‸ taˇ ca hto piˇ. Hpiˇliˇtiˆ yaˇ miˇ teˇ hpaˍ leh buiˇshaˆaˉnaˆ chaw hui ve 
yaˇ miˇ teˇ hpaˍ hta‸ taˇ ha lehˬ tcuh. 
21Giˇlaˍbawˇ hkʼaw hkʼoˆ lo mvuhˇ yeˬ maˇ kʼoˆ, ciˍ gʼuiˬ maˇ kʼoˆ, taˇ ce la piˇ, 
hkʼaw oˇ ve teˇ hpaˍ hkʼaˬ htaˆ ka‸ yiˍ lehˍ cawˬ piˇ-oˆ. Awˬ lawn kʼo, ha‸ hanˉ 
ve ma‸ yaˇ teˇ hpaˍ ve htanˬ tuˬ oˇ kaˬ lo ce taˍ ve yoˬ. Sawˉlu‸ ve htanˬ tuˬ 
htawˇ yawˇ taˆ peuˬ. 
22Yawˇnaˆtanˍ ve hkaˆ lehˬ, kawˆ tuˬ uiˍ jaˇ leh, Sawˉlu‸ ve aˉhtaw lehˬ, ha 
kʼaˉ puiˉ ve teˇ ceuˬ maˇ cawˬ. Awˬ gʼaˇ uiˍ ve chaw hta‸ dawˆ baˬ leh, canˇ 
paˍ teˇ hpaˍ hta‸tiˇ pehˍ piˇ ve yoˬ. 
23Sawˉlu‸ leh Yawˇnaˆtanˍ lehˬ, ha‸ puiˉ jaˇ leh da‸ jaˇ ve yoˬ. Yawˇ huiˉ maˬ 
teˇ geh te‸ chehˇ leh, teˇ geh suh-e ve yoˬ. Yawˇ huiˉ maˬ lehˬ, aˉ ceˬ a‸ kehˉ 
gehˬ jaˇ leh, laˇ caˬ shiˉ a‸ kehˉ awˬ gʼaˇ uiˍ jaˇ ve yoˬ. 
24Iˉsaˍreˍlaˆ yaˇ miˇ teˇ hpaˍ-oˬ, Sawˉlu‸ awˬ pon dawˇ haˍ leh paˆ hawˬ chehˇ-
oˆ. Yawˇ lehˬ nawˬ hui hta‸ awˬ hpfuhˇ hkʼaˆ jaˇ ve veu‸ kʼaˇ ca feuˉ laˇ leh, 
hpu hkʼeun shi hkʼeun teˇ hpaˍ ca tcuhˉ laˇ taˍ ve yoˬ. 
25Ha‸ hanˉ jaˇ ve ma‸ yaˇ teˇ hpaˍ paiˍ peuˬ, yawˇ hui lehˬ, ma‸ bawˆ kuiˬ lo 
tiˇ pehˍ ve hta‸ gʼa hkanˍ ve yoˬ. Yawˇ naˆtanˍ htawˇ hkʼaw hkʼoˆ lo suh taˍ ve 
yoˬ. 
26Ngaˬ nyi paˍ Yawˇnaˆtanˍ-oˬ, ngaˬ nawˬ awˬ pon dawˇ haˍ leh paˆ hawˬ chehˇ 
ve yoˬ. Nawˬ ngaˬ hta‸ hkʼaˬ ma ha‸ jaˇ ve le. Nawˬ ngaˬ hta‸ ha‸ ve teˇ ceuˬ 
hkʼaˬ ma anˇ tuˬ uiˍ jaˇ ve le. Nawˬ ngaˬ hta‸ ha‸ ve teˇ ceuˬ lehˬ, yaˇ miˇ teˇ 
hpaˍ ha‸ laˇ ve a‸ kehˉ uiˍ leuˉ ve yoˬ. 
27Ha‸ hanˉ ve ma‸ yaˇ teˇ hpaˍ paiˍ peuˬ. Yawˇ hui ve la‸ caˉ teˇ hpaˍ lehˬ, 
kʼaw‸ yehˇ maˇ hpeh‸-o, teh‸ kʼoˆ ve yoˬ. 

2 Saˍmo-eˍlaˆ li‸ 2 

Daˍviˆ Yuˇda‸ jawˇmawˇ hpeh‸ la ve 

1Oˇ ve hkʼaw‸ nawˉ Daˍviˆ lehˬ, Ngaˬ Yuˇda‸ mvuhˇmiˬ hkʼaw cawˬ ve venˇ teˇ 
venˇ venˇ lo gʼa kʼai tuˬ laˇ, teh‸ Gʼuiˬsha hta‸ na nyi ve yoˬ. Kʼai loˬ, teh‸ 
Gʼuiˬsha yawˇ hta‸ kʼaw‸ yaw hkʼaw‸ piˇ ve yoˬ. Hkʼaˬ ve teˇ venˇ lo gʼa kʼai 
tuˬ le, teh‸ kʼaw‸ na nyi htaˇ, Heˍbronˍ venˇ lo kʼai-o, teh‸ Gʼuiˬsha yawˇ hta‸ 
kʼaw‸ yaw hkʼaw‸ piˇ ve yoˬ. 
2Hkʼe te leh, Daˍviˆ lehˬ yawˇ ve awˬ miˇ ma Yeˍzeˍreˍlaˆ venˇ yaˇ Aˍhiˆnonˍ 
leh Kaˍmeˍlaˆ venˇ yaˇ Naˍbaˍlaˆ ve awˬ miˇ ma Aˍbiˆgeˍlaˆ hta‸ shiˍ veu leh 
Heˍbronˍ venˇ lo kʼai ve yoˬ. 
3Chi awˬ hkʼoˆ, yawˇ lehˬ yawˇ ve ma‸ yaˇ teˇ hpaˍ leh, yawˇ hui ve miˇ yaˇ 
hkʼa peu-eˬ hta‸ htawˇ shiˍ veu leh Heˍbronˍ venˇ paˇ lo chehˇ taˍ ve yoˬ. 
4Oˇ htaˇ, Yuˇda‸ mvuhˇmiˬ hkʼaw chehˇ ve chaw teˇ hpaˍ, Heˍbronˍ venˇ lo 
hpawnˬ laˬ leh, Daˍviˆ hta‸ Yuˇda‸ mvuhˇmiˬ ve jawˇmawˇ hpeh‸ la tuˬ naˍ 
manˇ pfuhˍ piˇ ve yoˬ. 
5Giˇlaˆ mvuhˇmiˬ hkʼaw chehˇ ve Yaˍbehˆ venˇ yaˇ teˇ hpaˍ, Sawˉlu‸ hta‸ ca 
gʼawˆ tuˍ piˇ peuˬ ve awˬ lawn hta‸ Daˍviˆ gʼa kaˇ ve teˇ yanˇ, chaw oˇ ve teˇ 
hpaˍ hta‸ yawˇ tawˇ shanˍ feu piˇ leh kʼoˆ ve, Nawˬ hui lehˬ a shu yawˇ ve 
jawˇmawˇ hta‸ ka ti‸ yeˬ leh, ca gʼawˆ tuˍ piˇ ve pa taw, Gʼuiˬsha nawˬ hui 
hta‸ awˬ bon na‸ piˇ-oˆ. 
6Chi beu‸ htawˇ, Gʼuiˬsha nawˬ hui hta‸ ha kʼaˉ leh awˬ bon na‸ piˇ-oˆ. Nawˬ 
hui chi hkʼe te taˍ peuˬ ve pa taw, ngaˬ htawˇ nawˬ hui hta‸ awˬ bon kʼaw‸ te 
hkʼaw‸ laˇ tuˬ yoˬ. 
7Ha‸ hanˉ leh awˬ gʼaˇ uiˍ ve chaw hpeh‸ piˇ-oˆ. Nawˬ hui ve jawˇmawˇ 
Sawˉlu‸ lehˬ suh peuˬ. Chi beu‸ Yuˇda‸ mvuhˇmiˬ yaˇ teˇ hpaˍ ngaˬ hta‸ yawˇ 
hui ve jawˇmawˇ te tuˬ, naˍ manˇ pfuhˍ laˇ taˍ peuˬ, teh‸ yawˇ hui hta‸ kʼoˆ 
feu piˇ ve yoˬ. 

Iˉsaˍboˍshehˆ hta‸ jawˇmawˇ te tcuh ve 

8Neˍraˆ ve yaˇ paˍ Sawˉlu‸ ve ma‸ poˍ lonˉ Aˍbaˍnaˍ lehˬ, Sawˉlu‸ ve yaˇ paˍ 
Iˉsaˍboˍshehˆ hta‸ shiˍ veu leh, Yawˇdanˍ iˉ kaˆ lawˬ hta‸ hkanˍ tawˆ-e peuˬ 
hkʼaw‸ nawˉ, Maˍhaˍnenˍ venˇ lo kʼai ve yoˬ. 
9Oˇ kaˬ lo yawˇ lehˬ, Iˉsaˍboˍshehˆ hta‸ Giˇlaˆ, Aˍshaˍ, Yeˍzaˍreˍlaˆ, Eˇhpaˍrenˍ, 
Beˍyaˍmenˍ leh Iˉsaˍreˍlaˆ mvuhˇmiˬ hkʼa peu-eˬ awˬ hkʼoˆ jawˇmawˇ te tcuh 
ve yoˬ. 
10Iˉsaˍboˍshehˆ lehˬ, Iˉsaˍreˍlaˆ mvuhˇmiˬ hkʼoˆ jawˇmawˇ tanˬ te ve teˇ yanˇ, 
yawˇ ve a sha‸ 40 hkʼaw‸ gaˬ peuˬ ve yoˬ. Yawˇ Iˉsaˍreˍlaˆ chaw hui hta‸ nyiˇ 
hkʼaw‸ uˉ peunˍ ve yoˬ. Ya‸ hkʼaˇ, Yuˇda‸ mvuhˇmiˬ hkʼaw chehˇ ve chaw teˇ 
hpaˍ lehˬ, Daˍviˆ hta‸ ka ti‸ yeˬ chehˇ ve yoˬ. 
11Hkʼe te leh, yawˇ lehˬ Heˍbronˍ venˇ hkʼaw 7 hkʼaw‸ leh ha pa 6 maˬ uˉ peunˍ 
chehˇ ve yoˬ. 

Iˉsaˍreˍlaˆ leh Yuˇda‸ chaw ma‸ hpeh‸ ve 

12Aˍbaˍnaˍ leh Iˉsaˍboˍshehˆ ve ma‸ poˍ lonˉ teˇ hpaˍ Maˍhaˍnenˍ venˇ hkʼaw 
tu leh Giˇbonˍ venˇ lo kʼai ve yoˬ. 
13Yeˍruˇyaˆ ve yaˇ paˍ Yaˍbaˆ leh Daˍviˆ ve ma‸ poˍ lonˉ teˇ hpaˍ htawˇ, oˇ kaˬ 
lo kʼai ve yoˬ. Yawˇ hui oˇ kaˬ lo hpuˇ da‸ leh gʼuiˬ po choˬ paˉ oˇ paˉ lo mui 
taˍ ve yoˬ. 
14Oˇ htaˇ Aˍbaˍnaˍ lehˬ, Ngaˬ huiˉ maˬ ve ma‸ yaˇ teˇ hpaˍ hta‸ leˍ guiˇ tcuh 
piˇ nyi-a veuˬ, teh‸ Yaˍbaˆ hta‸ kʼoˆ piˇ ve yoˬ. Yaˍbaˆ htawˇ, Te tcuh nyi, teh‸ 
kʼoˆ ve yoˬ. 
15Hkʼe te leh, Iˉsaˍboˍshehˆ ve ma‸ yaˇ Beˍyaˍmenˍ chaw 12 gʼaˇ tu la leh, 
Daˍviˆ ve ma‸ yaˇ teˇ chi nyiˇ gʼaˇ htawˇ tu la ve yoˬ. 
16Chaw oˇ ve nyiˇ moˍ lehˬ, teˇ gʼaˇ ve oˉ kʼoˍ hta‸ teˇ gʼaˇ yuˬ tiˍ taˍ leh, nyi 
kuˇ hpawˇ lo aˉ hte‸ juˆ keu da‸ ve yoˬ. Hkʼe te leh, yawˇ hui hkʼa peu-eˬ suh-
e ve yoˬ. Chi hta‸ pa taw, Giˇbonˍ venˇ paˇ lo ve chehˇ kuiˬ oˇ ve hta‸ Aˉ hte‸ 
miˬguiˬ, teh‸ kʼoˆ ve yoˬ. 

17Oˇ hkʼe te peuˬ hkʼaw‸ nawˉ, yawˇ hui gʼaˇ hte‸ bawˆ da‸ ve yoˬ. Aˍbaˍnaˍ 
leh Iˉsaˍreˍlaˆ chaw teˇ hpaˍ lehˬ, Daˍviˆ ve chaw teˇ hpaˍ hta‸ maˇ gʼaˇ ve 
yoˬ. 
18Yeˍruˇyaˆ ve yaˇ paˍ Yaˍbaˆ, Aˍbiˆshehˇ, leh Aˍsaˍheˍlaˆ htawˇ oˇ kaˬ lo chehˇ 
taˍ ve yoˬ. Aˍsaˍheˍlaˆ lehˬ, hkuiˉ zuhˬ hkʼa shuˍ gʼuiˇ gehˬ jaˇ ve yoˬ. 
19Yawˇ tu leh Aˍbaˍnaˍ hkʼaˇ suh gʼa‸ yuˬ kʼai ve yoˬ. 
20Aˍbaˍnaˍ kʼaw‸ hpfuhˆ nyi leh, Aˍsaˍheˍlaˆ-oˬ, nawˬ ngaˬ hkʼaˇ suh‸ gʼa‸ yuˬ 
chehˇ ve laˇ, teh‸ kʼoˆ ve yoˬ. Yoˬ, teh‸ yawˇ kʼaw‸ yaw hkʼaw‸ piˇ ve yoˬ. 
21Oˇ htaˇ Aˍbaˍnaˍ lehˬ, Ngaˬ hta‸ taˇ gʼa‸ yuˬ. Ma‸ yaˇ teˇ gʼaˇ gʼaˇ hta‸ gʼa‸ 
yuˬ leh, yawˇ ve mawˇ hta‸ yuˬ-o‸, teh‸ yawˇ hta‸ kʼoˆ piˇ ve yoˬ. Ya‸ hkʼaˇ, 
Aˍsaˍ heˍlaˆ lehˬ yawˇ hta‸ tiˉ gʼa‸ yuˬ chehˇ ve yoˬ. 
22Aˍbaˍnaˍ yawˇ hta‸ teˇ pawˆ kʼaw‸ kʼoˆ piˇ ve, Ngaˬ hta‸ taˇ gʼa‸ yuˬ. Nawˬ 
suh gaˇ ve laˇ. Hkʼaˬ hkʼe te leh ngaˬ nawˬ viˉ paˍ Yaˍbaˆ hta‸ kʼaw‸ hpuˇ da‸ 
hpeh‸ tuˬ le, teh‸ kʼoˆ ve yoˬ. 
23Ya‸ hkʼaˇ, Aˍsaˍheˍlaˆ maˇ na. Hkʼe te leh, Aˍbaˍnaˍ lehˬ yawˇ ve gehˇ hta‸ 
hkʼaw‸ nawˉ hpawˇ lo juˆ hkʼaw‸ peu leh, Aˍshaˍheˍlaˆ ve gʼoˇ pe‸ hta‸ heuˆ 
leh hkʼaw‸ nawˉ hpawˇ lo pawnˍ tawˆ-e ve yoˬ. Aˍsaˍheˍlaˆ oˇ kaˬ lo ceh paˍ 
suh-e ve yoˬ. Oˇ kaˬ lo gaˬ la ve chaw hkʼa peu-eˬ yawˇ awˬ paˇ lo huˉ chehˇ 
taˍ ve yoˬ. 
24Ya‸ hkʼaˇ, Yaˍbaˆ leh Aˍbiˆshehˇ yawˇ huiˉ maˬ Aˍbaˍnaˍ hkʼaˇ suh gʼa‸ yuˬ 
kʼai ve yoˬ. Mvuhˇ nyi lo‸-e ve teˇ yanˇ, yawˇ huiˉ maˬ lehˬ Giˇbonˍ hteunˍ lo 
kʼai ve ya‸ kʼaw‸ hpuiˇ lo cawˬ ve Aˍmaˍ hkʼaw lo gaˬ la ve yoˬ. Hkʼaw chi 
lehˬ, Giˇbonˍ venˇ mvuhˇ nyi tawˆ hpawˇ lo cawˬ ve yoˬ. 
25Beˍyaˍmenˍ chaw teˇ hpaˍ lehˬ, Aˍbaˍnaˍ geh teˇ geh hkʼaw teˇ shiˍ awˬ hkʼoˆ 
lo chehˇ taˍ ve yoˬ. 
26Oˇ htaˇ Aˍbaˍnaˍ Yaˍbaˆ hta‸ kʼoˆ piˇ ve, Ngaˬ hui hkʼaˬ htaˆ ka‸ chi hkʼe tiˉ 
bawˆ da‸ chehˇ tuˬ ve laˇ. Awˬ leh meuˇ teˇ nyi gaˬ kʼo, dawˇ haˍ tuˬ awˬ ceuˬ 
ceh tiˉ cawˬ taˉ tuˬ ve hta‸ nawˬ maˇ dawˇ mawˬ laˇ. Ngaˬ hui lehˬ, nawˬ hui 

ve mvuhˇmiˬ yaˇ teˇ hpaˍ hpeh‸ ve yoˬ. Nawˬ ve chaw teˇ hpaˍ ngaˬ hui hta‸ 
hkʼaˬ maw maw gʼa‸ yuˬ chehˇ tuˬ sheˍ ve le, teh‸ kʼoˆ ve yoˬ. 
27Yaˍbaˆ kʼaw‸ yaw hkʼaw‸ leh kʼoˆ ve, Nawˬ tawˇ maˇ yaw tawˆ la ve hkʼe 
kʼo, ngaˬ ve chaw teˇ hpaˍ shawˉ pawˍ mvuhˇ htiˇ la htaˇ hkʼa gaˬ nawˬ hui 
hta‸ gʼa‸ yuˬ chehˇ tuˬ ve yoˬ, teh‸ te‸ chehˇ ve Gʼuiˬsha hta‸ cuˇ leh ngaˬ 
hkanˍ ve yoˬ, teh‸ kʼoˆ ve yoˬ. 
28Oˇ htaˇ, Yaˍbaˆ behˬ heh ma meuˆ leh, yawˇ ve chaw teˇ hpaˍ Iˉsaˍreˍlaˆ 
chaw hui hta‸ maˇ kʼaw‸ gʼa‸ yuˬ-o. Hkʼe te leh, ma‸ bawˆ ve jehˇ sheˬ ve 
yoˬ. 
29Aˍbaˍnaˍ leh yawˇ ve ma‸ yaˇ teˇ hpaˍ, teˇ haˉ tanˇ hkuinˇ Yawˇdanˍ miˬ tawˬ 
kuiˬ hta‸ hpanˍ kʼo‸-e ve yoˬ. Yawˇ hui Yawˇdanˍ iˇ kaˆ lawˬ hta‸ hkanˍ leh 
teˇ sha gʼuˇ kʼai peuˬ hkʼaw‸ nawˉ Maˍhaˍnenˍ venˇ lo kʼaw‸ gaˬ la ve yoˬ. 
30Ma‸ bawˆ da‸ ve peuˬ hkʼaw‸ nawˉ, Yaˍbaˆ yawˇ ve ma‸ yaˇ teˇ hpaˍ hta‸ 
kʼaw‸ gʼaw nyi ve teˇ yanˇ, Aˍsaˍheˍlaˆ hta‸ maˇ shawˍ ve yawˇ ve ma‸ yaˇ teˇ 
chi kʼawˇ gʼaˇ mehˉ kʼai taˍ ve hta‸ gʼa mawˬ ve yoˬ. 
31Daˍviˆ ve ma‸ yaˇ teˇ hpaˍ lehˬ Beˍyaˍmenˍ chaw Aˍbaˍnaˍ ve ma‸ yaˇ 360 
gʼaˇ hta‸ tiˇ pehˍ piˇ ve yoˬ. 
32Yaˍbaˆ leh yawˇ ve ma‸ yaˇ teˇ hpaˍ, Aˍsaˍheˍlaˆ ve awˬ to hta‸ 
Behˍlehˍhehnˍ venˇ lo kʼaw‸ yuˬ kʼo‸-e leh oˇ kaˬ lo tuˍ piˇ ve yoˬ. Hkʼe te taˉ 
peuˬ hkʼaw‸ nawˉ, yawˇ hui teˇ haˉ tanˇ hkuinˇ tu kʼo‸-e leh, mvuhˇ htiˇ la 
htaˇ Heˍbronˍ venˇ lo kʼaw‸ gaˬ la ve yoˬ. 

2 Saˍmo-eˍlaˆ li‸ 3 

1Sawˉlu‸ hpawˇ chehˇ ve chaw teˇ hpaˍ leh, Daˍviˆ hpawˇ chehˇ ve chaw teˇ 
hpaˍ awˬ yanˇ maw chaweh bawˆda‸ chehˇ taˍ ve yoˬ. Daˍviˆ lehˬ, shaˬ te shaˬ 
awˬ gʼaˇ uiˍ la chehˇ leh, canˇ paˍ teˇ hpaˍ hpawˇ lo shaˬ te shaˬ awˬ gʼaˇ nuˇ 
kʼai chehˇ ve yoˬ. 

Daˍviˆ ve yaˇ teˇ hpaˍ 

2Daˍviˆ Heˍbronˍ venˇ hkʼaw lo chehˇ taˍ htaˇ, yawˇ yaˇ paˍ chi teˇ hpaˍ gʼa ve 
yoˬ. Awˉ lawˉ peuˇ ve yaˇ paˍ lehˬ, Yeˍzaˍreˍlaˆ venˇ yaˇ Aˍhiˆnonˍ geh paw la 
ve Aˍnonˍ, 
3yaˇ paˍ nyiˇ gʼaˇ teˇ gʼaˇ lehˬ, Kaˍmeˍlaˆ venˇ yaˇ Naˍbaˍlaˆ miˇ ma Aˍbiˆgeˍlaˆ 
geh paw la ve Hkiˇlaˆ, yaˇ paˍ shehˆ gʼaˇ teˇ gʼaˇ lehˬ, Geˍsuˇriˆ jawˇmawˇ 
Taˍlaˍ mehˇ yaˇ miˇ Maˍhkaˍ geh paw la ve Aˍbaˆsaˍlonˍ, 
4yaˇ paˍ awˇ gʼaˇ teˇ gʼaˇ lehˬ Haˍgiˆ geh paw la ve Aˍdawˇniˆyaˆ, yaˇ paˍ ngaˇ 
gʼaˇ teˇ gʼaˇ lehˬ Aˍbiˆtaˍlaˆ geh paw la ve Shaˍhpaˍtiˆ, 
5yaˇ paˍ hkaw‸ gʼaˇ teˇ gʼaˇ lehˬ, Eˇgaˍlaˆ geh paw la ve Iˉtaˍranˍ hui hpeh‸ ve 
yoˬ. Yaˇ chi ve hkʼa peu-eˬ, Heˍbronˍ venˇ hkʼaw chehˇ htaˇ paw la taˍ ve yoˬ. 

Aˍbaˍnaˍ Daˍviˆ geh laˬ ve 

6Sawˉlu‸ ve ma‸ yaˇ teˇ hpaˍ leh Daˍviˆ ve ma‸ yaˇ teˇ hpaˍ gʼaˇ hte‸ bawˆ 
da‸ chehˇ ve awˬ yanˇ hkʼaw, Aˍbaˍnaˍ lehˬ Sawˉlu‸ ve ma‸ moˍ hkʼaw shu a‸ 
kehˉ awˬ meh bvuhˬ ve chaw hpeh‸ la ve yoˬ. 
7Teˇ nyi htaˇ Sawˉlu‸ yaˇ paˍ Iˉsaˍboˍshehˆ lehˬ, Aˬ hto‸ ma pa taw nawˬ ngaˬ 
pa ve awˬ miˇ ma i Aˍyaˆ ve yaˇ miˇ Riˆsaˍpaˍ geh ca zuh‸ ve le, teh‸ Aˍbaˍnaˍ 
hta‸ kʼoˆ piˇ ve yoˬ. 
8Tawˇ chi hta‸ gʼa kaˇ htaˇ, Aˍbaˍnaˍ nyi ma zuhˆ jaˇ leh kʼoˆ ve, Nawˬ ngaˬ 
hta‸ chaw hpfuhˆ teh‸ dawˇ ve laˇ. Ngaˬ lehˬ awˬ hkuiˉ puiˍ htaˇ ka‸, nawˬ pa 
Sawˉ lu‸, yawˇ ve awˬ viˉ awˬ nyi teˇ hpaˍ leh yawˇ ve awˬ chawˇ teˇ hpaˍ 
hta‸ ka ti‸ yeˬ chehˇ taˍ ve awˬ hkʼoˆ, nawˬ hta‸ Daˍviˆ maˇ gʼa te luˬ te sheˆ 
tuˬ ha‸ shaˉ chehˇ taˍ ve yoˬ. Ya‸ hkʼaˇ, ya‸ nyi nawˬ ngaˬ hta‸ yaˇ miˇ awˬ 
lawn hta‸ caˉ da‸ leh venˇbaˆ taˍ laˇ chehˇ ve yoˬ. 
9Gʼuiˬsha lehˬ mvuhˇmiˬ chi hta‸ Sawˉlu‸ leh yawˇ ve awˬ ceuˬ awˬ hkʼaˇ teˇ 
hpaˍ ve la‸ sheh hkʼaw yuˬ hkʼaw‸ leh, Iˉsaˍreˍlaˆ leh Yuˇda‸ chaw hui awˬ 
hkʼoˆ Daˍviˆ hta‸ jawˇmawˇ te tcuh tuˬ ka ti‸ te taˍ ve yoˬ. 
10Chi hkʼe hpeh‸ la tuˬ ngaˬ maˇ te ve kʼo, Gʼuiˬsha ngaˬ hta‸ tiˇ pehˍ laˇ piˇ-
oˆ, teh‸ kʼoˆ ve yoˬ. 

11Iˉsaˍboˍshehˆ lehˬ Aˍbaˍnaˍ hta‸ kawˆ jaˇ ve pa taw, tawˇ teˇ peu-eˬ ka‸ 
kʼaw‸ yaw maˇ haˆ. 
12Awˬ yanˇ oˇ ve hkʼaw Daˍviˆ lehˬ, Heˍbronˍ venˇ hkʼaw chehˇ taˍ ve yoˬ. Hkʼe 
te leh, Aˍbaˍnaˍ yawˇ hta‸ tawˇ shanˍ feu piˇ leh kʼoˆ ve, Mvuhˇmiˬ chi hta‸ a 
shu uˉ peunˍ tuˬ le. Nawˬ ngaˬ geh shaˉ caˆ caˇ ve kʼo, Iˉsaˍreˍlaˆ mvuhˇmiˬ chi 
hkʼa peu-eˬ ve hta‸ nawˬ kʼaw‸ gʼa hkʼaw‸ tuˬ ngaˬ ga laˇ tuˬ yoˬ, teh‸ kʼoˆ 
ve yoˬ. 
13Oˇ htaˇ Daˍviˆ lehˬ, Ngaˬ nawˬ geh shaˉ caˆ caˇ tuˬ yoˬ. Nawˬ ngaˬ hta‸ ca 
hpuˇ da‸ la htaˇ, Sawˉlu‸ ve yaˇ miˇ Miˆhkaˍlaˆ hta‸ ngaˬ geh gʼa shiˍ veu laˇ 
ve yoˬ, teh‸ kʼaw‸ yaw hkʼaw‸ piˇ ve yoˬ. 
14Oˇ ve hkʼaw‸ nawˉ, Daˍviˆ Iˉsaˍboˍshehˆ hta‸ tawˇ shanˍ feu piˇ leh kʼoˆ ve, 
Ngaˬ miˇ ma Miˆhkaˍlaˆ ngaˬ hta‸ kʼaw‸ hkʼaw‸ pe‸ laˇ-oˆ. Awˬ lawn kʼo, 
ngaˬ yawˇ hta‸ Hpiˇliˇtiˆ chaw hui ve awˬ guiˬ meuˇ teˇ ha maˬ yuˬ pa taˍ ve 
yoˬ, teh‸ kʼoˆ feu piˇ ve yoˬ. 
15Hkʼe te leh, Iˉsaˍboˍshehˆ lehˬ yaˇ miˇ oˇ ve hta‸ Lehˇshaˆ ve yaˇ paˍ Paˍlaˍtiˆ 
geh kʼaw‸ yuˬ hkʼaw‸ ve yoˬ. 
16Paˍlaˍtiˆ gʼaˇ hte‸ hawˬ leh, Baˍhuˆrenˍ venˇ lo hkʼa gaˬ yaˇ miˇ oˇ ve hkʼaˇ 
suh gʼa‸ kʼai ve yoˬ. Oˇ htaˇ Aˍbaˍnaˍ lehˬ, Nawˬ aˉ hkʼaw lo kʼaw‸ kʼo‸-e loˬ, 
teh‸ yawˇ hta‸ kʼoˆ piˇ leh yawˇ kʼaw‸ hpfuhˆ kʼo‸-e ve yoˬ. 
17Aˍbaˍnaˍ lehˬ Iˉsaˍreˍlaˆ chaw awˬ hoˉ awˬ naˬ teˇ hpaˍ geh kʼai leh, Nawˬ 
hui lehˬ Daˍviˆ hta‸ nawˬ hui ve jawˇmawˇ te tcuh piˇ gaˇ ve maw jaˇ peuˬ ve 
yoˬ. 
18Chi beu‸ oˇ hkʼe te tuˬ da‸ ve awˬ yanˇ hpeh‸ ve yoˬ. Ngaˬ lehˬ Daˍviˆ hta‸ 
cuˇ leh ngaˬ ve Iˉsaˍreˍlaˆ chaw teˇ hpaˍ hta‸ Hpiˇliˇtiˆ chaw leh awˬ nu ve 
canˇ paˍ teˇ hpaˍ ve la‸ sheh hkʼaw ponˬ laˇ tuˬ yoˬ, teh‸ Gʼuiˬsha kʼoˆ taˍ ve 
tawˇ hta‸ dawˇ nawˇ-oˆ, teh‸ yawˇ hui hta‸ kʼoˆ piˇ ve yoˬ. 
19Aˍbaˍnaˍ lehˬ, Beˍyaˍmenˍ chaw hui hta‸ htawˇ awˬ lawn oˇ ve hkʼa deh‸ 
kʼoˆ maˍ piˇ taˉ leh, Iˉsaˍreˍlaˆ chaw leh Beˍyaˍmenˍ awˬ ceuˬ awˬ hkʼaˇ teˇ 

hpaˍ hkʼaˬ hkʼe dawˇ chehˇ ve awˬ lawn Daˍviˆ hta‸ hto piˇ tuˬ Heˍbronˍ venˇ 
lo kʼai ve yoˬ. 
20Aˍbaˍnaˍ lehˬ yawˇ ve ma‸ yaˇ nyiˇ chi gʼaˇ shiˍ veu laˇ leh Heˍbronˍ venˇ lo 
Daˍviˆ geh gaˬ la ve yoˬ. Daˍviˆ lehˬ yawˇ hui hta‸ ha‸ yuˬ leh hti caˇ hti dawˬ 
ve pawehˇ teˇ maˬ te ve yoˬ. 
21Oˇ htaˇ Aˍbaˍnaˍ lehˬ, Chi beu‸ ngaˬ kʼaw‸ kʼo‸-e leh Iˉsaˍreˍlaˆ chaw hkʼa 
peu-eˬ nawˬ geh kʼaw‸ hpfuhˆ kʼaw‸ la tuˬ ca maˍ piˇ shaˍ. Yawˇ hui nawˬ 
hta‸ jawˇmawˇ te tcuh laˇ tuˬ yoˬ. Oˇ htaˇ, nawˬ dawˇ law taˍ ve hkʼe 
mvuhˇmiˬ hkʼa peu-eˬ ve hta‸ gʼa uˉ peunˍ tuˬ yoˬ, teh‸ Daˍviˆ hta‸ kʼoˆ piˇ ve 
yoˬ. Daˍviˆ htawˇ yawˇ hta‸ ha lehˬ ha kʼa ve hkʼaw kʼo‸-e tcuh ve yoˬ. 

Aˍbaˍnaˍ tiˇ pehˍ ve hta‸ gʼa hkanˍ ve 

22Maˇ maw maw Yaˍbaˆ leh Daˍviˆ ve awˬ nu ve ma‸ ponˍ lonˉ teˇ hpaˍ ma‸ 
bawˆ kuiˬ lo kʼaw‸ gaˬ la ve yoˬ. Yawˇ hui lehˬ, hpu shi mawˇ jeˬ maˇ maˇ gʼa 
veu laˇ ve yoˬ. Awˬ yanˇ oˇ ve hkʼaw Aˍbaˍnaˍ lehˬ Daˍviˆ geh Heˍbronˍ venˇ 
hkʼaw maˇ chehˇ-o. Awˬ lawn kʼo, Daˍviˆ yawˇ hta‸ ha lehˬ ha kʼa kʼo‸-e tcuh 
taˍ peuˬ ve yoˬ. 
23Yaˍbaˆ leh yawˇ ve ma‸ yaˇ teˇ hpaˍ kʼaw‸ gaˬ la ve teˇ yanˇ, Aˍbaˍnaˍ Daˍviˆ 
geh laˬ taˉ peuˬ ve awˬ lawn maˇ kʼoˆ, Daˍviˆ yawˇ hta‸ ha lehˬ ha kʼa ve 
hkʼaw kʼaw‸ kʼo‸-e tcuh peuˬ ve awˬ lawn hta‸ maˇ kʼoˆ yawˇ gʼa shiˍ ve yoˬ. 
24Hkʼe te leh Yaˍbaˆ Daˍviˆ geh kʼai leh, Nawˬ hkʼaˬ hkʼe te ve le. Aˍbaˍnaˍ 
nawˬ geh laˬ ve yoˬ. Aˬ hto ma pa taw, nawˬ yawˇ hta‸ hkʼe leˇ hpehˇ piˇ ve 
le. 
25Yawˇ nawˬ hta‸ te luˬ tuˬ, nawˬ chehˇ ve cawˬ ve, kʼai ve laˬ ve teˇ hpaˍ hta‸ 
ca jaˆ nyi la ve yoˬ. Chi hkʼe te la ve hta‸ nawˬ maˇ shiˍ laˇ, teh‸ yawˇ hta‸ 
kʼoˆ piˇ ve yoˬ. 
26Yawˇ Daˍviˆ geh tawˆ kʼai peuˬ hkʼaw‸ nawˉ, Yaˍbaˆ lehˬ Aˍbaˍnaˍ hta‸ ca 
kʼaw‸ shiˍ hkʼaw‸ tuˬ tawˇ shaˍ feu piˇ ve yoˬ. Yawˇ hui yawˇ hta‸ Siˉraˆ teh‸ 
kʼoˆ ve nanˬ bawˍ lo gʼa‸ mi leh, yawˇ hta‸ kʼaw‸ shiˍ hkʼaw‸ veu laˇ ve yoˬ. 
Chi hkʼe te ve hta‸ Daˍviˆ maˇ shiˍ. 

27Aˍbaˍnaˍ Heˍbronˍ venˇ lo kʼaw‸ gaˬ la htaˇ, Yaˍbaˆ yawˇ hta‸ a yehˉ gawˬ 
lehˍ tawˇ yaw piˇ gaˇ ve hkʼe te leh, venˇ taˍ meu‸ hpe‸ lo shiˍ kʼai ve yoˬ. Oˇ 
kaˬ lo yawˇ Aˍbaˍnaˍ hta‸ juˆ pehˍ ve yoˬ. Aˍbaˍnaˍ lehˬ, Yaˍbaˆ ve awˬ nyi paˍ 
Aˍsaˍheˍlaˆ hta‸ tiˇ pehˍ piˇ ve pa taw, yawˇ htawˇ tiˇ pehˍ ve hta‸ gʼa hkanˍ 
ve yoˬ. 
28Awˬ lawn chi hta‸ Daˍviˆ gʼa kaˇ ve teˇ yanˇ yawˇ kʼoˆ ve, Aˍbaˍnaˍ gʼa suh 
ve lehˬ, ngaˬ leh ngaˬ ve ma‸ yaˇ teˇ hpaˍ hta‸ pa taw maˇ heˆ ve hta‸ 
Gʼuiˬsha shiˍ taˍ ve yoˬ. 
29Venˇbaˆ oˇ ve Yaˍbaˆ leh yawˇ ve yehˬ yaˇ kʼa yaˇ teˇ hpaˍ awˬ hkʼoˆ gaˬ la 
piˇ-o. Teˇ co peuˬ teˇ co yawˇ ve yehˬ yaˇ kʼa yaˇ teˇ hpaˍ awˬ hkʼaw lo, awˬ 
suhˍ ya‸ ve chaw, hkiˬ tu‸ keuˆ ve chaw, yaˇ miˇ hkʼe ve chaw, ma‸ bawˆ kuiˬ 
lo suh ve chaw, caˇ maˇ law‸ dawˬ maˇ law‸ ve chaw cawˬ la piˇ-oˆ, teh‸ kʼoˆ 
ve yoˬ. 
30Yaˍbaˆ leh yawˇ ve awˬ nyi paˍ Aˍbiˆshehˇ yawˇ huiˉ maˬ Aˍbaˍnaˍ hta‸ tiˇ 
pehˍ piˇ ve yoˬ. Awˬ lawn kʼo, Aˍbaˍnaˍ lehˬ yawˇ hui ve awˬ nyi paˍ 
Aˍsaˍheˍlaˆ hta‸ Giˇbonˍ hkʼaw hkʼoˆ lo tiˇ pehˍ piˇ ve pa taw yoˬ. 
31Oˇ ve hkʼaw‸ nawˉ, Daˍviˆ lehˬ Yaˍbaˆ leh yawˇ ve ma‸ yaˇ teˇ hpaˍ hta‸ a 
shu yawˇ ve veu‸ kʼaˇ tzuh‸ suhˍ leh Aˍbaˍnaˍ awˬ pon dawˇ haˍ leh paˆ hawˬ 
tuˬ tawˇ piˇ ve yoˬ. Aˍbaˍnaˍ hta‸ ca tuˍ piˇ htaˇ, Daˍviˆ yawˇ awˬ to ka‸ gʼa‸ 
kʼai ve yoˬ. 
32Chaw tuˍ kuiˬ lo Daˍviˆ awˬ to gʼaˇ hte‸ kuˬ hawˬ leh, yawˇ ve chaw teˇ hpaˍ 
htawˇ yawˇ hkʼa shuˍ kuˬ hawˬ ve yoˬ. 
33Peuˬ hkʼaw‸ nawˉ Daˍviˆ lehˬ, Aˍbaˍnaˍ awˬ pon dawˇ haˍ hkawˇ yaw leh 
kʼoˆ ve, Aˬ hto‸ ma pa taw Aˍbaˍnaˍ lehˬ, chaw luˬ paˍ teˇ gʼaˇ suh-e ve hkʼe 
gʼa te suh-e ve le. 
34Yawˇ ve hkui sheh la‸ sheh teˇ hpaˍ hta‸ htawˇ maˇ hpeh tsuh‸ taˍ. Yawˇ 
lehˬ chaw haiˬ teˇ hpaˍ tiˇ pehˍ ve hta‸ gʼa hkanˍ ve chaw hkʼa shuˍ suh-e ve 
yoˬ, teh‸ kʼoˆ ve yoˬ. Oˇ htaˇ, chaw yaˇ teˇ hpaˍ gʼaˇ hte‸ kʼaw‸ kuˬ hawˬ ve 
yoˬ. 

35Mvuhˇ maˇ hpeu‸ sheˍ htaˇ yawˇ caˇ tuˬ teˇ ceuˬ ceuˬ caˇ tuˬ, chaw yaˇ teˇ 
hpaˍ Daˍviˆ hta‸ kʼoˆ piˇ ve yoˬ. Ya‸ hkʼaˇ Daˍviˆ maˇ caˇ. Mvuhˇ maˇ hpeu‸ 
sheˍ ve ceh ceh, ngaˬ caˇ tuˬ teˇ ceuˬ ceuˬ caˇ ve kʼo, Gʼuiˬsha ngaˬ hta‸ tiˇ 
pehˍ laˇ piˇ-oˆ, teh‸ kʼoˆ leh ka ti‸ te ve yoˬ. 
36Tawˇ chi hta‸ yawˇ hui gʼa kaˇ ve teˇ yanˇ, ha lehˬ jaˇ ve yoˬ. Jawˇmawˇ 
hkʼa te ve kanˉ teˇ ceuˬ le le chaw yaˇ teˇ hpaˍ hta‸ ha lehˬ piˇ lawˬ ve yoˬ. 
37Aˍbaˍnaˍ gʼa suh ve lehˬ, jawˇmawˇ hta‸ a ciˉ ka‸ maˇ caˉ da‸ ve hta‸ Daˍviˆ 
ve chaw leh Iˉsaˍreˍlaˆ chaw hkʼa peu-eˬ shiˍ taˍ ve yoˬ. 
38Oˇ htaˇ, jawˇmawˇ Daˍviˆ yawˇ ve ma‸ poˍ lonˉ teˇ hpaˍ hta‸ kʼoˆ piˇ ve, Ya‸ 
nyi Iˉsaˍreˍlaˆ chaw hui ve ma‸ poˍ lonˉ teˇ gʼaˇ suh peuˬ ve hta‸ nawˬ hui 
maˇ shiˍ laˇ. 
39Ngaˬ lehˬ Gʼuiˬsha leuˆ yuˬ taˍ ve jawˇmawˇ hpeh‸ ve htawˇ, ya‸ nyi ngaˬ 
gʼaˇ nuˇ jaˇ ve yoˬ. Yeˍruˇyaˆ ve yaˇ chi teˇ hpaˍ lehˬ, la‸ sheh gehˬ jaˇ ve yoˬ. 
Gʼuiˬsha lehˬ yawˇ hui te taˍ ve venˇbaˆ hta‸ keunˍ da‸ ve hkʼe ciˍ yanˍ piˇ-oˆ, 
teh‸ kʼoˆ ve yoˬ. 

2 Saˍmo-eˍlaˆ li‸ 4 

Iˉsaˍboˍshehˆ tiˇ pehˍ ve hta‸ gʼa hkanˍ ve 

1Aˍbaˍnaˍ lehˬ, Heˍbronˍ venˇ hkʼaw tiˇ pehˍ ve hta‸ gʼa hkanˍ ve awˬ lawn 
hta‸ Iˉsaˍboˍshehˆ gʼa kaˇ ve teˇ yanˇ yawˇ kawˆ jaˇ leh, Iˉsaˍreˍlaˆchaw hkʼa 
peu-eˬ ve htawˇ dawˇ haˍ jaˇ ve yoˬ. 
2Iˉsaˍboˍshehˆ lehˬ, Baˍnaˍ leh Reˍhkaˆ teh‸ kʼoˆ ve ma‸ poˍ lonˉ nyiˇ gʼaˇ 
cawˬ ve yoˬ. Yawˇ huiˉmaˬ lehˬ, Beˍyaˍmenˍ awˬ ceuˬ awˬ hkʼaˇ hpeh‸ leh, 
Beˍroˆ venˇ hkʼaw chehˇ ve Riˇmonˍ ve yaˇ teˇ hpaˍ hpeh‸ ve yoˬ. (Beˍroˆ venˇ 
lehˬ, Beˍyaˍmenˍ chaw hui ve venˇ teh‸ shawˍ taˍ ve yoˬ. 
3Venˇ oˇ ve hkʼaw chehˇ ve chaw teˇ hpaˍ Giˇtenˍ venˇ lo hpaw-e leh, ya‸ nyi 
hkʼa gaˬ oˇ kaˬ lo hkehˉ chaw hkʼe te chehˇ taˍ ve yoˬ.) 
4Sawˉlu‸ ve yaˇ Yawˇnaˆtanˍ lehˬ, Meˍfiˆboˍshehˆ teh‸ kʼoˆ ve yaˇ paˍ teˇ gʼaˇ 
cawˬ ve yoˬ. Sawˉlu‸ leh Yawˇnaˆtanˍ hui hkʼaˬ hkʼe hpeh‸ kʼai peuˬ ve awˬ 
lawn hta‸ Yeˍzaˍreˍlaˆ venˇ hkʼaw gʼa kaˇ ve teˇ yanˇ, yawˇ lehˬ a sha‸ 5 

hkʼaw‸ gaˬ peuˬ ve yoˬ. Yawˇ hta‸ ha‸ shaˉ chehˇ ve yaˇ miˇ lehˬ, yaˇ paˍ oˇ 
ve hta‸ chiˇ hpaw-e ve yoˬ. Yawˇ kawˆ jaˇ ve pa taw, yaˇ paˍ oˇ ve hta‸ hpehˇ 
shoˆ-e leh, yaˇ paˍ oˇ ve hkui tcuhˉ jiˆ sheˬ ve yoˬ. Hkʼe te leh, yawˇ hkui kʼaw
‸ paˍ hpeh‸ la ve yoˬ. 
5Reˍhkaˆ leh Baˍnaˍ lehˬ, Iˉsaˍboˍshehˆ ve yehˬ lo kʼai leh, mvuhˇ law‸ kʼaw 
tcuhˆ la paˇ neˇ htaˇ oˇ kaˬ lo gaˬ la ve yoˬ. Iˉsaˍboˍshehˆ lehˬ, yawˇ ve yehˬ 
hkʼaw gʼaˇ jehˇ chehˇ taˍ ve yoˬ. 
6Yehˬmiˉhpe‸ lo caˬ ha chehˇ ve yaˇ miˇ ma lehˬ, zuh‸ muiˉ geu‸ jaˇ ve pa 
taw, zuh‸ muiˉ kʼa sheˬ ve yoˬ. Hkʼe te leh, Reˍhkaˆ leh Baˍnaˍ yehˬ hkʼaw lo 
a yehˉ hkʼawˇ lo‸-e ve yoˬ. 
7Yawˇ huiˉ maˬ teˇ pawˆ tiˉ Iˉsaˍboˍshehˆ ve bawehˇ hkʼaw lo‸-e leh, yawˇ zuh
‸ muiˉ kʼa chehˇ htaˇ yawˇ hta‸ tiˇ pehˍ piˇ ve yoˬ. Yawˇ huiˉ maˬ yawˇ ve oˉ 
kʼoˍ hta‸ tawˆ chiˇ veu leh teˇ haˉ tanˇ hkuinˇ Yawˇdanˍ miˬ tawˬ kuiˬ hta‸ 
hpanˍ kʼai ve yoˬ. 
8Yawˇ huiˉ maˬ Heˍbronˍ venˇ hkʼaw chehˇ ve jawˇmawˇ Daˍviˆ hta‸ oˉ kʼoˍ 
shiˍ oˇ ve a‸ piˇ leh kʼoˆ ve, Chi lehˬ nawˬ hta‸ tiˇ pehˍ gaˇ ve nawˬ ve canˇ 
paˍ Sawˉlu‸ ve yaˇ paˍ Iˉsaˍboˍshehˆ ve oˉ kʼoˍ hpeh‸ ve yoˬ. Ya‸ nyi Gʼuiˬsha 
lehˬ, Sawˉlu‸ leh yawˇ ve awˬ ceuˬ awˬ hkʼaˇ teˇ hpaˍ hta‸ kʼaw‸ te hkʼaw‸ piˇ 
peuˬ, teh‸ yawˇ hta‸ kʼoˆ piˇ ve yoˬ. 
9Daˍviˆ yawˇ huiˉ maˬ hta‸ kʼaw‸ yaw hkʼaw‸ leh kʼoˆ piˇ ve, Ngaˬ hta‸ kawˆ 
kuiˬ dawˇ haˍ kuiˬ hkʼaw ponˬ laˇ shehˍ hpaˇ, te‸ chehˇ ve Gʼuiˬsha ve awˬ 
meh hta‸ cuˇ leh hkanˍ ve yoˬ. 
10Ziˇkaˍlaˆ venˇ hkʼaw lo ngaˬ geh laˬ leh, Sawˉlu‸ suh peuˬ ve awˬ lawn ca 
hto la ve chaw oˇ ve lehˬ, ngaˬ hta‸ da‸ ve awˬ lawn sha tanˇ ca hto la ve yoˬ, 
teh‸ dawˇ taˍ ve yoˬ. Ngaˬ yawˇ hta‸ hpeh yuˬ leh tiˇ pehˍ piˇ ve yoˬ. Ngaˬ hta
‸ awˬ lawn sha tanˇ ca hto la ve awˬ pon ngaˬ yawˇ hta‸ oˇ hkʼe kʼaw‸ te 
hkʼaw‸ piˇ ve yoˬ. 
11Te‸ chiˉ venˇbaˆ maˇ cawˬ ve chaw teˇ gʼaˇ zuh‸ hpui hkʼaw lo zuh‸ chehˇ 
htaˇ, haiˬve chaw teˇ hpaˍ kʼai leh ca tiˇ pehˍ piˇ ve lehˬ, leuˉ leh hkʼaˬ ma 

haiˬ jaˇ ve le. Yawˇ hta‸ tiˇ pehˍ piˇ ve awˬ tan, ngaˬ chi beu‸ nawˬ huiˉ maˬ 
hta‸ kʼaw‸ te hkʼaw‸ laˇ leh, nawˬ huiˉ maˬ hta‸ miˬguiˬ chi hkʼoˆ yuˬ baˬ laˇ 
tuˬ yoˬ, teh‸ yawˇ huiˉ maˬ hta‸ kʼoˆ piˇ ve yoˬ. 
12Oˇ ve hkʼaw‸ nawˉ Daˍviˆ tawˇ piˇ leh, yawˇ ve ma‸ yaˇ teˇ hpaˍ Reˍhkaˆ leh 
Baˍnaˍ hta‸ tiˇ pehˍ piˇ ve yoˬ. Yawˇ huiˉ maˬ ve hkui sheh la‸ sheh hta‸ tawˆ 
cheˆ leh, Heˍbronˍ venˇ hkʼaw cawˬ ve gʼuiˬ po paˇ lo hpeh chiˇ taˍ ve yoˬ. 
Yawˇ hui Iˉsaˍboˍshehˆ ve oˉ kʼoˍ hta‸ Heˍbronˍ venˇ hkʼaw Aˍbaˍnaˍ ve tuˍ 
hpfuh paˇ lo tuˍ piˇ ve yoˬ. 

2 Saˍmo-eˍlaˆ li‸ 5 

Daˍviˆ jawˇmawˇ lonˉ hpeh‸ la ve 

1Oˇ ve hkʼaw‸ nawˉ, Iˉsaˍreˍlaˆ chaw ceuˬ hkʼa peu-eˬ Heˍbronˍ venˇ hkʼaw 
Daˍviˆ geh hpawnˬ laˬ leh kʼoˆ ve, Ngaˬ hui lehˬ nawˬ ve mvuhˇmiˬ yaˇ teˇ 
hpaˍ hpeh‸ ve yoˬ. 
2Ponˬ laˬ ve awˬ yanˇ hkʼaw Sawˉlu‸ jawˇmawˇ te chehˇ htaˇ, nawˬ lehˬ Iˉsaˍ 
reˍ laˆ chaw hui hta‸ shiˍ leh ma‸ bawˆ kuiˬ lo kʼai ve yoˬ. Gʼuiˬsha htawˇ 
nawˬ hta‸ leuˆ yuˬ leh, yawˇ ve chaw teˇ hpaˍ hta‸ uˉ peunˍ tuˬ, nawˬ hta‸ 
kʼoˆ piˇ taˍ peuˬ ve yoˬ, teh‸ kʼoˆ ve yoˬ. 
3Hkʼe te leh, Iˉsaˍreˍlaˆ chaw awˬ hoˉ awˬ naˬ hkʼa peu-eˬ, Heˍbronˍ venˇ lo 
Daˍviˆ geh laˬ ve yoˬ. Yawˇ hui teˇ geh shaˉ caˆ caˇ leh, yawˇ hui yawˇ hta‸ 
Iˉsaˍ reˍlaˆ jawˇmawˇ te tcuh ve yoˬ. 
4Daˍviˆ jawˇmawˇ hpeh‸ la ve teˇ yanˇ, yawˇ ve a sha‸ 30 hkʼaw‸ gaˬ peuˬ leh, 
yawˇ Iˉsaˍreˍlaˆ chaw hui hta‸ 40 hkʼaw‸ uˉ peunˍ ve yoˬ. 
5Yawˇ lehˬ, Heˍbronˍ venˇ hkʼaw chehˇ leh, Yuˇda‸ mvuhˇmiˬ hta‸ suhˍ hkʼaw
‸ leh ha pa hkaw‸ maˬ uˉ peunˍ peuˬ hkʼaw‸ nawˉ, Yeˍruˆsaˍlehnˍ venˇ lo kʼo
‸-e leh, Iˉsaˍreˍlaˆ leh Yuˇda‸ mvuhˇmiˬ hkʼa peu-eˬ awˬ hkʼoˆ 33 hkʼaw‸ uˉ 
peunˍ ve yoˬ. 
6Jawˇmawˇ Daˍviˆ lehˬ, yawˇ ve ma‸ yaˇ teˇ hpaˍhta‸ shiˍ veu leh 
Yeˍruˆsaˍlehnˍ venˇ hta‸ ca bawˆ yuˬ ve yoˬ. Oˇ kaˬ lo chehˇ taˍ ve Yeˍbuˇsiˆ 
chaw hui lehˬ, venˇ chi hta‸ Daˍviˆ bawˆ yuˬ maˇ gʼa taˬ teh‸ dawˇ leh, Nawˬ 

venˇ hkʼaw lo‸ la maˇ gaˬ taˬ. Mehˆ cuˉ paˍ leh hkui kʼaw‸ paˍ teˇ hpaˍ nawˬ 
hta‸ tawˍ taˍ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
7(Ya‸ hkʼaˇ, Daˍviˆ lehˬ Ziˉonˍ ta‸ yehˬ lonˉ hta‸ bawˆ yuˬ leh, venˇ oˇ ve 
Daˍviˆ ve venˇ hpeh‸ la ve yoˬ.). 
8Oˇ ve teˇ nyi Daˍviˆ yawˇ ve ma‸ yaˇ teˇ hpaˍ hta‸ kʼoˆ piˇ ve, Ngaˬ Yeˍbuˇsiˆ 
chaw hui hta‸ canˇ ve hkʼe, choˬ kaˬ lo chehˇ taˍ ve chaw teˇ gʼaˇ gʼaˇ, yawˇ 
hui hta‸ canˇ leh tiˇ pehˍ gaˇ ve chaw cawˬ-aw laˇ. Cawˬ ve kʼo, iˉ kaˆ gʼuiˬ 
hkʼaˇ hkʼaˇ suh taˆ-e leh, mehˆ cuˉ paˍ leh hkui kʼaw‸ paˍ oˇ ve teˇ hpaˍ hta‸ 
ca te luˬ te sheˆ piˇ-oˆ, teh‸ kʼoˆ ve yoˬ. (Chi hta‸ pa taw, oˇ ve teˇ nyi hta‸ te 
leh, Mehˆ cuˉ paˍ leh hkui kʼaw‸ paˍ teˇ hpaˍ Gʼuiˬsha ve yehˬ hkʼaw maˇ gʼa 
lo‸-e, teh‸ shu kʼoˆ da‸ kʼai ve yoˬ.) 
9Daˍviˆ lehˬ, ta‸ yehˬ lonˉ oˇ ve hkʼaw chehˇ taˍ leh, venˇ oˇ ve hta‸ Daˍviˆ ve 
venˇ teh‸ meh piˇ ve yoˬ. Peuˬ hkʼaw‸ nawˉ, Miˆlawˇ teh‸ kʼoˆ ve chehˇ kuiˬ 
lo te leh hawˉ yehˬ lo hkʼa gaˬ lanˇ venˇ hta‸ hkʼa deh‸ kʼaw‸ gu kawˍ ve yoˬ. 
10Kanˇ paˆ uiˍ ve Jawˇmawˇ Gʼuiˬsha yawˇ geh chehˇ ve pa taw, yawˇ shaˬ te 
shaˬ awˬ gʼaˇ uiˍ la ve yoˬ. 
11Oˇ htaˇ, Tuˇruˆ venˇ hkʼaw chehˇ ve jawˇmawˇ Hiˆranˍ lehˬ, awˬ tan te shehˍ 
hpaˇ teˇ hpaˍ hta‸ Daˍviˆ geh kʼai tcuh ve yoˬ. Yawˇ hui lehˬ cheuˬ jaˇ ve la‸
shaˉ maˉ leh puiˉ jaˇ ve haˉ pui htawˆ paˍ teˇ hpaˍ hpeh‸ ve yoˬ. Yawˇ hui 
lehˬ, Daˍviˆ hta‸ da‸ jaˇ ve hawˉ yehˬ teˇ maˬ te piˇ ve yoˬ. 
12Oˇ htaˇ Daˍviˆ lehˬ, Gʼuiˬsha yawˇ hta‸ Iˉsaˍreˍlaˆ jawˇmawˇ hpeh‸ la piˇ taˍ 
peuˬ ve hta‸ maˇ kʼo, Iˉsaˍreˍlaˆ chaw hui ve mvuhˇmiˬ hta‸ uiˍ la da‸ la piˇ 
chehˇ ve hta‸ maˇ kʼoˆ, shiˍ la ve yoˬ. 
13Daˍviˆ lehˬ, Heˍbronˍ venˇ hkʼaw tawˆ la peuˬ hkʼaw‸ nawˉ, Yeˍruˆsaˍlehnˍ 
venˇ hkʼaw awˬ miˇ ma laiˉ gʼaˇ kʼaw‸ heuˆ leh, yaˇ paˍ yaˇ miˇ laiˉ gʼaˇ kʼaw‸ 
cawˬ la ve yoˬ. 
14Yeˍruˆsaˍlehnˍ venˇ hkʼaw paw la ve yawˇ ve yaˇ teˇ hpaˍ lehˬ, Shaˍmoˍ-aˍ, 
Shawˇbaˆ, Naˍtanˍ, Sawˉla‸monˍ, 
15Iˉbaˍhaˍ, Eˇliˆshuˇ-aˍ, Neˍhpehˆ, Yaˍhpi-aˍ, 

16Eˇliˆshaˍmaˍ, Eˇlaˍdaˆ leh Eˇliˆhpaˍlehˆ hui hpeh‸ ve yoˬ. 
Hpiˇliˇtiˆ chaw hui hta‸ bawˆ gʼaˇ ve 

17Daˍviˆ lehˬ, Iˉsaˍreˍlaˆ chaw hui ve jawˇmawˇ lonˉ hpeh‸ la peuˬ ve awˬ 
hkawˇ hta‸ Hpiˇliˇtiˆ chaw hui gʼa kaˇ ve teˇ yanˇ, yawˇ hui yawˇ hta‸ hpeh 
yuˬ tuˬ tawˆ la ve yoˬ. Daˍviˆ awˬ lawn chi hta‸ gʼa kaˇ htaˇ, yawˇ ta‸ yehˬ 
lonˉ hkʼaw lo‸-e ve yoˬ. 
18Hpiˇliˇtiˆ chaw hui Reˍhpenˍ miˬ tawˬ kuiˬ lo gaˬ la leh, oˇ kaˬ lo deh chehˇ 
taˍ ve yoˬ. 
19Oˇ htaˇ Daˍviˆ Gʼuiˬsha hta‸ na nyi leh, Gʼuiˬsha-oˬ, ngaˬ Hpiˇliˇtiˆ chaw hui 
hta‸ gʼa ca bawˆ tuˬ laˇ. Nawˬ ngaˬ hta‸ gʼaˇ shehˍ hpaˇ hpeh‸ la piˇ tuˬ laˇ, 
teh‸ kʼoˆ ve yoˬ. Gʼuiˬsha lehˬ, Kʼai loˬ. Ngaˬ nawˬ hta‸ gʼaˇ shehˍ hpaˇ hpeh‸ 
la piˇ tuˬ yoˬ, teh‸ kʼaw‸ yaw hkʼaw‸ piˇ ve yoˬ. 
20Hkʼe te leh, Daˍviˆ lehˬ Baˍlaˆ Peˍraˍzinˍ teh‸ kʼoˆ ve chehˇ kuiˬ lo kʼai leh, 
Hpiˇliˇtiˆ chaw hui hta‸ te luˬ te sheˆ piˇ ve yoˬ. Oˇ htaˇ yawˇ kʼoˆ ve, Gʼuiˬsha 
lehˬ, uiˍ jaˇ ve iˉ kaˆ hkʼa shuˍ, ngaˬ ve canˇ paˍ teˇ hpaˍ hta‸ te luˬ te sheˆ piˇ 
peuˬ, teh‸ kʼoˆ ve yoˬ. Hkʼe te leh, chehˇ kuiˬ oˇ ve hta‸ Baˍlaˆ Peˍraˍzinˍ teh‸ 
meh piˇ ve yoˬ. 
21Hpiˇliˇtiˆ chaw hui lehˬ, yawˇ hui ve shaˉ ho‸ teˇ hpaˍ hta‸ oˇ kaˬ lo baˬ taˉ 
ve pa taw, Daˍviˆ leh yawˇ ve ma‸ yaˇ teˇ hpaˍ gʼawˆ yuˬ kʼai ve yoˬ. 
22Hpiˇliˇtiˆ chaw teˇ hpaˍ lehˬ, Reˍhpenˍ miˬ tawˬ kuiˬ lo teˇ pawˆ kʼaw‸ laˬ leh 
oˇ kaˬ lo kʼaw‸ deh chehˇ taˍ ve yoˬ. 
23Oˇ htaˇ, Daˍviˆ Gʼuiˬsha hta‸ teˇ pawˆ kʼaw‸ na nyi ve yoˬ. Choˬ kaˬ lo chehˇ 
taˍ leh hteˇ lehˍ taˇ ca bawˆ-e. Yawˇ hui hkʼaw‸ nawˉ hpawˇ lo caw leh pfuhˇ 
cehˬ cawˬ kuiˬ hpawˇ lo ca bawˆ-e loˬ. 
24Pfuhˇ cehˬ teˇ hpaˍ awˬ hkʼoˆ lo, ma‸ bawˆ kuiˬ lo kʼai chehˇ ve awˬ hkawˇ 
hta‸ nawˬ hui gʼa kaˇ ve kʼo, ma‸ bawˆ tuˬ hkʼa deh‸ gu taˍ-o‸. Awˬ lawn kʼo, 
chi lehˬ Hpiˇliˇtiˆ chaw hui hta‸ te luˬ te sheˆ piˇ tuˬ, ngaˬ nawˬ hui gʼuˇ suhˍ 
kʼai chehˇ ve awˬ heˆ hpeh‸ ve yoˬ, teh‸ kʼoˆ ve yoˬ. 



848 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

25Daˍviˆ lehˬ Gʼuiˬsha kʼoˆ ve hkʼe te leh, Hpiˇliˇtiˆ chaw hui hta‸ Geˍbaˍ venˇ 
hta‸ te leh Geˍzaˍ venˇ lo hkʼa gaˬ gʼa‸ yuˬ kʼoˬ piˇ ve yoˬ. 

2 Saˍmo-eˍlaˆ li‸ 6 

Ka ti‸ shaˉ caˆ ta kʼoˍ Yeˍruˆsaˍlehnˍ lo yuˬ laˬ ve 

1Oˇ ve hkʼaw‸ nawˉ, Daˍviˆ lehˬ Iˉsaˍreˍlaˆ mvuhˇmiˬ hkʼaw cawˬ ve cheuˬ jaˇ 
ve ma‸ yaˇ 30,000 gʼaˇ hta‸ kuˬ yuˬ leh, 
2Gʼuiˬsha ve ka ti‸ shaˉ caˆ ta kʼoˍ hta‸ ca taˆ yuˬ tuˬ, Yuˇda‸ mvuhˇmiˬ hkʼaw 
cawˬ ve Baˍlanˍ venˇ lo kʼai ve yoˬ. 
3Yawˇ hui lehˬ, ka ti‸ shaˉ caˆ ta kʼoˍ oˇ ve hta‸ nuˇ lawˬ awˬ suhˉ teˇ maˬ 
hkʼaw keu peuˬ hkʼaw‸ nawˉ, hkʼaw hkʼoˆ lo cawˬ ve Aˍbiˆnaˍdaˆ yehˬ hkʼaw 
tawˆ la ve yoˬ. Aˍbiˆnaˍdaˆ ve yaˇ Awˇzaˆ leh Aˍhiˆawˇ yawˇ huiˉ maˬ nuˇ lawˬ 
oˇ ve hta‸ gʼa‸ laˬ ve yoˬ. 
4Awˇzaˆ lehˬ Gʼuiˬsha ve ka ti‸ shaˉ caˆ ta kʼoˍ awˬ paˇ lo te toˇ leh, Aˍhiˆawˇ 
lehˬ nuˇ lawˬ gʼuˇ suhˍ kʼai ve yoˬ. 
5Daˍviˆ leh yawˇ ve ma‸ yaˇ hkʼa peu-eˬ kʼaˍ hkʼeˆ leh, Gʼuiˬsha hta‸ gʼaˇ hte‸ 
kʼa muiˬ chiˇ mvuh ve yoˬ. Yawˇ hui lehˬ, nawˍ meuˆ, tinˍ hteˆ, shehnˍ hehˆ, 
cehnˬ dawˆ, lehˉ lu meuˆ leh ha lehˬ ha kʼa te chehˇ ve yoˬ. 
6Yawˇ hui Naˍhkonˍ ve caˬ jaw‸ kuiˬ lo gaˬ la ve teˇ yanˇ, nuˇ oˇ ve teˇ hpaˍ 
hkui sheh naˆ leˆ ve pa taw, Awˇzaˆ lehˬ ka ti‸ shaˉ caˆ ta kʼoˍ hta‸ yuˬ tiˍ taˍ 
ve yoˬ. 
7Awˇzaˆ lehˬ, Gʼuiˬsha ve ka ti‸ shaˉ caˆ ta kʼoˍ hta‸ chi hkʼe maˇ yawˆ maˇ 
yan te ve pa taw, Gʼuiˬsha yawˇ hta‸ nyi ma zuhˆ leh, yawˇ hta‸ tiˇ pehˍ piˇ 
ve yoˬ. Hkʼe te leh, Awˇzaˆ lehˬ ka ti‸ shaˉ caˆ ta kʼoˍ paˇ lo paˍ suh-e ve yoˬ. 
8Gʼuiˬsha nyi ma zuhˆ ve hkʼaw Awˇzaˆ hta‸ ciˍ yanˍ piˇ ve pa taw, Daˍviˆ nyi 
ma zuhˆ jaˇ ve yoˬ. Hkʼe te leh, chehˇ kuiˬ oˇ ve hta‸ ya‸ nyi hkʼa gaˬ Peˍraˆ 
Awˇzaˆ teh‸ meh piˇ taˍ ve yoˬ. 
9Oˇ ve hkʼaw‸ nawˉ, Daˍviˆ Gʼuiˬsha hta‸ kawˆ jaˇ leh, Chi beu‸ ka ti‸ shaˉ caˆ 
ta kʼoˍ chi hta‸ ngaˬ hkʼaˬ hkʼe te yuˬ kʼo‸-e hpeh‸ tuˬ le, teh‸ kʼoˆ ve yoˬ. 

10Hkʼe te leh, yawˇ ka ti‸ shaˉ caˆ ta kʼoˍ hta‸ Yeˍruˆsaˍlehnˍ venˇ lo maˇ kʼaw
‸ yuˬ kʼo‸-e tuˬ dawˇ cheˆ peuˬ hkʼaw‸ nawˉ, ta kʼoˍ oˇ ve hta‸ Gaˍtaˆ venˇ 
hkʼaw chehˇ ve Eˇdonˍ chaw Awˇbehˆ ve yehˬ lo yuˬ kʼai ve yoˬ. 
11Ka ti‸ shaˉ caˆ ta kʼoˍ oˇ ve oˇ kaˬ lo ha pa 3 maˬ chehˇ taˍ leh, Gʼuiˬsha lehˬ, 
Awˇbehˆ leh yawˇ ve yehˬ yaˇ kʼa yaˇ teˇ hpaˍ hta‸ awˬ bon na‸ piˇ ve yoˬ. 
12Ka ti‸ shaˉ caˆ ta kʼoˍ hta‸ pa taw, Gʼuiˬsha lehˬ Awˇbehˆ leh yawˇ ve yehˬ 
yaˇ kʼa yaˇ teˇ hpaˍ hta‸ awˬ bon na‸ piˇ ve awˬ lawn hta‸ jawˇmawˇ Daˍviˆ 
gʼa kaˇ ve teˇ yanˇ, yawˇ Awˇbehˆ ve yehˬ lo kʼai leh ka ti‸ shaˉ caˆ ta kʼoˍ oˇ 
ve hta‸ Yeˍruˆsaˍlehnˍ venˇ lo kʼaw‸ yuˬ kʼaw‸ la ve yoˬ. 
13Ka ti‸ shaˉ caˆ ta kʼoˍ taˆ ve chaw hui hkui piˍ 6 piˍ juˇ kʼai peuˬ ve teˇ yanˇ, 
Daˍviˆ lehˬ nuˇ teˇ hkeh leh chu jaˇ ve yawˬ ehˉ teˇ hkeh yuˬ leh Gʼuiˬsha hta‸ 
tuˉ tanˇ piˇ ve yoˬ. 
14Daˍviˆ lehˬ, yawˇ awˬ to hta‸ hpa teˇ hkʼoˆ yuˬ hawˆ taˍ leh, Gʼuiˬsha mehˆ 
gʼuˇ suhˍ lo awˬ gʼaˇ awˬ shaˉ cawˬ ve hkʼe, kʼaˍ gʼaˇ hte‸ hkʼeˆ chehˇ taˍ ve 
yoˬ. 
15Hkʼe te leh, yawˇ leh Iˉsaˍreˍlaˆ chaw hkʼa peu-eˬ ha lehˬ ha kʼa behˬ heh ma 
meuˆ leh ka ti‸ shaˉ caˆ ta kʼoˍ hta‸ Yeˍruˆsaˍlehnˍ venˇ lo yuˬ laˬ ve yoˬ. 
16Ka ti‸ shaˉ caˆ ta kʼoˍ venˇ hkʼaw gaˬ la ve teˇ yanˇ, Sawˉlu‸ yaˇ miˇ 
Miˆhkaˍlaˆ yehˬ miˉ ehˉ hkʼaw nyi peu leh, jawˇmawˇ Daˍviˆ kʼaˍ hkʼeˆ chehˇ 
ve hta‸ gʼa mawˬ ve teˇ yanˇ, yawˇ Daˍviˆ hta‸ cha‸ naˬ jaˇ ve yoˬ. 
17Yawˇ hui lehˬ ka ti‸ shaˉ caˆ ta kʼoˍ oˇ ve hta‸ Daˍviˆ gu taˍ ve aˉ po kʼo 
hkʼaw teh taˍ leh, Gʼuiˬsha hta‸ tuˉ tanˇ piˇ ve yoˬ. 
18Yawˇ oˇ hkʼe te peuˬ hkʼaw‸ nawˉ, Gʼuiˬsha ve awˬ meh hkʼaw yawˇ chaw 
moˍ lonˉ hta‸ bon na‸ piˇ ve yoˬ. 
19Iˉsaˍreˍlaˆ mvuhˇmiˬ hkʼaw hkʼa chehˇ ve hawˉ hkʼaˆ yaˇ miˇ teˇ gʼaˇ le le ve 
hta‸ htawˇ, yawˇ hkaoˍmonˇ teˇ gʼaˇ teˇ diˬ, piˬ taˍ ve shaˍ teˇ gʼaˇ a ciˉ leh a 
pehˉ meuˇ shiˍ awˬ goˇ teˇ gʼaˇ a ciˉ pehˬ piˇ ve yoˬ. Oˇ hkʼe te peuˬ hkʼaw‸ 
nawˉ, teˇ gʼaˇ le le a shu yawˇ ve yehˬ lo kʼo‸-e ve yoˬ. 

20Daˍviˆ htawˇ yawˇ ve yehˬ lo kʼo‸-e leh, Sawˉlu‸ yaˇ miˇ Miˆhkaˍlaˆ yawˇ hta
‸ ha‸ yuˬ tuˬ tawˆ la ve yoˬ. Yawˇ kʼoˆ ve, Ya‸ nyi Iˉsaˍreˍlaˆ ve jawˇmawˇ lehˬ 
yawˇ awˬ to awˬ me‸ awˬ hponˇ gʼa tuˬ gʼaˇ hte‸ te taˍ peuˬ ve yoˬ. Yawˇ lehˬ 
chaw gʼuˇ hkʼa shuˍ, yawˇ ve awˬ ceˬ ma teˇ hpaˍ mehˆ gʼuˇ suhˍ awˬ kʼu nyi 
te chehˇ taˍ ve yoˬ, teh‸ kʼoˆ ve yoˬ. 
21Daˍviˆ kʼaw‸ yaw hkʼaw‸ leh kʼoˆ ve, Iˉsaˍreˍlaˆ chaw hui hta‸ uˉ peunˍ tuˬ, 
nawˬ pa ve yehˬ yaˇ kʼa yaˇ teˇ hpaˍ awˬ hkʼaw lo ngaˬ hta‸ leuˆ yuˬ laˇ ve 
Gʼuiˬsha hta‸ ngaˬ taˍ uiˍ taˍ mvuh leh kʼaˍ hkʼeˆ chehˇ ve yoˬ. 
22Laˬ tuˬ ve awˬ yanˇ awˬ hkʼaw lo htawˇ, ngaˬ ve awˬ to hta‸ taˍ nehˬ leh 
Gʼuiˬsha hta‸ taˍ uiˍ taˍ mvuh ve hkʼaw kʼaˍ hkʼeˆ tuˬsheˍ ve yoˬ. Nawˬ lehˬ, 
ngaˬ hta‸ te‸ chiˉ tcuhˉ kuiˬ maˇ cawˬ ve chaw hpeh‸ ve yoˬ, teh‸ dawˇ chehˇ 
ve yoˬ. Ya‸ hkʼaˇ, yaˇ miˇ oˇ ve teˇ hpaˍ ngaˬ hta‸ taˍ uiˍ chehˇ ve yoˬ, teh‸ 
Miˆhkaˍlaˆ hta‸ kʼoˆ piˇ ve yoˬ. 
23Sawˉlu‸ yaˇ miˇ Miˆhkaˍlaˆ lehˬ, suh htaˇ hkʼa gaˬ yaˇ maˇ kʼaw‸ cawˬ-o. 

2 Saˍmo-eˍlaˆ li‸ 7 

Naˍtanˍ Daˍviˆ hta‸ kʼoˆ piˇ ve tawˇ 

1Daˍviˆ lehˬ, yawˇ ve mvuhˇmiˬ hta‸ hkʼa deh‸ uˉ peunˍ chehˇ taˍ peuˬ leh, 
Gʼuiˬsha htawˇ yawˇ hta‸ canˇ paˍ teˇ hpaˍ ve la‸ sheh hkʼaw lo ponˬ piˇ taˍ 
ve yoˬ. 
2Oˇ ve hkʼaw‸ nawˉ, yawˇ lehˬ Gʼuiˬsha ve tcuh kaˍ paˍ Naˍtanˍ hta‸ kuˬ yuˬ 
leh, Nyi loˬ. Ngaˬ lehˬ da‸ jaˇ ve hawˉ yehˬ hkʼaw gʼa chehˇ taˍ ve yoˬ. Ya‸ 
hkʼaˇ, Gʼuiˬsha ve ka ti‸ shaˉ caˆ ta kʼoˍ lehˬ, aˉ po kʼo hkʼaw ceh tiˉ teh taˍ ve 
yoˬ, teh‸ yawˇ hta‸ kʼoˆ piˇ ve yoˬ. 
3Oˇ htaˇ Naˍtanˍ lehˬ, Nawˬ te gaˇ ve hkʼe te-o. Awˬ lawn kʼo, Gʼuiˬsha nawˬ 
geh chehˇ taˍ ve yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
4Ya‸ hkʼaˇ, oˇ ve teˇ haˉ Gʼuiˬsha Naˍtanˍ hta‸ kʼoˆ piˇ ve, 
5Ngaˬ chi hkʼe kʼoˆ ve yoˬ, teh‸ ngaˬ ve awˬ ceˬ paˍ Daˍviˆ hta‸ ca kʼoˆ piˇ-oˆ. 
Ngaˬ chehˇ tuˬ ve bon yehˬ hta‸ nawˬ maˇ gʼa te. 

6Iˉsaˍreˍlaˆ chaw hui hta‸ ngaˬ Eˇjiˇtu‸ mvuhˇmiˬ hkʼaw shiˍ tawˆ la ve teˇ nyi 
hta‸ te leh ya‸ nyi hkʼa gaˬ, ngaˬ lehˬ bon yehˬ lonˉ hkʼaw maˇ chehˇ. Ngaˬ 
lehˬ cho kʼai oˇ kʼai te toˇ chehˇ leh aˉ po kʼo hkʼaw lo ceh tiˉ chehˇ taˍ ve 
yoˬ. 
7Iˉsaˍreˍlaˆ chaw hui geh ngaˬ te toˇ chehˇ ve awˬ yanˇ hkʼaw, Aˬ hto‸ ma pa 
taw nawˬ hui ngaˬ awˬ pon bon yehˬ lonˉ teˇ maˬ maˇ te laˇ ve le, teh‸ 
Iˉsaˍreˍlaˆ chaw awˬ hoˉ awˬ naˬ hui hta‸ ngaˬ teˇ pawˆ ka‸ maˇ na nyi jaw. 
8Chi hta‸ pa taw, ngaˬ ve awˬ ceˬ paˍ Daˍviˆ hta‸ chi hkʼe kʼoˆ piˇ-oˆ. Heh puiˉ 
hkʼaw lo nawˬ yawˬ hawˉ chehˇ htaˇ, ngaˬ nawˬ hta‸ kuˬ yuˬ leh Iˉsaˍreˍlaˆ 
chaw hui ve jawˇmawˇ te tcuh laˇ taˍ ve yoˬ. 
9Nawˬ kʼai kuiˬ teˇ kaˬ le le lo ngaˬ nawˬ geh chehˇ taˍ leh, nawˬ ve canˇ paˍ 
hkʼa peu-eˬ hta‸ te luˬ te sheˆ laˇ chehˇ ve yoˬ. Miˬguiˬ hkʼoˆ cawˬ ve awˬ nu 
ve jawˇmawˇ lonˉ teˇ hpaˍ hkʼa shuˍ, ngaˬ nawˬ hta‸ uiˍ jaˇ ve jawˇmawˇ lonˉ 
hpeh‸ la piˇ tuˬ yoˬ. 
10Ngaˬ ve Iˉsaˍreˍlaˆ chaw hui awˬ pon ngaˬ chehˇ kuiˬ teˇ kaˬ leuˆ yuˬ leh, 
yawˇ hui hta‸ oˇ kaˬ lo chehˇ tcuh piˇ tuˬ yoˬ. Oˇ kaˬ lo sho‸ sha‸ ve a ciˉ ka‸ 
maˇ cawˬ. Yawˇ hui mvuhˇmiˬ chi hkʼaw lo‸ la htaˇ, tawˍ taˍ ve awˬ ceuˬ leh 
bawˆ da‸ chaw da‸ ve hkʼa biˇ cawˬ ve yoˬ. Ya‸ hkʼaˇ, mvuhˇmiˬ oˇ ve hkʼaw 
chi hkʼe ve awˬ ceuˬ maˇ cawˬ. 
11Canˇ paˍ teˇ hpaˍ ve la‸ sheh hkʼaw ngaˬ nawˬ hta‸ hkʼa deh‸ ha‸ shaˉ leh, 
nawˬ hta‸ awˬ yaˇ awˬ duˬ maˇ maˇ cawˬ la piˇ tuˬ, ngaˬ nawˬ hta‸ ka ti‸ te 
laˇ ve yoˬ. 
12Nawˬ suh-e ve teˇ yanˇ, nawˬ hta‸ nawˬ puˍ teˇ hpaˍ geh tuˍ laˇ tuˬ yoˬ. Nawˬ 
ve awˬ yaˇ teˇ gʼaˇ hta‸ ngaˬ jawˇmawˇ lonˉ kʼaw‸ te tcuh leh, yawˇ ve 
mvuhˇmiˬ hta‸ uiˍ la da‸ la piˇ tuˬ yoˬ. 
13Yawˇ lehˬ, ngaˬ awˬ pon bon yehˬ lonˉ teˇ maˬ te laˇ leh, yawˇ ve awˬ ceuˬ 
awˬ hkʼaˇ teˇ hpaˍ hta‸ teˇ co peuˬ teˇ co ngaˬ jawˇmawˇ te tcuh tuˬ yoˬ. 

14Ngaˬ lehˬ, yawˇ ve awˬ pa hpeh‸ leh, yawˇ lehˬ ngaˬ ve yaˇ hpeh‸ tuˬ yoˬ. 
Yawˇ teˇ ceuˬ ceuˬ te ya‸ ve kʼo, awˬ pa teˇ gʼaˇ yawˇ ve yaˇ hta‸ jaw‸ maˍ piˇ 
ve hkʼe, ngaˬ yawˇ hta‸ jaw‸ maˍ piˇ tuˬ yoˬ. 
15Nawˬ jawˇmawˇ lonˉ hpeh‸ la tuˬ, Sawˉlu‸ ve aˉ yaˇ hta‸ ngaˬ kʼaw‸ yuˬ 
hkʼaw‸ ve hkʼe, ngaˬ yawˇ ve aˉ yaˇ hta‸ kʼaw‸ yuˬ hkʼaw‸ tuˬ ve maˇ heˆ. 
16Ngaˬ nawˬ hta‸ awˬ yaˇ awˬ duˬ maˇ maˇ cawˬ la piˇ leh, nawˬ ve mvuhˇmiˬ 
hta‸ ngaˬ co co taiˍ taiˍ yeˬ chehˇ piˇ lawˬ tuˬ yoˬ. Nawˬ ve awˬ ceuˬ awˬ hkʼaˇ 
teˇ co peuˬ teˇ co gʼa uˉ peunˍ kʼai tuˬ yoˬ, teh‸ Naˍtanˍ hta‸ kʼoˆ piˇ ve yoˬ. 
17Naˍtanˍ htawˇ Daˍviˆ geh kʼai leh, Gʼuiˬsha yawˇ hta‸ hkʼa kʼoˆ piˇ taˍ ve 
tawˇ oˇ ve hkʼa peu-eˬ Daˍviˆ hta‸ hto piˇ ve yoˬ. 

Daˍviˆ Gʼuiˬsha hta‸ chiˇ mvuh ve 

18Oˇ htaˇ, jawˇmawˇ Daˍviˆ da‸ kehˬ ve aˉ po kʼo hkʼaw lo‸-e leh, Gʼuiˬsha geh 
bon lawˬ leh kʼoˆ ve, Jawˇmawˇ Gʼuiˬsha-oˬ, ngaˬ leh ngaˬ ve yehˬ yaˇ kʼa yaˇ 
teˇ hpaˍ lehˬ, nawˬ te laˇ taˍ ve awˬ ceuˬ teˇ hpaˍ hta‸ ha‸ yuˬ maˇ keunˍ ve 
chaw hpeh‸ ve yoˬ. 
19Ya‸ hkʼaˇ, Jawˇmawˇ Gʼuiˬsha-oˬ, nawˬ lehˬ leuˉ leh ngaˬ hta‸ awˬ bon kʼaw
‸ te laˇ chehˇ sheˍ ve yoˬ. Ngaˬ hkʼaw‸ nawˉ laˬ tuˬ ve ngaˬ ve awˬ ceuˬ awˬ 
hkʼaˇ teˇ hpaˍ hta‸ ka‸ nawˬ ka ti‸ te laˇ chehˇ ve yoˬ. Chi teˇ hpaˍ nawˬ ngaˬ 
hta‸ mawˬ tcuh laˇ ve yoˬ. 
20Ngaˬ nawˬ hta‸ aˬ hto‸ ma kʼoˆ tuˬ cawˬ sheˍle. Nawˬ ngaˬ hta‸ shiˍ taˍ ve 
yoˬ. 
21Chi hkʼe te tuˬ nawˬ a loˍ cawˇ ve yoˬ. Uiˍ jaˇ ve kanˉchi teˇ hpaˍ nawˬ ngaˬ 
hta‸ shiˍ tcuh laˇ ve yoˬ. 
22Jawˇmawˇ Gʼuiˬsha-oˬ, nawˬ lehˬ hkʼaˬ ma uiˍ jaˇ mvuh jaˇ ve le. Nawˬ hkʼe 
ve Gʼuiˬsha teˇ gʼaˇ ka‸ maˇ cawˬ. Ngaˬ hui gʼa shiˍ gʼa kaˇ taˍ peuˬ ve gʼuiˬsha 
teˇ hpaˍ hkʼaw nawˬ hta‸ shuˍ da‸ ve gʼuiˬsha teˇ gʼaˇ ka‸ maˇ cawˬ. 
23Miˬguiˬ chi awˬ hkʼoˆ lo, nawˬ leuˆ yuˬ taˍ ve Iˉsaˍreˍlaˆ chaw hkʼe ve awˬ nu 
ve chaw teˇ ceuˬ ka‸ maˇ cawˬ. Nawˬ awˬ to hta‸ nawˬ awˬ me‸ awˬ hponˇ 
maˇ maˇ cawˬ la piˇ leh, yawˇ hui awˬ pon nawˬ anˇ tuˬ uiˍ jaˇ ve kanˉ te piˇ 

taˍ peuˬ. Nawˬ ve chaw hpeh‸ la piˇ tuˬ, nawˬ Eˇjiˇtu‸ mvuhˇmiˬ hkʼaw shiˍ 
tawˆ la taˍ ve Iˉsaˍreˍlaˆ chaw hui gʼuˇ suhˍ lo nawˬ lehˬ, canˇ paˍ teˇ hpaˍ leh 
yawˇ hui ve gʼuiˬsha teˇ hpaˍ hta‸ gʼa‸ kʼoˬ piˇ taˍ ve yoˬ. 
24Nawˬ lehˬ, Iˉsaˍreˍlaˆ chaw hui hta‸ co co taiˍ taiˍ nawˬ ve chaw hpeh‸ la piˇ 
leh, nawˬ lehˬ yawˇ hui ve Gʼuiˬsha hpeh‸ ve yoˬ. 
25Chi hta‸ pa taw Gʼuiˬsha-oˬ, ngaˬ leh ngaˬ ve yehˬ yaˇ kʼa yaˇ teˇ hpaˍ hta‸ 
nawˬ te laˇ taˍ ve ka ti‸ hta‸ a ciˉ biˇ la piˇ-oˆ. 
26Nawˬ ve awˬ meh co co taiˍ taiˍ uiˍ chehˇ mvuh chehˇ leh, Kanˇ paˆ uiˍ jaˇ ve 
Jawˇmawˇ Gʼuiˬsha lehˬ, Iˉsaˍreˍlaˆ chaw hui ve Gʼuiˬsha hpeh‸ ve yoˬ, teh‸ 
chaw yaˇ teˇ hpaˍ kʼoˆ tuˬ yoˬ. 
27Nawˬ lehˬ, awˬ ceuˬ chi teˇ hpaˍ ngaˬ hta‸ hpeu‸ maˍ laˇ leh, ngaˬ ve awˬ 
ceuˬ awˬ hkʼaˇ teˇ hpaˍ hta‸ jawˇmawˇ te tcuh tuˬ yoˬ teh‸ kʼoˆ laˇ ve pa taw, 
ngaˬ nawˬ geh bon chi hkʼe lawˬ chehˇ ve yoˬ. 
28Jawˇmawˇ Gʼuiˬsha-oˬ, nawˬ lehˬ Gʼuiˬsha hpeh‸ ve yoˬ. Nawˬ lehˬ ka ti‸ yeˬ 
jaˇ leh, anˇ tuˬ uiˍ jaˇ ve ka ti‸ chi teˇ hpaˍ nawˬ ngaˬ hta‸ te laˇ taˍ peuˬ ve 
yoˬ. 
29Ngaˬ ve awˬ ceuˬ awˬ hkʼaˇ teˇ hpaˍ nawˬ hkʼaw ha lehˬ chehˇ hpeh‸ tuˬ, 
yawˇ hui hta‸ awˬ bon na‸ piˇ-oˆ. Jawˇmawˇ Gʼuiˬsha-oˬ, chi hkʼe hpeh‸ la 
tuˬ nawˬ ka ti‸ te taˍ peuˬ ve yoˬ. Nawˬ ve awˬ bon awˬ shinˉ teˇ hpaˍ, ngaˬ ve 
awˬ ceuˬ awˬ hkʼaˇ teˇ hpaˍ awˬ hkʼoˆ co co cawˬ piˇ-oˆ, teh‸ Daˍviˆ Gʼuiˬsha 
geh bon lawˬ ve yoˬ. 

2 Saˍmo-eˍlaˆ li‸ 8 

Daˍviˆ ma‸ bawˆ ve 

1Oˇ ve hkʼaw‸ nawˉ maˇ maw maw, Daˍviˆ Hpiˇliˇtiˆ chaw hui hta‸ ma‸ bawˆ 
gʼaˇ leh, yawˇ hui ve mvuhˇmiˬ hkʼa peu-eˬ hta‸ uˉ peunˍ ve yoˬ. 
2Peuˬ hkʼaw‸ nawˉ, yawˇ Mawˇbaˆ chaw hui hta‸ htawˇ ma‸ kʼaw‸ bawˆ gʼaˇ 
leh, yawˇ hui hta‸ miˬ chaˇ hkʼoˆ lo zuh‸ tcuh ve yoˬ. Aˉ caˆ hkeh teˇ maˬ yuˬ 
leh, yawˇ hui hta‸ tehˆ nyi peuˬ hkʼaw‸ nawˉ, chaw shehˆ pun nyiˇ pun hta‸ 

tiˇ pehˍ piˇ ve yoˬ. Hkʼe te leh, Mawˆbaˆ chaw hui yawˇ ve awˬ ceˬ hpeh‸ la 
leh, yawˇ hta‸ la‸ shawnˍ gʼa piˇ ve yoˬ. 
3Oˇ ve hkʼaw‸ nawˉ, yawˇ lehˬ Zawˍbaˍ venˇ hta‸ uˉ peunˍ chehˇ ve 
Reˍhawˇbaˆ ve yaˇ Haˍdaˍdeˍzaˍ hta‸ ca bawˆ-e ve yoˬ. Haˍdaˍdeˍzaˍ lehˬ, 
Uˉhpaˍraˆ gʼuiˬ ma awˬ paˇ lo cawˬ ve mvuhˇmiˬ hta‸ ca kʼaw‸ gu te chehˇ taˍ 
ve yoˬ. 
4Daˍviˆ lehˬ, Haˍdaˍdeˍzaˍ ve iˉ mvuhˇ ciˇ ve ma‸ yaˇ teˇ hinˉ suhˍ ha gʼaˇ leh, 
ma‸ yaˇ nyiˇ meunˍ gʼaˇ hta‸ hpeh yuˬ ve yoˬ. Chi awˬ hkʼoˆ, iˉ mvuhˇ lawˬ 
gʼawˬ chehˇ ve iˉ mvuhˇ teˇ hpaˍ hta‸ hkui sheh dawˆ hteh piˇ leh, iˉmvuhˇ 
lawˬ teˇ ha maˬ awˬ pon ceh tiˉ iˉ mvuhˇ teˇ hpaˍ hta‸ teh taˉ piˇ ve yoˬ. 
5Daˍmaˍsehˆ venˇ hkʼaw chehˇ ve Suˇriˆ chaw teˇ hpaˍ, Haˍdaˍdeˍzaˍ hta‸ ca 
ga la ve yoˬ. Hkʼe te leh, Daˍviˆ yawˇ hui ve ma‸ yaˇ nyiˇ meunˍ nyiˇ hinˉ gʼaˇ 
hta‸ tiˇ pehˍ piˇ ve yoˬ. 
6Oˇ ve hkʼaw‸ nawˇ, Daˍviˆ lehˬ chaw oˇ ve teˇ hpaˍ ve mvuhˇmiˬ hkʼaw yawˇ 
ve ma‸ yaˇ teˇ hpaˍ hpaˍ hta‸ shaw tcuh taˍ ve yoˬ. Hkʼe te leh, chaw oˇ ve teˇ 
hpaˍ yawˇ ve awˬ ceˬ hpeh‸ la leh, yawˇ hta‸ la‸ shawnˍ gʼa piˇ ve yoˬ. 
Gʼuiˬsha lehˬ teˇ kaˬ le le lo Daˍviˆ hta‸ gʼaˇ shehˍ hpaˇ hpeh‸ la piˇ ve yoˬ. 
7Daˍviˆ lehˬ, Haˍdaˍdeˍzaˍ ve ma‸ poˍ lonˉ teˇ hpaˍ taˆ toˇ chehˇ ve shi te taˍ 
ve htanˬ tuˬ hta‸ yuˬ gʼa leh, Yeˍruˆsaˍlehnˍ venˇ lo yuˬ kʼaw‸ la ve yoˬ. 
8Chi awˬ hkʼoˆ, yawˇ lehˬ Haˍdaˍdeˍzaˍ uˉ peunˍ chehˇ ve Neˍtaˆ venˇ leh 
Beˍyawˇtehˇ venˇ hkʼaw cawˬ ve kuiˇ teˇ hpaˍ hta‸ htawˇ yuˬ kʼo‸-e ve yoˬ. 
9Daˍviˆ lehˬ, Haˍdaˍdeˍzaˍ hta‸ bawˆ gʼaˇ peuˬ ve awˬ hkawˇ hta‸ Haˍmaˆ 
jawˇmawˇ Tawˇiˆ gʼa kaˇ ve yoˬ. 
10Hkʼe te leh, yawˇ ve yaˇ paˍ Yawˉranˍ hta‸ jawˇmawˇ Daˍviˆ geh kʼai peu 
leh, yawˇ Haˍdaˍdeˍzaˍ hta‸ bawˆ gʼaˇ ve pa taw, yawˇ hta‸ bon uiˍ hkawˇ ca 
yaw piˇ tcuh ve yoˬ. Awˬ lawn kʼo, Tawˇiˆ lehˬ Haˍdaˍdeˍzaˍ hta‸ laiˉ pawˆ gʼa 
bawˆ da‸ chehˇ ve yoˬ. Yawˇranˍ lehˬ hpu, shi, kuiˇ yuˬ te taˍ ve la‸ shawnˍ 
laiˉ ceuˬ yuˬ veu laˇ ve yoˬ. 

11Daˍviˆ lehˬ la‸ shawnˍ oˇ ve teˇ hpaˍ bon yehˬ hkʼaw loˍ ve hkʼe yehˇ tuˬ 
Gʼuiˬsha hta‸ tanˇ piˇ ve yoˬ. 
12Oˇ ve hkʼa shuˍ, Daˍviˆ lehˬ Eˇdonˍ, Mawˇbaˆ, Hpiˇliˇtiˆ, Aˍmaˍlehˆ chaw hui 
geh gʼa taˍ ve hpu, shi teˇ hpaˍ Gʼuiˬsha hta‸ tanˇ piˇ ve yoˬ. Haˍdaˍdeˍzaˍ geh 
gʼa taˍ ve mawˇ jeˬ teˇ hpaˍ hpaˍ htawˇ Gʼuiˬsha hta‸ tanˇ piˇ ve yoˬ. 
13Aˉ leh‸ lawˬ hkʼo‸, teh‸ kʼoˆ ve chehˇ kuiˬ lo yawˇ Eˇdonˍ chaw teˇ meunˍ 
hiˉ hinˉ gʼaˇ hta‸ tiˇ pehˍ taˉ leh kʼaw‸ la ve teˇ yanˇ, Daˍviˆ ve awˬ meh leuˉ 
leh kʼaw‸ bvuhˬ jaˇ la ve yoˬ. 
14Eˇdonˍ mvuhˇmiˬ hkʼaw lo htawˇ, yawˇ ve ma‸ yaˇ teˇ hpaˍ hta‸ shaw tcuh 
taˉ leh, yawˇ hui lehˬ Daˍviˆ ve awˬ ceˬ hpeh‸ la ve yoˬ. Teˇ kaˬ le le lo 
Gʼuiˬsha Daˍviˆ hta‸ gʼaˇ shehˍ hpaˇ hpeh‸ la piˇ ve yoˬ. 
15Daˍviˆ lehˬ, Iˉsaˍreˍlaˆ mvuhˇmiˬ hkʼa peu-eˬ ve hta‸ hteˇ ve cawˇ ve hkʼaw 
uˉ peunˍ ve yoˬ. 
16Yeˍruˆyaˍ ve yaˇ Yaˍbaˆ lehˬ, yawˇ ve ma‸ poˍ lonˉ hpeh‸ leh, Aˍhiˇluˆ ve yaˇ 
Yawˇshaˍhpaˆ lehˬ yawˇ ve mawˇ hkʼa peu-eˬ hta‸ ha‸ shaˉ shehˍ hpaˇ hpeh‸ 
ve yoˬ. 
17Aˍhiˇtuˆ ve yaˇ Zaˍdoˆ leh Aˍbyaˍtaˍ ve yaˇ Aˍbiˆmaˍlehˆ hui lehˬ, paw hkuˇ 
hpeh‸ ve yoˬ. Seˍraˍyaˆ lehˬ shaˉ nanˉ hkʼaw ve ceˇ leˇ hpeh‸ ve yoˬ. 
18Yawˇyeˍdaˆ ve yaˇ Beˍnaˍyaˆ lehˬ, Daˍviˆ ve a sha‸ shaw shehˍ hpaˇ teˇ hpaˍ 
ve awˬ hoˉ hpeh‸ve yoˬ. Daˍviˆ ve yaˇ teˇ hpaˍ htawˇ paw hkuˇ te chehˇ ve 
yoˬ. 

2 Saˍmo-eˍlaˆ li‸ 9 

Daˍviˆ leh Meˍfiˆboˍshehˆ 

1Oˇ ve hkʼaw‸ nawˉ Daˍviˆ kʼoˆ ve, Sawˉlu‸ ve yehˬ yaˇ kʼa yaˇ teˇ hpaˍ awˬ 
hkʼaw lo, chaw teˇ gʼaˇ gʼaˇ a sha‸ te‸ chehˇ ve cawˬ sheˍ laˇ. Cawˬ sheˍ ve 
kʼo, Yawˇnaˆtanˍ ve awˬ meh hta‸ pa taw, chaw oˇ ve hta‸ ngaˬ awˬ bon te piˇ 
gaˇ ve yoˬ, teh‸ kʼoˆ ve yoˬ. 

2Sawˇlu‸ ve yehˬ yaˇ kʼa yaˇ teˇ hpaˍ awˬ hkʼaw, Ziˇbaˆ teh‸ kʼoˆ ve awˬ ceˬ 
paˍ teˇ gʼaˇ cawˬ ve yoˬ. Hkʼe te leh, shu yawˇ hta‸ Daˍviˆ geh shiˍ laˬ ve yoˬ. 
Oˇ htaˇ jawˇmawˇ lehˬ, Nawˬ Ziˇbaˆ yoˬ laˇ, teh‸ na nyi ve yoˬ. Chaw oˇ ve 
lehˬ, Jawˇmawˇ-oˬ, nawˬ kʼoˆ ve hkʼe cawˇ ve yoˬ, teh‸ kʼaw‸ yaw hkʼaw‸ piˇ 
ve yoˬ. 
3Jawˇmawˇ yawˇ hta‸ kʼoˆ piˇve, Ngaˬ Gʼuiˬsha hta‸ ka ti‸ te taˍ ve hkʼe, 
chaw oˇ ve hta‸ awˬ bon te piˇ hpeh‸ tuˬ, Sawˉlu‸ ve yehˬ yaˇ kʼa yaˇ teˇ hpaˍ 
awˬ hkʼaw lo a sha‸ te‸ chehˇ sheˍ ve chaw teˇ gʼaˇ gʼaˇ cawˬ sheˍ laˇ, teh‸ 
yawˇ hta‸ na nyi ve yoˬ. Ziˇbaˆ kʼaw‸ yaw hkʼaw‸ leh kʼoˆ ve, Yawˇnaˆtanˍ ve 
yaˇ teˇ gʼaˇ cawˬ sheˍ. Ya‸ hkʼaˇ, yawˇ lehˬ hkui kʼaw‸ paˍ hpeh‸ ve yoˬ, teh‸ 
kʼoˆ piˇ ve yoˬ. 
4Oˇ htaˇ jawˇmawˇ lehˬ, Yawˇ hkʼaˬ lo chehˇ le, teh‸ yawˇ hta‸ kʼaw‸ na nyi 
ve yoˬ. Yawˇ lehˬ, Lawˍdeˍbaˍ venˇ hkʼaw Aˍmeˍlaˆ ve yaˇ Maˍhkiˇraˆ ve yehˬ 
hkʼaw chehˇ taˍ ve yoˬ, teh‸ Ziˇbaˆ kʼaw‸ yaw hkʼaw‸ piˇ ve yoˬ. 
5Hkʼe te leh, Daˍviˆ yawˇ hta‸ ca kuˬ tcuh ve yoˬ. 
6Sawˉlu‸ ve awˬ hawehˍ, Yawˆnaˆtanˍ ve yaˇ Meˍfiˆboˍshehˆ gaˬ la ve teˇ yanˇ, 
yawˇ lehˬ Daˍviˆ mehˆ gʼuˇ suhˍ lo boˆ taˍ ve yoˬ. Oˇ htaˇ Daˍviˆ lehˬ, 
Meˍfiˆboˍshehˆ-oˬ, teh‸ kuˬ leh yawˇ lehˬ, Jawˇmawˇ-oˬ, ngaˬ chehˇ taˍ ve yoˬ, 
teh‸ kʼaw‸ yaw hkʼaw‸ piˇ ve yoˬ. 
7Daˍviˆ kʼoˆ ve, Taˇ kawˆ. Nawˬ pa Yawˇnaˆtanˍ ve awˬ meh hta‸ pa taw, ngaˬ 
nawˬ hta‸ ha‸ shaˉ laˇ tuˬ yoˬ. Nawˬ puˍ Sawˉlu‸ ve miˬguiˬ hkʼa peu-eˬ ngaˬ 
nawˬ hta‸ kʼaw‸ hkʼaw‸ laˇ leh, nawˬ lehˬ hkʼaˬ htaˆ ka‸ ngaˬ geh gʼa mui caˇ 
tuˬ yoˬ, teh‸ yawˇ hta‸ kʼoˆ piˇ ve yoˬ. 
8Oˇ htaˇ Meˍfiˆboˍshehˆ miˬ chaˇ hkʼoˆ lo kʼaw‸ boˆ taˍ leh kʼoˆ ve, Jawˇmawˇ-
oˬ, ngaˬ lehˬ suh taˍ ve hpuiˇ teˇ hkeh a‸ kehˉ da‸ leuˉ ve maˇ heˆ. Aˬ hto‸ ma 
pa taw, nawˬ ngaˬ hta‸ chi taw taw awˬ bon te laˇ ve le, teh‸ kʼoˆ ve yoˬ. 
9Oˇ ve hkʼaw‸ nawˉ, jawˇmawˇ lehˬ Sawˉlu‸ ve awˬ ceˬ paˍ Ziˇbaˆ hta‸ kuˬ yuˬ 
leh yawˇ hta‸ kʼoˆ piˇ ve, Nawˬ ve awˬ shehˍ hpaˇ Sawˉlu‸ ve mawˇ jeˬ hkʼa 
peu-eˬ, ngaˬ Meˍfiˆboˍshehˆ hta‸ kʼaw‸ hkʼaw‸ piˇ ve yoˬ. 

10Nawˬ awˬ to, nawˬ ve yaˇ teˇ hpaˍ leh, nawˬ ve awˬ ceˬ teˇ hpaˍ, nawˬ ve awˬ 
shehˍ hpaˇ Sawˉlu‸ ve yehˬ yaˇ kʼa yaˇ teˇ hpaˍ awˬ pon, ti mi te leh awˬ shiˍ 
awˬ nu gʼa gʼeu‸ jaw‸ keu piˇ ve yoˬ. Ya‸ hkʼaˇ, Meˍfiˆboˍshehˆ lehˬ hkʼaˬ htaˆ 
ka‸ ngaˬ geh gʼa mui caˇ tuˬ yoˬ, teh‸ Ziˇbaˆ hta‸ kʼoˆ piˇ ve yoˬ. (Ziˇbaˆ lehˬ, 
yaˇ paˍ teˇ chi ngaˇ gʼaˇ cawˬ leh, awˬ ceˬ paˍ nyiˇ chi gʼaˇ cawˬ ve yoˬ.) 
11Oˇ htaˇ Ziˇbaˆ lehˬ, Jawˇmawˇ-oˬ, nawˬ kʼoˆ ve hkʼe ngaˬ na yuˬ leh te tuˬ 
yoˬ, teh‸ kʼaw‸ yaw hkʼaw‸ piˇ ve yoˬ. Hkʼe te leh, Meˍfiˆboˍshehˆ lehˬ 
jawˇmawˇ ve yaˇ teˇ hpaˍ hkʼa shuˍ, hkʼaˬ htaˆ ka‸ jawˇmawˇ geh mui caˇ ve 
yoˬ. 
12Meˍfiˆboˍshehˆ lehˬ, Miˆhkaˍ teh‸ kʼoˆ ve yaˇ teˇ gʼaˇ cawˬ ve yoˬ. Ziˇbaˆ ve 
yehˬ yaˇ kʼa yaˇ hkʼa peu-eˬ, Meˍfiˆboˍshehˆ ve awˬ ceˬ hpeh‸ la ve yoˬ. 
13Hkʼe te leh, hkui sheh nyiˇ paˉ paˉ luˬ kʼai peuˬ ve Meˍfiˆboˍshehˆ lehˬ, 
Yeˍruˆsaˍlehnˍ venˇ hkʼaw chehˇ taˍ leh, jawˇmawˇ geh mui caˇ chehˇ ve yoˬ. 

2 Saˍmo-eˍlaˆ li‸ 10 

Daˍviˆ Aˍmawˇniˆ chaw hta‸ ma‸ bawˆ ve 

1Oˇ ve hkʼaw‸ nawˉ maˇ maw maw Aˍmawˇniˆ chaw hui ve jawˇmawˇ Naˍhaˆ 
suh-e leh, yawˇ ve yaˇ paˍ Haˍnonˍ jawˇmawˇ kʼaw‸ te ve yoˬ. 
2Oˇ htaˇ Daˍviˆ lehˬ, Haˍnonˍ awˬ pa Naˍhaˆ ngaˬ hta‸ ka ti‸ yeˬ leh, ngaˬ hta‸ 
awˬ bon te laˇ ve hkʼe, chi beu‸ ngaˬ htawˇ Haˍnonˍ hta‸ ka ti‸ yeˬ leh awˬ 
bon kʼaw‸ te hkʼaw‸ piˇ cawˇ ve yoˬ, teh‸ kʼoˆ ve yoˬ. Hkʼe te leh, Daˍviˆ lehˬ 
yawˇ awˬ pa suh-e ve pa taw yawˇ htawˇ dawˇ haˍ jaˇ ve awˬ lawn, chaw hta‸ 
hpehˇ leh Haˍnonˍ hta‸ ca kʼoˆ piˇ tcuh ve yoˬ. 
3Ya‸ hkʼaˇ, yawˇ hui Aˍmawˇniˆ mvuhˇmiˬ lo gaˬ la ve teˇ yanˇ, Aˍmawˇniˆ 
chaw awˬ hoˉ awˬ naˬ teˇ hpaˍ yawˇ hui ve jawˇmawˇ hta‸ kʼoˆ piˇ ve, Chaw 
chi teˇ hpaˍ nawˬ pa suh-e ve pa taw dawˇ haˍ jaˇ ve awˬ lawn ca kʼoˆ maˍ la 
ve yoˬ, teh‸ nawˬ dawˇ ve laˇ. Chi hkʼe maˇ heˆ. Yawˇ ngaˬ hui hta‸ bawˆ yuˬ 
tuˬ, ngaˬ hui ve venˇ hta‸ ca jaˆ nyi peu laˇ ve yoˬ, teh‸ kʼoˆ ve yoˬ. 
4Hkʼe te leh, Haˍnonˍ lehˬ Daˍviˆ kʼai tcuh taˍ ve chaw oˇ ve teˇ hpaˍ hta‸ hpeh 
yuˬ leh, yawˇ hui ve paˇ tcuhˆ teˇ hkoˇ chiˇ baˬ piˇ peuˬ hkʼaw‸ nawˉ, yawˇ 

hui ve veu‸ kʼaˇ hta‸ htawˇ, hkui tcuhˉ kʼu awˬ na paˉ lo hkʼa gaˬ nuˆ baˬ piˇ 
leh kʼaw‸ kʼo‸-e tcuh ve yoˬ. 
5Awˬ lawn chi hta‸ Daˍviˆ gʼa kaˇ ve teˇ yanˇ, yawˇ chaw hta‸ kʼaw‸ hpehˇ leh 
yawˇ hui hta‸ ca nyi tcuh ve yoˬ. Awˬ lawn kʼo, yawˇ hui ya‸ taw jaˇ leh yawˇ 
geh kʼaw‸ la maˇ gaˬ ve pa taw yoˬ. Hkʼe te leh, Daˍviˆ lehˬ yawˇ hui ve paˇ 
tcuhˆ kʼaw‸ zuhˬ la htaˇ hkʼa gaˬ, Yeˍriˆhkoˇ venˇ hkʼaw chehˇ taˍ tuˬ tawˇ 
shanˍ feu piˇ ve yoˬ. 
6Daˍviˆ lehˬ yawˇ hui ve canˇ paˍ hpeh‸ la peuˬ ve hta‸ Aˍmawˇniˆ chaw teˇ 
hpaˍ shiˍ la ve teˇ yanˇ, Behˆyaˍhawˇbaˆ venˇ leh Zawˍbaˍ venˇ hkʼaw chehˇ ve 
Suˇriˆ ma‸ yaˇ nyiˇ meunˍ gʼaˇ, Tawˇbaˆ venˇ hkʼaw chehˇ ve ma‸ yaˇ teˇ 
meunˍ nyiˇ hinˉ gʼaˇ, leh jawˇmawˇ Maˍhkaˍ ve ma‸ yaˇ teˇ hinˉ gʼaˇ hta‸ ngaˍ 
taˍ ve yoˬ. 
7Awˬ lawn chi hta‸ Daˍviˆ gʼa kaˇ htaˇ, Yaˍbaˆ hta‸ cheuˬ jaˇ ve ma‸ yaˇ teˇ 
hpaˍ shiˍ veu leh tawˆ kʼai tcuh ve yoˬ. 
8Aˍmawˇniˆ chaw teˇ hpaˍ lehˬ, lanˇ venˇ taˍ meu‸ hpe‸ lo shaw taˍ ve yoˬ. 
Awˬ nu ve Suˇriˆ chaw, Tawˇbaˆ chaw leh Maˍhkaˍ ve ma‸ yaˇ teˇ hpaˍ lehˬ, 
miˬ tawˬ kuiˬ lo chehˇ taˍ ve yoˬ. 
9Canˇ paˍ teˇ hpaˍ yawˇ hta‸ awˬ gʼuˇ suhˍ hpawˇ leh awˬ hkʼaw‸ nawˉ hpawˇ 
lo bawˆ la tuˬ ve hta‸ Yaˍbaˆ shiˍ ve teˇ yanˇ, yawˇ lehˬ cheuˬ jaˇ ve Iˉsaˍreˍlaˆ 
ma‸ yaˇ teˇ hpaˍ hpaˍ hta‸ Suˇriˆ chaw hta‸ bawˆ tuˬ hkʼa deh‸ gu taˍ tcuh ve 
yoˬ. 
10Yawˇ lehˬ, awˬ nu ve ma‸ yaˇ teˇ hpaˍ hta‸ yawˇ ve awˬ nyi paˍ Aˍbiˆshehˇ 
hta‸ uˉ peunˍ tcuh leh Aˍmawˇniˆ chaw hui hta‸ bawˆ da‸ tuˬ gu taˍ tcuh ve 
yoˬ. 
11Yaˍbaˆ yawˇ ve awˬ nyi paˍ hta‸ kʼoˆ piˇ ve, Suˇriˆ chaw teˇ hpaˍ ngaˬ hui 
hta‸ bawˆ gʼaˇ la ngaw ngaw cawˬ ve kʼo, ngaˬ hta‸ a ciˉ ca ga la-o. 
Aˍmawˇniˇ chaw hui nawˬ hta‸ bawˆ gʼaˇ ngaw ngaw cawˬ ve kʼo, ngaˬ nawˬ 
hta‸ ca ga la tuˬ yoˬ. 

12Ha‸ hanˉ ve nyi ma cawˬ piˇ-oˆ. Ngaˬ hui ve chaw ceuˬ leh ngaˬ hui ve 
Gʼuiˬsha ve venˇ teˇ hpaˍ awˬ pon ngaˬ hui ma‸ gʼaˇ hte‸ bawˆ-a veuˬ. 
Gʼuiˬsha lehˬ yawˇ a loˍ cawˇ ve hkʼe te laˇ piˇ-oˆ, teh‸ kʼoˆ ve yoˬ. 
13Yaˍbaˆ leh yawˇ ve ma‸ yaˇ teˇ hpaˍ, Suˇriˆ chaw hui hta‸ ca bawˆ-e ve yoˬ. 
Hkʼe te leh, Suˇriˆ chaw hui gʼuiˇ hpaw-e ve yoˬ. 
14Aˍmawˇniˆ chaw teˇ hpaˍ lehˬ, Suˇriˆ chaw hui gʼuiˇ hpaw-e chehˇ ve hta‸ 
gʼa mawˬ ve teˇ yanˇ, yawˇ hui htawˇ Aˍbiˆshehˇ hta‸ tawˍ da‸ maˇ haˆ leh 
venˇ hkʼaw lo kʼaw‸ gʼuiˇ kʼo‸-e ve yoˬ. Hkʼe te leh, Yaˍbaˆ lehˬ bawˆ da‸ 
kuiˬ lo tu leh Yeˍruˆsaˍlehnˍ venˇ lo kʼaw‸ hpfuhˆ kʼo‸-e ve yoˬ. 
15Suˉriˆ chaw teˇ hpaˍ lehˬ, yawˇ hui ma‸ bawˆ shonˇ peuˬ ve hta‸ gʼa shiˍ ve 
teˇ yanˇ, yawˇ hui ve ma‸ yaˇ teˇ hpaˍ hta‸ teˇ geh kuˬ hpoˆ ve yoˬ. 
16Jawˇmawˇ Haˍdaˍdeˍzaˍ lehˬ, Uˉhpaˍraˆ gʼuiˬ ma mvuhˇ nyi tawˆ hpawˇ lo 
chehˇ taˍ ve Suˇriˆ chaw hui hta‸ ca kʼaw‸ kuˬ tcuh leh, yawˇ hui hkʼa peu-eˬ 
Haˍdaˍdeˍzaˍ ve ma‸ poˍ lonˉ Shawˇbehˆ geh teˇ geh Heˍlanˍ venˇ lo gaˬ la ve 
yoˬ. 
17Awˬ lawn chi hta‸ Daˍviˆ gʼa kaˇ ve teˇ yanˇ, yawˇ ve ma‸ yaˇ teˇ hpaˍ hta‸ 
kuˬ hpawnˬ leh Yawˇdanˍ iˉ kaˆ lawˬ hta‸ hkanˍ peuˬ hkʼaw‸ nawˉ, Suˇriˆ 
chaw hui deh chehˇ taˍ kuiˬ Heˍlanˍ venˇ lo kʼai ve yoˬ. 
18Oˇ kaˬ lo yawˇ hui bawˆ da‸ leh, Suˇriˆ chaw teˇ hpaˍ gʼuiˇ hpaw-e ve yoˬ. 
Daˍviˆ leh yawˇ ve ma‸ yaˇ teˇ hpaˍ lehˬ, Suˇriˆ chaw iˉ mvuhˇ lawˬ gʼa‸ paˍ 
suhˍ ha gʼaˇ leh, iˉ mvuhˇ ciˇ ve ma‸ yaˇ awˇ meunˍ gʼaˇ hta‸ tiˇ pehˍ piˇ ve 
yoˬ. Ma‸ poˍ lonˉ Shawˇbehˆ htawˇ bawˆ da‸ kuiˬ lo suh-e ve yoˬ. 
19Jawˇmawˇ Haˍdaˍdeˍzaˍ ve awˬ ceˬ te chehˇ ve jawˇmawˇ teˇ hpaˍ lehˬ, Suˇriˆ 
chaw ma‸ bawˆ shonˇ peuˬ ve hta‸ gʼa shiˍ ve teˇ yanˇ, yawˇ hui Iˉsaˍreˍlaˆ 
chaw hui geh shaˉ caˆ caˇ leh, yawˇ hui ve awˬ ceˬ te ve yoˬ. Oˇ ve hkʼaw‸ 
nawˉ, Suˇriˆ chaw teˇ hpaˍ kʼaw‸ ga piˇ maˇ haˆ ve yoˬ. 

2 Saˍmo-eˍlaˆ li‸ 11 

Daˍviˆ leh Beˍtaˍsheˍbaˆ 

1Oˇ ve hkʼaw‸ nawˉ, mvuhˇ kaˆ yanˇ gaˬ la leh jawˇmawˇ teˇ hpaˍ ma‸ bawˆ 
yanˇ gaˬ la ve teˇ yanˇ, Daˍviˆ lehˬ yawˇ ve ma‸ ponˍ lonˉ Yaˍbaˆ, awˬ nu ve 
ma‸ poˍ teˇ hpaˍ leh, Iˉsaˍreˍlaˆ ma‸ yaˇ teˇ hpaˍ hta‸ ma‸ bawˆ kuiˬ lo kʼai 
tcuh ve yoˬ. Yawˇ hui lehˬ, Aˍmawˇniˆ chaw hui hta‸ ma‸ bawˆ gʼaˇ leh, 
Raˍbaˆ venˇ hta‸ caw hoˆ taˍ ve yoˬ. Ya‸ hkʼaˇ, Daˍviˆ lehˬ Yeˍruˆsaˍlehnˍ venˇ 
hkʼaw chehˇ taˍ ve yoˬ. 
2Teˇ nyi htaˇ, Daˍviˆ lehˬ yawˇ zuh‸ kuiˬ lo nawˇ la leh, yawˇ ve hawˉ yehˬ 
hkʼaw, ya‸ kʼaw te toˇ guiˇ chehˇ ve teˇ yanˇ, yaˇ miˇ teˇ gʼaˇ iˉ kaˆ hehˉ chehˇ 
ve hta‸ gʼa mawˬ ve yoˬ. Yaˇ miˇ oˇ ve lehˬ awˬ hkiˇ awˬ naˬ da‸ jaˇ ve yoˬ. 
3Hkʼe te leh, yaˇ miˇ oˇ ve a shu hpeh‸ ve hta‸ gʼa shiˍ tuˬ, yawˇ ve chaw teˇ 
gʼaˇ hta‸ hpehˇ leh ca na nyi tcuh ve yoˬ. Yaˇ miˇ oˇ ve lehˬ, Eˍlinˍ ve yaˇ miˇ 
hpeh‸ leh Hiˇtiˆ chaw Uˇriˇya‸ miˇ ma hpeh‸ ve hta‸ yawˇ gʼa shiˍ ve yoˬ. 
4Hkʼe te leh, Daˍviˆ yawˇ ve chaw hta‸ kʼaw‸ hpehˇ leh yaˇ miˇ oˇ ve hta‸ ca 
shiˍ tcuh ve yoˬ. Yaˇ miˇ oˇ ve yawˇ geh gaˬ la ve teˇ yanˇ, yawˇ yaˇ miˇ oˇ ve 
geh zuh‸ ve yoˬ. (Yaˇ miˇ oˇ ve lehˬ, yaˇ miˇ awˬ liˇ laˬ peuˬ leh, yawˇ ve awˬ 
to hta‸ da‸ tuˬ kehˬ tuˬ te taˍ peuˬ ve yoˬ.) Oˇ ve hkʼaw‸ nawˉ, yaˇ miˇ oˇ ve 
yawˇ ve yehˬ lo kʼaw‸ kʼo‸-e ve yoˬ. 
5Maˇ maw maw yaˇ miˇ oˇ ve lehˬ, yawˇ yaˇ hu la peuˬ ve hta‸ gʼa shiˍ leh, 
Daˍviˆ hta‸ ca kʼaw‸ hto piˇ tcuh ve yoˬ. 
6Oˇ htaˇ Daˍviˆ lehˬ, Hiˇtiˆ chaw Uˇriˇya‸ hta‸ ngaˬ geh kʼaw‸ la peu laˇ-oˆ, 
teh‸ Yaˍbaˆ hta‸ tawˇ shanˍ feu piˇ ve yoˬ. Hkʼe te leh, Yaˍbaˆ yawˇ hta‸ 
Daˍviˆ geh kʼo‸-e tcuh ve yoˬ. 
7Uˇriˇya‸ kʼaw‸ gaˬ la ve teˇ yanˇ, Daˍviˆ lehˬ ma‸ bawˆ ve hkʼaˬ hkʼe hpeh‸ 
chehˇ ve awˬ lawn leh, Yaˍbaˆ leh Iˉsaˍreˍlaˆ ma‸ yaˇ teˇ hpaˍ hkʼaˬ hkʼe hpeh
‸ chehˇ ve awˬ lawn na nyi ve yoˬ. 
8Oˇ ve hkʼaw‸ nawˉ Daˍviˆ lehˬ, Nawˬ ve yehˬ hkʼaw teˇ hkui teˇ yanˇ ca kʼaw‸ 
jehˇ taˍ-o‸, teh‸ Uˇriˇyaˆ hta‸ kʼoˆ piˇ ve yoˬ. Uˇriˆyaˆ tawˆ kʼai leh, Daˍviˆ 
lehˬ yawˇ ve yehˬ lo la‸ shawnˍ teˇ hpaˍ ca yuˬ kʼoˬ piˇ tcuh ve yoˬ. 



861 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

9Ya‸ hkʼaˇ, Uˇriˇya‸ lehˬ yawˇ ve yehˬ lo maˇ kʼo‸-e. Yawˇ lehˬ oˇ ve teˇ haˉ 
jawˇmawˇ ve a sha‸ shaw paˍ hui geh teˇ geh jawˇmawˇ ve hawˉ yehˬ 
yehˬmiˉhpe‸ lo zuh‸ ve yoˬ. 
10Uˇriˇya‸ yawˇ ve yehˬ lo maˇ kʼo‸-e ve hta‸ Daˍviˆ gʼa kaˇ ve teˇ yanˇ, Nawˬ 
aˉ hkʼaw maˇ gʼa chehˇ ve maw jaˇ peuˬ. Aˬ hto‸ ma pa taw, nawˬ ve yehˬ lo 
maˇ kʼo‸-e ve le, teh‸ yawˇ hta‸ na nyi ve yoˬ. 
11Uˇriˇya‸ kʼaw‸ yaw hkʼaw‸ leh kʼoˆ ve, Iˉsaˍreˍlaˆ chaw leh Yuˇda‸ chaw teˇ 
hpaˍ, ma‸ bawˆ kuiˬ lo chehˇ taˍ ve yoˬ. Gʼuiˬsha ve ka ti‸ shaˉ caˆ ta kʼoˍ 
htawˇ yawˇ hui geh chehˇ taˍ ve yoˬ. Ngaˬ ve ma‸ poˍ lonˉ Yaˍbaˆ leh yawˇ 
awˬ hawˉ ve ma‸ poˍ teˇ hpaˍ lehˬ heh puiˉ hkʼaw lo zuh‸ chehˇ taˍ ve yoˬ. 
Hkʼaˬ hkʼe te leh ngaˬ aˉ hkʼaw kʼo‸-e leh, ngaˬ miˇ ma geh ca zuh‸ chehˇ taˍ 
hpeh‸ tuˬ le. Gʼuiˬsha te‸ chehˇ ve hkʼe, ngaˬ lehˬ chi hkʼe ca te maˇ hpeh‸ 
taˬ, teh‸ Daˍviˆ hta‸ kʼaw‸ kʼoˆ piˇ ve yoˬ. 
12Daˍviˆ kʼaw‸ kʼoˆ ve, Hkʼe yoˬ kʼo, nawˬ ya‸ nyi choˬ kaˬ lo chehˇ taˍ-o‸. 
Shawˉ pawˍ kʼo, ngaˬ nawˬ hta‸ ma‸ bawˆ kuiˬ lo kʼaw‸ kʼai peu laˇ tuˬ yoˬ, 
teh‸ Uˇriˇya‸ hta‸ kʼoˆ piˇ ve yoˬ. Hkʼe te leh, Uˇriˇya‸ lehˬ oˇ ve teˇ nyi 
Yeˍruˆsaˍlehnˍ venˇ hkʼaw kʼaw‸ chehˇ taˍ ve yoˬ. 
13Oˇ ve teˇ haˉ Daˍviˆ yawˇ hta‸ awˍ kuˬ caˍ piˇ leh, yawˇ hta‸ a pehˉ meuˇ 
gʼuiˬ maˇ maˇ taw piˇ ve yoˬ. Ya‸ hkʼaˇ, Uˇriˇya‸ lehˬ yawˇ ve yehˬ lo maˇ kʼo
‸-e. Jawˇmawˇ a sha‸ shaw paˍ hui geh ca zuh‸ taˍ ve yoˬ. 
14Shawˉ pawˍ mvuhˇ shawˉ Daˍviˆ lehˬ, yawˇ ve ma‸ poˍ lonˉ Yaˍbaˆ hta‸ li‸ 
teˇ kʼoˆ bvuh‸ piˇ leh, Uˇriˇya‸ hta‸ yuˬ kʼai tcuh ve yoˬ. 
15Li‸ oˇ ve hkʼaw, Uˇriˇya‸ hta‸ ma‸ bawˆhehnˇ jaˇ kuiˬ teˇ kaˬ lo kʼai tcuh-o, 
teh‸ bvuh‸ taˍ ve yoˬ. 
16Yaˍbaˆ lehˬ venˇ oˇ ve hta‸ bawˆ yuˬ chehˇ ve teˇ yanˇ, Uˇriˇyaˆ hta‸ ma‸ 
bawˆ hehnˇ jaˇ kuiˬ teˇ kaˬ lo kʼai tcuh ve yoˬ. 
17Canˇ paˍ teˇ hpaˍ venˇ hkʼaw tawˆ la leh, yawˇ hui hta‸ ca bawˆ la ve yoˬ. 
Hkʼe te leh, Daˍviˆ ve ma‸ poˍ teˇ hpaˍ hpaˍ tiˇ pehˍ ve hta‸ gʼa hkanˍ ve yoˬ. 
Uˇriˇya‸ htawˇ oˇ kaˬ lo suh-e ve yoˬ. 

18Oˇ ve hkʼaw‸ nawˉ, Yaˍbaˆ lehˬ ma‸ bawˆ ve hkʼaˬ hkʼe hpeh‸ chehˇ ve awˬ 
lawn chaw hta‸ hpehˇ leh Daˍviˆ hta‸ awˬ lawn ca kʼaw‸ kaˇ piˇ ve yoˬ. 
19Yawˇ chaw oˇ ve hta‸ tawˇ shanˍ feu piˇ leh kʼoˆ ve, Ma‸ bawˆ ve awˬ lawn 
chi teˇ hpaˍ nawˬ jawˇmawˇ hta‸ hto maˍ piˇ peuˬ ve teˇ yanˇ, yawˇ nyi ma 
zuhˆ la leh nawˬ hta‸ chi hkʼe kʼaw‸ kʼoˆ laˇ tuˬ yoˬ. 
20Aˬ hto‸ ma pa taw, nawˬ hui venˇ awˬ paˇ neˇ lo kʼai ve le. Canˇ paˍ teˇ hpaˍ 
lanˇ venˇ hkʼoˆ chehˇ taˍ leh, nawˬ hui hta‸ hkaˆ bawˆ hpehˇ laˇ tuˬ ve hta‸ 
nawˬ hui maˇ shiˍ laˇ. 
21Yeˍruˆbaˍlaˆ ve yaˇ Aˍbiˆmaˍlehˆ hkʼaˬ hkʼe te suh-e ve hta‸ nawˬ hui maˇ 
dawˇ nawˇ leh laˇ. Yawˇ Taˍbehˆ venˇ hta‸ ca bawˆ htaˇ, yaˇ miˇ teˇ gʼaˇ lanˇ 
venˇ hkʼoˆ chehˇ taˍ leh, haˉ pui mawˍ teˇ maˬ hpehˇ ce piˇ ve pa taw yawˇ gʼa 
suh-e ve yoˬ. Aˬ hto‸ ma pa taw, nawˬ hui lanˇ venˇ awˬ paˇ neˇ lo kʼai ve le, 
teh‸ nawˬ htaˬ kʼoˆ laˇ tuˬ yoˬ. Jawˇmawˇ nawˬ hta‸ chi hkʼe kʼoˆ laˇ ve kʼo, 
Nawˬ ve ma‸ poˍ Uˇriˇya‸ htawˇ suh peuˬ, teh‸ yawˇ hta‸ kʼaw‸ kʼoˆ piˇ-oˆ, 
teh‸ yawˇ hta‸ tawˇ hkʼa deh‸ shanˍ piˇ taˍ ve yoˬ. 
22Chaw oˇ ve Daˍviˆ geh kʼo‸-e leh, Yaˍbaˆ kʼoˆ ve tawˇ oˇ ve hkʼa peu-eˬ 
Daˍviˆ hta‸ kʼoˆ piˇ ve yoˬ. 
23Yawˇ kʼoˆ ve, Canˇ paˍ teˇ hpaˍ lehˬ, ngaˬ hui a‸ kehˉ awˬ gʼaˇ uiˍ jaˇ ve yoˬ. 
Yawˇ hui ngaˬ hui hta‸ bawˆ da‸ tuˬ tawˆ la ve yoˬ. Ya‸ hkʼaˇ, ngaˬ hui yawˇ 
hui hta‸ venˇ hkʼaw kʼaw‸ gʼa‸ keu piˇ ve yoˬ. 
24Oˇ ve hkʼaw‸ nawˉ, yawˇ hui lanˇ venˇ hkʼoˆ chehˇ taˍ leh ngaˬ hui hta‸ hkaˆ 
bawˆ hpehˇ laˇ leh, nawˬ ve ma‸ poˍ teˇ hpaˍ hpaˍ suh-e ve yoˬ. Nawˬ ve ma‸ 
poˍ Uˇriˇya‸ htawˇ suh peuˬ, teh‸ Daˍviˆ hta‸ kʼoˆ piˇ ve yoˬ. 
25Daˍviˆ chaw oˇ ve hta‸ kʼoˆ piˇ ve, Yaˍbaˆ nyi ma maˇ gʼa luˬ tuˬ yawˇ hta‸ 
awˬ gʼaˇ ca kʼaw‸ piˇ-oˆ. Awˬ lawn kʼo, ma‸ bawˆ kuiˬ lo a shu teˇ gʼaˇ suh-e 
tuˬ chaw teˇ gʼaˇ ka‸ kʼoˆ maˇ hpeh‸. Venˇ oˇ ve hta‸ hehnˇ chaweh kʼaw‸ 
canˍ bawˆ leh te luˬ piˇ tuˬ, Yaˍbaˆ hta‸ ca kʼaw‸ kʼoˆ piˇ-oˆ, teh‸ chaw oˇ ve 
hta‸ kʼoˆ piˇ ve yoˬ. 

26Yawˇ ve awˬ hpawˇ suh peuˬ ve hta‸ Beˍtaˍsheˍbaˆ gʼa kaˇ ve teˇ yanˇ, yawˇ 
dawˇ haˍ jaˇ leh gʼaˇ hte‸ paˆ hawˬ chehˇ ve yoˬ. 
27Yawˇ dawˇ haˍ leh paˆ hawˬ ve awˬ yanˇ ponˬ kʼai ve teˇ yanˇ, Daˍviˆ chaw 
hta‸ hpehˇ leh yawˇ hta‸ ca shiˍ tcuh ve yoˬ. Hkʼe te leh, yaˇ miˇ oˇ ve Daˍviˆ 
ve awˬ miˇ ma hpeh‸ la leh, yawˇ awˬ pon yaˇ paˍ teˇ gʼaˇ paw la piˇ ve yoˬ. 
Ya‸ hkʼaˇ, Gʼuiˬsha lehˬ Daˍviˆ te taˍ ve kanˉ hta‸ nyi ma maˇ cawˇ. 

2 Saˍmo-eˍlaˆ li‸ 12 

Naˍtanˍ Daˍviˆ geh laˬ ve 

1Gʼuiˬsha lehˬ, yawˇ ve tcuh kaˍ paˍ Naˍtanˍ hta‸ Daˍviˆ geh kʼai tcuh ve yoˬ. 
Naˍtanˍ Daˍviˆ geh laˬ leh kʼoˆ ve, Venˇ teˇ venˇ hkʼaw chaw nyiˇ gʼaˇ chehˇ 
taˍ ve yoˬ. Teˇ gʼaˇ lehˬ paw sha jaˇ leh, teˇ gʼaˇ lehˬ haˍ gʼawˇ jaˇ ve yoˬ. 
2Paw sha ve chaw teˇ gʼaˇ lehˬ, nuˇ, yawˬ, maˇ maˇ cawˬ ve yoˬ. 
3Ya‸ hkʼaˇ, haˍ gʼawˇ ve chaw lehˬ, yawˇ vuiˬ taˍ ve yawˬ ehˉ teˇ hkeh tiˉ cawˬ 
ve yoˬ. Yawˇ lehˬ, yawˬ ehˉ oˇ ve hta‸ hkʼa deh‸ ha‸ shaˉ piˇ leh, yawˬ ehˉ oˇ 
ve lehˬ yawˇ ve yaˇ teˇ hpaˍ geh teˇ geh uiˍ la chehˇ ve yoˬ. 
4Teˇ nyi htaˇ, paw sha paˍ ve yehˬ lo hkehˉ chaw teˇ gʼaˇ gaˬ la ve yoˬ. Paw 
sha paˍ oˇ ve lehˬ, hkehˉ chaw hta‸ yawˇ ve ceˇ teˇ hkeh ka‸ maˇ tiˇ caˍ gaˇ. 
Hkʼe te leh, haˍ gʼawˇ ve chaw oˇ ve hpaˇ ve yawˬ ehˉ hta‸ yuˬ leh, hkehˉ 
chaw oˇ ve hta‸ te caˍ piˇ ve yoˬ, teh‸ yawˇ hta‸ kʼoˆ piˇ ve yoˬ. 
5Daˍviˆ lehˬ chaw oˇ ve hta‸ nyi ma zuhˆ jaˇ leh kʼoˆ ve, Chi hkʼe te ve chaw 
lehˬ suh keunˍ ve yoˬ, teh‸ te‸ chehˇ ve Gʼuiˬsha hta‸ cuˇ leh ngaˬ hkanˍ ve 
yoˬ. 
6Chaw oˇ ve lehˬ, shu ve mawˇ teˇ pun yuˬ taˍ ve awˬ pon awˇ pun gʼa kʼaw‸ 
shaiˍ piˇ ve yoˬ, teh‸ kʼoˆ ve yoˬ. 
7Oˇ htaˇ Naˍtanˍ Daˍviˆ hta‸ kʼoˆ piˇ ve, Nawˬ lehˬ chaw oˇ ve hpaˇ hpeh‸ ve 
yoˬ. Iˉsaˍreˍlaˆ ve Jawˇmawˇ Gʼuiˬsha chi hkʼe kʼoˆ ve yoˬ. Ngaˬ nawˬ hta‸ 
Iˉsaˍreˍlaˆ chaw hui ve jawˇmawˇ te tcuh leh, Sawˉlu‸ ve la‸ sheh hkʼaw ponˬ 
piˇ taˍ ve yoˬ. 

8Yawˇ ve mvuhˇmiˬ leh yawˇ ve awˬ miˇ ma teˇ hpaˍ ngaˬ nawˬ hta‸ piˇ taˍ ve 
yoˬ. Iˉsaˍreˍlaˆ leh Yuˇda‸ chaw hui ve mvuhˇmiˬ hkʼoˆ ngaˬ nawˬ hta‸ 
jawˇmawˇ te tcuh taˍ ve yoˬ. Chi teˇ hpaˍ nawˬ awˬ pon maˇ law‸ sheˍ ve kʼo, 
ngaˬ nawˬ hta‸ nyiˇ pun kʼaw‸ piˇ laˇ tuˬ sheˍ ve yoˬ. 
9Aˬ hto‸ ma pa taw, nawˬ ngaˬ ve tawˇ hkawˇ hta‸ maˇ na yuˬ ve le. Aˬ hto‸ 
ma pa taw, nawˬ haiˬ ve kanˉ chi hta‸ te ve le. Nawˬ lehˬ, Uˇriˇya‸ hta‸ ma‸ 
bawˆ kuiˬ lo suh-e piˇ lawˬ leh, yawˇ ve awˬ miˇ ma hta‸ heuˆ taˍ ve yoˬ. 
10Nawˬ lehˬ ngaˬ ve tawˇ hkawˇ hta‸ maˇ na leh, Uˇriˆya‸ ve awˬ miˇ ma hta‸ 
heuˆ ve pa taw, nawˬ ve awˬ ceuˬ awˬ hkʼaˇ teˇ hpaˍ hpaˍ hpuiˇ suh va‸ suh ve 
hkʼe gʼa te suh-e tuˬ yoˬ. 
11Nawˬ ve yehˬ yaˇ kʼa yaˇ teˇ gʼaˇ, nawˬ hta‸ dawˇ haˍ tuˬ te laˇ tuˬ yoˬ. Nawˬ 
ve awˬ miˇ ma teˇ hpaˍ hta‸ ngaˬ yuˬ leh, awˬ nu ve chaw teˇ gʼaˇ hta‸ piˇ ve 
hta‸ nawˬ gʼa mawˬ ve teˇ yanˇ, ngaˬ ve tawˇ biˇ la peuˬ ve hta‸ nawˬ gʼa shiˍ 
tuˬ yoˬ. Chaw oˇ ve lehˬ, mvuhˇ law‸ kʼaw htaˇ nawˬ ve awˬ miˇ ma teˇ hpaˍ 
hta‸ hkʼa mvuhˇ hkʼa na te piˇ tuˬ yoˬ. 
12Nawˬ lehˬ, baˬ kuiˬ lo venˇbaˆ te ve yoˬ. Ya‸ hkʼaˇ, ngaˬ lehˬ nawˬ te taˍ ve 
kanˉ chi hta‸ awˬ gʼeuˆ ba kuiˬ lo hpeu‸ tawˆ la leh, Iˉsaˍreˍlaˆ chaw hkʼa 
peu-eˬ hta‸ maw piˇ tuˬ yoˬ, teh‸ Daˍviˆ hta‸ kʼoˆ piˇ ve yoˬ. 
13Oˇ htaˇ Daˍviˆ lehˬ, Ngaˬ Gʼuiˬsha hta‸ te ya‸ jaˇ peuˬ, teh‸ kʼoˆ ve yoˬ. 
Naˍtanˍ kʼaw‸ yaw hkʼaw‸ leh kʼoˆ ve, Gʼuiˬsha nawˬ hta‸ venˇbaˆ hpehˇ laˇ 
leh, nawˬ gʼa suh tuˬ ve maˇ heˆ. 
14Ya‸ hkʼaˇ, nawˬ Gʼuiˬsha hta‸ nyi ma zuhˆ tuˬ te piˇ ve pa taw, nawˬ ve yaˇ 
gʼa suh-e tuˬ yoˬ, teh‸ Daˍviˆ hta‸ kʼoˆ piˇ ve yoˬ. 
15Oˇ hkʼe kʼoˆ peuˬ hkʼaw‸ nawˉ, Naˍtanˍ tawˆ kʼai ve yoˬ. 

Daˍviˆ yaˇ suh-e ve 

Gʼuiˬsha lehˬ, Uˇriˇya‸ miˇ ma geh paw la ve yaˇ oˇ ve hta‸ naˬ jaˇ piˇ lawˬ ve 
yoˬ. 

16Daˍviˆ lehˬ, yaˇ oˇ ve kʼaw‸ chehˇ sha la tuˬ, Gʼuiˬsha geh bon gʼaˇ hte‸ lawˬ 
ve yoˬ. Yawˇ te‸ chiˉ caˇ tuˬ maˇ caˇ. Teˇ haˉ le le yawˇ ve bawehˇ hkʼaw lo‸-e 
leh, teˇ haˉ tanˇ hkuinˇ miˬ chaˇ hkʼoˆ lo chehˇ taˍ ve yoˬ. 
17Yawˇ ve hawˉ yehˬ hta‸ ha‸ shaˉ chehˇ ve chaw teˇ hpaˍ, yawˇ geh kʼai leh 
yawˇ hta‸ tu la tuˬ hto piˇ ve htawˇ, yawˇ maˇ tu la. Yawˇ hui geh te‸ chiˉ caˇ 
tuˬ maˇ caˇ. 
18Teˇ shinˉ ponˬ peuˬ hkʼaw‸ nawˉ, yaˇ oˇ ve suh-e ve yoˬ. Hawˉ yehˬ hkʼaw 
chehˇ taˍ ve chaw oˇ ve teˇ hpaˍ lehˬ, awˬ lawn chi Daˍviˆ hta‸ kʼoˆ piˇ maˇ 
haˆ. Yawˇ hui kʼoˆ ve, Yaˇ ehˉ oˇ ve te‸ chehˇ sheˍ htaˇ, ngaˬ hui yawˇ hta‸ 
tawˇ yaw piˇ ve ka‸ yawˇ te‸ chiˉ maˇ kʼaw‸ kʼoˆ laˇ. Yaˇ suh peuˬ, teh‸ ngaˬ 
hui yawˇ hta‸ hkʼa‸ hkʼe te kʼoˆ piˇ hpeh‸ tuˬ ve le. Yawˇ lehˬ kawˆ tuˬ uiˍ ve 
kanˉ teˇ ceuˬ ceuˬ te tawˆ la tuˬ yoˬ, teh‸ kʼoˆ ve yoˬ. 
19Yawˇ hui tawˇ tsuh-ehˆ te da‸ chehˇ ve hta‸ Daˍviˆ gʼa mawˬ ve teˇ yanˇ, 
yawˇ ve yaˇ suh peuˬ ve hta‸ jawˬ la ve yoˬ. Hkʼe te leh, Yaˇ suh-oˬ laˇ, teh‸ 
yawˇ hui hta‸ na nyi ve yoˬ. Yoˬ, teh‸ yawˇ hui kʼaw‸ yaw hkʼaw‸ piˇ ve yoˬ. 
20Oˇ htaˇ, Daˍviˆ tu la leh iˉ kaˆ hehˉ peuˬ hkʼaw‸ nawˉ, oˉ kʼoˍ puiˍ leh veu‸ 
kʼaˇ htaiˍ ve yoˬ. Oˇ hkʼe te peuˬ hkʼaw‸ nawˉ, Gʼuiˬsha ve bon yehˬ lo kʼai 
leh, Gʼuiˬsha hta‸ oˉ kʼoˍ ca pui ve yoˬ. Yawˇ hawˉ yehˬ lo kʼaw‸ gaˬ la ve teˇ 
yanˇ caˇ tuˬ gu tcuh leh awˍ caˇ ve yoˬ. 
21Oˇ htaˇ, hawˉ yehˬ hkʼaw chehˇ ve chaw teˇ hpaˍ lehˬ, Nawˬ te ve kanˉ hta‸ 
ngaˬ hui ca dawˇ maˇ tawˆ. Yaˇ ehˉ te‸ chehˇ sheˍ htaˇ, nawˬ te‸ chiˉ caˇ tuˬ 
maˇ caˇ leh gʼaˇ hte‸ hawˬ chehˇ ve yoˬ. Ya‸ hkʼaˇ, yaˇ suh peuˬ hkʼaw‸ nawˉ, 
nawˬ tu la leh caˇ tuˬ caˇ ve yoˬ, teh‸ yawˇ hta‸ kʼoˆ piˇ ve yoˬ. 
22Daˍviˆ yawˇ hui hta‸ kʼaw‸ yaw hkʼaw‸ piˇ leh kʼoˆ ve, Yoˬ, yaˇ ehˉ te‸ 
chehˇ sheˍ htaˇ, ngaˬ caˇ tuˬ ce leh hawˬ chehˇ ve yoˬ. Gʼuiˬsha ngaˬ hta‸ ha 
kʼaˉ laˇ kʼo yaˇ oˇ ve maˇ suh-e hehˉ, teh‸ ngaˬ dawˇ ve yoˬ. 
23Ya‸ hkʼaˇ, chi beu‸ yaˇ suh-e peuˬ ve pa taw, ngaˬ caˇ tuˬ ce ve ka‸ aˬ hto‸ 
ma awˬ bon cawˬ le. Yaˇ oˇ ve hta‸ ngaˬ kʼaw‸ te‸ la piˇ gʼa tuˬ ve laˇ. Teˇ nyi 

kʼo, ngaˬ htawˇ yawˇ geh gʼa kʼai tuˬ yoˬ. Yawˇ ngaˬ geh kʼaw‸ la tuˬ ve maˇ 
heˆ, teh‸ kʼoˆ ve yoˬ. 

Sawˉla‸monˍ paw la ve 

24Oˇ ve hkʼaw‸ nawˉ, Daˍviˆ lehˬ yawˇ miˇ ma Beˍtaˍsheˍbaˆ hta‸ nyi ma sha la 
tuˬ tawˇ yaw piˇ leh, yawˇ geh kʼaw‸ zuh‸ ve yoˬ. Hkʼe te leh, yaˇ paˍ teˇ gʼaˇ 
kʼaw‸ paw la leh, yawˇ hta‸ Sawˉla‸monˍ teh‸ meh piˇ ve yoˬ. 
25Gʼuiˬsha lehˬ, yaˇ paˍ oˇ ve hta‸ ha‸ jaˇ leh, Yaˇ paˍ oˇ ve hta‸ Yeˍdaˍdiˆ teh‸ 
ca meh piˇ-oˆ, teh‸ Naˍtanˍ hta‸ kʼoˆ piˇ ve yoˬ. 

Raˍbaˆ venˇ hta‸ Daˍviˆ bawˆ yuˬ ve 

26Yaˍbaˆ lehˬ, Aˍmawˇniˆ chaw hui ve venˇ lonˉ Raˍbaˆ venˇ hta‸ bawˆ yuˬ gʼa 
la paˇ neˇ ve yoˬ. 
27Hkʼe te leh, yawˇ Daˍviˆ hta‸ tawˇ shanˍ feu piˇ leh kʼoˆ ve, Ngaˬ Raˍbaˆ venˇ 
hta‸ bawˆ leh, yawˇ hui ve iˉ kaˆ gʼuiˬ po lonˉ hta‸ yuˬ gʼa taˍ peuˬ. 
28Nawˬ geh cawˬ taˍ sheˍ ve ma‸ yaˇ teˇ hpaˍ hta‸ shiˍ veu laˇ leh, nawˬ awˬ to 
venˇ chi hta‸ ca bawˆ yuˬ la-o. Venˇ chi hta‸ ngaˬ bawˆ gʼaˇ ve yoˬ, teh‸ shu 
kʼoˆ ve hta‸ ngaˬ maˇ heuˆ gaˇ, teh‸ tawˇ shanˍ feu piˇ ve yoˬ. 
29Hkʼe te leh, Daˍviˆ lehˬ yawˇ ve ma‸ yaˇ teˇ hpaˍ hta‸ shiˍ veu leh Raˍbaˆ 
venˇ hta‸ ca bawˆ yuˬ ve yoˬ. 
30Yawˇ hui ve shaˉ ho‸ lonˉ Miˆlaˍkonˍ lehˬ 18 cawehˬ hpaˆ hawˇ ve shi uˉ 
tcuhˍ teˇ maˬ cawˬ leh, shi uˉ tcuhˍ oˇ ve awˬ hkʼoˆ lo awˬ hpfuhˇ hkʼaˆ ve 
shehnˉ shiˍ teˇ hpaˍ cawˬ ve yoˬ. Daˍviˆ lehˬ, shi uˉ tcuhˍ oˇ ve hta‸ yuˬ leh, 
yawˇ ve oˉ kʼoˍ hta‸ hkʼawˆ taˍ ve yoˬ. Chi awˬ hkʼoˆ, yawˇ lehˬ venˇ hkʼaw 
cawˬ ve awˬ hpfuhˇ hkʼaˆ ve mawˇ jeˬ maˇ maˇ yuˬ kʼai ve yoˬ. 
31Yawˇ lehˬ venˇ yaˇ oˇ ve teˇ hpaˍ hta‸ suhˆ gʼeu‸ tcuh ve yoˬ. Teˇ hpaˍ hpaˍ 
hta‸ ciˉ kʼoˆ, ceˉ ceˇ teˇ hpaˍ te tcuh leh, teˇ hpaˍ hpaˍ hta‸ li kiˉ shiˍ chiˆ tcuh 
ve yoˬ. Awˬ nu ve Aˍmawˇniˆ venˇ teˇ hpaˍ hkʼaw chehˇ ve chaw hui hta‸ 
htawˇ, oˇ ve hkʼa shuˍ te tcuh ve yoˬ. Peuˬ hkʼaw‸ nawˉ, yawˇ ve ma‸ yaˇ teˇ 
hpaˍ hta‸ shiˍ veu leh Yeˍruˆsaˍlehnˍ venˇ lo kʼaw‸ kʼo‸-e ve yoˬ. 

2 Saˍmo-eˍlaˆ li‸ 13 

Aˍmaˍnonˍ leh Taˍmaˍ 

1Daˍviˆ ve yaˇ paˍ Aˍbaˆsaˍlonˍ lehˬ, awˬ hkiˇ awˬ naˬ da‸ jaˇ ve Taˍmaˍ teh‸ 
kʼoˆ ve awˬ nyi ma teˇ gʼaˇ cawˬ ve yoˬ. Awˬ nu ve Daˍviˆ yaˇ paˍ Aˍmaˍnonˍ 
lehˬ, yaˇ miˇ chi hta‸ hkʼawˇ faˍ jaˇ ve yoˬ. 
2Yawˇ yaˇ miˇ chi hta‸ ha‸ jaˇ ve pa taw, naˬ hpeh‸ sheˬ ve yoˬ. Yaˇ miˇ chi 
lehˬ, yaˇ miˇ haˉ hpeh‸ ve pa taw, yawˇ maˇ gʼa taˬ teh‸ dawˇ ve yoˬ. 
3Yawˇ lehˬ, Yawˇnaˍdaˆ teh‸ kʼoˆ ve awˬ chawˇ teˇ gʼaˇ cawˬ ve yoˬ. Chaw oˇ 
ve lehˬ, Daˍviˆ ve awˬ viˉ paˍ Shaˍmaˍ ve yaˇ hpeh‸ leh, laˆ jaˇ ve chaw hpeh‸ 
ve yoˬ. 
4Yawˇnaˍdaˆ yawˇ hta‸ kʼoˆ piˇ ve, Nawˬ lehˬ jawˇmawˇ ve yaˇ hpeh‸ ve ka‸ 
nawˬ hta‸ nyi kʼo, dawˇ haˍ jaˇ ve hta‸ shuˍ ve yoˬ. Aˬ hto‸ ma hpeh‸ ve le. 
Ngaˬ hta‸ a ciˉ hto laˇ-oˆ, teh‸ yawˇ hta‸ na nyi ve yoˬ. Aˍmaˍnonˍ kʼaw‸ yaw 
hkʼaw‸ leh, Ngaˬ lehˬ Aˍbaˆsaˍlonˍ ve awˬ nyi ma Taˍmaˍ hta‸ ha‸ jaˇ ve yoˬ, 
teh‸ kʼoˆ ve yoˬ. 
5Oˇ htaˇ Yawˇnaˍdaˆ kʼoˆ ve, Nawˬ chehˇ haˍ ve hkʼe te leh zuh‸ taˍ-o‸. Nawˬ 
pa nawˬ hta‸ ca nyi la ve teˇ yanˇ, yawˇ hta‸ chi hkʼe kʼoˆ piˇ-oˆ. Ngaˬ pa-oˬ, 
ngaˬ nyi ma Taˍmaˍ hta‸ choˬ kaˬ lo laˬ tcuh leh, ngaˬ hta‸ te caˍ te taw laˇ 
tcuh-o. Ngaˬ yawˇ hta‸ mawˬ hpeh‸ ve chehˇ kuiˬ lo yawˇ ngaˬ awˬ pon caˇ 
tuˬ gu leh, ngaˬ hta‸ yuˬ caˍ laˇ tcuh-o, teh‸ nawˬ pa hta‸ kʼoˆ piˇ-oˆ, teh‸ 
yawˇ hta‸ kʼoˆ piˇ ve yoˬ. 
6Aˍmaˍnonˍ htawˇ chehˇ haˍ ve hkʼe te leh, zuh‸ chehˇ taˍ ve yoˬ. Jawˇmawˇ 
Daˍviˆ yawˇ hta‸ na nyi htaˇ, Aˍmaˍnonˍ yawˇ hta‸ kʼoˆ piˇ ve, Taˍmaˍ hta‸ 
choˬ kaˬ lo laˬ peu laˇ leh, ngaˬ yawˇ hta‸ mawˬ hpeh‸ ve chehˇ kuiˬ lo ngaˬ 
awˬ pon hkaoˍmonˇ te leh a ciˉ yuˬ caˍ laˇ tcuh-o, teh‸ kʼoˆ piˇ ve yoˬ. 
7Hkʼe te leh, Daˍviˆ lehˬ Taˍmaˍ hta‸ awˬ viˉ paˍ Aˍmaˍnonˍ ve yehˬ lo kʼai 
tcuh leh, yawˇ awˬ pon caˇ tuˬ ca gu piˇ tcuh ve yoˬ. 
8Taˍmaˍ tawˆ kʼai leh, Aˍmaˍnonˍ zuh‸ hpui hkʼaw zuh‸ chehˇ taˍ laˇ ve hta‸ 
gʼa mawˬ ve yoˬ. Hkʼe te leh, yawˇ junˍ meu-e hta‸ yuˬ leh Aˍmaˍnonˍ yawˇ 
hta‸ mawˬ hpeh‸ ve chehˇ kuiˬ lo yawˇ awˬ pon hkaoˍmonˇ te ve yoˬ. 

9Peuˬ hkʼaw‸ nawˉ, hkaoˍmonˇ oˇ ve hta‸ yuˬ leh Aˍmaˍnonˍ hta‸ ca caˍ piˇ ve 
yoˬ. Ya‸ hkʼaˇ, yawˇ maˇ ha‸ yuˬ. Chaw hkʼa peu-eˬ hta‸ tawˆ kʼai tcuh-o, 
teh‸ yawˇ tawˇ piˇ leh, chaw hkʼa peu-eˬ tawˆ kʼai ve yoˬ. 
10Oˇ htaˇ yawˇ lehˬ, Nawˬ te taˍ ve hkaoˍmonˇ ngaˬ geh yuˬ laˬ leh, nawˬ awˬ 
to ngaˬ hta‸ yuˬ caˍ laˇ-oˆ, teh‸ Taˍmaˍ hta‸ kʼoˆ piˇ ve yoˬ. Taˍmaˍ htawˇ 
hkaoˍmonˇ hta‸ yuˬ leh yawˇ geh kʼai ve yoˬ. 
11Yawˇ hkaoˍmonˇ hta‸ yuˬ piˇ chehˇ ve teˇ yanˇ, Aˍmaˍnonˍ yawˇ ve la‸ sheh 
hta‸ gʼawˬ tiˍ taˍ leh, Choˬ kaˬ ngaˬ geh zuh‸ la-o, teh‸ yawˇ hta‸ kʼoˆ piˇ ve 
yoˬ. 
12Ya‸ hkʼaˇ Taˍmaˍ kʼoˆ ve, Ngaˬ hta‸ chi hkʼe taˇ te laˇ. Chi hkʼe cha‸ chiˆ ve 
kanˉ hta‸ taˇ te-o. 
13Hkʼaˬ hkʼe te leh chaw chi ma gʼuˇ suhˍ lo ngaˬ ve oˉ kʼoˍ chiˇ hpeh‸ tuˬ ve 
le. Iˉsaˍreˍlaˆ mvuhˇmiˬ hkʼaw nawˬ ka‸ awˬ me‸ awˬ hponˇ luˬ jaˇ tuˬ yoˬ. 
Jawˇmawˇ hta‸ tawˇ yaw piˇ-oˆ. Oˇ hkʼe te ve kʼo, nawˬ ngaˬ hta‸ gʼa tuˬ yoˬ, 
teh‸ yawˇ hta‸ kʼoˆ piˇ ve yoˬ. 
14Ya‸ hkʼaˇ, yawˇ lehˬ Taˍmaˍ kʼoˆ ve tawˇ hta‸ maˇ na. Yawˇ lehˬ yaˇ miˇ a‸ 
kehˉ awˬ gʼaˇ uiˍ ve pa taw, yaˇ miˇ oˇ ve hta‸ yawˇ geh shiˍ zuh‸ leh, yawˇ 
hta‸ hkʼa mvuhˇ hkʼa na te piˇ ve yoˬ. 
15Oˇ ve hkʼaw‸ nawˉ, Aˍmaˍnonˍ lehˬ Taˍmaˍ hta‸ nyi bawˬ jaˇ la ve yoˬ. Ponˬ 
laˬ htaˇ, yawˇ yaˇ miˇ oˇ ve hta‸ ha‸ ve a‸ kehˉ leuˉ leh, chi teˇ pawˆ yawˇ yaˇ 
miˇ oˇ ve hta‸ nyi bawˬ jaˇ ve yoˬ. Hkʼe te leh, Choˬ kaˬ lo tawˆ kʼai-o, teh‸ 
yaˇ miˇ oˇ ve hta‸ kʼoˆ piˇ ve yoˬ. 
16Yaˇ miˇ kʼaw‸ yaw hkʼaw‸ leh kʼoˆ ve, Ngaˬ maˇ kʼai. Nawˬ ngaˬ hta‸ chi 
hkʼe te gʼa‸ kʼoˬ laˇ ve lehˬ, nawˬ ya‸ sheh ngaˬ hta‸ te laˇ ve kanˉ a‸ kehˉ 
venˇbaˆ uiˍ jaˇ ve yoˬ, teh‸ yawˇ hta‸ kʼoˆ piˇ ve yoˬ. Ya‸ hkʼaˇ, Aˍmaˍnonˍ 
lehˬ Taˍmaˍ kʼoˆ ve tawˇ hta‸ maˇ na. 
17Hkʼe te leh, Aˍmaˍnonˍ lehˬ yawˇ ve awˬ ceˬ teˇ hpaˍ hta‸ kuˬ leh, Yaˇ miˇ 
chi hta‸ choˬ ka‸ lo shiˍ tawˆ-e loˬ. Yawˇ hta‸ yehˬ miˉ baˬ lo ca‸ kʼoˬ leh, 
yehˬ miˉ hta‸ kʼaw‸ hoˆ taˍ-o‸, teh‸ kʼoˆ piˇ ve yoˬ. 

18Yawˇ ve awˬ ceˬ teˇ hpaˍ htawˇ, yaˇ miˇ oˇ ve hta‸ yehˬ baˬ lo shiˍ tawˆ-e leh, 
yehˬ miˉ hta‸ kʼaw‸ hoˆ taˍ ve yoˬ. Taˍmaˍ lehˬ, jawˇmawˇ ve yaˇ miˇ haˉ teˇ 
hpaˍ veu‸ ve veu‸ kʼaˇ hta‸ veu‸ deh taˍ ve yoˬ. 
19Yawˇ ve oˉ kʼoˍ hkʼoˆ lo hkʼaw‸ laˉ hkaˆ pfuhˍ leh, yawˇ ve veu‸ kʼaˇ hta‸ 
tzuh‸ suhˍ peuˬ hkʼaw‸ nawˉ, gʼaˇ hte‸ hawˬ leh tawˆ kʼai ve yoˬ. 
20Oˇ htaˇ, yawˇ ve awˬ viˉ paˍ Aˍbaˆsaˍlonˍ yawˇ hta‸ na nyi leh kʼoˆ ve, 
Aˍmaˍnonˍ nawˬ hta‸ hkʼa mvuhˇ hkʼa na te laˇ ve laˇ. Ngaˬ nyi ma-oˬ, chaw 
teˇ gʼaˇ hta‸ ka‸ taˇ hto piˇ. Yawˇ htawˇ ka‸ nawˬ ve awˬ viˉ paˍ hpeh‸ ve yoˬ. 
Yawˇ nawˬ hta‸ oˇ hkʼe te laˇ ve pa taw, nawˬ chi taw taw hpeh‸ bawˬ ve nyi 
ma taˇ cawˬ piˇ, teh‸ yawˇ hta‸ kʼoˆ piˇ ve yoˬ. Hkʼe te leh, Taˍmaˍ lehˬ dawˇ 
haˍ gaˇ haˍ ve hkʼaw Aˍbaˆsaˍlonˍ ve yehˬ hkʼaw chehˇ taˍ ve yoˬ. 
21Jawˇmawˇ Daˍviˆ lehˬ, hpeh‸ la peuˬ ve awˬ lawn chi teˇ hpaˍ hta‸ gʼa shiˍ 
ve teˇ yanˇ, yawˇ nyi ma zuhˆ jaˇ ve yoˬ. 
22Ya‸ hkʼaˇ, Aˍbaˆsaˍlonˍ lehˬ Aˍmaˍnonˍ hta‸ tawˇ teˇ peu-eˬ ka‸ maˇ yaw piˇ. 
Aˍmaˍnonˍ lehˬ, yawˇ ve awˬ nyi ma Taˍmaˍ hta‸ hkʼa mvuhˇ hkʼa na te piˇ ve 
pa taw, yawˇ Aˍmaˍnonˍ hta‸ beu‸ jaˇ ve yoˬ. 

Aˍbaˆsaˍlonˍ Aˍmaˍnonˍ hta‸ tiˇ pehˍ ve 

23Oˇ ve hkʼaw‸ nawˉ 2 hkʼaw‸ hkʼe gaˬ htaˇ, Aˍbaˆsaˍlonˍ lehˬ Eˇhpaˍrenˍ venˇ 
paˇ lo cawˬ ve Baˍlaˆhaˍzawˍ hkʼaˆ hkʼaw lo yawˬ mvuh nuˆ chehˇ ve yoˬ. 
Jawˇmawˇ yaˇ paˍ hkʼa peu-eˬ hta‸ yawˇ oˇ kaˬ lo kuˬ yuˬ ve yoˬ. 
24Yawˇ jawˇmawˇ Daˍviˆ geh htawˇ kʼai leh, Jawˇmawˇ-oˬ, chi beu‸ ngaˬ yawˬ 
mvuh nuˆ chehˇ taˍ ve yoˬ. Nawˬ leh nawˬ ve ma‸ poˍ lonˉ teˇ hpaˍ htawˇ laˬ-
o‸, teh‸ yawˇ hta‸ kʼoˆ piˇ ve yoˬ. 
25Ya‸ hkʼaˇ, jawˇmawˇ kʼaw‸ yaw hkʼaw‸ leh kʼoˆ ve, Ngaˬ yaˇ paˍ-oˬ, ngaˬ laˬ 
maˇ hpeh‸ sheˍ. Ngaˬ hui hkʼa peu-eˬ kʼai ve kʼo, nawˬ awˬ pon haˍ jaˇ tuˬ 
yoˬ, teh‸ yawˇ hta‸ kʼoˆ piˇ ve yoˬ. Aˍbaˆsaˍlonˍ teˇ pawˆ peuˬ teˇ pawˆ kuˬ piˇ 
ve htawˇ, yawˇ awˬ pa kʼai maˇ hpeh‸ teh‸ ceh tiˉ kʼoˆ piˇ leh, yawˇ hta‸ tawˆ 
kʼai tcuh ve yoˬ. 

26Oˇ htaˇ Aˍbaˆsaˍlonˍ lehˬ, Nawˬ kʼai maˇ hpeh‸ tehˬ ve kʼo, ngaˬ nyi paˍ 
Aˍmaˍnonˍ hta‸ kʼai tcuh piˇ-oˆ, teh‸ yawˇ ve awˬ pa hta‸ kʼoˆ piˇ ve yoˬ. Aˬ 
hto‸ ma pa taw, Aˍmaˍnonˍ gʼa kʼai tuˬ ve le, teh‸ jawˇmawˇ yawˇ hta‸ kʼaw‸ 
na nyi ve yoˬ. 
27Ya‸ hkʼaˇ, Aˍbaˆsaˍlonˍ teˇ hkui teˇ hkui lawˬ ve pa taw, Daˍviˆ lehˬ 
Aˍmaˍnonˍ leh awˬ nu ve yawˇ ve yaˇ paˍ hkʼa peu-eˬ hta‸ Aˍbaˆsaˍlonˍ geh 
kʼai tcuh ve yoˬ. 
28Aˍbaˆsaˍlonˍ lehˬ, jawˇmawˇ ve yaˇ teˇ hpaˍ hta‸ hti caˇ hti dawˬ ve pawehˇ 
lonˉ teˇ maˬ te leh ha‸ yuˬ piˇ ve yoˬ. Yawˇ ve awˬ ceˬ paˍ teˇ hpaˍ hta‸ yawˇ 
tawˇ shanˍ piˇ leh kʼoˆ ve, Nawˬ hui Aˍmaˍnonˍ hta‸ hkʼa deh‸ nyi taˍ-o‸. 
Yawˇ a pehˉ meuˇ gʼuiˬ dawˬ bvuhˆ la leh ngaˬ tawˇ pe‸ laˇ ve teˇ yanˇ, yawˇ 
hta‸ tiˇ pehˍ-o‸, teh‸ yawˇ hui hta‸ kʼoˆ piˇ taˍ ve yoˬ. 
29Yawˇ ve awˬ ceˬ teˇ hpaˍ lehˬ, Aˍbaˆsaˍlonˍ kʼoˆ ve hkʼe Aˍmaˍnonˍ hta‸ tiˇ 
pehˍ ve yoˬ. Awˬ nu ve Daˍviˆ ve yaˇ hkʼa peu-eˬ, a shu yawˇ ve piˉ laˬ ciˇ leh 
hpaw-e ve yoˬ. 
30Yawˇ hui aˉ hkʼaw lo hpaw kʼaw‸ la chehˇ ve teˇ yanˇ, chaw teˇ gʼaˇ Daˍviˆ 
geh laˬ leh, Aˍbaˆsaˍlonˍ nawˬ ve yaˇ hkʼa peu-eˬ hta‸ tiˇ pehˍ peuˬ, teh‸ yawˇ 
hta‸ kʼoˆ piˇ ve yoˬ. 
31Tawˇ oˇ ve hta‸ Daˍviˆ gʼa kaˇ htaˇ, yawˇ pawˆ tu la leh yawˇ ve veu‸ kʼaˇ 
hta‸ tzuh‸ suhˍ leh, miˬ chaˇ hkʼoˆ boˆ sheˬ ve yoˬ. Yawˇ geh chehˇ taˍ ve awˬ 
ceˬ teˇ hpaˍ htawˇ, a shu yawˇ ve veu‸ kʼaˇ hta‸ tzuh‸ suhˍ ve yoˬ. 
32Ya‸ hkʼaˇ, Daˍviˆ awˬ viˉ paˍ Shaˍmaˍ ve yaˇ Yawˇnaˍdaˆ kʼoˆ ve, Jawˇmawˇ-
oˬ, yawˇ nawˬ ve yaˇ hkʼa peu-eˬ hta‸ tiˇ pehˍ ve maˇ heˆ. Aˍmaˍnonˍ teˇ gʼaˇ 
ceh tiˉ suh-e ve yoˬ. Aˍmaˍ nonˍ lehˬ, yawˇ ve awˬ nyi ma Taˍmaˍ hta‸ hkʼa 
mvuhˇ hkʼa na te piˇ ve teˇ nyi hta‸ tanˬ leh, Aˍbaˆsaˍlonˍ chi hkʼe te tuˬ dawˇ 
cheˆ taˍ peuˬ ve hta‸ ngaˬ hui dawˇ mawˬ hpeh‸ ve yoˬ. 
33Nawˬ ve yaˇ hkʼa peu-eˬ suh peuˬ, teh‸ kʼoˆ ve tawˇ hta‸ taˇ yonˍ. Aˍmaˍnonˍ 
teˇ gʼaˇ tiˉ suh-e ve yoˬ, teh‸ yawˇ hta‸ kʼoˆ piˇ ve yoˬ. 

34Oˇ hkʼe te taˉ peuˬ hkʼaw‸ nawˉ, Aˍbaˆsaˍlonˍ hpaw-e ve yoˬ. Jawˇmawˇ ve 
hawˉ yehˬ hta‸ shaw chehˇ ve ma‸ yaˇ lehˬ, Hawˉronˍnenˍ venˇ lo kʼai ve ya‸ 
kʼaw hpawˇ lo chiˇ nyi peu leh, Chaw moˍ lonˉ gʼuiˇ ya‸ la chehˇ ve yoˬ, teh‸ 
jawˇmawˇ hta‸ kʼoˆ piˇ ve yoˬ. 
35Oˇ htaˇ, Yawˇnaˍdaˆ Daˍviˆ hta‸ kʼoˆ piˇ ve, Ngaˬ nawˬ hta‸ kʼoˆ piˇ taˍ peuˬ 
ve hkʼe, chaw oˇ ve teˇ hpaˍ lehˬ nawˬ ve yaˇ teˇ hpaˍ hpeh‸ ve yoˬ, teh‸ kʼoˆ 
ve yoˬ. 
36Yawˇ oˇ hkʼe kʼoˆ peuˬ ve teˇ hkui, Daˍviˆ ve yaˇ teˇ hpaˍ hawˉ yehˬ hkʼaw lo‸ 
la leh, kuˬ hawˬ ve yoˬ. Daˍviˆ leh yawˇ ve ma‸ poˍ lonˉ teˇ hpaˍ htawˇ gʼaˇ 
hte‸ kuˬ hawˬ ve yoˬ. 
37Aˍbaˆsaˍlonˍ lehˬ, Geˍsuˇriˆ mvuhˇmiˬ Aˍmiˇhuˆ ve jawˇmawˇ Taˍlaˍmehˇ geh 
hpaw-e ve yoˬ. Daˍviˆ lehˬ awˬ yanˇ maw chaweh yawˇ ve yaˇ Aˍmaˍnonˍ awˬ 
pon dawˇ haˍ leh hawˬ chehˇ ve yoˬ. 
38Aˍbaˆsaˍlonˍ lehˬ, Geˍsuˇriˆ venˇ hkʼaw shehˆ hkʼaw‸ ca hpaw chehˇ taˍ ve 
yoˬ. 
39Chi teˇ pawˆ jawˇmawˇ lehˬ, Aˍmaˍnonˍ awˬ pon dawˇ haˍ ve mehˉ kʼai leh, 
Aˍbaˆsaˍlonˍ hta‸ ceh tiˉ kʼaw‸ dawˇ nawˇ chehˇ ve yoˬ. 

2 Saˍmo-eˍlaˆ li‸ 14 

Aˍbaˆsaˍlonˍ kʼaw‸ la tuˬ Yaˍbaˆ awˬ hkʼaˇ gu ve 

1Jawˇmawˇ Daˍviˆ lehˬ, Aˍbaˆsaˍlonˍ hta‸ dawˇ nawˇ jaˇ chehˇ ve hta‸ 
Yeˍruˆyaˍ ve yaˇ Yaˍbaˆ gʼa shiˍ ve yoˬ. 
2Hkʼe te leh, Yaˍbaˆ lehˬTeˍkawˇ venˇ hkʼaw chehˇ ve cuˇ yiˍ cawˬ ve yaˇ miˇ 
teˇ gʼaˇ hta‸ yawˇ geh kuˬ yuˬ ve yoˬ. Yaˇ miˇ oˇ ve hta‸ yawˇ kʼoˆ piˇ ve, 
Nawˬ awˬ to dawˇ haˍ jaˇ chehˇ ve yaˇ miˇ teˇ gʼaˇ hkʼe te-o. Dawˇ haˍ htaˇ 
veu‸ deh ve veu‸ kʼaˇ hta‸ veu‸ deh leh, nawˬ ve oˉ kʼoˍ hta‸ htawˇ taˇ puiˍ. 
Awˬ yanˇ maw chaweh dawˇ haˍ chehˇ ve yaˇ miˇ hta‸ shuˍ tuˬ, nawˬ ve awˬ 
to hta‸ hkʼa deh‸ gu taˍ-o‸. 
3Chi hkʼe te peuˬ hkʼaw‸ nawˉ, jawˇmawˇ geh kʼai leh ngaˬ nawˬ hta‸ kʼoˆ laˇ 
tuˬ ve tawˇ chi teˇ hpaˍ yawˇ hta‸ ca hto piˇ-oˆ, teh‸ yaˇ miˇ oˇ ve hta‸ kʼoˆ 

piˇ ve yoˬ. Hkʼe te leh, yawˇ jawˇmawˇ hta‸ hkʼaˬ hkʼe gʼa ca kʼoˆ piˇ tuˬ ve 
tawˇ hkʼa peu-eˬ, yaˇ miˇ oˇ ve hta‸ kʼoˆ maˍ piˇ ve yoˬ. 
4Yaˇ miˇ oˇ ve jawˇmawˇ geh kʼai leh, yawˇmehˆ gʼuˇ suhˍ boˆ taˍ peuˬ hkʼaw‸ 
nawˉ, Jawˇmawˇ-oˬ, ngaˬ hta‸ a ciˉ ga laˇ-oˆ, teh‸ yawˇ hta‸ kʼoˆ piˇ ve yoˬ. 
5Oˇ htaˇ jawˇmawˇ lehˬ, Nawˬ aˬ hto‸ ma loˍ le, teh‸ yawˇ hta‸ na nyi ve yoˬ. 
Yaˇ miˇ oˇ ve kʼaw‸ yaw hkʼaw‸ leh kʼoˆ ve, Ngaˬ lehˬ haˍ gʼawˇ jaˇ ve 
mehˇchawˇma hpeh‸ ve yoˬ. 
6Jawˇmawˇ-oˬ, ngaˬ yaˇ paˍ nyiˇ gʼaˇ cawˬ ve yoˬ. Teˇ nyi htaˇ yawˇ huiˉ maˬ 
heh puiˉ hkʼaw lo ya‸ da‸ leh, teˇ gʼaˇ lehˬ awˬ nu ve teˇ gʼaˇ hta‸ tiˇ pehˍ ve 
yoˬ. Yawˇ huiˉ maˬ hta‸ hka piˇ paˍ maˇ cawˬ. 
7Hkʼe te leh jawˇmawˇ-oˬ, chi beu‸ ngaˬ ve awˬ ceuˬ awˬ hkʼaˇ hkʼa peu-eˬ 
ngaˬ hta‸ ga hpoˆ deˇ leh, tiˇ pehˍ shehˍ hpaˇ ngaˬ yaˇ paˍ oˇ ve hta‸ htawˇ 
kʼaw‸ tiˇ pehˍ tuˬ ngaˬ hta‸ lawˬ laˇ chehˇ ve yoˬ. Yawˇ hui chi hkʼe te laˇ ve 
kʼo, ngaˬ lehˬ yaˇ teˇ gʼaˇ ka‸ cawˬ taˉ tuˬ ve maˇ heˆ. Yawˇ hui ngaˬ hta‸ nyi 
ma luˬ suh piˇ lawˬ leh, ngaˬ hpawˇ ve awˬ ceuˬ awˬ hkʼaˇ htawˇ miˬguiˬ hkʼoˆ 
lo mehˉ kʼai tuˬ ve yoˬ, teh‸ jawˇmawˇ hta‸ kʼoˆ piˇ ve yoˬ. 
8Oˇ htaˇ jawˇmawˇ lehˬ, Nawˬ aˉ hkʼaw lo kʼo‸-e loˬ. Kanˉ chi hta‸ ngaˬ nyi leh 
te laˇ tuˬ yoˬ, teh‸ yaˇ miˇ oˇ ve hta‸ kʼoˆ piˇ ve yoˬ. 
9Yaˇ miˇ kʼaw‸ kʼoˆ ve, Jawˇmawˇ-oˬ, nawˬ hkʼaˬ hkʼe te ve maˇ kʼoˆ, ngaˬ leh 
ngaˬ ve yehˬ yaˇ kʼa yaˇ teˇ hpaˍ lehˬ, shu venˇbaˆ taˍ laˇ ve hta‸ hkanˍ yuˬ tuˬ 
yoˬ. Nawˬ leh nawˬ ve yehˬ yaˇ kʼa yaˇ teˇ hpaˍ lehˬ, te‸ chiˉ venˇbaˆ taˍ kuiˬ 
maˇ cawˬ, teh‸ jawˇmawˇ hta‸ kʼaw‸ kʼoˆ piˇ ve yoˬ. 
10Oˇ htaˇ jawˇmawˇ lehˬ, Chaw teˇ gʼaˇ gʼaˇ nawˬ hta‸ ca te sho‸ sha‸ la ve 
kʼo, yawˇ hta‸ ngaˬ geh shiˍ veu laˇ-oˆ. Oˇ hkʼe te ve kʼo, yawˇ nawˬ hta‸ teˇ 
pawˆ ka‸ kʼaw‸ te sho‸ sha‸ laˇ gʼa tuˬ ve maˇ heˆ, teh‸ yaˇ miˇ hta‸ kʼoˆ piˇ 
ve yoˬ. 
11Yaˇ miˇ kʼaw‸ kʼoˆ ve, Jawˇmawˇ-oˬ, ngaˬ ve yaˇ paˍ hta‸ kʼaw‸ te hkʼaw‸ 
tuˬ ca chehˇ ve ngaˬ ve awˬ ceuˬ awˬ hkʼaˇ oˇ ve teˇ hpaˍ, ngaˬ yaˇ paˍ hta‸ 
maˇ gʼa tiˇ pehˍ leh, chi a‸ kehˉ uiˍ ve venˇbaˆ maˇ gʼa te tawˆ la tuˬ, nawˬ ve 

Jawˇmawˇ Gʼuiˬsha geh bon a ciˉ lawˬ laˇ-oˆ, teh‸ jawˇmawˇ hta‸ kʼoˆ piˇ ve 
yoˬ. Oˇ htaˇ Daˍviˆ lehˬ, Nawˬ ve yaˇ paˍ hta‸ te‸ chiˉ maˇ gʼa te piˇ tuˬ, te‸ 
chehˇ ve Gʼuiˬsha hta‸ cuˇ leh ngaˬ hkanˍ ve yoˬ, teh‸ yaˇ miˇ hta‸ kʼoˆ piˇ ve 
yoˬ. 
12Oˇ htaˇ yaˇ miˇ oˇ ve lehˬ, Jawˇmawˇ-oˬ, ngaˬ hta‸ tawˇ teˇ peu-eˬ ceh kʼaw‸ 
yaw tuˬ a hkaw-anˬ pe‸ laˇ sheˍ, teh‸ jawˇmawˇ hta‸ kʼoˆ piˇ ve yoˬ. 
Jawˇmawˇ htawˇ, Yaw loˬ, teh‸ kʼaw‸ kʼoˆ piˇ ve yoˬ. 
13Aˬ hto‸ ma pa taw, nawˬ Gʼuiˬsha ve chaw teˇ hpaˍ hta‸ te ya‸ ve le. Nawˬ 
lehˬ shu ve mvuhˇmiˬ hkʼaw ca chehˇ taˍ ve nawˬ ve yaˇ paˍ hta‸ kʼaw‸ la tuˬ 
a hkaw-anˬ maˇ piˇ. Chi hta‸ pa taw, ya‸ sheh nawˬ kʼoˆ taˍ ve tawˇ oˇ ve teˇ 
hpaˍ nawˬ hta‸ venˇbaˆ kʼaw‸ taˍ chehˇ ve yoˬ. 
14Ngaˬ hui hkʼa peu-eˬ gʼa suh-e tuˬ ve yoˬ. Ngaˬ hui lehˬ, miˬ chaˇ hkʼoˆ sheˆ 
kʼai leh te geh kʼaw‸ shaw hpoˆ tuˬ te maˇ gʼa ve iˉ kaˆ hkʼa shuˍ hpeh‸ ve 
yoˬ. Gʼuiˬsha awˬ to htawˇ, suh taˍ peuˬ ve chaw hta‸ maˇ kʼaw‸ te‸ tu la piˇ. 
Ya‸ hkʼaˇ, jawˇmawˇ lehˬ, shu mvuhˇmiˬ hkʼaw chehˇ taˍ ve chaw teˇ gʼaˇ hta‸ 
a shu yawˇ ve mvuhˇmiˬ lo kʼaw‸ la hpeh‸ tuˬ awˬ hkʼaˇ gu piˇ hpeh‸ ve yoˬ. 
15Jawˇmawˇ-oˬ, ngaˬ chi beu‸ nawˬ mehˆ gʼuˇ suhˍ lo laˬ leh tawˇ ca yaw la ve 
lehˬ, chaw yaˇ teˇ hpaˍ ngaˬ hta‸ nyiˉ te tcuh laˇ ve pa taw yoˬ. Chi hta‸ pa 
taw, ngaˬ nawˬ geh laˬ leh nawˬ hta‸ tawˇ ca yaw la ve yoˬ. Ngaˬ kʼoˆ ve hkʼe 
nawˬ te tuˬ ve hta‸ ka‸ ngaˬ dawˇ law jaˇ ve yoˬ. 
16Nawˬ lehˬ ngaˬ ve tawˇ hta‸ na yuˬ leh, ngaˬ hui hta‸ chaw oˇ ve teˇ hpaˍ ve 
la‸ sheh hkʼaw pon laˇ tuˬ yoˬ, teh‸ ngaˬ dawˇ taˍ ve yoˬ. Awˬ lawn kʼo, yawˇ 
hui lehˬ ngaˬ leh ngaˬ yaˇ paˍ hta‸ tiˇ pehˍ leh, Gʼuiˬsha yawˇ ve chaw teˇ 
hpaˍ hta‸ piˇ taˍ ve mvuhˇmiˬ hkʼaw, ngaˬ hui hta‸ yuˬ baˬ tuˬ coˇ caˇ chehˇ 
ve yoˬ. 
17Jawˇmawˇ-oˬ, nawˬ lehˬ Gʼuiˬsha ve mvuhˇ naw ma tcuh yaˇ hkʼa shuˍ hpeh‸ 
leh, teˇ ceuˬ le le hta‸ shiˍ ve pa taw, nawˬ ve ka ti‸ tawˇ hkawˇ oˇ ve teˇ hpaˍ 
ngaˬ hta‸ ponˬ laˇ tuˬ yoˬ, teh‸ ngaˬ dawˇ taˍ ve yoˬ. Nawˬ ve Gʼuiˬsha nawˬ 
geh chehˇ piˇ-oˆ, teh‸ jawˇmawˇ hta‸ kʼoˆ piˇ ve yoˬ. 

18Oˇ htaˇ jawˇmawˇ lehˬ, Ngaˬ nawˬ hta‸ teˇ ceuˬ na nyi shaˍ. Ngaˬ hta‸ hteˇ 
lehˍ kʼaw‸ yaw hkʼaw‸ laˇ-oˆ, teh‸ yaˇ miˇ oˇ ve hta‸ kʼoˆ piˇ ve yoˬ. Nawˬ na 
nyi gaˇ ve hkʼe na nyi laˇ-oˆ, teh‸ yaˇ miˇ yawˇ hta‸ kʼaw‸ yaw hkʼaw‸ piˇ ve 
yoˬ. 
19Yaˍbaˆ nawˬ hta‸ chi hkʼe kʼoˆ tcuh laˇ ve laˇ, teh‸ yaˇ miˇ hta‸ na nyi ve 
yoˬ. Yaˇ miˇ kʼaw‸ yaw hkʼaw‸ leh kʼoˆ ve, Jawˇmawˇ-oˬ, da‸ kehˬ ve awˬ 
ceuˬ hkʼa peu-eˬ hta‸ cuˇ leh ngaˬ hkanˍ ve yoˬ. Nawˬ na nyi ve hkawˇ hta‸ 
jaw kʼai tuˬ ve awˬ kaˍ awˬ nu ya‸ kʼaw maˇ cawˬ. Ngaˬ hkʼaˬ hkʼe gʼa kʼoˆ 
gʼa yaw tuˬ, nawˬ ve ma‸ poˍ lonˉ Yaˍbaˆ ngaˬ hta‸ awˬ hkʼaˇ beˆ maˍ laˇ ve 
yoˬ. 
20Kanˉ chi hkʼa peu-eˬ hta‸ kʼaw‸ gu kʼaw‸ pa tuˬ, yawˇ chi hkʼe te taˍ ve yoˬ. 
Jawˇmawˇ nawˬ lehˬ, Gʼuiˬsha ve mvuhˇ naw tcuh yaˇ hkʼa shuˍ cuˇ yiˍ cawˬ 
leh, hpeh‸ la peuˬ ve awˬ ceuˬ hkʼa peu-eˬ hta‸ shiˍ chehˇ ve yoˬ, teh‸ 
jawˇmawˇ hta‸ kʼoˆ piˇ ve yoˬ. 
21Oˇ ve hkʼaw‸ nawˉ jawˇmawˇ Yaˍbaˆ hta‸ kʼoˆ piˇ ve, Nawˬ te tcuh laˇ gaˇ ve 
hkʼe te tuˬ, ngaˬ dawˇ cheˆ taˍ peuˬ. Nawˬ kʼai leh Aˍbaˆsaˍlonˍ hta‸ choˬ kaˬ 
lo kʼaw‸ shiˍ hkʼaw‸ veu laˇ-oˆ, teh‸ yawˇ hta‸ kʼoˆ piˇ ve yoˬ. 
22Oˇ htaˇ, Yaˍbaˆ Daˍviˆ gʼuˇ suhˍ lo boˆ taˍ leh kʼoˆ ve, Jawˇmawˇ-oˬ, Gʼuiˬsha 
nawˬ hta‸ awˬ bon na‸ laˇ piˇ-oˆ. Nawˬ lehˬ ngaˬ lawˬ ve hkʼe na yuˬ leh te laˇ 
ve pa taw, chi beu‸ nawˬ ngaˬ hta‸ nyi ma cawˇ peuˬ ve hta‸ ngaˬ gʼa shiˍ 
peuˬ, teh‸ yawˇ hta‸ kʼoˆ piˇ ve yoˬ. 
23Oˇ ve hkʼaw‸ nawˉ, yawˇ Geˍsuˇraˆ mvuhˇmiˬ lo kʼai leh Aˍbaˆsaˍlonˍ hta‸ 
Yeˍruˆsaˍlehnˍ venˇ lo shiˍ kʼaw‸ la ve yoˬ. 
24Ya‸ hkʼaˇ, jawˇmawˇ lehˬ Aˍbaˆsaˍlonˍ hta‸ hawˉ yehˬ hkʼaw chehˇ tuˬ a 
hkaw-anˬ maˇ piˇ. Ngaˬ yawˇ hta‸ maˇ mawˬ gaˇ, teh‸ jawˇmawˇ Daˍviˆ kʼoˆ 
ve yoˬ. Aˍbaˆsaˍlonˍ yawˇ ve yehˬ hkʼaw ceh chehˇ taˍ leh, jawˇmawˇ geh teˇ 
pawˆ ka‸ maˇ kʼai. 

Aˍbaˆsaˍlonˍ leh Daˍviˆ kʼaw‸ cawˇ da‸ ve 

25Iˉsaˍreˍlaˆ mvuhˇmiˬ hkʼaw lo Aˍbaˆsaˍlonˍ hkʼe taw awˬ hkiˇ awˬ naˬ da‸ ve 
chaw teˇ gʼaˇ ka‸ maˇ cawˬ. Yawˇ ve oˉ kʼoˍ hta‸ te leh hkui naw meuˇ lo 
hkʼa gaˬ, awˬ kuiˉ awˬ haiˇ teˇ maˬ ka‸ maˇ cawˬ. 
26Yawˇ ve uˉ hkeh mvuh htawˇ da‸ jaˇ, nyi sha jaˇ ve yoˬ. Yawˇ ve uˉ hkeh 
mvuh zuhˬ leh chehˇ haˍ la ve teˇ yanˇ, uˉ hkeh mvuh hta‸ teˇ hkʼaw‸ teˇ 
pawˆ nuˆ baˬ ve yoˬ. Yawˇ uˉ hkeh mvuh teˇ pawˆ nuˆ baˬ ve nyiˇ cawehˬ hkʼe 
cawˬ ve yoˬ. 
27Aˍbaˆsaˍlonˍ lehˬ, yaˇ paˍ shehˆ gʼaˇ leh Taˍmaˍ teh‸ kʼoˆ ve yaˇ miˇ teˇ gʼaˇ 
cawˬ ve yoˬ. Yawˇ ve yaˇ miˇ chi htawˇ, awˬ hkiˇ awˬ naˬ da‸ jaˇ ve yoˬ. 
28Aˍbaˆsaˍlonˍ Yeˍruˆsaˍlehnˍ venˇ hkʼaw chehˇ taˍ ve nyiˇ hkʼaw‸ gaˬ peuˬ 
htawˇ, jawˇmawˇ hta‸ teˇ pawˆ ka‸ maˇ gʼa hpuˇ da‸ sheˍ. 
29Hkʼe te leh, yawˇ Yaˍbaˆ hta‸ ca kuˬ tcuh leh, yawˇ awˬ tan jawˇmawˇ geh 
kʼai tcuh tuˬ dawˇ taˍ ve yoˬ. Ya‸ hkʼaˇ, Yaˍbaˆ maˇ laˬ. Yawˇ nyiˇ pawˆ teˇ 
pawˆ Yaˍbaˆ hta‸ ca kʼaw‸ kuˬ tcuh ve yoˬ. Ya‸ hkʼaˇ, Yaˍbaˆ maˇ laˬ. 
30Oˇ htaˇ yawˇ lehˬ, Nyi loˬ. Yaˍbaˆ ve ti mi lehˬ, ngaˬ ve ti mi paˇ lo cawˬ leh, 
oˇ kaˬ lo caˬ ti taˍ ve yoˬ. Nawˬ hui kʼai leh yawˇ ve ti miˬ hta‸ ca tuˉ baˬ-o‸, 
teh‸ yawˇ ve awˬ ceˬ teˇ hpaˍ hta‸ kʼoˆ piˇ ve yoˬ. Hkʼe te leh, yawˇ hui tawˆ 
kʼai leh Yaˍbaˆ ve ti mi hta‸ ca tuˉ baˬ piˇ ve yoˬ. 
31Oˇ htaˇ, Yaˍbaˆ Aˍbaˆsaˍlonˍ geh laˬ leh, Aˬ hto‸ ma pa taw nawˬ ve awˬ ceˬ 
teˇ hpaˍ ngaˬ ve ti mi hta‸ tuˉ baˬ ve le, teh‸ yawˇ hta‸ kʼoˆ piˇ ve yoˬ. 
32Aˍbaˆ saˍlonˍ kʼaw‸ yaw hkʼaw‸ leh kʼoˆ ve, Aˬ hto‸ ma pa taw, ngaˬ 
Geˍsuˇraˆ mvuhˇmiˬ hkʼaw tawˆ la leh choˬ kaˬ lo gʼa ca chehˇ la ve le. Ngaˬ oˇ 
kaˬ lo ceh tiˉ gʼa chehˇ taˍ ve hkʼe kʼo, leuˉ leh da‸ jaˇ ve yoˬ, teh‸ jawˇmawˇ 
hta‸ ca kʼoˆ piˇ tcuh gaˇ ve pa taw, ngaˬ nawˬ hta‸ kuˬ ve yoˬ. Ngaˬ jawˇmawˇ 
hta‸ hpuˇ da‸ hpeh‸ tuˬ, ngaˬ nawˬ hta‸ awˬ hkʼaˇ gu laˇ piˇ lawˬ gaˇ ve yoˬ. 
Ngaˬ venˇbaˆ cawˬ ve kʼo, yawˇ ngaˬ hta‸ tiˇ pehˍ laˇ piˇ, teh‸ Yaˍbaˆ hta‸ kʼoˆ 
piˇ ve yoˬ. 
33Hkʼe te leh, Yaˍbaˆ jawˇmawˇ geh kʼai leh awˬ lawn oˇ ve hkʼa peu-eˬ yawˇ 
hta‸ ca kʼoˆ piˇ ve yoˬ. Oˇ htaˇ, jawˇmawˇ Daˍviˆ Aˍbaˆsaˍlonˍ hta‸ kuˬ ve yoˬ. 

Aˍbaˆsaˍlonˍ kʼai leh, jawˇmawˇ mehˆ gʼuˇ suhˍ boˆ taˍ ve yoˬ. Jawˇmawˇ yawˇ 
hta‸ boˆ nu piˇ leh, ha lehˬ ha kʼa ha‸ yuˬ piˇ ve yoˬ. 

2 Saˍmo-eˍlaˆ li‸ 15 

Aˍbaˆsaˍlonˍ jawˇmawˇ hta‸ hpfuhˆ ve 

1Oˇ ve hkʼaw‸ nawˉ, Aˍbaˆsaˍlonˍ lehˬ yawˇ ciˇ tuˬ ve iˉ mvuhˇ lawˬ teˇ maˬ 
leh, yawˇ gʼuˇ suhˍ lo gʼuiˇ toˇ tuˬ ve ma‸ yaˇ ngaˇ chi gʼaˇ hta‸ hkʼa deh‸ gu 
taˍ ve yoˬ. 
2Yawˇ mvuhˇ shawˉ teˇ na‸ tu leh, venˇ taˍ meu‸ hpe‸ lo ca huˉ taˍ ve yoˬ. 
Jawˇmawˇ Daˍviˆ geh suhˉ ca jehˬ la ve chaw hui hta‸ yawˇ kuˬ yuˬ leh, Nawˬ 
hui hkʼaˬ lo chehˇ ve le, teh‸ na nyi ve yoˬ. Ngaˬ hui lehˬ, Iˉsaˍreˍlaˆ chaw 
ceuˬ hpeh‸ leh, choˬ kaˬ oˇ kaˬ chehˇ ve yoˬ, teh‸ kʼaw‸ yaw hkʼaw‸ piˇ ve teˇ 
yanˇ, 
3Aˍbaˆsaˍlonˍ lehˬ, Nyi loˬ. Nawˬ lehˬ gʼaˇ ve hpawˇ lo chehˇ taˍ ve yoˬ. Ya‸ 
hkʼaˇ, nawˬ ve suhˉ hta‸ jehˬ laˇ tuˬ jawˇmawˇ leuˆ yuˬ taˍ ve suhˉ jehˬ paˍ 
maˇ cawˬ, teh‸ yawˇ hui hta‸ kʼaw‸ kʼoˆ piˇ ve yoˬ. 
4Aˍbaˆsaˍlonˍ kʼaw‸ caˉ leh kʼoˆ ve, Ngaˬ suhˉ jehˬ shehˍ hpaˇ hpeh‸ ve kʼo, 
hkʼaˬ ma da‸ jaˇ tuˬ le. Ngaˬ suhˉ jehˬ paˍ gʼa te ve hkʼe kʼo, ngaˬ lehˬ hteˇ ve 
cawˇ ve hkʼaw chaw hkʼa peu-eˬ hta‸ suhˉ jehˬ piˇ tuˬ yoˬ, teh‸ kʼoˆ ve yoˬ. 
5Chaw oˇ ve teˇ hpaˍ Aˍbaˆsaˍlonˍ mehˆ gʼuˇ suhˍ hkui tcuhˉ teh leh boˆ-a teh‸ 
te ve teˇ yanˇ, Aˍbaˆsaˍlonˍ yawˇ hui hta‸ kʼuˉ taˍ leh boˆ nu piˇ ve yoˬ. 
6Aˍbaˆsaˍlonˍ lehˬ, jawˇmawˇ geh suhˉ ca jehˬ la ve chaw teˇ hpaˍ hta‸ chi 
hkʼe te piˇ ve pa taw, chaw oˇ ve teˇ hpaˍ yawˇ hta‸ ha‸ ve yoˬ. 
7Oˇ ve hkʼaw‸ nawˉ, awˇ hkʼaw‸ gaˬ ve teˇ yanˇ, Aˍbaˆsaˍlonˍ jawˇmawˇ hta‸ 
kʼoˆ piˇ ve, Jawˇmawˇ-oˬ, ngaˬ Gʼuiˬsha hta‸ ka ti‸ te taˍ peuˬ ve hkʼe, ngaˬ 
hta‸ Heˍbronˍ venˇ lo a ciˉ kʼai tcuh laˇ-oˆ. 
8Ngaˬ Geˍsuˇriˆ mvuhˇmiˬ hkʼaw chehˇ taˍ htaˇ, Gʼuiˬsha ngaˬ hta‸ 
Yeˍruˆsaˍlehnˍ venˇ lo kʼaw‸ kʼo‸-e tcuh laˇ ve kʼo, ngaˬ yawˇ hta‸ Heˍbronˍ 
venˇ hkʼaw oˉ kʼoˍ ca kʼaw‸ pui tuˬ yoˬ, teh‸ Gʼuiˬsha hta‸ ngaˬ ka ti‸ te taˍ 
ve yoˬ, teh‸ yawˇ hta‸ kʼoˆ piˇ ve yoˬ. 

9Oˇ htaˇ jawˇmawˇ lehˬ, gawˬ lehˍ ve hkʼaw kʼai loˬ, teh‸ yawˇ hta‸ kʼaw‸ yaw 
hkʼaw‸ piˇ ve yoˬ. Hkʼe te leh, Aˍbaˆsaˍlonˍ Heˍbronˍ venˇ lo kʼai ve yoˬ. 
10Ya‸ hkʼaˇ, yawˇ Iˉsaˍreˍlaˆ mvuhˇmiˬ hkʼaˬ ti chi ti lo chaw hta‸ hpehˇ peu 
leh, nawˬ hui behˬ heh ma meuˆ hkawˇ gʼa kaˇ ve teˇ yanˇ, Aˍbaˆsaˍlonˍ lehˬ, 
Heˍbronˍ venˇ hkʼaw jawˇmawˇ hpeh‸ la peuˬ teh‸ hpoˆ kuˬ-o‸, teh‸ yawˇ hui 
hta‸ tawˇ shanˍ feu piˇ ve yoˬ. 
11Aˍbaˆsaˍlonˍ lehˬ, chaw nyiˇ ha gʼaˇ hta‸ shiˍ veu leh, Yeˍruˆsaˍlehnˍ venˇ 
hkʼaw tawˆ kʼai ve yoˬ. Yawˇ hui lehˬ, jawˇmawˇ hta‸ kʼaw‸ hpfuhˆ tuˬ awˬ 
lawn te‸ chiˉ maˇ shiˍ leh yawˇ hkʼaˇ suh gʼa‸ kʼai ve yoˬ. 
12Aˍbaˆsaˍlonˍ lehˬ, Gʼuiˬsha hta‸ tuˉ tanˇ piˇ chehˇ ve teˇ yanˇ, Giˇlawˇ venˇ 
hkʼaw chehˇ ve, Daˍviˆ hta‸ dawˇ hkʼaˇ piˇ shehˍ hpaˇ Aˍhiˆtawˇhpeˍlaˆ hta‸ 
kuˬ yuˬ ve yoˬ. Jawˇmawˇ hta‸ kʼaw‸ hpfuhˆ tuˬ ve chaw maˇ la leh, 
Aˍbaˆsaˍlonˍ hpawˇ lo awˬ gʼaˇ shaˬ te shaˬ uiˍ la chehˇ ve yoˬ. 

Daˍviˆ Yeˍruˆsaˍlehnˍ venˇ hkʼaw hpaw tawˆ-e ve 

13Oˇ htaˇ chaw teˇ gʼaˇ Daˍviˆ geh gʼuiˇ laˬ leh, Iˉsaˍreˍlaˆ chaw teˇ hpaˍ 
Aˍbaˆsaˍlonˍ hpawˇ lo ca chehˇ kʼai peuˬ, teh‸ Daˍviˆ hta‸ kʼoˆ piˇ ve yoˬ. 
14Oˇ htaˇ, Daˍviˆ lehˬ Yeˍruˆsaˍlehnˍ venˇ hkʼaw chehˇ taˍ ve yawˇ ve ma‸ poˍ 
lonˉ teˇ hpaˍ hta‸ kuˬ yuˬ leh, Aˍbaˆsaˍlonˍ la‸ sheh hkʼaw gʼa ponˬ tuˬ ngaˬ 
hui choˬ kaˬ lo haˆ gʼa tawˆ kʼai tuˬ yoˬ. Nawˬ hui mawˇ haˆ gu-o. Oˇ hkʼe maˇ 
te kʼo, Aˍbaˆsaˍlonˍ choˬ kaˬ laˬ leh, venˇ hkʼaw chehˇ ve chaw hkʼa peu-eˬ 
hta‸ tiˇ pehˍ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
15Oˇ htaˇ yawˇ hui lehˬ, Jawˇmawˇ-oˬ, nawˬ kʼoˆ ve hkʼe ngaˬ hui na yuˬ leh te 
tuˬ yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
16Hkʼe te leh, yawˇ ve miˇ yaˇ teˇ hpaˍ leh yawˇ ve ma‸ poˍ lonˉ teˇ hpaˍ hta‸ 
shiˍ leh tawˆ kʼai ve yoˬ. Ya‸ hkʼaˇ, yawˇ ve hawˉ yehˬ hta‸ ha‸ shaˉ tuˬ, yawˇ 
ve awˬ miˇ ma i 10 gʼaˇ hta‸ oˇ kaˬ lo chehˇ tcuh taˉ ve yoˬ. 
17Jawˇmawˇ leh yawˇ ve chaw hkʼa peu-eˬ venˇ hkʼaw tawˆ kʼai leh, venˇ jaˇ lo 
cawˬ ve yehˬ teˇ yehˬ paˇ lo jehˇ taˍ ve yoˬ. 

18Hkeˍraˍtiˆ chaw leh Peˍlaˍtiˆ chaw teˇ hpaˍ yawˇ gʼuˇ suhˍ kʼai chehˇ ve teˇ 
yanˇ, yawˇ ve ma‸ poˍ lonˉ teˇ hpaˍ yawˇ paˇ lo huˉ chehˇ taˍ ve yoˬ. Gaˍtaˆ 
venˇ lo yawˇ hkʼaˇ suh gʼa‸ toˇ ve ma‸ yaˇ 600 gʼaˇ htawˇ yawˇ gʼuˇ suhˍ kʼai 
ve yoˬ. 
19Oˇ htaˇ jawˇmawˇ lehˬ, yawˇ hui ve awˬ hoˉ Iˆtehˇ hta‸ kʼoˆ piˇ ve, Aˬ hto‸ 
ma pa taw nawˬ ngaˬ hui geh kʼai toˇ ve le. Venˇ hkʼaw kʼo‸-e leh jawˇmawˇ 
awˬ suhˉ teˇ gʼaˇ geh ca chehˇ taˍ-o‸. Nawˬ lehˬ, ngaˬ hui ve mvuhˇmiˬ hkʼaw 
ca chehˇ la taˍ ve hkehˉ chaw teˇ gʼaˇ hpeh‸ ve yoˬ. 
20Nawˬ choˬ kaˬ lo ca chehˇ la ve maˇ maw sheˍ. Chi hta‸ pa taw, nawˬ hta‸ 
ngaˬ geh shiˍ kʼai maˇ hpeh‸. Awˬ lawn kʼo, ngaˬ hkʼaˬ lo gʼa kʼai tuˬ ve hta‸ 
htawˇ maˇ shiˍ sheˍ. Nawˬ ve chaw teˇ hpaˍ hta‸ shiˍ veu leh kʼo‸-e loˬ. 
Gʼuiˬsha nawˬ hta‸ ha‸ shaˉ leh awˬ bon na‸ laˇ piˇ-oˆ, teh‸ yawˇ hta‸ kʼoˆ piˇ 
ve yoˬ. 
21Ya‸ hkʼaˇ, Iˆtehˇ kʼaw‸ yaw hkʼaw‸ leh kʼoˆ ve, Jawˇmawˇ-oˬ, te‸ htawˇ suh 
htawˇ ngaˬ nawˬ geh kʼai tuˬ yoˬ, teh‸ kʼoˆ ve yoˬ. 
22Oˇ htaˇ Daˍviˆ lehˬ, Hkʼe yoˬ kʼo da‸-aˬ. Gʼuˇ suhˍ kʼai-o, teh‸ yawˇ hta‸ kʼoˆ 
piˇ ve yoˬ. Hkʼe te leh, Iˆtehˇ lehˬ yawˇ ve chaw hkʼa peu-eˬ hta‸ shiˍ veu leh 
tawˆ kʼai ve yoˬ. 
23Daˍviˆ leh yawˇ ve chaw teˇ hpaˍ tawˆ kʼai ve teˇ yanˇ, venˇ yaˇ teˇ hpaˍ gʼaˇ 
hte‸ kuˬ hawˬ ve yoˬ. Jawˇmawˇ leh yawˇ ve ma‸ yaˇ teˇ hpaˍ Kiˇdronˍ iˉ kaˆ 
lawˬ hta‸ hkanˍ tawˆ-e leh, heh puiˉ hkʼaw lo kʼai ve yoˬ. 
24Gʼuiˬsha ve ka ti‸ shaˉ caˆ ta kʼoˍ hta‸ taˆ taˍ ve Leˍviˆ chaw teˇ hpaˍ lehˬ, 
paw hkuˇ Zaˍdoˆ geh teˇ geh oˇ kaˬ lo chehˇ taˍ ve yoˬ. Yawˇ hui lehˬ, chaw 
hkʼa peu-eˬ venˇ hkʼaw tawˆ kʼai peuˬ htaˇ hkʼa gaˬ ta kʼoˍ oˇ ve hta‸ miˬ chaˇ 
hkʼoˆ lo teh taˍ ve yoˬ. Aˍbyaˍtaˍ htawˇ oˇ kaˬ lo chehˇ taˍ ve yoˬ. 
25Oˇ htaˇ, jawˇmawˇ paw hkuˇ Zaˍdoˆ hta‸ kʼoˆ piˇ ve, Ka ti‸ shaˉ caˆ ta kʼoˍ 
hta‸ venˇ hkʼaw lo kʼaw‸ yuˬ kʼo‸-e loˬ. Gʼuiˬsha ngaˬ hta‸ nyi ma cawˇ ve 
kʼo, ka ti‸ shaˉ caˆ ta kʼoˍ chi ve hta‸ teˇ nyi kʼo yawˇ ngaˬ hta‸ kʼaw‸ mawˬ 
tcuh laˇ tuˬ sheˍ ve yoˬ. 

26Ya‸ hkʼaˇ, yawˇ ngaˬ hta‸ nyi ma maˇ cawˇ ve kʼo, yawˇ te gaˇ ve hkʼe te 
piˇ-oˆ, teh‸ yawˇ hta‸ kʼoˆ piˇ ve yoˬ. 
27Peuˬ hkʼaw‸ nawˉ, yawˇ Zaˍdoˆ hta‸ kʼaw‸ caˉ leh kʼoˆ piˇ ve, Nyi loˬ. Nawˬ 
yaˇ paˍ Aˍhiˆmaˆ leh Aˍbyaˍtaˍ ve yaˇ paˍ Yawˇnaˆtanˍ hta‸ shiˍ veu leh, gawˬ 
lehˍ ve hkʼaw venˇ hkʼaw kʼo‸-e loˬ. 
28Ngaˬ nawˬ geh lo awˬ lawn teˇ ceuˬ ceuˬ gʼa kaˇ htaˇ hkʼa gaˬ, heh puiˉ hkʼaw 
lo law taˍ tuˬ yoˬ, teh‸ yawˇ hta‸ kʼoˆ piˇ ve yoˬ. 
29Hkʼe te leh, Zaˍdoˆ leh Aˍbyaˍtaˍ ka ti‸ shaˉ caˆ ta kʼoˍ hta‸ Yeˍruˆsaˍlehnˍ 
venˇ lo kʼaw‸ yuˬ kʼo‸-e leh oˇ kaˬ lo chehˇ taˍ ve yoˬ. 
30Daˍviˆ gʼaˇ hte‸ hawˬ leh Shaˍlonˍ hkʼaw hkʼoˆ taˆ-e ve yoˬ. Yawˇ lehˬ hkuiˉ 
nuˆ kʼehˆ baˬ leh, dawˇ haˍ ve hkʼaw yawˇ ve oˉ kʼoˍ hta‸ beh taˍ ve yoˬ. Yawˇ 
geh kʼai ve chaw hkʼa peu-eˬ htawˇ, gʼaˇ hte‸ hawˬ leh a shu yawˇ ve oˉ kʼoˍ 
hta‸ beh taˍ ve yoˬ. 
31Aˍhiˆtawˇhpeˍlaˆ lehˬ, Aˍbaˆsaˍlonˍ hpawˇ chehˇ kʼai peuˬ ve awˬ lawn hta‸ 
Daˍviˆ gʼa kaˇ ve teˇ yanˇ, yawˇ Gʼuiˬsha hta‸kʼoˆ piˇ ve, Gʼuiˬsha-oˬ, 
Aˍhiˆtawˇhpeˍlaˆ ve dawˇ hkʼaˇ lehˬ, hkʼe leˇ hpeh‸ kʼai piˇ-oˆ, teh‸ kʼoˆ ve 
yoˬ. 
32Daˍviˆ hkʼaw hkʼoˆ taˆ-e leh, Gʼuiˬsha hta‸ oˉ kʼoˍ pui kuiˬ lo gaˬ ve teˇ yanˇ, 
yawˇ yonˍ hpeh‸ ve awˬ chawˇ Aˍhkiˆ chaw Huˆshehˇ lehˬ, yawˇ ve veu‸ kʼaˇ 
hta‸ tzuh‸ suhˍ leh yawˇ ve oˉ kʼoˍ hkʼoˆ lo je‸ meu-eˬ hkaˆ pfuhˍ peuˬ 
hkʼaw‸ nawˇ, Daˍviˆ geh laˬ ve yoˬ. 
33Oˇ htaˇ Daˍviˆ yawˇ hta‸ kʼoˆ piˇ ve, Nawˬ ngaˬ geh laˬ ve htawˇ, nawˬ ngaˬ 
hta‸ te‸ chiˉ ga laˇ gʼa tuˬ ve maˇ heˆ. 
34Chi hta‸ pa taw, nawˬ venˇ hkʼaw kʼo‸-e leh Aˍhiˆtawˇhpeˍlaˆ ve dawˇ hkʼaˇ 
hta‸ Aˍbaˆsaˍ lonˍ maˇ gʼa na yuˬ tuˬ, Aˍbaˆsaˍlonˍ hta‸ chi hkʼe ca kʼaw‸ kʼoˆ 
piˇ-oˆ. Jawˇmawˇ-oˬ, nawˬ pa ve awˬ ceˬ te jaw ve hkʼe, chi beu‸ ngaˬ nawˬ ve 
awˬ ceˬ te laˇ tuˬ yoˬ, teh‸ ca kʼoˆ piˇ-oˆ. 

35Paw hkuˇ Zaˍdoˆ leh Aˍbyaˍtaˍ hui htawˇ oˇ kaˬ lo chehˇ taˍ ve yoˬ. Nawˬ 
jawˇmawˇ ve hawˉ yehˬ hkʼaw hkʼa gʼa kaˇ ve tawˇ teˇ hpaˍ yawˇ huiˉ maˬ hta‸ 
hto piˇ-oˆ. 
36Yawˇ huiˉ maˬ ve yaˇ Aˍhiˆmaˆ leh Yawˇnaˆtanˍ htawˇ, yawˇ hui geh chehˇ 
taˍ ve yoˬ. Nawˬ hkʼa gʼa kaˇ ve awˬ lawn teˇ hpaˍ, yawˇ huiˉ maˬ hta‸ hpehˇ 
leh ngaˬ hta‸ ca kʼaw‸ hto laˇ tcuh-o, teh‸ yawˇ hta‸ kʼoˆ piˇ ve yoˬ. 
37Hkʼe te leh, Daˍviˆ ve awˬ chawˇ Huˆshehˇ venˇ hkʼaw kʼaw‸ kʼo‸-e ve yoˬ. 
Aˍbaˆsaˍlonˍ htawˇ oˇ ve teˇ hkui venˇ hkʼaw lo‸ la ve yoˬ. 

2 Saˍmo-eˍlaˆ li‸ 16 

Daˍviˆ leh Ziˇbaˍ 

1Daˍviˆ hkʼaw‸ hkʼoˆ lo teˇ tawn hkʼe juˇ kʼai peuˬ ve teˇ yanˇ, yawˇ 
Meˍfiˆboˍshehˆ ve awˬ ceˬ paˍ Ziˇbaˍ hta‸ gʼa mawˬ ve yoˬ. Yawˇ lehˬ piˉ laˬ 
teˇ hpaˍ hta‸ gʼa‸ toˇ chehˇ ve yoˬ. Piˉ laˬ oˇ ve teˇ hpaˍ awˬ hkʼoˆ lo, hkaoˍ 
monˉ nyiˇ ha shiˍ, a pehˉ meuˇ shiˍ awˬ goˇ teˇ ha kʼoˍ, iˉ shiˍ teˇ ha shiˍ leh a 
pehˉ meuˇ gʼuiˬ teˇ punˇ taˆ taˍ ve yoˬ. 
2Oˇ htaˇ jawˇmawˇ Daˍviˆ lehˬ, Nawˬ aˬ hto‸ ma te toˇ ve le, teh‸ yawˇ hta‸ na 
nyi ve yoˬ. Ziˇbaˍ kʼaw‸ yaw hkʼaw‸ leh kʼoˆ ve, Piˉ laˬ chi teˇ hpaˍ lehˬ, nawˬ 
leh nawˬ ve yehˬ yaˇ kʼa yaˇ teˇ hpaˍ ciˇ tuˬ awˬ pon hpeh‸ ve yoˬ. Caˇ tuˬ 
dawˬ tuˬ chi teˇ hpaˍ htawˇ, nawˬ ve chaw teˇ hpaˍ heh puiˉ hkʼaw lo awˍ meu
‸ la htaˇ caˇ tuˬ awˬ pon hpeh‸ ve yoˬ, teh‸ kʼoˆ piˇ ve yoˬ. 
3Oˇ htaˇ jawˇmawˇ lehˬ, Nawˬ ve awˬ shehˍ hpaˇ Sawˉlu‸ ve awˬ hawehˍ, 
Meˍfiˆboˍshehˆ hkʼaˬ lo le, teh‸ yawˇ hta‸ kʼaw‸ na nyi ve yoˬ. Ziˇbaˍ kʼoˆ ve, 
Yawˇ Yeˍruˆsaˍlehnˍ venˇ hkʼaw chehˇ taˉ ve yoˬ. Chi beu‸ Iˉsaˍreˍlaˆ chaw teˇ 
hpaˍ lehˬ, yawˇ awˬ puˍ Sawˉlu‸ ve mvuhˇmiˬ yawˇ hta‸ kʼaw‸ hkʼaw‸ piˇ laˇ 
tuˬ ve hta‸ yonˍ chehˇ ve yoˬ, teh‸ Daˍviˆ hta‸ kʼoˆ piˇ ve yoˬ. 
4Oˇ htaˇ Daˍviˆ lehˬ, Meˍfiˆboˍshehˆ ve mawˇ jeˬ hkʼa peu-eˬ nawˬ ve mawˇ 
hpeh‸ ve yoˬ, teh‸ Ziˇbaˍ hta‸ kʼoˆ piˇ ve yoˬ. Ziˉbaˍ kʼaw‸ kʼoˆ ve, Ngaˬ lehˬ 
nawˬ ve awˬ ceˬ hpeh‸ ve yoˬ. Ngaˬ lehˬ, hkʼaˬ htaˆ ka‸ nawˬ nyi ma cawˇ ve 
chaw hpeh‸ la piˇ-oˆ, teh‸ kʼoˆ ve yoˬ. 

Daˍviˆ leh Sheˍmiˆ 

5Jawˇmawˇ Daˍviˆ lehˬ, Baˍhuˆrenˍ venˇ lo gaˬ la ve teˇ yanˇ, Sawˉlu‸ ve awˬ 
ceuˬ awˬ hkʼaˇ Geˍraˆ ve yaˇ Sheˍmiˆ lehˬ, Daˍviˆ hta‸ gʼaˇ hte‸ deˇ hkaˬ leh 
tawˆ la ve yoˬ. 
6Daˍviˆ paˇ lo yawˇ ve ma‸ yaˇ teˇ hpaˍ hkʼa caw zuhˇ chehˇ taˍ ve htawˇ, 
Sheˍmiˆ lehˬ Daˍviˆ leh yawˇ ve ma‸ poˍ lonˉ teˇ hpaˍ hta‸ haˉ pui gʼawˆ baˬ 
ve yoˬ. 
7Sheˍmiˆ Daˍviˆ hta‸ deˇ leh kʼoˆ ve, Chaw hta‸ tiˇ pehˍ shehˍ hpaˇ-oˬ, choˬ 
kaˬ lo tawˆ kʼai loˬ. 
8Nawˬ lehˬ Sawˉlu‸ ve mvuhˇmiˬ hta‸ hiˉ yuˬ leh, Sawˉlu‸ ve yehˬ yaˇ kʼa yaˇ 
teˇ hpaˍ hta‸ tiˇ pehˍ piˇ ve pa taw, Gʼuiˬsha nawˬ hta‸ ciˍ yanˍ laˇ chehˇ ve 
yoˬ. Chi beu‸ Gʼuiˬsha lehˬ nawˬ ve mvuhˇmiˬ, nawˬ yaˇ paˍ Aˍbaˆsaˍlonˍ hta‸ 
piˇ taˍ peuˬ. Chaw hta‸ tiˇ pehˍ shehˍ hpaˇ-oˬ, chi beu‸ nawˬ gʼa luˬ gʼa sheˆ 
tuˬ yoˬ, teh‸ kʼoˆ ve yoˬ. 
9Oˇ htaˇ Zeˍruˆyaˍ ve yaˇ Aˍbiˇshehˇ Daˍviˆ hta‸ kʼoˆ piˇ ve, Jawˇmawˇ-oˬ, aˬ 
hto‸ ma pa taw hpuiˇ chi nawˬ hta‸ deˇ piˇ lawˬ chehˇ ve le. Ngaˬ yawˇ geh 
kʼai leh yawˇ ve oˉ kʼoˍ hta‸ tawˆ cheˆ piˇ tuˬ, ngaˬ hta‸ a hkaw-anˬ pe‸ laˇ-oˆ, 
teh‸ kʼoˆ ve yoˬ. 
10Oˇ htaˇ jawˇmawˇ lehˬ, Chi nawˬ huiˉ maˬ hta‸ a ciˉ ka‸ maˇ caˉ da‸. Ngaˬ 
hta‸ chi hkʼe te deˇ laˇ tuˬ Gʼuiˬsha yawˇ hta‸ kʼoˆ piˇ taˍ ve kʼo, Aˬ hto‸ ma 
pa taw nawˬ chi hkʼe te ve le, teh‸ a shu teˇ gʼaˇ yawˇ hta‸ kʼaw‸ na nyi hpeh
‸ tuˬ ve le, teh‸ Aˍbiˇshehˆ leh Yaˍbaˆ hui hta‸ kʼoˆ piˇ ve yoˬ. 
11Oˇ ve hkʼaw‸ nawˉ, yawˇ Aˍbiˇshehˇ leh yawˇ ve ma‸ poˍ lonˉ teˇ hpaˍ hta‸ 
kʼoˆ piˇ ve, Ngaˬ ve yaˇ paˍ ngaˬ hta‸ tiˇ pehˍ tuˬ gʼa‸ ca chehˇ ve yoˬ. Aˬ hto‸ 
ma pa taw, nawˬ hui Beˍyaˍmenˍ chaw chi hpaˇ kʼoˆ ve tawˇ hta‸ anˇ chehˇ ve 
le. Yaˬ piˇ. Yawˇ hkʼaˇ yawˇ hkeu chehˇ piˇ. Awˬ lawn kʼo, chi hkʼe te tuˬ 
Gʼuiˬsha yawˇ hta‸ kʼoˆ piˇ taˍ ve yoˬ. 

12Chaw chi hpaˇ ngaˬ hta‸ hkeu laˇ ve awˬ tan, Gʼuiˬsha lehˬ ngaˬ hkʼaˬ ma 
gʼa tu‸ gʼa hkanˍ chehˇ ve hta‸ mawˬ leh, ngaˬ hta‸ awˬ bon kʼaw‸ na‸ laˇ tuˬ 
leh naˍ maˇ shiˍ, teh‸ yawˇ hui hta‸ kʼoˆ piˇ ve yoˬ. 
13Hkʼe te leh, Daˍviˆ leh yawˇ ve chaw teˇ hpaˍ awˬ gʼuˇ suhˍ kʼaw‸ kʼai ve yoˬ. 
Sheˍmiˆ lehˬ yawˇ hui hkʼaˇ suh gʼa‸ kʼai leh, yawˇ hta‸ haˉ pui gʼawˆ baˬ 
chehˇ ve yoˬ. 
14Jawˇmawˇ leh yawˇ ve chaw teˇ hpaˍ Yawˇdanˍ iˉ kaˆ lawˬ lo gaˬ ve teˇ yanˇ, 
heuˬ jaˇ leh oˇ kaˬ lo jehˇ taˍ ve yoˬ. 

Aˍbaˆsaˍlonˍ Yeˍruˆsaˍlehnˍ venˇ hkʼaw gaˬ la ve 

15Aˍbaˆsaˍlonˍ leh yawˇ geh chehˇ taˍ ve Iˉsaˍreˍlaˆ chaw hkʼa peu-eˬ 
Yeˍruˆsaˍlehnˍ venˇ hkʼaw lo‸ la ve yoˬ. Aˍhiˆtawˇhpeˍlaˆ htawˇ, yawˇ hui geh 
chehˇ taˍ ve yoˬ. 
16Daˍviˆ ve awˬ chawˇ Huˆshehˇ lehˬ, Aˍbaˆsaˍlonˍ hta‸ gʼa mawˬ ve teˇ yanˇ, 
Jawˇmawˇ co zuhˬ ha zuhˬ cawˬ piˇ-oˆ, teh‸ kʼoˆ ve yoˬ. 
17Oˇ htaˇ Aˍbaˆsaˍlonˍ lehˬ, Nawˬ ve awˬ chawˇ hta‸ nawˬ ka ti‸ te taˍ ve hkʼaˬ 
hkʼe kʼai le. Aˬ hto‸ ma pa taw, nawˬ yawˇ geh maˇ kʼai ve le, teh‸ yawˇ hta‸ 
na nyi ve yoˬ. 
18Huˆshehˇ kʼaw‸ yaw hkʼaw‸ leh kʼoˆ ve, Ngaˬ hkʼaˬ hkʼe te kʼai hpeh‸ tuˬ le. 
Ngaˬ lehˬ Gʼuiˬsha leh yawˇ ve Iˉsaˍreˍlaˆ chaw teˇ hpaˍ leuˆ yuˬ taˍ ve chaw 
hpawˇ lo chehˇ tuˬ yoˬ. Chi pa taw, ngaˬ nawˬ geh chehˇ tuˬ yoˬ. 
19Ngaˬ ve awˬ shehˍ hpaˇ ve yaˇ paˍ awˬ pon maˇ heˆ kʼo, ngaˬ a shu ve awˬ ceˬ 
gʼa te tuˬ ve le. Ngaˬ lehˬ nawˬ pa ve awˬ ceˬ te piˇ ve hkʼe, chi beu‸ nawˬ ve 
awˬ ceˬ te laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
20Oˇ htaˇ, Aˍbaˆsaˍlonˍ lehˬ Aˍhiˆtawˇhpeˍlaˆ hpawˇ lo hpfuhˆ leh, Ngaˬ hkʼaˬ 
hkʼe te cawˇ ve le. Ngaˬ hta‸ dawˇ hkʼaˇ a ciˉ pe‸ laˇ-oˆ, teh‸ yawˇ hta‸ kʼoˆ 
piˇ ve yoˬ. 
21Aˍhiˆtawˇhpeˍlaˆ kʼoˆ ve, Nawˬ pa ve awˬ miˇ ma i teˇ hpaˍ geh kʼai leh, yawˇ 
hui geh ca zuh‸-o‸. Oˇ hkʼe te ve kʼo, nawˬ ve chaw teˇ hpaˍ awˬ gʼaˇ uiˍ la 
tuˬ yoˬ, teh‸ yawˇ hta‸ kʼoˆ piˇ ve yoˬ. 

22Hkʼe te leh, yawˇ hui Aˍbaˆsaˍlonˍ awˬ pon hawˉ yehˬ hkʼoˆ lo aˉ po kʼo ehˉ 
teˇ maˬ te piˇ leh, Aˍbaˆsaˍlonˍ lehˬ Iˉsaˍreˍlaˆ chaw chi ma gʼuˇ suhˍ lo yawˇ 
awˬ pa ve awˬ miˇ i teˇ hpaˍ geh zuh‸ ve yoˬ. 
23Awˬ yanˇ oˇ ve hkʼaw, Aˍhiˆtawˇhpeˍlaˆ piˇ ve dawˇ hkʼaˇ lehˬ Gʼuiˬsha ve 
tawˇ hkʼa shuˍ shawˍ taˍ leh hkʼa deh‸ na yuˬ ve yoˬ. Daˍviˆ leh Aˍbaˆsaˍlonˍ 
lehˬ, Aˍhiˆtawˇhpeˍlaˆ kʼoˆ ve hkʼe na yuˬ leh te chehˇ taˍ ve yoˬ. 

2 Saˍmo-eˍlaˆ li‸ 17 

Aˍhiˆtawˇhpeˍlaˆ ve dawˇ hkʼaˇ hta‸ Huˆshehˇ tawˍ taˍ ve 

1Oˇ ve hkʼaw‸ nawˉ, Aˍhiˆtawˇhpeˍlaˆ Aˍbaˆsaˍlonˍ hta‸ kʼoˆ piˇ ve, Ngaˬ chaw 
teˇ meunˍ nyiˇ hinˇ gʼaˇ hta‸ leuˆ yuˬ leh, ya‸ puiˉ Daˍviˆ hkʼaˇ suh gʼa‸ yuˬ 
kʼai tuˬ a hkaw-anˬ pe‸ laˇ-oˆ. 
2Yawˇ nyi ma luˬ leh heuˬ jaˇ chehˇ ve teˇ yanˇ, ngaˬ yawˇ hta‸ ca bawˆ tuˬ 
yoˬ. Oˇ htaˇ yawˇ kawˆ jaˇ leh, yawˇ ve chaw hkʼa peu-eˬ gʼuiˇ hpaw-e tuˬ yoˬ. 
3Awˬ miˇ ma teˇ gʼaˇ yawˇ ve awˬ hpawˇ geh kʼaw‸ kʼo‸-e chehˇ ve hkʼe, chaw 
hkʼa peu-eˬ hta‸ ngaˬ nawˬ geh shiˍ hkʼaw‸ veu laˇ tuˬ yoˬ. Nawˬ lehˬ, chaw 
teˇ gʼaˇ hta‸ ceh tiˉ tiˇ pehˍ gaˇ ve yoˬ. Awˬ nu ve chaw hkʼa peu-eˬ gawˬ lehˍ 
gʼa chehˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
4Aˍbaˆsaˍlonˍ leh Iˉsaˍreˍlaˆ chaw awˬ hoˉ awˬ naˬ hkʼa peu-eˬ dawˇ hkʼaˇ chi 
ve hta‸ nyi ma cawˇ ve yoˬ. 
5Oˇ htaˇ Aˍbaˆsaˍlonˍ lehˬ, Huˆshehˇ hta‸ ca kuˬ-o‸. Yawˇ hkʼaˬ hkʼe kʼoˆ laˇ 
naˍ. Yawˇ hta‸ ka‸ na nyi shaˍ, teh‸ kʼoˆ ve yoˬ. 
6Huˆshehˇ gaˬ la ve teˇ yanˇ, Aˍhiˆtawˇhpeˍlaˆ ngaˬ hui hta‸ chi hkʼe te tuˬ 
dawˇ hkʼaˇ pe‸ laˇ ve yoˬ. Ngaˬ hui te cawˇ laˇ. Nawˬ hkʼaˬ hkʼe dawˇ le, teh‸ 
Aˍbaˆsaˍlonˍ yawˇ hta‸ na nyi ve yoˬ. 
7Oˇ htaˇ Huˆshehˇ kʼoˆ ve, Chi teˇ pawˆ Aˍhiˆtawˇhpeˍlaˆ nawˬ hta‸ piˇ laˇ ve 
dawˇ hkʼaˇ lehˬ maˇ da‸. 
8Nawˬ pa leh yawˇ ve chaw teˇ hpaˍ lehˬ, ma‸ bawˆ cheuˬ jaˇ ve chaw teˇ hpaˍ 
hpeh‸ ve hta‸ maˇ kʼoˆ, chi beu‸ yawˇ hui heh puiˉ hkʼaw lo awˬ yehˇ ehˉ 

mehˉ kʼai ve yehˬ miˉ tawˍ hkʼa shuˍ hpeh‸ chehˇ taˍ ve hta‸ maˇ kʼoˆ, nawˬ 
shiˍ chehˇ ve yoˬ. Nawˬ pa lehˬ ma‸ bawˆ cheuˬ jaˇ ve chaw hpeh‸ leh, mvuhˇ 
hpeu‸ htaˇ yawˇ ve chaw teˇ hpaˍ geh chehˇ tuˬ ve maˇ heˆ. 
9Chi beu‸ yawˇ lehˬ haˉ kʼoˍ teˇ maˬ maˬ hkʼaw ca va‸ chehˇ taˍ tuˬ yoˬ hehˉ. 
Daˍviˆ lehˬ nawˬ ve ma‸ yaˇ teˇ hpaˍ hta‸ hkʼawˇ bawˆ ve kʼo, awˬ lawn chi 
hta‸ hkʼa gʼa kaˇ ve chaw hkʼa peu-eˬ nawˬ ve chaw teˇ hpaˍ shonˇ kʼai peuˬ 
teh‸ kʼoˆ tuˬ yoˬ. 
10Oˇ htaˇ, laˇ caˬ shiˉ hkʼa shuˍ ha‸ hanˉ jaˇ ve nawˬ ve ma‸ yaˇ teˇ hpaˍ kawˆ 
jaˇ tuˬ yoˬ. Awˬ lawn kʼo, nawˬ pa leh yawˇ ve ma‸ yaˇ teˇ hpaˍ lehˬ, cheu‸ jaˇ 
ve chaw teˇ hpaˍ hpeh‸ ve hta‸ Iˉsaˍreˍlaˆ chaw hkʼa peu-eˬ shiˍ taˍ ve yoˬ. 
11Hkʼe te leh, ngaˬ nawˬ hta‸ dawˇ hkʼaˇ chi hkʼe pe‸ laˇ gaˇ ve yoˬ. Iˉsaˍreˍlaˆ 
mvuhˇmiˬ hkʼaw hkʼa chehˇ ve chaw hkʼa peu-eˬ hta‸ teˇ geh kuˬ hpawnˬ-o‸. 
Laˇ tsuhˇ gʼuiˬ pfuhˍ lo cawˬ ve shehˇ shiˍ hkʼa shuˍ maˇ jaˇ ve chaw chi teˇ 
hpaˍ hta‸ nawˬ awˬ to awˬ hoˉ te leh, ma‸ bawˆ kuiˬ lo shiˍ kʼai-o. 
12Daˍviˆ hkʼaˬ lo chehˇ taˍ ve hta‸ ngaˬ hui ca hpfuhˆ nyi leh, yawˇ maˇ dawˇ 
maˇ gaˇ te chehˇ htaˇ ngaˬ hui yawˇ hta‸ lo‸ bawˆ piˇ tuˬ yoˬ. Chi hkʼe te ve 
kʼo, yawˇ leh yawˇ ve chaw teˇ gʼaˇ ka‸ gʼa ponˬ tuˬ ve maˇ heˆ. 
13Yawˇ lehˬ, venˇ teˇ maˬ maˬ hkʼaw gʼuiˇ lo‸-e ve kʼo, ngaˬ hui aˉ caˆ hkeh teˇ 
gʼaˇ teˇ maˬ yuˬ veu laˇ leh, venˇ oˇ ve hta‸ gʼaw‸ paˆ piˇ tuˬ yoˬ. Oˇ kaˬ lo haˉ 
pui shiˍ teˇ shiˍ ka‸ cawˬ taˉ tuˬ ve maˇ heˆ, teh‸ kʼoˆ ve yoˬ. 
14Oˇ htaˇ Aˍbaˆsaˍlonˍ leh Iˉsaˍreˍlaˆ chaw hkʼa peu-eˬ, Huˆshehˇ piˇ ve dawˇ 
hkʼaˇ lehˬ, Aˍhiˆtawˇhpeˬlaˆ pe‸ laˇ ve dawˇ hkʼaˇ a‸ kehˉ da‸ ve yoˬ, teh‸ kʼoˆ 
ve yoˬ. Gʼuiˬsha lehˬ Aˍbaˆsaˍlonˍ hta‸ te luˬ piˇ gaˇ ve pa taw, 
Aˍhiˆtawˇhpeˍlaˆ piˇ ve dawˇ hkʼaˇ hta‸ shu maˇ na yuˬ tuˬ te piˇ ve yoˬ. 

Daˍviˆ gʼuiˇ hpaw-e ve 

15Oˇ ve hkʼaw‸ nawˉ, Huˆshehˇ lehˬ paw hkuˇ Zaˍdoˆ leh Aˍbyaˍtaˍ geh kʼai 
leh, yawˇ Aˍbaˆsaˍlonˍ leh Iˉsaˍreˍlaˆ awˬ hoˉ awˬ naˬ teˇ hpaˍ hta‸ dawˇ hkʼaˇ 
hkʼaˬ hkʼe piˇ ve awˬ lawn maˇ kʼoˆ, Aˍhiˆtawˇhpeˍlaˆ hkʼaˬ hkʼe kʼoˆ ve awˬ 
lawn maˇ kʼoˆ, yawˇ huiˉ maˬ hta‸ kʼoˆ piˇ ve yoˬ. 



885 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

16Peuˬ hkʼaw‸ nawˉ yawˇ kʼoˆ ve, Chi beu‸ chaw hta‸ hpehˇ leh Daˍviˆ leh 
yawˇ ve chaw teˇ hpaˍ Yawˇdanˍ iˉ kaˆ lawˬ awˬ paˇ lo maˇ gʼa haˉ chehˇ tuˬ 
leh, yawˇ leh yawˇ ve chaw teˇ hpaˍ teˇ gʼaˇ ka‸ tiˇ pehˍ ve hta‸ maˇ gʼa hkanˍ 
tuˬ, Yawˇdanˍ iˉ kaˆ lawˬ hta‸ haˆ haˆ hkanˍ tawˆ-e tuˬ ca hto piˇ tcuh-o, teh‸ 
yawˇ huiˉ maˬ hta‸ kʼoˆ piˇ ve yoˬ. 
17Yawˇnaˆtanˍ leh Aˍhiˆmaˆ hui lehˬ, venˇ hkʼaw lo‸-e maˇ haˆ ve pa taw, 
Enˍyawˇgeˍlaˆ venˇ hkʼaw chehˇ taˍ ve yoˬ. Awˬ ceˬ ma teˇ gʼaˇ lehˬ, hpeh‸ la 
chehˇ ve awˬ ceuˬ teˇ hpaˍ yawˇ huiˉ maˬ hta‸ ca kʼoˆ piˇ la chehˇ leh, yawˇ 
huiˉ maˬ teˇ caˉ Daˍviˆ hta‸ ca kʼaw‸ hto maˍ piˇ chehˇ ve yoˬ. 
18Ya‸ hkʼaˇ, chi teˇ pawˆ yaˇ paˍ teˇ gʼaˇ yawˇ huiˉ maˬ hta‸ mawˬ taˉ leh, 
Aˍbaˆsaˍlonˍ hta‸ ca kʼoˆ piˇ ve yoˬ. Hkʼe te leh Aˍbaˆsaˍlonˍ ve ma‸ yaˇ teˇ 
hpaˍ Baˍhuˆrenˍ venˇ hkʼaw cawˬ ve yehˬ teˇ yehˬ lo kʼai ve yoˬ. Yehˬ oˇ ve 
awˬ paˇ lo nanˬ bawˍ teˇ maˬ cawˬ leh, yawˇ huiˉ maˬ nanˬ bawˍ oˇ ve hkʼaw 
ca lo‸ mui taˍ ve yoˬ. 
19Yehˬ shehˍ ma oˇ ve lehˬ, nanˬ bawˍ oˇ ve hta‸ teˇ ceuˬ ceuˬ yuˬ beh taˍ leh, 
oˇ ve awˬ hkʼoˆ lo caˬ shiˍ huˉ taˍ ve yoˬ. Hkʼe te leh, chaw teˇ gʼaˇ ka‸ oˇ ve 
hta‸ te‸ chiˉ maˇ dawˇ. 
20Aˍbaˆsaˍlonˍ ve ma‸ yaˇ teˇ hpaˍ yehˬ hkʼaw lo‸ la leh, Aˍhiˆmaˆ leh 
Yawˇnaˆtanˍ hkʼaˬ lo le, teh‸ yehˬ shehˍ ma hta‸ na nyi ve yoˬ. Yawˇ huiˉ maˬ 
iˉ kaˆ hkanˍ leh coˇ paˉ tawˆ-e peuˬ, teh‸ kʼaw‸ yaw hkʼaw‸ piˇ ve yoˬ. Ma‸ 
yaˇ oˇ ve teˇ hpaˍ lehˬ, yawˇ huiˉ maˬ hta‸ ca hpfuhˆ nyi ve htawˇ, ca maˇ 
mawˬ leh Yeˍruˆsaˍlehnˍ venˇ lo kʼaw‸ kʼo‸-e ve yoˬ. 
21Yawˇ hui kʼo‸-e peuˬ hkʼaw‸ nawˉ, Aˍhiˆmaˆ leh Yawˇnaˆtanˍ nanˬ bawˍ 
hkʼaw tawˆ la leh, jawˇmawˇ Daˍviˆ geh kʼai ve yoˬ. Aˍhiˆtawˇhpeˍlaˆ hkʼaˬ 
hkʼe te tuˬ dawˇ chehˇ ve awˬ lawn yawˇ huiˉ maˬ Daˍviˆ hta‸ kʼoˆ piˇ leh, iˉ 
kaˆ lawˬ coˇ paˉ lo haˆ haˆ hkanˍ tawˆ-e tuˬ kʼoˆ piˇ ve yoˬ. 
22Hkʼe te leh, Daˍviˆ lehˬ yawˇ ve chaw teˇ hpaˍ hta‸ shiˍ veu leh iˉ kaˆ lawˬ 
coˇ paˉ lo hkanˍ tawˆ-e ve yoˬ. Mvuhˇ htiˇ la htaˇ, yawˇ hui iˉ kaˆ lawˬ coˇ paˉ 
lo gaˬ peuˬ ve yoˬ. 

23Aˍhiˆtawˇhpeˍlaˆ lehˬ, yawˇ piˇ ve dawˇ hkʼaˇ hta‸ jawˇmawˇ maˇ ha‸ yuˬ piˇ 
ve hta‸ gʼa shiˍ ve teˇ yanˇ, piˉ laˬ ciˇ leh yawˇ ve chehˇ kuiˬ lo kʼo‸-e ve yoˬ. 
Yehˬ hkʼaw lo te tuˬ cawˬ ve kanˉ hkʼa peu-eˬ hta‸ te peuˬ hkʼaw‸ nawˉ, yawˇ 
hkʼaˇ yawˇ kʼawˍ peˍ nyiˉ pehˍ ve yoˬ. Shu yawˇ hta‸ yawˇ awˬ pa ve tuˍ 
hpfuh paˇ lo ca tuˍ piˇ ve yoˬ. 
24Aˍbaˆsaˍlonˍ leh yawˇ ve ma‸ yaˇ teˇ hpaˍ, Yawˇdanˍ iˉ kaˆ lawˬ hta‸ hkanˍ 
tawˆ la htaˇ, Daˍviˆ lehˬ Maˍhaˍnenˍ venˇ lo gaˬ peuˬ ve yoˬ. 
25(Aˍbaˆsaˍlonˍ lehˬ, Yaˍhaˆ awˬ tan Aˍmaˍsaˍ hta‸ yawˇ ve ma‸ poˍ lonˉ te 
tcuh taˍ ve yoˬ. Aˍmaˍsaˍ lehˬ Iˉshaˍmeˍlaˆ awˬ ceuˬ awˬ hkʼaˇ Yeˍtaˍ ve yaˇ 
hpeh‸ ve yoˬ. Yawˇ ve awˬ e lehˬ, Yaˍbaˆ awˬ e Yeˍruˆyaˍ ve awˬ nyi ma 
Naˍhaˆ yaˇ miˇ Aˍbiˆgeˍlaˆ hpeh‸ ve yoˬ.) 
26Aˍbaˆsaˍlonˍ lehˬ, yawˇ ve ma‸ yaˇ teˇ hpaˍ hta‸ Giˇlaˆ mvuhˇmiˬ hkʼaw deh 
tcuh taˍ ve yoˬ. 
27Daˍviˆ Maˍhaˍnenˍ venˇ hkʼaw gaˬ la htaˇ, Aˍmonˍ mvuhˇmiˬ Raˍbaˆ venˇ yaˇ 
Naˍhaˆ ve yaˇ paˍ Shawˇbiˆ, Lawˍdeˍbaˍ venˇ yaˇ Aˍmeˍlaˆ ve yaˇ paˍ Maˍhkiˇ 
raˆ leh Giˇlaˆ mvuhˇmiˬ Yawˉgeˍlenˍ venˇ yaˇ Baˍziˆlehˇ, yawˇ hui shehˆ gʼaˇ 
Daˍviˆ geh laˬ ve yoˬ. 
28Daˍviˆ leh yawˇ ve chaw teˇ hpaˍ heh puiˉ hkʼaw lo meu‸ jehˇ kaˆ jehˇ leh 
heuˬ jaˇ peuˬ ve hta‸ yawˇ hui shiˍ leh, yawˇ hui awˬ pon iˉ kaˆ kawˆ, je‸ mu‸ 
hkʼu leh zuh‸ hpui teˇ hpaˍ yuˬ veu laˇ piˇ ve yoˬ. 
29Chi awˬ hkʼoˆ, yawˇ hui lehˬ Daˍviˆ leh yawˇ ve chaw teˇ hpaˍ awˬ pon caˬ 
hkʼa, sha ma hu taˍ ve, nawˆ shiˍ, miˬ nawˆ shiˍ, pehˇ gʼuiˬ leh yawˬ ehˉ teˇ 
hpaˍ yuˬ veu laˇ piˇ ve yoˬ. 

2 Saˍmo-eˍlaˆ li‸ 18 

Aˍbaˆsaˍlonˍ suh-e ve 

1Jawˇmawˇ Daˍviˆ lehˬ, yawˇ ve ma‸ yaˇ hkʼa peu-eˬ hta‸ teˇ geh kuˬ hpawnˬ 
peuˬ hkʼaw‸ nawˉ, chaw teˇ hinˉ gʼaˇ teˇ moˍ, teˇ ha gʼaˇ teˇ moˍ te leh, yawˇ 
hui hta‸ uˉ peunˍ tuˬ ma‸ poˍ lonˉ teˇ hpaˍ hta‸ leuˆ teh taˍ ve yoˬ. 

2Peuˬ hkʼaw‸ nawˉ, Yaˍbaˆ, Yaˍbaˆ ve awˬ nyi paˍ Aˍbiˆshehˇ leh Gaˍtaˆ venˇ 
yaˇ Iˆtehˇ hui hta‸ ma‸ yaˇ teˇ gʼaˇ teˇ moˍ shiˍ tawˆ-e tcuh ve yoˬ. Oˇ htaˇ 
jawˇmawˇ lehˬ, Ngaˬ htawˇ nawˬ hui geh kʼai tuˬ yoˬ, teh‸ yawˇ ve ma‸ yaˇ teˇ 
hpaˍ hta‸ kʼoˆ piˇ ve yoˬ. 
3Yawˇ hui kʼaw‸ yaw hkʼaw‸ leh kʼoˆ ve, Jawˇmawˇ-oˬ, nawˬ ngaˬ hui geh taˇ 
laˬ. Ngaˬ hui hkʼa peu-eˬ gʼa gʼuiˇ hpaw-e leh ngaˬ hui ve ma‸ yaˇ teˇ hkoˇ 
hpaˆ suh-e ve htawˇ, canˇ paˍ teˇ hpaˍ te‸ chiˉ dawˇ tuˬ ve maˇ heˆ. Ya‸ hkʼaˇ, 
nawˬ lehˬ ngaˬ hui teˇ meunˍ gʼaˇ hkʼe taw hpfuhˇ ve yoˬ. Nawˬ choˬ kaˬ venˇ 
hkʼaw chehˇ taˍ leh, ngaˬ hui hta‸ ga laˇ-oˆ. Chi hkʼe te ve lehˬ leuˉ leh da‸ ve 
yoˬ, teh‸ yawˇ hta‸ kʼoˆ piˇ ve yoˬ. 
4Oˇ htaˇ jawˇmawˇ lehˬ, Nawˬ hui kʼoˆ ve hkʼe ngaˬ te tuˬ yoˬ, teh‸ yawˇ hui 
hta‸ kʼoˆ piˇ ve yoˬ. Peuˬ hkʼaw‸ nawˉ, yawˇ lehˬ venˇ taˍ meu‸ hpe‸ lo huˉ 
taˍ leh yawˇ ve ma‸ yaˇ teˇ hpaˍ awˬ moˍ awˬ moˍ te tawˆ-e chehˇ ve hta‸ nyi 
chehˇ ve yoˬ. 
5Oˇ htaˇ jawˇmawˇ lehˬ, Ngaˬ ve mehˆ hpfuhˇ hta‸ nyi leh, Aˍbaˆsaˍlonˍ hta‸ 
te‸ chiˉ taˇ te piˇ, teh‸Yaˍbaˆ, Aˍbiˆshehˇ leh Iˆtehˇ hui hta‸ kʼoˆ piˇ ve yoˬ. 
Daˍviˆ yawˇ ve ma‸ poˍ lonˉ teˇ hpaˍ hta‸ chi hkʼe shanˍ piˇ ve awˬ hkawˇ 
hta‸ ma‸ yaˇ hkʼa peu-eˬ gʼa kaˇ ve yoˬ. 
6Daˍviˆ ve ma‸ yaˇ teˇ hpaˍ Iˉsaˍreˍlaˆ chaw hui hta‸ bawˆ da‸ tuˬ tawˆ kʼai 
leh, Eˇhpaˍrenˍ hteunˍ lonˉ hkʼaw yawˇ hui hta‸ gʼa bawˆ da‸ ve yoˬ. 
7Daˍviˆ ve ma‸ yaˇ teˇ hpaˍ Iˉsaˍreˍlaˆ chaw hui hta‸ bawˆ gʼaˇ ve yoˬ. Oˇ ve 
teˇ nyi tiˉ awˬ hkʼaw lo Iˉsaˍreˍlaˆ ma‸ yaˇ nyiˇ meunˍ gʼaˇ suh-e ve yoˬ. 
8Ma‸ bawˆ ve shaˬ te shaˬ jaˇ la leh, bawˆ da‸ kuiˬ lo suh-e ve a‸ kehˉ heh 
puiˉ hkʼaw lo chaw suh maˇ jaˇ ve yoˬ. 
9Aˍbaˆsaˍlonˍ leh Daˍviˆ ve ma‸ yaˇ teˇ hpaˍ hta‸ hto‸ da‸ sheˬ ve yoˬ. 
Aˍbaˆsaˍlonˍ lehˬ, piˉ laˬ ciˇ toˇ chehˇ ve yoˬ. Yawˇ maˉ kuˇ cehˬ hawˉ lo lo‸-e 
ve teˇ yanˇ, yawˇ ve oˉ kʼoˍ suhˆ buiˇ hkʼaw hkanˉ sheˬ ve yoˬ. Piˉ laˬ oˇ ve 
gʼuiˇ hpaw-e leh yawˇ lehˬ mvuhˇ hpe lo deu chiˇ sheˬ ve yoˬ. 

10Yawˇ oˇ hkʼe hpeh‸ chehˇ ve hta‸ Daˍviˆ ve ma‸ yaˇ teˇ gʼaˇ gʼa mawˬ leh, 
Jawˇmawˇ-oˬ, Aˍbaˆsaˍlonˍ maˉ kuˇ cehˬ hkʼoˆ lo hpeh chiˇ taˍ ve hta‸ ngaˬ 
gʼa mawˬ ve yoˬ, teh‸ ca kʼoˆ piˇ ve yoˬ. 
11Oˇ htaˇ Yaˍbaˆ lehˬ, Nawˬ yawˇ hta‸ gʼa mawˬ tehˬ ve yoˬ laˇ. Aˬ hto‸ ma pa 
taw, nawˬ yawˇ hta‸ maˇ tiˇ pehˍ piˇ taˉ ve le. Nawˬ oˇ hkʼe te taˉ ve hkʼe kʼo, 
ngaˬ nawˬ hta‸ hpu teˇ chi hteh‸ leh haˍ pi caˆ teˇ maˬ pe‸ laˇ tuˬ yoˬ, teh‸ 
yawˇ hta‸ kʼoˆ piˇ ve yoˬ. 
12Ya‸ hkʼaˇ, chaw oˇ ve kʼaw‸ kʼoˆ ve, Nawˬ ngaˬ hta‸ hpu teˇ hinˉ pe‸ laˇ ve 
htawˇ, jawˇmawˇ ve yaˇ hta‸ ngaˬ maˇ tiˇ pehˍ taˬ. Ngaˬ ve mehˆ hpfuhˇ hta‸ 
nyi leh Aˍbaˆsaˍlonˍ hta‸ te‸ chiˉ taˇ te piˇ, teh‸ nawˬ awˬ to, Aˍbiˆshehˇ leh 
Iˆtehˇ hui hta‸ jawˇmawˇ tawˇ shanˍ piˇ taˍ ve awˬ hkawˇ hta‸ ngaˬ gʼa kaˇ taˍ 
ve yoˬ. 
13Ngaˬ jawˇmawˇ ve tawˇ hta‸ ponˬ leuˉ leh, yawˇ hta‸ tiˇ pehˍ piˇ ve kʼo, awˬ 
lawn chi hta‸ jawˇmawˇ gʼa kaˇ tuˬ yoˬ. Nawˬ ka‸ ngaˬ hta‸ te‸ chiˉ ga laˇ gʼa 
tuˬ ve maˇ heˆ, teh‸ yawˇ hta‸ kʼoˆ piˇ ve yoˬ. 
14Oˇ htaˇ Yaˍbaˆ lehˬ, Ngaˬ nawˬ hta‸ na‸ uˉ te da‸ leh awˬ yanˇ hta‸ hkʼe leˇ 
te shonˇ piˇ chehˇ tuˬ ve maˇ heˆ, teh‸ kʼoˆ ve yoˬ. Oˇ hkʼe kʼoˆ peuˬ hkʼaw‸ 
nawˉ, yawˇ gehˇ shehˆ maˬ yuˬ veu leh maˉ kuˇ cehˬ hkʼoˆ lo deu chiˇ chehˇ ve 
Aˍbaˆsaˍlonˍ ve nyi ma pui hta‸ baˬ hpehˇ ve yoˬ. 
15Yaˍbaˆ ve ma‸ yaˇ 10 gʼaˇ oˇ kaˬ lo gaˬ la leh, yawˇ hui Aˍbaˆsaˍlonˍ hta‸ tiˇ 
pehˍ piˇ ve yoˬ. 
16Oˇ ve hkʼaw‸ nawˉ, Yaˍbaˆbehˬ heh ma meuˆ leh yawˇ ve ma‸ yaˇ teˇ hpaˍ 
ma‸ bawˆ da‸ chehˇ kuiˬ lo kʼaw‸ hpfuhˆ kʼaw‸ la ve yoˬ. 
17Yawˇ hui Aˍbaˆsaˍlonˍ ve awˬ to hta‸ yuˬ leh, heh puiˉ hkʼaw lo cawˬ ve miˬ 
kʼoˍ teˇ maˬ hkʼaw baˬ keu peuˬ hkʼaw‸ nawˉ, oˇ ve awˬ hkʼoˆ lo haˉ pui teˇ 
hpoˆ lonˉ gʼawˆ hpoˆ piˇ taˉ ve yoˬ. Iˉsaˍreˍlaˆ chaw hkʼa peu-eˬ a shu yawˇ ve 
chehˇ kuiˬ lo gʼuiˇ kʼo‸-e ve yoˬ. 
18Aˍbaˆsaˍlonˍ lehˬ, yaˇ paˍ teˇ gʼaˇ ka‸ maˇ cawˬ ve pa taw, Jawˇmawˇ ve lawˬ 
hkʼo‸ teh‸ kʼoˆ ve chehˇ kuiˬ lo, yawˇ hta‸ dawˇ nawˇ tuˬ haˉ pui hkuiˉ daw 

teˇ maˬ duˇ ti taˍve yoˬ. Ya‸ nyi hkʼa gaˬ chehˇ kuiˬoˇ ve hta‸ Aˍbaˆsaˍlonˍ 
hta‸ dawˇ nawˇ ve chehˇ kuiˬ teh‸ meh taˍ ve yoˬ. 

Aˍbaˆsaˍlonˍ suh peuˬ ve hta‸ Daˍviˆ gʼa shiˍ ve 

19Oˇ htaˇ, Zaˍdoˆ ve yaˇ paˍ Aˍhiˆmaˆ lehˬ, Ya‸ nyi Gʼuiˬsha yawˇ hta‸ canˇ paˍ 
teˇ hpaˍ ve la‸ sheh hkʼaw ponˬ piˇ ve ha lehˬ tuˬ uiˍ ve tawˇ chi, ngaˬ 
jawˇmawˇ hta‸ ca hto piˇ tuˬ a hkaw-anˬ pe‸ laˇ-oˆ, teh‸ Yaˍbaˆ hta‸ kʼoˆ piˇ 
ve yoˬ. 
20Ya‸ hkʼaˇ, Yaˍbaˆ kʼaw‸ yaw hkʼaw‸ leh kʼoˆ ve, Ya‸ nyi lehˬ jawˇmawˇ ve 
yaˇ suh-e ve awˬ nyi hpeh‸ ve pa taw, ha lehˬ tuˬ ve tawˇ hkawˇchi jawˇmawˇ 
hta‸ taˇ ca hto piˇ sheˬ. Awˬ hkʼaw‸ nawˉ teˇ nyi heh‸ nawˬ ca hto piˇ hpeh‸ 
ve yoˬ, teh‸ kʼoˆ ve yoˬ. 
21Oˇ ve hkʼaw‸ nawˉ, Suˍdanˍ mvuhˇmiˬ lo laˬ ve yawˇ ve awˬ ceˬ hta‸ kuˬ yuˬ 
leh, Nawˬ gʼa mawˬ gʼa shiˍ peuˬ ve awˬ ceuˬ chi teˇ hpaˍ jawˇmawˇ hta‸ ca 
hto piˇ-oˆ, teh‸ yawˇ hta‸ kʼoˆ piˇ ve yoˬ. Hkʼe te leh awˬ ceˬ oˇ ve oˇ kaˬ lo 
tawˆ kʼai ve yoˬ. 
22Oˇ htaˇ Aˍhiˆmaˆ lehˬ, Hkʼaˬ hkʼe hpeh‸ htawˇ yaˬ piˇ. Ngaˬ htawˇ awˬ lawn 
chi teˇ hpaˍ jawˇmawˇ hta‸ ca kʼaw‸ hto piˇ tuˬ a hkaw-anˬ pe‸ laˇ-oˆ, teh‸ 
kʼoˆ ve yoˬ. Ngaˬ yaˇ paˍ-oˬ, aˬ hto‸ ma pa taw nawˬ chi hkʼe te gaˇ ve le. 
Nawˬ chi hkʼe te ve pa taw, la‸ shawn te‸ chiˉ gʼa tuˬ ve maˇ heˆ, teh‸ Yaˍbaˆ 
yawˇ hta‸ kʼaw‸ kʼoˆ piˇ ve yoˬ. 
23Oˇ htaˇ Aˍhiˆmaˆ lehˬ, Hkʼaˬ hkʼe hpeh‸ ka‸ yaˬ piˇ. Ngaˬ kʼai gaˇ ve yoˬ, 
teh‸ kʼoˆ ve yoˬ. Hkʼe yoˬ kʼo kʼai loˬ, teh‸ Yaˍbaˆ yawˇ hta‸ kʼoˆ piˇ ve yoˬ. 
Hkʼe te leh, yawˇ lehˬ Yawˇdanˍ lawˬ hkʼo‸ hta‸ gʼuiˇ hpanˍ kʼai leh, Suˍdanˍ 
awˬ ceˬ oˇ ve gʼuˇ suhˍ gʼuiˇ kʼo‸-e ve yoˬ. 
24Daˍviˆ lehˬ, venˇ taˍ meu‸ nyiˇ maˬ awˬ kaˍ lo mui chehˇ taˍ ve yoˬ. Venˇ 
hta‸ shaw shehˍ hpaˇ lehˬ, lanˇ venˇ hkʼoˆ lo huˉ chehˇ ve yoˬ. Yawˇ chiˇ nyi 
leh chaw teˇ gʼaˇ gʼuiˇ kʼaw‸ la chehˇ ve hta‸ gʼa mawˬ ve yoˬ. 
25Hkʼe te leh, yawˇ jawˇmawˇ hta‸ hto piˇ ve yoˬ. Oˇ htaˇ jawˇmawˇ lehˬ, Yawˇ 
teˇ gʼaˇ tiˉ kʼaw‸ la chehˇ ve kʼo, yawˇ lehˬ da‸ ve awˬ lawn sha tanˇ ca kʼaw‸ 

hto la chehˇ ve yoˬ, teh‸ kʼoˆ ve yoˬ. Chaw oˇ ve lehˬ, shaˬ te shaˬ venˇ hta‸ 
neˇ la chehˇ ve yoˬ. 
26Oˇ ve hkʼaw‸ nawˉ, shaw shehˍ hpaˇ lehˬ aw nu ve chaw teˇ gʼaˇ kʼaw‸ gʼuiˇ 
kʼaw‸ la chehˇ ve hta‸ gʼa kʼaw‸ mawˬ ve yoˬ. Hkʼe te leh yawˇ lehˬ, Nyi loˬ. 
Awˬ nu ve chaw teˇ gʼaˇ kʼaw‸ gʼuiˇ kʼaw‸ la chehˇ ve yoˬ, teh‸ yehˬ miˉ 
shaw shehˍ hpaˇ hta‸ kʼoˆ piˇ ve yoˬ. Oˇ htaˇ jawˇmawˇ lehˬ, Chi ve hpaˇ 
htawˇ da‸ ve awˬ lawn sha tanˇ ca kʼaw‸ hto la chehˇ ve yoˬ, teh‸ kʼoˆ ve yoˬ 
27Venˇ shaw shehˍ hpaˇ kʼoˆ ve, Awˉ lawˉ peuˇ ve chaw oˇ ve teˇ gʼaˇ lehˬ, 
Aˍhiˆmaˆ hta‸ shuˍ ve yoˬ, teh‸ kʼoˆ ve yoˬ. Yawˇ lehˬ da‸ ve chaw teˇ gʼaˇ 
hpeh‸ leh, da‸ ve awˬ lawn sha tanˇ ca kʼaw‸ hto la chehˇ ve yoˬ, teh‸ 
jawˇmawˇ kʼoˆ ve yoˬ. 
28Aˍhiˆmaˆ gʼuiˇ kʼaw‸ la leh jawˇmawˇ mehˆ gʼuˇ suhˍ boˆ taˍ ve yoˬ. Yawˇ 
kʼoˆ ve, Nawˬ ve canˇ paˍ teˇ hpaˍ hta‸ nawˬ ve la‸ sheh hkʼaw lo chiˇ a‸ laˇ 
ve jawˇmawˇ Gʼuiˬsha hta‸ chiˇ mvuh-o, teh‸ jawˇmawˇ hta‸ kʼoˆ piˇ ve yoˬ. 
29Oˇ htaˇ jawˇmawˇ lehˬ, Aˍbaˆsaˍlonˍ hkʼaˬ hkʼe kʼai le. Yawˇ chehˇ sha chehˇ-
aw laˇ, teh‸ yawˇ hta‸ na nyi ve yoˬ. Aˍhiˆmaˆ kʼaw‸ yaw hkʼaw‸ leh kʼoˆ ve, 
Jawˇmawˇ-oˬ, nawˬ ve ma‸ poˍ lonˉ Yaˍbaˆ ngaˬ hta‸ kʼo‸-e tcuh laˇ ve teˇ 
yanˇ, oˇ kaˬ lo duiˆ-ehˍ shaˇ-eh‸ hpeh‸ chehˇ ve yoˬ. Ya‸ hkʼaˇ, aˬ hto‸ ma 
hpeh‸ ve hta‸ ngaˬ maˇ shiˍ, teh‸ jawˇmawˇ hta‸ kʼoˆ piˇ ve yoˬ. 
30Oˇ htaˇ jawˇmawˇ lehˬ, Nawˬ oˇ kaˬ lo huˉ taˍ-o‸, teh‸ yawˇ hta‸ kʼoˆ piˇ leh, 
yawˇ oˇ kaˬ lo huˉ taˍ ve yoˬ. 
31Oˇ ve hkʼaw‸ nawˉ, Suˍdanˍ awˬ ceˬ paˍ oˇ ve kʼaw‸ gaˬ la leh, Jawˇmawˇ-oˬ, 
da‸ ve awˬ lawn sha tanˇ ngaˬ nawˬ hta‸ ca kʼaw‸ hto la ve yoˬ. Gʼuiˬsha lehˬ, 
ya‸ nyi nawˬ hta‸ kʼaw‸ hpfuhˆ ve chaw hui hta‸ nawˬ ve la‸ sheh hkʼaw 
chiˇ a‸ laˇ peuˬ, teh‸ jawˇmawˇ hta‸ kʼoˆ piˇ ve yoˬ. 
32Oˇ htaˇ jawˇmawˇ lehˬ, Aˍbaˆsaˍlonˍ hkʼaˬ hkʼe kʼai le. Yawˇ chehˇ sha chehˇ-
aw laˇ, teh‸ yawˇ hta‸ kʼaw‸ na nyi ve yoˬ. Awˬ ceˬ oˇ ve kʼaw‸ yaw hkʼaw‸ 
leh kʼoˆ ve, Jawˇmawˇ-oˬ, nawˬ hta‸ kʼaw‸ hpfuhˆ ve chaw teˇ hpaˍ hkʼaˬ 

hkʼe hpeh‸ kʼai kʼo, yawˇ htawˇ oˇ hkʼe hpeh‸ kʼai piˇ-oˆ, teh‸ jawˇmawˇ hta‸ 
kʼoˆ piˇ ve yoˬ. 
33Oˇ htaˇ jawˇmawˇ dawˇ haˍ jaˇ ve yoˬ. Yawˇ bawehˇ hkʼaw lo kʼaw‸ kʼo‸-e 
leh gʼaˇ hte‸ hawˬ ve yoˬ. Yawˇ kʼo‸-e chehˇ ve teˇ yanˇ, Ngaˬ yaˇ paˍ-oˬ, ngaˬ 
yaˇ paˍ Aˍbaˆsaˍlonˍ-oˬ, ngaˬ yaˇ paˍ Aˍbaˆsaˍlonˍ-oˬ, nawˬ awˬ tan ngaˬ gʼa suh 
ve hkʼe kʼo, hkʼaˬ ma da‸ jaˇ tuˬ le. Ngaˬ yaˇ paˍ Aˍbaˆsaˍlonˍ-oˬ, teh‸ kʼoˆ leh 
gʼaˇ hte‸ hawˬ ve yoˬ. 

2 Saˍmo-eˍlaˆ li‸ 19 

Yaˍbaˆ Daˍviˆ hta‸ deˇ piˇ ve 

1Daˍviˆ lehˬ, yawˇ yaˇ paˍ Aˍbaˆsaˍlonˍ awˬ pon dawˇ haˍ leh hawˬ chehˇ ve 
awˬ lawn hta‸ Yaˍbaˆ gʼa kaˇ ve yoˬ. 
2Daˍviˆ ve ma‸ yaˇ hkʼa peu-eˬ htawˇ Daˍviˆ chi hkʼe dawˇ haˍ chehˇ ve awˬ 
hkawˇ gʼa kaˇ ve teˇ yanˇ, ma‸ bawˆ gʼaˇ leh ha lehˬ ha kʼa te cawˇ ve awˬ 
tan, yawˇ hui hkʼa peu-eˬ htawˇ hpeh‸ bawˬ leh dawˇ haˍ jaˇ ve yoˬ. 
3Hkʼe te leh, yawˇ hui lehˬ ma‸ bawˆ shonˇ ve pa taw ya‸ taw leh a shu yawˇ 
ve chehˇ kuiˬ lo hpaw kʼaw‸ la chehˇ ve ma‸ yaˇ teˇ hpaˍ hkʼa shuˍ, venˇ 
hkʼaw lo ta‸ iˉ gawˬ lehˍ kʼaw‸ la ve yoˬ. 
4Jawˇmawˇ lehˬ yawˇ ve mehˆ hpfuhˇ hta‸ beh taˍ leh, Ngaˬ yaˇ paˍ-oˬ, ngaˬ 
yaˇ paˍ Aˍbaˆsaˍlonˍ-oˬ, teh‸ gʼaˇ hte‸ kuˬ hawˬ chehˇ ve yoˬ. 
5Yaˍbaˆ jawˇmawˇ ve yehˬ lo kʼai leh yawˇ hta‸ kʼoˆ piˇ ve, Ya‸ nyi nawˬ lehˬ, 
nawˬ awˬ to leh nawˬ ve miˇ yaˇ teˇ hpaˍ ve a sha‸ hta‸ ponˬ laˇ ve nawˬ ve 
ma‸ yaˇ teˇ hpaˍ hta‸ nyi ma luˬ tuˬ te piˇ ve yoˬ. 
6Nawˬ hta‸ ha‸ ve chaw teˇ hpaˍ hta‸ nawˬ tawˍ taˍ leh, nawˬ hta‸ canˇ ve 
chaw teˇ hpaˍ hta‸ nawˬ awˬ gʼaˇ piˇ chehˇ ve yoˬ. Nawˬ te ve kanˉ chi lehˬ, 
nawˬ ve ma‸ poˍ ma‸ yaˇ teˇ hpaˍ hta‸ te‸ chiˉ tcuhˉ kuiˬ maˇ cawˬ ve chaw 
hkʼe hpeh‸ piˇ lawˬ ve yoˬ. Ya‸ nyi ngaˬ hui hkʼa peu-eˬ suh-e leh, 
Aˍbaˆsaˍlonˍ te‸ chehˇ sheˍ ve hkʼe kʼo, nawˬ leuˉ leh ha lehˬ jaˇ tuˬ ve hta‸ 
ngaˬ dawˇ mawˬ ve yoˬ. 

7Chi beu‸ kʼai leh nawˬ ve ma‸ yaˇ teˇ hpaˍ hta‸ awˬ gʼaˇ ca piˇ-oˆ. Nawˬ oˇ 
hkʼe maˇ te ve kʼo, shawˉ pawˍ mvuhˇ htiˇ la ve teˇ yanˇ, yawˇ hui teˇ gʼaˇ ka‸ 
nawˬ geh lo chehˇ taˍ tuˬ ve maˇ heˆ, teh‸ Gʼuiˬsha ve awˬ meh hta‸ cuˇ leh 
ngaˬ hkanˍ ve yoˬ. Chi lehˬ, nawˬ a sha‸ te‸ chehˇ teˇ co-e nawˬ gʼa hpuˇ gʼa 
hkanˍ jaw ve awˬ ceuˬ a‸ kehˉ hkanˍ haˍ jaˇ ve awˬ ceuˬ hpeh‸ tuˬ yoˬ, teh‸ 
jawˇmawˇ hta‸ kʼoˆ piˇ ve yoˬ. 
8Hkʼe te leh jawˇmawˇ tu la leh, venˇ taˍ meu‸ hpe‸ paˇ lo ca kʼaw‸ mui taˍ ve 
yoˬ. Yawˇ oˇ kaˬ lo mui chehˇ ve hta‸ yawˇ ve ma‸ yaˇ teˇ hpaˍ gʼa shiˍ ve teˇ 
yanˇ, yawˇ hui yawˇ geh hpawnˬ laˬ ve yoˬ. 

Daˍviˆ Yeˍruˆsaˍlehnˍ venˇ lo kʼaw‸ kʼo‸-e ve 

9Awˬ yanˇ oˇ ve awˬ hkʼaw lo, Iˉsaˍreˍlaˆ chaw hkʼa peu-eˬ a shu yawˇ ve chehˇ 
kuiˬ lo hpaw kʼo‸-e peuˬ ve yoˬ. Iˉsaˍreˍlaˆ mvuhˇmiˬ hkʼaˬ ti chi ti lo, 
Iˉsaˍreˍlaˆ chaw teˇ hpaˍ teˇ gʼaˇ hta‸ teˇ gʼaˇ deˇ da‸ leh kʼoˆ ve, Jawˇmawˇ 
Daˍviˆ lehˬ canˇ paˍ teˇ hpaˍ ve la‸ sheh hkʼaw lo ngaˬ hui hta‸ ponˬ laˇ taˍ ve 
yoˬ. Yawˇ lehˬ, ngaˬ hui hta‸ Hpiˇliˇtiˆ chaw hui ve la‸ sheh hkʼaw ponˬ laˇ ve 
yoˬ. Ya‸ hkʼaˇ, yawˇ chi beu‸ Aˍbaˆsaˍlonˍ hta‸ kawˆ leh mvuhˇmiˬ hkʼaw 
hpaw tawˆ kʼai taˍ ve yoˬ. 
10Ngaˬ hui lehˬ, Aˍbaˆsaˍlonˍ hta‸ naˍ manˇ pfuhˍ piˇ leh ngaˬ hui ve 
jawˇmawˇ te tcuh taˍ ve yoˬ. Ya‸ hkʼaˇ, chi beu‸ yawˇ ma‸ bawˆ kuiˬ lo suh 
kʼai peuˬ. Chi beu‸ ngaˬ hui jawˇmawˇ Daˍviˆ hta‸ ca kʼaw‸ shiˍ hkʼaw‸ cawˇ 
ve maˇ heˆ laˇ, teh‸ kʼoˆ ve yoˬ. 
11Iˉsaˍreˍlaˆ chaw teˇ hpaˍ oˇ hkʼe kʼoˆ da‸ chehˇ ve awˬ hkawˇ hta‸ jawˇmawˇ 
Daˍviˆ gʼa kaˇ ve yoˬ. Hkʼe te leh, yawˇ paw hkuˇ Zaˍdoˆ leh Aˍbyaˍtaˍ hui 
hta‸ Yuˇda‸ chaw hui ve awˬ hoˉ awˬ naˬ teˇ hpaˍ geh kʼai tcuh leh, yawˇ hui 
hta‸ chi hkʼe ca kʼoˆ piˇ tcuh ve yoˬ. Aˬ hto‸ ma pa taw, nawˬ hui lehˬ 
jawˇmawˇ hta‸ yawˇ ve hawˉ yehˬ lo kʼaw‸ shiˍ kʼo‸-e piˇ tuˬ te‸ chiˉ awˬ 
hkʼaˇ maˇ gu leh maˇ dawˇ maˇ gaˇ te chehˇ ve le. 
12Nawˬ hui lehˬ, ngaˬ ve awˬ suhˍ awˬ shaˍ kʼaw da‸ taˍ ve ngaˬ ve awˬ ceuˬ 
awˬ hkʼaˇ teˇ hpaˍ hpeh‸ ve yoˬ. Aˬ hto‸ ma pa taw, nawˬ hui ngaˬ hta‸ ca 

shiˍ hkʼaw‸ la tuˬ te‸ chiˉ awˬ hkʼaˇ maˇ gu leh maˇ dawˇ maˇ gaˇ te chehˇ 
sheˍ ve le, teh‸ yawˇ hui hta‸ ca kʼoˆ piˇ tcuh ve yoˬ. 
13Daˍviˆ lehˬ, Aˍmaˍsaˍ hta‸ htawˇ chi hkʼe ca kʼoˆ piˇ tcuh ve yoˬ. Nawˬ lehˬ, 
ngaˬ ve awˬ ceuˬ awˬ hkʼaˇ hpeh‸ ve yoˬ. Ya‸ nyi hta‸ tanˬ leh, ngaˬ nawˬ 
hta‸ Yaˍbaˆ awˬ tan ngaˬ ve ma‸ poˍ lonˉ te tcuh laˇ tuˬ yoˬ. Ngaˬ oˇ hkʼe maˇ 
te laˇ ve kʼo, Gʼuiˬsha ngaˬ hta‸ tiˇ pehˍ laˇ piˇ-oˆ, teh‸ ca kʼoˆ piˇ tcuh ve yoˬ. 
14Daˍviˆ kʼoˆ feu piˇ ve tawˇ chi teˇ hpaˍ hta‸ Yuˇda‸ chaw hkʼa peu-eˬ nyi ma 
cawˇ leh ha‸ yuˬ ve yoˬ. Hkʼe te leh, Daˍviˆ lehˬ yawˇ ve ma‸ yaˇ hkʼa peu-eˬ 
hta‸ kʼaw‸ shiˍ kʼaw‸ la tuˬ, yawˇ hui Daˍviˆ geh tawˇ kʼaw‸ shanˍ feu piˇ ve 
yoˬ. 
15Jawˇmawˇ lehˬ, Yeˍruˆsaˍlehnˍ venˇ lo kʼaw‸ la chehˇ ve teˇ yanˇ, Yuˇda‸ 
mvuhˇmiˬ hkʼaw chehˇ ve chaw teˇ hpaˍ hpaˍ yawˇ hta‸ Yawˇdanˍ iˉ kaˆ lawˬ 
hta‸ shiˍ hkanˍ piˇ tuˬ awˬ pon, Giˇlaˍgaˍ venˇ lo gaˬ la ve yoˬ. 
16Oˇ htaˇ, Baˍhuˆrenˍ venˇ hkʼaw chehˇ ve Beˍyaˍmenˍ awˬ ceuˬ awˬ hkʼaˇ 
Geˍraˆ ve yaˇ paˍ Sheˍmiˆ jawˇmawˇ hta‸ hpuˇ da‸ tuˬ, Yawˇdanˍ iˉ kaˆ lawˬ lo 
gʼuiˇ ya‸ la ve yoˬ. 
17Yawˇ lehˬ, Beˍyaˍmenˍ awˬ ceuˬ awˬ hkʼaˇ teˇ hinˉ gʼaˇ hta‸ shiˍ laˬ ve yoˬ. 
Sawˉlu‸ ve yehˬ yaˇ kʼa yaˇ teˇ hpaˍ ve awˬ ceˬ te chehˇ ve Ziˇbaˍ htawˇ, yawˇ 
ve yaˇ paˍ 15 gʼaˇ leh awˬ ceˬ paˍ nyiˇ chi gʼaˇ hta‸ shiˍ veu laˇ leh, Yawˇdanˍ iˉ 
kaˆ lawˬ lo jawˇmawˇ geh gaˬ la ve yoˬ. 
18Yawˇ hui lehˬ, jawˇmawˇ leh yawˇ ve chaw teˇ hpaˍ hta‸ iˉ kaˆ shiˍ hkanˍ piˇ 
leh, jawˇmawˇ hkʼa loˍ ve awˬ ceuˬ hkʼa peu-eˬ hta‸ te piˇ ga piˇ ve yoˬ. 
Jawˇmawˇ iˉ kaˆ lawˬ hta‸ hkanˍ-a teh‸ te chehˇ ve teˇ yanˇ, Sheˍmiˆ 
jawˇmawˇ gʼuˇ suhˍ lo boˆ taˍ leh kʼoˆ ve, 
19Jawˇmawˇ-oˬ, nawˬ Yeˍruˆsaˍlehnˍ venˇ hkʼaw tawˆ kʼai chehˇ ve teˇ yanˇ, 
ngaˬ nawˬ hta‸ te ya‸ ve venˇbaˆ oˇ ve teˇ hpaˍ hta‸ a ciˉ hpehˇ laˇ-oˆ. 
20Ngaˬ te ya‸ jaˇ peuˬ ve hta‸ ngaˬ shiˍ ve yoˬ. Chi hta‸ pa taw, awˬ na hpawˇ 
lo chehˇ ve Iˉsaˍreˍlaˆ chaw ceuˬ teˇ hpaˍ awˬ hkʼaw lo, ngaˬ lehˬ shu a‸ kehˉ 
awˉ lawˉ peuˇ nawˬ hta‸ ca ha‸ yuˬ la ve yoˬ, teh‸ yawˇ hta‸ kʼoˆ piˇ ve yoˬ. 

21Oˇ htaˇ Zeˍruˇyaˍ ve yaˇ Aˍbiˆshehˇ lehˬ, Sheˍmiˆ hta‸ tiˇ pehˍ cawˇ ve yoˬ. 
Awˬ lawn kʼo, yawˇ lehˬ Gʼuiˬsha leuˆ yuˬ taˍ ve jawˇmawˇ hta‸ hkeu piˇ ve 
pa taw yoˬ, teh‸ kʼoˆ ve yoˬ. 
22Ya‸ hkʼaˇ Daˍviˆ lehˬ, A shu teˇ gʼaˇ nawˬ huiˉ maˬ geh dawˇ hkʼaˇ lawˬ ve 
le. Nawˬ huiˉ maˬ ngaˬ hta‸ te sho‸ sha‸ laˇ gaˇ ve laˇ. Chi beu‸ ngaˬ lehˬ, 
Iˉsaˍ reˍ laˆ ve jawˇmawˇ hpeh‸ ve yoˬ. Ya‸ nyi Iˉsaˍreˍlaˆ chaw teˇ gʼaˇ hta‸ 
ka‸ maˇ gʼa tiˇ pehˍ, teh‸ Aˍbiˆshehˇ leh yawˇ ve awˬ viˉ paˍ Yaˍbaˆ hta‸ kʼoˆ 
piˇ ve yoˬ. 
23Peuˬ hkʼaw‸ nawˉ yawˇ lehˬ, Nawˬ gʼa suh tuˬ ve maˇ heˆ, teh‸ Sheˍmiˆ hta‸ 
kʼoˆ piˇ ve yoˬ. 
24Oˇ ve hkʼaw‸ nawˉ, Sawˉlu‸ ve awˬ hawehˍ Meˍfiˆboˍshehˆ jawˇmawˇ geh laˬ 
ve yoˬ. Yawˇ lehˬ, jawˇmawˇ Yeˍruˆsaˍlehnˍ venˇ hkʼaw tawˆ kʼai ve teˇ nyi 
hta‸ te leh, yawˇ kʼaw‸ la htaˇ hkʼa gaˬ, yawˇ ve hkui sheh maˇ tsuhˇ, paˇ 
tcuhˆ maˇ chiˇ leh, yawˇ ve veu‸ kʼaˇ hta‸ htawˇ maˇ kʼehˆ tsuhˇ ve yoˬ. 
25Meˍfiˆboˍshehˆ Yeˍruˆsaˍlehnˍ venˇ hkʼaw tu leh jawˇmawˇ geh gaˬ la ve teˇ 
yanˇ Daˍviˆ kʼoˆ ve, Meˍfiˆboˍshehˆ-oˬ, aˬ hto‸ ma pa taw ngaˬ hkʼaˇ suh maˇ 
laˬ ve le, teh‸ yawˇ hta‸ na nyi piˇ ve yoˬ. 
26Yawˇ kʼaw‸ yaw hkʼaw‸ leh kʼoˆ ve, Jawˇmawˇ-oˬ, nawˬ shiˍ taˍ ve hkʼe ngaˬ 
lehˬ hkui kʼaw‸ paˍ hpeh‸ ve yoˬ. Nawˬ hkʼaˇ suh gʼa‸ laˬ tuˬ, ngaˬ ve awˬ ceˬ 
paˍ hta‸ piˉ laˬ awˬ an tcuhˉ tcuh ve htawˇ yawˇ maˇ te law. 
27Ngaˬ ve awˬ lawn maˇ heˆ heˆ ve teˇ hpaˍ yawˇ nawˬ hta‸ ca kʼoˆ piˇ ve law. 
Ya‸ hkʼaˇ, nawˬ lehˬ Gʼuiˬsha ve mvuhˇ naw tcuh yaˇ hkʼa shuˍ hpeh‸ ve pa 
taw, nawˬ te gaˇ ve hkʼe ngaˬ hta‸ te laˇ-oˆ. 
28Ngaˬ pa ve yehˬ yaˇ kʼa yaˇ hkʼa peu-eˬ ve lehˬ, nawˬ tiˇ pehˍ ve hta‸ hkanˍ 
keunˍ ve chaw teˇ hpaˍ hpeh‸ ve yoˬ. Ya‸ hkʼaˇ, nawˬ lehˬ ngaˬ hta‸ hkʼaˬ 
htaˆ ka‸ nawˬ geh mui caˇ tcuh laˇ taˍ ve yoˬ. Ngaˬ nawˬ geh kʼaw‸ lawˬ htehˍ 
tuˬ ve awˬ kaˍ awˬ nu awˬ lawn te‸ chiˉ maˇ cawˬ, teh‸ jawˇmawˇ hta‸ kʼoˆ 
piˇ ve yoˬ. 

29Oˇ htaˇ, jawˇmawˇ lehˬ, Nawˬ te‸ chiˉ kʼaw‸ caˉ kʼoˆ tuˬ maˇ loˍ. Ziˇbaˍ nawˬ 
huiˉ maˬ Sawˉlu‸ ve mawˇ hta‸ hkʼa ma-ehˬ pehˬ yuˬ tuˬ ngaˬ dawˇ cheˆ taˍ 
peuˬ, teh‸ yawˇ hta‸ kʼoˆ piˇ ve yoˬ. 
30Sawˉlu‸ ve mawˇ hkʼa peu-eˬ yawˇ heuˆ piˇ-oˆ. Nawˬ ha lehˬ ha kʼa kʼaw‸ 
gaˬ la ve lehˬ, ngaˬ awˬ pon da‸ jaˇ taˍ peuˬ, teh‸ Meˍfiˆboˍshehˆ yawˇ hta‸ 
kʼaw‸ kʼoˆ piˇ ve yoˬ. 
31Giˇlaˆ mvuhˇmiˬ Yawˇbeˍlenˍ venˇ hkʼaw chehˇ ve Baˍziˆlehˇ htawˇ, 
jawˇmawˇ hta‸ iˉ kaˆ shiˍ hkanˍ piˇ tuˬ, Yawˇdanˍ iˉ kaˆ lawˬ lo gaˬ la ve yoˬ. 
32Baˍziˆlehˇ lehˬ a sha‸ 80 hkʼaw‸ gaˬ peuˬ leh mawˇ jaˇ peuˬ ve yoˬ. Yawˇ 
lehˬ, paw sha jaˇ ve chaw hpeh‸ leh, jawˇmawˇ Maˍhaˍnenˍ venˇ hkʼaw chehˇ 
taˍ htaˇ, yawˇ hta‸ caˇ tuˬ dawˬ tuˬ teˇ hpaˍ hkʼa deh‸ ga piˇ chehˇ ve yoˬ. 
33Oˇ htaˇ jawˇmawˇ lehˬ, Nawˬ ngaˬ geh Yeˍruˆsaˍlehnˍ venˇ lo laˬ-o‸. Ngaˬ 
nawˬ hta‸ nyi ha‸ shaˉ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
34Ya‸ hkʼaˇ, Baˍziˆlehˇ kʼaw‸ yaw hkʼaw‸ leh kʼoˆ ve, Jawˇmawˇ-oˬ, ngaˬ maw 
maw gʼa te‸ chehˇ tuˬ ve maˇ heˆ. Aˬ hto‸ ma pa taw, ngaˬ nawˬ geh 
Yeˍruˆsaˍlehnˍ venˇ lo gʼa kʼai tuˬ ve le. 
35Chi beu‸ ngaˬ lehˬ 80 hkʼaw‸ gaˬ peuˬ. Aˬ hto‸ ma teˇ ceuˬ hta‸ maˇ kʼoˆ, 
ngaˬ sheˉ lai ve nyi ma maˇ cawˬ-o. Caˇ tuˬ dawˬ tuˬ hkʼaˬ ve teˇ ceuˬ hta‸ maˇ 
kʼoˆ, ngaˬ caˇ leh mehˬ hkawˇ maˇ shiˍ-o. Shu kʼa muiˬ chehˇ ve awˬ hkawˇ 
hta‸ htawˇ ngaˬ maˇ kaˇ puiˉ-o. Ngaˬ nawˬ geh kʼai ve ka‸, nawˬ hta‸ ca te 
tu‸ laˇ ve hkʼe hpeh‸ tuˬ yoˬ. 
36Ngaˬ lehˬ, chi taw taw uiˍ ve awˬ bon hta‸ ha‸ yuˬ maˇ keunˍ. Chi hta‸ pa 
taw, ngaˬ nawˬ hkʼaˇ suh teˇ tawn ceh ga gʼa‸ kʼai laˇ tuˬ yoˬ. 
37Ngaˬ hta‸ aˉ hkʼaw lo kʼaw‸ kʼo‸-e tcuh laˇ leh, oˇ kaˬ ngaˬ pa ngaˬ e ve tuˍ 
hpfuh paˇ lo ngaˬ hta‸ suh-e tcuh laˇ-oˆ. Choˬ kaˬ lo ngaˬ ve awˬ ceˬ paˍ 
Hkiˇmaˍhanˍ chehˇ taˍ ve yoˬ. Jawˇmawˇ-oˬ, nawˬ yawˇ hta‸ shiˍ kʼai leh, 
yawˇ hta‸ te piˇ gaˇ ve hkʼe te piˇ-oˆ, teh‸ jawˇmawˇ hta‸ kʼoˆ piˇ ve yoˬ. 



896 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

38Oˇ htaˇ jawˇmawˇ lehˬ, Ngaˬ yawˇ hta‸ shiˍ kʼai leh, nawˬ heuˆ gaˇ ve hkʼe 
ngaˬ yawˇ hta‸ te piˇ tuˬ yoˬ. Nawˬ hkʼa lawˬ ve awˬ ceuˬ teˇ ceuˬ le le ve hta‸ 
ngaˬ te laˇ tuˬ yoˬ, teh‸ yawˇ hta‸ kʼaw‸ kʼoˆ piˇ ve yoˬ. 
39Oˇ ve hkʼaw‸ nawˉ, Daˍviˆ leh yawˇ ve chaw hkʼa peu-eˬ Yawˇdanˍ iˉ kaˆ 
lawˬ coˇ paˉ lo hkanˍ tawˆ-e ve yoˬ. Yawˇ Baˍziˆlehˇ hta‸ boˆ nu piˇ leh, yawˇ 
hta‸bon na‸ piˇ ve yoˬ. Peuˬ hkʼaw‸ nawˉ, Baˍziˆlehˇ yawˇ ve yehˬ lo kʼaw‸ 
kʼo‸-e ve yoˬ. 

Yuˇda‸ chaw leh Iˉsaˍreˍlaˆ chaw hui jawˇmawˇ awˬ lawn tawˇ gʼawˬ da‸ ve 

40Yuˇda‸ chaw hkʼa peu-eˬ leh Iˉsaˍreˍlaˆ chaw teˇ hkoˇ lehˬ, jawˇmawˇ hta‸ iˉ 
kaˆ shiˍ hkanˍ piˇ peuˬ hkʼaw‸ nawˉ, jawˇmawˇ lehˬ Giˇlaˍgaˍ venˇ lo kʼai ve 
yoˬ. 
41Oˇ htaˇ, Iˉsaˍreˍlaˆ chaw hkʼa peu-eˬ jawˇmawˇ geh laˬ leh, Jawˇmawˇ-oˬ, aˬ 
hto‸ ma pa taw ngaˬ hui ve awˬ viˉ awˬ nyi Yuˇda‸ chaw teˇ hpaˍ nawˬ awˬ 
to, nawˬ ve miˇ yaˇ leh nawˬ ve chaw teˇ hpaˍ hta‸ iˉ kaˆ shiˍ hkanˍ laˇ ve le, 
teh‸ yawˇ hta‸ kʼoˆ piˇ ve yoˬ. 
42Oˇ htaˇ, Yuˇda‸ chaw teˇ hpaˍ kʼaw‸ yaw hkʼaw‸ leh kʼoˆ ve, Jawˇmawˇ 
lehˬ, ngaˬ hui ve awˬ ceuˬ awˬ hkʼaˇ cawˇ ve pa taw, ngaˬ hui chi hkʼe te ve 
yoˬ. Ngaˬ hui chi hkʼe te ve hta‸ aˬ hto‸ ma pa taw nawˬ hui nyi ma zuhˆ ve 
le. Ngaˬ hui yawˇ hta‸ caˍ piˇ taw piˇ ve caˇ tuˬ teˇ hpaˍ awˬ pon, yawˇ ngaˬ 
hui hta‸ awˬ hpfuhˇ kʼaw‸ shaiˍ laˇ leh laˇ. Maˇ heˆ kʼo, yawˇ ngaˬ hui hta‸ 
teˇ ceuˬ ceuˬ pe‸ laˇ leh laˇ, teh‸ kʼoˆ ve yoˬ. 
43Oˇ htaˇ, Iˉsaˍreˍlaˆ chaw teˇ hpaˍ kʼaw‸ kʼoˆ ve, Jawˇmawˇ Daˍviˆ lehˬ, nawˬ 
hui ve awˬ ceuˬ awˬ hkʼaˇ hpeh‸ ve yoˬ teh‸ kʼoˆ ve htawˇ, jawˇmawˇ Daˍviˆ 
hta‸ caˉ da‸ leh nawˬ hui kʼoˆ ve hkʼe gʼa‸ shawˍ gʼa‸ kʼoˆ ve kʼo, nawˬ hui 
a‸ kehˉ ngaˬ hui teˇ chi pun kʼoˆ tuˬ cawˬ ve yoˬ. Aˬ hto‸ ma pa taw, nawˬ hui 
teˇ hpaˍ ngaˬ hui hta‸ taˍ nehˬ laˇ ve le. Awˬ tehˬ awˬ na kʼoˆ ve kʼo, 
jawˇmawˇ hta‸ ca shiˍ hkʼaw‸ tuˬ awˉ lawˉ tanˬ jehˬ da‸ ve lehˬ, ngaˬ hui teˇ 
hpaˍ yoˬ, teh‸ yawˇ hui hta‸ kʼoˆ piˇ ve yoˬ. Ya‸ hkʼaˇ, Iˉsaˍreˍlaˆ chaw hui 
kʼoˆ ve tawˇ a‸ kehˉ Yuˇda‸ chaw hui kʼoˆ ve tawˇ lehˬ, leuˉ leh hehnˇ jaˇ ve 
yoˬ. 

2 Saˍmo-eˍlaˆ li‸ 20 

Sheˍbaˆ kʼaw‸ hpfuhˆ ve 

1Beˍyaˍmenˍ awˬ ceuˬ awˬ hkʼaˇ awˬ hkʼaw lo, Beˍhkaˍriˆ ve yaˇ Sheˍbaˆ teh‸ 
kʼoˆ ve haiˬ ve chaw teˇ gʼaˇ cawˬ ve yoˬ. Yawˇ behˬ heh ma meuˆ leh kʼoˆ ve, 
Daˍviˆ luˬ suh sheˆ suh piˇ-oˆ. Ngaˬ hui yawˇ hkʼaˇ suh kʼai tuˬ ve maˇ heˆ. 
Iˉsaˍreˍlaˆ chaw teˇ hpaˍ-oˬ, laˬ-o‸. Ngaˬ hui aˉ hkʼaw lo kʼaw‸ kʼo‸-e veuˬ, 
teh‸ kʼoˆ ve yoˬ. 
2Hkʼe te leh, Iˉsaˍreˍlaˆ chaw teˇ hpaˍ Daˍviˆ hta‸ baˬ taˉ leh Sheˍbaˆ hkʼaˇ suh 
kʼai ve yoˬ. Ya‸ hkʼaˇ, Yuˇda‸ chaw teˇ hpaˍ Daˍviˆ hta‸ ka ti‸ yeˬ leh, 
Yeˍruˆsaˍlehnˍ venˇ lo hkʼa gaˬ yawˇ hkʼaˇ suh gʼa‸ kʼai ve yoˬ. 
3Daˍviˆ lehˬ, Yeˍruˆsaˍlehnˍ venˇ hkʼaw cawˬ ve yawˇ ve hawˉ yehˬ hkʼaw lo‸-e 
ve yoˬ. Yawˇ ve hawˉ yehˬ hta‸ ha‸ shaˉ tuˬ teh taˉ ve yawˇ ve awˬ miˇ ma i 
teˇ chi gʼaˇ hta‸ yuˬ leh ma‸ yaˇ hta‸ shaw tcuh ve yoˬ. Yawˇ lehˬ, yaˇ miˇ oˇ 
ve teˇ hpaˍ hkʼa loˍ ve awˬ ceuˬ hkʼa peu-eˬ hta‸ hkʼa deh‸ ga piˇ ve yoˬ. Ya‸ 
hkʼaˇ, yawˇ lehˬ yaˇ miˇ oˇ ve teˇ hpaˍ geh maˇ kʼaw‸ zuh‸-o. Yawˇ hui a sha‸ 
te‸ chehˇ ve teˇ co-e mehˇchawˇma hkʼa shuˍ hpeh‸ ve yoˬ. 
4Oˇ ve hkʼaw‸ nawˉ jawˇmawˇ lehˬ, Hpa‸ nyi kʼo Yuˇda‸ chaw hkʼa peu-eˬ ve 
hta‸ shiˍ veu laˇ leh ngaˬ geh laˬ-o‸, teh‸ Aˍmaˍsaˍ hta‸ kʼoˆ piˇ ve yoˬ. 
5Aˍmaˍsaˍ lehˬ, yawˇ hui hta‸ ca kuˬ tuˬ tawˆ kʼai ve yoˬ. Ya‸ hkʼaˇ, yawˇ lehˬ 
jawˇmawˇ tinˍ piˇ taˍ ve awˬ yanˇ hkʼaw maˇ kʼaw‸ gaˬ la. 
6Hkʼe te leh, jawˇmawˇ Aˍbiˆshehˇ hta‸ kuˬ yuˬ leh, Sheˍbaˆ lehˬ Aˍbaˆsaˍlonˍ 
a‸ kehˉ ngaˬ hui hta‸ te sho‸ sha‸ laˇ gʼa ve yoˬ. Chi hta‸ pa taw, ngaˬ ve 
ma‸ yaˇ teˇ hpaˍ hta‸ shiˍ veu leh yawˇ hkʼaˇ suh kʼai-o. Oˇ hkʼe maˇ te ve 
kʼo, yawˇ lehˬ venˇ teˇ hpaˍ hpaˍ hta‸ bawˆ yuˬ leh, ngaˬ hui geh tawˆ kʼai tuˬ 
yoˬ, teh‸ yawˇ hta‸ kʼoˆ piˇ ve yoˬ. 
7Hkʼe te leh, Yaˍbaˆ ve ma‸ yaˇ Hkeˍraˍtiˆ chaw, Peˍlaˍtiˆ chaw leh awˬ nu ve 
ma‸ yaˇ hkʼa peu-eˬ, Aˍbiˆshehˇ hkʼaˇ suh gʼa‸ kʼai ve yoˬ. Yawˇ hui 
Yeˍruˆsaˍlehnˍ venˇ hkʼaw tu leh, Sheˍbaˆ hkʼaˇ suh gʼa‸ yuˬ kʼai ve yoˬ. 

8Yawˇ hui Giˉbonˍ venˇ paˇ lo cawˬ ve haˉ pui shiˍ lonˉ awˬ paˇ lo gaˬ ve teˇ 
yanˇ, Aˍmaˍsaˍ hta‸ gʼa mawˬ ve yoˬ. Yaˬbaˆ lehˬ, ma‸ bawˆ tuˬ veuˬ kʼaˇ hkʼa 
deh‸ veu‸ deh taˍ leh aˉhtaw teˇ maˬ pfuhˇ taˍ ve yoˬ. Yawˇ awˬ gʼuˇ suhˍ lo jiˆ 
laˬ ve teˇ yanˇ, yawˇ ve aˉhtaw miˬ chaˇ hkʼoˆ lo ce ve yoˬ. 
9Oˇ htaˇ Yaˍbaˆ lehˬ, Awˬ chawˇ-oˬ, chehˇ sha chehˇ-aw laˇ, teh‸ Aˍmaˍsaˍ hta‸ 
kʼoˆ piˇ ve yoˬ. Yawˇ lehˬ Aˍmaˍsaˍ hta‸ boˆ nu ve hkʼe te leh, yawˇ ve la‸ sha 
paˉ la‸ sheh Aˍmaˍsaˍ ve paˇ tcuhˆ hta‸ yuˬ tiˍ taˍ ve yoˬ. 
10Aˍmaˍsaˍ lehˬ, Yaˍbaˆ yuˬ taˍ ve aˉhtaw hta‸ shaˍ ti‸ maˇ te. Hkʼe te leh, Yaˍ 
baˆ yawˇ ve gʼoˇ peˬ hta‸ juˆ hpehˇ leh, awˬ gʼuˬ tehˆ tawˆ la ve yoˬ. Aˍmaˍsaˍ 
suh-e ve pa taw, Yaˍbaˆ yawˇ hta‸ nyiˇ pawˆ kʼaw‸ juˆ tuˬ maˇ loˍ ve yoˬ. Oˇ 
ve hkʼaw‸ nawˉ, Yaˍbaˆ leh yawˇ ve awˬ nyi paˍ Aˍbiˆshehˇ hui Sheˍbaˆ hkʼaˇ 
suh gʼa‸ yuˬ kʼai ve yoˬ. 
11Yaˍbaˆ ve ma‸ yaˇ teˇ gʼaˇ lehˬ, Aˍmaˍsaˍ suh taˍ ve awˬ to paˇ lo huˉ taˍ leh, 
Yaˍbaˆ leh Daˍviˆ hpawˇ chehˇ ve chaw teˇ hpaˍ, Yaˍbaˆ hkʼaˇ suh kʼai-o, teh‸ 
kuˬ ve yoˬ. 
12Aˍmaˍsaˍ lehˬ, ya‸ kʼaw hkʼoˆ lo paiˍ taˍ ve yoˬ. Yaˍbaˆ ve ma‸ yaˇ oˇ ve 
lehˬ, chaw teˇ gʼaˇ le le oˇ kaˬ lo huˉ nyi chehˇ ve hta‸ gʼa mawˬ ve yoˬ. Hkʼe 
te leh, yawˇ lehˬ chaw suh ku-i oˇ ve hta‸ ya‸ kʼaw hawˉ lo gʼawˬ baˬ leh, aˉ 
boˆ teˇ maˬ yuˬ beh taˍ ve yoˬ. 
13Chaw suh ku-i oˇ ve hta‸ ya‸ kʼaw hawˉ gʼawˬ baˬ peuˬ hkʼaw‸ nawˉ, ma‸ 
yaˇ teˇ gʼaˇ le le Sheˍbaˆ hta‸ gʼa‸ yuˬ tuˬ Yaˍbaˆ hkʼaˇ suh kʼai ve yoˬ. 
14Sheˍbaˆ lehˬ, Iˉsaˍreˍlaˆ mvuhˇmiˬ hkʼaˬ ti chi ti lo caw toˇ peuˬ hkʼaw‸ nawˉ, 
Aˍbeˍlaˆbehˆmaˍhkaˍ venˇ lo gaˬ la ve yoˬ. Beˍhkaˍriˆ awˬ ceuˬ awˬ hkʼaˇ hkʼa 
peu-eˬ htawˇ, yawˇ geh teˇ geh venˇ oˇ ve lo laˬ ve yoˬ. 
15Yaˍbaˆ leh yawˇ ve ma‸ yaˇ teˇ hpaˍ venˇ oˇ ve lo gaˬ la leh, venˇ hta‸ caw 
hoˆ taˍ ve yoˬ. Yawˇ hui lehˬ lanˇ venˇ hta‸ je‸ yuˬ nehˉ leh, lanˇ venˇ oˇ ve 
paiˍ tuˬ awˬ hawˉ lo gʼaˇ hte‸ hkʼawˆ duˇ chehˇ ve yoˬ. 
16Venˇ oˇ ve awˬ hkʼaw lo cuˇ yiˍ cawˬ ve yaˇ miˇ teˇ gʼaˇ chehˇ taˍ ve yoˬ. 
Yawˇ lehˬ, lanˇ venˇ hkʼoˆ chehˇ taˍ leh, Nawˬ hui teˇ hpaˍ-oˬ, na sheˍ. Yaˍbaˆ 

hta‸ choˬ kaˬ laˬ tuˬ kʼoˆ piˇ-oˆ. Ngaˬ yawˇ hta‸ tawˇ yaw gaˇ ve yoˬ, teh‸ kʼoˆ 
ve yoˬ. 
17Yaˍbaˆ oˇ kaˬ lo kʼai leh, Nawˬ Yaˍbaˆ yoˬ laˇ, teh‸ yaˇ miˇ oˇ ve yawˇ hta‸ na 
nyi ve yoˬ. Yoˬ, teh‸ Yaˍbaˆ kʼaw‸ yaw hkʼaw‸ piˇ ve teˇ yanˇ, Jawˇmawˇ-oˬ, 
ngaˬ kʼoˆ ve tawˇ hta‸ na sheˍ, teh‸ kʼoˆ ve yoˬ. Ngaˬ na chehˇ taˍ ve yoˬ, teh‸ 
Yaˍbaˆ yawˇ hta‸ kʼaw‸ yaw hkʼaw‸ piˇ ve yoˬ. 
18Yaˇ miˇ kʼaw‸ kʼoˆ ve, Aˬ sho-eˬ htaˇ chaw yaˇ teˇ hpaˍ lehˬ, Aˍbeˍlaˆ venˇ lo 
kʼai leh ca lawˬ ve kʼo, nawˬ heuˆ gaˇ ve hkʼe gʼa tuˬ yoˬ, teh‸ kʼoˆ da‸ ve yoˬ. 
Yawˇ hui kʼoˆ ve hkʼe ka‸ te chehˇ ve yoˬ. 
19Ngaˬ hui ve venˇ chi lehˬ, uiˍ jaˇ ve venˇ hpeh‸ leh, Iˉsaˍreˍlaˆ mvuhˇmiˬ 
hkʼaw cawˬ ve awˬ nu ve venˇ teˇ hpaˍ a‸ kehˉ ka ti‸ yeˬ leh gawˬ da‸ jaˇ ve 
venˇ hpeh‸ ve yoˬ. Aˬ hto‸ ma pa taw, nawˬ venˇ chi hta‸ ca te luˬ la ve le. 
Gʼuiˬsha ve venˇ chi hta‸ nawˬ luˬ kʼai piˇ lawˬ gaˇ ve laˇ, teh‸ yawˇ hta‸ kʼoˆ 
piˇ ve yoˬ. 
20Oˇ htaˇ Yaˍbaˆ kʼaw‸ yaw hkʼaw‸ leh kʼoˆ ve, Ngaˬ chi hkʼe maˇ te taˬ. Ngaˬ 
lehˬ, nawˬ hui ve venˇ hta‸ te luˬ tuˬ ve maˇ heˆ. 
21Chi hkʼe te tuˬ ngaˬ hui laˬ ve maˇ heˆ. Eˇhpaˍrenˍ mvuhˇmiˬ hkʼaw chehˇ ve 
Beˍhkaˍriˆ ve yaˇ Sheˍbaˆ lehˬ, jawˇmawˇ Daˍviˆ hta‸ kʼaw‸ hpfuhˆ ve yoˬ. 
Chaw chi hpaˇ ngaˬ hui hta‸ chiˇ a‸ laˇ-oˆ. Oˇ hkʼe te ve kʼo, ngaˬ hui venˇ chi 
hkʼaw tawˆ kʼai tuˬ yoˬ, teh‸ kʼoˆ ve yoˬ. Oˇ htaˇ yaˇ miˇ oˇ ve lehˬ, Chaw chi 
hpaˇ ve oˉ koˍ hta‸ ngaˬ hui lanˇ venˇ hkʼoˆ chehˇ taˍ leh, nawˬ hui geh baˬ 
peu laˇ tuˬ yoˬ, teh‸ kʼoˆ ve yoˬ. 
22Oˇ hkʼe kʼoˆ peuˬ hkʼaw‸ nawˉ, yaˇ miˇ oˇ ve venˇ hkʼaw kʼaw‸ kʼo‸-e leh, 
venˇ yaˇ teˇ hpaˍ hta‸ yawˇ ve dawˇ hkʼaˇ kʼoˆ maˍ piˇ ve yoˬ. Yawˇ hui 
Sheˍbaˆ ve oˉ kʼoˍ hta‸ tawˆ yuˬ leh, Yaˍbaˆ geh lo baˬ peu piˇ ve yoˬ. Oˇ htaˇ, 
Yaˍbaˆ behˬ heh ma meuˆ leh venˇ oˇ ve hkʼaw tawˆ kʼai ve yoˬ. Yaˍbaˆ lehˬ 
Yeˍruˆsaˍlehnˍ venˇ lo jawˇmawˇ geh kʼaw‸ kʼo‸-e ve yoˬ. 

Daˍviˆ ve a ma‸ lonˉ teˇ hpaˍ 

23Yaˍbaˆ lehˬ, Iˉsaˍreˍlaˆ ma‸ yaˇ hkʼa peu-eˬ awˬ hkʼoˆ ma‸ poˍ lonˉ hpeh‸ ve 
yoˬ. Yawˇyaˍdaˆ ve yaˇ Beˍnaˍyaˆ lehˬ Daˍviˆ ve a sha‸ hta‸ shaw chehˇ ve 
Hkeˍraˍtiˆ chaw leh Peˍlaˍtiˆ chaw hui ve ma‸ poˍ lonˉ hpeh‸ ve yoˬ. 
24Aˍdawˇranˍ lehˬ, kanˉ te chehˇ ve awˬ ceˬ teˇ hpaˍ awˬ hkʼoˆ nyi shehˍ hpaˇ 
awˬ hoˉ hpeh‸ ve yoˬ. Aˍhiˇluˆ ve yaˇ Yawˇshaˍhpaˆ lehˬ, mawˇ jeˬ hta‸ ha‸ 
shaˉ shehˍ hpaˇ awˬ hoˉ lonˉ hpeh‸ ve yoˬ. 
25Sheˍvaˆ lehˬ, shaˉ nanˉ hkʼaw ve ceˇ leˇ lonˉ hpeh‸ ve yoˬ. Zaˍdoˆ leh 
Aˍbyaˍtaˍ hui lehˬ, paw hkuˇ teˇ hpaˍ hpeh‸ ve yoˬ. 
26Yaˍiˇraˆ ve yaˇ Iˇraˆ htawˇ, Daˍviˆ ve paw hkuˇ teˇ gʼaˇ hpeh‸ ve yoˬ. 

2 Saˍmo-eˍlaˆ li‸ 21 

Sawˉlu‸ ve awˬ ceuˬ awˬ hkʼaˇ teˇ hpaˍ hta‸ tiˇ pehˍ ve 

1Jawˇmawˇ Daˍviˆ uˉ peunˍ chehˇ ve awˬ yanˇ hkʼaw, Iˉsaˍreˍlaˆ mvuhˇmiˬ lo 
hkʼa gaˬ meu‸ lonˉ kaˆ lonˉ gaˬ la ve yoˬ. Oˇ htaˇ, Daˍviˆ Gʼuiˬsha geh bon 
lawˬ leh, Gʼuiˬsha yawˇ hta‸ kʼoˆ piˇ ve, Sawˉlu‸ leh yawˇ ve yehˬ yaˇ kʼa yaˇ 
teˇ hpaˍ shu hta‸ tiˇ pehˍ ve pa taw venˇbaˆ uiˍ jaˇ ve yoˬ. Yawˇ lehˬ Giˇbonˍ 
chaw hui hta‸ tiˇ pehˍ piˇ ve yoˬ, teh‸ kʼoˆ ve yoˬ. 
2(Giˇbonˍ chaw hui lehˬ, Iˉsaˍreˍlaˆ awˬ ceuˬ awˬ hkʼaˇ hpeh‸ ve maˇ heˆ. Yawˇ 
hui lehˬ, Aˍmawˇriˆ chaw hui awˬ hkʼaw lo ve chaw ceuˬ ehˉ teˇ ceuˬ hpeh‸ 
leh, Iˉsaˍreˍlaˆ chaw hui ha‸ shaˉ piˇ taˍ ve chaw teˇ hpaˍ hpeh‸ ve yoˬ. Ya‸ 
hkʼaˇ, Sawˉlu‸ lehˬ Iˉsaˍreˍlaˆ chaw leh Yuˇda‸ chaw hui awˬ pon kanˉ te tuˬ 
nyi ma pfuhˇ jaˇ ve pa taw, yawˇ hui hta‸ te luˬ te sheˆ piˇ ve yoˬ.) 
3Hkʼe te leh, Daˍviˆ Giˇbonˍ chaw hui hta‸ kuˬ yuˬ leh, Nawˬ hui hta‸ ngaˬ 
hkʼaˬ hkʼe gʼa te laˇ tuˬ le. Nawˬ hui lehˬ, Gʼuiˬsha ve chaw teˇ hpaˍ hta‸ awˬ 
bon na‸ piˇ tuˬ, nawˬ hui hta‸ te ya‸ laˇ ve kanˉ hta‸ ngaˬ kʼaw‸ gu laˇ gaˇ ve 
yoˬ, teh‸ yawˇ hui hta‸ kʼoˆ piˇ ve yoˬ. 
4Yawˇ hui kʼaw‸ yaw hkʼaw‸ leh kʼoˆ ve, Sawˉlu‸ leh yawˇ ve yehˬ yaˇ kʼa yaˇ 
teˇ hpaˍ ngaˬ hui hta‸ te laˇ ve kanˉ chi hta‸, hpu shi yuˬ leh kʼaw‸ gu laˇ maˇ 
hpeh‸ taˬ. Ngaˬ hui lehˬ, Iˉsaˍreˍlaˆ chaw teˇ gʼaˇ hta‸ ka‸ maˇ tiˇ pehˍ gaˇ, 
teh‸ yawˇ hta‸ kʼaw‸ kʼoˆ piˇ ve yoˬ. Oˇ htaˇ Daˍviˆ lehˬ, Hkʼe te kʼo, nawˬ hui 

ngaˬ hta‸ hkʼaˬ hkʼe te tcuh laˇ gaˇ ve le, teh‸ yawˇ hui hta‸ kʼaw‸ na nyi ve 
yoˬ. 
5Yawˇ hui kʼaw‸ yaw hkʼaw‸ leh kʼoˆ ve, Sawˉluˬ lehˬ ngaˬ hui teˇ gʼaˇ hta‸ 
ka‸ Iˉsaˍreˍlaˆ mvuhˇmiˬ hkʼaw maˇ te‸ chehˇ piˇ lawˬ gaˇ ve yoˬ. 
6Chi hta‸ pa taw, yawˇ ve awˬ ceuˬ awˬ hkʼaˇ hawˉ hkʼaˆ paˍ 7 gʼaˇ ngaˬ hui 
hta‸ chiˇ a‸ laˇ-oˆ. Ngaˬ hui lehˬ, chaw oˇ ve teˇ hpaˍ hta‸ Gʼuiˬsha mehˆ gʼuˇ 
suhˍ Giˇbonˍ venˇ hkʼaw hpeh chiˇ taˍ gaˇ ve yoˬ, teh‸ kʼaw‸ kʼoˆ piˇ ve yoˬ. 
Oˇ htaˇ jawˇmawˇ lehˬ, Chaw oˇ ve teˇ hpaˍ ngaˬ nawˬ hui ve la‸ sheh hkʼaw 
lo chiˇ a‸ laˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
7Ya‸ hkʼaˇ, Daˍviˆ lehˬ Yawˇnaˆtanˍ hta‸ ka ti‸ te da‸ taˍ ve hkʼe, Sawˉlu‸ ve 
awˬ hawehˍ, Yawˇnaˆtanˍ ve yaˇ Meˍfiˆboˍshehˆ hta‸ ponˬ piˇ ve yoˬ. 
8Yawˇ lehˬ, Aˍyaˆ ve yaˇ miˇ Riˆsaˍpaˍ geh paw la ve Sawˉlu‸ ve yaˇ paˍ 
Aˍmawˇniˆ leh Meˍfiˆboˍshehˆ hta‸ yuˬ ve yoˬ. Chi awˬ hkʼoˆ, yawˇ lehˬ 
Sawˉlu‸ ve yaˇ miˇ Meˍraˆ geh paw la ve Maˍhawˉlaˆ venˇ yaˇ Beˍziˆlehˇ awˬ 
hawehˍ Aˍdreˍlaˆ ve yaˇ paˍ ngaˇ gʼaˇ hta‸ htawˇ yuˬ ve yoˬ. 
9Daˍviˆ lehˬ chaw chi ve suhˍ gʼaˇ hta‸ yuˬ leh Giˇbon chaw hui hta‸ a‸ piˇ ve 
yoˬ. Yawˇ hui lehˬ chaw chi ve suhˍ gʼaˇ hta‸ Gʼuiˬsha mehˆ gʼuˇ suhˍ hkʼaw 
pui hkʼoˆ lo hpeh chiˇ taˍ leh, yawˇ hui hkʼa peu-eˬ teˇ geh suh-e ve yoˬ. Yawˇ 
hui lehˬ, caˬ gʼeu‸ ve awˬ yanˇ htaˇ tiˇ pehˍ ve hta‸ gʼa hkanˍ ve yoˬ. 
10Oˇ htaˇ, Sawˉlu‸ ve awˬ miˇ ma i Aˍyaˆ ve yaˇ miˇ Riˆsaˍpaˍ lehˬ, meh htuˉ 
pui hpa yuˬ leh haˉ pui shiˍ hkʼoˆ lo aˉ po kʼo ehˉ teˇ maˬ te peuˬ hkʼaw‸ 
nawˉ, mvuhˇ yeˬ tawˆ la htaˇ hkʼa gaˬ oˇ kaˬ lo chehˇ taˍ ve yoˬ. Mvuhˇ law‸ 
kʼaw htaˇ, ngaˆ teˇ hpaˍ leh mvuhˇ hpeu‸ htaˇ haiˬ ve to nuˇ to shaˆ teˇ hpaˍ, 
suh taˍ ve chaw oˇ ve teˇ hpaˍ ve awˬ shaˍ hta‸ maˇ gʼa ca caˇ la tuˬ, yawˇ 
hkʼa deh‸ shaw taˍ ve yoˬ. 
11Riˆsaˍpaˍ oˇ hkʼe te chehˇ ve awˬ lawn hta‸ Daˍviˆ gʼa kaˇ ve teˇ yanˇ, 
12yawˇ Giˇlaˆ mvuhˇmiˬ lo kʼai leh, Yaˍbehˆ chaw hui geh Sawˉlu‸ leh 
Yawˇnaˆtanˍ ve awˬ mu‸ ku ca kʼaw‸ yuˬ hkʼaw‸-e ve yoˬ. (Hpiˇliˇtiˆ chaw 
hui lehˬ, Giˇ laˍbawˇ hkʼaw hkʼoˆ lo Sawˍlu‸ hta‸ tiˇ pehˍ peuˬ hkʼaw‸ nawˉ, 

yawˇ leh yawˇ ve yaˇ paˍ Yawˇnaˆtanˍ hta‸ Behˆshanˍ venˇ hkʼaw lo hpeh chiˇ 
taˍ ve yoˬ. Yaˍbehˇ venˇ yaˇ teˇ hpaˍ yawˇ huiˉ maˬ ve awˬ to hta‸ ca hkʼawˇ 
yuˬ taˍ ve yoˬ) 
13Daˍviˆ lehˬ, Sawˉlu‸ leh Yawˇnaˆtanˍ ve awˬ mu‸ ku teˇ hpaˍ leh, shu tiˇ pehˍ 
ve hta‸ gʼa hkanˍ ve chaw oˇ ve suhˍ gʼaˇ ve awˬ mu‸ ku teˇ hpaˍ hta‸ gʼawˆ 
yuˬ ve yoˬ. 
14Yawˇ hui lehˬ, Sawˉlu‸ leh Yawˇnaˆtanˍ ve awˬ mu‸ ku hta‸ Beˍyaˍmenˍ 
mvuhˇmiˬ Zeˍlaˆ venˇ hkʼaw, Sawˉlu‸ awˬ pa Kiˇshaˆ ve tuˍ hpfuh paˇ lo tuˍ 
piˇ ve yoˬ. Jawˇmawˇ kʼoˆ ve tawˇ hkʼa peu-eˬ hta‸ yawˇ hui na yuˬ leh te ve 
yoˬ. Oˇ ve hkʼaw‸ nawˇ, Gʼuiˬsha yawˇ hui ve bon lawˬ hkawˇ hta‸ kʼaw‸ na 
yuˬ piˇ ve yoˬ. 

Hpiˇliˇtiˆ chaw hui hta‸ ma‸ bawˆ ve 

15Hpiˇliˇtiˆ chaw lehˬ Iˉsaˍreˍlaˆ chaw ma‸ teˇ pawˆ kʼaw‸ hpeh‸ la ve yoˬ. 
Hkʼe te leh, Daˍviˆ leh yawˇ ve ma‸ yaˇ teˇ hpaˍ, Hpiˇliˇtiˆ chaw hta‸ ca bawˆ-
e ve yoˬ. Ma‸ bawˆ da‸ chehˇ ve teˇ yanˇ, Daˍviˆ heuˬ jaˇ la ve yoˬ. 
16Oˇ htaˇ Iˉsaˍbiˍbeˍnoˍbaˆ teh‸ kʼoˆ ve Hpiˇliˇtiˆ chaw teˇ gʼaˇ aˉhtaw awˬ suhˉ 
teˇ taˬ pfuhˇ taˍ leh yawˇ geh laˬ ve yoˬ. Yawˇ ve gehˇ lehˬ kuiˇ te taˍ leh, 3 

cawehˬ hkʼe hawˇ ve yoˬ. Yawˇ lehˬ chi teˇ pawˆ Daˍviˆ hta‸ tiˇ pehˍ gʼa tuˬ 
yoˬ, teh‸ dawˇ taˍ ve yoˬ. 
17Ya‸ hkʼaˇ, Zeˍruˆyaˍ ve yaˇ Aˍbiˆshehˇ Daˍviˆ geh gʼuiˇ gaˬ la leh, Hpiˇliˇtiˆ 
chaw oˇ ve hta‸ tiˇ pehˍ piˇ ve yoˬ. Oˇ ve hkʼaw‸ nawˉ, Daˍviˆ ve chaw teˇ 
hpaˍ lehˬ, Daˍviˆ hta‸ yawˇ hui geh ma‸ bawˆ kuiˬ lo maˇ gʼa kʼaw‸ laˬ tuˬ hto 
piˇ ve yoˬ. Yawˇ hui kʼoˆ ve, Nawˬ lehˬ, Iˉsaˍreˍlaˆ chaw hui ve dawˇ law kuiˬ 
hpeh‸ ve yoˬ. Chi hta‸ pa taw, ngaˬ hui nawˬ hta‸ maˇ luˬ kʼai piˇ gaˇ, teh‸ 
yawˇ hta‸ kʼoˆ piˇ ve yoˬ. 
18Oˇ ve hkʼaw‸ nawˉ, Iˉsaˍreˍlaˆ chaw teˇ hpaˍ Gawˉbaˆ teh‸ kʼoˆ ve chehˇ kuiˬ 
lo Hpiˇliˇtiˆ chaw hui hta‸ kʼaw‸ bawˆ da‸ ve yoˬ. Oˇ htaˇ, Huˇshaˆ venˇ yaˇ 
Diˆbeˍkaˍ lehˬ, Hpiˇliˇtiˆ chaw hui ve ma‸ poˍ lonˉ Shaˍhpaˆ hta‸ tiˇ pehˍ ve 
yoˬ. 

19Oˇ ve hkʼaw‸ nawˉ maˇ maw maw, Iˉsaˍreˍlaˆ chaw lehˬ Gawˇbaˆ teh‸ kʼoˆ 
ve chehˇ kuiˬ lo Hpiˇliˇtiˆ chaw hui hta‸ ma‸ teˇ pawˆ kʼaw‸ bawˆ da‸ ve yoˬ. 
Oˇ htaˇ, Behˍlehˍhehnˍ venˇ yaˇ Yaˍiˇraˆ ve yaˇ Eˇlaˍhaˍnanˍ lehˬ, Hpiˇliˇtiˆ 
chaw hui ve ma‸ poˍ lonˉ Gawˇliˇya‸ ve awˬ nyi paˍ Laˍhkaˍmiˆ hta‸ tiˇ pehˍ 
piˇ ve yoˬ. Yawˇ ve gehˇ tuˇ lehˬ, hpa chiˇ ve caˉ behˆ hkʼe hui cawˬ ve yoˬ. 
20Oˇ ve hkʼaw‸ nawˉ, Iˉsaˍreˍlaˆ chaw teˇ hpaˍ, Gaˍtaˆ venˇ lo Hpiˇliˇtiˆ chaw 
hui hta‸ ma‸ teˇ pawˆ kʼaw‸ bawˆ ve yoˬ. Venˇ oˇ ve hkʼaw lo ma‸ bawˆ ve 
hta‸ nyi ma pfuhˇ jaˇ ve Hpiˇliˇtiˆ chaw teˇ gʼaˇ chehˇ taˍ ve yoˬ. Yawˇ lehˬ 
hkui sheh la‸ sheh teˇ paˉ le le hkui naw la‸ naw 6 maˬ cawˬ ve yoˬ. 
21Yawˇ lehˬ Iˉsaˍreˍlaˆ chaw hui hta‸ hkʼa mvuhˇ hkʼa na kʼoˆ ve yoˬ. Hkʼe te 
leh, Daˍviˆ awˬ viˉ paˍ Shaˍmaˍ ve yaˇ Yawˇnaˆtanˍ yawˇ hta‸ tiˇ pehˍ piˇ ve 
yoˬ. 
22Ma‸ poˍ lonˉ chi ve awˇ gʼaˇ lehˬ Gaˍtaˆ venˇ hkʼaw chehˇ ve Hpiˇliˇtiˆ chaw 
teˇ hpaˍ hpeh‸ ve yoˬ. Yawˇ hui hta‸ Daˍviˆ leh yawˇ ve ma‸ yaˇ teˇ hpaˍ tiˇ 
pehˍ piˇ ve yoˬ. 

2 Saˍmo-eˍlaˆ li‸ 22 

Daˍviˆ ve kʼa muiˬ hkawˇ 

1Gʼuiˬsha lehˬ, Daˍviˆ hta‸ Sawˉlu‸ leh awˬ nu ve canˇ paˍ teˇ hpaˍ ve la‸ sheh 
hkʼaw ponˬ piˇ peuˬ ve teˇ yanˇ, Daˍviˆ Gʼuiˬsha hta‸ chi hkʼe kʼa muiˬ chiˇ 
mvuh ve yoˬ. 
2Gʼuiˬsha lehˬ, ngaˬ ve htaiˍ hkʼaw‸ shehˍ hpaˇ hpeh‸ leh ngaˬ ve yeˬ jaˇ ve ta‸ 
yehˬ hpeh‸ ve yoˬ. 
3Ngaˬ ve Gʼuiˬsha lehˬ, ngaˬ hta‸ ha‸ shaˉ shehˍ hpaˇ hpeh‸ leh, yawˇ awˬ 
hkʼaw lo ngaˬ gawˬ lehˍ gʼa chehˇ ve yoˬ. Yawˇ lehˬ, htaˬ tuˬ hkʼa shuˍ ngaˬ 
hta‸ hkʼa deh‸ ha‸ shaˉ laˇ ve yoˬ. Yawˇ lehˬ, ngaˬ ve htaiˍ hkʼaw‸ shehˍ hpaˇ 
hpeh‸ leh kawˆ kuiˬ hkʼaw ponˬ laˇ leh ha‸ shaˉ laˇ ve yoˬ. 
4Ngaˬ Gʼuiˬsha hta‸ kuˬ leh, yawˇ lehˬ ngaˬ ve canˇ paˍ teˇ hpaˍ ve la‸ sheh 
hkʼaw lo ngaˬ hta‸ ponˬ laˇ ve yoˬ. Gʼuiˬsha hta‸ chiˇ mvuh-o. 



904 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

5Suh ve teˇ ceuˬ lehˬ yawˇ ve aˉ caˆ hkeh ngaˬ hta‸ hkʼa caw zuhˇ hpeh taˍ ve 
yoˬ. Luˬ ve sheˆ ve gʼuiˬ baˇ ngaˬ awˬ hkʼoˆ lo hoˆ beh taˍ ve yoˬ. 
6Suh ve teˇ ceuˬ lehˬ, yawˇ ve aˉ caˆ hkeh ngaˬ hta‸ hkʼa caw zuhˇ hpeh taˍ ve 
yoˬ. Tuˍ hpfuh htawˇ yawˇ ve va ngaˬ awˬ pon htaw taˍ ve yoˬ. 
7Dawˇ haˍ chehˇ ve awˬ yanˇ hkʼaw ngaˬ Gʼuiˬsha hta‸ kuˬ ve yoˬ. Ga laˇ tuˬ 
ngaˬ ve Gʼuiˬsha hta‸ ngaˬ kuˬ ve yoˬ. Yawˇ ve bon yehˬ awˬ hkʼaw lo yawˇ 
lehˬ ngaˬ kuˬ ve awˬ hkawˇ hta‸ gʼa kaˇ ve yoˬ. Ga laˇ tuˬ ngaˬ lawˬ ve awˬ 
hkawˇ yawˇ ve naˍ paw hkʼaw gaˬ peuˬ ve yoˬ. 
8Oˇ htaˇ miˬ hiˆ la leh, hkʼaw teˇ hpaˍ hiˆ hiˆ naˇ naˇ hpeh‸ la ve yoˬ. Awˬ 
lawn kʼo, Gʼuiˬsha nyi ma zuhˆ ve pa taw yoˬ. 
9Yawˇ ve naˍ hkʼawˇ awˬ hkʼaw lo mvuhˇ hkʼawˇ tawˆ la leh yawˇ ve maw‸ 
kʼaw hkʼaw aˬ miˍ ha leh aˬ miˍ to‸ chehˇ ve shiˉ gʼeu‸ tawˆ la ve yoˬ. 
10Mvuhˇ naw ma hta‸ yehˬ baˬ leh, yawˇ ya‸ la ve yoˬ. Yawˇ ve hkui sheh 
hawˉ lo naˆ ho‸ ve moˬ cawˬ taˍ ve yoˬ. 
11Yawˇ lehˬ, Hkeˍruˆbenˍ ciˇ ya‸ la ve yoˬ. Mvuhˇ haw ve toˍ la‸ kʼuˉ hkʼoˆ 
yawˇ juˇ kʼai ve yoˬ. 
12Yawˇ lehˬ, naˆ ho‸ ve hkʼaw chehˇ taˍ leh moˬ leh iˉ kaˆ yawˇ hta‸ hkʼa caw 
zuhˇ cawˬ taˍ ve yoˬ. 
13Yawˇ gʼuˇ suhˍ mvuhˇ tawˍ mvuhˇ htehˆ ve awˬ hkʼaw lo, aˬ miˍ to‸ chehˇ ve 
shiˉ gʼeu‸ leh vaˇ shiˍ teˇ hpaˍ ce la ve yoˬ. 
14Oˇ ve hkʼaw‸ nawˉ, Gʼuiˬsha mvuhˇ naw ma hkʼoˆ tawˇ yaw leh mvuh jaˇ 
shehˍ hpaˇ ve tawˇ hkawˇ hta‸ gʼa kaˇ ve yoˬ. 
15Yawˇ hkaˆ ce teˇ hpaˍ hta‸ bawˆ peu leh, canˇ paˍ teˇ hpaˍ hta‸ hpaˆ da‸ kʼai 
piˇ lawˬ ve yoˬ. Mvuhˇ tiˉ po-e‸ ba ve awˬ hkʼaw lo yawˇ hui hta‸ gʼuiˇ hpaw-
e piˇ lawˬ ve yoˬ. 
16Gʼuiˬsha-oˬ, nawˬ nyi ma zuhˆ ve hkʼaw, yawˇ hui hta‸ deˇ leh nawˬ ve canˇ 
paˍ teˇ hpaˍ tawˍ taˍ ve teˇ yanˇ, laˇ tsuhˇ gʼuiˬ tawˬ leh miˬguiˬ ve aw hkuiˉ 
puiˍ teˇ hpaˍ hta‸ hpeu‸ tawˆ la piˇ ve yoˬ. 

17Gʼuiˬsha lehˬ mvuhˇ naw ma lo ya‸ la leh, ngaˬ hta‸ vawˆ tiˍ taˍ ve yoˬ. Naˉ 
jaˇ ve iˉ kaˆ teˇ hpaˍ awˬ hkʼaw lo yawˇ ngaˬ hta‸ gʼawˬ tawˆ laˇ ve yoˬ. 
18Kanˇ paˆ uiˍ ve ngaˬ ve canˇ paˍ teˇ hpaˍ leh, ngaˬhta‸ canˇ ve chaw teˇ hpaˍ 
ve la‸ sheh hkʼaw yawˇ ngaˬ hta‸ htaiˍ hkʼaw‸ laˇ ve yoˬ. Yawˇ hui lehˬ ngaˬ 
a‸ kehˉ awˬ gʼaˇ uiˍ jaˇ ve yoˬ. 
19Ngaˬ tu‸ hkanˍ dawˇ haˍ chehˇ htaˇ yawˇ hui ngaˬ hta‸ ca bawˆ la ve yoˬ. 
Ya‸ hkʼaˇ, Gʼuiˬsha ngaˬ hta‸ ha‸ shaˉ laˇ ve yoˬ. 
20Dawˇ haˍ kuiˬ hkʼaw yawˇ ngaˬ hta‸ ga laˇ ve yoˬ. Awˬ lawn kʼo, yawˇ ngaˬ 
hta‸ nyi ma cawˇ ve pa taw, ngaˬ hta‸ ponˬ laˇ ve yoˬ. 
21Ngaˬ hteˇ ve cawˇ ve hta‸ pa taw Gʼuiˬsha ngaˬ hta‸ awˬ bon te laˇ ve yoˬ. 
Ngaˬ te‸ chiˉ venˇbaˆ maˇ cawˬ ve pa taw, yawˇ ngaˬ hta‸ awˬ bon na‸ laˇ ve 
yoˬ. 
22Ngaˬ lehˬ, Gʼuiˬsha ve awˬliˇtawˇhkawˇ hta‸ na yuˬ peuˬ. Ngaˬ ve Gʼuiˬsha 
hta‸ ngaˬ maˇ hpfuhˆ. 
23Yawˇ ve awˬ liˇ tawˇ hkʼawˇ hkʼa peu-eˬ hta‸ ngaˬ na yuˬ leh te peuˬ. Yawˇ 
ve awˬliˇtawˇhkawˇ hta‸ ngaˬ baˬ taˉ tuˬ ve maˇ heˆ. 
24Ngaˬ te‸ chiˉ venˇbaˆ maˇ cawˬ leh, haiˬ ve kanˉ maˇ te ve hta‸ yawˇ shiˍ 
chehˇ ve yoˬ. 
25Ngaˬ hteˇ ve cawˇ ve hta‸ pa taw, yawˇ ngaˬ hta‸ awˬ bon te laˇ ve yoˬ. Awˬ 
lawn kʼo, ngaˬ lehˬ te‸ chiˉ venˇbaˆ maˇ cawˬ ve hta‸ yawˇ shiˍ ve pa taw yoˬ. 
26Gʼuiˬsha-oˬ, nawˬ lehˬ ka ti‸ yeˬ ve chaw teˇ hpaˍ hta‸ ka ti‸ yeˬ leh, da‸ ve 
chaw teˇ hpaˍ hta‸ da‸ ve awˬ ceuˬ te piˇ ve yoˬ. 
27Da‸ kehˬ ve chaw hui hta‸ nawˬ awˬ bon na‸ piˇ leh, haiˬ ve chaw hui hta‸ 
nawˬ nyi ma zuhˆ ve yoˬ. 
28Nyi ma nuˇ nehˬ ve chaw hui hta‸ nawˬ ponˬ piˇ leh, caˆ muiˬ ve chaw hui 
hta‸ nawˬ nyiˉ ya‸ piˇ ve yoˬ. 
29Gʼuiˬsha ngaˬ hta‸ awˬ gʼeuˆ piˇ laˇ leh, ngaˬ ve naˆ ho‸ ve hta‸ gʼa‸ kʼoˬ piˇ 
ve yoˬ. 

30Ngaˬ ve canˇ paˍ teˇ hpaˍ hta‸ tawˍ da‸ hpeh‸ tuˬ leh, yawˇ hui hta‸ gʼaˇ 
hpeh‸ tuˬ, ngaˬ hta‸ awˬ gʼaˇ awˬ shaˉ leh kanˇ paˆ piˇ laˇ ve yoˬ. 
31Gʼuiˬsha te taˍ ve kanˉ teˇ hpaˍ hkʼaˬ ma da‸ jaˇ ve le. Yawˇ ve tawˇ hkawˇ 
teˇ hpaˍ hta‸ hkʼaˬ ma gʼaˇ va hpeh‸ ve le. Yawˇ hta‸ ca ve chaw hkʼa peu-eˬ 
awˬ pon, yawˇ lehˬ htanˬ tuˬ hkʼa shuˍ hpeh‸ ve yoˬ. 
32Gʼuiˬsha yawˇ teˇ gʼaˇ ceh tiˉ jawˇmawˇ hpeh‸ ve yoˬ. Gʼuiˬsha yawˇ teˇ gʼaˇ 
ceh tiˉ ngaˬ hui ve gʼaˇ va kuiˬ hpeh‸ ve yoˬ. 
33Gʼuiˬsha lehˬ ngaˬ hta‸ awˬ gʼaˇ cawˬ la piˇ shehˍ hpaˇ leh, ngaˬ ve ya‸ kʼaw 
hta‸ gawˬ lehˍ cawˬ la piˇ shehˍ hpaˇ hpeh‸ ve yoˬ. 
34Yawˇ lehˬ, ngaˬ hta‸ gʼuiˇ gehˬ jaˇ ve hkuiˉ zuhˬ hkʼa shuˍ hpeh‸ la piˇ leh 
hkʼaw teˇ hpaˍ awˬ hkʼoˆ lo ngaˬ hta‸ gawˬ lehˍ chehˇ tcuh laˇ ve yoˬ. 
35Heh jaˇ ve hkaˆ hta‸ ngaˬ yehˇ gʼa tuˬ yawˇ ngaˬ hta‸ ma‸ bawˆ ve awˬ hkʼaˇ 
maˍ laˇ ve yoˬ. 
36Gʼuiˬsha-oˬ, nawˬ ngaˬ hta‸ ha‸ shaˉ leh ngaˬ hta‸ ponˬ laˇ ve yoˬ. Nawˬ ngaˬ 
hta‸ ha‸ shaˉ leh, ngaˬ hta‸ uiˍ la piˇ ve yoˬ. Nawˬ ve kanˇ paˆ awˬ hkʼaw lo, 
ngaˬ hta‸ gawˬ lehˍ chehˇ tcuh laˇ ve yoˬ. 
37Shu ngaˬ hta‸ hpeh maˇ gʼa tuˬ nawˬ ngaˬ hta‸ ha‸ shaˉ laˇ ve yoˬ. Chi hta‸ 
pa taw, ngaˬ teˇ pawˆ ka‸ maˇ paiˍ. 
38Ngaˬ ve canˇ paˍ teˇ hpaˍ hta‸ bawˆ gʼaˇ htaˇ hkʼa gaˬ, ngaˬ maˇ jehˇ leh 
yawˇ hui hkʼaˇ suh gʼa‸ yuˬ ve yoˬ. 
39Ngaˬ yawˇ hui hta‸ dawˆ baˬ piˇ leh yawˇ hui kʼaw‸ tu la maˇ gʼa. Yawˇ hui 
ngaˬ ve hkui sheh paˇ lo paiˍ taˍ ve yoˬ. 
40Ma‸ bawˆ tuˬ awˬ pon nawˬ ngaˬ hta‸ awˬ gʼaˇ awˬ shaˉ piˇ laˇ leh, ngaˬ ve 
canˇ paˍ teˇ hpaˍ hta‸ gʼaˇ tuˬ nawˬ te laˇ ve yoˬ. 
41Ngaˬ ve canˇ paˍ teˇ hpaˍ ngaˬ mehˆ gʼuˇ suhˍ gʼuiˇ hpaw-e tuˬ nawˬ te laˇ ve 
yoˬ. Ngaˬ hta‸ canˇ ve chaw hui hta‸ ngaˬ te luˬ piˇ ve yoˬ. 

42Yawˇ hui gʼaˇ hte‸ kuˬ ve htawˇ, chaw teˇ gʼaˇ ka‸ yawˇ hui hta‸ ponˬ piˇ 
maˇ gʼa. Yawˇ hui Gʼuiˬsha hta‸ kuˬ ve htawˇ, yawˇ yawˇ hui hta‸ maˇ kʼaw‸ 
yaw hkʼaw‸ piˇ. 
43Mvuhˇ haw meuˆ baˬ ve je‸ meu-e hkʼa shuˍ hpeh‸ la tuˬ, ngaˬ yawˇ hui 
hta‸ teˍ meu-e piˇ ve yoˬ. Ya‸ kʼaw hkʼoˆ lo cawˬ ve je‸ nehˆ hkʼa shuˍ ngaˬ 
yawˇ hui hkʼoˆ naˆ toˇ ve yoˬ. 
44Chaw hpfuhˆ teˇ hpaˍ ve la‸ sheh hkʼaw nawˬ ngaˬ hta‸ pon laˇ leh 
mvuhˇmiˬ teˇ hpaˍ awˬ hkʼoˆ nawˬ ngaˬ hta‸ uˉ peunˍ tcuh laˇ ve yoˬ. Ngaˬ 
maˇ shiˍ jaw ve chaw teˇ hpaˍ chi beu‸ ngaˬ ve awˬ ceˬ hpeh‸ la peuˬ. 
45Yawˇ hui ngaˬ ve tawˇ hkawˇ hta‸ kaˇ htaˇ na yuˬ ve yoˬ. Awˬ nu ve 
mvuhˇmiˬ yaˇ teˇ hpaˍ htawˇ, ngaˬ mehˆ gʼuˇ suhˍ boˆ taˍ ve yoˬ. 
46Yawˇ hui awˬ gʼaˇ maˇ kʼaw‸ cawˬ leh, yawˇ hui va‸ taˍ kuiˬ ta‸ yehˬ teˇ 
hpaˍ hkʼaw, kawˆ cheˇ tawˆ la ve yoˬ. 
47Gʼuiˬsha lehˬ te‸ chehˇ ve yoˬ. Ngaˬ hta‸ ha‸ shaˉ laˇ shehˍ hpaˇ hta‸ chiˇ 
mvuh-o. Gʼuiˬsha lehˬ ngaˬ ve htaiˍ hkʼaw‸ shehˍ hpaˇ hpeh‸ ve yoˬ. Yawˇ 
hkʼaˬ ma uiˍ jaˇ mvuh jaˇ ve awˬ lawn, shu hta‸ kʼaoˍ maˍ piˇ-oˆ. 
48Ngaˬ ve canˇ paˍ teˇ hpaˍ hta‸ gʼaˇ tuˬ yawˇ te laˇ peuˬ. Chaw yaˇ teˇ hpaˍ 
ngaˬ hawˉ lo chehˇ tuˬ yawˇ te laˇ peuˬ. 
49Ngaˬ ve canˇ paˍ teˇ hpaˍ ve la‸ sheh hkʼaw yawˇ ngaˬ hta‸ ponˬ laˇ peuˬ. 
Gʼuiˬsha-oˬ, ngaˬ ve canˇ paˍ teˇ hpaˍ hta‸ gʼaˇ tuˬ nawˬ te laˇ peuˬ. Haiˬ ve 
chaw teˇ hpaˍ ve la‸ sheh hkʼaw lo maˇ gʼa gaˬ tuˬ, nawˬ ngaˬ hta‸ ha‸ shaˉ 
laˇ ve yoˬ. 
50Chi hta‸ pa taw, awˬ nu ve chaw ceuˬ teˇ hpaˍ awˬ kaˍ lo, ngaˬ nawˬ hta‸ 
kʼa muiˬ hkawˇ kʼa leh chiˇ mvuh tuˬ yoˬ. 
51Gʼuiˬsha lehˬ, yawˇ ve jawˇmawˇ hta‸ gʼaˇ shehˍ hpaˇ hpeh‸ piˇ lawˬ ve yoˬ. 
Yawˇ leuˆ yuˬ taˍ ve Daˍviˆ leh yawˇ ve awˬ ceuˬ awˬ hkʼaˇ teˇ hpaˍ hta‸ yawˇ 
ve ha‸ pehnˇ ve teˇ ceuˬ co co taiˍ taiˍ hpeu‸ maˍ piˇ ve yoˬ. 

2 Saˍmo-eˍlaˆ li‸ 23 

Daˍviˆ awˬ leh meuˇ yaw taˉ ve tawˇ 

1Chi lehˬ, Daˍviˆ awˬ leh meuˇ yaw taˉ ve tawˇ teˇ hpaˍ hpeh‸ ve yoˬ. Yeˍsehˇ 
ve yaˇ paˍ Daˍviˆ lehˬ, Yaˍkoˆ ve Gʼuiˬsha leuˆ yuˬ taˍ ve jawˇmawˇ hpeh‸ leh, 
Gʼuiˬsha yuˬ uiˍ yuˬ mvuh piˇ taˍ ve chaw teˇ gʼaˇ hpeh‸ ve yoˬ. Yawˇ lehˬ 
Iˉsaˍreˍlaˆ chaw awˬ pon kʼa muiˬ hkawˇ teˇ hpaˍ hta‸ htawˇ yuˬ tawˆ piˇ taˉ 
ve yoˬ. 
2Daˍviˆ kʼoˆ ve, Gʼuiˬsha ve Awˬ ha hpu ngaˬ awˬ hkʼaw lo chehˇ leh tawˇ yaw 
chehˇ ve yoˬ. Yawˇ ve tawˇ hkawˇ ngaˬ ve meuˇ guiˬ hkʼoˆ cawˬ taˍ ve yoˬ. 
3Iˉsaˍreˍlaˆ ve Gʼuiˬsha tawˇ yaw taˍ peuˬ. Iˉsaˍreˍlaˆ hta‸ ha‸ shaˉ shehˍ hpaˇ 
ngaˬ hta‸ chi hkʼe kʼoˆ laˇ ve, Gʼuiˬsha hta‸ kawˆ ve awˬ hkʼaw lo mvuhˇmiˬ 
hta‸ hteˇ lehˍ uˉ peunˍ ve jawˇmawˇ lehˬ, 
4moˬ maˇ hoˆ ve awˬ yanˇ hkʼaw ba da‸ jaˇ ve mvuhˇ nyi hkʼa shuˍ hpeh‸ leh, 
mvuhˇ yeˬ laˬ peuˬ hkʼaw‸ nawˉ, mvuh‸ teˇ hpaˍ hta‸ awˬ gʼeuˆ ba piˇ ve 
mvuhˇ nyi hkʼa shuˍ hpeh‸ ve yoˬ, teh‸ kʼoˆ ve yoˬ. 
5Oˇ ve hkʼa shuˍ Gʼuiˬsha lehˬ ngaˬ ve awˬ ceuˬ awˬ hkʼaˇ teˇ hpaˍ hta‸ awˬ bon 
na‸ piˇ tuˬ ve yoˬ. Awˬ lawn kʼo, yawˇ lehˬ co co taiˍ taiˍ yeˬ ve ka ti‸ ngaˬ 
hta‸ te laˇ taˍ peuˬ. Chi lehˬ, ngaˬ nyi hkʼaˇ suh jaˇ ve awˬ ceuˬ hpeh‸ leh, 
Gʼuiˬsha lehˬ awˬ ceuˬ chi teˇ hpaˍ ngaˬ awˬ hkʼoˆ awˬ tehˬ awˬ na gaˬ la piˇ tuˬ 
ve yoˬ. 
6Ya‸ hkʼaˇ, Gʼuiˬsha maˇ cawˬ teh‸ kʼoˆ ve chaw teˇ hpaˍ lehˬ, shu yuˬ baˬ ve 
aˉ chuˇ buiˇ hkʼa shuˍ hpeh‸ ve yoˬ. Chaw teˇ gʼaˇ ka‸ yawˇ hui hta‸ htawˇ 
maˇ hpeh‸. 
7Yawˇ hui hta‸ htawˇ gaˇ kʼo, sho nuˆ maˇ heˆ kʼo, gaˆ tuˬ hta‸ gʼa yehˇ ve 
yoˬ. Yawˇ hui lehˬ, tuˉ baˬ ve hta‸ gʼa hkanˍ tuˬ yoˬ. 

Awˬ meh bvuhˬ ve Daˍviˆ ve ma‸ yaˇ teˇ hpaˍ 

8Chaw chi teˇ hpaˍ lehˬ, awˬ meh bvuhˬ ve Daˍviˆ ve ma‸ yaˇ teˇ hpaˍ hpeh‸ 
ve yoˬ. Taˍhkeˍmonˍ venˇ yaˇ Yaˍshawˇbanˍ lehˬ, cheuˬ jaˇ ve ma‸ yaˇ shehˆ 
gʼaˇ awˬ hkʼaw lo ve awˬ hoˉ hpeh‸ ve yoˬ. Ma‸ bawˆ kuiˬ teˇ kaˬ hkʼaw, yawˇ 
lehˬ gehˇ teˇ maˬ yuˬ taˍ leh canˇ paˍ 800 gʼaˇ hta‸ tiˇ pehˍ piˇ ve yoˬ. 

9Cheuˬ jaˇ ve ma‸ yaˇ nyiˇ gʼaˇ teˇ gʼaˇ lehˬ, Aˍhawˇhiˆ ve awˬ hawehˍ, Doˉdoˍ 
ve yaˇ Eˇlaˍsaˍ hpeh‸ ve yoˬ. Teˇ pawˆ htaˇ, Daˍviˆ yawˇ huiˉ maˬ Hpiˇliˇtiˆ 
chaw hui hta‸ maˇ shawˍ maˇ caˆ kʼoˆ ve yoˬ. Iˉsaˍreˍlaˆ chaw teˇ hpaˍ hkʼaw‸ 
nawˉ hpawˇ lo gʼuiˇ hpaw-e chehˇ ve teˇ yanˇ, 
10yawˇ lehˬ aˉhtaw hta‸ yawˇ ve la‸ sheh hkʼaw lo hpui yuˬ maˇ gʼa htaˇ hkʼa 
gaˬ, Hpiˇliˇtiˆ chaw hui hta‸ gʼaˇ hte‸ hkanˍ bawˆ ve yoˬ. Oˇ ve teˇ nyi 
Gʼuiˬsha yawˇ hui hta‸ gʼaˇ shehˍ hpaˇ hpeh‸ la piˇ ve yoˬ. Ma‸ bawˆ peuˬ 
hkʼaw‸ nawˉ, Iˉsaˍreˍlaˆ chaw teˇ hpaˍ, canˇ paˍ hui ve la‸ caˉ hta‸ ca gʼawˆ 
yuˬ tuˬ, Eˇlaˍsaˍ chehˇ taˍ kuiˬ lo hpawnˬ laˬ ve yoˬ. 
11Cheuˬ jaˇ ve ma‸ yaˇ shehˆ gʼaˇ teˇ gʼaˇ lehˬ, Haˍranˍ venˇ yaˇ Aˍgiˆ ve yaˇ 
paˍ Shaˍmaˍ hpeh‸ ve yoˬ. Hpiˇliˇtiˆ chaw teˇ hpaˍ lehˬ, Leˍhiˍ venˇ hkʼaw 
chehˇ taˍ ve yoˬ. Venˇ oˇ ve awˬ paˇ lo miˬ nawˆ hko teˇ maˬ cawˬ ve yoˬ. 
Iˉsaˍreˍlaˆ chaw teˇ hpaˍ lehˬ, ma‸ bawˆ shonˇ leh gʼuiˇ hpaw-e ve yoˬ. 
12Ya‸ hkʼaˇ, Shaˍmaˍ lehˬ miˬ nawˆ hko oˇ ve hkʼaw huˉ taˍ leh, Hpiˇliˇtiˆ 
chaw hui hta‸ gʼaˇ hte‸ hkanˍ bawˆ ve yoˬ. Oˇ ve teˇ nyi htawˇ, Gʼuiˬsha lehˬ 
Iˉsaˍreˍlaˆ chaw hui hta‸ gʼaˇ shehˍ hpaˇ hpeh‸ piˇ ve yoˬ. 
13Caˬ gʼeu‸ ve awˬ yanˇ gaˬ la htaˇ, chaw shehˆ chi gʼaˇ awˬ hkʼaw lo ve chaw 
oˇ ve shehˆ gʼaˇ lehˬ, Aˍduˇlanˍ haˉ kʼoˍ hkʼaw va‸ chehˇ taˍ ve Daˍviˆ geh kʼai 
ve yoˬ. Hpiˇliˇtiˆ chaw teˇ moˍ lehˬ, Yeˍhpenˍ lawˬ hkʼo‸ hkʼaw deh chehˇ taˍ 
ve yoˬ. 
14Awˬ yanˇ oˇ ve hkʼaw, Daˍviˆ lehˬ ta‸ yehˬ hkʼaw chehˇ taˍ leh, Hpiˇliˇtiˆ 
chaw teˇ moˍ lehˬ, Behˍlehˍhehnˍ venˇ hkʼaw chehˇ taˍ ve yoˬ. 
15Oˇ htaˇ, Daˍviˆ iˉ kaˆ shiˉ jaˇ leh, Behˍlehˍhehnˍ venˇ taˍ meu‸ hpe‸ lo cawˬ 
ve nanˬ bawˍ hkʼaw ve iˉ kaˆ a shu ngaˬ hta‸ nyiˉ taw laˇ tuˬ le, teh‸ kʼoˆ ve 
yoˬ. 
16Cheuˬ jaˇ ve ma‸ yaˇ oˇ ve shehˆ gʼaˇ lehˬ, Hpiˇliˇtiˆ chaw hui deh chehˇ taˍ 
kuiˬ lo hpanˍ kʼai leh, nanˬ bawˍ oˇ ve hkʼaw cawˬ ve iˉ kaˆ nyiˉ veu laˇ leh, 
Daˍviˆ hta‸ taw piˇ ve yoˬ. Ya‸ hkʼaˇ, Daˍviˆ lehˬ iˉ kaˆ oˇ ve hta‸ maˇ dawˬ. 
Gʼuiˬsha hta‸ tanˇ piˇ ve hkʼaw, miˬ chaˇ hkʼoˆ lo ngeuˍ baˬ ve yoˬ. 

17Peuˬ hkʼaw‸ nawˉ yawˇ kʼoˆ ve, Gʼuiˬsha-oˬ, iˉ kaˆ chi hta‸ ngaˬ dawˬ maˇ 
hpeh‸. Iˉ kaˆ chi hta‸ dawˬ ve kʼo, iˉ kaˆ chi hta‸ a sha‸ tanˇ leh ca hkʼo ve 
chaw chi shehˆ gʼaˇ ve awˬ suhˍ hta‸ dawˬ ve hkʼe hpeh‸ ve yoˬ, teh‸ kʼoˆ ve 
yoˬ. Hkʼe te leh, yawˇ lehˬ iˉ kaˆ oˇ ve hta‸ maˇ dawˬ. Awˬ lawn chi teˇ hpaˍ 
lehˬ, cheuˬ jaˇ ve ma‸ yaˇ oˇ ve shehˆ gʼaˇ te taˍ peuˬ ve kanˉ hpeh‸ ve yoˬ. 
18Zeˍruˆyaˍ ve yaˇ Yaˍbaˆ awˬ nyi paˍ Aˍbiˆshehˇ lehˬ, awˬ meh bvuhˬ jaˇ ve 
ma‸ yaˇ shehˆ gʼaˇ awˬ hkʼoˆ awˬ hoˉ hpeh‸ ve yoˬ. Yawˇ lehˬ ma‸ bawˆ kuiˬ 
lo yawˇ ve gehˇ hta‸ yuˬ leh canˇ paˍ 300 gʼaˇ hta‸ tiˇ pehˍ ve yoˬ. Hkʼe te leh, 
yawˇ lehˬ cheuˬ jaˇ ve ma‸ yaˇ shehˆ gʼaˇ awˬ hkʼaw lo, shu a‸ kehˉ awˬ meh 
bvuhˬ ve chaw hpehˬ leh, 
19yawˇ hui ve awˬ hoˉ htawˇ hpeh‸ ve yoˬ. Ya‸ hkʼaˇ yawˇ lehˬ, cheuˬ jaˇ ve 
ma‸ yaˇ oˇ ve shehˆ gʼaˇ hkʼe taw awˬ meh maˇ bvuhˬ sheˍ. 
20Keˍzeˍlaˆ venˇ hkʼaw chehˇ ve Yawˇyaˍdaˆ ve yaˇ Beˍnaˍyaˆ htawˇ, awˬ meh 
bvuhˬ jaˇ ve ma‸ yaˇ teˇ gʼaˇ hpeh‸ ve yoˬ. Yawˇ lehˬ, awˬ meh bvuhˬ ve 
Mawˇbaˆ chaw hui ve ma‸ poˍ lonˉ nyiˇ gʼaˇ hta‸ tiˇ pehˍ ve yoˬ. Moˬ hoˆ jaˇ 
ve teˇ nyi htaˇ, yawˇ lehˬ haˉ kʼoˍ hkʼaw lo‸-e leh, laˇ caˬ shiˉ teˇ hkeh hta‸ tiˇ 
pehˍ ve yoˬ. 
21Chi hkʼoˆ ka‸, yawˇ lehˬ ngaˇ shaw‸ mvuh leh gehˇ taˆ taˍ ve Eˇjiˇtu‸ chaw 
lonˉ teˇ gʼaˇ hta‸ htawˇ tiˇ pehˍ piˇ ve yoˬ. Yawˇ geh suhˆ taˬ teˇ maˬ tiˉ cawˬ 
ve yoˬ. Ya‸ hkʼaˇ, yawˇ lehˬ Eˇjiˇtu‸ chaw oˇ ve hpaˇ ve gehˇ hta‸ lu yuˬ leh, 
yawˇ hta‸ kʼaw‸ juˆ pehˍ piˇ ve yoˬ. 
22Chi lehˬ, Beˍnaˍyaˆ te taˍ peuˬ ve da‸ ve kanˉ hpeh‸ ve yoˬ. 
23Yawˇ htawˇ ka‸ cheuˬ jaˇ ve ma‸ yaˇ shehˆ gʼaˇ awˬ hkʼaw lo awˬ meh bvuhˬ 
jaˇ ve ma‸ yaˇ teˇ gʼaˇ hpeh‸ ve yoˬ. Ya‸ hkʼaˇ, yawˇ lehˬ cheuˬ jaˇ ve ma‸ yaˇ 
oˇ ve shehˆ gʼaˇ hkʼe taw awˬ meh maˇ bvuhˬ sheˍ. Daˍviˆ lehˬ, yawˇ hta‸ 
yawˇ ve a sha‸ shaw paˍ teˇ hpaˍ awˬ hkʼoˆ awˬ hoˉ te tcuh taˍ ve yoˬ. 
24-39Awˬ nu ve awˬ meh bvuhˬ ve ma‸ yaˇ teˇ hpaˍ lehˬ, Yaˍbaˆ ve awˬ nyi paˍ 
Aˍsaˍheˍlaˆ, Behˍlehˍhehnˍ venˇ yaˇ Doˉdoˍ ve yaˇ Eˇlaˍshaˍnanˍ, Haˍroˆ ven 
yaˇ Eˇliˆkaˆ leh Shaˍmaˍ, Paˍlehˆ venˇ yaˇ Heˍlehˆ, Teˍkawˇ venˇ yaˇ Iˉkeˍshaˆ 



911 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

ve yaˇ Iˇraˆ, Aˍnaˍtoˆ venˇ yaˇ Aˍbyaˍsaˍ, Huˇshaˆ venˇ yaˇ Siˆbaˍkaˍ, Aˍhawˇhiˆ 
venˇ yaˇ Zaˍlaˍmonˍ, Huˇshaˆ venˇ yaˇ Maˍbaˍniˆ Neˍtawˇhpaˆ venˇ yaˇ Baˍnaˍ 
ve yaˇ Maˍhaˍriˆ leh Heˍlehˆ, Beˍyaˍmenˍ mvuhˇmiˬ Giˇbaˍ venˇ yaˇ Riˆbehˇ ve 
yaˇ Iˆtehˇ, Piˇraˍtonˍ venˇ yaˇ Beˍnaˍyaˆ, Gaˍsaˍ lawˬ hkʼo‸ hkʼaw chehˇ ve 
Hiˆdehˇ, Aˍraˍbaˆ ven yaˇ Aˍbyaˍbonˍ, Baˍhuˆrenˍ venˇ yaˇ Aˍzaˍmaˍvehˆ, 
Shaˍbaˍlonˍ venˇ yaˇ Eˇlaˍbaˆ, Guˇniˆ venˇ yaˇ Yaˍshenˍ, Yawˇnaˆtanˍ Haˍraˍriˆ 
venˇ yaˇ Shaˍmaˍ Haˍraˍriˆ venˇ yaˇ Shaˍraˆ ve yaˇ paˍ Aˍhiˆanˍ, Maˍhkaˍ venˇ 
yaˇ Aˍhaˆsaˍbehˆ ve yaˇ paˍ Eˇliˆhpaˍlehˆ, Giˇlawˇ venˇ yaˇ Aˍhiˆtawˇhpeˍlaˆ ve 
yaˇ paˍ Eˇliˇanˍ, Kaˍmeˍlaˆ venˇ yaˇ Heˍzaˍronˍ, Aˍraˆ venˇ yaˇ Hpaˍrehˆ, 
Zawˇbaˍvenˇ yaˇ Naˍtanˍ ve yaˇ paˍ Iˉgaˍlaˆ, Gaˆ awˬ ceuˬ awˬhkʼaˇ Baˍniˆ, 
Aˍmonˍ chaw Zeˍlehˆ, Beˍroˆ venˇ yaˇ (Yeˍruˆyaˍ ve yaˇ paˍ Yaˍbaˆ ve la‸ caˉ 
pfuhˇ paˍ) Naˍhaˍrehˇ, Yaˍtiˇtaˆ venˇ yaˇ Iˇraˆ leh Gaˍrehˆ, Hiˇtiˆ chaw 
Uˇriˇya‸. Hkʼa peu-eˬ chaw 37 gʼaˇ hpeh‸ ve yoˬ. 

2 Saˍmo-eˍlaˆ li‸ 24 

Daˍviˆ yawˇ ve chaw hta‸ gʼaw nyi ve 

1Awˬ hkʼaw‸ nawˉ teˇ pawˆ, Gʼuiˬsha Iˉsaˍreˍlaˆ chaw hui hta‸ nyi ma kʼaw‸ 
zuhˆ ve yoˬ. Hkʼe te leh, Gʼuiˬsha Daˍviˆ hta‸ cuˇ leh Iˉsaˍreˍlaˆ chaw awˬ 
hkʼoˆ kawˆ tuˬ dawˇ haˍ tuˬ ga la piˇ lawˬ ve yoˬ. Oˇ htaˇ Gʼuiˬsha lehˬ, 
Iˉsaˍreˍlaˆ leh Yuˇda‸ chaw hui ve chaw shenˍ ca gʼawˆ nyi-o, teh‸ Daˍviˆ hta‸ 
kʼoˆ piˇ ve yoˬ. 
2Hkʼe te leh Daˍviˆ lehˬ, Nawˬ ve ma‸ poˍ teˇ hpaˍ hta‸ shiˍ veu leh, Iˉsaˍreˍlaˆ 
mvuhˇmiˬ hkʼaˬ ti chi ti lo kʼai-o. Iˉsaˍreˍlaˆ chaw hkʼaˬ nyiˇ gʼaˇ cawˬ leh naˍ, 
chaw shenˍ ca yuˬ nyi-o. Ngaˬ shiˍ gaˇ ve yoˬ, teh‸ yawˇ ve ma‸ poˍ lonˉ 
Yaˍbaˆ hta‸ kʼoˆ piˇ ve yoˬ. 
3Ya‸ hkʼaˇ, Yaˍbaˆ kʼaw‸ yaw hkʼaw‸ leh kʼoˆ ve, Jawˇmawˇ-oˬ, nawˬ ve 
Jawˇmawˇ Gʼuiˬsha lehˬ, chi beu‸ cawˬ taˍ ve Iˉsaˍreˍlaˆ chaw hui hta‸ teˇ ha 
pun kʼaw‸ maˇ la piˇ-oˆ. Chi hkʼe hpeh‸ la ve hta‸ nawˬ gʼa mawˬ taˉ piˇ-oˆ. A 
hto‸ ma pa taw, nawˬ lehˬ Iˉsaˍreˍlaˆ chaw hui hta‸ kʼaw‸ gʼaw nyi gaˇ ve le, 
teh‸ Daˍviˆ hta‸ kʼoˆ piˇ ve yoˬ. 

4Ya‸ hkʼaˇ, Daˍviˆ lehˬ yawˇ kʼoˆ ve hkʼe na yuˬ leh te tuˬ, Yaˍbaˆ leh yawˇ ve 
ma‸ poˍ lonˉ teˇ hpaˍ hta‸ hto piˇ ve yoˬ. Hkʼe te leh, yawˇ hui Iˉsaˍreˍlaˆ 
chaw teˇ hpaˍ hta‸ chaw shenˍ ca gʼawˆ tuˬ tawˆ kʼai ve yoˬ. 
5Yawˇ hui Yawˇdanˍ iˉ kaˆ lawˬ hta‸ hkanˍ tawˆ-e peuˬ hkʼaw‸ nawˉ, Gaˆ 
mvuhˇmiˬ hkʼaw cawˬ ve Aˍyawˍ venˇ awˬ hawˉ hpawˇ lo deh chehˇ taˍ ve 
yoˬ. Yawˇ hui oˇ kaˬ lo kʼaw‸ tu leh awˬ na hpawˇ lo cawˬ ve Yaˍzaˍ venˇ lo 
kʼai ve yoˬ. 
6Oˇ ve hkʼaw‸ nawˉ, yawˇ hui Hiˇtiˆ mvuhˇmiˬ hkʼaw cawˬ ve Giˇlaˆ leh 
Kaˍdeˍshaˆ venˇ lo kʼai ve yoˬ. Yawˇ hui oˇ kaˬ lo kʼaw‸ tu leh, Danˍ 
mvuhˇmiˬ lo kʼai taˉ peuˬ hkʼaw‸ nawˉ, mvuhˇ nyi kʼehˬ hpawˇ lo cawˬ ve 
Siˉdonˍ venˇ lo kʼai ve yoˬ. 
7Oˇ ve hkʼaw‸ nawˉ, yawˇ hui awˬ hawˉ hpawˇ lo cawˬ ve Tuˇruˆ venˇ lo kʼai 
ve yoˬ. Oˇ kaˬ lo kʼaw‸ te leh, Hiˇviˆ chaw leh Hkaˍnaˍniˆ chaw hui ve venˇ teˇ 
hpaˍ hkʼaw lo kʼai taˉ peuˬ hkʼaw‸ nawˉ Yuˇda‸ mvuhˇmiˬ awˬ hawˉ teˇ tawn 
lo cawˬ ve Beˍraˍsheˍbaˆ venˇ lo kʼai ve yoˬ. 
8Ha pa kʼawˇ maˬ leh nyiˇ chi nyi ponˬ kʼai peuˬ hkʼaw‸ nawˉ, yawˇ hui 
Yeˍruˆsaˍlehnˍ venˇ lo kʼaw‸ gaˬ la ve yoˬ. Yawˇ hui lehˬ Iˉsaˍreˍlaˆ mvuhˇmiˬ 
hkʼaˬ ti chi ti lo gaˬ taˉ peuˬ ve yoˬ. 
9Yawˇ hui jawˇmawˇ geh kʼai leh, yawˇ hui ca gʼawˆ veu laˇ ve chaw shenˍ 
jawˇmawˇ hta‸ piˇ ve yoˬ. Iˉsaˍreˍlaˆ mvuhˇmiˬ hkʼaw ma‸ bawˆ puiˉ la peuˬ 
ve chaw 800,000 leh, Yuˇda‸ mvuhˇmiˬ hkʼaw 500,000 gʼaˇ cawˬ ve yoˬ. 
10Daˍviˆ lehˬ chaw shenˍ chi teˇ hpaˍ hta‸ gʼawˆ yuˬ peuˬ hkʼaw‸ nawˉ, yawˇ 
nyi ma maˇ sha ve yoˬ. Hkʼe te leh yawˇ Gʼuiˬsha geh kʼai leh, Gʼuiˬsha-oˬ, 
ngaˬ chi hkʼe gʼa te taˍ peuˬ ve lehˬ, nawˬ hta‸ te ya‸ jaˇ peuˬ ve yoˬ. Ngaˬ ve 
venˇbaˆ hta‸ a ciˉ hpehˇ laˇ-oˆ. Ngaˬ lehˬ, hkʼa deh‸ maˇ dawˇ nyi ve hkʼaw 
kanˉ gʼa te peuˬ, teh‸ Gʼuiˬsha hta‸ kʼoˆ piˇ ve yoˬ. 
11Oˇ htaˇ Gʼuiˬsha lehˬ, Daˍviˆ ve tcuh kaˍ paˍ Gaˆ hta‸ kʼoˆ piˇ ve, 

12Ngaˬ Daˍviˆ hta‸ yaw piˇ tuˬ ve tawˇ shehˆ hkawˇ cawˬ ve yoˬ. Yawˇ heuˆ gaˇ 
ve tawˇ teˇ hkawˇ hta‸ ngaˬ awˬ tehˬ awˬ na te piˇ tuˬ yoˬ, teh‸ Gaˆ hta‸ kʼoˆ 
piˇ ve yoˬ. Shawˉ pawˍ mvuhˇ shawˉ Daˍviˆ zuh‸ tu la ve teˇ yanˇ, 
13Gaˆ yawˇ geh kʼai leh, Gʼuiˬsha kʼoˆ ve tawˇ chi shehˆ hkawˇ awˬ hkʼaw lo, 
nawˬ hkʼaˬ ve teˇ hkawˇ hta‸ heuˆ gaˇ ve le. Nawˬ ve mvuhˇmiˬ hkʼaw shehˆ 
hkʼaw‸ hkʼa gaˬ meu‸ ve kaˆ ve teˇ ceuˬ laˇ. Maˇ heˆ kʼo, ha pa shehˆ maˬ 
hkʼa gaˬ nawˬ ve canˇ paˍ teˇ hpaˍ hta‸ gʼa hpaw toˇ ve te gaˇ laˇ. Maˇ heˆ kʼo, 
nawˬ ve mvuhˇmiˬ hkʼaw shehˆ nyi hkʼa gaˬ naˬ beuˬ gaˬ ve hta‸ heuˆ gaˇ laˇ. 
Chi beu‸ dawˇ nyi-o. Ngaˬ hkʼaˬ ve teˇ maˬ Gʼuiˬsha hta‸ gʼa kʼaw‸ hto piˇ tuˬ 
le, teh‸ yawˇ hta‸ kʼoˆ piˇ ve yoˬ. 
14Oˇ htaˇ Daˍviˆ lehˬ, Ngaˬ ca dawˇ maˇ tawˆ. Ya‸ hkʼaˇ, chaw yaˇ ngaˬ hta‸ ciˍ 
yanˍ laˇ ve hta‸ ngaˬ maˇ heuˆ gaˇ. Gʼuiˬsha ngaˬ hta‸ ciˍ yanˍ laˇ piˇ-oˆ. Awˬ 
lawn kʼo, yawˇ lehˬ ha kʼaˉ puiˉ ve Gʼuiˬsha hpeh‸ ve yoˬ, teh‸ kʼaw‸ yaw 
hkʼaw‸ piˇ ve yoˬ. 
15Hkʼe te leh, Gʼuiˬsha lehˬ mvuhˇ shawˉ teˇ na‸ htaˇ te leh, yawˇ tinˍ taˍ ve 
awˬ yanˇ hkʼa gaˬ, Iˉsaˍreˍlaˆ chaw awˬ hkʼoˆ lo naˬ beuˬ gaˬ la piˇ lawˬ ve yoˬ. 
Iˉsaˍreˍlaˆ mvuhˇmiˬ hkʼa peu-eˬ awˬ hkʼaw lo, Iˉsaˍreˍlaˆ chaw 70,000 gʼaˇ suh-
e ve yoˬ. 
16Gʼuiˬsha ve mvuhˇ naw ma tcuh yaˇ lehˬ, Yeˍruˆsaˍlehnˍ venˇ hta‸ te luˬ piˇ-a 
teh‸ te ve teˇ yanˇ, Gʼuiˬsha nyi ma kʼaw‸ pa leh, Pehˇ-o. Taˇ kʼaw‸ ciˍ yaˍ 
piˇ-oˆ, teh‸ mvuhˇ naw tcuh yaˇ oˇ ve hta‸ kʼoˆ piˇ ve yoˬ. Mvuhˇ naw tcuh 
yaˇ oˇ ve lehˬ, Yeˍbuˇsiˆ chaw Aˍyawˇnaˆ ve caˬ jaw‸ kuiˬ paˇ lo chehˇ taˍ ve 
yoˬ. 
17Daˍviˆ lehˬ, Iˉsaˍreˍlaˆ chaw hta‸ tiˇ pehˍ chehˇ ve mvuhˇ naw ma tcuh yaˇ oˇ 
ve hta‸ gʼa mawˬ ve yoˬ. Oˇ htaˇ yawˇ kʼoˆ ve, Jawˇmawˇ-oˬ, ngaˬ lehˬ te ya‸ 
leh venˇbaˆ cawˬ ve chaw hpeh‸ ve yoˬ. Chaw chi teˇ hpaˍ aˬ hto‸ ma te ya‸ 
kuiˬ cawˬ le. Nawˬ lehˬ ngaˬ leh ngaˬ ve yehˬ yaˇ kʼa yaˇ teˇ hpaˍ hta‸ ciˍ yanˍ 
laˇ cawˇ ve yoˬ, teh‸ Gʼuiˬsha hta‸ kʼoˆ piˇ ve yoˬ. 

18Oˇ ve teˇ nyi awˬ hkʼaw lo ceh tiˉ, tcuh kaˍ paˍ Gaˆ lehˬ Daˍviˆ geh laˬ leh, 
Aˍyawˇnaˆ ve caˬ jaw‸ kuiˬ lo kʼai leh, Gʼuiˬsha hta‸ tuˉ tanˇ kuiˬ teˇ maˬ ca 
te-o, teh‸ Daˍviˆ hta‸ kʼoˆ piˇ ve yoˬ. 
19Daˍviˆ lehˬ, Gʼuiˬsha ve tawˇ hta‸ na yuˬ leh, Gaˆ yawˇ hta‸ kʼoˆ pi ve hkʼe 
ca te tuˬ tawˆ kʼai ve yoˬ. 
20Aˍyawˇnaˆ chiˇ nyi leh, Daˍviˆ leh yawˇ ve ma‸ poˍ lonˉ teˇ hpaˍ yawˇ geh laˬ 
chehˇ ve hta‸ gʼa mawˬ ve yoˬ. Oˇ htaˇ yawˇ Daˍviˆ gʼuˇ suhˍ boˆ taˍ leh, 
21Jawˇmawˇ-oˬ, aˬ hto‸ ma pa taw nawˬ choˬ kaˬ laˬ ve le, teh‸ yawˇ hta‸ na 
nyi ve yoˬ. Naˬ beuˬ hta‸ mehˉ kʼai piˇ lawˬ tuˬ, nawˬ ve ca‸ jaw‸ kuiˬ chi 
hta‸ vuiˬ yuˬ leh, Gʼuiˬsha hta‸ tuˉ tanˇ kuiˬ teˇ maˬ te tuˬ awˬ pon laˬ ve yoˬ, 
teh‸ yawˇ hta‸ kʼaw‸ yaw hkʼaw‸ piˇ ve yoˬ. 
22Oˇ htaˇ Aˍyawˇnaˆ lehˬ, Jawˇmawˇ-oˬ, yuˬ leh nawˬ Gʼuiˬsha hta‸ tuˉ tanˇ piˇ 
gaˇ ve hkʼe tuˉ tanˇ piˇ-oˆ. Gʼuiˬsha hta‸ tuˉ tanˇ tuˬ choˬ kaˬ lo nuˇ paˍ lonˉ 
teˇ hpaˍ chehˇ taˍ ve yoˬ. Choˬ kaˬ lo caˬ jaw‸ htaˇ yehˇ tuˬ ve awˬ hkʼeun teˇ 
hpaˍ leh, nuˇ lawˬ ka‸ cawˬ taˍ ve yoˬ. Aˬ miˍ tuˉ tuˬ awˬ pon yehˇ-oˆ, teh‸ 
yawˇ hta‸ kʼaw‸ yaw hkʼaw‸ piˇ ve yoˬ. 
23Aˍyawˇnaˆ lehˬ, awˬ ceuˬ oˇ ve hkʼa peu-eˬ jawˇmawˇ hta‸ piˇ leh, Nawˬ ve 
Gʼuiˬsha lehˬ nawˬ ve tuˉ tanˇ tuˬ hta‸ ha‸ yuˬ laˇ piˇ-oˆ, teh‸ yawˇ hta‸ kʼoˆ 
piˇ ve yoˬ. 
24Oˇ htaˇ jawˇmawˇ lehˬ, Chi hkʼe maˇ heˆ. Ngaˬ nawˬ hta‸ awˬ hpfuhˇ piˇ laˇ 
tuˬ yoˬ. Ngaˬ te‸ chiˉ awˬ hpfuhˇ maˇ peuˬ ve mawˇ hta‸ yuˬ leh, ngaˬ ve 
Gʼuiˬsha hta‸ tuˉ tanˇ tuˬ ve maˇ heˆ, teh‸ yawˇ hta‸ kʼaw‸ kʼoˆ piˇ ve yoˬ. 
Hkʼe te leh, yawˇ lehˬ caˬ jaw‸ kuiˬ oˇ ve leh nuˇ oˇ ve teˇ hpaˍ awˬ pon hpu 
50 hteh‸ piˇ ve yoˬ. 
25Yawˇ lehˬ oˇ kaˬ lo Gʼuiˬsha hta‸ tuˉ tanˇ kuiˬ teˇ maˬ te leh, Gʼuiˬsha hta‸ 
tuˉ tanˇ piˇ ve yoˬ. Oˇ htaˇ, Gʼuiˬsha lehˬ yawˇ ve bon lawˬ hkawˇ hta‸ na yuˬ 
leh, Iˉsaˍreˍlaˆ mvuhˇmiˬ hkʼaw gaˬ la chehˇ ve naˬ beuˬ oˇ ve hta‸ mehˉ kʼai 
piˇ lawˬ ve yoˬ. 

1 Jawˇmawˇ li‸ 

1 Jawˇmawˇ li‸ 1 

Jawˇmawˇ Daˍviˆ mawˇ la ve 

1Jawˇmawˇ Daˍviˆ lehˬ, a sha‸ mawˇ la peuˬ ve yoˬ. Yawˇ ve awˬ ceˬ teˇ hpaˍ 
yawˇ hta‸ aˉ boˆ hkʼaˬ ma yuˬ kaw piˇ ve htawˇ, lehˬ la maˇ gʼa. 
2Hkʼe te leh, yawˇ ve ma‸ poˍ lonˉ teˇ hpaˍ yawˇ geh laˬ leh, Jawˇmawˇ-oˬ, 
nawˬ hta‸ nyi ha‸ shaˉ laˇ tuˬ ngaˬ hui nawˬ awˬ pon yaˇ miˇ haˉ teˇ gʼaˇ ca 
laˇ shaˍ. Yawˇ nawˬ geh zuh‸ leh nawˬ hta‸ lehˬ la piˇ tuˬ yoˬ, teh‸ yawˇ hta‸ 
kʼoˆ piˇ ve yoˬ. 
3Hkʼe te leh, yawˇ hui Iˉsaˍreˍlaˆ mvuhˇmiˬ hkʼaˬ ti chi ti lo awˬ hkiˇ awˬ naˬ 
da‸ ve yaˇ miˇ haˉ teˇ gʼaˇ hta‸ ca nyi ve yoˬ. Shuˆnenˍ venˇ hkʼaw lo 
Aˍbiˇshehˆ meh ve yaˇ miˇ haˉ teˇ gʼaˇ hta‸ yawˇ hui ca mawˬ leh, yawˇ hta‸ 
jawˇmawˇ geh shiˍ laˬ ve yoˬ. 
4Yaˇ miˇoˇ ve lehˬ, awˬ hkiˇ awˬ naˬ da‸ jaˇ leh, jawˇmawˇ hta‸ ha‸ shaˉ piˇ 
chehˇ ve yoˬ. Ya‸ hkʼaˇ, jawˇmawˇ yawˇ hta‸ awˬ chawˇ maˇ muiˬ piˇ. 

Aˍdawˇniˇyaˆ jawˇmawˇ te gaˇ ve 

5Aˍbaˆsaˍlonˍ suh peuˬ ve pa taw, Daˍviˆ miˇ ma Haˍgiˆ ve yaˇ teˇ hpaˍ awˬ 
hkʼaw lo Aˍdawˇniˇyaˆ lehˬ yaˇ paˍ uiˍ hpeh‸ ve yoˬ. Yawˇ lehˬ awˬ hkiˇ awˬ 
naˬ da‸ jaˇ ve yoˬ. Daˍviˆ yawˇ hta‸ teˇ pawˆ ka‸ maˇ gʼa deˇ maˍ piˇ jaw. 
Hkʼe te leh, yawˇ jawˇmawˇ te gaˇ jaˇ ve yoˬ. 
6Yawˇ lehˬ iˉ mvuhˇ lawˬ, iˉ mvuhˇ teˇ hpaˍ, leh a sha‸ shaw shehˍ hpaˇ 50 gʼaˇ 
ca teh taˍ ve yoˬ. 
7Oˇ hkʼe te peuˬ hkʼaw‸ nawˉ, yawˇ lehˬ Zeˍruˆyaˍ ve yaˇ paˍ Yaˍbaˆ leh, paw 
hkuˇ Aˍbyaˍtaˍ hui hta‸ na‸ uˉ ca te da‸ ve yoˬ. Yawˇ huiˉ maˬ yawˇ hta‸ 
jawˇmawˇ te tcuh tuˬ nyi ma cawˇ ve yoˬ. 
8Ya‸ hkʼaˇ, paw hkuˇ Zaˍdoˆ, Yawˇyaˍdaˆ ve yaˇ Beˍnaˍyaˆ, tcuh kaˍ paˍ 
Naˍtanˍ, Sheˍmiˆ, Reˍiˆ leh Daˍviˆ ve a sha‸ shaw shehˍ hpaˇ teˇ hpaˍ lehˬ, 
Aˍdawˇniˇyaˆ hta‸ nyi ma maˇ cawˇ. 

9Teˇ nyi htaˇ, Aˍdawˇniˇyaˆ lehˬ, Enˍyawˇgeˍlaˆ iˉ kaˆ lawˬ paˇ lo cawˬ ve Vuiˬ 
haˉ pui shiˍ teh‸ kʼoˆ ve chehˇ kuiˬ lo, nuˇ leh yawˬ teˇ hpaˍ hta‸ tuˉ tanˇ 
chehˇ ve yoˬ. Yawˇ lehˬ awˬ nu ve Daˍviˆ ve yaˇ teˇ hpaˍ leh, Yuˇda‸ mvuhˇmiˬ 
hkʼaw chehˇ ve ma‸ poˍ lonˉ teˇ hpaˍ hta‸ oˇ kaˬ lo kuˬ hpawnˬ ve yoˬ. 
10Ya‸ hkʼaˇ, yawˇ lehˬ yawˇ ve awˬ nyi paˍ Sawˉla‸monˍ, tcuh kaˍ paˍ Naˍtanˍ, 
Beˍnaˍyaˆ leh jawˇmawˇ ve a sha‸ shaw shehˍ hpaˇ teˇ hpaˍ hta‸ maˇ kuˬ piˇ. 

Sawˉla‸monˍ jawˇmawˇ lonˉ hpeh‸ la ve 

11Oˇ htaˇ, Naˍtanˍ Sawˉla‸monˍ ve awˬ e Baˍtaˍsheˍbaˆ geh kʼai leh chi hkʼe 
kʼoˆ piˇ ve yoˬ. Haˍgiˆ ve yaˇ paˍ Aˍdawˇniˇyaˆ lehˬ jawˇmawˇ gʼa te tuˬ awˬ 
hkʼaˇ gu chehˇ ve hta‸ nawˬ maˇ shiˍ laˇ. Awˬ lawn chi hta‸ jawˇmawˇ Daˍviˆ 
ka‸ maˇ gʼa shiˍ sheˍ. 
12Nawˬ leh nawˬ yaˇ paˍ Sawˉla‸monˍ nawˬ huiˉ maˬ a sha‸ te‸ chehˇ gaˇ sheˍ 
ve kʼo, ngaˬ kʼoˆ ve hkʼe te-o. 
13Chi beu‸ jawˇmawˇ Daˍviˆ geh kʼai leh chi hkʼe ca kʼoˆ piˇ-oˆ. Jawˇmawˇ-oˬ, 
ngaˬ yaˇ paˍ Sawˉla‸monˍ hta‸ jawˇmawˇ te tcuh tuˬ, nawˬ ngaˬ hta‸ kʼoˆ laˇ 
taˍ peuˬ ve maˇ heˆ laˇ. Aˬ hto‸ ma pa taw, chi beu‸ Aˍdawˇniˇyaˆ jawˇmawˇ 
hpeh‸ la chehˇ ve le, teh‸ yawˇ hta‸ ca kʼoˆ piˇ-oˆ. 
14Nawˬ jawˇmawˇ hta‸ oˇ hkʼe kʼoˆ piˇ chehˇ ve teˇ yanˇ, ngaˬ lo‸ la leh ngaˬ 
ka‸ jawˇmawˇ hta‸ oˇ hkʼe gʼa ga kʼoˆ piˇ tuˬ yoˬ, teh‸ Baˍtaˍsheˍbaˆ hta‸ kʼoˆ 
piˇ ve yoˬ. 
15Hkʼe te leh, Baˍtaˍsheˍbaˆ jawˇmawˇ geh kʼai ve yoˬ. Jawˇmawˇ lehˬ mawˇ jaˇ 
peuˬ leh, Shuˆnenˍ venˇ yaˇ Aˍbiˇshehˆ yawˇ hta‸ ha‸ shaˉ piˇ chehˇ ve yoˬ. 
16Baˍtaˍsheˍbaˆ lehˬ, jawˇmawˇ gʼuˇ suhˍ boˆ taˍ ve yoˬ. Oˇ htaˇ jawˇmawˇ lehˬ, 
Nawˬ aˬ hto‸ ma loˍ ve le, teh‸ Baˍtaˍsheˍbaˆ hta‸ kʼoˆ piˇ ve yoˬ. 
17Yawˇ kʼaw‸ kʼoˆ ve, Jawˇmawˇ-oˬ, nawˬ lehˬ ngaˬ yaˇ paˍ Sawˉla‸monˍ hta‸ 
jawˇmawˇ te tcuh tuˬ yoˬ, teh‸ Gʼuiˬsha ve awˬ meh hkʼaw ngaˬ hta‸ ka ti‸ te 
laˇ taˍ peuˬ ve yoˬ. 
18Ya‸ hkʼaˇ, chi beu‸ Aˍdawˉniˍyaˆ lehˬ jawˇmawˇ hpeh‸ la chehˇ ve yoˬ. Awˬ 
lawn chi hta‸ nawˬ a ciˉ ka‸ maˇ shiˍ sheˍ ve law. 

19Yawˇ lehˬ, nuˇ leh yawˬ maˇ maˇ tuˉ tanˇ chehˇ leh, nawˬ ve yaˇ teˇ hpaˍ, 
paw hkuˇ Aˍbyaˍtaˍ, nawˬ ve ma‸ poˍ lonˉ Yaˍbaˆ hui hta‸ oˇ kaˬ lo kuˬ 
hpawnˬ chehˇ ve yoˬ. Ya‸ hkʼaˇ, yawˇ lehˬ nawˬ ve yaˇ paˍ Sawˉla‸monˍ hta‸ 
maˇ kuˬ piˇ. 
20Jawˇmawˇ-oˬ, Iˉsaˍreˍlaˆ chaw teˇ hpaˍ lehˬ, nawˬ leuˆ laˇ tuˬ ve jawˇmawˇ 
hta‸ law nyi chehˇ taˍ ve yoˬ. 
21Nawˬ oˇ hkʼe maˇ te laˇ ve kʼo, nawˬ suh peuˬ hkʼaw‸ nawˉ Sawˉla‸monˍ 
ngaˬ huiˉ maˬ lehˬ shu hpeh yuˬ leh tiˇ pehˍ ve hta‸ gʼa hkanˍ tuˬ yoˬ, teh‸ 
jawˇmawˇ hta‸ kʼoˆ piˇ ve yoˬ. 
22Yawˇ jawˇmawˇ hta‸ oˇ hkʼe kʼoˆ piˇ chehˇ ve teˇ hkui, Naˍtanˍ hawˉ yehˬ 
hkʼaw gaˬ la ve yoˬ. 
23Yawˇ oˇ kaˬ lo gaˬ la ve awˬ lawn shu jawˇmawˇ hta‸ ca kʼoˆpiˇ leh, Naˍtanˍ 
jawˇmawˇ geh kʼai leh, yawˇ mehˆ gʼuˇ suhˍ boˆ taˍ ve yoˬ. 
24Oˇ htaˇ, yawˇ jawˇmawˇ hta‸ chi hkʼe kʼoˆ piˇ ve yoˬ. Jawˇmawˇ-oˬ, Aˍdawˉ 
niˍyaˆ hta‸ jawˇmawˇ te tuˬ nawˬ kʼoˆ piˇ taˍ ve laˇ. 
25Ya‸ nyi yawˇ tawˆ kʼai leh, nuˇ, yawˬ, teˇ hpaˍ tuˉ tanˇ piˇ chehˇ ve yoˬ. 
Yawˇ lehˬ nawˬ ve yaˇ paˍ hkʼa peu-eˬ, nawˬ ve ma‸ poˍ lonˉ Yaˍbaˆ, paw hkuˇ 
Aˍbyaˍtaˍ hui hta‸ kuˬ yuˬ leh, hti caˇ hti dawˬ chehˇ ve yoˬ. Jawˇmawˇ Aˍ 
dawˇniˍyaˆ co zuhˬ ha zuhˬ cawˬ piˇ-oˆ, teh‸ yawˇ hui hpoˆ kuˬ chehˇ ve yoˬ. 
26Ya‸ hkʼaˇ, yawˇ hui ngaˬ hta‸ maˇ kʼoˆ, paw hkuˇ Zaˍdoˆ, Beˍnaˍyaˆ leh 
nawˬve yaˇ paˍ Sawˉla‸monˍ hta‸ maˇ kʼoˆ maˇ kuˬ. 
27Yawˇ hui chi hkʼe te chehˇ ve hta‸ nawˬ nyi ma cawˇ chehˇ ve laˇ. Awˬ lawn 
kʼo, a shu teˇ gʼaˇ jawˇmawˇ te cawˇ ve hta‸ nawˬ awˬ to maˇ gʼa leuˆ yuˬ sheˍ 
ve yoˬ, teh‸ jawˇmawˇ hta‸ kʼoˆ piˇ ve yoˬ. 
28Oˇ htaˇ jawˇmawˇ Daˍviˆ lehˬ, Baˍtaˍsheˍbaˆ hta‸ choˬ kaˬ laˬ tuˬ hto piˇ-oˆ, 
teh‸ kʼoˆ ve yoˬ. Hkʼe te leh, Baˍtaˍsheˍbaˆ lo‸ la leh, yawˇ gʼuˇ suhˍ lo huˉ taˍ 
ve yoˬ. 

29Oˇ htaˇ jawˇmawˇ Daˍviˆ yawˇ hta‸ chi hkʼe kʼoˆpiˇ ve yoˬ. Ngaˬ hta‸ dawˇ 
haˍ kuiˬ hkʼaw ponˬ laˇ shehˍ hpaˇ te‸ chehˇ ve Gʼuiˬsha ve awˬ meh hkʼaw 
nawˬ hta‸ ka ti‸ te piˇ taˍ peuˬ ve hkʼe, 
30ya‸ nyi nawˬ yaˇ paˍ Sawˉla‸monˍ hta‸ ngaˬ jawˇmawˇ te tcuh piˇ tuˬ yoˬ, 
teh‸ yawˇ hta‸ kʼoˆ piˇ ve yoˬ. 
31Oˇ htaˇ, Baˍtaˍsheˍbaˆ miˬ chaˇ hkʼoˆ boˆ taˍ leh, Ngaˬ ve jawˇmawˇ co zuhˬ 
ha zuhˬ cawˬ piˇ-oˆ, teh‸ kʼoˆ ve yoˬ. 
32Oˇ ve hkʼaw‸ nawˉ, jawˇmawˇ lehˬ Zaˍdoˆ, Naˍtanˍ leh Beˍnaˍyaˆ hui hta‸ ca 
kʼaw‸ kuˬ tcuh ve yoˬ. Yawˇ hui gaˬ la htaˇ, jawˇmawˇ yawˇ hui hta‸ chi hkʼe 
kʼoˆ piˇ ve yoˬ. 
33Ngaˬ yaˇ paˍ Sawˉla‸monˍ hta‸ ngaˬ ve piˉ laˬ hkʼoˆ ciˇ tcuh leh, Giˇhonˍ 
teh‸ kʼoˆ ve chehˇ kuiˬ lo shiˍ kʼai-o. Ngaˬ ve a ma‸ lonˉ teˇ hpaˍ hta‸ htawˇ 
shiˍ kʼai-o. 
34Oˇ kaˬ lo gaˬ htaˇ, Zaˍdoˆ leh Naˍtanˍ nawˬ huiˉ maˬ yawˇ hta‸ naˍ manˇ 
pfuhˍ piˇ-oˆ. Oˇ hkʼe te peuˬ hkʼaw‸ nawˉ, behˬ heh ma meuˆ leh, jawˇmawˇ 
Sawˉla‸ monˍ co zuhˬ ha zuhˬ cawˬ piˇ-oˆ, teh‸ kuˬ-o‸. 
35Peuˬ ve kʼo, yawˇ hta‸ choˬ kaˬ lo kʼaw‸ shiˍ hkʼaw‸ veu laˇ leh, ngaˬ ve 
kʼaw jaw hkʼoˆ mui tcuh piˇ-oˆ. Awˬ lawn kʼo, Iˉsaˍreˍlaˆ leh Yuˇda‸ mvuhˇmiˬ 
hta‸ uˉ peunˍ tuˬ, ngaˬ yawˇ hta‸ leuˆ yuˬ taˍ peuˬ ve yoˬ, teh‸ yawˇ hui hta‸ 
kʼoˆ piˇ ve yoˬ. 
36Beˍnaˍyaˆ kʼaw‸ kʼoˆ ve, Jawˇmawˇ nawˬ kʼoˆ laˇ ve hkʼe ngaˬ hui te tuˬ yoˬ. 
Chi hkʼe te ve hta‸ Gʼuiˬsha ka‸ nyi ma cawˇ piˇ-oˆ. 
37Gʼuiˬsha nawˬ geh chehˇ ve hkʼe, Sawˉla‸monˍ geh ka‸ chehˇ leh, nawˬ uˉ 
peunˍ chehˇ ve awˬ yanˇ htaˇ a‸ kehˉ mvuhˇmiˬ uiˍ la da‸ la piˇ-oˆ, teh‸ kʼoˆ 
ve yoˬ. 
38Hkʼe te leh, Zaˍdoˆ, Naˍtanˍ, Beˍnaˍyaˆ leh jawˇmawˇ ve a sha‸ shaw shehˍ 
hpaˇ teˇ hpaˍ, Sawˉla‸monˍ hta‸ jawˇmawˇ ve piˉ laˬ hkʼoˆ ciˇ tcuh leh, 
Giˇhonˍ lo shiˍ kʼai ve yoˬ. 

39Zaˍdoˆ lehˬ Gʼuiˬsha ve bon yehˬ hkʼaw yuˬ veu laˇ ve shaˍlonˍ chu hta‸ yuˬ 
leh, Sawˉla‸ monˍ hta‸ pfuhˍ piˇ ve yoˬ. Yawˇ hui behˬ heh ma meuˆ leh, 
Jawˇmawˇ Sawˉla‸monˍ co zuhˬha zuhˬ cawˬ piˇ-oˆ, teh‸ hpoˆ kuˬ ve yoˬ. 
40Oˇ hkʼe te peuˬ hkʼaw‸ nawˉ, yawˇ hui lehˉ lu meuˆ leh ha lehˬ ha kʼa hawˉ 
yehˬ lo kʼaw‸ la ve yoˬ. Yawˇ hui kuˬ ve awˬ hkawˇ lehˬ, miˬguiˬ hta‸ hiˆ piˇ 
gʼa law‸ law‸ awˬ hkawˇ bvuhˬ ve yoˬ. 
41Aˍdawˇniˇyaˆ leh yawˇ ve awˬ chawˇ teˇ hpaˍ hti caˇ hti dawˬ ve peuˬ la paˇ 
neˇ ve teˇ yanˇ, kuˬ hkawˇ oˇ ve hta‸ yawˇ hui gʼa kaˇ ve yoˬ. Behˬ heh ma 
meuˆ chehˇ ve awˬ hkawˇ hta‸ Yaˍbaˆ gʼa kaˇ ve teˇ yanˇ, Venˇ hkʼaw lo aˬ 
hto‸ ma hpeh‸ ve le, teh‸ shu hta‸ na nyi ve yoˬ. 
42Yawˇ tawˇ yaw ve maˇ peuˬ sheˍ ka‸, paw hkuˇ Aˍbyaˍtaˍ ve yaˇ paˍ Yawˇnaˆ 
tanˍ gʼuiˇ gaˬ la ve yoˬ. Oˇ htaˇ, Aˍdawˇniˇyaˆ lehˬ, Laˬ-o‸. Nawˬ lehˬ chaw da‸ 
teˇ gʼaˇ hpeh‸ leh, da‸ ve awˬ lawn sha tanˇ ca yuˬ kʼoˬ la ve yoˬ, teh‸ yawˇ 
hta‸ kʼoˆ piˇ ve yoˬ. 
43Yawˇnaˆtanˍ kʼaw‸ yaw hkʼaw‸ leh kʼoˆ ve, Da‸ ve awˬ lawn sha tanˇ maˇ 
heˆ. Jawˇmawˇ Daˍviˆ lehˬ, Sawˉla‸monˍ hta‸ jawˇmawˇ te tcuh peuˬ. 
44Yawˇ lehˬ, Zaˍdoˆ, Naˍtanˍ, Beˍnaˍyaˆ leh yawˇ ve a sha‸ shaw shehˍ hpaˇ teˇ 
hpaˍ hta‸ tawˇ piˇ leh, yawˇ hui lehˬ Sawˉla‸monˍ hta‸ jawˇmawˇ ve piˉlaˬ 
hkʼoˆ ciˇ tcuh ve yoˬ. 
45Hkʼe te leh, Zaˍdoˆ leh Naˍtanˍ yawˇ hta‸ Giˇhonˍ teh‸ kʼoˆ ve chehˇ kuiˬ lo 
naˍ manˇ pfuhˍ piˇ ve yoˬ. Oˇ hkʼe te peuˬ hkʼaw‸ nawˉ, yawˇ hui ha lehˬ ha 
kʼa venˇ hkʼaw kʼo‸-e leh, venˇ yaˇ teˇ hpaˍ hpoˆ kuˬ chehˇ ve yoˬ. 
46Sawˉla‸monˍ lehˬ, chi beu‸ jaw mawˇ hpeh‸ la peuˬ. 
47Chi hkʼoˆ ka‸, a ma‸ lonˉ teˇ hpaˍ jawˇmawˇ Daˍviˆ geh kʼai leh, Nawˬ ve 
Gʼuiˬsha lehˬ Sawˉla‸monˍ hta‸ nawˬ a‸ kehˉ awˬ meh bvuhˬ ve jawˇmawˇ 
hpeh‸ la tuˬ te laˇ piˇ-oˆ. Yawˇ uˉ peunˍ ve awˬ yanˇ lehˬ, nawˬ uˉ peunˍ ve 
awˬ yanˇ a‸ kehˉ mvuhˇmiˬ uiˍ la da‸ la piˇ-oˆ, teh‸ yawˇ hta‸ kʼoˆ piˇ chehˇ 
ve yoˬ. Oˇ htaˇ, Daˍviˆ lehˬ ku-iˍ hkʼoˆ boˆ taˍ leh bon chi hkʼe lawˬ ve yoˬ. 

48Iˉsaˍreˍlaˆ ve Gʼuiˬsha hta‸ ngaˬ hui chiˇ mvuh piˇ-a veuˬ. Awˬ lawn kʼo, 
yawˇ lehˬ ya‸ nyi ngaˬ ve awˬ ceuˬ awˬ hkʼaˇ teˇ gʼaˇ hta‸ leuˆ yuˬ leh ngaˬ 
awˬ tan jawˇmawˇ te tcuh piˇ peuˬ, teh‸ kʼoˆ leh bon lawˬ ve yoˬ, teh‸ 
Yawˇnaˆ tanˍ yawˇ hta‸ kʼoˆ piˇ ve yoˬ. 
49Oˇ htaˇ, Aˍdawˇniˇyaˆ ve awˬ chawˇ teˇ hpaˍ kawˆ jaˇ leh, tawˬ miˇ tawˬ hkʼaˇ 
tawˆ kʼai ve yoˬ. 
50Aˍdawˇniˇyaˆ htawˇ kawˆ jaˇ ve pa taw, Gʼuiˬsha ve bon yehˬ hkʼaw lo‸-e leh, 
tuˉ tanˇ kuiˬ hta‸ ca kʼuˉ tiˍ taˍ ve yoˬ. 
51Yawˇ oˇ kaˬ lo chehˇ taˍ leh lawˬ hkawˉ chehˇ ve awˬ hkawˇ hta‸ jawˇmawˇ 
Sawˉla‸monˍ gʼa kaˇ ve teˇ yanˇ, yawˇ hta‸ chi hkʼe kʼoˆ feu piˇ ve yoˬ. 
52Yawˇ lehˬ ka ti‸ yeˬ chehˇ ve kʼo, yawˇ ve uˉ hkeh mvuh teˇ mvuh ka‸ miˬ 
chaˇ hkʼoˆ gʼa ce tuˬ ve maˇ heˆ. Ya‸ hkʼaˇ, yawˇ lehˬ ka ti‸ maˇ yeˬ ve kʼo, 
gʼa suh tuˬ yoˬ, teh‸ kʼoˆ feu piˇ ve yoˬ. 
53Oˇ ve hkʼaw‸ nawˉ, jawˇmawˇ Sawˉla‸monˍ Aˍdawˇniˇyaˆ htaˬ ca kuˬ tcuh ve 
yoˬ. Hkʼe te leh, Aˍdawˇniˇyaˆ jawˇmawˇ geh kʼai leh, yawˇ mehˆ gʼuˇ suhˍ boˆ 
taˍ ve yoˬ. Oˇ htaˇ jawˇmawˇ lehˬ, Aˉ hkʼaw kʼo‸-e loˬ, teh‸ yawˇ hta‸ kʼoˆ piˇ 
ve yoˬ. 

1 Jawˇmawˇ li‸ 2 

Daˍviˆ Sawˉla‸monˍ hta‸ awˬ leh teˇ pawˆ maˍ piˇ ve 

1Daˍviˆ suh la paˇ neˇ htaˇ, yawˇ ve yaˇ paˍ Sawˉla‸monˍ hta‸ kuˬ yuˬ leh, 
yawˇ hta‸ awˬ leh meuˇ teˇ pawˆchi hkʼe maˍ piˇ taˉ ve yoˬ. 
2Ngaˬ gʼa suh tuˬ ve awˬ yanˇ gaˬ la peuˬ. Chi hta‸ pa taw, nawˬ lehˬ awˬ gʼaˇ 
uiˍ leh kanˉ te puiˉ ve jawˇmawˇ hpeh‸ tuˬ ve hta‸ ngaˬ dawˇ law ve yoˬ. 
3Nawˬ ve Gʼuiˬsha nawˬ hta‸ te tcuh laˇ ve hkʼe hkʼa deh‸ te-o. Nawˬ te ve 
kanˉ hkʼa peu-eˬ uiˍ la da‸ la tuˬ, Moˉseˍ ve awˬliˇtawˇhkawˇ li‸ daw hkʼaw 
bvuh‸ taˍ ve hkʼe, Gʼuiˬsha ve awˬliˇtawˇhkawˇ hkʼa peu-eˬ ve hta‸ na yuˬ-o‸. 
4Nawˬ lehˬ yawˇ ve tawˇ hta‸ na yuˬ ve kʼo, yawˇ ngaˬ hta‸ ka ti‸ te laˇ taˍ 
peuˬ ve hkʼe, teˇ co peuˬ teˇ co ngaˬ ve awˬ ceuˬ awˬ hkʼaˇ teˇ gʼaˇ peuˬ teˇ gʼaˇ 
jawˇmawˇ gʼa te kʼai tuˬ yoˬ. 

5Teˇ ceuˬ nawˬ hta‸ chi hkʼe kʼoˆ taˉ laˇ gaˇ sheˍ ve yoˬ. Yaˍbaˆ ngaˬ hta‸ hkʼaˬ 
hkʼe te laˇ ve nawˬ htawˇ dawˇ nawˇ chehˇ tuˬ yoˬ. Yawˇ lehˬ Iˉsaˍreˍlaˆ chaw 
hui ve ma‸ poˍ lonˉ Neˍraˆ ve yaˇ Aˍbaˍnaˍ leh, Yeˍtaˍ ve yaˇ Aˍmaˍsaˍ hui 
hta‸ tiˇ pehˍ piˇ ve yoˬ. Mvuhˇmiˬ sho‸ sha‸ ve awˬ yanˇ hkʼaw yawˇ huiˉ maˬ 
shu hta‸ tiˇ pehˍ piˇ ve hta‸ yawˇ chaˆ taˍ leh, mvuhˇmiˬ kʼaw‸ gawˬ la htaˇ, 
yawˇ yawˇ huiˉ maˬ hta‸ tiˇ pehˍ piˇ ve yoˬ. Yawˇ lehˬ te‸ chiˉ venˇbaˆ maˇ 
cawˬ ve chaw hui hta‸ tiˇ pehˍ piˇ ve yoˬ. Yawˇ chi hkʼe te ve pa taw, chi beu‸ 
ngaˬ gʼa hkanˍ chehˇ ve yoˬ. 
6Chi hta‸ pa taw, nawˬ yawˇ hta‸ hkʼaˬ hkʼe te piˇ cawˇ ve hta‸ nawˬ shiˍ taˍ 
ve yoˬ. Yawˇ hta‸ gawˬ lehˍ taˇ te suh-e tcuh. 
7Ya‸ hkʼaˇ, Giˇlaˆ venˇ hkʼaw chehˇ ve Baˍziˆlehˇ ve yaˇ teˇ hpaˍ hta‸ ha kʼaˉ 
piˇ leh hkʼa deh‸ ga piˇ-oˆ. Awˬ lawn kʼo, nawˬ viˉ paˍ Aˍbaˆsaˍlonˍ ve la‸ 
sheh hkʼaw gʼa ponˬ tuˬ, ngaˬ hpaw toˇ chehˇ ve teˇ yanˇ, yawˇ hui ngaˬ hta‸ 
ha‸ shaˉ laˇ ve yoˬ. 
8Chi hkʼoˆ ka‸, Beˍyaˍmenˍ mvuhˇmiˬ Baˍhuˆrenˍ venˇ hkʼaw chehˇ ve Geˍraˆ 
ve yaˇ Sheˍmiˆ htawˇ cawˬ sheˍ ve yoˬ. Ngaˬ Baˍhuˆrenˍ venˇ lo kʼai chehˇ 
htaˇ, yawˇ ngaˬ hta‸ hkeu laˇ ve yoˬ. Ya‸ hkʼaˇ, Yawˇdanˍ iˉ kaˆ lawˬ paˇ lo 
ngaˬ yawˇ hta‸ kʼaw‸ hpuˇ da‸ htaˇ, yawˇ hta‸ ngaˬ maˇ tiˇ pehˍ taˬ, teh‸ 
Gʼuiˬsha ve awˬ meh hkʼaw ka ti‸ te piˇ taˍ ve yoˬ. 
9Ya‸ hkʼaˇ, nawˬ yawˇ hta‸ hkʼe leˇ taˇ ponˬ piˇ. Nawˬ yawˇ hta‸ hkʼaˬ hkʼe 
gʼa te piˇ cawˇ ve nawˬ shiˍ taˍ ve yoˬ. Yawˇ hta‸ tiˇ pehˍ piˇ-oˆ, teh‸ 
Sawˉlaˆmonˍ hta‸ kʼoˆ piˇ ve yoˬ. 

Daˍviˆ suh-e ve 

10Oˇ ve hkʼaw‸ nawˉ Daˍviˆ suh-e leh, yawˇ hta‸ Daˍviˆ ve venˇ hkʼaw tuˍ piˇ 
ve yoˬ. 
11Yawˇ lehˬ Iˉsaˍreˍlaˆ chaw hta‸ 40 hkʼaw‸ uˉ peunˍ Heˍbronˍ venˇ hkʼaw 7 

hkʼaw‸ uˉ peunˍ leh, Yeˍruˆsaˍlehnˍ venˇ hkʼaw 33 hkʼaw‸ uˉ peunˍ ve yoˬ. 
12Sawˉlaˆmonˍlehˬ, yawˇ awˬ pa awˬ tan jawˇmawˇ kʼaw‸ te leh, yawˇ ve 
mvuhˇmiˬ kʼaw‸ uiˍ la da‸ la ve yoˬ. 

Aˍdawˇniˇyaˆ suh-e ve 

13Oˇ ve hkʼaw‸ nawˉ, Haˍgiˆ ve yaˇ Aˍdawˇniˇyaˆ lehˬ, Sawˉla‸monˍ ve awˬ e 
Baˍtaˍsheˍbaˆ geh kʼai ve yoˬ. Nawˬ ca guiˇ la ve laˇ, teh‸ Baˍtaˍsheˍbaˆ yawˇ 
hta‸ na nyi ve yoˬ. Yoˬ, ngaˬ ca guiˇ la ve yoˬ. 
14Ngaˬ nawˬ hta‸ teˇ ceuˬ na nyi gaˇ ve yoˬ, teh‸ Aˍdawˇniˇyaˆ yawˇ hta‸ kʼoˆ 
piˇ ve yoˬ. Aˬ hto‸ ma na nyi gaˇ le, teh‸ Baˍtaˍsheˍbaˆ yawˇ hta‸ kʼoˆ piˇ ve 
yoˬ 
15Oˇ htaˇ Aˍdawˇniˇyaˆ kʼoˆ ve, Ngaˬ jawˇmawˇ hpeh‸ la cawˇ ve nawˬ ka‸ shiˍ 
taˍ ve yoˬ. Iˉsaˍreˍlaˆ chaw hkʼa peu-eˬ ka‸ chi hkʼe hpeh‸ la tuˬ dawˇ chehˇ 
ve yoˬ. Ya‸ hkʼaˇ, dawˇ taˍ ve hkʼe maˇ hpeh‸ la law. Gʼuiˬsha a loˍ cawˇ ve 
hkʼe, ngaˬ nyi paˍ lehˬ jawˇmawˇ kʼaw‸ hpeh‸ la ve yoˬ. 
16Chi beu‸ ngaˬ teˇ ceuˬ lawˬ gaˇ ve yoˬ. Nawˬ a ciˉ ga laˇ-oˆ, teh‸ 
Baˍtaˍsheˍbaˆ hta‸ kʼoˆ piˇ ve yoˬ. Aˬ hto‸ ma lawˬ gaˇ ve le, teh‸ 
Baˍtaˍsheˍbaˆ yawˇ hta‸ kʼaw‸ na nyi ve yoˬ. 
17Aˍdawˇniˇyaˆ kʼoˆ ve, Jawˇmawˇ Sawˉla‸monˍ geh kʼai leh, Shuˆnenˍ venˇ 
hkʼaw chehˇ ve yaˇ miˇ haˉ Aˍbiˆshehˇ ngaˬ hta‸ pe‸ laˇ tuˬ ca lawˬ laˇ-oˆ. 
Yawˇ nawˬ hta‸ tawˍ taˍ laˇ tuˬ ve maˇ heˆ, teh‸ yawˇ hta‸ kʼoˆ piˇ ve yoˬ. 
18Oˇ htaˇ Baˍtaˍsheˍbaˆ lehˬ, Ngaˬ jawˇmawˇ geh kʼai leh ca lawˬ laˇ tuˬ yoˬ, 
teh‸ yawˇ hta‸ kʼoˆ piˇ ve yoˬ. 
19Hkʼe te leh, Baˍtaˍsheˍbaˆ lehˬ awˬ lawn oˇ ve jawˇmawˇ hta‸ ca kʼoˆ piˇ tuˬ 
kʼai ve yoˬ. Yawˇ ve awˬ e laˬ chehˇ ve hta‸ jawˇmawˇ gʼa mawˬ htaˇ, yawˆ 
yan ve hkʼaw tu huˉ leh ha‸ yuˬ piˇ ve yoˬ. Yawˇ ve awˬ e awˬ pon kʼaw jaw 
teˇ maˬ hta‸ yuˬ veu laˇ tcuh leh, yawˇ ve kʼaw jaw la‸ sha paˉ hpawˇ lo teh 
piˇ ve yoˬ. 
20Oˇ htaˇ yawˇ ve awˬ e lehˬ, Ngaˬ nawˬ hta‸ teˇ ceuˬ lawˬ gaˇ ve yoˬ. A ciˉ te 
laˇ-oˆ, teh‸ jawˇmawˇ hta‸ kʼoˆ piˇ ve yoˬ. Aˬ hto‸ ma le. Ngaˬ te laˇ tuˬ yoˬ, 
teh‸ yawˇ ve awˬ e hta‸ kʼaw‸ yaw hkʼaw‸ piˇ ve yoˬ. 
21Aˍbiˆshehˇ nawˬ viˉ paˍ Aˍdawˇniˇyaˆ hta‸ heuˆ tcuh piˇ-oˆ, teh‸ jawˇmawˇ 
hta‸ kʼoˆ piˇ ve yoˬ. 

22Oˇ htaˇ jawˇmawˇ kʼoˆ ve, Aˬ hto‸ ma pa taw Aˍbiˆshehˇ yawˇ hta‸ heuˆ tcuh 
tuˬ nawˬ ca lawˬ la ve le. Ngaˬ ve kʼaw jaw htawˇ, nawˬ yawˇ hta‸ piˇ tcuh gaˇ 
ve laˇ. Yawˇ lehˬ ngaˬ viˉ paˍ hpeh‸ leh, paw hkuˇ Aˍbyaˍtaˍ leh Yaˍbaˆ yawˇ 
hta‸ nyi ma cawˇ chehˇ ve yoˬ, teh‸ kʼoˆ ve yoˬ. 
23Oˇ ve hkʼaw‸ nawˉ, Sawˉla‸monˍ Gʼuiˬsha ve awˬ meh hkʼaw ka ti‸ te leh 
kʼoˆ ve, Aˍdawˇ niˇyaˆ ngaˬ geh chi hkʼe ca lawˬ la ve pa taw, ngaˬ yawˇ hta‸ 
maˇ tiˇ pehˍ ve kʼo, Gʼuiˬsha ngaˬ hta‸ tiˇ pehˍ laˇ piˇ-oˆ. 
24Gʼuiˬsha lehˬ ngaˬ hta‸ ngaˬ pa ve kʼaw jaw hkʼoˆ lo mui tcuh laˇ taˍ peuˬ ve 
yoˬ. Yawˇ ka ti‸ cawˬ taˍ peuˬ ve hkʼe, mvuhˇmiˬ chi ve yawˇ ngaˬ hta‸ leh 
ngaˬ ve awˬ ceuˬ awˬ hkʼaˇ teˇ hpaˍ hta‸ piˇ laˇ taˍ peuˬ. Aˍdawˇniˇyaˆ lehˬ ya‸ 
nyi gʼa suh tuˬve yoˬ, teh‸ te‸ chehˇ ve Gʼuiˬsha ve awˬ meh hkʼaw ngaˬ hkanˍ 
ve yoˬ, teh‸ kʼoˆ ve yoˬ. 
25Hkʼe te leh, jawˇmawˇ Sawˉla‸monˍ lehˬ, Aˍdawˇniˇyaˆ hta‸ ca tiˇ pehˍ piˇ 
tuˬ, Beˍnaˍyaˆ hta‸ tawˇ piˇ ve yoˬ. Oˇ htaˇ, Beˍnaˍyaˆ tawˆ kʼai leh 
Aˍdawˇniˇyaˆ hta‸ ca tiˇ pehˍ ve yoˬ. 

Aˍbyaˍtaˍ hta‸ gʼa‸ kʼoˬ piˇ ve 

26Oˇ ve hkʼaw‸ nawˉ, jawˇmawˇ Sawˉla‸monˍ paw hkuˇ Aˍbyaˍtaˍ hta‸ chi 
hkʼe kʼoˆ piˇ ve yoˬ. Nawˬ chi beu‸ nawˬ ve chehˇ kuiˬ Aˍnaˍtoˆ venˇ lo kʼo‸-e 
loˬ. Nawˬ htawˇ suh keunˍ ve yoˬ. Ya‸ hkʼaˇ, ngaˬ chi beu‸ nawˬ hta‸ maˇ tiˇ 
pehˍ laˇ gaˇ sheˍ. Awˬ lawn kʼo, nawˬ lehˬ ngaˬ pa Daˍviˆ geh chehˇ taˍ ve awˬ 
yanˇ hkʼaw, Gʼuiˬsha ve ka ti‸ shaˉ caˆ ta kʼoˍ hta‸ ha‸ shaˉ leh, yawˇ geh teˇ 
geh tu‸ hkanˍ haˍ gʼawˇ ve hta‸ gʼa hkanˍ peuˬ ve pa taw yoˬ, teh‸ yawˇ hta‸ 
kʼoˆ piˇ ve yoˬ. 
27Yawˇ oˇ hkʼe kʼoˆ piˇ peuˬ hkʼaw‸ nawˉ, Aˍbyaˍtaˍ hta‸ paw hkuˇ maˇ kʼaw‸ 
te tcuh ve yoˬ. Hkʼe te leh, yawˇ lehˬ Eˇliˆ leh yawˇ ve awˬ ceuˬ awˬ hkʼaˇ teˇ 
hpaˍ awˬ lawn Gʼuiˬsha Shiˉlonˍ venˇ hkʼaw kʼoˆ taˍ ve tawˇ hta‸ te biˇ la piˇ 
ve yoˬ. 
28Hpeh‸ la peuˬ ve awˬ lawn chi hkʼa peu-eˬ hta‸ Yaˍbaˆ gʼa kaˇ ve yoˬ. (Yawˇ 
lehˬ Aˍdawˇniˇ yaˆ hpawˇ chehˇ ve yoˬ. Aˍbaˆsaˍlonˍ hpawˇ maˇ chehˇ) Hkʼe te 

leh, yawˇ Gʼuiˬsha ve bon yehˬ lo kʼai leh, tuˉ tanˇ kuiˬ hta‸ ca kʼuˉ tiˍ taˍ ve 
yoˬ. 
29Yawˇ oˇ hkʼe te chehˇ ve awˬ hkawˇ hta‸ jawˇmawˇ Sawˉla‸monˍ gʼa kaˇ ve 
teˇ yanˇ, aˬ hto‸ ma pa taw yawˇ oˇ hkʼe te chehˇ ve awˬ lawn jawˇmawˇ ca 
na nyi tcuh ve yoˬ. Jawˇmawˇ Sawˉla‸monˍ hta‸ kawˆ ve pa taw, yawˇ oˇ hkʼe 
te chehˇ ve awˬ lawn Yaˍbaˆ kʼaw‸ yaw hkʼaw‸ piˇ ve yoˬ. Hkʼe te leh, 
jawˇmawˇ Sawˉ la‸monˍ lehˬ Yaˍbaˆ hta‸ ca tiˇ pehˍ piˇ tuˬ, Beˍnaˍyaˆ hta‸ 
tawˇ piˇ ve yoˬ. 
30Beˍnaˍyaˆ bon yehˬ lo kʼai leh, Nawˬ bon yehˬ hkʼaw tawˆ la tuˬ jawˇmawˇ 
tawˇ pe‸ laˇ ve yoˬ, teh‸ Yaˍbaˆ hta‸ kʼoˆ piˇ ve yoˬ. Oˇ htaˇ Yaˍbaˆ lehˬ, Ngaˬ 
maˇ tawˆ la. Choˬ kaˬ lo suh tuˬ yoˬ, teh‸ Beˍnaˍyaˆ hta‸ kʼoˆ piˇ ve yoˬ. 
Yaˍbaˆ kʼoˆ ve tawˇ oˇ ve teˇ hpaˍ, Beˍnaˍyaˆ jawˇmawˇ hta‸ ca kʼaw‸ hto piˇ 
ve yoˬ. 
31Oˇ htaˇ jawˇmawˇ Sawˉla‸monˍ kʼoˆ ve, Yawˇ kʼoˆ ve hkʼe te-o. Yawˇ hta‸ tiˇ 
pehˍ leh ca tuˍ piˇ-oˆ. Oˇ hkʼe te ve kʼo, te‸ chiˉ venˇbaˆ maˇ cawˬ ve chaw hui 
hta‸ yawˇ tiˇ pehˍ piˇ taˍ ve venˇbaˆ chi, ngaˬ leh Daˍviˆ ve awˬ ceuˬ awˬ hkʼaˇ 
teˇ hpaˍ awˬ hkʼoˆ lo kʼaw‸ cawˬ taˍ tuˬ ve maˇ heˆ. 
32Ngaˬ pa Daˍviˆ hta‸ maˇ shiˍ tcuh leh yawˇ hkʼawˇ te taˍ ve venˇbaˆ oˇ ve teˇ 
hpaˍ awˬ tan, Gʼuiˬsha yawˇ hta‸ ciˍ yanˍ piˇ tuˬ yoˬ. Yaˍbaˆ lehˬ te‸ chiˉ 
venˇbaˆ maˇ cawˬ leh yawˇ a‸ kehˉ cheuˬ ve Iˉsaˍreˍlaˆ chaw hui ve ma‸ poˍ 
lonˉ Aˍbaˍnaˍ leh Aˍmaˍsaˍ hui hta‸ tiˇ pehˍ piˇ taˍ peuˬ ve yoˬ. 
33Yawˇ chi hkʼe te taˍ peuˬ ve pa taw, ciˍ yanˍ tuˬ awˬ ceuˬ yawˇ awˬ to leh 
yawˇ ve awˬ ceuˬ awˬ hkʼaˇ teˇ hpaˍ awˬ hkʼoˆ lo gaˬ la tuˬ yoˬ. Ya‸ hkʼaˇ, 
Gʼuiˬsha lehˬ Daˍviˆ ve kʼaw jaw hkʼoˆ mui chehˇ ve yawˇ ve awˬ ceuˬ awˬ 
hkʼaˇ teˇ hpaˍ hta‸ hkʼaˬ htaˆ ka‸ uiˍ la da‸ la piˇ tuˬ ve yoˬ, teh‸ kʼoˆ ve yoˬ. 
34Hkʼe te leh, Beˍnaˍyaˆ Gʼuiˬsha ve bon yehˬ lo kʼai leh, Yaˍbaˆ hta‸ tiˇ pehˍ 
peuˬ hkʼaw‸ nawˉ, heh puiˉ hkʼaw lo cawˬ ve yawˇ ve yehˬ paˇ lo tuˍ piˇ ve 
yoˬ. 

35Oˇ ve hkʼaw‸ nawˉ, jawˇmawˇ lehˬ Yaˍbaˆ awˬ tan Beˍnaˍyaˆ hta‸ ma‸ poˍ 
lonˉ te tcuh leh, Aˍbyaˍtaˍ awˬ tan Zaˍdoˆ hta‸ paw hkuˇ te tcuh ve yoˬ. 

Sheˍmiˆ suh-e ve 

36Oˇ ve hkʼaw‸ nawˉ, jawˇmawˇ lehˬ Sheˍmiˆ hta‸ ca kuˬ tcuh leh, yawˇ hta‸ 
chi hkʼe kʼoˆ piˇ ve yoˬ. Choˬ kaˬ Yeˍruˆsaˍlehnˍ venˇ hkʼaw yehˬ teˇ maˬ te leh 
chehˇ taˍ-oˬ. Venˇ awˬ baˬ hpawˇ lo taˇ tawˆ-e. 
37Nawˬ lehˬ venˇ chi hkʼaw tawˆ-e leh, Kiˇdronˍ iˉ kaˆ lawˬ coˇ paˉ lo kʼai ve 
kʼo, nawˬ gʼa suh tuˬ yoˬ, teh‸ yawˇ hta‸ kʼoˆ piˇ ve yoˬ. 
38Jawˇmawˇ-oˬ, nawˬ kʼoˆ ve hkʼe te tuˬ yoˬ, teh‸ Sheˍmiˆ yawˇ hta‸ kʼaw‸ 
yaw hkʼaw‸ piˇ ve yoˬ. Hkʼe te leh, yawˇ Yeˍruˆsaˍlehnˍ venˇ hkʼaw awˬ yanˇ 
maw chaweh chehˇ taˍ ve yoˬ. 
39Ya‸ hkʼaˇ, awˬ hkʼaw‸ nawˉ shehˆ hkʼaw‸ hkʼe gaˬ leh, Sheˍmiˆ ve aw ceˬ 
paˍ nyiˇ gʼaˇ lehˬ, Gaˍtaˆ mvuhˇmiˬ hta‸ uˉ peunˍ chehˇ ve Maˍkaˍ ve yaˇ 
Aˍhkiˆ geh ca hpaw chehˇ kʼai ve yoˬ. Yawˇ huiˉ maˬ Gaˍtaˆ mvuhˇmiˬ hkʼaw 
chehˇ taˍ ve hta‸ Sheˍmiˆ gʼa kaˇ ve teˇ yanˇ, 
40yawˇ ve piˉ laˬ hta‸ ciˇ leh jawˇmawˇ Aˍhkiˆ geh kʼai ve yoˬ. Yawˇ yawˇ huiˉ 
maˬ hta‸ gʼa mawˬ leh, aˉ hkʼaw lo kʼaw‸ shiˍ hkʼaw‸ veu laˇ ve yoˬ. 
41Sheˍmiˆ venˇ hkʼaw tawˆ kʼai ve awˬ hkawˇ hta‸ jawˇmawˇ Sawˉla‸monˍ gʼa 
kaˇ ve teˇ yanˇ, 
42yawˇ hta‸ ca kuˬ tcuh leh chi hkʼe kʼoˆ piˇ ve yoˬ. Yeˍruˆsaˍlehnˍ venˇ hkʼaw 
maˇ gʼa tawˆ-e tuˬ, ngaˬ nawˬ hta‸ Gʼuiˬsha ve awˬ meh hkʼaw hkanˍ tcuh taˍ 
peuˬ ve yoˬ. Nawˬ tawˆ-e ve kʼo gʼa suh tuˬ yoˬ, teh‸ ngaˬ nawˬ hta‸ shaˍ ti‸ 
piˇ taˍ peuˬ ve yoˬ. Ngaˬ kʼoˆ ve hkʼe nawˬ na yuˬ tuˬ yoˬ, teh‸ nawˬ hkanˍ taˍ 
ve maˇ heˆ laˇ. 
43Hkʼe te kʼo, aˬ hto‸ ma pa taw nawˬ ngaˬ ve tawˇ hkawˇ hta‸ maˇ na yuˬ ve 
le. 
44Ngaˬ pa Daˍviˆ hta‸ nawˬ hkʼaˬ hkʼe te ya‸ kuiˬ cawˬ taˍ ve hta‸ nawˬ shiˍ 
chehˇ ve yoˬ. Nawˬ oˇ hkʼe te ve pa taw, Gʼuiˬsha nawˬ hta‸ ciˍ yanˍ laˇ tuˬ 
yoˬ. 

45Ya‸ hkʼaˇ, yawˇ lehˬ ngaˬ hta‸ awˬ bon na‸ laˇ leh, Daˍviˆ ve mvuhˇmiˬ hta‸ 
co co yeˬ chehˇ piˇ lawˬ tuˬ ve yoˬ, teh‸ yawˇ hta‸ kʼoˆ piˇ ve yoˬ. 
46Yawˇ oˇ hkʼe kʼoˆ peuˬ hkʼaw‸ nawˉ, Sheˍmiˆ hta‸ tiˇ pehˍ tuˬ Beˍnaˍyaˆ hta‸ 
tawˇ piˇ ve yoˬ. Hkʼe te leh, Beˍnaˍyaˆ tawˆ kʼai leh Sheˍmiˆ hta‸ tiˇ pehˍ piˇ 
ve yoˬ. Chi teˇ pawˆ, jawˇmawˇ Sawˉla‸monˍlehˬ, mvuhˇmiˬ hta‸ hkʼa deh‸ uˉ 
peunˍ chehˇ taˍ ve yoˬ. 

1 Jawˇmawˇ li‸ 3 

Cuˇ yiˍ gʼa tuˬ Sawˉla‸monˍ bon lawˬ ve 

1Sawˉla‸monˍ lehˬ, Eˇjiˇtu‸ jawˇmawˇ hta‸ shaˉ caˆ caˇ leh, yawˇ ve yaˇ miˇ 
hta‸ heuˆ ve yoˬ. Yawˇ lehˬ yaˇ miˇ oˇ ve hta‸ Daˍviˆ ve venˇ lo shiˍ kʼai leh, 
yawˇ ve hawˉ yehˬ, bon yehˬ leh lanˇ venˇ kawˍ peuˬ htaˇ hkʼa gaˬ oˇ kaˬ lo 
chehˇ tcuh taˍ ve yoˬ. 
2Gʼuiˬsha awˬ pon bon yehˬ maˇ gʼa te sheˍ. Chi hta‸ pa taw, chaw yaˇ teˇ hpaˍ 
tuˉ tanˇ kuiˬ laiˉ kaˬ te leh, Gʼuiˬsha hta‸ tuˉ tanˇ piˇ chehˇ ve yoˬ. 
3Sawˉla‸monˍ lehˬ Gʼuiˬsha hta‸ ha‸ leh, yawˇ awˬ pa Daˍviˆ maˍ piˇ taˍ ve 
tawˇ teˇ hpaˍ hta‸ hkʼa deh‸ na yuˬ ve yoˬ. Ya‸ hkʼaˇ, yawˇ lehˬ tuˉ tanˇ kuiˬ 
laiˉ kaˬ hkʼoˆ lo to nuˇ to shaˆ teˇ hpaˍ tiˇ pehˍ leh tuˉ tanˇ piˇ chehˇ ve yoˬ. 
4Teˇ pawˆ htaˇ, yawˇ lehˬ Giˇbonˍ venˇ lo kʼai leh, oˇ kaˬ lo cawˬ ve awˬ meh 
bvuhˬ jaˇ ve tuˉ tanˇ kuiˬ hkʼoˆ lo ca tuˉ tanˇ kʼai ve yoˬ. Ponˬ laˬ htaˇ ka‸ yawˇ 
oˇ kaˬ lo kʼai leh, laiˉ pawˆ tuˉ tanˇ jaw peuˬ ve yoˬ. 
5Oˇ ve teˇ haˉ zuh‸ maˆ ve awˬ hkʼaw lo Gʼuiˬsha yawˇ geh laˬ leh, Nawˬ ngaˬ 
geh aˬ hto‸ ma lawˬ gaˇ ve le, teh‸ yawˇ hta‸ kʼoˆ piˇ ve yoˬ. 
6Sawˉla‸monˍ kʼaw‸ yaw hkʼaw‸ leh kʼoˆ ve, Nawˬ lehˬ ngaˬ pa Daˍviˆ hta‸ 
hkʼaˬ htaˆ ka‸ ha‸ jaˇ ve yoˬ. Hkʼe te leh, yawˇ nawˬ hta‸ ka ti‸ yeˬ leh hteˇ 
ve cawˇ ve kanˉ hta‸ tiˉ te ve yoˬ. Nawˬ lehˬ yawˇ hta‸ ha‸ jaˇ ve pa taw, 
yawˇ awˬ tan jawˇmawˇ te tuˬ, ya‸ nyi yaˇ paˍ teˇ gʼaˇ piˇ taˍ ve yoˬ. 
7Jawˇmawˇ Gʼuiˬsha-oˬ, ngaˬ lehˬ a sha‸ i jaˇ sheˍ leh, mvuhˇmiˬ hta‸ uˉ peunˍ 
maˇ puiˉ sheˍ ve htawˇ, nawˬ lehˬ ngaˬ pa awˬ tan chi beu‸ ngaˬ hta‸ 
jawˇmawˇ te tcuh laˇ taˍ ve yoˬ. 

8Chi beu‸ ngaˬ lehˬ gʼaw maˇ peuˬ htaˇ hkʼa gaˬ maˇ jaˇ ve nawˬ leuˆ yuˬ taˍ 
ve chaw hui geh chehˇ taˍ ve yoˬ. 
9Chi hta‸ pa taw, nawˬ ve chaw teˇ hpaˍ hta‸ hteˇ ve cawˇ ve hkʼaw uˉ peunˍ 
gʼa tuˬ, leh da‸ ve leh maˇ da‸ ve hta‸ fuiˍ da‸ pehˬ da‸ puiˉ ve cuˇ yiˍ pe‸ 
laˇ-oˆ. Oˇ hkʼe maˇ te laˇ ve kʼo, hkʼaˬ hkʼe te leh nawˬ ve chaw chi teˇ hpaˍ 
hta‸ ngaˬ uˉ peunˍ gʼa tuˬ ve le, teh‸ Gʼuiˬsha hta‸ kʼoˆ piˇ ve yoˬ. 
10Gʼuiˬsha lehˬ, Sawˉla‸monˍ ve bon lawˬ hkawˇ hta‸ nyi ma cawˇ jaˇ ve yoˬ. 
11Hkʼe te leh, yawˇ hta‸ chi hkʼe kʼaw‸ kʼoˆ piˇ ve yoˬ. Nawˬ lehˬ co zuhˬ ha 
zuhˬ cawˬ tuˬ, paw sha la tuˬ, nawˬ ve canˇ paˍ hkʼa peu-eˬ suh peuˬ tuˬ awˬ 
pon bon maˇ lawˬ. Mvuhˇmiˬ hta‸ hteˇ ve cawˇ ve hkʼaw uˉ peunˍ gʼa tuˬ ve 
cuˇ yiˍ hta‸ lawˬ ve pa taw, 
12nawˬ lawˬ ve hkʼe ngaˬ piˇ laˇ tuˬ yoˬ. Ponˬ taˉ ve awˬ yanˇ hkʼaw te‸ chehˇ 
ve chaw leh, laˬ tuˬ ve awˬ yanˇ hkʼaw te‸ chehˇ tuˬ ve chaw teˇ hpaˍ a‸ kehˉ 
shiˍ puiˉ ve cuˇ yiˍ ngaˬ nawˬ hta‸ piˇ laˇ tuˬ yoˬ. 
13Chi hkʼoˆ ka‸, nawˬ maˇ lawˬ ve awˬ ceuˬ teˇ hpaˍ htawˇ ngaˬ nawˬ hta‸ piˇ 
laˇ tuˬ yoˬ. Nawˬ a sha‸ te‸ chehˇ ve teˇ co-e nawˬ lehˬ awˬ nu ve jawˇmawˇ 
teˇ hpaˍ a‸ kehˉ paw sha leh awˬ me‸ awˬ hponˇ uiˍ jaˇ tuˬ yoˬ. 
14Nawˬ lehˬ nawˬ pa Daˍviˆ hkʼa shuˍ ngaˬ ve awˬliˇtawˇhkawˇ teˇ hpaˍ hta‸ 
hkʼa deh‸ na yuˬ chehˇ ve kʼo, ngaˬ nawˬ hta‸ co zuhˬ ha zuhˬ cawˬ la piˇ tuˬ 
yoˬ, teh‸ yawˇ hta‸ kʼoˆ piˇ ve yoˬ. 
15Sawˉla‸monˍ zuh‸ nawˇ la leh, Gʼuiˬsha yawˇ hta‸ zuh‸ maˆ ve hkʼaw tawˇ 
yaw laˇ taˍ peuˬ ve hta‸ shiˍ la ve yoˬ. Oˇ ve hkʼaw‸ nawˉ, yawˇ 
Yeˍruˆsaˍlehnˍ venˇ lo kʼaw‸ kʼo‸-e ve yoˬ. Yawˇ Gʼuiˬsha ve bon yehˬ hkʼaw 
teh taˍ ve ka ti‸ shaˉ caˆ ta kʼoˍ gʼuˇ suhˍ lo huˉ taˍ leh, Gʼuiˬsha hta‸ tuˉ tanˇ 
piˇ ve yoˬ. Oˇ hkʼe te peuˬ hkʼaw‸ nawˉ, yawˇ ve a ma‸ lonˉ teˇ hpaˍ awˬ pon 
hti caˇ hti dawˬ ve pawehˇ teˇ maˬ te piˇ ve yoˬ. 

Sawˉla‸monˍ haˍ ve kanˉ hta‸ suhˉ jehˬ piˇ ve 

16Teˇ nyi htaˇ, meh maˬ lanˉ nyiˇ gʼaˇ suhˉ te da‸ leh jawˇmawˇ Sawˉla‸monˍ 
geh gaˬ la ve yoˬ. 

17Teˇ gʼaˇ kʼoˆ ve, Jawˇmawˇ-oˬ, yaˇ miˇ chi ve ngaˬ huiˉ maˬ teˇ yehˬ hkʼaw tiˉ 
chehˇ ve yoˬ. Teˇ haˉ htaˇ, ngaˬ yaˇ paˍ teˇ gʼaˇ paw la ve yoˬ. 
18Awˬ hkʼaw‸ nawˉ nyiˇ nyi hkʼe kʼaw‸ gaˬ leh, yawˇ htawˇ yaˇ paˍ teˇ gʼaˇ 
paw la ve yoˬ. Yehˬ oˇ ve hkʼaw ngaˬ huiˉ maˬ nyiˇ gʼaˇ ceh tiˉ chehˇ taˍ ve 
yoˬ. 
19Teˇ haˉ htaˇ, yaˇ miˇ chi lehˬ yawˇ ve yaˇ ehˉ hta‸ gʼa nyiˉ heuˆ leh, nyiˉ pehˍ 
sheˬ ve yoˬ. 
20Hkʼe te leh, tanˇ hkuinˇ htaˇ ngaˬ zuh‸ muiˉ kʼa peuˬ hkʼaw‸ nawˉ, yawˇ tu 
la leh ngaˬ ve yaˇ paˍ hta‸ yawˇ ve zuh‸ hpui hkʼaw lo yuˬ kʼai ve yoˬ. Suh taˍ 
ve yawˇ ve yaˇ paˍ hta‸ ngaˬ paˇ lo iˉ piˇ taˉ ve yoˬ. 
21Shawˉ pawˍ mvuhˇ htiˇ la leh, ngaˬ ve yaˇ hta‸ cuˉ taw piˇ-a teh‸ te htaˇ, yaˇ 
chi suh taˍ peuˬ ve hta‸ ngaˬ gʼa mawˬ ve yoˬ. Yaˇ chi hta‸ ngaˬ hkʼa deh‸ nyi 
htaˇ, ngaˬ ve yaˇ maˇ heˆ ve hta‸ gʼa shiˍ ve yoˬ, teh‸ jawˇmawˇ hta‸ kʼoˆ piˇ 
ve yoˬ. 
22Oˇ htaˇ awˬ nu ve yaˇ miˇ teˇ gʼaˇ lehˬ, Maˇ heˆ. Te‸ chehˇ ve yaˇ lehˬ ngaˬ ve 
yaˇ yoˬ. Suh taˍ ve yaˇ chi lehˬ nawˬ ve yaˇ yoˬ, teh‸ kʼoˆ ve yoˬ. Awˉ lawˉ 
peuˇ ve yaˇ miˇ teˇ gʼaˇ kʼaw‸ kʼoˆ ve, Maˇ heˆ. Suh taˍ ve yaˇ lehˬ nawˬ ve yaˇ 
yoˬ. Te‸ chehˇ ve yaˇ lehˬ ngaˬ ve yaˇ yoˬ, teh‸ kʼoˆ ve yoˬ. Hkʼe te leh, yawˇ 
huiˉ maˬ jawˇmawˇ gʼuˇ suhˍ lo tawˇ gʼawˬ da‸ chehˇ ve yoˬ. 
23Oˇ htaˇ, jawˇmawˇ Sawˉla‸monˍ kʼoˆ ve, Nawˬ huiˉ maˬ nyiˇ gʼaˇ gʼaˇ ka‸, 
te‸ chehˇ ve yaˇ lehˬ ngaˬ ve yaˇ yoˬ. Suh peuˬ ve yaˇ lehˬ nawˬ ve yaˇ yoˬ, 
teh‸ kʼoˆ da‸ chehˇ ve yoˬ. 
24Ngaˬ hta‸ aˉhtaw teˇ maˬ pe‸ laˇ-oˆ, teh‸ kʼoˆ ve yoˬ. Hkʼe te leh, aˉhtaw teˇ 
maˬ shu yawˇ geh yuˬ laˬ ve yoˬ. 
25Te‸ chehˇ ve yaˇ ehˉ chi hta‸ jeˆ hkoˇ leh, yawˇ huiˉ maˬ hta‸ teˇ gʼaˇ teˇ 
hkoˇ piˇ-oˆ, teh‸ jawˇmawˇ tawˇ piˇ ve yoˬ. 
26Oˇ htaˇ awˬ tehˬ awˬ na ve awˬ e teˇ gʼaˇ lehˬ, yawˇ ve yaˇ hta‸ ha‸ jaˇ ve pa 
taw, Jawˇmawˇ-oˬ, yaˇ ehˉ hta‸ taˇ tiˇ pehˍ loˬ. Yaˇ miˇ chi ve hta‸ piˇ-oˆ, teh‸ 
kʼoˆ ve yoˬ. Ya‸ hkʼaˇ, awˬ nu ve yaˇ miˇ teˇ gʼaˇ kʼoˆ ve, Yaˇ ehˉ chi ve ngaˬ 

huiˉ maˬ nyiˇ gʼaˇ gʼaˇ hta‸ taˇ pe‸ laˇ. Yaˇ ehˉ hta‸ nyiˇ hkoˇ jeˆ hkoˇ loˬ, teh‸ 
kʼoˆ ve yoˬ. 
27Oˇ htaˇ Sawˉla‸monˍ kʼoˆ ve, Yaˇ ehˉ chi hta‸ taˇ tiˇ pehˍ. Yaˇ ehˉ chi awˉ 
lawˉ peuˇ ve yaˇ miˇ hta‸ piˇ-oˆ. Awˬ lawn kʼo, yawˇ lehˬ awˬ tehˬ awˬ na ve 
awˬ e hpeh‸ve yoˬ, teh‸ kʼoˆ ve yoˬ. 
28Awˬ lawn chi hta‸ hkʼa gʼa kaˇ ve Iˉsaˍreˍlaˆ chaw hkʼa peu-eˬ anˇ jaˇ leh, 
hteˇ ve cawˇ ve hkʼaw suhˉ jehˬ puiˉ tuˬ Gʼuiˬsha yawˇ hta‸ cuˇ yiˍ piˇ taˍ ve 
hta‸ yawˇ hui shiˍ la ve yoˬ. 

1 Jawˇmawˇ li‸ 4 

Sawˉla‸monˍ ve a ma‸ lonˉ teˇ hpaˍ 

1Sawˉla‸monˍ lehˬ, Iˉsaˍreˍlaˆ chaw hkʼa peu-eˬ ve jawˇmawˇ lonˉ hpeh‸ ve 
yoˬ. 
2Chi ve lehˬ, yawˇ ve a ma‸ lonˉ teˇ hpaˍ ve caˇ lanˇ hpeh‸ ve yoˬ. Paw hkuˇ 
lonˉ lehˬ, Zaˍdoˆ ve yaˇ Aˍzaˍriˆ hpeh‸ ve yoˬ. 
3Shaˉnanˉ hkʼaw ve ceˇ leˇ lonˉ teˇ hpaˍ lehˬ, Shiˇshaˆ ve yaˇ Eˇliˇhawˇraˆ leh 
Aˍbiˇyaˆ hui hpeh‸ ve yoˬ. Caˇ lanˇ teˇ hpaˍ hta‸ ha‸ shaˉ shehˍ hpaˇ lehˬ, 
Aˍhiˇluˆ ve yaˇ Yeˍhawˇshaˍ hpaˆ hpeh‸ ve yoˬ. 
4Ma‸ poˍ lonˉ lehˬ, Yawˇyaˍdaˆ ve yaˇ Beˍnaˍyaˆ hpeh‸ ve yoˬ. Paw hkuˇ teˇ 
hpaˍ lehˬ, Zaˍdoˆ leh Aˍbyaˍtaˍ hui hpeh‸ ve yoˬ. 
5Shu a‸ kehˉ uiˍ jaˇ ve a ma‸ lonˉ lehˬ, Naˍtanˍ ve yaˇ Aˍzaˍriˆ hpeh‸ ve yoˬ. 
Yawˇ hta‸ dawˇ hkʼaˇ piˇ shehˍ hpaˇ lehˬ, Naˍtanˍ ve yaˇ Zaˍdoˆ hpeh‸ ve yoˬ. 
6Hawˉ yehˬ hkʼaw kanˉ te chehˇ ve chaw hui hta‸ nyi shehˍ hpaˇ lehˬ, 
Aˍhiˆshaˍ hpeh‸ leh, awˬ ceˬ teˇ hpaˍ hta‸ nyi shehˍ hpaˇ lehˬ, Aˍbaˍdaˆ ve yaˇ 
Aˍdawˇniˍ ranˍ hpeh‸ ve yoˬ. 
7Sawˉla‸monˍ lehˬ, Iˉsaˍreˍlaˆ mvuhˇmiˬ hkʼaw cawˬ ve mvuhˇmiˬ ehˉ teˇ hpaˍ 
hta‸ uˉ peunˍ tuˬ awˬ hoˉ awˬ naˬ 12 gʼaˇ hta‸ leuˆ yuˬ taˍ ve yoˬ. Yawˇ hui 
lehˬ jawˇmawˇ leh yawˇ ve yehˬ yaˇ kʼa yaˇ teˇ hpaˍ awˬ pon, a shu yawˇ 
mvuhˇmiˬ hkʼaw cawˬ ve caˇ tuˬ dawˬ tuˬ teˇ hpaˍ gʼa shaw caˍ piˇ ve yoˬ. Teˇ 
hkʼaw‸ awˬ hkʼaw lo, teˇ gʼaˇ teˇ ha pa chi hkʼe gʼa te ve yoˬ. 

8Chi ve lehˬ, awˬ hoˉ awˬ naˬ oˇ ve 12 gʼaˇ ve awˬ meh hpeh‸ leh, yawˇ hui 
hta‸ uˉ peunˍ tcuh taˍ ve venˇ teˇ hpaˍ hpeh‸ ve yoˬ. Benˍhuˇraˆ, yawˇ lehˬ 
Eˇhpaˍrenˍ mvuhˇmiˬ teˇ tawn hta‸ uˉ peunˍ shehˍ hpaˇ hpeh‸ ve yoˬ. 
9Benˍdeˍkaˍ, yawˇ lehˬ Maˍkaˆ venˇ, Shaˍlaˍbenˍ venˇ, Behˆseˍmehˆ venˇ, Eˇ 
lonˍ venˇ leh Beˍhaˍnanˍ venˇ chi teˇ hpaˍ hta‸ uˉ peunˍ shehˍ hpaˇ hpeh‸ ve 
yoˬ. 
10Benˍheˍsehˆ, yawˇ lehˬ Aˍruˇboˆ venˇ teˇ hpaˍ, Sawˇhkawˇ venˇ leh Heˍhpaˍ 
mvuhˇmiˬ hkʼa peu-eˬ ve hta‸ uˉ peunˍ shehˍ hpaˇ hpeh‸ ve yoˬ. 
11Benˍaˍbiˆnaˍdaˆ, yawˇ lehˬ Sawˉla‸monˍ ve yaˇ miˇ Taˍhpaˆ hta‸ heuˆ leh, 
Dawˇraˆ mvuhˇmiˬ hkʼa peu-eˬ ve hta‸ uˉ peunˍ shehˍ hpaˇ hpeh‸ ve yoˬ. 
12Aˍhiˇluˆ ve yaˇ Baˍnaˍ, yawˇ lehˬ Taˍnehˆ venˇ, Mehˆgiˇdoˍ venˇ, Behˆshanˍ 
venˇ, Zaˍreˍtanˍ venˇ, Yeˍzaˍreˍlaˆ venˇ awˬ hawˉ hpawˇ teˇ tawn hta‸ te leh, 
Aˍbeˍlaˆmaˍhawˍlaˆ venˇ, Yoˆmanˍ venˇ chi teˇ hpaˍ hta‸ uˉ peunˍ shehˍ hpaˇ 
hpeh‸ ve yoˬ. 
13Benˍgeˍbaˍ, yawˇ lehˬ Giˇlaˆ mvuhˇmiˬ hkʼaw cawˬ ve Raˍmoˆ venˇ, 
Maˍnaˍseˍ awˬ ceuˬ awˬ hkʼaˇ Yaˍiˇraˆ ve hkʼaˆ hkʼa peu-eˬ, Baˍshanˍ mvuhˇmiˬ 
hkʼaw cawˬ ve Aˍgawˇbaˆ venˇ leh, hkʼa deh‸ caw ko taˍ leh kuiˇ taˍ meu‸ 
hpe‸ te taˍ ve awˬ nu ve venˇ 60 venˇ hta‸ uˉ peunˍ shehˍ hpaˇ hpeh‸ ve yoˬ. 
14Iˉdoˍ ve yaˇ Aˍhiˆnaˍdaˆ, yawˇ lehˬ Maˍhaˍnenˍ mvuhˇmiˬ hta‸ uˉ peunˍ 
shehˍ hpaˇ hpeh‸ ve yoˬ. 
15Aˍhiˆmaˆ, yawˇ lehˬ Sawˉla‸monˍ ve yaˇ miˇ Baˍseˍmehˆ hta‸ heuˆ leh, 
Naˍtaˍliˆ mvuhˇmiˬ hta‸ uˉ peunˍ shehˍ hpaˇ hpeh‸ ve yoˬ. 
16Huˆsheˇ ve yaˇ Baˍnaˍ, yawˇ lehˬ Aˍshaˍ mvuhˇmiˬ leh Baˍloˆ venˇ hta‸ uˉ 
peunˍ shehˍ hpaˇ hpeh‸ ve yoˬ. 
17Paˍruˇ-aˍ ve yaˇ Yawˇshaˍhpaˆ, yawˇ lehˬ Iˉsaˍhkaˍ mvuhˇmiˬ hta‸ uˉ peunˍ 
shehˍ hpaˇ hpeh‸ ve yoˬ. 
18Eˇlaˍ ve yaˇ Sheˍmiˆ, yawˇ lehˬ Beˍyaˍmenˍ mvuhˇmiˬ hta‸ uˉ peunˍ shehˍ 
hpaˇ hpeh‸ ve yoˬ. 

19Uˇriˆ ve yaˇ Geˍbaˍ, yawˇ lehˬ ponˬ laˬ htaˇ Aˍmawˇriˆ jawˇmawˇ Siˉhonˍ leh, 
Baˍshanˍ mvuhˇmiˬ ve jawˇmawˇ Awˇgaˆ uˉ peunˍ taˉ ve Giˇlaˆ mvuhˇmiˬ hta‸ 
uˉ peunˍ shehˍ hpaˇ hpeh‸ ve yoˬ. Chi hkʼoˆ ka‸, awˬ hoˉ awˬ naˬ chi ve 12 gʼaˇ 
awˬ hkʼoˆ hta‸ uˉ peunˍ shehˍ hpaˇ a ma‸ lonˉ teˇ gʼaˇ cawˬ sheˍ ve yoˬ. 

Sawˉla‸monˍ mvuhˇmiˬ hta‸ uˉ peunˍ ve 

20Yuˇda‸ leh Iˉsaˍreˍlaˆ chaw teˇ hpaˍ lehˬ, laˇ tsuhˇ gʼuiˬ pfuhˍ lo cawˬ ve 
shehˇ shiˍ hkʼa shuˍ maˇ jaˇ ve yoˬ. Yawˇ hui ha lehˬ ha kʼa caˇ chehˇ dawˬ 
chehˇ ve yoˬ. 
21Sawˉla‸monˍ uˉ peunˍ ve mvuhˇmiˬ lehˬ, Uˉhpaˍraˆ iˉ kaˆ lawˬ hta‸ te leh 
Hpiˇliˇtiˆ mvuhˇmiˬ, leh Eˇjiˇtu‸ miˬ tcuhˉ lo hkʼa gaˬ hpeh‸ ve yoˬ. Mvuhˇmiˬ 
yaˇ oˇ ve hkʼa peu-eˬ, yawˇ a sha‸ te‸ chehˇ ve teˇ co-e, yawˇ hta‸ awˬ hkawnˍ 
keu piˇ chehˇ ve yoˬ. 
22Sawˉla‸monˍ teˇ nyi le le loˍ ve caˇ tuˬ dawˬ tuˬ teˇ hpaˍ lehˬ, junˍ meu-e 150 
hkʼawˍ lawˇ, cho‸ meu-e 300 hkʼawˍ lawˇ, 
23hkʼa deh‸ caˍ chu taˍ ve nuˇ paˍ lonˉ 10 hkeh, hkʼaw hkʼoˆ lawˬ hkʼoˆ lo yuˬ 
veu laˇ ve nuˇ paˍ lonˉ 20 hkeh, leh awˬ nu ve hkuiˉ zuhˬ, heh nuˇ, leh gʼaˆ teˇ 
hpaˍ hpeh‸ ve yoˬ. 
24Sawˉla‸monˍ lehˬ, Uˇhpaˍraˆ iˉ kaˆ lawˬ mvuhˇ nyi kʼehˬ hpawˇ lo cawˬ ve 
Tiˉhpaˍtaˆ venˇ hta‸ te leh, Gaˍsaˍ venˇ lo hkʼa gaˬ, awˬ kaˍ lo cawˬ ve 
mvuhˇmiˬ hkʼa peu-eˬ leh jawˇmawˇ hkʼa peu-eˬ ve hta‸ yawˇ uˉ peunˍ chehˇ 
taˍ ve yoˬ. Chi hkʼoˆ ka‸, yawˇ lehˬ awˬ paˇ awˬ kui lo cawˬ ve mvuhˇmiˬ teˇ 
hpaˍ hta‸ htawˇ shaˉ caˆ caˇ taˍ ve yoˬ. 
25Yawˇ a sha‸ te‸ chehˇ ve teˇ co-e, Yuˇda‸ leh Iˉsaˍreˍlaˆ chaw hui gawˬ lehˍ 
gʼa chehˇ leh, a shu yawˇ ve a pehˉ meuˇ hko leh maˉ nawˆ hko te caˇ chehˇ 
ve yoˬ. 
26Sawˉla‸monˍ lehˬ, iˉ mvuhˇ lawˬ gʼawˬ tuˬ ve iˉ mvuhˇ 40,000 leh ciˇ tuˬ ve iˉ 
mvuhˇ 12,000 cawˬ ve yoˬ. 
27Yawˇ leuˆ yuˬ taˍ ve awˬ hoˉ awˬ naˬ oˇ ve 12 gʼaˇ lehˬ, a shu yawˇ hta‸ tinˍ 
piˇ taˍ ve ha pa gaˬ la htaˇ, jawˇmawˇ Sawˉla‸monˍ leh yawˇ ve hawˉ yehˬ 

hkʼaw hkʼa chehˇ ve chaw hkʼa peu-eˬ awˬ pon, loˍ ve caˇ tuˬ dawˬ tuˬ teˇ hpaˍ 
yuˬ veu laˇ piˇ chehˇ ve yoˬ. 
28Loˍ la ve teˇ yanˇ, awˬ hoˉ awˬ naˬ oˇ ve teˇ hpaˍ lehˬ, a shu yawˇ ve caˬ ciˇ 
yehˬ hkʼaw ve junˍ leh chi gʼawˇ teˇ hpaˍ yuˬ laˬ leh, iˉ mvuhˇ oˇ ve teˇ hpaˍ 
hta‸ caˍ piˇ ve yoˬ. 
29Gʼuiˬsha lehˬ Sawˉla‸monˍ hta‸ shiˍ puiˉ ve cuˇ yiˍ maˍ yiˍ hkʼa biˇ piˇ taˍ ve 
yoˬ. 
30Sawˉla‸monˍ lehˬ, mvuhˇ nyi tawˆ hpawˇ lo chehˇ ve cuˇ yiˍ cawˬ paˍ leh, 
Eˇjiˇtu‸ mvuhˇmiˬ hkʼaw chehˇ ve cuˇ yiˍ cawˬ paˍ teˇ hpaˍ a‸ kehˉ cuˇ yiˍ uiˍ 
jaˇ ve yoˬ. 
31Yawˇ lehˬ, awˬ nu ve chaw hkʼa peu-eˬ a‸ kehˉ cuˇ yiˍ uiˍ jaˇ ve yoˬ. Cuˇ yiˍ 
cawˬ paˍ Eˇzaˍraˍheˆ awˬ ceuˬ awˬ hkʼaˇ Eˇtanˍ leh Maˍhawˇlaˆ ve yaˇ 
Heˍmanˍ, Kaˍlaˍkawˇlaˆ leh Daˍraˍdaˆ hui a‸ kehˉ ka‸ yawˇ cuˇ yiˍ uiˍ jaˇ ve 
yoˬ. Hkʼe te leh, mvuhˇmiˬ hkʼaˬ ti chi ti lo yawˇ ve awˬ meh bvuhˬ kʼai ve 
yoˬ. 
32Yawˇ lehˬ, tawˇ naˉ ve tawˇ 3,000 hkawˇ leh, kʼa muiˬ hkawˇ 1,000 puˆ hpaˆ 
bvuh‸ tawˆ taˍ ve yoˬ. 
33Yawˇ lehˬ, Leˍbaˍnonˍ hkʼaw hkʼoˆ lo cawˬ ve htawˇ cehˬ lonˉ teˇ hpaˍ hta‸ te 
leh, lanˇ venˇ hkʼoˆ lo yeˬ chehˇ ve mvuh‸ teˇ hpaˍ htaˇ hkʼa gaˬ ve awˬ lawn 
teˇ hpaˍ hta‸ kʼoˆ taˍ ve yoˬ. Chi hkʼoˆ ka‸, yawˇ lehˬ to nuˇ to shaˆ, ngaˆ, 
vuiˬ, leh ngaˇ teˇ hpaˍ awˬ lawn hta‸ ka‸ kʼoˆ taˍ ve yoˬ. 
34Miˬguiˬ hkʼaˬ ti chi ti lo chehˇ ve jawˇmawˇ teˇ hpaˍ, yawˇ cuˇ yiˍ uiˍ jaˇ ve 
awˬ hkawˇ gʼa kaˇ ve pa taw, yawˇ hui ve chaw teˇ hpaˍ hta‸ hpehˇ leh, yawˇ 
ve tawˇ hta‸ ca na tcuh ve yoˬ. 

1 Jawˇmawˇ li‸ 5 

Sawˉla‸monˍ bon yehˬ te tuˬ gu ve 

1Tuˉruˆ jawˇmawˇ Hiˆranˍ lehˬ, Daˍviˆ ve awˬ chawˇ hpeh‸ ve yoˬ. Chi beu‸ 
Daˍ viˆ awˬ tan Sawˉla‸monˍ jawˇmawˇ kʼaw‸ te chehˇ ve awˬ hkawˇ hta‸ 

yawˇ gʼa kaˇ ve teˇ yanˇ, yawˇ ve awˬ tan te shehˍ hpaˇ teˇ hpaˍ hta‸ yawˇ geh 
kʼai tcuh ve yoˬ. 
2Hkʼe te leh, Sawˉla‸monˍ jawˇmawˇ Hiˆranˍ hta‸ chi hkʼe kʼoˆ feu piˇ ve yoˬ. 
3Ngaˬ pa Daˍviˆ lehˬ, hkʼaˬ htaˆ ka‸ ma‸ gʼa bawˆ chehˇ ve hta‸ nawˬ shiˍ 
chehˇ ve yoˬ. Chi hta‸ pa taw, yawˇ lehˬ Gʼuiˬsha hta‸ oˉ kʼoˍ pui kuiˬ bon 
yehˬ te maˇ gʼa sheˍ ve yoˬ. 
4Ya‸ hkʼaˇ, chi beu‸ ngaˬ ve Gʼuiˬsha lehˬ ngaˬ hta‸ gawˬ lehˍ uˉ peunˍ tcuh 
laˇ taˍ ve yoˬ. Ngaˬ hta‸ ca bawˆ la tuˬ ve canˇ paˍ teˇ gʼaˇ ka‸ maˇ cawˬ. 
5Gʼuiˬsha lehˬ, ngaˬ pa hta‸ ka ti‸ chi hkʼe te piˇ taˍ ve yoˬ. Nawˬ ve yaˇ paˍ 
lehˬ ngaˬ awˬ pon bon yehˬ teˇ maˬ te laˇ tuˬ ve yoˬ, teh‸ kʼoˆ piˇ taˍ ve yoˬ. 
Hkʼe te leh, ngaˬ ve Gʼuiˬsha hta‸ oˉ kʼoˍ pui kuiˬ bon yehˬ teˇ maˬ te tuˬ, chi 
beu‸ ngaˬ dawˇ cheˆ taˍ peuˬ. 
6Chi hta‸ pa taw, nawˬ ve chaw teˇ hpaˍ hta‸ hpehˇ leh Leˍbaˍnonˍ hkʼaw 
hkʼoˆ lo cawˬ ve htawˇ cehˬ teˇ hpaˍ ngaˬ awˬ pon a ciˉ ca htu laˇ tcuh-o. Ngaˬ 
ve chaw teˇ hpaˍ ka‸, yawˇ hui geh kʼai tcuh tuˬ yoˬ. Nawˬ ve chaw teˇ hpaˍ 
kanˉ te ve gʼaˇ hpfuhˇ nawˬ lawˬ ve hkʼe ngaˬ pe‸ laˇ tuˬ yoˬ. Ngaˬ ve chaw teˇ 
hpaˍ lehˬ, nawˬ ve chaw teˇ hpaˍ hkʼe taw suhˆ htu maˇ puiˉ ve hta‸ nawˬ shiˍ 
taˍ ve yoˬ, teh‸ yawˇ hta‸ kʼoˆ feu piˇ ve yoˬ. 
7Hiˆranˍ lehˬ, Sawˉla‸monˍ ve tawˇ oˇ ve teˇ hpaˍ hta‸ gʼa kaˇ ve teˇ yanˇ, ha 
lehˬ jaˇ leh kʼoˆ ve, Gʼuiˬsha lehˬ chaw ceuˬ lonˉ oˇ ve teˇ ceuˬ hta‸ uˉ peunˍ 
tuˬ, Daˍviˆ hta‸ cuˇ yiˍ uiˍ jaˇ ve yaˇ paˍ teˇ gʼaˇ piˇ taˍ ve pa taw, Gʼuiˬsha 
hta‸ chiˇ mvuh-o, teh‸ kʼoˆ ve yoˬ. 
8Hkʼe te leh, yawˇ Sawˉla‸monˍ hta‸ chi hkʼe kʼaw‸ kʼoˆ feu piˇ ve yoˬ. Nawˬ 
shanˍ feu laˇ ve tawˇ hta‸ ngaˬ gʼa kaˇ peuˬ. Nawˬ kʼoˆ ve hkʼe ngaˬ te laˇ tuˬ 
yoˬ. Nawˬ loˍ ve suhˆ teˇ hpaˍ hta‸ ngaˬ ca laˇ tuˬ yoˬ. 
9Ngaˬ ve chaw teˇ hpaˍ lehˬ, suhˆ oˇ ve teˇ hpaˍ hta‸ laˇ tsuhˇ gʼuiˬ lo gʼawˬ 
ya‸ la leh hpeh tsuh‸ da‸ peuˬ hkʼaw‸ nawˉ, nawˬ kʼoˆ laˇ ve chehˇ kuiˬ lo 
hkʼa gaˬ shi ya‸ peu laˇ tuˬ yoˬ. Oˇ kaˬ lo ngaˬ ve chaw teˇ hpaˍ lehˬ, suhˆ oˇ 
ve teˇ hpaˍ hta‸ kʼaw‸ hpui baˬ leh nawˬ ve chaw teˇ hpaˍ gʼa kʼaw‸ nyi ha‸ 

shaˉ kʼai tuˬ yoˬ. Ngaˬ ve chaw teˇ hpaˍ loˍ ve caˇ tuˬ dawˬ tuˬ teˇ hpaˍ hta‸ 
nawˬ a ciˉ ga piˇ-oˆ, teh‸ yawˇ hta‸ kʼaw‸ kʼoˆ feu piˇ ve yoˬ. 
10Hkʼe te leh, Hiˇranˍ lehˬ Sawˉla‸monˍ loˍ ve suhˆ teˇ hpaˍ hta‸ hkʼa deh‸ gʼa 
ca piˇ ve yoˬ. 
11Sawˉla‸monˍ htawˇ, kanˉ te shehˍ hpaˇ oˇ ve teˇ hpaˍ awˬ pon 1hkʼaw‸ ve caˬ 
hkʼa 100,000 hkʼawˍ lawˇ leh shaˍlonˍ chu 3,000 punˇ hkʼe feu piˇ ve yoˬ. 
12Gʼuiˬsha lehˬ yawˇ ka ti‸ te taˍ peuˬ ve hkʼe, Sawˉla‸monˍ hta‸ shiˍ puiˉ ve 
cuˇ yiˍ cawˬ la piˇ ve yoˬ. Hiˆranˍ leh Sawˉla‸monˍ lehˬ shaˉ caˆ caˇ taˍ ve pa 
taw, yawˇ huiˉ maˬ awˬ kaˍ lo mvuhˇmiˬ gawˬ lehˍ cawˬ ve yoˬ. 
13Jawˇmawˇ Sawˉla‸monˍ lehˬ, Iˉsaˍreˍlaˆ chaw 30,000 gʼaˇ hta‸ leuˆ yuˬ leh 
kanˉ te tcuh ve yoˬ. 
14Yawˇ hui hta‸ nyi ha‸ shaˉ leh kanˉ te tcuh tuˬ, kanˉ nyi paˍ awˬ hoˉ Aˍdawˇ 
niˍranˍ hta‸ leuˆ yuˬ taˍ ve yoˬ. Yawˇ lehˬ kanˉ te paˍ oˇ ve teˇ hpaˍ hta‸ 3 moˍ 
pehˬ leh, 1 moˍ ve hta‸ Leˍbaˍnonˍ hkʼaw hkʼoˆ lo ha pa teˇ maˬ kanˉ ca te 
tcuh ve yoˬ. Peuˬ hkʼaw‸ nawˉ, ha pa 2 maˬ gʼaˇ jehˇ tcuh ve yoˬ. 
15Chi hkʼoˆ ka‸, Sawˉla‸monˍ lehˬ yawˇ ve chaw 8,000 gʼaˇ hta‸ hkʼaw hkʼoˆ lo 
haˉ pui ca hpfuhˆ duˇ tcuh leh, chaw 70,000 gʼaˇ hta‸ haˉ pui oˇ ve teˇ hpaˍ taˆ 
hpoˆ tcuh ve yoˬ. 
16Kanˉ te paˍ oˇ ve teˇ hpaˍ hta‸ nyi ha‸ shaˉ piˇ tuˬ, yawˇ lehˬ kanˉ nyi paˍ 
awˬ hoˉ 3,000 gʼaˇ hta‸ htawˇ leuˆ teh taˍ ve yoˬ. 
17Sawˉla‸monˍ kʼoˆ piˇ taˍ ve hkʼe, yawˇ hui lehˬ bon yehˬ awˬ hkuiˉ puiˍ kawˍ 
tuˬ ve da‸ jaˇ ve haˉ pui shiˍ teˇ hpaˍ hta‸ hkʼa deh‸ htawˆ taˍ ve yoˬ. 
18Sawˉla‸monˍ ve chaw, Hiˆranˍ ve chaw leh Geˍbaˍlaˆ venˇ yaˇ teˇ hpaˍ lehˬ, 
bon yehˬ awˬ pon haˉ pui shiˍ leh suhˆ teˇ hpaˍ hta‸ hkʼa deh‸ gu taˍ ve yoˬ. 

1 Jawˇmawˇ li‸ 6 

Sawˉla‸monˍ bon yehˬ lonˉ te ve 

1Sawˉla‸monˍ jawˇmawˇ te ve 4 hkʼaw‸ 1 hkʼaw‸, ha pa 2 maˬ teˇ maˬ gaˬ htaˇ, 
yawˇ bon yehˬ hta‸ tanˬ te ve yoˬ. (Chi lehˬ, Iˉsaˍreˍlaˆ chaw hui Eˇjiˇtu‸ 
mvuhˇmiˬ hkʼaw tawˆ la ve 480 hkʼaw‸ biˇ htaˇ hpeh‸ ve yoˬ.) 
2Bon yehˬ oˇ ve lehˬ, zuhˬ hpawˇ 60 shaw‸, kʼehˬ hpawˇ 20 shaw‸ leh mvuh 
hpawˇ 30 shaw‸ cawˬ ve yoˬ. 
3Bon yehˬ hkʼaw tanˬ lo‸-e ve awˉ lawˉ peuˇ ve teˇ bawehˇ lehˬ, aˉ po kʼo bon 
yehˬ hkʼe hui cawˬ leh, zuhˬhpawˇ 20 shaw‸, kʼehˬ hpawˇ 10 shaw‸ cawˬ ve 
yoˬ. 
4Bon yehˬ gʼo‸ pa hkʼoˆ lo awˬ baˬ hpawˇ a ciˉ i leh awˬ hkʼaw hpawˇ a ciˉ 
kʼoˍ ve yehˬ miˉ ehˉ teˇ hpaˍ te keu taˍ ve yoˬ 
5Ko taˍ ve gʼo‸ pa awˬ baˬ hpawˇ lo, 3 htai‸ cawˬ leh mvuh hpawˇ 5 shaw‸ 
cawˬ ve awˬ bawehˇ teˇ hpaˍ kʼaw‸ te caˉ taˍ ve yoˬ. 
6Awˬ hawˉ hpawˇ leh leh ve teˇ htai‸ lehˬ, kʼehˬ hpawˇ 5 shaw‸ cawˬ ve yoˬ. 3 

htai‸ teˇ htai‸ lehˬ kʼehˬ hpawˇ 7 shaw‸ cawˬ ve yoˬ. Bawehˇ oˇ ve teˇ hpaˍ 
awˬ pon suhˆ cawˆ lonˉ maˇ gʼa kʼaw‸ keu leh gʼo‸ pa hkʼoˆ lo teh taˍ hpeh‸ 
tuˬ, gʼo‸ pa oˇ ve hta‸ shaˬ te shaˬ i kʼai piˇ taˍ ve yoˬ. 
7Bon yehˬ te htaˇ, hta tu dawˆ ve awˬ hkawˇ, ceˉ ceˇ htawˆ ve awˬ hkawˇ leh 
awˬ nu ve awˬ hkawˇ teˇ hpaˍ maˇ gʼa bvuhˬ tawˆ la tuˬ, haˉ pui shiˍ teˇ hpaˍ 
hta‸ teˇ na‸ htaˇ ka‸ hkʼa deh‸ gu taˍ ve yoˬ. 
8Awˬ hawˉ leh leh ve teˇ bawehˇ hkʼaw lo‸-e tuˬ ve yehˬ miˉ lehˬ, awˬ hawˉ 
hpawˇ lo cawˬ leh, 2 htai‸ teˇ htai‸ leh 3 htai‸ teˇ htai‸ lo taˆ-e tuˬ ve go te 
tcuhˉ taˍ ve yoˬ. 
9Hkʼe te leh, jawˇmawˇ Sawˉla‸monˍ bon yehˬ hta‸ te peuˬ sheˬ ve yoˬ. Yawˇ 
lehˬ keˍdaˍ suhˆ baˉ yuˬ leh bon yehˬ awˬ hkʼaw hpawˇ lo nehˉ keu taˍ ve yoˬ. 
10Yawˇ lehˬ toˉ la‸ lonˉ teˇ hpaˍ keu leh gʼo‸ pa awˬ baˬ hpawˇ lo mvuh hpawˇ 
5 shaw‸ cawˬ ve awˬ bawehˇ ehˉ teˇ hpaˍ te keu taˍ ve yoˬ. 
11Oˇ htaˇ, Gʼuiˬsha Sawˉla‸monˍ hta‸ chi hkʼe kʼoˆ piˇ ve yoˬ. 

12Nawˬ lehˬ ngaˬ ve awˬliˇtawˇhkawˇ teˇ hpaˍ hta‸ na yuˬ ve kʼo, nawˬ pa 
Daˍviˆ hta‸ ngaˬ ka ti‸ te piˇ taˍ ve awˬ ceuˬ hkʼa peu-eˬ hta‸ te biˇ la piˇ tuˬ 
yoˬ. 
13Ngaˬ lehˬ nawˬ te taˍ ve bon yehˬ chi hkʼaw chehˇ taˍ leh, ngaˬ ve chaw teˇ 
hpaˍ hta‸ teˇ pawˆ ka‸ chiˇ baˬ piˇ tuˬ ve maˇ heˆ, teh‸ yawˇ hta‸ kʼoˆ piˇ ve 
yoˬ. 
14Hkʼe te leh, Sawˉla‸monˍ lehˬ bon yehˬ lonˉ hta‸ te peuˬ sheˬ ve yoˬ. 

Bon yehˬ awˬ hkʼaw hpawˇ lo te taˍ ve kanˉ 

15Bon yehˬ awˬ hkʼaw hpawˇ ve gʼo‸ pa teˇ hpaˍ hta‸ keˍdaˍ suhˆ baˉ yuˬ nehˉ 
taˍ ve yoˬ. 
16Da‸ kehˬ jaˇ ve bawehˇ hta‸ bon yehˬ awˬ hkʼaw‸ nawˉ paˉ teˇ tawn lo te taˍ 
ve yoˬ. Bawehˇ oˇ ve lehˬ, zuhˬ hpawˇ 20 shaw‸ cawˬ leh gʼo‸ pa hta‸ keˍdaˍ 
suhˆ baˉ yuˬ nehˉ taˍ ve yoˬ. 
17Da‸ kehˬ jaˇ ve bawehˇ gʼuˇ suhˍ lo cawˬ ve da‸ kehˬ ve bawehˇ teˇ maˬ lehˬ, 
zuhˬ hpawˇ 40 shaw‸ cawˬ ve yoˬ. 
18Oˇ kaˬ lo nehˉ taˍ ve keˍdaˍ suhˆ baˉ awˬ hkʼoˆ lo, aˉ mo‸ kʼoˍ shiˍ leh suhˉ 
veˆ awˬ han htawˆ keu taˍ ve yoˬ. Bon yehˬ awˬ hkʼaw hpawˇ lo kawˍ taˍ ve 
haˉ pui shiˍ hta‸ maˇ gʼa mawˬ tuˬ keˍdaˍ suhˆ baˉ hkʼa deh‸ yuˬ nehˉ taˍ ve 
yoˬ. 
19Bon yehˬ awˬ hkʼaw lo, Gʼuiˬsha ve ka ti‸ shaˉ caˆ ta kʼoˍ teh tuˬ ve bawehˇ 
teˇ maˬ hta‸ htawˇ te taˍ ve yoˬ. 
20Bawehˇ oˇ ve lehˬ, zuhˬ hpawˇ, kʼehˬ hpawˇ leh mvuh hpawˇ 20 shaw‸ cawˬ 
leh, shi hkʼa deh‸ oˍ taˍ ve yoˬ. Tuˉ tanˇ kuiˬ hta‸ htawˇ keˍdaˍ suhˆ baˉ hkʼa 
deh‸ nehˉ taˍ ve yoˬ. 
21Bon yehˬ awˬ hkʼaw hpawˇ lo shi oˍ taˍ leh, da‸ kehˬ jaˇ ve bawehˇ hkʼaw lo
‸-e kuiˬ yehˬmiˉhpe‸ hkʼoˆ lo shi caˆ teˇ hpaˍ hpeh chiˇ taˍ ve yoˬ. 
22Bon yehˬ awˬ hkʼaw hpawˇ lo cawˬ ve mawˇ teˇ hpaˍ hta‸ shi oˍ taˍ leh, tuˉ 
tanˇ kuiˬ hta‸ htawˇ shi oˍ taˍ ve yoˬ. 

23Toˍ la‸ kʼuˉ cawˬ ve Hkeˍruˆbenˍ 2 maˬ hta‸ shaˍlonˍ suhˆ yuˬ te taˍ leh, da‸ 
kehˬ jaˇ ve bawehˇ hkʼaw teh taˍ ve yoˬ. 
24Hkeˍruˆbenˍ oˇ ve 2 maˬ lehˬ, mvuh hpawˇ 10 shaw‸ cawˬ leh, nyiˇ maˬ maˬ 
hkʼa shuˍ hpeh‸ ve yoˬ. 
25Teˇ maˬ ve toˍ la‸ kʼuˉ nyiˇ maˬ hkʼa shuˍ cawˬ ve yoˬ. Teˇ maˬ ve toˍ la‸ 
kʼuˉ nyiˇ paˉ cawˬ leh, toˍ la‸ kʼuˉ oˇ ve teˇ hpaˍ 5 shaw‸ zuhˬ ve yoˬ. 
26Toˍ la‸ kuˉ teˇ meuˇ leh teˇ meuˇ awˬ kaˍ lo 10 shaw‸ cawˬ ve yoˬ. 
27Yawˇ huiˉ maˬ hta‸ da‸ kehˬ jaˇ ve bawehˇ hkʼaw teh taˍ leh, bawehˇ awˬ 
kʼaw ji teˇ hkʼaˇ lo yawˇ huiˉ maˬ ve toˍ la‸ kʼuˉ daw‸ da‸ taˍ ve yoˬ. Awˬ nu 
ve toˍ la‸ kʼuˉ nyiˇ paˉ lehˬ, gʼo‸ pa hta‸ daw‸ taˍ ve yoˬ. 
28Hkeˍruˆbenˍ chi ve nyiˇ maˬ hta‸ shi oˍ taˍ ve yoˬ. 
29Bon yehˬ awˬ hkʼaw hpawˇ gʼo‸ pa awˬ hkʼoˆ lo, Hkeˍruˆbenˍ awˬ han, tcuhˉ 
pui cehˬ, leh suhˉ veˆ awˬ han htawˆ keu taˍ ve yoˬ. 
30Bon yehˬ hkʼaw lo hkʼawˇ taˍ ve suhˆ baˉ awˬ hkʼoˆ lo htawˇ, shi oˍ taˍ ve 
yoˬ. 
31Da‸ kehˬ jaˇ ve bawehˇ hkʼaw lo‸-e tuˬ ve yehˬmiˉhpe‸ hta‸, yehˬ miˉ nyiˇ 
maˬ te hoˆ taˍ ve yoˬ. Yehˬ miˉ oˇ ve awˬ na hpawˇ teˇ meuˇ lehˬ, 
aˉlaˇmiˬshiˉjaw hkʼe a ciˉ gʼawˉ-ehˍ cawˬ ve yoˬ. 
32Yehˬ miˉ oˇ ve teˇ hpaˍ awˬ hkʼoˆ lo, Hkeˍruˆbenˍ awˬ han, tcuhˉ pui cehˬ leh 
suhˉ veˆ awˬ han teˇ hpaˍ htawˆ keu taˍ ve yoˬ. Yehˬ miˉ leh htawˆ taˍ ve awˬ 
han oˇ ve teˇ hpaˍ hta‸ shi oˍ taˍ ve yoˬ. 
33Da‸ kehˬ ve bawehˇ hkʼaw lo‸-e ve yehˬ miˉ hta‸ shaˍlonˍ suhˆ yuˬ te taˍ 
leh, awˬ ceˍ awˇ ceˍ cawˬ ve yehˬ miˉ te keu taˍ ve yoˬ. 
34Chi hkʼoˆ ka‸, oˇ kaˬ lo yawˇ hkʼaˇ yawˇ hpaw puiˉ hoˆ puiˉ ve yehˬ miˉ nyiˇ 
maˬ htawˇ te keu taˍ ve yoˬ. 
35Yehˬ miˉ chi teˇ hpaˍ hta‸ Hkeˍruˆbenˍ awˬ han, tcuhˉ pui cehˬ leh suhˉ veˆ 
awˬ han teˇ hpaˍ htawˆ keu taˍ leh, shi oˍ taˍ ve yoˬ. 

36Chaw moˍ lonˉ hpawnˬ da‸ kuiˬ bawehˇ hta‸ bon yehˬ awˬ gʼuˇ suhˍ lo te taˍ 
ve yoˬ. Oˇ kaˬ lo ko taˍ ve gʼo‸ pa lehˬ, haˉ pui shehˆ htai‸ leh suhˆ teˇ htai‸ 
keu taˍ ve yoˬ. 
37Bon yehˬ chi ve hta‸ Sawˉla‸monˍ jawˇmawˇ te ve 4 hkʼaw‸ teˇ hkʼaw‸, ha 
pa nyiˇ maˬ teˇ maˬ htaˇ tanˬ kawˍ taˍ ve yoˬ. 
38Sawˉla‸monˍ jawˇmawˇ te ve 10 hkʼaw‸ teˇ hkʼaw‸, ha pa 8 maˬ teˇ maˬ htaˇ, 
bon yehˬ chi ve hta‸ awˬ hkʼaˇ gu taˍ ve hkʼe, hkʼa deh‸ te peuˬ ve yoˬ. Bon 
yehˬ chi hta‸ 7 hkʼaw‸ gʼa te ve yoˬ. 

1 Jawˇmawˇ li‸ 7 

Sawˉla‸monˍ ve hawˉ yehˬ 

1Sawˉla‸monˍ lehˬ, yawˇ chehˇ tuˬ ve hawˉ yehˬ teˇ maˬ hta‸ htawˇ kʼaw‸ te 
ve yoˬ. Hawˉ yehˬ chi ve hta‸ te ve 13 hkʼaw‸ maw ve yoˬ. 
2Yawˇ ve hawˉ yehˬ hkʼaw, chaw moˍ lonˉ hpawnˬ da‸ tuˬ ve yehˬ teˇ maˬ hta
‸ Leˍbaˍnonˍ hteunˍ lonˉ teh‸ meh piˇ taˍ ve yoˬ. Yehˬ lonˉ chi ve zuhˬ hpawˇ 
100 shaw‸, kʼehˬ hpawˇ 50 shaw‸, leh mvuh hpawˇ 30 shaw‸ cawˬ ve yoˬ. Yehˬ 
lonˉ oˇ ve hkʼaw lo, yehˬ hkuiˉ daw shehˆ cawˆ cawˬ leh, teˇ cawˆ ve yehˬ 
hkuiˉ daw 15 maˬ cawˬ ve yoˬ. 
3Yehˬ chi hkʼaw keu taˍ ve toˉ la‸ lonˉ teˇ hpaˍ lehˬ, mawˇ teh kuiˬ bawehˇ 
awˬ hkʼoˆ lo hkʼa gaˬ te keu taˍ ve yoˬ. 
4Yehˬ lonˉ oˇ ve teˇ hpawˇ lo, yehˬ miˉ ehˉ shehˆ cawˆ te keu taˍ ve yoˬ. 
5Yehˬ miˉ leh yehˬ miˉ ehˉ teˇ hpaˍ lehˬ, awˬ ceˍ awˇ ceˍ cawˬ ve yehˬ miˉ teˇ 
hpaˍ hpeh‸ ve yoˬ. Yehˬ miˉ ehˉ oˇ ve teˇ hpaˍ lehˬ, teˇ hpawˇ leh teˇ hpawˇ 
hteˇ leh‸ cawˬ ve yoˬ. 
6Awˬ nu ve yehˬ teˇ maˬ lehˬ, Yehˬ hkuiˉ daw yehˬ teh‸ kʼoˆ ve yoˬ. Yehˬ chi 
ve lehˬ, zuhˬ hpawˇ 50 shaw‸, kʼehˬ hpawˇ 30 shaw‸ cawˬ ve yoˬ. 
7Sawˉla‸monˍ suhˉ jehˬ kuiˬ yehˬ hta‸ suhˆ baˉ hkʼa deh‸ ko taˍ ve yoˬ. 

8Sawˉla‸monˍ chehˇ tuˬ ve yehˬ hta‸, suhˉ jehˬ kuiˬ yehˬ awˬ hkʼaw‸ nawˉ paˉ 
lo te taˍ ve yoˬ. Yawˇ miˇ ma Eˇjiˇtu‸ chaw awˬ pon htawˇ, yehˬ oˇ hkʼe ve teˇ 
maˬ te piˇ taˍ ve yoˬ. 
9Yehˬ chi teˇ hpaˍ hta‸ da‸ jaˇ ve haˉ pui shiˍ teˇ hpaˍ yuˬ kawˍ taˍ ve yoˬ. Haˉ 
pui shiˍ chi teˇ hpaˍ hta‸ awˇ ceˍ awˇ hpawˇ hkʼa shuˍ te htawˆ taˍ ve yoˬ. 
10Awˬ hkuiˉ puiˍ kawˍ tuˬ ve haˉ pui shiˍ teˇ hpaˍ hta‸ a ciˉ uiˍ chaweh te 
htawˆ taˍ ve yoˬ. Teˇ hpaˍ hpaˍ 8 shaw‸ zuhˬ leh teˇ hpaˍ hpaˍ 10 shaw‸ cawˬ 
ve yoˬ. 
11Oˇ ve teˇ hpaˍ awˬ hkʼoˆ lo, awˬ nu ve haˉ pui shiˍ teˇ hpaˍ hta‸ kawˍ leh, 
keˍdaˍ suhˆ toˉ la‸ lonˉ teˇ hpaˍ keu taˍ ve yoˬ. 
12Hawˉ yehˬ awˬ pon, da‸ kehˬ ve bawehˇ awˬ pon, bon yehˬ hkʼaw ve bawehˇ 
lonˉ awˬ pon, ko taˍ ve gʼo‸ pa lehˬ, haˉ pui shehˆ htai‸ kawˍ leh keˍdaˍ suhˆ 
teˇ htai‸ keu taˍ ve yoˬ. 

Huˍranˍ ve kanˉ 

13Jawˇmawˇ Sawˉla‸monˍ lehˬ, Tuˇruˆ venˇ hkʼaw chehˇ ve cheuˬ jaˇ ve la‸
shaˉmaˉ Huˍranˍ hta‸ ca kuˬ tcuh ve yoˬ. Yawˇ lehˬ kuiˇ hta‸ yuˬ leh kanˉ te 
puiˉ jaˇ ve chaw hpeh‸ ve yoˬ. 
14Yawˇ ve awˬ pa lehˬ suh kʼai peuˬ. Yawˇ htawˇ kuiˇ hta‸ yuˬ leh kanˉ te puiˉ 
jaˇ ve chaw hpeh‸ ve yoˬ. Yawˇ ve awˬ e lehˬ, Naˍtaˍliˆ awˬ ceuˬ awˬ hkʼaˇ 
hpeh‸ ve yoˬ. Jawˇmawˇ Sawˉla‸ monˍ kuˬ piˇ ve hkʼe, yawˇ ha lehˬ ha kʼa 
kʼai ve yoˬ. 

Kuiˇ yehˬ hkuiˉ daw lonˉ nyiˇ maˬ 

15Huˍranˍ lehˬ, kuiˇ yehˬ hkuiˉ daw lonˉ nyiˇ maˬ te ve yoˬ. Yehˬ hkuiˉ daw 
lonˉ oˇ ve nyiˇ maˬ lehˬ, zuhˬ hpawˇ 18 shaw‸, uiˍ ve hpawˇ 12 shaw‸ cawˬ leh, 
bon yehˬ gʼuˇ suhˍ lo duˇ ti taˍ ve yoˬ. 
16Yehˬ hkuiˉ daw lonˉ oˇ ve nyiˇ maˬ awˬ hkʼoˆ lo, mvuh hpawˇ 5 shaw‸ cawˬ 
ve awˬ hoˆ te hoˆ taˍ ve yoˬ. 
17Yehˬ hkuiˉ daw oˇ ve awˬ hkʼoˇ meuˇ lo, aˉ caˆ hkeh vaw‸ da‸ taˍ ve awˬ han 
htawˆ keu taˍ leh, 



940 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

18kuiˇ aˉ ci ku shiˍ nyiˇ cawˆ te keu taˍ ve yoˬ. 
19Yehˬ hkuiˉ daw oˇ ve teˇ hpaˍ awˬ hkʼoˆ lo te hoˆ taˍ ve ta kʼoˍ oˇ ve teˇ hpaˍ 
lehˬ, lawˉ bo veˆ hta‸ shuˍ leh, 4 shaw‸ cawˬ ve yoˬ. 
20Ta kʼoˍ chi hta‸ aˉ caˆ hkeh hpeh tsuh‸ da‸ taˍ ve awˬ han htawˆ taˍ ve awˬ 
hkʼoˆ lo teh taˍ ve yoˬ. Ta kʼoˍ oˇ ve awˬ hkʼoˆ lo, aˉ ci ku shiˍ nyiˇ cawˆ te 
nehˉ taˍ leh, aˉ ci ku shiˍ hkʼa peu-eˬ 200 shiˍ cawˬ ve yoˬ. 
21Huˍranˍ lehˬ kuiˇ yehˬ hkuiˉ daw lonˉ chi ve nyiˇ maˬ hta‸ bon yehˬ 
yehˬmiˉhpe‸ lo teh taˍ ve yoˬ. La‸ sha paˉ hpawˇ lo teh taˍ ve teˇ maˬ hta‸ 
Yaˍhkenˍ teh‸ meh piˇ leh, la‸ mehˍ paˉ hpawˇ ve teˇ maˬ hta‸ Bawˇzaˆ, teh‸ 
meh piˇ ve yoˬ. 
22Yehˬ hkuiˉ daw oˇ ve teˇ hpaˍ hkʼoˆ lo teh taˍ ve ta kʼoˍ oˇ ve teˇ hpaˍ lehˬ, 
lawˉ bo veˆ hta‸ shuˍ ve yoˬ. Hkʼe te leh, yehˬ hkuiˉ daw teˇ hpaˍ hta‸ te peuˬ 
ve yoˬ. 

Kuiˇ iˉ kaˆ punˇ kʼoˍ lonˉ 

23Huˍranˍ lehˬ, zuhˬ hpawˇ 30 shaw‸, kʼehˬ hpawˇ 10 shaw‸ leh mvuh hpawˇ 5 

shaw‸ cawˬ ve kuiˇ iˉ kaˆ punˇ kʼoˍ lonˉ teˇ maˬ hta‸ htawˇ kʼaw‸ te ve yoˬ. 
24Punˇ kʼoˍ lonˉ oˇ ve awˬ hkʼoˇ meuˇ lo, kuiˇ aˉ mo‸ kʼoˍ shiˍ awˬ han nyiˇ 
cawˆ htawˆ keu taˍ ve yoˬ. 
25Punˇ kʼoˍ lonˉ chi lehˬ, kuiˇ yuˬ te taˍ ve nuˇ paˍ lonˉ 12 hkeh awˬ hkʼoˆ lo teh 
taˍ ve yoˬ. Nuˇ paˍ lonˉ chi teˇ hpaˍ lehˬ, shehˆ hkeh teˇ hpawˇ mawˍ taˍ ve 
yoˬ. 
26Kuiˇ punˇ kʼoˍ lonˉ chi ve lehˬ, htu ve hpawˇ la‸ naw awˇ hkeh cawˬ leh, awˬ 
hkʼoˇ meuˇ lo iˉ kaˆ kawˆ hkʼe te taˍ ve yoˬ. Punˇ kʼoˍ lonˉ chi ve hkʼaw iˉ kaˆ 
awˇ meunˍ punˇ keu daw ve yoˬ. 

Kuiˇ lawˬ 10 maˬ 

27Huˍranˍ lehˬ, zuhˬ hpawˇ 4 shaw‸, kʼehˬ hpawˇ 4 shaw‸, leh mvuh hpawˇ 3 

shaw‸ cawˬ ve kuiˇ lawˬ ehˉ 10 maˬ kʼaw‸ te ve yoˬ. 
28Lawˬ ehˉ chi teˇ hpaˍ hta‸ awˇ ceˍ awˇ hpawˇ hkʼa shuˍ ve suhˆ baˉ yuˬ te 
leh, 

29suhˆ baˉ chi teˇ hpaˍ awˬ hkʼoˆ lo, laˇ caˬ shiˉ awˬ han, nuˇ paˍ lonˉ awˬ han 
leh, Hkeˍruˆbenˍ awˬ han te keu taˍ ve yoˬ. 
30Lawˬ ehˉ chi teˇ hpaˍ hta‸ kuiˇ gaˉ yaw 4 maˬ te tcuhˉ taˍ ve yoˬ. Lawˬ ehˉ chi 
teˇ hpaˍ awˬ ceˍ 4 ceˍ lo, hkehˇ pe le teh taˍ gʼa tuˬ, kuiˇ yehˬ hkuiˉ daw ehˉ 4 

maˬ te keu taˍ ve yoˬ. 
31Yehˬ hkuiˉ dawˬ ehˉ chi teˇ hpaˍ awˬ hkʼoˆ lo, hkehˇ teh taˍ tuˬ kuiˇ caˆ 
gʼawˉ-ehˍ te htawˆ keu taˍ ve yoˬ. Kuiˇ caˆ chi ve lehˬ, lawˬ ehˉ hkʼoˆ lo teˇ 
shaw‸ hkʼe mvuh taˆ la leh, lawˬ ehˉ hkʼaw teˇ htu hkʼe lo‸-e taˍ ve yoˬ. Kuiˇ 
baˉ chi ve hta‸ nyi sha tuˬ awˬ han htawˆ keu taˍ ve yoˬ. 
32Gaˉ yaw teˇ hpaˍ lehˬ, teˇ shaw‸ teˇ htu mvuh ve yoˬ. 
33Gaˉ yaw oˇ ve teˇ hpaˍ lehˬ, iˉ mvuhˇ lawˬ ve gaˉ yaw hkʼe hpeh‸ leh, hkʼa 
peu-eˬ ve hta‸ kuiˇ ceh tiˉ yuˬ te taˍ ve yoˬ. 
34Lawˬ ehˉ oˇ ve awˇ ceˍ lo vawˆ ciˇ kuiˬ awˇ maˬ te keu taˍ ve yoˬ. 
35Chi hkʼoˆ ka‸ lawˬ ehˉ oˇ ve awˬ hkʼoˆ lo, fe hpawˇ teˇ htu cawˬ ve kuiˇ caˆ 
yuˬ hpeh taˍ ve yoˬ. 
36Yehˬ hkuiˉ daw ehˉ leh kuiˇ caˆ chi teˇ hpaˍ awˬ hkʼoˆ lo Hkeˍruˆbenˍ awˬ 
han, laˇ caˬ shiˉ awˬ han leh tcuhˉ pui cehˬ awˬ han te keu taˍ ve yoˬ. 
37Chi ve lehˬ, lawˬ ehˉ teˇ hpaˍ hta‸ hkʼaˬ hkʼe te taˍ ve awˬ lawn hpeh‸ ve 
yoˬ. Lawˬ ehˉ chi teˇ hpaˍ hkʼa shuˍ shuˍ hpeh‸ ve yoˬ. 
38Huˍranˍ lehˬ, lawˬ ehˉ chi teˇ hpaˍ awˬ pon hkehˇ pe le 20 maˬ kʼaw‸ te ve 
yoˬ. Hkehˇ chi teˇ hpaˍ lehˬ, kʼehˬ hpawˇ 4 shaw‸ cawˬ leh, iˉ kaˆ 800 kawˆ 
hkʼe keu daw ve yoˬ. 
39Yawˇ lehˬ lawˬ ehˉ oˇ ve 5 maˬ hta‸ bon yehˬ awˬ hawˉ hpawˇ lo teh taˍ leh, 
awˬ nu ve 5 maˬ hta‸ bon yehˬ awˬ na hpawˇ lo teh taˍ ve yoˬ. Yawˇ lehˬ kuiˇ 
punˇ kʼoˍ lonˉ hta‸ mvuhˇ nyi tawˆ awˬ hawˉ hpawˇ teˇ ceˍ lo teh taˍ ve yoˬ. 

Bon yehˬ awˬ pon te taˍ peuˬ ve mawˇ teˇ hpaˍ 

40-45Huˍranˍ lehˬ, mu‸ hkʼu, hkʼaw‸ laˉ toˆ baˬ tuˬ, leh hkehˇ teˇ hpaˍ hta‸ 
htawˇ kʼaw‸ te ve yoˬ. Yawˇ lehˬ bon yehˬ awˬ pon jawˇmawˇ Sawˉla‸monˍ te 

tcuh ve kanˉ hkʼa peu-eˬ hta‸ te peuˬ ve yoˬ. Yawˇ te taˍ peuˬ ve mawˇ teˇ 
hpaˍ lehˬ, Yehˬ hkuiˉ daw lonˉ nyiˇ maˬ, Awˬ hoˆ nyiˇ maˬ, Oˇ ve awˬ hkʼoˆ lo 
te keu piˇ tuˬ ve kuiˇ caˆ teˇ hpaˍ, Kuiˇ aˉ ci ku shiˍ 200 shiˍ, teˇ cawˆ teˇ ha 
shiˍ te keu tuˬ, Lawˬ ehˉ 10 maˬ leh Hkehˇ pe le 10 maˬ, Punˇ kʼoˍ lonˉ teˇ maˬ 
leh, Oˇ ve hta‸ kanˬ chiˇ piˇ taˍ tuˬ ve nuˇ paˍ lonˉ 12 hkeh, Mu‸ hkʼu, hkʼaw‸ 
laˉ toˆ baˬ tuˬ, hkehˇ leh, awˬ nu ve hkehˇ teˇ hpaˍ hpeh‸ ve yoˬ. Bon yehˬ awˬ 
pon jawˇmawˇ Sawˉla‸monˍ te tcuh ve mawˇ chi hkʼa peu-eˬ hta‸, kuiˇ ceh tiˉ 
yuˬ te taˍ ve yoˬ. 
46Jawˇmawˇ lehˬ, mawˇ chi teˇ hpaˍ hta‸ Suˇkoˆ leh Zaˍreˍtanˍ venˇ awˬ kaˍ lo 
cawˬ ve Yawˇ danˍ miˬ tawˬ kuiˬ lo te tcuh ve yoˬ. 
47Sawˉla‸monˍ lehˬ, mawˇ chi teˇ hpaˍ hta‸ maˇ tsuh nyi. Awˬ lawn kʼo, kuiˇ 
chi teˇ hpaˍ hawˇ jaˇ ve pa taw yoˬ. Hkʼe te leh, mawˇ chi teˇ hpaˍ hkʼaˬ nyiˇ 
cawehˬ cawˬ ve hta‸ chaw teˇ gʼaˇ ka‸ maˇ shiˍ. 
48Sawˉla‸monˍ lehˬ, bon yehˬ ve mawˇ chi teˇ hpaˍ hta‸ htawˇ, shi yuˬ te tcuh 
ve yoˬ. Tuˇ tanˇ kuiˬ, hkaoˍmonˇ teh taˍ tuˬ ve hpui lawˇ, 
49da‸ kehˬ jaˇ ve bawehˇ gʼuˇ suhˍ lo teh taˍ tuˬ ve aˬ miˍ tuˉ teh kuiˬ teˇ chi 
maˬ, awˬ na hpawˇ ngaˇ maˬ leh awˬ hawˉ hpawˇ ngaˇ maˬ, suhˉ veˆ teˇ hpaˍ, 
kawˆ faiˇ teˇ hpaˍ, sho nuˆ teˇ hpaˍ, 
50kawˆ teˇ hpaˍ, hkehˇ teˇ hpaˍ, sha hawnˉ keu tuˬ ve hkehˇ teˇ hpaˍ, shiˉ gʼeu‸ 
keu tuˬ ve hkehˇ teˇ hpaˍ, da‸ kehˬ jaˇ ve bawehˇ leh da‸ kehˬ ve bawehˇ yehˬ 
miˉ hkʼaw keu tuˬ ve paˆ taˍ, chi hkʼa peu-eˬ ve hta‸ shi ceh tiˉ te taˍ ve yoˬ. 
51Jawˇmawˇ Sawˉla‸monˍ lehˬ bon yehˬ hta‸ te peuˬ ve teˇ yanˇ, yawˇ awˬ pa 
Daˍviˆ Gʼuiˬsha hta‸ tanˇ piˇ taˍ ve hpu, shi, leh awˬ nu ve mawˇ hkʼa peu-eˬ, 
bon yehˬ hkʼaw cawˬ ve bawehˇ hkʼaw hkʼa deh‸ keu taˍ ve yoˬ. 

1 Jawˇmawˇ li‸ 8 

Ka ti‸ shaˉ caˆ ta kʼoˍ bon yehˬ lo yuˬ laˬ ve 

1Oˇ ve hkʼaw‸ nawˉ, jawˇmawˇ Sawˉla‸monˍ lehˬ Ziˉonˍ teh‸ kʼoˆ ve Daˍviˆ ve 
venˇ hkʼaw teh taˍ ve Gʼuiˬsha ve ka ti‸ shaˉ caˆ ta kʼoˍ hta‸ bon yehˬ lo yuˬ 

laˬ tuˬ, Iˉsaˍreˍlaˆ chaw awˬ hoˉ awˬ naˬ hkʼa peu-eˬ ve hta‸ Yeˍruˆsaˍlehnˍ 
venˇ lo kuˬ yuˬ ve yoˬ. 
2Hkʼe te leh, yawˇ hui hkʼa peu-eˬ Eˍtaˍnenˍ ha pa hkʼaw te ve Aˉ po kʼo 
pawehˇ te ve awˬ yanˇ gaˬ htaˇ, oˇ kaˬ lo hpawnˬ gaˬ la ve yoˬ. 
3Awˬ hoˉ awˬ naˬ oˇ ve teˇ hpaˍ gaˬ la peuˬ htaˇ, paw hkuˇ teˇ hpaˍ ka ti‸ shaˉ 
caˆ ta kʼoˍ hta‸ taˆ leh bon yehˬ lo kʼai ve yoˬ. 
4Leˍviˆ chaw leh paw hkuˇ teˇ hpaˍ lehˬ, Gʼuiˬsha ve aˉ po kʼo bon yehˬ hta‸ 
htawˇ hpaˆ baˬ leh bon yehˬ lo yuˬ kʼai ve yoˬ. 
5Jawˇmawˇ Sawˉla‸monˍ leh Iˉsaˍreˍlaˆ chaw teˇ hpaˍ lehˬ, ka ti‸ shaˉ caˆ ta 
kʼoˍ gʼuˇ suhˍ lo, gʼaw maˇ peuˬ htaˇ hkʼa gaˬ maˇ jaˇ ve yawˬ leh nuˇ teˇ hpaˍ 
tuˉ tanˇ piˇ ve yoˬ. 
6Oˇ hkʼe te peuˬ hkʼaw‸ nawˉ, paw hkuˇ teˇ hpaˍ lehˬ ka ti‸ shaˉ caˆ ta kʼoˍ 
hta‸ da‸ kehˬ jaˇ ve bawehˇ hkʼaw yuˬ kʼai leh, Hkeˍruˆbenˍ teˇ hpaˍ awˬ 
hawˉ lo teh taˍ ve yoˬ. 
7Hkeˍruˆbenˍ teˇ hpaˍ ve toˍ la‸ kʼuˉ lehˬ, ta kʼoˍ leh ta kʼoˍ oˇ ve hta‸ keu taˆ 
chehˇ ve suhˆ taˬ hkʼoˆ lo beh taˍ ve yoˬ. 
8Da‸ kehˬ jaˇ ve bawehˇ gʼuˇ suhˍ lo huˉ chehˇ ve chaw lehˬ, suhˆ taˬ oˇ ve teˇ 
hpaˍ ve awˬ hkʼoˇ meuˇ teˇ tawn hta‸ mawˬ hpeh‸ ve yoˬ. (Ya‸ nyi hkʼa gaˬ, 
suhˆ taˍ oˇ ve teˇ hpaˍ oˇ kaˬ lo cawˬ taˍ sheˍ ve yoˬ) 
9Ka ti‸ shaˉ caˆ ta kʼoˍ oˇ ve awˬ hkʼaw lo, Moˉseˍ Siˉnaˆ hkʼaw hkʼoˆ lo yuˬ 
veu laˇ ve haˉ pui baˉ nyiˇ maˬ keu taˍ ve yoˬ. Chi ve lehˬ, Iˉsaˍreˍla chaw hui 
Eˇjiˇ tu‸ mvuhˇmiˬ hkʼaw tawˆ la chehˇ htaˇ, Gʼuiˬsha yawˇ hui hta‸ te piˇ taˍ 
ve ka ti‸ shaˉ caˆ hpeh‸ ve yoˬ. 
10Paw hkuˇ teˇ hpaˍ bon yehˬ hkʼaw tawˆ-e chehˇ ve teˇ yanˇ, bon yehˬ hkʼaw 
lo mvuhˇ hkʼawˇ biˇ sheˬ ve yoˬ. 
11Hkʼe te leh, yawˇ hui bon yehˬ hkʼaw lo kʼaw‸ lo‸-e maˇ hpeh‸ ve yoˬ. 

12Oˇ htaˇ, Sawˉla‸monˍ bon lawˬ leh kʼoˆ ve, Gʼuiˬsha-oˬ, nawˬ lehˬ mvuhˇ nyi 
hta‸ mvuhˇ naw ma hkʼoˆ lo teh taˍ ve yoˬ. Ya‸ hkʼaˇ, nawˬ lehˬ moˬ leh naˆ 
ho‸ ve hkʼaw lo chehˇ tuˬ leuˆ yuˬ taˍ peuˬ. 
13Chi beu‸ ngaˬ lehˬ nawˬ co co taiˍ taiˍ chehˇ tuˬ ve awˬ me‸ awˬ hponˇ cawˬ 
ve bon yehˬ teˇ maˬ te taˍ peuˬ, teh‸ kʼoˆ ve yoˬ. 

Sawˉla‸monˍ chaw moˍ lonˉ hta‸ tawˇ yaw piˇ ve 

14Chaw yaˇ teˇ hpaˍ oˇ kaˬ lo huˉ chehˇ ve teˇ yanˇ, jawˇmawˇ Sawˉla‸monˍ 
yawˇ hui hpawˇ lo hpfuhˆ leh, yawˇ hui hta‸ bon na‸ piˇ ve yoˬ. 
15Peuˬ hkʼaw‸ nawˉ yawˇ kʼoˆ ve, Iˉsaˍreˍlaˆ ve Gʼuiˬsha hta‸ chiˇ mvuh-o. 
Yawˇ lehˬ, ngaˬ pa Daˍviˆ hta‸ chi hkʼe kʼoˆ piˇ taˍ ve yoˬ. 
16Ngaˬ ve chaw teˇ hpaˍ hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ ve teˇ 
nyi hta‸ te leh ya‸ nyi hkʼa gaˬ, Iˉsaˍreˍlaˆ mvuhˇmiˬ hkʼaw cawˬ ve venˇ 
hkʼaˬ ve teˇ venˇ awˬ hkʼaw lo maˇ kʼoˆ, ngaˬ hta‸ oˉ kʼoˍ pui kuiˬ bon yehˬ 
teˇ pawˆ ka‸ maˇ te tcuh sheˍ. Ya‸ hkʼaˇ, ngaˬ ve chaw teˇ hpaˍ hta‸ uˉ peunˍ 
tuˬ, ngaˬ nawˬ hta‸ leuˆ yuˬ taˍ ve yoˬ, teh‸ ngaˬ pa hta‸ kʼoˆ piˇ taˍ ve yoˬ. 
17Ngaˬ pa lehˬ, Gʼuiˬsha hta‸ oˉ kʼoˍ pui kuiˬ bon yehˬ teˇ maˬ te tuˬ dawˇ nyi 
jaw ve yoˬ. 
18Ya‸ hkʼaˇ, Gʼuiˬsha yawˇ hta‸ chi hkʼe kʼoˆ piˇ ve yoˬ. Nawˬ chi hkʼe te gaˇ 
ve nyi ma cawˬ ve lehˬ da‸ jaˇ ve yoˬ. 
19Ya‸ hkʼaˇ, nawˬ maˇ gʼa te. Ngaˬ ve bon yehˬ hta‸ gʼa te tuˬ ve teˇ gʼaˇ lehˬ, 
nawˬ ve yaˇ paˍ yoˬ, teh‸ yawˇ hta‸ kʼoˆ piˇ ve yoˬ. 
20Gʼuiˬsha lehˬ, yawˇ kʼoˆ taˍ ve hkʼe hpeh‸ la piˇ lawˬ ve yoˬ. Ngaˬ lehˬ ngaˬ 
pa awˬ tan jawˇmawˇ kʼaw‸ te leh, Gʼuiˬsha hta‸ oˉ kʼoˍ pui kuiˬ bon yehˬ teˇ 
maˬ hta‸ te taˍ peuˬ. 
21Ngaˬ hui ve awˬ puˍ awˬ pi hui hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ 
chehˇ htaˇ, yawˇ yawˇ hui hta‸ te piˇ taˍ ve ka ti‸ shaˉ caˆ, haˉ pui baˉ nyiˇ 
maˬ keu taˍ ve ta kʼoˍ teh taˍ kuiˬ bawehˇ teˇ maˬ hta‸ htawˇ ngaˬ te taˍ peuˬ, 
teh‸ yawˇ hui hta‸ kʼoˆ piˇ ve yoˬ. 

Sawˉla‸monˍ bon lawˬ ve 

22Oˇ ve hkʼaw‸ nawˉ, Sawˉla‸monˍ lehˬ tuˉ tanˇ kuiˬ gʼuˇ suhˍ lo huˉ taˍ leh, 
la‸ sheh nyiˇ paˉ chiˇ peuˬ hkʼaw‸ nawˉ bon chi hkʼe lawˬ ve yoˬ. 
23Iˉsaˍreˍlaˆ ve Gʼuiˬsha-oˬ, mvuhˇ naw ma hkʼoˆ leh miˬguiˬ hkʼoˆ lo nawˬ hkʼe 
ve Gʼuiˬsha teˇ gʼaˇ ka‸ maˇ cawˬ. Nawˬ ve tawˇ hta‸ hkʼa deh‸ na yuˬ chehˇ 
ve chaw teˇ hpaˍ hta‸ nawˬ ve ha‸ pehnˇ ve awˬ ceuˬ hpeu‸ maˍ piˇ leh, nawˬ 
yawˇ hui hta‸ te piˇ taˍ ve ka ti‸ hta‸ hkʼaˬ htaˆ ka‸ dawˇ nawˇ chehˇ ve yoˬ. 
24Ngaˬ pa Daˍviˆ hta‸ nawˬ te piˇ taˍ ve ka ti‸ hta‸ hkʼaˬ htaˆ ka‸ dawˇ nawˇ 
chehˇ leh, ya‸ nyi nawˬ ve tawˇ oˇ ve hkʼa peu-eˬ biˇ la peuˬ. 
25Iˉsaˍreˍlaˆ ve Gʼuiˬsha-oˬ, ngaˬ pa Daˍviˆ hkʼa shuˍ nawˬ ve tawˇ hta‸ na yuˬ 
puiˉ ve yawˇ ve awˬ ceuˬ awˬ hkʼaˇ teˇ gʼaˇ peuˬ teˇ gʼaˇ hta‸ jawˇmawˇ te 
tcuh tuˬ, nawˬ kʼoˆ taˍ peuˬ ve tawˇ hta‸ a ciˉ dawˇ nawˇ taˍ laˇ tuˬ, chi beu‸ 
ngaˬ nawˬ hta‸ lawˬ hkawˉ ve yoˬ. 
26Iˉsaˍreˍlaˆ ve Gʼuiˬsha-oˬ, nawˬ ve awˬ ceˬ ngaˬ pa Daˍviˆ hta‸ te piˇ taˍ ve ka 
ti‸ oˇ ve teˇ hpaˍ hta‸ a ciˉ biˇ la piˇ-oˆ. 
27Ya‸ hkʼaˇ, Gʼuiˬsha-oˬ, nawˬ awˬ tehˬ awˬ na miˬguiˬ hkʼoˆ chehˇ hpeh‸ ve 
laˇ. Mvuhˇ naw ma chi taw taw uiˍ jaˇ kʼehˬ jaˇ ve ka‸, nawˬ chehˇ maˇ law‸ 
sheˍ ve yoˬ. Hkʼaˬ hkʼe te leh, ngaˬ te taˍ ve bon yehˬ chi ve hkʼaw nawˬ chehˇ 
gʼa tuˬ ve le. 
28Ngaˬ ve Gʼuiˬsha-oˬ, ngaˬ lehˬ nawˬ ve awˬ ceˬ paˍ hpeh‸ ve yoˬ. Ya‸ nyi 
ngaˬ ve bon lawˬ hkawˇ hta‸ na yuˬ leh, ngaˬ lawˬ ve hkʼe a ciˉ ga laˇ-oˆ. 
29Nawˬ hta‸ oˉ kʼoˍ pui kuiˬ te taˍ ve bon yehˬ chi hta‸ teˇ nyi teˇ haˉ le a ciˉ 
nyi ha‸ shaˉ laˇ-oˆ. Bon yehˬ chi ve hpawˇ lo ngaˬ hpfuhˆ leh bon lawˬ ve teˇ 
yanˇ, ngaˬ ve bon lawˬ hkawˇ hta‸ a ciˉ na yuˬ laˇ-oˆ. 
30Bon yehˬ chi ve hpawˇ lo hpfuhˆ leh bon lawˬ chehˇ ve nawˬ ve chaw teˇ 
hpaˍ ve bon lawˬ hkawˇ hta‸ htawˇ, a ciˉ na yuˬ piˇ-oˆ. Mvuhˇ naw ma hkʼoˆ 
lo cawˬ ve nawˬ ve yehˬ hkʼaw chehˇ taˍ leh, ngaˬhui ve bon lawˬ hkawˇ hta‸ 
na yuˬ leh, ngaˬ hui ve venˇbaˆ hta‸ a ciˉ hpehˇ laˇ-oˆ. 
31Chaw teˇ gʼaˇ shu hta‸ te ya‸ ve pa taw, yawˇ hta‸ choˬ kaˬ nawˬ ve tuˉ tanˇ 
kuiˬ lo shiˍ laˬ leh, yawˇ te‸ chiˉ venˇbaˆ maˇ cawˬ teh‸ kʼoˆ ve teˇ yanˇ, 

32Gʼuiˬsha-oˬ, nawˬ ve awˬ ceˬ teˇ hpaˍ hta‸ suhˉ a ciˉ jehˬ laˇ-oˆ. Te ya‸ ve 
chaw teˇ gʼaˇ hta‸, keunˍ da‸ ve hkʼe ciˍ yanˍ piˇ leh, te‸ chiˉ venˇbaˆ maˇ 
cawˬ ve chaw teˇ gʼaˇ hta‸ ponˬ piˇ-oˆ. 
33Nawˬ ve chaw teˇ hpaˍ nawˬ hta‸ te ya‸ ve pa taw, yawˇ hui canˇ paˍ teˇ 
hpaˍ ve la‸ sheh hkʼaw gʼa gaˬ peuˬ hkʼaw‸ nawˉ, venˇbaˆ dawˇ hpfuhˆ leh 
choˬ kaˬ nawˬ ve bon yehˬ lo laˬ ve teˇ yanˇ, 
34yawˇ hui lawˬ hkawˉ ve awˬ hkawˇ hta‸ a ciˉ na yuˬ piˇ-oˆ. Yawˇ hui ve 
venˇbaˆ hta‸ hpehˇ piˇ leh, nawˬ yawˇ hui ve awˬ puˍ awˬ pi hui hta‸ piˇ taˍ 
ve mvuhˇmiˬ hkʼaw, yawˇ hui hta‸ kʼaw‸ shiˍ hkʼaw‸ veu laˇ piˇ-oˆ. 
35Nawˬ ve chaw teˇ hpaˍ venˇbaˆ te ve pa taw, nawˬ yawˇ hui awˬ hkʼoˆ lo 
mvuhˇ yeˬ maˇ laˬ piˇ ve ka‸, yawˇ hui venˇbaˆ dawˇ hpfuhˆ ve hkʼaw bon 
yehˬ chi ve hpawˇ lo hpfuhˆ leh bon lawˬ ve kʼo, yawˇ hui lawˬ hkawˉ ve awˬ 
hkawˇ hta‸ a ciˉ na yuˬ piˇ-oˆ. 
36Iˉsaˍreˍlaˆ chaw leh yawˇ hui ve jawˇmawˇ te ya‸ ve venˇbaˆ hta‸ a ciˉ hpehˇ 
piˇ-oˆ. Da‸ ve kanˉ hta‸ tiˉ te tuˬ, yawˇ hui hta‸ maˍ piˇ-oˆ. Oˇ hkʼe te peuˬ 
hkʼaw‸ nawˉ, nawˬ yawˇ hui hta‸ piˇ taˍ ve mvuhˇmiˬ chi awˬ hkʼoˆ lo mvuhˇ 
yeˬ kʼaw‸ laˬ piˇ-oˆ. 
37Mvuhˇmiˬ hkʼaw meu‸ ve kaˆ ve, naˬ beuˬ gaˬ ve, mvuhˇ goˇ jaˇ leh caˬ luˬ 
ve, caˬ faˆ tawˆ ve, canˇ paˍ teˇ hpaˍ nawˬ ve chaw hta‸ ca bawˆ la ve, naˬ ve 
gawˬ ve awˬ ceuˬ chi teˇ hpaˍ hpeh‸ la ve teˇ yanˇ, yawˇ hui ve bon lawˬ 
hkawˇ hta‸ a ciˉ na yuˬ piˇ-oˆ. 
38Nawˬ ve Iˉsaˍreˍlaˆ chaw teˇ gʼaˇ gʼaˇ dawˇ haˍ jaˇ ve pa taw, bon yehˬ chi 
hpawˇ lo hpfuhˆ leh nawˬ geh bon lawˬ ve teˇ yanˇ, yawˇ ve bon lawˬ hkawˇ 
hta‸ a ciˉ na yuˬ piˇ-oˆ. 
39Yawˇ hui ve venˇbaˆ hta‸ hpehˇ piˇ leh, yawˇ hui hta‸ a ciˉ ga piˇ-oˆ. Chaw 
yaˇ ve dawˇ hkʼaˇ hta‸ shiˍ shehˍ hpaˇ nawˬ teˇ gʼaˇ tiˉ cawˬ ve yoˬ. 
40Ngaˬ hui ve awˬ puˍ awˬ pi hui hta‸ nawˬ piˇ taˍ ve mvuhˇmiˬ chi ve hkʼaw 
yawˇ hui chehˇ taˍ ve teˇ co-e, yawˇ hui nawˬ ve tawˇ hta‸ na yuˬ puiˉ tuˬ, 
yawˇ hui hta‸ keunˍ da‸ ve hkʼe a ciˉ ga piˇ-oˆ. 

41Vuiˇ jaˇ ve mvuhˇmiˬ hkʼaw chehˇ ve buiˇshaˆaˉnaˆ chaw teˇ gʼaˇ gʼaˇ, nawˬ te 
taˍ peuˬ ve uiˍ jaˇ ve kanˉ teˇ hpaˍ awˬ lawn gʼa kaˇ leh, 
42nawˬ hta‸ oˉ kʼoˍ pui tuˬ bon yehˬ chi ve hkʼaw lo‸ la ve teˇ yanˇ, yawˇ ve 
bon lawˬ hkawˇ hta‸ a ciˉ na yuˬ piˇ-oˆ. 
43Nawˬ ve Iˉsaˍreˍlaˆ chaw teˇ hpaˍ nawˬ hta‸ oˉ kʼoˍ pui chehˇ ve hkʼe, 
miˬguiˬ chaw yaˇ hkʼa peu-eˬ nawˬ hta‸ shiˍ leh nawˬ ve tawˇ hta‸ na yuˬ puiˉ 
tuˬ, yawˇ ve bon lawˬ hkawˇ hta‸ a ciˉ na yuˬ piˇ-oˆ. Oˇ hkʼe te ve kʼo, ngaˬ te 
taˍ ve bon yehˬ chi lehˬ, nawˬ hta‸ oˉ kʼoˍ pui kuiˬ hpeh‸ ve hta‸ yawˇ hui 
shiˍ la tuˬ yoˬ. 
44Nawˬ ve chaw chi teˇ hpaˍ ma‸ gʼa ca bawˆ kʼai leh, yawˇ hui gaˬ ve chehˇ 
kuiˬ lo, ngaˬ te taˍ ve bon yehˬ chi ve hpawˇ lo hpfuhˆ leh nawˬ geh bon lawˬ 
ve kʼo, 
45yawˇ hui ve bon lawˬ hkawˇ hta‸ a ciˉ na yuˬ piˇ leh, yawˇ hui hta‸ ma‸ 
bawˆ gʼaˇ tcuh piˇ-oˆ. 
46Nawˬ ve chaw teˇ hpaˍ venˇbaˆ te ve pa taw, canˇ paˍ teˇ hpaˍ ca bawˆ la leh, 
vuiˇ jaˇ ve mvuhˇmiˬ lo shiˍ kʼai piˇ ve hta‸ gʼa hkanˍ ve htawˇ, yawˇ hui ve 
bon lawˬ hkawˇ hta‸ a ciˉ na yuˬ piˇ-oˆ. 
47Gʼuiˬsha-oˬ, yawˇ hui oˇ kaˬ lo venˇbaˆ dawˇ hpfuhˆ leh nawˬ hta‸ lawˬ 
hkawˉ ve kʼo, yawˇ hui ve bon lawˬ hkawˇ hta‸ a ciˉ na yuˬ piˇ-oˆ. 
48Oˇ kaˬ lo yawˇ hui venˇbaˆ dawˇ hpfuhˆ leh, ngaˬ hui ve awˬ puˍ awˬ pi hui 
hta‸ nawˬ piˇ taˍ ve mvuhˇmiˬ chi ve leh, ngaˬ nawˬ awˬ pon te taˍ ve bon 
yehˬ chi ve hpawˇ lo hpfuhˆ leh bon lawˬ ve kʼo, 
49yawˇ hui hta‸ ha kʼaˉ piˇ leh, yawˇ hui ve bon lawˬ hkawˇ hta‸ a ciˉ na yuˬ 
piˇ-oˆ. 
50Yawˇ hui nawˬ hta‸ te ya‸ ve venˇbaˆ hkʼa peu-eˬ ve hta‸ hpehˇ baˬ piˇ leh, 
canˇ paˍ teˇ hpaˍ yawˇ hui hta‸ ha kʼaˉ piˇ tuˬ a ciˉ te piˇ-oˆ. 

51Awˬ lawn kʼo, yawˇ hui lehˬ nawˬ ve chaw hpeh‸ leh, aˬ miˍ buiˬ hpfuh hkʼe 
hpeh‸ ve Eˇjiˇtu‸ mvuhˇmiˬ hkʼaw lo nawˬ shiˍ tawˆ la piˇ taˍ ve chaw teˇ 
hpaˍ hpeh‸ ve yoˬ. 
52Kanˇ paˆ uiˍ jaˇ ve Gʼuiˬsha-oˬ, nawˬ ve Iˉsaˍreˍlaˆ chaw teˇ hpaˍ leh yawˇ hui 
ve jawˇmawˇ hta‸ hkʼaˬ htaˆ ka‸ nyi ha‸ shaˉ piˇ leh, yawˇ hui nawˬ hta‸ lawˬ 
hkawˉ ve bon lawˬ hkawˇ teˇ hpaˍ hta‸ a ciˉ na yuˬ piˇ-oˆ. 
53Ngaˬ hui ve awˬ puˍ awˬ pi hui hta‸ Eˇjiˇtu‸ mvuhˇmiˬ hkʼaw lo nawˬ shiˍ 
tawˆ la piˇ chehˇ htaˇ, Moˉseˍ hta‸ teˇ caˉ te leh nawˬ yawˇ hui hta‸ kʼoˆ piˇ 
taˍ peuˬ ve hkʼe, yawˇ hui lehˬ nawˬ leuˆ yuˬ taˍ ve chaw ceuˬ hpeh‸ ve yoˬ, 
teh‸ kʼoˆ leh Sawˉla‸monˍ bon lawˬ ve yoˬ. 

Awˬ leh meuˇ ve bon lawˬ hkawˇ 

54Sawˉla‸monˍ tuˉ tanˇ kuiˬ gʼuˇ suhˍ lo hkui tcuhˉ teh leh Gʼuiˬsha geh bon oˇ 
hkʼe lawˬ peuˬ hkʼaw‸ nawˉ, yawˇ tu la ve yoˬ. 
55Oˇ kaˬ lo chehˇ taˍ ve chaw hkʼa peu-eˬ ve hta‸ yawˇ awˬ hkawˇ bvuhˬ 
chaweh chi hkʼe kʼoˆ piˇ ve yoˬ. 
56Gʼuiˬsha lehˬ ka ti‸ te taˍ peuˬ ve hkʼe, yawˇ ve chaw teˇ hpaˍ hta‸ gawˬ lehˍ 
chehˇ tcuh taˍ ve pa taw, yawˇ hta‸ chiˇ mvuh-o. Gʼuiˬsha lehˬ, yawˇ ve awˬ 
ceˬ paˍ Moˉseˍ hta‸ te piˇ taˍ peuˬ ve ka ti‸ teˇ hpaˍ hta‸ hkʼaˬ htaˆ ka‸ dawˇ 
nawˇ chehˇ ve yoˬ. 
57Gʼuiˬsha lehˬ, nawˬ hui ve awˬ puˍ awˬ pi hui geh chehˇ ve hkʼe, ngaˬ hui 
geh htawˇ chehˇ piˇ-oˆ. 
58Ngaˬ hui ve awˬ puˍ awˬ pi hui hta‸ yawˇ piˇ taˍ ve awˬliˇtawˇhkawˇ teˇ hpaˍ 
hta‸ ngaˬ hui hkʼa deh‸ na yuˬ leh, yawˇ a loˍ cawˇ ve hkʼe ngaˬ hui a sha‸ 
te‸ chehˇ puiˉ tuˬ, yawˇ ngaˬ hui hta‸ na yuˬ puiˉ ve chaw hpeh‸ la tcuh piˇ-
oˆ. 
59Ngaˬ ve bon lawˬ hkawˇ chi teˇ hpaˍ hta‸ Gʼuiˬsha hkʼaˬ htaˆ ka‸ dawˇ nawˇ 
chehˇ piˇ-oˆ. Iˉsaˍreˍlaˆ chaw teˇ hpaˍ leh yawˇ hui ve jawˇmawˇ hta‸, Gʼuiˬsha 
hkʼaˬ htaˆ ka‸ ha kʼaˉ laˇ piˇ-oˆ. 

60Miˬguiˬ chaw ceuˬ hkʼa peu-eˬ, yawˇ teˇ gʼaˇ ceh tiˉ Gʼuiˬsha hpeh‸ ve hta‸ 
shiˍ la piˇ-oˆ. 
61Nawˬ hui hkʼa peu-eˬ htawˇ, ya‸ nyi nawˬ hui te chehˇ ve hkʼe, Gʼuiˬsha 
hta‸ hkʼaˬ htaˆ ka‸ ka ti‸ yeˬ leh yawˇ ve tawˇ hta‸ na yuˬ chehˇ ve chaw 
hpeh‸ piˇ-oˆ, teh‸ kʼoˆ ve yoˬ. 

Bon yehˬ chiˇ a‸ ve 

62Oˇ ve hkʼaw‸ nawˉ, jawˇmawˇ Sawˉla‸monˍ leh Iˉsaˍreˍlaˆ chaw hkʼa peu-eˬ 
Gʼuiˬsha hta‸ tuˉ tanˇ piˇ ve yoˬ. 
63Yawˇ hui lehˬ, nuˇ 22,000 hkeh, yawˬ 120,000 hkeh tuˉ tanˇ piˇ ve yoˬ. Hkʼe te 
leh, yawˇ hui bon yehˬ oˇ ve Gʼuiˬsha hta‸ chiˇ a‸ piˇ ve yoˬ. 
64Oˇ ve teˇ nyi tiˉ awˬ hkʼaw lo, jawˇmawˇ lehˬ tuˉ tanˇ kuiˬ gʼuˇ suhˍ lo cawˬ 
ve bawehˇ lonˉ hta‸ htawˇ da‸ kehˬ tuˬ te leh, oˇ kaˬ lo htawˇ Gʼuiˬsha hta‸ 
tuˉ tanˇ piˇ ve yoˬ. Awˬ lawn kʼo, tuˉ tanˇ tuˬ chi ma ma ve hta‸ kuiˇ yuˬ te taˍ 
ve tuˉ tanˇ kuiˬ hkʼoˆ lo ceh tiˉ tuˉ tanˇ maˇ daw ve pa taw yoˬ. 
65Oˇ hkʼe te peuˬ hkʼaw‸ nawˉ, Sawˉla‸monˍ leh Iˉsaˍreˍlaˆ chaw teˇ hpaˍ bon 
yehˬ hkʼaw suhˍ nyi hkʼa gaˬ pawehˇ te ve yoˬ. Awˬ na hpawˇ Haˍmaˆ kʼaˍ le‸ 
leh, awˬ hawˉ hpawˇ Eˇjiˇtu‸ miˬ tcuhˉ lo chehˇ ve Iˉsaˍreˍlaˆ chaw teˇ hpaˍ 
htawˇ, pawehˇ te kuiˬ lo gaˬ la ve yoˬ. 
66Hiˉ nyi teˇ nyi gaˬ htaˇ, Sawˉla‸monˍ lehˬ chaw oˇ ve teˇ hpaˍ hta‸ a shu 
yawˇ ve chehˇ kuiˬ lo kʼo‸-e tcuh ve yoˬ. Yawˇ hui hkʼa peu-eˬ yawˇ hta‸ chiˇ 
mvuh leh, Gʼuiˬsha Iˉsaˍreˍlaˆ chaw leh yawˇ ve awˬ ceˬ paˍ Daˍviˆ hta‸ na‸ 
piˇ taˍ ve awˬ bon teˇ hpaˍ hta‸ chiˇ mvuh leh ha lehˬ ha kʼa kʼo‸-e ve yoˬ. 

1 Jawˇmawˇ li‸ 9 

Gʼuiˬsha Sawˉla‸monˍ geh laˬ ve 

1Jawˇmawˇ Sawˉla‸monˍ lehˬ, bon yehˬ lonˉ, yawˇ ve hawˉ yehˬ leh yawˇ te 
gaˇ ve awˬ nu ve yehˬ teˇ hpaˍ hta‸ te peuˬ hkʼaw‸ nawˉ, 
2ponˬ laˬ htaˇ Giˇbonˍ venˇ lo Gʼuiˬsha yawˇ geh laˬ jaw ve hkʼe, yawˇ geh teˇ 
pawˆ kʼaw‸ laˬ leh chi hkʼe kʼoˆ piˇ ve yoˬ. 

3Nawˬ ve bon lawˬ hkawˇ hta‸ ngaˬ kaˇ peuˬ. Ngaˬ hta‸ oˉ kʼoˍ pui kuiˬ nawˬ 
te taˍ ve bon yehˬ chi hta‸ ngaˬ da‸ piˇ kehˬ piˇ peuˬ. Bon yehˬ chi hta‸ ngaˬ 
hkʼaˬ htaˆ ka‸ nyi ha‸ shaˉ taˍ tuˬ yoˬ. 
4Nawˬ pa Daˍviˆ hkʼa shuˍ, nawˬ lehˬ ngaˬ ve awˬliˇtawˇhkawˇ teˇ hpaˍ hta‸ na 
yuˬ leh, ngaˬ te tcuh ve kanˉ hta‸ hkʼa deh‸ te chehˇ ve kʼo, 
5nawˬ pa Daˍviˆ hta‸ ngaˬ ka ti‸ te piˇ taˍ peuˬ ve hkʼe, yawˇ ve awˬ ceuˬ awˬ 
hkʼaˇ teˇ gʼaˇ peuˬ teˇ gʼaˇ Iˉsaˍreˍlaˆ mvuhˇmiˬ hta‸ gʼa uˉ peunˍ tuˬ yoˬ. 
6Ya‸ hkʼaˇ, nawˬ leh nawˬ ve awˬ ceuˬ awˬ hkʼaˇ te hpaˍ ngaˬ ve 
awˬliˇtawˇhkawˇ hta‸ maˇ na yuˬ leh, awˬ nu ve gʼuiˬsha teˇ hpaˍ hta‸ oˉ kʼoˍ 
pui ve kʼo, 
7ngaˬ ve Iˉsaˍreˍlaˆ chaw chi teˇ hpaˍ hta‸ mvuhˇmiˬ chi ve hkʼaw ngaˬ gʼa‸ 
kʼoˬ piˇ tuˬ yoˬ. Ngaˬ hta‸ oˉ kʼoˍ pui kuiˬ nawˬ te taˍ ve bon yehˬ chi hta‸ 
htawˇ, ngaˬ baˬ taˉ tuˬ yoˬ. Awˬ nu ve chaw ceuˬ teˇ hpaˍ lehˬ, Iˉsaˍreˍlaˆ chaw 
hui hta‸ hkʼa mvuhˇ hkʼa na kʼoˆ leh maˇ shawˍ maˇ caˆ te piˇ tuˬ yoˬ. 
8Bon yehˬ lonˉ chi ve luˬ kʼai leh, oˇ kaˬ lo hkʼa hpanˍ kʼai ve chaw teˇ hpaˍ 
dawˇ maˇ tawˆ leh kawˆ jaˇ tuˬ yoˬ. A hto‸ ma pa taw, Gʼuiˬsha lehˬ mvuhˇmiˬ 
chi ve leh bon yehˬ lonˉ chi ve hta‸ chi hkʼe te piˇ ve le, teh‸ teˇ gʼaˇ leh teˇ 
gʼaˇ kʼoˆ da‸ tuˬ yoˬ. 
9Yawˇ hui kʼaw‸ yaw hkʼaw‸ leh kʼoˆ ve, Chaw chi teˇ hpaˍ lehˬ, yawˇ hui ve 
awˬ puˍ awˬ pi hui hta‸ Eˇjiˇtu‸ mvuhˇmiˬ hkʼaw lo shiˍ tawˆ la piˇ shehˍ hpaˇ 
yawˇ hui ve Gʼuiˬsha hta‸ baˬ taˉ leh, awˬ kaˍ awˬ nu ve gʼuiˬsha hta‸ oˉ kʼoˍ 
pui ve pa taw, Gʼuiˬsha yawˇ hui hta‸ chi hkʼe luˬ kʼai sheˆ kʼai piˇ lawˬ ve 
yoˬ, teh‸ kʼoˆ tuˬ yoˬ, teh‸ Gʼuiˬsha Sawˉla‸monˍ hta‸ kʼoˆ piˇ ve yoˬ. 

Sawˉla‸monˍ Hiˍranˍ hta‸ ka ti‸ te ve 

10Sawˉla‸monˍ lehˬ bon yehˬ lonˉ leh yawˇ ve hawˉ yehˬ hta‸ te ve 20 hkʼaw‸ 
hkʼe maw ve yoˬ. 
11Tuˉruˆ mvuhˇmiˬ ve jawˇmawˇ Hiˍranˍ lehˬ, Sawˉla‸monˍ loˍ ve suhˆ leh shi 
teˇ hpaˍ hkʼa deh‸ ga ca piˇ ve yoˬ. Kanˉ chi hkʼa peu-eˬ ve hta‸ te peuˬ 



951 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

hkʼaw‸ nawˉ, jawˇmawˇ Sawˉla‸ monˍ Hiˍranˍ hta‸ Gaˍliˍlehˇ mvuhˇmiˬ 
hkʼaw cawˬ ve venˇ 20 venˇ piˇ ve yoˬ. 
12Venˇ oˇ ve teˇ hpaˍ hta‸ Hiˍranˍ ca nyi leh, yawˇ maˇ heuˆ gaˇ. 
13Hkʼe te leh yawˇ Sawˉlaˆmonˍ geh kʼai leh, Ngaˬ nyi paˍ-oˬ, venˇ chi teˇ hpaˍ 
lehˬ nawˬ ngaˬ hta‸ piˇ laˇ taˍ ve venˇ teˇ hpaˍ hpeh‸ ve yoˬ, teh‸ yawˇ hta‸ 
kʼoˆ piˇ ve yoˬ. Chi hta‸ pa taw, ya‸ nyi hkʼa gaˬ mvuhˇmiˬ chi teˇ tawn hta‸ 
Kaˍbuˍ laˆ teh‸ meh piˇ taˍ ve yoˬ. 
14Hiˍranˍ lehˬ, Sawˉla‸monˍ hta‸ shi shehˆ hinˉ teˇ ha cawehˬ feu piˇ taˍ peuˬ 
ve yoˬ. 

Sawˉla‸monˍ te taˍ ve awˬ nu ve kanˉ teˇ hpaˍ 

15Jawˇmawˇ Sawˉla‸monˍ lehˬ, awˬ ceˬ teˇ hpaˍ hta‸ kanˉ nyiˉ te tcuh leh, bon 
yehˬ lonˉ, yawˇ ve hawˉ yehˬ leh lanˇ venˇ hta‸ kawˍ taˍ ve yoˬ. Chi hkʼoˆ ka‸, 
yawˇ lehˬ awˬ ceˬ oˇ ve teˇ hpaˍ hta‸ yehˇ leh, Baˍzawˇ venˇ, Mehˆgiˇdoˍ venˇ 
leh Gaˍzaˍ venˇ teˇ hpaˍ hta‸ htawˇ te taˍ ve yoˬ. 
16(Eˇjiˇtu‸ jawˇmawˇ lehˬ, Geˍzaˍ venˇ hta‸ ca bawˆ la leh, venˇ yaˇ oˇ ve teˇ 
hpaˍ hta‸ tiˇ pehˍ piˇ peuˬ hkʼaw‸ nawˉ, venˇ hta‸ aˬ miˍ tuˉ baˬ piˇ ve yoˬ. 
Yawˇ ve yaˇ miˇ Sawˉla‸monˍ hta‸ piˇ htaˇ, venˇ oˇ ve yawˇ ve yaˇ miˇ hta‸ 
piˇ ve yoˬ. Hkʼe te leh, Sawˉla‸monˍ venˇ oˇ ve hta‸ kʼaw‸ gu te ve yoˬ.) 
17Sawˉla‸monˍ lehˬ, Beˍtawˇronˍ venˇ, 
18Baˍlaˆ venˇ leh Yuˇda‸ mvuhˇmiˬ heh puiˉ hkʼaw lo cawˬ ve Taˍmaˍ venˇ chi 
teˇ hpaˍ hta‸ htawˇ te taˍ ve yoˬ. 
19Chi hkʼoˆ ka‸, yawˇ lehˬ caˇ tuˬ dawˬ tuˬ ha‸ shaˉ taˍ kuiˬ, leh yawˇ ve iˉ 
mvuhˇ lawˬ teˇ hpaˍ teh taˍ kuiˬ, Yeˍruˆsaˍlehnˍ leh Leˍbaˍnonˍ hkʼaw hkʼoˆ lo 
venˇ teˇ hpaˍ te taˍ ve yoˬ. 
20Yawˇ kanˉ nyiˉ te tcuh ve awˬ ceˬ chi teˇ hpaˍ lehˬ, Iˉsaˍreˍlaˆ chaw hui 
Hkaˍnanˍ mvuhˇmiˬ hkʼaw lo‸ la htaˇ, yawˇ hui maˇ tiˇ pehˍ piˇ ve chaw teˇ 
hpaˍ hpeh‸ ve yoˬ. 

21Yawˇ hui lehˬ, Aˍmawˇriˆ chaw, Hiˇtiˆ chaw, Hpeˍraˍziˆ chaw, Hiˇviˆ chaw 
leh Yeˍbuˇsiˆ chaw hui hpeh‸ ve yoˬ. Chaw chi teˇ hpaˍ lehˬ, oˇ ve teˇ nyi hta‸ 
te leh ya‸ nyi hkʼa gaˬ, Iˉsaˍreˍlaˆ chaw hui ve awˬ ceˬ te chehˇ ve yoˬ. 
22Sawˉla‸monˍ lehˬ, Iˉsaˍreˍlaˆ chaw teˇ gʼaˇ hta‸ ka‸ awˬ ceˬ maˇ te tcuh. 
Yawˇ hui hta‸ yawˇ ve ma‸ yaˇ, awˬ hoˉ awˬ naˬ, ma‸ poˍ lonˉ, iˉ mvuhˇ lawˬ 
gʼa‸ paˍ teˇ hpaˍ te tcuh ve yoˬ. 
23Kanˉ te chehˇ ve awˬ ceˬ paˍ oˇ ve teˇ hpaˍ hta‸ nyi tuˬ, kanˉ nyi paˍ awˬ hoˉ 
550 gʼaˇ cawˬ ve yoˬ. 
24Sawˉla‸monˍ lehˬ, yawˇ heuˆ taˍ ve Eˇjiˇtu‸ jawˇmawˇ ve yaˇ miˇ hta‸ Daˍviˆ 
ve venˇ hkʼaw shiˍ tawˆ leh, yawˇ te piˇ taˍ ve hawˉ yehˬ hkʼaw ca shiˍ keu piˇ 
peuˬ hkʼaw‸ nawˉ, Miˆlawˇ teh‸ kʼoˆ ve ta‸ yehˬ hta‸ te ve yoˬ. 
25Shehˆ hkʼaw‸ teˇ pawˆ Sawˉla‸monˍ lehˬ, yawˇ te taˍ ve tuˉ tanˇ kuiˬ hkʼoˆ lo 
Gʼuiˬsha hta‸ tuˉ tanˇ piˇ leh, sha hawnˉ htawˇ tuˉ tanˇ piˇ ve yoˬ. 
26Jawˇmawˇ Sawˉla‸monˍ lehˬ, Eˇdonˍ mvuhˇmiˬ, Eˇloˆ venˇ paˇ lo cawˬ ve 
Eˇzaˍyonˍgaˍbaˍ teh‸ kʼoˆ ve chehˇ kuiˬ lo, haw lo‸ kʼoˍ teˇ hpaˍ hta‸ htawˇ te 
teh taˍ ve yoˬ. 
27Jawˇmawˇ Hiˍranˍ lehˬ, haw lo‸ kʼoˍ te puiˉ jaˇ ve chaw teˇ hpaˍ hta‸ oˇ kaˬ 
lo kʼai tcuh leh, haw lo‸ kʼoˍ ca ga te tcuh ve yoˬ. 
28Yawˇ hui Awˇhpiˍraˆ venˇ lo haw lo‸ kʼoˍ ciˇ kʼai leh, shi 9,920 cawehˬ 
Sawˉla‸monˍ geh yuˬ laˬ piˇ ve yoˬ. 

1 Jawˇmawˇ li‸ 10 

Jawˇmawˇ ma Sheˍbaˆ ca guiˇ la ve 

1Sheˍbaˆ mvuhˇmiˬ hta‸ uˉ peunˍ chehˇ ve jawˇmawˇ ma lehˬ, Sawˉla‸monˍ 
awˬ meh bvuhˬ jaˇ ve awˬ hkawˇ gʼa kaˇ leh, yawˇ hta‸ haˍ jaˇ ve tawˇ teˇ 
hpaˍ na nyi tuˬ, Yeˍruˆsaˍlehnˍ venˇ lo gaˬ la ve yoˬ. 
2Yawˇ lehˬ kaˍlaˍoˆ awˬ moˍ lonˉ gʼa‸ veu laˇ leh, sha hawnˉ, shehnˉ shiˍ leh 
shi hkʼa biˇ yuˬ veu laˇ ve yoˬ. Yawˇ Sawˉla‸monˍ hta‸ mawˬ htaˇ, yawˇ na nyi 
gaˇ ve tawˇ teˇ hpaˍ yawˇ hta‸ na nyi piˇ ve yoˬ. 

3Sawˉla‸monˍ lehˬ, yawˇ na nyi laˇ ve awˬ ceuˬ hkʼa peu-eˬ hta‸ hkʼa deh‸ 
kʼaw‸ yaw hkʼaw‸ piˇ ve yoˬ. Yawˇ awˬ pon haˍ jaˇ ve na nyi hkawˇ teˇ maˬ 
ka‸ maˇ cawˬ. 
4Jawˇmawˇ ma oˇ ve lehˬ, Sawˉla‸monˍ yaw hkʼaw‸ piˇ ve tawˇ teˇ hpaˍ hta‸ 
gʼa kaˇ leh, yawˇ te taˍ ve hawˉ yehˬ hta‸ gʼa mawˬ ve yoˬ. 
5Yawˇ hta‸ te caˍ te taw laˇ ve caˇ tuˬ dawˬ tuˬ teˇ hpaˍ, yawˇ ve a ma‸ lonˉ 
teˇ hpaˍ chehˇ ve yehˬ, yawˇ ve hawˉ yehˬ hkʼaw kanˉ te chehˇ ve a ma‸ teˇ 
hpaˍ, yawˇ hui veu‸ deh taˍ ve veu‸ kʼaˇ teˇ hpaˍ, leh bon yehˬ hkʼaw tuˉ tanˇ 
chehˇ ve tuˉ tanˇ tuˬ teˇ hpaˍ hta‸ ka‸ yawˇ gʼa mawˬ leh anˇ jaˇ ve yoˬ. 
6Hkʼe te leh, yawˇ jawˇmawˇ Sawˍla‸monˍ hta‸ chi hkʼe kʼoˆ piˇ ve yoˬ. Ngaˬ 
ve mvuhˇmiˬ hkʼaw nawˬ ve awˬ lawn gʼa kaˇ ve teˇ hpaˍ lehˬ awˬ tehˬ awˬ na 
cawˇ ve yoˬ. 
7Ngaˬ aˉ hkʼaw lo chehˇ taˍ htaˇ, nawˬ chi taw taw cuˇ yiˍ cawˬ ve hta‸ ngaˬ 
maˇ yonˍ. Ya‸ hkʼaˇ, chi beu‸ ngaˬ mehˆ shiˍ hkʼa tawˍ lehˆ gʼa mawˬ peuˬ. 
Nawˬ ve cuˇ yiˍ leh nawˬ cawˬ taˍ ve hpu shi mawˇ jeˬ teˇ hpaˍ lehˬ, ponˬ laˬ 
htaˇ ngaˬ gʼa kaˇ taˍ ve a‸ kehˉ uiˍ jaˇ maˇ jaˇ ve yoˬ. 
8Nawˬ miˇ ma teˇ hpaˍ lehˬ, hkʼaˬ ma awˬ bon uiˍ ve le. Nawˬ geh chehˇ taˍ leh 
nawˬ ve tawˇ hta‸ teˇ nyi le le gʼa kaˇ chehˇ ve awˬ ceˬ teˇ hpaˍ htawˇ hkʼaˬ 
ma awˬ bon uiˍ jaˇ ve le. 
9Nawˬ ve Jawˇmawˇ Gʼuiˬsha hta‸ chiˇ mvuh-o. Yawˇ nawˬ hta‸ hkʼaˬ ma nyi 
ma cawˇ ve hta‸ hpeu‸ maˍ tuˬ, nawˬ hta‸ Iˉsaˍreˍlaˆ ve jawˇmawˇ te tcuh taˍ 
laˇ ve yoˬ. Yawˇ Iˉsaˍreˍlaˆ chaw hui hta‸ ha‸ ve teˇ ceuˬ, co co taiˍ taiˍ yeˬ 
chehˇ ve pa taw, mvuhˇmiˬ chi hkʼaw lo hteˇ ve cawˇ ve awˬ ceuˬ cawˬ la tuˬ, 
yawˇ nawˬ hta‸ jawˇmawˇ te tcuh taˍ laˇ ve yoˬ, teh‸ yawˇ hta‸ kʼoˆ piˇ ve 
yoˬ. 
10Oˇ hkʼe kʼoˆ peuˬ hkʼaw‸ nawˉ, jawˇmawˇ ma lehˬ yawˇ yuˬ veu laˇ ve mawˇ 
hta‸ hpeu‸ tawˆ leh, shi 3,100 cawehˬ, sha hawnˉ leh shehnˉ shiˍ teˇ hpaˍ 
jawˇmawˇ Sawˉla‸monˍ hta‸ piˇ ve yoˬ. Jawˇmawˇ ma piˇ ve sha hawnˉ oˇ ve 
teˇ hpaˍ lehˬ, shu yawˇ hta‸ tanˇ piˇ jaw ve sha hawnˉ a‸ kehˉ maˇ jaˇ ve yoˬ. 

11(Hiˍranˍ lehˬ jawˇmawˇ geh shi ceh tiˉ yuˬ laˬ ve maˇ heˆ, Awˇhpiˍraˆ venˇ 
hkʼaw cawˬ ve da‸ jaˇ ve suhˆ, leh shehnˉ shiˍ teˇ hpaˍ htawˇ jawˇmawˇ hta‸ 
piˇ ve yoˬ. 
12Sawˉla‸monˍ lehˬ da‸ jaˇ ve suhˆ oˇ ve teˇ hpaˍ hta‸ bon yehˬ leh yawˇ ve 
hawˉ yehˬ yehˬ hkuiˉ daw te ve yoˬ. Teˇ hpaˍ hpaˍ hta‸ yawˇ yuˬ leh, tinˍ te 
tcuh ve yoˬ. Suhˆ chi teˇ ceuˬ lehˬ, Iˉsaˍreˍlaˆ mvuhˇmiˬ hkʼaw lo awˬ hkʼaw‸ 
nawˉ teˇ pawˆ ka‸ maˇ kʼaw‸ gaˬ la ve yoˬ.) 
13Jawˇmawˇ Sawˉla‸monˍ lehˬ, jawˇmawˇ ma oˇ ve hta‸ piˇ taˍ peuˬ ve la‸ 
shawnˍ teˇ hpaˍ awˬ hkʼoˆ, jawˇmawˇ ma hkʼa lawˬ ve awˬ ceuˬ hkʼa peu-eˬ ve 
hta‸ ka‸ piˇ ve yoˬ. Oˇ ve hkʼaw‸ nawˉ, jawˇmawˇ ma lehˬ Sheˍbaˆ mvuhˇmiˬ 
lo kʼaw‸ kʼo‸-e ve yoˬ. 

Jawˇmawˇ Sawˉla‸monˍ ve hpu shiˍ mawˇ jeˬ 

14Teˇ hkʼaw‸ awˬ hkʼaw lo, jawˇmawˇ Sawˉla‸monˍ lehˬ shi 15,500 cawehˬ gʼa 
chehˇ ve yoˬ. 
15Chi awˬ hkʼoˆ ka‸, tanˇ kaˬ paˍ teˇ hpaˍ geh gʼa ve awˬ hkawnˍ, Aˍraˆ 
jawˇmawˇ teˇ hpaˍ tanˇ laˇ ve awˬ hkawnˍ leh awˬ nu ve mvuhˇmiˬ teˇ hpaˍ 
geh shaw gʼa taˍ ve awˬ hkawnˍ teˇ hpaˍ htawˇ cawˬ sheˍ ve yoˬ. 
16Sawˉla‸monˍ lehˬ, htanˬ tuˬ 200 maˬ te taˍ ve yoˬ. Htanˬ tuˬ oˇ ve teˇ maˬ ve 
shi 6 cawehˬ yuˬ te taˍ ve yoˬ. 
17Chi hkʼoˆ ka‸, yawˇ lehˬ htanˬ tuˬ ehˉ 300 maˬ htawˇ kʼaw‸ te taˍ ve yoˬ. 
Htanˬ tuˬ ehˉ chi ve teˇ maˬ ve shi teˇ cawehˬ ngaˇ hkanˉ hkʼe yuˬ te taˍ ve 
yoˬ. Yawˇ lehˬ, htanˬ tuˬ chi teˇ hpaˍ hta‸ Leˍbaˍnonˍ hteunˍ lonˉ teh‸ kʼoˆ ve 
yehˬ lonˉ hkʼaw teh taˍ ve yoˬ. 
18Yawˇ lehˬ uiˍ jaˇ ve kʼaw jaw lonˉ teˇ maˬ hta‸ htawˇ te taˍ ve yoˬ. Kʼaw jaw 
lonˉ oˇ ve teˇ tawn hta‸ haw ciˬ yuˬ te taˍ leh, awˬ nu ve teˇ tawn hta‸ da‸ jaˇ 
ve shi yuˬ te taˍ ve yoˬ. 
19Kʼaw jaw oˇ ve awˬ hkʼoˆ lo taˆ-e tuˬ go hkʼeh‸ 6 maˬ cawˬ ve go teˇ maˬ te 
tcuhˉ taˍ ve yoˬ. Go hkʼeh‸ oˇ ve teˇ hpaˍ awˬ meuˇ nyiˇ hpawˇ lo laˇ caˬ shiˉ 

awˬ han teˇ hpawˇ teˇ maˬ htawˆ keu taˍ leh, hkʼa peu-eˬ 12 hkeh hpeh‸ ve 
yoˬ. 
20Kʼaw jaw oˇ ve awˬ hkʼaw‸ nawˉ hpawˇ lo, nuˇ paˍ lonˉ ve oˉ kʼoˍ awˬ han te 
keu taˍ leh, nuˇ paˍ lonˉ oˇ ve la‸ sha paˉ, la‸ mehˍ paˉ lo laˇ caˬ shiˉ awˬ han 
te keu taˍ ve yoˬ. Chi hkʼe ve kʼaw jaw awˬ nu ve mvuhˇmiˬ teˇ kaˬ lo ka‸ maˇ 
cawˬ. 
21Sawˉla‸monˍ a pehˉ meuˇ gʼuiˬ keu dawˬ ve kawˆ hkʼa peu-eˬ ve hta‸ shi 
ceh tiˉ yuˬ te taˍ ve yoˬ. Leˍbaˍnonˍ hteunˍ lonˉ teh‸ kʼoˆ ve bawehˇ lonˉ 
hkʼaw hkʼa yehˇ ve kawˆ teˇ hpaˍ hta‸ htawˇ, da‸ jaˇ ve shi ceh tiˉ yuˬ te taˍ 
ve yoˬ. Hpu teˇ ceuˬ hta‸ a ciˉ ka‸ maˇ yehˇ. Awˬ lawn kʼo, Sawˉla‸monˍ awˬ 
co-e htaˇ, hpu teˇ ceuˬ hta‸ awˬ hpfuhˇ hkʼaˆ ve mawˇ teh‸ maˇ shawˍ ve pa 
taw yoˬ. 
22Yawˇ lehˬ, Hiˍranˍ ve haw lo‸ kʼoˍ teˇ hpaˍ geh te toˇ tuˬ ve yawˇ ve haw lo‸ 
kʼoˍ teˇ hpaˍ hta‸ htawˇ te taˍ ve yoˬ. Shehˆ hkʼaw‸ teˇ pawˆ yawˇ ve haw lo‸ 
kʼoˍ teˇ hpaˍ kʼaw‸ la leh, yawˇ geh shi, hpu, haw ciˬ, maw‸ leh maw‸ lonˉ 
teˇ hpaˍ yuˬ veu laˇ chehˇ ve yoˬ. 
23Jawˇmawˇ Sawˉla‸monˍ lehˬ, awˬ nu ve jawˇmawˇ teˇ hpaˍ a‸ kehˉ cuˇ yiˍ 
cawˬ leh paw sha jaˇ ve yoˬ. 
24Miˬguiˬ chaw yaˇ teˇ hpaˍ yawˇ geh laˬ leh, Gʼuiˬsha yawˇ hta‸ piˇ taˍ ve cuˇ 
yiˍ tawˇ hkawˇ ca na la gaˇ jaˇ ve yoˬ. 
25Yawˇ geh hkʼa laˬ ve chaw hkʼa peu-eˬ, yawˇ hta‸ hpu leh shi yuˬ te taˍ ve 
mawˇ, veu‸ kʼaˇ, la‸ caˉ, sha hawnˉ, iˉ mvuhˇ, piˉ laˬ, chi hkʼe ve la‸ shawnˍ 
teˇ gʼaˇ teˇ ceuˬ yuˬ veu laˇ piˇ ve yoˬ. Teˇ hkʼaw‸ peuˬ teˇ hkʼaw‸ chaw yaˇ 
teˇ hpaˍ yawˇ geh laˬ chehˇ taˍ ve yoˬ. 
26Sawˉla‸monˍ lehˬ, iˉ mvuhˇ lawˬ 1,400 maˬ cawˬ leh, iˉ mvuhˇ ciˇ ve ma‸ yaˇ 
teˇ meunˍ nyiˇ hinˉ gʼaˇ cawˬ ve yoˬ. Ma‸ yaˇ chi teˇ hpaˍ hpaˍ hta‸ 
Yeˍruˆsaˍlehnˍ venˇ hkʼaw teh taˍ leh, teˇ hpaˍ hpaˍ hta‸ awˬ nu ve venˇ teˇ 
hpaˍ hkʼaw teh taˍ ve yoˬ. 

27Yawˇ uˉ peunˍ chehˇ ve awˬ yanˇ hkʼaw, hpu teˇ ceuˬ lehˬ Yeˍruˆsaˍlehnˍ venˇ 
hkʼaw haˉ pui shiˍ hkʼa shuˍ awˬ hpfuhˇ maˇ cawˬ leh, keˍdaˍ suhˆ teˇ ceuˬ 
htawˇ awˬ nu ve suhˆ teˇ hpaˍ hkʼa shuˍ maˇ jaˇ ve yoˬ. 
28Sawˉla‸monˍ ve iˉ mvuhˇ teˇ hpaˍ hta‸ Eˇjiˇtu‸ leh Tuˍraˍkiˍ mvuhˇmiˬ 
hkʼaw ca vuiˬ yuˬ taˍ ve yoˬ. 
29Eˇjiˇtu‸ mvuhˇmiˬ hkʼaw laˬ ve iˉ mvuhˇ lawˬ teˇ maˬ ve 600 hteh‸ gʼa piˇ 
leh, iˉ mvuhˇ teˇ hkeh ve 150 hteh‸ gʼa piˇ ve yoˬ. Awˬ hkʼaw‸ nawˇ, iˉ mvuhˇ 
lawˬ leh iˉ mvuhˇ chi teˇ hpaˍ, Hiˇtiˆ jawˇmawˇ leh Suˇriˆ jawˇmawˇ teˇ hpaˍ 
hta‸ kʼaw‸ hawˇ piˇ ve yoˬ. 

1 Jawˇmawˇ li‸ 11 

Sawˉla‸monˍ Gʼuiˬsha hta‸ baˬ taˉ ve 

1Sawˉla‸monˍ lehˬ, buiˇshaˆaˉnaˆ yaˇ miˇ laiˉ gʼaˇ hta‸ heuˆ ve yoˬ. Eˇjiˇtu‸ 
jawˇmawˇ yaˇ miˇ hta‸ ceh tiˉ heuˆ ve maˇ heˆ. Yawˇ lehˬ, Hiˇtiˆ, Mawˇbaˆ, 
Aˍmonˍ, Eˇdonˍ leh Siˉdonˍ mvuhˇmiˬ hkʼaw chehˇ ve yaˇ miˇ teˇ hpaˍ hta‸ 
ka‸ heuˆ ve yoˬ. 
2Buiˇshaˆaˉnaˆ chaw chi teˇ hpaˍ hta‸ maˇ gʼa heuˆ tuˬ Gʼuiˬsha tawˇ piˇ taˍ ve 
htawˇ, yawˇ lehˬ yaˇ miˇ oˇ ve teˇ hpaˍ hta‸ heuˆ ve yoˬ. 
3Sawˉla‸monˍ lehˬ awˬ miˇ ma suhˍ ha gʼaˇ cawˬ leh, awˬ miˇ ma i shehˆ ha 
gʼaˇ cawˬ ve yoˬ. Hkʼe te leh, yawˇ Gʼuiˬsha hta‸ baˬ taˉ tuˬ yawˇ hui te piˇ ve 
yoˬ. 
4Yawˇ mawˇ la htaˇ, yawˇ hui yawˇ hta‸ awˬ nu ve gʼuiˬsha teˇ hpaˍ hta‸ oˉ 
kʼoˍ pui tcuh ve yoˬ. Yawˇ lehˬ yawˇ ve awˬ pa Daˍviˆ hkʼa shuˍ, Gʼuiˬsha hta‸ 
ka ti‸ maˇ yeˬ. 
5Yawˇ lehˬ, Siˉdonˍ chaw hui ve Aˍshaˆtaˍrehˆ gʼuiˬsha ma leh, Aˍmonˍ chaw 
hui ve Miˆlaˍkonˍ gʼuiˬsha hta‸ oˉ kʼoˍ pui ve yoˬ. 
6Yawˇ lehˬ Gʼuiˬsha hta‸ te ya‸ jaˇ leh, yawˇ awˬ paˍ Daˍviˆ hkʼa shuˍ, 
Gʼuiˬsha hta‸ ka ti‸ maˇ yeˬ. 

7Yeˍruˆsaˍlehnˍ venˇ mvuhˇ nyi tawˆ hpawˇ lo cawˬ ve hkʼaw pui hkʼoˆ lo 
Mawˇbaˆ chaw hui ve Hkeˍmoˆ gʼuiˬsha leh, Aˍmonˍ chaw hui ve Miˆlaˍkonˍ 
gʼuiˬsha hta‸ oˉ kʼoˍ pui kuiˬ teˇ kaˬ te taˍ ve yoˬ. 
8Yawˇ ve awˬ miˇ ma teˇ hpaˍ a shu yawˇ ve gʼuiˬsha teˇ hpaˍ hta‸ oˉ kʼo pui 
leh tuˉ tanˇ kuiˬ teˇ hpaˍ htawˇ chehˇ kuiˬ laiˉ kaˬ lo te piˇ taˍ ve yoˬ. 
9Gʼuiˬsha Sawˉla‸monˍ geh nyiˇ pawˆ laˬ leh, awˬ kaˍ awˬ nu ve gʼuiˬsha teˇ 
hpaˍ hta‸ oˉ kʼoˍ maˇ gʼa pui tuˬ ca kʼoˆ piˇ la ve htawˇ, yawˇ Gʼuiˬsha ve tawˇ 
hta‸ maˇ na yuˬ. 
10Yawˇ Gʼuiˬsha hta‸ baˬ taˉ ve yoˬ. Hkʼe te leh, Gʼuiˬsha nyi ma zuhˆ jaˇ leh 
yawˇ hta‸ chi hkʼe kʼoˆ piˇ ve yoˬ. 
11Nawˬ lehˬ ngaˬ ve tawˇ hta‸ ponˬ leuˉ leh, ngaˬ ve ka ti‸ hta‸ te luˬ ve pa 
taw, mvuhˇmiˬ chi hta‸ nawˬ ve la‸ sheh hkʼaw lo ngaˬ kʼaw‸ yuˬ hkʼaw‸ leh, 
nawˬ ve ma‸ poˍ lonˉ teˇ gʼaˇ hta‸ piˇ tuˬ yoˬ. 
12Yaˬ hkʼaˇ, nawˬ pa Daˍviˆ ve mehˆ hpfuhˇ hta‸ ngaˬ nyi leh, nawˬ te‸ chehˇ 
sheˍ ve awˬ yanˇ hkʼaw ngaˬ oˇ hkʼe maˇ te sheˍ. Nawˬ ve yaˇ paˍ awˬ co-e gaˬ 
htaˇ heh‸ ngaˬ oˇ hkʼe te tuˬ yoˬ. 
13Ya‸ hkʼaˇ, mvuhˇmiˬ chi hkʼa peu-eˬ ve hta‸ ngaˬ yawˇ ve la‸ sheh hkʼaw 
yuˬ tawˆ piˇ tuˬ ve maˇ he. Nawˬ pa Daˍviˆ leh, ngaˬ leuˆ yuˬ taˍ ve 
Yeˍruˆsaˍlehnˍ venˇ hta‸ pa taw, Iˉsaˍreˍlaˆ chaw ceuˬ teˇ ceuˬ hta‸ ngaˬ teh 
taˉ laˇ tuˬ sheˍ ve yoˬ, teh‸ Sawˉla‸monˍ hta‸ kʼoˆ piˇ ve yoˬ. 

Sawˉla‸monˍ ve canˇ paˍ teˇ hpaˍ 

14Oˇ ve hkʼaw‸ nawˉ, Gʼuiˬsha lehˬ Eˇdonˍ chaw Haˍdaˆ hta‸ nyi ma gu piˇ 
leh, Sawˉla‸monˍ hta‸ kʼaw‸ hpfuhˆ tcuh ve yoˬ. 
15Ponˬ laˬ htaˇ Daˍviˆ Eˇdonˍ mvuhˇmiˬ hta‸ bawˆ yuˬ gʼa peuˬ htaˇ, Daˍviˆ ve 
ma‸ ponˍ lonˉ Yaˍbaˆ mvuhˇmiˬ oˇ ve hkʼaw lo kʼai leh suh taˍ ve chaw teˇ 
hpaˍ hta‸ ca tuˍ piˇ jaw ve yoˬ. 
16Yaˍbaˆ leh yawˇ ve ma‸ yaˇ teˇ hpaˍ oˇ kaˬ lo ha pa hkaw‸ maˬ chehˇ leh, 
Eˇdonˍ chaw hawˉ hkʼaˆ paˍ hkʼa peu-eˬ ve hta‸ tiˇ pehˍ piˇ ve yoˬ. 

17Ya‸ hkʼaˇ, Haˍdaˆ leh yawˇ ve awˬ ceuˬ awˬ hkʼaˇ teˇ hpaˍ, Eˇjiˇtu‸ mvuhˇmiˬ 
lo hpaw-e ve yoˬ. (Oˇ ve teˇ yanˇ Haˍdaˆ lehˬ yaˇ ehˉ hpeh‸ chehˇ sheˍ ve yoˬ.) 
18Yawˇ hui Meˇdiˍanˍ mvuhˇmiˬ lo kʼai taˉ peuˬ hkʼaw‸ nawˉ, Paˍranˍ 
mvuhˇmiˬ lo kʼaw‸ kʼai ve yoˬ. Chaw teˇ hpaˍ hpaˍ yawˇ hui hta‸ ca pawnˇ la 
ve yoˬ. Oˇ ve hkʼaw‸ nawˉ yawˇ hui Eˇjiˇtu‸ mvuhˇmiˬ lo kʼai leh, Eˇjiˇtu‸ 
jawˇmawˇ Haˍdaˆ hta‸ chehˇ kuiˬ yehˬ piˇ leh, caˍ piˇ taw piˇ taˍ ve yoˬ. 
19Haˍdaˆ lehˬ Eˇjiˇtu‸ jawˇmawˇ hta‸ awˬ chawˇ hpeh‸ la leh, Eˇjiˇtu‸ 
jawˇmawˇ lehˬ Haˍdaˆ hta‸ yawˇ ve awˬ miˇ ma Taˍpaˍnehˆ ve awˬ nyi ma piˇ 
ve yoˬ. 
20Yaˇ miˇ oˇ ve lehˬ, Geˍnuˇbaˆ teh‸ kʼoˆ ve yaˇ paˍ teˇ gʼaˇ paw la ve yoˬ. Yaˇ 
paˍ oˇ ve lehˬ, Eˇjiˇtu‸ jawˇmawˇ ve hawˉ yehˬ hkʼaw uiˍ la ve yoˬ. 
21Haˍdaˆ Eˇjiˇtu‸ mvuhˇmiˬ hkʼaw chehˇ taˍ ve teˇ yanˇ, Daˍviˆ leh yawˇ ve 
ma‸ poˍ lonˉ Yaˍbaˆ hui suh kʼai peuˬ ve awˬ hkawˇ hta‸ gʼa kaˇ ve yoˬ. Hkʼe 
te leh, yawˇ jawˇmawˇ geh kʼai leh, Ngaˬ hta‸ ngaˬ ve mvuhˇmiˬ lo kʼaw‸ 
kʼo‸-e tuˬ a hkaw-anˬ pe‸ laˇ-oˆ, teh‸ jawˇmawˇ hta‸ kʼoˆ piˇ ve yoˬ. 
22Oˇ htaˇ jawˇmawˇ lehˬ, Aˬ hto‸ ma pa taw le. Nawˬ choˬ kaˬ lo chehˇ ve aˬ 
hto‸ ma nyi ma maˇ sha kuiˬ cawˬ le, teh‸ Haˍdaˆ hta‸ kʼaw‸ kʼoˆ piˇ ve yoˬ. 
Ngaˬ hta‸ a ciˉ kʼaw‸ kʼo‸-e peu laˇ-oˆ, teh‸ Haˍdaˆ jawˇmawˇ hta‸ kʼaw‸ 
yaw hkʼaw‸ piˇ ve yoˬ. Oˇ ve hkʼaw‸ nawˉ yawˇ ve mvuhˇmiˬ lo kʼaw‸ kʼo‸-e 
ve yoˬ. Haˍdaˆ lehˬ, Eˇdonˍ chaw hui ve jawˇmawˇ hpeh‸ leh, Iˉsaˍreˍlaˆ chaw 
hui ve canˇ paˍ lonˉ hpeh‸ ve yoˬ. 
23Gʼuiˬsha lehˬ, Eˇlaˍdaˆ ve yaˇ Reˍzonˍ hta‸ htawˇ nyi ma gu piˇ leh, Sawˉla‸ 
monˍ hta‸ kʼaw‸ hpfuhˆ tcuh ve yoˬ. Reˍzonˍ lehˬ yawˇ ve awˬ shehˍ hpaˇ 
Zawˇbaˆ jawˇmawˇ Haˍdaˍdeˍzaˍ hta‸ kʼaw‸ hpfuhˆ leh, 
24chaw hpfuhˆ teˇ moˍ hta‸ awˬ hoˉ te chehˇ ve yoˬ. (Chi hkʼe hpeh‸ la ve 
lehˬ, Daˍviˆ Haˍdaˍ deˍzaˍ hta‸ ma‸ bawˆ gʼaˇ leh, Suˇriˆ ma‸ yaˇ teˇ hpaˍ hta‸ 
tiˇ pehˍ piˇ peuˬ hkʼaw‸ nawˉ htaˇ yoˬ.) Reˍzonˍ leh yawˇ ve chaw teˇ hpaˍ 
Daˍmaˍsehˆ venˇ lo kʼai leh, yawˇ hui yawˇ hta‸ Suˇriˆ mvuhˇmiˬ ve jawˇmawˇ 
te tcuh ve yoˬ. 

25Sawˉla‸monˍ jawˇmawˇ te chehˇ ve teˇ co-e, yawˇ htawˇ Iˉsaˍreˍlaˆ chaw hui 
ve canˇ paˍ hpeh‸ chehˇ ve yoˬ. 

Gʼuiˬsha Yeˍyawˇbaoˍ hta‸ ka ti‸ te ve 

26Jawˇmawˇ Sawˉla‸monˍ hta‸ kʼaw‸ hpfuhˆ ve awˬ nu ve chaw teˇ gʼaˇ lehˬ, 
Eˇhpaˍrenˍ mvuhˇ miˍ Zeˍreˍdaˆ venˇ hkʼaw chehˇ ve Neˍbaˆ ve yaˇ Yeˍyawˇ 
baoˍ hpeh‸ ve yoˬ. Yawˇ lehˬ Sawˉla‸monˍ ve ma‸ poˍ lonˉ hpeh‸ leh, yawˇ 
ve awˬ-e lehˬ Zeˍruˇaˍ teh‸ kʼoˆ ve mehˇchawˇma hpeh‸ ve yoˬ. 
27Yawˇ Sawˉla‸monˍ hta‸ gʼa hpfuhˆ ve awˬ lawn chi hkʼe cawˬ ve yoˬ. 
Sawˉla‸monˍ lehˬ, Miˆlawˇ teh‸ kʼoˆ ve ta‸ yehˬ leh lanˇ venˇ hta‸ kʼaw‸ gu 
kawˍ ve yoˬ. 
28Yeˍyawˇbaoˍ lehˬ, kanˉ te puiˉ ve yaˇ nehˬ teˇ gʼaˇ hpeh‸ ve hta‸ 
Sawˉla‸monˍ gʼa shiˍ leh, Maˍnaˍseˍ leh Eˇhpaˍrenˍ mvuhˇmiˬ hkʼaw kanˉ te 
paˍ hkʼa peu-eˬ hkʼoˆ yawˇ hta‸ kanˉ nyi paˍ awˬ hoˉ te tcuh taˍ ve yoˬ. 
29Teˇ nyi htaˇ, Yeˍyawˇbaoˍ Yeˍruˆsaˍlehnˍ venˇ hkʼaw tawˆ la chehˇ ve teˇ 
yanˇ, Shiˉlonˍ venˇ hkʼaw chehˇ ve Gʼuiˬsha ve tcuh kaˍ paˍ Aˍhiˇyaˆ yawˇ hta‸ 
ya‸ kʼaw kʼaˉ lo ca hpuˇ da‸ la ve yoˬ. 
30Aˍhiˇyaˆ lehˬ, yawˇ veu‸ deh taˍ ve veu‸ kʼaˇ hta‸ 12 peˆ tzuh‸ suhˍ leh, 
Yeˍyawˇbaoˍ hta‸ chi hkʼe kʼoˆ piˇ ve yoˬ. 
31Hpa chi ve 10 peˆ hta‸ nawˬ yuˬ taˍ-o‸. Awˬ lawn kʼo, Iˉsaˍreˍlaˆ ve Gʼuiˬsha 
nawˬ hta‸ chi hkʼe ca kʼoˆ piˇ-oˆ, teh‸ ngaˬ hta‸ kʼoˆ laˇ ve yoˬ. Mvuhˇmiˬ chi 
ve hta‸ Sawˉla‸monˍ ve la‸ sheh hkʼaw ngaˬ yuˬ tawˆ leh, nawˬ hta‸ chaw 10 

ceuˬ pe‸ laˇ tuˬ yoˬ. 
32Ngaˬ ve awˬ ceˬ Daˍviˆ ve mehˆ hpfuhˆ leh, ngaˬ leuˆ yuˬ taˍ ve 
Yeˍruˆsaˍlehnˍ venˇ hta‸ pa taw, ngaˬ Sawˉla‸monˍ hta‸ chaw teˇ ceuˬ ceh tiˉ 
piˇ tuˬ yoˬ. 
33Ngaˬ chi hkʼe gʼa te ve lehˬ, Sawˉla‸monˍ ngaˬ hta‸ chiˇ baˬ taˉ leh, Siˉdonˍ 
chaw hui ve Aˍshaˆtaˍrehˆ gʼuiˬsha ma, Mawˇbaˆ chaw hui ve Hkeˍmoˆ 
gʼuiˬsha, Aˍmonˍ chaw hui ve Miˆlaˍkonˍ gʼuiˬsha, chi teˇ hpaˍ hta‸ oˉ kʼoˍ pui 
ve pa taw yoˬ. Sawˉla‸monˍ lehˬ yawˇ awˬ paˍ Daˍviˆ hkʼa shuˍ ngaˬ ve tawˇ 

hta‸ maˇ na yuˬ. Yawˇ lehˬ ngaˬ ve awˬliˇtawˇhkawˇ teˇ hpaˍ hta‸ ponˬ leuˉ 
leh, ngaˬ hta‸ te ya‸ jaˇ peuˬ. 
34Ya‸ hkʼaˇ, ngaˬ ve awˬliˇtawˇhkawˇ teˇ hpaˍ hta‸ na yuˬ puiˉ ve ngaˬ ve awˬ 
ceˬ paˍ Daˍviˆ ve mehˆ hpfuhˇ hta‸ nyi leh, mvuhˇmiˬ chi ve hkʼa peu-eˬ hta‸ 
Sawˉla‸monˍ ve la‸ sheh hkʼaw yuˬ hkʼaw‸ piˇ tuˬ ve maˇ heˆ. Yawˇ a sha‸ 
te‸ chehˇ ve teˇ co-e ngaˬ yawˇ hta‸ awˬ me‸ awˬ hponˇ leh kanˇ paˆ piˇ taˍ 
sheˍ ve yoˬ. 
35Sawˉla‸monˍ ve yaˇ teˇ co-e kʼaw‸ gaˬ htaˇ, mvuhˇmiˬ chi hta‸ ngaˬ yuˬ 
hkʼaw‸ leh, nawˬ hta‸ chaw ceuˬ 10 ceuˬ piˇ laˇ tuˬ yoˬ. 
36Ya‸ hkʼaˇ, ngaˬ hta‸ oˉ kʼoˍ pui kuiˬ hpeh‸ ve Yeˍruˆsaˍlehnˍ venˇ chi hkʼaw 
lo, ngaˬ ve awˬ ceˬ paˍ Daˍviˆ ve awˬ ceuˬ awˬ hkʼaˇ teˇ gʼaˇ peuˬ teˇ gʼaˇ uˉ 
peunˍ chehˇ hpeh‸ tuˬ, chaw ceuˬ teˇ ceuˬ hta‸ Sawˉla‸monˍ ve yaˇ uˉ peunˍ 
tuˬ ngaˬ a hkaw-anˬ piˇ tuˬ yoˬ. 
37Yeˍyawˇbaoˍ-oˬ, ngaˬ nawˬ hta‸ Iˉsaˍreˍlaˆ chaw hui ve jawˇmawˇ te tcuh laˇ 
tuˬ yoˬ. Nawˬ uˉ peunˍ gaˇ ve Iˉsaˍreˍlaˆ chaw hui ve mvuhˇmiˬ ehˉ chi teˇ 
hpaˍ hta‸ nawˬ gʼa uˉ peunˍ tuˬ yoˬ. 
38Nawˬ lehˬ, ngaˬ ve awˬ ceˬ paˍ Daˍviˆ hkʼa shuˍ, ngaˬ ve awˬliˇtawˇhkawˇ teˇ 
hpaˍ hta‸ hkʼa deh‸ na yuˬ leh te chehˇ ve kʼo, hkʼaˬ htaˆ ka‸ ngaˬ nawˬ geh 
chehˇ tuˬ yoˬ. Ngaˬ nawˬ hta‸ Iˉsaˍreˍlaˆ ve jawˇmawˇ te tcuh laˇ leh, Daˍviˆ 
hta‸ ngaˬ te piˇ taˍ ve hkʼe, nawˬ ve awˬ ceuˬ awˬ hkʼaˇ teˇ gʼaˇ peuˬ teˇ gʼaˇ 
hta‸ ngaˬ jawˇmawˇ te tcuh piˇ tuˬ yoˬ. 
39Sawˉla‸monˍ venˇbaˆ te ve pa taw, Daˍviˆ ve awˬ ceuˬ awˬ hkʼaˇ teˇ hpaˍ 
hta‸ ngaˬ ciˍ yanˍ piˇ tuˬ yoˬ. Ya‸ hkʼaˇ, co co taiˍ taiˍ chi hkʼe te piˇ tuˬ ve 
maˇ heˆ, teh‸ Gʼuiˬsha kʼoˆ ve yoˬ, teh‸ Aˍhiˇyaˆ Yeˍyawˇbaoˍ hta‸ kʼoˆ piˇ ve 
yoˬ. 
40Oˇ htaˇ Sawˉla‸monˍ lehˬ, Yeˍyawˇbaoˍ hta‸ tiˇ pehˍ tuˬ gʼa‸ ca ve yoˬ. Hkʼe 
te leh Yeˍyawˇ baoˍ Eˇjiˇtu‸ jawˇmawˇ Shiˇshehˆ geh hpaw-e leh, Sawˉla‸monˍ 
suh htaˇ hkʼa gaˬ oˇ kaˬ lo ca chehˇ taˍ ve yoˬ. 

Sawˉla‸monˍ suh-e ve 

41Sawˉla‸monˍ hkʼa te taˉ ve kanˉ leh, yawˇ cuˇ yiˍ hkʼaˬ ma uiˍ ve awˬ lawn 
teˇ hpaˍ hta‸ Sawˉla‸monˍ ve li‸ daw hkʼaw bvuh‸ keu taˍ ve yoˬ. 
42Yawˇ lehˬ, Yeˍruˆsaˍlehnˍ venˇ hkʼaw chehˇ leh Iˉsaˍreˍlaˆ chaw hui hta‸ 40 

hkʼaw‸ uˉ peunˍ ve yoˬ. 
43Oˇ ve hkʼaw‸ nawˉ yawˇ suh-e leh, shu yawˇ hta‸ Daˍviˆ ve venˇ hkʼaw tuˍ 
piˇ ve yoˬ. Hkʼe te leh, yawˇ ve yaˇ paˍ Yawˇbaoˍ yawˇ awˬ tan jawˇmawˇ te 
ve yoˬ. 

1 Jawˇmawˇ li‸ 12 

Iˉsaˍreˍlaˆ chaw hui kʼaw‸ hpfuhˆ ve 

1Yawˇbaoˍ lehˬ, jawˇmawˇ ve aˉ yaˇ hta‸ yuˬ tuˬ Sheˍhkenˍ venˇ lo kʼai leh, 
Iˉsaˍreˍlaˆ chaw hkʼa peu-eˬ oˇ kaˬ lo hpawnˬ laˬ ve yoˬ. 
2Eˇjiˇtu‸ mvuhˇmiˬ lo hpaw-e taˍ ve Yeˍyawˇbaoˍ lehˬ, awˬ lawn chi hta‸ gʼa 
kaˇ ve teˇ yanˇ, aˉ hkʼaw lo kʼaw‸ la ve yoˬ. 
3Hkʼe te leh, Iˉsaˍreˍlaˆ chaw teˇ hpaˍ Yeˍyawˇbaoˍ hta‸ htawˇ kuˬ yuˬ peuˬ 
hkʼaw‸ nawˉ, Sheˍhkenˍ venˇ lo kʼai leh Yawˇbaoˍ hta‸ chi hkʼe kʼoˆ piˇ ve 
yoˬ. 
4Nawˬ pa Sawˉla‸monˍ lehˬ, ngaˬ hui hta‸ kanˉ hehnˇ chaweh nyiˉ te tcuh laˇ 
ve yoˬ. Nawˬ ngaˬ hui hta‸ kanˉ chi taw taw maˇ kʼaw‸ te tcuh laˇ ve kʼo, 
ngaˬ hui nawˬ uˉ peunˍ ve hawˉ chehˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
5Oˇ htaˇ Yawˇbaoˬ lehˬ, Shehˆ nyi ponˬ peuˬ hkʼaw‸ nawˉ, nawˬ hui ngaˬ geh 
teˇ pawˆ kʼaw‸ laˬ-o‸. Oˇ htaˇ heh‸ ngaˬ hkʼaˬ hkʼe dawˇ taˍ ve nawˬ hui hta‸ 
kʼoˆ laˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. Hkʼe te leh, yawˇ hui hpoˆ 
kʼo‸-e ve yoˬ. 
6Jawˇmawˇ Yawˇbaoˍ lehˬ, yawˇ awˬ pa Sawˉla‸monˍ awˬ co-e htaˇ ka‸ dawˇ 
hkʼaˇ piˇ shehˍ hpaˇ te chehˇ ve chaw mawˇ teˇ hpaˍ hta‸ kuˬ yuˬ leh, Chaw oˇ 
ve teˇ hpaˍ hta‸ ngaˬ hkʼaˬ hkʼe kʼoˆ hkʼaw‸ piˇ cawˇ le, teh‸ yawˇ hui hta‸ 
na nyi ve yoˬ. 

7Yawˇ hui kʼaw‸ yaw hkʼaw‸ leh kʼoˆ ve, Nawˬ yawˇ hui hta‸ na sha ve tawˇ 
yaw piˇ leh, yawˇ hui lawˬ ve hkʼe te piˇ ve kʼo, yawˇ hui nawˬ ve tawˇ hta‸ 
hkʼa deh‸ na yuˬ tuˬ yoˬ, teh‸ yawˇ hta‸ kʼoˆ piˇ ve yoˬ. 
8Ya‸ hkʼaˇ, yawˇ lehˬ chaw mawˇ teˇ hpaˍ piˇ ve dawˇ hkʼaˇ hta‸ maˇ ha‸ yuˬ. 
Yawˇ geh teˇ geh uiˍ taˆ la leh, chi beu‸ yawˇ hta‸ dawˇ hkʼaˇ piˇ shehˍ hpaˇ 
te chehˇ ve yaˇ nehˬ teˇ hpaˍ geh kʼaw‸ kʼai ve yoˬ. 
9Nawˬ hui hkʼaˬ hkʼe kʼoˆ laˇ tuˬ ve le. Chaw oˇ ve teˇ hpaˍ hta‸ ngaˬ hkʼaˬ 
hkʼe gʼa kʼaw‸ kʼoˆ piˇ tuˬ ve le, teh‸ yawˇ hui hta‸ na nyi ve yoˬ. 
10Yawˇ hui kʼaw‸ yaw hkʼaw‸ leh kʼoˆ ve, Yawˇ hui hta‸ chi hkʼe kʼoˆ piˇ-oˆ. 
Ngaˬ ve la‸ naw lehˬ, ngaˬ pa ve caw‸ cehˍ nyi a‸ kehˉ htu jaˇ ve yoˬ. 
11Ngaˬ pa nawˬ hui hta‸ hawˇ ve mawˇ taˆ tcuh ve yoˬ. Ngaˬ lehˬ oˇ ve a‸ kehˉ 
leuˉ leh hawˇ ve mawˇ taˆ tcuh laˇ tuˬ yoˬ. Ngaˬ pa lehˬ, nawˬ hui hta‸ gawˇ 
taˬ yuˬ jaw‸ laˇ ve yoˬ. Ngaˬ nawˬ hui hta‸ iˉ mvuhˇ hta‸ jaw‸ ve shaˍ guiˬ caˆ 
yuˬ jaw‸ laˇ tuˬ yoˬ, teh‸ yawˇ hui hta‸ kʼoˆ piˇ-oˆ, teh‸ yawˇ hta‸ kʼoˆ piˇ ve 
yoˬ. 
12Shehˆ nyi ponˬ peuˬ hkʼaw‸ nawˉ, Yeˍyawˇbaoˍ leh awˬ nu ve Iˉsaˍreˍlaˆ 
chaw hkʼa peu-eˬ, jawˇmawˇ Yawˇbaoˍ geh kʼaw‸ hpawnˬ laˬ ve yoˬ. 
13Jawˇmawˇ lehˬ, chaw mawˇ teˇ hpaˍ piˇ ve dawˇ hkʼaˇ hkʼe maˇ te leh, yaˇ 
nehˬ teˇ hpaˍ kʼoˆ ve hkʼe chaw oˇ ve teˇ hpaˍ hta‸ tawˇ hehnˇ chaweh yaw piˇ 
ve yoˬ. 
14Yawˇ kʼoˆ ve, Ngaˬ pa lehˬ nawˬ hui hta‸ hawˇ ve mawˇ taˆ tcuh laˇ ve yoˬ. 
Ngaˬ lehˬ oˇ ve a‸ kehˉ leuˉ leh hawˇ jaˇ ve mawˇ taˆ tcuh laˇ tuˬ yoˬ. Yawˇ 
lehˬ nawˬ hui hta‸ gawˇ taˬ yuˬ jaw‸ laˇ ve yoˬ. Ngaˬ nawˬ hui hta‸ iˉ mvuhˇ 
hta‸ jaw‸ ve shaˍ guiˬ caˆ yuˬ jaw‸ laˇ tuˬ yoˬ, teh‸ yawˇ hui hta‸ kʼoˆ piˇ ve 
yoˬ. 
15Gʼuiˬsha lehˬ, Shiˉlonˍ venˇ hkʼaw chehˇ ve tcuh kaˍ paˍ Aˍhiˇyaˆ hta‸ cuˇ 
leh, Neˍbaˆ ve yaˇ Yeˍyawˇbaoˍ hta‸ kʼoˆ piˇ taˍ peuˬ ve tawˇ hta‸ biˇ la piˇ 
lawˬ ve yoˬ. Hkʼe te leh, jawˇmawˇ lehˬ Iˉsaˍreˍlaˆ chaw hui ve tawˇ hta‸ maˇ 
na yuˬ piˇ. 

16Jawˇmawˇ lehˬ, yawˇ hui ve tawˇ hta‸ maˇ na yuˬ piˇ ve hta‸ chaw moˍ lonˉ 
gʼa mawˬ ve teˇ yanˇ, yawˇ hui ga hpoˆ kuˬ leh kʼoˆ ve, Daˍviˆ leh yawˇ ve 
yehˬ yaˇ kʼa yaˇ teˇ hpaˍ luˬ suh sheˆ suh-e piˇ-oˆ. Ngaˬ hui awˬ pon yawˇ hui 
aˬ hto‸ ma te laˇ taˍ ve le. Iˉsaˍreˍlaˆ chaw hui-oˬ, ngaˬ hui aˉ hkʼaw lo kʼaw‸ 
kʼo‸-e veuˬ. Yawˇbaoˍ yawˇ hkʼaˇ yawˇ chehˇ taˉ piˇ-oˆ, teh‸ kʼoˆ ve yoˬ. 
17Hkʼe te leh, Iˉsaˍreˍlaˆ chaw teˇ hpaˍ Yawˇbaoˍ hta‸ kʼaw‸ hpfuhˆ leh, 
Yuˇda‸ chaw hui ve mvuhˇmiˬ hta‸ ceh tiˉ uˉ peunˍ tuˬ, yawˇ hta‸ oˇ kaˬ lo 
teh taˉ piˇ ve yoˬ. 
18Oˇ ve hkʼaw‸ nawˉ, Yawˇbaoˍ lehˬ kanˉ nyi paˍ awˬ hoˉ Aˍdawˇniˍranˍ hta‸ 
Iˉsaˍreˍlaˆ chaw hui geh kʼai peu ve yoˬ. Ya‸ hkʼaˇ, yawˇ hui yawˇ hta‸ haˉ 
pui baˬ pehˍ piˇ ve yoˬ. Oˇ htaˇ, Yawˇbaoˍ iˉ mvuhˇ lawˬ ciˇ leh Yeˍruˆsaˍlehnˍ 
venˇ lo hpaw kʼo‸-e ve yoˬ. 
19Oˇ ve teˇ nyi hta‸ te leh, Iˉsaˍreˍlaˆ chaw teˇ hpaˍ Daˍviˆ ve awˬ ceuˬ awˬ 
hkʼaˇ teˇ hpaˍ hta‸ kʼaw‸ hpfuhˆ ve yoˬ. 
20Iˉsaˍreˍlaˆ chaw teˇ hpaˍ lehˬ, Yeˍyawˇbaoˍ Eˇjiˇtu‸ mvuhˇmiˬ lo kʼaw‸ la taˍ 
peuˬ ve awˬ hkawˇ hta‸ gʼa kaˇ ve teˇ yanˇ, yawˇ hui yawˇ hta‸ kuˬ yuˬ leh 
Iˉsaˍ reˍlaˆ jawˇmawˇ te tcuh ve yoˬ. Yuˇda‸ awˬ ceuˬ awˬ hkʼaˇ teˇ hpaˍ ceh 
tiˉ Daˍviˆ ve awˬ ceuˬ awˬ hkʼaˇ teˇ hpaˍ hta‸ nyi ma kʼaw ve yoˬ. 

Tcuh kaˍ paˍ Sheˍmaˍyaˆ ve tawˇ 

21Yawˇbaoˍ Yeˍruˆsaˍlehnˍ venˇ hkʼaw lo kʼaw‸ gaˬ la ve teˇ yanˇ, yawˇ lehˬ 
Yuˇda‸ leh Beˍyaˍmenˍ awˬ ceuˬ awˬ hkʼaˇ awˬ hkʼaw lo ve cheuˬ jaˇ ve ma‸ 
yaˇ 180,000 gʼaˇ hta‸ leuˆ yuˬ leh, awˬ nu ve Iˉsaˍreˍlaˆ chaw teˇ hpaˍ hta‸ ca 
bawˆ tuˬ dawˇ taˍ ve yoˬ. 
22Ya‸ hkʼaˇ, Gʼuiˬsha tcuh kaˍ paˍ Sheˍmaˍyaˆ hta‸ kuˬ yuˬ leh, 
23Yawˇbaoˍ leh Yuˇda‸ chaw oˇ ve teˇ hpaˍ hta‸ chi hkʼe ca kʼoˆ piˇ tcuh ve 
yoˬ. 
24Nawˬ hui ve awˬ viˉ awˬ nyi Iˉsaˍreˍlaˆ chaw teˇ hpaˍ hta‸ taˇ ca bawˆ-e. 
Ngaˬ ve a loˍ cawˇ ve pa taw yoˬ, teh‸ ca kʼoˆ piˇ tcuh ve yoˬ. Chaw oˇ ve 
hkʼa peu-eˬ Gʼuiˬsha ve tawˇ hta‸ na leh, a shu yawˇ ve yehˬ lo kʼo‸-e ve yoˬ. 

Yeˍyawˇbaoˍ Gʼuiˬsha hta‸ baˬ taˉ ve 

25Jawˇmawˇ Yeˍyawˇbaoˍ lehˬ, Eˇhpaˍrenˍ mvuhˇmiˬ hkʼaw cawˬ ve Sheˍhkenˍ 
venˇ hta‸ hkʼa deh‸ kʼaw‸ gu te leh, oˇ kaˬ lo teˇ tcuhˉ teˇ jaw chehˇ taˍ ve 
yoˬ. Oˇ ve hkʼaw‸ nawˉ, oˇ kaˬ lo kʼaw‸ tawˆ-e leh, Peˍnoeˍlaˆ venˇ hta‸ ca 
kʼaw‸ gu chehˇ kʼai ve yoˬ. 
26Oˇ htaˇ, yawˇ chi hkʼe dawˇ tawˆ la ve yoˬ. Chi beu‸ hpeh‸ chehˇ ve hkʼe, 
ngaˬ ve chaw teˇ hpaˍ Yeˍruˆsaˍlehnˍ venˇ lo tiˉ kʼai leh oˇ kaˬ lo Gʼuiˬsha hta‸ 
ca tuˉ tanˇ piˇ ve kʼo, 
27yawˇ hui Yawˇbaoˍ ve tawˇ hta‸ na leh, ngaˬ hta‸ tiˇ pehˍ laˇ tuˬ yoˬ, teh‸ 
dawˇ ve yoˬ. 
28Yawˇ oˇ hkʼe dawˇ gʼa peuˬ hkʼaw‸ nawˉ, shi nuˇ paˍ lonˉ nyiˇ maˬ te leh, 
yawˇ ve chaw teˇ hpaˍ hta‸ chi hkʼe kʼoˆ piˇ ve yoˬ. Nawˬ hui lehˬ Gʼuiˬsha 
hta‸ oˉ kʼoˍ ca pui tuˬ, Yeˍruˆsaˍlehnˍ venˇ lo tiˉ kʼai chehˇ ve yoˬ. Iˉsaˍreˍlaˆ 
chaw hui-oˬ, choˬ kaˬ nyi sheˍ. Gʼuiˬsha chi teˇ hpaˍ lehˬ, nawˬ hui hta‸ 
Eˇjiˇtu‸ mvuhˇmiˬ hkʼaw shiˍ tawˆ laˇ shehˍ hpaˇ teˇ hpaˍ hpeh‸ ve yoˬ, teh‸ 
yawˇ hui hta‸ kʼoˆ piˇ ve yoˬ. 
29Yawˇ lehˬ shi nuˇ paˍ lonˉ oˇ ve teˇ hkeh hta‸ Beˍteˍlaˆ venˇ hkʼaw teh taˍ 
leh, awˬ nu ve teˇ hkeh hta‸ Danˍ venˇ hkʼaw teh taˍ ve yoˬ. 
30Hkʼe te leh, Iˉsaˍreˍlaˆ chaw teˇ hpaˍ Beˍteˍlaˆ leh Danˍ venˇ hkʼaw lo oˉ kʼoˍ 
ca pui leh, Gʼuiˬsha hta‸ te ya‸ jaˇ ve yoˬ. 
31Yeˍyawˇbaoˍ lehˬ, hkʼaw pui teˇ hpaˍ awˬ hkʼoˆ lo htawˇ oˉ kʼoˍ pui kuiˬ teˇ 
hpaˍ te taˍ leh, oˇ kaˬ lo paw hkuˇ te tuˬ Leˍviˆ awˬ ceuˬ awˬ hkʼaˇ maˇ heˆ ve 
chaw teˇ hpaˍ hta‸ leuˆ yuˬ leh paw hkuˇ te tcuh taˍ ve yoˬ. 

Gʼuiˬsha deˇ maˍ piˇ ve 

32Yeˍyawˇbaoˍ lehˬ, Yuˇda‸ mvuhˇmiˬ hkʼaw te chehˇ ve pawehˇ hkʼe ve teˇ 
maˬ hta‸, ha pa hiˉ maˬ teˇ maˬ, 15 nyi htaˇ te tuˬ awˬ hkʼaˇ gu piˇ taˍ ve yoˬ. 
Beˍteˍlaˆ venˇ hkʼaw lo yawˇ te teh taˍ ve shi nuˇ paˍ lonˉ hta‸ yawˇ tuˉ tanˇ 
piˇ leh, oˇ kaˬ lo kanˉ te tuˬ ve paw hkuˇ teˇ hpaˍ hta‸ htawˇ leuˆ yuˬ piˇ taˍ ve 
yoˬ. 

33Ha pa 8 maˬ teˇ maˬ, 15 nyi gaˬ ve teˇ yanˇ, yawˇ Beˍteˍlaˆ venˇ lo kʼai leh, 
Iˉsaˍ reˍlaˆ chaw awˬ pon yawˇ awˬ hkʼaˇ gu piˇ taˍ ve pawehˇ oˇ ve hta‸ ca te 
ve yoˬ. 

1 Jawˇmawˇ li‸ 13 

1Gʼuiˬsha tawˇ piˇ ve pa taw, Yuˇda‸ mvuhˇmiˬ hkʼaw chehˇ ve tcuh kaˍ paˍ 
teˇ gʼaˇ Yeˍyawˇ baoˍ tuˉ tanˇ chehˇ kuiˬ Beˍteˍlaˆ venˇ lo gaˬ la ve yoˬ. 
2Tcuh kaˍ paˍ oˇ ve lehˬ, yawˇ hui tuˉ tanˇ chehˇ ve tuˉ tanˇ kuiˬ oˇ ve hta‸ 
venˇbaˆ taˍ leh kʼoˆ ve, Tuˉ tanˇ kuiˬ-oˬ, Yawˇshiˆ teh‸ kʼoˆ ve yaˇ paˍ teˇ gʼaˇ 
Daˍviˆ ve awˬ ceuˬ awˬ hkʼaˇ awˬ hkʼaw lo paw la tuˬ yoˬ. Yawˇ lehˬ, paw 
hkuˇ chi teˇ hpaˍ leh, chaw yaˇ ve awˬ mu‸ ku teˇ hpaˍ hta‸ nawˬ awˬ hkʼoˆ lo 
teh leh, tuˉ tanˇ ve hta‸ nawˬ gʼa hkanˍ tuˬ yoˬ. 
3Tuˉ tanˇ kuiˬ chi luˬ kʼai leh, oˇ ve awˬ hkʼoˆ lo cawˬ taˍ ve hkʼaw‸ laˉ teˇ hpaˍ 
mehˉ kʼai tuˬ yoˬ. Oˇ htaˇ, Gʼuiˬsha ngaˬ hta‸ cuˇ leh nawˬ hui hta‸ tawˇ yaw 
laˇ chehˇ ve hta‸ nawˬ hui shiˍ la tuˬ yoˬ, teh‸ kʼoˆ ve yoˬ. 
4Tawˇ oˇ ve hta‸ jawˇmawˇ Yeˍyawˇbaoˍ gʼa kaˇ ve teˇ yanˇ, yawˇ hta‸ la‸ 
naw juˆ taˍ leh, Chaw chi hpaˇ hta‸ hpeh yuˬ-o‸, teh‸ tawˇ piˇ ve yoˬ. Yawˇ oˇ 
hkʼe kʼoˆ chehˇ ve teˇ hkui, yawˇ ve la‸ sheh teˇ hkoˇ baˉ suh kʼai leh, che taˍ 
ve la‸ sheh hta‸ kʼaw‸ gʼawˬ hkʼaw‸ maˇ gʼa ve yoˬ. 
5Gʼuiˬsha ve tcuh kaˍ paˍ kʼoˆ taˍ peuˬ ve hkʼe, tuˉ tanˇ kuiˬ oˇ ve htawˇ paˆ ce 
sheˬ leh, hkʼaw‸ laˉ teˇ hpaˍ sheˆ kʼai ve yoˬ. 
6Oˇ htaˇ, jawˇmawˇ Yeˍyawˇbaoˍ lehˬ, Ngaˬ ve la‸ sheh kʼaw‸ da‸ la tuˬ, nawˬ 
ve Gʼuiˬsha geh bon a ciˉ lawˬ laˇ-oˆ, teh‸ tcuh kaˍ paˍ hta‸ kʼoˆ piˇ ve yoˬ. 
Hkʼe te leh, tcuh kaˍ paˍ yawˇ awˬ pon bon lawˬ piˇ leh, yawˇ ve la‸sheh 
kʼaw‸ da‸ la ve yoˬ. 
7Oˇ ve hkʼaw‸ nawˉ jawˇmawˇ lehˬ, Ngaˬ ve yehˬ lo laˬ leh ngaˬ geh awˍ ca caˇ 
la-o. Nawˬ ngaˬ hta‸ te laˇ ve kanˉ awˬ pon, ngaˬ nawˬ hta‸ awˬ bon kʼaw‸ te 
hkʼaw‸ laˇ gaˇ ve yoˬ, teh‸ tcuh kaˍ paˍ hta‸ kʼoˆ piˇ ve yoˬ. 

8Tcuh kaˍ paˍ kʼaw‸ yaw hkʼaw‸ leh kʼoˆ ve, Nawˬ geh cawˬ ve hpu shi mawˇ 
jeˬ teˇ hkoˇ ngaˬ hta‸ pe‸ laˇ ve htawˇ, ngaˬ nawˬ geh kʼai leh awˍ caˇ tuˬ ve 
maˇ heˆ. 
9Oˇ kaˬ lo te‸ chiˉ taˇ caˇ taˇ dawˬ. Nawˬ kʼai ve ya‸ kʼaw hta‸ taˇ te kʼaw‸ la, 
teh‸ Gʼuiˬsha ngaˬ hta‸ kʼoˆ laˇ taˍ ve yoˬ, teh‸ jawˇmawˇ hta‸ kʼoˆ piˇ ve yoˬ. 
10Hkʼe te leh, yawˇ lehˬ awˬ kaˍ awˬ nu ve ya‸ kʼaw teˇ caˆ hta‸ cuˇ leh Yuˇda‸ 
mvuhˇmiˬ lo kʼaw‸ kʼo‸-e ve yoˬ. 

Beˍteˍlaˆ hkʼaw chehˇ ve tcuh kaˍ paˍ 

11Awˬ yanˇ oˇ ve hkʼaw, Beˍteˍlaˆ venˇ hkʼaw a sha‸ mawˇ peuˬ ve tcuh kaˍ paˍ 
teˇ gʼaˇ chehˇ taˍ ve yoˬ. Yawˇ ve yaˇ teˇ hpaˍ yawˇ geh laˬ leh, Yuˇda‸ 
mvuhˇmiˬ hkʼaw ve tcuh kaˍ paˍ teˇ gʼaˇ hkʼaˬ hkʼe te ve awˬ lawn leh, yawˇ 
jawˇmawˇ Yeˍyawˇbaoˍ hta‸ hkʼaˬ hkʼe kʼoˆ piˇ ve awˬ lawn teˇ hpaˍ yawˇ 
hta‸ kʼoˆ maˍ piˇ ve yoˬ. 
12Oˇ htaˇ, tcuh kaˍ paˍ chaw mawˇ oˇ ve lehˬ, Yawˇ ya‸ kʼaw hkʼaˬ ve teˇ caˆ 
hta‸ kʼaw‸ kʼo‸-e ve le, teh‸ yawˇ ve yaˇ teˇ hpaˍ hta‸ na nyi ve yoˬ. Hkʼe te 
leh, yawˇ hui yawˇ kʼo‸-e ve ya‸ kʼaw hta‸ maˍ piˇ ve yoˬ. 
13Oˇ htaˇ, yawˇ lehˬ yawˇ ve yaˇ teˇ hpaˍ hta‸ yawˇ ciˇ tuˬ ve piˉ laˬ teˇ hkeh 
haˆ haˆ gu tcuh ve yoˬ. Hkʼe te leh, yawˇ hui yawˇ awˬ pon piˉ laˬ teˇ hkeh 
sheh veu laˇ leh, 
14yawˇ lehˬ Yuˇda‸ mvuhˇmiˬ lo laˬ ve tcuh kaˍ paˍ oˇ ve hkʼaˇ suh gʼa‸ yuˬ 
kʼai ve yoˬ. Tcuh kaˍ paˍ oˇ ve maˉ kuˇ cehˬ hawˉ lo mui chehˇ taˍ laˇ ve hta‸ 
yawˇ gʼa mawˬ leh, Nawˬ Yuˇda‸ mvuhˇmiˬ lo laˬve tcuh kaˍ paˍ laˇ, teh‸ 
yawˇ hta‸ na nyi ve yoˬ. Yoˬ, teh‸ tcuh kaˍ paˍ oˇ ve kʼaw‸ yaw hkʼaw‸ piˇ ve 
yoˬ. 
15Ngaˬ ve aˉ hkʼaw lo laˬ leh, ngaˬ geh awˍ ca caˇ la-o, teh‸ yawˇ hta‸ kʼoˆ piˇ 
ve yoˬ. 
16Ya‸ hkʼaˇ, Yuˇda‸ mvuhˇmiˬ lo laˬ taˍ ve tcuh kaˍ paˍ oˇ ve kʼaw‸ yaw 
hkʼaw‸ leh kʼoˆ ve, Ngaˬ nawˬ ve yehˬ lo kʼai leh awˍ ca caˇ maˇ hpeh‸. 

17Awˬ lawn kʼo, Gʼuiˬsha lehˬ choˬ kaˬ lo te‸ chiˉ taˇ caˇ taˇ dawˬ. Nawˬ laˬ ve 
ya‸ kʼaw hta‸ taˇ te kʼaw‸ la, teh‸ ngaˬ hta‸ kʼoˆ laˇ taˍ ve yoˬ, teh‸ yawˇ 
hta‸ kʼoˆ piˇ ve yoˬ. 
18Oˇ htaˇ, Beˍteˍlaˆ venˇ hkʼaw chehˇ ve tcuh kaˍ paˍ chaw mawˇ oˇ ve lehˬ, 
Ngaˬ htawˇ nawˬ hkʼa shuˍ tcuh kaˍ paˍ hpeh‸ ve yoˬ. Gʼuiˬsha ve mvuhˇ naw 
ma tcuh yaˇ teˇ gʼaˇ ngaˬ geh laˬ leh, nawˬ hta‸ ha‸ yuˬ piˇ tuˬ kʼoˆ laˇ ve yoˬ, 
teh‸ kʼoˆ leh yawˇ hta‸ heˍ piˇ ve yoˬ. 
19Hkʼe te leh, Yuˇda‸ mvuhˇmiˬ lo laˬ ve tcuh kaˍ paˍ oˇ ve yawˇ hkʼaˇ suh gʼa‸ 
kʼai leh, yawˇ ve yehˬ hkʼaw lo awˍ ca caˇ-e ve yoˬ. 
20Yawˇ huiˉ maˬ awˍ mui caˇ chehˇ ve teˇ yanˇ, Gʼuiˬsha ve tawˇ tcuh kaˍ paˍ 
chaw mawˇ oˇ ve geh gaˬ la leh, 
21Yuˇda‸ mvuhˇmiˬ lo laˬ ve tcuh kaˍ paˍ oˇ ve hta‸ chi hkʼe kʼoˆ piˇ ve yoˬ. 
Gʼuiˬsha kʼoˆ ve, Nawˬ lehˬ ngaˬ ve tawˇ hta‸ maˇ na yuˬ. Ngaˬ kʼoˆ ve hkʼe 
nawˬ maˇ te. 
22Nawˬ kʼaw‸ hpfuhˆ kʼaw‸ la leh, choˬ kaˬ lo awˍ ca mui caˇ chehˇ ve pa taw, 
nawˬ gʼa suh tuˬ yoˬ. Nawˬ lehˬ, nawˬ puˍ nawˬ pi hui ve tuˍ hpfuh paˇ lo gʼa 
tuˍ tuˬ ve maˇ heˆ, teh‸ Gʼuiˬsha kʼoˆ ve yoˬ, teh‸ yawˇ hta‸ kʼoˆ piˇ ve yoˬ. 
23Yawˇ hui caˇ peuˬ dawˬ peuˬ hkʼaw‸ nawˉ, tcuh kaˍ paˍ chaw mawˇ oˇ ve 
lehˬ, Yuˇda‸ mvuhˇmiˬ lo laˬ ve tcuh kaˍ paˍ oˇ ve awˬ pon piˉ laˬ teˇ hkeh ca 
piˇ leh, yawˇ ciˇ kʼo‸-e ve yoˬ. 
24Ya‸ kʼaw kʼaˉ lo, laˇ caˬ shiˉ teˇ hkeh tawˆ la leh yawˇ hta‸ che‸ pehˍ ve yoˬ. 
Yawˇ ve awˬ to ya‸ kʼaw hpuiˇ lo ce leh, piˉ laˬ leh laˇ caˬ shiˉ yawˇ ve awˬ to 
paˇ lo huˉ chehˇ taˍ ve yoˬ. 
25Chaw teˇ hpaˍ hpaˍ oˇ kaˬ lo hpanˍ kʼai cawˇ leh, suh taˍ ve tcuh kaˍ paˍ hta‸ 
maˇ kʼoˆ, oˇ kaˬ lo huˉ chehˇ ve laˇ caˬ shiˉ hta‸ maˇ kʼoˆ gʼa mawˬ ve yoˬ. 
Hkʼe te leh, yawˇ hui Beˍteˍlaˆ venˇ lo kʼo‸-e leh, awˬ lawn oˇ ve shu hta‸ hto 
maˍ piˇ ve yoˬ. 
26Tcuh kaˍ paˍ chaw mawˇ lehˬ, awˬ lawn oˇ ve hta‸ gʼa kaˇ htaˇ, Chaw oˇ ve 
lehˬ Gʼuiˬsha ve tawˇ hta‸ maˇ na yuˬ ve Yuˇda‸ mvuhˇmiˬ lo laˬ ve tcuh kaˍ 

paˍ hpeh‸ ve yoˬ. Gʼuiˬsha kʼoˆ taˍ peuˬ ve hkʼe, yawˇ lehˬ laˇ caˬ shiˉ che‸ 
pehˍ ve hta‸ gʼa hkanˍ ve yoˬ, teh‸ kʼoˆ ve yoˬ. 
27Oˇ ve hkʼaw‸ nawˉ yawˇ lehˬ, Ngaˬ awˬ pon piˉ laˬ teˇ hkeh gu laˇ-oˆ, teh‸ 
yawˇ ve yaˇ teˇ hpaˍ hta‸ kʼoˆ piˇ ve yoˬ. 
28Yawˇ hui yawˇ awˬ pon piˉ laˬ teˇ hkeh gu piˇ leh, yawˇ ciˇ tawˆ-e ve yoˬ. 
Ya‸ kʼaw kʼaˉ lo, tcuh kaˍ paˍ oˇ ve awˬ to hta‸ gʼa mawˬ ve yoˬ. Piˉ laˬ leh laˇ 
caˬ shiˉ htawˇ oˇ kaˬ lo huˉ chehˇ taˍ laˇ sheˍ ve yoˬ. Laˇ caˬ shiˉ lehˬ, yawˇ ve 
awˬ shaˍ hta‸ maˇ caˇ. Piˉ laˬ hta‸ htawˇ te‸ chiˉ maˇ te piˇ. 
29Tcuh kaˍ paˍ chaw mawˇ oˇ ve lehˬ, suh taˍ ve awˬ to oˇ ve hta‸ gʼawˆ yuˬ 
leh yawˇ ve piˉ laˬ hkʼoˆ taˍ peuˬ hkʼaw‸ nawˉ, Beˍteˍlaˆ venˇ lo kʼaw‸ yuˬ 
kʼaw‸ la ve yoˬ. 
30Yawˇ lehˬ chaw suh oˇ ve hta‸ yawˇ hui ve tuˍ hpfuh lo tuˍ piˇ leh, Ngaˬ ve 
awˬ nyi paˍ-oˬ, teh‸ kʼoˆ kuˬ hawˬ ve yoˬ. 
31Yawˇ hta‸ tuˍ piˇ peuˬ hkʼaw‸ nawˉ, tcuh kaˍ paˍ chaw mawˇ oˇ ve yawˇ ve 
yaˇ teˇ hpaˍ hta‸ chi hkʼe kʼoˆ piˇ ve yoˬ. Ngaˬ suh-e ve kʼo, tcuh kaˍ paˍ chi 
ve awˬ paˇ lo tuˍ laˇ-oˆ. 
32Beˍteˍlaˆ venˇ hkʼaw cawˬ ve tuˉ tanˇ kuiˬ chi ve leh, awˬ nu ve Saˍmaˍriˆ 
venˇ hkʼaw cawˬ ve oˉ kʼoˍ pui kuiˬ teˇ hpaˍ awˬ lawn Gʼuiˬsha kʼoˆ taˍ peuˬ ve 
tawˇ teˇ hpaˍ awˬ tehˬ awˬ na biˇ la tuˬ yoˬ, teh‸ yawˇ ve yaˇ teˇ hpaˍ hta‸ kʼoˆ 
piˇ ve yoˬ. 

Yeˍyawˇbaoˍ venˇbaˆ te ve 

33Iˉsaˍreˍlaˆ jawˇmawˇ Yeˍyawˇbaoˍ lehˬ, venˇbaˆ maˇ dawˇ hpfuhˆ. Yawˇ te taˍ 
ve tuˉ tanˇ kuiˬ teˇ hpaˍ lo kanˉ te tuˬ, Leˍviˆ chaw maˇ heˆ ve awˬ nu ve chaw 
teˇ hpaˍ hta‸ paw hkuˇ te tcuh taˍ ve yoˬ. Paw hkuˇ teˇ gaˇ ve chaw hta‸ yawˇ 
paw hkuˇ ve aˉ yaˇ tcuhˉ piˇ ve yoˬ. 
34Yawˇ chi hkʼe te ve pa taw, yawˇ ve awˬ ceuˬ awˬ hkʼaˇ teˇ hpaˍ luˬ kʼai sheˆ 
kʼai ve yoˬ. 

1 Jawˇmawˇ li‸ 14 

Yeˍyawˇbaoˍ ve yaˇ suh-e ve 

1Awˬ yanˇ oˇ ve hkʼaw, jawˇmawˇ Yeˍyawˇbaoˍ ve yaˇ Aˍhiˇyaˆ naˬ jaˇ ve yoˬ. 
2Hkʼe te leh, Yeˍyawˇbaoˍ yawˇ miˇ ma hta‸ chi hkʼe kʼoˆ piˇ ve yoˬ. Chaw teˇ 
gʼaˇ ka‸ nawˬ hta‸ maˇ tawnˇ gʼa tuˬ, nawˬ ve veu‸ kʼaˇ pa leh ngaˬ hta‸ Iˉsaˍ 
reˍ laˆ jawˇmawˇ hpeh‸ la tuˬ yoˬ, teh‸ kʼoˆ laˇ ve tcuh kaˍ paˍ Aˍhiˇyaˆ geh 
Shiˉ lonˍ venˇ lo kʼai-o. 
3Yawˇ awˬ pon hkaoˍmonˇ 10 shiˍ leh, pehˇ gʼuiˬ teˇ kaw yuˬ kʼai piˇ-oˆ. Ngaˬ 
hui ve yaˇ paˍ hkʼaˬ hkʼe hpeh‸ la tuˬ, yawˇ hta‸ na nyi-o. Yawˇ kʼaw‸ yaw 
hkʼaw‸ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
4Hkʼe te leh, jawˇmawˇ ma lehˬ, Shiˉlonˍ venˇ lo chehˇ ve Aˍhiˇyaˆ ve yehˬ lo 
kʼai ve yoˬ. Aˍhiˇyaˆ lehˬ mawˇ jaˇ peuˬ ve pa taw, mehˆ maˇmawˬ-o. 
5Yeˍyaˇbaoˍ ve awˬ miˇ ma lehˬ, naˬ chehˇ ve yawˇ ve yaˇ paˍ awˬ lawn ca na 
nyi la tuˬ laˬ chehˇ ve awˬ lawn Gʼuiˬsha yawˇ hta‸ kʼoˆ piˇ leh, yawˇ hta‸ 
hkʼaˬ hkʼe gʼa kʼoˆ piˇ tuˬ ve awˬ lawn yawˇ hta‸ kʼoˆ piˇ taˍ ve yoˬ. 
Yeˍyawˇbaoˍ miˇ ma lehˬ veu‸ kʼaˇ pa leh, Aˍhiˇyaˆ ve yehˬ hkʼaw lo‸ la ve 
yoˬ. 
6Yawˇ lo‸ la ve awˬ hkawˇ hta‸ Aˍhiˇyaˆ gʼa kaˇ htaˇ, yawˇ hta‸ chi hkʼe kʼoˆ 
piˇ ve yoˬ. Lo‸ la-o. Nawˬ lehˬ Yeˍyawˇbaoˍ miˇ ma hpeh‸ ve hta‸ ngaˬ shiˍ taˍ 
ve yoˬ. Aˬ hto‸ ma pa taw nawˬ chi hkʼe te laˬ ve le. Nawˬ awˬ pon maˇ da‸ 
ve awˬ lawn sha tanˇ cawˬ taˍ ve yoˬ. 
7Gʼuiˬsha kʼoˆ laˇ chehˇ ve tawˇ chi teˇ hpaˍ Yeˍyawˇbaoˍ hta‸ ca kʼoˆ piˇ-oˆ. 
Ngaˬ nawˬ hta‸ leuˆ yuˬ leh, ngaˬ ve Iˉsaˍreˍlaˆ chaw hui hta‸ uˉ peunˍ tcuh 
taˍ ve yoˬ. 
8Ngaˬ lehˬ mvuhˇmiˬ chi hta‸ Daˍviˆ ve awˬ ceuˬ awˬ hkʼaˇ teˇ hpaˍ ve la‸ 
sheh hkʼaw yuˬ hkʼaw‸ leh, nawˬ hta‸ piˇ laˇ taˍ ve yoˬ. Ya‸ hkʼaˇ, nawˬ lehˬ 
ngaˬ ve tawˇ hta‸ na yuˬ puiˉ jaˇ ve ngaˬ ve awˬ ceˬ paˍ Daˍviˆ hkʼe maˇ heˆ. 
9Nawˬ gʼuˇ suhˍ lo jawˇmawˇ hkʼa te peuˬ ve chaw teˇ hpaˍ a‸ kehˉ, nawˬ lehˬ 
venˇbaˆ uiˍ jaˇ ve yoˬ. Nawˬ ngaˬ hta‸ chiˇ baˬ leh, ngaˬ nyi ma zuhˆ tuˬ shaˉ 
ho‸ teˇ hpaˍ te teh taˍ ve yoˬ. 

10Nawˬ chi hkʼe te ve pa taw, nawˬ ve awˬ ceuˬ awˬ hkʼaˇ hawˉ hkʼaˆ paˍ hkʼa 
peu-eˬ ve hta‸ ngaˬ tiˇ pehˍ tuˬ yoˬ. Nawˬ ve yehˬ yaˇ kʼa yaˇ hkʼa peu-eˬ hta‸ 
ngaˬ chiˇ baˬ leh, yawˇ hui lehˬ hkʼehˇ hkʼa shuˍ, shu toˆ baˬ ve hta‸ gʼa hkanˍ 
tuˬ yoˬ. 
11Venˇ hkʼaw lo hkʼa suh-e ve nawˬ ve awˬ ceuˬ awˬ hkʼaˇ teˇ hpaˍ lehˬ, hpuiˇ 
che‸ caˇ ve hta‸ gʼa hkanˍ leh, heh puiˉ hkʼaw lo suh-e ve chaw teˇ hpaˍ lehˬ, 
naˬ beu‸ ngaˆ htawˆ caˇ ve hta‸ gʼa hkanˍ tuˬ yoˬ, teh‸ Gʼuiˬsha kʼoˆ ve yoˬ. 
12Chi beu‸ aˉ hkʼaw lo kʼo‸-e loˬ. Nawˬ venˇ hkʼaw lo kʼaw‸ gaˬ ve teˇ hkui, 
nawˬ ve yaˇ paˍ suh-e tuˬ yoˬ. 
13Iˉsaˍreˍlaˆ chaw hkʼa peu-eˬ paˆ hawˬ leh, yawˇ hta‸ tuˍ piˇ tuˬ yoˬ. 
Yeˍyawˇbaoˍ ve yaˇ teˇ hpaˍ awˬ hkʼaw lo, shu hkʼa deh‸ tuˍ piˇ ve hta‸ gʼa 
hkanˍ ve chaw yawˇ teˇ gʼaˇ ceh tiˉ cawˬ ve yoˬ. Awˬ lawn kʼo, Gʼuiˬsha nyi 
ma cawˇ ve chaw yawˇ teˇ gʼaˇ ceh tiˉ cawˬ ve yoˬ. 
14Yeˍyawˇbaoˍ ve awˬ ceuˬ awˬ hkʼaˇ teˇ hpaˍ hta‸ te luˬ piˇ tuˬ ve chaw teˇ 
gʼaˇ hta‸ Gʼuiˬsha leuˆ yuˬ leh, Iˉsaˍreˍlaˆ mvuhˇmiˬ hta‸ uˉ peunˍ tcuh tuˬ 
yoˬ. 
15Gʼuiˬsha lehˬ, Iˉsaˍreˍlaˆ chaw hui hta‸ ciˍ yanˍ piˇ leh, yawˇ hui lehˬ iˉ kaˆ 
lawˬ hkʼaw gʼuiˬ dawˇ htinˍ leh hiˆ hiˆ naˇ naˇ te chehˇ ve lo cehˬ hkʼa shuˍ 
hpeh‸ la tuˬ yoˬ. Yawˇ lehˬ, Iˉsaˍ reˍlaˆ chaw hui hta‸ da‸ jaˇ ve mvuhˇmiˬ chi 
ve hkʼaw gʼa‸ baˬ leh, Uˇhpaˍraˆ iˉ kaˆ lawˬ coˇ paˉ hpawˇ lo gʼa ca chehˇ tuˬ 
yoˬ. Awˬ lawn kʼo, yawˇ hui lehˬ Aˍsheˍraˆ gʼuiˬsha ma ve shaˉ ho‸ hta‸ te 
leh, Gʼuiˬsha hta‸ nyi ma zuhˆ tuˬ te piˇ ve pa taw yoˬ. 
16Chi hkʼoˆ ka‸, Yeˍyawˇbaoˍ venˇbaˆ te leh, Iˉsaˍreˍlaˆ chaw hui hta‸ ya‸ 
kʼaw sheh ya‸ peuˬ ve pa taw, Gʼuiˬsha lehˬ Iˉsaˍreˍlaˆ chaw hui hta‸ chiˇ baˬ 
piˇ tuˬ yoˬ, teh‸ jawˇmawˇ ma hta‸ kʼoˆ piˇ ve yoˬ. 
17Yeˍyawˇbaoˍ miˇ ma lehˬ, Tiˇraˍzaˍ venˇ lo kʼo‸-e ve yoˬ. Yawˇ ve yehˬ hkʼaw 
lo‸-e ve teˇ hkui yaˇ paˍ oˇ ve shaˉ cheˆ sheˬ ve yoˬ. 
18Hkʼe te leh, Iˉsaˍreˍlaˆ chaw teˇ hpaˍ kuˬ hawˬ leh, Gʼuiˬsha tcuh kaˍ paˍ 
Aˍhiˇ yaˆ hta‸ kʼoˆ piˇ taˍ ve hkʼe, yawˇ hta‸ hkʼa deh‸ te tuˍ piˇ ve yoˬ. 

Yeˍyawˇbaoˍ suh-e ve 

19Jawˇmawˇ Yeˍyawˇbaoˍ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ teˇ 
hpaˍ ve li‸ daw hkʼaw bvuh‸ keu taˍ ve yoˬ. 
20Yeˍyawˇbaoˍ lehˬ, mvuhˇmiˬ hta‸ 20 hkʼaw‸ uˉ peunˍ ve yoˬ. Oˇ ve hkʼaw‸ 
nawˉ, yawˇ suh-e leh yawˇ ve yaˇ paˍ Naˍdaˆ yawˇ awˬ tan jawˇmawˇ kʼaw‸ te 
ve yoˬ. 

Yuˇda‸ jawˇmawˇ Yawˇbaoˍ 

21Sawˉla‸monˍ ve yaˇ paˍ Yawˇbaoˍ lehˬ, Yuˇda‸ mvuhˇmiˬ hta‸ tanˬ uˉ peunˍ 
htaˇ, yawˇ ve a sha‸ 41 hkʼaw‸ gaˬ peuˬ ve yoˬ. Hkʼe te leh, yawˇ lehˬ Gʼuiˬsha 
hta‸ oˉ kʼoˍ pui kuiˬ Gʼuiˬsha leuˆ yuˬ taˍ ve Yeˍruˆsaˍlehnˍ venˇ hkʼaw chehˇ 
leh, Yuˇda‸ mvuhˇmiˬ hta‸ 17 hkʼaw‸ hkʼa gaˬ uˉ peunˍ ve yoˬ. Yawˇ ve awˬ e 
lehˬ, Aˍmawˇniˆ chaw Neˍmaˆ hpeh‸ ve yoˬ. 
22Yuˇda‸ chaw teˇ hpaˍ lehˬ, ponˬ laˬ htaˇ yawˇ hui ve awˬ puˍ awˬ pi teˇ hpaˍ 
a‸ kehˉ haiˬ jaˇ leh, Gʼuiˬsha nyi ma zuhˆ tuˬ gʼaˇ hte‸ te ve yoˬ. 
23Yawˇ hui lehˬ, awˬ nu ve gʼuiˬsha teˇ hpaˍ hta‸ oˉ kʼoˍ pui kuiˬ laiˉ kaˬ te leh, 
hkʼaw hkʼoˆ lo leh suhˆ cehˬ hawˉ lo Aˍsheˍraˆ gʼuiˬsha ma ve shaˉ ho‸ teˇ 
hpaˍ te teh taˍ ve yoˬ. 
24Chi hkʼo ka‸, oˉ kʼoˍ pui kuiˬ oˇ ve teˇ hpaˍ lo hawˉ hkʼaˆ chawˇ hawˉ hkʼaˆ 
pehˬ ve tzuhˆ ve hta‸ te leh, meh maˬ lanˉ teˇ hpaˍ htawˇ hkʼa biˇ cawˬ ve yoˬ. 
Yuˇda‸ chaw teˇ hpaˍ lehˬ, aˬ sho-eˬ Iˉsaˍreˍlaˆ chaw hui Hkaˍnanˍ mvuhˇmiˬ 
hkʼaw lo‸ la htaˇ, Gʼuiˬsha gʼa‸ kʼoˬ piˇ taˍ ve chaw oˇ ve teˇ hpaˍ te ve awˬ liˇ 
teˇ hpaˍ hta‸ gʼa‸ te chehˇ ve yoˬ. 
25Yawˇbaoˍ mvuhˇmiˬ hta‸ uˉ peunˍ chehˇ ve 5 hkʼaw‸ teˇ hkʼaw‸ htaˇ, 
Eˇjiˇtu‸ jawˇmawˇ Shiˇshehˆ Yeˍruˆsaˍlehnˍ venˇ hta‸ ca bawˆ la ve yoˬ. 
26Yawˇ lehˬ, bon yehˬ leh hawˉ yehˬ hkʼaw cawˬ ve mawˇ teˇ hpaˍ leh, Sawˉla‸ 
monˍ te taˍ ve shi htanˬ tuˬ teˇ hpaˍ hta‸ yuˬ kʼo‸-e ve yoˬ. 
27Oˇ ve teˇ hpaˍ awˬ tan, jawˇmawˇ Yawˇbaoˍ lehˬ kuiˇ htanˬ tuˬ teˇ hpaˍ kʼaw‸ 
te leh, shaw shehˍ hpaˇ teˇ hpaˍ hta‸ hkʼa deh‸ ha‸ shaˉ tcuh taˍ ve yoˬ. 

28Jawˇmawˇ bon yehˬ lo kʼai ve teˇ pawˆ le le, ma‸ yaˇ teˇ hpaˍ lehˬ, htanˬ tuˬ 
oˇ ve teˇ hpaˍ hta‸ pfuhˇ leh jawˇmawˇ hta‸ gʼa‸ shaw toˇ chehˇ ve yoˬ. Oˇ 
hkʼe te peuˬ hkʼaw‸ nawˉ, htanˬ tuˬ teˇ hpaˍ hta‸ hkʼa deh‸ kʼaw‸ ha‸ shaˉ 
taˍ ve yoˬ. 
29Jawˇmawˇ Yawˇbaoˍ hkʼa te ve kanˉ hkʼa peu-eˬ hta‸ Yuˇda‸ jawˇmawˇ teˇ 
hpaˍ ve li‸ daw hkʼaw hkʼa deh‸ bvuh‸ keu taˍ ve yoˬ. 
30Awˬ yanˇ oˇ ve hkʼaw, Yawˇbaoˍ leh Yeˍyawˇbaoˍ hkʼaˬ htaˆ ka‸ ya‸ da‸ leh 
bawˆ da‸ chehˇ ve yoˬ. 
31Oˇ ve hkʼaw‸ nawˉ, Yawˇbaoˍ suh-e leh, shu yawˇ hta‸ Daˍviˆ ve venˇ hkʼaw 
tuˍ piˇ ve yoˬ. Hkʼe te leh, yawˇ ve yaˇ paˍ Aˍbiˇyaˆ yawˇ awˬ tan jawˇmawˇ 
kʼaw‸ te ve yoˬ. 

1 Jawˇmawˇ li‸ 15 

Yuˇda‸ jawˇmawˇ Aˍbiˇyaˆ 

1Iˉsaˍreˍlaˆ mvuhˇmiˬ hta‸ Yeˍyawˇbaoˍ jawˇmawˇ te ve 18 hkʼaw‸ gaˬ htaˇ, 
Yuˇda‸ mvuhˇmiˬ hta‸ Aˍbiˇyaˆ jawˇmawˇ kʼaw‸ te ve yoˬ. 
2Yawˇ lehˬ, Yeˍruˆsaˍlehnˍ venˇ hta‸ 3 hkʼaw‸ gʼa uˉ peunˍve yoˬ. Yawˇ ve awˬ 
e lehˬ, Aˍbaˆsaˍlonˍ ve yaˇ miˇ Maˍhkanˍ hpeh‸ ve yoˬ. 
3Yawˇ htawˇ, yawˇ ve awˬ pa hkʼa shuˍ Gʼuiˬsha hta‸ te ya‸ jaˇ leh, yawˇ ve 
awˬ puˍ lonˉ Daˍviˆ hkʼa shuˍ Gʼuiˬsha hta‸ ka ti‸ maˇ yeˬ. 
4Ya‸ hkʼaˇ, Gʼuiˬsha lehˬ Daˍviˆ ve mehˆ hpfuhˇ hta‸ nyi leh, yawˇ hta‸ yaˇ 
paˍ teˇ gʼaˇ cawˬ la piˇ ve yoˬ. 
5Awˬ lawn kʼo, Daˍviˆ lehˬ Hiˇtiˆ chaw Uˇriˆya‸ miˇ ma hta‸ te ya‸ ve teˇ pawˆ 
maˇ heˆ kʼo, Gʼuiˬsha ve tawˇ hta‸ hkʼaˬ htaˆ ka‸ na yuˬ puiˉ jaˇ ve pa taw 
yoˬ. 
6Aˍbiˇyaˆ leh Yeˍyawˇbaoˍ lehˬ, hkʼaˬ htaˆ ka‸ ma‸ bawˆ da‸chehˇ ve yoˬ. 
7Aˍbiˇyaˆ hkʼa te ve kanˉ hkʼa peu-eˬ, Yuˇda‸ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 

8Oˇ ve hkʼaw‸ nawˉ, Aˍbiˇyaˆ suh-e leh shu yawˇ hta‸ Daˍviˆ ve venˇ hkʼaw tuˍ 
piˇ ve yoˬ. Hkʼe te leh, yawˇ ve yaˇ paˍ Aˍsaˍ yawˇ awˬ tan jawˇmawˇ kʼaw‸ te 
ve yoˬ. 

Yuˇda‸ jawˇmawˇ Aˍsaˍ 

9Iˉsaˍreˍlaˆ mvuhˇmiˬ hta‸ Yeˍyawˇbaoˍ uˉ peunˍ ve 20 hkʼaw‸ gaˬ htaˇ, 
Aˍsaˍlehˬ Yuˇda‸ mvuhˇmiˬ ve jawˇmawˇ hpeh‸ la ve yoˬ. 
10Yawˇ lehˬ, Yeˍruˆsaˍlehnˍ venˇ hta‸ 41 hkʼaw‸ uˉ peunˍ ve yoˬ. Yawˇ ve awˬ 
pi lehˬ Aˍbaˆsaˍlonˍ ve yaˇ miˇ Maˍhkaˍ hpeh‸ ve yoˬ. 
11Aˍsaˍ lehˬ Daˍviˆ hkʼa shuˍ, Gʼuiˬsha nyi ma cawˇ ve kanˉ hta‸ tiˉ te ve yoˬ. 
12Awˬ nu ve gʼuiˬsha teˇ hpaˍ hta‸ oˉ kʼoˍ pui kuiˬ lo haˉ chawˇ haˉ paˆ te 
chehˇ ve chaw hkʼa peu-eˬ hta‸ yawˇ gʼa‸ kʼoˬ leh, yawˇ ve awˬ puˍ lonˉ teˇ 
hpaˍ hkʼa te taˍ ve shaˉ ho‸ teˇ hpaˍ hta‸ yawˇ yuˬ baˬ ve yoˬ. 
13Yawˇ ve awˬ pi Maˍhkaˍ htawˇ, Aˍsheˍraˆ gʼuiˬsha ma ve shaˉ ho‸ hta‸ oˉ 
kʼoˍ pui chehˇ ve pa taw, yawˇ hta‸ jawˇmawˇ ma lonˉ maˇ kʼaw‸ te tcuh ve 
yoˬ. 
14Aˍsaˍ lehˬ, awˬ nu ve shaˉ ho‸ teˇ hpaˍ hta‸ maˇ te luˬ piˇ ve htawˇ, yawˇ a 
sha‸ te‸ chehˇ ve teˇ co-e, Gʼuiˬsha hta‸ ka ti‸ yeˬ chehˇ ve yoˬ. 
15Yawˇ awˬ pa Gʼuiˬsha hta‸ hkʼa te tanˇ taˍ ve mawˇ teˇ hpaˍ leh, yawˇ awˬ to 
Gʼuiˬsha hta‸ te tanˇ taˍ ve mawˇ hkʼa peu-eˬ ve hta‸ bon yehˬ hkʼaw teh taˍ 
ve yoˬ. 
16Yuˇda‸ jawˇmawˇ Aˍsaˍ leh Iˉsaˍreˍlaˆ jawˇmawˇ Baˍshaˍ hui lehˬ, yawˇ hui 
te‸ chehˇ ve teˇ co-e ma‸ bawˆ da‸ chehˇ ve yoˬ. 
17Baˍshaˍ lehˬ, Yuˇda‸ mvuhˇmiˬ hkʼaw lo chaw tawˆ tawˆ lo‸ lo‸ maˇ gʼa te 
tuˬ Raˍmaˆ venˇ hta‸ bawˆ yuˬ leh ta‸ yehˬ lonˉ te taˍ ve yoˬ. 
18Hkʼe te leh, jawˇmawˇ Aˍsaˍ lehˬ bon yehˬ leh hawˉ yehˬ hkʼaw hkʼa cawˬ taˍ 
ve hpu, shi, hkʼa peu-eˬ ve hta‸ yuˬ tawˆ leh, Suˇriˆ mvuhˇmiˬ hta‸ uˉ peunˍ 
chehˇ ve Haˍsaˍronˍ Taˍbaˍriˆmonˍ hui ve awˬ ceuˬ awˬ hkʼaˇ jawˇmawˇ 
Beˍhaˍdaˆ geh Daˍmaˍsehˆ venˇ lo feu kʼai piˇ leh, yawˇ hta‸ chi hkʼe kʼoˆ feu 
piˇ ve yoˬ. 

19Ngaˬ huiˉ maˬ ve awˬ pa awˬ chawˇ te da‸ jaw ve hkʼe, ngaˬ huiˉ maˬ htawˇ 
awˬ chawˇ te da‸-a veuˬ. Hpu, shi, chi teˇ hpaˍ ngaˬ nawˬ hta‸ la‸ shawnˍ te 
laˇ ve yoˬ. Iˉsaˍreˍlaˆ jawˇmawˇ Baˍshaˍ hta‸ nawˬ te da‸ taˍ ve ka ti‸ hta‸ te 
luˬ piˇ-oˆ. Oˇ hkʼe te piˇ ve kʼo, ngaˬ ve mvuhˇmiˬ hkʼaw chehˇ taˍ ve yawˇ ve 
ma‸ yaˇ teˇ hpaˍ hta‸ yawˇ kʼaw‸ yuˬ hkʼaw‸ tuˬ yoˬ, teh‸ yawˇ hta‸ kʼoˆ feu 
piˇ ve yoˬ. 
20Jawˇmawˇ Beˍhaˍdaˆ lehˬ, Aˍsaˍ kʼoˆ ve hkʼe te leh, yawˇ ve ma‸ yaˇ teˇ hpaˍ 
hta‸ Iˉsaˍreˍlaˆ mvuhˇmiˬ hta‸ ca bawˆ tcuh ve yoˬ. Hkʼe te leh, yawˇ hui lehˬ 
Iˉyonˍ venˇ, Danˍ venˇ, Aˍbeˍlaˆbehˆmaˍhkaˍ venˇ, Gaˍliˍlehˇ gʼuiˬ po awˬ paˇ 
awˬ kui lo cawˬ ve venˇ teˇ hpaˍ, leh Naˍtaˍliˆ mvuhˇmiˬ hkʼa peu-eˬ ve hta‸ 
bawˆ yuˬ ve yoˬ. 
21Jawˇmawˇ Baˍshaˍ lehˬ awˬ lawn oˇ ve hta‸ gʼa kaˇ ve teˇ yanˇ, Raˍmaˆ venˇ 
hta‸ baˬ taˉ leh Tiˇraˍzaˍ venˇ lo kʼo‸-e ve yoˬ. 
22Oˇ htaˇ, Jawˇmawˇ Aˍsaˍ lehˬ Yuˇda‸ mvuhˇmiˬ hkʼaw chehˇ ve hawˉ hkʼaˆ 
paˍ teˇ gʼaˇ le le hta‸ kuˬ yuˬ leh, jawˇmawˇ Baˍshaˍ Raˍmaˆ venˇ hkʼaw ta‸ 
yehˬ te chehˇ ve suhˆ leh haˉ pui shiˍ teˇ hpaˍ hta‸ ca taˆ yuˬ tcuh leh, 
Beˍyaˍmenˍ mvuhˇmiˬ hkʼaw cawˬ ve Geˍbaˍ leh Miˆsaˍpaˍ venˇ hta‸ kʼaw‸ gu 
te ve yoˬ. 
23Jawˇmawˇ Aˍsaˍ hkʼa te ve kanˉ hkʼa peu-eˬ, Yuˇda‸ jawˇmawˇ teˇ hpaˍ ve li‸ 
daw hkʼaw bvuh‸ keu taˍ ve yoˬ. Aˍsaˍ mawˇ la htaˇ, yawˇ ve hkui sheh a naˍ 
hpeh‸ tawˆ la ve yoˬ. 
24Yawˇ suh-e leh shu yawˇ hta‸ Daˍviˆ ve venˇ hkʼaw tuˍ piˇ ve yoˬ. Yawˇ ve 
yaˇ paˍ Yawˇshaˍhpaˆ yawˇ awˬ tan jawˇmawˇ kʼaw‸ te ve yoˬ. 

Iˉsaˍreˍlaˆjawˇmawˇ Naˍdaˆ 

25Yuˇda‸ mvuhˇmiˬ hta‸ jawˇmawˇ Aˍsaˍ uˉ peunˍ ve nyiˇ hkʼaw‸ teˇ hkʼaw‸ 
gaˬ htaˇ, Iˉsaˍreˍlaˆ mvuhˇmiˬ hta‸ Yeˍyawˇbaoˍ ve yaˇ Naˍdaˆ jawˇmawˇ 
kʼaw‸ te ve yoˬ. Yawˇ lehˬ, Iˉsaˍreˍlaˆmvuhˇmiˬ hta‸ nyiˇ hkʼaw‸ uˉ peunˍ ve 
yoˬ. 

26Yawˇ awˬ pa hkʼa shuˍ yawˇ htawˇ Gʼuiˬsha hta‸ te ya‸ jaˇ leh, Iˉsaˍreˍlaˆ 
chaw hui hta‸ ya‸ kʼaw sheh ya‸ ve yoˬ. 
27Oˇ htaˇ, Iˉsaˍhkaˍ awˬ ceuˬ awˬ hkʼaˇ Aˍhiˇyaˆ ve yaˇ Baˍshaˍ yawˇ hta‸ kʼaw‸ 
hpfuhˆ leh, Naˍdaˆ leh yawˇ ve ma‸ yaˇ teˇ hpaˍ Hpiˇliˇtiˆ mvuhˇmiˬ hkʼaw 
cawˬ ve Giˇbaˍtonˍ venˇ hta‸ ca bawˆ chehˇ htaˇ, Baˍshaˍ Naˍdaˆ hta‸ tiˇ pehˍ 
piˇ ve yoˬ. 
28Chi hkʼe hpeh‸ la ve lehˬ, jawˇmawˇ Aˍsaˍ Yuˇda‸ mvuhˇmiˬ hta‸ uˉ peunˍ 
chehˇ ve 3 hkʼaw‸ teˇ hkʼaw‸ htaˇ hpeh‸ ve yoˬ. Hkʼe te leh Baˍshaˍ lehˬ, 
Naˍdaˆ awˬ tan Iˉsaˍreˍlaˆ mvuhˇmiˬ hta‸ kʼaw‸ uˉ peunˍ ve yoˬ. 
29Oˇ ve hkʼaw‸ nawˉ, yawˇ lehˬ Yeˍyawˇbaoˍ ve awˬ ceuˬ awˬ hkʼaˇ teˇ hpaˍ 
hta‸ gʼa‸ ca leh tiˇ pehˍ piˇ ve yoˬ. Shiˉlonˍ venˇ hkʼaw chehˇ ve tcuh kaˍ paˍ 
Aˍhiˇyaˆ hta‸ cuˇ leh Gʼuiˬsha kʼoˆ taˍ peuˬ ve hkʼe, Yeˍyawˇbaoˍ ve awˬ ceuˬ 
awˬ hkʼaˇ hkʼa peu-eˬ tiˇ pehˍ ve hta‸ gʼa hkanˍ ve yoˬ. Teˇ gʼaˇ ka‸ maˇ ponˬ. 
30Chi hkʼe hpeh‸ la ve lehˬ, Yeˍyawˇbaoˍ venˇbaˆ te leh Gʼuiˬsha nyi ma zuhˆ 
tuˬ te piˇ ve pa taw yoˬ. 
31Naˍdaˆ hkʼa te ve kanˉ hkʼa peu-eˬ Iˉsaˍreˍlaˆ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 
32Yuˇda‸ jawˇmawˇ Aˍsaˍ leh Iˉsaˍreˍlaˆ jawˇmawˇ Baˍshaˍ hui lehˬ, hkʼaˬ htaˆ 
ka‸ ma‸ hpeh‸ chehˇ ve yoˬ. 

Iˉsaˍreˍlaˆ jawˇmawˇ Baˍshaˍ 

33Yuˇda‸ mvuhˇmiˬ hta‸ jawˇmawˇ Aˍsaˍ uˉ peunˍ chehˇ ve 3 hkʼaw‸ teˇ 
hkʼaw‸ gaˬ htaˇ, Iˉsaˍreˍlaˆ mvuhˇmiˬ hta‸ Aˍhiˇyaˆ ve yaˇ Baˍshaˍ jawˇmawˇ 
te ve yoˬ. Yawˇ leh, Tiˇraˍzaˍ venˇ hkʼaw 2 hkʼaw‸ uˉ peunˍ ve yoˬ. 
34Jawˇmawˇ Yeˍyawˇbaoˍ hkʼa shuˍ, yawˇ htawˇ Gʼuiˬsha hta‸ te ya‸ jaˇ leh, 
Iˉsaˍ reˍ laˆ chaw hui hta‸ ya‸ kʼaw sheh ya‸ piˇ ve yoˬ. 

1 Jawˇmawˇ li‸ 16 

1Gʼuiˬsha lehˬ, Haˍnaˍniˆ ve yaˇ tcuh kaˍ paˍ Yeˍhuˆ hta‸ tawˇ yaw piˇ leh, 
Baˍshaˍ hta‸ chi hkʼe ca kʼoˆ piˇ tcuh ve yoˬ. 

2Nawˬ lehˬ te‸ chiˉ tcuhˉ kuiˬ maˇ cawˬ ve chaw hpeh‸ ve htawˇ, ngaˬ nawˬ 
hta‸ Iˉsaˍreˍlaˆ ve jawˇmawˇ te tcuh taˍ ve yoˬ. Ya‸ hkʼaˇ, nawˬ 
lehˬYeˍyawˇbaoˍ hkʼa shuˍ venˇbaˆ te leh, ngaˬ ve chaw teˇ hpaˍ hta‸ ya‸ 
kʼaw sheh ya‸ piˇ chehˇ ve yoˬ. 
3Nawˬ chi hkʼe te ve pa taw, ngaˬ nyi ma zuhˆ jaˇ leh, ngaˬ Yeˍyawˇbaoˍ hta‸ 
te piˇ ve hkʼa shuˍ, nawˬ leh nawˬ ve yehˬ yaˇ kʼa yaˇ teˇ hpaˍ hta‸ htawˇ oˇ 
hkʼe te laˇ tuˬ yoˬ. 
4Venˇ hkʼaw lo suh-e ve nawˬ ve awˬ ceuˬ awˬ hkʼaˇ teˇ hpaˍ lehˬ, hpuiˇ che‸ 
caˇ ve hta‸ gʼa hkanˍ leh, heh puiˉ hkʼaw lo suh-e ve chaw teˇ hpaˍ lehˬ, naˬ 
beuˬ ngaˆ htawˆ caˇ ve hta‸ gʼa hkanˍ tuˬ yoˬ, teh‸ Gʼuiˬsha kʼoˆ ve yoˬ. 
5Baˍshaˍ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 
6Baˍshaˍ suh-e leh, shu yawˇ hta‸ Tiˇraˍzaˆ venˇ hkʼaw tuˍ piˇ ve yoˬ. 
7Baˍshaˍ Gʼuiˬsha hta‸ te ya‸ jaˇ ve pa taw, tcuh kaˍ paˍ Yeˍhuˆ Gʼuiˬsha ve 
tawˇ oˇ ve teˇ hpaˍ Baˍshaˍ leh yawˇ ve yehˬ yaˇ kʼa yaˇ teˇ hpaˍ hta‸ kʼoˆ piˇ 
ve yoˬ. Baˍshaˍ lehˬ, Yeˍyawˇbaoˍ hkʼa shuˍ venˇbaˆ te ve ceh tiˉ maˇ heˆ. 
Yawˇ lehˬ Yeˍyawˇbaoˍ ve awˬ ceuˬ awˬ hkʼaˇ teˇ hpaˍ hta‸ ka‸ gʼa‸ ca leh tiˇ 
pehˍ piˇ ve pa taw, Gʼuiˬsha yawˇ hta‸ nyi ma zuhˆ jaˇ ve yoˬ. 

Iˉsaˍreˍlaˆ jawˇmawˇ Eˇlaˍ 

8Yuˇda‸ mvuhˇmiˬ hta‸ jawˇmawˇ Aˍsaˍ uˉ peunˍ chehˇ ve 26 hkʼaw‸ teˇ 
hkʼaw‸ htaˇ, Baˍshaˍ ve yaˇ Eˇlaˍ Iˉsaˍreˍlaˆ mvuhˇmiˬ hta‸ uˉ peunˍ ve yoˬ. 
Yawˇ lehˬ, Tiˉraˍzaˍ venˇ hta‸ nyiˇ hkʼaw‸ uˉ peunˍ ve yoˬ. 
9Jawˇmawˇ ve iˉ mvuhˇ lawˬ teˇ hkoˇ ve hta‸ ha‸ shaˉ shehˍ hpaˇ ma‸ poˍ lonˉ 
Ziˇmaˍriˆ yawˇ hta‸ kʼaw‸ hpfuhˆ ve yoˬ. Teˇ nyi htaˇ, jawˇmawˇ Eˇlaˍ lehˬ 
yawˇ ve hawˉ yehˬ hta‸ ha‸ shaˉ shehˍ hpaˇ Aˍzaˆ ve yehˬ hkʼaw lo, tzuhˬ 
dawˬ bvuhˆ chehˇ ve yoˬ. 
10Oˇ htaˇ, Ziˇmaˍriˆ yehˬ hkʼaw lo‸-e leh, yawˇ hta‸ tiˇ pehˍ piˇ ve yoˬ. Peuˬ 
hkʼaw‸ nawˉ, yawˇ awˬ tan jawˇmawˇ kʼaw‸ te ve yoˬ. Chi hkʼe hpeh‸ la ve 

lehˬ, Yuˇda‸ mvuhˇmiˬ hta‸ Aˍsaˍ uˉ peunˍ chehˇ ve 27 hkʼaw‸ teˇ hkʼaw‸ htaˇ 
hpeh‸ ve yoˬ. 
11Ziˇmaˍriˆ jawˇmawˇ hpeh‸ la ve teˇ yanˇ, yawˇ lehˬ Baˍshaˍ ve awˬ ceuˬ awˬ 
hkʼaˇ hawˉ hkʼaˆ paˍ hkʼa peu-eˬ ve hta‸ tiˇ pehˍ piˇ ve yoˬ. 
12Gʼuiˬsha lehˬ tcuh kaˍ paˍ Yeˍhuˆ hta‸ cuˇ leh kʼoˆ taˍ peuˬ ve hkʼe, Ziˇmaˍriˆ 
lehˬ Baˍshaˍ ve awˬ ceuˬ awˬ hkʼaˇ hkʼa peu-eˬ ve hta‸ tiˇ pehˍ piˇ ve yoˬ. 
13Baˍshaˍ leh yawˇ ve yaˇ paˍ Eˇlaˍ venˇbaˆ te leh, Iˉsaˍreˍlaˆ chaw hui hta‸ 
ya‸ kʼaw sheh ya‸ piˇ ve pa taw, Gʼuiˬsha yawˇ hui hta‸ nyi ma zuhˆ jaˇ ve 
yoˬ. 
14Eˇlaˍ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 

Iˉsaˍreˍlaˆ jawˇmawˇ Ziˇmaˍriˆ 

15Yuˇda‸ mvuhˇmiˬ hta‸ jawˇmawˇ Aˍsaˍ uˉ peunˍ ve 27 hkʼaw‸ teˇ hkʼaw‸ 
htaˇ, Ziˉmaˍriˆ Tiˇraˍzaˆ venˇ hkʼaw chehˇ leh, Iˉsaˍreˍlaˆ chaw hui hta‸ 7 nyi 
uˉ peunˍ ve yoˬ. Awˬ yanˇ oˇ ve hkʼaw, Iˉsaˍreˍlaˆ chaw hui lehˬ, Hpiˇliˇtiˆ 
mvuhˇmiˬ hkʼaw cawˬ ve Giˇbaˍtonˍ venˇ hta‸ ca bawˆ chehˇ taˍ ve yoˬ. 
16Ziˇmaˍriˆ jawˇmawˇ hta‸ tiˇ pehˍ piˇ peuˬ ve awˬ hkawˇ hta‸ yawˇ hui gʼa 
kaˇ ve teˇ yanˇ, yawˇ hui hkʼa peu-eˬ ma‸ poˍ lonˉ Awˇmaˍriˆ hta‸ Iˉsaˍreˍlaˆ 
jawˇmawˇ te tcuh ve yoˬ. 
17Oˇ htaˇ, Awˇmaˍriˆ leh yawˇ ve ma‸ yaˇ hkʼa peu-eˬ, Tiˇraˍzaˆ venˇ lo kʼaw‸ 
la leh, venˇ oˇ ve hta‸ bawˆ yuˬ ve yoˬ. 
18Venˇ oˇ ve shu la‸ sheh hkʼaw gaˬ peuˬ ve hta‸ Ziˇmaˍriˆ gʼa shiˍ ve teˇ yanˇ, 
yawˇ hawˉ yehˬ hkʼaw gʼuiˇ lo‸-e leh, hawˉ yehˬ hta‸ aˬ miˍ tuˉ keu ve yoˬ. 
Hkʼe te leh, yawˇ oˇ kaˬ lo suh-e ve yoˬ. 
19Chi hkʼe hpeh‸ la ve lehˬ, yawˇ Gʼuiˬsha hta‸ te ya‸ jaˇ peuˬ ve pa taw yoˬ. 
Yeˍyawˇbaoˍ hkʼa shuˍ, yawˇ htawˇ Gʼuiˬsha hta‸ te ya‸ jaˇ leh, Iˉsaˍreˍlaˆ 
chaw hui hta‸ ya‸ kʼaw sheh ya‸ piˇ ve yoˬ. 
20Ziˇmaˍriˆ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 

Iˉsaˍreˍlaˆ jawˇmawˇ Awˇmaˍriˆ 

21Iˉsaˍreˍlaˆ chaw nyiˇ moˍ hpeh‸ la ve yoˬ. Teˇ hpaˍ hpaˍ Giˇhaˆ ve yaˇ 
Tiˇbaˍniˆ hta‸ jawˇmawˇ te tcuh gaˇ leh, teˇ hpaˍ hpaˍ Awˇmaˍriˆ hta‸ nyi ma 
cawˇ ve yoˬ. 
22Awˬ leh meuˇ gaˬ htaˇ, Awˇmaˍriˆ hta‸ nyi ma cawˇ ve chaw hpawˇ gʼaˇ ve 
yoˬ. Tiˇbaˍniˆ suh-e leh, Awˇmaˍriˆ jawˇmawˇ hpeh‸ la ve yoˬ. 
23Chi hta‸ pa taw, Yuˇda‸ mvuhˇmiˬ hta‸ jawˇmawˇ Aˍsaˍ uˉ peunˍ chehˇ ve 31 

hkʼaw‸ htaˇ, Awˇmaˍriˆ Iˉsaˍreˍlaˆ mvuhˇmiˬ hta‸ uˉ peunˍ ve yoˬ. Yawˇ 
Iˉsaˍreˍlaˆ mvuhˇmiˬ hta‸ 12 hkʼaw‸ uˉ peunˍ ve yoˬ. 
24Yawˇ lehˬ, Tiˇraˍzaˆ venˇ hkʼaw 6 hkʼaw‸ uˉ peunˍ taˉ peuˬ hkʼaw‸ nawˉ, 
Sheˍmaˍraˆ teh‸ kʼoˆ ve chaw teˇ gʼaˇ geh Saˍmaˍriˆ hkʼaw pui hta‸ hpu 6,000 
hteh‸ piˇ leh vuiˬ yuˬ ve yoˬ. Awˇmaˍriˆ lehˬ, hkʼaw oˇ ve hta‸ hkʼa deh‸ caw 
ko leh ta‸ yehˬ teˇ maˬ te taˍ ve yoˬ. Hkʼaw pui oˇ ve hawˇ laˇ shehˍ hpaˇ ve 
awˬ meh hta‸ yuˬ leh, chehˇ kuiˬ oˇ ve hta‸ Saˍmaˍriˆ teh‸ meh piˇ ve yoˬ. 
25Awˇmaˍriˆ lehˬ, awˬ nu ve Iˉsaˍreˍlaˆ jawˇmawˇ teˇ hpaˍ a‸ kehˉ, Gʼuiˬsha 
hta‸ te ya‸ jaˇ ve yoˬ. 
26Yeˍyawˇbaoˍ hkʼa shuˍ, yawˇ htawˇ venˇbaˆ te leh Iˉsaˍreˍlaˆ chaw hui hta‸ 
ya‸ kʼaw sheh ya‸ piˇ ve yoˬ. Hkʼe te leh, Gʼuiˬsha yawˇ hta‸ nyi ma zuhˆ jaˇ 
ve yoˬ. 
27Awˇmaˍriˆ hkʼa te ve kanˉ hkʼa peu-eˬ Iˉsaˍreˍlaˆ jawˇmawˇ teˇ hpaˍ ve li‸ 
daw hkʼaw bvuh‸ keu taˍ ve yoˬ. 
28Awˇmaˍriˆ suh-e leh, shu yawˇ hta‸ Saˍmaˍriˆ venˇ hkʼaw tuˍ piˇ ve yoˬ. Hkʼe 
te leh, yawˇ ve yaˇ paˍ Aˍhaˆ yawˇ awˬ tan jawˇmawˇ kʼaw‸ te ve yoˬ. 

Iˉsaˍreˍlaˆ jawˇmawˇ Aˍhaˆ 

29Yuˇda‸ mvuhˇmiˬ hta‸ jawˇmawˇ Aˍsaˍ uˉ peunˍ chehˇ ve 38 hkʼaw‸ teˇ 
hkʼaw‸ htaˇ, Iˉsaˍreˍ laˆ mvuhˇmiˬ hta‸ Awˇmaˍriˆ ve yaˇ Aˍhaˆ uˉ peunˍ ve 
yoˬ. Yawˇ lehˬ, Saˍmaˍriˆ venˇ hta‸ 22 hkʼaw‸ uˉ peunˍ ve yoˬ. 
30Yawˇ lehˬ, awˬ nu ve Iˉsaˍreˍlaˆ jawˇmawˇ teˇ hpaˍ a‸ kehˉ Gʼuiˬsha hta‸ te 
ya‸ jaˇ ve yoˬ. 

31Yawˇ lehˬ, jawˇmawˇ Yeˍyawˇbaoˍ hkʼe ceh tiˉ haiˬ ve maˇ heˆ. Yawˇ lehˬ 
Siˉdonˍ jawˇmawˇ Eˉtaˍbaˍlaˆ ve yaˇ miˇ Yeˍsaˍbeˍlaˆ hta‸ heuˆ leh, Baˍlaˆ 
gʼuiˬsha hta‸ oˉ kʼoˍ pui ve yoˬ. 
32Yawˇ lehˬ Baˍlaˆ gʼuiˬsha awˬ pon Saˍmaˍriˆ venˇ hkʼaw bon yehˬ teˇ maˬ leh 
tuˉ tanˇ kuiˬ teˇ maˬ te teh piˇ taˍ ve yoˬ. 
33Chi hkʼoˆ kaˬ, yawˇ lehˬ Aˍsheˍraˆ gʼuiˬsha ma ve shaˉ ho‸ teˇ maˬ hta‸ htawˇ 
te teh taˍ ve yoˬ. Yawˇ lehˬ, awˬ nu ve Iˉsaˍreˍlaˆ jawˇmawˇ teˇ hpaˍ a‸ kehˉ 
haiˬ leh, Gʼuiˬsha hta‸ nyi ma zuhˆ piˇ lawˬ ve yoˬ. 
34Yawˇ uˉ peunˍ chehˇ ve awˬ yanˇ hkʼaw, Beˍteˍlaˆ venˇ hkʼaw chehˇ ve 
Hiˇleˍlaˆ lehˬ, Yeˍriˆ hkoˇ venˇ hta‸ kʼaw‸ gu te ve yoˬ. Gʼuiˬsha lehˬ, Nunˍ ve 
yaˇ paˍ Yawˇsuˆ hta‸ kʼoˆ piˇ taˍ ve hkʼe, Yeˍriˆhkoˇ venˇ hta‸ kʼaw‸ gu te ve 
Hiˇleˍlaˆ ve yaˇ paˍ uiˍ Aˍbiˆranˍ hta‸ suh-e piˇ lawˬ leh, venˇ taˍ meu‸ hpe‸ 
teˇ hpaˍ hta‸ kʼaw‸ gu te htaˇ, yawˇ ve yaˇ paˍ leh Saˍgoˆ hta‸ kʼaw‸ suh-e piˇ 
lawˬ ve yoˬ. 

1 Jawˇmawˇ li‸ 17 

Eˇliˇya‸ leh mvuhˇ goˇ miˬ goˇ ve 

1Giˇlaˆ mvuhˇmiˬ, Tiˉshaˍbiˆ venˇ hkʼaw chehˇ ve tcuh kaˍ paˍ Eˇliˇya‸ 
jawˇmawˇ Aˍhaˆ geh kʼai leh, Te‸ chehˇ ve Iˉsaˍreˍlaˆ Gʼuiˬsha ve awˬ meh 
hkʼaw ngaˬ nawˬ hta‸ chi hkʼe kʼoˆ laˇ ve yoˬ. Ngaˬ tawˇ piˇ ve maˇ heˆ kʼo, laˬ 
tuˬ ve awˬ yanˇ nyiˇ, shehˆ hkʼaw awˬ hkʼaw lo, ciˍ gʼuiˬ leh mvuhˇ yeˬ laˬ tuˬ 
ve maˇ heˆ, teh‸ yawˇ hta‸ kʼoˆ piˇ ve yoˬ. 
2Oˇ ve hkʼaw‸ nawˉ, Gʼuiˬsha Eˇliˇya‸ hta‸ chi hkʼe kʼaw‸ kʼoˆ piˇ ve yoˬ. 
3Choˬ kaˬ lo tawˆ kʼai leh, Yawˇdanˍ iˉ kaˆ lawˬ mvuhˇ nyi tawˆ hpawˇ lo cawˬ 
ve Hkeˍriˆ iˉ kaˆ lawˬ paˇ lo ca va‸ chehˇ taˍ-o‸. 
4Iˉ kaˆ oˇ ve hta‸ dawˬ chehˇ-oˆ. Nawˬ awˬ pon caˇ tuˬ yuˬ veu laˇ tuˬ, aˉ naˆ 
kʼaˍ teˇ hpaˍ hta‸ ngaˬ tawˇ piˇ taˍ peuˬ, teh‸ Eˇliˇya‸ hta‸ kʼoˆ piˇ ve yoˬ. 
5Eˇliˇya‸ lehˬ, Gʼuiˬsha ve tawˇ hta‸ na yuˬ leh Hkeˍriˆ iˉ kaˆ lawˬ paˇ lo ca 
va‸ taˍ ve yoˬ. 

6Yawˇ lehˬ iˉ kaˆ oˇ ve hta‸ dawˬ leh, teˇ shawˉ teˇ haˉ le aˉ naˆ kʼaˍ teˇ hpaˍ 
yawˇ hta‸ hkaoˍmonˇ leh shaˍ teˇ hpaˍ ca yuˬ kʼoˬ la ve yoˬ. 
7Mvuhˇ yeˬ maˇ laˬ ve pa taw, maˇ maw maw iˉ kaˆ lawˬ oˇ ve htawˇ fiˍ kʼai ve 
yoˬ. 

Eˇliˇya‸ leh mehˇchawˇma 

8Oˇ ve hkʼaw‸ nawˉ, Gʼuiˬsha Eˇliˇya‸ hta‸ chi hkʼe kʼaw‸ kʼoˆ piˇ ve yoˬ. 
9Chi beu‸ tu leh Siˉdonˍ venˇ paˇ lo cawˬ ve Zaˍraˍtaˆ venˇ lo kʼai-o. Nawˬ 
hta‸ te caˍ te taw laˇ tuˬ, oˇ kaˬ lo chehˇ ve mehˇchawˇma teˇ gʼaˇ hta‸ ngaˬ 
tawˇ piˇ taˍ peuˬ, teh‸ yawˇ hta‸ kʼoˆ piˇ ve yoˬ. 
10Hkʼe te leh, Eˇliˇya‸ Zaˍraˍtaˆ venˇ lo kʼai ve yoˬ. Yawˇ venˇ taˍ meu‸ hpeh‸ 
lo gaˬ htaˇ, mehˇchawˇma teˇ gʼaˇ suhˆ gʼawˆ toˇ chehˇ ve hta‸ gʼa mawˬ leh, 
Ngaˬ hta‸ iˉ kaˆ a ciˉ taw laˇ-oˆ, teh‸ yawˇ hta‸ kʼoˆ piˇ ve yoˬ. 
11Yaˇ miˇ oˇ ve iˉ kaˆ ca nyiˉ tuˬ tawˆ kʼai chehˇ ve teˇ yanˇ, Ngaˬ awˬ pon 
hkaoˍmonˇ ka‸ a ciˉ yuˬ veu laˇ-oˆ, teh‸ kʼaw‸ kʼoˆ piˇ ve yoˬ. 
12Yaˇ miˇ oˇ ve kʼaw‸ kʼoˆ ve, Te‸ chehˇ ve nawˬ ve Gʼuiˬsha hta‸ cuˇ leh ngaˬ 
hkanˍve yoˬ. Ngaˬ geh hkaoˍmonˇ teˇ shiˍ ka‸ maˇ cawˬ. Hkehˇ hkʼaw junˍ 
meu-e a ciˉ leh, kaw hkʼaw shaˍlonˍ chu a ciˉ ceh tiˉ cawˬ ve yoˬ. Ngaˬ yaˇ paˍ 
ngaˬ huiˉ maˬ hkaoˍmonˇ oˇ ve hta‸ te caˇ tuˬ chi beu‸ suhˆ ca gʼawˆ la ve 
yoˬ. Hkaoˍmonˇ oˇ ve lehˬ, ngaˬ huiˉ maˬ awˬ pon awˬ leh meuˇ ve caˇ tuˬ 
hpeh‸ ve yoˬ. Oˇ ve hta‸ caˇ peuˬ kʼo, ngaˬ huiˉ maˬ gʼa meu‸ suh-e tuˬ ve 
yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
13Eˇliˇya‸ yawˇ hta‸ kʼaw‸ kʼoˆ piˇ ve, Taˇ dawˇ haˍ. Caˇ tuˬ oˇ ve hta‸ ca 
kʼaw‸ gu-o. Ya‸ hkʼaˇ, ngaˬ awˬ pon ka‸ hkaoˍmonˇ teˇ diˬ ehˉ a ciˉ te veu laˇ-
oˆ. Oˇ hkʼe te peuˬ hkʼaw‸ nawˉ, nawˬ yaˇ paˍ nawˬ huiˉ maˬ cawˬ taˍ sheˍ ve 
hkaoˍmonˇ hta‸ caˇ-oˆ. 
14Awˬ lawn kʼo, Iˉsaˍreˍlaˆ ve Gʼuiˬsha chi hkʼe kʼoˆ ve yoˬ. Ngaˬ mvuhˇ yeˬ 
kʼaw‸ laˬ piˇ htaˇ hkʼa gaˬ, junˍ meu-e leh shaˍlonˍ chu peuˬ kʼai tuˬ ve maˇ 
heˆ, teh‸ Gʼuiˬsha kʼoˆ ve yoˬ, teh‸ yaˇ miˇ oˇ ve hta‸ kʼoˆ piˇ ve yoˬ. 

15Mehˇchawˇma oˇ ve lehˬ, Eˇliˇya‸ kʼoˆ ve hkʼe te ve yoˬ. Hkʼe te leh, awˬ 
yanˇ maw chaweh yawˇ hui awˬ pon caˇ tuˬ hkʼa law‸ cawˬ taˍ ve yoˬ. 
16Gʼuiˬsha Eˇliˇya‸ hta‸ cuˇ leh ka ti‸ te taˍ ve hkʼe, junˍ meu-e leh shaˍlonˍ 
chu maˇ peuˬ kʼai. 
17Maˇ maw maw mehˇchawˇma ve yaˇ paˍ oˇ ve chehˇ haˍ la ve yoˬ. Yawˇ naˬ 
ve oˇ ve shaˬ te shaˬ jaˇ la leh, awˬ leh meuˇ suh sheˬ ve yoˬ. 
18Hkʼe te leh, yawˇ Eˇliˇya‸ geh laˬ leh, Gʼuiˬsha ve chaw-oˬ, aˬ hto‸ ma pa 
taw nawˬ ngaˬ hta‸ chi hkʼe te laˇ ve le. Nawˬ choˬ kaˬ laˬ ve lehˬ, ngaˬ ve 
venˇbaˆ Gʼuiˬsha hta‸ hpeu‸ maˍ piˇ leh, ngaˬ ve yaˇ paˍ hta‸ suh-e piˇ lawˬ 
tuˬ awˬ pon laˬ ve laˇ, teh‸ yawˇ hta‸ kʼoˆ piˇ ve yoˬ. 
19Yaˇ paˍ oˇ ve ngaˬ hta‸ pe‸ laˇ-oˆ, teh‸ Eˇliˇya‸ yawˇ hta‸ kʼoˆ piˇ ve yoˬ. Oˇ 
ve hkʼaw‸ nawˉ, yaˇ paˍ oˇ ve hta‸ yawˇ zuh‸ kuiˬ awˬ na teˇ bawehˇ lo yuˬ 
kʼai leh, yawˇ ve ku-iˍ hkʼoˆ lo teh taˍ ve yoˬ. 
20Yawˇ awˬ hkawˇ bvuhˬ chaweh bon lawˬ leh kʼoˆ ve, Ngaˬ ve Gʼuiˬsha-oˬ, aˬ 
hto‸ ma pa taw mehˇchawˇma chi ve hta‸ nawˬ chi hkʼe te piˇ ve le. Yawˇ 
ngaˬ hta‸ hkʼa deh‸ ha‸ shaˉ laˇ chehˇ ve ka‸, aˬ hto‸ ma pa taw yawˇ ve yaˇ 
paˍ hta‸ nawˬ tiˇ pehˍ piˇ ve le, teh‸ kʼoˆ ve yoˬ. 
21Yawˇ oˇ hkʼe kʼoˆ peuˬ hkʼaw‸ nawˉ, yaˇ paˍ oˇ ve hkʼoˆ yawˇ shehˆ pawˆ 
hkʼa gaˬ boˆ zuh‸ sheˬ leh, Ngaˬ ve Gʼuiˬsha-oˬ, yaˇ paˍ chi ve hta‸ kʼaw‸ te‸ 
la piˇ-oˆ, teh‸ kʼoˆ ve yoˬ. 
22Gʼuiˬsha lehˬ, Eˇliˇya‸ ve bon lawˬ hkawˇ hta‸ na yuˬ piˇ ve yoˬ. Yaˇ paˍ oˇ 
ve shaˉ kʼaw‸ gʼawˬ gʼa la leh, kʼaw‸ te‸ la ve yoˬ. 
23Oˇ htaˇ, Eˇliˇya‸ lehˬ yaˇ paˍ oˇ ve hta‸ yawˇ ve awˬ e geh kʼaw‸ shiˍ ya‸ la 
leh, Nyi loˬ, nawˬ yaˇ paˍ kʼaw‸ te‸ la peuˬ, teh‸ yawˇ hta‸ kʼoˆ piˇ ve yoˬ. 
24Yaˇ miˇ oˇ ve kʼaw‸ yaw hkʼaw‸ leh, Nawˬ lehˬ Gʼuiˬsha ve chaw hpeh‸ ve 
hta‸ maˇ kʼoˆ, Gʼuiˬsha nawˬ hta‸ awˬ tehˬ awˬ na tawˇ yaw piˇ chehˇ ve hta‸ 
maˇ kʼoˆ, chi beu‸ ngaˬ gʼa shiˍ peuˬ, teh‸ yawˇ hta‸ kʼoˆ piˇ ve yoˬ. 

1 Jawˇmawˇ li‸ 18 

Eˇliˇya‸ leh Baˍlaˆ ve paw hkuˇ teˇ hpaˍ 

1Oˇ ve hkʼaw‸ nawˉ maˇ maw maw, mvuhˇ goˇ ve awˬ yanˇ shehˆ hkʼaw‸ hkʼe 
gaˬ la leh, Nawˬ chi beu‸ jawˇmawˇ Aˍhaˆ geh kʼai-o. Ngaˬ mvuhˇ yeˬ kʼaw‸ 
laˬ piˇ tuˬ yoˬ, teh‸ yawˇ hta‸ kʼoˆpiˇ ve yoˬ. 
2Hkʼe te leh Eˇliˇya‸ tawˆ kʼai ve yoˬ. Saˍmaˍriˆ venˇ hkʼaw lehˬ, meu‸ jaˇ kaˆ 
jaˇ chehˇ sheˍ ve yoˬ. 
3Oˇ htaˇ Aˍhaˆ lehˬ yawˇ ve hawˉ yehˬ ha‸ shaˉ shehˍ hpaˇ Awˇbaˍdiˆ hta‸ kuˬ 
ve yoˬ. (Awˇbaˍdiˆ lehˬ, Gʼuiˬsha hta‸ ceh tiˉ oˉ kʼoˍ pui ve chaw hpeh‸ ve 
yoˬ. 
4Yeˍsaˍbeˍlaˆ Gʼuiˬsha ve tcuh kaˍ paˍ teˇ hpaˍ hta‸ tiˇ pehˍ piˇ chehˇ ve teˇ 
yanˇ, yawˇ lehˬ tcuh kaˍ paˍ 100 gʼaˇ hta‸ nyiˇ moˍ te leh haˉ kʼoˍ teˇ maˬ 
hkʼaw yuˬ faˉ taˍ leh, caˇ tuˬ dawˬ tuˬ caˍ piˇ chehˇ ve yoˬ.) 
5Aˍhaˆ Awˇbaˍdiˆ hta‸ chi hkʼe kʼoˆ piˇ ve yoˬ. Ngaˬ hui ve iˉ mvuhˇ leh piˉ laˬ 
teˇ hpaˍ awˬ pon iˉ kaˆ lawˬ cawˬ kuiˬ lo kʼai leh, caˇ tuˬ ca nyi piˇ-a veuˬ, teh‸ 
yawˇ hta‸ kʼoˆ piˇ ve yoˬ. 
6Hkʼe te leh, yawˇ huiˉ maˬ teˇ gʼaˇ teˇ hpawˇ lo zuhˇ mvuh‸ ca kʼai ve yoˬ. 
7Awˇbaˍdiˆ tawˆ kʼai chehˇ ve teˇ yanˇ, yawˇ Eˇliˇya‸ hta‸ hpuˇ da‸ ve yoˬ. 
Yawˇ Eˇliˇya‸ hta‸ shiˍ chehˇ ve pa taw, yawˇ mehˆ gʼuˇ suhˍ lo boˆ taˍ leh, 
Nawˬ awˬ tehˬ awˬ na Eˇliˇya‸ hpeh‸ ve yoˬ laˇ, teh‸ yawˇ hta‸ na nyi ve yoˬ. 
8Yoˬ, ngaˬ Eˇliˇya‸ hpeh‸ ve yoˬ. Ngaˬ choˬ kaˬ chehˇ taˍ ve awˬ lawn nawˬ ve 
jawˇmawˇ hta‸ ca hto piˇ-oˆ, teh‸ yawˇ hta‸ kʼoˆ piˇ ve yoˬ. 
9Awˇbaˍdiˆ kʼaw‸ kʼoˆ ve, Ngaˬ jawˇmawˇ Aˍhaˆ ve la‸ sheh hkʼaw lo gʼa suh 
tuˬ, ngaˬ aˬ hto‸ ma te ya‸ kuiˬ cawˬ le. 
10Te‸ chehˇ ve nawˬ ve Gʼuiˬsha awˬ meh hkʼaw ngaˬ hkanˍ ve yoˬ. Mvuhˇmiˬ 
teˇ kaˬ le le lo, yawˇ nawˬ hta‸ gʼa‸ ca chehˇ ve yoˬ. Mvuhˇmiˬ oˇ ve teˇ hpaˍ 
hta‸ uˉ peunˍ chehˇ ve jawˇmawˇ teˇ hpaˍ lehˬ, nawˬ hta‸ maˇ mawˬ teh‸ kʼoˆ 
ve kʼo, awˬ tehˬ awˬ na maˇ mawˬ ve awˬ lawn hkanˍ tcuh ve yoˬ. 
11Nawˬ choˬ kaˬ lo chehˇ taˍ ve yoˬ, teh‸ nawˬ ngaˬ hta‸ jawˇmawˇ hta‸ ca 
kʼoˆ piˇ tcuh gaˇ ve laˇ. 

12Ngaˬ choˬ kaˬ lo tawˆ kʼai ve teˇ hkui, Gʼuiˬsha ve Awˬ ha hpu nawˬ hta‸ teˇ 
kaˬ kaˬ lo shiˍ kʼai ve kʼo hkʼaˬ hkʼe te tuˬ le. Jawˇmawˇ choˬ kaˬ laˬ leh nawˬ 
hta‸ maˇ mawˬ ve kʼo, yawˇ ngaˬ hta‸ tiˇ pehˍ laˇ tuˬ yoˬ. Ngaˬ lehˬ yaˇ nehˬ 
hpeh‸ chehˇ sheˍ htaˇ ka‸ Gʼuiˬsha hta‸ tiˉ oˉ kʼoˍ pui ve chaw hpeh‸ ve hta‸ 
a ciˉ dawˇ nawˇ taˍ-oˬ. 
13Yeˍsaˍbeˍlaˆ Gʼuiˬsha ve tcuh kaˍ paˍ teˇ hpaˍ hta‸ tiˇ pehˍ piˇ chehˇ ve teˇ 
yanˇ, ngaˬ lehˬ tcuh kaˍ paˍ 100 gʼaˇ ve hta‸ nyiˇ moˍ te ha‸ shaˉ piˇ leh caˍ piˇ 
taw piˇ chehˇ ve awˬ hkawˇ hta‸ nawˬ maˇ gʼa kaˇ laˇ. 
14Chi hta‸ pa taw, nawˬ choˬ kaˬ chehˇ taˍ ve awˬ lawn jawˇmawˇ hta‸ ngaˬ 
hkʼaˬ hkʼe te ca kʼoˆ piˇ hpeh‸ tuˬ ve le. Yawˇ ngaˬ hta‸ tiˇ pehˍ laˇ tuˬ yoˬ, 
teh‸ Eˇliˇya‸ hta‸ kʼoˆ piˇ ve yoˬ. 
15Oˇ htaˇ Eˇliˇya‸ lehˬ, Ngaˬ oˉ kʼoˍ pui chehˇ ve Gʼuiˬsha hta‸ cuˇ leh ka ti‸ te 
ve yoˬ. Ya‸ nyi ngaˬ ve awˬ to jawˇmawˇ hta‸ maw piˇ tuˬ yoˬ, teh‸ Awˇbaˍdiˆ 
hta‸ kʼoˆ piˇ ve yoˬ. 
16Hkʼe te leh, Awˇbaˍdiˆ jawˇmawˇ hta‸ ca kʼoˆ piˇ ve yoˬ. Oˇ htaˇ, jawˇmawˇ 
Aˍhaˆ Eˇliˇya‸ hta‸ ca hpuˇ da‸ la ve yoˬ. 
17Yawˇ Eˇliˇya‸ hta‸ mawˬ htaˇ, Iˉsaˍreˍlaˆ mvuhˇmiˬ hkʼaw sho‸ sha‸ tuˬ te 
shehˍ hpaˇ choˬ kaˬ lo chehˇ taˍ ve law leˇ, teh‸ yawˇ hta‸ kʼoˆ piˇ ve yoˬ. 
18Eˇliˇya‸ kʼaw‸ yaw hkʼaw‸ leh kʼoˆ ve, Ngaˬ lehˬ sho‸ sha‸ tuˬ te shehˍ hpaˇ 
maˇ heˆ. Sho‸ sha‸ tuˬ te shehˍ hpaˇ lehˬ, nawˬ leh nawˬ ve yehˬ yaˇ kʼa yaˇ 
teˇ hpaˍ yoˬ. Nawˬ hui lehˬ, Gʼuiˬsha ve tawˇ hta‸ ponˬ leuˉ leh Baˍlaˆ gʼuiˬsha 
hta‸ oˉ kʼoˍ pui chehˇ ve yoˬ. 
19Ya‸ nyi Iˉsaˍreˍlaˆ chaw hkʼa peu-eˬ, Kaˍmeˍlaˆ hkʼaw hkʼoˆ lo ngaˬ hta‸ ca 
hpuˇ da‸ la tuˬ tawˇ piˇ-oˆ. Jawˇmawˇ ma Yeˍsaˍbeˍlaˆ ve Baˍlaˆ ve paw hkuˇ 
450 gʼaˇ leh, Aˍsheˍraˆ gʼuiˬsha ma ve paw hkuˇ 400 gʼaˇ hta‸ htawˇ shiˍ veu 
laˇ-oˆ, teh‸ Aˍhaˆ hta‸ kʼoˆ piˇ ve yoˬ. 
20Hkʼe te leh, Aˍhaˆ lehˬ Iˉsaˍreˍlaˆ chaw leh Baˍlaˆ ve paw hkuˇ teˇ hpaˍ hta‸ 
Kaˍmeˍlaˆ hkʼaw hkʼoˆ lo kuˬ hpawnˬ ve yoˬ. 

21Eˇliˇya‸ hkʼaw hkʼoˆ lo taˆ-e leh, Iˉsaˍreˍlaˆ chaw teˇ hpa hta‸ chi hkʼe kʼoˆ 
piˇ ve yoˬ. Nawˬ hui hkʼaˬ maw maw nyi ma heh chehˇ tuˬ sheˍ ve le. Ngaˬ 
hui ve Gʼuiˬsha lehˬ, awˬ tehˬ awˬ na ve Gʼuiˬsha hpeh‸ ve kʼo, yawˇ hta‸ oˉ 
kʼoˍ pui-o. Baˍlaˆ lehˬ awˬ tehˬ awˬ na ve Gʼuiˬsha hpeh‸ ve kʼo, yawˇ hta‸ oˉ 
kʼoˍ pui-o, teh‸ yawˇ hui hta‸ kʼoˆ piˇ ve yoˬ. Ya‸ hkʼaˇ, Iˉsaˍreˍlaˆ chaw hui 
tawˇ teˇ peu-eˍ ka‸ maˇ yaw hkʼaw‸. 
22Oˇ htaˇ, Eˇliˇya‸ kʼaw‸ kʼoˆ ve, Gʼuiˬsha ve tcuh kaˍ paˍ ngaˬ ceh tiˉ cawˬ taˉ 
ve yoˬ. Ya‸ hkʼaˇ, choˬ kaˬ lo Baˍlaˆ ve paw hkuˇ 450 gʼaˇ chehˇ taˍ ve yoˬ. 
23Nuˇ paˍ lonˉ nyiˇ hkeh sheh veu laˇ-oˆ. Teˇ hkeh Baˍlaˆ ve paw hkuˇ teˇ hpaˍ 
hta‸ piˇ leh tuˉ tanˇ tcuh-o. Ya‸ hkʼaˇ, aˬ miˍ taˇ tuˉ tcuh. Awˬ nu ve teˇ hkeh 
hta‸ ngaˬ oˇ hkʼe te tuˬ yoˬ. 
24Oˇ hkʼe te peuˬ kʼo, paw hkuˇ oˇ ve teˇ hpaˍ hta‸ yawˇ hui ve gʼuiˬsha geh 
bon lawˬ tcuh-o. Ngaˬ htawˇ, ngaˬ ve Gʼuiˬsha geh bon lawˬ tuˬ yoˬ. Tuˉ tanˇ 
tuˬ hta‸ aˬ miˍ to‸ piˇ gʼa ve Gʼuiˬsha lehˬ awˬ tehˬ awˬ na ve Gʼuiˬsha hpeh‸ 
ve yoˬ, teh‸ yawˇ hui hta‸ kʼoˆ piˇ ve yoˬ. Chaw hkʼa peu-eˬ oˇ hkʼe te tuˬ nyi 
ma cawˇ ve yoˬ. 
25Oˇ htaˇ, Eˇliˇya‸ Baˍlaˆ ve paw hkuˇ teˇ hpa hta‸ chi hkʼe kʼoˆ piˇ ve yoˬ. 
Nawˬ hui chaw maˇ jaˇ ve pa taw, nawˬ hui awˉ lawˉ tuˉ tanˇ leh nawˬ hui ve 
gʼuiˬsha geh bon lawˬ-o‸. Ya‸ hkʼaˇ, tuˉ tanˇ tuˬ hta‸ aˬ miˍ taˇ tuˉ keu, teh‸ 
yawˇ hui hta‸ kʼoˆ piˇ ve yoˬ. 
26Hkʼe te leh, yawˇ hui nuˇ paˍ lonˉ teˇ hkeh tiˇpehˍ leh, mvuhˇ law‸ kʼaw 
tcuhˆ htaˇ hkʼa gaˬ, Baˍlaˆ gʼuiˬsha geh bon gʼaˇ hte‸ lawˬ ve yoˬ. Baˍlaˆ 
gʼuiˬsha-oˬ, ngaˬ hui ve bon lawˬ hkawˇ hta‸ a ciˉ na yuˬ laˇ-oˆ, teh‸ kʼoˆ leh 
tuˉ tanˇ kuiˬ awˬ paˇ lo kʼaˍ hpoˆ hkʼeˆ chehˇ ve yoˬ. Ya‸ hkʼaˇ, te‸ chiˉ maˇ 
hpeh‸ la. 
27Mvuhˇ law‸ kʼaw tcuhˆ htaˇ, Eˇliˇya‸ yawˇ hui hta‸ maˇ shawˍ maˇ caˆ te leh 
kʼoˆ ve, Awˬ hkawˇ bvuhˬ chaweh kuˬ leh bon lawˬ-o‸. Yawˇ lehˬ gʼuiˬsha 
hpeh‸ ve yoˬ. Yawˇ gʼaˇ jehˇ chehˇ ve leh hehˉ. Maˇ heˆ kʼo, teˇ kaˬ kaˬ lo kʼai 
toˇ chehˇ ve leh hehˉ. Maˇ heˆ kʼo, yawˇ zuh‸ muiˉ kʼa chehˇ ve leh naˍ. Nawˇ 
la tuˬ awˬ hkawˇ bvuhˬ chaweh kuˬ piˇ-oˆ, teh‸ yawˇ hui hta‸ kʼoˆ piˇ ve yoˬ. 

28Hkʼe te leh, paw hkuˇ oˇ ve teˇ hpaˍ awˬ gʼuˇ suhˍ htaˇ a‸ kehˉ awˬ hkawˇ 
bvuhˬ chaweh kʼaw‸ kuˬ leh, te muiˬ te jaw ve hkʼe, a shu yawˇ ve awˬ to 
hta‸ shawˆ hkʼaw leh, awˬ suhˍ hkʼa biˇ tawˆ la ve yoˬ. 
29Mvuhˇ nyi suhˉ la htaˇ hkʼa gaˬ, yawˇ hui oˇ hkʼe te leh bon lawˬ chehˇ ve 
yoˬ. Ya‸ hkʼaˇ, te‸ chiˉ maˇ hpeh‸ la. 
30Oˇ htaˇ Eˇliˇya‸ lehˬ, Ngaˬ paˇ neˇ lo jiˆ laˬ-o‸, teh‸ Iˉsaˍreˍlaˆ chaw hui hta‸ 
kʼoˆ piˇ ve yoˬ. Hkʼe te leh, yawˇ hui hkʼa peu-eˬ yawˇ paˇ lo jiˆ kʼai ve yoˬ. 
Yawˇ lehˬ paˆ kʼai taˍ ve Gʼuiˬsha ve tuˉ tanˇ kuiˬ hta‸ kʼaw‸ gu te ve yoˬ. 
31Iˉsaˍreˍlaˆ teh‸ Gʼuiˬsha awˬ meh awˬ suhˉ kʼaw‸ meh piˇ taˍ ve Yaˍkoˆ ve 
yaˇ 12 gʼaˇ cawˬ ve hkʼe, yawˇ haˉ pui shiˍ 12 shiˍ hta‸ gʼawˆ yuˬ ve yoˬ. 
32Haˉ pui shiˍ oˇ ve teˇ hpaˍ hta‸ yuˬ leh, yawˇ tuˉ tanˇ kuiˬ teˇ maˬ te ve yoˬ. 
Tuˉ tanˇ kuiˬ oˇ ve hkʼa caw zuhˇ lo iˉ kaˆ 12 punˇ hkʼe keu daw ve gʼuiˬ hkʼaˇ 
teˇ maˬ duˇ taˍ ve yoˬ. 
33Oˇ hkʼe te peuˬ hkʼaw‸ nawˉ, cawˬ taˍ sheˍ ve nuˇ paˍ lonˉ teˇ hkeh hta‸ tiˇ 
pehˍ leh, tuˉ tanˇ kuiˬ oˇ ve awˬ hkʼoˆ lo teh taˍ ve yoˬ. Iˉ kaˆ 4 punˇ hkʼo leh, 
tuˉ tanˇ kuiˬ hkʼoˆ lo ngeuˍ pfuhˍ-o‸, teh‸ yawˇ hui hta‸ kʼoˆ piˇ ve yoˬ. Yawˇ 
hui lehˬ, yawˇ kʼoˆ ve hkʼe te ve yoˬ. 
34Teˇ pawˆ kʼaw‸ hkʼo pfuhˍ sheˍ, teh‸ yawˇ yawˇ hui hta‸ kʼoˆ piˇ ve yoˬ. 
Yawˇ hui oˇ hkʼe kʼaw‸ te ve yoˬ. Teˇ pawˆ kʼaw‸ hkʼo pfuhˍ sheˍ, teh‸ yawˇ 
yawˇ hui hta‸ kʼaw‸ kʼoˆ piˇ ve yoˬ. Hkʼe te leh, yawˇ hui teˇ pawˆ kʼaw‸ 
hkʼo pfuhˍ ve yoˬ. 
35Tuˉ tanˇ kuiˬ hkʼa peu-eˬ iˉ kaˆ nehˆ leh duˇ taˍ ve gʼuiˬ hkʼaˇ hkʼaw iˉ kaˆ biˇ 
sheˬ ve yoˬ. 
36Mvuhˇ hpeu‸ hpawˇ Gʼuiˬsha hta‸ tuˉ tanˇ piˇ ve awˬ yanˇ gaˬ htaˇ, tcuh kaˍ 
paˍ Eˇliˇya‸ tuˉ tanˇ kuiˬ paˇ lo jiˆ kʼai leh bon chi hkʼe lawˬ ve yoˬ. 
Aˍbraˍhanˍ, Iˉcaˆ, Yaˍkoˆ hui ve Gʼuiˬsha-oˬ, nawˬ lehˬ Iˉsaˍreˍlaˆ ve Gʼuiˬsha 
hpeh‸ leh, ngaˬ lehˬ nawˬ kʼoˆ laˇ ve hkʼe kanˉ te chehˇ ve hta‸ chaw chi teˇ 
hpaˍ gʼa shiˍ gʼa mawˬ tuˬ a ciˉ te laˇ-oˆ. 

37Nawˬ teˇ gʼaˇ ceh tiˉ Gʼuiˬsha hpeh‸ ve hta‸ chaw chi teˇ hpaˍ gʼa shiˍ gʼa 
mawˬ leh, nawˬ geh kʼaw‸ hpfuhˆ kʼaw‸ la hpeh‸ tuˬ, ngaˬ ve bon lawˬ hkawˇ 
hta‸ a ciˉ na yuˬ laˇ-oˆ, teh‸ kʼoˆ ve yoˬ. 
38Oˇ htaˇ, Gʼuiˬsha aˬ miˍ ce la piˇ leh, tuˉ tanˇ taˍ ve shaˍ, suhˆ, haˉ pui, 
miˬguiˬ leh gʼuiˬ hkʼaˇ hkʼaw ve iˉ kaˆ hkʼa peu-eˬ ve hta‸ to‸ baˬ piˇ lawˬ ve 
yoˬ. 
39Chi hkʼe hpeh‸ la ve hta‸ chaw yaˇ teˇ hpaˍ gʼa mawˬ ve teˇ yanˇ, yawˇ hui 
miˬ chaˇ hkʼoˆ boˆ taˍ leh, Gʼuiˬsha chi lehˬ, awˬ tehˬ awˬ na ve Gʼuiˬsha 
hpeh‸ ve yoˬ, teh‸ kʼoˆ ve yoˬ. 
40Oˇ htaˇ Eˇliˇya‸ lehˬ, Baˍlaˆ ve paw hkuˇ chi teˇ hpaˍ hta‸ hpeh yu‸-o‸. Teˇ 
gʼaˇ hta‸ ka‸ taˇ ponˬ piˇ, teh‸ kʼoˆ ve yoˬ. Hkʼe te leh, Iˉsaˍreˍlaˆ chaw teˇ 
hpaˍ, paw hkuˇ oˇ ve hkʼa peu-eˬ hta‸ hpeh yuˬ ve yoˬ. Eˇliˇya‸ lehˬ, paw hkuˇ 
oˇ ve teˇ hpaˍ hta‸ Kiˇshonˍ iˉ kaˆ lawˬ lo shiˍ kʼai leh oˇ kaˬ lo tiˇ pehˍ piˇ ve 
yoˬ. 

Mvuhˇ yeˬ kʼaw‸ laˬ ve 

41Oˇ ve hkʼaw‸ nawˉ, Eˇliˇya‸ jawˇmawˇ Aˍhaˆ geh kʼai leh, Chi beu‸ nawˬ 
awˍ haˆ ca caˇ-e loˬ. Mvuhˇ yeˬ lonˉ laˬ chehˇ ve awˬ hkawˇ hta‸ ngaˬ gʼa kaˇ 
ve yoˬ, teh‸ yawˇ hta‸ kʼoˆ piˇ ve yoˬ. 
42Aˍhaˆ awˍ ca caˇ kʼai peuˬ hkʼaw‸ nawˉ, Eˇliˇya‸ Kaˍmeˍlaˆ hkʼaw hkʼoˆ lo 
taˆ-e leh, miˬ chaˇ hkʼoˆ lo boˆ taˍ ve yoˬ. 
43Laˇ tsuhˇ gʼuiˬ hpawˇ lo nyi peu taˍ-o‸, teh‸ yawˇ ve awˬ ceˬ paˍ hta‸ kʼoˆ piˇ 
ve yoˬ. Awˬ ceˬ paˍ oˇ ve kʼaw‸ la leh, Ngaˬ te‸ chiˉ maˇ gʼa mawˬ, teh‸ yawˇ 
hta‸ kʼoˆ piˇ ve yoˬ. Suhˍ pawˆ hkʼa gaˬ, Eˇliˇya‸ yawˇ hta‸ oˇ hkʼe ca nyi tcuh 
ve yoˬ. 
44Suhˍ pawˆ teˆ pawˆ yawˇ ca nyi taˉ leh kʼaw‸ la ve teˇ yanˇ, Chaw yaˇ ve la‸ 
taw kʼaw hui ka‸ maˇ cawˬ ve moˬ teˇ diˬ, laˇ tsuhˇ gʼuiˬ hkʼaw tawˆ la chehˇ 
ve hta‸ ngaˬ gʼa mawˬ ve yoˬ, teh‸ Eˇliˇya‸ hta‸ kʼoˆ piˇ ve yoˬ. Oˇ htaˇ 
Eˇliˇya‸ yawˇ ve awˬ ceˬ paˍ hta‸ kʼoˆ piˇ ve, Mvuhˇ yeˬ maˇ laˬ sheˍ htaˇ ka‸, 

iˉ mvuhˇ lawˬ ciˇ leh aˉ hkʼaw lo haˆ haˆ kʼaw‸ kʼo‸-e tuˬ, jawˇmawˇ Aˍhaˆ 
hta‸ ca hto piˇ-oˆ, teh‸ kʼoˆ piˇ ve yoˬ. 
45Teˇ hkui tiˉ ve awˬ yanˇ hkʼaw, mvuhˇ naw ma hkʼoˆ lo moˬ biˇ taˆ la ve yoˬ. 
Mvuhˇ haw htawˇ meuˆ laˬ leh, mvuhˇ yeˬ lonˉ laˬ ve yoˬ. Aˍhaˆ lehˬ, iˉ mvuhˇ 
lawˬ ciˇ leh Yeˍruˆsaˍlehnˍ venˇ lo kʼo‸-e ve yoˬ. 
46Gʼuiˬsha ve kanˇ paˆ Eˇliˇya‸ awˬ hkʼoˆ lo ya‸ la ve yoˬ. Yawˇ ve veu‸ kʼaˇ 
hta‸ hkʼa deh‸ gʼawˬ tsuh‸ peuˬ hkʼaw‸ nawˉ, Aˍhaˆ gʼuˇ suhˍ Yeˍruˆsaˍlehnˍ 
venˇ lo gʼuiˇ kʼo‸-e ve yoˬ. 

1 Jawˇmawˇ li‸ 19 

Eˇliˇya‸ Siˉnaˆ hkʼaw lo kʼai ve 

1Eˇliˇya‸ te ve kanˉ hkʼa peu-eˬ leh, Baˍlaˆ ve paw hkuˇ teˇ hpaˍ hta‸ yawˇ 
hkʼaˬ hkʼe te tiˇ pehˍ ve awˬ lawn hkʼa peu-eˬ, jawˇmawˇ Aˍhaˆ yawˇ ve awˬ 
miˇ ma Yeˍsaˍbeˍlaˆ hta‸ kʼoˆ maˍ piˇ ve yoˬ. 
2Hkʼe te leh, Yeˍsaˍbeˍlaˆ Eˇliˇya‸ hta‸ chi hkʼe kʼoˆ feu piˇ ve yoˬ. Paw hkuˇ 
oˇ ve teˇ hpaˍ hta‸ nawˬ te piˇ ve hkʼe, shawˉ pawˍ chi teˇ yanˇ ngaˬ nawˬ hta‸ 
oˇ hkʼe maˇ kʼaw‸ te hkʼaw‸ laˇ ve kʼo, gʼuiˬsha teˇ hpaˍ ngaˬ hta‸ tiˇ pehˍ laˇ 
piˇ-oˆ, teh‸ yawˇ hta‸ kʼoˆ feu piˇ ve yoˬ. 
3Eˇliˇya‸ lehˬ, tawˇ oˇ ve hta‸ gʼa kaˇ ve teˇ yanˇ kawˆ jaˇ leh, yawˇ gʼa ponˬ 
tuˬ yawˇ ve awˬ ceˬ paˍ hta‸ shiˍ veu leh, Yuˇda‸ mvuhˇmiˬ hkʼaw cawˬ ve 
Beˍraˍsheˍbaˆ venˇ lo hpaw-e ve yoˬ. Yawˇ ve awˬ ceˬ paˍ hta‸ oˇ kaˬ lo teh taˉ 
peuˬ hkʼaw‸ nawˉ, 
4teˇ nyi tanˇ vanˇ heh puiˉ hkʼaw lo te toˇ ve yoˬ. Yawˇ suhˆ cehˬ teˇ cehˬ awˬ 
hawˉ lo mui taˍ leh, Ngaˬ suh-e ve kʼo hkʼaˬ ma da‸ tuˬ le, teh‸ dawˇ chehˇ ve 
yoˬ. Yawˇ Gʼuiˬsha geh bon lawˬ leh, Gʼuiˬsha-oˬ, ngaˬ ve co ha hta‸ yuˬ 
hkʼaw‸ laˇ-oˆ. Ngaˬ suh gaˇ jaˇ peuˬ, teh‸ kʼoˆ ve yoˬ. 
5Yawˇ oˇ hkʼe bon lawˬ peuˬ hkʼaw‸ nawˉ, suhˆ cehˬ hawˉ lo paˍ zuh‸ leh zuh‸ 
muiˉ kʼa sheˬ ve yoˬ. Oˇ htaˇ, mvuhˇ naw tcuh yaˇ teˇ gʼaˇ yawˇ hta‸ ca htawˇ 
la leh, Tu loˬ. Caˇ tuˬ caˇ-oˆ, teh‸ yawˇ hta‸ kʼoˆ piˇ ve yoˬ. 

6Yawˇ tu leh nyi ve teˇ yanˇ, yawˇ ve oˉ kʼoˍ paˇ lo hkaoˍmonˇ teˇ shiˍ leh iˉ 
kaˆ teˇ kawˆ teh taˍ laˇ ve hta‸ gʼa mawˬ ve yoˬ. Yawˇ caˇ peuˬ dawˬ peuˬ leh 
teˇ pawˆ kʼaw‸ zuh‸ taˍ ve yoˬ. 
7Mvuhˇ naw tcuh yaˇ yawˇ hta‸ nyiˇ pawˆ teˇ pawˆ kʼaw‸ nawˍ piˇ leh, Tu-o. 
Caˇ tuˬ caˇ-oˆ. Nawˬ gʼa kʼai tuˬ ve ya‸ kʼaw vuiˇ jaˇ ve yoˬ, teh‸ yawˇ hta‸ 
kʼoˆ piˇ ve yoˬ. 
8Eˇliˇya‸ tu la leh, caˇ tuˬ teˇ pawˆ kʼaw‸ caˇ ve yoˬ. Caˇ tuˬ oˇ ve hta‸ caˇ 
peuˬ hkʼaw‸ nawˉ, da‸ kehˬ ve Siˉnaˆ hkʼaw lo 40 nyi gʼa kʼai tuˬ ve ya‸ kʼaw 
awˬ pon awˬ gʼaˇ cawˬ la ve yoˬ. 
9Yawˇ oˇ kaˬ lo gaˬ htaˇ, gʼaˇ jehˇ tuˬ haˉ kʼoˍ teˇ maˬ hkʼaw lo‸-e ve yoˬ. Oˇ 
htaˇ Gʼuiˬsha lehˬ, Eˇliˇya‸-oˬ, nawˬ choˬ kaˬ lo aˬ hto‸ ma te chehˇ ve le, teh‸ 
yawˇ hta‸ kʼoˆ piˇ ve yoˬ. 
10Eˇliˇya‸ kʼaw‸ yaw hkʼaw‸ leh kʼoˆ ve, Gʼuiˬsha-oˬ, ngaˬ lehˬ nawˬ ve kanˉ 
hta‸ hkʼaˬ htaˆ ka‸ te chehˇ ve yoˬ. Ya‸ hkʼaˇ, Iˉsaˍreˍlaˆ chaw teˇ hpaˍ nawˬ 
hta‸ baˬ taˉ peuˬ. Yawˇ hui lehˬ, nawˬ ve tuˉ tanˇ kuiˬ hta‸ te luˬ leh, nawˬ ve 
tcuh kaˍ paˍ hkʼa peu-eˬ hta‸ tiˇ pehˍ piˇ peuˬ. Ngaˬ teˇ gʼaˇ ceh tiˉ cawˬ taˉ ve 
yoˬ. Ngaˬ hta‸ ka‸ yawˇ hui tiˇ pehˍ gaˇ chehˇ ve yoˬ, teh‸ kʼoˆ ve yoˬ. 
11Oˇ htaˇ Gʼuiˬsha lehˬ, Hkʼaw hkʼoˆ lo taˆ-e leh, ngaˬ mehˆ gʼuˇ suhˍ lo huˉ taˍ-
o‸, teh‸ Eˇliˇya‸ hta‸ kʼoˆ piˇ ve yoˬ. Oˇ htaˇ, Gʼuiˬsha mvuhˇ haw lonˉ meuˆ 
laˬ piˇ lawˬ leh, hkʼaw pui leh haˉ hpawˇ teˇ hpaˍ hta‸ hkoˇ kʼai piˇ lawˬ ve 
yoˬ. Ya‸ hkʼaˇ, Gʼuiˬsha lehˬ mvuhˇ haw lonˉ oˇ ve hkʼaw maˇ chehˇ. Mvuhˇ 
haw lonˉ meuˆ ve jehˇ peuˬ hkʼaw‸ nawˉ, miˬ kʼaw‸ hiˆ la ve yoˬ. Ya‸ hkʼaˇ, 
Gʼuiˬsha lehˬ miˬ hiˆ ve hkʼaw maˇ chehˇ. 
12Miˬ hiˆ ve jehˇ peuˬ hkʼaw‸ nawˉ, aˬ miˍ to‸ tawˆ la ve yoˬ. Ya‸ hkʼaˇ, 
Gʼuiˬsha lehˬ aˬ miˬ oˇ ve hkʼaw maˇ chehˇ. Aˬ miˍ to‸ ve mehˉ kʼai peuˬ 
hkʼaw‸ nawˉ, awˬ hkawˇ nuˇ lehˍ tawˇ yaw ve awˬ hkawˇ tawˆ la ve yoˬ. 
13Awˬ hkawˇ oˇ ve hta‸ Eˇliˇya‸ gʼa kaˇ ve teˇ yanˇ, yawˇ ve mehˆ hpfuhˇ hta‸ 
aˉ po‸ yuˬ beh leh haˉ kʼoˍ hkʼaw tawˆ-e ve yoˬ. Eˇliˇya‸-oˬ, nawˬ choˬ kaˬ lo 
aˬ hto‸ ma te chehˇ ve le, teh‸ awˬ hkawˇ oˇ ve yawˇ hta‸ kʼoˆ piˇ ve yoˬ. 

14Eˇliˇya‸ kʼaw‸ yaw hkʼaw‸ leh kʼoˆ ve, Gʼuiˬsha-oˬ, ngaˬ lehˬ nawˬ ve kanˉ 
hta‸ hkʼaˬ htaˆ ka‸ te chehˇ ve yoˬ. Ya‸ hkʼaˇ, Iˉsaˍreˍlaˆ chaw teˇ hpaˍ nawˬ 
hta‸ baˬ taˉ peuˬ. Yawˇ hui lehˬ, nawˬ ve tuˉ tanˇ kuiˬ hta‸ te luˬ leh, nawˬ ve 
tcuh kaˍ paˍ hkʼa peu-eˬ hta‸ tiˇ pehˍ peuˬ. Ngaˬ teˇ gʼaˇ ceh tiˉ cawˬ taˉ ve 
yoˬ. Ngaˬ hta‸ ka‸ yawˇ hui tiˇ pehˍ gaˇ chehˇ ve yoˬ, teh‸ kʼoˆ ve yoˬ. 
15Oˇ htaˇ Gʼuiˬsha kʼoˆ ve, Daˍmaˍsehˆ venˇ lo kʼo‸-e leh, Suˉriˆ mvuhˇmiˬ hta‸ 
uˉ peunˍ tuˬ Haˍzeˍlaˆ hta‸ naˍ manˇ pfuhˍ piˇ-oˆ. 
16Neˍshiˆ ve yaˇ Yeˍhuˆ hta‸ Iˉsaˍreˍlaˆ ve jawˇmawˇ hpeh‸ la piˇ tuˬ, yawˇ 
hta‸ htawˇ naˍ manˇ pfuhˍ piˇ-oˆ. Aˍbeˍlaˆmaˍhawˍlaˆ venˇ hkʼaw chehˇ ve 
Shaˍhpaˆ ve yaˇ Eˇliˇshehˇ hta‸ nawˬ awˬ tan tcuh kaˍ paˍ te tuˬ, yawˇ hta‸ naˍ 
manˇ pfuhˍ piˇ-oˆ. 
17Haˍzeˍlaˆ la‸ sheh hkʼaw ponˬ tawˆ-e ve chaw hta‸ Yeˍhuˆ tiˇpehˍ piˇ tuˬ yoˬ. 
Yeˍhuˆ la‸ sheh hkʼaw ponˬ tawˆ-e ve chaw hta‸ Eˇliˇshehˇ tiˇ pehˍ piˇ tuˬ yoˬ. 
18Iˉsaˍreˍlaˆ mvuhˇmiˬ hkʼaw ngaˬ hta‸ ka ti‸ yeˬ chehˇ leh Baˍlaˆ gʼuiˬsha hta‸ 
oˉ kʼoˍ maˇ pui ve chaw suhˍ hinˉ gʼaˇ cawˬ sheˍ ve yoˬ, teh‸ Eˇliˇya‸ hta‸ kʼoˆ 
piˇ ve yoˬ. 

Eˇliˇshehˇ hta‸ kuˬ yuˬ ve 

19Eˇliˇya‸ oˇ kaˬ lo tawˆ kʼai leh, Eˇliˇshehˇ ti mi mehˇ chehˇ ve hta‸ yawˇ gʼa 
mawˬ ve yoˬ. Oˇ kaˬ lo ti mi mehˇ chehˇ ve chaw 12 gʼaˇ cawˬ leh, Eˇliˇshehˇ 
lehˬ shu hkʼaw‸ nawˉ leh leh lo ti mi mehˇ chehˇ ve yoˬ. Oˇ htaˇ Eˇliˇya‸ yawˇ 
ve aˉ po‸ kʼehˆ leh, Eˇliˇshehˇ ve la‸ kʼaˉ hkʼoˆ lo teh piˇ ve yoˬ. 
20Oˇ htaˇ, Eˇliˇshehˇ lehˬ ti mi mehˇ chehˇ ve hta‸ baˬ taˉ leh, Eˇliˇya‸ hkʼaˇ 
suh gʼuiˇ kʼai peuˬ hkʼaw‸ nawˉ, Ngaˬ pa ngaˬ e hta‸ ca hto piˇ taˉ shaˍ. Peuˬ 
kʼo, ngaˬ nawˬ hkʼaˇ suh gʼa‸ laˬ tuˬ yoˬ, teh‸ yawˇ hta‸ kʼoˆ piˇ ve yoˬ. Oˇ 
htaˇ Eˇliˇya‸ lehˬ, Kʼo‸-e loˬ. Ngaˬ nawˬ hta‸ maˇ tawˍ taˍ, teh‸ Eˇliˇshehˇ hta‸ 
kʼoˆ piˇ ve yoˬ. 
21Oˇ ve hkʼaw‸ nawˉ, Eˇliˇshehˇ yawˇ ti mi lo kʼaw‸ kʼo‸-e leh, ti mi mehˇ 
chehˇ ve nuˇ paˍ lonˉ oˇ ve nyiˇ hkeh hta‸ tiˇ pehˍ peuˬ hkʼaw‸ nawˉ, awˍ chiˇ 

hkʼa deh‸ te leh, oˇ kaˬ lo kanˉ te chehˇ ve chaw hui hta‸ caˍ piˇ ve yoˬ. Oˇ 
hkʼe te taˉ peuˬ hkʼaw‸ nawˉ, yawˇ Eˇliˇya‸ hkʼaˇ suh gʼa‸ kʼai ve yoˬ. 

1 Jawˇmawˇ li‸ 20 

Suˇriˆ mvuhˇmiˬ hta‸ bawˆ da‸ ve 

1Suˇriˆ jawˇmawˇ Beˍhaˍdaˆ lehˬ awˬ nu ve jawˇmawˇ 32 gʼaˇ hta‸ shiˍ veu laˇ 
leh, Saˍmaˍriˆ venˇ hta‸ ca bawˆ la ve yoˬ. 
2Oˇ htaˇ yawˇ lehˬ, Iˉsaˍreˍlaˆ jawˇmawˇ Aˍhaˆ hta‸ tawˇ chi hkʼe shanˍ feu piˇ 
ve yoˬ. 
3Nawˬ geh cawˬ ve hpu, shi, yaˇ miˇ leh awˬ gʼaˇ uiˍ ve chaw teˇ hpaˍ ngaˬ 
hta‸ chiˇ a‸ laˇ-oˆ, teh‸ kʼoˆ ve yoˬ. 
4Oˇ htaˇ jawˇmawˇ Aˍhaˆ lehˬ, Nawˬ kʼoˆ ve hkʼe ngaˬ te tuˬ yoˬ. Nawˬ loˍ ve 
mawˇ hkʼa peu-eˬ ngaˬ nawˬ hta‸ pe‸ laˇ tuˬ yoˬ, teh‸ kʼaw‸ kʼoˆ feu piˇ ve 
yoˬ. 
5Oˇ ve hkʼaw‸ nawˉ maˇ maw maw, Beˍhaˍdaˆ jawˇmawˇ Aˍhaˆ hta‸ chi hkʼe 
kʼaw‸ kʼoˆ feu laˇ ve yoˬ. Nawˬ ve hpu, shi, yaˇ miˇ leh awˬ gʼaˇ uiˍ ve chaw 
teˇ hpaˍ ngaˬ hta‸ gʼa piˇ laˇ ve yoˬ, teh‸ ngaˬ nawˬ hta‸ kʼoˆ feu piˇ taˍ peuˬ 
ve yoˬ. 
6Chi hkʼoˆ ka‸, shawˉ pawˍ chi teˇ yanˇ gaˬ kʼo, ngaˬ ve ma‸ poˍ lonˉ teˇ hpaˍ 
nawˬ geh peu laˇ leh, nawˬ ve hawˉ yehˬ leh nawˬ ve ma‸ poˍ lonˉ teˇ hpaˍ ve 
yehˬ hkʼaw cawˬ ve awˬ hpfuhˇ hkʼaˆ ve mawˇ teˇ hpaˍ hta‸ ca yuˬ peu laˇ tuˬ 
yoˬ, teh‸ yawˇ hta‸ kʼoˆ piˇ ve yoˬ. 
7Oˇ htaˇ jawˇmawˇ Aˍhaˆ lehˬ, mvuhˇmiˬ awˬ hoˉ awˬ naˬ hkʼa peu-eˬ ve hta‸ 
kuˬ yuˬ leh, Chaw chi hpaˇ ngaˬ hui hta‸ te luˬ gaˇ ve yoˬ. Yawˇ lehˬ, ngaˬ miˇ 
ma teˇ hpaˍ, ngaˬ ve yaˇ teˇ hpaˍ leh ngaˬ ve hpu shi teˇ hpaˍ hta‸ lawˬ yuˬ 
chehˇ ve yoˬ. Yawˇ kʼoˆ ve hkʼe te piˇ tuˬ ngaˬ dawˇ nyi chehˇ ve yoˬ, teh‸ 
yawˇ hui hta‸ kʼoˆ piˇ ve yoˬ. 
8Ya‸ hkʼaˇ, awˬ hoˉ awˬ naˬ oˇ ve teˇ hpaˍ lehˬ, Yawˇ ve tawˇ hta‸ taˇ na, teh‸ 
yawˇ hta‸ kʼaw‸ yaw hkʼaw‸ piˇ ve yoˬ. 

9Hkʼe te leh, jawˇmawˇ Aˍhaˆ Beˍhaˍdaˆ hta‸ chi hkʼe kʼaw‸ kʼoˆ hkʼaw‸ feu 
piˇ ve yoˬ. Nawˬ awˉ lawˉ peuˇ teˇ pawˆ shanˍ laˇ ve tawˇ hta‸ ceh ngaˬ te laˇ 
hpeh‸ tuˬ yoˬ. Nawˬ nyiˇ pawˆ teˇ pawˆ shanˍ laˇ ve tawˇ hta‸ ngaˬ ha‸ yuˬ 
maˇ hpeh‸, teh‸ kʼoˆ feu piˇ ve yoˬ. 
10Oˇ htaˇ, Beˍhaˍdaˆ yawˇ hta‸ chi hkʼe kʼaw‸ kʼoˆ hkʼaw‸ feu piˇ ve yoˬ. 
Nawˬ ve venˇ chi hta‸ te luˬ tuˬ, ma‸ moˍ lonˉ hta‸ ngaˬ shiˍ veu laˇ tuˬ yoˬ. 
Yawˇ hui lehˬ, venˇ chi hkʼaw ve je‸ meu-e teˇ gʼaˇ teˇ kaˆ yuˬ kʼo‸-e tuˬ yoˬ. 
Ngaˬ oˇ hkʼe maˇ te ve kʼo, gʼuiˬsha teˇ hpaˍ ngaˬ hta‸ tiˇ pehˍ laˇ piˇ-oˆ, teh‸ 
kʼoˆ feu piˇ ve yoˬ. 
11Aˍhaˆ kʼaw‸ yaw hkʼaw‸ leh kʼoˆ ve, Cheuˬ ve ma‸ yaˇ teˇ gʼaˇ lehˬ, ma‸ 
maˇ bawˆ sheˍ htaˇ nyi ma uiˍ hkawˇ maˇ yaw. Ma‸ bawˆ peuˬ heh‸ yaw ve 
yoˬ, teh‸ Beˍhaˍdaˆ hta‸ kʼaw‸ kʼoˆhkʼaw‸ feu piˇ ve yoˬ. 
12Aˍhaˆ ve tawˇ oˇ ve gaˬ la htaˇ, Beˍhaˍdaˆ leh yawˇ ve awˬ chawˇ teˇ hpaˍ aˉ 
po kʼo hkʼaw tzuhˬ hpoˆ dawˬ chehˇ ve yoˬ. Hkʼe te leh, ma‸ bawˆ tuˬ tawˇ piˇ 
leh yawˇ hui hkʼa peu-eˬ tawˆ kʼai ve yoˬ. 
13Oˇ htaˇ, Gʼuiˬsha ve tcuh kaˍ paˍ teˇ gʼaˇ jawˇmawˇ Aˍhaˆ geh kʼai leh, Canˇ 
paˍ oˇ ve teˇ hpaˍ hta‸ taˇ kawˆ. Ya‸ nyi nawˬ ma‸ bawˆ gʼaˇ tuˬ yoˬ. Oˇ htaˇ, 
ngaˬ Gʼuiˬsha hpeh‸ ve hta‸ nawˬ shiˍ la tuˬ yoˬ, teh‸ Gʼuiˬsha kʼoˆ ve yoˬ, 
teh‸ yawˇ hta‸ kʼoˆ piˇ ve yoˬ. 
14A shu awˬ hoˉ te leh ma‸ shiˍ bawˆ laˇ tuˬ le, teh‸ Aˍhaˆ tcuh kaˍ paˍ oˇ ve 
hta‸ na nyi ve yoˬ. A sha‸ i sheˍ ve ma‸ yaˇ teˇ hpaˍ yoˬ, teh‸ Gʼuiˬsha kʼoˆ ve 
yoˬ, teh‸ tcuh kaˍ paˍ kʼaw‸ yaw hkʼaw‸ piˇ ve yoˬ. Hkʼa peu-eˬ hkʼoˆ a shu 
awˬ hoˉ te tuˬ le, teh‸ Aˍhaˆ kʼaw‸ na nyi htaˇ, Nawˬ gʼa te ve yoˬ, teh‸ tcuh 
kaˍ paˍ kʼaw‸ yaw hkʼaw‸ piˇ ve yoˬ. 
15Hkʼe te leh, jawˇmawˇ lehˬ a sha‸ i sheˍ ve ma‸ yaˇ teˇ hpaˍ hta‸ kuˬ yuˬ ve 
yoˬ. Yawˇ hui hkʼa peu-eˬ 232 gʼaˇ cawˬ ve yoˬ. Oˇ hkʼe te peuˬ hkʼaw‸ nawˉ, 
Iˉsaˍreˍlaˆ ma‸ yaˇ 7,000 gʼaˇ hta‸ kuˬ yuˬ ve yoˬ. 

16Yawˇ hui lehˬ, Beˍhaˍdaˆ leh yawˇ ve awˬ chawˇ jawˇmawˇ 32 gʼaˇ hui mvuhˇ 
law‸ kʼaw htaˇ aˉ po kʼo hkʼaw tzuhˬ dawˬ bvuhˆ chehˇ ve teˇ yanˇ, yawˇ hui 
hta‸ lo‸ bawˆ piˇ ve yoˬ. 
17A sha‸ i sheˍ ve ma‸ yaˇ teˇ hpaˍ awˉ lawˉ lo‸ bawˆ ve yoˬ. Beˍhaˍdaˆ hpehˇ 
taˍ ve chaw jaˆ teˇ hpaˍ kʼaw‸ la leh, Saˍmaˍriˆ venˇ hkʼaw ma‸ moˍ lonˉ tawˆ 
la chehˇ ve awˬ lawn Beˍhaˍdaˆ hta‸ kʼoˆ piˇ ve yoˬ. 
18Oˇ htaˇ Beˍhaˍdaˆ lehˬ, Yawˇ hui ngaˬ hui hta‸ ca bawˆ la chehˇ ve maˇ kʼoˆ, 
ngaˬ hui geh shaˉ caˆ ca caˇ la chehˇ ve maˇ kʼoˆ, hkʼaˬ hkʼe ka‸ yawˇ hui hta‸ 
awˬ te‸ te‸ hpeh yuˬ-o‸, teh‸ yawˇ ve chaw teˇ hpaˍ hta‸ tawˇ piˇ ve yoˬ. 
19A sha‸ i sheˍ ve yaˇ nehˬ teˇ hpaˍ awˉ lawˉ bawˆ kʼai leh, Iˉsaˍreˍlaˆ ma‸ yaˇ 
teˇ hpaˍ yawˇ hui hkʼaˇ suh gʼa‸ laˬ ve yoˬ. 
20Yawˇ hui lehˬ hkʼa mawˬ ve canˇ paˍ teˇ hpaˍ hta‸ tiˇ pehˍ kʼai ve yoˬ. Hkʼe 
te leh, Suˇriˆ maˬ yaˇ teˇ hpaˍ gʼuiˇ hpaw-e ve yoˬ. Beˍhaˍdaˆ htawˇ iˉ mvuhˇ 
ciˇ ve ma‸ yaˇ teˇ moˍ hta‸ shiˍ leh hpaw-e ve yoˬ. 
21Jawˇmawˇ Aˍhaˆ lehˬ ti mi cawˬ kuiˬ hpawˇ lo kʼai leh, iˉ mvuhˇ leh iˉ mvuhˇ 
lawˬ teˇ hpaˍ hta‸ yuˬ gʼa ve yoˬ. Suˇriˆ ma‸ yaˇ teˇ hpaˍ suh maˇ jaˇ ve yoˬ. 
22Oˇ ve hkʼaw‸ nawˉ, tcuh kaˍ paˍ Aˍhaˆ geh kʼai leh, Kʼo‸-e leh nawˬ ve ta‸ 
yehˬ teˇ hpaˍ hta‸ hkʼa deh‸ ca kʼaw‸ gu te taˍ-o‸. Suˇriˆ chaw hui ca kʼaw‸ 
bawˆ la tuˬ sheˍ ve yoˬ, teh‸ yawˇ hta‸ kʼoˆ piˇ ve yoˬ. 

Suˇriˆ chaw teˇ pawˆ ca kʼaw‸ bawˆ la ve 

23Jawˇmawˇ Beˍhaˍdaˆ ve ma‸ poˍ lonˉ teˇ hpaˍ yawˇ hta‸ chi hkʼe kʼoˆ piˇ ve 
yoˬ. Iˉsaˍreˍ laˆ ve gʼuiˬsha teˇ hpaˍ lehˬ, hkʼaw pui teˇ hpaˍ hta‸ uˉ peunˍ 
chehˇ ve gʼuiˬsha hpeh‸ ve yoˬ. Chi hta‸ pa taw, yawˇ hui ma‸ bawˆ gʼaˇ ve 
yoˬ. Ya‸ hkʼaˇ, miˬ tawˬ kuiˬ lo ngaˬ hui yawˇ hui hta‸ bawˆ da‸ ve kʼo, ngaˬ 
hui gʼaˇ tuˬ yoˬ. 
24Chi beu‸ jawˇmawˇ oˇ ve 32 gʼaˇ hta‸ yuˬ baˬ leh, yawˇ hui awˬ tan miˬ tawˬ 
kuiˬ lo ma‸ bawˆ puiˉ ve jawˇmawˇ teˇ hpaˍ hta‸ kʼaw‸ leuˆ yuˬ-o‸. 
25Oˇ hkʼe te peuˬ hkʼaw‸ nawˉ, ponˬ laˬ htaˇ teˇ pawˆ hkʼe taw maˇ ve ma‸ yaˇ, 
iˉ mvuhˇ leh iˉ mvuhˇ lawˬ teˇ hpaˍ hta‸ kʼaw‸ ca keu-o. Chi teˇ pawˆ, 

Iˉsaˍreˍlaˆ chaw hui hta‸ miˬ tawˬ kuiˬ lo ma‸ bawˆ leh, ngaˬ hui gʼaˇ tuˬ yoˬ, 
teh‸ Beˍhaˍdaˆ hta‸ kʼoˆ piˇ ve yoˬ. Beˍ haˍdaˆ lehˬ, yawˇ hui dawˇ hkʼaˇ piˇ ve 
hkʼe te ve yoˬ. 
26Beˍhaˍdaˆ lehˬ yawˇ ve ma‸ moˍ hta‸ shiˍ veu laˇ leh, Iˉsaˍreˍlaˆ chaw hui 
hta‸ ca bawˆ tuˬ, Aˍhpehˆ venˇ lo kʼai ve yoˬ. 
27Iˉsaˍreˍlaˆ chaw hui htawˇ, ma‸ bawˆ tuˬ hkʼa deh‸ gu taˍ ve yoˬ. Yawˇ hui 
nyiˇ moˍ pehˬ leh Suˇriˆ chaw hta‸ law chehˇ taˍ ve yoˬ. Suˇriˆ chaw hta‸ tehˆ 
da‸ nyi ve teˇ yanˇ, Iˉsaˍ reˍlaˆ chaw lehˬ aˉ che‸ moˍ ehˉ nyiˇ moˍ hkʼe ceh 
hpeh‸ ve yoˬ. 
28Gʼuiˬsha ve tcuh kaˍ paˍ teˇ gʼaˇ jawˇmawˇ Aˍhaˆ geh kʼai leh, yawˇ hta‸ chi 
hkʼe kʼoˆ piˇ ve yoˬ. Gʼuiˬsha kʼoˆ ve, Suˇriˆ chaw teˇ hpaˍ lehˬ, ngaˬ hta‸ 
hkʼaw pui teˇ hpaˍ hta‸ ceh uˉ peunˍ ve Gʼuiˬsha hpeh‸ ve, teh‸ kʼoˆ ve pa 
taw, yawˇ hui hta‸ nawˬ ve la‸ sheh hkʼaw ngaˬ chiˇ a‸ laˇ tuˬ yoˬ. Oˇ htaˇ, 
nawˬ leh nawˬ ve chaw teˇ hpaˍ lehˬ, ngaˬ Gʼuiˬsha hpeh‸ ve hta‸ shiˍ la tuˬ 
yoˬ, teh‸ yawˇ hta‸ kʼoˆ piˇ ve yoˬ. 
29Suhˍ nyi hkʼa gaˬ, Iˉsaˍreˍlaˆ chaw leh Suˇriˆ ma‸ yaˇ teˇ hpaˍ a shu yawˇ ve 
ta‸ hkʼaw ceh tiˉ chehˇ taˍ ve yoˬ. Suhˍ nyi teˇ nyi gaˬ htaˇ, yawˇ hui tanˬ 
bawˆ da‸ leh, Iˉsaˍreˍlaˆ chaw lehˬ Suˇriˆ ma‸ yaˇ 100,000 gʼaˇ hta‸ tiˇ pehˍ piˇ 
ve yoˬ. 
30Cawˬ taˍ sheˍ ve Suˇriˆ ma‸ yaˇ teˇ hpaˍ Aˍhpehˆ venˇ lo gʼuiˇ kʼo‸-e ve yoˬ. 
Lanˇ venˇ kʼaw‸ paˆ teˍ leh, Suˇriˆ ma‸ yaˇ 27,000 gʼaˇ suh-e ve yoˬ. Beˍhaˍdaˆ 
htawˇ venˇ oˇ ve hkʼaw gʼuiˇ lo‸-e leh, yehˬ teˇ maˬ hkʼaw ca va‸ taˍ ve yoˬ. 
31Oˇ htaˇ yawˇ ve ma‸ poˍ lonˉ teˇ hpaˍ yawˇ geh laˬ leh kʼoˆ ve, Iˉsaˍreˍlaˆ ve 
jawˇmawˇ teˇ hpaˍ lehˬ ha kʼaˉ puiˉ jaˇ ve yoˬ, teh‸ kʼoˆ ve hkawˇ ngaˬ hui gʼa 
kaˇ jaw ve yoˬ. Ngaˬ hui meh htuˉ pui hpa veu‸ deh leh, a shu yawˇ ve kʼawˍ 
peˍ hta‸ aˉ caˆ hkeh hpeh peuˬ hkʼaw‸ nawˉ, Iˉsaˍreˍlaˆ ve jawˇmawˇ geh kʼai 
tuˬ, ngaˬ hui hta‸ a hkaw-anˬ peˬ laˇ-oˆ. Oˇ hkʼe te ve kʼo, yawˇ nawˬ hta‸ 
ponˬ laˇ tuˬ yoˬ hehˉ, teh‸ Beˍhaˍdaˆ hta‸ kʼoˆ piˇ ve yoˬ. 

32Hkʼe te leh, Yawˇ hui meh htuˉ pui hpa veu‸ deh peuˬ hkʼaw‸ nawˉ, a shu 
yawˇ ve kʼawˍ peˍ hta‸ aˉ caˆ hkeh hpeh leh, Aˍhaˆ geh laˬ ve yoˬ. Nawˬ ve 
awˬ ceˬ Beˍhaˍdaˆ a sha‸ gʼa ponˬ tuˬ, nawˬ hta‸ ca lawˬ hkawˉ la ve yoˬ, teh‸ 
yawˇ hui Aˍhaˆ hta‸ kʼoˆ piˇ ve yoˬ. Yawˇ te‸ chehˇ sheˍ laˇ. Oˇ hkʼe yoˬ kʼo, 
da‸ ve yoˬ. Yawˇ lehˬ ngaˬ ve awˬ viˉ paˍ hkʼe hpeh‸ ve yoˬ, teh‸ Aˍhaˆ yawˇ 
hui hta‸ kʼoˆ piˇ ve yoˬ. 
33Beˍhaˍdaˆ ve ma‸ poˍ lonˉ teˇ hpaˍ lehˬ, Aˍhaˆ ve tawˇ hta‸ hkʼa deh‸ na 
chehˇ leh, Yawˇ lehˬ ngaˬ ve awˬ viˉ paˍ hkʼe hpeh‸ ve yoˬ, teh‸ kʼoˆ ve tawˇ 
hta‸ gʼa kaˇ htaˇ, Yoˬ, nawˬ kʼoˆ ve hkʼe yoˬ. Yawˇ lehˬ nawˬ ve awˬ viˉ paˍ 
hkʼe hpeh‸ ve yoˬ, teh‸ yawˇ hta‸ kʼoˆ piˇ ve yoˬ. Yawˇ hta‸ ngaˬ geh shiˍ veu 
laˇ-oˆ, teh‸ Aˍhaˆ yawˇ hui hta‸ kʼoˆ piˇ ve yoˬ. Beˍhaˍdaˆ gaˬ la ve teˇ yanˇ, 
Aˍhaˆ lehˬ yawˇ hta‸ yawˇ ve iˉ mvuhˇ lawˬ hkʼaw ciˇ tcuh ve yoˬ. 
34Oˇ htaˇ Beˍhaˍdaˆ kʼoˆ ve, Ngaˬ pa nawˬ ve awˬ pa geh bawˆ yuˬ taˍ ve venˇ 
teˇ hpaˍ, ngaˬ nawˬ hta‸ kʼaw‸ hkʼaw‸ laˇ tuˬ yoˬ. Ngaˬ pa lehˬ, Saˍmaˍriˆ venˇ 
hkʼaw mawˇ hawˇ mawˇ vuiˬ ve chehˇ kuiˬ hpaw taˍ ve hkʼe, nawˬ htawˇ 
Daˍmaˍsehˆ venˇ hkʼaw oˇ hkʼe te hpeh‸ ve yoˬ, teh‸ Aˍhaˆ hta‸ kʼoˆ piˇ ve 
yoˬ. Oˇ hkʼe yoˬ kʼo, ngaˬ nawˬ hta‸ ponˬ laˇ tuˬ yoˬ, teh‸ Aˍhaˆ yawˇ hta‸ kʼoˆ 
piˇ ve yoˬ. Hkʼe te leh, yawˇ Beˍhaˍdaˆ geh shaˉ caˆ caˇ leh yawˇ hta‸ ponˬ piˇ 
ve yoˬ. 

Tcuh kaˍ paˍ teˇ gʼaˇ Aˍhaˆ hta‸ deˇ ve 

35Oˇ htaˇ Gʼuiˬsha kʼoˆ piˇ ve hkʼe, tcuh kaˍ paˍ teˇ gʼaˇ lehˬ awˬ nu ve tcuh kaˍ 
paˍ teˇ gʼaˇ geh kʼai leh, Ngaˬ hta‸ a ciˉ chu-iˬ hpehˇ laˇ-oˆ, teh‸ yawˇ hta‸ 
kʼoˆ piˇ ve yoˬ. Ya‸ hkʼaˇ, yawˇ maˇ chu-iˬ hpehˇ piˇ. 
36Hkʼe te leh yawˇ kʼoˆ ve, Nawˬ lehˬ Gʼuiˬsha ve tawˇ hta‸ maˇ na yuˬ ve pa 
taw, chi beu‸ nawˬ ngaˬ hta‸ hpaˆ da‸ taˉ leh tawˆ-e ve kʼo, laˇ caˬ shiˉ che‸ 
pehˍ ve hta‸ gʼa hkanˍ tuˬ yoˬ, teh‸ yawˇ hta‸ kʼoˆ piˇ ve yoˬ. Yawˇ kʼoˆ ve 
hkʼe, tcuh kaˍ paˍ oˇ ve lehˬ laˇ caˬ shiˉ che‸ pehˍ ve hta‸ gʼa hkanˍ ve yoˬ. 
37Oˇ ve hkʼaw‸ nawˉ, tcuh kaˍ paˍ oˇ ve awˬ nu ve chaw teˇ gʼaˇ geh kʼaw‸ kʼai 
leh, Ngaˬ hta‸ a ciˉ chu-iˬ hpehˇ laˇ-oˆ, teh‸ yawˇ hta‸ kʼoˆ piˇ ve yoˬ. Chaw 
oˇ ve yawˇ hta‸ hkʼa jaˇ-ehˬ teˇ hkʼe chu-iˬ hpehˇ piˇ ve yoˬ. 

38Oˇ htaˇ, tcuh kaˍ paˍ oˇ ve lehˬ yawˇ hta‸ shu maˇ tawnˇ gʼa tuˬ te gaˇ ve pa 
taw, yawˇ ve mehˆ hpfuhˇ hta‸ hpa yuˬ beh leh, Iˉsaˍreˍlaˆ jawˇmawˇ kʼaw‸ la 
tuˬ ve ya‸ kʼaw hpuiˇ lo ca law taˍ ve yoˬ. 
39Jawˇmawˇ kʼaw‸ la ve teˇ yanˇ, yawˇ jawˇmawˇ hta‸ chi hkʼe kʼoˆ piˇ ve yoˬ. 
Jawˇmawˇ-oˬ, ngaˬ ma‸ bawˆ chehˇ ve teˇ yanˇ, awˬ nu ve ma‸ yaˇ teˇ gʼaˇ 
canˇ paˍ teˇ gʼaˇ hta‸ hpeh veu laˇ leh, ngaˬ hta‸ chi hkʼe kʼoˆ laˇ ve yoˬ. 
Chaw chi hpaˇ hta‸ hkʼa deh‸ shaw taˍ-o‸. Yawˇ hpaw tawˆ-e ve kʼo, nawˬ 
yawˇ awˬ tan gʼa suh tuˬ yoˬ, maˇ heˆ kʼo, hpu 3,000 gʼa keu tuˬ yoˬ, teh‸ ngaˬ 
hta‸ kʼoˆ laˇ ve yoˬ. 
40Ya‸ hkʼaˇ, ngaˬ lehˬ awˬ nu ve kanˉ teˇ hpaˍ hta‸ te chehˇ ve teˇ yanˇ, chaw 
oˇ ve hpaw tawˆ-e ve yoˬ, teh‸ jawˇmawˇ hta‸ kʼoˆ piˇ ve yoˬ. Oˇ htaˇ 
jawˇmawˇ lehˬ, Kʼoˆ taˍ ve hkʼe nawˬ gʼa hkanˍ ve tiˉ cawˬ ve yoˬ, teh‸ yawˇ 
hta‸ kʼaw‸ yaw hkʼaw‸ piˇ ve yoˬ. 
41Oˇ htaˇ, tcuh kaˍ paˍ oˇ ve lehˬ, yawˇ ve mehˆ hpfuhˇ hta‸ beh taˍ ve hpa 
hta‸ yehˬ baˬ ve yoˬ. Hkʼe te leh, yawˇ lehˬ tcuh kaˍ paˍ teˇ gʼaˇ hpeh‸ ve hta‸ 
jawˇmawˇ shiˍ la ve yoˬ. 
42Oˇ htaˇ tcuh kaˍ paˍ jawˇmawˇ hta‸ chi hkʼe kʼoˆ piˇ ve yoˬ. Gʼuiˬsha kʼoˆ ve, 
ngaˬ nawˬ hta‸ tiˇ pehˍ tcuh taˍ ve chaw hta‸ nawˬ ponˬ piˇ ve pa taw, yawˇ 
awˬ tan nawˬ gʼa suh leh, nawˬ ve ma‸ yaˇ teˇ hpaˍ luˬ kʼai sheˆ kʼai tuˬ yoˬ, 
teh‸ yawˇ hta‸ kʼoˆ piˇ ve yoˬ. 
43Tawˇ oˇ ve hta‸ jawˇmawˇ gʼa kaˇ htaˇ, dawˇ haˍ jaˇ leh Saˍmaˍriˆ venˇ lo 
kʼo‸-e ve yoˬ. 

1 Jawˇmawˇ li‸ 21 

Naˍboˆ ve a pehˉ meuˇ hko 

1Jawˇmawˇ Aˍhaˆ ve hawˉ yehˬ paˇ lo, Yeˍsaˍreˍlaˆ venˇ yaˇ Naˍboˆ ve a pehˉ 
meuˇ hko teˇ maˬ cawˬ ve yoˬ. 
2Teˇ nyi htaˇ, Aˍhaˆ Naˍboˆ hta‸ chi hkʼe kʼoˆ piˇ ve yoˬ. Nawˬ ve a pehˉ meuˇ 
hko ngaˬ hta‸ pe‸ laˇ-oˆ. Awˬ lawn kʼo, hko oˇ ve lehˬ ngaˬ ve hawˉ yehˬ paˇ 
lo cawˬ leh, ngaˬ gʼawˇ caˉ ti gaˇ ve yoˬ. Hko oˇ ve awˬ tan ngaˬ nawˬ hta‸ leuˉ 

leh da‸ ve a pehˉ meuˇ hko teˇ maˬ pe‸ laˇ tuˬ yoˬ. Maˇ heˆ kʼo, ngaˬ awˬ 
hpfuhˇ hkʼa deh‸ piˇ laˇ tuˬ yoˬ, teh‸ Naˍboˆ hta‸ kʼoˆ piˇ ve yoˬ. 
3Oˇ htaˇ Naˍboˆ lehˬ, Hko oˇ ve ngaˬ puˍ ngaˬ pi hui piˇ taˉ laˇ ve awˬ shinˉ 
hpeh‸ ve pa taw, nawˬ hta‸ piˇ laˇ maˇ hpeh‸, teh‸ jawˇmawˇ hta‸ kʼaw‸ yaw 
hkʼaw‸ piˇ ve yoˬ. 
4Tawˇ oˇ ve hta‸ Aˍhaˆ gʼa kaˇ htaˇ, yawˇ nyi ma luˬ jaˇ leh aˉ hkʼaw kʼo‸-e ve 
yoˬ. Yawˇ te‸ chiˉ maˇ caˇ maˇ dawˬ leh, zuh‸ hpui hkʼoˆ zuh‸ chehˇ taˍ ve 
yoˬ. 
5Oˇ htaˇ, yawˇ miˇ ma Yeˍsaˍbeˍlaˆ lo‸ la leh, Aˬ hto‸ ma pa taw nawˬ nyi ma 
luˬ leh maˇ caˇ maˇ dawˬ te chehˇ ve le, teh‸ yawˇ hta‸ na nyi ve yoˬ. 
6Aˍhaˆ kʼaw‸ yaw hkʼaw‸ leh kʼoˆ ve, Ngaˬ Naˍboˆ ve hko hta‸ vuiˬ yuˬ tuˬ, 
maˇ heˆ kʼo yawˇ hta‸ a pehˉ meuˇ hko awˬ suhˉ teˇ maˬ ca piˇ tuˬ, ngaˬ yawˇ 
hta‸ kʼoˆ piˇ ve yoˬ. Ya‸ hkʼaˇ, hko oˇ ve yawˇ ngaˬ hta‸ piˇ laˇ maˇ hpeh‸ ceˇ, 
teh‸ yawˇ miˇ ma hta‸ kʼoˆ piˇ ve yoˬ. 
7Oˇ htaˇ Yeˍsaˍbeˍlaˆ lehˬ, Nawˬ jawˇmawˇ hpeh‸ ve maˇ heˆ laˇ. Tu leh caˇ tuˬ 
caˇ-oˆ. Nawˬ Naˍboˆ ve hko hta‸ gʼa tuˬ ngaˬ te laˇ tuˬ yoˬ, teh‸ yawˇ hta‸ kʼoˆ 
piˇ ve yoˬ. 
8Oˇ ve hkʼaw‸ nawˉ, Yeˍsaˍbeˍlaˆ li‸ teˇ kʼoˆ bvuh‸ leh, jawˇmawˇ Aˍhaˆ ve 
yinˉ tcuhˉ ve yoˬ. Oˇ hkʼe te peuˬ hkʼaw‸ nawˉ, li‸ oˇ ve hta‸ Yeˍsaˍreˍlaˆ venˇ 
hkʼaw chehˇ ve awˬ hoˉ awˬ naˬ teˇ hpaˍ hta‸ feu piˇ ve yoˬ. 
9Li‸ oˇ ve hkʼaw chi hkʼe bvuh‸ taˍ ve yoˬ. Caˇ tuˬ ce ve awˬ nyi teˇ nyi yuˬ 
leh, chaw hkʼa peu-eˬ hta‸ teˇ geh kuˬ hpawnˬ-o‸. Oˇ kaˬ lo Naˍboˆ hta‸ awˬ 
me‸ awˬ hponˇ cawˬ ve chehˇ kuiˬ lo mui tcuh-o. 
10Peuˬ ve kʼo, chaw haiˬ nyiˇ gʼaˇ hta‸ kuˬ leh, Naˍboˆ lehˬ Gʼuiˬsha hta‸ maˇ 
kʼoˆ, jawˇmawˇ hta‸ maˇ kʼoˆ, hkeu ve yoˬ teh‸ shaˉ hkiˆ hkanˍ tcuh-o. Oˇ 
hkʼe te peuˬ hkʼaw‸ nawˉ, yawˇ hta‸ venˇ baˬ lo shiˍ kʼai leh, haˉ pui baˬ pehˍ 
piˇ-oˆ, teh‸ bvuh‸ taˍ ve yoˬ. 
11Yeˍsaˍreˍlaˆ venˇ hkʼaw chehˇ ve awˬ hoˉ awˬ naˬ teˇ hpaˍ lehˬ, Yeˍsaˍbeˍlaˆ 
kʼoˆ ve hkʼe te ve yoˬ. 

12Yawˇ hui caˇ tuˬ ce tuˬ ve awˬ nyi teˇ nyi yuˬ leh, chaw hkʼa peu-eˬ ve hta‸ 
teˇ geh kuˬ hpawnˬ ve yoˬ. Naˍboˆ hta‸ awˬ me‸ awˬ hponˇ cawˬ ve chehˇ kuiˬ 
lo mui tcuh ve yoˬ. 
13Oˇ hkʼe te peuˬ hkʼaw‸ nawˉ, haiˬ ve chaw nyiˇ gʼaˇ tu la leh, Naˍboˆ lehˬ 
Gʼuiˬsha hta‸ maˇ kʼoˆ, jawˇmawˇ hta‸ maˇ kʼoˆ hkeu ve yoˬ, teh‸ shaˉ hkiˆ 
hkanˬ ve yoˬ. Hkʼe te leh yawˇ hui Naˍboˆ hta‸ venˇ baˬ lo shiˍ kʼai leh, haˉ 
pui baˬ pehˍ piˇ ve yoˬ. 
14Oˇ ve hkʼaw‸ nawˉ yawˇ hui lehˬ, Naˍboˆ suh peuˬ, teh‸ Yeˍsaˍbeˍlaˆ geh li‸ 
bvuh‸ feu piˇ ve yoˬ. 
15Li‸ oˇ ve hta‸ Yeˍsaˍbeˍlaˆ gʼa mawˬ htaˇ, yawˇ Aˍhaˆ geh kʼai leh, Naˍboˆ 
suh peuˬ. Chi beu‸ hko oˇ ve hta‸ nawˬ ca yuˬ loˬ, teh‸ yawˇ hta‸ kʼoˆ piˇ ve 
yoˬ. 
16Oˇ htaˇ, Aˍhaˆ teˇ cawˬ haˉ tu la leh, hko oˇ ve hta‸ ca yuˬ ve yoˬ. 
17Oˇ htaˇ Gʼuiˬsha lehˬ, Tiˉshaˍbiˆ venˇ yaˇ tcuh kaˍ paˍ Eˇliˇya‸ hta‸ chi hkʼe 
kʼoˆpiˇ ve yoˬ. 
18Saˍmaˍriˆ venˇ hkʼaw chehˇ ve jawˇmawˇ Aˍhaˆ geh kʼai-o. Yawˇ lehˬ, Naˍboˆ 
ve hko hkʼaw chehˇ taˍ laˇ ve hta‸ nawˬ gʼa mawˬ tuˬ yoˬ. 
19Ngaˬ chi hkʼe kʼoˆ ve yoˬ, teh‸ yawˇ hta‸ kʼoˆ piˇ-oˆ. Hko shehˍ hpaˇ hta‸ tiˇ 
pehˍ leh, hko hta‸ nawˬ yuˬ-a teh‸ te chehˇ ve laˇ. Naˍboˆ ve awˬ suhˍ hta‸ 
hpuiˇ leh‸ ve chehˇ kuiˬ lo, nawˬ ve awˬ suhˍ hta‸ htawˇ hpuiˇ leh‸ tuˬ yoˬ, 
teh‸ yawˇ hta‸ kʼoˆ piˇ-oˆ, teh‸ Eˇliˇya‸ hta‸ kʼoˆ piˇ ve yoˬ. 
20Jawˇmawˇ Aˍhaˆ Eˇliˇya‸ hta‸ mawˬ htaˇ, Ngaˬ ve canˇ paˍ-oˬ, nawˬ ngaˬ 
hta‸ ca mawˬ peuˬ laˇ, teh‸ yawˇ hta‸ kʼoˆ piˇ ve yoˬ. Oˇ htaˇ Eˇliˇya‸ kʼaw‸ 
yaw hkʼaw‸ leh kʼoˆ ve, Yoˬ, ngaˬ nawˬ hta‸ ca mawˬ peuˬ. Gʼuiˬsha nyi ma 
maˇ cawˇ ve kanˉ hta‸ nawˬ te taˍ peuˬ ve yoˬ. 
21Hkʼe te leh, Gʼuiˬsha chi hkʼe kʼoˆ ve yoˬ. Dawˇ haˍ tuˬ awˬ ceuˬ ngaˬ nawˬ 
awˬ hkʼoˆ lo gaˬ la piˇ tuˬ yoˬ. Nawˬ leh nawˬ ve yehˬ hkʼaw chehˇ ve hawˉ 
hkʼaˆ paˍ hkʼa peu-eˬ ve hta‸ ngaˬ yuˬ baˬ tuˬ yoˬ. 

22Nawˬ ve yehˬ yaˇ kʼa yaˇ teˇ hpaˍ lehˬ, Neˍbaˆ ve yaˇ jawˇmawˇ Yeˍyawˇbaoˍ 
leh, Aˍhiˇyaˆ ve yaˇ jawˇmawˇ Baˍshanˍ hui ve yehˬ yaˇ kʼa yaˇ hui hkʼa shuˍ, 
Iˉsaˍreˍlaˆ chaw hui hta‸ ya‸ kʼaw sheh ya‸ leh, ngaˬ nyi ma zuhˆ tuˬ te laˇ 
peuˬ, teh‸ Gʼuiˬsha kʼoˆ ve yoˬ. 
23Nawˬ miˇ ma Yeˍsaˍbeˍlaˆ lehˬ, Yeˍsaˍreˍlaˆ venˇ hkʼaw hpuiˇ che‸ caˇ ve 
hta‸ gʼa hkanˍ tuˬ yoˬ. 
24Venˇ hkʼaw suh-e ve nawˬ ve awˬ ceuˬ awˬ hkʼaˇ teˇ hpaˍ htawˇ, hpuiˇ che‸ 
caˇ ve hta‸ gʼa hkanˍ leh, heh puiˉ hkʼaw lo suh-e ve chaw teˇ hpaˍ lehˬ, naˬ 
beu‸ ngaˆ htawˆ caˇ ve hta‸ gʼa hkanˍ tuˬ yoˬ, teh‸ yawˇ hta‸ kʼoˆ piˇ ve yoˬ. 
25(Aˍhaˆ hkʼe taw, Gʼuiˬsha hta‸ te ya‸ ve chaw teˇ gʼaˇ ka‸ maˇ cawˬ. Yawˇ 
lehˬ, awˬ miˇ ma hkʼa kʼoˆ ve hkʼa peu-eˬ hta‸ gʼa‸ te ve yoˬ. 
26Yawˇ lehˬ, Aˍmawˇriˆ chaw hui hkʼa shuˍ shaˉ ho‸ teˇ hpaˍ hta‸ oˉ kʼoˍ pui 
leh, ya‸ taw tuˬ uiˍ jaˇ ve kanˉ hta‸ te ve yoˬ. Chaw oˇ ve teˇ hpaˍ lehˬ, 
Iˉsaˍreˍlaˆ chaw Hkaˍnanˍ mvuhˇmiˬ hkʼaw lo‸ la htaˇ, Gʼuiˬsha gʼa‸ kʼoˬ piˇ 
taˍ ve chaw teˇ hpaˍ hpeh‸ ve yoˬ.) 
27Eˇliˇya‸ kʼoˆ ve tawˇ oˇ ve teˇ hpaˍ hta‸ Aˍhaˆ gʼa kaˇ htaˇ, yawˇ ve veu‸ kʼaˇ 
hta‸ tzuh‸ suhˍ leh, meh htuˉ pui hpa veu‸ deh ve yoˬ. Yawˇ caˇ tuˬ ka‸ maˇ 
caˇ leh dawˇ haˍ chehˇ ve yoˬ. 
28Oˇ htaˇ, Gʼuiˬsha Eˇliˬya‸ hta‸ chi hkʼe kʼaw‸ kʼoˆ piˇ ve yoˬ. 
29Ngaˬ mehˆ gʼuˇ suhˍ lo Aˍhaˆ nyi ma hkʼaˬ ma nuˇ nehˬ la peuˬ ve hta‸ nawˬ 
mawˬ aw laˇ. Yawˇ chi hkʼe te ve pa taw, yawˇ a sha‸ te‸ chehˇ ve teˇ co-e, 
dawˇ haˍ tuˬ awˬ ceuˬ ngaˬ yawˇ awˬ hkʼoˆ lo gaˬ la piˇ tuˬ ve maˇ heˆ. Yawˇ 
ve awˬ yaˇ teˇ co-e htaˇ heh‸, ngaˬ kʼaw‸ gaˬ la piˇ tuˬ yoˬ, teh‸ Eˇliˇya‸ hta‸ 
kʼoˆ piˇ ve yoˬ. 

1 Jawˇmawˇ li‸ 22 

Tcuh kaˍ paˍ Miˆhkaˍ Aˍhaˆ hta‸ shaˍ ti‸ piˇ ve 

1Iˍsaˍreˍlaˆ chaw leh suˇriˆ chaw hui nyiˇ hkʼaw‸ hkʼa gaˬ ma‸ bawˆ da‸ chehˇ 
ve yoˬ. 

2Shehˆ hkʼaw‸ teˇ hkʼaw‸ gaˬ htaˇ, Yuˇda‸ jawˇmawˇ Yawˇshaˍhpaˆ, Iˉsaˍreˍlaˆ 
jawˇmawˇ Aˍhaˆ geh kʼai ve yoˬ. 
3Oˇ htaˇ, Aˍhaˆ yawˇ ve ma‸ poˍ lonˉ teˇ hpaˍ hta‸ kuˬ yuˬ leh, Aˬ hto‸ ma pa 
taw Suˇriˆ chaw hui bawˆ yuˬ kʼai taˍ ve, Giˇlaˆ mvuhˇmiˬ hkʼaw cawˬ ve 
Raˍmoˆ venˇ hta‸ ngaˬ hui maˇ kʼaw‸ bawˆ hkʼaw‸ ve le. Venˇ chi lehˬ ngaˬ 
hui ve venˇ hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 
4Oˇ hkʼe kʼoˆ peuˬ hkʼaw‸ nawˉ, yawˇ jawˇmawˇ Yawˇshaˍhpaˆ hpawˇ lo 
hpfuhˆ leh, Ngaˬ hui Raˍmoˆ venˇ hta‸ ca bawˆ yuˬ ve kʼo, nawˬ ka‸ ngaˬ hui 
geh kʼai tuˬ ve laˇ, teh‸ yawˇ hta‸ kʼoˆ piˇ ve yoˬ. Kʼai hpeh‸ ve yoˬ. Ngaˬ ve 
ma‸ yaˇ teˇ hpaˍ ka‸ kʼai hpeh‸ ve yoˬ. 
5Ya‸ hkʼaˇ, ngaˬ hui Gʼuiˬsha hta‸ awˉ lawˉ na nyi cawˇ sheˍ ve yoˬ, teh‸ 
Yawˇshaˍhpaˆ kʼaw‸ yaw hkʼaw‸ piˇ ve yoˬ. 
6Oˇ htaˇ, jawˇmawˇ Aˍhaˆ lehˬ tcuh kaˍ paˍ 400 gʼaˇ hta‸ kuˬ yuˬ leh, Ngaˬ 
Raˍmoˆ venˇ hta‸ ca bawˆ yuˬ cawˇ laˇ, teh‸ yawˇ hui hta‸ na nyi ve yoˬ. Ca 
bawˆ-e loˬ. Venˇ oˇ ve Gʼuiˬsha nawˬ hta‸ chiˇ a‸ laˇ tuˬ yoˬ, teh‸ yawˇ hui 
Aˍhaˆ hta‸ kʼaw‸ yaw hkʼaw‸ piˇ ve yoˬ. 
7Ya‸ hkʼaˇ Yawˇshaˍhpaˆ lehˬ, Ngaˬ hui hta‸ Gʼuiˬsha ve tawˇ hto laˇ hpeh‸ ve 
awˬ nu ve tcuh kaˍ paˍ teˇ gʼaˇ gʼaˇ cawˬ sheˍ laˇ, teh‸ Aˍhaˆ hta‸ na nyi ve 
yoˬ. 
8Aˍhaˆ kʼoˆ ve, Yoˬ, Iˉmaˍlaˆ ve yaˇ Miˆhkaˍ teˇ gʼaˇ cawˬ sheˍ ve yoˬ. Ya‸ 
hkʼaˇ, ngaˬ yawˇ hta‸ nyi bawˬ jaˇ ve yoˬ. Awˬ lawn kʼo, yawˇ ngaˬ hta‸ da‸ 
ve tawˇ teˇ pawˆ ka‸ maˇ yaw laˇ jaw. Maˇ da‸ ve tawˇ tiˉ yaw laˇ ve yoˬ, teh‸ 
Yawˇshaˍhpaˆ hta‸ kʼoˆ piˇ ve yoˬ. Nawˬ oˇ hkʼe maˇ kʼoˆ cawˇ, teh‸ 
Yawˇshaˍhpaˆ yawˇ hta‸ kʼoˆ piˇ ve yoˬ. 
9Hkʼe te leh, Aˍhaˆ yawˇ ve ma‸ poˍ teˇ gʼaˇ hta‸ kuˬ yuˬ leh, Miˆhkaˍ hta‸ ca 
kuˬ tcuh ve yoˬ. 
10Aˍhaˆ leh Yawˇshaˍhpaˆ lehˬ, jawˇmawˇ ve veu‸ kʼaˇ veu‸ deh leh Saˍmaˍriˆ 
venˇ taˍ meu‸ hpe‸ lo mui chehˇ taˍ ve yoˬ. Tcuh kaˍ paˍ hkʼa peu-eˬ, yawˇ 
huiˉ maˬ gʼuˇ suhˍ lo chehˇ taˍ ve yoˬ. 

11Oˇ htaˇ, Hkeˍnaˍnaˆ ve yaˇ tcuh kaˍ paˍ Zaˍdaˍkiˆ lehˬ, sho yuˬ te taˍ ve awˬ 
hkaw teˇ hpaˍ yuˬ laˬ leh, Gʼuiˬsha chi hkʼe kʼoˆ ve yoˬ. Awˬ hkaw chi teˇ hpaˍ 
hta‸ nawˬ yuˬ leh ma‸ ca bawˆ ve kʼo, nawˬ gʼaˇ tuˬ yoˬ, teh‸ Aˍhaˆ hta‸ kʼoˆ 
piˇ ve yoˬ. 
12Awˬ nu ve tcuh kaˍ paˍ hkʼa peu-eˬ htawˇ, yawˇ kʼoˆ ve hkʼe kʼoˆ ve yoˬ. 
Raˍmoˆ venˇ hta‸ ca bawˆ-e loˬ. Nawˬ gʼaˇ tuˬ yoˬ, teh‸ yawˇ hta‸ kʼoˆ piˇ ve 
yoˬ. 
13Miˆhkaˍ hta‸ ca kuˬ kʼai ve ma‸ poˍ oˇ ve Miˆhkaˍ hta‸ mawˬ htaˇ, Tcuh kaˍ 
paˍ hkʼa peu-eˬ jawˇmawˇ ma‸ bawˆ gʼaˇ tuˬ ve awˬ lawn kʼoˆ chehˇ taˍ ve yoˬ. 
Nawˬ ka‸ jawˇmawˇ hta‸ oˇ hkʼe kʼoˆ piˇ-oˆ, teh‸ yawˇ hta‸ kʼoˆ piˇ ve yoˬ. 
14Oˇ htaˇ Miˆhkaˍ lehˬ, Gʼuiˬsha ngaˬ hta‸ kʼoˆ tcuh laˇ ve hkʼe ceh ngaˬ kʼoˆ 
tuˬ yoˬ, teh‸ yawˇ hta‸ kʼaw‸ kʼoˆ piˇ ve yoˬ. 
15Yawˇ jawˇmawˇ geh gaˬ la ve teˇ yanˇ, Miˆhkaˍ-oˬ, jawˇmawˇ Yawˇshaˍhpaˆ 
ngaˬ huiˉ maˬ Raˍmoˆ venˇ hta‸ ca bawˆ cawˇ laˇ, teh‸ Aˍhaˆ yawˇ hta‸ na nyi 
ve yoˬ. Ca bawˆ-e loˬ. Gʼuiˬsha nawˬ hta‸ gʼaˇ tcuh laˇ tuˬ yoˬ hehˉ, teh‸ 
Miˆhkaˍ yawˇ hta‸ kʼaw‸ yaw hkʼaw‸ piˇ ve yoˬ. 
16Oˇ htaˇ jawˇmawˇ Aˍhaˆ lehˬ, Nawˬ ngaˬ hta‸ tawˇ yaw laˇ ve kʼo, cawˇ ve 
tawˇ hta‸ ceh yaw laˇ-oˆ, teh‸ ngaˬ nawˬ hta‸ hkʼaˬ nyiˇ pawˆ gʼa kʼoˆ piˇ tuˬ 
sheˍ ve le, teh‸ Miˆhkaˍ hta‸ kʼoˆ piˇ ve yoˬ. 
17Miˆhkaˍ kʼaw‸ yaw hkʼaw‸ leh kʼoˆ ve, Iˉsaˍreˍlaˆ chaw hui lehˬ, yawˬ hawˉ 
paˍ maˇ cawˬ ve yawˬ ehˉ hkʼe, hkʼaw hkʼoˆ lo gʼuiˇ hpaw toˇ chehˇ ve hta‸ 
ngaˬ gʼa mawˬ ve yoˬ. Gʼuiˬsha kʼoˆ ve, Chaw chi teˇ hpaˍ lehˬ, awˬ hoˉ awˬ 
naˬ maˇ cawˬ. Chi hta‸ pa taw, yawˇ hui hta‸ a shu yawˇ ve yehˬ lo kʼaw‸ 
kʼo‸-e tcuh-o, teh‸ kʼoˆ ve yoˬ, teh‸ Aˍhaˆ hta‸ kʼoˆ piˇ ve yoˬ. 
18Oˇ htaˇ Aˍhaˆ lehˬ, Chaw chi hpaˇ ngaˬ hta‸ da‸ ve tawˇ teˇ pawˆ ka‸ maˇ 
yaw laˇ jaw, teh‸ ngaˬ nawˬ hta‸ kʼoˆ piˇ taˍ peuˬ ve maˇ heˆ laˇ, teh‸ 
Yawˇshaˍhpaˆ hta‸ kʼoˆ piˇ ve yoˬ. 

19Miˆhkaˍ kʼaw‸ caˉ leh kʼoˆ ve, Gʼuiˬsha kʼoˆ ve tawˇ hta‸ na sheˍ. Gʼuiˬsha 
kʼaw jaw hkʼoˆ mui taˍ leh, yawˇ ve mvuhˇ naw tcuh yaˇ teˇ hpaˍ yawˇ paˇ lo 
hpoˆ chehˇ taˍ ve hta‸ ngaˬ gʼa mawˬ ve yoˬ. 
20Oˇ htaˇ Gʼuiˬsha lehˬ, Aˍhaˆ Raˍmoˆ venˇ hta‸ ca bawˆ leh oˇ kaˬ lo suh-e piˇ 
tuˬ, a shu teˇ gʼaˇ yawˇ ve nyi ma hta‸ ca gu piˇ tuˬ le, teh‸ yawˇ ve mvuhˇ 
naw tcuh yaˇ teˇ hpaˍ hta‸ na nyi ve yoˬ. Mvuhˇ naw tcuh yaˇ oˇ ve teˇ hpaˍ 
teˇ gʼaˇ teˇ ceuˬ kʼoˆ ve yoˬ. 
21Oˇ htaˇ, awˬ ha teˇ maˬ Gʼuiˬsha paˇ lo jiˆ kʼai leh, Ngaˬ ca te piˇ tuˬ yoˬ, teh‸ 
Gʼuiˬsha hta‸ kʼoˆ piˇ ve yoˬ. 
22Nawˬ hkʼaˬ hkʼe ca te piˇ tuˬ le, teh‸ Gʼuiˬsha kʼaw‸ na nyi ve teˇ yanˇ, Aˍhaˆ 
ve tcuh kaˍ paˍ teˇ hpaˍ hta‸ ngaˬ heˍ ve tawˇ yaw tcuh tuˬ yoˬ, teh‸ Gʼuiˬsha 
hta‸ kʼaw‸ yaw hkʼaw‸ piˇ ve yoˬ. Oˇ htaˇ Gʼuiˬsha lehˬ, Kʼai leh yawˇ ve nyi 
ma hta‸ ca gu piˇ-oˆ, teh‸ yawˇ hta‸ kʼoˆ piˇ ve yoˬ. 
23Awˬ tehˬ awˬ na chi hkʼe hpeh‸ la taˍ peuˬ ve yoˬ. Tcuh kaˍ paˍ chi teˇ hpaˍ 
nawˬ hta‸ heˍ laˇ chehˇ ve yoˬ. Ya‸ hkʼaˇ, nawˬ ma‸ ca bawˆ ve kʼo gʼa luˬ gʼa 
sheˆ tuˬ Gʼuiˬsha kʼoˆ taˍ peuˬ, teh‸ Aˍhaˆ hta‸ kʼoˆ piˇ ve yoˬ. 
24Oˇ htaˇ tcuh kaˍ paˍ Zeˍdaˍkiˆ Miˆhkaˍ ve mehˆ hpfuhˇ hta‸ hta hpehˇ sheˬ 
leh, Gʼuiˬsha ve awˬ ha ngaˬ geh tawˆ kʼai leh, nawˬ hta‸ hkʼaˬ htaˆ tawˇ ca 
yaw la ve le, teh‸ yawˇ hta‸ kʼoˆ piˇ ve yoˬ. 
25Nawˬ na nyi laˇ ve tawˇ chi hta‸, nawˬ bawehˇ teˇ maˬ hkʼaw ca va‸ toˇ 
chehˇ htaˇ shiˍ la tuˬ yoˬ, teh‸ Miˆhkaˍ kʼaw‸ yaw hkʼaw‸ piˇ ve yoˬ. 
26Oˇ ve hkʼaw‸ nawˉ jawˇmawˇ Aˍhaˆ kʼoˆ ve, Miˆhkaˍ hta‸ hpeh yuˬ leh, venˇ 
chi hta‸ uˉ peunˍ chehˇ ve Aˍmonˍ leh ngaˬ yaˇ paˍ Yawˇshaˆ geh shiˍ kʼai piˇ-
oˆ. 
27Yawˇ hta‸ htawnˍ hkʼaw haw taˍ leh, ngaˬ ma‸ ca bawˆ kʼaw‸ la htaˇ hkʼa 
gaˬ hkaoˍmonˇ leh iˉ kaˆ taw piˇ tuˬ, yawˇ huiˉ maˬ hta‸ kʼoˆ piˇ-oˆ, teh‸ yawˇ 
ve ma‸ poˍ teˇ hpaˍ hta‸ kʼoˆ piˇ ve yoˬ. 

28Oˇ htaˇ Miˆhkaˍ lehˬ, Nawˬ gʼa kʼaw‸ la sheˍ ve kʼo, Gʼuiˬsha ngaˬ hta‸ tawˇ 
yaw laˇ taˍ ve maˇ heˆ. Nawˬ hui hkʼa peu-eˬ ngaˬ kʼoˆ ve tawˇ hta‸ hkʼa deh‸ 
na yuˬ-o‸, teh‸ Aˍhaˆ hta‸ kʼoˆ piˇ ve yoˬ. 

Aˍhaˆ suh-e ve 

29Oˇ ve hkʼaw‸ nawˉ, Iˉsaˍreˍlaˆ jawˇmawˇ Aˍhaˆ leh Yuˇda‸ jawˇmawˇ 
Yawˇshaˍhpaˆ lehˬ, Giˇlaˆ mvuhˇmiˬ hkʼaw cawˬ ve Raˍmoˆ venˇ hta‸ ca bawˆ 
kʼai ve yoˬ. 
30Oˇ htaˇ Aˍhaˆ lehˬ, Ngaˬ hui ma‸ bawˆ kʼai htaˇ, ngaˬ lehˬ jawˇmawˇ ve veu‸ 
kʼaˇ hta‸ kʼehˆ baˬ taˉ leh kʼai tuˬ yoˬ. Nawˬ-awˍ hkʼe jawˇmawˇ ve veu‸ kʼaˇ 
hta‸ veu‸ deh taˍ-o‸, teh‸ Yawˇshaˍhpaˆ hta‸ kʼoˆ piˇ ve yoˬ. Hkʼe te leh, 
Aˍhaˆ veu‸ kʼaˇ pa leh ma‸ bawˆ kuiˬ lo kʼai ve yoˬ. 
31Suˇriˆ jawˇmawˇ lehˬ Iˉsaˍreˍlaˆ jawˇmawˇ hta‸ maˇ heˆ kʼo, awˬ nu ve chaw 
teˇ gʼaˇ hta‸ ka‸ taˇ bawˆ, teh‸ yawˇ ve iˉ mvuhˇ lawˬ awˬ hoˉ 32 gʼaˇ hta‸ 
tawˇ piˇ taˍ ve yoˬ. 
32Hkʼe te leh, yawˇ hui jawˇmawˇ Yawˇshaˍhpaˆ hta‸ mawˬ ve teˇ yanˇ, yawˇ 
lehˬ Iˉsaˍreˍ laˆ jawˇmawˇ yoˬ, teh‸ dawˇ leh yawˇ hta‸ gʼa‸ bawˆ ve yoˬ. Ya‸ 
hkʼaˇ, yawˇ kuˬ hkʼaw‸ piˇ ve teˇ yanˇ, 
33yawˇ lehˬ Iˉsaˍreˍlaˆ jawˇmawˇ maˇ heˆ ve hta‸ yawˇ hui shiˍ la ve yoˬ. Hkʼe 
te leh, yawˇ hui yawˇ hta‸ maˇ kʼaw‸ gʼa‸ bawˆ ve yoˬ. 
34Ya‸ hkʼaˇ, Suˇriˆ ma‸ yaˇ teˇ gʼaˇ bawˆ peu ve hkaˆ ce lehˬ, Aˍhaˆ veu‸ deh 
taˍ ve sho veu‸ kʼaˇ caˉ da‸ taˍ ve nyiˇ maˬ awˬ kaˍ lo lo‸-e ve yoˬ. Ngaˬ hta‸ 
hkaˆ ce heuˆ peuˬ. Choˬ kaˬ lo tawˆ kʼai-o, teh‸ yawˇ ve iˉ mvuhˇ lawˬ gʼa‸ paˍ 
hta‸ kʼoˆ piˇ ve yoˬ. 
35Ma‸ gʼaˇ hte‸ bawˆ da‸ chehˇ ve teˇ yanˇ, Aˍhaˆ lehˬ iˉ mvuhˇ lawˬ hkʼaw 
mui taˍ leh, Suˇriˆ chaw hui hpawˇ lo nyi peu chehˇ ve yoˬ. Yawˇ ve awˬ suhˍ 
iˉ mvuhˇ lawˬ hkʼaw hkʼa biˇ sheˆ taˍ leh, mvuhˇ hpeu‸ hpawˇ gaˬ htaˇ yawˇ 
suh-e ve yoˬ. 
36Mvuhˇ nyi kʼehˬ la htaˇ, Iˉsaˍreˍlaˆ chaw teˇ hpaˍ a shu yawˇ ve yehˬ lo kʼo‸-e 
loˬ, teh‸ tawˇ piˇ ve yoˬ. 

37Hkʼe te leh, jawˇmawˇ Aˍhaˆ suh-e ve yoˬ. Yawˇ ve awˬ to hta‸ Saˍmaˍriˆ 
venˇ lo yuˬ kʼaw‸ la leh, oˇ kaˬ lo tuˍ piˇ ve yoˬ. 
38Yawˇ ciˇ toˇ ve iˉ mvuhˇ lawˬ hta‸ meh maˬ lanˉ hui iˉ kaˆ hehˉ kuiˬ iˉ kaˆ 
gʼuiˬ po hkʼaw tsuhˇ baˬ leh, Gʼuiˬsha kʼoˆ taˍ ve hkʼe, yawˇ ve awˬ suhˍ hta‸ 
hpuiˇ teˇ hpaˍ leh‸ ve yoˬ. 
39Jawˇmawˇ Aˍhaˆ hkʼa te ve kanˉ hkʼa peu-eˬ Iˉsaˍreˍlaˆ jawˇmawˇ teˇ hpaˍ ve 
li‸ daw hkʼaw bvuh‸ keu taˍ ve yoˬ. 
40Hkʼe te leh, yawˇ awˬ tan yawˇ ve yaˇ paˍ Aˍhaˍziˆ jawˇmawˇ kʼaw‸ te ve yoˬ. 

Yuˇda‸ jawˇmawˇ Yawˇshaˍhpaˆ 

41Iˉsaˍreˍlaˆ mvuhˇmiˬ hta‸ jawˇmawˇ Aˍhaˆ uˉ peunˍ ve 4 hkʼaw‸ teˇ hkʼaw‸ 
gaˬ htaˇ, Yuˇda‸ mvuhˇmiˬ hta‸ Aˍsaˍ ve yaˇ Yawˇshaˍhpaˆ jawˇmawˇ kʼaw‸ te 
ve yoˬ. 
42Yawˇ jawˇmawˇ tanˬ te htaˇ, yawˇ ve a sha‸ 35 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ 25 hkʼaw‸ uˉ peunˍ ve yoˬ. Yawˇ ve awˬ e lehˬ, 
Shiˉlaˍhiˆ ve yaˇ miˇ Aˍzuˇbaˆ hpeh‸ ve yoˬ. 
43Yawˇ ve awˬ pa hkʼa shuˍ Yawˇshaˍhpaˆ lehˬ, Gʼuiˬsha nyi ma cawˇ ve kanˉ 
hta‸ tiˉ te ve yoˬ. Ya‸ hkʼaˇ, yawˇ lehˬ awˬ kaˍ awˬ nu ve gʼuiˬsha teˇ hpaˍ ve 
tuˉ tanˇ kuiˬ hta‸ maˇ te luˬ piˇ. Hkʼe te leh, chaw yaˇ teˇ hpaˍ gʼuiˬsha oˇ ve 
teˇ hpaˍ hta‸ tuˉ tanˇ piˇ chehˇ ve yoˬ. 
44Yawˇshaˍhpaˆ lehˬ, Iˉsaˍreˍlaˆ jawˇmawˇ hta‸ maˇ ya‸ da‸ tuˬ shaˉ caˆ caˇ taˍ 
ve yoˬ. 
45Yawˇshaˍhpaˆ hkʼa te ve kanˉ hkʼa peu-eˬ, Yuˇda‸ jawˇmawˇ teˇ hpaˍ ve li‸ 
daw hkʼaw bvuh‸ keu taˍ ve yoˬ. 
46Yawˇ awˬ pa co-e htaˇ ka‸ tuˉ tanˇ kuiˬ lo haˉ chawˇ haˉ paˆ te chehˇ ve 
chaw oˇ ve hkʼa peu-eˬ hta‸ yawˇ gʼa‸ kʼoˬ piˇ ve yoˬ. 
47Eˇdonˍ mvuhˇmiˬ lehˬ jawˇmawˇ teˇ gʼaˇ ka‸ maˇ cawˬ. Hkʼe te leh, Yuˇda‸ 
jawˇmawˇ lehˬ chaw teˇ gʼaˇ hta‸ leuˆ yuˬ leh, mvuhˇmiˬ oˇ ve hta‸ uˉ peunˍ 
tcuh chehˇ ve yoˬ. 

48Jawˇmawˇ Yawˇshaˍhpaˆ lehˬ, Awˇhpiˍraˆ mvuhˇmiˬ lo shi ca taˆ tuˬ haw lo‸ 
kʼoˍ lonˉ teˇ hpaˍ te taˍ ve yoˬ. Ya‸ hkʼaˇ, haw lo‸ kʼoˍ oˇ ve teˇ hpaˍ 
Eˇzaˍyonˍgaˍbaˍ venˇ paˇ lo luˬ kʼai peuˬ ve yoˬ. 
49Oˇ htaˇ, Iˉsaˍreˍlaˆ jawˇmawˇ Aˍhaˍziˆ lehˬ, Yawˇshaˍhpaˆ ve chaw hui geh 
kanˉ te tcuh tuˬ yawˇ ve chaw teˇ hpaˍ piˇ ve yoˬ. Ya‸ hkʼaˇ, Yawˇshaˍhpaˆ 
maˇ ha‸ yuˬ. 
50Awˬ hkʼaw‸ nawˉ Yawˇshaˍhpaˆ suh-e leh, shu yawˇ hta‸ Daˍviˆ ve venˇ 
hkʼaw tuˍ piˇ ve yoˬ. Hkʼe te leh, yawˇ ve yaˇ paˍ Yeˍhawˇranˍ yawˇ awˬ tan 
jawˇmawˇ kʼaw‸ te ve yoˬ. 

Iˉsaˍreˍlaˆ jawˇmawˇ Aˍhaˍziˆ 

51Yuˇda‸ mvuhˇmiˬ hta‸ Yawˇshaˍhpaˆ uˉ peunˍ ve 7 hkʼaw‸ teˇ hkʼaw‸ htaˇ, 
Iˉsaˍreˍ laˆ mvuhˇmiˬ hta‸ Aˍhaˆ ve yaˇ paˍ Aˍhaˍziˆ kʼaw‸ uˉ peunˍ ve yoˬ. 
Yawˇ lehˬ Saˍmaˍriˆ venˇ hta‸ 2 hkʼaw‸ uˉ peunˍ ve yoˬ. 
52Yawˇ ve awˬ pa Aˍhaˆ, yawˇ ve awˬ e Yeˍsaˍbeˍlaˆ leh, jawˇmawˇ 
Yeˍyawˇbaoˍ hkʼa shuˍ, yawˇ htawˇ Gʼuiˬsha hta‸ te ya‸ jaˇ leh, Iˉsaˍreˍlaˆ 
chaw hui hta‸ ya‸ kʼaw sheh ya‸ piˇ ve yoˬ. 
53Yawˇ awˬ pa hkʼa shuˍ, yawˇ htawˇ Baˍlaˆ gʼuiˬsha hta‸ oˉ kʼoˍ pui leh, 
Iˉsaˍreˍlaˆ ve Gʼuiˬsha hta‸ nyi ma zuhˆ tuˬ te piˇ ve yoˬ. 
  



1005 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

2 Jawˇmawˇ li‸ 

2 Jawˇmawˇ li‸ 1 

Eˇliˇya‸ leh Jawˇmawˇ Aˍhkaˍziˆ 

1Iˉsaˍreˍlaˆ jawˇmawˇ Aˍhaˆ suh peuˬ hkʼaw‸ nawˉ, Mawˇbaˆ chaw teˇ hpaˍ 
Iˉsaˍreˍlaˆ chaw hta‸ kʼaw‸ hpfuhˆ ve yoˬ. 
2Iˉsaˍreˍlaˆ jawˇmawˇ Aˍhkaˍziˆ lehˬ yawˇ ve hawˉ yehˬ yehˬ miˉ ehˉ hkʼaw ce 
leh naˬ jaˇ chehˇ ve yoˬ. Hkʼe te leh yawˇ kʼaw‸ na-e la tuˬ naˍ, maˇ heˆ kʼo 
suh-e tuˬ naˍ, yawˇ ve chaw hta‸ hpehˇ leh Hpiˇliˇtiˆ mvuhˇmiˬ Eˇkaˍronˍ venˇ 
hkʼaw cawˬ ve Baˍlaˆzeˍbuˆ gʼuiˬsha hta‸ ca na nyi tcuh ve yoˬ. 
3Ya‸ hkʼaˇ, mvuhˇ naw tcuh yaˇ teˇ gʼaˇ, Tiˉshaˍbiˆ venˇ yaˇ Eˇliˇya‸ hta‸ tawˇ 
yaw piˇ leh, jawˇmawˇ Aˍhkaˍziˆ hpehˇ peu taˍ ve chaw oˇ ve teˇ hpaˍ hta‸ chi 
hkʼe ca na nyi tcuh ve yoˬ. Aˬ hto‸ ma pa taw, nawˬ hui Eˇkaˍronˍ venˇ hkʼaw 
cawˬ ve Baˍlaˆzeˍbuˆ gʼuiˬsha hta‸ ca na nyi tuˬ kʼai toˇ ve le. Iˉsaˍreˍlaˆ 
mvuhˇmiˬ hkʼaw Gʼuiˬsha maˇ cawˬ teh‸ nawˬ hui dawˇ ve laˇ. 
4Chi beu‸ jawˇmawˇ geh kʼaw‸ kʼo‸-e leh, Nawˬ kʼaw‸ na-e la tuˬ ve maˇ heˆ. 
Gʼa suh-e tuˬ yoˬ, teh‸ yawˇ hta‸ ca kʼaw‸ kʼoˆ piˇ-oˆ, teh‸ Eˇliˇya‸ hta‸ ca 
kʼoˆ piˇ tcuh ve yoˬ. 
5Eˇliˇya‸ lehˬ, Gʼuiˬsha kʼoˆ ve hkʼe te leh, chaw oˇ ve teˇ hpaˍ htawˇ 
jawˇmawˇ geh kʼaw‸ kʼo‸-e ve yoˬ. Oˇ htaˇ jawˇmawˇ lehˬ, Aˬ hto‸ ma pa taw 
nawˬ hui kʼaw‸ la ve le, teh‸ yawˇ hui hta‸ kʼoˆ piˇ ve yoˬ. 
6Yawˇ hui kʼaw‸ yaw hkʼaw‸ leh kʼoˆ ve, Ya‸ kʼaw kʼaˉ lo ngaˬ hui chaw teˇ 
gʼaˇ hta‸ hpuˇ da‸ ve yoˬ. Yawˇ ngaˬ hui hta‸ nawˬ geh lo kʼaw‸ kʼo‸-e peu 
laˇ leh, Aˬ hto‸ ma pa taw, nawˬ hui Eˇkaˍronˍ venˇ hkʼaw cawˬ ve 
Baˍlaˆzeˍbuˆ gʼuiˬsha hta‸ ca na nyi tuˬ kʼai chehˇ ve le. Iˉsaˍreˍlaˆ mvuhˇmiˬ 
hkʼaw Gʼuiˬsha maˇ cawˬ, teh‸ nawˬ hui dawˇ ve laˇ. Chi beu‸ jawˇmawˇ geh 
kʼaw‸ kʼo‸-e leh, Nawˬ kʼaw‸ na-e la tuˬ ve maˇ heˆ. Gʼa suh-e tuˬ yoˬ, teh‸ 
jawˇmawˇ hta‸ ca kʼoˆ piˇ-oˆ, teh‸ ngaˬ hui hta‸ kʼoˆ laˇ ve yoˬ, teh‸ yawˇ hui 
jawˇmawˇ hta‸ kʼoˆ piˇ ve yoˬ. 
7Oˇ htaˇ jawˇmawˇ lehˬ, Chaw oˇ ve a shu le, teh‸ yawˇ hui hta‸ na nyi ve yoˬ. 

8Chaw oˇ ve lehˬ, shaˍ guiˬ kʼuˉ veu‸ deh taˍ leh, shaˍ guiˬ haˍ pi caˆ tsuh‸ taˍ 
ve yoˬ, teh‸ yawˇ hui yawˇ hta‸ kʼaw‸ yaw hkʼaw‸ piˇ ve yoˬ. Oˇ htaˇ 
jawˇmawˇ lehˬ, Chaw oˇ ve hpaˇ Eˇliˇya‸ hpeh‸ ve yoˬ, teh‸ kʼoˆ ve yoˬ. 
9Hkʼe te leh, jawˇmawˇ lehˬ Eˇliˇya‸ hta‸ ca kuˬ veu laˇ tuˬ, ma‸ poˍ teˇ gʼaˇ 
leh ma‸ yaˇ 50 gʼaˇ hta‸ kʼai tcuh ve yoˬ. Yawˇ hui lehˬ, hkʼaw hkʼoˆ lo mui 
chehˇ taˍ ve Eˇliˇya‸ hta‸ gʼa mawˬ leh, Gʼuiˬsha ve chaw-oˬ, nawˬ hkʼaw 
hkʼoˆ lo ya‸ la tuˬ jawˇmawˇ tawˇ pe‸ laˇ ve yoˬ, teh‸ yawˇ hta‸ kʼoˆ piˇ ve 
yoˬ. 
10Ngaˬ Gʼuiˬsha ve chaw hpeh‸ ve kʼo, mvuhˇ naw ma hkʼoˆ lo aˬ miˍ ce la leh 
nawˬ hui hta‸ to‸ baˬ piˇ lawˬ-o‸, teh‸ Eˇliˇya‸ yawˇ hui hta‸ kʼoˆ piˇ ve yoˬ. 
Teˇ cawˬ haˉ mvuhˇ naw ma hkʼoˆ lo aˬ miˍ ce la leh, yawˇ hui hta‸ to‸ baˬ 
sheˬ ve yoˬ. 
11Oˇ ve hkʼaw‸ nawˉ, jawˇmawˇ lehˬ ma‸ poˍ teˇ gʼaˇ leh ma‸ yaˇ 50 gʼaˇ hta‸ 
teˇ pawˆ kʼaw‸ kʼai tcuh leh, Eˇliˇya‸ hta‸ ca kʼaw‸ shiˍ tcuh ve yoˬ. Gʼuiˬsha 
ve chaw-oˬ, nawˬ hkʼaw hkʼoˆ lo ya‸ la tuˬ, jawˇmawˇ tawˇ pe‸ laˇ ve yoˬ, teh‸ 
yawˇ hta‸ kʼoˆ piˇ ve yoˬ. 
12Ngaˬ Gʼuiˬsha ve chaw hpeh‸ ve kʼo, mvuhˇ naw ma hkʼoˆ lo aˬ miˍ ce ya‸ la 
leh nawˬ hui hta‸ to‸ baˬ piˇ lawˬ-o‸, teh‸ Eˇliˇya‸ yawˇ hui hta‸ kʼoˆ piˇ ve 
yoˬ. Teˇ cawˬ haˉ mvuhˇ naw ma hkʼoˆ lo aˬ miˍ ce la leh, yawˇ hui hta‸ to‸ 
baˬ sheˬve yoˬ. 
13Jawˇmawˇ lehˬ, shehˆ pawˆ teˇ pawˆ yawˇ ve ma‸ poˍ teˇ gʼaˇ leh ma‸ yaˇ 50 

gʼaˇ hta‸ kʼaw‸ kʼai tcuh ve yoˬ. Ma‸ poˍ oˇ ve hkʼaw hkʼoˆ lo taˆ-e leh, 
Eˇliˇya‸ mehˆ gʼuˇ suhˍ lo boˆ taˍ ve yoˬ. Gʼuiˬsha ve chaw-oˬ, ngaˬ leh ngaˬ ve 
ma‸ yaˇ teˇ hpaˍ hta‸ ha kʼaˉ leh ngaˬ hui ve a sha‸ hta‸ a ciˉ ponˬ laˇ-oˆ. 
14Ma‸ poˍ nyiˇ gʼaˇ leh yawˇ hui ve ma‸ yaˇ teˇ hpaˍ lehˬ, aˬ miˍ to‸ baˬ ve 
hta‸ gʼa hkanˍ peuˬ ve yoˬ. Ya‸ hkʼaˇ, ngaˬ hta‸ a ciˉ ha kʼaˉ laˇ-oˆ, teh‸ 
Eˇliˇya‸ hta‸ kʼoˆ piˇ ve yoˬ. 

15Oˇ htaˇ Gʼuiˬsha ve mvuhˇ naw tcuh yaˇ Eˇliˇya‸ geh laˬ leh, Nawˬ yawˇ hui 
geh kʼai-o. Taˇ kawˆ, teh‸ yawˇ hta‸ kʼoˆ piˇ ve yoˬ. Hkʼe te leh, Eˇliˇya‸ yawˇ 
hui geh kʼai leh, jawˇmawˇ hta‸ chi hkʼe kʼoˆ piˇ ve yoˬ. 
16Gʼuiˬsha chi hkʼe kʼoˆ ve yoˬ. Iˉsaˍreˍlaˆ mvuhˇmiˬ hkʼaw Gʼuiˬsha maˇ cawˬ 
ve hkʼe te leh, Eˇkaˍronˍ venˇ hkʼaw cawˬ ve Baˍlaˆzeˍbuˆ gʼuiˬsha geh nawˬ ve 
chaw hta‸ hpehˇ leh ca na nyi tcuh ve pa taw, nawˬ kʼaw‸ na-e la tuˬ ve maˇ 
heˆ. Gʼa suh-e tuˬ yoˬ, teh‸ yawˇ hta‸ kʼoˆ piˇ ve yoˬ. 
17Gʼuiˬsha Eˇliˇya‸ hta‸ cuˇ leh kʼoˆ taˍ peuˬ ve hkʼe, Aˍhkaˍziˆ suh-e ve yoˬ. 
Aˍhkaˍziˆ lehˬ yaˇ paˍ teˇ gʼaˇ ka‸ maˇ cawˬ. Hkʼe te leh, Yuˇda‸ mvuhˇmiˬ 
hta‸ Yawˇshaˍhpaˆ ve yaˇ jawˇmawˇ Yeˍhawˇranˍ uˉ peunˍ ve 2 hkʼaw‸ teˇ 
hkʼaw‸ htaˇ, yawˇ ve awˬ nyi paˍ Yawˇranˍ yawˇ awˬ tan jawˇmawˇ kʼaw‸ te 
ve yoˬ. 
18Jawˇmawˇ Aˍhkaˍziˆ hkʼa te taˉ ve kanˉ hkʼa peu-eˬ Iˉsaˍreˍlaˆ jawˇmawˇ teˇ 
hpaˍ ve li‸ daw hkʼaw bvuh‸ keu taˍ ve yoˬ. 

2 Jawˇmawˇ li‸ 2 

Eˇliˇya‸ hta‸ mvuhˇ naw hkʼoˆ lo yuˬ taˆ-e ve 

1Gʼuiˬsha lehˬ mvuhˇ haw aˉ caw law hta‸ cuˇ leh, Eˇliˇya‸ hta‸ mvuhˇ naw 
ma hkʼoˆ lo yuˬ taˆ-e piˇ tuˬ ve awˬ yanˇ gaˬ la ve yoˬ. Hkʼe te leh, Eˇliˇya‸ leh 
Eˇliˇshehˇ yawˇ huiˉ maˬ Giˇlaˍgaˍ venˇ hkʼaw tawˆ-e ve yoˬ. 
2Ya‸ kʼaw kʼaˉ teˇ tawn gaˬ leh Eˇliˇya‸ lehˬ, Nawˬ choˬ kaˬ chehˇ taˍ-oˬ, 
Gʼuiˬsha ngaˬ hta‸ Beˍteˍlaˆ venˇ lo kʼai tcuh laˇ ve yoˬ, teh‸ Eˇliˇshehˇ hta‸ 
kʼoˆ piˇ ve yoˬ. Ya‸ hkʼaˇ Eˇliˇshehˇ lehˬ, Ngaˬ nawˬ hta‸ hpaˆ da‸ maˇ hpeh‸. 
Gʼuiˬsha ve awˬ meh hta‸ cuˇ leh ngaˬ hkanˍ ve yoˬ, teh‸ Eˇliˇya‸ hta‸ kʼaw‸ 
yaw hkʼaw‸ piˇ ve yoˬ. Hkʼe te leh, yawˇ huiˉ maˬ Beˍteˍlaˆ venˇ lo kʼai ve 
yoˬ. 
3Oˇ htaˇ, oˇ kaˬ lo chehˇ taˍ ve tcuh kaˍ paˍ teˇ moˍ Eˇliˇshehˇ geh laˬ leh, Ya‸ 
nyi nawˬ ve awˬ shehˍ hpaˇ hta‸ Gʼuiˬsha shiˍ kʼo‸-e tuˬ ve hta‸ nawˬ shiˍ-aw 
laˇ, teh‸ yawˇ hta‸ kʼoˆ piˇ ve yoˬ. Yoˬ, ngaˬ shiˍ taˍ ve yoˬ. Ya‸ hkʼaˇ, awˬ 

lawn chi hta‸ ngaˬ hui maˇ kʼaw‸ caˉ kʼoˆ da‸ cawˇ hehˉ, teh‸ Eˇliˇshehˇ yawˇ 
hui hta‸ kʼoˆ piˇ ve yoˬ. 
4Oˇ htaˇ Eˇliˇya‸ lehˬ, Nawˬ choˬ kaˬ chehˇ taˍ-o‸. Gʼuiˬsha ngaˬ hta‸ 
Yeˍriˆhkoˇ venˇ lo kʼai tcuh laˇ ve yoˬ, teh‸ Eˇliˇshehˇ hta‸ kʼoˆ piˇ ve yoˬ. Ya‸ 
hkʼaˇ Eˇliˇshehˇ lehˬ, Ngaˬ nawˬ hta‸ hpaˆ da‸ maˇ hpeh‸. Gʼuiˬsha ve awˬ 
meh hta‸ cuˇ leh ngaˬ hkanˍ ve yoˬ, teh‸ Eˇliˇya‸ hta‸ kʼaw‸ yaw hkʼaw‸ piˇ 
ve yoˬ. Hkʼe te leh yawˇ huiˉ maˬ Yeˍriˆhkoˇ venˇ lo kʼai ve yoˬ. 
5Oˇ htaˇ, oˇ kaˬ lo chehˇ taˍ ve tcuh kaˍ paˍ teˇ moˍ Eˇliˇshehˇ geh laˬ leh, Ya‸ 
nyi nawˬ ve awˬ shehˍ hpaˇ hta‸ Gʼuiˬsha shiˍ kʼo‸-e tuˬ ve hta‸ nawˬ shiˍ-aw 
laˇ, teh‸ yawˇ hta‸ kʼoˆ piˇ ve yoˬ. Yoˬ, ngaˬ shiˍ taˍ ve yoˬ. Ya‸ hkʼaˇ, awˬ 
lawn chi hta‸ ngaˬ hui maˇ kʼaw‸ caˉ kʼoˆ da‸ cawˇ hehˉ, teh‸ Eˇliˇshehˇ yawˇ 
hui hta‸ kʼoˆ piˇ ve yoˬ. 
6Oˇ ve hkʼaw‸ nawˉ Eˇliˇya‸ lehˬ, Nawˬ choˬ kaˬ chehˇ taˍ-oˆ. Gʼuiˬsha ngaˬ 
hta‸ Yawˇdanˍ iˉ kaˆ lawˬ lo kʼaw‸ kʼai tcuh laˇ ve yoˬ, teh‸ Eˇliˇshehˇ hta‸ 
kʼoˆ piˇ ve yoˬ. Ya‸ hkʼaˇ Eˇliˇshehˇ lehˬ, Ngaˬ nawˬ hta‸ hpaˆ da‸ maˇ hpeh‸. 
Gʼuiˬsha ve awˬ meh hta‸ cuˇ leh ngaˬ hkanˍ ve yoˬ, teh‸ Eˇliˇya‸ hta‸ kʼaw‸ 
yaw hkʼaw‸ piˇ ve yoˬ. Hkʼe te leh yawˇ huiˉ maˬ tawˆ kʼai ve yoˬ. 
7Tcuh kaˍ paˍ 50 gʼaˇ htawˇ yawˇ huiˉ maˬ hkʼaˇ suh Yawˇdanˍ iˉ kaˆ lawˬ lo 
gʼa‸ kʼai ve yoˬ. Eˇliˇya‸ leh Eˇliˇshehˇ yawˇ huiˉ maˬ iˉ kaˆ lawˬ pfuhˍ lo huˉ 
taˍ ve yoˬ. Tcuh kaˍ paˍ teˇ hpaˍ lehˬ, yawˇ huiˉ maˬ hta‸ a ciˉ vuiˇ kuiˬ lo huˉ 
taˍ ve yoˬ. 
8Oˇ htaˇ Eˇliˇya‸ yawˇ ve aˉ po‸ hta‸ kʼehˆ leh lo‸ peuˬ hkʼaw‸ nawˉ, iˉ kaˆ 
lawˬ hta‸ dawˆ ve yoˬ. Teˇ cawˬ haˉ iˉ kaˆ nyiˇ hkoˇ hpeh‸ sheˬ leh, yawˇ huiˉ 
maˬ iˉ kaˆ lawˬ coˇ paˉ lo tawˆ-e ve yoˬ. 
9Oˇ ve hkʼaw‸ nawˉ Eˇliˇya‸ lehˬ, Ngaˬ hta‸ Gʼuiˬsha maˇ shiˍ kʼo‸-e sheˍ htaˇ, 
nawˬ ngaˬ hta‸ aˬ hto‸ ma te tcuh laˇ gaˇ ve le, teh‸ Eˇliˇshehˇ hta‸ kʼoˆ piˇ ve 
yoˬ. Nawˬ awˬ tan tcuh kaˍ paˍ kʼaw‸ te tuˬ, nawˬ ve kanˇ paˆ ngaˬ hta‸ pe‸ 
taˉ laˇ-oˆ, teh‸ Eˇliˇshehˇ yawˇ hta‸ kʼoˆ piˇ ve yoˬ 

10Oˇ htaˇ Eˇliˇya‸ lehˬ, Nawˬ lawˬ ve chi hta‸ piˇ laˇ tuˬ haˍ jaˇ ve yoˬ. Ya‸ 
hkʼaˇ, Gʼuiˬsha ngaˬ hta‸ shiˍ kʼo‸-e chehˇ ve hta‸ nawˬ gʼa mawˬ ve kʼo, 
nawˬ lawˬ ve hkʼe gʼa tuˬ yoˬ. Nawˬ maˇ gʼa mawˬ ve kʼo gʼa tuˬ ve maˇ heˆ, 
teh‸ Eˇliˇya‸ yawˇ hta‸ kʼaw‸ yaw hkʼaw‸ piˇ ve yoˬ. 
11Yawˇ huiˉ maˬ na‸ uˉ te da‸ leh awˬ gʼuˇ suhˍ kʼaw‸ kʼai chehˇ ve teˇ yanˇ, 
teˇ cawˬ haˉ aˬ miˍ ha iˉ mvuhˇ lawˬ yawˇ huiˉ maˬ awˬ kaˍ lo lo‸ la leh, 
Eˇliˇya‸ hta‸ mvuhˇ haw aˉ caw law hkʼaw mvuhˇ naw ma hkʼoˆ lo shiˍ taˆ-e 
sheˬ ve yoˬ. 
12Oˇ hkʼe hpeh‸ la ve hta‸ Eˇliˇshehˇ gʼa mawˬ htaˇ, Ngaˬ pa-oˬ, ngaˬ pa-oˬ, 
nawˬ lehˬ Iˉsaˍreˍlaˆ chaw hui hta‸ ha‸ shaˉ shehˍ hpaˇ awˬ gʼaˇ uiˍ jaˇ ve 
chaw hpeh‸ ve yoˬ. Chi beu‸ nawˬ mehˉ kʼai peuˬ, teh‸ kʼoˆ ve yoˬ. Oˇ ve 
hkʼaw‸ nawˉ, yawˇ Eˇliˇya‸ hta‸ teˇ pawˆ ka‸ maˇ gʼa kʼaw‸ mawˬ ve yoˬ. 
13Oˇ htaˇ Eˇliˇshehˇ dawˇ haˍ jaˇ leh, yawˇ ve aˉ po‸ hta‸ nyiˇ hkoˇ tzuh‸ suhˍ 
ve yoˬ. Oˇ hkʼe te peuˬ hkʼaw‸ nawˉ, Eˇliˇya‸ ve aˉ po‸ hta‸ yuˬ veu leh, 
Yawˇdanˍ iˉ kaˆ lawˬ lo kʼaw‸ kʼo‸-e ve yoˬ. 
14Yawˇ lehˬ aˉ po‸ oˇ ve hta‸ yuˬ leh iˉ kaˆ lawˬ hta‸ dawˆ peuˬ hkʼaw‸ nawˉ, 
Eˇliˇya‸ ve Gʼuiˬsha hkʼaˬ lo le, teh‸ kʼoˆ ve yoˬ. Yawˇ oˇ hkʼe kʼoˆ peuˬ 
hkʼaw‸ nawˉ, iˉ kaˆ lawˬ hta‸ teˇ pawˆ kʼaw‸ dawˆ ve yoˬ. Iˉ kaˆ nyiˇ hkoˇ 
hpeh‸ kʼai leh, yawˇ coˇ paˉ lo kʼaw‸ tawˆ-e ve yoˬ. 
15Yeˍriˆhkoˇ venˇ hkʼaw chehˇ ve tcuh kaˍ paˍ oˇ ve 50 gʼaˇ yawˇ hta‸ mawˬ 
leh, Eˇliˇya‸ ve kanˇ paˆ Eˇliˇshehˇ hkʼoˆ lo gaˬ la peuˬ, teh‸ kʼoˆ ve yoˬ. Yawˇ 
hui yawˇ geh kʼai leh, yawˇ mehˆ gʼuˇ suhˍ lo boˆ taˍ ve yoˬ. 
16Ngaˬ hui chaw 50 gʼaˇ cawˬ ve yoˬ. Ngaˬ hui lehˬ awˬ gʼaˇ uiˍ jaˇ ve yoˬ. Nawˬ 
ve awˬ shehˍ hpaˇ hta‸ ca nyi-a veuˬ. Gʼuiˬsha ve Awˬ ha hpu yawˇ hta‸ 
hkʼaw hkʼoˆ lawˬ hkʼoˆ teˇ kaˬ kaˬ lo ca yuˬ faˉ taˍ ve hehˉ, teh‸ yawˇ hui 
yawˇ hta‸ kʼoˆ piˇ ve yoˬ. Nawˬ hui maˇ gʼa kʼai, teh‸ Eˇliˇshehˇ yawˇ hui hta‸ 
kʼoˆ piˇ ve yoˬ. 

17Ya‸ hkʼaˇ, yawˇ hui lawˬ jaˇ ve pa taw, yawˇ yawˇ hui hta‸ ca nyi tcuh ve 
yoˬ. Tcuh kaˍ paˍ oˇ ve 50 gʼaˇ lehˬ, shehˆ nyi hkʼa gaˬ Eˇliˇya‸ hta‸ gʼa‸ ca ve 
yoˬ. Ya‸ hkʼaˇ, yawˇ hui ca maˇ mawˬ. 
18Oˇ ve hkʼaw‸ nawˉ, yawˇ hui Yeˍriˆhkoˇ venˇ lo Eˇliˇshehˇ geh kʼaw‸ la ve 
yoˬ. Oˇ htaˇ Eˇliˇshehˇ lehˬ, Ngaˬ nawˬ hui hta‸ taˇ kʼai loˬ, teh‸ kʼoˆ piˇ ve 
maˇ heˆ laˇ, teh‸ yawˇ hui hta‸ kʼoˆ piˇ ve yoˬ. 

Eˇliˇshehˇ te ve anˇ tuˬ teˇ hpaˍ 

19Yeˍriˆhkoˇ venˇ yaˇ teˇ hpaˍ hpaˍ Eˇliˇshehˇ geh kʼai leh, Jawˇmawˇ-oˬ, nawˬ 
shiˍ taˍ ve hkʼe venˇ chi lehˬ da‸ jaˇ ve venˇ hpeh‸ ve yoˬ. Ya‸ hkʼaˇ, choˬ kaˬ 
lo tawˆ ve iˉ kaˆ lehˬ cha‸ chiˆ jaˇ leh, yaˇ hu ma teˇ hpaˍ hta‸ yaˇ shawˆ-e piˇ 
ve yoˬ, teh‸ yawˇ hta‸ kʼoˆ piˇ ve yoˬ. 
20Oˇ htaˇ Eˇliˇshehˇ lehˬ, Hkehˇ awˬ suhˉ teˇ maˬ hkʼaw aˉ leh‸ keu leh ngaˬ 
geh yuˬ veu laˇ-oˆ, teh‸ yawˇ hui hta‸ kʼoˆ piˇ ve yoˬ. Yawˇ hui lehˬ yawˇ kʼoˆ 
ve hkʼe te leh, yawˇ geh yuˬ kʼai piˇ ve yoˬ. 
21Eˇliˇshehˇ lehˬ hkehˇ oˇ ve hta‸ iˉ kaˆ nanˬ bawˍ hkʼaw ngeuˍ keu peuˬ 
hkʼaw‸ nawˉ, Gʼuiˬsha kʼoˆ ve, iˉ kaˆ chi ve hta‸ ngaˬ da‸ kehˬ la piˇ peuˬ. Ya‸ 
nyi hkʼaw‸ nawˉ, iˉ kaˆ chi hta‸ dawˬ ve chaw maˇ gʼa suh. Yaˇ ka‸ maˇ gʼa 
shawˆ-e, teh‸ kʼoˆ ve yoˬ. 
22Oˇ ve teˇ nyi hta‸ tanˬ leh iˉ kaˆ nanˬ bawˍ oˇ ve Eˇliˇshehˇ kʼoˆ ve hkʼe kʼaw‸ 
da‸ la kehˬ la ve yoˬ. 
23Oˇ ve hkʼaw‸ nawˉ Eˇliˇshehˇ Yeˍriˆhkoˇ venˇ hkʼaw tawˆ-e leh, Beˍteˍlaˆ 
venˇ lo kʼai ve yoˬ. Ya‸ kʼaw kʼaˉ lo yaˇ ehˉ teˇ hpaˍ gʼuiˇ tawˆ la leh, Oˉ kʼoˍ 
nyiˉ paˍ-oˬ, choˬ kaˬ lo tawˆ kʼai-o, teh‸ yawˇ hta‸ maˇ shawˍ maˇ caˆ kʼoˆ piˇ 
ve yoˬ. 
24Eˇliˇshehˇ yawˇ hui hta‸ kʼaw‸ hpfuhˆ nyi leh, Gʼuiˬsha ve awˬ meh hkʼaw 
yawˇ hui hta‸ hkeu piˇ ve yoˬ. Oˇ htaˇ, yehˬ miˉ tawˍ awˬ ma peuˍ nyiˇ hkeh 
tawˆ la leh, yaˇ ehˉ oˇ ve 42 gʼaˇ hkʼa peu-eˬ ve hta‸ che‸ pehˍ piˇ ve yoˬ. 
25Eˇliˇshehˇ lehˬ, Kaˍmeˍlaˆ hkʼaw hkʼoˆ lo kʼai taˉ peuˬ hkʼaw‸ nawˉ, Saˍmaˍriˆ 
venˇ lo kʼaw‸ la ve yoˬ. 

2 Jawˇmawˇ li‸ 3 

Iˉsaˍreˍlaˆ leh Mawˇbaˆ chaw bawˆ da‸ ve 

1Yuˇda‸ mvuhˇmiˬ hta‸ jawˇmawˇ Yawˇshaˍhpaˆ uˉ peunˍ ve 18 hkʼaw‸ teˇ 
hkʼaw‸ htaˇ, Iˉsaˍreˍlaˆ mvuhˇmiˬ hta‸ Aˍhaˆ ve yaˇ Yawˇranˍ kʼaw‸ uˉ peunˍ 
ve yoˬ. Yawˇ lehˬ, Saˍmaˍriˆ venˇ hkʼaw 12 hkʼaw‸ uˉ peunˍ ve yoˬ. 
2Yawˇ lehˬ Gʼuiˬsha hta‸ te ya‸ jaˇ ve yoˬ. Ya‸ hkʼaˇ, yawˇ ve awˬ pa leh yawˇ 
ve awˬ e Yeˍsaˍbeˍlaˆ hkʼe taw maˇ haiˬ. Baˍlaˆ gʼuiˬsha hta‸ oˉ kʼoˍ pui kuiˬ, 
yawˇ awˬ pa te taˉ ve shaˉ ho‸ teˇ hpaˍ hta‸ yawˇ te luˬ piˇ ve yoˬ. 
3Ya‸ hkʼaˇ, yawˇ htawˇ Neˍbaˆ yaˇ Yeˍyawˇbaoˍ hkʼa shuˍ, Iˉsaˍreˍlaˆ chaw hui 
hta‸ ya‸ kʼaw sheh ya‸ piˇ ve yoˬ. 
4Mawˇbaˆ jawˇmawˇ Meˍshaˆ lehˬ, yawˬ maˇ maˇ hu taˍ leh, teˇ hkʼaw‸ le le 
Iˉsaˍreˍlaˆ jawˇmawˇ hta‸ yawˬ ehˉ 100,000 hkeh leh, yawˬ 100,000 ve awˬ 
mvuh teˇ hpaˍ gʼa tanˇ piˇ chehˇ ve yoˬ. 
5Ya‸ hkʼaˇ, jawˇmawˇ Aˍhaˆ suh peuˬ hkʼaw‸ nawˉ, jawˇmawˇ Meˍshaˆ 
Iˉsaˍreˍlaˆ chaw hui hta‸ kʼaw‸ hpfuhˆ ve yoˬ. 
6Oˇ htaˇ, jawˇmawˇ Yawˉranˍ Saˍmaˍriˆ venˇ hkʼaw teˇ cawˬ haˉ tawˆ kʼai leh, 
yawˇ ve ma‸ yaˇ teˇ hpaˍ hta‸ shawˍ hpoˆ ve yoˬ. 
7Peuˬ hkʼaw‸ nawˉ, yawˇ Yuˇda‸ jawˇmawˇ Yawˇshaˍhpaˆ hta‸ li‸ chi hkʼe 
bvuh‸ feu piˇ ve, Mawˇbaˆ jawˇmawˇ ngaˬ hta‸ kʼaw‸ hpfuhˆ peuˬ. Hkʼe te 
leh, nawˬ ngaˬ hta‸ ma‸ ga bawˆ laˇ tuˬ laˇ, teh‸ bvuh‸ feu piˇ ve yoˬ. Oˇ htaˇ 
Yuˇda‸ jawˇmawˇ lehˬ, Ngaˬ awˬ to, ngaˬ ve ma‸ yaˇ teˇ hpaˍ leh, ngaˬ ve iˉ 
mvuhˇ teˇ hpaˍ nawˬ geh ma‸ gʼa ga bawˆ laˇ tuˬ yoˬ. 
8Ngaˬ hui hkʼaˬ hpawˇ lo gʼa ca bawˆ tuˬ le, teh‸ tawˇ kʼaw‸ yaw hkʼaw‸ feu 
piˇ ve yoˬ. Ngaˬ hui vuiˇ jaˇ ve Eˇdonˍ mvuhˇmiˬ hpawˇ lo ca caw bawˆ tuˬ 
yoˬ, teh‸ Yawˇranˍ tawˇ kʼaw‸ shanˍ feu piˇ ve yoˬ. 
9Hkʼe te leh, jawˇmawˇ Yawˇranˍ, Yuˇda‸ jawˇmawˇ leh Eˇdonˍ jawˇmawˇ chi 
teˇ hpaˍ ma‸ bawˆ tuˬ tawˆ kʼai ve yoˬ. Yawˇ hui suhˍ nyi te toˇ peuˬ leh, 
pfuhˇ taˍ ve iˉ kaˆ peuˬ sheˬ ve yoˬ. Ma‸ yaˇ teˇ hpaˍ leh iˉ mvuhˇ teˇ hpaˍ ka‸ 
iˉ kaˆ maˇ gʼa dawˬ. 

10Oˇ htaˇ, Yuˇda‸ jawˇmawˇ lehˬ, Ngaˬ hui hkʼaˬ hkʼe gʼa te tuˬ le. Gʼuiˬsha 
lehˬ, ngaˬ hui shehˆ gʼaˇ hta‸ Mawˇbaˆ jawˇmawˇ ve la‸ sheh hkʼaw lo chiˇ a‸ 
piˇ peuˬ, teh‸ kʼoˆ ve yoˬ. 
11Oˇ htaˇ jawˇmawˇ Yawˇshaˍhpaˆ lehˬ, Ngaˬ hui awˬ pon Gʼuiˬsha hta‸ na nyi 
laˇ tuˬ ve choˬ kaˬ lo yawˇ ve tcuh kaˍ paˍ teˇ gʼaˇ gʼaˇ maˇ chehˇ laˇ, teh‸ kʼoˆ 
ve yoˬ. Jawˇmawˇ Yawˇranˍ ve ma‸ poˍ teˇ gʼaˇ kʼaw‸ yaw hkʼaw‸ leh, 
Shaˍhpaˆ ve yaˇ Eˇliˇshehˇ choˬ kaˬ lo chehˇ taˍ ve yoˬ. Yawˇ lehˬ, Eˇliˇya‸ ve 
awˬ la‸ gʼawˇ hpeh‸ ve yoˬ, teh‸ kʼoˆ ve yoˬ. 
12Yawˇ lehˬ awˬ tehˬ awˬ na Gʼuiˬsha ve tcuh kaˍ paˍ teˇ gʼaˇ hpeh‸ ve yoˬ, 
teh‸ Yawˇshaˍhpaˆ kʼoˆ ve yoˬ. Hkʼe te leh, jawˇmawˇ oˇ ve shehˆ gʼaˇ 
Eˇliˇshehˇ geh kʼai ve yoˬ. 
13Oˇ htaˇ Eˇliˇshehˇ lehˬ, Hkʼaˬ hkʼe te ngaˬ nawˬ hta‸ ga laˇ hpeh‸ tuˬ le. Nawˬ 
pa nawˬ e gʼaˇ va jaw ve tcuh kaˍ paˍ oˇ ve teˇ hpaˍ hta‸ ca na nyi-o, teh‸ 
Iˉsaˍreˍlaˆ jawˇmawˇ hta‸ kʼoˆ piˇ ve yoˬ. Yawˇranˍ kʼaw‸ yaw hkʼaw‸ leh kʼoˆ 
ve, Maˇ heˆ. Ngaˬ hui jawˇmawˇ shehˆ gʼaˇ hta‸ Mawˇbaˆ jawˇmawˇ la‸ hkʼaw 
chiˇ a‸ laˇ ve lehˬ Gʼuiˬsha hpeh‸ ve yoˬ, teh‸ Eˇliˇshehˇ hta‸ kʼaw‸ yaw 
hkʼaw‸ piˇ ve yoˬ. 
14Oˇ htaˇ Eˇliˇshehˇ kʼoˆ ve, Te‸ chehˇ ve Gʼuiˬsha ve awˬ meh hta‸ cuˇ leh 
ngaˬ hkanˍ ve yoˬ. Yuˇda‸ jawˇmawˇ Yawˇshaˍhpaˆ ve mehˆ hpfuhˇ hta‸ ngaˬ 
maˇ nyi ve hkʼe kʼo, ngaˬ nawˬ hta‸ te‸ chiˉ ga laˇ tuˬ ve maˇ heˆ. Chi beu‸ 
tinˍ hteˆ puiˉ ve chaw teˇ gʼaˇ hta‸ ngaˬ geh shiˍ veu laˇ-oˆ, teh‸ Yawˇranˍ 
hta‸ kʼoˆ piˇ ve yoˬ. 
15Tinˍ hteˆ puiˉ ve chaw tinˍ hteˆ chehˇ ve teˇ yanˇ, Gʼuiˬsha ve kanˇ paˆ 
Eˇliˇshehˆ awˬ hkʼoˆ lo ya‸ la ve yoˬ. 
16Hkʼe te leh yawˇ kʼoˆ ve, Gʼuiˬsha chi hkʼe kʼoˆ ve yoˬ. Lawˬ hkʼo‸ chi ve 
hkʼaw gʼuiˬ hkʼaˇ duˇ taˍ-o‸. 
17Mvuhˇ yeˬ maˇ laˬ, mvuhˇ haw maˇ meuˆ ve htawˇ, lawˬ hkʼo‸ chi ve hkʼaw 
iˉ kaˆ biˇ la tuˬ yoˬ. Nawˬ hui leh nawˬ hui ve iˉ mvuhˇ teˇ hpaˍ iˉ kaˆ hkʼa 
bvuhˆ gʼa dawˬ tuˬ yoˬ. 

18Ya‸ hkʼaˇ, chi lehˬ Gʼuiˬsha awˬ pon sha jaˇ ve kanˉ teˇ maˬ ceh hpeh‸ ve 
yoˬ. Yawˇ lehˬ, Mawˇbaˆ chaw hui hta‸ nawˬ hui ve la‸ sheh hkʼaw lo chiˇ a‸ 
laˇ tuˬ sheˍ ve yoˬ. 
19Nyi sha ve ta‸ yehˬ teˇ hpaˍ hta‸ nawˬ hui bawˆ yuˬ gʼa leh, yawˇ hui ve iˉ 
shiˍ cehˬ teˇ hpaˍ hta‸ ka‸ duˇ baˬ piˇ tuˬ yoˬ. Yawˇ hui ve iˉ kaˆ nanˬ bawˍ teˇ 
hpaˍ hta‸ nawˬ hui je‸ duˇ keu leh, yawˇ hui ve ti mi teˇ hpaˍ hkʼaw nawˬ hui 
haˉ pui shiˍ taˆ keu piˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
20Shawˉ pawˍ mvuhˇ shawˉ Gʼuiˬsha hta‸ tuˉ tanˇ piˇ ve awˬ yanˇ gaˬ htaˇ, 
Eˇdonˍ mvuhˇmiˬ hpawˇ lo iˉ kaˆ ya‸ la leh lawˬ hkʼo‸ oˇ ve hkʼaw biˇ sheˬ ve 
yoˬ. 
21Mawˇbaˆ chaw hui lehˬ, jawˇmawˇ shehˆ gʼaˇ yawˇ hui hta‸ ca bawˆ la chehˇ 
ve awˬ hkawˇ hta‸ gʼa kaˇ ve teˇ yanˇ, ma‸ hkʼa bawˆ puiˉ ve hawˉ hkʼaˆ paˍ 
hkʼa peu-eˬ ve hta‸ kuˬ yuˬ leh, yawˇ hui ve miˬ tcuhˉ lo shaw taˍ ve yoˬ. 
22Shawˉ pawˍ mvuhˇ shawˉ mvuhˇ nyi tawˆ la leh, yawˇ hui tu nyi ve teˇ yanˇ, 
iˉ kaˆ hta‸ mvuhˇ nyi gʼeuˆ ba ve awˬ suhˍ hkʼe hpeh‸ chehˇ ve hta‸ yawˇ hui 
gʼa mawˬ ve yoˬ. 
23Oˇ htaˇ yawˇ hui kʼoˆ ve, Oˇ ve lehˬ awˬ suhˍ hpeh‸ ve yoˬ. Jawˇmawˇ oˇ ve 
shehˆ gʼaˇ yawˇ hui hkʼaˇ yawˇ hui bawˆ da‸ leh suh peuˬ ve yoˬ. Hkeu‸, ngaˬ 
hui yawˇ hui ve mawˇ ca gʼawˆ yuˬ-a veuˬ, teh‸ kʼoˆ ve yoˬ. 
24Yawˇ hui oˇ kaˬ lo gʼuiˇ gaˬ la htaˇ, Iˉsaˍreˍlaˆ chaw hui yawˇ hui hta‸ gʼa‸ 
bawˆ kʼoˬ piˇ ve yoˬ. Yawˇ hui hta‸ tiˇ pehˍ leh, yawˇ hui ve venˇ teˇ hpaˍ hta‸ 
htawˇ te luˬ piˇ ve yoˬ. 
25Yawˇ hui ti mi hkʼaw hpanˍ kʼai ve teˇ yanˇ, Iˉsaˍreˍlaˆ chaw hui haˉ pui shiˍ 
teˇ gʼaˇ teˇ shiˍ yuˬ leh ti mi oˇ ve teˇ hpaˍ hkʼaw baˬ keu piˇ ve yoˬ. Hkʼe te leh 
ti mi oˇ ve teˇ hpaˍ, haˉ pui de lonˉ hpeh‸ sheˬ ve yoˬ. Yawˇ hui lehˬ, nanˬ 
bawˍ teˇ hpaˍ hkʼaw htawˇ je‸ duˇ keu piˇ leh, hkʼa mawˬ ve iˉ shiˍ cehˬ teˇ 
hpaˍ hta‸ htu baˬ piˇ ve yoˬ. Awˬ leh meuˇ Kiˇraˆhaˍrehˆ venˇ lonˉ ceh tiˉ cawˬ 
taˉ ve yoˬ. Venˇ oˇ ve hta‸ htawˇ, hawˉ ma bawˆ puiˉ ve chaw hui caw hoˆ taˍ 
leh hawˉ ma bawˆ keu piˇ ve yoˬ. 

26Mawˇbaˆ jawˇmawˇ lehˬ, yawˇ ma‸ bawˆ shonˇ la paˇ neˇ ve hta‸ gʼa shiˍ ve 
teˇ yanˇ, aˉhtaw pfuhˇ ve ma‸ yaˇ 700 gʼaˇ hta‸ shiˍ veu leh, Suˇriˆ jawˇmawˇ 
geh hpaw-e tuˬ coˇ caˇ ve yoˬ. Ya‸ hkʼaˇ yawˇ hpaw maˇ ponˬ. 
27Hkʼe te leh, yawˇ lehˬ awˬ hkʼaw‸ nawˉ yawˇ awˬ tan jawˇmawˇ te tuˬ ve 
yawˇ ve yaˇ paˍ uiˍ hta‸ yuˬ leh, lanˇ venˇ hkʼoˆ lo Mawˇbaˆ gʼuiˬsha hta‸ tuˉ 
tanˇ piˇ ve yoˬ. Oˇ hkʼe te ve hta‸ Iˉsaˍreˍlaˆ chaw gʼa mawˬ htaˇ kawˆ jaˇ leh, 
yawˇ hui a shu yawˇ mvuhˇmiˬ lo kʼaw‸ hpfuhˆ kʼo‸-e ve yoˬ. 

2 Jawˇmawˇ li‸ 4 

Eˇliˇshehˇ mehˇchawˇma hta‸ ga piˇ ve 

1Gʼuiˬsha ve tcuh kaˍ paˍ teˇ gʼaˇ ve awˬ miˇ ma Eˇliˇshehˇ geh laˬ leh, 
Jawˇmawˇ-oˬ, ngaˬ ve awˬ hpawˇ suh peuˬ. Nawˬ shiˍ chehˇ ve hkʼe, yawˇ lehˬ 
Gʼuiˬsha hta‸ kawˆ puiˉ ve chaw hpeh‸ ve yoˬ. Yawˇ shu geh jeˬ cha taˍ ve pa 
taw, chi beu‸ jeˬ shehˍ hpaˇ oˇ ve laˬ leh, ngaˬ yaˇ paˍ nyiˇ gʼaˇ hta‸ jeˬ ca 
shawˍ yuˬ la ve yoˬ, teh‸ yawˇ hta‸ kʼoˆ piˇ ve yoˬ. 
2Oˇ htaˇ Eˇliˇshehˇ lehˬ, Ngaˬ hkʼaˬ hkʼe gʼa ga laˇ tuˬ le. Nawˬ ve yehˬ hkʼaw aˬ 
hto‸ ma cawˬ le. Ngaˬ hta‸ kʼoˆ laˇ-oˆ, teh‸ yawˇ hta‸ kʼoˆ piˇ ve yoˬ. Yaˇ miˇ 
oˇ ve lehˬ, Ngaˬ geh te‸ chiˉ maˇ cawˬ. Shaˍlonˍ chu keu ve je‸ mu‸ hkʼu teˇ 
maˬ ceh cawˬ ve yoˬ, teh‸ Eˇliˇshehˇ hta‸ kʼaw‸ yaw hkʼaw‸ piˇ ve yoˬ. 
3Oˇ htaˇ Eˇliˇshehˇ lehˬ, Nawˬ paˇ nawˬ kui lo chehˇ ve chaw hui geh kʼai leh, 
ngaˍ gʼa ve hkʼe je‸ mu‸ hkʼu hkʼa biˇ ca ngaˍ hpoˆ taˍ-o‸. 
4Oˇ hkʼe te peuˬ hkʼaw‸ nawˉ, nawˬ leh nawˬ ve yaˇ paˍ nyiˇ gʼaˇ yehˬ hkʼaw 
lo‸-e leh, yehˬ miˉ hoˆ taˍ peuˬ hkʼaw‸ nawˉ, je‸ mu‸ hkʼu oˇ ve teˇ hpaˍ 
hkʼaw shaˍ chu ngeuˍ keu-o, teh‸ yaˇ miˇ hta‸ kʼoˆ piˇ ve yoˬ. 
5Hkʼe te leh, yaˇ miˇ oˇ ve yawˇ ve yaˇ paˍ nyiˇ gʼaˇ hta‸ aˉ hkʼaw lo shiˍ kʼo‸-
e leh, yehˬ miˉ hoˆ peuˬ hkʼaw‸ nawˉ, ca ngaˍ taˍ ve je‸ mu‸ hkʼu oˇ ve teˇ 
hpaˍ hkʼaw shaˍ chu ngeuˍ keu ve yoˬ. 
6Yawˇ hui je‸ mu‸ hkʼu oˇ ve teˇ hpaˍ hkʼaw shaˍ chu keu biˇ peuˬve teˇ yanˇ, 
Maˇ gʼa keu sheˍ ve mu‸ hkʼu teˇ maˬ maˬ cawˬ sheˍ laˇ, teh‸ yawˇ ve yaˇ paˍ 
hta‸ na nyi ve yoˬ. Maˇ cawˬ-o. Chi lehˬ awˬ leh meuˇ teˇ maˬ yoˬ, teh‸ yaˇ 

paˍ yawˇ ve awˬ e hta‸ kʼaw‸ yaw hkʼaw‸ piˇ ve yoˬ. Oˇ htaˇ, shaˍ lonˍ chu 
maˇ kʼaw‸ ya‸ la ve yoˬ. 
7Oˇ hkʼe te peuˬ hkʼaw‸ nawˉ, yaˇ miˇ oˇ ve tcuh kaˍ paˍ Eˇliˇshehˇ geh kʼaw‸ 
kʼai ve yoˬ. Shaˍ chu oˇ ve hta‸ hawˇ leh, nawˬ ve jeˬ hta‸ shaiˍ piˇ-oˆ. Nawˬ 
leh nawˬ ve yaˇ teˇ hpaˍ awˬ pon, hpu awˬ leuˉ ka‸ tawˆ la tuˬ sheˍ ve yoˬ, 
teh‸ Eˇliˇshehˇ yawˇ hta‸ kʼoˆ piˇ ve yoˬ. 

Eˇliˇshehˇ leh paw sha ve yaˇ miˇ 

8Teˇ nyi htaˇ, Eˇliˇshehˇ Suˆnenˍ venˇ lo kʼai ve yoˬ. Oˇ kaˬ lo paw sha jaˇ ve 
yaˇ miˇ teˇ gʼaˇ chehˇ taˍ ve yoˬ. Yaˇ miˇ oˇ ve yawˇ hta‸ awˍ teˇ poˬ kuˬ caˍ piˇ 
ve yoˬ. Oˇ ve teˇ nyi hta‸ te leh, yawˇ Suˆnenˍ venˇ lo kʼai ve teˇ pawˆ le le yaˇ 
miˇ oˇ ve geh awˍ ca caˇ ve yoˬ. 
9Hkʼe te leh, yaˇ miˇ oˇ ve yawˇ ve awˬ hpawˇ hta‸ chi hkʼe kʼoˆ piˇ ve yoˬ. 
Ngaˬ hui ve yehˬ lo teˇ hkui teˇ hkui laˬ ve chaw oˇ ve lehˬ, da‸ kehˬ ve chaw 
hpeh‸ ve hta‸ ngaˬ shiˍ ve yoˬ. 
10Chi hta‸ pa taw, ngaˬ huiˉ maˬ ve yehˬ awˬ na teˇ bawehˇ lo yawˇ ca haˉ la 
kʼo zuh‸ tuˬ ve ku-iˍ teˇ maˬ, hpui lawˇ teˇ maˬ, mui hkʼawˇ teˇ maˬ leh kawˆ 
faiˇ teˇ maˬ ca gu taˍ piˇ-a veuˬ, teh‸ yawˇ hta‸ jehˬ piˇ ve yoˬ. 
11Teˇ nyi htaˇ Eˇliˇshehˇ lehˬ, Suˆnenˍ venˇ lo kʼai leh gʼaˇ ca jehˇ tuˬ yawˇ awˬ 
pon gu taˍ ve bawehˇ lo kʼai ve yoˬ. 
12Oˇ htaˇ, yawˇ ve awˬ ceˬ paˍ Geˍhaˍziˆ hta‸ kuˬ leh, yehˬ shehˍ ma hta‸ ca 
kuˬ tcuh ve yoˬ. 
13Yehˬ shehˍ ma gaˬ la htaˇ, Ngaˬ huiˉ maˬ awˬ pon yaˇ miˇ chi te laˇ ve kanˉ 
awˬ pon, ngaˬ aˬ hto‸ ma awˬ bon gʼa kʼaw‸ te hkʼaw‸ piˇ tuˬ leh naˍ. Maˇ heˆ 
kʼo, yawˇ awˬ tan jawˇmawˇ leh ma‸ poˍ lonˉ hta‸ tawˇ gʼa ca yaw piˇ tuˬ leh 
naˍ, yawˇ hta‸ a ciˉ na nyi-o, teh‸ Eˇliˇshehˇ yawˇ ve awˬ ceˬ paˍ hta‸ kʼoˆ piˇ 
ve yoˬ. Oˇ htaˇ yaˇ miˇ oˇ ve lehˬ, Ngaˬ ve chaw teˇ hpaˍ geh ngaˬ loˍ ve awˬ 
ceuˬ hkʼa peu-eˬ gʼa taˍ peuˬ, teh‸ kʼaw‸ yaw hkʼaw‸ piˇ ve yoˬ. 
14Hkʼe te kʼo, ngaˬ yawˇ awˬ pon aˬ hto‸ ma gʼa te piˇ tuˬ ve le, teh‸ Eˇliˇshehˇ 
yawˇ ve awˬ ceˬ paˍ Geˍhaˍziˆ hta‸ kʼaw‸ na nyi ve yoˬ. Yawˇ lehˬ yaˇ paˍ teˇ 

gʼaˇ ka‸ maˇ cawˬ. Chi beu‸ yawˇ ve awˬ hpawˇ ka‸ mawˇ la peuˬ, teh‸ 
Geˍhaˍziˆ Eˇliˇshehˇ hta‸ kʼaw‸ yaw hkʼaw‸ piˇ ve yoˬ. 
15Yaˇ miˇ oˇ ve hta‸ choˬ kaˬ lo jiˆ laˬ tuˬ kʼoˆ piˇ-oˆ, teh‸ Eˇliˇshehˇ yawˇ ve 
awˬ ceˬ paˍ hta‸ kʼoˆ piˇ ve yoˬ. Hkʼe te leh, yaˇ miˇ oˇ ve laˬ leh yehˬmiˉhpe‸ 
lo huˉ taˍ ve yoˬ. 
16Oˇ htaˇ Eˇliˇshehˇ lehˬ, Nehˉ hkʼaw‸ chi teˇ yanˇ gaˬ kʼo, nawˬ yaˇ paˍ teˇ gʼaˇ 
gʼa chiˇ guiˇ tuˬ yoˬ, teh‸ yaˇ miˇ oˇ ve hta‸ kʼoˆ piˇ ve yoˬ. Jawˇmawˇ-oˬ, 
nawˬ ngaˬ hta‸ a ciˉ taˇ heˍ laˇ-oˆ. Awˬ lawn kʼo, nawˬ lehˬ Gʼuiˬsha ve chaw 
hpeh‸ ve yoˬ, teh‸ yaˇ miˇ kʼaw‸ yaw hkʼaw‸ piˇ ve yoˬ. 
17Ya‸ hkʼaˇ, Eˇliˇshehˇ kʼoˆ taˍ peuˬ ve hkʼe, nehˉ hkʼaw‸ gaˬ ve teˇ yanˇ, yawˇ 
yaˇ paˍ teˇ gʼaˇ paw la ve yoˬ. 
18Awˬ hkʼaw‸ nawˉ awˬ yanˇ maw la leh, caˬ gʼeu‸ yanˇ gaˬ la htaˇ, yaˇ paˍ oˇ 
ve ti mi hkʼaw lo kanˉ te chehˇ ve yawˇ ve awˬ pa geh kʼai ve yoˬ. 
19Yawˇ oˇ kaˬ lo gaˬ ve teˇ yanˇ, Ngaˬ oˉ kʼoˍ naˬ jaˇ, ngaˬ oˉ kʼoˍ naˬ jaˇ, teh‸ 
yawˇ ve awˬ pa hta‸ kʼoˆ piˇ ve yoˬ. Yaˇ paˍ chi hta‸ yawˇ ve awˬ e geh chiˇ 
kʼo‸-e piˇ-oˆ, teh‸ awˬ pa yawˇ ve awˬ ceˬ hta‸ kʼoˆ piˇ ve yoˬ. 
20Awˬ ceˬ lehˬ yaˇ paˍ oˇ ve hta‸ yawˇ ve awˬ e geh chiˇ kʼo‸-e piˇ ve yoˬ. Awˬ 
e lehˬ yawˇ ve yaˇ paˍ hta‸ taˆ mui taˍ ve yoˬ. Ya‸ hkʼaˇ, mvuhˇ law‸ kʼaw 
tcuhˆ la htaˇ, yaˇ paˍ oˇ ve suh-e ve yoˬ. 
21Hkʼe te leh, yawˇ lehˬ yaˇ paˍ oˇ ve hta‸ Eˇliˇshehˇ ve bawehˇ lo yuˬ kʼai leh, 
yawˇ ve ku-iˍ hkʼoˆ teh taˍ ve yoˬ. 
22Oˇ hkʼe te peuˬ hkʼaw‸ nawˉ, yawˇ ve awˬ hpawˇ hta‸ kuˬ yuˬ leh, Awˬ ceˬ 
paˍ teˇ gʼaˇ hta‸ choˬ kaˬ lo piˉ laˬ teˇ hkeh sheh veu laˇ tuˬ kʼoˆ piˇ-oˆ. Ngaˬ 
Eˇliˇshehˇ geh kʼai tuˬ loˍ ve yoˬ. Kʼai taˉ peuˬ kʼo, haˆ haˆ kʼaw‸ la tuˬ yoˬ, 
teh‸ yawˇ ve awˬ hpawˇ hta‸ kʼoˆ piˇ ve yoˬ. 
23Aˬ hto‸ ma pa taw nawˬ ya‸ nyi kʼai gaˇ ve le. Ya‸ nyi lehˬ shinˉ nyi ka‸ 
maˇ heˆ. Ha pa tawˬ ve pawehˇ te ve awˬ nyi ka‸ maˇ heˆ, teh‸ yawˇ ve awˬ 
hpawˇ yawˇ hta‸ kʼaw‸ kʼoˆ piˇ ve yoˬ. Te‸ chiˉ maˇ heˆ, teh‸ yawˇ ve awˬ miˇ 
ma yawˇ hta‸ kʼaw‸ yaw hkʼaw‸ piˇ ve yoˬ. 

24Piˉ laˬ hta‸ awˬ an tcuhˉ peuˬ hkʼaw‸ nawˉ, Piˇ laˬ hta‸ gehˬ gʼa ve hkʼe a 
ciˉ gehˬ chaweh gʼa‸ kʼai-o. Ngaˬ tawˇ maˇ pe‸ laˇ ve kʼo taˇ jehˇ, teh‸ yaˇ miˇ 
yawˇ ve awˬ ceˬ paˍ hta‸ kʼoˆ piˇ ve yoˬ. 
25Hkʼe te leh yawˇ tawˆ kʼai leh, Eˇliˇshehˇ chehˇ taˍ kuiˬ Kaˍmeˍlaˆ lo kʼai ve 
yoˬ. Yawˇ vuiˇ kuiˬ lo laˬ chehˇ sheˍ htaˇ ka‸ Eˇliˇshehˇ yawˇ hta‸ mawˬ leh, 
Nyi loˬ. Suˆnenˍ venˇ hkʼaw chehˇ ve yaˇ miˇ laˬ chehˇ ve yoˬ. 
26Yawˇ geh haˆ gʼuiˇ kʼai leh, yawˇ awˬ to, yawˇ ve awˬ hpawˇ leh yawˇ ve yaˇ 
paˍ hui chehˇ sha chehˇ leh naˍ, ca na nyi-o, teh‸ yawˇ ve awˬ ceˬ paˍ 
Geˍhaˍziˆ hta‸ kʼoˆ piˇ ve yoˬ. Hkʼa peu-eˬ chehˇ sha chehˇ ve awˬ lawn yaˇ 
miˇ oˇ ve Geˍhaˍziˆ hta‸ kʼoˆ piˇ ve yoˬ. 
27Ya‸ hkʼaˇ, yawˇ Eˇliˇshehˇ geh gaˬ la ve teˇ yanˇ, yawˇ Eˇliˇshehˇ gʼuˇ suhˍ 
boˆ taˍ leh, yawˇ ve hkui sheh hta‸ yuˬ tiˍ taˍ ve yoˬ. Geˍhaˍziˆ lehˬ yaˇ miˇ oˇ 
ve hta‸ ca‸ baˬ-a teh‸ te ve yoˬ. Ya‸ hkʼaˇ Eˇliˇshehˇ lehˬ, Yawˇ hta‸ te‸ chiˉ 
taˇ te. Yawˇ dawˇ haˍ jaˇ chehˇ ve hta‸ nawˬ maˇ mawˬ laˇ. Yawˇ hkʼaˬ hkʼe 
hpeh‸ chehˇ ve awˬ lawn Gʼuiˬsha ngaˬ hta‸ te‸ chiˉ maˇ kʼoˆ laˇ sheˬ, teh‸ 
Geˍhaˍziˆ hta‸ kʼoˆ piˇ ve yoˬ. 
28Oˇ htaˇ yaˇ miˇ oˇ ve lehˬ, Jawˇmawˇ-oˬ, nawˬ ngaˬ hta‸ yaˇ paˍ teˇ gʼaˇ cawˬ 
la tuˬ yoˬ, teh‸ kʼoˆ laˇ taˍ ve maˇ heˆ laˇ. Ngaˬ hta‸ a ciˉ taˇ heˍ laˇ-oˆ, teh‸ 
ngaˬ nawˬ hta‸ kʼoˆ piˇ taˍ peuˬ ve maˇ heˆ laˇ, teh‸ Eˇliˇshehˇ hta‸ kʼoˆ piˇ ve 
yoˬ. 
29Eˇliˇshehˇ lehˬ, yawˇ ve awˬ ceˬ paˍ Geˍhaˍziˆ hta‸ hpfuhˆ nyi leh, Ngaˬ ve juˇ 
fuiˍ taˬ hta‸ yuˬ leh haˆ gʼuiˇ kʼai-o. Ya‸ kʼaw kʼaˉ lo chaw teˇ gʼaˇ hta‸ ka‸ 
na‸ uˉ taˇ te da‸ chehˇ. Yaˇ miˇ ma chi ve yehˬ lo gʼuiˇ kʼai leh, ngaˬ ve juˇ 
fuiˍ taˬ chi ve hta‸ yaˇ ehˉ awˬ hkʼoˆ lo che peu-o, teh‸ Geˍhaˍziˆ hta‸ kʼoˆ piˇ 
ve yoˬ. 
30Oˇ htaˇ yaˇ miˇ oˇ ve lehˬ, Ngaˬ nawˬ hta‸ teh taˉ leh maˇ kʼo‸-e, teh‸ te‸ 
chehˇ ve Gʼuiˬsha ve awˬ meh hta‸ cuˇ leh hkanˍ ve yoˬ, teh‸ Eˇliˇshehˇ hta‸ 
kʼoˆ piˇ ve yoˬ. Hkʼe te leh, Eˇliˇshehˇ yaˇ miˇ ma oˇ ve hkʼaˇ suh gʼa‸ kʼai ve 
yoˬ. 

31Geˍhaˍziˆ gʼuiˇ kʼai leh, Eˇliˇshehˇ ve juˇ fuiˍ taˬ hta‸ yaˇ ehˉ oˇ ve awˬ hkʼoˆ 
lo che peu ve yoˬ. Ya‸ hkʼaˇ, yaˇ ehˉ oˇ ve maˇ kʼaw‸ te‸ la. Hkʼe te leh, yawˇ 
Eˇliˇshehˇ geh laˬ leh, Yaˇ ehˉ maˇ kʼaw‸ te‸ tu la mawˬ, teh‸ yawˇ hta‸ kʼoˆ 
piˇ ve yoˬ. 
32Eˇliˇshehˇ yehˬ lo gaˬ la ve teˇ yanˇ, yawˇ teˇ gʼaˇ ceh tiˉ bawehˇ hkʼaw lo‸-e 
leh, yaˇ ehˉ oˇ ve zuh‸ hpui hkʼoˆ lo zuh‸ taˍ laˇ ve hta‸ yawˇ gʼa mawˬ ve 
yoˬ. 
33Hkʼe te leh, yawˇ yehˬ miˉ hoˆ peuˬ hkʼaw‸ nawˉ, Gʼuiˬsha geh bon lawˬ ve 
yoˬ. 
34Oˇ hkʼe te peuˬ hkʼaw‸ nawˉ, yawˇ ku-iˍ hkʼoˆ taˆ-e leh, yawˇ ve maw‸ kʼaw, 
mehˆ shiˍ, leh la‸ sheh teˇ hpaˍ, yaˇ ehˉ ve maw‸ kʼaw‸, mehˆ shiˍ leh la‸ 
sheh hkʼoˆ taˍ ve yoˬ. Oˇ htaˇ, yaˇ ehˉ kʼaw‸ lehˬ la ve yoˬ. 
35Hkʼe te leh, yawˇ tu la leh bawehˇ hkʼaw htawˇ kʼaw‸ nawˬ kʼaw‸ te toˇ 
chehˇ ve yoˬ. Peuˬ hkʼaw‸ nawˉ, ku-iˍ hkʼoˆ lo teˇ pawˆ kʼaw‸ taˆ-e leh, awˉ 
lawˉ teˇ pawˆ te ve hkʼe kʼaw‸ te ve yoˬ. Oˇ htaˇ yaˇ ehˉ oˇ ve suhˍ pawˆ hkʼa 
gaˬ tcuhˍ peuˬ hkʼaw‸ nawˉ mehˆ hpaw la ve yoˬ. 
36Hkʼe te leh, Eˇliˇshehˇ Geˍhaˍziˆ hta‸ kuˬ leh, yawˇ ve awˬ e hta‸ ca kuˬ tcuh 
ve yoˬ. Yawˇ gaˬ la ve teˇ yanˇ, Nawˬ ve yaˇ hta‸ nyi-o, teh‸ Eˇliˇshehˇ yawˇ 
hta‸ kʼoˆ piˇ ve yoˬ. 
37Yaˇ miˇ oˇ ve lehˬ, Eˇliˇshehˇ ve hkui paˇ lo boˆ taˍ ve yoˬ. Oˇ ve hkʼaw‸ 
nawˉ, yawˇ ve yaˇ hta‸ shiˍ leh tawˆ kʼai ve yoˬ. 

Awˬ nu ve anˇ tuˬ teˇ hpaˍ 

38Teˇ pawˆ htaˇ, mvuhˇmiˬ hkʼaw lo meu‸ lonˉ kaˆ lonˉ gaˬ la ve yoˬ. Oˇ htaˇ 
Eˇliˇshehˇ Giˇlaˍgaˍ venˇ lo gaˬ la ve yoˬ. Teˇ nyi htaˇ, yawˇ lehˬ tcuh kaˍ paˍ 
teˇ hpaˍ hta‸ maˍ piˇ chehˇ ve teˇ yanˇ, yawˇ hui hkʼa peu-eˬ awˬ pon awˍ chiˇ 
teˇ mu‸ hkʼu lonˉ te tuˬ yawˇ ve awˬ ceˬ paˍ hta‸ tawˇ piˇ ve yoˬ. 
39Awˬ ceˬ paˍ oˇ ve lehˬ, heh puiˉ hkʼaw lo kʼai leh gʼawˇ hpa‸ mvuhˬ naweh 
leh, aˉ mo‸ kʼoˍ shiˍ teˇ hpaˍ hta‸ pfuhˇ gʼaˇ ve hkʼe shaˉ pfuhˇ veu laˇ leh teˇ 
geh hkaw‸ caˉ ve yoˬ. 

40Awˍ caˇ yanˇ gaˬ leh, awˍ keu caˇ ve teˇ yanˇ, Awˍ chiˇ mu‸ hkʼu hkʼaw awˬ 
taw‸ ma cawˬ ve yoˬ, teh‸ yawˇ hui Eˇliˇshehˇ hta‸ kʼoˆ piˇ leh, yawˇ hui teˇ 
gʼaˇ ka‸ maˇ kʼaw‸ caˇ ve yoˬ. 
41Oˇ htaˇ Eˇliˇshehˇ lehˬ, Caˬ hkʼa meu-e a ciˉ yuˬ veuˬ laˇ-oˆ, teh‸ yawˇ hui 
hta‸ kʼoˆ piˇ leh, yawˇ hui yuˬ veu laˇ htaˇ, awˬ chiˇ mu‸ hkʼu hkʼaw baˬ keu 
leh, Chi teˇ pawˆ caˇ nyi loˬ. Te‸ chiˉ maˇ hpeh‸-o, teh‸ yawˇ hui hta‸ kʼoˆ piˇ 
ve yoˬ. Hkʼe te leh awˍ chiˇ oˇ ve te‸ chiˉ maˇ kʼaw‸ hpeh‸ ve yoˬ. 
42Awˬ hkʼaw‸ nawˉ teˇ pawˆ, Baˍlaˍsaˍliˇshaˆ venˇ yaˇ teˇ gʼaˇ Eˇliˇshehˇ geh lo 
caˬ suhˉ hkʼa yuˬ te taˍ ve hkaoˍmonˇ 20 shiˍ leh iˉ shiˍ teˇ hpaˍ yuˬ veu laˇ ve 
yoˬ. Hkʼe te leh, Eˇliˇshehˇ lehˬ caˇ tuˬ chi teˇ hpaˍ tcuh kaˍ paˍ hui hta‸ pehˬ 
caˍ piˇ tuˬ yawˇ ve awˬ ceˬ paˍ hta‸ kʼoˆ piˇ ve yoˬ. 
43Oˇ htaˇ yawˇ ve awˬ ceˬ paˍ lehˬ, Caˇ tuˬ chi ve chaw 100 gʼaˇ caˇ law‸-aw laˇ, 
teh‸ Eˇliˇshehˇ hta‸ na nyi ve yoˬ. Yawˇ hui hta‸ pehˬ caˍ piˇ-oˆ. Awˬ lawn kʼo 
Gʼuiˬsha kʼoˆ ve, Yawˇ hui caˇ bvuhˆ ve awˬ hkʼoˆ awˬ leuˉ ka‸ cawˬ tuˬ sheˍ 
ve yoˬ, teh‸ Eˇliˇshehˇ yawˇ ve awˬ ceˬ paˍ hta‸ kʼoˆ piˇ ve yoˬ. 
44Hkʼe te leh, awˬ ceˬ paˍ oˇ ve yawˇ hui hta‸ pehˬ caˍ piˇ ve yoˬ. Gʼuiˬsha kʼoˆ 
taˍ ve hkʼe, yawˇ hui caˇ bvuhˆ ve awˬ hkʼoˆ, awˬ leuˉ ka‸ cawˬ sheˍ ve yoˬ. 

2 Jawˇmawˇ li‸ 5 

Neˍmanˍ na-e la ve 

1Suˇriˆ ma‸ poˍ lonˉ Neˍmanˍ lehˬ, Suˇriˆ jawˇmawˇ taˍ uiˍ taˍ mvuh ve hta‸ 
gʼa hkanˍ ve ma‸ poˍ lonˉ hpeh‸ ve yoˬ. Awˬ lawn kʼo, Gʼuiˬsha lehˬ ma‸ poˍ 
lonˉ Neˍmanˍ hta‸ cuˇ leh Suˇriˆ chaw hui hta‸ ma‸ bawˆ gʼaˇ piˇ lawˬ ve pa 
taw yoˬ. Yawˇ lehˬ cheuˬ jaˇ ve ma‸ poˍ lonˉ hpeh‸ ve htawˇ, hkiˬ tu‸ keuˆ taˍ 
ve yoˬ. 
2Teˇ pawˆ htaˇ, yawˇ hui Iˉsaˍreˍlaˆ chaw hui hta‸ ma‸ ca bawˆ da‸ ve yoˬ. 
Yawˇ hui Iˉsaˍ reˍlaˆ chaw yaˇ miˇ ehˉ teˇ gʼaˇ hpeh gʼa leh, Neˍmanˍ ve awˬ 
ceˬ ma te tcuh ve yoˬ. 
3Teˇ nyi htaˇ, yaˇ miˇ ehˉ chi yawˇ ve yehˬ shehˍ ma geh laˬ leh, Ngaˬ ve awˬ 
shehˍ hpaˇ hta‸ Saˍmaˍriˆ venˇ hkʼaw chehˇ ve tcuh kaˍ paˍ geh kʼai piˇ lawˬ 

gaˇ ve yoˬ. Yawˇ lehˬ hkiˬ tu‸ a naˍ hta‸ gu na-e laˇ hpeh‸ ve yoˬ, teh‸ kʼoˆ piˇ 
ve yoˬ. 
4Tawˇ oˇ ve hta‸ Neˍmanˍ gʼa kaˇ htaˇ, yaˇ miˇ ehˉ kʼoˆ ve tawˇ oˇ ve teˇ hpaˍ 
yawˇ jawˇmawˇ hta‸ ca kʼoˆ piˇ ve yoˬ. 
5Oˇ htaˇ jawˇmawˇ lehˬ, Li‸ chi ve hta‸ yuˬ veu leh Iˉsaˍreˍlaˆ jawˇmawˇ geh 
kʼai-o, teh‸ Neˍmanˍ hta‸ kʼoˆ piˇ ve yoˬ. Hkʼe te leh, Neˍmanˍ lehˬ hpu 
30,000, shi 6,000 leh da‸ jaˇ ve veu‸ kʼaˇ 10 cuˍ yuˬ leh tawˆ kʼai ve yoˬ. 
6Jawˇmawˇ ve li‸ hkʼaw lo chi hkʼe bvuh‸ taˍ ve yoˬ. Chaw chi ve lehˬ, ngaˬ 
ve ma‸ poˍ lonˉ hpeh‸ ve yoˬ. Yawˇ ve hkiˬ tu‸ a naˍ hta‸ a ciˉ gu na-e piˇ-oˆ, 
teh‸ bvuh‸ taˍ ve yoˬ. 
7Li‸ oˇ ve hta‸ Iˉsaˍreˍlaˆ jawˇmawˇ gʼaw nyi peuˬ htaˇ, yawˇ ve veu‸ kʼaˇ 
hta‸ tzuh‸ suhˍ leh, Suˇriˆ jawˇmawˇ ngaˬ hta‸ hkʼaˬ hkʼe dawˇ leh chaw chi 
hpaˇ hta‸ gu na-e tcuh laˇ ve le. Ngaˬ lehˬ a sha‸ te‸ piˇ tuˬ maˇ kʼoˆ, suh piˇ 
tuˬ maˇ kʼoˆ, kanˇ paˆ cawˬ ve Gʼuiˬsha hpeh‸ ve, teh‸ yawˇ dawˇ ve laˇ. Yawˇ 
ngaˬ hta‸ ya‸ meuˇ ca chehˇ ve yoˬ, teh‸ kʼoˆ ve yoˬ. 
8Chi hkʼe hpeh‸ chehˇ ve awˬ hkawˇ hta‸ Eˇliˇshehˇ gʼa kaˇ ve teˇ yanˇ, Aˬ 
hto‸ ma te nawˬ dawˇ haˍ chehˇ ve le. Chaw oˇ ve hta‸ ngaˬ geh peu laˇ-oˆ. 
Iˉsaˍreˍlaˆ mvuhˇmiˬ hkʼaw Gʼuiˬsha ve tcuh kaˍ paˍ teˇ gʼaˇ chehˇ taˍ ve ngaˬ 
yawˇ hta‸ maˍ piˇ tuˬ yoˬ, teh‸ jawˇmawˇ hta‸ ca kʼoˆ piˇ tcuh ve yoˬ. 
9Hkʼe te leh, Neˍmanˍ iˉ mvuhˇ lawˬ ciˇ leh Eˇliˇshehˇ yehˬ gʼuˇ suhˍ lo gaˬ la 
ve yoˬ. 
10Oˇ htaˇ Eˇliˇshehˇ lehˬ, yawˇ ve awˬ ceˬ paˍ hta‸ kuˬ yuˬ leh, Yawˇ hta‸ 
Yawˇdanˍ iˉ kaˆ lawˬ hkʼaw suhˍ pawˆ hkʼa gaˬ ca tuˍ keu tuˬ kʼoˆ piˇ-oˆ. Oˇ 
hkʼe te ve kʼo, yawˇ ve a naˍ na-e la tuˬ yoˬ, teh‸ ca kʼoˆ piˇ tcuh ve yoˬ. 
11Oˇ htaˇ, Neˍmanˍ nyi ma zuhˆ jaˇ leh tawˆ kʼai ve yoˬ. Yawˇ kʼoˆ ve, Ngaˬ 
dawˇ taˍ ve lehˬ, yawˇ awˬ to tawˆ la leh ngaˬ awˬ pon yawˇ ve Gʼuiˬsha geh 
bon lawˬ laˇ peuˬ hkʼaw‸ nawˉ, yawˇ ngaˬ ve a naˍ hta‸ htawˇ leh ngaˬ hta‸ 
gu na-e laˇ tuˬ yoˬ teh‸ dawˇ ve yoˬ. 



1021 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

12Ngaˬ hui ve Daˍmaˍsehˆ mvuhˇmiˬ hkʼaw cawˬ ve Aˍbaˍnaˍ iˉ kaˆ lawˬ leh 
Hpaˍhpaˍ iˉ kaˆ lawˬ teˇ hpaˍ lehˬ, Iˉsaˍreˍlaˆ mvuhˇmiˬ hkʼaw cawˬ ve iˉ kaˆ 
lawˬ teˇ hpaˍ a‸ kehˉ da‸ ve maˇ heˆ laˇ. Ngaˬ ve a naˍ na-e la tuˬ, iˉ kaˆ ceh 
tiˉ gʼa hehˉ tuˬ ve hkʼe kʼo, ngaˬ ve mvuhˇmiˬ hkʼaw ca kʼaw‸ hehˉ-e yoˬ, teh‸ 
kʼoˆ ve yoˬ. 
13Ya‸ hkʼaˇ, yawˇ ve awˬ ceˬ paˍ teˇ hpaˍ yawˇ geh laˬ leh, Jawˇmawˇ-oˬ, tcuh 
kaˍ paˍ lehˬ nawˬ hta‸ chi a‸ kehˉ haˍ jaˇ ve kanˉ te tcuh laˇ ve kʼo ka‸, nawˬ 
te cawˇ ve yoˬ. Chi beu‸ yawˇ kʼoˆ ve hkʼe, iˉ kaˆ ceh ca hehˉ leh nawˬ ve a 
naˍ na-e la tuˬ ve kʼo, nawˬ te nyi cawˇ ve maˇ heˆ laˇ, teh‸ yawˇ hta‸ kʼoˆ piˇ 
ve yoˬ. 
14Hkʼe te leh, Neˍmanˍ Yawˇdanˍ iˉ kaˆ lawˬ lo kʼai leh, Eˇliˇshehˇ kʼoˆ ve hkʼe 
iˉ kaˆ hkʼaw 7 pawˆ tuˍ keu ve yoˬ. Hkʼe te leh, yawˇ kʼaw‸ da‸ la ve yoˬ. Yawˇ 
ve awˬ shaˍ da‸ la kehˬ la leh, yaˇ ehˉ ve awˬ suhˍ awˬ shaˍ hkʼe kʼaw‸ hpeh‸ 
la ve yoˬ. 
15Oˇ htaˇ, Neˍmanˍ lehˬ yawˇ ve chaw hkʼa peu-eˬ hta‸ Eˇliˇshehˇ geh kʼaw‸ 
shiˍ kʼai leh, Iˉsaˍreˍlaˆ ve Gʼuiˬsha maˇ heˆ kʼo, awˬ kaˍ awˬ nu gʼuiˬsha teˇ 
gʼaˇ ka‸ maˇ cawˬ ve hta‸ chi beu‸ ngaˬ gʼa shiˍ peuˬ. Chi hta‸ pa taw, ngaˬ 
ve la‸ shawnˍ teˇ hpaˍ hta‸ a ciˉ ha‸ yuˬ laˇ-oˆ, teh‸ Eˇliˇshehˇ hta‸ kʼoˆ piˇ ve 
yoˬ. 
16Oˇ htaˇ Eˇliˇshehˇ lehˬ, La‸ shawnˍ hkʼaˬ ve teˇ ceuˬ hta‸ maˇ kʼoˆ ngaˬ ha‸ 
yuˬ maˇ hpeh‸, teh‸ te‸ chehˇ ve ngaˬ ve Gʼuiˬsha awˬ meh hta‸ cuˇ leh ngaˬ 
hkanˍ ve yoˬ, teh‸ Neˍmanˍ hta‸ kʼoˆ piˇ ve yoˬ. La‸ shawnˍ oˇ ve teˇ hpaˍ 
hta‸ ha‸ yuˬ laˇ tuˬ, Neˍmanˍ gʼaˇ hte‸ lawˬ hkawˉ ve yoˬ. Ya‸ hkʼaˇ, 
Eˇliˇshehˇ maˇ ha‸ yuˬ. 
17Oˇ htaˇ Neˍmanˍ lehˬ, Nawˬ ngaˬ ve la‸ shawnˍ hta‸ maˇ ha‸ yuˬ ve kʼo, piˉ 
laˬ nyiˇ hkeh taˆ law‸ ve je‸ teˇ hpaˍ hta‸ ngaˬ ve mvuhˇmiˬ lo yuˬ kʼo‸-e tuˬ a 
hkaw-anˬ pe‸ laˇ-oˆ. Aw lawn kʼo, ya‸ nyi hkʼaw‸ nawˉ Gʼuiˬsha chi teˇ gʼaˇ 
hta‸ maˇ heˆ kʼo, awˬ kaˍ awˬ nu gʼuiˬsha teˇ gʼaˇ hta‸ ka‸ ngaˬ maˇ kʼaw‸ tuˉ 
tanˇ piˇ-o. 

18Ya‸ hkʼaˇ, ngaˬ ve jawˇmawˇ geh teˇ pawˆ pawˆ Suˇriˆ mvuhˇmiˬ ve Riˇmonˍ 
gʼuiˬsha hta‸ oˉ kʼoˍ gʼa ca pui tuˬ yoˬ. Oˇ htaˇ, Gʼuiˬsha ngaˬ ve venˇbaˆ hta‸ 
hpehˇ laˇ tuˬ ngaˬ dawˇ law ve yoˬ. Gʼuiˬsha lehˬ, awˬ tehˬ awˬ na ngaˬ ve 
venˇbaˆ hta‸ hpehˇ laˇ tuˬ yoˬ, teh‸ Eˇliˇshehˇ hta‸ kʼoˆ piˇ ve yoˬ. 
19Gawˬ lehˍ ve hkʼaw kʼo‸-e loˬ, teh‸ Eˇliˇshehˇ Neˍmanˍ hta‸ kʼoˆ piˇ ve yoˬ. 
Hkʼe te leh Neˍmanˍ tawˆ kʼai ve yoˬ. Yawˇ tawˆ kʼai ve teˇ hkui hkʼe gaˬ leh, 
Eˇliˇshehˇ ve awˬ ceˬ paˍ Geˍhaˍziˆ chi hkʼe dawˇ tawˆ la ve yoˬ. 
20Ngaˬ ve awˬ shehˍ hpaˇ lehˬ, Neˍmanˍ geh te‸ chiˉ maˇ yuˬ taˉ leh, yawˇ hta‸ 
hkʼe leˇ kʼo‸-e tcuh ve yoˬ. Suˇriˆ ma‸ poˍ lonˉ oˇ ve tanˇ laˇ ve la‸ shawnˍ teˇ 
hpaˍ hta‸ yawˇ ha‸ yuˬ cawˇ ve yoˬ. Chi beu‸ ngaˬ yawˇ hkʼaˇ suh gʼa‸ yuˬ 
leh, yawˇ geh teˇ ceuˬ ceuˬ ca lawˬ yuˬ taˉ shaˍ, teh‸ dawˇ ve yoˬ. 
21Hkʼe te leh, yawˇ Neˍmanˍ hkʼaˇ suh gʼa‸ yuˬ kʼai ve yoˬ. Chaw teˇ gʼaˇ yawˇ 
hkʼaˇ suh gʼa‸ yuˬ laˬ chehˇ ve hta‸ Neˍmanˍ gʼa mawˬ ve teˇ yanˇ yawˇ iˉ 
mvuhˇ lawˬ hkʼaw tawˆ-e leh, Teˇ ceuˬ ceuˬ hpeh‸ ve laˇ, teh‸ yawˇ hta‸ na 
nyi ve yoˬ. 
22Geˍhaˍziˆ kʼaw‸ yaw hkʼaw‸ leh kʼoˆ ve, Te‸ chiˉ maˇ heˆ. Ya‸ hkʼaˇ, ya‸ 
sheh htaˇ ceh Eˇhpaˍrenˍ mvuhˇmiˬ hkʼaw chehˇ ve tcuh kaˍ paˍ teˇ moˍ gaˬ la 
ve pa taw, yawˇ hui hta‸ ga piˇ tuˬ ngaˬ ve awˬ shehˍ hpaˇ lehˬ, nawˬ geh lo 
hpu shehˆ hinˉ leh da‸ ja ve veu‸ kʼaˇ nyiˇ cuˍ ca lawˬ peu laˇ ve yoˬ, teh‸ 
Neˍmanˍ hta‸ kʼoˆ piˇ ve yoˬ. 
23Oˇ htaˇ, Neˍmanˍ lehˬ, Awˬ bon te leh hpu hkaw‸ hinˉ yuˬ kʼai piˇ-oˆ, teh‸ 
Gaˍhaˍziˆ hta‸ kʼoˆ piˇ ve yoˬ. Hkʼe te leh, Neˍmanˍ lehˬ hpu oˇ ve hkaw‸ hinˉ 
hta‸ taˉ poˆ nyiˇ maˬ hkʼaw keu leh yawˇ ve awˬ ceˬ paˍ nyiˇ gʼaˇ hta‸ gʼa ga 
taˆ kʼoˬ tcuh ve yoˬ. Da‸ jaˇ ve veu‸ kʼaˇ nyiˇ cuˍ htawˇ piˇ kʼai ve yoˬ. 
24Eˇliˇshehˇ chehˇ taˍ ve hkʼaw hkʼoˆ lo gaˬ htaˇ, Geˍhaˍziˆ lehˬ taˉ poˆ oˇ ve 
nyiˇ maˬ hta‸ yuˬ leh yehˬ hkʼaw lo‸-e ve yoˬ. Neˍmanˍ ve awˬ ceˬ paˍ nyiˇ 
gʼaˇ hta‸ htawˇ kʼaw‸ kʼo‸-e peu ve yoˬ. 

25Yawˇ yehˬ hkʼaw lo‸-e ve teˇ yanˇ, Nawˬ hkʼaˬ lo kʼai ve le, teh‸ Eˇliˇshehˇ 
yawˇ hta‸ na nyi ve yoˬ. Ngaˬ teˇ kaˬ ka‸ maˇ kʼai, teh‸ Geˍhaˍziˆ yawˇ hta‸ 
kʼaw‸ yaw hkʼaw‸ piˇ ve yoˬ. 
26Ya‸ hkʼaˇ Eˇliˇshehˇ kʼoˆ ve, Chaw oˇ ve nawˬ hta‸ hpuˇ da‸ tuˬ iˉ mvuhˇ 
lawˬ hkʼoˆ ya‸-e chehˇ ve teˇ yanˇ, awˬ ha awˬ hkʼaw lo ngaˬ oˇ kaˬ chehˇ taˍ 
ve maˇ heˆ laˇ. Chi beu‸ ve awˬ yanˇ lehˬ, hpu, veu‸ kʼaˇ, shaˍlonˍ hko, a pehˉ 
meuˇ hko, ceˇ caˬ leh awˬ ceˬ teˇ hpaˍ hta‸ ha‸ yuˬ ve awˬ yanˇ maˇ heˆ. 
27Chi beu‸ Neˍmanˍ ve a naˍ nawˬ hkʼaw lo‸ la tuˬ yoˬ. Nawˬ leh nawˬ ve awˬ 
ceuˬ awˬ hkʼaˇ teˇ hpaˍ teˇ co peuˬ teˇ co a naˍ chi ve hta‸ gʼa hkanˍ tuˬ yoˬ, 
teh‸ Geˍhaˍziˆ hta‸ kʼoˆ piˇ ve yoˬ. Geˍhaˍziˆ tawˆ kʼai chehˇ ve teˇ yanˇ, a naˍ 
oˇ ve yawˇ hkʼaw lo‸ la leh, yawˇ ve awˬ shaˍ vaˇ meu-e hkʼa shuˍ hpeh‸ la ve 
yoˬ. 

2 Jawˇmawˇ li‸ 6 

Mehˉ kʼai ve ceˉ ceˇ kʼaw‸ mawˬ ve 

1Teˇ nyi htaˇ, Eˇliˇshehˇ ve awˬ la‸ gʼawˇ tcuh kaˍ paˍ oˇ ve teˇ hpaˍ Eˇliˇshehˇ 
geh laˬ leh, Ngaˬ hui ve chehˇ kuiˬ chi a ciˉ maˇ kʼehˬ. 
2Hkʼe te leh, Yawˇdanˍ iˉ kaˆ lawˬ paˇ lo kʼai leh chehˇ kuiˬ awˬ suhˉ ca nyi tuˬ 
ngaˬ hui hta‸ a hkaw-anˬ pe‸ laˇ-oˆ, teh‸ yawˇ hta‸ kʼoˆ piˇ ve yoˬ. Kʼai loˬ, 
teh‸ Eˇliˇshehˇ yawˇ hui hta‸ kʼoˆ piˇ ve yoˬ. 
3Oˇ htaˇ, yawˇ hui awˬ hkʼaw lo teˇ gʼaˇ Eˇliˇshehˇ hta‸ ka‸ yawˇ hui geh kʼai 
tuˬ lawˬ ve hkʼe, yawˇ htawˇ kʼai tuˬ nyi ma cawˇ ve yoˬ. 
4Hkʼe te leh, yawˇ hui hkʼa peu-eˬ tawˆ kʼai ve yoˬ. Yawˇ hui oˇ kaˬ lo gaˬ leh 
kanˉ tanˬ te ve yoˬ. 
5Yawˇ hui awˬ hkʼaw lo ve tcuh kaˍ paˍ teˇ gʼaˇ, iˉ kaˆ lawˬ paˇ lo suhˆ htu 
chehˇ ve teˇ yanˇ, ceˉ ceˇ kʼehˆ tawˆ-e leh iˉ kaˆ hkʼaw ce lo‸-e ve yoˬ. Hkʼe te 
leh, yawˇ Eˇliˇshehˇ geh laˬ leh, Saˍla‸ lonˉ-oˬ, ngaˬ hkʼaˬ hkʼe gʼa te tuˬ le. 
Ceˉ ceˇ oˇ ve lehˬ, ngaˬ shu geh ca ngaˍ veu laˇ taˍ ve ceˉ ceˇ hpeh‸ ve yoˬ, 
teh‸ yawˇ hta‸ kʼoˆ piˇ ve yoˬ. 

6Oˇ htaˇ Eˇliˇshehˇ lehˬ, Ceˉ ceˇ oˇ ve hkʼaˬ lo ce ve le, teh‸ yawˇ hta‸ na nyi 
ve yoˬ. Chaw oˇ ve lehˬ ceˉ ceˇ ce lo‸-e ve chehˇ kuiˬ Eˇliˇshehˇ hta‸ maˍ piˇ 
ve yoˬ. Eˇliˇshehˇ lehˬ, suhˆ taˬ teˇ maˬ tawˆ leh iˉ kaˆ hkʼaw baˬ keu ve yoˬ. Oˇ 
htaˇ ceˉ ceˇ oˇ ve iˉ kaˆ hkʼoˆ lo fuˇ tawˆ la ve yoˬ. 
7Haˆ yuˬ tawˆ-oˆ, teh‸ Eˇliˇshehˇ yawˇ hta‸ kʼoˆ piˇ leh, chaw oˇ ve haˆ gʼawˆ 
yuˬ ve yoˬ. 

Suˇriˆ chaw ma‸ bawˆ shonˇ ve 

8Suˇriˆ jawˇmawˇ lehˬ, Iˉsaˍreˍlaˆ chaw hui hta‸ ma‸ bawˆ da‸ chehˇ ve yoˬ. 
Yawˇ lehˬ yawˇ ve ma‸ poˍ lonˉ hui hta‸ jehˬ da‸ leh, yawˇ hui ca deh tuˬ ve 
chehˇ kuiˬ hta‸ leuˆ yuˬ ve yoˬ. 
9Oˇ htaˇ Eˇliˇshehˇ lehˬ, yawˇ hui deh chehˇ taˍ kuiˬ awˬ paˇ lo maˇ gʼa kʼai tuˬ, 
Iˉsaˍreˍlaˆ jawˇmawˇ hta‸ shaˍ ti‸ piˇ ve yoˬ. Awˬ lawn kʼo, Suˇriˆ chaw teˇ 
hpaˍ Iˉsaˍreˍlaˆ chaw hui hta‸ hkʼawˇ bawˆ tuˬ awˬ hkʼaˇ gu taˍ ve pa taw yoˬ. 
10Hkʼe te leh Iˉsaˍreˍlaˆ jawˇmawˇ lehˬ, yawˇ ve ma‸ yaˇ teˇ hpaˍ hta‸ oˇ kaˬ lo 
maˇ gʼa kʼai tuˬ shaˍ ti‸ piˇ leh, hkʼa deh‸ shaw tcuh taˍ ve yoˬ. Chi hkʼe tiˉ te 
da‸ chehˇ ve awˬ yanˇ maw la peuˬ ve yoˬ. 
11Chi hta‸ pa taw, Suˇriˆ jawˇmawˇ nyi ma luˬ la ve yoˬ. Hkʼe te leh yawˇ ma‸ 
poˍ lonˉ teˇ hpaˍ hta‸ kuˬ leh, Nawˬ hui teˇ hpaˍ hkʼaw, a shu teˇ gʼaˇ 
Iˉsaˍreˍlaˆ chaw hpawˇ lo chehˇ ve le, teh‸ yawˇ hui hta‸ na nyi ve yoˬ. 
12Ngaˬ hui teˇ gʼaˇ ka‸ yawˇ hui hpawˇ lo maˇ chehˇ. Tcuh kaˍ paˍ Eˇliˇshehˇ 
lehˬ nawˬ hkʼa kʼoˆ ve tawˇ hkʼa peu-eˬ hta‸ yuˬ leh, Iˉsaˍreˍlaˆ jawˇmawˇ hta‸ 
hkʼawˇ kʼoˆ piˇ chehˇ ve yoˬ, teh‸ yawˇ hui jawˇmawˇ hta‸ kʼoˆ piˇ ve yoˬ. 
13Yawˇ hta‸ ca hpfuhˆ nyi-o. Ngaˬ yawˇ hta‸ hpeh yuˬ tuˬ yoˬ, teh‸ jawˇmawˇ 
yawˇ hui hta‸ kʼoˆ piˇ ve yoˬ. Eˇliˇshehˇ Dawˇtanˍ venˇ hkʼaw chehˇ taˍ ve awˬ 
hkawˇ hta‸ jawˇmawˇ gʼa kaˇ ve teˇ yanˇ, 
14yawˇ lehˬ iˉ mvuhˇ lawˬ ciˇ ve ma‸ yaˇ teˇ moˍ lonˉ hta‸ oˇ kaˬ lo kʼai peu ve 
yoˬ. Mvuhˇ hpeu‸ htaˇ yawˇ hui Dawˇtanˍ venˇ lo gaˬ la leh, venˇ hta‸ caw 
hoˆ taˍ ve yoˬ. 

15Shawˉ pawˍ mvuhˇ shawˉ teˇ na‸ Eˇliˇshehˇ ve awˬ ceˬ paˍ tu la leh, yehˬ baˬ 
lo tawˆ-e ve teˇ yanˇ, Suˇriˆ ma‸ yaˇ teˇ hpaˍ venˇ hta‸ caw hoˆ taˍ peuˬ ve 
hta‸ gʼa mawˬ ve yoˬ. Hkʼe te leh, yawˇ Eˇliˇshehˇ geh kʼaw‸ kʼo‸-e leh, Ngaˬ 
hui gʼa luˬ gʼa sheˆ tuˬ yoˬ. Hkʼaˬ hkʼe gʼa te tuˬ le, teh‸ yawˇ hta‸ kʼoˆ piˇ ve 
yoˬ. 
16Oˇ htaˇ Eˇliˇshehˇ lehˬ, Taˇ kawˆ. Ngaˬ hui hpawˇ lo chehˇ ve chaw lehˬ, yawˇ 
hui hpawˇ lo chehˇ ve chaw a‸ kehˉ maˇ jaˇ ve yoˬ, teh‸ yawˇ ve awˬ ceˬ paˍ 
hta‸ kʼoˆ piˇ ve yoˬ. 
17Oˇ ve hkʼaw‸ nawˉ yawˇ bon lawˬ leh kʼoˆ ve, Gʼuiˬsha-oˬ, yawˇ ve mehˆ shiˍ 
hta‸ hpaw piˇ leh, yawˇ hta‸ a ciˉ mawˬ tcuh piˇ-oˆ, teh‸ kʼoˆ ve yoˬ. Gʼuiˬsha 
lehˬ Eˇliˇshehˇ ve bon lawˬ hkawˇ hta‸ na yuˬ ve yoˬ. Eˇliˇshehˇ ve awˬ ceˬ paˍ 
chiˇ nyi leh, hkʼaw hkʼoˆ lo aˬ miˍ ha iˉ mvuhˇ lawˬ hkʼa biˇ chehˇ taˍ ve hta‸ 
gʼa mawˬ ve yoˬ. 
18Suˇriˆ ma‸ yaˇ teˇ hpaˍ venˇ hta‸ lo‸ bawˆ ve teˇ yanˇ, Eˇliˇshehˇ bon lawˬ 
leh kʼoˆ ve, Gʼuiˬsha-oˬ, chaw chi teˇ hpaˍ hta‸ mehˉ cuˉ piˇ law‸-o‸, teh‸ kʼoˆ 
ve yoˬ. Gʼuiˬsha yawˇ ve bon lawˬ hkawˇ hta‸ na yuˬ leh, yawˇ hui hta‸ mehˆ 
cuˉ piˇ lawˬ ve yoˬ. 
19Oˇ htaˇ Eˇliˇshehˇ yawˇ hui geh kʼai leh, Nawˬ hui ya‸ kʼaw ya‸ chehˇ ve yoˬ. 
Nawˬ hui ca nyi chehˇ ve venˇ lehˬ, venˇ chi ve maˇ heˆ. Ngaˬ hkʼaˇ suh laˬ-o‸. 
Nawˬ hui ca chehˇ ve chaw geh ngaˬ shiˍ kʼai laˇ tuˬ yoˬ, teh‸ yawˇ hui hta‸ 
kʼoˆ piˇ ve yoˬ. Hkʼe te leh, yawˇ yawˇ hui hta‸ Saˍmaˍriˆ venˇ lo shiˍ kʼai piˇ 
ve yoˬ. 
20Yawˇ hui venˇ hkʼaw lo‸-e ve teˇ yanˇ, Eˇliˇshehˇ bon kʼaw‸ lawˬ leh, 
Gʼuiˬsha-oˬ, yawˇ hui ve mehˆ shiˍ hta‸ hpaw piˇ leh kʼaw‸ mawˬ la tcuh piˇ-
oˆ, teh‸ kʼoˆ ve yoˬ. Gʼuiˬsha lehˬ yawˇ ve bon lawˬ hkawˇ hta‸ na yuˬ leh, 
yawˇ hui hta‸ mehˆ kʼaw‸ mawˬ la piˇ ve yoˬ. Oˇ htaˇ yawˇ hui lehˬ, Saˍmaˍriˆ 
venˇ hkʼaw gaˬ taˍ peuˬ ve hta‸ gʼa mawˬ ve yoˬ. 
21Iˉsaˍreˍlaˆ jawˇmawˇ lehˬ, Suˇriˆ ma‸ yaˇ oˇ ve teˇ hpaˍ hta‸ gʼa mawˬ ve teˇ 
yanˇ, Ngaˬ yawˇ hui hta‸ gʼa tiˇ pehˍ tuˬ ve laˇ, teh‸ Eˇliˇshehˇ hta‸ na nyi ve 
yoˬ. 

22Oˇ htaˇ Eˇliˇshehˇ lehˬ, Nawˬ maˇ gʼa tiˇ pehˍ. Ma‸ bawˆ kuiˬ hkʼaw hpeh gʼa 
ve canˇ paˍ teˇ hpaˍ hta‸ ka‸ maˇ gʼa tiˇ pehˍ. Yawˇ hui hta‸ caˍ piˇ taw piˇ 
leh, yawˇ hui ve jawˇmawˇ geh kʼaw‸ kʼo‸-e peu-o, teh‸ yawˇ hta‸ kʼoˆ piˇ ve 
yoˬ. 
23Hkʼe te leh Iˉsaˍreˍlaˆ jawˇmawˇ lehˬ, yawˇ hui awˬ pon hti caˇ hti dawˬ ve 
pawehˇ teˇ maˬ te piˇ peuˬ hkʼaw‸ nawˉ, yawˇ hui hta‸ kʼo‸-e peu ve yoˬ. Oˇ 
ve teˇ nyi hta‸ te leh, Suˇriˆ chaw lehˬ Iˉsaˍreˍlaˆ chaw hta‸ maˇ ca kʼaw‸ 
bawˆ la ve yoˬ. 

Saˍmaˍriˆ venˇ hta‸ ca bawˆ la ve 

24Oˇ ve hkʼaw‸ nawˉ awˬ yanˇ maw la leh, Suˇriˆ jawˇmawˇ Beˍhaˍdaˆ 
Iˉsaˍreˍlaˆ mvuhˇmiˬ hta‸ ca kʼaw‸ bawˆ la leh, Saˍmaˍriˆ venˇ hta‸ caw hoˆ 
taˍ ve yoˬ. 
25Chi hta‸ pa taw, venˇ hkʼaw lo caˇ tuˬ dawˬ tuˬ haˍ jaˇ la ve yoˬ. Piˉ laˬ oˉ 
kʼoˍ teˇ shiˍ ve 150 gʼa piˇ leh, guˇ hkʼehˇ teˇ panˇ ve hta‸ 9 hteh‸ gʼa vuiˬ caˇ 
ve yoˬ. 
26Teˇ nyi htaˇ, Iˉsaˍreˍlaˆ jawˇmawˇ lanˇ venˇ hkʼoˆ lo ya‸ kʼaw te toˇ chehˇ 
htaˇ, Jawˇmawˇ-oˬ, ngaˬ hta‸ a ciˉ ga laˇ-oˆ, teh‸ yaˇ miˇ teˇ gʼaˇ yawˇ hta‸ 
kʼoˆ piˇ ve yoˬ. 
27Oˇ htaˇ jawˇmawˇ kʼaw‸ yaw hkʼaw‸ leh, Gʼuiˬsha nawˬ hta‸ maˇ ga laˇ ve 
kʼo, ngaˬ nawˬ hta‸ hkʼaˬ hkʼe te ga laˇ hpeh‸ tuˬ le. Ngaˬ geh lo ka‸ caˬ shiˍ 
leh a pehˉ meuˇ gʼuiˬ cawˬ taˍ ve leh laˇ. 
28Nawˬ aˬ hto‸ ma hpeh‸ ve le, teh‸ yaˇ miˇ oˇ ve hta‸ kʼoˆ piˇ ve yoˬ. Yaˇ miˇ 
kʼaw‸ yaw hkʼaw‸ leh kʼoˆ ve, Aˉ nyi htaˇ choˬ kaˬ lo chehˇ taˍ ve yaˇ miˇ ma 
chi ngaˬ geh laˬ leh, ya‸ nyi nawˬ ve yaˇ hta‸ tiˇ caˇ leh, shawˉ pawˍ kʼo ngaˬ 
ve yaˇ hta‸ kʼaw‸ tiˇ caˇ-a, teh‸ kʼoˆ laˇ ve yoˬ. 
29Hkʼe te leh, aˉ nyi htaˇ ngaˬ ve yaˇ hta‸ tiˇ caˇ ve yoˬ. Ya‸ nyi yawˇ ve yaˇ 
hta‸ tiˇ caˇ tuˬ awˬ yanˇ gaˬ htaˇ, yawˇ ve yaˇ hta‸ ca shiˍ faˉ taˍ ve yoˬ, teh‸ 
jawˇmawˇ hta‸ kʼoˆ piˇ ve yoˬ. 

30Tawˇ oˇ ve hta‸ jawˇmawˇ gʼa kaˇ ve teˇ yanˇ, dawˇ haˍ jaˇ leh yawˇ ve veu‸ 
kʼaˇ hta‸ tzuh‸ suhˍ ve yoˬ. Lanˇ venˇ oˇ ve paˇ lo chehˇ taˍ ve chaw teˇ hpaˍ 
lehˬ, jawˇmawˇ meh htuˉ pui hpa veu‸ deh taˍ ve hta‸ gʼa mawˬ ve yoˬ. 
31Ya‸ nyi mvuhˇ maˇ hpeu‸ sheˍ htaˇ, Eˇliˇshehˇ ve oˉ kʼoˍ hta‸ ngaˬ maˇ gʼa 
tawˆ cheˆ ve kʼo, Gʼuiˬsha ngaˬ hta‸ tiˇ pehˍ laˇ piˇ-oˆ, teh‸ kʼoˆ ve yoˬ. 
32Hkʼe te leh, yawˇ chaw teˇ gʼaˇ hta‸ hpehˇ leh Eˇliˇshehˇ hta‸ ca kuˬ tcuh ve 
yoˬ. Awˬ yanˇ oˇ ve hkʼaw, Eˇliˇshehˇ lehˬ yawˇ ve yehˬ lo ca guiˇ la ve awˬ hoˉ 
awˬ naˬ teˇ hpaˍ geh na‸ uˉ te da‸ chehˇ ve yoˬ. Jawˇmawˇ tcuh peu ve chaw 
oˇ ve Eˇliˇshehˇ geh maˇ gaˬ la sheˍ gʼuˇ suhˍ, Eˇliˇshehˇ lehˬ awˬ hoˉ awˬ naˬ 
oˇ ve teˇ hpaˍ hta‸ chi hkʼe kʼoˆ piˇ chehˇ ve yoˬ. Chaw hta‸ tiˇ pehˍ shehˍ 
hpaˇ oˇ ve lehˬ, ngaˬ hta‸ ca tiˇ pehˍ piˇ tuˬ chaw teˇ gʼaˇ hta‸ peu laˇ chehˇ ve 
yoˬ. Aˬ muiˬ teˇ hkui yawˇ choˬ kaˬ gaˬ la ve kʼo, yawˇ hta‸ yehˬ hkʼaw taˇ lo‸ 
la tcuh. Yehˬ miˉ hkʼa deh‸ hoˆ taˍ-o‸. Jawˇmawˇ ka‸ yawˇ hkʼaˇ suh gʼa‸ laˬ 
tuˬ yoˬ, teh‸ yawˇ hui hta‸ kʼoˆ piˇ ve yoˬ. 
33Yawˇ oˇ hkʼe kʼoˆ chehˇ ve teˇ hkui, jawˇmawˇ awˬ to gaˬ la leh, Ngaˬ hui chi 
hkʼe gʼa hkanˍ ve lehˬ, Gʼuiˬsha hta‸ pa taw yoˬ. Yawˇ teˇ ceuˬ ceuˬ kʼaw‸ te 
laˇ tuˬ ve hta‸, aˬ hto‸ ma pa taw ngaˬ gʼa kʼaw‸ law nyi chehˇ tuˬ sheˍ ve le, 
teh‸ Eˇliˇshehˇ hta‸ kʼoˆ piˇ ve yoˬ. 

2 Jawˇmawˇ li‸ 7 

1Eˇliˇshehˇ kʼaw‸ yaw hkʼaw‸ leh kʼoˆ piˇ ve, Gʼuiˬsha kʼoˆ ve tawˇ hta‸ na 
sheˍ. Shawˉ pawˍ chi teˇ yanˇ gaˬ kʼo, cho‸ shiˍ teˇ panˇ teˇ hteh‸, caˬ hkʼa 
nyiˇ panˇ teˇ hteh‸ nawˬ gʼa hawˇ tuˬ yoˬ, teh‸ jawˇmawˇ hta‸ kʼoˆ piˇ ve yoˬ. 
2Oˇ htaˇ jawˇmawˇ ve a sha‸ shaw paˍ lehˬ, Oˇ hkʼe ca hpeh‸ la gʼa tuˬ ve maˇ 
heˆ. Gʼuiˬsha chi beu‸ la‸ haˉ mvuhˇ yeˬ laˬ piˇ lawˬ ve ka‸, oˇ hkʼe ca hpeh‸ 
la gʼa tuˬ maˇ heˆ, teh‸ Eˇliˇshehˇ hta‸ kʼoˆ piˇ ve yoˬ. Oˇ hkʼe hpeh‸ la ve 
hta‸ nawˬ gʼa mawˬ tuˬ yoˬ. Ya‸ hkʼaˇ, caˇ tuˬ oˇ ve teˇ hpaˍ hta‸ nawˬ gʼa caˇ 
taˉ tuˬ ve maˇ heˆ, teh‸ yawˇ hta‸ kʼaw‸ kʼoˆ piˇ ve yoˬ. 

Suˇriˆ ma‸ yaˇ hui kʼaw‸ kʼo‸-e ve 

3Hkiˬ tu‸ paˍ 4 gʼaˇ lehˬ, Saˍmaˍriˆ venˇ taˍ meu‸ hpe‸ baˬ lo mui taˍ leh, Aˬ 
hto‸ ma pa taw suh htaˇ hkʼa gaˬ, ngaˬ hui chi hkʼe gʼa te jo mui chehˇ tuˬ ve 
le. 
4Venˇ hkʼaw lo‸-e ve lehˬ, ngaˬ hui awˬ pon te‸ chiˉ awˬ bon maˇ cawˬ. Ngaˬ 
hui gʼa suh ve tiˉ yoˬ. Choˬ kaˬ lo ceh jo mui taˍ ve ka‸ ngaˬ hui gʼa suh tuˬ ve 
yoˬ. Hkeu‸, ngaˬ hui Suˇriˆ chaw hui deh chehˇ taˍ kuiˬ lo kʼai-a veuˬ. Yawˇ 
hui tiˇ pehˍ laˇ ka‸ yaˬ piˇ-oˆ. Ya‸ hkʼaˇ, yawˇ hui ngaˬ hui ve a sha‸ hta‸ 
ponˬ laˇ naˍ maˇ shiˍ, teh‸ teˇ gʼaˇ leh teˇ gʼaˇ kʼoˆ da‸ ve yoˬ. 
5Hkʼe te leh, mvuhˇ hpeu‸ la paˇ neˇ htaˇ yawˇ hui Suˇriˆ chaw deh chehˇ taˍ 
kuiˬ lo kʼai ve yoˬ. Yawˇ hui oˇ kaˬ lo gaˬ htaˇ, chaw teˇ gʼaˇ hta‸ ka‸ maˇ gʼa 
mawˬ. 
6Gʼuiˬsha lehˬ, yawˇ hui hta‸ ma‸ moˍ lonˉ leh iˉ mvuhˇ lawˬ awˬ moˍ lonˉ laˬ 
chehˇ ve awˬ hkawˇ kaˇ piˇ lawˬ ve yoˬ. Hkʼe te leh, yawˇ hui lehˬ Iˉsaˍreˍlaˆ 
chaw hui hta‸ ca ga la tuˬ Hiˇtiˆ chaw leh Eˇjiˇtu‸ chaw hui laˬ chehˇ ve hehˉ 
teh‸ dawˇ ve yoˬ. 
7Hkʼe te leh, oˇ ve teˇ haˉ Suˇriˆ chaw teˇ hpaˍ lehˬ a shu yawˇ ve a sha‸ gʼa 
ponˬ tuˬ, mawˇ jeˬ hkʼa peu-eˬ hta‸ baˬ taˉ leh gʼuiˇ hpaw-e ve yoˬ. 
8Hkiˬ tu‸ paˍ oˇ ve 4 gʼaˇ Suˇriˆ chaw hui ve fa la paˇ lo gaˬ la ve teˇ yanˇ, yawˇ 
hui fa la hkʼaw lo‸-e leh, hkʼa bvuhˆ caˇ ve yoˬ. Oˇ kaˬ lo hkʼa mawˬ ve hpu, 
shi, leh veu‸ kaˇ teˇ hpaˍ hta‸ yawˇ hui ca gʼawˆ faˉ ve yoˬ. Yawˇ hui fa la teˇ 
maˬ peuˬ teˇ maˬ hkʼaw lo‸-e leh oˇ hkʼe te ve yoˬ. 
9Oˇ ve hkʼaw‸ nawˉ, yawˇ hui teˇ gʼaˇ hta‸ teˇ gʼaˇ nyi da‸ taˍ leh, Ngaˬ hui 
chi hkʼe te chehˇ maˇ cawˇ. Ngaˬ hui lehˬ da‸ ve awˬ lawn sha tanˇ gʼa taˍ ve 
yoˬ. Ngaˬ hui ceh tiˉ shiˍ ve lehˬ maˇ cawˇ. Awˬ lawn chi hta‸ ca kʼoˆ piˇ tuˬ, 
shawˉ pawˍ mvuhˇ htiˇ la ve hta‸ law chehˇ ve kʼo, ngaˬ hui lehˬ awˬ tehˬ awˬ 
na ciˍ yanˍ ve hta‸ gʼa hkanˍ tuˬ yoˬ. Hkeu‸, ngaˬ hui venˇ hkʼaw kʼo‸-e leh, 
jawˇmawˇ ve a ma‸ lonˉ teˇ hpaˍ hta‸ ca kʼaw‸ hto piˇ-a veuˬ, teh‸ teˇ gʼaˇ 
leh teˇ gʼaˇ kʼoˆ da‸ ve yoˬ. 

10Hkʼe te leh, yawˇ hui venˇ hkʼaw lo gʼuiˇ kʼo‸-e leh, Ngaˬ hui Suˇriˆ chaw hui 
deh chehˇ taˍ kuiˬ lo gaˬ taˉ peuˬ. Chaw teˇ gʼaˇ hta‸ ka‸ maˇ gʼa mawˬ. Iˉ 
mvuhˇ leh piˉ laˬ teˇ hpaˍ hta‸ ka‸ hkʼe leˇ baˬ taˍ ve yoˬ, teh‸ venˇ shaw 
shehˍ hpaˇ hui hta‸ kuˬ piˇ ve yoˬ. 
11Venˇ shaw shehˍ hpaˇ teˇ hpaˍ lehˬ, awˬ lawn oˇ ve hta‸ hawˉ yehˬ lo ca gʼuiˇ 
hto piˇ ve yoˬ. 
12Awˬ yanˇ oˇ ve lehˬ, tanˇ hkuinˇ htaˇ hpeh‸ ve yoˬ. Ya‸ hkʼaˇ, jawˇmawˇ 
zuh‸ hpui hkʼaw tu la leh, Suˇriˆ chaw hui hkʼaˬ hkʼe cuˇ yiˍ te chehˇ ve ngaˬ 
nawˬ hui hta‸ kʼoˆ laˇ shaˍ. Choˬ kaˬ lo meu‸ jaˇ kaˆ jaˇ chehˇ ve hta‸ yawˇ 
hui shiˍ taˍ ve yoˬ. Hkʼe te leh, yawˇ hui fa la teˇ hpaˍ hta‸ baˬ taˉ leh, ca va‸ 
taˍ ve yoˬ. Ngaˬ hui caˇ tuˬ dawˬ tuˬ ca hpfuhˆ yuˬ la ve teˇ yanˇ, yawˇ hui 
ngaˬ hui hta‸ awˬ te‸ te‸ hpeh yuˬ leh, venˇ hta‸ te luˬ piˇ tuˬ cuˇ yiˍ te taˍ ve 
yoˬ, teh‸ yawˇ ve ma‸ poˍ teˇ hpaˍ hta‸ kʼoˆ piˇ ve yoˬ. 
13Oˇ htaˇ yawˇ ve ma‸ poˍ lonˉ teˇ gʼaˇ kʼoˆ ve, Venˇ yaˇ teˇ hpaˍ gʼa hkanˍ jaˇ 
chehˇ ve yoˬ. Chi hta‸ pa taw, ma‸ yaˇ teˇ hpaˍ hpaˍ hta‸ leuˆ yuˬ leh, cawˬ 
taˍ sheˍ ve iˉ mvuhˇ 5 hkeh piˇ leh, ca nyi tcuh-a veuˬ, teh‸ kʼoˆ ve yoˬ. 
14Hkʼe te leh, yawˇ hui ma‸ yaˇ teˇ hpaˍ hta‸ leuˆ yuˬ leh, Suˇriˆ chaw hui 
hkʼaˬ hkʼe hpeh‸ kʼai ve awˬ lawn ca nyi tcuh ve yoˬ. Jawˇmawˇ lehˬ, iˉ 
mvuhˇ lawˬ nyiˇ maˬ hta‸ ka‸ yuˬ kʼai tcuh ve yoˬ. 
15Ma‸ yaˇ oˇ ve teˇ hpaˍ lehˬ, Yawˇdanˍ iˉ kaˆ lawˬ lo hkʼa gaˬ ca gʼa‸ nyi kʼai 
ve yoˬ. Ya‸ kʼaw kʼaˉ lo canˇ paˍ hui baˬ taˉ ve veu‸ kʼaˇ teˇ hpaˍ leh mawˇ teˇ 
hpaˍ hta‸ yawˇ hui gʼa mawˬ ve yoˬ. Oˇ ve hkʼaw‸ nawˉ, yawˇ hui venˇ hkʼaw 
lo kʼaw‸ la leh, yawˇ hui gʼa mawˬ taˉ ve awˬ lawn jawˇmawˇ hta‸ kʼoˆ piˇ ve 
yoˬ. 
16Saˍmaˍriˆ venˇ yaˇ teˇ hpaˍ Suˇriˆ chaw hui ve fa la lo gʼuiˇ kʼai leh, mawˇ jeˬ 
teˇ hpaˍ hta‸ gʼawˆ yuˬ ve yoˬ. Gʼuiˬsha kʼoˆ taˍ peuˬ ve hkʼe, cho‸ shiˍ teˇ 
panˇ teˇ hteh‸, caˬ hkʼa nyiˇ panˇ teˇ hteh‸ te hawˇ piˇ ve yoˬ. 
17Jawˇmawˇ lehˬ, yawˇ ve a sha‸ shaw shehˍ hpaˇ hta‸, venˇ taˍ meu‸ hpe‸ lo 
shaw taˍ tuˬ tawˇ piˇ ve yoˬ. Venˇ taˍ meu‸ hpe‸ hkʼaw chaw tawˆ tawˆ lo‸ 

lo‸ ve maˇ jaˇ ve pa taw, yawˇ hta‸ shu gʼa ga naˆ heuˆ leh naˆ pehˍ sheˍ ve 
yoˬ. Hkʼe te leh, jawˇmawˇ awˬ to Eˇliˇshehˇ hta‸ ca hpuˇ da‸ la htaˇ, Gʼuiˬsha 
kʼoˆ taˍ peuˬ ve hkʼe, yawˇ lehˬ awˬ shiˍ awˬ nu oˇ ve teˇ hpaˍ hta‸ maˇ gʼa caˇ 
taˉ leh gʼa suh-e ve yoˬ. 
18Shawˉ pawˍ chi teˇ yanˇ gaˬ kʼo, cho‸ shiˍ teˇ panˇ teˇ hteh‸, caˬ hkʼa 2 panˇ 
teˇ hteh‸ nawˬ gʼa te hawˇ piˇ tuˬ yoˬ, teh‸ Eˇliˇshehˇ jawˇmawˇ hta‸ kʼoˆ piˇ 
htaˇ, 
19a sha‸ shaw shehˍ hpaˇ oˇ ve lehˬ, Oˇ hkʼe ca hpeh‸ la gʼa tuˬ ve maˇ heˆ. 
Gʼuiˬsha chi beu‸ la‸ haˉ mvuhˇ yeˬ laˬ piˇ lawˬ ve ka‸ oˇ hkʼe ca hpeh‸ la gʼa 
tuˬ ve maˇ heˆ, teh‸ yawˇ Eˇliˇshehˇ hta‸ kʼoˆ piˇ ve yoˬ. Oˇ htaˇ Eˇliˇshehˇ 
lehˬ, Oˇ hkʼe hpeh‸ la ve hta‸ nawˬ gʼa mawˬ tuˬ yoˬ. Ya‸ hkʼaˇ, caˇ tuˬ oˇ ve 
teˇ hpaˍ hta‸ nawˬ gʼa caˇ taˉ tuˬ ve maˇ heˆ, teh‸ yawˇ hta‸ kʼoˆ piˇ taˍ peuˬ 
ve yoˬ. 
20Hkʼe te leh, kʼoˆ taˍ ve hkʼe hpeh‸ la ve yoˬ. Yawˇ lehˬ, venˇ taˍ meu‸ hpe‸ lo 
shu naˆ pehˍ ve hta‸ gʼa hkanˍ ve yoˬ. 

2 Jawˇmawˇ li‸ 8 

Suˆnenˍ venˇ hkʼaw ve yaˇ miˇ kʼaw‸ la ve 

1Eˇliˇshehˇ lehˬ, mvuhˇmiˬ hkʼaw 7 hkʼaw‸ hkʼa gaˬ meu‸ lonˉ kaˆ lonˉ gaˬ la 
tuˬ ve awˬ lawn maˇ kʼoˆ, awˬ yanˇ chi hkʼaw awˬ nu ve chehˇ kuiˬ teˇ kaˬ kaˬ 
lo ca jiˆ chehˇ taˍ cawˇ ve awˬ lawn maˇ kʼoˆ, Suˆnenˍ venˇ hkʼaw chehˇ ve yaˇ 
miˇ ma oˇ ve hta‸ kʼoˆ piˇ ve yoˬ. Yawˇ lehˬ yaˇ miˇ ma oˇ ve yaˇ paˍ hta‸ 
kʼaw‸ te‸ la piˇ taˍ peuˬ ve yoˬ. 
2Hkʼe te leh yaˇ miˇ ma oˇ ve lehˬ, Eˇliˇshehˇ kʼoˆ ve hkʼe yawˇ ve yehˬ yaˇ kʼa 
yaˇ hui hta‸ shiˍ veu leh Hpiˇliˇtiˆ mvuhˇmiˬ hkʼaw 7 hkʼaw‸ ca hpaw chehˇ 
kʼai ve yoˬ. 
3Suhˍ hkʼaw‸ biˇ peuˬ hkʼaw‸ nawˉ, yawˇ Iˉsaˍreˍlaˆ mvuhˇmiˬ lo kʼaw‸ la leh, 
jawˇmawˇ geh yawˇ ve yehˬ leh yawˇ ve miˬguiˬ ca kʼaw‸ lawˬ hkʼaw‸ ve yoˬ. 

4Jawˇmawˇ lehˬ, Eˇliˇshehˇ ve awˬ ceˬ paˍ Geˍhaˍziˆ hta‸ na‸ uˉ te da‸ chehˇ 
taˍ laˇ ve hta‸ yawˇ gʼa mawˬ ve yoˬ. Eˇliˇshehˇ te ve anˇ tuˬ teˇ hpaˍ hta‸ 
jawˇmawˇ shiˍ gaˇ leh, yawˇ hta‸ na nyi chehˇ ve yoˬ. 
5Gaˍhaˍziˆ lehˬ, Eˇliˇshehˇ suh taˍ ve chaw hta‸ hkʼaˬ hkʼe te kʼaw‸ te‸ la piˇ 
ve awˬ lawn kʼoˆ maˍ piˇ chehˇ htaˇ, yaˇ miˇ oˇ ve lehˬ jawˇmawˇ geh yawˇ ve 
yehˬ leh miˬguiˬ teˇ hpaˍ kʼaw‸ lawˬ yuˬ ve yoˬ. Oˇ htaˇ Geˍhaˍziˆ lehˬ, 
Jawˇmawˇ-oˬ Eˇliˇshehˇ kʼaw‸ te‸ tu la piˇ ve chaw lehˬ, yaˇ miˇ ma chi ve yaˇ 
paˍ yoˬ, teh‸ jawˇmawˇ hta‸ kʼoˆ piˇ ve yoˬ. 
6Jawˇmawˇ na nyi ve hkʼe, yaˇ miˇ ma chi ve htawˇ Eˇliˇshehˇ yawˇ ve yaˇ paˍ 
hta‸ hkʼaˬ hkʼe kʼaw‸ te‸ la piˇ ve awˬ lawn jawˇmawˇ hta‸ kʼoˆ maˍ piˇ ve 
yoˬ. Hkʼe te leh, jawˇmawˇ lehˬ yawˇ ve ma‸ poˍ lonˉ teˇ gʼaˇ hta‸ kuˬ yuˬ leh, 
yawˇ ve mawˇ hkʼa peu-eˬ leh, yawˇ hpaw-e hkʼaw‸ nawˉ yawˇ ve ti mi hkʼaw 
hkʼa tawˆ la ve caˬ shiˍ teˇ hpaˍ awˬ hpfuhˇ hpu kʼaw‸ shawˍ piˇ tcuh ve yoˬ. 

Eˇliˇshehˇ leh Suˇriˆ jawˇmawˇ Beˍhaˍdaˆ 

7Teˇ pawˆ htaˇ Eˇliˇshehˇ Daˍmaˍsehˆ venˇ lo kʼai ve yoˬ. Awˬ yanˇ oˇ ve hkʼaw 
Suˇriˆ jawˇmawˇ Beˍhaˍdaˆ lehˬ naˬ jaˇ chehˇ ve yoˬ. Eˇliˇshehˇ Daˍmaˍsehˆ 
venˇ hkʼaw chehˇ taˍ ve awˬ hkawˇ hta‸ jawˇmawˇ gʼa kaˇ htaˇ, 
8yawˇ ve ma‸ poˍ lonˉ Haˍzeˍlaˆ hta‸ kuˬ yuˬ leh, Chi beu‸ nawˬ la‸ shawnˍ 
teˇ hpaˍ yuˬ veu leh, tcuh kaˍ paˍ geh kʼai-o. Ngaˬ kʼaw‸ chehˇ sha la tuˬ leh 
naˍ, yawˇ hta‸ ca na nyi-o, teh‸ kʼoˆ piˇ ve yoˬ. 
9Hkʼe te leh, Haˍzeˍlaˆ lehˬ Daˍmaˍsehˆ venˇ hkʼaw tawˆ ve da‸ jaˇ ve mawˇ teˇ 
hpaˍ kaˍlaˍoˆ 40 hkeh hta‸ taˆ tcuh leh, Eˇliˇshehˇ geh kʼai ve yoˬ. Yawˇ 
Eˇliˇshehˇ hta‸ hpuˇ da‸ ve teˇ yanˇ, Nawˬ ve awˬ ceˬ jawˇmawˇ Beˍhaˍdaˆ 
kʼaw‸ chehˇ sha la tuˬ ve laˇ. Yawˇ ngaˬ hta‸ nawˬ geh laˬ peu laˇ ve yoˬ, teh‸ 
Haˍzeˍlaˆ yawˇ hta‸ kʼoˆ piˇ ve yoˬ. 
10Oˇ htaˇ Eˇliˇshehˇ lehˬ, Yawˇ gʼa suh tuˬ yoˬ teh‸ Gʼuiˬsha ngaˬ hta‸ kʼoˆ laˇ 
taˍ peuˬ. Ya‸ hkʼaˇ, yawˇ geh kʼaw‸ kʼo‸-e leh, nawˬ kʼaw‸ chehˇ sha la tuˬ 
yoˬ, teh‸ ca kʼaw‸ kʼoˆ piˇ-oˆ, teh‸ Eˇliˇshehˇ yawˇ hta‸ kʼoˆ piˇ ve yoˬ. 

11Oˇ hkʼe kʼoˆ peuˬ hkʼaw‸ nawˉ, Eˇliˇshehˇ lehˬ Haˍzeˍlaˆ ve mehˆ hpfuhˇ hta‸ 
hkʼa deh‸ nyi tiˍ taˍ piˇ ve pa taw, Haˍzeˍlaˆ mehˆ hpfuhˇ haw jaˇ ve yoˬ. Oˇ 
htaˇ, Eˇliˇshehˇ mehˆ gʼuiˬ ya‸ la ve yoˬ. 
12Aˬ hto‸ ma pa taw nawˬ hawˬ ve le, teh‸ Haˍzeˍlaˆ yawˇ hta‸ kʼoˆ piˇ ve yoˬ. 
Awˬ lawn kʼo, nawˬ Iˉsaˍreˍlaˆ chaw hui hta‸ hkʼaˬ hkʼe te piˇ tuˬ ve hta‸ ngaˬ 
shiˍ ve pa taw yoˬ. Nawˬ lehˬ, yawˇ hui ve ta‸ yehˬ teˇ hpaˍ hta‸ aˬ miˍ tuˉ baˬ 
leh, yawˇ hui ve yaˇ teˇ hpaˍ hta‸ tiˇ pehˍ piˇ tuˬ yoˬ. Yawˇ hui ve yaˇ ehˉ teˇ 
hpaˍ hta‸ miˬ chaˇ hkʼoˆ lo baˬ pehˍ leh, yaˇ hu chehˇ ve yaˇ miˇ teˇ hpaˍ ve 
gʼoˇ peˬ hta‸ shawˆ hkoˇ piˇ tuˬ yoˬ, teh‸ Eˇliˇshehˇ yawˇ hta‸ kʼoˆ piˇ ve yoˬ. 
13Hkʼaˬ hkʼe te leh, ngaˬ oˇ hkʼe te gʼa law‸ law‸ kanˇ paˆ cawˬ la tuˬ ve le, 
teh‸ Haˍzeˍlaˆ Eˇliˇshehˇ hta‸ kʼoˆ piˇ ve yoˬ. Nawˬ lehˬ Suˇriˆ chaw hui ve 
jawˇmawˇ hpeh‸ la tuˬ ve awˬ lawn Gʼuiˬsha ngaˬ hta‸ kʼoˆ laˇ taˍ peuˬ, teh‸ 
Eˇliˇshehˇ yawˇ hta‸ kʼoˆ piˇ ve yoˬ. 
14Oˇ ve hkʼaw‸ nawˉ, Haˍzeˍlaˆ jawˇmawˇ Beˍhaˍdaˆ geh kʼaw‸ kʼo‸-e ve yoˬ. 
Eˇliˇshehˇ hkʼaˬ hkʼe kʼoˆ laˇ le, teh‸ jawˇmawˇ yawˇ hta‸ na nyi piˇ ve yoˬ. 
Nawˬ kʼaw‸ chehˇ sha la tuˬ ceˇ, teh‸ yawˇ jawˇmawˇ hta‸ kʼoˆ piˇ ve yoˬ. 
15Ya‸ hkʼaˇ, shawˉ pawˍ gaˬ htaˇ Haˍzeˍlaˆ lehˬ aˉ boˆ teˇ hkʼoˆ yuˬ leh iˉ kaˆ 
tiˆ nehˆ peuˬ hkʼaw‸ nawˉ, jawˇmawˇ ve mehˆ hpfuhˇ hta‸ hoˆ piˇ leh, 
jawˇmawˇ suh-e ve yoˬ. Hkʼe te leh, yawˇ Beˍhaˍdaˆ awˬ tan jawˇmawˇ kʼaw‸ 
te ve yoˬ. 

Yuˇda‸ jawˇmawˇ Yeˍhawˇranˍ 

16Iˉsaˍreˍlaˆ mvuhˇmiˬ hta‸ Aˍhaˆ ve yaˇ paˍ Yawˇranˍ uˉ peunˍ ve 5 hkʼaw‸ teˇ 
hkʼaw‸ htaˇ, Yuˇda‸ mvuhˇmiˬ hta‸ Yawˇshaˍhpaˆ ve yaˇ Yeˍhawˇranˍ kʼaw‸ 
uˉ peunˍ ve yoˬ. 
17Yawˇ jawˇmawˇ tanˬ te htaˇ yawˇ ve a sha‸ 32 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ 8 hkʼaw‸ uˉ peunˍ ve yoˬ. 
18Yawˇ ve awˬ miˇ ma lehˬ, Aˍhaˆ ve yaˇ miˇ hpeh‸ ve yoˬ. Aˍhaˆ ve yehˬ yaˇ 
kʼa yaˇ teˇ hpaˍ hkʼa shuˍ, yawˇ htawˇ haiˬ ve kanˉ hta‸ te leh Gʼuiˬsha hta‸ te 
ya‸ jaˇ ve yoˬ. 

19Ya‸ hkʼaˇ, Gʼuiˬsha lehˬ Yuˇda‸ mvuhˇmiˬ hta‸ maˇ te luˬ piˇ gaˇ. Awˬ lawn 
kʼo, yawˇ Daˍviˆ ve awˬ ceuˬ awˬ hkʼaˇ teˇ gʼaˇ peuˬ teˇ gʼaˇ hta‸ jawˇmawˇ te 
tcuh tuˬ yoˬ, teh‸ Daˍviˆ hta‸ ka ti‸ te piˇ taˍ peuˬ ve pa taw yoˬ. 
20Yeˍhawˇranˍ jawˇmawˇ te chehˇ htaˇ, Eˇdonˍ chaw hui Yuˇda‸ chaw hta‸ 
kʼaw‸ hpfuhˆ leh, a shu yawˇ mvuhˇmiˬ yawˇ uˉ peunˍ kʼai ve yoˬ. 
21Hkʼe te leh, Yeˍhawˇranˍ lehˬ Zaˍiˇraˆ venˇ hta‸ ca bawˆ yuˬ tuˬ, yawˇ ve iˉ 
mvuhˇ lawˬ hkʼa peu-eˬ hta‸ shiˍ tawˆ-e ve yoˬ. Oˇ kaˬ lo Eˇdonˍ chaw teˇ hpaˍ 
yawˇ hta‸ caw hoˆ taˍ ve yoˬ. Tanˇ hkuinˇ htaˇ yawˇ leh yawˇ ve ma‸ poˍ lonˉ 
teˇ hpaˍ hpaw tawˆ-e leh, yawˇ ve ma‸ yaˇ teˇ hpaˍ htawˇ a shu yawˇ ve yehˬ 
lo hpaw kʼo‸-e ve yoˬ. 
22Oˇ ve teˇ nyi hta‸ te leh, Eˇdonˍ chaw hui lehˬ a shu yawˇ mvuhˇmiˬ hta‸ 
yawˇ uˉ peunˍ kʼai ve yoˬ. Awˬ yanˇ oˇ ve hkʼaw, Liˇbaˍnaˆ mvuhˇmiˬ htawˇ 
Yuˇda‸ mvuhˇmiˬ hta‸ kʼaw‸ hpfuhˆ ve yoˬ. 
23Yeˍhawˇranˍ hkʼa te taˉ ve kanˉ hkʼa peu-eˬ, Yuˇda‸ jawˇmawˇ teˇ hpaˍ ve li‸ 
daw hkʼaw bvuh‸ keu taˍ ve yoˬ. 
24Yeˍhawˇranˍ suh-e leh, shu yawˇ hta‸ Daˍviˆ ve venˇ hkʼaw tuˍ piˇ ve yoˬ. Oˇ 
ve hkʼaw‸ nawˉ, yawˇ ve yaˇ paˍ Aˍhaˍziˆ yawˇ awˬ tan jawˇmawˇ kʼaw‸ te ve 
yoˬ. 

Yuˇda‸ jawˇmawˇ Aˍhaˍziˆ 

25Iˉsaˍreˍlaˆ mvuhˇmiˬ hta‸ Aˍhaˆ ve yaˇ Yawˉranˍ uˉ peunˍ chehˇ ve 12 hkʼaw‸ 
teˇ hkʼaw‸ htaˇ, Yuˇda‸ mvuhˇmiˬ hta‸ Yeˍhawˇranˍ ve yaˇ Aˍhaˍziˆ kʼaw‸ uˉ 
peunˍ ve yoˬ. 
26Yawˇ jawˇmawˇ tanˬ te htaˇ yawˇ ve a sha‸ 22 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ teˇ hkʼaw‸ ceh gʼa uˉ peunˍ taˉ ve yoˬ. Yawˇ ve awˬ e 
lehˬ, Aˍhaˆ yaˇ miˇ Aˍtaˍliˆ hpeh‸ leh, Iˉsaˍreˍlaˆ jawˇmawˇ Awˇmaˍriˆ ve awˬ 
hawehˍ hpeh‸ ve yoˬ. 
27Aˍhaˍziˆ lehˬ, jawˇmawˇ Aˍhaˆ ve awˬ maˉ paˍ hpeh‸ leh, Aˍhaˆ ve yehˬ yaˇ 
kʼa yaˇ teˇ hpaˍ hkʼa shuˍ, yawˇ htawˇ Gʼuiˬsha hta‸ te ya‸ jaˇ ve yoˬ. 

28Jawˇmawˇ Aˍhaˍziˆ lehˬ, Iˉsaˍreˍlaˆ jawˇmawˇ Yawˇranˍ hta‸ pawnˇ da‸ leh, 
Suˇriˆ jawˇmawˇ Haˍzeˍlaˆ hta‸ ca bawˆ ve yoˬ. Giˇlaˆ mvuhˇmiˬ hkʼaw cawˬ 
ve Raˍmoˆ teh‸ kʼoˆ ve chehˇ kuiˬ lo yawˇ hui bawˆ da‸ leh, Yawˇranˍ hta‸ 
hkaˆ ce heuˆ ve yoˬ. 
29Hkʼe te leh, yawˇ Yeˍzaˍreˍlaˆ venˇ lo kʼaw‸ la leh naˆ tsuhˇ gu chehˇ htaˇ, 
Aˍhaˍziˆ yawˇ geh ca guiˇ la ve yoˬ. 

2 Jawˇmawˇ li‸ 9 

Yeˍhuˆ Iˉsaˍreˍlaˆ jawˇmawˇ hpeh‸ la ve 

1Awˬ yanˇ oˇ ve hkʼaw tcuh kaˍ paˍ Eˇliˇshehˇ lehˬ, yawˇ ve tcuh kaˍ paˍ ehˉ teˇ 
gʼaˇ hta‸ kuˬ yuˬ leh, yawˇ hta‸ chi hkʼe kʼoˆ piˇ ve yoˬ. Shaˍlonˍ chu hta‸ yuˬ 
veu leh Raˍmoˆ venˇ lo kʼai-o. 
2Nawˬ oˇ kaˬ lo gaˬ kʼo, Neˍshiˆ ve awˬ hawehˍ, Yawˇshaˍhpaˆ ve yaˇ Yeˍhuˆ 
hta‸ ca nyi-o. Yawˇ hta‸ mawˬ ve kʼo, shu maˇ gʼa mawˬ tuˬ yawˇ hta‸ 
bawehˇ hkʼaw shiˍ kʼai leh, 
3yawˇ ve oˉ kʼoˍ hta‸ naˍ manˇ pfuhˍ piˇ peuˬ hkʼaw‸ nawˉ, Iˉsaˍreˍlaˆ 
jawˇmawˇ hpeh‸ la tuˬ, Gʼuiˬsha nawˬ hta‸ naˍ manˇ pfuhˍ laˇ ve yoˬ, teh‸ 
yawˇ hta‸ kʼoˆ piˇ-oˆ. Oˇ hkʼe te taˉ peuˬ ve kʼo, haˆ kʼaw‸ hpfuhˆ kʼaw‸ la-o, 
teh‸ Eˇliˇshehˇ yawˇ hta‸ kʼoˆ piˇ ve yoˬ. 
4Hkʼe te leh tcuh kaˍ paˍ ehˉ oˇ ve Raˍmoˆ venˇ lo kʼai ve yoˬ. 
5Oˇ kaˬ lo ma‸ poˍ lonˉ teˇ hpaˍ hpawnˬ da‸ leh jehˬ da‸ chehˇ ve hta‸ yawˇ 
gʼa mawˬ ve yoˬ. Hkʼe te leh yawˇ oˇ kaˬ lo kʼai leh, Jawˇmawˇ-oˬ, ngaˬ nawˬ 
hta‸ kʼoˆ laˇ tuˬ ve tawˇ cawˬ ve yoˬ, teh‸ kʼoˆ piˇ ve yoˬ. Oˇ htaˇ Yeˍhuˆ tu la 
leh, Nawˬ a shu teˇ gʼaˇ hta‸ kʼoˆ gaˇ ve le, teh‸ yawˇ hta‸ kʼoˆ piˇ ve yoˬ. 
Nawˬ hta‸ yoˬ, teh‸ tcuh kaˍ paˍ yawˇ hta‸ kʼaw‸ yaw hkʼaw‸ piˇ ve yoˬ. 
6Hkʼe te leh, yawˇ huiˉ maˬ bawehˇ teˇ maˬ hkʼaw lo‸-e leh, Yeˍhuˆ ve oˉ kʼoˍ 
hta‸ naˍ manˇ ngeuˍ pfuhˍ piˇ peuˬ hkʼaw‸ nawˉ, Iˉsaˍreˍlaˆ ve jawˇmawˇ 
hpeh‸ la tuˬ, Gʼuiˬsha nawˬ hta‸ naˍ manˇ pfuhˍ laˇ ve yoˬ. 
7Nawˬ lehˬ chi beu‸ jawˇmawˇ te chehˇ ve Aˍhaˆ ve yaˇ hta‸ gʼa tiˇ pehˍ piˇ 
tuˬ yoˬ. Awˬ lawn kʼo, Yeˍsaˍbeˍlaˆ lehˬ Gʼuiˬsha ve tcuh kaˍ paˍ leh Gʼuiˬsha 

ve awˬ ceˬ paˍ teˇ hpaˍ hta‸ tiˇ pehˍ piˇ peuˬ ve pa taw, Gʼuiˬsha yawˇ hta‸ chi 
hkʼe ciˍ yanˍ piˇ ve yoˬ. 
8Aˍhaˆ ve awˬ ceuˬ awˬ hkʼaˇ hawˉ hkʼaˆ paˍ hkʼa peu-eˬ gʼa suh-e tuˬ yoˬ. 
9Gʼuiˬsha lehˬ, Iˉsaˍreˍlaˆ jawˇmawˇ Yeˍyawˇbaoˍ leh jawˇmawˇ Baˍshaˍ hui ve 
yehˬ yaˇ kʼa yaˇ teˇ hpaˍ hta‸ htawˇ oˇ hkʼe te piˇ tuˬ yoˬ. 
10Yeˍsaˍbeˍlaˆ hta‸ shu tuˍ piˇ tuˬ ve maˇ heˆ. Yeˍsaˍreˍlaˆ venˇ hkʼaw lo, yawˇ 
ve awˬ to hta‸ hpuiˇ teˇ hpaˍ che‸ caˇ tuˬ yoˬ, teh‸ Yeˍhuˆ hta‸ kʼoˆ piˇ ve yoˬ. 
Oˇ hkʼe kʼoˆ piˇ taˉ leh tcuh kaˍ paˍ ehˉ oˇ ve teˇ cawˬ haˉ kʼaw‸ kʼo‸-e ve yoˬ. 
11Yeˍhuˆ htawˇ hpawnˬ da‸ kuiˬ lo kʼaw‸ kʼo‸-e ve yoˬ. Chaw gʼuˇ paˍ oˇ ve 
nawˬ hta‸ aˬ hto‸ ma ca kʼoˆ la ve le, teh‸ yawˇ hui yawˇ hta‸ ga hpoˆ na nyi 
ve yoˬ. Yawˇ aˬ hto‸ ma loˍ ve nawˬ hui shiˍ chehˇ ve yoˬ, teh‸ Yeˍhuˆ yawˇ 
hui hta‸ kʼaw‸ yaw hkʼaw‸ piˇ ve yoˬ. 
12Ngaˬ hui maˇ shiˍ. Yawˇ nawˬ hta‸ aˬ hto‸ ma kʼoˆ laˇ ve le, teh‸ yawˇ hui 
yawˇ hta‸ kʼaw‸ na nyi ve yoˬ. Iˉsaˍreˍlaˆ jawˇmawˇ te tuˬ, ngaˬ nawˬ hta‸ naˍ 
manˇ pfuhˍ laˇ ve yoˬ, teh‸ yawˇ ngaˬ hta‸ kʼoˆ laˇ ve yoˬ, teh‸ Yeˍhuˆ yawˇ 
hui hta‸ kʼoˆ piˇ ve yoˬ. 
13Oˇ htaˇ ma‸ poˍ lonˉ teˇ hpaˍ, a shu yawˇ ve veu‸ kʼaˇ kʼehˆ leh go hkʼeh‸ 
hkʼoˆ lo hkʼawˇ peuˬ hkʼaw‸ nawˉ, Yeˍhuˆ hta‸ oˇ kaˬ lo huˉ tcuh leh, Yeˍhuˆ 
jawˇmawˇ hpeh‸ la peuˬ, teh‸ kʼoˆ leh behˬ heh ma meuˆ ve yoˬ. 

Iˉsaˍreˍlaˆ jawˇmawˇ Yawˇranˍ suh-e ve 

14Oˇ ve hkʼaw‸ nawˉ, Yeˍhuˆ lehˬ jawˇmawˇ Yawˇranˍ hta‸ kʼaw‸ hpfuhˆ ve 
yoˬ. Yawˇranˍ lehˬ, Raˍmoˆ venˇ lo Suˇriˆ jawˇmawˇ Haˍzeˍlaˆ hta‸ bawˆ da‸ 
chehˇ htaˇ hkaˆ ce heuˆ ve pa taw, Yeˍsaˍreˍlaˆ venˇ hkʼaw naˆ tsuhˇ gu chehˇ 
ve yoˬ. 
15Oˇ htaˇ Yeˍhuˆ lehˬ, Nawˬ hui ngaˬ hpawˇ lo chehˇ tuˬ ve kʼo, chaw teˇ gʼaˇ 
ka‸ Raˍmoˆ venˇ hkʼaw tawˆ-e leh Yeˍsaˍreˍlaˆ venˇ yaˇ teˇ hpaˍ geh maˇ gʼa 
kʼai tuˬ, hkʼa deh‸ shaˍ ti‸ te leh nyi taˍ-oˬ, teh‸ yawˇ ve ma‸ poˍ lonˉ teˇ 
hpaˍ hta‸ kʼoˆ piˇ ve yoˬ. 

16Oˇ hkʼe kʼoˆ piˇ peuˬ hkʼaw‸ nawˉ, yawˇ iˉ mvuhˇ lawˬ ciˇ leh Yeˍsaˍreˍlaˆ 
venˇ lo kʼai ve yoˬ. Yawˇranˍ lehˬ naˬ ve maˇ na-e la sheˍ. Yuˇda‸ jawˇmawˇ 
Aˍhaˍziˆ lehˬ, oˇ kaˬ lo yawˇ geh guiˇ chehˇ taˍ ve yoˬ. 
17Yeˍsaˍreˍlaˆ venˇ hta‸ shaw chehˇ ve ma‸ yaˇ teˇ hpaˍ lehˬ, Yeˍhuˆ leh yawˇ 
ve awˬ chawˇ teˇ hpaˍ laˬ chehˇ ve hta‸ gʼa mawˬ ve yoˬ. Hkʼe te leh yawˇ hui 
lehˬ, Chaw teˇ hpaˍ hpaˍ iˉ mvuhˇ ciˇ laˬ chehˇ ve hta‸ ngaˬ hui gʼa mawˬ ve 
yoˬ, teh‸ kʼoˆ ve yoˬ. Oˇ htaˇ Yawˇranˍ lehˬ, Laˬ chehˇ ve chaw oˇ ve teˇ hpaˍ, 
ngaˬ hui ve awˬ chawˇ naˍ, maˇ heˆ kʼo canˇ paˍ leh naˍ, gʼa shiˍ tuˬ chaw teˇ 
gʼaˇ hta‸ hpehˇ leh ca nyi tcuh-o, teh‸ kʼoˆ ve yoˬ. 
18Hkʼe te leh, ma‸ yaˇ teˇ gʼaˇ Yeˍhuˆ geh kʼai leh, Nawˬ lehˬ awˬ chawˇ laˇ. 
Maˇ heˆ kʼo canˇ paˍ hpeh‸ ve laˇ. Jawˇmawˇ shiˍ gaˇ ve ceˇ, teh‸ yawˇ hta‸ 
kʼoˆ piˇ ve yoˬ. Oˇ htaˇ Yeˍhuˆ lehˬ, Kanˉ chi nawˬ hta‸ aˬ hto‸ ma caˉ da‸ le. 
Ngaˬ hkʼaˇ suh gʼa‸ laˬ-o‸, teh‸ yawˇ hta‸ kʼoˆ piˇ ve yoˬ. Venˇ hta‸ shaw 
shehˍ hpaˇ lehˬ, ma‸ yaˇ oˇ ve yawˇ hui geh gaˬ peuˬ ve htawˇ maˇ kʼaw‸ la 
mawˬ ve awˬ lawn jawˇmawˇ hta‸ kʼoˆ piˇ ve yoˬ. 
19Hkʼe te leh, yawˇ hui awˬ nu ve ma‸ yaˇ teˇ gʼaˇ hta‸ kʼaw‸ hpehˇ peu leh, 
ca kʼaw‸ nyi tcuh ve yoˬ. Oˇ htaˇ Yeˍhuˆ lehˬ, Kanˉ chi nawˬ hta‸ aˬ hto‸ ma 
caˉ da‸ le. Ngaˬ hkʼaˇ suh gʼa‸ laˬ-oˬ, teh‸ yawˇ hta‸ kʼoˆ piˇ ve yoˬ. 
20Venˇ hta‸ shawˍ shehˍ hpaˇ lehˬ, ma‸ yaˇ oˇ ve ka‸ yawˇ hui geh gaˬ peuˬ ve 
htawˇ maˇ kʼaw‸ la mawˬ ve awˬ lawn jawˇmawˇ hta‸ teˇ pawˆ ca kʼaw‸ hto 
piˇ la leh, Chaw oˇ ve teˇ hpaˍ ve awˬ hoˉ teˇ gʼaˇ lehˬ, yawˇ ve iˉ mvuhˇ lawˬ 
hta‸ gʼaˇ hte‸ gʼa‸ laˬ chehˇ ve yoˬ. Nyi kʼo, Yeˍhuˆ hta‸ shuˍ ve yoˬ, teh‸ 
jawˇmawˇ hta‸ kʼoˆ piˇ ve yoˬ. 
21Oˇ htaˇ jawˇmawˇ Yawˇranˍ lehˬ, Ngaˬ ve iˉ mvuhˇ lawˬ hta‸ gu taˍ-o‸, teh‸ 
kʼoˆ ve yoˬ. Oˇ hkʼe te peuˬ hkʼaw‸ nawˉ, Yeˍhuˆ hta‸ ca hpuˇ da‸ tuˬ 
jawˇmawˇ Aˍhaˍziˆ yawˇ huiˉ maˬ iˉ mvuhˇ lawˬ teˇ gʼaˇ teˇ maˬ ciˇ tawˆ-e ve 
yoˬ. Yawˇ huiˉ maˬ Yeˍhuˆ hta‸ Naˍboˆ ve ti mi paˇ lo hpuˇ da‸ ve yoˬ. 
22Oˇ htaˇ jawˇmawˇ Yawˇranˍ lehˬ, Nawˬ dawˇ sha ha lehˬ ve hkʼaw laˬ ve laˇ, 
teh‸ Yeˍhuˆ hta‸ na nyi ve yoˬ. Yeˍhuˆ kʼaw‸ yaw hkʼaw‸ leh kʼoˆ ve, Nawˬ e 
Yeˍsaˍbeˍlaˆ te keu taˍ ve shaˉ ho‸ teˇ hpaˍ leh awˬ nu ve cha‸ chiˆ ve awˬ 

ceuˬ teˇ hpaˍ cawˬ chehˇ sheˍ ve ceh ceh, hkʼaˬ hkʼe te leh ngaˬ hui geh dawˇ 
sha gaˇ sha ve awˬ ceuˬ cawˬ la gʼa tuˬ ve le, teh‸ Yawˇranˍ hta‸ kʼoˆ piˇ ve 
yoˬ. 
23Oˇ htaˇ jawˇmawˇ Yawˇranˍ lehˬ, Aˍhaˍziˆ-oˬ, chi hpaˇ ngaˬ hui hta‸ kʼaw‸ 
hpfuhˆ gaˇ ve yoˬ, teh‸ kʼoˆ leh, iˉ mvuhˇ lawˬ gʼa‸ hpaw-e ve yoˬ. 
24Yeˍhuˆ lehˬ, Yawˇranˍ hta‸ hkaˆ bawˆ hpehˇ leh, Yawˇranˍ ve nyi ma shiˍ 
hta‸ heuˆ sheˬ ve yoˬ. Hkʼe te leh Yawˇranˍ iˉ mvuhˇ lawˬ hkʼaw paˍ suh-e ve 
yoˬ. 
25Oˇ htaˇ Yeˍhuˆ lehˬ yawˇ ve ma‸ poˍ lonˉ Biˆdaˍkaˍ hta‸ kuˬ yuˬ leh, 
Yawˇranˍ ve awˬ to hta‸ Naˍboˆ ve ti mi hkʼaw baˬ keu piˇ-oˆ. Ngaˬ huiˉ maˬ 
Yawˇranˍ ve awˬ pa jawˇmawˇ Aˍhaˆ hkʼaˇ suh gʼa‸ toˇ chehˇ htaˇ, Gʼuiˬsha 
Aˍhaˆ awˬ lawn hkʼaˬ hkʼe kʼoˆ taˍ peuˬ ve hta‸ dawˇ nawˇ-oˆ. 
26Yawˇ kʼoˆ ve, Aˉ nyi htaˇ Naˍboˆ leh yawˇ ve yaˇ teˇ hpaˍ shu tiˇ pehˍ ve hta‸ 
ngaˬ gʼa mawˬ peuˬ. Hkʼe te leh, chehˇ kuiˬ oˇ ve hkʼaw ngaˬ nawˬ hta‸ ciˍ 
yanˬ laˇ tuˬ yoˬ, teh‸ Gʼuiˬsha kʼoˆ taˍ peuˬ ve yoˬ. Chi hta‸ pa taw, Gʼuiˬsha 
ve tawˇ biˇ la tuˬ Yawˇranˍ ve awˬ to hta‸ haˆ gʼawˬ tawˆ leh Naˍboˆ ve ti mi 
hkʼaw lo baˬ keu piˇ-oˆ, teh‸ yawˇ ve ma‸ poˍ lonˉ Biˆdaˍkaˍ hta‸ kʼoˆ piˇ ve 
yoˬ. 

Yuˇda‸ jawˇmawˇ Aˍhaˍziˆ suh-e ve 

27Jawˇmawˇ Aˍhaˍziˆ lehˬ, hpeh‸ la peuˬ ve awˬ ceuˬ oˇ ve hta‸ gʼa mawˬ ve 
teˇ yanˇ, yawˇ ve iˉ mvuhˇ lawˬ ciˇ leh Beˍtaˍhaˍganˍ venˇ lo hpaw-e ve yoˬ. 
Yeˍhuˆ htawˇ yawˇ hkʼaˇ suh gʼa‸ yuˬ kʼai leh, Chi hpaˇ hta‸ htawˇ tiˇ pehˍ-
o‸, teh‸ yawˇ ve chaw teˇ hpaˍ hta‸ kʼoˆ piˇ ve yoˬ. Iˇbaˍlanˍ venˇ paˇ lo cawˬ 
ve Guˇraˆ teh‸ kʼoˆ ve chehˇ kuiˬ lo gaˬ htaˇ, Aˍhaˍziˆ hta‸ htawˇ hkaˆ ce bawˆ 
heuˆ sheˬ ve yoˬ. Ya‸ hkʼaˇ, yawˇ lehˬ Mehˆgiˇdoˍ venˇ lo hkʼa gaˬ hpaw-e leh, 
oˇ kaˬ gaˬ htaˇ suh-e ve yoˬ. 
28Yawˇ ve ma‸ poˍ lonˉ teˇ hpaˍ yawˇ hta‸ Yeˍruˆsaˍlehnˍ venˇ lo kʼaw‸ yuˬ 
hkʼaw‸ veu laˇ leh Daˍviˆ ve venˇ hkʼaw tuˍ piˇ ve yoˬ. 

29Iˉsaˍreˍlaˆ mvuhˇmiˬ hta‸ Aˍhaˆ ve yaˇ Yawˇranˍ uˉ peunˍ chehˇ ve 11 hkʼaw‸ 
gaˬ htaˇ, Yuˇda‸ mvuhˇmiˬ hta‸ Aˍhaˍziˆ kʼaw‸ uˉ peunˍ ve yoˬ. 

Yeˍsaˍbeˍlaˆ suh-e ve 

30Yeˍhuˆ lehˬ Yeˍsaˍreˍlaˆ venˇ hkʼaw gaˬ la ve yoˬ. Hpeh‸ la peuˬ ve awˬ lawn 
hkʼa peu-eˬ ve hta‸ Yeˍsaˍ beˍlaˆ gʼa kaˇ ve teˇ yanˇ, yawˇ ve awˬ to hta‸ awˬ 
hkiˇ gu shawˍ leh, yehˬ miˉ ehˉ hkʼaw jaˆ nyi chehˇ taˍ ve yoˬ. 
31Yeˍhuˆ jawˇmawˇ ve hawˉ yehˬ lo laˬ chehˇ ve hta‸ yawˇ gʼa mawˬ ve teˇ 
yanˇ, Chaw hta‸ tiˇ pehˍ shehˍ hpaˇ Ziˇmaˍriˆ-oˬ, nawˬ choˬ kaˬ lo aˬ hto‸ ma 
ca la ve le, teh‸ yawˇ hta‸ kʼoˆ piˇ ve yoˬ. 
32Yeˍhuˆ chiˇ nyi leh, A shu ngaˬ hpawˇ lo chehˇ tuˬ ve le, teh‸ kuˬ na nyi ve 
yoˬ. Oˇ htaˇ hawˉ yehˬ hkʼaw ve ma‸ poˍ nyiˇ, shehˆ gʼaˇ yehˬ miˉ ehˉ hkʼaw 
yawˇ hta‸ ca tawˆ nyi la ve yoˬ. 
33Hkʼe te leh Yeˍhuˆ lehˬ, Yaˇ miˇ ma chi ve hta‸ ca‸ ce peu-o, teh‸ ma‸ poˍ oˇ 
ve teˇ hpaˍ hta‸ kʼoˆ piˇ ve yoˬ. Hkʼe te leh, yawˇ hui yawˇ hta‸ ca‸ ce peu 
leh, yawˇ ve awˬ suhˍ gʼo‸ pa leh iˉ mvuhˇ teˇ hpaˍ hta‸ ngawˉ sheˬ ve yoˬ. 
Yeˍhuˆ lehˬ, yawˇ ve iˉ mvuhˇ leh iˉ mvuhˇ lawˬ teˇ hpaˍ yaˇ miˇ ma oˇ ve awˬ 
hkʼoˆ lo gʼa‸ kʼai ve yoˬ. 
34Yawˇ hawˉ yehˬ hkʼaw lo‸-e leh awˍ caˇ ve yoˬ. Oˇ ve hkʼaw‸ nawˉ, Yaˇ miˇ 
ma chi hta‸ ca yuˬ tuˍ piˇ-oˆ. Awˬ lawn kʼo, yawˇ lehˬ jawˇmawˇ yaˇ miˇ 
hpeh‸ ve yoˬ, teh‸ kʼoˆ ve yoˬ. 
35Yaˇ miˇ oˇ ve hta‸ ca tuˍ piˇ tuˬ tawˆ kʼai ve chaw teˇ hpaˍ lehˬ, yawˇ ve awˬ 
mu‸ ku teˇ hpaˍ hta‸ ceh tiˉ gʼa mawˬ ve yoˬ. 
36Awˬ lawn chi yawˇ hui Yeˍhuˆ hta‸ ca kʼoˆ piˇ ve teˇ yanˇ yawˇ kʼoˆ ve, 
Gʼuiˬsha lehˬ yawˇ ve awˬ ceˬ paˍ Eˇliˇya‸ hta‸ cuˇ leh kʼoˆ taˍ ve tawˇ biˇ 
peuˬ. Yeˍsaˍreˍlaˆ venˇ hkʼaw lo, hpuiˇ teˇ hpaˍ Yeˍsaˍbeˍlaˆ ve awˬ shaˍ hta‸ 
che‸ caˇ tuˬ yoˬ. 
37Cawˬ taˍ sheˍ ve awˬ mu‸ ku teˇ hpaˍ lehˬ, nuˇ hkʼehˇ hkʼa shuˍ sheˆ kʼai leh, 
chaw teˇ gʼaˇ ka‸ ca tawnˇ gʼa tuˬ ve maˇ heˆ teh‸ Gʼuiˬsha kʼoˆ taˍ peuˬ ve 
yoˬ, teh‸ Yeˍhuˆ kʼoˆ ve yoˬ. 

2 Jawˇmawˇ li‸ 10 

Aˍhaˆ ve awˬ ceuˬ awˬ hkʼaˇ teˇ hpaˍ suh-e ve 

1Saˍmaˍriˆ venˇ hkʼaw lo jawˇmawˇ Aˍhaˆ ve awˬ ceuˬ awˬ hkʼaˇ 70 gʼaˇ chehˇ 
taˍ sheˍ ve yoˬ. Hkʼe te leh, Yeˍhuˆ lehˬ venˇ oˇ ve hta‸ uˉ peunˍ chehˇ ve awˬ 
hoˉ awˬ naˬ teˇ hpaˍ leh, Aˍhaˆ ve awˬ ceuˬ awˬ hkʼaˇ oˇ ve teˇ hpaˍ hta‸ nyi 
ha‸ shaˉ piˇ chehˇ ve chaw teˇ hpaˍ geh li‸ chi hkʼe bvuh‸ feu piˇ ve yoˬ. 
2Nawˬ hui lehˬ, jawˇmawˇ ve awˬ ceuˬ awˬ hkʼaˇ teˇ hpaˍ hta‸ nyi ha‸ shaˉ piˇ 
chehˇ ve yoˬ. Nawˬ hui geh lo iˉ mvuhˇ lawˬ, iˉ mvuhˇ teˇ hpaˍ, la‸ caˉ teˇ 
hpaˍ leh ta‸ yehˬ teˇ hpaˍ cawˬ taˍ ve yoˬ. Chi hta‸ pa taw, nawˬ hui li‸ chi 
hta‸ gʼa mawˬ ve teˇ yanˇ, 
3jawˇmawˇ ve awˬ ceuˬ awˬ hkʼaˇ awˬ hkʼaw lo cheuˬ jaˇ ve chaw teˇ gʼaˇ hta‸ 
leuˆ yuˬ leh jawˇmawˇ te tcuh-o. Peuˬ hkʼaw‸ nawˉ, ma‸ bawˆ tuˬ hkʼa deh‸ 
gu taˍ tcuh-o, teh‸ bvuh‸ feu piˇ ve yoˬ. 
4Oˇ htaˇ, Saˍmaˍriˆ venˇ hta‸ uˉ peunˍ chehˇ ve awˬ hoˉ awˬ naˬ oˇ ve teˇ hpaˍ 
kawˆ jaˇ leh, Ngaˬ hui Yeˍhuˆ hta‸ hkʼaˬ hkʼe te tawˍ da‸ hpeh‸ tuˬ le. 
Jawˇmawˇ Yawˇranˍ leh jawˇmawˇ Aˍhaˍziˆ hui ka‸ yawˇ hta‸ tawˍ da‸ maˇ 
gʼa, teh‸ kʼoˆ ve yoˬ. 
5Hkʼe te leh, Saˍmaˍriˆ venˇ hta‸ uˉ peunˍ chehˇ ve awˬ hoˉ awˬ naˬ teˇ hpaˍ 
leh Aˍhaˆ ve awˬ ceuˬ awˬ hkʼaˇ teˇ hpaˍ hta‸ nyi ha‸ shaˉ piˇ chehˇ ve chaw 
teˇ hpaˍ, Yeˍhuˆ hta‸ li‸ chi hkʼe kʼaw‸ bvuh‸ hkʼaw‸ piˇ ve yoˬ. Ngaˬ hui 
lehˬ nawˬ ve awˬ ceˬ hpeh‸ leh nawˬ kʼoˆ ve hkʼe te tuˬ yoˬ. Ya‸ hkʼaˇ, ngaˬ 
hui lehˬ, choˬ kaˬ lo chehˇ ve chaw teˇ gʼaˇ hta‸ ka‸ jawˇmawˇ te tcuh tuˬ ve 
maˇ heˆ. Nawˬ dawˇ cawˇ ve hkʼe te-o, teh‸ li‸ bvuh‸ hkʼaw‸ piˇ ve yoˬ. 
6Oˇ htaˇ, Yeˍhuˆ yawˇ hui hta‸ li‸ chi hkʼe kʼaw‸ bvuh‸ feu piˇ ve yoˬ. Nawˬ 
hui ngaˬ hpawˇ chehˇ leh, ngaˬ ve tawˇ hta‸ na tuˬ ve kʼo, shawˉ pawˍ chi teˇ 
yanˇ gaˬ htaˇ, Aˍhaˆ ve awˬ ceuˬ awˬ hkʼaˇ 70 gʼaˇ ve oˉ kʼoˍ choˬ kaˬ 
Yeˍsaˍreˍlaˆ venˇ hkʼaw ngaˬ geh gaˬ la piˆ, teh‸ li‸ kʼaw‸ bvuh‸ feu piˇ ve 
yoˬ. Aˍhaˆ ve awˬ ceuˬ awˬ hkʼaˇ oˇ ve 70 gʼaˇ lehˬ, a sha‸ i chehˇ sheˍ htaˇ ka‸ 
Saˍmaˍriˆ venˇ hkʼaw ve awˬ hoˉ awˬ naˬ teˇ hpaˍ gʼawˆ hu piˇ taˍ ve yoˬ. 

7Yeˍhuˆ ve li‸ gaˬ la htaˇ, awˬ hoˉ awˬ naˬ teˇ hpaˍ lehˬ, Aˍhaˆ ve awˬ ceuˬ awˬ 
hkʼaˇ oˇ ve 70 gʼaˇ ve oˉ kʼoˍ hta‸ tawˆ yuˬ leh hkʼawˍ lawˇ hkʼaw keu peuˬ 
hkʼaw‸ nawˉ, Yeˍsaˍreˍlaˆ venˇ lo Yeˍhuˆ geh feu piˇ ve yoˬ. 
8Aˍhaˆ ve awˬ ceuˬ awˬ hkʼaˇ teˇ hpaˍ ve oˉ kʼoˍ gaˬ la peuˬ ve awˬ lawn shu 
Yeˍhuˆ hta‸ ca hto piˇ htaˇ, Yeˍhuˆ lehˬ oˉ kʼoˍ oˇ ve teˇ hpaˍ hta‸ shawˉ pawˍ 
mvuhˇ htiˇ la htaˇ hkʼa gaˬ venˇ taˍ meu‸ hpe‸ lo nyiˇ hpoˆ te teh taˍ tuˬ tawˇ 
piˇ ve yoˬ. 
9Shawˉ pawˍ mvuhˇ htiˇ la htaˇ, yawˇ venˇ taˍ meu‸ hpe‸ lo kʼai leh, oˇ kaˬ lo 
chehˇ taˍ ve chaw moˍ lonˉ hta‸ chi hkʼe kʼoˆ piˇ ve yoˬ. Jawˇmawˇ Yawˇranˍ 
hta‸ kʼaw‸ hpfuhˆ leh tiˇ pehˍ piˇ shehˍ hpaˇ lehˬ ngaˬ hpeh‸ ve yoˬ. Nawˬ hui 
lehˬ kanˉ chi hta‸ te‸ chiˉ maˇ caˉ da‸. Ya‸ hkʼaˇ, chaw chi teˇ hpaˍ hta‸ a 
shu tiˇ pehˍ piˇ taˍ ve le. 
10Chi hkʼe hpeh‸ la ve lehˬ, Aˍhaˆ ve awˬ ceuˬ awˬ hkʼaˇ teˇ hpaˍ hta‸ caˉ da‸ 
leh Gʼuiˬsha kʼoˆ taˍ ve tawˇ biˇ la tuˬ awˬ pon hpeh‸ ve yoˬ. Gʼuiˬsha lehˬ, 
yawˇ ve tcuh kaˍ paˍ Eˇliˇya‸ hta‸ cuˇ leh kʼoˆ taˍ peuˬ ve tawˇ hta‸ te biˇ la 
taˍ peuˬ ve yoˬ, teh‸ yawˇ hui hta‸ kʼoˆ piˇ ve yoˬ. 
11Oˇ ve hkʼaw‸ nawˉ, Yeˍhuˆ lehˬ Yeˍsaˍreˍlaˆ venˇ hkʼaw chehˇ taˍ sheˍ ve awˬ 
nu ve Aˍhaˆ ve awˬ ceuˬ awˬ hkʼaˇ hkʼa peu-eˬ ve hta‸ tiˇ pehˍ piˇ ve yoˬ. 
Yawˇ ve ma‸ poˍ lonˉ, da‸ jaˇ ve awˬ chawˇ leh paw hkuˇ teˇ hpaˍ hta‸ ka‸ 
maˇ teh taˉ piˇ. 

Jawˇmawˇ Aˍhaˍziˆ ve awˬ ceuˬ awˬ hkʼaˇ teˇ hpaˍ suh-e ve 

12Oˇ ve hkʼaw‸ nawˉ, Yeˍhuˆ Yeˍsaˍreˍlaˆ venˇ hkʼaw tawˆ-e leh, Saˍmaˍriˆ venˇ 
lo kʼai ve yoˬ. Ya‸ kʼaw kʼaˉ lo, Yawˬ hawˉ paˍ hui ve fa la teh‸ kʼoˆ ve chehˇ 
kuiˬ lo gaˬ htaˇ, 
13Yuˇda‸ jawˇmawˇ Aˍhaˍziˆ ve awˬ ceuˬ awˬ hkʼaˇ teˇ hpaˍ hta‸ gʼa mawˬ leh, 
Nawˬ hui a shu le, teh‸ yawˇ hui hta‸ na nyi ve yoˬ. Ngaˬ hui lehˬ Aˍhaˍziˆ ve 
awˬ ceuˬ awˬ hkʼaˇ teˇ hpaˍ hpeh‸ ve yoˬ. Ngaˬ hui Yeˍsaˍreˍlaˆ venˇ lo 
jawˇmawˇ ma Yeˍsaˍbeˍlaˆ ve awˬ ceuˬ awˬ hkʼaˇ teˇ hpaˍ geh ca guiˇ tuˬ kʼai 
toˇ ve yoˬ, teh‸ yawˇ hui Yeˍhuˆ hta‸ kʼaw‸ yaw hkʼaw‸ piˇ ve yoˬ. 

14Oˇ htaˇ Yeˍhuˆ lehˬ, Chaw chi teˇ hpaˍ hta‸ hpeh yuˬ-o‸, teh‸ yawˇ ve ma‸ 
yaˇ teˇ hpaˍ hta‸ tawˇ piˇ ve yoˬ. Hkʼe te leh, yawˇ hui chaw oˇ ve teˇ hpaˍ 
hta‸ hpeh yuˬ leh, oˇ kaˬ lo cawˬ ve miˬ kʼoˍ teˇ maˬ awˬ paˇ lo yawˇ hui hta‸ 
tiˇ pehˍ piˇ ve yoˬ. Yawˇ hui tiˇ pehˍ piˇ ve chaw oˇ ve hkʼa peu-eˬ 42 gʼaˇ cawˬ 
ve yoˬ. 

Awˬ nu ve Aˍhaˆ awˬ ceuˬ awˬ hkʼaˇ hkʼa peu-eˬ suh-e ve 

15Oˇ ve hkʼaw‸ nawˉ, Yeˬhuˆ awˬ gʼuˇ suhˍ kʼaw‸ kʼai leh, Reˍhkaˆ ve yaˇ 
Yawˇnaˍdaˆ hta‸ gʼa mawˬ ve yoˬ. Yeˍhuˆ yawˇ hta‸ la‸ sheh caˉ piˇ leh, Ngaˬ 
huiˉ maˬ dawˇ hkʼaˇ hawˍ da‸ ve yoˬ. Nawˬ ngaˬ hpawˇ chehˇ tuˬ laˇ, teh‸ 
yawˇ hta‸ kʼoˆ piˇ ve yoˬ. Yoˬ, ngaˬ chehˇ tuˬ yoˬ, teh‸ Yawˇnaˍdaˆ yawˇ hta‸ 
kʼaw‸ yaw hkʼaw‸ piˇ ve yoˬ. Hkʼe te leh, Yeˍhuˆ yawˇ hta‸ yawˇ ve iˉ mvuhˇ 
lawˬ hkʼoˆ gʼawˬ taˆ piˇ leh, 
16Ngaˬ Gʼuiˬsha ve kanˉ hta‸ hkʼaˬ ma coˇ caˇ leh te chehˇ ve nawˬ ca gʼa‸ nyi 
la-o, teh‸ Yawˇnaˍdaˆ hta‸ kʼoˆ piˇ ve yoˬ. Oˇ ve hkʼaw‸ nawˉ, yawˇ hui 
Saˍmaˍriˆ venˇ lo kʼai ve yoˬ. 
17Yawˇ hui oˇ kaˬ lo gaˬ htaˇ, Yeˍhuˆ lehˬ Aˍhaˆ ve awˬ ceuˬ awˬ hkʼaˇ hkʼa peu-
eˬ ve hta‸ tiˇ pehˍ piˇ ve yoˬ. Chi hkʼe hpeh‸ la tuˬ, Gʼuiˬsha Eˇliˇya‸ hta‸ kʼoˆ 
piˇ taˍ peuˬ ve yoˬ. 

Baˍlaˆ gʼuiˬsha hta‸ oˉ kʼoˍ pui ve chaw hta‸ tiˇ pehˍ piˇ ve 

18Yeˍhuˆ lehˬ, Saˍmaˍriˆ venˇ yaˇ hkʼa peu-eˬ ve hta‸ kuˬ hpawnˬ leh, yawˇ hui 
hta‸ chi hkʼe kʼoˆ piˇ ve yoˬ. Jawˇmawˇ Aˍhaˆ lehˬ, Baˍlaˆ gʼuiˬsha hta‸ a ciˉ 
ceh tiˉ tuˉ tanˇ piˇ ve yoˬ. Ya‸ hkʼaˇ, ngaˬ yawˇ hta‸ maˇ maˇ tuˉ tanˇ piˇ gaˇ 
ve yoˬ. 
19Chi hta‸ pa taw, Baˍlaˆ gʼuiˬsha ve tcuh kaˍ paˍ teˇ hpaˍ, paw hkuˇ teˇ hpaˍ 
leh, gʼuiˬsha chi hta‸ oˉ kʼoˍ hkʼa pui ve chaw hkʼa peu-eˬ ve hta‸ teˇ geh kuˬ 
hpawnˬ-o‸. Teˇ gʼaˇ hta‸ ka‸ taˇ chehˇ tcuh taˉ. Baˍlaˆ gʼuiˬsha hta‸ ngaˬ tuˉ 
tanˇ tuˬ hkʼa biˇ tuˉ tanˇ piˇ gaˇ ve yoˬ. Tuˉ tanˇ kuiˬ lo maˇ laˬ ve chaw teˇ 
hpaˍ hta‸ ngaˬ tiˇ pehˍ tuˬ yoˬ, teh‸ yawˇ hui hta‸ kʼoˆ piˇ ve yoˬ. (Yeˍhuˆ chi 
hkʼe te ve lehˬ, Baˍlaˆ gʼuiˬsha hta‸ oˉ kʼoˍ hkʼa pui ve chaw hkʼa peu-eˬ hta‸ 
tiˇ pehˍ gaˇ ve pa taw, yawˇ cuˇ yiˍ te chehˇ ve teˇ ceuˬ yoˬ.) 

20Oˇ ve hkʼaw‸ nawˉ Yeˍhuˆ lehˬ, Baˍlaˆ gʼuiˬsha hta‸ taˍ uiˍ taˍ mvuh leh oˉ 
kʼoˍ pui tuˬ ve awˬ nyi teˇ nyi tinˍ-o‸, teh‸ kʼoˆ ve yoˬ. 
21Hkʼe te leh, yawˇ hui awˬ nyi teˇ nyi tinˍ leh, Iˉsaˍreˍlaˆ mvuhˇmiˬ hkʼaˬ ti chi 
ti lo awˬ lawn kaˇ feu piˇ ve yoˬ. Baˍlaˆ gʼuiˬsha hta‸ oˉ kʼoˍ hkʼa pui chehˇ ve 
chaw hkʼa peu-eˬ gaˬ la leh, Baˍlaˆ gʼuiˬsha ve bon yehˬ hkʼaw hkʼa biˇ hpoˆ 
chehˇ taˍ ve yoˬ. 
22Oˇ htaˇ Yeˍhuˆ lehˬ, oˇ kaˬ lo oˉ kʼoˍ ca pui la ve chaw hkʼa peu-eˬ hta‸ da‸ 
kehˬ ve veu‸ kʼaˇ yuˬ tawˆ leh veu‸ deh tcuh piˇ tuˬ, veu‸ kʼaˇ ha‸ shaˉ shehˍ 
hpaˇ paw hkuˇ teˇ gʼaˇ hta‸ tawˇ piˇ ve yoˬ. 
23Oˇ hkʼe te peuˬ hkʼaw‸ nawˉ, Yeˍhuˆ lehˬ Reˍhkaˆ ve yaˇ Yawˇnaˍdaˆ hta‸ 
shiˍ veu leh bon yehˬ hkʼaw lo‸-e ve yoˬ. Baˍlaˆ gʼuiˬsha hta‸ oˉ kʼoˍ pui ve 
chaw ceh tiˉ choˬ kaˬ lo laˬ tcuh piˇ-oˆ. Gʼuiˬsha hta‸ oˉ kʼoˍ pui ve chaw teˇ 
gʼaˇ ka‸ choˬ kaˬ lo maˇ gʼa laˬ tuˬ shaˍ ti‸ hkʼa deh‸ taˍ leh nyi taˍ-o‸, teh‸ 
oˇ kaˬ lo hpawnˬ chehˇ ve chaw hui hta‸ kʼoˆ piˇ ve yoˬ. 
24Oˇ hkʼe kʼoˆ peuˬ hkʼaw‸ nawˉ, Yeˍhuˆ leh Yawˇnaˍdaˆ yawˇ huiˉ maˬ bon 
yehˬ hkʼaw Baˍlaˆ gʼuiˬsha hta‸ tuˉ tanˇ piˇ ve yoˬ. Yeˍhuˆ lehˬ yawˇ ve ma‸ 
yaˇ 80 gʼaˇ hta‸ bon yehˬ paˇ lo hkʼa deh‸ shaw tcuh taˍ leh, yawˇ hui hta‸ 
chi hkʼe kʼoˆ piˇ taˍ ve yoˬ. Nawˬ hui lehˬ, chaw chi hkʼa peu-eˬ ve hta‸ gʼa tiˇ 
pehˍ ve yoˬ. Teˇ gʼaˇ gʼaˇ ponˬ tawˆ-e kʼo, pon tawˆ-e piˇ shehˍ hpaˇ lehˬ chaw 
oˇ ve awˬ tan gʼa suh tuˬ yoˬ, teh‸ hkʼa deh‸ shanˍ piˇ taˍ ve yoˬ. 
25Yeˍhuˆ lehˬ, Baˍlaˆ gʼuiˬsha hta‸ tuˉ tanˇ piˇ peuˬ hkʼaw‸ nawˉ, Nawˬ hui lo‸-
e leh yawˇ hui hkʼa peu-eˬ ve hta‸ tiˇ pehˍ piˇ-oˆ. Teˇ gʼaˇ hta‸ ka‸ taˇ ponˬ 
piˇ, teh‸ yawˇ ve ma‸ yaˇ teˇ hpaˍ hta‸ kʼoˆ piˇ ve yoˬ. Yawˇ hui lo‸-e leh 
chaw oˇ ve hkʼa peu-eˬ hta‸ tiˇ pehˍ piˇ peuˬ hkʼaw‸ nawˉ, bon yehˬ awˬ baˬ 
hpawˇ lo gʼawˬ baˬ ve yoˬ. 
26Oˇ hkʼe te peuˬ hkʼaw‸ nawˉ, yawˇ hui bon yehˬ awˬ hkʼaw hpawˇ ve teˇ 
bawehˇ hkʼaw lo‸-e leh, Baˍlaˆ shaˉ ho‸ hta‸ yuˬ tawˆ-e leh aˬ miˍ tuˉ baˬ ve 
yoˬ. 

27Yawˇ hui lehˬ, shaˉ ho‸ hta‸ ka‸ bon yehˬ hta‸ ka‸ aˬ miˍ tuˉ baˬ leh, oˇ kaˬ 
lo aˉ kʼa‸ yiˬ kuiˬ kʼaw‸ hpeh‸ la piˇ ve yoˬ. Ya‸ nyi hkʼa gaˬ chi hkʼe hpeh‸ 
chehˇ taˍ ve yoˬ. 
28Chi ve lehˬ, Iˉsaˍreˍlaˆ mvuhˇmiˬ hkʼaw Baˍlaˆ gʼuiˬsha hta‸ oˉ kʼoˍ pui ve 
awˬ liˇ hta‸ Yeˍhuˆ hkʼaˬ hkʼe te mehˉ kʼai piˇ ve awˬ lawn hpeh‸ ve yoˬ. 
29Ya‸ hkʼaˇ, yawˇ lehˬ Beˍteˍlaˆ venˇ leh Danˍ venˇ hkʼaw lo Yeˍyawˇbaoˍ te 
teh taˍ ve Iˉsaˍreˍlaˆ chaw hui hta‸ ya‸ kʼaw sheh ya‸ piˇ chehˇ ve shi nuˇ 
shaˉ ho‸ oˇ ve teˇ hpaˍ hta‸ maˇ te luˬ piˇ. 
30Gʼuiˬsha Yeˍhuˆ hta‸ chi hkʼe kʼoˆ piˇ ve yoˬ. Nawˬ lehˬ, Aˍhaˆ ve awˬ ceuˬ 
awˬ hkʼaˇ teˇ hpaˍ hta‸ ngaˬ te tcuh piˇ gaˇ ve hkʼe hkʼa deh‸ te piˇ taˍ peuˬ. 
Chi hta‸ pa taw, nawˬ ve awˬ ceuˬ awˬ hkʼaˇ 4 co-e hkʼa gaˬ, Iˉsaˍreˍlaˆ ve 
jawˇmawˇ gʼa te tuˬ yoˬ, teh‸ yawˇ hta‸ kʼoˆ piˇ ve yoˬ. 
31Ya‸ hkʼaˇ, Yeˍhuˆ lehˬ Iˉsaˍreˍlaˆ Gʼuiˬsha ve tawˇ hta‸ nyi ma awˬ tawˬ hkʼa 
gaˬ maˇ na yuˬ. Yawˇ lehˬ Yeˍyawˇbaoˍ hkʼa shuˍ Iˉsaˍreˍlaˆ chaw hui hta‸ ya‸ 
kʼaw sheh ya‸ piˇ ve yoˬ. 

Yeˍhuˆ suh-e ve 

32Oˇ htaˇ, Gʼuiˬsha lehˬ Iˉsaˍreˍlaˆ mvuhˇmiˬ hta‸ shaˬ te shaˬ i la piˇ ve yoˬ. 
Suˇriˆ jawˇmawˇ Haˍzeˍlaˆ lehˬ, Yawˇdanˍ iˉ kaˆ lawˬ mvuhˇ nyi tawˆ hpawˇ te 
leh awˬ hawˉ hpawˇ Aˍnonˍ iˉ kaˆ lawˬ paˇ lo cawˬ ve Aˍyawˍ venˇ lo hkʼa gaˬ, 
33awˬ kaˍ lo cawˬ ve Giˇlaˆ mvuhˇmiˬ leh Baˍshanˍ mvuhˇmiˬ hkʼa peu-eˬ ve 
hta‸ bawˆ yuˬ kʼai ve yoˬ. Mvuhˇmiˬ chi teˇ hpaˍ lehˬ Gaˆ, Ruˇbenˍ leh 
Maˍnaˍseˍ chaw hui ve mvuhˇmiˬ hpehˬ ve yoˬ. 
34Yeˍhuˆ hkʼa te ve kanˉ hkʼa peu-eˬ ve hta‸ Iˉsaˍreˍlaˆ jawˇmawˇ hui ve li‸ 
daw hkʼaw bvuh‸ keu taˍ ve yoˬ. 
35Yawˇ suh-e leh, shu yawˇ hta‸ Saˍmaˍriˆ venˇ hkʼaw tuˍ piˇ ve yoˬ. Hkʼe te 
leh, yawˇ ve yaˇ Yawˇhkaˆ yawˇ awˬ tan jawˇmawˇ kʼaw‸ te ve yoˬ. 
36Yeˍhuˆ lehˬ, Iˉsaˍreˍlaˆ jawˇmawˇ hpeh‸ leh, Saˍmaˍriˆ venˇ hta‸ 28 hkʼaw‸ 
uˉ peunˍ taˉ ve yoˬ. 

2 Jawˇmawˇ li‸ 11 

Yuˇda‸ jawˇmawˇ ma Aˍtaˍliˆ 

1Jawˇmawˇ Aˍhaˍziˆ ve awˬ e Aˍtaˍliˆ lehˬ, yawˇ ve yaˇ paˍ suh peuˬ ve awˬ 
hkawˇ gʼa kaˇ ve teˇ yanˇ, jawˇmawˇ ve awˬ ceuˬ awˬ hkʼaˇ hkʼa peu-eˬ ve hta‸ 
tiˇ pehˍ tcuh ve yoˬ. 
2Aˍhaˍziˆ ve yaˇ Yawˇshaˆ teˇ gʼaˇ ceh tiˉ gʼa ponˬ ve yoˬ. Yawˇ hta‸ ka‸ shu tiˇ 
pehˍ tuˬ ve hta‸ shiˍ ve pa taw, yawˇ ve aˉ shuˍ ma Yeˍhawˇranˍ ve yaˇ miˇ 
Yawˇsheˍbaˆ yuˬ faˉ taˍ piˇ ve yoˬ. Aˍtaˍliˆ yaˇ paˍ chi ve hta‸ maˇ gʼa tiˇ pehˍ 
tuˬ, Yawˇsheˍbaˆ lehˬ yaˇ paˍ chi hta‸ yuˬ leh bon yehˬ hkʼaw cawˬ ve bawehˇ 
teˇ maˬ hkʼaw faˉ taˍ ve yoˬ. 
3Aˍtaˍliˆ Yuˇda‸ mvuhˇmiˬ hta‸ uˉ peunˍ chehˇ htaˇ, Yawˇsheˍbaˆ lehˬ yaˇ paˍ 
oˇ ve hta‸ bon yehˬ hkʼaw lo 6 hkʼaw‸ hkʼa gaˬ ha‸ shaˉ piˇ taˍ ve yoˬ. 
4Suhˍ hkʼaw‸ teˇ hkʼaw‸ gaˬ htaˇ, paw hkuˇ Yawˇyaˍdaˆ lehˬ, hawˉ yehˬ hta‸ 
shaw chehˇ ve ma‸ yaˇ teˇ hpaˍ hta‸ bon yehˬ hkʼaw kuˬ yuˬ leh, yawˇ te tuˬ 
ve kanˉ yawˇ hui hta‸ hto maˍ piˇ ve yoˬ. Yawˇ lehˬ, Aˍhaˍziˆ ve yaˇ Yawˇshaˆ 
hta‸ kuˬ tawˆ leh yawˇ hui hta‸ maw piˇ peuˬ hkʼaw‸ nawˉ, yawˇ hui hta‸ chi 
hkʼe tawˇ piˇ ve yoˬ. 
5Shinˉ nyi htaˇ nawˬ hui hawˉ yehˬ hta‸ ca shaw la tuˬ laˬ ve teˇ yanˇ, shehˆ 
pun teˇ pun ceh tiˉ bon yehˬ hta‸ shaw taˉ leh, 
6shehˆ pun nyiˇ pun lehˬ, bon yehˬ lo laˬ leh jawˇmawˇ hta‸ hkʼa deh‸ shaw 
taˍ-o‸. 
7Nawˬ hui a shu yawˇ ve aˉhtaw hta‸ gʼawˬ tawˆ leh, jawˇmawˇ geh chehˇ taˍ-
o‸. 
8Nawˬ hui awˬ paˇ lo laˬ ve chaw hta‸ tiˇ pehˍ piˇ-oˆ, teh‸ yawˇ hui hta‸ kʼoˆ 
piˇ ve yoˬ. 
9Shaw shehˍ hpaˇ awˬ hoˉ teˇ hpaˍ lehˬ, Yawˇyaˍdaˆ hkawˇ na leh, yawˇ hui ve 
ma‸ yaˇ teˇ hpaˍ yawˇ geh shiˍ laˬ ve yoˬ. 
10Oˇ htaˇ, Yawˇyaˍdaˆ lehˬ bon yehˬ hkʼaw ha‸ shaˉ taˍ ve jawˇmawˇ Daˍviˆ ve 
gehˇ leh htanˬ tuˬ teˇ hpaˍ yawˇ hui hta‸ chiˇ a‸ piˇ ve yoˬ. 



1045 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

11Peuˬ hkʼaw‸ nawˉ jawˇmawˇ hta‸ ha‸ shaˉ piˇ tuˬ, yawˇ hui hta‸ bon yehˬ 
gʼuˇ suhˍ lo shaw tcuh taˍ ve yoˬ. 
12Oˇ hkʼe te peuˬ hkʼaw‸ nawˉ Yawˇyaˍdaˆ lehˬ, Yawˇshaˆ hta‸ shiˍ tawˆ la leh 
yawˇ ve oˉ kʼoˍ hkʼoˆ lo shi uˉ tcuhˍ hkʼawˆ piˇ ve yoˬ. Awˬliˇtawˇhkawˇ li‸ 
daw teˇ kʼoˆ yawˇ hta‸ piˇ leh, naˍ manˇ pfuhˍ piˇ ve yoˬ. Oˇ kaˬ lo chehˇ taˍ 
ve chaw teˇ hpaˍ la‸ sheh hta leh, Jawˇmawˇ co zuhˬ ha zuhˬ cawˬ piˇ-oˆ, teh‸ 
kuˬ ve yoˬ. 
13Chaw yaˇ teˇ hpaˍ duiˆ-ehˍ shaˇ-ehˍ kuˬ chehˇ ve awˬ hkawˇ hta‸ jawˇmawˇ 
ma Aˍtaˍliˆ gʼa kaˇ ve teˇ yanˇ, yawˇ teˇ cawˬ haˉ bon yehˬ lo gʼuiˇ kʼai ve yoˬ. 
14Yawˇ oˇ kaˬ lo gaˬ ve teˇ yanˇ, awˬ liˇ awˬ hkʼaˇ cawˬ ve hkʼe, jawˇmawˇ awˬ 
suhˉ teˇ gʼaˇ yehˬ hkuiˉ daw paˇ lo huˉ chehˇ taˍ ve hta‸ yawˇ gʼa mawˬ ve 
yoˬ. Yawˇ awˬ paˇ lo ma‸ poˍ teˇ hpaˍ, behˬ heh ma meuˆ paˍ teˇ hpaˍ leh 
chaw yaˇ teˇ hpaˍ ha lehˬ ha kʼa te chehˇ taˍ ve yoˬ. Oˇ htaˇ, Aˍtaˍliˆ dawˇ haˍ 
jaˇ ve hkʼaw yawˇ ve veu‸ kʼaˇ hta‸ tzuh‸ suhˍ leh, Chi hkʼe te ve lehˬ, ngaˬ 
hta‸ kʼaw‸ hpfuhˆ ve yoˬ, teh‸ kʼoˆ ve yoˬ. 
15Yawˇyaˍdaˆ lehˬ, Aˍtaˍliˆ hta‸ bon yehˬ hkʼaw lo maˇ tiˇ pehˍ gaˇ. Chi hta‸ 
pa taw, yawˇ ve ma‸ yaˇ teˇ hpaˍ hta‸ kuˬ yuˬ leh, Yaˇ miˇ chi hta‸ shiˍ tawˆ-e 
loˬ. Yawˇ hta‸ ca htaiˍ hkʼaw‸ la ve chaw hta‸ tiˇ pehˍ piˇ-oˆ, teh‸ yawˇ hui 
hta‸ kʼoˆ piˇ ve yoˬ. 
16Hkʼe te leh, yawˇ hui yaˇ miˇ oˇ ve hta‸ hawˉ yehˬ lo shiˍ kʼai leh, Iˉ mvuhˇ 
taˍ meu‸ hpe‸, teh‸ kʼoˆ ve chehˇ kuiˬ lo gaˬ htaˇ, yawˇ hta‸ tiˇ pehˍ ve yoˬ. 

Yawˇyaˍdaˆ awˬ liˇ awˬ hkʼaˇ awˬ suhˉ kʼaw‸ gu ve 

17Paw hkuˇ Yawˇyaˍdaˆ lehˬ, Yawˇshaˆ leh Yuˇda‸ chaw teˇ hpaˍ hta‸ Gʼuiˬsha 
ve chaw te tuˬ ka ti‸ shaˉ caˆ te tcuh ve yoˬ. Jawˇmawˇ awˬ to leh Yuˇda‸ 
chaw awˬ kaˍ lo htawˇ, ka ti‸ shaˉ caˆ te tcuh ve yoˬ. 
18Oˇ ve hkʼaw‸ nawˉ, Yuˇda‸ chaw teˇ hpaˍ Baˍlaˆ gʼuiˬsha ve bon yehˬ lo kʼai 
leh, bon yehˬ oˇ ve hta‸ te luˬ piˇ ve yoˬ. Shaˉ ho‸ teˇ hpaˍ hta‸ ka‸ dawˆ paˆ 
leh, Baˍlaˆ gʼuiˬsha ve paw hkuˇ Maˍtanˍ hta‸ htawˇ tiˇ pehˍ piˇ ve yoˬ. 

Yawˇyaˍdaˆ lehˬ, bon yehˬ hta‸ shaw tuˬ ve ma‸ yaˇ teˇ hpaˍ hta‸ leuˆ teh taˍ 
ve yoˬ. 
19Oˇ hkʼe te peuˬ hkʼaw‸ nawˉ, jawˇmawˇ hta‸ bon yehˬ hkʼaw shiˍ tawˆ la 
leh, hawˉ yehˬ lo shiˍ kʼai piˇ ve yoˬ. Ma‸ yaˇ teˇ hpaˍ leh Yuˇda‸ chaw teˇ 
hpaˍ yawˇ hkʼaˇ suh gʼa‸ kʼai ve yoˬ. Yawˇshaˆ hta‸ jawˇmawˇ ve kʼaw jaw 
hkʼoˆ lo mui tcuh piˇ ve yoˬ. 
20Aˍtaˍliˆ suh peuˬ ve pa taw, chi teˇ pawˆ mvuhˇmiˬ gawˬ lehˍ cawˬ leh chaw 
yaˇ teˇ hpaˍ ha lehˬ jaˇ ve yoˬ. 
21Yawˇshaˆ a sha‸ 7 hkʼaw‸ gaˬ htaˇ Yuˇda‸ jawˇmawˇ tanˬ te ve yoˬ. 

2 Jawˇmawˇ li‸ 12 

Yuˇda‸ jawˇmawˇ Yawˇshaˆ 

1Iˉsaˍreˍlaˆ mvuhˇmiˬ hta‸ jawˇmawˇ Yeˍhuˆ uˉ peunˍ chehˇ ve 7 hkʼaw‸ teˇ 
hkʼaw‸ htaˇ, Yuˇda‸ mvuhˇmiˬ hta‸ jawˇmawˇ Yawˇshaˆ kʼaw‸ uˉ peunˍ ve 
yoˬ. Yawˇshaˆ lehˬYeˍruˆsaˍlehnˍ venˇ hta‸ 40 hkʼaw‸ uˉ peunˍ ve yoˬ. 
2Yawˇ a sha‸ te‸ chehˇ ve teˇ co-e, Gʼuiˬsha nyi ma cawˇ ve kanˉ hta‸ tiˉ te ve 
yoˬ. Awˬ lawn kʼo, paw hkuˇ Yawˇyaˍdaˆ yawˇ hta‸ maˍ piˇ chehˇ ve pa taw 
yoˬ. 
3Ya‸ hkʼaˇ, yawˇ lehˬ awˬ nu ve gʼuiˬsha teˇ hpaˍ ve oˉ kʼoˍ pui kuiˬ teˇ hpaˍ 
hta‸ maˇ te luˬ piˇ. Hkʼe te leh, chaw yaˇ teˇ hpaˍ lehˬ gʼuiˬsha oˇ ve teˇ hpaˍ 
hta‸ tuˉ tanˇ piˇ chehˇ sheˍ ve yoˬ. 
4Yawˇshaˆ lehˬ, bon yehˬ hta‸ kʼaw‸ gu tuˬ loˍ la ve hta‸ gʼa mawˬ ve pa taw, 
paw hkuˇ teˇ hpaˍ hta‸ kuˬ yuˬ leh, hpu tanˇ teˇ hpaˍ leh shu Gʼuiˬsha hta‸ ca 
tuˉ tanˇ la htaˇ shaw gʼa taˍ ve hpu tanˇ teˇ hpaˍ hta‸ hkʼa deh‸ ha‸ shaˉ taˍ 
tuˬ tawˇ piˇ ve yoˬ. 
5Hkʼe te leh, paw hkuˇ teˇ gʼaˇ le le bon yehˬ hkʼaw lo a shu yawˇ kanˉ te cawˇ 
ve awˬ yanˇ htaˇ hkʼa gʼa ve hpu tanˇ teˇ hpaˍ hta‸ ha‸ shaˉ taˍ ve yoˬ. 

6Ya‸ hkʼaˇ, Yawˇshaˆ jawˇmawˇ te laˬ ve 20 hkʼaw‸ gaˬ peuˬ ve ka‸, paw hkuˇ 
teˇ hpaˍ bon yehˬ hta‸ kʼaw‸ gu te maˇ gʼa sheˍ ve hta‸ yawˇ gʼa mawˬ ve 
yoˬ. 
7Hkʼe te leh, yawˇ paw hkuˇ Yawˇyaˍdaˆ leh awˬ nu ve paw hkuˇ teˇ hpaˍ hta‸ 
kuˬ yuˬ leh, Aˬ hto‸ ma pa taw ya‸ nyi hkʼa gaˬ nawˬ hui bon yehˬ hta‸ maˇ 
gu sheˍ ve le. Ya‸ nyi hkʼaw‸ nawˉ kʼo, nawˬ hui shaw gʼa ve hpu tanˇ hta‸ 
nawˬ hui maˇ gʼa ha‸ shaˉ. Bon yehˬ hta‸ haˆ haˆ gu gʼa hpeh‸ tuˬ hpu tanˇ 
ngaˬ hta‸ gʼa chiˇ a‸ laˇ ve yoˬ, teh‸ yawˇ hui hta‸ kʼoˆ piˇ ve yoˬ. 
8Chi hkʼe te tuˬ paw hkuˇ teˇ hpaˍ ka‸ nyi ma cawˇ leh ha‸ yuˬ ve yoˬ. 
9Oˇ htaˇ, Yawˇyaˍdaˆ ta kʼoˍ teˇ maˬ te leh hpu tanˇ keu kuiˬ awˬ hkʼaw htaw 
pawnˍ peuˬ hkʼaw‸ nawˉ, tuˉ tanˇ kuiˬ la‸ sha paˇ hpawˇ lo teh taˍ ve yoˬ. Bon 
yehˬ hkʼaw lo kanˉ te cawˇ ve paw hkuˇ teˇ hpa lehˬ, ca tuˉ tanˇ la ve chaw 
hui geh shaw gʼa ve hpu tanˇ teˇ hpaˍ hta‸, ta kʼoˍ oˇ ve hkʼaw keu taˍ ve yoˬ. 
10Ta kʼoˍ oˇ ve hkʼaw hpu tanˇ biˇ la htaˇ, shaˉ nanˉ hkʼaw ve ceˇ leˇ lonˉ leh 
paw hkuˇ lonˉ yawˇ huiˉ maˬ laˬ leh, hpu tanˇ oˇ ve hta‸ tsuh nyi ve yoˬ. 
11Hpu hkʼaˬ ma cawˬ ve hta‸ caˇ lanˇ hkʼa deh‸ yuˬ peuˬ hkʼaw‸ nawˉ, bon 
yehˬ hkʼaw kanˉ te paˍ awˬ hoˉ hta‸ chiˇ a‸ piˇ ve yoˬ. 
12Yawˇ lehˬ hpu oˇ ve hta‸ yuˬ leh la‸shaˉmaˉ teˇ hpaˍ, haˉ pui htawˆ paˍ teˇ 
hpaˍ, leh awˬ nu ve kanˉ te paˍ teˇ hpaˍ hta‸ gʼaˇ hpfuhˇ piˇ ve yoˬ. Chi hkʼoˆ, 
yehˇ loˍ ve suhˆ leh haˉ pui shiˍ teˇ hpaˍ hta‸ htawˇ vuiˬ yuˬ ve yoˬ. 
13Hpu kawˆ, shi kawˆ, behˬ heh ma, kawˆ faiˇ, leh awˬ nu awˬ na hpu shi yuˬ 
te taˍ ve mawˇ teˇ hpaˍ hta‸, hpu tanˇ chi hkʼaw yuˬ tawˆ leh maˇ yehˇ. 
14Kanˉ te paˍ teˇ hpaˍ hta‸ gʼaˇ hpfuhˇ piˇ ve leh, loˍ ve suhˆ, haˉ pui chi hkʼe 
ve vuiˬ htaˇ tiˉ yehˇ ve yoˬ. 
15Kanˉ te paˍ awˬ hoˉ oˇ ve teˇ hpaˍ hteˇ jaˇ leh, yawˇ hui te taˍ peuˬ ve kanˉ 
hta‸ kʼaw‸ gʼa‸ chaˬ nyi tuˬ maˇ loˍ. 

16Venˇbaˆ gʼa pon tuˬ ca tuˉ tanˇ la ve chaw hui geh gʼa ve hpu teˇ hpaˍ lehˬ, ta 
kʼoˍ oˇ ve hkʼaw maˇ keu. Hpu oˇ ve teˇ hpaˍ lehˬ, paw hkuˇ teˇ hpaˍ yuˬ ve 
yoˬ. 
17Awˬ yanˇ oˇ ve hkʼaw, Suˇriˆ jawˇmawˇ Haˍzeˍlaˆ lehˬ, Gaˆ venˇ hta‸ ca bawˆ 
yuˬ la ve yoˬ. Oˇ ve hkʼaw‸ nawˉ, Yeˍruˆsaˍlehnˍ venˇ hta‸ ka‸ kʼaw‸ ca bawˆ 
yuˬ tuˬ dawˇ cheˆ taˍ ve yoˬ. 
18Oˇ htaˇ, Jawˇmawˇ Yawˇshaˆ lehˬ yawˇ awˬ gʼuˇ suhˍ jawˇmawˇ te taˉ peuˬ ve 
Yeˍhawˇshaˍhpaˆ, Yeˍhawˇranˍ leh Aˍhaˍziˆ hui shaw hpoˆ taˉ ve hpu tanˇ teˇ 
hpaˍ, yawˇ ve hawˉ yehˬ hkʼaw leh bon yehˬ hkʼaw cawˬ taˍ ve hpu tanˇ teˇ 
hpaˍ hta‸ yuˬ leh, jawˇmawˇ Haˍzeˍlaˆ hta‸ ca yuˬ kʼoˬ piˇ ve yoˬ. Hkʼe te leh 
jawˇmawˇ Haˍzeˍlaˆ kʼaw‸ hpfuhˆ kʼo‸-e ve yoˬ. 
19Jawˇmawˇ Yawˇshaˆ hkʼa te ve kanˉ hkʼa peu-eˬ, Yuˇda‸ jawˇmawˇ teˇ hpaˍ 
ve li‸ daw hkʼaw bvuh‸ keu taˍ ve yoˬ. 
20Yawˇ ve ma‸ poˍ lonˉ teˇ hpaˍ yawˇ hta‸ kʼaw‸ hpfuhˆ ve yoˬ. Yawˇ ve ma‸ 
poˍ lonˉ Shiˍmaˆ ve yaˇ Yawˉsaˍkaˍ leh Shawˇmeˍraˆ ve yaˇ Yawˉzaˍbaˆ, yawˇ 
huiˉ maˬ hawˉ yehˬ hkʼaw lo‸-e leh jawˇmawˇ hta‸ tiˇ pehˍ piˇ ve yoˬ. 
21Jawˇmawˇ ve hawˉ yehˬ lehˬ, Sheˍlaˆ venˇ lo kʼai ve ya‸ kʼaw hpuiˇ lo cawˬ 
ve Miˆlawˇ teh‸ kʼoˆ ve chehˇ kuiˬ lo te taˍ ve yoˬ. Yawˇshaˆ hta‸ shu Daˍviˆ 
ve venˇ hkʼaw tuˍ piˇ leh, yawˇ ve yaˇ paˍ Aˍmaˍziˆ yawˇ awˬ tan jawˇmawˇ 
kʼaw‸ te ve yoˬ. 

2 Jawˇmawˇ li‸ 13 

Iˉsaˍreˍlaˆ jawˇmawˇ Yawˇhkaˆ 

1Yuˇda‸ mvuhˇmiˬ hta‸ Aˍhaˍziˆ ve yaˇ Yawˇshaˆ jawˇmawˇ te chehˇ ve 23 

hkʼaw‸ teˇ hkʼaw‸ htaˇ, Iˉsaˍreˍlaˆ mvuhˇmiˬ hta‸ Yeˍhuˆ ve yaˇ Yawˇhkaˆ 
jawˇmawˇ te leh, Saˍmaˍriˆ venˇ hta‸ 17 hkʼaw‸ uˉ peunˍ taˉ ve yoˬ. 
2Jawˇmawˇ Yeˍyawˇbaoˍ hkʼa shuˍ, yawˇ lehˬ Gʼuiˬsha hta‸ te ya‸ jaˇ leh, 
Iˉsaˍreˍlaˆ chaw hui hta‸ ya‸ kʼaw sheh ya‸ piˇ ve yoˬ. Yawˇ venˇbaˆ te chehˇ 
ve hta‸ maˇ dawˇ hpfuhˆ. 

3Hkʼe te leh, Gʼuiˬsha Iˉsaˍreˍlaˆ chaw hui hta‸ nyi ma zuhˆ jaˇ leh, Suˇriˆ 
jawˇmawˇ Haˍzeˍlaˆ leh yawˇ ve yaˇ Beˍhaˍdaˆ, yawˇ hui hta‸ teˇ hkui teˇ hkui 
ca bawˆ la tcuh ve yoˬ. 
4Oˇ htaˇ, Yawˇhkaˆ Gʼuiˬsha geh bon lawˬ ve yoˬ. Suˇriˆ jawˇmawˇ lehˬ, 
Iˉsaˍreˍlaˆ chaw hui hta‸ hkʼaˬ ma fawˉ mehˍ piˇ chehˇ ve hta‸ yawˇ gʼa mawˬ 
ve teˇ yanˇ, Yawˇhkaˆ ve bon lawˬ hkawˇ hta‸ na yuˬ piˇ ve yoˬ. 
5Gʼuiˬsha lehˬ, Iˉsaˍreˍlaˆ chaw hui hta‸ sheh kʼai piˇ tuˬ ve awˬ hoˉ teˇ gʼaˇ 
peu laˇ piˇ leh, yawˇ lehˬ Iˉsaˍreˍlaˆ chaw hui hta‸ htaiˍ hkʼaw‸ piˇ ve yoˬ. 
Hkʼe te leh, yawˇ hui ponˬ laˬ htaˇ hkʼe gawˬ lehˍ gʼa chehˇ ve yoˬ. 
6Ya‸ hkʼaˇ, yawˇ hui lehˬ jawˇmawˇ Yeˍyawˇbaoˍ te taˉ ve haiˬ ve kanˉ teˇ 
hpaˍ hta‸ maˇ baˬ taˉ. Venˇbaˆ kʼaw‸ caˉ te chehˇ ve yoˬ. Aˍsheˍraˆ gʼuiˬsha 
ma ve shaˉ ho‸ Saˍmaˍriˆ venˇ hkʼaw cawˬ taˍ sheˍ ve yoˬ. 
7Jawˇmawˇ Haˍzeˍlaˆ lehˬ, Iˉsaˍreˍlaˆ ma‸ yaˇ teˇ hpaˍ hta‸ je‸ meu-e hkʼa 
shuˍ shawˍ leh laiˉ pawˆ naˆ nehˆ piˇ peuˬ ve pa taw, jawˇmawˇ Yawˇhkaˆ geh 
ma‸ yaˇ a ciˉ ceh tiˉ cawˬ taˉ ve yoˬ. Iˉ mvuhˇ ciˇ ve ma‸ yaˇ 50 gʼaˇ, iˉ mvuhˇ 
lawˬ 10 maˬ, ma‸ yaˇ 10,000 hkʼe ceh tiˉ cawˬ ve yoˬ. 
8Yawˇhkaˆ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 
9Yawˇ suh-e leh, shu yawˇ hta‸ Saˍmaˍriˆ venˇ hkʼaw tuˍ piˇ ve yoˬ. Hkʼe te 
leh, yawˇ ve yaˇ Yeˍhawˇshaˆ yawˇ awˬ tan jawˇmawˇ kʼaw‸ te ve yoˬ. 

Iˉsaˍreˍlaˆ jawˇmawˇ Yeˍhawˇshaˆ 

10Yuˇda‸ mvuhˇmiˬ hta‸ Yawˇshaˆ uˉ peunˍ chehˇ ve 37 hkʼaw‸ teˇ hkʼaw‸ 
htaˇ, Iˉsaˍreˍlaˆ mvuhˇmiˬ hta‸ Yawˇhkaˆ ve yaˇ Yeˍhawˇshaˆ jawˇmawˇ kʼaw‸ 
te leh, Saˍmaˍriˆ venˇ hta‸ 16 hkʼaw‸ uˉ peunˍ ve yoˬ. 
11Yawˇ htawˇ, jawˇmawˇ Yeˍyawˇbaoˍ hkʼa shuˍ Gʼuiˬsha hta‸ te ya‸ jaˇ leh, 
Iˉsaˍreˍlaˆ chaw hui hta‸ ya‸ kʼaw sheh ya‸ piˇ ve yoˬ. 
12Yeˍhawˇshaˆ hkʼa te ve kanˉ hkʼa peu-eˬ, leh yawˇ ha‸ hanˉ ve hkʼaw Yuˇda‸ 
jawˇmawˇ Aˍmaˍziˆ hta‸ bawˆ da‸ ve awˬ lawn teˇ hpaˍ, Iˉsaˍreˍlaˆ jawˇmawˇ 
teˇ hpaˍ ve li‸ daw hkʼaw bvuh‸ keu taˍ ve yoˬ. 

13Yeˍhawˇshaˆ suh-e leh, shu yawˇ hta‸ Saˍmaˍriˆ venˇ hkʼaw tuˍ piˇ ve yoˬ. 
Hkʼe te leh, yawˇ ve yaˇ Yeˍyawˇbaoˍ jawˇmawˇ kʼaw‸ te ve yoˬ. 

Eˇliˇshehˇ suh-e ve 

14Tcuh kaˍ paˍ Eˇliˇshehˇ naˬ jaˇ leh, suh la paˇ neˇ ve yoˬ. Oˇ htaˇ, Iˉsaˍreˍlaˆ 
jawˇmawˇ Yeˍhawˇshaˆ yawˇ geh ca guiˇ-e ve yoˬ. Ngaˬ pa-oˬ, ngaˬ pa-oˬ, nawˬ 
lehˬ Iˉsaˍreˍlaˆ chaw hui ve awˬ gʼaˇ awˬ shaˉ hpeh‸ ve yoˬ, teh‸ kʼoˆ leh hawˬ 
ve yoˬ. 
15Oˇ htaˇ Eˇliˇshehˇ lehˬ, Hkaˆ leh hkaˆ ce teˇ hpaˍ ca yuˬ-o‸, teh‸ jawˇmawˇ 
hta‸ kʼoˆ piˇ ve yoˬ. Hkʼe te leh, jawˇmawˇ lehˬ hkaˆ leh hkaˆ ce teˇ hpaˍ yuˬ 
laˬ leh, 
16hkaˆ ce teˇ maˬ hta‸ bawˆ peu tuˬ, Eˇliˇshehˇ yawˇ hta‸ kʼoˆ piˇ ve yoˬ. 
Jawˇmawˇ lehˬ hkaˆ ce teˇ maˬ hta‸ bawˆ peu tuˬ gu chehˇ ve teˇ yanˇ, 
Eˇliˇshehˇ lehˬ yawˇ ve la‸ sheh jawˇmawˇ ve la‸ sheh hkʼoˆ taˍ ve yoˬ. 
17Eˇliˇshehˇ kʼoˆ piˇ ve hkʼe, jawˇmawˇ lehˬ Suˇriˆ mvuhˇmiˬ hpawˇ lo cawˬ ve 
yehˬ miˉ ehˉ teˇ maˬ hpaw leh, bawˆ peu ve yoˬ. Peuˬ hkʼaw‸ nawˉ Eˇliˇshehˇ 
kʼoˆ ve, Nawˬ lehˬ Gʼuiˬsha ve hkaˆ ce hpeh‸ ve yoˬ. Nawˬ hta‸ cuˇ leh Yawˇ 
Suˇriˆ mvuhˇmiˬ hta‸ bawˆ yuˬ tuˬ yoˬ. Nawˬ lehˬ Suˇriˆ chaw hui hta‸ 
Aˍhpehˆ venˇ hkʼaw gʼa bawˆ da‸ leh, nawˬ ma‸ bawˆ gʼaˇ tuˬ yoˬ, teh‸ 
jawˇmawˇ hta‸ kʼoˆ piˇ ve yoˬ. 
18Oˇ ve hkʼaw‸ nawˉ Eˇliˇshehˇ lehˬ, hkaˆ ce teˇ maˬ hta‸ kʼaw‸ yuˬ leh 
miˬguiˬ hta‸ jaw‸ tuˬ tawˇ piˇ ve yoˬ. Jawˇmawˇ lehˬ miˬguiˬ hta‸ shehˆ hkʼe 
jaw‸ peuˬ leh hpehˇ sheˬ ve yoˬ. 
19Chi hkʼe te ve hta‸ Eˇliˇshehˇ nyi ma zuhˆ ve yoˬ. Hkʼe te leh yawˇ kʼoˆ ve, 
Nawˬ miˬguiˬ hta‸ ngaˇ hkʼe, hkaw‸ hkʼe jaw‸ cawˇ ve yoˬ. Nawˬ oˇ hkʼe te 
ve hkʼe kʼo, Suˇriˆ mvuhˇmiˬ hkʼa peu-eˬ ve hta‸ nawˬ bawˆ gʼaˇ tuˬ yoˬ. Ya‸ 
hkʼaˇ, chi beu‸ nawˬ shehˆ pawˆ tiˉ ma‸ bawˆ gʼaˇ tuˬ yoˬ, teh‸ jawˇmawˇ hta
‸ kʼoˆ piˇ ve yoˬ. 

20Oˇ ve hkʼaw‸ nawˉ Eˇliˇshehˇ suh-e leh, shu yawˇ hta‸ tuˍ piˇ ve yoˬ. Teˇ 
hkʼaw‸ le le, Mawˇbaˆ chaw teˇ hpaˍ Iˉsaˍreˍlaˆ chaw hui hta‸ ca bawˆ la ve 
yoˬ. 
21Teˇ pawˆ htaˇ, Iˉsaˍreˍlaˆ chaw teˇ gʼaˇsuh-e leh ca tuˍ piˇ chehˇ htaˇ, 
Mawˇbaˆ chaw teˇ hpaˍ ca bawˆ la leh, yawˇ hui kawˆ jaˇ ve pa taw, chaw suh 
ku hta‸ Eˇliˇshehˇ ve tuˍ hpfuh hkʼaw baˬ keu taˉ leh gʼuiˇ hpaw-e ve yoˬ. 
Chaw suh ku oˇ ve Eˇliˇshehˇ ve awˬ mu‸ ku hta‸ daw‸ htaˇ, teˇ cawˬ haˉ 
kʼaw‸ te‸ la leh huˉ sheˬ ve yoˬ. 

Iˉsaˍreˍlaˆ leh Suˇriˆ chaw ma‸ bawˆ da‸ ve 

22Iˉsaˍreˍlaˆ mvuhˇmiˬ hta‸ Yawˇhkaˆ uˉ peunˍ chehˇ ve awˬ yanˇ hkʼaw, Suˇriˆ 
jawˇmawˇ Haˍzeˍlaˆ lehˬ, Iˉsaˍreˍlaˆ chaw hui hta‸ gʼaˇ hte‸ fawˉ mehˍ piˇ 
chehˇ ve yoˬ. 
23Ya‸ hkʼaˇ, Gʼuiˬsha lehˬ yawˇ ve chaw teˇ hpaˍ hta‸ ha kʼaˉ piˇ leh luˬ kuiˬ 
sheˆ kuiˬ lo maˇ gaˬ tcuh piˇ. Aˍbraˍhanˍ, Iˉcaˆ, Yaˍkoˆ hui hta‸ yawˇ ka ti‸ te 
piˇ taˍ ve hkʼe, yawˇ hui hta‸ ga piˇ chehˇ ve yoˬ. Yawˇ ve chaw teˇ hpaˍ hta‸ 
yawˇ teˇ pawˆ ka‸ maˇ leunˇ. 
24Suˇriˆ jawˇmawˇ Haˍzeˍlaˆ suh-e ve teˇ yanˇ, yawˇ ve yaˇ Beˍhaˍdaˆ yawˇ awˬ 
tan jawˇmawˇ kʼaw‸ te ve yoˬ. 
25Oˇ htaˇ, Iˉsaˍreˍlaˆ jawˇmawˇ Yeˍhawˇshaˆ, Beˍhaˍdaˆ hta‸ shehˆ pawˆ hkʼa 
gaˬ ma‸ bawˆ gʼaˇ leh, yawˇ ve awˬ pa Yawˇhkaˆ awˬ co-e htaˇ Beˍhaˍdaˆ bawˆ 
yuˬ kʼai taˍ ve venˇ teˇ hpaˍ hta‸ kʼaw‸ yuˬ hkʼaw‸ gʼa ve yoˬ. 

2 Jawˇmawˇ li‸ 14 

Yuˇda‸ jawˇmawˇ Aˍmaˍziˆ 

1Iˉsaˍreˍlaˆ mvuhˇmiˬ hta‸ Yawˇhkaˆ ve yaˇ Yeˍhawˇshaˆ uˉ peunˍ chehˇ ve 
nyiˇ hkʼaw‸ teˇ hkʼaw‸ htaˇ, Yuˇda‸ mvuhˇmiˬ hta‸ Yawˇshaˆ ve yaˇ Aˍmaˍziˆ 
kʼaw‸ uˉ peunˍ ve yoˬ. 
2Aˍmaˍziˆ jawˇmawˇ tanˬ te htaˇ, yawˇ ve a sha‸ 25 hkʼaw‸ gaˬ peuˬ leh 
Yeˍruˆsaˍlehnˍ venˇ hta‸ 29 hkʼaw‸ uˉ peunˍ ve yoˬ. Yawˇ ve awˬ e lehˬ, 
Yeˍruˆsaˍlehnˍ venˇ yaˇ Yuˇdanˍ hpeh‸ ve yoˬ. 

3Yawˇ lehˬ, Gʼuiˬsha nyi ma cawˇ ve kanˉ hta‸ tiˉ te ve yoˬ. Ya‸ hkʼaˇ, yawˇ 
lehˬ yawˇ ve awˬ puˍ lonˉ Daˍviˆ hkʼe maˇ heˆ. Yawˇ ve awˬ pa Yawˇshaˆ te ve 
hkʼe gʼa‸ te ve yoˬ. 
4Awˬ nu ve gʼuiˬsha teˇ hpaˍ ve bon yehˬ hta‸ yawˇ maˇ te luˬ piˇ. Hkʼe te leh, 
chaw yaˇ teˇ hpaˍ gʼuiˬsha oˇ ve teˇ hpaˍ hta‸ tuˉ tanˇ piˇ chehˇ sheˍ ve yoˬ. 
5Aˍmaˍziˆ jawˇmawˇ hpeh‸ la peuˬ hkʼaw‸ nawˉ, yawˇ ve awˬ pa hta‸ tiˇ pehˍ 
ve ma‸ poˍ lonˉ teˇ hpaˍ hta‸ yawˇ kʼaw‸ tiˇ pehˍ piˇ ve yoˬ. 
6Ya‸ hkʼaˇ, yawˇ lehˬ ma‸ poˍ lonˉ oˇ ve teˇ hpaˍ ve yaˇ teˇ hpaˍ hta‸ maˇ tiˇ 
pehˍ piˇ. Moˉseˍ awˬliˇtawˇhkawˇ awˬ hkʼaw lo kʼoˆ taˍ ve Gʼuiˬsha ve tawˇ 
chi teˇ hkawˇ hta‸ yawˇ hkʼa deh‸ na yuˬ ve yoˬ. Yaˇ teˇ hpaˍ te ya‸ ve 
venˇbaˆ awˬ tan, awˬ pa awˬ e hta‸ maˇ gʼa tiˇ pehˍ. Awˬ pa awˬ e te ya‸ ve 
venˇbaˆ awˬ tan, yaˇ teˇ hpaˍ hta‸ maˇ gʼa tiˇ pehˍ. Te ya‸ ve chaw hta‸ tiˉ gʼa 
tiˇ pehˍ ve yoˬ, teh‸ kʼoˆ taˍ ve yoˬ. 
7Aˍmaˍziˆ lehˬ, Aˉ leh‸ lawˬ hkʼo‸ teh‸ kʼoˆ ve chehˇ kuiˬ lo Eˇdonˍ chaw teˇ 
meunˍ gʼaˇ hta‸ tiˇ pehˍ piˇ ve yoˬ. Sheˍlaˆ venˇ hta‸ htawˇ yawˇ bawˆ yuˬ leh, 
awˬ meh awˬ suhˉ Yuˆteˍlaˆ teh‸ kʼaw‸ meh piˇ ve yoˬ. Ya‸ nyi hkʼa gaˬ oˇ 
hkʼe meh taˍ sheˍ ve yoˬ. 
8Oˇ ve hkʼaw‸ nawˉ, Aˍmaˍziˆ lehˬ Iˉsaˍreˍlaˆ jawˇmawˇ Yeˍhawˇshaˆ geh lo 
yawˇ ve chaw hta‸ hpehˇ peu leh, yawˇ hta‸ ca bawˆ la tuˬ ca hto piˇ tcuh ve 
yoˬ. 
9Hkʼe te leh, jawˇmawˇ Yeˍhawˆshaˆ yawˇ hta‸ chi hkʼe kʼaw‸ kʼoˆ hkʼaw‸ feu 
piˇ ve yoˬ. Teˇ pawˆ htaˇ, Leˍbaˍnonˍ hkʼaw hkʼoˆ lo cawˬ ve aˉ chuˇ buiˇ teˇ 
maˬ lehˬ, htawˇ cehˬ lonˉ teˇ cehˬ hta‸, Nawˬ ve yaˇ miˇ ngaˬ ve yaˇ paˍ hta‸ 
ka piˇ-oˆ, teh‸ kʼoˆ piˇ ve yoˬ. Oˇ htaˇ haiˬ ve to nuˇ to shaˆ teˇ hkeh oˇ kaˬ lo 
hpanˍ kʼai cawˇ leh, aˉ chuˇ buiˇ oˇ ve hta‸ naˆ nehˆ sheˬ ve yoˬ ceˇ. 
10Aˍmaˍziˆ-oˬ, chi beu‸ nawˬ lehˬ Eˇdonˍ chaw hta‸ ma‸ bawˆ gʼaˇ ve pa taw, 
nyi ma uiˍ chehˇ ve yoˬ. Nawˬ ve yehˬ hkʼaw lo ta‸ iˉ gawˬ lehˍ chehˇ taˍ leh, 
awˬ me‸ awˬ hponˇ yuˬ chehˇ-oˆ. Aˬ hto‸ ma pa taw, nawˬ sho‸ sha‸ ve awˬ 

ceuˬ hta‸ heuˆ gaˇ ve le. Oˇ hkʼe te ve kʼo, nawˬ leh nawˬ ve chaw teˇ hpaˍ tiˉ 
gʼa hkanˍ tuˬ yoˬ, teh‸ Aˍmaˍziˆ hta‸ kʼaw‸ kʼoˆ hkʼaw‸ feu piˇ ve yoˬ. 
11Ya‸ hkʼaˇ, Aˍmaˍziˆ maˇ na yuˬ. Hkʼe te leh, jawˇmawˇ Yeˍhawˇshaˆ yawˇ ve 
ma‸ yaˇ teˇ hpaˍ hta‸ shiˍ laˬ leh, Yuˇda‸ mvuhˇmiˬ hkʼaw cawˬ ve 
Behˆseˍmehˆ venˇ hkʼaw lo, jawˇmawˇ Aˍmaˍziˆ hta‸ bawˆ da‸ ve yoˬ. 
12Aˍmaˍziˆ ma‸ bawˆ shonˇ leh, yawˇ ve ma‸ yaˇ hkʼa peu-eˬ a shu yawˇ ve 
chehˇ kuiˬ lo gʼuiˇ kʼo‸-e ve yoˬ. 
13Yeˍhawˇshaˆ lehˬ, jawˇmawˇ Aˍmaˍziˆ hta‸ hpeh yuˬ peuˬ hkʼaw‸ nawˉ, 
Yeˍruˆsaˍlehnˍ venˇ hkʼaw lo‸-e leh, lanˇ venˇ 400 shaw‸ hkʼe te luˬ piˇ taˉ ve 
yoˬ. Lanˇ venˇ oˇ ve lehˬ, Eˇhpaˍrenˍ taˍ meu‸ hpe‸ lo te leh, awˬ ceˍ kʼaweh‸ 
ve taˍ meu‸ hpe‸ lo hkʼa gaˬ hpeh‸ ve yoˬ. 
14Yawˇ lehˬ, hkʼa mawˬ ve hpu shi hkʼa peu-eˬ, leh bon yehˬ hkʼaw cawˬ ve 
mawˇ hkʼa peu-eˬ hta‸ Saˍmaˍriˆ venˇ lo yuˬ kʼo‸-e ve yoˬ. Chaw laiˉ gʼaˇ hta‸ 
htawˇ shiˍ kʼai ve yoˬ. 
15Yeˍhawˇshaˆ hkʼa te ve kanˉ hkʼa peu-eˬ, leh yawˇ Yuˇda‸ jawˇmawˇ Aˍmaˍziˆ 
hta‸ bawˆ gʼaˇ ve awˬ lawn, Iˉsaˍreˍlaˆ jawˇmawˇ teˇ hpaˍ ve li‸ daw hkʼaw 
bvuh‸ keu taˍ ve yoˬ. 
16Yeˍhawˇshaˆ suh-e leh, shu yawˇ hta‸ Saˍmaˍriˆ venˇ hkʼaw tuˍ piˇ ve yoˬ. 
Hkʼe te leh, yawˇ ve yaˇ paˍ Yeˍyawˇbaoˍ (2) yawˇ awˬ tan jawˇmawˇ kʼaw‸ te 
ve yoˬ. 

Jawˇmawˇ Aˍmaˍziˆ suh-e ve 

17Yuˇda‸ jawˇmawˇ Aˍmaˍziˆ lehˬ, Iˍsaˍreˍlaˆ jawˇmawˇ Yeˍhawˇshaˆ suh peuˬ 
hkʼaw‸ nawˉ ka‸, 15 hkʼaw‸ a sha‸ te‸ chehˇ sheˍ ve yoˬ. 
18Aˍmaˍziˆ hkʼa te ve kanˉ hkʼa peu-eˬ, Yuˇda‸ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 
19Aˍmaˍziˆ hta‸ tiˇ pehˍ tuˬ, Yeˍruˆsaˍlehnˍ venˇ hkʼaw shu hkʼawˇ jehˬ da‸ ve 
yoˬ. Hkʼe te leh, Aˍmaˍziˆ Laˍhkiˇshaˆ venˇ lo hpaw-e ve yoˬ. Ya‸ hkʼaˇ, yawˇ 
ve canˇ paˍ teˇ hpaˍ yawˇ hkʼaˇ suh gʼa‸ kʼai leh, yawˇ hta‸ oˇ kaˬ lo tiˇ pehˍ 
piˇ ve yoˬ. 

20Shu yawˇ hta‸ Yeˍruˆsaˍlehnˍ venˇ lo kʼaw‸ yuˬ hkʼaw‸ veu laˇ leh, Daˍviˆ ve 
venˇ hkʼaw tuˍ piˇ ve yoˬ. 
21Oˇ ve hkʼaw‸ nawˉ, Yuˇda‸ chaw teˇ hpaˍ lehˬ a sha‸ 16 hkʼaw‸ tiˉ gaˬ sheˍ 
ve yawˇ ve yaˇ paˍ Awˇziˆ hta‸ jawˇmawˇ kʼaw‸ te tcuh ve yoˬ. 
22Yawˇ ve awˬ pa suh peuˬ hkʼaw‸ nawˉ, Awˇziˆ lehˬ Eˇlaˆ venˇ hta‸ kʼaw‸ gu 
te ve yoˬ. 

Iˉsaˍreˍlaˆ jawˇmawˇ Yeˍyawˇbaoˍ (2) 

23Yuˇda‸ mvuhˇmiˬ hta‸ Yawˇshaˆ ve yaˇ Aˍmaˍziˆ uˉ peunˍ chehˇ ve 15 hkʼaw‸ 
teˇ hkʼaw‸ htaˇ, Iˉsaˍreˍlaˆ mvuhˇmiˬ hta‸ Yeˍhawˇshaˆ ve yaˇ Yeˍyawˇbaoˍ 
kʼaw‸ uˉ peunˍ ve yoˬ. Yawˇ Saˍmaˍriˆ venˇ hta‸ 41 hkʼaw‸ uˉ peunˍ ve yoˬ. 
24Yawˇ lehˬ Neˍbaˆ ve yaˇ Yeˍyawˇbaoˍ hkʼa shuˍ, Gʼuiˬsha hta‸ te ya‸ jaˇ leh, 
Iˉsaˍreˍlaˆ chaw hui hta‸ ya‸ kʼaw sheh ya‸ piˇ ve yoˬ. 
25Yawˇ lehˬ, awˬ na hpawˇ lo cawˬ ve Haˍmaˆ kʼaˍ le‸ hta‸ te leh, awˬ hawˉ 
hpawˇ lo cawˬ ve Suh ve laˇ tsuhˇ gʼuiˬ lo hkʼa gaˬ, Iˉsaˍreˍlaˆ mvuhˇmiˬ hkʼa 
peu-eˬ ve hta‸ kʼaw‸ bawˆ yuˬ ve yoˬ. Chi hkʼe hpeh‸ la ve lehˬ, Gaˍheˍhpaˍ 
venˇ hkʼaw chehˇ ve tcuh kaˍ paˍ Aˍmiˆtehˇ ve yaˇ Yoˇna‸ hta‸ Gʼuiˬsha cuˇ 
leh kʼoˆ taˍ ve tawˇ biˇ la tuˬ te ve yoˬ. 
26Iˉsaˍreˍlaˆ chaw hui gʼa tu‸ gʼa hkanˍ chehˇ ve hta‸ Gʼuiˬsha gʼa mawˬ ve 
yoˬ. Yawˇ hui hta‸ ga piˇ paˍ teˇ gʼaˇ ka‸ maˇ cawˬ. 
27Yawˇ hui luˬ kʼai sheˆ kʼai ve hta‸ Gʼuiˬsha nyi ma maˇ cawˇ. Chi hta‸ pa 
taw, yawˇ Jawˇmawˇ Yeˍyawˇbaoˬ (2) hta‸ cuˇ leh, yawˇ hui hta‸ htaiˍ hkʼaw‸ 
piˇ ve yoˬ. 
28Yeˍyawˇbaoˍ (2) hkʼa te ve kanˉ hkʼa peu-eˬ, leh Daˍmaˍsehˆ venˇ leh Haˍmaˆ 
venˇ teˇ hpaˍ hta‸ yawˇ hkʼaˬ hkʼe te kʼaw‸ bawˆ yuˬ ve awˬ lawn teˇ hpaˍ, 
Iˉsaˍreˍlaˆ jawˇmawˇ teˇ hpaˍ ve li‸ daw hkʼaw bvuh‸ keu taˍ ve yoˬ. 
29Yeˍyawˇbaoˍ suh-e leh, shu yawˇ hta‸ tuˍ piˇ ve yoˬ. Hkʼe te leh, yawˇ ve yaˇ 
Zaˍhkaˍriˆ yawˇ awˬ tan jawˇmawˇ kʼaw‸ te ve yoˬ. 

2 Jawˇmawˇ li‸ 15 

Yuˇda‸ jawˇmawˇ Awˇziˆ 

1Iˉsaˍreˍlaˆ mvuhˇmiˬ hta‸ jawˇmawˇ Yeˍyawˇbaoˍ(2) uˉ peunˍ chehˇ ve 27 

hkʼaw‸ teˇ hkʼaw‸ htaˇ, Yuˇda‸ mvuhˇmiˬ hta‸ Aˍmaˍziˆ ve yaˇ Awˇziˆ kʼaw‸ 
uˉ peunˍ ve yoˬ. 
2Awˇziˆ jawˇmawˇ tanˬ te htaˇ, yawˇ ve a sha‸ 16 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ 52 hkʼaw‸ uˉ peunˍ ve yoˬ. Yawˇ ve awˬ e lehˬ, 
Yeˍruˆsaˍlehnˍ venˇ yaˇ Yeˍhkawˇliˆ hpeh‸ ve yoˬ. 
3Yawˇ ve awˬ pa hkʼa shuˍ, yawˇ htawˇ Gʼuiˬsha nyi ma cawˇ ve kanˉ hta‸ tiˉ 
te ve yoˬ. 
4Ya‸ hkʼaˇ, yawˇ ka‸ awˬ nu ve gʼuiˬsha teˇ hpaˍ ve bon yehˬ hta‸ maˇ te luˬ 
piˇ. Hkʼe te leh, chaw yaˇ teˇ hpaˍ gʼuiˬsha oˇ ve teˇ hpaˍ hta‸ tuˉ tanˇ piˇ 
chehˇ sheˍ ve yoˬ. 
5Chi hta‸ pa taw, Gʼuiˬsha yawˇ hta‸ hkiˬ tu‸ keuˆ la piˇ leh, yawˇ hkʼaˇ yawˇ 
yehˬ teˇ yehˬ te chehˇ taˍ ve yoˬ. Hkʼe te leh, yawˇ ve yaˇ paˍ Yawˇtanˍ yawˇ 
awˬ tan mvuhˇmiˬ kanˉ hkʼa peu-eˬ hta‸ nyi te kʼai chehˇ ve yoˬ. 
6Awˇziˆ hkʼa te ve kanˉ hkʼa peu-eˬ, Yuˇda‸ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 
7Awˇziˆ suh-e leh, shu yawˇ hta‸ Daˍviˆ ve venˇ hkʼaw tuˍ piˇ ve yoˬ. Hkʼe te 
leh, yawˇ ve yaˇ Yawˇtanˍ yawˇ awˬ tan jawˇmawˇ kʼaw‸ te ve yoˬ. 

Iˉsaˍreˍlaˆ jawˇmawˇ Zaˍhkaˍriˆ 

8Yuˇda‸ mvuhˇmiˬ hta‸ jawˇmawˇ Awˇziˆ uˉ peunˍ chehˇ ve 38 hkʼaw‸ teˇ 
hkʼaw‸ htaˇ, Iˉsaˍreˍlaˆ mvuhˇmiˬ hta‸ Yeˍyawˇbaoˍ ve yaˇ Zaˍhkaˍriˆ 
jawˇmawˇ kʼaw‸ te ve yoˬ. Yawˇ lehˬ, Saˍmaˍriˆ venˇ hta‸ ha pa 6 maˬ ceh tiˉ 
gʼa uˉ peunˍ taˉ ve yoˬ. 
9Awˬ nu ve Iˉsaˍreˍlaˆ jawˇmawˇ teˇ hpaˍ hkʼa shuˍ, yawˇ htawˇ Gʼuiˬsha hta‸ 
te ya‸ jaˇ ve yoˬ. Neˍbaˆ ve yaˇ Yeˍyawˇbaoˍ hkʼa shuˍ, yawˇ lehˬ Iˉsaˍreˍlaˆ 
chaw hui hta‸ ya‸ kʼaw sheh ya‸ piˇ ve yoˬ. 
10Yaˍbehˆ ve yaˇ Shaˍlonˍ lehˬ, Iˉbaˍlonˍ venˇ hkʼaw jawˇmawˇ Zaˍhkaˍriˆ hta‸ 
tiˇ pehˍ piˇ leh, yawˇ awˬ tan jawˇmawˇ te ve yoˬ. 

11Zaˍhkaˍriˆ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ teˇ hpaˍ ve li‸ 
daw hkʼaw bvuh‸ keu taˍ ve yoˬ. 
12Hkʼe te leh, Gʼuiˬsha Yeˍhuˆ hta‸ ka ti‸ te piˇ taˍ ve hkʼe, Nawˬ ve awˬ ceuˬ 
awˬ hkʼaˇ 4 co-e hkʼa gaˬ, Iˉsaˍreˍlaˆ jawˇmawˇ gʼa te tuˬ yoˬ, teh‸ kʼoˆ taˍ ve 
ka ti‸ tawˇ hkawˇ biˇ la ve yoˬ. 

Iˉsaˍreˍlaˆ jawˇmawˇ Shaˍlonˍ 

13Yuˇda‸ mvuhˇmiˬ hta‸ jawˇmawˇ Awˇziˆ uˉ peunˍ chehˇ ve 39 hkʼaw‸ teˇ 
hkʼaw‸ htaˇ, Iˉsaˍreˍlaˆ mvuhˇmiˬ hta‸ Yaˍbehˆ ve yaˇ Shaˍlonˍ jawˇmawˇ 
kʼaw‸ te ve yoˬ. Yawˇ lehˬ, Iˉsaˍreˍlaˆ mvuhˇmiˬ hta‸ ha pa teˇ maˬ ceh tiˉ gʼa 
uˉ peunˍ taˉ ve yoˬ. 
14Gaˍdiˆ ve yaˇ Meˍnaˍhenˍ, Tiˇraˍzaˍ venˇ hkʼaw tu leh Saˍmaˍriˆ venˇ lo kʼai 
ve yoˬ. Yawˇ Shaˍlonˍ hta‸ tiˇ pehˍ leh, yawˇ awˬ tan jawˇmawˇ te ve yoˬ. 
15Shaˍlonˍ hkʼa te ve kanˉ hkʼa peu-eˬ leh, yawˇ jawˇmawˇ hta‸ hkʼaˬ hkʼe te 
tiˇ pehˍ piˇ ve awˬ lawn, Iˉsaˍreˍlaˆ jawˇmawˇ teˇ hpaˍ ve li‸ daw hkʼaw bvuh‸ 
keu taˍ ve yoˬ. 
16Meˍnaˍhenˍ lehˬ Taˍpaˍ venˇ lo kʼai leh, venˇ oˇ ve leh awˬ nu ve venˇ teˇ 
hpaˍ hta‸ te luˬ piˇ ve yoˬ. Yaˇ hu chehˇ ve yaˇ miˇ ma teˇ hpaˍ ve gʼoˇ peˬ 
hta‸ htawˇ shawˆ hkoˇ piˇ ve yoˬ. Awˬ lawn kʼo, venˇ yaˇ oˇ ve teˇ hpaˍ yawˇ 
jawˇmawˇ te ve hta‸ maˇ ha‸ yuˬ ve pa taw yoˬ. 

Iˉsaˍreˍlaˆ jawˇmawˇ Meˍnaˍhenˍ 

17Yuˇda‸ mvuhˇmiˬ hta‸ jawˇmawˇ Awˇziˆ uˉ peunˍ chehˇ ve 39 hkʼaw‸ teˇ 
hkʼaw‸ htaˇ, Iˉsaˍreˍlaˆ mvuhˇmiˬ hta‸ Gaˍdiˆ ve yaˇ Meˍnaˍhenˍ kʼaw‸ uˉ 
peunˍ leh, Saˍmaˍriˆ venˇ hta‸ 10 hkʼaw‸ uˉ peunˍ ve yoˬ. 
18Yawˇ htawˇ, Neˍbaˆ ve yaˇ Yeˍyawˇbaoˍ hkʼa shuˍ, Gʼuiˬsha hta‸ te ya‸ jaˇ 
leh, Iˉsaˍreˍlaˆ chaw hui hta‸ ya‸ kʼaw sheh ya‸ piˇ ve yoˬ. 
19Aˍsuˇriˆ jawˇmawˇ Tiˉgaˍlaˆpaˍleˍsaˍ, Iˉsaˍreˍlaˆ mvuhˇmiˬ hta‸ ca bawˆ la ve 
yoˬ. Hkʼe te leh, Meˍnaˍhenˍ lehˬ yawˇ ve mvuhˇmiˬ maˇ gʼa luˬ kʼai tuˬ, 
Aˍsuˇriˆ jawˇmawˇ hta‸ hpu 10,000 cawehˬ la‸ shawnˍ te piˇ ve yoˬ. 

20Yawˇ lehˬ, Iˉsaˍreˍlaˆ mvuhˇmiˬ hkʼaw paw sha ve chaw teˇ gʼaˇ geh hpu 50 

hteh‸ kʼaw‸ shaw yuˬ ve yoˬ. Hkʼe te leh, Aˍsuˇriˆ jawˇmawˇ kʼaw‸ hpfuhˆ 
kʼo‸-e ve yoˬ. 
21Meˍnaˍhenˍ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ teˇ hpaˍ ve li‸ 
daw hkʼaw bvuh‸ keu taˍ ve yoˬ. 
22Yawˇ suh-e leh shu yawˇ hta‸ tuˍ piˇ ve yoˬ. Hkʼe te leh, yawˇ ve yaˇ paˍ 
Peˍkaˍhiˆ yawˇ awˬ tan jawˇmawˇ kʼaw‸ te ve yoˬ. 

Iˉsaˍreˍlaˆ jawˇmawˇ Peˍkaˍhiˆ 

23Yuˇda‸ mvuhˇmiˬ hta‸ jawˇmawˇ Awˇziˆ uˉ peunˍ chehˇ ve 50 hkʼaw‸ teˇ 
hkʼaw‸ htaˇ, Iˉsaˍreˍlaˆ mvuhˇmiˬ hta‸ Meˍnaˍhenˍ ve yaˇ Peˍkaˍhiˆ jawˇmawˇ 
kʼaw‸ te leh, Saˍmaˍriˆ venˇ hta‸ 2 hkʼaw‸ uˉ peunˍ ve yoˬ. 
24Yawˇ htawˇ, Neˍbaˆ yaˇ Yeˍyawˇbaoˍ hkʼa shuˍ, Gʼuiˬsha hta‸ te ya‸ jaˇ leh, 
Iˉsaˍreˍlaˆ chaw hui hta‸ ya‸ kʼaw sheh ya‸ piˇ ve yoˬ. 
25Yawˇ ve ma‸ poˍ lonˉ Reˍmaˍliˆ ve yaˇ Peˍkaˍ yawˇ hta‸ kʼaw‸ hpfuhˆ ve 
yoˬ. Peˍkaˍ lehˬ Giˇlaˆ venˇ hkʼaw ve ma‸ yaˇ 50 gʼaˇ shiˍ leh, Saˍmaˍriˆ venˇ 
ta‸ yehˬ hkʼaw chehˇ taˍ ve jawˇmawˇ Peˍkaˍhiˆ hta‸ tiˇ pehˍ piˇ peuˬ hkʼaw‸ 
nawˉ, yawˇ awˬ tan jawˇmawˇ kʼaw‸ te ve yoˬ. 
26Peˍkaˍhiˆ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ teˇ hpaˍ ve li‸ 
daw hkʼaw bvuh‸ keu taˍ ve yoˬ. 

Iˉsaˍreˍlaˆ jawˇmawˇ Peˍkaˍ 

27Yuˇda‸ mvuhˇmiˬ hta‸ jawˇmawˇ Awˇziˆ uˉ peunˍ chehˇ ve 52 hkʼaw‸ teˇ 
hkʼaw‸ htaˇ, Iˉsaˍreˍlaˆ mvuhˇmiˬ hta‸ Reˍmaˍliˆ ve yaˇ Peˍkaˍ jawˇmawˇ 
kʼaw‸ te leh, Saˍmaˍriˆ venˇ hta‸ 20 hkʼaw‸ uˉ peunˍ ve yoˬ. 
28Yawˇ htawˇ, Neˍbaˆ yaˇ Yeˍyawˇbaoˍ hkʼa shuˍ Gʼuiˬsha hta‸ te ya‸ jaˇ leh, 
Iˉsaˍreˍlaˆ chaw hui hta‸ ya‸ kʼaw sheh ya‸ piˇ ve yoˬ. 
29Peˍkaˍ uˉ peunˍ chehˇ ve awˬ co-e htaˇ, Aˍsuˇriˆ jawˇmawˇ Tiˉgaˍlaˆpaˍleˍsaˍ 
laˬ leh, Iˉyonˍ venˇ, Aˍbeˍlaˆbehˆmaˍhkaˍ venˇ Yaˍnawˇ venˇ, Kaˍdeˍshaˆ venˇ, 
Haˍzawˇ venˇ, Giˇlaˆ mvuhˇmiˬ, Gaˍliˍlehˇ mvuhˇmiˬ, Naˍtaˍliˆ mvuhˇmiˬ chi 

teˇ hpaˍ hta‸ bawˆ yuˬ leh, mvuhˇmiˬ yaˇ oˇ ve teˇ hpaˍ hta‸ Aˍsuˇriˆ 
mvuhˇmiˬ lo shiˍ kʼai ve yoˬ. 
30Yuˇda‸ mvuhˇmiˬ hta‸ Awˇziˆ ve yaˇ Yawˇtanˍ uˉ peunˍ chehˇ ve 20 hkʼaw‸ 
teˇ hkʼaw‸ htaˇ, Eˇlaˍ ve yaˇ Hawˇsheˍ jawˇmawˇ Peˍkaˍ hta‸ tiˇ pehˍ leh yawˇ 
awˬ tan jawˇmawˇ te ve yoˬ. 
31Peˍkaˍ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 

Yuˇda‸ jawˇmawˇ Yawˇtanˍ 

32Iˉsaˍreˍlaˆ mvuhˇmiˬ hta‸ Reˍmaˍliˆ ve yaˇ Peˍkaˍ uˉ peunˍ chehˇ ve 2 hkʼaw‸ 
teˇ hkʼaw‸ htaˇ, Yuˇda‸ mvuhˇmiˬ hta‸ Awˇziˆ ve yaˇ Yawˇtanˍ jawˇmawˇ 
kʼaw‸ te ve yoˬ. 
33Yawˇ jawˇmawˇ hpeh‸ la htaˇ, yawˇ ve a sha‸ 25 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ 10 hkʼaw‸ uˉ peunˍ ve yoˬ. Yawˇ ve awˬ e lehˬ, Zaˍdoˆ 
ve yaˇ miˇ Jeˍruˇshaˍ hpeh‸ ve yoˬ. 
34Yawˇtanˍ lehˬ, yawˇ ve awˬ pa Awˇziˆ hkʼa shuˍ, Gʼuiˬsha nyi ma cawˇ ve 
kanˉ hta‸ tiˉ te ve yoˬ. 
35Ya‸ hkʼaˇ, yawˇ lehˬ awˬ nu ve gʼuiˬsha teˇ hpaˍ ve bon yehˬ hta‸ maˇ te luˬ 
piˇ. Hkʼe te leh, chaw yaˇ teˇ hpaˍ gʼuiˬsha oˇ ve teˇ hpaˍ hta‸ tuˉ tanˇ piˇ 
chehˇ sheˍ ve yoˬ. Yawˇtanˍ lehˬ, bon yehˬ awˬ na hpawˇ lo yehˬmiˉhpe‸ teˇ 
maˬ kʼaw‸ te keu ve yoˬ. 
36Yawˇtanˍ hkʼa te ve kanˉ hkʼa peu-eˬ, Yuˇda‸ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 
37Yawˇ jawˇmawˇ te chehˇ htaˇ, Gʼuiˬsha lehˬ Suˇriˆ jawˇmawˇ Reˍsenˍ leh, 
Iˉsaˍreˍlaˆ jawˇmawˇ Peˍkaˍ hui hta‸ kuˬ yuˬ leh, Yuˇda‸ mvuhˇmiˬ hta‸ ca 
tanˬ bawˆ tcuh ve yoˬ. 
38Yawˇtanˍ suh-e leh shu yawˇ hta‸ Daˍviˆ ve venˇ hkʼaw tuˍ piˇ ve yoˬ. Hkʼe 
te leh, yawˇ ve yaˇ paˍ Aˍhkaˆ yawˇ awˬ tan jawˇmawˇ kʼaw‸ te ve yoˬ. 

2 Jawˇmawˇ li‸ 16 

Yuˇda‸ jawˇmawˇ Aˍhkaˆ 



1059 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

1Iˉsaˍreˍlaˆ mvuhˇmiˬ hta‸ Reˍmaˍliˆ ve yaˇ Peˍkaˍ uˉ peunˍ chehˇ ve 17 hkʼaw‸ 
teˇ hkʼaw‸ htaˇ, Yuˇda‸ mvuhˇmiˬ hta‸ Yawˇtanˍ ve yaˇ Aˍhkaˆ kʼaw‸ uˉ 
peunˍ ve yoˬ. 
2Yawˇ jawˇmawˇ tanˬ te htaˇ, yawˇ ve a sha‸ 20 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ 16 hkʼaw‸ uˉ peunˍ ve yoˬ. Yawˇ lehˬ, yawˇ ve awˬ puˍ 
lonˉ Daˍviˆ hkʼa shuˍ da‸ ve kanˉ hta‸ maˇ te. Gʼuiˬsha a loˍ maˇ cawˇ ve kanˉ 
hta‸ tiˉ te ve yoˬ. 
3Awˬ nu ve Iˉsaˍreˍlaˆ jawˇmawˇ teˇ hpaˍ te ve hkʼe gʼa‸ te ve yoˬ. Iˉsaˍreˍlaˆ 
chaw teˇ hpaˍ Hkaˍnanˍ mvuhˇmiˬ hkʼaw lo‸ la htaˇ, Gʼuiˬsha gʼa‸ kʼoˬ piˇ taˍ 
ve chaw hui te ve awˬ liˇ hta‸ henˇ yuˬ leh, yawˇ ve yaˇ paˍ shaˉ ho‸ teˇ hpaˍ 
hta‸ tuˉ tanˇ piˇ ve yoˬ. 
4Awˬ nu ve gʼuiˬsha teˇ hpaˍ ve bon yehˬ hkʼaw maˇ kʼoˆ, hkʼaw hkʼoˆ lo leh 
suhˆ cehˬ hawˉ lo maˇ kʼoˆ, sha hawnˉ leh awˬ nu ve tuˉ tanˇ tuˬ teˇ hpaˍ tuˉ 
tanˇ piˇ ve yoˬ. 
5Suˇriˆ jawˇmawˇ Reˍsenˍ leh, Iˉsaˍreˍlaˆ jawˇmawˇ Peˍkaˍ hui Yeˍruˆsaˍlehnˍ 
venˇ hta‸ ca bawˆ la ve yoˬ. Ya‸ hkʼaˇ, yawˇ hui bawˆ yuˬ maˇ gʼa. 
6(Awˬ yanˇ oˇ ve hkʼaw, Eˇdonˍ jawˇmawˇ lehˬ Eˇlaˆ venˇ hta‸ kʼaw‸ bawˆ yuˬ 
leh, oˇ kaˬ lo chehˇ taˍ ve Yuˇda‸ chaw hta‸ gʼa‸ kʼoˬ piˇ ve yoˬ. Hkʼe te leh, 
Eˇdonˍ chaw hui Eˇlaˆ venˇ hkʼaw chehˇ taˍ ve yoˬ.) 
7Aˍhkaˆ lehˬ Aˍsuˇriˆ jawˇmawˇ Tiˉgaˍlaˆpaˍleˍsaˍ hta‸ li‸ chi hkʼe bvuh‸ feu 
piˇ ve yoˬ. Ngaˬ lehˬ nawˬ ve awˬ ceˬ hpeh‸ ve yoˬ. Chi beu‸ Suˇriˆ jawˇmawˇ 
leh Iˉsaˍreˍlaˆ jawˇmawˇ hui ngaˬ hta‸ ca bawˆ la chehˇ ve yoˬ. Ngaˬ hta‸ a ciˉ 
ca ga la-o, teh‸ kʼoˆ feu piˇ ve yoˬ. 
8Chi hkʼoˆ ka‸, Aˍhkaˆ lehˬ bon yehˬ leh hawˉ yehˬ hkʼaw cawˬ ve hpu shi teˇ 
hpaˍ yuˬ tawˆ leh, yawˇ hta‸ la‸ shawnˍ te feu piˇ ve yoˬ. 
9Jawˇmawˇ Tiˉgaˍlaˆpaˍleˍsaˍ li‸ oˇ ve hta‸ gʼa mawˬ htaˇ, yawˇ ve ma‸ moˍ 
hta‸ shiˍ veu laˇ leh, Daˍmaˍsehˆ venˇ hta‸ ca bawˆ la ve yoˬ. Yawˇ jawˇmawˇ 
Reˍsenˍ hta‸ tiˇ pehˍ leh venˇ yaˇ teˇ hpaˍ hta‸ Kiˇraˆ venˇ lo shiˍ kʼai ve yoˬ. 

10Jawˇmawˇ Aˍhkaˆ lehˬ, jawˇmawˇ lonˉ Tiˉgaˍlaˆpaˍleˍsaˍ hta‸ ca hpuˇ da‸ tuˬ 
Daˍmaˍsehˆ venˇ lo gaˬ ve teˇ yanˇ, oˇ kaˬ lo cawˬ ve tuˉ tanˇ kuiˬ teˇ maˬ hta‸ 
yawˇ gʼa mawˬ ve yoˬ. Hkʼe te leh, yawˇ lehˬ tuˉ tanˇ kuiˬ oˇ ve hta‸ shuˍ da‸ 
ve awˬ han teˇ maˬ nyi te leh, paw hkuˇ Uˇriˇya‸ hta‸ hkʼaw‸ feu piˇ ve yoˬ. 
11Paw hkuˇ Uˇriˇya‸ lehˬ awˬ han oˇ ve hta‸ nyi taˍ leh, tuˉ tanˇ kuiˬ teˇ maˬ te 
ve yoˬ. Aˍhkaˆ maˇ kʼaw‸ gaˬ la sheˍ htaˇ ka‸, yawˇ tuˉ tanˇ kuiˬ oˇ ve hta‸ te 
peuˬ ve yoˬ. 
12Aˍhkaˆ kʼaw‸ gaˬ la htaˇ, tuˉ tanˇ kuiˬ te peuˬ taˍ laˇ ve hta‸ yawˇ gʼa mawˬ 
ve yoˬ. 
13Hkʼe te leh, Aˍhkaˆ lehˬ tuˉ tanˇ tuˬ awˬ ceuˬ teˇ hpaˍ yuˬ laˬ leh, tuˉ tanˇ kuiˬ 
oˇ ve awˬ hkʼoˆ lo tuˉ tanˇ ve yoˬ. 
14Gʼuiˬsha hta‸ tuˉ tanˇ kuiˬ lehˬ, tuˉ tanˇ kuiˬ awˬ suhˉ oˇ ve lehˬ bon yehˬ awˬ 
kaˍ lo cawˬ ve yoˬ. Hkʼe te leh Aˍhkaˆ lehˬ, Gʼuiˬsha hta‸ tuˉ tanˇ kuiˬ oˇ ve 
hta‸ awˬ suhˉ kʼaw‸ te teh taˍ ve tuˉ tanˇ kuiˬ awˬ na hpawˇ lo kʼaw‸ jiˆ teh 
ve yoˬ. 
15Oˇ ve hkʼaw‸ nawˉ, Yawˇ Uˇriˇya‸ hta‸ chi hkʼe kʼoˆ piˇ ve yoˬ. Mvuhˇ shawˉ 
mvuhˇ hpeu‸ nawˬ hui tuˉ tanˇ ve teˇ yanˇ, chi beu‸ te taˍ ve tuˉ tanˇ kuiˬ awˬ 
suhˉ chi awˬ hkʼoˆ lo ceh tiˉ tuˉ tanˇ piˇ-oˆ. To nuˇ to shaˆ teˇ hpaˍ ve awˬ suhˍ 
hta‸ htawˇ, tuˉ tanˇ kuiˬ awˬ suhˉ chi ve awˬ hkʼoˆ lo tiˉ ngeuˍ pfuhˍ-o‸. Kuiˇ 
yuˬ te taˍ ve tuˉ tanˇ kuiˬ awˬ piˍ chi teˇ maˬ lehˬ, ngaˬ Gʼuiˬsha hta‸ na nyi 
tuˬ cawˬ la htaˇ yehˇ tuˬ awˬ pon teh taˍ-o‸, teh‸ yawˇ hta‸ kʼoˆ piˇ ve yoˬ. 
16Jawˇmawˇ kʼoˆ ve hkʼe, Uˇriˇya‸ na yuˬ leh te ve yoˬ. 
17Jawˇmawˇ Aˍhkaˆ lehˬ, kuiˇ yuˬ te taˍ ve lawˬ ehˉ teˇ hpaˍ hta‸ hpaˆ baˬ leh, 
hkehˇ pe le teˇ hpaˍ hta‸ htawˇ yuˬ baˬ ve yoˬ. Kuiˇ yuˬ te taˍ ve nuˇ paˍ lonˉ 
12 hkeh awˬ hkʼoˆ lo teh taˍ ve, kuiˇ iˉ kaˆ punˇ hta‸ htawˇ yawˇ yuˬ ya‸ leh, 
haˉ pui shiˍ hkʼoˆ kʼaw‸ teh taˍ ve yoˬ. 
18Aˍsuˇriˆ jawˇmawˇ lonˉ nyi ma cawˇ tuˬ, Aˍhkaˆ lehˬ bon yehˬ hkʼaw cawˬ ve 
jawˇmawˇ laˬ htaˇ mui ve kʼaw jaw leh, jawˇmawˇ awˬ pon fuiˍ teh taˍ ve ya‸ 
kʼaw hta‸ hoˆ baˬ ve yoˬ. 

19Jawˇmawˇ Aˍhkaˆ hkʼa te ve kanˉ hkʼa peu-eˬ Yuˇda‸ jawˇmawˇ teˇ hpaˍ ve li
‸ daw hkʼaw bvuh‸ keu taˍ ve yoˬ. 
20Aˍhkaˆ suh-e leh, shu yawˇ hta‸ Daˍviˆ ve venˇ hkʼaw tuˍ piˇ ve yoˬ. Hkʼe te 
leh, yawˇ ve yaˇ paˍ Heˍsaˍkiˆ yawˇ awˬ tan jawˇmawˇ kʼaw‸ te ve yoˬ. 

2 Jawˇmawˇ li‸ 17 

Iˉsaˍreˍlaˆ jawˇmawˇ Hawˇsheˍ 

1Yuˇda‸ mvuhˇmiˬ hta‸ jawˇmawˇ Aˍhkaˆ uˉ peunˍ chehˇ ve 12 hkʼaw‸ teˇ 
hkʼaw‸ htaˇ, Iˉsaˍreˍlaˆ mvuhˇmiˬ hta‸ Eˇlaˍ ve yaˇ Hawˇsheˍ kʼaw‸ uˉ peunˍ 
leh, yawˇ lehˬ Saˍmaˍriˆ venˇ hta‸ 9 hkʼaw‸ uˉ peunˍ ve yoˬ. 
2Yawˇ lehˬ Gʼuiˬsha hta‸ te ya‸ ve yoˬ. Ya‸ hkʼaˇ, awˬ nu ve Iˉsaˍreˍlaˆ 
jawˇmawˇ teˇ hpaˍ hkʼe taw maˇ haiˬ jaˇ. 
3Aˍsuˇriˆ jawˇmawˇ Shaˍlaˍmaˍneˍsaˍ yawˇ hta‸ ca bawˆ la ve yoˬ. Hkʼe te leh, 
Hawˉsheˍ Aˍsuˇriˆ jawˇmawˇ hta‸ la‸ caˉ ya‸ piˇ leh, teˇ hkʼaw‸ le le awˬ 
hkawnˍ keu piˇ ve yoˬ. 
4Ya‸ hkʼaˇ, teˇ hkʼaw‸ gaˬ htaˇ Hawˇsheˍ lehˬ Eˇjiˇtu‸ jawˇmawˇ Sawˇ geh lo 
yawˇ ve chaw hta‸ hpehˇ peu leh, yawˇ hta‸ ca ga la tuˬ ca lawˬ hkawˉ tcuh 
ve yoˬ. Oˇ ve hkʼaw‸ nawˉ, Hawˇsheˍ lehˬ Aˍsuˇriˆ jawˇmawˇ hta‸ awˬ hkawnˍ 
maˇ kʼaw‸ keu piˇ-o. Awˬ lawn chi hta‸ Aˍsuˇriˆ jawˇmawˇ gʼa kaˇ htaˇ, yawˇ 
Hawˇsheˍ hta‸ hpeh yuˬ leh htawnˍ hkʼaw keu taˍ ve yoˬ. 

Saˍmaˍriˆ venˇ luˬ kʼai ve 

5Oˇ ve hkʼaw‸ nawˉ, Aˍsuˇriˆ jawˇmawˇ lehˬ Iˉsaˍreˍlaˆ mvuhˇmiˬ hta‸ ca bawˆ 
la leh, Saˍmaˍriˆ venˇ hta‸ shehˆ hkʼaw‸ hkʼa gaˬ caw hoˆ taˍ ve yoˬ. 
6Hawˇseˍ jawˇmawˇ te ve 9 hkʼaw‸ teˇ hkʼaw‸ gaˬ htaˇ, Aˍsuˇriˆ jawˇmawˇ lehˬ 
Saˍmaˍriˆ venˇ hta‸ bawˆ gʼaˇ leh, Iˉsaˍreˍlaˆ chaw hui hta‸ Aˍsuˇriˆ mvuhˇmiˬ 
lo shiˍ kʼai ve yoˬ. Yawˇ hui teˇ hpaˍ hpaˍ hta‸ Haˍlaˍ venˇ hkʼaw maˇ kʼoˆ, teˇ 
hpaˍ hpaˍ hta‸ Gawˇzanˍ venˇ paˇ lo cawˬ ve Haˍbaˆ iˉ kaˆ lawˬ paˇ lo maˇ 
kʼoˆ, teˇ hpaˍ hta‸ Meˍdiˆ venˇ hkʼaw maˇ kʼoˆ chehˇ tcuh ve yoˬ. 
7Saˍmaˍriˆ venˇ gʼa luˬ kʼai ve lehˬ, Iˉsaˍreˍlaˆ chaw teˇ hpaˍ yawˇ hui hta‸ 
Eˇjiˇtu‸ mvuhˇmiˬ hkʼaw shiˍ tawˆ la piˇ ve yawˇ hui ve Gʼuiˬsha hta‸ te ya‸ 

jaˇ ve pa taw yoˬ. Yawˇ hui lehˬ, awˬ kaˍ awˬ nu ve gʼuiˬsha teˇ hpaˍ hta‸ oˉ 
kʼoˍ pui ve yoˬ. 
8Yawˇ hui Hkaˍnanˍ mvuhˇmiˬ hkʼaw lo‸ la htaˇ, Gʼuiˬsha gʼa‸ kʼoˬ piˇ taˍ ve 
chaw oˇ ve teˇ hpaˍ ve oˉ kʼoˍ pui ve awˬ liˇ hta‸ gʼa‸ te ve yoˬ. 
9Yawˇ hui lehˬ, Gʼuiˬsha nyi ma maˇ cawˇ ve kanˉ hta‸ te ve yoˬ. Yawˇ hui ve 
venˇ teˇ hpaˍ hkʼaw, awˬ nu ve gʼuiˬsha teˇ hpaˍ hta‸ oˉ kʼoˍ pui kuiˬ bon yehˬ 
teˇ hpaˍ te taˍ ve yoˬ. 
10Hkʼaw hkʼoˆ lo leh, suhˆ cehˬ teˇ hpaˍ hawˉ lo, Aˍsheˍraˆ gʼuiˬsha ma ve shaˉ 
ho‸ teˇ hpaˍ te teh taˍ ve yoˬ. 
11Gʼuiˬsha gʼa‸ kʼoˬ piˇ taˍ ve chaw oˇ ve teˇ hpaˍ ve awˬ liˇ hta‸ yuˬ leh, yawˇ 
hui lehˬ awˬ nu ve gʼuiˬsha teˇ hpaˍ hta‸ sha hawnˉ tuˉ tanˇ piˇ chehˇ ve yoˬ. 
12Chi hkʼe te ve hkʼaw, yawˇ hui Gʼuiˬsha hta‸ nyi ma zuhˆ tuˬ te piˇ leh, shaˉ 
ho‸ hta‸ oˉ kʼoˍ maˇ gʼa pui, teh‸ Gʼuiˬsha kʼoˆ taˍ ve tawˇ hta‸ ponˬ leuˉ ve 
yoˬ. 
13Gʼuiˬsha lehˬ, Iˉsaˍreˍlaˆ leh Yuˇda‸ chaw hui geh yawˇ ve tcuh kaˍ paˍ teˇ 
hpaˍ hta‸ kʼai tcuh leh, shaˍ ti‸ piˇ tcuh taˍ peuˬ ve yoˬ. Nawˬ hui te chehˇ ve 
cha‸ chiˆ ve kanˉ teˇ hpaˍ hta‸ baˬ taˉ leh, ngaˬ ve tawˇ hta‸ na yuˬ-oˬ. Ngaˬ 
ve tawˇ hkawˇ lehˬ, nawˬ hui ve awˬ puˍ awˬ pi hui hta‸ piˇ taˍ ve 
awˬliˇtawˇhkawˇ li‸ daw hkʼaw cawˬ taˍ leh, ngaˬ ve tcuh kaˍ paˍ teˇ hpaˍ 
nawˬ hui hta‸ maˍ laˇ chehˇ ve yoˬ, teh‸ Gʼuiˬsha kʼoˆ ve yoˬ. 
14Ya‸ hkʼaˇ, yawˇ hui maˇ na yuˬ. Yawˇ hui lehˬ, yawˇ hui ve awˬ puˍ awˬ pi 
teˇ hpaˍ hkʼa shuˍ kʼaˍ jaˇ leh, Gʼuiˬsha hta‸ gʼaˇ maˇ va. 
15Yawˇ hui lehˬ, Gʼuiˬsha maˍ piˇ ve tawˇ hta‸ maˇ na yuˬ. Yawˇ hui ve awˬ 
puˍ awˬ pi hui hta‸ Gʼuiˬsha te piˇ taˍ ve ka ti‸ hta‸ yawˇ hui maˇ ha‸ shaˉ. 
Gʼuiˬsha shaˍ ti‸ piˇ ve tawˇ hta‸ yawˇ hui maˇ na yuˬ. Yawˇ hui lehˬ, te‸ chiˉ 
tcuhˉ kuiˬ maˇ cawˬ ve shaˉ ho‸ teˇ hpaˍ hta‸ oˉ kʼoˍ pui leh, yawˇ hui ka‸ te‸ 
chiˉ tcuhˉ kuiˬ maˇ cawˬ ve chaw hpeh‸ la ve yoˬ. Yawˇ hui awˬ paˇ awˬ kui lo 
chehˇ ve chaw hui te ve hkʼe yawˇ hui ka‸ gʼa‸ te chehˇ ve yoˬ. 

16Yawˇ hui lehˬ, Gʼuiˬsha ve awˬliˇtawˇhkawˇ teˇ hpaˍ hta‸ baˬ taˉ leh, shi nuˇ 
shaˉ ho‸ nyiˇ maˬ te teh taˍ ve yoˬ. Aˍsheˍraˆ gʼuiˬsha ma ve shaˉ ho‸ hta‸ ka‸ 
yawˇ hui te teh taˍ leh, meu‸ keu shiˍ teˇ hpaˍ hta‸ oˉ kʼoˍ pui leh, Baˍlaˆ 
gʼuiˬsha hta‸ tuˉ tanˇ piˇ chehˇ ve yoˬ. 
17Yawˇ hui ve yaˇ paˍ yaˇ miˇ teˇ hpaˍ hta‸ yuˬ leh, awˬ nu ve gʼuiˬsha teˇ hpaˍ 
hta‸ tuˉ tanˇ piˇ chehˇ ve yoˬ. Yawˇ hui lehˬ, mawˉ paˍ sheˍ paˍ hui geh kʼai 
leh, Gʼuiˬsha mehˆ gʼuˇ suhˍ cha‸ chiˆ ve kanˉ hta‸ te chehˇ ve yoˬ. 
18Chi hta‸ pa taw, Gʼuiˬsha Iˉsaˍreˍlaˆ chaw hui hta‸ nyi ma zuhˆ jaˇ leh, yawˇ 
hui hta‸ gʼa‸ kʼoˬ piˇ ve yoˬ. Yuˇda‸ chaw hui hta‸ ceh tiˉ teh taˉ piˇ ve yoˬ. 
19Ya‸ hkʼaˇ, Yuˇda‸ chaw hui ka‸ Gʼuiˬsha ve awˬliˇtawˇhkawˇ hta‸ na yuˬ 
chehˇ ve maˇ heˆ. Iˉsaˍreˍlaˆ chaw hui te ve hkʼe, yawˇ hui ka‸ gʼa‸ te chehˇ 
ve yoˬ. 
20Gʼuiˬsha lehˬ, Iˉsaˍreˍlaˆ chaw hkʼa peu-eˬ ve hta‸ chiˇ baˬ piˇ leh, haiˬ ve 
canˇ paˍ teˇ hpaˍ ve la‸ sheh hkʼaw lo chiˇ a‸ piˇ ve yoˬ. 
21Iˉsaˍreˍlaˆ chaw leh Yuˇda‸ chaw hui hta‸ Gʼuiˬsha hpaˆ da‸ kʼai piˇ peuˬ 
hkʼaw‸ nawˉ, Iˉsaˍreˍlaˆ chaw hui lehˬ Neˍbaˆ ve yaˇ Yeˍyawˇbaoˍ hta‸ yawˇ 
hui ve jawˇmawˇ te tcuh ve yoˬ. Yeˍyawˇbaoˍ lehˬ, Iˉsaˍreˍlaˆ chaw hui hta‸ 
ya‸ kʼaw sheh ya‸ piˇ ve yoˬ. 
22Yawˇ hui lehˬ, Yeˍyawˇbaoˍ te ve cha‸ chiˆ ve kanˉ hkʼa peu-eˬ hta‸ gʼa‸ te 
ve yoˬ. 
23Awˬ leh meuˇ gaˬ htaˇ, Gʼuiˬsha lehˬ yawˇ ve tcuh kaˍ paˍ teˇ hpaˍ hta‸ cuˇ 
leh, shaˍ ti‸ piˇ taˍ peuˬ ve hkʼe, yawˇ hui hta‸ gʼa‸ kʼoˬ piˇ ve yoˬ. Hkʼe te 
leh, Iˉsaˍreˍlaˆ chaw hui lehˬ, Aˍsuˇriˆ chaw hui hpeh kʼai ve hta‸ gʼa hkanˍ 
chehˇ taˍ peuˬ ve yoˬ. 

Aˍsuˇriˆ chaw Iˉsaˍreˍlaˆ mvuhˇmiˬ hkʼaw ca chehˇ la ve 

24Aˍsuˇriˆ jawˇmawˇ lehˬ, Baˍbuˍlonˍ venˇ, Kuˇtaˆ venˇ, Aˍvaˍ venˇ, Haˍmaˆ 
venˇ, leh Seˍhpaˍraˍvenˍ venˇ chi teˇ hpaˍ hkʼaw chehˇ ve chaw hui hta‸ 
Saˍmaˍriˆ venˇ hkʼaw shiˍ kʼai leh, Iˉsaˍreˍlaˆ chaw teˇ hpaˍ awˬ tan oˇ kaˬ lo 

chehˇ tcuh ve yoˬ. Hkʼe te leh, mvuhˇmiˬ oˇ ve yawˇ hui ve chehˇ kuiˬ hpeh‸ 
la ve yoˬ. 
25Yawˇ hui oˇ kaˬ lo tanˬ chehˇ gehˇ htaˇ, Gʼuiˬsha lehˬ laˇ caˬ shiˉ teˇ hpaˍ hta‸ 
oˇ kaˬ lo kʼai tcuh leh, yawˇ hui teˇ hpaˍ hpaˍ hta‸ che‸ pehˍ piˇ lawˬ ve yoˬ. 
26Oˇ kaˬ lo ca chehˇ la ve chaw teˇ hpaˍ lehˬ, mvuhˇmiˬ oˇ ve hkʼaw chehˇ ve 
Gʼuiˬsha hta‸ maˇ shiˍ ve pa taw, Gʼuiˬsha lehˬ laˇ caˬ shiˉ teˇ hpaˍ hta‸ hpehˇ 
leh, yawˇ hui hta‸ ca che‸ pehˍ la ve awˬ lawn, Aˍsuˇriˆ jawˇmawˇ hta‸ ca 
kʼoˆ piˇ ve yoˬ. 
27Oˇ htaˇ jawˇmawˇ tawˇ piˇ leh kʼoˆ ve, Ngaˬ hui shiˍ veu laˇ ve paw hkuˇ teˇ 
gʼaˇ hta‸ oˇ kaˬ lo kʼaw‸ kʼo‸-e peu leh, chaw oˇ ve teˇ hpaˍ hta‸ Gʼuiˬsha oˇ 
ve teˇ gʼaˇ awˬ lawn ca kʼaw‸ maˍ piˇ tcuh-o, teh‸ kʼoˆ ve yoˬ. 
28Hkʼe te leh, yawˇ hui Iˉsaˍreˍlaˆ chaw paw hkuˇ teˇ gʼaˇ hta‸ Beˍteˍlaˆ venˇ lo 
kʼaw‸ kʼo‸-e tcuh leh, yawˇ hui hta‸ Iˉsaˍreˍlaˆ Gʼuiˬsha awˬ lawn maˍ piˇ 
tcuh ve yoˬ. 
29Ya‸ hkʼaˇ, yawˇ hui lehˬ awˬ nu ve shaˉ ho‸ teˇ hpaˍ hta‸ htawˇ te leh, 
hkʼaw hkʼoˆ lo teh taˍ ve yoˬ. Yawˇ hui ve mvuhˇmiˬ hkʼaw chehˇ htaˇ, oˉ kʼoˍ 
pui jaw ve shaˉ ho‸ teˇ hpaˍ hta‸ htawˇ te teh taˍ ve yoˬ. 
30Baˍbuˍlonˍ venˇ hkʼaw laˬ taˍ ve chaw hui lehˬ, Suˇkoˆbeˍnoˆ gʼuiˬsha hta‸ 
maˇ kʼoˆ, Kuˇtaˆ venˇ hkʼaw laˬ taˍ ve chaw hui lehˬ, Neˍraˍgaˍlaˆ gʼuiˬsha hta
‸ maˇ kʼoˆ, Haˍmaˆ venˇ hkʼaw laˬ taˍ ve chaw hui lehˬ, Aˍshiˇmaˍ gʼuiˬsha hta
‸ maˇ kʼoˆ, 
31Aˍvaˍ venˇ hkʼaw laˬ taˍ ve chaw hui lehˬ, Niˆbaˍhaˍ gʼuiˬsha leh Taˍtehˆ 
gʼuiˬsha hta‸ maˇ kʼoˆ, Seˍhpaˍraˍvenˍ venˇ hkʼaw laˬ taˍ ve chaw hui lehˬ, 
Aˍdaˍmeˍlehˆ gʼuiˬsha leh Aˍnaˍmeˍlehˆ gʼuiˬsha hta‸ maˇ kʼoˆ, te leh oˉ kʼoˍ 
pui chehˇ ve yoˬ. 
32Chaw oˇ ve teˇ hpaˍ lehˬ, Gʼuiˬsha hta‸ htawˇ oˉ kʼoˍ pui ve yoˬ. Yawˇ hui 
awˬ hkʼaw lo ve chaw teˇ hpaˍ hta‸ paw hkuˇ te tcuh leh, awˬ nu ve gʼuiˬsha 
teˇ hpaˍ hta‸ tuˉ tanˇ piˇ chehˇ ve yoˬ. 

33Hkʼe te leh, yawˇ hui lehˬ Gʼuiˬsha hta‸ htawˇ oˉ kʼoˍ pui leh, yawˇ hui ve 
mvuhˇmiˬ hkʼaw chehˇ htaˇ oˉ kʼoˍ pui jaw ve gʼuiˬsha teˇ hpaˍ hta‸ htawˇ oˉ 
kʼoˍ pui chehˇ ve yoˬ. 
34Ya‸ nyi hkʼa gaˬ yawˇ hui oˇ hkʼe te chehˇ ve yoˬ. Yawˇ hui lehˬ, Gʼuiˬsha 
hta‸ oˉ kʼoˍ maˇ pui. Awˬ meh awˬ suhˉ Iˉsaˍreˍlaˆ teh‸ meh piˇ taˍ ve Yaˍkoˆ 
ve awˬ ceuˬ awˬ hkʼaˇ teˇ hpaˍ hta‸ Gʼuiˬsha piˇ taˍ ve awˬliˇtawˇhkawˇ teˇ 
hpaˍ hta‸ yawˇ hui maˇ na yuˬ. 
35Gʼuiˬsha yawˇ hui hta‸ ka ti‸ shaˉ caˆ chi hkʼe te piˇ taˍ ve yoˬ. Awˬ kaˍ awˬ 
nu ve gʼuiˬsha teˇ hpaˍ hta‸ oˉ kʼoˍ taˇ pui. Tuˉ tanˇ piˇ ve ka‸ taˇ te. 
36Nawˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ laˇ shehˍ hpaˇ awˬ gʼaˇ uiˍ 
jaˇ ve ngaˬ Gʼuiˬsha hta‸ tiˉ oˉ kʼoˍ gʼa pui leh, ngaˬ hta‸ tiˉ gʼa tuˉ tanˇ laˇ ve 
yoˬ. 
37Ngaˬ nawˬ hui awˬ pon bvuh‸ piˇ taˍ ve awˬliˇtawˇhkawˇ teˇ hpaˍ hta‸ hkʼaˬ 
htaˆ ka‸ gʼa na yuˬ ve yoˬ. Awˬ kaˍ awˬ nu gʼuiˬsha teˇ hpaˍ hta‸ nawˬ hui oˉ 
kʼoˍ maˇ gʼa pui. 
38Ngaˬ nawˬ hui hta‸ te piˇ taˍ ve ka ti‸ shaˉ caˆ hta‸ nawˬ hui maˇ gʼa leunˇ 
piˇ. 
39Nawˬ hui lehˬ ngaˬ ve tawˇ hta‸ gʼa na yuˬ ve yoˬ. Oˇ hkʼe te ve kʼo, canˇ paˍ 
teˇ hpaˍ ve la‸ sheh hkʼaw lo ngaˬ nawˬ hui hta‸ ponˬ laˇ tuˬ yoˬ, teh‸ 
Gʼuiˬsha kʼoˆ piˇ taˍ peuˬ ve yoˬ. 
40Ya‸ hkʼaˇ, chaw oˇ ve teˇ hpaˍ maˇ na yuˬ. A shu yawˇ te jaw ve awˬ liˇ awˬ 
hkʼaˇ teˇ hpaˍ awˬ hkʼaˇ suh te kʼai ve yoˬ. 
41Hkʼe te leh, chaw oˇ ve teˇ hpaˍ Gʼuiˬsha hta‸ ka‸ oˉ kʼoˍ pui leh, awˬ nu ve 
gʼuiˬsha teˇ hpaˍ hta‸ htawˇ oˉ kʼoˍ pui chehˇ ve yoˬ. Ya‸ nyi hkʼa gaˬ, yawˇ 
hui ve awˬ ceuˬ awˬ hkʼaˇ teˇ hpaˍ oˇ hkʼe te chehˇ sheˍ ve yoˬ. 

2 Jawˇmawˇ li‸ 18 

Yuˇda‸ jawˇmawˇ Heˍsaˍkiˆ 

1Iˉsaˍreˍlaˆ mvuhˇmiˬ hta‸ Eˇlaˍ ve yaˇ Hawˇseˍ uˉ peunˍ chehˇ ve 3 hkʼaw‸ teˇ 
hkʼaw‸ htaˇ, Yuˇda‸ mvuhˇmiˬ hta‸ Aˍhkaˆ ve yaˇ Heˍsaˍkiˆ kʼaw‸ uˉ peunˍ ve 
yoˬ. 
2Yawˇ jawˇmawˇ hpeh‸ la htaˇ, yawˇ ve a sha‸ 25 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ 29 hkʼaw‸ uˉ peunˍ ve yoˬ. Yawˇ ve awˬ e lehˬ, 
Zaˍhkaˍriˆ ve yaˇ miˇ Aˍbiˇyaˆ hpeh‸ ve yoˬ. 
3Yawˇ ve awˬ puˍ lonˉ Daˍviˆ hkʼa shuˍ, yawˇ lehˬ Gʼuiˬsha nyi ma cawˇ ve 
kanˉ hta‸ tiˉ te ve yoˬ. 
4Awˬ kaˍ awˬ nu ve gʼuiˬsha teˇ hpaˍ hta‸ oˉ kʼoˍ pui kuiˬ bon yehˬ teˇ hpaˍ 
hta‸ te luˬ piˇ leh, Aˍsheˍraˆ gʼuiˬsha ma ve shaˉ ho‸ teˇ hpaˍ hta‸ htawˇ dawˆ 
paˆ piˇ ve yoˬ. Chi hkʼoˆ ka‸, yawˇ lehˬ Neˍhuˆtanˍ teh‸ kʼoˆ ve aˬ sho-eˬ htaˇ 
Moˉseˍ te teh taˉ ve kuiˇ vuiˬ hta‸ htawˇ te luˬ piˇ ve yoˬ. Awˬ yanˇ oˇ ve teˇ 
yanˇ hkʼa gaˬ, Iˉsaˍreˍlaˆ chaw hui lehˬ kuiˇ vuiˬ oˇ ve hta‸ taˍ uiˍ leh sha 
hawnˉ tuˉ tanˇ piˇ chehˇ sheˍ ve yoˬ. 
5Heˍsaˍkiˆ lehˬ, Iˉsaˍreˍlaˆ ve Gʼuiˬsha hta‸ ceh tiˉ gʼaˇ va chehˇ ve yoˬ. Yuˇda‸ 
mvuhˇmiˬ hkʼaw, yawˇ hkʼe ve jawˇmawˇ teˇ gʼaˇ ka‸ maˇ cawˬ. 
6Yawˇ lehˬ, Gʼuiˬsha hta‸ ka ti‸ yeˬ jaˇ leh, teˇ pawˆ ka‸ yawˇ ve tawˇ hta‸ 
maˇ ponˬ leuˉ jaw. Gʼuiˬsha Moˉseˍ hta‸ piˇ taˍ ve awˬliˇtawˇhkawˇ hkʼa peu-
eˬ ve hta‸ yawˇ na yuˬ ve yoˬ. 
7Hkʼe te leh, Gʼuiˬsha yawˇ geh chehˇ leh, yawˇ hkʼa te ve kanˉ hkʼa peu-eˬ uiˍ 
la da‸ la chehˇ ve yoˬ. Yawˇ Aˍsuˇriˆ jawˇmawˇ hta‸ kʼaw‸ hpfuhˆ leh, yawˇ 
hta‸ awˬ hkawnˍ maˇ keu piˇ. 
8Yawˇ Hpiˇliˇtiˆ chaw hta‸ ma‸ bawˆ gʼaˇ leh, Gaˍsaˍ venˇ hta‸ te leh awˬ nu 
ve venˇ teˇ hpaˍ hta‸ yawˇ gʼa ve yoˬ. 
9Yawˇ jawˇmawˇ te ve 4 hkʼaw‸ teˇ hkʼaw‸ (Iˉsaˍreˍlaˆ mvuhˇmiˬ hta‸ Hawˇseˍ 
uˉ peunˍ ve 7 hkʼaw‸ teˇ hkʼaw‸ htaˇ) Aˍsuˇriˆ jawˇmawˇ Shaˍlaˍmaˍneˍsaˍ 
Iˉsaˍreˍlaˆ mvuhˇmiˬ hta‸ ca bawˆ la leh, Saˍmaˍriˆ venˇ hta‸ caw hoˆ taˍ ve 
yoˬ. 

10Shehˆ hkʼaw‸ teˇ hkʼaw‸ gaˬ htaˇ, Saˍmaˍriˆ venˇ luˬ kʼai ve yoˬ. Chi hkʼe 
hpeh‸ la ve lehˬ, Heˍsaˍkiˆ uˉ peunˍ chehˇ ve 6 hkʼaw‸ teˇ hkʼaw‸ leh, Hawˇseˍ 
uˉ peunˍ chehˇ ve 9 hkʼaw‸ teˇ hkʼaw‸ htaˇ hpeh‸ ve yoˬ. 
11Aˍsuˇriˆ jawˇmawˇ lehˬ, Iˉsaˍreˍlaˆ chaw teˇ hpaˍ hta‸ Aˍsuˇriˆ mvuhˇmiˬ lo 
shiˍ kʼai leh, teˇ hpaˍ hpaˍ hta‸ Haˍlaˍ venˇ lo maˇ kʼoˆ, teˇ hpaˍ hpaˍ hta‸ 
Gawˇzanˍ venˇ paˇ lo cawˬ ve Haˍbaˆ iˉ kaˆ lawˬ paˇ lo maˇ kʼoˆ, chehˇ tcuh taˍ 
ve yoˬ. 
12Saˍmaˍriˆ venˇ gʼa luˬ kʼai ve lehˬ, Iˉsaˍreˍlaˆ chaw teˇ hpaˍ Gʼuiˬsha ve tawˇ 
hta‸ ponˬ leuˉ leh, Gʼuiˬsha ve awˬ ceˬ Moˉseˍ yawˇ hui hta‸ piˇ taˍ ve 
awˬliˇtawˇhkawˇ teˇ hpaˍ hta‸ maˇ na yuˬ ve pa taw yoˬ. 

Aˍsuˇriˆ chaw Yeˍruˆsaˍlehnˍ hta‸ ca bawˆ la ve 

13Yuˇda‸ mvuhˇmiˬ hta‸ Heˍsaˍkiˆ uˉ peunˍ chehˇ ve 14 hkʼaw‸ teˇ hkʼaw‸ 
htaˇ, Aˍsuˇriˆ jawˇmawˇ Seˍnaˍ hkaˍriˆ lehˬ, Yuˇda‸ mvuhˇmiˬ ve ta‸ yehˬ teˇ 
hpaˍ hta‸ bawˆ yuˬ ve yoˬ. 
14Oˇ htaˇ, Heˍsaˍkiˆ lehˬ Laˍhkiˇshaˆ venˇ hkʼaw chehˇ taˍ ve Seˍnaˍhkaˍriˆ hta‸ 
li‸ chi hkʼe bvuh‸ piˇ ve yoˬ. Ngaˬ lehˬ te ya‸ jaˇ peuˬ. Ngaˬ hui hta‸ taˇ ca 
bawˆ la-o. Nawˬ hpu hkʼaˬ ma lawˬ kʼo chi ma keu laˇ tuˬ yoˬ, teh‸ kʼoˆ piˇ ve 
yoˬ. Hkʼe te leh, Aˍsuˇriˆ jawˇmawˇ lehˬ, Heˍsaˍkiˆ hta‸ hpu shehˆ shehnˉ, leh 
shi shehˆ hinˉ keu tcuh ve yoˬ. 
15Heˍsaˍkiˆ lehˬ bon yehˬ leh hawˉ yehˬ hkʼaw cawˬ ve hpu hkʼa peu-eˬ yuˬ keu 
piˇ ve yoˬ. 
16Chi hkʼoˆ ka‸, yawˇ lehˬ bon yehˬ yehˬ miˉ hta‸ oˍ taˍ ve shi leh, yawˇ awˬ to 
yehˬ hkuiˉ daw hta‸ oˍ taˍ ve shi teˇ hpaˍ hta‸ kʼehˆ yuˬ leh, Seˍnaˍhkaˍriˆ 
hta‸ feu piˇ ve yoˬ. 
17Aˍsuˇriˆ jawˇmawˇ lehˬ, Yeˍruˆsaˍlehnˍ venˇ hta‸ ca bawˆ yuˬ tcuh tuˬ, yawˇ 
ve ma‸ moˍ lonˉ teˇ moˍ hta‸ Laˍhkiˇshaˆ venˇ lo tu leh, Yeˍruˆsaˍlehnˍ venˇ lo 
kʼai tcuh ve yoˬ. Ma‸ moˍ lonˉ chi ve hta‸ yawˇ ve ma‸ poˍ lonˉ shehˆ gʼaˇ 
awˬ hoˉ te leh shiˍ kʼai tcuh ve yoˬ. Yawˇ hui Yeˍruˆsaˍlehnˍ venˇ lo gaˬ la 

htaˇ, hpa te chiˇ shehˍ hpaˇ hui kanˉ te chehˇ taˍ kuiˬ, iˉ kaˆ gʼuiˬ tuˇ paˇ lo 
hpoˆ chehˇ taˍ ve yoˬ. 
18Oˇ ve hkʼaw‸ nawˉ, yawˇ hui Heˍsaˍkiˆ hta‸ kuˬ yuˬ ve yoˬ. Hkʼe te leh, 
Heˍsaˍkiˆ ve a ma‸ lonˉ, hawˉ yehˬ hkʼaw kanˉ hkʼa peu-eˬ nyi shehˍ hpaˇ 
Eˇlaˍkenˍ, hawˉ yehˬ hkʼaw ceˇ leˇ lonˉ Sheˍbaˍnaˍ leh Aˍsaˆ ve yaˇ, mawˇ ha‸ 
shaˉ shehˍ hpaˇ Yawˇaˍ, yawˇ hui shehˆ gʼaˇ tawˆ la leh, yawˇ hui hta‸ ca hpuˇ 
da‸ la ve yoˬ. 
19Oˇ htaˇ, Aˍsuˇriˆ ma‸ poˍ lonˉ teˇ gʼaˇ yawˇ hui hta‸ chi hkʼe kʼoˆ piˇ ve yoˬ. 
Aˍsuˇriˆ jawˇmawˇ lonˉ lehˬ, aˬ hto‸ ma pa taw jawˇmawˇ Heˍsaˍkiˆ chi taw 
taw nyi ma uiˍ chehˇ ve hta‸ shiˍ gaˇ ve yoˬ. 
20Chaw yaˇ yaw ve tawˇ lehˬ, ma‸ bawˆ kuiˬ lo aˬ hto‸ ma awˬ bon te laˇ gʼa 
tuˬ le. Nawˬ hui Aˍsuˇriˆ chaw hta‸ kʼaw‸ hpfuhˆ tuˬ a shu nawˬ hui hta‸ ga 
laˇ gʼa tuˬ ve le. 
21Eˇjiˇtu‸ chaw hui nawˬ hui hta‸ ca ga la tuˬ ve hta‸ nawˬ hui dawˇ law 
chehˇ ve yoˬ. Ya‸ hkʼaˇ, yawˇ hui lehˬ lo ceh yuˬ te taˍ ve juˇ fuiˍ taˬ hkʼe ceh 
hpeh‸ leh, teˇ hkui tiˉ hkoˇ kʼai leh, nawˬ hui ve la‸ sheh hta‸ tcuhˍ laˇ tuˬ 
yoˬ. Eˇjiˇtu‸ jawˇmawˇ lehˬ, oˇ ve hta‸ shuˍ ve yoˬ. 
22Maˇ heˆ kʼo, nawˬ hui lehˬ nawˬ hui ve Gʼuiˬsha hta‸ gʼaˇ va chehˇ ve yoˬ, 
teh‸ kʼoˆ tuˬ ve laˇ. Jawˇmawˇ Heˍsaˍkiˆ lehˬ, Gʼuiˬsha oˇ ve teˇ gʼaˇ ve tuˉ 
tanˇ kuiˬ leh shaˉ ho‸ teˇ hpaˍ hta‸ te luˬ te sheˆ piˇ chehˇ leh, Yuˇda‸ chaw 
hkʼa peu-eˬ hta‸ Yeˍruˆsaˍlehnˍ venˇ hkʼaw ceh tiˉ oˉ kʼoˍ gʼa ca pui la ve yoˬ, 
teh‸ kʼoˆ piˇ chehˇ ve maˇ heˆ laˇ. 
23Nawˬ hui awˬ hkʼaw lo iˉ mvuhˇ ciˇ paˍ nyiˇ hinˉ gʼaˇ ca gʼa ve kʼo, ngaˬ nawˬ 
hui hta‸ iˉ mvuhˇ 2,000 hkeh pe‸ laˇ tuˬ, Aˍsuˇriˆ jawˇmawˇ lonˉ ve awˬ meh 
hkʼaw nawˬ hui hta‸ ka ti‸ te laˇ ve yoˬ. 
24Nawˬ hui lehˬ, Aˍsuˇriˆ ma‸ poˍ ehˉ teˇ gʼaˇ hkʼe ceh ka‸ maˇ cheuˬ taˬ sheˍ. 
Hkʼe ka‸, Eˇjiˇtu‸ chaw nawˬ hui hta‸ iˉ mvuhˇ lawˬ teˇ hpaˍ piˇ laˇ tuˬ dawˇ 
law chehˇ ve yoˬ. 

25Ngaˬ hkʼaˇ ngaˬ dawˇ tawˆ leh, nawˬ hui ve mvuhˇmiˬ hta‸ ca bawˆ la ve yoˬ, 
teh‸ nawˬ hui dawˇ ve laˇ. Nawˬ hui ve mvuhˇmiˬ hta‸ ca te luˬ piˇ tuˬ, 
Gʼuiˬsha yawˇ awˬ to ngaˬ hta‸ kʼoˆ laˇ taˍ ve yoˬ, teh‸ yawˇ hui hta‸ kʼoˆ piˇ 
ve yoˬ. 
26Oˇ htaˇ Eˇlaˍkenˍ, Sheˍbaˍnaˍ leh Yawˇaˍ lehˬ, Ngaˬ hui hta‸ Aˍraˍmiˆ hkawˇ 
yaw laˇ-oˆ. Ngaˬ hui na gʼa chehˇ ve yoˬ. Ngaˬ hui hta‸ Heˍbrehˇ hkawˇ taˇ 
yaw laˇ. Awˬ lawn kʼo, lanˇ venˇ hkʼoˆ lo chehˇ taˍ ve chaw hui htawˇ na 
chehˇ ve yoˬ, teh‸ yawˇ hui hta‸ kʼoˆ piˇ ve yoˬ. 
27Oˇ htaˇ, Aˍsuˇriˆ ma‸ poˍ lonˉ kʼaw‸ yaw hkʼaw‸ leh kʼoˆ ve, Aˍsuˇriˆ 
jawˇmawˇ lonˉ lehˬ, nawˬ hui teˇ hpaˍ leh nawˬ hui ve jawˇmawˇ hta‸ ceh tiˉ 
tawˇ ca yaw piˇ tuˬ, ngaˬ hta‸ peu laˇ ve yoˬ, teh‸ nawˬ hui dawˇ ve laˇ. Ngaˬ 
lehˬ, lanˇ venˇ hkʼoˆ lo mui chehˇ ve chaw hui hta‸ htawˇ tawˇ yaw piˇ chehˇ 
ve yoˬ. Awˬ lawn kʼo, yawˇ hui htawˇ nawˬ hui hkʼa shuˍ, a shu yawˇ ve 
hkʼehˇ hta‸ gʼa caˇ leh, a shu yawˇ ve tzuhˇ hta‸ gʼa dawˬ tuˬ yoˬ, teh‸ yawˇ 
hui hta‸ kʼoˆ piˇ ve yoˬ. 
28Oˇ ve hkʼaw‸ nawˉ, Aˍsuˇriˆ ma‸ poˍ lonˉ tu la leh, Heˍbrehˇ hkawˇ yaw leh 
kʼoˆ ve, Aˍsuˇriˆ jawˇmawˇ lonˉ kʼoˆ laˇ chehˇ ve tawˇ hta‸ na sheˍ. 
29Nawˬ hui jawˇmawˇ Heˍsaˍkiˆ heˍ yuˬ beˬ yuˬ ve hkawˇ maˇ gʼa na tuˬ, yawˇ 
nawˬ hui hta‸ shaˍ ti‸ pe‸ laˇ chehˇ ve yoˬ. Awˬ lawn kʼo, yawˇ nawˬ hui hta‸ 
ponˬ laˇ gʼa tuˬ ve maˇ heˆ. 
30Gʼuiˬsha nawˬ hui hta‸ ponˬ laˇ leh, Aˍsuˇriˆ chaw nawˬ hui hta‸ maˇ gʼa te 
luˬ te sheˆ tuˬ, Gʼuiˬsha hta‸ gʼaˇ va-o, teh‸ yawˇ kʼoˆ maˍ laˇ chehˇ ve tawˇ 
hta‸ taˇ na. 
31Nawˬ hui la‸ caˉ ya‸ leh venˇ hkʼaw tawˆ la tuˬ, Aˍsuˇriˆ jawˇmawˇ lonˉ 
nawˬ hui hta‸ tawˇ pe‸ laˇ chehˇ ve yoˬ. Oˇ hkʼe te ve kʼo, yawˇ nawˬ hui hta‸ 
mvuhˇmiˬ awˬ suhˉ teˇ peˆ hkʼaw lo kʼaw‸ chehˇ tcuh laˇ tuˬ yoˬ. 
32Yawˇ oˇ hkʼe maˇ te laˇ sheˍ ve ceh ceh, nawˬ hui lehˬ a shu yawˇ ve a pehˉ 
meuˇ shiˍ, maˉ nawˆ shiˍ leh a shu yawˇ nanˬ bawˍ hkʼaw tawˆ ve iˉ kaˆ hta‸ 
gʼa dawˬ chehˇ tuˬ yoˬ. Nawˬ hui yawˇ kʼoˆ laˇ chehˇ ve hkʼe te ve kʼo, gʼa suh 

tuˬ ve maˇ heˆ. Gʼuiˬsha nawˬ hui hta‸ ponˬ laˇ tuˬ yoˬ, teh‸ Heˍsaˍkiˆ kʼoˆ 
maˍ laˇ chehˇ ve tawˇ hta‸ taˇ na. 
33Awˬ nu ve chaw ceuˬ teˇ hpaˍ ve gʼuiˬsha lehˬ chaw ceuˬ oˇ ve teˇ hpaˍ hta‸ 
Aˍsuˇriˆ chaw hui ve la‸ sheh hkʼaw lo ponˬ piˇ gʼa ve cawˬ jaw laˇ. 
34Haˍmaˆ venˇ leh Aˍpaˆ venˇ teˇ hpaˍ ve gʼuiˬsha chi beu‸ hkʼaˬ lo gaˬ peuˬ le. 
Sheˍhpaˍvenˍ, Heˍnaˆ leh Iˍvaˍ venˇ chi teˇ hpaˍ ve gʼuiˬsha chi beu‸ hkʼaˬ lo 
le. Saˍmaˍriˆ venˇ hta‸ chaw teˇ gʼaˇ gʼaˇ ponˬ piˇ tuˬ te gʼa-aw laˇ. 
35Mvuhˇmiˬ chi teˇ hpaˍ ve gʼuiˬsha lehˬ, mvuhˇ yaˇ miˬ yaˇ teˇ hpaˍ hta‸ 
Aˍsuˇriˆ chaw hui ve la‸ sheh hkʼaw hkʼaˬ htaˆ ponˬ piˇ gʼa jaw le. Aˬ hto‸ ma 
pa taw, nawˬ hui ka‸ Gʼuiˬsha lehˬ Yeˍruˆsaˍlehnˍ venˇ hta‸ ponˬ laˇ gʼa tuˬ 
yoˬ teh‸ ca dawˇ guiˇ chehˇ ve le, teh‸ yawˇ hui hta‸ kʼoˆ piˇ ve yoˬ. 
36Yuˇda‸ chaw teˇ hpaˍ lehˬ, jawˇmawˇ Heˍsaˍkiˆ kʼoˆ piˇ taˍ ve hkʼe ta‸ iˉ 
gawˬ lehˍ chehˇ taˍ ve yoˬ. Yawˇ hui te‸ chiˉ maˇ kʼaw‸ yaw hkʼaw‸ piˇ. 
37Oˇ htaˇ Eˇlaˍkenˍ, Sheˍbaˍnaˍ leh Yawˇaˍ hui a shu yawˇ ve veu‸ kʼaˇ hta‸ 
tzuh‸ suhˍ leh, Aˍsuˇriˆ ma‸ poˍ lonˉ kʼoˆ laˇ ve tawˇ oˇ ve teˇ hpaˍ, jawˇmawˇ 
Heˍsaˍkiˆ hta‸ ca kʼaw‸ hto maˍ piˇ ve yoˬ. 

2 Jawˇmawˇ li‸ 19 

Jawˇmawˇ Heˍsaˍkiˆ Iˉsaˍyaˆ hta‸ jehˬ da‸ ve 

1Tawˇ oˇ ve teˇ hpaˍ hta‸ Heˍsaˍkiˆ gʼa kaˇ ve teˇ yanˇ, yawˇ ve veu‸ kʼaˇ hta‸ 
tzuh‸ suhˍ ve yoˬ. Yawˇ lehˬ, meh htuˉ pui hpa hta‸ veu‸ deh leh, Gʼuiˬsha ve 
bon yehˬ lo kʼai ve yoˬ. 
2Yawˇ lehˬ Eˇlaˍkenˍ, Shaˍbaˍnaˍ leh paw hku lonˉ teˇ hpaˍ hta‸ Aˍmoˆ ve yaˇ 
Iˉsaˍyaˆ geh kʼai tcuh ve yoˬ. Yawˇ hui hkʼa peu-eˬ htawˇ meh htuˉ pui hpa 
veu‸ deh taˍ ve yoˬ. 
3Yawˇ hui jawˇmawˇ Heˍsaˍkiˆ ve tawˇ chi teˇ hpaˍ Iˉsaˍyaˆ hta‸ hto piˇ leh 
kʼoˆ ve, Ya‸ nyi lehˬ tu‸ hkanˍ jaˇ ve awˬ nyi hpeh‸ ve yo‸. Ngaˬ hui lehˬ awˬ 
me‸ awˬ hponˇ luˬ kʼai peuˬ leh, ciˍ yanˍ ve hta‸ gʼa hkanˍ chehˇ ve yoˬ. Ngaˬ 
hui lehˬ awˬ gʼaˇ nuˇ jaˇ ve pa taw, yaˇ paw maˇ gʼa ve yaˇ miˇ hkʼe hpeh‸ 
chehˇ ve yoˬ. 

4Aˍsuˇriˆ jawˇmawˇ lehˬ, te‸ chehˇ ve Gʼuiˬsha hta‸ maˇ shawˍ maˇ caˆ kʼoˆ 
tuˬ, yawˇ ve ma‸ poˍ lonˉ hta‸ peu laˇ taˍ peuˬ ve yoˬ. Nawˬ ve Gʼuiˬsha lehˬ, 
maˇ shawˍ maˇ caˆ kʼoˆ chehˇ ve chaw oˇ ve teˇ hpaˍ ve tawˇ hta‸ kaˇ leh, 
yawˇ hui hta‸ ciˍ yanˍ piˇ-oˆ. A sha‸ te‸ chehˇ taˍ sheˍ ve ngaˬ hui ve chaw teˇ 
hpaˍ awˬ pon, bon a ciˉ lawˬ laˇ-oˆ, teh‸ yawˇ hta‸ kʼoˆ piˇ ve yoˬ. 
5Iˉsaˍyaˆ lehˬ, jawˇmawˇ Heˍsaˍkiˆ ve tawˇ oˇ ve teˇ hpaˍ hta‸ gʼa kaˇ ve teˇ 
yanˇ, 
6yawˇ hta‸ chi hkʼe kʼaw‸ kʼoˆ hkʼaw‸ feu piˇ ve yoˬ. Gʼuiˬsha nawˬ hta‸ ga 
laˇ maˇ gʼa taˬ, teh‸ Aˍsuˇriˆ chaw kʼoˆ ve tawˇ hta‸ pa taw, nawˬ nyi ma taˇ 
luˬ. 
7Gʼuiˬsha lehˬ, Aˍsuˇriˆ jawˇmawˇ hta‸ yawˇ ve mvuhˇmiˬ lo haˆ haˆ kʼaw‸ 
hpfuhˆ kʼo‸-e tuˬ te piˇ leh, yawˇ hta‸ oˇ kaˬ lo suh-e piˇ lawˬ tuˬ yoˬ, teh‸ 
jawˇmawˇ Heˍsaˍkiˆ hta‸ ca kʼaw‸ kʼoˆ piˇ tcuh ve yoˬ. 

Aˍsuˇriˆ jawˇmawˇ teˇ pawˆ kʼaw‸ ho piˇ ve 

8Aˍsuˇriˆ ma‸ poˍ lonˉ oˇ ve lehˬ, yawˇ ve jawˇmawˇ lonˉ Laˍhkiˇshaˆ venˇ 
hkʼaw tawˆ-e leh, Liˆbaˍnaˍ venˇ hta‸ ca kʼaw‸ bawˆ kʼai peuˬ ve awˬ hkawˇ 
hta‸ gʼa kaˇ ve teˇ yanˇ, yawˇ geh ca jehˬ da‸ tuˬ oˇ kaˬ lo gʼa‸ kʼai ve yoˬ. 
9Aˍsuˇriˆ chaw teˇ hpaˍ lehˬ, Eˇjiˇtu‸ jawˇmawˇ Tiˇraˍkaˍ yawˇ hui hta‸ ca 
bawˆ la tuˬ laˬ chehˇ ve awˬ hkawˇ hta‸ gʼa kaˇ ve yoˬ. Oˇ htaˇ, Aˍsuˇriˆ 
jawˇmawˇ lonˉ lehˬ, Yuˇda‸ jawˇmawˇ Heˍsaˍkiˆ hta‸ li‸ chi hkʼe bvuh‸ feu 
piˇ ve yoˬ. 
10Nawˬ gʼaˇ va chehˇ ve nawˬ ve Gʼuiˬsha lehˬ, nawˬ hta‸ ngaˬ ve la‸ sheh 
hkʼaw lo htaiˍ hkʼaw‸ laˇ tuˬ yoˬ, teh‸ nawˬ hta‸ kʼoˆ piˇ taˍ peuˬ ve yoˬ. Ya‸ 
hkʼaˇ, tawˇ oˇ ve hta‸ pa taw, nawˬ nyi ma taˇ uiˍ chehˇ. 
11Aˍsuˇriˆ jawˇmawˇ lonˉ te luˬ piˇ tuˬ dawˇ cheˆ taˍ ve mvuhˇmiˬ teˇ peˆ hkʼaˬ 
hkʼe hpeh‸ la chehˇ ve awˬ hkawˇ hta‸ nawˬ htawˇ gʼa kaˇ chehˇ taˍ ve yoˬ. 
Nawˬ gʼa ponˬ tuˬ yoˬ, teh‸ dawˇ chehˇ ve laˇ. 
12Nawˬ ve awˬ puˍ lonˉ teˇ hpaˍ lehˬ, Gawˇzanˍ, Haˍranˍ, Reˍyaˆ venˇ chi teˇ 
hpaˍ hta‸ te luˬ leh, Teˍlaˍsaˍ venˇ hkʼaw chehˇ ve Beˍteˍdenˍ chaw hui hta‸ 

tiˇ pehˍ piˇ taˍ peuˬ ve yoˬ. Yawˇ hui ve gʼuiˬsha teˇ gʼaˇ ka‸ yawˇ hui hta‸ 
ponˬ piˇ maˇ gʼa. 
13Yaˍmaˆ, Aˍpaˆ, Sheˍhpaˍvenˍ, Heˍnaˆ leh Iˍvaˍ venˇ hta‸ uˉ peunˍ chehˇ ve 
jawˇmawˇ teˇ hpaˍ, chi beu‸ hkʼaˬ lo kʼai peuˬ le, teh‸ yawˇ hta‸ li‸ bvuh‸ feu 
piˇ ve yoˬ. 
14Jawˇmawˇ Heˍsaˍkiˆ lehˬ, li‸ oˇ ve hta‸ yuˬ leh gʼaw nyi ve yoˬ. Oˇ ve 
hkʼaw‸ nawˉ, yawˇ bon yehˬ lo kʼai leh, li‸ oˇ ve hta‸ Gʼuiˬsha mehˆ gʼuˇ suhˍ 
lo teh taˍ ve yoˬ. 
15Yawˇ bon lawˬ leh kʼoˆ ve, Iˉsaˍreˍlaˆ ve Jawˇmawˇ Gʼuiˬsha-oˬ, nawˬ teˇ gʼaˇ 
ceh tiˉ Gʼuiˬsha hpeh‸ leh, miˬguiˬ hkʼa peu-eˬ ve hta‸ uˉ peunˍ chehˇ ve yoˬ. 
Miˬguiˬ mvuhˇ naw ma hta‸ nawˬ te hpanˍ taˍ ve yoˬ. 
16Gʼuiˬsha-oˬ, chi beu‸ ngaˬ hui hta‸ nyi leh, ngaˬ hui lawˬ hkawˉ ve awˬ 
hkawˇ hta‸ a ciˉ na yuˬ laˇ-oˆ. Te‸ chehˇ ve Gʼuiˬsha nawˬ hta‸ Seˍnaˍhkaˍriˆ 
maˇ shawˍ maˇ caˆ kʼoˆ chehˇ ve tawˇ hta‸ a ciˉ na sheˍ. 
17Gʼuiˬsha-oˬ, Aˍsuˇriˆ jawˇmawˇ lehˬ, mvuhˇmiˬ laiˉ peˆ hta‸ te luˬ te sheˆ piˇ 
chehˇ ve hta‸ ngaˬ hui shiˍ chehˇ ve yoˬ. 
18Gʼuiˬsha maˇ heˆ ve yawˇ hui ve suhˆ, leh haˉ pui yuˬ te taˍ ve shaˉ ho‸ teˇ 
hpaˍ hta‸ aˬ miˍ tuˉ baˬ piˇ chehˇ ve yoˬ. 
19Ngaˬ hui ve Gʼuiˬsha-oˬ, nawˬ teˇ gʼaˇ ceh tiˉ Gʼuiˬsha hpeh‸ ve hta‸ chaw 
yaˇ hkʼa peu-eˬ gʼa shiˍ tuˬ, ngaˬ hui hta‸ Aˍsuˇriˆ chaw hui ve la‸ sheh hkʼaw 
lo a ciˉ ponˬ laˇ-oˆ, teh‸ kʼoˆ leh bon lawˬ ve yoˬ. 

Iˉsaˍyaˆ jawˇmawˇ hta‸ kʼoˆ piˇ ve tawˇ 

20Oˇ htaˇ, Iˉsaˍyaˆ lehˬ jawˇmawˇ Heˍsaˍkiˆ ve bon lawˬ hkawˇ hta‸ caˉ da‸ 
leh, Gʼuiˬsha kʼoˆ ve tawˇ teˇ hpaˍ yawˇ hta‸ kʼaw‸ kʼoˆ piˇ ve yoˬ. 
21Gʼuiˬsha kʼoˆ ve, Saˍnaˍhkaˍriˆ-oˬ, Yeˍruˆsaˍlehnˍ venˇ nawˬ hta‸ gʼuiˬ leh 
maˇ shawˍ maˇ caˆ te laˇ tuˬ yoˬ. 
22Nawˬ maˇ shawˍ maˇ caˆ kʼoˆ guiˇ chehˇ ve teˇ gʼaˇ lehˬ, a shu hpeh‸ ve teh‸ 
nawˬ dawˇ chehˇ ve le. Nawˬ lehˬ, Ngaˬ, Iˉsaˍreˍlaˆ ve da‸ kehˬ ve Gʼuiˬsha 
hta‸ maˇ yawˆ maˇ yan te chehˇ ve yoˬ. 

23Nawˬ ve iˉ mvuhˇ lawˬ teˇ hpaˍ hta‸ cuˇ leh, nawˬ lehˬ Leˍbaˍnonˍ hkʼaw 
hta‸ tanˬ leh awˬ nu ve hkʼaw teˇ hpaˍ hta‸ bawˆ gʼaˇ taˍ peuˬ, teh‸ nawˬ ve 
ma‸ poˍ lonˉ hta‸ hpehˇ leh tawˇ uiˍ tawˇ mvuh ca yaw maˍ laˇ tcuh ve yoˬ. 
Nawˬ lehˬ, naˉ jaˇ ve hteunˍ lonˉ hkʼaw cawˬ ve, uiˍ jaˇ mvuh jaˇ ve htawˇ 
cehˬ, yawnˉ cehˬ teˇ hpaˍ hta‸ htawˇ htu baˬ piˇ taˍ peuˬ, teh‸ kʼoˆ chehˇ ve 
yoˬ. 
24Nawˬ lehˬ, shu ve mvuhˇmiˬ hkʼaw nanˬ bawˍ duˇ leh iˉ kaˆ gʼa dawˬ peuˬ 
teh‸ kʼoˆ leh, nawˬ ve ma‸ yaˇ teˇ hpaˍ htawˇ, Niˍlaˆ iˉ kaˆ lawˬ hta‸ naˆ fiˍ piˇ 
taˍ peuˬ, teh‸ kʼoˆ chehˇ ve yoˬ. 
25Chi hkʼe hpeh‸ la tuˬ, ponˬ laˬ htaˇ ka‸ ngaˬ awˬ hkʼaˇ gu taˍ ve hta‸ nawˬ 
teˇ pawˆ ka‸ maˇ gʼa kaˇ sheˍ laˇ. Chi beu‸ ngaˬ awˬ hkʼaˇ gu taˍ ve hkʼe te 
chehˇ taˍ peuˬ ve yoˬ. Yeˬ jaˇ ve ta‸ yehˬ teˇ hpaˍ hta‸ te luˬ piˇ tuˬ, ngaˬ nawˬ 
hta‸ awˬ gʼaˇ awˬ shaˉ piˇ taˍ ve yoˬ. 
26Oˇ kaˬ lo chehˇ taˍ ve chaw teˇ hpaˍ lehˬ, awˬ gʼaˇ nuˇ jaˇ ve yoˬ. Yawˇ hui 
dawˇ maˇ tawˆ leh kawˆ jaˇ chehˇ ve yoˬ. Yawˇ hui lehˬ, mvuhˇ nyi tawˆ hpawˇ 
lo meuˆ laˬ ve haw jaˇ chiˆ jaˇ ve mvuhˇ haw hta‸ gʼa hkanˍ chehˇ ve zuhˇ leh, 
yehˬ hkʼoˆ lo yeˬ chehˇ ve mvuh‸ hkʼa shuˍ hpeh‸ chehˇ ve yoˬ. 
27Ya‸ hkʼaˇ, nawˬ kʼai kuiˬ laˬ kuiˬ, dawˇ kuiˬ te kuiˬ hkʼa peu-eˬ ve hta‸ ngaˬ 
shiˍ taˍ ve yoˬ. 
28Nawˬ ngaˬ hta‸ nyi ma zuhˆ chehˇ ve awˬ lawn leh, nawˬ nyi ma uiˍ ve chaw 
hpeh‸ ve awˬ lawn ngaˬ gʼa kaˇ taˍ peuˬ. Chi hta‸ pa taw, ngaˬ nawˬ hta‸ naˍ 
hkʼawˇ htaw leh, nawˬ ve maw‸ kʼaw hkʼaw sho caˆ keu peuˬ hkʼaw‸ nawˉ, 
nawˬ laˬ ve ya‸ kaw hkʼaˇ suh, ngaˬ nawˬ hta‸ shiˍ kʼo‸-e laˇ tuˬ yoˬ, teh‸ 
Gʼuiˬsha kʼoˆ ve yoˬ. 
29Oˇ ve hkʼaw‸ nawˉ, Iˉsaˍyaˆ jawˇmawˇ Heˍsaˍkiˆ hta‸ kʼoˆ piˇ ve, Awˬ gʼuˇ 
suhˍ hpawˇ hkʼaˬ hkʼe hpeh‸ la tuˬ ve awˬ heˆ chi hkʼe cawˬ ve yoˬ. Chi teˇ 
hkʼaw‸ leh nehˉ hkʼaw‸ nawˬ hui lehˬ suhˆ shiˍ hawˆ shiˍ hta‸ ceh tiˉ gʼa caˇ 
tuˬ yoˬ. Ya‸ hkʼaˇ awˬ hkʼaw‸ nawˉ teˇ hkʼaw‸ kʼaw‸ gaˬ ve kʼo nawˬ hui caˬ 
ti leh awˬ shiˍ awˬ nu teˇ hpaˍ gʼa kʼaw‸ gʼeu‸ jaw‸ tuˬ yoˬ. Oˇ ve hkʼa shuˍ, a 
pehˉ meuˇ shiˍ htawˇ gʼa kʼaw‸ caˇ tuˬ yoˬ. 

30Cawˬ taˍ sheˍ ve Yuˇda‸ chaw teˇ hpaˍ lehˬ, awˬ geu tcuhˆ naˉ ve suhˆ cehˬ 
hkʼa shuˍ, awˬ shiˍ maˇ maˇ kʼaw‸ naw‸ la tuˬ yoˬ. 
31Yeˍruˆsaˍlehnˍ venˇ leh Ziˉonˍ hkʼaw hkʼoˆ lo, chaw yaˇ teˇ hpaˍ chehˇ taˍ tuˬ 
yoˬ. Awˬ lawn kʼo, chi hkʼe hpeh‸ la piˇ tuˬ Gʼuiˬsha dawˇ cheˆ taˍ peuˬ, teh‸ 
Heˍsaˍkiˆ hta‸ kʼoˆ piˇ ve yoˬ. 
32Aˍsuˇriˆ jawˇmawˇ lonˉ hta‸ caˉ da‸ leh, Gʼuiˬsha chi hkʼe kʼaw‸ kʼoˆ ve yoˬ. 
Yawˇ lehˬ venˇ chi hkʼaw lo‸ la leh, hkaˆ teˇ hkʼe ka‸ gʼa bawˆ tuˬ ve maˇ heˆ. 
La‸ caˉ pfuhˇ taˍ ve ma‸ yaˇ teˇ gʼaˇ ka‸, venˇ chi awˬ paˇ lo laˬ tuˬ ve maˇ 
heˆ. Venˇ jaˇ venˇ ji lo htawˇ, ta‸ kʼoˍ gʼa duˇ tuˬ ve maˇ heˆ. 
33Yawˇ lehˬ, laˬ ve ya‸ kʼaw hkʼaˇ suh gʼa kʼaw‸ kʼo‸-e leh, venˇ chi hkʼaw 
gʼa lo‸ la tuˬ ve maˇ heˆ. Ngaˬ Gʼuiˬsha chi hkʼe kʼoˆ taˍ ve yoˬ. 
34Ngaˬ ve awˬ ceˬ paˍ Daˍviˆ hta‸ ngaˬ ka ti‸ te taˍ ve hkʼe, ngaˬ ve awˬ me‸ 
awˬ hponˇ tawˆ la tuˬ, venˇ chi hta‸ ngaˬ ha‸ shaˉ taˍ tuˬ yoˬ, teh‸ kʼoˆ ve yoˬ. 
35Gʼuiˬsha ve mvuhˇ naw tcuh yaˇ teˇ gʼaˇ lehˬ, Aˍsuˇriˆ chaw hui deh chehˇ taˍ 
kuiˬ lo kʼai leh, Aˍsuˇriˆ ma‸ yaˇ 185,000 gʼaˇ hta‸ tiˇ pehˍ piˇ ve yoˬ. 
Shawˉpawˍ mvuhˇ htiˇ la htaˇ, yawˇ hui hkʼa peu-eˬ suh-e peuˬ ve yoˬ. 
36Oˇ htaˇ, Aˍsuˇriˆ jawˇmawˇ Seˍnaˍhkaˍriˆ Niˇnaˍveˍ venˇ lo kʼaw‸ hpfuhˆ 
kʼo‸-e ve yoˬ. 
37Teˇ nyi htaˇ, yawˇ lehˬ yawˇ ve gʼuiˬsha Niˇsaˍroˍ ve bon yehˬ hkʼaw oˉ kʼoˍ 
pui chehˇ ve teˇ yanˇ, yawˇ yaˇ paˍ Aˍdraˍmeˍlehˆ leh Shaˍreˍzaˍ hui lo‸ la leh, 
yawˇ hta‸ chaw pehˍ peuˬ hkʼaw‸ nawˇ, Aˍraˍraˆ mvuhˇmiˬ lo hpaw-e ve yoˬ. 
Yawˇ ve yaˇ paˍ Eˇsaˍraˆhaˍdonˍ jawˇmawˇ kʼaw‸ te ve yoˬ. 

2 Jawˇmawˇ li‸ 20 

Heˍsaˍkiˆ naˬ jaˇ ve 

1Awˬ yanˇ oˇ ve hkʼaw, jawˇmawˇ Heˍsaˍkiˆ naˬ jaˇ leh suh la paˇ neˇ ve yoˬ. 
Aˍmoˆ ve yaˇ paˍ Iˉsaˍyaˆ yawˇ geh laˬ leh, Gʼuiˬsha kʼoˆ ve, teˇ ceuˬ le le ve 
hta‸ awˬ hkʼaˇ hkʼa deh‸ gu teh taˍ-o‸. Awˬ lawn kʼo, nawˬ na-e la tuˬ ve maˇ 
heˆ. Suh tuˬ ve hkʼa deh‸ gu taˍ-o‸, teh‸ yawˇ hta‸ kʼoˆ piˇ ve yoˬ. 

2Oˇ htaˇ, Heˍsaˍkiˆ gʼo‸ pa hpawˇ lo hpfuhˆ leh bon lawˬ ve yoˬ. 
3Gʼuiˬsha-oˬ, ngaˬ lehˬ ka ti‸ yeˬ ve hkʼaw nawˬ ve kanˉ hta‸ te leh, nawˬ te 
tcuh laˇ gaˇ ve kanˉ teˇ hpaˍ hta‸ hkʼa deh‸ te taˍ peuˬ ve hta‸ a ciˉ dawˇ 
nawˇ laˇ-oˆ, teh‸ kʼoˆ leh bon lawˬ ve yoˬ. Oˇ hkʼe kʼoˆ peuˬ hkʼaw‸ nawˉ, 
yawˇ gʼaˇ hte‸ kuˬ hawˬ ve yoˬ. 
4Oˇ ve hkʼaw‸ nawˉ, Iˉsaˍyaˆ jawˇmawˇ geh tawˆ kʼai ve yoˬ. Yawˇ hawˉ yehˬ 
hkʼaw tawˆ kʼai chehˇ htaˇ, Gʼuiˬsha yawˇ hta‸ chi hkʼe kʼoˆ piˇ ve yoˬ. 
5Ngaˬ ve chaw teˇ hpaˍ hta‸ uˉ peunˍ chehˇ ve Heˍsaˍkiˆ geh kʼaw‸ kʼo‸-e leh, 
yawˇ hta‸ chi hkʼe ca kʼoˆ piˇ-oˆ. Ngaˬ, nawˬ puˍ lonˉ Daˍviˆ ve Gʼuiˬsha lehˬ, 
nawˬ ve bon lawˬ hkawˇ hta‸ gʼa kaˇ peuˬ leh, nawˬ ve mehˆ gʼuiˬ hta‸ gʼa 
mawˬ peuˬ. Ngaˬ nawˬ hta‸ gu na-e laˇ leh, shehˆ nyi hkʼaw‸ nawˉ kʼo nawˬ 
bon yehˬ lo kʼai hpeh‸ tuˬ yoˬ. 
6Ngaˬ nawˬ hta‸ 15 hkʼaw‸ kʼaw‸ te‸ chehˇ tcuh laˇ tuˬ yoˬ. Nawˬ leh 
Yeˍruˆsaˍlehnˍ venˇ chi hta‸, Aˍsuˇriˆ jawˇmawˇ ve la‸ sheh hkʼaw lo ngaˬ 
ponˬ laˇ tuˬ yoˬ. Ngaˬ ve awˬ me‸ awˬ hponˇ tawˆ la tuˬ leh, ngaˬ Daˍviˆ hta‸ 
te piˇ taˍ ve ka ti‸ hta‸ pa taw, venˇ chi hta‸ ngaˬ ha‸ shaˉ taˍ tuˬ yoˬ, teh‸ 
Iˉsaˍyaˆ hta‸ kʼoˆ piˇ ve yoˬ. 
7Iˉsaˍyaˆ lehˬ, jawˇmawˇ kʼaw‸ chehˇ sha la tuˬ awˬ pon, yawˇ ve shaˉ chuˇ 
hkʼoˆ lo maˉ nawˆ tcuhˇ yuˬ nehˉ piˇ tuˬ, jawˇmawˇ ve awˬ ceˬ teˇ hpaˍ hta‸ 
kʼoˆ piˇ ve yoˬ. 
8Oˇ htaˇ Heˍsaˍkiˆ lehˬ, Ngaˬ kʼaw‸ chehˇ sha la leh, shehˆ nyi hkʼaw‸ nawˉ 
ngaˬ bon yehˬ lo kʼai gaˬ tuˬ, aˬ hto‸ ma awˬ heˆ cawˬ le, teh‸ na nyi ve yoˬ. 
9Iˉsaˍyaˆ kʼaw‸ yaw hkʼaw‸ leh kʼoˆ ve, Gʼuiˬsha lehˬ yawˇ kʼoˆ taˍ ve hkʼe te 
tuˬ, nawˬ hta‸ awˬ heˆ teˇ ceuˬ maˍ laˇ tuˬ yoˬ. Chi beu‸ nawˬ mvuhˇ nyi naˍri
‸ hta‸ awˬ gʼuˇ suhˍ 10 hkʼeh‸ jiˆ taˆ-e ve hta‸ heuˆ gaˇ laˇ. Maˇ heˆ kʼo, awˬ 
hkʼaw‸ nawˉ 10 hkeh‸ kʼaw‸ jiˆ kʼo‸-e ve hta‸ heuˆ gaˇ laˇ, teh‸ yawˇ hta‸ 
kʼoˆ piˇ ve yoˬ. 

10Oˇ htaˇ Heˍsaˍkiˆ lehˬ, Mvuhˇ nyi naˍri‸ awˬ gʼuˇ suhˍ hpawˇ 10 hkʼeh‸ jiˆ taˆ-
e piˇ tuˬ te sha ve yoˬ. Awˬ hkʼaw‸ nawˉ hpawˇ 10 hkʼeh‸ kʼaw‸ jiˆ kʼo‸-e piˇ 
lawˬ-o‸, teh‸ kʼoˆ ve yoˬ. 
11Hkʼe te leh, Iˉsaˍyaˆ bon lawˬ leh, Gʼuiˬsha lehˬ jawˇmawˇ Aˍhkaˆ te taˍ ve 
mvuhˇ nyi naˍriˍ oˇ ve hta‸ awˬ hkʼaw‸ nawˉ hpawˇ 10 hkʼeh‸ kʼaw‸ jiˆ kʼo‸-e 
piˇ lawˬ ve yoˬ. 

Baˍbuˍlonˍ mvuhˇmiˬ ve awˬ tan te paˍ teˇ hpaˍ 

12Awˬ yanˇ oˇ ve hkʼaw, Baˍbuˍlonˍ mvuhˇmiˬ ve jawˇmawˇ Baˍlaˍdanˍ ve yaˇ 
paˍ Meˍroˆdaˆbaˍlaˍdanˍ lehˬ, jawˇmawˇ Heˍsaˍkiˆ naˬ chehˇ ve awˬ hkawˇ gʼa 
kaˇ leh, yawˇ hta‸ li‸ teˇ kʼoˆ leh la‸ shawnˍ teˇ hpaˍ feu laˇ piˇ ve yoˬ. 
13Heˍsaˍkiˆ lehˬ, awˬ tan te shehˍ hpaˇ oˇ ve teˇ hpaˍ hta‸ hkʼa deh‸ ha‸ yuˬ 
piˇ leh, yawˇ hui hta‸ yawˇ ve hpu, shi, sha hawnˉ, naˍ manˇ hawnˉ leh yawˇ 
ve ma‸ hkʼeun hkʼa peu-eˬ maˍ piˇ ve yoˬ. Yawˇ hui hta‸ maˇ maˍ piˇ ve awˬ 
ceuˬ teˇ ceuˬ ka‸ maˇ cawˬ. 
14Oˇ htaˇ tcuh kaˍ paˍIˉsaˍyaˆ jawˇmawˇ Heˍsaˍkiˆ geh laˬ leh, Chaw chi teˇ 
hpaˍ hkʼaˬ lo laˬ ve le. Yawˇ hui nawˬ hta‸ aˬ hto‸ ma kʼoˆ laˇ le, teh‸ yawˇ 
hta‸ na nyi ve yoˬ. Yawˇ hui lehˬ vuiˇ jaˇ ve Baˍbuˍlonˍ mvuhˇmiˬ lo laˬ ve 
yoˬ, teh‸ Heˍsaˍkiˆ yawˇ hta‸ kʼaw‸ yaw hkʼaw‸ piˇ ve yoˬ. 
15Yawˇ hui hawˉ yehˬ hkʼaw, aˬ hto‸ ma teˇ hpaˍ gʼa mawˬ taˉ ve le, teh‸ 
Iˉsaˍyaˆ kʼaw‸ na nyi htaˇ, Teˇ ceuˬ le le ve hta‸ gʼa mawˬ taˉ peuˬ ve yoˬ. 
Ngaˬ yawˇ hui hta‸ maˇ maˍ piˇ ve awˬ ceuˬ teˇ ceuˬ ka‸ maˇ cawˬ, teh‸ 
Heˍsaˍkiˆ yawˇ hta‸ kʼaw‸ yaw hkʼaw‸ piˇ ve yoˬ. 
16Oˇ htaˇ, Iˉsaˍyaˆ jawˇmawˇ hta‸ kʼoˆ piˇ ve, Gʼuiˬsha kʼoˆ ve tawˇ hta‸ na taˍ 
sheˍ. 
17Nawˬ ve hawˉ yehˬ hkʼaw cawˬ ve, aˬ sho-eˬ nawˬ puˍ lonˉ teˇ hpaˍ hkʼa ca 
keu taˍ ve mawˇ jeˬ hkʼa peu-eˬ, Baˍbuˍlonˍ mvuhˇmiˬ lo shu yuˬ kʼai tuˬ ve 
awˬ nyi gaˬ la chehˇ ve yoˬ. 

18Nawˬ ve awˬ ceuˬ awˬ hkʼaˇ teˇ hpaˍ hpaˍ lehˬ, shu shiˍ kʼai ve hta‸ gʼa hkanˍ 
leh, Baˍbuˍlonˍ jawˇmawˇ ve hawˉ yehˬ hkʼaw kanˉ gʼa ca te tuˬ yoˬ, teh‸ yawˇ 
hta‸ kʼoˆ piˇ ve yoˬ. 
19Heˍsaˍkiˆ lehˬ, yawˇ a sha‸ te‸ chehˇ sheˍ ve teˇ co-e yawˇ ve mvuhˇmiˬ 
hkʼaw gawˬ lehˍ hpeh‸ chehˇ tuˬ ve hta‸ shiˍ ve pa taw, Nawˬ ngaˬ hta‸ kʼoˆ 
laˇ ve Gʼuiˬsha ve tawˇ chi lehˬ da‸ jaˇ ve yoˬ, teh‸ Iˉsaˍyaˆ hta‸ kʼaw‸ kʼoˆ piˇ 
ve yoˬ 

Heˍsaˍkiˆ suh-e ve 

20Jawˇmawˇ Heˍsaˍkiˆ hkʼa te ve kanˉ hkʼa peu-eˬ, yawˇ iˉ kaˆ gʼuiˬ po duˇ ve, 
leh venˇ hkʼaw lo yawˇ iˉ kaˆ hkʼaˬ hkʼe te shawˍ keu ve awˬ lawn chi teˇ hpaˍ, 
Yuˇda‸ jawˇmawˇ teˇ hpaˍ ve li‸ daw hkʼaw bvuh‸ keu taˍ ve yoˬ. 
21Heˍsaˍkiˆ suh-e leh, yawˇ ve yaˇ paˍ Maˍnaˍseˍ yawˇ awˬ tan jawˇmawˇ kʼaw‸ 
te ve yoˬ. 

2 Jawˇmawˇ li‸ 21 

Yuˇda‸ jawˇmawˇ Maˍnaˍseˍ 

1Maˍnaˍseˍ lehˬ, Yuˇda‸ mvuhˇmiˬ hta‸ tanˬ uˉ peunˍ htaˇ, yawˇ ve a sha‸ 12 

hkʼaw‸ gaˬ peuˬ leh, Yeˍruˆsaˍlehnˍ venˇ hta‸ 55 hkʼaw‸ uˉ peunˍ ve yoˬ. Yawˇ 
ve awˬ e lehˬ, Haˍziˇbaˍ hpeh‸ ve yoˬ. 
2Yawˇ lehˬ, aˬ sho-eˬ Iˉsaˍreˍlaˆ chaw hui Hkaˍnanˍ mvuhˇmiˬ hkʼaw lo‸ la 
htaˇ, Gʼuiˬsha gʼa‸ kʼoˬ piˇ taˍ ve chaw oˇ ve teˇ hpaˍ ve oˉ kʼoˍ pui ve awˬ liˇ 
teˇ hpaˍ hta‸ gʼa‸ te leh, Gʼuiˬsha hta‸ te ya‸ ve yoˬ. 
3Yawˇ ve awˬ pa Heˍsaˍkiˆ te luˬ piˇ taˍ ve awˬ nu ve gʼuiˬsha teˇ hpaˍ ve bon 
yehˬ hta‸ kʼaw‸ gu te ve yoˬ. Baˍlaˆ gʼuiˬsha hta‸ tuˉ tanˇ kuiˬ teˇ hpaˍ hta‸ 
htawˇ kʼaw‸ gu te leh, Iˉsaˍreˍlaˆ jawˇmawˇ Aˍhaˆ hkʼa shuˍ, Aˍsheˍraˆ 
gʼuiˬsha ma ve shaˉ ho‸ hta‸ htawˇ te teh taˍ ve yoˬ. Yawˇ lehˬ, meu‸ keu shiˍ 
teˇ hpaˍ hta‸ htawˇ oˉ kʼoˍ pui ve yoˬ. 
4Gʼuiˬsha hta‸ oˉ kʼoˍ pui kuiˬ bon yehˬ hkʼaw lo, awˬ nu ve gʼuiˬsha teˇ hpaˍ 
hta‸ tuˉ tanˇ kuiˬ teˇ hpaˍ te teh taˍ ve yoˬ. 

5Bon yehˬ awˬ baˬ hpawˇ ve nyiˇ bawehˇ hkʼaw lo htawˇ, yawˇ lehˬ meu‸ keu 
shiˍ teˇ hpaˍ hta‸ tuˉ tanˇ kuiˬ te teh taˍ ve yoˬ. 
6Yawˇ ve yaˇ paˍ hta‸ yuˬ leh tuˉ tanˇ piˇ ve yoˬ. Yawˇ lehˬ, faˍ te ve cuˇ yiˍ 
hta‸ henˇ leh, mawˉ paˍ sheˍ paˍ hui hta‸ awˬ chawˇ te ve yoˬ. Yawˇ Gʼuiˬsha 
hta‸ te ya‸ jaˇ leh, Gʼuiˬsha nyi ma zuhˆ tuˬ te chehˇ ve yoˬ. 
7Yawˇ lehˬ, bon yehˬ hkʼaw lo Aˍsheˍraˆ gʼuiˬsha ma ve shaˉ ho‸ teh taˍ ve yoˬ. 
Bon yehˬ hta‸ caˉ da‸ leh, Gʼuiˬsha Daˍviˆ leh yawˇ ve yaˇ paˍ Sawˉla‸monˍ 
hta‸ chi hkʼe kʼoˆ piˇ taˍ ve yoˬ. Iˉsaˍreˍlaˆ mvuhˇmiˬ hkʼa peu-eˬ awˬ hkʼaw lo 
ngaˬ hta‸ oˉ kʼoˍ pui kuiˬ Yeˍruˆsaˍlehnˍ venˇ chi ve hta‸ ngaˬ leuˆ yuˬ taˍ ve 
yoˬ. 
8Iˉsaˍreˍlaˆ chaw teˇ hpaˍ ngaˬ ve tawˇ leh Moˉseˍ yawˇ hui hta‸ piˇ taˍ ve 
awˬliˇtawˇhkawˇ hkʼa peu-eˬ ve hta‸ na yuˬ chehˇ ve kʼo, yawˇ hui ve awˬ puˍ 
awˬ pi hui hta‸ ngaˬ piˇ taˍ ve mvuhˇmiˬ chi ve hkʼaw, ngaˬ yawˇ hui hta‸ gʼa
‸ kʼoˬ piˇ tuˬ ve maˇ heˆ, teh‸ Gʼuiˬsha kʼoˆ taˍ ve yoˬ. 
9Ya‸ hkʼaˇ, Yuˇda‸ chaw teˇ hpaˍ Gʼuiˬsha ve tawˇ hta‸ maˇ na yuˬ. Maˍnaˍseˍ 
lehˬ, Gʼuiˬsha gʼa‸ kʼoˬ piˇ taˍ ve chaw oˇ ve teˇ hpaˍ a‸ kehˉ haiˬ jaˇ leh, 
Iˉsaˍreˍlaˆ chaw hui hta‸ ya‸ kʼaw‸ sheh ya‸ piˇ chehˇ ve yoˬ. 
10Gʼuiˬsha lehˬ, yawˇ ve tcuh kaˍ paˍ teˇ hpaˍ hta‸ cuˇ leh chi hkʼe kʼoˆ ve yoˬ. 
11Jawˇmawˇ Maˍnaˍseˍ lehˬ, Hkaˍnanˍ chaw teˇ hpaˍ a‸ kehˉ ka‸ cha‸ chiˆ jaˇ 
ve kanˉ hta‸ te chehˇ ve yoˬ. Yawˇ shaˉ ho‸ teˇ hpaˍ hta‸ te leh, Yuˇda‸ chaw 
hui hta‸ ya‸ kʼaw sheh ya‸ piˇ chehˇ ve yoˬ. 
12Chi hta‸ pa taw, Ngaˬ, Iˉsaˍreˍlaˆ ve Gʼuiˬsha lehˬ, hkʼa gʼa kaˇ ve chaw hui 
kawˆ jaˇ law‸ law‸ ve ciˍ yanˍ ve awˬ ceuˬ, Yeˍruˆsaˍlehnˍ venˇ leh Yuˇda‸ 
mvuhˇmiˬ hkʼoˆ gaˬ la piˇ tuˬ yoˬ. 
13Iˉsaˍreˍlaˆ jawˇmawˇ Aˍhaˆ leh yawˇ ve awˬ ceuˬ awˬ hkʼaˇ teˇ hpaˍ hta‸ maˇ 
kʼoˆ, Saˍmaˍriˆ venˇ hta‸ maˇ kʼoˆ, ngaˬ te piˇ taˍ peuˬ ve hkʼe, Yeˍruˆsaˍlehnˍ 
venˇ hta‸ htawˇ ngaˬ oˇ hkʼe te piˇ tuˬ yoˬ. Hkehˇ hta‸ tsuhˇ leh hpfuhˆ mvuh‸ 
taˍ ve hkʼe, Yeˍruˆsaˍlehnˍ venˇ yaˇ teˇ hpaˍ hta‸ tsuhˇ baˬ piˇ tuˬ yoˬ. 

14Cawˬ taˍ sheˍ ve Yuˇda‸ chaw hui hta‸ ngaˬ canˇ paˍ teˇ hpaˍ ve la‸ sheh 
hkʼaw chiˇ a‸ piˇ leh, yawˇ hui lehˬ Yuˇda‸ chaw hui ve mvuhˇmiˬ hta‸ te luˬ 
te sheˆ piˇ tuˬ yoˬ. 
15Ngaˬ ve chaw chi teˇ hpaˍ lehˬ, Eˇjiˇtu‸ mvuhˇmiˬ hkʼaw tawˆ la ve teˇ nyi 
hta‸ te leh ya‸ nyi hkʼa gaˬ, ngaˬ hta‸ te ya‸ leh ngaˬ nyi ma zuhˆ tuˬ tiˉ te laˇ 
chehˇ ve pa taw, ngaˬ yawˇ hui hta‸ oˇ hkʼe te piˇ tuˬ yoˬ, teh‸ Gʼuiˬsha kʼoˆ 
ve yoˬ. 
16Jawˇmawˇ Maˍnaˍseˍ lehˬ, te‸ chiˉ venˇbaˆ maˇ cawˬ ve chaw hui hta‸ tiˇ 
pehˍ piˇ leh, Yeˍruˆsaˍlehnˍ venˇ hkʼaw awˬ suhˍ teunˇ chehˇ taˍ ve yoˬ. Yawˇ 
lehˬ, Iˉsaˍreˍlaˆ chaw hui hta‸ ya‸ kʼaw sheh ya‸ piˇ chehˇ ve awˬ hkʼoˆ, te‸ 
chiˉ venˇbaˆ maˇ cawˬ ve chaw hui hta‸ ka‸ tiˇ pehˍ piˇ chehˇ ve yoˬ. 
17Maˍnaˍseˍ hkʼa te ve kanˉ hkʼa peu-eˬ leh, yawˇ te ve cha‸ chiˆ ve kanˉ hkʼa 
peu-eˬ Yuˇda‸ jawˇmawˇ teˇ hpaˍ ve li‸ daw hkʼaw bvuh‸ keu taˍ ve yoˬ. 
18Maˍnaˍseˍ suh-e leh shu yawˇ hta‸ Awˇzaˆ hko hkʼaw tuˍ piˇ ve yoˬ. Hkʼe te 
leh, yawˇ ve yaˇ paˍ Aˍmonˍ yawˇ awˬ tan jawˇmawˇ kʼaw‸ te ve yoˬ. 

Yuˇda‸ jawˇmawˇ Aˍmonˍ 

19Aˍmonˍ Yuˇda‸ mvuhˇmiˬ hta‸ tanˬ uˉ peunˍ htaˇ, yawˇ ve a sha‸ 22 hkʼaw‸ 
gaˬ peuˬ leh, Yeˍruˆsaˍlehnˍ venˇ hta‸ nyiˇ hkʼaw‸ uˉ peunˍ ve yoˬ. Yawˇ ve 
awˬ e lehˬ, Yuˇbaˆ venˇ hkʼaw chehˇ ve Haˍruˆ ve yaˇ miˇ Meˍshuˉlaˍmehˆ 
hpeh‸ ve yoˬ. 
20Yawˇ ve awˬ pa hkʼa shuˍ, Aˍmonˍ htawˇ Gʼuiˬsha hta‸ te ya‸ jaˇ ve yoˬ. 
21Yawˇ ve awˬ pa te teh taˉ ve shaˉ ho‸ teˇ hpaˍ hta‸ yawˇ htawˇ oˉ kʼoˍ pui ve 
yoˬ. 
22Yawˇ Gʼuiˬsha hta‸ chiˇ baˬ leh, yawˇ ve tawˇ hta‸ maˇ na yuˬ. 
23Aˍmonˍ ve ma‸ poˍ lonˉ teˇ hpaˍ yawˇ hta‸ kʼaw‸ hpfuhˆ leh, hawˉ yehˬ 
hkʼaw yawˇ hta‸ tiˇ pehˍ piˇ ve yoˬ. 
24Yuˇda‸ chaw hui lehˬ, Aˍmonˍ hta‸ tiˇ pehˍ ve ma‸ poˍ lonˉ teˇ hpaˍ hta‸ 
kʼaw‸ tiˇ pehˍ piˇ leh, Aˍmonˍ ve yaˇ Yawˇshiˆ hta‸ jawˇmawˇ te tcuh ve yoˬ. 

25Aˍmonˍ hkʼa te ve kanˉ hkʼa peu-eˬ Yuˇda‸ jawˇmawˇ teˇ hpaˍ ve li‸ daw 
hkʼaw bvuh‸ keu taˍ ve yoˬ. 
26Aˍmonˍ hta‸ Awˇzaˆ ve hko hkʼaw tuˍ piˇ leh, yawˇ ve yaˇ paˍ Yawˇshiˆ yawˇ 
awˬ tan jawˇmawˇ kʼaw‸ te ve yoˬ. 

2 Jawˇmawˇ li‸ 22 

Yuˇda‸ jawˇmawˇ Yawˇshiˆ 

1Yawˇshiˆ Yuˇda‸ mvuhˇmiˬ hta‸ tanˬ uˉ peunˍ htaˇ, yawˇ ve a sha‸ 8 hkʼaw‸ 
gaˬ peuˬ leh, Yeˍruˆsaˍlehnˍ venˇ hta‸ 31 hkʼaw‸ uˉ peunˍ ve yoˬ. Yawˇ ve awˬ 
e lehˬ, Bawˇzaˍkaˆ venˇ yaˇ Aˍdaˍyaˆ ve yaˇ miˇ Yeˍdiˇdaˆ hpeh‸ ve yoˬ. 
2Yawˇshiˆ lehˬ, Gʼuiˬsha nyi ma cawˇ ve kanˉ hta‸ tiˉ te ve yoˬ. Yawˇ ve awˬ 
puˍ lonˉ Daˍ viˆ hkʼa shuˍ, Gʼuiˬsha ve awˬliˇtawˇhkawˇ hkʼa peu-eˬ ve hta‸ 
hkʼa deh‸ na yuˬ ve yoˬ. 

Awˬliˇtawˇhkawˇ li‸ daw hta‸ ca mawˬ ve 

3Jawˇmawˇ Yawˇshiˆ Yuˇda‸ mvuhˇmiˬ hta‸ uˉpeunˍ chehˇ ve 18 hkʼaw‸ teˇ 
hkʼaw‸ htaˇ, yawˇ lehˬ hawˉ yehˬ hkʼaw ve ceˇ leˇ lonˉ, Meˍshuˆlanˍ ve awˬ 
hawehˍ, Aˍzaˍliˆ ve yaˇ Shaˍhpanˍ hta‸ chi hkʼe kʼoˆ piˇ ve yoˬ. 
4Bon yehˬ lo paw hkuˇ lonˉ Hiˇlaˍhkiˆ geh kʼai leh, bon ca lawˬ la ve chaw hui 
geh hpu tanˇ hkʼaˬ ma shaw gʼa taˍ peuˬ naˍ, ca na nyi-o. 
5Shaw gʼa taˍ ve hpu oˇ ve hta‸ yuˬ leh bon yehˬ ha‸ shaˉ shehˍ hpaˇ hta‸ piˇ-
oˆ. 
6Yawˇ teˇ caˉ bon yehˬ hkʼaw kanˉ te chehˇ ve la‸shaˉmaˉ, haˉ pui htawˆ paˍ 
hui hta‸ gʼaˇ hpfuhˇ gʼa piˇ leh, loˍ ve suhˆ leh haˉ pui shiˍ teˇ hpaˍ gʼa vuiˬ 
keu piˇ ve yoˬ. 
7Kanˉ nyi paˍ awˬ hoˉ oˇ ve teˇ hpaˍ lehˬ, hteˇ jaˇ leh yawˇ hui te taˍ peuˬ ve 
kanˉ teˇ hpaˍ hta‸ kʼaw‸ gʼa‸ chaˬ nyi tuˬ maˇ loˍ, teh‸ ceˇ leˇ lonˉ hta‸ kʼoˆ 
piˇ ve yoˬ. 
8Sheˍhpanˍ lehˬ, jawˇmawˇ kʼoˆ ve tawˇ oˇ ve teˇ hpaˍ Hiˇlaˍhkiˆ hta‸ kʼoˆ piˇ 
ve yoˬ. Oˇ htaˇ, Hiˇlaˍhkiˆ lehˬ bon yehˬ hkʼaw lo awˬliˇtawˇhkawˇ li‸ daw hta

‸ gʼa mawˬ ve awˬ lawn, Sheˍhpanˍ hta‸ kʼoˆ piˇ ve yoˬ. Hkʼe te leh, 
Hiˇlaˍhkiˆ lehˬ li‸ daw oˇ ve Sheˍ hpanˍ hta‸ piˇ leh, yawˇ gʼaw nyi ve yoˬ. 
9Oˇ ve hkʼaw‸ nawˉ, yawˇ jawˇmawˇ geh kʼaw‸ kʼo‸-e leh, Jawˇmawˇ-oˬ, nawˬ 
ve awˬ ceˬ teˇ hpaˍ bon yehˬ hkʼaw cawˬ ve hpu hta‸ yuˬ leh, bon yehˬ ha‸ 
shaˉ shehˍ hpaˇ hta‸ piˇ taˉ peuˬ. 
10Choˬ kaˬ ngaˬ geh lo Hiˇlaˍhkiˆ pe‸ laˇ ve li‸ daw teˇ maˬ cawˬ ve yoˬ, teh‸ 
jawˇmawˇ hta‸ kʼoˆ piˇ leh, li‸ oˇ ve yawˇ hta‸ gʼaw maˍ piˇ ve yoˬ. 
11Li‸ oˇ ve hkʼaw bvuh‸ taˍ ve awˬ lawn teˇ hpaˍ hta‸ jawˇmawˇ gʼa kaˇ htaˇ, 
dawˇ haˍ jaˇ ve hkʼaw, yawˇ ve veu‸ kʼaˇ hta‸ tzuh‸ suhˍ ve yoˬ. 
12Peuˬ hkʼaw‸ nawˉ, yawˇ paw hkuˇ lonˉ Hiˇlaˍhkiˆ, Sheˍhpanˍ ve yaˇ 
Aˍhiˆkanˍ, Miˆ hkaˍ ve yaˇ Aˍhkaˍbawˇ, shaˉ nanˉ hkʼaw ve ceˇ leˇ lonˉ 
Sheˍhpanˍ leh yawˇ ve a ma‸ lonˉ Aˍsaˍyaˆ hui hta‸ kuˬ yuˬ leh, yawˇ hui hta‸ 
chi hkʼe kʼoˆ piˇ ve yoˬ. 
13Ngaˬ awˬ to leh Yuˇda‸ chaw hkʼa peu-eˬ awˬ tan, nawˬ hui Gʼuiˬsha hta‸ ca 
na nyi-o. Ngaˬ hui ve awˬ puˍ awˬ pi teˇ hpaˍ lehˬ, li‸ daw chi ve hkʼaw bvuh‸ 
taˍ ve hkʼe maˇ te ve pa taw, Gʼuiˬsha ngaˬ hui hta‸ nyi ma zuhˆ chehˇ ve yoˬ, 
teh‸ yawˇ hui hta‸ kʼoˆ piˇ ve yoˬ. 
14Hkʼe te leh, Hiˇlaˍhkiˆ, Aˍhkaˍbawˇ, Sheˍhpanˍ leh Aˍsaˍyaˆ yawˇ hui teˇ 
hpaˍ, Yeˍruˆsaˍlehnˍ venˇ hkʼaw chehˇ ve tcuh kaˍ ma Huˇlaˍdaˆ geh kʼai ve 
yoˬ. (Yawˇ ve awˬ hpawˇ lehˬ, Haˍraˍhaˆ ve awˬ hawehˍ, Tiˉkaˍvaˍ ve yaˇ 
Shaˍlunˍ hpeh‸ leh, yawˇ lehˬ bon yehˬ hkʼaw lo teh taˍ ve veu‸ kʼaˇ teˇ hpaˍ 
hta‸ ha‸ shaˉ shehˍ hpaˇ hpeh‸ ve yoˬ) 
15Hpeh‸ la peuˬ ve awˬ ceuˬ hkʼa peu-eˬ, yawˇ hui tcuh kaˍ ma oˇ ve hta‸ hto 
piˇ ve yoˬ. 
16Hkʼe te leh, yaˇ miˇ oˇ ve lehˬ Gʼuiˬsha ve tawˇ chi teˇ hpaˍ jawˇmawˇ hta‸ ca 
kʼaw‸ kʼoˆ piˇ tcuh ve yoˬ. Li‸ daw chi ve hkʼaw jawˇmawˇ gʼa gʼaw taˍ peuˬ 
ve hkʼe, ngaˬ lehˬ Yeˍruˆsaˍlehnˍ venˇ leh venˇ yaˇ hkʼa peu-eˬ ve hta‸ ciˍ yanˍ 
piˇ tuˬ yoˬ. 

17Awˬ lawn kʼo, yawˇ hui ngaˬ hta‸ chiˇ baˬ peuˬ leh, awˬ nu ve gʼuiˬsha teˇ 
hpaˍ hta‸ tuˉ tanˇ piˇ chehˇ ve yoˬ. Chi hkʼe te ve lehˬ, yawˇ hui ngaˬ hta‸ nyi 
ma zuhˆ tuˬ te laˇ chehˇ ve yoˬ. Ngaˬ Yeˍruˆsaˍlehnˍ venˇ hta‸ nyi ma zuhˆ jaˇ 
peuˬ. Ngaˬ nyi ma zuhˆ ve chi mehˉ kʼai tuˬ ve maˇ heˆ. 
18Ya‸ hkʼaˇ, jawˇmawˇ hta‸ caˉ da‸ leh ngaˬ chi hkʼe kʼoˆ gaˇ ve yoˬ. Nawˬ 
lehˬ, li‸ daw oˇ ve hkʼaw bvuh‸ taˍ ve hkʼe hkʼa deh‸ na yuˬ chehˇ ve yoˬ. 
19Nawˬ venˇbaˆ dawˇ hpfuhˆ leh, ngaˬ mehˆ gʼuˇ suhˍ lo nyi ma nehˬ lehˍ taˍ ve 
yoˬ. Yeˍruˆsaˍlehnˍ venˇ hta‸ ngaˬ ciˍ yanˍ piˇ tuˬ ve awˬ hkawˇ hta‸ nawˬ gʼa 
kaˇ ve teˇ yanˇ, nawˬ ve veu‸ kʼaˇ hta‸ tzuh‸ suhˍ leh hawˬ chehˇ ve yoˬ. 
Nawˬ ve bon lawˬ hkawˇ hta‸ ngaˬ gʼa kaˇ peuˬ. 
20Chi hta‸ pa taw, nawˬ a sha‸ te‸ chehˇ ve teˇ co-e, Yeˍruˆsaˍlehnˍ venˇ hta‸ 
ngaˬ maˇ ciˍ yanˍ piˇ sheˍ. Nawˬ lehˬ gawˬ lehˍ ve hkʼaw gʼa suh-e tuˬ yoˬ, teh
‸ Gʼuiˬsha kʼoˆ ve yoˬ. Hkʼe te leh, chaw oˇ ve teˇ hpaˍ lehˬ, Gʼuiˬsha kʼoˆ ve 
tawˇ chi teˇ hpaˍ jawˇmawˇ Yawˇshiˆ hta‸ ca kʼaw‸ kʼoˆ maˍ piˇ ve yoˬ. 

2 Jawˇmawˇ li‸ 23 

Awˬ nu ve oˉ kʼoˍ pui kuiˬ teˇ hpaˍ hta‸ Yawˇshiˆ te luˬ ve 

1Jawˇmawˇ Yawˇshiˆ lehˬ, Yeˍruˆsaˍlehnˍ leh Yuˇda‸ mvuhˇmiˬ hkʼaw chehˇ ve 
awˬ hoˉ awˬ naˬ teˇ hpaˍ hta‸ kuˬ hpawnˬ ve yoˬ. 
2Oˇ htaˇ, jawˇmawˇ leh paw hkuˇ teˇ hpaˍ, tcuh kaˍ paˍ teˇ hpaˍ leh awˬ nu ve 
chaw hkʼa peu-eˬ hta‸ bon yehˬ hkʼaw shiˍ kʼai leh, bon yehˬ hkʼaw hpfuhˆ 
mawˬ taˍ ve li‸ daw oˇ ve teˇ daw hkʼa peu-eˬ yawˇ hui hta‸ gʼaw maˍ piˇ ve 
yoˬ. 
3Yawˇ lehˬ, yehˬ hkuiˉ daw paˇ lo huˉ taˍ leh, Gʼuiˬsha ve awˬliˇtawˇhkawˇ oˇ 
ve hkʼa peu-eˬ hta‸ nyi ma awˬ tawˬ hkʼa gaˬ na yuˬ leh te tuˬ, Gʼuiˬsha hta‸ 
ka ti‸ shaˉ caˆ te ve yoˬ. Chaw hkʼa peu-eˬ htawˇ, ka ti‸ oˇ hkʼe te ve yoˬ. 
4Oˇ ve hkʼaw‸ nawˉ, jawˇmawˇ lehˬ bon yehˬ hkʼaw cawˬ taˍ ve Baˍlaˆ 
gʼuiˬsha, Aˍsheˍraˆ gʼuiˬsha ma leh meu‸ keu shiˍ teˇ hpaˍ hta‸ oˉ kʼoˍ pui 
htaˇ yehˇ ve mawˇ hkʼa peu-eˬ hta‸ bon yehˬ hkʼaw yuˬ tawˆ tuˬ, paw hkuˇ 
lonˉ Hiˇlaˍhkiˆ, awˬ nu ve paw hkuˇ teˇ hpaˍ leh, bon yehˬ hta‸ shaw chehˇ ve 

ma‸ yaˇ hui hta‸ tawˇ piˇ ve yoˬ. Jawˇmawˇ lehˬ, mawˇ oˇ ve teˇ hpaˍ hta‸ 
venˇ baˬ lo cawˬ ve Kiˇdronˍ lawˬ hkʼo‸ lo yuˬ kʼai leh, aˬ miˍ tuˉ baˬ piˇ ve 
yoˬ. Peuˬ hkʼaw‸ nawˉ, cawˬ taˉ ve hkʼaw‸ laˉ teˇ hpaˍ hta‸ Beˍteˍlaˆ venˇ lo 
yuˬ kʼai ve yoˬ. 
5Ponˬ laˬ htaˇ Yeˍruˆsaˍlehnˍ venˇ leh awˬ nu ve Yuˇda‸ venˇ teˇ hpaˍ hkʼaw lo, 
Yuˇda‸ jawˇmawˇ teˇ hpaˍ leuˆ teh taˍ ve Baˍlaˆ gʼuiˬsha, mvuhˇ nyi, ha pa, 
leh meu‸ keu shiˍ teˇ hpaˍ ve paw hkuˇ hkʼa peu-eˬ hta‸ jawˇmawˇ Yawˇshiˆ 
gʼa‸ kʼoˬ piˇ ve yoˬ. 
6Bon yehˬ hkʼaw teh taˍ ve Aˍsheˍraˆ gʼuiˬsha ma ve shaˉ ho‸ hta‸ yawˇ 
Kiˉdronˍ lawˬ hkʼo‸ lo yuˬ kʼai leh aˬ miˍ tuˉ baˬ peuˬ hkʼaw‸ nawˉ, kʼaw‸ teˍ 
meu-e leh chaw tuˍ kuiˬ lo hkaˆ sheˍ ve yoˬ. 
7Bon yehˬ hkʼaw lo, chaw yaˇ teˇ hpaˍ haˉ chawˇ haˉ paˆ te ve chehˇ kuiˬ hta‸ 
yawˇ te luˬ piˇ ve yoˬ. (Bawehˇ oˇ ve hkʼaw lo, yaˇ miˇ teˇ hpaˍ lehˬ Aˍsheˍraˆ 
gʼuiˬsha ma hta‸ oˉ kʼoˍ pui htaˇ veu‸ deh tuˬ ve veu‸ kʼaˇ te chiˇ ve yoˬ.) 
8Yawˇ lehˬ, awˬ nu ve Yuˇda‸ venˇ teˇ hpaˍ hkʼaw chehˇ taˍ ve paw hkuˇ hkʼa 
peu-eˬ hta‸ Yeˍruˆsaˍlehnˍ venˇ hkʼaw kuˬ hkʼaw‸ leh, venˇ oˇ ve teˇ hpaˍ 
hkʼaw cawˬ ve tuˉ tanˇ kuiˬ teˇ hpaˍ hta‸ cha‸ chiˆ kʼai piˇ lawˬ ve yoˬ. Yawˇ 
lehˬ venˇ taˍ meu‸ hpe‸ la‸ mehˍ paˉ hpawˇ lo Yawˇsuˆ te teh taˍ ve neˇ hta‸ 
tanˇ kuiˬ hta‸ htawˇ te luˬ piˇ ve yoˬ. 
9Yawˇ lehˬ, paw hkuˇ oˇ ve teˇ hpaˍ hta‸ bon yehˬ hkʼaw kanˉ te tuˬ a hkaw-
anˬ maˇ piˇ. Ya‸ hkʼaˇ, yawˇ hui lehˬ paw hkuˇ teˇ hpaˍ ve caˇ tuˬ hta‸ caˇ 
hpeh‸ ve yoˬ. 
10Jawˇmawˇ Yawˇshiˆ lehˬ, chaw yaˇ teˇ hpaˍ a shu yawˇ yaˇ Mawˇloˆ gʼuiˬsha 
hta‸ maˇ gʼa kʼaw‸ tuˉ tanˇ tuˬ, Tawˇhpehˆ venˇ paˇ lo cawˬ ve, Hiˆnonˍ miˬ 
tawˬ kuiˬ lo te taˍ ve tuˉ tanˇ kuiˬ hta‸ te luˬ piˇ ve yoˬ. 
11Yawˇ lehˬ, Yuˇda‸ jawˇmawˇ teˇ hpaˍ mvuhˇ nyi hta‸ oˉ kʼoˍ pui htaˇ yehˇ ve 
iˉ mvuhˇ leh iˉ mvuhˇ lawˬ teˇ hpaˍ hta‸ htawˇ yuˬ baˬ piˇ ve yoˬ. (Iˉ mvuhˇ 
leh iˉ mvuhˇ lawˬ chi teˇ hpaˍ hta‸ bon yehˬ paˇ lo cawˬ ve mawˇ ha‸ shaˉ 
shehˍ hpaˇ Naˍtaˍmeˍlehˆ ve yehˬ paˇ lo teh taˍ ve yoˬ.) 

12Aˍhaˆ ve yehˬ hkʼoˆ lo, Yuˇda‸ jawˇmawˇ teˇ hpaˍ te teh taˍ ve tuˉ tanˇ kuiˬ 
leh, bon yehˬ hkʼaw Maˍnaˍseˍ te keu taˍ ve tuˉ tanˇ kuiˬ nyiˇ maˬ hta‸ 
jawˇmawˇ Yawˇshiˆ dawˆ paˆ leh Kiˇdronˍ lawˬ hkʼo‸ hkʼaw baˬ keu ve yoˬ. 
13Yawˇshiˆ lehˬ, Yeˍruˆsaˍlehnˍ venˇ mvuhˇ nyi tawˆ hpawˇ lo cawˬ ve Shaˍlonˍ 
hkʼaw awˬ hawˉ hpawˇ lo, jawˇmawˇ lonˉ Sawˉla‸monˍ te teh taˍ ve Siˉdonˍ 
chaw hui ve Aˍshaˆtaˍrehˆ gʼuiˬsha ma, Mawˇbaˆ chaw hui ve Hkeˍmoˆ 
gʼuiˬsha, leh Aˍmonˍ chaw hui ve gʼuiˬsha, chi teˇ hpaˍ hta‸ tuˉ tanˇ kuiˬ teˇ 
hpaˍ hta‸ htawˇ cha‸ chiˆ kʼai piˇ lawˬ ve yoˬ. 
14Jawˇmawˇ Yawˇshiˆ lehˬ, da‸ kehˬ ve haˉ pui hkuiˉ daw teˇ hpaˍ, leh 
Aˍsheˍraˆ gʼuiˬsha ma ve shaˉ ho‸ teˇ hpaˍ hta‸ dawˆ paˆ leh, chehˇ kuiˬ oˇ ve 
hkʼaw lo chaw mu‸ ku teˇ hpaˍ gʼawˆ hpoˆ piˇ ve yoˬ. 
15Yawˇshiˆ lehˬ, Iˉsaˍreˍlaˆ chaw hui hta‸ ya‸ kʼaw sheh ya‸ piˇ shehˍ hpaˇ 
Neˍbaˆ ve yaˇ Yeˍyawˇbaoˍ, Beˍteˍlaˆ venˇ hkʼaw te teh taˍ ve oˉ kʼoˍ pui kuiˬ 
hta‸ te luˬ piˇ ve yoˬ. Yawˇ lehˬ, tuˉ tanˇ kuiˬ teˇ hpaˍ hta‸ dawˆ paˆ leh, 
Aˍsheˍraˆ gʼuiˬsha ma ve shaˉ ho‸ hta‸ aˬ miˍ tuˉ baˬ piˇ ve yoˬ. 
16Oˇ ve hkʼaw‸ nawˉ, Yawˇshiˆ chiˇ nyi leh hkʼaw hkʼoˆ lo tuˍ hpfuh teˇ hpaˍ 
hta‸ yawˇ gʼa mawˬ ve yoˬ. Tuˍ hpfuh oˇ ve teˇ hpaˍ hkʼaw ve awˬ mu‸ ku hta
‸ yawˇ yuˬ tawˆ leh, tuˉ tanˇ kuiˬ oˇ ve teˇ hpaˍ hkʼoˆ lo tuˉ baˬ piˇ ve yoˬ. Chi 
hkʼe te ve lehˬ, Yeˍyawˇbaoˍ te taˍ ve tuˉ tanˇ kuiˬ teˇ hpaˍ hkʼaˬ hkʼe hpeh‸ 
kʼai tuˬ ve awˬ lawn, aˬ sho-eˬ tcuh kaˍ paˍ teˇ hpaˍ kʼoˆ taˍ ve tawˇ biˇ la piˇ 
tuˬ awˬ pon hpeh‸ ve yoˬ. Jawˇmawˇ Yawˇshiˆ kʼaw‸ chiˇ nyi leh, tawˇ oˇ ve 
teˇ hpaˍ hta‸ yaw taˉ ve tcuh kaˍ paˍ teˇ gʼaˇ ve tuˍ hpfuh hta‸ yawˇ gʼa mawˬ 
ve yoˬ. 
17Hkʼe te leh yawˇ lehˬ, Tuˍ hpfuh oˇ ve a shu ve tuˍ hpfuh le, teh‸ na nyi ve 
yoˬ. Tuˍ hpfuh oˇ ve lehˬ, chi beu‸ nawˬ te luˬ piˇ taˍ ve tuˉ tanˇ kuiˬ chi hkʼaˬ 
hkʼe hpeh‸ la tuˬ ve awˬ lawn kʼoˆ taˉ ve tcuh kaˍ paˍ teˇ gʼaˇ ve tuˍ hpfuh 
hpeh‸ ve yo, teh‸ Beˍtaˍlaˆ venˇ yaˇ teˇ hpaˍ yawˇ hta‸ kʼaw‸ yaw hkʼaw‸ piˇ 
ve yoˬ. 
18Oˇ htaˇ Yawˇshiˆ lehˬ, Hkʼe kʼo, yawˇ ve tuˍ hpfuh hta‸ taˇ htawˇ. Yawˇ ve 
awˬ mu‸ kuˬ hta‸ taˇ yuˬ tawˆ, teh‸ yawˇ hui hta‸ kʼoˆ piˇ ve yoˬ. Hkʼe te leh, 

yawˇ hui lehˬ, yawˇ ve awˬ mu‸ ku hta‸ maˇ kʼoˆ, Saˍmaˍriˆ venˇ lo laˬ ve tcuh 
kaˍ paˍ teˇ hpaˍ ve awˬ mu‸ ku hta‸ maˇ kʼoˆ, maˇ yuˬ tawˆ piˇ. 
19Jawˇmawˇ Yawˇshiˆ lehˬ, Iˉsaˍreˍlaˆ venˇ teˇ maˬ le le lo kʼai leh, Iˉsaˍreˍlaˆ 
jawˇmawˇ teˇ hpaˍ te teh taˉ ve awˬ nu ve gʼuiˬsha teˇ hpaˍ ve bon yehˬ hta‸ te 
luˬ piˇ ve yoˬ. Beˍteˍlaˆ venˇ hkʼaw cawˬ ve tuˉ tanˇ kuiˬ teˇ hpaˍ hta‸ te piˇ ve 
hkʼe, tuˉ tanˇ kuiˬ oˇ ve hkʼa peu-eˬ hta‸ oˇ hkʼe te piˇ ve yoˬ. 
20Awˬ nu gʼuiˬsha ve paw hkuˇ teˇ hpaˍ hta‸, yawˇ tuˉ tanˇ kuiˬ hkʼoˆ lo tuˉ baˬ 
piˇ leh, tuˉ tanˇ kuiˬ teˇ hpaˍ hkʼoˆ lo chaw mu‸ ku gʼawˆ hpoˆ leh tuˉ baˬ piˇ 
ve yoˬ. Oˇ hkʼe te taˉ peuˬ hkʼaw‸ nawˉ, yawˇ Yeˍruˆsaˍlehnˍ venˇ lo kʼo‸-e ve 
yoˬ. 

Yawˇshiˆ Paˍsaˍhkaˍ pawehˇ te ve 

21Jawˇmawˇ Yawˇshiˆ lehˬ, Gʼuiˬsha hta‸ taˍ uiˍ taˍ mvuh piˇ tuˬ, 
awˬliˇtawˇhkawˇ li‸ daw hkʼaw bvuh‸ taˍ ve hkʼe, yawˇ ve chaw teˇ hpaˍ hta‸ 
Paˍsaˍhkaˍ pawehˇ te tcuh ve yoˬ. 
22Suhˉ jehˬ shehˍ hpaˇ teˇ hpaˍ uˉ peunˍ ve awˬ co-e htaˇ maˇ heˆ kʼo, 
Iˉsaˍreˍlaˆ leh Yuˇda‸ jawˇmawˇ teˇ gʼaˇ ka‸ Paˍsaˍhkaˍ pawehˇ hta‸ maˇ te. 
23Yawˇshiˆ uˉ peunˍ chehˇ ve 18 hkʼaw‸ teˇ hkʼaw‸ htaˇ, yawˇ hui 
Yeˍruˆsaˍlehnˍ venˇ hkʼaw Paˍsaˍhkaˍ pawehˇ te ve yoˬ. 

Yawˇshiˆ kʼaw‸ gu te ve awˬ nu ve awˬ liˇ teˇ hpaˍ 

24Paw hkuˇ lonˉ Hiˇlaˍhkiˆ bon yehˬ hkʼaw ca hpfuhˆ mawˬ ve li‸ daw oˇ ve 
hkʼaw bvuh‸ taˍ ve awˬliˇtawˇhkawˇ teˇ hpaˍ hta‸ hkʼa deh‸ na yuˬ tuˬ, 
jawˇmawˇ Yawˇshiˆ lehˬ Yeˍruˆsaˍlehnˍ venˇ leh Yuˇda‸ mvuhˇmiˬ hkʼaw hkʼa 
cawˬ taˍ ve mawˉ paˍ sheˍ paˍ teˇ hpaˍ, gʼuiˬsha teˇ hpaˍ leh shaˉ ho‸ teˇ hpaˍ 
hta‸ yuˬ baˬ ve yoˬ. 
25Jawˇmawˇ Yawˇshiˆ hkʼa shuˍ, nyi ma hkʼa peu-eˬ, cuˇ yiˍ maˍ yiˍ hkʼa peu-
eˬ, awˬ gʼaˇ awˬ shaˉ hkʼa peu-eˬ, Gʼuiˬsha hta‸ ha‸ leh, Moˉseˍ piˇ taˍ ve 
awˬliˇtawˇhkawˇ teˇ hpaˍ hta‸ hkʼa deh‸ na yuˬ leh te ve jawˇmawˇ teˇ gʼaˇ 
kaˬ maˇ cawˬ jaw sheˍ. Yawˇ hkʼaw‸ nawˉ teˇ gʼaˇ ka‸ maˇ cawˬ. 

26Ya‸ hkʼaˇ, jawˇmawˇ Maˍnaˍseˍ te ve kanˉ teˇ hpaˍ hta‸ pa taw, Gʼuiˬsha 
Yuˇda‸ chaw hui hta‸ nyi ma zuhˆ ve chi beu‸ hkʼa gaˬ maˇ mehˉ sheˍ. 
27Gʼuiˬsha kʼoˆ ve, Iˉsaˍreˍlaˆ chaw hui hta‸ te piˇ ve hkʼe, Yuˇda‸ chaw hui 
hta‸ htawˇ ngaˬ oˇ hkʼe te piˇ tuˬ yoˬ. Yuˇda‸ chaw hui hta‸ ngaˬ gʼa‸ kʼoˬ piˇ 
leh, ngaˬ hta‸ oˉ kʼoˍ pui kuiˬ ngaˬ leuˆ yuˬ taˍ ve Yeˍruˆsaˍlehnˍ venˇ hta‸ 
htawˇ, ngaˬ chiˇ baˬ piˇ tuˬ yoˬ, teh‸ Gʼuiˬsha kʼoˆ ve yoˬ. 

Yawˇ shiˆ suh-e ve 

28Jawˇmawˇ Yawˇshiˆ hkʼa te ve kanˉ hkʼa peu-eˬ, Yuˇda‸ jawˇmawˇ teˇ hpaˍ 
ve li‸ daw hkʼaw bvuh‸ keu taˍ ve yoˬ. 
29Yawˇshiˆ jawˇmawˇ te chehˇ htaˇ, Eˇjiˇtu‸ jawˇmawˇ Neˍhkawˇ 
lehˬ,Uˇhpaˍraˆ iˉ kaˆ lawˬ hta‸ hkanˍ leh, Aˍsuˇriˆ jawˇmawˇ hta‸ ca ga piˇ tuˬ 
tawˆ la ve yoˬ. Hkʼe te leh, jawˇmawˇ Yawˇshiˆ Eˇjiˇtu‸ chaw hui hta‸ 
Mehˆgiˇdoˍ venˇ paˇ lo bawˆ da‸ leh, yawˇ oˇ kaˬ lo suh-e ve yoˬ. 
30Yawˇ ve ma‸ poˍ lonˉ teˇ hpaˍ yawˇ ve awˬ to hta‸ Yeˍruˆsaˍlehnˍ venˇ lo yuˬ 
kʼaw‸ la leh, oˇ kaˬ lo tuˍ piˇ ve yoˬ. Oˇ ve hkʼaw‸ nawˉ, Yuˇda‸ chaw teˇ hpaˍ 
Yawˇshiˆ ve yaˇ Yawˇhkaˆ hta‸ yawˇ awˬ pa awˬ tan jawˇmawˇ te tcuh ve yoˬ. 

Yuˇda‸ jawˇmawˇ Yawˇhkaˆ 

31Yawˇhkaˆ lehˬ, Yuˇda‸ mvuhˇmiˬ hta‸ tanˬ uˉ peunˍ htaˇ, yawˇ ve a sha‸ 23 

hkʼaw‸ gaˬ peuˬ leh, Yeˍruˆsaˍlehnˍ venˇ hta‸ ha pa shehˆ maˬ ceh gʼa uˉ 
peunˍ taˉ ve yoˬ. Yawˇ ve awˬ e lehˬ, Liˆbaˍnaˍ venˇ yaˇ, Yeˍraˍmiˆ ve yaˇ miˇ 
Haˍmuˇtaˍlaˆ hpeh‸ ve yoˬ. 
32Yawˇ ve awˬ puˍ lonˉ teˇ hpaˍ hkʼa shuˍ, yawˇ lehˬ Gʼuiˬsha hta‸ te ya‸ jaˇ ve 
yoˬ. 
33Yawˇ Haˍmaˆ mvuhˇmiˬ hkʼaw cawˬ ve Riˆbaˍlaˆ venˇ hkʼaw chehˇ taˍ htaˇ, 
Eˇjiˇtu‸ jawˇmawˇ Neˍhkawˇ laˬ leh yawˇ hta‸ hpeh kʼai ve yoˬ. Yuˇda‸ chaw 
hui lehˬ, Eˇjiˇtu‸ jawˇmawˇ hta‸ hpu shehˆ hinˉ awˇ ha cawehˬ leh shi shehˆ 
chi awˇ cawehˬ awˬ hkawnˍ gʼa keu piˇ ve yoˬ. 
34Jawˇmawˇ Neˍhkawˇ lehˬ, Yawˇshiˆ ve yaˇ Eˇlaˍkenˍ hta‸ Yuˇda‸ jawˇmawˇ 
te tcuh taˉ leh, awˬ meh awˬ suhˉ Yawˇyaˍkenˍ teh‸ kʼaw‸ meh piˇ taˉ ve yoˬ. 

Jawˇmawˇ Neˍhkawˇ leh, Yawˇhkaˆ hta‸ Eˇjiˇtu‸ mvuhˇmiˬ lo shiˍ kʼai leh, 
yawˇ oˇ kaˬ lo suh-e ve yoˬ. 

Yuˇda‸ jawˇmawˇ Yawˇyaˍkenˍ 

35Jawˇmawˇ Yawˇyaˍkenˍ lehˬ, Eˇjiˇtu‸ jawˇmawˇ hta‸ awˬ hkawnˍ keu piˇ tuˬ, 
yawˇ ve mvuhˇmiˬ yaˇ teˇ hpaˍ geh keunˍ da‸ ve hkʼe awˬ hkawnˍ shaw yuˬ 
ve yoˬ. 
36Yawˇyaˍkenˍ jawˇmawˇ hpeh‸ la htaˇ, yawˇ ve a sha‸ 25 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ 11 hkʼaw‸ uˉ peunˍ ve yoˬ. Yawˇ ve awˬ e lehˬ, 
Ruˇmaˍ venˇ yaˇ Peˍdaˍyaˆ ve yaˇ miˇ Zeˍbuˇdaˆ hpeh‸ ve yoˬ. 
37Yawˇ ve awˬ puˍ lonˉ teˇ hpaˍ hkʼa shuˍ, Yawˇyaˍkenˍ htawˇ Gʼuiˬsha hta‸ te 
ya‸ jaˇ ve yoˬ. 

2 Jawˇmawˇ li‸ 24 

1Yawˇyaˍkenˍ jawˇmawˇ te chehˇ htaˇ, Baˍbuˍlonˍ jawˇmawˇ Neˍbuˍhkaˍneˍzaˍ 
Yuˇda‸ mvuhˇmiˬ hta‸ ca bawˆ la leh shehˆ hkʼaw‸ hkʼa gaˬ Yawˇyaˍkenˍ hta‸ 
Baˍbuˍlonˍ jawˇmawˇ uˉ peunˍ ve hawˉ chehˇ tcuh ve yoˬ. Oˇ ve hkʼaw‸ nawˉ, 
Yawˇyaˍkenˍ Baˍbuˍlonˍ jawˇmawˇ hta‸ kʼaw‸ hpfuhˆ ve yoˬ. 
2Gʼuiˬsha lehˬ, yawˇ ve tcuh kaˍ paˍ teˇ hpaˍ hta‸ cuˇ leh kʼoˆ taˍ peuˬ ve hkʼe, 
Yuˇda‸ mvuhˇmiˬ hta‸ te luˬ piˇ tuˬ, Baˍbuˍlonˍ chaw, suˇriˆ chaw, Mawˇbaˆ 
chaw leh Aˍmonˍ chaw teˇ hpaˍ hta‸ peu laˇ piˇ ve yoˬ. 
3Chi hkʼe hpeh‸ la ve lehˬ, jawˇmawˇ Maˍnaˍseˍ Gʼuiˬsha hta‸ te ya‸ jaˇ peuˬ 
ve pa taw, Yuˇda‸ chaw hui hta‸ gʼa‸ kʼoˬ piˇ tuˬ awˬ pon hpeh‸ ve yoˬ. 
4Maˍnaˍseˍ lehˬ, te‸ chiˉ venˇbaˆ maˇ cawˬ ve chaw hui hta‸ tiˇ pehˍ piˇ taˍ 
peuˬ ve yoˬ. Yawˇ oˇ hkʼe te ve hta‸ Gʼuiˬsha a ciˉ ka‸ nyi ma maˇ cawˇ. 
5Yawˇyaˍkenˍ hkʼa te ve kanˉ hkʼa peu-eˬ, Yuˇda‸ jawˇmawˇ teˇ hpaˍ ve li‸ 
daw hkʼaw bvuh‸ keu taˍ ve yoˬ. 
6Yawˇyaˍkenˍ suh-e leh, yawˇ ve yaˇ paˍ Yeˍhkawˇniˆ yawˇ awˬ tan jawˇmawˇ 
kʼaw‸ te ve yoˬ. 

7Eˇjiˇtu‸ jawˇmawˇ lehˬ, yawˇ ve mvuhˇmiˬ hkʼaw teˇ pawˆ ka‸ kʼaw‸ tawˆ la 
maˇ gaˬ. Awˬ lawn kʼo, Baˍbuˍlonˍ jawˇmawˇ lehˬ, Uˇhpaˍraˆ iˉ kaˆ lawˬ hta‸ 
te leh, Eˇjiˇtu‸ miˬ tcuhˉ lo hkʼa gaˬ, Eˇjiˇtu‸ chaw hui bawˆ yuˬ taˍ ve 
mvuhˇmiˬ hkʼa peu-eˬ ve hta‸ kʼaw‸ bawˆ yuˬ taˍ peuˬ ve pa taw yoˬ. 

Yuˇda‸ jawˇmawˇ Yeˍhkawˇniˆ 

8Yeˍhkawˇniˆ jawˇmawˇ hpeh‸ la htaˇ, yawˇ ve a sha‸ 18 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ ha pa shehˆ maˬ uˉ peunˍ taˉ ve yoˬ. Yawˇ ve awˬ e 
lehˬ, Yeˍruˆsaˍlehnˍ venˇ yaˇ Eˇlaˍnaˍtanˍ ve yaˇ miˇ Neˍhuˇtaˆ hpeh‸ ve yoˬ. 
9Yawˇ ve awˬ puˍ lonˉ teˇ hpaˍ hkʼa shuˍ, yawˇ htawˇ Gʼuiˬsha hta‸ te ya‸ jaˇ 
ve yoˬ. 
10Yeˍhkawˇniˆ jawˇmawˇ te chehˇ htaˇ, Baˍbuˍlonˍ chaw teˇ hpaˍ 
Yeˍruˆsaˍlehnˍ venˇ hta‸ ca bawˆ la ve yoˬ. 
11Jawˇmawˇ lonˉ Neˍbuˍhkaˍneˍzaˍ awˬ to Yeˍruˆsaˍlehnˍ venˇ lo laˬ ve yoˬ. 
12Hkʼe te leh, jawˇmawˇ Yeˍhkawˇniˆ, yawˇ ve awˬ e, yawˇ ve yaˇ teˇ hpaˍ, 
yawˇ ve ma‸ poˍ lonˉ teˇ hpaˍ, leh yawˇ ve a ma‸ lonˉ hkʼa peu-eˬ, Baˍbuˍlonˍ 
jawˇmawˇ hta‸ la‸ caˉ ya‸ piˇ ve yoˬ. Neˍbuˍhkaˍneˍzaˍ jawˇmawˇ te chehˇ ve 
hiˉ hkʼaw‸ teˇ hkʼaw‸ htaˇ, yawˇ lehˬ jawˇmawˇ Yeˍhkawˇniˆ hta‸ Baˍbuˍlonˍ 
mvuhˇmiˬ lo shiˍ kʼai ve yoˬ. 
13Bon yehˬ leh hawˉ yehˬ hkʼaw cawˬ ve mawˇ hkʼa peu-eˬ hta‸ htawˇ, 
Baˍbuˍlonˍ mvuhˇmiˬ lo yuˬ kʼai ve yoˬ. Gʼuiˬsha kʼoˆ taˍ peuˬ ve hkʼe, 
Neˍbuˍhkaˍneˍzaˍ lehˬ, bon yehˬ lonˉ hkʼaw lo jawˇmawˇ Sawˉla‸monˍ te keu 
taˍ ve mawˇ hkʼa peu-eˬ hta‸ te luˬ piˇ ve yoˬ. 
14Yawˇ lehˬ, Yeˍruˆsaˍlehnˍ venˇ yaˇ teˇ hpaˍ, jawˇmawˇ awˬ ceuˬ awˬ hkʼaˇ teˇ 
hpaˍ, awˬ hoˉ awˬ naˬ teˇ hpaˍ, chaw hkʼa peu-eˬ 10,000 gʼaˇ hta‸ Baˍbuˍlonˍ 
mvuhˇmiˬ lo shiˍ kʼai ve yoˬ. Chi hkʼoˆ ka‸, yawˇ lehˬ ca liˉ paˍ hta‸ te leh, la
‸ meuˇ puiˉ ve chaw hkʼa peu-eˬ hta‸ htawˇ shiˍ kʼai leh, haˍ gʼawˇ jaˇ ve 
chaw hui hta‸ ceh tiˉ Yuˇda‸ mvuhˇmiˬ hkʼaw teh taˉ ve yoˬ. 

15Neˍbuˍhkaˍneˍzaˍ lehˬ, jawˇmawˇ Yeˍhkawˇniˆ, yawˇ ve awˬ e, yawˇ ve awˬ 
miˇ ma teˇ hpaˍ, yawˇ ve ma‸ poˍ lonˉ teˇ hpaˍ leh awˬ hoˉ awˬ naˬ hkʼa peu-
eˬ hta‸ Baˍbuˍlonˍ mvuhˇmiˬ lo shiˍ kʼai ve yoˬ. 
16Yawˇ shiˍ kʼai ve chaw uiˍ chaw mvuh 7,000 gʼaˇ cawˬ leh, la‸ meuˇ puiˉ ve 
chaw teˇ hinˉ gʼaˇ cawˬ ve yoˬ. 
17Neˍbuˍhkaˍneˍzaˍ lehˬ, Yeˍhkawˇniˆ ve aˉ shuˍ paˍ Maˍtaˍniˆ hta‸ Yuˇda‸ 
jawˇmawˇ te tcuh taˉ leh, awˬ meh awˬ suhˉ Zeˍdaˍkiˆ teh‸ kʼaw‸ meh piˇ taˉ 
ve yoˬ. 

Yuˇda‸ jawˇmawˇ Zeˍdaˍkiˆ 

18Zeˍdaˍkiˆ Yuˇda‸ jawˇmawˇ hpeh‸ la htaˇ, yawˇ ve a sha‸ 21 hkʼaw‸ gaˬ peuˬ 
leh Yeˍruˆsaˍlehnˍ venˇ hta‸ 11 hkʼaw‸ uˉ peunˍ ve yoˬ. Yawˇ ve awˬ e lehˬ, 
Liˆbaˍnaˍ venˇ yaˇ Yeˍraˍmiˆ ve yaˇ miˇ Haˍmuˇtaˍlaˆ hpeh‸ ve yoˬ. 
19Jawˇmawˇ Yawˇyaˍkenˍ hkʼa shuˍ, yawˇ htawˇ Gʼuiˬsha hta‸ te ya‸ jaˇ ve 
yoˬ. 
20Gʼuiˬsha lehˬ, Yeˍruˆsaˍlehnˍ leh Yuˇda‸ chaw teˇ hpaˍ hta‸ nyi ma zuhˆ jaˇ 
ve pa taw, yawˇ hui hta‸ gʼa‸ kʼoˬ piˇ ve yoˬ. 

2 Jawˇmawˇ li‸ 25 

Yeˍruˆsaˍlehnˍ venˇ luˬ kʼai ve 

1Zeˍdaˍkiˆ lehˬ, Baˍbuˍlonˍ jawˇmawˇ Neˍbuˍhkaˍneˍzaˍ hta‸ kʼaw‸ hpfuhˆ ve 
pa taw, Yuˇda‸ mvuhˇmiˬ hta‸ Zeˍdaˍkiˆ uˉ peunˍ ve 9 hkʼaw‸ teˇ hkʼaw, ha 
pa 10 maˬ, 10 nyi htaˇ, jawˇmawˇ Neˍbuˍhkaˍneˍzaˍ lehˬ, yawˇ ve ma‸ yaˇ teˇ 
hpaˍ hta‸ shiˍ laˬ leh, Yeˍruˆsaˍlehnˍ venˇ hta‸ ca bawˆ la ve yoˬ. Yawˇ hui 
venˇ baˬ lo ta‸ kʼoˍ duˇ taˍ leh, 
2Zeˍdaˍkiˆ uˉ peunˍ ve 11 hkʼaw‸ gaˬ htaˇ hkʼa gaˬ venˇ oˇ ve hta‸ caw hoˆ taˍ 
ve yoˬ. 
3Oˇ ve teˇ hkʼaw‸ ha pa 4 maˬ teˇ maˬ 9 nyi gaˬ ve teˇ yanˇ caˇ tuˬ dawˬ tuˬ peuˬ 
kʼai leh, meu‸ lonˉ kaˆ lonˉ gaˬ la ve yoˬ. 
4Oˇ htaˇ, lanˇ venˇ teˇ hpaˍ paˆ kʼai ve yoˬ. Baˍbuˍlonˍ ma‸ yaˇ venˇ hta‸ caw 
hoˆ taˍ ve htawˇ, mvuhˇ hpeu‸ htaˇ ma‸ yaˇ teˇ hpaˍ hpaw tawˆ-e peuˬ sheˬ ve 

yoˬ. Yawˇ hui hko hkʼaw lo kʼai leh, lanˇ venˇ nyiˇ maˬ kaˍ lo cawˬ ve taˍ meu
‸ hpe‸ hta‸ hpanˍ kʼai peuˬ hkʼaw‸ nawˉ, Yawˇdanˍ miˬ tawˬ kuiˬ hpawˇ lo 
hpaw tawˆ-e ve yoˬ. 
5Ya‸ hkʼaˇ, Baˍbuˍlonˍ ma‸ yaˇ teˇ hpaˍ yawˇ hui hta‸ gʼa‸ yuˬ leh, Yeˍriˆhkoˇ 
venˇ paˇ lo yawˇ hui Zeˍdaˍkiˆ hta‸ hpeh gʼa ve yoˬ. Yawˇ ve ma‸ yaˇ teˇ hpaˍ 
yawˇ hta‸ baˬ taˉ leh hpaw-e ve yoˬ. 
6Hkʼe te leh, yawˇ hui yawˇ hta‸ Haˍmaˆ mvuhˇmiˬ, Riˇbaˍlaˆ venˇ hkʼaw 
chehˇ taˍ ve jawˇmawˇ Neˍbuˍhkaˍneˍzaˍ geh shiˍ laˬ ve yoˬ. 
7Oˇ kaˬ lo jawˇmawˇ Neˍbuˍhkaˍneˍzaˍ lehˬ, Zeˍdaˍkiˆ ve yaˇ teˇ hpaˍ hta‸ 
yawˇ mehˆ gʼuˇ suhˍ lo tiˇ pehˍ piˇ ve yoˬ. Oˇ hkʼe te peuˬ hkʼaw‸ nawˉ, 
Zeˍdaˍkiˆ ve mehˆ shiˍ teˇ hpaˍ hta‸ juˆ pe‸ leh, sho caˆ yuˬ hpeh peuˬ hkʼaw‸ 
nawˉ Baˍbuˍlonˍ mvuhˇmiˬ lo shiˍ kʼai ve yoˬ. 

Bon yehˬ luˬ kʼai ve 

8Baˍbuˍlonˍ mvuhˇmiˬ hta‸ jawˇmawˇ Neˍbuˍhkaˍneˍzaˍ uˉ peunˍ ve 19 hkʼaw‸ 
ha pa ngaˇ maˬ teˇ maˬ, 10 nyi htaˇ yawˇ ve ma‸ poˍ lonˉ Neˍbuˍzaˍraˍdanˍ 
Yeˍruˆsaˍlehnˍ venˇ lo gaˬ la ve yoˬ. 
9Yawˇ lehˬ bon yehˬ, hawˉ yehˬ, leh Yeˍruˆsaˍlehnˍ venˇ hkʼaw chehˇ ve chaw 
uiˍ teˇ hpaˍ ve yehˬ hkʼa peu-eˬ hta‸ aˬ miˍ tuˉ baˬ ve yoˬ. 
10Yawˇ ve ma‸ yaˇ teˇ hpaˍ htawˇ, lanˇ venˇ teˇ hpaˍ hta‸ dawˆ paˆ piˇ ve yoˬ. 
11Oˇ hkʼe te peuˬ hkʼaw‸ nawˉ, Neˍbuˍzaˍraˍdanˍ lehˬ, venˇ hkʼaw chehˇ taˍ 
sheˍ ve kanˉ te puiˉ ve chaw leh, la‸ caˉ ya‸ la ve chaw hui hta‸ Baˍbuˍlonˍ 
mvuhˇmiˬ lo shiˍ kʼai ve yoˬ. 
12Yawˇ lehˬ, haˍ gʼawˇ jaˇ ve chaw teˇ hpaˍ hta‸ ceh tiˉ, Yuˇda‸ mvuhˇmiˬ 
hkʼaw teh taˉ piˇ leh, yawˇ hui hta‸ ti mi leh a pehˉ meuˇ hko teˇ hpaˍ pehˬ 
piˇ taˉ ve yoˬ. 
13Baˍbuˍlonˍ chaw teˇ hpaˍ lehˬ, bon yehˬ hkʼaw cawˬ ve kuiˇ yehˬ hkuiˉ daw 
teˇ hpaˍ leh punˇ kʼoˍ lonˉ hta‸ dawˆ paˆ leh kuiˇ hkʼa peu-eˬ hta‸ Baˍbuˍlonˍ 
mvuhˇmiˬ lo yuˬ kʼo‸-e ve yoˬ. 

14Yawˇ hui lehˬ, mu‸ hkʼu, sho nuˆ, aˬ miˍ tuˉ htaˇ yehˇ ve awˬ hkʼeun teˇ 
hpaˍ, sha hawnˉ tuˉ tanˇ htaˇ yehˇ ve hkehˇ teˇ hpaˍ leh bon yehˬ hkʼaw lo 
awˬ nu awˬ na hkʼa yehˇ ve kuiˇ hkʼa peu-eˬ hta‸ htawˇ yuˬ kʼo‸-e ve yoˬ. 
15Hpu leh shi yuˬ te taˍ ve mawˇ hkʼa peu-eˬ hta‸ htawˇ yuˬ kʼo‸-e ve yoˬ. 
16Sawˉla‸monˍ te taˉ ve kuiˇ yehˬ hkuiˉ daw lonˉ nyiˇ maˬ, punˇ kʼoˍ lonˉ leh 
lawˬ ehˉ teˇ hpaˍ lehˬ hawˇ jaˇ ve pa taw tsuh nyi maˇ gʼa ve yoˬ. 
17Kuiˇ yehˬ hkuiˉ daw lonˉ oˇ ve nyiˇ maˬ lehˬ, hkʼa shuˍ-ehˬ hpeh‸ leh, mvuh 
hpawˇ 18 shaw‸ cawˬ ve yoˬ. Yehˬ hkuiˉ daw oˇ ve awˬ hkʼoˆ lo, mvuh hpawˇ 3 

shaw‸ cawˬ leh, aˉ ci ku shiˍ awˬ han hkʼa biˇ te nehˉ taˍ ve awˬ hoˆ teˇ maˬ te 
hoˆ taˍ ve yoˬ. 

Yuˇda‸ chaw hui hta‸ Baˍbuˍlonˍ mvuhˇmiˬ lo shiˍ kʼai ve 

18Chi hkʼoˆ ka‸, ma‸ poˍ lonˉ Neˍbuˍzaˍraˍdanˍ lehˬ, paw hkuˇ lonˉ Seˍraˍyaˆ 
leh yawˇ awˬ hawˉ ve paw hkuˇ lonˉ Zeˍhpaˍniˆ leh awˬ nu ve paw hkuˇ shehˆ 
gʼaˇ hta‸ htawˇ Baˍbuˍlonˍ mvuhˇmiˬ lo shiˍ kʼai ve yoˬ. 
19Venˇ hkʼaw chehˇ taˉ ve Yuˇda‸ ma‸ poˍ lonˉ, jawˇmawˇ hta‸ dawˇ hkʼaˇ piˇ 
paˍ ngaˇ gʼaˇ, ma‸ hpawˇ ceˇ leˇ te chehˇ ve ma‸ poˍ teˇ hpaˍ, leh awˬ nu ve 
chaw uiˍ hkaw‸ chi gʼaˇ hta‸ htawˇ shiˍ kʼai ve yoˬ. 
20Neˍbuˍzaˍraˍdanˍ lehˬ chaw chi teˇ hpaˍ hta‸ Haˍmaˆ mvuhˇmiˬ Riˆbaˍlaˆ 
venˇ hkʼaw chehˇ taˍ ve Baˍbuˍlonˍ jawˇmawˇ geh shiˍ kʼai ve yoˬ. 
21Oˇ ka‸ lo jawˇmawˇ yawˇ hui hta‸ fawˉ mehˍ leh tiˇ pehˍ piˇ ve yoˬ. Hkʼe te 
leh, Yuˇda‸ chaw teˇ hpaˍ lehˬ, shu mvuhˇmiˬ lo hpeh kʼai ve hta‸ gʼa hkanˍ 
ve yoˬ. 

Yuˇda‸ mvuhˇmiˬ hta‸ uˉ peunˍ shehˍ hpaˇ Geˍdaˍliˆ 

22Baˍbuˍlonˍ jawˇmawˇ Neˍbuˍhkaˍneˍzaˍ lehˬ, Shaˍhpanˍ ve awˬ hawehˍ, 
Aˍhiˆkanˍ ve yaˇ Geˍdaˍliˆ hta‸ Yuˇda‸ mvuhˇmiˬ hta‸ uˉ peunˍ tcuh taˉ ve 
yoˬ. 
23Oˇ htaˇ, Baˍbuˍlonˍ jawˇmawˇ hta‸ la‸ caˉ maˇ ya‸ piˇ ve Yuˇda‸ chaw 
Naˍtaˍniˆ ve yaˇ Iˉsaˍmeˍlaˆ, Kaˍraˆ ve yaˇ Yawˇhaˍnanˍ, Neˍtawˇhpaˆ venˇ 

hkʼaw chehˇ ve Taˍhuˇmehˆ ve yaˇ Seˍsaˍraˆ leh Maˍkaˍ venˇ yaˇ Yeˍzaˍniˆ hui 
Miˆsaˍpaˍ venˇ lo Geˍdaˍliˆ geh laˬ ve yoˬ. 
24Hkʼe te leh, Geˍdaˍliˆ yawˇ hui hta‸ chi hkʼe kʼoˆ piˇ ve yoˬ. Baˍbuˍlonˍ chaw 
hui hta‸ nawˬ hui kawˆ jehˇ chehˇ tuˬ maˇ loˍ. Mvuhˇmiˬ chi ve hkʼaw chehˇ 
taˍ leh, Baˍbuˍlonˍ chaw hui ve awˬ ceˬ te-o. Oˇ hkʼe te ve kʼo, nawˬ hui te‸ 
chiˉ dawˇ hkiˉ tuˬ maˇ cawˬ, teh‸ yawˇ hui hta‸ kʼoˆ piˇ ve yoˬ. 
25Ya‸ hkʼaˇ, oˇ ve teˇ hkʼaw‸ ha pa 7 maˬ teˇ maˬ gaˬ ve teˇ yanˇ, Eˇliˆshaˍmaˍ 
ve awˬ hawehˍ, Naˍtaˍniˆ ve yaˇ Iˉshaˍmeˍlaˆ lehˬ yawˇ ve chaw 10 gʼaˇ hta‸ 
shiˍ veu leh, Miˆsaˍpaˍ venˇ hkʼaw chehˇ taˍ ve Geˍdaˍliˆ hta‸ ca tiˇ pehˍ piˇ ve 
yoˬ. Yawˇ lehˬ, oˇ kaˬ lo Geˍdaˍliˆ geh chehˇ taˍ ve Iˉsaˍreˍlaˆ chaw leh 
Baˍbuˍlonˍ chaw hui hta‸ htawˇ tiˇ pehˍ piˇ ve yoˬ. 
26Oˇ hkʼe te peuˬ hkʼaw‸ nawˉ, Iˉsaˍreˍlaˆ chaw hkʼa peu-eˬ Baˍbuˍlonˍ chaw 
hui hta‸ kawˆ ve pa taw, Eˇjiˇtu‸ mvuhˇmiˬ lo ca hpaw chehˇ kʼai ve yoˬ. 

Yeˍhkawˇniˆ hta‸ htawnˍ hkʼaw yuˬ tawˆ piˇ ve 

27Baˍbuˍlonˍ mvuhˇmiˬ hta‸ Eˇviˇlaˆmeˍrawˇdaˆ kʼaw‸ uˉ peunˍ ve teˇ yanˇ, 
yawˇ lehˬ Yuˇda‸ jawˇmawˇ Yeˍhkawˇniˆ hta‸ ha kʼaˉ leh htawnˍ hkʼaw yuˬ 
tawˆ piˇ ve yoˬ. Chi hkʼe te piˇ ve lehˬ, Yeˍhkawˇniˆ hta‸ Baˍbuˍlonˍ mvuhˇmiˬ 
hkʼaw shiˍ kʼai ve 37 hkʼaw‸, ha pa 12 maˬ, 25 nyi htaˇ hpeh‸ ve yoˬ. 
28Eˇliˇlaˆmeˍrawˇdaˆ lehˬ, Yeˍhkawˇniˆ hta‸ ha kʼaˉ piˇ leh, Baˍbuˍlonˍ 
mvuhˇmiˬ lo shu shiˍ laˬ ve hta‸ gʼa hkanˍ ve awˬ nu ve jawˇmawˇ teˇ hpaˍ a‸ 
kehˉ uiˍ ve aˉ yaˇ hta‸ gʼa ve yoˬ. 
29Hkʼe te leh Yeˍhkawˇniˆ lehˬ, htawnˍ hkʼaw‸ veu‸ deh ve veu‸ kʼaˇ hta‸ 
kʼehˆ baˬ taˉ leh, yawˇ ve a sha‸ leh htaˇ hkʼa gaˬ, jawˇmawˇ ve hpui lawˇ paˇ 
lo gʼa mui caˇ ve yoˬ. 
30Yawˇ a sha‸ te‸ chehˇ sheˍ ve teˇ co-e loˍ ve caˇ tuˬ dawˬ tuˬ teˇ hpaˍ hta‸ 
Baˍbuˍlonˍ jawˇmawˇ piˇ chehˇ taˍ ve yoˬ. 

1 Raˍsaˍvanˍ li‸ 

1 Raˍsaˍvanˍ li‸ 1 

Aˍdanˍ te leh Aˍbraˍhanˍ hkʼa gaˬ 

1Aˍdanˍ ve yaˇ lehˬ, Sheˍtaˆ yoˬ. Sheˍtaˆ ve yaˇ lehˬ Eˇno‸ yoˬ. Eˇno‸ ve yaˇ 
lehˬ Keˍnanˍ yoˬ. 
2Keˍnanˍ ve yaˇ lehˬ Maˍhaˍleˍlaˆ yoˬ. Maˍhaˍleˍlaˆ ve yaˇ lehˬYaˍrehˆ yoˬ. 
3Yaˍrehˆ ve yaˇ lehˬ Eˇnawˆ yoˬ. Eˇnawˆ ve yaˇ lehˬ Maˍtuˇseˍlaˆ yoˬ. 
Maˍtuˇseˍlaˆ ve yaˇ lehˬ Laˍmehˆ yoˬ. 
4Laˍmehˆ ve yaˇ lehˬ Noˉa‸ yoˬ. Noˉa‸ lehˬ yaˇ paˍ shehˆ gʼaˇ cawˬ ve yoˬ. 
Yawˇ hui lehˬ Sheˍmaˆ, Haˍmaˆ leh Yaˍhpehˆ hui hpeh‸ ve yoˬ. 
5Yaˍhpehˆ ve yaˇ teˇ hpaˍ lehˬ Gawˇmaˍ, Maˍgawˇgaˆ, Maˍdehˇ, Yaˍgʼonˍ, 
Tuˇbaˍ laˆ, Meˍshehˆ leh Tiˇraˆ hui hpeh‸ ve yoˬ. 
6Gawˇmaˍ ve yaˇ teˇ hpaˍ lehˬ Aˍshaˆkeˍnaˆ, Riˇhpaˆ leh Tawˇgaˍmaˆ hui hpeh
‸ ve yoˬ. 
7Yaˍgʼonˍ ve yaˇ teˇ hpaˍ lehˬ Eˇliˇshaˍ, Taˍsuˆ, Kiˆtenˍ leh Yawˇdaˍnenˍ hui 
hpeh‸ ve yo‸. 
8Haˍmaˆ ve yaˇ teˇ hpaˍ lehˬ, Kuˇshaˆ, Miˆzaˍrenˍ, Hpuˇtaˆ leh Hkaˍnanˍ hui 
hpeh‸ ve yoˬ. 
9Kuˇshaˆ ve yaˇ teˇ hpaˍ lehˬ, Sheˍbaˆ, Haˍviˇlaˍ, Saˍbaˍtaˆ, Raˍmaˆ leh 
Saˍteˍhkaˍ hui hpeh‸ ve yoˬ. Raˍmaˆ ve yaˇ teˇ hpaˍ lehˬ, Sheˍbaˆ leh Deˍdanˍ 
hui hpeh‸ ve yoˬ. 
10(Kuˇshaˆ lehˬ Neˍyawˇdaˆ teh‸ kʼoˆ ve yaˇ paˍ teˇ gʼaˇ cawˬ ve yoˬ. Yawˇ lehˬ, 
cheuˬ jaˇ ve ma‸ bawˆ paˍ awˉ lawˇ teˇ gʼaˇ hpeh‸ ve yoˬ.) 
11Miˆzaˍrenˍ ve yaˇ teˇ hpaˍ lehˬ, Luˆdenˍ Aˍnaˍmehˍ, Leˍhaˍbaˆ, Naˍtuˆhenˍ, 
12Paˍtaˍruˆ, Kaˍseˬluˆ leh Hpiˇliˇtiˆ chaw hui ve awˬ pa lonˉ Kaˍtawˇrenˍ hui 
hpeh ve yoˬ. 
13Hkaˍnanˍ ve yaˇ teˇ hpaˍ lehˬ, yaˇ paˍ uiˍ Siˉdonˍ, leh Heˍtaˆ hui hpeh‸ ve 
yoˬ. 

14Hkaˍnanˍ lehˬ, Yeˍbuˇsiˆ chaw, Aˍmawˇriˆ chaw, Giˇgaˍshiˆ chaw, 
15Hiˇviˆ chaw, Aˍkiˆ chaw, Siˇniˆ chaw, 
16Aˍvaˍdiˆ chaw, Zaˍmaˍriˆ chaw leh Haˍmaˍtiˆ chaw hui ve awˬ pa lonˉ hpeh‸ 
ve yoˬ. 
17Sheˍmaˆ ve yaˇ teˇ hpaˍ lehˬ, Eˇlanˍ, Aˍsuˇriˆ, Aˍhpaˍshaˆ, Luˇdaˆ, Aˍranˍ, 
Uˇsaˆ, Huˇlaˆ, Geˍtaˍ, leh Meˍshehˆ hui hpeh‸ ve yoˬ. 
18Aˍhpaˍshaˆ ve yaˇ lehˬ, Sheˍlaˆ yoˬ. Sheˍlaˆ ve yaˇ lehˬ Heˍbaˍ yoˬ. 
19Heˍbaˍ lehˬ yaˇ paˍ nyiˇ gʼaˇ cawˬ ve yoˬ. Teˇ gʼaˇ lehˬ Hpaˍlehˆ hpeh‸ leh, 
yawˇ awˬ co-e htaˇ chaw yaˇ teˇ hpaˍ a shu yawˇ moˍ yawˇ pehˬ kʼai ve yoˬ. 
Awˬ nu ve yaˇ paˍ teˇ gʼaˇ lehˬ, Yuˇtanˍ hpeh‸ ve yoˬ. 
20Yuˇtanˍ ve yaˇ teˇ hpaˍ lehˬ, Aˍlaˍmawˇdiˆ, Sheˍtaˆ, Haˍzaˍmaˍveˆ, Yeˍraˆ, 
21Haˍdawˇranˍ, Uˇzeˍlaˆ, Diˇkaˍlaˆ, 
22Eˇbaˍlaˆ, Aˍbiˆmeˍlaˆ, Sheˍbaˆ, 
23Awˇhpiˍraˆ, Haˍviˇlaˍ leh Yawˇbaˆ hui hpeh‸ ve yoˬ. 
24Sheˍmaˆ hta‸ te leh Aˍbraˍhanˍ hkʼa gaˬ ve awˬ ceuˬ awˬ hkʼaˇ teˇ hpaˍ lehˬ, 
Sheˍmaˆ, Aˍhpaˍshaˆ, Sheˍlaˆ, 
25Heˍbaˍ, Hpaˍlehˆ, Raˍgawˇ, 
26Seˍruˆ, Naˍhkawˍ, Teˍraˆ, 
27leh Aˍbranˍ teh‸ kʼoˆ ve Aˍbraˍhanˍ hui hpeh‸ ve yoˬ. 

Iˉshaˍmeˍlaˆ ve awˬ ceuˬ awˬ hkʼaˇ teˇ hpaˍ 

28Aˍbraˍhanˍ lehˬ, Iˉcaˆ leh Iˉshaˍmeˍlaˆ teh‸ kʼoˆ ve yaˇ paˍ nyiˇ gʼaˇ cawˬ ve 
yoˬ. 
29Iˉshaˍmeˍlaˆ ve yaˇ teˇ hpaˍ lehˬ, chaw 12 ceuˬ awˬ hoˉ awˬ naˬ teˇ hpaˍ hpeh
‸ la ve yoˬ. Yawˇ hui lehˬ, Naˍbaˍyoˆ, Keˍdaˍ, Aˍdaˆbeˍlaˆ, Miˆbaˍsanˍ, 
30Miˆshaˍmaˆ, Duˇmaˍ, Maˍsaˍ, Haˍdiˆ, Teˍmaˆ, 
31Yeˍtuˇraˆ, Maˍhi‸shaˆ, leh Keˍdaˍmaˍ hui hpeh‸ ve yoˬ. 

32Aˍbraˍhanˍ ve awˬ miˇ ma caˉ lehˬ Keˍtuˇraˆ hpeh‸ leh, yaˇ paˍ hkaw‸ gʼaˇ 
paw la ve yoˬ. Yawˇ hui lehˬ, Siˆmaˍranˍ, Yoˇshanˍ, Meˍdanˍ, Meˇdiˍanˍ, 
Iˉshaˍbehˆ leh Shuˇaˍ hui hpeh‸ ve yoˬ. Yoˆshanˍ lehˬ Sheˍbaˆ leh Deˍdanˍ teh‸ 
kʼoˆ ve yaˇ paˍ nyiˇ gʼaˇ cawˬ ve yoˬ. 
33Meˇdiˍanˍ lehˬ yaˇ paˍ ngaˇ gʼaˇ cawˬ ve yoˬ. Yawˇ hui lehˬ Eˇhpaˍ, Eˇhpeˍraˆ, 
Haˍhoˆ, Aˍbiˇdaˆ leh Eˇlaˍdaˆ hui hpeh‸ ve yoˬ. 

Iˉsawˇ ve awˬ ceuˬ awˬ hkʼaˇ teˇ hpaˍ 

34Aˍbraˍhanˍ ve yaˇ paˍ Iˉcaˆ lehˬ Iˉsawˇ leh Yaˍkoˆ teh‸ kʼoˆ ve yaˇ paˍ nyiˇ 
gʼaˇ cawˬ ve yoˬ. 
35Iˉsawˉ ve yaˇ teˇ hpaˍ lehˬ, Eˇliˇhpaˆ, Reˍlaˆ, Yuˇshaˆ, Yaˍlanˍ leh Kawˇraˆ hui 
hpeh‸ ve yoˬ. 
36Eˇliˇhpaˆ ve yaˇ teˇ hpaˍ lehˬ, Teˍmanˍ, Awˇmaˍraˆ, Zeˍhpiˆ, Gaˍtanˍ, Keˍnaˆ, 
Riˇmaˍnaˆ leh Aˍmaˍlehˆ hui hpeh‸ ve yoˬ. 
37Reˍlaˆ ve yaˇ teˇ hpaˍ lehˬ, Naˍhaˆ, Zeˍraˆ, Shaˍmaˍ, leh Miˆsaˆ hui hpeh‸ ve 
yoˬ. 

Eˇdonˍ mvuhˇmiˬ hkʼaw chehˇ ve chaw 

38-42Eˇdonˍ mvuhˇmiˬ hkʼaw awˉ lawˉ peuˇ tanˬ chehˇ ve chaw teˇ hpaˍ lehˬ, 
awˬ hawˉ lo bvuh‸ taˍ ve Siˉraˆ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 
Siˇraˆ ve yaˇ teˇ hpaˍ lehˬ, Lawˇtaˍ, Shawˉbaˆlaˆ, Ziˆbaoˍ, Aˍnaˆ, Diˉshonˍ, Eˍzaˍ 
leh Diˉshanˍ hui hpeh‸ ve yoˬ. Lawˇtanˍ ve yaˇ teˇ hpaˍ lehˬ, Hawˇriˆ leh 
Hawˇmaˍ hui hpeh‸ ve yoˬ. (Lawˇtanˍ lehˬ, Tiˉmaˍnaˆ teh‸ kʼoˆ ve awˬ nyi ma 
teˇ gʼaˇ cawˬ ve yoˬ.) Shawˉbaˆlaˆ ve yaˇ teˇ hpaˍ lehˬ, Aˍvaˍ, Maˍnaˍhaˆ, 
Eˇbaˍlaˆ, Sheˍhpiˆ, leh Awˇnanˍ hui hpeh‸ ve yoˬ. Ziˆbaoˍ ve yaˇ lehˬ Aˍyaˆ leh 
Aˍnaˆ yoˬ. Aˍnaˆ ve yaˇ lehˬ, Diˉshonˍ hpeh‸ leh, Diˉshonˍ ve yaˇ teˇ hpaˍ lehˬ, 
Haˍranˍ, Eˇshaˍbanˍ, Iˉtaˍranˍ leh Hkeˍraˍ hui hpeh‸ ve yoˬ. Eˍzaˍ ve yaˇ teˇ 
hpaˍ lehˬ, Diˇlaˍhaˍ, Zaˍgʼonˍ, Yaˍkanˍ hui hpeh‸ ve yoˬ. Diˉshanˍ ve yaˇ teˇ 
hpaˍ lehˬ, Uˇzaˆ leh Aˍranˍ hui hpeh‸ ve yoˬ. 

Eˇdonˍ jawˇmawˇ teˇ hpaˍ 

43-50Iˉsaˍreˍlaˆ chaw hui jawˇmawˇ maˇ cawˬ sheˍ htaˇ, Eˇdonˍ mvuhˇmiˬ hta‸ 
awˬ hawˉ lo bvuh‸ taˍ ve jawˇmawˇ teˇ gʼaˇ peuˬ teˇ gʼaˇ uˉ peunˍ chehˇ taˍ ve 



1096 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

yoˬ. Bawˇraˆ ve yaˇ Beˍlaˆ lehˬ, Dinˍhaˍbaˍ venˇ hkʼaw jawˇmawˇ te ve yoˬ. 
Yawˇ suh peuˬ hkʼaw‸ nawˉ, Bawˇzaˍraˆ venˇ hkʼaw chehˇ ve Seˍraˆ ve yaˇ 
Yawˇbaˆ jawˇmawˇ kʼaw‸ te ve yoˬ. Yawˇbaˆ suh peuˬ hkʼaw‸ nawˉ, Teˍmanˍ 
venˇ yaˇ Huˆshanˍ jawˇmawˇ kʼaw‸ te ve yoˬ. Huˆshanˍ suh peuˬ hkʼaw‸ nawˉ, 
Aˍviˆ venˇ hkʼaw chehˇ ve Beˍdaˆ ve yaˇ Haˍdaˆ jawˇmawˇ kʼaw‸ te ve yoˬ. 
(Yawˇ lehˬ, Mawˇbaˆ mvuhˇmiˬ hkʼaw lo Meˇdiˍanˍ chaw hui hta‸ ma‸ bawˆ 
gʼaˇ ve yoˬ.) Haˍdaˆ suh peuˬ hkʼaw‸ nawˉ, Maˍseˍkaˍ venˇ yaˇ Saˍmaˍlaˆ 
jawˇmawˇ kʼaw‸ te ve yoˬ. Saˍmaˍlaˆ suh peuˬ hkʼaw‸ nawˉ, iˉ kaˆ lawˬ paˇ lo 
cawˬ ve Reˍhawˇboˆ venˇ yaˇ Sawˉlu‸ jawˇmawˇ kʼaw‸ te ve yoˬ. Sawˉlu‸ suh 
peuˬ hkʼaw‸ nawˉ, Aˍhkaˍbawˆ ve yaˇ paˍ Baˍlaˆhaˍnanˍ jawˇmawˇ kʼaw‸ te 
ve yoˬ. Baˍlaˆhaˍnanˍ suh peuˬ hkʼaw‸ nawˉ, Pawˇ venˇ hkʼaw chehˇ ve Haˍdaˆ 
jawˇmawˇ kʼaw‸ te ve yoˬ. (Yawˇ ve awˬ miˇ ma lehˬ, Meˍzaˍbaˆ ve awˬ 
hawehˍ Maˍtaˍrehˆ ve yaˇ miˇ Haˍheˍtaˆbeˍlaˆ hpeh‸ ve yoˬ.) 
51Eˇdonˍ mvuhˇmiˬ hkʼaw chehˇ taˍ ve chaw ceuˬ teˇ hpaˍ lehˬ, Tiˉmaˍnaˆ, 
Aˍvaˍ, Yeˍtehˆ, 
52Aˍhawˇliˆbaˍmaˆ, Eˍlaˍ, Piˇnonˍ, 
53Keˍnaˆ, Teˍnaˍ, Miˆbaˍzaˍ, 
54Aˍgaˍdeˍlaˆ leh Iˉranˍ chaw chi teˇ hpaˍ ve awˬ ceuˬ awˬ hkʼaˇ hpeh‸ ve yoˬ. 

1 Raˍsaˍvanˍ li‸ 2 

Yuˇda‸ awˬ ceuˬ awˬ hkʼaˇ teˇ hpaˍ 

1Yaˍkoˆ lehˬ, yaˇ paˍ 12 gʼaˇ cawˬ ve yoˬ. Yawˇ hui lehˬ, Ruˇbenˍ, Siˉmonˍ, 
Leˍviˆ, Yuˇda‸, Iˉsaˍhkaˍ, Zaˍbuˆlonˍ 
2Danˍ, Yoˇseh‸, Beˍyaˍmenˍ Naˍtaˍliˆ, Gaˆ leh Aˍshaˍ hui hpeh‸ ve yoˬ. 
3Yuˇda‸ lehˬ yaˇ paˍ 5 gʼaˇ cawˬ ve yoˬ. Yawˇ miˇ ma Hkaˍnaˍniˆ chaw Shuˉaˍ 
geh gʼa ve yaˇ teˇ hpaˍ lehˬ, Eˇraˆ, Awˇnanˍ, Sheˍlaˆ hui hpeh‸ ve yoˬ. Eˇraˆ 
lehˬ, haiˬ jaˇ ve pa taw, Gʼuiˬsha yawˇ hta‸ tiˇ pehˍ piˇ ve yoˬ. 
4Hkʼe te leh, Yuˇda‸ lehˬ yawˇ ve awˬ hkuiˇ ma Taˍmaˍ hta‸ kʼaw‸ heuˆ leh, 
Hpaˍrehˆ leh Zeˍraˆ teh‸ kʼoˆ ve yaˇ paˍ nyiˇ gʼaˇ kʼaw‸ cawˬ la ve yoˬ. 

5Hpaˍrehˆ ve yaˇ teˇ hpaˍ lehˬ, Heˍzaˍronˍ leh Haˍmuˇlaˆ hui hpeh‸ ve yoˬ. 
6Yawˇ ve awˬ nyi paˍ Zeˍraˆ lehˬ, yaˇ paˍ 5 gʼaˇ cawˬ ve yoˬ. Yawˇ hui lehˬ, 
Ziˇmaˍriˆ, Eˇtanˍ Heˍmanˍ, Kaˍlaˍkawˆlaˆ, leh Daˍraˍdaˆ hui hpeh‸ ve yoˬ 
7Zeˍraˆ ve awˬ ceuˬ awˬ hkʼaˇ, Kaˍmiˆ ve yaˇ Aˍhkanˍ lehˬ Gʼuiˬsha hta‸ tanˇ taˍ 
ve mawˇ hta‸ hkʼawˇ yuˬ ve pa taw, Iˉsaˍreˍlaˆ chaw hui gʼa tu‸ gʼa hkanˍ ve 
yoˬ. 
8Eˇtanˍ lehˬ, Aˍzaˍriˆ teh‸ kʼoˆ ve yaˇ paˍ teˇ gʼaˇ cawˬ ve yoˬ. 

Daˍviˆ ve awˬ ceuˬ awˬ hkʼaˇ teˇ hpaˍ 

9Heˍzaˍronˍ lehˬ, yaˇ paˍ 3 gʼaˇ cawˬ ve yoˬ. Yawˇ hui lehˬ, Yeˍraˍmeˍlaˆ, 
Raˍmaˆ leh Kaˍlehˆ hui hpeh‸ ve yoˬ. 
10Raˍmaˆ hta‸ te leh Yeˍsehˇ hkʼa gaˬ ve awˬ ceuˬ awˬ hkʼaˇ teˇ hpaˍ lehˬ, 
Raˍmaˆ, Aˍmiˆnaˍdaˆ, Yuˇda‸ awˬ ceuˬ awˬ hkʼaˇ awˬ hkʼaw lo awˬ hoˉ awˬ naˬ 
hpeh‸ ve Naˍsonˍ, 
11Saˍlaˍmonˍ, Bawˇzaˆ, 
12Awˇbehˆ leh Yeˍsehˇ hui hpeh‸ ve yoˬ. 
13Yeˍsehˇ lehˬ, yaˇ paˍ 7 gʼaˇ cawˬ ve yoˬ. Yawˇ hui lehˬ, Eˇlaˍbaˆ, A biˆnaˍdaˆ, 
Shaˍmaˍ, 
14Naˍtaˍneˍlaˆ, Raˍdehˇ, 
15Awˇzenˍ, leh Daˍviˆ hui hpeh‸ ve yoˬ. 
16Yawˇ lehˬ, Zeˍruˇaˍ leh Aˍbiˆgeˍlaˆ teh‸ kʼoˆ ve yaˇ miˇ htawˇ nyiˇ gʼaˇ cawˬ 
ve yoˬ. Yeˍsehˇ ve yaˇ miˇ Zeˍruˇaˍ lehˬ, yaˇ paˍ 3 gʼaˇ cawˬ ve yoˬ. Yawˇ hui 
lehˬ Aˍbiˆshehˇ, Yaˍbaˆ leh Aˍsaˍheˍlaˆ hui hpeh‸ ve yoˬ. 
17Yawˇ ve yaˇ miˇ Aˍbiˆgeˍlaˆ lehˬ, Iˉshaˍmeˍlaˆ awˬ ceuˬ awˬ hkʼaˇ Yeˍtaˍ hta‸ 
heuˆ leh, Aˍmaˍsaˍ teh‸ kʼoˆ ve yaˇ paˍ teˇ gʼaˇ cawˬ ve yoˬ. 

Heˍzaˍronˍ ve awˬ ceuˬ awˬ hkʼaˇ teˇ hpaˍ 

18Heˍzaˍronˍ ve yaˇ Kaˍlehˆ lehˬ, Aˍzuˇbaˆ hta‸ heuˆ leh, Yeˍroˆ teh‸ kʼoˆ ve 
yaˇ miˇ teˇ gʼaˇ cawˬ ve yoˬ. Yawˇ lehˬ, yaˇ paˍ 3 gʼaˇ cawˬ ve yoˬ. Yawˇ hui 
lehˬ, Yeˍshaˍ, Shawˇbaˆ leh Aˍdonˍ hui hpeh‸ ve yoˬ. 

19Aˍzuˇbaˆ suh peuˬ hkʼaw‸ nawˉ, Kaˍlehˆ lehˬ Eˇhpaˍraˆ hta‸ kʼaw‸ heuˆ leh, 
Huˇraˆ teh‸ kʼoˆ ve yaˇ paˍ teˇ gʼaˇ cawˬ ve yoˬ. 
20Huˇraˆ ve yaˇ paˍ lehˬ, Uˇriˆ hpeh‸ leh, yawˇ ve awˬ hawehˍ lehˬ Baˍzaˍleˍlaˆ 
hpeh‸ ve yoˬ. 
21Heˍzaˍronˍ a sha‸ 60 hkʼaw‸ gaˬ ve teˇ yanˇ, yawˇ lehˬ Maˍhiˇraˆ ve yaˇ miˇ 
(Giˇlaˆ awˬ nyi ma) hta‸ heuˆ leh, Seˍgoˆ teh‸ kʼoˆ ve yaˇ paˍ teˇ gʼaˇ cawˬ ve 
yoˬ. 
22Seˍgoˆ lehˬ, Yaˍiˇraˆ teh‸ kʼoˆ ve yaˇ paˍ teˇ gʼaˇ cawˬ ve yoˬ. Yaˍiˇraˆ lehˬ, 
Giˇlaˆ mvuhˇmiˬ hkʼaw cawˬ ve venˇ 23 venˇ hta‸ uˉ peunˍ shehˍ hpaˇ hpeh‸ 
ve yoˬ. 
23Ya‸ hkʼaˇ, Geˍshuˇraˆ leh Aˍranˍ chaw teˇ hpaˍ lehˬ, mvuhˇmiˬ oˇ ve teˇ tawn 
hkʼaw cawˬ ve venˇ 60 venˇ hta‸ bawˆ yuˬ kʼai ve pa taw, Yaˍiˇraˆ leh Keˍnaˆ 
hui ve venˇ teˇ hpaˍ htawˇ shu yuˬ kʼai ve yoˬ. Oˇ kaˬ lo chehˇ taˍ ve chaw teˇ 
hpaˍ lehˬ, Giˇlaˆ awˬ paˍ Maˍhkiˇraˆ ve awˬ ceuˬ awˬ hkʼaˇ teˇ hpaˍ hpeh‸ ve 
yoˬ. 
24Heˍzaˍronˍ suh peuˬ hkʼaw‸ nawˉ, Kaˍlehˆ lehˬ yawˇ ve awˬ e caˉ Eˇhpaˍraˆ 
hta‸ kʼaw‸ heuˆ leh, Aˍshuˇraˆ teh‸ kʼoˆ ve yaˇ paˍ teˇ gʼaˇ cawˬ ve yoˬ. 
Aˍshuˇraˆ lehˬ, Teˍkawˇ venˇ hta‸ tanˬ te shehˍ hpaˇ hpeh‸ ve yoˬ. 

Yeˍraˍmeˍlaˆ ve awˬ ceuˬ awˬ hkʼaˇ teˇ hpaˍ 

25Heˍzaˍronˍ ve yaˇ paˍ uiˍ Yeˍraˍmeˍlaˆ lehˬ, yaˇ paˍ 5 gʼaˇ cawˬ ve yoˬ. Yawˇ 
hui lehˬ, Raˍmaˆ, Buˇnaˍ, Awˇrenˍ, Awˇzenˍ leh Aˍhiˇyaˆ hui hpeh‸ ve yoˬ. 
26Raˍmaˆ lehˬ, yaˇ paˍ 3 gʼaˇ cawˬ ve yoˬ. Yawˇ hui lehˬ, Maˍzaˆ, Yaˍmenˍ leh 
Eˇkaˍ hui hpeh‸ ve yoˬ. 
27Yeˍraˍmeˍlaˆ lehˬ, Aˍtaˍraˆ teh‸ kʼoˆ ve yaˇ miˇ teˇ gʼaˇ hta‸ kʼaw‸ heuˆ leh, 
Awˇnanˍ teh‸ kʼoˆ ve yaˇ paˍ teˇ gʼaˇ cawˬ ve yoˬ. 
28Awˇnanˍ lehˬ, yaˇ paˍ 2 gʼaˇ cawˬ ve yoˬ. Yawˇ hui lehˬ, Shaˍmehˇ leh Yaˍdaˆ 
hui hpeh‸ ve yoˬ. Shaˍmehˇ lehˬ, Naˍdaˆ leh Aˍbiˇshuˇraˆ teh‸ kʼoˆ ve yaˇ paˍ 2 

gʼaˇ cawˬ ve yoˬ. 



1099 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

29Aˍbiˆshuˇraˆ lehˬ, Aˍhiˆheˍlaˆ hta‸ heuˆleh, Aˍbanˍ leh Mawˇleˆ teh‸ kʼoˆ ve 
yaˇ paˍ 2 gʼaˇ cawˬ ve yoˬ. 
30Aˍbiˆshuˇraˆ ve awˬ nyi paˍ Naˍdaˆ htawˇ, Seˍlehˆ leh Aˍpenˍ teh‸ kʼoˆ ve yaˇ 
paˍ 2 gʼaˇ cawˬ ve yoˬ. Ya‸ hkʼaˇ, Seˍlehˆ lehˬ yaˇ maˇ cawˬ taˉ leh suh-e ve 
yoˬ. 
31Aˍpenˍ ve yaˇ lehˬ, Iˇshiˆ yoˬ. Iˇshiˆ ve yaˇ lehˬ Shaˍshaˍ yoˬ. Shaˍshaˍve yaˇ 
lehˬ Aˍlehˇ yoˬ. 
32Shaˍ mehˇ ve awˬ nyi paˍ Yaˍdaˆ lehˬ, Yeˍtaˍ leh Yawˇnaˆtanˍ teh‸ kʼoˆ ve 
yaˇ paˍ 2 gʼaˇ cawˬ ve yoˬ. Ya‸ hkʼaˇ, Yeˍtaˍ lehˬ, yaˇ maˇ cawˬ taˉ leh suh-e ve 
yoˬ. 
33Yawˇnaˆtanˍ lehˬ, Paˍlehˆ leh Zaˍraˆ teh‸ kʼoˆ ve yaˇ paˍ 2 gʼaˇ cawˬ ve yoˬ. 
Chaw chi teˇ hpaˍ lehˬ, Yeˍraˍmeˍlaˆ ve awˬ ceuˬ awˬ hkʼaˇ teˇ hpaˍ hpeh‸ ve 
yoˬ. 
34Shaˍshaˍ lehˬ yaˇ paˍ teˇ gʼaˇ ka‸ maˇ cawˬ. Yaˇ miˇ ceh tiˉ cawˬ ve yoˬ. Yawˇ 
lehˬ, Eˇjiˇtu‸ chaw Yaˍhaˍ teh‸ kʼoˆ ve awˬ ceˬ teˇ gʼaˇ cawˬ ve yoˬ. 
35Hkʼe te leh, yawˇ ve yaˇ miˇ teˇ gʼaˇ yawˇ hta‸ heuˆ tcuh ve yoˬ. Yawˇ huiˉ 
maˬ leh, Aˍtehˇ teh‸ kʼoˆ ve yaˇ paˍ teˇ gʼaˇ cawˬ ve yoˬ. 
36Aˍtehˇ hta‸ te leh Eˇliˆshaˍmaˍ hkʼa gaˬ ve awˬ ceuˬ awˬ hkʼaˇ teˇ hpaˍ lehˬ, 
Aˍtehˇ, Naˍtanˍ, Zaˍhaˆ, 
37Eˇhpaˍraˆ, Awˇ behˆ, 
38Yeˍhuˆ, Aˍzaˍriˆ, 
39Heˍlehˆ, Eˇlaˍsaˍ, 
40Siˆsaˍmehˇ, Shaˍlonˍ 
41Yeˍkaˍmiˆ, Eˇliˆshaˍmaˍ hui hpeh‸ ve yoˬ. 

Kaˍlehˆ ve awˬ ceuˬ awˬ hkʼaˇ teˇ hpaˍ 

42Yeˍraˍmeˍlaˆ ve awˬ nyi paˍ Kaˍlehˆ ve yaˇ paˍ uiˍ lehˬ, Meˍshaˆ hpeh‸ ve 
yoˬ. Meˍshaˆ ve yaˇ lehˬ, Ziˇhpaˆ yoˬ. Ziˇhpaˆ ve yaˇ lehˬ Maˍreˍshaˆ yoˬ. 
Maˍreˍshaˆ ve yaˇ lehˬ Heˍbronˍ yoˬ. 

43Heˍbronˍ lehˬ, yaˇ paˍ 4 gʼaˇ cawˬ ve yoˬ. Yawˇ hui lehˬ, Kawˇraˆ, Taˍpaˍ, 
Reˍkenˍ leh Sheˍmaˆ hui hpeh‸ve yoˬ. 
44Sheˍmaˆ ve yaˇ lehˬ, Raˍhanˍ hpeh‸ leh, Raˍhanˍ ve yaˇ lehˬ, Yawˍkenˍ hpeh
‸ ve yoˬ. Sheˍmaˆ ve awˬviˉ paˍ Reˍkenˍ ve yaˇ lehˬ Shaˍmehˇ yoˬ. 
45Shaˍmehˇ ve yaˇ lehˬ Mawˇnaˆ yoˬ. Mawˇnaˆ ve yaˇ lehˬ Behˆzeˍruˆ yoˬ, 
46Kaˍlehˆ lehˬ, Aˇhpaˍ teh‸ kʼoˆ ve awˬ miˇ ma i teˇ gʼaˇ cawˬ leh, yawˇ huiˉ 
maˬ geh Haˍranˍ, Mawˇzaˆ leh Gaˍzehˆ teh‸ kʼoˆ ve yaˇ paˍ 3 gʼaˇ cawˬ ve yoˬ. 
Haˍranˍ ve yaˇ lehˬ Gaˍzehˆ hpeh‸ ve yoˬ. 
47(Yaˍdehˇ ve yaˇ teˇ hpaˍ lehˬ, Reˍgenˍ Yawˇtanˍ, Geˍshanˍ Peˍlehˆ, Eˇhpaˍ, leh 
Shaˍhpaˆ hui hpeh‸ ve yoˬ.) 
48Kaˍlehˆ lehˬ, Maˍkaˍ teh‸ kʼoˆ ve awˬ nu ve awˬ miˇ ma i teˇ gʼaˇ cawˬ sheˍ 
ve yoˬ. Yawˇ huiˉ maˬ geh Sheˍbaˆ leh Tiˇraˍhaˍnaˆ teh‸ kʼoˆ ve yaˇ paˍ 2 gʼaˇ 
cawˬ ve yoˬ. 
49Awˬ hkʼaw‸ nawˉ, yawˇ huiˉ maˬ yaˇ paˍ 2 gʼaˇ kʼaw‸ gʼa ve yoˬ. Teˇ gʼaˇ 
lehˬ, Maˍdaˍmaˍnaˆ venˇ hta‸ tanˬ te shehˍ hpaˇ Shaˍhpaˆ hpeh‸ leh, awˬ nu 
ve teˇ gʼaˇ lehˬ Maˍhkaˍneˍnaˍ venˇ leh Giˇbaˍ venˇ hta‸ tanˬ te shehˍ hpaˇ 
Sheˍvaˆ hpeh‸ ve yoˬ. Chi hkʼoˆ ka‸, Kaˍlehˆ lehˬ Aˍhkaˍshaˆ teh‸ kʼoˆ ve yaˇ 
miˇ teˇ gʼaˇ htawˇ cawˬ sheˍ ve yoˬ. 
50Awˬ hawˉ lo bvuh‸ taˍ ve chaw chi teˇ hpaˍ lehˬ, Kaˍlehˆ ve awˬ ceuˬ awˬ 
hkʼaˇ teˇ hpaˍ hpeh‸ ve yoˬ. Kaˍlehˆ leh yawˇ ve awˬ miˇ ma Eˇhpaˍraˆ geh 
awˉ lawˉ peuˇ paw la ve yaˇ paˍ uiˍ lehˬ, Huˇraˆ hpeh‸ ve yoˬ. Huˇraˆ ve yaˇ 
paˍ Shawˇbaˍlaˆ lehˬ, Kiˇriˇyaˆyaˍrenˍ venˇ hta‸ tanˬ te shehˍ hpaˇ hpeh‸ ve 
yoˬ. 
51Yawˇ ve yaˇ paˍ 2 gʼaˇ teˇ gʼaˇ hpeh‸ ve Saˍlaˍmaˍ lehˬ Behˍlehˍhehnˍ venˇ hta
‸ tanˬ te shehˍ hpaˇ hpeh‸ ve yoˬ. Yawˇ ve yaˇ paˍ 3 gʼaˇ gʼaˇ teˇ gʼaˇ hpeh‸ ve 
Haˍraˆ lehˬ, Behˆgaˍdaˍ venˇ hta‸ tanˬ te shehˍ hpaˇ hpeh‸ ve yoˬ. 
52Kiˇriˆyaˆyaˍrenˍ venˇ hta‸ tanˬ te shehˍ hpaˇ Shawˇbaˍlaˆ lehˬ, Haˍroˆ chaw 
ceuˬ, Maˍneˍhoˆ chaw ceuˬ teˇ hkoˇ, 

53leh Kiˇriˇyaˆyaˍrenˍ venˇ hkʼaw chehˇ taˍ ve Iˉtaˍriˆ, Hpuˇtiˆ, Shuˍmaˍtiˆ leh 
Miˆshaˍriˆ chaw ceuˬ teˇ hpaˍ ve awˬ puˍ lonˉ hpeh‸ ve yoˬ. (Zawˇraˆ venˇ leh 
Iˉsaˍtawˇlaˆ venˇ hkʼaw chehˇ taˍ ve chaw teˇ hpaˍ htawˇ chaw chi teˇ hpaˍ ve 
awˬ ceuˬ awˬ hkʼaˇ hpeh‸ ve yoˬ). 
54Behˍlehˍhehnˍ venˇ hta‸ tanˬ te shehˍ hpaˇ Saˍlaˍmaˍ lehˬ, Neˍtawˆhpaˆ, 
Aˍtaˍroˆnehˆyaˍbaˆ, Zawˇriˆ leh Maˍnaˍhaˆ chaw ceuˬ teˇ hpaˍ ve awˬ puˍ lonˉ 
hpeh‸ ve yoˬ. 
55(Yaˍbehˆ venˇ hkʼaw chehˇ taˍ ve li‸ bvuh‸ paˍ teˇ hpaˍ lehˬ, Tiˉraˍtiˆ, 
Sheˍmaˍtiˆ leh Suˇkaˍtiˆ chaw teˇ hpaˍ hpeh‸ ve yoˬ. Yawˇ hui lehˬ, Keˍniˆ 
chaw teˇ hpaˍ hpeh‸ leh, Reˍhkaˆ chaw hui hta‸ heuˆ da‸ chehˇ taˍ ve yoˬ.) 

1 Raˍsaˍvanˍ li‸ 3 

Jawˇmawˇ Daˍviˆ ve yaˇ teˇ hpaˍ 

1-3Daˍviˆ Heˍbronˍ venˇ hkʼaw chehˇ taˍ htaˇ gʼa taˍ ve yaˇ teˇ hpaˍ lehˬ, yawˇ 
miˇ ma Yeˍzaˍreˍlaˆ venˇ yaˇ Aˍhiˆnonˍ geh paw la taˍ ve Aˍnonˍ, Kaˍmeˍlaˆ 
venˇ yaˇ Aˍbiˆgeˍlaˆ geh paw la taˍ ve Daˍyeˍlaˆ, Geˍshuˇraˆ jawˇmawˇ 
Taˍlaˍmehˇ yaˇmiˇ Maˍkaˍ geh paw la taˍ ve Aˍbaˆsaˍlonˍ, Haˍgiˆ geh paw la 
taˍ ve Aˍdawˇniˆyaˆ, Aˍbiˆtaˍlaˆ geh paw la taˍ ve Sheˍhpaˍtiˆ, Eˇgaˍlaˆ geh 
paw la taˍ ve Iˉraˍrenˍ hui hpeh‸ ve yoˬ. 
4Heˍbronˍ venˇ hkʼaw Daˍviˆ 7 hkʼaw‸ leh ha pa 6 maˬ uˉ peunˍ chehˇ ve awˬ 
yanˇ hkʼaw, yawˇ yaˇ paˍ chi ve 6 gʼaˇ hta‸ gʼa taˍ peuˬ ve yoˬ. Yawˇ lehˬ, 
Yeˍruˆsaˍlehnˍ venˇ hkʼaw 43 hkʼaw‸ uˉ peunˍ leh, 
5oˇ kaˬ lo yaˇ paˍ laiˉ gʼaˇ kʼaw‸ cawˬ la ve yoˬ. Yawˇ miˇ ma Aˍmeˍlaˆ ve yaˇ 
miˇ Baˍtaˍsheˍbaˆ htawˇ, yawˇ awˬ pon yaˇ paˍ 4 gʼaˇ paw la piˇ taˍ ve yoˬ. 
Yawˇ hui lehˬ, Siˆmaˍ, Shawˇbaˆ, Naˍtanˍ leh Sawˉla‸ monˍ hui hpeh‸ ve yoˬ. 
6Yawˇ lehˬ awˬ nu ve yaˇ paˍ 9 gʼaˇ cawˬ sheˍ ve yoˬ. Yawˇ hui lehˬ, Iˉbaˍhaˍ, 
Eˇliˆshaˍmaˍ, Eˇliˇhpaˍlehˆ, 
7Nawˇgaˆ, Neˍhpehˆ, Yaˍhpi-aˍ, 
8Eˇliˇshaˍmaˍ, Eˇlaˍdaˆ, Eˇliˆhpaˆlehˆ hui hpeh‸ ve yoˬ. 

9Yaˇ chi ve teˇ hpaˍ awˬ hkʼoˆ, Daˍviˆ lehˬ awˬ miˇ ma i teˇ hpaˍ geh gʼa taˍ ve 
yaˇ teˇ hpaˍ htawˇ laiˉ gʼaˇ cawˬ sheˍ ve yoˬ. Yawˇ lehˬ Taˍmaˍ teh‸ kʼoˆ ve yaˇ 
miˇ teˇ gʼaˇ cawˬ ve yoˬ. 

Sawˉla‸monˍ ve awˬ ceuˬ awˬ hkʼaˇ teˇ hpaˍ 

10Jawˇmawˇ Sawˉla‸monˍ ve yaˇ lehˬ Yawˇbaoˍ yoˬ. Yawˇbaoˍ ve yaˇ lehˬ, 
Aˍbiˇyaˆ yoˬ. Aˍbiˇyaˆ ve yaˇ lehˬ Aˍsaˍ yoˬ. Aˍsaˍ ve yaˇ lehˬ Yawˇshaˍhpaˆ 
yoˬ. 
11Yawˇshaˍhpaˆ ve yaˇ lehˬ Yeˍhawˇranˍ yoˬ. Yeˍhawˇranˍ ve yaˇ lehˬ Aˍhkaˍziˆ 
yoˬ. Aˍhkaˍziˆ ve yaˇ lehˬ Yawˇshaˆ yoˬ. 
12Yawˇshaˆ ve yaˇ lehˬ, Aˍmaˍziˆ yoˬ. Aˍmaˍziˆ ve yaˇ lehˬ Awˇziˆ yoˬ. Awˇziˆ 
ve yaˇ lehˬ Yawˇtanˍ yoˬ. 
13Yawˇtanˍ ve yaˇ lehˬ Aˍhkaˆ yoˬ. Aˍhkaˆ ve yaˇ lehˬ Heˍsaˍkiˆ yoˬ. Heˍsaˍkiˆ 
ve yaˇ lehˬ Maˍnaˍseˍ yoˬ. 
14Maˍnaˍseˍ ve yaˇ lehˬ Aˍmonˍ yoˬ. Aˍmonˍ ve yaˇ lehˬ Yawˇshiˆ yoˬ. 
15Yawˇshiˆ lehˬ yaˇ paˍ 4 gʼaˇ cawˬ ve yoˬ. Yawˇ hui lehˬ, Yawˇhaˍnanˍ, 
Yawˇyaˍkenˍ, Zeˍdaˍkiˆ leh Yawˇ-aˍhaˆ hui hpeh‸ ve yoˬ. 
16Yawˇyaˍkenˍ lehˬ, Yeˍhkawˇ niˆ leh Zeˍdaˍkiˆ teh‸ kʼoˆ ve yaˇ paˍ 2 gʼaˇ cawˬ 
ve yoˬ. 

Yeˍhkawˇniˆ ve awˬ ceuˬ awˬ hkʼaˇ teˇ hpaˍ 

17Chi ve lehˬ, Baˍbuˍlonˍ mvuhˇmiˬ lo shu shiˍ kʼai ve jawˇmawˇ Yeˍhkawˇniˆ 
ve awˬ ceuˬ awˬ hkʼaˇ teˇ hpaˍ hpeh‸ ve yoˬ. Yawˇyaˍkenˍ lehˬ yaˇ paˍ 7 gʼaˇ 
cawˬ ve yoˬ. 
18Yawˇ hui lehˬ, Saˍlaˍteˍlaˆ, Maˍlaˍhkiˇraˆ, Peˍdaˍyaˆ, Sheˍnaˍzaˍ, Yeˍkaˍmiˆ, 
Hawˇshaˍmaˆ leh Neˍdaˍbiˆ hui hpeh‸ve yoˬ. 
19Peˍdaˍyaˆ lehˬ Zeˍruˆbaˍbeˍlaˆ leh Sheˍmiˆ teh‸ kʼoˆ ve yaˇ paˍ nyiˇ gʼaˇ cawˬ 
ve yoˬ. Zeˍruˇbaˍbeˍlaˆ lehˬ, Meˍshuˆlanˍ, Haˍnaˍniˆ leh Sheˍloˍmiˆ hui ve awˬ 
pa hpeh‸ ve yoˬ 



1103 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

20Chi hkʼoˆ ka‸, yawˇ lehˬ Haˍshuˇbaˆ, Awˇheˍlaˆ, Beˍraˍhkiˆ, Haˍsaˍdiˆ leh 
Yuˇshaˆheˍsehˆ ve awˬ pa htawˇ hpeh‸ ve yoˬ. 
21Haˍnaˍniˆ lehˬ, Peˍlaˍtiˆ leh Yeˍshaˍyaˆ teh‸ kʼoˆ ve yaˇ paˍ 2 gʼaˇ cawˬ ve yoˬ. 
Yeˍshaˍyaˆ ve yaˇ lehˬ Reˍhpaˍyaˆ yoˬ. Reˍhpaˍyaˆ ve yaˇ lehˬ Aˍnanˍ yoˬ. 
Aˍnanˍ ve yaˇ lehˬ Awˇbaˍdiˆ yoˬ. Awˇbaˍdiˆ ve yaˇ lehˬ Sheˍhkaˍniˆ yoˬ. 
22Sheˍhkaˍniˆ lehˬ, Sheˍmaˍyaˆ teh‸ kʼoˆ ve yaˇ paˍ teˇ gʼaˇ cawˬ leh awˬ 
hawehˍ 5 gʼaˇ cawˬ ve yoˬ. Yawˇ hui lehˬ, Haˍtuˇshaˆ, Iˉgaˍlaˆ, Baˍriˆ, Neˍriˆ leh 
Shaˍhpaˆ hui hpeh‸ ve yoˬ. 
23Neˍriˆ lehˬ Eˇlawˇnehˇ, Heˍsaˍkiˆ leh Aˍriˆkanˍ teh‸ kʼoˆ ve yaˇ paˍ 3 gʼaˇ cawˬ 
ve yoˬ. 
24Eˇlawˇnehˇ lehˬ yaˇ paˍ 7 gʼaˇ cawˬ ve yoˬ. Yawˇhui lehˬ, Hawˇdaˍviˆ, 
Eˇlaˍsheˆ, Paˍlaˍyaˆ, Aˍkoˆ, Yawˇhaˍnanˍ, Deˍlaˍyaˆ leh Aˍnaˍniˆ hui hpeh‸ ve 
yoˬ. 

1 Raˍsaˍvanˍ li‸ 4 

Yuˇda‸ awˬ ceuˬ awˬ hkʼaˇ teˇ hpaˍ 

1Chaw chi teˇ hpaˍ lehˬ, Yuˇda‸ awˬ ceuˬ awˬ hkʼaˇ teˇ hpaˍ hpeh‸ ve yoˬ. 
Hpeˍrehˆ, Heˍzaˍronˍ, Kaˍmiˆ, Huˇraˆ leh Shawˇbaˍlaˆ hui hpeh‸ ve yoˬ. 
2Shawˇbaˍlaˆ ve yaˇ lehˬ Raˍyaˆ yoˬ. Raˍyaˆ ve yaˇ lehˬ Yaˍhaˆ yoˬ. Yaˍhaˆ ve 
yaˇ lehˬ, Zawˇraˆ venˇ hkʼaw chehˇ ve chaw hui ve awˬ puˍ lonˉ Aˍhuˆmehˇ leh 
Laˍhaˆ hui hpeh‸ ve yoˬ. 
3Huˇraˆ lehˬ, Kaˍlehˆ leh Eˇhpaˍraˆ hui geh paw la ve yaˇ paˍ uiˍ hpeh‸ ve yoˬ. 
Huˇraˆ ve awˬ ceuˬ awˬ hkʼaˇ teˇ hpaˍ lehˬ, Behˍlehˍhehnˍ venˇ hta‸ tanˬ te 
shehˍ hpaˇ teˇ hpaˍ hpeh‸ ve yoˬ. 
4Huˇraˆ lehˬ, Eˇtanˍ, Peˍneˍlaˆ, leh Eˇzaˍ teh‸ kʼoˆ ve yaˇ paˍ 3 gʼaˇ cawˬ ve yoˬ. 
Eˇtanˍ htawˇ, Yeˍzaˍreˍlaˆ, Iˉshaˍmaˍ, Iˉdaˍhaˆ teh‸ kʼoˆ ve yaˇ paˍ 3 gʼaˇ leh 
Haˍzaˍleˍlaˆpawˇniˆ teh‸ kʼoˆ ve yaˇ miˇ teˇ gʼaˇ cawˬ ve yoˬ. Peˍneˍlaˆ lehˬ, 
Geˍdawˇ venˇ hta‸ tanˬ te shehˍ hpaˇ hpeh‸ leh, Eˉzaˍ lehˬ Huˇshaˆ venˇ hta‸ 
tanˬ te shehˍ hpaˇ hpeh‸ ve yoˬ. 

5Teˍkawˇ venˇ hta‸ tanˬ te shehˍ hpaˇ Aˍshuˇraˆ lehˬ, Heˍlanˍ leh Naˍraˍ teh‸ 
kʼoˆ ve awˬ miˇ ma 2 gʼaˇ cawˬ ve yoˬ. 
6Yawˇ lehˬ Naˍraˍ geh yaˇ paˍ 4 gʼaˇ gʼa ve yoˬ. Yawˇ hui lehˬ, Aˍhuˆzanˍ, 
Heˍhpaˍ, Teˍmeˍniˆ leh Haˍhaˍshaˆtaˍriˆ hui hpeh‸ ve yoˬ. 
7Aˍshuˇraˆ lehˬ, Heˍlanˍ geh yaˇ paˍ 3 gʼaˇ gʼa ve yoˬ. Yawˇ hui lehˬ, Zeˍrehˆ, 
Iˉzaˍhaˍ leh Eˇtaˍnanˍ hui hpeh‸ ve yoˬ. 
8Kawˇzaˆ lehˬ, Aˍnoˆ leh Zawˇbeˍdaˆ hui ve awˬ pa hpeh‸ leh, Haˍronˍ ve yaˇ 
Aˍhaˍheˍlaˆ awˬ ceuˬ awˬ hkʼaˇ teˇ hpaˍ ve awˬ puˍ lonˉ hpeh‸ ve yoˬ. 
9Yaˍbehˆ teh‸ kʼoˆ ve chaw teˇ gʼaˇ cawˬ ve yoˬ. Yawˇ lehˬ, yehˬ kʼa hkʼaw shu 
taˍ uiˍ ve chaw teˇ gʼaˇ hpeh‸ ve yoˬ. Yawˇ ve awˬ e lehˬ, yawˇ hta‸ Yaˍbehˆ 
teh‸ meh piˇ taˍ ve yoˬ. Awˬ lawn kʼo, yawˇ paw la htaˇ awˬ e gʼa tu‸ gʼa 
hkanˍ jaˇ ve pa taw yoˬ. 
10Ya‸ hkʼaˇ, Yaˍbehˆ Gʼuiˬsha geh bon lawˬ leh kʼoˆ ve, Gʼuiˬsha-oˬ, ngaˬ hta‸ 
awˬ bon na‸ laˇ leh, ngaˬ ve chehˇ kuiˬ hta‸ kʼehˬ la piˇ-oˆ. Nawˬ ngaˬ geh 
chehˇ taˍ leh, ngaˬ hta‸ tu‸ kuiˬ hkanˍ kuiˬ hkʼaw ponˬ laˇ-oˆ, teh‸ kʼoˆ ve yoˬ. 
Gʼuiˬsha yawˇ ve bon lawˬ hkawˇ hta‸ na yuˬ leh bon na‸ piˇ ve yoˬ. 

Awˬ nu ve yehˬ kʼa teˇ hpaˍ 

11Shuˇaˍ ve awˬ nyi paˍ Kaˍlehˆ lehˬ, Meˍhiˇraˆ teh‸ kʼoˆ ve yaˇ paˍ teˇ gʼaˇ 
cawˬ ve yoˬ. Meˍhiˆraˆ lehˬ, Eˇshaˍtonˍve awˬ pa hpeh‸ ve yoˬ. 
12Eˇshaˍtonˍ lehˬ, Behˆraˍhpaˍ, Paˍsaˍ, leh Teˍhiˇnaˆ teh‸ kʼoˆ ve yaˇ paˍ shehˆ 
gʼaˇ cawˬ ve yoˬ. Teˍhiˇnaˆ lehˬ, Naˍhaˆ venˇ hta‸ tanˬ te shehˍ hpaˇ hpeh‸ ve 
yoˬ. Yawˇ ve awˬ ceuˬ awˬ hkʼaˇ teˇ hpaˍ lehˬ, Reˍkaˍ venˇ hkʼaw chehˇ taˍ ve 
yoˬ. 
13Keˍnaˆ lehˬ, Awˇtanˍneˍlaˆ leh Seˍraˍyaˆ teh‸ kʼoˆ ve yaˇ paˍ nyiˇ gʼaˇ cawˬ ve 
yoˬ. Awˇtanˍneˍlaˆ htawˇ, Haˍtaˆ leh Meˍnoˍtehˇ teh‸ kʼoˆ ve yaˇ paˍ nyiˇ gʼaˇ 
cawˬ ve yoˬ. 
14Meˍnoˍtehˇ lehˬ, Awˇhpaˍraˆ ve awˬ pa hpeh‸ ve yoˬ. Seˍraˍyaˆ lehˬ, Yaˍbaˆ 
ve awˬ pa hpeh‸ ve yoˬ. Yaˍbaˆ lehˬ la‸shaˉmaˉ hui ve kanˉ te kuiˬ lawˬ hkʼo‸ 
hta‸ awˉ lawˉ tanˬ te shehˍ hpaˇ hpeh‸ ve yoˬ. 

15Yeˍhpuˇnaˍ ve yaˇ Kaˍlehˆ lehˬ, Iˉruˆ, Eˇlaˍ leh Naˍmaˆ teh‸ kʼoˆ ve yaˇ paˍ 3 

gʼaˇ cawˬ ve yoˬ. Eˇlaˍ lehˬ, Keˍnaˆ ve awˬ pa hpeh‸ ve yoˬ. 
16Yeˍhaˍleˍlaˆ lehˬ, yaˇ paˍ 4 gʼaˇ cawˬ ve yoˬ. Yawˇ hui lehˬ, Ziˇhpaˆ, Ziˇhpaˍ, 
Tiˇriˆ leh Aˍsaˍreˍlaˆ hui hpeh‸ ve yoˬ. 
17Eˇzaˍraˍ lehˬ, yaˇ paˍ 4 gʼaˇ cawˬ ve yoˬ. Yawˇ hui lehˬ, Yeˍtaˍ, Meˍrehˆ, 
Eˇhpaˍ leh Yaˍlonˍ hui hpeh‸ ve yoˬ. Meˍrehˆ lehˬ, Eˇjiˇtu‸ jawˇmawˇ yaˇ miˇ 
Biˆtaˍyaˆ hta‸ heuˆ leh, Meˍriˆanˍ teh‸ kʼoˆ ve yaˇ miˇ teˇ gʼaˇ leh, Shaˍmehˇ 
leh Iˉsaˍbaˍ teh‸ kʼoˆ ve yaˇ paˍ nyiˇ gʼaˇ cawˬ ve yoˬ. 
18Iˉsaˍbaˍ lehˬ, Eˇshaˍteˍmawˇ teh‸ kʼoˆ ve venˇ hta‸ tanˬ te shehˍ hpaˇ hpeh‸ 
ve yoˬ. Meˍrehˆ lehˬ, Yuˇda‸ ma teˇ gʼaˇ hta‸ kʼaw‸ heuˆ leh, Yaˍrehˆ, Heˍbaˍ 
leh Yeˍkuˇtiˍlaˆ teh‸ kʼoˆ ve yaˇ paˍ 3 gʼaˇ cawˬ ve yoˬ. Yeˍrehˆ lehˬ, Geˍdawˇ 
venˇ hta‸ tanˬ te shehˍ hpaˇ hpeh‸ ve yoˬ. Heˍbaˍ lehˬ, Sawˇ hkawˇ venˇ hta‸ 
tanˬ te shehˍ hpaˇ hpeh‸ leh, Yeˍkuˇtaˍlaˆ lehˬ, Zaˍnawˇ venˇ hta‸ tanˬ te shehˍ 
hpaˇ hpeh‸ ve yoˬ. 
19Hawˇdiˇ lehˬ, Naˍhanˍ ve awˬ nyi ma hta‸ heuˆ ve yoˬ Yawˇ hui ve awˬ ceuˬ 
awˬ hkʼaˇ teˇ hpaˍ lehˬ, Kiˇlaˆ venˇ hkʼaw chehˇ ve Kaˍmiˆ chaw ceuˬ leh, 
Eˇshaˍteˍ mawˇ venˇ hkʼaw chehˇ ve Maˍhkaˆ chaw ceuˬ teˇ hpaˍ ve awˬ puˍ 
lonˉ teˇ hpaˍ hpeh‸ ve yoˬ. 
20Siˉmonˍ lehˬ, yaˇ paˍ 4 gʼaˇ cawˬ ve yoˬ. Yawˇ hui lehˬ, Aˍnonˍ, Riˆnaˆ, 
Beˍhaˍnanˍ leh Tiˇlonˍ hui hpeh‸ ve yoˬ. Iˇshiˆ lehˬ, Zawˇ hehˆ, leh 
Benˍzawˇhehˆ teh‸ kʼoˆ ve yaˇ paˍ nyiˇ gʼaˇ cawˬ ve yoˬ. 

Sheˍlaˆ ve awˬ ceuˬ awˬ hkʼaˇ teˇ hpaˍ 

21Sheˍlaˆ lehˬ, Yuˇda‸ ve yaˇ hpeh‸ ve yoˬ. Yawˇ ve awˬ ceuˬ awˬ hkʼaˇ teˇ 
hpaˍ lehˬ, Leˍhkaˍ venˇ hta‸ tanˬ te shehˍ hpaˇ Eˇraˆ, Maˍreˍshaˆ venˇ hta‸ tanˬ 
te shehˍ hpaˇ Laˍdaˆ, Beˍtaˍsheˍbaˆ venˇ hkʼaw hpa te chiˇ shehˍ hpaˇ teˇ hpaˍ, 
22Yawˇkenˍ leh Kawˇzeˍbaˆ venˇ hkʼaw chehˇ ve chaw teˇ hpaˍ, leh Mawˇbaˆ 
chaw hta‸ heuˆ leh Behˍlehˍhehnˍ venˇ lo ca chehˇ kʼai ve Yawˇshaˆ leh 
Saˍraˍhpaˆ hui hpeh‸ ve yoˬ. 

23Yawˇ hui lehˬ, jawˇmawˇ ve mu‸ hkʼu te shehˍ hpaˇ teˇ hpaˍ hpeh‸ leh, 
Neˍtenˍ venˇ leh Geˍdaˍraˆ venˇ teˇ hpaˍ hkʼaw chehˇ taˍ ve yoˬ. 

Siˉmonˍ ve awˬ ceuˬ awˬhkʼaˇ teˇ hpaˍ 

24Siˉmonˍ lehˬ, yaˇ paˍ 5 gʼaˇ cawˬ ve yoˬ. Yawˇ hui lehˬ, Neˍmuˇlaˆ, Yaˍmenˍ, 
Yaˍriˆ, Zeˍraˆ leh Shawˇlaˆ hui hpeh‸ ve oˬ. 
25Shawˇlaˆ ve yaˇ lehˬ, Shaˍlonˍ yoˬ. Shaˍlonˍ ve yaˇ lehˬ Miˆbaˍsanˍ yoˬ. 
Miˆbaˍsanˍ ve yaˇ lehˬ Miˆshaˍmaˆ yoˬ. 
26Miˆshaˍmaˆ ve awˬ ceuˬ awˬ hkʼaˇ teˇ hpaˍ lehˬ, Haˍmuˇlaˆ, Zaˍkuˇraˆ leh 
Sheˍmiˆ hui hpeh‸ ve yoˬ. 
27Sheˍmiˆ lehˬ, yaˇ paˍ 16 gʼaˇ leh, yaˇ miˇ 6 gʼaˇ cawˬ ve yoˬ. Ya‸ hkʼaˇ, yawˇ ve 
awˬ viˉ awˬ nyi teˇ hpaˍ lehˬ, yaˇ maˇ cawˬ maˇ ve pa taw, Siˉmonˍ awˬ ceuˬ 
awˬ hkʼaˇ teˇ hpaˍ lehˬ, Yuˇda‸ awˬ ceuˬ awˬ hkʼaˇ teˇ hpaˍ hkʼe taw uiˍ la maˇ 
gʼa ve yoˬ. 
28Jawˇmawˇ Daˍviˆ awˬ co-e hkʼa gaˬ, Siˉmonˍ awˬ ceuˬ awˬ hkʼaˇ teˇ hpaˍ lehˬ, 
Beˍraˍshaˍbaˆ, Mawˇlaˍdaˆ, Haˍzaˍshuˍlaˆ, 
29Biˇlaˍhaˍ, Eˍzenˍ, Tawˇlaˆ, 
30Beˍbuˍlaˆ, Hawˇmaˍ, Ziˆkaˍlaˆ, 
31Behˆmaˍkaˍboˆ, Haˍzaˍsuˍsenˍ, Behˆbeˍriˆ leh Shaˍrenˍ venˇ chi teˇ hpaˍ 
hkʼaw chehˇ taˍ ve yoˬ. 
32Chi hkʼoˆ ka‸, yawˇ hui lehˬ Eˇtanˍ, Enˍ, Riˇmonˍ, Aˍshaˍ venˇ chi teˇ hpaˍ 
leh, 
33awˬ hawˉ hpawˇ lo cawˬ ve Baˍlaˆ venˇ lo hkʼa gaˬ, awˬ nu ve hkʼaˆ teˇ hpaˍ 
hkʼaw lo htawˇ chehˇ taˍ ve yoˬ. Chi ve lehˬ, yawˇ hui ve awˬ ceuˬ awˬ hkʼaˇ 
teˇ hpaˍ ve awˬ meh leh, yawˇ hui ve chehˇ kuiˬ hta‸ bvuh‸ taˍ ve caˇ lanˇ 
hpeh‸ ve yoˬ. 
34-38Chaw chi teˇ hpaˍ lehˬ, yawˇ hui ve awˬ hoˉ awˬ naˬ teˇ hpaˍ hpeh‸ ve yoˬ. 
Meˍshawˇbaˆ, Yaˍmaˍlehˆ Aˍmaˍziˆ ve yaˇ Yawˇshaˆ, Yawˇlaˆ, (Aˍseˍlaˆ, 

Seˍraˍyaˆ, Yawˇshaˍbiˆ hui ve awˬ ceuˬ awˬ hkʼaˇ) Yeˍhuˆ, Eˇlawˇnehˇ, 
Yaˍkawˇbaˆ, Yeˍshawˇhaˍyaˆ, Aˍsaˍyaˆ, Aˍdeˍlaˆ, Yeˍsiˆmeˍlaˆ, Beˍnaˍyaˆ, 

(Sheˍmaˍyaˆ, Sheˍmaˍriˆ, Yeˍdaˍyaˆ, Aˍlonˍ, Shiˇhpiˆ hui ve awˬ ceuˬ awˬ hkʼaˇ) 
Ziˇzaˆ hui hpeh‸ ve yoˬ. Yawˇ hui ve awˬ ceuˬ awˬ hkʼaˇ teˇ hpaˍ maˇ la chehˇ 
ve pa taw, 
39yawˇ hui lehˬ, mvuhˇ nyi kʼehˬ hpawˇ lo cawˬ ve Geˍraˆ venˇ lo hkʼa gaˬ ca 
chehˇ kʼai leh, venˇ oˇ ve mvuhˇ nyi tawˆ hpawˇ lo yawˬ ca hawˉ caˇ chehˇ ve 
yoˬ. 
40Mvuhˇmiˬ oˇ ve gawˬ lehˍ cawˬ leh, yawˬ ehˉ teˇ hpaˍ awˬ pon kʼaˆ caˇ kuiˬ 
da‸ jaˇ ve hta‸ yawˇ hui gʼa mawˬ ve yoˬ. Ponˬ laˬ htaˇ oˇ kaˬ lo chehˇ taˉ ve 
chaw teˇ hpaˍ lehˬ, Haˍmaˆ chaw hpeh‸ ve yoˬ. 
41Yuˇda‸ jawˇmawˇ Heˍsaˍkiˆ uˉ peunˍ chehˇ ve awˬ co-e htaˇ, awˬ na lo kʼoˆ 
taˍ ve chaw oˇ ve teˇ hpaˍ lehˬ, Geˍraˆ venˇ lo kʼai leh, oˇ kaˬ lo chehˇ taˍ ve 
chaw hui ve aˉ po kʼo teˇ hpaˍ hta‸ te luˬ piˇ ve yoˬ. Chehˇ kuiˬ oˇ ve lehˬ, 
yawˬ teˇ hpaˍ awˬ pon kʼaˆ caˇ kuiˬ da‸ jaˇ ve pa taw, yawˇ hui chaw oˇ ve teˇ 
hpaˍ hta‸ gʼa‸ kʼoˬ piˇ leh, yawˇ hui chehˇ taˍ ve yoˬ. 
42Awˬ nu ve Siˉmonˍ awˬ ceuˬ awˬ hkʼaˇ 500 gʼaˇ lehˬ, Eˇdonˍ venˇ mvuhˇ nyi 
tawˆ hpawˇ lo kʼai ve yoˬ. Yawˇ hui hta‸ awˬ hoˉ te leh shiˍ kʼai piˇ ve chaw 
lehˬ, Iˇshiˆ ve yaˇ Peˍlaˍtiˆ, Neˍriˆ, Reˍhpaˍyaˆ leh Awˇzaˬlaˆ hui hpeh‸ ve yoˬ. 
43Yawˇ hui lehˬ, oˇ kaˬ lo cawˬ taˍ sheˍ ve Aˍmaˍlehˆ chaw hui hta‸ tiˇ pehˍ 
leh, oˇ kaˬ lo chehˇ taˍ ve yoˬ. 

1 Raˍsaˍvanˍ li‸ 5 

Ruˇbenˍ awˬ ceuˬ awˬ hkʼaˇ teˇ hpaˍ 

1Chi ve lehˬ, Yaˍkoˆ ve yaˇ paˍ uiˍ Ruˇbenˍ ve awˬ ceuˬ awˬ hkʼaˇ teˇ hpaˍ hpeh
‸ ve yoˬ. (Ruˇbenˍ lehˬ yawˇ awˬ pa ve aw miˇ ma i teˇ gʼaˇ geh ca lo‸ zuh‸ ve 
pa taw, yaˇ paˍ uiˍ ve aˉ yaˇ mehˉ kʼai leh, aˉ yaˇ oˇ ve Yoˇseh‸ hta‸ kʼaw‸ piˇ 
sheˬ ve yoˬ. 
2Ya‸ hkʼaˇ, shu a‸ kehˉ awˬ gʼaˇ uiˍ leh jawˇmawˇ gʼa te ve chaw ceuˬ lehˬ, 
Yuˇda‸ awˬ ceuˬ awˬ hkʼaˇ teˇ hpaˍ hpeh‸ ve yoˬ.) 

3Yaˍkoˆ ve yaˇ paˍ uiˍ Ruˇbenˍ lehˬ, yaˇ paˍ 4 gʼaˇ cawˬ ve yoˬ. Yawˇ hui lehˬ, 
Haˍnawˇ, Paˍluˆ, Heˍzaˍronˍ leh Kaˍmiˆ hui hpeh‸ ve yoˬ. 
4Yawˇ laˆ ve awˬ ceuˬ awˬ hkʼaˇ teˇ hpaˍ lehˬ, Sheˍmaˍyaˆ, Gawˇgaˆ, Sheˍmiˆ, 
5Miˇhkaˍ, Reˍyaˆ, Baˍlaˆ leh Beˍraˆ hui hpeh‸ ve yoˬ 
6Aˍshuˇriˆ jawˇmawˇ Tiˉgaˍlaˆpaˍleˍsaˍ lehˬ, Beˍraˆ hta‸ hpeh yuˬ leh yawˇ ve 
mvuhˇmiˬ lo shiˍ kʼai piˇ ve yoˬ. 
7Ruˇbenˍ ve awˬ ceuˬ awˬ hkʼaˇ awˬ hkʼaw lo awˬ hoˉ awˬ naˬ hpeh‸ ve chaw 
hui lehˬ, Yeˍlaˆ, Zaˍhkaˍriˆ, 
8leh Yawˇlaˆ awˬ ceuˬ awˬ hkʼaˇ Sheˍmaˆ ve awˬ hawehˍ, Aˍzaˆ ve yaˇ Beˍlaˆ 
hui hpeh‸ ve yoˬ. Yawˇlaˆ awˬ ceuˬ awˬ hkʼaˇ chi teˇ hpaˍ lehˬ, Aˍyawˍ venˇ 
leh venˇ oˇ ve awˬ na hpawˇ lo cawˬ ve Neˍbawˇ venˇ leh Baˍlaˆmonˍ venˇ lo 
hkʼa gaˬ chehˇ taˍ ve yoˬ. 
9Giˇlaˆ mvuhˇmiˬ hkʼaw yawˇ hui ceˇ hkʼa biˇ cawˬ taˍ ve yoˬ. Hkʼe te leh, yawˇ 
hui lehˬ mvuhˇ nyi tawˆ hpawˇ lo cawˬ ve Uˉhpaˍraˆ iˉ kaˆ lawˬ lo hkʼa gaˬ 
mvuhˇmiˬ veh taˍ ve yoˬ. 
10Jawˇmawˇ Sawˉlu‸ uˉ peunˍ chehˇ ve awˬ co-e htaˇ, Ruˇbenˍ awˬ ceuˬ awˬ 
hkʼaˇ teˇ hpaˍ lehˬ, Haˍgaˍraˆ chaw hui hta‸ ca bawˆ leh, Giˇlaˆ mvuhˇmiˬ 
mvuhˇ nyi tawˆ hpawˇ teˇ tawn hta‸ yawˇ hui bawˆ yuˬ ve yoˬ. 

Gaˆ awˬ ceuˬ awˬ hkʼaˇ teˇ hpaˍ 

11Gaˆ awˬ ceuˬ awˬ hkʼaˇ teˇ hpaˍ lehˬ, Ruˇbenˍ awˬ ceuˬ awˬ hkʼaˇ teˇ hpaˍ ve 
mvuhˇmiˬ awˬ na paˉ lo cawˬ ve Baˍshanˍ mvuhˇmiˬ hkʼaw chehˇ leh, mvuhˇ 
nyi tawˆ hpawˇ lo cawˬ ve Saˍleˍka‸ venˇ lo hkʼa gaˬ chehˇ kʼai ve yoˬ. 
12Yawˇ hui ve awˬ hoˉ lehˬ, Yawˇlaˆ hpeh‸ leh, nyiˇ gʼaˇ teˇ gʼaˇ lehˬ, Shaˍhpaˍ 
hpeh‸ ve yoˬ. Oˇ ve hkʼaw‸ nawˉ, Yaˍnehˇ leh Shaˍhpaˆ hui hpeh‸ ve yoˬ. 
13Awˬ nu ve awˬ hoˉ awˬ naˬ teˇ hpaˍ lehˬ, Miˇhkeˍlaˆ, Meˍshuˆlanˍ, Sheˍbaˆ, 
Yawˇrehˇ, Yaˍhkanˍ, Zaˍyaˍ leh Eˍbaˍ hui hpeh‸ ve yoˬ. 

14Yawˇ hui lehˬ, Huˇriˆ ve yaˇ Aˍbiˆheˍlaˆ ve awˬ ceuˬ awˬ hkʼaˇ teˇ hpaˍ hpeh‸ 
ve yoˬ. Yawˇ hui ve awˬ puˍ lonˉ teˇ hpaˍ lehˬ, Aˍbiˆheˍlaˆ, Huˇriˆ, Yaˍroˍ, 
Giˇlaˆ, Miˇhkeˍlaˆ, Yeˍshiˆshehˇ, Yaˍdawˇ leh Buˇzaˆ hui hpeh‸ ve yoˬ. 
15Guˇniˆ ve awˬ hawehˍ Aˍbaˍdeˍlaˆ ve yaˇ Aˍhiˆ lehˬ, yawˇ hui ve awˬ hoˉ awˬ 
naˬ hpeh‸ ve yoˬ. 
16Yawˇ hui lehˬ, Baˍshanˍ mvuhˇmiˬ, Giˇlaˆ mvuhˇmiˬ leh Shaˍronˍ miˬ tawˬ 
kuiˬ chi teˇ hpaˍ hkʼaw chehˇ taˍ ve yoˬ. 
17(Caˇ lanˇ chi teˇ hpaˍ lehˬ, Yuˇda‸ mvuhˇmiˬ hkʼaw jawˇmawˇ Yawˇtanˍ uˉ 
peunˍ chehˇ htaˇ, leh Iˉsaˍreˍlaˆ mvuhˇmiˬ hkʼaw jawˇmawˇ Yeˍyawˇbaoˍ uˉ 
peunˍ chehˇ htaˇ gʼawˆ yuˬ taˍ ve yoˬ.) 

Ma‸ yaˇ teˇ hpaˍ 

18Ruˇbenˍ, Gaˆ leh mvuhˇ nyi tawˆ hpawˇ chehˇ ve Maˍnaˍseˍ chaw ceuˬ chi teˇ 
hpaˍ awˬ hkʼaw lo, ma‸ hkʼa deh‸ bawˆ puiˉ ve ma‸ yaˇ 44,760 gʼaˇ cawˬ ve 
yoˬ. Yawˇ hui lehˬ, hkaˆ bawˆ ve, a htaw chaw ve, chi teˇ hpaˍ hta‸ hkʼa deh‸ 
henˇ taˍ ve yoˬ. 
19Yawˇ hui lehˬ, Haˍgaˍraˆ chaw, Yeˍtuˇraˆ chaw, Naˍhpiˇshaˆ chaw leh 
Nawˇdaˆ chaw hui hta‸ ma‸ ca bawˆ ve yoˬ. 
20Yawˇ hui Gʼuiˬsha hta‸ gʼaˇ va leh, Gʼuiˬsha ga laˇ tuˬ bon lawˬ ve yoˬ. 
Gʼuiˬsha lehˬ, yawˇ hui ve bon lawˬ hkawˇ hta‸ na yuˬ leh, yawˇ hui hta‸ ma‸ 
bawˆ gʼaˇ piˇ lawˬ ve yoˬ. 
21Yawˇ hui lehˬ, canˇ paˍ hui ve kaˍlaˍoˆ 50,000, yawˬ 250,000, piˉlaˬ 2,000 leh 
canˇ paˍ 100,000 gʼaˇ hta‸ yuˬ gʼa ve yoˬ. 
22Gʼuiˬsha yawˇ hui geh chehˇ ve pa taw, yawˇ hui canˇ paˍ laiˉ gʼaˇ hta‸ tiˇ 
pehˍ piˇ gʼa ve yoˬ. Hkʼe te leh, yawˇ hui shu mvuhˇmiˬ lo shiˍ kʼai ve hta‸ gʼa 
hkanˍ ve awˬ yanˇ hkʼa gaˬ, mvuhˇmiˬ oˇ ve hkʼaw chehˇ taˍ ve yoˬ. 

Mvuhˇ nyi tawˆ hpawˇ chehˇ ve Maˍnaˍseˍ chaw 

23Mvuhˇ nyi tawˆ hpawˇ lo chehˇ ve Maˍnaˍseˍ chaw teˇ hpaˍ lehˬ, Baˍshanˍ 
mvuhˇmiˬ hkʼaw chehˇ leh, awˬ na hpawˇ lo cawˬ ve Baˍlaˆheˍmonˍ venˇ, 

Siˉneˍraˆ hkʼaw leh Heˍraˍmonˍ hkʼaw lo hkʼa gaˬ chehˇ kʼai ve yoˬ. Yawˇ hui 
ve chaw shaˬ te shaˬ maˇ la chehˇ ve yoˬ. 
24Yawˇ hui ve awˬ hoˉ awˬ naˬ teˇ hpaˍ lehˬ, Eˇhpeˍraˆ, Iˉshiˆ, Eˇleˍlaˆ, Aˍzaˍ reˍ 
laˆ, Yeˍraˍmiˆ, Hawˇdaˍviˆ leh Yaˍdeˍlaˆ hui hpeh‸ ve yoˬ. Yawˇ hui lehˬ, ha‸ 
hanˉ leh awˬ meh bvuhˬ ve awˬ hoˉ awˬ naˬ teˇ hpaˍ hpeh‸ ve yoˬ. 

Shu shiˍ kʼai ve hta‸ gʼa hkanˍ ve 

25Ya‸ hkʼaˇ, chaw oˇ ve teˇ hpaˍ lehˬ, Gʼuiˬsha hta‸ ka ti‸ maˇ yeˬ. Yawˇ hta‸ 
baˬ taˉ leh, Gʼuiˬsha gʼa‸ kʼoˬ piˇ taˍ ve mvuhˇmiˬ yaˇ oˇ ve teˇ hpaˍ ve 
gʼuiˬsha hta‸ oˉ kʼoˍ pui ve yoˬ. 
26Hkʼe te leh, Gʼuiˬsha lehˬ Aˍsuˇriˆ jawˇmawˇ Puˇlaˆ (TiˉgaˍlaˍPaˍleˍsaˍ) hta‸ 
hpehˇ leh yawˇ hui ve mvuhˇmiˬ hta‸ ca bawˆ tcuh ve yoˬ. Yawˇ lehˬ, 
Ruˇbenˍ, Gaˆ leh mvuhˇ nyi tawˇ hpawˇ lo chehˇ ve Maˍnaˍseˍ awˬ ceuˬ awˬ 
hkʼaˇ oˇ ve teˇ hpaˍ hta‸ shiˍ kʼai leh, Haˍlaˍvenˇ, Haˍbawˇ venˇ leh Gawˇzanˍ 
iˉ kaˆ lawˬ paˇ lo cawˬ ve Haˍranˍ venˇ chi teˇ hpaˍ hkʼaw chehˇ tcuh taˍ ve 
yoˬ. 

1 Raˍsaˍvanˍ li‸ 6 

Paw hkuˇ lonˉ teˇ hpaˍ ve awˬ ceuˬ awˬ hkʼaˇ 

1Leˍviˆ lehˬ yaˇ paˍ 3 gʼaˇ cawˬ ve yoˬ. Yawˇ hui lehˬ, Geˍraˍsonˍ, Kawˇhaˆ leh 
Meˍraˍriˆ hui hpeh‸ ve yoˬ. 
2Kawˇhaˆ lehˬ, yaˇ paˍ 4 gʼaˇ cawˬ ve yoˬ. Yawˇ hui lehˬ, Aˍmaˍranˍ, Iˉzaˍhaˍ, 
Heˍbronˍ leh Awˇzeˍlaˆ hui hpeh‸ ve yoˬ. 
3Aˍmaˍranˍ lehˬ, Aˍronˍ leh Moˉseˍ teh‸ kʼoˆ ve yaˇ paˍ 2 gʼaˇ cawˬ leh, 
Meˇriˆanˍ teh‸ kʼoˆ ve yaˇ miˇ teˇ gaˇ cawˬ ve yoˬ. Aˍronˍ lehˬ, yaˇ paˍ 4 gʼaˇ 
cawˬ ve yoˬ. Yawˇ hui lehˬ, Naˍdaˆ, Aˍbyuˇhuˆ, Eˇlaˍsaˍ leh Iˉtaˍmaˍ hui hpeh‸ 
ve yoˬ. 
4Eˇlaˍsaˍ ve awˬ ceuˬ awˬ hkʼaˇ teˇ hpaˍ lehˬ, Hpiˇnaˍhaˆ, Aˍsiˆshuˍ, 
5Buˇhkiˆ, Awˇziˆ, 
6Yeˍraˍhiˆ, Meˍraˍyoˆ, 

7Aˍmaˍriˆ, Aˍhiˇtuˆ, 
8Zaˍdoˆ, Aˍhiˆmaˆ, 
9Aˍzaˍriˆ, Yawˇhaˍnanˍ, 
10Aˍzaˍriˆ (yawˇ lehˬ Yeˍruˇsaˍlehnˍ venˇ hkʼaw jawˇmawˇ Sawˉla‸monˍ te taˍ 
ve bon yehˬ hkʼaw kanˉ te shehˍ hpaˇ yoˬ.) 
11Aˍmaˍriˆ, Aˍhiˇtuˆ, 
12Zaˍdoˆ, Shaˍlunˍ, 
13Hiˇlaˍhkiˆ, Aˍzaˍriˆ, 
14Seˍraˍyaˆ, Yeˍhawˇsaˍdaˆ hui hpeh‸ ve yoˬ. 
15Jawˇmawˇ Neˍbuˍhkaˍneˍzaˍ lehˬ, Yeˍhawˇsaˍdaˆ leh awˬ nu ve Yuˇda‸ chaw 
teˇ hpaˍ hta‸ yawˇ ve mvuhˇmiˬ lo shiˍ kʼai piˇ ve yoˬ. 

Awˬ nu ve Leˍviˆ awˬ ceuˬ awˬ hkʼaˇ teˇ hpaˍ 

16Leˍviˆ lehˬ yaˇ paˍ 3 gʼaˇ cawˬ ve yoˬ. Yawˇ hui lehˬ, Geˍraˍsonˍ, Kawˇhaˆ, 
Meˍraˍriˆ hui hpeh‸ ve yoˬ. 
17Yawˇ hui htawˇ yaˇ paˍ teˇ hpaˍ cawˬ ve yoˬ. Geˍraˍsonˍ ve yaˇ lehˬ, Liˇbaˍniˆ 
leh Sheˍmiˆ hui hpeh‸ ve yoˬ. 
18Kawˇhaˆ ve yaˇ teˇ hpaˍ lehˬ, Aˍmaˍranˍ, Iˉsaˍhaˍ, Heˍbronˍ leh Awˇzeˍlaˆ hui 
hpeh‸ ve yoˬ. 
19Meˍraˍriˆ ve yaˇ teˇ hpaˍ lehˬ, Maˍhaˍliˆ leh Muˇshiˆ hui hpeh‸ ve yoˬ. 
20Geˍraˍsonˍ ve awˬ ceuˬ awˬ hkʼaˇ teˇ hpaˍ lehˬ, Liˆbaˍniˆ, Yaˍhaˆ, Ziˇmaˆ, 
21Yawˇaˍ, Iˉdoˍ, Zeˍraˆ, Yaˍtaˍrehˆ hui hpeh‸ ve yoˬ. 
22Kawˇhaˆ ve awˬ ceuˬ awˬ hkʼaˇ teˇ hpaˍ lehˬ, Aˍmiˆnaˍdaˆ, Kawˇraˆ, Aˍsiˇraˆ, 
23Eˇlaˍkaˍnaˆ, Eˍbyaˍtaˆ, Aˍsiˇraˆ, 
24Taˍhaˆ, Awˇyeˍlaˆ, Awˇziˆ leh Shawˇlaˆ hui hpeh‸ ve yoˬ. 
25Eˇlaˍkaˍnaˆ lehˬ yaˇ paˍ 2 gʼaˇ cawˬ ve yoˬ. Yawˇ huiˉ maˬ lehˬ, Aˍmaˍsehˇ leh 
Aˍhiˇmoˆ hui hpeh‸ ve yoˬ. 

26Aˍhiˇmoˆ ve awˬ ceuˬ awˬ hkʼaˇ teˇ hpaˍ lehˬ, Eˇlaˍkaˍnaˆ, Zawˇhpehˇ, Naˍhaˆ, 
27Eˇlaˍbaˆ, Yeˍhawˇranˍ leh Eˇlaˍkaˍnaˆ hui hpeh‸ ve yoˬ. 
28Saˍmo-eˍlaˆ lehˬ, yaˇ paˍ nyiˇ gʼaˇ cawˬ ve yoˬ. Yawˇ huiˉ maˬ lehˬ, Yawˇlaˆ 
leh Aˍbiˇyaˆ hpeh‸ ve yoˬ. 
29Meˍraˍriˆ ve awˬ ceuˬ awˬ hkʼaˇ teˇ hpaˍ lehˬ, Maˍhaˍliˆ, Liˇbaˍniˆ, Sheˍmiˆ, 
Awˇzaˆ, 
30Shiˆmaˍ, Haˍgiˇyaˆ leh Aˍsaˍyaˆ hui hpeh‸ ve yoˬ. 

Bon yehˬ hkʼaw kʼa muiˬ hkawˇ kʼa paˍ teˇ hpaˍ 

31Chaw chi teˇ hpaˍ lehˬ, Yeˍruˆsaˍlehnˍ bon yehˬ hkʼaw lo ka ti‸ shaˉ caˆ ta 
kʼoˍ yuˬ keu peuˬ hkʼaw‸ nawˉ, jawˇmawˇ Daˍviˆ leuˆ yuˬ taˍ ve kʼa muiˬ 
hkawˇ kʼa shehˍ hpaˇ teˇ hpaˍ hpeh‸ ve yoˬ. 
32Jawˇmawˇ Sawˉla‸monˍ bon yehˬ maˇ te sheˍ gʼuˇ suhˍ, yawˇ hui lehˬ aˉ po 
kʼo bon yehˬ hkʼaw lo a shu yawˇ ve awˬ yanˇ cawˇ ve hkʼe kanˉ te chehˇ ve 
yoˬ. 
33Chaw oˇ ve teˇ hpaˍ lehˬ, awˬ hawˉ lo bvuh‸ taˍ ve hkʼe hpeh‸ ve yoˬ. 
Kawˇhaˆ ve awˬ ceuˬ awˬ hkʼaˇ awˬ hkʼaw lo, Yawˇlaˆ ve yaˇ Heˍmanˍ lehˬ, awˉ 
lawˉ peuˇ ve kʼa muiˬ hkawˇ kʼa paˍ teˇ moˍ hta‸ awˬ hoˉ te leh sheh kʼai piˇ 
shehˍ hpaˇ hpeh‸ ve yoˬ. Yawˇ hta‸ te leh yawˇ ve awˬ puˍ lonˉ Yaˍkoˆ hkʼa 
gaˬ ve awˬ ceuˬ awˬ hkʼaˇ teˇ hpaˍ lehˬ, Heˍmanˍ, Yawˇlaˆ, Saˍmo-eˍlaˆ, 
34Eˇlaˍkaˍnaˆ, Yeˍhawˇranˍ, Eˇleˍlaˆ, Tawˇaˍ, 
35Zuˇhpaˆ, Eˇlaˍkaˍnaˆ, Maˍhaˆ, Aˍmaˍsehˇ 
36Eˇlaˍkaˍnaˆ, Yawˇlaˆ, Aˍzaˍriˆ, Zeˍhpaˍniˆ, 
37Taˍhaˆ, Aˍsiˇraˆ, Eˍbyaˍtaˆ, Kawˇraˆ, 
38Iˉsaˍhaˍ, Kawˇhaˆ, Leˍviˆ, Yaˍkoˆ hui hpeh‸ ve yoˬ. 
39Kʼa muiˬ hkawˇ kʼa shehˍ hpaˇ nyiˇ moˍ teˇ moˍ hta‸ awˬ hoˉ te shehˍ hpaˇ 
lehˬ, Meˍraˍriˆ awˬ ceuˬ awˬ hkʼaˇ Aˍsaˆ hpeh‸ ve yoˬ. Yawˇ hta‸ te leh yawˇ 
ve awˬ puˍ lonˉ Leˍviˆ hkʼa gaˬ ve awˬ ceuˬ awˬ hkʼaˇ teˇ hpaˍ lehˬ, Aˍsaˆ, 
Beˍraˍhkiˆ, Shiˆmaˍ, 

40Miˆhkeˍlaˆ, Baˍseˍyaˆ, Maˍlaˍhkiˇyaˆ, 
41Eˇtaˍniˆ, Zeˍraˆ, Aˍdaˍyaˆ, 
42Eˇtanˍ, Ziˇmaˆ, Sheˍmiˆ, 
43Yaˍhaˆ, Geˍraˍsonˍ, leh Leˍviˆ hui hpeh‸ ve yoˬ. 
44Kʼa muiˬ hkawˇ kʼa shehˍ hpaˇ shehˆ moˍ teˇ moˍ hta‸ awˬ hoˉ te shehˍ hpaˇ 
lehˬ, Meˍraˍriˆ awˬ ceuˬ awˬ hkʼaˇ Yaˍhaˆ hpeh‸ ve yoˬ. Yawˇ hta‸ te leh yawˇ 
ve awˬ puˍ lonˉ Leˍviˆ hkʼa gaˬ ve awˬ ceuˬ awˬ hkʼaˇ teˇ hpaˍ lehˬ, Eˇtanˍ, 
Kiˇshiˆ, Aˍbaˍdiˆ, Maˍloˆ, 
45Haˍshaˍbiˆ, Aˍmaˍziˆ, Hiˇlaˍhkiˆ, 
46Aˍsiˆ, Baˍniˆ, Sheˍmaˆ, 
47Maˍhaˍliˆ, Muˇshiˆ, Meˍraˍriˆ leh Leˍviˆ hui hpeh‸ ve yoˬ. 
48Awˬ nu ve Leˍviˆ chaw hkʼa peu-eˬ hta‸ htawˇ, bon yehˬ hkʼaw lo awˬ nu ve 
kanˉ teˇ hpaˍ hta‸ te tcuh taˍ ve yoˬ. 

Aˍronˍ awˬ ceuˬ awˬ hkʼaˇ teˇ hpaˍ 

49Aˍronˍ leh yawˇ ve awˬ ceuˬ awˬ hkʼaˇ teˇ hpaˍ lehˬ, bon yehˬ hkʼaw lo sha 
hawnˉ leh tuˉ tanˇ tuˬ teˇ hpaˍ gʼa tuˉ tanˇ piˇ ve yoˬ. Yawˇ hui lehˬ, da‸ kehˬ 
jaˇ ve bawehˇ hkʼaw kanˉ gʼa te leh, Gʼuiˬsha Iˉsaˍreˍlaˆ chaw hui ve venˇbaˆ 
hpehˇ laˇ tuˬ gʼa tuˉ tanˇ piˇ ve yoˬ. Yawˇ hui lehˬ, Gʼuiˬsha Moˉseˍ hta‸ kʼoˆ 
piˇ taˍ ve awˬ ceuˬ hkʼa peu-eˬ hta‸ hkʼa deh‸ na yuˬ leh gʼa te ve yoˬ. 
50Aˍronˍ ve awˬ ceuˬ awˬ hkʼaˇ teˇ hpaˍ lehˬ, Eˇlaˍsaˍ, Hpiˇneˍhaˆ, Aˍbiˇshaˍ, 
51Buˇhkiˆ, Awˇziˆ, Zeˍraˍhiˆ, 
52Meˍraˍyoˆ, Aˍmaˍriˆ, Aˍhiˇtuˆ, 
53Zaˍdoˆ leh Aˍhiˆmaˆ hui hpeh‸ ve yoˬ 

Leˍviˆ chaw hui chehˇ kuiˬ 

54Chi ve lehˬ, Kawˇhaˆ ve awˬ ceuˬ awˬ hkʼaˇ hpeh‸ ve Aˍronˍ leh yawˇ ve awˬ 
ceuˬ awˬ hkʼaˇ teˇ hpaˍ hta‸ pehˬ piˇ taˍ ve mvuhˇmiˬ hpeh‸ ve yoˬ. 

55Yawˇ hui lehˬ, Yuˇda‸ mvuhˇmiˬ hkʼaw cawˬ ve Heˍbronˍ teh‸ kʼoˆ ve chehˇ 
kuiˬ teˇ tawn hta‸ gʼa taˍ ve yoˬ. 
56Ya‸ hkʼaˇ, venˇ chi awˬ jaˇ awˬ ji lo cawˬ taˍ ve ti mi teˇ hpaˍ lehˬ, 
Yeˍhpuˇnaˍ ve yaˇ Kaˍlehˆ hta‸ piˇ taˍ peuˬ ve yoˬ. 
57Aˍronˍ ve awˬ ceuˬ awˬ hkʼaˇ teˇ hpaˍ gʼa taˍ ve venˇ teˇ hpaˍ lehˬ, ponˬ ve 
venˇ Heˍ bronˍ, Yaˍtiˇraˆ, Liˆbaˍnaˍ, Eˇshaˍteˍmawˇ, 
58Hiˆlenˍ, Deˍbiˇraˆ 
59Aˍshaˍ leh Behˆseˍmehˆ venˇ chi teˇ hpaˍ hpeh‸ ve yoˬ. 
60Beˍyaˍmenˍ chaw hui ve mvuhˇmiˬ hkʼaw lo yawˇ hui gʼa taˍ ve venˇ teˇ hpaˍ 
lehˬ, Geˍbaˍ, Aˍleˍmehˆ leh Aˍnaˍtoˆ venˇ chi teˇ hpaˍ hpeh‸ ve yoˬ. Hkʼe te 
leh, yawˇ hui gʼa taˍ ve venˇ 16 venˇ cawˬ ve yoˬ. 
61Awˬ nu ve Kawˇhaˆ awˬ ceuˬ awˬ hkʼaˇ teˇ hpaˍ awˬ pon, mvuhˇ nyi kʼehˬ 
hpawˇ cawˬ ve Maˍnaˍseˍ chaw hui ve mvuhˇmiˬ hkʼaw chehˇ kuiˬ pehˬ piˇ taˍ 
ve yoˬ. 
62Geˍraˍsonˍ awˬ ceuˬ awˬ hkʼaˇ teˇ hpaˍ lehˬ, Iˉsaˍhkaˍ, Aˍshaˍ, Naˍtaˍliˆ leh 
mvuhˇ nyi tawˆ hpawˇ chehˇ ve Maˍnaˍseˍ awˬ ceuˬ awˬ hkʼaˇ teˇ hpaˍ ve venˇ 
13 venˇ hta‸ gʼa taˍ ve yoˬ. 
63Oˇ ve hkʼa shuˍ, Meˍraˍriˆ ve awˬ ceuˬ awˬ hkʼaˇ teˇ hpaˍ hta‸ htawˇ, 
Ruˉbenˍ, Gaˆ leh Zeˍbuˆlonˍ chaw hui ve mvuhˇmiˬ hkʼaw lo venˇ 12 venˇ gʼa 
taˍ ve yoˬ. 
64Iˉsaˍreˍlaˆ chaw hui lehˬ, Leˍviˆ chaw hui awˬ pon chehˇ kuiˬ chi hkʼe te pehˬ 
piˇ taˍ ve yoˬ. 
65(Awˬ na lo kʼoˆ taˍ ve hkʼe, Yuˇda‸, Siˉmonˍ leh Beˍyaˍmenˍ chaw hui htawˇ, 
Leˍviˆ chaw hui hta‸ venˇ teˇ hpaˍ pehˬ piˇ taˍ ve yoˬ.) 
66Eˇhpaˍrenˍ mvuhˇmiˬ hkʼaw lo, Kawˇhaˆ awˬ ceuˬ awˬ hkʼaˇ teˇ hpaˍ gʼa taˍ 
ve venˇ teˇ hpaˍ lehˬ, 
67Eˇhpaˍrenˍ mvuhˇmiˬ hkʼaw cawˬ ve ponˬ ve venˇ Sheˍhkenˍ, Geˍzaˍ, 
68Yawˇkaˍmenˍ, Behˆhawˇronˍ, 

69Aˍyaˍlonˍ leh Gaˆriˇmonˍ, venˇ chi teˇ hpaˍ hpeh‸ ve yoˬ. 
70Mvuhˇ nyi kʼehˬ hpawˇ cawˬ ve Maˍnaˍseˍ mvuhˇmiˬ hkʼaw yawˇ hui gʼa taˍ 
ve venˇ teˇ hpaˍ lehˬ, Aˍneˍraˆ leh Biˆlanˍ venˇ chi teˇ hpaˍ hpeh‸ ve yoˬ. 
71Geˍraˍsonˍ awˬ ceuˬ awˬ hkʼaˇ teˇ hpaˍ gʼa taˍ ve venˇ teˇ hpaˍ lehˬ, mvuhˇ 
nyi tawˆ hpawˇ lo cawˬ ve Maˍnaˍseˍ mvuhˇmiˬ hkʼaw lo ve Gawˇlanˍ, leh 
Aˍshaˆtaˍroˆ venˇ, 
72Iˉsaˍhkaˍ mvuhˇmiˬ hkʼaw lo ve Kaˍdeˍshaˆ, Daˍbeˍraˆ venˇ 
73Raˍmoˆ leh Aˍnenˍ venˇ, 
74Aˍshaˍ mvuhˇmiˬ hkʼaw ve Maˍshaˍlaˆ, Aˍbaˍdonˍ, 
75Huˇkoˆ leh Reˍhawˇbaˆ venˇ, 
76Naˍtaˍliˆ mvuhˇmiˬ hkʼaw lo ve Kaˍdeˍshaˆ, Haˍmaˍnonˍ leh Kiˇriˆyaˆtenˍ 
venˇ chi teˇ hpaˍ hpeh‸ ve yoˬ. 
77Cawˬ taˍ sheˍ ve Meˍraˍriˆ awˬ ceuˬ awˬ hkʼaˇ teˇ hpaˍ gʼa taˍ ve venˇ teˇ hpaˍ 
lehˬ, Zaˍbuˆlonˍ mvuhˇmiˬ hkʼaw cawˬ ve Riˇmonˍ leh Taˍbawˇ venˇ, 
78Ruˇbenˍ chaw hui ve mvuhˇmiˬ hkʼaw cawˬ ve Yawˇdanˍ iˉ kaˆ lawˬ mvuhˇ 
nyi tawˆ hpawˇ lo cawˬ ve miˬguiˬ, Beˍzaˍ, Yaˍhaˆ, 
79Keˍdaˍmoˆ leh Meˍhpaˆ venˇ, 
80Gaˆchaw hui ve mvuhˇmiˬ hkʼaw cawˬ ve Giˇlaˆ, Maˍhaˍnenˍ, 
81Heˍsaˍbonˍ leh Yaˍrehˆ venˇ chi teˇ hpaˍ hpeh‸ ve yoˬ. 

1 Raˍsaˍvanˍ li‸ 7 

Iˉsaˍhkaˍ awˬ ceuˬ awˬ hkʼaˇ teˇ hpaˍ 

1Iˉsaˍhkaˍ lehˬ, yaˇ paˍ 4 gʼaˇ cawˬ ve yoˬ. Yawˇ hui lehˬ, Tawˇlaˆ, Hpuˇaˍ, 
Yaˍshoˆ leh Shiˉmaˍronˍ hui hpeh‸ve yoˬ. 
2Tawˇlaˆ lehˬ yaˇ paˍ 6 gʼaˇ cawˬ ve yoˬ. Yawˇ hui lehˬ, Awˇziˆ, Reˍhpaˍyaˆ, 
Yeˍreˍlaˆ, Iˉbaˍsanˍ leh Sheˍmeˍlaˆ hui hpeh‸ ve yoˬ. Yawˇ hui lehˬ, awˬ meh 
bvuhˬ ve ma‸ yaˇ teˇ hpaˍ hpeh‸ leh, Tawˇlaˆ ve awˬ ceuˬ awˬ hkʼaˇ hkʼaw ve 

awˬ hoˉ teˇ hpaˍ hpeh‸ ve yoˬ. Jawˇmawˇ Daˍviˆ awˬ co-e htaˇ, yawˇ hui ve 
awˬ ceuˬ awˬ hkʼaˇ nyiˇ meunˍ nyiˇ hinˉ hkaw‸ ha gʼaˇ cawˬ ve yoˬ. 
3Awˇziˆ lehˬ Iˉzaˍreˍhiˆ teh‸ kʼoˆ ve yaˇ paˍ teˇ gʼaˇ cawˬve yoˬ. Iˉzaˍreˍhiˆ lehˬ 
yaˇ paˍ 4 gʼaˇ cawˬ ve yoˬ. Yawˇ hui lehˬ Miˆhkeˍlaˆ, Awˇbaˍdiˆ, Yawˇlaˆ, 
Iˉshaˆyaˍ hui hpeh‸ leh, yawˇ hui hkʼa peu-eˬ awˬ hoˉ awˬ naˬ hpeh‸ ve yoˬ. 
4Yawˇ hui miˇ yaˇ cawˬ maˇ jaˇ leh ma‸ yaˇ shehˆ meunˍ hkaw‸ hinˉ gʼaˇ cawˬ 
ve yoˬ. 
5Iˉsaˍhkaˍ awˬ ceuˬ awˬ hkʼaˇ teˇ hpaˍ awˬ hkʼaw lo ma‸ bawˆ puiˉ ve chaw 
87,000 gʼaˇ cawˬ ve yoˬ. 

Beˍyaˍmenˍ leh Danˍ awˬ ceuˬ awˬ hkʼaˇ teˇ hpaˍ 

6Beˍyaˍmenˍ lehˬ, yaˇ paˍ 3 gaˇ cawˬ ve yoˬ. Yawˇ hui lehˬ, Beˍlaˆ, Beˍhkaˍ, leh 
Yeˍdaˍyeˬlaˆ hui hpeh‸ ve yoˬ. 
7Beˍlaˆ lehˬ, yaˇ paˍ 5 gʼaˇ cawˬ ve yoˬ. Yawˇ hui lehˬ Eˉzaˍbonˍ, Awˇziˆ, Awˇzeˍ 
laˆ, Yeˍriˍmoˆ leh Iˉriˆ hui hpeh‸ ve yoˬ. Yawˇ hui lehˬ, awˬ meh bvuhˬ ve ma‸ 
yaˇ teˇ hpaˍ hpeh‸ leh, yawˇ hui ve awˬ ceuˬ awˬ hkʼaˇ awˬ hkʼaw lo, awˬ hoˉ 
awˬ naˬ teˇ hpaˍ hpeh‸ ve yoˬ. Yawˇ hui ve awˬ ceuˬ awˬ hkʼaˇ teˇ hpaˍ awˬ 
hkʼaw lo, ma‸ bawˆ puiˉ ve chaw 22,034 gʼaˇ cawˬ ve yoˬ. 
8Beˍhkaˍ lehˬ yaˇ paˍ 9 gʼaˇ cawˬ ve yoˬ. Yawˇ hui lehˬ, Zeˍmiˇraˆ, Yawˇshaˆ, 
Eˍleˍzaˍ, Eˇlaˍnehˇ, Awˉmaˍriˆ, Yeˍriˍmoˆ, Aˍbiˇyaˆ, Aˍnaˍtoˆ leh Aˍlaˍmehˆ hui 
hpeh‸ ve yoˬ. 
9Yawˇ hui ve awˬ ceuˬ awˬ hkʼaˇ awˬ hkʼaw lo ma‸ bawˆpuiˉ ve chaw 20,200 
gʼaˇ cawˬ ve yoˬ. 
10Yeˍdaˍyeˍlaˆ lehˬ, Biˇlaˍhaˍ teh‸ kʼoˆ ve yaˇ paˍ teˇ gʼaˇ cawˬ leh, Biˇlaˍhaˍ 
lehˬ yaˇ paˍ suhˍ gʼaˇ cawˬ ve yoˬ. Yawˇ hui lehˬ, Yuˇshaˆ, Beˍyaˍmenˍ, 
Eˇhuˇdaˆ, Hkeˍnaˍnaˆ, Zeˍtanˍ, Taˍsuˆ leh Aˍhiˆshaˍhaˍ hui hpeh‸ve yoˬ. 
11Yawˇ hui lehˬ awˬ meh bvuhˬ ve ma‸ yaˇ teˇ hpaˍ hpeh‸ leh, yawˇ hui ve 
awˬ ceuˬ awˬ hkʼaˇ awˬ hkʼaw lo awˬ hoˉ awˬ naˬ teˇ hpaˍ hpeh‸ ve yoˬ. Yawˇ 
hui ve awˬ ceuˬ awˬ hkʼaˇ teˇ hpaˍ awˬ hkʼaw lo, ma‸ bawˆ puiˉ ve chaw 
17,200 gʼaˇ cawˬ ve yoˬ. 

12Suˆpenˍ leh Huˆpenˍ hui htawˇ chaw chi teˇ ceuˬ ve awˬ ceuˬ awˬ hkʼaˇ hpeh
‸ ve yoˬ. Danˍ lehˬ Huˆshenˍ teh‸ kʼoˆ ve yaˇ paˍ teˇ gʼaˇ cawˬ ve yoˬ. 

Naˍtaˍliˆ awˬ ceuˬ awˬ hkʼaˇ teˇ hpaˍ 

13Naˍtaˍliˆ lehˬ yaˇ paˍ 4 gʼaˇ cawˬ ve yoˬ. Yawˇ hui lehˬ Yaˍzeˍlaˆ, Guˇniˆ, 
Yeˍzaˍ, leh Shaˍlonˍ hui hpeh‸ ve yoˬ. (Yawˇ hui lehˬ, Biˇlaˍhaˍ ve awˬ ceuˬ 
awˬ hkʼaˇ teˇ hpaˍ hpeh‸ ve yoˬ.) 

Maˍnaˍseˍ awˬ ceuˬ awˬ hkʼaˇ teˇ hpaˍ 

14Maˍnaˍseˍ lehˬ, yawˇ miˇ ma i Aˍranˍ chaw geh Aˍsaˍreˍlaˆ leh Maˍhkiˇraˆ teh
‸ kʼoˆ ve yaˇ paˍ nyiˇ gʼaˇ gʼa ve yoˬ. Maˍhkiˇraˆ ve yaˇ lehˬ, Giˇlaˆ hpeh‸ ve 
yoˬ. 
15Maˍhkiˇraˆ lehˬ Huˆpenˍ leh Suˆpenˍ hui hta‸ awˬ miˇ ma ca ka piˇ ve yoˬ. 
Yawˇ ve awˬ nyi ma lehˬ, Maˍkaˍ hpeh‸ ve yoˬ. Maˍhkiˇraˆ ve yaˇ paˍ nyiˇ gʼaˇ 
teˇ gʼaˇ lehˬ, Zaˍlawˇhpaˆ hpeh‸ ve yoˬ. Yawˇ lehˬ yaˇ miˇ ceh tiˉ cawˬ ve yoˬ. 
16Maˍhkiˇraˆ miˇ ma Maˍkaˍ lehˬ, Peˍrehˆ leh Seˍrehˆ teh‸ kʼoˆ ve yaˇ paˍ nyiˇ 
gʼaˇ cawˬ ve yoˬ. Peˍrehˆ lehˬ yaˇ paˍ nyiˇ gʼaˇ cawˬ ve yoˬ. Yawˇ huiˉ maˬ 
lehˬ, Uˇlanˍ leh Reˍkenˍ hui hpeh‸ ve yoˬ. 
17Uˇlanˍ lehˬ, Beˍdanˍ teh‸ kʼoˆ ve yaˇ paˍ teˇ gʼaˇ cawˬ ve yoˬ. Chaw chi teˇ 
hpaˍ lehˬ, Maˍnaˍseˍ ve awˬ hawehˍ, Maˍhkiˇraˆ ve yaˇ Giˇlaˆ ve awˬ ceuˬ awˬ 
hkʼaˇ teˇ hpaˍ hpeh‸ ve yoˬ. 
18Giˇlaˆ ve awˬ nyi ma Haˍmawˇleˍkehˆ lehˬ, yaˇ paˍ 3 gʼaˇ cawˬ ve yoˬ. Yawˇ 
hui lehˬ, Iˉshawˇdaˆ, Aˍbeˍsaˍ leh Maˍlaˍ hui hpeh‸ ve yoˬ. 
19(Sheˍmiˆdaˆ lehˬ yaˇ paˍ 4 gʼaˇ cawˬ ve yoˬ. Yawˇ hui lehˬ, Aˍhiˆanˍ, 
Sheˍhkenˍ, Liˇkaˍhiˆ leh Aˍniˍanˍ hui hpeh‸ ve yoˬ.) 

Eˇhpaˍrenˍ awˬ ceuˬ awˬ hkʼaˇ teˇ hpaˍ 

20Chaw chi teˇ hpaˍ lehˬ, Eˇhpaˍrenˍ awˬ ceuˬ awˬ hkʼaˇ teˇ hpaˍ hpeh‸ ve yoˬ. 
Shuˉteˍlaˆ, Beˍrehˆ, Eˇlaˍdaˆ, Taˍhaˉ, 
21Zaˍbaˆ, Shuˉteˍlaˆ hui hpeh‸ ve yoˬ. Eˇhpaˍrenˍ lehˬ, awˬ nu ve yaˇ paˍ teˇ 
hpaˍ htawˇ cawˬ sheˍ ve yoˬ. Yawˇ hui lehˬ, Eˇzaˍ leh Eˇlaˆ hui hpeh‸ ve yoˬ. 

Yawˇ huiˉ maˬ lehˬ, Gaˍtaˆ chaw hui ve nuˇ ca hkʼawˇ ve pa taw, shu tiˇ pehˍ 
ve hta‸ gʼa hkanˍ ve yoˬ. 
22Yawˇ huiˉ maˬ ve awˬ pa Eˇhpaˍrenˍ lehˬ, yawˇ huiˉ maˬ awˬ pon dawˇ haˍ 
jaˇ leh, yawˇ ve awˬ viˉ awˬ nyi teˇ hpaˍ yawˇ hta‸ awˬ chawˇ ca te piˇ la ve 
yoˬ. 
23Oˇ ve hkʼaw‸ nawˉ, yawˇ lehˬ yawˇ ve awˬ miˇ ma geh kʼaw‸ zuh‸ leh, yaˇ 
paˍ teˇ gʼaˇ kʼaw‸ paw la ve yoˬ. Yawˇ hui yawˇ hta‸ Beˍriˇyaˆ teh‸ meh piˇ ve 
yoˬ. Awˬ lawn kʼo, dawˇ haˍ tuˬ awˬ ceuˬ yawˇ ve yehˬ kʼa awˬ hkʼoˆ gaˬ la ve 
pa taw yoˬ. 
24Eˇhpaˍrenˍ lehˬ, Seˍraˆ teh‸ kʼoˆ ve yaˇ miˇ teˇ gʼaˇ cawˬ ve yoˬ. Yawˇ lehˬ 
awˬ na hpawˇ teˇ tawn leh awˬ hawˉ hpawˇ teˇ tawn lo cawˬ ve Beˍtawˇronˍ 
venˇ leh, Awˇzenˍsheˍraˆ venˇ hta‸ tanˬ te shehˍ ma hpeh‸ ve yoˬ. 
25Eˇhpaˍrenˍ lehˬ Reˍhpaˆ teh‸ kʼoˆ ve yaˇ paˍ teˇ gʼaˇ cawˬ sheˍ ve yoˬ. 
Reˍhpaˆ ve awˬ ceuˬ awˬ hkʼaˇ teˇ hpaˍ lehˬ, Reˍsaˆ, Teˍlaˆ, Taˍhanˍ, 
26Laˍdanˍ, Aˍmiˇhuˆ, Eˇliˆshaˍmaˍ, 
27Nunˍ leh Yawˇsuˆ hui hpeh‸ ve yoˬ. 
28Yawˇ hui gʼa taˍ ve mvuhˇmiˬ lehˬ, Beˍteˍlaˆ venˇ leh venˇ oˇ ve awˬ paˇ awˬ 
kui lo cawˬ ve venˇ ehˉ teˇ hpaˍ, mvuhˇ nyi tawˆ hpawˇ Naˍranˍ venˇ lo hkʼa 
gaˬ, mvuhˇ nyi kʼehˬ hpawˇ Gaˍsaˍ venˇ lo hkʼa gaˬ, Sheˍhkenˍ venˇ, Aˍyaˍ 
venˇ, 
29Behˆshanˍ venˇ, Taˍnehˆ venˇ, Mehˆgiˇdoˍ venˇ, Dawˉraˆ venˇ, leh venˇ oˇ ve 
teˇ hpaˍ awˬ paˇ awˬ kui lo cawˬ ve venˇ ehˉ teˇ hpaˍ hpeh‸ ve yoˬ. Venˇ chi 
teˇ hpaˍ lehˬ, Yaˍkoˆ ve yaˇ Yoˇseh‸ ve awˬ ceuˬ awˬ hkʼaˇ teˇ hpaˍ chehˇ kuiˬ 
hpeh‸ ve yoˬ. 

Aˍshaˍ awˬ ceuˬ awˬ hkʼaˇ teˇ hpaˍ 

30Aˍshaˍ lehˬ, yaˇ paˍ 4 gʼaˇ cawˬ ve yoˬ. Yawˇ hui lehˬ, Iˉmaˍnaˆ, Iˉshaˍvaˍ, 
Iˉshaˍviˍ leh Beˍriˇyaˆ hui hpeh‸ ve yoˬ. Yawˇ ve yaˇ miˇ lehˬ, Seˍraˆ hpeh‸ ve 
yoˬ. 

31Beˍriˇyaˆ lehˬ, Heˍbaˍ leh Miˆlaˍhkeˍlaˆ teh‸ kʼoˆ ve yaˇ paˍ nyiˇ gʼaˇ cawˬ ve 
yoˬ. (Miˆlaˍhkeˍlaˆ lehˬ, Iˇraˍzaˍveˆ venˇ hta‸ tanˬ te shehˍ hpaˇ hpeh‸ ve yoˬ) 
32Haˍbaˍ lehˬ, Yaˍhpaˍlehˆ, Shawˇmaˍ leh Hawˇtanˍ teh‸ kʼoˆ ve yaˇ paˍ 3 gʼaˇ 
cawˬ ve yoˬ. Yawˇ ve yaˇ miˇ lehˬ, Shuˇaˍ hpeh‸ ve yoˬ. 
33Yaˍhpaˍlehˆ htawˇ, yaˇ paˍ 3 gʼaˇ cawˬ ve yoˬ. Yawˇ hui lehˬ, Paˍshaˆ, Biˇmaˍ 
haˍ laˆ leh Aˍshaˍvaˆ hui hpeh‸ ve yoˬ. 
34Shawˇmaˍ htawˇ yaˇ paˍ 3 gʼaˇ cawˬ ve yoˬ. Yawˇ hui lehˬ, Rawˇgaˆ, 
Yeˍhuˇbaˆ, leh Aˍranˍ hui hpeh‸ ve yoˬ. 
35Hawˇtanˍ lehˬ yaˇ paˍ 4 gʼaˇ cawˬ ve yoˬ. Yawˇ hui lehˬ Zawˇhpaˆ, Iˉmaˍnaˍ, 
Sheˍlehˆ leh Aˍmaˍlaˆ hui hpeh‸ ve yoˬ. 
36Zawˇhpaˆ ve awˬ ceuˬ awˬ hkʼaˇ teˇ hpaˍ lehˬ, Shuˇaˍ, Haˍneˍhpaˍ, Shawˇlaˆ, 
Beˍriˆ, Iˉmaˍraˆ, 
37Beˍzaˍ, Hawˇdaˆshaˍmaˍ, Shiˇlaˍshaˆ, Iˉtaˍranˍ leh Beˍraˆ hui hpeh‸ ve yoˬ 
38Yeˍraˍ ve awˬ ceuˬ awˬ hkʼaˇ teˇ hpaˍ lehˬ, Yeˍhpuˇnaˍ, Piˉsaˍpaˍ, leh Aˍraˆ 
hui hpeh‸ ve yoˬ 
39Uˇlaˆ ve awˬ ceuˬ awˬ hkʼaˇ teˇ hpaˍ lehˬ, Aˍranˍ, Haˍneˍlaˆ leh Yeˍriˇyaˆ hui 
hpeh‸ ve yoˬ. 
40Chaw chi teˇ hpaˍ lehˬ, Aˍshaˍ awˬ ceuˬ awˬ hkʼaˇ hpeh‸ ve yoˬ. Yawˇ hui 
lehˬ awˬ meh bvuhˬ ve ma‸ yaˇ teˇ hpaˍ hpeh‸ leh, awˬ hoˉ awˬ naˬ teˇ hpaˍ 
hpeh‸ ve yoˬ. Aˍshaˍ ve awˬ ceuˬ awˬ hkʼaˇ awˬ hkʼaw lo, ma‸ bawˆ puiˉ ve 
chaw 26,000 gʼaˇ cawˬ ve yoˬ. 

1 Raˍsaˍvanˍ li‸ 8 

Beˍyaˍmenˍ awˬ ceuˬ awˬ hkʼaˇ teˇ hpaˍ 

1Beˍyaˍmenˍ lehˬ, yaˇ paˍ 5 gʼaˇ cawˬ ve yoˬ. Yawˬ hui lehˬ, Beˍlaˆ, Aˍshaˍbeˍlaˆ, 
Aˍhaˍraˆ, 
2Nawˇhaˍ leh Raˍhpaˆ hui hpeh‸ ve yoˬ. 
3Beˍlaˆ ve awˬ ceuˬ awˬ hkʼaˇ teˇ hpaˍ lehˬ, Aˍdaˍ, Geˍraˆ, Aˍbiˇhuˆ, 

4Aˍbiˇshaˍ, Neˍmanˍ, Aˍhawˇ-aˍ, 
5Geˍraˆ, Sheˍhpuˇhpanˍ leh Huˆranˍ hui hpeh‸ ve yoˬ. 
6Eˇhuˆ ve awˬ ceuˬ awˬ hkʼaˇ teˇ hpaˍ lehˬ, Neˍmanˍ, Aˍhiˇyaˆ leh Geˍraˆ hui 
hpeh‸ ve yoˬ. 
7Yawˇ hui lehˬ awˬ hoˉ awˬ naˬ teˇ hpaˍ hpeh‸ leh, Geˍraˆ venˇ hkʼaw chehˇ 
taˍ ve yoˬ. Ya‸ hkʼaˇ, yawˇ hui lehˬ awˬ hkʼaw‸ nawˉ Maˍnaˍhaˆ venˇ lo gʼa ca 
kʼaw‸ hpaw chehˇ ve yoˬ. Yawˇ hui hta‸ shiˍ hpaw-e piˇ ve chaw lehˬ, Awˇzaˆ 
leh Aˍhiˇtuˆ ve awˬ pa Geˍraˆ hpeh‸ ve yoˬ. 
8Shaˍhaˍrenˍ lehˬ, Huˆshenˍ leh Baˍraˆ teh‸ kʼoˆ ve yawˇ ve awˬ miˇ ma nyiˇ 
gʼaˇ hta‸ baˬ ve yoˬ. Awˬ hkʼaw‸ nawˉ yawˇ Mawˇbaˆ mvuhˇmiˬ lo ca kʼaw‸ 
chehˇ htaˇ, Hawˇdeˍshaˆ hta‸ heuˆ leh yaˇ paˍ 7 gʼaˇ cawˬ ve yoˬ. 
9Yawˇ hui lehˬ, Yawˇbaˆ, Ziˇbiˆ, Meˍshaˆ, Maˍlaˍhkanˍ 
10Yuˇzaˆ, Shaˍhkiˆ leh Miˆraˍmaˆ hui hpeh‸ ve yoˬ. Yawˇ ve yaˇ chi teˇ hpaˍ 
lehˬ, awˬ hoˉ awˬ naˬ teˇ hpaˍ hpeh‸ ve yoˬ. 
11Yawˇ miˇ ma Huˆshenˍ geh gʼa taˉ ve yaˇ paˍ nyiˇ gʼaˇ lehˬ, Aˍbiˇtuˆ leh 
Eˇlaˍpaˍlaˆ hui hpeh‸ ve yoˬ. 
12Eˇlaˍpaˍlaˆ lehˬ, yaˇ paˍ shehˆ gʼaˇ cawˬ ve yoˬ. Yawˇ hui lehˬ, Eˍbaˍ, 
Miˆshaˍhanˍ leh Sheˍmehˆ hui hpeh‸ ve yoˬ. Sheˍmehˆ lehˬ, Awˇnawˇ venˇ, 
Lawˇdaˆ venˇ, leh awˬ nu ve venˇ ehˉ teˇ hpaˍ hta‸ tanˬ te shehˍ hpaˇ hpeh‸ ve 
yoˬ. 

Gaˍtaˆ leh Aˍyaˍlonˍ venˇ hkʼaw chehˇ ve Beˍyaˍmenˍ chaw 

13Beˍriˇyaˆ leh Sheˍmaˆ hui lehˬ, Aˍyaˍlonˍ venˇ hkʼaw ca chehˇ ve chaw hui ve 
awˬ hoˉ awˬ naˬ hpeh‸ leh, Gaˍtaˆ venˇ hkʼaw chehˇ ve chaw hui hta‸ gʼa‸ 
kʼoˬ piˇ ve yoˬ. 
14Beˍriˇyaˆ ve awˬ ceuˬ awˬ hkʼaˇ teˇ hpaˍ lehˬ, Aˍhiˆawˇ, Shaˍshehˇ, Yeˍraˍmoˆ, 
15Zeˍbaˍdiˆ, Aˍraˆ, Eˍdaˍ, 
16Miˆhkeˍlaˆ, Iˉshaˍpaˆ leh Yawˇhaˆ hui hpeh‸ ve yoˬ. 

Yeˍruˆsaˍlehnˍ hkʼaw chehˇ ve Beˍyaˍmenˍ chaw 

17Eˇlaˍpaˍlaˆ ve awˬ ceuˬ awˬ hkʼaˇ teˇ hpaˍ lehˬ, Zeˍbaˍdiˆ, Meˍshuˆlanˍ, 
Heˍsaˍkiˆ, Heˍbaˍ, 
18Iˉshaˍmeˍrehˇ, Iˉzaˍliˆ leh Yawˇbaˆ hui hpeh‸ ve yoˬ. 
19Sheˍmiˆ ve awˬ ceuˬ awˬ hkʼaˇ teˇ hpaˍ lehˬ, Yaˍkenˍ, Ziˇhkaˍriˆ, Zaˍbaˍdiˆ, 
20Eˇleˍnehˇ, Zeˍleˍtehˇ, Eˇleˍlaˆ, 
21Aˍdaˍyaˆ, Beˍraˍyaˆ leh Shiˉmaˍraˆ hui hpeh‸ ve yoˬ. 
22Shaˍshaˆ ve awˬ ceuˬ awˬ hkʼaˇ teˇ hpaˍ lehˬ, Iˉshaˍpanˍ, Eˍbaˍ, Eˇleˍlaˆ, 
23Aˍbaˍdonˍ, Ziˇhkaˍriˆ, Haˍnanˍ, 
24Haˍnaˍniˆ, Eˇlanˍ, Aˍdawˇteˍyaˆ, 
25Iˉhpaˍdiˇyaˆ leh Peˍneˍlaˆ hui hpeh‸ ve yoˬ. 
26Yeˍrawˇhanˍ ve awˬ ceuˬ awˬ hkʼaˇ teˇ hpaˍ lehˬ, Shanˍsheˍrehˇ, Sheˍhaˍriˆ, 
Aˍtaˍliˆ, 
27Yeˍraˍshiˆ, Eˇliˇya‸, leh Ziˇhkaˍriˆ hui hpeh‸ ve yoˬ. 
28Chaw chi teˇ hpaˍ lehˬ, Yeˍruˆsaˍlehnˍ venˇ hkʼaw chehˇ ve Beˍyaˍmenˍ chaw 
teˇ hpaˍve awˬ hoˉ awˬ naˍ teˇ hpaˍ hpeh‸ ve yoˬ. 

Giˇbonˍ leh Yeˍruˆsaˍlehnˍ hkʼaw chehˇ ve Beˍyaˍmenˍ chaw 

29Yeˍlaˆ lehˬ, Giˇbonˍ venˇ hta‸ tanˬ te shehˍ hpaˇ hpeh‸ leh, venˇ oˇ ve hkʼaw 
chehˇ taˍ ve yoˬ. Yawˇ ve awˬ miˇ ma lehˬ, Maˍkaˍ hpeh‸ leh, 
30yawˇ ve yaˇ paˍ uiˍ lehˬ, Aˍbaˍdonˍ hpeh‸ ve yoˬ. Yawˇ ve awˬ nu ve yaˇ teˇ 
hpaˍ lehˬ, Zuˇraˆ, Kiˇshaˆ, Baˍlaˆ, Neˍraˆ, Naˍdaˆ, 
31Geˍdawˇraˆ, Aˍhiˆawˇ, Zaˍhkaˍ 
32leh Shiˆmaˍ ve awˬ pa Miˆkaˍloˆ hui hpeh‸ ve yoˬ. Yawˇ hui ve awˬ ceuˬ awˬ 
hkʼaˇ teˇ hpaˍ lehˬ, Yeˍruˆsaˍlehnˍ venˇ hkʼaw awˬ nu ve awˬ viˉ awˬ nyi hui 
geh teˇ geh chehˇ taˍ ve yoˬ. 

Jawˇmawˇ Sawˉlu‸ ve yehˬ yaˇ kʼa yaˇ teˇ hpaˍ 

33Neˍraˆ ve yaˇ lehˬ Kiˇshaˆ yoˬ. Kiˇshaˆ ve yaˇ lehˬ Sawˉlu‸ yoˬ. Sawˉlu‸ lehˬ 
yaˇ paˍ 4 gʼaˇ cawˬ ve yoˬ. Yawˇ hui lehˬ, Yawˇnaˆtanˍ, Maˍlaˍhkiˆshu-aˍ, 
Aˍbiˆnaˍdaˆ leh Eˇshaˍbaˍlaˆ hui hpeh‸ ve yoˬ. 
34Yawˇnaˆtanˍ ve yaˇ lehˬ, Meˍriˆbaˍlaˆ yoˬ. Meˍriˆbaˍlaˆ ve yaˇ lehˬ, Miˆhkaˍ 
yoˬ. 
35Miˆhkaˍ lehˬ yaˇ paˍ 4 gʼaˇ cawˬ ve yoˬ. Yawˇ hui lehˬ, Piˇtonˍ, Meˍlehˆ, Taˍraˍ 
leh Aˍhkaˆ hui hpeh‸ ve yoˬ. 
36Aˍhkaˆ ve yaˇ lehˬ Yeˍhawˇdaˍ yoˬ. Yeˍhawˇdaˍ lehˬ yaˇ paˍ 3 gʼaˇ cawˬ ve yoˬ. 
Yawˇ hui lehˬ, Aˍleˍmehˆ, Aˍzaˍmaˍvehˆ, leh Ziˇmaˍriˆ hui hpeh‸ ve yoˬ. 
Ziˆmaˍriˆ ve yaˇ lehˬ, Mawˇzaˆ yoˬ. 
37Mawˇzaˆ ve yaˇ lehˬ, Biˇmaˍ yoˬ, Biˇmaˍ ve yaˇ lehˬ Raˍhpaˆ yoˬ. Raˍhpaˆ ve 
yaˇ lehˬ Eˇlaˍsaˍ yoˬ. Eˇlaˍsaˍ ve yaˇ lehˬ Aˍzeˍlaˆ yoˬ. 
38Aˍzeˍlaˆ lehˬ yaˇ paˍ 6 gʼaˇ cawˬ ve yoˬ. Yawˇ hui lehˬ, Aˍzaˍriˆkanˍ, 
Bawˇhkeˍruˆ, Iˉshaˍmeˍlaˆ, Seˍraˍyaˆ, Awˇbaˍdiˆ leh Haˍnanˍ hui hpeh‸ ve yoˬ. 
39Aˍzeˍlaˆ ve awˬ nyi paˍ Eˇshehˆ lehˬ, Uˇlanˍ, Yuˇshaˆ leh Eˇliˆhpeˍlehˆ teh‸ 
kʼoˆ ve yaˇ paˍ 3 gʼaˇ cawˬ ve yoˬ. 
40Uˇlanˍ ve yaˇ teˇ hpaˍ lehˬ, awˬ meh bvuhˬ ve ma‸ yaˇ teˇ hpaˍ hpeh‸ leh, 
hkaˆ bawˆ puiˉ jaˇ ve yoˬ. Yawˇ lehˬ yaˇ paˍ leh awˬ hawehˍ 150 gʼaˇ cawˬ ve 
yoˬ. Awˬ na lo kʼoˆ taˍ ve chaw chi teˇ hpaˍ lehˬ, Beˍyaˍmenˍ awˬ ceuˬ awˬ 
hkʼaˇ teˇ hpaˍ hpeh‸ ve yoˬ. 

1 Raˍsaˍvanˍ li‸ 9 

Shu mvuhˇmiˬ lo kʼaw‸ la taˍ ve chaw teˇ hpaˍ 

1Iˉsaˍreˍlaˆ chaw teˇ hpaˍ lehˬ, a shu yawˇ ve awˬ ceuˬ awˬ hkʼaˇ teˇ hpaˍ ve caˇ 
lanˇ hkʼa deh‸ yuˬ leh, Iˉsaˍreˍlaˆ jawˇmawˇ teˇ hpaˍ ve li‸ daw hkʼaw lo bvuh
‸ keu taˍ ve yoˬ. Yuˇda‸ chaw teˇ hpaˍ lehˬ, Gʼuiˬsha hta‸ te ya‸ jaˇ ve pa taw, 
Baˍbuˍlonˍ mvuhˇmiˬ lo shu shiˍ kʼai ve hta‸ gʼa hkanˍ ve yoˬ. 

2Yawˇ hui teˇ hpaˍ awˬ hkʼaw lo, a shu yawˇ ve mvuhˇmiˬ lo awˉ lawˉ peuˇ gʼa 
kʼaw‸ la ve chaw teˇ hpaˍ lehˬ, Iˉsaˍreˍlaˆ chaw, paw hkuˇ, Leˍviˆ chaw, leh 
bon yehˬ lonˉ hkʼaw kanˉ te shehˍ hpaˇ teˇ hpaˍ hpeh‸ ve yoˬ. 
3Yuˇda‸ awˬ ceuˬ awˬ hkʼaˇ hkʼaw lo ve Beˍyaˍmenˍ, Eˇhpaˍrenˍ leh Maˍnaˍseˍ 
chaw teˇ hpaˍ lehˬ, Yeˍruˆsaˍlehnˍ venˇ hkʼaw ca chehˇ kʼai ve yoˬ. 
4-6Yeˍruˆsaˍlehnˍ venˇ hkʼaw chehˇ taˍ ve Yuˇda‸ awˬ ceuˬ awˬ hkʼaˇ 690 ca 
cawˬ ve yoˬ. Yuˇda‸ ve yaˇ Peˍrehˆ ve awˬ ceuˬ awˬ hkʼaˇ hkʼaw lo awˬ hoˉ te 
chehˇ ve chaw lehˬ, Baˍniˆ, Iˉmaˍriˍ, Awˇmaˍriˆ, Aˍmiˇhuˆ hui ve awˬ ceuˬ awˬ 
hkʼaˇ Uˇtehˇ hpeh‸ ve yoˬ. Yuˇda‸ ve yaˇ Sheˍlaˆ ve awˬceuˬ awˬ hkʼaˇ hkʼaw 
lo awˬ hoˉ te chehˇ ve chaw lehˬ, Aˍsaˍyaˆ hpeh‸ ve yoˬ. Yuˇda‸ ve yaˇ Zeˍraˆ 
ve awˬ ceuˬ awˬ hkʼaˇ hkʼaw lo awˬ hoˉ te chehˇ ve chaw lehˬ Yaˍlaˆ hpeh‸ ve 
yoˬ. 
7-8Yeˍruˆsaˍlehnˍ venˇ hkʼaw chehˇ taˍ ve Beˍyaˍmenˍ ve awˬ ceuˬ awˬ hkʼaˇ teˇ 
hpaˍ lehˬ, Haˍseˍnuˆ, Hawˇdaˍviˆ, Meˍshuˆlanˍ hui ve awˬ ceuˬ awˬ hkʼaˇ 
Saˍluˆ, Yeˍyawˇhanˍ ve yaˇ Iˉbaˍneˍyaˆ, Miˇhkaˍriˆ ve awˬ hawehˍ Awˇziˆ ve 
yaˇ Eˇlaˍ, Iˉbaˍneˍyaˆ, Reˍlaˆ, Sheˍhpaˍriˆ hui ve awˬ ceuˬ awˬ hkʼaˇ 
Meˍshuˆlanˍ hui hpeh‸ ve yoˬ. 
9Oˇ kaˬ lo chehˇ taˍ ve yawˇ hui ve awˬ ceuˬ awˬ hkʼaˇ hkʼa peu-eˬ 956 ca cawˬ 
ve yoˬ. Awˬ na lo kʼoˆ taˍ ve chaw hui lehˬ, awˬ hoˉ awˬ naˬ teˇ hpaˍ hpeh‸ ve 
yoˬ. 

Yeˍruˆsaˍlehnˍ hkʼaw chehˇ ve paw hkuˇ teˇ hpaˍ 

10-12Yeˍruˆsaˍlehnˍ venˇ hkʼaw chehˇ taˍ ve paw hkuˇ teˇ hpaˍ lehˬ, Yeˍdaˍyaˆ, 
Yawˇyaˍreˆ, Yaˍhkenˍ, Aˍhiˇtuˆ, Meˍraˍyoˆ, Aˍdoˆ, Meˍshuˆlanˍ leh bon yehˬ 
hkʼaw kanˉ te paˍ awˬ hoˉ Hiˇlaˍhkiˆ hui ve awˬ ceuˬ awˬ hkʼaˇ Aˍzaˍriˆ, 
Maˍlaˍhiˇyaˆ, Paˍshuˇraˆ, Yeˍyawˇhanˍ hui ve awˬ ceuˬ awˬ hkʼaˇ Aˍdaˍyaˆ leh 
Iˉmaˍraˆ, Meˍshiˉlaˍmoˆ, Meˍshuˆlanˍ, Yaˍzeˍyaˇ, Aˍdeˍlaˆ hui ve awˬ ceuˬ awˬ 
hkʼaˇ Maˍshehˇ hui hpeh‸ ve yoˬ. 
13Awˬ hoˉ awˬ naˬ te chehˇ ve paw hkuˇ hkʼa peu-eˬ, 1,760 gʼaˇ cawˬ ve yoˬ. 
Yawˇ hui lehˬ, bon yehˬ hkʼaw kanˉ te puiˉ jaˇ ve chaw teˇ hpaˍ hpeh‸ ve yoˬ. 

Yeˍruˆsaˍlehnˍ hkʼaw chehˇ ve Leˍviˆ chaw teˇ hpaˍ 

14-16Yeˍruˆsaˍlehnˍ venˇ hkʼaw chehˇ taˍ ve Leˍviˆ chaw teˇ hpaˍ lehˬ, Meˍraˍriˆ, 
Haˍshaˍbiˆ, Aˍzaˍriˆkanˍ, Haˍshoˆ hui ve awˬ ceuˬ awˬ hkʼaˇ Sheˍmaˍyaˆ, 
Baˍbaˍkaˍ, Heˍrehˆ, Gaˍlaˍlaˆ leh Aˍsaˆ, Ziˇhkaˍriˆ, Miˆhkaˍ hui ve awˬ ceuˬ awˬ 
hkʼaˇ Maˍtaˍniˆ, Yeˍduˆtonˍ, Gaˍlaˍlaˆ, Sheˍmaˍyaˆ hui ve awˬ ceuˬ awˬ hkʼaˇ 
Awˇbaˍdiˆ, Neˍtawˇhpaˆ venˇ hkʼaw chehˇ ve Eˇlaˍkaˍnaˆ, Aˍsaˍ hui ve awˬ ceuˬ 
awˬ hkʼaˇ Beˍraˍhkiˆ hui hpeh‸ ve yoˬ. 

Yeˍruˆsaˍlehnˍ hkʼaw chehˇ ve bon yehˬ shaw paˍ teˇ hpaˍ 

17Yeˍruˆsaˍlehnˍ venˇ hkʼaw chehˇ ve bon yehˬ shaw shehˍ hpaˇ teˇ hpaˍ lehˬ, 
Shaˍlonˍ, Aˍkoˆ, Taˍlaˍmonˍ leh Aˍhiˆmanˍ hui hpeh‸ ve yoˬ. Shaˍlonˍ lehˬ, 
yawˇ hui ve awˬ hoˉ hpeh‸ ve yoˬ. 
18Awˬ yanˇ oˇ ve hkʼa gaˬ, yawˇ hui ve awˬ ceuˬ awˬ hkʼaˇ teˇ hpaˍ lehˬ, 
jawˇmawˇ ve taˍ meu‸ hpe‸ lo kʼai ve ya‸ kʼaw mvuhˇ nyi tawˆ hpawˇ lo 
chehˇ taˍ ve yoˬ. Yawˇ hui lehˬ, Leˍviˆ chaw hui ve aˉ po kʼo lo kʼai ve taˍ meu
‸ hpe‸ hta‸ shaw shehˍ hpaˇ teˇ hpaˍ hpeh‸ ve yoˬ. 
19Eˍbyaˍsaˍ ve awˬ hawehˍ Kawˇreˍ ve yaˇ Shaˍlonˍ lehˬ, Kawˇraˆ awˬ ceuˬ awˬ 
hkʼaˇ hui geh teˇ geh, aˬ sho-eˬ htaˇ yawˇ hui ve awˬ puˍ lonˉ teˇ hpaˍ Gʼuiˬsha 
ve aˉ po kʼo bon yehˬ hta‸ shaw ve hkʼe, bon yehˬ hkʼaw lo‸-e ve yehˬmiˉhpe
‸ hta‸ shaw chehˇ ve yoˬ. 
20Teˇ pawˆ htaˇ, Eˇlaˍsaˍ ve yaˇ Hpiˇneˍhaˆ lehˬ, yawˇ hui ve awˬ hoˉ te jaw ve 
yoˬ. (Gʼuiˬsha yawˇ geh chehˇ piˇ-oˆ) 
21Meˍsheˍlaˍmehˆ ve yaˇ Zaˍhkaˍriˆ htawˇ, bon yehˬ hkʼaw lo‸-e ve yehˬmiˉhpe
‸ hta‸ shaw shehˍ hpaˇ hpeh‸ ve yoˬ. 
22Bon yehˬ hkʼaw lo‸-e ve yehˬmiˉhpe‸ hta‸ shaw shehˍ hpaˇ hkʼa peu-eˬ 212 
gʼaˇ cawˬ ve yoˬ. Yawˇ hui ve awˬ meh leh chehˇ kuiˬ hta‸ caˇ lanˇ hkʼa deh‸ 
yuˬ taˍ ve yoˬ. Yawˇ hui hta‸ kanˉ chi ve chiˇ a‸ piˇ taˍ ve chaw lehˬ, 
jawˇmawˇ Daˍviˆ leh tcuh kaˍ paˍ Saˍmo-eˍlaˆ hui hpeh‸ ve yoˬ. 
23Yawˇ hui leh yawˇ hui ve awˬ ceuˬ awˬ hkʼaˇ teˇ hpaˍ lehˬ, bon yehˬ hkʼaw lo
‸-e ve taˍ meu‸ hpe‸ hta‸ shaw chehˇ taˍ ve yoˬ. 

24Bon yehˬ hkʼaw lo‸-e ve yehˬ miˉ hpe‸, mvuhˇ nyi tawˆ, mvuhˇ nyi kʼehˬ, 
awˬ hawˉ, awˬ na chi hkʼe 4 maˬ cawˬ ve hkʼaw lo, shaw shehˍ hpaˇ awˬ hoˉ 
teˇ hpe‸ teˇ gʼaˇ chehˇ taˍ ve yoˬ. 
25Shaw shehˍ hpaˇ chi teˇ hpaˍ lehˬ, venˇ awˬ paˇ awˬ kui lo cawˬ ve hkʼaˆ teˇ 
hpaˍ hkʼaw chehˇ leh, suhˍ nyi teˇ pawˆ chaw pa shaw chehˇ ve yoˬ. 
26Shaw shehˍ hpaˇ awˬ hoˉ oˇve 4 gʼaˇ lehˬ, Leˍviˆ chaw hpeh‸ leh, kanˉ hkʼa 
peu-eˬ yawˇ hui ve la‸ sheh hkʼaw cawˬ ve yoˬ. Yawˇ hui lehˬ, bon yehˬ hkʼaw 
cawˬ ve bawehˇ teˇ hpaˍ leh, oˇ kaˬ lo teh taˍ ve mawˇ teˇ hpaˍ hta‸ htawˇ gʼa 
ha‸ shaˉ ve yoˬ. 
27Yawˇ hui lehˬ, bon yehˬ hta‸ gʼa ha‸ shaˉ leh, teˇ shawˉ le le taˍ meu‸ hpe‸ 
teˇ hpaˍ hta‸ gʼa shaw piˇ chehˇ ve pa taw, bon yehˬ paˇ lo chehˇ taˍ ve yoˬ. 

Awˬ nu ve Leˍviˆ chaw teˇ hpaˍ 

28Awˬ nu ve Leˍviˆ chaw teˇ hpaˍ lehˬ, bon yehˬ hkʼaw oˉ kʼoˍ pui htaˇ yehˇ ve 
mawˇ teˇ hpaˍ hta‸ gʼa ha‸ shaˉ ve yoˬ. Mawˇ oˇ ve teˇ hpaˍ hta‸ yehˇ ve teˇ 
pawˆ le le hkʼa deh‸ gʼa gʼaw nyi tcuhˉ taˍ ve yoˬ. 
29Yawˇ hui awˬ hkʼaw lo ve chaw teˇ hpaˍ hpaˍ lehˬ, da‸ kehˬ ve mawˇ hpeh‸ 
ve, junˍ meu-e, a pehˉ meuˇ gʼuiˬ, shaˍlonˍ chu, sha hawnˉ chi teˇ hpaˍ hta‸ 
ha‸ shaˉ shehˍ hpaˇ hpeh‸ ve yoˬ. 
30Ya‸ hkʼaˇ, sha hawnˉ chi teˇ hpaˍ hta‸ hkaw‸ da‸ ve kanˉ lehˬ, paw hkuˇ hui 
ve kanˉ hpeh‸ ve yoˬ. 
31Leˍviˆ chaw Kawˇraˆ awˬ ceuˬ awˬ hkʼaˇ, Shaˍlonˍ ve yaˇ paˍ uiˍ Maˍtiˇtiˆ lehˬ, 
Gʼuiˬsha hta‸ tuˉ tanˇ piˇ tuˬ ve hkaoˍmonˇ te shehˍ hpaˇ hpeh‸ ve yoˬ. 
32Kawˇhaˆ awˬ ceuˬ awˬ hkʼaˇ teˇ hpaˍ lehˬ, teˇ shinˉ nyi le le da‸ kehˬ ve 
hkaoˍmonˇ te shehˍ hpaˇ hpeh‸ ve yoˬ. 
33Leˍviˆ chaw teˇ hpaˍ hpaˍ, bon yehˬ hkʼaw kʼa muiˬ hkawˇ kʼa ve kanˉ hta‸ 
gʼa te ve yoˬ. Hkawˇ yehˬ awˬ hoˉ chi teˇ hpaˍ lehˬ, bon yehˬ hkʼaw cawˬ ve 
bawehˇ teˇ hpaˍ hkʼaw chehˇ leh, awˬ nu ve kanˉ teˇ hpaˍ hta‸ maˇ gʼa te. Awˬ 
lawn kʼo, yawˇ hui lehˬ mvuhˇ law‸ kʼaw mvuhˇ hpeu‸ kanˉ cawˬ ve pa taw 
yoˬ. 

34Awˬ na lo kʼoˆ taˍ ve Leˍviˆ chaw teˇ hpaˍ lehˬ, a shu yawˇ chaw ceuˬ ve awˬ 
hoˉ awˬ naˬ hpeh‸ ve yoˬ. Yawˇ hui lehˬ, Yeˍruˆsaˍlehnˍ venˇ hkʼaw chehˇ ve 
awˬ hoˉ awˬ naˬ teˇ hpaˍ hpeh‸ ve yoˬ. 

Jawˇmawˇ Sawˉlu‸ ve awˬ ceuˬ awˬ hkʼaˇ teˇ hpaˍ 

35Yeˍlaˆ lehˬ Giˇbonˍ venˇ hta‸ tanˬ te leh, oˇ kaˬ lo chehˇ taˍ ve yoˬ. Yawˇ ve 
awˬ miˇ ma lehˬ, Maˍkaˍ hpeh‸ ve yoˬ. 
36Yawˇ ve yaˇ paˍ uiˍ lehˬ, Aˍbaˍdonˍ hpeh‸ leh awˬ nu ve yaˇ teˇ hpaˍ lehˬ, 
Zuˇraˆ, Kiˇshaˆ, Baˍlaˆ, Neˍraˆ, Naˍdaˆ, 
37Geˍdawˇraˆ, Aˍhiˆawˇ, Zaˍhkaˍriˆ leh Miˆkaˍloˆ hui hpeh‸ ve yoˬ. 
38Miˆkaˍloˆ ve yaˇ lehˬ, Shiˇmanˍ hpeh‸ ve yoˬ. Yawˇ hui ve awˬ ceuˬ awˬ 
hkʼaˇ teˇ hpaˍ lehˬ, Yeˍruˆsaˍlehnˍ venˇ hkʼaw awˬ nu ve awˬ viˉ awˬ nyi hui 
geh teˇ geh chehˇ taˍ ve yoˬ 
39Neˍraˆ ve yaˇ lehˬ Kiˇshaˆ yoˬ. Kiˇshaˆ ve yaˇ lehˬ Sawˉlu‸ yoˬ. Sawˉlu‸ lehˬ 
yaˇ paˍ 4 gʼaˇ cawˬ ve yoˬ. Yawˇ hui lehˬ Yawˇnaˆtanˍ, Maˍlaˍhkiˆshu-aˍ, 
Aˍbiˆnaˍdaˆ leh Eˇshaˍbaˍlaˆ hui hpeh‸ ve yoˬ. 
40Yawˇnaˆtanˍ ve yaˇ lehˬ Meˍriˆbaˍlaˆ yoˬ. Meˍriˆbaˍlaˆ ve yaˇ lehˬ Miˆhkaˍ 
yoˬ. 
41Miˆhkaˍ lehˬ yaˇ paˍ 4 gʼaˇ cawˬ ve yoˬ. Yawˇ hui lehˬ Piˇtonˍ, Meˍlehˆ, Taˍraˍ 
leh Aˍhkaˆ hui hpeh‸ ve yoˬ. 
42Aˍhkaˆ lehˬ Yaˍraˆ teh‸ kʼoˆ ve yaˇ paˍ teˇ gʼaˇ cawˬ ve yoˬ. Yaˍraˆ ve yaˇ teˇ 
hpaˍ lehˬ Aˍleˍmehˆ, Aˍzaˍmaˍvehˆ leh Ziˆmaˍriˆ hui hpeh‸ ve yoˬ. Ziˇmaˍriˆ ve 
yaˇ lehˬ Mawˇzaˆ yoˬ. 
43Mawˇzaˆ ve yaˇ lehˬ Biˇnaˍ yoˬ. Biˇnaˍ ve yaˇ lehˬ Yeˍhpaˍyaˆ yoˬ. Yeˍhpaˍyaˆ 
ve yaˇ lehˬ Eˇlaˍsaˍ yoˬ. Eˇlaˍsaˍ ve yaˇ lehˬ Aˍzeˍlaˆ yoˬ. 
44Aˍzeˍlaˆ lehˬ yaˇ paˍ 6 gʼaˇ cawˬ ve yoˬ. Yawˇ hui lehˬ, Aˍzaˍriˆkanˍ, 
Bawˇhkeˍruˆ, Iˉshaˍmeˍlaˆ, Shaˍriˆyaˆ, Awˇbaˍdiˆ leh Haˍnanˍ hui hpeh‸ ve 
yoˬ. 

1 Raˍsaˍvanˍ li‸ 10 



1127 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Jawˇmawˇ Sawˉlu‸ suh-e ve 

1Hpiˇliˇtiˆ chaw leh Iˉsaˍreˍlaˆ chaw teˇ hpaˍ, Giˇlaˍbawˇ hkʼaw hkʼoˆ lo bawˆ 
da‸ ve yoˬ. Oˇ kaˬ lo Iˉsaˍreˍlaˆ chaw maˇ maˇ suh-e leh, awˬ nu ve chaw teˇ 
hpaˍ gʼuiˇ hpaw-e ve yoˬ. 
2Hpiˇliˇtiˆ chaw teˇ hpaˍ lehˬ, Sawˇlu‸ leh yawˇ ve yaˇ teˇ hpaˍ hta‸ gʼa‸ mi la 
leh, yawˇ ve yaˇ Yawˇnaˆtanˍ, Aˍbiˆnaˍdaˆ leh Maˍlaˍhkiˇshu-aˍ hui hta‸ tiˇ 
pehˍ piˇ ve yoˬ. 
3Sawˉlu‸ yawˇ chehˇ taˍ kuiˬ awˬ paˇ awˬ kui lo ma‸ bawˆ hehnˇ jaˇ la leh, 
Sawˉlu‸ hta‸ htawˇ hkaˆ ce heuˆ sheˬ ve yoˬ. 
4Yawˇ naˬ jaˇ ve pa taw, Gʼuiˬsha hta‸ maˇ shiˍ ve Hpiˇliˇtiˆ chaw chi teˇ hpaˍ 
ngaˬ hta‸ maˇ shawˍ maˇ caˆ te leh maˇ gʼa tiˇ pehˍ laˇ tuˬ, nawˬ ve aˉhtaw 
gʼawˬ tawˆ leh ngaˬ hta‸ tiˇ pehˍ laˇ-oˆ, teh‸ yawˇ ve la‸ caˉ pfuhˇ shehˍ hpaˇ 
hta‸ kʼoˆ piˇ ve yoˬ. Ya‸ hkʼaˇ, chaw oˇ ve kawˆ jaˇ ve pa taw, yawˇ kʼoˆ ve 
hkʼe te maˇ haˆ. Hkʼe te le, Sawˉlu‸ yawˇ ve aˉhtaw gʼawˬ tawˆ leh yawˇ hkʼaˇ 
yawˇ juˆ pehˍ ve yoˬ. 
5Chaw oˇ ve lehˬ Sawˉlu‸ suh peuˬ ve hta‸ gʼa mawˬ ve teˇ yanˇ, yawˇ awˬ to 
hta‸ yawˇ kʼaw‸ juˆ leh, Sawˇlu‸ geh teˇ geh suh-e ve yoˬ. 
6Hkʼe te leh, Sawˉlu‸ awˬ to, yawˇ ve yaˇ 3 gʼaˇ, leh yawˇ ve la‸ caˉ pfuhˇ paˍ 
hui suh-e peuˬ ve yoˬ. 
7Yaˍzaˍreˍlaˆ lawˬ hkʼo‸ coˇ paˉ hpawˇ lo leh, Yawˇdanˍ iˉ kaˆ lawˬ mvuhˇ nyi 
tawˆ hpawˇ lo chehˇ taˍ ve Iˉsaˍreˍlaˆ chaw teˇ hpaˍ, Sawˉlu‸ leh yawˇ ve yaˇ 
paˍ 3 gʼaˇ suh-e leh, Iˉsaˍreˍlaˆ ma‸ yaˇ teˇ hpaˍ gʼuiˇ hpaw-e chehˇ ve hta‸ gʼa 
mawˬ ve teˇ yanˇ, yawˇ hui a shu yawˇ ve venˇ hta‸ baˬ taˉ leh gʼuiˇ hpaw-e 
ve yoˬ. Hkʼe te leh, Hpiˇliˇtiˆ chaw teˇ hpaˍ laˬ leh, venˇ oˇ ve teˇ hpaˍ hkʼaw 
chehˇ sheˬ ve yoˬ. 
8Bawˆ da‸ peuˬ hkʼaw‸ nawˉ, shawˉ pawˍ hkʼe teˇ nyi, Hpiˇliˇtiˆ chaw teˇ hpaˍ 
la‸ caˉ ca gʼawˆ yuˬ tuˬ tawˆ kʼai ve teˇ yanˇ, Giˇlaˍbawˇ hkʼaw hkʼoˆ lo 
Sawˉlu‸ leh yawˇ ve yaˇ paˍ 3 gʼaˇ ve awˬ to hta‸ gʼa mawˬ ve yoˬ. 

9Yawˇhui Sawˉlu‸ ve oˉ kʼoˍ hta‸ tawˆ cheˆ leh yawˇ ve la‸ caˉ teˇ hpaˍ hta‸ 
yuˬpeuˬ hkʼaw‸ nawˉ, yawˇ hui ma‸ bawˆ gʼaˇ ve awˬ lawn Hpiˇliˇtiˆ 
mvuhˇmiˬ lo chaw hta‸ hpehˇ peu leh, yawˇ hui ve shaˉ ho‸ leh, mvuhˇmiˬ 
yaˇ teˇ hpaˍ hta‸ ca kʼaw‸ hto piˇ tcuh ve yoˬ. 
10Yawˇ hui lehˬ, yawˇ ve la‸ caˉ teˇ hpaˍ hta‸ yuˬ leh, yawˇ hui ve bon yehˬ 
hkʼaw keu taˍ ve yoˬ. Yawˇ ve oˉ kʼoˍ hta‸ yawˇ hui ve Daˍgonˍ gʼuiˬsha ve 
bon yehˬ hkʼaw hpeh chiˇ taˍ ve yoˬ. 
11Hpiˇliˇtiˆ chaw hui Sawˉlu‸ hta‸ hkʼaˬ hkʼe te piˇ taˍ peuˬ ve awˬ lawn, 
Giˇlaˆ mvuhˇmiˬ hkʼaw chehˇ ve Yaˍbehˆ venˇ yaˇ teˇ hpaˍ gʼa kaˇ ve teˇ yanˇ, 
12ha‸ hanˉ jaˇ ve chaw teˇ hpaˍ oˇ kaˬ lo kʼai leh, Sawˉlu‸ leh yawˇ ve yaˇ teˇ 
hpaˍ ve awˬ to hta‸ Yaˍbehˆ venˇ lo yuˬ kʼaw‸ la ve yoˬ. Yawˇ hui lehˬ Sawˉlu
‸ leh yawˇ ve yaˇ teˇ hpaˍ hta‸ maˉ kuˇ cehˬ hawˉ lo tuˍ piˇ leh, suhˍ nyi hkʼa 
gaˬ caˇ tuˬ ce chehˇ taˍ ve yoˬ. 
13Sawˉlu‸ gʼa suh-e ve lehˬ, yawˇ Gʼuiˬsha hta‸ ka ti‸ maˇ yeˬ ve pa taw yoˬ. 
Yawˇ lehˬ Gʼuiˬsha ve tawˇ hta‸ maˇ na yuˬ. Suh peuˬ ve chaw hui ve awˬ ha 
hta‸ ca na nyi ve yoˬ. 
14Gʼuiˬsha hta‸ yawˇ maˇ na nyi. Hkʼe te leh, Gʼuiˬsha yawˇ hta‸ suh-e piˇ 
lawˬ leh, yawˇ ve mvuhˇmiˬ hta‸ Yeˍsehˇ ve yaˇ Daˍviˆ hta‸ kʼaw‸ chiˇ a‸ piˇ 
ve yoˬ. 

1 Raˍsaˍvanˍ li‸ 11 

Daˍviˆ jawˇmawˇ hpeh‸ la ve 

1Oˇ ve hkʼaw‸ nawˉ, Iˉsaˍreˍlaˆ chaw ceuˬhkʼa peu-eˬ, Heˍbronˍ venˇ hkʼaw 
Daˍviˆ geh hpawnˬ laˬ leh kʼoˆ ve, Ngaˬ hui lehˬ, nawˬ ve mvuhˇmiˬ yaˇ teˇ 
hpaˍ hpeh‸ ve yoˬ. 
2Ponˬ laˬve awˬ yanˇ hkʼaw Sawˉlu‸ jawˇmawˇ te chehˇ htaˇ, nawˬ lehˬ 
Iˉsaˍreˍlaˆ chaw hui hta‸ shiˍ leh ma‸ bawˆ kuiˬ lo kʼai ve yoˬ. Gʼuiˬsha nawˬ 
hta‸ leuˆ yuˬ leh yawˇ ve chaw teˇ hpaˍ hta‸ uˉ peunˍ tuˬ, nawˬ hta‸ kʼoˆ piˇ 
taˍ peuˬ ve yoˬ, teh‸ kʼoˆ ve yoˬ. 

3Hkʼe te leh, Iˉsaˍreˍlaˆ chaw awˬ hoˉ awˬ naˬ hkʼa peu-eˬ, jawˇmawˇ Daˍviˆ 
geh Heˍbronˍ venˇ lo hpawnˬ laˬ ve yoˬ. Yawˇ yawˇ hui hta‸ ka ti‸ shaˉ caˆ te 
da‸ leh, yawˇ hui yawˇ hta‸ naˍ manˇ pfuhˍ piˇ ve yoˬ. Hkʼe te leh, yawˇ 
Iˉsaˍreˍlaˆ chaw hui ve jawˇmawˇ hpeh‸ la ve yoˬ. 
4Jawˇmawˇ Daˍviˆ leh Iˉsaˍreˍlaˆ chaw hkʼa peu-eˬ, Yeˍruˆsaˍlehnˍ venˇ hta‸ ca 
bawˆ yuˬ tuˬ tawˆ kʼai ve yoˬ. Oˇ ve teˇ yanˇ htaˇ, venˇ oˇ ve hta‸ Yeˍbuˆ teh‸ 
meh taˍ leh, Yeˍbuˇsiˆ chaw chehˇ taˍ ve yoˬ. 
5Yeˍbuˇsiˆ chaw hui lehˬ, yawˇ hui ve venˇ hta‸ bawˆ yuˬ maˇ gʼa taˬ ve awˬ 
lawn Daˍviˆ hta‸ kʼoˆ piˇ ve yoˬ. Ya‸ hkʼaˇ, Daˍviˆ lehˬ yawˇ hui ve Ziˉonˍ ta‸ 
yehˬ hta‸ bawˆ yuˬ leh, Daˍviˆ ve venˇ teh‸ kʼaw‸ meh piˇ ve yoˬ. 
6Oˇ htaˇ Daˍviˆ lehˬ, Yeˍbuˇsiˆ chaw hui hta‸ awˉ lawˉ peuˇ tiˇ pehˍ gʼa ve 
chaw hta‸ ngaˬ ve ma‸ poˍ lonˉ te tcuh laˇ tuˬ yoˬ, teh‸ yawˇ ve ma‸ yaˇ teˇ 
hpaˍ hta‸ kʼoˆ piˇ ve yoˬ. Oˇ htaˇ Zeˍruˇaˍ ve yaˇ Yaˍbaˆ venˇ hkʼaw ca lo‸ 
bawˆ leh, ma‸ poˍ lonˉ hpeh‸ la ve yoˬ. 
7Daˍviˆ lehˬ, ta‸ yehˬ oˇ ve hkʼaw ca lo‸ chehˇ taˍ ve pa taw, Daˍviˆ ve venˇ 
teh‸ shu kʼoˆ ve yoˬ. 
8Yawˇ lehˬ, venˇ oˇ ve hta‸ kʼaw‸ gu te leh, maˇ peuˬ sheˍ ve teˇ hpaˍ hta‸ 
Yaˍbaˆ kʼaw‸ caˉ gu te ve yoˬ. 
9Gʼuiˬsha yawˇ geh chehˇ taˍ ve pa taw, Daˍviˆ shaˬ te shaˬ awˬ gʼaˇ uiˍ la ve 
yoˬ. 

Awˬ meh bvuhˬ ve Daˍviˆ ve ma‸ yaˇ teˇ hpaˍ 

10Chaw chi teˇ hpaˍ lehˬ, Daˍviˆ ve awˬ meh bvuhˬ jaˇ ve ma‸ yaˇ teˇ hpaˍ 
hpeh‸ ve yoˬ. Yawˇ hui lehˬ, awˬ nu ve Iˉsaˍreˍlaˆ chaw hui geh teˇ geh, Daˍviˆ 
hta‸ jawˇmawˇ hpeh‸ la tuˬ ga piˇ leh, yawˇ ve mvuhˇmiˬ hta‸ awˬ gʼaˇ uiˍ la 
piˇ ve yoˬ. 
11Awˉ lawˉ peuˇ ve teˇ gʼaˇ lehˬ, Haˍhkiˍmonˍ awˬ ceuˬ awˬ hkʼaˇ Yaˍshawˇbanˍ 
hpeh‸ ve yoˬ. Yawˇ lehˬ cheuˬ jaˇ ve ma‸ yaˇ shehˆ gʼaˇ awˬ hkʼaw lo awˬ hoˉ 
hpeh‸ ve yoˬ. Ma‸ bawˆ kuiˬ teˇ kaˬ lo yawˇ lehˬ gehˇ teˇ maˬ yuˬ taˍ leh canˇ 
paˍ 300 gʼaˇ hta‸ tiˇ pehˍ piˇ ve yoˬ. 

12Cheuˬ jaˇ ve ma‸ yaˇ nyiˇ gʼaˇ teˇ gʼaˇ lehˬ, Aˍhawˇniˆ awˬ ceuˬ awˬ hkʼaˇ 
Doˉdoˍ ve yaˇ Eˇlaˍsaˍ hpeh‸ ve yoˬ. 
13Yawˇ lehˬ Paˍdaˍmenˍ teh‸ kʼoˆ ve chehˇ kuiˬ lo Hpiˇliˇtiˆ chaw hui hta‸ 
bawˆ da‸ ve yoˬ. Yawˇ lehˬ, ti mi hkʼaw chehˇ taˍ ve yoˬ. Iˉsaˍreˍlaˆ chaw teˇ 
hpaˍ kawˆ jaˇ leh gʼuiˇ hpaw-e ve yoˬ. 
14Oˇ htaˇ, yawˇ leh yawˇ ve awˬ chawˇ teˇ hpaˍ ti mi oˇ ve hkʼaw huˉ taˍ leh, 
Hpiˇliˇtiˆ chaw hui hta‸ hkanˍ bawˆ ve yoˬ. Hkʼe te leh Gʼuiˬsha yawˇ hta‸ 
gʼaˇ piˇ lawˬ ve yoˬ. 
15Teˇ nyi htaˇ, cheuˬ jaˇ ve ma‸ yaˇ 30 gʼaˇ awˬ hkʼaw lo ve awˬ hoˉ oˇ ve 
shehˆ gʼaˇ lehˬ, Daˍviˆ hpaw va‸ chehˇ taˍ kuiˬ Aˍduˆlanˍ haˉ kʼoˍ cawˬ kuiˬ lo 
kʼai ve yoˬ. Hpiˇliˇtiˆ chaw te moˍ lehˬ, Reˍhenˍ miˬ tawˬ kuiˬ lo deh chehˇ taˍ 
ve yoˬ. 
16Awˬ yanˇ oˇ ve hkʼaw, Daˍviˆ lehˬ hkʼa deh‸ caw kʼo taˍ ve hkʼaw pui ehˉ teˇ 
maˬ awˬ hkʼoˆ lo chehˇ taˍ ve yoˬ. Hpiˇliˇtiˆ chaw teˇ moˍ lehˬ, Behˍlehˍhehnˍ 
venˇ taˍ meu‸ hpe‸ lo deh chehˇ taˍ ve yoˬ. 
17Oˇ htaˇ Daˍviˆ nyi ma haˍ jaˇ leh, Behˍlehˍhehnˍ venˇ taˍ meu‸ hpe‸ lo cawˬ 
ve nanˬ bawˍ hkʼaw ve iˉ kaˆ a shu ngaˬ hta‸ ca nyiˉ taw laˇ tuˬ le, teh‸ kʼoˆ 
ve yoˬ. 
18Cheuˬ jaˇ ve ma‸ yaˇ oˇ ve shehˆ gʼaˇ lehˬ, Hpiˇliˇtiˆ chaw hui deh chehˇ taˍ 
kuiˬ lo hpanˍ kʼai leh, nanˬ bawˍ oˇ ve hkʼaw cawˬ ve iˉ kaˆ hta‸ nyiˉ veu laˇ 
peuˬ hkʼaw‸ nawˉ Daˍviˆ hta‸ taw piˇ ve yoˬ. Ya‸ hkʼaˇ, Daˍviˆ lehˬ iˉ kaˆ oˇ 
ve hta‸ maˇ dawˬ. Gʼuiˬsha hta‸ tanˇ piˇ ve hkʼaw ngeuˍ baˬ ve yoˬ. 
19Peuˬ leh yawˇ kʼoˆ ve, Ngaˬ chi hta‸ dawˬ maˇ hpeh‸. Ngaˬ iˉ kaˆ chi hta‸ 
dawˬ ve kʼo, iˉ kaˆ chi hta‸ a sha‸ tanˇ leh ca hkʼo ve chaw chi teˇ hpaˍ ve 
awˬ suhˍ hta‸ dawˬ ve hkʼe yoˬ, teh‸ kʼoˆ ve yoˬ. Hkʼe te leh, yawˇ iˉ kaˆ oˇ ve 
hta‸ maˇ dawˬ. Awˬ lawn chi teˇ hpaˍ lehˬ, cheuˬ jaˇ ve ma‸ yaˇ oˇ ve shehˆ 
gʼaˇ te taˍ peuˬ ve kanˉ hpeh‸ ve yoˬ. 
20Zeˍruˆyaˍ ve yaˇ Yaˍbaˆ awˬ nyi paˍ Aˍbiˆshehˇ leh, awˬ meh bvuhˬ jaˇ ve 
ma‸ yaˇ 30 gʼaˇ awˬ hkʼoˆ awˬ hoˉ hpeh‸ ve yoˬ. Yawˇ lehˬ, ma‸ bawˆ kuiˬ lo 

yawˇ ve gehˇ hta‸ yuˬ leh canˇ paˍ 300 gʼaˇ hta‸ tiˇ pehˍ piˇ ve yoˬ. Hkʼe te leh 
yawˇ lehˬ cheuˬ jaˇ ve ma‸ yaˇ 30 gʼaˇ awˬ hkʼaw lo shu a‸ kehˉ awˬ meh 
bvuhˬ jaˇ ve chaw hpeh‸ ve yoˬ. 
21Yawˇ lehˬ, cheuˬ jaˇ ve ma‸ yaˇ 30 gʼaˇ hkʼaw shu a‸ kehˉ awˬ meh bvuhˬ jaˇ 
ve chaw hpeh‸ leh, yawˇ hui ve awˬ hoˉ hpeh‸ ve yoˬ. Ya‸ hkʼaˇ, yawˇ lehˬ 
cheuˬ jaˇ ve ma‸ yaˇ oˇ ve shehˆ gʼaˇ hkʼe taw awˬ meh maˇ bvuhˬ sheˍ. 
22Keˍzeˍlaˆ venˇ hkʼaw chehˇ ve Yawˇyaˍdaˆ ve yaˇ Beˍnaˍyaˆ htawˇ, awˬ meh 
bvuhˬ jaˇ ve ma‸ yaˇ teˇ gʼaˇ hpeh‸ ve yoˬ. Yawˇ lehˬ awˬ meh bvuhˬ jaˇ ve 
Mawˇbaˆ chaw hui ve ma‸ poˍ lonˉ nyiˇ gʼaˇ hta‸ tiˇ pehˍ piˇ ve yoˬ. Moˬ hoˆ 
jaˇ ve awˬ nyi teˇ nyi htaˇ, yawˇ lehˬ haˉ kʼoˍ hkʼaw lo‸-e leh, laˇ caˬ shiˉ teˇ 
hkeh hta‸ tiˇ pehˍ piˇ ve yoˬ. 
23Chi hkʼoˆ ka‸, yawˇ lehˬ ngaˇ shaw‸ mvuh leh gehˇ taˆ taˍ ve Eˇjiˇtu‸ chaw 
lonˉ teˇ gʼaˇ hta‸ htawˇ tiˇ pehˍ piˇ ve yoˬ. Yawˇ geh suhˆ taˬ teˇ maˬ tiˉ cawˬ 
ve yoˬ. Ya‸ hkʼaˇ, yawˇ lehˬ Eˇjiˇtu‸ chaw oˇ ve hpaˇ ve gehˇ hta‸ lu yuˬ leh, 
yawˇ hta‸ kʼaw‸ juˆ pehˍ piˇ ve yoˬ. 
24Chi lehˬ, Beˍnaˍyaˆ te taˍ peuˬ ve da‸ ve kanˉ teˇ hpaˍ hpeh‸ ve yoˬ. 
25Yawˇ htawˇ ka‸ cheuˬ jaˇ ve ma‸ yaˇ 30 gʼaˇ hkʼaw, awˬ meh bvuh jaˇ ve 
ma‸ yaˇ teˇ gʼaˇ hpeh‸ ve yoˬ. Ya‸ hkʼaˇ, yawˇ lehˬ cheuˬ jaˇ ve ma‸ yaˇ oˇ ve 
shehˆ gʼaˇ hkʼe taw awˬ meh maˇ bvuhˬ sheˍ. Daˍviˆ lehˬ, yawˇ hta‸ yawˇ ve a 
sha‸ shaw shehˍ hpaˇ teˇ hpaˍ awˬ hkʼoˆ awˬ hoˉ te tcuh taˍ ve yoˬ. 
26-47Awˬ nu awˬ meh bvuhˬ ve ma‸ yaˇ teˇ hpaˍ lehˬ, Yaˍbaˆ ve awˬ nyi paˍ 
Aˍsaˍheˍlaˆ, Behˍlehˍhehnˍ venˇ yaˇ Doˉdoˍ ve yaˇ Eˇlaˍhaˍnanˍ, Haˍroˆ venˇ 
yaˇ Eˇliˆkaˆ leh Shaˍmaˍ, Paˍlehˆ venˇ yaˇ Heˍlehˆ, Teˍkawˇ venˇ yaˇ Iˉkaˍshaˆ 
ve yaˇ Iˉraˆ, Aˍnaˍtoˆ venˇ yaˇ Aˍbyaˍsaˍ, Huˇshaˆ venˇ yaˇ Siˆbeˍkaˍ, Aˍhawˇhiˆ 
venˇ yaˇ Zaˍlaˍmonˍ, Neˍtawˇhpaˆ venˇ yaˇ Baˍnaˍ ve yaˇ Maˍhaˍriˆ leh 
Haˍlehˆ, Beˍyaˍmenˍ mvuhˇmiˬ Giˇbaˍ venˇ yaˇ Riˆbehˇ ve yaˇ Iˆtehˇ, Piˇraˍtonˍ 
venˇ yaˇ Beˍnaˍyaˆ, Gaˍsaˍ lawˬ hkʼo‸ hkʼaw chehˇ ve Hiˆdehˇ, Aˍlaˍbaˆ venˇ 
yaˇ Aˍbyaˍbonˍ, Beˍhuˆrenˍ venˇ yaˇ Aˍzaˍmaˍvehˆ, Shaˍbaˍlonˍ venˇ yaˇ 
Eˇlaˍbaˆ, Guˇniˆ venˇ yaˇ Yaˍshenˍ, Haˍraˍriˆ venˇ yaˇ Shaˍmaˍ ve yaˇ 
Yawˇnaˆtanˍ, Haˍraˍriˆ venˇ yaˇ Shaˍraˍ ve yaˇ paˍ Aˍhiˆanˍ, Maˍhkaˍ venˇ yaˇ 

Aˍhaˆsaˍbehˆ ve yaˇ paˍ Eˇliˆhpeˬlehˆ, Giˇlawˇ venˇ yaˇ Aˍhiˆtawˇhpeˍlaˆ ve yaˇ 
paˍ Eˇliˇanˍ, Kaˍmeˍlaˆ venˇ yaˇ Heˍzaˍronˍ, Aˍraˆ venˇ yaˇ Hpaˍrehˆ, Zawˇbaˍ 
venˇ yaˇ Naˍtanˍ ve yaˇ paˍ Iˉgaˍlaˆ, Gaˆ awˬ ceuˬ awˬ hkʼaˇ Baˍniˆ, Aˍmonˍ 
chaw Zeˍlehˆ, Baˍroˆ venˇ yaˇ (Yeˍruˆyaˍ ve yaˇ paˍ Yaˍbaˆ ve la‸caˉ pfuhˇ paˍ) 
Naˍhaˍrehˇ, Yaˍtiˇraˆ venˇ yaˇ Iˉraˆ leh Gaˍrehˆ, Hiˇtiˆ chaw Uˇriˆya‸, Aˍlehˇ ve 
yaˇ Zaˍbaˆ, Ruˇbenˍ awˬ ceuˬ awˬ hkʼaˇ Shiˉzaˆ ve yaˇ Aˍdiˇnaˆ leh yawˇ ve 
chaw 30 gʼaˇ, Maˍhkaˍ ve yaˇ Haˍnanˍ, Miˆtanˍ venˇ yaˇ Yawˇshaˍhpaˆ, 
Aˍshaˆtaˍroˆ venˇ yaˇ Awˇziˆ, Aˍyawˍ venˇ hkʼaw chehˇ ve Hawˇtanˍ ve yaˇ 
Shaˍmaˍ leh Yeˍlaˆ, Tiˇzaˆ venˇ hkʼaw chehˇ ve Shiˇmaˍriˆ ve yaˇ Yeˍdaˍlaˆ leh 
Yawˇhaˆ, Maˍhaˍvaˍ venˇ yaˇ Eˇleˍlaˆ, Eˇlaˍnanˍ ve yaˇ Yeˍriˆbehˇ leh 
Yawˇshaˍviˆ, Mawˇbaˆ venˇ yaˇ Iˉtaˍmaˍ, Eˇleˍlaˆ, Awˇbehˆ leh Zawˇbaˍ venˇ 
yaˇ Yaˍseˍlaˆ hui hpeh‸ ve yoˬ. 

1 Raˍsaˍvanˍ li‸ 12 

Daˍviˆ hkʼaˇ suh kʼai ve Beˍyaˍmenˍ chaw 

1Daˍviˆ lehˬ, jawˇmawˇ Sawˉlu‸ hta‸ kawˆ leh Ziˇkaˍlaˆ venˇ hkʼaw ca hpaw 
chehˇ taˍ htaˇ, yawˇ geh cheuˬ leh yonˍ hpeh‸ ve ma‸ yaˇ laiˉ gʼaˇ ca hpaw 
chehˇ la ve yoˬ. 
2Yawˇ hui lehˬ, Beˍyaˍmenˍ awˬ ceuˬ awˬ hkʼaˇ Sawˉlu‸ ve chaw teˇ hpaˍ 
hpeh‸ ve yoˬ. Yawˇ hui lehˬ, hkaˆ maˇ kʼoˆ, hawˉ ma maˇ kʼoˆ, la‸ mehˍ la‸ 
sha hkʼa shuˍ bawˆ puiˉ ve yoˬ. 
3-7Yawˇ hui lehˬ, Giˇbaˍ venˇ hkʼaw chehˇ ve Sheˍmaˆ ve yaˇ ma‸ poˍ lonˉ 
Aˍheˍzaˍ leh Yawˇshaˆ hui uˉ peunˍ ve awˬ hawˉ lo chehˇ taˍ ve yoˬ. Ma‸ yaˇ 
chi teˇ hpaˍ ve awˬ meh lehˬ, Aˍzaˍmaˍvehˆ ve yaˇ Yeˍzaˍlaˆ leh Peˍlehˆ, 
Aˍnaˍtoˆ venˇ yaˇ Beˍraˍhkaˆ leh Yeˍhuˆ, Awˬ meh bvuhˬ ve ma‸ yaˇ 30 gʼaˇ 
hkʼaw awˬ hoˉ teˇ gʼaˇ hpeh‸ ve Giˇbonˍ venˇ yaˇ Iˉsaˍmaˍyaˆ, Yeˍraˍmiˆ, 
Yaˍhaˍzeˍlaˆ, Yawˇhaˍnanˍ leh Gaˍdeˍraˆ venˇ yaˇ Yawˇzaˍbaˆ, Eˇluˆzehˇ, 
Yeˍriˍmoˆ, Baˍlanˍ, Sheˍmaˍriˆ leh Haˍreˆ venˇ yaˇ Sheˍhpaˍtiˆ, Kawˇraˆ awˬ 
ceuˬ awˬ hkʼaˇ Eˇlaˍkaˍnaˆ, Iˉsaˍyaˆ, Aˍzaˍreˍlaˆ, Yawˇzaˍ leh Yaˍshawˇbanˍ, 
Geˍdawˇ venˇ yaˇ Yeˍyawˇhanˍ ve yaˇ Yawˇlaˍ leh Zeˍbaˍdiˆ hui hpeh‸ ve yoˬ. 

Daˍviˆ hkʼaˇ suh kʼai ve Gaˆ chaw teˇ hpaˍ 

8Chaw chi teˇ hpaˍ lehˬ, heh puiˉ hkʼaw lo Daˍviˆ geh ca hpaw chehˇ la ve ma‸ 
bawˆ puiˉ jaˇ ve Gaˆ awˬ ceuˬ awˬ hkʼaˇ teˇ hpaˍ hpeh‸ ve yoˬ. Yawˇ hui lehˬ, 
laˇ caˬ shiˉ hkʼa shuˍ ha‸ hanˉ leh, hkuiˉ zuhˬ hkʼa shuˍ gʼuiˇ gehˬ jaˇ ve yoˬ. 
9Yawˇ hui lehˬ, Eˇzaˍ, Awˇbaˍdiˆ, Eˇlaˍbaˆ, 
10Miˆshaˍmaˍnaˍ, Yeˍraˍmiˆ, 
11Aˍtehˇ, Eˇlaˍlaˆ 
12Yawˇhaˍnanˍ, Eˇlaˍzaˍbaˆ, 
13Yeˍraˍmiˆ, Maˍhkaˍnaˍnehˇ hui hpeh‸ ve yoˬ. 
14Gaˆ awˬ ceuˬ awˬ hkʼaˇ hkʼaw ve chaw chi teˇ hpaˍ lehˬ, chaw teˇ hinˉ gaˇ 
awˬ hkʼoˆ awˬ hoˉ gʼa te leh teˇ hpaˍ hpaˍ chaw teˇ ha gʼaˇ awˬ hkʼoˆ awˬ hoˉ 
gʼa te ve yoˬ. 
15Ha pa awˉ lawˉ peuˇ teˇ maˬ, Yawˇdanˍ iˉ kaˆ lawˬ uiˍ jaˇ chehˇ ve teˇ yanˇ, 
yawˇ hui iˉ kaˆ lawˬ oˇ ve hta‸ hkanˍ tawˆ-e leh, iˉ kaˆ lawˬ mvuhˇ nyi tawˆ, 
mvuhˇ nyi kʼehˬ hpawˇ lo chehˇ ve chaw hui hta‸ gʼa‸ kʼoˬ piˇ ve yoˬ. 

Daˍviˆ hkʼaˇ suh kʼai ve Yuˇda‸ chaw teˇ hpaˍ 

16Teˇ pawˆ htaˇ, Beˍyaˍmenˍ leh Yuˇda‸ chaw teˇ hpaˍ, Daˍviˆ hpaw va‸ chehˇ 
taˍ kuiˬ lo kʼai ve yoˬ. 
17Daˍviˆ yawˇ hui hta‸ ca hpuˇ da‸ leh chi hkʼe kʼoˆ piˇ ve yoˬ. Nawˬ hui ngaˬ 
hta‸ ca ga la tuˬ laˬ ve kʼo, ngaˬ nawˬ hui hta‸ ha‸ yuˬ laˇ tuˬ yoˬ. Ngaˬ hui 
geh chehˇ taˍ-o‸. Ya‸ hkʼaˇ, nawˬ hui ngaˬ hta‸ ngaˬ ve canˇ paˍ teˇ hpaˍ ve 
la‸ sheh hkʼaw lo chiˇ a‸ piˇ tuˬ laˬ ve kʼo, ngaˬ nawˬ hui hta‸ teˬ chiˉ maˇ te 
laˇ ve htawˇ, ngaˬ hui ve awˬ puˍ awˬ pi hui ve Gʼuiˬsha lehˬ, nawˬ hui hta‸ ciˍ 
yanˍ laˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
18Oˇ htaˇ, Gʼuiˬsha ve Awˬ ha hpu lehˬ, Aˍmaˍsehˇ teh‸ kʼoˆ ve chaw teˇ gʼaˇ 
hta‸ dawˇ pawnˍ piˇ leh, yawˇ chi hkʼe kʼoˆ ve yoˬ. (Awˬ hkʼaw‸ nawˉ 
Aˍmaˍsehˇ lehˬ awˬ meh bvuh‸ ve ma‸ yaˇ 30 gʼaˇ awˬ hkʼoˆ awˬ hoˉ hpeh‸ la 
ve yoˬ) Yeˍsehˇ ve yaˇ paˍ Daˍviˆ-oˬ, ngaˬ hui lehˬ nawˬ ve chaw hpeh‸ ve yoˬ. 
Nawˬ leh nawˬ hta‸ ga piˇ chehˇ ve chaw teˇ hpaˍ, gʼaˇ shehˍ hpaˇ hpeh‸ la 

piˇ-oˆ. Gʼuiˬsha nawˬ geh chehˇ taˍ ve yoˬ, teh‸ Daˍviˆ hta‸ kʼoˆ piˇ ve yoˬ. 
Hkʼe te leh, Daˍviˆ yawˇ hta‸ ha‸ yuˬ leh, yawˇ ve ma‸ poˍ te tcuh ve yoˬ. 

Daˍviˆ hkʼaˇ suh kʼai ve Maˍnaˍseˍ chaw 

19Daˍviˆ lehˬ, Hpiˇliˇtiˆ chaw hui geh teˇ geh jawˇmawˇ Sawˉlu‸ hta‸ ca bawˆ 
la tuˬ tawˆ la chehˇ ve teˇ yanˇ, Maˍnaˍseˍ chaw teˇ hpaˍ Daˍviˆ geh ca hpaw 
chehˇ la ve yoˬ. Daˍviˆ lehˬ, Hpiˇliˇtiˆ chaw hui hta‸ ma‸ gʼa ga bawˆ piˇ ve 
maˇ heˆ. Awˬ lawn kʼo, Hpiˇliˇtiˆ jawˇmawˇ teˇ hpaˍ lehˬ, Daˍviˆ yawˇ hui hta‸ 
kʼaw‸ hpfuhˆ leh jawˇmawˇ Sawˉlu‸ ve la‸ sheh hkʼaw chiˇ a‸ laˇ puiˉ-aˆ teh‸ 
dawˇ hkiˉ ve pa taw, yawˇ hta‸ Ziˇkaˍlaˆ venˇ lo kʼaw‸ kʼo‸-e tcuh ve yoˬ. 
20Daˍviˆ geh hpaw lo‸ la ve Maˍnaˍseˍ chaw teˇ hpaˍ lehˬ, Aˍdaˍnaˆ, 
Yawˇzaˍbaˆ, Yeˍdeˍlaˆ, Miˆhkeˍlaˆ, Yawˇzaˍbaˆ, Eˇliˇhuˆ leh Ziˆlaˍtehˇ hui 
hpeh‸ ve yoˬ. Maˍnaˍseˍ mvuhˇmiˬ hkʼaw chehˇ htaˇ, yawˇ hui lehˬ ma‸ yaˇ 
teˇ hinˉ gʼaˇ hta‸ uˉ peunˍ ve ma‸ poˍ lonˉ teˇ hpaˍ hpeh‸ ve yoˬ. 
21Yawˇ hui lehˬ, cheuˬ jaˇ ve ma‸ poˍ lonˉ teˇ hpaˍ hpeh‸ ve pa taw. Daˍviˆ 
yawˇ hui hta‸ yawˇ ve ma‸ moˍ hkʼoˆ awˬ hoˉ te tcuh ve yoˬ. Awˬ hkʼaw‸ 
nawˉ, yawˇ hui lehˬ Iˉsaˍreˍlaˆ chaw hui ve ma‸ poˍ lonˉ teˇ hpaˍ hpeh‸ la ve 
yoˬ. 
22Aˬ laˬ hkʼe teˇ nyi le le, Daˍviˆ geh chaw awˬ suhˉ teˇ hpaˍ hpaw lo‸ la tcuhˉ 
taˍ ve yoˬ. Hkʼe te leh, yawˇ ve ma‸ moˍ shaˬ te shaˬ awˬ gʼaˇ uiˍ la ve yoˬ. 

Daˍviˆ ve ma‸ yaˇ teˇ hpaˍ 

23-37Daˍviˆ Heˍbronˍ venˇ hkʼaw chehˇ taˍ ve teˇ yanˇ, Gʼuiˬsha ka ti‸ te taˍ peuˬ 
ve hkʼe, Sawˉlu‸ awˬ tan Daˍviˆ hta‸ jawˇmawˇ kʼaw‸ te piˇ tuˬ, cheuˬ ve ma‸ 
yaˇ laiˉ gʼaˇ yawˇ geh hpaw lo‸ la ve yoˬ. Ma‸ yaˇ oˇ ve teˇ hpaˍ lehˬ, La‸ caˉ 
hkʼa deh‸ pfuhˇ taˍ ve Yuˇda‸ chaw 6,800 gʼaˇ, Ma‸ hkʼeun hkʼa deh‸ henˇ taˍ 
ve Siˉmonˍ chaw 7,100 gʼaˇ, Leˍviˆ chaw 4,600 gʼaˇ, Aˍronˍ awˬ ceuˬ awˬ hkʼaˇ 
Yawˇyaˍdaˆ shiˍ laˬ taˍ ve chaw 3,700 gʼaˇ, Zaˍdoˆ ve awˬ viˉ awˬ nyi ma‸ 
bawˆpuiˉ ve yaˇ nehˬ 22 gʼaˇ, Sawˉlu‸ ve awˬ ceuˬ awˬ hkʼaˇ Beˍyaˍmenˍ chaw 
3,000 gʼaˇ(awˬ nu ve Beˍyaˍmenˍ chaw hui lehˬ Sawˉlu‸ hpawˇ chehˇ taˍ ve 
yoˬ.) Awˬ meh bvuhˬ ve Eˇhpaˍrenˍ awˬ ceuˬ awˬ hkʼaˇ 20,800 gʼaˇ, Daˍviˆ hta‸ 
jawˇmawˇ te tcuh tuˬ kʼai taˍ ve mvuhˇ nyi kʼehˬ hpawˇ chehˇ ve Maˍnaˍseˍ 

chaw 18,000 gʼaˇ, Chi beu‸ Iˉsaˍreˍlaˆ chaw hui hkʼaˬ hkʼe te cawˇ ve hta‸ shiˍ 
taˍ ve Iˉsaˍhkaˍ awˬ ceuˬ awˬ hkʼaˇ hkʼaw ve awˬ hoˉ awˬ naˬ 200 gʼaˇ, leh yawˇ 
hui ve ma‸ yaˇ teˇ hpaˍ, Ma‸ bawˆ tuˬ awˬ hkʼaˇ shiˍ leh la‸ caˉ hkʼa deh‸ 
yehˇ puiˉ ve Zaˍbuˆlonˍ awˬ ceuˬ awˬ hkʼaˇ 50,000 gʼaˇ, Naˍtaˍliˆ awˬ ceuˬ awˬ 
hkʼaˇ hkʼaw ve awˬ hoˉ awˬ naˬ 1,000 gʼaˇ leh, yawˇ hui ve ma‸ yaˇ 37,000 gʼaˇ, 
Ma‸ hkʼeun hkʼa deh‸ henˇ taˍ ve Danˍ awˬ ceuˬ awˬ hkʼaˇ 28,600 gʼaˇ, Ma‸ 
bawˆ tuˬ hkʼa deh‸ gu taˍ ve Aˍshaˍ awˬ ceuˬ awˬ hkʼaˇ 40,000 gʼaˇ, Yawˇdanˍ 
iˉ kaˆ lawˬ mvuhˇ nyi tawˆ hpawˇ lo chehˇ ve Ruˇbenˍ, Gaˆ leh mvuhˇ nyi tawˆ 
hpawˇ chehˇ ve Maˍnaˍseˍ awˬ ceuˬ awˬ hkʼaˇ ma‸ yaˇ 120,000 gʼaˇ hpeh‸ ve 
yoˬ. 
38Ma‸ yaˇ chi teˇ hpaˍ lehˬ, Daˍviˆ hta‸ jawˇmawˇ te tcuh tuˬ hkʼa deh‸ dawˇ 
cheˆ taˍ peuˬ leh, Heˍbronˍ venˇ lo kʼai ve yoˬ. Awˬ nu ve Iˉsaˍreˍlaˆ chaw teˇ 
hpaˍ htawˇ, chi hkʼe te tuˬ dawˇ cawˇ ve yoˬ. 
39Yawˇ hui oˇ kaˬ lo Daˍviˆ geh shehˆ nyi chehˇ leh, mvuhˇmiˬ yaˇ oˇ ve teˇ 
hpaˍ te caˍ te taw laˇ ve caˇ tuˬ hta‸ caˇ chehˇ dawˬ chehˇ ve yoˬ. 
40Vuiˇ jaˇ kuiˬ awˬ na teˇ tawn lo chehˇ ve Iˉsaˍhkaˍ, Zaˍbuˆlonˍ leh Naˍtaˍliˆ 
chaw teˇ hpaˍ htawˇ, junˍ meu-e, maˉ nawˆ shiˍ, a pehˉ meuˇ shiˍ awˬ goˇ, a 
pehˉ meuˇ gʼuiˬ, leh shaˍlonˍ chu teˇ hpaˍ hta‸ piˉ laˬ, kaˍlaˍoˆ, lawˍ, nuˇ teˇ 
hpaˍ hta‸ hpeh taˆ veu laˇ piˇ ve yoˬ. Chi hkʼoˆ ka‸ yawˇ hui lehˬ, tiˇ caˇ tuˬ 
awˬ pon nuˇ leh yawˬ teˇ hpaˍ hta‸ ka‸ yuˬ laˬ piˇ ve yoˬ. Yawˇ hui chi hkʼe te 
ve lehˬ, nyi ma hkʼaw ha lehˬ jaˇ ve hta‸ pa taw yoˬ. 

1 Raˍsaˍvanˍ li‸ 13 

Ka ti‸ shaˉ caˆ ta kʼoˍ hta‸ ca taˆ yuˬ ve 

1Jawˇmawˇ Daˍviˆ lehˬ, ma‸ yaˇ teˇ hinˉ gʼaˇ hta‸ uˉ peunˍ ve ma‸ poˍ lonˉ 
leh, ma‸ yaˇ teˇ ha gʼaˇ hta‸ uˉ peunˍ ve ma‸ poˍ lonˉ hui geh jehˬ da‸ ve yoˬ. 
2Oˇ ve hkʼaw‸ nawˉ, yawˇ lehˬ Iˉsaˍreˍlaˆ chaw hui hta‸ tawˇ chi hkʼe shanˍ 
feu piˇ ve yoˬ. Nawˬ hui nyi ma cawˇ leh, ngaˬ hui ve jawˇmawˇ Gʼuiˬsha ka‸ 
nyi ma cawˇ ve kʼo, ngaˬ hui ve mvuhˇ yaˇ miˬ yaˇ teˇ hpaˍ, paw hkuˇ teˇ hpaˍ 
leh Leˍviˆ chaw teˇ hpaˍ hta‸ choˬ kaˬ lo kuˬ hpawnˬ leh, 

3Jawˇmawˇ Sawˉlu‸ awˬ co-e htaˇ baˬ taˍ ve Gʼuiˬsha ve ka ti‸ shaˉ caˆ ta kʼoˍ 
hta‸ ca taˆ yuˬ-a veuˬ, teh‸ kʼoˆ feu piˇ ve yoˬ. 
4Iˉsaˍreˍlaˆ chaw hui lehˬ, jawˇmawˇ Daˍviˆ kʼoˆ ve hkʼe te tuˬ nyi ma cawˇ ve 
yoˬ. 
5Hkʼe te leh, jawˇmawˇ Daˍviˆ lehˬ Kiˇriˆyaˆyaˍrenˍ venˇ hkʼaw teh taˍ ve ka ti‸ 
shaˉ caˆ ta kʼoˍ hta‸ Yeˍruˆsaˍlehnˍ venˇ lo taˆ yuˬ tuˬ awˬ pon, awˬ hawˉ 
hpawˇ Eˇjiˇtu‸ miˬ tcuhˉ leh awˬ na hpawˇ Haˍmaˆ kʼaˍ le‸ lo hkʼa gaˬ chehˇ 
taˍ ve Iˉsaˍreˍlaˆ chaw hui hta‸ teˇ geh kuˬ hpawnˬ ve yoˬ. 
6Daˍviˆ leh Iˉsaˍreˍlaˆ chaw hui lehˬ, Gʼuiˬsha ve ka ti‸ shaˉ caˆ ta kʼoˍ hta‸ ca 
yuˬ tuˬ, Yuˇda‸ mvuhˇmiˬ hkʼaw cawˬ ve Baˍlanˍ venˇ teh‸ kʼoˆ ve 
Kiˇriˆyaˆyaˍrenˍ venˇ lo kʼai ve yoˬ. 
7Yawˇ hui lehˬ, Aˍbiˆnaˍdaˆ ve yehˬ hkʼaw lo teh taˍ ve ka ti‸ shaˉ caˆ ta kʼoˍ 
hta‸ yuˬ tawˆ leh, nuˇ lawˬ awˬ suhˉ teˇ maˬ hkʼaw keu ve yoˬ. Nuˇ lawˬ oˇ ve 
hta‸ Awˇzaˆ leh Aˍhiˆawˇ yawˇ huiˉ maˬ gʼa‸ laˬ ve yoˬ. 
8Daˍviˆ leh Iˉsaˍreˍlaˆ chaw teˇ hpaˍ lehˬ, Gʼuiˬsha hta‸ gʼaˇ hte‸ chiˇ mvuh leh 
kʼaˍ hkʼeˆ toˇ chehˇ ve yoˬ. Yawˇ hui ha lehˬ ha kʼa nawˍ meuˆ, tinˍ hteˆ, 
cehnˬ dawˆ, behˬheh ma meuˆ leh kʼaw‸ la ve yoˬ. 
9Yawˇ hui Hkiˇdonˍ ve caˬ jaw‸ kuiˬ lo gaˬ la ve teˇ yanˇ, nuˇ oˇ ve teˇ hpaˍ 
hkui sheh naˆ leˆ ve pa taw, Awˇzaˆ lehˬ ka ti‸ shaˉ caˆ ta kʼoˍ hta‸ yuˬ tiˍ taˍ 
ve yoˬ. 
10Awˇzaˆ lehˬ, ka ti‸ shaˉ caˆ ta kʼoˍ hta‸ htawˇ ve pa taw, Gʼuiˬsha nyi ma 
zuhˆ leh yawˇ hta‸ tiˇ pehˍ ve yoˬ. Hkʼe te leh, yawˇ oˇ kaˬ lo Gʼuiˬsha mehˆ 
gʼuˇ suhˍ paˍ suh-e ve yoˬ. 
11Hkʼe te leh, chehˇ kuiˬ oˇ ve hta‸ ya‸ nyi hkʼa gaˬ, Paˍraˆ Awˇzaˆ teh‸ meh 
piˇ taˍ ve yoˬ. Gʼuiˬsha Awˇzaˆ hta‸ ciˍ yanˍ piˇ ve pa taw, Daˍviˆ nyi ma zuhˆ 
jaˇ ve yoˬ. 
12Hkʼe te leh Daˍviˆ lehˬ, Chi beu‸ ngaˬ ka ti‸ shaˉ caˆ ta kʼoˍ chi hta‸ hkʼaˬ 
hkʼe te yuˬ kʼo‸-e gʼa tuˬ le, teh‸ na nyi ve yoˬ. 

13Yawˇ lehˬ, ka ti‸ shaˉ caˆ ta kʼoˍ hta‸ Yeˍruˆsaˍlehnˍ venˇ lo maˇ kʼaw‸ yuˬ 
kʼo‸-e. Gaˍtaˆ venˇ yaˇ Awˇbehˆ Eˍdonˍ ve yehˬ hkʼaw teh taˉ ve yoˬ. 
14Ha pa shehˆ maˬ hkʼa gaˬ ta kʼoˍ oˇ kaˬ lo chehˇ taˍ ve yoˬ. Gʼuiˬsha lehˬ 
Awˇbehˆ Eˇdonˍ ve yehˬ yaˇ kʼa yaˇ leh, yawˇ hui ve mawˇ jeˬ hkʼa peu-eˬ hta‸ 
awˬ bon na‸ piˇ ve yoˬ. 

1 Raˍsaˍvanˍ li‸ 14 

Yeˍruˆsaˍlehnˍ hkʼaw Daˍviˆ te taˍ ve kanˉ teˇ hpaˍ 

1Tuˇruˆ jawˇmawˇ Hiˆranˍ lehˬ, Daˍviˆ hta‸ tanˇ kaˬ te da‸ tuˬ chaw teˇmoˍ 
hpehˇ peu leh, yawˇ awˬ pon hawˉ yehˬ teˇ maˬ te piˇ tuˬ, Keˍdaˍ suhˆ leh la‸
shaˉmaˉ teˇ hpaˍ feu piˇ ve yoˬ. 
2Oˇ htaˇ Daˍviˆ lehˬ, Gʼuiˬsha yawˇ hta‸ Iˉsaˍreˍlaˆ jawˇmawˇ hpeh‸ la piˇ taˍ 
peuˬ ve hta‸ maˇ kʼoˆ, Iˉsaˍreˍlaˆ mvuhˇmiˬ hta‸ uiˍ la da‸ la piˇ chehˇ ve hta‸ 
maˇ kʼoˆ, shiˍ la ve yoˬ. 
3Daˍviˆ lehˬ, Yeˍruˆsaˍlehnˍ venˇ hkʼaw awˬ miˇ ma laiˉ gʼaˇ kʼaw‸ heuˆ leh yaˇ 
paˍ yaˇ miˇ laiˉ gʼaˇ kʼaw‸ cawˬ la ve yoˬ. Yawˇ hui lehˬ, Shaˍmo-aˍ, 
4Shawˇbaˆ, Naˍtanˍ, Sawˉla‸monˍ, 
5Iˉbaˍhaˍ, Eˇliˆshuˇaˍ, Eˇliˇhpaˍlehˆ, 
6Nawˇgaˆ, Neˍhpehˆ, Yaˍhpi-aˍ, 
7Eˇliˆshaˍmaˍ, Beˍlaˍdaˆ leh Eˇliˆhpeˍlehˆ hui hpeh‸ ve yoˬ. 

Hpiˇliˇtiˆ chaw hta‸ ma‸ bawˆ gʼaˇ ve 

8Daˍviˆ lehˬ, Iˉsaˍreˍlaˆ chaw hui awˬ hkʼoˆ jawˇmawˇ lonˉ hpeh‸ la peuˬ ve 
awˬ hkawˇ hta‸ Hpiˇliˇtiˆ chaw hui gʼa kaˇ ve teˇ yanˇ, yawˇ hui yawˇ hta‸ 
hpeh yuˬ tuˬ tawˆ la ve yoˬ. Daˍviˆ awˬ lawn chi hta‸ gʼa kaˇ htaˇ, yawˇ ta‸ 
yehˬ lonˉ hkʼaw lo‸-e ve yoˬ. 
9Hpiˇliˇtiˆ chaw hui Reˍhpenˍ miˬ tawˬ kuiˬ lo gaˬ la leh, oˇ kaˬ lo deh chehˇ 
taˍ ve yoˬ. 
10Oˇ htaˇ, Daˍviˆ Gʼuiˬsha hta‸ na nyi leh, Gʼuiˬsha-oˬ, ngaˬ Hpiˇliˇtiˆ chaw hta
‸ gʼa ca bawˆ tuˬ laˇ. Nawˬ ngaˬ hta‸ gʼaˇ shehˍ hpaˇ hpeh‸ la piˇ tuˬ laˇ, teh‸ 

kʼoˆ ve yoˬ. Gʼuiˬsha lehˬ, Kʼai loˬ. Ngaˬ nawˬ hta‸ gʼaˇ shehˍ hpaˇ hpeh‸ la piˇ 
tuˬ yoˬ, teh‸ kʼaw‸ yaw hkʼaw‸ piˇ ve yoˬ. 
11Hkʼe te leh, Daˍviˆ lehˬ Baˍlaˆ Peˍraˍzinˍ teh‸ kʼoˆ ve chehˇ kuiˬ lo kʼai leh, 
Hpiˇliˇtiˆ chaw hta‸ te luˬ te sheˆ piˇ ve yoˬ. Oˇ htaˇ yawˇ kʼoˆ ve, Gʼuiˬsha 
lehˬ, uiˍ jaˇ ve iˉ kaˆ hkʼa shuˍ ngaˬ ve canˇ paˍ teˇ hpaˍ hta‸ te luˬ te sheˆ piˇ 
peuˬ, teh‸ kʼoˆ ve yoˬ. Hkʼe te leh, chehˇ kuiˬ oˇ ve hta‸ Baˍlaˆ Peˍraˍzinˍ teh‸ 
meh piˇ ve yoˬ. 
12Hpiˇliˇtiˆ chaw hui lehˬ, yawˇ hui ve shaˉ ho‸ teˇ hpaˍ hta‸ oˇ kaˬ lo baˬ taˉ 
ve pa taw, Daˍviˆ leh yawˇ ve ma‸ yaˇ teˇ hpaˍ gʼawˆ yuˬ kʼai ve yoˬ. 
13Hpiˇliˇtiˆ chaw teˇ hpaˍ lehˬ, Reˍhpenˍ miˬ tawˬ kuiˬ lo teˇ pawˆ kʼaw‸ laˬ leh 
oˇ kaˬ lo kʼaw‸ deh chehˇ taˍ ve yoˬ. 
14Oˇ htaˇ, Daˍviˆ Gʼuiˬsha hta‸ teˇ pawˆ kʼaw‸ na nyi ve yoˬ. Choˬ kaˬ lo chehˇ 
taˍ leh hteˇ lehˍ taˇ ca bawˆ-e. Yawˇ hui hkʼaw‸ nawˉ hpawˇ lo caw leh pfuhˇ 
cehˬ cawˬ kuiˬ hpawˇ lo ca bawˆ-e loˬ. 
15Pfuhˇ cehˬ teˇ hpaˍ awˬ hkʼoˆ lo, ma‸ bawˆ kuiˬ lo kʼai chehˇ ve awˬ hkawˇ 
hta‸ nawˬ hui gʼa kaˇ ve teˇ yanˇ, ma‸ bawˆ tuˬ hkʼa deh‸ gu taˍ-o‸. Awˬ lawn 
kʼo, chi lehˬ Hpiˇliˇtiˆ chaw hui hta‸ te luˬ te sheˆ piˇ tuˬ, ngaˬ nawˬ hui gʼuˇ 
suhˍ kʼai chehˇ ve awˬ heˆ hpeh‸ ve yoˬ, teh‸ kʼoˆ ve yoˬ. 
16Daˍviˆ lehˬ, Gʼuiˬsha kʼoˆ ve hkʼe te leh, Hpiˇliˇtiˆ chaw hui hta‸ Geˍbaˍ venˇ 
hta‸ te leh Geˍzaˍ venˇ lo hkʼa gaˬ, gʼa‸ yuˬ kʼoˬ piˇ ve yoˬ. 
17Daˍviˆ ve awˬ meh shaˬ te shaˬ bvuhˬ la leh, Gʼuiˬsha lehˬ chaw ceuˬ teˇ ceuˬ 
le le Daˍviˆ hta‸ kawˆ la piˇ lawˬ ve yoˬ. 

1 Raˍsaˍvanˍ li‸ 15 

Ka ti‸ shaˉ caˆ ta kʼoˍ ca kʼaw‸ taˆ yuˬ ve 

1Daˍviˆ lehˬ, Daˍviˆ ve venˇ hkʼaw yawˇ chehˇ tuˬ ve hawˉ yehˬ teˇmaˬ te ve 
yoˬ. Yawˇ lehˬ, Gʼuiˬsha ve ka ti‸ shaˉ caˆ ta kʼoˍ teh taˍ kuiˬ aˉ po kʼo teˇ maˬ 
hta‸ htawˇ te taˍ ve yoˬ. 

2Oˇ ve hkʼaw‸ nawˉ yawˇ kʼoˆ ve, Leˍviˆ chaw teˇ hpaˍ ceh tiˉ ka ti‸ shaˉ caˆ ta 
kʼoˍ hta‸ gʼa taˆ ve yoˬ. Awˬ lawn kʼo, chi hkʼe te tuˬ Leˍviˆ chaw hui hta‸ 
Gʼuiˬsha leuˆ yuˬ taˍ ve yoˬ, teh‸ kʼoˆ ve yoˬ. 
3Hkʼe te leh, Daˍviˆ lehˬ yawˇ te taˍ ve aˉ po kʼo hkʼaw ka ti‸ shaˉ caˆ ta kʼoˍ 
hta‸ ca yuˬ keu tuˬ, Iˉsaˍreˍlaˆ chaw hkʼa peu-eˬ ve hta‸ Yeˍruˆsaˍlehnˍ venˇ lo 
kuˬ hpawnˬ ve yoˬ. 
4Oˇ ve hkʼaw‸ nawˉ, yawˇ lehˬ Aˍronˍ awˬ ceuˬ awˬ hkʼaˇ teˇ hpaˍ leh Leˍviˆ 
chaw hui hta‸ ca kuˬ tcuh ve yoˬ. 
5Leˍviˆ chaw Kawˇhaˆ awˬ ceuˬ awˬ hkʼaˇ Uˇreˍlaˆ lehˬ yawˇ ve chaw 120 gʼaˇ 
hta‸ shiˍ laˬ ve yoˬ. 
6Meˍraˍriˆ awˬ ceuˬ awˬ hkʼaˇ Aˍsaˍyaˆ lehˬ, yawˇ ve chaw 220 gʼaˇ, 
7Geˍraˍsonˍ awˬ ceuˬ awˬ hkʼaˇ Yawˇlaˆ lehˬ, yawˇ ve chaw 130 gʼaˇ, 
8Eˇliˆzaˍhpanˍ awˬ ceuˬ awˬ hkʼaˇ Shaˍmaˍyaˆ lehˬ yawˇ ve chaw 200 gʼaˇ, 
9Heˍronˍ awˬ ceuˬ awˬ hkʼaˇ Eˇleˍlaˆ lehˬ yawˇ ve chaw 80 gʼaˇ, 
10Awˇzaˍlaˆ awˬ ceuˬ awˬ hkʼaˇ Aˍmiˆnaˍdaˆ lehˬ yawˇ ve chaw 112 gʼaˇ hta‸ 
shiˍ laˬ ve yoˬ. 
11Oˇ htaˇ, Daˍviˆ lehˬ paw hkuˇ lonˉ Zaˍdoˆ, Aˍbyaˍtaˍ leh Leˍviˆ chaw Uˇreˍlaˆ, 
Aˍsaˍyaˆ, Yawˇlaˆ, Sheˍmaˍyaˆ, Eˇleˍlaˆ leh Aˍmiˆnaˍdaˆ hui hta‸ kuˬ yuˬ leh, 
yawˇ hui hta‸ chi hkʼe kʼoˆ piˇ ve yoˬ. 
12Nawˬ hui lehˬ, Leˍviˆ chaw hui ve awˬ hoˉ awˬ naˬ teˇ hpaˍ hpeh‸ ve yoˬ. 
Iˉsaˍreˍlaˆ Gʼuiˬsha ve ka ti‸ shaˉ caˆ ta kʼoˍ hta‸, choˬ kaˬ ngaˬ gu taˍ ve 
chehˇ kuiˬ lo yuˬ laˬ tuˬ, nawˬ hui a shu yawˇ ve awˬ to hta‸ da‸ kehˬ tuˬ te 
taˍ-o‸. 
13Awˬ lawn kʼo, awˉ lawˉ teˇ pawˆ ngaˬ hui ka ti‸ shaˉ caˆ ta kʼoˍ oˇ ve hta‸ ca 
yuˬ htaˇ, nawˬ hui maˇ chehˇ. Te keunˍ te cawˇ ve hkʼe ngaˬ hui maˇ te ve pa 
taw, Gʼuiˬsha ngaˬ hui hta‸ ciˍ yanˍ laˇ ve yoˬ, teh‸ Daˍviˆ yawˇ hui hta‸ kʼoˆ 
piˇ ve yoˬ. 

14Hkʼe te leh, paw hkuˇ leh Leˍviˆ chaw teˇ hpaˍ lehˬ, Iˉsaˍreˍlaˆ Gʼuiˬsha ve ka 
ti‸ shaˉ caˆ ta kʼoˍ ca yuˬ tuˬ a shu yawˇ awˬ to hta‸ da‸ kehˬ tuˬ te ve yoˬ. 
15Gʼuiˬsha Moˉseˍ hta‸ kʼoˆ piˇ taˍ ve hkʼe, Leˍviˆ chaw teˇ hpaˍ lehˬ ta kʼoˍ oˇ 
ve hta‸ taˆ kʼaw‸ la ve yoˬ. 
16Daˍviˆ lehˬ, Leˍviˆ chaw teˇ hpaˍ hpaˍ hta‸ leuˆ yuˬ leh, cehnˬ dawˆ, tinˍ hteˆ 
leh kʼa muiˬ hkawˇ kʼa tuˬ kʼoˆ piˇ taˍ ve yoˬ. 
17Cehnˬ dawˆ tuˬ awˬ pon leuˆ yuˬ taˍ ve chaw teˇ hpaˍ lehˬ, Yawˇlaˆ ve yaˇ 
Heˍmanˍ, yawˇ ve awˬ viˉ awˬ nyi Beˍraˍhkiˆ ve yaˇ Aˍsaˆ, Kuˇshaˍyaˆ ve yaˇ 
Eˇlaˍtanˍ hui hpeh‸ ve yoˬ. 
18Tinˍ hteˆ tu ˬawˬ pon leuˆ yuˬ taˍ ve chaw teˇ hpaˍ lehˬ, Zaˍhkaˍriˆ, 
Sheˍmiˆraˍmoˆ, 
19Yaˍheˍlaˆ, Uˇniˆ, Eˇlaˍbaˆ, Maˍseˍyaˆ leh Beˍnaˍyaˆ hui hpeh‸ ve yoˬ. 
20Shehnˍ hehˆ tuˬ ve chaw hui lehˬ Maˍtiˇtiˆ, Eˇliˇhpaˍlehˆ, Miˆneˍyaˆ, Aˍsaˍyaˆ, 
21leh bon yehˬ shaw shehˍ hpaˇ Awˇbehˆ leh Yeˍlaˆ hui hpeh‸ve yoˬ. 
22Hkeˍnaˍniˆ lehˬ, kʼa muiˬ hkawˇ kʼa puiˉ jaˇ ve pa taw, yawˇ hta‸ hkawˇ yehˬ 
awˬ hoˉ te tcuh ve yoˬ. 
23Ka ti‸ shaˉ caˆ ta kʼoˍ hta‸ ha‸ shaˉ tuˬ leuˆyuˬ taˍ ve chaw teˇ hpaˍ lehˬ, 
Beˍraˍhkiˆ, Eˇlaˍkaˍnaˆ, Awˇbehˆ Eˇdonˍ, Yeˍhiˇyaˆ hui hpeh‸ ve yoˬ. 
24Ka ti‸ shaˉ caˆ ta kʼoˍ gʼuˇ suhˍ peuˍ leh behˬ heh ma meuˆ tuˬ leuˆ yuˬ taˍ ve 
chaw teˇ hpaˍ lehˬ, paw hkuˇ Shaˍbaˍniˆ, Yawˇshaˍhpaˆ, Naˍtaˍneˍlaˆ, 
Aˍmaˍsehˇ, Zaˍhkaˍriˆ, Beˍnaˍyaˆ leh Eˇlaˍzaˍ hui hpeh‸ ve yoˬ. 

Ka ti‸ shaˉ caˆ ta kʼoˍ ca taˆ yuˬ ve 

25Hkʼe te leh jawˇmawˇ Daˍviˆ, Iˉsaˍreˍlaˆ awˬ hoˉ awˬ naˬ teˇ hpaˍ, leh ma‸ 
poˍ lonˉ teˇ hpaˍ ka ti‸ shaˉ caˆ ta kʼoˍ hta‸ ca taˆ yuˬ tuˬ, Awˇ behˆ Eˇdonˍ ve 
yehˬ lo kʼai leh, oˇ kaˬ lo pawehˇ lonˉ teˇ maˬ te ve yoˬ. 
26Leˍviˆ chaw hui ka ti‸ shaˉ caˆ ta kʼoˍ taˆ kʼai chehˇ ve hta‸ nuˇ paˍ suhˍ 
hkeh leh yawˬ suhˍ hkeh tuˉ tanˇpiˇ ve yoˬ. 

27Jawˇmawˇ Daˍviˆ, kʼa muiˬ hkawˇ kʼa shehˍ hpaˇ teˇ hpaˍ, hkawˇ yehˬ awˬ 
hoˉ Hkeˍnaˍniˆ, leh ka ti‸ shaˉ caˆ ta kʼoˍ hta‸ taˆ chehˇ ve Leˍviˆ chaw hkʼa 
peu-eˬ, da‸ jaˇ ve veu‸ kʼaˇ veu‸ deh taˍ ve yoˬ. Daˍviˆ lehˬ, aˉ po‸ awˬ hta‸ 
ve teˇ maˬ hta‸ htawˇ veu‸ deh taˍ ve yoˬ. 
28Hkʼe te leh, Iˉsaˍreˍlaˆ chaw hkʼa peu-eˬ ka ti‸ shaˉ caˆ ta kʼoˍ oˇ ve geh teˇ 
geh, ha lehˬ ha kʼa cehnˬ dawˆ tinˍ hteˆ, behˬ heh ma meuˆ leh Yeˍruˆsaˍlehnˍ 
venˇ lo kʼaw‸ la ve yoˬ. 
29Ka ti‸shaˉ caˆ ta kʼoˍ oˇ ve venˇ hkʼaw gaˬ la ve teˇ yanˇ, Sawˉlu‸ yaˇ miˇ 
Miˆhkaˍlaˆ yehˬ miˉ ehˉ hkʼaw nyi peu leh, jawˇmawˇ Daˍviˆ ha lehˬ ha kʼa 
kʼaˍ hkʼeˆ chehˇ ve hta‸ gʼa mawˬ ve teˇ yanˇ, yawˇ Daˍviˆ hta‸ cha‸ naˬ jaˇ 
ve yoˬ. 

1 Raˍsaˍvanˍ li‸ 16 

1Yawˇ hui lehˬ, ka ti‸ shaˉ caˆ ta kʼoˍ oˇ ve hta‸ Daˍviˆ gu taˍ ve aˉ po kʼo 
hkʼaw teh taˍ ve yoˬ. Oˇ ve hkʼaw‸ nawˉ, yawˇ hui Gʼuiˬsha hta‸ tuˉ tanˇ piˇ 
ve yoˬ. 
2Oˇ hkʼe te peuˬ hkʼaw‸ nawˉ, Daˍviˆ lehˬ Gʼuiˬsha ve awˬ meh hkʼaw chaw 
moˍ lonˉ hta‸ bon na‸ piˇ leh, 
3Iˉsaˍreˍlaˆ mvuhˇmiˬ hkʼaw hkʼa chehˇ ve hawˉ hkʼaˆ yaˇ miˇ teˇ gʼaˇ le le ve 
hta‸ hkaoˍmonˇ teˇ gʼaˇ teˇ diˬ, piˬ taˍ ve shaˍ teˇ gʼaˇ a ciˉ leh a pehˉ meuˇ 
shiˍ awˬ goˇ teˇ gʼaˇ a ciˉ pehˬ caˍ piˇ ve yoˬ. 
4Daˍviˆ lehˬ, ka ti‸ shaˉ caˆ ta kʼoˍ gʼuˇ suhˍ lo kʼa muiˬ hkawˇ kʼa shehˍ hpaˇ 
teˇ hpaˍ hta‸ leuˆ yuˬ taˍ ve yoˬ. 
5Yawˇ hui ve awˬ hoˉ lehˬ, Aˍsaˍ hpeh‸ leh yawˇ hta‸ ga piˇ paˍ lehˬ, 
Zaˍhkaˍriˆ hpeh‸ ve yoˬ. Tinˍ hteˆ paˍ teˇ hpaˍ lehˬ, Yeˍlaˆ, Sheˍmiˆraˍmoˆ, 
Yeˍhaˍleˆ, Maˍtiˇtiˆ, Eˇlaˍbaˆ, Beˍneˍyaˆ, Awˇbehˆ Eˇdonˍ leh Yeˍlaˆ hui hpeh‸ 
ve yoˬ. Aˍsaˆ lehˬ shehnˍ hehˆ shehˍ hpaˇ hpeh‸ ve yoˬ. 
6Paw hkuˇ Beˍnaˍyaˆ leh Yaˍhaˍzeˍlaˆ yawˇ huiˉ maˬ lehˬ, ka ti‸ shaˉ caˆ ta 
kʼoˍ gʼuˇ suhˍ awˬ yanˇ cawˇ cawˇ behˬ heh ma meuˆ shehˍ hpaˇ teˇ hpaˍ hpeh
‸ ve yoˬ. 

7Oˇ ve teˇ nyi hta‸ te leh, Aˍsaˆ leh yawˇ ve Leˍviˆ chaw teˇ hpaˍ lehˬ, Daˍviˆ 
kanˉ piˇ taˍ ve hkʼe hkawˇ yehˬ kʼa ve kanˉ hta‸ tanˬ te kʼai ve yoˬ. 

Chiˇ mvuh ve kʼa muiˬ hkawˇ 

8Gʼuiˬsha hta‸ chiˇ mvuh-o. Yawˇ uiˍ jaˇ mvuh jaˇ ve awˬ lawn leh, yawˇ te taˍ 
ve kanˉ teˇ hpaˍ awˬ lawn chaw ceuˬ teˇ hpaˍ hta‸ kʼaoˍ maˍ piˇ-oˆ. 
9Yawˇ hta‸ kʼa muiˬ chiˇ mvuh leh, yawˇ te taˍ ve anˇ tuˬ uiˍ ve kanˉ teˇ hpaˍ, 
shu hta‸ kʼaoˍ maˍ piˇ-oˆ. 
10Ngaˬ hui lehˬ, yawˇ ve chaw hpeh‸ ve pa taw, ha lehˬ chehˇ-oˆ. Gʼuiˬsha ve 
kanˉ hta‸ te chehˇ ve chaw teˇ gʼaˇ le le ha lehˬ chehˇ-oˆ. 
11Gʼuiˬsha ga laˇ tuˬ yawˇ geh jiˆkʼai leh, hkʼaˬ htaˆ ka‸ yawˇ mehˆ guˇ suhˍ lo 
chehˇ taˍ-o‸. 
12Nawˬ hui lehˬ, Gʼuiˬsha ve awˬ ceˬ paˍ Aˍbraˍhanˍ leh, yawˇ leuˆ yuˬ taˍ ve 
Yaˍkoˆ awˬ ceuˬ awˬ hkʼaˇ teˇ hpaˍ hpeh‸ ve yoˬ. 
13Yawˇ te taˍ peuˬ ve anˇ tuˬ uiˍ ve kanˉ teˇ hpaˍ lehˬ yawˇ suhˉ jehˬ peuˬ ve 
kanˉ teˇ hpaˍ hta‸ dawˇ nawˇ-oˆ. 
14Gʼuiˬsha lehˬ ngaˬ hui ve Jawˇmawˇ hpeh‸ leh, yawˇ ve awˬliˇtawˇhkawˇ teˇ 
hpaˍ lehˬ miˬguiˬ chaw yaˇ hkʼa peu-eˬ awˬ pon hpeh‸ ve yoˬ. 
15Yawˇ lehˬ, yawˇ te taˍ peuˬ ve ka ti‸ tawˇ hkawˇ teˇ hpaˍ hta‸ co co taiˍ taiˍ 
ha‸ shaˉ taˍ leh, chaw awˬ hinˉ co-e htaˇ hkʼa gaˬ yawˇ te taˍ ve ka ti‸ hta‸ 
yawˇ ha‸ shaˉ taˍ ve yoˬ. 
16Ka ti‸ tawˇ hkawˇ oˇ ve teˇ hpaˍ lehˬ, yawˇ Aˍbraˍhanˍ leh Iˉcaˆ hta‸ te piˇ 
taˍ ve ka ti‸ teˇ hpaˍ hpeh‸ ve yoˬ. 
17Gʼuiˬsha lehˬ, Hkaˍnanˍ mvuhˇmiˬ, ngaˬ nawˬ hui hta‸ piˇ laˇ leh, mvuhˇmiˬ 
oˇ ve lehˬ, nawˬ hui ve mvuhˇmiˬ hpeh‸ la tuˬ yoˬ, teh‸ 
18Yaˍkoˆ leh Iˉsaˍreˍlaˆ chaw hui hta‸ yawˇ ka ti‸ te taˍ ve yoˬ. 
19Gʼuiˬsha ve chaw teˇ hpaˍ lehˬ, a ciˉ ceh tiˉ hpeh‸ leh, yawˇ hui lehˬ, 
mvuhˇmiˬ oˇ ve hkʼaw hkehˉ chaw hkʼe hpeh‸ chehˇ ve yoˬ. 
20Yawˇ hui lehˬ, mvuhˇmiˬ teˇ peˆ peuˬ teˇ peˆ lo ca chehˇ toˇ chehˇ ve yoˬ. 

21Ya‸ hkʼaˇ, Gʼuiˬsha lehˬ chaw teˇ gʼaˇ ka‸ yawˇ hui hta‸ maˇ fawˉ mehˍ tcuh 
piˇ. Yawˇ hui hta‸ pa taw, Gʼuiˬsha lehˬ jawˇmawˇ teˇ hpaˍ hta‸ deˇ maˍ piˇ ve 
yoˬ. 
22Ngaˬ leuˆ yuˬ taˍ ve ngaˬ ve awˬ ceˬ teˇ hpaˍ hta‸ taˇ htawˇ. Ngaˬ ve tcuh kaˍ 
paˍ teˇ hpaˍ hta‸ naˬ tuˬ taˇ te piˇ, teh‸ Gʼuiˬsha kʼoˆ ve yoˬ. 
23Miˬguiˬ chaw ceuˬ hkʼa peu-eˬ Gʼuiˬsha hta‸ chiˇ mvuh-o. Gʼuiˬsha hta‸ kʼa 
muiˬ chiˇ mvuh-o. Yawˇ ngaˬ hui hta‸ ponˬ laˇ peuˬ ve da‸ ve awˬ lawn, teˇ 
nyi le le shu hta‸ hto piˇ-oˆ. 
24Chaw ceuˬ teˇ hpaˍ hta‸ yawˇ ve awˬ me‸ awˬ hponˇ awˬ lawn hto maˍ piˇ 
leh, chaw yaˇ hkʼa peu-eˬ ve hta‸ yawˇ te taˍ ve kanˉ teˇ hpaˍ hto maˍ piˇ-oˆ. 
25Gʼuiˬsha lehˬ uiˍ jaˇ ve yoˬ. Chi hta‸ pa taw, yawˇ hta‸ gʼaˇ hte‸ chiˇ mvuh 
cawˇ ve yoˬ. Awˬ nu ve gʼuiˬsha hkʼa peu-eˬ a‸ kehˉ yawˇ hta‸ kawˆ cawˇ ve 
yoˬ. 
26Awˬ nu ve chaw ceuˬ teˇ hpaˍ ve gʼuiˬsha lehˬ, shaˉ ho‸ ceh tiˉ hpeh‸ ve yoˬ. 
Ya‸ hkʼaˇ, Gʼuiˬsha lehˬ miˬguiˬ mvuhˇ naw hta‸ te hpanˍ taˍ ve yoˬ. 
27Awˬ me‸ awˬ hponˇ leh kanˇ paˆ teˇ ceuˬ, yawˇ awˬ paˇ lo hkʼa caw zuhˇ 
cawˬ taˍ ve yoˬ. Yawˇ ve bon yehˬ hkʼaw lo awˬ gʼeuˆ ba leh nyi sha jaˇ ve yoˬ. 
28Miˬguiˬ hkʼoˆ chehˇ ve chaw yaˇ hkʼa peu-eˬ, Gʼuiˬsha hta‸ chiˇ mvuh-o. 
Yawˇ ve awˬ me‸ awˬ hponˇ leh kanˇ paˆ hta‸ chiˇ mvuh-o. 
29Gʼuiˬsha ve awˬ me‸ awˬ hponˇ uiˍ jaˇ ve awˬ meh hta‸ chiˇ mvuh-o. Tanˇ 
tuˬ yuˬ veu laˇ leh, yawˇ ve bon yehˬ hkʼaw laˬ-o‸. Da‸ kehˬ shehˍ hpaˇ tawˆ la 
ve teˇ yanˇ, yawˇ mehˆ gʼuˇ suhˍ boˆ taˍ-o‸. 
30Miˬguiˬ yaˇ hkʼa peu-eˬ yawˇ mehˆ gʼuˇ suhˍ kawˆ cheˇ chehˇ-oˆ. Gʼuiˬsha lehˬ 
jawˇmawˇ hpeh‸ ve yoˬ. Miˬguiˬ hta‸ yeˬ chaweh teh taˍ peuˬ ve pa taw, kʼaw
‸ jiˆ kʼai piˇ tuˬ te maˇ hpeh‸. 
31Yawˇ lehˬ chaw hkʼa peu-eˬ ve hta‸, hteˇ ve cawˇ ve hkʼaw suhˉ jehˬ piˇ tuˬ 
yoˬ, teh‸ chaw ceuˬ hkʼa peu-eˬ ve hta‸ hto piˇ-oˆ. 

32Miˬguiˬ leh mvuhˇ naw ma-oˬ, ha lehˬ chehˇ-oˆ. Laˇ tsuhˇ gʼuiˬ leh oˇ ve 
hkʼaw hkʼa chehˇ taˍ ve to nuˇ to shaˆ hkʼa peu-eˬ kuˬ chehˇ-oˆ. 
33Ti mi leh oˇ ve awˬ hkʼaw lo hkʼa cawˬ ve hkʼa peu-eˬ ha lehˬ chehˇ-oˆ. Oˇ 
htaˇ, heh puiˉ hkʼaw lo cawˬ ve suhˆ cehˬ teˇ hpaˍ, Gʼuiˬsha mehˆ gʼuˇ suhˍ ha 
lehˬ leh kuˬ tuˬ yoˬ. Awˬ lawn kʼo, miˬguiˬ hta‸ uˉ peunˍ tuˬ yawˇ laˬ chehˇ ve 
yoˬ. 
34Gʼuiˬsha hta‸ chiˇ mvuh-o. Awˬ lawn kʼo, yawˇ da‸ jaˇ leh, Yawˇ ha‸ pehnˇ 
ve teˇ ceuˬ co co taiˍ taiˍ yeˬ chehˇ ve yoˬ. 
35Ngaˬ hui ve jawˇmawˇ Gʼuiˬsha-oˬ, ngaˬ hui hta‸ a ciˉ ponˬ laˇ-oˆ. Ngaˬ hui 
ha lehˬ ve hkʼaw gʼa chehˇ leh, nawˬ ve da‸ kehˬ ve awˬ meh hta‸ chiˇ mvuh 
hpeh‸ tuˬ, ngaˬ hui hta‸ awˬ nu ve chaw ceuˬ teˇ hpaˍ ve la‸ sheh hkʼaw a ciˉ 
yuˬ tawˆ laˇ-oˆ. 
36Iˉsaˍreˍlaˆ ve Jawˇmawˇ Gʼuiˬsha hta‸ ngaˬ hui co co taiˍ taiˍ chiˇ mvuh piˇ-a 
veuˬ. Chaw hkʼa peu-eˬ A menˬ teh‸ kʼoˆ loˬ. Gʼuiˬsha hta‸ chiˇ mvuh-o. Oˇ ve 
hkʼaw‸ nawˉ, chaw hkʼa peu-eˬ A menˬ teh‸ kʼoˆ leh Gʼuiˬsha hta‸ chiˇ mvuh 
ve yoˬ. 

Yeˍruˆsaˍlehnˍ leh Giˇbonˍ venˇ hkʼaw oˉ kʼoˍ pui kuiˬ 

37Jawˇmawˇ Daˍviˆ lehˬ, ka ti‸ shaˉ caˆ ta kʼoˍ teh taˍ kuiˬ lo oˉ kʼoˍ ca pui 
htaˇ, awˬ hoˉ te tuˬ ve Aˍsaˆ leh Leˍviˆ chaw hui hta‸ leuˆ teh taˍ ve yoˬ. Yawˇ 
hui lehˬ, teˇ nyi le le kanˉ hkʼa deh‸ gʼa te chehˇ ve yoˬ. 
38Yeˍduˆtonˍ ve yaˇ Awˇbehˆ Eˇdonˍ leh yawˇ ve awˬ viˉ awˬ nyi 68 gʼaˇ lehˬ, 
yawˇ hui hta‸ ga piˇ chehˇ ve yoˬ. Hawˇsaˍ leh Awˇbehˆ Eˇdonˍ yawˇ huiˉ maˬ 
lehˬ, bon yehˬ hta‸ ha‸ shaˉ shehˍ hpaˇ teˇ hpaˍ ve awˬ hoˉ hpeh‸ ve yoˬ. 
39Paw hkuˇ Zaˍdoˆ leh awˬ nu ve paw hkuˇ teˇ hpaˍ lehˬ, Giˇbonˍ venˇ hkʼaw 
cawˬ ve Gʼuiˬsha hta‸ oˉ kʼoˍ pui kuiˬ lo awˬ hoˉ te shehˍ hpaˇ teˇ hpaˍ hpeh‸ 
ve yoˬ. 
40Gʼuiˬsha Iˉsaˍreˍlaˆ chaw hui hta‸ piˇ taˍ ve awˬliˇtawˇhkawˇ li‸ daw hkʼaw 
bvuh‸ taˍ ve hkʼe, yawˇ hui lehˬ teˇ shawˉ teˇ hpeu‸ le Gʼuiˬsha hta‸ gʼa tuˉ 
tanˇ piˇ chehˇ ve yoˬ. 

41Oˇ kaˬ lo Gʼuiˬsha hta‸ chiˇ mvuh tuˬ leuˆ yuˬ piˇ taˍ ve hkawˇ yehˬ awˬ hoˉ 
teˇ hpaˍ lehˬ, Heˍmanˍ, Yeˍduˆtonˍ leh awˬ nu ve Leˍviˆ chaw teˇ hpaˍ hpeh‸ 
ve yoˬ. 
42Heˍmanˍ leh Yeˍduˆtonˍ yawˇ huiˉ maˬ lehˬ, Gʼuiˬsha hta‸ chiˇ mvuh htaˇ loˍ 
ve behˬ heh ma, cehnˍ, leh tinˍ teˇ hpaˍ hta‸ hteˆ shehˍ hpaˇ teˇ hpaˍ ve awˬ 
hoˉ htawˇ hpeh‸ ve yoˬ. Yeˍduˆtonˍ ve awˬ ceuˬ awˬ hkʼaˇ teˇ hpaˍ lehˬ, bon 
yehˬ hta‸ ha‸ shaˉ shehˍ hpaˇ teˇ hpaˍ hpeh‸ ve yoˬ. 
43Oˇ ve hkʼaw‸ nawˉ, chaw hkʼa peu-eˬ a shu yawˇ ve yehˬ lo kʼo‸-e leh, 
Daˍviˆ htawˇ yawˇ ve yehˬ lo kʼo‸-e ve yoˬ. 

1 Raˍsaˍvanˍ li‸ 17 

Naˍtanˍ Daˍviˆ hta‸ kʼoˆ piˇ ve tawˇ 

1Daˍviˆ lehˬ, yawˇ ve mvuhˇmiˬ hta‸ hkʼa deh‸ uˉ peunˍ chehˇ taˍ peuˬ. Oˇ ve 
hkʼaw‸ nawˉ, yawˇ tcuh kaˍ paˍ Naˍtanˍ hta‸ kuˬ yuˬ leh, Nyi loˬ. Ngaˬ lehˬ da
‸ jaˇ ve hawˉ yehˬ hkʼaw gʼa chehˇ taˍ ve yoˬ. Ya‸ hkʼaˇ, Gʼuiˬsha ve ka ti‸ 
shaˉ caˆ ta kʼoˍ lehˬ, aˉ po kʼo hkʼaw ceh tiˉ teh taˍ ve yoˬ, teh‸ yawˇ hta‸ kʼoˆ 
piˇ ve yoˬ. 
2Oˇ htaˇ Naˍtanˍ lehˬ, Nawˬ te gaˇ ve hkʼe te-o. Awˬ lawn kʼo, Gʼuiˬsha nawˬ 
geh chehˇ taˍ ve yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
3Ya‸ hkʼaˇ, oˇ ve teˇ haˉ Gʼuiˬsha Naˍtanˍ hta‸ kʼoˆ piˇ ve, 
4Ngaˬ chi hkʼe kʼoˆ ve yoˬ, teh‸ ngaˬ ve awˬ ceˬ paˍ Daˍviˆ hta‸ ca kʼoˆ piˇ-oˆ. 
Ngaˬ chehˇ tuˬ ve bon yehˬ hta‸ nawˬ maˇ gʼa te. 
5Iˉsaˍreˍlaˆ chaw hui hta‸ ngaˬ Eˇjiˇtu‸ mvuhˇmiˬ hkʼaw shiˍ tawˆ la ve teˇ nyi 
hta‸ te leh ya‸ nyi hkʼa gaˬ, ngaˬ lehˬ bon yehˬ lonˉ hkʼaw maˇ chehˇ. Ngaˬ 
lehˬ, cho kʼai oˇ kʼai te toˇ chehˇ ve aˉ po kʼo hkʼaw lo ceh tiˉ chehˇ taˍ ve yoˬ. 
6Iˉsaˍreˍlaˆ chaw hui geh ngaˬ te toˇ chehˇ ve awˬ yanˇ hkʼaw, Aˬ hto‸ ma pa 
taw nawˬ hui ngaˬ awˬ pon bon yehˬ lonˉ teˇ maˬ maˇ te laˇ ve le, teh‸ 
Iˉsaˍreˍlaˆ chaw awˬ hoˉ awˬ naˬ hui hta‸ ngaˬ teˇ pawˆ ka‸ maˇ na nyi jaw. 

7Chi hta‸ pa taw, ngaˬ ve awˬ ceˬ paˍ Daˍviˆ hta‸ chi hkʼe kʼoˆ piˇ-oˆ. Heh puiˉ 
hkʼaw lo nawˬ yawˬ hawˉ chehˇ htaˇ, ngaˬ nawˬ hta‸ kuˬ yuˬ leh Iˉsaˍreˍlaˆ 
chaw hui awˬ hkʼoˆ lo jawˇmawˇ te tcuh taˍ laˇ ve yoˬ. 
8Nawˬ kʼai kuiˬ teˇ kaˬ le le lo ngaˬ nawˬ geh chehˇ taˍ leh, nawˬ ve canˇ paˍ 
hkʼa peu-eˬ hta‸ te luˬ te sheˆ laˇ chehˇ ve yoˬ. Miˬguiˬ hkʼoˆ cawˬ ve awˬ nu 
ve jawˇmawˇ lonˉ teˇ hpaˍ hkʼa shuˍ, ngaˬ nawˬ hta‸ uiˍ jaˇ ve jawˇmawˇ lonˉ 
hpeh‸ la piˇ tuˬ yoˬ. 
9Ngaˬve Iˉsaˍreˍlaˆ chaw hui awˬ pon ngaˬ chehˇ kuiˬ teˇ kaˬ leuˆ yuˬ leh, yawˇ 
hui hta‸ oˇ kaˬ lo chehˇ tcuh piˇ tuˬ yoˬ. Oˇ kaˬ lo sho‸ sha‸ ve a ciˉ ka‸ maˇ 
cawˬ. Yawˇ hui mvuhˇmiˬ chi hkʼaw lo‸ la htaˇ, tawˍ taˍ ve awˬ ceuˬ leh, bawˆ 
da‸ chaw da‸ ve hkʼa biˇ cawˬ ve yoˬ. Ya‸ hkʼaˇ, mvuhˇmiˬ oˇ ve hkʼaw chi 
hkʼe ve awˬ ceuˬ maˇ cawˬ. 
10Canˇ paˍ teˇ hpaˍ ve la‸ sheh hkʼaw, ngaˬ nawˬ hta‸ hkʼa deh‸ ha‸ shaˉ leh, 
nawˬ hta‸ awˬ yaˇ awˬ duˬ maˇ maˇ cawˬ la piˇ tuˬ, ngaˬ nawˬ hta‸ ka ti‸ te 
laˇ ve yoˬ. 
11Nawˬ suh-e ve teˇ yanˇ, nawˬ hta‸ nawˬ puˍ teˇ hpaˍ geh tuˍ laˇ tuˬ yoˬ. Nawˬ 
ve yaˇ teˇ gʼaˇ hta‸ ngaˬ jawˇmawˇ lonˉ kʼaw‸ te tcuh leh, yawˇ ve mvuhˇmiˬ 
hta‸ uiˍ la da‸ la piˇ tuˬ yoˬ. 
12Yawˇ lehˬ, ngaˬ awˬ pon bon yehˬ lonˉ teˇ maˬ te laˇ leh, yawˇ ve awˬ ceuˬ 
awˬ hkʼaˇ teˇ hpaˍ hta‸ teˇ co peuˬ teˇ co ngaˬ jawˇmawˇ te tcuh tuˬ yoˬ. 
13Ngaˬ lehˬ, yawˇ ve awˬ pa hpeh‸ leh, yawˇ lehˬ ngaˬ ve yaˇ hpeh‸ tuˬ yoˬ. 
Yawˇ teˇ ceuˬ ceuˬ te ya‸ ve kʼo, awˬ pa teˇ gʼaˇ yawˇ ve yaˇ hta‸ jaw‸ maˍ piˇ 
ve hkʼe, ngaˬ yawˇ hta‸ jaw‸ maˍ piˇ tuˬ yoˬ. 
14Nawˬ jawˇmawˇ lonˉ hpeh‸ la tuˬ, Sawˉlu‸ ve aˉ yaˇ hta‸ ngaˬ kʼaw‸ yuˬ 
hkʼaw‸ ve hkʼe, ngaˬ yawˇ ve aˉ yaˇ hta‸ kʼaw‸ yuˬ hkʼaw‸ tuˬ ve maˇ heˆ. 
Ngaˬ nawˬ hta‸ awˬ yaˇ awˬ duˬ maˇ maˇ cawˬ la piˇ leh, nawˬ ve mvuhˇmiˬ 
hta‸ ngaˬ co co taiˍ taiˍ yeˬ chehˇ piˇ lawˬ tuˬ yoˬ. Nawˬ ve awˬ ceuˬ awˬ hkʼaˇ 
teˇ hpaˍ teˇ co peuˬ teˇ co gʼa uˉ peunˍ kʼai tuˬ yoˬ, teh‸ Naˍtanˍ hta‸ kʼoˆ piˇ 
ve yoˬ. 

15Naˍtanˍ htawˇ, Daˍviˆ geh kʼai leh Gʼuiˬsha yawˇ hta‸ hkʼa kʼoˆ piˇ taˍ ve 
tawˇ oˇ ve hkʼa peu-eˬ Daˍviˆ hta‸ ca hto piˇ ve yoˬ. 

Daˍviˆ Gʼuiˬsha hta‸ chiˇ mvuh ve 

16Oˇ htaˇ jawˇmawˇ Daˍviˆ da‸ kehˬ ve aˉ po kʼo hkʼaw lo‸-e leh, Gʼuiˬsha geh 
bon lawˬ leh kʼoˆ ve, Jawˇmawˇ Gʼuiˬsha-oˬ, ngaˬ leh ngaˬ ve yehˬ yaˇ kʼa yaˇ 
teˇ hpaˍ lehˬ nawˬ te laˇ taˍ ve awˬ ceuˬ teˇ hpaˍ hta‸ ha‸ yuˬ maˇ keunˍ ve 
chaw hpeh‸ ve yoˬ. 
17Ya‸ hkʼaˇ, jawˇmawˇ Gʼuiˬsha-oˬ, nawˬ lehˬ leuˉ leh ngaˬ hta‸ awˬ bon kʼaw‸ 
te laˇ chehˇ sheˍ ve yoˬ. Ngaˬ hkʼaw‸ nawˉ laˬ tuˬ ve ngaˬ ve awˬ ceuˬ awˬ 
hkʼaˇ teˇ hpaˍ hta‸ ka‸ nawˬ ka ti‸ te laˇ chehˇ ve yoˬ. Chi teˇ hpaˍ nawˬ ngaˬ 
hta‸ mawˬ tcuh laˇ ve yoˬ. 
18Ngaˬ nawˬ hta‸ aˬ hto‸ ma kʼoˆ laˇ tuˬ cawˬ sheˍ le. Nawˬ ngaˬ hta‸ shiˍ taˍ 
ve yoˬ. 
19Chi hkʼe te tuˬ nawˬ aˬ loˍ cawˇ ve yoˬ. Uiˍ jaˇ ve kanˉ chi teˇ hpaˍ nawˬ ngaˬ 
hta‸ shiˍ tcuh laˇ ve yoˬ. 
20Jawˇmawˇ Gʼuiˬsha-oˬ, nawˬ lehˬ hkʼaˬ ma uiˍ jaˇ mvuh jaˇ ve le. Nawˬ hkʼe 
ve chaw teˇ gʼaˇ ka‸ maˇ cawˬ. Ngaˬ hui gʼa shiˍ gʼa kaˇ taˍ peuˬ ve gʼuiˬsha 
teˇ hpaˍ hkʼaw, nawˬ hta‸ shuˍ da‸ ve gʼuiˬsha teˇ gʼaˇ ka‸ maˇ cawˬ. 
21Miˬguiˬ chi awˬ hkʼoˆ lo, nawˬ leuˆ yuˬ taˍ ve Iˉsaˍreˍlaˆ chaw hkʼe ve awˬ nu 
ve chaw teˇ ceuˬ ka‸ maˇ cawˬ. Nawˬ awˬ to hta‸ nawˬ awˬ me‸ awˬ hponˇ 
maˇ maˇ cawˬ la piˇ leh, yawˇ hui awˬ pon nawˬ anˇ tuˬ uiˍ jaˇ ve kanˉ laiˉ 
ceuˬ te piˇ taˍ peuˬ. Nawˬ ve chaw hpeh‸ la piˇ tuˬ, nawˬ Eˇjiˇtu‸ mvuhˇmiˬ 
hkʼaw shiˍ tawˆ la taˍ ve Iˉsaˍreˍlaˆ chaw hui gʼuˇ suhˍ lo, nawˬ lehˬ canˇ paˍ 
teˇ hpaˍ leh yawˇ hui ve gʼuiˬsha teˇ hpaˍ hta‸ gʼa‸ kʼoˬ piˇ taˍ ve yoˬ. 
22Nawˬ lehˬ, Iˉsaˍreˍlaˆ chaw hui hta‸ co co taiˍ taiˍ nawˬ ve chaw hpeh‸ la piˇ 
leh, nawˬ lehˬ yawˇ hui ve Gʼuiˬsha hpeh‸ ve yoˬ. 
23Chi hta‸ pa taw Gʼuiˬsha-oˬ, ngaˬ leh ngaˬ ve yehˬ yaˇ kʼa yaˇ teˇ hpaˍ hta‸ 
nawˬ te laˇ taˍ ve ka ti‸ hta‸ a ciˉ biˇ la piˇ-oˆ. 

24Nawˬ ve awˬ meh co co taiˍ taiˍ uiˍ chehˇ mvuh chehˇ leh, Kanˇ paˆ uiˍ jaˇ ve 
jawˇmawˇ Gʼuiˬsha lehˬ, Iˉsaˍreˍlaˆ chaw hui ve Gʼuiˬsha hpeh‸ ve yoˬ, teh‸ 
chaw yaˇ teˇ hpaˍ kʼoˆ tuˬ yoˬ. 
25Nawˬ lehˬ, awˬ ceuˬ chi teˇ hpaˍ ngaˬ hta‸ hpeu‸ maˍ laˇ leh, ngaˬ ve awˬ 
ceuˬ awˬ hkʼaˇ teˇ hpaˍ hta‸ jawˇmawˇ te tcuh tuˬ yoˬ, teh‸ kʼoˆ laˇ ve pa taw, 
ngaˬ nawˬ geh bon chi hkʼe te lawˬ chehˇ ve yoˬ. 
26Jawˇmawˇ Gʼuiˬsha-oˬ, nawˬ lehˬ Gʼuiˬsha hpeh‸ ve yoˬ. Nawˬ lehˬ ka ti‸ yeˬ 
jaˇ leh, anˇ tuˬ uiˍ jaˇ ve ka ti‸ chi teˇ hpaˍ nawˬ ngaˬ hta‸ te laˇ taˍ peuˬ ve 
yoˬ. 
27Ngaˬ ve awˬ ceuˬ awˬ hkʼaˇ teˇ hpaˍ, nawˬ hkʼaw lo ha lehˬ chehˇ hpeh‸ tuˬ, 
nawˬ ka ti‸ te taˍ peuˬ ve yoˬ. Nawˬ ve awˬ bon awˬ shinˉ teˇ hpaˍ, ngaˬ ve 
awˬ ceuˬ awˬ hkʼaˇ teˇ hpaˍ awˬ hkʼoˆ co co cawˬ piˇ-oˆ, teh‸ Daˍviˆ Gʼuiˬsha 
geh bon lawˬ ve yoˬ. 

1 Raˍsaˍvanˍ li‸ 18 

Daˍviˆ ma‸ bawˆ gʼaˇ ve 

1Oˇ ve hkʼaw‸ nawˉ maˇ maw maw, Daˍviˆ Hpiˇliˇtiˆ chaw hui hta‸ ma‸ bawˆ 
gʼaˇ leh, yawˇ hui ve mvuhˇmiˬ hkʼa peu-eˬ hta‸ uˉ peunˍ ve yoˬ. 
2Peuˬ hkʼaw‸ nawˉ, yawˇ Mawˇbaˆ chaw hui hta‸ htawˇ ma‸ kʼaw‸ bawˆ gʼaˇ 
leh, yawˇ hui hta‸ miˬ chaˇ hkʼoˆ lo zuh‸ tcuh ve yoˬ. Aˉ caˆ hkeh teˇ maˬ yuˬ 
leh, yawˇ hui hta‸ tehˆ nyi peuˬ hkʼaw‸ nawˉ, chaw shehˆ pun nyiˇ pun hta‸ 
tiˇ pehˍ ve yoˬ. Hkʼe te leh, Mawˇbaˆ chaw yawˇ ve awˬ ceˬ hpeh‸ la leh, yawˇ 
hta‸ la‸ shawnˍ gʼa piˇ ve yoˬ. 
3Oˇ ve hkʼaw‸ nawˉ, yawˇ lehˬ Zawˍbaˍ venˇ hta‸ uˉ peunˍ chehˇ ve 
Reˍhawˉbaˆ ve yaˇ Haˍdaˍdeˍzaˍ hta‸ ca bawˆ-e ve yoˬ. Haˍdaˍdeˍzaˍ lehˬ 
Uˉhpaˍraˆ gʼuiˬ ma awˬ paˇ lo cawˬ ve mvuhˇmiˬ hta‸ ca kʼaw‸ gu te chehˇ taˍ 
ve yoˬ. 
4Daˍviˆ lehˬ, Haˍdaˍdeˍzaˍ ve iˉ mvuhˇ ciˇ ve ma‸ yaˇ 1,700 gʼaˇ leh, ma‸ yaˇ 
20,000 gʼaˇ hta‸ hpeh yuˬ ve yoˬ. Chi awˬ hkʼoˆ, iˉ mvuhˇ lawˬ gʼawˬ chehˇ ve 

iˉ mvuhˇ teˇ hpaˍ hta‸ hkui sheh dawˆ hteh piˇ leh, iˉ mvuhˇ lawˬ 100 maˬ awˬ 
pon ceh tiˉ iˉ mvuhˇ teˇ hpaˍ teh taˉ piˇ ve yoˬ. 
5Daˍmaˍsehˆ venˇ hkʼaw chehˇ ve Suˇriˆ chaw teˇ hpaˍ, Haˍdaˍdeˍzaˍ hta‸ ca 
ga la ve yoˬ. Hkʼe te leh, Daˍviˆ yawˇ hui ve ma‸ yaˇ 22,000 gʼaˇ hta‸ tiˇ pehˍ 
piˇ ve yoˬ. 
6Oˇ ve hkʼaw‸ nawˉ, Daˬviˆ lehˬ chaw oˇ ve teˇ hpaˍ ve mvuhˇmiˬ hkʼaw lo 
yawˇ ve ma‸ yaˇ teˇ hpaˍ hta‸ shaw tcuh taˉ ve yoˬ. Hkʼe te leh, chaw oˇ ve 
teˇ hpaˍ yawˇ ve awˬ ceˬ hpeh‸ la leh, yawˇ hta‸ la‸ shawnˍ gʼa piˇ ve yoˬ. 
Gʼuiˬsha lehˬ, teˇ kaˬ le le lo Daˍviˆ hta‸ gʼaˇ shehˍ hpaˇ hpeh la piˇ ve yoˬ. 
7Daˍviˆ lehˬ, Haˍdaˍdeˍzaˍ ve ma‸ poˍ lonˉ teˇ hpaˍ taˆ toˇ chehˇ ve shi te taˍ 
ve htanˬ tuˬ hta‸ yuˬ gʼa leh, Yeˍruˆsaˍlehnˍ venˇ lo yuˬ kʼaw‸ la ve yoˬ. 
8Chi awˬ hkʼoˆ, yawˇ lehˬ Haˍdaˍdeˍzaˍ uˉ peunˍ chehˇ ve Beˍtaˆ venˇ leh 
Beˍyawˇ tehˇ venˇ hkʼaw cawˬ ve kuiˇ teˇ hpaˍ hta‸ htawˇ yuˬ kʼo‸-e ve yoˬ. 
9Daˍviˆ lehˬ, Haˍdaˍdeˍzaˍ hta‸ bawˆ gʼaˇ peuˬ ve awˬ hkawˇ hta‸ Haˍmaˆ 
jawˇmawˇ Tawˇiˆ gʼa kaˇ ve yoˬ. 
10Hkʼe te leh, yawˇ ve yaˇ paˍ Yawˇranˍ hta‸ jawˇmawˇ Daˍviˆ geh kʼai peu leh, 
yawˇ Haˍdaˍdeˍzaˍ hta‸ bawˆ gʼaˇ ve pa taw, yawˇ hta‸ bon uiˍ hkawˇ ca yaw 
piˇ tcuh ve yoˬ. Awˬ lawn kʼo, Tawˇiˆ lehˬ Haˍdaˍdeˍzaˍ hta‸ laiˉ pawˆ gʼa 
bawˆ da‸ chehˇ ve yoˬ. Yawˇranˍ lehˬ, hpu, shi, kuiˇ yuˬ te taˍ ve la‸ shawnˍ 
laiˉ ceuˬ yuˬ veu laˇ ve yoˬ. 
11Daˍviˆ lehˬ, la‸ shawn oˇ ve teˇ hpaˍ bon yehˬ hkʼaw loˍ ve hkʼe yehˇ tuˬ, 
Gʼuiˬsha hta‸ tanˇ piˇ ve yoˬ. Oˇ ve hkʼa shuˍ, Daˍviˆ lehˬ Eˇdonˍ, Mawˇbaˆ, 
Hpiˇliˇtiˆ, Aˍmaˍlehˆ chaw hui geh gʼa taˍ ve hpu, shi, teˇ hpaˍ hta‸ htawˇ, 
Gʼuiˬsha hta‸ tanˇ piˇ ve yoˬ. 
12Zeˍruˇaˍ ve yaˇ Aˍbiˆshehˇ lehˬ, Aˉ leh‸ lawˬ hkʼo‸ teh‸ kʼoˆ ve chehˇ kuiˬ lo 
Eˇdonˍ chaw 18,000 gʼaˇ hta‸ tiˇ pehˍ piˇ taˉ ve yoˬ. 
13Yawˇ lehˬ, Eˇdonˍ mvuhˇmiˬ hkʼaw lo htawˇ, yawˇ ve ma‸ yaˇ teˇ hpaˍ hta‸ 
shaw tcuh taˉ leh, yawˇ hui lehˬ Daˍviˆ ve awˬ ceˬ hpeh‸ la ve yoˬ. Gʼuiˬsha 
lehˬ, teˇ kaˬ le le lo Daˍviˆ hta‸ gʼaˇ shehˍ hpaˇ hpeh‸ la piˇ ve yoˬ. 

14Daˍviˆ lehˬ, Iˉsaˍreˍlaˆ mvuhˇmiˬ hkʼa peu-eˬ ve hta‸ hteˇ ve cawˇ ve hkʼaw 
uˉ peunˍ chehˇ ve yoˬ. 
15Yeˍruˆyaˍ ve yaˇ Yaˍbaˆ lehˬ, yawˇ ve ma‸ poˍ lonˉ hpeh‸ leh, Aˍhiˆluˆ ve yaˇ 
Yawˇshaˍhpaˆ lehˬ, yawˇ ve mawˇ hkʼa peu-eˬ hta‸ ha‸ shaˉ shehˍ hpaˇ hpeh‸ 
ve yoˬ. 
16Aˍhiˇtuˆ ve yaˇ Zaˍdoˆ leh Aˍbyaˍtaˍ ve yaˇ Aˍbiˆmaˍlehˆ hui lehˬ, paw hkuˇ 
teˇ hpaˍ hpeh‸ ve yoˬ. Seˍraˍyaˆ lehˬ shaˉ nanˉ hkʼaw ve ceˇ leˇ hpeh‸ ve yoˬ. 
17Yawˇyaˍdaˆ ve yaˇ Beˍnaˍyaˆ lehˬ, Daˍviˆ ve a sha‸ shaw shehˍ hpaˇ teˇ hpaˍ 
ve awˬ hoˉ hpeh‸ ve yoˬ. Daˍviˆ ve yaˇ teˇ hpaˍ htawˇ paw hkuˇ te chehˇ ve 
yoˬ. 

1 Raˍsaˍvanˍ li‸ 19 

Daˍviˆ Aˍmawˇniˆ chaw hta‸ ma‸ bawˆ ve 

1Oˇ ve hkʼaw‸ nawˉ maˇ maw maw, Aˍmawˇniˆ chaw hui ve jawˇmawˇ Naˍhaˆ 
suh-e leh, yawˇ ve yaˇ paˍ Haˍnonˍ jawˇmawˇ kʼaw‸ te ve yoˬ. 
2Oˇ htaˇ Daˍviˆ lehˬ, Haˍnonˍ awˬ paˍ Naˍhaˆ ngaˬ hta‸ ka ti‸ yeˬ leh, ngaˬ hta
‸ awˬ bon te laˇ ve hkʼe, chi beu‸ ngaˬ htawˇ Haˍnonˍ hta‸ ka ti‸ yeˬ leh awˬ 
bon kʼaw‸ te hkʼaw‸ piˇ cawˇ ve yoˬ, teh‸ kʼoˆ ve yoˬ. Hkʼe te leh, Daˍviˆ lehˬ 
yawˇ ve awˬ pa suh-e ve pa taw, yawˇ htawˇ dawˇ haˍ jaˇ ve awˬ lawn chaw 
hta‸ hpehˇ leh Haˍnonˍ hta‸ ca kʼoˆ piˇ tcuh ve yoˬ. 
3Ya‸ hkʼaˇ, yawˇ hui Aˍmawˇniˆ chaw hui ve mvuhˇmiˬ lo gaˬ ve teˇ yan ˇ, 
Aˍmawˇ niˆ chaw awˬ hoˉ awˬ naˬ teˇ hpaˍ yawˇ hui ve jawˇmawˇ hta‸ kʼoˆ piˇ 
ve, Chaw chi teˇ hpaˍ nawˬ pa suh-e ve pa taw, dawˇ haˍ jaˇ ve awˬ lawn ca 
kʼoˆ maˍ la ve yoˬ, teh‸ nawˬ dawˇ ve laˇ. Chi hkʼe maˇ heˆ. Yawˇ ngaˬ hui hta
‸ bawˆ yuˬ tuˬ, ngaˬ hui ve venˇ hta‸ ca jaˆ nyi peu laˇ ve yoˬ, teh‸ kʼoˆ ve 
yoˬ. 
4Hkʼe te leh, Haˍnonˍ lehˬ Daˍviˆ kʼai tcuh taˍ ve chaw oˇ ve teˇ hpaˍ hta‸ hpeh 
yuˬ leh, yawˇ hui ve paˇ tcuhˆ teˇ hkoˇ chiˇ baˬ piˇ peuˬ hkʼaw‸ nawˉ, yawˇ 
hui ve veu‸ kʼaˇ hta‸ htawˇ hkui tcuhˉ kʼu awˬ na paˉ lo hkʼa gaˬ nuˆ baˬ piˇ 
leh kʼaw‸ kʼo‸-e tcuh ve yoˬ. 

5Awˬ lawn chi hta‸ Daˍviˆ gʼa kaˇ ve teˇ yanˇ, yawˇ chaw hta‸ kʼaw‸ hpehˇ 
leh, yawˇ hui hta‸ ca nyi tcuh ve yoˬ. Awˬ lawn kʼo, yawˇ hui ya‸ taw jaˇ leh 
yawˇ geh kʼaw‸ la maˇ gaˬ ve pa taw yoˬ. Hkʼe te leh, Daˍviˆ lehˬ yawˇ hui ve 
paˇ tcuhˆ kʼaw‸ zuhˬ la htaˇ hkʼa gaˬ Yeˍriˆhkoˇ venˇ hkʼaw chehˇ taˍ tuˬ tawˇ 
shanˍ feu piˇ ve yoˬ. 
6Daˍviˆ lehˬ yawˇ hui ve canˇ paˍ hpeh‸ la peuˬ ve hta‸ Aˍmawˇniˆ chaw teˇ 
hpaˍ shiˍ la ve teˇ yanˇ, Behˆyaˍhawˇbaˆ venˇ leh Zawˇhaˍ venˇ hkʼaw chehˇ ve 
Suˇriˆ ma‸ yaˇ 20,000 gʼaˇ, Tawˇhaˆ venˇ hkʼaw chehˇ ve ma‸ yaˇ 12,000 gʼaˇ, 
leh jawˇmawˇ Maˍhkaˍ ve ma‸ yaˇ 1,000 gʼaˇ hta‸ ngaˍ taˍ ve yoˬ. 
7Yawˇ hui ngaˍ taˍ ve ma‸ yaˇ oˇ ve teˇ hpaˍ lehˬ, Meˍdeˍbaˍ awˬ paˇ lo jehˇ taˍ 
ve yoˬ. Aˍmawˇ niˆ chaw teˇ hpaˍ htawˇ venˇ teˇ hpaˍ hkʼaw tawˆ la leh, shu 
hta‸ bawˆ da‸ tuˬ hehnˇ taˍ ve yoˬ. 
8Awˬ lawn chi hta‸ Daˍviˆ gʼa kaˇ htaˇ, Yaˍbaˆ hta‸ cheuˬ jaˇ ve ma‸ yaˇ teˇ 
hpaˍ shiˍ veu leh tawˆ kʼai tcuh ve yoˬ. 
9Aˍmawˇniˆ chaw teˇ hpaˍ lehˬ, lanˇ venˇ taˍ meu‸ hpe‸ lo shaw taˍ ve yoˬ. 
Awˬ nu ve Suˇriˆ chaw, Tawˇbaˆ chaw leh Maˍhkaˍ ve ma‸ yaˇ teˇ hpaˍ lehˬ, 
miˬ tawˬ kuiˬ lo chehˇ taˍ ve yoˬ. 
10Canˇ paˍ teˇ hpaˍ lehˬ, yawˇ hta‸ awˬ gʼuˇ suhˍ hpawˇ leh awˬ hkʼaw‸ nawˉ 
hpawˇ lo bawˆ la tuˬ ve hta‸ Yaˍbaˆ shiˍ ve teˇ yanˇ, yawˇ lehˬ cheuˬ jaˇ ve 
Iˉsaˍreˍlaˆ ma‸ yaˇ teˇ hpaˍ hpaˍ hta‸ Suˇriˆ chaw hta‸ bawˆ tuˬ hkʼa deh‸ gu 
taˍ tcuh ve yoˬ. 
11Yawˇ lehˬ awˬ nu ve ma‸ yaˇ teˇ hpaˍ hta‸ yawˇ ve awˬ nyi paˍ Aˍbiˆshehˇ 
hta‸ uˉ peunˍ tcuh leh, Aˍmawˇniˆ chaw hta‸ bawˆ da‸ tuˬ gu taˍ tcuh ve yoˬ. 
12Yaˍbaˆ yawˇ ve awˬ nyi paˍ hta‸ kʼoˆ piˇ ve, Suˇriˆ chaw teˇ hpaˍ ngaˬ hui 
hta‸ bawˆ gʼaˇ la ngaw ngaw cawˬ ve kʼo, ngaˬ hta‸ a ciˉ ca ga la-o. 
Aˍmawˇniˆ chaw nawˬ hta‸ bawˆ gʼaˇ la ngaw ngaw cawˬ ve kʼo, ngaˬ nawˬ 
hta‸ ca ga la tuˬ yoˬ. 

13Ha‸ hanˉ ve nyi ma cawˬ piˇ-oˆ. Ngaˬ hui ve chaw ceuˬ leh ngaˬ hui ve 
Gʼuiˬsha ve venˇ teˇ hpaˍ awˬ pon ngaˬ hui ma‸ gʼaˇ hte‸ bawˆ-a veuˬ. 
Gʼuiˬsha lehˬ, yawˇ a loˍ cawˇ ve hkʼe te laˇ piˇ-oˆ, teh‸ kʼoˆ ve yoˬ. 
14Yaˍbaˆ leh yawˇ ve ma‸ yaˇ teˇ hpaˍ Suˇriˆ chaw hui hta‸ ca bawˆ-e ve yoˬ. 
Hkʼe te leh, Suˇriˆ chaw hui gʼuiˇ hpaw-e ve yoˬ. 
15Aˍmawˇniˆ chaw teˇ hpaˍ lehˬ, Suˇriˆ chaw gʼuiˇ hpaw-e chehˇ ve hta‸ gʼa 
mawˬ ve teˇ yanˇ, yawˇ hui htawˇ Aˍbiˆshehˇ hta‸ tawˍ da‸ maˇ haˆ leh venˇ 
hkʼaw lo kʼaw‸ gʼuiˇ kʼo‸-e ve yoˬ. Hkʼe te leh, Yaˍbaˆ lehˬ bawˆ da‸ kuiˬ lo 
tu leh Yeˍruˆsaˍlehnˍ venˇ lo kʼaw‸ hpfuhˆ kʼo‸-e ve yoˬ. 
16Suˇriˆ chaw teˇ hpaˍ lehˬ, yawˇ hui ma‸ bawˆ shonˇ peuˬ ve hta‸ gʼa shiˍ ve 
teˇ yanˇ, yawˇ hui ve ma‸ yaˇ teˇ hpaˍ hta‸ teˇ geh kuˬ hpoˆ ve yoˬ. Jawˇmawˇ 
Heˍdaˍdeˍzaˍ lehˬ, Uˉhpaˍraˆ gʼuiˬ ma mvuhˇ nyi tawˆ hpawˇ lo chehˇ taˍ ve 
Suˇriˆ chaw hui hta‸ ca kʼaw‸ kuˬ tcuh leh, yawˇ hui hkʼa peu-eˬ Haˍdaˍdeˍzaˍ 
ve ma‸ poˍ lonˉ Shawˇbehˆ geh teˇ geh Heˍlanˍ venˇ lo gaˬ la ve yoˬ. 
17Awˬ lawn chi hta‸ Daˍviˆ gʼa kaˇ ve teˇ yanˇ, yawˇ ve ma‸ yaˇ teˇ hpaˍ hta‸ 
kuˬ hpawnˬ leh, Yawˇdanˍ iˉ kaˆ lawˬ hta‸ hkanˍ peuˬ hkʼaw‸ nawˉ, Suˇriˆ 
chaw hui deh chehˇ taˍ kuiˬ Heˍlanˍ venˇ lo kʼai ve yoˬ. 
18Oˇ kaˬ lo yawˇ hui bawˆ da‸ leh, Suˇriˆ chaw teˇ hpaˍ gʼuiˇ hpaw-e ve yoˬ. 
Daˍviˆ leh yawˇ ve ma‸ yaˇ teˇ hpaˍ lehˬ, Suˇriˆ chaw iˉ mvuhˇ lawˬ gʼa‸ paˍ 
700 gʼaˇ leh, iˉ mvuhˇ ciˇ ve ma‸ yaˇ 40,000 gʼaˇ hta‸ tiˇ pehˍ piˇ ve yoˬ. Ma‸ 
poˍ lonˉ Shawˇbehˆ htawˇ bawˆ da‸ kuiˬ lo suh-e ve yoˬ. 
19Jawˇmawˇ Haˍdaˍdeˍzaˍ ve awˬ ceˬ te chehˇ ve jawˇmawˇ teˇ hpaˍ lehˬ, yawˇ 
hui ma‸ bawˆ shonˇ peuˬ ve hta‸ gʼa shiˍ ve teˇ yanˇ, yawˇ hui Iˉsaˍreˍlaˆ 
chaw hui hta‸ shaˉ caˆ caˇ leh, yawˇ hui ve awˬ ceˬ te ve yoˬ. Oˇ ve hkʼaw‸ 
nawˉ, Suˇriˆ chaw teˇ hpaˍ Aˍmawˇniˆ chaw hui hta‸ kʼaw‸ ga piˇ maˇ haˆ ve 
yoˬ. 

1 Raˍsaˍvanˍ li‸ 20 

Daˍviˆ Raˍbaˆ venˇ hta‸ bawˆ yuˬ ve 

1Awˬ hkʼaw‸ nawˉ mvuhˇ kaˆ yanˇ gaˬ la leh, jawˇmawˇ teˇ hpaˍ ma‸ ca bawˆ 
ve awˬ yanˇ gaˬ la htaˇ, Yaˍbaˆ lehˬ ma‸ moˍ teˇ moˍ shiˍ veu leh Aˍmawˇniˆ 
chaw hui ve mvuhˇmiˬ hta‸ ca bawˆ kʼai ve yoˬ. Jawˇmawˇ Daˍviˆ lehˬ, 
Yeˍruˆsaˍlehnˍ venˇ hkʼaw chehˇ taˉ ve yoˬ. Yawˇ hui Raˍbaˆ venˇ hta‸ bawˆ 
yuˬ leh te luˬ te sheˆpiˇ ve yoˬ. 
2Aˍmawˇniˆ chaw hui ve shaˉ ho‸ lonˉ Miˆlaˍkonˍ lehˬ, 18 cawehˬ hawˇ ve shi 
uˉ tcuhˍ lonˉ teˇ maˬ cawˬ leh, oˇ ve awˬ hkʼoˆ lo shehnˉ shiˍ teˇ maˬ cawˬ ve 
yoˬ. Daˍviˆ lehˬ shehnˉ shiˍ oˇ ve hta‸ yuˬ tawˆ leh, yawˇ ve shi uˉ tcuh hkʼoˆ 
keu taˍ ve yoˬ. Chi awˬ hkʼoˆ, yawˇ lehˬ venˇ hkʼaw cawˬ ve mawˇ teˇ hpaˍ hta
‸ yuˬ kʼai ve yoˬ. 
3Yawˇ lehˬ, venˇ yaˇ oˇ ve teˇ hpaˍ hta‸ suhˆ gʼeu‸ tcuh ve yoˬ. Teˇ hpaˍ hpaˍ 
hta‸ ciˉ kʼoˆ, ceˉ ceˇ teˇ hpaˍ piˇ leh kanˉ te tcuh ve yoˬ. Awˬ nu ve Aˍmawˇniˆ 
venˇ hkʼaw chehˇ ve chaw hui hta‸ htawˇ, oˇ ve hkʼa shuˍ te tcuh ve yoˬ. Peuˬ 
hkʼaw‸ nawˉ, yawˇ leh yawˇ ve ma‸ yaˇ teˇ hpaˍ Yeˍruˆsaˍlehnˍ venˇ lo kʼaw‸ 
kʼo‸-e ve yoˬ. 

Hpiˇliˇtiˆ chaw hui hta‸ ma‸ bawˆ ve 

4Oˇ ve hkʼaw‸ nawˉ, Iˉsaˍreˍlaˆ chaw teˇ hpaˍ Gawˇbaˆ teh‸ kʼoˆ ve chehˇ kuiˬ 
lo Hpiˇliˇtiˆ chaw hui hta‸ kʼaw‸ bawˆ da‸ ve yoˬ. Oˇ htaˇ Huˇshaˆ venˇ yaˇ 
Siˆbeˍ kaˍ lehˬ, Hpiˇliˇtiˇ chaw hui ve ma‸ poˍ lonˉ Shaˍhpaˆ hta‸ tiˇ pehˍ piˇ 
ve yoˬ. 
5Oˇ ve hkʼaw‸ nawˉ, maˇ maw maw Iˉsaˍreˍlaˆ chaw hui lehˬ, Gawˇbaˆ teh‸ 
kʼoˆ ve chehˇ kuiˬ lo Hpiˇliˇtiˆ chaw hui hta‸ teˇ pawˆ kʼaw‸ bawˆ da‸ ve yoˬ. 
Oˇ htaˇ Behˍlehˍhehnˍ venˇ yaˇ Yaˍiˇraˆ ve yaˇ Eˇlaˍhaˍnanˍ lehˬ, Hpiˇliˇtiˆ 
chaw hui ve ma‸ poˍ lonˉ Gawˇliˇya‸ ve awˬ nyi paˍ Laˍhkaˍmiˆ hta‸ tiˇ pehˍ 
piˇ ve yoˬ. Yawˇ ve gehˇ tuˇ lehˬ, hpa chiˇ ve caˉ behˆ hkʼe hui cawˬ ve yoˬ. 
6Oˇ ve hkʼaw‸ nawˉ, Iˉsaˍreˍlaˆ chaw teˇ hpaˍ Gaˍtaˆvenˇ lo Hpiˇliˇtiˆ chaw hui 
hta‸ ma‸ teˇ pawˆ kʼaw‸ bawˆ ve yoˬ. Venˇ oˇ ve hkʼaw lo ma‸ bawˆ ve hta‸ 
nyi ma pfuhˇ jaˇ ve Hpiˇliˇtiˆ chaw teˇ gʼaˇ chehˇ taˍ ve yoˬ. Yawˇ lehˬ, hkui 
sheh la‸ sheh teˇ paˉ le le hkui naw la‸ naw 6 maˬ cawˬ ve yoˬ. 

7Yawˇ lehˬ Iˉsaˍreˍlaˆ chaw hui hta‸ hkʼa mvuhˇ hkʼa na kʼoˆ ve yoˬ. Hkʼe te 
leh, Daˍviˆ ve awˬ nyi paˍ Shaˍmaˍ ve yaˇ Yawˇnaˆtanˍ yawˇ hta‸ tiˇ pehˍ ve 
yoˬ. 
8Ma‸ poˍ lonˉ chi ve 4 gʼaˇ lehˬ, Gaˍtaˆ venˇ hkʼaw chehˇ ve Hpiˇliˇtiˆ chaw teˇ 
hpaˍ hpeh‸ ve yoˬ. Yawˇ hui hta‸ Daˍviˆ leh yawˇ ve ma‸ yaˇ teˇ hpaˍ tiˇ pehˍ 
piˇ ve yoˬ. 

1 Raˍsaˍvanˍ li‸ 21 

Daˍviˆ chaw shenˍ gʼawˆ nyi ve 

1Saˍtanˍ lehˬ Iˉsaˍreˍlaˆ chaw hui awˬ hkʼoˆ lo kawˆ tuˬ dawˇ haˍ tuˬ awˬ ceuˬ 
gaˬ la piˇ gaˇ ve yoˬ. Hkʼe te leh, yawˇ Daˍviˆ hta‸ chaw shenˍ ca gʼawˆ yuˬ tuˬ 
dawˇ hkʼaˇ piˇ ve yoˬ. 
2Oˇ htaˇ, Daˍviˆ lehˬ Yaˍbaˆ leh awˬ nu ve ma‸ poˍ lonˉ teˇ hpaˍ hta‸ kuˬ yuˬ 
leh, Iˉsaˍreˍlaˆ mvuhˇmiˬ hkʼaˬ ti chi ti lo kʼai leh, chaw shenˍ ca gʼawˆ nyi-o. 
Chaw hkʼaˬ ma cawˬ ve hta‸ ngaˬ shiˍ gaˇ ve yoˬ, teh‸ yawˇ hui hta‸ kʼoˆ piˇ 
ve yoˬ. 
3Yaˍbaˆ kʼaw‸ yaw hkʼaw‸ leh kʼoˆ ve, Gʼuiˬsha lehˬ chi beu‸ cawˬ taˍ ve 
Iˉsaˍreˍ laˆ chaw hui hta‸ teˇ ha pun kʼaw‸ maˇ la piˇ-oˆ. Jawˇmawˇ-oˬ, yawˇ 
hui lehˬ nawˬ ve awˬ ceˬ teˇ hpaˍ hpeh‸ ve yoˬ. Aˬ hto‸ ma pa taw, nawˬ chi 
hkʼe te gaˇ ve le. Aˬ hto‸ ma pa taw, Iˉsaˍreˍlaˆ chaw hui awˬ hkʼoˆ lo venˇbaˆ 
gaˬ la piˇ lawˬ gaˇ ve le, teh‸ Daˍviˆ hta‸ kʼoˆ piˇ ve yoˬ. 
4Ya‸ hkʼaˇ, jawˇmawˇ Daˍ viˆ lehˬ yawˇ kʼoˆ ve hkʼe ca te tuˬ, Yaˍbaˆ hta‸ kʼoˆ 
piˇ ve yoˬ. Hkʼe te leh, Yaˍbaˆ Iˉsaˍreˍlaˆ mvuhˇmiˬ hkʼaˬ ti chi ti lo caw toˇ 
peuˬ hkʼaw‸ nawˉ, Yeˍruˆsaˍlehnˍ venˇ lo kʼaw‸ la ve yoˬ. 
5Yawˇ Daˍviˆ geh kʼai leh, Iˉsaˍreˍlaˆ chaw hui hkʼaw, ma‸ bawˆ puiˉ ve hawˉ 
hkʼaˆ 1,100,000 gʼaˇ leh, Yuˇda‸ chaw hui hkʼaw 470,000 gʼaˇ cawˬ ve awˬ lawn 
yawˇ hta‸ kʼoˆ piˇ ve yoˬ. 
6Yaˍbaˆ lehˬ, jawˇmawˇ chi hkʼe te tcuh laˇ ve kanˉ hta‸ nyi ma maˇ cawˇ ve 
pa taw, Leˍviˆ leh Beˍyaˍmenˍ chaw hui ve awˬ shenˍ hta‸ maˇ gʼawˆ yuˬ. 

7Gʼuiˬsha lehˬ, Daˍviˆ te taˍ peuˬ ve kanˉ hta‸ nyi ma maˇ cawˇ. Chi hta‸ pa 
taw, yawˇ Iˉsaˍreˍlaˆ chaw hui hta‸ ciˍ yanˍ piˇ ve yoˬ. 
8Oˇ htaˇ Daˍviˆ kʼoˆ ve, Gʼuiˬsha-oˬ, ngaˬ chi hkʼe te taˍ peuˬ ve pa taw, venˇbaˆ 
uiˍ jaˇ ve yoˬ. Ngaˬ hta‸ venˇbaˆ a ciˉ hpehˇ laˇ-oˆ. Ngaˬ gʼa te ya‸ peuˬ, teh‸ 
kʼoˆ ve yoˬ. 
9Oˇ htaˇ, Gʼuiˬsha lehˬ Daˍviˆ ve tcuh kaˍ paˍ Gaˆ hta‸ chi hkʼe kʼoˆ piˇ ve yoˬ. 
10Ngaˬ Daˍviˆ hta‸ yaw piˇ tuˬ ve tawˇ shehˆ hkawˇ cawˬ ve yoˬ. Nawˬ yawˇ 
hta‸ ca kʼoˆ piˇ-oˆ. Yawˇ heuˆ gaˇ ve tawˇ teˇ hkawˇ hta‸ ngaˬ awˬ tehˬ awˬ na 
te piˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
11Hkʼe te leh, Gaˆ Daˍviˆ geh kʼai leh, Gʼuiˬsha kʼoˆ ve tawˇ oˇ ve shehˆ hkawˇ 
yawˇ hta‸ kʼoˆ maˍ piˇ peuˬ hkʼaw‸ nawˉ, Nawˬ hkʼaˬ ve teˇ hkawˇ hta‸ heuˆ 
gaˇ ve le. 
12Shehˆ hkʼaw‸ hkʼa gaˬ meu‸ ve kaˆ ve teˇ ceuˬ laˇ. Maˇ heˆ kʼo, shehˆ ha pa 
hkʼa gaˬ nawˬ ve canˇ paˍ teˇ hpaˍ la‸ sheh hkʼaw gʼa hpaw toˇ ve teˇ gaˇ laˇ. 
Maˇ heˆ kʼo, shehˆ nyi hkʼa gaˬ nawˬ ve mvuhˇmiˬ hkʼaw naˬ beuˬ gaˬ ve hta‸ 
heuˆ gaˇ laˇ. Ngaˬ Gʼuiˬsha hta‸ hkʼaˬ hkʼe gʼa kʼaw‸ kʼoˆ piˇ tuˬ le, teh‸ 
Daˍviˆ hta‸ kʼoˆ piˇ ve yoˬ. 
13Oˇ htaˇ Daˍviˆ lehˬ, Ngaˬ ca dawˇ maˇ tawˆ. Ya‸ hkʼaˇ, chaw yaˇ ngaˬ hta‸ ciˍ 
yanˍ laˇ ve hta‸ ngaˬ maˇ heuˆ gaˇ. Gʼuiˬsha ngaˬ hta‸ ciˍ yanˍ laˇ piˇ-oˆ. Awˬ 
lawn kʼo, yawˇ lehˬ ha kʼaˉ puiˉ jaˇ ve Gʼuiˬsha hpeh‸ ve yoˬ, teh‸ Gaˆ hta‸ 
kʼoˆ piˇ ve yoˬ. 
14Hkʼe te leh, Gʼuiˬsha lehˬ Iˉsaˍreˍlaˆ chaw hui awˬ hkʼoˆ lo naˬ beuˬ gaˬ la piˇ 
leh, chaw 70,000 gʼaˇ suh-e ve yoˬ. 
15Oˇ ve hkʼaw‸ nawˉ, Gʼuiˬsha lehˬ Yeˍruˆsaˍlehnˍ venˇ hta‸ ca te luˬ piˇ tuˬ, 
yawˇ ve mvuhˇ naw ma tcuh yaˇ teˇ gʼaˇ hta‸ kʼai tcuh ve yoˬ. Ya‸ hkʼaˇ, yawˇ 
ve nyi ma kʼaw‸ pa leh, Pehˇ-o. Taˇ kʼaw‸ te luˬ piˇ loˬ, teh‸ yawˇ ve mvuhˇ 
naw tcuh yaˇ hta‸ kʼoˆ piˇ ve yoˬ. 
16Daˍviˆ lehˬ, Yeˍruˆsaˍlehnˍ venˇ hta‸ te luˬ piˇ tuˬ, aˉhtaw yuˬ leh mvuhˇ hpe 
lo chehˇ taˍ ve mvuhˇ naw tcuh yaˇ oˇ ve hta‸ gʼa mawˬ ve yoˬ. Oˇ htaˇ, Daˍviˆ 



1156 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

leh Iˉsaˍreˍlaˆ awˬ hoˉ awˬ naˬ hkʼa peu-eˬ, meh htuˉ pui hpa veu‸ deh leh miˬ 
chaˇ hkʼoˆ boˆ taˍ ve yoˬ. 
17Daˍviˆ bon lawˬ leh kʼoˆ ve, Gʼuiˬsha-oˬ, ngaˬ lehˬ te ya‸ jaˇ peuˬ. Chaw shenˍ 
ca gʼawˆ tcuh shehˍ hpaˇ lehˬ ngaˬ yoˬ. Chaw chi teˇ hpaˍ aˬ hto‸ ma te ya‸ 
kuiˬ cawˬ le. Gʼuiˬsha-oˬ, ngaˬ leh ngaˬ ve yehˬ yaˇ kʼa yaˇ teˇ hpaˍ hta‸ ciˍ 
yanˍ leh, nawˬ ve chaw teˇ hpaˍ ve a sha‸ hta‸ a ciˉ ponˬ piˇ-oˆ, teh‸ kʼoˆ ve 
yoˬ. 
18Gʼuiˬsha ve mvuhˇ naw tcuh yaˇ oˇ ve lehˬ, Daˍviˆ hta‸ Awˇraˍnanˍ ve caˬ 
jaw‸ kuiˬ lo kʼai leh, Gʼuiˬsha hta‸ tuˉ tanˇ kuiˬ teˇ maˬ ca te tuˬ tawˇ piˇ-oˆ, 
teh‸ Gaˆ hta‸ kʼoˆ piˇ ve yoˬ. 
19Daˍviˆ lehˬ, Gʼuiˬsha ve tawˇ hta‸ na yuˬ leh, Gaˆ kʼoˆ ve hkʼe ca te ve yoˬ. 
20Caˬ jaw‸ kuiˬ oˇ ve lo, Awˇraˍnanˍ leh yawˇ ve yaˇ paˍ 4 gʼaˇ caˬ jaw‸ chehˇ 
taˍ ve yoˬ. Yawˇ hui mvuhˇ naw tcuh yaˇ hta‸ gʼa mawˬ ve teˇ yanˇ, yaˇ paˍ oˇ 
ve teˇ hpaˍ ca hpaw va‸ sheˬ ve yoˬ. 
21Jawˇmawˇ Daˍviˆ laˬ chehˇ ve hta‸ Awˇraˍnanˍ gʼa mawˬ ve teˇ yanˇ, yawˇ 
caˬ jaw‸ kuiˬ lo tawˆ kʼai leh, Daˍviˆ gʼuˇ suhˍ boˆ taˍ ve yoˬ. 
22Oˇ htaˇ Daˍviˆ lehˬ, Nawˬ ve caˬ jaw‸ kuiˬ ngaˬ hta‸ hawˇ laˇ-oˆ. Naˬ beuˬ gaˬ 
ve chi mehˉ kʼai tuˬ, choˬ kaˬ ngaˬ Gʼuiˬsha hta‸ tuˉ tanˇ kuiˬ teˇ maˬ te gaˇ ve 
yoˬ. Ngaˬ nawˬ hta‸ awˬ hpfuhˇ hkʼa deh‸ piˇ laˇ tuˬ yoˬ, teh‸ Awˇraˍnanˍ 
hta‸ kʼoˆ piˇ ve yoˬ. 
23Oˇ htaˇ Awˇraˍnanˍ lehˬ, Jawˇmawˇ-oˬ, yuˬ leh nawˬ te gaˇ ve hkʼe te-o. Choˬ 
kaˬ lo Gʼuiˬsha hta‸ tuˉ tanˇ tuˬ, nuˇ paˍ teˇ hpaˍ cawˬ leh, aˬ miˍ tuˉ tuˬ ve caˬ 
jaw‸ kʼuˉ lu teˇ hpaˍ cawˬ taˍ ve yoˬ. Chi hkʼa peu-eˬ ngaˬ nawˬ hta‸ pe‸ laˇ 
ve yoˬ, teh‸ Daˍviˆ hta‸ kʼoˆ piˇ ve yoˬ. 
24Ya‸ hkʼaˇ Daˍviˆ kʼaw‸ yaw hkʼaw‸ leh kʼoˆ ve, Oˇ hkʼe maˇ heˆ. Ngaˬ nawˬ 
hta‸ awˬ hpfuhˇ shawˍ piˇ laˇ tuˬ yoˬ. Te‸ chiˉ awˬ hpfuhˇ maˇ gʼa piˇ ve mawˇ 
hta‸ yuˬ leh, ngaˬ Gʼuiˬsha hta‸ maˇ tuˉ tanˇ gaˇ, teh‸ Awˇraˍnanˍ hta‸ kʼoˆ 
piˇ ve yoˬ. 
25Hkʼe te leh, yawˇ Awˇraˍnanˍ hta‸ shi 600 hteh‸ piˇ ve yoˬ. 

26Daˍviˆ lehˬ, oˇ kaˬ lo tuˉ tanˇ kuiˬ teˇ maˬ te leh, Gʼuiˬsha hta‸ tuˉ tanˇ piˇ ve 
yoˬ. Yawˇ bon lawˬ leh, Gʼuiˬsha lehˬ mvuhˇ naw ma hkʼoˆ lo aˬ miˍ ce ya‸ la 
piˇ leh, tuˉ tanˇ taˍ ve shaˍ oˇ ve teˇ hpaˍ hta‸ to‸ baˬ piˇ lawˬ ve yoˬ. 
27Gʼuiˬsha lehˬ, mvuhˇ naw ma tcuh yaˇ oˇ ve vawˆ taˍ ve aˉhtaw hta‸ awˬ 
hpui hkʼaw kʼaw‸ keu tuˬ kʼoˆ piˇ leh, mvuhˇ naw tcuh yaˇ oˇ ve lehˬ, 
Gʼuiˬsha kʼoˆ ve hkʼe te ve yoˬ. 
28Oˇ hkʼe te ve hta‸ Daˍviˆ gʼa mawˬ leh, Gʼuiˬsha yawˇ ve bon lawˬ hkawˇ 
hta‸ na yuˬ peuˬve hta‸ shiˍ la ve yoˬ. Hkʼe te leh, yawˇ lehˬ Awˇraˍnanˍ ve 
caˬ jaw‸ kuiˬ lo Gʼuiˬsha hta‸ tuˉ tanˇ piˇ ve yoˬ. 
29Awˬ yanˇ oˇ ve hkʼaw, Moˉseˍ heh puiˉ hkʼaw lo te taˍ ve aˉ po kʼo bon yehˬ 
leh Gʼuiˬsha hta‸ tuˉ tanˇ kuiˬ lehˬ, Giˇbonˍ venˇ hkʼaw lo cawˬ taˍ ve yoˬ. 
30Ya‸ hkʼaˇ, Daˍviˆ lehˬ mvuhˇ naw tcuh yaˇ ve aˉhtaw hta‸ kawˆ ve pa taw, 
yawˇ oˇ kaˬ lo oˉ kʼoˍ ca pui maˇ haˆ ve yoˬ. 

1 Raˍsaˍvanˍ li‸ 22 

1Hkʼe te leh Daˍviˆ kʼoˆ ve, Chehˇ kuiˬ chi lehˬ, Gʼuiˬsha ve bon yehˬ te kuiˬ 
leh, Iˉsaˍreˍlaˆ chaw hui Gʼuiˬsha hta‸ tuˉ tanˇ kuiˬ hpeh‸ la tuˬ yoˬ, teh‸ kʼoˆ 
ve yoˬ. 

Bon yehˬ te tuˬ awˬ hkʼaˇ gu ve 

2Jawˇmawˇ Daˍviˆ lehˬ, Iˉsaˍreˍlaˆ mvuhˇmiˬ hkʼaw chehˇ taˍ ve awˬ nu ve 
chaw ceuˬ teˇ hpaˍ hta‸ kuˬ hpawnˬ leh, yawˇ hui hta‸ kanˉ te tcuh ve yoˬ. 
Yawˇ hui teˇ hpaˍ hpaˍ hta‸ bon yehˬ te tuˬ haˉ pui htawˆ tcuh ve yoˬ. 
3Taˍ meu‸ hpe‸ awˬ pon loˍ ve sho cuˇ te tuˬ, sho ca hpoˆ piˇ leh oˇ kaˬ lo 
cawˬ ve kuiˇ lehˬ, maˇ jaˇ ve pa taw chaw teˇ gʼaˇ ka‸ tsuh nyi maˇ gʼa ve yoˬ. 
4Yawˇ lehˬ, Tuˇruˆ leh Siˉdonˍ venˇ yaˇ teˇ hpaˍ hta‸ Keˍdaˍ suhˆ hkʼa biˇ yuˬ 
veu laˇ tcuh ve yoˬ. 
5Awˬ lawn kʼo, Daˍviˆ chi hkʼe dawˇ ve yoˬ. Ngaˬ yaˇ paˍ Sawˉla‸monˍ gʼa te 
tuˬ ve bon yehˬ lonˉ lehˬ, da‸ jaˇ nyi sha jaˇ leh, awˬ meh bvuhˬ ve bon yehˬ 
lonˉ gʼa hpeh‸ piˇ tuˬ yoˬ. Ya‸ hkʼaˇ, yawˇ lehˬ a sha‸ i sheˍ leh kanˉ te hkʼaˇ 
hkʼa deh‸ maˇ shiˍ sheˍ. Chi hta‸ pa taw, chi beu‸ ka‸ ngaˬ hkʼa deh‸ awˬ 

hkʼaˇ gʼa gu piˇ taˉ tuˬ yoˬ, teh‸ dawˇ ve yoˬ. Hkʼe te leh, Daˍviˆ lehˬ yawˇ maˇ 
suh sheˍ htaˇ, loˍ cawˇ ve mawˇ hkʼa peu-eˬ ve hta‸ ca hpoˆ taˉ piˇ ve yoˬ. 
6Daˍviˆ lehˬ, yawˇ ve yaˇ paˍ Sawˉla‸monˍ hta‸ ca kuˬ tcuh leh, yawˇ hta‸ 
Gʼuiˬsha ve bon yehˬ teˇ maˬ te tuˬ tawˇ piˇ ve yoˬ. 
7Yawˇ kʼoˆ ve, Ngaˬ yaˇ paˍ-oˬ, ngaˬ lehˬ Gʼuiˬsha hta‸ taˍ uiˍ taˍ mvuh piˇ tuˬ 
bon yehˬ teˇ maˬ te gaˇ ve yoˬ. 
8Ya‸ hkʼaˇ, ngaˬ lehˬ ma‸ laiˉ pawˆ bawˆ leh chaw maˇ maˇ ve hta‸ tiˉ pehˍ 
piˇ taˍ peuˬ ve pa taw, bon yehˬ te tuˬ Gʼuiˬsha ngaˬ hta‸ a hkaw-anˬ maˇ pe‸ 
laˇ. 
9Ya‸ hkʼaˇ, yawˇ ngaˬ hta‸ ka ti‸ teˇ maˬ te laˇ taˍ ve yoˬ. Yawˇ kʼoˆ ve, Ngaˬ 
nawˬ hta‸ yaˇ paˍ teˇ gʼaˇ piˇ laˇ tuˬ yoˬ. Yawˇ lehˬ gawˬ lehˍ ve hkʼaw gʼa uˉ 
peunˬ tuˬ yoˬ. Awˬ lawn kʼo, ngaˬ yawˇ ve mvuhˇmiˬ hta‸ gawˬ la piˇ tuˬ yoˬ. 
Yawˇ ve awˬ meh lehˬ Sawˉla‸monˍ yoˬ. Awˬ lawn kʼo, yawˇ uˉ peunˍ chehˇ 
ve awˬ yanˇ hkʼaw, Iˉsaˍreˍlaˆ mvuhˇmiˬ hta‸ ngaˬ gawˬ la piˇ tuˬ yoˬ. 
10Yawˇ lehˬ ngaˬ awˬ pon bon yehˬ teˇ maˬ te laˇ tuˬ yoˬ. Yawˇ lehˬ ngaˬ ve yaˇ 
hpeh‸ leh, ngaˬ lehˬ yawˇ ve awˬ pa hpeh‸ tuˬ yoˬ. Yawˇ ve awˬ ceuˬ awˬ 
hkʼaˇ teˇ caˉ peuˬ teˇ caˉ Iˉsaˍreˍlaˆ mvuhˇmiˬ hta‸ gʼa uˉ peunˍ tuˬ yoˬ, teh‸ 
ngaˬ hta‸ ka ti‸ te laˇ taˍ peuˬ ve yoˬ. 
11Ngaˬ yaˇ paˍ-oˬ, nawˬ ve Gʼuiˬsha nawˬ geh chehˇ piˇ-oˆ. Yawˇ ka ti‸ te taˍ 
peuˬ ve hkʼe, nawˬ bon yehˬ lonˉ teˇ maˬ te peuˬ htaˇ hkʼa gaˬ, yawˇ nawˬ hta‸ 
ha‸ shaˉ laˇ piˇ-oˆ. 
12Yawˇ ve awˬliˇtawˇhkawˇ hkʼaˇ suh hteˇ lehˍ Iˉsaˍreˍlaˆ chaw hui hta‸ sheh 
kʼai piˇ gʼa tuˬ, yawˇ nawˬ hta‸ shiˍ puiˉ ve cuˇ yiˍ piˇ laˇ piˇ-oˆ. 
13Moˉseˍ hta‸ cuˇ leh Gʼuiˬsha Iˉsaˍreˍlaˆ chaw hui hta‸ piˇ taˍ ve 
awˬliˇtawˇhkawˇ teˇ hpaˍ hta‸ nawˬ hkʼa deh‸ na yuˬ chehˇ ve kʼo, nawˬ te ve 
kanˉ teˇ hpaˍ uiˍ la da‸ la tuˬ yoˬ. Awˬ gʼaˇ yuˬ tawˆ leh ha‸ hanˉ ve nyi ma 
cawˬ piˇ-oˆ. Kawˆ ve, dawˇ haˍ ve nyi ma taˇ cawˬ piˇ. 
14Bon yehˬ te tuˬ awˬ pon ngaˬ lehˬ shi 1,000 cawehˬ leh, hpu 10,000 cawehˬ ca 
teh taˍ peuˬ. Chi hkʼoˆ ka‸ tsuh nyi maˇ gʼa htaˇ hkʼa gaˬ maˇ jaˇ ve kuiˇ leh 

sho teˇ hpaˍ hta‸ htawˇ ca teh taˍ peuˬ. Suhˆ leh haˉ pui shiˍ teˇ hpaˍ hta‸ 
htawˇ, hkʼa deh‸ gu taˍ peuˬ. Ya‸ hkʼaˇ, nawˬ awˬ leuˉ gʼa kʼaw‸ ca htehˍ tuˬ 
sheˍ ve yoˬ. 
15Nawˬ lehˬ, kanˉ te paˍ hkʼa biˇ cawˬ ve yoˬ. Haˉ pui dawˆ paˍ, la‸shaˉmaˉ, 
16leh hpu, shi, kuiˇ leh sho chi teˇ hpaˍ hta‸ yuˬ leh kanˉ te puiˉ ve ca liˉ paˍ 
teˇ hpaˍ, nawˬ geh hkʼa biˇ chehˇ taˍ ve yoˬ. Chi beu‸ kanˉ tanˬ te-o. Gʼuiˬsha 
nawˬ geh chehˇ piˇ-oˆ, teh‸ Sawˉla‸monˍ hta‸ kʼoˆ piˇ ve yoˬ. 
17Daˍviˆ lehˬ, Iˉsaˍreˍlaˆ chaw awˬ hoˉ awˬ naˬ hkʼa peu-eˬ hta‸ kuˬ yuˬ leh, 
Sawˉla‸ monˍ hta‸ ga piˇ tuˬ tawˇ piˇ ve yoˬ. 
18Yawˇ kʼoˆ ve, Gʼuiˬsha nawˬ hui geh chehˇ taˍ leh nawˬ hui hta‸ gawˬ lehˍ 
chehˇ tcuh laˇ taˍ ve yoˬ. Yawˇ lehˬ, mvuhˇmiˬ chi hkʼaw chehˇ ve chaw hui 
hta‸ ngaˬ ve la‸ sheh hkʼaw chiˇ a‸ laˇ peuˬ leh, chi beu‸ yawˇ hui lehˬ nawˬ 
hui ve awˬ ceˬ leh Gʼuiˬsha ve awˬ ceˬ hpeh‸ chehˇ taˍ peuˬ. 
19Chi beu‸ nawˬ hui ve nyi ma awˬ tawˬ hkʼa gaˬ, Gʼuiˬsha ve kanˉ hta‸ te-o. 
Gʼuiˬsha ve ka ti‸ shaˉ caˆ ta kʼoˍ leh, yawˇ hta‸ oˉ kʼoˍ pui htaˇ yehˇ ve da‸ 
kehˬ ve mawˇ teˇ hpaˍ teh taˍ kuiˬ, Gʼuiˬsha ve bon yehˬ teˇ maˬ hta‸ chi beu‸ 
tanˬ te-o, teh‸ yawˇ hui hta‸ kʼoˆ piˇ ve yoˬ. 

1 Raˍsaˍvanˍ li‸ 23 

1Daˍviˆ mawˇ la ve teˇ yanˇ, yawˇ lehˬ Sawˍla‸monˍ hta‸ Iˉsaˍreˍlaˆ jawˇmawˇ 
te tcuh ve yoˬ. 

Leˍviˆ chaw hui ve kanˉ teˇ hpaˍ 

2Jawˇmawˇ Daˍviˆ lehˬ, Iˉsaˍreˍlaˆ chaw awˬ hoˉ awˬ naˬ teˇ hpaˍ, paw hkuˇ teˇ 
hpaˍ leh Leˍviˆ chaw teˇ hpaˍ hta‸ teˇ geh kuˬ hpawnˬ ve yoˬ. 
3Yawˇ lehˬ, Leˍ viˆ awˬ ceuˬ awˬ hkʼaˇ a sha‸ 30 hkʼaw‸ awˬ hkʼoˆ ve hawˉ 
hkʼaˆ paˍ teˇ hpaˍ hta‸ awˬ shenˍ gʼawˆ yuˬ ve yoˬ. Leˍviˆ chaw hkʼa peu-eˬ 
38,000 gʼaˇ cawˬ ve yoˬ. 
4Hkʼe te leh, jawˇmawˇ lehˬ Leˍviˆ chaw 24,000 gʼaˇ hta‸ bon yehˬ hkʼaw kanˉ 
te tcuh leh, 6,000 gʼaˇ hta‸ ceˇ leˇ leh suhˉ jehˬ paˍ te tcuh ve yoˬ. 

54,000 gʼaˇ hta‸ bon yehˬ hta‸ shaw shehˍ hpaˇ te tcuh leh, awˬ nu ve awˇ hinˉ 
gʼaˇ hta‸ tinˍ teˇ hpaˍ piˇ leh hkawˇ yehˬ kʼa paˍ te tcuh ve yoˬ. 
6Daˍviˆ lehˬ, Leˍviˆ chaw hui hta‸ shehˆ moˍ pehˬ taˍ ve yoˬ. Yawˇ hui lehˬ, 
Geˍraˍ sonˍ awˬ ceuˬ awˬ hkʼaˇ teˇ moˍ, Kawˇhaˆ awˬ ceuˬ awˬ hkʼaˇ teˇ moˍ, 
leh Meˍraˍ riˆ awˬ ceuˬ awˬ hkʼaˇ teˇ moˍ hpeh‸ ve yoˬ. 
7Geˍraˍsonˍ lehˬ, yaˇ paˍ 2 gʼaˇ cawˬ ve yoˬ. Yawˇ huiˉ maˬ lehˬ, Laˍdanˍ leh 
Sheˍmiˆ hui hpeh‸ ve yoˬ. 
8Laˍdanˍ lehˬ, yaˇ paˍ 3 gʼaˇ cawˬ ve yoˬ. Yawˇ hui lehˬ, Yeˍheˍlaˆ, Zeˍtanˍ leh 
Yawˇlaˆ hui hpeh‸ ve yoˬ. 
9Yawˇ hui lehˬ, Laˍdanˍ awˬ ceuˬ awˬ hkʼaˇ teˇ hpaˍ ve awˬ hoˉ hpeh‸ ve yoˬ. 
(Sheˍmiˆ lehˬ, yaˇ paˍ 3 gʼaˇ cawˬ ve yoˬ. Yawˇ hui lehˬ, Sheˍlawˇmaˆ, Haˍzeˍlaˆ 
leh Haˍranˍ hui hpeh‸ ve yoˬ) 
10Sheˍmiˆ ve yaˇ teˇ hpaˍ lehˬ, Yaˍhaˆ, Ziˇzaˆ, Yuˇshaˆ leh Beˍriˆ hui hpeh‸ ve 
yoˬ. 
11Yuˇshaˆ leh Beˍriˆ lehˬ, awˬ ceuˬ awˬ hkʼaˇ maˇ cawˬ maˇ. Chi hta‸ pa taw, 
yawˇ huiˉ maˬ ve awˬ ceuˬ awˬ hkʼaˇ hta‸ chaw teˇ ceuˬ hkʼe ceh tiˉ shawˍ taˍ 
ve yoˬ. 
12Kawˇhaˆ lehˬ, yaˇ paˍ 4 gʼaˇ cawˬ ve yoˬ. Yawˇ hui lehˬ, Aˍmaˍranˍ, Iˉzaˍhaˍ, 
Heˍbronˍ leh Awˇzeˍlaˆ hui hpeh‸ ve yoˬ. 
13Yawˇ ve yaˇ paˍ uiˍ Aˍmaˍranˍ lehˬ, Aˍronˍ leh Moˇseˍ hui ve awˬ pa hpeh‸ 
ve yoˬ. (Aˍronˍ leh yawˇ ve awˬ ceuˬ awˬ hkʼaˇ teˇ hpaˍ lehˬ, da‸ kehˬ ve mawˇ 
teˇ hpaˍ hta‸ ha‸ shaˉ tuˬ, Gʼuiˬsha hta‸ sha hawnˉ tuˉ tanˇ tuˬ, leh chaw yaˇ 
teˇ hpaˍ hta‸ bon na‸ piˇ tuˬ Gʼuiˬsha leuˆ teh taˍ ve yoˬ. 
14Ya‸ hkʼaˇ, Moˉseˍ ve yaˇ teˇ hpaˍ hta‸ Leˍviˆ chaw hkʼe ceh tiˉ shawˍ taˍ piˇ 
ve yoˬ.) 
15Moˉseˍ lehˬ yaˇ paˍ 2 gʼaˇ cawˬ ve yoˬ. Yawˇ huiˉ maˬ lehˬ, Geˍraˍsonˍ leh 
Eˇlaˍzaˍ hui hpeh‸ ve yoˬ. 

16Geˍraˍsonˍ awˬ ceuˬ awˬ hkʼaˇ teˇ hpaˍ ve awˬ hoˉ lehˬ, Sheˍboeˍlaˆ hpeh‸ ve 
yoˬ. 
17Eˇlaˍzaˍ lehˬ, Reˍhaˍbiˆ teh‸ kʼoˆ ve yaˇ paˍ teˇ gʼaˇ tiˉ cawˬ ve yoˬ. Ya‸ hkʼaˇ 
Reˍhaˍbiˆ lehˬ awˬ ceuˬ awˬ hkʼaˇ cawˬ maˇ jaˇ ve yoˬ. 
18Kawˇhaˆ ve yaˇ paˍ 2 gʼaˇ teˇ gʼaˇ hpeh‸ ve Iˉzaˍhaˍ lehˬ, Sheˍlawˇmiˆ teh‸ 
kʼoˆ ve yaˇ paˍ teˇ gʼaˇ cawˬ ve yoˬ. 
19Kawˇhaˆ ve yaˇ paˍ 3 gʼaˇ teˇ gʼaˇ hpeh‸ ve Heˍbronˍ lehˬ, Yeˍriˆ, Aˍmaˍriˆ, 
Yaˍhaˍzeˍlaˆ leh Yeˍkaˍmenˍ teh‸ kʼoˆ ve yaˇ paˍ 4 gʼaˇ cawˬ ve yoˬ. 
20Kawˇhaˆ ve yaˇ paˍ 4 gʼaˇ teˇ gʼaˇ hpeh‸ ve Awˇzeˍlaˆ lehˬ, Miˆhkaˍ leh Iˉsaˍhiˆ 
teh‸ kʼoˆ ve yaˇ paˍ 2 gʼaˇ cawˬ ve yoˬ. 
21Meˍraˍriˆ lehˬ, yaˇ paˍ nyiˇ gʼaˇ cawˬ ve yoˬ. Yawˇ huiˉ maˬ lehˬ, Maˍhaˍliˆ 
leh Muˇshiˆ hui hpeh‸ ve yoˬ. Maˍhaˍliˆ lehˬ, Eˇlaˍsaˍ leh Kiˆshaˆ teh‸ kʼoˆ ve 
yaˇ paˍ 2 gʼaˇ cawˬ ve yoˬ. 
22Yaˇ hkʼaˇ, Eˇlaˍsaˍ lehˬ yaˇ paˍ teˇ gʼaˇ ka‸ maˇ cawˬ. Yaˇ miˇ tiˉ cawˬ ve yoˬ. 
Yawˇ ve yaˇ miˇ teˇ hpaˍ lehˬ, Kiˇshaˆ ve yaˇ teˇ hpaˍ hta‸ heuˆ ve yoˬ. 
23Meˍraˍriˆ ve yaˇ paˍ 2 gʼaˇ teˇ gʼaˇ hpeh‸ ve Muˇshiˆ lehˬ, Maˍhaˍliˆ, Eˍdaˍ, leh 
Yeˍraˍmoˆ teh‸ kʼoˆ ve yaˇ paˍ 3 gʼaˇ cawˬ ve yoˬ. 
24Chaw chi teˇ hpaˍ lehˬ, Leˍviˆ awˬ ceuˬ awˬ hkʼaˇ teˇ hpaˍ hpeh‸ ve yoˬ. Yawˇ 
hui awˬ hkʼaw lo, a sha‸ 20 hkʼaw‸ awˬ hkʼoˆ ve chaw teˇ hpaˍ lehˬ, bon yehˬ 
hkʼaw kanˉ te tuˬ a hkaw-anˬ gʼa taˍ ve yoˬ. 
25Daˍviˆ kʼoˆ ve, Iˉsaˍreˍlaˆ ve Gʼuiˬsha lehˬ, yawˇ ve chaw teˇ hpaˍ hta‸ gawˬ 
lehˍ chehˇ tcuh leh, yawˇ awˬ to ka‸ Yeˍruˆsaˍlehnˍ venˇ hkʼaw co co chehˇ tuˬ 
ve yoˬ. 
26Chi hta‸ pa taw, Leˍviˆ chaw hui lehˬ aˉ po kʼo bon yehˬ leh, Gʼuiˬsha hta‸ 
oˉ kʼoˍ pui htaˇ yehˇ ve awˬ nu ve mawˇ teˇ hpaˍ hta‸ taˆ toˇ chehˇ tuˬ maˇ loˍ, 
teh‸ kʼoˆ ve yoˬ. 
27Daˍviˆ awˬ hkʼaˇ gu piˇ taˍ ve hkʼe, a sha‸ 20 hkʼaw‸ biˇ peuˬ ve Leˍviˆ chaw 
teˇ hpaˍ lehˬ, kanˉ te tuˬ awˬ meh keu piˇ ve yoˬ. 

28Yawˇ hui hta‸ kanˉ chi teˇ hpaˍ te tcuh ve yoˬ. Bon yehˬ hkʼaw kanˉ te chehˇ 
ve Aˍronˍ awˬ ceuˬ awˬ hkʼaˇ paw hkuˇ teˇ hpaˍ hta‸ ga piˇ ve, bon yehˬ 
hkʼaw cawˬ ve bawehˇ teˇ hpaˍ leh, da‸ kehˬ ve mawˇ teˇ hpaˍ hta‸ ha‸ shaˉ 
ve, 
29Gʼuiˬsha hta‸ tanˇ piˇ tuˬ ve hkaoˍmonˇ gu ve, hkaoˍmonˇ te tuˬ ve junˍ meu-
e hta‸ ha‸ shaˉ ve, diˇ maˇ keu ve hkaoˍmonˇ te ve, tuˉ tanˇ tuˬ ve hkaoˍmonˇ 
te ve, junˍ meu-e leh shaˍlonˍ chu hkaw‸ da‸ leh hkaoˍmonˇ te ve, bon yehˬ 
hkʼaw gʼa ve hpu tanˇ hta‸ gʼaw nyi tsuh nyi ve, 
30teˇ shawˉ teˇ hpeu‸ le Gʼuiˬsha hta‸ chiˇ mvuh ve, 
31Shinˉ nyi htaˇ, ha pa tawˬ htaˇ leh awˬ nu ve pawehˇ teˇ hpaˍ te htaˇ Gʼuiˬsha 
hta‸ chiˇ mvuh leh tuˉ tanˇ ve, kanˉ chi teˇ hpaˍ hta‸ gʼa te ve yoˬ. Kanˉ chi 
teˇ hpaˍ hta‸ te tuˬ, yawˇ hui awˬ moˍ hkʼa deh‸ pehˬ teh taˍ ve yoˬ. 
32Yawˇ hui lehˬ, Gʼuiˬsha ve aˉ po kʼo hkʼaw kanˉ te chehˇ ve Aˍronˍ ve awˬ 
ceuˬ awˬ hkʼaˇ paw hkuˇ teˇ hpaˍ hta‸ gʼa ga piˇ ve yoˬ. 

1 Raˍsaˍvanˍ li‸ 24 

Paw hkuˇ hui ve kanˉ teˇ hpaˍ 

1Chaw chi teˇ hpaˍ lehˬ, Aˍronˍ awˬ ceuˬ awˬ hkʼaˇ teˇ hpaˍ hpeh‸ ve yoˬ. 
Aˍronˍ lehˬ, yaˇ paˍ 4 gʼaˇ cawˬ ve yoˬ. Yawˇ hui lehˬ, Naˍdaˆ, Aˍbiˇhuˆ, Eˇlaˍsaˍ 
leh Iˉtaˍmaˍ hui hpeh‸ve yoˬ. 
2Naˍdaˆ leh Aˍbiˇhuˆ lehˬ yawˇ hui ve awˬ pa maˇ suh sheˍ htaˇ ka‸ suh-e ve 
yoˬ. Hkʼe te leh, yawˇ huiˉ maˬ ve awˬ ceuˬ awˬ hkʼaˇ maˇ cawˬ. Chi hta‸ pa 
taw, yawˇ huiˉ maˬ ve awˬ nyi paˍ Eˇlaˍsaˍ leh Iˉtaˍmaˍ hui paw hkuˇ hpeh‸ la 
ve yoˬ. 
3Jawˇmawˇ Daˍviˆ lehˬ, kanˉ hta‸ nyi leh Aˍronˍ awˬ ceuˬ awˬ hkʼaˇ teˇ hpaˍ 
hta‸ awˬ moˍ shawˍ piˇ taˍ ve yoˬ. Yawˇ chi hkʼe te htaˇ, Eˇlaˍsaˍ ve awˬ ceuˬ 
awˬ hkʼaˇ Zaˍdoˆ leh, Iˉtaˍmaˍ awˬ ceuˬ awˬ hkʼaˇ Aˍhiˇmeˍlehˆ yawˇ hta‸ ga 
piˇ taˍ ve yoˬ. 

4Eˇlaˍsaˍ ve awˬ ceuˬ awˬ hkʼaˇ teˇ hpaˍ hta‸ 16 moˍ pehˬ piˇ taˍ ve yoˬ. Chi 
hkʼe gʼa te ve lehˬ, Iˉtaˍmaˍ awˬ ceuˬ awˬ hkʼaˇ teˇ hpaˍ a‸ kehˉ, Eˇlaˍsaˍ awˬ 
ceuˬ awˬ hkʼaˇ awˬ hkʼaw lo hawˉ hkʼaˆ paˍ cawˬ maˇ ve pa taw yoˬ. 
5Eˇlaˍsaˍ leh Iˉtaˍmaˍ hui ve awˬ ceuˬ awˬ hkʼaˇ teˇ hpaˍ awˬ hkʼaw lo, bon 
hpawˇ shinˉ hpawˇ ve awˬ hoˉ awˬ naˬ teˇ hpaˍ cawˬ maˇ ve pa taw, yawˇ hui 
hta‸ kanˉ chiˇ a‸ piˇ tuˬ awˬ pon, mehˇ hkaˆ nyi leh cawˇ ve chaw hta‸ leuˆ 
yuˬ ve yoˬ. 
6Eˇlaˍsaˍleh Iˉtaˍmaˍ awˬ ceuˬ awˬ hkʼaˇ teˇ hpaˍ teˇ gʼaˇ teˇ pawˆ mehˇ hkaˆ 
nyi ve yoˬ. Mehˆ hkaˆ cawˇ ve chaw hta‸ Leˍviˆ chaw ceˇ leˇ lonˉ Naˍtaˍneˍlaˆ 
ve yaˇ Sheˍmaˍyaˆ hkʼa deh‸ bvuh‸ keu taˍ ve yoˬ. Chi hkʼe te ve hta‸ shaˉ 
hkiˆ hpeh‸ tuˬ, jawˇmawˇ awˬ to, ma‸ ponˍ lonˉ teˇ hpaˍ, paw hkuˇ Zaˍdoˆ, 
Aˍbyaˍtaˍ ve yaˇ Aˍhiˇ meˍlehˆ leh paw hkuˇ awˬ ceuˬ awˬ hkʼaˇ teˇ hpaˍ ve 
awˬ hoˉ awˬ naˬ teˇ hpaˍ, leh Leˍviˆ awˬ ceuˬ awˬ hkʼaˇ ve awˬ hoˉ awˬ naˬ teˇ 
hpaˍ hpoˆ nyi chehˇ taˍ ve yoˬ. 
7-18Leuˆ yuˬ ve hta‸ gʼa hkanˍ ve awˬ hoˉ awˬ naˬ teˇ hpaˍ lehˬ, 

1) Yawˇyaˍreˆ, 

2) Yeˍdaˍyaˆ 

3) Haˍrenˍ, 

4) Sawˉrenˍ, 

5) Maˍlaˍhkiˇyaˆ, 

6) Miˆyaˍmenˍ, 

7) Haˍkoˆ, 

8) Aˍbiˇyaˆ, 

9) Yeˍshuˇaˍ, 

10) Sheˍhkaˍniˆ, 

11) Eˇlaˍsheˆ, 

12) Yeˍkenˍ, 

13) Huˇpaˍ, 

14) Yeˍshaˍbaˆ, 

15) Biˇlaˍgaˆ, 

16) Iˉmeˍraˆ, 

17) Heˍziˇraˆ, 

18) Haˍhpiˇzeˍzaˆ, 

19) Peˍtaˍhiˆ, 

20) Yeˍzaˍkeˍlaˆ, 

21) Yeˍhkenˍ, 

22) Gaˍmuˇlaˆ, 

23) Deˍlaˍyaˆ, 

24) Maˍziˆ hui hpeh‸ ve yoˬ. 

19Chaw chi teˇ hpaˍ lehˬ, Iˉsaˍreˍlaˆ ve Gʼuiˬsha Aˍronˍ hta‸ kʼoˆ piˇ taˍ ve 
hkʼe, bon yehˬ hkʼaw kanˉ te tuˬ leuˆ yuˬ taˍve paw hkuˇ teˇ hpaˍ hpeh‸ ve 
yoˬ. 

Leˍviˆ chaw hui ve caˇ lanˇ 

20Chaw chi teˇ hpaˍ lehˬ, Leˍviˆ awˬ ceuˬ awˬ hkʼaˇ teˇ hpaˍ awˬ hkʼaw lo ve 
awˬ hoˉ awˬ naˬ teˇ hpaˍ hpeh‸ ve yoˬ. Aˍmaˍranˍ leh Sheˍboeˍlaˆ hui ve awˬ 
ceuˬ awˬ hkʼaˇ Yeˍdeˍyaˆ, 
21Reˍhaˍbiˆ ve awˬ ceuˬ awˬ hkʼaˇ Iˉsaˍhiˆ, 
22Iˉsaˍhaˍ leh Sheˍlawˇmiˆ hui ve awˬ ceuˬ awˬ hkʼaˇ Yaˍhaˆ, 
23Heˍbronˍ ve yaˇ Yeˍriˆ, Aˍmaˍriˆ, Yaˍhaˍzeˍlaˆ leh Yeˍkaˍmenˍ, 
24Awˇzeˍlaˆ leh Miˆhkaˍ hui ve awˬ ceuˬ awˬ hkʼaˇ Shaˍmiˇraˆ, 
25Awˇzeˍlaˆ leh Miˆ hkaˍ hui ve awˬ nyi paˍ Iˉsaˍhiˆ hui ve awˬ ceuˬ awˬ hkʼaˇ 
Zeˍhkaˍriˆ, 
26Meˍraˍriˆ awˬ ceuˬ awˬ hkʼaˇ Maˍhaˍliˆ, Muˇshiˆ leh Yaˍziˆ hui hpeh‸ ve yoˬ. 
27Yaˍziˆ lehˬ, yaˇ paˍ 3 gʼaˇ cawˬ ve yoˬ. Yawˇ hui lehˬ, Shawˇhanˍ, Zaˍkuˇraˆ, 
leh Iˉbaˍriˆ hui hpeh‸ ve yoˬ. 
28Maˍhaˍliˆ lehˬ, Eˇlaˍsaˍ leh Kiˇshaˆ teh‸ kʼoˆ ve yaˇ paˍ 2 gʼaˇ cawˬ ve yoˬ. 
29Eˇlaˍsaˍ lehˬ, yaˇ paˍ teˇ gʼaˇ ka‸ maˇ cawˬ. Kiˇshaˆ lehˬ, Yeˍraˍmeˍlaˆ teh‸ 
kʼoˆ ve yaˇ paˍ teˇ gʼaˇ cawˬ ve yoˬ. 
30Muˇsiˆ lehˬ yaˇ paˍ 3 gʼaˇ cawˬ ve yoˬ. Yawˇ hui lehˬ, Maˍhaˍliˆ, Eˍdaˍ leh 
Yeˍraˍmoˆ hui hpeh‸ ve yoˬ. 

31Aˍronˍ awˬ ceuˬ awˬ hkʼaˇ teˇ hpaˍ hkʼa shuˍ, Leˍviˆ chaw teˇ hpaˍ htawˇ bon 
yehˬ hkʼaw kanˉ te tuˬ ve chaw hta‸ mehˇ hkaˆ leh leuˆ yuˬ ve yoˬ. Chi hkʼe te 
ve hta‸ shaˉ hkiˆ hpeh‸ tuˬ, jawˇmawˇ Daˍviˆ, Zaˍdoˆ, Aˍhiˇmeˍlehˆ, paw hkuˇ 
teˇ hpaˍ leh Leˍviˆ awˬ ceuˬ awˬ hkʼaˇ teˇ hpaˍ hpoˆ nyi chehˇ taˍ ve yoˬ. 

1 Raˍsaˍvanˍ li‸ 25 

Hkawˇ yehˬ kʼa shehˍ hpaˇ teˇ hpaˍ 

1Jawˇmawˇ Daˍviˆ leh Leˍviˆ chaw awˬ hoˉ awˬ naˬ teˇ hpaˍ lehˬ, Aˍsaˆ, 
Heˍmanˍ leh Yeˍduˆtonˍ hui hta‸ leuˆ yuˬ leh hkawˇ yehˬ awˬ hoˉ te tcuh ve 
yoˬ. Yawˇ hui lehˬ, cehnˬ dawˆ, tinˍ hteˆ leh Gʼuiˬsha hta‸ chiˇ mvuh tuˬ leuˆ 
yuˬ piˇ taˍ ve yoˬ. 
2Aˍsaˆ ve yaˇ paˍ 4 gʼaˇ lehˬ, Zaˍkuˇraˆ, Yoˇseh‸, Meˍtaˍniˆ leh Aˍshaˍreˍlaˆ hui 
hpeh‸ ve yoˬ. Yawˇ hui ve awˬ hoˉ lehˬ, Aˍsaˆ hpeh‸ leh jawˇmawˇ tawˇ piˇ ve 
teˇ pawˆ le le hkawˇ yehˬ gʼa kʼa ve yoˬ. 
3Yeˍduˆtonˍ ve yaˇ paˍ 6 gʼaˇ lehˬ, Geˍdaˍliˆ, Zeˍriˆ, Yeˍshaˍyaˆ, Sheˍmiˆ, 
Haˍshaˍbiˆ leh Maˍtiˇtiˆ hui hpeh‸ ve yoˬ. Yawˇ hui ve awˬ hoˉ lehˬ, yawˇ hui 
ve awˬ pa Yeˍduˆtonˍ hpeh‸ leh, bon yehˬ hkʼaw tinˍ hteˆ leh Gʼuiˬsha hta‸ 
gʼa chiˇ mvuh ve yoˬ. 
4Heˍmanˍ ve yaˇ 14 gʼaˇ lehˬ, Buˇhkiˆ, Maˍtaˍniˆ, Awˇzeˍlaˆ, Sheˍboeˍlaˆ, 
Yeˍhiˆmoˆ, Haˍnaˍniˆ, Haˍnanˍ, Eˇlaˍtaˆ, Giˇdaˍlaˍtiˆ, Rawˇmaˆdeˍzaˍ, 
Yawˇshaˆbeˍkaˍshaˆ, Maˍlawˇtiˆ, Hawˇtiˆraˆ leh Maˍhaˍzoˆ hui hpeh‸ ve yoˬ. 
5Gʼuiˬsha lehˬ jawˇmawˇ ve tcuh kaˍ paˍ Heˍmanˍ hta‸ awˬ me‸ awˬ hponˇ 
cawˬ la piˇ tuˬ, ka ti‸ te taˍ peuˬ ve hkʼe, yawˇ hta‸ yaˇ paˍ chi ve 14 gʼaˇ leh 
yaˇ miˇ 3 gʼaˇ cawˬ la piˇ taˍ ve yoˬ. 
6Yawˇ ve yaˇ paˍ chi hkʼa peu-eˬ, bon yehˬ hkʼaw tinˍ hteˆ shehˍ hpaˇ teˇ hpaˍ 
hpeh‸ ve yoˬ. Aˍsaˆ, Yeˍduˆtonˍ leh Heˍmanˍ hui lehˬ, jawˇmawˇ kʼoˆ ve hkʼe 
na yuˬ leh kanˉ te chehˇ ve yoˬ. 
7Chaw chi ve 24 gʼaˇ lehˬ cheuˬ jaˇ ve tinˍ hteˆ shehˍ hpaˇ teˇ hpaˍ hpeh‸ ve 
yoˬ. Yawˇ hui ve awˬ viˉ awˬ nyi Leˍviˆ chaw teˇ hpaˍ htawˇ, hkʼa deh‸ henˇ 
taˍ ve chaw teˇ hpaˍ hpeh‸ ve yoˬ. Yawˇ hui hkʼa peu-eˬ 288 gʼaˇ cawˬ ve yoˬ. 

8Yawˇ hui hkʼaˬ ve teˇ moˍ hkʼaw gʼa lo‸-e leh, hkʼaˬ ve teˇ yanˇ kanˉ gʼa te 
tuˬ, mehˇ hkaˆ nyi ve yoˬ. Yawˇ hui chi hkʼe te htaˇ, a sha‸ uiˍ ve i ve, leh puiˉ 
ve maˇ puiˉ ve chaw maˇ pehˬ. 
9-31Chaw chi ve 288 gʼaˇ hta‸ 24 moˍ pehˬ leh, teˇ moˍ hkʼaw chaw 12 gʼaˇ cawˬ 
ve yoˬ. Teˇ moˍ hkʼaw lo awˬ hoˉ teˇ gʼaˇ hta‸ leuˆ yuˬ taˍ ve yoˬ. Awˬ hoˉ chi 
ve 24 gʼaˇ lehˬ, 

1) Aˍsaˆ awˬ ceuˬ awˬ hkʼaˇ Yoˇseh‸, 

2) Geˍdaˍliˆ, 

3) Zaˍkuˇraˆ, 

4) Zeˍriˆ, 

5) Neˍtaˍniˆ, 

6) Buˇhkiˆ, 

7) Aˍshaˍreˍlaˆ, 

8) Yeˍshaˍyaˆ, 

9) Maˍtaˍniˆ, 

10) Sheˍmiˆ, 

11) Awˇzeˍlaˆ, 

12) Haˍshaˍbiˆ, 

13) Sheˍboeˍlaˆ, 

14) Maˍtiˇtiˆ, 

15) Yeˍriˍmoˆ, 

16) Haˍnaˍni-aˍ, 

17) Yawˇshaˆbe.ˍkaˍshaˆ, 

18) Haˍnaˍniˆ, 

19) Maˍlawˇtiˆ, 

20) Eˇlaˍtaˆ, 

21) Hawˇtiˇraˆ, 

22) Giˇdaˍlaˍtiˆ, 

23) Maˍhaˍzoˆ, 

24) Rawˇmaˆdeˍzaˍ, chaw chi teˇ hpaˍ hpeh‸ ve yoˬ. 

1 Raˍsaˍvanˍ li‸ 26 

Bon yehˬ shaw shehˍ hpaˇ teˇ hpaˍ 

1Chaw chi teˇ hpaˍ lehˬ, bon yehˬ hta‸ shaw tuˬ leuˆ yuˬ taˍ ve Leˍviˆ chaw teˇ 
hpaˍ hpeh‸ ve yoˬ. Kawˇraˆ awˬ ceuˬ awˬ hkʼaˇ awˬ hkʼaw lo, Aˍsaˆ ve awˬ 
ceuˬ awˬ hkʼaˇ Kawˇraˍ ve yaˇ Meˍshaˍleˍmiˆ hpeh‸ ve yoˬ. 
2Yawˇ lehˬ, yaˇ paˍ 7 gʼaˇ cawˬ ve yoˬ. Yawˇ hui lehˬ Zaˍhkaˍriˆ, Yeˍdeˍlaˆ, 
Zaˍbaˍdiˆ, Yaˍtaˍneˍlaˆ, 
3Eˇlanˍ, Yeˍhawˇhaˍnanˍ, leh Eˇlawˇnehˇ hui hpeh‸ ve yoˬ. 
4Awˇbehˆ Eˇdonˍ ve yaˇ paˍ 8 gʼaˇ lehˬ, Sheˍmaˍyaˆ, Yeˍhawˇzaˍbaˆ, Yawˇaˍ, 
Shaˍhkaˍ, Neˍtaˍneˍlaˆ, 
5Aˍmeˍlaˆ, Iˉsaˍhkaˍ, leh Puˇlaˍ tehˇ hui hpeh‸ ve yoˬ. 
6Awˇbehˆ Eˇdonˍ ve yaˇ paˍ uiˍ Sheˍmaˍyaˆ lehˬ yaˇ paˍ 6 gʼaˇ cawˬ ve yoˬ. 
Yawˇ hui lehˬ, Awˇtaˍniˆ, Reˍhpeˍlaˆ, Awˇbehˆ, Eˇlaˍzaˍbiˆ, Eˇliˇhuˆ leh 
Sheˍmaˍhkiˆ hui hpeh‸ ve yoˬ. 
7Yawˇ hui lehˬ, cheuˬ jaˇ ve chaw teˇ hpaˍ hpeh‸ ve pa taw, yawˇ hui ve awˬ 
ceuˬ awˬ hkʼaˇ teˇ hpaˍ awˬ hkʼaw lo awˬ meh bvuhˬ jaˇ ve chaw teˇ hpaˍ 
hpeh‸ ve yoˬ. Awˬ leh meuˇ ve nyiˇ gʼaˇ lehˬ, shu a‸ kehˉ cheuˬ jaˇ ve chaw 
teˇ hpaˍ hpeh‸ ve yoˬ. 
8Awˇbehˆ Eˇdonˍ ve yehˬ yaˇ kʼa yaˇ teˇ hpaˍ awˬ hkʼaw lo, bon yehˬ shaw ve 
kanˉ hta‸ te chehˇ ve chaw 62 gʼaˇ cawˬ ve yoˬ. 
9Meˍshaˍleˍmiˆ ve awˬ ceuˬ awˬ hkʼaˇ teˇ hpaˍ hkʼaw bon yehˬ shaw ve kanˉ 
hta‸ te ve chaw 18 gʼaˇ cawˬ ve yoˬ. 
10Meˍraˍriˆ awˬ ceuˬ awˬ hkʼaˇ Hawˇsaˍ lehˬ, yaˇ paˍ 4 gʼaˇ cawˬ ve yoˬ. Yawˇ 
hui lehˬ, Shiˉmaˍriˆ (yawˇ lehˬ yaˇ paˍ uiˍ maˇ heˆ htawˇ, awˬ pa yawˇ hta‸ 
awˬ hoˉ te tcuh ve yoˬ.) 
11Hiˇlaˍhkiˆ, Teˍbaˍliˆ leh Zaˍhkaˍriˆ hui hpeh‸ ve yoˬ. Hawˇsaˍ ve awˬ ceuˬ 
awˬ hkʼaˇ teˇ hpaˍ hkʼaw bon yehˬ hta‸ shaw ve chaw 13 gʼaˇ cawˬ ve yoˬ. 
12Bon yehˬ hta‸ shaw shehˍ hpaˇ teˇ hpaˍ hta‸ htawˇ, a shu yawˇ ve awˬ ceuˬ 
awˬ hkʼaˇ cawˬ ve hkʼe, awˬ moˍ pehˬ taˍ leh, Leˍviˆ chaw hkʼa shuˍ kanˉ gʼa 
te ve yoˬ. 

13Taˍ meu‸ hpe‸ hkʼaˬ ve teˇ maˬ hta‸ gʼa shaw tuˬ, yawˇ hui htawˇ mehˇ hkaˆ 
leh shaw ve yoˬ. 
14Sheˍlaˍmiˆ lehˬ, mvuhˇ nyi tawˆ hpawˇ lo cawˬ ve taˍ meu‸ hpe‸ hta‸ gʼa 
shaw leh, hkʼaˬ htaˆ ka‸ yawˇ ve awˬ pa hta‸ da‸ ve dawˇ hkʼaˇ piˇ puiˉ ve 
yoˬ. Zaˍhkaˍriˆ lehˬ, awˬ na hpawˇ lo ve taˍ meu‸ hpe‸ hta‸ gʼa shaw ve yoˬ. 
15Awˇbehˆ Eˇdonˍ lehˬ, awˬ hawˉ hpawˇ lo ve taˍ meu‸ hpe‸ hta‸ gʼa shaw 
leh, yawˇ ve yaˇ teˇ hpaˍ lehˬ mawˇ teh kuiˬ bawehˇ teˇ hpaˍ hta‸ gʼa shaw ve 
yoˬ. 
16Suˆpenˍ leh Hawˇsaˆ lehˬ mvuhˇ nyi kʼehˬ hpawˇ ve taˍ meu‸ hpe‸ leh, 
Shaˍleˍhkehˆ taˍ meu‸ hpe‸ hta‸ gʼa shaw ve yoˬ. A shu yawˇ awˬ yanˇ cawˇ 
ve hkʼe, shaw ve kanˉ chi teˇ hpaˍ hta‸ hkʼa deh‸ gʼa te chehˇ ve yoˬ. 
17Mvuhˇ nyi tawˆ hpawˇ lo cawˬ ve taˍ meu‸ hpe‸ hta‸ teˇ nyi ve chaw 6 gʼaˇ 
gʼa shaw leh, awˬ na hpawˇ leh awˬ hawˉ hpawˇ ve taˍ meu‸ hpe‸ hta‸ teˇ nyi 
ve chaw 4 gʼaˇ gʼa shaw ve yoˬ. Teˇ bawehˇ ve nyiˇ gʼaˇ gʼa shaw taˍ ve yoˬ. 
18Mvuhˇ nyi kʼehˬ hpawˇ ve taˍ meu‸ hpe‸ hta‸ 4 gʼaˇ gʼa shaw leh, aˉ po kʼo 
bon yehˬ paˇ lo 2 gʼaˇ gʼa shaw taˍ ve yoˬ. 
19Chi ve lehˬ, Kawˇraˆ leh Meˍraˍriˆ awˬ ceuˬ awˬ hkʼaˇ teˇ hpaˍ hta‸ shaw tcuh 
tuˬ piˇ taˍ ve kanˉ hpeh‸ ve yoˬ. 

Awˬ nu ve kanˉ teˇ hpaˍ 

20Awˬ nu ve Leˍviˆ chaw teˇ hpaˍ lehˬ, bon yehˬ hkʼaw cawˬ ve hpu tanˇ ta kʼoˍ 
leh, Gʼuiˬsha hta‸ tanˇ piˇ taˍ ve mawˇ teˇ hpaˍ keu taˍ ve bawehˇ teˇ hpaˍ hta
‸ gʼa ha‸ shaˉ ve yoˬ. 
21Geˍraˍsonˍ ve yaˇ paˍ Laˍdanˍ lehˬ, yawˇ ve yaˇ paˍYeˍheˍliˆ leh awˬ nu ve 
yawˇ ve awˬ ceuˬ awˬ hkʼaˇ teˇ hpaˍ ve awˬ hoˉ hpeh‸ ve yoˬ. 
22Laˍdanˍ ve yaˇ paˍ Zeˍtanˍ leh Yawˇlaˆ hui lehˬ, bon yehˬ hkʼaw cawˬ ve hpu 
tanˇ ta kʼoˍ leh, mawˇ keu taˍ ve bawehˇ teˇ hpaˍ hta‸ ha‸ shaˉ shehˍ hpaˇ 
hpeh‸ ve yoˬ. 
23Aˍmaˍranˍ, Iˉzaˍhaˍ, Heˍbronˍ leh Awˇzeˍlaˆ hui hta‸ htawˇ kanˉ teˇ hpaˍ 
pehˬ piˇ taˍ ve yoˬ. 

24Moˉseˍ ve yaˇ paˍ Geˍraˍsonˍ ve awˬ ceuˬ awˬ hkʼaˇ Sheˍboeˍlaˆ lehˬ, bon yehˬ 
hkʼaw cawˬ ve hpu tanˇ ta kʼoˍ hta‸ ha‸ shaˉ shehˍ hpaˇ awˬ hoˉ lonˉ hpeh‸ ve 
yoˬ. 
25Geˍraˍsonˍ ve awˬ nyi paˍ lehˬ, Eˇlaˍsaˍ yoˬ. Eˇlaˍsaˍ ve yaˇ lehˬ, Reˍhaˍbiˆ 
yoˬ. Reˍhaˍbiˆ ve yaˇ lehˬ, Yeˍshaˍyaˆ yoˬ. Yeˍshaˍyaˆ ve yaˇ lehˬ Yawˇranˍ yoˬ. 
Yawˇranˍ ve yaˇ lehˬ, Ziˇhkaˍriˆ yoˬ. Ziˇhkʼaˍriˆ ve yaˇ lehˬ, Sheˍlawˇmiˆ yoˬ. 
26Sheˍlawˇmiˆ leh yawˇ ve yehˬ yaˇ kʼa yaˇ teˇ hpaˍ lehˬ, jawˇmawˇ Daˍviˆ, 
Iˉsaˍreˍlaˆ chaw awˬ hoˉ awˬ naˬ teˇ hpaˍ, leh ma‸ poˍ lonˉ teˇ hpaˍ Gʼuiˬsha 
hta‸ tanˇ piˇ taˍ ve mawˇ teˇ hpaˍ hta‸ ha‸ shaˉ shehˍ hpaˇ hpeh‸ ve yoˬ. 
27Yawˇ hui ma‸ bawˆ kuiˬ lo gʼa veu laˇ ve mawˇ teˇ hpaˍ hta‸ bon yehˬ lo yuˬ 
laˬ leh, bon yehˬ hkʼaw loˍ ve hkʼe yehˇ tuˬ tanˇ piˇ taˍ ve yoˬ. 
28Sheˍlawˇmiˆ leh yawˇ ve yehˬ yaˇ kʼa yaˇ teˇ hpaˍ lehˬ, bon yehˬ hkʼaw loˍ ve 
hkʼe yehˇ tuˬ shu tanˇ laˇ ve mawˇ teˇ hpaˍ leh, tcuh kaˍ paˍ Saˍmo-eˍlaˆ, 
jawˇmawˇ Sawˉlu‸, Neˍraˆ ve yaˇ Aˍbaˍnaˍ leh Zeˍruˆyaˍ ve yaˇ Yaˍbaˆ hui tanˇ 
laˇ ve mawˇ hkʼa peu-eˬ hta‸ nyi ha‸ shaˉ shehˍ hpaˇ hpeh‸ ve yoˬ. 

Awˬ nu ve Leˍviˆ chaw hui ve kanˉ 

29Iˉsaˍhaˍ awˬ ceuˬ awˬ hkʼaˇ teˇ hpaˍ hkʼaw, Hkeˍnaˍniˆ leh yawˇ ve yaˇ teˇ 
hpaˍ lehˬ, ceˇ leˇ lonˉ ve kanˉ hta‸ te leh, shu hta‸ suhˉ ka‸ gʼa jehˬ piˇ ve yoˬ. 
30Heˍbronˍ awˬ ceuˬ awˬ hkʼaˇ teˇ hpaˍ hkʼaw, Haˍshaˍbiˆ leh yawˇ ve chaw 
1,700 gʼaˇ lehˬ, Yawˇ danˍ iˉ kaˆ lawˬ mvuhˇ nyi kʼehˬ hpawˇ lo chehˇ ve 
Iˉsaˍreˍlaˆ chaw hui hta‸ uˉ peunˍ shehˍ hpaˇ hpeh‸ ve yoˬ. 
31Heˍbronˍ awˬ ceuˬ awˬ hkʼaˇ teˇ hpaˍ ve awˬ hoˉ lehˬ, Yeˍriˇyaˆ hpeh‸ ve yoˬ. 
Jawˇmawˇ Daˍviˆ uˉ peunˍ chehˇ ve 40 hkʼaw‸ teˇ hkʼaw‸ htaˇ, Heˍbronˍ awˬ 
ceuˬ awˬ hkʼaˇ teˇ hpaˍ ve caˇ lanˇ gʼawˆ nyi leh, chaw chi ve teˇ moˍ lehˬ 
Giˇlaˆ mvuhˇmiˬ, Yaˍzaˍ venˇ hkʼaw chehˇ taˍ ve hta‸ gʼa mawˬ ve yoˬ. 
32Hkʼe te leh, jawˇmawˇ Daˍviˆ lehˬ, Yeˍriˇyaˆ awˬ ceuˬ awˬ hkʼaˇ hkʼaw lo ve 
awˬ hoˉ awˬ naˬ 2,700 gʼaˇ hta‸ leuˆ yuˬ leh, Yawˇdanˍ iˉ kaˆ lawˬ mvuhˇ nyi 
tawˆ hpawˇ lo cawˬ ve Ruˇbenˍ, Gaˆ leh mvuhˇ nyi tawˆ hpawˇ chehˇ ve 
Maˍnaˍseˍ chaw chi teˇ hpaˍ hta‸ uˉ peunˍ tcuh ve yoˬ. 

1 Raˍsaˍvanˍ li‸ 27 

Mvuhˇmiˬ hta‸ uˉ peunˍ ve 

1Chaw chi teˇ hpaˍ lehˬ, mvuhˇmiˬ hta‸ uˉ peunˍ tuˬ leuˆ yuˬ taˍ ve Iˉsaˍreˍlaˆ 
chaw awˬ hoˉ awˬ naˬ teˇ hpaˍ hpeh‸ ve yoˬ. Teˇ ha pa le le, mvuhˇmiˬ hta‸ uˉ 
peunˍ tuˬ awˬ hoˉ awˬ naˬ 24,000 gʼaˇ leh, yawˇ hui hkʼa peu-eˬ hkʼoˆ ma‸ poˍ 
lonˉ teˇ gʼaˇ hta‸ leuˆ yuˬ taˍ ve yoˬ. 
2-15Awˬ hawˉ lo bvuh‸ taˍ ve chaw teˇ hpaˍ lehˬ, teˇ ha pa le le awˬ hoˉ awˬ 
naˬ hui hta‸ uˉ peunˍ tuˬ leuˆ yuˬ taˍ ve ma‸ poˍ lonˉ teˇ hpaˍ hpeh‸ ve yoˬ. 
Awˉ lawˉ peuˇ teˇ ha pa, Zaˍbaˍdeˍlaˆ ve yaˇ Yaˍshawˇbanˍ yoˬ. (Yawˇ lehˬ, 
Yuˇda‸ awˬ ceuˬ awˬ hkʼaˇ hpeh‸ leh, Peˍrehˆ ve awˬ ceuˬ awˬ hkʼaˇ cawˇ ve 
yoˬ.) Ha pa nyiˇ maˬteˇ maˬ, Aˍhawˇhiˆ ve awˬ ceuˬ awˬ hkʼaˇ Dawˇdehˇ yoˬ. 
(Miˆkaˍloˆ lehˬ yawˇ awˬ hawˉ ve ma‸ poˍ lonˉ hpeh‸ ve yoˬ.) Ha pa shehˆ 
maˬ teˇ maˬ, paw hkuˇ Yawˇyaˍdaˆ ve yaˆ paˍ Beˍnaˍyaˆ yoˬ. Yawˇ lehˬ cheuˬ 
jaˇ ve ma‸ yaˇ 30 gʼaˇ ve awˬ hoˉ hpeh‸ ve yoˬ. (Yawˇ ve yaˇ paˍ Aˍmiˆ zaˍbaˆ 
lehˬ, awˬ hkʼaw‸ nawˉ yawˇ awˬ tan ma‸ poˍ lonˉ kʼaw‸ hpeh‸ la ve yoˬ). Ha 
pa awˇ maˬ teˇ maˬ, Yaˍbaˆ ve awˬ nyi paˍ Aˍsaˍheˍlaˆ yoˬ. (Yawˇ ve yaˇ paˍ 
Zeˍbaˍdiˆ awˬ hkʼaw‸ nawˉ yawˇ awˬ tan ma‸ poˍ lonˉ hpeh‸ la ve yoˬ) Ha pa 
ngaˇ maˬ teˇ maˬ, Iˉzaˍhaˍ awˬ ceuˬ awˬ hkʼaˇ Shanˍhoˆ yoˬ. Ha pa hkaw‸ maˬ 
teˇ maˬ, Teˍkawˇ venˇ hkʼaw chehˇ ve Iˉkeˍshaˆ ve yaˇ Iˉraˍ yoˬ. Ha pa suhˍ 
maˬ teˇ maˬ, Peˍlonˍ venˇ yaˇ Eˇhpaˍrenˍ chaw Heˍlehˆ yoˬ Ha pa hiˉ maˬ teˇ 
maˬ, Huˇshaˆ venˇ yaˇ Siˉbeˍkehˇ yoˬ. (Yawˇ lehˬ Yuˇda‸ awˬ ceuˬ awˬ hkʼaˇ 
hpeh‸ leh, Zeˍraˆ awˬ ceuˬ awˬ hkʼaˇ cawˇ ve yoˬ) Ha pa kʼawˇ maˬ teˇ maˬ, 
Beˍyaˍmenˍ mvuhˇmiˬ Aˍnaˍtoˆ venˇ yaˇ Aˍbyeˍsaˍ yoˬ. Ha pa teˇ chi maˬ, 
Neˍtawˇhpaˆ venˇ yaˇ Maˍhaˍrehˇ yoˬ. (Yawˇ lehˬ, Zeˍraˆ awˬ ceuˬ awˬ hkʼaˇ 
hpeh‸ ve yoˬ.) Teˇ chi teˇ ha pa, Eˇhpaˍrenˍ mvuhˇmiˬ hkʼaw cawˬ ve 
Piˇraˍtonˍ venˇ yaˇ Beˍnaˍyaˆ yoˬ. Teˇ chi nyiˇ ha pa, Neˍtawˇhpaˆ venˇ yaˇ 
Heˍlaˍdehˇ yoˬ. (Yawˇ lehˬ Awˇtanˍneˍlaˆ awˬ ceuˬ awˬ hkʼaˇ hpeh‸ ve yoˬ.) 

Iˉsaˍreˍlaˆ chaw hui ve awˬ hoˉ awˬ naˬ teˇ hpaˍ 

16-22Chaw chi teˇ hpaˍ lehˬ, Iˉsaˍreˍlaˆ chaw 12 ceuˬ ve hta‸ uˉ peunˍ chehˇ ve 
awˬ hoˉ awˬ naˬ teˇ hpaˍ hpeh‸ ve yoˬ. 

Chaw ceuˬ Awˬ hoˉ 

Ruˉbenˍ Ziˇhkaˍriˆ ve yaˇ Eˇlaˍsaˍ 
Siˉmonˍ Maˍkaˍ ve yaˇ Sheˍhpaˍtiˆ 
Leˍviˆ Keˍmoeˍlaˆ ve yaˇ Haˍshaˍbiˆ 
Aˍronˍ Zaˍdoˆ 
Yuˇda‸ Jawˇmawˇ Daˍviˆ ve awˬ viˉ paˍ Eˇliˇhuˆ 
Iˉsaˍhkaˍ Miˆhkeˍlaˆ ve yaˇ Awˇmaˍriˆ 
Zeˍbuˆlonˍ Awˇbaˍdiˆ ve yaˇ Iˉshaˍmaˍyaˆ 
Naˍtaˍliˆ Aˍzeˍriˆ ve yaˇ Yeˍraˍmoˆ 
Maˍnaˍseˍ (kʼehˬ) Zaˍhkaˍriˆ ve yaˇ Iˉdoˬ 
Maˍnaˍseˍ (tawˆ) Peˍdaˍyaˆ ve yaˇ Yawˇlaˆ 
Beˍyaˍmenˍ Aˍbaˍbaˍ ve yaˇ Yaˍeˍlaˆ 
Danˍ Yeˍrawˇhanˍ ve yaˇ Aˍzaˍreˍlaˆ yoˬ. 

23Jawˇmawˇ Daˍviˆ lehˬ, a sha‸ 20 hkʼaw‸ awˬ hawˉ ve chaw teˇ hpaˍ hta‸ awˬ 
shenˍ maˇ gʼawˆ. Awˬ lawn kʼo, Gʼuiˬsha lehˬ Iˉsaˍreˍlaˆ chaw hui hta‸ meu‸ 
keu shiˍ hkʼa shuˍ maˇ la piˇ tuˬ ka ti‸ te taˍ peuˬ ve pa taw yoˬ. 
24Zaˍruˇyaˍ ve yaˇ Yaˍbaˆ lehˬ chaw shenˍ teˇ pawˆ gʼawˆ nyi ve yoˬ. Ya‸ hkʼaˇ, 
gʼawˆ maˇ biˇ. Chi hkʼe te ve pa taw, Gʼuiˬsha Iˉsaˍreˍlaˆ chaw hui hta‸ ciˍ 
yanˍ piˇ ve yoˬ. Hkʼe te leh, jawˇmawˇ Daˍviˆ ve caˇ lanˇ lonˉ hkʼaw chaw 
shenˍ bvuh‸ keu maˇ gʼa ve yoˬ. 

Jawˇmawˇ ve caˇ lanˇ yuˬ shehˍ hpaˇ teˇ hpaˍ 

25-31Chaw chi teˇ hpaˍ lehˬ, jawˇmawˇ ve caˇ lanˇ yuˬ shehˍ hpaˇ teˇ hpaˍ hpeh‸ 
ve yoˬ. Jawˇmawˇ ve mawˇ ha‸ shaˉ kuiˬ: Aˍdeˍlaˆ ve yaˇ Zaˍzaˍmaˍvehˆ Awˬ 
nu ve venˇ teˇ hpaˍ hkʼaw ve mawˇ ha‸ shaˉ kuiˬ teˇ hpaˍ: Awˇziˆ ve yaˇ 
Yawˇnaˆtanˍ, Ti mi te ve hta‸ nyi paˍ: Heˍluˆ ve yaˇ Eˇzaˍriˆ A pehˉ meuˇ hko 
nyi paˍ: Raˍmaˆ venˇ yaˇ Sheˍmiˆ Shaˍlonˍ leh maˉ nawˆ hko: Geˍdeˍraˆ venˇ 
yaˇ Baˍlaˆhaˍnanˍ Shaˍlonˍ chu ha‸ shaˉ kuiˬ: Yawˇshaˆ Shaˍronˍ hkʼaw hkʼoˆ 
ve ceˇ nyi paˍ: Shaˍ-ronˍ venˇ yaˇ Shiˆtaˍrehˇ Miˬ tawˬ kuiˬ hkʼaw ve ceˇ caˬ: 
Aˍdaˍ-leh ve yaˇ Shaˍhpaˆ Kaˍ laˍ oˆ teˇ hpaˍ hta‸: Iˉshaˍmeˍlaˆ chaw Awˇliˇlaˆ 

Piˉ laˬ teˇ hpaˍ hta‸: Meˍrawˇnoˆ venˇ yaˇ Yeˍdeˍyaˆ Yawˬ leh aˉ che‸ teˇ hpaˍ: 
Haˍdaˍraˆ chaw Yaˍziˆ chi teˇ hpaˍ hpeh‸ ve yoˬ. 

Daˍviˆ hta‸ dawˇ hkʼaˇ piˇ paˍ teˇ hpaˍ 

32Jawˇmawˇ Daˍviˆ ve aˉ shuˍ paˍ Yawˇnaˆtanˍ lehˬ, cuˇ yiˍ cawˬ ve chaw leh 
da‸ ve dawˇ hkʼaˇ piˇ puiˉ ve chaw teˇ gʼaˇ hpeh‸ ve yoˬ. Yawˇ leh 
Haˍhkaˍmawˇniˆ ve yaˇ Yeˍheˍlaˆ lehˬ, jawˇmawˇ ve yaˇ teˇ hpaˍ hta‸ li‸ maˍ 
piˇ shehˍ hpaˇ teˇ hpaˍ hpeh‸ ve yoˬ. 
33Aˍhiˆtawˇhpeˍlaˆ lehˬ, jawˇmawˇ hta‸ dawˇ hkʼaˇ piˇ shehˍ hpaˇ hpeh‸ leh, 
Aˍhkiˆ chaw Huˆshehˇ lehˬ, jawˇmawˇ ve awˬ chawˇ hpeh‸ ve yoˬ. 
34Aˍhiˆtawˇhpeˍlaˆ suh peuˬ hkʼaw‸ nawˉ, Aˍbyaˍtaˍ leh Beˍnaˍyaˆ ve yaˇ 
Yawˇyaˬdaˆ lehˬ jawˇmawˇ hta‸ dawˇ hkʼaˇ piˇ shehˍ hpaˇ kʼaw‸ hpeh‸ la ve 
yoˬ. Yaˍbaˆ lehˬ, jawˇmawˇ ve ma‸ poˍ lonˉ hpeh‸ ve yoˬ. 

1 Raˍsaˍvanˍ li‸ 28 

Bon yehˬ te tuˬ Daˍviˆ awˬ hkʼaˇ gu ve 

1Jawˇmawˇ Daˍviˆ lehˬ, Iˉsaˍreˍlaˆ chaw awˬ hoˉ awˬ naˬ hkʼa peu-eˬ ve hta‸ 
Yeˍruˆsaˍlehnˍ venˇ lo kuˬ hpawnˬ ve yoˬ. Hkʼe te leh, Iˉsaˍreˍlaˆ chaw awˬ hoˉ 
awˬ naˍ hkʼa peu-eˬ, a ma‸ lonˉ hkʼa peu-eˬ, kanˉ nyi paˍ awˬ hoˉ hkʼa peu-eˬ, 
jawˇmawˇ ve mawˇ ha‸ shaˉ shehˍ hpaˇ hkʼa peu-eˬ, aˉ yaˇ cawˬ ve chaw hkʼa 
peu-eˬ, leh ma‸ poˍ hkʼa peu-eˬ Yeˍruˆsaˍlehnˍ venˇ lo hpawnˬ laˬ ve yoˬ. 
2Daˍviˆ tu huˉ leh yawˇ hui hkʼa peu-eˬ hta‸ chi hkʼe kʼoˆ piˇ ve yoˬ. Ngaˬ ve 
chaw teˇ hpaˍ-oˬ, ngaˬ ve tawˇ hta‸ na sheˍ. Ngaˬ lehˬ, Gʼuiˬsha ve hkui sheh 
taˍ kuiˬ teh‸ kʼo ve, ka ti‸ shaˉ caˆ ta kʼoˍ teh kuiˬ bon yehˬ lonˉ teˇ maˬ te gaˇ 
ve yoˬ. Bon yehˬ lonˉ chi hta‸ te tuˬ, ngaˬ awˬ hkʼaˇ caw gu taˍ peuˬ ve yoˬ. 
3Ya‸ hkʼaˇ, yawˇ ngaˬ hta‸ bon yehˬ te tuˬ a hkaw-anˬ maˇ pe‸ laˇ. Awˬ lawn 
kʼo, ngaˬ lehˬ ma‸ yaˇ teˇ gʼaˇ hpeh‸ leh, shu ve awˬ suhˍ yuˬ sheˆ jaˇ peuˬ ve 
pa taw yoˬ. 
4Iˉsaˍreˍlaˆ ve Gʼuiˬsha lehˬ, ngaˬ leh ngaˬ ve awˬ ceuˬ awˬ hkʼaˇ teˇ hpaˍ hta‸ 
leuˆ yuˬ leh, teˇ co peuˬ teˇ co jawˇmawˇ te tcuh laˇ ve yoˬ. Awˬ hoˉ awˬ naˬ te 
tuˬ, Gʼuiˬsha lehˬ Yuˇda‸ awˬ ceuˬ awˬ hkʼaˇ hkʼaw lo, ngaˬ pa ve yehˬ yaˇ kʼa 

yaˇ hta‸ leuˆ yuˬ taˍ ve yoˬ. Yehˬ yaˇ kʼa yaˇ chi teˇ hpaˍ hkʼaw, Gʼuiˬsha ngaˬ 
hta‸ kʼaw‸ leuˆ yuˬ leh, Iˉsaˍreˍlaˆ jawˇmawˇ te tcuh laˇ ve yoˬ. 
5Yawˇ ngaˬ hta‸ yaˇ paˍ laiˉ gʼaˇ cawˬ la piˇ taˍ ve hkʼaw, Sawˉla‸monˍ hta‸ 
yawˇ kʼaw‸ leuˆ yuˬ leh Iˉsaˍreˍlaˆ mvuhˇmiˬ hta‸ uˉ peunˍ tcuh ve yoˬ. 
6Gʼuiˬsha ngaˬ hta‸ chi hkʼe kʼoˆ laˇ ve yoˬ. Ngaˬ ve bon yehˬ hta‸ te tuˬ ve 
chaw lehˬ, nawˬ yaˇ paˍ Sawˉla‸monˍ hpeh‸ ve yoˬ. Yawˇ lehˬ, ngaˬ ve yaˇ 
hpeh‸ la tuˬ ngaˬ leuˆ yuˬ taˍ peuˬ leh, ngaˬ lehˬ yawˇ ve awˬ pa hpeh‸ ve yoˬ. 
7Yawˇ chi beu‸ te chehˇ ve hkʼe, ngaˬ ve awˬliˇtawˇhkawˇ hkʼa peu-eˬ hta‸ 
hkʼa deh‸ na yuˬ ve kʼo, yawˇ ve mvuhˇmiˬ hta‸ ngaˬ co co taiˍ taiˍ yeˬ chehˇ 
piˇ lawˬ tuˬ yoˬ, teh‸ ngaˬ hta‸ kʼoˆ laˇ ve yoˬ. 
8Chi hta‸ pa taw ngaˬ ve chaw teˇ hpaˍ oˬ, Gʼuiˬsha mehˆ gʼuˇ suhˍ leh chi beu
‸ choˬ kaˬ lo hpawnˬ chehˇ ve chaw chi ma ve mehˆ gʼuˇ suhˍ, ngaˬ nawˬ hui 
hta‸ chi hkʼe awˬ gʼaˇ pe‸ laˇ gaˇ ve yoˬ. Gʼuiˬsha ngaˬhui hta‸ kʼoˆ laˇ ve 
tawˇ teˇ hkawˇ le le hta‸ hkʼa deh‸ na yuˬ-o‸. Oˇ hkʼe te ve kʼo, nawˬ hui da‸ 
jaˇ ve mvuhˇmiˬ chi hkʼaw co co gʼa chehˇ leh, nawˬ hui ve yaˇ teˇ hpaˍ 
htawˇ, teˇ co peuˬ teˇ co gʼa chehˇ kʼai tuˬyoˬ, teh‸ yawˇ hui hta‸ kʼoˆ piˇ ve 
yoˬ. 
9Peuˬ hkʼaw‸ nawˉ, yawˇ Sawˉla‸monˍ hta‸ chi hkʼe kʼoˆpiˇ ve yoˬ. Ngaˬ yaˇ 
paˍ-oˬ, ngaˬ nawˬ hta‸ chi hkʼe awˬ gʼaˇ pe‸ laˇ gaˇ ve yoˬ. Nawˬ pa oˉ kʼoˍ 
pui chehˇ ve Gʼuiˬsha hta‸ nawˬ htawˇ taˍ uiˍ taˍ mvuh leh, nyi ma awˬ tawˬ 
hkʼa gaˬ yawˇ ve kanˉ hta‸ te-o. Yawˇ lehˬ, ngaˬ hui ve dawˇ hkʼaˇ hkʼa peu-eˬ 
hta‸ shiˍ chehˇ ve yoˬ. Nawˬ yawˇ geh kʼai ve kʼo, yawˇ nawˬ hta‸ ha‸ yuˬ laˇ 
tuˬ yoˬ. Ya‸ hkʼaˇ, nawˬ yawˇ hta‸ baˬ taˉ ve kʼo, yawˇ htawˇ nawˬ hta‸ co co 
taiˍ taiˍ baˬ taˉ laˇ tuˬ yoˬ. 
10Yawˇ ve bon yehˬ hta‸ te tuˬ, Gʼuiˬsha nawˬ hta‸ leuˆ yuˬ taˍ peuˬ ve hta‸ 
hkʼaˬ htaˆ ka‸ dawˇ nawˇ taˍ-o‸. Nawˬ ve nyi ma hta‸ dawˇ cheˆ leh, bon yehˬ 
lonˉ oˇ ve hta‸ chi beu‸ tanˬ te kʼai loˬ, teh‸ Sawˉla‸monˍ hta‸ kʼoˆ piˇ ve yoˬ. 
11Oˇ ve hkʼaw‸ nawˉ, Daˍviˆ lehˬ bon yehˬ mawˇ ha‸ shaˉ taˍ kuiˬ bawehˇ teˇ 
hpaˍ, awˬ nu ve bawehˇ teˇ hpaˍ leh chaw yaˇ venˇbaˆ lawˬ hpehˇ kuiˬ bawehˇ 

chi teˇ hpaˍ hta‸ te tuˬ, yawˇ gu taˍ ve awˬ hkʼaˇ teˇ hpaˍ Sawˉla‸monˍ hta‸ 
piˇ ve yoˬ. 
12Chi hkʼoˆ ka‸, yawˇ lehˬ yawˇ ve nyi ma hkʼaw te tuˬ dawˇ taˍ ve bawehˇ teˇ 
hpaˍ, chaw hpawnˬ da‸ kuiˬ, leh Gʼuiˬsha hta‸ tanˇ piˇ taˍ ve mawˇ teˇ hpaˍ ha
‸ shaˉ taˍ kuiˬ, awˬ hkʼaˇ chi teˇ hpaˍ htawˇ Sawˉla‸monˍ hta‸ piˇ ve yoˬ. 
13Bon yehˬ hkʼaw lo kanˉ te tuˬ leh, bon yehˬ hkʼaw cawˬ ve mawˇ teˇ hpaˍ hta
‸ ha‸ shaˉ tuˬ, paw hkuˇ leh Leˍviˆ chaw hui hta‸ awˬ moˍ hkʼaˬ hkʼe gʼa te 
pehˬ keu piˇ tuˬ ve awˬ hkʼaˇ teˇ hpaˍ htawˇ yawˇ hta‸ piˇ ve yoˬ. 
14Bon yehˬ hkʼaw loˍ ve mawˇ teˇ hpaˍ hta‸ te htaˇ, hpu, shi, hkʼaˬ ma yuˬ 
tawˆ leh yehˇ tuˬ ve awˬ hkʼaˇ teˇ hpaˍ htawˇ, yawˇ hta‸ kʼoˆ maˍ piˇ ve yoˬ. 
15Kawˆ faiˇ leh kawˆ faiˇ taˍ kuiˬ hta‸ te htaˇ, hpu, shi hkʼaˬ ma yehˇ cawˇ ve 
awˬ lawn maˇ kʼoˆ, 
16Gʼuiˬsha hta‸ tanˇ piˇ ve hkaoˍmonˇ teh taˍ kuiˬ hpui lawˇ teˇ hpaˍ hta‸ te 
htaˇ, hpu, shi hkʼaˬ ma yehˇ cawˇ ve awˬ lawn maˇ kʼoˆ, 
17caˉ behˆ, hkehˇ leh mu‸ hkʼu teˇ hpaˍ hta‸ te htaˇ, shi hkʼaˬ ma yehˇ cawˇ ve 
leh, hkehˇ pe le teˇ hpaˍ hta‸ te htaˇ, hpu hkʼaˬ ma yehˇ cawˇ ve awˬ lawn 
maˇ kʼoˆ, 
18Sha hawnˉ tuˉ tanˇ kuiˬ leh ka ti‸ shaˉ caˆ ta kʼoˍ hkʼoˆ lo mui taˍ ve 
hkeˍruˆbenˍ nyiˇ gʼaˇ ve awˬ han hta‸ te htaˇ, shi hkʼaˬ ma yehˇ cawˇ ve awˬ 
lawn maˇ kʼoˆ, yawˇ Sawˉla‸monˍ hta‸ kʼoˆ piˇ ve yoˬ. 
19Oˇ ve hkʼaw‸ nawˉ Daˍviˆ kʼoˆ ve, Awˬ ceuˬ chi hkʼa peu-eˬ lehˬ, Gʼuiˬsha 
ngaˬ hta‸ kʼoˆ laˇ ve hkʼe, te kʼai tuˬ ve kanˉ hkʼaˇ awˬ hkʼaw lo hkʼa deh‸ 
bvuh‸ keu taˍ ve yoˬ, teh‸ kʼoˆ ve yoˬ. 
20Oˇ ve hkʼaw‸ nawˉ Daˍviˆ lehˬ, Sawˉla‸monˍ hta‸ chi hkʼe kʼaw‸ kʼoˆ piˇ ve 
yoˬ. Awˬ gʼaˇ yuˬ tawˆ leh ha‸ hanˉ ve awˬ hkʼaw lo te kʼai-o. Nyi ma taˇ luˬ. 
Ngaˬ oˉ kʼoˍ pui chehˇ ve Gʼuiˬsha nawˬ geh chehˇ tuˬ yoˬ. Yawˇ nawˬ hta‸ baˬ 
taˉ laˇ tuˬ ve maˇ heˆ. Bon yehˬ lonˉ chi hta‸ te peuˬ htaˇ hkʼa gaˬ, yawˇ nawˬ 
geh chehˇ taˍ tuˬ yoˬ. 

21Bon yehˬ hkʼaw lo kanˉ te tuˬ ve paw hkuˇ leh Leˍviˆ chaw hui hta‸ htawˇ 
hkʼa deh‸ leuˆ yuˬ taˍ peuˬ. Kanˉ te puiˉ ve la‸shaˉmaˉ teˇ hpaˍ leh, Iˉsaˍreˍlaˆ 
chaw awˬ hoˉ awˬ naˬ hkʼa peu-eˬ nawˬ hta‸ ga laˇ tuˬ law chehˇ taˍ peuˬ, teh‸ 
Sawˉlaˍmonˍ hta‸ kʼoˆ piˇ ve yoˬ. 

1 Raˍsaˍvanˍ li‸ 29 

Bon yehˬ te tuˬ tanˇ laˇ ve mawˇ teˇ hpaˍ 

1Jawˇmawˇ Daˍviˆ lehˬ, oˇ kaˬ lo hpawnˬ da‸ chehˇ ve chaw moˍ lonˉ hta‸ chi 
hkʼe kʼoˆ piˇ ve yoˬ. Ngaˬ yaˇ paˍ Sawˉla‸monˍ lehˬ, Gʼuiˬsha leuˆ yuˬ taˍ ve 
chaw hpeh‸ ve yoˬ. Ya‸ hkʼaˇ, yawˇ lehˬ a sha‸ i chehˇ sheˍ leh, kanˉ te hkʼaˇ 
hkʼa deh‸ maˇ shiˍ sheˍ. Gʼa te tuˬ ve kanˉ chi lehˬ, uiˍ jaˇ ve kanˉ lonˉ teˇ maˬ 
hpeh‸ ve yoˬ. Awˬ lawn kʼo, yehˬ lonˉ chi ve lehˬ, chaw yaˇ chehˇ tuˬ ve yehˬ 
maˇ heˆ. Gʼuiˬsha ve bon yehˬ lonˉ hpeh‸ ve yoˬ. 
2Bon yehˬ lonˉ chi hta‸ te tuˬ awˬ pon ngaˬ lehˬ hpu, shi, kuiˇ, sho, suhˆ, 
shehnˉ shiˍ, leh awˬ nu loˍ ve mawˇ teˇ hpaˍ hta‸ coˇ caˇ leh ca teh taˍ peuˬ. 
3Chi teˇ hpaˍ awˬ hkʼoˆ, ngaˬ Gʼuiˬsha ve bon yehˬ hta‸ ha‸ jaˇ ve pa taw, ngaˬ 
ve hpu shi mawˇ jeˬ teˇ hpaˍ hta‸ htawˇ yuˬ tawˆ leh, kanˉ chi awˬ pon tanˇ 
piˇ taˍ peuˬ ve yoˬ. 
4Bon yehˬ chi awˬ pon ngaˬ lehˬ, shi 100 cawehˬ, hpu 240 cawehˬ leh, awˬ nu 
loˍ ve mawˇ teˇ hpaˍ tanˇ piˇ taˍ peuˬ. 
5Nawˬ hui awˬ hkʼaw lo, a shu teˇ gʼaˇ kʼaw‸ tanˇ laˇ gaˇ sheˍ le, teh‸ yawˇ hui 
hta‸ kʼoˆ piˇ ve yoˬ. 
6Oˇ htaˇ, Iˉsaˍreˍlaˆ chaw awˬ hoˉ awˬ naˬ teˇ hpaˍ, ma‸ poˍ lonˉ teˇ hpaˍ leh 
jawˇmawˇ ve mawˇ hta‸ ha‸ shaˉ chehˇ ve chaw teˇ hpaˍ, ha lehˬ ha kʼa kʼaw‸ 
hpoˆ tanˇ piˇ ve yoˬ. 
7Yawˇ hui tanˇ laˇ ve mawˇ teˇ hpaˍ lehˬ, shi 170 cawehˬ hpu 340 cawehˬ kuiˇ 
620 cawehˬ, sho 3,400 cawehˬ hpeh‸ ve yoˬ. 
8Awˬ hpfuhˇ hkʼaˆ ve shehnˉ shiˍ cawˬ ve chaw teˇ hpaˍ lehˬ, shehnˉ shiˍ oˇ ve 
teˇ hpaˍ hta‸ mawˇ ha‸ shaˉ paˍ, Geˍraˍsonˍ awˬ ceuˬ awˬ hkʼaˇ Yeˍheˍlaˆ hta‸ 
chiˇ a‸ piˇ ve yoˬ. 

9Iˉsaˍreˍlaˆ chaw teˇ hpaˍ htawˇ ha lehˬ ha kʼa tanˇ piˇ ve yoˬ. Yawˇ hui chi 
hkʼe gʼa tanˇ piˇ ve pa taw ha lehˬ jaˇ ve yoˬ. Jawˇmawˇ Daˍviˆ htawˇ ha lehˬ 
jaˇ ve yoˬ. 

Daˍviˆ Gʼuiˬsha hta‸ chiˇ mvuh ve 

10Jawˇmawˇ Daˍviˆ lehˬ, oˇ kaˬ lo hpawnˬ da‸ chehˇ ve chaw chi ma ve gʼuˇ 
suhˍ Gʼuiˬsha hta‸ chiˇ mvuh leh kʼoˆ ve, Ngaˬ hui ve awˬ puˍ lonˉ Yaˍkoˆ ve 
Gʼuiˬsha-oˬ, nawˬ lehˬ co co taiˍ taiˍ chiˇ mvuh keunˍ ve Gʼuiˬsha hpeh‸ ve 
yoˬ. 
11Nawˬ lehˬ awˬ me‸ awˬ hponˇ leh kanˇ paˆ uiˍ jaˇ ve yoˬ. Miˬguiˬ leh mvuhˇ 
naw ma hkʼoˆ cawˬ ve awˬ ceuˬ hkʼa peu-eˬ nawˬ ve deˇ deˇ yoˬ. Nawˬ lehˬ, 
hkʼa peu-eˬ ve hta‸ uˉ peunˍ shehˍ hpaˇ jawˇmawˇ lonˉ hpeh‸ ve yoˬ. 
12Awˬ hpfuhˇ hkʼaˆ ve hpu shi mawˇ jeˬ hkʼa peu-eˬ nawˬ geh laˬ ve yoˬ. Nawˬ 
ve awˬ gʼaˇ awˬ shaˉ leh kanˇ paˆ hta‸ cuˇ leh, awˬ ceuˬ hkʼa peu-eˬ ve hta‸ 
nawˬ uˉ peunˍ chehˇ ve yoˬ. Nawˬ lehˬ, chaw teˇ gʼaˇ hta‸ awˬ gʼaˇ uiˍ la piˇ 
tuˬ te puiˉ ve yoˬ. 
13Gʼuiˬsha-oˬ, chi beu‸ ngaˬ hui nawˬ ve awˬ meh hta‸ chiˇ uiˍ chiˇ mvuh ve 
yoˬ. 
14Ya‸ hkʼaˇ, ngaˬ leh ngaˬ ve chaw teˇ hpaˍ nawˬ hta‸ piˇ laˇ tuˬ te‸ chiˉ maˇ 
cawˬ. Awˬ lawn kʼo, awˬ ceuˬ hkʼa peu-eˬ ngaˬ hui nawˬ geh gʼa taˍ ve yoˬ. 
Hkʼe te leh, ngaˬ hui nawˬ geh gʼa taˍ ve teˇ hpaˍ nawˬ hta‸ kʼaw‸ hkʼaw‸ piˇ 
laˇ ve yoˬ. 
15Gʼuiˬsha-oˬ, ngaˬ hui lehˬ ngaˬ hui ve awˬ puˍ awˬ pi hui hkʼa shuˍ, hkehˉ 
chaw hkʼe gʼa te toˇ chehˇ ve hta‸ nawˬ shiˍ taˍ ve yoˬ. Ngaˬ hui ve awˬ nyi 
awˬ haˉ teˇ hpaˍ lehˬ, aˉ gʼuiˬ ha hkʼa shuˍ mehˉ kʼai chehˇ leh, suh ve teˇ ceuˬ 
hta‸ ponˬ maˇ hpeh‸. 
16Ngaˬ hui ve Gʼuiˬsha-oˬ, ngaˬ hui nawˬ hta‸ taˍ uiˍ ve hkʼaw bon yehˬ teˇ 
maˬ te tuˬ, hpu shi mawˇ jeˬ chi teˇ hpaˍ hta‸ shaw hpoˆ taˍ ve yoˬ. Ya‸ hkʼaˇ, 
mawˇ chi hkʼa peu-eˬ nawˬ geh gʼa taˍ ve nawˬ ve mawˇ deˇ deˇ hpeh‸ ve yoˬ. 

17Nawˬ lehˬ, chaw hkʼa peu-eˬ ve nyi ma hta‸ lawˇnyi leh, da‸ ve chaw teˇ 
hpaˍ hta‸ nawˬ nyi ma cawˇ ve hta‸ ngaˬ hui shiˍ taˍ ve yoˬ. Nawˬ hta‸ ha‸ 
jaˇ ve hkʼaw hpu shi mawˇ jeˬ chi teˇ hpaˍ ngaˬ nawˬ hta‸ tanˇ laˇ ve yoˬ. Choˬ 
kaˬ lo hpawnˬ chehˇ taˍ ve chaw chi teˇ hpaˍ htawˇ, nawˬ hta‸ gʼa tanˇ piˇ ve 
pa taw, ha lehˬ jaˇ chehˇ ve hta‸ ngaˬ gʼa mawˬ ve yoˬ. 
18Ngaˬ hui ve awˬ puˍ lonˉ Aˍbraˍhanˍ, Iˉcaˆ leh Yaˍkoˆ hui ve Gʼuiˬsha-oˬ, 
nawˬ ve chaw chi teˇ hpaˍ lehˬ, kanˉ chi hkʼe gʼa te taˍ peuˬ ve hta‸ hkʼaˬ htaˆ 
ka‸ dawˇ nawˇ chehˇ leh, nawˬ hta‸ ka ti‸ yeˬ puiˉ tuˬ a ciˉ ga piˇ-oˆ. 
19Ngaˬ yaˇ paˍ Sawˉla‸monˬ htawˇ, nyi ma awˬ tawˬ hkʼa gaˬ nawˬ ve tawˇ hta
‸ na yuˬ puiˉ leh, chi beu‸ ngaˬ awˬ hkʼaˇ gu taˍ ve bon yehˬ lonˉ hta‸ te gʼa 
tuˬ a ciˉ ga piˇ-oˆ, teh‸ kʼoˆ ve yoˬ. 
20Oˇ ve hkʼaw‸ nawˉ Daˍviˆ lehˬ, Nawˬ hui ve Gʼuiˬsha hta‸ chiˇ mvuh-o, teh‸ 
yawˇ hui hta‸ kʼoˆ piˇ ve yoˬ. Hkʼe te leh, yawˇ hui Gʼuiˬsha hta‸ chiˇ mvuh 
leh, Gʼuiˬsha hta‸ maˇ kʼoˆ, jawˇmawˇ hta‸ maˇ kʼoˆ, taˍ uiˍ taˍ mvuh piˇ ve 
yoˬ. 
21Awˬ hkʼaw‸ nawˉ teˇ nyi, yawˇ hui lehˬ nuˇ paˍ lonˉ 1,000 hkeh, yawˬ paˍ 
lonˉ 1,000 hkeh leh yawˬ ehˉ 1,000 hkeh Gʼuiˬsha hta‸ tuˉ tanˇ piˇ ve yoˬ. Yawˇ 
hui Gʼuiˬsha hta‸ tuˉ tanˇ piˇ tuˬ a pehˉ meuˇ gʼuiˬ htawˇ yuˬ laˬ ve yoˬ. 
22Oˇ ve teˇ nyi, yawˇ hui Gʼuiˬsha mehˆ gʼuˇ suhˍ lo hti caˇ hti dawˬ leh ha lehˬ 
ha kʼa te ve yoˬ. Yawˇ hui lehˬ nyiˇ pawˆ teˇ pawˆ Sawˉla‸monˍ hta‸ naˍ manˇ 
kʼaw‸ pfuhˍ piˇ leh, yawˇ hui ve jawˇmawˇ te tcuh ve yoˬ. Zaˍdoˆ hta‸ htawˇ 
paw hkuˇ lonˉ te tuˬ, naˍ manˇ pfuhˍ piˇ ve yoˬ. 
23Hkʼe te leh, Sawˉla‸monˍ lehˬ yawˇ awˬ pa Daˍviˆ awˬ tan jawˇmawˇ te ve 
yoˬ. Yawˇ lehˬ, cheuˬ jaˇ ve jawˇmawˇ hpeh‸ leh, Iˉsaˍreˍlaˆ chaw hkʼa peu-eˬ 
yawˇ ve tawˇ hta‸ na yuˬ ve yoˬ. 
24Iˉsaˍreˍlaˆ chaw hui ve ma‸ poˍ lonˉ hkʼa peu-eˬ leh Daˍviˆ ve yaˇ hkʼa peu-
eˬ Sawˉ la‸monˍ jawˇmawˇ te ve hta‸ nyi hkʼaˇ suh ve yoˬ. 

25Gʼuiˬsha lehˬ, chaw ceuˬ hkʼa peu-eˬ Sawˉla‸ monˍ hta‸ nyi leh anˇ jaˇ piˇ 
lawˬ ve yoˬ. Yawˇ lehˬ, Iˉsaˍreˍlaˆ jawˇmawˇ hkʼa peu-eˬ a‸ kehˉ Sawˉlaˆmonˍ 
hta‸ awˬ me‸ awˬ hponˇ cawˬ piˇ lawˬ ve yoˬ. 
26Yeˍsehˇ ve yaˇ paˍ Daˍviˆ lehˬ, Iˉsaˍreˍlaˆ mvuhˇmiˬ hta‸ 40 hkʼaw‸ uˉ peunˍ 
ve yoˬ. 
27Yawˇ lehˬ, Heˍbronˍ venˇ hkʼaw 7 hkʼaw‸ leh Yeˍsuˆsaˍlehnˍ venˇ hkʼaw 33 

hkʼaw‸ uˉ peunˍ ve yoˬ. 
28Yawˇ a sha‸ mawˇ la leh suh-e ve yoˬ. Yawˇ suh-e htaˇ hkʼa gaˬ chaw yaˇ teˇ 
hpaˍ yawˇ hta‸ taˍ uiˍ taˍ mvuh piˇ chehˇ ve yoˬ. Oˇ ve hkʼaw‸ nawˉ, yawˇ ve 
yaˇ paˍ yawˇ awˬ tan jawˇmawˇ kʼaw‸ te ve yoˬ. 
29Jawˇmawˇ Daˍviˆ hkʼa te ve kanˉ hkʼa peu-eˬ, tcuh kaˍ paˍ Saˍmo-eˍlaˆ, 
Naˍtanˍ leh Gaˆ hui bvuh‸ keu taˍ ve li‸ daw hkʼaw cawˬ ve yoˬ. 
30Li‸ daw oˇ ve teˇ hpaˍ hkʼaw, yawˇ mvuhˇmiˬ hta‸ hkʼaˬ hkʼe te uˉ peunˍ ve 
awˬ lawn, yawˇ kanˇ paˆ hkʼaˬ ma uiˍ ve awˬ lawn leh, yawˇ awˬ to, Iˉsaˍreˍlaˆ 
mvuhˇmiˬ, leh awˬ nu ve mvuhˇmiˬ teˇ hpaˍ hkʼaˬ hkʼe hpeh‸ la ve awˬ lawn 
teˇ hpaˍ bvuh keu taˍ ve yoˬ. 

2 Raˍsaˍvanˍ li‸ 

2 Raˍsaˍvanˍ li‸ 1 

Cuˇ yiˍ gʼa tuˬ Sawˉla‸monˍ bon lawˬ ve 

1Jawˇmawˇ Daˍviˆ ve yaˇ paˍ Sawˉla‸monˍ lehˬ, Iˉsaˍreˍlaˆ mvuhˇmiˬ hkʼa peu-
eˬ ve hta‸ hkʼa deh‸ uˉ peunˍ chehˇ ve yoˬ. Gʼuiˬsha yawˇ hta‸ awˬ bon na‸ 
piˇ leh, yawˇ hta‸ awˬ me‸ awˬ hponˇ uiˍ la piˇ ve yoˬ. 
2Jawˇmawˇ Sawˉla‸monˍ lehˬ, ma‸ yaˇ 1,000 gʼaˇ hta‸ uˉ peunˍ chehˇ ve ma‸ 
poˍ lonˉ teˇ hpaˍ, ma‸ yaˇ teˇ ha gʼaˇ hta‸ uˉ peunˍ chehˇ ve ma‸ poˍ lonˉ teˇ 
hpaˍ, a ma‸ lonˉ teˇ hpaˍ, awˬ hoˉ awˬ naˬ teˇ hpaˍ leh Iˉsaˍreˍlaˆ chaw hkʼa 
peu-eˬ ve hta‸ 
3yawˇ geh teˇ geh Giˇbonˍ venˇ lo shiˍ kʼai leh, Gʼuiˬsha hta‸ oˉ kʼoˍ ca pui tuˬ 
tawˇ piˇ ve yoˬ. Awˬ lawn kʼo, aˬ sho-eˬ htaˇ Moˉseˍ heh puiˉ hkʼaw lo te taˍ 
ve Gʼuiˬsha ve aˉ po kʼo bon yehˬ oˇ kaˬ lo cawˬ taˍ ve pa taw, yawˇ hui oˇ kaˬ 
lo kʼai ve yoˬ. 
4(Ya‸ hkʼaˇ, Gʼuiˬsha ve ka ti‸ shaˉ caˆ ta kʼoˍ lehˬ, jawˇmawˇ Daˍviˆ 
Kiˇriˇyaˆyaˍrenˍ venˇ hkʼaw ca taˆ yuˬ leh, Yeˍruˆsaˍlehnˍ venˇ hkʼaw lo teh taˍ 
ve yoˬ.) 
5Huˇraˆ ve awˬ hawehˍ Uˇriˆ ve yaˇ Baˍzaˍreˍlaˆ te taˍ ve kuiˇ tuˉ tanˇ kuiˬ teˇ 
maˬ htawˇ, Giˇbonˍ venˇ hkʼaw cawˬ ve bon yehˬ gʼuˇ suhˍ lo teh taˍ ve yoˬ. 
Jawˇmawˇ Sawˉla‸monˍ leh Iˉsaˍreˍlaˆ chaw hkʼa peu-eˬ, oˇ kaˬ lo Gʼuiˬsha 
hta‸ oˉ kʼoˍ pui ve yoˬ. 
6Jawˇmawˇ lehˬ, bon yehˬ gʼuˇ suhˍ lo cawˬ ve tuˉ tanˇ kuiˬ hkʼoˆ lo to nuˇ to 
shaˆ 1,000 hkeh Gʼuiˬsha hta‸ tuˉ tanˇ piˇ ve yoˬ. 
7Oˇ ve teˇ haˉ Gʼuiˬsha Sawˉla‸monˍ geh laˬ leh, Nawˬ ngaˬ geh aˬ hto‸ ma 
lawˬ gaˇ ve le, teh‸ yawˇ hta‸ na nyi ve yoˬ. 
8Sawˉla‸monˍ kʼaw‸ yaw hkʼaw‸ leh kʼoˆ ve, Ngaˬ lehˬ ngaˬ pa Daˍviˆ hta‸ 
hkʼaˬ htaˆ ka‸ ha‸ jaˇ leh, chi beu‸ ngaˬ hta‸ yawˇ awˬ tan jawˇmawˇ te tcuh 
laˇ taˍ peuˬ ve yoˬ. 

9Jawˇmawˇ Gʼuiˬsha-oˬ, nawˬ ngaˬ pa hta‸ te piˇ taˍ ve ka ti‸ hta‸ a ciˉ te biˇ 
laˇ-oˆ. Nawˬ lehˬ gʼaw maˇ peuˬ htaˇ hkʼa gaˬ maˇ jaˇ ve chaw chi teˇ hpaˍ awˬ 
hkʼoˆ lo ngaˬ hta‸ jawˇmawˇ te tcuh laˇ taˍ peuˬ ve yoˬ. 
10Chi hta‸ pa taw, chaw chi teˇ hpaˍ hta‸ uˉ peunˍ gʼa tuˬ ngaˬ hta‸ cuˇ yiˍ pe
‸ laˇ-oˆ. Oˇ hkʼe maˇ heˆ kʼo, hkʼaˬ hkʼe te leh nawˬ ve chaw chi teˇ hpaˍ hta‸ 
uˉ peunˍ gʼa tuˬ ve le, teh‸ Gʼuiˬsha hta‸ kʼoˆ piˇ ve yoˬ. 
11Oˇ htaˇ, Gʼuiˬsha yawˇ hta‸ chi hkʼe kʼaw‸ kʼoˆ piˇ ve yoˬ. Nawˬ lehˬ da‸ jaˇ 
ve awˬ ceuˬ hta‸ lawˬ ve yoˬ. Paw sha la tuˬ, awˬ me‸ awˬ hponˇ cawˬ tuˬ, 
nawˬ ve canˇ paˍ hkʼa peu-eˬ suh peuˬ tuˬ, leh co zuhˬ ha zuhˬ cawˬ tuˬ awˬ 
pon nawˬ bon maˇ lawˬ. Ngaˬ ve chaw teˇ hpaˍ hta‸ uˉ peunˍ gʼa tuˬ ve cuˇ yiˍ 
hta‸ nawˬ lawˬ ve yoˬ. 
12Nawˬ lawˬ ve hkʼe ngaˬ nawˬ hta‸ cuˇ yiˍ piˇ laˇ tuˬ yoˬ. Chi hkʼoˆ ka‸, ponˬ 
taˉ peuˬ ve jawˇmawˇ teˇ hpaˍ leh awˬ gʼuˇ suhˍ cawˬ la tuˬ ve jawˇmawˇ teˇ 
hpaˍ a‸ kehˉ, ngaˬ nawˬ hta‸ hpu shi mawˇ jeˬ leh awˬ me‸ awˬ hponˇ piˇ laˇ 
tuˬ yoˬ, teh‸ Sawˉla‸monˍ hta‸ kʼoˆ piˇ ve yoˬ. 

Sawˉla‸monˍ ve hpu shi mawˇ jeˬ 

13Sawˉla‸monˍ lehˬ, aˉ po kʼo bon yehˬ cawˬ kuiˬ Giˇbonˍ venˇ hkʼaw tu leh 
Yeˍruˆsaˍlehnˍ venˇ lo kʼaw‸ kʼo‸-e ve yoˬ. Yawˇ oˇ kaˬ lo chehˇ taˍ leh, 
Iˉsaˍreˍlaˆ mvuhˇmiˬ hta‸ uˉ peunˍ chehˇ ve yoˬ. 
14Yawˇ lehˬ, iˉ mvuhˇ lawˬ 1,400 maˬ leh, iˉ mvuhˇ ciˇ ve ma‸ yaˇ 12,000 gʼaˇ 
cawˬ ve yoˬ. Iˉ mvuhˇ lawˬ oˇ ve teˇ hpaˍ hpaˍ hta‸ yawˇ Yeˍruˆsaˍlehnˍ venˇ 
hkʼaw teh taˍ leh, teˇ hpaˍ hpaˍ hta‸ awˬ nu ve venˇ teˇ hpaˍ hkʼaw teh taˍ ve 
yoˬ. 
15Sawˉla‸monˍ awˬ co-e htaˇ, hpu leh shi teˇ ceuˬ lehˬ, Yeˍruˆsaˍlehnˍ venˇ 
hkʼaw lo haˉ pui shiˍ hkʼa shuˍ awˬ hpfuhˇ maˇ cawˬ. Keˍdaˍ suhˆ teˇ ceuˬ 
htawˇ, awˬ nu ve suhˆ teˇ hpaˍ hkʼa shuˍ maˇ jaˇ ve yoˬ. 
16Jawˇmawˇ ve iˉ mvuhˇ teˇ hpaˍ hta‸ Muˍsaˍriˍ leh Seˍliˆshaˆ mvuhˇmiˬ teˇ 
hpaˍ hkʼaw ca vuiˬ yuˬ taˍ ve yoˬ. 

17Iˉ mvuhˇ lawˬ teˇ hpaˍ hta‸ Eˇjiˇtu‸ mvuhˇmiˬ hkʼaw vuiˬ yuˬ taˍ ve yoˬ. 
Yawˇ hui lehˬ, Hiˇtiˆ jawˇmawˇ leh Suˇriˆ jawˇmawˇ teˇ hpaˍ hta‸ htawˇ hawˇ 
piˇ chehˇ ve yoˬ. Iˉ mvuhˇ lawˬ teˇ maˬ ve 600 hteh‸ hawˇ leh, iˉ mvuhˇ teˇ 
hkeh ve 150 hteh‸ hawˇ piˇ chehˇ ve yoˬ. 

2 Raˍsaˍvanˍ li‸ 2 

Bon yehˬ te tuˬ awˬ hkʼaˇ gu ve 

1Jawˇmawˇ Sawˉla‸monˍ lehˬ, Gʼuiˬsha hta‸ oˉ kʼoˍ pui kuiˬ bon yehˬ teˇ maˬ 
leh yawˇ ve hawˉ yehˬ teˇ maˬ te tuˬ dawˇ cheˆ taˍ ve yoˬ. 
2Yawˇ lehˬ, suhˆ gʼawˬ tuˬ ve chaw 70,000 gʼaˇ leh, haˉ pui dawˆ paˍ 80,000 gʼaˇ 
ca taˍ ve yoˬ. Kanˉ nyi paˍ awˬ hoˉ 3,600 gʼaˇ hta‸ htawˇ leuˆ yuˬ taˍ ve yoˬ. 
3Oˇ ve hkʼaw‸ nawˉ, yawˇ Tuˇruˆ jawˇmawˇ Hiˆranˍ hta‸ li‸ chi hkʼe bvuh‸ 
feu piˇ ve yoˬ. Ngaˬ pa jawˇmawˇ Daˍviˆ hawˉ yehˬ te htaˇ, nawˬ yawˇ hta‸ 
keˍdaˍ cehˬ teˇ hpaˍ hawˇ piˇ jaw ve hkʼe, ngaˬ hta‸ htawˇ a ciˉ hawˇ laˇ-oˆ. 
4Ngaˬ lehˬ, ngaˬ ve Gʼuiˬsha awˬ pon bon yehˬ teˇ maˬ te gaˇ ve yoˬ. Bon yehˬ 
oˇ ve lehˬ da‸ kehˬ jaˇ ve chehˇ kuiˬ hpeh‸ leh, Gʼuiˬsha hta‸ oˉ kʼoˍ pui kuiˬ, 
sha hawnˉ tuˉ tanˇ kuiˬ, da‸ kehˬ ve hkaoˍmonˇ tanˇ piˇ kuiˬ, teˇ shawˉ teˇ haˉ 
le Gʼuiˬsha hta‸ oˉ kʼoˍ pui kuiˬ leh awˬ nu da‸ kehˬ ve awˬ nyi teˇ hpaˍ gaˬ 
htaˇ, Gʼuiˬsha hta‸ taˍ uiˍ taˍ mvuh piˇ kuiˬ hpeh‸ ve yoˬ. Iˉsaˍreˍlaˆ chaw teˇ 
hpaˍ hkʼaˬ htaˆ ka‸ chi hkʼe te tcuhˉ taˍ tuˬ yawˇ kʼoˆ laˇ taˍ peuˬ ve yoˬ. 
5Ngaˬ lehˬ, uiˍ jaˇ ve bon yehˬ lonˉ teˇ maˬ te tuˬ dawˇ nyi chehˇ ve yoˬ. Awˬ 
lawn kʼo, ngaˬ hui ve Gʼuiˬsha lehˬ, awˬ nu ve gʼuiˬsha teˇ hpaˍ a‸ kehˉ uiˍ jaˇ 
ve pa taw yoˬ. 
6Ya‸ hkʼaˇ, chaw teˇ gʼaˇ ka‸ yawˇ chehˇ tuˬ ve bon yehˬ hta‸ ca te gʼa tuˬ ve 
maˇ heˆ. Uiˍ jaˇ kʼehˬ jaˇ ve mvuhˇ naw ma htawˇ, yawˇ hta‸ ca ha‸ yuˬ maˇ 
gʼa taˬ. Oˇ hkʼe hpeh‸ ve pa taw, yawˇ hta‸ sha hawnˉ tuˉ tanˇ kuiˬ bon yehˬ 
teˇ maˬ maˇ heˆ kʼo, hkʼaˬ hkʼe te leh ngaˬ yawˇ awˬ pon chehˇ kuiˬ yehˬ te piˇ 
gʼa tuˬ ve le. 
7Chi hta‸ pa taw, haˉ pui htawˆ puiˉ ve, hpu, shi, kuiˇ leh sho chi teˇ hpaˍ hta
‸ yuˬ leh kanˉ te puiˉ ve leh hpa nyi, hpa naw leh nyi naˆ meuˉ lehˍ ve hpa te 

chiˇ puiˉ ve chaw teˇ gʼaˇ hta‸ ngaˬ geh peu laˇ-oˆ. Yawˇ lehˬ, Yuˇda‸ 
mvuhˇmiˬ leh Yeˍruˆsaˍlehnˍ venˇ hkʼaw chehˇ ve ngaˬ pa Daˍviˆ leuˆ yuˬ taˍ 
ve chaw hui geh teˇ geh kanˉ te piˇ lawˬ-o‸. 
8Nawˬ ve chaw teˇ hpaˍ lehˬ, suhˆ htu puiˉ jaˇ ve hta‸ htawˇ ngaˬ shiˍ taˍ ve 
yoˬ. Chi hta‸ pa taw, ngaˬ hta‸ Leˍbaˍnonˍ hkʼaw hkʼoˆ lo cawˬ ve keˍ daˍ 
suhˆ, yawnˉ suhˆ, leh maˉ kuˇ suhˆ teˇ hpaˍ hta‸ a ciˉca feu laˇ-oˆ. 
9Awˬ lawn kʼo, chi beu‸ ngaˬ te tuˬ ve bon yehˬ chi lehˬ, uiˍ jaˇ da‸ jaˇ ve bon 
yehˬ lonˉ hpeh‸ ve pa taw, suhˆ peuˬ maˇ tuˬ yoˬ. Ngaˬ ve chaw teˇ hpaˍ 
htawˇ, nawˬ ve chaw teˇ hpaˍ geh kanˉ te tuˬ ngaˬ peu laˇ tuˬ yoˬ. 
10Nawˬ ve chaw teˇ hpaˍ kanˉ te chehˇ htaˇ caˇ tuˬ ve caˬ hkʼa 20,000 taˆ, cho‸ 
shiˍ 20,000 taˆ, a pehˉ meuˇ gʼuiˬ 20,000 punˇ leh shaˍlonˍ chu 20,000 punˇ feu 
laˇ tuˬ yoˬ, teh‸ jawˇmawˇ Hiˆranˍ hta‸ li‸ bvuh‸ feu piˇ ve yoˬ. 
11Oˇ htaˇ, jawˇmawˇ Hiˆranˍ lehˬ Sawˉla‸monˍ hta‸ li‸ chi hkʼe kʼaw‸ bvuh‸ 
hkʼaw‸ feu piˇ ve yoˬ. Gʼuiˬsha lehˬ, yawˇ ve chaw teˇ hpaˍ hta‸ ha‸ jaˇ ve pa 
taw, nawˬ hta‸ jawˇmawˇ lonˉ te tcuh laˇ taˍ peuˬ ve yoˬ. 
12Miˬguiˬ mvuhˇ naw hta‸ te hpanˍ shehˍ hpaˇ, Iˉsaˍreˍlaˆ ve Gʼuiˬsha hta‸ chiˇ 
mvuh-o. Yawˇ lehˬ, jawˇmawˇ Daˍviˆ hta‸ cuˇ yiˍ uiˍ jaˇ ve yaˇ paˍ teˇ gʼaˇ piˇ 
taˍ peuˬ. Yawˇ lehˬ, chi beu‸ Gʼuiˬsha ve bon yehˬ leh yawˇ chehˇ tuˬ ve hawˉ 
yehˬ teˇ maˬ te tuˬ gu chehˇ taˍ ve yoˬ. 
13Chi beu‸ ngaˬ nawˬ geh lo Huˆranˍ teh‸ kʼoˆ ve puiˉ jaˇ ve la‸shaˉmaˉ teˇ 
gʼaˇ peu laˇ taˍ ve yoˬ. 
14Yawˇ ve awˬ e lehˬ, Danˍ awˬ ceuˬ awˬ hkʼaˇ hpeh‸ leh, yawˇ ve awˬ pa lehˬ, 
Tuˇruˆ venˇ yaˇ hpeh‸ ve yoˬ. Yawˇ lehˬ, hpu, shi, kuiˇ, sho, haˉ pui leh suhˆ 
teˇ hpaˍ hta‸ laiˉ ceuˬ awˬ hkʼaˇ gu leh htawˆ puiˉ te puiˉ jaˇ ve chaw hpeh‸ 
ve yoˬ. Chi hkʼoˆ ka‸, yawˇ lehˬ hpa nyi, hpa naw leh nyi naˆ meuˉ lehˍ ve 
hpa teˇ hpaˍ hta‸ htawˇ te chiˇ puiˉ ve yoˬ. Yawˇ lehˬ, shu kʼoˆ piˇ ve hkʼe, 
kanˉ laiˉ ceuˬ hta‸ hkʼa deh‸ te puiˉ ve chaw hpeh‸ ve yoˬ. Yawˇ hta‸ nawˬ 
ve chaw leh nawˬ pa Daˍviˆ ve chaw hui geh teˇ geh kanˉ te tcuh-o. 

15Chi beu‸ nawˬ piˇ laˇ tuˬ ka ti‸ te taˍ peuˬ ve caˬ hkʼa, cho‸ shiˍ, a pehˉ 
meuˇ gʼuiˬ leh shaˍlonˍ chu teˇ hpaˍ feu laˇ-oˆ. 
16Nawˬ loˍ ve suhˆ teˇ hpaˍ hta‸ ngaˬ hui Leˍbaˍnonˍ hkʼaw hkʼoˆ lo ca htu yuˬ 
leh hpeh‸ tsuh‸ da‸ peuˬ hkʼaw‸ nawˉ, Yuˇpeˍ venˇ lo shi ya‸ peu laˇ tuˬ yoˬ. 
Nawˬ oˇ kaˬ lo ca kʼaw‸ law yuˬ-o‸, teh‸ Sawˉla‸monˍ hta‸ li‸ kʼaw‸ bvuh‸ 
hkʼaw‸ feu piˇ ve yoˬ. 

Bon yehˬ lonˉ hta‸ tanˬ te ve 

17Jawˇmawˇ Sawˉla‸monˍ lehˬ, yawˇ awˬ pa Daˍviˆ te ve hkʼe, Iˉsaˍreˍlaˆ 
mvuhˇmiˬ hkʼaw chehˇ taˍ ve awˬ nu ve chaw ceuˬ teˇ hpaˍ ve awˬ shenˍ hta‸ 
gʼawˆ yuˬ ve yoˬ. Oˇ kaˬ lo chehˇ taˍ ve awˬ nu ve chaw ceuˬ, 153,600 gʼaˇ cawˬ 
ve yoˬ. 
18Yawˇ lehˬ, chaw oˇ ve teˇ hpaˍ awˬ hkʼaw lo, 700,000 gʼaˇ hta‸ suhˆ gʼawˬ 
tcuh leh, 80,000 gʼaˇ hta‸ hkʼaw hkʼoˆ lo haˉ pui ca htawˆ taˆ tcuh ve yoˬ. 
Kanˉ nyi paˍ awˬ hoˉ 3,600 gʼaˇ hta‸ htawˇ leuˆ teh taˍ ve yoˬ. 

2 Raˍsaˍvanˍ li‸ 3 

1Sawˉla‸monˍ awˬ pa jawˇmawˇ Daˍviˆ lehˬ, bon yehˬ te kuiˬ hta‸ hkʼa deh‸ 
leuˆ teh taˉ peuˬ ve yoˬ. Chehˇ kuiˬ oˇ ve lehˬ, Yeˍruˆsaˍlehnˍ venˇ hkʼaw cawˬ 
ve Mawˇriˆ hkʼaw pui hkʼoˆ lo hpeh‸ leh, Yeˍbuˇsiˆ chaw Aˍyawˇnaˆ ve caˬ 
jaw‸ kuiˬ hpeh‸ ve yoˬ. 
2Sawˉla‸monˍ yawˇ jawˇmawˇ te ve awˇ hkʼaw‸ teˇ hkʼaw‸, ha pa nyiˇ maˬ teˇ 
maˬ gaˬ htaˇ, yawˇ bon yehˬ tanˬ te ve yoˬ. 
3Sawˉla‸monˍ te taˍ ve bon yehˬ lehˬ, zuhˬ hpawˇ 60 shaw‸ cawˬ leh, kʼehˬ 
hpawˇ 20 shaw‸ cawˬ ve yoˬ. 
4Bon yehˬ hkʼaw tanˬ lo‸-e ve teˇ bawehˇ lehˬ, zuhˬ hpawˇ kʼehˬ hpawˇ 20 

shaw‸ hkʼa shuˍ hpeh‸ leh, mvuh ve hpawˇ 120 shaw‸ cawˬ ve yoˬ. Bawehˇ oˇ 
ve awˬ hkʼaw hpawˇ lo shi yuˬ oˍ taˍ ve yoˬ. 
5Awˬ kʼaw ji ve teˇ bawehˇ hta‸ keˍdaˍ baˉ yuˬ ko taˍ leh, shi hkʼa deh‸ oˍ taˍ 
ve yoˬ. Oˇ ve awˬ hkʼoˆ lo, tcuhˉ pui cehˬ leh hkʼa deh‸ vaw‸ da‸ taˍ ve aˉ caˆ 
hkeh awˬ han htawˆ keu taˍ ve yoˬ. 

6Bon yehˬ lonˉ nyi sha tuˬ awˬ pon, jawˇmawˇ lehˬ Paˍraˍvenˍ mvuhˇmiˬ lo yuˬ 
laˬ taˍ ve awˬ hpfuhˇ hkʼaˆ jaˇ ve shehnˉ shiˍ leh shi teˇ hpaˍ htawˆ keu taˍ ve 
yoˬ. 
7Gʼo‸ pa, toˉ la‸ lonˉ, yehˬ hkuiˉ daw leh yehˬ miˉ teˇ hpaˍ hta‸ htawˇ shi yuˬ 
oˍ taˍ ve yoˬ. Gʼo‸ pa teˇ hpaˍ awˬ hkʼoˆ lo, hkeˍruˆbenˍ awˬ han teˇ hpaˍ 
htawˆ keu taˍ ve yoˬ. 
8Da‸ kehˬ jaˇ ve bawehˇ teˇ maˬ lehˬ, zuhˬ hpawˇ 20 shaw‸ cawˬ leh, kʼehˬ 
hpawˇ 20 shaw‸ cawˬ ve yoˬ. Bawehˇ chi hkʼaw yehˇ taˍ ve shi hkʼa peu-eˬ 20 

cawehˬ hpaˆ cawˬ ve yoˬ. 
9Shi yuˬ te taˍ ve sho cuˇ ngaˇ hkanˉ cawˬ ve yoˬ. Bawehˇ awˬ na hpawˇ teˇ 
tawn hta‸ shi yuˬ oˍ taˍ ve yoˬ. 
10Jawˇmawˇ lehˬ, hkeˍruˆbenˍ nyiˇ maˬ ve awˬ han te tcuh leh shi hkʼa deh‸ oˍ 
peuˬ hkʼaw‸ nawˉ, da‸ kehˬ jaˇ ve bawehˇ hkʼaw teh taˍ ve yoˬ. 
11Hkeˍruˆbenˍ teˇ maˬ ve toˍ la‸ kʼuˉ nyiˇ paˉ cawˬ leh, toˍ la‸ kuˉ teˇ maˬ ve 
ngaˇ shaw‸ zuhˬ ve yoˬ. 
12Bawehˇ awˬ kʼaw ji teˇ hkʼaˇ lo yawˇ huiˉ maˬ ve toˍ la‸ kʼuˉ nyiˇ paˉ daw‸ 
da‸ chehˇ leh, awˬ nu ve toˍ la‸ kʼuˉ nyiˇ paˉ lehˬ, gʼo‸ pa hta‸ daw‸ chehˇ 
taˍve yoˬ. 
13Hkeˍruˆbenˍ chi ve nyiˇ maˬ lehˬ, toˍ la‸ kʼuˉ hpe leh yehˬmiˉhpe‸ hpawˇ lo 
hpfuhˆ huˉ taˍ ve yoˬ. 
14Da‸ kehˬ jaˇ ve bawehˇ hta‸ ko tuˬ ve hpa lehˬ, awˬ sheuˉ nawˉ-ehˍ, nyiˉ-ehˍ 
leh nyi naˆ meuˉ-ehˍ ve hpa yuˬ te taˍ leh, hkeˍruˆbenˍ awˬ han taw ˉ nehˉ taˍ 
ve yoˬ. 

Kuiˇ yehˬ hkuiˉ daw lonˉ nyiˇ maˬ 

15Jawˇmawˇ lehˬ, zuhˬ hpawˇ 35 shaw‸ cawˬ ve yehˬ hkuiˉ daw lonˉ nyiˇ maˬ 
te leh bon yehˬ gʼuˇ suhˍ lo duˇ ti taˍ ve yoˬ. Yehˬ hkuiˉ daw oˇ ve teˇ hpaˍ 
awˬ hkʼoˆ lo mvuh hpawˇ 5 shaw‸ cawˬ ve awˬ hoˆ te hoˆ taˍ ve yoˬ. 

16Yehˬ hkuiˉ daw oˇ ve nyiˇ maˬ awˬ hkʼoˇ meuˇ lo, aˉ caˆ hkeh vaw‸ da‸ taˍ 
ve awˬ han htawˆ keu taˍ leh, kuiˇ yuˬ te taˍ ve aˉ ci ku shiˍ teˇ ha shiˍ htawˆ 
keu taˍ ve yoˬ. 
17Yehˬ hkuiˉ daw lonˉ chi ve nyiˇ maˬ hta‸ bon yehˬ gʼuˇ suhˍ teˇ paˉ teˇ maˬ 
duˇ ti taˍ ve yoˬ. La‸ sha paˉ hpawˇ ve teˇ maˬ hta‸Yaˍhkenˍ teh‸ meh piˇ leh, 
la‸ meh paˉ hpawˇ ve teˇ maˬ hta‸ Bawˇzaˆ, teh‸ meh piˇ taˍ ve yoˬ. 

2 Raˍsaˍvanˍ li‸ 4 

Bon yehˬ pon loˍ ve mawˇ teˇ hpaˍ 

1Jawˇmawˇ Sawˉla‸monˍ lehˬ, zuhˬ hpawˇ 20 shaw‸, kʼehˬ hpawˇ 20 shaw‸ leh 
mvuh hpawˇ 10 shaw‸ cawˬ ve kuiˇ tuˉ tanˇ kuiˬ teˇ maˬ te ve yoˬ. 
2Yawˇ lehˬ, zuhˬ hpawˇ 30 shaw‸, kʼehˬ hpawˇ 10 shaw‸ leh naˉ ve hpawˇ 5 

shaw‸ cawˬ ve punˇ kʼoˍ lonˉ teˇ maˬ hta‸ htawˇ kʼaw‸ te taˍ ve yoˬ. 
3Punˇ kʼoˍ lonˉ chi ve awˬ hkʼoˇ meuˇ hkʼa caw zuhˇ lo, nuˇ paˍ lonˉ teˇ hpaˍ ve 
awˬ han htawˆ keu taˍ ve yoˬ. 
4Punˇ kʼoˍ lonˉ chi lehˬ, kuiˇ yuˬ te taˍ ve nuˇ paˍ lonˉ teˇ chi nyiˇ hkeh awˬ 
hkʼoˆ lo teh taˍ ve yoˬ. Nuˇ paˍ lonˉ chi teˇ hpaˍ lehˬ, shehˆ hkeh teˇ hpawˇ 
mawˍ taˍ ve yoˬ. 
5Punˇ kʼoˍ lonˉ chi ve lehˬ, htu ve hpawˇ la‸ naw awˇ hkeh cawˬ leh, awˬ 
hkʼoˇ meuˇ lo lehˬ, iˉ kaˆ kawˆ hkʼe te taˍ ve yoˬ. Punˇ kʼoˍ chi hkʼaw iˉ kaˆ 
600 punˇ keu daw ve yoˬ. 
6Yawˇ lehˬ, hkehˇ pe le lonˉ teˇ chi maˬ kʼaw‸ te leh, bon yehˬ la‸ shaˉ paˉ 
hpawˇ lo ngaˇ maˬ leh, la‸ mehˍ paˉ hpawˇ lo ngaˇ maˬ teh taˍ ve yoˬ. Chi ve 
teˇ hpaˍ lehˬ, tuˉ tanˇ peuˬ htaˇ tuˉ tanˇ kuiˬ hta‸ tsuhˇ baˬ tuˬ awˬ pon hpeh‸ 
ve yoˬ. Punˇ kʼoˍ lonˉ hkʼaw ve iˉ kaˆ lehˬ, paw hkuˇ teˇ hpaˍ iˉ kaˆ hehˉ tuˬ 
awˬ pon hpeh‸ ve yoˬ. 
7Yawˇ lehˬ, shi yuˬ leh aˬ miˍ tuˉ teh kuiˬ teˇ chi maˬ kʼaw‸ te leh, bon yehˬ 
hkʼaw lo la‸ sha paˉ hpawˇ ngaˇ maˬ, la‸ mehˍ paˉ hpawˇ ngaˇ maˬ teh taˍ ve 
yoˬ. Shi kawˆ teˇ ha maˬ hta‸ htawˇ te taˍ ve yoˬ. 

8Hpui lawˇ teˇ chi maˬ te leh, bon yehˬ hkʼaw la‸ sha paˉ hpawˇ ngaˇ maˬ, la‸ 
mehˍ paˉ hpawˇ ngaˇ maˬ teh taˍ ve yoˬ. Shi kawˆ teˇ ha maˬ hta‸ htawˇ te taˍ 
ve yoˬ. 
9Yawˇ lehˬ, paw hkuˇ teˇ hpaˍ chehˇ kuiˬ bawehˇ leh awˬ baˬ hpawˇ ve koˇ caˉ 
hta‸ htawˇ te taˍ ve yoˬ. Yehˬ miˉ teˇ hpaˍ hta‸ kuiˇ yuˬ oˍ taˍ ve yoˬ. 
10Punˇ kʼoˍ oˇ ve hta‸ bon yehˬ awˬ hawˉ paˉ awˬ ceˍ kʼaweh‸ lo teh taˍ ve 
yoˬ. 
11-16Huˆranˍ lehˬ, mu‸ hkʼu teˇ hpaˍ, sho nuˆ teˇ hpaˍ leh hkehˇ teˇ hpaˍ hta‸ 
htawˇ te teh taˍ ve yoˬ. Bon yehˬ hkʼaw loˍ cawˇ ve Sawˉla‸monˍ hkʼa kʼoˆ piˇ 
ve mawˇ hkʼa peu-eˬ hta‸ yawˇ te teh taˍ ve yoˬ. Yawˇ te taˍ peuˬ ve mawˇ teˇ 
hpaˍ lehˬ, yehˬ hkuiˉ daw lonˉ nyiˇ maˬ, Yehˬ hkuiˉ daw oˇ ve teˇ hpaˍ awˬ 
hkʼoˆ lo teh taˍ tuˬ ve awˬ hoˆ nyiˇ maˬ, Awˬ hoˆ oˇ ve teˇ hpaˍ hta‸ dawˆ nehˉ 
tuˬ ve awˬ pon hkʼa deh‸ vaw‸ da‸ taˍ ve kuiˇ caˆ nyiˇ maˬ, kuiˇ aˉ ci ku shiˍ 
400 ha shiˍ, Lawˬ ehˉ teˇ chi maˬ, Hkehˇ pe le lonˉ teˇ chi maˬ, Punˇ kʼoˍ lonˉ 
teˇ maˬ leh punˇ kʼoˍ lonˉ oˇ ve teh taˍ kuiˬ nuˇ paˍ lonˉ teˇ chi nyiˇ hkeh, Mu‸ 
hkʼu teˇ hpaˍ, sho nuˆ teˇ hpaˍ leh hkʼaw‸ laˉ yuˬ baˬ tuˬ ve hkehˇ pe le teˇ 
hpaˍ hpeh‸ ve yoˬ. Huˇranˍ lehˬ, bon yehˬ hkʼaw yehˇ tuˬ ve mawˇ oˇ ve teˇ 
hpaˍ hta‸ Sawˉla‸monˍ kʼoˆ piˇ taˍ ve hkʼe kuiˇ ceh tiˉ yuˬ te taˍ ve yoˬ. 
17Jawˇmawˇ lehˬ, mawˇ oˇ ve teˇ hpaˍ hta‸ Yawˇdanˍ miˬ tawˬ kuiˬ lo cawˬ ve 
Suˇkoˆ venˇ leh Zaˍreˍdaˍ venˇ awˬ kaˍ lo te tcuh ve yoˬ. 
18Yawˇ hui te taˍ ve mawˇ teˇ hpaˍ maˇ jaˇ ve pa taw, kuiˇ hkʼaˬ ma yehˇ leh te 
taˍ peuˬ ve hta‸ chaw teˇ gʼaˇ ka‸ tsuh nyi maˇ gʼa ve yoˬ. 
19Jawˇmawˇ Sawˉla‸monˍ lehˬ, bon yehˬ hkʼaw yehˇ tuˬ loˍ ve tuˉ tanˇ kuiˬ, 
Gʼuiˬsha hta‸ tanˇ tuˬ ve hkaoˍmonˇ teh taˍ kuiˬ hpui lawˇ, 
20da‸ kehˬ jaˇ ve bawehˇ hkʼaw teh taˍ tuˬ ve aˬ miˍ tuˉ teh kuiˬ, leh kawˆ faiˇ 
teˇ hpaˍ, 
21shi yuˬ te taˍ ve suhˉ veˆ teˇ hpaˍ, kawˆ faiˇ teˇ hpaˍ, sho nuˆ teˇ hpaˍ, 
22kawˆ teˇ hpaˍ, sha hawnˉ keu tuˬ ve hkehˇ teˇ hpaˍ, shiˉ gʼeu‸ keu tuˬ ve 
hkehˇ teˇ hpaˍ, hkʼa peu-eˬ ve hta‸ shi ceh tiˉ yuˬ te taˍ ve yoˬ. Bon yehˬ ve 

yehˬ miˉ leh da‸ kehˬ jaˇ ve bawehˇ hkʼaw cawˬ ve yehˬ miˉ teˇ hpaˍ hta‸ shiˍ 
oˍ taˍ ve yoˬ. 

2 Raˍsaˍvanˍ li‸ 5 

1Bon yehˬ lonˉ hta‸ te peuˬ ve teˇ yanˇ, jawˇmawˇ Sawˉla‸monˍ lehˬ yawˇ ve 
awˬ pa Daˍviˆ Gʼuiˬsha hta‸ tanˇ piˇ taˍ ve hpu, shi leh awˬ nu ve mawˇ teˇ 
hpaˍ hta‸ bon yehˬ hkʼaw yuˬ keu ve yoˬ. 

Ka ti‸ shaˉ caˆ ta kʼoˍ bon yehˬ lo yuˬ laˬ ve 

2Oˇ ve hkʼaw‸ nawˉ, jawˇmawˇ Sawˉla‸monˍlehˬ Daˍviˆ ve venˇ teh‸ kʼoˆ ve 
Ziˉonˍ venˇ hkʼaw teh taˍ ve Gʼuiˬsha ve ka ti‸ shaˉ caˆ ta kʼoˍ hta‸ bon yehˬ 
lonˉ hkʼaw yuˬ keu tuˬ, Iˉsaˍreˍlaˆ chaw awˬ hoˉ awˬ naˬ hkʼa peu-eˬ ve hta‸ 
Yeˍruˆsaˍlehnˍ venˇ hkʼaw kuˬ hpawnˬ ve yoˬ. 
3Awˬ yanˇ oˇ ve lehˬ, aˉ po kʼo pawehˇ te ve awˬ yanˇ hta‸ cawˇ ve yoˬ. 
4Awˬ hoˉ awˬ naˬ hkʼa peu-eˬ gaˬ la peuˬ ve teˇyanˇ, Leˍviˆ chaw teˇ hpaˍ lehˬ 
ka ti‸ shaˉ caˆ ta kʼoˍ hta‸ taˆ leh bon yehˬ lonˉ lo yuˬ kʼai ve yoˬ. 
5Paw hkuˇ leh Leˍviˆ chaw teˇ hpaˍ lehˬ, aˉ po kʼo bon yehˬ oˇ ve hta‸ hpaˆ leh 
bon yehˬ lo yuˬ kʼai ve yoˬ. 
6Jawˇmawˇ Sawˉla‸monˍ leh Iˉsaˍreˍlaˆ chaw hkʼa peu-eˬ, ka ti‸ shaˉ caˆ ta 
kʼoˍ gʼuˇ suhˍ lo chehˇ taˍ leh, gʼaw maˇ peuˬ htaˇ hkʼa gaˬ maˇ jaˇ ve to nuˇ 
to shaˆ teˇ hpaˍ tuˉ tanˇ piˇ ve yoˬ. 
7Oˇ ve hkʼaw‸ nawˉ, paw hkuˇ teˇ hpaˍ ka ti‸ shaˉ caˆ ta kʼoˍ oˇ ve hta‸ da‸ 
kehˬ jaˇ ve bawehˇ hkʼaw yuˬ kʼai leh, hkeˍruˆbenˍ nyiˇ maˬ awˬ hawˉ lo teh 
taˍ ve yoˬ. 
8Hkeˍruˆbenˍ teˇ hpaˍ ve toˍ la‸ kʼuˉ lehˬ, ta kʼoˍ leh ta kʼoˍ oˇ ve hta‸ keu taˆ 
chehˇ ve suhˆ taˬ hkʼoˆ lo beh taˍ ve yoˬ. 
9Da‸ kehˬ jaˇ ve bawehˇ gʼuˇ suhˍ lo huˉ chehˇ ve chaw lehˬ, suhˆ taˬ oˇ ve teˇ 
hpaˍ ve awˬ meuˇ teˇ tawn hta‸ mawˬ hpeh‸ ve yoˬ. (Ya‸ nyi hkʼa gaˬ suhˆ taˬ 
oˇ ve teˇ hpaˍ oˇ kaˬ lo cawˬ taˍ sheˍ ve yoˬ.) 

10Ka ti‸ shaˉ caˆ ta kʼoˍ oˇ ve awˬ hkʼaw lo, Moˉseˍ Siˉnaˆ hkʼaw hkʼoˆ lo yuˬ 
veu laˇ ve haˉ pui baˉ nyiˇ maˬ keu taˍ ve yoˬ. Chi ve lehˬ, Iˉsaˍreˍlaˆ chaw hui 
Eˇjiˇtu‸ mvuhˇmiˬ hkʼaw tawˆ la chehˇ htaˇ, Gʼuiˬsha yawˇ hui hta‸ te piˇ taˍ 
ve ka ti‸ shaˉ caˆ hpeh‸ ve yoˬ. 

Gʼuiˬsha ve awˬ me‸ awˬ hponˇ 

11Oˇ kaˬ lo chehˇ taˍ ve paw hkuˇ teˇ hpaˍ lehˬ, a shu yawˇ awˬ to Gʼuiˬsha hta
‸ chiˇ a‸ piˇ ve yoˬ. 
12Kʼa muiˬ hkawˇ kʼa shehˍ hpaˇ Leˍviˆ chaw, Aˍsaˆ, Heˍmanˍ, Yeˍduˆtonˍ leh 
yawˇ hui ve awˬ ceuˬ awˬ hkʼaˇ hkʼa peu-eˬ, hpuˉ-ehˍ ve veu‸ kʼaˇ veu‸ deh taˍ 
ve yoˬ. Yawˇ hui lehˬ, shehnˍ leh tinˍ teˇ hpaˍ hta‸ yuˬ taˍ leh, tuˉ tanˇ kuiˬ 
mvuhˇ nyi tawˆ hpawˇ lo huˉ taˍ ve yoˬ. Yawˇ hui geh behˬ heh ma meuˆ 
shehˍ hpaˇ paw hkuˇ 120 gʼaˇ htawˇ huˉ chehˇ taˍ ve yoˬ. 
13Yawˇ hui behˬ heh ma meuˆ, tinˍ hteˆ, kʼa muiˬ hkawˇ kʼa leh kʼoˆ ve, 
Gʼuiˬsha hta‸ chiˇ mvuh-o. Awˬ lawn kʼo, yawˇ lehˬ da‸ jaˇ ve yoˬ. Yawˇ ve ha
‸ pehnˇ ve teˇ ceuˬ co co taiˍ taiˍ yeˬ chehˇ ve yoˬ, teh‸ kʼoˆ ve yoˬ. 
14Paw hkuˇ teˇ hpaˍ bon yehˬ hkʼaw tawˆ kʼai chehˇ ve teˇ yanˇ, bon yehˬ 
hkʼaw lo awˬ gʼeuˆ ba chehˇ ve moˬ biˇ sheˬ ve yoˬ. Hkʼe te leh, yawˇ hui oˇ 
kaˬ lo bon kʼaw‸ caˉ lawˬ chehˇ maˇ hpeh‸ ve yoˬ. 

2 Raˍsaˍvanˍ li‸ 6 

Sawˉla‸monˍ chaw moˍ lonˉ hta‸ tawˇ yaw piˇ ve 

1Oˇ htaˇ Sawˉla‸monˍ bon lawˬ leh kʼoˆ ve, Gʼuiˬsha-oˬ, nawˬ lehˬ moˬ leh naˆ 
ho‸ve hkʼaw chehˇ tuˬ leuˆ yuˬ taˍ peuˬ ve yoˬ. 
2Chi beu‸ ngaˬ lehˬ, nawˬ co co taiˍ taiˍ chehˇ tuˬ ve awˬ pon, awˬ me‸ awˬ 
hponˇ cawˬ ve bon yehˬ teˇ maˬ te taˍ peuˬ, teh‸ kʼoˆ ve yoˬ. 
3Iˉsaˍreˍlaˆ chaw hkʼa peu-eˬ oˇ kaˬ lo huˉ chehˇ taˍ ve yoˬ. Oˇ htaˇ, jawˇmawˇ 
yawˇ hui hpawˇ lo hpfuhˆ leh, yawˇ hui hta‸ bon na‸ piˇ ve yoˬ. 
4Peuˬ hkʼaw‸ nawˉ yawˇ kʼoˆ ve, Iˉsaˍreˍlaˆ ve Gʼuiˬsha hta‸ chiˇ mvuh-o. 
Yawˇ lehˬ, ngaˬ pa Daˍviˆ hta‸ chi hkʼe kʼoˆ piˇ taˍ peuˬ ve yoˬ. 

5Ngaˬ ve chaw teˇ hpaˍ hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ ve teˇ 
nyi hta‸ te leh ya‸ nyi hkʼa gaˬ, Iˉsaˍreˍlaˆ mvuhˇmiˬ hkʼaw cawˬ ve venˇ hkʼaˬ 
ve teˇ venˇ hkʼaw maˇ kʼoˆ, ngaˬ hta‸ oˉ kʼoˍ pui kuiˬ bon yehˬ teˇ pawˆ ka‸ 
maˇ te tcuh jaw sheˍ. Ngaˬ ve chaw chi teˇ hpaˍ hta‸ awˬ hoˉ te leh shiˍ kʼai 
piˇ tuˬ ve chaw teˇ gʼaˇ hta‸ htawˇ, ngaˬ maˇ leuˆ yuˬ jaw sheˍ. 
6Ya‸ hkʼaˇ, ngaˬ hta‸ oˉ kʼoˍ pui kuiˬ Yeˍruˆsaˍlehnˍ venˇ hta‸ chi beu‸ ngaˬ 
leuˆ yuˬ taˍ peuˬ leh, ngaˬ ve chaw chi teˇ hpaˍ hta‸ awˬ hoˉ te leh shiˍ kʼai piˇ 
tuˬ, ngaˬ nawˬ hta‸ leuˆ yuˬ taˍ peuˬ ve yoˬ, teh‸ Gʼuiˬsha ngaˬ pa Daˍviˆ hta‸ 
kʼoˆ piˇ taˍ peuˬ ve yoˬ. 
7Ngaˬ pa Daˍviˆ lehˬ, Gʼuiˬsha hta‸ oˉ kʼoˍ pui kuiˬ bon yehˬ teˇ maˬ te tuˬ 
dawˇ nyi jaw ve yoˬ. 
8Ya‸ hkʼaˇ, Gʼuiˬsha yawˇ hta‸ chi hkʼe kʼoˆ piˇ ve yoˬ. Nawˬ chi hkʼe te gaˇ 
ve nyi ma cawˬ ve lehˬ da‸ jaˇ ve yoˬ. 
9Ya‸ hkʼaˇ, nawˬ maˇ gʼa te. Ngaˬ ve bon yehˬ hta‸ gʼa te tuˬ ve teˇ gʼaˇ lehˬ, 
nawˬ ve yaˇ paˍ yoˬ, teh‸ yawˇ hta‸ kʼoˆ piˇ ve yoˬ. 
10Gʼuiˬsha lehˬ, yawˇ kʼoˆ taˍ ve hkʼe hpeh‸ la piˇ lawˬ ve yoˬ. Ngaˬ lehˬ, ngaˬ 
pa awˬ tan jawˇmawˇ kʼaw‸ te leh, Gʼuiˬsha hta‸ oˉ kʼoˍ pui kuiˬ bon yehˬ teˇ 
maˬ hta‸ te taˍ peuˬ. 
11Gʼuiˬsha Iˉsaˍreˍlaˆ chaw hui hta‸ ka ti‸ shaˉ caˆ te piˇ taˍ ve haˉ pui baˉ nyiˇ 
maˬ keu taˍ ve ta kʼoˍ hta‸ htawˇ, ngaˬ bon yehˬ hkʼaw yuˬ keu taˍ peuˬ, teh‸ 
yawˇ hui hta‸ kʼoˆ piˇ ve yoˬ. 

Sawˉla‸monˍ bon lawˬ ve 

12Oˇ ve hkʼaw‸ nawˉ, Sawˉla‸monˍ lehˬ tuˉ tanˇ kuiˬ gʼuˇ suhˍ lo jiˆ kʼai ve 
yoˬ. Yawˇ la‸ sheh nyiˇ paˉ chiˇ leh, bon chi hkʼe lawˬ ve yoˬ. 
13(Sawˉla‸monˍ lehˬ, kuiˇ yuˬ leh bon maˍ kuiˬ kʼaw jaw teˇ maˬ te leh, 
bawehˇ awˬ kʼaw ji teˇ hkʼaˇ lo teh taˍ ve yoˬ. Kʼaw jaw oˇ ve lehˬ, zuhˬ hpawˇ 
5 shaw‸, kʼehˬ hpawˇ 5 shaw‸, leh mvuh hpawˇ 3 shaw‸ cawˬ ve yoˬ. Yawˇ 
lehˬ, kʼaw jaw chi hkʼoˆ taˆ-e leh, chaw hkʼa peu-eˬ yawˇ hta‸ mawˬ hpeh‸ ve 

chehˇ kuiˬ lo hkui tcuhˉ teh peuˬ hkʼaw‸ nawˉ, yawˇ ve la‸ sheh chiˇ leh bon 
lawˬ ve yoˬ.) 
14Iˉsaˍreˍlaˆ ve Gʼuiˬsha-oˬ, mvuhˇ naw ma hkʼoˆ lo maˇ kʼoˆ, miˬguiˬ hkʼoˆ lo 
maˇ kʼoˆ, nawˬ hkʼe ve Gʼuiˬsha teˇ gʼaˇ ka‸ maˇ cawˬ. Nawˬ ve tawˇ hta‸ hkʼa 
deh‸ na yuˬ chehˇ ve nawˬ ve chaw teˇ hpaˍ hta‸ nawˬ ve ha‸ pehnˇ ve awˬ 
ceuˬ hpeu‸ maˍ piˇ leh, nawˬ yawˇ hui hta‸ te piˇ taˍ ve ka ti‸ hta‸ hkʼaˬ htaˆ 
ka‸ dawˇ nawˇ chehˇ ve yoˬ. 
15Ngaˬ pa Daˍviˆ hta‸ nawˬ te piˇ taˍ ve ka ti‸ hta‸ hkʼaˬ htaˆ ka‸ dawˇ nawˇ 
chehˇ leh, ya‸ nyi nawˬ ve tawˇ oˇ ve hkʼa peu-eˬ biˇ la peuˬ ve yoˬ. 
16Iˉsaˍreˍlaˆ ve Gʼuiˬsha-oˬ, ngaˬ pa Daˍviˆ hkʼa shuˍ nawˬ ve tawˇ hta‸ na yuˬ 
puiˉ ve yawˇ ve awˬ ceuˬ awˬ hkʼaˇ teˇ gʼaˇ peuˬ teˇ gʼaˇ hta‸ jawˇmawˇ te 
tcuh tuˬ, nawˬ kʼoˆ taˍ peuˬ ve tawˇ hta‸ a ciˉ dawˇ nawˇ taˍ laˇ tuˬ, chi beu‸ 
ngaˬ nawˬ hta‸ lawˬ hkawˉ ve yoˬ. 
17Iˉsaˍreˍlaˆ ve Gʼuiˬsha-oˬ, nawˬ ve awˬ ceˬ ngaˬ pa Daˍviˆ hta‸ te piˇ taˍ ve ka 
ti‸ oˇ ve teˇ hpaˍ hta‸ a ciˉ biˇ la piˇ-oˆ. 
18Ya‸ hkʼaˇ Gʼuiˬsha-oˬ, awˬ tehˬ awˬ na nawˬ miˬguiˬ hkʼoˆ lo chehˇ hpeh‸ ve 
laˇ. Mvuhˇ naw ma chi taw taw uiˍ jaˇ kʼehˬ jaˇ ve ka‸, nawˬ chehˇ maˇ law‸ 
sheˍ ve yoˬ. Hkʼaˬ hkʼe te leh, ngaˬ te taˍ ve bon yehˬ chi ve hkʼaw lo nawˬ 
chehˇ gʼa tuˬ ve le. 
19Ngaˬ ve Gʼuiˬsha-oˬ, ngaˬ lehˬ nawˬ ve awˬ ceˬ paˍ hpeh‸ ve yoˬ. Ya‸ nyi 
ngaˬ ve bon lawˬ hkawˇ hta‸ na yuˬ leh, ngaˬ lawˬ ve hkʼe a ciˉ ga laˇ-oˆ. 
20Nawˬ hta‸ oˉ kʼoˍ pui kuiˬ te taˍ ve bon yehˬ chi hta‸ teˇ nyi teˇ haˉ le a ciˉ 
nyi ha‸ shaˉ laˇ-oˆ. Bon yehˬ chi ve hpawˇ lo ngaˬ hpfuhˆ leh bon lawˬ chehˇ 
ve teˇ yanˇ, ngaˬ ve bon lawˬ hkawˇ hta‸ a ciˉ na yuˬ laˇ-oˆ. 
21Bon yehˬ chi ve hpawˇ lo hpfuhˆ leh bon lawˬ chehˇ ve nawˬ ve chaw teˇ 
hpaˍ ve bon lawˬ hkawˇ hta‸ htawˇ, a ciˉ na yuˬ laˇ-oˆ. Mvuhˇ naw ma hkʼoˆ 
lo cawˬ ve nawˬ ve yehˬ hkʼaw chehˇ taˍ leh, ngaˬ hui ve bon lawˬ hkawˇ hta‸ 
na yuˬ leh, ngaˬ hui ve venˇbaˆ hta‸ a ciˉ hpehˇ laˇ-oˆ. 

22Chaw teˇ gʼaˇ shu hta‸ te ya‸ ve pa taw, yawˇ hta‸ choˬ kaˬ nawˬ ve tuˉ tanˇ 
kuiˬ lo shiˍ laˬ leh, yawˇ te‸ chiˉvenˇbaˆ maˇ cawˬ teh‸ kʼoˆ ve kʼo, 
23Gʼuiˬsha-oˬ, nawˬ ve awˬ ceˬ teˇ hpaˍ hta‸ suhˉ a ciˉ jehˬ laˇ-oˆ. Te ya‸ ve 
chaw teˇ gʼaˇ hta‸, yawˇ hta‸ keunˍ ve hkʼe ciˍ yanˍ piˇ leh, te‸ chiˉ venˇbaˆ 
maˇ cawˬ ve chaw teˇ gʼaˇ hta‸ ponˬ piˇ-oˆ. 
24Nawˬ ve chaw teˇ hpaˍ nawˬ hta‸ te ya‸ ve pa taw, yawˇ hui canˇ paˍ ve la‸ 
sheh hkʼaw lo gʼa gaˬ peuˬ hkʼaw‸ nawˉ, venˇbaˆ dawˇ hpfuhˆ leh choˬ kaˬ 
nawˬ ve bon yehˬ hkʼaw laˬ ve teˇ yanˇ, 
25yawˇ hui lawˬ hkawˉ ve awˬ hkawˇ hta‸ a ciˉ na yuˬ piˇ-oˆ. Yawˇ hui ve 
venˇbaˆ hta‸ hpehˇ piˇ leh, nawˬ yawˇ hui ve awˬ puˍ awˬ pi hui hta‸ piˇ taˍ 
ve mvuhˇmiˬ hkʼaw, yawˇ hui hta‸ kʼaw‸ shiˍ hkʼaw‸ veu laˇ piˇ-oˆ. 
26Nawˬ ve chaw teˇ hpaˍ venˇbaˆ te ve pa taw, nawˬ yawˇ hui awˬ hkʼoˆ lo 
mvuhˇ yeˬ maˇ laˬ piˇ ve ka‸, yawˇ hui venˇbaˆ dawˇ hpfuhˆ ve hkʼaw, bon 
yehˬ chi ve hpawˇ hpfuhˆ leh lawˬ hkawˉ chehˇ ve kʼo, yawˇ hui lawˬ hkawˉ 
ve awˬ hkawˇ hta‸ a ciˉ na yuˬ piˇ-oˆ. 
27Iˉsaˍreˍlaˆ chaw leh yawˇ hui ve jawˇmawˇ te ya‸ ve venˇbaˆ hta‸ a ciˉ hpehˇ 
piˇ-oˆ. Da‸ ve kanˉ hta‸ tiˉ te tuˬ, yawˇ hui hta‸ maˍ piˇ-oˆ. Oˇ hkʼe te peuˬ 
hkʼaw‸ nawˉ, nawˬ yawˇ hui hta‸ piˇ taˍ ve mvuhˇmiˬ chi awˬ hkʼoˆ lo mvuhˇ 
yeˬ kʼaw‸ laˬ piˇ-oˆ. 
28Mvuhˇmiˬ hkʼaw meu‸ ve kaˆ ve, naˬ beuˬ gaˬ ve, mvuhˇ goˇ jaˇ leh caˬ luˬ 
ve, caˬ faˆ tawˆ ve, canˇ paˍ teˇ hpaˍ nawˬ ve chaw hta‸ ca bawˆ la ve, naˬ ve 
gawˬ ve, awˬ ceuˬ chi teˇ hpaˍ hpeh‸ la ve teˇ yanˇ, yawˇ hui ve bon lawˬ 
hkawˇ hta‸ a ciˉ na yuˬ piˇ-oˆ. 
29Nawˬ ve Iˉsaˍreˍlaˆ chaw teˇ gʼaˇ gʼaˇ, dawˇ haˍ jaˇ ve pa taw bon yehˬ chi ve 
hpawˇ lo hpfuhˆ leh nawˬ geh bon lawˬ ve teˇ yanˇ, yawˇ ve bon lawˬ hkawˇ 
hta‸ a ciˉ na yuˬ piˇ-oˆ. 
30Yawˇ hui ve venˇbaˆ hta‸ hpehˇ piˇ leh, yawˇ hui hta‸ a ciˉ ga piˇ-oˆ. Chaw 
yaˇ ve dawˇ hkʼaˇ hta‸ shiˍ shehˍ hpaˇ nawˬ teˇ gʼaˇ tiˉ cawˬ ve yoˬ. 

31Ngaˬ hui ve awˬ puˍ awˬ pi hui hta‸ nawˬ piˇ taˍ ve mvuhˇmiˬ chi ve hkʼaw 
yawˇ hui chehˇ taˍ ve teˇ co-e, yawˇ hui nawˬ ve tawˇ hta‸ na yuˬ puiˉ tuˬ, 
yawˇ hui hta‸ keunˍ da‸ ve hkʼe a ciˉ ga piˇ-oˆ. 
32Vuiˇ jaˇ ve mvuhˇmiˬ hkʼaw chehˇ ve buiˇshaˆaˉnaˆ chaw teˇ gʼaˇ gʼaˇ, nawˬ te 
taˍ peuˬ ve uiˍ jaˇ ve kanˉ teˇ hpaˍ awˬ lawn gʼa kaˇ leh, nawˬ hta‸ oˉ kʼoˍ pui 
tuˬ bon yehˬ chi ve hkʼaw lo‸ la ve teˇ yanˇ, yawˇ ve bon lawˬ hkawˇ hta‸ a 
ciˉ na yuˬ piˇ-oˆ. 
33Nawˬ ve Iˉsaˍreˍlaˆ chaw teˇ hpaˍ nawˬ hta‸ oˉ kʼoˍ pui chehˇ ve hkʼe, 
miˬguiˬ chaw yaˇ hkʼa peu-eˬ nawˬ hta‸ shiˍ leh nawˬ ve tawˇ hta‸ na yuˬ puiˉ 
la tuˬ, yawˇ ve bon lawˬ hkawˇ hta‸ a ciˉ na yuˬ piˇ-oˆ. Oˇ hkʼe te ve kʼo, ngaˬ 
te taˍ ve bon yehˬ chi lehˬ, nawˬ hta‸ oˉ kʼoˍ pui kuiˬ hpeh‸ ve hta‸ yawˇ hui 
shiˍ la tuˬ yoˬ. 
34Nawˬ ve chaw chi teˇ hpaˍ ma‸ gʼa ca bawˆ kʼai leh, yawˇ hui gaˬ ve chehˇ 
kuiˬ lo, ngaˬ te taˍ ve bon yehˬ chi ve hpawˇ hpfuhˆ leh nawˬ geh bon lawˬ ve 
teˇ yanˇ, 
35yawˇ hui ve bon lawˬ hkawˇ hta‸ a ciˉ na yuˬ piˇ leh, yawˇ hui hta‸ ma‸ 
bawˆ gʼaˇ tcuh piˇ-oˆ. 
36Nawˬ ve chaw teˇ hpaˍ venˇbaˆ te ve pa taw, canˇ paˍ teˇ hpaˍ ca bawˆ la leh, 
vuiˇ jaˇ ve mvuhˇmiˬ lo shiˍ kʼai piˇ ve hta‸ gʼa hkanˍ ve htawˇ, yawˇ hui ve 
bon lawˬ hkawˇ hta‸ a ciˉ na yuˬ piˇ-oˆ. 
37Gʼuiˬsha-oˬ, yawˇ hui oˇ kaˬ lo venˇbaˆ dawˇ hpfuhˆ leh nawˬ hta‸ lawˬ 
hkawˉ ve kʼo, yawˇ hui ve bon lawˬ hkawˇ hta‸ a ciˉ na yuˬ piˇ-oˆ. 
38Oˇ kaˬ lo yawˇ hui venˇbaˆ dawˇ hpfuhˆ leh, ngaˬ hui ve awˬ puˍ awˬ pi hui 
hta‸ nawˬ piˇ taˍ ve mvuhˇmiˬ chi ve leh, ngaˬ nawˬ awˬ pon te taˍ ve bon 
yehˬ chi hpawˇ hpfuhˆ leh bon lawˬ ve kʼo, 
39yawˇ hui hta‸ ha kʼaˉ piˇ leh, yawˇ hui ve bon lawˬ hkawˇ hta‸ a ciˉ na yuˬ 
piˇ-oˆ. 
40Ngaˬ ve Gʼuiˬsha-oˬ, chi beu‸ ngaˬ hui hta‸ nyi leh, choˬ kaˬ lo ngaˬ hui ve 
bon lawˬ hkawˇ hta‸ a ciˉ na yuˬ laˇ-oˆ. 

41Jawˇmawˇ Gʼuiˬsha-oˬ, chi beu‸ tu la leh, nawˬ ve kanˇ paˆ hpeh‸ ve ka ti‸ 
shaˉ caˆ ta kʼoˍ geh teˇ geh, bon yehˬ chi hkʼaw lo‸ la leh, co co taiˍ taiˍ choˬ 
kaˬ lo chehˇ taˍ-o‸. Paw hkuˇ teˇ hpaˍ hkʼa te chehˇ ve kanˉ hkʼa peu-eˬ hta‸ 
awˬ bon na‸ piˇ leh, nawˬ ha kʼaˉ ve awˬ bon hta‸ pa taw nawˬ ve chaw hkʼa 
peu-eˬ ha lehˬ chehˇ piˇ-oˆ. 
42Jawˇmawˇ Gʼuiˬsha-oˬ, nawˬ leuˆ yuˬ taˍ ve jawˇmawˇ hta‸ taˇ chiˇ baˬ laˇ-oˆ. 
Nawˬ ve awˬ ceˬ paˍ Daˍviˆ hta‸ nawˬ hkʼaˬ ma ha‸ ve hta‸ a ciˉ dawˇ nawˇ 
laˇ-oˆ, teh‸ kʼoˆ ve yoˬ. 

2 Raˍsaˍvanˍ li‸ 7 

Bon yehˬ hta‸ chiˇ a‸ ve 

1Jawˇmawˇ Sawˉla‸monˍ bon lawˬ peuˬ ve teˇ yanˇ, mvuhˇ naw ma hkʼoˆ lo aˬ 
miˍ ce ya‸ la leh, tanˇ taˍ ve tuˉ tanˇ tuˬ teˇ hpaˍ hta‸ to‸ baˬ sheˬ ve yoˬ. Bon 
yehˬ hkʼaw lo htawˇ, Gʼuiˬsha ve awˬ me‸ awˬ hponˇ ba chehˇ taˍ ve yoˬ. 
2Bon yehˬ hkʼaw lo, Gʼuiˬsha ve awˬ me‸ awˬ hponˇ ba chehˇ taˍve pa taw, 
paw hkuˇ teˇ hpaˍ bon yehˬ hkʼaw lo‸-e maˇ hpeh‸ ve yoˬ. 
3Mvuhˇ naw ma hkʼoˆ lo aˬ miˍ ce ya‸ la leh, bon yehˬ hkʼaw Gʼuiˬsha ve awˬ 
me‸ awˬ hponˇ ba chehˇ taˍ ve hta‸ Iˉsaˍreˍlaˆ chaw teˇ hpaˍ gʼa mawˬ ve teˇ 
yanˇ, yawˇ hui miˬ chaˇ hkʼoˆ boˆ taˍ leh Gʼuiˬsha hta‸ oˉ kʼoˍ pui ve yoˬ. 
4Oˇ ve hkʼaw‸ nawˉ, Sawˉla‸monˍ leh Iˉsaˍreˍlaˆ chaw hkʼa peu-eˬ Gʼuiˬsha 
hta‸ tuˉ tanˇ piˇ ve yoˬ. 
5Jawˇmawˇ lehˬ, nuˇ 22,000 hkeh leh, yawˬ 120,000 hkeh tuˉ tanˇ piˇ ve yoˬ. 
Hkʼe te leh, yawˬ hui bon yehˬ Gʼuiˬsha hta‸ chiˇ a‸ piˇ ve yoˬ. 
6Paw hkuˇ teˇ hpaˍ lehˬ, yawˇ hui awˬ pon gu taˍ piˇ ve chehˇ kuiˬ lo huˉ chehˇ 
taˍ ve yoˬ. Yawˇ hui lehˬ, jawˇmawˇ Daˍviˆ awˬ hkʼaˇ gu piˇ taˍ ve hkʼe, tinˍ teˇ 
hpaˍ yuˬ taˍ leh, Yawˇ ha‸ pehnˇ ve teˇ ceuˬ co co yeˬ chehˇ ve yoˬ, teh‸ kʼoˆ 
ve kʼa muiˬ hkawˇ hta‸ kʼa chehˇ ve yoˬ. Chaw hkʼa peu-eˬ tu huˉ chehˇ htaˇ, 
paw hkuˇ teˇ hpaˍ behˬ heh ma meuˆ ve yoˬ. 
7Sawˉla‸monˍ lehˬ, tuˉ tanˇ kuiˬ gʼuˇ suhˍ lo cawˬ ve bawehˇ lonˉ hta‸ htawˇ 
da‸ kehˬ tuˬ te leh, oˇ kaˬ lo htawˇ Gʼuiˬsha hta‸ tuˉ tanˇ piˇ ve yoˬ. Awˬ lawn 



1194 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

kʼo, tuˉ tanˇ tuˬ chi ma ma ve hta‸ kuiˇ yuˬ te taˍ ve tuˉ tanˇ kuiˬ hkʼoˆ lo ceh 
tiˉ tuˉ tanˇ maˇ daw ve pa taw yoˬ. 
8Sawˉla‸monˍ leh Iˉsaˍreˍlaˆ chaw teˇ hpaˍ lehˬ, suhˍ nyi hkʼa gaˬ Aˉ po kʼo 
pawehˇ hta‸ te ve yoˬ. Awˬ na hpawˇ Haˍmaˆ kʼaˍ le‸ leh, awˬ hawˉ hpawˇ 
Eˇjiˇtu‸ miˬ tcuhˉ lo hkʼa gaˬ, hkʼaˬ ti chi ti lo chehˇ taˍ ve Iˉsaˍreˍlaˆ chaw teˇ 
hpaˍ hpawnˬ gaˬ la taˍ ve yoˬ. 
9Yawˇ hui lehˬ, bon yehˬ chiˇ a‸ ve pawehˇ hta‸ suhˍ nyi hkʼa gaˬ te leh, Aˉ po 
kʼo pawehˇ hta‸ suhˍ nyi kʼaw‸ caˉ te ve yoˬ. Awˬ leh teˇ nyi htaˇ, yawˇ hui 
hoˆ pawehˇ hta‸ htawˇ te ve yoˬ. 
10Awˬ hkʼaw‸ nawˉ teˇ nyi, ha pa suhˍ maˬ teˇ maˬ, nyiˇ chi shehˆ nyi teˇ nyi 
htaˇ, Sawˉla‸monˍ lehˬ Iˉsaˍreˍlaˆchaw hui hta‸ a shu yawˇ ve chehˇ kuiˬ lo 
kʼaw‸ kʼo‸-e tcuh ve yoˬ. Gʼuiˬsha lehˬ, Iˉsaˍreˍlaˆ chaw, Daˍviˆ leh 
Sawˍla‸monˍ hui hta‸ awˬ bon na‸ piˇ taˍ ve hta‸ yawˇ hui gʼa mawˬ ve pa 
taw, ha lehˬ jaˇ ve yoˬ. 

Gʼuiˬsha Sawˉla‸monˍ hta‸ tawˇ kʼaw‸ yaw piˇ ve 

11Jawˇmawˇ Sawˉla‸monˍ lehˬ, yawˇ dawˇ cheˆ taˍ ve hkʼe bon yehˬ lonˉ leh 
yawˇ ve hawˉ yehˬ hta‸ te peuˬ hkʼaw‸ nawˉ, mvuhˇ hpeu‸ htaˇ Gʼuiˬsha 
yawˇ geh teˇ pawˆ kʼaw‸ laˬ leh, yawˇ hta‸ chi hkʼe kʼoˆ piˇ ve yoˬ. 
12Nawˬ ve bon lawˬ hkawˇ hta‸ ngaˬ gʼa kaˇ peuˬ. Ngaˬ hta‸ tuˉ tanˇ laˇ kuiˬ 
bon yehˬ lonˉ chi ve hta‸ ngaˬ ha‸ yuˬ ve yoˬ. 
13Ngaˬ miˬguiˬ hkʼoˆ lo mvuhˇ yeˬ maˇ laˬ piˇ ve awˬ yanˇ htaˇ maˇ kʼoˆ, awˬ 
shiˍ awˬ nu teˇ hpaˍ hta‸ paˉ ce‸ caˇ baˬ tcuh piˇ chehˇ htaˇ maˇ kʼoˆ, ngaˬ ve 
chaw teˇ hpaˍ hkʼoˆ lo naˬ beuˬ gaˬ la tcuh piˇ htaˇ maˇ kʼoˆ, 
14yawˇ hui ngaˬ geh bon lawˬ leh, a shu yawˇ ve venˇbaˆ hta‸ dawˇ hpfuhˆ ve 
kʼo, ngaˬ yawˇ hui ve venˇbaˆ hta‸ hpehˇ piˇ leh, yawˇ hui ve mvuhˇmiˬ hta‸ 
kʼaw‸ uiˍ la da‸ la piˇ tuˬ yoˬ. 
15Ngaˬ lehˬ, bon yehˬ chi hta‸ ha‸ shaˉ taˍ leh, choˬ kaˬ lo lawˬ hkawˉ ve awˬ 
hkawˇ teˇ hpaˍ hta‸ na yuˬ laˇ tuˬ yoˬ. 

16Awˬ lawn kʼo, bon yehˬ chi lehˬ ngaˬ hta‸ oˉ kʼoˍ pui kuiˬ hpeh‸ la piˇ tuˬ 
ngaˬ leuˆ yuˬ leh, da‸ kehˬ piˇ taˍ peuˬ. Bon yehˬ chi hta‸ ngaˬ hkʼaˬ htaˆ ka‸ 
ha‸ shaˉ taˍ tuˬ yoˬ. 
17Nawˬ pa Daˍviˆ hkʼa shuˍ, nawˬ lehˬ ngaˬ ve awˬliˇtawˇhkawˇ teˇ hpaˍ hta‸ 
na yuˬ leh, ngaˬ te tcuh ve kanˉ teˇ hpaˍ hta‸ hkʼa deh‸ te chehˇ ve kʼo, 
18nawˬ pa Daˍviˆ hta‸ ngaˬ ka ti‸ te piˇ taˍ peuˬ ve hkʼe, yawˇ ve awˬ ceuˬ awˬ 
hkʼaˇ teˇ gʼaˇ peuˬ teˇ gʼaˇ Iˉsaˍreˍlaˆ mvuhˇmiˬ hta‸ gʼa uˉ peunˍ tuˬ yoˬ. 
19Ya‸ hkʼaˇ, nawˬ leh nawˬ ve chaw teˇ hpaˍ ngaˬ ve awˬliˇtawˇhkawˇ hta‸ 
maˇ na yuˬ leh, awˬ nu ve gʼuiˬsha teˇ hpaˍ hta‸ oˉ kʼoˍ pui ve kʼo, 
20ngaˬ nawˬ hta‸ piˇ taˍ peuˬ ve mvuhˇmiˬ chi hkʼaw lo, ngaˬ nawˬ hta‸ gʼa‸ 
kʼoˬ laˇ tuˬ yoˬ. Ngaˬ hta‸ oˉ kʼoˍ pui kuiˬ hpeh‸ la piˇ tuˬ, ngaˬ da‸ piˇ kehˬ 
piˇ taˍ ve bon yehˬ lonˉ chi hta‸ htawˇ, ngaˬ baˬ taˉ tuˬ yoˬ. Awˬ nu ve chaw 
ceuˬ teˇ hpaˍ lehˬ, bon yehˬ chi hta‸ hkʼa mvuhˇ hkʼa na kʼoˆ leh, maˇ shawˍ 
maˇ caˆ te tuˬ yoˬ. 
21Bon yehˬ chi ve lehˬ, chi beu‸ awˬ me‸ awˬ hponˇ uiˍ jaˇ ve yoˬ. Ya‸ hkʼaˇ, 
awˬ hkʼaw‸ nawˉ teˇ nyi gaˬ ve kʼo, oˇ kaˬ lo hkʼa hpanˍ kʼai ve chaw teˇ hpaˍ 
dawˇ maˇ tawˆ leh, Aˬ hto‸ ma pa taw Gʼuiˬsha lehˬ, mvuhˇmiˬ chi ve leh bon 
yehˬ lonˉ chi ve hta‸ chi hkʼe te piˇ ve le, teh‸ teˇ gʼaˇ leh teˇ gʼaˇ kʼoˆ da‸ tuˬ 
yoˬ. 
22Yawˇ hui kʼaw‸ yaw hkʼaw‸ leh kʼoˆ ve, Chaw chi teˇ hpaˍ lehˬ, yawˇ hui ve 
awˬ puˍ awˬ pi hui hta‸ Eˇjiˇtu‸ mvuhˇmiˬ hkʼaw lo shiˍ tawˆ la piˇ shehˍ hpaˇ 
yawˇ hui ve Gʼuiˬsha hta‸ baˬ taˉ leh, awˬ kaˍ awˬ nu ve gʼuiˬsha hta‸ oˉ kʼoˍ 
pui ve pa taw, Gʼuiˬsha yawˇ hui hta‸ chi hkʼe luˬ kʼai sheˆ kʼai piˇ lawˬ ve 
yoˬ, teh‸ kʼoˆ tuˬ yoˬ, teh‸ Gʼuiˬsha Sawˉla‸monˍ hta‸ kʼoˆ piˇ ve yoˬ. 

2 Raˍsaˍvanˍ li‸ 8 

Sawˉla‸monˍ te taˍ ve kanˉ teˇ hpaˍ 

1Sawˉla‸monˍ lehˬ, bon yehˬ lonˉ leh yawˇ ve hawˉ yehˬ hta‸ te ve 20 hkʼaw‸ 
maw ve yoˬ. 

2Jawˇmawˇ Hiˆranˍ yawˇ hta‸ piˇ taˍ ve venˇ teˇ hpaˍ hta‸ htawˇ, yawˇ kʼaw‸ 
gu te leh, Iˉsaˍreˍlaˆ chaw hui hta‸ ca chehˇ tcuh ve yoˬ. 
3Yawˇ lehˬ, Haˍmaˆ venˇ leh Zawˇbaˆ venˇ hta‸ bawˆ yuˬ ve yoˬ. 
4Yawˇ lehˬ, shehˇ de hkʼaw cawˬ ve Paˍmaˍraˍ venˇ hta‸ htawˇ kʼaw‸ gu te ve 
yoˬ. Haˍmaˆ mvuhˇmiˬ hkʼaw cawˬ ve awˬ shiˍ awˬ nu shaw hpoˆ taˍ kuiˬ venˇ 
teˇ hpaˍ hta‸ htawˇ kʼaw‸ gu te ve yoˬ. 
5Sawˉla‸monˍ kʼaw‸ gu te taˍ ve awˬ nu ve venˇ teˇ hpaˍ lehˬ, Beˍtawˇronˍ 
venˇ awˬ na hpawˇ teˇ tawn leh, Beˍtawˇronˍ venˇ awˬ hawˉ hpawˇ teˇ tawn, 
(hkʼa deh‸ gu kawˍ leh shawˇ keu gʼa ve yoˬ). 
6Baˍlaˆ venˇ leh, awˬ shiˍ awˬ nu shaw hpoˆ taˍ kuiˬ venˇ teˇ hpaˍ, yawˇ ve iˉ 
mvuhˇ leh iˉ mvuhˇ lawˬ teh kuiˬ venˇ teˇ hpaˍ hpeh‸ ve yoˬ. Yeˍruˆsaˍlehnˍ 
venˇ, Leˍbaˍnonˍ hkʼaw leh yawˇ uˉ peunˍ ve mvuhˇmiˬ hkʼaw lo, yawˇ awˬ 
hkʼaˇ gu taˍ ve hkʼe, yehˬ teˇ hpaˍ hta‸ te taˍ ve yoˬ. 
7Sawˉla‸monˍ lehˬ, Iˉsaˍreˍlaˆ chaw teˇ hpaˍ Hkaˍnanˍ mvuhˇmiˬ hkʼaw lo‸ la 
htaˇ, yawˇ hui maˇ tiˇ pehˍ piˇ ve chaw teˇ hpaˍ hta‸ kuˬ yuˬ leh kanˉ nyiˉ te 
tcuh ve yoˬ. 
8Chaw oˇ ve teˇ hpaˍ lehˬ, Hiˇtiˆ chaw, Aˍmawˇriˆ chaw, Hpeˍraˍziˆ chaw, 
Hiˇviˆ chaw leh Yeˍbuˇsiˆ chaw hui hpeh‸ ve yoˬ. Ya‸ nyi hkʼa gaˬ chaw oˇ ve 
teˇ hpaˍ lehˬ, Iˉsaˍreˍlaˆ chaw hui ve awˬ ceˬ te chehˇ taˍ ve yoˬ. 
9Sawˉla‸monˍ lehˬ, Iˉsaˍreˍlaˆ chaw teˇ gʼaˇ hta‸ ka‸ kanˉ maˇ nyiˉ te tcuh. Ya
‸ hkʼaˇ, yawˇ hui hta‸ ma‸ yaˇ, ma‸ poˍ, iˉ mvuhˇ lawˬ gʼa‸ paˍ leh, iˉ mvuhˇ 
ciˇ ve ma‸ yaˇ te tcuh ve yoˬ. 
10Yawˇ leuˆ teh taˍ ve kanˉ nyi paˍ awˬ hoˉ 250 gʼaˇ cawˬ ve yoˬ. 
11Sawˉla‸monˍ lehˬ, yawˇ heuˆ taˍ ve Eˇjiˇtu‸ jawˇmawˇ yaˇ miˇ hta‸ Daˍviˆ ve 
venˇ hkʼaw shiˍ tawˆ leh, yawˇ awˬ pon te piˇ taˍ ve yehˬ awˬ suhˉ teˇ maˬ 
hkʼaw kʼaw‸ chehˇ tcuh ve yoˬ. Yaˇ miˇ chi lehˬ, Iˉsaˍreˍlaˆ jawˇmawˇ Daˍviˆ 
ve hawˉ yehˬ hkʼaw chehˇ maˇ keunˍ. Awˬ lawn kʼo, ka ti‸ shaˉ caˆ ta kʼoˍ 
hkʼa gaˬ kuiˬ teˇ kaˬ le le, da‸ kehˬ ve chehˇ kuiˬ hpeh‸ ve yoˬ, teh‸ Sawˉla‸
monˍ kʼoˆ ve yoˬ. 

12Sawˉla‸monˍ lehˬ, bon yehˬ gʼuˇ suhˍ lo yawˇ te taˍ ve tuˉ tanˇ kuiˬ hkʼoˆ lo 
Gʼuiˬsha hta‸ tuˉ tanˇ piˇ ve yoˬ. 
13Moˉseˍ ve awˬliˇtawˇhkawˇ li‸ daw hkʼaw bvuh‸ taˍ ve hkʼe, shinˉ nyi, ha pa 
tawˬ htaˇ, diˇ maˇ keu ve hkaoˍmonˇ caˇ ve pawehˇ te htaˇ, caˬ suhˉ caˇ htaˇ, 
aˉ po kʼo pawehˇ te htaˇ, yawˇ lehˬ Gʼuiˬsha hta‸ tuˉ tanˇ piˇ ve yoˬ. 
14Yawˇ awˬ pa Daˍviˆ awˬ hkʼaˇ gu taˍ ve hkʼe, paw hkuˇ hta‸ ga piˇ tuˬ ve 
Leˍviˆ chaw leh kʼa muiˬ hkawˇ kʼa tuˬ ve chaw hui hta‸ hkʼa deh‸ leuˆ piˇ taˍ 
ve yoˬ. Gʼuiˬsha ve chaw Daˍviˆ awˬ hkʼaˇ gu taˍ ve hkʼe, bon yehˬ hta‸ shaw 
tuˬ ve chaw teˇ hpaˍ hta‸ htawˇ, hkʼa deh‸ leuˆ yuˬ taˍ ve yoˬ. 
15Mawˇ ha‸ shaˉ taˍ ve yehˬ teˇ hpaˍ hta‸ paw hkuˇ leh Leˍviˆ chaw teˇ hpaˍ 
hkʼaˬ hkʼe te cawˇ ve awˬ lawn Daˍviˆ kʼoˆ taˍ ve hkʼa peu-eˬ hta‸ yawˇ hkʼa 
deh‸ gʼa‸ te tcuh ve yoˬ. 
16Chi teˇ pawˆ Sawˉla‸monˍ lehˬ, yawˇ te tuˬ dawˇ taˍ ve kanˉ hkʼa peu-eˬ ve 
hta‸ te peuˬ ve yoˬ. Bon yehˬ awˬ hkuiˉ puiˍ tanˬ kawˍ ve hta‸ te leh, awˬ leh 
meuˇ hkʼa gaˬ yawˇ dawˇ taˍ ve hkʼe hpeh‸ la ve yoˬ. 
17Oˇ ve hkʼaw‸ nawˉ, Sawˉla‸monˍ lehˬ Eˇdonˍ mvuhˇmiˬ, Aˍkaˍbaˍ teh‸ kʼoˆ 
ve chehˇ kuiˬ lo cawˬ ve Eˇzaˍyonˍgaˍbaˍ leh Eˇlaˆ venˇ lo kʼai ve yoˬ. 
18Jawˇmawˇ Hiˆranˍ lehˬ, Sawˉla‸monˍ hta‸ haw lo‸ kʼoˍ teˇ hpaˍ feu piˇ ve 
yoˬ. Jawˇmawˇ Hiˆranˍ ve chaw teˇ hpaˍ lehˬ, Sawˉla‸monˍ ve chaw hui geh 
teˇ geh Awˇhpiˍraˆ venˇ lo haw lo‸ kʼoˍ ciˇ kʼai leh, 5,200,000 hpfuhˇ ve shi teˇ 
hpaˍ Sawˉla‸monˍ geh yuˬ laˬ piˇ ve yoˬ. 

2 Raˍsaˍvanˍ li‸ 9 

Sheˍbaˆ mvuhˇmiˬ ve jawˇmawˇ ma ca guiˇ la ve 

1Sheˍbaˆ mvuhˇmiˬ hta‸ uˉ peunˍ chehˇ ve jawˇmawˇ ma lehˬ, Sawˉla‸monˍ 
awˬ meh bvuhˬ jaˇ ve awˬ hkawˇ hta‸ gʼa kaˇ leh, yawˇ hta‸ haˍ jaˇ ve tawˇ 
teˇ hpaˍ na nyi tuˬ, Yeˍruˆsaˍlehnˍ venˇ lo gaˬ la ve yoˬ. Yawˇ lehˬ, kaˍlaˍoˆ 
awˬ moˍ lonˉ gʼa‸ veu laˇ leh, sha hawnˉ, shehnˉ shiˍ leh shi hkʼa biˇ yuˬ veu 
laˇ ve yoˬ. Yawˇ Sawˉla‸monˍ hta‸ mawˬ htaˇ, yawˇ na nyi gaˇ ve tawˇ teˇ 
hpaˍ Sawˉla‸ monˍ hta‸ na nyi piˇ ve yoˬ. 

2Sawˉla‸monˍ lehˬ, yawˇ na nyi piˇ ve awˬ ceuˬ hkʼa peu-eˬ hta‸ hkʼa deh‸ 
kʼaw‸ yaw hkʼaw‸ piˇ ve yoˬ. Yawˇ awˬ pon haˍ jaˇ ve na nyi hkawˇ teˇ maˬ 
ka‸ maˇ cawˬ. 
3Jawˇmawˇ ma oˇ ve lehˬ, Sawˉla‸monˍ yaw hkʼaw‸ piˇ ve tawˇ teˇ hpaˍ hta‸ 
gʼa kaˇ leh, yawˇ te taˍ ve hawˉ yehˬ hta‸ gʼa mawˬ ve yoˬ. 
4Yawˇ hta‸ te caˍ te taw laˇ ve caˇ tuˬ dawˬ tuˬ teˇ hpaˍ, yawˇ ve a ma‸ lonˉ 
teˇ hpaˍ chehˇ ve yehˬ, yawˇ ve hawˉ yehˬ hkʼaw kanˉ te chehˇ ve a ma‸ teˇ 
hpaˍ leh, yawˇ hui veu‸ deh taˍ ve veu‸ kʼaˇ teˇ hpaˍ, yawˇ caˇ chehˇ dawˬ 
chehˇ htaˇ yawˇ hta‸ shaw chehˇ ve awˬ ceˬ teˇ hpaˍ, leh bon yehˬ hkʼaw tuˉ 
tanˇ chehˇ ve tuˉ tanˇ tuˬ teˇ hpaˍ hta‸ ka‸ yawˇ gʼa mawˬ leh anˇ jaˇ ve yoˬ. 
5Hkʼe te leh, yawˇ jawˇmawˇ Sawˉla‸monˍ hta‸ chi hkʼe kʼoˆ piˇ ve yoˬ. Ngaˬ 
ve mvuhˇmiˬ hkʼaw, nawˬ ve awˬ lawn gʼa kaˇ ve teˇ hpaˍ lehˬ, awˬ tehˬ awˬ 
na cawˇ ve yoˬ. 
6Ngaˬ aˉ hkʼaw lo chehˇ taˍ htaˇ, nawˬ chi taw taw cuˇ yiˍ cawˬ ve hta‸ ngaˬ 
maˇ yonˍ. Ya‸ hkʼaˇ, chi beu‸ ngaˬ mehˆ shiˍ hkʼa tawˍ lehˆ gʼa mawˬ peuˬ. 
Nawˬ ve cuˇ yiˍ leh nawˬ cawˬ taˍ ve hpu shi mawˇ jeˬ teˇ hpaˍ lehˬ, ponˬ laˬ 
htaˇ ngaˬ gʼa kaˇ taˍ ve a‸ kehˉ uiˍ jaˇ maˇ jaˇ ve yoˬ. 
7Nawˬ miˇ ma teˇ hpaˍ lehˬ, hkʼaˬ ma awˬ bon uiˍ ve le. Nawˬ geh chehˇ taˍ 
leh, nawˬ ve tawˇ hta‸ teˇ nyi le le gʼa kaˇ chehˇ ve nawˬ ve awˬ ceˬ teˇ hpaˍ 
htawˇ, hkʼaˬ ma awˬ bon uiˍ jaˇ ve le. 
8Nawˬ ve jawˇmawˇ Gʼuiˬsha hta‸ chiˇ mvuh-o. Yawˇ nawˬ hta‸ hkʼaˬ ma nyi 
ma cawˇ ve hta‸ hpeu‸ maˍ tuˬ, nawˬ hta‸ Iˉsaˍreˍlaˆ ve jawˇmawˇ te tcuh taˍ 
laˇ ve yoˬ. Yawˇ Iˉsaˍreˍlaˆ chaw hui hta‸ ha‸ ve teˇ ceuˬ, co co taiˍ taiˍ yeˬ 
chehˇ ve pa taw, mvuhˇmiˬ chi ve hkʼaw lo hteˇ ve cawˇ ve awˬ ceuˬ cawˬ la 
tuˬ, yawˇ nawˬ hta‸ jawˇmawˇ te tcuh taˍ laˇ ve yoˬ, teh‸ yawˇ hta‸ kʼoˆ piˇ ve 
yoˬ. 
9Oˇ hkʼe kʼoˆ peuˬ hkʼaw‸ nawˉ, jawˇmawˇ ma lehˬ yawˇ yuˬ veu laˇ ve mawˇ 
hta‸ hpeu‸ tawˆ leh, shi 3,100 cawehˬ, sha hawnˉ leh shehnˉ shiˍ teˇ hpaˍ 

jawˇmawˇ Sawˉla‸monˍ hta‸ piˇ ve yoˬ. Jawˇmawˇ ma piˇ ve sha hawnˉ oˇ ve 
teˇ hpaˍ lehˬ, shu yawˇ hta‸ tanˇ laˇ jaw ve sha hawnˉ a‸ kehˉ maˇ jaˇ ve yoˬ. 
10(Hiˆranˍ lehˬ, jawˇmawˇ geh shi ceh tiˉ yuˬ laˬ ve maˇ heˆ. Awˇhpiˍraˆ venˇ 
hkʼaw cawˬ ve da‸ jaˇ ve suhˆ leh shehnˉ shiˍ teˇ hpaˍ htawˇ, jawˇmawˇ hta‸ 
piˇ ve yoˬ. 
11Sawˉla‸monˍ lehˬ, da‸ jaˇ ve suhˆ oˇ ve teˇ hpaˍ hta‸ bon yehˬ leh yawˇ ve 
hawˉ yehˬ hkʼaw yehˬ hkuiˉ daw te ve yoˬ. Teˇ hpaˍ hpaˍ hta‸ yawˇ yuˬ leh, 
tinˍ te ve yoˬ. Suhˆ chi teˇ ceuˬ lehˬ, Iˉsaˍreˍlaˆ mvuhˇmiˬ hkʼaw lo hkʼa gaˬ la 
ve suhˆ hkʼa peu-eˬ a‸ kehˉ da‸ jaˇ ve yoˬ. Suhˆ chi ve teˇ hpaˍ Iˉsaˍreˍlaˆ 
mvuhˇmiˬ hkʼaw lo awˬ hkʼaw‸ nawˉ teˇ pawˆ ka‸ maˇ kʼaw‸ gaˬ la ve yoˬ.) 
12Jawˇmawˇ Sawˉla‸monˍ lehˬ, jawˇmawˇ ma oˇ ve hta‸ piˇ taˍ peuˬ ve la‸ 
shawnˍ teˇ hpaˍ awˬ hkʼoˆ, jawˇmawˇ ma hkʼa lawˬ ve awˬ ceuˬ hkʼa peu-eˬ ve 
hta‸ ka‸ piˇ ve yoˬ. Oˇ ve hkʼaw‸ nawˉ, jawˇ maw ma lehˬ Sheˍbaˆ mvuhˇmiˬ 
lo kʼaw‸ kʼo‸-e ve yoˬ. 

Sawˉla‸monˍ ve hpu shi mawˇ jeˬ 

13Teˇ hkʼaw‸ awˬ hkʼaw lo jawˇmawˇ Sawˉla‸monˍ lehˬ, shi 15,500 cawehˬ gʼa 
chehˇ ve yoˬ. 
14Chi awˬ hkʼoˆ ka‸ tanˇ kaˬ paˍ teˇ hpaˍ geh gʼa ve awˬ hkawnˍ, Aˍraˆ 
jawˇmawˇ teˇ hpaˍ tanˇ laˇ ve awˬ hkawnˍ, leh awˬ nu ve mvuhˇmiˬ teˇ hpaˍ 
hkʼaw lo shaw gʼa taˍ ve awˬ hkawnˍ teˇ hpaˍ htawˇ cawˬ sheˍ ve yoˬ. 
15Sawˉla‸monˍ lehˬ, htanˬ tuˬ 200 maˬ te taˍ ve yoˬ. Htanˬ tuˬ oˇ ve teˇ maˬ ve 
shi 6 cawehˬ yuˬ te taˍ ve yoˬ. 
16Chi hkʼoˆ ka‸, yawˇ lehˬ htanˬ tuˬ ehˉ 300 maˬ hta‸ htawˇ kʼaw‸ te taˍ ve 
yoˬ. Htanˬ tuˬ ehˉ chi ve teˇ maˬ ve shi teˇ cawehˬ ngaˇ hkanˉ hkʼe yuˬ te taˍ 
ve yoˬ. Yawˇ lehˬ, htanˬ tuˬ chi teˇ hpaˍ hta‸ Leˍbaˍnonˍ hteunˍ lonˉ teh‸ kʼoˆ 
ve bawehˇ lonˉ hkʼaw teh taˍ ve yoˬ. 
17Yawˇ lehˬ, uiˍ jaˇ ve kʼaw jaw lonˉ teˇ maˬ hta‸ htawˇ te taˍ ve yoˬ. Kʼaw jaw 
lonˉ oˇ ve teˇ tawn hta‸ haw ciˬ yuˬ te taˍ leh, awˬ nu ve teˇ tawn hta‸ da‸ jaˇ 
ve shi yuˬ te taˍ ve yoˬ. 

18Kʼaw jaw oˇ ve awˬ hkʼoˆ lo taˆ-e tuˬ, go hkʼeh‸ 6 maˬ te tcuhˉ taˍ ve yoˬ. Go 
hkʼeh‸ oˇ ve teˇ hpaˍ awˬ meuˇ nyiˇ hpawˇ lo laˇ caˬ shiˉ awˬ han teˇ hpawˇ teˇ 
maˬ htawˆ keu taˍ leh, laˇ caˬ shiˉ hkʼa peu-eˬ teˇ chi nyiˇ hkeh hpeh‸ ve yoˬ. 
19(Kʼaw jaw oˇ ve awˬ hkʼaw‸ nawˉ hpawˇ lo, nuˇ paˍ lonˉ ve oˉ kʼoˍ awˬ han 
te keu taˍ leh, nuˇ paˍ lonˉ oˇ ve la‸ sha paˉ la‸ mehˍ paˉ lo laˇ caˬ shiˉ awˬ 
han te keu taˍ ve yoˬ.) Chi hkʼe ve kʼaw jaw awˬ kaˍ awˬ nu ve mvuhˇmiˬ teˇ 
peˆ hkʼaw ka‸ maˇ cawˬ. 
20Sawˉla‸monˍ a pehˉ meuˇ gʼuiˬ keu dawˬ ve kawˆ hkʼa peu-eˬ ve hta‸ shi 
ceh tiˉ yuˬ te taˍ ve yoˬ. Leˍbaˍnonˍ hteunˍ lonˉ teh‸ kʼoˆ ve bawehˇ lonˉ 
hkʼaw hkʼa yehˇ ve kawˆ teˇ hpaˍ hta‸ htawˇ da‸ jaˇ ve shi ceh tiˉ yuˬ te taˍ ve 
yoˬ. Hpu teˇ ceuˬ hta‸ a ciˉ ka‸ maˇ yehˇ. Awˬ lawn kʼo, Sawˉla‸monˍ awˬ co-
e htaˇ, hpu teˇ ceuˬ hta‸ awˬ hpfuhˇ hkʼaˆ ve mawˇ teh‸ maˇ shawˍ ve pa taw 
yoˬ. 
21Yawˇ lehˬ, Hiˆranˍ ve haw lo‸ kʼoˍ teˇ hpaˍ geh te toˇ tuˬ ve yawˇ ve haw lo‸ 
kʼoˍ teˇ hpaˍ hta‸ htawˇ te taˍ ve yoˬ. Shehˆ hkʼaw‸ teˇ pawˆ yawˇ ve haw lo‸ 
kʼoˍ oˇ ve teˇ hpaˍ kʼaw‸ la leh, yawˇ geh shi, hpu, haw ciˬ leh maw‸ teˇ hpaˍ 
yuˬ veu laˇ chehˇ ve yoˬ. 
22Jawˇmawˇ Sawˉla‸monˍ lehˬ, awˬ nu ve jawˇmawˇ teˇ hpaˍ a‸ kehˉ cuˇ yiˍ 
cawˬ leh paw sha jaˇ ve yoˬ. 
23Miˬguiˬ chaw yaˇ teˇ hpaˍ yawˇ geh laˬ leh, Gʼuiˬsha yawˇ hta‸ piˇ taˍ ve cuˇ 
yiˍ tawˇ hkawˇ teˇ hpaˍ hta‸ ca na la gaˇ jaˇ ve yoˬ. 
24Yawˇ geh hkʼa laˬ ve chaw hkʼa peu-eˬ, yawˇ hta‸ hpu leh shi yuˬ te taˍ ve 
mawˇ, veu‸ kʼaˇ, la‸ caˉ, sha hawnˉ, iˉ mvuhˇ, piˉ laˬ, chi hkʼe ve la‸ shawnˍ 
teˇ gʼaˇ teˇ ceuˬ yuˬ veu laˇ piˇ ve yoˬ. Teˇ hkʼaw‸ peuˬ teˇ hkʼaw‸, chaw yaˇ 
teˇ hpaˍ yawˇ geh laˬ chehˇ taˍ ve yoˬ. 
25Jawˇmawˇ Sawˉla‸monˍ lehˬ, iˉ mvuhˇ lawˬ teh taˍ kuiˬ 4,000 maˬ cawˬ leh, 
iˉ mvuhˇ ciˇ ve ma‸ yaˇ 12,000 gʼaˇ cawˬ ve yoˬ. Iˉ mvuhˇ lawˬ leh ma‸ yaˇ oˇ 
ve teˇ hpaˍ hpaˍ hta‸ yawˇ Yeˍruˆsaˍlehnˍ venˇ hkʼaw teh taˍ leh, teˇ hpaˍ hpaˍ 
hta‸ awˬ nu ve venˇ teˇ hpaˍ hkʼaw teh taˍ ve yoˬ. 

26Yawˇ lehˬ, Uˉhpaˍraˆ iˉ kaˆ lawˬ lo te leh Hpiˇliˇtiˆ mvuhˇmiˬ leh Eˇjiˇtu‸ 
mvuhˇmiˬ chi teˇ hpaˍ awˬ kaˍ lo cawˬ ve jawˇmawˇ teˇ hpaˍ a‸ kehˉ awˬ me‸ 
awˬ hponˇ uiˍ jaˇ ve yoˬ. 
27Yawˇ uˉ peunˍ chehˇ ve awˬ yanˇ awˬ hkʼaw lo, hpu teˇ ceuˬ lehˬ, Yeˍruˆ saˍ 
lehnˍ venˇ hkʼaw lo haˉ pui shiˍ hkʼa shuˍ awˬ hpfuhˇ maˇ cawˬ leh, keˍ daˍ 
cehˬ teˇ ceuˬ htawˇ, awˬ nu ve suhˆ hkʼa shuˍ maˇ jaˇ ve yoˬ. 
28Sawˉla‸monˍ lehˬ, iˉ mvuhˇ teˇ hpaˍ hta‸ Muˍsaˍriˍ leh awˬ nu ve mvuhˇmiˬ 
teˇ hpaˍ hkʼaw vuiˬ yuˬ taˍ ve yoˬ. 

Sawˉla‸monˍ suh-e ve 

29Sawˉla‸monˍ hkʼa te taˉ ve kanˉ hkʼa peu-eˬ ve hta‸ tcuh kaˍ paˍ Naˍtanˍ ve 
li‸ daw, Shiˉlonˍ venˇ yaˇ Aˍhiˇyaˆ ve li‸ daw, leh tcuh kaˍ paˍ Iˉdoˍ ve li‸ 
daw hkʼaw bvuh‸ keu taˍ ve yoˬ. Tcuh kaˍ paˍ Iˉdoˍ lehˬ, jawˇmawˇ 
Yeˍyawˇbaoˍ uˉ peunˍ ve awˬ lawn teˇ hpaˍ hta‸ ka‸ bvuh‸ keu taˍ ve yoˬ. 
30Sawˉla‸ monˍ lehˬ, Yeˍruˆsaˍlehnˍ venˇ hkʼaw chehˇ taˍ leh, Iˉsaˍreˍlaˆ 
mvuhˇmiˬ hta‸ awˇ chi hkʼaw‸ uˉ peunˍ ve yoˬ. 
31Yawˇ suh-e leh, shu yawˇ hta‸ Daˍviˆ ve venˇ hkʼaw tuˍ piˇ ve yoˬ. Hkʼe te 
leh, yawˇ ve yaˇ Yawˇbaoˍ yawˇ awˬ tan jawˇmawˇ kʼaw‸ te ve yoˬ. 

2 Raˍsaˍvanˍ li‸ 10 

Awˬ na hpawˇ Iˉsaˍreˍlaˆ chaw kʼaw‸ hpfuhˆ ve 

1Yawˇbaoˍ lehˬ, jawˇmawˇ ve aˉ yaˇ hta‸ yuˬ tuˬ Sheˍhkenˍ venˇ lo kʼai leh, 
awˬ na hpawˇ teˇ tawn lo chehˇ ve Iˉsaˍreˍlaˆ chaw hkʼa peu-eˬ oˇ kaˬ lo 
hpawnˬ laˬ ve yoˬ. 
2Eˇjiˇtu‸ mvuhˇmiˬ lo hpaw-e taˍ peu ve Yeˍyawˇbaoˍ lehˬ, awˬ lawn chi hta‸ 
gʼa kaˇ ve teˇ yanˇ aˉ hkʼaw lo kʼaw‸ la ve yoˬ. 
3Hkʼe te leh, Iˉsaˍreˍlaˆ chaw teˇ hpaˍ Yeˍyawˇbaoˍ hta‸ htawˇ kuˬ yuˬ peuˬ 
hkʼaw‸ nawˉ, Sheˍhkenˍ venˇ lo kʼai leh, Yawˇbaoˍ hta‸ chi hkʼe kʼoˆ piˇ ve 
yoˬ. 

4Nawˬ pa Sawˉla‸monˍ lehˬ, ngaˬ hui hta‸ kanˉ hehnˇ chaweh nyiˉ te tcuh laˇ 
ve yoˬ. Nawˬ ngaˬ hui hta‸ kanˉ chi taw taw maˇ kʼaw‸ te tcuh laˇ ve kʼo, 
ngaˬ hui nawˬ uˉ peunˍ ve hawˉ chehˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
5Oˇ htaˇ Yawˇbaoˍ lehˬ, Shehˆ nyi ponˬ peuˬ hkʼaw‸ nawˉ nawˬ hui ngaˬ geh 
teˇ pawˆ kʼaw‸ laˬ-o‸. Oˇ htaˇ heh‸ ngaˬ hkʼaˬ hkʼe dawˇ taˍ ve nawˬ hui hta‸ 
kʼoˆ laˇ tuˬ yoˬ, teh‸ yawˇ hui hta‸ kʼoˆ piˇ ve yoˬ. Hkʼe te leh, yawˇ hui hpoˆ 
kʼo‸-e ve yoˬ. 
6Jawˇmawˇ Yawˇbaoˍ lehˬ, yawˇ awˬ pa Sawˉla‸monˍ awˬ co-e htaˇ ka‸ dawˇ 
hkʼaˇ piˇ shehˍ hpaˇ te chehˇ ve chaw mawˇ teˇ hpaˍ hta‸ kuˬ yuˬ leh, Chaw oˇ 
ve teˇ hpaˍ hta‸ ngaˬ hkʼaˬ hkʼe kʼoˆ hkʼaw‸ piˇ cawˇ le, teh‸ yawˇ hui hta‸ 
na nyi ve yoˬ. 
7Yawˇ hui kʼaw‸ yaw hkʼaw‸ leh kʼoˆ ve, Nawˬ yawˇ hui hta‸ na sha ve tawˇ 
yaw piˇ leh, yawˇ hui lawˬ ve hkʼe te piˇ ve kʼo, yawˇ hui nawˬ ve tawˇ hta‸ 
hkʼa deh‸ na yuˬ tuˬ yoˬ, teh‸ yawˇ hta‸ kʼoˆ piˇ ve yoˬ. 
8Ya‸ hkʼaˇ, yawˇ lehˬ chaw mawˇ teˇ hpaˍ dawˇ hkʼaˇ piˇ ve hta‸ maˇ ha‸ yuˬ. 
Yawˇ geh teˇ geh uiˍ taˆ la leh, chi beu‸ yawˇ hta‸ dawˇ hkʼaˇ piˇ shehˍ hpaˇ 
te chehˇ ve yaˇ nehˬ teˇ hpaˍ geh kʼaw‸ kʼai ve yoˬ. 
9Nawˬ hui hkʼaˬ hkʼe kʼoˆ laˇ tuˬ le. Chaw oˇ ve teˇ hpaˍ hta‸ ngaˬ hkʼaˬ hkʼe 
gʼa kʼaw‸ kʼoˆ piˇ tuˬ le, teh‸ yawˇ hui hta‸ na nyi ve yoˬ. 
10Yawˇ hui kʼaw‸ yaw hkʼaw‸ leh kʼoˆ ve, Yawˇ hui hta‸ chi hkʼe kʼoˆ piˇ-oˆ. 
Ngaˬ ve la‸ naw lehˬ, ngaˬ paˍ ve caw‸ cehˍ nyi a‸ kehˉ htu jaˇ ve yoˬ. 
11Ngaˬ pa lehˬ, nawˬ hui hta‸ hawˇ ve mawˇ taˆ tcuh ve yoˬ. Ngaˬ lehˬ oˇ ve a‸ 
kehˉ leuˉ leh hawˇ ve mawˇ taˆ tcuh laˇ tuˬ yoˬ. Ngaˬ pa lehˬ, nawˬ hui hta‸ 
gawˇ taˍ yuˬ jaw‸ laˇ ve yoˬ. Ngaˬ nawˬ hui hta‸ iˉ mvuhˇ hta‸ jaw‸ ve shaˍ 
guiˬ caˆ yuˬ jaw‸ laˇ tuˬ yoˬ, teh‸ yawˇ hui hta‸ kʼoˆ piˇ-oˆ, teh‸ yawˇ hta‸ 
kʼoˆ piˇ ve yoˬ. 
12Shehˆ nyi ponˬ peuˬ hkʼaw‸ nawˉ, Yeˍyawˇbaoˍ leh awˬ nu ve Iˉsaˍreˍlaˆ 
chaw hkʼa peu-eˬ, jawˇmawˇ Yawˇbaoˍ geh kʼaw‸ hpawnˬ laˬ ve yoˬ. 

13Jawˇmawˇ lehˬ, chaw mawˇ teˇ hpaˍ dawˇ hkʼaˇ piˇ ve hkʼe maˇ te leh, yaˇ 
nehˬ teˇ hpaˍ kʼoˆ ve hkʼe chaw oˇ ve teˇ hpaˍ hta‸ tawˇ hehnˇ chaweh yaw piˇ 
ve yoˬ. 
14Yawˇ kʼoˆ ve, Ngaˬ pa lehˬ nawˬ hui hta‸ gawˇ taˬ yuˬ jaw‸ laˇ ve yoˬ. Ngaˬ 
nawˬ hui hta‸ iˉ mvuhˇ hta‸ jaw‸ ve shaˍ guiˬ caˆ yuˬ jaw‸ laˇ tuˬ yoˬ, teh‸ 
yawˇ hui hta‸ kʼoˆ piˇ ve yoˬ. 
15Gʼuiˬsha lehˬ, Shiˉlonˍ venˇ hkʼaw chehˇ ve tcuh kaˍ paˍ Aˍhiˇyaˆ hta‸ cuˇ 
leh, Neˍbaˆ ve yaˇ Yeˍyawˇbaoˍ hta‸ kʼoˆ piˇ taˍ peuˬ ve tawˇ biˇ la piˇ lawˬ ve 
yoˬ. Chi hta‸ pa taw, jawˇmawˇ lehˬ Iˉsaˍreˍlaˆ chaw hui ve tawˇ hta‸ maˇ na 
yuˬ piˇ ve yoˬ. 
16Jawˇmawˇ yawˇ hui ve tawˇ hta‸ maˇ na yuˬ piˇ ve hta‸ chaw moˍ lonˉ gʼa 
mawˬ ve teˇ yanˇ, yawˇ hui ga hpoˆ kuˬ leh kʼoˆ ve, Daˍviˆ leh yawˇ ve yehˬ 
yaˇ kʼa yaˇ teˇ hpaˍ luˬ suh sheˆ suh piˇ-oˆ. Ngaˬ hui awˬ pon yawˇ hui aˬ hto‸ 
ma te laˇ taˍ ve le. Iˉsaˍreˍlaˆ chaw hui-oˬ, hkeu‸, ngaˬ hui aˉ hkʼaw lo kʼaw‸ 
kʼo‸-e veuˬ. Yawˇbaoˍ yawˇ hkʼaˇ yawˇ chehˇ taˉ piˇ-oˆ, teh‸ kʼoˆ ve yoˬ. 
17Hkʼe te leh, Iˉsaˍreˍlaˆ chaw teˇ hpaˍ Yawˇbaoˍ hta‸ kʼaw‸ hpfuhˆ leh, Yuˇda
‸ chaw hui ve mvuhˇmiˬ hta‸ ceh tiˉ uˉ peunˍ tuˬ yawˇ hta‸ oˇ kaˬ lo teh taˉ 
piˇ ve yoˬ. 
18Oˇ ve hkʼaw‸ nawˉ, Yawˇbaoˍ lehˬ kanˉ nyi paˍ awˬ hoˉ Aˍdawˇniˍranˍ hta‸ 
Iˉsaˍreˍlaˆ chaw hui geh kʼai peu ve yoˬ. Ya‸ hkʼaˇ, yawˇ hui yawˇ hta‸ haˉ 
pui baˬ pehˍ piˇ ve yoˬ. Oˇ htaˇ, Yawˇbaoˍ iˉ mvuhˇ lawˬ ciˇ leh Yeˍruˆsaˍlehnˍ 
venˇ lo hpaw kʼo‸-e ve yoˬ. 
19Oˇ ve teˇ nyi hta‸ te leh, Iˉsaˍreˍlaˆ chaw teˇ hpaˍ Daˍviˆ ve awˬ ceuˬ awˬ 
hkʼaˇ teˇ hpaˍ hta‸ kʼaw‸ hpfuhˆ ve yoˬ. 

2 Raˍsaˍvanˍ li‸ 11 

Tcuh kaˍ paˍ Sheˍmaˍyaˆ ve tawˇ 

1Yawˇbaoˍ Yeˍruˆsaˍlehnˍ venˇ hkʼaw lo kʼaw‸ gaˬ la ve teˇ yanˇ, yawˇ lehˬ 
Yuˇda‸ leh Beˍyaˍmenˍ awˬ ceuˬ awˬ hkʼaˇ awˬ hkʼaw lo ve cheuˬ jaˇ ve ma‸ 

yaˇ 18,000 gʼaˇ hta‸ leuˆ yuˬ leh, awˬ nu ve Iˉsaˍreˍlaˆ chaw teˇ hpaˍ hta‸ ca 
bawˆ tuˬ dawˇ taˍ ve yoˬ. 
2Ya‸ hkʼaˇ, Gʼuiˬsha tcuh kaˍ paˍ Sheˍmaˍyaˆ hta‸ kuˬ yuˬ leh, 
3Yawˇbaoˍ leh Yuˇda‸ chaw oˇ ve teˇ hpaˍ hta‸ chi hkʼe ca kʼoˆ piˇ tcuh ve 
yoˬ. 
4Nawˬ hui ve awˬ viˉ awˬ nyi Iˉsaˍreˍlaˆ chaw teˇ hpaˍ hta‸ taˇ ca bawˆ-e. A 
shu yawˇ ve aˉ hkʼaw lo kʼo‸-e loˬ. Chi hkʼe hpeh‸ la ve lehˬ, ngaˬ ve a loˍ 
cawˇ ve pa taw yoˬ, teh‸ ca kʼoˆ piˇ tcuh ve yoˬ. Chaw oˇ ve hkʼa peu-eˬ 
Gʼuiˬsha hkawˇ na leh, a shu yawˇ ve yehˬ lo kʼo‸-e ve yoˬ. 

Yawˇbaoˍ venˇ teˇ hpaˍ hta‸ kʼaw‸ gu te ve 

5Yawˇbaoˍ lehˬ, Yeˍruˆsaˍlehnˍ mvuhˇmiˬ leh Beˍyaˍmenˍ mvuhˇmiˬ hkʼaw 
cawˬ ve venˇ chi teˇ hpaˍ hta‸ kʼaw‸ gu te ve yoˬ. 
6Behˍlehˍhehnˍ venˇ, Eˇtanˍ venˇ, Teˍkawˇ venˇ, 
7Behˆzuˇraˆ venˇ, Sawˇhkawˇ venˇ, Aˍduˆlanˍ venˇ, 
8Gaˍtaˆ venˇ, Maˍreˍshaˆ venˇ, Siˇhpaˆ venˇ, 
9Aˍdawˇrenˍ venˇ, Laˍhkiˇshaˆ venˇ, Aˍzeˍkaˍ venˇ, 
10Zawˇraˆ venˇ, Aˍjaˍlonˍ venˇ leh Heˍbronˍ venˇ chi teˇ hpaˍ hpeh‸ ve yoˬ. 
11Yawˇ lehˬ venˇ chi teˇ hpaˍ hta‸ hkʼa deh‸ kʼaw‸ gu te leh, venˇ teˇ venˇ 
hkʼaw ma‸ poˍ lonˉ teˇ gʼaˇ hta‸ chehˇ tcuh taˍ ve yoˬ. Venˇ chi teˇ hpaˍ 
hkʼaw lo, caˇ tuˬ dawˬ tuˬ, shaˍlonˍ chu leh a pehˉ meuˇ gʼuiˬ teˇ hpaˍ shaw 
hpoˆ taˍ ve yoˬ. 
12Gehˇ leh htanˬ tuˬ teˇ hpaˍ hta‸ htawˇ shaw hpoˆ taˍ ve yoˬ. Hkʼe te leh, 
Yuˇda‸ leh Beˍyaˍ menˍ mvuhˇmiˬ hta‸ yawˇ uˉ peunˍ chehˇ ve yoˬ. 

Paw hkuˇ leh Leˍviˆ chaw Yuˇda‸ mvuhˇmiˬ lo laˬ ve 

13Iˉsaˍreˍlaˆ mvuhˇmiˬ hkʼaw hkʼa chehˇ ve paw hkuˇ leh Leˍviˆ chaw hkʼa peu-
eˬ, Yuˇda‸ mvuhˇmiˬ hkʼaw hpawnˬ laˬ ve yoˬ. 
14Iˉsaˍreˍlaˆ jawˇmawˇ Yeˍyawˇbaoˍ leh awˬ nu ve jawˇmawˇ teˇ hpaˍ lehˬ, 
Leˍviˆ chaw hui hta‸ Gʼuiˬsha ve paw hkuˇ te tuˬ a hkaw-anˬ maˇ kʼaw‸ piˇ ve 

pa taw, yawˇ hui hkʼa peu-eˬ a shu yawˇ ve miˬguiˬ hta‸ baˬ taˉ leh, 
Yeˍruˆsaˍlehnˍ venˇ lo hpaw la ve yoˬ. 
15Yeˍyawˇbaoˍ lehˬ, yawˇ te taˍ ve nuˇ shaˉ ho‸, neˇ teˇ hpaˍ leh awˬ nu ve 
gʼuiˬsha teˇ hpaˍ hta‸ oˉ kʼoˍ pui htaˇ sheh kʼai laˇ tuˬ ve paw hkuˇ teˇ hpaˍ 
hta‸ leuˆ teh taˍ ve yoˬ. 
16Iˉsaˍreˍlaˆ chaw teˇ hpaˍ awˬ hkʼaw lo, awˬ tehˬ awˬ na Gʼuiˬsha hta‸ oˉ kʼoˍ 
pui gaˇ ve chaw teˇ hpaˍ htawˇ, Leˍviˆ chaw hui geh teˇ geh Yeˍruˆsaˍlehnˍ 
venˇ lo hpaw la taˍ ve yoˬ. 
17Chi hta‸ pa taw, Yuˇda‸ mvuhˇmiˬ hkʼaw chaw maˇ la ve yoˬ. Shehˆ hkʼaw‸ 
hkʼa gaˬ, yawˇ hui lehˬ ponˬ laˬ htaˇ jawˇmawˇ Daˍviˆ leh jawˇmawˇ Sawˉla‸
monˍ uˉ peunˍ ve awˬ hawˉ lo chehˇ jaw ve hkʼe, Sawˉla‸monˍ ve yaˇ 
Yawˇbaoˍ uˉ peunˍ ve hawˉ hkʼa deh‸ chehˇ taˍ ve yoˬ. 

Yawˇbaoˍ ve yehˬ yaˇ kʼa yaˇ teˇ hpaˍ 

18Yawˇbaoˍ lehˬ, Daˍviˆve awˬ hawehˍ, Yeˍraˍmoˆ ve yaˇ miˇ Maˍhaˍlaˆ hta‸ 
heuˆ ve yoˬ. Maˍhaˍlaˆ ve awˬ e lehˬ, Yeˍsehˇ ve awˬ hawehˍ Eˇlaˍbaˆ ve yaˇ 
miˇ Aˍbiˆheˍlaˆ hpeh‸ ve yoˬ. 
19Yawˇ huiˉ maˬ geh Yuˇshaˆ, Shaˍmaˍriˆ leh Zaˍhanˍ teh‸ kʼoˆ ve yaˇ shehˆ 
gʼaˇ cawˬ ve yoˬ. 
20Oˇ ve hkʼaw‸ nawˉ, Yawˇbaoˍ lehˬ Aˍbaˆsaˍlonˍ ve yaˇ miˇ Maˍkaˍ hta‸ kʼaw
‸ heuˆ leh, Aˍbiˇyaˆ, Aˍtehˇ, Ziˇzaˆ leh Sheˍlawˇmiˆ teh‸ kʼoˆ ve yaˇ paˍ awˇ 
gʼaˇ kʼaw‸ cawˬ la ve yoˬ. 
21Yawˇbaoˍ lehˬ, awˬ miˇ ma 18 gʼaˇ cawˬ leh, awˬ miˇ ma i 60 gʼaˇ cawˬ ve yoˬ. 
Yawˇ ve yaˇ paˍ 28 gʼaˇ cawˬ leh, yaˇ miˇ 60 gʼaˇ cawˬ ve yoˬ. Yawˇ ve awˬ miˇ 
ma hkʼa peu-eˬ awˬ hkʼaw lo, yawˇ lehˬ Maˍkaˍ hta‸ leuˉ leh ha‸ jaˇ ve yoˬ. 
22Yawˇ ve yaˇ hkʼa peu-eˬ awˬ hkʼaw lo, yawˇ lehˬ Aˍbiˇyaˆ hta‸ leuˉ leh ha‸ 
jaˇ leh, yawˇ awˬ tan jawˇmawˇ te tuˬ leuˆ yuˬ taˍ ve yoˬ. 
23Yawˇbaoˍ lehˬ, Yuˇda‸ mvuhˇmiˬ leh Beˍyaˍmenˍ mvuhˇmiˬ hkʼaw lo, yawˇ 
ve yaˇ teˇ hpaˍ hta‸ awˬ hoˉ te tcuh leh, yawˇ hui awˬ pon awˬ miˇ ma laiˉ 

gʼaˇ ca piˇ taˍ ve yoˬ. Yawˇ hui awˬ pon caˇ tuˬ teˇ hpaˍ htawˇ hkʼa deh‸ ca 
hpoˆ piˇ taˍ ve yoˬ. 

2 Raˍsaˍvanˍ li‸ 12 

Eˇjiˇtu‸ chaw Yuˇda‸ mvuhˇmiˬ hta‸ ca bawˆ la ve 

1Yawˇbaoˍ jawˇmawˇ hpeh‸ la peuˬ hkʼaw‸ nawˉ, yawˇ leh yawˇ ve chaw hkʼa 
peu-eˬ Gʼuiˬsha ve awˬliˇtawˇhkawˇ hta‸ baˬ taˉ ve yoˬ. 
2Yawˇbaoˍ jawˇmawˇ te ve ngaˇ hkʼaw‸ teˇ hkʼaw‸ gaˬ htaˇ, Gʼuiˬsha yawˇ hui 
hta‸ ciˍ yanˍ piˇ ve yoˬ. Eˇjiˇtu‸ jawˇmawˇ Shiˇshaˆ lehˬ, Yeˍruˆsaˍlehnˍ venˇ 
hta‸ ca bawˆ tuˬ, 
3iˉ mvuhˇ lawˬ 1,200, iˉ mvuhˇ ciˇ ve ma‸ yaˇ 60,000 leh gʼaw maˇ peuˬ htaˇ 
hkʼa gaˬ maˇ jaˇ ve Eˇjiˇtu‸ chaw, Liˇbuˆ chaw, Suˇkiˆ chaw leh Suˍdanˍ chaw 
hui hta‸ shiˍ veu laˇ leh gaˬ la ve yoˬ. 
4Eˇjiˇtu‸ jawˇmawˇ lehˬ, Yuˇda‸ mvuhˇmiˬ hkʼaw cawˬ ve venˇ teˇ hpaˍ hta‸ 
bawˆ yuˬ leh, Yeˍruˆsaˍlehnˍ venˇ lo gaˬ la ve yoˬ. 
5Oˇ htaˇ, tcuh kaˍ paˍ Sheˍmaˍyaˆ lehˬ, Eˇjiˇtu‸ jawˇmawˇ hta‸ kawˆ leh hpaw-
e tuˬ awˬ hkʼaˇ gu chehˇ ve jawˇmawˇ Yawˇbaoˍ leh awˬ hoˉ awˬ naˬ teˇ hpaˍ 
geh Yeˍruˆsaˍlehnˍ venˇ lo laˬ leh, yawˇ hui hta‸ chi hkʼe kʼoˆ piˇ ve yoˬ. 
Gʼuiˬsha kʼoˆ ve, Nawˬ hui ngaˬ hta‸ baˬ taˉ laˇ peuˬve pa taw, chi beu‸ ngaˬ 
nawˬ hui hta‸ Eˇjiˇtu‸ jawˇmawˇ Shiˇshaˆ ve la‸ hkʼaw lo chiˇ a‸ laˇ tuˬ yoˬ, 
teh‸ yawˇ hui hta‸ kʼoˆ piˇ ve yoˬ. 
6Oˇ htaˇ, jawˇmawˇ leh awˬ hoˉ awˬ naˬ oˇ ve hkʼa peu-eˬ, Ngaˬ hui te ya‸ jaˇ 
peuˬ ve yoˬ. Gʼuiˬsha te chehˇ ve kanˉ lehˬ hteˇ cawˇ jaˇ ve yoˬ, teh‸ kʼoˆ ve 
yoˬ. 
7Chi hkʼe hpeh‸ la ve hta‸ Gʼuiˬsha gʼa mawˬ ve teˇ yanˇ, yawˇ Sheˍmaˍyaˆ 
hta‸ chi hkʼe kʼoˆ piˇ ve yoˬ. Chi beu‸ yawˇ hui venˇbaˆ dawˇ hpfuhˆ peuˬ ve 
pa taw, ngaˬ yawˇ hui hta‸ ciˍ yanˍ piˇ tuˬve maˇ heˆ. Shiˇshaˆ ca bawˆ la ve 
htawˇ, yawˇ hui gʼa ponˬ tuˬ yoˬ. Yeˍruˆsaˍlehnˍ venˇ lehˬ, ngaˬ nyi ma zuhˆ ve 
awˬ ceuˬ hta‸ gʼa hkanˍ tuˬ ve maˇ heˆ. 

8Ya‸ hkʼaˇ, Shiˇshaˆ lehˬ Yeˍruˆsaˍlehnˍ venˇ hta‸ bawˆ gʼaˇ tuˬ yoˬ. Oˇ htaˇ 
yawˇ hui lehˬ, ngaˬ ve kanˉ hta‸ te ve leh, miˬguiˬ jawˇmawˇ teˇ hpaˍ ve kanˉ 
hta‸ te ve hkʼaˬ hkʼe peun da‸ kuiˬ cawˬ ve hta‸ yawˇ hui hkʼa tawˍ lehˆ shiˍ 
la tuˬ yoˬ, teh‸ Sheˍmaˍyaˆ hta‸ kʼoˆ piˇ ve yoˬ. 
9Jawˇmawˇ Shiˇshaˆ Yeˍruˆsaˍlehnˍ venˇ hkʼaw lo‸ la leh, bon yehˬ hkʼaw leh 
hawˉ yehˬ hkʼaw cawˬ ve hpu shi mawˇ jeˬ teˇ hpaˍ hta‸ yuˬ kʼai ve yoˬ. 
Jawˇmawˇ Sawˉla‸monˍ shi yuˬ te taˍ ve htanˬ tuˬ hkʼa peu-eˬ hta‸ htawˇ yuˬ 
kʼai ve yoˬ. 
10Yawˇbaoˍ lehˬ, oˇ ve teˇ hpaˍ awˬ tan, kuiˇ htanˬ tuˬ teˇ hpaˍ kʼaw‸ te leh, 
hawˉ yehˬ shaw shehˍ hpaˇ awˬ hoˉ hta‸ chiˇ a‸ piˇ ve yoˬ. 
11Jawˇmawˇ awˬ to bon yehˬ lo kʼai ve teˇ pawˆ le le, shaw shehˍ hpaˇ teˇ hpaˍ 
lehˬ, htanˬ tuˬ oˇ ve teˇ hpaˍ hta‸ yuˬ kʼai leh, kʼaw‸ la ve teˇ yanˇ bawehˇ 
hkʼaw kʼaw‸ keu taˍ ve yoˬ. 
12Yawˇ venˇbaˆ dawˇ hpfuhˆ ve pa taw, Gʼuiˬsha yawˇ hta‸ maˇ te luˬ piˇ. Hkʼe 
te leh, Yuˇda‸ chaw teˇ hpaˍ gawˬ lehˍ gʼa kʼaw‸ chehˇ ve yoˬ. 

Yawˇbaoˍ uˉ peunˍ ve 

13Yawˇbaoˍ lehˬ Yeˍruˆsaˍlehnˍ venˇ hkʼaw chehˇ leh, mvuhˇmiˬ hta‸ uˉ peunˍ 
chehˇ ve yoˬ. Yawˇ ve kanˇ paˆ htawˇ uiˍ la chehˇ ve yoˬ. Yawˇ jawˇmawˇ 
hpeh‸ la htaˇ, yawˇ ve a sha‸ 41 hkʼaw‸ gaˬ la peuˬ leh, Gʼuiˬsha hta‸ oˉ kʼoˍ 
pui kuiˬ Gʼuiˬsha leuˆ yuˬ taˍ ve Yeˍruˆsaˍlehnˍ venˇ hkʼaw teˇ chi suhˍ hkʼaw‸ 
uˉ peunˍ ve yoˬ. Yawˇ ve awˬ e lehˬ, Aˍmonˍ mvuhˇmiˬ hkʼaw chehˇ ve 
Naˍmaˆ hpeh‸ ve yoˬ. 
14Yawˇ lehˬ, Gʼuiˬsha ve a loˍ hta‸ maˇ ca. Haiˬ ve kanˉ hta‸ tiˉ te ve yoˬ. 
15Yawˇbaoˍ te ve kanˉ hkʼa peu-eˬ leh, yawˇ ve yehˬ yaˇ kʼa yaˇ teˇ hpaˍ ve awˬ 
lawn hta‸ tcuh kaˍ paˍ Sheˍmaˍyaˆ ve li‸ daw leh tcuh kaˍ paˍ Iˉdoˍ ve li‸ daw 
hkʼaw bvuh‸ keu taˍ ve yoˬ. Yawˇbaoˍ leh Yeˍyawˇbaoˍ lehˬ, hkʼaˬ htaˆ ka‸ 
ma‸ bawˆ da‸ chehˇ ve yoˬ. 

16Awˬ hkʼaw‸ nawˉ Yawˇbaoˍ suh-e leh, shu yawˇ hta‸ Daˍviˆ ve venˇ hkʼaw 
tuˍ piˇ ve yoˬ. Hkʼe te leh, yawˇ ve yaˇ paˍ Aˍbiˇyaˆ yawˇ awˬ tan jawˇmawˇ 
kʼaw‸ te ve yoˬ. 

2 Raˍsaˍvanˍ li‸ 13 

Aˍbiˇyaˆ Yeˍyawˇbaoˍ hta‸ bawˆ da‸ve 

1Iˉsaˍreˍlaˆ mvuhˇmiˬ hta‸ Yeˍyawˇbaoˍ uˉ peunˍ chehˇ ve teˇ chi hiˉ hkʼaw‸ 
teˇ hkʼaw‸ htaˇ, Yuˇda‸ mvuhˇmiˬ hta‸ Aˍbiˇyaˆ uˉ peunˍ ve yoˬ. 
2Yawˇ lehˬ, Yeˍruˆsaˍlehnˍ venˇ hta‸ shehˆ hkʼaw‸ gʼa uˉ peunˍ taˉ ve yoˬ 
Yawˇ ve awˬ e lehˬ, Giˇbaˍ venˇ hkʼaw chehˇ ve Awˇzeˍlaˆ ve yaˇ miˇ Maˍhkaˍ 
hpeh‸ ve yoˬ. Aˍbiˇyaˆ leh Yeˍyawˇbaoˍ ma‸ bawˆ da‸ ve yoˬ. 
3Aˍbiˇyaˆ lehˬ ma‸ yaˇ 400,000 cawˬ leh, Yeˍyawˇbaoˍ lehˬ 800,000 cawˬ ve yoˬ. 
4Yawˇ huiˉ maˬ Eˇhpaˍrenˍ hkʼaw hkʼoˆ lo hpuˇ da‸ ve yoˬ. Oˇ htaˇ, jawˇmawˇ 
Aˍbiˇyaˆ Zaˍmaˍrenˍ hkʼaw hkʼoˆ lo taˆ-e leh, Yeˍyawˇbaoˍ leh Iˉsaˍreˍlaˆ chaw 
hui hta‸ chi hkʼe kʼoˆ piˇ ve yoˬ. Ngaˬ ve tawˇ hta‸ na sheˍ. 
5Iˉsaˍreˍlaˆ ve jawˇmawˇ Gʼuiˬsha lehˬ, Daˍviˆ hta‸ co co taiˍ taiˍ yeˬ ve ka ti‸ 
te piˇ taˍ leh, yawˇ ve awˬ ceuˬ awˬ hkʼaˇ teˇ hpaˍ hta‸ teˇ co peuˬ teˇ co 
Iˉsaˍreˍlaˆ mvuhˇmiˬ hta‸ uˉ peunˍ tcuh tuˬ kʼoˆ piˇ taˍ ve hta‸ nawˬ hui maˇ 
shiˍ laˇ. 
6Neˍbaˆ ve yaˇ Yeˍyawˇbaoˍ lehˬ, yawˇ ve awˬ pa jawˇmawˇ Sawˉla‸monˍ hta‸ 
kʼaw‸ hpfuhˆ ve yoˬ. 
7Oˇ ve hkʼaw‸ nawˉ, yawˇ lehˬ chaw luˬ paˍ teˇ moˍ hta‸ shawˍ leh, te‸ chiˉ 
dawˇ hkʼaˇ maˇ cawˬ sheˍ ve Sawˉla‸monˍ ve yaˇ Yawˇbaoˍ hta‸ kʼaw‸ hpfuhˆ 
ve yoˬ. 
8Chi beu‸ nawˬ hui lehˬ, Daˍviˆ ve awˬ ceuˬ awˬ hkʼaˇ teˇ hpaˍ hta‸ Gʼuiˬsha 
piˇ taˍ ve aˉ yaˇ hta‸ bawˆ yuˬ tuˬ te chehˇ ve yoˬ. Nawˬ hui geh chaw maˇ jaˇ 
leh, Yeˍyawˇbaoˍ te taˍ ve shi nuˇ shaˉ ho‸ htawˇ nawˬ hui geh cawˬ taˍ ve 
yoˬ. 

9Nawˬ hui lehˬ, Aˍronˍ awˬ ceuˬ awˬ hkʼaˇ Gʼuiˬsha ve paw hkuˇ hta‸ gʼa‸ kʼoˬ 
leh, Leˍviˆ chaw hui hta‸ htawˇ gʼa‸ kʼoˬ piˇ taˍ ve yoˬ. Yawˇ hui awˬ tan, 
nawˬ hui lehˬ awˬ nu ve chaw ceuˬ teˇ hpaˍ hkʼa shuˍ, paw hkuˇ teˇ hpaˍ hta‸ 
leuˆ teh taˍ ve yoˬ. Nuˇ paˍ lonˉ teˇ hkeh, maˇ heˆ kʼo, yawˬ suhˍ hkeh sheh 
veu laˇ ve chaw hta‸ nawˬ hui ve gʼuiˬsha teˇ hpaˍ ve paw hkuˇ te tcuh taˍ ve 
yoˬ. 
10Ya‸ hkʼaˇ, ngaˬ hui lehˬ Gʼuiˬsha hta‸ ceh tiˉ oˉ kʼoˍ pui leh, yawˇ hta‸ maˇ 
chiˇ baˬ. Aˍronˍ awˬ ceuˬ awˬ hkʼaˇ paw hkuˇ teˇ hpaˍ lehˬ, a shu yawˇ ve kanˉ 
hta‸ hkʼa deh‸ te chehˇ leh, Leˍviˆ chaw teˇ hpaˍ yawˇ hui hta‸ ga piˇ chehˇ 
ve yoˬ. 
11Teˇ shawˉ teˇ haˉ le, yawˇ hui lehˬ Gʼuiˬsha hta‸ sha hawnˉ leh to nuˇ to shaˆ 
teˇ hpaˍ tuˉ tanˇ piˇ chehˇ ve yoˬ. Yawˇ hui lehˬ, da‸ kehˬ ve hpui lawˇ hkʼoˆ 
lo hkaoˍmonˇ tanˇ piˇ chehˇ leh, teˇ haˉ le le kawˆ faiˇ hta‸ aˬ miˍ tuˉ chehˇ ve 
yoˬ. Ngaˬ hui lehˬ, Gʼuiˬsha kʼoˆ taˍ ve hkʼe, hkʼa deh‸ gʼa‸ te chehˇ ve yoˬ. 
Ya‸ hkʼaˇ, nawˬ hui lehˬ yawˇ hta‸ baˬ taˉ peuˬ. 
12Gʼuiˬsha lehˬ ngaˬ hui ve awˬ hoˉ hpeh‸ leh, yawˇ ve paw hkuˇ teˇ hpaˍ lehˬ 
choˬ kaˬ ngaˬ hui geh chehˇ taˍ leh, ngaˬ hui hta‸ ma‸ bawˆ kuiˬ lo kʼai tuˬ 
behˬ heh ma meuˆ laˇ tuˬ law chehˇ taˍ ve yoˬ. Iˉsaˍreˍlaˆ chaw teˇ hpaˍ-oˬ, 
nawˬ hui ve awˬ puˍ awˬ pi hui ve Gʼuiˬsha hta‸ taˇ ca bawˆ la-o. Nawˬ hui 
maˇ gʼaˇ taˬ, teh‸ Iˉsaˍreˍlaˆ chaw hui hta‸ kʼoˆ piˇ ve yoˬ. 
13Awˬ yanˇ oˇ ve awˬ hkʼaw lo Yeˍyawˇbaoˍ lehˬ, yawˇ ve ma‸ yaˇ teˇ hpaˍ 
hpaˍ hta‸ Yuˇda‸ chaw hui deh chehˇ taˍ kuiˬ awˬ hkʼaw‸ nawˉ hpawˇ lo caw 
hoˆ tcuh leh lo‸ bawˆ piˇ ve yoˬ. 
14Yuˇda‸ chaw teˇ hpaˍ chiˇ nyi leh, canˇ paˍ teˇ hpaˍ yawˇ hui hta‸ caw hoˆ 
taˍ peuˬ ve hta‸ gʼa mawˬ ve teˇ yanˇ, yawˇ hui Gʼuiˬsha hta‸ kuˬ ve yoˬ. Paw 
hkuˇ teˇ hpaˍ htawˇ behˬ heh ma meuˆ ve yoˬ. 
15Oˇ htaˇ, Yuˇda‸ chaw teˇ hpaˍ gʼaˇ hte‸ kuˬ leh, ma‸ bawˆ kuiˬ lo gʼuiˇ lo‸-e 
ve yoˬ. Gʼuiˬsha lehˬ Yeˍyawˇbaoˍ leh Iˉsaˍreˍlaˆ chaw hui hta‸ shonˇ kʼai piˇ 
lawˬ ve yoˬ. 

16Hkʼe te leh, Iˉsaˍreˍlaˆ chaw teˇ hpaˍ gʼuiˇ hpaw-e ve yoˬ. Gʼuiˬsha lehˬ, 
Yuˇda‸ chaw hui hta‸ awˬ gʼaˇ uiˍ la piˇ ve yoˬ. 
17Aˍbiˇyaˆ leh yawˇ ve chaw teˇ hpaˍ, Iˉsaˍreˍlaˆ chaw hui hta‸ gʼa‸ bawˆ leh, 
cheuˬ jaˇ ve Iˉsaˍreˍlaˆ chaw 500,000 gʼaˇ hta‸ tiˇ pehˍ piˇ ve yoˬ. 
18Hkʼe te leh, Yuˇda‸ chaw hui Iˉsaˍreˍlaˆ chaw hta‸ ma‸ bawˆ gʼaˇ ve yoˬ. 
Awˬ lawn kʼo, yawˇ hui lehˬ yawˇ hui ve awˬ puˍ awˬ pi hui ve Gʼuiˬsha hta‸ 
gʼaˇ va chehˇ ve pa taw yoˬ. 
19Aˍbiˇyaˆ lehˬ, Yeˍyawˇbaoˍ ve ma‸ yaˇ teˇ hpaˍ hkʼaˇ suh gʼa‸ yuˬ kʼai leh, 
Beˍteˍlaˆ venˇ, Yeˍshaˍnaˆ venˇ, Eˇhpaˍronˍ venˇ leh awˬ nu ve hkʼaˆ teˇ hpaˍ 
hta‸ bawˆ gʼa ve yoˬ. 
20Yeˍyawˇbaoˍ lehˬ, Aˍbiˇyaˆ uˉ peunˍ chehˇ ve awˬ yanˇ awˬ hkʼaw lo, kʼaw‸ 
uiˍ la maˇ gʼa ve yoˬ. Awˬ leh meuˇ gaˬ htaˇ, Gʼuiˬsha yawˇ hta‸ ciˍ yanˍ piˇ 
leh suh-e ve yoˬ. 
21Ya‸ hkʼaˇ, Aˍbiˇyaˆ lehˬ shaˬ te shaˬ awˬ gʼaˇ uiˍ la ve yoˬ. Yawˇ lehˬ, awˬ 
miˇ ma 14 gʼaˇ cawˬ leh, yaˇ paˍ 22 gʼaˇ, yaˇ miˇ 16 gʼaˇ cawˬ ve yoˬ. 
22Aˍbiˇyaˆ hkʼa kʼoˆ hkʼa te ve kanˉ hkʼa peu-eˬ tcuh kaˍ paˍ Iˉdoˍ ve li‸ daw 
hkʼaw bvuh‸ keu taˍ ve yoˬ. 

2 Raˍsaˍvanˍ li‸ 14 

Jawˇmawˇ Aˍsaˍ Suˍdanˍ chaw hta‸ ma‸ bawˆ gʼaˇ ve 

1Jawˇmawˇ Aˍbiˇyaˆ suh-e leh, shu yawˇ hta‸ Daˍviˆ ve venˇ hkʼaw tuˍ piˇ ve 
yoˬ. Hkʼe te leh, yawˇ ve yaˇ paˍ Aˍsaˍ yawˇ awˬ tan jawˇmawˇ kʼaw‸ te ve 
yoˬ. Aˍsaˍ jawˇmawˇ hpeh‸ la peuˬ hkʼaw‸ nawˉ, Yuˇda‸ mvuhˇmiˬ hkʼaw teˇ 
chi hkʼaw‸ hkʼa gaˬ gawˬ lehˍ cawˬ ve yoˬ. 
2Aˍsaˍ lehˬ, da‸ ve kanˉ hta‸ tiˉ te leh, Gʼuiˬsha yawˇ hta‸ nyi ma cawˇ ve yoˬ. 
3Yawˇ lehˬ, buiˇshaˆaˉnaˆ chaw hui ve tuˉ tanˇ kuiˬ leh oˉ kʼoˍ pui kuiˬ teˇ hpaˍ 
hta‸ yuˬ baˬ leh, da‸ kehˬ ve suhˆ hkuiˉ daw teˇ hpaˍ leh, Aˍsheˍraˆ gʼuiˬsha 
ma ve shaˉ ho‸ teˇ hpaˍ hta‸ te luˬ piˇ ve yoˬ. 



1211 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

4Yawˇ lehˬ, Yuˇda‸ chaw hui hta‸ Gʼuiˬsha ve a loˍ hta‸ tiˉ te tuˬ maˍ piˇ leh, 
yawˇ ve awˬliˇtawˇhkawˇ teˇ hpaˍ hta‸ hkʼa deh‸ na yuˬ tuˬ awˬ gʼaˇ piˇ ve 
yoˬ. 
5Yawˇ lehˬ, buiˇshaˆaˉnaˆ chaw hui ve oˉ kʼoˍ pui kuiˬ teˇ hpaˍ hta‸ te luˬ piˇ 
ve pa taw, yawˇ uˉ peunˍ chehˇ ve awˬ yanˇ awˬ hkʼaw lo mvuhˇmiˬ gawˬ lehˍ 
cawˬ ve yoˬ. 
6Gʼuiˬsha lehˬ, Yuˇda‸ mvuhˇmiˬ hta‸ gawˬ lehˍ cawˬ la piˇ ve pa taw, yawˇ 
lehˬ Yuˇda‸ mvuhˇmiˬ hkʼaw cawˬ ve ta‸ yehˬ teˇ hpaˍ hta‸ kʼaw‸ gu te ve 
yoˬ. 
7Yuˇda‸ chaw teˇ hpaˍ hta‸ yawˇ chi hkʼe kʼoˆ piˇ ve yoˬ. Venˇ teˇ hpaˍ hta‸ 
da‸ la yeˬ la tuˬ, ngaˬ hui lanˇ venˇ kawˍ leh, ta‸ yehˬ teˇ hpaˍ te-a veuˬ. Venˇ 
taˍ meu‸ hpe‸ teˇ hpaˍ hta‸ htawˇ, shawˇ hoˆ gʼa tuˬ te-a veuˬ. Ngaˬ hui lehˬ, 
Gʼuiˬsha a loˍ cawˇ ve kanˉ te chehˇ ve pa taw, mvuhˇmiˬ hkʼaw gawˬ lehˍ 
cawˬ ve yoˬ. Yawˇ ngaˬ hui hta‸ ha‸ shaˉ chehˇ leh, ngaˬ hui hta‸ gawˬ lehˍ 
chehˇ tcuh taˍ laˇ peuˬ, teh‸ yawˇ hui hta‸ kʼoˆ piˇ ve yoˬ. Hkʼe te leh, yawˇ 
hui venˇ teˇ hpaˍ hta‸ kʼaw‸ gu te leh, da‸ la yeˬ la ve yoˬ. 
8Jawˇmawˇ Aˍsaˍ lehˬ, Yuˇda‸ ma‸ yaˇ 300,000 leh, Beˍyaˍmenˍ chaw ma‸ yaˇ 
280,000 cawˬ ve yoˬ. Yawˇ hui hkʼa peu-eˬ la‸ caˉ hkʼa deh‸ pfuhˇ taˍ leh, ha‸ 
hanˉ jaˇ ve ma‸ yaˇ teˇ hpaˍ hpeh‸ ve yoˬ. 
9Zeˍraˆ teh‸ kʼoˆ ve Suˍdanˍ chaw teˇ gʼaˇ lehˬ, Yuˇda‸ mvuhˇmiˬ hta‸ ma‸ yaˇ 
1,000,000, iˉ mvuhˇ lawˬ 300 shiˍveu laˇ leh ca bawˆ la tuˬ, Maˍreˍshaˆ venˇ lo 
gaˬ la ve yoˬ. 
10Hkʼe te leh, jawˇmawˇ Aˍsaˍ yawˇ hui hta‸ ca bawˆ tuˬ tawˆ kʼai ve yoˬ. 
Yawˇ hui nyiˇ moˍ moˍ, Maˍreˍshaˆ venˇ paˇ lo cawˬ ve Zeˍhpaˍtaˆ lawˬ hkʼo‸ 
hkʼaw deh chehˇ taˍ ve yoˬ. 
11Oˇ htaˇ Aˍsaˍ Gʼuiˬsha geh bon lawˬ leh kʼoˆ ve, Gʼuiˬsha-oˬ, nawˬ lehˬ awˬ 
gʼaˇ nuˇ ve ma‸ moˍ hta‸ awˬ gʼaˇ uiˍ la tuˬ te gʼa ve yoˬ. Ngaˬ hui ve 
Jawˇmawˇ Gʼuiˬsha-oˬ, chi beu‸ ngaˬ hui hta‸ a ciˉ ga laˇ-oˆ. Ngaˬ hui lehˬ, 
nawˬ hta‸ gʼaˇ va chehˇ ve yoˬ. Nawˬ ve awˬ meh hkʼaw ma‸ moˍ lonˉ chi hta

‸ ca bawˆ da‸ la tuˬ ngaˬ hui tawˆ la taˍ ve yoˬ. Gʼuiˬsha-oˬ, nawˬ lehˬ ngaˬ 
hui ve Gʼuiˬsha hpeh‸ ve yoˬ. Chaw teˇ gʼaˇ ka‸ nawˬ hta‸ bawˆ gʼaˇ hkʼaˇ 
maˇ cawˬ, teh‸ kʼoˆ ve yoˬ. 
12Jawˇmawˇ Aˍsaˍ leh Yuˇda‸ chaw teˇ hpaˍ ma‸ bawˆ kuiˬ lo kʼai htaˇ, 
Gʼuiˬsha lehˬ Suˍdanˍ chaw teˇ hpaˍ hta‸ shonˇ kʼai piˇ lawˬ ve yoˬ. Hkʼe te 
leh, yawˇ hui gʼuiˇ hpaw-e ve yoˬ. 
13Aˍsaˍ leh yawˇ ve chaw teˇ hpaˍ, Geˍraˆ venˇ lo hkʼa gaˬ yawˇ hui hkʼaˇ suh 
gʼa‸ yuˬ kʼai ve yoˬ. Suˍdanˍ chaw teˇ hpaˍ suh maˇ jaˇ leh, yawˇ hui hta‸ 
kʼaw‸ htanˬ bawˆ maˇ gʼa ve yoˬ. Gʼuiˬsha ve kanˇ paˆ hta‸ pa taw, yawˇ hui 
shonˇ kʼai leh, yawˇ hui ve mawˇ jeˬ maˇ maˇ yuˬ gʼa ve yoˬ. 
14Oˇ ve hkʼaw‸ nawˉ, yawˇ hui lehˬ Geˍraˆ venˇ awˬ paˇ awˬ kui lo cawˬ ve 
venˇ, hkʼaˆ teˇ hpaˍ hta‸ te luˬ piˇ ve yoˬ. Yawˇ hui lehˬ, venˇ oˇ ve teˇ hpaˍ 
hta‸ te luˬ piˇ leh, hpu shi mawˇ jeˬ maˇ maˇ yuˬ gʼa ve yoˬ. 
15Yawˇ hui lehˬ, shu pan te leh yawˬ hawˉ caˇ chehˇ kuiˬ lo htawˇ kʼai leh, 
yawˬ, kaˍlaˍoˆ teˇ hpaˍ hta‸ hiˉ yuˬ ve yoˬ. Oˇ hkʼe te peuˬhkʼaw‸ nawˉ, yawˇ 
hui Yeˍruˆsaˍlehnˍ venˇ lo kʼaw‸ la ve yoˬ. 

2 Raˍsaˍvanˍ li‸ 15 

Aˍsaˍ awˬ liˇ awˬ hkʼaˇ kʼaw‸ gu ve 

1Gʼuiˬsha ve Awˬ ha hpu Awˇbehˆ ve yaˇ Aˍzaˍriˆ awˬ hkʼoˆ lo ya‸ la ve yoˬ. 
2Hkʼe te leh, yawˇ jawˇmawˇ Aˍsaˍ hta‸ ca hpuˇ da‸ tuˬ kʼai ve yoˬ. Oˇ htaˇ 
yawˇ kʼoˆ ve, Jawˇmawˇ Aˍsaˍ leh Yuˇda‸ chaw, Beˍyaˍmenˍ chaw hui-oˬ, ngaˬ 
ve tawˇ hta‸ na sheˍ. Nawˬ hui Gʼuiˬsha geh chehˇ kʼo, Gʼuiˬsha htawˇ nawˬ 
hui geh chehˇ tuˬ yoˬ. Nawˬ hui yawˇ hta‸ ca ve kʼo, yawˇ hta‸ mawˬ tuˬ yoˬ. 
Ya‸ hkʼaˇ, nawˬ hui yawˇ hta‸ baˬ taˉ ve kʼo, yawˇ htawˇ nawˬ hui hta‸ baˬ 
taˉ laˇ tuˬ yoˬ. 
3Awˬ yanˇ maw chaweh Iˉsaˍreˍlaˆ chaw teˇ hpaˍ lehˬ, awˬ tehˬ awˬ na ve 
Gʼuiˬsha hta‸ baˬ taˉ peuˬ leh, yawˇ hui hta‸ maˍ piˇ tuˬ ve paw hkuˇ teˇ gʼaˇ 
ka‸ maˇ kʼaw‸ cawˬ. Awˬliˇtawˇhkawˇ htawˇ maˇ cawˬ. 

4Ya‸ hkʼaˇ, kawˆ tuˬ dawˇ haˍ tuˬ gaˬ la ve teˇ yanˇ, yawˇ hui Gʼuiˬsha geh 
kʼaw‸ hpfuhˆ kʼaw‸ la ve yoˬ. Yawˇ hui yawˇ hta‸ ca leh, yawˇ hta‸ mawˬ ve 
yoˬ. 
5Awˬ yanˇ oˇ ve hkʼaw, mvuhˇmiˬ maˇ gawˬ ve pa taw, te toˇ te laˬ ve haˍ jaˇ 
ve yoˬ. 
6Gʼuiˬsha ciˍ yanˍ piˇ taˍ ve pa taw, mvuhˇmiˬ teˇ peˆ leh teˇ peˆ, venˇ teˇ venˇ 
leh teˇ venˇ fawˉ mehˍ da‸ chehˇ ve yoˬ. 
7Ya‸ hkʼaˇ, nawˬ hui awˬ gʼaˇ gʼa uiˍ la piˇ tuˬ yoˬ. Nyi ma luˬ ve taˇ cawˬ piˇ. 
Nawˬ hui hkʼa te ve kanˉ hkʼa peu-eˬ awˬ bon gʼa tuˬ yoˬ, teh‸ yawˇ hui hta‸ 
kʼoˆ piˇ ve yoˬ. 
8Awˇbehˆ ve yaˇ Aˍzaˍriˆ kʼoˆ ve tawˇ oˇ ve teˇ hpaˍ hta‸ jawˇmawˇ Aˍsaˍ gʼa 
kaˇ ve teˇ yanˇ, yawˇ awˬ gʼaˇ cawˬ la ve yoˬ. Yawˇ lehˬ, Yuˇda‸ mvuhˇmiˬ, 
Beˍyaˍmenˍ mvuhˇmiˬ leh Eˇhpaˍrenˍ mvuhˇmiˬ hkʼaw yawˇ bawˆ gʼa taˍ ve 
venˇ teˇ hpaˍ hkʼaw cawˬ ve shaˉ ho‸ hkʼa peu-eˬ hta‸ yuˬ baˬ ve yoˬ. Bon 
yehˬ hkʼaw cawˬ ve Gʼuiˬsha hta‸ tuˉ tanˇ kuiˬ hta‸ htawˇ, yawˇ kʼaw‸ gu te 
ve yoˬ. 
9Gʼuiˬsha jawˇmawˇ Aˍsaˍ geh chehˇ ve hta‸ gʼa mawˬ ve Eˇhpaˍrenˍ chaw, 
Maˍnaˍseˍ chaw, leh Suˉmonˍ chaw maˇ maˇ yawˇ ve mvuhˇmiˬ hkʼaw ca 
hpaw chehˇ la ve yoˬ. Aˍsaˍ lehˬ, chaw oˇ ve teˇ hpaˍ leh Yuˇda‸ chaw, 
Beˍyaˍmenˍ chaw teˇ hpaˍ hta‸ teˇ geh kuˬ hpawnˬ ve yoˬ. 
10Aˍsaˍ jawˇmawˇ hpeh‸ la ve teˇ chi ngaˇ hkʼaw‸ teˇ hkʼaw‸, ha pa shehˆ maˬ 
teˇ maˬ htaˇ, yawˇ hui hkʼa peu-eˬ Yeˍruˆsaˍlehnˍ venˇ lo hpawnˬ laˬ ve yoˬ. 
11Oˇ ve teˇ nyi yawˇ hui lehˬ, canˇ paˍ hui hta‸ bawˆ da‸ htaˇ gʼa veu laˇ ve 
nuˇ 700 hkeh leh yawˬ 7,000 hkeh Gʼuiˬsha hta‸ tuˉ tanˇ piˇ ve yoˬ. 
12Nyi ma awˬ tawˬ hkʼa gaˬ, Gʼuiˬsha hta‸ tiˉ oˉ kʼoˍ pui tuˬ yawˇ hui ka ti‸ te 
ve yoˬ. 
13Gʼuiˬsha hta‸ oˉ kʼoˍ maˇ pui ve, chaw mawˇ yaˇ nehˬ, hawˉ hkʼaˆ yaˇ miˇ 
hkʼa peu-eˬ ve hta‸ tiˇ pehˍ piˇ tuˬ ka ti‸ te ve yoˬ. 

14Yawˇ hui awˬ hkawˇ bvuhˬ chaweh kuˬ leh, Gʼuiˬsha ve awˬ meh hkʼaw ka ti
‸ te ve yoˬ. Oˇ ve hkʼaw‸ nawˉ, yawˇ hui hpoˆ kuˬ leh behˬ heh ma meuˆ ve 
yoˬ. 
15Nyi ma awˬ tawˬ hkʼa gaˬ yawˇ hui chi hkʼe ka ti‸ gʼa te taˍ peuˬ ve pa taw, 
Yuˇda‸ chaw teˇ hpaˍ ha lehˬ jaˇ ve yoˬ. Yawˇ hui ha lehˬ ha kʼa Gʼuiˬsha hta‸ 
oˉ kʼoˍ pui ve yoˬ. Gʼuiˬsha htawˇ yawˇ hui hta‸ ha‸ yuˬ leh, yawˇ hui hta‸ 
gawˬ lehˍ chehˇ tcuh ve yoˬ. 
16Jawˇmawˇ Aˍsaˍ ve awˬ pi Maˍkaˍ lehˬ, Aˍsheˍraˆ gʼuiˬsha ma ve shaˉ ho‸ te 
teh taˍ ve pa taw, yawˇ hta‸ jawˇmawˇ ma awˬ e ve aˉ yaˇ yuˬ ce piˇ ve yoˬ. 
Aˍsaˍ lehˬ, shaˉ ho‸ oˇ ve hta‸ Kiˇdronˍ lawˬ hkʼo‸ lo yuˬ kʼai leh, dawˆ paˆ 
peuˬ hkʼaw‸ nawˉ aˬ miˍ tuˉ baˬ ve yoˬ. 
17Aˍsaˍ lehˬ, yawˇ ve mvuhˇmiˬ hkʼaw cawˬ ve shaˉ ho‸ hkʼa peu-eˬ hta‸ maˇ 
te luˬ piˇ ve htawˇ, yawˇ a sha‸ te‸ chehˇ ve teˇ co-e Gʼuiˬsha hta‸ tiˉ oˉ kʼoˍ 
pui chehˇ ve yoˬ. 
18Aˍsaˍ lehˬ, yawˇ awˬ pa Aˍbiˇyaˆ Gʼuiˬsha hta‸ te tanˇ taˍ ve mawˇ hkʼa peu-
eˬ leh, yawˇ awˬ to Gʼuiˬsha hta‸ te tanˇ piˇ taˍ ve hpu hkʼeun shi hkʼeun teˇ 
hpaˍ hta‸ bon yehˬ hkʼaw yuˬ keu taˍ ve yoˬ. 
19Yawˇ jawˇmawˇ te ve 35 hkʼaw‸ hkʼa gaˬ, mvuhˇmiˬ hkʼaw gawˬ lehˍ cawˬve 
yoˬ. 

2 Raˍsaˍvanˍ li‸ 16 

Iˉsaˍreˍlaˆ chaw hta‸ maˇ cawˇ da‸ ve 

1Yuˇda‸ mvuhˇmiˬ hta‸ jawˇmawˇ Aˍsaˍ uˉ peunˍ chehˇ ve 36 hkʼaw‸ teˇ 
hkʼaw‸ htaˇ, Iˉsaˍreˍlaˆ jawˇmawˇ Baˍshaˍ Yuˇda‸ mvuhˇmiˬ hta‸ ca bawˆ la 
ve yoˬ. Yawˇ lehˬ, Yuˇda‸ mvuhˇmiˬ hkʼaw lo chaw tawˆ tawˆ lo‸ lo‸ maˇ gʼa 
te tuˬ, Raˍmaˆ venˇ hta‸ bawˆ yuˬ leh ta‸ yehˬ lonˉ te chehˇ ve yoˬ. 
2Hkʼe te leh, jawˇmawˇ Aˍsaˍ lehˬ bon yehˬ leh hawˉ yehˬ hkʼaw cawˬ ve hpu, 
shi, teˇ hpaˍ hta‸ yuˬ tawˆ leh, Suˇriˆ jawˇmawˇ Beˍhaˍdaˆ geh Daˍmaˍsehˆ 
venˇ lo feu piˇ leh, yawˇ hta‸ chi hkʼe ca kʼoˆ piˇ tcuh ve yoˬ. 

3Ngaˬ huiˉ maˬ ve awˬ pa awˬ chawˇ te da‸ jaw ve hkʼe, ngaˬ huiˉ maˬ ka‸ awˬ 
chawˇ te da‸-a veuˬ. Hpu, shi chi teˇ hpaˍ ngaˬ nawˬ hta‸ la‸ shawnˍ te laˇ ve 
yoˬ. Iˉsaˍreˍlaˆ jawˇmawˇ Baˍshaˍ hta‸ nawˬ te da‸ taˍ ve ka ti‸ hta‸ te luˬ piˇ-
oˆ. Oˇ hkʼe te piˇ ve kʼo, ngaˬ ve mvuhˇmiˬ hkʼaw chehˇ taˍ ve ma‸ yaˇ teˇ 
hpaˍ hta‸ yawˇ kʼaw‸ yuˬ hkʼaw‸ tuˬ yoˬ, teh‸ yawˇ hta‸ kʼoˆ feu piˇ ve yoˬ. 
4Jawˇmawˇ Beˍhaˍdaˆ lehˬ, Aˍsaˍ kʼoˆve hkʼe te leh yawˇ ve ma‸ yaˇ teˇ hpaˍ 
hta‸ Iˉsaˍreˍlaˆ mvuhˇmiˬ hta‸ ca bawˆ tcuh ve yoˬ. Hkʼe te leh, yawˇ hui lehˬ 
Iˉyonˍ venˇ, Danˍ venˇ, Aˍbeˍlaˆbehˆmaˍhkaˍ venˇ leh caˇ tuˬ dawˬ tuˬ ha‸ shaˉ 
taˍ ve Naˍtaˍliˆ mvuhˇmiˬ hkʼaw cawˬ ve venˇ teˇ hpaˍ hta‸ bawˆ yuˬ ve yoˬ. 
5Jawˇmawˇ Baˍshaˍ lehˬ, awˬ lawn oˇ ve hta‸ gʼa kaˇ ve teˇ yanˇ, Raˍmaˆ venˇ 
hta‸ maˇ kʼaw‸ gu te leh baˬ taˉ ve yoˬ. 
6Oˇ htaˇ, jawˇmawˇ Aˍsaˍ lehˬ Yuˇda‸ mvuhˇmiˬ yaˇ teˇ hpaˍ hta‸ kuˬ yuˬ leh, 
Baˍshaˍ Raˍmaˆ venˇ hta‸ kʼaw‸ gu te tuˬ ca hpoˆ taˍ ve suhˆ leh haˉ pui teˇ 
hpaˍ hta‸ taˆ yuˬ leh, Geˍbaˍ venˇ leh Miˆsaˍpaˍ venˇ hta‸ kʼaw‸ gu te ve yoˬ. 

Tcuh kaˍ paˍ Haˍnaˍniˆ 

7Awˬ yanˇ oˇ ve hkʼaw, tcuh kaˍ paˍ Haˍnaˍniˆ jawˇmawˇ Aˍsaˍ geh kʼai leh, 
yawˇ hta‸ chi hkʼe kʼoˆ piˇ ve yoˬ. Nawˬ lehˬ, Gʼuiˬsha hta‸ maˇ gʼaˇ va. Suˇriˆ 
jawˇmawˇ hta‸ gʼaˇ va ve pa taw, Iˉsaˍreˍlaˆ jawˇmawˇ nawˬ ve la‸ sheh 
hkʼaw pon tawˆ-e ve yoˬ. 
8Suˍdanˍ chaw leh Liˆbi-aˇ chaw teˇ hpaˍ ma‸ yaˇ maˇ jaˇ leh, iˉ mvuhˇ lawˬ 
teˇ hpaˍ ka‸ maˇ jaˇ ve maˇ heˆ laˇ. Ya‸ hkʼaˇ, nawˬ Gʼuiˬsha hta‸ gʼaˇ va ve 
pa taw, yawˇ nawˬ hta‸ gʼaˇ shehˍ hpaˇ hpeh‸ tcuh ve yoˬ. 
9Gʼuiˬsha lehˬ, miˬguiˬ chaw yaˇ hkʼa peu-eˬ ve hta‸ hkʼa deh‸ nyi ha‸ shaˉ piˇ 
chehˇ ve yoˬ. Yawˇ hta‸ ka ti‸ yeˬ chehˇ ve chaw hta‸ yawˇ awˬ gʼaˇ uiˍ la piˇ 
ve yoˬ. Chi teˇ pawˆ nawˬ kanˉ te ve ya‸ jaˇ peuˬ. Ya‸ nyi hkʼaw‸ nawˉ, nawˬ 
lehˬ teˇ hkui teˇ hkui ma‸ gʼa bawˆ tuˬ yoˬ, teh‸ Aˍsaˍ hta‸ kʼoˆ piˇ ve yoˬ. 
10Oˇ htaˇ, Aˍsaˍ lehˬ tcuh kaˍ paˍ Haˍnaˍniˆ hta‸ nyi ma zuhˆ jaˇ leh, yawˇ hta‸ 
sho caˆ yuˬ hpeh ve yoˬ. Oˇ ve teˇ nyi hta‸ tanˬ leh Aˍsaˍ lehˬ, chaw yaˇ teˇ 
hpaˍ hta‸ fawˉ mehˍ piˇ ve yoˬ. 

11Jawˇmawˇ Aˍsaˍ hkʼa te ve kanˉ hkʼa peu-eˬ, Yuˇda‸ jawˇmawˇ leh Iˉsaˍreˍlaˆ 
jawˇmawˇ teˇ hpaˍ ve li‸ daw hkʼaw bvuh‸ keu taˍ ve yoˬ. 
12Aˍsaˍ uˉ peunˍ chehˇ ve 39 hkʼaw‸ teˇ hkʼaw‸ gaˬ htaˇ, yawˇ ve hkui sheh a 
naˍ hpeh‸ tawˆ la leh, hkui kʼaw‸ paˍ hpeh‸ kʼai ve yoˬ. Chi hkʼe hpeh‸ la ve 
htawˇ, yawˇ lehˬ Gʼuiˬsha hta‸ maˇ cuˇ. Saˍla‸ gʼonˍ teˇ hpaˍ hta‸ tiˉ ca cuˇ 
chehˇ ve yoˬ. 
13Oˇ ve hkʼaw‸ nawˉ, nyiˇ hkʼaw‸ gaˬ leh yawˇ suh-e ve yoˬ. 
14Hkʼe te leh shu yawˇ hta‸ Daˍviˆ ve venˇ hkʼaw, yawˇ gu taˍ ve tuˍ hpfuh 
hkʼaw tuˍ piˇ ve yoˬ. Yawˇ hui yawˇ hta‸ naˍ manˇ hawnˉ teˇ hpaˍ hkʼa deh‸ 
shehˍ piˇ leh tuˍ piˇ ve yoˬ. Oˇ hkʼe te peuˬ hkʼaw‸ nawˉ, aˬ miˍ buiˬ hpfuh 
lonˉ teˇ maˬ te leh, yawˇ suh-e ve hta‸ paˆ hawˬ chehˇ ve yoˬ. 

2 Raˍsaˍvanˍ li‸ 17 

Yawˇshaˍhpaˆ jawˇmawˇ hpeh‸ la ve 

1Yawˇshaˍhpaˆ lehˬ, yawˇ ve awˬ pa Aˍsaˍ awˬ tan jawˇmawˇ kʼaw‸ te leh, 
Iˉsaˍreˍlaˆ chaw hui hta‸ bawˆ da‸ tuˬ awˬ gʼaˇ yuˬ tawˆ ve yoˬ. 
2Yawˇ ve ma‸ yaˇ teˇ hpaˍ hta‸ hkʼa deh‸ gu taˍ ve Yuˇda‸ venˇ teˇ hpaˍ, awˬ 
nu ve chehˇ kuiˬ teˇ hpaˍ leh Eˇhpaˍrenˍ mvuhˇmiˬ hkʼaw Aˍsaˍ bawˆ gʼa taˍ ve 
venˇ teˇ hpaˍ hkʼaw chehˇ tcuh taˍ ve yoˬ. 
3Yawˇshaˍhpaˆ lehˬ, yawˇ awˬ pa ve hkui ha hta‸ gʼa‸ leh Baˍlaˆ gʼuiˬsha hta‸ 
oˉ kʼoˍ maˇ pui ve pa taw, Gʼuiˬsha yawˇ hta‸ awˬ bon na‸ piˇ ve yoˬ. 
4Yawˇ lehˬ, Gʼuiˬsha hta‸ tiˉ oˉ kʼoˍ pui leh, yawˇ ve awˬliˇtawˇhkawˇ teˇ hpaˍ 
hta‸ na yuˬ chehˇ ve yoˬ. Iˉsaˍreˍlaˆ jawˇmawˇ teˇ hpaˍ te ve hkʼe yawˇ maˇ te. 
5Gʼuiˬsha lehˬ, Yawˇshaˍhpaˆ hta‸ gawˬ lehˍ uˉ peunˍ tcuh leh, chaw yaˇ teˇ 
hpaˍ yawˇ hta‸ la‸ shawnˍ yuˬ laˬ piˇ ve yoˬ. Hkʼe te leh, yawˇ paw sha la leh, 
awˬ me‸ awˬ hponˇ uiˍ la ve yoˬ. 
6Yawˇ lehˬ, Gʼuiˬsha hta‸ ceh tiˉ oˉ kʼoˍ pui leh, Yuˇda‸ mvuhˇmiˬ hkʼaw cawˬ 
ve Aˍsheˍraˆ gʼuiˬsha ma ve shaˉ ho‸ teˇ hpaˍ hta‸ te luˬ piˇ ve yoˬ. 



1217 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

7Yawˇ uˉ peunˍ ve shehˆ hkʼaw‸ teˇ hkʼaw‸ gaˬ htaˇ, yawˇ ve a ma‸ lonˉ 
Benˍheˍlaˆ, Awˇbaˍ diˆ, Zaˍhkaˍriˆ, Naˍtaˍneˍlaˆ leh Miˆhkaˍyaˆ hui hta‸ Yuˇda
‸ mvuhˇmiˬ hkʼaˬ ti chi ti kʼai tcuh leh, awˬ liˇ awˬ hkʼaˇ ca maˍ piˇ tcuh ve 
yoˬ. 
8Yawˇ hui geh Leˍviˆ chaw kʼawˇ gʼaˇ leh, paw hkuˇ nyiˇ gʼaˇ htawˇ gʼa‸ kʼai 
taˍ ve yoˬ. Leˍviˆ chaw oˇ ve teˇ hpaˍ lehˬ, Sheˍmaˍyaˆ, Naˍtaˍniˆ, Zeˍbaˍdiˆ, 
Aˍsaˍheˍlaˆ, Sheˍmiˆraˍmoˆ, Yawˇna tanˍ, Aˍdawˉniˇyaˆ, Tawˇbiˇyaˆ leh 
Tawˇbaˆdawˇneˍyaˆ hui hpeh‸ ve yoˬ. Paw hkuˇ nyiˇ gʼaˇ lehˬ, Eˇliˆshaˍmaˍ leh 
Yeˍhawˇranˍ hpeh‸ ve yoˬ. 
9Yawˇ hui lehˬ, Gʼuiˬsha ve awˬliˇtawˇhkawˇ li‸ daw yuˬveu leh, Yuˇda‸ 
mvuhˇmiˬ hkʼaˬ ti chi ti lo ca gʼaw maˍ piˇ ve yoˬ. 

Yawˇshaˍhpaˆ hkʼaˬ ma uiˍ jaˇ mvuh jaˇ ve 

10Gʼuiˬsha lehˬ, awˬ nu ve mvuhˇmiˬ teˇ hpaˍ jawˇmawˇ Yawˇshaˍhpaˆ hta‸ ca 
bawˆ maˇ haˆ tuˬ te piˇ ve yoˬ. 
11Hpiˇliˇti ˆchaw teˇ hpaˍ hpaˍ Yawˇshaˍhpaˆ geh lo hpu leh awˬ nu ve la‸ 
shawnˍ maˇ maˇ yuˬ veu laˇ ve yoˬ. Aˍraˆ chaw teˇ hpaˍ hpaˍ htawˇ, yawˇ geh 
lo yawˬ 7,700 hkeh, leh aˉ che‸ 7,700 hkeh gʼa‸ veu laˇ piˇ ve yoˬ. 
12Hkʼe te leh, Yawˇshaˍhpaˆ shaˬ te shaˬ awˬ me‸ awˬ hponˇ uiˍ la ve yoˬ. 
Yuˇda‸ mvuhˇmiˬ hkʼaˬ ti chi ti lo, yawˇ lehˬ ta‸ yehˬ teˇ hpaˍ te taˍ ve yoˬ. 
13Yawˇ lehˬ ta‸ yehˬ oˇ ve teˇ hpaˍ hkʼaw, caˇ tuˬ dawˬ tuˬ hkʼa biˇ shaw hpoˆ 
taˍ ve yoˬ. Yeˍruˆsaˍlehnˍ venˇ hkʼaw lo, yawˇ lehˬ cheuˬ jaˇ ve ma‸ poˍ lonˉ 
teˇ hpaˍ hta‸ leuˆ teh taˍ ve yoˬ. 
14Yuˇda‸ awˬ ceuˬ awˬ hkʼaˇ awˬ hkʼaw lo, yawˇ lehˬ ma‸ poˍ lonˉ Aˍdaˍnaˆ 
hta‸ leuˆ yuˬ leh, ma‸ yaˇ 300,000 gʼaˇ awˬ hkʼoˆ awˬ hoˉ te tcuh taˍ ve yoˬ. 
15Yawˇ awˬ hawˉ ve ma‸ poˍ lonˉ lehˬ, Yawˇhaˍnanˍ hpeh‸ leh, ma‸ yaˇ 
280,000 awˬ hkʼoˆ awˬ hoˉ te chehˇ ve yoˬ. 
16Ma‸ poˍ lonˉ shehˆ gʼaˇ teˇ gʼaˇ lehˬ, Ziˇhkaˍriˆ ve yaˇ Aˍmaˍziˆ hpeh‸ leh, 
ma‸ yaˇ 200,000 awˬ hkʼoˆ awˬ hoˉ te chehˇ ve yoˬ. (Aˍmaˍziˆ lehˬ, Gʼuiˬsha ve 
awˬ ceˬ te tuˬ yawˇ awˬ to hta‸ chiˇ a‸ taˍ ve yoˬ.) 

17Beˍyaˍmenˍ awˬ ceuˬ awˬ hkʼaˇ awˬ hkʼaw lo ve ma‸ poˍ lonˉ lehˬ, Eˇlaˍdaˆ 
hpeh‸ leh, ma‸ yaˇ 200,000 awˬ hkʼoˆ awˬ hoˉ te chehˇ ve yoˬ. 
18Yawˇ awˬ hawˉ ve ma‸ poˍ lonˉ lehˬ, Yeˍhawˇzaˍbaˆ hpeh‸ leh, ma‸ yaˇ 
180,000 awˬ hkʼoˆ awˬ hoˉ te chehˇ ve yoˬ. 
19Ma‸ poˍ lonˉ chi teˇ hpaˍ lehˬ, jawˇmawˇ geh Yeˍruˆsaˍlehnˍ venˇ hkʼaw 
chehˇ taˍ ve yoˬ. Chi awˬ hkʼoˆ ka‸, jawˇmawˇ lehˬ awˬ nu ve Yuˇda‸ venˇ teˇ 
hpaˍ awˬ hkʼaw lo htawˇ, ma‸ yaˇ teˇ hpaˍ hta‸ chehˇ tcuh taˍ ve yoˬ. 

2 Raˍsaˍvanˍ li‸ 18 

Tcuh kaˍ paˍ Miˆhkaˍ Aˍ haˆ hta‸ shaˍ ti‸ piˇ ve 

1Yuˇda‸ jawˇmawˇ Yawˇshaˍhpaˆ lehˬ, paw sha la leh awˬ me‸ awˬ hponˇ cawˬ 
la ve teˇ yanˇ, yawˇ ve awˬ ceuˬ awˬ hkʼaˇ teˇ gʼaˇ leh, Iˉsaˍreˍlaˆ jawˇmawˇ 
Aˍhaˆ ve awˬ ceuˬ awˬ hkʼaˇ teˇ gʼaˇ hta‸ heuˆ da‸ piˇ tuˬ awˬ hkʼaˇ gu ve yoˬ. 
2Oˇ ve hkʼaw‸ nawˉ, awˬ yanˇ maw la htaˇ, Yawˇshaˍhpaˆ lehˬ Aˍhaˆ geh ca 
guiˇ tuˬ Saˍmaˍriˆ venˇ lo kʼai ve yoˬ. Yawˇshaˍhpaˆ hta‸ taˍ uiˍ taˍ mvuh piˇ 
tuˬ Aˍhaˆ lehˬ, nuˇ leh yawˬ teˇ hpaˍ hta‸ tiˇ leh hti caˇ hti dawˬ ve pawehˇ 
lonˉ teˇ maˬ te ve yoˬ. Yawˇ lehˬ, Giˇlaˆ mvuhˇmiˬ hkʼaw cawˬ ve Raˍmoˆ venˇ 
hta‸ ca bawˆ yuˬ gaˇ ve pa taw, Yawˇshaˍhpaˆ hta‸ htawˇ yawˇ geh ma‸ ga 
bawˆ laˇ tuˬ lawˬ hkawˉ ve yoˬ. 
3Oˇ hkʼe kʼoˆ peuˬ hkʼaw‸ nawˉ, yawˇ jawˇmawˇ Yawˇshaˍhpaˆ hpawˇ lo 
hpfuhˆ leh, Ngaˬ hui Raˍmoˆ venˇ hta‸ ca kʼaw‸ bawˆ yuˬ ve kʼo, nawˬ ka‸ 
ngaˬ hui geh kʼai tuˬ ve laˇ, teh‸ yawˇ hta‸ kʼoˆ piˇ ve yoˬ. Kʼai hpeh‸ ve yoˬ. 
Ngaˬ ve ma‸ yaˇ teˇ hpaˍ ka‸ kʼai hpeh‸ ve yoˬ. 
4Ya‸ hkʼaˇ, ngaˬ hui Gʼuiˬsha hta‸ awˉ lawˉ na nyi cawˇ sheˍ ve yoˬ, teh‸ 
Yawˇshaˍhpaˆ kʼaw‸ yaw hkʼaw‸ piˇ ve yoˬ. 
5Oˇ htaˇ, jawˇmawˇ Aˍhaˆ lehˬ, tcuh kaˍ paˍ 400 gʼaˇ hta‸ kuˬ yuˬ leh, Ngaˬ 
Raˍmoˆ venˇ hta‸ ca bawˆ yuˬ cawˇ laˇ, teh‸ yawˇ hui hta‸ na nyi ve yoˬ. Ca 
bawˆ-e loˬ. Venˇ oˇ ve Gʼuiˬsha nawˬ hta‸ chiˇ a‸ laˇ tuˬ yoˬ, teh‸ yawˇ hui 
Aˍhaˆ hta‸ kʼaw‸ yaw hkʼaw‸ piˇ ve yoˬ. 

6Ya‸ hkʼaˇ, Yawˇshaˍhpaˆ lehˬ, Ngaˬ hui hta‸ Gʼuiˬsha ve tawˇ hto laˇ hpeh‸ 
ve awˬ nu ve tcuh kaˍ paˍ teˇ gʼaˇ gʼaˇ cawˬ she‸ laˇ, teh‸ Aˍhaˆ hta‸ na nyi ve 
yoˬ. 
7Aˍhaˆ kʼoˆ ve, Yoˬ, Iˉmaˍlaˍ ve yaˇ Miˆhkaˍ teˇ gʼaˇ cawˬ sheˍ ve yoˬ. Ya‸ 
hkʼaˇ, ngaˬ yawˇ hta‸ nyi bawˬ jaˇ ve yoˬ. Awˬ lawn kʼo, yawˇ ngaˬ hta‸ da‸ 
ve tawˇ teˇ pawˆ ka‸ maˇ yaw laˇ jaw. Maˇ da‸ ve tawˇ tiˉ yaw laˇ ve yoˬ, teh‸ 
Yawˇshaˍhpaˆ hta‸ kʼoˆ piˇ ve yoˬ. Nawˬ oˇ hkʼe maˇ kʼoˆ cawˇ, teh‸ 
Yawˇshaˍhpaˆ yawˇ hta‸ kʼoˆ piˇ ve yoˬ. 
8Hkʼe te leh, Aˍhaˆ yawˇ ve ma‸ poˍ teˇ gʼaˇ hta‸ kuˬ yuˬ leh, Miˆhkaˍ hta‸ ca 
kuˬ tcuh ve yoˬ. 
9Aˍhaˆ leh Yawˇshaˍhpaˆ lehˬ, jawˇmawˇ ve veu‸ kʼaˇ veu‸ deh leh, Saˍmaˍriˆ 
venˇ taˍ meu‸ hpe‸ lo mui chehˇ taˍ ve yoˬ. Tcuh kaˍ paˍ hkʼa peu-eˬ yawˇ 
huiˉ maˬ gʼuˇ suhˍ lo chehˇ taˍ ve yoˬ. 
10Oˇ htaˇ, Hkeˍnaˍnaˆ ve yaˇ tcuh kaˍ paˍ Zeˍdaˍkiˆ lehˬ, sho yuˬ te taˍ ve awˬ 
hkaw teˇ hpaˍ yuˬ laˬ leh, Gʼuiˬsha chi hkʼe kʼoˆ ve yoˬ. Awˬ hkaw chi teˇ hpaˍ 
hta‸ nawˬ yuˬ leh ma‸ ca bawˆ ve kʼo, nawˬ gʼaˇ tuˬ yoˬ, teh‸ Aˍhaˆ hta‸ kʼoˆ 
piˇ ve yoˬ. 
11Awˬ nu ve tcuh kaˍ paˍ hkʼa peu-eˬ htawˇ, yawˇ kʼoˆ ve hkʼe kʼoˆ ve yoˬ. 
Raˍmoˆ venˇ hta‸ ca bawˆ-e loˬ. Nawˬ gʼaˇ tuˬ yoˬ, teh‸ yawˇ hta‸ kʼoˆ piˇ ve 
yoˬ. 
12Miˆhkaˍ hta‸ ca kuˬ kʼai ve ma‸ poˍ oˇ ve Miˆhkaˍ hta‸ mawˬ htaˇ, Tcuh kaˍ 
paˍ hkʼa peu-eˬ jawˇmawˇ ma‸ bawˆ gʼaˇ tuˬ ve awˬ lawn kʼoˆ chehˇ taˍ ve 
yoˬ. Nawˬ ka‸ jawˇmawˇ hta‸ oˇ hkʼe kʼoˆ piˇ-oˆ, teh‸ yawˇ hta‸ kʼoˆ piˇ ve 
yoˬ. 
13Oˇ htaˇ Miˆhkaˍ lehˬ, Gʼuiˬsha ngaˬ hta‸ kʼoˆ tcuh laˇ ve hkʼe ceh ngaˬ kʼoˆ 
tuˬ yoˬ, teh‸ yawˇ hta‸ kʼaw‸ kʼoˆ piˇ ve yoˬ. 
14Yawˇ jawˇmawˇ geh gaˬ la ve teˇ yanˇ, Miˆhkaˍ-oˬ, jawˇmawˇ Yawˇshaˍhpaˆ 
ngaˬ huiˉ maˬ Raˍmoˆ venˇ hta‸ ca bawˆ cawˇ laˇ, teh‸ Aˍhaˆ yawˇ hta‸ na nyi 

ve yoˬ. Ca bawˆ-e loˬ. Gʼuiˬsha nawˬ hui hta‸ gʼaˇ tcuh laˇ tuˬ yoˬ hehˉ, teh‸ 
Miˆhkaˍ yawˇ hta‸ kʼaw‸ yaw hkʼaw‸ piˇ ve yoˬ. 
15Oˇ htaˇ jawˇmawˇ Aˍhaˆ lehˬ, Nawˬ ngaˬ hta‸ tawˇ yaw laˇ ve kʼo, cawˇ ve 
tawˇ hta‸ ceh yaw laˇ-oˆ, teh‸ ngaˬ nawˬ hta‸ hkʼaˬ nyiˇ pawˆ gʼa kʼoˆ piˇ tuˬ 
sheˍ ve le, teh‸ Miˆhkaˍ hta‸ kʼoˆ piˇ ve yoˬ. 
16Miˆhkaˍ kʼaw‸ yaw hkʼaw‸ leh kʼoˆ ve, Iˉsaˍreˍlaˆ chaw hui lehˬ, yawˬ hawˉ 
paˍ maˇ cawˬ ve yawˬ hkʼe, hkʼaw hkʼoˆ lo gʼuiˇ hpaw toˇ chehˇ ve hta‸ ngaˬ 
gʼa mawˬ ve yoˬ. Gʼuiˬsha kʼoˆ ve, Chaw chi teˇ hpaˍ lehˬ, awˬ hoˉ awˬ naˬ 
maˇ cawˬ. Chi hta‸ pa taw, yawˇ hui hta‸ a shu yawˇ ve yehˬ lo kʼaw‸ kʼo‸-e 
tcuh-o, teh‸ kʼoˆ ve yoˬ, teh‸ Aˍhaˆ hta‸ kʼoˆ piˇ ve yoˬ. 
17Oˇ htaˇ Aˍhaˆ lehˬ, Chaw chi hpaˇ ngaˬ hta‸ da‸ ve tawˇ teˇ pawˆ ka‸ maˇ 
yaw laˇ jaw, teh‸ ngaˬ nawˬ hta‸ kʼoˆ piˇ taˍ peuˬ ve maˇ heˆ laˇ, teh‸ 
Yawˇshaˍhpa‸ hta‸ kʼoˆ piˇ ve yoˬ. 
18Miˆhkaˍ kʼaw‸ caˉ leh kʼoˆ ve, Gʼuiˬsha kʼoˆ ve tawˇ hta‸ na sheˍ. Gʼuiˬsha 
kʼaw jaw hkʼoˆ mui taˍ leh, yawˇ ve mvuhˇ naw ma tcuh yaˇ teˇ hpaˍ yawˇ paˇ 
lo hpoˆ chehˇ taˍ ve hta‸ ngaˬ gʼa mawˬ ve yoˬ. 
19Oˇ htaˇ Gʼuiˬsha lehˬ, Aˍhaˆ Raˍmoˆ venˇ hta‸ ca bawˆ leh oˇ kaˬ lo suh-e piˇ 
tuˬ, a shu teˇ gʼaˇ yawˇ ve nyi ma hta‸ ca gu piˇ tuˬ le, teh‸ yawˇ ve mvuhˇ 
naw ma tcuh yaˇ teˇ hpaˍ hta‸ na nyi ve yoˬ. Mvuhˇ naw ma tcuh yaˇ oˇ ve teˇ 
hpaˍ teˇ gʼaˇ teˇ ceuˬ kʼoˆ ve yoˬ. 
20Oˇ htaˇ awˬ ha teˇ maˬ Gʼuiˬsha paˇ lo jiˆ kʼai leh, Ngaˬ ca te piˇ tuˬ yoˬ, teh‸ 
Gʼuiˬsha hta‸ kʼoˆ piˇ ve yoˬ. 
21Nawˬ hkʼaˬ hkʼe ca te piˇ tuˬ le, teh‸ Gʼuiˬsha kʼaw‸ na nyi ve teˇ yanˇ, Aˍhaˆ 
ve tcuh kaˍ paˍ teˇ hpaˍ hta‸ ngaˬ heˍ ve tawˇ yaw tcuh tuˬ yoˬ, teh‸ Gʼuiˬsha 
hta‸ kʼaw‸ yaw hkʼaw‸ piˇ ve yoˬ. Oˇ htaˇ Gʼuiˬsha lehˬ, Kʼai leh yawˇ ve nyi 
ma hta‸ ca gu piˇ-oˆ, teh‸ yawˇ hta‸ kʼoˆ piˇ ve yoˬ. 
22Awˬ tehˬ awˬ na chi hkʼe hpeh‸ la taˍ peuˬ ve yoˬ. Tcuh kaˍ paˍ chi teˇ hpaˍ 
nawˬ hta‸ heˍ laˇ chehˇ ve yoˬ. Ya‸ hkʼaˇ, nawˬ ma‸ ca bawˆ ve kʼo gʼa luˬ gʼa 
sheˆ tuˬ Gʼuiˬsha kʼoˆ taˍ peuˬ ve yoˬ, teh‸ Aˍhaˆ hta‸ kʼoˆ piˇ ve yoˬ. 

23Oˇ htaˇ tcuh kaˍ paˍ Zeˍdaˍkiˆ Miˆhkaˍ ve mehˆ hpfuhˇ hta‸ hta hpehˇ sheˬ 
leh, Gʼuiˬsha ve awˬ ha ngaˬ geh tawˆ kʼai leh, nawˬ hta‸ hkʼaˬ htaˆ tawˇ ca 
yaw la ve le, teh‸ yawˇ hta‸ kʼoˆ piˇ ve yoˬ. 
24Nawˬ na nyi laˇ ve tawˇ chi hta‸ nawˬ bawehˇ teˇ maˬ hkʼaw ca va‸ toˇ 
chehˇ htaˇ shiˍ la tuˬ yoˬ, teh‸ Miˆhkaˍ kʼaw‸ yaw hkʼaw‸ piˇ ve yoˬ. 
25Oˇ ve hkʼaw‸ nawˉ, jawˇmawˇ Aˍhaˆ lehˬ, Miˆhkaˍ hta‸ hpeh yuˬ leh venˇ chi 
hta‸ uˉ peunˍ chehˇ ve Aˍmonˍ leh ngaˬ yaˇ paˍ Yawˇshaˆ geh shiˍ kʼai piˇ-oˆ. 
26Yawˇ hta‸ htawnˍ hkʼaw haw taˍ leh, ngaˬ ma‸ ca bawˆ kʼaw‸ la htaˇ hkʼa 
gaˬ, hkaoˍmonˇ leh iˉ kaˆ taw piˇ tuˬ yawˇ huiˉ maˬ hta‸ kʼoˆ piˇ-oˆ, teh‸ yawˇ 
ve ma‸ poˍ teˇ hpaˍ hta‸ kʼoˆ piˇ ve yoˬ. 
27Oˇ htaˇ Miˆhkaˍ lehˬ, Nawˬ gʼa kʼaw‸ la sheˍ ve kʼo, Gʼuiˬsha ngaˬ hta‸ tawˇ 
yaw laˇ taˍ ve maˇ heˆ. Nawˬ hui hkʼa peu-eˬ ngaˬ kʼoˆ ve tawˇ hta‸ hkʼa deh‸ 
na yuˬ-o‸, teh‸ Aˍhaˆ hta‸ kʼoˆ piˇ ve yoˬ. 

Aˍ haˆ suh-e ve 

28Oˇ ve hkʼaw‸ nawˉ, Iˉsaˍreˍlaˆ jawˇmawˇ Aˍhaˆ leh Yuˇda‸ jawˇmawˇ 
Yawˇshaˍhpaˆ hui Giˇlaˆ mvuhˇmiˬ hkʼaw cawˬ ve Raˍmoˆ venˇ hta‸ ca bawˆ 
kʼai ve yoˬ. 
29Oˇ htaˇ Aˍhaˆ lehˬ, Ngaˬ hui ma‸ bawˆ kʼai htaˇ, ngaˬ lehˬ jawˇmawˇ ve veu‸ 
kʼaˇ hta‸ kʼehˆ baˬ taˉ leh kʼai tuˬ yoˬ. Nawˬ-awˍ hkʼe jawˇmawˇ ve veu‸ kʼaˇ 
hta‸ veu‸ deh taˍ-o‸, teh‸ Yawˇshaˍhpaˆ hta‸ kʼoˆ piˇ ve yoˬ. Hkʼe te leh 
Aˍhaˆ veu‸ kʼaˇ pa leh ma‸ bawˆ kuiˬ lo kʼai ve yoˬ. 
30Suˇriˆ jawˇmawˇ lehˬ, Iˉsaˍreˍlaˆ jawˇmawˇ hta‸ maˇ heˆ kʼo, awˬ nu ve chaw 
teˇ gʼaˇ hta‸ ka‸ taˇ bawˆ, teh‸ yawˇ ve iˉ mvuhˇ lawˬ gʼa‸ paˍ awˬ hoˉ teˇ 
hpaˍ hta‸ tawˇ piˇ taˍ ve yoˬ. 
31Hkʼe te leh, yawˇ hui jawˇmawˇ Yawˇshaˍhpaˆ hta‸ mawˬ ve yeˇ yanˇ, yawˇ 
lehˬ Iˉsaˍreˍlaˆ jawˇmawˇ yoˬ teh‸ dawˇ leh, yawˇ hta‸ gʼa‸ bawˆ ve yoˬ. Ya‸ 
hkʼaˇ, Yawˇshaˍhpaˆ gʼaˇ hte‸ kuˬ leh, Gʼuiˬsha yawˇ hta‸ htaiˍ hkʼaw‸ piˇ ve 
yoˬ. 

32Iˉ mvuhˇ lawˬ gʼa‸ paˍ teˇ hpaˍ lehˬ, yawˇ Iˉsaˍreˍlaˆ jawˇmawˇ maˇ heˆ ve 
hta‸ shiˍ ve teˇ yanˇ, yawˇ hui yawˇ hta‸ maˇ kʼaw‸ gʼa‸ yuˬ ve yoˬ. 
33Ya‸ hkʼaˇ, Suˇriˆ ma‸ yaˇ teˇ gʼaˇ bawˆ peu ve hkaˆ ce teˇ maˬ lehˬ, Aˍhaˆ 
veu‸ deh taˍ ve sho veu‸ kʼaˇ caˉ da‸ taˍ kuiˬ nyiˇ maˬ awˬ kaˍ lo lo‸-e ve yoˬ. 
Ngaˬ hta‸ hkaˆ ce heuˆ peuˬ. Choˬ ka‸ lo tawˆ kʼai-o, teh‸ yawˇ ve iˉ mvuhˇ 
lawˬ gʼa‸ paˍ hta‸ kʼoˆ piˇ ve yoˬ. 
34Ma‸ gʼaˇ hte‸ bawˆ da‸ chehˇ ve teˇ yanˇ, Aˍhaˆ lehˬ iˉ mvuhˇ lawˬ hkʼaw lo 
mui taˍ leh, Suˇriˆ chaw hui hpawˇ lo nyi peu chehˇ ve yoˬ. Mvuhˇ nyi kʼehˬ la 
htaˇ, yawˇ suh-e ve yoˬ. 

2 Raˍsaˍvanˍ li‸ 19 

Tcuh kaˍ paˍ teˇ gʼaˇ Yawˇshaˍhpaˆ hta‸ deˇ maˍ piˇ ve 

1Yuˇda‸ jawˇmawˇ Yawˇshaˍhpaˆ lehˬ, Yeˍruˆsaˍlehnˍ venˇ lo kʼaw‸ gaˬ la ve 
yoˬ. 
2Oˇ htaˇ, Haˍnaˍniˆ ve yaˇ tcuh kaˍ paˍ Yeˍhuˆ jawˇmawˇ geh kʼai leh, yawˇ 
hta‸ chi hkʼe kʼoˆ piˇ ve yoˬ. Haiˬ ve chaw hta‸ ca ga piˇ leh, Gʼuiˬsha canˇ ve 
chaw hta‸ awˬ chawˇ ca te piˇ ve lehˬ cawˇ ve yoˬ, teh‸ nawˬ dawˇ ve laˇ. 
Nawˬ chi hkʼe te ve pa taw, Gʼuiˬsha nyi ma zuhˆ ve teˇ ceuˬ nawˬ hkʼoˆ gaˬ la 
tuˬ yoˬ. 
3Ya‸ hkʼaˇ, nawˬ lehˬ da‸ ve kanˉ teˇ hpaˍ te taˍ peuˬ ve yoˬ. Chaw yaˇ teˇ 
hpaˍ oˉ kʼoˍ pui chehˇ ve Aˍsheˍraˆ gʼuiˬsha ma ve shaˉ ho‸ teˇ hpaˍ hta‸ nawˬ 
yuˬ baˬ leh, Gʼuiˬsha nyi ma cawˇ ve kanˉ hta‸ nawˬ te chehˇ ve yoˬ, teh‸ 
Yawˇshaˍhpaˆ hta‸ kʼoˆ piˇ ve yoˬ. 

Yawˇshaˍhpaˆ awˬ liˇ awˬ hkʼaˇ kʼaw‸ gu ve 

4Jawˇmawˇ Yawˇshaˍhpaˆ lehˬ, Yeˍruˆsaˍlehnˍ venˇ hkʼaw chehˇ taˍ ve htawˇ, 
yawˇ lehˬ awˬ hawˉ hpawˇ lo cawˬ ve Beˍraˍsheˍbaˆ venˇ hta‸ te leh, awˬ na 
hpawˇ lo cawˬ ve Eˇhpaˍrenˍ mvuhˇmiˬ lo hkʼa gaˬ, maˇ maw teˇ pawˆ ca caw 
nyi leh, chaw yaˇ teˇ hpaˍ Gʼuiˬsha geh kʼaw‸ hpfuhˆ kʼaw‸ la tuˬ awˬ gʼaˇ ca 
piˇ toˇ chehˇ ve yoˬ. 

5Yawˇ lehˬ, Yuˇda‸ venˇ teˇ hpaˍ hkʼaw suhˉ jehˬ shehˍ hpaˇ teˇ hpaˍ hta‸ teh 
taˍ leh, yawˇ hui hta‸ chi hkʼe kʼoˆ piˇ taˍ ve yoˬ. 
6Nawˬ hui shu hta‸ suhˉ jehˬ suhˉ taˆ piˇ kuiˬ hkʼaw, shaˍ ti‸ hkʼa deh‸ taˍ-o‸. 
Nawˬ hui lehˬ chaw yaˇ ve kanˇ paˆ hawˉ kanˉ te chehˇ ve maˇ heˆ. Gʼuiˬsha 
ve kanˇ paˆ hawˉ kanˉ te chehˇ ve yoˬ. Nawˬ hui shu hta‸ suhˉ taˆ piˇ chehˇ ve 
teˇ yanˇ, yawˇ nawˬ hui geh chehˇ taˍ ve yoˬ. 
7Gʼuiˬsha hta‸ kawˆ ve hkʼaw shaˍ ti‸ te leh suhˉ taˆ piˇ-oˆ. Awˬ lawn kʼo, ngaˬ 
hui ve Gʼuiˬsha lehˬ, maˇ hteˇ maˇ cawˇ ve hta‸ te ve chaw, shu ve mehˆ 
hpfuhˇ hta‸ nyi ve chaw, leh shu geh la‸ shawnˍ yuˬ caˇ ve chaw hta‸ nyi ma 
cawˇ ve maˇ heˆ, teh‸ yawˇ hui hta‸ kʼoˆ piˇ ve yoˬ. 
8Yawˇshaˍhpaˆ lehˬ, Yeˍruˆsaˍlehnˍ venˇ hkʼaw lo htawˇ, Gʼuiˬsha ve 
awˬliˇtawˇhkawˇ hta‸ te ya‸ ve chaw, leh awˬ chawˇ chawˇ ya‸ da‸ ve chaw 
teˇ hpaˍ hta‸ nyi leh suhˉ jehˬ piˇ tuˬ ve Leˍviˆ chaw, paw hkuˇ teˇ hpaˍ leh 
venˇ hkʼaw chehˇ ve awˬ hoˉ awˬ naˬ teˇ hpaˍ hta‸ leuˆ teh taˍ ve yoˬ. 
9Yawˇ hui teˇ hpaˍ hta‸ htawˇ, yawˇ chi hkʼe kʼoˆ piˇ taˍ ve yoˬ. Nawˬ hui lehˬ 
Gʼuiˬsha hta‸ kawˆ ve hkʼaw, nawˬ hui hta‸ piˇ taˍ ve kanˉ hta‸ hkʼa deh‸ gʼa 
te ve yoˬ. Nawˬ hui hkʼa te ve kanˉ hkʼa peu-eˬ hkʼaw, yawˇ ve tawˇ hta‸ na 
yuˬ leh ka ti‸ yeˬ ve hkʼaw te-o. 
10Nawˬ hui ve awˬ viˉ awˬ nyi teˇ hpaˍ teˇ gʼaˇ leh teˇ gʼaˇ tiˇ pehˍ da‸ leh shaˉ 
nanˉ lo gaˬ la ve maˇ kʼoˆ, Gʼuiˬsha ve awˬliˇtawˇhkawˇ hta‸ te ya‸ leh gaˬ la 
ve maˇ kʼoˆ, yawˇ hui Gʼuiˬsha hta‸ maˇ gʼa te ya‸ tuˬ, suhˉ jehˬ suhˉ taˆ piˇ 
chehˇ ve awˬ yanˇ hkʼaw, yawˇ hui nyi ma hkʼaˬ hkʼe taˍ cawˇ ve teˇ hpaˍ 
hkʼa deh‸ kʼoˆ maˍ piˇ-oˆ. Nawˬ hui oˇ hkʼe maˇ te ve kʼo, Gʼuiˬsha nyi ma 
zuhˆ ve teˇ ceuˬ nawˬ hui awˬ hkʼoˆ gaˬ la tuˬ yoˬ. Ya‸ hkʼaˇ, nawˬ hui lehˬ a 
shu yawˇ ve kanˉ hta‸ hkʼa deh‸ te chehˇ ve kʼo, nawˬ hui hta‸ venˇbaˆ taˍ 
kuiˬ cawˬ tuˬ ve maˇ heˆ. 
11Paw hkuˇ lonˉ Aˍmaˍriˆ lehˬ, bon hpawˇ shinˉ hpawˇ hta‸ caˉ da‸ ve kanˉ 
hkʼa peu-eˬ hta‸ te cheˆ laˇ hpeh‸ leh, Iˉshaˍmeˍlaˆ ve yaˇ Zeˍbaˍdiˆ lehˬ 
mvuhˇmiˬ hpawˇ hta‸ caˉ da‸ ve kanˉ hkʼa peu-eˬ hta‸ te cheˆ laˇ hpeh‸ ve 
yoˬ. Leˍviˆ chaw teˇ hpaˍ lehˬ, shaˉ nanˉ hkʼaw te cheˆ ve kanˉ teˇ hpaˍ hta‸ 

gʼa‸ te shehˍ hpaˇ teˇ hpaˍ hpeh‸ ve yoˬ. Nyi ma ha‸ hanˉ te leh, nawˬ hui 
hta‸ kʼoˆ piˇ taˍ peuˬ ve hkʼe hkʼa deh‸ te kʼai-o. Gʼuiˬsha lehˬ, hteˇ ve cawˇ 
ve chaw hpawˇ lo chehˇ piˇ-oˆ, teh‸ yawˇ hui hta‸ kʼoˆ piˇ ve yoˬ. 

2 Raˍsaˍvanˍ li‸ 20 

Eˇdonˍ chaw hui hta‸ bawˆ da‸ ve 

1Oˇ ve hkʼaw‸ nawˉ, Mawˇbaˆ chaw, Aˍmonˍ chaw leh Muˇniˆ chaw teˇ hpaˍ 
pawnˇ da‸ leh Yuˇda‸ mvuhˇmiˬ hta‸ ca bawˆ la ve yoˬ. 
2Chaw teˇ hpaˍ hpaˍ jawˇmawˇ Yawˇshaˍhpaˆ geh gʼuiˇ laˬ leh, yawˇ hta‸ chi 
hkʼe ca kʼoˆ piˇ la ve yoˬ. Eˇdonˍ mvuhˇmiˬ hkʼaw chehˇ ve ma‸ moˍ lonˉ teˇ 
moˍ nawˬ hta‸ ca bawˆ la tuˬ, Suh ve laˇ tsuhˇ gʼuiˬ hpawˇ lo caw laˬ chehˇ taˍ 
ve yoˬ. Yawˇ hui lehˬ, Haˍzaˍzonˍtaˍmaˍ venˇ hta‸ bawˆ yuˬ gʼa taˍ peuˬ, teh‸ 
jawˇmawˇ hta‸ kʼoˆ piˇ ve yoˬ. (Venˇ oˇ ve hta‸ Enˍgaˍdiˆ venˇ teh‸ ka‸ kʼoˆ 
ve yoˬ) 
3Tawˇ oˇ ve hta‸ gʼa kaˇ ve teˇ yanˇ, Yawˇshaˍhpaˆ kawˆ jaˇ leh, Gʼuiˬsha geh 
bon lawˬve yoˬ. Oˇ ve hkʼaw‸ nawˉ, yawˇ lehˬ mvuhˇ yaˇ miˬ yaˇ hkʼa peu-eˬ 
caˇ tuˬ ce leh bon lawˬ tuˬ tawˇ piˇ ve yoˬ. 
4Yuˇda‸ mvuhˇmiˬ hkʼaw chehˇ ve chaw teˇ hpaˍ, Gʼuiˬsha hta‸ ca na nyi tuˬ 
Yeˍruˆsaˍlehnˍ venˇ lo hpawnˬ laˬ ve yoˬ. 
5Hkʼe te leh, yawˇ hui hkʼa peu-eˬ Gʼuiˬsha ve bon yehˬ lo kʼai ve yoˬ. 
Jawˇmawˇ Yawˇshaˍ hpaˆ yawˇ hui hkʼa peu-eˬ gʼuˇ suhˍ huˉ taˍ leh bon chi 
hkʼe lawˬ ve yoˬ. 
6Ngaˬ hui ve awˬ puˍ awˬ pi teˇ hpaˍ ve Gʼuiˬsha-oˬ, nawˬ lehˬ mvuhˇ naw ma 
hkʼoˆ chehˇ taˍ leh, miˬguiˬ chaw yaˇ hkʼa peu-eˬ ve hta‸ uˉ peunˍ chehˇ ve 
yoˬ. Nawˬ lehˬ, kanˇ paˆ uiˍ jaˇ leh, chaw teˇ gʼaˇ ka‸ nawˬ hta‸ tawˍ da‸ maˇ 
gʼa. 
7Nawˬ lehˬ, ngaˬ hui ve Gʼuiˬsha hpeh‸ ve yoˬ. Nawˬ ve Iˉsaˍreˍlaˆ chaw teˇ 
hpaˍ mvuhˇmiˬ chi ve hkʼaw lo‸ la ve teˇ yanˇ, choˬ kaˬ lo chehˇ taˍ ve chaw 
teˇ hpaˍ hta‸ gʼa‸ kʼoˬ piˇ leh, mvuhˇmiˬ chi ve nawˬ ve awˬ chawˇ Aˍbraˍhanˍ 
ve awˬ ceuˬ awˬ hkʼaˇ teˇ hpaˍ hta‸ co co taiˍ taiˍ piˇ taˍ peuˬ ve yoˬ. 

8Yawˇ hui choˬ kaˬ lo chehˇ taˍ leh, nawˬ hta‸ taˍ uiˍ taˍ mvuh ve hkʼaw, bon 
yehˬ lonˉ teˇ maˬ te teh taˍ ve yoˬ. 
9Ma‸ hpeh‸ la ve, naˬ beuˬ gaˬ ve leh meu‸ ve kaˆ ve awˬ ceuˬ chi teˇ hpaˍ 
hpeh‸ tawˆ la ve teˇ yanˇ, yawˇ hui nawˬ hta‸ oˉ kʼoˍ pui kuiˬ bon yehˬ chi ve 
lo laˬ hpeh‸ ve hta‸ yawˇ hui shiˍ taˍ ve yoˬ. Dawˇ haˍ ve awˬ yanˇ hkʼaw, 
yawˇ hui nawˬ geh bon lawˬ htaˇ, nawˬ yawˇ hui ve bon lawˬ hkawˇ hta‸ na 
yuˬ piˇ tuˬ ve hta‸ htawˇ, yawˇ hui shiˍ taˍ ve yoˬ. 
10Chi beu‸ Aˍmonˍ chaw, Mawˇbaˆ chaw leh Eˇdonˍ chaw chi teˇ hpaˍ ngaˬ 
hui hta‸ ca bawˆ la chehˇ ve yoˬ. Ngaˬ hui ve awˬ puˍ awˬ pi teˇ hpaˍ Eˇjiˇtu‸ 
mvuhˇmiˬ hkʼaw tawˆ la chehˇ ve teˇ yanˇ, nawˬ yawˇ hui hta‸ chaw oˇ ve teˇ 
hpaˍ ve mvuhˇmiˬ hkʼaw maˇ hpanˍ kʼai tcuh. Yawˇ hui ve mvuhˇmiˬ hta‸ 
caw toˇ leh, yawˇ hui ve mvuhˇmiˬ hta‸ maˇ te luˬ piˇ. 
11Chi hta‸ pa taw, chi beu‸ yawˇ hui ngaˬ hui hta‸ kʼaw‸ te hkʼaw‸ laˇ tuˬ laˬ 
chehˇ ve yoˬ. Nawˬ ngaˬ hui hta‸ piˇ laˇ taˍ peuˬ ve mvuhˇmiˬ chi ve hkʼaw, 
ngaˬ hui hta‸ gʼa‸ kʼoˬ laˇ tuˬ yawˇ hui laˬ chehˇ ve yoˬ. 
12Nawˬ lehˬ, ngaˬ hui ve Gʼuiˬsha hpeh‸ ve yoˬ. Yawˇ hui hta‸ ciˍ yanˍ piˇ-oˆ. 
Awˬ lawn kʼo, ngaˬ hui lehˬ chaw chi teˇ hpaˍ hta‸ tawˍ da‸ tuˬ awˬ gʼaˇ maˇ 
cawˬ. Chi beu‸ ngaˬ hui hkʼaˬ hkʼe te cawˇ ve hta‸ htawˇ maˇ shiˍ. Ngaˬ hui 
nawˬ hta‸ chiˇ nyi chehˇ ve yoˬ, teh‸ kʼoˆ leh bon lawˬ ve yoˬ. 
13Yuˇda‸ chaw hkʼa peu-eˬ, a shu yawˇ ve miˇ yaˇ teˇ hpaˍ hta‸ shiˍ laˬ leh 
bon yehˬ gʼuˇ suhˍ lo huˉ taˍ ve yoˬ. 
14Oˇ htaˇ Gʼuiˬsha ve Awˬ ha hpu lehˬ, oˇ kaˬ lo huˉ chehˇ ve Leˍviˆ chaw teˇ 
gʼaˇ awˬ hkʼoˆ ya‸ la ve yoˬ. Chaw oˇ ve lehˬ, Zaˍhkaˍriˆ ve yaˇ Yaˍhaˍzeˍlaˆ 
hpeh‸ ve yoˬ. Yawˇ lehˬ, Beˍnaˍyaˆ, Yaˍyeˍlaˆ, Maˍtaˍniˆ leh Aˍsaˆ hui ve awˬ 
ceuˬ awˬ hkʼaˇ hpeh‸ ve yoˬ. 
15Hkʼe te leh Yeˍhaˍzeˍlaˆ kʼoˆ ve, Jawˇmawˇ leh Yuˇda‸ chaw teˇ hpaˍ-oˬ, chi 
beu‸ laˬ chehˇ ve ma‸ moˍ lonˉ hta‸ tawˍ da‸ tuˬ taˇ kawˆ. Chi ve lehˬ, nawˬ 
hui gʼa bawˆ da‸ tuˬ ve ma‸ moˍ lonˉ maˇ heˆ. Gʼuiˬsha bawˆ tuˬ ve ma‸ moˍ 
hpeh‸ ve yoˬ. 

16Shawˉ pawˍ yawˇ hui Ziˇzaˆ kʼaˍ le‸ hta‸ hpanˍ laˬ chehˇ htaˇ, nawˬ hui yawˇ 
hui hta‸ tawˍ da‸ tuˬ kʼai-o. Nawˬ hui yawˇ hui hta‸ Yeˍruˆsaˍlehnˍ venˇ lo 
kʼai ve lawˬ hkʼo‸ hkʼaw gʼa hpuˇ da‸ tuˬ yoˬ. 
17Ya‸ hkʼaˇ, nawˬ hui ma‸ gʼa bawˆ tuˬ ve maˇ heˆ. Chehˇ kuiˬ yuˬ leh law nyi 
taˍ ve tiˉ te-o. Gʼuiˬsha nawˬ hui hta‸ gʼaˇ shehˍ hpaˇ hpeh‸ la piˇ ve hta‸ 
nawˬ hui gʼa mawˬ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
18Oˇ htaˇ, jawˇmawˇ Yawˇshaˍhpaˆ miˬ chaˇ hkʼoˆ boˆ sheˬ ve yoˬ. Chaw hkʼa 
peu-eˬ htawˇ miˬ chaˇ hkʼoˆ boˆ taˍ leh, Gʼuiˬsha hta‸ oˉ kʼoˍ pui ve yoˬ. 
19Leˍviˆ chaw Kawˇhaˆ leh Kawˇraˆ awˬ ceuˬ awˬ hkʼaˇ teˇ hpaˍ tu la leh, 
Iˉsaˍreˍlaˆ ve Gʼuiˬsha hta‸ chiˇ mvuh-o, teh‸ kʼoˆ ve yoˬ. 
20Shawˉ pawˍ mvuhˇ shawˉ teˇ na‸ Yuˇda‸ chaw teˇ hpaˍ Teˍkawˇ venˇ hpawˇ 
lo kʼai ve yoˬ. Yawˇ hui tawˆ kʼai-a teh‸ te chehˇ htaˇ, Yawˇshaˍhpaˆ yawˇ hui 
hta‸ chi hkʼe kʼoˆ piˇ ve yoˬ. Yuˇda‸ chaw teˇ hpaˍ-oˬ, nawˬ hui ve jawˇmawˇ 
Gʼuiˬsha hta‸ ceh tiˉgʼaˇ va-o. Oˇ hkʼe te ve kʼo, nawˬ hui huˉ yeˬ chehˇ tuˬ 
yoˬ. Yawˇ ve tcuh kaˍ paˍ kʼoˆ laˇ ve hta‸ nyi ma hkʼaw yonˍ taˍ-o‸. Nawˬ hui 
gʼaˇ shehˍ hpaˇ hpeh‸ la tuˬ yoˬ, teh‸ yawˇ hui hta‸ kʼoˆ piˇ ve yoˬ. 
21Yawˇ oˇ hkʼe kʼoˆ piˇ peuˬ hkʼaw‸ nawˉ, jawˇmawˇ lehˬ kʼa muiˬ hkawˇ kʼa 
shehˍ hpaˇ teˇ hpaˍ hta‸ da‸ kehˬ ve awˬ nyi htaˇ veu‸ deh ve veu‸ kʼaˇ veu‸ 
deh tcuh leh, ma‸ yaˇ teˇ hpaˍ gʼuˇ suhˍ peu kʼai tcuh ve yoˬ. Yawˇ hui kʼai 
chehˇ htaˇ, Gʼuiˬsha hta‸ chiˇ mvuh-o. Yawˇ ha‸ pehnˇ ve teˇ ceuˬ co co yeˬ 
chehˇ ve yoˬ, teh‸ kʼoˆ ve kʼa muiˬ hkawˇ kʼa kʼai ve yoˬ. 
22Yawˇ hui kʼa muiˬ hkawˇ oˇ ve hta‸ kʼa chehˇ ve teˇ yanˇ, Gʼuiˬsha lehˬ canˇ 
paˍ teˇ hpaˍ hta‸ kawˆ ve nyi ma cawˬ la piˇ ve yoˬ. 
23Hkʼe te leh, Aˍmonˍ chaw leh Mawˇbaˆ chaw hui lehˬ, Eˇdonˍ chaw hui hta‸ 
kʼaw‸ hpfuhˆ bawˆ leh, yawˇ hui hkʼa peu-eˬ hta‸ te luˬ te sheˆ piˇ ve yoˬ. Oˇ 
hkʼe te peuˬ hkʼaw‸ nawˉ, yawˇ hui hkʼaˇ yawˇ hui kʼaw‸ bawˆ pehˍ da‸ ve 
yoˬ. 

24Yuˇda‸ chaw teˇ hpaˍ lehˬ, heh puiˉ hkʼaw lo te taˍ ve ta‸ yehˬ lo gaˬ leh, 
canˇ paˍ teˇ hpaˍ chehˇ taˍ kuiˬ hpawˇ lo nyi peu ve teˇ yanˇ, yawˇ hui hkʼa 
peu-eˬ paˍ suh taˍ ve hta‸ gʼa mawˬ ve yoˬ. 
25Hkʼe te leh, Yawˇshaˍhpaˆ leh yawˇ ve ma‸ yaˇ teˇ hpaˍ, canˇ paˍ hui ve 
mawˇ ca gʼawˆ yuˬ tuˬ tawˆ kʼai ve yoˬ. Yawˇ hui lehˬ, canˇ paˍ hui ve ceˇ caˬ 
teˇ hpaˍ, caˇ tuˬ dawˬ tuˬ teˇ hpaˍ, veu‸ kʼaˇ teˇ hpaˍ, leh awˬ nu awˬ hpfuhˇ 
hkʼaˆ ve mawˇ teˇ hpaˍ gʼa maˇ jaˇ ve yoˬ. Yawˇ hui oˇ kaˬ lo shehˆ nyi chehˇ 
leh, mawˇ gʼawˆ hpoˆ chehˇ ve yoˬ. Ya‸ hkʼaˇ, mawˇ maˇ jaˇ ve pa taw, yawˇ 
hui mawˇ hkʼa peu-eˬ hta‸ yuˬ kʼo‸-e maˇ gʼa. 
26Awˇ nyi teˇ nyi gaˬ htaˇ, yawˇ hui Beˍraˍkaˍ lawˬ hkʼo‸ hkʼaw hpawnˬ da‸ 
leh, Gʼuiˬsha te laˇ ve awˬ bon hta‸ chiˇ uiˍ chiˇ mvuh piˇ ve yoˬ. Chi hta‸ pa 
taw, chehˇ kuiˬ oˇ ve hta‸ yawˇ hui Beˍraˍkaˍ teh‸ meh piˇ ve yoˬ. 
27Gʼuiˬsha lehˬ, canˇ paˍ hkʼa peu-eˬ ve hta‸ te luˬ te sheˆ piˇ peuˬ ve pa taw, 
Yawˇshaˍhpaˆ leh yawˇ ve ma‸ yaˇ hkʼa peu-eˬ ha lehˬ ha kʼa Yeˍruˆsaˍlehnˍ 
venˇ lo kʼaw‸ la ve yoˬ. 
28Yawˇ hui venˇ hkʼaw gaˬ la ve teˇ yanˇ, ha lehˬ ha kʼa tinˍ hteˆ, behˬ heh ma 
meuˆ leh Gʼuiˬsha ve bon yehˬ lo kʼai ve yoˬ. 
29Iˉsaˍreˍlaˆ chaw hui ve canˇ paˍ teˇ hpaˍ hta‸ Gʼuiˬsha hkʼaˬ hkʼe te ciˍ yanˍ 
piˇ ve awˬ lawn hta‸ gʼa shiˍ gʼa kaˇ ve chaw hkʼa peu-eˬ kawˆ jaˇ ve yoˬ. 
30Hkʼe te leh, Yawˇshaˍhpaˆ lehˬ Yeˍruˆsaˍlehnˍ venˇ hkʼaw gawˬ lehˍ uˉ peunˍ 
chehˇ ve yoˬ. Gʼuiˬsha lehˬ, yawˇ ve mvuhˇmiˬ hta‸ gawˬ la piˇ ve yoˬ. 

Yawˇshaˍhpaˆ suh-e ve 

31Yawˇshaˍhpaˆ Yuˇda‸ jawˇmawˇ hpeh‸ la htaˇ, yawˇ ve a sha‸ 35 hkʼaw‸ gaˬ 
peuˬ leh, Yeˍruˆsaˍlehnˍ venˇ hta‸ 25 hkʼaw‸ uˉ peunˍ ve yoˬ. Yawˇ ve awˬ e 
lehˬ, Shiˉlaˍhiˆ ve awˬ yaˇ miˇ Aˍzuˇbaˆ hpeh‸ ve yoˬ. 
32Yawˇ ve awˬ paˍ Aˍsaˍ hkʼa shuˍ, yawˇ htawˇ Gʼuiˬsha nyi ma cawˇ ve kanˉ 
hta‸ tiˉ te ve yoˬ. 

33Ya‸ hkʼaˇ, buiˇshaˆaˉnaˆ chaw hui ve oˉ kʼoˍ pui kuiˬ teˇ hpaˍ hta‸ yawˇ maˇ 
te luˬ piˇ. Hkʼe te leh, chaw hkʼa peu-eˬ nyi ma awˬ tawˬ hkʼa gaˬ, Gʼuiˬsha 
geh maˇ kʼaw‸ hpfuhˆ kʼaw‸ la. 
34Yawˇshaˍhpaˆ hkʼa te ve kanˉ hkʼa peu-eˬ, Haˍnaˍniˆ ve yaˇ Yeˍhuˆ ve li‸ daw 
hkʼaw bvuh‸ keu taˍ ve yoˬ. Li‸ daw chi ve lehˬ, Iˉsaˍreˍlaˆ jawˇmawˇ teˇ hpaˍ 
ve li‸ daw hkʼaw ka‸ cawˬ taˍ ve yoˬ. 
35Teˇ pawˆ htaˇ, Yawˇshaˍhpaˆ lehˬ haiˬ ve kanˉ hta‸ te ve Iˉsaˍreˍlaˆ jawˇmawˇ 
Aˍhaˍziˆ hta‸ awˬ chawˇ ca te da‸ taˉ peuˬve yoˬ. 
36Yawˇ huiˉ maˬ Eˇzaˍyonˍgaˍbaˍ venˇ hkʼaw lo, haw lo‸ kʼoˍ lonˉ teˇ hpaˍ te 
taˍ ve yoˬ. 
37Ya‸ hkʼaˇ, Maˍreˍshaˆ venˇ hkʼaw chehˇ ve Dawˇbaˍvaˍ ve yaˇ Eˇlaˍsaˍ, 
Yawˇshaˍhpaˆ hta‸ chi hkʼe kʼoˆ piˇ ve yoˬ. Nawˬ lehˬ, Aˍhaˍziˆ hta‸ awˬ 
chawˇ ca te da‸ ve pa taw, nawˬ te taˍ ve haw lo‸ kʼoˍ teˇ hpaˍ hta‸ Gʼuiˬsha 
te luˬ te sheˆ tuˬ yoˬ, teh‸ yawˇ hta‸ kʼoˆ piˇ ve yoˬ. Hkʼe te leh, haw lo‸ kʼoˍ 
oˇ ve hkʼa peu-eˬ luˬ kʼai ve yoˬ. 

2 Raˍsaˍvanˍ li‸ 21 

1Yawˇshaˍhpaˆ suh-e leh, shu yawˇ hta‸ Daˍviˆ ve venˇ hkʼaw tuˍ piˇ ve yoˬ. 
Hkʼe te leh, yawˇ ve yaˇ paˍ Yeˍhawˇranˍ yawˇ awˬ tan jawˇmawˇ kʼaw‸ te ve 
yoˬ. 

Yuˇda‸ jawˇmawˇ Yeˍhawˇranˍ 

2Jawˇmawˇ Yawˇshaˍhpaˆ ve yaˇ Yeˍhawˇranˍ lehˬ, awˬ nyi paˍ hkaw‸ gʼaˇ 
cawˬ ve yoˬ. Yawˇ hui lehˬ, Aˍzaˍriˆ, Yeˍheˍlaˆ, Zaˍhkaˍriˆ, Aˍzaˍriˆhuˆ, 
Miˆhkeˍlaˆ leh Sheˍhpaˍtiˆ hui hpeh‸ ve yoˬ. 
3Yawˇ hui ve awˬ pa lehˬ, yawˇ hui hta‸ hpu shi mawˇ jeˬ maˇ maˇ piˇ leh, 
Yuˇda‸ mvuhˇmiˬ hkʼaw cawˬ ve venˇ teˇ gʼaˇ teˇ venˇ uˉ peunˍ tcuh ve yoˬ. 
Ya‸ hkʼaˇ, Yeˍhawˇranˍ lehˬ yaˇ paˍ uiˍ hpeh‸ ve pa taw, Yawˇshaˍhpaˆ yawˇ 
hta‸ yawˇ awˬ tan jawˇmawˇ te tcuh ve yoˬ. 
4Yeˍhawˇranˍ jawˇmawˇ hpeh‸ la peuˬ ve teˇ yanˇ, yawˇ lehˬ awˬ nyi paˍ hkʼa 
peu-eˬ leh ma‸ poˍ lonˉ teˇ hpaˍ hpaˍ hta‸ tiˇ pehˍ tcuh ve yoˬ. 

5Yeˍhawˇranˍ jawˇmawˇ tanˬ te htaˇ, yawˇ ve a sha‸ 32 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ hiˉ hkʼaw‸ uˉ peunˍ ve yoˬ. 
6Yawˇ lehˬ, Aˍhaˆ ve yaˇ miˇ teˇ gʼaˇ hta‸ heuˆ taˍ ve pa taw, jawˇmawˇ Aˍhaˆ 
leh awˬ nu ve Iˉsaˍreˍlaˆ jawˇmawˇ teˇ hpaˍ hkʼa shuˍ, cha‸ chiˆ ve kanˉ hta‸ 
tiˉ te leh, Gʼuiˬsha hta‸ te ya‸ jaˇ ve yoˬ. 
7Ya‸ hkʼaˇ, Gʼuiˬsha lehˬ Daˍviˆ ve awˬ ceuˬ awˬ hkʼaˇ hta‸ maˇ te luˬ gaˇ. Awˬ 
lawn kʼo, yawˇ ve awˬ ceuˬ awˬ hkʼaˇ teˇ gʼaˇ peuˬ teˇ gʼaˇ jawˇmawˇ gʼa te tuˬ 
yoˬ, teh‸ Gʼuiˬsha Daˍviˆ hta‸ ka ti‸ te piˇ taˍ peuˬ ve pa taw yoˬ. 
8Yeˍhawˇranˍ jawˇmawˇ te chehˇ htaˇ, Eˇdonˍ chaw hui Yuˇda‸ chaw hta‸ 
kʼaw‸ hpfuhˆ leh, a shu yawˇ mvuhˇmiˬ yawˇ uˉ peunˍ kʼai ve yoˬ. 
9Hkʼe te leh, Yeˍhawˇranˍ lehˬ Zaˍiˇraˆ venˇ hta‸ ca bawˆ yuˬ tuˬ, yawˇ ve iˉ 
mvuhˇ lawˬ teˇ hpaˍ hta‸ shiˍ kʼai ve yoˬ. Oˇ kaˬ lo Eˇdonˍ chaw teˇ hpaˍ yawˇ 
hta‸ caw hoˆ taˍ ve yoˬ. Ya‸ hkʼaˇ, tanˇ hkuinˇ htaˇ yawˇ hui hpaw tawˆ-e ve 
yoˬ. 
10Oˇ ve teˇ nyi hta‸ te leh, Eˇdonˍ chaw hui lehˬ, a shu yawˇ mvuhˇmiˬ yawˇ 
uˉ peunˍ kʼai ve yoˬ. Awˬ yanˇ oˇ ve hkʼaw, Liˇbaˍnaˆ mvuhˇmiˬ htawˇ Yuˇda‸ 
mvuhˇmiˬ hta‸ kʼaw‸ hpfuhˆ ve yoˬ. Awˬ lawn kʼo, Yeˍhawˇranˍ Gʼuiˬsha hta‸ 
baˬ taˉ ve pa taw yoˬ. 
11Yawˇ lehˬ, Yuˇda‸ mvuhˇmiˬ hkʼaw lo htawˇ, buiˇshaˆaˉnaˆ chaw hui ve tuˉ 
tanˇ kuiˬ teˇ hpaˍ hta‸ te teh taˍ leh, Yuˇda‸ chaw hui hta‸ ya‸ kʼaw‸ sheh 
ya‸ piˇ ve yoˬ. 
12Oˇ htaˇ, tcuh kaˍ paˍ Eˇliˇya‸ Yeˍhawˇranˍ geh li‸ chi hkʼe bvuh‸ feu piˇ ve 
yoˬ. Nawˬ lehˬ, nawˬ pa jawˇmawˇ Yawˇshaˍhpaˆ leh nawˬ puˍ jawˇmawˇ Aˍsaˍ 
hui ve hkui ha hta‸ maˇ gʼa‸ ve pa taw, nawˬ puˍ lonˉ Daˍviˆ ve Gʼuiˬsha 
nawˬ hta‸ ciˍ yanˍ laˇ tuˬ yoˬ. 
13Aˍhaˆ leh awˬ nu ve jawˇmawˇ teˇ hpaˍ, Iˉsaˍreˍlaˆchaw hui hta‸ ya‸ kʼaw 
sheh ya‸ piˇ ve hkʼe, nawˬ htawˇ yawˇ hui hta‸ henˇ yuˬ leh Yuˇda‸ chaw hui 
hta‸ ya‸ kʼaw sheh ya‸ piˇ chehˇ ve yoˬ. Nawˬ lehˬ, nawˬ a‸ kehˉ da‸ ve nawˬ 
nyi paˍ teˇ hpaˍ hta‸ htawˇ tiˇ pehˍ piˇ ve yoˬ. 

14Nawˬ chi hkʼe te ve pa taw, Gʼuiˬsha lehˬ nawˬ ve chaw, nawˬ ve yaˇ teˇ 
hpaˍ, nawˬ miˇ ma teˇ hpaˍ leh nawˬ ve mawˇ jeˬ teˇ hpaˍ hta‸ te luˬ te sheˆ 
laˇ tuˬ yoˬ. 
15Nawˬ awˬ to htawˇ gʼoˇ peˬ hkʼaw naˬve a naˍ hta‸ gʼa hkanˍ leh, a naˍ oˇ ve 
shaˬ te shaˬ jaˇ la tuˬ yoˬ, teh‸ yawˇ hta‸ li‸ bvuh‸ feu piˇ ve yoˬ. 
16Hpiˇliˇtiˆ chaw leh Aˍraˆ chaw teˇ hpaˍ lehˬ, laˇ tsuhˇ gʼuiˬ pfuhˍ lo chehˇ ve 
Suˍdanˍ chaw hui paˇ lo chehˇ taˍ ve yoˬ. Gʼuiˬsha lehˬ, chaw oˇ ve teˇ hpaˍ ve 
nyi ma hta‸ gu piˇ leh, Yeˍhawˇranˍ hta‸ ca bawˆ tcuh ve yoˬ. 
17Hkʼe te leh, yawˇ hui Yuˇda‸ mvuhˇmiˬ hta‸ ca bawˆ la leh, hawˉ yehˬ hkʼaw 
cawˬ ve hpu shi mawˇ jeˬ teˇ hpaˍ, jawˇmawˇ ve awˬ miˇ ma teˇ hpaˍ, leh 
jawˇmawˇ ve yaˇ teˇ hpaˍ hta‸ yuˬ kʼai ve yoˬ. Yeˍhawˇranˍ ve yaˇ paˍ leh 
Aˍhkaˍziˆ teˇ gʼaˇ hta‸ ceh tiˉ teh taˉ piˇ ve yoˬ. 
18Oˇ ve hkʼaw‸ nawˉ, Gʼuiˬsha lehˬ jawˇmawˇ hta‸ gʼoˇ peˬ hkʼaw naˬ ve a naˍ 
cawˬ la piˇ ve yoˬ. 
19Nyiˇ hkʼaw‸ hkʼa gaˬ a naˍ oˇ ve shaˬ te shaˬ jaˇ la leh, awˬ leh meuˇ yawˇ 
suh-e ve yoˬ. Yawˇ ve a ma‸ lonˉ teˇ hpaˍ lehˬ, yawˇ suh-e ve hta‸ paˆ hawˬ 
piˇ tuˬ ve aˬ miˍ buiˬ hpfuh lonˉ maˇ te piˇ. 
20Yeˍhawˇranˍ jawˇmawˇ tanˬ te htaˇ, yawˇ ve a sha‸ 32 hkʼaw‸ gʼaˬ peuˬ leh, 
Yeˍruˆsaˍlehnˍ venˇ hta‸ 8 hkʼaw‸ uˉ peunˍ taˉ ve yoˬ. Yawˇ suh ve hta‸ chaw 
teˇ gʼaˇ ka‸ maˇ paˆ hawˬ piˇ. Yawˇ hui yawˇ hta‸ Daˍviˆ ve venˇ hkʼaw tuˍ piˇ 
ve yoˬ. Ya‸ hkʼaˇ, yawˇ hta‸ jawˇmawˇ teˇ hpaˍ tuˍ kuiˬ lo maˇ tuˍ piˇ. 

2 Raˍsaˍvanˍ li‸ 22 

Yuˇda‸ jawˇmawˇ Aˍhaˍziˆ 

1Aˍraˆ jawˇmawˇ teˇ hpaˍ, Yuˇda‸ mvuhˇmiˬ hta‸ ca bawˆ la leh jawˇmawˇ 
Yeˍhawˇranˍ ve yaˇ hkʼa peu-eˬ ve hta‸ tiˇ pehˍ piˇ ve yoˬ. Yawˇ ve yaˇ paˍ leh 
Aˍhaˍziˆ hta‸ ceh tiˉ teh taˉ piˇ ve yoˬ. Chi hta‸ pa taw, Yeˍruˆsaˍlehnˍ venˇ 
yaˇ teˇ hpaˍ lehˬ, Aˍhaˍziˆ hta‸ yawˇ ve awˬ pa awˬ tan jawˇmawˇ kʼaw‸ te 
tcuh ve yoˬ. 

2Aˍhaˍziˆ jawˇmawˇ hpeh‸ la htaˇ, yawˇ ve a sha‸ 22 hkʼaw‸ gaˬ peuˬ, 
Yeˍruˆsaˍlehnˍ venˇ hta‸ teˇ hkʼaw‸ ceh gʼa uˉ peunˍ taˉ ve yoˬ. Yawˇ ve awˬ e 
lehˬ, Awˇmaˍriˆ ve awˬ hawehˍ Aˍtaˍliˆ hpeh‸ ve yoˬ. 
3Yawˇ htawˇ Aˍhaˆ hkʼa shuˍ haiˬ ve kanˉ hta‸ tiˉ te ve yoˬ. Awˬ lawn kʼo, 
yawˇ ve awˬ e yawˇ hta‸ oˇ hkʼe te tuˬ awˬ gʼaˇ piˇ ve pa taw yoˬ. 
4Yawˇ ve awˬ pa suh peuˬ hkʼaw‸ nawˉ, Aˍhaˆ ve yehˬ yaˇ kʼa yaˇ teˇ hpaˍ 
yawˇ hta‸ dawˇ hkʼaˇ piˇ shehˍ hpaˇ hpeh‸ la ve pa taw, yawˇ hui yawˇ hta‸ 
ya‸ kʼaw sheh ya‸ piˇ leh, Gʼuiˬsha nyi ma zuhˆ tuˬ te piˇ ve yoˬ. 
5Yawˇ lehˬ shu dawˇ hkʼaˇ piˇ ve hta‸ ha‸ yuˬ leh, Iˉsaˍreˍlaˆ jawˇmawˇ 
Yawˇranˍ hta‸ pawnˇ da‸ leh Suˇriˆ jawˇmawˇ Haˍzaˍlaˆ hta‸ ca bawˆ kʼai ve 
yoˬ. Yawˇ hui Giˇlaˆ mvuhˇmiˬ hkʼaw cawˬ ve Raˍmoˆ venˇ hkʼaw hpuˇ da‸ 
leh bawˆ da‸ ve teˇ yanˇ, Yawˇranˍ hta‸ hkaˆ ce heuˆ sheˬ ve yoˬ. 
6Hkʼe te leh, yawˇ Yeˍsaˍreˍlaˆ venˇ lo kʼaw‸ la leh naˆ tsuhˇ gu chehˇ ve yoˬ. 
Aˍhaˍziˆ htawˇ yawˇ geh ca guiˇ-e ve yoˬ. 
7Yawˇ chi hkʼe ca guiˇ-e ve hta‸ Gʼuiˬsha nyi ma maˇ cawˇ leh, yawˇ hta‸ te 
luˬ piˇ ve yoˬ. Aˍhaˍziˆ oˇ kaˬ lo Yawˇranˍ geh chehˇ taˍ htaˇ, Aˍhaˆ ve awˬ ceuˬ 
awˬ hkʼaˇ teˇ hpaˍ hta‸ te luˬ te sheˆ piˇ tuˬ, Gʼuiˬsha leuˆ yuˬ taˍ ve Neˍshiˆ ve 
yaˇ Yeˍhuˆ hta‸ yawˇ hpuˇ da‸ ve yoˬ. 
8Gʼuiˬsha te tcuh ve kanˉ hta‸ ca te tuˬ, Yeˍhuˆ tawˆ la chehˇ htaˇ, Aˍhaˍziˆ geh 
teˇ geh ca guiˇ la ve Yuˇda‸ chaw awˬ hoˉ awˬ naˬ teˇ hpaˍ leh, Aˍhaˍziˆ ve 
awˬ ceuˬ awˬ hkʼaˇ teˇ hpaˍ hta‸ ya‸ kʼaw kʼaˉ lo gʼa mawˬ ve yoˬ. Hkʼe te 
leh, Yeˍhuˆ yawˇ hui hkʼa peu-eˬ ve hta‸ tiˇ pehˍ piˇ ve yoˬ. 
9Oˇ hkʼe te peuˬ hkʼaw‸ nawˉ, yawˇ hui Aˍhaˍziˆ hta‸ gʼa‸ ca ve yoˬ. Yawˇ 
Saˍmaˍriˆ hkʼaw va‸ chehˇ taˍ laˇ ve hta‸ yawˇ hui gʼa mawˬ leh, Yeˍhuˆ geh 
shiˍ kʼai ve yoˬ. Oˇ htaˇ, Yeˍhuˆ yawˇ hta‸ tiˇ pehˍ leh hkʼa deh‸ tuˍ piˇ ve yoˬ. 
Awˬ lawn kʼo, yawˇ lehˬ Gʼuiˬsha nyi ma cawˇ ve kanˉ hta‸ tiˉ te ve jawˇmawˇ 
Yawˇshaˍhpaˆ ve awˬ hawehˍ hpeh‸ ve pa taw yoˬ. Hkʼe te leh, Yuˇda‸ 
mvuhˇmiˬ hta‸ uˉ peunˍ tuˬ ve Aˍhaˍziˆ ve awˬ ceuˬ awˬ hkʼaˇ teˇ gʼaˇ ka‸ maˇ 
cawˬ taˉ ve yoˬ. 

Yuˇda‸ jawˇmawˇ ma Aˍtaˍliˆ 

10Jawˇmawˇ Aˍhaˍziˆ ve aw e Aˍtaˍliˆ lehˬ, yawˇ ve yaˇ paˍ suh peuˬ ve awˬ 
hkawˇ hta‸ gʼa kaˇ ve teˇ yanˇ, jawˇmawˇ ve awˬ ceuˬ awˬ hkʼaˇ hkʼa peu-eˬ 
ve hta‸ tiˇ pehˍ tcuh ve yoˬ. 
11Aˍhaˍziˆ ve yaˇ Yawˇshaˆ teˇ gʼaˇ ceh tiˉ gʼa ponˬ ve yoˬ. Yawˇ hta‸ ka‸ shu 
tiˇ pehˍ piˇ tuˬ ve hta‸ shiˍ ve pa taw, yawˇ ve aˉ shuˍ ma Yeˍhawˇranˍ ve yaˇ 
miˇ Yawˇshaˍbaˆ yuˬ faˉ taˍ piˇ ve yoˬ. Aˍtaˍliˆ yaˇ paˍ chi ve hta‸ maˇ gʼa tiˇ 
pehˍ tuˬ, Yawˉshaˍbaˆ lehˬ yaˇ paˍ chi hta‸ bon yehˬ hkʼaw cawˬ ve bawehˇ teˇ 
maˬ hkʼaw yuˬ faˉ taˍ piˇ ve yoˬ. 
12Aˍtaˍliˆ Yuˇda‸ mvuhˇmiˬ hta‸ uˉ peunˍ chehˇ htaˇ, Yawˇsheˍbaˆ lehˬ yaˇ paˍ 
oˇ ve hta‸ bon yehˬ hkʼaw lo 6 hkʼaw‸ hkʼa gaˬ ha‸ shaˉ piˇ taˍ ve yoˬ. 

2 Raˍsaˍvanˍ li‸ 23 

Aˍtaˍliˆ hta‸ kʼaw‸ hpfuhˆ ve 

1Hkaw‸ hkʼaw‸ ponˬ peuˬ hkʼaw‸ nawˉ, paw hkuˇ Yawˇyaˍdaˆ lehˬ kanˉ tanˬ 
te yanˇ gaˬ peuˬ ve hta‸ shiˍ la ve yoˬ. Hkʼe te leh, yawˇ lehˬ ma‸ poˍ lonˉ 
Yeˍhawˇranˍ ve yaˇ Aˍzaˍriˆ, Yeˍhawˇhaˍnanˍ ve yaˇ Iˉshaˍmeˍlaˆ, Awˇbehˆ ve 
yaˇ Aˍzaˍriˆ, Aˍdaˍyaˆ ve yaˇ Meˍseˍyaˆ, leh Ziˇhkaˍriˆ ve yaˇ Eˇliˇshaˍhpaˆ, ma‸ 
poˍ lonˉ chi ve ngaˇ gʼaˇ geh hkʼawˇ jehˬ da‸ ve yoˬ. 
2Yawˇ hui Yuˇda‸ mvuhˇmiˬ hkʼaˬ ti chi ti lo kʼai leh, Leˍviˆ chaw leh awˬ hoˉ 
awˬ naˬ hkʼa peu-eˬ ve hta‸ Yeˍruˆsaˍlehnˍ venˇ lo shiˍ laˬ ve yoˬ. 
3Yawˇ hui hkʼa peu-eˬ bon yehˬ lo kʼai leh, Yawˇshaˆ geh shaˉ caˆ caˇ ve yoˬ. 
Oˇ htaˇ, Yawˇyaˍ daˆ yawˇ hui hta‸ chi hkʼe kʼoˆ piˇ ve yoˬ. Yaˇ paˍ chi lehˬ, 
Aˍhaˍziˆ ve yaˇ hpeh‸ ve yoˬ. Gʼuiˬsha Daˍviˆ hta‸ ka ti‸ te taˍ peuˬve hkʼe, 
yawˇ lehˬ chi beu‸ ngaˬ hui ve jawˇmawˇ hpeh‸ la tuˬ yoˬ. 
4Ngaˬ hui chi hkʼe te tuˬ yoˬ. Shinˉ nyi htaˇ paw hkuˇ leh Leˍviˆ chaw teˇ hpaˍ 
bon yehˬ hkʼaw kanˉ ca te la tuˬ laˬ ve teˇ yanˇ, nawˬ hui shehˆ moˍ pehˬ leh, 
teˇ moˍ lehˬ bon yehˬ hta‸ shaw taˍ-o‸. 

5Teˇ moˍ lehˬ, hawˉ yehˬ hta‸ shaw leh, awˬ nu ve teˇ moˍ lehˬ, iˉ kaˆ gʼuiˬ tuˇ 
taˍ meu‸ hpe‸ hta‸ shaw taˍ-o‸. Chaw hkʼa peu-eˬ bon yehˬ hkʼaw hpawnˬ 
chehˇ taˍ-o‸. 
6Bon yehˬ kanˉ te tuˬ loˍ ve paw hkuˇ leh Leˍviˆ chaw maˇ heˆ kʼo, bon yehˬ 
hkʼaw chaw teˇ gʼaˇ ka‸ taˇ lo‸-e tcuh. Paw hkuˇ leh Leˍviˆ chaw teˇ hpaˍ lehˬ, 
a shu yawˇ awˬ to hta‸ da‸ kehˬ tuˬ te taˍ peuˬ ve pa taw, bon yehˬ hkʼaw lo‸-
e hpeh‸ ve yoˬ. Ya‸ hkʼaˇ, awˬ nu ve chaw teˇ hpaˍ lehˬ, Gʼuiˬsha ve tawˇ hta‸ 
na yuˬ leh, awˬ baˬ hpawˇ lo ceh gʼa chehˇ taˍ ve yoˬ. 
7Leˍviˆ chaw teˇ hpaˍ lehˬ, a shu yawˇ ve aˉhtaw gʼawˬ tawˆ leh jawˇmawˇ hta‸ 
gʼa shaw taˍ ve yoˬ. Bon yehˬ hkʼaw lo‸ la tuˬ coˇ caˇ ve chaw hta‸ nawˬ hui 
gʼa tiˇ pehˍ ve yoˬ, teh‸ yawˇ hui hta‸ kʼoˆ piˇ ve yoˬ. 
8Shaw shehˍ hpaˇ awˬ hoˉ teˇ hpaˍ lehˬ, Yawˇyaˍdaˆ hkawˇ na leh, yawˇ hui ve 
ma‸ yaˇ teˇ hpaˍ hta‸ yawˇ geh shiˍ laˬ ve yoˬ. 
9Oˇ htaˇ, Yawˇyaˍdaˆ lehˬ bon yehˬ hkʼaw ha‸ shaˉ taˍ ve jawˇmawˇ Daˍviˆ ve 
gehˇ leh htanˬ tuˬ teˇ hpaˍ yawˇ hui hta‸ chiˇ a‸ piˇ ve yoˬ. 
10Peuˬ hkʼaw‸ nawˉ, jawˇmawˇ hta‸ ha‸ shaˉ piˇ tuˬ, yawˇ hui hta‸ bon yehˬ 
gʼuˇ suhˍ lo shaw tcuh taˍ ve yoˬ. 
11Oˇ hkʼe te peuˬ hkʼaw‸ nawˉ, Yawˇyaˍdaˆ lehˬ Yawˇshaˆ hta‸ shiˍ tawˆ la leh, 
yawˇ ve oˉ kʼoˍ hkʼoˆ lo shi uˉ tcuhˍ hkʼawˆ piˇ ve yoˬ. Awˬliˇtawˇhkawˇ li‸ 
daw teˇ kʼoˆ yawˇ hta‸ piˇ leh, naˍ manˇ pfuhˍ piˇ ve yoˬ. Oˇ kaˬ lo chehˇ taˍ 
ve chaw teˇ hpaˍ la‸ sheh hta leh, Jawˇmawˇ co zuhˬ ha zuhˬ cawˬ piˇ-oˆ, teh‸ 
kuˬ ve yoˬ. 
12Chaw yaˇ teˇ hpaˍ duiˆ-ehˍ shaˇ-ehˍ kuˬ chehˇ ve awˬ hkawˇ hta‸ jawˇmawˇ 
ma Aˍtaˍliˆ gʼa kaˇ ve teˇ yanˇ, yawˇ teˇ cawˬ haˉ bon yehˬ lo gʼuiˇ kʼai ve yoˬ. 
13Yawˇ oˇ kaˬ lo gaˬ la ve teˇ yanˇ, awˬ liˇ awˬ hkʼaˇ cawˬ ve hkʼe, jawˇmawˇ 
awˬ suhˉ teˇ gʼaˇ yehˬ hkuiˉ daw paˇ lo huˉ chehˇ taˍ laˇ ve hta‸ yawˇ gʼa 
mawˬ ve yoˬ. Yawˇ awˬ paˇ lo ma‸ poˍ teˇ hpaˍ, behˬ heh ma meuˆ paˍ teˇ 
hpaˍ leh chaw yaˇ teˇ hpaˍ ha lehˬ ha kʼa te chehˇ taˍ ve yoˬ. Oˇ htaˇ, Aˍtaˍliˆ 

dawˇ haˍ jaˇ ve hkʼaw yawˇ ve veu‸ kʼaˇ hta‸ tzuh‸ suhˍ leh, Chi hkʼe te ve 
lehˬ, ngaˬ hta‸ kʼaw‸ hpfuhˆ ve yoˬ, teh‸ kʼoˆ ve yoˬ. 
14Yawˇyaˍdaˆ lehˬ, Aˍtaˍliˆ hta‸ bon yehˬ hkʼaw maˇ tiˇ pehˍ gaˇ. Chi hta‸ pa 
taw, yawˇ ve ma‸ yaˇ teˇ hpaˍ hta‸ kuˬ yuˬ leh, Yaˇ miˇ chi hta‸ shiˍ tawˆ-e 
loˬ. Yawˇ hta‸ htaiˍ hkʼaw‸ la ve chaw hta‸ tiˇ pehˍ piˇ-oˆ, teh‸ yawˇ hui hta‸ 
kʼoˆ piˇ ve yoˬ. 
15Hkʼe te leh, yawˇ hui yaˇ miˇ oˇ ve hta‸ hawˉ yehˬ lo shiˍ kʼai leh, Iˉ mvuhˇ 
taˍ meu‸ hpe‸ teh‸ kʼoˆ ve chehˇ kuiˬ lo gaˬ htaˇ yawˇ hta‸ tiˇ pehˍ piˇ ve yoˬ. 

Yawˇyaˍdaˆ awˬ liˇ awˬ hkʼaˇ awˬ suhˉ kʼaw‸ teh ve 

16Paw hkuˇ Yawˇyaˍdaˆ lehˬ, jawˇmawˇ Yawˇshaˆ leh Yuˇda‸ chaw teˇ hpaˍ hta
‸ Gʼuiˬsha ve chaw te tuˬ, ka ti‸ shaˉ caˆ te tcuh ve yoˬ. 
17Oˇ hkʼe te peuˬ hkʼaw‸ nawˉ, yawˇ hui hkʼa peu-eˬ Baˍlaˆ gʼuiˬsha ve bon 
yehˬ lo kʼai leh, bon yehˬ oˇ ve hta‸ te luˬ piˇ ve yoˬ. Shaˉ ho‸ teˇ hpaˍ hta‸ 
ka‸ dawˆ paˆ leh, Baˍlaˆ gʼuiˬsha ve paw hkuˇ Maˍtanˍ hta‸ htawˇ tiˇ pehˍ piˇ 
ve yoˬ. 
18Yawˇyaˍdaˆ lehˬ, bon yehˬ hkʼaw lo kanˉ te tuˬ ve paw hkuˇ Leˍviˆ chaw teˇ 
hpaˍ hta‸ leuˆ yuˬ ve yoˬ. Yawˇ hui lehˬ, jawˇmawˇ Daˍviˆ awˬ hkʼaˇ gu taˍ ve 
hkʼe, bon yehˬ hkʼaw ve kanˉ hkʼa peu-eˬ hta‸ gʼa te leh, Moˉseˍ ve 
awˬliˇtawˇhkawˇ li‸ daw hkʼaw bvuh‸ taˍ ve hkʼe, Gʼuiˬsha hta‸ gʼa tuˉ tanˇ 
piˇ ve yoˬ. 
19Yawˇyaˍdaˆ lehˬ, bon yehˬ hkʼaw maˇ da‸ kehˬ ve chaw maˇ gʼa lo‸ la tuˬ, 
bon yehˬ taˍ meu‸ hpe‸ lo shaw shehˍ hpaˇ teˇ hpaˍ hta‸ teh taˍ ve yoˬ. 
20Oˇ hkʼe te peuˬ hkʼaw‸ nawˉ, jawˇmawˇ hta‸ bon yehˬ hkʼaw shiˍ tawˆ la 
leh, hawˉ yehˬ lo shiˍ kʼai piˇ ve yoˬ. Ma‸ poˍ lonˉ teˇ hpaˍ, awˬ hoˉ awˬ naˬ 
teˇ hpaˍ leh oˇ kaˬ lo hpawnˬ chehˇ ve chaw hkʼa peu-eˬ, paw hkuˇ 
Yawˇyaˍdaˆ geh teˇ geh jawˇmawˇ hkʼaˇ suh gʼa‸ kʼai ve yoˬ. Yawˇ hui hkʼa 
peu-eˬ hawˉ yehˬ hkʼaw lo‸-e leh, jawˇmawˇ hta‸ kʼaw jaw hkʼoˆ mui tcuh ve 
yoˬ. 

21Aˍtaˍliˆ suh peuˬ ve pa taw, chi teˇ pawˆ mvuhˇmiˬ gawˬ lehˍ cawˬ leh, chaw 
yaˇ teˇ hpaˍ ha lehˬ jaˇ ve yoˬ. 

2 Raˍsaˍvanˍ li‸ 24 

Yuˇda‸ jawˇmawˇ Yawˇshaˆ 

1Jawˇmawˇ Yawˇshaˆ Yuˇda‸ mvuhˇmiˬ hta‸ tanˬ u-peunˍ htaˇ, yawˇ ve a 
sha‸ 7 hkʼaw‸ tiˉ gaˬ sheˍ leh, Yeˍruˆsaˍlehnˍ venˇ hta‸ 40 hkʼaw‸ uˉ peunˍ ve 
yoˬ. Yawˇ ve awˬ e lehˬ, Beˍraˍ sheˍbaˆ venˇ yaˇ Ziˇbiˆ hpeh‸ ve yoˬ. 
2Paw hkuˇ Yawˇyaˍdaˆ te‸ chehˇ ve teˇ co-e yawˇ lehˬ Gʼuiˬsha nyi ma cawˇ ve 
kanˉ hta‸ tiˉ te ve yoˬ. 
3Yawˇyaˍdaˆ lehˬ, jawˇmawˇ Yawˇshaˆ hta‸ awˬ miˇ ma nyiˇ gʼaˇ ca piˇ ve yoˬ. 
Hkʼe te leh, yawˇ yaˇ paˍ yaˇ miˇ laiˉ gʼaˇ cawˬ la ve yoˬ. 
4Yawˇ jawˇmawˇ hpeh‸ la peuˬ hkʼaw‸ nawˉ, Yawˇshaˆ lehˬ bon yehˬ hta‸ 
kʼaw‸ gu tuˬ dawˇ cheˆ ve yoˬ. 
5Hkʼe te leh, yawˇ lehˬ paw hkuˇ leh Leˍ viˆ chaw teˇ hpaˍ hta‸ Yuˇda‸ 
mvuhˇmiˬ hkʼaˬ ti chi ti lo kʼai tcuh leh, bon yehˬ kʼaw‸ gu tuˬ hpu tanˇ ca 
shaw tcuh ve yoˬ. Kanˉ chi hta‸ haˆ haˆ te tuˬ yawˇ hui hta‸ kʼoˆ piˇ ve yoˬ. 
Ya‸ hkʼaˇ, yawˇ hui haˆ haˆ maˇ te. 
6Hkʼe te leh, yawˇ paw hkuˇ lonˉ Yawˇyaˍdaˆ hta‸ kuˬ yuˬ leh, Aˬ hto‸ ma pa 
taw Gʼuiˬsha ve awˬ ceˬ Moˉseˍ kʼoˆ taˍ ve hkʼe, bon yehˬ awˬ pon loˍ ve hpu 
tanˇ ca shaw tuˬ, ya‸ nyi hkʼa gaˬ Leˍviˆ chaw hui hta‸ maˇ kʼai tcuh sheˍ ve 
le, teh‸ yawˇ hta‸ kʼoˆ piˇ ve yoˬ. 
7(Jawˇmawˇ ma Aˍtaˍliˆ ve chaw teˇ hpaˍ lehˬ, bon yehˬ hta‸ te luˬ leh, bon 
yehˬ hkʼaw cawˬ ve mawˇ teˇ hpaˍ Baˍlaˆ gʼuiˬsha hta‸ oˉ kʼoˍ pui kuiˬ lo yuˬ 
yehˇ ve yoˬ.) 
8Jawˇmawˇ lehˬ, Leˍviˆ chaw teˇ hpaˍ hta‸ ta kʼoˍ teˇ maˬ te tcuh leh, bon yehˬ 
taˍ meu‸ hpe‸ lo teh taˍ tcuh ve yoˬ. 
9Aˬ sho-eˬ htaˇ Gʼuiˬsha ve awˬ ceˬ Moˉseˍ heh puiˉ hkʼaw lo hpu tanˇ shaw 
jaw ve hkʼe, hpu tanˇ ca keu la tuˬ, Yuˇda‸ mvuhˇmiˬ hkʼaˬ ti chi ti lo awˬ 
lawn kaˇ feu piˇ ve yoˬ. 

10Chi hkʼe te tuˬ chaw yaˇ teˇ hpaˍ nyi ma cawˇ leh, ta kʼoˍ oˇ ve hkʼaw hpu 
tanˇ ca keu la ve yoˬ. 
11Teˇ nyi le le Leˍviˆ chaw teˇ hpaˍ hpu tanˇ ta kʼoˍ oˇ ve hta‸ hpu ha‸ shaˉ paˍ 
geh yuˬ kʼai piˇ ve yoˬ. Ta kʼoˍ oˇ ve biˇ la ve teˇ yanˇ, jawˇmawˇ ve ceˇ leˇ 
lonˉ leh paw hkuˇ lonˉ yawˇ huiˉ maˬ hkʼa deh‸ gʼaw nyi taˉ peuˬ hkʼaw‸ 
nawˉ, ta kʼoˍ oˇ ve hta‸ bon yehˬ taˍ meu‸ hpe‸ lo ca kʼaw‸ teh taˍ piˇ ve yoˬ. 
Hkʼe te leh, yawˇ hui hpu tanˇ maˇ maˇ gʼa ve yoˬ. 
12Jawˇmawˇ leh Yawˇyaˍdaˆ yawˇ huiˉ maˬ hpu tanˇ oˇ ve hta‸ yuˬ leh, bon 
yehˬ kʼaw‸ gu chehˇ ve awˬ hoˉ hta‸ piˇ ve yoˬ. Yawˇ teˇ caˉ haˉ pui htawˆ 
paˍ, la‸shaˉmaˉ leh ca liˉ paˍ teˇ hpaˍ hta‸ gʼaˇ hpfuhˇ kʼaw‸ piˇ ve yoˬ. 
13Kanˉ te paˍ hkʼa peu-eˬ awˬ gʼaˇ awˬ shaˉ yuˬ tawˆ leh kanˉ te ve yoˬ. Hkʼe te 
leh, bon yehˬ oˇ ve ponˬ laˬ htaˇ hkʼa shuˍ kʼaw‸ da‸ la ve yoˬ. 
14Bon yehˬ hta‸ kʼaw‸ gu ve kanˉ peuˬ ve teˇ yanˇ, cawˬtaˍ sheˍ ve hpu, shi, 
teˇ hpaˍ yawˇ hui jawˇmawˇ leh Yawˇyaˍdaˆ hta‸ kʼaw‸ hkʼaw‸ piˇ ve yoˬ. 
Hkʼe te leh, yawˇ huiˉ maˬ bon yehˬ hkʼaw yehˇ loˍ ve mawˇ laiˉ ceuˬ kʼaw‸ te 
keu ve yoˬ. 

Yawˇyaˍdaˆ ve kanˉ hkʼaˇ hta‸ kʼaw‸ pa baˬ ve 

Yawˇyaˍdaˆ a sha‸ te‸ chehˇ sheˍ htaˇ, tuˉ tanˇ tuˬ teˇ hpaˍ bon yehˬ hkʼaw lo 
awˬ yanˇ cawˇ cawˇ tuˉ tanˇ piˇ chehˇ ve yoˬ. 
15Yawˇyaˍdaˆ lehˬ, a sha‸ 130 hkʼaw‸ gaˬ leh suh-e ve yoˬ. 
16Yawˇ lehˬ, Iˉsaˍreˍlaˆ chaw awˬ pon, Gʼuiˬsha awˬ pon leh bon yehˬ awˬ pon 
coˇ caˇ leh kanˉ te taˉ peuˬ ve pa taw, yawˇ hta‸ Daˍviˆ ve venˇ hkʼaw tuˍ piˇ 
ve yoˬ. 
17Chi teˇ pawˆ Yawˇyaˍdaˆ suh peuˬ ve pa taw, Yuˇda‸ chaw awˬ hoˉ awˬ naˬ 
teˇ hpaˍ lehˬ, yawˇ hui ve tawˇ hta‸ na yuˬ tuˬ jawˇmawˇ Yawˇshaˆ hta‸ gʼaˇ 
hte‸ beˬ ve yoˬ. 
18Hkʼe te leh, chaw yaˇ teˇ hpaˍ Gʼuiˬsha ve bon yehˬ hkʼaw lo bon maˇ ca 
kʼaw‸ lawˬ la ve yoˬ. Yawˇ hui Aˍsheˍraˆ gʼuiˬsha ma ve shaˉ ho‸ hta‸ kʼaw‸ 



1237 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

te leh oˉ kʼoˍ pui ve yoˬ. Yawˇ hui chi hkʼe te ve pa taw, Gʼuiˬsha nyi ma zuhˆ 
ve awˬ ceuˬ Yuˇda‸ mvuhˇmiˬ leh Yeˍruˆsaˍlehnˍ venˇ awˬ hkʼoˆ gaˬ la ve yoˬ. 
19Gʼuiˬsha lehˬ, chaw yaˇ teˇ hpaˍ yawˇ geh kʼaw‸ hpfuhˆ kʼaw‸ la tuˬ, tcuh 
kaˍ paˍ teˇ hpaˍ hta‸ hpehˇ peu leh shaˍ ti‸ ca piˇ tcuh ve yoˬ. Ya‸ hkʼaˇ, yawˇ 
hui maˇ na yuˬ. 
20Oˇ htaˇ, Gʼuiˬsha ve Awˬ ha hpu paw hkuˇ Yawˇyaˍdaˆ ve yaˇ Zaˍhkaˍriˆ awˬ 
hkʼoˆ ya‸ la ve yoˬ. Hkʼe te leh, yawˇ lehˬ chaw yaˇ teˇ hpaˍ mawˬ hpeh‸ ve 
chehˇ kuiˬ lo huˉ taˍ leh chi hkʼe kʼoˆ ve yoˬ. Aˬ hto‸ ma pa taw, nawˬ hui 
Gʼuiˬsha ve tawˇ hta‸ maˇ na yuˬ leh, luˬ suh sheˆ suh gaˇ ve le. Nawˬ hui 
yawˇ hta‸ baˬ taˉ ve pa taw, yawˇ htawˇ nawˬ hui hta‸ baˬ taˉ peuˬ, teh‸ kʼoˆ 
ve yoˬ. 
21Jawˇmawˇ Yawˇshaˆ lehˬ, Zaˍhkaˍriˆ hta‸ beu‸ jaˇ leh, bon yehˬ hkʼaw lo 
yawˇ hta‸ haˉ pui baˬ pehˍ tcuh ve yoˬ. 
22Jawˇmawˇ lehˬ, Zaˍhkaˍriˆ ve awˬ pa Yawˇyaˍdaˆ yawˇ hta‸ hkʼaˬ ma ga piˇ 
taˍ peuˬ ve hta‸ leunˇ kʼai leh, yawˇ ve yaˇ hta‸ tiˇ pehˍ piˇ ve yoˬ. Zaˍhkaˍriˆ 
suh la paˇ neˇ htaˇ, Nawˬ te chehˇ ve kanˉ hta‸ Gʼuiˬsha mawˬ leh, nawˬ hta‸ 
ciˍ yanˍ laˇ piˇ-oˆ, teh‸ kʼoˆ ve yoˬ. 

Yawˇshaˆ suh-e ve 

23Oˇ ve hkʼaw‸ nawˉ, mvuhˇ kaˆ yanˇ gaˬ la htaˇ, Suˇriˆ chaw teˇ hpaˍ Yuˇda‸ 
mvuhˇmiˬ hta‸ ca bawˆ la leh, Yuˇda‸ chaw awˬ hoˉ awˬ naˬ hkʼa peu-eˬ ve 
hta‸ tiˇ pehˍ piˇ ve yoˬ. Venˇ hkʼaw cawˬ ve hpu shi mawˇ jeˬ teˇ hpaˍ hta‸ 
Daˍmaˍsehˆ venˇ lo yuˬ kʼo‸-e ve yoˬ. 
24Suˇriˆ ma‸ yaˇ teˇ hpaˍ lehˬ, maˇ jaˇ ve maˇ heˆ. Ya‸ hkʼaˇ, Yuˇda‸ chaw teˇ 
hpaˍ Gʼuiˬsha hta‸ baˬ taˉ ve pa taw, yawˇ hui hta‸ shonˇ kʼai piˇ lawˬ ve yoˬ. 
Hkʼe te leh, jawˇmawˇ Yawˇshaˆ lehˬ Gʼuiˬsha ciˍ yanˍ ve hta‸ gʼa hkanˍ ve 
yoˬ. 
25Bawˆ da‸ kuiˬ lo, yawˇ htawˇ hkaˆ ce heuˆ leh gʼa hkanˍ jaˇ ve yoˬ. Canˇ paˍ 
teˇ hpaˍ kʼaw‸ hpfuhˆ kʼo‸-e chehˇ ve teˇ yanˇ, yawˇ ve ma‸ poˍ lonˉ nyiˇ gʼaˇ 
yawˇ hta‸ kʼaw‸ hpfuhˆ leh, yawˇ paw hkuˇ Yawˇyaˍdaˆ ve yaˇ paˍ hta‸ tiˇ 

pehˍ piˇ taˍ ve awˬ tan, yawˇ hta‸ kʼaw‸ tiˇ pehˍ piˇ ve yoˬ. Hkʼe te leh, shu 
yawˇ hta‸ Daˍviˆ ve venˇ hkʼaw tuˍ piˇ ve yoˬ. Ya‸ hkʼaˇ, jawˇmawˇ teˇ hpaˍ 
tuˍ kuiˬ lo shu yawˇ hta‸ maˇ tuˍ piˇ. 
26(Yawˇ hta‸ kʼaw‸ hpfuhˆ ve chaw teˇ hpaˍ lehˬ, Aˍmawˇniˆ yaˇ miˇ Sheˍmiˆ 
ve yaˇ Zaˍbaˆ leh, Mawˇbaˆ yaˇ miˇ Shiˇmaˍriˆ ve yaˇ Yeˍhawˉzaˍbaˆ hui hpeh‸ 
ve yoˬ.) 
27Yawˇshaˆ ve yaˇ teˇ hpaˍ awˬ lawn, tcuh kaˍ paˍ teˇ hpaˍ yawˇ hta‸ kʼoˆ piˇ 
ve tawˇ teˇ hpaˍ, leh yawˇ bon yehˬ hta‸ hkʼaˬ hkʼe kʼaw‸ gu te ve awˬ lawn 
chi teˇ hpaˍ, jawˇmawˇ teˇ hpaˍ ve li‸ daw hkʼaw bvuh‸ keu taˍ ve yoˬ. Hkʼe 
te leh, yawˇ ve yaˇ Aˍmaˍziˆ yawˇ awˬ tan jawˇmawˇ kʼaw‸ te ve yoˬ. 

2 Raˍsaˍvanˍ li‸ 25 

Yuˇda‸ jawˇmawˇ Aˍmaˍziˆ 

1Aˍmaˍziˆ jawˇmawˇ tanˬ te htaˇ, yawˇ ve a sha‸ 25 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ 29 hkʼaw‸ uˉ peunˍ ve yoˬ. Yawˇ ve awˬ e lehˬ, 
Yeˍruˆsaˍlehnˍ venˇ yaˇ Yuˇdanˍ hpeh‸ ve yoˬ. 
2Yawˇ lehˬ, Gʼuiˬsha nyi ma cawˇ ve kanˉ hta‸ tiˉ te ve yoˬ. Ya‸ hkʼaˇ, nyi ma 
pfuhˇ leh te ve maˇ heˆ. 
3Yawˇ jawˇmawˇ hpeh‸ la peuˬ hkʼaw‸ nawˉ, yawˇ ve awˬ pa hta‸ tiˇ pehˍ piˇ 
ve ma‸ poˍ lonˉ teˇ hpaˍ hta‸ yawˇ kʼaw‸ tiˇ pehˍ piˇ ve yoˬ. 
4Ya‸ hkʼaˇ, yawˇ lehˬ ma‸ poˍ lonˉ oˇ ve teˇ hpaˍ ve yaˇ teˇ hpaˍ hta‸ maˇ tiˇ 
pehˍ piˇ. Moˉseˍ ve awˬliˇtawˇhkawˇ awˬ hkʼaw lo kʼoˆ taˍ ve Gʼuiˬsha ve tawˇ 
chi teˇ hkawˇ hta‸ yawˇ hkʼa deh‸ na yuˬ ve yoˬ. Yaˇ teˇ hpaˍ te ya‸ ve 
venˇbaˆ awˬ tan, awˬ pa awˬ e hta‸ maˇ gʼa tiˇ pehˍ. Awˬ pa awˬ e te ya‸ ve 
venˇbaˆ awˬ tan, yaˇ teˇ hpaˍ hta‸ maˇ gʼa tiˇ pehˍ. Te ya‸ ve chaw teˇ gʼaˇ 
hta‸ ceh tiˉ gʼa tiˇ pehˍ ve yoˬ, teh‸ kʼoˆ taˍ ve yoˬ. 

Eˇdonˍ chaw hui hta‸ bawˆ da‸ ve 

5Jawˇmawˇ Aˍmaˍziˆ lehˬ, Yuˇda‸ chaw leh Beˍyaˍmenˍ chaw awˬ hkʼaw lo a 
sha‸ nyiˇ chi hkʼaw‸ awˬ hkʼoˆ ve hawˉ hkʼaˆ paˍ hkʼa peu-eˬ ve hta‸ shaw 
hpoˆ leh, chaw teˇ hinˉ gʼaˇ awˬ hkʼoˆ ma‸ poˍ teˇ gʼaˇ, chaw teˇ ha gʼaˇ awˬ 

hkʼoˆ ma‸ poˍ teˇ gʼaˇ leuˆ teh piˇ taˍ ve yoˬ. Hkʼe te leh, yawˇ geh ma‸ yaˇ 
300,000 gʼaˇ cawˬ ve yoˬ. Yawˇ hui lehˬ cheuˬ ve ma‸ yaˇ teˇ hpaˍ hpeh‸ leh, 
gehˇ leh htanˬ tuˬ teˇ hpaˍ hta‸ hkʼa deh‸ yehˇ puiˉ ve yoˬ. 
6Chi hkʼoˆ ka‸, yawˇ lehˬ Iˉsaˍreˍlaˆ ma‸ yaˇ 100,000 gʼaˇ hta‸ htawˇ hpu 1,000 
cawehˬ piˇ leh ngaˍ taˍ ve yoˬ. 
7Ya‸ hkʼaˇ, tcuh kaˍ paˍ teˇ gʼaˇ jawˇmawˇ geh kʼai leh, yawˇ hta‸ chi hkʼe 
kʼoˆ piˇ ve yoˬ. Iˉsaˍreˍlaˆ ma‸ yaˇ teˇ hpaˍ hta‸ bawˆ da‸ kuiˬ lo taˇ shiˍ kʼai. 
Gʼuiˬsha lehˬ, chaw chi teˇ hpaˍ geh maˇ chehˇ. 
8Nawˬ yawˇ hui hta‸ ngaˍ taˍ ve pa taw, nawˬ awˬ gʼaˇ uiˍ la tuˬ yoˬ, teh‸ 
dawˇ chehˇ ve laˇ. Ya‸ hkʼaˇ, ma‸ bawˆ gʼaˇ ve leh shonˇ ve lehˬ, Gʼuiˬsha ve 
la‸ sheh hkʼaw cawˬ ve yoˬ. Gʼuiˬsha lehˬ, nawˬ hta‸ canˇ paˍ teˇ hpaˍ ve la‸ 
sheh hkʼaw chiˇ a‸ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
9Aˍmaˍziˆ tcuh kaˍ paˍ hta‸ na nyi leh kʼoˆ ve, Hkʼe te kʼo, ngaˬ yawˇ hui hta‸ 
piˇ taˍ peuˬ ve hpu oˇ ve hkʼaˬ hkʼe te tuˬ le, teh‸ yawˇ hta‸ na nyi ve yoˬ. 
Tcuh kaˍ paˍ kʼaw‸ yaw hkʼaw‸ leh kʼoˆ ve, Gʼuiˬsha nawˬ hta‸ oˇ ve a‸ kehˉ 
leuˉ leh kʼaw‸ piˇ laˇ hpeh‸ ve yoˬ, teh‸ yawˇ hta‸ kʼoˆ piˇ ve yoˬ. 
10Hkʼe te leh, Aˍmaˍziˆ lehˬ ngaˍ taˍ ve Iˉsaˍreˍlaˆ chaw oˇ ve teˇ hpaˍ hta‸ a 
shu yawˇ ve chehˇ kuiˬ lo kʼaw‸ kʼo‸-e tcuh ve yoˬ. Yawˇ hui lehˬ, Yuˇda‸ 
chaw hui hta‸ nyi ma zuhˆ jaˇ ve hkʼaw kʼaw‸ kʼo‸-e ve yoˬ. 
11Aˍmaˍziˆ lehˬ, yawˇ ve ma‸ yaˇ teˇ hpaˍ hta‸ shiˍ veu leh, Aˉ leh‸ lawˬ 
hkʼo‸, lo kʼai ve yoˬ. Oˇ kaˬ lo yawˇ hui Eˇdonˍ chaw hui hta‸ bawˆ da‸ leh, 
Eˇdonˍ chaw 10,000 gʼaˇ hta‸ tiˇ pehˍ piˇ ve yoˬ. 
12Yawˇ hui lehˬ, awˬ nu ve Eˇdonˍ chaw teˇ meunˍ gʼaˇ hta‸ htawˇ hpeh gʼa 
leh, Sheˍlaˆ venˇ paˇ lo cawˬ ve haˉ hpawˇ hkʼoˆ ca‸ ce piˇ ve yoˬ. Hkʼe te leh, 
yawˇ hui hkʼa peu-eˬ haˉ hpawˇ ce suh peuˬ sheˬ ve yoˬ. 
13Awˬ yanˇ oˇ ve awˬ hkʼaw lo, Aˍmaˍziˆ kʼaw‸ kʼo‸-e tcuh taˍ ve Iˉsaˍreˍlaˆ 
ma‸ yaˇ oˇ ve teˇ hpaˍ lehˬ, Saˍmaˍriˆ venˇ leh Beˍtawˇronˍ venˇ awˬ kaˍ lo 
cawˬ ve Yuˇda‸ venˇ teˇ hpaˍ hta‸ ca bawˆ-e leh, Yuˇda‸ chaw 3,000 gʼaˇ hta‸ 
tiˇ pehˍ piˇ leh, hpu shi mawˇ jeˬ maˇ maˇ yuˬ kʼai ve yoˬ. 

14Aˍmaˍziˆ lehˬ, Eˇdonˍ chaw hui hta‸ bawˆ gʼaˇ taˉ leh kʼaw‸ la htaˇ, yawˇ 
hui ve shaˉ ho‸ teˇ hpaˍ hta‸ yuˬ kʼaw‸ la leh, oˇ ve teˇ hpaˍ hta‸ oˉ kʼoˍ pui 
ve yoˬ. Sha hawnˉ teˇ hpaˍ htawˇ tuˉ tanˇ piˇ ve yoˬ. 
15Yawˇ chi hkʼe te ve pa taw, Gʼuiˬsha nyi ma zuhˆ jaˇ leh, tcuh kaˍ paˍ teˇ gʼaˇ 
hta‸ yawˇ geh kʼai tcuh ve yoˬ. Tcuh kaˍ paˍ kʼoˆ ve, A shu yawˇ ve chaw 
hta‸ nawˬ ve la‸ sheh hkʼaw htaiˍ hkʼaw‸ piˇ tuˬ te maˇ gʼa ve Eˇdonˍ chaw 
hui ve shaˉ ho‸ hta‸ aˬ hto‸ ma pa taw nawˬ oˉ kʼoˍ pui chehˇ ve le, teh‸ 
Aˍmaˍziˆ hta‸ na nyi ve yoˬ 
16Oˇ htaˇ Aˍmaˍzi‸ lehˬ, Jawˇmawˇ hta‸ dawˇ hkʼaˇ piˇ shehˍ hpaˇ te tuˬ, ngaˬ 
hui nawˬ hta‸ hkʼaˬ htaˆ leuˆ yuˬ taˍ ve le. Nawˬ ta‸ iˉ chehˇ taˍ-o‸. Maˇ heˆ 
kʼo, ngaˬ nawˬ hta‸ tiˇ pehˍ laˇ tuˬ yoˬ, teh‸ tcuh kaˍ paˍ hta‸ kʼoˆ piˇ ve yoˬ. 
Oˇ htaˇ tcuh kaˍ paˍ oˇ ve lehˬ, Nawˬ ngaˬ ve tawˇ hta‸ maˇ na leh chi hkʼe te 
taˍ peuˬve pa taw, Gʼuiˬsha nawˬ hta‸ ciˍ yanˍ laˇ tuˬ ve hta‸ chi beu‸ ngaˬ 
shiˍ taˍ peuˬ, teh‸ jawˇmawˇ hta‸ kʼoˆ piˇ taˉ leh tawˆ kʼai ve yoˬ. 

Iˉsaˍreˍlaˆ chaw hta‸ ma‸ bawˆ da‸ ve 

17Oˇ ve hkʼaw‸ nawˉ, jawˇmawˇ Aˍmaˍziˆ leh yawˇ ve dawˇ hkʼaˇ piˇ shehˍ 
hpaˇ teˇ hpaˍ, Iˉsaˍreˍlaˆ mvuhˇmiˬ hta‸ ca bawˆ tuˬ jehˬ da‸ ve yoˬ. Hkʼe te 
leh, yawˇ lehˬ Yeˍhuˆ ve awˬ hawehˍ, Yeˍhawˇshaˆ geh lo yawˇ ve chaw hta‸ 
hpehˇ peu leh yawˇ hta‸ ca bawˆ la tuˬ ca hto piˇ tcuh ve yoˬ. 
18Hkʼe te leh, jawˇmawˇ Yeˍhawˇshaˆ yawˇ hta‸ chi hkʼe kʼaw‸ kʼoˆ hkʼaw‸ 
feu piˇ ve yoˬ. Teˇ pawˆ htaˇ, Leˍbaˍnonˍ hkʼaw hkʼoˆ lo cawˬ ve aˉ chuˇ buiˇ 
teˇ maˬ lehˬ, htawˇ cehˬ lonˉ teˇ cehˬ hta‸, Nawˬ ve yaˇ miˇ ngaˬ ve yaˇ paˍ 
hta‸ ka piˇ-oˆ, teh‸ kʼoˆ piˇ ve ceˇ. Oˇ htaˇ, haiˬ ve to nuˇ to shaˆ teˇ hkeh oˇ 
kaˬ lo hpanˍ kʼai cawˇ leh, aˉ chuˇ buiˇ oˇ ve hta‸ naˆ nehˆ sheˬ ve ceˇ. 
19Aˍmaˍzi‸-oˬ, chi beu‸ nawˬ lehˬ, Eˇdonˍ chaw hta‸ bawˆ gʼaˇ ve pa taw, nyi 
ma uiˍ chehˇ ve yoˬ. Nawˬ ve yehˬ hkʼaw lo ta‸ iˉ gawˬ lehˍ chehˇ taˍ leh, awˬ 
me‸ awˬ hponˇ yuˬ chehˇ-oˆ. Aˬ hto‸ ma pa taw, nawˬ sho‸ sha‸ tuˬ ve awˬ 
ceuˬ hta‸ heuˆ gaˇ ve le. Oˇ hkʼe te ve kʼo, nawˬ leh nawˬ ve chaw teˇ hpaˍ tiˉ 
gʼa hkanˍ tuˬyoˬ, teh‸ Aˍmaˍziˆ hta‸ kʼaw‸ kʼoˆ hkʼaw‸ feu piˇ ve yoˬ. 

20Ya‸ hkʼaˇ, Aˍmaˍziˆ maˇ na yuˬ. Awˬ lawn kʼo, yawˇ lehˬ Eˇdonˍ chaw hui ve 
shaˉ ho‸ hta‸ oˉ kʼoˍ pui ve pa taw, Gʼuiˬsha yawˇ hta‸ te luˬ piˇ tuˬ dawˇ 
cheˆ taˍ ve yoˬ. 
21Hkʼe te leh, jawˇmawˇ Yeˍhawˇshaˆ yawˇ ve ma‸ yaˇ teˇ hpaˍ hta‸ shiˍ laˬ 
leh, Yuˇda‸ mvuhˇmiˬ hkʼaw cawˬ ve Behˆseˍmehˆ venˇ hkʼaw lo, jawˇmawˇ 
Aˍmaˍziˆ hta‸ bawˆ da‸ ve yoˬ. 
22Aˍmaˍziˆ ma‸ bawˆ shonˇ leh, yawˇ ve ma‸ yaˇ hkʼa peu-eˬ a shu yawˇ ve 
chehˇ kuiˬ lo gʼuiˇ kʼo‸-e ve yoˬ. 
23Yeˍhawˇshaˆ lehˬ, jawˇmawˇ Aˍmaˍziˆ hta‸ hpeh yuˬ peuˬ hkʼaw‸ nawˉ, 
Yeˍruˆsaˍlehnˍ venˇ hkʼaw lo‸-e leh, lanˇ venˇ 400 shaw‸ hkʼe te luˬ piˇ taˉ ve 
yoˬ. Lanˇ venˇ oˇ ve lehˬ, Eˇhpaˍrenˍ taˍ meu‸ hpe‸ lo te leh, awˬ ceˍ kʼaweh‸ 
ve taˍ meu‸ hpe‸ lo hkʼa gaˬ hpeh‸ ve yoˬ. 
24Yawˇ lehˬ, hkʼa mawˬ ve hpu shi hkʼa peu-eˬ, leh bon yehˬ hkʼaw cawˬ ve 
mawˇ hkʼa peu-eˬ hta‸ Saˍmaˍriˆ venˇ lo yuˬ kʼo‸-e ve yoˬ. Chaw laiˉ gʼaˇ hta‸ 
htawˇ shiˍ kʼai ve yoˬ. 
25Yuˇda‸ jawˇmawˇ Aˍmaˍziˆ lehˬ, Iˉsaˍreˍlaˆ jawˇmawˇ Yeˍhawˇshaˆ a‸ kehˉ 15 

hkʼaw‸ gʼa chehˇ maw ve yoˬ. 
26Aˍmaˍziˆ hkʼa te ve kanˉ hkʼa peu-eˬ, Yuˇda‸ jawˇmawˇ leh Iˉsaˍreˍlaˆ jawˇ 
mawˇ teˇ hpaˍ ve li‸ daw hkʼaw bvuh‸ keu taˍ ve yoˬ. 
27Yawˇ Gʼuiˬsha hta‸ tanˬ hpfuhˆ ve teˇ nyi hta‸ te leh, Yeˍruˆsaˍlehnˍ venˇ 
hkʼaw yawˇ hta‸ tiˇ pehˍ piˇ tuˬ, shu hkʼawˇ jehˬ da‸ve yoˬ. Hkʼe te leh, yawˇ 
Laˍhkiˇshaˆ venˇ lo hpaw-e ve yoˬ. Ya‸ hkʼaˇ, canˇ paˍ teˇ hpaˍ yawˇ hkʼaˇ suh 
gʼa‸ yuˬ kʼai leh, yawˇ hta‸ oˇ kaˬ lo tiˇ pehˍ piˇ ve yoˬ. 
28Shu yawˇ hta‸ Yeˍruˆsaˍlehnˍ venˇ lo kʼaw‸ yuˬ hkʼaw‸ veu laˇ leh, Daˍviˆ ve 
venˇ hkʼaw tuˍ piˇ ve yoˬ. 

2 Raˍsaˍvanˍ li‸ 26 

Yuˇda‸ jawˇmawˇ Awˇziˆ 

1Oˇ ve hkʼaw‸ nawˉ, Yuˇda‸ chaw teˇ hpaˍ lehˬ a sha‸ teˇ chi hkaw‸ hkʼaw‸ 
tiˉ gaˬ sheˍ ve Awˇziˆ hta‸ yawˇ awˬ pa awˬ tan jawˇmawˇ kʼaw‸ te tcuh ve 
yoˬ. 
2(Aˍmaˍziˆ suh peuˬ hkʼaw‸ nawˉ, Awˇziˆ lehˬ Eˇlaˆ venˇ hta‸ kʼaw‸ bawˆ yuˬ 
leh, awˬ suhˉ teˇ pawˆ kʼaw‸ gu te ve yoˬ.) 
3Awˇziˆ jawˇmawˇ hpeh‸ la htaˇ, yawˇ ve a sha‸ teˇ chi hkaw‸ hkʼaw‸ gaˬ 
peuˬ leh, Yeˍruˆsaˍlehnˍ venˇ hta‸ 52 hkʼaw‸ uˉ peunˍ ve yoˬ. Yawˇ ve awˬ e 
lehˬ, Yeˍruˆsaˍlehnˍ venˇ yaˇ Yeˍhkawˇliˆ hpeh‸ ve yoˬ. 
4Yawˇ ve awˬ pa hkʼa shuˍ, yawˇ htawˇ Gʼuiˬsha nyi ma cawˇ ve kanˉ hta‸ tiˉ 
te ve yoˬ. 
5Yawˇ hta‸ dawˇ hkʼaˇ piˇ shehˍ hpaˇ bon hpawˇ shinˉ hpawˇ ve saˍla‸ 
Zaˍhkaˍriˆ a sha‸ te‸ chehˇ sheˍ ve teˇ co-e, yawˇ lehˬ Gʼuiˬsha ve kanˉ hta‸ ka 
ti‸ yeˬ ve hkʼaw te chehˇ ve yoˬ. Hkʼe te leh, Gʼuiˬsha yawˇ hta‸ awˬ bon na‸ 
piˇ ve yoˬ. 
6Awˇziˆ lehˬ, Hpiˇliˇtiˆ chaw hui hta‸ ma‸ ca bawˆ da‸ kʼai ve yoˬ. Yawˇ lehˬ, 
Gaˍtaˆ venˇ, Yaˍneˍ venˇ leh Aˍshoˆ venˇ chi teˇ hpaˍ ve lanˇ venˇ hta‸ dawˆ 
paˆ leh, Aˍshoˆ venˇ awˬ paˇ leh Hpiˇliˇtiˆ mvuhˇmiˬ hkʼaw ta‸ yehˬ teˇ hpaˍ 
kʼaw‸ te ve yoˬ. 
7Gʼuiˬsha lehˬ, yawˇ hta‸ Hpiˇliˇtiˆ chaw, Guˇraˆbaˍlaˆ venˇ hkʼaw chehˇ ve 
Aˍraˆ chaw leh Meˍniˆ chaw hui hta‸ ma‸ bawˆ gʼaˇ piˇ lawˬve yoˬ. 
8Aˍmawˇniˆ chaw hui lehˬ, Awˇziˆ hta‸ awˬ hkawnˍ keu piˇ leh, yawˇ ve awˬ 
meh Eˇjiˇtu‸ mvuhˇmiˬ lo hkʼa gaˬ bvuhˬ kʼai ve yoˬ. 
9Awˇziˆ lehˬ, Yeˍruˆsaˍlehnˍ venˇ hkʼaw cawˬ ve Awˬ ceˍ kʼaweh‸ taˍ meu‸ hpe
‸, Lawˬ hkʼo‸ taˍ meu‸ hpe‸ leh lanˇ venˇ kʼaw‸ lehˍ cawˬ ve chehˇ kuiˬ chi 
teˇ hpaˍ lo, ta‸ yehˬ teˇ hpaˍ te keu leh, Yeˍruˆsaˍlehnˍ venˇ hta‸ yeˬ la piˇ 
lawˬ ve yoˬ. 
10Yawˇ lehˬ, mvuhˇmiˬ hkʼaˬ ti chi ti lo, ta‸ yehˬ teˇ hpaˍ kʼaw‸ te keu leh, 
gʼuiˬ po maˇ maˇ kʼaw‸ duˇ ve yoˬ. Awˬ lawn kʼo, hkʼaw hkʼoˆ lawˬ hkʼoˆ lo 
yawˇ ve ceˇ caˬ cawˬ maˇ jaˇ ve pa taw yoˬ. Yawˇ lehˬ, muiˬ caˇ ve kanˉ hta‸ 

nyi ma pfuhˇ ve pa taw, chaw yaˇ teˇ hpaˍ hta‸ a pehˉ meuˇ hko te tuˬ, leh 
miˬ tawˬ kuiˬ lo ti mi te caˇ tuˬ awˬ gʼaˇ piˇ ve yoˬ. 
11Yawˇ lehˬ, ma‸ yaˇ htawˇ hkʼa biˇ hu taˍ ve yoˬ. Ma‸ yaˇ teˇ hpaˍ ve caˇ lanˇ 
hta‸ yawˇ ve ceˇ leˇ lonˉ Yeˍlaˆ leh Maˍseˍyaˆ hui gʼawˆ yuˬ taˍ ve yoˬ. Yawˇ 
huiˉ maˬ lehˬ, jawˇmawˇ ve a ma‸ lonˉ Haˍnaˍniˆ hawˉ lo chehˇ leh kanˉ te 
chehˇ ve yoˬ. 
12Yawˇ ve ma‸ yaˇ teˇ hpaˍ hta‸ awˬ hoˉ te chehˇ ve ma‸ poˍ lonˉ 2,600 gʼaˇ 
cawˬ ve yoˬ. 
13Yawˇ ve ma‸ yaˇ hkʼa peu-eˬ, 307,500 gʼaˇ cawˬ ve yoˬ. 
14Awˇziˆ lehˬ, yawˇ ve ma‸ yaˇ teˇ hpaˍ hta‸ gehˇ teˇ hpaˍ, htanˬ tuˬ teˇ hpaˍ, 
sho uˉ tcuhˍ teˇ hpaˍ, sho veu‸ kʼaˇ teˇ hpaˍ, hkaˆ leh hkaˆ ce teˇ hpaˍ leh 
hawˉ ma leh haˉ pui shiˍ teˇ hpaˍ hkʼa deh‸ ca piˇ taˍ ve yoˬ. 
15Yeˍruˆsaˍlehnˍ venˇ hkʼaw lo, yawˇ ve la‸ caˉ te shehˍ hpaˇ teˇ hpaˍ lehˬ, 
hkaˆ ce bawˆ peu tuˬ leh haˉ pui shiˍ lonˉ teˇ hpaˍ baˬ ce kuiˬ teˇ hpaˍ hta‸ 
lanˇ venˇ hkʼoˆ lo te teh taˍ ve yoˬ. Gʼuiˬsha yawˇ geh chehˇ ve pa taw, yawˇ 
awˬ gʼaˇ uiˍ la leh, yawˇ ve awˬ meh hkʼaˬ ti chi ti lo bvuhˬ kʼai ve yoˬ. 

Awˇziˆ ciˍ yanˍ ve hta‸ gʼa hkanˍ ve 

16Jawˇmawˇ Awˇziˆ lehˬ, awˬ gʼaˇ uiˍ la ve pa taw, nyi ma htawˇ uiˍ la ve yoˬ. 
Yawˇ chi hkʼe hpeh‸ la ve pa taw, gʼa luˬ gʼa sheˆ ve yoˬ. Yawˇ bon yehˬ 
hkʼaw lo‸-e leh, Gʼuiˬsha hta‸ sha hawnˉ tuˉ tanˇ piˇ ve yoˬ. Yawˇ chi hkʼe te 
ve lehˬ, Gʼuiˬsha hta‸ maˇ shawˍ maˇ caˆ te ve yoˬ. 
17Oˇ htaˇ, paw hkuˇ lonˉ Aˍzaˍriˆ leh awˬ nu ve paw hkuˇ 80 gʼaˇ yawˇ geh kʼai 
leh, yawˇ oˇ hkʼe maˇ te tuˬ ca tawˍ taˍ piˇ ve yoˬ. 
18Yawˇ hui kʼoˆ ve, Awˇziˆ-oˬ, nawˬ Gʼuiˬsha hta‸ sha hawnˉ tuˉ tanˇ piˇ tuˬ ve 
a hkaw-anˬ maˇ cawˬ. Aˍronˍ awˬ ceuˬ awˬ hkʼaˇ paw hkuˇ teˇ hpaˍ ceh tiˉ chi 
ve hta‸ gʼa te ve yoˬ. Da‸ kehˬ ve chehˇ kuiˬ chi hkʼaw tawˆ kʼai-o. Nawˬ lehˬ, 
Gʼuiˬsha hta‸ te ya‸ jaˇ peuˬ. Yawˇ nawˬ hta‸ kʼaw‸ caˉ leh awˬ bon na‸ laˇ 
tuˬ ve maˇ heˆ, teh‸ yawˇ hta‸ kʼoˆ piˇ ve yoˬ. 

19Awˇziˆ lehˬ, sha hawnˉ tuˉ tanˇ piˇ tuˬ ve aˬ miˍ kawˆ faiˇ hta‸ vawˆ taˍ leh, 
tuˉ tanˇ kuiˬ paˇ lo huˉ taˍ ve yoˬ. Yawˇ lehˬ, paw hkuˇ teˇ hpaˍ hta‸ nyi ma 
zuhˆ jaˇ ve yoˬ. Oˇ htaˇ, kawˆ law‸ law‸ ve a naˍ teˇ ceuˬ yawˇ ve naˍ kʼaˍ pui 
hkʼoˆ lo hpeh‸ tawˆ la ve yoˬ. 
20Aˍzaˍriˆ leh awˬ nu ve paw hkuˇ teˇ hpaˍ kawˆ jaˇ ve hkʼaw jawˇmawˇ ve naˍ 
kʼaˍ pui hta‸ hpoˆ nyi taˍ leh, yawˇ hta‸ bon yehˬ hkʼaw gʼa‸ kʼoˬ piˇ ve yoˬ. 
Gʼuiˬsha yawˇ hta‸ ciˍ yanˍ piˇ ve pa taw, yawˇ bon yehˬ hkʼaw haˆ haˆ tawˆ 
kʼai ve yoˬ. 
21Jawˇmawˇ Awˇziˆ a sha‸ te‸ chehˇ ve teˇ co-e, a naˍ oˇ ve hta‸ pa taw maˇ 
da‸ maˇ kehˬ hpeh‸ la ve yoˬ. Yawˇ bon yehˬ lo teˇ pawˆ ka‸ kʼaw‸ kʼai maˇ 
gaˬ ve pa taw, yawˇ ve hawˉ yehˬ hkʼaw tiˉ chehˇ taˍ ve yoˬ. Yawˇ ve kanˉ 
hkʼa peu-eˬ htawˇ, yawˇ ve yaˇ paˍ Yawˇtanˍ hta‸ chiˇ a‸ piˇ leh te tcuh ve 
yoˬ. 
22Jawˇmawˇ Awˇziˆ hkʼa te ve kanˉ hkʼa peu-eˬ, Aˍmoˆ ve yaˇ tcuh kaˍ paˍ 
Iˉsaˍyaˆ ve li‸ daw hkʼaw bvuh‸ keu taˍ ve yoˬ. 
23Awˇziˆ suh-e leh, shu yawˇ hta‸ Daˍviˆ ve venˇ hkʼaw tuˍ piˇ ve yoˬ. Ya‸ 
hkʼaˇ, yawˇ a naˍ cawˬ ve pa taw, jawˇmawˇ teˇ hpaˍ ve tuˍ kuiˬ lo shu yawˇ 
hta‸ maˇ tuˍ piˇ. Hkʼe te leh, yawˇ ve yaˇ paˍ Yawˇtanˍ yawˇ awˬ tan 
jawˇmawˇ kʼaw‸ te ve yoˬ. 

2 Raˍsaˍvanˍ li‸ 27 

Yuˇda‸ jawˇmawˇ Yawˇtanˍ 

1Yawˇtanˍ jawˇmawˇ hpeh‸ la htaˇ, yawˇ ve a sha‸ 25 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ teˇ chi hkaw‸ hkʼaw‸ uˉ peunˍ ve yoˬ. Yawˇ ve awˬ e 
lehˬ, Zaˍdoˆ ve yaˇ miˇ Yeˍruˆshaˍ hpeh‸ ve yoˬ. 
2Yawˇ ve awˬ pa hkʼa shuˍ, yawˇ htawˇ Gʼuiˬsha nyi ma cawˇ ve kanˉ hta‸ tiˉ 
te ve yoˬ. Ya‸ hkʼaˇ, yawˇ lehˬ yawˇ ve awˬ pa hkʼa shuˍ bon yehˬ hkʼaw kʼai 
leh sha hawnˉ maˇ ca tuˉ tanˇ piˇ. Yuˇda‸ chaw teˇ hpaˍ lehˬ, venˇbaˆ hta‸ tiˉ 
kʼaw‸ caˉ te kʼai chehˇ taˍ ve yoˬ. 

3Yawˇtanˍ lehˬ, bon yehˬ awˬ na hpawˇ lo yehˬmiˉhpe‸ teˇ maˬ kʼaw‸ te keu 
leh, Awˇpaˍlaˆ teh‸ kʼoˆ ve chehˇ kuiˬ lo lanˇ venˇ hta‸ kʼaw‸ gu te ve yoˬ. 
4Yuˇda‸ mvuhˇmiˬ hkʼaw cawˬ ve hkʼaw pui teˇ hpaˍ awˬ hkʼoˆ lo, yawˇ venˇ 
awˬ suhˉ teˇ hpaˍ kʼaw‸ te leh, heh puiˉ hkʼaw lo ta‸ yehˬ teˇ hpaˍ hta‸ te taˍ 
ve yoˬ. 
5Yawˇ lehˬ, Aˍmawˇniˆ chaw hta‸ bawˆ da‸ leh gʼaˇ ve yoˬ. Hkʼe te leh, shehˆ 
hkʼaw‸ hkʼa gaˬ yawˇ yawˇ hui hta‸ awˬ hkawnˍ keu tcuh ve yoˬ. Yawˇ hui 
teˇ hkʼaw‸ ve hpu 1,000 cawehˬ, junˍ 1,000 taˆ, leh cho‸ shiˍ 1,000 taˆ gʼa keu 
piˇ ve yoˬ. 
6Yawˇtanˍ lehˬ, Gʼuiˬsha ve tawˇ hta‸ hkʼa deh‸ na yuˬ chehˇ ve pa taw, shaˬ 
te shaˬ awˬ gʼaˇ uiˍ la ve yoˬ. 
7Yawˇtanˍ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ leh Yuˇda‸ 
jawˇmawˇ teˇ hpaˍ ve li‸ daw hkʼaw bvuh‸ keu taˍ ve yoˬ. 
8Yawˇtanˍ jawˇmawˇ hpeh‸ la htaˇ, yawˇ ve a sha‸ 25 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ teˇ chi hkaw‸ hkʼaw‸ uˉ peunˍ ve yoˬ. 
9Yawˇ suh-e leh shu yawˇ hta‸ Daˍviˆ ve venˇ hkʼaw tuˍ piˇ ve yoˬ. Hkʼe te 
leh, yawˇ ve yaˇ paˍ Aˍhkaˆ yawˇ awˬ tan jawˇmawˇ kʼaw‸ te ve yoˬ. 

2 Raˍsaˍvanˍ li‸ 28 

Yuˇda‸ jawˇmawˇ Aˍhkaˆ 

1Aˍhkaˆ jawˇmawˇ tanˬ te htaˇ, yawˇ ve a sha‸ nyiˇ chi hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ teˇ chi hkaw‸ hkʼaw‸ uˉ peunˍ ve yoˬ. Yawˇ lehˬ, 
yawˇ ve awˬ puˍ lonˉ Daˍviˆ hkʼa shuˍ da‸ ve kanˉ hta‸ maˇ te. Gʼuiˬsha a loˍ 
maˇ cawˇ ve kanˉ hta‸ tiˉ te ve yoˬ. 
2Awˬ nu ve Iˉsaˍreˍlaˆ jawˇmawˇ teˇ hpaˍ te ve hkʼe gʼa‸ te leh, Baˍlaˆ gʼuiˬsha 
ve shaˉ ho‸ teˇ hpaˍ hta‸ te teh taˍ ve yoˬ. 
3Hiˆnonˍ miˬ tawˬ kuiˬ lo yawˇ sha hawnˉ tuˉ tanˇ piˇ leh, Iˉsaˍreˍlaˆ chaw teˇ 
hpaˍ Hkaˍnanˍ mvuhˇmiˬ hkʼaw lo‸ la htaˇ, Gʼuiˬsha gʼa‸ kʼoˬ piˇ taˍ ve chaw 
hui te ve hkʼe, yawˇ ve yaˇ paˍ hta‸ yuˬ leh shaˉ ho‸ teˇ hpaˍ hta‸ tuˉ tanˇ piˇ 
ve yoˬ. 

4Awˬ nu ve gʼuiˬsha teˇ hpaˍ ve bon yehˬ hkʼaw maˇ kʼoˆ, hkʼaw hkʼoˆ lo maˇ 
kʼoˆ, suhˆ cehˬ hawˉ lo maˇ kʼoˆ, yawˇ lehˬ sha hawnˉ leh awˬ nu ve tuˉ tanˇ 
tuˬ teˇ hpaˍ tuˉ tanˇ piˇ ve yoˬ. 

Suˇriˆ leh Iˉsaˍreˍlaˆ chaw bawˆ da‸ ve 

5Jawˇmawˇ Aˍhkaˆ venˇbaˆ te ve pa taw, Gʼuiˬsha lehˬ Suˇriˆ jawˇmawˇ hta‸ ca 
bawˆ la tcuh leh, Yuˇda‸ chaw teˇ hpaˍ hta‸ Daˍmaˍsehˆ venˇ lo shiˍ kʼo‸-e 
tcuh piˇ lawˬ ve yoˬ. 
6Gʼuiˬsha lehˬ, Iˉsaˍreˍlaˆ jawˇmawˇ Reˍmaˍliˆ ve yaˇ Peˍkaˍ hta‸ htawˇ, Aˍhkaˆ 
hta‸ ca bawˆ la tcuh leh, teˇ nyi tiˉ awˬ hkʼaw lo Yuˇda‸ ma‸ yaˇ 120,000 gʼaˇ 
hta‸ tiˇ pehˍ tcuh piˇ lawˬ ve yoˬ. Chi hkʼe hpeh‸ la ve lehˬ, Yuˇda‸ chaw teˇ 
hpaˍ Gʼuiˬsha hta‸ baˬ taˉ peuˬ ve pa taw yoˬ. 
7Iˉsaˍreˍlaˆ ma‸ yaˇ Ziˇhkaˍtiˆ lehˬ, Aˍhkaˆ ve yaˇ Maˍseˍyaˆ, hawˉ yehˬ hkʼaw 
kanˉ te paˍ awˬ hoˉ Aˍzaˍriˆkanˍ leh jawˇmawˇ ve ma‸ poˍ lonˉ nyiˇ gʼaˇ teˇ 
gʼaˇ hpeh‸ ve Eˇlaˍkaˍnaˆ hui hta‸ tiˇ pehˍ piˇ ve yoˬ. 
8Yuˇda‸ chaw teˇ hpaˍ lehˬ, yawˇ hui ve awˬ viˉ awˬ nyi hpeh‸ ve htawˇ, 
Iˉsaˍreˍlaˆ chaw teˇ hpaˍ lehˬ, Yuˇda‸ chaw hui ve awˬ miˇ awˬ yaˇ 200,000 
gʼaˇ hta‸ Saˍmaˍriˆ venˇ lo shiˍ kʼo‸-e piˇ ve yoˬ. Hpu shi mawˇ jeˬ teˇ hpaˍ 
hta‸ htawˇ yuˬ kʼo‸-e ve yoˬ. 

Tcuh kaˍ paˍ Awˇdehˆ 

9Awˬ yanˇ oˇ ve hkʼaw, Awˇdehˆ teh‸ kʼoˆ ve tcuh kaˍ paˍ teˇ gʼaˇ Saˍmaˍriˆ 
venˇ hkʼaw chehˇ taˍ ve yoˬ. Iˉsaˍreˍlaˆ chaw hui Yuˇda‸ chaw yaˇ miˇ yaˇ 
nehˬ teˇ hpaˍ hta‸ shiˍ veu laˇ leh kʼaw‸ la chehˇ ve hta‸ ya‸ kʼaw kʼaˉ lo ca 
hpuˇ da‸ leh, yawˇ hui hta‸ chi hkʼe kʼoˆ piˇ ve yoˬ. Gʼuiˬsha lehˬ, Yuˇda‸ 
chaw hui hta‸ nyi ma zuhˆ leh, nawˬ hui hta‸ ca bawˆ tcuh taˍ ve yoˬ. Ya‸ 
hkʼaˇ, nawˬ hui chaw oˇ ve teˇ hpaˍ hta‸ nyi ma zuhˆ jaˇ ve hkʼaw tiˇ pehˍ piˇ 
ve awˬ hkawˇ hta‸ yawˇ gʼa kaˇ taˍ peuˬ ve yoˬ. 
10Chi beu‸ nawˬ hui lehˬ, Yuˇda‸ chaw teˇ hpaˍ hta‸ ngaˬ hui ve awˬ ceˬ te 
tcuh tuˬ shiˍ hkʼaw‸ veu laˇ chehˇ ve yoˬ. Nawˬ hui htawˇ Gʼuiˬsha hta‸ te ya‸ 
chehˇ ve hta‸ maˇ shiˍ leh laˇ. 

11Ngaˬ ve tawˇ hta‸ na sheˍ. Chaw chi teˇ hpaˍ lehˬ, nawˬ hui ve awˬ viˉ awˬ 
nyi hpeh‸ ve yoˬ. Yawˇ hui hta‸ kʼaw‸ kʼo‸-e peu-o. Oˇ hkʼe maˇ te ve kʼo, 
nawˬ hui hta‸ htawˇ yawˇ ciˍ yanˍ laˇ tuˬ yoˬ, teh‸ yawˇ hui hta‸ kʼoˆ piˇ ve 
yoˬ. 
12Saˍmaˍriˆ venˇ hkʼaw awˬ hoˉ awˬ naˬ te chehˇ ve Yeˍhawˇhaˍnanˍ ve yaˇ 
Aˍzaˍriˆ, Meˍshiˉlaˍmoˆ ve yaˇ Beˍraˍhkiˆ, Shaˍlonˍ ve yaˇ Heˍzaˍkiˆ leh 
Haˍlaˍdehˇ ve yaˇ Aˍmaˍsaˍ hui htawˇ, ma‸ bawˆ kʼaw‸ la ve Iˉsaˍreˍlaˆ chaw 
hui hta‸ hpuˇ da‸ ve yoˬ. 
13Yawˇ hui kʼoˆ ve, Yuˇda‸ chaw chi teˇ hpaˍ hta‸ choˬ kaˬ lo taˇ shiˍ laˬ. Ngaˬ 
hui htawˇ Gʼuiˬsha hta‸ te ya‸ jaˇ peuˬ leh, ciˍ yanˍ ve hta‸ gʼa hkanˍ la paˇ 
neˇ peuˬ. Nawˬ hui chi beu‸ chi hkʼe kʼaw‸ te ve kʼo, leuˉ leh ciˍ yanˍ ve hta‸ 
gʼa kʼaw‸ hkanˍ tuˬ yoˬ, teh‸ yawˇ hui hta‸ kʼoˆ piˇ ve yoˬ. 
14Hkʼe te leh, Iˉsaˍreˍlaˆ ma‸ yaˇ teˇ hpaˍ lehˬ, Yuˇda‸ chaw oˇ ve teˇ hpaˍ leh 
yawˇ hui yuˬ veu laˇ ve hpu shi mawˇ jeˬ hkʼa peu-eˬYuˇda‸ chaw awˬ hoˉ awˬ 
naˬ hui hta‸ kʼaw‸ hkʼaw‸ piˇ ve yoˬ. 
15Iˉsaˍreˍlaˆ chaw awˬ hoˉ awˬ naˬ oˇ ve awˇ gʼaˇ lehˬ, veu‸ kʼaˇ maˇ cawˬ ve 
Yuˇda‸ chaw teˇ hpaˍ hta‸ yawˇ hui yuˬ veu laˇ ve mawˇ jeˬ teˇ hpaˍ awˬ 
hkʼaw lo ve veu‸ kʼaˇ kʼaw‸ yuˬ tawˆ leh feuˉ piˇ ve yoˬ. Hkuiˉ nuˆ maˇ cawˬ 
ve chaw hta‸ hkuiˉ nuˆ tcuhˉ piˇ leh, hkʼaw kuiˬ naˬ kuiˬ cawˬ ve chaw hta‸ 
shaˍlonˍ chu shehˍ piˇ ve yoˬ. Ya‸ kʼaw kʼaˉ lo caˇ law‸ ve caˇ tuˬ dawˬ tuˬ teˇ 
hpaˍ htawˇ piˇ hkʼaw‸ feu ve yoˬ. Gʼaˇ nuˇ jaˇ leh ya‸ kʼaw toˇ maˇ hpeh‸ ve 
chaw hui hta‸ piˉ laˬ ciˇ tcuh leh, tcuhˉ pui cehˬ hkʼa biˇ cawˬ ve Yeˍriˆhkoˇ 
venˇ lo kʼaw‸ shiˍ hkʼaw‸ kʼoˬ piˇ ve yoˬ. Oˇ hkʼe te peuˬ hkʼaw‸ nawˉ, 
Iˉsaˍreˍlaˆ chaw teˇ hpaˍ Saˍmaˍriˆ venˇ lo kʼo‸-e ve yoˬ. 

Aˍhkaˆ Aˍsuˇriˆ jawˇmawˇ hta‸ ca lawˬ hkawˉ ve 

16Eˇdonˍ chaw teˇ hpaˍlehˬ, Yuˇda‸ mvuhˇmiˬ hta‸ ca kʼaw‸ bawˆ la leh, 
Yuˇda‸ chaw maˇ maˇ hta‸ shiˍ kʼai ve yoˬ. 
17Hkʼe te leh, jawˇmawˇ Aˍhkaˆ lehˬ Aˍsuˇriˆ jawˇmawˇ Tiˉgaˍlaˆpaˍleˍsaˍ geh 
li‸ bvuh‸ feu leh, yawˇ hta‸ ca ga la tuˬ lawˬ hkawˉ piˇ ve yoˬ. 

18Awˬ yanˇ oˇ ve hkʼaw, Hpiˇliˇtiˆ chaw teˇ hpaˍ htawˇ, Yuˇda‸ mvuhˇmiˬ 
mvuhˇ nyi kʼehˬ hpawˇ lo cawˬ ve Behˆseˍmehˆ venˇ, Aˍyaˍlonˍ venˇ, Geˍdaˍroˆ 
venˇ, Sawˇhkawˇ venˇ, Tiˉmaˍnaˆ venˇ leh Giˆmaˍzawˇ venˇ chi teˇ hpaˍ hta‸ 
bawˆ yuˬ leh venˇ oˇ ve teˇ hpaˍ hkʼaw chehˇ taˍ ve yoˬ. 
19Jawˇmawˇ Aˍhkaˆ lehˬ, Yuˇda‸ mvuhˇmiˬ hta‸ hkʼa deh‸ maˇ nyi maˇ ha‸ 
shaˉ ve awˬ hkʼoˆ, Gʼuiˬsha hta‸ te ya‸ jaˇ ve pa taw, Gʼuiˬsha lehˬ Yuˇda‸ 
mvuhˇmiˬ hkʼoˆ lo kawˆ tuˬ dawˇ haˍ tuˬ gaˬ la piˇ lawˬ ve yoˬ. 
20Aˍsuˇriˆ jawˇmawˇ lehˬ, Aˍhkaˆ hta‸ maˇ ga piˇ ve awˬ hkʼoˆ, yawˇ hta‸ dawˇ 
haˍ tuˬ kʼaw‸ te keu piˇ ve yoˬ. 
21Hkʼe te leh, Aˍhkaˆ lehˬ bon yehˬ hkʼaw, hawˉ yehˬ hkʼaw leh awˬ hoˉ awˬ 
naˬ teˇ hpaˍ ve yehˬ hkʼaw cawˬ ve shi teˇ hpaˍ hta‸ yuˬ tawˆ leh, Aˍsuˆriˆ 
jawˇmawˇ hta‸ la‸ shawnˍ te piˇ ve yoˬ. Ya‸ hkʼaˇ, yawˇ chi hkʼe te piˇ ve ka‸ 
te‸ chiˉ awˬ bon maˇ cawˬ. 

Aˍhkaˆ venˇbaˆ te ve 

22Dawˇ haˍ tuˬ ve awˬ ceuˬ teˇ ceuˬ peuˬ teˇ ceuˬ gaˬ la ve pa taw, Aˍhkaˆ lehˬ 
Gʼuiˬsha hta‸ shaˬ te shaˬ kʼaw‸ te ya‸ ve yoˬ. 
23Yawˇ lehˬ, Suˇriˆ chaw hui ve gʼuiˬsha teˇ hpaˍ hta‸ tuˉ tanˇ piˇ ve yoˬ. Suˇriˆ 
chaw teˇ hpaˍ ve gʼuiˬsha lehˬ, Suˇriˆ jawˇmawˇ hta‸ ga piˇ chehˇ ve pa taw, 
ngaˬ ka‸ yawˇ hta‸ tuˉ tanˇ piˇ ve kʼo, yawˇ ngaˬ hta‸ ga laˇ tuˬ yoˬ, teh‸ kʼoˆ 
ve yoˬ. Yawˇ oˇ hkʼe kʼaw‸ te ve pa taw, luˬ ve sheˆ ve awˬ ceuˬ yawˇ awˬ 
hkʼoˆ gaˬ la ve yoˬ. 
24Chi hkʼoˆ ka‸, yawˇ lehˬ bon yehˬ hkʼaw cawˬ ve mawˇ hkʼa peu-eˬ hta‸ te 
luˬ piˇ ve yoˬ. Bon yehˬ hta‸ htawˇ hoˆ baˬ taˍ leh, Yeˍruˆsaˍlehnˍ venˇ hkʼaˬ ti 
chi ti lo tuˉ tanˇ kuiˬ teˇ hpaˍ te teh taˍ ve yoˬ. 
25Yuˇda‸ venˇ teˇ maˬ le le hkʼaw lo, buiˇshaˆaˉnaˆ chaw hui ve shaˉ ho‸ teˇ 
hpaˍ teh taˍ leh, sha hawnˉ tuˉ tanˇ piˇ chehˇ ve yoˬ. Yawˇ chi hkʼe te ve pa 
taw, Gʼuiˬsha nyi ma zuhˆ ve awˬ ceuˬ yawˇ awˬ hkʼoˆ lo gaˬ la ve yoˬ. 
26Yawˇ hkʼa te ve kanˉ hkʼa peu-eˬ, Iˉsaˍreˍlaˆ jawˇmawˇ leh Yuˇda‸ jawˇmawˇ 
teˇ hpaˍ ve li‸ daw hkʼaw bvuh‸ keu taˍ ve yoˬ. 

27Jawˇmawˇ Aˍhkaˆ suh-e leh, shu yawˇ hta‸ Yeˍruˆsaˍlehnˍ venˇ hkʼaw tuˍ piˇ 
ve yoˬ. Ya‸ hkʼaˇ, shu yawˇ hta‸ jawˇmawˇ teˇ hpaˍ tuˍ kuiˬ lo maˇ tuˍ piˇ. 
Hkʼe te leh, yawˇ ve yaˇ Heˍzaˍkiˆ yawˇ awˬ tan jawˇmawˇ kʼaw‸ te ve yoˬ. 

2 Raˍsaˍvanˍ li‸ 29 

Yuˇda‸ jawˇmawˇ Heˍzaˍkiˆ 

1Heˍzaˍkiˆ Yuˇda‸ mvuhˇmiˬ hta‸ tanˬ uˉ peunˍ htaˇ, yawˇ ve a sha‸ 25 hkʼaw‸ 
gaˬ peuˬ leh, Yeˍruˆsaˍlehnˍ venˇ hta‸ 29 hkʼaw‸ uˉ peunˍ ve yoˬ. Yawˇ ve awˬ 
e lehˬ, Zaˍhkaˍriˆ yaˇ miˇ Aˍbiˇyaˆ hpeh‸ ve yoˬ. 
2Yawˇ ve awˬ puˍ lonˉ Daˍviˆ hkʼa shuˍ, yawˇ htawˇ Gʼuiˬsha nyi ma cawˇ ve 
kanˉ hta‸ tiˉ te ve yoˬ. 

Bon yehˬ hta‸ kʼaw‸ da‸ kehˬ piˇ ve 

3Heˍzaˍkiˆ jawˇmawˇ hpeh‸ la ve awˉ lawˉ peuˇ ve teˇ hkʼaw‸, awˬ hkuiˉ puiˍ 
teˇ ha pa htaˇ, yawˇ bon yehˬ ve taˍ meu‸ hpe‸ teˇ hpaˍ hta‸ hpaw leh, awˬ 
suhˉ kʼaw‸ gu te ve yoˬ. 
4Yawˇ lehˬ paw hkuˇ leh Leˍviˆ chaw teˇ hpaˍ hta‸ bon yehˬ paˇ lo kuˬ hpawnˬ 
leh, yawˇ hui hta‸ chi hkʼe kʼoˆ piˇ ve yoˬ. 
5Nawˬ hui Leˍviˆ chaw teˇ hpaˍ lehˬ, a shu yawˇ awˬ to hta‸ da‸ kehˬ tuˬ te 
leh, Gʼuiˬsha ve bon yehˬ hta‸ htawˇ da‸ kehˬ tuˬ te-o. Bon yehˬ hkʼaw cawˬ 
ve cha‸ chiˆ ve awˬ ceuˬ hkʼa peu-eˬ hta‸ yuˬ baˬ-o‸. 
6Ngaˬ hui ve awˬ puˍ awˬ pi teˇ hpaˍ lehˬ, Gʼuiˬsha hta‸ ka ti‸ maˇ yeˬ leh, 
yawˇ nyi ma maˇ cawˇ ve kanˉ hta‸ tiˉ te ve yoˬ. Yawˇ hui Gʼuiˬsha hta‸ chiˇ 
baˬ leh bon yehˬ hta‸ htawˇ baˬ taˉ ve yoˬ. 
7Yawˇ hui Gʼuiˬsha ve bon yehˬ hta‸ hoˆ baˬ taˉ ve yoˬ. Bon yehˬ hkʼaw kawˆ 
faiˇ maˇ tuˉ leh, sha hawnˉ ka‸ maˇ tuˉ tanˇ piˇ. 
8Yawˇ hui oˇ hkʼe te ve pa taw, Gʼuiˬsha lehˬ Yuˇda‸ chaw hta‸ nyi ma zuhˆ 
leh, yawˇ hui hta‸ ciˍ yanˍ piˇ ve yoˬ. Awˬ lawn chi hta‸ hkʼa gʼa kaˇ ve chaw 
hkʼa peu-eˬ kawˆ jaˇ chehˇ ve hta‸ nawˬ hui htawˇ shiˍ taˍ ve yoˬ. 
9Ngaˬ hui ve awˬ pa teˇ hpaˍ bawˆ da‸ kuiˬ lo suh-e leh, ngaˬ hui ve miˇ yaˇ 
teˇ hpaˍ shu hpeh kʼai ve hta‸ gʼa hkanˍ ve yoˬ. 

10Iˉsaˍreˍlaˆ ve Gʼuiˬsha ngaˬ hui hta‸ nyi ma maˇ gʼa kʼaw‸ zuhˆ tuˬ, yawˇ 
hta‸ ka ti‸ te tuˬ ngaˬ chi beu‸ dawˇ cheˆ taˍ peuˬ. 
11Ngaˬ ve yaˇ teˇ hpaˍ-oˬ, awˬ yanˇ hta‸ hkʼe leˇ taˇ ponˬ kʼai piˇ. Nawˬ hui 
lehˬ, Gʼuiˬsha hta‸ sha hawnˉ tuˉ tanˇ tuˬ leh, chaw yaˇ teˇ hpaˍ hta‸ bon lawˬ 
kuiˬ hkʼaw sheh kʼai piˇ tuˬ, Gʼuiˬsha leuˆ yuˬ taˍ ve chaw hpeh‸ ve yoˬ, teh‸ 
yawˇ hui hta‸ kʼoˆ piˇ ve yoˬ. 
12-14Oˇ kaˬ lo hpawnˬ chehˇ taˍ ve Leˍviˆ chaw teˇ hpaˍ lehˬ, Kawˇhaˆ awˬ ceuˬ 
awˬ hkʼaˇ Aˍmaˍsehˇ ve yaˇ Maˍhaˆ, Aˍzaˍriˆ ve yaˇ Yawˇlaˆ, Meˍraˍriˆ awˬ ceuˬ 
awˬ hkʼaˇ Aˍbaˍdiˆ ve yaˇ Kiˇshaˆ, Yeˍhaˍleˍlaˆ ve yaˇ Aˍzaˍriˆ, Geˍraˍsonˍ awˬ 
ceuˬ awˬ hkʼaˇ Ziˇmaˆ ve yaˇ Yawˇaˍ, Yawˇaˍ ve yaˇ Eˍdenˍ, Eˇliˆzaˍhpanˍ awˬ 
ceuˬ awˬ hkʼaˇ Sheˍmaˍriˆ leh Yeˍreˍlaˆ, Aˍsaˆ awˬ ceuˬ awˬ hkʼaˇ Zaˍhkaˍriˆ leh 
Maˍtaˍniˆ, Heˍmanˍ awˬ ceuˬ awˬ hkʼaˇ Yeˍheˍlaˆ leh Sheˍmiˆ, Yeˍduˆtonˍ awˬ 
ceuˬ awˬ hkʼaˇ Sheˍmaˍyaˆ leh, Awˇzaˍlaˆ hui hpeh‸ ve yoˬ. 
15Leˍviˆ chaw chi teˇ hpaˍ lehˬ, a shu yawˇ hta‸ caˉ da‸ ve chaw teˇ hpaˍ hta‸ 
kuˬ hpawnˬ leh da‸ tuˬ kehˬ tuˬ te ve yoˬ. Oˇ ve hkʼaw‸ nawˉ, jawˇmawˇ yawˇ 
hui hta‸ kʼoˆ piˇ taˍ ve hkʼe, Gʼuiˬsha ve bon yehˬ hta‸ da‸ kehˬ tuˬ te ve yoˬ. 
16Paw hkuˇ teˇ hpaˍ htawˇ bon yehˬ hkʼaw lo‸-e leh, da‸ kehˬ tuˬ te ve yoˬ. 
Yawˇ hui lehˬ, bon yehˬ hkʼaw cawˬ ve maˇ da‸ maˇ kehˬ ve awˬ ceuˬ teˇ hpaˍ 
hta‸ bon yehˬ hkʼaw yuˬ baˬ ve yoˬ. Leˍviˆ chaw teˇ hpaˍ lehˬ, awˬ ceuˬ oˇ ve 
teˇ hpaˍ hta‸ Kiˇdronˍ lawˬ hkʼo‸ hkʼaw ca taˆ baˬ ve yoˬ. 
17Yawˇ hui lehˬ, awˉ lawˉ peuˇ ve teˇ ha pa, awˉ lawˉ teˇ nyi htaˇ, kanˉ oˇ ve 
hta‸ tanˬ te ve yoˬ. Hiˉ nyi gaˬ htaˇ, yawˇ hui kanˉ hkʼa peu-eˬ ve hta‸ te peuˬ 
ve yoˬ. Oˇ ve hkʼaw‸ nawˉ, yawˇ hui kʼaw‸ caˉ leh hiˉ nyi hkʼa gaˬ, Gʼuiˬsha 
hta‸ oˉ kʼoˍ pui hpeh‸ tuˬ bon yehˬ hta‸ kʼaw‸ gu ve yoˬ. 

Bon yehˬ hta‸ kʼaw‸ chiˇ a‸ ve 

18Oˇ ve hkʼaw‸ nawˉ, Leˍviˆ chaw teˇ hpaˍ lehˬ, jawˇmawˇ Heˍzaˍkiˆ hta‸ chi 
hkʼe awˬ lawn kaˇ piˇ ve yoˬ. Ngaˬ hui lehˬ, bon yehˬ hta‸ da‸ kehˬ piˇ taˍ 
peuˬ. Gʼuiˬsha hta‸ tuˉ tanˇ kuiˬ, hkaoˍmonˇ teh taˍ kuiˬ hpui lawˇ leh awˬ nu 
ve mawˇ teˇ hpaˍ hta‸ htawˇ da‸ kehˬ piˇ taˍ peuˬ. 

19Chi hkʼoˆ ka‸, ponˬ laˬ htaˇ jawˇmawˇ Aˍhkaˆ yuˬ kʼai taˍ ve bon yehˬ hkʼaw 
ve mawˇ hkʼa peu-eˬ hta‸ htawˇ, ngaˬ hui kʼaw‸ ca hkʼaw‸ keu taˍ peuˬleh, 
da‸ kehˬ tuˬ te taˍ peuˬ. Mawˇ oˇ ve hkʼa peu-eˬ hta‸ tuˉ tanˇ kuiˬ gʼuˇ suhˍ lo 
teh taˍ ve yoˬ, teh‸ awˬ lawn kaˇ piˇ ve yoˬ. 
20Oˇ htaˇ, jawˇmawˇ Heˍzaˍkiˆ lehˬ Yuˇda‸ chaw awˬ hoˉ awˬ naˬ teˇ hpaˍ hta‸ 
teˇ cawˬ haˉ kuˬ yuˬ leh, bon yehˬ lo kʼai ve yoˬ. 
21Jawˇmawˇ ve yehˬ yaˇ kʼa yaˇ teˇ hpaˍ leh, Yuˇda‸ chaw teˇ hpaˍ lehˬ, bon 
yehˬ hta‸ da‸ piˇ kehˬ piˇ tuˬ awˬ pon yawˇ hui Gʼuiˬsha hta‸ tuˉ tanˇ piˇ tuˬ 
ve nuˇ paˍ lonˉ suhˍ hkeh, yawˬ paˍ lonˉ suhˍ hkeh, yawˬ ehˉ suhˍ hkeh, leh aˉ 
che‸ suhˍ hkeh hta‸ yuˬ kʼai ve yoˬ. Jawˇmawˇ lehˬ, to nuˇ to shaˆ oˇ ve teˇ 
hpaˍ hta‸ yuˬ leh Gʼuiˬsha hta‸ tuˉ tanˇ piˇ tuˬ, Aˍronˍ awˬ ceuˬ awˬ hkʼaˇ paw 
hkuˇ teˇ hpaˍ ve la‸ sheh hkʼaw chiˇ a‸ piˇ ve yoˬ. 
22Paw hkuˇ teˇ hpaˍ lehˬ, nuˇ paˍ lonˉ suhˍ hkeh hta‸ awˉ lawˉ tiˇ pehˍ ve yoˬ. 
Oˇ ve hkʼaw‸ nawˉ, yawˬ paˍ lonˉ leh yawˬ ehˉ teˇ hpaˍ hta‸ tiˇ pehˍ leh, tuˉ 
tanˇ kuiˬ hta‸ awˬ suhˍ hpeh‸ pfuhˍ ve yoˬ. 
23Oˇ hkʼe te peuˬ hkʼaw‸ nawˉ, yawˇ hui lehˬ aˉ che‸ oˇ ve teˇ hpaˍ hta‸ 
jawˇmawˇ leh oˇ kaˬ lo oˉ kʼoˍ ca pui la ve chaw hui geh sheh kʼai piˇ leh, 
yawˇ hui lehˬ aˉ che‸ oˇ ve teˇ hpaˍ awˬ hkʼoˆ lo a shu yawˇ ve la‸ sheh taˍ ve 
yoˬ. 
24Peuˬ hkʼaw‸ nawˉ, paw hkuˇ teˇ hpaˍ lehˬ, aˉ che‸ oˇ ve teˇ hpaˍ hta‸ tiˇ pehˍ 
leh, chaw hkʼa peu-eˬ ve venˇbaˆ hta‸ yuˬ baˬ tuˬ, aˉ che‸ awˬ suhˍ hta‸ tuˉ 
tanˇ kuiˬ hkʼoˆ lo ngeuˍ pfuhˍ ve yoˬ. Awˬ lawn kʼo, jawˇmawˇ lehˬ Iˉsaˍreˍlaˆ 
chaw hkʼa peu-eˬ awˬ pon Gʼuiˬsha hta‸ tuˉ tanˇ piˇ tuˬ tawˇ piˇ taˍ ve pa taw 
yoˬ. 
25Tcuh kaˍ paˍ Gaˆ leh tcuh kaˍ paˍ Naˍtanˍ hta‸ cuˇ leh, Gʼuiˬsha jawˇmawˇ 
Daˍviˆ hta‸ piˇ taˍ peuˬ ve tawˇ hkʼa peu-eˬ ve hta‸ jawˇmawˇ Heˍzaˍkiˆ hkʼa 
deh‸ na yuˬ ve yoˬ. Yawˇ lehˬ Leˍviˆ chaw hui hta‸ bon yehˬ hkʼaw chehˇ tcuh 
ve yoˬ. 

26Jawˇmawˇ Daˍviˆ yehˇ jaw ve tinˍ teˇ hpaˍ, leh awˬ nu ve awˬ hkʼeun teˇ 
hpaˍ yawˇ hui hta‸ piˇ taˍ ve yoˬ. Paw hkuˇ teˇ hpaˍ htawˇ, behˬ heh ma yuˬ 
leh oˇ kaˬ lo huˉ taˍ ve yoˬ. 
27Jawˇmawˇ Heˍzaˍkiˆ lehˬ, Gʼuiˬsha hta‸ tuˉ tanˇ piˇ tuˬ tawˇ piˇ ve yoˬ. Yawˇ 
hui tuˉ tanˇ piˇ chehˇ htaˇ, chaw yaˇ teˇ hpaˍ Gʼuiˬsha hta‸ chiˇ mvuh leh, kʼa 
muiˬ hkawˇ kʼa shehˍ hpaˇ teˇ hpaˍ tinˍ hteˆ, cehnˬ dawˆ leh behˬ heh ma 
meuˆ ve yoˬ. 
28Oˇ kaˬ lo hkʼa hpawnˬ laˬ ve chaw hkʼa peu-eˬ Gʼuiˬsha hta‸ oˉ kʼoˍ pui leh, 
tuˉ tanˇ ve peuˬ htaˇ hkʼa gaˬ kʼa muiˬ chiˇ mvuh chehˇ ve yoˬ. 
29Oˇ ve hkʼaw‸ nawˉ, jawˇmawˇ Heˍzaˍkiˆ leh chaw yaˇ hkʼa peu-eˬ hkui tcuhˉ 
teh leh, Gʼuiˬsha hta‸ oˉ kʼoˍ pui ve yoˬ. 
30Jawˇmawˇ leh awˬ hoˉ awˬ naˬ teˇ hpaˍ lehˬ, Leˍviˆ chaw hui hta‸ jawˇmawˇ 
Daˍviˆ leh tcuh kaˍ paˍ Aˍsaˆ hui yuˬ tawˆ taˍ ve kʼa muiˬ hkawˇ kʼa tcuh ve 
yoˬ. Yawˇ hui hkui tcuhˉ teh leh, Gʼuiˬsha hta‸ oˉ kʼoˍ pui chehˇ htaˇ, ha lehˬ 
ha kʼa Gʼuiˬsha hta‸ chiˇ mvuh ve yoˬ. 
31Oˇ ve hkʼaw‸ nawˉ Heˍzaˍkiˆ lehˬ, Chi beu‸ nawˬ hui da‸ kehˬ la peuˬ ve pa 
taw, Gʼuiˬsha hta‸ tuˉ tanˇ tuˬ ve awˬ ceuˬ teˇ hpaˍ yuˬ veu laˇ-oˆ, teh‸ oˇ kaˬ 
lo oˉ kʼoˍ pui chehˇ ve chaw hui hta‸ kʼoˆ piˇ ve yoˬ. Hkʼe te leh, yawˇ hui 
Gʼuiˬsha hta‸ tuˉ tanˇ piˇ tuˬ ve awˬ ceuˬ teˇ hpaˍ yuˬ laˬ ve yoˬ. 
32Yawˇ hui nuˇ paˍ lonˉ 70 hkeh, yawˬ paˍ lonˉ 100 hkeh, yawˬ ehˉ 200 hkeh, 
Gʼuiˬsha hta‸ tuˉ tanˇ piˇ tuˬ yuˬ veu laˇ ve yoˬ. 
33Chi hkʼoˆ ka‸, oˇ kaˬ lo yawˇ hui caˇ tuˬ ve nuˇ paˍ lonˉ 600 hkeh leh, yawˬ 
paˍ lonˉ 3,000 hkeh yuˬ veu laˇ ve yoˬ. 
34Ceˇ chi ma ma ve hta‸ paw hkuˇ ceh tiˉ tiˇ pehˍ maˇ peuˬ ve pa taw, Leˍviˆ 
chaw hui htawˇ gʼa ga tiˇ pehˍ piˇ ve yoˬ. Oˇ ve hkʼaw‸ nawˉ, a shu yawˇ awˬ 
to hta‸ da‸ tuˬ kehˬ tuˬ te taˍ ve pawˇ hkuˇ kʼaw‸ cawˬ maˇ la ve yoˬ. (Leˍviˆ 
chaw teˇ hpaˍ lehˬ, paw hkuˇ teˇ hpaˍ a‸ kehˉ a shu yawˇ awˬ to hta‸ da‸ kehˬ 
tuˬ te taˍ ve chaw cawˬ maˇ la ve yoˬ.) 

35Yawˇ hui Gʼuiˬsha hta‸ chi hkʼe tuˉ tanˇ piˇ ve awˬ hkʼoˆ, paw hkuˇ teˇ hpaˍ 
lehˬ chaw yaˇ teˇ hpaˍ tiˇ caˇ ve ceˇ teˇ hpaˍ ve awˬ chu hta‸ htawˇ yuˬ leh, a 
pehˉ meuˇ gʼuiˬ geh teˇ geh gʼa kʼaw‸ tuˉ tanˇ piˇ sheˍ ve yoˬ. Oˇ ve teˇ nyi 
hta‸ te leh, bon yehˬ hkʼaw oˉ kʼoˍ pui ve hta‸ kʼaw‸ tanˬ te ve yoˬ. 
36Jawˇmawˇ Heˍzaˍkiˆ leh Yuˇda‸ chaw teˇ hpaˍ lehˬ, Gʼuiˬsha hta‸ oˉ kʼoˍ pui 
ve kanˉ hta‸ haˆ haˆ kʼaw‸ tanˬ te hpeh‸ ve pa taw, ha lehˬ jaˇ ve yoˬ. 

2 Raˍsaˍvanˍ li‸ 30 

Paˍsaˍhkaˍ pawehˇ caˇ tuˬ gu ve 

1A shu yawˇ awˬ to hta‸ da‸ tuˬ kehˬ tuˬ te taˍ peuˬ ve paw hkuˇ maˇ cawˬ 
maˇ sheˍ ve pa taw, Yuˇda‸ chaw teˇ hpaˍ awˉ lawˉ peuˇ ve teˇ ha pa hkʼaw te 
cawˇ ve Paˍsaˍhkaˍ pawehˇ hta‸ awˬ yanˇ cawˇ cawˇ te maˇ gʼa ve yoˬ. Chi 
hkʼoˆ ka‸, Yuˇda‸ chaw teˇ hpaˍ Yeˍruˆsaˍlehnˍ venˇ hkʼaw lo maˇ hpawnˬ la 
ve pa taw ka‸, pawehˇ oˇ ve hta‸ te maˇ gʼa ve yoˬ. 
2Hkʼe te leh, jawˇmawˇ Heˍzaˍkiˆ, yawˇ ve a ma‸ lonˉ teˇ hpaˍ leh 
Yeˍruˆsaˍlehnˍ venˇ yaˇ teˇ hpaˍ, pawehˇ oˇ ve hta‸ ha pa nyiˇ maˬ teˇ maˬ htaˇ 
te tuˬ jehˬ da‸ leh, 
3Iˉsaˍreˍlaˆ chaw leh Yuˇda‸ chaw teˇ hpaˍ geh li‸ bvuh‸ feu piˇ ve yoˬ. 
Jawˇmawˇ lehˬ, Eˇhpaˍ renˍ chaw leh Maˍnaˍseˍ chaw hui hta‸ htawˇ, pawehˇ 
te kuiˬ lo laˬ tuˬli‸ bvuh‸ leh kuˬ piˇ ve yoˬ. 
4Jawˇmawˇ leh Yuˇda‸ chaw teˇ hpaˍ lehˬ, pawehˇ oˇ ve hta‸ te hpeh‸ ve pa 
taw, ha lehˬ jaˇ ve yoˬ. 
5Hkʼe te leh, yawˇ hui lehˬ awˬ na hpawˇ chehˇ ve Danˍ chaw leh awˬ hawˉ 
hpawˇ lo chehˇ ve Beˍraˍsheˍbaˆ venˇ yaˇ hkʼa peu-eˬ hta‸ ka‸ pawehˇ te kuiˬ 
lo laˬ tuˬ kuˬ piˇ ve yoˬ. Awˬliˇtawˇhkawˇ li‸ daw hkʼaw bvuh‸ taˍ ve hkʼe hkʼa 
deh‸ te tuˬ leh, ponˬ laˬ htaˇ te ve teˇ pawˆ a‸ kehˉ chaw maˇ maˇ gaˬ la piˇ 
tuˬ, li‸ bvuh‸ feu piˇ ve yoˬ. 
6Jawˇmawˇ leh awˬ hoˉ awˬ naˬ teˇ hpaˍ lehˬ, Iˉsaˍreˍlaˆ leh Yuˇda‸ mvuhˇmiˬ 
hkʼaˬ ti chi ti lo chaw hta‸ hpehˇ leh chi hkʼe ca kʼoˆ piˇ tcuh ve yoˬ. 
Iˉsaˍreˍlaˆ chaw teˇ hpaˍ-oˬ, nawˬ hui lehˬ, Aˍsuˇriˆ jawˇmawˇ ve la‸ sheh 

hkʼaw lo gʼa ponˬ ve chaw teˇ hpaˍ hpeh‸ ve yoˬ. Chi hta‸ pa taw, ya‸ nyi 
Aˍbraˍhanˍ, Iˉcaˆ, Yaˍkoˆ ve Gʼuiˬsha geh kʼaw‸ hpfuhˆ kʼaw‸ la-o. Oˇ hkʼe te 
ve kʼo, yawˇ htawˇ nawˬ hui geh kʼaw‸ la tuˬ yoˬ. 
7Gʼuiˬsha hta‸ ka ti‸ maˇ yeˬ ve nawˬ hui ve awˬ puˍ awˬ pi leh nawˬ hui ve 
awˬ viˉ awˬ nyi hui hkʼe taˇ te. Yawˇ hui hta‸ Gʼuiˬsha hehnˇ chaweh ciˍ yanˍ 
piˇ taˍ peuˬ ve hta‸ nawˬ hui gʼa mawˬ chehˇ ve yoˬ. 
8Yawˇ hui hkʼe nyi ma taˇ heh chehˇ-oˆ. Gʼuiˬsha ve tawˇ hta‸ na yuˬ-o‸. 
Gʼuiˬsha nawˬ hui hta‸ nyi ma maˇ gʼa zuhˆ tuˬ, Yeˍruˆsaˍlehnˍ venˇ lo laˬ leh 
yawˇ da‸ piˇ kehˬ piˇ taˍ ve bon yehˬ hkʼaw lo yawˇ hta‸ oˉ kʼoˍ ca pui la-o. 
9Nawˬ hui Gʼuiˬsha geh kʼaw‸ hpfuhˆ kʼaw‸ la ve kʼo, canˇ paˍ teˇ hpaˍ lehˬ 
yawˇ hui hpeh kʼai taˍ ve nawˬ hui ve awˬ viˉ awˬ nyi teˇ hpaˍ hta‸ ha kʼaˉ piˇ 
leh, yawˇ hui hta‸ a shu yawˇ ve chehˇ kuiˬ lo kʼaw‸ kʼo‸-e peu tuˬ yoˬ. Nawˬ 
hui ve Gʼuiˬsha lehˬ, ha kʼaˉ puiˉ jaˇ ve Gʼuiˬsha hpeh‸ ve yoˬ. Nawˬ hui yawˇ 
geh kʼaw‸ hpfuhˆ kʼaw‸ la ve kʼo, yawˇ nawˬ hui hta‸ ha‸ yuˬ laˇ tuˬ yoˬ, teh‸ 
ca kʼoˆ piˇ tcuh ve yoˬ. 
10Chaw oˇ ve teˇ hpaˍ lehˬ, Eˇhpaˍrenˍ mvuhˇmiˬ, Maˍnaˍseˍ mvuhˇmiˬ leh, 
Zeˍbuˆlonˍ mvuhˇmiˬ teˇ hpaˍ lo hkʼa gaˬ kʼai leh, jawˇmawˇ ve tawˇ oˇ ve teˇ 
hpaˍ ca kʼoˆ maˍ piˇ ve yoˬ. Ya‸ hkʼaˇ, chaw oˇ ve teˇ hpaˍ yawˇ hui hta‸ hkʼa 
mvuhˇ hkʼa na kʼoˆ guiˇ gʼuiˬ guiˇ ve yoˬ. 
11Ya‸ hkʼaˇ, Aˍshaˍ chaw, Maˍnaˍseˍ chaw leh, Zeˍbuˆlonˍ chaw teˇ hpaˍ hpaˍ 
Yeˍruˆsaˍlehnˍ venˇ lo kʼai gaˇ ve nyi ma cawˬ ve yoˬ. 
12Gʼuiˬsha lehˬ, Yuˇda‸ chaw teˇ hpaˍ ve nyi ma hta‸ gu piˇ leh, jawˇmawˇ leh 
yawˇ ve a ma‸ lonˉ teˇ hpaˍ ve tawˇ hta‸ na yuˬ gaˇ ve nyi ma cawˬ la piˇ lawˬ 
ve yoˬ. 

Paˍsaˍhkaˍ pawehˇ te ve 

13Ha pa nyiˇ maˬ teˇ maˬ gaˬ la htaˇ, Paˍsaˍhkaˍ pawehˇ te tuˬ chaw moˍ lonˉ 
Yeˍruˆsaˍlehnˍ venˇ hkʼaw gaˬ la ve yoˬ. 
14Yawˇ hui lehˬ, Yeˍruˆsaˍlehnˍ venˇ hkʼaw cawˬ ve tuˉ tanˇ kuiˬ hkʼa peu-eˬ 
hta‸ yuˬ veu leh Kiˇdronˍ lawˬ hkʼo‸ hkʼaw ca baˬ keu ve yoˬ. 

15Ha pa oˇ ve 14 nyi gaˬ htaˇ, Paˍsaˍhkaˍ pawehˇ caˇ tuˬ awˬ pon yawˬ ehˉ hta‸ 
tiˇ pehˍ ve yoˬ. A shu yawˇ awˬ to hta‸ da‸ kehˬ tuˬ maˇ gʼa te sheˍ ve paw 
hkuˇ leh Leˍviˆ chaw teˇ hpaˍ ya‸ taw jaˇ leh, a shu yawˇ awˬ to hta‸ da‸ kehˬ 
tuˬ haˆ haˆ kʼaw‸ te ve yoˬ. Oˇ hkʼe te peuˬ hkʼaw‸ nawˉ, Gʼuiˬsha ve bon 
yehˬ lo kʼai leh ca tuˉ tanˇ piˇ ve yoˬ. 
16Gʼuiˬsha ve chaw Moˉseˍ ve awˬliˇtawˇhkawˇ li‸ daw hkʼaw bvuh‸ taˍ ve 
hkʼe, yawˇ hui bon yehˬ lo kʼai leh a shu yawˇ ve chehˇ kuiˬ lo chehˇ taˍ ve 
yoˬ. Leˍviˆ chaw teˇ hpaˍ lehˬ, yawˬ ehˉawˬ suhˍ yuˬ leh, paw hkuˇ teˇ hpaˍ 
hta‸ piˇ ve yoˬ. Paw hkuˇ teˇ caˉ awˬ suhˍ oˇ ve hta‸ yuˬ leh, tuˉ tanˇ kuiˬ hta‸ 
hpeh‸ pfuhˍ piˇ ve yoˬ. 
17Chaw maˇ maˇ a shu yawˇ awˬ to hta‸ da‸ kehˬ tuˬ maˇ gʼa te sheˍ ve pa 
taw, yawˇ hui lehˬ pawehˇ caˇ tuˬ ve yawˬ ehˉ hta‸ tiˇ pehˍ maˇ hpeh‸ ve yoˬ. 
Hkʼe te leh, Leˍviˆ chaw teˇ hpaˍ yawˇ hui awˬ tan yawˬ ehˉ teˇ hpaˍ hta‸ tiˇ 
pehˍ leh, Gʼuiˬsha hta‸ chiˇ a‸ piˇ ve yoˬ. 
18Chi hkʼoˆ ka‸, Eˇhpaˍrenˍ chaw, Maˍnaˍseˍ chaw, Iˉsaˍhkaˍ chaw leh 
Zeˍbuˆlonˍ chaw oˇ ve teˇ hpaˍ htawˇ, a shu yawˇ awˬ to hta‸ da‸ kehˬ tuˬ maˇ 
gʼa te sheˍ. Ya‸ hkʼaˇ, yawˇ hui pawehˇ oˇ ve hkʼaw lo‸-e leh caˇ chehˇ ve yoˬ. 
Hkʼe te leh, jawˇmawˇ Heˍzaˍkiˆ bon chi hkʼe lawˬ ve yoˬ. 
19Ngaˬ hui ve Gʼuiˬsha-oˬ, chaw chi teˇ hpaˍ a shu yawˇ awˬ to hta‸ da‸ kehˬ 
tuˬ maˇ gʼa te sheˍ ve htawˇ, nyi ma awˬ tawˬ hkʼa gaˬ nawˬ hta‸ oˉ kʼoˍ pui 
chehˇ ve pa taw, yawˇ hui hta‸ ha kʼaˉ leh venˇbaˆ a ciˉ hpehˇ piˇ-oˆ, teh‸ kʼoˆ 
leh yawˇ hui awˬ pon bon lawˬ piˇ ve yoˬ. 
20Gʼuiˬsha lehˬ, Heˍzaˍkiˆ ve bon lawˬ hkawˇ hta‸ na yuˬ piˇ ve yoˬ. Yawˇ lehˬ, 
chaw oˇ ve teˇ hpaˍ ve venˇbaˆ hta‸ hpehˇ piˇ leh, yawˇ hui hta‸ maˇ ciˍ yanˍ 
piˇ. 
21Yawˇ hui lehˬ, suhˍ nyi hkʼa gaˬ ha lehˬ ha kʼa Paˍsaˍhkaˍ pawehˇ hta‸ te 
chehˇ ve yoˬ. Teˇ nyi peuˬ teˇ nyi Leˍviˆ chaw leh paw hkuˇ teˇ hpaˍ lehˬ, awˬ 
gʼaˇ awˬ shaˉ hkʼa peu-eˬ yuˬ tawˆ leh, Gʼuiˬsha hta‸ chiˇ mvuh chehˇ ve yoˬ. 

22Leˍviˆ chaw teˇ hpaˍ lehˬ, Gʼuiˬsha hta‸ oˉ kʼoˍ pui kuiˬ lo chaw yaˇ teˇ hpaˍ 
hta‸ hkʼa deh‸ sheh kʼai piˇ gʼa ve pa taw, Heˍzaˍkiˆ yawˇ hui hta‸ chiˇ mvuh 
piˇ ve yoˬ. 

Pawehˇ nyiˇ maˬ teˇ maˬ kʼaw‸ caˉ te ve 

23Yawˇ hui suhˍ nyi suhˍ haˉ Gʼuiˬsha hta‸ chiˇ mvuh peuˬ hkʼaw‸ nawˉ, yawˇ 
hui suhˍ nyi hkʼa gaˬ pawehˇ kʼaw‸ caˉ te kʼai tuˬ nyi ma cawˇ ve yoˬ. Hkʼe te 
leh, yawˇ hui ha lehˬ ha kʼa pawehˇ kʼaw‸ caˉ te kʼai ve yoˬ. 
24Pawehˇ te kuiˬ lo gaˬ la ve chaw teˇ hpaˍ caˇ tuˬ awˬ pon, jawˇmawˇ 
Heˍzaˍkiˆ lehˬ, nuˇ paˍ lonˉ 1,000 hkeh leh yawˬ ehˉ 7,000 hkeh tanˇ piˇ ve yoˬ. 
Yawˇ ve a ma‸ lonˉ teˇ hpaˍ htawˇ, nuˇ paˍ lonˉ teˇ hinˉ hkeh leh yawˬ ehˉ 
10,000 hkeh kʼaw‸ tanˇ piˇ ve yoˬ. Paw hkuˇ maˇ maˇ a shu yawˇ awˬ to hta‸ 
da‸ tuˬ kehˬ tuˬ te ve yoˬ. 
25Oˇ kaˬ lo hkʼa gaˬ la ve Yuˇda‸ chaw, paw hkuˇ, Leˍviˆ chaw leh awˬ nu awˬ 
na laˬ taˍ ve Yuˇda‸ chaw leh Iˉsaˍreˍlaˆ chaw hkʼa peu-eˬ ha lehˬ jaˇ ve yoˬ. 
26Daˍviˆ ve yaˇ paˍ Sawˉla‸monˍ awˬ co-e htaˇ maˇ heˆ kʼo, chi hkʼe ve pawehˇ 
teˇ pawˆ ka‸ maˇ te jaw sheˍ ve pa taw, Yeˍruˆsaˍlehnˍ venˇ yaˇ hkʼa peu-eˬ ha 
lehˬ jaˇ ve yoˬ. 
27Paw hkuˇ leh Leˍviˆ chaw teˇ hpaˍ, oˇ kaˬ hpawnˬ da‸ la ve chaw hui hta‸ 
bon na‸ piˇ ve yoˬ. Gʼuiˬsha lehˬ, mvuhˇ naw ma hkʼoˆ chehˇ taˍ leh, yawˇ hui 
ve bon lawˬ hkawˇ teˇ hpaˍ hta‸ na yuˬ piˇ ve yoˬ. 

2 Raˍsaˍvanˍ li‸ 31 

Heˍzaˍkiˆ awˬ liˇ awˬ hkʼaˇ awˬ suhˉ kʼaw‸ gu ve 

1Pawehˇ te peuˬ ve teˇ yanˇ, Iˉsaˍreˍlaˆ chaw hkʼa peu-eˬ Yuˇda‸ venˇ teˇ hpaˍ 
lo kʼai leh, Aˍsheˍraˆ gʼuiˬsha ma ve shaˉ ho‸ teˇ hpaˍ, da‸ kehˬ ve haˉ pui 
hkuiˉ daw teˇ hpaˍ leh buiˇshaˆaˉnaˆ chaw hui ve tuˉ tanˇ kuiˬ teˇ hpaˍ hta‸ te 
luˬ te sheˆ piˇ ve yoˬ. Yawˇ hui lehˬ, Beˍyaˍmenˍ mvuhˇmiˬ, Eˇhpaˍrenˍ 
mvuhˇmiˬ leh Maˍnaˍseˍ mvuhˇmiˬ teˇ hpaˍ hkʼaw lo htawˇ oˇ hkʼe te piˇ taˉ 
peuˬ hkʼaw‸ nawˉ, a shu yawˇ ve yehˬ lo kʼo‸-e ve yoˬ. 

2Jawˇmawˇ Heˍzaˍkiˆ lehˬ, paw hkuˇ leh Leˍviˆ chaw teˇ hpaˍ hta‸ awˬ liˇ awˬ 
hkʼaˇ kʼaw‸ gu teh piˇ leh, bon yehˬ hkʼaw kanˉ te tcuh ve yoˬ. Yawˇ hui gʼa 
te cawˇ ve kanˉ teˇ hpaˍ lehˬ, Gʼuiˬsha hta‸ tuˉ tanˇ ve, oˉ kʼoˍ pui htaˇ sheh 
kʼai piˇ ve leh, bon yehˬ hkʼaw kʼa muiˬ hkawˇ kʼa ve, chi teˇ hpaˍ hpeh‸ ve 
yoˬ. 
3Jawˇmawˇ lehˬ, teˇ shawˉ teˇ hpeu‸ le tuˉ tanˇ kuiˬ hkʼaw maˇ kʼoˆ, shinˉ nyi 
htaˇ maˇ kʼoˆ, ha pa tawˬ htaˇ te ve pawehˇ hkʼaw maˇ kʼoˆ, Gʼuiˬsha ve 
awˬliˇtawˇhkawˇ li‸ daw hkʼaw bvuh‸ taˍ ve awˬ nu ve pawehˇ teˇ hpaˍ hta‸ 
te htaˇ maˇ kʼoˆ, yawˇ ve ceˇ caˬ teˇ hpaˍ hkʼaw ve nuˇ leh yawˬ teˇ hpaˍ hta‸ 
yuˬ tawˆ leh tanˇ piˇ chehˇ ve yoˬ. 
4Chi hkʼoˆ ka‸, jawˇmawˇ lehˬ paw hkuˇ leh Leˍviˆ chaw teˇ hpaˍ Gʼuiˬsha ve 
awˬliˇtawˇhkawˇ li‸ daw hkʼaw bvuh‸ taˍ ve awˬ ceuˬ teˇ hpaˍ hta‸ hkʼa biˇ te 
kʼai gʼa tuˬ, Yeˍruˆsaˍlehnˍ venˇ yaˇ teˇ hpaˍ hta‸ yawˇ hui awˬ pon loˍ ve caˇ 
tuˬ dawˬ tuˬ teˇ hpaˍ yuˬ veu laˇ piˇ tcuh ve yoˬ. 
5Oˇ htaˇ, venˇ yaˇ teˇ hpaˍ lehˬ a shu yawˇ ve caˬ shiˍ, a pehˉ meuˇ gʼuiˬ, 
shaˍlonˍ chu, pehˇ gʼuiˬ, awˬ nu ve caˇ tuˬ dawˬ tuˬ teˇ hpaˍ, leh yawˇ hui geh 
cawˬ ve mawˇ teˇ chi pun teˇ pun ve hta‸ bon yehˬ lo yuˬ laˬ ve yoˬ. 
6Yuˇda‸ mvuhˇmiˬ hkʼaw chehˇ ve chaw teˇ hpaˍ htawˇ, a shu yawˇ ve ceˇ caˬ 
teˇ hpaˍ hkʼaw ve teˇ chi pun teˇ pun leh, awˬ nu ve la‸ shawnˍ maˇ maˇ yuˬ 
laˬ leh Gʼuiˬsha hta‸ ca tanˇ piˇ la ve yoˬ. 
7Ha pa shehˆ maˬ teˇ maˬ hta‸ tanˬ leh, tanˇ tuˬ oˇ ve teˇ hpaˍ bon yehˬ lo gaˬ 
la ve yoˬ. Ha pa suhˍ maˬ teˇ maˬ gaˬ htaˇ, bon yehˬ hkʼaw tanˇ taˍ ve mawˇ 
teˇ hpaˍ biˇ sheˬ ve yoˬ. 
8Jawˇmawˇ Heˍzaˍkiˆ leh yawˇ ve a ma‸ lonˉ teˇ hpaˍ, tanˇ taˍ ve mawˇ oˇ ve 
teˇ hpaˍ hta‸ gʼa mawˬ htaˇ, Gʼuiˬsha ve bon leh yawˇ ve chaw teˇ hpaˍ ve 
bon hta‸ chiˇ mvuh ve yoˬ. 
9Jawˇmawˇ lehˬ, tanˇ taˍ ve mawˇ chi teˇ hpaˍ awˬ lawn paw hkuˇ leh Leˍviˆ 
chaw hui hta‸ na nyi ve yoˬ. 

10Oˇ htaˇ, Zaˍdoˆ ve awˬ ceuˬ awˬ hkʼaˇ paw hkuˇ lonˉ Aˍzaˍriˆ jawˇmawˇ hta‸ 
chi hkʼe kʼoˆ piˇ ve yoˬ. Chaw yaˇ teˇ hpaˍ la‸ shawnˍ chi ma ma yuˬ veu laˇ 
ve pa taw, ngaˬ hui caˇ maˇ peuˬ ve awˬ hkʼoˆ, awˬ leuˉ ka‸ cawˬ sheˍ ve yoˬ. 
Chi hkʼe hpeh‸ la ve lehˬ, Gʼuiˬsha yawˇ ve chaw teˇ hpaˍ hta‸ awˬ bon na‸ 
piˇ taˍ ve pa taw yoˬ, teh‸ jawˇmawˇ hta‸ kʼoˆ piˇ ve yoˬ. 
11Jawˇmawˇ tawˇ piˇ leh, yawˇ hui lehˬ bon yehˬhkʼaw lo bawehˇ teˇ hpaˍ 
kʼaw‸ gu te ve yoˬ. 
12Oˇ hkʼe te peuˬ hkʼaw‸ nawˉ, tanˇ taˍ ve mawˇ teˇ hpaˍ hta‸ oˇ kaˬ lo kʼaw‸ 
yuˬ keu leh ha‸ shaˉ taˍ ve yoˬ. Yawˇ hui lehˬ, Leˍviˆ chaw Kawˇnaˍniˆ hta‸ 
mawˇ ha‸ shaˉ shehˍ hpaˇ te tcuh leh, yawˇ ve awˬ nyi paˍ Sheˍmiˆ hta‸ yawˇ 
hta‸ ga piˇ paˍ te tcuh ve yoˬ. 
13Yawˇ huiˉ maˬ awˬ hawˉ lo kanˉ te tuˬ ve Leˍviˆchaw teˇ chi gʼaˇ hta‸ htawˇ 
leuˆ yuˬ taˍ ve yoˬ. Yawˇ hui lehˬ, Yeˍheˍlaˆ, Aˍzaˍriˆ, Naˍhaˆ, Aˍsaˍheˍlaˆ, 
Yeˍriˍmoˆ, Yawˇzaˍbaˆ, Eˇleˍlaˆ, Iˉsaˍmaˍhkiˆ, Maˍhaˆ leh Beˍneˍyaˆ hui hpeh‸ 
ve yoˬ. 
14Leˍviˆ chaw Iˉmaˍnaˆ ve yaˇ Kawˇraˆ lehˬ, bon yehˬ mvuhˇ nyi tawˆ hpawˇ lo 
cawˬ ve taˍ meu‸ hpe‸ hta‸ shaw shehˍ hpaˇ awˬ hoˉ hpeh‸ leh, shu ca tanˇ la 
ve mawˇ hta‸ ha‸ yuˬ paˍ leh kʼaw‸ pehˬ caˍ piˇ paˍ awˬ hoˉ htawˇ hpeh‸ ve 
yoˬ. 
15Paw hkuˇ teˇ hpaˍ chehˇ taˍ ve awˬ nu ve venˇ teˇ hpaˍ hkʼaw lo htawˇ, yawˇ 
hta‸ ga piˇ chehˇ ve Leˍviˆ chaw Eˍdenˍ, Miˆnaˍmenˍ, Yawˇsuˆ, Sheˍmaˍyaˆ, 
Aˍmaˍriˆ leh Sheˍhkaˍniˆ hui lehˬ, kanˉ te chehˇ ve Leˍviˆ chaw hui hta‸ caˇ 
tuˬ pehˬ caˍ piˇ chehˇ ve yoˬ. 
16Yawˇ hui lehˬ, bon yehˬ hkʼaw kanˉ te chehˇ ve a sha‸ 30 hkʼaw‸ awˬ hkʼoˆ 
ve Leˍviˆ chaw hkʼa peu-eˬ hta‸, a shu yawˇ te chehˇ ve kanˉ hta‸ nyi leh caˇ 
tuˬ pehˬ caˍ piˇ chehˇ ve yoˬ. 
17Bon yehˬ hkʼaw kanˉ te chehˇ ve paw hkuˇ teˇ hpaˍ lehˬ, a shu yawˇ ve awˬ 
ceuˬ awˬ hkʼaˇ hta‸ nyi leh awˬ moˍ te taˍ ve yoˬ. A sha‸ 20 hkʼaw‸ awˬ hkʼoˆ 
ve Leˍviˆ chaw teˇ hpaˍ lehˬ, kanˉ hta‸ nyi leh awˬ moˍ te taˍ ve yoˬ. 

18Chaw chi teˇ hpaˍ lehˬ, bon yehˬ hkʼaw awˬ yanˇ hkʼa biˇ kanˉ te chehˇ ve 
chaw teˇ hpaˍ hpeh‸ ve pa taw, yawˇ hui ve miˇ yaˇ teˇ hpaˍ hta‸ htawˇ caˇ 
lanˇ hkʼa deh‸ yuˬ taˍ ve yoˬ. 
19Aˍronˍ awˬ ceuˬ awˬ hkʼaˇ teˇ hpaˍ hta‸ piˇ taˍ ve venˇ teˇ hpaˍ hkʼaw chehˇ 
ve paw hkuˇ leh Leˍviˆ chaw teˇ hpaˍ hta‸ htawˇ, caˇ tuˬ hkʼa deh‸ pehˬ caˍ 
piˇ chehˇ ve yoˬ. 
20Yuˇda‸ mvuhˇmiˬ hkʼaw lo, jawˇmawˇ Heˍzaˍkiˆ lehˬ da‸ ve kanˉ leh 
Gʼuiˬsha nyi ma cawˇ ve kanˉ hta‸ tiˉ te ve yoˬ. 
21Yawˇ hkʼa te ve kanˉ hkʼa peu-eˬ uiˍ la da‸ la ve yoˬ. Awˬ lawn kʼo, yawˇ 
bon yehˬ awˬ pon te ve kanˉ maˇ kʼoˆ, Gʼuiˬsha ve awˬliˇtawˇhkawˇ hta‸ na 
yuˬ ve maˇ kʼoˆ, nyi ma awˬ tawˬ hkʼa gaˬ Gʼuiˬsha hta‸ ka ti‸ yeˬ ve hkʼaw te 
ve pa taw yoˬ. 

2 Raˍsaˍvanˍ li‸ 32 

Aˍsuˇriˆ chaw Yeˍruˆsaˍlehnˍ hta‸ ca bawˆ la ve 

1Jawˇmawˇ Heˍzaˍkiˆ lehˬ, Gʼuiˬsha hta‸ ka ti‸ yeˬ ve hkʼaw kanˉ oˇ ve teˇ 
hpaˍ hta‸ te chehˇ ve teˇ yanˇ, Aˍsuˇriˆ jawˇmawˇ Seˍnaˍhkaˍriˆ Yuˇda‸ 
mvuhˇmiˬ hta‸ ca bawˆ la ve yoˬ. Yawˇ lehˬ, Yuˇda‸ mvuhˇmiˬ hkʼaw cawˬ ve 
ta‸ yehˬ teˇ hpaˍ hta‸ caw hoˆ taˍ leh, lanˇ venˇ hta‸ dawˆ paˆ tuˬ tawˇ piˇ 
chehˇ ve yoˬ. 
2Seˍnaˍhkaˍriˆ lehˬ, Yeˍruˆsaˍlehnˍ venˇ hta‸ htawˇ ca bawˆ la tuˬ ve hta‸ 
Heˍzaˍkiˆ gʼa shiˍ ve teˇ yanˇ, 
3yawˇ ve ma‸ poˍ lonˉ teˇ hpaˍ geh jehˬ da‸ leh, Seˍnaˍhkaˍriˆ Yeˍruˆsaˍlehnˍ 
venˇ lo gaˬ la htaˇ yawˇ hui iˉ kaˆ maˇ gʼa dawˬ tuˬ, iˉ kaˆ gʼuiˬ hkʼaˇ hta‸ yuˬ 
fiˍ taˍ tuˬ jehˬ cheˆ ve yoˬ. 
4Hkʼe te leh, ma‸ poˍ lonˉ teˇ hpaˍ lehˬ, chaw moˍ lonˉ hta‸ shiˍ veu leh, iˉ kaˆ 
gʼuiˬ tuˇ teˇ hpaˍ je‸ duˇ keu leh, iˉ kaˆ maˇ gʼa tawˆ la tuˬ te ve yoˬ. 
5Jawˇmawˇ lehˬ, lanˇ venˇ teˇ hpaˍ hta‸ htawˇ kʼaw‸ gu leh, ta‸ yehˬ teˇ hpaˍ 
kʼaw‸ te keu ve yoˬ. Miˆlawˇ ta‸ yehˬ hta‸ htawˇ kʼaw‸ gu te leh, la‸ caˉ teˇ 
hpaˍ htawˇ maˇ maˇ kʼaw‸ te keu taˍ ve yoˬ. 

6Yawˇ lehˬ, venˇ hkʼaw chehˇ ve hawˉ hkaˆ paˍ hkʼa peu-eˬ ve hta‸ venˇ taˍ 
meu‸ hpe‸ paˇ lo kuˬ hpawnˬ leh, yawˇ hui hta‸ chi hkʼe kʼoˆ piˇ ve yoˬ. 
7Nyi ma ha‸ hanˉ te chehˇ-oˆ. Aˍsuˇriˆ jawˇmawˇ leh yawˇ ve ma‸ moˍ hta‸ taˇ 
kawˆ. Yawˇ a‸ kehˉ ngaˬ hui awˬ gʼaˇ uiˍ ve yoˬ. 
8Yawˇ lehˬ, chaw yaˇ ve kanˇ paˆ ceh tiˉcawˬ ve yoˬ. Ya‸ hkʼaˇ, ngaˬ hui hpawˇ 
lo Gʼuiˬsha chehˇ taˍ ve yoˬ, teh‸ yawˇ hui hta‸ kʼoˆ piˇ ve yoˬ. Chaw yaˇ teˇ 
hpaˍ lehˬ, jawˇmawˇ ve tawˇ oˇ ve hta‸ gʼa kaˇ ve pa taw, nyi ma awˬ gʼaˇ 
cawˬ la ve yoˬ. 
9Oˇ ve hkʼaw‸ nawˉ maˇ maw maw, Seˍnaˍhkaˍriˆ lehˬ, Laˍhkiˇshaˆ venˇ hkʼaw 
chehˇ taˍ leh, Heˍzaˍkiˆ leh Yeˍruˆsaˍlehnˍ venˇ yaˇ teˇ hpaˍ hta‸ chi hkʼe ca 
kʼoˆ piˇ tcuh ve yoˬ. 
10Ngaˬ, Aˍsuˇriˆ jawˇmawˇ lonˉ Seˍnaˍhkaˍriˆ lehˬ, aˬ hto‸ ma pa taw nawˬ hui 
nyi ma uiˍ chehˇ ve awˬ lawn hta‸ shiˍ gaˇ ve yoˬ. 
11Nawˬ hui ve Gʼuiˬsha lehˬ, nawˬ hui hta‸ ngaˬ ve la‸ sheh hkʼaw lo ponˬ laˇ 
tuˬ yoˬ, teh‸ Heˍzaˍkiˆ nawˬ hui hta‸ kʼoˆ maˍ piˇ chehˇ ve yoˬ. Heˍzaˍkiˆ nawˬ 
hui hta‸ heˍ laˇ chehˇ ve yoˬ. Nawˬ hui meu‸ suh kaˆ suh tuˬ yoˬ. 
12Yawˇ lehˬ, Gʼuiˬsha ve bon yehˬ leh tuˉ tanˇ kuiˬ hta‸ te luˬ piˇ chehˇ leh, 
Yeˍruˆsaˍlehnˍ venˇ lo tiˉ oˉ kʼoˍ gʼa ca pui la ve yoˬ, teh‸ Yuˇda‸ chaw hui 
hta‸ kʼoˆ piˇ chehˇ ve yoˬ. 
13Ngaˬ ve awˬ puˍ lonˉ teˇ hpaˍ leh chi beu‸ ngaˬ awˬ to, awˬ nu ve mvuhˇmiˬ 
teˇ hpaˍ hta‸ hkʼaˬ hkʼe te piˇ taˍ peuˬ ve hta‸ nawˬ hui maˇ shiˍ laˇ. Yawˇ hui 
ve gʼuiˬsha teˇ hpaˍ, yawˇ hui hta‸ ngaˬ ve la‸ sheh hkʼaw lo ponˬ piˇ tuˬ te 
gʼa-aw laˇ. 
14Yawˇ hui ve gʼuiˬsha oˇ ve teˇ hpaˍ yawˇ hui hta‸ ngaˬ hui ve la‸ sheh hkʼaw 
lo hkʼaˬ htaˆ ponˬ piˇ gʼa jaw le. Hkʼe kʼo, aˬ hto‸ ma pa taw nawˬ hui ve 
gʼuiˬsha ka‸ nawˬ hui hta‸ ponˬ laˇ gʼa tuˬ yoˬ, teh‸ dawˇ chehˇ ve le. 
15Heˍzaˍkiˆ oˇ hkʼe kʼoˆ laˇ chehˇ ve tawˇ hta‸ taˇ na. Chaw ceuˬ hkʼaˬ ve teˇ 
ceuˬ ve gʼuiˬsha ka‸, yawˇ ve chaw teˇ hpaˍ hta‸ Aˍsuˇriˆ jawˇmawˇ ve la‸ 

sheh hkʼaw ponˬ piˇ tuˬ te maˇ gʼa. Nawˬ hui ve gʼuiˬsha htawˇ, nawˬ hui hta‸ 
ponˬ laˇ gʼa tuˬ ve maˇ heˆ taˬ, teh‸ yawˇ hui hta‸ kʼoˆ feu piˇ ve yoˬ. 
16Aˍsuˇriˆ ma‸ poˍ lonˉ teˇ hpaˍ htawˇ, Gʼuiˬsha leh yawˇ ve awˬ ceˬ paˍ 
Heˍzaˍkiˆ hta‸ maˇ shawˍ maˇ caˆ kʼoˆ ve yoˬ. 
17Aˍsuˇriˆ jawˇmawˇ bvuh‸ feu laˇ ve li‸ oˇ ve lehˬ, Iˉsaˍreˍlaˆ ve Gʼuiˬsha hta‸ 
hpaˬ maˉ piˇ jaˇ ve yoˬ. Li‸ oˇ ve hkʼaw chi hkʼe bvuh‸ taˍ ve yoˬ. Awˬ nu ve 
chaw ceuˬ teˇ hpaˍ ve gʼuiˬsha lehˬ, yawˇ hui hta‸ ngaˬ ve la‸ sheh hkʼaw 
ponˬ piˇ tuˬ te maˇ gʼa. Heˍzaˍkiˆ ve gʼuiˬsha htawˇ, yawˇ ve chaw teˇ hpaˍ 
hta‸ ngaˬ ve la‸ sheh hkʼaw lo ponˬ piˇ maˇ gʼa taˬ, teh‸ bvuh‸ taˍ ve yoˬ. 
18Aˍsuˇriˆ ma‸ poˍ lonˉ teˇ hpaˍ lehˬ, Yeˍruˆsaˍlehnˍ venˇ yaˇ teˇ hpaˍ hta‸ 
kawˆ ve nyi ma cawˬ la piˇ leh, awˬ gʼaˇ nuˇ kʼai piˇ lawˬ tuˬ, yawˇ hui 
Heˍbrehˇ hkawˇ ka‸ yaw leh ho piˇ ve yoˬ. Oˇ hkʼe te ve kʼo, yawˇ hui 
Yeˍruˆsaˍlehnˍ venˇ hta‸ hkʼa sha sha-ehˬ bawˆ gʼa tuˬ dawˇ taˍ ve yoˬ. 
19Iˉsaˍreˍlaˆ chaw hui ve Gʼuiˬsha hta‸ htawˇ, awˬ nu ve gʼuiˬsha teˇ hpaˍ hkʼe 
shawˍ leh, hkʼa mvuhˇ hkʼa na kʼoˆ guiˇ ve yoˬ. 
20Oˇ htaˇ, jawˇmawˇ Heˍzaˍkiˆ leh Aˍmoˆ ve yaˇ, tcuh kaˍ paˍ Iˉsaˍyaˆ hui 
Gʼuiˬsha geh bon lawˬ ve yoˬ. 
21Gʼuiˬsha lehˬ, mvuhˇ naw ma tcuh yaˇ teˇ gʼaˇ hta‸ peu laˇ leh, Aˍsuˇriˆ ma‸ 
poˍ ma‸ yaˇ teˇ hpaˍ hta‸ tiˇ pehˍ piˇ ve yoˬ. Hkʼe te leh, Aˍsuˇriˆ jawˇmawˇ 
ya‸ taw jaˇ leh kʼo‸-e ve yoˬ. Teˇ nyi htaˇ, yawˇ lehˬ yawˇ ve gʼuiˬsha ve bon 
yehˬ hkʼaw chehˇ taˍ ve teˇ yanˇ, yawˇ ve yaˇ teˇ hpaˍ laˬ leh yawˇ hta‸ tiˇ 
pehˍ piˇ ve yoˬ. 
22Hkʼe te leh, Gʼuiˬsha lehˬ jawˇmawˇ Heˍzaˍkiˆ leh Yeˍruˆsaˍlehnˍ venˇ yaˇ teˇ 
hpaˍ hta‸ Aˍsuˇriˆ jawˇmawˇ Seˍnaˍhkaˍriˆ leh awˬ nu ve canˇ paˍ teˇ hpaˍ ve 
la‸ sheh hkʼaw ponˬ piˇ ve yoˬ. Yawˇ lehˬ, Yuˇda‸ chaw teˇ hpaˍ hta‸ gawˬ 
lehˍ chehˇ tcuh piˇ ve yoˬ. 
23Chaw maˇ maˇ Yeˍruˆsaˍlehnˍ venˇ lo laˬ leh, Gʼuiˬsha hta‸ maˇ kʼoˆ, 
Heˍzaˍkiˆ hta‸ maˇ kʼoˆ, la‸ shawnˍ teˇ hpaˍ yuˬ veu laˇ piˇ ve yoˬ. Oˇ ve teˇ 

nyi hta‸ te leh, awˬ nu ve chaw ceuˬ teˇ hpaˍ Heˍzaˍkiˆ hta‸ taˍ uiˍ taˍ mvuh 
piˇ ve yoˬ. 

Heˍzaˍkiˆ naˬ jaˇ ve 

24Awˬ yanˇ oˇ ve hkʼaw, jawˇmawˇ Heˍzaˍkiˆ naˬ jaˇ leh aˬ laˬ hkʼe suh ve yoˬ. 
Yawˇ Gʼuiˬsha geh bon lawˬ leh, yawˇ kʼaw‸ na-e la tuˬ Gʼuiˬsha yawˇ hta‸ 
awˬ heˆ teˇ maˬ maˍ piˇ ve yoˬ. 
25Ya‸ hkʼaˇ, yawˇ lehˬ Gʼuiˬsha yawˇ hta‸ te piˇ taˍ ve kanˉ teˇ hpaˍ awˬ pon 
Gʼuiˬsha hta‸ maˇ chiˇ mvuh ve awˬ hkʼoˆ, nyi ma uiˍ chehˇ ve pa taw, 
Gʼuiˬsha nyi ma zuhˆ ve awˬ ceuˬ Yuˇda‸ mvuhˇmiˬ leh Yeˍruˆsaˍlehnˍ venˇ 
awˬ hkʼoˆ lo gaˬ la ve yoˬ. 
26Ya‸ hkʼaˇ, awˬ hkʼaw‸ nawˉ Heˍzaˍkiˆ leh Yeˍruˆsaˍlehnˍ venˇ yaˇ teˇ hpaˍ 
venˇbaˆ dawˇ hpfuhˆ ve pa taw, Heˍzaˍkiˆ a sha‸ te‸ chehˇ ve teˇ co-e Gʼuiˬsha 
lehˬ, Yuˇda‸ chaw hui hta‸ maˇ kʼaw‸ ciˍ yanˍ piˇ ve yoˬ. 

Heˍzaˍkiˆ paw sha leh awˬ me‸ awˬ hponˇ cawˬ ve 

27Chi teˇ pawˆ jawˇmawˇ Heˍzaˍkiˆ paw sha jaˇ leh, chaw hkʼa peu-eˬ yawˇ 
hta‸ taˍ uiˍ taˍ mvuh ve yoˬ. Yawˇ lehˬ, mawˇ ha‸ shaˉ kuiˬ yehˬ lonˉ te leh, 
yawˇ ve hpu, shi, haˉ pui shehnˉ, sha hawnˉ, htanˬ tuˬ, leh awˬ nu awˬ hpfuhˇ 
hkʼaˆ ve mawˇ teˇ hpaˍ hta‸ ha‸ shaˉ taˍ ve yoˬ. 
28Chi hkʼoˆ ka‸, yawˇ lehˬ yehˬ teˇ hpaˍ kʼaw‸ te leh, yawˇ ve caˬ shiˍ, a pehˉ 
meuˇ gʼuiˬ leh shaˍ lonˍ chu hta‸ ha‸ shaˉ taˍ ve yoˬ. Yawˇ ve nuˇ leh yawˬ teˇ 
hpaˍ awˬ pon htawˇ, hkawˆ teˇ hpaˍ te taˍ ve yoˬ. 
29Gʼuiˬsha lehˬ, yawˇ hta‸ nuˇ leh yawˬ maˇ maˇ cawˬ la piˇ ve pa taw, yawˇ 
venˇ awˬ suhˉ laiˉ venˇ hta‸ kʼaw‸ te ve yoˬ. 
30Jawˇmawˇ Heˍzaˍkiˆ lehˬ, Giˇhonˍ iˉ kaˆ lawˬ kʼaˉ hta‸ Yeˍruˆsaˍlehnˍ venˇ 
hkʼaw shawˍ keu ve yoˬ. Yawˇ hkʼa te ve kanˉ hkʼa peu-eˬ uiˍ la da‸ la ve yoˬ. 
31Yuˇda‸ mvuhˇmiˬ hkʼaw hpeh‸ la ve anˇ law‸ law‸ ve awˬ ceuˬ teˇ hpaˍ hta‸ 
ca nyi tuˬ, Baˍbuˍlonˍ jawˇmawˇ teˇ hpaˍ awˬ tan te shehˍ hpaˇ hui hta‸ hpehˇ 
peu laˇ ve lehˬ, Heˍzaˍkiˆ ve nyi ma hta‸ Gʼuiˬsha lawˇ nyi gaˇ ve pa taw yoˬ. 

Heˍzaˍkiˆ suh-e ve 

32Jawˇmawˇ Heˍzaˍkiˆ hkʼa te ve kanˉ hkʼa peu-eˬ, Aˍmoˆ ve yaˇ tcuh kaˍ paˍ 
Iˉsaˍyaˆ ve li‸ daw leh, Yuˇda‸ jawˇmawˇ leh Iˉsaˍreˍlaˆ jawˇmawˇ teˇ hpaˍ ve 
li‸ daw hkʼaw bvuh‸ keu taˍ ve yoˬ. 
33Heˍzaˍkiˆ suh-e leh, shu yawˇ hta‸ jawˇmawˇ teˇ hpaˍ ve tuˍ kuiˬ awˬ na paˉ 
hpawˇ lo tuˍ piˇ ve yoˬ. Yawˇ suh-e htaˇ, Yuˇda‸ chaw leh Yeˍruˆsaˍlehnˍ venˇ 
yaˇ hkʼa peu-eˬ, yawˇ hta‸ chiˇ uiˍ chiˇ mvuh piˇ ve yoˬ. Hkʼe te leh, yawˇ ve 
yaˇ paˍ Maˍnaˍseˍ yawˇ awˬ tan jawˇmawˇ kʼaw‸ te ve yoˬ. 

2 Raˍsaˍvanˍ li‸ 33 

Yuˇda‸ jawˇmawˇ Maˍnaˍseˍ 

1Maˍnaˍseˍ lehˬ, Yuˇda‸ mvuhˇmiˬ hta‸ tanˬ uˉ peunˍ htaˇ, yawˇ ve a sha‸ 12 

hkʼaw‸ gaˬ peuˬ leh, Yeˍruˆsaˍlehnˍ venˇ hta‸ 55 hkʼaw‸ uˉ peunˍ ve yoˬ. 
2Yawˇ lehˬ, aˬ sho-eˬ Iˉsaˍreˍlaˆ chaw hui Hkaˍnanˍ mvuhˇmiˬ hkʼaw lo‸ la 
htaˇ, Gʼuiˬsha gʼa‸ kʼoˬ piˇ taˍ ve chaw oˇ ve teˇ hpaˍ ve oˉ kʼoˍ pui ve awˬ liˇ 
teˇ hpaˍ hta‸ gʼa‸ te leh, Gʼuiˬsha hta‸ te ya‸ jaˇ ve yoˬ. 
3Yawˇ ve awˬ pa Heˍzaˍkiˆ te luˬ piˇ taˍ ve awˬ nu ve gʼuiˬsha teˇ hpaˍ ve bon 
yehˬ hta‸ kʼaw‸ gu te ve yoˬ. Baˍlaˆ gʼuiˬsha hta‸ tuˉ tanˇ kuiˬ teˇ hpaˍ hta‸ 
htawˇ kʼaw‸ gu te leh, meu‸ keu shiˍ teˇ hpaˍ hta‸ oˉ kʼoˍ pui chehˇ ve yoˬ. 
4Gʼuiˬsha hta‸ oˉ kʼoˍ pui kuiˬ bon yehˬ hkʼaw lo, awˬ nu ve gʼuiˬsha teˇ hpaˍ 
hta‸ tuˉ tanˇ kuiˬ teˇ hpaˍ te teh taˍ ve yoˬ. 
5Bon yehˬ awˬ baˬ hpawˇ ve nyiˇ bawehˇ hkʼaw lo htawˇ, yawˇ lehˬ meu‸ keu 
shiˍ teˇ hpaˍ hta‸ tuˉ tanˇ kuiˬ te teh taˍ ve yoˬ. 
6Yawˇ ve yaˇ teˇ hpaˍ hta‸ yuˬ leh, Hiˆnonˍ lawˬ hkʼo‸ hkʼaw tuˉ tanˇ piˇ ve 
yoˬ. Yawˇ lehˬ, faˍ te ve cuˇ yiˍ hta‸ henˇ leh, mawˉ paˍ sheˍ paˍ hui hta‸ awˬ 
chawˇ te ve yoˬ. Yawˇ Gʼuiˬsha hta‸ te‸ ya‸ jaˇ leh, Gʼuiˬsha nyi ma zuhˆ tuˬ 
te ve yoˬ. 
7Yawˇ lehˬ, bon yehˬ hkʼaw lo shaˉ ho‸ teˇ maˬ teh taˍ ve yoˬ. Bon yehˬ hta‸ 
caˉ da‸ leh, Gʼuiˬsha Daˍviˆ leh yawˇ ve yaˇ paˍ Sawˉla‸monˍ hta‸ chi hkʼe 
kʼoˆ piˇ taˍ ve yoˬ. Iˉsaˍreˍlaˆ mvuhˇmiˬ hkʼa peu-eˬ hkʼaw, ngaˬ hta‸ oˉ kʼoˍ 
pui kuiˬ Yeˍruˆsaˍlehnˍ venˇ chi hta‸ ngaˬ leuˆ yuˬ taˍ ve yoˬ. 

8Iˉsaˍreˍlaˆ chaw teˇ hpaˍ, ngaˬ ve tawˇ leh Moˉseˍ yawˇ hui hta‸ piˇ taˍ ve 
awˬliˇtawˇhkawˇ hkʼa peu-eˬ ve hta‸ na yuˬ chehˇ ve kʼo, yawˇ hui ve awˬ puˍ 
awˬ pi hui hta‸ ngaˬ piˇ taˍ ve mvuhˇmiˬ chi hkʼaw, ngaˬ yawˇ hui hta‸ gʼa‸ 
kʼoˬ piˇ tuˬ ve maˇ heˆ, teh‸ Gʼuiˬsha kʼoˆ taˍ ve yoˬ. 
9Maˍnaˍseˍ lehˬ, Gʼuiˬsha gʼa‸ kʼoˬ piˇ taˍ ve chaw oˇ ve teˇ hpaˍ a‸ kehˉ haiˬ 
jaˇ leh, Iˉsaˍreˍlaˆ chaw hui hta‸ ya‸ kʼaw sheh ya‸ piˇ ve yoˬ. 

Maˍnaˍseˍ venˇbaˆ dawˇ hpfuhˆ ve 

10Gʼuiˬsha lehˬ, Maˍnaˍseˍ leh Yuˇda‸ chaw teˇ hpaˍ hta‸ shaˍ ti‸ piˇ ve htawˇ, 
yawˇ hui venˇbaˆ maˇ dawˇ hpfuhˆ. 
11Chi hta‸ pa taw, Gʼuiˬsha lehˬ Aˍsuˇriˆ jawˇmawˇ hta‸ ca bawˆ la tcuh ve 
yoˬ. Yawˇ hui Maˍnaˍseˍ hta‸ sho caˆ yuˬ hpeh leh Baˍbuˍlonˍ mvuhˇmiˬ lo 
shiˍ kʼai ve yoˬ. 
12Yawˇ oˇ hkʼe gʼa hkanˍ ve teˇ nyi, nyi ma kʼaw‸ nuˇ la leh Gʼuiˬsha geh 
kʼaw‸ hpfuhˆ kʼaw‸ la ve yoˬ. 
13Gʼuiˬsha lehˬ, Maˍnaˍseˍ ve bon lawˬ hkawˇ hta‸ na yuˬ leh, yawˇ hta‸ 
Yeˍruˆsaˍlehnˍ venˇ lo kʼaw‸ kʼo‸-e tcuh ve yoˬ. Oˇ htaˇ Maˍnaˍseˍ lehˬ, 
Gʼuiˬsha chi ve awˬ tehˬ awˬ na ve Gʼuiˬsha hpeh‸ ve hta‸ shiˍ la ve yoˬ. 
14Oˇ ve hkʼaw‸ nawˉ, Maˍnaˍseˍ lehˬ Giˇhonˍ iˉ kaˆ lawˬ paˇ lo te leh awˬ na 
hpawˇ Ngaˇ taˍ meu‸ hpe‸ lo hkʼa gaˬ, Awˇhpeˍlaˆ teh‸ kʼo ve chehˇ kuiˬ lo 
cawˬ ve lanˇ venˇ hta‸ kʼaw‸ gu kawˍ mvuh piˇ ve yoˬ. Yawˇ lehˬ, Yuˇda‸ 
mvuhˇmiˬ hkʼaw cawˬ ve hkʼa deh‸ gu taˍ ve venˇ teˇ hpaˍ hkʼaw, ma‸ poˍ 
lonˉ teˇ venˇ teˇ gʼaˇ chehˇ tcuh taˍ ve yoˬ. 
15Bon yehˬ hkʼaw lo yawˇ teh taˍ ve awˬ nu ve shaˉ ho‸ teˇ hpaˍ hta‸ yawˇ yuˬ 
baˬ leh, hkʼaw hkʼoˆ lo leh awˬ nu ve chehˇ kuiˬ teˇ hpaˍ lo yawˇ te teh taˍ ve 
tuˉ tanˇ kuiˬ teˇ hpaˍ hta‸ htawˇ, yuˬ baˬ ve yoˬ. Awˬ ceuˬ chi teˇ hpaˍ hta‸ 
yawˇ venˇ baˬ lo yuˬ kʼoˬ piˇ ve yoˬ. 
16Gʼuiˬsha hta‸ oˉ kʼoˍ pui kuiˬ lo teh taˍ ve tuˉ tanˇ kuiˬ hta‸ htawˇ yawˇ 
kʼaw‸ gu te leh, oˇ ve awˬ hkʼoˆ lo Gʼuiˬsha hta‸ tuˉ tanˇ piˇ ve yoˬ. Gʼuiˬsha 
hta‸ ceh tiˉ oˉ kʼoˍ pui tuˬ, yawˇ Yuˇda‸ chaw teˇ hpaˍ hta‸ tawˇ piˇ ve yoˬ. 

17Chaw yaˇ teˇ hpaˍ lehˬ, awˬ nu ve chehˇ kuiˬ teˇ hpaˍ lo tuˉ tanˇ piˇ chehˇ 
sheˍ ve htawˇ, yawˇ hui ve Gʼuiˬsha hta‸ ceh tiˉ tuˉ tanˇ piˇ chehˇ ve yoˬ. 

Maˍnaˍseˍ suh-e ve 

18Maˍnaˍseˍ hkʼa te ve kanˉ hkʼa peu-eˬ, yawˇ Gʼuiˬsha geh bon lawˬ ve awˬ 
lawn leh, Gʼuiˬsha ve tcuh kaˍ paˍ teˇ hpaˍ yawˇ hta‸ hkʼaˬ hkʼe kʼoˆ piˇ ve 
awˬ lawn hkʼa peu-eˬ, Iˉsaˍreˍlaˆ jawˇmawˇ teˇ hpaˍ ve li‸ daw hkʼaw bvuh‸ 
keu taˍ ve yoˬ. 
19Jawˇmawˇ ve bon lawˬ hkawˇ, Gʼuiˬsha yawˇ hta‸ hkʼaˬ hkʼe kʼaw‸ yaw 
hkʼaw‸ piˇ ve awˬ lawn, yawˇ venˇbaˆ maˇ dawˇ hpfuhˆ sheˍ htaˇ yawˇ te ve 
haiˬ ve kanˉ teˇ hpaˍ, leh yawˇ Aˍsheˍraˆ gʼuiˬsha ma ve shaˉ ho‸ hta‸ te leh 
oˉ kʼoˍ pui ve awˬ lawn chi hkʼa peu-eˬ, tcuh kaˍ paˍ teˇ hpaˍ ve raˍsaˍvanˍ 
hkʼaw bvuh‸ keu taˍ ve yoˬ. 
20Maˍnaˍseˍ suh-e leh, shu yawˇ hta‸ hawˉ yehˬ paˇ lo tuˍ piˇ ve yoˬ. Hkʼe te 
leh, yawˇ ve yaˇ paˍ Aˍmonˍ yawˇ awˬ tan jawˇmawˇ kʼaw‸ te ve yoˬ. 

Yuˇda‸ jawˇmawˇ Aˍmonˍ 

21Aˍmonˍ Yuˇda‸ mvuhˇmiˬ hta‸ tanˬ uˉ peunˍ htaˇ, yawˇ ve a sha‸ 22 hkʼaw‸ 
gaˬ peuˬ leh, Yeˍruˆsaˍlehnˍ venˇ hta‸ nyiˇ hkʼaw‸ uˉ peunˍ ve yoˬ. 
22Yawˇ ve awˬ pa Maˍnaˍseˍ hkʼa shuˍ, yawˇ htawˇ Gʼuiˬsha hta‸ te ya‸ jaˇ ve 
yoˬ. Yawˇ awˬ pa oˉ kʼoˍ pui jaw ve shaˉ ho‸ teˇ hpaˍ hta‸ yawˇ htawˇ oˉ kʼoˍ 
pui ve yoˬ. 
23Ya‸ hkʼaˇ, yawˇ ve awˬ pa venˇbaˆ dawˇ hpfuhˆ ve hkʼa shuˍ, yawˇ lehˬ 
venˇbaˆ maˇ dawˇ hpfuhˆ. Yawˇ ve awˬ pa a‸ kehˉ ka‸ haiˬ jaˇ ve yoˬ. 
24Aˍmonˍ ve ma‸ poˍ lonˉ teˇ hpaˍ yawˇ hta‸ kʼaw‸ hpfuhˆ leh, yawˇ hta‸ 
hawˉ yehˬ hkʼaw tiˇ pehˍ piˇ ve yoˬ. 
25Yuˇda‸ chaw teˇ hpaˍ Aˍmonˍ hta‸ tiˇ pehˍ ve ma‸ poˍ lonˉ teˇ hpaˍ hta‸ 
kʼaw‸ tiˇ pehˍ piˇ leh, Aˍmonˍ ve yaˇ Yawˇshiˆ hta‸ jawˇmawˇ kʼaw‸ te tcuh 
ve yoˬ. 

2 Raˍsaˍvanˍ li‸ 34 

Yuˇda‸ jawˇmawˇ Yawˇshiˆ 

1Yawˇshiˆ Yuˇda‸ mvuhˇmiˬ hta‸ tanˬ uˉ peunˍ htaˇ, yawˇ ve a sha‸ 8 hkʼaw‸ 
gaˬ peuˬ leh, Yeˍruˆsaˍlehnˍ venˇ hta‸ 31 hkʼaw‸ uˉ peunˍ ve yoˬ. 
2Yawˇ lehˬ, Gʼuiˬsha nyi ma cawˇ ve kanˉ hta‸ tiˉ te ve yoˬ. Yawˇ ve awˬ puˍ 
lonˉ Daˍviˆ hkʼa shuˍ, yawˇ lehˬ Gʼuiˬsha ve awˬliˇtawˇhkawˇ hkʼa peu-eˬ ve 
hta‸ hkʼa deh‸ na yuˬ ve yoˬ. 

Shaˉ ho‸ teˇ hpaˍ hta‸ yuˬ baˬ ve 

3Yawˇshiˆ uˉ peunˍ chehˇ ve 8 hkʼaw‸ teˇ hkʼaw‸ gaˬ htaˇ, yawˇ a sha‸ i chehˇ 
sheˍ ve htawˇ, yawˇ ve awˬ puˍ lonˉ Daˍviˆ ve Gʼuiˬsha hta‸ yawˇ oˉ kʼoˍ tanˬ 
pui ve yoˬ. Oˇ ve hkʼaw‸ nawˉ, 4 hkʼaw‸ gaˬ htaˇ, yawˇ lehˬ awˬ nu ve tuˉ tanˇ 
kuiˬ teˇ hpaˍ leh, Aˍsheˍraˆ gʼuiˬsha ma ve shaˉ ho‸ teˇ hpaˍ hta‸ te luˬ piˇ ve 
yoˬ. 
4Yawˇ tawˇ piˇ ve hkʼe chaw yaˇ teˇ hpaˍ lehˬ, Baˍlaˆ gʼuiˬsha hta‸ tuˉ tanˇ kuiˬ 
teˇ hpaˍ, leh sha hawnˉ tuˉ tanˇ kuiˬ teˇ hpaˍ hta‸ te luˬ piˇ ve yoˬ. Yawˇ hui 
lehˬ, Aˍsheˍraˆ gʼuiˬsha ma ve shaˉ ho‸ leh awˬ nu ve shaˉ ho‸ hkʼa peu-eˬ 
hta‸ teˍ meu-e leh, shaˉ ho‸ oˇ ve teˇ hpaˍ hta‸ oˉ kʼoˍ pui ve chaw hui ve tuˍ 
hpfuh hkʼoˆ hkaˆ sheˍ piˇ ve yoˬ. 
5Yawˇ hui ve paw hkuˇ teˇ hpaˍ ve awˬ mu‸ ku hta‸ yuˬ leh, yawˇ hui ve tuˉ 
tanˇ kuiˬ hkʼoˆ lo tuˉ baˬ piˇ ve yoˬ. Yawˇ chi hkʼe te ve hkʼaw, Yuˇda‸ 
mvuhˇmiˬ leh Yeˍruˆsaˍlehnˍ venˇ hta‸ kʼaw‸ da‸ kehˬ la piˇ ve yoˬ. 
6Maˍnaˍseˍ mvuhˇmiˬ, Eˇhpaˍrenˍ mvuhˇmiˬ, Suˉmonˍ mvuhˇmiˬ leh Naˍtaˍliˆ 
mvuhˇmiˬ chi teˇ hpaˍ hkʼaw lo htawˇ, yawˇ oˇ hkʼe ca te piˇ ve yoˬ. 
7Yawˇ lehˬ, Iˉsaˍreˍlaˆ mvuhˇmiˬ hkʼaˬ ti chi ti lo htawˇ kʼai leh, Aˍsheˍraˆ 
gʼuiˬsha ma ve shaˉ ho‸ teˇ hpaˍ, leh sha hawnˉ tuˉ tanˇ kuiˬ teˇ hpaˍ hta‸ 
dawˆ paˆ piˇ ve yoˬ. Oˇ hkʼe ca te taˉ peuˬ hkʼaw‸ nawˉ, Yeˍruˆsaˍlehnˍ venˇ lo 
kʼaw‸ la ve yoˬ. 

Awˬliˇtawˇhkawˇ li‸ daw ca hpfuhˆ mawˬ ve 

8Jawˇmawˇ Yawˇshiˆ mvuhˇmiˬ hkʼaw da‸ tuˬ kehˬ tuˬ te peuˬ leh, yawˇ 
jawˇmawˇ te ve 8 hkʼaw‸ teˇ hkʼaw‸ gaˬ htaˇ, yawˇ lehˬ Gʼuiˬsha ve bon yehˬ 
hta‸ kʼaw‸ gu te tuˬ, Aˍzaˍliˆ ve yaˇ Shaˍhpanˍ, Yeˍruˆsaˍlehnˍ venˇ hkʼaw ve 

awˬ hoˉ awˬ naˬ Maˍseˍyaˆ leh Yawˇhkaˆ ve yaˇ ma‸ poˍ lonˉ Yawˇaˍ hui hta‸ 
bon yehˬ lo kʼai tcuh ve yoˬ. 
9Bon yehˬ hkʼaw lo Leˍviˆ chaw hui shaw gʼa taˍ ve hpu teˇ hpaˍ lehˬ, paw 
hkuˇ lonˉ Hiˇlaˍhkiˆ hta‸ chiˇ a‸ piˇ peuˬ ve yoˬ. (Hpu chi ve lehˬ, Eˇhpaˍrenˍ 
chaw, Maˍnaˍseˍ chaw, Yuˇda‸ chaw, Beˍyaˍmenˍ chaw, Yeˍruˆsaˍlehnˍ venˇ 
yaˇ leh awˬ nu ve chaw teˇ hpaˍ geh shaw gʼa taˍ ve hpu hpeh‸ ve yoˬ.) 
10Paw hkuˇ lonˉ lehˬ hpu chi teˇ hpaˍ hta‸ yuˬ leh, bon yehˬ kʼaw‸ gu tuˬ gaˬ 
la taˍ ve awˬ hoˉ awˬ naˬ oˇ ve shehˆ gʼaˇ hta‸ chiˇ a‸ piˇ ve yoˬ. 
11Yawˇ hui lehˬ hpu oˇ ve hta‸ ha‸ yuˬ taˍ leh, bon yehˬ kʼaw‸ gu chehˇ ve 
la‸shaˉmaˉ teˇ hpaˍ, leh haˉ pui htawˆ paˍ teˇ hpaˍ hta‸ gʼaˇ hpfuhˇ piˇ leh, loˍ 
ve haˉ pui shiˍ leh suhˆ teˇ hpaˍ vuiˬ keu ve yoˬ. 
12Kanˉ te paˍ oˇ ve teˇ hpaˍ lehˬ, hteˇ jaˇ cawˇ jaˇ ve yoˬ. Yawˇ hui hta‸ awˬ 
hoˉ te leh sheh kʼai piˇ chehˇ ve Leˍviˆ chaw teˇ hpaˍ lehˬ, Meˍraˍriˆ awˬ ceuˬ 
awˬ hkʼaˇ Yaˍhaˆ leh Awˇbaˍdiˆ, Kawˇhaˆ awˬ ceuˬ awˬ hkʼaˇ Zaˍhkaˍriˆ leh 
Meˍshuˆlanˍ hui hpeh‸ ve yoˬ. (Leˍviˆ chaw hkʼa peu-eˬ, kʼa muiˬ hkawˇ kʼa 
puiˉ ve yoˬ.) 
13Awˬ nu ve Leˍviˆ chaw teˇ hpaˍ lehˬ, awˬ nu te tuˬ loˍ ve kanˉ teˇ hpaˍ hta‸ 
ga nyi piˇ leh, te taˍ ve kanˉ teˇ hpaˍ hta‸ caˇ lanˇ yuˬ taˍ ve yoˬ. Yawˇ hui teˇ 
hpaˍ hpaˍ kanˉ te chehˇ ve chaw hui hta‸ shaw piˇ chehˇ ve yoˬ. 
14Paw hkuˇ lonˉ Hiˇlaˍhkiˆ lehˬ, bon yehˬ hkʼaw teh taˍ ve hpu hta‸ yuˬ tawˆ 
ve teˇ yanˇ, Gʼuiˬsha Moˉseˍ hta‸ piˇ taˍ ve awˬliˇtawˇhkawˇ li‸ daw hta‸ gʼa 
mawˬ ve yoˬ. 
15Hkʼe te leh yawˇ lehˬ, Awˬliˇtawˇhkawˇ li‸ daw hta‸ ngaˬ choˬ kaˬ bon yehˬ 
hkʼaw gʼa mawˬ ve yoˬ, teh‸ Shaˍhpanˍ hta‸ kʼoˆ piˇ leh, li‸ oˇ ve yawˇ hta‸ 
piˇ ve yoˬ. 
16Shaˍhpanˍ lehˬ li‸ oˇ ve hta‸ jawˇmawˇ geh yuˬ kʼai leh kʼoˆ ve, Nawˬ kʼoˆ 
laˇ ve kanˉ hkʼa peu-eˬ ve hta‸ ngaˬ hui te taˍ peuˬ. 
17Bon yehˬ hkʼaw ha‸shaˉ taˍ ve hpu hta‸ ngaˬ hui yuˬ tawˆ leh, kanˉ nyi 
shehˍ hpaˇ awˬ hoˉ teˇ hpaˍ hta‸ chiˇ a‸ piˇ peuˬ ve yoˬ. 

18Choˬ kaˬ ngaˬ geh lo Hiˇlaˍhkiˆ piˇ laˇ ve li‸ teˇ daw cawˬ ve yoˬ, teh‸ 
jawˇmawˇ hta‸ kʼoˆ piˇ ve yoˬ. Hkʼe te leh, li‸ oˇ ve yawˇ jawˇmawˇ hta‸ gʼaw 
maˍ piˇ ve yoˬ. 
19Jawˇmawˇ lehˬ, li‸ oˇ ve hkʼaw bvuh‸ taˍ ve awˬ lawn teˇ hpaˍ hta‸ gʼa kaˇ 
ve teˇ yanˇ, dawˇ haˍ jaˇ ve hkʼaw yawˇ ve veu‸ kʼaˇ hta‸ tzuh‸ suhˍ ve yoˬ. 
20Hkʼe te leh, yawˇ hui Hiˇlaˍhkiˆ, Shaˍhpanˍ ve yaˇ Aˍhiˆkanˍ, Miˆhkaˍ ve yaˇ 
Aˍbaˍdonˍ, hawˉ yehˬ hkʼaw ve ceˇ leˇ lonˉ Shaˍhpanˍ, leh yawˇ ve awˬ ceˬ 
Aˍsaˍyaˆ hui hta‸ chi hkʼe kʼoˆ piˇ ve yoˬ. 
21Ngaˬ awˬ tan leh cawˬ taˍ sheˍ ve Yuˇda‸ chaw, Iˉsaˍreˍlaˆ chaw teˇ hpaˍ awˬ 
tan, nawˬ hui Gʼuiˬsha hta‸ ca na nyi-o. Li‸ chi hkʼaw bvuh‸ taˍ ve awˬ lawn 
teˇ hpaˍ Gʼuiˬsha hta‸ ca na nyi-o. Ngaˬ hui ve awˬ puˍ awˬ pi teˇ hpaˍ lehˬ, 
Gʼuiˬsha ve tawˇ hta‸ maˇ na yuˬ leh li‸ daw chi ve hkʼaw kʼoˆ taˍ ve hkʼe 
maˇ te ve pa taw, Gʼuiˬsha ngaˬ hui hta‸ nyi ma zuhˆ chehˇ ve yoˬ, teh‸ yawˇ 
hui hta‸ kʼoˆ piˇ ve yoˬ. 
22Jawˇmawˇ tawˇ piˇ ve hkʼe, Hiˇlaˍhkiˆ leh chaw oˇ ve teˇ hpaˍ lehˬ, 
Yeˍruˆsaˍlehnˍ venˇ hkʼaw chehˇ ve tcuh kaˍ ma Huˇlaˍdaˆ geh kʼai ve yoˬ. 
(Yawˇ ve awˬ hpawˇ lehˬ, Haˍraˍhaˆ ve awˬ hawehˍ, Tiˉkaˍvaˍ ve yaˇ Shaˍlunˍ 
hpeh‸ leh, yawˇ lehˬ bon yehˬ hkʼaw teh taˍ ve veu‸ kʼaˇ teˇ hpaˍ hta‸ ha‸ 
shaˉ shehˍ hpaˇ hpeh‸ ve yoˬ.) Hpeh‸ la peuˬ ve awˬ ceuˬ hkʼa peu-eˬ, yawˇ 
hui tcuh kaˍ ma oˇ ve hta‸ hto piˇ ve yoˬ. 
23Hkʼe te leh, yaˇ miˇ oˇ ve lehˬ Gʼuiˬsha ve tawˇ chi teˇ hpaˍ jawˇmawˇ hta‸ ca 
kʼaw‸ kʼoˆ piˇ tcuh ve yoˬ. 
24Li‸ daw chi hkʼaw jawˇmawˇ gʼa gʼaw taˍ peuˬ ve hkʼe, ngaˬ lehˬ 
Yeˍruˆsaˍlehnˍ venˇ yaˇ hkʼa peu-eˬ ve hta‸ ciˍ yanˍ piˇ tuˬ yoˬ. 
25Awˬ lawn kʼo, yawˇ hui ngaˬ hta‸ chiˇ baˬ peuˬ leh, awˬ nu ve gʼuiˬsha teˇ 
hpaˍ hta‸ tuˉ tanˇ piˇ chehˇ ve yoˬ. Chi hkʼe te ve lehˬ, yawˇ hui ngaˬ hta‸ nyi 
ma zuhˆ tuˬ te laˇ chehˇ ve yoˬ. Ngaˬ lehˬ Yeˍruˆsaˍlehnˍ venˇ hta‸ nyi ma zuhˆ 
jaˇ peuˬ. Ngaˬ nyi ma zuhˆ ve chi mehˉ kʼai tuˬ ve maˇ heˆ. 

26Ya‸ hkʼaˇ, jawˇmawˇ hta‸ caˉ da‸ leh ngaˬ chi hkʼe kʼoˆ gaˇ ve yoˬ. Nawˬ 
lehˬ, li‸ daw oˇ ve hkʼaw bvuh‸ taˍ ve hkʼe hkʼa deh‸ na yuˬ chehˇ ve yoˬ. 
27Nawˬ venˇbaˆ dawˇ hpfuhˆ leh, ngaˬ mehˆ gʼuˇ suhˍ nyi ma nehˬ lehˍ taˍ ve 
yoˬ. Yeˍruˆ saˍ lehnˍ venˇ hta‸ ngaˬ ciˍ yanˍ piˇ tuˬ ve awˬ hkawˇ hta‸ nawˬ 
gʼa kaˇ ve teˇ yanˇ, nawˬ ve veu‸ kʼaˇ hta‸ tzuh‸ suhˍ leh hawˬ chehˇ ve yoˬ. 
Nawˬ ve bon lawˬ hkawˇ hta‸ ngaˬ gʼa kaˇ peuˬ. 
28Chi hta‸ pa taw, nawˬ a sha‸ te‸ chehˇ ve teˇ co-e, Yeˍruˆsaˍlehnˍ venˇ hta‸ 
ngaˬ maˇ ciˍ yanˍ piˇ sheˍ. Nawˬ lehˬ, gawˬ lehˍ ve hkʼaw gʼa suh-e tuˬ yoˬ, 
teh‸ Gʼuiˬsha kʼoˆ ve yoˬ. Hkʼe te leh, chaw oˇ ve teˇ hpaˍ lehˬ, Gʼuiˬsha kʼoˆ 
ve tawˇ chi teˇ hpaˍ jawˇmawˇ Yawˇshiˆ hta‸ ca kʼaw‸ kʼoˆ maˍ piˇ ve yoˬ. 

Gʼuiˬsha ve tawˇ hta‸ na yuˬ tuˬ Yawˇshiˆ ka ti‸ te ve 

29Jawˇmawˇ Yawˇshiˆ lehˬ, Yeˍruˆsaˍlehnˍ leh Yuˇda‸ mvuhˇmiˬ hkʼaw chehˇ 
ve awˬ hoˉ awˬ naˬ teˇ hpaˍ hta‸ kuˬ hpawnˬ ve yoˬ. 
30Oˇ htaˇ, jawˇmawˇ lehˬ paw hkuˇ teˇ hpaˍ, Leˍviˆ chaw teˇ hpaˍ leh awˬ nu ve 
chaw hkʼa peu-eˬ hta‸ bon yehˬ hkʼaw shiˍ kʼai leh, bon yehˬ hkʼaw ca mawˬ 
taˍ ve li‸ daw oˇ ve teˇ daw hkʼa peu-eˬ ve yawˇ hui hta‸ gʼaw maˍ piˇ ve yoˬ. 
31Yawˇ lehˬ, yehˬ hkuiˉ daw paˇ lo huˉ taˍ leh, Gʼuiˬsha ve awˬliˇtawˇhkawˇ oˇ 
ve hkʼa peu-eˬ hta‸ nyi ma awˬ tawˬ hkʼa gaˬ hkʼa deh‸ na yuˬ leh te tuˬ, 
Gʼuiˬsha hta‸ ka ti‸ shaˉ caˆ te ve yoˬ. 
32Yawˇ lehˬ, Beˍyaˍmenˍ chaw leh, oˇ kaˬ lo hkʼa hpawnˬ laˬ ve chaw hkʼa peu-
eˬ hta‸ htawˇ, oˇ hkʼe ka ti‸ shaˉ caˆ te tcuh ve yoˬ. Hkʼe te leh, Yeˍruˆsaˍlehnˍ 
venˇ yaˇ teˇ hpaˍ lehˬ, Gʼuiˬsha hta‸ ka ti‸ te taˍ peuˬ ve hkʼe, hkʼa deh‸ na 
yuˬ leh te ve yoˬ. 
33Jawˇmawˇ Yawˇshiˆ lehˬ, yawˇ ve mvuhˇmiˬ hkʼaw cawˬ ve awˬ nu ve shaˉ 
ho‸ hkʼa peu-eˬ ve hta‸ te luˬ te sheˆ piˇ ve yoˬ. Yawˇ a sha‸ te‸ chehˇ ve teˇ 
co-e, yawˇ lehˬ chaw yaˇ teˇ hpaˍ hta‸ Gʼuiˬsha a loˍ cawˇ ve kanˉ hta‸ tiˉ te 
tcuh ve yoˬ. 

2 Raˍsaˍvanˍ li‸ 35 

Yawˇshiˆ Paˍsaˍhkaˍ pawehˇ te ve 

1Jawˇmawˇ Yawˇshiˆ lehˬ, Gʼuiˬsha hta‸ taˍ uiˍ taˍ mvuh ve hkʼaw, 
Yeˍruˆsaˍlehnˍ venˇ hkʼaw Paˍsaˍhkaˍ pawehˇ te ve yoˬ. Awˉ lawˉ peuˇ ve teˇ 
ha pa 14 nyi teˇ nyi htaˇ, yawˇ lehˬ Paˍsaˍhkaˍ pawehˇ te tuˬ to nuˇ to shaˆ teˇ 
hpaˍ hta‸ tiˇ pehˍ ve yoˬ. 
2Bon yehˬ hkʼaw kanˉ te chehˇ ve paw hkuˇ teˇ hpaˍ hta‸ htawˇ, a shu yawˇ ve 
kanˉ hta‸ hkʼa deh‸ te tuˬ yawˇ awˬ gʼaˇ piˇ ve yoˬ. 
3A shu yawˇ awˬ to hta‸ chiˇ a‸ taˍ ve Leˍviˆ chaw teˇ hpaˍ hta‸ htawˇ, yawˇ 
chi hkʼe kʼoˆ piˇ ve yoˬ. Daˍviˆ ve yaˇ jawˇmawˇ lonˉ Sawˉla‸monˍ te taˍ ve ka 
ti‸ shaˉ caˆ ta kʼoˍ hta‸ bon yehˬ hkʼaw yuˬ keu taˍ-o‸. Ta kʼoˍ chi hta‸ nawˬ 
hui taˆ toˇ chehˇ tuˬ maˇ loˍ. Nawˬ hui lehˬ, Gʼuiˬsha ve awˬ ceˬ leh, Iˉsaˍreˍlaˆ 
chaw teˇ hpaˍ ve awˬ ceˬ gʼa te ve yoˬ. 
4Jawˇmawˇ Daˍviˆ leh jawˇmawˇ Sawˉla‸monˍ awˬ hkʼaˇ gu taˍ ve hkʼe, nawˬ 
hui te cawˇ ve kanˉ hta‸ te tuˬ, a shu yawˇ ve chaw hta‸ shawˍ leh bon yehˬ 
hkʼaw chehˇ taˍ-o‸. 
5Bon yehˬ hkʼaw lo oˉ kʼoˍ ca pui la ve Iˉsaˍreˍlaˆ chaw hui hta‸ nawˬ hui ga 
piˇ gʼa tuˬ hkʼa deh‸ gu taˍ-o‸. 
6Nawˬ hui lehˬ, Paˍsaˍhkaˍ pawehˇ te tuˬ awˬ pon, yawˬ leh aˉ che‸ teˇ hpaˍ 
hta‸ gʼa tiˇ pehˍ tuˬ yoˬ. Chi hta‸ pa taw, nawˬ hui a shu yawˇ awˬ to hta‸ 
da‸ tuˬ kehˬ tuˬ te taˍ leh, Gʼuiˬsha Moˉseˍ hta‸ cuˇ leh piˇ laˇ taˍ ve tawˇ teˇ 
hpaˍ hta‸ nawˬ hui ve awˬ viˉ awˬ nyi Iˉsaˍreˍlaˆ chaw teˇ hpaˍ hkʼa deh‸ gʼa‸ 
te hpeh‸ tuˬ, tuˉ tanˇ tuˬ teˇ hpaˍ hta‸ hkʼa deh‸ gu taˍ-o‸, teh‸ yawˇ hui hta‸ 
kʼoˆ piˇ ve yoˬ. 
7Paˍsaˍhkaˍ pawehˇ hkʼaw chaw yaˇ teˇ hpaˍ yehˇ tuˬ awˬ pon, jawˇmawˇ 
Yawˇshiˆ lehˬ yawˇ ve ceˇ teˇ hpaˍ hkʼaw, yawˬ ehˉ leh aˉ che‸ 30,000, leh nuˇ 
paˍ lonˉ 3,000 hkeh tanˇ piˇ ve yoˬ. 
8Yawˇ ve a ma‸ lonˉ teˇ hpaˍ htawˇ, chaw yaˇ teˇ hpaˍ, paw hkuˇ teˇ hpaˍ leh 
Leˍviˆ chaw teˇ hpaˍ awˬ pon loˍ ve hkʼe yehˇ tuˬ ve ceˇ teˇ hpaˍ tanˇ piˇ ve 
yoˬ. Bon yehˬ hkʼaw awˬ hoˉ te chehˇ ve paw hkuˇ lonˉ Hiˇlaˍhkiˆ, Zaˍhkaˍriˆ 



1271 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

leh Yeˍheˍlaˆ hui lehˬ, paw hkuˇ teˇ hpaˍ hta‸ yawˬ ehˉ leh aˉ che‸ 2,600 hkeh 
leh, nuˇ paˍ lonˉ 300 hkeh tanˇ piˇ ve yoˬ. 
9Leˍviˆ chaw hui ve awˬ hoˉ awˬ naˬ Kawˇnaˍniˆ, Sheˍmaˍyaˆ leh yawˇ ve awˬ 
nyi paˍ Naˍtaˍ neˍlaˆ, Haˍshaˍbiˆ, Yeˍlaˆ leh Yawˇzaˍbaˆ hui htawˇ, Leˍviˆ chaw 
teˇ hpaˍ hta‸ yawˬ ehˉ leh aˉ che‸ 5,000 leh nuˇ paˍ lonˉ 500 hkeh tanˇ piˇ ve 
yoˬ. 
10Paˍsaˍhkaˍ pawehˇ caˇ tuˬ awˬ pon loˍ ve awˬ ceuˬ hkʼa peu-eˬ hta‸ gu peuˬ 
hkʼaw‸ nawˉ, paw hkuˇ leh Leˍviˆ chaw teˇ hpaˍ lehˬ, jawˇmawˇ kʼoˆ piˇ taˍ ve 
hkʼe a shu yawˇ ve chehˇ kuiˬ lo chehˇ taˍ ve yoˬ. 
11Yawˬ leh aˉ che‸ teˇ hpaˍ hta‸ tiˇ pehˍ peuˬ hkʼaw‸ nawˉ, Leˍviˆ chaw teˇ 
hpaˍ awˬ guiˬ kʼuˉ hkʼeh‸ baˬ leh, paw hkuˇ teˇ hpaˍ lehˬ awˬ suhˍ yuˬ leh tuˉ 
tanˇ kuiˬ hta‸ hpeh‸ pfuhˍ piˇ ve yoˬ. 
12Oˇ hkʼe te peuˬ hkʼaw‸ nawˉ, Moˉseˍ ve awˬliˇtawˇhkawˇ li‸ daw hkʼaw 
bvuh‸ taˍ ve hkʼe, Gʼuiˬsha hta‸ tuˉ tanˇ piˇ tuˬ, yawˇ hui chaw yaˇ teˇ hpaˍ 
hta‸ ceˇ pehˬ piˇ ve yoˬ. 
13Leˍviˆ chaw hui lehˬ, awˬ liˇ awˬ hkʼaˇ cawˬ ve hkʼe, shaˍ oˇ ve teˇ hpaˍ hpaˍ 
hta‸ piˬ leh, teˇ hpaˍ hpaˍ hta‸ mu‸ hkʼu hkʼaw keu caˉ peuˬ hkʼaw‸ nawˉ, 
chaw yaˇ teˇ hpaˍ hta‸ pehˬ caˍ piˇ ve yoˬ. 
14Oˇ hkʼe te peuˬ hkʼaw‸ nawˉ, Leˍviˆ chaw hui lehˬ, yawˇ hui awˬ pon leh 
Aˍronˍ awˬ ceuˬ awˬ hkʼaˇ paw hkuˇ teˇ hpaˍ awˬ pon, caˇ tuˬ kʼaw‸ gu ve yoˬ. 
Awˬ lawn kʼo, paw hkuˇ teˇ hpaˍ lehˬ mehˆ muiˉ naˆ la htaˇ hkʼa gaˬ, tuˉ tanˇ 
tuˬ teˇ hpaˍ gʼa tuˉ tanˇ chehˇ ve pa taw, te caˇ te dawˬ yanˇ maˇ cawˬ. 
15Jawˇmawˇ Daˍviˆ awˬ hkʼaˇ gu taˍ ve hkʼe, Leˍviˆ chaw Aˍsaˆ awˬ ceuˬ awˬ 
hkʼaˇ kʼa muiˬ hkawˇ kʼa shehˍ hpaˇ Aˍsaˆ, Heˍmanˍ leh jawˇmawˇ ve tcuh kaˍ 
paˍ Yeˍduˆtonˍ hui lehˬ, yawˇ hui awˬ pon gu teh taˍ ve chehˇ kuiˬ lo chehˇ taˍ 
ve yoˬ. Leˍviˆ chaw hui lehˬ, bon yehˬ hta‸ shaw chehˇ ve chaw hui awˬ pon 
htawˇ caˇ tuˬ gu piˇ chehˇ ve pa taw, yawˇ hui awˬ tan chaw kʼaw‸ pa shaw 
tuˬ maˇ loˍ. 

16Jawˇmawˇ Yawˇshiˆ kʼoˆ piˇ taˍ ve hkʼe, Gʼuiˬsha hta‸ oˉ kʼoˍ pui tuˬ, 
Paˍsaˍhkaˍ pawehˇ te tuˬ leh Gʼuiˬsha hta‸ tuˉ tanˇ piˇ tuˬ ve awˬ ceuˬ chi hkʼa 
peu-eˬ hta‸ hkʼa deh‸ gu taˍ peuˬ ve yoˬ. 
17Iˉsaˍreˍlaˆ chaw teˇ hpaˍ lehˬ, suhˍ nyi hkʼa gaˬ Paˍsaˍhkaˍ pawehˇ hta‸ te 
chehˇ ve yoˬ. 
18Tcuh kaˍ paˍ Saˍmo-eˍlaˆ awˬ co-e htaˇ maˇ heˆ kʼo, chi taw taw uiˍ ve 
Paˍsaˍhkaˍ pawehˇ hta‸ yawˇ hui maˇ gʼa te sheˍ. Awˬ nu ve jawˇmawˇ teˇ gʼaˇ 
ka‸, chi teˇ pawˆ jawˇmawˇ Yawˇshiˆ, paw hkuˇ, Leˍviˆ chaw, Iˉsaˍraˍlaˆ chaw 
leh Yuˇda‸ chaw chi teˇ hpaˍ te ve Paˍsaˍhkaˍ pawehˇ hkʼe taw uiˍ ve pawehˇ 
lonˉ hta‸ maˇ te jaw sheˍ. 
19Pawehˇ chi ve hta‸ Yawˇshiˆ jawˇmawˇ te ve 18 hkʼaw‸ teˇ hkʼaw‸ htaˇ te ve 
yoˬ. 

Yawˇshiˆ suh-e ve 

20Jawˇmawˇ Yawˇshiˆ lehˬ, bon yehˬ awˬ pon loˍ ve mawˇ teˇ hpaˍ hta‸ gu te 
peuˬ hkʼaw‸ nawˉ, Eˇjiˇtu‸ jawˇmawˇ Neˍhkawˇ lehˬ, Uˉhpaˍraˆ iˉ kaˆ lawˬ paˇ 
lo cawˬ ve Kaˍhkeˍmeˆ venˇ hta‸ ca bawˆ la ve yoˬ. Yawˇshiˆ lehˬ, Eˇjiˇtu‸ 
jawˇmawˇ hta‸ bawˆ da‸ tuˬ tawˆ kʼai ve yoˬ. 
21Hkʼe te leh, Neˍhkawˇ yawˇ hta‸ li‸ chi hkʼe bvuh‸ piˇ ve yoˬ. Yuˇda‸ 
jawˇmawˇ-oˬ, chi teˇ pawˆ ngaˬ ma‸ ca bawˆ la ve lehˬ, nawˬ hta‸ maˇ caˉ 
da‸. Ngaˬ nawˬ hta‸ ca bawˆ la ve maˇ heˆ. Ngaˬ ve canˇ paˍ hta‸ ceh ngaˬ ca 
bawˆ la ve yoˬ. Chi hkʼe te tuˬ, Gʼuiˬsha ngaˬ hta‸ haˆ haˆ laˬ tcuh laˇ ve yoˬ. 
Gʼuiˬsha lehˬ, ngaˬ hpawˇ lo chehˇ taˍ ve yoˬ. Ngaˬ hta‸ taˇ tawˍ taˍ laˇ-oˆ. 
Nawˬ tawˍ taˍ laˇ chehˇ ve kʼo, yawˇ nawˬ hta‸ te luˬ laˇ tuˬ yoˬ, teh‸ li‸ 
bvuh‸ feu piˇ ve yoˬ. 
22Ya‸ hkʼaˇ, Yawˇshiˆ lehˬ Neˍhkawˇ hta‸ bawˆ tuˬ dawˇ cheˆ taˍ peuˬ ve yoˬ. 
Hkʼe te leh, Gʼuiˬsha Neˍhkawˇ hta‸ cuˇ leh kʼoˆ piˇ chehˇ ve tawˇ hta‸ yawˇ 
maˇ na yuˬ. Yawˇ veu‸ kʼaˇ peˍ leh Neˍhkawˇ hta‸ bawˆ da‸ tuˬ, Mehˆgiˇdoˍ 
miˬ tawˬ kuiˬ lo kʼai ve yoˬ. 

23Yawˇ hui bawˆ da‸ chehˇ ve teˇ yanˇ, jawˇmawˇ Yawˇshiˆ hta‸ hkaˆ ce heuˆ 
sheˬ ve yoˬ. Hkʼe te leh, yawˇ ve awˬ ceˬ paˍ hta‸, Ngaˬ hta‸ shiˍ hpaw-e laˇ-
oˆ. Ngaˬ naˬ jaˇ peuˬ, teh‸ kʼoˆ piˇ ve yoˬ. 
24Hkʼe te leh, yawˇ hui yawˇ hta‸ iˉ mvuhˇ lawˬ hkʼaw chiˇ ya‸ leh, awˬ nu ve 
iˉ mvuhˇ lawˬ teˇ maˬ hkʼaw kʼaw‸ chiˇ keu peuˬ hkʼaw‸ nawˉ, Yeˍruˆsaˍlehnˍ 
venˇ lo yuˬ kʼaw‸ la ve yoˬ. Yawˇ oˇ kaˬ lo suh-e leh, shu yawˇ hta‸ jawˇmawˇ 
teˇ hpaˍ tuˍ kuiˬ lo tuˍ piˇ ve yoˬ. Yuˇda‸ chaw hkʼa peu-eˬ yawˇ suh ve hta‸ 
dawˇ haˍ leh paˆ hawˬ piˇ ve yoˬ. 
25Tcuh kaˍ paˍ Yeˍraˍmiˆ lehˬ, jawˇmawˇ Yawˇshiˆ awˬ pon dawˇ haˍ hkawˇ li‸ 
teˇ kʼoˆ bvuh‸ tawˆ taˍ ve yoˬ. Hkʼe te leh, Iˉsaˍreˍlaˆ chaw teˇ hpaˍ awˬ 
hkʼaw‸ nawˉ jawˇmawˇ teˇ hpaˍ suh-e htaˇ, Yeˍraˍmiˆ yuˬ tawˆ taˍ ve dawˇ haˍ 
hkawˇ chi hta‸ kʼa piˇ ve yoˬ. Kʼa mui hkawˇ chi hta‸ Dawˇ haˍ ve li‸ hkʼaw 
keu taˍ ve yoˬ. 
26Yawˇshiˆ hkʼa te ve kanˉ hkʼa peu-eˬ, leh yawˇ awˬliˇtawˇhkawˇ hta‸ hkʼaˬ 
ma na yuˬ ve awˬ lawn teˇ hpaˍ, 
27yawˇ kanˉ te ve awˬ hkuiˉ puiˍ te leh awˬ leh meuˇ hkʼa gaˬ ve awˬ lawn hkʼa 
peu-eˬ, Iˉsaˍreˍlaˆ leh Yuˇda‸ jawˇmawˇ teˇ hpaˍ ve li‸ daw hkʼaw bvuh‸ keu 
taˍ ve yoˬ. 

2 Raˍsaˍvanˍ li‸ 36 

Yuˇda‸ jawˇmawˇ Yawˇhkaˆ 

1Yuˇda‸ chaw teˇ hpaˍ lehˬ, Yawˇshiˆ ve yaˇ Yawˇhkaˆ hta‸ leuˆ yuˬ leh naˍ 
manˇ pfuhˍ piˇ peuˬ hkʼaw‸ nawˉ, yawˇ hta‸ jawˇmawˇ te tcuh ve yoˬ. 
2Yawˇhkaˆ jawˇmawˇ hpeh‸ la htaˇ, yawˇ ve a sha‸ 23 hkʼaw‸ gaˬ peuˬ leh, 
Yeˍruˆsaˍlehnˍ venˇ hta‸ ha pa shehˆ maˬ uˉ peunˍ ve yoˬ. 
3Eˇjiˇtu‸ jawˇmawˇ Neˍhkawˇ yawˇ hta‸ hpeh yuˬ leh, Yuˇda‸ chaw hui hta‸ 
hpu 1,00 cawehˬ leh, shi 10 cawehˬ awˬ hkawnˍ keu tcuh ve yoˬ. 
4Neˍhkawˇ lehˬ, Yawˇhkaˆ ve awˬ nyi paˍ Eˇlaˍkenˍ hta‸ Yuˇda‸ jawˇmawˇ 
kʼaw‸ te tcuh taˉ leh, Yawˇhkaˆ hta‸ Eˇjiˇtu‸ mvuhˇmiˬ lo shiˍ kʼai ve yoˬ. 

Yuˇda‸ jawˇmawˇ Yawˇyaˍkenˍ 

5Yawˇyaˍkenˍ Yuˇda‸ jawˇmawˇ hpeh‸ la htaˇ, yawˇ ve a sha‸ 25 hkʼaw‸ gaˬ 
peuˬ leh, Yeˍruˆsaˍlehnˍ venˇ hta‸ 11 hkʼaw‸ uˉ peunˍ ve yoˬ. Yawˇ lehˬ, 
Gʼuiˬsha hta‸ te ya‸ jaˇ ve yoˬ. 
6Hkʼe te leh, Baˍbuˍlonˍ jawˇmawˇ Neˍbuˍhkaˍneˍzaˍ Yuˇda‸ mvuhˇmiˬ hta‸ ca 
bawˆ la leh, Yawˇyaˍkenˍ hta‸ sho caˆ yuˬ hpeh peuˬ hkʼaw‸ nawˉ, Baˍbuˍlonˍ 
mvuhˇmiˬ lo shiˍ kʼai ve yoˬ. 
7Neˍbuˍhkaˍneˍzaˍ lehˬ, bon yehˬ hkʼaw cawˬ ve hpu shiˍ mawˇ jeˬ teˇ hpaˍ 
hta‸ htawˇ yuˬ kʼo‸-e leh, yawˇ ve hawˉ yehˬ hkʼaw keu taˍ ve yoˬ. 
8Yawˇyaˍkenˍ hkʼa te ve kanˉ hkʼa peu-eˬ, Iˉsaˍreˍlaˆ leh Yuˇda‸ jawˇmawˇ teˇ 
hpaˍ ve li‸ daw hkʼaw bvuh‸ keu taˍ ve yoˬ. Hkʼe te leh, yawˇ yaˇ paˍ 
Yeˍhkawˇniˆ yawˇ awˬ tan jawˇmawˇ kʼaw‸ te ve yoˬ. 

Yuˇda‸ jawˇmawˇ Yeˍhkawˇniˆ 

9Yeˍhkawˇniˆ Yuˇda‸ jawˇmawˇ hpeh‸ la htaˇ, yawˇ ve a sha‸ 18 hkʼaw‸ gaˬ 
peuˬ leh, Yeˍruˆsaˍlehnˍ venˇ hta‸ ha pa shehˆ maˬ leh 10 nyi uˉ peunˍ ve yoˬ. 
Yawˇ htawˇ Gʼuiˬsha hta‸ te ya‸ jaˇ ve yoˬ. 
10Mvuhˇ kaˆ ve awˬ yanˇ gaˬ la htaˇ, jawˇmawˇ Neˍbuˍhkaˍneˍzaˍ yawˇ hta‸ ca 
kʼaw‸ bawˆ la leh, Baˍbuˍlonˍ venˇ lo shiˍ kʼai piˇ ve yoˬ. Neˍbuˍhkaˍneˍzaˍ 
lehˬ, bon yehˬ hkʼaw cawˬ ve hpu shi mawˇ jeˬ teˇ hpaˍ hta‸ htawˇ kʼaw‸ yuˬ 
kʼai ve yoˬ. Yawˇ lehˬ Yeˍhkawˇniˆ ve aˉ shuˍ paˍ Zeˍdaˍkiˆ hta‸ Yuˇda‸ 
jawˇmawˇ kʼaw‸ te tcuh taˉ ve yoˬ. 

Yuˇda‸ jawˇmawˇ Zeˍdaˍkiˆ 

11Zeˍdaˍkiˆ Yuˇda‸ jawˇmawˇ hpeh‸ la htaˇ, yawˇ ve a sha‸ nyiˇ chi teˇ hkʼaw‸ 
gaˬ peuˬ leh, Yeˍruˆsaˍlehnˍ venˇ hta‸ teˇ chi teˇ hkʼaw‸ uˉ peunˍ ve yoˬ. 
12Yawˇ htawˇ Gʼuiˬsha hta‸ te ya‸ jaˇ leh, Gʼuiˬsha ve tcuh kaˍ paˍ Yeˍraˍmiˆ 
kʼoˆ piˇ ve tawˇ te hpaˍ hta‸ maˇ na yuˬ. 

Yeˍruˆsaˍlehnˍ luˬ kʼai ve 

13Zeˍdaˍkiˆ lehˬ, jawˇmawˇ Neˍbuˍhkaˍneˍzaˍ hta‸ kʼaw‸ hpfuhˆ ve yoˬ. 
Jawˇmawˇ Neˍbuˍhkaˍneˍzaˍ lehˬ, yawˇ hta‸ maˇ kʼaw‸ hpfuhˆ tuˬ, ponˬ laˬ 
htaˇ ka‸ Zeˍdaˍkiˆ hta‸ Gʼuiˬsha ve awˬ meh hkʼaw hkanˍ tcuh taˍ peuˬ ve yoˬ. 

Zeˍdaˍkiˆ lehˬ, venˇbaˆ maˇ dawˇ hpfuhˆ. Iˉsaˍreˍlaˆ ve Gʼuiˬsha geh maˇ kʼaw‸ 
hpfuhˆ kʼaw‸ la. 
14Chi hkʼoˆ ka‸, Yuˇda‸ chaw awˬ hoˉ awˬ naˬ teˇ hpaˍ, paw hkuˇ teˇ hpaˍ, leh 
chaw yaˇ teˇ hpaˍ htawˇ, awˬ nu ve chaw ceuˬ teˇ hpaˍ hkʼa shuˍ, shaˉ ho‸ 
hta‸ oˉ kʼoˍ pui leh, Gʼuiˬsha da‸ piˇ kehˬ piˇ taˍ ve bon yehˬ hta‸ cha‸ chiˆ 
tuˬ te ve yoˬ. 
15Gʼuiˬsha lehˬ, Yuˇda‸ chaw teˇ hpaˍ leh bon yehˬ hta‸ maˇ te luˬ gaˇ ve pa 
taw, yawˇ ve tcuh kaˍ paˍ teˇ gʼaˇ peuˬ teˇ gʼaˇ hta‸ hpehˇ peu leh yawˇ hui 
hta‸ shaˍ ti‸ piˇ tcuh ve yoˬ. 
16Ya‸ hkʼaˇ, yawˇ hui Gʼuiˬsha ve tcuh kaˍ paˍ teˇ hpaˍ hta‸ maˇ shawˍ maˇ 
caˆ te leh, yawˇ ve tawˇ hta‸ maˇ na yuˬ. Awˬ leh meuˇ gaˬ htaˇ, Gʼuiˬsha nyi 
ma zuhˆ ve hta‸ yawˇ hui teˇ gʼaˇ ka‸ ponˬ maˇ hpeh‸. 
17Hkʼe te leh, Gʼuiˬsha lehˬ Baˍbuˍlonˍ jawˇmawˇ hta‸ kuˬ yuˬ leh, yawˇ hui 
hta‸ ca bawˆ la piˇ ve yoˬ. Baˍbuˍlonˍ jawˇmawˇ lehˬ, Yuˇda‸ mvuhˇmiˬ hkʼaw 
chehˇ ve chaw haˉ paˍ teˇ hpaˍ hta‸ tiˇ pehˍ leh, bon yehˬ hkʼaw chehˇ taˍ ve 
chaw hui hta‸ htawˇ tiˇ pehˍ piˇ ve yoˬ. Yawˇ lehˬ, chaw mawˇ, yaˇ nehˬ, hawˉ 
hkʼaˆ, yaˇ miˇ, chehˇ sha ve chaw leh naˬ chehˇ ve chaw teˇ gʼaˇ hta‸ ka‸ maˇ 
ha kʼaˉ piˇ. Gʼuiˬsha lehˬ yawˇ hui hkʼa peu-eˬ ve hta‸ Baˍbuˍlonˍ jawˇmawˇ 
ve la‸ sheh hkʼaw chiˇ a‸ piˇ ve yoˬ. 
18Baˍbuˍlonˍ jawˇmawˇ lehˬ, bon yehˬ, hawˉ yehˬ leh ma‸ poˍ lonˉ teˇ hpaˍ ve 
yehˬ hkʼaw hkʼa cawˬ ve mawˇ hkʼa peu-eˬ hta‸ yuˬ leh, Baˍbuˍlonˍ mvuhˇmiˬ 
lo yuˬ kʼai ve yoˬ. 
19Yawˇ lehˬ, bon yehˬ leh Yeˍruˆsaˍlehnˍ venˇ hta‸ htawˇ aˬ miˍ tuˉ baˬ piˇ leh, 
lanˇ venˇ hta‸ htawˇ te luˬ piˇ ve yoˬ. 
20Cawˬ taˍ sheˍ ve Yuˇda‸ chaw hkʼa peu-eˬ hta‸ Baˍbuˍlonˍ mvuhˇmiˬ lo shiˍ 
kʼai leh, Paˇshaˇ mvuhˇmiˬ awˬ gʼaˇ uiˍ la ve awˬ yanˇ hkʼa gaˬ, yawˇ hui hta‸ 
awˬ ceˬ te tcuh ve yoˬ. 
21Hkʼe te leh, Gʼuiˬsha ve tcuh kaˍ paˍ Yeˍraˍmiˆ kʼoˆ taˍ ve tawˇ chi teˇ hkawˇ 
biˇ la ve yoˬ. Yawˇ kʼoˆ ve, Mvuhˇmiˬ chi ve lehˬ 70 hkʼaw‸ hkʼa gaˬ, gawˬ cu 

gawˬ pehˆ hpeh‸ chehˇ tuˬ yoˬ. Chi hkʼe hpeh‸ la ve lehˬ, chaw yaˇ teˇ hpaˍ 
da‸ kehˬ tuˬ maˇ te taˉ ve shinˉ nyi teˇ hpaˍ hta‸ kʼaw‸ da‸ kehˬ la piˇ tuˬ awˬ 
pon hpeh‸ ve yoˬ, teh‸ Yeˍraˍmiˆ kʼoˆ taˍ ve yoˬ. 

Kuˇruˆ jawˇmawˇ Yuˇda‸ chaw hta‸ kʼaw‸ kʼo‸-e tcuh ve 

22Paˇshaˇ mvuhˇmiˬ hta‸ jawˇmawˇ Kuˇruˆ tanˬ uˉ peunˍ ve teˇ hkʼaw‸ htaˇ, 
Gʼuiˬsha lehˬ yawˇ ve tcuh kaˍ paˍ Yeˍraˍmiˆ hta‸ cuˇ leh kʼoˆ taˍ peuˬve tawˇ 
hta‸ biˇ la piˇ ve yoˬ. Hkʼe te leh, Gʼuiˬsha lehˬ Kuˇruˆ ve nyi ma hta‸ gu piˇ 
leh, yawˇ ve mvuhˇmiˬ hkʼaˬ ti chi ti lo li‸ chi hkʼe bvuh‸ feu tcuh ve yoˬ. 
23Chi ve lehˬ, Paˇshaˇ mvuhˇmiˬ ve jawˇmawˇ lonˉ Kuˇruˆ ve tawˇ hpeh‸ ve 
yoˬ. Mvuhˇ naw ma hkʼoˆ chehˇ ve Gʼuiˬsha lehˬ, ngaˬ hta‸ miˬguiˬ hkʼa peu-
eˬ ve hta‸ uˉ peunˍ tuˬ kanˇ paˆ pe‸ laˇ leh, Yuˇda‸ mvuhˇmiˬ Yeˍruˆsaˍlehnˍ 
venˇ hkʼaw lo yawˇ ve bon yehˬ teˇ maˬ te tuˬ, kanˉ chiˇ a‸ laˇ taˍ ve yoˬ. Chi 
hta‸ pa taw, Gʼuiˬsha ve chaw hkʼa hpeh‸ ve teˇ gʼaˇ le le, chi beu‸ oˇ kaˬ lo 
kʼaw‸ kʼo‸-e hpeh‸ ve yoˬ. Nawˬ hui ve Gʼuiˬsha nawˬ hui geh chehˇ piˇ-oˆ, 
teh‸ li‸ bvuh‸ feu piˇ ve yoˬ. 

Eˇzaˍraˆ li‸ 

Eˇzaˍraˆ li‸ 1 

Yuˇda‸ chaw kʼaw‸ kʼo‸-e tuˬ Jawˇmawˇ Kuˇruˆ tawˇ piˇ ve 

1Paˇshaˇ mvuhˇmiˬ hta‸ jawˇmawˇ Kuˇruˆ tanˬ uˉ peunˍ ve teˇ hkʼaw‸ htaˇ 
Gʼuiˬsha lehˬ yawˇ ve nyi ma hta‸ gu piˇ leh, yawˇ lehˬ yawˇ uˉ peunˍ chehˇ 
ve mvuhˇmiˬ hkʼaˬ ti chi ti lo, tawˇ chi hkʼe shanˍ feu piˇ ve yoˬ. Chi ve lehˬ, 
Yeˍraˍmiˆ kʼoˆ taˍ ve tawˇ teˇ hpaˍ biˇ la tuˬ awˬ pon hpeh‸ ve yoˬ. 
2Chi lehˬ, jawˇmawˇ Kuˇruˆ ve tawˇ hpeh‸ ve yoˬ. Mvuhˇ naw ma Gʼuiˬsha 
lehˬ, miˬguiˬ hkʼa peu-eˬ hta‸ uˉ peunˍ tuˬ ngaˬ hta‸ jawˇmawˇ te tcuh laˇ leh, 
Yuˇda‸ mvuhˇmiˬ Yeˍruˆsaˍlehnˍ venˇ hkʼaw cawˬ ve bon yehˬ hta‸ kʼaw‸ gu 
te tuˬ, ngaˬ hta‸ kanˉ chiˇ a‸ laˇ ve yoˬ. 
3Nawˬ hui geh Gʼuiˬsha chehˇ piˇ-oˆ. Nawˬ hui Yeˍruˆsaˍlehnˍ venˇ lo gʼa kʼai 
leh, Iˉsaˍreˍlaˆ ve Gʼuiˬsha awˬ pon bon yehˬ hta‸ gʼa ca gu tuˬ yoˬ. 
4Shu mvuhˇmiˬ hkʼaw chehˇ taˍ ve Yuˇda‸ chaw teˇ hpaˍ ka‸ kʼaw‸ kʼo‸-e gaˇ 
ve kʼo, yawˇ hui awˬ paˇ awˬ kui lo chehˇ ve chaw teˇ hpaˍ lehˬ, yawˇ hui hta‸ 
gʼa ga piˇ ve yoˬ. Yawˇ hui lehˬ, Yuˇda‸ chaw oˇ ve teˇ hpaˍ hta‸ hpu, shi, caˇ 
tuˬ dawˬ tuˬ, leh to nuˇ to shaˆ teˇ hpaˍ gʼa tanˇ feu piˇ ve yoˬ, teh‸ shanˍ feu 
piˇ ve yoˬ. 
5Oˇ htaˇ, Yuˇda‸ leh Beˍyaˍmenˍ awˬ hoˉ awˬ naˬ teˇ hpaˍ, pawˇ hkuˇ leh Leˍviˆ 
chaw teˇ hpaˍ, leh Gʼuiˬsha hkʼa dawˇ pawnˍ piˇ ve awˬ nu ve chaw teˇ hpaˍ 
lehˬ, Yeˍruˆsaˍlehnˍ venˇ hkʼaw cawˬ ve Gʼuiˬsha ve bon yehˬ hta‸ kʼaw‸ gu te 
tuˬ gu taˍ hehnˇ taˍ ve yoˬ. 
6Yawˇ hui awˬ paˇ awˬ kui lo chehˇ ve chaw teˇ hpaˍ htawˇ, yawˇ hui bon yehˬ 
hta‸ kʼaw‸ gu tuˬ awˬ pon, hpu te taˍ ve mu‸ hkʼu leh hkehˇ teˇ hpaˍ, shi, caˇ 
tuˬ dawˬ tuˬ, to nuˇ to shaˆ teˇ hpaˍ leh awˬ nu ve awˬ hpfuhˇ hkʼaˆ ve mawˇ 
teˇ hpaˍ tanˇ feu piˇ ve yoˬ. 
7Jawˇmawˇ Kuˇruˆ htawˇ, jawˇmawˇ Neˍbuˍhkaˍneˍzaˍ Yeˍruˆsaˍlehnˍ venˇ 
hkʼaw yuˬ veu laˇ leh, yawˇ ve gʼuiˬsha teˇ hpaˍ ve bon yehˬ hkʼaw teh taˍ ve 
kawˆ leh hkehˇ teˇ hpaˍ, yawˇ hui hta‸ kʼaw‸ hkʼaw‸ piˇ ve yoˬ. 

8Yawˇ lehˬ, mawˇ oˇ ve teˇ hpaˍ hta‸ yawˇ ve mawˇ ha‸ shaˉ shehˍ hpaˇ 
Miˆtaˍreˍdaˆ hta‸ chiˇ a‸ piˇ leh, yawˇ teˇ caˉ Yuˇda‸ mvuhˇmiˬ hta‸ uˉ peunˍ 
chehˇ ve jawˇmawˇ Sheˍshaˍbaˍzaˍ hta‸ kʼaw‸ chiˇ a‸ piˇ ve yoˬ. 
9-10Jawˇmawˇ Kuˇruˆ kʼaw‸ hkʼaw‸ piˇ ve mawˇ teˇ hpaˍ lehˬ, 

shi te taˍ ve hkehˇ pe le 30 maˬ, 

hpu te taˍ ve hkehˇ pe le 1,000 maˬ, 

awˬ nu ve hkehˇ pe le 29 maˬ, 

shi te taˍ ve kawˆ ehˉ 30 maˬ, 

hpu te taˍ ve kawˆ ehˉ 410 maˬ, 

awˬ nu ve mu‸ hkʼu hkehˇ 1,000 maˬ, 

11hkʼa peu-eˬ hta‸ shawˍ nyi kʼo, hpu leh shi yuˬ te taˍ ve hkehˇ hkʼa peu-eˬ 
5,400 maˬ cawˬ ve yoˬ. Shaˍshaˍbaˍzaˍ lehˬ mawˇ oˇ ve teˇ hpaˍ hta‸ yuˬ peuˬ 
hkʼaw‸ nawˉ, shu mvuhˇmiˬ hkʼaw chehˇ taˍ ve Yuˇda‸ chaw teˇ hpaˍ hta‸ 
shiˍ leh Yeˍruˆsaˍlehnˍ venˇ lo kʼo‸-e ve yoˬ. 

Eˇzaˍraˆ li‸ 2 

Shu mvuhˇmiˬ hkʼaw kʼaw‸ la taˍ ve chaw teˇ hpaˍ 

1Baˍbuˍlonˍ mvuhˇmiˬ hkʼaw chehˇ taˍ ve Yuˇda‸ chaw maˇ maˇ a shu yawˇ ve 
chehˇ kuiˬ Yeˍruˆsaˍlehnˍ venˇ leh Yuˇda‸ mvuhˇmiˬ lo kʼaw‸ la ve yoˬ. 
Jawˇmawˇ Neˍbuˍhkaˍneˍzaˍ yawˇ hui hta‸ shiˍ kʼai ve teˇ nyi hta‸ te leh, 
yawˇ hui lehˬ Baˍbuˍlonˍ mvuhˇmiˬ hkʼaw shu ve awˬ ceˬ gʼa te chehˇ ve yoˬ. 
2Yawˇ hui ve awˬ hoˉ teˇ hpaˍ lehˬ, Zeˍruˆbaˍbeˍlaˆ, Yawˇsuˆ, Neˍhaˍmiˆ, 
Seˍraˍyaˆ, Yeˍlaˍ yaˆ, Mawˍdaˍkehˇ, Biˇlaˍshanˍ, Miˆsaˍpaˍ, Biˇgaˍveˍ, Reˍhonˍ, 
leh Baˍnaˍ hui hpeh‸ve yoˬ. 
3-20Shu mvuhˇmiˬ lo kʼaw‸ la taˍ ve Iˉsaˍreˍlaˆ awˬ ceuˬ awˬ hkʼaˇ teˇ hpaˍ lehˬ, 
Paˍroˆ awˬ ceuˬ awˬ hkʼaˇ - 2,172 gʼaˇ, Sheˍhpaˍtiˆ awˬ ceuˬ awˬ hkʼaˇ - 372 gʼaˇ, 
Aˍranˍ awˬ ceuˬ awˬ hkʼaˇ - 775 gʼaˇ, Paˍhaˆmawˇbaˆ(Yawˇsuˆ leh Yaˍbaˆ) awˬ 
ceuˬ awˬ hkʼaˇ - 2,812 gʼaˇ, Eˇlanˍ awˬ ceuˬ awˬ hkʼaˇ - 1,254 gʼaˇ, Aˍtoˆ awˬ ceuˬ 
awˬ hkʼaˇ - 945 gʼaˇ, Zaˍkehˇ awˬ ceuˬ awˬ hkʼaˇ - 760 gʼaˇ, Baˍniˆ awˬ ceuˬ awˬ 
hkʼaˇ - 642 gʼaˇ, Beˍbehˇ awˬ ceuˬ awˬ hkʼaˇ - 623 gʼaˇ, Aˍzaˍgaˆ awˬ ceuˬ awˬ 
hkʼaˇ - 1,222 gʼaˇ, Aˍdawˇniˆkanˍ awˬ ceuˬ awˬ hkʼaˇ - 666 gʼaˇ, Biˇgaˍveˍ awˬ 

ceuˬ awˬ hkʼaˇ - 2,056 gʼaˇ, Aˍdenˍ awˬ ceuˬ awˬ hkʼaˇ - 454 gʼaˇ, Aˍtaˍ(Heˍsaˍkiˆ) 
awˬ ceuˬ awˬ hkʼaˇ - 98 gʼaˇ, Beˍzehˇ awˬ ceuˬ awˬ hkʼaˇ - 323 gʼaˇ, Yawˇraˆ awˬ 
ceuˬ awˬ hkʼaˇ - 112 gʼaˇ, Haˍsonˍ awˬ ceuˬ awˬ hkʼaˇ - 223 gʼaˇ, Giˇbaˍ awˬ ceuˬ 
awˬ hkʼaˇ - 95 gʼaˇ hpeh‸ ve yoˬ. 
21-35Awˬ hawˉ lo bvuh‸ taˍ ve venˇ hkʼaw chehˇ taˉ peuˬ ve chaw teˇ hpaˍ 
htawˇ kʼaw‸ la taˍ ve yoˬ. Behˍlehˍhehnˍ venˇ yaˇ - 123 gʼaˇ, Neˍtawˇhpaˆ venˇ 
yaˇ - 56 gʼaˇ, Aˍnaˍtoˆ venˇ yaˇ - 128 gʼaˇ, Aˍzaˍmaˍvehˆ venˇ yaˇ - 42 gʼaˇ, 
Yeˍyenˍ, Hkeˍhpiˇraˆ, Beˍroˆ venˇ yaˇ - 743 gʼaˇ, Raˍmaˆ leh Geˍbaˍ venˇ yaˇ - 
621 gʼaˇ, Miˆmaˆ venˇ yaˇ - 122 gʼaˇ, Beˍteˍlaˆ leh Aˍiˆ venˇ yaˇ - 223 gʼaˇ, 
Neˍbawˇ venˇ yaˇ - 52 gʼaˇ, Maˍgaˍbeˍ venˇ yaˇ - 156 gʼaˇ, awˬ nu ve Eˇlanˍ venˇ 
yaˇ - 1,254 gʼaˇ, Haˍrenˍ venˇ yaˇ - 320 gʼaˇ, Lawˇdaˆ, Haˍdiˆ, Awˇnoˍ venˇ yaˇ - 
725 gʼaˇ, Yeˍriˆhkoˇ venˇ yaˇ - 345 gʼaˇ, Seˍnaˍ venˇ yaˇ - 3,630 gʼaˇ hpeh‸ ve yoˬ. 
36-39Shu mvuhˇmiˬ lo kʼaw‸ la taˍ ve paw hkuˇ awˬ ceuˬ awˬ hkʼaˇ teˇ hpaˍ 
lehˬ, Yeˍsaˍyaˆ (Yawˇ suˆ awˬ ceuˬ awˬ hkʼaˇ) - 973 gʼaˇ, Iˉmaˍraˆ awˬ ceuˬ awˬ 
hkʼaˇ - 1,052 gʼaˇ, Paˍshuˇraˆ awˬ ceuˬ awˬ hkʼaˇ - 1,247 gʼaˇ, Haˍrenˍ awˬ ceuˬ 
awˬ hkʼaˇ - 1,017 gʼaˇ hpeh‸ ve yoˬ. 
40-42Shu mvuhˇmiˬ lo kʼaw‸ la taˍ ve Leˍviˆ awˬ ceuˬ awˬ hkʼaˇ teˇ hpaˍ lehˬ, 
Yawˇsuˆ leh Kaˍmeˍlaˆ (Hawˇdaˍviˆ awˬ ceuˬ awˬ hkʼaˇ) - 74 gʼaˇ hpeh‸ve yoˬ. 
Kʼa muiˬ hkawˇ kʼa paˍ(Aˍsaˆ awˬ ceuˬ awˬ hkʼaˇ) - 128 gʼaˇ hpeh‸ ve yoˬ. Bon 
yehˬ ha‸ shaˉ shehˍ hpaˇ (Shaˍlonˍ, Aˍtaˍ, Taˍlaˍmonˍ, Aˍkoˆ, Haˍtiˇtaˆ, leh 
Shawˇbehˆ hui ve awˬ ceuˬ awˬ hkʼaˇ) - 139 gʼaˇ hpeh‸ ve yoˬ. 
43-54Shu mvuhˇmiˬ lo kʼaw‸ la taˍ ve bon yehˬ hkʼaw kanˉ te paˍ teˇ hpaˍ ve 
awˬ ceuˬ awˬ hkʼaˇ teˇ hpaˍ lehˬ, Ziˇhaˆ, Haˍsuˇhpaˆ, Taˍbawˇ, Keˍroˆ, 
Siˍyaˍhaˆ, Paˍdonˍ, Leˍbaˍnaˍ, Baˍgaˍbaˆ, Aˍkoˆ, Haˍgaˆ, Shaˍmaˍlehˇ, Haˍnanˍ, 
Giˇdeˍlaˆ, Gaˍhanˍ, Reˍyaˆ, Reˍzenˍ, Neˍkawˇdaˆ, Gaˍsaˍ, Awˇzaˆ, Paˍseˍ, 
Beˍsehˇ, Aˍshaˍnaˍ, Maˍhuˆnenˍ, Naˍhpiˇsenˍ, Baˍkaˍboˆ, Haˍkuˇhpaˆ, 
Haˍraˍhuˇraˆ, Baˍzaˍloˆ, Maˍhiˇdaˆ, Haˍraˍshaˆ, Baˍraˍkoˆ, Siˇsaˍraˆ, Teˍmanˍ, 
Neˍziˆ leh Haˍtiˇhpaˆ hui hpeh‸ ve yoˬ. 
55-57Shu mvuhˇmiˬ lo kʼaw‸ la taˍ ve Sawˉla‸monˍ awˬ ceˬ teˇ hpaˍ ve awˬ ceuˬ 
awˬ hkʼaˇ teˇ hpaˍ lehˬ, Sawˇtehˇ, Haˍsawˇhpeˍrehˆ, Peˍruˇdaˆ, Yaˍlaˆ, Daˬkonˍ, 

Giˇdeˍlaˆ, Shaˍhpaˍtiˆ, Haˍtiˇlaˆ, Pawˇhkaˍrehˆ Haˍzaˍbenˍ leh Aˍmiˆ hui hpeh‸
ve yoˬ. 
58Shu mvuhˇmiˬ lo kʼaw‸ la taˍ ve Sawˇla‸monˍ awˬ ceˬ teˇ hpaˍ ve awˬ ceuˬ 
awˬ hkʼaˇ teˇ hpaˍ lehˬ, bon yehˬ hkʼaw kanˉ te paˍ hkʼa peu-eˬ 392 gʼaˇ cawˬ 
ve yoˬ. 
59-60Teˍlaˍmeˍlaˆ venˇ, Teˍlaˍhaˍshaˍ venˇ, Hkeˍroˆ venˇ, Aˍdanˍ venˇ leh 
Iˉmeˍraˆ venˇ teˇ hpaˍ hkʼaw lo ca kʼaw‸ chehˇ la taˍ ve Deˍlaˍyaˆ, Tawˇbiˆ leh 
Neˍkawˇdaˆ awˬ ceuˬ awˬ hkʼaˇ hkʼa peu-eˬ 652 gʼaˇ cawˬ ve yoˬ. Ya‸ hkʼaˇ 
yawˇ hui lehˬ Iˉsaˍreˍlaˆ awˬ ceuˬ awˬ hkʼaˇ hpeh‸ tehˬ ve shaˉ hkiˆ maˍ laˇ 
maˇ gʼa. 
61-63Paw hkuˇ awˬ ceuˬ awˬ hkʼaˇ, Haˍbaˍyaˆ, Haˍkoˆ, Baˍziˆlehˇ hui lehˬ, yawˇ 
hui ve awˬ ceuˬ awˬ hkʼaˇ teˇ hpaˍ paw hkuˇ hpeh‸ tehˬ ve awˬ lawn caˇ lanˇ 
hkʼaw bvuh‸ taˍ ve hta‸ maˇ gʼa mawˬ. (Paw hkuˇ Baˍziˆlehˇ ve yaˇ miˇ hta‸ 
heuˆ ve pa taw, awˬ puˍ ve awˬ meh hta‸ cuˇ leh, Baˍziˆlehˇ teh‸ kʼaw‸ meh 
taˍ ve yoˬ) Chaw chi teˇ hpaˍ lehˬ yawˇ hui ve awˬ ceuˬ awˬ hkʼaˇ hta‸ hkʼa 
deh‸ kʼoˆ maˍ laˇ maˇ gʼa ve pa taw, yawˇ hui hta‸ paw hkuˇ teh‸ kʼoˆ maˇ 
hpeh‸ ve yoˬ. Hkʼe te leh, venˇ hta‸ uˉ peunˍ chehˇve jawˇmawˇ lehˬ Uˇrenˍ 
leh Tuˇmenˍ hta‸ yehˇ leh, Gʼuiˬsha hta‸ maˇ gʼa na nyi sheˍ ve ceh ceh, 
Gʼuiˬsha hta‸ tanˇ taˍ ve caˇ tuˬ hta‸ caˇ maˇ hpeh‸ sheˍ, teh‸ yawˇ hui hta‸ 
kʼoˆ piˇ ve yoˬ. 
64-67Shu mvuhˇmiˬ lo kʼaw‸ la taˍ ve chaw hkʼa peu-eˬ 42,360 gʼaˇ cawˬ ve yoˬ. 
Yawˇ hui ve awˬ ceˬ paˍ awˬ ceˬ ma hkʼa peu-eˬ - 7,337 gʼaˇ cawˬ leh, Kʼa muiˬ 
hkawˇ kʼa ve chaw hawˉ hkʼaˆ yaˇ miˇ hkʼa peu-eˬ - 200 gʼaˇ cawˬ ve yoˬ. Iˉ 
mvuhˇ - 736 hkeh, Lawˍ - 245 hkeh, Kaˍlaˍoˆ -435 hkeh leh, Piˉ laˬ - 6,720 hkeh 
cawˬ ve yoˬ. 
68Chaw oˇ ve teˇ hpaˍ Yeˍruˆsaˍlehnˍ venˇ hkʼaw cawˬ ve Gʼuiˬsha ve bon yehˬ 
lo kʼaw‸ gaˬ la ve teˇ yanˇ, awˬ hoˉ awˬ naˬ teˇ hpaˍ hpaˍ lehˬ, bon yehˬ hta‸ 
kʼaw‸ gu te tuˬ hpu tanˇ piˇ ve yoˬ. 

69Yawˇ hui tanˇ gaˇ ve hkʼe tanˇ piˇ ve yoˬ. Yawˇ hui tanˇ ve mawˇ teˇ hpaˍ 
lehˬ, shi 344 cawehˬ, hpu 1,913 cawehˬ leh paw hkuˇ teˇ hpaˍ veu‸ deh tuˬ ve 
veu‸ kʼaˇ 100 hkʼoˆ hpeh‸ ve yoˬ. 
70Paw hkuˇ, Leˍviˆ chaw leh awˬ nu ve chaw teˇ hpaˍ hpaˍ, Yeˍruˆsaˍlehnˍ venˇ 
hkʼaw chehˇ taˍ ve yoˬ. Kʼa muiˬ hkawˇ kʼa ve chaw, bon yehˬ hta‸ shaw ve 
chaw, leh bon yehˬ hkʼaw kanˉ te ve chaw hui lehˬ, awˬ nu ve venˇ teˇ hpaˍ 
hkʼaw chehˇ ve yoˬ. Awˬ nu ve chaw hkʼa peu-eˬ lehˬ, a shu yawˇ ve venˇ lo 
ca kʼaw‸ chehˇ kʼai ve yoˬ. 

Eˇzaˍraˆ li‸ 3 

Bon yehˬ hkʼaw oˉ kʼoˍ kʼaw‸ pui ve 

1Ha pa suhˍ maˬ teˇ maˬ gaˬ la htaˇ, shu mvuhˇmiˬ lo kʼaw‸ la taˍ ve Iˉsaˍreˍlaˆ 
chaw hkʼa peu-eˬ a shu yawˇ ve chehˇ kuiˬ lo tu leh Yeˍruˆsaˍlehnˍ venˇ lo 
hpawnˬ laˬve yoˬ. 
2Oˇ htaˇ, Yawˇzaˍdehˆ ve yaˇ Yawˇsuˆ leh awˬ nu ve paw hkuˇ teˇ hpaˍ, 
Saˍlaˍteˍlaˆ ve yaˇ Yeˍruˇbaˆbeˍlaˆ leh yawˇ ve awˬ ceuˬ awˬ hkʼaˇ teˇ hpaˍ lehˬ, 
Gʼuiˬsha ve chaw Moˉseˍ ve awˬliˇtawˇhkawˇ li‸ daw aw hkʼaw lo bvuh‸ taˍ 
ve hkʼe, Gʼuiˬsha hta‸ tuˉ tanˇ piˇ tuˬ ve tuˉ tanˇ kuiˬ hta‸ kʼaw‸ gu te ve yoˬ. 
Oˇ ve hkʼaw‸ nawˉ, yawˇ hui teˇ shawˉ teˇ hpeu‸ le, oˇ ve awˬ hkʼoˆ lo 
Gʼuiˬsha hta‸ tuˉ tanˇ piˇ ve yoˬ. 
3Yawˇ hui lehˬ, mvuhˇmiˬ hkʼaw chehˇ taˍ ve awˬ nu ve chaw teˇ hpaˍ hta‸ 
kawˆ ve htawˇ, tuˉ tanˇ kuiˬ oˇ ve hta‸ kʼaw‸ gu te ve yoˬ. Oˇ ve hkʼaw‸ nawˉ, 
yawˇ hui teˇ shawˉ teˇ hpeu‸ le oˇ ve awˬ hkʼoˆ lo Gʼuiˬsha hta‸ tuˉ tanˇ piˇ ve 
yoˬ. 
4Awˬliˇtawˇhkawˇ li‸ daw awˬ hkʼaw lo bvuh‸ taˍ ve hkʼe, yawˇ hui lehˬ aˉ po 
kʼo pawehˇ hta‸ htawˇ te leh, Gʼuiˬsha hta‸ tuˉ tanˇ piˇ ve yoˬ. 
5Chi hkʼoˆ ka‸, yawˇ hui lehˬ te muiˬ te jaw ve tuˉ tanˇ tuˬ teˇ hpaˍ hta‸ tuˉ 
tanˇ leh, ha pa tawˬ htaˇ te ve pawehˇ te htaˇ htawˇ, Gʼuiˬsha hta‸ tuˉ tanˇ piˇ 
ve yoˬ. Gʼuiˬsha hta‸ oˉ kʼoˍ pui leh bon lawˬ ve hta‸ htawˇ kʼaw‸ te leh, 

Gʼuiˬsha hta‸ tanˇ piˇ tuˬ ve mawˇ teˇ hpaˍ htawˇ hkʼa deh‸ kʼaw‸ tanˇ piˇ ve 
yoˬ. 
6Yawˇ hui lehˬ, bon yehˬhta‸ maˇ gʼa gu te sheˍ. Ya‸ hkʼaˇ, ha pa suhˍ maˬ teˇ 
maˬ awˬ hkuiˉ puiˍ teˇ nyi htaˇ, yawˇ hui Gʼuiˬsha hta‸ tuˉ tanˇ piˇ ve yoˬ. 

Bon yehˬ hta‸ kʼaw‸ gu te ve 

7Yawˇ hui lehˬ, haˉ pui htawˆ paˍ leh la‸shaˉmaˉ teˇ hpaˍ hta‸ gʼaˇ hpfuhˇ piˇ 
tuˬ hpu tanˇ piˇ ve yoˬ. Chi hkʼoˆ ka‸, Leˍbaˍnonˍ hkʼaw hkʼoˆ lo cawˬ ve 
htawˇ cehˬ teˇ hpaˍ hta‸ pa yuˬ tuˬ, yawˇ hui ve caˇ tuˬ dawˬ tuˬ leh shaˍlonˍ 
chu teˇ hpaˍ hta‸Tuˇruˆ leh Siˉdonˍ venˇ lo feu piˇ ve yoˬ. Suhˆ oˇ ve teˇ hpaˍ 
lehˬ, laˇ tsuhˇ gʼuiˬ hta‸ hpanˍ leh Yuˇpeˍ venˇ lo gʼa yuˬ laˬ ve yoˬ. Chi hkʼe te 
tuˬ, Paˇshaˇ mvuhˇmiˬ hta‸ uˉ peunˍ chehˇ ve jawˇmawˇ Kuˇruˆ a hkaw-anˬ piˇ 
taˍ ve yoˬ. 
8Hkʼe te leh, yawˇ hui Yeˍruˆsaˍlehnˍ venˇ lo kʼaw‸ gaˬ la peuˬ hkʼaw‸ nawˉ, 
nyiˇ hkʼaw‸ teˇ hkʼaw‸, ha pa nyiˇ maˬ teˇ maˬ gaˬ la htaˇ, yawˇ hui kanˉ tanˬ 
te ve yoˬ. Zeˍruˆbaˍbeˍlaˆ, Yawˇ suˆ, paw hkuˇ, Leˍviˆ chaw teˇ hpaˍ leh, shu 
mvuhˇmiˬ lo kʼaw‸ la taˍ ve chaw hkʼa peu-eˬ, kanˉ hpawnˬ te ve yoˬ. A sha‸ 
20 hkʼaw‸ hpaˆ gaˬ peuˬ ve Leˍviˆ chaw hkʼa peu-eˬ ve hta‸ bon yehˬ hkʼaw 
kanˉ te tcuh ve yoˬ. 
9Hkʼe te leh, Leˍviˆ chaw Yawˇsuˆ leh yawˇ ve awˬ ceuˬ awˬ hkʼaˇ teˇ hpaˍ maˇ 
kʼoˆ, Hawˇdaˍ viˆ awˬ ceuˬ awˬ hkʼaˇ Kaˍmeˍlaˆ leh yawˇ ve awˬ ceuˬ awˬ hkʼaˇ 
teˇ hpaˍ maˇ kʼoˆ, bon yehˬ hkʼaw kanˉ teˇ geh te ve yoˬ. (Yawˇ hui hta‸ 
Heˍnaˍdaˆ awˬ ceuˬ awˬ hkʼaˇ, Leˍviˆ chaw teˇ hpaˍ ga piˇ chehˇ ve yoˬ). 
10Yawˇ hui bon yehˬ awˬ hkuiˉ puiˍ tanˬ kawˍ ve teˇ yanˇ, paw hkuˇ teˇ hpaˍ 
lehˬ a shu yawˇ ve behˬ heh ma hta‸ yuˬ leh huˉ taˍ ve yoˬ. Leˍviˆ chaw, Aˍsaˆ 
awˬ ceuˬ awˬ hkʼaˇ teˇ hpaˍ lehˬ, shehˍ hta‸ yuˬ leh huˉ taˍ ve yoˬ. Jawˇmawˇ 
Daˍviˆ awˬ hkʼaˇ gu taˍ ve hkʼe, yawˇ hui Gʼuiˬsha hta‸ chiˇ mvuh ve yoˬ. 
11Yawˇ hui Gʼuiˬsha hta‸ chiˇ mvuh leh kʼoˆ ve, Gʼuiˬsha lehˬ da‸ jaˇ leh, yawˇ 
Iˉsaˍreˍlaˆ hta‸ ha‸ ve teˇ ceuˬ co co taiˍ taiˍ yeˬ chehˇ ve yoˬ, teh‸ kʼoˆ ve yoˬ. 
Bon yehˬ awˬ hkuiˉ puiˍ tanˬ kawˍ chehˇ ve pa taw, chaw yaˇ teˇ hpaˍ awˬ 
hkawˇ bvuhˬ chaweh kuˬ leh Gʼuiˬsha hta‸ chiˇ mvuh ve yoˬ. 

12A sha‸ mawˇ la peuˬ ve paw hkuˇ, Leˍviˆ chaw leh awˬ hoˉ awˬ naˬ teˇ hpaˍ 
lehˬ, awˉ lawˉ peuˇ ve bon yehˬ teˇ maˬ hta‸ gʼa mawˬ jaw taˉ peuˬ ve yoˬ. 
Yawˇ hui lehˬ, bon yehˬ awˬ hkuiˉ puiˍ tanˬ kawˍ chehˇ ve hta‸ nyi taˍ leh gʼaˇ 
hte‸ hawˬ ve yoˬ Ya‸ hkʼaˇ, awˬ nu ve chaw teˇ hpaˍ ha lehˬ leh gʼaˇ hte‸ kuˬ 
chehˇ ve yoˬ. 
13Ha lehˬ leh kuˬ chehˇ ve awˬ hkawˇ leh, kuˬ hawˬ chehˇ ve awˬ hkawˇ hta‸ 
chaw teˇ gʼaˇ ka‸ ca pehˬ da‸ maˇ gʼa. Awˬ lawn kʼo, yawˇ hui kuˬ chehˇ ve 
awˬ hkawˇ hta‸ vuiˇ kuiˬ lo ka‸ gʼa kaˇ ve yoˬ. 

Eˇzaˍraˆ li‸ 4 

Kanˉ te ve hta‸ tawˍ taˍ ve 

1Yuˇda‸ leh Beˍyaˍmenˍ chaw hui hta‸ canˇ ve chaw teˇ hpaˍ lehˬ, shu 
mvuhˇmiˬ lo kʼaw‸ la taˍ ve Iˉsaˍreˍlaˆ chaw hui bon yehˬ hta‸ kʼaw‸ gu te 
chehˇ ve awˬ hkawˇ hta‸ gʼa kaˇ ve yoˬ. 
2Hkʼe te leh yawˇ hui Zeˍruˆbaˍbeˍlaˆ leh Iˉsaˍreˍlaˆ chaw awˬ hoˉ awˬ naˬ teˇ 
hpaˍ geh kʼai leh, Ngaˬ hui htawˇ nawˬ hui bon yehˬ te chehˇ ve hta‸ ga laˇ 
gaˇ ve yoˬ. Awˬ lawn kʼo, Aˍsuˇriˆ jawˇmawˇ Eˇsaˍraˆhaˍdonˍ ngaˬ hui hta‸ 
choˬ kaˬ nawˬ hui geh ca chehˇ tcuh laˇ ve teˇ nyi hta‸ tanˬ leh, ngaˬ hui 
htawˇ nawˬ hui oˉ kʼoˍ pui chehˇ ve Gʼuiˬsha hta‸ oˉ kʼoˍ pui leh, yawˇ hta‸ 
tuˉ tanˇ piˇ chehˇ ve yoˬ, teh‸ yawˇ hui hta‸ kʼoˆ piˇ ve yoˬ. 
3Oˇ htaˇ Zeˍruˇbaˆbeˍlaˆ, Yawˇsuˆ leh Iˉsaˍreˍlaˆ awˬ hoˉ awˬ naˬ teˇ hpaˍ lehˬ, 
Nawˬ hui ga laˇ ve hta‸ ngaˬ hui maˇ loˍ. Paˇshaˇ mvuhˇmiˬ ve jawˇmawˇ lonˉ 
Kuˇruˆ ngaˬ hui hta‸ a hkaw-anˬ pe‸ laˇ taˍ peuˬ ve hkʼe, ngaˬ hui hkʼaˇ ngaˬ 
hui te tuˬ yoˬ, teh‸ yawˇ hui hta‸ kʼaw‸ yaw hkʼaw‸ piˇ ve yoˬ. 
4Oˇ htaˇ, yawˇ hui geh ca chehˇ la taˍ ve chaw oˇ ve teˇ hpaˍ lehˬ, yawˇ hui 
bon yehˬ hta‸ maˇ gʼa kʼaw‸ gu te tuˬ, laiˉ ceuˬ kʼoˆ leh ho piˇ ve yoˬ. 
5Yawˇ hui lehˬ, mvuhˇmiˬ jawˇmawˇ teˇ hpaˍ hta‸ la‸ shawnˍ piˇ leh, Yuˇda‸ 
chaw oˇ ve teˇ hpaˍ bon yehˬ hta‸ maˇ gʼa kʼaw‸ gu te tuˬ, tawˍ taˍ tcuh ve 
yoˬ. Yawˇ hui lehˬ, jawˇmawˇ Kuˇruˆ uˉpeunˍ chehˇ ve aw yanˇ hta‸ te leh 

jawˇmawˇ Daˍriˆ uˉ peunˍve awˬ yanˇ hkʼa gaˬ, Yuˇda‸ chaw teˇ hpaˍ hta‸ oˇ 
hkʼe te piˇ chehˇ ve yoˬ. 
6Oˇ ve hkʼaw‸ nawˉ, Jawˇmawˇ Zeˍyiˆ mvuhˇmiˬ hta‸ kʼaw‸ uˉ peunˍ ve teˇ 
yanˇ, yawˇ hui lehˬ Yuˇda‸ chaw hui hta‸ venˇbaˆ taˍ ve li‸ teˇ kʼoˆ bvuh‸ leh 
jawˇmawˇ lonˉ hta‸ piˇ ve yoˬ. 

Jawˇmawˇ hta‸ bvuh‸ piˇ ve li‸ 

7Jawˇmawˇ Aˍtaˍzeˍyiˆ Paˇshaˇ mvuhˇmiˬ hta‸ uˉ peunˍ chehˇ ve teˇ yanˇ, 
Taˍbeˍlaˆ leh yawˇ ve awˬ chawˇ teˇ hpaˍ lehˬ, Miˆtaˍreˍdaˆ geh jehˬ da‸ leh 
jawˇmawˇ lonˉ hta‸ li‸ teˇ kʼoˆ bvuh‸ piˇ ve yoˬ. Yawˇ hui li‸ oˇ ve hta‸ 
Aˍraˍmiˆ hkawˇ bvuh‸ taˍ leh, gʼaw maˍ piˇ htaˇ tcuhˉ kuiˬ gʼa kʼaw‸ yuˬ tawˆ 
maˍ piˇ ve yoˬ. 
8Chi hkʼoˆ ka‸, jawˇmawˇ Reˍhonˍ leh mvuhˇmiˬ ve ceˇ leˇ lonˉ Sheˍmiˍshehˇ 
hui htawˇ, Yeˍruˆsaˍlehnˍ venˇ awˬ lawn jawˇmawˇ Aˍtaˍzeˍyiˆ hta‸ li‸ teˇ kʼoˆ 
bvuh‸ piˇ ve yoˬ. 
9Li‸ oˇ ve awˬ hkʼaw lo, la‸ ma‸ nyiˉ taˍ ve chaw teˇ hpaˍ lehˬ, jawˇmawˇ 
Reˍhonˍ, ceˇ leˇ lonˉ Sheˍmiˍshehˇ, suhˉ jehˬ shehˍ hpaˇ teˇ hpaˍ leh, Eˇrehˆ 
venˇ, Baˍbuˍlonˍ venˇ, Eˇlanˍ mvuhˇmiˬ hkʼaw cawˬ ve Suˇsanˍ venˇ, 
10chi teˇ hpa hkʼaw laˬ taˍ ve awˬ hoˉ awˬ naˬ hkʼa peu-eˬ leh, jawˇmawˇ lonˉ 
Aˍshuˇraˆbeˍniˆpaˍlaˆ gʼa‸ kʼoˬ piˇ ve pa taw, Saˍmaˍriˆ venˇ leh Uˉhpaˍraˆ iˉ 
kaˆ lawˬ mvuhˇ nyi kʼehˬ hpawˇ lo ca chehˇ la taˍ ve chaw teˇ hpaˍ hpeh‸ ve 
yoˬ. 
11Li‸ oˇ ve hkʼaw chi hkʼe bvuh‸ taˍ ve yoˬ. Uˉhpaˍraˆ iˉ kaˆ lawˬ mvuhˇ nyi 
kʼehˬ hpawˇ lo chehˇ ve chaw teˇ hpaˍ, jawˇmawˇ lonˉ Aˍtaˍzeˍyiˆ hta‸ li‸ chi 
hkʼe bvuh‸ laˇ ve yoˬ. 
12Jawˇmawˇ lonˉ nawˬ hta‸ ngaˬ hui chi hkʼe kʼoˆ laˇ gaˇ ve yoˬ, Shu ve 
mvuhˇmiˬ hkʼaw ca chehˇ kʼaw‸ la taˍ ve Yuˇda‸ chaw teˇ hpaˍ lehˬ, 
Yeˍruˆsaˍlehnˍ venˇ lo kʼaw‸ la leh, haiˬ ve venˇ oˇ ve hta‸ kʼaw‸ gu te chehˇ 
ve yoˬ. Yawˇ hui lehˬ, lanˇ venˇ hta‸ htawˇ kʼaw‸ gu kawˍ chehˇ leh, maˇ 
maw maw kʼo peuˬ tuˬ ve yoˬ. 

13Jawˇmawˇ-oˬ, venˇ chi hta‸ kʼaw‸ gu te peuˬ leh, lanˇ venˇ hta‸ htawˇ kʼaw‸ 
gu kawˍ peuˬ ve kʼo, yawˇ hui nawˬ hta‸ awˬ hkawnˍ keu laˇ tuˬ ve maˇ heˆ. 
Hkʼe te leh, nawˬ ve hpu yawnˇ kʼai tuˬ yoˬ. 
14Ngaˬ hui lehˬ, nawˬ ve kanˇ paˆ hawˉ lo chehˇ taˍ ve pa taw, chi hkʼe hpeh‸ 
la ve hta‸ maˇ mawˬ gaˇ. 
15Hkʼe te leh, ngaˬ hui nawˬ hta‸ dawˇ hkʼaˇ chi hkʼe pe‸ laˇ gaˇ ve yoˬ. Nawˬ 
ve awˬ puˍ lonˉ hui ha‸ shaˉ taˍ ve li‸ daw teˇ hpaˍ hta‸ kʼaw‸ gʼa‸ hpfuhˆ 
nyi sheˍ. Oˇ hkʼe te ve kʼo, venˇ chi lehˬ haiˬ jaˇ ve venˇ hpeh‸ ve hta‸ maˇ 
kʼoˆ, teˇ co peuˬ teˇ co jawˇmawˇ teˇ hpaˍ hta‸ kʼaw‸ hpfuhˆ leh sho‸ sha‸ tuˬ 
te piˇ chehˇ ve venˇ hpeh‸ ve hta‸ maˇ kʼoˆ, nawˬ shiˍ la tuˬ yoˬ. Chaw chi teˇ 
hpaˍ lehˬ, uˉ peunˍ tuˬ hkʼa cawˇ haˍ ve chaw teˇ hpaˍ hpeh‸ ve yoˬ. Chi pa 
taw, venˇ chi luˬ kʼai taˍ ve yoˬ. 
16Venˇ chi hta‸ kʼaw‸ gu te peuˬ leh, lanˇ venˇ teˇ hpaˍ hta‸ htawˇ kʼaw‸ gu 
kawˍ peuˬ ve kʼo, jawˇmawˇ nawˬ lehˬ Uˉhpaˍraˆ iˉ kaˆ lawˬ mvuhˇ nyi kʼehˬ 
hpawˇ cawˬ ve mvuhˇmiˬ chi hta‸ kʼaw‸ uˉ peunˍ gʼa tuˬ ve maˇ heˆ, teh‸ 
jawˇmawˇ lonˉ hta‸ li‸ bvuh‸ piˇ ve yoˬ. 

Jawˇmawˇ kʼaw‸ yaw hkʼaw‸ piˇ ve 

17Oˇ htaˇ jawˇmawˇ lonˉ lehˬ, Reˍhonˍ, ceˇ leˇ lonˉ Sheˍmiˍshehˇ, Saˍmaˍriˆ 
venˇ, leh Uˉhpaˍ raˆ iˉ kaˆ lawˬ mvuhˇ nyi kʼehˬ hpawˇ lo chehˇ ve chaw teˇ 
hpaˍ hta‸ li‸ chi hkʼe kʼaw‸ bvuh‸ feu piˇ ve yoˬ. 
18Nawˬ hui ngaˬ hta‸ bvuh‸ laˇ ve li‸ hta‸ shu tcuhˉ kuiˬ yuˬ tawˆ leh gʼaw 
maˍ laˇ peuˬ. 
19Li‸ daw teˇ hpaˍ hta‸ kʼaw‸ hpfuhˆ nyi tuˬ ngaˬ tawˇ piˇ ve teˇ yanˇ, 
Yeˍruˆsaˍlehnˍ venˇ lehˬ aˬ sho-eˬ htaˇ ka‸ te leh, jawˇmawˇ teˇ hpaˍ hta‸ kʼaw
‸ hpfuhˆ leh sho‸ sha‸ tuˬ te puiˉ ve venˇ hpeh‸ ve hta‸ gʼa mawˬ ve yoˬ. 
20Awˬ gʼaˇ uiˍ ve jawˇmawˇ teˇ hpaˍ, venˇ oˇ ve hta‸ maˇ kʼoˆ, Uˉhpaˍraˆ iˉ kaˆ 
lawˬ mvuhˇ nyi kʼehˬ hpawˇ lo cawˬ ve mvuhˇmiˬ hta‸ maˇ kʼoˆ, uˉ peunˍ leh 
awˬ hkawnˍ shaw caˇ ve hta‸ gʼa mawˬ ve yoˬ. 

21Chi hta‸ pa taw, ngaˬ nawˬ hui hta‸ tawˇ awˬ suhˉ maˇ kʼaw‸ pe‸ laˇ sheˍ ve 
ceh ceh, yawˇ hui ve venˇ hta‸ maˇ gʼa kʼaw‸ gu te tuˬ hto piˇ-oˆ. 
22Yawˇ hui maˇ gʼa haiˬ tawˆ la tuˬ, kanˉ chi ve hta‸ haˆ haˆ te-o, teh‸ yawˇ 
hui hta‸ kʼoˆ feu piˇ ve yoˬ. 
23Reˍhonˍ, Sheˍmiˍshehˇ leh yawˇ hui ve awˬ chawˇ teˇ hpaˍ lehˬ, jawˇmawˇ 
Aˍtaˍzeˍyiˆ ve li‸ oˇ ve hta‸ gʼa mawˬ ve teˇ yanˇ, yawˇ hui Yeˍruˆsaˍlehnˍ 
venˇ lo haˆ haˆ kʼai leh, Yuˇda‸ chaw hui te chehˇ ve kanˉ hta‸ jehˇ tcuh taˍ 
ve yoˬ. 
24Hkʼe te leh, Yuˇda‸ chaw teˇ hpaˍ lehˬ Paˇshaˇ mvuhˇmiˬ hta‸ jawˇmawˇ 
Daˍriˆ uˉ peunˍ ve nyiˇ hkʼaw‸ teˇ hkʼaw‸ htaˇ hkʼa gaˬ yawˇ hui te chehˇ ve 
kanˉ hta‸ jehˇ taˍ ve yoˬ. 

Eˇzaˍraˆ li‸ 5 

Bon yehˬ hta‸ kʼaw‸ caˉ gu ve 

1Oˇ htaˇ tcuh kaˍ paˍ Haˆgehˇ leh Iˉdoˍ ve yaˇ Zaˍhkaˍriˆ hui lehˬ, 
Yeˍruˆsaˍlehnˍ leh Yuˇda‸ mvuhˇmiˬ hkʼaw chehˇ ve Yuˇda‸ chaw teˇ hpaˍ hta
‸ Gʼuiˬsha kʼoˆ ve tawˇ teˇ hpaˍ hto piˇ ve yoˬ. 
2Shaˍteˍ laˆ ve yaˇ Zeˍruˆbaˍbeˍlaˆ leh Yawˇzaˍdehˆ ve yaˇ Yawˇsuˆ hui tawˇ oˇ 
ve teˇ hpaˍ hta‸ gʼa kaˇ ve teˇ yanˇ, yawˇ hui Gʼuiˬsha ve bon yehˬ hta‸ kʼaw‸ 
gu te ve yoˬ. Tcuh kaˍ paˍ oˇ ve nyiˇ gʼaˇ htawˇ yawˇ hui hta‸ ga piˇ ve yoˬ. 
3Oˇ htaˇ, Uˉhpaˍraˆ iˉ kaˆ lawˬ mvuhˇ nyi kʼehˬ hpawˇ lo cawˬ ve mvuhˇmiˬ hta
‸ uˉ peunˍ chehˇ ve jawˇmawˇ Taˍtaˍnehˇ, Sheˍtaˍbawˇzaˍnehˇ leh awˬ nu ve 
chaw uiˍ teˇ hpaˍ Yeˍruˆsaˍlehnˍ venˇ lo laˬ leh, Bon yehˬ hta‸ kʼaw‸ gu te tuˬ, 
a shu nawˬ hui hta‸ a hkaw-anˬ pe‸ laˇ ve le, teh‸ yawˇ hui hta‸ na nyi ve 
yoˬ. 
4Yawˇ hui lehˬ, bon yehˬ hta‸ gu te chehˇ ve chaw hui ve awˬ meh hta‸ htawˇ 
bvuh‸ yuˬ ve yoˬ. 
5Ya‸ hkʼaˇ, Gʼuiˬsha lehˬ Yuˇda‸ chaw awˬ hoˉ awˬ naˬ teˇ hpaˍ hta‸ ha‸ shaˉ 
piˇ chehˇ ve yoˬ. Mvuhˇmiˬ hta‸ uˉ peunˍ chehˇ ve jawˇmawˇ oˇ ve teˇ hpaˍ 

lehˬ, jawˇmawˇ Daˍriˆ geh li‸ bvuh feu leh, jawˇmawˇ ve li‸ maˇ kʼaw‸ gaˬ la 
sheˍ ve ceh ceh, ta‸ iˉ chehˇ taˍ sheˍ ve yoˬ. 
6Hkʼe te leh, yawˇ hui jawˇmawˇ hta‸ li‸ chi hkʼe bvuh‸ feu piˇ ve yoˬ. 
7Jawˇmawˇ Daˍriˆ-oˬ, nawˬ lehˬ gawˬ lehˍ ve hkʼaw mvuhˇmiˬ hta‸ gʼa uˉ 
peunˍ chehˇ piˇ-oˆ. 
8Ngaˬ hui Yuˇda‸ mvuhˇmiˬ lo kʼai leh ca nyi ve teˇ yanˇ, Yuˇda‸ chaw teˇ hpa 
lehˬ, uiˍ jaˇ mvuh jaˇ ve Gʼuiˬsha ve bon yehˬ hta‸ kʼaw‸ gu te chehˇ taˍ ve 
hta‸ gʼa mawˬ ve yoˬ. Yawˇ hui lehˬ, haˉ pui shiˍ teˇ hpaˍ hta‸ kawˍ leh, awˬ 
hkʼoˆ lo toˉ la‸ lonˉ teˇ hpaˍ keu chehˇ taˍ ve yoˬ. Yawˇ hui kanˉ hkʼa deh‸ te 
chehˇ leh, awˬ meu-eˇ awˬ meu-eˇ peuˬ la chehˇ ve yoˬ. 
9Hkʼe te leh, ngaˬ hui lehˬ Iˉsaˍreˍlaˆ chaw awˬ hoˉ awˬ naˬ teˇ hpaˍ hta‸, a shu 
yawˇ hui hta‸ a hkaw-anˬ pe‸ laˇ leh bon yehˬ hta‸ kʼaw‸ gu te chehˇ ve aw 
lawn na nyi ve yoˬ. 
10Kanˉ chi hta‸ awˬ hoˉ te leh sheh kʼai piˇ chehˇ ve chaw teˇ hpaˍ ve awˬ meh 
hta‸ htawˇ ngaˬ hui nawˬ hta‸ hto laˇ hpeh‸ tuˬ, bvuh‸ yuˬ taˍ ve yoˬ. Yawˇ 
hui chi hkʼe kʼoˆ ve yoˬ. 
11Ngaˬ hui lehˬ, miˬguiˬ mvuhˇ naw Gʼuiˬsha ve awˬ ceˬ hpeh‸ ve yoˬ. Hkʼe te 
leh, ngaˬ hui lehˬ aˬ sho-eˬ kanˇ paˆ uiˍ ve Iˉsaˍreˍlaˆ jawˇmawˇ teˇ gʼaˇ te taˉ 
ve bon yehˬ chi hta‸ kʼaw‸ gu te chehˇ ve yoˬ. 
12Ngaˬ hui ve awˬ puˍ awˬ pi teˇ hpaˍ lehˬ, mvuhˇ naw Gʼuiˬsha hta‸ nyi ma 
zuhˆ tuˬ te piˇ ve pa taw, yawˇ lehˬ Baˍbuˍlonˍ jawˇmawˇ Neˍbuˍhkaˍneˍzaˍ 
hta‸ cuˇ leh yawˇ hui hta‸ te luˬ te sheˆ piˇ ve yoˬ. Yawˇ lehˬ, bon yehˬ chi hta
‸ htawˇ te luˬ piˇ leh, yawˇ hui hta‸ Baˍbuˍlonˍ mvuhˇmiˬ lo shiˍ kʼai piˇ ve 
yoˬ. 
13Oˇ ve hkʼaw‸ nawˉ, Baˍbuˍlonˍ mvuhˇmiˬ hta‸ jawˇmawˇ Kuˇruˆ kʼaw‸ uˉ 
peunˍ ve teˇ yanˇ, yawˇ lehˬ bon yehˬ chi hta‸ kʼaw‸ gu te tuˬ a hkaw-anˬ pe‸ 
laˇ ve yoˬ. 
14Yawˇ lehˬ, Neˍbuˍhkaˍneˍzaˍ Yeˍruˆsaˍlehnˍ venˇ hkʼaw yuˬ kʼai taˍ ve hpu, 
shi, leh bon yehˬ hkʼaw yehˇ tuˬ ve mawˇ hkʼa peu-eˬ hta‸ htawˇ kʼaw‸ hkʼaw

‸ laˇ ve yoˬ. Mawˇ Chi hkʼa peu-eˬ Yuˇda‸ mvuhˇmiˬ hta‸ uˉ peunˍ chehˇ ve 
jawˇmawˇ Sheˍshaˍbaˍzaˍ hta‸ chiˇ a‸ piˇ ve yoˬ. 
15Jawˇmawˇ lehˬ, mawˇ oˇ ve teˇ hpaˍ hta‸ Yeˍruˆsaˍlehnˍ venˇ lo yuˬ kʼo‸-e 
tcuh leh, bon yehˬ chi hta‸ ca kʼaw‸ gu te tcuh taˍ ve yoˬ. 
16Hkʼe te leh, jawˇmawˇ Sheˍshaˍbaˍzaˍ awˬ to Yeˍruˆsaˍlehnˍ venˇ lo laˬ leh, 
bon yehˬ awˬ hkuiˉ puiˍ tanˬ kawˍ ve yoˬ. Oˇ ve teˇ nyi hta‸ te leh, bon yehˬ 
chi hta‸ kʼaw‸ gu te laˬ taˍ ve yoˬ. Ya‸ hkʼaˇ, gu maˇ peuˬ sheˍ teh‸ kʼoˆ ve 
yoˬ. 
17Jawˇmawˇ-oˬ, nawˬ nyi ma cawˇ ve kʼo, jawˇmawˇ Kuˇruˆ awˬ tehˬ awˬ na 
chi hkʼe te tcuh taˍ ve hta‸ gʼa shiˍ tuˬ, Baˍbuˍlonˍ mvuhˇmiˬ hkʼaw cawˬ ve 
caˇ lanˇ teˇ hpaˍ hta‸ gʼa‸ chaˬ nyi tcuh-o. Peuˬ hkʼaw‸ nawˉ, nawˬ hkʼaˬ hkʼe 
kʼaw‸ te tcuh gaˇ ve ngaˬ hui hta‸ kʼaw‸ hto laˇ sheˍ, teh‸ li‸ bvuh‸ piˇ ve 
yoˬ. 

Eˇzaˍraˆ li‸ 6 

Jawˇmawˇ Kuˇruˆ ve li‸ hta‸ kʼaw‸ hpfuhˆ mawˬ ve 

1Hkʼe te leh, jawˇmawˇ Daˍriˆ lehˬ Baˍbuˍlonˍ mvuhˇmiˬ hkʼaw cawˬ ve caˇ lanˇ 
teˇ hpaˍ hta‸ gʼa‸ hpfuhˆ nyi tcuh ve yoˬ. 
2Meˍdiˆ mvuhˇmiˬ, Eˍbaˍtaˍnaˍ venˇ hkʼaw lo, li‸ daw teˇ maˬ hta‸ yawˇ hui 
kʼaw‸ hpfuhˆ mawˬ ve yoˬ. Li‸ oˇ ve hkʼaw lo chi hkʼe bvuh‸ taˍ ve yoˬ. 
3Jawˇmawˇ Kuˇruˆ mvuhˇmiˬ hta‸ uˉ peunˍ ve teˇ hkʼaw‸ htaˇ, Gʼuiˬsha hta‸ 
tuˉ tanˇ kuiˬ Yeˍ ruˆ saˍlehnˍ venˇ hkʼaw lo bon yehˬ hta‸ kʼaw‸ gu te tcuh ve 
yoˬ. Bon yehˬ oˇ ve lehˬ, mvuh ve hpawˇ 60 shaw‸, kʼehˬ ve hpawˇ 60 shaw‸ 
gʼa cawˬ piˇ ve yoˬ. 
4Bon yehˬ hta‸ ko tuˬ ve lehˬ, haˉ pui shehˆ htai‸ kawˍ peuˬ hkʼaw‸ nawˉ suhˆ 
teˇ htai‸ gʼa te kawˍ taˆ-e ve yoˬ. Bon yehˬ chi hta‸ gu te leh peuˬ ve awˬ 
hpfuhˇ hkʼa peu-eˬ, jawˇmawˇ ve shaˉ nanˉ hkʼaw yuˬ tawˆ piˇ tuˬ yoˬ. 
5Chi awˬ hkʼoˆ, jawˇmawˇ Neˍbuˍhkaˍneˍzaˍ Yeˍruˆsaˍlehnˍ bon yehˬ hkʼaw yuˬ 
veu laˇ taˍ ve hpu, shi, leh bon yehˬ hkʼaw yehˇ tuˬ ve mawˇ hkʼa peu-eˬ, gʼa 
kʼaw‸ hkʼaw‸ piˇ ve yoˬ, teh‸ bvuh‸ taˍ ve yoˬ. 

Kanˉ kʼaw‸ caˉ te tuˬ Daˍriˆ tawˇ piˇ ve 

6Oˇ htaˇ jawˇmawˇ Daˍriˆ lehˬ, Uˉhpaˍraˆ iˉ kaˆ lawˬ mvuhˇ nyi kʼehˬ hpawˇ lo 
cawˬ ve mvuhˇmiˬ hta‸ uˉ peunˍ chehˇ ve jawˇmawˇ Taˍtaˍnehˇ, 
Sheˍtaˍbawˇzaˍnehˇ leh awˬ nu ve awˬ hoˉ awˬ naˬ teˇ hpaˍ hta‸ li‸ chi hkʼe 
kʼaw‸ bvuh‸ hkʼaw‸ piˇ ve yoˬ. 
7Bon yehˬ kʼaw‸ gu te chehˇ ve hta‸ nawˬ hui taˇ te sho‸ sha‸ piˇ. Yuˇda‸ 
mvuhˇmiˬ hta‸ uˉ peunˍ chehˇ ve jawˇmawˇ leh, Yuˇda‸ chaw teˇ hpaˍ 
Gʼuiˬsha ve bon yehˬhta‸ kʼaw‸ gu te piˇ lawˬ-o‸. 
8Nawˬ hui htawˇ, yawˇ hui hta‸ ga piˇ tuˬ ngaˬ tawˇ pe‸ laˇ ve yoˬ. Yawˇ hui 
te chehˇ ve kanˉ maˇ gʼa luˬ kʼai tuˬ, yawˇ hui yehˇ peuˬ taˍ ve hpu teˇ hpaˍ, 
Uˉhpaˍraˆ iˉ kaˆ lawˬ mvuhˇ nyi kʼehˬ hpawˇ lo shaw gʼa taˍ ve hpu hkʼaw yuˬ 
tawˆ piˇ-oˆ. 
9Paw hkuˇ teˇ hpaˍ loˍ cawˇ ve mawˇ, nuˇ, yawˬ, caˬ hkʼa, aˉ leh‸, aˬ pehˉ 
meuˇ gʼuiˬ leh shaˍ lonˍ chu teˇ hpaˍ, nawˬ hui teˇ nyi le le gʼa ca piˇ ve yoˬ. 
10Yawˇ hui mvuhˇ naw Gʼuiˬsha hta‸ tuˉ tanˇ leh, ngaˬ awˬ to leh ngaˬ ve yaˇ 
teˇ hpaˍ awˬ pon bon lawˬ laˇ hpeh‸ tuˬ, nawˬ hui chi hkʼe gʼa te piˇ ve yoˬ. 
11Chaw teˇ gʼaˇ gʼaˇ ngaˬ ve tawˇ chi hta‸ maˇ na yuˬ ve kʼo, yawˇ ve yehˬ 
hkʼaw cawˬ ve suhˆ taˬ teˇ maˬ hta‸ yuˬ tawˆ leh, ba‸ che peuˬ hkʼaw‸ nawˉ, 
yawˇ hta‸ gʼa juˆ pehˍ ve yoˬ. Yawˇ ve yehˬ hta‸ htawˇ gʼa te luˬ piˇ ve yoˬ. 
12Yeˍruˆsaˍlehnˍ venˇ hta‸ leuˆ yuˬ taˍ ve Gʼuiˬsha lehˬ, ngaˬ ve tawˇ hta‸ maˇ 
na yuˬ ve chaw hkʼaˬ ve teˇ gʼaˇ hta‸ maˇ kʼoˆ, te luˬ te sheˆ piˇ-oˆ. Ngaˬ tawˇ 
chi hkʼe pe‸ laˇ ve yoˬ. Ngaˬ ve tawˇ chi hta‸ nawˬ hui hkʼa deh‸ gʼa na yuˬ 
ve yoˬ, teh‸ li‸ kʼaw‸ bvuh‸ piˇ ve yoˬ. 

Bon yehˬ chiˇ a‸ ve 

13Oˇ htaˇ jawˇmawˇ Taˍtaˍnehˇ, Sheˍtaˍbawˇzaˍnehˇ leh awˬ nu ve awˬ hoˉ awˬ 
naˬ teˇ hpaˍ lehˬ, jawˇmawˇ lonˉ kʼoˆ ve hkʼe te ve yoˬ. 
14Yuˇda‸ chaw teˇ hpaˍ lehˬ, bon yehˬ hta‸ hkʼa deh‸ kʼaw‸ caˉ leh gu te 
chehˇ taˍ ve yoˬ. Tcuh kaˍ paˍ Haˆgehˇ leh Zaˍhkaˍriˆ hui htawˇ, yawˇ hui hta‸ 
ga piˇ chehˇ ve yoˬ. Iˉsaˍreˍlaˆ ve Gʼuiˬsha, jawˇmawˇ Kuˇruˆ, Daˍriˆ, 

Aˍtaˍyeˍziˆ hui kʼoˆ taˍ ve hkʼe, yawˇ hui bon yehˬ hta‸ kʼaw‸ gu te peuˬ ve 
yoˬ. 
15Jawˇmawˇ Daˍriˆ mvuhˇmiˬ hta‸ uˉ peunˍ ve 6 hkʼaw‸ teˇ hkʼaw‸, Aˍdaˍ ha 
pa shehˆ nyi htaˇ, yawˇ hui bon yehˬ hta‸ te peuˬ ve yoˬ. 
16Hkʼe te leh, Paw hkuˇ, Leˍviˆ chaw leh Iˉsaˍreˍlaˆ chaw hkʼa peu-eˬ ha lehˬ ha 
kʼa bon yehˬ oˇ ve Gʼuiˬsha hta‸ chiˇ a‸ piˇ ve yoˬ. 
17Oˇ ve teˇ nyi yawˇ hui lehˬ nuˇ 100 hkeh, yawˬ awˬ paˍ 200 hkeh, yawˬ ehˉ 
400 hkeh, Gʼuiˬsha hta‸ tuˉ tanˇ piˇ ve yoˬ. Chi awˬ hkʼoˆ, Iˉsaˍreˍlaˆ chaw 12 

ceuˬ cawˬ ve hkʼe, aˉ che‸ 12 hkeh tiˇ leh, venˇbaˆ gʼa ponˬ tuˬ Gʼuiˬsha hta‸ 
tuˉ tanˇ piˇ ve yoˬ. 
18Moˉseˍ ve awˬliˇtawˇhkawˇ li‸ daw hkʼaw bvuh‸ taˍ ve hkʼe, bon yehˬ hkʼaw 
kanˉ te tuˬ ve paw hkuˇ leh Leˍviˆ chaw teˇ hpaˍ hta‸ htawˇ yawˇ hui leuˆ yuˬ 
ve yoˬ. 

Paˍsaˍhkaˍ pawehˇ caˇ ve 

19Shu mvuhˇmiˬ lo kʼaw‸ la taˍ ve Iˉsaˍreˍlaˆ chaw oˇ ve teˇ hpaˍ lehˬ, ha pa 
awˉ lawˉ teˇ maˬ 14 nyi teˇ nyi htaˇ, Paˍsaˍhkaˍ pawehˇ hta‸ te ve yoˬ. 
20Paw hkuˇ leh Leˍviˆ chaw hkʼa peu-eˬ, a shu yawˇ awˬ to hta‸ da‸ kehˬ piˇ 
taˍve yoˬ. Yawˇ hui lehˬ, shu mvuhˇmiˬ lo kʼaw‸ la taˍ ve chaw te hpaˍ, paw 
hkuˇ leh Leˍviˆ chaw hui awˬ pon Paˍsaˍhkaˍ pawehˇ caˇ tuˬ, to nuˇ to shaˆ teˇ 
hpaˍ hta‸ tiˇ pehˍ ve yoˬ. 
21Paˍsaˍhkaˍ pawehˇ oˇ ve hta‸ shu mvuhˇmiˬ lo kʼaw‸ la taˍ ve Iˉsaˍreˍlaˆ 
chaw hkʼa peu-eˬ leh, Iˉsaˍreˍlaˆ ve Gʼuiˬsha hta‸ ceh tiˉ oˉ kʼoˍ pui chehˇ ve 
awˬ nu ve chaw ceuˬ te hpaˍ teˇ geh hpoˆ caˇ ve yoˬ. 
22Suhˍ nyi hkʼa gaˬ, yawˇ hui pawehˇ oˇ ve hta‸ ha lehˬ ha kʼa te chehˇ ve yoˬ. 
Gʼuiˬsha lehˬ Aˍsuˇriˆ jawˇmawˇ hta‸ nyi ma gu piˇ leh, Gʼuiˬsha ve bon yehˬ 
hta‸ kʼaw‸ gu te tuˬ, awˬ gʼaˇ piˇ chehˇ ve pa taw, yawˇ hui ha lehˬ jaˇ ve yoˬ. 

Eˇzaˍraˆ li‸ 7 

Eˇzaˍraˆ Yeˍruˆsaˍlehnˍ venˇ lo gaˬ la ve 

1Awˬ hkʼaw‸ nawˉ maˇ maw maw, Aˍtaˍyeˍziˆ Paˇshaˇ mvuhˇmiˬ hta‸ kʼaw‸ uˉ 
peunˍ ve yoˬ. Oˇ htaˇ, Eˉzaˍraˆ teh‸ kʼoˆ ve chaw teˇ gʼaˇ cawˬ ve yoˬ. Yawˇ 
lehˬ paw hkuˇ lonˉ Aˍronˍ ve awˬ ceuˬ awˬ hkʼaˇ hpeh‸ ve yoˬ. Eˇzaˍraˆ lehˬ, 
Seˍraˍyaˆ ve yaˇ hpeh‸ ve yoˬ. Aˍzaˍriˆ lehˬ, Hiˇlaˍhkiˆ ve yaˇ yoˬ. 
2Hiˇlaˍhkiˆ lehˬ Shaˍlonˍ ve yaˇ yoˬ. Shaˍlonˍ lehˬ Zaˍdoˆ ve yaˇ yoˬ. Zaˍdoˆ 
lehˬ Aˍhiˇtuˆ ve yaˇ yoˬ. 
3Aˍhiˇtuˆ lehˬ Aˍmaˍriˆ ve yaˇ yoˬ. Aˍmaˍriˆ lehˬ Meˍraˍyoˆ ve yaˇ yoˬ. 
4Meˍraˍyoˆ lehˬ Zeˍraˍhiˆ ve yaˇ yoˬ. Zeˍraˍhiˆ lehˬ Awˇziˆ ve yaˇ yoˬ. Awˇziˆ 
lehˬ Buˇhkiˆ ve yaˇ yoˬ. 
5Buˇhkiˆ lehˬ Aˍbiˇshuˍ ve yaˇ yoˬ. Aˍbiˇshuˍ lehˬ Hpiˇneˍhaˆ ve yaˇ yoˬ. 
Hpiˇneˍhaˆ lehˬ Eˇlaˍsaˍ ve yaˇ yoˬ. Eˇlaˍsaˍ lehˬ Aˍronˍ ve yaˇ yoˬ. 
6Eˇzaˍraˆ lehˬ, Iˉsaˍreˍlaˆ ve Jawˇmawˇ Gʼuiˬsha Moˉseˍ hta‸ piˇ taˍ ve 
awˬliˇtawˇhkawˇ shiˍ shehˍ hpaˇ hpeh‸ ve yoˬ. Eˇzaˍraˆ lehˬ Gʼuiˬsha geh awˬ 
bon gʼa taˍ ve chaw hpeh‸ ve pa taw, yawˇ hkʼa lawˬ ve teˇ hpaˍ jawˇmawˇ 
yawˇ hta‸ te piˇ chehˇ ve yoˬ. Eˇzaˍraˆ lehˬ Baˍbuˍlonˍ mvuhˇmiˬ hkʼaw tu leh 
Yeˍruˆsaˍlehnˍ venˇ lo kʼai ve yoˬ. 
7Paw hkuˇ, Leˍviˆ chaw, kʼa muiˬ hkawˇ kʼa paˍ, bon yehˬ shaw paˍ, leh bon 
yehˬ hkʼaw kanˉ te paˍ teˇ hpaˍ yawˇ geh teˇ geh kʼai ve yoˬ. Yawˇ hui 
Yeˍruˆsaˍlehnˍ venˇ lo kʼai ve lehˬ, Aˍtaˍzeˍziˆ jawˇmawˇ te ve suhˍ hkʼaw‸ teˇ 
hkʼaw‸ htaˇ yoˬ. 
8Yawˇ hui lehˬ, ha pa awˉ lawˇ teˇ maˬ awˬ hkuiˉ puiˍ teˇ nyi htaˇ, Baˍbuˍlonˍ 
mvuhˇmiˬ hkʼaw tawˆ kʼai ve yoˬ. 
9Gʼuiˬsha yawˇ hui hta‸ ha‸ shaˉ piˇ chehˇ ve pa taw, yawˇ hui lehˬ ha pa ngaˇ 
maˬ teˇ maˬ awˬ hkuiˉ puiˍ teˇ nyi htaˇ Yeˍruˆsaˍlehnˍ venˇ lo gaˬ la ve yoˬ. 
10Eˇzaˍraˆ lehˬ, Gʼuiˬsha ve awˬliˇtawˇhkawˇ teˇ hpaˍ hta‸ hkʼaˬ htaˆ ka‸ gʼaw 
chehˇ henˇ chehˇ leh, Iˉsaˍreˍlaˆ chaw hui hta‸ maˍ piˇ tcuhˉ taˍ ve yoˬ. 

Aˍtaˍyeˍziˆ Eˇzaˍraˆ hta‸ bvuh‸ piˇ ve li‸ 

11Jawˇmawˇ Aˍtaˍyeˍziˆ lehˬ, Gʼuiˬsha Iˉsaˍreˍlaˆ chaw hui hta‸ piˇ taˍ ve 
awˬliˇtawˇhkawˇ hta‸ shiˍ shehˍ hpaˇ Eˇzaˍraˆ hta‸ li‸ chi hkʼe bvuh‸ piˇ ve 
yoˬ. 
12Mvuhˇ naw Gʼuiˬsha ve awˬliˇtawˇhkawˇ shiˍ shehˍ hpaˇ Eˇzaˍraˆ hta‸ ngaˬ 
jawˇmawˇ lonˉ Aˍtaˍyeˍziˆ li‸ chi hkʼe bvuh‸ laˇ ve yoˬ. 
13Ngaˬ uˉ peunˍ chehˇ ve mvuhˇmiˬ hkʼaw hkʼa chehˇ taˍ ve paw hkuˇ, Leˍviˆ 
chaw leh, leh Iˉsaˍreˍlaˆ chaw hkʼa peu-eˬ, nawˬ geh Yeˍruˆsaˍlehnˍ venˇ lo kʼai 
gaˇ ve kʼo, kʼai tuˬ ngaˬ a hkaw-anˬ pe‸ laˇ ve yoˬ. 
14Ngaˬ awˬ to leh ngaˬ ve a ma‸ lonˉ 7 gʼaˇ ve hkʼa peu-eˬ, nawˬ hta‸ 
Yeˍruˆsaˍlehnˍ venˇ lo kʼai tcuh leh, oˇ kaˬ lo chehˇ taˍ ve Iˉsaˍreˍlaˆ chaw teˇ 
hpaˍ, Gʼuiˬsha ve awˬliˇtawˇhkawˇ hta‸ hkʼaˬ ma na yuˬ chehˇ ve hta‸ ca kʼaw
‸ chaˬ nyi tcuh taˍ ve yoˬ. 
15Nawˬ lehˬ, ngaˬ awˬ to leh ngaˬ ve a ma‸ lonˉ teˇ hpaˍ, Iˉsaˍreˍlaˆ ve Gʼuiˬsha 
hta‸ tanˇ piˇ tuˬ gu taˍ ve hpu, shi, teˇ hpaˍ hta‸ Yeˍruˆsaˍlehnˍ venˇ lo gʼa yuˬ 
kʼo‸-e tuˬ yoˬ. 
16Chi hkʼoˆ ka‸, nawˬ lehˬ Baˍbuˍlonˍ mvuhˇmiˬ hkʼaw shaw gʼa taˍ ve hpu, 
shi, teˇ hpaˍ lehˬ, Iˉsaˍreˍlaˆ chaw leh paw hkuˇ teˇ hpaˍ yawˇ hui ve Gʼuiˬsha 
ve bon yehˬ awˬ pon tanˇ piˇ taˍ ve tanˇ tuˬ teˇ hpaˍ hta‸ htawˇ, gʼa yuˬ kʼo‸-e 
piˇ tuˬ yoˬ. 
17Nawˬ lehˬ hpu chi teˇ hpaˍ hta‸ yuˬ leh, nuˇ, yawˬ, caˬ shiˍ, a pehˉ meuˇ 
gʼuiˬ, chi teˇ hpaˍ hta‸ vuiˬ peuˬ hkʼaw‸ nawˉ, Gʼuiˬsha ve bon yehˬ hkʼaw 
gʼa tuˉ tanˇ piˇ ve yoˬ. 
18Leuˉ taˍ ve hpu shi teˇ hpaˍ hta‸ nawˬ ve Gʼuiˬsha a loˍ cawˇ ve hkʼe, nawˬ 
dawˇ nyi leh yehˇ hpeh‸ ve yoˬ. 
19Nawˬ hta‸ piˇ taˍ peuˬ ve bon yehˬ hkʼaw yehˇ loˍ ve mawˇ teˇ hpaˍ Gʼuiˬsha 
hta‸ nawˬ gʼa piˇ ve yoˬ. 
20Bon yehˬ awˬ pon yehˇ tuˬ loˍ sheˍ ve mawˇ cawˬ sheˍ ve kʼo, jawˇmawˇ ve 
shaˉ nanˉ lo ca yuˬ la hpeh‸ ve yoˬ. 

21Ngaˬ, jawˇmawˇ lonˉ Aˍtaˍyeˍziˆ lehˬ, Uˉhpaˍraˆ iˉ kaˆ lawˬ mvuhˇ nyi kʼehˬ 
hpawˇ lo chehˇ taˍ ve mvuhˇmiˬ awˬ hoˉ awˬ naˬ teˇ hpaˍ hta‸ htawˇ, tawˇ chi 
hkʼe pe‸ laˇ ve yoˬ. Mvuhˇ naw Gʼuiˬsha ve awˬliˇtawˇhkawˇ shiˍ shehˍ hpaˇ 
Eˇzaˍraˆ nawˬ hui geh hkʼa lawˬ ve mawˇ hkʼa peu-eˬ hta‸ nawˬ hui gʼa ca piˇ 
ve yoˬ. 
22Hpu 2,500 chawehˬ, caˬ hkʼa 650 hkʼawˍ lawˇ, a pehˉ meuˇ gʼuiˬ 600 gaˍlanˍ, 
shaˍlonˍ chu 600 gaˍlanˍ, leh aˉ leh‸ loˍ ve hkʼe gʼa ga piˇ ve yoˬ. 
23Mvuhˇ naw Gʼuiˬsha lehˬ, ngaˬ awˬ to hta‸ maˇ kʼoˆ, ngaˬ hkʼaw‸ nawˉ 
jawˇmawˇ te tuˬ ve chaw teˇ hpaˍ hta‸ maˇ kʼoˆ, nyi ma maˇ gʼa zuhˆ tuˬ, bon 
yehˬ awˬ pon loˍ ve mawˇ hkʼa peu-eˬ hta‸ nawˬ hui hkʼa deh‸ gʼa ca piˇ ve 
yoˬ. 
24Nawˬ hui lehˬ, paw hkuˇ, Leˍviˆ chaw, kʼa muiˬ hkawˇ kʼa ve chaw, bon yehˬ 
hta‸ shaw shehˍ hpaˇ leh, bon yehˬ hkʼaw kanˉ te paˍ teˇ hpaˍ geh awˬ 
hkawnˍ maˇ gʼa shaw. 
25Eˇzaˍraˆ-oˬ, nawˬ lehˬ nawˬ ve Gʼuiˬsha nawˬ hta‸ piˇ laˇ taˍ ve cuˇ yiˍ hta‸ 
yehˇ leh, Uˉhpaˍ raˆ iˉ kaˆ lawˬ mvuhˇ nyi kʼehˬ hpawˇ lo hkʼa chehˇ taˍ ve 
nawˬ ve chaw teˇ hpaˍ hta‸ uˉ peunˍ tuˬ, awˬ hoˉ awˬ naˬ leh suhˉ jehˬ shehˍ 
hpaˇ teˇ hpaˍ hta‸ gʼa leuˆ yuˬ ve yoˬ. Gʼuiˬsha ve awˬliˇtawˇhkawˇ hta‸ maˇ 
shiˍ ve chaw hui hta‸ htawˇ nawˬ gʼa maˍ piˇ ve yoˬ. 
26Gʼuiˬsha ve awˬliˇtawˇhkawˇ leh, mvuhˇmiˬ ve awˬ liˇ hta‸ maˇ na yuˬ ve 
chaw lehˬ, tiˇ pehˍ ve, maˇ heˆ kʼo gʼa‸ kʼoˬ ve, maˇ heˆ kʼo mawˇ jeˬ hta‸ hiˉ 
yuˬ ve, maˇ heˆ kʼo htawnˍ hkʼaw hpeh keu ve hta‸ gʼa hkanˍ tuˬ yoˬ, teh‸ li‸ 
bvuh‸ piˇ ve yoˬ. 

Eˇzaˍraˆ Gʼuiˬsha hta‸ chiˇ mvuh ve 

27Oˇ htaˇ Eˇzaˍraˆ chi hkʼe kʼoˆ ve yoˬ. Ngaˬ hui ve awˬ puˍ awˬ pi hui ve 
Gʼuiˬsha hta‸ chiˇ mvuh-o. Yawˇ lehˬ bon yehˬ hta‸ taˍ uiˍ taˍ mvuh piˇ tuˬ, 
jawˇmawˇ lonˉ ve nyi ma hta‸ gu piˇ taˍ peuˬ. 
28Gʼuiˬsha ve awˬ bon hta‸ pa taw, ngaˬ lehˬ jawˇmawˇ lonˉ awˬ to, yawˇ ve a 
ma‸ lonˉ teˇ hpaˍ, leh yawˇ ve ma‸ poˍ lonˉ teˇ hpaˍ nyi ma cawˇ ve chaw 



1294 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

hpeh‸ la taˍ peuˬ. Gʼuiˬsha ngaˬ hta‸ ha‸ hanˉ ve nyi ma pe‸ laˇ leh, 
Iˉsaˍreˍlaˆ chaw awˬ hoˉ awˬ naˬ laiˉ gʼaˇ ve hta‸ ngaˬ shiˍ hkʼaw‸ veu laˇ gʼa 
taˍ peuˬ, teh‸ kʼoˆ ve yoˬ. 

Eˇzaˍraˆ li‸ 8 

Shu mvuhˇmiˬ lo kʼaw‸ la taˍ ve chaw teˇ hpaˍ 

1Jawˇmawˇ lonˉ Aˍtaˍyeˍziˆ mvuhˇmiˬ hta‸ uˉ peunˍ chehˇ ve awˬ yanˇ awˬ 
hkʼaw lo, Eˇzaˍraˆ geh teˇ geh Yeˍruˆsaˍlehnˍ venˇ lo kʼaw‸ la taˍ ve Iˉsaˍreˍlaˆ 
chaw awˬ hoˉ awˬ naˬ teˇ hpaˍ lehˬ, 
2-14Hpiˇneˍhaˆ awˬ ceuˬ awˬ hkʼaˇ Geˍraˍsonˍ, Iˉtaˍmaˍ awˬ ceuˬ awˬ hkʼaˇ 
Daˍyeˍlaˆ, Daˍviˆ awˬ ceuˬ awˬ hkʼaˇ Sheˍhkaˍniˆ ve yaˇ Yaˍtoˆ, Paˍroˆ awˬ ceuˬ 
awˬ hkʼaˇ Zaˍhkaˍriˆ, leh yawˇ ve chaw 150 gʼaˇ, Paˍhaˆmawˇbaˆ awˬ ceuˬ awˬ 
hkʼaˇ Zeˍraˍhiˆ ve yaˇ Eˇlawˇnehˇ leh yawˇ ve chaw 200 gʼaˇ, Zaˍtoˆ awˬ ceuˬ 
awˬ hkʼaˇ Yaˍhaˍzeˍlaˆ ve ya Sheˍhkaˍriˆ leh yawˇ ve chaw 300 gʼaˇ, Aˍdenˍ awˬ 
ceuˬ awˬ hkʼaˇ Yawˉnaˆtanˬ ve yaˇ Eˇbehˆ leh yawˇ ve chaw 50 gʼaˇ, Eˇlanˍ awˬ 
ceuˬ awˬ hkʼaˇ Aˍtaˍliˆ ve yaˇ Yeˍshaˍyaˆ leh yawˇ ve chaw 70 gʼaˇ, Sheˍhpaˍtiˆ 
awˬ ceuˬ awˬ hkʼaˇ Miˆhkeˍlaˆ ve yaˇ Zeˍbaˍdiˆ leh yawˇ ve chaw 80 gʼaˇ, Yaˍ 
baˆ awˬ ceuˬ awˬ hkʼaˇ Yaˍheˍlaˆ ve yaˇ Awˇbaˍdiˆ leh yawˇ ve chaw 218 gʼaˇ, 
Baˍniˆ awˬ ceuˬ awˬ hkʼaˇ Yawˇsiˍhpiˆ ve yaˇ Sheˍlawˇmiˆ leh yawˇ ve chaw 160 
gʼaˇ, Beˍbehˇ awˬ ceuˬ awˬ hkʼaˇ Zaˍhkaˍriˆ leh yawˇ ve chaw 28 gʼaˇ, Aˍzaˍgaˆ 
ve awˬ ceuˬ awˬ hkʼaˇ Kaˍkaˍtanˍ ve yaˇ Yawˇhaˍnanˍ leh yawˇ ve chaw 110 
gʼaˇ, Aˍdawˇniˆkanˍ awˬ ceuˬ awˬ hkʼaˇ Eˇliˆhpeˍlehˆ, Yo-eˍlaˆ, Shaˍmaˍyaˆ leh 
yawˇ hui ve awˬ ceuˬ awˬ hkʼaˇ 60 gʼaˇ, (yawˇ hui lehˬ, awˬ hkʼaw‸ nawˉ heh‸ 
kʼaw‸ la ve yoˬ) Biˇgaˍveˍ awˬ ceuˬ awˬ hkʼaˇ Zaˍkuˇtaˆ, Uˇtehˇ leh yawˇ hui ve 
chaw 70 gʼaˇ hpeh‸ve yoˬ. 

Bon yehˬ hkʼaw kanˉ te tuˬ Leˍviˆ chaw hta‸ kuˬ yuˬ ve 

15Ngaˬ lehˬ Iˉsaˍreˍlaˆ chaw hkʼa peu-eˬ hta‸ Aˍvaˍhaˍ venˇ lo duˇ keu taˍ ve iˉ 
kaˆ gʼuiˬ hkʼaˇ paˇ lo kuˬ hpawnˬ leh oˇ kaˬ lo 3 nyi chehˇ taˍ ve yoˬ. Oˇ kaˬ lo 
paw hkuˇ te hpaˍ hta‸ ngaˬ gʼa mawˬ ve htawˇ, Leˍviˆ chaw teˇ gʼaˇ hta‸ ka‸ 
maˇ gʼa mawˬ. 

16Hkʼe te leh, ngaˬ lehˬ Iˉsaˍreˍlaˆ chaw awˬ hoˉ awˬ naˬ hpeh‸ ve Eˇlaˍzaˍ 
Aˍreˍlaˆ, Sheˍmaˍ yaˆ, Eˇlaˆnaˍtanˍ, Yaˍrehˆ, Eˇlaˆnaˍtanˍ, Maˍtanˍ, Zaˍhkaˍriˆ, 
Meˍshuˆlanˍ, chaw chi ve kʼawˇ gʼaˇ leh, saˍla‸ Yawˇyaˍreˆ leh saˍla‸ 
Eˇlaˆnaˍtanˍ hui hta‸ kuˬ yuˬve yoˬ. 
17Ngaˬ yawˇ hui hta‸ Kaˍsiˍhpoˆ venˇ hkʼaw chehˇ ve awˬ hoˉ lonˉ Iˉdoˍ geh 
kʼai tcuh leh, Gʼuiˬsha ve bon yehˬ hkʼaw kanˉ te paˍ peu laˇ tuˬ ca kʼoˆ piˇ 
tcuh ve yoˬ. 
18Gʼuiˬsha bon hta‸ pa taw, yawˇ lehˬ kanˉ te puiˉ jaˇ ve Maˍhaˍliˆ awˬ ceuˬ 
awˬ hkʼaˇ Leˍviˆ chaw Sheˍraˍbiˆ leh yawˇ ve awˬ ceuˬ awˬ hkʼaˇ teˇ chi hiˉ gʼaˇ 
hta‸ peu laˇ ve yoˬ. 
19Chi hkʼoˆ ka‸ yawˇ lehˬ, Meˍraˍriˆ awˬ ceuˬ awˬ hkʼaˇ Haˍshaˍbiˆ, Yeˍshaˍyaˆ 
leh yawˇ hui ve awˬ viˉ awˬ nyi nyiˇ chi gʼaˇ hta‸ htawˇ peu laˇ ve yoˬ. 
20Hkʼe te leh, jawˇmawˇ Daˍviˆ awˬ hkʼaˇ gu taˍ ve hkʼe, Leˍviˆ chaw hui hta‸ 
ga piˇ tuˬ, bon yehˬ hkʼaw kanˉ te paˍ 220 gʼaˇ cawˬ la ve yoˬ. Yawˇ hui ve awˬ 
meh hta‸ htawˇ hkʼa deh‸ bvuh‸ yuˬ taˍ ve yoˬ. 

Caˇ tuˬ ce leh bon lawˬ ve 

21Ngaˬ lehˬ oˇ kaˬ Aˍhaˍvaˍ iˉ kaˆ gʼuiˬ hkʼaˇ paˇ lo chehˇ taˍ leh, Ngaˬ hui hkʼa 
peu-eˬ leh ngaˬ hui ve mawˇ jeˬ teˇ hpaˍ hta‸ Gʼuiˬsha ha‸ shaˉ laˇ tuˬ, caˇ tuˬ 
ce leh bon lawˬ-o‸, teh‸ yawˇ hui hta‸ kʼoˆ piˇ ve yoˬ. 
22Ngaˬ Yeˍruˆsaˍlehnˍ venˇ lo kʼaw‸ la chehˇ htaˇ, ya‸ kʼaw kʼaˉ lo ngaˬ hui 
hta‸ ha‸ shaˉ laˇ tuˬ, jawˇmawˇ lonˉ geh ma‸ yaˇ teˇ moˍ ca lawˬ veu laˇ ve 
hkʼe kʼo, gʼa ya‸ taw jaˇ tuˬ yoˬ. Ngaˬ hui ve Gʼuiˬsha lehˬ, yawˇ hta‸ gʼaˇ va 
ve chaw hui hta‸ ha‸ shaˉ piˇ leh, yawˇ hta‸ hpfuhˆ ve chaw hui hta‸ ciˍ yanˍ 
piˇ tuˬ yoˬ. 
23Hkʼe te leh, ngaˬ hui caˇ tuˬ ce leh, Gʼuiˬsha ha‸ shaˉ laˇ tuˬ bon lawˬ ve yoˬ. 
Yawˇ lehˬ ngaˬ hui ve bon lawˬ hkawˇ hta‸ na yuˬ ve yoˬ. 

Bon yehˬ pon tanˇ taˍ ve mawˇ teˇ hpaˍ 

24Ngaˬ lehˬ paw hkuˇ Sheˍraˍbiˆ, Haˍshaˍbiˆ, leh awˬ nu ve paw hkuˇ teˇ chi 
gʼaˇ hta‸ leuˆ yuˬ ve yoˬ. 



1296 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

25Peuˬ hkʼaw‸ nawˉ, jawˇmawˇ lonˉ awˬ to, yawˇ ve a ma‸ lonˉ teˇ hpaˍ leh 
Iˉsaˍreˍlaˆ chaw hui tanˇ feu laˇ taˍ ve hpu shi leh awˬ nu ve mawˇ teˇ hpaˍ hta
‸ ngaˬ tsuh nyi leh, paw hkuˇ teˇ hpaˍ hta‸ chiˇ a‸ piˇ ve yoˬ. 
26-27Ngaˬ yawˇ hui hta‸ chiˇ a‸ piˇ ve mawˇ teˇ hpaˍ lehˬ, hpu - 14,050 cawehˬ, 
hpu kawˆ - 100 maˬ, shi - 1,468 cawehˬ, shi kawˆ - 20 maˬ, kuiˇ te taˍ ve hkehˇ 
pe le 2 maˬ yoˬ. 
28Ngaˬ yawˇ hui hta‸ chi hkʼe kʼoˆ piˇ ve, Nawˬ hui lehˬ, nawˬ hui ve awˬ puˍ 
awˬ pi teˇ hpaˍ ve Gʼuiˬsha awˬ pon da‸ kehˬ ve chaw teˇ hpaˍ hpeh‸ ve yoˬ. 
Chi hkʼa shuˍ, tanˇ taˍ ve mawˇ chi teˇ hpaˍ htawˇ da‸ kehˬ ve mawˇ hpeh‸ ve 
yoˬ. 
29Nawˬ hui bon yehˬ lo gaˬ htaˇ hkʼa gaˬ, mawˇ chi teˇ hpaˍ hta‸ hkʼa deh‸ ha
‸ shaˉ taˍ-o‸. Oˇ kaˬ paw hkuˇ hui ve bawehˇ lo gaˬ htaˇ, nawˬ hui mawˇ chi 
teˇ hpaˍ hta‸ teˇ pawˆ kʼaw‸ tsuh nyi leh, paw hkuˇ, Leˍviˆ chaw leh 
Iˉsaˍreˍlaˆ awˬ hoˉ awˬ naˬ hui hta‸ kʼaw‸ chiˇ a‸ piˇ-oˆ, teh‸ yawˇ hui hta‸ 
kʼoˆ piˇ ve yoˬ. 
30Hkʼe te leh, paw hkuˇ leh Leˍviˆ chaw oˇ ve teˇ hpaˍ lehˬ, Yeˍruˆsaˍlehnˍ bon 
yehˬ lo yuˬ kʼai tuˬve hpu shi leh hkehˇ oˇ ve teˇ hpaˍ hta‸ hkʼa deh‸ ha‸ shaˉ 
taˍ ve yoˬ. 

Yeˍruˆsaˍlehnˍ venˇ lo kʼaw‸ la ve 

31Ha pa awˉ lawˉ peuˇ teˇ maˬ teˇ chi nyiˇ nyi teˇ nyi htaˇ, ngaˬ hui Aˍhaˍvaˍ iˉ 
kaˆ gʼuiˬ hkʼaˇ lo tu leh Yeˍruˆsaˍlehnˍ venˇ lo kʼo‸-e ve yoˬ. Gʼuiˬsha lehˬ ngaˬ 
hui hta‸ ha‸ shaˉ taˍleh, canˇ paˍ teˇ hpaˍ ve la‸ sheh hkʼaw ponˬ laˇ ve yoˬ. 
32Yeˍruˆsaˍlehnˍ venˇ lo kʼaw‸ gaˬ la htaˇ, ngaˬ hui shehˆ nyi hkʼa gaˬ jehˇ 
chehˇ taˍ ve yoˬ. 
33Oˇ ve hkʼaw‸ nawˉ, 4 nyi teˇ nyi htaˇ ngaˬ hui bon yehˬ lo kʼai leh, hpu shi 
leh awˬ nu ve mawˇ teˇ hpaˍ hta‸ hkʼa deh‸ kʼaw‸ tsuh nyi peuˬ hkʼaw‸ 
nawˉ, Uˇriˇya‸ ve yaˇ paw hkuˇ lonˉ Meˍraˍmoˆ hta‸ chiˇ a‸ piˇ ve yoˬ. Yaw 
geh lo Hpiˇnaˍhaˆ ve yaˇ Eˇlaˍsaˍ leh Leˍviˆ chaw Yawˇsuˆ ve yaˇ Yawˇzaˍbaˆ 
leh Biˇniˍ ve yaˇ Nawˇdiˆ hui chehˇ taˍ ve yoˬ 

34Mawˇ teˇ ceuˬ le le ve hta‸ hkʼa deh‸ gʼaw nyi leh tsuh nyi peu hkʼaw‸ 
nawˉ, caˇ lanˇ hkʼa deh‸ te taˍ ve yoˬ. 
35Oˇ hkʼe te peuˬ hkʼaw‸ nawˉ, shu mvuhˇmiˬ lo kʼaw‸ la taˍ ve chaw hkʼa 
peu-eˬ, Iˉsaˍreˍlaˆ ve Gʼuiˬsha hta‸ tuˉ tanˇ piˇ ve yoˬ. Yawˇ hui lehˬ Iˉsaˍreˍlaˆ 
chaw hkʼa peu-eˬ awˬ pon, yawˬ paˍ lonˉ 96 hkeh, yawˬ ehˉ 70 hkeh, leh aˉ che
‸ 12 hkeh tuˉ tanˇ piˇ ve yoˬ. 
36Oˇ ve hkʼaw‸ nawˉ, yawˇ hui lehˬ jawˇmawˇ lonˉ bvuh‸ taˍ ve li‸ hta‸ yuˬ 
tawˆ leh, Uˉhpaˍraˆ iˉ kaˆ lawˬ mvuhˇ nyi kʼehˬ hpawˇ teˇ tawn hta‸ uˉ peunˍ 
chehˇ ve jawˇmawˇ leh awˬ hoˉ awˬ naˬ teˇ hpaˍ hta‸ piˇ ve yoˬ. Hkʼe te leh, 
yawˇ hui lehˬ bon yehˬ gu te tuˬ loˍ ve mawˇ teˇ hpaˍ hkʼa deh‸ ga laˇ ve yoˬ. 

Eˇzaˍraˆ li‸ 9 

Yuˇda‸ chaw teˇ hpaˍ buiˇshaˆaˉnaˆ chaw hta‸ heuˆ ve 

1Kanˉ chi hkʼa peu-eˬ hta‸ te peuˬ ve teˇ yanˇ, Iˉsaˍreˍlaˆ chaw awˬ hoˉ awˬ naˬ 
teˇ hpaˍ ngaˬ geh laˬ leh, Iˉsaˍreˍlaˆ chaw, paw hkuˇ, leh Leˍviˆ chaw hui lehˬ, 
Hkaˍnaˍniˆ chaw, Aˍmawˇ niˆ chaw, Mawˇbaˆ chaw, Eˇjiˇtu‸ chaw, Hiˆtiˆ 
chaw, Hpeˍraˍziˆ chaw, Yeˍbuˇsiˆ chaw leh Aˍmawˇriˆ chaw hui hta‸ awˬ 
chawˇ te da‸ chehˇ ve awˬ lawn ngaˬ hta‸ kʼoˆ laˇ ve yoˬ. 
2Yuˇda‸ chaw teˇ hpaˍ lehˬ, buiˇshaˆaˉnaˆ chaw hui hta‸ heuˆ da‸ chehˇ ve pa 
taw, Gʼuiˬsha ve da‸ kehˬ ve chaw teˇ hpaˍ cha‸ chiˆ kʼai chehˇ ve yoˬ. 
Mvuhˇmiˬ hpawˇ kanˉ te chehˇ ve awˬ hoˉ awˬ naˬ teˇ hpaˍ lehˬ, shu a‸ kehˉ 
cha‸ chiˆ ve chaw hpeh‸ chehˇ ve yoˬ. 
3Awˬ lawn chi hta‸ ngaˬ gʼa kaˇ ve teˇ yanˇ, ngaˬ lehˬ dawˇ haˍ jaˇ ve hkʼaw, 
ngaˬ ve veu‸ kʼaˇ hta‸ tzuh‸ suhˍ leh, ngaˬ ve uˉ hkeh mvuh leh paˇ tcuhˆ hta
‸ htawˇ chiˇ baˬ peuˬ hkʼaw‸ nawˉ, jo mui taˍ ve yoˬ. 
4Mvuhˇ hpeu‸ hpawˇ tuˉ tanˇ ve awˬ yanˇ gaˬ htaˇ hkʼa gaˬ, ngaˬ jo mui taˍ ve 
yoˬ. Oˇ htaˇ, venˇbaˆ chi hta‸ pa taw Iˉsaˍreˍlaˆ ve Gʼuiˬsha hta‸ kawˆ ve chaw 
hkʼa peu-eˬ ngaˬ geh hpawnˬ laˬ ve yoˬ. 
5Mvuhˇ hpeu‸ hpawˇ tuˉ tanˇ ve awˬ yanˇ gaˬ la htaˇ, ngaˬ ve la‸ sheh che leh, 
ngaˬ ve Jawˇmawˇ Gʼuiˬsha geh bon chi hkʼe lawˬ ve yoˬ. 

6Gʼuiˬsha-oˬ, nawˬ mehˆ gʼuˇ suhˍ lo ngaˬ ve oˉ kʼoˍ chiˇ tuˬ, ngaˬ ya‸ taw jaˇ 
ve yoˬ. Ngaˬ hui ve venˇbaˆ teˇ hpaˍ lehˬ, ngaˬ hui ve oˉ kʼoˍ a‸ kehˉ mvuh jaˇ 
leh, mvuhˇ naw ma hkʼa shuˍ mvuh jaˇ peuˬ. 
7Ngaˬ hui ve awˬ puˍ awˬ pi lonˉ teˇ hpaˍ hta‸ te leh ya‸ nyi hkʼa gaˬ, nawˬ ve 
chaw teˇ hpaˍ lehˬ, venˇbaˆ hta‸ tiˉ te chehˇ taˍ ve yoˬ. Ngaˬ hui chi hkʼe 
venˇbaˆ hta‸ ceh tiˉ te chehˇ ve pa taw, ngaˬ hui teˇ hpaˍ, ngaˬ hui ve 
jawˇmawˇ teˇ hpaˍ, leh ngaˬ hui ve paw hkuˇ teˇ hpaˍ lehˬ, shu ve la‸ sheh 
hkʼaw lo gʼa gaˬ leh, ya‸ nyi ngaˬ hui hpeh‸ chehˇ ve hkʼe, shu te luˬ te sheˆ 
laˇ ve leh shu ve mvuhˇmiˬ lo shiˍ kʼai laˇ ve hta‸ gʼa hkanˍ chehˇ ve yoˬ. 
Ngaˬ hui ve awˬ me‸ awˬ hponˇ htawˇ luˬ kʼai peuˬ. 
8Ngaˬ hui ve Gʼuiˬsha-oˬ, chi beu‸ teˇ hkui teˇ yanˇ nawˬ lehˬ ngaˬ hui hta‸ ha 
kʼaˉ laˇ leh, da‸ kehˬ ve chehˇ kuiˬ chi ve hkʼaw chehˇ tcuh laˇ tuˬ, ngaˬ hui 
hta‸ ponˬ laˇ taˍ ve yoˬ. Shu ve awˬ ceˬ te chehˇ taˍ kuiˬ lo nawˬ ngaˬ hui hta 
ponˬ laˇ leh, ngaˬ hui hta‸ a sha‸ te‸ ve awˬ suhˉ teˇ ceuˬ kʼaw‸ piˇ laˇ taˍ ve 
yoˬ. 
9Ngaˬ hui lehˬ, shu ve awˬ ceˬ hpeh‸ ve yoˬ. Ya‸ hkʼaˇ, nawˬ ngaˬ hui hta‸ 
maˇ chiˇ baˬ taˉ laˇ. Nawˬ lehˬ Paˇshaˇ mvuhˇmiˬ ve jawˇmawˇ lonˉ ngaˬ hui 
hta‸ nyi ma cawˇ tuˬ te piˇ leh, luˬ kʼai sheˆ kʼai taˍ peuˬ ve nawˬ ve bon yehˬ 
hta‸ kʼaw‸ gu te tuˬ, yawˇ ngaˬ hui hta‸ a hkaw-anˬ pe‸ laˇ taˍ peuˬ ve yoˬ. 
10Ya‸ hkʼaˇ Gʼuiˬsha-oˬ, hpeh‸ la taˍ peuˬ ve awˬ ceuˬ chi teˇ hpaˍ hta‸ ngaˬ 
hui hkʼaˬ hkʼe gʼa kʼaw‸ kʼoˆ tuˬ ve le. 
11Ngaˬ hui lehˬ, nawˬ ve awˬ ceˬ tcuh kaˍ paˍ teˇ hpaˍ hta‸ cuˇ leh, nawˬ ngaˬ 
hui hta‸ pe‸ laˇ taˍ peuˬ ve awˬliˇtawˇhkawˇ teˇ hpaˍ hta‸ ponˬ peuˉ kʼai peuˬ 
ve yoˬ. Ngaˬ hui ca chehˇ tuˬ ve mvuhˇmiˬ lehˬ, maˇ da‸ maˇ kehˬ leh oˇ kaˬ lo 
chehˇ taˍ ve chaw teˇ hpaˍ htawˇ cha‸ chiˆ ve kanˉ hta‸ ceh tiˉ te chehˇ ve 
yoˬ, teh‸ yawˇ hui ngaˬ hta‸ kʼoˆ maˍ laˇ taˍ peuˬ. 
12Chi hkʼoˆ ka‸, ngaˬ hui lehˬ ha lehˬ ha kʼa chehˇ gaˇ leh, ngaˬ hui ve awˬ 
ceuˬ awˬ hkʼaˇ teˇ hpaˍ hta‸ htawˇ oˇ hkʼe hpeh‸ tcuh piˇ gaˇ ve kʼo, chaw oˇ 
ve teˇ hpaˍ hta‸ maˇ gʼa heuˆ tuˬ, yawˇ hui ngaˬ hui hta‸ kʼoˆ laˇ taˍ peuˬ ve 
yoˬ. 

13Ngaˬ hui te ya‸ ve venˇbaˆ teˇ hpaˍ awˬ pon, nawˬ ngaˬ hui hta‸ ciˍ yanˍ laˇ 
peuˬ hkʼaw‸ nawˉ, nawˬ ngaˬ hui hta‸ ciˍ yanˍ laˇ chehˇ ve hta‸ ngaˬ hui shiˍ 
la ve yoˬ. Ngaˬ hui te taˍ peuˬ ve kanˉ hta‸ shawˍ nyi ve kʼo, nawˬ ngaˬ hui 
hta‸ ciˍ yanˍ laˇ ve lehˬ i jaˇ sheˍ ve awˬ hkʼoˆ, nawˬ ngaˬ hui hta‸ kʼaw‸ caˉ 
leh a sha‸ te‸ chehˇ tcuh laˇ sheˍ ve yoˬ. 
14Oˇ hkʼe hpeh‸ ve pa taw, hkʼaˬ hkʼe te leh ngaˬ hui nawˬ ve awˬliˇtawˇhkawˇ 
teˇ hpaˍ hta‸ ponˬ leuˉ leh, haiˬ ve chaw oˇ ve teˇ hpaˍ hta‸ heuˆ da‸ hpeh‸ 
tuˬ ve le. Ngaˬ hui oˇ hkʼe kʼaw‸ te ve kʼo, nawˬ ngaˬ hui hta‸ nyi ma zuhˆ jaˇ 
leh, ngaˬ hui hkʼa peu-eˬ ve hta‸ te luˬ te sheˆ laˇ tuˬ ve yoˬ. Ngaˬ hui teˇ gʼaˇ 
ka‸ gʼa ponˬ tuˬ ve maˇ heˆ. 
15Iˉsaˍreˍlaˆ ve jawˇmawˇ Gʼuiˬsha-oˬ, nawˬ lehˬ hteˇ ve cawˇ ve Gʼuiˬsha hpeh‸ 
ve yoˬ. Ya‸ hkʼaˇ, nawˬ ngaˬ hui hta‸ ponˬ laˇ taˍ ve yoˬ. Ngaˬ hui ve venˇbaˆ 
teˇ hpaˍ nawˬ hta‸ hpeu‸ maˍ laˇ ve yoˬ. Ngaˬ hui lehˬ, nawˬ mehˆ gʼuˇ suhˍ lo 
laˬ maˇ keunˍ ve chaw teˇ hpaˍ hpeh‸ ve yoˬ, teh‸ kʼoˆ ve yoˬ. 

Eˇzaˍraˆ li‸ 10 

Shu hta‸ maˇ gʼa kʼaw‸ heuˆ tuˬ awˬ hkʼaˇ gu ve 

1Eˇzaˍraˆ bon yehˬ gʼuˇ suhˍ lo venˇbaˆ oˇ ve teˇ hpaˍ hta‸ hpeu‸ maˍ leh hawˬ 
chehˇ ve teˇ yanˇ, Iˉsaˍreˍlaˆ chaw hawˉ hkʼaˆ, yaˇ miˇ leh yaˇ ehˉ teˇ hpaˍ, 
yawˇ paˇ lo hpoˆ chehˇ taˍ ve yoˬ. 
2Oˇ htaˇ, Eˇlanˍ awˬ ceuˬ awˬ hkʼaˇ Yeˍheˍlaˆ ve yaˇ Sheˍhkaˍniˆ Eˇzaˍraˆ hta‸ 
chi hkʼe kʼoˆ piˇ ve yoˬ. Ngaˬ hui lehˬ, buiˇshaˆaˉnaˆ chaw teˇ hpaˍ hta‸ heuˆ 
leh Gʼuiˬsha hta‸ te ya‸ jaˇ peuˬ. Ya‸ hkʼaˇ, Iˉsaˍreˍlaˆ chaw awˬ pon dawˇ 
law kuiˬ a ciˉ cawˬ sheˍ. 
3Chi hta‸ pa taw, yaˇ miˇ oˇ ve teˇ hpaˍ leh, yawˇ hui ve yaˇ teˇ hpaˍ hta‸ ngaˬ 
hui gʼa‸ kʼoˬ piˇ tuˬ yoˬ, teh‸ Gʼuiˬsha mehˆ gʼuˇ suhˍ ka ti‸ te cawˇ ve yoˬ. 
Nawˬ awˬ to leh, Gʼuiˬsha ve awˬliˇtawˇhkawˇ hta‸ na yuˬ chehˇ ve chaw teˇ 
hpaˍ kʼoˆ laˇ ve hkʼe, ngaˬ hui na yuˬ leh te tuˬ yoˬ. Gʼuiˬsha ve 
awˬliˇtawˇhkawˇ hkʼaw kʼoˆ taˍ ve hkʼe, ngaˬ hui te tuˬ yoˬ. 

4Chi hkʼe te tuˬ nawˬ ve kanˉ hpeh‸ ve yoˬ. Ngaˬ hui lehˬ nawˬ hkʼaw‸ nawˉ 
paˉ lo chehˇ taˍ ve yoˬ. Chi beu tu te loˬ, teh‸ yawˇ hta‸ kʼoˆ piˇ ve yoˬ. 
5Oˇ htaˇ, Eˇzaˍraˆ lehˬ Sheˍhkaˍniˆ kʼoˆ ve hkʼe te tuˬ, paw hkuˇ teˇ hpaˍ, Leˍviˆ 
chaw teˇ hpaˍ leh Iˉsaˍreˍlaˆ chaw hkʼa peu-eˬ ve hta‸ hkanˍ tcuh ve yoˬ. 
6Oˇ ve hkʼaw‸ nawˉ, yawˇ bon yehˬ lo tu leh Eˇlaˍsheˆ ve yaˇ Yeˍhawˇhaˍnanˍ 
ve bawehˇ hkʼaw lo‸-e leh, oˇ kaˬ lo teˇ haˉ tanˇ hkuinˇ shu mvuhˇmiˬ lo kʼaw
‸ la taˍ ve Iˉsaˍreˍlaˆ chaw hui ve venˇbaˆ awˬ pon dawˇ haˍ leh hawˬ chehˇ taˍ 
ve yoˬ. Yawˇ lehˬ te‸ chiˉ maˇ caˇ maˇ dawˬ. 
7Shu mvuhˇmiˬ lo hkʼa kʼaw‸ la taˍ ve Iˉsaˍreˍlaˆ chaw hkʼa peu-eˬ 
Yeˍruˆsaˍlehnˍ venˇ lo hpawnˬ laˬ tuˬ tawˇ shanˍ feu piˇ ve yoˬ. 
8Shehˆ nyi awˬ hkʼaw lo maˇ gaˬ la ve chaw hta‸ yawˇ ve mawˇ hkʼa peu-eˬ 
hiˉ yuˬ leh, yawˇ hta‸ buiˇshaˆaˉnaˆ chaw hkʼe shawˍ taˍ tuˬ kʼoˆ feu piˇ tcuh 
ve yoˬ. 
9Shehˆ nyi teˇ nyi, ha pa kʼawˇ maˬ teˇ maˬ, nyiˇ chi nyi htaˇ, Yuˇda‸ leh 
Beˍyaˍmenˍ mvuhˇmiˬ hkʼaw chehˇ taˍ ve hawˉ hkʼaˆ paˍ hkʼa peu-eˬ, bon 
yehˬ paˇ lo hpawnˬ gaˬ la ve yoˬ. Mvuhˇ yeˬ ka‸ gʼaˇ hte‸ laˬ chehˇ ve yoˬ. 
Mvuhˇ yeˬ hta‸ pa taw maˇ kʼoˆ, hpawnˬ da‸ tuˬ ve awˬ lawn chi a yeˇ uiˍ jaˇ 
ve hta‸ pa taw maˇ kʼoˆ, chaw yaˇ teˇ gʼaˇ le le cheˇ cheˇ veˆ veˆ hpeh‸ chehˇ 
taˍ ve yoˬ. 
10Oˇ htaˇ, paw hkuˇ Eˉzaˍraˆ tu la leh, yawˇ hui hta‸ tawˇ yaw piˇ ve yoˬ. Yawˇ 
kʼoˆ ve, Nawˬ hui ka ti‸ maˇ yeˬ leh buiˇshaˆaˉnaˆ chaw hta‸ heuˆ ve pa taw, 
Iˉsaˍreˍlaˆ chaw awˬ hkʼoˆ lo venˇbaˆ gaˬ la peuˬ ve yoˬ. 
11Chi hta‸ pa taw, nawˬ hui chi beu‸ a shu yawˇ ve venˇbaˆ Gʼuiˬsha hta‸ 
hpeu‸ maˍ piˇ leh, yawˇ ve a loˍ cawˇ ve hkʼe te-o. Ngaˬ hui ve mvuhˇmiˬ 
hkʼaw ca chehˇ la taˍ ve buiˇshaˆaˉnaˆ chaw hui hta‸ awˬ chawˇ maˇ kʼaw‸ te 
da‸ leh, nawˬ hui heuˆ taˍ ve buiˇshaˆaˉnaˆ yaˇ miˇ teˇ hpaˍ hta‸ chiˇ baˬ loˬ, 
teh‸ yawˇ hui hta‸ kʼoˆ piˇ ve yoˬ. 
12Oˇ htaˇ chaw yaˇ teˇ hpaˍ lehˬ, Nawˬ kʼoˆ ve hkʼe ngaˬ hui na yuˬ leh te tu 
yoˬ, teh‸ kʼoˆ ve yoˬ. 

13Yawˇ hui kʼaw‸ caˉ leh kʼoˆ ve, Hpawnˬ laˬ ve chaw maˇ jaˇ leh, mvuhˇ yeˬ 
htawˇ gʼaˇ hte‸ laˬ chehˇ ve yoˬ. Ngaˬ hui choˬ ka‸ lo chi hkʼe te huˉ chehˇ 
maˇ hpeh‸-o. Kanˉ chi ve lehˬ, teˇ nyi, nyiˇ nyi tiˉ hkʼaw te peuˬ gʼa tuˬ ve 
kanˉ maˇ heˆ. Awˬ lawn kʼo, ngaˬ hui awˬ hkʼaw lo buiˇshaˆaˉnaˆ chaw hta‸ 
heuˆ taˍ ve chaw cawˬ maˇ jaˇ ve yoˬ. 
14Chi hta‸ pa taw, ngaˬ hui ve awˬ hoˉ awˬ naˬ teˇ hpaˍ hta‸ Yeˍruˆsaˍlehnˍ 
venˇ hkʼaw chehˇ tcuh taˉ leh, kanˉ chi hta‸ te piˇ lawˬ-o‸. Buiˇshaˆaˉnaˆ 
chaw hta‸ heuˆ taˍ ve chaw hui hta‸ teˇ pawˆ teˇ gʼaˇ kuˬ yuˬ leh chaˬ nyi-o. 
Chi hkʼe te ve kʼo, Gʼuiˬsha nyi ma zuhˆ ve mehˉ kʼai tuˬ yoˬ, teh‸ kʼoˆ ve yoˬ. 
15Chi hkʼe te tuˬ ve hta‸ maˇ dawˇ cawˇ ve chaw lehˬ, Aˍsaˍheˍlaˆ ve yaˇ 
Yawˇnaˆtanˍ leh Tiˉkaˍvaˍ ve yaˇ Yaˍhaˍziˆ yawˇ huiˉ maˬ tiˉ cawˬ ve yoˬ. 
Meˍshuˆlanˍ leh Leˍviˆ chaw Shaˍbeˍtehˇ htawˇ yawˇ huiˉ maˬ hpawˇ chehˇ ve 
yoˬ. 
16Shu mvuhˇmiˬ lo kʼaw‸ la taˍ ve chaw hkʼa peu-eˬ, oˇ hkʼe te tuˬ nyi ma 
cawˇ ve yoˬ. Hkʼe te leh, paw hkuˇ Eˇzaˍraˆ lehˬ, awˬ hoˉ awˬ naˬ teˇ hpaˍ hta‸ 
leuˆ yuˬ leh, yawˇ hui ve awˬ meh teˇ hpaˍ hta‸ bvuh‸ yuˬ taˍ ve yoˬ. Awˬ 
hkʼaw‸ nawˉ teˇ ha pa awˉ lawˉ peuˇ ve teˇ nyi htaˇ, yawˇ hui tanˬ leh chaˬ 
nyi ve yoˬ. 
17Ha pa shehˆ maˬ peuˬ hkʼaw‸ nawˉ, buiˇshaˆaˉnaˆ chaw hui hta‸ heuˆ taˍ ve 
chaw hui ve caˇ lanˇ yuˬ peuˬ ve yoˬ. 

Buiˇshaˆaˉnaˆ chaw hta‸ heuˆ taˍ ve chaw teˇ hpaˍ 

18Paw hkuˇ awˬ ceuˬ awˬ hkʼaˇ awˬ hkʼaw lo, buiˇshaˆaˉnaˆ chaw hta‸ heuˆ taˍ 
ve chaw teˇ hpaˍ lehˬ, Yawˇsuˆ awˬ ceuˬ awˬ hkʼaˇ Yeˍhawˉzaˍbaˆ ve yaˇ teˇ 
hpaˍ, Maˍseˍyaˆ, Eˇlaˍsaˍ, Yaˍrehˆ leh Gaˍdaˍliˆ hui hpeh‸ve yoˬ. 
19Yawˇ hui lehˬ, a shu yawˇ heuˆ taˍ ve awˬ miˇ ma hta‸ baˬ leh, yawˇ hui 
venˇbaˆ gʼa ponˬ tuˬ, yawˬ paˍ lonˉ teˇ hkeh tuˉ tanˇ tuˬ ka ti‸ te ve yoˬ. 
20Iˉmeˍraˆ awˬ ceuˬ awˬ hkʼaˇ awˬ hkʼaw lo, Haˍnaˍniˆ leh Zeˍbaˍdiˆ hui hpeh‸ 
ve yoˬ. 

21Haˍrenˍ awˬ ceuˬ awˬ hkʼaˇ awˬ hkʼaw lo, Maˍseˍyaˆ, Eˇliˇya‸, Sheˍmaˍyaˆ, 
Yeˍheˍlaˆ leh Awˇziˆ hui hpeh‸ve yoˬ. 
22Paˍsuˇriˆ awˬ ceuˬ awˬ hkʼaˇ awˬ hkʼaw lo Eˇlawˇnehˇ, Maˍseˍyaˆ, 
Iˉshaˍmaˍlaˆ, Naˍtaˍneˍ laˆ, Yawˇzaˍbaˆ leh Eˇlaˍsaˍ hui hpeh‸ ve yoˬ. 
23Leˍviˆ awˬ ceuˬ awˬ hkʼaˇ awˬ hkʼaw lo, Yawˇzaˍbaˆ, Sheˍmiˆ, Keˍliˇtaˆ teh‸ 
kʼoˆ ve Keˍlaˍyaˆ, Peˍtaˍhiˆ, Yuˇda‸ leh Eˇlaˍzaˍ hui hpeh‸ ve yoˬ. 
24Kʼa muiˬ hkawˇ kʼa shehˍ hpaˇ teˇ hpaˍ awˬ hkʼaw lo, Eˇlaˍsheˆ hpeh‸ ve yoˬ. 
Bon yehˬ ha‸ shaˉ shehˍ hpaˇ teˇ hpaˍ awˬ hkʼaw lo, Shaˍlonˍ, Teˍlehˍ, leh 
Uˇriˆ hui hpeh‸ ve yoˬ. 
25Awˬ nu ve Iˉsaˍreˍlaˆ chaw teˇ hpaˍ awˬ hkʼaw lo, Paˍroˆ awˬ ceuˬ awˬ hkʼaˇ 
Raˍmiˆ, Yeˍziˆ, Maˍlaˍhkiˇyaˆ, Miˇyaˍmenˍ, Eˇlaˍsaˍ, Maˍlaˍhkiˇyaˆ, leh 
Beˍnaˍyaˆ hui hpeh‸ ve yoˬ. 
26Eˇlanˍ awˬ ceuˬ awˬ hkʼaˇ awˬ hkʼaw lo, Maˍtaˍniˆ, Zaˍhkaˍriˆ, Yeˍheˍlaˆ, 
Aˍbaˍdiˆ, Yeˍraˍmoˆ leh Eˇliˇya‸ hui hpeh‸ ve yoˬ. 
27Zaˍtoˆ awˬ ceuˬ awˬ hkʼaˇ awˬ hkʼaw lo, Eˇlawˇnehˇ, Eˇlaˍsheˆ, Maˍtaˍniˆ, 
Yeˍraˍmoˆ, Zaˍbaˆ leh Aˍziˆzaˆ hui hpeh‸ ve yoˬ. 
28Beˍbehˇ awˬ ceuˬ awˬ hkʼaˇ awˬ hkʼaw lo Yeˍhawˇhaˍnanˍ, Haˍnaˍniˆ, 
Zaˍbehˇ, leh Aˍtaˍlehˇ hui hpeh‸ ve yoˬ. 
29Baˍniˆ awˬ ceuˬ awˬ hkʼaˇ awˬ hkʼaw lo Meˍsuˆlanˍ, Maˍloˆ, Aˍdaˍyaˆ, 
Yaˍshoˆ, Saˍlaˆ leh Yeˍraˍmoˆ hui hpeh‸ ve yoˬ. 
30Paˍhaˆmawˇbaˆ awˬ ceuˬ awˬ hkʼaˇ awˬ hkʼaw lo Aˍnaˍnaˆ, Hkeˍlaˍlaˆ, 
Beˍnaˍyaˆ, Maˍseˍyaˆ, Maˍtaˍniˆ, Beˍzaˍleˍlaˆ, Biˇniˆ leh Maˍnaˍseˍ hui hpeh‸ 
ve yoˬ. 
31-32Haˍrenˍ awˬ ceuˬ awˬ hkʼaˇ awˬ hkʼaw lo, Eˇlaˍzaˍ, Iˉshiˆyaˍ, Maˍlaˍhkiˇyaˆ, 
Sheˍmaˍyaˆ, Siˉmonˍ, Beˍyaˍmenˍ, Maˍloˆ leh Sheˍmaˍriˆ hui hpeh‸ ve yoˬ. 
33Haˍsonˍ awˬ ceuˬ awˬ hkʼaˇ awˬ hkʼaw lo, Maˍtaˍniˆ, Maˍtaˍtaˍ, Zaˍbaˆ, 
Eˇliˇhpeˍlehˆ, Yeˍraˍmehˇ, Maˍnaˍseˍ leh Sheˍmiˆ hui hpeh‸ ve yoˬ. 

34-37Baˍniˆ ve awˬceuˬ awˬ hkʼaˇ awˬ hkʼaw lo, Maˍdehˇ, Aˍmaˍranˍ, Yuˍlaˆ, 
Beˍnaˍniˆ, Beˍdiˆ, Hkeˍluˆ, Vaˍniˆ, Meˍraˍmoˆ, Eˇlaˍsheˆ, Maˍtaˍniˆ, Maˍtaˍnehˇ 
leh Yaˍsawˇ hui hpeh‸ve yoˬ. 
38-42Biˇniˍ awˬ ceuˬ awˬ hkʼaˇ awˬ hkʼaw lo Sheˍmiˆ, Sheˍlaˍmiˆ, Naˍtanˍ, 
Aˍdaˍyaˆ, Maˍhkanˍnaˍdeˍbehˇ, Shaˍshehˇ, Saˍrehˇ, Aˍzaˍreˍlaˆ, Sheˍleˍmiˆ, 
Sheˍmaˍriˆ, Shaˍlonˍ, Aˍmaˍriˆ leh Yoˇseh‸ hui hpeh‸ ve yoˬ. 
43Neˍbawˇ awˬ ceuˬ awˬ hkʼaˇ awˬ hkʼaw lo, Yeˍlaˆ, Maˍtiˇtiˆ, Zaˍbaˆ, Zeˍbiˇnaˆ, 
Yaˍdehˇ, Yawˇlaˆ, leh Beˍnaˍniˆ hui hpeh‸ ve yoˬ. 
44Chaw chi teˇ hpaˍ lehˬ, buiˇshaˆaˉnaˆ chaw hui hta‸ heuˆ taˍ ve chaw teˇ 
hpaˍ hpeh‸ ve yoˬ. Hkʼe te leh, chaw oˇ ve teˇ hpaˍ lehˬ, a shu yawˇ ve awˬ 
miˇ hta‸ hta‸ baˬ leh, yawˇ hui ve yaˇ teˇ hpaˍ hta‸ htawˇ gʼa‸ kʼoˬ piˇ ve yoˬ. 

Neˍhaˍmiˆ li‸ 

Neˍhaˍmiˆ li‸ 1 

Neˍhaˍmiˆ Yeˍruˆsaˍlehnˍ venˇ awˬ pon dawˇ haˍ ve 

1Chi ve lehˬ, Haˍhkaˍliˆ ve yaˇ Neˍhaˍmiˆ awˬ lawn hpeh‸ ve yoˬ. Aˍtaˍyeˍziˆ 
jawˇmawˇ te ve 20 hkʼaw‸ biˇ ve teˇ hkʼaw‸, Kiˇsaˍliˆ ha pa htaˇ ngaˬ lehˬ 
Suˇsanˍ venˇ lonˉ hkʼaw chehˇ taˍ ve yoˬ. 
2Ngaˬ ve awˬ nyi paˍ Haˍnanˍ lehˬ, awˬ nu ve Yuˇda‸ chaw hui geh teˇ geh 
Yuˇda‸ mvuhˇmiˬ hkʼaw tawˆ la leh, ngaˬ geh gaˬ la ve yoˬ. Hkʼe te leh ngaˬ 
lehˬ, Yeˍruˆsaˍlehnˍ venˇ awˬ lawn leh, Baˍbuˍlonˍ mvuhˇmiˬ hkʼaw ca chehˇ 
taˉ leh kʼaw‸ la ve Yuˇda‸ chaw teˇ hpaˍ awˬ lawn yawˇ hui hta‸ na nyi ve 
yoˬ. 
3Chaw oˇ ve teˇ hpaˍ lehˬ hpeh‸ haˍ jaˇ chehˇ leh, awˬ nu ve chaw ceuˬ teˇ 
hpaˍ yawˇ hui hta‸ taˍ nehˬ piˇ chehˇ ve awˬ lawn maˇ kʼoˆ, Yeˍruˆsaˍlehnˍ 
lanˇ venˇ paˆ kʼai peuˬ leh, venˇ taˍ meu‸ hpe‸ teˇ hpaˍ htawˇ luˬ kʼai peuˬ ve 
awˬ lawn maˇ kʼoˆ, yawˇ hui ngaˬ hta‸ hto laˇ ve yoˬ. 
4Awˬ lawn chi teˇ hpaˍ hta‸ ngaˬ gʼa kaˇ ve pa taw, ngaˬ gʼaˇ hte‸ hawˬ ve 
yoˬ. Awˬ yanˇ maw chaweh ngaˬ caˇ tuˬ maˇ caˇ leh, dawˇ haˍ ve awˬ hkʼaw lo 
Gʼuiˬsha geh bon chi hkʼe lawˬ ve yoˬ. 
5Mvuhˇ naw ma Gʼuiˬsha-oˬ, Nawˬ lehˬ uiˍ jaˇ mvuh jaˇ ve Gʼuiˬsha hpeh‸ ve 
pa taw, ngaˬ hui nawˬ hta‸ kawˆ leh nawˬ mehˆ gʼuˇ suhˍ huˉ taˍ ve yoˬ. Nawˬ 
lehˬ ka ti‸ yeˬ jaˇ ve pa taw, nawˬ hta‸ ha‸ ve chaw leh nawˬ ve tawˇ hkawˇ 
hta‸ na yuˬ ve chaw hui hta‸ nawˬ te piˇ taˍ ve ka ti‸ hta‸ nawˬ maˇ te luˬ. 
6Gʼuiˬsha-oˬ, ngaˬ hta‸ a ciˉ nyi laˇ leh, nawˬ ve awˬ ceˬ Iˉsaˍreˍlaˆ chaw hui 
awˬ pon tanˇ hkuinˇ tanˇ vanˇ ngaˬ lawˬ hkawˉ chehˇ ve bon lawˬ hkawˇ hta‸ 
a ciˉ na yuˬ laˇ-oˆ. Ngaˬ hui lehˬ venˇbaˆ te peuˬ. Ngaˬ ve awˬ puˍ awˬ pi teˇ 
hpaˍ leh, ngaˬ awˬ to htawˇ venˇbaˆ te peuˬ. 
7Ngaˬ hui nawˬ hta‸ te ya‸ jaˇ peuˬ leh, nawˬ kʼoˆ taˍ ve hkʼe ngaˬ hui maˇ te. 
Nawˬ ve awˬ ceˬ paˍ Moˉseˍ hta‸ cuˇ leh, nawˬ ngaˬ hui hta‸ piˇ laˇ taˍ ve 
awˬliˇtawˇhkawˇ teˇ hpaˍ hta‸ ngaˬ hui maˇ na yuˬ. 

8Nawˬ Moˉseˍ hta‸ kʼoˆ piˇ taˍ peuˬ ve tawˇ chi teˇ hpaˍ hta‸ a ciˉ kʼaw‸ dawˇ 
nawˇ-oˆ. Nawˬ hui Iˉsaˍreˍlaˆ chaw teˇ hpaˍ lehˬ, ngaˬ hta‸ ka ti‸ maˇ yeˬ ve 
kʼo, ngaˬ nawˬ hui hta‸ shu ve mvuhˇmiˬ lo hpaˆ da‸ guiˇ da‸ kʼai piˇ lawˬ tuˬ 
yoˬ. 
9Ya‸ hkʼaˇ, nawˬ hui ngaˬ geh kʼaw‸ hpfuhˆ kʼaw‸ la leh, ngaˬ kʼoˆ taˍ ve hkʼe 
te ve kʼo, nawˬ hui hkʼaˬ hpawˇ chi hpawˇ lo hpaˆ da‸ kʼai taˍ ve htawˇ, ngaˬ 
nawˬ hui hta‸ Yeˍruˆsaˍlehnˍ venˇ lo kʼaw‸ shiˍ hkʼaw‸ veu laˇ tuˬ yoˬ. Chehˇ 
kuiˬ oˇ ve lehˬ, ngaˬ hta‸ oˉ kʼoˍ pui tuˬ ngaˬ leuˆ yuˬ taˍ ve chehˇ kuiˬ hpeh‸ 
ve yoˬ, teh‸ nawˬ kʼoˆ taˍ peuˬ ve yoˬ. 
10Gʼuiˬsha-oˬ, chaw chi teˇ hpaˍ lehˬ, nawˬ ve chaw ceuˬ hpeh‸ leh, nawˬ ve 
awˬ ceˬ hpeh‸ ve yoˬ. Nawˬ ve kanˇ paˆ leh nawˬ ve awˬ gʼaˇ awˬ shaˉ hta‸ cuˇ 
ve awˬ hkʼaw lo, nawˬ yawˇ hui hta‸ htaiˍ hkʼaw‸ piˇ taˍ ve yoˬ. 
11Ngaˬ ve bon lawˬ hkawˇ leh, nawˬ hta‸ yawˆ yan chehˇ ve nawˬ ve awˬ ceˬ 
teˇ hpaˍ ve bon lawˬ hkawˇ hta‸ a ciˉ na yuˬ laˇ-oˆ. Ya‸ nyi ngaˬ hta‸ ga laˇ 
leh, jawˇmawˇ ngaˬ hta‸ ha kʼaˉ ve nyi ma cawˬ la tuˬ a ciˉ te piˇ-oˆ, teh‸ kʼoˆ 
leh bon lawˬ ve yoˬ. 

Neˍhaˍmiˆ li‸ 2 

Neˍhaˍmiˆ Yeˍruˆsaˍlehnˍ venˇ lo kʼai ve 

1Oˇ ve hkʼaw‸ nawˉ Niˆsanˇ ha pa htaˇ ngaˬ lehˬ jawˇmawˇ Aˍtaˍyeˍziˆ hta‸ a 
pehˉ meuˇ gʼuiˬ ca chiˇ taw piˇ ve yoˬ. Ponˬ laˬ htaˇ, yawˇ lehˬ ngaˬ dawˇ haˍ 
ve mehˆ hpfuhˇ hta‸ teˇ pawˆ ka‸ maˇ mawˬ jaw sheˍ. 
2Hkʼe te leh yawˇ kʼoˆ ve, Aˬ hto‸ ma pa taw nawˬ dawˇ haˍ ve le. Nawˬ hta‸ 
nyi kʼo, chehˇ sha chehˇ ve ka‸ nyi ma hkʼaw dawˇ haˍ chehˇ ve hta‸ shuˍ ve 
yoˬ, teh‸ ngaˬ hta‸ na nyi laˇ ve yoˬ. 
3Tawˇ oˇ ve hta‸ ngaˬ gʼa kaˇ htaˆ kawˆ jaˇ leh, Jawˇmawˇ nawˬ co zuhˬ ha 
zuhˬ cawˬ piˇ-oˆ. Ngaˬ ve awˬ puˍ awˬ pi teˇ hpaˍ tuˍ taˍ kuiˬ venˇ lehˬ, lu kʼai 
sheˆ kʼai peuˬ leh, venˇ taˍ meu‸ hpe‸ teˇ hpaˍ htawˇ aˬ miˍ to‸ baˬ peuˬ ve pa 
taw, ngaˬ hkʼaˬ hkʼe te ha lehˬ chehˇ hpeh‸ tuˬ ve le, teh‸ yawˇ hta‸ kʼaw‸ 
yaw hkʼaw‸ piˇ ve yoˬ. 

4Oˇ htaˇ jawˇmawˇ lehˬ, Nawˬ hkʼaˬ hkʼe te gaˇ ve le, teh‸ ngaˬ hta‸ kʼaw‸ na 
nyi laˇ ve yoˬ. 
5Mvuhˇ naw Gʼuiˬsha geh ngaˬ bon lawˬ ve yoˬ. Peuˬ hkʼaw‸ nawˉ, ngaˬ chi 
hkʼe kʼaw ‸ yaw hkʼaw‸ piˇ ve yoˬ. Jawˇmawˇ nawˬ ngaˬ hta‸ nyi ma cawˇ 
leh, ngaˬ lawˬ ve hkʼe pe‸ laˇ gaˇ ve kʼo, ngaˬ puˍ ngaˬ pi teˇ hpaˍ tuˍ taˍ kuiˬ 
venˇ oˇ ve hta‸ ca kʼaw‸ gu te tuˬ, ngaˬ hta‸ Yuˇda‸ mvuhˇmiˬ lo a ciˉ kʼaw‸ 
kʼo‸-e tcuh laˇ-oˇ, teh‸ jawˇmawˇ hta‸ kʼoˆ piˇ ve yoˬ. 
6Jawˇmawˇ ma htawˇ, jawˇmawˇ paˇ lo mui chehˇ taˍ ve yoˬ. Oˇ htaˇ 
jawˇmawˇ lehˬ, Ngaˬ hkʼaˬ maw maw a hkaw-anˬ lawˬ gaˇ ve leh, hkʼaˬ htaˆ 
kʼaw‸ kʼaw‸ la tuˬ ve awˬ lawn, ngaˬ hta‸ na nyi laˇ ve yoˬ. Ngaˬ yawˇ hta‸ 
kʼaw‸ yaw hkʼaw‸ piˇ leh, yawˇ lehˬ ngaˬ lawˬ ve hta‸ nyi hkʼaˇ suh ve yoˬ. 
7Oˇ ve hkʼaw‸ nawˉ, ngaˬ hta‸ Yuˇda‸ mvuhˇmiˬ lo kʼo‸-e tcuh taˍ ve awˬ 
lawn, Uˉhpaˍraˆ iˉ kaˆ lawˬ mvuhˇ nyi kʼehˬ hpawˇ lo uˉ peunˍ chehˇ ve 
jawˇmawˇ hta‸ bvuh‸ piˇ ve li‸ teˇ kʼoˆ hta‸ ngaˬ lawˬ yuˬ ve yoˬ. 
8Bon yehˬ awˬ pon, lanˇ venˇ awˬ pon, leh ngaˬ ve yehˬ awˬ pon loˍ ve suhˆ teˇ 
hpaˍ hta‸ yuˬ hpeh‸ tuˬ, jawˇmawˇ ve suhˆ ha‸ shaˉ shehˍ hpaˇ Aˍsaˆ hta‸ 
bvuh‸ piˇ ve li‸ teˇ kʼoˆ hta‸ htawˇ ngaˬ kʼaw‸ lawˬ yuˬ ve yoˬ. Gʼuiˬsha ngaˬ 
geh chehˇ taˍ ve pa taw, jawˇmawˇ lehˬ ngaˬ hkʼa lawˬ ve hkʼa peu-eˬ te laˇ ve 
yoˬ. 
9Jawˇmawˇ lehˬ, yawˇ ve ma‸ poˍ leh iˉ mvuhˇ ciˇ ve ma‸ yaˇ teˇ ta‸ ngaˬ geh 
peu laˇ ve yoˬ. Hkʼe te leh, Uˉhpaˍraˆ iˉ kaˆ lawˬ mvuhˇ nyi kʼehˬ hpawˇ lo te 
kʼo‸-e ve yoˬ. Oˇ kaˬ lo uˉ peunˍ chehˇ ve jawˇmawˇ hta‸, jawˇmawˇ lonˉ ve 
li‸ maˍ piˇ ve yoˬ. 
10Ya‸ hkʼaˇ, Iˉsaˍreˍlaˆ chaw hui awˬ pon da‸ ve kanˉ te piˇ tuˬ chaw teˇ gʼaˇ 
kʼaw‸ la chehˇ ve awˬ hkawˇ hta‸, Beˍhawˉronˍ venˇ yaˇ Saˍbaˍlaˆ leh, 
Aˍmawˇniˆ chaw Tawˇbiˆ hui gʼa kaˇ ve teˇ yanˇ, yawˇ hui nyi ma maˇ sha ve 
yoˬ. 
11Ngaˬ Yeˍruˆsaˍlehnˍ venˇ lo gaˬ leh oˇ kaˬ lo shehˆ nyi jehˇ taˍ ve yoˬ. 

12Yeˍruˆsaˍlehnˍ venˇ lo ngaˬ aˬ hto‸ ma ca kʼaw‸ te la ve chaw teˇ gʼaˇ hta‸ 
ka‸ maˇ hto piˇ. Shehˍ kʼaw hkui gaˬ htaˇ, ngaˬ ve awˬ chawˇ teˇ hpaˍ hta‸ 
shiˍ leh tawˆ kʼai ve yoˬ. Ngaˬ ciˇ toˇ ve piˉ laˬ teˇ hkeh hta‸ ceh shiˍ kʼai ve 
yoˬ. 
13Ngaˬ hui lehˬ, mvuhˇ nyi kʼehˬ hpawˇ lo cawˬ ve, Lawˬ hkʼo‸ taˍ meu‸ hpe‸ 
hta‸ te leh, awˬ hawˉ hpawˇ lo cawˬ ve Cawˇ shehˍ ma gʼuiˬ tuˇ lo te taˉ peuˬ 
hkʼaw‸ nawˉ, Cha‸ chiˆ ve taˍ meu‸ hpe‸ lo kʼai ve yoˬ. Ngaˬ hui kʼai chehˇ 
htaˇ, luˬ kʼai taˍ ve lanˇ venˇ teˇ hpaˍ leh, aˬ miˍ to‸ baˬ taˍ ve venˇ taˍ meu‸ 
hpe‸ teˇ hpaˍ hta‸ hkʼa deh‸ chaˬ nyi kʼai ve yoˬ. 
14Oˇ ve hkʼaw‸ nawˉ, ngaˬ hui awˬ na hpawˇ lo kʼaw‸ taˆ-e leh, Iˉ kaˆ gʼuiˬ tuˇ 
taˍ meu‸ hpe‸ leh, Jawˇmawˇ ve iˉ kaˆ gʼuiˬ po lo kʼai ve yoˬ. Oˇ kaˬ lo ya‸ 
kʼaw maˇ cawˬ. 
15Hkʼe te leh, ngaˬ hui lawˬ hkʼo‸ lo kʼaw‸ ya‸-e leh, lanˇ venˇ hta‸ chaˬ nyi 
kʼai ve yoˬ. Oˇ hkʼe te taˉ peuˬ hkʼaw‸ nawˉ, ngaˬ hui laˬ ve ya‸ kʼaw, Lawˬ 
hkʼo‸ taˍ meu‸ hpe‸ hta‸ te leh venˇ hkʼaw lo kʼaw‸ kʼo‸-e ve yoˬ. 
16Venˇ hta‸ uˉ peunˍ chehˇ ve chaw teˇ gʼaˇ ka‸, ngaˬ hkʼaˬ lo kʼai ve leh, ngaˬ 
hkʼaˬ hkʼe te chehˇ ve hta‸ maˇ shiˍ. Ngaˬ aˬ hto‸ ma ca kʼaw‸ te la ve awˬ 
lawn, paw hkuˇ, awˬ hoˉ awˬ naˬ teˇ hpaˍ, leh Yuˇda‸ chaw teˇ gʼaˇ hta‸ ka‸ 
maˇ hto piˇ sheˍ. 
17Oˇ ve hkʼaw‸ nawˉ, ngaˬ yawˇ hui hta‸ chi hkʼe kʼoˆ piˇ ve yoˬ. Chi beu‸ 
Yeˍruˆsaˍlehnˍ venˇ luˬ kʼai taˍ ve pa taw, ngaˬ hui hkʼaˬ hkʼe gʼa hkanˍ chehˇ 
ve hta‸ nawˬ hui mawˬ taˍ ve yoˬ. Ngaˬ hui lanˇ venˇ hta‸ kʼaw‸ gu kawˍ leh, 
ngaˬ hui awˬ me‸ awˬ hponˇ kʼaw‸ cawˬ la tuˬ te-a veuˬ, teh‸ yawˇ hui hta‸ 
kʼoˆ piˇ ve yoˬ. 
18Gʼuiˬsha ngaˬ geh chehˇ leh, ngaˬ hta‸ hkʼaˬ hkʼe te ga laˇ chehˇ ve awˬ lawn 
maˇ kʼoˆ, jawˇmawˇ ngaˬ hta‸ hkʼaˬ hkʼe kʼoˆ laˇ taˍ ve tawˇ teˇ hpaˍ maˇ kʼoˆ, 
ngaˬ yawˇ hui hta‸ kʼoˆ maˍ piˇ ve yoˬ. Oˇ htaˇ chaw yaˇ teˇ hpaˍ lehˬ, Ngaˬ 
hui lanˇ venˇ hta‸ haˆ haˆ kʼaw‸ gu kawˍ-a veuˬ, teh‸ kʼoˆ leh, kanˉ te tuˬ tanˍ 
gu ve yoˬ. 

19Ya‸ hkʼaˇ, Saˍbaˍlaˆ, Tawˇbiˆ, leh Aˬraˆ chaw Geˍshenˍ hui lehˬ, ngaˬ hui 
hkʼaˬ hkʼe te chehˇ ve awˬ hkawˇ hta‸ gʼa kaˇ ve teˇ yanˇ, yawˇ hui ngaˬ hui 
hta‸ gʼuiˬ yawˬ leh hkʼa mvuhˇ hkʼa na kʼoˆ laˇ ve yoˬ. Yawˇ hui kʼoˆ ve, 
Nawˬ hui aˬ hto‸ ma te chehˇ ve le. Nawˬ hui jawˇmawˇ hta‸ kʼaw‸ hpfuhˆ tuˬ 
te chehˇ ve laˇ, teh‸ kʼoˆ laˇ ve yoˬ. 
20Oˇ htaˇ ngaˬ lehˬ, Mvuhˇ naw Gʼuiˬsha ngaˬ hui hta‸ ga laˇ chehˇ ve yoˬ. 
Ngaˬ hui lehˬ, yawˇ ve awˬ ceˬ teˇ hpaˍ hpeh‸ leh, lanˇ venˇ hta‸ kʼaw‸ gu 
kawˍ chehˇ ve yoˬ. Ya‸ hkʼaˇ, nawˬ hui lehˬ Yeˍruˆsaˍlehnˍ venˇ chi hta‸ maˇ 
caˉ da‸. Nawˬ hui te‸ chiˉ kʼoˆ tuˬ maˇ loˍ, teh‸ yawˇ hui hta‸ kʼaw‸ yaw 
hkʼaw‸ piˇ ve yoˬ. 

Neˍhaˍmiˆ li‸ 3 

Lanˇ venˇ hta‸ kʼaw‸ gu kawˍ ve 

1Lanˇ venˇ hta‸ kʼaw‸ gu kawˍ ve awˬ hkʼaˇ lehˬ chi hkʼe yoˬ. Paw hkuˇ lonˉ 
Eˇlaˍsheˆ lehˬ, awˬ nu ve paw hkuˇ teˇ hpaˍ hta‸ shiˍ leh, Yawˬ taˍ meu‸ hpe‸ 
hta‸ kʼaw‸ gu te peuˬ hkʼaw‸ nawˉ, Gʼuiˬsha hta‸ chiˇ a‸ piˇ ve yoˬ. Yawˇ hui 
lehˬ lanˇ venˇ hta‸ htawˇ, Haˍnaˍneˍ ta‸ yehˬ lo hkʼa gaˬ gu kawˍ ve yoˬ. 
2Awˬ nu ve teˇ tawn hta‸ Yeˍriˆhkoˇ venˇ yaˇ teˇ hpaˍ kʼaw‸ caˉ leh gu kawˍ 
ve yoˬ. Awˬ nu ve teˇ tawn hta‸ Iˉmaˍriˍ ve yaˇ Zaˍkuˇraˆ kʼaw‸ caˉ leh kawˍ 
ve yoˬ. 
3Haˍseˍnaˍ ve awˬ ceuˬ awˬ hkʼaˇ teˇ hpaˍ, Ngaˇ taˍ meu‸ hpe‸ hta‸ kʼaw‸ gu 
te ve yoˬ. Yawˇ hui lehˬ, yehˬ miˉ awˬ suhˉ kʼaw‸ te keu leh, yehˬ miˉ hoˆ tuˬ 
suhˆ baˉ teˇ hpaˍ te ve yoˬ. 
4Haˍkoˆ ve awˬ hawehˍ Uˇriˇya‸ ve yaˇ Meˍraˍmoˆ lehˬ, awˬ nu ve lanˇ venˇ teˇ 
tawn hta‸ kʼaw‸ caˉ leh kawˍ ve yoˬ. Meˍsaˍbeˍlaˆ ve awˬ hawehˍ, Beˍraˍhkiˆ 
ve yaˇ Meˍshuˆlanˍ lehˬ, awˬ nu ve lanˇ venˇ teˇ tawn hta‸ kʼaw‸ caˉ leh kawˍ 
ve yoˬ. Awˬ nu ve teˇ tawn hta‸ Baˍnaˍ ve yaˇ Zaˍdoˆ kʼaw‸ caˉ leh kawˍ ve 
yoˬ. 

5Teˍkawˇ venˇ yaˇ teˇ hpaˍ lehˬ, awˬ nu ve lanˇ venˇ teˇ tawn hta‸ kawˍ ve yoˬ. 
(Ya‸ hkʼaˇ, venˇ oˇ ve awˬ hoˉ awˬ naˬ teˇ hpaˍ lehˬ, shu geh lanˇ venˇ hta‸ 
maˇ gʼa ga kawˍ piˇ.) 
6Taˍ meu‸ hpe‸ awˬ piˍ teˇ maˬ hta‸ Paˍseˍ ve yaˇ Yawˇyaˍdaˆ leh, 
Beˍtawˇdeˍyaˆ ve yaˇ Meˍshuˆlanˍ hui kʼaw‸ gu te ve yoˬ. Yawˇ hui lehˬ yehˬ 
miˉ awˬ suhˉ kʼaw‸ te keu leh, yehˬ miˉ hoˆ tuˬ suhˆ baˉ teˇ hpaˍ te ve yoˬ. 
7Awˬ nu ve teˇ tawn hta‸ Giˇbonˍ venˇ yaˇ Meˍlaˍtiˆ, Meˍrawˇnoˆ venˇ yaˇ 
Yaˍdonˍ leh, Giˇbonˍ leh Miˆsaˍpaˍ venˇ yaˇ teˇ hpaˍ kʼaw‸ caˉ leh kawˍ ve yoˬ. 
Yawˇ hui lehˬ Uˉhpaˍraˆ iˉ kaˆ lawˬ mvuhˇ nyi kʼehˬ hpawˇ teˇ tawn hta‸ uˉ 
peunˍ chehˇ ve jawˇmawˇ ve yehˬ lo hkʼa gaˬ kawˍ ve yoˬ. 
8Awˬ nu ve teˇ tawn hta‸ shi lawˍ paˍ Haˍhaˍyaˆ ve yaˇ Awˇzeˍlaˆ kʼaw‸ caˉ 
leh kawˍ ve yoˬ. Awˬ nu ve teˇ tawn hta‸ naˍ manˇ hawnˉ te paˍ Haˍnanˍ lehˬ, 
kʼehˬ ve gʼo‸ pa teh‸ kʼoˆ ve chehˇ kuiˬ lo hkʼa gaˬ kawˍ ve yoˬ. 
9Yeˍruˆsaˍlehnˍ venˇ teˇ hkoˇ hta‸ uˉ peunˍ chehˇ ve Huˉraˆ ve yaˇ Yeˍhpaˍyaˆ 
lehˬ, awˬ nu ve lanˇ venˇ teˇ tawn hta‸ gu kawˍ ve yoˬ. 
10Awˬ nu ve teˇ tawn hta‸ Haˍruˆmaˆ ve yaˇ Yeˍdaˍyaˆ kʼaw‸ caˉ leh kawˍ ve 
yoˬ. Oˇ ve teˇ tawn lehˬ, yawˇ ve yehˬ paˇ lo cawˬ ve yoˬ. Awˬ nu ve teˇ tawn 
hta‸ Haˍsaˍbaˍniˆ ve yaˇ Haˍkoˆ kʼaw‸ caˉ kawˍ ve yoˬ. 
11Haˍrenˍ ve yaˇ Maˍlaˍhkiˇyaˆ leh, Paˍhaˆmawˇbaˆ ve yaˇ Haˍshoˆ hui lehˬ, 
awˬ nu ve teˇ tawn hta‸ kawˍ leh, Aˬ miˍ tcuh kuiˬ ta‸ yehˬ hta‸ htawˇ kʼaw‸ 
gu kawˍ ve yoˬ. 
12Awˬ nu ve Yeˍruˆsaˍlehnˍ venˇ teˇ hkoˇ hta‸ uˉ peunˍ chehˇ ve Haˍlawˇhehˆ 
ve yaˇ Shaˍlonˍ lehˬ, lanˇ venˇ awˬ nu ve teˇ tawn hta‸ gu kawˍ ve yoˬ. Yawˇ 
ve yaˇ miˇ htawˇ gʼa ga piˇ ve yoˬ. 
13Haˍnunˍ leh Zaˍnaˍ venˇ yaˇ teˇ hpaˍ lehˬ, Lawˬ hkʼo‸ taˍ meu‸ hpe‸ hta‸ 
kʼaw‸ gu te ve yoˬ. Yawˇ hui lehˬ, yehˬ miˉ awˬ suhˉ kʼaw‸ te keu ve yoˬ. Oˇ 
ve hkʼaw‸ nawˉ, yawˇ hui lehˬ lanˇ venˇ hta‸ htawˇ, Cha‸ chiˆ ve taˍ meu‸ 
hpe‸ lo hkʼa gaˬ, teˇ hinˉ shaw‸ kʼaw‸ gu kawˍ ve yoˬ. 

14Beˍtaˍkaˍrenˍ venˇ hta‸ uˉ peunˍ chehˇ ve Reˍhkaˆ ve yaˇ Maˍlaˍhkiˇyaˆ lehˬ, 
Cha‸ chiˆ ve taˍ meu‸ hpe‸ hta‸ hta‸ kʼaw‸ gu te ve yoˬ. Yawˇ lehˬ, yehˬ miˉ 
awˬ suhˉ kʼaw‸ te keu ve yoˬ. 
15Miˆsaˍpaˍ venˇ hta‸ uˉ peunˍ chehˇ ve Kawˇlaˆhawˇzaˆ ve yaˇ Shaˍlunˍ lehˬ, 
Iˉ kaˆ gʼuiˬ tuˇ taˍ meu‸ hpe‸ hta‸ kʼaw‸ gu te leh, yehˬ miˉ awˬ suhˉ kʼaw‸ te 
keu ve yoˬ. Peuˬ hkʼaw‸ nawˉ, yawˇ lehˬ jawˇmawˇ ve hko lonˉ awˬ paˇ lo 
cawˬ ve Siˉlonˍ gʼuiˬ po hta‸ te leh, Daˍviˆ ve venˇ lo ya‸ la ve go hkʼeh‸ leh 
kuiˬ lo hkʼa gaˬ, lanˇ venˇ kʼaw‸ gu kawˍ ve yoˬ. 
16Awˬ gʼuˇ suhˍ teˇ tawn hta‸ Behˆzuˇraˆ venˇ teˇ hkoˇ hta‸ uˉ peunˍ chehˇ ve 
Aˍzaˍboˆ ve yaˇ Neˍhaˍmiˆ lehˬ, Daˍviˆ ve tuˍ hpfuh, iˉ kaˆ gʼuiˬ po, leh ma‸ 
yaˇ hui ve yehˬ lo hkʼa gaˬ, lanˇ venˇ kʼaw‸ gu kawˍ ve yoˬ. 

Lanˇ venˇ gu kawˍ ve Leˍviˆ chaw teˇ hpaˍ 

17Leˍviˆ chaw teˇ hpaˍ htawˇ, lanˇ venˇ hta‸ gʼa ga kawˍ piˇ ve yoˬ. Baˍniˆ ve 
yaˇ Reˍhonˍ lehˬ, awˬ nu ve lanˇ venˇ teˇ tawn hta‸ kʼaw‸ gu kawˍ ve yoˬ. Awˬ 
gʼuˇ suhˍ lo cawˬ taˍ ve teˇ tawn hta‸ Kiˇlaˆ venˇ teˇ hkoˇ hta‸ uˉ peunˍ chehˇ 
ve Haˍsaˍbiˆ kʼaw‸ gu kawˍ ve yoˬ. 
18Awˬ gʼuˇ suhˍ ve teˇ tawn hta‸, awˬ nu ve Kiˇlaˆ venˇ teˇ hkoˇ hta‸ uˉ peunˍ 
chehˇ ve Heˍnaˍdaˆ ve yaˇ Baˍveˍ kʼaw‸ gu kawˍ ve yoˬ. 
19Awˇ gʼuˇ suhˍ lo cawˬ taˍ sheˍ ve teˇ tawn hta‸, Miˆsaˍpaˍ venˇ hta‸ uˉ peunˍ 
chehˇ ve Yawˇsuˆ ve yaˇ Eˇzaˍ lehˬ, la‸ caˉ teh kuiˬ yehˬ gʼuˇ suhˍ lo te leh, 
lanˇ venˇ awˬ ceˍ kʼaweh‸ lo hkʼa gaˬ kʼaw‸ gu kawˍ ve yoˬ. 
20Zaˍbiˆ ve yaˇ Baˍruˆ lehˬ, paw hkuˇ lonˉ Eˇlaˍsheˆ ve yehˬ gʼuˇ suhˍ lo hkʼa 
gaˬ, lanˇ venˇ hta‸ kʼaw‸ gu kawˍ ve yoˬ. 
21Haˍkoˆ ve awˬ hawehˍ, Uˇriˆyaˆ ve yaˇ Meˍraˍmoˆ lehˬ, paw hkuˇ lonˉ 
Eˇlaˍsheˆ ve yehˬ hkʼaw‸ nawˉ lo hkʼa gaˬ, lanˇ venˇ hta‸ kʼaw‸ gu kawˍ ve 
yoˬ. 

Lanˇ venˇ hta‸ gu kawˍ ve paw hkuˇ teˇ hpaˍ 

22Paw hkuˇ teˇ hpaˍ htawˇ, lanˇ venˇ hta‸ gʼa ga gu kawˍ piˇ ve yoˬ. 
Yeˍruˆsaˍlehnˍ venˇ awˬ jaˇ awˬ ji lo chehˇ taˍ ve paw hkuˇ teˇ hpaˍ lehˬ, awˬ 
nu ve lanˇ venˇ teˇ tawn hta‸ kʼaw‸ gu kawˍ ve yoˬ. 
23Awˬ gʼuˇ suhˍ lo cawˬ taˍ sheˍ ve teˇ tawn hta‸, Beˍyaˍmenˍ leh Haˍshoˆ lehˬ, 
a shu yawˇ yehˬ gʼuˇ suhˍ lo cawˬ ve lanˇ venˇ hta‸ kʼaw‸ gu kawˍ ve yoˬ. 
Aˍnaˍniˆ ve awˬ hawehˍ, Maˍseˍyaˆ ve yaˇ Aˍzaˍriˆ lehˬ, yawˇ ve yehˬ gʼuˇ suhˍ 
lo cawˬ ve lanˇ venˇ hta‸ kʼaw‸ gu kawˍ ve yoˬ. 
24Beˍnaˍdaˆ ve yaˇ Beˍniˍ lehˬ, Aˍzaˍriˆ ve yehˬ hta‸ te leh lanˇ venˇ awˬ ceˍ 
kʼaweh‸ lo hkʼa gaˬ kʼaw‸ gu kawˍ ve yoˬ. 
25Uˇzehˆ ve yaˇ Paˍlaˍlaˆ lehˬ, lanˇ venˇ awˬ ceˍ kʼaweh‸ hta‸ te leh htawnˍ 
yehˬ awˬ paˇ lo cawˬ ve lanˇ venˇ hta‸ kʼaw‸ gu kawˍ ve yoˬ. 
26Paˍroˆ ve yaˇ Peˍdaˍyaˆ lehˬ, bon yehˬ paˇ lo te taˍ ve ta‸ yehˬ lo hkʼa gaˬ, 
lanˇ venˇ hta‸ kʼaw‸ gu kawˍ ve yoˬ. (Chi teˇ tawn lehˬ, bon yehˬ hkʼaw kanˉ 
te chehˇ ve chaw hui chehˇ kuiˬ, Awˇhpeˍlaˆ teh‸ kʼoˆ ve chehˇ kuiˬ lo cawˬ ve 
yoˬ.) 

Awˬ nu ve lanˇ venˇ kawˍ paˍ teˇ hpaˍ 

27Teˍkawˇ venˇ yaˇ nyiˇ moˍ teˇ moˍ lehˬ, bon yehˬ paˇ lo te taˍ ve ta‸ yehˬ 
hta‸ te leh, Awˇhpeˍlaˆ teh‸ kʼoˆ ve chehˇ kuiˬ lo hkʼa gaˬ, lanˇ venˇ kʼaw‸ gu 
kawˍ ve yoˬ. 
28Paw hkuˇ teˇ moˍ lehˬ, oˇ kaˬ lo kʼaw‸ te leh awˬ na hpawˇ lo cawˬ ve Iˉ 
mvuhˇ taˍ meu‸ hpe‸ lo hkʼa gaˬ, a shu yawˇ ve yehˬ paˇ lo cawˬ ve lanˇ venˇ 
hta‸ gu kawˍ ve yoˬ. 
29Iˉmeˍraˆ ve yaˇ Zaˍdoˆ lehˬ, yawˇ ve yehˬ gʼuˇ suhˍ lo cawˬ ve lanˇ venˇ hta‸ 
kʼaw‸ gu kawˍ ve yoˬ. Mvuhˇ nyi tawˆ taˍ meu‸ hpe‸ hta‸ ha‸ shaˉ shehˍ hpaˇ 
Sheˍkaˍniˆ ve yaˇ Sheˍmaˍyaˆ lehˬ, awˬ gʼuˇ suhˍ teˇ tawn lo cawˬ ve lanˇ venˇ 
hta‸ kʼaw‸ gu kawˍ ve yoˬ. 
30Sheˍlaˍmiˆ ve yaˇ Haˍnaˍniˆ leh, Zaˍlaˆ ve yaˇ hkaw‸ gʼaˇ teˇ gʼaˇ hpeh‸ ve 
Haˍnonˍ lehˬ, awˬ nu ve lanˇ venˇ teˇ tawn hta‸ teˇ pawˆ kʼaw‸ gu kawˍ ve 

yoˬ. Beˍraˍhkiˆ ve yaˇ Meˍshuˆlanˍ lehˬ, yawˇ ve yehˬ gʼuˇ suhˍ lo cawˬ ve lanˇ 
venˇ hta‸ kʼaw‸ gu kawˍ ve yoˬ. 
31Shi lawˍ paˍ Maˍlaˍhkiˇyaˆ lehˬ, oˇ kaˬ lo kʼaw‸ te leh, bon yehˬ hkʼaw kanˉ 
te ve chaw leh tanˇ kaˬ paˍ hui chehˇ ve yehˬ lo hkʼa gaˬ, lanˇ venˇ hta‸ gu 
kawˍ ve yoˬ. Yehˬ oˇ ve lehˬ, bon yehˬ lonˉ ve yehˬmiˉhpe‸ paˇ lo cawˬ leh, 
lanˇ venˇ awˬ na hpawˇ awˬ ceˍ kʼaweh‸ lo te taˍ ve bawehˇ paˇ lo cawˬ ve 
yoˬ. 
32Shi lawˍ paˍ teˇ hpaˍ leh tanˇ kaˬ paˍ teˇ hpaˍ lehˬ oˇ kaˬ lo kʼaw‸ te leh, 
Yawˬ taˍ meu‸ hpe‸ lo hkʼa gaˬ lanˇ venˇ gu kawˍ ve yoˬ. 

Neˍhaˍmiˆ li‸ 4 

Neˍhaˍmiˆ ve kanˉ hta‸ tawˍ taˍ ve 

1Ngaˬ hui Yuˇda‸ chaw teˇhpaˍ, lanˇ venˇ hta‸ kʼaw‸ gu kawˍ chehˇ ve awˬ 
hkawˇ hta‸ Saˍbaˍlaˆ gʼa kaˇ ve teˇ yanˇ, yawˇ nyi ma zuhˆ jaˇ leh ngaˬ hui hta
‸ hkʼa mvuhˇ hkʼa na kʼoˆ ve yoˬ. 
2Yawˇ ve awˬ chawˇ teˇ hpaˍ leh, Saˍmaˍriˆ ma‸ yaˇ teˇ hpaˍ mehˆ gʼuˇ suhˍ lo 
yawˇ chi hkʼe kʼoˆ ve yoˬ. Yuˇda‸ chaw chi teˇ hpaˍ hkʼaˬ hkʼe dawˇ leh chi 
hkʼe te chehˇ ve le. Yawˇ hui venˇ hta‸ kʼaw‸ gu te chehˇ ve laˇ. Yawˇ hui tuˉ 
tanˇ chehˇ ve pa taw, teˇ nyi tiˉ awˬ hkʼaw lo yawˇ hui lanˇ venˇ hta‸ kʼaw‸ 
gu kawˍ peuˬ tuˬ yoˬ, teh‸ dawˇ chehˇ ve hehˉ laˇ. Awˬ puiˍ taˆ hkʼaw lo aˬ 
miˍ to‸ baˬ taˍ ve haˉ pui shiˍ teˇ hpaˍ hta‸ yawˇ hui yuˬ leh, lanˇ venˇ kawˍ 
gʼa tuˬ ve leh laˇ, teh‸ kʼoˆ ve yoˬ. 
3Aˍmawˇniˆ chaw Tawˇbiˆ htawˇ yawˇ awˬ paˇ lo huˉ taˍ leh, Yawˇ hui hkʼaˬ 
hkʼe ve lanˇ venˇ hta‸ kawˍ tuˬ ve le. Yawˇ hui kawˍ taˍ ve lanˇ venˇ lehˬ, heh 
hpuiˇ pawˆ naˆ ka‸ paiˍ tuˬ yoˬ, teh‸ kʼoˆ ve yoˬ. 
4Oˇ htaˇ ngaˬ Gʼuiˬsha geh bon lawˬ ve yoˬ. Gʼuiˬsha-oˬ, yawˇ hui ngaˬ hui teˇ 
hpaˍ hta‸ hkʼa mvuhˇ hkʼa na kʼoˆ chehˇ ve hkawˇ hta‸ a ciˉ na sheˍ. Yawˇ 
hui kʼoˆ chehˇ ve tawˇ oˇ ve teˇ hpaˍ yawˇ hui awˬ hkʼoˆ kʼaw‸ gaˬ la piˇ-oˆ. 
Yawˇ hui lehˬ shu hiˉ yuˬ lu yuˬ ve hta‸ gʼa hkanˍ leh, shu mvuhˇmiˬ lo hpeh 
kʼai ve hta‸ gʼa hkanˍ piˇ-oˆ. 

5Yawˇ hui te taˍ ve haiˬ ve kanˉ teˇ hpaˍ hta‸ venˇbaˆ taˇ hpehˇ piˇ-oˆ. Awˬ 
lawn kʼo, yawˇ hui lehˬ lanˇ venˇ kʼaw‸ gu kawˍ chehˇ ve ngaˬ hui hta‸ hkʼa 
mvuhˇ hkʼa na kʼoˆ laˇ ve yoˬ, teh‸ kʼoˆ ve yoˬ. 
6Oˇ ve hkʼaw‸ nawˉ, ngaˬ hui lanˇ venˇ hta‸ kʼaw‸ caˉ kawˍ ve yoˬ. Chaw yaˇ 
teˇ hpaˍ lehˬ, kanˉ te ve nyi ma pfuhˇ jaˇ ve pa taw, lanˇ venˇ teˇ hkoˇ hkʼa gaˬ 
kawˍ peuˬ sheˬ ve yoˬ. 
7Ngaˬ hui lanˇ venˇ hta‸ kʼaw‸ gu kawˍ leh peuˬ la chehˇ ve awˬ hkawˇ hta‸ 
Saˍbaˍlaˆ, Tawˇbiˆ leh Aˍraˆ chaw, Aˍmonˍ chaw, Aˍshoˆ chaw hui gʼa kaˇ ve 
teˇ yanˇ, yawˇ hui nyi ma zuhˆ jaˇ ve yoˬ. 
8Hkʼe te leh yawˇ hui Yeˍruˆsaˍlehnˍ venˇ hta‸ ca bawˆ la leh, ngaˬ hui hta‸ ca 
te sho‸ sha‸ laˇ tuˬ hkʼawˇ jehˬ da‸ ve yoˬ. 
9Ya‸ hkʼaˇ, ngaˬ hui Gʼuiˬsha geh bon lawˬ leh, tanˇ hkuinˇ tanˇ vanˇ shaw 
shehˍ hpaˇ teˇ hpaˍ hta‸ hkʼa deh‸ shaw tcuh taˍ ve yoˬ. 
10Yuˇda‸ chaw teˇ hpaˍ lehˬ, kʼa muiˬ hkawˇ chi hkʼe kʼoˆ kʼa chehˇ ve yoˬ. 
Ngaˬ hui gʼa taˆ chehˇ ve awˬ vuiˬ hawˇ jaˇ ve pa taw, ngaˬ hui gʼaˇ nuˇ jaˇ 
peuˬ. Ngaˬ hui gʼa ji baˬ tuˬ ve awˬ puiˍ taˆ cawˬ maˇ jaˇ sheˍ. Hkʼaˬ hkʼe te leh 
ngaˬ hui ya‸ nyi lanˇ venˇ kawˍ gʼa tuˬ le, teh‸ kʼoˆ kʼa ve yoˬ. 
11Canˇ paˍ teˇ hpaˍ lehˬ, ngaˬ hui maˇ shiˍ maˇ jawˬ sheˍ htaˇ, ngaˬ hui geh lo‸ 
la leh, ngaˬ hui te chehˇ ve kanˉ hta‸ te luˬ tuˬ dawˇ nyi chehˇ ve yoˬ. 
12Canˇ paˍ teˇ hpaˍ geh chehˇ taˍ ve Yuˇda‸ chaw teˇ hpaˍ hpaˍ, teˇ hkui teˇ 
hkui ngaˬ hui geh laˬ leh, yawˇ hui hkʼaˬ hkʼe te tuˬ dawˇ nyi chehˇ ve awˬ 
lawn ngaˬ hui hta‸ ca kʼaw‸ hto laˇ chehˇ ve yoˬ. 
13Chi hta‸ pa taw, ngaˬ lehˬ lanˇ venˇ kawˍ maˇ peuˬ sheˍ ve chehˇ kuiˬ lo, la‸ 
caˉ pfuhˇ leh shaw shehˍ hpaˇ teˇ hpaˍ teh taˍ ve yoˬ. 
14Chaw yaˇ teˇ hpaˍ lehˬ, heuˬ jaˇ peuˬ ve hta‸ ngaˬ gʼa mawˬ ve yoˬ. Hkʼe te 
leh, ngaˬ yawˇ hui leh yawˇ hui ve awˬ hoˉ awˬ naˬ teˇ hpaˍ hta‸ chi hkʼe kʼoˆ 
piˇ ve yoˬ. Ngaˬ hui ve canˇ paˍ teˇ hpaˍ hta‸ taˇ kawˆ. Ngaˬ hui ve Gʼuiˬsha 
lehˬ, hkʼaˬ ma uiˍ jaˇ mvuh jaˇ ve hta‸ dawˇ nawˇ leh, nawˬ hui ve awˬ viˉ awˬ 

nyi, nawˬ hui ve miˇ yaˇ leh, nawˬ hui ve yehˬ teˇ hpaˍ awˬ pon ma‸ bawˆ-oˆ, 
teh‸ kʼoˆ piˇ ve yoˬ. 
15Oˇ htaˇ ngaˬ hui ve canˇ paˍ teˇ hpaˍ lehˬ, yawˇ hui hkʼawˇ jehˬ da‸ chehˇ ve 
awˬ lawn hta‸ ngaˬ hui shiˍ peuˬ ve hta‸ maˇ kʼoˆ, yawˇ hui te tuˬ dawˇ nyi 
chehˇ ve kanˉ hta‸ Gʼuiˬsha te luˬ piˇ peuˬ ve hta‸ maˇ kʼoˆ, yawˇ hui shiˍ la 
jawˬ la ve yoˬ. Oˇ ve hkʼaw‸ nawˉ, ngaˬ hui lehˬ lanˇ venˇ hta‸ kʼaw‸ caˉ leh 
kawˍ kʼai ve yoˬ. 
16Oˇ ve teˇ nyi hta‸ te leh, ngaˬ lehˬ chaw teˇ hkoˇ hta‸ ceh tiˉ kanˉ te tcuh 
leh, awˬ nu ve chaw teˇ hkoˇ hta‸ la‸ caˉ pfuhˇ leh shaw tcuh taˍ ve yoˬ. 
17Awˬ hoˉ awˬ naˬ teˇ hpaˍ htawˇ, lanˇ venˇ hta‸ kʼaw‸ gu kawˍ chehˇ ve 
Yuˇda‸ chaw hui hta‸ awˬ gʼaˇ piˇ chehˇ ve yoˬ. Chaw oˇ ve teˇ hpaˍ lehˬ, la‸ 
sheh teˇ paˉ lanˇ venˇ kawˍ leh, awˬ nu ve teˇ paˉ la‸ caˉ ka taˍ ve yoˬ. 
18Yawˇ hui hkʼa peu-eˬ a shu yawˇ ve aˉhtaw pfuhˇ taˍ ve yoˬ. Nuˇ hkaw meuˆ 
shehˍ hpaˇ lehˬ ngaˬ geh chehˇ taˍ ve yoˬ. 
19Ngaˬ yawˇ hui hta‸ chi hkʼe kʼoˆ piˇ taˍ ve yoˬ. Lanˇ venˇ zuhˬ jaˇ ve pa taw, 
ngaˬ hui lehˬ teˇ gʼaˇ teˇ hpawˇ lo kanˉ gʼa te chehˇ ve yoˬ. 
20Nawˬ hui nuˇ hkaw meuˆ hkawˇ gʼa kaˇ ve kʼo, ngaˬ geh gʼuiˇ laˬ-o‸. Ngaˬ 
hui ve Gʼuiˬsha lehˬ, ngaˬ hui awˬ pon ma‸ bawˆ laˇ tuˬ yoˬ, teh‸ yawˇ hui hta
‸ kʼoˆ piˇ taˍ ve yoˬ. 
21Hkʼe te leh, mvuhˇ htiˇ la ve awˬ yanˇ hta‸ te leh, mvuhˇ hpeu‸ meu‸ keu 
shiˍ tawˆ la htaˇ hkʼa gaˬ, ngaˬ hui ve chaw teˇ hkoˇ lehˬ lanˇ venˇ kawˍ leh, 
awˬ nu ve teˇ hkoˇ lehˬ la‸ caˉ pfuhˇ leh shaw chehˇ taˍ ve yoˬ. 
22Awˬ yanˇ oˇ ve awˬ hkʼaw lo, ngaˬ hui mvuhˇ law‸ kʼaw htaˇ kanˉ hkʼa deh‸ 
te hpeh‸ leh, mvuhˇ hpeu‸ htaˇ venˇ hta‸ hkʼa deh‸ shaw taˍ hpeh‸ tuˬ, chaw 
teˇ gʼaˇ le le Yeˍruˆsaˍlehnˍ venˇ hkʼaw ceh tiˉ chehˇ taˍ-o‸, teh‸ ngaˬ yawˇ hui 
hta‸ kʼoˆ piˇ ve yoˬ. 
23Ngaˬ awˬ to maˇ kʼoˆ, ngaˬ ve chaw hkʼa peu-eˬ maˇ kʼoˆ, mvuhˇ hpeu‸ htaˇ a 
shu yawˇ ve veu‸ kʼaˇ hta‸ maˇ kʼehˆ zuh‸. A shu yawˇ ve la‸ caˉ hta‸ hkʼa 
deh‸ vawˆ taˍ leh zuh‸ ve yoˬ. 

Neˍhaˍmiˆ li‸ 5 

Neˍhaˍmiˆ suhˉ jehˬ piˇ ve 

1Awˬ yanˇ a ciˉ maw la htaˇ, Yuˇda‸ chaw teˇ hpaˍ hkʼanˇ ve yoˬ. 
2Teˇ hpaˍ hpaˍ lehˬ, Ngaˬ hui ve yehˬ kʼa uiˍ jaˇ ve yoˬ. Ngaˬ hui caˇ tuˬ caˬ 
hkʼa loˍ ve yoˬ, teh‸ kʼoˆ ve yoˬ. 
3Teˇ hpaˍ hpaˍ lehˬ, Ngaˬ hui gʼa caˇ gʼa dawˬ tuˬ, ngaˬ hui ve ti mi, a pehˉ 
meuˇ hko, leh ngaˬ hui ve yehˬ teˇ hpaˍ hta‸ gʼa ca tan taˍ ve yoˬ, teh‸ kʼoˆ ve 
yoˬ. 
4Teˇ hpaˍ hpaˍ kʼoˆ ve, Ngaˬ hui ve ti mi leh a pehˉ meuˇ hko awˬ pon awˬ 
hkawnˍ keu tuˬ hpu maˇ cawˬ ve pa taw, shu geh gʼa ca chiˇ keu piˇ taˍ ve yoˬ. 
5Awˬ nu ve Yuˇda‸ chaw teˇ hpaˍ loˍ ve mawˇ ngaˬ hui ka‸ loˍ chehˇ ve maˇ 
heˆ laˇ. Ngaˬ hui ve yaˇ teˇ hpaˍ ka‸, yawˇ hui ve yaˇ teˇ hpaˍ hkʼa shuˍ da‸ 
chehˇ ve maˇ heˆ laˇ. Ya‸ hkʼaˇ, ngaˬ hui lehˬ a shu yawˇ ve yaˇ teˇ hpaˍ hta‸ 
shu ceˬ gʼa te tcuh chehˇ ve yoˬ. Ngaˬ hui ve yaˇ miˇ teˇ hpaˍ hpaˍ, shu hta‸ 
gʼa hawˇ piˇ taˍ peuˬ. Ngaˬ hui ve ti mi, a pehˉ meuˇ hko teˇ hpaˍ hta‸ shu yuˬ 
kʼai peuˬ ve pa taw, ngaˬ hui ca dawˇ maˇ tawˆ-o, teh‸ kʼoˆ ve yoˬ. 
6Tawˇ oˇ ve teˇ hpaˍ hta‸ ngaˬ gʼa kaˇ htaˇ, ngaˬ nyi ma zuhˆ jaˇ ve yoˬ. 
7Hkʼe te leh, ngaˬ suhˉ jehˬ piˇ tuˬ dawˇ cheˆ ve yoˬ. Yuˇda‸ chaw awˬ hoˉ awˬ 
naˬ teˇ hpaˍ hta‸ ngaˬ venˇbaˆ taˍ leh, Nawˬ hui lehˬ a shu yawˇ ve awˬ viˉ awˬ 
nyi teˇ hpaˍ hta‸ fawˉ mehˍ piˇ chehˇ ve yoˬ, teh‸ yawˇ hui hta‸ kʼoˆ piˇ ve 
yoˬ. Oˇ ve hkʼaw‸ nawˉ, ngaˬ chaw moˍ lonˉ hta‸ kuˬ hpawnˬ leh, yawˇ hui 
hta‸ chi hkʼe kʼoˆ piˇ ve yoˬ. 
8Ngaˬ hui te puiˉ te hpeh‸ ve hkʼe, awˬ ceˬ hkʼa shuˍ, shu ve la‸ sheh hkʼaw 
lo gʼa hawˇ piˇ tuˬ ve Yuˇda‸ chaw teˇ hpaˍ hta‸ kʼaw‸ vuiˬ hkʼaw‸ piˇ chehˇ 
ve yoˬ. Ya‸ hkʼaˇ, nawˬ hui lehˬ chi beu‸ awˬ chawˇ chawˇ hawˇ caˇ da‸ chehˇ 
ve yoˬ, teh‸ yawˇ hui hta‸ kʼoˆ piˇ ve yoˬ. Awˬ hoˉ awˬ naˬ te chehˇ ve chaw 
teˇ gʼaˇ ka‸, te‸ chiˉ kʼaw‸ kʼoˆ maˇ gʼa leh, ta‸ iˉ gawˬ lehˍ chehˇ taˍ ve yoˬ. 
9Hkʼe te leh ngaˬ yawˇ hui hta‸ chi hkʼe kʼoˆ piˇ ve yoˬ. Nawˬ hui te chehˇ ve 
kanˉ lehˬ ya‸ jaˇ ve yoˬ. Nawˬ hui Gʼuiˬsha hta‸ kawˆ cawˇ leh, hteˇ ve cawˇ 

ve kanˉ hta‸ ceh tiˉ te ve awˬ hkʼaw lo, ngaˬ hui ve canˇ paˍ teˇ hpaˍ ngaˬ hui 
hta‸ hkʼa mvuhˇ hkʼa na maˇ gʼa kʼoˆ tuˬ te cawˇ ve yoˬ. 
10Ngaˬ leh ngaˬ ve awˬ chawˇ teˇ hpaˍ lehˬ, loˍ ve chaw hui hta‸ hpu leh caˬ 
shiˍ chiˇ piˇ chehˇ ve yoˬ. Chi beu‸ maˇ hteˇ maˇ cawˇ ve kanˉ chi hkʼa peu-eˬ 
hta‸ ngaˬ hui baˬ taˉ-a veuˬ. 
11Yawˇ hui ve ti mi, a pehˉ meuˇ hko, shaˍ lonˍ hko leh yehˬ teˇ hpaˍ chi beu‸ 
yawˇ hui hta‸ kʼaw‸ hkʼaw‸ piˇ-oˆ. Yawˇ nawˬ hui geh chiˇ taˍ ve hpu, caˬ 
shiˍ, a pehˉ meuˇ gʼuiˬ, naˍ manˇ, chi hkʼa peu-eˬ hta‸ hkʼe leˇ ponˬ piˇ-oˆ, teh‸ 
yawˇ hui hta‸ kʼoˆ piˇ ve yoˬ. 
12Awˬ hoˉ awˬ naˬ oˇ ve teˇ hpaˍ lehˬ, Nawˬ kʼoˆ ve hkʼe ngaˬ hui te leh, yawˇ 
hui ve mawˇ hkʼa peu-eˬ yawˇ hui hta‸ kʼaw‸ hkʼaw‸ piˇ tuˬ yoˬ. Yawˇ hui ve 
jeˬ teˇ hpaˍ hta‸ htawˇ ponˬ piˇ tuˬ yoˬ, teh‸ ngaˬ hta‸ kʼaw‸ yaw hkʼaw‸ laˇ 
ve yoˬ. Oˇ ve hkʼawˬ nawˉ, ngaˬ lehˬ paw hkuˇ teˇ hpaˍ hta‸ kuˬ yuˬ leh, awˬ 
hoˉ awˬ naˬ oˇ ve teˇ hpaˍ hta‸ yawˇ hui kʼoˆ taˍ ve hkʼe te tuˬ hkanˍ tcuh ve 
yoˬ. 
13Oˇ hkʼe te tcuh peuˬ hkʼaw‸ nawˉ, ngaˬ lehˬ ngaˬ ve caw‸ cehˍ nyi hta‸ hpeh 
taˍ ve hpa hta‸ yuˬ leh yawˇ hui mehˆ gʼuˇ suhˍ hpi maˍ piˇ leh chi hkʼe kʼoˆ 
piˇ ve yoˬ. Nawˬ hui a shu yawˇ te taˍ ve ka ti‸ hta‸ maˇ ha‸ shaˉ ve chaw hta
‸ Gʼuiˬsha chi hkʼe te yuˬ baˬ laˇ tuˬ yoˬ. Yawˇ lehˬ nawˬ hui hkʼa cawˬ taˍ ve 
mawˇ hkʼa peu-eˬ hta‸ yuˬ kʼai leh, nawˬ hui hta‸ te‸ chiˉ teh taˉ laˇ tuˬ ve 
maˇ heˆ, teh‸ yawˇ hui hta‸ kʼoˆ piˇ ve yoˬ. Oˇ kaˬ lo hkʼa chehˇ taˍ ve chaw 
hkʼa peu-eˬ, A menˬ, teh‸ kʼoˆ leh Gʼuiˬsha hta‸ chiˇ mvuh ve yoˬ. Chaw oˇ ve 
teˇ hpaˍ lehˬ, yawˇ hui kʼoˆ taˍ ve hkʼe te ve yoˬ. 

Maˇ caˆ muiˬ puiˉ ve Neˍhaˍmiˆ 

14Aˍtaˍyeˍziˆ jawˇmawˇ te ve 20 hkʼaw‸ biˇ ve awˬ yanˇ hta‸ te leh 32 hkʼaw‸ 
biˇ la htaˇ hkʼa gaˬ, ngaˬ lehˬ Yuˇda‸ mvuhˇmiˬ ve jaw ˇmawˇ te chehˇ ve yoˬ. 
Awˬ yanˇ oˇ ve 12 hkʼaw‸ awˬ hkʼaw lo ngaˬ leh ngaˬ ve awˬ ceuˬ awˬ hkʼaˇ teˇ 
hpaˍ lehˬ, jawˇmawˇ ve caˇ tuˬ hta‸ maˇ caˇ. 
15Ngaˬ gʼuˇ suhˍ jawˇmawˇ hkʼa te peuˬ ve chaw teˇ hpaˍ lehˬ, teˇ nyi ve caˇ tuˬ 
dawˬ tuˬ awˬ hpfuhˇ hpu 40 hta‸ mvuhˇ yaˇ miˬ yaˇ geh shaw caˇ leh fawˉ 

mehˍ piˇ chehˇ ve yoˬ. Ya‸ hkʼaˇ, ngaˬ lehˬ Gʼuiˬsha hta‸ kawˆ ve pa taw oˇ 
hkʼe maˇ te. 
16Ngaˬ ve awˬ gʼaˇ awˬ shaˉ hkʼa peu-eˬ yuˬ tawˆ leh, lanˇ venˇ hta‸ ceh gu 
kawˍ chehˇ ve yoˬ. Mvuhˇ yaˇ miˬ yaˇ hui geh mawˇ te‸ chiˉ maˇ ca lawˬ yuˬ. 
Ngaˬ ve awˬ ceˬ teˇ hpaˍ htawˇ, lanˇ venˇ hta‸ gʼa ga kawˍ chehˇ ve yoˬ. 
17Ngaˬ ve caˇ kuiˬ dawˬ kuiˬ lo, awˬ nu ve venˇ, hkʼaˆ teˇ hpaˍ lo laˬ ve hkehˉ 
chaw teˇ hpaˍ leh, Yuˇda‸ chaw awˬ hoˉ awˬ naˬ 150 gʼaˇ ve hta‸ caˍ piˇ taw 
piˇ chehˇ ve yoˬ. 
18Teˇ nyi le le ngaˬ nuˇ paˍ lonˉ teˇ hkeh, yawˬ 6 hkeh leh gʼaˆ maˇ maˇ tiˇ caˍ 
piˇ chehˇ ve yoˬ. Ya‸ hkʼaˇ ngaˬ lehˬ jawˇmawˇ teˇ gʼaˇ yehˇ keunˍ ve hpu hta‸ 
maˇ lawˬ yuˬ. Awˬ lawn kʼo, mvuhˇ yaˇ miˬ yaˇ teˇ hpaˍ awˬ vuiˬ gʼa taˆ hawˇ 
jaˇ chehˇ ve pa taw yoˬ. 
19Gʼuiˬsha-oˬ, ngaˬ nawˬ hta‸ lawˬ hkawˉ ve yoˬ. Chaw chi teˇ hpaˍ hta‸ ngaˬ 
te piˇ taˍ ve da‸ ve kanˉ teˇ hpaˍ hta‸ a ciˉ dawˇ nawˇ laˇ-oˆ. 

Neˍhaˍmiˆ li‸ 6 

Neˍhaˍmiˆ hta‸ te luˬ tuˬ hkʼawˇ jehˬ da‸ ve 

1Saˍbaˍlaˆ, Tawˇbiˆ Geˍshenˍ, leh awˬ nu ve ngaˬ hui ve canˇ paˍ teˇ hpaˍ lehˬ, 
ngaˬ hui lanˇ venˇ hta‸ hkʼa deh‸ kʼaw‸ gu kawˍ gʼa taˍ peuˬ ve awˬ lawn hta
‸ yawˇ hui gʼa kaˇ ve yoˬ.(Ya‸ hkʼaˇ, ngaˬ hui lehˬ lanˇ venˇ yehˬ miˇ hta‸ te 
keu maˇ peuˬ sheˍ.) 
2Hkʼe te leh, Saˍbaˍlaˆ leh Geˍshenˍ lehˬ, Awˇnoˍ lawˬ hkʼo‸ hkʼaw cawˬ ve 
hkʼaˆ teˇ maˬ hkʼaw yawˇ huiˉ maˬ hta‸ ca hpuˇ da‸ la tuˬ, ngaˬ hta‸ li‸ teˇ 
kʼoˆ bvuh‸ laˇ ve yoˬ. Chi ve lehˬ yawˇ huiˉ maˬ ngaˬ hta‸ te luˬ tuˬ, awˬ hkʼaˇ 
gu taˍ ve teˇ ceuˬ hpeh‸ ve yoˬ. 
3Hkʼe te leh ngaˬ chaw hta‸ hpehˇ leh, yawˇ huiˉ maˬ hta‸chi hkʼe ca kʼoˆ piˇ 
tcuh ve yoˬ. Ngaˬ lehˬ uiˍ jaˇ ve kanˉ te chehˇ ve pa taw, oˇ kaˬ lo laˬ maˇ tanˇ. 
Ngaˬ ve kanˉ hta‸ teh taˉ leh, nawˬ huiˉ maˬ hta‸ ca hpuˇ da‸ la maˇ hpeh‸, 
teh‸ kʼoˆ feu piˇ ve yoˬ. 

4Yawˇ huiˉ maˬ lehˬ, awˇ pawˆ hkʼa gaˬ kuˬ laˇ ve yoˬ. Ngaˬ ka‸, Laˬ maˇ hpeh‸
, teh tiˉ kʼaw‸ kʼoˆ feu piˇ ve yoˬ. 
5Oˇ htaˇ, Saˍbaˍlaˆ lehˬ li‸ hpui hkʼaw maˇ keu taˍ ve li‸ 5 kʼoˆ teˇ kʼoˆ ngaˬ 
geh kʼaw‸ bvuh‸ feu laˇ ve yoˬ. 
6Li‸ oˇ ve hkʼaw chi hkʼe kʼoˆ taˍ ve yoˬ. Nawˬ leh Yuˇda‸ chaw teˇ hpaˍ lehˬ, 
jawˇmawˇ hta‸ kʼaw‸ hpfuhˆ tuˬ dawˇ nyi leh, lanˇ venˇ kʼaw‸ gu te chehˇ ve 
yoˬ, teh‸ nawˬ awˬ paˇ awˬ kui lo chehˇ taˍ ve chaw teˇ hpaˍ kʼoˆ da‸ chehˇ ve 
yoˬ, teh‸ Geˍshenˍ ngaˬ hta‸ kʼoˆ laˇ ve yoˬ. 
7Chi hkʼoˆ ka‸, nawˬ awˬ to hta‸ nawˬ jawˇmawˇ teh‸ shawˍ leh, 
Yeˍruˆsaˍlehnˍ venˇ awˬ hkʼaw lo nawˬ awˬ to hta‸ Yuˇda‸ mvuhˇmiˬ ve 
jawˇmawˇ, teh‸ tcuh kaˍ paˍ hui hta‸ kʼoˆ tcuh tuˬ awˬ hkʼaˇ gu chehˇ ve yoˬ, 
teh‸ yawˇ ngaˬ hta‸ kʼoˆ laˇ ve yoˬ. Awˬ lawn chi ve hta‸ jawˇmawˇ lonˉ awˬ 
to ka‸ gʼa kaˇ tuˬ yoˬ. Chi hta‸ pa taw, awˬ lawn chi ve hta‸ jehˬ da‸ tuˬ, 
nawˬ awˬ to laˬ-o‸, teh‸ bvuh‸ taˍ ve yoˬ 
8Hkʼe te leh, ngaˬ yawˇ hta‸ li‸ chi hkʼe kʼaw‸ bvuh‸ feu piˇ ve yoˬ. Nawˬ kʼoˆ 
laˇ ve teˇ ceuˬ ka‸ maˇ cawˇ. Tawˇ oˇ ve teˇ hpaˍ nawˬ hkʼaˇ nawˬ ca dawˇ kʼoˆ 
ve yoˬ, teh‸ kʼoˆ feu piˇ ve yoˬ. 
9Yawˇ hui lehˬ, ngaˬ hui awˬ gʼuˇ suhˍ kanˉ kʼaw‸ te maˇ gʼa tuˬ ho laˇ chehˇ 
ve yoˬ. Ya‸ hkʼaˇ, Gʼuiˬsha-oˬ, ngaˬ hta‸ awˬ gʼaˇ uiˍ la piˇ-oˆ. 
10Awˬ yanˇ oˇ ve awˬ hkʼaw lo, Maˍheˍtaˍbeˍlaˆ ve awˬ hawehˍ, Deˬlaˍyaˆ ve 
yaˇ Sheˍmaˍyaˆ lehˬ, Gʼuiˬsha geh tawˇ teˇ hkawˇ gʼa kaˇ ve yoˬ, teh‸ kʼoˆ ve 
pa taw, ngaˬ yawˇ geh ca guiˇ-e ve yoˬ. Yawˇ ngaˬ hta‸ chi hkʼe kʼoˆ laˇ ve 
yoˬ. Yawˇ hui nawˬ hta‸ tiˇ pehˍ tuˬ laˬ chehˇ ve yoˬ. Ngaˬ huiˉ maˬ Gʼuiˬsha 
ve bon yehˬ hkʼaw, yehˬ miˉ hoˆ leh ca va‸ taˍ-a veuˬ, teh‸ kʼoˆ ve yoˬ. 
11Oˇ htaˇ ngaˬ yawˇ hta‸ chi hkʼe kʼoˆ piˇ ve yoˬ. Ngaˬ lehˬ gʼuiˇ hpaw-e leh ca 
va‸ toˇ chehˇ ve chaw maˇ heˆ. Ngaˬ bon yehˬ hkʼaw ca va‸ taˍ leh, ngaˬ awˬ 
to gʼa ponˬ tuˬ te tuˬ yoˬ, teh‸ nawˬ dawˇ ve laˇ. Ngaˬ chi hkʼe te tuˬ ve maˇ 
heˆ, teh‸ yawˇ hta‸ kʼoˆ piˇ ve yoˬ. 

12Awˬ lawn oˇ ve hta‸ ngaˬ kʼaw‸ dawˇ nyi ve teˇ yanˇ, Gʼuiˬsha yawˇ hta‸ 
tawˇ yaw piˇ taˍ ve maˇ heˆ ve hta‸ ngaˬ shiˍ la ve yoˬ. Ya‸ hkʼaˇ, Saˬbaˍlaˆ 
leh Tawˇbiˆ yawˇ huiˉ maˬ yawˇ hta‸ hpu piˇ leh chi hkʼe te tcuh taˍ ve yoˬ. 
13Yawˇ huiˉ maˬ lehˬ, ngaˬ ve awˬ meh luˬ tu leh, ngaˬ hta‸ te ya‸ tcuh tuˬ, 
yawˇ hta‸ ngaˍ leh ngaˬ hta‸ ho laˇ chehˇ ve yoˬ. 
14Gʼuiˬsha-oˬ, Tawˇbiˆ leh Saˍbaˍlaˆ te taˍ ve kanˉ hta‸ a ciˉ dawˇ nawˇ taˍ leh 
ciˍ yanˍ piˇ-oˆ. Ngaˬ hta‸ ho laˇ chehˇ ve tcuh kaˍ ma Nawˇdiˆ leh, awˬ nu ve 
tcuh kaˍ paˍ teˇ hpaˍ hta‸ htawˇ a ciˉ tawnˇ taˍ-o‸. 

Lanˇ venˇ kawˍ peuˬ ve 

15Lanˇ venˇ hta‸ kawˍ ve 52 nyi gaˬ leh, Eˇluˇlaˆ ha pa 25 nyi htaˇ, lanˇ venˇ hta
‸ kawˍ peuˬ ve yoˬ. 
16Awˬ lawn chi ve hta‸ ngaˬ hui awˬ paˇ awˬ kui lo chehˇ ve canˇ paˍ teˇ hpaˍ 
gʼa kaˇ ve teˇ yanˇ, yawˇ hui mehˆ hpfuhˇ luˬ kʼai ve yoˬ. Awˬ lawn kʼo, 
Gʼuiˬsha ga laˇ ve pa taw, kanˉ chi hta‸ te peuˬ gʼa ve hta‸ chaw teˇ gʼaˇ le le 
shiˍ la ve pa taw yoˬ. 
17Awˬ yanˇ chi teˇ hpaˍ awˬ hkʼaw lo, Yuˇda‸ chaw awˬ hoˉ awˬ naˬ teˇ hpaˍ 
lehˬ, Tawˇbiˆ hta‸ li‸ bvuh‸ da‸ chehˇ ve yoˬ. 
18Yawˇ lehˬ, Aˍraˆ ve yaˇ paˍ Shaˍkaˍniˆ ve awˬ maˉ paˍ hpeh‸ ve pa taw, 
Yuˇda‸ chaw maˇ maˇ yawˇ hpawˇ lo chehˇ ve yoˬ. Chi hkʼoˆ ka‸, yawˇ yaˇ 
paˍ Yawˇhaˍnanˍ lehˬ, Beˍraˍhkiˆ ve awˬ hawehˍ, Meˍshuˆlanˍ ve yaˇ miˇ hta‸ 
heuˆ taˍ ve pa taw yoˬ. 
19Yuˇda‸ chaw teˇ hpaˍ lehˬ, Tawˇbiˆ te taˍ ve da‸ ve kanˉ teˇ hpaˍ, ngaˬ hta‸ 
hto maˍ laˇ leh, ngaˬ hkʼa kʼoˆ ve tawˇ teˇ hkawˇ le le yawˇ hta‸ kʼaw‸ hto piˇ 
chehˇ ve yoˬ. Yawˇ lehˬ ngaˬ hta‸ ho laˇ tuˬ, teˇ hkui teˇ hkui ngaˬ geh li‸ 
bvuh‸ feu laˇ chehˇ ve yoˬ. 

Neˍhaˍmiˆ li‸ 7 

1Chi teˇ pawˆ lanˇ venˇ leh taˍ meu‸ hpe‸ teˇ hpaˍ hta‸ hkʼa deh‸ kʼaw‸ gu te 
taˍ peuˬ ve pa taw, bon yehˬ hta‸ ha‸ shaˉ shehˍ hpaˇ teˇ hpaˍ leh, kʼa muiˬ 
hkawˇ kʼa shehˍ hpaˇ teˇ hpaˍhta‸ htawˇ hkʼa deh‸ kʼaw‸ leuˆ yuˬ taˍ ve yoˬ. 

Leˍviˆ chaw hui hta‸ htawˇ yawˇ hui ve kanˉ hta‸ hkʼa deh‸ kʼaw‸ te tuˬ kanˉ 
chiˇ a‸ piˇ ve yoˬ. 
2Oˇ ve hkʼaw‸ nawˉ, ngaˬ lehˬ Yeˍruˆsaˍlehnˍ venˇ hta‸ uˉ peunˍ tuˬ ve chaw 
nyiˇ gʼaˇ hta‸ leuˆ yuˬ taˍ ve yoˬ. Yawˇ huiˉ maˬ lehˬ, ngaˬ nyi paˍ Haˍnanˍ leh 
ta‸ yehˬ hta‸ uˉ peunˍ chehˇ ve ma‸ poˍ lonˉ Haˍnaˍniˆ hui hpeh‸ ve yoˬ. 
Haˍnaˍniˆ lehˬ ka ti‸ yeˬ leh, Gʼuiˬsha hta‸ kawˆ puiˉ ve chaw teˇ gʼaˇ hpeh‸ 
ve yoˬ. 
3Yeˍruˆsaˍlehnˍ venˇ taˍ meu‸ hpe‸ chi teˇ hpaˍ hta‸, mvuhˇ shawˉ mvuhˇ nyi 
tawˆ la htaˇ hpaw leh, mvuhˇ hpeu‸ hpawˇ shaw shehˍ hpaˇ teˇ hpaˍ maˇ kʼo‸-
e sheˍ htaˇ hoˆ tuˬ, yawˇ hui hta‸ kʼoˆ piˇ ve yoˬ. Venˇ hkʼaw chehˇ ve chaw 
teˇ hpaˍ hpaˍ hta‸ shaw shehˍ hpaˇ te tcuh leh, teˇ hpaˍ hpaˍ hta‸ venˇ hkʼaw 
ca toˇ nyi paˍ te tuˬ, kʼoˆ piˇ taˍ ve yoˬ. 

Venˇ yaˇ teˇ hpaˍ ve caˇ lanˇ 

4Yeˍruˆsaˍlehnˍ venˇ lehˬ, uiˍ jaˇ kʼehˬ jaˇ ve yoˬ. Ya‸ hkʼaˇ, venˇ hkʼaw lo 
chehˇ ve chaw teˇ hpaˍ i jaˇ she‸ leh, yehˬ teˇ hpaˍ htawˇ a ciˉ ceh tiˉ cawˬ she
‸ ve yoˬ. 
5Venˇ yaˇ teˇ hpaˍ hta‸ kuˬ hpawnˬ leh, yawˇ hui ve caˇ lanˇ yuˬ nyi tuˬ, 
Gʼuiˬsha ngaˬ hta‸ dawˇ pawnˍ laˇ ve yoˬ. Hkʼe te leh ngaˬ caˇ lanˇ yuˬ nyi ve 
teˇ yanˇ, shu mvuhˇmiˬ lo ca chehˇ taˉ leh kʼaw‸ la taˍ ve chaw chi teˇ hpaˍ 
hta‸ gʼa mawˬ ve yoˬ. 
6Awˬ hawˉ lo bvuh‸ taˍ ve chaw chi teˇ hpaˍ lehˬ, Baˍbuˍlonˍ mvuhˇmiˬ hkʼaw 
Neˍbuˍhkaˍneˍzaˍ jawˇmawˇ te chehˇ htaˇ, shu shiˍ kʼai taˍ ve chaw teˇ hpaˍ 
hpeh‸ ve yoˬ. Chi beu‸Yeˍruˆsaˍlehnˍ, maˇ heˆ kʼo, Yuˇda‸ mvuhˇmiˬ hkʼaw 
cawˬ ve venˇ teˇ maˬ maˬ hkʼaw ca kʼaw‸ chehˇ la taˍ ve chaw teˇ hpaˍ hpeh‸ 
ve yoˬ. 
7Yawˇ hui hta‸ shiˍ hkʼaw‸ veu laˇ taˍ ve awˬ hoˉ teˇ hpaˍ lehˬ, 
Zeˍruˇbaˍbeˍlaˆ, Yawˇsuˆ, Neˍhaˍmiˆ, Aˍzaˍriˆ, Raˍmiˆ, Naˍhaˍmaˍniˆ, 
Mawˍdaˍkehˇ, Biˇlaˍshanˍ, Miˆsaˍpeˍrehˆ, Biˇgaˍveˍ, Neˍhunˍ, leh Baˍnaˍ hui 
hpeh‸ ve yoˬ. 

8-25Awˬ hawˉ lo bvuh‸ taˍ ve chaw chi teˇ hpaˍ lehˬ, shu mvuhˇmiˬ lo ca chehˇ 
taˉ leh kʼaw‸ la taˍ ve chaw teˇ hpaˍ hpeh‸ ve yoˬ. Paˍroˆ awˬ ceuˬ awˬ hkʼaˇ 
2,172 gʼaˇ, Sheˍhpaˍriˆ awˬ ceuˬ awˬ hkʼaˇ 372 gʼaˇ, Aˍranˍ awˬ ceuˬ awˬ hkʼaˇ 652 
gʼaˇ, Paˍhaˆmawˇbaˆ awˬ ceuˬ awˬ hkʼaˇ(Yawˇsuˆ leh Yaˍbaˆ awˬ ceuˬ awˬ 
hkʼaˇ) 2,818 gʼaˇ, Eˇlanˍ awˬ ceuˬ awˬ hkʼaˇ 1,254 gʼaˇ, Zaˍkehˇ awˬ ceuˬ awˬ 
hkʼaˇ 760 gʼaˇ, Biˍniˆ awˬ ceuˬ awˬ hkʼaˇ 648 gʼaˇ, Aˍzaˍgaˆ awˬ ceuˬ awˬ hkʼaˇ 
2,322 gʼaˇ, Aˍdawˉniˆyaˆ awˬ ceuˬ awˬ hkʼaˇ 667 gʼaˇ, Biˇgaˍveˍ awˬ ceuˬ awˬ 
hkʼaˇ 2,067 gʼaˇ, Aˍdenˍ awˬ ceuˬ awˬ hkʼaˇ 655 gʼaˇ, Heˍsaˍkiˆ teh‸ kʼoˆ ve Aˍtaˍ 
awˬ ceuˬ awˬ hkʼaˇ 98 gʼaˇ, Beˍzehˇ awˬ ceuˬ awˬ hkʼaˇ 324 gʼaˇ, Haˍreˆ awˬ ceuˬ 
awˬ hkʼaˇ 112 gʼaˇ, Giˇbonˍ awˬ ceuˬ awˬ hkʼaˇ 95 gʼaˇ hui hpeh‸ ve yoˬ. 
26-38Behˍlehˍhehnˍ leh Neˍtawˇhpaˆ venˇ yaˇ 188 gʼaˇ, Aˍnaˍtoˆ venˇ yaˇ 128 gʼaˇ, 
Beˍtaˍzaˍmaˆ venˇ yaˇ 42 gʼaˇ, Kiˇriˇyaˆyaˍrenˍ venˇ, Hkeˍhpiˇraˆ venˇ leh Beˍroˆ 
venˇ yaˇ 734 gʼaˇ, Raˍmaˆ leh Geˍbaˍ venˇ yaˇ 621 gʼaˇ, Miˆmaˆ venˇ yaˇ 122 gʼaˇ, 
Beˍteˍlaˆ leh Aiˍ venˇ yaˇ 123 gʼaˇ, Neˍbawˇ venˇ yaˇ 52 gʼaˇ, Eˇlanˍ venˇ yaˇ 1,254 
gʼaˇ, Haˍrenˍ venˇ yaˇ 320 gʼaˇ, Yeˍriˆhkoˇ venˬ yaˇ 345 gʼaˇ, Lawˇdaˆ, Haˍdiˆ leh 
Awˇnoˍ venˇ yaˇ 721 gʼaˇ, Seˍnaˍ venˇ yaˇ 3,920 gʼaˇ hui hpeh‸ ve yoˬ. 
39-42Shu mvuhˇmiˬ lo kʼaw‸ la taˍ ve paw hkuˇ awˬ ceuˬ awˬ hkʼaˇ teˇ hpaˍ 
lehˬ, Yeˍdaˍyaˆ(Yawˇsuˆ awˬ ceuˬ awˬ hkʼaˇ) 973 gʼaˇ, Iˉmeˍraˆ awˬ ceuˬ awˬ 
hkʼaˆ 1,052 gʼaˇ, Paˍshuˇraˆ awˬ ceuˬ awˬ hkʼaˇ 1,247 gʼaˇ, Haˍrenˍ awˬ ceuˬ awˬ 
hkʼaˇ 1,017 gʼaˇ hpeh‸ ve yoˬ. 
43-45Shu ve mvuhˇmiˬ lo kʼaw‸ la taˍ ve Leˍviˆ awˬ ceuˬ awˬ hkʼaˇ teˇ hpaˍ lehˬ, 
Yawˇsuˆ leh Kaˍdaˍmeˍlaˆ(Hawˇdeˍvaˆ awˬ ceuˬ awˬ hkʼaˇ) 74 gʼaˇ, Bon yehˬ 
hkʼaw hkawˇ yehˬ kʼa paˍ (Aˍ saˆ awˬ ceuˬ awˬ hkʼaˇ) 148 gʼaˇ, Bon yehˬ hta‸ ha
‸ shaˉ shehˍ hpaˇ(Shaˍlunˍ, Aˍtaˍ, Taˍlaˍmonˍ, Aˍkoˆ, Haˍtiˇtaˆ leh Shawˇbeˍ 
hui ve awˬ ceuˬ awˬ hkʼaˇ) 138 gʼaˇ hui hpeh‸ ve yoˬ. 
46-56Shu mvuhˇmiˬ lo kʼaw‸ la taˍ ve bon yehˬ hkʼaw kanˉ te paˍ teˇ hpaˍ lehˬ, 
Ziˇhaˆ, Haˍsuˇhpaˆ, Taˍbawˇ, Keˍroˆ, Seˬyaˆ, Paˍdonˍ, Leˍbaˍnaˍ, Haˍˍgaˍbaˆ, 
Shaˍlaˍmehˇ, Haˍnonˍ, Giˇdeˍlaˆ, Gaˍ hanˍ, Reˍyaˆ, Reˍzenˍ, Neˍkawˇdaˆ, 
Gaˬsaˍ, Awˇzaˆ, Paˍsaˍ, Beˍsehˇ, Maˍhuˆnenˍ, Neˍhpuˇsheˍ senˍ, Baˍkaˍboˆ, 

Haˍkuˇhpaˆ, Haˍraˍhuˇraˆ, Baˍzaˍleˆ, Meˍhiˇdaˆ, Haˍraˍshaˆ, Baˍraˍkoˆ, 
Siˇsaˍraˆ, Teˍmaˇ, Neˍziˆ, leh Haˍtiˆhpaˆ hui hpeh‸ ve yoˬ. 
57-59Shu mvuhˇmiˬ lo kʼaw‸ la taˍ ve Sawˇla‸monˍ awˬ ceˬ paˍ ve awˬ ceuˬ awˬ 
hkʼaˇ teˇ hpaˍ lehˬ, Sawˇtehˇ, Sawˇhpaˍrehˆ, Peˍriˇdaˆ, Yaˍlanˍ, Daˍkonˍ, 
Giˇdeˍlaˆ, Sheˍhpaˍtiˆ, Haˍtiˇlaˆ, Pawˇhkaˍrehˆ, Haˍzaˍbenˍ, leh Aˍmonˍ hui 
hpeh‸ ve yoˬ. 
60Shu mvuhˇmiˬ lo kʼaw‸ la taˍ ve bon yehˬ hkʼaw kanˉ te paˍ leh Sawˇla‸nonˍ 
ve awˬ ceˬ teˇ hpaˍ lehˬ, 392 gʼaˇ cawˬ ve yoˬ. 
61-62Teˍlaˍmeˍlaˆ venˇ, Teˍlaˍhaˍshaˍ venˇ, Hkeˍroˆ venˇ, leh Iˉmeˍraˆ venˇ teˇ 
hpaˍ hkʼaw lo kʼaw‸ la taˍ ve Deˍlaˍyaˆ, Tawˇbiˆ leh Neˍkawˇdaˆ awˬ ceuˬ awˬ 
hkʼaˇ teˇ hpaˍ htawˇ 642 gʼaˇ cawˬ ve yoˬ. Ya‸ hkʼaˇ, yawˇ hui lehˬ Iˉsaˍreˍlaˆ 
awˬ ceuˬ awˬ hkʼaˇ hpeh‸ ve hta‸ shaˉ hkiˆ yuˬ maˍ laˇ maˇ gʼa. 
63-65Awˬ hawˉ lo bvuh‸ taˍ ve paw hkuˇ teˇ hpaˍ lehˬ, yawˇ hui ve awˬ ceuˬ 
awˬ hkʼaˇ teˇ hpaˍ paw hkuˇ hpeh‸ tehˬ ve awˬ lawn, caˇ lanˇ hkʼaw bvuh‸ taˍ 
ve hta‸ maˇ gʼa mawˬ. Yawˇ hui lehˬ, Haˍbaˍyaˆ, Haˍkoˆ, leh Baˍziˆlehˇ hui 
hpeh‸ ve yoˬ.(Paw hkuˇ Baˍziˆlehˇ ve awˬ puˍ lonˉ lehˬ, Giˇlaˆ mvuhˇmiˬ 
hkʼaw chehˇ ve Baˍziˆlehˇ ve yaˇ miˇ hta‸ heuˆ ve pa taw, awˬ puˍ ve awˬ meh 
hta‸ cuˇ leh, Baˍziˆlehˇ teh‸ kʼaw‸ meh taˍ ve yoˬ.) Chaw chi ve teˇ hpaˍ lehˬ, 
yawˇ hui ve awˬ ceuˬ awˬ hkʼaˇ hta‸ hkʼa deh‸ kʼoˆ maˍ laˇ maˇ gʼa ve pa taw, 
yawˇ hui hta‸ paw hkuˇ teh‸ kʼoˆ maˇ hpeh‸ ve yoˬ. Hkʼe te leh venˇ hta‸ uˉ 
peunˍ chehˇ ve jawˇmawˇ lehˬ,Uˇrenˍ leh Tuˇmenˍ hta‸ yehˇ leh, Gʼuiˬsha hta‸ 
maˇ gʼa na nyi sheˍ ve ceh ceh, Gʼuiˬsha hta‸ tanˇ taˍ ve caˇ tuˬ hta‸ caˇ maˇ 
hpeh‸ sheˍ, teh‸ yawˇ hui hta‸ kʼoˆ piˇ ve yoˬ. 
66-69Shu mvuhˇmiˬ lo kʼaw‸ la taˍ ve chaw hkʼa peu-eˬ 42,360 gʼaˇ cawˬ ve yoˬ. 
Yawˇ hui ve awˬ ceˬ paˍ awˬ ceˬ ma hkʼa peu-eˬ 7,337 gʼaˇ cawˬ leh, hkawˇ yehˬ 
kʼa ve chaw hawˉ hkʼaˆ yaˇ miˇ 245 gʼaˇ cawˬ ve yoˬ. Iˉ mvuhˇ 736 hkeh, lawˍ 
245 hkeh, kaˍlaˍoˆ 435 hkeh leh piˉlaˬ 6,720 hkeh cawˬ ve yoˬ. 
70-72Bon yehˬ kʼaw‸ gu te tuˬ chaw yaˇ teˇ hpaˍ tanˇ taˍ ve mawˇ lehˬ, 

venˇ hta‸ uˉ peunˍ ve jawˇmawˇ shi 5 cawehˬ, 

 hkehˇ 50 maˬ, 

paw hkuˇ veu‸ kʼaˇ 530 hkʼoˆ hpeh‸ ve yoˬ. 

Awˬ hoˉ awˬ naˬ teˇ hpaˍ shi 150 cawehˬ, 
 hpu 1,071 cawehˬ tanˇ taˍ ve yoˬ. 

Awˬ nu ve chaw teˇ hpaˍ shi 150 cawehˬ, 
 hpu 974 caweh, 

paw hkuˇ veu‸ kʼaˇ 267 hkʼoˆ tanˇ ve yoˬ. 

73Paw hkuˇ teˇ hpaˍ, Leˍviˆ chaw teˇ hpaˍ, bon yehˬ ha‸ shaˉ paˍ teˇ hpaˍ, kʼa 
muiˬ hkawˇ kʼa shehˍ hpaˇ teˇ hpaˍ, bon yehˬ hkʼaw kanˉ te paˍ teˇ hpaˍ, leh 
awˬ nu ve Iˉsaˍreˍlaˆ chaw teˇ hpaˍ lehˬ, a shu yawˇ ve venˇ hkʼaw chehˇ taˍ 
ve yoˬ. 

Neˍhaˍmiˆ li‸ 8 

Eˇzaˍraˆ awˬliˇtawˇhkawˇ gʼaw maˍ ve 

1Ha pa suhˍ maˬ teˇ maˬ hkʼaw gaˬ ve teˇ yanˇ, Iˉsaˍreˍlaˆ chaw teˇ hpaˍ lehˬ, a 
shu yawˇ ve venˇ hkʼaw chehˇ taˍ peuˬ ve yoˬ. Ha pa oˇ ve teˇ maˬ awˬ hkuiˉ 
puiˍ teˇ nyi htaˇ, yawˇ hui hkʼa peu-eˬ Yeˍruˆsaˍlehnˍ venˇ lo hpawnˬ laˬ leh, Iˉ 
kaˆ taˍ meu‸ hpe‸ paˇ lo hpoˆ chehˇ taˍ ve yoˬ. Yawˇ hui lehˬ, Gʼuiˬsha Moˉseˍ 
hta‸ piˇ taˍ ve awˬliˇtawˇhkawˇ gʼaw maˍ laˇ tuˬ, paw hkuˇ Eˇzaˍraˆ hta‸ li‸ 
daw ca yuˬ tcuh ve yoˬ. 
2Hkʼe te leh Eˇzaˍraˆ lehˬ, awˬliˇtawˇhkawˇ bvuh‸ taˍ ve li‸ daw hta‸ yuˬ leh, 
yawˇ hui geh kʼaw‸ la ve yoˬ. Oˇ kaˬ lo hawˉ hkʼaˆ, yaˇ miˇ, leh chaw hkawˇ 
nawˇ la peuˬ ve yaˇ ehˉ teˇ hpaˍ hpoˆ chehˇ taˍ ve yoˬ. 
3Yawˇ lehˬ venˇ taˍ meu‸ hpe‸ lo chehˇ taˍ leh, mvuhˇ shawˉ htaˇ ka‸ te leh 
mvuhˇ law‸ kʼaw tcuhˆ htaˇ hkʼa gaˬ, yawˇ hui hta‸ awˬliˇtawˇhkawˇ gʼaw 
maˍ piˇ ve yoˬ. Chaw hkʼa peu-eˬ hkʼa deh‸ na taˍ ve yoˬ. 
4Eˇzaˍraˆ lehˬ, shu gu taˍ piˇ ve bon maˍ kui kʼaw jaw hkʼoˆ huˉ taˍ leh gʼaw 
maˍ piˇ chehˇ ve yoˬ. Maˍhtaˍtiˆ, Sheˍmaˆ, Aˍnaˍyaˆ, Uˇriˇya‸, Hiˇlaˍhkiˆ, leh 
Maˍseˍyaˆ hui lehˬ, yawˇ ve la‸ sha paˉ hpawˇ lo huˉ taˍ leh, Peˍdaˍyaˆ, 
Miˆsheˍlaˆ, Maˍlaˍhkiˇyaˆ, Haˍsonˍ, Haˍshaˍbaˆdaˍnaˆ, Zaˍhkaˍ riˆ, lehˬ 
Meˍshuˆlanˍ hui yawˇ ve la‸ mehˍ paˉ hpawˇ lo huˉ taˍ ve yoˬ 

5Eˇzaˍraˆ bon maˍ kuiˬ kʼaw jaw hkʼoˆ lo huˉ chehˇ taˍ ve hta‸ chaw hkʼa peu-
eˬ nyi chehˇ ve yoˬ. Yawˇ li‸ daw hta‸ hpeu‸ ve teˇ yanˇ, yawˇ hui hkʼa peu-eˬ 
tu la ve yoˬ. 
6Uiˍ jaˇ mvuh jaˇ ve Gʼuiˬsha hta‸ chiˇ mvuh-o, teh‸ Eˇzaˍraˆ kʼoˆ ve yoˬ. Oˇ 
htaˇ chaw hkʼa peu-eˬ a shu yawˇ ve la‸ sheh chiˇ leh, A menˬ, A menˬ, teh‸ 
kʼoˆ ve yoˬ. Oˇ ve hkʼaw nawˉ, yawˇ hui miˬ chaˆ hkʼoˆ boˆ taˍ leh oˉ kʼoˍ pui 
ve yoˬ. 
7Chaw yaˇ teˇ hpaˍ teˇ pawˆ kʼaw‸ tu la leh, a shu yawˇ ve chehˇ kuiˬ lo huˉ 
taˍ ve yoˬ. Oˇ htaˇ Leˍviˆ chaw Yawˇsuˆ, Beˍniˆ, Sheˍraˍbiˆ, Yaˍmenˍ, Aˍkoˆ, 
Shaˍbeˍtehˇ, Hawˇdiˇyaˆ, Maˍseˍyaˆ, Keˍliˇtaˆ, Aˍzaˍriˆ, Yawˇzaˍbaˆ, Haˍnanˍ 
leh Peˍlaˍyaˆ hui chaw moˍ lonˉ hta‸ awˬliˇtawˇhkawˇ gʼaw maˍ piˇ ve yoˬ. 
8Yawˇ hui lehˬ, chaw yaˇ teˇ hpaˍ na gʼa tuˬ, awˬliˇtawˇhkawˇ oˇ ve teˇ hpaˍ 
hta‸ tcuhˉ kuiˬ kʼaw‸ yuˬ tawˆ maˍ piˇ ve yoˬ. 
9Chaw moˍ lonˉ lehˬ, awˬliˇtawˇhkawˇ oˇ ve teˇ hpaˍ hta‸ gʼa kaˇ ve teˇ yanˇ, 
nyi ma hta‸ heuˆ jaˇ leh hawˬ ve yoˬ. Oˇ htaˇ Neˍhaˍmiˆ, Eˇzaˍraˆ leh yawˇ hui 
hta‸ tcuhˉ kuiˬ yuˬ tawˆ maˍ piˇ chehˇ ve Leˍviˆ chaw oˇ ve teˇ hpaˍ, yawˇ hui 
hta‸ chi hkʼe kʼoˆ maˍ piˇ ve yoˬ. Ya‸ nyi lehˬ, nawˬ hui ve jawˇmawˇ 
Gʼuiˬsha ve da‸ kehˬ ve awˬ nyi hpeh‸ ve yoˬ. Ngaˬ hui dawˇ haˍ leh hawˬ 
maˇ cawˇ. 
10Chi beu‸ a shu yawˇ ve yehˬ lo kʼo‸-e leh, hti caˇ hti dawˬ ve pawehˇ te tuˬ 
ca kʼaw‸ gu loˬ. Caˇ tuˬ dawˬ tuˬ maˇ cawˬ ve chaw hui hta‸, nawˬ hui ve caˇ 
tuˬ leh a pehˉ meuˇ gʼuiˬ pehˬ piˇ-oˆ. Ya‸ nyi lehˬ Gʼuiˬsha ve da‸ kehˬ ve awˬ 
nyi hpeh‸ ve pa taw, teˇ gʼaˇ ka‸ taˇ dawˇ haˍ chehˇ. Gʼuiˬsha pe‸ laˇ ve ha 
lehˬ tuˬ awˬ ceuˬ lehˬ, nawˬ hui hta‸ awˬ gʼaˇ uiˍ la piˇ tuˬ yoˬ, teh‸ yawˇ hui 
hta‸ kʼoˆ piˇ ve yoˬ. 
11Leˍviˆ chaw teˇ hpaˍ lehˬ, yawˇ hui geh kʼai leh awˬ nyi oˇ ve da‸ kehˬ ve 
awˬ nyi hpeh‸ ve pa taw, chaw teˇ gʼaˇ ka‸ maˇ gʼa dawˇ haˍ tuˬ, ca kʼoˆ piˇ 
toˇ ve yoˬ. 



1325 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

12Hkʼe te leh, chaw oˇ ve teˇ hpaˍ a shu yawˇ ve yehˬ lo kʼo‸-e leh, hti caˇ hti 
dawˬ ve pawehˇ te tuˬ ca kʼaw‸ gu ve yoˬ. Yawˇ hui lehˬ, gʼaw maˍ laˇ ve 
awˬliˇtawˇhkawˇ teˇ hpaˍ hta‸ na gʼa peuˬ ve pa taw, a shu yawˇ geh cawˬ ve 
caˇ tuˬ, shu hta‸ ka‸ pehˬ caˍ piˇ ve yoˬ. 

Aˉ po kʼo pawehˇ 

13Shawˉ pawˍ teˇ nyi, Iˉsaˍreˍlaˆ awˬ hoˉ awˬ naˬ teˇ hpaˍ lehˬ, paw hkuˇ leh 
Leˍviˆ chaw hui hta‸ shiˍ veu leh, awˬliˇtawˇhkawˇ hta‸ ca henˇ tuˬ, Eˇzaˍraˆ 
geh kʼai ve yoˬ. 
14Aˉ po kʼo pawehˇ te htaˇ, Iˉsaˍreˍlaˆ chaw teˇ hpaˍ lehˬ, aˉ po kʼo hkʼaw lo 
chehˇ taˍ cawˇ ve awˬ lawn, Gʼuiˬsha Moˉseˍ hta‸ piˇ taˍ ve awˬliˇtawˇhkawˇ 
awˬ hkʼaw lo bvuh‸ taˍ ve hta‸ yawˇ hui gʼa mawˬ ve yoˬ. 
15Hkʼe te leh, yawˇ hui lehˬ Yeˍruˆsaˍlehnˍ venˇ leh awˬ nu ve venˇ teˇ hpaˍ 
hkʼaw chehˇ ve chaw hui hta‸ chi hkʼe kʼoˆ feu piˇ ve yoˬ. Heh puiˉ hkʼaw lo 
kʼai leh shaˍlonˍ kʼaˉ, htawˇ kʼaˉ, hpa‸ vaw kʼaˉ, tcuhˉ pui kʼaˉ teˇ hpaˍ ca tawˆ 
veu laˇ leh, awˬliˇtawˇhkawˇ li‸ daw awˬ hkʼaw lo bvuh‸ taˍ ve hkʼe, a shu 
yawˇ ve aˉ po kʼo te taˍ-o‸, teh‸ kʼoˆ feu piˇ ve yoˬ. 
16Hkʼe te leh chaw yaˇ teˇ hpaˍ lehˬ, suhˆ kʼaˉ ca tawˆ veu laˇ leh, a shu yawˇ 
ve yehˬ paˇ lo maˇ kʼoˆ, bon yehˬ paˇ lo maˇ kʼoˆ, Iˉ kaˆ taˍ meu‸ hpe‸ leh 
Eˇhpaˍrenˍ taˍ meu‸ hpe‸ lo maˇ kʼoˆ, a shu yawˇ ve aˉ po kʼo te ve yoˬ. 
17Shu mvuhˇmiˬ lo kʼaw‸ la taˍ ve chaw hkʼa peu-eˬ, a shu yawˇ ve aˉ po kʼo te 
leh, oˇ ve hkʼaw chehˇ taˍ ve yoˬ. Chi ve lehˬ, Nunˍ ve yaˇ Yawˇsuˆ suh peuˬ 
hkʼaw‸ nawˉ, yawˇ hui kʼaw‸ tanˬ te ve aˉ po kʼo pawehˇ awˉ lawˉ teˇ pawˆ 
hpeh‸ ve yoˬ. Chaw te gʼaˇ le le ha lehˬ jaˇ ve yoˬ. 
18Pawehˇ tanˬ te ve teˇ nyi hta‸ te leh, awˬ leh ve teˇ nyi hkʼa gaˬ, yawˇ hui 
lehˬ teˇ nyi le le awˬliˇtawˇhkawˇ teˇ tawn peuˬ teˇ tawn hta‸ gʼaw ve yoˬ. 
Yawˇ hui suhˍ nyi hkʼa gaˬ pawehˇ te leh, hiˉ nyi teˇ nyi gaˬ htaˇ, 
awˬliˇtawˇhkawˇ li‸ daw hkʼaw bvuh‸ taˍ ve hkʼe, yawˇ hui hoˆ pawehˇ te ve 
yoˬ. 

Neˍhaˍmiˆ li‸ 9 

Chaw yaˇ teˇ hpaˍ venˇbaˆ dawˇ hpfuhˆ ve 

1Ha pa oˇ ve teˇ maˬ 24 nyi htaˇ, Iˉsaˍreˍlaˆ chaw teˇ hpaˍ lehˬ, yawˇ hui 
venˇbaˆ dawˇ hpfuhˆ ve hta‸ hpeu‸ maˍ tuˬ, caˇ tuˬ ce ve yoˬ. Yawˇ hui meh 
htuˉ pui hpa hta‸ veu‸ deh leh, oˉ kʼoˍ hkʼoˆ lo je‸ meu-e hkaˆ pfuhˍ taˍ ve 
yoˬ. 
2Yawˇ hui lehˬ, awˬ nu ve chaw ceuˬ teˇ hpaˍ hta‸ htawˇ, hpaˆ da‸ chehˇ taˍ 
ve yoˬ. Oˇ hkʼe te peuˬ hkʼaw‸ nawˉ, yawˇ hui leh yawˇ hui ve awˬ puˍ awˬ pi 
teˇ hpaˍ te ya‸ taˍ ve venˇbaˆ teˇ hpaˍ, Gʼuiˬsha hta‸ hpeu‸ maˍ piˇ ve yoˬ. 
3Yawˇ hui lehˬ, shehˆ naˍriˍ hkʼe a shu yawˇ ve venˇbaˆ Gʼuiˬsha hta‸ hpeu‸ 
maˍ piˇ leh oˉ kʼoˍ pui ve yoˬ. 
4Leˍviˆ chaw Yawˇsuˆ, Baˍniˆ, Kaˍmeˍlaˆ, Sheˍbaˍniˆ, Buˇriˆ, Sheˍraˍbiˆ, leh 
Hkeˍnaˍniˆ hui lehˬ, bon maˍ kuiˬ kʼaw jaw hkʼoˆ huˉ taˍ leh Gʼuiˬsha geh awˬ 
hkawˇ bvuhˬ chaweh bon lawˬ ve yoˬ. 
5Leˍviˆ chaw Yawˇsuˆ, Kaˍmeˍlaˆ, Baˍniˆ, Haˍshaˍbaˍniˆ, Sheˍraˍbiˆ, Hawˇdiˇyaˆ, 
Sheˍbaˍniˆ, leh Peˍtaˍhiˆ hui awˬ hkawˇ bvuhˬ chaweh kuˬ leh kʼoˆ ve, Tu leh 
nawˬ hui ve Jawˇmawˇ Gʼuiˬsha hta‸ chiˇ mvuh-o. Yawˇ hta‸ co co taiˍ taiˍ 
chiˇ mvuh-o. Gʼuiˬsha-oˬ, chaw yaˇ teˇ hpaˍ lehˬ nawˬ nyi hkʼaˇ suh htaˇ hkʼa 
gaˬ, nawˬ hta‸ chiˇ mvuh laˇ maˇ puiˉ ve htawˇ, chaw teˇ gʼaˇ le le nawˬ ve 
awˬ meh hta‸ chiˇ mvuh tcuh piˇ-oˆ, teh‸ kʼoˆ ve yoˬ. 

Venˇbaˆ dawˇ hpfuhˆ ve bon lawˬ hkawˇ 

6Oˇ ve hkʼaw‸ nawˉ, yawˇ hui bon chi hkʼe lawˬ ve yoˬ. Gʼuiˬsha-oˬ, nawˬ 
teˇgʼaˇ ceh tiˉ Gʼuiˬsha hpeh‸ ve yoˬ. Nawˬ lehˬ, mvuhˇ naw ma leh meu‸ keu 
shiˍ teˇ hpaˍ hta‸ te hpanˍ taˍ ve yoˬ. Nawˬ lehˬ miˬguiˬ, laˇ tsuhˇ gʼuiˬ leh, oˇ 
ve awˬ hkʼaw lo hkʼa cawˬ ve awˬ ceuˬ hkʼa peu-eˬ ve hta‸ te hpanˍ taˍ ve yoˬ. 
Nawˬ lehˬ awˬ ceuˬ hkʼa peu-eˬ ve hta‸ a sha‸ te‸ piˇ lawˬ ve yoˬ. Mvuhˇ naw 
tcuh yaˇ teˇ hpaˍ nawˬ hta‸ hkui tcuhˉ teh leh oˉ kʼoˍ pui chehˇ ve yoˬ. 
7Jawˇmawˇ Gʼuiˬsha-oˬ, nawˬ lehˬ Aˍbranˍ hta‸ leuˆ yuˬ leh, yawˇ hta‸ 
Baˍbuˍlonˍ mvuhˇmiˬ hkaw shiˍ tawˆ la piˇ taˍ ve yoˬ. Nawˬ lehˬ, yawˇ ve awˬ 
meh hta‸ Aˍbraˍhanˍ teh‸ kʼaw‸ pa piˇ ve yoˬ. 

8Yawˇ lehˬ, nawˬ hta‸ ka ti‸ yeˬ ve chaw hpeh‸ ve hta‸ nawˬ gʼa mawˬ leh, 
nawˬ yawˇ hta‸ ka ti‸ te piˇ taˍ ve yoˬ. Nawˬ lehˬ, Hiˇtiˆ chaw, Aˍmawˇriˆ 
chaw, Hpeˍraˍziˆ chaw, Yeˍbuˇsiˆ chaw leh Giˇ gaˍshiˆ chaw hui chehˇ taˍ ve 
Hkaˍnanˍ mvuhˇmiˬ chi, yawˇ ve awˬ ceuˬ awˬ hkʼaˇ teˇ hpaˍ ve mvuhˇmiˬ 
hpeh‸ la piˇ tuˬ, nawˬ yawˇ hta‸ ka ti‸ te taˍ peuˬ ve yoˬ. Nawˬ lehˬ ka ti‸ yeˬ 
jaˇ ve pa taw, nawˬ te taˍ ve ka ti‸ hta‸ maˇ te luˬ. 
9Ngaˬ hui ve awˬ puˍ awˬ pi teˇ hpaˍ, Eˇjiˇtu‸ mvuhˇmiˬ hkʼaw hkʼaˬ ma gʼa tu
‸ gʼa hkanˍ chehˇ ve hta‸ nawˬ mawˬ leh, Laˇ tsuhˇ gʼuiˬ nyi lo yawˇ hui kuˬ 
ve awˬ hkawˇ hta‸ htawˇ, nawˬ gʼa kaˇ ve yoˬ. 
10Eˇjiˇtu‸ chaw teˇ hpaˍ lehˬ, nawˬ ve chaw teˇ hpaˍ hta‸ hkʼaˬ hkʼe te fawˉ 
mehˍ piˇ chehˇ ve hta‸ nawˬ shiˍ ve pa taw, nawˬ lehˬ jawˇmawˇ Hpaˍrawˇ, 
yawˇ ve ma‸ poˍ lonˉ teˇ hpaˍ leh yawˇ ve mvuhˇmiˬ yaˇ teˇ hpaˍ hta‸ anˇ tuˬ 
uiˍ jaˇ ve kanˉ teˇ hpaˍ te maˍ piˇ taˍ peuˬ ve yoˬ. Ya‸ nyi hkʼa gaˬ, nawˬ te taˍ 
peuˬ ve kanˉ oˇ ve teˇ hpaˍ hta‸ shu chiˇ uiˍ chiˇ mvuh chehˇ ve yoˬ. 
11Laˇ tsuhˇ gʼuiˬ awˬ hkʼaw lo, nawˬ ve chaw teˇ hpaˍ awˬ pon nawˬ ya‸ kʼaw 
te pawnˍ piˇ leh, yawˇ hui hta‸ goˇ lehˍ ve miˬguiˬ hkʼoˆ lo shiˍ kʼai piˇ ve yoˬ. 
Yawˇ hui hta‸ gʼa‸ yuˬ laˬ chehˇ ve chaw hui hta‸, nawˬ laˇ tsuhˇ gʼuiˬ hkʼaw 
kʼa pehˍ piˇ ve yoˬ. Yawˇ hui lehˬ laˇ tsuhˇ gʼuiˬ hkʼaw ce lo‸-e ve haˉ pui shiˍ 
hkʼe hpeh‸ ve yoˬ. 
12Mvuhˇ law‸ kʼaw htaˇ, nawˬ lehˬ moˬ hta‸ cuˇ leh, yawˇ hui hta‸ shiˍ kʼai 
piˇ ve yoˬ. Mvuhˇ hpeu‸ htaˇ nawˬ lehˬ aˬ miˍ hta‸ cuˇ leh yawˇ hui hta‸ awˬ 
gʼeuˆ paw piˇ ve yoˬ. 
13Siˉnaˆ hkʼaw hkʼoˆ lo nawˬ ya‸ la leh, nawˬ ve chaw teˇ hpaˍ hta‸ tawˇ yaw 
piˇ ve yoˬ. Awˬliˇtawˇhkawˇ teˇ hpaˍ htawˇ, nawˬ yawˇ hui hta‸ piˇ taˍ ve yoˬ. 
14Nawˬ ve da‸ kehˬ ve shinˉ nyi hta‸ ce kan tuˬ, nawˬ yawˇ hui hta‸ maˍ piˇ 
leh, nawˬ ve awˬ ceˬ paˍ Moˉseˍ hta‸ cuˇ leh, yawˇ hui hta‸ nawˬ ve 
awˬliˇtawˇhkawˇ teˇ hpaˍ piˇ taˍ ve yoˬ. 
15Yawˇ hui awˍ meu‸ ve teˇ yanˇ, mvuhˇ naw ma ve hkaoˍmonˇ nawˬ yawˇ hui 
hta‸ caˍ piˇ ve yoˬ. Yawˇ hui iˉ kaˆ shiˉ ve teˇ yanˇ, haˉ hpawˇ hkaw ve iˉ kaˆ 

nawˬ yawˇ hui hta‸ taw piˇ ve yoˬ. Nawˬ yawˇ hui hta‸ piˇ taˍ ve mvuhˇmiˬ 
hta‸ ca bawˆ yuˬ tuˬ, nawˬ yawˇ hui hta‸ kʼoˆ piˇ ve yoˬ. 
16Ya‸ hkʼaˇ, ngaˬ hui ve awˬ puˍ awˬ pi teˇ hpaˍ lehˬ, nyi ma heh leh nawˬ ve 
tawˇ hta‸ maˇ na yuˬ. 
17Nawˬ te taˍ ve anˇ tuˬ uiˍ ve kanˉ teˇ hpaˍ hta‸ htawˇ, yawˇ hui leunˇ kʼai ve 
yoˬ. Yawˇ hui lehˬ nyi ma uiˍ ve awˬ hkʼaw lo, yawˇ hui hta‸ Eˇjiˇtu‸ mvuhˬ 
miˬ lo shiˍ kʼo‸-e laˇ tuˬ ve awˬ hoˉ teˇ gʼaˇ hta‸ leuˆ yuˬ ve yoˬ. Ya‸ hkʼaˇ, 
Gʼuiˬsha nawˬ lehˬ venˇbaˆ hpehˇ piˇ puiˉ ve Gʼuiˬsha hpeh‸ ve yoˬ. Nawˬ lehˬ 
ha‸ pehnˇ uiˍ jaˇ leh, nyi ma haˆ haˆ maˇ zuhˆ puiˉ ve yoˬ. Nawˬ ve ha kʼaˉ 
puiˉ ve teˇ ceuˬ uiˍ jaˇ leh, nawˬ yawˇ hui hta‸ maˇ chiˇ baˬ taˉ piˇ. 
18Yawˇ hui shi nuˇ shaˉ ho‸ teˇ maˬ te leh, Chi lehˬ ngaˬ hui hta‸ Eˇjiˇtu‸ 
mvuhˇ hkʼaw shiˍ tawˆ laˇ taˍ ve Gʼuiˬsha teh‸ kʼoˆ ve yoˬ. Gʼuiˬsha-oˬ, yawˇ 
hui nawˬ hta‸ hkʼaˬ ma maˇ shawˍ maˇ caˆ te ve le. 
19Ya‸ hkʼaˇ, nawˬ ve ha kʼaˉ puiˉ ve teˇ ceuˬ uiˍ jaˇ ve pa taw, yawˇ hui hta‸ 
nawˬ heh puiˉ hkʼaw lo maˇ chiˇ baˬ taˉ piˇ. Mvuhˇ law‸ kʼaw mvuhˇ hpeu‸ 
yawˇ hui hta‸ ya‸ kʼaw maˍ piˇ chehˇ ve moˍ hta‸ maˇ koˆ, aˬ miˬ hta‸ maˇ 
kʼoˆ, nawˬ maˇ yuˬ baˬ piˇ. 
20Yawˇ hui te cawˇ ve kanˉ nawˬ yawˇ hui hta‸ maˍ piˇ leh, maˍnaˆshiˍ leh iˉ 
kaˆ piˇ chehˇ ve yoˬ. 
21Yawˇ hui heh puiˉ hkʼaw lo te toˇ chehˇ ve awˬ yanˇ oˇ ve 40 hkʼaw‸ awˬ 
hkʼaw lo, yawˇ hui hkʼa loˍ ve awˬ ceuˬ hkʼa peu-eˬ hta‸ naw te piˇ chehˇ ve 
yoˬ. Yawˇ hui ve veu‸ kʼaˇ maˇ tzuh‸ leh, hkui sheh htawˇ maˇ naˬ. 
22Awˬ nu chaw ceuˬ teˇ hpaˍ ve mvuhˇmiˬ, nawˬ yawˇ hui hta‸ bawˆ yuˬ tcuh 
ve yoˬ. Jawˇmawˇ Siˉ honˍ uˉ peunˍ chehˇ ve Heˍsaˍbonˍ mvuhˇmiˬ leh, 
jawˇmawˇ Awˇgaˆ uˉ peunˍ chehˇ ve Baˍshanˍ mvuhˇmiˬ hta‸ yawˇ hui bawˆ 
yuˬ ve yoˬ. 
23Nawˬ lehˬ, yawˇ hui ve yaˇ teˇ hpaˍ hta‸ meu‸ keu shiˍ hkʼa shuˍ maˇ la piˇ 
leh, nawˬ yawˇ hui ve awˬ puˍ awˬ pi teˇ hpaˍ hta‸ piˇ tuˬ ka ti‸ te taˍ ve 
mvuhˇmiˬ hkʼaw, yawˇ hui hta‸ chehˇ tcuh piˇ ve yoˬ. 

24Yawˇ hui Hkaˍnanˍ mvuhˇmiˬ hta‸ bawˆ yuˬ leh, oˇ kaˬ lo chehˇ taˍ ve chaw 
hui hta‸ nawˬ gʼa‸ kʼoˬ piˇ ve yoˬ. Oˇ kaˬ lo chehˇ taˍ ve chaw leh jawˇmawˇ 
teˇ hpaˍ hta‸, yawˇ hui te gaˇ ve hkʼe te piˇ tuˬ, nawˬ yawˇ hui hta‸ kanˇ paˆ 
piˇ taˍ ve yoˬ. 
25Nawˬ ve chaw teˇ hpaˍ lehˬ, yeˬ jaˇ ve ta‸ yehˬ teˇ hpaˍ, miˬ hkuiˇ da‸ ve 
miˬguiˬ, hpu shi hkʼa biˇ cawˬ ve yehˬ teˇ hpaˍ, iˉ kaˆ nanˬ bawˍ teˇ hpaˍ, 
shaˍlonˍ hko teˇ hpaˍ leh a pehˉ meuˇ hko teˇ hpaˍ hta‸ bawˆ yuˬ ve yoˬ. Yawˇ 
hui caˇ gaˇ ve hkʼe caˇ leh, chu la ve yoˬ. Yawˇ hui lehˬ, nawˬ piˇ taˍ ve awˬ 
bon teˇ hpaˍ awˬ hkʼaw lo ha lehˬ chehˇ ve yoˬ. 
26Ya‸ hkʼaˇ, nawˬ ve chaw teˇ hpaˍ lehˬ nawˬ hta‸ kʼaw‸ hpfuhˆ leh, nawˬ ve 
tawˇ hta‸ ponˬ leuˉ ve yoˬ. Nawˬ geh kʼaw‸ hpfuhˆ kʼaw‸ la tuˬ, yawˇ hui hta‸ 
shaˍ ti‸ piˇ chehˇ ve tcuh kaˍ paˍ teˇ hpaˍ hta‸ yawˇ hui tiˇ pehˍ leh, nawˬ hta
‸ teˇ hkui teˇ hkui maˇ shawˍ maˇ caˆ te ve yoˬ. 
27Hkʼe te leh, nawˬ lehˬ yawˇ hui hta‸ canˇ paˍ teˇ hpaˍ ve la‸ sheh hkʼaw lo 
chiˇ a‸ piˇ ve yoˬ. Dawˇ tui‸ gaˇ tui‸ ve awˬ yanˇ awˬ hkʼaw lo, yawˇ hui nawˬ 
hta‸ kuˬ ve teˇ yanˇ, nawˬ yawˇ hui hta‸ kʼaw‸ yaw hkʼaw‸ piˇ ve yoˬ. Nawˬ 
lehˬ yawˇ hui hta‸ ha kʼaˉ ve awˬ hkʼaw lo, yawˇ hui hta‸ htaiˍ hkʼaw‸ piˇ tuˬ 
awˬ hoˉ awˬ naˬ teˇ hpaˍ peu laˇ piˇ ve yoˬ. 
28Yawˇ hui gawˬ lehˍ gʼa kʼaw‸ chehˇ ve teˇ yanˇ, yawˇ hui venˇbaˆ teˇ pawˆ 
kʼaw‸ te ve yoˬ. Oˇ htaˇ nawˬ lehˬ, yawˇ hui hta‸ canˇ paˍ ve la‸ sheh hkʼaw 
lo teˇ pawˆ kʼaw‸ chiˇ a‸ piˇ ve yoˬ. Yawˇ hui venˇbaˆdawˇ hpfuhˆ leh nawˬ 
hta‸ kʼaw‸ lawˬ hkawˉ htaˇ, nawˬ yawˇ hui hta‸ ha kʼaˉ ve awˬ hkʼaw lo, teˇ 
pawˆ peuˬ teˇ pawˆ htaiˍ hkʼaw‸ piˇ ve yoˬ. 
29Nawˬ ve awˬliˇtawˇhkawˇ teˇ hpaˍ hta‸ na yuˬ tuˬ, nawˬ yawˇ hui hta‸ shaˍ ti
‸ piˇ chehˇ ve yoˬ. Nawˬ ve awˬliˇtawˇhkawˇ lehˬ, a sha‸ te‸ kuiˬ lo shiˍ kʼai 
piˇ chehˇ ve htawˇ, yawˇ hui nyi ma uiˍ leh nawˬ ve tawˇ hkawˇ hta‸ maˇ na 
yuˬ. 
30Teˇ hkʼaw‸ peuˬ teˇ hkʼaw‸, nawˬ yeunˇ hkanˍ leh, yawˇ hui hta‸ shaˍ ti‸ piˇ 
chehˇ ve yoˬ. Nawˬ ve tcuh kaˍ paˍ teˇ hpaˍ tawˇ yaw ve htawˇ, nawˬ ve chaw 

teˇ hpaˍ lehˬ naˍ paw pawˇ ve yoˬ. Chi hta‸ pa taw, nawˬ yawˇ hui hta‸ canˇ 
paˍ teˇ hpaˍ ve la‸ sheh hkʼaw lo chiˇ a‸ piˇ ve yoˬ. 
31Ya‸ hkʼaˇ, nawˬ ve ha kʼaˉ puiˉ ve teˇ ceuˬ uiˍ jaˇ ve pa taw, nawˬ yawˇ hui 
hta‸ maˇ chiˇ baˬ leh maˇ te luˬ piˇ. Nawˬ lehˬ, ha kʼaˉ puiˉ jaˇ ve Gʼuiˬsha 
hpeh‸ ve yoˬ. 
32Ngaˬ hui ve Gʼuiˬsha-oˬ, nawˬ lehˬ hkʼaˬ ma uiˍ jaˇ mvuh jaˇ ve le. Nawˬ lehˬ, 
hkʼaˬ ma kawˆ tuˬ uiˍ leh kanˇ paˆ uiˍ ve le. Nawˬ te taˍ peuˬ ve ka ti‸ teˇ hpaˍ 
hta‸ nawˬ maˇ te luˬ. Aˍsuˇriˆ jawˇmawˇ ngaˬ hui hta‸ tanˍ fawˉ mehˍ laˇ ve 
teˇ nyi hta‸ te leh ya‸ nyi hkʼa gaˬ, ngaˬ hui hkʼaˬ ma gʼa tu‸ gʼa hkanˍ jaˇ 
peuˬ ve le. Ngaˬ hui ve jawˇmawˇ, awˬ hoˉ awˬ naˬ, paw hkuˇ, tcuh kaˍ paˍ, 
ngaˬ hui ve awˬ puˍ awˬ pi, leh ngaˬ hui ve chaw teˇ hpaˍ gʼa hkanˍ jaˇ peuˬ ve 
yoˬ. Ngaˬ hui hkʼaˬ ma gʼa hkanˍ taˉ peuˬ ve hta‸ a ciˉ dawˇ nawˇ laˇ-oˆ. 
33Nawˬ ngaˬ hui hta‸ oˇ hkʼe te ciˍ yanˍ laˇ ve lehˬ cawˇ jaˇ ve yoˬ. Nawˬ lehˬ 
ka ti‸ yeˬ jaˇ ve yoˬ. Ya‸ hkʼaˇ, ngaˬ hui venˇbaˆ te peuˬ. 
34Ngaˬ hui ve awˬ puˍ awˬ pi teˇ hpaˍ, jawˇmawˇ teˇ hpaˍ, awˬ hoˉawˬ naˬ teˇ 
hpaˍ, paw hkuˇ teˇ hpaˍ lehˬ, nawˬ ve awˬliˇtawˇhkawˇ hta‸ maˇ na yuˬ. Nawˬ 
maˍ piˇ ve leh nawˬ shaˍ ti‸ piˇ ve tawˇ hta‸ htawˇ maˇ na yuˬ. 
35Jawˇmawˇ teˇ hpaˍ lehˬ, nawˬ ve awˬ bon hta‸ pa taw, hkuiˇ jaˬˇ da‸ jaˇ ve 
mvuhˇmiˬ hkʼaw chehˇ taˍ leh, nawˬ ve chaw teˇ hpaˍ hta‸ gʼa uˉ peunˍ chehˇ 
ve htawˇ, yawˇ hui venˇbaˆ maˇ dawˇ hpfuhˆ. 
36Chi beu‸ ngaˬ hui lehˬ, nawˬ ngaˬ hui hta‸ piˇ laˇ taˍ ve hkuiˇ jaˇ da‸ jaˇ ve 
mvuhˇmiˬ hkʼaw, shu ve awˬ ceˬ gʼa te chehˇ ve yoˬ. 
37Ngaˬ hui venˇbaˆ te peuˬ ve pa taw, ngaˬ hui ti gʼa taˍ ve awˬ shiˍ awˬ nu teˇ 
hpaˍ lehˬ, ngaˬ hui hta‸ uˉpeunˍ chehˇ ve jawˇmawˇ teˇ hpaˍ ve la‸ sheh 
hkʼaw lo ceh tiˉ gaˬ peuˬ ve yoˬ. Yawˇ hui lehˬ, ngaˬ hui ve ceˇ caˬ teˇ hpaˍ hta
‸ te gaˇ ve hkʼe te laˇ chehˇ ve yoˬ. Chi hta‸ pa taw, ngaˬ hui dawˇ tui‸ gaˇ tui
‸ jaˇ ve yoˬ, teh‸ kʼoˆ ve yoˬ. 

Chaw yaˇ teˇ hpaˍ ka ti‸ te leh la‸ ma‸ nyiˉ ve 

38Hkʼe te leh ngaˬ hui Yuˇda‸ chaw teˇ hpaˍ lehˬ, ka ti‸ te ve li‸ teˇ kʼoˆ bvuh‸ 
leh, ngaˬ hui ve awˬ hoˉ awˬ naˬ teˇ hpaˍ, Leˍviˆ chaw teˇ hpaˍ, paw hkuˇ teˇ 
hpaˍ, a shu yawˇ ve la‸ ma‸ nyiˉ taˍ ve yoˬ. 

Neˍhaˍmiˆ li‸ 10 

1Awˉ lawˉ peuˇ la‸ ma‸ nyiˉ ve chaw lehˬ, Yeˍruˆsaˍlehnˍ venˇ hta‸ uˉ peunˍ 
chehˇ ve Haˍhkaˍliˆ ve yaˇ Neˍhaˍmiˆ yoˬ. Peuˬ hkʼaw‸ nawˉ, paw hkuˇ lonˉ 
Zeˍdaˍkiˆ la‸ ma‸ nyiˉ ve yoˬ. 
2-8La‸ ma‸ nyiˉ ve awˬ nu ve paw hkuˇ teˇ hpaˍ Seˍraˍyaˆ, Aˍzaˍriˆ, Yeˍraˍmiˆ, 
Paˍshuˇraˆ, Aˍmaˍriˆ, Maˍlaˍhkiˇyaˆ, Haˍtoˆ, Sheˍbaˍniˆ, Maˍluˆ, Haˍrenˍ, 
Meˍraˍmoˆ, Awˇbaˍdiˆ, Daˍyeˍlaˆ, Giˇneˍtonˍ, Baˍroˆ, Meˍshuˆlanˍ, Aˍbiˇyaˆ, 
Miˆyaˍmenˍ, Maˍziˆ, Biˇlaˍgehˇ, leh Sheˍmaˍyaˆ hui hpeh‸ ve yoˬ. 
9-13La‸ ma‸ nyiˉ ve Leˍviˆ chaw teˇ hpaˍ Aˍzaˍniˆ ve yaˇ Yawˇsuˆ, Heˍnaˍdiˆ ve 
yaˇ Biˇniˍ, Kaˍmeˍlaˆ, Sheˍbaˍniˆ, Hawˇdiˇyaˆ, Keˍliˇtaˆ, Peˍlaˍyaˆ, Naˍnanˍ, 
Miˆhkaˍ, Reˍhawˇbaˆ, Haˍshaˍbiˆ, Zaˍkuˇraˆ, Sheˍraˍbiˆ, Sheˍbaˍniˆ, 
Hawˇdiˇyaˆ, Baˍniˆ, Beˍniˍnuˆ hui hpeh‸ ve yoˬ. 
14-27La‸ ma‸ nyiˉ ve awˬ hoˉ awˬ naˬ teˇ hpaˍ Paˍroˆ, Paˍhaˆmawˇbaˆ, Eˇlanˍ, 
Zaˍtoˆ, Naˍniˆ, Aˍzaˍgaˆ, Beˍbehˇ, Aˍdawˇniˇyaˆ, Biˇgaˍveˍ, Aˍdenˍ, Aˍtaˍ, 
Heˍzaˍkiˆ, Aˍzuˇraˆ, Hawˇdiˇyaˆ, Haˍsonˍ, Beˍzehˇ, Haˍreˆ, Aˍnaˍtoˆ, Neˍbehˇ, 
Maˍgaˍyaˍshaˆ, Meˍshuˆlanˍ, Heˍziˇraˆ, Meˍshaˆzaˍbeˍlaˆ, Zaˍdoˆ, Yaˍdu-aˍ, 
Peˍlaˍtiˆ, Haˍnanˍ, A naˍyaˆ, Hawˇsheˍ, Haˍnaˍniˆ, Haˍshoˆ, Haˍlawˇhehˆ, 
Piˇlaˍhaˍ, Shawˇbehˆ, Reˍhonˍ, Haˍshaˍbaˍnaˆ, Heˍseˍyaˆ, Aˍhiˇyaˆ, Haˍnanˍ, 
Aˍnanˍ, Maˍloˆ, Haˍrenˍ leh Baˍnaˍ hui hpeh‸ ve yoˬ. 

Yawˇ hui ka ti‸ te ve 

28Ngaˬ hui Iˉsaˍreˍlaˆ chaw, paw hkuˇ, Leˍviˆ chaw, bon yehˬ ha‸ shaˉ shehˍ 
hpaˇ, kʼa muiˬ hkawˇ kʼa paˍ, bon yehˬ hkʼaw kanˉ te ve chaw, Gʼuiˬsha ve 
tawˇ hta‸ na yuˬ leh, ngaˬ hui ve mvuhˇmiˬ hkʼaw ca chehˇ la taˍ ve chaw hui 
hta‸ awˬ chawˇ maˇ te ve Iˉsaˍreˍlaˆ chaw hkʼa peu-eˬ, a shu yawˇ ve miˇ yaˇ 
teˇ hpaˍ geh teˇ geh ka ti‸ chi hkʼe te ve yoˬ. 
29Ngaˬ hui lehˬ, Gʼuiˬsha Moˉseˍ hta‸ cuˇ leh ngaˬ hui hta‸ piˇ laˇ taˍ ve 
awˬliˇtawˇhkawˇ hkʼa peu-eˬ ve hta‸ na yuˬ leh te tuˬ yoˬ. Ngaˬ hui 

awˬliˇtawˇhkawˇ hta‸ maˇ na yuˬ ve kʼo, hkeu ve teˇ ceuˬ ngaˬ hui awˬ hkʼoˆ 
lo gaˬ la piˇ-oˆ. 
30Ngaˬ hui lehˬ, ngaˬ hui ve mvuhˇmiˬ hkʼaw ca chehˇ la taˍ ve awˬ nu ve 
chaw ceuˬ hta‸ heuˆ tuˬ ve maˇ heˆ. 
31Yawˇ hui lehˬ shinˉ nyi, maˇ heˆ kʼo, da‸ kehˬ ve awˬ nyi htaˇ, ngaˬ hui geh 
mawˇ ca hawˇ la ve kʼo, ngaˬ hui vuiˬ tuˬ ve maˇ heˆ. Suhˍ hkʼaw‸ biˇ ve teˇ 
hkʼaw‸ le le, ngaˬ hui lehˬ a shu yawˇ ve ti mi hta‸ te caˇ tuˬ ve maˇ heˆ. Jeˬ 
hkʼa cawˬ ve hkʼa peu-eˬ hta‸ ponˬ piˇ tuˬ yoˬ. 
32Teˇ hkʼaw‸ le le, ngaˬ hui lehˬ bon yehˬ awˬ pon hpu tanˇ hkʼa deh‸ tanˇ piˇ 
tuˬ yoˬ. 
33Awˬ hawˉ lo ve kanˉ teˇ hpaˍ hta‸ htawˇ, ngaˬ hui hkʼa deh‸ te tuˬ yoˬ. Bon 
yehˬ hkʼaw loˍ ve hkaoˍmonˇ, teˇ nyi le tanˇ tuˬ loˍ ve awˬ shiˍ awˬ nu teˇ 
hpaˍ, teˇ nyi le tuˉ tanˇ tuˬ loˍ ve to nuˇ to shaˆ teˇ hpaˍ, shinˉ nyi htaˇ tanˇ 
cawˇ ve mawˇ teˇ hpaˍ, ha pa tawˬ htaˇ te ve pawehˇ teˇ hpaˍ, awˬ nu ve 
pawehˇ teˇ hpaˍ, Iˉsaˍreˍlaˆ chaw hui ve venˇbaˆ hta‸ yuˬ baˬ tuˬ ve tanˇ tuˬ teˇ 
hpaˍ, leh bon yehˬ hkʼaw awˬ kaˍ awˬ nu loˍ ve kanˉ hkʼa peu-eˬ hta‸ ngaˬ hui 
te tuˬ yoˬ. 
34Gʼuiˬsha ve awˬliˇtawˇhkawˇ li‸ daw awˬ hkʼaw lo kʼoˆ taˍ ve hkʼe, bon yehˬ 
hkʼaw tuˉ tanˇ kuiˬ lo yehˇ loˍ ve suhˆ teˇ hpaˍ hta‸ ca tuˬ ve chaw hui hta‸, 
ngaˬ hui teˇ hkʼaw‸ teˇ pawˆ mehˇ hkaˆ leh leuˆ tuˬ yoˬ. 
35Awˉ lawˉ peuˇ naw‸ la ve awˬ shiˍ awˬ nu teˇ hpaˍ hta‸, ngaˬ hui Gʼuiˬsha ve 
bon yehˬ lo yuˬ laˬ tuˬ yoˬ. 
36Awˬliˇtawˇhkawˇ li‸ daw awˬ hkʼaw lo bvuh‸ taˍ ve hkʼe, ngaˬ hui geh lo 
awˉ lawˉ peuˇ paw la ve yaˇ paˍ leh, ceˇ teˇ hpaˍ Gʼuiˬsha hta‸ chiˇ a‸ piˇ tuˬ 
yoˬ. 
37Ngaˬ hui lehˬ, awˬˉ lawˉ peuˇ naw‸ la ve awˬ shiˍ awˬ nu yuˬ te taˍ ve 
hkaoˍmonˇ hta‸ bon yehˬ lo yuˬ laˬ tuˬ yoˬ. Chi hkʼoˆ ka‸, a pehˉ meuˇ gʼuiˬ, 
shaˍlonˍ chu leh awˬ nu ve iˉ shiˍ teˇ hpaˍ hta‸ htawˇ yuˬ laˬ tuˬ yoˬ. Ngaˬ hui 

ve awˬ shiˍ awˬ nu teˇ chi pun teˇ pun hta‸ yuˬ leh, Leˍviˆ chaw hui hta‸ tanˇ 
piˇ tuˬ yoˬ. 
38Aˍronˍ awˬ ceuˬ awˬ hkʼaˇ paw hkuˇ teˇ hpaˍ lehˬ, teˇ chi pun teˇ pun tanˇ tuˬ 
shaw hpoˆ chehˇ htaˇ, Leˍviˆ chaw hui gʼa chehˇ taˍ ve yoˬ. Leˍviˆ chaw teˇ 
hpaˍ lehˬ tanˇ tuˬ oˇ ve teˇ hpaˍ hta‸ bon yehˬ hkʼaw gʼa ha‸ shaˉ taˍ ve yoˬ. 
39Iˉsaˍreˍlaˆ chaw leh Leˍviˆ chaw teˇ hpaˍ lehˬ, tanˇ taˍ ve caˬ shiˍ, a pehˉ 
meuˇ gʼuiˬ, shaˍlonˍ chu oˇ ve teˇ hpaˍ hta‸, paw hkuˇ, bon yehˬ ha‸ shaˉ paˍ, 
kʼa muiˬ hkawˇ kʼa paˍ hui chehˇ taˍ kuiˬ bawehˇ hkʼaw lo gʼa yuˬ laˬ ve yoˬ. 
Ngaˬ hui lehˬ, Gʼuiˬsha ve bon yehˬ hta‸ baˬ taˉ tuˬ ve maˇ heˆ. 

Neˍhaˍmiˆ li‸ 11 

Yeˍruˆsaˍlehnˍ venˇ hkʼaw chehˇ ve chaw 

1Iˉsaˍreˍlaˆ chaw awˬ hoˉ awˬ naˬ teˇ hpaˍ lehˬ, Yeˍruˆsaˍlehnˍ venˇ hkʼaw 
chehˇ taˍ ve yoˬ. Oˇ kaˬ lo chehˇ tuˬ ve chaw hui hta‸ yawˇ hui mehˇ hkaˆ leh 
leuˆ yuˬ ve yoˬ. Yehˬ kʼa 10 maˬ awˬ hkʼaw lo, yawˇ hui yehˬ kʼa teˇ maˬ hta‸ 
ceh leuˆ yuˬ ve yoˬ. Awˬ nu ve chaw teˇ hpaˍ lehˬ, awˬ nu ve venˇ teˇ hpaˍ 
hkʼaw gʼa ca chehˇ ve yoˬ. 
2Yeˍruˆsaˍlehnˍ venˇ hkʼaw gʼa chehˇ cawˇ ve chaw hui hta‸ shu chiˇ mvuh ve 
yoˬ. 
3Paw hkuˇ teˇ hpaˍ, Leˍviˆ chaw teˇ hpaˍ, bon yehˬ hkʼaw kanˉ te paˍ teˇ hpaˍ 
leh, Sawˉla‸monˍ ve awˬ ceuˬ awˬ hkʼaˇ teˇ hpaˍ lehˬ, awˬ nu ve venˇ teˇ hpaˍ 
hkʼaw lo chehˇ taˍ ve yoˬ. 
4Yeˍruˆsaˍlehnˍ venˇ hkʼaw chehˇ taˍ ve Yuˇda‸ awˬ ceuˬ awˬ hkʼaˇ teˇ hpaˍ 
lehˬ, Hpaˍrehˆ, Maˍhaˍleˍlaˆ, Sheˍhpaˍtiˆ, Aˍmaˍziˆ, Zaˍhkaˍriˆ, Awˇziˆ hui ve 
awˬ ceuˬ awˬ hkʼaˇ Aˍtaˍyaˆ, 
5Sheˍlaˆ, Zaˍhkaˍriˆ, Yawˇyaˍreˆ, Aˍdaˍyaˆ, Haˍzaˍyaˆ, Kawˇlaˆhawˇzaˆ, Baˍroˆ 
hui ve awˬ ceuˬ awˬ hkʼaˇ Maˍseˍyaˆ leh, 
6Peˍrehˆ awˬ ceuˬ awˬ hkʼaˇ, ha‸ hanˉ jaˇ ve ma‸ yaˇ 600 gʼaˇ hpeh‸ ve yoˬ. 

7Yeˍruˆsaˍlehnˍ venˇ hkʼaw chehˇ taˍ ve Beˍyaˍmenˍ awˬ ceuˬ awˬ hkʼaˇ teˇ 
hpaˍ lehˬ,Yeˍshaˍyaˆ, Iˉteˍlaˆ, Maˍseˍyaˆ, Kawˇlaˍyaˆ, Peˍdaˍyaˆ, Yawˇdaˆ, 
Meˍshuˆlanˍ hui ve awˬ ceuˬ awˬ hkʼaˇ Saˍluˆ, 
8Saˍluˆ ve awˬ viˉ awˬ nyi Gaˍbeˍ, Saˍlehˇ leh awˬ nu ve Beˍyaˍmenˍ chaw 928 
gʼaˇ hpeh‸ ve yoˬ. 
9Ziˇhkaˍriˆ ve yaˇ Yawˇlaˆ lehˬ, yawˇ hui ve awˬ hoˉ lonˉ hpeh‸ leh, Haˍseˍnuˆ 
ve yaˇ Yuˇda‸ lehˬ, awˬ hoˉ nyiˇ gʼaˇ teˇ gʼaˇ hpeh‸ ve yoˬ. 
10Yeˍruˆsaˍlehnˍ venˇ hkʼaw chehˇ taˍ ve paw hkuˇ teˇ hpaˍ lehˬ, Yawˇyaˍreˆ ve 
yaˇ Yeˍdaˍyaˆ, Yaˍhkenˍ, 
11ponˬ laˬ htaˇ bon yehˬ hta‸ ha‸ shaˉ jaw taˉ ve Aˍhiˇtuˆ, Meˍraˍyoˆ, Zaˍdoˆ, 
Meˍshuˆlanˍ, Hiˇlaˍhkiˆ hui ve awˬ ceuˬ awˬ hkʼaˇ Seˍraˍyaˆ leh, yawˇ ve awˬ 
viˉ awˬ nyi 822 gʼaˇ, 
12Maˍlaˍhkiˇyaˆ, Paˍshuˇraˆ, Zaˍhkaˍriˆ, Aˍmaˍziˆ, Peˍlaˍliˆ, Yeˍyawˇhanˍ hui ve 
awˬ ceuˬ awˬ hkʼaˇ Aˍdaˍyaˆ leh yawˇ ve awˬ viˉ awˬ nyi 242 gʼaˇ, 
13Iˉmeˍraˆ, Meˍshiˉlaˍmoˆ, Aˍhaˍzehˇ, Aˍzaˍreˍlaˆ hui ve awˬ ceuˬ awˬ hkʼaˇ 
Aˍmaˍsehˇ leh, yawˇ ve awˬ vi awˬ nyi ha‸ hanˉ jaˇ ve ma‸ yaˇ 128 gʼaˇ hpeh‸ 
ve yoˬ. 
14Yawˇ hui ve awˬ hoˉ lehˬ, Zaˍbaˍdaˍlaˆ hpeh‸ ve yoˬ. 
15Yeˍruˆsaˍlehnˍ venˇ hkʼaw chehˇ taˍ ve Leˍviˆ chaw teˇ hpaˍ lehˬ, Buˇniˆ, 
Haˍshaˍbiˆ, Aˍzaˍriˆkanˍ Haˍshoˆ hui ve awˬ ceuˬ awˬ hkʼaˇ Sheˍmaˍyaˆ, 
16bon yehˬ awˬ baˬ hpawˇ lo kanˉ nyi paˍ Shaˍbeˍtehˇ leh Yawˇzaˍbaˆ, 
17Aˍsaˆ, Zaˍbaˍdiˆ, Miˆhkaˍ hui ve awˬ ceuˬ awˬ hkʼaˇ, kʼa mui hkawˇ kʼa ve awˬ 
hoˉ Maˍtaˍniˆ, yawˇ hta‸ ga piˇ shehˍ hpaˇ Baˍkaˍbuˇkiˆ, Yeˍduˆtonˍ, Gaˍlaˍlaˆ, 
Shaˍmuˍ hui ve awˬ ceuˬ awˬ hkʼaˇ Awˇbaˍdiˆ leh, 
18Leˍviˆ chaw hkʼa peu-eˬ 284 gʼaˇ hpeh‸ ve yoˬ. 
19Yeˍruˆsaˍlehnˍ venˇ hkʼaw chehˇ taˍ ve bon yehˬ ha‸ shaˉ shehˍ hpaˇ teˇ hpaˍ 
lehˬ, Aˍkoˆ, Taˍlaˍmonˍ leh yawˇ hui ve awˬ viˉ awˬ nyi 172 gʼaˇ hpeh‸ ve yoˬ. 

20Awˬ nu ve Iˉsaˍreˍlaˆ chaw teˇ hpaˍ leh, paw hkuˇ, Leˍviˆ chaw teˇ hpaˍ lehˬ, 
awˬ nu ve Yuˇda‸ venˇ teˇ hpaˍ hkʼaw chehˇ taˍ ve yoˬ. 
21Bon yehˬ hkʼaw kanˉ te shehˍ hpaˇ teˇ hpaˍ lehˬ, Yeˍruˆsaˍlehnˍ venˇ hkʼaw 
cawˬ ve Awˇhpeˍlaˆ teh‸ kʼoˆ ve chehˇ kuiˬ lo chehˇ taˍ ve yoˬ. Yawˇ hui lehˬ, 
Ziˇhaˆ leh Biˇshaˍpaˆ hui awˬ hawˉ lo chehˇ leh kanˉ te chehˇ ve yoˬ. 
22Yeˍruˆsaˍlehnˍ venˇ hkʼaw chehˇ leh, Leˍviˆ chaw hta‸ awˬ hoˉ te chehˇ ve 
chaw lehˬ, Miˆhkaˍ, Maˍtaˍniˆ, Haˍshaˍbiˆ, Baˍniˆ hui ve awˬ ceuˬ awˬ hkʼaˇ 
Awˇziˆ hpeh‸ ve yoˬ. Yawˇ lehˬ, kʼa mui hkawˇ kʼa hpawˇ awˬ hoˉ te leh sheh 
kʼai piˇ chehˇ ve Aˍsaˆ awˬ ceuˬ awˬ hkʼaˇ hpeh‸ ve yoˬ. 
23Hkʼaˬ ve teˇ nyi awˬ hkʼaw lo, hkʼaˬ ve chaw teˇ moˍ kʼa muiˬ hkawˇ gʼa kʼa 
tuˬ, yawˇ hui awˬ hkʼaˇ hkʼa deh‸ gu taˍ ve yoˬ. 
24Yuˇda‸ chaw Zeˍraˆ awˬ ceuˬ awˬ hkʼaˇ, Meˍshaˆzaˍbeˍlaˆ ve yaˇ Peˍtaˍhiˆ 
lehˬ, Paˇshaˇ mvuhˇmiˬ ve shaˉ nanˉ lonˉ hkʼaw, Yuˇda‸ chaw hui ve a ma‸ 
lonˉ te chehˇ ve yoˬ. 

Awˬ nu ve venˇ hkʼaw chehˇ ve chaw teˇ hpaˍ 

25Awˬ nu ve Iˉsaˍreˍlaˆ chaw teˇ hpaˍ lehˬ, a shu yawˇ ve ti mi hta‸ neˇ ve venˇ 
teˇ hpaˍ hkʼaw lo chehˇ taˍ ve yoˬ. Yuˇda‸ awˬ ceuˬ awˬ hkʼaˇ teˇ hpaˍ lehˬ, 
Aˍbaˆ, Diˇdonˍ, Yeˍkaˆyeˍlaˆ venˇ leh, awˬ nu ve hkʼaˆ teˇ hpaˍ hkʼaw chehˇ ve 
yoˬ. 
26Yawˇ hui lehˬ, Jeˍshuˍ, Mawˇlaˍdaˆ, Behˆpaˍlehˆ 
27Haˍzaˍshuˍlaˆ, Beˍraˍsheˍbaˆ, leh awˬ nu ve hkʼaˆ teˇ hpaˍ hkʼaw chehˇ ve 
yoˬ. 
28Chi hkʼoˆ ka‸, yawˇ hui lehˬ Ziˇkaˍlaˆ, Meˍdawˇnaˆ, 
29Enˍriˇmonˍ, Zawˇraˆ, Yaˍmoˆ, 
30Zaˍnonˍ, Aˍduˆlanˍ, Laˍhkiˇshaˆ, Aˍzaˍkaˍ leh awˬ nu ve hkʼaˆ teˇ hpaˍ hkʼaw 
lo htawˇ chehˇ taˍ ve yoˬ. Yawˇ hui lehˬ, awˬ hawˉ hpawˇ Beˍraˍsheˍbaˆ venˇ 
hta‸ te leh, awˬ na hpawˇ Yeˍruˆsaˍlehnˍ venˇ paˇ lo cawˬ ve Hiˆnonˍ miˬ tawˬ 
kuiˬ lo hkʼa gaˬ chehˇ taˍ ve yoˬ. 

31Beˍyaˍmenˍ awˬ ceuˬ awˬ hkʼaˇ teˇ hpaˍ lehˬ, Geˍbaˍ, Miˆmaˆ, Aiˍjaˍ, 
Beˍteˍlaˆ, 
32Aˍnaˍtoˆ, Nawˇbaˆ, Aˍnaˍniˆ, 
33Haˍzawˇ, Raˍmaˆ, Giˆtenˍ, 
34Haˍdiˆ, Zeˍbonˍ, Neˍbaˍlaˆ, 
35Lawˇdaˆ, Awˇnawˇ, leh La‸shaˉmaˉ lawˬ hkʼo‸, teh‸ kʼoˆ ve lawˬ hkʼo‸ 
hkʼaw chehˇ ve yoˬ. 
36Yuˇda‸ mvuhˇmiˬ hkʼaw chehˇ ve Leˍviˆ chaw teˇ hpaˍ lehˬ, Beˍyaˍmenˍ 
chaw hui geh chehˇ tuˬ kʼoˆ piˇ taˍ ve yoˬ. 

Neˍhaˍmiˆ li‸ 12 

Paw hkuˇ leh Leˍviˆ chaw hui ve caˇ lanˇ 

1Awˬ hawˉ lo bvuh‸ taˍ ve paw hkuˇ leh Leˍviˆ chaw teˇ hpaˍ lehˬ, Saˍlaˍteˍlaˆ 
ve yaˇ Zeˍruˆbaˍbeˍlaˆ leh paw hkuˇ lonˉ Yawˇsuˆ hui geh shu ve mvuhˇmiˬ lo 
kʼaw‸ la taˍ ve chaw teˇ hpaˍ hpeh‸ ve yoˬ. 
2-7Paw hkuˇ teˇ hpaˍ ve awˬ meh lehˬ, Seˍraˍyaˆ, Yeˍraˍmiˆ, Eˇzaˍraˆ, Aˍmaˍriˆ, 
Maˍloˆ, Haˍtoˆ, Sheˍkaˍniˆ, Reˍhonˍ, Meˍraˍmoˆ, Iˉdoˍ, Giˇneˍtonˍ, Aˍbiˇyaˆ, 
Miˆyaˍmenˍ, Maˍdaˍ, Biˆlaˍgaˍ, Sheˍmaˍyaˆ, Yawˇyaˍreˆ, Yeˍdaˍyaˆ, Saˍluˆ, 
Aˍmoˆ, Hiˇlaˍhkiˆ, leh Yeˍdaˍyaˆ hui hpeh‸ ve yoˬ. Paw hkuˇ chi teˇ hpaˍ lehˬ, 
Yawˇsuˆ awˬ co-e htaˇ shu a‸ kehˉ aˉ yaˇ uiˍ ve chaw teˇ hpaˍ hpeh‸ ve yoˬ. 
8Awˬ hawˉ lo bvuh‸ taˍ ve Leˍviˆ chaw chi teˇ hpaˍ lehˬ, kʼa muiˬ hkawˇ hpawˇ 
ve awˬ hoˉ teˇ hpaˍ hpeh‸ ve yoˬ. Yawˇsuˆ, Biˇniˍ, Kaˍmaˍlaˆ, Sehˍraˍbiˆ, 
Yuˇda‸, leh Maˍtaˍniˆ hui hpeh‸ ve yoˬ. 
9Baˍkaˍbuˇkiˆ, Uˇnoˍ leh awˬ nu ve Leˍviˆ chaw teˇ hpaˍ lehˬ, kʼa muiˬ hkawˇ 
kʼa shehˍ hpaˇ teˇ hpaˍ hpeh‸ ve yoˬ. 

Paw hkuˇlonˉ Yawˇsuˆ ve awˬ ceuˬ awˬ hkʼaˇ teˇ hpaˍ 

10Yawˇsuˆ lehˬ, Yawˇyaˍkenˍ ve awˬ pa yoˬ. Yawˇyaˍkenˍ lehˬ, Eˇlaˍsheˆ ve awˬ 
pa yoˬ. Eˇlaˍsheˆ lehˬ, Yawˇyaˍdaˆ ve awˬ pa yoˬ. 

11Yawˇtaˍdaˆ lehˬ Yawˇnaˆtanˍ ve awˬ pa yoˬ. Yawˇnaˆtanˍ lehˬ Yaˍdu-aˍ ve 
awˬ pa yoˬ. 

Paw hkuˇ awˬ ceuˬ awˬ hkʼaˇ teˇ hpaˍ 

12-21Yawˇyaˍkenˍ paw hkuˇ lonˉ te chehˇ htaˇ, awˬ hawˉ lo bvuh‸ taˍ ve paw 
hkuˇ teˇ hpaˍ lehˬ, shu a‸ kehˉ aˉ yaˇ uiˍ ve chaw teˇ hpaˍ hpeh‸ ve yoˬ. 

Paw hkuˇ Chaw ceuˬ 

Meˍraˍyaˆ Seˍraˍyaˆ 
Haˍnaˍniˆ Yeˍraˍmiˆ 
Meˍshuˆlanˍ Eˇzaˍraˆ 
Yawˇhaˍnanˍ Aˍmaˍriˆ 
Yawˇnaˆtanˍ Maˍluˇkiˆ 
Yoˇseh‸ Sheˍbaˍniˆ 
Aˍdaˍnaˆ Haˍrenˍ 
Heˍlaˍkehˇ Meˍraˍyoˆ 
Zaˍhkaˍriˆ Iˉdoˍ 
Ziˇhkaˍriˆ Aˍbiˇyaˆ 
............ Miˆnyaˍmenˍ 
Piˇlaˍtehˇ Moˍdi-aˍ 
Shaˍmuˍ Biˆlaˍgaˍ 
Yawˬhawˉnaˍtanˍ Sheˍmaˍyaˆ 
Maˍteˍnehˇ Yawˇyaˍreˆ 
Awˇziˆ Yeˍdaˍyaˆ 
Kaˍlehˆ Saˍlehˇ 
Heˍbaˍ Aˍmoˆ 
Haˍshaˍbiˆ Hiˇlaˍhkiˆ 
Naˍtaˍneˍlaˆ Yeˍdaˍyaˆ 

 
Paw hkuˇ lonˉ awˬ ceuˬ awˬ hkʼaˇ ve caˇ lanˇ 

22Eˇlaˍsheˆ, Yawˇyaˍdaˆ, Yawˇhaˍnanˍ, Yaˍdu-aˍ hui paw hkuˇ lonˉ te chehˇ ve 
teˇ yanˇ, Paw hkuˇ lonˉ leh Leˍviˆ chaw awˬ hoˉ awˬ naˬ teˇ hpaˍ ve caˇ lanˇ 
hkʼa deh‸ te taˍ ve yoˬ. Paˇshaˇ mvuhˇmiˬ hta‸ Daˍriˆ jawˇmawˇ te chehˇ htaˇ, 
caˇ lanˇ chi gu peuˬ ve yoˬ. 
23Paw hkuˇ lonˉ Eˇlaˍsheˆ ve awˬ hawehˍ, Yawˇhaˍnanˍ awˬ co-e hkʼa gaˬ, 
Leˍviˆ chaw awˬ hoˉ awˬ naˬ chi teˇ hpaˍ ve caˇ lanˇ hta‸ hkʼa deh‸ ha‸ shaˉ 
taˍ ve yoˬ. 

Bon yehˬ hkʼaw te cawˇ ve kanˉ teˇ hpaˍ 

24Haˍshaˍbiˆ, Sheˍraˍbiˆ, Yawˇsuˆ, Biˇniˍ, Kaˍmeˍlaˆ, hui awˬ hoˉ te leh, Leˍviˆ 
chaw hui hta‸ awˬ moˍ awˬ moˍ te shaw teh taˍ ve yoˬ. Gʼuiˬsha ve chaw 
jawˇmawˇ lonˉ Daˍviˆ awˬ hkʼaˇ gu taˍ ve hkʼe, yawˇ hui teˇ pawˆ ve nyiˇ moˍ 
Gʼuiˬsha hta‸ kʼa muiˬ chiˇ mvuh ve yoˬ. 
25Maˍtaˍniˆ, Baˍkaˍbuˇkiˆ, Awˇbaˍdiˆ, Meˍshuˆlanˍ, Taˍlaˍmonˍ leh Aˍkoˆ hui 
lehˬ, bon yehˬ ha‸ shaˉ shehˍ hpaˇ teˇ hpaˍ hpeh‸ leh, mawˇ ha‸ shaˉ taˍ kuiˬ 
yehˬ hta‸ te leh bon yehˬ taˍ meu‸ hpe‸ lo hkʼa gaˬ nyi ha‸ shaˉ ve kanˉ hta‸ 
te ve yoˬ. 
26Chaw chi teˇ hpaˍ lehˬ, Yawˇyaˍdehˆ ve awˬ hawehˍ, Yawˇsuˆ ve yaˇ 
Yawˇyaˍkenˍ, jawˇmawˇ Neˍhaˍmiˆ leh awˬliˇtawˇhkawˇ shiˍ shehˍ hpaˇ 
Eˇzaˍraˆ awˬ co-e hkʼa gaˬ chehˇ taˍ ve yoˬ. 

Lanˇ venˇ chiˇ a‸ ve 

27Yeˍruˆsaˍlehnˍ lanˇ venˇ hta‸ chiˇ a‸ piˇ htaˇ, cehnˬ dawˆ kʼaˍ hkʼeˆ leh ha 
lehˬ ha kʼa Gʼuiˬsha hta‸ chiˇ mvuh hpeh‸ tuˬ, yawˇ hui lehˬ hkʼaˬti chi ti lo 
chehˇ taˍ ve Leˍviˆ chaw teˇ hpaˍ hta‸ kuˬ yuˬ ve yoˬ. 
28Yawˇ hui lehˬ, Yeˍruˆsaˍlehnˍ, Neˍtawˇhpaˆ venˇ, 
29Behˆgiˇlaˍgaˍ venˇ, Geˍbaˍ venˇ, Aˍzaˍmaˍvehˆ venˇ, chi teˇ hpaˍ hkʼaw chehˇ 
ve kʼa muiˬ hkawˇ kʼa puiˉ ve Leˍviˆ chaw teˇ hpaˍ hta‸ kuˬ yuˬ ve yoˬ. 
30Paw hkuˇ leh Leˍviˆ chaw teˇ hpaˍ lehˬ, a shu yawˇ awˬ to hta‸ maˇ kʼoˆ, 
chaw yaˇ teˇ hpaˍ hta‸ maˇ kʼoˆ, venˇ taˍ meu‸ hpe‸ leh lanˇ venˇ hta‸ maˇ 
kʼoˆ, da‸ tuˬ kehˬ tuˬ te piˇ ve yoˬ. 

31Oˇ ve hkʼaw‸ nawˉ, Gʼuiˬsha hta‸ chiˇ mvuh leh lanˇ venˇ hta‸ caw tcuh tuˬ, 
ngaˬ lehˬ Yuˇda‸ chaw awˬ hoˉ awˬ naˬ teˇ hpaˍ hta‸ lanˇ venˇ hkʼoˆ kuˬ yuˬ 
leh, yawˇ hui hta‸ nyiˇ cawˆ te huˉ tcuh ve yoˬ. Awˉ lawˉ peuˇ ve teˇmoˍ hta‸, 
la‸ sha paˇ hpawˇ lo caw kʼai tcuh ve yoˬ. 
32Hawˇshaˍyaˆ leh Yuˇda‸ awˬ hoˉ awˬ naˬ teˇ hkoˇ lehˬ, kʼa muiˬ hkawˇ kʼa 
paˍ hkʼaˇ suh gʼa‸ toˇ chehˇ ve yoˬ. 
33-35Yawˇ hui hkʼaw‸ nawˉ paˉ lo paw hkuˇ Aˍzaˍriˆ, Eˇzaˍraˆ, Meˍshuˆlanˍ, 
Yuˇda‸, Beˍyaˍmenˍ, Sheˍmaˍyaˆ leh Yeˍraˍmiˆ hui a shu yawˇ ve behˬ heh ma 
meuˆ leh gʼa‸ kʼai ve yoˬ. Yawˇ hui hkʼaw‸ nawˉ lo, Aˍsaˆ, Zaˍkuˇraˆ, Miˆhkaˍ, 
Maˍtaˍniˆ, Sheˍmaˍyaˆ, Yawˇnaˆtanˍ, hui ve awˬ ceuˬ awˬ hkʼaˇ Zaˍhkaˍriˆ gʼa‸ 
kʼai ve yoˬ. 
36Yawˇ hkʼaw‸ nawˉ lo yawˇ ve awˬ viˉ awˬ nyi, Shaˍmaˍyaˆ, Aˍzaˍreˍlaˆ, 
Miˆlaˍlehˇ, Maˍiˆ, Naˍtaˍneˍlaˆ, Yuˇda‸ leh Haˍnaˍniˆ hui lehˬ, Gʼuiˬsha ve 
chaw jawˇmawˇ lonˉ Daˍviˆ yehˇ jaw ve tinˍ teˇ hpaˍ yuˬ leh gʼa‸ kʼai ve yoˬ. 
Paw hkuˇ chi teˇ moˍ hta‸, awˬliˇtawˇhkawˇ shiˍ paˍ Eˇzaˍ raˆ awˬ hoˉ te ve 
yoˬ. 
37Iˉ kaˆ gʼuiˬ tuˇ taˍ meu‸ hpe‸ lo gaˬ ve teˇ yanˇ, yawˇhui lehˬ Daˍviˆ ve venˇ 
lo kʼai ve go hta‸ taˆ-e leh, Daˍviˆ ve hawˉ yehˬ hta‸ hpanˍ kʼai peuˬ hkʼaw‸ 
nawˉ, venˇ mvuhˇ nyi tawˆ hpawˇ lo cawˬ ve iˉ kaˆ taˍ meu‸ hpe‸ lo laˬ ve 
yoˬ. 
38Awˬ nu ve teˇ moˍ lehˬ, lanˇ venˇ la‸ mehˍ paˉ hpawˇ lo kʼai ve yoˬ. Ngaˬ 
htawˇ yawˇ hui hkʼaˇ suh gʼa‸ kʼai ve yoˬ. Ngaˬ hui lehˬ, aˬ miˍ ceh kui‸ ta‸ 
yehˬ leh, kʼehˬ ve lanˇ venˇ hta‸ hpanˍ kʼai ve yoˬ. 
39Oˇ kaˬ lo kʼaw‸ te leh, Eˇhpaˍrenˍ taˍ meu‸ hpe‸, Yeˍhaˍnaˍ taˍ meu‸ hpe‸, 
Ngaˇ taˍ meu‸ hpe‸, Haˍnaˍneˍlaˆ ta‸ yehˬ, Haˍmeˍaˍ ta‸ yehˬ, Yawˬ taˍ meu‸ 
hpe lo hkʼa gaˬ kʼai ve yoˬ. Ngaˬ hui lehˬ, htawnˍ yehˬmiˉhpe‸ lo jehˇ taˍ ve 
yoˬ. 
40Hkʼe te leh, ngaˬ hui nyiˇ moˍ moˍ bon yehˬ paˇ lo gaˬ la ve yoˬ. 

41Ngaˬ geh kʼai taˍ ve awˬ hoˉ awˬ naˬ teˇ hpaˍ lehˬ, behˬheh ma meuˆ shehˍ 
hpaˇ Eˇlaˍkanˍ, Maˍsaˍyaˆ, Miˆnyaˍmenˍ, Miˆhkaˍ, Eˇlawˇnehˇ, Zaˍhkaˍriˆ, 
Haˍnaˍniˆ hui hpeh‸ ve yoˬ. 
42Kʼa muiˬ hkawˇ kʼa shehˍ hpaˇ teˇ hpaˍ lehˬ, Haˍseˍyaˆ, Sheˍmaˍyaˆ, Eˇlaˍzaˍ, 
Awˇziˆ, Yeˍhawˇhaˍnanˍ, Maˍlaˍhkiˇyaˆ, Eˇlanˍ, leh Eˇzaˍ hui hpeh‸ ve yoˬ. Kʼa 
muiˬ hkawˇ kʼa ve awˬ hoˉ lehˬ, Yeˍzaˍraˍhiˆ hpeh‸ leh, yawˇ hui awˬ hkawˇ 
bvuhˬ chaweh kʼa chehˇ ve yoˬ. 
43Oˇ ve teˇ nyi awˬ hkʼaw lo, to nuˇ to shaˆ maˇ maˇ tuˉ tanˇ ve yoˬ. Chaw yaˇ 
teˇ hpaˍ ka‸ ha lehˬ jaˇ ve yoˬ. Awˬ lawn kʼo, Gʼuiˬsha yawˇ hui hta‸ ha lehˬ 
tuˬ te piˇ ve pa taw yoˬ. Yaˇ miˇ yaˇ nehˬ teˇ hpaˍ htawˇ, pawehˇ te kuiˬ lo 
hpawnˬ laˬ ve yoˬ. Yawˇ hui kuˬ ve awˬ hkawˇ hta‸ vuiˇ kuiˬ lo htawˇ gʼa kaˇ 
ve yoˬ. 

Bon yehˬ hkʼaw oˉ kʼoˍ pui tuˬ gu ve 

44Awˬ yanˇ oˇ ve awˬ hkʼaw lo, mawˇ leh teˇ chi pun teˇ pun hpu tanˇ ha‸ shaˉ 
taˍ kuiˬ bawehˇ teˇ hpaˍ hta‸, shaw shehˍ hpaˇ teˇ hpaˍ hkʼa deh‸ shaw taˍ ve 
yoˬ. Shaw shehˍ hpaˇ teˇ hpaˍ lehˬ awˬliˇtawˇhkawˇ li‸ daw hkʼaw koˆ taˍ ve 
hkʼe, paw hkuˇ leh Leˍviˆ chaw teˇ hpaˍ awˬ pon chaw yaˇ teˇ hpaˍ tanˇ laˇ ve 
mawˇ leh hpu tanˇ teˇ hpaˍ hta‸ ca shaw yuˬ ve yoˬ. Yuˇda‸ chaw hui lehˬ, 
paw hkuˇ leh Leˍviˆ chaw teˇ hpaˍ hta‸ nyi ma cawˇ ve yoˬ. 
45Awˬ lawn kʼo yawˇ hui lehˬ, Gʼuiˬsha kʼoˆ ve hkʼe te leh chaw yaˇ teˇ hpaˍ 
hta‸ da‸ tuˬ kehˬ tuˬ te piˇ ve pa taw yoˬ. Kʼa muiˬ hkawˇ kʼa shehˍ hpaˇ teˇ 
hpaˍ leh, bon yehˬ hta‸ ha‸ shaˉ ve chaw teˇ hpaˍ htawˇ, jawˇmawˇ Daˍviˆ leh 
Sawˉla‸monˍ hui awˬ liˇ teh taˍ ve hkʼe, a shu yawˇ ve kanˉ hta‸ hkʼa deh‸ te 
chehˇ ve yoˬ. 
46Aˬ sho-eˬ jawˇmawˇ Daˍviˆ leh, kʼa muiˬ hkawˇ kʼa ve awˬ hoˉ Aˍsaˆ hui ve 
awˬ co-e hta‸ te leh, kʼa muiˬ hkawˇ kʼa ve awˬ moˍ lehˬ, Gʼuiˬsha hta‸ chiˇ 
mvuh ve kʼa muiˬ hkawˇ kʼa chehˇ ve yoˬ. 
47Zeˍruˇbaˍbeˍlaˆ leh Neˍhaˍmiˆ awˬ co-e hkʼaw lo, Iˉsaˍreˍlaˆ chaw teˇ hpaˍ 
lehˬ kʼa muiˬ hkawˇ kʼa paˍ leh, bon yehˬ ha‸shaˉ paˍ hui awˬ pon, teˇ nyi le le 
la‸ shawnˍ yuˬ laˬ piˇ chehˇ ve yoˬ. Chaw yaˇ teˇ hpaˍ lehˬ, da‸ kehˬ ve tanˇ 

tuˬ Leˍviˆ chaw hui hta‸ piˇ leh, yawˇ hui teˇ caˉ paw hkuˇ teˇ hpaˍ hta‸ loˍ ve 
hkʼe kʼaw‸ ga piˇ ve yoˬ. 

Neˍhaˍmiˆ li‸ 13 

Buiˇshaˆaˉnaˆ chaw hui hta‸ awˬ chawˇ maˇ te da‸ 

1Awˬ yanˇ oˇ ve hkʼaw, yawˇ hui lehˬ chaw yaˇ teˇ hpaˍ hta‸ Moˉseˍ ve 
awˬliˇtawˇhkawˇ gʼaw maˍ piˇ chehˇ ve yoˬ. Aˍmawˇniˆ chaw leh Mawˇbaˆ 
chaw hui Gʼuiˬsha ve chaw hta‸ ca pawnˇ da‸ la tuˬ a hkaw-anˬ maˇ gʼa piˇ, 
teh‸ bvuh‸ taˍ ve hta‸ yawˇ hui gʼa mawˬ ve yoˬ. 
2Awˬ lawn kʼo, chaw chi teˇ hpaˍ lehˬ Iˉsaˍreˍlaˆ chaw hui Eˇjiˇtu‸ mvuhˇmiˬ 
hkʼaw tawˆ la chehˇ htaˇ, yawˇ hui hta‸ caˇ tuˬ dawˬ tuˬ maˇ piˇ ve pa taw 
yoˬ. Chi awˬ hkʼoˆ, yawˇ hui lehˬ Baˍlanˍ hta‸ awˬ hpfuhˇ piˇ leh, yawˇ hui 
hta‸ hkeu tcuh ve yoˬ. Ya‸ hkʼaˇ, ngaˬ hui ve Gʼuiˬsha lehˬ, yawˇ hkeu ve 
tawˇ hta‸ bon na‸ hkawˇ kʼaw‸ hpeh‸ piˇ lawˬ ve yoˬ. 
3Iˉsaˍreˍlaˆ chaw teˇ hpaˍ lehˬ, awˬliˇtawˇhkawˇ chi ve teˇ hkaw hta‸ gʼa kaˇ 
ve teˇ yanˇ, awˬ nu ve chaw ceuˬ teˇ hpaˍ hta‸ yawˇ hui shawˍ baˬ ve yoˬ. 

Neˍhaˍmiˆ kʼaw‸ gu ve 

4Bon yehˬ hkʼaw ve mawˇ teˇ hpaˍ hta‸ ha‸ shaˉ shehˍ hpaˇ Eˇlaˍsheˆ lehˬ, awˬ 
yanˇ maw chaweh Tawˇbiˆ hta‸ awˬ chawˇ te da‸ chehˇ ve yoˬ5Yawˇ lehˬ, bon 
yehˬ hkʼaw lo awˬ shiˍ awˬ nu leh sha hawnˉ teˇ hpaˍ, bon yehˬ hkʼaw yehˇ tuˬ 
ve awˬ hkʼeun teˇ hpaˍ, paw hkuˇ awˬ pon tanˇ tuˬ teˇ hpaˍ, Leˍviˆ chaw kʼa 
muiˬ hkawˇ kʼa paˍ leh, bon yehˬ ha‸ shaˉ paˍ hui hta‸ piˇ tuˬ ve awˬ shiˍ awˬ 
nu teˇ hpaˍ ha‸ shaˉ taˍ kuiˬ bawehˇ teˇ maˬ, yawˇ Tawˇbiˆ hta‸ chehˇ tcuh 
taˍve yoˬ. 
6Chi hkʼe te chehˇ ve awˬ yanˇ hkʼaw, ngaˬ lehˬ Yeˍruˆsaˍlehnˍ venˇ hkʼaw maˇ 
chehˇ. Awˬ lawn kʼo, Baˍbuˍlonˍ mvuhˇmiˬ hta‸ Aˍtaˍzeˍyiˆ jawˇmawˇ te ve 32 

hkʼaw‸ gaˬ ve teˇ hkʼaw‸ htaˇ, ngaˬ yawˇ geh kʼaw‸ kʼo‸-e chehˇve pa taw 
yoˬ. 

7Maˇ maw maw ngaˬ a hkaw-anˬ kʼaw‸ gʼa leh, Yeˍruˆsaˍlehnˍ venˇ lo kʼaw‸ 
la ve yoˬ. Eˇlaˍsheˆ lehˬ, Tawˇbiˆ hta‸ awˬ bawehˇ teˇ maˬ yehˇ tcuh taˍ ve 
hta‸ ngaˬ gʼa shiˍ ve yoˬ. 
8Oˇ htaˇ ngaˬ nyi ma zuhˆ jaˇ leh, Tawˇbiˆ ve mawˇ hkʼa peu-eˬ hta‸ gʼawˆ baˬ 
piˇ ve yoˬ. 
9Bon yehˬ ve mawˇ teˇ hpaˍ, awˬ shiˍ awˬ nu teˇ hpaˍ, leh sha hawnˉ teˇ hpaˍ 
oˇ kaˬ lo kʼaw‸ keu tuˬ, bawehˇ oˇ ve hta‸ ngaˬ da‸ kehˬ tuˬ te tcuh ve yoˬ. 
10Chi hkʼoˆ ka‸, chaw yaˇ teˇ hpaˍ hkʼa deh‸ maˇ caˍ piˇ ve pa taw, Leˍviˆ 
chaw leh kʼa muiˬ hkawˇ kʼa paˍ teˇ hpaˍ, Yeˍruˆsaˍlehnˍ venˇ hkʼaw tawˆ-e 
leh, ti mi ca kʼaw‸ te caˇ kʼai peuˬ ve hta‸ htawˇ ngaˬ gʼa shiˍ ve yoˬ. 
11Bon yehˬ hta‸ hkʼa deh‸ maˇ nyi ha‸ shaˉ ve pa taw awˬ hoˉ awˬ naˬ teˇ 
hpaˍ hta‸ ngaˬ deˇ maˍ piˇ ve yoˬ. Hkʼe te leh, ngaˬ lehˬ kʼo‸-e taˍ ve Leˍviˆ 
chaw leh kʼa muiˬ hkawˇ kʼa paˍ hui hta‸ kʼaw‸ kuˬ hkʼaw‸ leh, yawˇ hui 
hta‸ kanˉ kʼaw‸ chiˇ a‸ piˇ ve yoˬ. 
12Oˇ htaˇ Iˉsaˍreˍlaˆ chaw hui lehˬ, awˬ shiˍ awˬ nu teˇ hpaˍ, a peh meuˇ gʼuiˬ 
leh shaˍ lonˍ chu teˇ hpaˍ bon yehˬ lo kʼaw‸ yuˬ laˬ ve yoˬ. 
13Paw hkuˇ Sheˍlaˍmiˆ, awˬliˇtawˇhkawˇ shiˍ paˍ Zaˍdoˆ, Leˍviˆ chaw Peˍdaˍyaˆ 
hui hta‸ ngaˬ leuˆ yuˬ leh, mawˇ ha‸ shaˉ shehˍ hpaˇ kʼaw‸ te tcuh ve yoˬ. 
Yawˇ hui hta‸ ga piˇ tuˬ, Maˍtaˍniˆ ve awˬ hawehˍ, Zaˍkuˇraˆ ve yaˇ Haˍnanˍ 
hta‸ ngaˬ leuˆ yuˬ taˍ ve yoˬ. Chaw chi teˇ hpaˍ lehˬ, kanˉ te shehˍ hpaˇ teˇ 
hpaˍ hta‸ hkʼa deh‸ nyi leh, pehˬ caˍ piˇ gʼa ve chaw teˇ hpaˍ hpeh‸ ve hta‸ 
ngaˬ shiˍ taˍ ve yoˬ. 
14Ngaˬ ve Gʼuiˬsha-oˬ, nawˬ ve bon yehˬ awˬ pon ngaˬ te taˍ peuˬ ve kanˉ teˇ 
hpaˍ hta‸ a ciˉ dawˇ nawˇ laˇ-oˆ. 
15Awˬ yanˇ oˇ ve hkʼaw Yuˇda‸ chaw teˇ hpaˍ lehˬ, shinˉ nyi htaˇ a pehˉ meuˇ 
gʼuiˬ nyiˉ chehˇ ve hta‸ ngaˬ gʼa mawˬ ve yoˬ. Awˬ nu ve chaw teˇ hpaˍ lehˬ, a 
shu yawˇ ve caˬ shiˍ, a pehˉ meuˇ shiˍ, maˉ nawˆ shiˍ leh awˬ nu ve mawˇ teˇ 
hpaˍ piˉ laˬ hkʼoˆ taˆ leh, Yeˍruˆsaˍlehnˍ venˇ lo laˬ chehˇ ve hta‸ htawˇ ngaˬ 

gʼa mawˬ ve yoˬ. Shinˉ nyi htaˇ mawˇ oˇ ve teˇ hpaˍ hta‸ maˇ gʼa hawˇ tuˬ, 
ngaˬ yawˇ hui hta‸ shaˍ ti‸ piˇ ve yoˬ. 
16Tuˇruˆ venˇ yaˇ teˇ hpaˍ hpaˍ, Yeˍruˆsaˍlehnˍ venˇ hkʼaw chehˇ taˍ ve yoˬ. 
Yawˇ hui lehˬ, shinˉ nyi htaˇ ngaˇ leh awˬ nu ve caˇ tuˬ teˇ hpaˍ venˇ hkʼaw 
yuˬ laˬ leh hawˇ chehˇ ve yoˬ. 
17Hkʼe te leh ngaˬ lehˬ, Yuˇda‸ chaw awˬ hoˉ awˬ naˬ teˇ hpaˍ hta‸ chi hkʼe 
kʼoˆ deˇ maˍ piˇ ve yoˬ. Nawˬ hui te chehˇ ve cha‸ chiˆ ve kanˉ teˇ hpaˍ hta‸ 
nyi sheˍ. Nawˬ hui lehˬ, shinˉ nyi htaˇ cha‸ chiˆ tuˬ te chehˇ ve yoˬ. 
18Nawˬ hui ve awˬ puˍ awˬ pi teˇ hpaˍ chi hkʼe te ve pa taw, Gʼuiˬsha yawˇ hui 
hta‸ ciˍ yanˍ piˇ leh, venˇ chi hta‸ te luˬ piˇ taˍ ve yoˬ. Hkʼe ka‸, nawˬ hui lehˬ 
shinˉ nyi hta‸ cha‸ chiˆ tuˬ kʼaw‸ te leh, Gʼuiˬsha nyi ma zuhˆ ve teˇ ceuˬ 
chaw yaˇ teˇ hpaˍ awˬ hkʼoˆ lo kʼaw‸ gaˬ la tuˬ te piˇ chehˇ ve yoˬ, teh‸ yawˇ 
hui hta‸ kʼoˆ piˇ ve yoˬ. 
19Hkʼe te leh, ngaˬ lehˬ shinˉ nyi gaˬ la ve teˇ pawˆ le le venˇ taˍ meu‸ hpe‸ teˇ 
hpaˍ hta‸ hoˆ taˍ tcuh leh, shinˉ nyi peuˬ htaˇ heh‸ kʼaw‸ hpaw tcuh ve yoˬ. 
Shinˉ nyi htaˇ, te‸ chiˉ mawˇ maˇ gʼa yuˬ lo‸ la tuˬ, ngaˬ ve chaw teˇ hpaˍ 
hta‸ venˇ taˍ meu‸ hpe‸ teˇ hpaˍ lo nyi tcuh taˍ ve yoˬ. 
20Mawˇ laiˉ ceuˬ ca hawˇ la ve tanˇ kaˬ paˍ teˇ hpaˍ lehˬ, ngaˇ nyi mvuhˇ hpeu‸ 
htaˇ teˇ, nyiˇ pawˆ hkʼe lanˇ venˇ baˬ lo gʼa haˉ ve yoˬ. 
21Hkʼe te leh, ngaˬ yawˇ hui hta‸ chi hkʼe shaˍ ti‸ piˇ ve yoˬ. Mvuhˇ htiˇ la tuˬ, 
nawˬ hui oˇ hkʼe ca te haˉ chehˇ ve lehˬ, te‸ chiˉ awˬ bon maˇ cawˬ. Nawˬ hui 
teˇ pawˆ oˇ hkʼe kʼaw‸ te ve kʼo, ngaˬ hehnˇ chaweh te laˇ tuˬ yoˬ, teh‸ yawˇ 
hui hta‸kʼoˆ piˇ ve yoˬ. Oˇ ve teˇ nyi hta‸ te leh, shinˉ nyi htaˇ yawˇ hui maˇ 
kʼaw‸ laˬ-o. 
22Ngaˬ lehˬ, Leˍviˆ chaw teˇ hpaˍ hta‸ da‸ kehˬ tuˬ te tcuh leh, venˇ taˍ meu‸ 
hpe‸ teˇ hpaˍ hta‸ ca shaw tcuh taˍ ve yoˬ. Gʼuiˬsha-oˬ, ngaˬ chi hkʼe te taˍ 
peuˬ ve pa taw, ngaˬ hta‸ a ciˉ dawˇ nawˇ laˇ leh, nawˬ ha‸ pehnˇ uiˍ ve pa 
taw, ngaˬ hta‸ a ciˉ ponˬ laˇ-oˆ. 

23Awˬ yanˇ oˇ ve hkʼaw, Yuˇda‸ chaw maˇ maˇ, Aˍshoˆ, Aˍnonˍ leh Mawˇbaˆ 
venˇ hkʼaw chehˇ ve yaˇ miˇ teˇ hpaˍ hta‸ ca heuˆ chehˇ ve awˬ hkawˇ ngaˬ 
gʼa kaˇ ve yoˬ. 
24Yawˇ hui ve yaˇ teˇ hkoˇ lehˬ, Aˍshoˆ chaw hui ve tawˇ, maˇ heˆ kʼo, awˬ nu 
ve tawˇ hta‸ tiˉ yaw leh, ngaˬ hui ve tawˇ hta‸ maˇ yaw puiˉ. 
25Ngaˬ lehˬ chaw oˇ ve teˇ hpaˍ hta‸ deˇ maˍ piˇ leh, yawˇ hui hta‸ hkeu piˇ ve 
yoˬ. Ngaˬ yawˇ hui hta‸ jaw‸ hpehˇ leh, yawˇ hui ve uˉ hkeh mvuh hta‸ gʼawˬ 
baˬ piˇ ve yoˬ. Yawˇ hui oˇ hkʼe maˇ kʼaw‸ gʼa te tuˬ, ngaˬ yawˇ hui hta‸ 
Gʼuiˬsha ve awˬ meh hta‸ cuˇ leh hkanˍ tcuh ve yoˬ. 
26Peuˬ hkʼaw‸ nawˉ, ngaˬ yawˇ hui hta‸ chi hkʼe kʼoˆ piˇ ve yoˬ. Jawˇmawˇ 
lonˉ Sawˉla‸monˍ lehˬ, awˬ nu ve jawˇmawˇ teˇ hpaˍ a‸ kehˉ uiˍ jaˇ leh, 
Gʼuiˬsha ha‸ jaˇ ve jawˇmawˇ hpeh‸ ve htawˇ, yawˇ hta‸ venˇbaˆ te piˇ lawˬ 
ve chaw lehˬ, buiˇshaˆaˉnaˆ yaˇ miˇ teˇ hpaˍ hpeh‸ ve yoˬ. 
27Ngaˬ hui hkʼa peu-eˬ htawˇ, chi beu‸ nawˬ hui te chehˇ ve hkʼe, 
buiˇshaˆaˉnaˆ chaw hta‸ heuˆ leh, Gʼuiˬsha ve tawˇ hta‸ ponˬ leuˉ tuˬ ve laˇ, 
teh‸ yawˇ hui hta‸ kʼoˆ piˇ ve yoˬ. 
28Yawˇyaˍda‸ lehˬ, paw hkuˇ lonˉ Eˇlaˍsheˆ ve yaˇ hpeh‸ ve yoˬ. Ya‸ hkʼaˇ, 
Yawˇyaˍdaˆ ve yaˇ teˇ gʼaˇ lehˬ, Beˍtaˍhawˇronˍ venˇ yaˇ Saˍbaˍlaˆ ve yaˇ miˇ 
hta‸ heuˆ ve pa taw, ngaˬ yawˇ hta‸ Yeˍruˆsaˍlehnˍ venˇ hkʼaw tawˆ kʼai tcuh 
ve yoˬ. 
29Gʼuiˬsha-oˬ, chaw oˇ ve teˇ hpaˍ lehˬ, paw hkuˇ lonˉ aˉ yaˇ leh nawˬ yawˇ hui 
hta‸ te piˇ taˍ ve ka ti‸ hta‸ maˇ shawˍ maˇ caˆ te ve pa taw, yawˇ hui hta‸ a 
ciˉ tawnˇ taˍ-o‸. 
30Chaw yaˇ teˇ hpaˍ awˬ nu ve awˬ liˇ hta‸ maˇ gʼa yehˇ tuˬ, ngaˬ yawˇ hui 
hta‸ da‸ kehˬ la piˇ taˍ peuˬ. Paw hkuˇ leh Leˍviˆ chaw teˇ hpaˍ, a shu yawˇ ve 
kanˉ hta‸ shiˍ la tuˬ, ngaˬ yawˇ hui awˬ pon awˬ liˇ awˬ hkʼaˇ hkʼa deh‸ gu teh 
piˇ taˍ ve yoˬ. 
31Bon yehˬ hkʼaw loˍ ve suhˉ veˆ teˇ hpaˍ, awˬ yanˇ cawˇ cawˇ yuˬ laˬ tuˬ leh, 
awˉ lawˉ peuˇ naw‸ la ve awˬ shiˍ awˬ nu teˇ hpaˍ bon yehˬ lo yuˬ laˬ tuˬ, ngaˬ 

awˬ hkʼaˇ hkʼa deh‸ gu teh taˍ piˇ peuˬ ve yoˬ. Gʼuiˬsha-oˬ, awˬ ceuˬ chi hkʼa 
peu-eˬ hta‸ a ciˉ dawˇ nawˇ taˍ leh, ngaˬ hta‸ awˬ bon na‸ laˇ-oˆ. 

Iˉsaˍtaˆ li‸ 

Iˉsaˍtaˆ li‸ 1 

Jawˇmawˇ ma Vaˍshaˍtiˍ jawˇmawˇ hta‸ maˇ yawˆ maˇ yan te ve 

1Jawˇmawˇ lonˉ Aˍshaˍruˆ lehˬ, Paˇshaˇ mvuhˇmiˬ hkʼaw cawˬ ve Suˇsanˍ venˇ 
lonˉ hkʼaw chehˇ taˍ leh, mvuhˇmiˬ 127 peˆ hta‸ uˉ peunˍ chehˇ ve yoˬ. 
2Yawˇ uˉ peunˍ chehˇ ve mvuhˇmiˬ lehˬ, Kaˇlaˇnaˆ mvuhˇmiˬ leh Suˍdanˍ 
mvuhˇmiˬ awˬ kaˍ lo cawˬ ve mvuhˇmiˬ hkʼa peu-eˬ hpeh‸ ve yoˬ. 
3Yawˇ jawˇmawˇ te ve 3 hkʼaw‸ teˇ hkʼaw‸ gaˬ htaˇ, yawˇ ve ma‸ poˍ lonˉ leh 
a ma‸ lonˉ teˇ hpaˍ awˬ pon pawehˇ lonˉ teˇ maˬ te piˇ ve yoˬ. Paˇshaˇ 
mvuhˇmiˬ leh Meˍdiˆ mvuhˇmiˬ ve ma‸ poˍ lonˉ teˇ hpaˍ leh, mvuhˇmiˬ awˬ 
hoˉ awˬ naˬ hkʼa peu-eˬ oˇ kaˬ lo gaˬ la ve yoˬ. 
4Jawˇmawˇ lehˬ, ha pa 6 maˬ hkʼa gaˬ pawehˇ lonˉ te leh, yawˇ ve mvuhˇmiˬ 
hkʼaˬ ma paw sha ve leh, awˬ me‸ awˬ hponˇ hkʼaˬ ma uiˍ ve hta‸ hpeu‸ maˍ 
piˇ chehˇ ve yoˬ. 
5Oˇ hkʼe te peuˬ hkʼaw‸ nawˉ, jawˇmawˇ lehˬ Suˇsanˍ venˇ hkʼaw hkʼa chehˇ ve 
chaw hkʼa peu-eˬ awˬ pon hti caˇ hti dawˬ ve pawehˇ lonˉ teˇ maˬ kʼaw‸ te piˇ 
ve yoˬ. Pawehˉ lonˉ chi hta‸ jawˇmawˇ ve hko hkʼaw lo teˇ shinˉ hkʼa biˇ te 
piˇ ve yoˬ. 
6Hko chi ve hta‸ nyi sha tuˬ hkʼa deh‸ gu taˍ ve yoˬ. Haˉ pui hkuiˉ daw duˇ ti 
leh, hpu la‸ kawˬ teˇ hpaˍ te keu peuˬ hkʼaw‸ nawˉ, nyi naˆ meuˉ lehˍ ve aˉ 
caˆ hkeh yuˬ hteˇ leh, hpa hpu hpa naw teˇ hpaˍ yuˬ ko taˍ ve yoˬ. Oˇ kaˬ lo 
teh taˍ ve mui hkʼawˇ teˇ hpaˍ lehˬ, hpu leh shi ceh tiˉ yuˬ te taˍ leh, nyi sha 
tuˬ laiˉ ceuˬ te taˍ ve yoˬ. 
7A pehˉ meuˇ gʼuiˬ keu dawˬ tuˬ ve kawˆ teˇ hpaˍ htawˇ shi ceh tiˉ te taˍ leh, 
kawˆ oˇ ve teˇ maˬ leh teˇ maˬ maˇ shuˍ da‸. Jawˇmawˇ lehˬ, chaw hkʼa peu-eˬ 
hta‸ hkʼe leˇ taw piˇ chehˇ ve yoˬ. 
8A shu yawˇ dawˬ gaˇ ve hkʼe dawˬ tuˬ jawˇmawˇ tawˇ piˇ taˍ ve yoˬ. 
9Jawˇmawˇ ma Vaˍshaˍtiˍ htawˇ, hawˉ yehˬ hkʼaw lo yaˇ miˇ teˇ hpaˍ awˬ pon 
hti caˇ hti dawˬ ve pawehˇ te piˇ chehˇ ve yoˬ. 

10Pawehˇ te ve 7 nyi teˇ nyi gaˬ htaˇ, jawˇmawˇ lehˬ a pehˉ meuˇ gʼuiˬ dawˬ leh 
ha lehˬ ha kʼa te chehˇ ve yoˬ. Oˇ htaˇ jawˇmawˇ lehˬ, jawˇmawˇ ma Vaˍshaˍtiˍ 
hta‸ ca kuˬ veu laˇ tuˬ, yawˇ ve awˬ ceˬ paˍ Meˍhuˆmanˍ, Biˇzaˍtaˆ, 
Haˍbawˇnaˆ, Biˆgaˍtaˆ, Aˍbaˍgaˍtaˆ, Zeˍtanˍ, Kaˍkaˆ hui hta‸ tawˇ piˇ ve yoˬ. 
11Jawˇmawˇ ma lehˬ, awˬ hkiˇ awˬ naˬ da‸ jaˇ ve pa taw, yawˇ ve ma‸ poˍ lonˉ 
leh gaˬ la taˍ ve hkehˉ chaw teˇ hpaˍ hta‸ maˍ piˇ gaˇ ve yoˬ. 
12Yawˇ hui jawˇmawˇ ma geh kʼai leh, jawˇmawˇ kʼoˆ laˇ ve tawˇ hta‸ ca kʼoˆ 
piˇ htaˇ, jawˇmawˇ ma lehˬ maˇ na yuˬ. Hkʼe te leh, jawˇmawˇ nyi ma zuhˆ jaˇ 
ve yoˬ. 
13Hkʼe te leh, yawˇ hkʼaˬ hkʼe gʼa te tuˬ yawˇ ve a ma‸ lonˉ teˇ hpaˍ hta‸ na nyi 
ve yoˬ. 
14Yawˇ hkʼaˬ htaˆ ka‸ kuˬ leh na nyi chehˇ ve a ma‸ lonˉ teˇ hpaˍ lehˬ, 
Kaˍsheˍnaˆ, Sheˍtaˆ, Aˍdaˍmaˍtaˆ, Taˍsuˆ, Meˍrehˆ, Maˍsaˍnaˆ, Maˍmuˆkanˍ hui 
hpeh‸ ve yoˬ. 
15Mvuhˇmiˬ hkʼaw lo shu a‸ kehˉ dawˇ hkʼaˇ cawˬ ve a ma‸ lonˉ chi ve 7 gʼaˇ 
hta‸ jawˇmawˇ kuˬ yuˬ leh, yawˇ hui hta‸ chi hkʼe kʼoˆ piˇ ve yoˬ. Ngaˬ ve 
awˬ ceˬ paˍ teˇ hpaˍ hta‸ hpehˇ leh jawˇmawˇ ma Vaˍshaˍtiˍ hta‸ ca kuˬ tcuh 
ve yoˬ. Ya‸ hkʼaˇ, yawˇ maˇ laˬ. Ngaˬ hui yawˇ hta‸ hkʼaˬ hkʼe te piˇ cawˇ le, 
teh‸ yawˇ hui hta‸ na nyi ve yoˬ. 
16Oˇ htaˇ Maˍmuˆkanˍ jawˇmawˇ hta‸ chi hkʼe kʼoˆ piˇ ve yoˬ. Jawˇmawˇ ma 
Vaˍshaˍtiˍ lehˬ, jawˇmawˇ nawˬ hta‸ tiˉ maˇ shawˍ maˇ caˆ te ve maˇ heˆ. Ngaˬ 
hui a ma‸ lonˉ teˇ hpaˍ leh mvuhˇmiˬ yaˇ hkʼa peu-eˬ ve hta‸ ka‸ maˇ shawˍ 
maˇ caˆ te ve yoˬ. 
17Jawˇmawˇ ma oˇ hkʼe te ve awˬ hkawˇ hta‸ hkʼa gʼa kaˇ ve yaˇ miˇ teˇ hpaˍ 
htawˇ, a shu yawˇ ve awˬ hpawˇ hta‸ oˇ hkʼe te piˇ tuˬ yoˬ. Jawˇmawˇ lonˉ kuˬ 
ve htawˇ, jawˇmawˇ ma maˇ kʼai ve ceˇ, teh‸ yawˇ hui kʼoˆ tuˬ yoˬ. 
18Paˇshaˇ leh Meˍdiˆ mvuhˇmiˬ hkʼaw ve awˬ hoˉ awˬ naˬ teˇ hpaˍ ve awˬ miˇ 
ma teˇ hpaˍ lehˬ, jawˇmawˇ ma oˇ hkʼe te ve awˬ hkawˇ hta‸ gʼa kaˇ ve kʼo, ya
‸ puiˉ mvuhˇ maˇ hpeu‸ sheˍ htaˇ ka‸ awˬ lawn oˇ ve a shu yawˇ awˬ hpawˇ 

hta‸ kʼoˆ piˇ tuˬ yoˬ. Awˬ miˇ ma hkʼa peu-eˬ, a shu yawˇ ve awˬ hpawˇ hta‸ 
nyi ma zuhˆ jaˇ tuˬ yoˬ. 
19Chi hta‸ pa taw jawˇmawˇ-oˬ, nawˬ nyi ma cawˇ ve kʼo, jawˇmawˇ ma 
Vaˍshaˍtiˍ hta‸ nawˬ mehˆ gʼuˇ suhˍ teˇ pawˆ ka‸ maˇ gʼa laˬ tuˬ tawˇ piˇ-oˆ. 
Tawˇ chi ve maˇ gʼa mehˉ kʼai tuˬ, Paˇ shaˇ leh Meˍdiˆ mvuhˇmiˬ ve awˬ liˇ uˉ 
paˍ teˍ li‸ daw hkʼaw lo bvuh‸ keu tcuh taˍ-o‸. Oˇ hkʼe te peuˬ hkʼaw‸ nawˉ, 
keunˍ da‸ ve yaˇ miˇ teˇ gʼaˇ hta‸ jawˇmawˇ ma kʼaw‸ te tcuh-o. 
20Nawˬ ve tawˇ chi mvuhˇmiˬ hkʼaˬ ti chi ti lo hto feu piˇ ve teˇ yanˇ, yaˇ miˇ 
teˇ hpaˍ lehˬ a shu yawˇ ve awˬ hpawˇ paw sha ve maˇ kʼoˆ, haˍ gʼawˇ ve maˇ 
kʼoˆ, yawˇ hui hta‸ yawˆ yan puiˉ la tuˬ yoˬ, teh‸ jawˇmawˇ hta‸ kʼoˆ piˇ ve 
yoˬ. 
21Jawˇmawˇ leh yawˇ ve a ma‸ lonˉ hkʼa peu-eˬ, tawˇ chi hta‸ nyi ma cawˇ ve 
yoˬ. Hkʼe te leh, jawˇmawˇ lehˬ Maˍmuˆkanˍ kʼoˆ ve hkʼe te ve yoˬ. 
22Yawˇ uˉ peunˍ chehˇ ve mvuhˇmiˬ teˇ peˆ le le lo, li‸ bvuh‸ feu piˇ ve yoˬ. Li
‸ oˇ ve hkʼaw lo chi hkʼe kʼoˆ taˍ ve yoˬ. Awˬ hpawˇ teˇ gʼaˇ lehˬ, yehˬ shehˍ 
hpaˇ hpeh‸ leh, yawˇ a loˍ cawˇ ve hkʼe kanˉ hkʼa peu-eˬ ve hta‸ te peuˬ hpeh
‸ ve yoˬ, teh‸ bvuh‸ taˍ ve yoˬ. 

Iˉsaˍtaˆ li‸ 2 

Iˉsaˍtaˆ jawˇmawˇ ma hpeh‸ la ve 

1Awˬ hkʼaw‸ nawˉ maˇ maw maw jawˇmawˇ nyi ma zuhˆ ve mehˉ kʼai ve yoˬ. 
Ya‸ hkʼaˇ, jawˇmawˇ lehˬ Vaˍshaˍtiˍ te taˍ peuˬ ve kanˉ leh, yawˇ jawˇmawˇ 
ma hta‸ te piˇ taˍ peuˬ ve kanˉ hta‸ dawˇ nyi chehˇ ve yoˬ. 
2Chi hta‸ pa taw, yawˇ ve a ma‸ lonˉ teˇ hpaˍ yawˇ geh laˬ leh, Aˬ hto‸ ma pa 
taw da‸ jaˇ ve yaˇ miˇ haˉ teˇ hpaˍ hta‸ nawˬ maˇ ca nyi ve le. 
3Nawˬ ve mvuhˇmiˬ teˇ kaˬ le le lo, nawˬ ve ma‸ poˍ lonˉ teˇ hpaˍ hta‸ kʼai 
tcuh leh, da‸ jaˇ ve yaˇ miˇ haˉ teˇ hpaˍ hta‸ choˬ kaˬ lo shiˍ veu laˇ tcuh-o. 
Yaˇ miˇ haˉ oˇ ve teˇ hpaˍ hta‸ nawˬ ve awˬ ceˬ Heˍgehˇ ve la‸ sheh hkʼaw 
chiˇ a‸ piˇ leh, awˬ hkiˇ hkʼa deh‸ gu shawˍ piˇ lawˬ-o‸. 

4Oˇ hkʼe te peuˬ hkʼaw‸ nawˉ, nawˬ nyi ma cawˇ jaˇ ve yaˇ miˇ haˉ teˇ gʼaˇ hta
‸ leuˆ yuˬ leh, Vaˍshaˍtiˍ awˬ tan jawˇmawˇ ma te tcuh-o, teh‸ jawˇmawˇ hta‸ 
kʼoˆ piˇ ve yoˬ. Jawˇmawˇ lehˬ tawˇ oˇ ve hta‸ nyi ma cawˇ leh, yawˇ hui dawˇ 
hkʼaˇ piˇ ve hkʼe te ve yoˬ. 
5Suˇsanˍ venˇ lonˉ chi hkʼaw, Mawˍdaˍkehˇ teh‸ kʼoˆ ve Yuˇda‸ chaw teˇ gʼaˇ 
chehˇ taˍ ve yoˬ. Yawˇ lehˬ, Beˍyaˍmenˍ awˬ ceuˬ awˬ hkʼaˇ hpeh‸ leh, Kiˇshaˆ, 
Shaˍmiˆ, Yaˍiˇraˆ hui ve awˬ ceuˬ awˬ hkʼaˇ hpeh‸ ve yoˬ. 
6Baˍbuˍlonˍ jawˇmawˇ Neˍbuˍhkaˍneˍzaˍ lehˬ, Yuˇda‸ jawˇmawˇ Yeˍhkawˇniˆ 
leh awˬ nu ve Yuˇda‸ chaw hui hta‸ Baˍbuˍlonˍ mvuhˇmiˬ lo shiˍ kʼai ve teˇ 
yanˇ, Mawˍdaˍkehˇ htawˇ kʼai taˍ ve yoˬ. 
7Yawˇ lehˬ, Iˉsaˍtaˆ teh‸ kʼoˆ ve awˬ shaˍ ma teˇ gʼaˇ cawˬ ve yoˬ. Heˍbrehˇ 
hkawˇ kʼo, yawˇ hta‸ Haˍdaˍsheˍ teh‸ kʼoˆ ve yoˬ. Yawˇ lehˬ awˬ hkiˇ awˬ naˬ 
da‸ jaˇ ve yoˬ. Yawˇ ve awˬ pa awˬ e suh-e peuˬ hkʼaw‸ nawˉ, Mawˍdaˍkehˇ 
yawˇ hta‸ gʼawˆ hu taˍ ve yoˬ. 
8Jawˇmawˇ lehˬ, yawˇ ve mvuhˇmiˬ hkʼaˬ ti chi ti lo li‸ bvuh‸ feu piˇ ve teˇ 
yanˇ, yaˇ miˇ haˉ laiˉ gʼaˇ Suˇsanˍ venˇ lo gaˬ la ve yoˬ. Iˉsaˍtaˆ htawˇ oˇ kaˬ lo 
gaˬ la leh, Heˍgehˇ ve la‸ sheh hkʼaw chiˇ a‸ piˇ ve yoˬ. 
9Heˍgehˇ lehˬ, Iˉsaˍtaˆ hta‸ nyi ma cawˇ jaˇ ve yoˬ. Hkʼe te leh, yawˇ Iˉsaˍtaˆ 
hta‸ awˬ hkiˇ hkʼa deh‸ shawˍ piˇ leh, da‸ ve caˇ tuˬ hkʼa deh‸ caˍ piˇ ve yoˬ. 
Yawˇ hta‸ da‸ jaˇ ve chehˇ kuiˬ lo chehˇ tcuh leh, yawˇ hta‸ ga piˇ tuˬ yaˇ miˇ 
haˉ 7 gʼaˇ leuˆ teh piˇ taˍ ve yoˬ. 
10Mawˍdaˍkehˇ kʼoˆ piˇ taˍ ve hkʼe, Iˉsaˍtaˆ lehˬ yawˇ awˬ to Yuˇda‸ chaw hpeh
‸ ve awˬ lawn chaw teˇ gʼaˇ hta‸ ka‸ maˇ hto piˇ. 
11Teˇ nyi le le Mawˍdaˍkehˇ lehˬ, hawˉ yehˬ gʼuˇ suhˍ lo htawˇ kʼaw‸ nawˬ 
kʼaw‸ te toˇ leh, Iˉsaˍtaˆ hkʼaˬ hkʼe hpeh‸ chehˇ ve hta‸ ca nyi la chehˇ ve 
yoˬ. 
12Yaˇ miˇ haˉ oˇ ve teˇ hpaˍ awˬ hkiˇ gu shawˍ ve teˇ hkʼaw‸ maw ve yoˬ. 
Muˇraˍ shehˍ leh nyiˉ ye‸ ve ha pa 6 maˬ hkʼa gaˬ gʼa te leh, awˬ nu ve naˍ 
manˇ hawnˉ shehˍ leh nyiˉ ye‸ ve ha pa 6 maˬ gʼa te ve yoˬ. Oˇ hkʼe te peuˬ 

hkʼaw‸ nawˉ, yaˇ miˇ haˉ teˇ gʼaˇ peuˬ teˇ gʼaˇ hta‸ jawˇmawˇ geh shiˍ kʼai piˇ 
ve yoˬ. 
13Yawˇ hui jawˇmawˇ gʼuˇ suhˍ kʼai ve teˇ yanˇ, a shu yawˇ dawˇ cawˇ ve veu‸ 
kʼaˇ hta‸ veu‸ deh kʼai ve yoˬ. 
14Mvuhˇ hpeu‸ hpawˇ ceh tiˉ yawˇ hui jawˇmawˇ geh gʼa kʼai leh, shawˉ pawˍ 
mvuhˇ htiˇ la ve teˇ yanˇ, jawˇmawˇ ve awˬ miˇ ma i teˇ hpaˍ hta‸ ha‸ shaˉ 
shehˍ hpaˇ Shaˍshaˍgaˍzaˆ uˉ peunˍ ve awˬ hawˉ lo gʼa chehˇ ve yoˬ. 
Jawˇmawˇ awˬ meh kuˬ laˇ ve maˇ heˆ kʼo, yawˇ jawˇmawˇ geh maˇ gʼa kʼaw‸ 
kʼai. 
15Chi teˇ pawˆ Iˉsaˍtaˆ jawˇmawˇ geh kʼai tuˬ ve awˬ yanˇ gaˬ la ve yoˬ. Iˉsaˍtaˆ 
lehˬ, Aˍbiˆ heˍlaˆ ve yaˇ miˇ hpeh‸ leh, Mawˍdaˍkehˇ ve awˬ shaˍ ma hpeh‸ ve 
yoˬ. Yawˇ hta‸ hkʼa mawˬ ve chaw hkʼa peu-eˬ nyi ma cawˇ ve yoˬ. Yawˇ 
jawˇmawˇ geh kʼai tuˬve awˬ yanˇ gaˬ la htaˇ, Heˍgehˇ kʼoˆ piˇ taˍ ve hkʼe ceh 
yawˇ veu‸ deh kʼai ve yoˬ. 
16Jawˇmawˇ Aˍshaˍruˆ mvuhˇmiˬ hta‸ uˉ peunˍ ve 7 hkʼaw‸ teˇ hkʼaw‸, ha pa 
10 maˬ gaˬ htaˇ, Iˉsaˍtaˆ jawˇmawˇ geh laˬ ve yoˬ. 
17Awˬ nu ve yaˇ miˇ haˉ teˇ hpaˍ a‸ kehˉ jawˇmawˇ lehˬ Iˉsaˍtaˆ hta‸ nyi ma 
cawˇ leh ha‸ jaˇ ve yoˬ. Hkʼe te leh, jawˇmawˇ lehˬ shi uˉ tcuhˍ hta‸ yuˬ leh 
yawˇ hta‸ hkʼawˆ piˇ peuˬ hkʼaw‸ nawˉ, Vaˍshaˍtiˍ awˬ tan jawˇmawˇ ma te 
tcuh ve yoˬ. 
18Oˇ hkʼe te peuˬ hkʼaw‸ nawˉ, jawˇmawˇ lehˬ Iˉsaˍtaˆ hta‸ taˍ uiˍ taˍ mvuh ve 
hkʼaw, yawˇ ve ma‸ poˍ lonˉ teˇ hpaˍ hta‸ kuˬ leh, hti caˇ hti dawˬ ve pawehˇ 
lonˉ teˇ maˬ te tcuh leh, la‸ shawnˍ teˇ hpaˍ pehˬ piˇ ve yoˬ. 

Mawˍdaˍkehˇ jawˇmawˇ ve a sha‸ hta‸ ponˬ piˇ ve 

19Awˬ yanˇ oˇ ve hkʼaw, Mawˍdaˍkehˇ htawˇ jawˇmawˇ ve a ma‸ lonˉ teˇ gʼaˇ 
hpeh‸ la ve yoˬ. 
20Iˉsaˍtaˆ lehˬ, yawˇ Heˍbrehˇ chaw hpeh‸ ve chaw teˇ gʼaˇ hta‸ ka‸ maˇ hto 
piˇ. Ponˬ laˬ htaˇ, yawˇ ve aˉ shuˍ paˍ ve tawˇ hta‸ na yuˬ jaw ve hkʼe, chi beu
‸ ka‸ hkʼa deh‸ na yuˬ chehˇ ve yoˬ. 

21Mawˍdaˍkehˇ hawˉ yehˬ hkʼaw kanˉ te chehˇ ve teˇ yanˇ, jawˇmawˇ ve 
bawehˇ hta‸ shaw shehˍ hpaˇ Biˇgaˍtanˍ leh Teˍrehˆ yawˇ huiˉ maˬ jawˇmawˇ 
hta‸ nyi ma zuhˆ leh, hkʼawˇ tiˇ pehˍ tuˬ jehˬ da‸ chehˇ ve yoˬ. 
22Awˬ lawn oˇ ve hta‸ Mawˍdaˍkehˇ gʼa shiˍ leh, jawˇmawˇ ma Iˉsaˍtaˆ hta‸ 
kʼoˆ piˇ ve yoˬ. Iˉsaˍtaˆ teˇ caˉ jawˇmawˇ lonˉ hta‸ kʼaw‸ hto piˇ ve yoˬ. 
23Hkʼe te leh, jawˇmawˇ yawˇ huiˉ maˬ hta‸ chaˬ nyi leh, Mawˍdaˍkehˇ kʼoˆ ve 
hkʼe cawˇ ve pa taw, jawˇmawˇ yawˇ huiˉ maˬ hta‸ suhˆ hkuiˉ daw hkʼoˆ lo 
hpeh yu pehˍ piˇ ve yoˬ. Awˬ lawn chi hta‸ hkʼa deh‸ bvuh‸ keu taˍ tuˬ 
jawˇmawˇ tawˇ piˇ ve yoˬ. 

Iˉsaˍtaˆ li‸ 3 

Haˍmanˍ Yuˇda‸ chaw hta‸ te luˬtuˬ awˬ hkʼaˇ gu ve 

1Oˇ ve hkʼaw‸ nawˉ maˇ maw maw, Jawˇmawˇ Aˍshaˍruˆ lehˬ Haˍmanˍ hta‸ 
shu a‸ kehˉ uiˍ jaˇ ve a ma‸ lonˉ te tcuh ve yoˬ. Haˍmanˍ lehˬ Aˍgaˆ awˬ ceuˬ 
awˬ hkʼaˇ hpeh‸ leh, Haˍmeˍ daˍtaˆ ve yaˇ hpeh‸ ve yoˬ. 
2Jawˇmawˇ lehˬ, Haˍmanˍ hta‸ hkui tcuhˉ teh leh oˉ kʼoˍ pui tuˬ, yawˇ ve a 
ma‸ lonˉ teˇ hpaˍ hta‸ tawˇ piˇ taˍ ve yoˬ. Yawˇ hui hkʼa peu-eˬ jawˇmawˇ kʼoˆ 
ve hkʼe te ve yoˬ. Ya‸ hkʼaˇ, Mawˍdaˍkehˇ lehˬ oˇ hkʼe maˇ te. 
3Oˇ htaˇ awˬ nu ve a ma‸ lonˉ te hpaˍ lehˬ, Aˬ hto‸ ma pa taw nawˬ jawˇmawˇ 
ve tawˇ hta‸ maˇ na ve le, teh‸ Mawˍdaˍkehˇ hta‸ na nyi ve yoˬ. 
4Teˇ pawˆ peuˬ teˇ pawˆ yawˇ hui Mawˍdaˍkehˇ hta‸ shaˍ ti‸ piˇ chehˇ ve yoˬ. 
Ya‸ hkʼaˇ yawˇ maˇ na yuˬ. Ngaˬ lehˬ Yuˇda‸ chaw hpeh‸ ve yoˬ. Chi hta‸ pa 
taw, Haˍmanˍ hta‸ oˉ kʼoˍ pui maˇ hpeh‸, teh‸ yawˇ hui hta‸ kʼaw‸ yaw 
hkʼaw‸ piˇ ve yoˬ. Hkʼe te leh, yawˇ hui Haˍmanˍ hta‸ awˬ lawn oˇ ve hto piˇ 
ve yoˬ. Haˍmanˍ Mawˍdaˍkehˇ hta‸ hkʼaˬ hkʼe te piˇ tuˬ naˍ, teh‸ yawˇ hui 
dawˇ nyi chehˇ ve yoˬ. 
5Mawˍdaˍkehˇ yawˇ hta‸ oˉ kʼoˍ maˇ pui ve awˬ lawn hta‸ Haˍmanˍ gʼa kaˇ ve 
teˇ yanˇ, yawˇ nyi ma zuhˆ jaˇ ve yoˬ. 

6Chi hkʼoˆ ka‸, Mawˍdaˍkehˇ lehˬ Yuˇda‸ chaw hpeh‸ ve hta‸ yawˇ gʼa shiˍ ve 
teˇ yanˇ, Mawˍ daˍkehˇ hta‸ maˇ kʼoˆ, Paˇshaˇ mvuhˇmiˬ hkʼaw hkʼa chehˇ ve 
Yuˇda‸ chaw hkʼa peu-eˬ hta‸ maˇ kʼoˆ, tiˇ pehˍ tuˬ yawˇ awˬ hkʼaˇ gu ve yoˬ. 
7Aˍshaˍruˆ jawˇmawˇ te ve 12 hkʼaw‸ teˇ hkʼaw‸, awˉ lawˉ peuˇ ve teˇ ha pa 
gaˬ htaˇ, yawˇ awˬ hkʼaˇ gu taˍ ve hkʼe hpeh‸ tuˬ, da‸ ve awˬ nyi hta‸ leuˆ yuˬ 
ve yoˬ. Hkʼe te leh, ha pa 12 maˬ teˇ maˬ 13 nyi teˇ nyi hta‸ leuˆ yuˬ ve yoˬ. 
8Oˇ hkʼe te peuˬ hkʼaw‸ nawˉ, Haˍmanˍ jawˇmawˇ hta‸ chi hkʼe kʼoˆ piˇ ve 
yoˬ. Nawˬ ve mvuhˇmiˬ hkʼaw lo chaw teˇ ceuˬ cawˬ ve yoˬ. Yawˇ hui te ve 
awˬ liˇ awˬ hkʼaˇ teˇ hpaˍlehˬ, ngaˬ hui te chehˇ ve awˬ liˇ awˬ hkʼaˇ hta‸ maˇ 
shuˍ. Chi hkʼoˆ ka‸, yawˇ hui lehˬ mvuhˇmiˬ ve awˬ liˇ uˉ paˍ teˍ teˇ hpaˍ hta‸ 
ka‸ maˇ na yuˬ. Chi hta‸ pa taw, yawˇ hui hta‸ hkʼe leˇ chehˇ tcuh taˍ ve lehˬ 
maˇ cawˇ. 
9Jawˇmawˇ-oˬ, nawˬ nyi ma cawˇ ve kʼo, yawˇ hui hta‸ tiˇ pehˍ piˇ tuˬ tawˇ pe
‸ laˇ-oˆ. Oˇ hkʼe te tuˬ nawˬ tawˇ pe‸ laˇ ve kʼo, mvuhˇmiˬ hkʼaw loˍ ve hkʼe 
yehˇ tuˬ, ngaˬ hpu 400 shehnˉ ca keu laˇ tuˬ yoˬ, teh‸ jawˇmawˇ hta‸ kʼoˆ piˇ 
ve yoˬ. 
10Oˇ htaˇ jawˇmawˇ yawˇ ve la‸ peˍ kʼehˆ leh la‸ ma‸ nyiˉ peuˬ hkʼaw‸ nawˉ, 
li‸ oˇ ve Haˍmanˍ hta‸ piˇ leh, 
11Chaw oˇ ve teˇ hpaˍ leh yawˇ hui ve hpu teˇ hpaˍ ngaˬ nawˬ ve la‸ sheh 
hkʼaw lo chiˇ a‸ laˇ ve yoˬ. Nawˬ te gaˇ ve hkʼe te-o, teh‸ yawˇ hta‸ kʼoˆ piˇ 
ve yoˬ. 
12Hkʼe te leh, awˉ lawˉ peuˇ ve teˇ ha pa, 13 nyi gaˬ ve teˇ yanˇ, Haˍmanˍ lehˬ 
ceˇ leˇ lonˉ hta‸ kuˬ yuˬ leh, mvuhˇmiˬ hkʼaˬ ti chi ti lo chehˇ ve jawˇmawˇ teˇ 
hpaˍ hta‸ li‸ bvuh‸ feu tcuh ve yoˬ. Li‸ oˇ ve hta‸ jawˇmawˇ Aˍshaˍruˆ ve yinˉ 
hkʼa deh‸ tcuhˉ taˍ ve yoˬ. 
13Oˇ hkʼe te peuˬ hkʼaw‸ nawˉ, li‸ oˇ ve hta‸ teˇ kaˬ le le lo feu kʼai ve yoˬ. Li‸ 
oˇ ve hkʼaw chi hkʼe kʼoˆ taˍ ve yoˬ. Ha pa 10 maˬ, 13 nyi gaˬ ve kʼo, mvuhˇmiˬ 
hkʼaw hkʼa chehˇ taˍ ve Yuˇ da‸ chaw hkʼa peu-eˬ hta‸ gʼa tiˇ pehˍ piˇ ve yoˬ. 

Chaw mawˇ yaˇ ehˉ hkʼa peu-eˬ hta‸ tiˇ pehˍ leh, yawˇ hui ve mawˇ hkʼa peu-
eˬ hta‸ gʼa yuˬ ve yoˬ. 
14Tinˍ taˍ ve awˬ nyi gaˬ kʼo, hkʼa deh‸ gu taˍ leh Yuˇda‸ chaw hui hta‸ tiˇ 
pehˍ gʼa tuˬ, li‸ chi ve mvuhˇmiˬ yaˇ hui hta‸ hkʼa deh‸ gʼaw maˍ piˇ taˍ-o‸, 
teh‸ bvuh‸ taˍ ve yoˬ. 
15Li‸ chi ve Suˇsanˍ venˇ lonˉ hkʼaw htawˇ gʼaw maˍ piˇ ve yoˬ. Suˇsanˍ venˇ 
yaˇ teˇ hpaˍ dawˇ maˇ tawˆ hpeh‸ chehˇ htaˇ, jawˇmawˇ leh Haˍmanˍ lehˬ ha 
lehˬ ha kʼa a pehˉ meuˇ gʼuiˬ dawˬ chehˇ ve yoˬ. 

Iˉsaˍtaˆ li‸ 4 

Mawˍdaˍkehˇ Iˉsaˍtaˆ hta‸ ca hto piˇ ve 

1Hpeh‸ la peuˬ ve awˬ lawn chi hta‸ Mawˍdaˍkehˇ gʼa shiˍ ve teˇ yanˇ, yawˇ 
dawˇ haˍ jaˇ leh yawˇ ve veu‸ kʼaˇ hta‸ tzuh‸ suhˍ ve yoˬ. Yawˇ meh htuˉ pui 
hpa hta‸ veu‸ deh leh, oˉ kʼoˍ hkʼoˆ lo je‸ meu-e hkaˆ pfuhˍ peuˬ hkʼaw‸ 
nawˉ, gʼaˇ hte‸ kuˬ hawˬ leh venˇ hkʼaw lo te toˇ chehˇ ve yoˬ. 
2Oˇ hkʼe te taˉ peuˬ hkʼaw‸ nawˉ, yawˇ hawˉ yehˬ lo laˬ ve yoˬ. Ya‸ hkʼaˇ, 
yawˇ hawˉ yehˬ hkʼaw maˇ lo‸-e. Awˬ lawn kʼo, meh htuˉ pui hpa veu‸ deh 
taˍ ve chaw teˇ gʼaˇ ka‸ hawˉ yehˬ hkʼaw lo‸-e tuˬ a hkaw-anˬ maˇ cawˬ ve pa 
taw yoˬ. 
3Mvuhˇmiˬ hkʼaˬ ti chi ti lo chehˇ taˍ ve Yuˇda‸ chaw teˇ hpaˍ htawˇ, 
jawˇmawˇ ve tawˇ oˇ ve hta‸ gʼa kaˇ ve teˇ yanˇ, dawˇ haˍ leh kuˬ hawˬ chehˇ 
ve yoˬ. Yawˇ hui caˇ tuˬ ce leh hawˬ chehˇ ve yoˬ. Chaw teˇ hpaˍ hpaˍ meh 
htuˉ pui hpa veu‸ deh leh hkʼaw‸ laˉ hkʼaw zuh‸ chehˇ ve yoˬ. 
4Iˉsaˍtaˆ ve awˬ ceˬ ma teˇ hpaˍ lehˬ, Mawˍdaˍkehˇ hkʼaˬ hkʼe hpeh‸ chehˇ ve 
awˬ lawn Iˉsaˍ taˆ hta‸ ca kʼoˆ piˇ ve yoˬ. Hkʼe te leh yawˇ ka‸ hpeh‸ bawˬ jaˇ 
ve yoˬ. Oˇ htaˇ Iˉsaˍtaˆ lehˬ, Mawˍdaˍkehˇ awˬ pon veu‸ kʼaˇ teˇ hpaˍ ca yuˬ 
kʼoˬ piˇ tcuh ve yoˬ. Ya‸ hkʼaˇ, yawˇ maˇ ha‸ yuˬ. 
5Hkʼe te leh, Iˉsaˍtaˆ lehˬ yawˇ ve awˬ ceˬ paˍ Haˍtehˆ hta‸ kuˬ yuˬ leh, 
Mawˍdaˍkehˇ aˬ hto‸ ma hpeh‸ ve ca nyi tcuh ve yoˬ. 

6Haˍrehˆ tawˆ kʼai leh hawˉ yehˬ taˍ meu‸ hpe‸ lo chehˇ taˍ ve Mawˍdaˍkehˇ 
geh kʼai ve yoˬ. 
7Hpeh‸ la peuˬ ve awˬ lawn hkʼa peu-eˬ Mawˍdaˍkehˇ yawˇ hta‸ kʼoˆ piˇ ve 
yoˬ. Yuˇda‸ chaw hkʼa peu-eˬ ve hta‸ tiˇ pehˍ peuˬ ve kʼo, Haˍmanˍ awˬ to 
hawˉ yehˬ hkʼaw hpu hkʼaˬ ma keu laˇ tuˬ ve awˬ lawn htawˇ yawˇ hta‸ kʼoˆ 
piˇ ve yoˬ. 
8Yuˇda‸ chaw hui hta‸ tiˇ pehˍ piˇ tuˬ bvuh‸ feu taˍ ve li‸ oˇ ve hta‸ htawˇ, 
yawˇ Haˍrehˆ hta‸ piˇ ve yoˬ. Iˉsaˍtaˆ jawˇmawˇ geh kʼai leh yawˇ hta‸ ca lawˬ 
hkawˉ tuˬ htawˇ, yawˇ Haˍrehˆ hta‸ shanˍ feu piˇ ve yoˬ. 
9Haˍrehˆ lehˬ, Mawˍdaˍkehˇ kʼoˆ laˇ ve hkʼe te ve yoˬ. 
10Hkʼe te leh, Iˉsaˍtaˆ lehˬ Mawˍdaˍkehˇ hta‸ chi hkʼe ca kʼaw‸ kʼoˆ piˇ tcuh ve 
yoˬ. 
11Jawˇmawˇ maˇ kuˬ ve chaw hkʼaˬ ve teˇ gʼaˇ maˇ kʼoˆ, jawˇmawˇ ve bawehˇ 
hkʼaw lo‸-e ve kʼo, yawˇ lehˬ awˬ tehˬ awˬ na gʼa suh tuˬ yoˬ. Awˬ liˇ chi hkʼe 
teh taˍ ve hta‸ chaw hkʼa peu-eˬ shiˍ chehˇ ve yoˬ. Ya‸ hkʼaˇ, chi hkʼe teˇ ceuˬ 
cawˬ ve yoˬ. Jawˇmawˇ lehˬ, yawˇ ve shi juˇ fuiˍ taˬ hta‸ chiˇ mawˍ piˇ ve kʼo, 
chaw oˇ ve maˇ gʼa suh. Jawˇmawˇ ngaˬ hta‸ maˇ kuˬ laˇ ve htawˇ ha pa teˇ 
maˬ biˇ peuˬ, teh‸ yawˇ hta‸ ca kʼoˆ piˇ tcuh ve yoˬ. 
12Mawˍdaˍkehˇ lehˬ, Iˉsaˍtaˆ ve tawˇ oˇ ve teˇ hpaˍ hta‸ gʼa kaˇ ve teˇ yanˇ 
yawˇ hta‸ chi hkʼe kʼaw‸ kʼoˆ feu piˇ ve yoˬ. 
13Nawˬ lehˬ, hawˉ yehˬ hkʼaw gʼa chehˇ taˍ ve pa taw, awˬ nu ve Yuˇda‸ chaw 
teˇ hpaˍ a‸ kehˉ hkehnˇ tuˬ yoˬ, teh‸ taˇ dawˇ chehˇ. 
14Nawˬ lehˬ ta‸ iˉ gawˬ lehˍ chehˇ taˍ ve kʼo, Gʼuiˬsha lehˬ Yuˇda‸ chaw hui 
hta‸ ponˬ piˇ tuˬ awˬ hkʼaˇ teˇ ceuˬ ceuˬ gu leh, nawˬ lehˬ gʼa suh tuˬ yoˬ. Chi 
hkʼe hpeh‸ la tuˬ ve pa taw, nawˬ hta‸ jawˇmawˇ ma hpeh‸ tcuh laˇ taˍ ve 
naˍ, a shu kʼoˆ hpeh‸ le, teh‸ yawˇ hta‸ kʼoˆ feu piˇ ve yoˬ. 
15Oˇ htaˇ, Iˉsaˍtaˆ lehˬ Mawˍdaˍkehˇ hta‸ chi hkʼe kʼaw‸ kʼoˆ feu piˇ ve yoˬ. 

16Suˇsanˬ venˇ hkʼaw chehˇ taˍ ve Yuˇda‸ chaw teˇ hpaˍ hta‸ teˇ geh kuˬ 
hpawnˬ-o‸. Nawˬ hui caˇ tuˬ ce leh ngaˬ awˬ pon bon lawˬ laˇ-oˆ. Shehˆ nyi 
shehˆ haˉ te‸ chiˉ taˇ caˇ. Ngaˬ leh ngaˬ ve awˬ ceˬ teˇ hpaˍ htawˇ, oˇ hkʼe te 
tuˬ yoˬ. Oˇ hkʼe te peuˬ hkʼaw‸ nawˉ, awˬ liˇ maˇ cawˬ ve htawˇ, ngaˬ 
jawˇmawˇ geh kʼai tuˬ yoˬ. Oˇ hkʼe te ve pa taw, ngaˬsuh keunˍ ve kʼo hkanˍ 
suh tuˬ yoˬ, teh‸ Mawˍdaˍkehˇ hta‸ kʼoˆ feu piˇ ve yoˬ. 
17Hkʼe te leh, Mawˍdaˍkehˇ tawˆ kʼai leh Iˉsaˍtaˆ kʼoˆ ve hkʼe ca te ve yoˬ. 

Iˉsaˍtaˆ li‸ 5 

Iˉsaˍtaˆ jawˇmawˇ leh Haˍmanˍ hta‸ awˍ kuˬ caˍ ve 

1Iˉsaˍtaˆ caˇ tuˬ ce ve 3 nyi teˇ nyi gaˬ htaˇ, yawˇ lehˬ jawˇmawˇ ma ve veu‸ 
kʼaˇ hta‸ veu‸ deh leh Jawˇmawˇ ve bawehˇ lo kʼai ve yoˬ. Jawˇmawˇ lehˬ, 
yawˇ ve kʼaw jaw hkʼoˆ lo mui chehˇ ve yoˬ. 
2Iˉsaˍtaˆ yehˬ miˉ baˬ lo huˇ chehˇ ve hta‸ yawˇ gʼa mawˬ ve teˇ yanˇ, yawˇ ve 
shi juˇ fuiˍ yuˬ mawˍ piˇ ve yoˬ. Hkʼe te leh, Iˉsaˍtaˆ bawehˇ hkʼaw lo‸-e leh, 
juˇ fuiˍ taˬ oˇ ve hta‸ htawˇ ve yoˬ. 
3Oˇ htaˇ jawˇmawˇ lehˬ, Jawˇmawˇ ma Iˉsaˍtaˆ-oˬ, nawˬ aˬ hto‸ ma loˍ ve le. 
Ngaˬ hta‸ kʼoˆ laˇ-oˆ. Nawˬ loˍ ve hkʼe gʼa tuˬ yoˬ. Mvuhˇmiˬ teˇ hkoˇ pe‸ laˇ 
tuˬ lawˬ ve ka‸ pe‸ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
4Iˉsaˍtaˆ kʼaw‸ yaw hkʼaw‸ leh kʼoˆ ve, Jawˇmawˇ-oˬ, nawˬ nyi ma cawˇ ve 
kʼo ya‸ puiˉ haˉ Haˍmanˍ nawˬ huiˉ maˬ hta‸ ngaˬ awˍ teˇ poˬ te caˍ laˇ gaˇ ve 
yoˬ, teh‸ jawˇmawˇ hta‸ kʼoˆ piˇ ve yoˬ. 
5Oˇ htaˇ jawˇmawˇ lehˬ, Haˍmanˍ hta‸ haˆ kuˬ yuˬ leh, Iˉsaˍtaˆ gu taˍ ve caˇ tuˬ 
hta‸ ca caˇ tuˬ tawˆ kʼai ve yoˬ. 
6Jawˇmawˇ a pehˉ meuˇ gʼuiˬ dawˬ chehˇ htaˇ, Yawˇ Iˉsaˍtaˆ hta‸ chi hkʼe kʼoˆ 
piˇ ve yoˬ. Nawˬ aˬ hto‸ ma heuˆ gaˇ ve le. Ngaˬ hta‸ hto laˇ-oˆ. Ngaˬ ve 
mvuhˇmiˬ teˇ hkoˇ pe‸ laˇ tuˬ lawˬ ve ka‸ ngaˬ pe‸ laˇ tuˬ yoˬ, teh‸ yawˇ hta‸ 
kʼoˆ piˇ ve yoˬ. 
7Iˉsaˍtaˆ kʼaw‸ yaw hkʼaw‸ leh kʼoˆ ve, 

8Jawˇmawˇ nawˬ ngaˬ lawˬ ve hkʼe te laˇ gaˇ ve nyi ma cawˬ ve kʼo, ngaˬ chi 
hkʼe lawˬ gaˇ ve yoˬ. Shawˉ pawˍ ka‸ Haˍmanˍ nawˬ huiˉ maˬ ngaˬ geh awˍ ca 
kʼaw‸ caˇ la sheˍ. Shawˉ pawˍ heh‸ ngaˬ heuˆ gaˇ ve awˬ ceuˬ nawˬ hta‸ hto 
laˇ tuˬ yoˬ, teh‸ kʼoˆ piˇ ve yoˬ. 

Haˍmanˍ Mawˍdaˍkehˇ hta‸ tiˇ pehˍ tuˬ awˬ hkʼaˇ gu ve 

9Caˇ peuˬ hkʼaw‸ nawˉ, Haˍmanˍ ha lehˬ ha kʼa tawˆ kʼai ve yoˬ. Oˇ htaˇ, hawˉ 
yehˬ taˍ meu‸ hpe‸ lo mui chehˇ ve Mawˍdaˍkehˇ hta‸ yawˇ gʼa mawˬ ve yoˬ. 
Mawˍdaˍkehˇ yawˇ hta‸ oˉ kʼoˍ maˇ pui piˇ ve pa taw, yawˇ nyi ma zuhˆ jaˇ ve 
yoˬ. 
10Ya‸ hkʼaˇ, yawˇ yeunˇ hkanˍ leh aˉ hkʼaw kʼo‸-e ve yoˬ. Oˇ htaˇ, yawˇ lehˬ 
yawˇ ve awˬ chawˇ teˇ hpaˍ leh yawˇ ve awˬ miˇ ma Zeˍrehˆ hta‸ kuˬ yuˬ ve 
yoˬ. 
11Yawˇ oˇ hkʼe te peuˬ hkʼaw‸ nawˉ, yawˇ hkʼaˬ ma paw sha ve awˬ lawn, 
yawˇ yaˇ paˍ hkʼaˬ nyiˇ gʼaˇ cawˬ ve awˬ lawn, jawˇmawˇ yawˇ hta‸ hkʼaˬ ma 
taˍ uiˍ chehˇ ve awˬ lawn, leh awˬ nu ve a ma‸ lonˉ teˇ hpaˍ a‸ kehˉ yawˇ 
hkʼaˬ ma uiˍ ve awˬ lawn yawˇ hui hta‸ kʼoˆ maˍ piˇ ve yoˬ. 
12Chi hkʼoˆ ka‸, jawˇmawˇ ma Iˉsaˍtaˆ jawˇmawˇ yawˇ huiˉ maˬ hta‸ ceh kuˬ 
leh awˍ caˍ laˇ ve awˬ lawn leh, shawˉ pawˍ ka‸ jawˇmawˇ ma geh awˍ gʼa 
kaw‸ caˇ tuˬ sheˍ ve awˬ lawn yawˇ hui hta‸ kʼoˆ maˍ piˇ ve yoˬ. 
13Yawˇ hui hta‸ oˇ hkʼe kʼoˆ maˍ piˇ peuˬ hkʼaw‸ nawˉ yawˇ kʼoˆ ve, Hawˉ 
yehˬ taˍ meu‸ hpe‸ lo mui chehˇ ve Yuˇda‸ chaw Mawˍdaˍkehˇ oˇ ve hpaˇ hta
‸ ngaˬ gʼa mawˬ chehˇ ve ceh ceh, ya‸ sheh ngaˬ nawˬ hui hta‸ kʼoˆ maˍ laˇ 
chehˇ ve awˬ ceuˬ oˇ ve teˇ hpaˍ lehˬ, te‸ chiˉ tcuhˉ kuiˬ maˇ cawˬ ve hkʼe yoˬ, 
teh‸ yawˇ hui hta‸ kʼoˆ piˇ ve yoˬ. 
14Oˇ htaˇ, yawˇ ve awˬ miˇ ma leh yawˇ ve awˬ chawˇ teˇ hpaˍ yawˇ hta‸ chi 
hkʼe kʼoˆ piˇ ve yoˬ. Aˬ hto‸ ma pa taw 50 shaw‸ mvuh ve yehˬ hkuiˉ daw teˇ 
maˬ hta‸ nawˬ maˇ duˇ ti taˍ ve le. Shawˉ pawˍ mvuhˇ shawˉ jawˇmawˇ geh 
kʼai leh, Mawˍdaˍkehˇ hta‸ oˇ kaˬ lo hpeh chiˇ tuˬ ca kʼoˆ piˇ-oˆ. Oˇ hkʼe te 
peuˬ kʼo, nawˬ ha lehˬ ha kʼa jawˇmawˇ ma geh awˍ gʼa ca caˇ tuˬ yoˬ, teh‸ 

yawˇ hta‸ kʼoˆ piˇ ve yoˬ. Haˍmanˍ lehˬ tawˇ oˇ ve hta‸ nyi ma cawˇ leh, yehˬ 
hkuiˉ daw teˇ maˬ duˇ ti taˍ ve yoˬ. 

Iˉsaˍtaˆ li‸ 6 

Mawˍdaˍkehˇ hta‸ jawˇmawˇ taˍ uiˍ piˇ ve 

1Oˇ ve teˇ haˉ, jawˇmawˇ zuh‸ muiˉ kʼa maˇ gʼa ve yoˬ. Hkʼe te leh, hawˉ yehˬ 
hkʼaw teh taˍ ve li‸ daw hta‸ ca yuˬ leh yawˇ hta‸ gʼaw maˍ laˇ tcuh ve yoˬ. 
2Yawˇ hui li‸ oˇ ve hta‸ gʼaw kʼai chehˇ ve teˇ yanˇ, jawˇmawˇ ve bawehˇ hta‸ 
shaw shehˍ hpaˇ Biˇgaˍtanˍ leh Teˍrehˆ yawˇ huiˉ maˬ jawˇmawˇ hta‸ tiˇ pehˍ 
tuˬ hkʼawˇ jehˬ da‸ chehˇ ve awˬ lawn hta‸ htawˇ gʼaw tawˆ la ve yoˬ. 
3Oˇ htaˇ jawˇmawˇ lehˬ, Ngaˬ hui Mawˍdaˍkehˇ hta‸ hkʼaˬ hkʼe te piˇ peuˬ ve 
le, teh‸ na nyi ve yoˬ. Te‸ chiˉ maˇ gʼa te piˇ sheˍ, teh‸ yawˇ ve awˬ ceˬ teˇ 
hpaˍ kʼaw‸ yaw hkʼaw‸ piˇ ve yoˬ. 
4Ngaˬ ve a ma‸ lonˉ teˇ gʼaˇ gʼaˇ hawˉ yehˬ hkʼaw maˇ chehˇ laˇ, teh‸ 
jawˇmawˇ kʼaw‸ na nyi ve yoˬ. Oˇ ve teˇ hkui Haˍmanˍ lehˬ, Mawˍdaˍkehˇ hta
‸ tiˇ pehˍ piˇ tuˬ jawˇmawˇ geh a hkaw-anˬ ca lawˬ la ve oˇ kaˬ lo gaˬ la taˍ ve 
yoˬ. 
5Hkʼe te leh, yawˇ ve awˬ ceˬ teˇ hpaˍ lehˬ, Haˍmanˍ nawˬ hta‸ ca hpuˇ da‸ la 
tuˬ choˬ kaˬ lo chehˇ taˍ ve yoˬ, teh‸ jawˇmawˇ hta‸ kʼoˆ piˇ ve yoˬ. Yawˇ hta‸ 
haˆ lo‸ la tcuh-o, teh‸ jawˇmawˇ kʼoˆ ve yoˬ. 
6Hkʼe te leh, Haˍmanˍ lo‸ la ve yoˬ. Oˇ htaˇ jawˇmawˇ lehˬ, Ngaˬ taˍ uiˍ taˍ 
mvuh piˇ gaˇ ve chaw teˇ gʼaˇ cawˬ ve yoˬ. Ngaˬ hkʼaˬ hkʼe gʼa te piˇ tuˬ le, 
teh‸ Haˍmanˍ hta‸ kʼoˆ piˇ ve yoˬ. Haˍmanˍ dawˇ nyi leh, Jawˇmawˇ taˍ uiˍ taˍ 
mvuh gaˇ ve awˬ kaˍ awˬ nu chaw maˇ cawˬ taˍ. Ngaˬ hta‸ tiˉ yoˬ hehˉ, teh‸ 
yawˇ dawˇ ve yoˬ. 
7Hkʼe te leh, yawˇ jawˇmawˇ hta‸ chi hkʼe kʼoˆ piˇ ve yoˬ. 
8Chaw oˇ ve hpaˇ hta‸ jawˇmawˇ ve veu‸ kʼaˇ feuˉ piˇ leh, jawˇmawˇ ve iˉ 
mvuhˇ hkʼoˆ ciˇ tcuh-o. 

9Oˇ hkʼe te peuˬ hkʼaw‸ nawˉ, shu a‸ kehˉ uiˍ jaˇ ve a ma‸ lonˉ hta‸ venˇ 
hkʼaw lo iˉ mvuhˇ oˇ hta‸ sheh toˇ tcuh leh, Jawˇmawˇ taˍ uiˍ taˍ mvuh piˇ ve 
chaw hta‸ nyi loˬ, teh‸ kuˬ toˇ piˇ lawˬ-o‸, teh‸ jawˇmawˇ hta‸ kʼoˆ piˇ ve 
yoˬ. 
10Oˇ htaˇ, jawˇmawˇ Haˍmanˍ hta‸ chi hkʼe kʼoˆ piˇ ve yoˬ. Nawˬ kʼoˆ ve hkʼe, 
jawˇmawˇ ve veu‸ kʼaˇ leh iˉ mvuhˇ hta‸ haˆ haˆ ca yuˬ leh, Yuˇda‸ chaw 
Mawˍdaˍkehˇ hta‸ oˇ hkʼe te piˇ-oˆ. Yawˇ lehˬ hawˉ yehˬ taˍ meu‸ hpe‸ lo mui 
chehˇ taˍ laˇ ve hta‸ nawˬ gʼa mawˬ tuˬ yoˬ, teh‸ yawˇ hta‸ kʼoˆ piˇ ve yoˬ. 
11Hkʼe te leh, Haˍmanˍ lehˬ jawˇmawˇ ve veu‸ kʼaˇ leh iˉ mvuhˇ hta‸ yuˬ peuˬ 
hkʼaw‸ nawˉ, Mawˍda‸ kehˇ hta‸ feuˉ piˇ leh iˉ mvuhˇ ciˇ tcuh ve yoˬ. Iˉ 
mvuhˇ hta‸ yawˇ awˬ to venˇ hkʼaw lo sheh toˇ leh, Jawˇmawˇ taˍ uiˍ taˍ 
mvuh ve chaw hta‸ nyi loˬ, teh‸ kuˬ toˇ ve yoˬ. 
12Oˇ hkʼe te taˉ peuˬ hkʼaw‸ nawˉ, Mawˍdaˍkehˇ lehˬ hawˉ yehˬ taˍ meu‸ hpe‸ 
lo kʼaw‸ kʼo‸-e ve yoˬ. Haˍmanˍ htawˇ, yawˇ ve mehˆ hpfuhˇ hta‸ beh leh aˉ 
hkʼaw lo gʼuiˇ kʼo‸-e ve yoˬ. 
13Hpeh‸ la peuˬ ve awˬ lawn hkʼa peu-eˬ yawˇ ve awˬ miˇ ma leh yawˇ ve awˬ 
chawˇ teˇ hpaˍ hta‸ kʼoˆ maˍ piˇ ve yoˬ. Oˇ htaˇ, yawˇ hui yawˇ hta‸ chi hkʼe 
kʼoˆ piˇ ve yoˬ. Nawˬ lehˬ shonˇ hpawˇ lo chehˇ taˍ ve yoˬ. Mawˍdaˍkehˇ lehˬ, 
Yuˇda‸ chaw hpeh‸ ve pa taw, nawˬ yawˇ hta‸ te luˬ piˇ gʼa tuˬve maˇ heˆ. 
Yawˇ nawˬ hta‸ te luˬ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
14Yawˇ hui oˇ hkʼe kʼoˆ da‸ chehˇ htaˇ, Iˉsaˍtaˆ geh awˍ ca caˇ la tuˬ, shu ca kuˬ 
gaˬ la ve yoˬ. 

Iˉsaˍtaˆ li‸ 7 

Haˍmanˍ hta‸ tiˇ pehˍ piˇ ve 

1Oˇ htaˇ jawˇmawˇ leh Haˍmanˍ yawˇ huiˉ maˬ Iˉsaˍtaˆ geh nyiˇ pawˆ teˇ pawˆ 
awˍ ca kʼaw‸ caˇ tuˬ tawˆ kʼai ve yoˬ. 
2Jawˇmawˇ a pehˉ meuˇ gʼuiˬdawˬ chehˇ htaˇ, Iˉsaˍtaˆ hta‸ chi hkʼe kʼoˆ piˇ ve 
yoˬ. Jawˇmawˇ ma-oˬ, nawˬ aˬ hto‸ ma heuˆ gaˇ ve le. Chi beu‸ kʼoˆ loˬ. Ngaˬ 

nawˬ hta‸ pe‸ laˇ tuˬ yoˬ. Ngaˬ ve mvuhˇmiˬ teˇ hkoˇ hkʼa gaˬ ngaˬ nawˬ hta‸ 
piˇ laˇ tuˬ yoˬ, teh‸ yawˇ hta‸ kʼoˆ piˇ ve yoˬ. 
3Jawˇmawˇ ma Iˉsaˍtaˆ kʼaw‸ yaw hkʼaw‸ leh kʼoˆ ve, Ngaˬ lawˬ ve hkʼe 
jawˇmawˇ nawˬ piˇ laˇ gaˇ ve nyi ma cawˬ ve kʼo, ngaˬ chi hkʼe lawˬ gaˇ ve 
yoˬ. Ngaˬ leh ngaˬ ve chaw teˇ hpaˍ a sha‸ gʼa te‸ chehˇ tuˬ ve hta‸ lawˬ gaˇ 
ve yoˬ. 
4Ngaˬ leh ngaˬ ve chaw teˇ hpaˍ lehˬ tiˇ pehˍ ve hta‸ gʼa hkanˬ tuˬ shu hawˇ 
baˬ laˇ taˍ peuˬ ve yoˬ. Shu ve awˬ ceˬ gʼa te tuˬ hawˇ baˬ laˇ taˍ ve hta‸ gʼa 
hkanˍ ve hkʼe ceh kʼo, ngaˬ ta‸ iˉ gawˬ lehˍ chehˇ taˍ leh, nawˬ hta‸ te sho‸ 
sha‸ laˇ tuˬ ve maˇ heˆ. Ya‸ hkʼaˇ, ngaˬ hui lehˬ shu tiˇ pehˍ ve hta‸ gʼa hkanˍ 
la paˇ neˇ ve yoˬ, teh‸ jawˇmawˇ hta‸ kʼoˆ piˇ ve yoˬ. 
5Oˇ htaˇ jawˇmawˇ lehˬ, Chi hkʼe te haˆ ve chaw a shu le. Chi beu‸ yawˇ hkʼaˬ 
lo chehˇ taˍ ve le, teh‸ jawˇmawˇ ma Iˉsaˍtaˆ hta‸ kʼoˆ piˇ ve yoˬ. 
6Chaw oˇ ve lehˬ, ngaˬhui ve canˇ paˍ lonˉ Haˍmanˍ chi hpaˇ yoˬ, teh‸ Iˉsaˍtaˆ 
jawˇmawˇ hta‸ kʼaw‸ yaw hkʼaw‸ piˇ ve yoˬ. Haˍmanˍ lehˬ kawˆ jaˇ ve hkʼaw, 
jawˇmawˇ leh jawˇmawˇ ma hta‸ nyi chehˇ taˍ ve yoˬ. 
7Oˇ htaˇ, jawˇmawˇ nyi ma zuhˆ jaˇ ve hkʼaw tu leh hko hkʼaw lo kʼai ve yoˬ. 
Jawˇmawˇ yawˇ hta‸ ciˍ yanˍ laˇ tuˬ ve hta‸ Haˍmanˍ shiˍ ve yoˬ. Hkʼe te leh, 
yawˇ Iˉsaˍtaˆ hta‸ lawˬ hkawˉ tuˬ mui chehˇ taˉ ve yoˬ. 
8Iˉsaˍtaˆ hta‸ lawˬ hkawˉ tuˬ, yawˇ tu leh Iˉsaˍtaˆ ve mui hkʼawˇ hkʼoˆ lo boˆ 
chehˇ ve teˇ yanˇ, jawˇmawˇ bawehˇ hkʼaw kʼaw‸ lo‸ la ve yoˬ. Haˍmanˍ oˇ 
hkʼe te chehˇ ve hta‸ jawˇmawˇ gʼa mawˬ ve teˇ yanˇ, Chaw chi lehˬ ngaˬ 
mehˆ gʼuˇ suhˍ lo jawˇmawˇ ma hta‸ hkʼa mvuhˇ hkʼa mvuhˇ hkʼa na te-a teh
‸ te chehˇ ve laˇ, teh‸ kʼoˆ ve yoˬ. Jawˇmawˇ oˇ hkʼe kʼoˆ chehˇ ve teˇ yanˇ, 
yawˇ ve awˬ ceˬ teˇ hpaˍ laˬ leh, Haˍmanˍ ve oˉ kʼoˍ hta‸ hpa yuˬ beh sheˬ ve 
yoˬ. 
9Oˇ htaˇ, Haˍbawˇnaˆ teh‸ kʼoˆ ve yawˇ ve awˬ ceˬ paˍ teˇ gʼaˇ lo‸ la leh, 
Jawˇmawˇ nawˬ ve a sha‸ hta‸ ponˬ laˇ shehˍ hpaˇ Mawˍdaˍkehˇ hta‸ hpeh 
chiˇ piˇ tuˬ Haˍmanˍ lehˬ yawˇ ve yehˬ paˇ lo 50 shaw‸ mvuh ve yehˬ hkuiˉ 

daw teˇ maˬ duˇ ti taˍ ve yoˬ, teh‸ jawˇmawˇ hta‸ kʼoˆ piˇ ve yoˬ. Haˍmanˍ hta
‸ oˇ kaˬ lo hpeh chiˇ piˇ-oˆ, teh‸ jawˇmawˇ tawˇ piˇ ve yoˬ. 
10Hkʼe te leh, Mawˍdaˍkehˇ hta‸ hpeh chiˇ tuˬ gu taˍ ve yehˬ hkuiˉ daw oˇ ve 
awˬ hkʼoˆ lo, yawˇ hui Haˍmanˍ hta‸ kʼaw‸ hpeh chiˇ piˇ ve yoˬ. Oˇ ve hkʼaw‸ 
nawˉ, jawˇmawˇ nyi ma zuhˆ ve mehˉ kʼai ve yoˬ. 

Iˉsaˍtaˆ li‸ 8 

Yuˇda‸ chaw canˇ paˍ hta‸ kʼaw‸ tawˍ da‸ tuˬ tawˇ piˇ ve 

1Oˇ ve teˇ nyi tiˉ awˬ hkʼaw lo, jawˇmawˇ lehˬYuˇda‸ chaw hui ve canˇ paˍ 
lonˉ Haˍmanˍ ve mawˇ hkʼa peu-eˬ, Iˉsaˍtaˆ hta‸ chiˇ a‸ piˇ ve yoˬ. 
Mawˍdaˍkehˇ lehˬ, yawˇ ve awˬ ceuˬ awˬ hkʼaˇ hpeh‸ ve awˬ lawn, Iˉsaˍtaˆ 
jawˇmawˇ hta‸ hto piˇ ve yoˬ. Hkʼe te leh, oˇ ve teˇ nyi hta‸ tanˬ leh 
Mawˍdaˍkehˇ lehˬ jawˇmawˇ ve bawehˇ hkʼaw lo‸-e tuˬ a hkaw-anˬ gʼa ve yoˬ. 
2Haˍmanˍ geh kʼaw‸ yuˬ hkʼaw‸ taˍ ve yawˇ ve la‸ peˍ hta‸ jawˇmawˇ kʼehˆ 
leh Mawˍdaˍkehˇ hta‸ piˇ ve yoˬ. Hkʼe te leh, Iˉsaˍtaˆ lehˬ Mawˍdaˍkehˇ hta‸ 
Haˍmanˍ ve mawˇ hkʼa peu-eˬ hta‸ nyi ha‸ shaˉ shehˍ hpaˇ te tcuh ve yoˬ. 
3Oˇ ve hkʼaw‸ nawˉ, Iˉsaˍtaˆ lehˬ jawˇmawˇ ve hkui paˇ lo boˆ taˍ leh hawˬ 
chehˇ ve yoˬ. Aˍ gaˆ ve awˬ ceuˬ awˬ hkʼaˇ Haˍmanˍ Yuˇda‸ chaw hui hta‸ te 
luˬ te sheˆ piˇ tuˬ gu taˍ ve kanˉ hkʼaˇ oˇ ve hta‸ kʼaw‸ pa laˇ tuˬ, jawˇmawˇ 
hta‸ lawˬ hkawˉ ve yoˬ. 
4Jawˇmawˇ lehˬ, yawˇ ve shi juˇ fuiˍ taˬ yawˇ hta‸ yuˬ mawˍ piˇ ve yoˬ. Hkʼe 
te leh, yawˇ tu la leh jawˇmawˇ hta‸ chi hkʼe kʼoˆ piˇ ve yoˬ. 
5Jawˇmawˇ nawˬ nyi ma cawˇ ve kʼo, nawˬ ve mvuhˇmiˬ hkʼaw chehˇ taˍ ve 
Yuˇda‸ chaw hkʼa peu-eˬ ve hta‸ tiˇ pehˍ piˇ tuˬ, Aˍgaˆ awˬ ceuˬ awˬ hkʼaˇ 
Haˍmanˍ bvuh‸ feu piˇ taˍ ve li‸ oˇ ve hta‸ a ciˉ kʼaw‸ yuˬ hkʼaw‸ laˇ-oˆ. 
6Ngaˬ ve chaw leh ngaˬ ve awˬ ceuˬ awˬ hkʼaˇ teˇ hpaˍ hta‸ shu te luˬ te sheˆ 
piˇ ve hta‸ ngaˬ hkʼaˬ hkʼe te nyi hpeh‸ tuˬ ve le, teh‸ jawˇmawˇ hta‸ kʼoˆ piˇ 
ve yoˬ. 
7Oˇ htaˇ, jawˇmawˇ Aˍshaˍruˆ lehˬ jawˇmawˇ ma Iˉsaˍtaˆ leh Mawˍdaˍkehˇ hta‸ 
chi hkʼe kʼoˆ piˇ ve yoˬ. Yuˇda‸ chaw hui hta‸ te luˬ piˇ tuˬ awˬ hkʼaˇ gu chehˇ 

ve Haˍmanˍ hta‸ ngaˬ tiˇ pehˍ piˇ peuˬ leh, yawˇ ve mawˇ hkʼa peu-eˬ Iˉsaˍtaˆ 
hta‸ chiˇ a‸ piˇ taˍ peuˬ ve yoˬ. 
8Ya‸ hkʼaˇ, jawˇmawˇ ve awˬ meh hkʼaw yinˉ tcuhˉ taˍ peuˬ ve li‸ hta‸ kʼaw‸ 
yuˬ hkʼaw‸ tu te maˇ hpeh‸. Ya‸ hkʼaˇ, Yuˇda‸ chaw hui hta‸ nawˬ hui li‸ 
bvuh‸ feu piˇ gaˇ ve hkʼe bvuh feu piˇ-oˆ. Ngaˬ ve awˬ meh hkʼaw li‸ bvuh‸ 
leh yinˉ tcuhˉ feu piˇ-oˆ, teh‸ yawˇ huiˉ maˬ hta‸ kʼoˆ piˇ ve yoˬ. 
9Chi hkʼe hpeh‸ la ve lehˬ, ha pa 3 maˬ teˇ maˬ 23 nyi htaˇ hpeh‸ ve yoˬ. Hkʼe 
te leh, Mawˍdaˍkehˇ lehˬ hawˉ yehˬ ve ceˇ leˇ lonˉ hta‸ kuˬ leh, mvuhˇmiˬ 127 
peˆ lo ve awˬ hoˉ awˬ naˬ teˇ hpaˍ hta‸ li‸ bvuh‸ feu tcuh ve yoˬ. Mvuhˇmiˬ oˇ 
ve teˇ hpaˍ hkʼaw chehˇ taˍ ve Yuˇda‸ chaw hui geh htawˇ, li‸ bvuh‸ feu tcuh 
ve yoˬ. 
10Mawˍdaˍkehˇ lehˬ, li‸ oˇ ve teˇ hpaˍ hta‸ jawˇmawˇ ve awˬ meh hkʼaw bvuh
‸ tcuh leh, yinˉ hkʼa deh‸ tcuhˉ taˍ ve yoˬ. Oˇ hkʼe te peuˬ hkʼaw‸ nawˉ, li‸ oˇ 
ve teˇ hpaˍ hta‸ mvuhˇmiˬ hkʼaˬ ti chi ti lo feu kʼai ve yoˬ. 
11Li‸ oˇ ve hkʼaw chi hkʼe bvuh‸ taˍ ve yoˬ. Yuˇda‸ chaw hui lehˬ, a shu yawˇ 
chehˇ taˍ ve venˇ hkʼaw awˬ moˍ shawˍ taˍ leh, yawˇ hui hta‸ ca ya‸ la ve 
chaw hta‸ kʼaw‸ te hkʼaw‸ piˇ tuˬ tawˇ piˇ taˍ ve yoˬ. Yawˇ hui hta‸ ca bawˆ 
la ve chaw hui hta‸ yawˇ hui kʼaw‸ bawˆ da‸ hpeh‸ leh, yawˇ hui ve miˇ yaˇ 
teˇ hpaˍ hta‸ te luˬ piˇ hpeh‸ ve yoˬ. Yawˇ hui ve mawˇ jeˬ teˇ hpaˍ hta‸ 
htawˇ, hiˉ yuˬ lu yuˬ hpeh‸ ve yoˬ. 
12Paˇshaˇ mvuhˇmiˬ hkʼaˬ ti chi ti lo, Yuˇda‸ chaw hui hta‸ tiˇ pehˍ piˇ tuˬ tinˍ 
taˍ ve awˬ nyi lehˬ, ha pa 12 maˬ teˇ maˬ, 13 nyi htaˇ yawˇ hui oˇ hkʼe te piˇ 
hpeh‸ ve yoˬ. 
13Awˬ nyi oˇ ve gaˬ la htaˇ, Yuˇda‸ chaw hui shu hta‸ te hkʼaw‸ piˇ gʼa tuˬ, teˇ 
na‸ htaˇ ka‸ mvuhˇ yaˇ miˬ yaˇ hkʼa peu-eˬ ve hta‸ awˬ lawn gʼa kaˇ piˇ taˍ ve 
yoˬ, teh‸ bvuh‸ taˍ ve yoˬ. 
14Oˇ ve hkʼaw‸ nawˉ, li‸ yuˬ kʼoˬ paˍ teˇ hpaˍ iˉ mvuhˇ ciˇ leh hkʼaˬ hpawˇ chi 
hpawˇ li‸ ca yuˬ kʼoˬ kʼai ve yoˬ. Suˇsanˍ venˇ lonˉ hkʼaw lo htawˇ, li‸ oˇ ve 
hta‸ gʼaw maˍ piˇ ve yoˬ. 

15Oˇ hkʼe te peuˬ hkʼaw‸ nawˉ, Mawˍdaˍkehˇ hawˉ yehˬ hkʼaw tawˆ kʼai ve 
yoˬ. Yawˇ lehˬ da‸ jaˇ nyi sha jaˇ ve veu‸ kʼaˇ hta‸ veu‸ deh taˍ leh, shi uˉ 
tcuhˍ hkʼawˆ taˍ ve yoˬ. Oˇ htaˇ, Suˇ sanˍ venˇ hkʼaw lo ha lehˬ leh kuˬ ve awˬ 
hkawˇ bvuhˬ tawˆ la ve yoˬ. 
16Yuˇda‸ chaw teˇ hpaˍ dawˇ haˍ ve mehˉ kʼai leh ha lehˬ jaˇ ve yoˬ. 
17Jawˇmawˇ ve li‸ oˇ ve hta‸ hkʼa gʼa mawˬ ve chaw hkʼa peu-eˬ ha lehˬ jaˇ 
leh, ha lehˬ ha kʼa hti caˇ hti dawˬ chehˇ ve yoˬ. Mvuhˇmiˬ yaˇ laiˉ gʼaˇ, chi teˇ 
pawˆ Yuˇda‸ chaw hta‸ kawˆ ve pa taw, yawˇ hui ka‸ Yuˇda‸ chaw kʼaw‸ 
hpeh‸ la ve yoˬ. 

Iˉsaˍtaˆ li‸ 9 

Yuˇda‸chaw hui canˇ paˍ hta‸ te luˬ piˇ ve 

1Ha pa 12 maˬ teˇ maˬ, 13 nyi gaˬ la ve yoˬ. Awˬ nyi chi lehˬ, Yuˇda‸ chaw hui 
hta‸ tiˇ pehˍ piˇ tuˬ Haˍmanˍ tinˍ piˇ taˍ ve awˬ nyi hpeh‸ leh, Yuˇda‸ caw hui 
canˇ paˍ teˇ hpaˍ hta‸ kʼaw‸ te hkʼaw‸ piˇ tuˬ, Mawˍdaˍkehˇ tinˍ piˇ taˍ ve awˬ 
nyi htawˇ hpeh‸ ve yoˬ. 
2Yuˇda‸ chaw hui lehˬ, a shu yawˇ chehˇ taˍ ve venˇ hkʼaw, canˇ paˍ hui hta‸ 
kʼaw‸ te hkʼaw‸ piˇ tuˬ, awˬ moˍ shawˍ leh hkʼa deh‸ gu taˍ ve yoˬ. Chaw yaˇ 
teˇ hpaˍ Yuˇda‸ chaw hui hta‸ kawˆ jaˇ leh, yawˇ hui hta‸ chaw teˇ gʼaˇ ka‸ 
ca ya‸ maˇ haˆ. 
3Chi hkʼoˆ ka‸, mvuhˇmiˬ awˬ hoˉ awˬ naˬ teˇ hpaˍ htawˇ, Mawˍdaˍkehˇ hta‸ 
kawˆ ve pa taw, yawˇ hui Yuˇda‸ chaw hui hta‸ ga piˇ ve yoˬ. 
4Awˬ lawn kʼo, chi beu‸ Mawˍdaˍkehˇ lehˬ hawˉ yehˬ hkʼaw shu a‸ kehˉ uiˍ jaˇ 
ve a ma‸ lonˉ hpeh‸ la peuˬ ve hta‸ mvuhˇmiˬ yaˇ teˇ gʼaˇ le le shiˍ taˍ peuˬ ve 
yoˬ. 
5Chi hta‸ pa taw, Yuˇda‸ chaw hui lehˬ canˇ paˍ teˇ hpaˍ hta‸ yawˇ hui te gaˇ 
ve hkʼe te piˇ hpeh‸ ve yoˬ. Hkʼe te leh, yawˇ hui lehˬ canˇ paˍ teˇ hpaˍ hta‸ 
tiˇ pehˍ piˇ ve yoˬ. 
6Suˇsanˍ venˇ lonˉ hkʼaw, yawˇ hui canˇ paˍ 500 gʼaˇ hta‸ tiˇ pehˍ piˇ ve yoˬ. 

7Chaw oˇ ve teˇ hpaˍ awˬ hkʼaw lo, Haˍmanˍ ve yaˇ 10 gʼaˇ htawˇ lo‸-e taˍ ve 
yoˬ. 
8Yaˇ paˍ oˇ ve 10 gʼaˇ lehˬ, Paˍshaˍdaˍtaˆ, Daˍlaˍhponˍ, Aˍsaˍpaˍtaˆ, 
9Pawˇraˍtaˆ, Aˍdaˍliˆ, Aˍriˆdaˍtaˆ, 
10Paˍmaˍshaˍtaˆ, Aˍriˆshehˇ, Aˍriˆdehˇ leh Vaˍzaˍtaˆ hui hpeh‸ ve yoˬ. Ya‸ 
hkʼaˇ, yawˇ hui shu ve mawˇ jeˬ hta‸ maˇ hiˉ yuˬ. 
11Suˇsanˍ venˇ lonˉ hkʼaw Yuˇda‸ chaw hui canˇ paˍ 500 gʼaˇ hta‸ tiˇ pehˍ piˇ 
ve awˬ lawn, shu jawˇmawˇ lonˉ hta‸ ca hto piˇ la ve yoˬ. 
12Oˇ htaˇ, jawˇmawˇ lehˬ Iˉsaˍtaˆ hta‸ chi hkʼe kʼoˆpiˇ ve yoˬ. Suˇsanˍ venˇ 
hkʼaw lo, Yuˇda‸ chaw hui lehˬ canˇ paˍ 500 gʼaˇ hta‸ tiˇ pehˍ piˇ peuˬ ve yoˬ. 
Haˍmanˍ ve yaˇ paˍ 10 gʼaˇ htawˇ tiˇ pehˍ ve hta‸ gʼa hkanˍ ve yoˬ. Awˬ nu ve 
venˇ teˇ hpaˍ hkʼaw lo htawˇ, yawˇ hui canˇ paˍ hkʼaˬ nyiˇ gʼaˇ hta‸ tiˇ pehˍ 
peuˬ naˍ maˇ shiˍ. Chi beu‸ nawˬ aˬ hto‸ ma heuˆ gaˇ sheˍ le. Ngaˬ hta‸ kʼoˆ 
laˇ-oˆ, teh‸ Iˉsaˍtaˆ hta‸ kʼoˆ piˇ ve yoˬ. 
13Iˉsaˍtaˆ kʼaw‸ yaw hkʼaw‸ leh kʼoˆ ve, Jawˇmawˇ-oˬ, nawˬ nyi ma cawˇ ve 
kʼo, Yuˇda‸ chaw hui ya‸ nyi te peuˬ ve hkʼe, shawˉ pawˍ ka‸ oˇ hkʼe kʼaw‸ 
te piˇ tuˬ a hkaw-anˬ a ciˉ piˇ-oˆ. Haˍmanˍ ve yaˇ 10 gʼaˇ hta‸ suhˆ hkuiˉ daw 
hkʼoˆ lo hpeh chiˇ taˍ-o‸, teh‸ jawˇmawˇ hta‸ kʼoˆ piˇ ve yoˬ. 
14Jawˇmawˇ lehˬ, yawˇ kʼoˆ ve hkʼe te tuˬ a hkaw-anˬ piˇ leh Haˍmanˍ ve yaˇ 10 

gʼaˇ hta‸ suhˆ hkuiˉ daw hkʼoˆ hpeh chiˇ piˇ ve yoˬ. 
15Ha pa oˇ ve 14 nyi teˇ nyi htaˇ, Suˇsanˍ venˇ hkʼaw chehˇ ve Yuˇda‸ chaw teˇ 
hpaˍ lehˬ, awˬ nu ve canˇ paˍ 300 gʼaˇ hta‸ kʼaw‸ tiˇ pehˍ piˇ ve yoˬ. Ya‸ 
hkʼaˇ, yawˇ hui shu ve mawˇ hta‸ maˇ ca hiˉ yuˬ. 
16Awˬ nu ve venˇ teˇ hpaˍ hkʼaw chehˇ ve Yuˇda‸ chaw teˇ hpaˍ htawˇ, awˬ 
moˍ shawˍ leh, canˇ paˍ teˇ hpaˍ hta‸ tiˇ pehˍ piˇ ve yoˬ. Yawˇ hui lehˬ, canˇ 
paˍ 75,000 gʼaˇ hta‸ tiˇ pehˍ piˇ ve yoˬ. Ya‸ hkʼaˇ, yawˇ hui shu ve mawˇ hta‸ 
maˇ ca hiˉ yuˬ. 

17Chi ve lehˬ, ha pa 13 nyi htaˇ yoˬ. Awˬ hkʼaw‸ nawˉ teˇ nyi, ha pa 14 nyi teˇ 
nyi htaˇ, yawˇ hui shu hta‸ maˇ kʼaw‸ tiˇ pehˍ piˇ-o. Yawˇ hui ha lehˬ ha kʼa 
hti caˇ hti dawˬ chehˇ ve yoˬ. 
18Ya‸ hkʼaˇ, Suˇsanˍ venˇ hkʼaw chehˇ ve Yuˇda‸ chaw teˇ hpaˍ lehˬ, ha pa 15 

nyi gaˬ htaˇ heh‸ gʼaˇ jehˇ leh, ha lehˬ ha kʼa hti caˇ hti dawˬ ve yoˬ. Ha pa 13 

nyi leh 14 nyi htaˇ, yawˇ hui canˇ paˍ teˇ hpaˍ hta‸ tiˇ pehˍ piˇ chehˇ ve yoˬ. 
19Chi hta‸ pa taw, venˇ ehˉ teˇ hpaˍ hkʼaw chehˇ ve Yuˇda‸ chaw teˇ hpaˍ 
lehˬ, ha pa oˇ ve 14 nyi htaˇ gʼaˇ jehˇ leh ha lehˬ ha kʼa hti caˇ hti dawˬ ve 
pawehˇ te ve yoˬ. 

Puˍrenˍ pawehˇ te ve 

20Mawˍdaˍkehˇ lehˬ, awˬ lawn chi teˇ hpaˍ hta‸ li‸ daw hkʼaw lo hkʼa deh‸ 
bvuh‸ keu tcuh taˍ ve yoˬ. 
21Oˇ hkʼe te peuˬ hkʼaw‸ nawˉ, Paˇshaˇ mvuhˇmiˬ hkʼaw chehˇ ve Yuˇda‸ chaw 
hui hta‸ teˇ hkʼaw‸ le le ha pa oˇ ve 13 leh 15 nyi htaˇ kanˉ maˇ te leh jehˇ taˍ 
tuˬ li‸ bvuh‸ feu piˇ ve yoˬ. 
22Awˬ nyi oˇ ve teˇ hpaˍ lehˬ, Yuˇda‸ chaw hui canˇ paˍ ve la‸ sheh hkʼaw gʼa 
ponˬ ve awˬ nyi hpeh‸ ve yoˬ. Ha pa oˇ ve teˇ maˬ lehˬ, dawˇ haˍ tuˬhta‸ ha 
lehˬ tuˬkʼaw‸ hpeh‸ la piˇ ve ha pa hpeh‸ ve yoˬ. Awˬ yanˇ oˇ ve gaˬ la htaˇ, 
Yuˇda‸ chaw hui ha lehˬ ha kʼa pawehˇ te leh, haˍ ve gʼawˇ ve chaw hui hta‸ 
caˇ tuˬ pehˬ caˍ piˇ ve yoˬ. 
23Hkʼe te leh, Yuˇda‸ chaw hui lehˬ Mawˍdaˍkehˇ kʼoˆ ve hkʼe te ve yoˬ. Oˇ ve 
teˇ pawˆ hta‸ tanˬ leh, pawehˇ chi te ve awˬ liˇ cawˬ la ve yoˬ. 
24Aˍgaˆ ve awˬ ceuˬ awˬ hkʼaˇ, Heˍmeˍdaˍtaˆ ve yaˇ Haˍmanˍ lehˬ, Yuˇda‸ chaw 
hui hta‸ te luˬ te sheˆ piˇ tuˬ, mehˇ hkaˆ leh awˬ nyi oˇ ve hta‸ leuˆ yuˬ taˍ ve 
yoˬ. 
25Ya‸ hkʼaˇ, Iˉsaˍtaˆ jawˇmawˇ geh kʼai leh, jawˇmawˇ lehˬYuˇda‸ chaw hui 
hta‸ te lu‸ piˇ tuˬ dawˇ nyi chehˇ ve Haˍmanˍ leh yawˇ ve yaˇ paˍ teˇ hpaˍ 
hta‸ suhˆ hkuiˉ daw hkʼoˆ lo hpeh chiˇ piˇ ve yoˬ. 

26Chi hta‸ pa taw, yawˇ hui te chehˇ ve pawehˇ oˇ ve hta‸ Puˍrenˍ pawehˇ 
teh‸ kʼoˆ ve yoˬ. Awˬ lawn kʼo, Paˇshaˇ chaw hui lehˬ mehˇ hkaˆ ve hta‸ 
Puˇraˆ teh‸ kʼo ve pa taw, pawehˇ oˇ ve hta‸ Puˍrenˍ pawehˇ teh‸ kʼoˆ ve yoˬ. 
27Hkʼe te leh, Yuˇda‸ chaw hui lehˬ Mawˍdaˍkehˇ kʼoˆ ve hkʼe, teˇ hkʼaw‸ le le 
awˬ yanˇ oˇ ve gaˬ la htaˇ, pawehˇ oˇ ve hta‸ te chehˇ taˍ ve yoˬ. 
28Yawˇ hui lehˬ, hpeh‸ la peuˬ ve awˬ lawn chi teˇ hpaˍ hta‸ dawˇ nawˇ leh, 
pawehˇ chi hta‸ teˇ co peuˬ teˇ co te kʼai tuˬ kʼoˆ cheˆ taˍ ve yoˬ. 
29Oˇ ve hkʼaw‸ nawˉ, Aˍbiˆheˍlaˆ ve yaˇ miˇ Iˉsaˍtaˆ htawˇ, Mawˍdaˍkehˇ kʼoˆ 
ve hkʼe pawehˇ chi hta‸ teˇ co peuˬ teˇ co te kʼai tuˬ, Yuˇda chaw hui hta‸ awˬ 
gʼaˇ piˇ ve li‸ teˇ kʼoˆbvuh‸ leh, 
30Aˍshaˍruˆ uˉ peunˍ ve mvuhˇmiˬ 127 peˆ hkʼaw chehˇ taˍ ve Yuˇda‸ chaw hui 
geh feu piˇ ve yoˬ. 
31Yuˇda‸ chaw hui awˬ nu ve pawehˇ teˇ hpaˍ te chehˇ ve hkʼe, pawehˇ chi teˇ 
maˬ hta‸ htawˇ awˬ yanˇ cawˇ cawˇ hkʼa deh‸ te chehˇ tuˬ, yawˇ hui hta‸ awˬ 
gʼaˇ piˇ ve yoˬ. Iˉsaˍtaˆ leh Mawˍdaˍkehˇ yawˇ huiˉ maˬ nyiˇ gʼaˇ gʼaˇ chi hkʼe 
te tuˬ awˬ gʼaˇ piˇ ve yoˬ. 
32Chi hkʼe te tuˬ Iˉsaˍtaˆ awˬ gʼaˇ piˇ ve tawˇ hta‸ htawˇ, yawˇ hui li‸ daw 
hkʼaw hkʼa deh‸ bvuh‸ keu taˍ ve yoˬ. 

Iˉsaˍtaˆ li‸ 10 

Aˍshaˍruˆ leh Mawˍdaˍkehˇ kanˇ paˆ uiˍ jaˇ ve 

1Jawˇmawˇ Aˍshaˍruˆ lehˬ, conˇ ehˉ teˇ hpaˍ hkʼaw chehˇ ve chaw hui geh 
htawˇ, awˬ hkawnˍ shaw yuˬ ve yoˬ. 
2Yawˇ te taˍ ve kanˉ teˇ hpaˍ leh, Mawˍdaˍkehˇ hta‸ yawˇ hkʼaˬ hkʼe chiˇ uiˍ 
chiˇ mvuh piˇ ve awˬ lawn teˇ hpaˍ hta‸ htawˇ, Paˇshaˇ mvuhˇmiˬ caˇ lanˇ lonˉ 
hkʼaw hkʼa deh‸ bvuh‸ keu tcuh taˍve yoˬ. 
3Mawˍdaˍkehˇ lehˬ, Aˍshaˍruˆ awˬ hawˉ ve jawˇmawˇ nyiˇ gʼaˇ teˇ gʼaˇ hpeh‸ 
ve yoˬ. Yuˇda‸ chaw hkʼa peu-eˬ yawˇ hta‸ nyi ma cawˇ leh taˍ uiˍ taˍ mvuh 
piˇ ve yoˬ. Yawˇ lehˬ, Yuˇda‸ chaw hui gawˬ lehˍ gʼa chehˇ tuˬ awˬ hkʼaˇ gu 
piˇ leh, yawˇ hui awˬ pon da‸ ve kanˉ laiˉ ceuˬ te piˇ ve yoˬ. 

Yawˇbaˆ li‸ 

Yawˇbaˆ li‸ 1 

Saˍtanˍ Yawˇbaˆ hta‸ lawˇ nyi ve 

1Uˇzaˆ mvuhˇmiˬ hkʼaw Gʼuiˬsha hta‸ oˉ kʼoˍ pui leh ka ti‸ yeˬ jaˇ ve Yawˇbaˆ 
teh‸ kʼoˆ ve chaw teˇ gʼaˇ cawˬ ve yoˬ. Yawˇ lehˬ chaw da‸ teˇ gʼaˇ hpeh‸ leh, 
haiˬ ve kanˉ hta‸ maˇ gʼa te tuˬ shaˍ ti‸ taˍ puiˉ ve chaw hpeh‸ ve yoˬ. 
2Yawˇ lehˬ, yaˇ paˍ suhˍ gʼaˇ leh yaˇmiˇ shehˆ gʼaˇ cawˬ ve yoˬ. 
3Yawˇ lehˬ yawˬ ehˉ suhˍ hinˉ, kaˍlaˍoˆ shehˆ hinˉ, nuˇ teˇ hinˉ, leh piˉ laˬ ngaˇ 
ha cawˬ ve yoˬ. Yawˇ geh awˬ ceˬ maˇ maˇ cawˬ leh, mvuhˇ nyi tawˆ hpawˇ ve 
mvuhˇmiˬ hkʼaw, shu a‸ kehˉ paw sha ve chaw hpeh‸ ve yoˬ. 
4Yawˇbaˆ ve yaˇ paˍ teˇ hpaˍ lehˬ, teˇ gʼaˇ teˇ pawˆ hti caˇ hti dawˬ ve pawehˇ 
te leh, yawˇ hui ve awˬ viˉ awˬ nyi hkʼa peu-eˬ leh, yawˇ hui ve awˬ nyi ma 3 

gʼaˇ hta‸ htawˇ kuˬ piˇ chehˇ ve yoˬ. 
5Pawehˇ te peuˬ leh shawˉ pawˍ mvuhˇ htiˇ la ve teˇ yanˇ, Yawˇbaˆ teˇ na‸ tu 
leh, yawˇ ve yaˇ teˇ hpaˍ hta‸ da‸ piˇ kehˬ piˇ tuˬ, yawˇ ve yaˇ teˇ gʼaˇ peuˬ teˇ 
gʼaˇ awˬ pon Gʼuiˬsha hta‸ tuˉ tanˇ piˇ ve yoˬ. Yawˇ chi hkʼe te ve lehˬ, yawˇ 
ve yaˇ teˇ gʼaˇ gʼaˇ maˇ shiˍ maˇ nawˇ ve hkʼaw, Gʼuiˬsha hta‸ gʼa te ya‸ la ve 
hta‸ dawˇ haˍ ve pa taw yoˬ. 
6Mvuhˇ naw yaˇ teˇ hpaˍ Gʼuiˬsha geh hpawnˬ la ve awˬ nyi gaˬ la ve teˇ yanˇ, 
Saˍtanˍ htawˇ yawˇ hui geh chehˇ taˍ ve yoˬ. 
7Oˇ htaˇ Gʼuiˬsha lehˬ, Saˍtanˍ-oˬ, nawˬ aˬ hto‸ ma tiˉ te chehˇ ve le, teh‸ kʼoˆ 
piˇ ve yoˬ. Ngaˬ lehˬ miˬguiˬ hkʼoˆ lo caw toˇ chehˇ ve yoˬ, teh‸ Saˍtanˍ 
Gʼuiˬsha hta‸ kʼaw‸ yaw hkʼaw‸ piˇ ve yoˬ. 
8Oˇ htaˇ Gʼuiˬsha lehˬ, Nawˬ ngaˬ ve awˬ ceˬ Yawˇbaˆ hta‸ mawˬ chehˇ-aw laˇ. 
Miˬguiˬ hkʼoˆ yawˇ hkʼe ka ti‸ yeˬ leh da‸ ve chaw teˇ gʼaˇ ka‸ maˇ cawˬ. 
Yawˇ ngaˬ hta‸ oˉ kʼoˍ pui leh, haiˬve kanˉ hta‸ maˇ gʼa te tuˬ shaˍ ti‸ hkʼa 
deh‸ taˍ chehˇ ve chaw hpeh‸ ve yoˬ, teh‸ Saˍtanˍ hta‸ kʼoˆ piˇ ve yoˬ. 
9Saˍtanˍ kʼaw‸ yaw hkʼaw‸ leh kʼoˆ ve, Yawˇbaˆ nawˬ geh teˇ ceuˬ ceuˬ maˇ 
gʼa ve hkʼe kʼo, yawˇ nawˬ hta‸ oˉ kʼoˍ pui tuˬ hehˉ laˇ. 

10Nawˬ lehˬ, yawˇ leh yawˇ ve yehˬ yaˇ kʼa yaˇ teˇ hpaˍ hta‸ maˇ kʼoˆ, yawˇ ve 
mawˇ teˇ hpaˍ hta‸ maˇ kʼoˆ, hkʼaˬ htaˆ ka‸ ha‸ shaˉ piˇ chehˇ ve yoˬ. Yawˇ 
hkʼa te ve kanˉ hkʼa peu-eˬ hta‸ nawˬ awˬ bon na‸ piˇ chehˇ leh, mvuhˇmiˬ 
hkʼaw yawˇ ve ceˇ caˬ teˇ hpaˍ biˇ la piˇ taˍ ve yoˬ. 
11Ya‸ hkʼaˇ, nawˬ chi beu‸ yawˇ hkʼa cawˬ ve mawˇ hkʼa peu-eˬ ve hta‸ yuˬ 
baˬ piˇ ve hkʼe kʼo, yawˇ nawˬ hta‸ hkeu laˇ tuˬ yoˬ, teh‸ Gʼuiˬsha hta‸ kʼoˆ 
piˇ ve yoˬ. 
12Oˇ htaˇ Gʼuiˬsha lehˬ, Hkʼe kʼo yawˇ hkʼa cawˬ ve mawˇ hkʼa peu-eˬ nawˬ ve 
la‸ sheh hkʼaw chiˇ a‸ laˇ ve yoˬ. Ya‸ hkʼaˇ, Yawˇbaˆ awˬ to hta‸ nawˬ naˬ tuˬ 
maˇ gʼa te, teh‸ Saˍtanˍ hta‸ kʼoˆ piˇ ve yoˬ. Hkʼe te leh Saˍtanˍ tawˆ kʼai ve 
yoˬ. 

Yawˇbaˆ ve yaˇ leh ceˇ teˇ hpaˍ luˬ kʼai ve 

13Teˇ nyi htaˇ, Yawˇbaˆ ve yaˇ teˇ hpaˍ lehˬ, yawˇ hui ve awˬ viˉ paˍ lonˉ ve 
yehˬ hkʼaw hti caˇ hti dawˬ chehˇ ve teˇ yanˇ, 
14chaw teˇ gʼaˇ Yawˇbaˆ geh gʼuiˇ laˬ leh, Ngaˬ hui ti mi mehˇ chehˇ leh, piˉ laˬ 
teˇ hpaˍ maˇ vuiˇ maˇ neˇ kuiˬ lo kʼaˆ caˇ chehˇ ve yoˬ. 
15Oˇ htaˇ, Sheˍbaˆ chaw teˇ hpaˍ teˇ cawˬ haˉ gaˬ la leh, ceˇ hkʼa peu-eˬ ve hta‸ 
gʼa‸ kʼai sheˬ ve yoˬ. Yawˇ hui lehˬ, nawˬ ve awˬ ceˬ hkʼa peu-eˬ ve hta‸ 
htawˇ tiˇ pehˍ taˉ ve yoˬ. Ngaˬ teˇ gʼaˇ ceh tiˉ gʼa ponˬ leh, nawˬ hta‸ ca kʼaw‸ 
guiˇ hto la ve yoˬ, teh‸ Yawˇbaˆ hta‸ kʼoˆ piˇ ve yoˬ. 
16Yawˇ tawˇ yaw maˇ peuˬ sheˍ ka‸, awˬ nu ve awˬ ceˬ paˍ teˇ gʼaˇ gʼuiˇ laˬ 
leh, Nawˬ ve yawˬ teˇ hpaˍ leh yawˬ hawˉ paˍ hkʼa peu-eˬ ve hta‸ mvuhˇ htehˆ 
pehˍ peuˬ. Ngaˬ teˇ gʼaˇ tiˉ gʼa ponˬ leh naw hta‸ ca kʼaw‸ gʼuiˇ hto la ve yoˬ, 
teh‸ kʼoˆ ve yoˬ. 
17Yawˇ tawˇ yaw maˇ peuˬ sheˍ ka‸, awˬ nu ve awˬ ceˬ paˍ teˇ gʼaˇ gʼuiˇ laˬ 
leh, Hkaˍlaˍdehˇ chaw shehˆ moˍ ngaˬ hui hta‸ ca bawˆ la leh, kaˍlaˍoˆ hkʼa 
peu-eˬ ve hta‸ gʼa‸ kʼai peuˬ. Nawˬ ve awˬ ceˬ hkʼa peu-eˬ hta‸ htawˇ tiˇ pehˍ 
taˉ ve yoˬ. Ngaˬ teˇ gʼaˇ tiˉ gʼa ponˬ leh, nawˬ hta‸ ca kʼaw‸ gʼuiˇ hto la ve yoˬ, 
teh‸ kʼoˆ ve yoˬ. 



1368 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

18Yawˇ tawˇ yaw maˇ peuˬ sheˍ ka‸, awˬ nu ve awˬ ceˬ paˍ teˇ gʼaˇ gʼuiˇ laˬ 
leh, Nawˬ ve yaˇ teˇ hpaˍ lehˬ, nawˬ ve yaˇ paˍ uiˍ yehˬ hkʼaw hti caˇ hti dawˬ 
chehˇ ve yoˬ. 
19Teˇ cawˬ haˉ, shehˇ de hpawˇ lo mvuhˇ haw lonˉ meuˆ laˬ leh, yehˬ hta‸ 
htinˍ ve pa taw, yehˬ paiˍ leh yawˇ hui hkʼa peu-eˬ suh-e ve yoˬ. Ngaˬ teˇ gʼaˇ 
ceh tiˉ gʼa ponˬ leh, nawˬ hta‸ ca kʼaw‸ gʼuiˇ hto la ve yoˬ, teh‸ kʼoˆ ve yoˬ. 
20Oˇ htaˇ, Yawˇbaˆ tu la leh dawˇ haˍ jaˇ ve hkʼaw, yawˇ ve veu‸ kʼaˇ hta‸ tzuh
‸ suhˍ ve yoˬ. Yawˇ ve uˉ hkeh mvuh hta‸ chiˇ baˬ leh, miˬ chaˇ hkʼoˆ lo boˆ 
taˍ ve yoˬ. 
21Yawˇ kʼoˆ ve, Ngaˬ paw la htaˇ te‸ chiˉ maˇ cawˬ. Ngaˬ suh-e htaˇ htawˇ te‸ 
chiˉ cawˬ tuˬ ve maˇ heˆ. Gʼuiˬsha ngaˬ hta‸ piˇ laˇ taˍ ve yoˬ. Chi beu‸ Yawˇ 
hkʼa peu-eˬ ve hta‸ kʼaw‸ yuˬ hkʼaw‸ kʼai peuˬ. Yawˇ ve awˬ meh hta‸ chiˇ 
uiˍ chiˇ mvuh piˇ-oˆ, teh‸ kʼoˆ ve yoˬ. 
22Chi hkʼe hpeh‸ la ve htawˇ, Yawˇbaˆ lehˬ Gʼuiˬsha hta‸venˇbaˆ maˇ taˍ. 

Yawˇbaˆ li‸ 2 

Saˍtanˍ Yawˇbaˆ hta‸ kʼaw‸ lawˇ nyi ve 

1Awˬ hkʼaw‸ nawˉ teˇ pawˆ, mvuhˇ naw yaˇ teˇ hpaˍ Gʼuiˬsha mehˆ gʼuˇ suhˍ 
kʼaw‸ hpawnˬ da‸ tuˬ awˬ yanˇ gaˬ la ve teˇ yanˇ, Saˍtanˍ htawˇ oˇ kaˬ lo 
chehˇ taˍ ve yoˬ. 
2Nawˬ hkʼaˬ lo gaˬ taˉ peuˬ le, teh‸ Gʼuiˬsha yawˇ hta‸ kʼoˆ piˇ ve yoˬ. Ngaˬ 
lehˬ miˬguiˬ hkʼoˆ caw toˇ chehˇ ve yoˬ, teh‸ Saˍtanˍ Yawˇ hta‸ kʼaw‸ yaw 
hkʼaw‸ piˇ ve yoˬ. 
3Gʼuiˬsha yawˇ hta‸ kʼoˆ piˇ ve, Nawˬ ngaˬ ve awˬ ceˬ paˍ Yawˇbaˆ hta‸ mawˬ-
aw laˇ. Miˬguiˬ hkʼoˆ yawˇ hkʼe ka ti‸ yeˬ leh da‸ ve chaw teˇ gʼaˇ ka‸ maˇ 
cawˬ. Yawˇ ngaˬ hta‸ oˉ kʼoˍ pui leh, hai‸ ve kanˉ htaˬ maˇ gʼa te tuˬ shaˍti‸ 
hkʼa deh‸ taˍ chehˇ ve chaw hpeh‸ ve yoˬ. Te‸ chiˉ awˬ lawn maˇ cawˬ ve ka‸
, yawˇ hta‸ te luˬ piˇ tuˬ, nawˬ ngaˬ hta‸ ca lawˬ la ve yoˬ. Ya‸ hkʼaˇ, Yawˇ 
baˆ lehˬ ponˬ laˬ htaˇ hkʼa shuˍ ka ti‸ yeˬ chehˇ taˍ sheˍ ve yoˬ, teh‸ Saˍtanˍ 
hta‸ kʼo piˇ ve yoˬ. 

4Saˍtanˍ kʼaw‸ yaw hkʼaw‸ leh kʼoˆ ve, Chaw teˇ gʼaˇ a sha‸ gʼa te‸ chehˇ 
hpeh‸ tuˬ, yawˇ hkʼa cawˬ ve mawˇ hkʼa peu-eˬ ve hta‸ shonˇ kʼai piˇ hpeh‸ 
ve yoˬ. 
5Ya‸ hkʼaˇ, nawˬ chi beu‸ yawˇ ve awˬ to hta‸ naˬ tuˬ te piˇ ve hkʼe kʼo, yawˇ 
nawˬ hta‸ hkeu laˇ tuˬ yoˬ, teh‸ Gʼuiˬsha hta‸ kʼoˆ piˇ ve yoˬ. 
6Oˇ htaˇ Gʼuiˬsha lehˬ, Oˇ hkʼe yoˬ kʼo, yawˇ lehˬ nawˬ ve la‸ sheh hkʼaw cawˬ 
ve yoˬ. Ya‸ hkʼaˇ, nawˬ yawˇ hta‸ maˇ gʼa tiˇ pehˍ, teh‸ Saˍtanˍ hta‸ kʼoˆ piˇ 
ve yoˬ. 
7Oˇ ve hkʼaw‸ nawˉ Saˍtanˍ Gʼuiˬsha mehˆ gʼuˇ suhˍ tawˆ kʼai leh, Yawˇbaˆ ve 
awˬ to hkʼoˆ lo shaˉ chuˇ teˇ hpaˍ tawˆ la piˇ lawˬ ve yoˬ. 
8Yawˇbaˆ lehˬ, maˇ da‸ ve mawˇ gʼawˆ baˬ taˍ kuiˬ lo kʼai leh, yawˇ ve a naˍ 
hta‸ gaˆ tuˬ ve je‸ mu‸ hkʼu hkʼeh‸ teˇ maˬ gʼawˆ shi taˍ ve yoˬ. 
9Oˇ htaˇ yawˇ ve awˬ miˇ ma kʼoˆ ve, Nawˬ lehˬ ponˬ laˬ htaˇ hkʼa shuˍ ka ti‸ 
yeˬ chehˇ sheˍ ve yoˬ. Aˬ hto‸ ma pa taw Gʼuiˬsha hta‸ hkeu taˉ leh maˇ suh-e 
ve le, teh‸ yawˇ hta‸ kʼoˆ piˇ ve yoˬ. 
10Yawˇbaˆ kʼaw‸ yaw hkʼaw‸ leh kʼoˆ ve, Nawˬ lehˬ te‸ chiˉ tcuhˉ kuiˬ maˇ 
cawˬ ve tawˇ hta‸ yaw chehˇ ve yoˬ. Gʼuiˬsha ngaˬ hta‸ da‸ ve awˬ ceuˬ teˇ 
ceuˬ ceuˬ pe‸ laˇ ve teˇ yanˇ, ngaˬ hui ha‸ yuˬ ve yoˬ. Yawˇ ngaˬ hui hta‸ dawˇ 
haˍ tcuh laˇ ve teˇ yanˇ, ngaˬ hui hkʼaˬ hkʼe te hkʼanˇ hpeh‸ tuˬ le, teh‸ yawˇ 
ve awˬ miˇ ma hta‸ kʼoˆ piˇ ve yoˬ. Yawˇ gʼa tu‸ gʼa hkanˍ jaˇ chehˇ ve htawˇ, 
Yawˇbaˆ Gʼuiˬsha hta‸ maˇ da‸ ve tawˇ te‸ chiˉ maˇ yaw. 

Yawˇbaˆ ve awˬ chawˇ teˇ hpaˍ laˬ ve 

11Yawˇ baˆ ve awˬ chawˇ 3 gʼaˇ lehˬ, Teˍmanˍ venˇ yaˇ Eˇliˇhpaˆ, Shuˇaˍ venˇ 
yaˇ Biˇlaˍdaˆ, leh Neˍmaˆ venˇ yaˇ Zawˇhpaˆ hui hpeh‸ ve yoˬ. Yawˇbaˆ hkʼaˬ 
ma gʼa tu‸ gʼa hkanˍ chehˇ ve awˬ hkawˇ hta‸ yawˇ hui gʼa kaˇ ve teˇ yanˇ, 
yawˇ hui yawˇ geh kʼai leh dawˇ sha hkawˇ ca yaw piˇ tuˬ dawˇ cheˆ ve yoˬ. 
12Yawˇ hui vuiˇ kuiˬ lo laˬ chehˇ sheˍ htaˇ ka‸, Yawˇbaˆ hta‸ gʼa mawˬ ve yoˬ. 
Ya‸ hkʼaˇ, yawˇ hui yawˇ hta‸ maˇ shiˍ. Yawˇ hui yawˇ hta‸ shiˍ la ve teˇ 
yanˇ, dawˇ haˍ jaˇ ve hkʼaw a shu yawˇ ve veu‸ kʼaˇ hta‸ tzuh‸ suhˍ leh hawˬ 

ve yoˬ. Yawˇ hui je‸ meu-e hta‸ mvuhˇ hpe lo hkaˆ baˬ leh, yawˇ hui ve oˉ 
kʼoˍ hkʼoˆ lo htawˇ je‸ meu-e hkʼaˆ pfuhˍ taˍ ve yoˬ. 
13Oˇ hkʼe te peuˬ hkʼaw‸ nawˉ, yawˇ hui tawˇ teˇ peu-eˬ ka‸ maˇ yaw leh, suhˍ 
nyi suhˍ haˉ yawˇ geh teˇ geh miˬ chaˇ hkʼoˆ lo jo mui taˍ ve yoˬ. Awˬ lawn 
kʼo, yawˇ hkʼaˬ ma gʼa tu‸ gʼa hkanˍ jaˇ chehˇ ve hta‸ yawˇ hui gʼa mawˬ ve 
pa taw yoˬ. 

Yawˇbaˆ li‸ 3 

Yawˇbaˆ Gʼuiˬsha hta‸ hkʼanˇ maˍ piˇ ve 

1Awˬ leh meuˇ gaˬ leh, Yawˇbaˆ tawˇ yaw leh yawˇ paw la ve awˬ nyi hta‸ 
hkeu ve yoˬ. 
2-3Gʼuiˬsha-oˬ, ngaˬ paw la ve awˬ nyi hta‸ hkeu piˇ leh, ngaˬ hta‸ tanˬ hu ve 
teˇ haˉ hta‸ hkeu piˇ-oˆ. 
4Gʼuiˬsha-oˬ, awˬ nyi oˇ ve teˇ nyi hta‸ naˆ ho‸ jaˇ ve awˬ nyi hpeh‸ la piˇ leh, 
awˬ nyi oˇ ve hta‸ teˇ pawˆ ka‸ taˇ kʼaw‸ dawˇ nawˇ piˇ-oˆ. Awˬ nyi oˇ ve hta‸ 
awˬ gʼeuˆ teˇ pawˆ ka‸ taˇ kʼaw‸ ba piˇ-oˆ. 
5Awˬ nyi oˇ ve hta‸ naˆ ho‸ jaˇ ve awˬ nyi hpeh‸ la piˇ leh, mvuhˇ nyi hta‸ 
tawˍ taˍ piˇ-oˆ. 
6Teˇ hkʼaw‸ awˬ hkʼaw lo oˇ ve teˇ haˉ hta‸ yuˬ tawˆ leh, teˇ pawˆ ka‸ taˇ 
kʼaw‸ gʼaw nyi-o. 
7Oˇ ve teˇ haˉ hta‸ awˬ kʼawˇ lehˍ hpeh‸ la piˇ leh, ha lehˬ tuˬ maˇ cawˬ ve 
awˬ haˉ hpeh‸ la piˇ-oˆ. 
8Cawˇ shehˍ ma hta‸ gʼaˇ ve mawˉ paˍ teˇ hpaˍ, awˬ nyi oˇ ve teˇ nyi hta‸ 
hkeu piˇ tuˬ kʼoˆ piˇ-oˆ. 
9Peuˍ tawˆ awˬ gʼeuˆ maˇ kʼaw‸ ba tuˬ te piˇ-oˆ. Oˇ ve teˇ haˉ hta‸ mvuhˇ htiˇ 
la maˇ gʼa tuˬ te piˇ-oˆ. 
10Ngaˬ hta‸ dawˇ haˍ dawˇ tui‸ kuiˬ lo paw tawˆ shiˍ tawˆ la piˇ ve oˇ ve teˇ 
haˉ hta‸ hkeu piˇ-oˆ. 

11Ngaˬ lehˬ ngaˬ e ve gʼoˇ peˬ hkʼaw paw tawˆ la ve teˇ hkui suh-e ve hkʼe kʼo, 
hkʼaˬ ma da‸ jaˇ tuˬ le. 
12Aˬ hto‸ ma pa taw, ngaˬ e ngaˬ hta‸ tehˉ kʼaw‸ hkʼaw taˆ taˍ laˇ ve le. Aˬ 
hto‸ ma pa taw, yawˇ ngaˬ hta‸ cuˉ taw laˇ ve le. 
13Ngaˬ oˇ htaˇ ka‸ suh-e ve hkʼe kʼo, chi beu‸ gʼaˇ gʼa jehˇ chehˇ taˍ peuˬ. 
14Aˬ sho-eˬ htaˇ ve hawˉ yehˬ teˇ hpaˍ hta‸ kʼaw‸ gu te ve jawˇmawˇ leh uˉ 
peunˍ shehˍ hpaˇ teˇ hpaˍ hkʼa shuˍ, zuh‸ muiˉ gʼa kʼa chehˇ taˍ peuˬ. 
15A shu yawˇ ve yehˬ hkʼaw hpu shi hkʼa biˇ ca keu taˍ ve jawˇmawˇ yaˇ teˇ 
hpaˍ hkʼa shuˍ, zuh‸ muiˉ gʼa kʼa chehˇ taˍ peuˬ. 
16Maˇ heˆ kʼo, paw la gehˇ sheˍ ve yaˇ ehˉ hkʼa shuˍ, zuh‸ muiˆ gʼa kʼa chehˇ 
taˍ peuˬ. 
17Haiˬ ve kanˉ hta‸ te ve chaw teˇ hpaˍ tuˍ hpfuh hkʼaw gʼaˇ jehˇ taˍ leh, kanˉ 
te hkeu‸ ve chaw teˇ hpaˍ gʼaˇ gʼa jehˇ taˍ ve yoˬ. 
18Htawnˍ yaˇ teˇ hpaˍ htawˇ gawˬ lehˍ gʼa chehˇ leh, shu kʼoˆ shu deˇ ve hta‸ 
gʼa ponˬ ve yoˬ. 
19Awˬ meh bvuhˬ ve chaw leh awˬ meh maˇ bvuhˬ ve chaw hkʼa peu-eˬ oˇ kaˬ 
lo chehˇ taˍ ve yoˬ. Awˬ ceˬ teˇ hpaˍ htawˇ ponˬ ve hpehˇ ve hta‸ gʼa ve yoˬ. 
20Aˬ hto‸ ma pa taw, chaw yaˇ teˇ hpaˍ hta‸ dawˇ tui‸ gaˇ tui‸ kuiˬ hkʼaw 
chehˇ tcuh taˍ ve le. Aˬ hto‸ ma pa taw, dawˇ haˍ chehˇ ve chaw hta‸ awˬ 
gʼeuˆ ba piˇ ve le. 
21Yawˇ hui lehˬ, suh tuˬ ve hta‸ law chehˇ ve yoˬ. Ya‸ hkʼaˇ, maˇ suh-e puiˉ. 
Yawˇ hui lehˬ, hpu shi mawˇ jeˬ a‸ kehˉ tuˍ hpfuh hta‸ heuˆ gaˇ ve yoˬ. 
22Yawˇ hui suh-e leh tuˍ hpfuh hkʼaw maˇ lo‸-e sheˍ ve ceh ceh, maˇ ha lehˬ. 
23Gʼuiˬsha lehˬ, awˬ gʼuˇ suhˍ hpawˇ yawˇ hui hkʼaˬ hkʼe hpeh‸ la tuˬ ve hta‸ 
faˉ taˍ leh, teˇ hpawˇ le le lo hoˆ tiˍ taˍ piˇ ve yoˬ. 
24Awˍ caˇ tuˬ awˬ tan, ngaˬ dawˇ haˍ leh hawˬ chehˇ ve yoˬ. Hkʼanˇ ve hta‸ 
ngaˬ teh taˍ maˇ hpeh‸. 

25Ngaˬ kawˆ jehˇ chehˇ ve awˬ ceuˬ ngaˬ awˬ hkʼoˆ gaˬ la peuˬ. 
26Ngaˬ geh gawˬ lehˍ ve awˬ ceuˬ maˇ cawˬ. Gʼaˇ gʼa jehˇ kuiˬ maˇ mawˬ. Ngaˬ 
ve dawˇ haˍ tuˬ teˇ hpaˍ teˇ pawˆ ka‸ maˇ mehˉ kʼai. 

Yawˇbaˆ li‸ 4 

Eˇliˇhpaˆ tawˇ yaw ve 

1-2Yawˇbaˆ-oˬ, ngaˬ tawˇ yaw ve kʼo nawˬ hta‸ te sho‸ sha‸ laˇ ve hkʼe hpeh‸ 
tuˬ laˇ. Ngaˬ ta‸iˉ gawˬ lehˍ chehˇ taˍ maˇ hpeh‸-o. 
3Nawˬ lehˬ chaw laiˉ gʼaˇ hta‸ maˍ piˇ jaw peuˬ leh, gʼaˇ nuˇ ve la‸sheh teˇ 
hpaˍ hta‸ awˬ gʼaˇ cawˬ la piˇ taˍ peuˬ. 
4Chaw teˇ gʼaˇ gʼaˇ hkui htiˇ poˬ ve, gʼaˇ nuˇ ve leh gʼaˇ heuˬ ve teˇ yanˇ, nawˬ 
ve tawˇ lehˬ chaw oˇ ve hta‸ huˉ yeˬ piˇ lawˬ ve yoˬ. 
5Chi beu‸ nawˬ awˬ to dawˇ haˍ kuiˬ lo gʼa kʼaw‸ gaˬ taˍ peuˬ. Ya‸ hkʼaˇ, oˇ 
ve hta‸ tawˍ da‸ tuˬ nawˬ awˬ gʼaˇ maˇ cawˬ. 
6Nawˬ lehˬ Gʼuiˬsha hta‸ oˉ kʼoˍ pui leh, nawˬ a sha‸ te‸ chehˇ ve hta‸ te‸ 
chiˉ venˇbaˆ taˍ kuiˬ maˇ cawˬ. Chi hta‸ pa taw, nawˬ lehˬ ha‸ hanˉ leh dawˇ 
law kuiˬ cawˬ cawˇ ve yoˬ. 
7Hpeh‸ taˉ peuˬ ve awˬ ceuˬ hta‸ kʼaw‸ hpfuhˆ dawˇ nyi sheˍ. Hteˇ ve cawˇ ve 
chaw tu‸ ve hkanˍ ve hta‸ gʼa hpuˇ ve, nawˬ teˇ gʼaˇ gʼaˇ kʼoˆ hkʼa nyi. 
8Chaw yaˇ teˇ hpaˍ cha‸ chiˆ ve ti mi hta‸ mehˇ leh, haiˬ ve awˬ yawˇ sheˍ ve 
hta‸ ngaˬ gʼa mawˬ jaw ve yoˬ. Yawˇ hui lehˬ, cha‸ chiˆ leh haiˬ ve awˬ shiˍ 
awˬ nu hta‸ gʼa gʼeu‸ ve yoˬ. 
9Gʼuiˬsha lehˬ, nyi ma zuhˆ jaˇ ve hkʼaw, mvuhˇ haw mvuhˇ yeˬ lonˉ hkʼa shuˍ, 
yawˇ hui hta‸ te luˬ te sheˆ piˇ ve yoˬ. 
10Haiˬ ve chaw teˇ hpaˍ lehˬ, laˇ caˬ shiˉ hkʼa shuˍ kuˬ toˇ chehˇ ve yoˬ. Ya‸ 
hkʼaˇ, Gʼuiˬsha yawˇ hui hta‸ ta‸ iˉ chehˇ piˇ lawˬ leh, yawˇ hui ve ciˬ hta‸ 
dawˆ hkʼeh‸ piˇ ve yoˬ. 
11Te‸ chiˉ yuˬ che‸ caˇ tuˬ maˇ cawˬ ve laˇ caˬ shiˉ hkʼa shuˍ, yawˇ hui suh kʼai 
leh yawˇ hui ve yaˇ teˇ hpaˍ hpaˆ da‸ guiˇ da‸ kʼai ve yoˬ. 

12Teˇ pawˆ htaˇ, ngaˬ geh tawˇ teˇ hkawˇ a yehˉ nuˇ lehˍ gaˬ la ve yoˬ. Tawˇ oˇ 
ve awˬ hkawˇ nuˇ jaˇ ve pa taw, ngaˬ hkʼa deh‸ gʼa kaˇ tuˬ haˍ jaˇ ve yoˬ. 
13Zuh‸ maˆ ve hkʼa shuˍ, tawˇ oˇ ve ngaˬ hta‸ te sho‸ sha‸ laˇ ve yoˬ. 
14Ngaˬ kawˆ jaˇ leh, cheˇ cheˇ veˆ veˆ hpeh‸ la ve yoˬ. Ngaˬ ve awˬ to teˇ to 
hkʼa peu-eˬ kawˆ cheˇ jaˇ ve yoˬ. 
15Gawˬ lehˍ ve mvuhˇ haw ehˉ ngaˬ ve mehˆ hpfuhˇ hkʼoˆ meuˆ la leh, kawˆ jaˇ 
ve pa taw ngaˬ ve uˉ hkeh mvuh tu la ve yoˬ. 
16Oˇ kaˬ lo teˇ ceuˬ ceuˬ huˉ taˍ ve hta‸ ngaˬ gʼa mawˬ ve yoˬ. Ngaˬ hkʼa deh‸ 
nyi ve htawˇ, oˇ ve aˬ hto‸ ma hpeh‸ ve hta‸ ngaˬ kʼoˆ maˇ gʼa. Oˇ htaˇ gawˬ 
lehˍ ve hkʼaw awˬ hkawˇ bvuhˬ tawˆ la ve hta‸ ngaˬ gʼa kaˇ ve yoˬ. 
17Chaw teˇ gʼaˇ Gʼuiˬsha mehˆ gʼuˇ suhˍ hteˇ ve cawˇ ve chaw hpeh‸-aw laˇ. 
Maˇ heˆ kʼo, yawˇ hta‸ te hpanˍ shehˍ hpaˇ mehˆ gʼuˇ suhˍ da‸ kehˬ hpeh‸-aw 
laˇ. 
18Gʼuiˬsha lehˬ mvuhˇ naw ma hkʼoˆ ve Yawˇ ve awˬ ceˬ teˇ hpaˍ hta‸ maˇ 
yonˍ. Yawˇ ve mvuhˇ naw tcuh yaˇ teˇ hpaˍ hta‸ ka‸ venˇbaˆ ca ve yoˬ. 
19Puˇ gʼuˇ hkʼe nyiˉ ceh‸ gʼa ve je‸ yuˬ te taˍ ve chaw yaˇ hta‸ Yawˇ yonˍ tuˬ 
yoˬ, teh‸ nawˬ dawˇ ve laˇ. 
20Chaw teˇ gʼaˇ mvuhˇ shawˉ paˉ te‸ chehˇ ve htawˇ, mvuhˇ maˇ hpeu‸ sheˍ 
htaˇ chaw maˇ shiˍ tanˇ suh-e puiˉ ve yoˬ. 
21Yawˇ hkʼa cawˬ ve hkʼa peu-eˬ mehˉ kʼai ve yoˬ. Cuˇ yiˍ maˇ cawˬ taˉ leh 
yawˇ suh kʼai puiˉ ve maˇ heˆ laˇ. 

Yawˇbaˆ li‸ 5 

1Yawˇbaˆ-oˬ, chaw teˇ gʼaˇ gʼaˇ nawˬ hta‸ kʼaw‸ yaw hkʼaw‸ laˇ tuˬ naˍ, kuˬ 
hkʼa nyi. Nawˬ gʼaˇ va hpeh‸ ve mvuhˇ naw tcuh yaˇ teˇ gʼaˇ gʼaˇ cawˬ sheˍ 
laˇ. 
2Nyi ma zuhˆ ve teˇ ceuˬ chaw luˬ paˍ hta‸ tiˇ pehˍ leh, hkawehˉ ve nyi ma 
htawˇ, venˇbaˆ maˇ cawˬ ve chaw hta‸ tiˇ pehˍ ve yoˬ. 

3Hpeh‸ sha chehˇ ve chaw luˬ paˍ teˇ gʼaˇ hta‸ ngaˬ mawˬ jaw ve yoˬ. Ya‸ 
hkʼaˇ, teˇ hkui tiˉ hkeu ve teˇ ceuˬ yawˇ ve yehˬ hkʼoˆ gaˬ la ve yoˬ. 
4Yawˇ ve yaˇ teˇ hpaˍ lehˬ gawˬ lehˍ maˇ gʼa chehˇ. Shaˉnanˉ hkʼaw chaw teˇ 
gʼaˇ ka‸ yawˇ hui hpawˇ chehˇ leh tawˇ maˇ yaw piˇ. 
5Meu‸ ve kaˆ ve chaw teˇ hpaˍ lehˬ, chaw luˬ paˍ hui ve awˬ shiˍ awˬ nu hta‸ 
caˇ ve yoˬ. Aˉ chuˇ buiˇ kaˍ lo yeˬ chehˇ ve caˬ nu hta‸ ka‸ caˇ ve yoˬ. Sheˉ lai 
puiˉ ve chaw lehˬ, yawˇ ve hpu shi mawˇ jeˬ teˇ hpaˍ hta‸ hkawehˉ ve nyi ma 
cawˬ ve yoˬ. 
6Haiˬ ve awˬ ceuˬ lehˬ miˬguiˬ hkʼaw yeˬ tawˆ la ve maˇ heˆ. Dawˇ haˍ ve awˬ 
ceuˬ htawˇ miˬguiˬ hkʼaw yeˬ tawˆ la ve maˇ heˆ. 
7Aˬ miˍ ha hkʼaw aˬ miˍ tzuh‸ tawˆ la ve hkʼe, chaw yaˇ lehˬ a shu yawˇ ve 
awˬ to awˬ hkʼoˆ lo dawˇ haˍ ve awˬ ceuˬ gaˬ la tuˬ te ve yoˬ. 
8Ngaˬ lehˬ nawˬ hpeh‸ ve hkʼe kʼo, Gʼuiˬ ha hpawˇ hpfuhˆ leh ngaˬ ve kanˉ chi 
yawˇ hta‸ chiˇ a‸ piˇ tuˬ yoˬ. 
9Yawˇ te taˍ ve uiˍ jaˇ ve kanˉ teˇ hpaˍ hta‸ ngaˬ hui shiˍ maˇ hpeh‸. Yawˇ ve 
anˇ tuˬ teˇ hpaˍ htawˇ peuˬ kuiˬ leh kuiˬ maˇ cawˬ. 
10Yawˇ lehˬ, miˬguiˬ hkʼoˆ mvuhˇ yeˬ laˬ piˇ leh, ti mi teˇ hpaˍ hta‸ iˉ kaˆ cawˬ 
la piˇ ve yoˬ. 
11Yoˬ, Gʼuiˬsha lehˬ nuˇ nehˬ ve chaw hta‸ chiˇ taˆ piˇ leh, dawˇ haˍ leh hawˬ 
chehˇ ve chaw hta‸ ha lehˬ tuˬ piˇ ve yoˬ. 
12-13Cuˇ yiˍ kʼaweh‸ te caˇ ve chaw hui ve dawˇ hkʼaˇ hta‸ yawˇ te luˬ piˇ ve 
yoˬ. Cuˇ yiˍ cawˬ ve chaw hui te‸ chiˉ te maˇ gʼa tuˬ, yawˇ lehˬ cuˇ yiˍ cawˬ ve 
chaw hui ve dawˇ hkʼaˇ hta‸ hpeh yuˬ ve yoˬ. 
14Sha gʼuˇ htaˇ htawˇ yawˇ hui lehˬ, naˆ ho‸ ve hkʼaw te toˇ chehˇ ve yoˬ. 
15Ya‸ hkʼaˇ, Gʼuiˬsha lehˬ haˍ ve gʼawˇ ve chaw hta‸ suh kuiˬ hkʼaw leh, shu 
fawˉ mehˍ kuiˬ hkʼaw ponˬ piˇ ve yoˬ. 
16Yawˇ lehˬ, haˍ ve gʼawˇ ve chaw hui hta‸ dawˇ law tuˬ cawˬ la piˇ leh, haiˬ 
ve chaw hui hta‸ ta‸ iˉ gawˬ lehˍ chehˇ piˇ lawˬ ve yoˬ. 

17Gʼuiˬsha kʼaw‸ gu piˇ taˍ peuˬ ve chaw lehˬ, gʼa ha lehˬ ve yoˬ. Yawˇ nawˬ 
hta‸ deˇ maˍ laˇ ve teˇ yanˇ, nyi ma taˇ luˬ. 
18Gʼuiˬsha lehˬ, Yawˇ te taˍ ve hkʼaw kuiˬ naˬ kuiˬ hta‸, hpa kʼaw‸ yuˬ peh piˇ 
ve yoˬ. Yawˇ nawˬ hta‸ naˬ tuˬ te laˇ leh, Yawˇ ve la‸ sheh kʼaw‸ gu na-e laˇ 
ve yoˬ. 
19Teˇ pawˆ peuˬ teˇ pawˆ Yawˇ nawˬ hta‸ kawˆ kuiˬ dawˇ haˍ kuiˬ hkʼaw ponˬ 
laˇ tuˬ yoˬ. 
20Meu‸ ve kaˆ ve gaˬ la htaˇ, Yawˇ nawˬ hta‸ ha‸ shaˉ leh a sha‸ te‸ chehˇ 
tcuh laˇ tuˬ yoˬ. Ma‸ hpeh‸ la ve teˇ yanˇ, Yawˇnawˬ hta‸ suh kuiˬ hkʼaw ponˬ 
laˇ tuˬ yoˬ. 
21Shu hkʼa mvuhˇ hkʼa na kʼoˆ kuiˬ lo Gʼuiˬsha nawˬ hta‸ htaiˍ hkʼaw‸ laˇ leh, 
luˬ ve sheˆ ve awˬ ceuˬ gaˬ la htaˇ, Yawˇ nawˬ hta‸ ponˬ laˇ tuˬ yoˬ. 
22Nawˬ lehˬ haiˬve awˬ ceuˬ leh, meu‸ ve kaˆ ve hta‸ gʼuiˬ yawˬ tuˬ yoˬ. Haiˬ 
ve to nuˇ to shaˆ teˇ hpaˍ hta‸ htawˇ gʼa kawˆ jehˇ tuˬ ve maˇ heˆ. 
23Nawˬ mehˇ chehˇ ve ti mi lehˬ, haˉ pui shiˍ a ciˉ ka‸ maˇ cawˬ leh, hai ve to 
nuˇ to shaˆ teˇ hpaˍ nawˬ hta‸ teˇ pawˆ ka‸ ca ya‸ la tuˬ ve maˇ heˆ. 
24Oˇ htaˇ, nawˬ lehˬ aˉ po kʼo hkʼaw gawˬ lehˍ gʼa chehˇ tuˬ yoˬ. Nawˬ ve yawˬ 
teˇ hpaˍ hta‸ nyi ve teˇ yanˇ, yawˇ hui gawˬ lehˍ chehˇ taˍ ve hta‸ nawˬ gʼa 
mawˬ tuˬ yoˬ. 
25Kʼaˆ caˇ kuiˬ lo zuhˇ hkʼa ma cawˬ kʼo, nawˬ ve awˬ yaˇ awˬ duˬ ka‸ oˇ hkʼe 
ma cawˬ tuˬ yoˬ. 
26Gʼeu‸ jaw‸ yanˇ hkʼa gaˬ caˬ shiˍ meh la chehˇ ve hkʼe, nawˬ htawˇ mawˇ jaˇ 
la htaˇ hkʼa gaˬ gʼa te‸ chehˇ tuˬ yoˬ. 
27Yawˇbaˆ-oˬ, awˬ lawn chi hta‸ ngaˬ hui awˬ yanˇ maw chaweh yuˬ leh henˇ 
yuˬ taˍ ve yoˬ. Chi ve lehˬ cawˇ ve yoˬ. Chi hta‸ pa taw, chi beu‸ nawˬ ha‸ 
yuˬ loˬ. 

Yawˇbaˆ li‸ 6 

Yawˇbaˆ tawˇ yaw ve 

1-2Ngaˬ ve dawˇ haˍ gaˇ haˍ tuˬ teˇ hpaˍ hta‸ yaˍ cuˍ hkʼaw keu tsuh nyi ve kʼo, 
3laˇ tsuhˇ gʼuiˬ pfuhˍ lo cawˬ ve shehˇ shiˍ a‸ kehˉ hawˇ jaˇ tuˬ yoˬ. Chi hta‸ pa 
taw, ngaˬ yaw ve tawˇ teˇ hpaˍ nawˬ hui hta‸ anˇ piˇ lawˬ maˇ cawˇ. 
4Kanˇ paˆ uiˍve Gʼuiˬsha lehˬ, ngaˬ hta‸ hkaˆ ce bawˆ hpehˇ laˇ leh, hkaˆ ce hta
‸ shehˆ taˍ ve awˬ taw‸ ma ngaˬ ve awˬ to hkʼaw pehˉ kʼai chehˇ taˍ ve yoˬ. 
Gʼuiˬsha lehˬ, Yawˇ ve kawˆ tuˬ teˇ hpaˍ ngaˬ paˇ lo teh taˍ ve yoˬ. 
5Piˉlaˬ lehˬ mvuh‸ hta‸ gʼa caˇ chehˇ ve kʼo, nyi hkʼaˇ suh chehˇ leh, nuˇ 
htawˇ mvuh‸ goˇ hta‸ gʼa caˇ chehˇ ve kʼo, ta‸ iˉ gawˬ lehˍ chehˇ taˍ puiˉ ve 
yoˬ. 
6Ya‸ hkʼaˇ, awˬ hkui maˇ cawˬ leh aˉ leh‸ maˇ hkaw‸ taˍ ve caˇ tuˬ hta‸ a shu 
teˇ gʼaˇ caˇ gaˇ tuˬ le. Gʼaˆ u hkʼaw cawˬ ve hpuˉ-ehˍ ve awˬ gʼuiˬ lehˬ aˬ hto‸ 
ma awˬ hkui cawˬ le. 
7Ngaˬ lehˬ, caˇ tuˬ oˇ hkʼe ve hta‸ caˇ gaˇ ve nyi ma maˇ cawˬ. Ngaˬ caˇ ve caˇ 
tuˬ hkʼa peu-eˬ ve htawˇ, ngaˬ hta‸ chehˇ haˍ piˇ lawˬ ve yoˬ. 
8Aˬ hto‸ ma pa taw, ngaˬ lawˬ ve awˬ ceuˬ Gʼuiˬsha ngaˬ hta‸ maˇ piˇ laˇ ve le. 
Aˬ hto‸ ma pa taw, ngaˬ ve bon lawˬ hkawˇ hta‸ Yawˇ maˇ kʼaw‸ yaw hkʼaw‸ 
laˇ ve le. 
9Yawˇ ngaˬ hta‸ tiˇ pehˍ laˇ ve kʼo hkʼaˬ ma da‸ jaˇ tuˬ le. 
10Yawˇ oˇ hkʼe te laˇ tuˬ ve hta‸ ngaˬ shiˍ ve hkʼe kʼo, ngaˬ hkʼaˬ ma naˬ jaˇ 
chehˇ ve htawˇ, ha lehˬ leh pawˆ toˇ chehˇ tuˬ yoˬ. Gʼuiˬsha lehˬ da‸ kehˬ ve 
hta‸ ngaˬ shiˍ taˍ ve yoˬ. Yawˇ kʼoˆ laˇ ve tawˇ hta‸ ngaˬ teˇ pawˆ ka‸ maˇ 
kʼaw‸ shanˬ jaw. 
11Ngaˬ kʼaw‸ caˉ leh a sha‸ te‸ chehˇ hpeh‸ tuˬ, ngaˬ geh aˬ hto‸ ma awˬ gʼaˇ 
awˬ suhˉ cawˬ sheˍ le. Ngaˬ dawˇ law kuiˬ maˇ kʼaw‸ cawˬ ve kʼo, aˬ hto‸ ma 
pa taw kʼaw‸ caˉ leh gʼa te‸ chehˇ tuˬ sheˍ ve le. 
12Ngaˬ ve awˬ to hta‸ haˉ pui shiˍ yuˬ te taˍ ve laˇ. Ngaˬ ve awˬ to lehˬ, kuiˇ 
hpeh‸ ve laˇ. 

13Ngaˬ ve awˬ to hta‸ ponˬ piˇ tuˬ, ngaˬ geh awˬ gʼaˇ awˬ suhˉ maˇ cawˬ. Ngaˬ 
gʼaˇ va kuiˬ teˇ kaˬ ka‸ maˇ cawˬ. 
14Ngaˬ Gʼuiˬsha hta‸ chiˇ baˬ maˇ chiˇ baˬ ka‸, chi hkʼe gʼa dawˇ haˍ chehˇ ve 
awˬ yanˇ hkʼaw, ngaˬ lehˬ ka ti yeˬ ve awˬ chawˇ teˇ hpaˍ hta‸ loˍ ve yoˬ. 
15Ya‸ hkʼaˇ, ngaˬ ve awˬ chawˇ teˇ hpaˍ-oˬ, nawˬ hui lehˬ mvuhˇ yeˬ maˇ laˬ ve 
pa taw fiˍ kʼai ve iˉ kaˆ lawˬ kʼaˉ hkʼe ngaˬ hta‸ heˍ laˇ ve yoˬ. 
16Iˉ kaˆ lawˬ kʼaˉ teˇ hpaˍ lehˬ, vaˇ meu-e leh a ngeu hkʼa biˇ cawˬ ve yoˬ. 
17Ya‸ hkʼaˇ, haw la ve teˇ yanˇ hkʼa peu-eˬ kuiˬ kʼai leh goˇ kʼai ve yoˬ. 
18Ya‸ kʼaw te toˇ paˍ teˇ hpaˍ lehˬ, iˉ kaˆ hta‸ gʼa‸ ca leh ya‸ kʼaw ya‸ kʼai ve 
yoˬ. Yawˇ hui caw toˇ chehˇ leh, shehˇ de hkʼaw suh-e ve yoˬ. 
19Sheˍbaˆ leh Teˍmanˍ venˇ yaˇ teˇ hpaˍ htawˇ gʼa‸ ca ve yoˬ. 
20Ya‸ hkʼaˇ, yawˇ hui ve dawˇ law kuiˬ lehˬ, fiˍ kʼai peuˬ ve iˉ kaˆ lawˬ paˇ lo 
suh-e ve yoˬ. 
21Ngaˬ awˬ pon nawˬ hui lehˬ, iˉ kaˆ lawˬ oˇ ve teˇ hpaˍ hkʼe hpeh‸ ve yoˬ. 
Ngaˬ tu‸ hkanˍ chehˇ ve hta‸ nawˬ hui gʼa mawˬ leh kawˆ jaˇ ve hkʼaw, kʼaw‸ 
dehˬ hkʼaw‸ sheˬ ve yoˬ. 
22Ngaˬ hta‸ la‸ shawnˍ teˇ ceuˬ ceuˬ piˇ laˇ tuˬ, maˇ heˆ kʼo, nawˬ hui ve mawˇ 
teˇ ceuˬ ceuˬ ngaˬ hta‸ piˇ laˇ tuˬ ngaˬ nawˬ hui geh lawˬ ve laˇ. 
23Maˇ heˆ kʼo, canˇ paˍ hui ve la‸ sheh hkʼaw ngaˬ hta‸ ponˬ laˇ tuˬ ngaˬ nawˬ 
hui hta‸ lawˬ laˇ ve laˇ. 
24Ngaˬ hta‸ maˍ laˇ leh, ngaˬve ya‸ kuiˬ hta‸ hto maˍ laˇ-oˆ. Ngaˬ ta‸ iˉ gawˬ 
lehˍ chehˇ leh na taˍ tuˬ yoˬ. 
25Hteˇ ve cawˇ ve tawˇ lehˬ, nyi ma hta‸ heuˆ jaˇ ve yoˬ. Ya‸ hkʼaˇ, nawˬ hui 
lehˬ te‸ chiˉ tcuhˉ kuiˬ maˇ cawˬ ve tawˇ hta‸ yaw chehˇ ve yoˬ. 
26Ngaˬ lehˬ mvuhˇ haw hkawˇ tiˉ yaw chehˇ ve yoˬ, teh‸ nawˬ hui dawˇ chehˇ 
ve yoˬ. Oˇ hkʼe yoˬ kʼo, aˬ hto‸ ma pa taw dawˇ law tuˬ maˇ cawˬ ve ngaˬ ve 
tawˇ teˇ hpa hta‸ nawˬ hui kʼaw‸ yaw hkʼaw‸ laˇ chehˇ ve le. 

27Nawˬ hui lehˬ, awˬ ceˬ hpeh‸ ve yaˇ cuˬshi teˇ hpaˍ hta‸ naˬ tuˬ te piˇ leh, a 
shu yawˇ awˬ to paw sha la tu, da‸ jaˇ ve awˬ chawˇ teˇ hpaˍ hta‸ hawˇ caˇ ve 
yoˬ. 
28Ngaˬ ve mehˆ hpfuhˇ hta‸ nyi sheˍ. Ngaˬ heˍ laˇ chehˇ ve maˇ heˆ. 
29Nawˬ hui tawˇ yaw ponˬ yaw leuˉ jaˇ peuˬ. Maˇ hteˇ maˇ cawˇ ve tawˇ hta‸ 
taˇ kʼaw‸ yaw loˬ. Ngaˬ hta‸ venˇbaˆ taˇ ca laˇ-oˆ. Ngaˬ lehˬ, cawˇ ve hpawˇ 
chehˇ taˍ ve yoˬ. 
30Ya‸ hkʼaˇ, nawˬ hui lehˬ ngaˬ heˍ chehˇ ve yoˬ teh‸ dawˇ leh, ngaˬ lehˬ cawˇ 
ve leh maˇ cawˇ ve tawˇ hta‸ fuiˍ da‸ maˇ gʼa ve chaw yoˬ, teh‸ dawˇ chehˇ 
ve yoˬ. 

Yawˇbaˆ li‸ 7 

1Chaw yaˇ a sha‸ te‸ ve lehˬ, kanˉ hkeu‸ ve ma‸ yaˇ, kanˉ hkeu‸ ve muiˬ caˇ 
paˍ, 
2aˉ gʼuiˬ ha baˬ ve chehˇ kuiˬ hta‸ dawˇ law chehˇ ve awˬ ceˬ leh, gʼaˇ hpfuhˇ 
hta‸ law chehˇ ve kanˉ te paˍ hta‸shuˍ ve yoˬ. 
3Teˇ ha pa peuˬ teˇ ha pa, ngaˬ te‸ chehˇ tuˬ awˬ pon te‸ chiˉ maˇ cawˬ. Dawˇ 
haˍ tuˬ awˬ ceuˬ teˇ haˉ peuˬ teˇ haˉ ngaˬ aw hkʼoˆ lo gaˬ la ve yoˬ. 
4Ngaˬ zuh‸ chehˇ ve teˇ yanˇ, awˬ yanˇ maw jaˇ ve yoˬ. Teˇ haˉ tanˇ hkuinˇ 
ngaˬ hpfuhˆ zuh‸ chehˇ leh, mvuhˇ htiˇ la tuˬ ve hta‸ dawˇ law chehˇ ve yoˬ. 
5Ngaˬ ve awˬ to hkʼoˆ lo hawehˆ hkʼa biˇ cawˬ leh, awˬ shiˍ hkʼa biˇ cawˬ taˍ ve 
yoˬ. Ngaˬ ve hkʼaw kuiˬ naˬ kuiˬ teˇ hpaˍ hkʼaw, behˬ gʼuiˬ tawˆ la chehˇ ve 
yoˬ. 
6Te‸ chiˉ dawˇ law kuiˬ maˇ cawˬ ve hkʼaw, ngaˬ ve awˬ nyi awˬ haˉ teˇ hpaˍ 
ponˬ kʼai chehˇ ve yoˬ. Awˬ nyi oˇ ve teˇ hpaˍ lehˬ, gʼa‸ pfuhˉ shiˍ a‸ kehˉ ponˬ 
kʼai gehˬ jaˇ ve yoˬ. 
7Gʼuiˬsha-oˬ, ngaˬ ve a sha‸ lehˬ awˬ shaˉ hkʼe ceh hpeh‸ ve hta‸ a ciˉ dawˇ 
nawˇ laˇ-oˆ. Ngaˬ ve ha lehˬ tuˬ teˇ hpaˍ peuˬ kʼai peuˬ. 

8Chi beu‸ nawˬ ngaˬ hta‸ gʼa mawˬ chehˇ ve yoˬ. Ya‸ hkʼaˇ, awˬ hkʼaw‸ nawˉ 
teˇ pawˆ ka‸ gʼa kʼaw‸ mawˬ tuˬ ve maˇ heˆ. 
9-10Nawˬ ngaˬ hta‸ ca nyi la ve teˇ yanˇ, ngaˬ lehˬ mehˉ kʼai tuˬ yoˬ. Moˬ teˇ diˬ 
mehˉ kʼai ve hkʼe, chaw yaˇ suh-e leh teˇ pawˆ ka‸ maˇ kʼaw‸ kʼaw‸ la-o. 
Yawˇ hta‸ shiˍ ve chaw hkʼa peu-eˬ, yawˇ hta‸ leunˇ kʼai ve yoˬ. 
11Ngaˬ ta‸ iˉ gawˬ lehˍ chehˇ taˍ maˇ hpeh‸. Ngaˬ lehˬ nyi ma zuhˆ leh beu‸ jaˇ 
ve yoˬ. Ngaˬ tawˇ gʼa yaw tuˬ yoˬ. 
12Aˬ hto‸ ma pa taw, nawˬ ngaˬ hta‸ shaw shehˍ hpaˇ teˇ hpaˍ hawˉ lo teh taˍ 
laˇ ve le. Ngaˬ lehˬ laˇ tsuhˇ gʼuiˬ hkʼaw ve to nuˇ to shaˆ hpeh‸ ve teh‸ nawˬ 
dawˇ ve laˇ. 
13Ngaˬ zuh‸ leh gʼaˇ jehˇ tuˬ coˇ caˇ ve yoˬ. Ngaˬ naˬ ve hkehnˇ la tuˬ ve hta‸ 
dawˇ law chehˇ ve yoˬ. 
14Ya‸ hkʼaˇ, nawˬ lehˬ zuh‸ maˆ teˇ hpaˍ hta cuˇ leh ngaˬ hta‸ kawˆ tuˬ te laˇ 
ve yoˬ. Awˬ ha hkʼaw nawˬ ngaˬ hta‸ kawˆ law‸ law‸ ve zuh‸ maˆ teˇ hpaˍ 
maˍ laˇ ve yoˬ. 
15Tu‸ hkanˍ jaˇ ve awˬ to chi hkʼaw gʼa te‸ chehˇ ve a‸ kehˉ, nyiˉ pehˍ laˇ ve 
hta‸ ngaˬ leuˉ leh heuˆ gaˇ ve yoˬ. 
16A sha‸ te‸ chehˇ ve teˇ ceuˬ hta‸ ngaˬ nyi ma luˬ jaˇ peuˬ. Ngaˬ hta‸ baˬ taˉ 
laˇ-oˆ. Ngaˬ a sha‸ gʼa te‸ chehˇ ve te‸ chiˉ tcuhˉ kuiˬ maˇ cawˬ. 
17Aˬ hto‸ ma pa taw, chaw yaˇ lehˬ nawˬ awˬ pon chi taw taw a yeˇ uiˍ ve le. 
Aˬ hto‸ ma pa taw, yawˇ te chehˇ ve kanˉ hta‸ gʼa‸ nyi chehˇ ve le. 
18Teˇ shawˉ le le nawˬ yawˇ hta‸ chaˬ nyi leh, teˇ mi‸ ni‸ le le yawˇ hta‸ lawˇ 
nyi chehˇ ve yoˬ. 
19Ngaˬ ve ciˉ gʼuiˇ hta‸ hehˆ dawˬ gʼa law‸ ve awˬ yanˇ hkʼe ceh ka‸, nawˬ teˇ 
hpawˇ lo hpfuhˆ peu taˍ maˇ gʼa ve laˇ. 
20Htawnˍ awˬ hoˉ-oˬ, nawˬ ka‸ ngaˬ ve venˇbaˆ hta‸ pa taw gʼa tu‸ hkanˍ 
chehˇ ve laˇ. Aˬ hto‸ ma pa taw, nawˬ ngaˬ hta‸ pa caw jawˬ kuiˬ awˬ maiˉ 

hkʼe shawˍ laˇ chehˇ ve le. Ngaˬ lehˬ nawˬ awˬ pon hawˇ jaˇ ve awˬ vuiˬ hpeh‸ 
ve laˇ. 
21Ngaˬ ve venˇbaˆ hta‸ nawˬ teˇ pawˆ ka‸ kʼaw‸ hpehˇ laˇ maˇ gʼa-o ve laˇ. 
Maˇ maw maw kʼo, ngaˬ lehˬ tuˍ hpfuh hkʼaw gʼa lo‸-e tuˬ yoˬ. Nawˬ ngaˬ hta‸ 
gʼa‸ ca ve teˇ yanˇ, ngaˬ lehˬ mehˉ kʼai taˍ laˇ tuˬ yoˬ. 

Yawˇbaˆ li‸ 8 

Biˇlaˍdaˆ tawˇ yaw ve 

1-2Chi teˇ pawˆ nawˬ mvuhˇ haw hkawˇ yaw ve peuˬ-oˬ laˇ. 
3Gʼuiˬsha lehˬ, hteˇ ve cawˇ ve hta‸ teˇ pawˆ ka‸ maˇ yuˬ hpfuhˆ piˇ taˬ. Da‸ 
ve kanˉ hta‸ Yawˇ maˇ te leh chehˇ taˍ maˇ hpeh‸. 
4Nawˬ ve yaˇ teˇ hpaˍ Gʼuiˬsha hta‸ te ya‸ peuˬ ve hehˉ. Chi hta‸ pa taw, 
keunˍ da‸ ve hkʼe Yawˇ yawˇ hui hta‸ ciˍ yanˍ piˇ ve yoˬ. 
5Chi beu‸ kʼaw‸ hpfuhˆ leh kanˇpaˆ uiˍ ve Gʼuiˬsha hta‸ lawˬ hkawˉ-oˆ. 
6Nawˬ hteˇ cawˇ leh da‸ kehˬ chehˇ ve kʼo, Gʼuiˬsha laˬ leh nawˬ hta‸ ga laˇ 
tuˬ yoˬ. Yawˇ lehˬ, nawˬ ve yehˬ kʼa hta‸ kʼaw‸ gu te laˇ tuˬ yoˬ. 
7Oˇ htaˇ gaˬ kʼo, chi beu‸ nawˬ shonˇ kʼai taˍ ve hpu shi mawˇ jeˬ teˇ hpaˍ 
lehˬ, yawˇ kʼaw‸ piˇ laˇ tuˬ ve hpu shi mawˇ jeˬ hta‸ ca tehˆ da‸ gʼa tuˬ ve maˇ 
heˆ. 
8Chi beu‸ teˇ hkui awˬ yanˇ yuˬ leh, aˬ sho-eˬ htaˇ ve cuˇ yiˍ hta‸ dawˇ nyi 
sheˍ. Ngaˬ hui ve awˬ pa lonˉ teˇ hpaˍ gʼa henˇ taˉ ve hteˇ ve cawˇ ve awˬ ceuˬ 
teˇ hpaˍ hta‸ dawˇ nyi sheˍ. 
9Ngaˬ hui ve a sha‸ lehˬ, ngeh jaˇ ve yoˬ. Ngaˬ hui te‸ chiˉ shiˍ ve maˇ heˆ. 
Ngaˬ hui lehˬ, miˬguiˬ hkʼoˆ lo hpanˍ kʼai ve aˉ gʼuiˬ ha hkʼe ceh hpeh‸ ve yoˬ. 
10Aˬ sho-eˬ htaˇ ve cuˇ yiˍ cawˬ paˍ teˇ hpaˍ nawˬ hta‸ maˍ laˇ tcuh-o. Yawˇ 
hui kʼoˆ ve tawˇ hta‸ na sheˍ. 
11Iˉ kaˆ maˇ cawˬ kuiˬ lo, lo cehˬ teˇ hpaˍ yeˬ chehˇ maˇ hpeh‸. Nawnˉ pehˬ 
hkʼaw maˇ heˆ kʼo yawˇ hui hta‸ mawˬ maˇ hpeh‸. 

12Iˉ kaˆ fiˍ kʼai ve kʼo, yawˇ hui hta‸ yuˬ yehˇ yanˇ maˇ gaˬ sheˍ ka‸ nawˍ kʼai 
ve yoˬ. 
13Gʼuiˬsha hta‸ maˇ shiˍ ve chaw lehˬ lo cehˬ oˇ ve teˇ hpaˍ hta‸ shuˍ ve yoˬ. 
Gʼuiˬsha hta‸ leunˇ kʼai ve kʼo, yawˇ hui ve dawˇ law kuiˬ hkʼa peu-eˬ mehˉ 
kʼai ve yoˬ. 
14Yawˇ hui lehˬ, na goˬ na gaˉ pehˍ awˬ hkeh hta‸ gʼaˇ va ve yoˬ. 
15Yawˇ hui na goˬna gaˉpehˍ awˬ hkeh hta‸ gʼaˇ va ve kʼo, awˬ hkeh oˇ ve 
yawˇ hui hta‸ yuˬ tiˍ piˇ taˍ gʼa tuˬ laˇ. Yawˇ hui gʼo‸ hkeh caˆ hta‸ yuˬ tiˍ taˍ 
ve kʼo, gʼo‸ hkeh caˆ oˇ ve yawˇ hui hta‸ huˉ yeˬ piˇ lawˬ gʼa tuˬ ve laˇ. 
16Haiˬ ve chaw teˇ hpaˍ lehˬ, mvuhˇ cha chiˆ kuiˬ lo yeˬ la chehˇ ve mvuh‸ leh, 
hko hkʼa ti chi ti lo yeˬ la chehˇ ve mvuh‸ hkʼa shuˍ hpeh‸ ve yoˬ. 
17Yawˇ hui ve awˬ geu lehˬ, haˉ pui shiˍ teˇ hpaˍ hta‸ ngawˉ taˍ ve yoˬ. 
18Ya‸ hkʼaˇ, yawˇ hui hta‸ gʼawˬ baˬ ve teˇ yanˇ, yawˇ hui oˇ kaˬ lo chehˇ taˍ 
ve hta‸ chaw teˇ gʼaˇ ka‸ shiˍ tuˬ ve maˇ heˆ. 
19Yoˬ, oˇ ve lehˬ haiˬ ve chaw hui ve ha lehˬ kuiˬ hpeh‸ ve yoˬ. Awˬ nu ve 
chaw teˇ hpaˍ laˬ leh, yawˇ hui ve chehˇ kuiˬ hkʼaw kʼaw‸ lo‸ chehˇ ve yoˬ. 
20Ya‸ hkʼaˇ, Gʼuiˬsha lehˬ ka ti‸ yeˬ ve chaw hta‸ teˇ pawˆ ka‸ maˇ chiˇ baˬ. 
Haiˬ ve chaw hta‸ teˇ pawˆ ka‸ maˇ ga piˇ. 
21Yawˇ nawˬ hta‸ kʼaw‸ gʼuiˬ tcuh laˇ leh kʼaw‸ kuˬ tcuh laˇ tuˬ yoˬ. 
22Ya‸ hkʼaˇ nawˬ hta‸ canˇ ve chaw hta‸ yawˇ awˬ me‸ awˬ hponˇ luˬ kʼai piˇ 
leh, haiˬ ve chaw hui ve yehˬ mehˉ kʼai tuˬ yoˬ. 

Yawˇbaˆ li‸ 9 

Yawˇbaˆ tawˇ yaw ve 

1-2Yoˬ, awˬ ceuˬ oˇ ve hkʼa peu-eˬ hta‸ ponˬ laˬ htaˇ ngaˬ gʼa kaˇ jaw taˍ peuˬve 
yoˬ. Ya‸ hkʼaˇ, chaw teˇ gʼaˇ Gʼuiˬsha hta‸ tawˇ te da‸ leh hkʼaˬ hkʼe te gʼaˇ 
hpeh‸ tuˬ le. 



1382 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

3Chaw teˇ gʼaˇ hkʼaˬ hkʼe te yawˇ hta‸ tawˇ gʼawˬ da‸ hpeh‸ tuˬ le. Yawˇ lehˬ, 
chaw teˇ gʼaˇ ka‸ kʼaw‸ yaw hkʼaw‸ maˇ gʼa ve na nyi hkawˇ teˇ hiˉ hkawˇ na 
nyi laˇ hpeh‸ ve yoˬ. 
4Gʼuiˬsha lehˬ cuˇ yiˍ uiˍ jaˇ leh kanˇ paˆ uiˍ jaˇ ve yoˬ. Chaw teˇ gʼaˇ ka‸ Yawˇ 
hta‸ tawˍ da‸ maˇ hpeh‸. 
5Yawˇ lehˬ shaˍ ti‸ maˇ piˇ leh, hkʼaw teˇ hpaˍ hta‸ jiˆ kʼai piˇ leh nyi ma zuhˆ 
ve hkʼaw yawˇ hui hta‸ te luˬ te sheˆ piˇ ve yoˬ. 
6Gʼuiˬsha lehˬ, miˬ hiˆ la piˇ leh, miˬguiˬ hta‸ hiˆ hiˆ naˇ naˇ hpeh‸ la piˇ ve 
yoˬ. Miˬguiˬ hta‸ kanˬ chiˇ taˍ ve yehˬ hkuiˉ daw teˇ hpaˍ hta‸ htawˇ hiˆ hiˆ 
naˇ naˇ hpeh‸ la piˇ ve yoˬ. 
7Yawˇ lehˬ mvuhˇ nyi maˇ tawˆ la tuˬ te puiˉ leh, mvuhˇ hpeu‸ htaˇ meu‸ keu 
shiˍ teˇ hpaˍ awˬ gʼeuˆ maˇ gʼa ba tuˬ te puiˉ ve yoˬ. 
8Gʼuiˬsha mvuhˇ naw ma hta‸ te hpanˍ htaˇ, chaw teˇ gʼaˇ ka‸ Yawˇ hta‸ ga 
piˇ taˍ ve maˇ heˆ. Laˇ tsuhˇ gʼuiˬ hkʼaw ve to nuˇ to shaˆ lonˉ hta‸ naˆ nehˆ piˇ 
htaˇ htawˇ, chaw teˇ gʼaˇ ka‸ Yawˇ hta‸ ga piˇ taˍ ve maˇ heˆ. 
9Gʼuiˬsha lehˬ, meu‸ keu shiˍ teˇ hpaˍ hta‸ mvuhˇ hpe lo teh taˍ ve yoˬ. Aˍsaˆ, 
Hkaˍtiˇlaˆ, Hkiˇmaˆ leh awˬ hawˉ hpawˇ lo ve meu‸ keu shiˍ chi teˇ hpaˍ hta‸ 
Yawˇ teh taˍ ve yoˬ. 
10Yawˇ te taˍ ve uiˍ jaˇ ve kanˉ teˇ hpaˍ hta‸ ngaˬ hui ca shiˍ maˇ peuˬ taˬ. 
Yawˇ ve anˇ tuˬ teˇ hpaˍ htawˇ awˬ leh meuˇ maˇ cawˬ. 
11Gʼuiˬsha hpanˍ kʼai ve yoˬ. Ya‸ hkʼaˇ, ngaˬ Yawˇ hta‸ nyi maˇ mawˬ. 
12Yawˇ heuˆ gaˇ ve awˬ ceuˬ hta‸ Yawˇ yuˬ kʼai ve yoˬ. Chaw teˇ gʼaˇ ka‸ Yawˇ 
hta‸ tawˍ taˍ maˇ gʼa. Nawˬ aˬ hto‸ ma te chehˇ ve le, teh‸ chaw teˇ gʼaˇ ka‸ 
Yawˇ hta‸ na nyi maˇ haˆ. 
13Gʼuiˬsha nyi ma zuhˆ ve teˇ ceuˬ hkʼa htaˆ ka‸ cawˬ taˍ ve yoˬ. Yawˇ hta‸ 
tawˍ da‸ tuˬ Raˍhaˆ teh‸ kʼoˆ ve laˇ tsuhˇ gʼuiˬ hkʼaw chehˇ ve to nuˇ to shaˆ 
lonˉ hta‸ ga piˇ ve Yawˇ ve canˇ paˍ teˇ hpaˍ hta‸ Yawˇ nyiˉ ceh‸ piˇ ve yoˬ. 

14Chi hta‸ pa taw, Gʼuiˬsha hta‸ kʼaw‸ yaw hkʼaw‸ piˇ tuˬ ve tawˇ ngaˬ hkʼaˬ 
hkʼe te ca gʼa hpeh‸ tuˬ le. 
15Ngaˬ lehˬ te‸ chiˉ venˇbaˆ maˇ cawˬ ve htawˇ, ngaˬ te hpeh‸ te gʼa ve kanˉ 
lehˬ, ngaˬ hta‸ ha kʼaˉ laˇ tuˬ, ngaˬ ve suhˉ jehˬ shehˍ hpaˇ Gʼuiˬsha hta‸ lawˬ 
hkawˉ piˇ ve ceh yoˬ. 
16Oˇ hkʼe ceh te gʼa leh, Yawˇ ngaˬ hta‸ tawˇ yaw tcuh laˇ ve kʼo ka‸, Yawˇ 
ngaˬ ve tawˇ hta‸ na yuˬ laˇ tuˬ yoˬ, teh‸ ngaˬ a ciˉ ka‸ maˇ yonˍ. 
17Te‸ chiˉ awˬ lawn maˇ cawˬ ve ka‸, Yawˇ mvuhˇ haw mvuhˇ yeˬ lonˉ peu laˇ 
leh, ngaˬ hta‸ naˬ tuˬ hkʼaw tuˬ te laˇ gʼa ve yoˬ. 
18Ngaˬ shaˉ gʼawˬ hpeh‸ tuˬYawˇ maˇ te laˇ. Ngaˬ hta‸ dawˇ haˍ dawˇ tui‸ piˇ 
lawˬ ve yoˬ. 
19Ngaˬ hehnˇ chaweh gʼa te tuˬ laˇ. Gʼuiˬsha hta‸ hehnˇ chaweh gʼa te piˇ tuˬ 
laˇ. Ngaˬ Yawˇ hta‸ shaˉ nanˉ lo gʼa shiˍ kʼai tuˬ laˇ. A shu yawˇ htaˬ kʼai tuˬ 
te piˇ gʼa le. 
20Ngaˬ lehˬ te‸ chiˉ ya‸ kuiˬ maˇ cawˬ leh, ka ti‸ yeˬ chehˇ ve yoˬ. Ya‸ hkʼaˇ, 
ngaˬ yaw ve tawˇ lehˬ, venˇbaˆ cawˬ ve hkʼe hpeh‸ ve yoˬ. Ngaˬ kʼoˆ chehˇ ve 
tawˇ teˇ hpaˍ htawˇ, ngaˬ hta‸ venˇbaˆ taˍ laˇ chehˇ ve hkʼe hpeh‸ ve yoˬ. 
21Ngaˬ lehˬ te‸ chiˉ ya‸ kuiˬ maˇ cawˬ. Ya‸ hkʼaˇ, ngaˬ te‸ chiˉ maˇ dawˇ nyi-
o. A sha‸ te‸ chehˇ ve hta‸ nyi ma luˬ jaˇ peuˬ. 
22Hkʼaˬ hkʼe hpeh‸ ka‸ yaˬ piˇ-oˆ. Ya‸ kuiˬ maˇ cawˬ ka‸, Gʼuiˬsha lehˬ ngaˬ 
hui hta‸ te luˬ te sheˆ laˇ tuˬ yoˬ. 
23Te‸ chiˉ ya‸ kuiˬ maˇ cawˬ ve chaw la‸ haˉ suh-e ve teˇ yanˇ, Gʼuiˬsha gʼuiˬ 
yawˬ ve yoˬ. 
24Gʼuiˬsha lehˬ, miˬguiˬ chi haiˬ ve chaw hta‸ piˇ taˍ ve yoˬ. Yawˇ lehˬ suhˉ 
jehˬ shehˍ hpaˇ hkʼa peu-eˬ ve hta‸ mehˆ cuˉ piˇ lawˬ ve yoˬ. Gʼuiˬsha oˇ hkʼe 
maˇ te piˇ taˍ ve kʼo, a shu te piˇ taˍ ve le. 
25Ngaˬ ve awˬ nyi awˬ haˉ teˇ hpaˍ ponˬ kʼai chehˇ ve yoˬ. Teˇ nyi ka‸ da‸ ve 
maˇ cawˬ. 

26Ngaˬ ve a sha‸ lehˬ geh jaˇ ve haw lo‸ kʼoˍ hkʼa shuˍ ponˬ kʼai chehˇ ve yoˬ. 
Pa taiˇ hta‸ tsuh‸ yuˬ tuˬ ya‸ la chehˇ ve aˉ ceˬ hkʼa shuˍ gehˬ jaˇ ve yoˬ. 
27Ngaˬ gʼuiˬ suh-ehˍ te leh, ngaˬ naˬ chehˇ ve hta‸ leunˇ kʼai tuˬ coˇ caˇ nyi ve 
teˇ yanˇ, ngaˬ ve tu‸ hkanˍ tuˬ teˇ hpaˍ ngaˬ awˬ hkʼoˆ kʼaw‸ hpoˆ gaˬ la ve 
yoˬ. 
28Gʼuiˬsha ngaˬ hta‸ venˇbaˆ taˍ laˇ chehˇ ve hta‸ ngaˬ shiˍ ve yoˬ. 
29Ngaˬ venˇbaˆ cawˬ ve hta‸ gʼa shiˍ peuˬ ve kʼo, aˬ hto‸ ma pa taw ngaˬ gʼa 
coˇ caˇ tuˬ sheˍ ve le. 
30Sha pehˍ hkʼaˬ ve teˇ ceuˬ maˇ kʼoˆ, ngaˬ ve venˇbaˆ hta‸ tsuhˇ baˬ laˇ gʼa tuˬ 
ve maˇ heˆ. 
31Gʼuiˬsha lehˬ ngaˬ hta‸ maˇ da‸ ve mawˇ geh teˇ geh miˬ kʼoˍ hkʼaw baˬ keu 
laˇ ve yoˬ. Ngaˬ ve veu‸ kʼaˇ teˇ hpaˍ ka‸ ngaˬ hta‸ kʼaw‸ ya‸ taw chehˇ ve 
yoˬ. 
32Gʼuiˬsha lehˬ chaw yaˇ hpeh‸ ve hkʼe kʼo, ngaˬ Yawˇ hta‸ kʼaw‸ yaw hkʼaw‸ 
piˇ hpeh‸ ve yoˬ. Ngaˬ huiˉ maˬ ya‸ da‸ ve hta‸ suhˉ jehˬ laˇ tuˬ, shaˉ nanˉ lo 
kʼai hpeh‸ ve yoˬ. 
33Ya‸ hkʼaˇ, Gʼuiˬsha ngaˬ huiˉ maˬ awˬ kaˍ lo suhˉ jehˬ laˇ tuˬ ve chaw teˇ gʼaˇ 
ka‸ maˇ cawˬ. 
34Gʼuiˬsha-oˬ, ngaˬ hta‸ taˇ kʼaw‸ ciˍ yanˍ laˇ-oˆ. Nawˬ ve kawˆ tuˬ teˇ hpaˍ hta
‸ yuˬ baˬ-o‸. 
35Ngaˬ lehˬ kawˆ tuˬ ve maˇ heˆ. Ngaˬ tawˇ yaw tuˬ yoˬ. Awˬ lawn kʼo, ngaˬ ve 
nyi ma hta‸ ngaˬ shiˍ taˍ ve yoˬ. 

Yawˇbaˆ li‸ 10 

1A sha‸ te‸ chehˇ ve teˇ ceuˬ hta‸ nga nyi ma luˬ jaˇ peuˬ. Ngaˬ hkʼanˇ chehˇ 
ve awˬ hkawˇ hta‸ a ciˉ na yuˬ laˇ-oˆ. 
2Gʼuiˬsha-oˬ, ngaˬ hta‸ venˇbaˆ taˇ taˍ laˇ-oˆ. Ngaˬ hta‸ hkʼaˬ hkʼe ve venˇbaˆ 
taˍ laˇ chehˇ ve le. A ciˉ kʼoˆ laˇ-oˆ. 

3Nawˬ chi hkʼe hehnˇ chaweh te laˇ chehˇ ve lehˬ cawˇ-aw laˇ. Nawˬ awˬ to te 
hpanˍ taˍ ve awˬ ceuˬ hta‸ chiˇ baˬ leh, haiˬ ve chaw hui ve dawˇ hkʼaˇ hta‸ 
gʼuiˬ yawˬ chehˇ ve laˇ. 
4Ngaˬ hui gʼa mawˬ ve awˬ ceuˬ teˇ hpaˍ hta‸ nawˬ ka‸ mawˬ chehˇ ve laˇ. 
5Nawˬ ve a sha‸ htawˇ ngaˬ hui ve a sha‸ hkʼa shuˍ ngeh jaˇ ve laˇ. 
6Oˇ hkʼe yoˬ kʼo, aˬ hto‸ ma pa taw ngaˬ ve venˇbaˆ hta‸ gʼa‸ ca leh, ngaˬ te 
ya‸ taˍ ve awˬ ceuˬ teˇ hpaˍ hta‸ gʼa‸ hpfuhˆ chehˇ ve le. 
7Ngaˬ te‸ chiˉ ya‸ kuiˬ maˇ cawˬ ve hta‸ maˇ kʼoˆ, ngaˬ hta‸ nawˬ ve la‸ sheh 
hkʼaw chaw teˇ gʼaˇ ka‸ ponˬ laˇ maˇ gʼa ve hta‸ maˇ kʼoˆ, nawˬ shiˍ taˍ ve 
yoˬ. 
8Nawˬ ve la‸ sheh ngaˬ hta‸ te taˍ ve yoˬ. Chi beu‸ la‸ sheh oˇ ve ngaˬ hta‸ 
kʼaw‸ te luˬ te sheˆ laˇ ve yoˬ. 
9Ngaˬ hta‸ nawˬ je‸ yuˬ te taˍ laˇ ve hta‸ a ciˉ dawˇ nawˇ-oˆ. Nawˬ ngaˬ hta‸ 
nyiˉ ceh‸ leh je‸ meu-e kʼaw‸ hpeh‸ la piˇ tuˬ ve laˇ. 
10Ngaˬ hta‸ cawˬ la piˇ tuˬ, nawˬ lehˬ ngaˬ pa hta‸ awˬ gʼaˇ awˬ shaˉ piˇ taˍ ve 
yoˬ. Nawˬ ngaˬ hta‸ ngaˬ e ve gʼoˇ peˬ hkʼaw uiˍ la piˇ lawˬ ve yoˬ. 
11Awˬ mu‸ ku leh awˬ kuˇ caˆ teˇ hpaˍ hta‸ yuˬ leh, nawˬ ngaˬ ve awˬ to hta‸ 
te taˍ laˇ ve yoˬ. Awˬ shaˍ leh awˬ guiˬ kʼuˉ teˇ hpaˍ hta‸ yuˬleh, ngaˬ ve awˬ 
mu‸ ku hta‸ hoˆ beh taˍ laˇ ve yoˬ. 
12Nawˬ ngaˬ hta‸ a sha‸ leh ha‸ pehnˇ ve teˇ ceuˬ piˇ laˇ leh, nawˬ ha‸ shaˉ laˇ 
ve pa taw ngaˬ gʼa te‸ chehˇ taˍ ve yoˬ. 
13Ya‸ hkʼaˇ, oˇ ve te yanˇ hta‸ tanˬ leh, nawˬ lehˬ baˬ kuiˬ lo ngaˬ hta‸ te luˬ 
laˇ tuˬ, hkʼawˇ dawˇ nyi chehˇ ve hta‸ chi beu‸ ngaˬ gʼa shiˍ ve yoˬ. 
14Ngaˬ ve venˇbaˆ hta‸ maˇ hpehˇ laˇ tuˬ, nawˬ lehˬ ngaˬ venˇbaˆ te maˇ te ve 
hta‸ jaˆ nyi chehˇ ve yoˬ. 
15Ngaˬ venˇbaˆ tanˬ te ve teˇ hkui, ngaˬ lehˬ nawˬ hta‸ gʼa ya‸ da‸ ve yoˬ. Ya‸ 
hkʼaˇ, da‸ ve awˬ ceuˬ hta‸ ngaˬ kʼaw‸ te ve htawˇ, chiˇ mvuh ve hta‸ maˇ 
gʼa hkanˍ. Ngaˬ lehˬ hkanˍ haˍ jaˇ leh, ya‸ taw ve hkʼaw gʼa chehˇ taˍ ve yoˬ. 

16Ngaˬ teˇ ceuˬ ceuˬ te leh da‸ la uiˍ la ve teˇ yanˇ, nawˬ lehˬ laˇ caˬ shiˉ hkʼa 
shuˍ ngaˬ hta‸ gʼa‸ yuˬ laˇ ve yoˬ. Anˇ tuˬ teˇ hpaˍ hta‸ ka‸ te leh ngaˬ hta‸ 
naˬ tuˬ te laˇ ve yoˬ. 
17Ngaˬ ve awˬ lawn hta‸ kʼoˆ tuˬ, hkʼa htaˆ ka‸ nawˬ geh lo shaˉ hkiˆ hkanˍ paˍ 
cawˬ taˍ ve yoˬ. Nawˬ ngaˬ hta‸ nyi ma zuhˆ ve shaˬ te shaˬ uiˍ la chehˇ ve 
yoˬ. Ngaˬ hta‸ ca bawˆ la tuˬ nawˬ lehˬ hkʼaˬ htaˆ ka‸ kanˉ hkʼaˇ awˬ suhˉ gu 
chehˇ ve yoˬ. 
18Gʼuiˬsha-oˬ, aˬ hto‸ ma pa taw nawˬ ngaˬ hta‸ paw la piˇ taˍ ve le. Chaw teˇ 
gʼaˇ ka‸ ngaˬ hta‸ maˇ mawˬ sheˍ htaˇ ka‸, ngaˬ suh cawˇ peuˬ ve yoˬ. 
19Awˬ e gʼoˇ peˬ hkʼaw tawˆ la leh, teˇ pawˆ tiˉ hteˇ lehˍ tuˍ hpfuh hkʼaw gʼa lo
‸-e ve lehˬ, teˇ pawˆ ka‸ maˇ keuˆ la jaw ve chaw hkʼa shuˍ da‸ jaˇ ve yoˬ. 
20Ngaˬ ve a sha‸ peuˬ la paˇ neˇ ve maˇ heˆ laˇ. Ngaˬ hta‸ baˬ taˉ laˇ-oˆ. Cawˬ 
taˍ sheˍ ve awˬ yanˇ hkʼaw ngaˬ hta‸ ha lehˬ chehˇ tcuh laˇ-oˆ. 
21Maˇ maw maw ngaˬ gʼa kʼai tuˬ yoˬ. Teˇ pawˆ ka‸ kʼaw‸ la maˇ gaˬ ve naˆ ho
‸ jaˇ ve mvuhˇmiˬ lo gʼa kʼai tuˬ yoˬ. 
22Mvuhˇmiˬ oˇ ve lehˬ, naˆ ho‸ ve, aˉ gʼuiˬ ha baˬ ve, leh sho‸ sha‸ ve 
mvuhˇmiˬ hpeh‸ leh, oˇ kaˬ lo awˬ gʼeuˆ htawˇ naˆ ho‸ lehˍ kʼaw‸ hpeh‸ sheˬ 
ve yoˬ. 

Yawˇbaˆ li‸ 11 

Zawˇhpaˆ tawˇ yaw ve 

1-2Tcuhˉ kuiˬ maˇ cawˬ ve tawˇ chi teˇ hpaˍ hta‸ chaw teˇ gʼaˇ ka‸ maˇ kʼaw‸ 
yaw hkʼaw‸ piˇ ve laˇ. Tawˇ yaw maˇ ve chaw lehˬ, cawˇ ve hpawˇ chehˇ taˍ 
ve yoˬ, teh‸ shawˍ hpeh‸ aw laˇ. 
3Yawˇbaˆ-oˬ, nawˬ hta‸ ngaˬ hui kʼaw‸ yaw hkʼaw‸ maˇ hpeh‸ taˬ, teh‸ nawˬ 
dawˇ taˍ ve laˇ. Nawˬ maˇ shawˍ maˇ caˆ kʼoˆ ve tawˇ teˇ hpaˍ lehˬ, ngaˬ hui 
hta‸ tawˇ kʼaw‸ shaˬ maˇ gʼa tuˬ te laˇ peuˬ, teh‸ nawˬ dawˇ ve laˇ. 

4Nawˬ kʼoˆ ve tawˇ teˇ hpaˍ lehˬ, cawˇ ve yoˬ teh‸ nawˬ shawˍ taˍ ve yoˬ. Nawˬ 
lehˬ Gʼuiˬsha mehˆ gʼuˇ suhˍ da‸ kehˬ ve chaw hpeh‸ ve teh‸ shawˍ taˍ chehˇ 
ve yoˬ. 
5Gʼuiˬsha nawˬ hta‸ kʼaw‸ yaw hkʼaw‸ laˇ piˇ lawˬ gaˇ ve yoˬ. 
6Cuˇ yiˍ laiˉ ceuˬ cawˬ ve Yawˇ nawˬ hta‸ maˍ laˇ tuˬ yoˬ. Chaw yaˇ cuˇ yiˍ hta
‸ yehˇ leh shiˍ maˇ gaˬ ve naˉ jaˇ ve awˬ ceuˬ laiˉ ceuˬ cawˬ ve yoˬ. Gʼuiˬsha 
lehˬ, nawˬ gʼa hkanˍ keunˍ ve a‸ kehˉ yawnˇ leh nawˬ hta‸ ciˍ yanˍ laˇ chehˇ 
ve yoˬ. 
7Gʼuiˬsha hkʼaˬ ma uiˍ jaˇ mvuh jaˇ leh, awˬ me‸ awˬ hponˇ hkʼaˬ ma uiˍ jaˇ ve 
hta‸ nawˬ ca mawˬ hpeh‸-aw laˇ. 
8Mvuhˇ naw ma lehˬ, Gʼuiˬsha awˬ pon i jaˇ sheˍ ve yoˬ. Hkʼe ka‸, mvuhˇ naw 
ma oˇ ve nawˬ yuˬ maˇ mi kuiˬ lo cawˬ ve yoˬ. Gʼuiˬsha lehˬ, suh mvuhˇmiˬ hta
‸ ka‸ shiˍ taˍ ve yoˬ. Ya‸ hkʼaˇ, nawˬ maˇ shiˍ. 
9Gʼuiˬsha uiˍ ve mvuh ve teˇ ceuˬ lehˬ, miˬguiˬ leh laˇ tsuhˇ gʼuiˬ a‸ kehˉ uiˍ jaˇ 
kʼehˬ jaˇ ve yoˬ. 
10Gʼuiˬsha nawˬ hta‸ hpeh yuˬ leh suhˉ jehˬ kuiˬ lo shiˍ kʼai laˇ ve kʼo, oˇ kaˬ 
lo a shu teˇ gʼaˇ Yawˇ hta‸ tawˍ taˍ hpeh‸ tuˬ le. 
11Chaw hkʼaˬ ve teˇ hpaˍ te‸ chiˉ tcuhˉ kuiˬ maˇ cawˬ ve chaw hpeh‸ ve hta‸ 
Gʼuiˬsha shiˍ chehˇ leh, yawˇ hui te ve haiˬ ve kanˉ hkʼa peu-eˬ hta‸ mawˬ 
chehˇ ve yoˬ. 
12Piˉ laˬ awˬ hteunˍ lehˬ, meuˇ ve piˇ laˬ ehˉ hta‸ paw la piˇ gʼa htaˇ heh‸, kʼaˍ 
ve chaw hui cuˇ yiˍ hta‸ ca hkawˇ nawˇ la tuˬ yoˬ. 
13Yawˇbaˆ-oˬ, nawˬ ve nyi ma hta‸ hteˇ lehˍ taˍ-o‸. Gʼuiˬsha geh kʼaw‸ la-o. 
14Nawˬ ve yehˬ hkʼaw cawˬ ve haiˬ ve awˬ ceuˬ leh, ya‸ ve awˬ ceuˬ teˇ hpaˍ 
hta‸ yuˬ baˬ-o‸. 
15Oˇ hkʼe te peuˬ hkʼaw‸ nawˉ, nyi ma yeˬ leh ha‸ hanˉ ve hkʼaw miˬguiˬ yaˇ 
hta‸ kʼaw‸ tawˍ da‸-o‸. 

16Oˇ htaˇ, nawˬ ve dawˇ haˍ tuˬ teˇ hpaˍ iˉ kaˆ uiˍ taˆ la taˉ leh mehˉ kʼai ve 
hkʼe, nawˬ ve nyi ma hkʼaw mehˉ kʼai tuˬ yoˬ. 
17Nawˬ ve a sha‸ lehˬ, sha gʼuˇ htaˇ ba chehˇ ve mvuhˇ nyi geuˆ a‸ kehˉ ba da
‸ jaˇ tuˬ yoˬ. Naˆ ho‸ ve awˬ ceuˬ lehˬ, mvuhˇ htiˇ la ve hkʼa shuˍ hpeh‸ tuˬ 
yoˬ. 
18Nawˬ lehˬ dawˇlaw tuˬ hkʼa biˇ cawˬ ve hkʼaw, gawˬ lehˍ gʼa chehˇ tuˬ yoˬ. 
Gʼuiˬsha nawˬ hta‸ ha‸ shaˉ laˇ leh, nawˬ hta gʼaˇ jehˇ tcuh laˇ tuˬ yoˬ. 
19Nawˬ ve canˇ paˍ teˇ hpaˍ hta‸ nawˬ gʼa kʼaw‸ kawˆ jehˇ tuˬ ve maˇ heˆ. 
Chaw maˇ maˇ nawˬ hta‸ loˍ leh nawˬ geh laˬ tuˬ yoˬ. 
20Ya‸ hkʼaˇ, haiˬ ve chaw lehˬ dawˇ maˇ tawˆ ve hkʼaw, hkʼaˬ hpawˇ chi 
hpawˇ chiˇ nyi tuˬ yoˬ. Ya‸ hkʼaˇ, ponˬ kuiˬ maˇ cawˬ ve hta‸ yawˇ hui gʼa 
mawˬ tuˬ yoˬ. Yawˇ hui ve teˇ maˬ tiˉ ve dawˇ law kuiˬ leh suh ve teˇ ceuˬ yoˬ. 

Yawˇbaˆ li‸ 12 

Yawˇbaˆ tawˇ yaw ve 

1-2Yoˬ, nawˬ lehˬ chaw yaˇ hpeh‸ ve yoˬ. Nawˬ suh-e ve teˇ yanˇ, cuˇ yiˍ htawˇ 
nawˬ geh teˇ geh suh-e tuˬ yoˬ. 
3Nawˬ dawˇ shiˍ ve hkʼe ngaˬ htawˇ dawˇ shiˍ chehˇ ve yoˬ. Aˬ hto‸ ma teˇ 
ceuˬ hkʼaw maˇ kʼoˆ, ngaˬ lehˬ nawˬ awˬ hawˉ lo chehˇ ve maˇ heˆ. Nawˬ hkʼa 
kʼoˆ kʼai taˍ peuˬ ve hkʼa peu-eˬ hta‸ chaw teˇ gʼaˇ le le shiˍ chehˇ ve yoˬ. 
4Ngaˬ ve awˬ chawˇ teˇ hpaˍ htawˇ chi beu‸ ngaˬ hta‸ gʼuiˬ yawˬ chehˇ ve yoˬ. 
Ngaˬ te‸ chiˉ venˇbaˆ maˇ cawˬ leh hteˇ ve cawˇ ve chaw hpeh‸ chehˇ ve 
htawˇ, yawˇ hui gʼuiˬ chehˇ ve yoˬ. Ya‸ hkʼaˇ, ngaˬ ve bon lawˬ hkawˇ hta‸ 
Gʼuiˬsha kʼaw‸ yaw hkʼaw‸ laˇ ve awˬ yanˇ teˇ yanˇ cawˬ ve yoˬ. 
5Nawˬ geh te‸ chiˉ dawˇ haˍ tuˬ maˇ cawˬ. Hkʼe ka‸, nawˬ ngaˬ hta‸ hkʼa 
mvuhˇ hkʼa na kʼoˆ laˇ ve yoˬ. Paiˍ la paˇ neˇ ve chaw hta‸ nawˬ chu-eˬ hpehˇ 
piˇ ve yoˬ. 

6Ya‸ hkʼaˇ, chaw hkʼawˇ leh Gʼuiˬsha hta‸ maˇ shawˍ maˇ caˆ te ve chaw hui, 
gawˬ lehˍ gʼa chehˇ taˍ ve yoˬ. Yawˇ hui ve gʼuiˬsha lehˬ yawˇ hui ve awˬ gʼaˇ 
awˬ shaˉ hpeh‸ ve yoˬ. 
7Ngaˬ leh to nuˇ to shaˆ teˇ hpaˍ htawˇ nawˬ hta‸ maˍ laˇ tuˬ awˬ ceuˬ hkʼa biˇ 
cawˬ ve yoˬ. 
8Miˬguiˬ hkʼoˆ ve leh laˇ tsuhˇ gʼuiˬ hkʼaw ve to nuˇ to shaˆ teˇ hpaˍ geh yawˇ 
hui ve cuˇ yiˍ hta‸ henˇ yuˬ-o‸. 
9Gʼuiˬsha ve la‸ sheh yawˇ hui hta‸ te hpanˍ taˍ laˇ ve hta‸ yawˇ hui hkʼa peu-
eˬ shiˍ chehˇ ve yoˬ. 
10To nuˇ to shaˆ teˇ hpaˍ hkʼaˬ hkʼe a sha‸ gʼa te‸ tuˬ awˬ hkʼaˇ beˆ maˍ piˇ 
shehˍ hpaˇ lehˬ, Gʼuiˬsha hpeh‸ leh chaw yaˇ teˇ hpaˍ ve a sha‸ htawˇ yawˇ ve 
kanˇ paˆ hawˉ lo cawˬ ve yoˬ. 
11Nawˬ ve ha tehˍ lehˬ, caˇ tuˬ caˇ leh awˬ hkui cawˬ ve hta‸ shiˍ ve hkʼe, nawˬ 
ve naˍ paw htawˇ tawˇ yaw hkawˇ hta‸ kaˇ leh ha lehˬ chehˇ ve yoˬ. 
12-13Chaw mawˇ teˇ hpaˍ lehˬ, cuˇ yiˍ cawˬ ve yoˬ. Ya‸ hkʼaˇ, Gʼuiˬsha lehˬ cuˇ 
yiˍ leh kanˇ paˆ cawˬ ve yoˬ. Chaw mawˇ teˇ hpaˍ lehˬ, dawˇ shiˍ puiˉ ve nyi 
ma cawˬ ve yoˬ. Gʼuiˬsha lehˬ, dawˇ shiˍ puiˉ ve nyi ma leh, kanˉ te tuˬ ve kanˇ 
paˆ cawˬ ve yoˬ. 
14Gʼuiˬsha hpaˆ baˬ taˍ ve hta‸ a shu kʼaw‸ te gʼa le. Gʼuiˬsha htawnˍ hkʼaw 
yuˬ keu taˍ ve chaw hta‸ a shu hpehˇ tawˆ piˇ gʼa le. 
15Gʼuiˬsha mvuhˇ yeˬ hta‸ yuˬ tiˍ taˍ ve teˇ yanˇ, miˬguiˬ goˇ choˆ kʼai ve yoˬ. 
Yawˇ mvuhˇ yeˬ hta‸ hpehˇ ya‸ la ve teˇ yanˇ, gʼuiˬ uiˍ haˉ uiˍ taˆ la ve yoˬ. 
16Gʼuiˬsha lehˬ, awˬ gʼaˇ uiˍjaˇ leh, hkʼaˬ htaˆ ka‸ gʼaˇ shehˍ hpaˇ hpeh‸ ve yoˬ. 
Shu heˍ caˇ ve hta‸ gʼa hkanˍ ve chaw leh, shu hta‸ heˍ caˇ ve chaw hkʼa peu-
eˬYawˇ ve kanˇ paˆ hawˉ lo chehˇ taˍ ve yoˬ. 
17Yawˇ lehˬ uˉ peunˍ shehˍ hpaˇ teˇ hpaˍ ve cuˇ yiˍ hta‸ yuˬ baˬ piˇ leh, awˬ 
hoˉ awˬ naˬ teˇ hpaˍ hta‸ chaw gʼuˇ hkʼe te piˇ lawˬ ve yoˬ. 

18Yawˇ lehˬ jawˇmawˇ teˇ hpaˍ hta‸ aˉ yaˇ yuˬ ce piˇ leh, htawnˍ yaˇ kʼaw‸ 
hpeh‸ la piˇ ve yoˬ. 
19Yawˇ lehˬ paw hkuˇ leh kanˇ paˆ cawˬ ve chaw hui hta‸ nyiˉ ya‸ piˇ ve yoˬ. 
20Shu gʼaˇ va chehˇ ve chaw hui hta‸ yawˇ ta‸ iˉ gawˬ lehˍ chehˇ piˇ lawˬ leh, 
chaw mawˇ teˇ hpaˍ ve cuˇ yiˍ yuˬ baˬ piˇ ve yoˬ. 
21Kanˇ paˆ cawˬ ve chaw hui hta‸ Yawˇ awˬ me‸ awˬ hponˇ luˬ kʼai piˇ leh, uˉ 
peunˍ shehˍ hpaˇ teˇ hpaˍ ve awˬ gʼaˇ awˬ shaˉ hta‸ awˬ leh meuˇ gaˬ la piˇ ve 
yoˬ. 
22Suh ve teˇ ceuˬ hkʼa shuˍ naˆ ho‸ jaˇ ve chehˇ kuiˬ lo, Yawˇ awˬ gʼeuˆ paw 
piˇ ve yoˬ. 
23Yawˇ lehˬ chaw ceuˬ teˇ hpaˍ hta‸ awˬ gʼaˇ cawˬ la piˇ leh, uiˍ la mvuh la piˇ 
lawˬ ve yoˬ. Ya‸ hkʼaˇ, Yawˇ yawˇ hui hta‸ kʼaw‸ te luˬ te sheˆ piˇ ve yoˬ. 
24Yawˇ lehˬ yawˇ hui ve awˬ hoˉ awˬ naˬ teˇ hpaˍ hta‸ chaw luˬ paˍ hpeh‸ la 
piˇ leh, dawˇ maˇ tawˆ ve hkʼaw caw toˇ tcuh leh mehˉ kʼai piˇ lawˬ ve yoˬ. 
25Yawˇ hui lehˬ naˆ ho‸ kuiˬ lo ca htaˇ shoˆ toˇ leh, tzuhˬ bvuhˆ paˍ hkʼe te toˇ 
chehˇ ve yoˬ. 

Yawˇbaˆ li‸ 13 

1-2Nawˬ hkʼa kʼoˆ laˇ ve hkʼa peu-eˬ hta‸ ponˬ laˬ htaˇ ka‸ ngaˬ gʼa kaˇ jaw taˍ 
peuˬ. 

Oˇ ve hkʼa peu-eˬ hta‸ nawˬ shiˍ ve hkʼe ngaˬ ka‸ shiˍ taˍ ve yoˬ. 

Ngaˬ lehˬ nawˬ hkʼe taw maˇ shiˍ ve chaw hpeh‸ ve maˇ heˆ. 
3Chi beu‸ ngaˬ tawˇ gʼawˬ da‸ chehˇ ve lehˬ, nawˬ hta‸ maˇ heˆ. Gʼuiˬsha hta‸ 
yoˬ. Hpeh‸ la peuˬ ve awˬ ceuˬ chi ngaˬ Yawˇ hta‸ tawˇ gʼawˬ da‸ gaˇ ve yoˬ. 
4Nawˬ yaw ve tawˇ teˇ hpaˍ lehˬ, heˍ hkawˇ tiˉ hpeh‸ ve yoˬ. Nawˬ lehˬ shu 
hta‸ gu na-e maˇ gʼa ve saˍla‸ gʼonˍ hkʼe hpeh‸ ve yoˬ. 
5Nawˬ te‸ chiˉ taˇ kʼoˆ loˬ. Oˇ hkʼe te ve kʼo, nawˬ lehˬ cuˇ yiˍ cawˬ ve chaw 
hpeh‸ ve yoˬ, teh‸ chaw teˇ gʼaˇ gʼaˇ dawˇ tuˬ yoˬ. 

6Ngaˬ ve awˬ lawn kʼoˆ maˍ laˇ chehˇ htaˇ hkʼa deh‸ na taˍ sheˍ. 
7Aˬ hto‸ ma pa taw nawˬ heˍ laˇ chehˇ ve le. Nawˬ chi hkʼe heˍ ve lehˬ 
Gʼuiˬsha awˬ pon awˬ bon teˇ ceuˬ ceuˬ cawˬ tuˬ yoˬ, teh‸ dawˇ ve laˇ. 
8Nawˬ Yawˇ hpawˇ chehˇ leh tawˇ yaw chehˇ ve laˇ. Yawˇ ve awˬ lawn 
nawˬshaˉ nanˉ lo kʼai leh tawˇ ca gʼaw‸ da‸ tuˬ laˇ. 
9Gʼuiˬsha nawˬ hta‸ hkʼa deh‸ nyi ve hkʼe kʼo, nawˬ awˬ hkʼaw lo da‸ ve awˬ 
ceuˬ teˇ ceuˬ ceuˬ hta‸ Yawˇ gʼa mawˬ tuˬ hehˉ laˇ. Nawˬ chaw yaˇ hta‸ heˍ piˇ 
ve hkʼe, Gʼuiˬsha hta‸ ka‸ heˍ gʼa tuˬyoˬ, teh‸ dawˇ ve laˇ. 
10Caˆ muiˬ puiˉ ve nyi ma hta‸ nawˬ faˉ taˍ ve htawˇ, Yawˇ nawˬ hta‸ deˇ maˍ 
laˇ tuˬ yoˬ. 
11Yawˇ ve kanˇ paˆ lehˬ, nawˬ hta‸ kawˆ ve nyi ma cawˬ la piˇ tuˬ yoˬ. 
12Nawˬ yehˇ ve tawˇ pa haˉ teˇ hpaˍ lehˬ, hkʼaw‸ laˉ hkʼe hpeh‸ leh, te‸ chiˉ 
awˬ bon maˇ cawˬ. Nawˬ kʼoˆ laˇ ve tawˇ teˇ hpaˍ htawˇ je‸ hkʼa shuˍ paˆ hpoˆ 
peuˬ. 
13Ta‸ iˉ gawˬ lehˍ chehˇ leh, ngaˬ hta‸ tawˇ yaw tuˬ awˬ yanˇ pe‸ laˇ-oˆ. Oˇ ve 
hkʼaw‸ nawˉ, hkʼaˬ hkʼe hpeh‸ ka‸ hpeh‸ la piˇ-oˆ. 
14Ngaˬ ve a sha‸ hta‸ tanˇ piˇ tuˬ ngaˬ gu taˍ peuˬ. 
15Ngaˬ ve dawˇ law tuˬ hkʼa peu-eˬ mehˉ kʼai peuˬ. Chi hta‸ pa taw, Gʼuiˬsha 
ngaˬ hta‸ tiˇ pehˍ laˇ ve kʼo, hkʼaˬ hkʼe hpeh‸ kʼai tuˬ le. Ngaˬ ve awˬ lawn 
Yawˇ hta‸ kʼoˆ maˍ piˇ tuˬ yoˬ. 
16Haiˬ ve chaw teˇ gʼaˇ ka‸ Gʼuiˬsha hta‸ tawˍ da‸ maˇ haˆ ve pa taw, ngaˬ ve 
ha‸ hanˉ ve nyi ma lehˬ, ngaˬ hta‸ ponˬ laˇ hpeh‸ tuˬ yoˬ hehˉ. 
17Ngaˬ kʼoˆ maˍ laˇ chehˇ ve tawˇ hta‸ na taˍ sheˍ. 
18Ngaˬ ve awˬ lawn hta‸ kʼoˆ maˍ tuˬ ngaˬ gu taˍ peuˬ. Awˬ lawn kʼo, ngaˬ lehˬ 
cawˇ ve hpawˇ lo chehˇ taˍ ve pa taw yoˬ. 
19Gʼuiˬsha-oˬ, nawˬ ngaˬ hta‸ venˇbaˆ taˍ laˇ tuˬ ve laˇ. Nawˬ oˇ hkʼe te laˇ tuˬ 
ve kʼo, ngaˬ ta‸ iˉ gawˬ lehˍ chehˇ leh suh-e tuˬ gu taˍ peuˬ. 

20Ngaˬ nawˬ hta‸ nyiˇ ceuˬ lawˬ na gaˇ ve yoˬ. Nawˬ nyi ma cawˇ laˇ-oˆ. Oˇ 
hkʼe te ve kʼo, ngaˬ nawˬ mehˆ gʼuˇ suhˍ ca va‸ toˇ tuˬ ve maˇ heˆ. 
21Ngaˬ hta‸ taˇ kʼaw‸ ciˍ yanˍ laˇ-oˆ. Kawˆ tuˬ hta‸ cuˇ leh ngaˬ hta‸ taˇ nyiˉ 
ceh‸ laˇ-oˆ. 
22Gʼuiˬsha-oˬ, nawˬ tawˇ awˉ lawˉ yaw-o. Ngaˬ kʼaw‸ yaw hkʼaw‸ laˇ tuˬ yoˬ. 
Oˇ hkʼe maˇ heˆ kʼo, ngaˬ hta‸ tawˇ yaw tcuh laˇ leh, nawˬ kʼaw‸ yaw hkʼaw‸ 
laˇ-oˆ. 
23Ngaˬ ve venˇbaˆ lehˬ aˬ hto‸ ma teˇ hpaˍ le. Ngaˬ aˬ hto ma te ya‸ taˍ ve 
cawˬ le. Venˇbaˆ hkʼaˬ ve teˇ ceuˬ hta‸ pa taw, ngaˬ chi hkʼe gʼa hkanˍ chehˇ 
ve le. 
24Aˬ hto‸ ma pa taw nawˬ ngaˬ hta‸ maˇ mawˬ gaˇ ve le. Aˬ hto‸ ma pa taw 
nawˬ ngaˬ hta‸ canˇ paˍ hkʼa shuˍ shawˍ laˇ ve le. 
25Nawˬ ngaˬ hta‸ ho laˇ chehˇ ve laˇ. Ngaˬ lehˬ suhˆ hpa‸ hkʼe ceh hpeh‸ ve 
yoˬ. Nawˬ lehˬ goˇ kʼai peuˬ ve chi gʼawˇ teˇ kʼa‸ hta‸ ca ya‸ la chehˇ ve yoˬ. 
26Nawˬ lehˬ ngaˬ awˬ hkoˆ lo hehnˇ jaˇ ve a muˆ gaˬ la piˇ ve yoˬ. Ngaˬ a sha‸ i 
sheˍ htaˇ ka‸ te taˍ ve kanˉ awˬ pon, nawˬ oˇ hkʼe te laˇ chehˇ ve yoˬ. 
27Nawˬ lehˬ ngaˬ ve hkui sheh hta‸ sho caˆ yuˬ hpeh laˇ ve yoˬ. Ngaˬ juˇ kʼai 
chehˇ ve hkui piˍ teˇ piˍ peuˬ teˇ piˍ hta‸ nawˬ hkʼa deh‸ gʼa‸ nyi taˍ leh, ngaˬ 
ve hkui ha hta‸ ka‸ nawˬ chaˬ nyi chehˇ ve yoˬ. 
28Nawˬ oˇ hkʼe te laˇ ve pa taw, hpuiˇ kʼai ve suhˆ leh, pfuhˇ caˇ ve aˉ po‸ hkʼa 
shuˍ ngaˬ luˬ kʼai ve yoˬ. 

Yawˇbaˆ li‸ 14 

1Ngaˬ hui lehˬ awˬ gʼaˇ nuˇ leh, te‸ chiˉ te maˇ gʼa ve hkʼaw paw la taˍ ve yoˬ. 
Hkʼa peu-eˬ ve ka‸ a sha‸ ngeh leh dawˇ haˍ ve hkʼaw gʼa chehˇ taˍ ve yoˬ. 
2Ngaˬ hui lehˬ, haˆ yeˬ la leh haˆ nawˍ kʼai ve suhˉ veˆ hkʼa shuˍ hpeh‸ ve yoˬ. 
Aˉ gʼuiˬ ha hkʼe ngaˬ hui mehˉ kʼai chehˇ ve yoˬ. 
3Gʼuiˬsha-oˬ, nawˬ ngaˬ hta‸ kʼaw‸ nyi laˇ tuˬve laˇ. Maˇ heˆ kʼo, suhˉ jehˬ kuiˬ 
lo shiˍ kʼai leh suhˉ jehˬ laˇ tuˬ ve laˇ. 

4Chaw yaˇ hkʼe maˇ da‸ maˇ kehˬ ve awˬ ceuˬ hkʼaw, da‸ kehˬ ve awˬ ceuˬ 
tawˆ la gʼa tuˬ ve maˇ heˆ. 
5Yawˇ a sha‸ hkʼaˬ maw gʼa te‸ chehˇ tuˬ, yawˇ hkʼa nyiˇ ha pa gʼa te‸ chehˇ 
tuˬ ve hta‸ teˇ naˬ htaˇ ka‸ nawˬ dawˇ cheˆ taˍ peuˬ. Oˇ ve hta‸ kʼaw‸ pa gʼa 
tuˬ ve maˇ heˆ. 
6Teˇ hpawˇ lo hpfuhˆ peu leh, yawˇ hta‸ baˬ taˉ piˇ-oˆ. Yawˇ te gʼa ve hkʼe, 
hkeu‸ ve haˍ ve hkʼaw yawˇ hta‸ ha lehˬ chehˇ piˇ-oˆ. 
7Htu baˬ ve hta‸ gʼa hkanˍ ve suhˆ cehˬ lehˬ, dawˇ law kuiˬ cawˬ sheˍ ve yoˬ. 
Yawˇ kʼaw‸ te‸ la leh awˬ caˍ caˍ la hpeh‸ ve yoˬ. 
8Yawˇ ve awˬ geu teˇ hpaˍ mawˇ jaˇ peuˬ leh, suhˆ muiˉ daw oˇ ve miˬguiˬ 
hkʼaw suh kʼai taˍ peuˬ ve htawˇ, 
9iˉ kaˆ cawˬ ve kʼo, suhˆmuiˉ daw oˇ ve awˬ cehˬ ehˉ hkʼa shuˍ kʼaw‸ caˍ tawˆ 
la tuˬ yoˬ. 
10Ya‸ hkʼaˇ, chaw yaˇ lehˬ suh-e ve kʼo, oˇ ve lehˬ yawˇ awˬ pon awˬ leh meuˇ 
hpeh‸ ve yoˬ. Yawˇ suh-e ve kʼo, yawˇ hkʼaˬ lo chehˇ taˍ tuˬve le. 
11Maˇ kʼaw‸ ya‸-e ve iˉ kaˆ lawˬ kʼaˉ leh, fiˍ kʼai peuˬ ve gʼuiˬ po hkʼa shuˍ, 
chaw yaˇ teˇ hpaˍ suh-e leh teˇ pawˆ ka‸ maˇ kʼaw‸ tu la ve yoˬ. 
12Mvuhˇ naw ma cawˬ chehˇ sheˍ ve ceh ceh, yawˇ hui teˇ pawˆ ka‸ kʼaw‸ 
nawˇ la tuˬ ve maˇ heˆ. Yawˇ hui zuh‸ muiˉ kʼa chehˇ taˍ kuiˬ lo hiˆ hiˆ naˇ naˇ 
te tuˬ ve ka‸ maˇ heˆ. 
13Nawˬ ngaˬ hta‸ suh mvuhˇmiˬ hkʼaw yuˬ faˉ taˍ laˇ ve hkʼe kʼo, hkʼaˬ ma da‸ 
jaˇ tuˬ ve le. Nawˬ nyi ma zuhˆ ve mehˉ kʼai htaˇ hkʼa gaˬ ngaˬ hta‸ yuˬ faˉ taˍ 
laˇ-oˆ. Oˇ ve hkʼaw‸ nawˉ, ngaˬ hta‸ kʼaw‸ dawˇ nawˇ tuˬ ve awˬ yanˇ teˇ yanˇ 
fuiˍ teh taˍ laˇ-oˆ. 
14Chaw teˇ gʼaˇ suh-e ve kʼo, yawˇ kʼaw‸ te‸ la hpeh‸-aw laˇ. Ya‸ hkʼaˇ, ngaˬ 
lehˬ dawˇ haˍ ve awˬ yanˇ ponˬ htaˇ hkʼa gaˬ da‸ ve awˬ yanˇ hta‸ law taˍ tuˬ 
yoˬ. 

15Oˇ htaˇ nawˬ kuˬ leh, ngaˬ kʼaw‸ yaw hkʼaw‸ tuˬ yoˬ. Nawˬ te hpanˍ taˍ ve 
ngaˬ chaw yaˇ hta‸ nawˬ nyi ma cawˇ tuˬ yoˬ. 
16Oˇ ve hkʼaw‸ nawˉ, nawˬ lehˬ ngaˬ te toˇ ve hkui piˍ teˇ piˍ peuˬ teˇ piˍ hta‸ 
hkʼa deh‸ gʼa‸ nyi tuˬ yoˬ. Ya‸ hkʼaˇ, nawˬ lehˬ ngaˬ hta‸ venˇbaˆ ca gʼa tuˬ 
ve maˇ heˆ. 
17Nawˬ lehˬvenˇbaˆ oˇ ve teˇ hpaˍ hta‸ hpehˇ baˬ leh yuˬ baˬ laˇ tuˬ yoˬ. Ngaˬ 
te ya‸ ve kanˉ hkʼa peu-eˬ hta‸ nawˬ shiˆ mehˉ laˇ tuˬ yoˬ. 
18Hkʼaw pui teˇ hpaˍ paˆ ce tuˬ ve leh, haˉ hpawˇ teˇ hpaˍ jiˆ tawˆ-e tuˬ ve awˬ 
yanˇ teˇ yanˇ gaˬ la tuˬ yoˬ. 
19Iˉ kaˆ lehˬ, haˉ pui shiˍ teˇ hpaˍ hta‸ luˉ chiˇ veu leh, mvuhˇ yeˬ lonˉ htawˇ 
miˬ shaˍ teˇ hpaˍ hta‸ caˇ baˬ piˇ tuˬ yoˬ. Hkʼe te leh, nawˬ lehˬ a sha‸ gʼa te‸ 
chehˇ tuˬ chaw yaˇ hui ve dawˇ law kuiˬ hta‸ te luˬ piˇ ve yoˬ. 
20Nawˬ lehˬ chaw teˇ gʼaˇ hta‸ awˬ gʼaˇ uiˍ la piˇ leh, yawˇ hta‸ co co taiˍ taiˍ 
tawˆ kʼai tcuh ve yoˬ. Yawˇ ve mehˆ hpfuhˇ nyi maˇ sha leh suh-e ve yoˬ. 
21Yawˇ ve yaˇ paˍ teˇ hpaˍ awˬ me‸ awˬ hponˇ gʼa ve yoˬ. Ya‸ hkʼaˇ, yawˇ lehˬ 
oˇ ve hta‸ maˇ shiˍ. Yawˇ hui awˬ me‸ awˬ hponˇ luˬ kʼai ve teˇ yanˇ htaˇ 
htawˇ, chaw teˇ gʼaˇ ka‸ yawˇ hta‸ ca hto piˇ tuˬ ve maˇ heˆ. 
22Yawˇ awˬ to naˬ kuiˬ hta‸ ceh tiˉ yawˇ jawˬ leh, yawˇ ve nyi ma dawˇ haˍ ve 
hta‸ ceh tiˉ yawˇ jawˬ tuˬ yoˬ. 

Yawˇbaˆ li‸ 15 

Eˇliˇhpaˆ tawˇ yaw ve 

1-2Tcuhˉ kuiˬ maˇ cawˬ ve tawˇ yoˬ. Yawˇbaˆ-oˬ, tcuhˉ kuiˬ maˇ cawˬ ve tawˇ 
yoˬ. 
3Cuˇ yiˍ cawˬ paˍ hkʼaˬ ve teˇ gʼaˇ maˇ kʼoˆ, nawˬ hkʼe maˇ kʼoˆ taˬ. A shu yawˇ 
awˬ to awˬ pon tcuhˉ kuiˬ maˇ cawˬ ve tawˇ chi hkʼe ve hta‸ maˇ yaw taˬ. 
4Nawˬ te gaˇ ve hkʼe te ve kʼo, chaw teˇ gʼaˇ ka‸ Gʼuiˬsha hta‸ kawˆ tuˬ ve maˇ 
heˆ. Chaw teˇ gʼaˇ ka‸ Yawˇ geh bon lawˬ tuˬ ve maˇ heˆ. 

5Nawˬ yaw ve tawˇ hta‸ ceh na ve ka‸, nawˬ haiˬ ve kanˉ te taˍ peuˬ ve hta‸ 
shiˍ hpeh‸ ve yoˬ. Nawˬ lehˬ cuˇ yiˍ cawˬ ve tawˇ hta‸ yehˇ leh, haiˬ ve kanˉ 
oˇ ve teˇ hpaˍ hta‸ faˉ taˍ tuˬ coˇ caˇ chehˇ ve yoˬ. 
6Ngaˬ nawˬ hta‸ ven baˆ taˍ tuˬ maˇ loˍ. Nawˬ yaw ve tawˇ teˇ hpaˍ nawˬ hta‸ 
venˇbaˆ taˍ laˇ chehˇ ve yoˬ. 
7Nawˬ lehˬ, miˬguiˬ hkʼoˆ lo awˉ lawˉ peuˇ paw la ve chaw hpeh‸ ve yoˬ teh‸ 
dawˇ ve laˇ. Gʼuiˬsha hkʼaw pui teˇ hpaˍ hta‸ te hpanˍ htaˇ nawˬ ka‸ oˇ kaˬ lo 
chehˇ taˍ ve laˇ. 
8Gʼuiˬsha gu taˍ ve kanˉ hkʼaˇ teˇ hpaˍ hta‸ nawˬ gʼa kaˇ taˍ ve laˇ. Chaw yaˇ 
ve cuˇ yiˍ teˇ hpaˍ nawˬ hta‸ tiˉ caˉ da‸ chehˇ ve laˇ. 
9Nawˬ shiˍ leh ngaˬ hui maˇ shiˍ ve awˬ ceuˬ teˇ ceuˬ ka‸ maˇ cawˬ. 
10Ngaˬ hui lehˬ, nawˬ pa maˇ paw la sheˍ htaˇ ka‸ chehˇ taˍ ve uˉ hpu paˇ hpu 
ve chaw mawˇ teˇ hpaˍ geh cuˇ yiˍ henˇ taˍ ve yoˬ. 
11Gʼuiˬsha nawˬ hta‸ dawˇ sha tuˬ piˇ laˇ chehˇ ve yoˬ. Aˬ hto‸ ma pa taw, 
nawˬ maˇ ha‸ yuˬ sheˍ ve le. Ngaˬ hui yawˇ awˬ tan tawˇ nuˇ lehˍ yaw laˇ 
chehˇ ve yoˬ. 
12Ya‸ hkʼaˇ, nawˬ nyi ma maˇ sha leh, nyi ma zuhˆ ve hkʼaw ngaˬ hui hta‸ nyi 
laˇ chehˇ ve yoˬ. 
13Nawˬ lehˬ, Gʼuiˬsha hta‸ nyi ma zuhˆ leh venˇbaˆ taˍ hkawˇ yaw chehˇ ve 
yoˬ. 
14Chaw yaˇ lehˬ, awˬ teh awˬ na da‸ kehˬ hpeh‸-aw laˇ. Chaw yaˇ lehˬ, 
Gʼuiˬsha hta‸ cawˇ da‸ tuˬ te hpeh‸-aw laˇ. 
15Gʼuiˬsha lehˬ yawˇ ve mvuhˇ naw tcuh yaˇ teˇ hpaˍ hta‸ ka‸ maˇ yonˍ. Yawˇ 
hui ka‸ yawˇ mehˆ gʼuˇ suhˍ lo da‸ kehˬ ve maˇ heˆ. 
16Chaw yaˇ lehˬ, haiˬ ve awˬ ceuˬ hta‸ iˉ kaˆ hkʼa shuˍ shawˍ taˍ leh dawˬ keu 
ve yoˬ. Yoˬ, chaw yaˇ lehˬ cha‸ chiˆ leh te‸ chiˉ awˬ hpfuhˇ maˇ cawˬ. 
17Yawˇbaˆ-oˬ, ngaˬ shiˍ ve teˇ hpaˍ hta‸ na taˍ sheˍ. 

18Cuˇ yiˍ cawˬ ve chaw teˇ hpaˍlehˬ, yawˇ hui ve awˬ pa teˇ hpaˍ geh gʼa henˇ 
taˍ ve hteˇ ve cawˇ ve tawˇ teˇ hpaˍ, ngaˬ hta‸ kʼoˆ maˍ laˇ taˍ ve yoˬ. Yawˇ 
hui te‸ chiˉ maˇ faˉ taˍ. 
19Yawˇ hui ve mvuhˇmiˬ hkʼaw shu mvuhˇmiˬ ve chaw maˇ cawˬ. Yawˇ hui hta
‸ ya‸ kʼaw sheh ya‸ piˇ paˍ teˇ gʼaˇ ka‸ maˇ cawˬ. 
20Shu hta‸ fawˉ mehˍ ve haiˬ ve chaw lehˬ, yawˇ a sha‸ te‸ chehˇ ve teˇ co-e, 
tu‸ ve hkanˍ ve hta‸ gʼa hkanˍ chehˇ tuˬ ve yoˬ. 
21Kawˆ tuˬ uiˍ ve tawˇ teˇ hpaˍ yawˇ ve naˍ paw hkʼaw kuˬ keu piˇ leh, yawˇ 
gawˬ lehˍ gʼa chehˇ ve yoˬ, teh‸ dawˇ chehˇ ve awˬ yanˇ hkʼaw, yawˇ lehˬ 
chaw hkʼawˇ dawˆ ve hta‸ gʼa hkanˍ ve yoˬ. 
22Yawˇ lehˬ naˆ ho‸ kuiˬ hkʼaw gʼa ponˬ tuˬ dawˇ law kuiˬ maˇ cawˬ. Awˬ lawn 
kʼo, yawˇ hta‸ tiˇ pehˍ piˇ tuˬ teˇ kaˬ kaˬ lo aˉhtaw law taˍ ve yoˬ. 
23Naˬ beuˬ ngaˆ teˇ hpaˍ lehˬ, yawˇ ve awˬ shaˍ hta‸ caˇ tuˬ law chehˇ ve yoˬ. 
Awˬ gʼuˇ suhˍ hpawˇ yawˇ ve ya‸ kʼaw naˆ ho‸ lehˍ hpeh‸ chehˇ ve hta‸ yawˇ 
shiˍ taˍ ve yoˬ. 
24Luˬ ve sheˆ ve teˇ ceuˬ lehˬ, awˬ gʼaˇ uiˍ ve jawˇmawˇ hkʼa shuˍ yawˇ hta‸ te 
luˬ piˇ tuˬ law chehˇ taˍ ve yoˬ. 
25Chi ve lehˬ, kanˇ paˆ uiˍ ve Gʼuiˬsha hta‸ kʼaw‸ hpfuhˆ leh, yawˇ hta‸ la‸ 
tsuhˆ pui te maˍ piˇ ve chaw teˇ gʼaˇ gʼa hpuˇ tuˬ ve awˬ ceuˬ hpeh‸ ve yoˬ. 
26Chaw oˇ ve lehˬ, nyi ma uiˍ leh kʼaw‸ hpfuhˆ puiˉ ve yoˬ. 
27Yawˇ lehˬ htanˬ tuˬ hta‸ yuˬ leh Gʼuiˬsha hta‸ ca bawˆ tuˬ gʼuiˇ kʼai ve yoˬ. 
28Chaw oˇ ve lehˬ, venˇ teˇ hpaˍ hta‸ bawˆ yuˬ leh, shu baˬ taˉ ve yehˬ teˇ hpaˍ 
hta‸ hiˉ yuˬ ve yoˬ. Ya‸ hkʼaˇ, ma‸ hpeh‸ la leh venˇ oˇ ve teˇ hpaˍ leh yehˬ oˇ 
ve teˇ hpaˍ luˬ kʼai sheˆ kʼai tuˬ yoˬ. 
29Yawˇ lehˬ, maw maw gʼa paw sha chehˇ tuˬ ve maˇ heˆ. Yawˇ ve aˉ gʼuiˬ ha 
htawˇ mehˉ kʼai tuˬ yoˬ. Yawˇ geh te‸ chiˉ mawˇ cawˬ taˉ tuˬ ve maˇ heˆ. 

30Yawˇ lehˬ naˆ ho‸ kuiˬ hkʼaw ponˬ tawˆ-e gaˬ tuˬ ve maˇ heˆ. Yawˇ lehˬ awˬ 
kʼaˉ teˇ hpaˍ hta‸ aˬ miˍ to‸ baˬ leh awˬ veˆ teˇ hpaˍ hta‸ mvuhˇ haw meuˆ baˬ 
piˇ ve suhˆ cehˬ hkʼa shuˍ hpeh‸ tuˬ yoˬ. 
31Yawˇ lehˬ kʼaˍ jaˇ leh haiˬ ve awˬ ceuˬ hta‸ gʼaˇ va chehˇ ve kʼo, haiˬ ve awˬ 
ceuˬ lehˬ yawˇ gʼa tuˬ ve la‸ shawnˍ hpeh‸ tuˬ yoˬ. 
32Yawˇ ve awˬ yanˇ maˇ gaˬ sheˍ htaˇ ka‸ nawˍ kʼai tuˬ yoˬ. Yawˇ lehˬ suhˆ kʼaˉ 
hkʼe nawˍ kʼai leh, teˇ pawˆ ka‸ nawˉ lehˍ kʼaw‸ hpeh‸ la tuˬ ve maˇ heˆ. 
33Yawˇ lehˬ awˬ shiˍ maˇ meh sheˍ htaˇ ka‸ ce ve a pehˉ meuˇ te hkʼe hpeh‸ 
leh, awˬ veˆ piˬ ce kʼai ve shaˍlonˍ cehˬ hkʼe hpeh‸ tuˬ yoˬ. 
34Gʼuiˬsha maˇ cawˬ ve chaw teˇ hpaˍ lehˬ, awˬ ceuˬ awˬ hkʼaˇ cawˬ taˉ tuˬ ve 
maˇ heˆ. Shu geh la‸ shawnˍ yuˬ leh te taˍ ve yehˬ teˇ hpaˍ hta‸ aˬ miˍ to‸ baˬ 
tuˬ yoˬ. 
35Chaw chi teˇ hpaˍ lehˬ, dawˇ haˍ tuˬ ve kanˉ hkʼaˇ gu leh haiˬ ve kanˉ hta‸ te 
ve yoˬ. Yawˇ hui ve nyi ma hkʼaw hkʼaˬ htaˆ ka‸ heˍ caˇ gaˇ ve nyi ma cawˬ ve 
yoˬ. 

Yawˇbaˆ li‸ 16 

Yawˇbaˆ tawˇ yaw ve 

1-2Tawˇ chi hkʼe ve teˇ hpaˍ hta‸ ponˬ laˬ htaˇ ka‸ ngaˬ gʼa kaˇ jaw taˍ peuˬ. 
Nawˬ piˇ laˇ ve dawˇ sha hkawˇ lehˬ, dawˇ haˍ hkawˇ ceh tiˉ hpeh‸ ve yoˬ. 
3Nawˬ lehˬ hkʼaˬ htaˆ ka‸ chi hkʼe tiˉ kʼoˆ laˇ chehˇ tuˬ ve laˇ. Nawˬ tawˇ yaw 
ve awˬ leh meu maˇ cawˬ ve laˇ. 
4Nawˬ ngaˬ ve chehˇ kui hkʼaw gʼa chehˇ leh, ngaˬ ka‸ nawˬ ve chehˇ kuiˬ 
hkʼaw gʼa chehˇ ve hkʼe kʼo, nawˬ kʼoˆ laˇ chehˇ ve tawˇ hkʼa peu-eˬ ve hta‸ 
ngaˬ htawˇ kʼoˆ laˇ hpeh‸ ve yoˬ. Cuˇ yiˍ hta‸ yehˇ ve hkʼaw ngaˬ ve oˉ kʼoˍ 
hta‸ hiˆ maˍ laˇ leh, iˉ kaˆ uiˍ taˆ la ve hkʼe ngaˬ ve tawˇ teˇ hpaˍ nawˬ hta‸ 
hoˆ beh laˇ gʼa ve yoˬ. 
5Ngaˬ nawˬ hta‸ dawˇ hkʼaˇ piˇ ve hkʼaw awˬ gʼaˇ cawˬ la piˇ gʼa leh, nawˬ 
hta‸ nyi ma sha hkawˇ yaw laˇ gʼa tuˬ yoˬ. 

6Ya‸ hkʼaˇ, ngaˬ kʼoˆ ve tawˇ teˇ hpaˍ ga laˇ gʼa tuˬ ve maˇ heˆ. Ta‸ iˉ gawˬ 
lehˍ chehˇ taˍ ve teˇ ceuˬ htawˇ ngaˬ ve a naˍ hta‸ na-e la piˇ gʼa ve maˇ heˆ. 
7Gʼuiˬsha-oˬ, nawˬ ngaˬ hta‸ heu‸ jaˇ piˇ lawˬ ve yoˬ. Nawˬ lehˬ, ngaˬve yehˬ 
yaˇ kʼa yaˇ teˇ hpaˍ hta‸ suh-e piˇ lawˬ ve yoˬ. 
8Nawˬ ngaˬ hta‸ hpeh yuˬ taˍ ve yoˬ. Nawˬ lehˬ ngaˬ ve canˇ paˍ hpeh‸ ve yoˬ. 
Ngaˬ lehˬ awˬ guiˬ kʼuˉ leh awˬ mu‸ ku ceh tiˉ cawˬ ve yoˬ. Chaw yaˇ teˇ hpaˍ 
chi ve hta‸ nyi taˍ leh ngaˬ venˇbaˆ cawˬ ve yo, teh‸ dawˇ chehˇ ve yoˬ. 
9Nyi ma zuhˆ ve hkʼaw Gʼuiˬsha ngaˬ ve awˬ tcuhˉ teˇ maˬ peuˬ teˇ maˬ hta‸ 
gʼawˬ kʼehˆ laˇ ve yoˬ. Yawˇ ngaˬ hta‸ canˇ ve hkʼaw nyi tiˍ taˍ laˇ ve yoˬ. 
10Chaw yaˇ teˇ hpaˍ ngaˬ hta‸ hkʼa mvuhˇ hkʼa na kʼoˆ laˇ chehˇ ve yoˬ. Yawˇ 
hui ngaˬ paˇ hkʼa caw zuhˇ chehˇ taˍ leh, ngaˬ ve mehˆ hpfuhˇ hta‸ hta hpehˇ 
laˇ ve yoˬ. 
11Gʼuiˬsha lehˬ ngaˬ hta‸ haiˬ ve chaw teˇ hpaˍ ve la‸ sheh hkʼaw chiˇ a‸ laˇ ve 
yoˬ. 
12Ngaˬ lehˬ gawˬ lehˍ chehˇ taˍ ve yoˬ. Ya‸ hkʼaˇ, Gʼuiˬsha lehˬ ngaˬ ve kʼawˍ 
peˍ hta‸ yuˬ leh nyiˉ ceh‸ laˇ ve yoˬ. Gʼuiˬsha lehˬ ngaˬ hta‸ pa caw nyi kuiˬ 
hkʼe shawˍ leh, 
13ngaˬ hta‸ hkaˆ ce bawˆ tcuhˉ laˇ ve yoˬ. Hkaˆ ce oˇ ve teˇ hpaˍ ngaˬ hta‸ naˬ 
piˇ lawˬ ve yoˬ. Hkʼe ka‸, yawˇ ngaˬ hta‸ a ciˉ ka‸ maˇ ha kʼaˉ laˇ. 
14Yawˇ ngaˬ hta‸ teˇ pawˆ peuˬ teˇ pawˆ naˬ tuˬ te laˇ ve yoˬ. Yawˇ lehˬ beu‸ 
gʼuˇ chehˇ ve ma‸ yaˇ hkʼa shuˍ ca bawˆ la chehˇ ve yoˬ. 
15Ngaˬ dawˇ haˍ leh meh htuˉ pui hpa hta‸ veu‸ deh taˍ ve yoˬ. Ngaˬ shonˇ 
kʼai leh choˬ kaˬ je‸ meu-e hkʼaw mui chehˇ taˍ ve yoˬ. 
16Ngaˬ ve mehˆ hpfuhˇ nyiˉ-ehˍ hpeh‸ la htaˇ hkʼa gaˬ ngaˬ kuˬ hawˬ chehˇ ve 
yoˬ. Ngaˬ ve mehˆ shiˍ hpo‸ la leh, aˉ gʼuiˬ ha hkʼa caw zuhˇ cawˬ taˍ ve yoˬ. 
17Ya‸ hkʼaˇ, ngaˬ lehˬ te‸ chiˉ te ya‸ kuiˬ maˇ cawˬ. Ngaˬ ve bon lawˬ hkawˇ 
htawˇ, kehˬ lehˍ cawˬ ve yoˬ. 

18Miˬguiˬ-oˬ, ngaˬ hta‸ te laˇ chehˇ ve maˇ cawˇ ve kanˉ teˇ hpaˍ hta‸ taˇ faˉ 
taˍ-o‸. Hteˇ ve cawˇ ve hta‸ ngaˬ kuˬ chehˇ ve awˬ hkawˇ chi taˇ gawˬ kʼai piˇ-
oˆ. 
19Ngaˬ hpawˇ chehˇ leh, ngaˬ awˬ pon tawˇ yaw laˇ tuˬ ve chaw teˇ gʼaˇ mvuhˇ 
naw ma hkʼoˆ lo chehˇ taˍ ve yoˬ. 
20Ngaˬ ve awˬ chawˇ teˇ hpaˍ ngaˬ hta‸ maˇ shawˍ maˇ caˆ kʼoˆ laˇ ve yoˬ. 
Ngaˬ ve mehˆ shiˍ lehˬ, Gʼuiˬsha hta‸ mehˆ gʼuiˬ tawˆ maˍ piˇ chehˇ ve yoˬ. 
21Chaw teˇ gʼaˇ yawˇ ve awˬ chawˇ awˬ pon lawˬ hkawˉ piˇ ve hkʼe, chaw teˇ 
gʼaˇ ngaˬ awˬ pon Gʼuiˬsha hta‸ lawˬ hkawˉ piˇ tuˬ ngaˬ heuˆ gaˇ ve yoˬ. 
22Chi beu‸ ngaˬ ve awˬ hkʼaw‸ teˇ hpaˍ ponˬ kʼai chehˇ leh, ngaˬ lehˬ kʼaw‸ 
kʼaw‸ la maˇ hpeh‸ ve ya‸ kʼaw hta‸ toˇ kʼai chehˇ taˍ ve yoˬ. 

Yawˇbaˆ li‸ 17 

1Ngaˬ a sha‸ leh kʼai tuˬ ve awˬ yanˇ neˇ la chehˇ ve yoˬ. Ngaˬ shaˉ hkʼa deh‸ 
gʼawˬ maˇ gʼa-o. Ngaˬ awˬ pon te‸ chiˉ maˇ cawˬ taˉ-o. Tuˍ hpfuh ceh tiˉ cawˬ 
ve yoˬ. 
2Chaw yaˇ teˇ hpaˍ ngaˬ hta‸ hkʼaˬ ma maˇ shawˍ maˇ caˆ kʼoˆ laˇ chehˇ ve hta
‸ ngaˬ nyi chehˇ taˍ ve yoˬ. 
3Gʼuiˬsha-oˬ, ngaˬ lehˬ hteˇ cawˇ chehˇ ve yoˬ. Ngaˬ ve tawˇ hta‸ ha‸ yuˬ laˇ-
oˆ. Ngaˬ yaw ve tawˇ hta‸ ga laˇ tuˬ ve chaw teˇ gʼaˇ ka‸ maˇ cawˬ. 
4Nawˬ lehˬ yawˇ hui ve dawˇ nyi puiˉ ve nyi ma hta‸ hoˆ taˍ piˇ ve yoˬ. Chi 
beu‸ yawˇ hui ngaˬ hta‸ taˇ gʼaˇ piˇ lawˬ-o‸. 
5Chaw mawˇ hkawˇ teˇ hkawˇ awˬ hkʼaw lo, chaw teˇ gʼaˇ lehˬ hpu hta‸ pa 
taw yawˇ ve awˬ chawˇ hta‸ chiˇ baˬ ve yoˬ. Hkʼe te leh, yawˇ ve yaˇ teˇ hpaˍ 
gʼa hkanˍ ve yoˬ, teh‸ kʼoˆ taˍ ve yoˬ. 
6Chi beu‸ chaw yaˇ teˇ hpaˍ lehˬ, chaw mawˇ hkawˇ chi hta‸ yuˬ leh ngaˬ hta‸ 
tehˆ maˍ laˇ chehˇ ve yoˬ. Yawˇ hui laˬ leh ngaˬ ve mehˆ hpfuhˇ hkʼaw ciˉ gʼuiˇ 
hpe‸ keu laˇ ve yoˬ. 

7Ngaˬ ve dawˇ haˍ tuˬ lehˬ, ngaˬ hta‸ aˬ laˬ hkʼe mehˆ cuˉ piˇ lawˬ leh, ngaˬ ve 
awˬ ho‸ awˬ han lehˬ, aˉ gʼuiˬ ha hkʼa shuˍ hpeh‸ ve yoˬ. 
8A shu yawˇ awˬ to hta‸ hteˇ ve cawˇ ve yoˬ, teh‸ shawˍ taˍ chehˇ ve chaw teˇ 
hpaˍ anˇ jaˇ kawˆ jaˇ ve yoˬ. Ngaˬ hta‸ Gʼuiˬsha maˇ cawˬ ve chaw hkʼe shawˍ 
leh venˇbaˆ taˍ laˇ ve yoˬ. 
9A shu yawˇ awˬ to hta‸ shu yawˆ yan keunˍ ve chaw teh‸ shawˍ taˍ chehˇ ve 
chaw teˇ hpaˍ lehˬ, yawˇ hui hteˇ ve cawˇ ve chaw hpeh‸ ve teh‸ dawˇ chehˇ 
ve yoˬ. 
10Ya‸ hkʼaˇ, yawˇ hui hkʼa peu-eˬ ngaˬ mehˆ gʼuˇ suhˍ lo laˬ leh huˉ taˍ ve kʼo, 
yawˇ hui teˇ gʼaˇ ka‸ cuˇ yiˍ cawˬ ve chaw hpeh‸ ve hta‸ ngaˬ gʼa mawˬ tuˬ ve 
maˇ heˆ. 
11Ngaˬ ve awˬ nyi teˇ hpaˍ ponˬ kʼai peuˬ. Ngaˬ ve dawˇ law kuiˬ htawˇ mehˉ 
kʼai peuˬ. 
12Ya‸ hkʼaˇ, ngaˬ ve awˬ chawˇ teˇ hpaˍ lehˬ, mvuhˇ hpeu‸ hta‸ mvuhˇ law‸ 
kʼaw teh‸ kʼoˆ leh, awˬ gʼeuˆ gaˬ la paˇ neˇ ve yoˬ, teh‸ kʼoˆ ve yoˬ. Ya‸ hkʼaˇ, 
ngaˬ lehˬnaˆ ho‸ kuiˬ hkʼaw chehˇ taˍ ve hta‸ gʼa shiˍ ve yoˬ. 
13Ngaˬ ve dawˇ law kuiˬ lehˬ suh mvuhˇmiˬ tiˉ cawˬ ve yoˬ. Oˇ kaˬ naˆ ho‸ kuiˬ 
lo ngaˬ gʼa zuh‸ taˍ tuˬ yoˬ. 
14Ngaˬ lehˬ tuˍ hpfuh hta‸ ngaˬ pa teh‸ kʼoˆ leh, ngaˬ hta‸ caˇ chehˇ ve 
hawehˆ teˇ hpaˍ hta‸ ngaˬ e leh ngaˬ nyi ma teˇ hpaˍ teh‸ kʼoˆ tuˬ yoˬ. 
15Ngaˬ awˬ pon dawˇ law kuiˬ hkʼaˬ lo cawˬ le. A shu mawˬ le. 
16Ngaˬ suh mvuhˇmiˬ lo ya‸-e ve teˇ yanˇ, dawˇ law ve teˇ ceuˬ ngaˬ geh kʼai 
laˇ tuˬ ve maˇ heˆ. 

Yawˇbaˆ li‸ 18 

Biˇlaˍdaˆ tawˇ yaw ve 

1-2Yawˇbaˆ-oˬ, nawˬ hkʼe ve chaw teˇ hpaˍ ta‸ iˉ gawˬ lehˍ chehˇ taˍ maˇ gʼa ve 
laˇ. Nawˬ jehˇ taˍ leh na chehˇ ve kʼo, ngaˬ hui nawˬ hta‸ tawˇ yaw laˇ tuˬ yoˬ. 

3Ngaˬ hui lehˬ nuˇ hkʼe kʼaˍ jaˇ ve yoˬ, teh‸ aˬ hto‸ ma pa taw nawˬ dawˇ ve 
le. 
4Nyi ma zuhˆ ve hkʼaw nawˬ awˬ to hta‸ nawˬ naˬ tuˬ te chehˇ ve yoˬ. Nawˬ 
nyi ma zuhˆ ve pa taw, miˬguiˬ chi ve gawˬ cu gawˬ pehˆ hpeh‸ kʼai tuˬ ve laˇ. 
Nawˬ hta‸ nyi hkʼaˇ suh la piˇ tuˬ, Gʼuiˬsha lehˬ hkʼaw pui teˇ hpaˍ hta‸ jiˆ 
tawˆ-e piˇ tuˬ ve laˇ. 
5Haiˬ ve chaw hui ve awˬ gʼeuˆ hta‸ shiˉ pehˍ piˇ tuˬ yoˬ. Gʼa kʼaw‸ to‸ chehˇ 
tuˬ ve maˇ heˆ. 
6Yawˇ ve aˉ po kʼo hkʼaw cawˬ ve kawˆ faiˇ naˆ ho‸ kʼai tuˬ yoˬ. 
7Yawˇ ve hkui sheh naˆ yeˬ jaˇ ve yoˬ. Ya‸ hkʼaˇ, chi beu‸ yawˇ hkui htiˇ poˬ 
ve yoˬ. Yawˇ ve a loˍ awˬ hkʼaˇ suh te kʼai ve pa taw, yawˇ paiˍ ve yoˬ. 
8Yawˇ lehˬ pehˍ hkʼaw naˆ keu ve pa taw, pehˍ hkʼaw yaw sheˬ ve yoˬ. 
9Yawˇ ve hkui sheh hta‸ yaw tiˍ taˍ ve yoˬ. 
10Miˬ chaˇ hkʼoˆ lo va teˇ maˬ hta‸ faˉ taˍ ve yoˬ. Yawˇ ve ya‸ kʼaw hpuiˇ lo va 
teˇ maˬ htaw taˍ ve yoˬ. 
11Yawˇ hta‸ hkʼa caw zuhˇ lo kawˆ tuˬ ve awˬ ceuˬ law chehˇ taˍ leh, yawˇ 
hkʼaˇ suh gʼa‸ kʼai chehˇ ve yoˬ. 
12Yawˇ lehˬ paw sha jaˇ ve yoˬ. Ya‸ hkʼaˇ, chi beu‸ gʼa meu‸ jehˇ chehˇ ve 
yoˬ. Luˬ ve sheˆ ve awˬ ceuˬ yawˇ paˇ lo law chehˇ taˍ ve yoˬ. 
13Yawˇ ve awˬ to hkʼoˆ lo kawˆ tuˬ uiˍ ve a naˍ hkʼa biˇ cawˬ leh, yawˇ ve hkui 
sheh la‸ sheh hta‸ kuiˇ kʼai piˇ chehˇ ve yoˬ. 
14Yawˇ lehˬ gawˬ lehˍ cawˬ ve yawˇ ve yehˬ hkʼaw gʼawˬ tawˆ ve hta‸ gʼa 
hkanˍ leh, suh jawˇmawˇ hta‸ gʼa ca hpuˇ da‸-e ve yoˬ. 
15Chi beu‸ yawˇ ve aˉ po kʼo hta‸ chaw teˇ gʼaˇ ma‸ shiˉ awˬ gʼuiˬ te tsuhˇ baˬ 
leh, lo‸ chehˇ taˍ tuˬ yoˬ. 
16Yawˇ ve awˬ geu leh awˬ kʼaˉ teˇ hpaˍ nawˍ kʼai goˇ kʼai ve yoˬ. 

17Yawˇ ve awˬ meh maˇ kʼaw‸ bvuhˬ-o. Chaw teˇ gʼaˇ ka‸ yawˇ hta‸ kʼaw‸ 
dawˇ nawˇ tuˬ ve maˇ heˆ. 
18Yawˇ lehˬ te‸ chehˇ ve chaw hui ve mvuhˇmiˬ hkʼaw gʼa‸ baˬ ve hta‸ gʼa 
hkanˍ leh, naˆ ho‸ kuiˬ lo gʼa ca chehˇ tuˬ yoˬ. 
19Yawˇ lehˬ awˬ ceuˬ awˬ hkʼaˇ teˇ gʼaˇ ka‸ cawˬ taˉ tuˬ ve maˇ heˆ. 
20Mvuhˇ nyi tawˆ hpawˇ lo te leh mvuhˇ nyi kʼehˬ hpawˇ lo hkʼa gaˬ, yawˇ ve 
awˬ lawn hta‸ hkʼa gʼa kaˇ ve chaw hkʼa peu-eˬ kawˆ cheˇ jaˇ tuˬ yoˬ. 
21Chi ve lehˬ haiˬ ve chaw teˇ hpaˍ ve ya‸ kʼaw leh, Gʼuiˬsha awˬ lawn te‸ chiˉ 
maˇ dawˇ nyi ve chaw hui ve ya‸ kʼaw hpeh‸ ve yoˬ. 

Yawˇbaˆ li‸ 19 

Yawˇbaˆ tawˇ yaw ve 

1-2Aˬ hto‸ ma pa taw nawˬ ngaˬ hta‸ tawˇ hehnˇ chaweh yaw leh dawˇ haˍ 
tcuh laˇ ve le. 
3Nawˬ lehˬ teˇ pawˆ peuˬ teˇ pawˆ ngaˬ hta‸ maˇ shawˍ maˇ caˆ kʼoˆ laˇ leh, 
maˇ ya‸ taw ve hkʼaw ngaˬ hta‸ hkʼa mvuhˇ hkʼa na kʼoˆ laˇ chehˇ ve yoˬ. 
4Ngaˬ te ya‸ taˍ ve kanˉ teˇ ceuˬ ceuˬ cawˬ ve ka‸, kanˉ oˇ ve nawˬ hta‸ hkʼaˬ 
hkʼe heuˆ la kuiˬ cawˬ le. 
5Nawˬ lehˬ ngaˬ a‸ kehˉ da‸ leuˉ ve yoˬ teh‸ dawˇ leh, ngaˬ ve dawˇ haˍ tuˬchi 
teˇ hpaˍ lehˬ, ngaˬ venˇbaˆ cawˬ ve awˬ heˆ hpeh‸ ve yoˬ, teh‸ shawˍ taˍ chehˇ 
ve yoˬ. 
6Chi hkʼe te taˍ ve lehˬ, Gʼuiˬsha hpeh‸ ve hta‸ nawˬ maˇ shiˍ laˇ. Yawˇ lehˬ 
ngaˬ hta‸ hpeh yuˬ tuˬ va htaw taˍ ve yoˬ. 
7Yawˇ te ve kanˉ hta‸ ngaˬ tawˍ taˍ ve yoˬ. Ya‸ hkʼaˇ, chaw teˇ gʼaˇ ka‸ maˇ 
na laˇ. Hteˇ ve cawˇ ve hkʼaw suhˉ jehˬ laˇ tuˬ ngaˬ kuˬ hkawˇ hta‸ chaw teˇ 
gʼaˇ ka‸ maˇ na laˇ. 
8Gʼuiˬsha lehˬ ya‸ kʼaw hta‸ tawˍ tsuhˇ taˍ leh, ngaˬ hpanˍ kʼai maˇ gaˬ ve yoˬ. 
Yawˇ lehˬ ngaˬ ve ya‸ kʼaw hta‸ naˆ ho‸ kuiˬ lo faˉ taˍ laˇ ve yoˬ. 

9Yawˇ lehˬ ngaˬ ve hpu shi mawˇ jeˬ hkʼa peu-eˬ ve hta‸ yuˬ kʼai leh, ngaˬ ve 
awˬ me‸ awˬ hponˇ hta‸ te luˬ laˇ ve yoˬ. 
10Yawˇ ngaˬ hta‸ loˍ jaw‸ laˇ ve yoˬ. Yawˇ lehˬ ngaˬ ve dawˇ law kuiˬ hta‸ yuˬ 
baˬ laˇ leh nawˍ kʼai suh kʼai tuˬ baˬ taˉ laˇ ve yoˬ. 
11Gʼuiˬsha ngaˬ hta‸ nyi ma zuhˆ jaˇ leh, ngaˬ hta‸ yawˇ ve canˇ paˍ hkʼa shuˍ 
shawˍ laˇ ve yoˬ. 
12Ngaˬ hta‸ ca bawˆ tcuh tuˬ yawˇ ve ma‸ moˍ hta‸ ngaˬ geh peu laˇ ve yoˬ. 
Yawˇ hui ta‸ kʼoˍ duˇ leh, ngaˬ ve aˉ po kʼo hta‸ ca hoˆ la ve yoˬ. 
13Gʼuiˬsha lehˬ ngaˬve awˬ viˉ awˬ nyi teˇ hpaˍ ngaˬ hta‸ baˬ taˉ laˇ tuˬ te piˇ 
ve yoˬ. Ngaˬ hta‸ shiˍ da‸ jaw ve chaw teˇ hpaˍ ngaˬ hta‸ maˇ kʼaw‸ shiˍ-o. 
14Ngaˬ ve awˬ viˉ awˬ nyi leh awˬ chawˇ teˇ hpaˍ mehˉ kʼai peuˬ. 
15Ngaˬ yehˬ hkʼaw chehˇ taˍ ve hkehˉ chaw teˇ hpaˍ htawˇ, ngaˬ hta‸ baˬ taˉ 
laˇ peuˬ. Ngaˬ ve awˬ ceˬ ma teˇ hpaˍ lehˬ, ngaˬ hta‸ hkehˉ chaw leh shu 
mvuhˇmiˬ chaw hkʼe shawˍ laˇ chehˇ ve yoˬ. 
16Ngaˬ hta‸ ga laˇ tu ngaˬ ve awˬ ceˬ paˍ hta‸ lawˬ hkawˉ leh kuˬ piˇ htawˇ, 
yawˇ maˇ laˬ. 
17Ngaˬ miˇ ma lehˬ, ngaˬ ve maw‸ kʼaw awˬ pe‸ nuˬ ve hta‸ hkanˍ maˇ gʼa. 
Ngaˬ ve awˬ nyi paˍ teˇ hpaˍ htawˇ ngaˬ paˇ lo maˇ laˬ. 
18Yaˇ ehˉ teˇ hpaˍ ngaˬ hta‸ maˇ shawˍ maˇ caˆ te leh, yawˇ hui ngaˬ hta‸ 
mawˬ htaˇ gʼuiˬ laˇ ve yoˬ. 
19Ngaˬ ve awˬ chawˇ teˇ hpaˍ ngaˬ hta‸ cha‸ jaˇ leh, ngaˬ ha‸ jaˇ ve chaw teˇ 
hpaˍ htawˇ ngaˬ hta‸ baˬ taˉ laˇ peuˬ 
20Ngaˬ ve awˬ guiˬ kʼuˉ teˇ hpaˍ awˬ mu‸ ku hta‸ ngawˉ taˍ leh, ngaˬ ve a sha‸ 
gʼa ponˬ tuˬ haˍ jaˇ ve yoˬ. 
21Nawˬ hui lehˬ, ngaˬ ve awˬ chawˇ teˇ hpaˍ hpeh‸ ve yoˬ. Ngaˬ hta‸ a ciˉ ha 
kʼaˉ laˇ-oˆ. Gʼuiˬsha ve la‸ sheh ngaˬ hta‸ dawˆ paiˍ laˇ ve yoˬ. 
22Aˬ hto‸ ma pa taw nawˬ hui lehˬ, Gʼuiˬsha hkʼa shuˍ ngaˬ hta‸ ciˍ yanˍ laˇ 
chehˇ ve le. Nawˬ hui ngaˬ hta‸ dawˇ haˍ tuˬ te laˇ jaˇ peuˬ ve maˇ heˆ laˇ. 

23Chaw teˇ gʼaˇ gʼaˇ ngaˬ ve tawˇ teˇ hpaˍ hta‸ dawˇnawˇ leh li‸ kʼoˆ hkʼaw 
bvuh‸ taˍ laˇ ve hkʼe kʼo, hkʼaˬ ma da‸ jaˇ tuˬ le. 
24Maˇ heˆ kʼo, ngaˬ ve tawˇ oˇ ve teˇ hpaˍ co co yeˬ chehˇ hpeh‸ tuˬ, tcuhˇ yuˬ 
leh haˉ pui hkʼoˆ htawˆ keu taˍ ve kʼo, hkʼaˬ ma da‸ jaˇ tuˬ ve le. 
25Ya‸ hkʼaˇ, mvuhˇ naw ma hkʼoˆ chehˇ taˍ ve chaw teˇ gʼaˇ gʼaˇ awˬ leh meuˇ 
gaˬ kʼo, ngaˬ hta‸ ca ga la tuˬ ve hta‸ ngaˬ shiˍ taˍ ve yoˬ. 
26Ngaˬ ve awˬ guiˬ kʼuˉ hta‸ pfuhˇ shehˍ ma caˇ peuˬ hkʼaw‸ nawˉ, awˬ to chi 
ve hkʼaw te‸ chehˇ sheˍ htaˇ ka‸ ngaˬ Gʼuiˬsha hta‸ gʼa mawˬ tuˬ yoˬ. 
27Yawˇ hta‸ ngaˬ ve mehˆ shiˍ hkʼa tawˍ lehˆ gʼa mawˬ leh, yawˇ lehˬ ngaˬ maˇ 
mawˬ jaw ve chaw hpeh‸ tuˬ ve maˇ heˆ. Ngaˬ nyi ma luˬ jaˇ peuˬ. 
28Awˬ lawn kʼo nawˬ lehˬ, Ngaˬ hui yawˇ hta‸ hkʼaˬ hkʼe te dawˇ haˍ piˇ hpeh‸ 
tuˬ le, teh‸ kʼoˆ ve pa taw yoˬ. Nawˬ lehˬ ngaˬ hta‸ ca ya‸ la tuˬ awˬ hkʼaˇ ca 
chehˇ ve yoˬ. 
29Ya‸ hkʼaˇ chi beu‸ aˉhtaw hta‸ kawˆ chehˇ-oˆ. Suhˉ jehˬ shehˍ hpaˇ teˇ gʼaˇ 
cawˬ taˍ ve hta‸ nawˬ hui gʼa shiˍ tuˬ, aˉhtaw oˇ ve lehˬ venˇbaˆ awˬ hkʼoˆ lo 
Gʼuiˬsha nyi ma zuhˆ ve awˬ ceuˬ hta‸ yuˬ laˬ tuˬ yoˬ. 

Yawˇbaˆ li‸ 20 

Zawˇhpaˆ tawˇ yaw ve 
1-2Yawˇbaˆ-oˬ, nawˬ lehˬ ngaˬ ve nyi ma hta‸ sho‸ sha‸ tuˬ te laˇ ve yoˬ. Chi beu‸ ngaˬ 

maˇ kʼaw‸ yaw hkʼaw‸ leh chehˇ maˇ hpeh‸. 
3Nawˬ yaw ve tawˇ teˇ hpaˍ lehˬ, shu hta‸ naˬ piˇ lawˬ ve tawˇ hpeh‸ ve yoˬ. 

Ya‸ hkʼaˇ, nawˬ hta‸ hkʼaˬ hkʼe kaw‸ yaw hkʼaw‸ laˇ tuˬ ngaˬ shiˍ taˍ ve yoˬ. 
4Aˬ sho-eˬ chaw yaˇ hta‸ miˬguiˬ hkʼoˆ lo tanˬ chehˇ tcuh ve teˇ yanˇ, 
5haiˬ ve chaw lehˬ, maw maw maˇ gʼa ha lehˬ chehˇ ve hta‸ nawˬ awˬ tehˬ awˬ na shiˍ 

taˍ ve yoˬ. 
6Yawˇ uiˍ la mvuh la leh, 

yawˇ ve oˉ kʼoˍ moˬ hta‸ daw‸ chehˇ taˍ ve htawˇ, 
7je‸ meu-e hkʼa shuˍ mvuhˇ haw meuˆ baˬ piˇ ve hta‸ gʼa hkanˍ ve yoˬ. 

Yawˇ hta‸ shiˍ ve chaw teˇ hpaˍ, 

yawˇ hkʼaˬ lo gaˬ peuˬ ve hta‸ ca dawˇ maˇ tawˆ ve yoˬ. 

8Yawˇ lehˬ zuh‸ maˆ hkʼa shuˍ leh, mvuhˇ hpeu‸ htaˇ gʼa mawˬ ve awˬ ha hkʼa shuˍ 

mehˉ kʼai leh, 
teˇ pawˆ ka‸ maˇ gʼa kʼaw‸ mawˬ-o. 
9Yawˇ lehˬ, yawˇ chehˇ taˍ kuiˬ lo mehˉ kʼai leh, 
10yawˇ ve yaˇ teˇ hpaˍ lehˬ, yawˇ haˍ yaˇ gʼawˇ yaˇ hui geh hkʼawˇ yuˬ taˍ ve mawˇ teˇ 

hpaˍ kʼaw‸ hkʼaw‸ piˇ tuˬ yoˬ. 
11Yawˇ ve awˬ to lehˬ, yaˇ nehˬ hkʼe hpeh‸ leh, awˬ gʼaˇ uiˍ ve yoˬ. 

Ya‸ hkʼaˇ, maˇ maw maw je‸ kʼaw‸ hpeh‸ kʼai tuˬ ve yoˬ. 
12-13Haiˬ ve kanˉ lehˬ, yawˇ awˬ pon awˬ hkui cawˬ jaˇ leh, 

kanˉ oˇ ve teˇ hpaˍ hta‸ yawˇ ve maw‸ kʼaw hkʼaw keu leh behˇ guiˇ chehˇ ve yoˬ. 
14Ya‸ hkʼaˇ, caˇ tuˬ oˇ ve yawˇ ve gʼoˇ peˬ hkʼaw 

awˬ taw‸ ma hkʼa shuˍ hkʼaˇ jaˇ ve yoˬ. 
15Haiˬ ve chaw lehˬ, yawˇ hkʼawˇ yuˬ taˍ ve mawˇ jeˬ hta‸ kʼaw‸ hpe‸ tawˆ ve yoˬ. 

Gʼuiˬsha lehˬ yawˇ ve gʼoˇ peˬ hkʼaw cawˬ taˍ ve teˇ hpaˍ hta‸ htawˇ kʼaw‸ yuˬ hkʼaw

‸ ve yoˬ. 
16Haiˬ ve chaw hehˆ dawˬ taˍ ve awˬ ceuˬ lehˬ, awˬ taw‸ ma hkʼe hpeh‸ leh, 

vuiˬ htawˆ ve hta‸ gʼa hkanˍ ve hkʼe yawˇ hta‸ suh-e piˇ lawˬ ve yoˬ. 
17Shaˍlonˍ chu iˉ kaˆ lawˬ hkʼe ya‸ la chehˇ ve leh, 

nuˇ cuˉ gʼuiˬ leh pehˇ gʼuiˬ iˉ kaˆ lawˬ hkʼe ya‸ la chehˇ ve hta‸ yawˇ gʼa mawˬ taˉ tuˬ 

ve maˇ heˆ. 
18Yawˇ te taˉ ve kanˉ hkʼa peu-eˬ hta‸ gʼa baˬ taˉ leh, 

yawˇ ve hpu shi mawˇ jeˬ teˇ hpaˍ hta‸ gʼa yehˇ taˉ tuˬ ve maˇ heˆ. 
19Awˬ lawn kʼo, yawˇ lehˬ haˍ yaˇ gʼawˇ yaˇ teˇ hpaˍ hta‸ fawˉ mehˍ leh, 

shu te taˍ ve yehˬ hta‸ hiˉ yuˬ lu yuˬ ve pa taw yoˬ. 
20Yawˇ lawˇ hpa‸ uiˍ ve teˇ ceuˬ nyi hkʼaˇ maˇ suh puiˉ. 

21Yawˇ caˇ ve teˇ yanˇ, te‸ chiˉ ka‸ maˇ cawˬ taˉ. 

Ya‸ hkʼaˇ, chi beu‸ yawˇ paw sha ve teˇ ceuˬ awˬ leh meuˇ gaˬ la peuˬ. 
22Yawˇ paw sha jaˇ chehˇ ve teˇ yanˇ, 

dawˇ haˍ tuˬ awˬ ceuˬ yawˇ hta‸ nyiˉ ceh‸ piˇ tuˬ yoˬ. 
23Yawˇ caˇ gaˇ ve hkʼe caˇ piˇ-oˆ. 

Gʼuiˬsha lehˬ nyi ma zuhˆ jaˇ ve hkʼaw yawˇ hta‸ ciˍ yanˍ piˇ tuˬ yoˬ. 
24Yawˇ leh sho te taˍ ve aˉhtaw hawˉ gʼa ponˬ tuˬ gʼuiˇ hpaw-e chehˇ ve teˇ yanˇ, 

kuiˇ te taˍ ve hkaˆ lehˬ yawˇ hta‸ bawˆ paiˍ piˇ lawˬ tuˬ yoˬ. 
25Hkaˆ ce teˇ maˬ yawˇ ve awˬ to hta‸ tcuhˉ taˍ leh, 

yawˇ ve awˬ suhˍ teˇ jaˆ peuˬ teˇ jaˆ ce la tuˬ yoˬ. 
Yawˇ ve nyi ma kawˆ jaˇ tuˬ yoˬ. 

26Yawˇ ha‸ shaˉ taˍ ve mawˇ hkʼa peu-eˬ luˬ kʼai sheˆ kʼai ve yoˬ. 

Yawˇ leh yawˇ ve yehˬ yaˇ kʼa yaˇ hkʼa peu-eˬ ve hta‸ aˬ miˍ to‸ baˬ ve yoˬ. 
Aˬ miˍ oˇ ve lehˬ chaw yaˇ tuˉ keu ve aˬ miˍ maˇ heˆ. 
27Mvuhˇ naw ma lehˬ, chaw chi hpaˇ ve venˇbaˆ hta‸ hpeu‸ tawˆ leh, 

miˬguiˬ lehˬ yawˇ awˬ lawn shaˉ hkiˆ hkanˍ ve yoˬ. 
28Gʼuiˬsha nyi ma zuhˆ jaˇ ve hkʼaw, 

yawˇ ve hpu shi mawˇ jeˬ hkʼa peu-eˬ hta‸ luˬ kʼai sheˆ kʼai piˇ ve yoˬ. 
29Chi ve lehˬ, haiˬ ve chaw teˇ hpaˍ gʼa hkanˍ tuˬ 

Gʼuiˬsha gu taˍ ve awˬ ceuˬ hpeh‸ ve yoˬ. 

Yawˇbaˆ li‸ 21 

Yawˇbaˆ tawˇ yaw ve 

1-2Ngaˬ kʼoˆ chehˇ ve tawˇ hta‸ na sheˍ. Chi lehˬ, ngaˬ nawˬ hui geh lawˬ gaˇ ve 
awˬ ceuˬ hpeh‸ ve yoˬ. 
3Ngaˬ hta‸ tawˇ yaw tuˬ ve awˬ yanˇ pe‸ laˇ-oˆ. Ngaˬ tawˇ yaw peuˬ hkʼaw‸ 
nawˉ, nawˬ hui ngaˬ hta‸ hkʼaˬ hkʼe kʼo gaˇ ka‸ kʼoˆ loˬ. 
4Ngaˬ tawˇ gʼawˬ da‸ chehˇ ve lehˬ chaw yaˇ hta‸ maˇ heˆ. Ngaˬ ta‸ iˉ gawˬ 
lehˍ chehˇ taˍ maˇ hpeh‸ ve awˬ lawn cawˬ ve yoˬ. 
5Ngaˬ hta‸ nyi sheˍ. Ngaˬ ve awˬ to nawˬ hui hta‸ anˇ jaˇ, kawˆ jaˇ piˇ lawˬ 
peuˬ ve maˇ heˆ laˇ. 
6Ngaˬ hkʼaˬ hkʼe hpeh‸ chehˇ taˍ peuˬ ve hta‸ dawˇ nyi ve teˇ yanˇ, ngaˬ htawˇ 
dawˇ maˇ tawˆ leh kawˆ cheˇ chehˇ ve yoˬ. 
7Aˬ hto‸ ma pa taw, Gʼuiˬsha lehˬ haiˬ ve chaw hui hta‸ te‸ chehˇ tcuh taˍ ve 
le. Aˬ hto‸ ma pa taw, Yawˇ yawˇ hui hta‸ mawˇ la htaˇ hkʼa gaˬ te‸ chehˇ 
tcuh leh paw sha piˇ lawˬ ve le. 
8Yawˇ hui geh awˬ yaˇ leh awˬ hawehˍ teˇ hpaˍ cawˬ leh, yawˇ hui uiˍ la chehˇ 
ve hta‸ mawˬ tcuh piˇ lawˬ ve yoˬ. 
9Gʼuiˬsha lehˬ, yawˇ hui ve yehˬ hkʼoˆ lo dawˇ haˍ tuˬ maˇ gaˬ la piˇ leh yawˇ 
hui maˇ gʼa kawˆ jehˇ ve yoˬ. 
10Yoˬ, yawˇ hui ve ceˇ caˬ teˇ hpaˍ htawˇ awˬ yehˇ paw la chehˇ taˍ ve yoˬ. Te‸ 
chiˉ dawˇ haˍ tuˬ maˇ cawˬ. 

11Yawˇ hui ve yaˇ ehˉ teˇ hpaˍ yawˬ ehˉ hkʼe gʼuiˇ toˇ chehˇ leh, 
12tinˍ hteˆ hkawˇ, lehˉ lu meuˆ hkawˇ teˇ hpaˍ hta‸ naˍ taˍ leh, kʼaˍ hkʼeˆ chehˇ 
ve yoˬ. 
13Yawˇ hui gawˬ lehˍ gʼa chehˇ leh, gawˬ lehˍ ve hkʼaw suh-e ve yoˬ. Te‸ chiˉ 
tu‸ hkanˍ tuˬ hta‸ maˇ gʼa mawˬ. 
14Haiˬ ve chaw teˇ hpaˍ lehˬ, yawˇ hui hta‸ gawˬ lehˍ teh taˍ laˇ tuˬ Gʼuiˬsha 
hta‸ kʼoˆ piˇ ve yoˬ. Yawˇ hui a sha‸ te‸ kuiˬ hkʼaw yawˇ ve a loˍ hkʼaˬ hkʼe 
cawˬ ve hta‸ shiˍ gaˇ ve nyi ma maˇ cawˬ. 
15Gʼuiˬsha hta‸ oˉ kʼoˍ pui tuˬ maˇ loˍ. Yawˇ geh bon lawˬ ve ka‸ te‸ chiˉ awˬ 
bon maˇ cawˬ, teh‸ yawˇ hui dawˇ ve yoˬ. 
16Yawˇ hui ve awˬ gʼaˇ awˬ shaˉ hta‸ pa taw, yawˇ hui uiˍ la da‸ la chehˇ ve 
yoˬ, teh‸ shawˍ taˍ ve yoˬ. Ya‸ hkʼaˇ, yawˇ hui ve dawˇ hkʼaˇ hta‸ ngaˬ ha‸ 
yuˬ maˇ hpeh‸. 
17Haiˬ ve chaw hui ve awˬ gʼeuˆ hta‸ hkʼaˬ htaˆ ka‸ shiˉ pehˍ piˇ taˍ tuˬ laˇ. 
Yawˇ hui teˇ gʼaˇ gʼaˇ dawˇ haˍ tuˬ hta‸ teˇ pawˆ pawˆ gʼa hpuˇ jaw laˇ. 
Gʼuiˬsha nyi ma zuhˆ ve hkʼaw, haiˬ ve chaw hta‸ ciˍ yanˍ piˇ jaw laˇ. 
18Chi gʼawˇ hta‸ mvuhˇ haw meuˆ baˬ ve hkʼe, yawˇ hui hta‸ meuˆ baˬ piˇ jaw 
laˇ. Maˇ heˆ kʼo, je‸ meu-e hta‸ mvuhˇ haw meuˆ chiˇ veu ve hkʼe gʼa hkanˍ 
jaw laˇ. 
19Gʼuiˬsha lehˬ, awˬ pa teˇ gʼaˇ te ya‸ ve venˇbaˆ awˬ tan yawˇ ve yaˇ hta‸ ciˍ 
yanˍ piˇ ve yoˬ, teh‸ nawˬ kʼoˆ ve yoˬ. Oˇ hkʼe maˇ heˆ. Te ya‸ leh venˇbaˆ 
cawˬ ve chaw hta‸ ceh tiˉ Gʼuiˬsha ciˍ yanˍ piˇ-oˆ. Yawˇ ve venˇbaˆ awˬ pon 
yawˇ hta‸ ciˍ yanˍ piˇ chehˇ ve teh‸ yawˇ hta‸ shiˍ la piˇ-oˆ. 
20Venˇbaˆ yaˇ teˇ hpaˍ lehˬ, a shu yawˇ ve ciˍ yanˍ tuˬ hta‸ gʼa hkanˍ piˇ-oˆ. 
Yawˇ hui lehˬ, Gʼuiˬsha nyi ma zuhˆ ve awˬ ceuˬ hta‸ gʼa leh‸ nyi piˇ-oˆ. 
21Chaw teˇ gʼaˇ a sha‸ leh kʼai peuˬ ve teˇ yanˇ, yawˇ ve yaˇ teˇ hpaˍ hkʼaˬ hkʼe 
hpeh‸ chehˇ ve hta‸ dawˇ nyi-aw laˇ. 

22Mvuh kuiˬ lo chehˇ ve chaw hui hta‸ ka‸ suhˉ jehˬ piˇ chehˇ ve Gʼuiˬsha hta
‸ a shu maˍ piˇ hpeh‸ ve le. 
23-24Chaw teˇ hpaˍ hpaˍ, yawˇ hui suh-e ve awˬ nyi hkʼa gaˬ chehˇ sha cawˬ sha 
puiˉ ve yoˬ. Yawˇ hui ha lehˬ ha kʼa te suh-e ve yoˬ. Yawˇ hui ve awˬ to ka‸ 
chu pe‸ cawˬ ve yoˬ. 
25Teˇ hpaˍ hpaˍ te‸ chiˉ ha lehˬ tuˬ maˇ cawˬ. Nyi ma hkʼaw dawˇ haˍ jaˇ leh 
suh-e ve yoˬ. 
26Ya‸ hkʼaˇ, hkʼa peu-eˬ ka‸ hkʼa shuˍ suh-e leh, shu duˇ tuˍ ve hta‸ gʼa hkanˍ 
ve yoˬ. Yawˇ hui hta‸ hawehˆ hoˆ beh taˍ ve yoˬ. 
27Nawˬ hui ve nyi ma hkʼaw hkʼaˬ hkʼe ve dawˇ hkʼaˇ cawˬ ve hta‸ ngaˬ shiˍ taˍ 
ve yoˬ. 
28Haiˬ ve kanˉ hta‸ te ve chaw uiˍ teˇ gʼaˇ ve yehˬ chi beu‸ hkʼaˬ lo le teh‸ 
nawˬ hui na nyi gaˇ chehˇ ve yoˬ. 
29Ya‸ kʼaw te toˇ chehˇ ve chaw hui hta‸ nawˬ hui na‸ uˉ maˇ te da‸ jaw laˇ. 
Yawˇ hui kʼoˆ maˍ laˇ ve tawˇ hta‸ nawˬ hui maˇ shiˍ laˇ. 
30Gʼuiˬsha nyi ma zuhˆ leh ciˍ yanˍ ve awˬ nyi htaˇ, gʼa ponˬ ve chaw lehˬ haiˬ 
ve chaw teˇ hpaˍ ceh tiˉ yoˬ. 
31Haiˬ ve chaw hta‸ venˇbaˆ taˍ ve chaw maˇ cawˬ. Maˇ heˆ kʼo, yawˇ te taˍ ve 
hta‸ keunˍ da‸ ve hkʼe maˇ kʼaw‸ te hkʼaw‸ piˇ. 
32Hkʼa deh‸ shaw taˍ ve tuˍ hpfuh lo yawˇ hta‸ taˆ kʼai chehˇ htaˇ, 
33chaw awˬ hinˉ gʼaˇ yawˇ hta‸ gʼa ga shiˍ kʼoˬ piˇ leh, je‸ teˇ hpaˍ yawˇ ve 
awˬ to hkʼoˆ a yehˉ chehˇ taˍ ve yoˬ. 
34Nawˬ hui lehˬ te‸ chiˉ tcuhˉ kuiˬ maˇ cawˬ ve tawˇ hta‸ yaw leh ngaˬ hta‸ 
dawˇ sha hkawˇ yaw laˇ chehˇ ve yoˬ. Nawˬ hui yaw hkʼaw‸ laˇ chehˇ ve tawˇ 
hkʼa peu-eˬ heˍ hkawˇ tiˉ hpeh‸ ve yoˬ. 

Yawˇbaˆ li‸ 22 

Eˇliˇhpaˆ tawˇ yaw ve 

1-2Gʼuiˬsha yehˇ hpeh‸ ve cuˇ yiˍ uiˍ jaˇ ve chaw teˇ gʼaˇ gʼaˇ cawˬ laˇ. 

3Nawˬ te taˍ ve hteˇ ve cawˇ ve kanˉ lehˬ, Gʼuiˬsha awˬ pon awˬ bon hkʼaˬ hkʼe 
cawˬ le. Maˇ heˆ kʼo, nawˬ ve da‸ ve kanˉ Yawˇ hta‸ hkʼaˬ hkʼe ga piˇ chehˇ ve 
le. 
4Yawˇ nawˬ hta‸ deˇ maˍ laˇ leh nawˬ hta‸ chi hkʼe lawˇ nyi laˇ ve lehˬ, nawˬ 
Gʼuiˬsha mehˆ gʼuˇ suhˍ ka kehn leh huˉ chehˇ ve pa taw maˇ heˆ. 
5Nawˬ venˇbaˆ uiˍ jaˇ ve pa taw yoˬ. Nawˬ haiˬ ve kanˉ te maˇjaˇ peuˬ ve pa 
taw yoˬ. 
6Nawˬ ve awˬ viˉ awˬ nyi teˇ gʼaˇ nawˬ geh cha taˍ ve jeˬ hta‸ kʼaw‸ hkʼaw‸ 
shaiˍ laˇ tuˬ, nawˬ lehˬ yawˇ ve veu‸ kʼaˇ hkʼa peu-eˬ hta‸ yuˬ kʼai piˇ leh 
yawˇ hta‸ teˇ hkʼoˆ ka‸ maˇ teh taˉ piˇ ve yoˬ. 
7Gʼaˇ heuˬ ve chaw hui hta‸ nawˬ iˉ kaˆ maˇ taw piˇ. Awˍ meu‸ ve chaw hui 
hta‸ ka‸ awˍ maˇ caˍ piˇ. 
8Mvuhˇmiˬ hkʼa peu-eˬ ve hta‸ gʼa tuˬ, nawˬ ve kanˇ paˆ leh nawˬ ve aˉ yaˇ hta
‸ yehˇ ve yoˬ. 
9Nawˬ lehˬ mehˇchawˇma teˇ hpaˍ hta‸ htawˇ, hkʼa mvuhˇ hkʼa na te leh hiˉ 
yuˬ lu yuˬ piˇ ve yoˬ. 
10Chi hta‸ pa taw, chi beu‸ nawˬ awˬ paˇ lo miˬ kʼoˍ hkʼa biˇ cawˬ leh, nawˬ 
geh kawˆ tuˬ hkʼa biˇ cawˬ ve yoˬ. 
11Naˆ ho‸ jaˇ la leh nawˬ nyi maˇ mawˬ ve yoˬ. Nawˬ awˬ hkʼoˆ lo iˉ kaˆ uiˍ taˆ 
la chehˇ ve yoˬ. 
12Gʼuiˬsha lehˬ mvuh jaˇ ve mvuhˇ naw ma hkʼoˆ chehˇ taˍ leh, mvuh kuiˬ lo 
cawˬ ve meu‸ keu shiˍ teˇ hpaˍ hta‸ nyi ya‸ peu laˇ chehˇ ve maˇ heˆ laˇ. 
13Hkʼe ka‸ nawˬ lehˬ, Gʼuiˬsha aˬ hto‸ ma shiˍ le. Yawˇ hta‸ moˬ hoˆ beh taˍ 
ve yoˬ. Hkʼaˬ hkʼe te Yawˇ ngaˬ hui hta‸ suhˉ jehˬ laˇ gʼa tuˬ le, teh‸ na nyi 
chehˇ ve yoˬ. 
14Miˬguiˬ leh mvuhˇ naw ma awˬ tcuhˉ kaˍ lo Yawˇ te toˇ chehˇ ve teˇ yanˇ, 
moˬ htu jaˇ ve pa taw, Yawˇ nyi maˇ mawˬ taˬ, teh‸ nawˬ dawˇ chehˇ ve yoˬ. 

15Haiˬ ve chaw hui te toˇ ve ya‸ kʼaw hta‸ te toˇ tuˬ, nawˬ dawˇ cheˆ taˍ peuˬ 
ve laˇ. 
16Yawˇ hui ve awˬ yanˇ maˇ gaˬ sheˍ gʼuˇ suhˍ htaˇ ka‸, yawˇ hui hta‸ iˉ kaˆ luˉ 
chiˇ veu ve yoˬ. 
17Chaw chi teˇ hpaˍ lehˬ Gʼuiˬsha hta‸ chiˇ baˬ leh, Yawˇ yawˇ hui hta‸ te‸ 
chiˉ te maˇ gʼa taˬ, teh‸ yonˍ chehˇ ve yoˬ. 
18Ya‸ hkʼaˇ, yawˇ hui hta‸ paw sha la piˇ taˍ ve lehˬ, Gʼuiˬsha hpeh‸ ve yoˬ. 
Haiˬ ve chaw hui ve dawˇ hkʼaˇ hta‸ ngaˬ na maˇ gʼa. 
19Haiˬ ve chaw teˇ hpaˍ ciˍ yanˍ ve hta‸ gʼa hkanˍve teˇ yanˇ, da‸ ve chaw teˇ 
hpaˍ ha lehˬ leh, te‸ chiˉ ya‸ kuiˬ maˇ cawˬ ve chaw hui gʼuiˬ chehˇ ve yoˬ. 
20Haiˬ ve chaw hui hkʼa cawˬ taˍ ve mawˇ hkʼa peu-eˬ luˬ kʼai sheˆ kʼai ve yoˬ. 
Cawˬ taˍ sheˍ ve awˬ ceuˬ hkʼa peu-eˬ hta‸ aˬ miˍ to‸ baˬ ve yoˬ. 
21Yawˇbaˆ-oˬ, chi beu‸ Gʼuiˬsha hta‸ kʼaw‸ cawˇ da‸ tuˬ te-o. Yawˇ hta‸ canˇ 
paˍ hkʼe taˇ kʼaw‸ shawˍ taˍ chehˇ-oˆ. Nawˬ oˇ hkʼe te ve kʼo, Yawˇ nawˬ hta‸ 
awˬ bon na‸ laˇ tuˬ yoˬ. 
22Yawˇ maˍ laˇ chehˇ ve teˇ hpaˍ hta‸ ha‸ yuˬ-o‸. Nawˬ ve nyi ma hkʼaw Yawˇ 
ve tawˇ hta‸ ha‸ shaˉ taˍ-o‸. 
23Yoˬ, nyi ma nuˇ nehˬ ve hkʼaw nawˬ Yawˇ geh gʼa kʼaw‸ la leh, nawˬ ve yehˬ 
hkʼaw hkʼa te taˍ ve haiˬ ve kanˉ hkʼa peu-eˬ ve hta‸ gʼa yuˬ baˬ ve yoˬ. 
24Nawˬ ve shi hta‸ yuˬ baˬ-o‸. Da‸ jaˇ ve nawˬ ve shi teˇ hpaˍ hta‸ fiˍ kʼai 
peuˬ ve iˉ kaˆ lawˬ hkʼaw duˇ tuˍ taˍ-o‸. 
25Kanˇ paˆ uiˍ ve Gʼuiˬsha lehˬ nawˬ ve shi hpeh‸ la piˇ leh, Yawˇ lehˬ nawˬ 
awˬ pon hpoˆ taˍ ve hpu hpeh‸ la piˇ-oˆ. 
26Oˇ htaˇ, nawˬ lehˬ Gʼuiˬsha hta‸ tiˉ gʼaˇ va leh, Yawˇ lehˬ nawˬ ve ha lehˬ 
kuiˬ awˬ hkuiˉ puiˍ hpeh‸ ve hta‸ shiˍ la tuˬ yoˬ. 
27Nawˬ bon lawˬ ve teˇ yanˇ, Yawˇ nawˬ hta‸ kʼaw‸ yaw hkʼaw‸ laˇ tuˬ yoˬ. 
Nawˬ lehˬ te taˍ peuˬ ve ka ti‸ hta‸ ha‸ shaˉ taˍ tuˬ yoˬ. 

28Nawˬ te ve kanˉ hkʼa peu-eˬ uiˍ la da‸ la leh, nawˬ ve ya‸ kʼaw hkʼoˆ awˬ 
gʼeuˆ ba laˇ tuˬ yoˬ. 
29Gʼuiˬsha lehˬ nyi ma uiˍ ve chaw hta‸ yuˬ ce piˇ leh, nyi ma nuˇ nehˬ ve 
chaw hta‸ ponˬ piˇ ve yoˬ. 
30Nawˬ te‸ chiˉ ya‸ kuiˬ maˇ cawˬ leh, da‸ve kanˉ hta‸ tiˉ te chehˇ ve kʼo, 
Yawˇ nawˬ hta‸ htaiˍ hkʼaw‸ laˇ tuˬ yoˬ. 

Yawˇbaˆ li‸ 23 

Yawˇbaˆ tawˇ yaw ve 

1-2Ngaˬ Gʼuiˬsha hta‸ kʼaw‸ hpfuhˆ leh Yawˇ hta‸ hkʼanˇ maˍ piˇ chehˇ taˍ sheˍ 
ve yoˬ. Ngaˬ maˇ hkʼanˇ leh chehˇ maˇ hpehˬ. 
3Yawˇ chehˇ taˍ kuiˬ hta‸ shiˍ leh Yawˇ hta‸ hkʼaˬ lo gʼa ca tuˬ ve hta‸ ngaˬ 
gʼa shiˍ ve hkʼe kʼo, hkʼaˬ ma da‸ jaˇ tuˬ le. 
4Ngaˬ ve awˬ lawn Yawˇ hta‸ hto maˍ piˇ leh, ngaˬ dawˇ taˍ ve hkʼa peu-eˬ 
Yawˇ hta‸ kʼoˆ maˍ piˇ tuˬ yoˬ. 
5Yawˇ hkʼaˬ hkʼe kʼoˆ leh, hkʼaˬ hkʼe kʼaw‸ yaw hkʼaw‸ laˇ tuˬ ve hta‸ ngaˬ shiˍ 
gaˇ ve yoˬ. 
6Gʼuiˬsha lehˬ Yawˇ ve awˬ gʼaˇ awˬ shaˉ hkʼa peu-eˬ ve hta‸ yehˇ leh ngaˬ hta‸ 
suhˉ te laˇ tuˬ ve laˇ. Maˇ heˆ taˬ. Ngaˬ tawˇ yaw chehˇ ve teˇ yanˇ Yawˇ na taˍ 
tuˬ yoˬ. 
7Ngaˬ lehˬ, hteˇ cawˇ chehˇ leh, ngaˬ Yawˇ geh jehˬ da‸ hpeh‸ ve yoˬ. Teˇ 
pawˆ tiˉ Yawˇ ngaˬ hta‸ te‸ chiˉ ya‸ kuiˬ maˇ cawˬ ve chaw teh‸ kʼoˆ laˇ hpeh
‸ve yoˬ. 
8Mvuhˇ nyi tawˆ hpawˇ lo ngaˬ gʼa‸ ca nyi ve yoˬ. Ya‸hkʼaˇ, oˇ kaˬ lo Gʼuiˬsha 
maˇ chehˇ. Mvuhˇ nyi kʼehˬ hpawˇ lo ngaˬ kʼaw‸ gʼa‸ ca nyi ve ka‸, oˇ kaˬ lo 
Gʼuiˬsha hta‸ ngaˬ maˇ gʼa mawˬ. 
9Gʼuiˬsha lehˬ awˬ hawˉ hpawˇ leh awˬ na hpawˇ lo kanˉ te chehˇ taˍ ve yoˬ. 
Ya‸ hkʼaˇ, ngaˬ Yawˇ hta‸ maˇ gʼa mawˬ. 



1412 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

10Gʼuiˬsha lehˬ, ngaˬ toˇ kʼai ve hkui piˍ teˇ piˍ le le hta‸ shiˍ chehˇ ve yoˬ. 
Yawˇ ngaˬ hta‸ lawˇ nyi ve hkʼe kʼo, ngaˬ lehˬ da‸ kehˬ chehˇ ve hta‸ Yawˇ 
gʼa mawˬ tuˬ yoˬ. 
11Yawˇ leuˆ yuˬ taˍ ve ya‸ kʼaw hkʼaˇ suh ngaˬ lehˬ ka ti‸ yeˬ ve hkʼaw toˇ kʼai 
chehˇ ve yoˬ. Teˇ pawˆ ka‸ la‸ sha paˉ, la‸ mehˍ paˉ hpawˇ lo maˇ suhˉ kʼai 
jaw. 
12Gʼuiˬsha kʼoˆ taˍ ve teˇ hpaˍ hta‸ ngaˬ hkʼa htaˆ ka‸ te chehˇ ve yoˬ. Yawˇ ve 
a loˍ awˬ hkʼaˇ suh ngaˬ te kʼai chehˇ ve yoˬ. Ngaˬ ve a loˍ awˬ hkʼaˇ suh maˇ 
te. 
13Yawˇ lehˬ, teˇ pawˆ ka‸ maˇ peˍ maˇ pa puiˉ. Chaw teˇ gʼaˇ ka‸ Yawˇ te gaˇ 
ve kanˉ hta‸ tawˍ taˍ maˇ gʼa. 
14Yawˇ lehˬ, ngaˬ awˬ pon gu taˍ ve kanˉ hkʼaˇ hta‸ te biˇ la piˇ tuˬ yoˬ. Kanˉ 
hkʼaˇ oˇ ve lehˬ Yawˇ geh lo cawˬ taˍ ve kanˉ hkʼaˇ teˇ hpaˍ awˬ hkʼaw lo ve teˇ 
maˬ hpeh‸ ve yoˬ. 
15Yawˇ mehˆ gʼuˇ suhˍ lo ngaˬ kawˆ cheˇ chehˇ taˍ ve yoˬ. 
16-17Kanˇ paˆ uiˍ ve Gʼuiˬsha lehˬ, ngaˬ ve ha‸ hanˉ ve nyi ma hta‸ te luˬ ve 
yoˬ. Naˆ ho‸ ve teˇ ceuˬ ngaˬ hta‸ mehˆ cuˉ piˇ lawˬ ve htawˇ, ngaˬ hta‸ kawˆ 
tuˬ te laˇ chehˇ ve lehˬ, naˆ ho‸ ve awˬ ceuˬ maˇ heˆ. Gʼuiˬsha hpeh‸ ve yoˬ. 

Yawˇbaˆ li‸ 24 

1Yawˇ ve kanˉ hta‸ te chehˇ ve chaw hui hta‸ hteˇ ve cawˇ ve hkʼaw suhˉ jehˬ piˇ tuˬ, 

aˬ hto‸ ma pa taw Gʼuiˬsha lehˬ awˬ nyi teˇ nyi hta‸ maˇ fuiˍ teh taˍ ve le. 
2Chaw yaˇ teˇ hpaˍ lehˬ miˬguiˬ gʼa maˇ tuˬ, a shu yawˇ ve miˬ tcuh hta‸ hkʼawˇ jiˆ 

chehˇ ve yoˬ. 
Yawˇ hui lehˬ yawˬ ehˉ teˇ hpaˍ hta‸ hkʼawˇ yuˬ leh, yawˇ hui ve yawˬ moˍ geh teh taˍ 

ve yoˬ. 
3Yawˇ hui lehˬ, yaˇcuˬshi teˇ hpaˍ ve piˉ laˬ hta‸ yuˬ leh, 

jeˬ shaiˍ laˇ peuˬ htaˇ hkʼa gaˬ mehˇchawˇma ve nuˇ paˍ lonˉ hta‸ yuˬ taˍ ve yoˬ. 
4Haˍ ve gʼawˇ ve chaw hui hteˇ ve cawˇ ve awˬ ceuˬ hta‸ maˇ gʼa tuˬ yawˇ hui tawˍ taˍ 

leh, 
haˍ gʼawˇ ve chaw teˇ hpaˍ hta‸ gʼuiˇ hpaw-e leh ca va‸ taˍ tcuh ve yoˬ. 
5Chi hta‸ pa taw, haˍ gʼawˇ yaˇ teˇ hpaˍ lehˬ piˉ laˬ awˬ hteunˍ hkʼa shuˍ, 

goˇ choˆ jaˇ ve heh puiˉ hkʼaw lo caˇ tuˬ ca toˇ chehˇ ve yoˬ. 
Yawˇ hui ve yaˇ teˇ hpaˍ awˬ pon teˇ kaˬ ka‸ caˇ tuˬ ca maˇ gʼa. 
6Yawˇ hui lehˬ, shu ve ti mi hkʼaw caˬ gʼa ca gʼeu‸ leh, 

haiˬ ve chaw teˇ hpaˍ ve a pehˉ meuˇ hko hkʼaw a pehˉ meuˇ shiˍ gʼa ca shaˉ ve yoˬ. 
7Mvuhˇ hpeu‸ yawˇ hui zuh‸ ve teˇ yanˇ, te‸ chiˉ yuˬ kaw tuˬ aˉ boˆ maˇ cawˬ. 

Yawˇ hui kaˆ ve hta‸ tawˍ taˍ piˇ tuˬ ve te‸ chiˉ maˇ cawˬ. 
8Yawˇ hui lehˬ, hkʼaw hkʼoˆ lo laˬ ve mvuhˇ yeˬ hta‸ pa taw nehˆ kʼai leh, 

haˉ hpawˇ paˇ lo kʼuˉ da‸ mui taˍ ve yoˬ. 
9Haiˬ ve chaw teˇ hpaˍ lehˬ, awˬ pa maˇ cawˬ ve yaˇ teˇ hpaˍ hta‸ awˬ ceˬ te tcuh leh 

jeˬ kʼaw‸ shaiˍ laˇ maˇ gʼa ve haˍ gʼawˇ yaˇ teˇ hpaˍ hta‸ yuˬ kʼai ve yoˬ. 
10Haˍ gʼawˇ ve chaw teˇ hpaˍ lehˬ, te‸ chiˉ veu‸ kʼaˇ maˇ cawˬ leh gʼa tawˆ kʼai ve 

yoˬ. 
Yawˇ hui awˍ meu‸ jaˇ ve htawˇ caˬ gʼa ca gʼeu‸ ve yoˬ. 
11Yawˇ hui lehˬ, shaˍlonˍ chu leh a peuˇ meuˇ gʼuiˬ gʼa nyiˉ ve yoˬ. 

Ya‸ hkʼaˇ, yawˇ hui awˬ to lehˬ meu‸ jehˇ chehˇ ve yoˬ. 
12Venˇ teˇ hpaˍ hkʼaw lo naˬve chaw leh suh la paˇ neˇ ve chaw teˇ hpaˍ kuˬ hawˬ 

chehˇ ve yoˬ. 
Ya‸ hkʼaˇ, Gʼuiˬsha lehˬ yawˇ hui ve bon lawˬ hkawˇ hta‸ a muˆ maˇ taˍ piˇ. 
13Awˬ gʼeuˆ hta‸ maˇ heuˆ gaˇ ve chaw teˇ hpaˍ cawˬ ve yoˬ. 

Yawˇ hui lehˬ, awˬ gʼeuˆ hta‸ na maˇ gʼa. Maˇ heˆ kʼo, awˬ gʼeuˆ sheh kʼai piˇ kuiˬ lo 

yawˇ hui maˇ kʼai. 
14Mvuhˇ htiˇ la ve teˇ yanˇ, chaw hta‸ tiˇ pehˍ shehˍ hpaˇ tu la leh, 

haˍ ve gʼawˇ ve chaw hui hta‸ ca tiˇ pehˍ piˇ tuˬ tawˆ kʼai ve yoˬ. 

Mvuhˇ hpeu‸ htaˇ yawˇ lehˬ shu ve mawˇ hta‸ ca hkʼawˇ ve yoˬ. 
15Haˉ chawˇ te ve chaw lehˬ, mvuhˇ hpeu‸ la ve hta‸ law chehˇ ve yoˬ. 

Chaw teˇ gʼaˇ ka‸ yawˇ hta‸ maˇ gʼa mawˬ tuˬ, yawˇ ve mehˆ hpfuhˇ hta‸ beh taˍ ve 

yoˬ. 
16Mvuhˇ hpeu‸ htaˇ chaw hkʼawˇ teˇ hpaˍ shu ve yehˬ hkʼaw ca lo‸ hkʼawˇ leh, 

mvuhˇ htiˇ la ve teˇ yanˇ, awˬ gʼeuˆ hta‸ jaw kʼai leh ca va‸ taˍ ve yoˬ. 
17Yawˇ hui lehˬ awˬ gʼeuˆ hta‸ kawˆ jaˇ ve yoˬ. 

Ya‸ hkʼaˇ, naˆ ho‸ ve hta‸ yawˇ hui maˇ kawˆ. 
Zawˇhpaˆ tawˇ yaw ve 

18Haiˬ ve chaw lehˬ iˉ kaˆ luˉ chiˇ veu ve hta‸ gʼa hkanˍ leh, 

yawˇ ve miˬguiˬ lehˬ Gʼuiˬsha hkeu ve hta‸ gʼa hkanˍ ve yoˬ. 

Yawˇ ve a pehˉ meuˇ hko hkʼaw kanˉ maˇ ca kʼaw‸ te-o. 
19Haw la ve teˇ yanˇ vaˇ meu-e mehˉ kʼai ve hkʼe, 

venˇbaˆ yaˇ lehˬ te‸ chehˇ ve chaw hui ve mvuhˇmiˬ hkʼaw mehˉ kʼai ve yoˬ. 

20Yawˇ ve awˬ e ka‸ yawˇ hta‸ maˇ kʼaw‸ dawˇ nawˇ-o. 

Yawˇ lehˬ hawehˆ caˇ ve hta‸ gʼa hkanˍ leh, paiˍ taˍ ve suhˆ cehˬ hkʼa shuˍ luˬ kʼai 

sheˆ kʼai ve yoˬ. 
21Oˇ hkʼe hpeh‸ la ve lehˬ, yawˇ mehˇchawˇma teˇ hpaˍ hta‸ hkʼa mvuhˇ hkʼa na te piˇ 

leh, 
yaˇ maˇ cawˬ ve yaˇ miˇ teˇ hpaˍ hta‸ maˇ ha kʼaˉ piˇ ve pa taw yoˬ. 
22Gʼuiˬsha lehˬ yawˇ ve awˬ gʼaˇ awˬ shaˉ hta‸ cuˇ leh, awˬ gʼaˇ uiˍ ve chaw hui hta‸ 

te luˬ te sheˆ piˇ ve yoˬ. 
Gʼuiˬsha kanˉ te leh haiˬ ve chaw suh-e ve yoˬ. 
23Gʼuiˬsha yawˇ hta‸ gawˬ lehˍ chehˇ piˇ lawˬ hpeh‸ ve yoˬ. 

Ya‸ hkʼaˇ, yawˇ hta‸ hkʼaˬ htaˆ ka‸ nyi tcuhˉ taˍ ve yoˬ. 
24Haiˬ ve chaw lehˬ teˇ hkui teˇ yanˇ paw sha la ve yoˬ. 

Ya‸ hkʼaˇ, mvuh‸ leh gʼeu‸ baˬ taˍ ve caˬ cehˬ hkʼa shuˍ nawˬ kʼai ve yoˬ. 
25Chi hkʼe hpeh‸ la ve hta‸ a shu teˇ gʼaˇ gʼawˬ hkʼaˆ hpeh‸ tuˬ le. 

Ngaˬ yaw ve tawˇ chi teˇ hpaˍ maˇcawˇ, teh‸ a shu teˇ gʼaˇ kʼoˆ hpeh‸ le. 

Yawˇbaˆ li‸ 25 

Biˇlaˍdaˆ tawˇ yaw ve 

1-2Gʼuiˬsha lehˬ, kanˇ paˆ uiˍ jaˇ ve yoˬ. Chaw hkʼa peu-eˬ Yawˇ mehˆ gʼuˇ suhˍ 
ka kehn leh gʼa huˉ taˍ tuˬ yoˬ. Yawˇ lehˬ mvuhˇ naw ma mvuhˇmiˬ hta‸ gawˬ 
lehˍ ha‸ shaˉ taˍ ve yoˬ. 
3Yawˇ ve kanˉ hta‸ te chehˇ ve mvuhˇ naw ma tcuh yaˇ teˇ hpaˍ hta‸ a shu 
gʼaw gʼa le. Gʼuiˬsha ve awˬ gʼeuˆ ba maˇ gaˬ ve chehˇ kuiˬ teˇ kaˬ kaˬ cawˬ laˇ. 
4Gʼuiˬsha mehˆ gʼuˇ suhˍ chaw teˇ gʼaˇ hteˇ cawˇ ve, maˇ heˆ kʼo da‸ kehˬ hpeh
‸-aw laˇ. 
5Ha pa ka‸ yawˇ mehˆ gʼuˇ suhˍ lo awˬ gʼeuˆ maˇ ba. Meu‸ keu shiˍ teˇ hpaˍ 
ka‸ maˇ da‸ kehˬ. 
6Hkʼe kʼo, hawehˆ leh pfuhˇ shehˍ ma hpeh‸ ve chaw yaˇ lehˬ, aˬ hto‸ ma kʼoˆ 
tuˬ cawˬ le. Gʼuiˬsha mehˆ gʼuˇ suhˍ chaw yaˇ lehˬ, hkʼaˬ ma awˬ hpfuhˇ cawˬ 
ve le. 

Yawˇbaˆ li‸ 26 

Yawˇbaˆ tawˇ yaw ve 

1-2Ngaˬ hkʼe ve haˍ gʼawˇ leh gʼaˇ nuˇ puiˉ ve chaw hta‸ nawˬ hui hkʼaˬ ma ga 
laˇ taˍ peuˬ ve le. 
3Ngaˬ hkʼe ve chaw luˬ paˍ teˇgʼaˇ hta‸ nawˬ hui cuˇ yiˍ leh da‸ ve dawˇ hkʼaˇ 
pe‸ laˇ chehˇ ve yoˬ. 
4Nawˬ hui ve tawˇ hta‸ a shu teˇ gʼaˇ na yuˬ laˇ tuˬ yoˬ, teh‸ nawˬ hui dawˇ ve 
le. Tawˇ chi teˇ hpaˍ a shu nawˬ hui hta‸ yaw tcuh laˇ ve le. 

Biˇlaˍdaˆ tawˇ yaw ve 

5Suh peuˬ ve chaw hui ve awˬ ha teˇ hpaˍ lehˬ, miˬguiˬ hawˉ lo cawˬ ve iˉ kaˆ 
hkʼaw lo cheˇ cheˇ veˆ veˆ hpeh‸ chehˇ taˍ ve yoˬ. 
6Suh mvuhˇmiˬ lehˬ, Gʼuiˬsha mehˆ gʼuˇ suhˍ awˬ kʼu nyi hpeh‸ leh, oˇ ve hta‸ 
te‸ chiˉ hoˆ beh taˍ maˇ gʼa. 
7Gʼuiˬsha lehˬ, awˬ na hpawˇ lo ve mvuhˇ naw ma hta‸ gʼawˬ baˬ leh, miˬguiˬ 
hta‸ poˬ hpe poˬ la‸ kaˍ lo kʼuˉ taˍ ve yoˬ. 
8Moˬ awˬ hkʼaw lo iˉ kaˆ cawˬ la piˇ shehˍ hpaˇ lehˬ Gʼuiˬsha hpeh‸ leh, iˉ kaˆ 
oˇ ve maˇ gʼa pe‸ ce kʼai tuˬ Yawˇ ha‸ shaˉ piˇ taˍ ve yoˬ. 
9Yawˇ lehˬ, tawˬ la chehˇ ve ha pa hta‸ moˬ awˬ baˬ hpawˇ lo yuˬ faˉ taˍ ve 
yoˬ. 
10Yawˇ lehˬ, laˇ tsuhˇ gʼuiˬ hkʼoˆ lo awˬ hkʼaˇ tawˍ piˇ leh, awˬ gʼeuˆ leh naˆ ho‸ 
ve hta‸ pehˬ da‸ piˇ lawˬ ve yoˬ. 
11Mvuhˇ naw ma hta‸ kanˬ chiˇ taˍ ve yehˬ hkuiˉ daw teˇ hpaˍ hta‸ Yawˇ deˇ 
piˇ ve teˇ yanˇ, oˇ ve teˇ hpaˍ kawˆ jaˇ leh hiˆ hiˆ naˇ naˇ hpeh‸ la ve yoˬ. 
12Yawˇ ve awˬ gʼaˇ awˬ shaˉ hta‸ cuˇ leh, laˇ tsuhˇ gʼuiˬ hta‸ Yawˇ beˆ gʼawˆ 
piˇ ve yoˬ. Yawˇ ve cuˇ yiˍ hta‸ yehˇ leh cawˇ shehˍ ma Raˍhaˆ hta‸ peuˆ nehˆ 
piˇ ve yoˬ. 
13Yawˇ ve awˬ shaˉ lehˬ, mvuhˇ naw ma hta‸ kehˬ lehˍ cawˬ la piˇ leh, Yawˇ ve 
la‸ sheh gʼuiˇ hpaw-e chehˇ ve vuiˬ lonˉ hta‸ tiˇ pehˍ piˇ ve yoˬ. 
14Ya‸ hkʼaˇ, chi teˇ hpaˍ lehˬ Yawˇ ve kanˇ paˆ hta‸ hpeu‸ maˍ laˇ chehˇ ve 
awˬ heˆ ehˉ ceh hpeh‸ leh, ngaˬ hui gʼa kaˇ chehˇ ve tawˇ tsuhˆ-ehˆ hkawˇ tiˉ 

hpeh‸ ve yoˬ. Gʼuiˬsha hkʼaˬ ma uiˍ jaˇ mvuh jaˇ ve hta‸ a shu teˇ gʼaˇ shiˍ 
hpeh‸ le. 

Yawˇbaˆ li‸ 27 

Yawˇbaˆ tawˇ yaw ve 

1-2Ngaˬ hta‸ hteˇ ve cawˇ ve hkʼaw suhˉ maˇ jehˬ laˇ leh, ngaˬ hta‸ dawˇ haˍ 
dawˇ tui‸ piˇ lawˬ ve, te‸ chehˇ ve Gʼuiˬsha hta‸ cuˇ leh ngaˬ hkanˍ ve yoˬ. 
3Gʼuiˬsha ngaˬ hta‸ shaˉ gʼawˬ tuˬ piˇ laˇ chehˇ sheˍ ve ceh ceh, 
4ngaˬ ve meuˇ guiˬ lehˬ haiˬ ve tawˇ hta‸ yaw tuˬ ve maˇ heˆ. Ngaˬ ve ha tehˍ 
htawˇ heˍ ve tawˇ hta‸ yaw tuˬ ve maˇ heˆ. 
5Nawˬ hui lehˬ cawˇ ve yoˬ, teh‸ ngaˬ teˇ pawˆ ka‸ kʼoˆ tuˬ ve maˇ heˆ. Suh 
htaˇ hkʼa gaˬ, ngaˬ lehˬ te‸ chiˉ ya‸ kuiˬ maˇ cawˬ ve awˬ lawn hta‸ ceh kʼoˆ 
tcuh taˍ tuˬ yoˬ. 
6Ngaˬ lehˬ hteˇ cawˇ chehˇ ve yoˬ, teh‸ kʼoˆ taˍ peuˬ ve tawˇ hta‸ ngaˬ baˬ taˉ 
tuˬ ve maˇ heˆ. Ngaˬ ve shiˍ puiˉ ve nyi ma kehˬ lehˍ cawˬ chehˇ ve yoˬ. 
7Ngaˬ hta‸ tawˍ taˍ chehˇ ve chaw hkʼa peu-eˬ, haiˬ ve chaw leh maˇ hteˇ maˇ 
cawˇ ve chaw hkʼa shuˍ ciˍ yanˍ ve hta‸ gʼa hkanˍ piˇ-oˆ. 
8Gʼuiˬsha Yawˇ hui ve a sha‸ hta‸ kʼaw‸ yuˬ hkʼaw‸ piˇ tuˬ ve awˬ yanˇ gaˬ 
htaˇ, Gʼuiˬsha maˇ cawˬ ve chaw hui awˬ pon aˬ hto‸ ma dawˇ law kuiˬ cawˬ 
sheˍ le. 
9Dawˇ haˍ tuˬ awˬ ceuˬ gaˬ la ve teˇ yanˇ, yawˇ hui kuˬ hawˬ ve awˬ hkawˇ hta
‸ Gʼuiˬsha na yuˬ piˇ tuˬ ve laˇ. 
10Yawˇ hui lehˬ, Yawˇ piˇ laˇ tuˬ ve ha lehˬ tuˬ hta‸ dawˇ law chehˇ cawˇ ve 
yoˬ. Yawˇ hui hkʼaˬ htaˆ ka‸ Yawˇ geh bon lawˬ chehˇ cawˇ ve yoˬ. 
11Gʼuiˬsha ve kanˇ paˆ hkʼa ma uiˍ jaˇ ve leh, Yawˇ gu taˍ ve kanˉ hkʼaˇ hkʼaˬ 
hkʼe cawˬ ve awˬ lawn nawˬ hui hta‸ hto maˍ laˇ shaˍ. 
12Ya‸ hkʼaˇ, oˇ ve teˇ hpaˍ hta‸ nawˬ hui hkʼaˇ nawˬ hui mawˬ taˍ peuˬ. Hkʼe 
kʼo, aˬ hto‸ ma pa taw tcuhˉ kuiˬ maˇ cawˬ ve tawˇ chi teˇ hpaˍ hta‸ nawˬ hui 
yaw ve le. 

Zawˇhpaˆ tawˇ yaw ve 

13Chi ve lehˬ, kanˇ paˆ uiˍ ve Gʼuiˬsha haiˬ ve chaw hui hta‸ hkʼaˬ hkʼe te ciˍ 
yanˍ piˇ ve awˬ hkʼaˇ hpeh‸ ve yoˬ. 
14Yawˇ hui lehˬ, yaˇ hkʼa biˇ cawˬ tuˬ yoˬ. Ya‸ hkʼaˇ, ma‸ bawˆ kuiˬ lo yawˇ 
hui hkʼa peu-eˬ suh-e ve yoˬ. Yawˇ hui ve yaˇ teˇ hpaˍ teˇ pawˆ ka‸ caˇ law‸ 
dawˬ law‸ maˇ cawˬ. 
15A sha‸ te‸ chehˇ taˉ sheˍ ve teˇ hpaˍ naˬ beuˬ gaˬ suh-e leh, yawˇ hui ve 
mehˇchawˇma teˇ hpaˍ ka‸, yawˇ hui awˬ pon dawˇ haˍ leh hawˬ tuˬ ve maˇ 
heˆ. 
16Haiˬ ve chaw teˇ hpaˍ lehˬ, hpu gʼaw maˇ peuˬ htaˇ hkʼa gaˬ cawˬ leh, loˍ ve 
a‸ kehˉ ka‸ veu‸ kʼaˇ cawˬ maˇ jaˇ ve yoˬ. 
17Ya‸ hkʼaˇ, da‸ ve chaw teˇ hpaˍ veu‸ kʼaˇ oˇ ve hta‸ gʼa veu‸ leh, hteˇ ve 
cawˇ ve chaw teˇ hpaˍ hpu oˇ ve hta‸ gʼa ve yoˬ. 
18Haiˬ ve chaw lehˬ, a shu yawˇ ve yehˬ hta‸ a goˬ a gaˉ pehˍ hpui leh, ti mi 
hkʼaw cawˬ ve aˉ po kʼo hkʼe te taˍ ve yoˬ. 
19Teˇ pawˆ pawˆ yawˇ hui paw sha jaˇ leh gʼa zuh‸ taˍ tuˬ yoˬ. Yawˇ hui kʼaw‸ 
nawˇ la ve teˇ yanˇ, yawˇ hui ve hpu shi mawˇ jeˬ hkʼa peu-eˬ mehˉ kʼai peuˬ 
ve hta‸ gʼa mawˬ tuˬ yoˬ. 
20Gʼuiˬ uiˍ haˉ uiˍ ve hkʼe, kawˆ tuˬ ve awˬ ceuˬ yawˇ hui awˬ hkʼoˆ gaˬ la tuˬ 
yoˬ. Mvuhˇ hpeu‸ htaˇ, mvuhˇ haw yawˇ hui hta‸ meuˆ chiˇ veu tuˬ yoˬ. 
21Mvuhˇ nyi tawˆ hpawˇ ve mvuhˇ haw yawˇ hui hta‸ meuˆ chiˇ veu leh yawˇ 
hui mehˉ kʼai ve yoˬ. 
22Yawˇ hui gʼa ponˬ tuˬ gʼaˇ hte‸ coˇ caˇ ve htawˇ, mvuhˇ haw oˇ ve yawˇ hui 
hta‸ ha kʼaˉ piˇ tuˬ ve maˇ heˆ. 
23Yawˇ hui gʼuiˇ toˇ chehˇ htaˇ, mvuhˇ haw yawˇ hui hta‸ meuˆ baˬ piˇ leh, 
yawˇ hui hta‸ kawˆ jaˇ piˇ lawˬ tuˬ yoˬ. 

Yawˇbaˆ li‸ 28 

Cuˇ yiˍ hta‸ chiˇ mvuh ve 

1Hpu duˇ kuiˬ hpu kʼoˍ cawˬ ve yoˬ. Shi hta‸ lawˍ kuiˬ htawˇ cawˬ ve yoˬ. 
2Chaw yaˇ lehˬ, miˬguiˬ hkʼaw sho hta‸ duˇ tawˆ leh, haˉ pui hkʼaw lo kuiˇ hta
‸ lawˍ tawˆ ve yoˬ. 
3Chaw yaˇ lehˬ, naˆ ho‸ jaˇ ve miˬ kʼoˍ hkʼaw ca hpfuhˆ nyi leh haˉ pui shiˍ 
hta‸ duˇ tawˆ ve yoˬ. 
4Chaw teˇ gʼaˇ ka‸ maˇ chehˇ leh, chaw yaˇ hkui sheh maˇ naˆ jaw kuiˬ lo hpu 
hta‸ ca duˇ ve yoˬ. Yawˇ hui lehˬ miˬ kʼoˍ hkʼaw aˉ caˆ hkeh hta‸ vawˆ taˍ leh 
kanˉ te ve yoˬ. 
5Caˇ tuˬ tawˆ la kuiˬ miˬguiˬ lehˬ, aˬ miˍ hta‸ pa taw kʼaw‸ htaiˍ kʼaw‸ pa la 
leh, 
6haˉ pui hkʼaw lo naw hpui ve haˉ pui shehnˉ teˇ hpaˍ tawˆ la ve yoˬ. Je‸ meu-
e hkʼaw lo htawˇ shi tawˆ la ve yoˬ. 
7Miˬ kʼoˍ oˇ ve hkʼaw lo‸-e ve ya‸ kʼaw hta‸ aˉ ceˬ teˇ hkeh ka‸ maˇ shiˍ. Naˬ 
beuˬ ngaˆ teˇ hkeh ka‸ oˇ kaˬ lo maˇ poˬ kʼai jaw. 
8Ya‸ kʼaw oˇ ve hta‸ laˇ caˬ shiˉ leh awˬ nu haiˬ ve to nuˇ to shaˆ teˇ hkeh ka‸ 
maˇ te toˇ jaw. 
9Chaw yaˇ lehˬ heh jaˇ ve haˉ hpawˇ hta‸ duˇ ve yoˬ. Hkʼaw hkuiˉ puiˍ lo tanˬ 
duˇ leh, hkʼaw hta‸ duˇ paˆ ve yoˬ. 
10Yawˇ hui haˉ hpawˇ hkʼaw duˇ lo‸-e ve teˇ yanˇ, awˬ hpfuhˇ hkʼaˆ jaˇ ve haˉ 
pui shehnˉ hta‸ gʼa mawˬ ve yoˬ. 
11Yawˇ hui lehˬ iˉ kaˆ tawˆ kuiˬ lo hkʼa gaˬ duˇ lo‸-e leh, faˉ taˍ ve awˬ ceuˬ hta
‸ awˬ gʼeuˆ ba kuiˬ lo yuˬ tawˆ la ve yoˬ. 
12Ya‸ hkʼaˇ, cuˇ yiˍ hta‸ hkʼaˬ lo ca mawˬ hpeh‸ ve le. Ngaˬ hui shiˍ puiˉ la tuˬ 
hkʼaˬ lo gʼa ca henˇ tuˬ ve le. 
13Cuˇ yiˍ hta‸ chaw yaˇ geh gʼa mawˬ tuˬ ve maˇ heˆ. Cuˇ yiˍ hkʼaˬ ma awˬ 
hpfuhˇ hkʼaˆ ve hta‸ chaw teˇ gʼaˇ ka‸ maˇ shiˍ. 
14Cuˇ yiˍ lehˬ naˉ jaˇ ve laˇ tsuhˇ gʼuiˬ hkʼaw maˇ cawˬ, teh‸ laˇ tsuhˇ gʼuiˬ kʼoˆ 
ve yoˬ. 

15Cuˇ yiˍ hta‸ hpu shi yuˬ leh vuiˬ maˇ gʼa. 
16Da‸ jaˇ ve shi leh shehnˉ shiˍ teˇ hpaˍ htawˇ cuˇ yiˍ hkʼe taw awˬ hpfuhˇ maˇ 
hkʼaˆ. 
17Cuˇ yiˍ lehˬ shi a‸ kehˉ awˬ hpfuhˇ hkʼaˆ leh, shi kawˆ leh da‸ jaˇ ve mehˆ 
gʼeuˆ a‸ kehˉ awˬ hpfuhˇ hkʼaˆ jaˇ ve yoˬ. 
18Cuˇ yiˍ leh shehnˉ shiˍ a‸ kehˉ awˬ hpfuhˇ hkʼaˆ jaˇ ve yoˬ. 
19Da‸ jaˇ ve shiˉ-ehˍ ve shehnˉ leh da‸ jaˇ ve shi lehˬ, cuˇ yiˍ hta‸ ca tehˆ da‸ 
maˇ gʼa. 
20Hkʼe kʼo, cuˇ yiˍ ve awˬ hkuiˉ puiˍ hkʼaˬ lo le. Ngaˬ hui shiˍ puiˉ la tuˬ hkʼaˬ 
lo gʼa ca henˇ tuˬ ve le. 
21Te‸ chehˇ ve chaw teˇ gʼaˇ ka‸ oˇ ve hta‸ mawˬ maˇ hpeh‸. Poˬ toˇ ve ngaˆ 
htawˇ mawˬ maˇ hpeh‸. 
22Suh ve teˇ ceuˬ leh luˬ ve sheˆ ve teˇ ceuˬ htawˇ, cuˇ yiˍ awˬ lawn a ciˉ ciˉ 
ceh gʼa kaˇ jawˬ ve yoˬ, teh‸ kʼoˆ ve yoˬ. 
23Gʼuiˬsha ceh tiˉ ya‸ kʼaw hta‸ shiˍ leh, cuˇ yiˍ hta‸ hkʼaˬ lo gʼa ca tuˬ ve hta
‸ shiˍ ve yoˬ. 
24Awˬ lawn kʼo, Yawˇ lehˬ miˬguiˬ awˬ leh meuˇ teˇ hpaˍ hta‸ mawˬ leh, 
mvuhˇ naw ma awˬ hawˉ lo cawˬ ve awˬ ceuˬ hkʼa peu-eˬ ve hta‸ mawˬ ve 
yoˬ. 
25Gʼuiˬsha lehˬ mvuhˇ haw hta‸ kanˇ paˆ piˇ leh, laˇ tsuhˇ gʼuiˬ hta‸ hkʼaˬ hui 
cawˬ piˇ tuˬ dawˇ cheˆ ve teˇ yanˇ, 
26mvuhˇ yeˬ hta‸ hkʼaˬ lo laˬ piˇ tuˬ, leh moˬ teˇ hpaˍ ya‸ kʼaw hkʼaˬ ve hta‸ 
gʼa te toˇ tuˬ ve hta‸ Gʼuiˬsha dawˇ cheˆ ve teˇ yanˇ, 
27Yawˇ cuˇ yiˍ hta‸ ca mawˬ leh, cuˇ yiˍ ve awˬ hpfuhˇ hta‸ Yawˇ lawˇ nyi canˇ 
nyi ve yoˬ. Cuˇ yiˍ hta‸ Yawˇ nyi ma cawˇ ve yoˬ. 
28Gʼuiˬsha chaw yaˇ hta‸ chi hkʼe kʼoˆ piˇ ve yoˬ. Nawˬ hui cuˇ yiˍ cawˬ la tuˬ, 
Gʼuiˬsha hta‸ gʼa yawˆ yan ve yoˬ. Nawˬ hui shiˍ puiˉ la tuˬ, haiˬ ve kanˉ hta‸ 
gʼa baˬ taˉ ve yoˬ, teh‸ kʼoˆ ve yoˬ. 

Yawˇbaˆ li‸ 29 

Yawˇbaˆ awˬ leh meuˇ tawˇ yaw ve 

1Yawˇbaˆ tawˇ teˇ pawˆ kʼaw‸ yaw ve yoˬ. 
2Chi beu‸ ngaˬ lehˬ ponˬ laˬ htaˇ hkʼa shuˍ, Gʼuiˬsha ha‸ shaˉ laˇ ve awˬ hawˉ 
lo a sha‸ gʼa kʼaw‸ te‸ chehˇ ve hkʼe kʼo, hkʼaˬ ma da‸ jaˇ tuˬ le. 
3Oˇ htaˇ lehˬ, Gʼuiˬsha ngaˬ geh hkʼaˬ htaˆ ka‸ chehˇ taˍ leh, ngaˬ naˆ ho‸ kuiˬ 
lo te toˇ chehˇ ve teˇ yanˇ, Yawˇ ngaˬ hta‸ awˬ gʼeuˆ ba laˇ chehˇ ve yoˬ. 
4Awˬ yanˇ oˇ ve hkʼaw ngaˬ lehˬ paw sha chehˇ leh, Gʼuiˬsha lehˬ ngaˬ ve yehˬ 
hta‸ ha‸ shaˉ laˇ chehˇ ve yoˬ. 
5Oˇ htaˇ lehˬ, kanˇ paˆ uiˍ ve Gʼuiˬsha ngaˬ geh chehˇ taˍ leh, ngaˬ paˇ lo yaˇ 
paˍ yaˇ miˇ hkʼa biˇ caw zuhˇ chehˇ taˍ ve yoˬ. 
6Ngaˬ ve nuˇ leh aˉ che‸ teˇ hpaˍ, ngaˬ hta‸ cuˉ gʼuiˬ piˇ laˇ chehˇ leh, haˉ pui 
cawˬ ve chehˇ kuiˬ lo ti taˍ ve ngaˬ ve shaˍlonˍ cehˬ teˇ hpaˍ htawˇ uiˍ la chehˇ 
ve yoˬ. 
7Venˇ hkʼaw chehˇ ve awˬ hoˉ awˬ naˬ teˇ hpaˍ hpawnˬ da‸ ve teˇ yanˇ, ngaˬ 
htawˇ yawˇ hui geh mui taˍ ve yoˬ. 
8Yaˇ nehˬ teˇ hpaˍ ngaˬ hta‸ mawˬ ve teˇ yanˇ, hkʼaw‸ nawˉ lo jiˆ kʼo‸-e leh, 
chaw mawˇ teˇ hpaˍ ngaˬ hta‸ yawˆ yan ve hkʼaw tu huˉ taˍ ve yoˬ. 
9Awˬ hoˉ awˬ naˬ teˇ hpaˍ tawˇ maˇ yaw leh, a shu yawˇ ve maw‸ kʼaw hta‸ 
hoˆ taˍ ve yoˬ. 
10Chaw uiˍ teˇ hpaˍ htawˇ ta‸ iˉ gawˬ lehˍ chehˇ taˍ ve yoˬ. 
11Ngaˬ hta‸ mawˬ ve chaw leh ngaˬ ve tawˇ hta‸ gʼa kaˇ ve chaw hkʼa peu-eˬ, 
ngaˬ te taˍ peuˬ ve da‸ ve kanˉ awˬ lawn kʼoˆ tuˬ hkʼa biˇ cawˬ ve yoˬ. 
12Haˍ gʼawˇ ve chaw kuˬ hawˬ ve teˇ yanˇ, ngaˬ yawˇ hui hta‸ ga piˇ ve yoˬ. 
Gʼaˇ va kuiˬ maˇ cawˬ ve yaˇcuˬshi teˇ hpaˍ hta‸ ngaˬ ga piˇ ve yoˬ. 
13Dawˇ tui‸ gaˇ tui‸ jaˇ peuˬ ve chaw teˇ hpaˍ ngaˬ hta‸ chiˇ mvuh chehˇ ve 
yoˬ. Ngaˬ lehˬ mehˇchawˇma teˇ hpaˍ gawˬ lehˍ gʼa chehˇ tuˬ ga piˇ ve yoˬ. 
14Ngaˬ lehˬ hkʼaˬ htaˆ ka‸ hteˇ ve cawˇ ve kanˉ hta‸ tiˉ te ve yoˬ. 



1421 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

15Ngaˬ lehˬ mehˆ cuˉ paˍ ve mehˆ shiˍ hpeh‸ leh, hkui kʼaw‸ paˍ ve hkui sheh 
hpeh‸ ve yoˬ. 
16Ngaˬ lehˬ haˍ gʼawˇ ve chaw hui ve awˬ pa hkʼe hpeh‸ leh, dawˇ haˍ chehˇ ve 
hkehˉ chaw teˇ hpaˍ hta‸ ga piˇ ve yoˬ. 
17Ngaˬ lehˬ haiˬ ve chaw hui ve kanˇ paˆ hta‸ te luˬ piˇ leh, yawˇ hui awˬ hawˉ 
lo gʼa hkanˍ chehˇ ve chaw hui hta‸ htaiˍ hkʼaw‸ piˇ ve yoˬ. 
18Ngaˬ a sha‸ maw maw gʼa te‸ chehˇ tuˬ leh, aˉ hkʼaw lo gawˬ lehˍ gʼa suh-e 
tuˬ ve hta‸ hkʼaˬ htaˆ ka‸ dawˇ law taˍ ve yoˬ. 
19Ngaˬ lehˬ iˉ kaˆ hkʼa deh‸ gʼa leh, awˬ kʼaˉ teˇ hpaˍ ka‸ ciˍ gʼuiˬ nehˆ chehˇ 
ve suhˆ cehˬ hkʼe hpeh‸ ve yoˬ. 
20Chaw yaˇ teˇ hpaˍ hkʼaˬ htaˆ ka‸ ngaˬ hta‸ chiˇ mvuh chehˇ leh, ngaˬ ve awˬ 
gʼaˇ awˬ shaˉ teˇ pawˆ ka‸ maˇ yawnˇ kʼai. 
21Ngaˬ dawˇ hkʼaˇ piˇ ve teˇ yanˇ, chaw yaˇ teˇ hpaˍ ta‸ iˉ gawˬ lehˍ chehˇ taˍ 
leh hkʼa deh‸ na yuˬ chehˇ ve yoˬ. 
22Ngaˬ tawˇ yaw peuˬ ve teˇ yanˇ, yawˇ hui te‸ chiˉ kʼaw‸ kʼoˆ htehˍ tuˬ maˇ 
cawˬ. Ngaˬ ve tawˇ teˇ hpaˍ lehˬ, mvuhˇ yeˬ gʼuiˬ miˬguiˬ hkʼaw lo‸-e ve hkʼe, 
yawˇ hui ve nyi ma hkʼaw lo‸-e ve yoˬ. 
23Muiˬ caˇ paˍ teˇ hpaˍ mvuhˇ yeˬ hta‸ ha‸ yuˬ ve hkʼe, chaw yaˇ teˇ hpaˍ ngaˬ 
ve tawˇ hta‸ ha‸ yuˬ ve yoˬ. 
24Yawˇ hui yonˍ ve awˬ gʼaˇ nuˇ kʼai ve teˇ yanˇ, ngaˬ yawˇ hui hta‸ gʼuiˬ suhˍ 
lehˍ te maˍ piˇ ve yoˬ. Ha lehˬ puiˉ ve ngaˬ ve mehˆ hpfuhˇ lehˬ, yawˇ hui hta‸ 
awˬ gʼaˇ kʼaw‸ cawˬ la piˇ ve yoˬ. 
25Ngaˬ awˬ hoˉ te leh, kanˉ hkʼa peu-eˬ ve hta‸ dawˇ cheˆ ve yoˬ. Jawˇmawˇ teˇ 
gʼaˇ yawˇ ve ma‸ moˍ hta‸ shiˍ kʼai piˇ ve hkʼe, ngaˬ yawˇ hui hta‸ shiˍ kʼai 
piˇ leh, yawˇ hui nyi ma luˬ ve teˇ yanˇ ngaˬ yawˇ hui hta‸ dawˇ sha tuˬ te piˇ 
ve yoˬ. 

Yawˇbaˆ li‸ 30 

1Ya‸ hkʼaˇ, ngaˬ a‸ kehˉ a sha‸ i ve chaw teˇ hpaˍ chi beu‸ ngaˬ hta‸ maˇ 
shawˍ maˇ caˆ kʼoˆ laˇ chehˇ ve yoˬ. Yawˇ hui ve awˬ pa teˇ hpaˍ lehˬ, te‸ chiˉ 
tcuhˉ kuiˬ maˇ cawˬ ve chaw hpeh‸ ve yoˬ. Chi hta‸ pa taw, yawˬ teˇ hpaˍ hta
‸ ha‸ shaˉ piˇ chehˇ ve ngaˬ ve hpuiˇ teˇ hpaˍ geh ka‸ yawˇ hui hta‸ chehˇ 
tcuh piˇ maˇ hpeh‸. 
2Yawˇ hui gʼaˇ nuˇ jaˇ peuˬ ve pa taw, yawˇ hui hta‸ kanˉ tcuh piˇ leh aˬ hto‸ 
ma awˬ bon cawˬ le. 
3Yawˇ hui haˍ gʼawˇ leh meu‸ jaˇ kaˆ jaˇ ve pa taw, mvuhˇ hpeu‸ htaˇ gawˬ cu 
gawˬ pehˆ ve chehˇ kuiˬ lo, goˇ kʼai peuˬ ve suhˆ geu hta‸ geu‸ caˇ chehˇ ve 
yoˬ. 
4Yawˇ hui lehˬ heh puiˉ hkʼaw lo cawˬ ve suhˆ paw ehˉ hta‸ gʼawˬ caˇ ve yoˬ. 
Te‸ chiˉ awˬ hkui maˇ cawˬ ve suhˆ geu hta‸ ka‸ caˇ ve yoˬ. 
5Chaw yaˇ teˇ hpaˍ lehˬ, chaw hkʼawˇ hta‸ heuˉ kʼoˬ piˇ ve hkʼe, yawˇ hui hta‸ 
heuˉ kʼoˬ piˇ ve yoˬ. 
6Yawˇ hui lehˬ, haˉ kʼoˍ teˇ hpaˍ hkʼaw chehˇ taˍ ve yoˬ. 
7Heh puiˉ hkʼaw lo yawˇ hui to nuˇ to shaˆ hkʼe kuˬ toˇ chehˇ leh, suhˆ buiˇ 
hawˉ lo kʼuˉ da‸ zuh‸ chehˇ ve yoˬ. 
8Yawˇ hui lehˬ te‸ chiˉ tcuhˉ kuiˬ maˇ cawˬ ve chaw hpeh‸ leh, mvuhˇmiˬ 
hkʼaw shu gʼa‸ kʼoˬ piˇ ve hta‸ gʼa hkanˍ ve yoˬ. 
9Chi beu‸ yawˇ hui ngaˬ geh laˬ leh, ngaˬ hta‸ gʼuiˬ yawˬ chehˇ ve yoˬ. Ngaˬ 
lehˬ, yawˇ hui awˬ pon gʼuiˬ yawˬ tuˬ hpeh‸ ve yoˬ. 
10Yawˇ hui ngaˬ hta‸ cha‸ jaˇ ve yoˬ. Yawˇ hui lehˬ ngaˬ a‸ kehˉ da‸ ve yoˬ 
teh‸ dawˇ leh, ngaˬ ve mehˆ hpfuhˇ hkʼaw ka‸ ciˉ gʼuiˇ hpe‸ keu laˇ ve yoˬ. 
11Gʼuiˬsha lehˬ ngaˬ hta‸ gʼaˇ nuˇ leh te‸ chiˉ te maˇ gʼa piˇ lawˬ ve pa taw, 
yawˇ hui nyi ma zuhˆ jaˇ ve hkʼaw ngaˬ hta‸ ca ya‸ la ve yoˬ. 
12Chaw chi teˇ moˍ ngaˬ hta‸ ca ya‸ la leh, ngaˬ hta‸ gʼuiˇ toˇ tcuh laˇ ve yoˬ. 
Yawˇ hui awˬ leh meuˇ teˇ pawˆ ngaˬ hta‸ ca ya‸ la tuˬ gu taˍ peuˬ. 

13Yawˇ hui lehˬ ngaˬ gʼa ponˬ tuˬ ve ya‸ kʼaw hta‸ tsuhˇ taˍ leh, ngaˬ hta‸ te 
luˬ tuˬ coˇ caˇ ve yoˬ. Yawˇ hui hta‸ tawˍ taˍ piˇ tuˬ ve chaw teˇ gʼaˇ ka‸ maˇ 
cawˬ. 
14Yawˇ hui lehˬ ngaˬ ve gʼo‸ pa hkʼoˆ taˆ lo‸ la leh, ngaˬ awˬ hkʼoˆ lo ce la ve 
yoˬ. 
15Ngaˬ lehˬ kawˆ jaˇ ve yoˬ. Ngaˬ ve awˬ me‸ awˬ hponˇ lehˬ mvuhˇ haw hkʼe 
mehˉ kʼai leh, ngaˬ ve hpu shi mawˇ jeˬ teˇ hpaˍ htawˇ, moˬ hkʼa shuˍ mehˉ 
kʼai peuˬ. 
16Chi beu‸ ngaˬ lehˬ suh la paˇ neˇ ve yoˬ. Ngaˬ gʼa tu‸ gʼa hkanˍ chehˇ ve 
hkehnˇ la kuiˬ maˇ mawˬ. 
17Mvuhˇ hpeu‸ htaˇ ngaˬ ve awˬ mu‸ ku teˇ hpaˍ che‸ naˬ jaˇ ve yoˬ. Ngaˬ ve 
naˬ kuiˬ teˇ hpaˍ teˆ pawˆ ka‸ maˇ mehˉ kʼai. 
18Gʼuiˬsha lehˬ ngaˬ ve aˉ po‸ kawˍ laˍ hta‸ yuˬ taˍ leh tzuh‸ suhˍ laˇ ve yoˬ. 
19Yawˇ ngaˬ hta‸ je‸ nehˆ hkʼaw ca‸ tuˍ laˇ leh, ngaˬ lehˬ je‸ meu-e a‸ kehˉ da
‸ leuˉ ve maˇ heˆ. 
20Gʼuiˬsha-oˬ, ngaˬ nawˬ hta‸ kuˬ ve yoˬ. Ya‸ hkʼaˇ, nawˬ teˇ pawˆ ka‸ maˇ 
kʼaw‸ yaw hkʼaw‸ laˇ. Ngaˬ bon lawˬ ve htawˇ, nawˬ maˇ na yuˬ laˇ. 
21Nawˬ ngaˬ hta‸ hehnˇ chaweh te laˇ chehˇ ve yoˬ. Nawˬ ve kanˇ paˆ hkʼa 
peu-eˬ hta‸ yehˇ leh, ngaˬ hta‸ ciˍ yanˍ laˇ chehˇ ve yoˬ. 
22Nawˬ lehˬ ngaˬ hta‸ mvuhˇ haw meuˆ chiˇ veu piˇ lawˬ leh, mvuhˇ haw 
mvuhˇ yeˬ lonˉ hkʼaw ngaˬ hta‸ baˬ keu laˇ ve yoˬ. 
23Chaw hkʼa peu-eˬ awˬ pon gu taˍ ve suh kuiˬ lo, nawˬ ngaˬ hta‸ shiˍ kʼai laˇ 
chehˇ ve hta‸ ngaˬ shiˍ ve yoˬ. 
24Te‸ chiˉ te maˇ puiˉ leh ha kʼaˉ laˇ tuˬ awˬ pon ceh lawˬ hkawˉ puiˉ ve luˬ 
kʼai chehˇ ve chaw yaˇ hta‸ aˬ hto‸ ma pa taw nawˬ ca ya‸ piˇ chehˇ ve le. 
25Dawˇ haˍ ve chaw hui geh teˇ geh ngaˬ hawˬ chehˇ leh, haˍ gʼawˇ ve chaw 
hui awˬ pon ngaˬ dawˇ haˍ chehˇ ve maˇ heˆ laˇ. 

26Ngaˬ lehˬ ha lehˬ tuˬ leh awˬ gʼeuˆ hta‸ dawˇ law chehˇ ve yoˬ. Ya‸ hkʼaˇ, oˇ 
ve teˇ hpaˍ awˬ tan dawˇ haˍ tuˬ leh naˆ ho‸ ve gaˬ la ve yoˬ. 
27Dawˇ haˍ dawˇ hkiˉ tuˬ leh naˬ ve gawˬ ve awˬ ceuˬ, ngaˬ hta‸ tzuh‸ suhˍ laˇ 
taˍ peuˬ ve yoˬ. Teˇ nyi peuˬ teˇ nyi ngaˬ gʼa tu‸ hkanˍ chehˇ ve yoˬ. 
28Mvuhˇ nyi gʼeuˆ a ciˉ ka‸ maˇ cawˬ ve naˆ ho‸ kuiˬ lo ngaˬ gʼa te toˇ chehˇ 
ve yoˬ. Chaw moˍ lonˉ gʼuˇ suhˍ lo huˉ taˍ leh, shu ga laˇ tuˬ ve hta‸ lawˬ ve 
yoˬ. 
29Ngaˬ tawˇ yaw ve awˬ hkawˇ lehˬ, heh hpuiˇ leh kaˍlaˍoˆ ngaˆ kuˬ hkawˇ 
hkʼe, dawˇ haˍ law‸ law‸ hpeh‸ ve yoˬ. 
30Ngaˬ ve awˬ guiˬ kʼuˉ naˆ-ehˍ hpeh‸ kʼai peuˬ. A naˍ hta‸ pa taw ngaˬ ve awˬ 
to haw chiˆ jaˇ ve yoˬ. 
31Teˇ pawˆ htaˇ ha lehˬ ve kʼa muiˬ hkawˇ gʼa kaˇ jaw kuiˬ lo, chi beu‸ hkʼanˇ 
ve awˬ hkawˇ leh hawˬ ve aw hkawˇ hta‸ ceh tiˉ ngaˬ gʼa kʼaw‸ kaˇ ve yoˬ. 

Yawˇbaˆ li‸ 31 

1Yaˇ miˇ haˉ hta‸ peh‸ ve tzuhˆ ve nyi ma hkʼaw ngaˬ teˇ pawˆ ka‸ maˇ kʼaw‸ 
nyi tuˬ, ngaˬ ka ti‸ te taˍ peuˬ ve yoˬ. 
2Kanˇ paˆ uiˍ ve Gʼuiˬsha ngaˬ hui hta‸ hkʼaˬ hkʼe te laˇ ve le. Chaw yaˇ te ve 
kanˉ teˇ hpaˍ hta‸Yawˇ hkʼaˬ hkʼe kʼaw‸ te hkʼaw‸ piˇ ve le. 
3Te ya‸ ve chaw awˬ hkʼoˆ lo, dawˇ haˍ tuˬ leh luˬ ve sheˆ ve awˬ ceuˬ Yawˇ 
gaˬ la piˇ ve yoˬ. 
4Ngaˬ te ve kanˉ hkʼa peu-eˬ ve hta‸ Gʼuiˬsha shiˍ chehˇ ve yoˬ. Ngaˬ toˇ kʼai 
ve hkui piˍ teˇ piˍ le le ve hta‸ Yawˇ mawˬ chehˇ ve yoˬ. 
5Haiˬ ve kanˉ hta‸ ngaˬ teˇ pawˆ ka‸ maˇ te jaw. Shu hta‸ teˇ pawˆ ka‸ maˇ 
heˍ caˇ jaw, teh‸ ngaˬ hkanˍ gʼa ve yoˬ. 
6Gʼuiˬsha ngaˬ hta‸ hteˇ ve cawˇ ve yaˍ cuˍ hkʼaw keu tsuh nyi piˇ lawˬ-o‸. 
Ngaˬ hteˇ ve cawˇ ve chaw hpeh‸ ve hta‸ Yawˇ gʼa mawˬ tuˬ yoˬ. 
7Ngaˬ lehˬ cawˇ ve ya‸ kʼaw hta‸ baˬ taˉ ve, maˇ heˆ kʼo haiˬ ve kanˉ hta‸ te 
gaˇ ve, leh ngaˬve la‸ sheh hta‸ venˇbaˆ ngawˉ taˍ ve kʼo, 

8ngaˬ ve awˬ shiˍ awˬ nu teˇ hpaˍ luˬ kʼai sheˆ kʼai piˇ-oˆ. Maˇ heˆ kʼo, ngaˬ ti 
taˍ ve caˇ tuˬ teˇ hpaˍ hta‸ shu caˇ piˇ-oˆ. 
9Ngaˬ lehˬ awˬ paˇ awˬ kui lo chehˇ ve shu miˇ ma hta‸ hkʼawˇ faˍ leh, yawˇ 
ve yehˬmiˉhpe‸ paˇ lo law taˍ ve kʼo, 
10ngaˬ miˇ ma lehˬ shu miˇ ma hpeh‸ la piˇ-oˆ. 
11Chi hkʼe haiˬ ve kanˉ hta‸ te ve chaw lehˬ suh keunˍ ve yoˬ. 
12Venˇbaˆ oˇ ve lehˬ, ngaˬ hkʼa cawˬ ve mawˇ jeˬ hkʼa peu-eˬ ve hta‸ to‸ baˬ ve 
moˬ naˆ ho‸ aˬ miˍ leh, luˬ ve sheˆ ve aˬ miˍ hkʼe hpeh‸ tuˬ yoˬ. 
13Ngaˬ ve awˬ ceˬ teˇ gʼaˇ ngaˬ hta‸ ca hkʼanˇ maˍ la ve kʼo, ngaˬ yawˇ kʼoˆ ve 
tawˇ hta‸ na yuˬ leh hkʼa deh‸ ga piˇ ve yoˬ. 
14Ngaˬ oˇ hkʼe maˇ te piˇ ve kʼo, hkʼaˬ hkʼe te ngaˬ Gʼuiˬsha hta‸ tawˍ da‸ hpeh
‸ tuˬ le. Gʼuiˬsha ngaˬ hta‸ suhˉ jehˬ tuˬ laˬ ve teˇ yanˇ, ngaˬ hkʼaˬ hkʼe gʼa 
kʼoˆ tuˬ ve le. 
15Ngaˬ hta‸ te hpanˍ laˇ ve Gʼuiˬsha lehˬ, ngaˬ ve awˬ ceˬ paˍ hta‸ htawˇ te 
hpanˍ taˍ ve yoˬ. 
16Haˍ gʼawˇ ve chaw hta‸ ga piˇ tuˬ ngaˬ teˇ pawˆ ka‸ maˇ jaw kʼai jaw. 
Mehˇchawˇma teˇ hpaˍ hta‸ htawˇ, dawˇ haˍ dawˇ tuiˬ kuiˬ lo ngaˬ maˇ chehˇ 
tcuh jaw. 
17Ngaˬ caˇ chehˇ dawˬ chehˇ ve teˇ yanˇ, yaˇcuˬshi teˇ hpaˍ hta‸ ngaˬ maˇ meu
‸ maˇ kaˆ jehˇ tcuh jaw. 
18Ngaˬ a sha‸ te‸ chehˇ ve teˇ co, yawˇ hui hta‸ ngaˬ ha‸ shaˉ piˇ chehˇ ve yoˬ. 
19Haˍ gʼawˇ jaˇ leh veu‸ kʼaˇ vuiˬ veu‸ tuˬ hpu maˇ cawˬ ve chaw hta‸ ngaˬ gʼa 
mawˬ ve teˇ yanˇ, 
20ngaˬ yawˇ hta‸ yawˬ mvuh te taˍ ve veu‸ kʼaˇ yuˬ feuˉ piˇ ve yoˬ. Yawˬ 
mvuh oˇ ve lehˬ, ngaˬ ve yawˬ teˇ hpaˍ hta‸ nuˆ yuˬ taˍ ve yoˬ. Oˇ htaˇ, yawˇ 
ve nyi ma awˬ tawˬ hkʼa gaˬ ngaˬ hta‸ chiˇ mvuh laˇ ve yoˬ. 
21Shaˉnanˉ hkʼaw gaˬ kʼo, ngaˬ gʼaˇ tuˬ yoˬ teh‸ shiˍ leh, yaˇ cu shi teˇ gʼaˇ gʼaˇ 
hta‸ ngaˬ gʼa heˍ caˇ taˉ peuˬ ve kʼo, 

22ngaˬ ve la‸ sheh lehˬ tawˆ cheˆ ve hta‸ gʼa hkanˍ piˇ-oˆ. Ngaˬ ve la‸ hpeh 
kʼaˉ hta‸ taˇ kʼaw‸ tcuhˉ naw‸ chehˇ piˇ-oˆ. 
23Gʼuiˬsha ciˍ yanˍ laˇ ve hta‸ kawˆ ve pa taw, chi hkʼe ve kanˉ hta‸ ngaˬ teˇ 
pawˆ ka‸ maˇ te. 
24Hpu shi mawˇ jeˬ teˇ hpaˍ hta‸ ngaˬ teˇ pawˆ ka‸ gʼaˇ maˇ va jaw. 
25Ngaˬ ve mawˇ jeˬ teˇ hpaˍ hta‸ pa taw, ngaˬ nyi ma uiˍ ve mvuh ve ka‸ maˇ 
te. 
26Awˬ gʼeuˆ ba jaˇ ve mvuhˇ nyi hta‸ maˇ kʼoˆ, nyi sha jaˇ ve ha pa hta‸ maˇ 
kʼoˆ, ngaˬ teˇ pawˆ ka‸ oˉ kʼoˍ maˇ pui jaw. 
27Yawˇ hui hta‸ yawˆ yan piˇ tuˬ ka‸ ngaˬ maˇ te jaw. Yawˇ hui hta‸ taˍ uiˍ taˍ 
mvuh ve hkʼaw, ngaˬ ve la‸ sheh hta‸ ka‸ ngaˬ maˇ boˆ nu jaw. 
28Chi hkʼe ve venˇbaˆ te ve chaw lehˬ suh keunˍ ve yoˬ. Oˇ hkʼe te ve lehˬ, kanˇ 
paˆ uiˍ ve Gʼuiˬsha hta‸ chiˇ baˬ ve teˇ ceuˬ hpeh‸ ve yoˬ. 
29Ngaˬ ve canˇ paˍ teˇ hpaˍ gʼa tu‸ gʼa hkanˍ ve teˇ yanˇ, ngaˬ ha lehˬ chehˇ ve 
maˇ heˆ. Maˇ heˆ kʼo, yawˇ hui luˬ ve sheˆ ve hta‸ gʼa hpuˇ ve teˇ yanˇ, ngaˬ 
nyi hkʼaˇ suh chehˇ ve maˇ heˆ. 
30Yawˇ hui suh-e tuˬ ve awˬ pon ngaˬ bon maˇ lawˬ. Oˇ hkʼe te ve lehˬ,venˇbaˆ 
hpeh‸ ve yoˬ. 
31Ngaˬ lehˬ maˇ shiˍ da‸ jaw ve hkehˉ chaw teˇ hpaˍ hta‸ hkʼaˬhtaˆ ka‸ ha‸ 
yuˬ piˇ chehˇ ve hta‸, ngaˬ geh kanˉ te chehˇ ve chaw hkʼa peu-eˬ shiˍ taˍ ve 
yoˬ. 
32Ya‸ kʼaw te toˇ paˍ teˇ hpaˍ hta‸ ngaˬ ve yehˬ hkʼaw kuˬ yuˬ leh, yawˇ hui 
hta‸ teˇ pawˆ ka‸ ya‸ kʼaw hpuiˇ lo maˇ haˉ tcuh jaw. 
33Awˬ nu ve chaw teˇ hpaˍ lehˬ, a shu yawˇ ve venˇbaˆ teˇ hpaˍ hta‸ faˉ taˍ ve 
yoˬ. Ya‸ hkʼaˇ, ngaˬ lehˬ ngaˬ ve venˇbaˆ teˇ hpaˍ hta‸ teˇ pawˆ ka‸ maˇ faˉ taˍ 
jaw. 

34Chaw yaˇ teˇ hpaˍ kʼoˆ laˇ tuˬ ve tawˇ hta‸ ngaˬ maˇ kawˆ. Yawˇ hui deˇ laˇ 
tuˬ ve hta‸ kawˆ ve pa taw, ngaˬ ta‸ iˉ gawˬ lehˍ chehˇ taˍ ve, maˇ heˆ kʼo aˉ 
hkʼaw lo ceh ti hkʼawˆ chehˇ taˍ ve ngaˬ teˇ pawˆ ka‸ maˇ te jaw. 
35Ngaˬ kʼoˆ chehˇ ve tawˇ hta‸ chaw teˇ gʼaˇ ka‸ maˇ na ve laˇ. Ngaˬ kʼoˆ ve 
tawˇ teˇ hkawˇ le le cawˇ ve yoˬ, teh‸ ngaˬ hkanˍ hpeh‸ ve yoˬ. Kanˇ paˆ uiˍ ve 
Gʼuiˬsha ngaˬ hta‸ kʼaw‸ yaw hkʼaw‸ laˇ piˇ-oˆ. Ngaˬ geh tawˇ ca gʼawˬ da‸ la 
ve chaw hui yaw ve tawˇ teˇ hpaˍ hta‸ ngaˬ mawˬ hpeh‸ tuˬ, hkʼa deh‸ bvuh‸ 
keu taˍ laˇ ve hkʼe kʼo, 
36oˇ ve teˇ hpaˍ hta‸ ngaˬ ve la‸ hpeh kʼaˉ hkʼoˆ lo veu‸ deh taˍ leh, shi uˉ 
tcuhˍ hkʼe ngaˬ ve oˉ kʼoˍ hta‸ hkʼawˆ taˍ tuˬ yoˬ. 
37Ngaˬ te taˍ peuˬ ve kanˉ hkʼa peu-eˬ Gʼuiˬsha hta‸ hto maˍ piˇ leh, Yawˇ mehˆ 
gʼuˇ suhˍ lo ngaˬ ve oˉ kʼoˍ hta‸ mvuh chaweh chiˇ taˍ tuˬ yoˬ. 
38Chi beu‸ ngaˬ te caˇ chehˇ ve ti mi lehˬ, shu geh hkʼaw‸ yuˬ taˍ ve ti mi 
hpeh‸ leh 
39oˇ kaˬ lo tawˆ ve awˬ shiˍ awˬ nu teˇ hpaˍ hta‸ ngaˬ yuˬ caˇ leh, ti mi oˇ ve 
hta‸ te ve chaw hui hta‸ ngaˬ meu‸ jehˇ tcuh taˍ ve kʼo, 
40caˬ shiˍ leh cho‸ shiˍ awˬ tan mvuh‸ leh aˉ chuˇ buiˇ teˇ hpaˍ ceh tiˉ yeˬ tawˆ 
la piˇ-oˆ. 

(Yawˇbaˆ yaw ve tawˇ teˇ hpaˍ peuˬ ve yoˬ.) 

Yawˇbaˆ li‸ 32 

Eˇliˇhuˆ tawˇ yaw ve 

1Yawˇbaˆ lehˬ, yawˇ awˬ to te‸ chiˉ te ya‸ kuiˬ maˇ cawˬ teh‸ shawˍ taˍ ve pa 
taw, yawˇ ve awˬ chawˇ 3 gʼaˇ yawˇ hta‸ te‸ chiˉ maˇ kʼaw‸ yaw hkʼaw‸ piˇ 
ve yoˬ. 
2Ya‸ hkʼaˇ, yawˇ hui awˬ paˇ lo chehˇ taˍve Eˇliˇhuˆ lehˬ, yawˇ nyi ma zuhˆ ve 
hta‸ yuˬ tiˍ taˍ maˇ gʼa. Awˬ lawn kʼo, Yawˇbaˆ lehˬ yawˇ awˬ to hta‸ hteˇ ve 
cawˇ ve chaw teh‸ shawˍ taˍ leh, Gʼuiˬsha hta‸ venˇbaˆ taˍ chehˇ ve pa taw 

yoˬ. (Eˇliˇhuˆ lehˬ, Raˉma‸ chaw, Buˇzaˆ awˬ ceuˬ awˬ hkʼaˇ, Baˍraˍkeˍlaˆ ve 
yaˇ hpeh‸ ve yoˬ.) 
3Yawˇ lehˬ, Yawˇbaˆ ve awˬ chawˇ oˇ ve 3 gʼaˇ hta‸ htawˇ nyi ma zuhˆ jaˇ ve 
yoˬ. Yawˇ hui lehˬ Yawˇbaˆ hta‸ kʼaw‸ yaw hkʼaw‸ piˇ tuˬ ve tawˇ ca maˇ gʼa. 
Chi hkʼe hpeh‸ ve lehˬ, Gʼuiˬsha hta‸ maˇ cawˇ ve hpawˇ lo chehˇ piˇ lawˬ ve 
hkʼe hpeh‸ ve yoˬ. 
4Oˇ kaˬ lo chehˇ taˍve chaw teˇ hpaˍ awˬ hkʼaw lo, Eˇliˇhuˆ lehˬ shu a‸ kehˉ a 
sha‸ i ve chaw hpeh‸ leh, yawˇ hui teˇ gʼaˇ le le tawˇ yaw peuˬ htaˇ hkʼa gaˬ 
yawˇ law taˍ ve yoˬ. 
5Chaw oˇ ve 3 gʼaˇ Yawˇbaˆ hta‸ tawˇ kʼaw‸ yaw hkʼaw‸ piˇ maˇ gʼa ve hta‸ 
yawˇ gʼa mawˬ ve teˇ yanˇ, yawˇ nyi ma zuhˆ jaˇ ve yoˬ. 
6Hkʼe te leh yawˇ tawˇ tanˬ yaw ve yoˬ. Ngaˬ lehˬ yaˇ nehˬ hpeh‸ leh, nawˬ hui 
lehˬ chaw mawˇ hpeh‸ ve yoˬ. Chi hta‸ pa taw, ngaˬ ve dawˇ hkʼaˇ nawˬ hui 
hta‸ kʼoˆ laˇ tuˬ kawˆ jaˇ ve yoˬ. 
7Nawˬ hui lehˬ tawˇ yaw cawˇ ve yoˬ. Nawˬ hui lehˬ a shu yawˇ ve cuˇ yiˍ hta‸ 
hto maˍ da‸ cawˇ ve yoˬ, teh‸ ngaˬ ve awˬ to hta‸ ngaˬ kʼoˆ piˇ chehˇ ve yoˬ. 
8Ya‸ hkʼaˇ, chaw yaˇ geh laˬ leh yawˇ hui hta‸ cuˇ yiˍ piˇ chehˇ ve leh, kanˇ 
paˆ uiˍ ve Gʼuiˬsha ve Awˬ ha hpu hpeh‸ ve yoˬ. 
9Chaw yaˇ lehˬ, a sha‸ mawˇ la peuˬ ve pa taw, cuˇ yiˍ cawˬ la ve maˇ heˆ. A 
sha‸ mawˇ la ve pa taw, da‸ ve cawˇ ve awˬ ceuˬ hta‸ shiˍ la gʼa ve ka‸ maˇ 
heˆ. 
10Chi hta‸ pa taw, ngaˬ kʼoˆ ve tawˇ nawˬ hui hta‸ na yuˬ tcuh piˇ lawˬ gaˇ ve 
yoˬ. Ngaˬ ve dawˇ hkʼaˇ nawˬ hui hta‸ kʼoˆ maˍ laˇ shaˍ. 
11Nawˬ hui tawˇ yaw chehˇ ve hta‸ ngaˬ hkʼa deh‸ na taˍ leh, nawˬ hui cuˇ yiˍ 
cawˬ ve dawˇ hkʼaˇ hta‸ ca chehˇ htaˇ ngaˬ law taˍ ve yoˬ. 
12Ngaˬ hkʼa deh‸ gʼa‸ na chehˇ ve hkʼaw, nawˬ hui shonˇ kʼai chehˇ ve hta‸ 
ngaˬ gʼa mawˬ ve yoˬ. Yawˇbaˆ kʼo ve tawˇ teˇ hpaˍ hta‸ nawˬ hui kʼaw‸ yaw 
hkʼaw‸ maˇ gʼa. 

13Nawˬ hui cuˇ yiˍ hta‸ ca mawˬ taˍ peu, teh‸ nawˬ hui hkʼaˬ hkʼe kʼoˆ hpeh‸ 
le. Nawˬ hui shonˇ kʼai peuˬ ve pa taw, Gʼuiˬsha Yawˇbaˆ hta‸ kʼaw‸ yaw 
hkʼaw‸ piˇ tuˬ yoˬ. 
14Yawˇbaˆ lehˬ, ngaˬ hta‸ tawˇ yaw laˇ chehˇ ve maˇ heˆ. Nawˬ hui hta‸ tawˇ 
yaw laˇ chehˇ ve yoˬ. Ya‸ hkʼaˇ, ngaˬ lehˬ nawˬ hui kʼaw‸ yaw hkʼaw‸ ve hkʼe 
kʼaw‸ yaw hkʼaw‸ piˇ tuˬ ve maˇ heˆ. 
15Yawˇbaˆ-oˬ, yawˇ hui tawˇ maˇ cawˬ-o. Nawˬ hta‸ kʼaw‸ yaw hkʼaw‸ laˇ maˇ 
gʼa-o. 
16Yawˇ hui ta‸ iˉ gawˬ lehˍ chehˇ taˍ ve awˬ yanˇ hkʼaw, ngaˬ ka‸ hkʼe leˇ gʼa 
law chehˇ tuˬ ve laˇ. Yawˇ hui te‸ chiˉ kʼaw‸ kʼoˆ tuˬ maˇ cawˬ leh, choˬ kaˬ lo 
hkʼe leˇ huˉ jo taˍ ve yoˬ. 
17Oˇ hkʼe maˇ hpeh‸ cawˇ. Chi beu‸ ngaˬ ve dawˇ hkʼaˇ nawˬ hta‸ hto maˍ laˇ 
tuˬ yoˬ. 
18Ngaˬ tawˇ maˇ yaw leh hkʼe leˇ chehˇ taˍ maˇ hpeh‸-o. Tawˇ teˇ hpaˍ hta‸ 
ngaˬ yuˬ tiˍ taˍ maˇ gʼa-o. 
19Ngaˬ tawˇ yaw tuˬ ve awˬ yanˇ maˇ gʼa ve hkʼe kʼo, a pehˉ meuˇ gʼuiˬ awˬ 
suhˉ hkʼa biˇ keu taˍ ve shaˍ guiˬ kʼuˉ hkʼe ngaˬ pe‸ hkoˇ kʼai tuˬ yoˬ. 
20Ngaˬ tawˇ maˇ yaw leh chehˇ maˇ hpeh‸. Tawˇ gʼa yaw tuˬ yoˬ. 
21Tawˇ gʼawˬ da‸ ve chi hkʼaw, ngaˬ lehˬ teˇ hpawˇ ka‸ chehˇ tuˬ ve maˇ heˆ. 
Chaw teˇ gʼaˇ hta‸ ka‸ ngaˬ maˇ shawˍ maˇ caˆ kʼoˆ tuˬ ve maˇ heˆ. 
22Shu hta‸ hkʼa hkʼe maˇ shawˍ maˇ caˇ gʼa kʼoˆ tuˬ ve hta‸ ka‸ ngaˬ maˇ shiˍ. 
Ngaˬ oˇ hkʼe te ve kʼo, Gʼuiˬsha ngaˬ hta‸ la‸ haˉ ciˍ yanˍ laˇ tuˬ ve yoˬ. 

Yawˇbaˆ li‸ 33 

1Yawˇbaˆ-oˬ, chi beu‸ ngaˬ kʼoˆ tuˬ ve tawˇ teˇ hpaˍ hta‸ hkʼa deh‸ na taˍ 
sheˍ. 
2Ngaˬ ve nyi ma hkʼaw cawˬ ve tawˇ teˇ hpaˍ hta‸ yaw tuˬ ngaˬ gu taˍ peuˬ. 
3Ngaˬ ve tawˇ teˇ hpaˍ na sha leh, ngaˬ lehˬ hteˇ ve cawˇ ve tawˇ hta‸ tiˉ yaw 
tuˬ yoˬ. 

4Gʼuiˬsha ve Awˬ ha hpu ngaˬ hta‸ te hpanˍ taˍ leh, ngaˬ hta‸ a sha‸ piˇ laˇ taˍ 
ve yoˬ. 
5Nawˬ kʼaw‸ yaw hkʼaw‸ gʼa ve kʼo, ngaˬ hta‸ yaw hkʼaw‸ laˇ-oˆ. Ngaˬ hta‸ 
tawˇ gʼawˬ da‸ tuˬ hkʼa deh‸ gu taˍ-o‸. 
6Ngaˬ huiˉ maˬ leh, Gʼuiˬsha mehˆ gʼuˇ suhˍ hkʼa shuˍ hpeh‸ leh, ngaˬ huiˉ maˬ 
nyiˇ gʼaˇ gʼaˇ ka‸ je‸ hkʼaw tiˉ hpeh‸ tawˆ la taˍ ve yoˬ 
7Chi hta‸ pa taw, nawˬ ngaˬ hta‸ kawˆ tuˬ te‸ chiˉ awˬ lawn maˇ cawˬ. Ngaˬ 
nawˬ awˬ hkʼoˆ kanˇ paˆ cawˬ ve ka‸ maˇ heˆ. 
8Nawˬ chi hkʼe kʼoˆ ve awˬ hkawˇ hta‸ ngaˬ gʼa kaˇ taˍ ve yoˬ. 
9Ngaˬ lehˬ te‸ chiˉ ya‸ kuiˬ maˇ cawˬ. Ngaˬ te‸ chiˉ maˇ te ya‸. Ngaˬ venˇbaˆ 
maˇ cawˬ. 
10Ya‸ hkʼaˇ, Gʼuiˬsha lehˬ awˬ hkʼaˇ laiˉ ceuˬ ca leh ngaˬ hta‸ ca ya‸ la ve yoˬ. 
Yawˇ lehˬ ngaˬ ngaˬ hta‸ canˇ paˍ hkʼa shuˍ shawˍ laˇ ve yoˬ. 
11Yawˇ lehˬ ngaˬ ve hkui sheh hta‸ hpeh tsuh‸ laˇ leh, ngaˬ ve hkui piˍ teˇ piˍ 
le le ve hta‸ nyi taˍ ve yoˬ, teh‸ nawˬ kʼoˆ ve yoˬ. 
12Ya‸ hkʼaˇ Yawˇbaˆ-oˬ, ngaˬ nawˬ hta‸ chi hkʼe kʼoˆ laˇ gaˇ ve yoˬ. Naw kʼoˆ 
ve maˇ cawˇ. Gʼuiˬsha lehˬ chaw yaˇ a‸ kehˉ uiˍ ve yoˬ. 
13Chaw yaˇ hkʼanˇ ve awˬ hkawˇ hta‸ maˇ kʼaw‸ yaw hkʼaw‸ laˇ ve pa taw, 
aˬhto‸ ma pa taw nawˬ Gʼuiˬsha hta‸ venˇbaˆ taˍ ve le. 
14Gʼuiˬsha teˇ pawˆ peuˬ teˇ pawˆ tawˇ yaw chehˇ ve htawˇ, chaw teˇ gʼaˇ ka‸ 
Yawˇ kʼoˆ chehˇ ve tawˇ hta‸ maˇ na yuˬ. 
15Mvuhˇ hpeu‸ chaw yaˇ teˇ hpaˍ zuh‸ muiˉ kʼa chehˇ htaˇ, Gʼuiˬsha lehˬ zuh‸ 
maˆ ve hkʼaw tawˇ yaw piˇ chehˇ ve yoˬ. 
16Yawˇ lehˬ chaw yaˇ teˇ hpaˍ hta‸ Yawˇ ve tawˇ hta‸ na yuˬ tcuh ve yoˬ. Ya‸ 
hkʼaˇ, yawˇ hui lehˬ Yawˇ shaˍ ti‸ piˇ ve tawˇ hta‸ kawˆ jaˇ ve yoˬ. 
17Chaw yaˇ teˇ hpaˍ venˇbaˆ maˇ gʼa kʼaw‸ te tuˬ, Gʼuiˬsha yawˇ hui hta‸ tawˇ 
yaw piˇ leh, yawˇ hui nyi ma maˇ gʼa uiˍ la tuˬ yawˇ hui hta‸ kʼoˆ piˇ ve yoˬ. 

18Yawˇ lehˬ yawˇ hui hta‸ luˬ kʼai sheˆ kʼai piˇ tuˬ ve maˇ heˆ. Suh kuiˬ hkʼaw 
Yawˇ yawˇ hui hta‸ ponˬ piˇ ve yoˬ. 
19Gʼuiˬsha lehˬ naˬ ve gawˬ ve awˬ ceuˬ hta‸ peu laˇ leh, chaw yaˇ hta‸ kʼaw‸ 
da‸ la tuˬ gu piˇ ve yoˬ. Yawˇ ve awˬ to hta‸ htawˇ chehˇ haˍ piˇ lawˬ ve yoˬ. 
20Naˬ ve chaw lehˬ te‸ chiˉ maˇ caˇ gaˇ puiˉ. Da‸ jaˇ ve caˇ tuˬ htawˇ yawˇ awˬ 
pon cha‸ tuˬ hpeh‸ ve yoˬ. 
21Yawˇ cawˉ kʼai leh, yawˇ ve awˬ mu‸ ku teˇ hpaˍ hta‸ mawˬ hpeh‸ ve yoˬ. 
22Yawˇ lehˬ suh mvuhˇmiˬ lo kʼai la paˇ neˇ ve yoˬ. 
23Gʼuiˬsha ve mvuhˇ naw tcuh yaˇ awˬ hinˉ awˬ meunˍ gʼaˇ hkʼaw ve teˇ gʼaˇ 
gʼaˇ yawˇ hta‸ ca ga la leh, yawˇ ve kanˉ hkʼa hkʼe cawˬ ve hta‸ shaˍ ti‸ ca piˇ 
la tuˬ yoˬ hehˉ. 
24Ha kʼaˉ ve hkʼaw mvuhˇ naw ma tcuh yaˇ oˇ ve lehˬ, Yawˇ hta‸ ponˬ piˇ-oˆ. 
Yawˇ lehˬ suh mvuhˇmiˬ lo maˇ gʼa kʼai. Yawˇ awˬ tan kʼai tuˬ ve choˬ kaˬ cawˬ 
ve yoˬ, teh‸ kʼoˆ tuˬ yoˬ. 
25Yawˇ ve awˬ to lehˬ, yaˇ nehˬ hkʼe kʼaw‸ hpeh‸ la leh, awˬ gʼaˇ kʼaw‸ uiˍ la 
tuˬ yoˬ. 
26Yawˇ bon lawˬ ve teˇ yanˇ, Gʼuiˬsha yawˇ hta‸ kʼaw‸ yaw hkʼaw‸ piˇ tuˬ yoˬ. 
Yawˇ lehˬ ha lehˬ ha kʼa ve hkʼaw Gʼuiˬsha hta‸ oˉ kʼoˍ pui tuˬ yoˬ. Gʼuiˬsha 
lehˬ, yawˇ awˬ pon awˬ ceuˬ hkʼa peu-eˬ ve hta‸ kʼaw‸ gu da‸ la piˇ tuˬ yoˬ. 
27Chaw hpawnˬ da‸ chehˇ kuiˬ lo yawˇ chi hkʼe kʼoˆ tuˬ yoˬ. Ngaˬ venˇbaˆ te 
peuˬ. Ngaˬ lehˬ da‸ ve hta‸ maˇ te. Ya‸ hkʼaˇ, Gʼuiˬsha ngaˬ hta‸ ponˬ laˇ ve 
yoˬ. 
28Yawˇ lehˬ ngaˬ hta‸ suh mvuhˇmiˬ lo maˇ kʼai tcuh laˇ. Hkʼe te leh, chi beu‸ 
hkʼa gaˬ ngaˬ gʼa te‸ chehˇ ve yoˬ, teh‸ kʼoˆ tuˬ yoˬ. 
29Gʼuiˬsha lehˬ, teˇ pawˆ peuˬ teˇ pawˆ chi hkʼe te chehˇ ve yoˬ. 
30Yawˇ lehˬ chaw yaˇ ve a sha‸ hta‸ ponˬ piˇ leh, yawˇ hta‸ ha lehˬ ha kʼa a 
sha‸ te‸ chehˇ piˇ lawˬ ve yoˬ. 

31Yawˇbaˆ-oˬ, chi beu‸ ngaˬ kʼoˆ chehˇ ve tawˇ hta‸ na sheˍ. Ta‸ iˉ gawˬ lehˍ 
chehˇ leh ngaˬ hta‸ tawˇ yaw tuˬ a hkaw-anˬ pe‸ laˇ-oˆ. 
32Ya‸ hkʼaˇ, nawˬ teˇ ceuˬ ceuˬ kʼoˆ tuˬ cawˬ ve kʼo, tawˇ oˇ ve ngaˬ hta‸ kaˇ 
tcuh laˇ-oˆ. Nawˬ cawˇ ve hpawˇ lo chehˇ taˍ ve hta‸ ngaˬ ha lehˬ ha kʼa ha‸ 
yuˬ tuˬ yoˬ. 
33Ya‸ hkʼaˇ, nawˬ oˇ hkʼe maˇ te ve kʼo, ta‸ iˉ gawˬ lehˍ chehˇ leh ngaˬ ve tawˇ 
hta‸ na yuˬ-o‸. Oˇ hkʼe te ve kʼo, hkʼaˬ hkʼe te leh cuˇ yiˍ cawˬ la tuˬ ve awˬ 
hkʼaˇ ngaˬ nawˬ hta‸ maˍ laˇ tuˬ yoˬ. 

Yawˇbaˆ li‸ 34 

1-2Nawˬ hui lehˬ cuˇ yiˍ cawˬ leh la‸ lehnˉ jaˇ ve yoˬ. Chi beu‸ ngaˬ kʼoˆ chehˇ 
ve tawˇ hta‸ na sheˍ. 
3Nawˬ hui caˇ tuˬ hta‸ caˇ nyi ve teˇ yanˇ, caˇ tuˬ oˇ ve mehˬ maˇ mehˬ ve hta‸ 
nawˬ hui shiˍ ve yoˬ. Ya‸ hkʼaˇ, tawˇ yaw hkawˇ hta‸ gʼa kaˇ ve teˇ yanˇ, tawˇ 
oˇ ve cuˇ yiˍ cawˬ ve tawˇ hpeh‸ maˇ hpeh‸ ve hta‸ nawˬ hui maˇ shiˍ. 
4Chi ve hta‸ ngaˬ hui hkʼaˇ ngaˬ hui gʼa dawˇ shiˍ ve yoˬ. 
5Yawˇbaˆ lehˬ yawˇ awˬ to hta‸ yawˇ te‸ chiˉ ya‸ kuiˬ maˇ cawˬ ve chaw teh‸ 
shawˍ taˍ leh, Gʼuiˬsha yawˇ hta‸ hteˇ ve cawˇ ve awˬ ceuˬ maˇ piˇ laˇ, teh‸ 
kʼoˆ chehˇ ve yoˬ. 
6Ngaˬ lehˬ hteˇ cawˇ ve chaw hpeh‸ htawˇ, ngaˬ hta‸ chaw heˍ paˍ teh‸ shawˍ 
laˇ ve yoˬ. Ngaˬ venˇbaˆ maˇ cawˬ ve htawˇ, ngaˬ hta‸ hkaˆ ce bawˆ tcuhˉ laˇ 
ve yoˬ, teh‸ Yawˇbaˆ kʼoˆ chehˇ ve yoˬ. 
7Yawˇbaˆ hkʼe ve chaw teˇ gʼaˇ gʼaˇ hta‸ nawˬ hui mawˬ jaw laˇ. Yawˇ lehˬ teˇ 
pawˆ ka‸ Gʼuiˬsha hta‸ yawˆ yan hkawˇ maˇ yaw. 
8Yawˇ lehˬ haiˬve chaw teˇ hpaˍ hta‸ awˬ chawˇ te gaˇ leh, venˇbaˆ yaˇ hui geh 
te toˇ chehˇ ve yoˬ. 
9Gʼuiˬsha ve a loˍ awˬ hkʼaˇ suh gʼa‸ te ve lehˬ, te‸ chiˉ awˬ bon maˇ cawˬ, teh
‸ yawˇ kʼoˆ ve yoˬ. 

10Shiˍ puiˉ ve chaw teˇ hpaˍ-oˬ, ngaˬ ve tawˇ hta‸ na sheˍ. Kanˇ paˆ uiˍ ve 
Gʼuiˬsha lehˬ, maˇ da‸ ve kanˉ hta‸ te tuˬ laˇ. 
11Yawˇ lehˬ chaw yaˇ teˇ hpaˍ te taˍ ve hta‸ keunˍ da‸ ve hkʼe kʼaw‸ te hkʼaw
‸ piˇ leh, yawˇ hui hta‸ keunˍ ve hkʼe te piˇ chehˇ ve yoˬ. 
12Kanˇ paˆ uiˍ ve Gʼuiˬsha lehˬ haiˬ ve kanˉ hta‸ maˇ te. Yawˇ lehˬ chaw teˇ 
gʼaˇ hta‸ ka‸ maˇ hteˇ maˇ cawˇ ve maˇ te piˇ. 
13Gʼuiˬsha lehˬ, yawˇ ve kanˇ paˆ chaw teˇ gʼaˇ gʼaˇ geh gʼa taˍ ve laˇ. Miˬguiˬ 
chi hta‸ ha‸ shaˉ tuˬ, chaw teˇ gʼaˇ gʼaˇ yawˇ hta‸ leuˆ teh piˇ taˍ ve laˇ. 
14Gʼuiˬsha lehˬ te‸ ve a sha‸ hta‸ kʼaw‸ yuˬ hkʼaw‸ ve kʼo, 
15te‸ chehˇ ve chaw hkʼa peu-eˬ gʼa suh-e leh, je‸ kʼaw‸ hpeh‸ la tuˬ yoˬ. 
16Nawˬ hui cuˇ yiˍ cawˬ ve kʼo, ngaˬ kʼoˆ chehˇ ve tawˇ hta‸ na sheˍ. 
17Nawˬ hui lehˬ hteˇ jaˇ cawˇ jaˇ ve Gʼuiˬsha hta‸venˇbaˆ taˍ chehˇ ve laˇ. Yawˇ 
lehˬ hteˇ ve cawˇ ve awˬ ceuˬ hta‸ canˇ ve yoˬ, teh‸ nawˬ hui dawˇ ve laˇ. 
18Jawˇmawˇ leh uˉ peunˍ shehˍ hpaˇ teˇ hpaˍ te‸ chiˉ tcuhˉ kuiˬ maˇ cawˬ leh 
hai ˬ ve kʼo, Gʼuiˬsha yawˇ hui hta‸ venˇbaˆ taˍ piˇ ve yoˬ. 
19Yawˇ lehˬ uˉ peunˍ shehˍ hpaˇ teˇ hpaˍ hpawˇ lo chehˇ ve maˇ heˆ. Haˍ gʼawˇ 
yaˇ a‸ kehˉ paw sha ve chaw hta‸ Yawˇ nyi ma cawˇ ve maˇ heˆ. Awˬ lawn 
kʼo, Yawˇ lehˬ chaw teˇ gʼaˇ le le hta‸ te hpanˍ taˍ ve yoˬ. 
20Chaw yaˇ lehˬ, mvuhˇ hpeu‸ htaˇ la‸ haˉ suh-e puiˉ ve yoˬ. Gʼuiˬsha lehˬ, 
chaw yaˇ hta‸ dawˆ paiˍ piˇ leh, yawˇ hui luˬ kʼai sheˆ kʼai ve yoˬ. Yawˇ lehˬ 
te‸ chiˉ awˬ gʼaˇ awˬ shaˉ hta‸ maˇ yuˬ tawˆ ve htawˇ, awˬ gʼaˇ uiˍ ve chaw 
hta‸ tiˇ pehˍ piˇ gʼa ve yoˬ. 
21Yawˇ lehˬ chaw yaˇ te toˇ ve hkui piˍ teˇ piˍ le le hta‸ gʼa‸ nyi chehˇ ve yoˬ. 
22Venˇbaˆ yaˇ teˇ gʼaˇ hta‸ Gʼuiˬsha mehˆ gʼuˇ suhˍ faˉ taˍ piˇ gʼa ve naˆ ho‸ jaˇ 
ve awˬ ceuˬ teˇ ceuˬ ka‸ maˇ cawˬ. 
23Chaw yaˇ hta‸ suhˉ jehˬ piˇ tuˬ, Gʼuiˬsha lehˬ awˬ yanˇ teˇ yanˇ hta‸ fuiˍ teh 
taˍ tuˬ maˇ loˍ. 

24Yawˇ lehˬ awˬ hoˉ awˬ naˬ teˇ hpaˍ hta‸ yuˬ baˬ leh, awˬ suhˉ kʼaw‸ leuˆ keu 
piˇ tuˬ awˬ pon, kʼai leh ca chaˬ nyi tuˬ maˇ loˍ. 
25Awˬ lawn kʼo, yawˇ hui hkʼa te chehˇ ve kanˉ hkʼa peu-eˬ ve hta‸ yawˇ shiˍ 
chehˇ ve yoˬ. Yawˇ yawˇ hui hta‸ yuˬ baˬ leh, mvuhˇ hpeu‸ htaˇ nyiˉ ceh‸ piˇ 
ve yoˬ. 
26Chaw hkʼa peu-eˬ mawˬ hpeh‸ ve chehˇ kuiˬ lo, Yawˇ venˇbaˆ yaˇ teˇ hpaˍ 
hta‸ ciˍ yanˍ piˇ ve yoˬ. 
27Awˬ lawn kʼo, yawˇ hui lehˬ Yawˇ hkʼaˇ suh maˇ kʼaw‸ gʼa‸ kʼai leh, Yawˇ ve 
awˬliˇtawˇhkawˇ teˇ hpaˍ hta‸ chiˇ baˬ ve pa taw yoˬ. 
28Yawˇ hui lehˬ, haˍ gʼawˇ ve chaw hui Gʼuiˬsha hta‸ kuˬ tuˬ nyiˉ te piˇ leh, 
yawˇ hui kuˬ ve awˬ hkawˇ hta‸ Yawˇ gʼa kaˇ peuˬ ve yoˬ. 
29Gʼuiˬsha lehˬ te‸ chiˉ maˇ te piˇ leh hkʼe leˇ chehˇ taˍ ve htawˇ, chaw teˇ gʼaˇ 
ka‸ Gʼuiˬsha hta‸ venˇbaˆ ca maˇ gʼa. Yawˇ ve mehˆ hpfuhˇ hta‸ Yawˇ faˉ taˍ 
ve kʼo, chaw yaˇ teˇ hpaˍ te‸ chiˉ te gʼa tuˬ ve maˇ heˆ. 
30Gʼuiˬsha maˇ cawˬ ve chaw teˇ hpaˍ uˉ peunˍ chehˇ ve hta‸ tawˍ taˍ tuˬ, 
chaw ceuˬ teˇ hpaˍ te‸ chiˉ te maˇ gʼa. 
31Yawˇbaˆ-oˬ, nawˬ ve venˇbaˆ Gʼuiˬsha hta‸ hpeu‸ maˍ piˇ leh, venˇbaˆ maˇ 
gʼa kʼaw‸ te tuˬ ka ti‸ te taˍ peuˬ laˇ. 
32Nawˬ ve venˇbaˆ hta‸ hpeu‸ maˍ laˇ tuˬ, nawˬ Gʼuiˬsha hta‸ lawˬ hkawˉ leh, 
haiˬ ve kanˉ hta‸ maˇ kʼaw‸ te tuˬ dawˇ cheˆ peuˬ laˇ. 
33Gʼuiˬsha te ve kanˉ hta‸ nawˬ tawˍ taˍ ve pa taw, nawˬ heuˆ gaˇ ve awˬ ceuˬ 
hta‸ Yawˇ te laˇ tuˬ yoˬ, teh‸ nawˬ dawˇ law hpeh‸-aw laˇ. Chi ve lehˬ, ngaˬ 
gʼa dawˇ cheˆ tuˬ ve kanˉ maˇ heˆ. Nawˬ gʼa dawˇ cheˆ tuˬ ve kanˉ hpeh‸ ve 
yoˬ. Chi beu‸ nawˬ hkʼaˬ hkʼe dawˇ chehˇ ve ngaˬ hui hta‸ hto laˇ-oˆ. 
34Dawˇ nyi puiˉ ve chaw teˇ gʼaˇ le le, awˬ tehˬ awˬ na nyi ma cawˇ tuˬ yoˬ. 
Ngaˬ kʼoˆ ve tawˇ hta‸ gʼa kaˇ ve cuˇ yiˍ cawˬ paˍ teˇ gʼaˇ le le, 
35Yawˇbaˆ lehˬ te‸ chiˉ maˇ dawˇ nyi ve hkʼaw tawˇ yaw chehˇ ve yoˬ. Yawˇ 
yaw ve tawˇ teˇ hpaˍ te‸ chiˉ tcuhˉ kuiˬ maˇ cawˬ, teh‸ kʼoˆ tuˬ yoˬ. 

36Yawˇbaˆ kʼoˆ ve tawˇ teˇ hpaˍ hta‸ hkʼa deh‸ gʼa‸ dawˇ nyi sheˍ. Yawˇ lehˬ 
chaw haiˬ hkʼa shuˍ tawˇ yaw chehˇ ve hta‸ nawˬ hui gʼa mawˬ tuˬ yoˬ. 
37Yawˇ venˇbaˆ cawˬ ve awˬ hkʼoˆ ka‸, yawˇ lehˬ kʼaw‸ hpfuhˆ chehˇ sheˍ ve 
yoˬ. Ngaˬ hui hkʼa peu-eˬ mehˆ gʼuˇ suhˍ lo, yawˇ lehˬ Gʼuiˬsha hta‸ hkʼa 
mvuhˇ hkʼa na kʼoˆ ve yoˬ. 

Yawˇbaˆ li‸ 35 

1-2Yawˇbaˆ-oˬ nawˬ lehˬ Gʼuiˬsha mehˆ gʼuˇ suhˍ lo te‸ chiˉ ya‸ kuiˬ maˇ cawˬ 
teh‸ kʼoˆ ve lehˬ, 

a ciˉ ka‸ maˇ cawˇ. 
3Ngaˬ ve venˇbaˆ nawˬ hta‸ hkʼaˬ hkʼe heuˆ la kuiˍ cawˬ le. Venˇbaˆ maˇ te leh 
hkʼe leˇ chehˇ taˍ ve kʼo, ngaˬ aˬ hto‸ ma awˬ bon gʼa tuˬ le, teh‸ nawˬ 
Gʼuiˬsha hta‸ na nyi ve tawˇ chi teˇ hpaˍ htawˇ a ciˉ ka‸ maˇ cawˇ. 
4Ngaˬ lehˬ, nawˬ leh nawˬ ve awˬ chawˇ teˇ hpaˍ hta‸ kʼaw‸ yaw hkʼaw‸ laˇ 
tuˬ yoˬ. 
5Mvuhˇ naw ma hta‸ chiˇ nyi sheˍ. Moˬ teˇ hpaˍ hkʼaˬ ma mvuh jaˇ ve le. 
6Nawˬ venˇbaˆ te ve htawˇ, venˇbaˆ oˇ ve Gʼuiˬsha hta‸ heuˆ kuiˬ te‸ chiˉ maˇ 
cawˬ. Nawˬ laiˉ pawˆ te ya‸ ve htawˇ, ya‸ kuiˬ oˇ ve teˇ hpaˍ Yawˇ hta‸ hkʼaˬ 
hkʼe heuˆ kuiˬ cawˬ le. 
7Nawˬ lehˬ hteˇ jaˇ cawˇ jaˇ ve hkʼaw Gʼuiˬsha hta‸ ga piˇ chehˇ ve laˇ. 
Gʼuiˬsha nawˬ geh loˍ ve awˬ ceuˬ te‸ chiˉ maˇ cawˬ. 
8Nawˬ ve venˇbaˆ hta‸ pa taw gʼa hkanˍ ve chaw lehˬ, nawˬ hkʼe ve chaw ceh 
tiˉ yoˬ. Nawˬ te ve da‸ ve kanˉ htawˇ yawˇ hui awˬ pon ceh tiˉ yoˬ. 
9Chaw yaˇ lehˬ fawˉ mehˍ ve hta‸ gʼa hkanˍ ve teˇ yanˇ hkʼanˇ puiˉ ve yoˬ. 
Yawˇ hui hta‸ ponˬ laˇ tuˬ ve chaw hta‸ kuˬ ve yoˬ. 
10Ya‸ hkʼaˇ, yawˇ hui lehˬ naˆ ho‸ jaˇ ve awˬ yanˇ hkʼaw, yawˇ hui hta‸ dawˇ 
law kuiˬ cawˬ la piˇ shehˍ hpaˇ, yawˇ hui hta‸ te hpanˍ paˍ Gʼuiˬsha geh maˇ 
kʼaw‸ hpfuhˆ kʼaw‸ la. 

11Ngaˬ hui hta‸ to nuˇ to shaˆ leh ngaˆ teˇ hpaˍ a‸ kehˉ cuˇ yiˍ cawˬ la piˇ 
shehˍ hpaˇ Gʼuiˬsha geh yawˇ hui maˇ kʼaw‸ hpfuhˆ kʼaw‸ la. 
12Yawˇ hui hta‸ ga laˇ tuˬ kuˬ chehˇ ve yoˬ. Ya‸ hkʼaˇ, Gʼuiˬsha maˇ kʼaw‸ 
yaw hkʼaw‸ piˇ. Awˬ lawn kʼo, yawˇ hui nyi ma uiˍ leh haiˬ ve chaw hpeh‸ ve 
pa taw yoˬ. 
13Yawˇ hui kuˬ chehˇ ve lehˬ, te‸ chiˉ awˬ bon maˇ cawˬ. Kanˇ paˆ uiˍ ve 
Gʼuiˬsha yawˇ hui hta‸ maˇ mawˬ. Yawˇ hui kuˬ hkawˇ hta‸ maˇ kaˇ. 
14Yawˇbaˆ-oˬ, nawˬ lehˬ Gʼuiˬsha hta‸ maˇ mawˬ teh‸ kʼoˆ ve yoˬ. Ya‸ hkʼaˇ, ta
‸ iˉ gawˬ lehˍ law taˍ-o‸. Nawˬ ve kanˉ chi Yawˇ mehˆ gʼuˇ suhˍ cawˬ taˍ ve 
yoˬ. 
15Gʼuiˬsha maˇ ciˍ yanˍ laˇ taˬ. Yawˇ lehˬ, venˇbaˆ hta‸ a muˆ maˇ taˍ, teh‸ 
nawˬ dawˇ chehˇ ve yoˬ. 
16Nawˬ tawˇ kʼaw‸ caˉ yaw ve lehˬ, te‸ chiˉ tcuhˉ kuiˬ maˇ cawˬ. Nawˬ hkʼaˬ 
hkʼe kʼoˆ chehˇ ve hta‸ nawˬ maˇ shiˍ. 

Yawˇbaˆ li‸ 36 

1-2Gʼuiˬsha awˬ tan te leh, ngaˬ yaw laˇ chehˇ ve tawˇ hta‸ a ciˉ yeunˇ hkanˍ leh 
kʼaw‸ na taˍ sheˍ. 
3Ngaˬ ve shiˍ puiˉ ve nyi ma lehˬ, kʼehˬ jaˇ ve yoˬ. Ngaˬ hta‸ te hpanˍ shehˍ 
hpaˇ Gʼuiˬsha hteˇ ve cawˇ ve awˬ lawn ngaˬ shiˍ ve hkʼa peu-eˬ hto maˍ laˇ 
tuˬ yoˬ. 
4Ngaˬ nawˬ hta‸ kʼoˆ laˇ chehˇ ve tawˇ lehˬ, maˇ cawˇ ve tawˇ teˇ hkawˇ ka‸ 
maˇ cawˬ. Nawˬ mehˆ gʼuˇ suhˍ lo awˬ tehˬ awˬ na cuˇ yiˍ cawˬ paˍ teˇ gʼaˇ 
chehˇ taˍ ve hta‸ nawˬ gʼa mawˬ ve yoˬ. 
5Gʼuiˬsha lehˬ awˬ gʼaˇ awˬ shaˉ hkʼaˬ ma uiˍ jaˇ ve le. Yawˇ lehˬ chaw teˇ gʼaˇ 
hta‸ ka‸ maˇ chiˇ baˬ. Yawˇ maˇ shiˍ ve awˬ ceuˬ teˇ ceuˬ ka‸ maˇ cawˬ. 
6Yawˇ lehˬ, venˇbaˆ yaˇ teˇ hpaˍ hta‸ maˇ te‸ chehˇ tcuh piˇ. Yawˇ lehˬ, haˍ ve 
gʼawˇ ve chaw hui hta‸ hkʼaˬ htaˆ ka‸ hteˇ lehˍ cawˇ lehˍ te piˇ ve yo‸. 

7Hteˇ ve cawˇ ve chaw hta‸ Yawˇ ha‸ shaˉ piˇ ve yoˬ. Yawˇ lehˬ, yawˇ hui hta‸ 
jawˇmawˇ hkʼa shuˍ uˉ peunˍ tuˬ a hkaw-anˬ piˇ leh, yawˇ hui hta‸ co co awˬ 
me‸ awˬ hponˇ cawˬ piˇ lawˬ ve yoˬ. 
8Ya‸ hkʼaˇ, chaw yaˇ teˇ hpaˍ lehˬ sho caˆ yuˬ hpeh ve hta‸ gʼa hkanˍ leh, 
yawˇ hui te taˍ ve hkʼe gʼa kʼaw‸ hkanˍ chehˇ ve yoˬ. 
9Gʼuiˬsha lehˬ, yawˇ hui ve venˇbaˆ leh yawˇ hui hkʼaˬ ma nyi ma uiˍ ve yawˇ 
hui hta‸ kʼaw‸ hpeu‸ maˍ piˇ ve yoˬ. 
10Yawˇ ve tawˇ hta‸ kʼaw‸ na yuˬ tuˬ, Yawˇ yawˇ hui hta‸ shaˍ ti‸ piˇ leh, haiˬ 
ve kanˉ hta‸ baˬ taˉ piˇ lawˬ ve yoˬ. 
11Yawˇ hui Gʼuiˬsha ve tawˇ hta‸ na yuˬ leh Yawˇ ve kanˉ hta‸ te ve kʼo, paw 
sha leh gawˬ lehˍ ve hkʼaw a sha‸ gʼa te‸ chehˇ tuˬ yoˬ. 
12Ya‸ hkʼaˇ, yawˇ hui maˇ na yuˬ ve kʼo, te‸ chiˉ maˇ shiˍ ve hkʼaw gʼa suh-e 
leh iˉ kaˆ lawˬ coˇ paˉ suh mvuhˇmiˬ lo gʼa kʼai tuˬ yoˬ. 
13Gʼuiˬsha maˇ cawˬ ve chaw hui lehˬ, hkʼaˬ htaˆ ka‸ nyi ma gʼa zuhˆ chehˇ 
leh, ciˬ yanˍ ve hta‸ gʼa hkanˍ chehˇ ve htawˇ, ga laˇ tuˬ bon lawˬ tuˬ ve maˇ 
heˆ. 
14Yawˇ hui lehˬ, awˬ me‸ awˬ hponˇ maˇ cawˬ ve a sha‸ te‸ hkʼaˇ hta‸ hpeh‸ 
bawˬ jaˇ leh, a sha‸ i sheˍ htaˇ ka‸ suh kʼai ve yoˬ. 
15Ya‸ hkʼaˇ, Gʼuiˬsha lehˬ tu‸ hkanˍ haˍ gʼawˇ ve awˬ ceuˬ hta‸ cuˇ leh, chaw 
yaˇ teˇ hpaˍ hta‸ maˍ piˇ ve yoˬ. Dawˇ tui‸ gaˇ tui‸ ve awˬ ceuˬ hta‸ cuˇ leh 
yawˇ hui ve mehˆ shiˍ hta‸ hpaw piˇ ve yoˬ. 
16Gʼuiˬsha lehˬ nawˬ hta‸ dawˇ haˍ kuiˬ hkʼaw yuˬ tawˆ laˇ leh, gawˬ lehˍ ve 
hkʼaw ha lehˬ chehˇ tcuh laˇ ve yoˬ. Nawˬ ve hpui lawˇ hkʼoˆ lo caˇ tuˬ hkʼa biˇ 
hpoˆ taˍ ve yoˬ. 
17Ya‸ hkʼaˇ, chi beu‸ nawˬ lehˬ nawˬ hta‸ keunˍ da‸ ve hkʼe ciˍ yanˍ ve hta‸ 
gʼa hkanˍ chehˇ ve yoˬ. 
18Maˇ hteˇ maˇ cawˇ ve la‸ shawnˍ nawˬ hta‸ maˇ gʼa heˍ caˇ tuˬ, maˇ heˆ kʼo 
hpu shi mawˇ jeˬ nawˬ hta‸ ya‸ kʼaw maˇ gʼa sheh ya‸ laˇ tuˬ shaˍ ti‸ taˍ-o‸. 

19Nawˬ hta‸ ga laˇ tuˬ kuˬ ve lehˬ, nawˬ hta‸ te‸ chiˉ awˬ bon te laˇ gʼa tuˬ ve 
maˇ heˆ. Nawˬ ve awˬ gʼaˇ awˬ shaˉ chi beu‸ nawˬ hta‸ ga laˇ gʼa tuˬ ve maˇ 
heˆ. 
20Chaw yaˇ teˇ hpa hta‸ te luˬ te sheˆ piˇ tuˬ gu taˍ ve, mvuhˇ hpeu‸ ve awˬ 
yanˇ hta‸ taˇ dawˇ law chehˇ-oˆ. 
21Haiˬ ve hpawˇ lo maˇ gʼa kʼaw‸ hpfuhˆ kʼai tuˬ shaˍ ti‸ taˍ-o‸. Nawˬ oˇ hkʼe 
maˇ gʼa te tuˬ, tu‸ hkanˍ ve awˬ ceuˬ nawˬ awˬ hkʼoˆ lo gaˬ la piˇ taˍ ve yoˬ. 
22Gʼuiˬsha ve kanˇ paˆ hkʼaˬ ma uiˍ jaˇ ve hta‸ dawˇ nawˇ-oˆ. Yawˇ lehˬ shu a‸ 
kehˉ uiˍ jaˇ ve saˍ la‸ lonˉ hpeh‸ ve yoˬ. 
23Gʼuiˬsha hkʼaˬ hkʼe te cawˇ ve awˬ lawn Yawˇ hta‸ kʼoˆ maˍ piˇ paˍ teˇ gʼaˇ 
ka‸ maˇ cawˬ. Yawˇ haiˬ ve kanˉ hta‸ te ve yoˬ, teh‸ Yawˇ hta‸ venˇbaˆ taˍ paˍ 
teˇ gʼaˇ ka‸ maˇ cawˬ. 
24Yawˇ te taˍ peuˬ ve kanˉ awˬ pon, Yawˇ lehˬ hkʼaˬ htaˆ ka‸ chiˇmvuh ve hta‸ 
gʼa hkanˍ chehˇ ve yoˬ. Nawˬ htawˇ Yawˇ hta‸ chiˇ mvuh cawˇ ve yoˬ. 
25Chaw teˇ gʼaˇ le le Yawˇ te taˍ ve kanˉ hta‸ gʼa mawˬ taˍ peuˬ. Ngaˬ hui lehˬ, 
vuiˇ kuiˬ lo ceh tiˉ chehˇ leh nyi taˍ hpeh‸ ve yoˬ. 
26Yawˇ hkʼaˬ ma uiˍ jaˇ mvuh jaˇ ve hta‸ ngaˬ hui hkʼa biˇ shiˍ maˇ hpeh‸. 
Yawˇ hkʼaˬ nyiˇ hkʼaw‸ gaˬ peuˬ ve hta‸ ngaˬ hui ca shawˍ nyi maˇ gʼa. 
27Miˬguiˬ hkʼaw cawˬ ve iˉ kaˆ hta‸ yuˬ leh mvuhˇ yeˬ gʼuiˬ kʼaw‸ hpeh‸ la piˇ 
shehˍ hpaˇ lehˬ, Gʼuiˬsha ceh tiˉ yoˬ. 
28Yawˇ lehˬ chaw yaˇ hkʼa peu-eˬ awˬ pon moˬ hkʼaw lo mvuhˇ yeˬ gʼuiˬ ya‸ la 
piˇ ve yoˬ. 
29Moˬ hkʼaˬ hkʼe te jiˆ kʼai ve hta‸ chaw teˇ gʼaˇ ka‸ maˇ shiˍ. Maˇ heˆ kʼo, 
Gʼuiˬsha chehˇ taˍ kuiˬ mvuhˇ naw ma hkʼoˆ lo mvuhˇ tawˍ ve awˬ hkawˇ hkʼaˬ 
hkʼe te bvuhˬ tawˆ la ve hta‸ chaw teˇ gʼaˇ ka‸ maˇ shiˍ. 
30Yawˇ lehˬ, mvuhˇ naw ma hkʼaˬ ti chi ti lo mvuhˇ tiˉ po-e‸ ba tawˆ la piˇ ve 
yoˬ. Ya‸ hkʼaˇ, naˉ jaˇ ve laˆ tsuhˇ gʼuiˬ lehˬ naˆ ho‸ chehˇ taˍ ve yoˬ. 

31Chi ve lehˬ, Yawˇ chaw yaˇ teˇ hpaˍ hta‸ hkʼaˬ hkʼe te caˍ piˇ ve awˬ hkʼaˇ 
hpeh‸ ve yoˬ. 
32Yawˇ lehˬ mvuhˇ tiˉ po-e‸ hta‸ yuˬ leh, Yawˇ heuˆ tcuh gaˇ ve awˬ ti hta‸ ca 
heuˆ-e tuˬ tawˇ piˇ ve yoˬ. 
33Mvuhˇ tawˍ ve lehˬ, mvuhˇ haw mvuhˇ yeˬ lonˉ la chehˇ ve hta‸ shiˍ tcuh laˇ 
leh, ceˇ caˬ teˇ hpaˍ htawˇ oˇ ve hta‸ shiˍ ve yoˬ. 

Yawˇbaˆ li‸ 37 

1Mvuhˇ haw mvuhˇ yeˬ lonˉ lehˬ, ngaˬ ve nyi ma shiˍ hta‸ diˆ vaiˇ piˇ lawˬ ve 
yoˬ. 
2Nawˬ hui hkʼa peu-eˬ Gʼuiˬsha ve tawˇ hta‸ na sheˍ. Yawˇ ve maw‸ kʼaw 
hkʼaw tawˆ la ve mvuhˇ tawˍ hkawˇ hta‸ na sheˍ. 
3Yawˇ lehˬ miˬguiˬ choˬ hpawˇ teˇ ceˬ lo te leh oˇ hpawˇ teˇ ceˬ lo hkʼa gaˬ, 
mvuhˇ naw ma hkʼoˆ lo mvuhˇ tiˉ po-e‸ ba piˇ lawˬ ve yoˬ. 
4Oˇ ve hkʼaw‸ nawˉ, Yawˇ ve mvuhˇ tawˍ hkawˇ hta‸ gʼa kaˇ ve yoˬ. Oˇ htaˇ 
mvuhˇ tiˉ po-e‸ ba tawˆ la ve yoˬ. 
5Gʼuiˬsha tawˇ piˇ ve teˇ yanˇ, ngaˬ hui shiˍ maˇ hpeh‸ ve anˇ law‸ law‸ ve 
awˬ ceuˬ teˇ hpaˍ hpeh‸ tawˆ la ve yoˬ. 
6Yawˇ lehˬ, vaˇ meu-e hta‸ miˬguiˬ hkʼoˆ ya‸ la tuˬ tawˇ piˇ leh, mvuhˇ yeˬ 
lonˉ hta‸ peu laˇ ve yoˬ. 
7Yawˇ lehˬ, chaw yaˇ hui ve kanˉ hta‸ jehˇ taˍ piˇ lawˬ leh, Yawˇ kanˉ te chehˇ 
ve yawˇ hui hta‸ hpeu‸ maˍ piˇ ve yoˬ. 
8Haiˬ ve to nuˇ to shaˆ teˇ hpaˍ a shu yawˇ ve awˬ kʼoˍ hkʼaw lo‸-e ve yoˬ. 
9Mvuhˇ haw lonˉ lehˬ, awˬ hawˉ hpawˇ lo meuˆ taˆ la leh, kaˆ ve teˇ ceuˬ awˬ 
na hpawˇ lo ya‸ la ve yoˬ. 
10Gʼuiˬsha ve awˬ shaˉ lehˬ iˉ kaˆ hta‸ awˬ di‸ hpeh‸ la piˇ leh, a ngeu kʼaw‸ 
hpeh‸ la piˇ ve yoˬ. 
11Moˬ hkʼaw lo mvuhˇ tiˉ po-e‸ ba tawˆ la leh, 

12Gʼuiˬsha tawˇ piˇ taˍ ve hkʼe te toˇ chehˇ ve yoˬ. Miˬguiˬ hkʼoˆ teˇ kaˬ le le lo, 
yawˇ hui lehˬ Gʼuiˬsha tawˇ piˇ taˍ ve hkʼe gʼa‸ te chehˇ ve yoˬ. 
13Gʼuiˬsha lehˬ, miˬguiˬ hta‸ iˉ kaˆ nehˆ piˇ tuˬ mvuhˇ yeˬ hta‸ ya‸ la piˇ lawˬ 
ve yoˬ. Chaw yaˇ hta‸ ciˍ yanˍ piˇ tuˬ maˇ kʼoˆ, Yawˇ ve ha‸ pehnˇ ve hta‸ 
hpeu‸ maˍ tuˬ maˇ kʼoˆ, Yawˇ mvuhˇ yeˬ hta‸ laˬ piˇ ve yoˬ. 
14Yawˇbaˆ-oˬ, teˇ hkui jehˇ leh na taˍ sheˍ. Gʼuiˬsha te taˍ ve anˇ tuˬ uiˍ ve kanˉ 
teˇ hpaˍ hta‸ dawˇ nyi sheˍ. 
15Gʼuiˬsha tawˇ piˇ leh moˬ hkʼaw lo mvuhˇ tiˉ po-e‸ hkʼaˬ hkʼe te ba tawˆ la 
ve hta‸ nawˬ shiˍ-aw laˇ. 
16Mvuhˇ naw ma hkʼoˆ lo moˬ hkʼaˬ hkʼe te jiˆ kʼai chehˇ ve hta‸ nawˬ shiˍ-aw 
laˇ. Gʼuiˬsha te taˍ ve anˇ tuˬ uiˍ ve kanˉ chi hta‸ nawˬ shiˍ-aw laˇ. 
17Nawˬ maˇ shiˍ taˬ. Awˬ hawˉ hpawˇ ve mvuhˇ haw meuˆ taˆ la leh, miˬguiˬ 
hta‸ fawˉ mehˍ piˇ ve teˇ yanˇ, nawˬ lehˬ haw jaˇ chiˆ jaˇ ve hkʼaw gʼa hkanˍ 
chehˇ ve yoˬ. 
18Mvuhˇ naw ma hta‸ yuˬ hpe tuˬ, nawˬ Gʼuiˬsha hta‸ ga piˇ leh, mvuhˇ naw 
ma oˇ ve hta‸ sho hkʼa shuˍ heh la piˇ tuˬ nawˬ te gʼa-aw laˇ. 
19Gʼuiˬsha hta‸ hkʼaˬ hkʼe gʼa kʼoˆ piˇ tuˬ ngaˬ hui hta‸ maˍ laˇ-oˆ. Ngaˬ hui ve 
nyi ma hkʼaw te‸ chiˉ maˇ cawˬ. Ngaˬ hui te‸ chiˉ kʼoˆ tuˬ ka‸ maˇ cawˬ. 
20Gʼuiˬsha geh tawˇ yaw da‸ tuˬ ngaˬ maˇ lawˬ. Yawˇ ngaˬ hta‸ te luˬ laˇ tuˬ, aˬ 
hto‸ ma pa taw ngaˬ Yawˇ hta‸ a hkaw-anˬ gʼa piˇ tuˬ le. 
21Chi beu‸ mvuhˇ naw ma hkʼoˆ lo ve awˬ gʼeuˆ ba da‸ jaˇ leh, ngaˬ hui chiˇ 
nyi maˇ hpeh‸. Mvuhˇ haw lehˬ, mvuhˇ naw ma hta‸ kehˬ lehˍ shiˆ baˬ piˇ taˍ 
peuˬ. 
22Awˬ na hpawˇ lo shi hkʼa shuˍ awˬ gʼeuˆ ba chehˇ ve hta‸ gʼa mawˬ ve yoˬ. 
Gʼuiˬsha ve awˬ me‸ awˬ hponˇ lehˬ, ngaˬ hui hta‸ ka kehn piˇ lawˬ ve yoˬ. 
23Gʼuiˬsha ve awˬ me‸ awˬ hponˇ uiˍ jaˇ maˇ jaˇ ve pa taw, ngaˬ hui Yawˇ awˬ 
paˇ neˇ lo kʼai maˇ hpeh‸. Yawˇ chaw yaˇ hta‸ caˉ da‸ kuiˬ hkʼaw hteˇ jaˇ 
cawˇ jaˇ ve yoˬ. 



1441 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

24Te‸ chiˉ anˇ tuˬ maˇ cawˬ. Chaw yaˇ hkʼa peu-eˬ Yawˇ hta‸ pa taw ka kehn 
chehˇ ve yoˬ. A shu yawˇ awˬ to hta‸ cuˇ yiˍ cawˬ ve yoˬ, teh‸ shawˍ taˍ ve 
chaw hui hta‸ Yawˇ shawˍ baˬ piˇ ve yoˬ. 

Yawˇbaˆ li‸ 38 

Gʼuiˬsha Yawˇbaˆ hta‸ kʼaw‸ yaw hkʼaw‸ piˇ ve 

1Oˇ ve hkʼaw‸ nawˉ Gʼuiˬsha lehˬ, mvuhˇ haw mvuhˇ yeˬ lonˉ hkʼaw chehˇ taˍ 
leh Yawˇbaˆ hta‸ tawˇ yaw piˇ ve yoˬ. 
2Te‸ chiˉ tcuhˉ kuiˬ maˇ cawˬ ve tawˇ hta‸ yaw leh, ngaˬ ve cuˇ yiˍ hta‸ na nyi 
chehˇ ve nawˬ lehˬ, a shu hpeh‸ ve le. 
3Chi beu‸ hawˉ hkʼaˆ paˍ hkʼe tu huˉ taˍ leh, ngaˬ na nyi laˇ ve na nyi hkawˇ 
teˇ hpaˍ hta‸ kʼaw‸ yaw hkʼaw‸ laˇ-oˆ. 
4Ngaˬ miˬguiˬ hta‸ te hpanˍ chehˇ ve teˇ yanˇ, nawˬ ka‸ oˇ kaˬ lo chehˇ taˍve 
laˇ. Nawˬ shiˍ jaˇ ve kʼo, awˬ lawn oˇ ve teˇ hpaˍ ngaˬ hta‸ kʼoˆ maˍ laˇ-oˆ. 
5Miˬguiˬ oˇ ve hkʼaˬ hui cawˬ cawˇ ve hta‸ dawˇ cheˆ shehˍ hpaˇ a shu le. Tehˆ 
nyi tuˬ ve aˉ caˆ hkeh hta‸ a shu gʼawˬ hteˇ taˍ ve le. Chi hta‸ nawˬ kʼaw‸ 
yaw hkʼaw‸ laˇ hpeh‸-aw laˇ. 
6Miˬguiˬ hta‸ kanˬ chiˇ taˍ ve yehˬ hkuiˉ daw hta‸ aˬ hto‸ ma yuˬ ti piˇ taˍ ve 
le. Miˬguiˬ ve awˬ hkuiˉpuiˍ hta‸ a shu teh taˍ ve le. 
7Awˬ nyi oˇ ve teˇ nyi mvuhˇ shawˉ teˇ na‸ htaˇ, meu‸ keu shiˍ teˇ hpaˍ teˇ 
geh kʼa muiˬ hkawˇ kʼa leh, mvuhˇ naw yaˇ teˇ hpaˍ ha lehˬ ha kʼa kuˬ chehˇ 
ve yoˬ. 
8Miˬguiˬ ve gʼoˇ peˬ hkʼaw pe‸ tawˆ la ve teˇ nyi, laˇ tsuhˇ gʼuiˬ hta‸ tawˍ taˍ 
piˇ tuˬ, a shu teˇ gʼaˇ taˍ meu‸ hpe‸ teˇ hpaˍ hta‸ ca hoˆ piˇ taˍ ve le. 
9Laˇ tsuhˇ gʼuiˬ hta‸ moˬ yuˬ beh piˇ leh, naˆ ho‸ kuiˬ lo htiˆ keu piˇ taˍ ve lehˬ 
ngaˬ yoˬ. 
10Ngaˬ lehˬ laˇ tsuhˇ gʼuiˬ hta‸ miˬ tcuhˉ tawˍ piˇ leh, hoˆ taˍ ve taˍ meu‸ hpe‸ 
awˬ baˬ hpawˇ lo teh taˍ ve yoˬ. 

11Chi fui gaˬ la kʼo pehˇ-o. Chi ve awˬ nu nawˬ maˇ gʼa kʼai. Nawˬ ve awˬ gʼaˇ 
uiˍ ve gʼuiˬ baˇ teˇ hpaˍ choˬ kaˬ lo ceh gʼa jehˇ taˍ ve yoˬ, teh‸ ngaˬ laˇ tsuhˇ 
gʼuiˬ hta‸ kʼoˆ piˇ taˍ ve yoˬ. 
12Yawˇbaˆ-oˬ, nawˬ a sha‸ te‸ chehˇ ve teˇ co-e, awˬ nyi teˇ nyi hpeh‸ tawˆ la 
tuˬ tawˇ piˇ jaw laˇ. 
13Nawˬ lehˬ, miˬguiˬ hta‸ yuˬ tiˍ taˍ leh, chaw haiˬ teˇ hpaˍ hta‸ fui baˬ piˇ tuˬ 
tawˇ piˇ jaw laˇ. 
14Mvuhˇ law‸ kʼaw ve awˬ gʼeuˆ lehˬ, hkʼaw pui leh lawˬ hkʼo‸ teˇ hpaˍ hta‸ 
aˉ po‸ hkʼa shuˍ kʼaw‸ kʼaw‸ kʼeh kʼeh cawˬ la piˇ leh, je‸ hkʼoˆ lo cuˍ dawˆ 
keu taˍ ve hkʼe awˬ haiˇ cawˬ la piˇ ve yoˬ. 
15Mvuhˇ law‸ kʼaw htaˇ ve awˬ gʼeuˆ lehˬ, haiˬ ve chaw teˇ hpaˍ hta‸ mehˆ 
hkehˇ piˇ lawˬ leh, haiˬ ve kanˉ hta‸ maˇ gʼa te tuˬ tawˍ taˍ piˇ ve yoˬ. 
16Naˉ jaˇ ve laˇ tsuhˇ gʼuiˬ hkʼaw iˉ kaˆ gʼuiˬ tuˇ tawˆ la chehˇ kuiˬ lo nawˬ gaˬ 
jaw laˇ. Laˇ tsuhˇ gʼuiˬ hkʼoˆ lo nawˬ ya‸ kʼaw juˇ kʼai jaw laˇ. 
17Suh mvuhˇmiˬ hta‸ shaw kuiˬ taˍ meu‸ hpe‸ lo, chaw teˇ gʼaˇ gʼaˇ nawˬ hta‸ 
shiˍ maˍ laˇ jaw laˇ. 
18Miˬguiˬ chi hkʼaˬ hui cawˬ ve hta‸ nawˬ shiˍ-aw laˇ. Nawˬ shiˍ ve kʼo, ngaˬ 
hta‸ kʼaw‸ yaw hkʼaw‸ laˇ-oˆ. 
19Awˬ gʼeuˆ hkʼaˬ lo tawˆ la ve hta‸ maˇ kʼoˆ, naˆ ho‸ ve awˬ hkuiˉ puiˍ aˬ hto‸ 
ma hpeh‸ ve hta‸ maˇ kʼoˆ, nawˬ shiˍ-aw laˇ. 
20Yawˇ hui hkʼaˬ fui gʼa kʼai tuˬ ve hta‸ nawˬ kʼoˆ maˍ piˇ gʼa-aw laˇ. Maˇ heˆ 
kʼo, yawˇ hui hta‸ awˬ hkʼaw‸ nawˉ hpawˇ lo kʼaw‸ kʼo‸-e tcuh gʼa-aw laˇ. 
21Nawˬ lehˬ, mawˇ la peuˬ leh miˬguiˬ hta‸ te hpanˍ htaˇ ka‸ oˇ kaˬ lo chehˇ 
taˍ ve pa taw, nawˬ awˬ tehˬ awˬ na oˇ hkʼe te gʼa tuˬ yoˬ hehˉ. 
22Vaˇ meu-e leh vaˇ shiˍ teˇ hpaˍ hta‸ ngaˬ ha‸ shaˉ piˇ taˍ kuiˬ bawehˇ teˇ 
hpaˍ lo, nawˬ ca guiˇ gaˬ jaw laˇ. 
23Oˇ ve teˇ hpaˍ hta‸ sho‸ sha‸ ve awˬ yanˇ leh, bawˆ da‸ chaw da‸ ve awˬ 
yanˇ awˬ pon ngaˬ hkʼa deh‸ gu teh taˍ ve yoˬ. 

24Mvuhˇ nyi tanˬ tawˆ la kuiˬ lo nawˬ gaˬ jaw laˇ. Maˇ heˆ kʼo, mvuhˇ nyi tawˆ 
hpawˇ ve mvuhˇ haw tanˬ meuˆ tawˆ la kuiˬ lo nawˬ gaˬ jaw laˇ. 
25Mvuhˇ yeˬ laˬ tuˬ aw pon a shu gʼuiˬ hkʼaˇ shawˍ piˇ taˍ ve le. Mvuhˇ haw 
mvuhˇ yeˬ lonˉ awˬ pon a shu ya‸ kʼaw gu piˇ taˍ ve le. 
26Chaw teˇ gʼaˇ ka‸ maˇ chehˇ ve chehˇ kuiˬ lo a shu teˇ gʼaˇ mvuhˇ yeˬ laˬ piˇ 
lawˬ ve le. 
27Mvuh‸ teˇ hpaˍ yeˬ tawˆ la gʼa tuˬ, goˇ jaˇ ve miˬguiˬ hta‸ a shu iˉ kaˆ pfuhˍ 
piˇ taˍ ve le. 
28Mvuhˇ yeˬ leh ciˍ gʼuiˬ lehˬ, awˬ pa cawˬ-aw laˇ. 
29A ngeu diˬve awˬ e a shu le. 
30A ngeu lehˬ iˉ kaˆ hta‸ haˉ pui shiˍ kʼaw‸ hpeh‸ la piˇ leh, laˇ tsuhˇ gʼuiˬ ve 
mehˆ hpfuhˇ hta‸ awˬ diˬ hpeh‸ la piˇ ve yoˬ. 
31Nawˬ lehˬ, Hkiˇmaˆ meu‸ keu shiˍ lonˉ hta‸ hpeh tiˍ taˍ gʼa-aw laˇ. Maˇ heˆ 
kʼo, Kaˍtiˆlaˆ meu‸ keu shiˍ hta‸ hpeh taˍ ve aˉ hkeh hta‸ nawˬ hpui baˬ gʼa-
aw laˇ. 
32Nawˬ lehˬ, teˇ yanˇ peuˬ teˇ yanˇ meu‸ keu shiˍ teˇ hpaˍ hta‸ ya‸ kʼaw beˆ 
maˍ piˇ gʼa-aw laˇ. Aˍsaˆ meu‸ keu shiˍ lonˉ leh, meu‸ keu shiˍ ehˉ teˇ hpaˍ 
hta‸ awˬ hkʼaˇ beˆ maˍ piˇ gʼa-aw laˇ. 
33Mvuhˇ naw ma hta‸ uˉ peunˍ tuˬ ve awˬ liˇ uˉ paˍ teˍ teˇ hpaˍ hta‸ nawˬ shiˍ-
aw laˇ. Oˇ ve teˇ hpaˍ hta‸ yuˬ leh nawˬ miˬguiˬ hta‸ uˉ peunˍ tuˬ te gʼa-aw 
laˇ. 
34Nawˬ hta‸ mvuhˇ yeˬ nehˆ la piˇ tuˬ, moˬ hta‸ nawˬ tawˇ piˇ gʼa-aw laˇ. 
35Mvuhˇ tiˉ po-e‸ hta‸ nawˬ tawˇ piˇ leh awˬ gʼeuˆ ba tcuh ve teˇ yanˇ, yawˇ 
nawˬ geh laˬ leh, Nawˬ te tcuh laˇ ve hkʼe te tuˬ yoˬ, teh‸ nawˬ hta‸ kʼoˆ laˇ 
tuˬ laˇ. 
36Niˍlaˆ iˉ kaˆ lawˬ uiˍ taˆ la tuˬ yoˬ, teh‸ a shu teˇ gʼaˇ iˉ kaˆ lawˬ hkʼaw chehˇ 
ve iˉ biˆ ngaˆ ehˉ hta‸ koˆ piˇ taˍ ve le. Maˇ heˆ kʼo, Mvuhˇ yeˬ laˬ tuˬ yoˬ, teh‸ 
a shu teˇ gʼaˇ gʼaˆ hpfuh kʼaˍ hta‸ kʼoˆ piˇ taˍ ve le. 

37Cuˇ yiˍ cawˬ paˍ a shu teˇ gʼaˇ moˬ hta‸ gʼaw gʼa leh, je‸ meu-e hta‸ awˬ diˬ 
hpeh‸ la piˇ tuˬ, 
38moˬ hta‸ teˇ paˉ suhˉ tcuh leh mvuhˇ yeˬ ya‸ la piˇ gʼa le. 
39Nawˬ lehˬ laˇ caˬ shiˉ teˇ hpaˍ hta‸ caˇ tuˬ caˍ piˇ leh, meu‸ jehˇ chehˇ leh, 
40haˉ kʼoˍ hkʼaw va‸ chehˇ zuh‸ chehˇ taˍ ve laˇ caˬ shiˉ ehˉ teˇ hpaˍ hta‸ nyi 
ma sha la piˇ chehˇ ve laˇ. 
41Aˉ naˆ kʼaˍ teˇ hpaˍ awˍ meu‸ leh poˬ caw chehˇ htaˇ, a shu yawˇ hui hta‸ 
caˇ tuˬ caˍ piˇ ve le. Yawˇ hui ve awˬ yehˇ teˇ hpaˍ awˍ meu‸ leh ngaˬ hta‸ kuˬ 
ve teˇ yanˇ, a shu caˇ tuˬ caˍ piˇ ve le. 

Yawˇbaˆ li‸ 39 

1Haˇ tawˉ pehˆ teˇ hpaˍ hkʼaˬ htaˆ paw la ve hta‸ nawˬ shiˍ-aw laˇ. Hkuiˉ zuhˬ 
ma peuˍ awˬ yehˇ paw la chehˇ ve hta‸ nawˬ mawˬ jaw laˇ. 
2Yawˇ hui hkʼaˬ maw maw awˬ yehˇ gʼa hu chehˇ leh hkʼaˬ htaˆ awˬ yehˇ paw 
la tuˬ ve hta‸ nawˬ shiˍ-aw laˇ. 
3Yawˇ hui paˍ zuh‸ leh hkʼaˬ htaˆ teˇ yanˇ awˬ yehˇ ehˉ hta‸ miˬguiˬ hkʼoˆ lo 
paw tawˆ la piˇ ve hta‸ nawˬ shi-aw laˇ. 
4Heh puiˉ hkʼaw lo yawˇ hui ve awˬ yehˇ teˇ hpaˍ uiˍ la ve yoˬ. Yawˇ hui tawˆ 
kʼai leh maˇ kʼaw‸ la-o. 
5Piˉ laˬ awˬ hteunˍ teˇ hpaˍ hta‸ a shu teˇ gʼaˇ hkʼe leˇ hpehˇ taˍ ve le. A shu 
yawˇ hui hta‸ hpehˇ peu leh ca kʼaˆ caˇ toˇ piˇ lawˬ ve le. 
6Ngaˬ lehˬ heh puiˉ hkʼaw hta‸ yawˇ hui ve yehˬ hpeh‸ la piˇ leh, miˬ tawˬ 
kuiˬ lo yawˇ hui hta‸ chehˇ piˇ lawˬ ve yoˬ. 
7Yawˇ hui lehˬ, venˇ hta‸ vuiˇ ve chehˇ kuiˬ lo chehˇ taˍ leh, chaw teˇ gʼaˇ ka‸ 
yawˇ hui hta‸ meuˇ la tuˬ te maˇ gʼa. Kanˉ ka‸ tcuh caˇ maˇ gʼa. 
8Hkʼaw pui teˇ hpaˍ lehˬ, yawˇ hui ve kʼaˆ caˇ kuiˬ hpeh‸ leh, nawˉ-ehˍ ve awˬ 
ceuˬ teˇ hpaˍ hta‸ gʼa‸ ca toˇ chehˇ ve yoˬ. 

9Heh nuˇ hta‸ nawˬ kanˉ tcuh caˇ gʼa tuˬ laˇ. Yawˇ lehˬ nawˬ ve nuˇ hkawˆ 
hkʼaw chehˇ laˇ tuˬ ve laˇ. 
10Nawˬ heh nuˇ teˇ hkeh hta‸ hpeh yuˬ leh ti mi mehˇ gʼa tuˬ laˇ. Maˇ heˆ kʼo, 
ti mi kaˆ gʼa tuˬ laˇ. 
11Yawˇ ve awˬ gʼaˇ awˬ shaˉ hta‸ nawˬ gʼaˇ va leh, hkeu‸ ve kanˉ teˇ hpaˍ hta‸ 
te tcuh gʼa tuˬ laˇ. 
12Yawˇ hta‸ nawˬ caˬ kʼa‸ teˇ hpaˍ shaw hpoˆ tcuh leh, caˬ shiˍ taˆ kʼaw‸ la 
tcuh gʼa tuˬ laˇ. 
13Kaˍ laˍ oˆ ngaˆ teˇ hpaˍ toˍ la‸ kʼuˉ hkʼaˬ ma diˆ vaiˇ ve le. Ya‸ hkʼaˇ, yawˇ 
hui lehˬ ngaˆ hpu ma hkʼe taw poˬ maˇ gaˬ sheˍ. 
14Kaˍ laˍ oˆ ngaˆ lehˬ, awˬ u teˇ hpaˍ hta‸ miˬ chaˇ hkʼoˆ lo u baˬ taˉ leh, miˬ 
shaˉ lehˬ awˬ u oˇ ve teˇ hpaˍ hta‸ lehˬ la piˇ ve yoˬ. 
15Awˬ u oˇ ve teˇ hpaˍ hta‸ chaw teˇ gʼaˇ gʼaˇ naˆ hkoˇ tuˬ, maˇ heˆ kʼo to nuˇ 
to shaˆ teˇ hkeh naˆ hkoˇ la tuˬ ve hta‸ yawˇ maˇ dawˇ hkiˉ. 
16Awˬ u oˇ ve teˇ hpaˍ yawˇ ve awˬ u maˇ heˆ ve hkʼe te shawˍ leh baˬ taˉ ve 
yoˬ. Awˬ u u htaˇ yawˇ hkʼaˬ ma gʼa hkanˍ peuˬ ve hta‸ te‸ chiˉ a muˆ maˇ taˍ. 
17Yawˇ hta‸ cuˇ yiˍ maˇ cawˬ leh oˇ hkʼe hpeh‸ la piˇ tuˬ ngaˬ te piˇ taˍ ve yoˬ. 
18Ya‸ hkʼaˇ, yawˇ gʼuiˇ ve teˇ yanˇ, iˉ mvuhˇ leh iˉ mvuhˇ ciˇ paˍ hta‸ yawˇ 
gʼuiˬ yawˬ ve yoˬ. 
19Yawˇbaˆ-oˬ, nawˬ lehˬ iˉ mvuhˇ hta‸ awˬ gʼaˇ uiˍ la piˇ leh, yawˇ ve kʼawˍ peˍ 
hta‸ awˬ mvuh zuhˬ la piˇ taˍ ve laˇ. 
20Nawˬ lehˬ, yawˇ hui hta‸ paˉ ce‸ hkʼa shuˍ pawˆ gaˬ piˇ lawˬ leh, yawˇ naˍ 
hkʼawˇ meuˆ ve chaw yaˇ hta‸ kawˆ piˇ lawˬ tuˬ nawˬ te piˇ taˍ ve laˇ. 
21Yawˇ hui maˇ kawˆ puiˉ. Awˬ gʼaˇ awˬ shaˉ hkʼa cawˬ ve hkʼa peu-eˬ yuˬ tawˆ 
leh ma‸ bawˆ kuiˬ lo gʼuiˇ kʼai ve yoˬ. 
22Yawˇ hui lehˬ kawˆ hkawˇ maˇ shiˍ leh, aˉhtaw hkʼaˬ ve teˇ maˬ maˇ kʼoˆ 
yawˇ hui hta‸ kʼaw‸ hpfuhˆ kʼo‸-e tuˬ te piˇ maˇ gʼa. 

23Yawˇ hui hta‸ ciˇ shehˍ hpaˇ teˇ hpaˍ pfuhˇ taˍ ve la‸ caˉ teˇ hpaˍ lehˬ, awˬ 
hkawˇ bvuhˬ chehˇ leh, mvuhˇ nyi gʼeuˆ hkʼaw awˬ gʼeuˆ ba chehˇ ve yoˬ. 
24Nyi ma tu jaˇ ve hkʼaw iˉ mvuhˇ teˇ hpaˍ cheˇ cheˇ veˆ veˆ hpeh‸ leh, awˬ 
gʼuˇ suhˍ lo gʼaˇ hte‸ gʼuiˇ kʼai ve yoˬ. Behˬ heh ma meuˆ ve teˇ yanˇ, yawˇ 
hui ta‸ iˉ huˉ chehˇ maˇ hpeh‸. 
25Behˬ heh ma meuˆ hkawˇ kaˇ ve teˇ yanˇ, yawˇ hui naˍ hkʼawˇ meuˆ ve yoˬ. 
Ma‸ bawˆ kuiˬ lo maˇ gaˬ sheˍ ka‸ yawˇ hui ma‸ pe‸ nuˬ leh, ma‸ poˍ teˇ hpaˍ 
tawˇ piˇ hkawˇ hta‸ yawˇ hui gʼa kaˇ ve yoˬ. 
26Aˉ ceˬ lehˬ, toˍla‸ kʼuˉ hpe leh awˬ hawˉ hpawˇ lo poˬ ya‸-e tuˬ nawˬ maˍ piˇ 
taˍ ve laˇ. 
27Hkʼaw pui hkʼoˆ awˬ hpui teh ca te chehˇ tuˬ, aˉ ceˬ lonˉ lehˬ nawˬ tawˇ piˇ 
hkawˇ hta‸ law na chehˇ ve laˇ. 
28Aˉ ceˬ lonˉ lehˬ mvuh jaˇ kuiˬ haˉ hpawˇ hkʼoˆ lo yawˇ ve yehˬ hta‸ te leh, 
haˉ cu teˇ hpaˍ hta‸ yawˇ ve ta‸ yehˬ te taˍ ve yoˬ. 
29Yawˇ lehˬ, oˇ kaˬ lo chehˇ taˍ leh, vuiˇ kuiˬ neˇ kuiˬ lo yawˇ ve caˇ tuˬ hta‸ 
law nyi chehˇ ve yoˬ. 
30Suh taˍ ve awˬ to teˇ hpaˍ awˬ paˇ lo, aˉ ceˬ teˇ hpaˍ hpoˆ chehˇ taˍ leh, aˉ ceˬ 
yehˇ teˇ hpaˍ lehˬ, awˬ suhˍ hta‸ dawˬ chehˇ ve yoˬ. 

Yawˇbaˆ li‸ 40 

1-2Yawˇbaˆ-oˬ, nawˬ lehˬ kanˇ paˆ uiˍ ve Gʼuiˬsha hta‸ tanˬ da‸ chehˇ ve yoˬ. 
Chi beu‸ nawˬ jehˇ taˍ tuˬ laˇ. Maˇ heˆ kʼo, nawˬ kʼaw‸ yaw hkʼaw‸ laˇ tuˬ ve 
laˇ. 

Yawˇbaˆ tawˇ yaw ve 

3-4Gʼuiˬsha-oˬ, ngaˬ lehˬ maˇ dawˇ nyi ve hkʼaw tawˇ gʼa yaw taˍ peuˬ. Ngaˬ 
hkʼaˬ hkʼe kʼaw‸ yaw hkʼaw‸ hpeh‸ tuˬ ve le. Ngaˬ te‸ chiˉ maˇ kʼaw‸ kʼoˆ-o. 
5Ngaˬ lehˬ, kʼoˆ keunˍ kʼoˆ cawˇ ve aˬ kehˉ leuˉ leh kʼoˆ taˍ peuˬ. 
6Oˇ htaˇ Gʼuiˬsha mvuhˇ haw mvuhˇ yeˬ lonˉ hkʼaw chehˇ taˍ leh, Yawˇbaˆ hta‸ 
tawˇ teˇ pawˆ kʼaw‸ yaw piˇ ve yoˬ. 

Gʼuiˬsha tawˇ yaw ve 

7Chi beu‸ hawˉ hkʼaˆ paˍ hkʼa shuˍ tu huˉ taˍ leh, ngaˬ ve na nyi hkawˇ teˇ 
hpaˍ hta‸ kʼaw‸ yaw hkʼaw‸ laˇ-oˆ. 
8Ngaˬ lehˬ maˇ hteˇ maˇ cawˇ teh‸ nawˬ shawˍ taˍ ve laˇ. Ngaˬ hta‸ maˇ cawˇ 
ve hpawˇ lo taˍ leh, nawˬ awˬ to hta‸ cawˇ ve hpawˇ lo taˍ chehˇ ve laˇ. 
9Nawˬ lehˬ ngaˬ hkʼa shuˍ awˬ gʼaˇ uiˍ ve laˇ. Nawˬ yaw ve tawˇ teˇ hpaˍ ngaˬ 
ve tawˇ hkʼa shuˍ awˬ hkawˇ bvuhˬ jaˇ tuˬ te gʼa-aw laˇ 
10Oˇ hkʼe yoˬ kʼo, nawˬ nyi ma uiˍ ve mvuh ve hkʼaw tu la leh, nawˬ awˬ to 
kanˇ paˆ leh awˬ me‸ awˬ hponˇ hta‸ veu‸ deh hkʼa nyi. 
11Nyi ma uiˍ ve mvuh ve chaw hta‸ nyi sheˍ. Nawˬ ve nyi ma zuhˆ ve awˬ ceuˬ 
yawˇ hui hta‸ ngeuˍ pfuhˍ leh nyiˉ ya‸ piˇ-oˆ. 
12Yoˬ, yawˇ hui hta‸ nyi leh yuˬ ce piˇ-oˆ. Haiˬ ve chaw hui huˉ chehˇ taˍ kuiˬ 
lo yawˇ hui hta‸ nyiˉ ceh‸ piˇ-oˆ. 
13Yawˇ hui hkʼa peu-eˬ ve hta‸ miˬguiˬ hkʼaw duˇ tuˍ piˇ-oˆ. Yawˇ hui hta‸ suh 
mvuhˇmiˬ hkʼaw hpeh taˍ piˇ-oˆ. 
14Oˇ hkʼe te ve kʼo, ngaˬ nawˬ hta‸ chiˇ mvuh laˇ leh, nawˬ lehˬ gʼaˇ shehˍ hpaˇ 
hpeh‸ ve hta‸ ngaˬ shaˉ hkiˆ hkanˍ laˇ tuˬ yoˬ. 
15Beˍhaˍmoˆ teh‸ kʼoˆ ve to nuˇ to shaˆ hta‸ nyi sheˍ. Yawˇ hta‸ ngaˬ te hpanˍ 
taˍ leh, nawˬ hta‸ ka‸ ngaˬ te hpanˍ taˍ ve yoˬ. Yawˇ lehˬ, nuˇ hkʼa shuˍ mvuh
‸ hta‸ caˇ ve yoˬ. 
16Ya‸ hkʼaˇ, yawˇ hkʼaˬ ma awˬ gʼaˇ uiˍ jaˇ ve le. Yawˇ ve awˬ kuˇ caˆ teˇ hpaˍ 
ka‸ hkʼaˬ ma kanˇ paˆ cawˬ ve le. 
17Yawˇ ve awˬ mehˍ tu lehˬ, htawˇ cehˬ hkʼa shuˍ hteˇ lehˍ cawˬ leh, yawˇ ve 
hkui sheh hkʼaw cawˬ ve awˬ kuˇ caˆ teˇ hpaˍ htawˇ awˬ gʼaˇ uiˍ jaˇ ve yoˬ. 
18Yawˇ ve awˬ mu‸ ku teˇ hpaˍ lehˬ kuiˇ hkʼa shuˍ hpeh‸ leh, yawˇ ve hkui 
sheh teˇ hpaˍ htawˇ, sho taˬ hkʼa shuˍ hpeh‸ ve yoˬ. 

19Ngaˬ hkʼa te hpanˍ taˍ ve to nuˇ to shaˆ teˇ hpaˍ hkʼaw, anˇ law‸ law‸ ve toˬ 
nuˇ to shaˆ teˇ ceuˬ hpeh‸ ve yoˬ. Yawˇ hta‸ te hpanˍ shehˍ hpaˇ ceh tiˉ yawˇ 
hta‸ gʼaˇ hpeh‸ ve yoˬ. 
20Yawˇ hta‸ caˍ piˇ tuˬ ve mvuh‸ lehˬ, haiˬ ve to nuˇ to shaˆ teˇ hpaˍ leˍ guiˇ 
kuiˬ hkʼaw pui hkʼoˆ lo yeˬ chehˇ ve yoˬ. 
21Yawˇ lehˬ, aˉ chuˇ buiˇ hawˉ lo zuh‸ chehˇ leh, nawˉ pehˬ hkʼaw cawˬ ve lo 
de hkʼaw ca va‸ chehˇ taˍ ve yoˬ. 
22Iˉ kaˆ lawˬ paˇ lo cawˬ ve aˉ chuˇ buiˇ leh mvuhˇ hkʼaˆ cehˬ teˇ hpaˍ yawˇ hta
‸ aˉ gʼuiˬ ha baˬ piˇ chehˇ ve yoˬ. 
23Yawˇ lehˬ Yawˇdaˍ iˉ kaˆ lawˬ hkʼa shuˍ, gʼuiˬ dawˇ hehnˇ ve iˉ kaˆ lawˬ hta‸ 
maˇ kawˆ. Yawˇ danˍ iˉ kaˆ yawˇ mehˆ hpfuhˇ hkʼaw lo‸-e chehˇ ve ka‸, yawˇ 
ta‸ iˉ gawˬ lehˍ chehˇ taˍ ve yoˬ. 
24A shu teˇ gʼaˇ yawˇ ve mehˆ shiˍ hta‸ juˆ pe‸ leh hpeh yuˬ gʼa tuˬ le. Maˇ heˆ 
kʼo, a shu teˇ gʼaˇ yawˇ hta‸ htaw sheh gʼa tuˬ le. 

Yawˇbaˆ li‸ 41 

1Leˍviˍtanˍ teh‸ kʼoˆ ve to nuˇ to shaˆ lonˉ hta‸ nawˬ biˉ yuˬ leh biˉ gʼa-aw laˇ. 
Maˇ heˆ kʼo, yawˇ ve ha tehˍ hta‸ nawˬ aˉ caˆ hkeh yuˬ hpeh gʼa-aw laˇ. 
2Yawˇ ve naˍ hkʼawˇ hta‸ naw htaw sheh gʼa-aw laˇ. Maˇ heˆ kʼo yawˇ ve paˇ 
kaˇ hkʼaw nawˬ biˉ yuˬ keu gʼa-aw laˇ. 
3Yawˇ hta‸ hpehˇ laˇ tuˬ, yawˇ nawˬ hta‸ lawˬ hkawˉ laˇ tuˬ ve laˇ. Yawˇ hta‸ 
ha kʼaˉ laˇ tuˬ, nawˬ hta‸ lawˬ hkawˉ laˇ tuˬ laˇ. 
4Yawˇ nawˬ geh jehˬ da‸ leh, co co nawˬ ve awˬ ceˬ te laˇ tuˬ ve ka ti‸ te laˇ 
tuˬ laˇ. 
5Aˉ hkʼaw lo hu taˍ ve ngaˆ ehˉ hkʼe, nawˬ yawˇ hta‸ aˉ hkeh yuˬ hpeh taˍ gʼa-
aw laˇ. Nawˬ ve awˬ ceˬ ma teˇ hpaˍ nyi guiˇ tuˬ awˬ pon, nawˬ yawˇ hta‸ 
hpeh yuˬ gʼa-aw laˇ. 
6Ngaˇ ca paˍ teˇ hpaˍ yawˇ awˬ lawn tawˇ gawˬ da‸ hpeh‸-aw laˇ. Tanˇ kaˬ paˍ 
teˇ hpaˍ yawˇ hta‸ tawˆ hawˇ hpeh‸-aw laˇ. 

7Yawˇ awˬ guiˬ kʼuˉ hta‸ nawˬ gehˇ hkʼa biˇ ca choˆ piˇ taˍ hpeh‸-aw laˇ. Maˇ 
heˆ kʼo, yawˇ ve oˉ kʼoˍ hta‸ nawˬ ngaˇ hta‸ juˆ tuˬ ve gehˇ yuˬ juˆ gʼa-aw laˇ. 
8Nawˬ yawˇ hta‸ teˇ pawˆ htawˇ nyi sheˍ. Awˬ hkʼaw‸ nawˉ, nawˬ teˇ pawˆ ka
‸ kʼaw‸ htawˇ nyi gaˇ tuˬ ve maˇ heˆ. Yawˇ hta‸ yuˬ da‸ taˉ ve awˬ lawn hta‸ 
nawˬ teˇ pawˆ ka‸ leunˇ kʼai tuˬ ve maˇ heˆ. 
9Leˍviˍtanˍ hta‸ gʼa mawˬ ve chaw hkʼa peu-eˬ kawˆ jaˇ leh, miˬ chaˇ hkʼoˆ 
paiˍ ve yoˬ. 
10Yawˇ nyi ma zuhˆ la ve teˇ yanˇ, kawˆ tuˬ uiˍ jaˇ ve yoˬ. Chaw teˇ gʼaˇ ka‸ 
yawˇ mehˆ gʼuˇ suhˍ ca huˉ taˍ maˇ haˆ. 
11Yawˇ hta‸ ca yuˬ da‸ leh te‸ chiˉ maˇ hpeh‸ ve a shu cawˬ le. Miˬguiˬ hkʼoˆ 
chehˇ ve chaw teˇ gʼaˇ ka‸ oˇ hkʼe te maˇ gʼa. 
12Leˍviˍtanˍ ve hkui sheh teˇ hpaˍ ngaˬ nawˬ hta‸ hto laˇ leh, yawˇ hkʼaˬ ma 
uiˍ leh hkʼaˬ ma awˬ gʼaˇ cawˬ ve nawˬ hta‸ kʼoˆ maˍ laˇ shaˍ. 
13Chaw teˇ gʼaˇ ka‸ yawˇ ve awˬ guiˬ kʼuˉ hta‸ hkʼeh‸ baˬ maˇ gʼa. Yawˇ ve 
awˬ guiˬ kʼuˉ hta‸ chaw teˇ gʼaˇ ka‸ juˆ pawnˍ maˇ gʼa. 
14Kawˆ law‸ law‸ ve yawˇ ve ciˬ teˇ hpaˍ cawˬ taˍ ve paˇ kaˇ hta‸ a shu teˇ gʼaˇ 
yuˬ ngaˉ nyi gʼa le. 
15Yawˇ ve caw‸ lehˬ haˉ pui shiˍ hkʼa shuˍ heh jaˇ leh, teˇ geh hpeh tsuh‸ taˍ 
ve htanˬ tuˬ hkʼe hpeh‸ve yoˬ. 
16Awˬ shehˆ oˇ ve teˇ hpaˍ lehˬ, shaˉ meuˆ keu maˇ gʼa htaˇ hkʼa gaˬ teˇ maˬ hta
‸ teˇ maˬ hkʼa deh‸ ngawˉ da‸ taˍ ve yoˬ. 
17Yawˇ hui lehˬ, hkʼa deh‸ yeˬ chaweh ngawˉ da‸ taˍ ve pa taw, chaw teˇ gʼaˇ 
ka‸ ca gʼawˬ hpaˆ maˇ gʼa. 
18Yawˇ tcuhˍ ve teˇ yanˇ awˬ gʼeuˆ ba tawˆ la leh, yawˇ ve mehˆ shiˍ htawˇ 
mvuhˇ nyi hkʼa shuˍ ba lehˬ cawˬ ve yoˬ. 
19Yawˇ ve maw‸ kʼaw hkʼaw aˬ miˍ ha tawˆ la leh, aˬ miˍ tzuh‸ teˇ hpaˍ ce la 
chehˇ ve yoˬ. 

20Mu‸ hkʼu hawˉ lo aˬ miˍ ceh keu taˍ ve hkʼa shuˍ, yawˇ ve naˍ hkʼawˇ hkʼaw 
lo mvuhˇ hkʼawˇ tawˆ la chehˇ ve yoˬ. 
21Yawˇ ve awˬ shaˉ lehˬ aˬ miˍ hta‸ to‸ tawˆ la piˇ leh, yawˇ ve maw‸ kʼaw 
hkʼaw aˬ miˍ ha tawˆ la chehˇ ve yoˬ. 
22Yawˇ ve kʼawˍ peˍ lehˬ awˬ gʼaˇ uiˍ jaˇ leh, yawˇ hta‸ hkʼa mawˬ ve chaw 
hkʼa peu-eˬ kawˆ jaˇ ve yoˬ. 
23Yawˇ ve awˬ guiˬ kʼuˉ hkʼoˆ lo nuˇ lehˍ ve awˬ ti teˇ kaˬ ka‸ maˇ cawˬ. Sho 
hkʼa shu heh jaˇ ve yoˬ. 
24Yawˇ ve nyi ma shiˍ htawˇ haˉ pui hkʼe heh leh, kawˆ puiˉ ve teˇ ceuˬ maˇ 
cawˬ. Haˉ pui mawˍ hkʼa shuˍ heh jaˇ ve yoˬ. 
25Yawˇ tu la ve teˇ yanˇ, awˬ gʼaˇ uiˍ jaˇ ve awˬ ceuˬ teˇ hpaˍ htawˇ kawˆ jaˇ ve 
yoˬ. Yawˇ hui te‸ chiˉ te maˇ gʼa leh kawˆ jaˇ ve yoˬ. 
26Yawˇ hta‸ naˬ piˇ tuˬ te gʼa ve aˉhtaw teˇ maˬ ka‸ maˇ cawˬ. Gehˇ, hkaˆ ce 
leh sho taˬ hkʼaˬ hkʼe ve teˇ ceuˬ htawˇ yawˇ hta‸ naˬ tuˬ te piˇ maˇ gʼa. 
27Sho lehˬ yawˇ awˬ pon chi gʼawˇ hkʼe ceh hpeh‸ ve yoˬ. Kuiˇ htawˇ yawˇ awˬ 
pon hpuiˇ kʼai peuˬ ve suhˆ taˬ hkʼe ceh hpeh‸ ve yoˬ. 
28Yawˇ hta‸ gʼuiˇ hpaw-e piˇ tuˬ te gʼa ve hkaˆ ce teˇ maˬ ka‸ maˇ cawˬ. Yawˇ 
hta‸ baˬ hpehˇ ve haˉ pui shiˍ htawˇ, chi gʼawˇ hkʼe ceh hpeh‸ ve yoˬ. 
29Suhˆ taˬ lehˬ yawˇ awˬ pon chi gʼawˇ hkʼe ceh hpeh‸ leh, chaw yaˇ teˇ hpaˍ 
yawˇ hta‸ gehˇ yuˬ juˆ ve teˇ yanˇ, yawˇ gʼuiˬ yawˬ ve yoˬ. 
30Yawˇ ve gʼoˇ peˬ lehˬ, mu‸ hkʼu hkʼeh‸ teˇ hpaˍ hkʼe hpeh‸ leh, laˇ hpuiˇ 
hkʼa shuˍ je‸ hta‸ hkoˇ kʼai piˇ ve yoˬ. 
31Iˉ kaˆ buiˬ chehˇ ve hkʼe yawˇ lehˬ laˆ tsuhˇ gʼuiˬ hta‸ hiˆ hiˆ naˇ naˇ hpeh‸ la 
piˇ leh, mu‸ hkʼu hkʼaw keu taˍ ve shaˍ chu hkʼa shuˍ, awˬ fuˇ tawˆ la piˇ ve 
yoˬ. 
32Yawˇ toˇ kʼai ve ya‸ kʼaw hkʼaw‸ nawˉ paˉ lo, awˬ gʼeuˆ ba lehˍ cawˬ leh, laˇ 
tsuhˇ gʼuiˬ hta‸ awˬ fuˇ hkʼa biˇ tawˆ la piˇ ve yoˬ. 

33Miˬguiˬ hkʼoˆ lo yawˇ hta‸ yuˬ tehˆ tuˬ ve awˬ ceuˬ teˇ ceuˬ ka‸ maˇ cawˬ. 
Yawˇ lehˬ maˇ kawˆ puiˉ ve to nuˇ to shaˆ hpeh‸ ve yoˬ. 
34Yawˇ lehˬ, nyi ma uiˍ jaˇ ve awˬ nu ve to nuˇ to shaˆ teˇ hpaˍ hta‸ ka‸ maˇ 
shawˍ maˇ caˆ te piˇ ve yoˬ. Yawˇ lehˬ haiˬ ve to nuˇ to shaˆ hkʼa peu-eˬ ve 
jawˇmawˇ hpeh‸ ve yoˬ. 

Yawˇbaˆ li‸ 42 

Yawˇbaˆ tawˇ yaw ve 

1Oˇ htaˇ Yawˇbaˆ Gʼuiˬsha hta‸ kʼaw‸ yaw hkʼaw‸ piˇ ve yoˬ. 
2Gʼuiˬsha-oˬ, nawˬ lehˬ kanˇ paˆ uiˍ jaˇ ve hta‸ ngaˬ shiˍ taˍ ve yoˬ. Nawˬ te gaˇ 
ve hkʼe nawˬ te hpeh‸ ve yoˬ. 
3Ngaˬ lehˬ te‸ chiˉ cuˇ yiˍ maˇ cawˬ ve chaw hpeh‸ ve htawˇ, hkʼaˬ hkʼe te leh 
nawˬ ve cuˇ yiˍ awˬ lawn na nyi haˆ ve nawˬ ngaˬ hta‸ na nyi laˇ ve yoˬ. Ngaˬ 
te‸ chiˉ maˇ shiˍ ve awˬ lawn hta‸ ngaˬ tawˇ yaw leh, ngaˬ shiˍ maˇ gaˬ ve anˇ 
tuˬ uiˍ ve awˬ lawn teˇ hpaˍ hta‸ gʼa kʼoˆ taˍ peuˬ ve yoˬ. 
4Nawˬ tawˇ yaw chehˇ ve teˇ yanˇ, nawˬ ve tawˇ hta‸ hkʼa deh‸ na taˍ tuˬ, leh 
nawˬ na nyi laˇ ve teˇ hpaˍ hta‸ kʼaw‸ yaw hkʼaw‸ laˇ tuˬ, nawˬ ngaˬ hta‸ 
kʼoˆ laˇ ve yoˬ. 
5Oˇ ve teˇ yanˇ ngaˬ lehˬ, shu kʼoˆ laˇ ve awˬ ceuˬ teˇ hpaˍ hta‸ ceh gʼa shiˍ ve 
yoˬ. Ya‸ hkʼaˇ, chi beu‸ nawˬ hta‸ ngaˬ ve mehˆ shiˍ hkʼa tawˍ lehˆ gʼa mawˬ 
taˍ peuˬ. 
6Chi hta‸ pa taw, ngaˬ kʼoˆ peuˬ ve teˇ hpaˍ hta‸ ngaˬ kʼaw‸ ya‸ taw leh, 
venˇbaˆ dawˇ hpfuhˆ ve hkʼaw, je‸ meu-e leh hkʼaw‸ laˉ hkʼaw chehˇ taˍ ve 
yoˬ, teh‸ kʼoˆ ve yoˬ. 

Awˬ leh meuˇ 

7Gʼuiˬsha Yawˇbaˆ hta‸ tawˇ yaw piˇ peu‸ hkʼaw‸ nawˉ, yawˇ Eˇliˇhpaˆ hta‸ 
chi hkʼe kʼoˆ piˇ ve yoˬ. Ngaˬ lehˬ, nawˬ leh nawˬ ve awˬ chawˇ nyiˇ gʼaˇ hta‸ 
nyi ma zuhˆ jaˇ ve yoˬ. Awˬ lawn kʼo, nawˬ hui lehˬ ngaˬ ve awˬ ceˬ paˍ 
Yawˇbaˆ hkʼe ngaˬ ve awˬ lawn hta‸ hteˇ ve cawˇ ve hkʼaw maˇ kʼoˆ. 

8Chi beu‸ nuˇ paˍ lonˉ suhˍ hkeh leh yawˬ paˍ lonˉ suhˍ hkeh Yawˇbaˆ geh yuˬ 
la leh, ngaˬ hta‸ gʼa tuˉ tanˇ laˇ ve yoˬ. Yawˇbaˆ lehˬ, nawˬ hui awˬ pon bon 
lawˬ laˇ tuˬ yoˬ. Ngaˬ lehˬ yawˇ ve bon lawˬ hkawˇ hta‸ na yuˬ piˇ leh, nawˬ 
hui hta‸ keunˍ da‸ ve hkʼe awˬ me‸ awˬ hponˇ luˬ kʼai piˇ tuˬ ve maˇ heˆ. 
Nawˬ hui lehˬ, yawˇ hkʼa shuˍ ngaˬ ve awˬ lawn hteˇ ve cawˇ ve hkʼaw tawˇ 
maˇ yaw, teh‸ yawˇ hta‸ kʼoˆ piˇ ve yoˬ. 
9Eˇliˇhpaˆ, Biˇlaˍdaˆ leh Zawˇhpaˆ hui lehˬ, Gʼuiˬsha yawˇ hui hta‸ kʼoˆ piˇ ve 
hkʼe te ve yoˬ. Hkʼe te leh, Gʼuiˬsha lehˬ Yawˇbaˆ ve bon lawˬ hkawˇ hta‸ na 
yuˬ piˇ ve yoˬ. 
10Yawˇbaˆ lehˬ, yawˇ ve awˬ chawˇ oˇ ve shehˆ gʼaˇ awˬ pon bon lawˬ piˇ peuˬ 
hkʼaw‸ nawˉ, Gʼuiˬsha yawˇ hta‸ teˇ pawˆ kʼaw‸ paw sha la piˇ leh, ponˬ laˬ 
htaˇ yawˇ cawˬ ve a‸ kehˉ nyiˇ pun kʼaw‸ cawˬ maˇ la piˇ ve yoˬ. 
11Yawˇbaˆ ve awˬ viˉ awˬ nyi leh yawˇ ve awˬ chawˇ hkʼa peu-eˬ yawˇ geh ca 
hpawnˬ guiˇ la leh, yawˇ ve yehˬ hkʼaw hti caˇ hti dawˬ ve yoˬ. Gʼuiˬsha yawˇ 
awˬ hkʼoˆ lo gaˬ la piˇ ve dawˇ haˍ tuˬ hkʼa peu-eˬ awˬ pon, yawˇ hui yawˇ hta
‸ dawˇ sha hkawˇ yaw piˇ ve yoˬ. Yawˇ hui yawˇ hta‸ hpu leh shi la‸ peˍ teˇ 
gʼaˇ teˇ maˬ piˇ ve yoˬ. 
12Gʼuiˬsha lehˬ, Yawˇbaˆ a sha‸ te‸ chehˇ ve awˉ lawˉ peuˇ teˇ tawn a‸ kehˉ, 
awˬ leh meuˇ hpawˇ ve teˇ tawn hta‸ leuˉ leh awˬ bon kʼaw‸ na‸ piˇ ve yoˬ. 
Yawˇbaˆ lehˬ, yawˬ ehˉ teˇ meunˍ awˇ hinˉ, kaˍlaˍoˆ hkaw‸ hinˉ, nuˇ nyiˇ hinˉ, 
leh piˉ laˬ teˇ hinˉ hkeh cawˬ ve yoˬ. 
13Yawˇ lehˬ yaˇ paˍ suhˍ gʼaˇ leh, yaˇ miˇ 3 gʼaˇ cawˬ ve yoˬ. 
14Yawˇ lehˬ, yaˇ miˇ uiˍ hta‸ Yeˍmiˇmaˆ, nyiˇ gʼaˇ teˇ gʼaˇ hta‸ Keˍziˆ leh shehˆ 
gʼaˇ teˇ gʼaˇ hta‸ Keˍreˍhaˍpoˆ teh‸ meh piˇ ve yoˬ. 
15Miˬguiˬ hkʼoˆ lo Yawˇbaˆ ve yaˇ miˇ chi teˇ hpaˍ hkʼe taw awˬ hkiˇ awˬ naˬ da
‸ ve yaˇ miˇ teˇ gʼaˇ ka‸ maˇ cawˬ. Yawˇ hui ve awˬ pa lehˬ, yawˇ hui teˇ hpaˍ 
hta‸ htawˇ, yawˇ hui ve awˬ viˉ paˍ hui geh teˇ geh awˬ shinˉ peh‸ piˇ taˍ ve 
yoˬ. 

16Yawˇbaˆ lehˬ, oˇ ve hkʼaw‸ nawˉ a sha‸ 140 hkʼaw‸ hkʼa gaˬ gʼa te‸ chehˇ 
leh, yawˇ ve awˬ hawehˍ awˬ haˆ teˇ hpaˍ hta‸ htawˇ gʼa mawˬ taˉ sheˍ ve yoˬ. 
17Yawˇ a sha‸ mawˇ jaˇ peuˬ hkʼaw‸ nawˉ suh-e ve yoˬ. 

Chiˇ mvuh ve li‸ 

Chiˇ mvuh ve li‸ 1 

Awˬ tehˬ awˬ na ve ha lehˬ tuˬ 

1Haiˬ ve chaw hui dawˇ hkʼaˇ piˇ ve hta‸ maˇ ha‸ yuˬ ve chaw, venˇbaˆ yaˇ hui 
ve ya‸ kʼaw hta‸ maˇ te toˇ ve chaw, Gʼuiˬsha hta‸ maˇ shawˍ maˇ caˆ te ve 
chaw hui hta‸ awˬ chawˇ maˇ te ve chaw lehˬ, gʼa ha lehˬve yoˬ. 
2Chaw oˇ hkʼe ve teˇ gʼaˇ lehˬ, Gʼuiˬsha ve awˬliˇtawˇhkawˇ hta‸ na yuˬ leh, 
mvuhˇ law‸ kʼaw mvuhˇ hpeu‸ henˇ yuˬ tcuhˉ taˍ ve yoˬ. 
3Yawˇ lehˬ, iˉ kaˆ lawˬ paˇ lo yeˬ chehˇ ve suhˆ cehˬ hkʼa shu hpeh‸ leh, awˬ 
yanˇ cawˇ htaˇ awˬ shiˍ naw‸ la chehˇ ve yoˬ. Yawˇ ve awˬ hpa‸ teˇ hpaˍ 
htawˇ maˇ nawˍ kʼai. Yawˇ te ve kanˉ teˇ ceuˬ le le uiˍ la da‸ la ve yoˬ. 
4Ya‸ hkʼaˇ, haiˬ ve chaw teˇ hpaˍ lehˬ oˇ hkʼe hpeh‸ ve maˇ heˆ. Yawˇ hui 
lehˬ, mvuhˇ haw meuˆ baˬ ve va‸ hpuiˇ shaˆ hkʼe hpeh‸ ve yoˬ. 
5Haiˬ ve chaw hui hta‸ Gʼuiˬsha ciˍ yanˍ piˇ leh, yawˇ hui hta‸ Gʼuiˬsha ve 
chaw geh leuˆ tawˆ tuˬ yoˬ. 
6Gʼuiˬsha lehˬ, hteˇ ve cawˇ ve chaw hui hta‸ ha‸ shaˉ piˇ leh, haiˬ ve chaw 
hui luˬ kʼai sheˆ kʼai tuˬ yoˬ. 

Chiˇ mvuh ve li‸ 2 

Gʼuiˬsha leuˆ yuˬ taˍ ve jawˇmawˇ 

1Aˬ hto‸ ma pa taw chaw yaˇ teˇ hpaˍ Gʼuiˬsha hta‸ hpfuhˆ tuˬ awˬ hkʼaˇ gu 
chehˇ ve le. Aˬ hto‸ ma pa taw, chaw chi teˇ hpaˍ awˬ bon maˇ cawˬ ve kanˉ 
hta‸ te tuˬ, hkʼawˇ jehˬ da‸ chehˇ ve le. 
2Yawˇ hui ve jawˇmawˇ teˇ hpaˍ leh hkunˉ teˇ hpaˍ, Gʼuiˬsha leh Yawˇ leuˆ yuˬ 
taˍ ve jawˇmawˇ hta‸ hpfuhˆ tuˬ hkʼawˇ jehˬ da‸ chehˇ ve yoˬ. 
3Yawˇ hui uˉ peunˍ laˇ ve hta‸ gʼa ponˬ tuˬ ngaˬ hui te-a veuˬ. Yawˇ hui uˉ 
peunˍ laˇ ve hta‸ ngaˬ hui yuˬ baˬ-a veuˬ, teh‸ yawˇ hui kʼoˆ ve yoˬ. 
4Gʼuiˬsha lehˬ, Yawˇ ve mvuhˇ naw ma kʼaw jaw hkʼoˆ chehˇ taˍ leh gʼuiˬ chehˇ 
ve yoˬ. Yawˇ lehˬ yawˇ hui hta‸ ya‸ taw piˇ lawˬ ve yoˬ. 

5Yawˇ lehˬ, yawˇ hui hta‸ nyi ma zuhˆ ve awˬ hkʼaw lo shaˍ ti‸ piˇ leh, nyi ma 
zuhˆ jaˇ ve awˬ hkʼaw lo, yawˇ hui hta‸ kawˆ piˇ lawˬ ve yoˬ. 
6Ngaˬ ve da‸ kehˬ ve Ziˉonˍ hkʼaw hkʼoˆ lo, ngaˬ ve jawˇmawˇ hta‸ ngaˬ teh 
taˍ peuˬ, teh‸ yawˇ kʼoˆ ve yoˬ. 
7Gʼuiˬsha kʼoˆ taˍ ve tawˇ teˇ hpaˍ ngaˬ shu hta‸ hto piˇ tuˬ yoˬ, teh‸ jawˇmawˇ 
kʼoˆ ve yoˬ. Nawˬ lehˬ ngaˬ ve yaˇ paˍ hpeh‸ ve yoˬ. Ya‸ nyi ngaˬ nawˬ ve awˬ 
pa hpeh‸ la peuˬ. 
8Lawˬ-o‸. Lawˬ ve kʼo chaw ceuˬ hkʼa peu-eˬ ngaˬ nawˬ hta‸ piˇ laˇ leh, 
miˬguiˬ hkʼa peu-eˬ nawˬ ve hpeh‸ la tuˬ yoˬ. 
9Nawˬ lehˬ yawˇ hui hta‸ sho juˇ fuiˍ yuˬ uˉ peunˍ leh, je‸ mu‸ hku hta‸ dawˆ 
meu-e ve hkʼe, nawˬ yawˇ hui hta‸ dawˆmeu-e piˇ tuˬ yoˬ, teh‸ Gʼuiˬsha ngaˬ 
hta‸ kʼoˆ laˇ ve yoˬ. 
10Hkunˉhawˉhkanˇ teˇ hpaˍ-oˬ, chi beu‸ ngaˬ ve tawˇ hta‸ na yuˬ-o‸. 
11Kawˆ ve awˬ hkʼaw lo Gʼuiˬsha ve kanˉ hta‸ te-o. 
12Kawˆ cheˇ ve awˬ hkʼaw lo, yawˇ mehˆ gʼuˇ suhˍ boˆ taˍ-o‸. Oˇ hkʼe maˇ te ve 
kʼo, yawˇ nyi ma zuhˆ la leh nawˬ gʼa suh tuˬ yoˬ. Yawˇ hta‸ gʼaˇ va ve chaw 
hkʼa peu-eˬ gʼa ha lehˬ ve yoˬ. 

Chiˇ mvuh ve li‸ 3 

Mvuhˇ shawˉ htaˇ ve bon lawˬ hkawˇ 

1Gʼuiˬsha-oˬ, ngaˬ hta‸ canˇ ve chaw cawˬ maˇ jaˇ leh, ngaˬ hta‸ kʼaw‸ hpfuhˆ 
ve chaw htawˇ cawˬ maˇ jaˇ ve yoˬ. 
2Yawˇ hui ngaˬ awˬ lawn kʼoˆ da‸ leh, Gʼuiˬsha yawˇ hta‸ ga piˇ tuˬ ve maˇ 
heˆ, teh‸ kʼoˆ chehˇ ve yoˬ. 
3Ya‸ hkʼaˇ Gʼuiˬsha-oˬ, nawˬ lehˬ ngaˬ ve htanˬ tuˬ hpeh‸ leh, Ngaˬ hta‸ awˬ 
gʼaˇ awˬ shaˉ kʼaw‸ cawˬ la piˇ ve yoˬ. 
4Ngaˬ hta‸ ga laˇ tuˬ Gʼuiˬsha hta‸ kuˬ ve teˇ yanˇ, yawˇ lehˬ da‸ kehˬ ve 
hkʼaw hkʼoˆ lo chehˇ taˍ leh, ngaˬ hta‸ kʼaw‸ yaw hkʼaw‸ laˇ ve yoˬ. 
5Ngaˬ zuh‸ muiˉ kʼa leh, teˇ haˉ tanˇ hkuinˇ yawˇ ha‸ shaˉ taˍ laˇ ve yoˬ. 

6Canˇ paˍ awˬ meunˍ gʼaˇ ngaˬ hta‸ caw zuhˇ chehˇ ve htawˇ, ngaˬ kawˆ tuˬ ve 
maˇ heˆ. 
7Ngaˬ ve Jawˇmawˇ Gʼuiˬsha-oˬ, ngaˬ hta‸ ponˬ laˇ-oˆ. Nawˬ lehˬ ngaˬ ve canˇ 
paˍ hkʼa peu-eˬ hta‸ ciˍ yanˍ piˇ leh, ngaˬ hta‸ te‸ chiˉ kʼaw‸ te maˇ gʼa tuˬ te 
piˇ ve yoˬ. 
8Htaiˍ hkʼaw‸ ve teˇ ceuˬ Gʼuiˬsha geh laˬ ve yoˬ. Yawˇ ve chaw teˇ hpaˍ hta‸ 
yawˇ awˬ bon na‸ laˇ piˇ-oˆ. 

Chiˇ mvuh ve li‸ 4 

Mvuhˇ hpeu‸ htaˇ ve bon lawˬ hkawˇ 

1Ngaˬ hta‸ ha‸ shaˉ laˇ shehˍ hpaˇ Gʼuiˬsha-oˬ, ngaˬ ve bon lawˬ hkawˇ hta‸ a 
ciˉ kʼaw‸ yaw hkʼaw‸ laˇ-oˆ. Ngaˬ dawˇ haˍ chehˇ ve teˇ yanˇ, nawˬ ngaˬ hta‸ 
ga laˇ ve yoˬ. Chi beu‸ ngaˬ hta‸ ha kʼaˉ leh ngaˬ ve bon lawˬ hkawˇ hta‸ a ciˉ 
na yuˬ laˇ-oˆ. 
2Nawˬ hui hkʼaˬ maw maw ngaˬ hta‸ maˇ shawˍ maˇ caˆ te laˇ tuˬ sheˍ ve le. 
Maˇ hteˇ maˇ cawˇ ve kanˉ hta‸ te leh, nawˬ hui hkʼa maw maw awˬ bon maˇ 
cawˬ ve awˬ ceuˬ hta‸ ca chehˇ tuˬ sheˍ ve le. 
3Gʼuiˬsha lehˬ hteˇ ve cawˇ ve chaw hta‸ leuˆ yuˬ leh, ngaˬ yawˇ hta‸ kuˬ ve 
teˇ yanˇ, yawˇ ngaˬ kuˬ hkawˇ hta‸ na yuˬ laˇ chehˇ ve hta‸ dawˇ nawˇ-oˆ. 
4Kawˆ ve cheˇ ve awˬ hkʼaw lo, nawˬ hui venˇbaˆ te chehˇ ve hta‸ baˬ taˉ-oˆ. 
Nawˬ hui ve zuh‸ hpui hkʼaw lo ta‸ iˉ gawˬ lehˍ chehˇ leh, awˬ lawn chi hta‸ 
hkʼa deh‸ dawˇ nyi-o. 
5Tanˇ keunˍ tanˇ cawˇ ve tanˇ tuˬ teˇ hpaˍ, Gʼuiˬsha hta‸ tanˇ piˇ leh Yawˇ hta‸ 
gʼaˇ va chehˇ-oˆ. 
6Ngaˬ hui hta‸ bon na‸ laˇ leh, ha kʼaˉ ve awˬ hkʼaw lo ngaˬ hui hta‸ a ciˉ nyi 
laˇ-oˆ teh‸ chaw maˇ maˇ bon lawˬ chehˇ ve yoˬ. 
7Nawˬ ngaˬ hta‸ piˇ laˇ ve ha lehˬ tuˬ teˇ ceuˬ lehˬ, awˬ shiˍ awˬ nu leh a pehˉ 
meuˇ gʼuiˬ hkʼa biˇ cawˬ leh ha lehˬ chehˇ ve chaw a‸ kehˉ da‸ ve yoˬ. 

8Ngaˬ zuh‸ ve teˇ yanˇ, gawˬ lehˍ ve hkʼaw zuh‸ muiˉ kʼa sheˬ ve yoˬ. 
Gʼuiˬsha-oˬ, nawˬ ceh tiˉ ngaˬ hta‸ ha‸ shaˉ laˇ puiˉ ve yoˬ. 

Chiˇ mvuh ve li‸ 5 

Ha‸ shaˉ laˇ tuˬ bon lawˬ hkawˇ 

1Gʼuiˬsha-oˬ, ngaˬ ve tawˇ hkawˇ leh ngaˬ hkʼanˇ ve awˬ hkawˇ hta‸ a ciˉ na 
yuˬ laˇ-oˆ. 
2Ngaˬ ve Jawˇmawˇ Gʼuiˬsha-oˬ, ngaˬ kuˬ ve awˬ hkawˇ hta‸ a ciˉ na yuˬ laˇ-oˆ. 
Gʼuiˬsha-oˬ, ngaˬ nawˬ geh bon lawˬ ve yoˬ. 
3Mvuhˇ shawˉ htaˇ ngaˬ ve tawˇ hkawˇ hta‸ nawˬ kaˇ ve yoˬ. Mvuhˇ nyi tawˆ 
la htaˇ ngaˬ bon lawˬ leh, nawˬ kʼaw‸ yaw hkʼaw‸ laˇ tuˬ ve hta‸ law na taˍ 
ve yoˬ. 
4Nawˬ lehˬ cha‸ chiˆ ve kanˉ hta‸ nyi ma cawˇ ve Gʼuiˬsha hpeh‸ ve maˇ heˆ. 
Nawˬ mehˆ gʼuˇ suhˬ lo cha‸ chiˆ ve awˬ ceuˬ hta‸ nawˬ yuˬ baˬ ve yoˬ. 
5Caˆ muiˬ puiˉ ve chaw hui hta‸ nawˬ nyi bawˬ leh, haiˬ ve chaw hui hta‸ 
nawˬ canˇ ve yoˬ. 
6Heˍ puiˉ ve chaw hkʼa peu-eˬ hta‸ nawˬ te luˬ piˇ ve yoˬ. Nyi ma uiˍ ve chaw 
leh, heˍ caˇ puiˉ ve chaw hui hta‸ htawˇ nawˬ chiˇ baˬ ve yoˬ. 
7Nawˬ ha‸ pehnˇ uiˍ ve pa taw, ngaˬ nawˬ ve yehˬ hkʼaw laˬ hpeh‸ ve yoˬ. 
Nawˬ ve da‸ kehˬ ve bon yehˬ hkʼaw ngaˬ oˉ kʼoˍ pui hpeh‸ leh, nawˬ mehˆ 
gʼuˇ suhˍ yawˆ yan ve hkʼaw boˆ taˍ hpeh‸ ve yoˬ. 
8Gʼuiˬsha-oˬ, ngaˬ hta‸ canˇ ve chaw maˇ jaˇ ve yoˬ. Nawˬ ve a loˍ hta‸ te puiˉ 
tuˬ sheh kʼai laˇ leh, nawˬ ve tawˇ hta‸ na gʼa sha tuˬ ga laˇ-oˆ. 
9Ngaˬ ve canˇ paˍ teˇ hpaˍ kʼoˆ ve taw hta‸ yonˍ maˇ hpeh‸ taˬ. Yawˇ hui lehˬ 
te luˬ tuˬ hta‸ ceh tiˉ ca chehˇ ve yoˬ. Yawˇ hui ve tawˇ lehˬ na sha jaˇ ve 
htawˇ, kawˆ tuˬ uiˍ ve miˬ kʼoˍ hkʼe hpeh‸ ve yoˬ. 
10Gʼuiˬsha-oˬ, yawˇ hui hta‸ venˇbaˆ taˍ leh ciˍ yanˍ piˇ-oˆ. Yawˇ hui lehˬ 
venˇbaˆ uiˍ jaˇ leh nawˬ hta‸ hpfuhˆ ve pa taw yawˇ hui hta‸ nawˬ mehˆ gʼuˇ 
suhˍ lo gʼa‸ kʼoˬ piˇ-oˆ. 

11Ya‸ hkaˇ, nawˬ awˬ hkʼaw lo gawˬ lehˍ gʼa chehˇ ve chaw hkʼa peu-eˬ, gʼa 
ha lehˬ tuˬ yoˬ. Yawˇ hui ha lehˬ ve pa taw, hkʼaˬ htaˆ ka‸ kʼa muiˬ hkawˇ kʼa 
chiˇ mvuh chehˇ tuˬ yoˬ. Nawˬ hta‸ ha‸ ve chaw hui hta‸ ha‸ shaˉ piˇ-oˆ. 
Nawˬ hta‸ pa taw, yawˇ hui gʼa ha lehˬ chehˇ ve yoˬ. 
12Gʼuiˬsha-oˬ, nawˬ ve tawˇ hkawˇ hta‸ na yuˬ ve chaw hui hta‸ nawˬ awˬ bon 
na‸ piˇ ve yoˬ. Nawˬ ha‸ pehnˇ ve teˇ ceuˬ lehˬ htanˬ tuˬ hkʼa shuˍ yawˇ hui 
hta‸ ha‸ shaˉ piˇ ve yoˬ. 

Chiˇ mvuh ve li‸ 6 

Dawˇ haˍ htaˇ ve bon lawˬ hkawˇ 

1Gʼuiˬsha-oˬ, nawˬ ngaˬ hta‸ nyi ma zuhˆ leh venˇbaˆ taˇ taˍ laˇ-oˆ. Nawˬ nyi 
ma zuhˆ ve awˬ hkʼaw lo, ngaˬ hta‸ taˇ ciˍ yanˍ laˇ-oˆ. 
2Ngaˬ hta‸ a ciˉ ha kʼaˉ laˇ-oˆ. Awˬ lawn kʼo, ngaˬ lehˬ gʼaˇ nuˇ jaˇ ve yoˬ. 
Ngaˬ lehˬ gʼaˇ heuˬ jaˇ peuˬ. Awˬ gʼaˇ awˬ suhˉ pe‸ laˇ-oˆ. 
3Ngaˬ awˬ to hkʼa peu-eˬ dawˇ haˍ jaˇ ve yoˬ. Gʼuiˬsha-oˬ, ngaˬ hkʼaˬ maw maw 
gʼa hkanˍ tuˬ sheˍ ve le. 
4Gʼuiˬsha-oˬ, ngaˬ hta‸ a ciˉ htaiˍ hkʼaw‸ laˇ-oˆ. Ha kʼaˉ ve hkʼaw ngaˬ hta‸ 
suh kuiˬ hkʼaw ponˬ laˇ-oˆ. 
5Suh mvuhˇmiˬ hkʼaw chehˇ ve chaw teˇ gʼaˇ ka‸ nawˬ hta‸ maˇ dawˇ nawˇ. Oˇ 
kaˬ lo chaw teˇ gʼaˇ ka‸ nawˬ hta‸ maˇ chiˇ mvuh. 
6Ngaˬ lehˬ dawˇ haˍ ve hta‸ pa taw awˬ gʼaˇ nuˇ jaˇ peuˬ. Teˇ haˉ le le ngaˬ 
hawˬ ve pa taw, ngaˬ ve zuh‸ hpui nehˆ kʼai peuˬ. Ngaˬ ve uˉ gehˇ htawˇ mehˆ 
gʼuiˬ hta‸ pa taw, nehˆ jaˇ peuˬ. 
7Ngaˬ hawˬ jaˇ ve pa taw, mehˆ shiˍ hpo‸ la leh, mehˆ hkʼa deh‸ maˇ mawˬ-o. 
Chi hkʼe hpehˬ la ve lehˬ, ngaˬ ve canˇ paˍ teˇ hpaˍ hta‸ pa taw yoˬ. 
8Haiˬ ve chaw hui-oˬ tawˆ kʼai loˬ. Gʼuiˬsha lehˬ ngaˬ hawˬ ve awˬ hkawˇ hta‸ 
gʼa kaˇ peuˬ. 
9Ngaˬ kuˬ hawˬ ve awˬ hkawˇ hta‸ yawˇ gʼa kaˇ leh ngaˬ ve bon lawˬ hkawˇ 
hta‸ na yuˬ laˇ tuˬ yoˬ. 

10Ngaˬ ve canˇ paˍ teˇ hpaˍ gʼa ya‸ taw leh, te luˬ te sheˆ ve hta‸ gʼa hkanˍ tuˬ 
yoˬ. Yawˇ hui tawˬ miˇ tawˬ hkʼaˇ gʼa hpaw-e tuˬ yoˬ. 

Chiˇ mvuh ve li‸ 7 

Hteˇ ve cawˇ ve awˬ pon bon lawˬ hkawˇ 

1Ngaˬ ve Jawˇmawˇ Gʼuiˬsha-oˬ, nawˬ ha‸ shaˉ laˇ tuˬ ngaˬ nawˬ geh laˬ ve 
yoˬ. Ngaˬ hta‸ gʼa‸ yuˬ chehˇ ve chaw hui ve la‸ sheh hkʼaw lo ngaˬ hta‸ 
ponˬ laˇ leh htaiˍ hkʼaw‸ laˇ-oˆ. 
2Oˇ hkʼe maˇ te laˇ kʼo, yawˇ hui lehˬ laˇ caˬ shiˉ hkʼa shuˍ chaw teˇ gʼaˇ ka‸ 
htaiˍ hkʼaw‸ laˇ maˇ gʼa ve chehˇ kuiˬ lo ngaˬ hta‸ yuˬ kʼai leh tzuh‸ suhˍ laˇ 
tuˬ yoˬ. 
3-4Ngaˬ ve Jawˇmawˇ Gʼuiˬsha-oˬ, ngaˬ lehˬ chaw teˇ gʼaˇ gʼaˇ hta‸ gʼa te ya‸ 
peuˬ ve, ngaˬ ve awˬ chawˇ hta‸ gʼa chiˇ baˬ peuˬ ve, te‸ chiˉ awˬ lawn maˇ 
cawˬ leh, ngaˬ ve canˆ paˍ hta‸ hehnˇ chaweh gʼa te piˇ peuˬve kʼo, 
5ngaˬ ve canˇ paˍ teˇ hpaˍ ngaˬ hta‸ gʼa‸ yuˬ leh, ngaˬ hta‸ hpeh gʼa piˇ lawˬ-o
‸. Yawˇ hui ngaˬ hta‸ tiˇ pehˍ leh miˬ chaˇ hkʼoˆ lo baˬ taˉ piˇ lawˬ-o‸. 
6Gʼuiˬsha-oˬ, nyi ma zuhˆ ve hkʼaw tu la leh, ngaˬve canˇ paˍ teˇ hpaˍ hta‸ 
tawˍ taˍ piˇ-oˆ. Nawˇ la leh ngaˬ hta‸ ga laˇ-oˆ. Awˬ lawn kʼo hteˇ ve cawˇ ve 
teˇ ceuˬ hta‸ nawˬ heuˆ gaˇ ve yoˬ. 
7Chaw yaˇ teˇ hpaˍ hta‸ nawˬ awˬ paˇ lo hkʼa caw zuhˇ chehˇ piˇ leh, yawˇ hui 
hta‸ uˉ peunˍ-o‸. 
8Gʼuiˬsha-oˬ, nawˬ lehˬ chaw yaˇ hkʼa peu-eˬ ve hta‸ suhˉ jehˬ shehˍ hpaˇ hpeh
‸ ve yoˬ. Ngaˬ hpawˇ lo chehˇ leh suhˉ jehˬ laˇ-oˆ. Awˬ lawn kʼo ngaˬ lehˬ te‸ 
chiˉ ya‸ kuiˬ maˇ cawˬ ve chaw hpeh‸ ve hta‸ nawˬ shiˍ taˍ ve yoˬ. 
9Nawˬ lehˬ hteˇ ve cawˇ ve Gʼuiˬsha hpeh‸ leh, chaw yaˇ teˇ hpaˍ ve dawˇ 
hkʼaˇ hta‸ suhˉ jehˬ piˇ ve yoˬ. Haiˬ ve chaw hui ve kanˉ hta‸ tawˍ taˍ leh da‸
ve chaw teˇ hpaˍ hta‸ awˬ bon na‸ piˇ-oˆ. 
10Gʼuiˬsha lehˬ ngaˬ hta‸ ha‸ shaˉ laˇ shehˍ hpaˇ hpeh‸ leh, Yawˇ ve tawˇ hta‸ 
na yuˬ ve chaw hui hta‸ yawˇ ponˬ piˇ ve yoˬ. 

11Gʼuiˬsha lehˬ hteˇve cawˇ ve suhˉ jehˬ shehˍ hpaˇ hpeh‸ leh haiˬ ve chaw hta
‸ hkʼaˬ htaˆ ka‸ ciˍ yanˍ piˇ chehˇ ve yoˬ. 
12Chaw yaˇ teˇ hpaˍ venˇbaˆ maˇ dawˇ hpfuhˆ ve kʼo, Gʼuiˬsha lehˬ yawˇ ve 
aˉhtaw hta‸ gu shiˍ leh Yawˇ ve hkaˆ hta‸ htawˇ hkʼa deh‸ gu taˍ tuˬ yoˬ. 
13Kawˆ tuˬ uiˍ ve la‸ caˉ hta‸ yawˇ gu taˍ leh aˬ miˍ to‸ chehˇ ve hkaˆ ce yuˬ 
mawˍ taˍ ve yoˬ. 
14Haiˬ ve chaw hui cha‸ chiˆ ve kanˉ hta‸ te tuˬ hkʼaˬ hkʼe te dawˇ nyi chehˇ 
ve hta‸ nyi sheˍ. Yawˇ hui lehˬ dawˇ haˍ tuˬ hta‸ ca leh, heˍ ve awˬ liˇ hta‸ 
yehˇ ve yoˬ. 
15Yawˇ hui lehˬ naˉ ve miˬ kʼoˍ duˇ taˍ leh, miˬ kʼoˍ oˇ ve hkʼaw kʼaw‸ ce lo‸-e 
ve yoˬ. 
16Yawˇ hui haiˬ ve kanˉ hta‸ te ve pa taw, ciˍ yanˍ ve hta‸ gʼa hkanˍ ve yoˬ. 
17Gʼuiˬsha lehˬ hteˇ jaˇ cawˇ jaˇ ve pa taw, ngaˬ yawˇ hta‸ chiˇ mvuh ve yoˬ. 
Uiˍ jaˇ mvuh jaˇ ve Gʼuiˬsha hta‸ ngaˬ kʼa muiˬ chiˇ mvuh tuˬ yoˬ. 

Chiˇ mvuh ve li‸ 8 

Gʼuiˬsha ve awˬ me‸ awˬ hponˇ leh chaw yaˇ ve awˬ me‸ awˬ hponˇ 

1Ngaˬ hui ve Jawˇmawˇ Gʼuiˬsha-oˬ, nawˬ hkʼaˬ ma uiˍ jaˇ mvuh jaˇ ve hta‸ 
miˬguiˬ yaˇ hkʼa peu-eˬ gʼa mawˬ peuˬ. Nawˬ hta‸ chiˇ mvuh ve awˬ hkawˇ teˇ 
hpaˍ mvuhˇ naw hkʼoˆ gaˬ peuˬ. 
2Chiˇ mvuh hkawˇ chi teˇ hpaˍ lehˬ, yaˇ ehˉ leh cuˉ dawˬ chehˇ ve yaˇ ehˉ teˇ 
hpaˍ ve chiˇ mvuh hkawˇ hpeh‸ ve yoˬ. Nawˬ lehˬ gawˬ lehˍ chehˇ taˍ leh 
nawˬ hta‸ tawˍ taˍ ve chaw hui hta‸ ta‸ iˉ chehˇ piˇ lawˬ ve yoˬ. 
3Nawˬ te hpanˍ taˍ ve mvuhˇ naw ma, ha pa leh meu‸ keu shiˍ teˇ hpaˍ hta‸ 
ngaˬ chiˇ nyi ve teˇ yanˇ, 
4nawˬ yawˇ hta‸ gʼa dawˇ nyi tuˬ chaw yaˇ lehˬ aˬ hto‸ ma hpeh‸ ve le. Nawˬ 
yawˇ hta‸ gʼa ha‸ shaˉ piˇ tuˬ yawˇ lehˬ aˬ hto‸ ma hpeh‸ ve le. 
5Ya‸ hkʼaˇ, yawˇ hta‸ nawˬ awˬ hawˉ a ciˉ ceh tiˉ nehˬ ve chehˇ kuiˬ lo teh taˍ 
leh, awˬ me‸ awˬ hponˇ piˇ taˍ ve yoˬ. 

6Nawˬ te hpanˍ taˍ ve awˬ ceuˬ hkʼa peu-eˬ awˬ hkʼoˆ, nawˬ yawˇ hta‸ uˉ peunˍ 
tcuh leh, hkʼa peu-eˬ awˬ hkʼoˆ nawˬ yawˇ hta‸ teh taˍ ve yoˬ. 
7Yawˬ, nuˇ leh haiˬ ve to nuˇ to shaˆ teˇ hpaˍ, 
8ngaˆ leh ngaˇ teˇ hpaˍ, laˇ tsuhˇ gʼuiˬ hkʼaw chehˇ ve to nuˇ to shaˆ hkʼa peu-eˬ 
awˬ hkʼoˆ nawˬ yawˇ hta‸ teh taˍ ve yoˬ. 
9Ngaˬ hui ve Jawˇmawˇ Gʼuiˬsha-oˬ, nawˬ hkʼaˬ ma uiˍ jaˇ mvuh jaˇ ve hta‸ 
miˬguiˬ yaˇ hkʼa peu-eˬ gʼa mawˬ peuˬ. 

Chiˇ mvuh ve li‸ 9 

Gʼuiˬsha hta‸ chiˇ mvuh ve 

1Gʼuiˬsha-oˬ, nyi ma awˬ tawˬ hkʼa gaˬ nawˬ hta‸ chiˇ mvuh ve yoˬ. Nawˬ te 
taˍ ve anˇ tuˬ uiˍ ve kanˉ hkʼa peu-eˬ, ngaˬ shu hta‸ hto piˇ tuˬ yoˬ. 
2Nawˬ awˬ hkʼaw lo ngaˬ ha lehˬ chehˇ tuˬyoˬ. Kanˇ paˆ uiˍ jaˇ ve nawˬ ve awˬ 
meh hta‸ ngaˬ chiˇ mvuh tuˬ yoˬ. 
3Nawˬ tawˆ la ve teˇ yanˇ, ngaˬ ve canˇ paˍ teˇ hpaˍ hpfuhˆ kʼo‸-e leh, paˍ suh-
e ve yoˬ. 
4Nawˬ lehˬ hteˇ ve cawˇ ve hkʼaw suhˉ jehˬ leh ngaˬ hta‸ gʼaˇ shehˍ hpaˇ hpeh
‸ la piˇ peuˬ. 
5Buiˇshaˆ aˉnaˆ chaw hui hta‸ nawˬ ciˍ yanˍ piˇ leh haiˬ ve chaw hui hta‸ 
nawˬ te luˬ piˇ ve yoˬ. Yawˇ hui hta‸ shu kʼaw‸ dawˇ nawˇ tuˬ ve maˇ heˆ. 
6Ngaˬ hui ve canˇ paˍ teˇ hpaˍ lehˬ co co taiˍ taiˍ mehˉ kʼai peuˬ. Yawˇ hui ve 
venˇ teˇ hpaˍ hta‸ nawˬ te luˬ piˇ leh, yawˇ hui hta‸ shu leunˇ kʼai ve yoˬ. 
7Ya‸ hkʼaˇ Gʼuiˬsha lehˬ co co taiˍ taiˍ jawˇmawˇ hpeh‸ leh suhˉ jehˬ tuˬ awˬ 
pon yawˇ ve kʼaw jaw teh taˍ peuˬ. 
8Yawˇ lehˬ hteˇ ve cawˇ ve hkʼaw miˬguiˬ hta‸ uˉ peunˍ leh, chaw yaˇ teˇ hpaˍ 
hta‸ hteˇ lehˍ suhˉ jehˬ ve yoˬ. 
9Gʼuiˬsha lehˬ fawˉ mehˍ ve hta‸ gʼa hkanˍ ve chaw hui awˬ pon gʼaˇ va kuiˬ 
hpeh‸ leh, dawˇ haˍ ve awˬ yanˇ hkʼaw va‸ taˍ kuiˬ hpeh‸ ve yoˬ. 

10Gʼuiˬsha-oˬ, nawˬ hta‸ shiˍ ve chaw lehˬ, nawˬ hta‸ gʼaˇ va tuˬ yoˬ. Nawˬ geh 
laˬ ve chaw teˇ gʼaˇ hta‸ ka‸ nawˬ maˇ chiˇ baˬ. 
11Ziˉonˍ venˇ hta‸ uˉ peunˍ chehˇ ve Gʼuiˬsha hta‸ chiˇ mvuh-o. Yawˇ te taˍ 
peuˬ ve kanˉ teˇ hpaˍ chaw teˇ ceuˬ le le ve hta‸ hto piˇ-oˆ. 
12Tu‸ hkanˍ haˍ gʼawˇ ve chaw hui hta‸ Gʼuiˬsha dawˇ nawˇ chehˇ ve yoˬ. 
Yawˇ hui kuˬ hawˬ hkawˇ hta‸ yawˇ maˇ leunˇ. Yawˇ hui hta‸ te ya‸ piˇ ve 
chaw hui hta‸ yawˇ ciˍ yanˍ piˇ ve yoˬ. 
13Gʼuiˬsha-oˬ, ngaˬ hta‸ a ciˉ ha kʼaˉ laˇ-oˆ. Ngaˬ ve canˇ paˍ teˇ hpaˍ hta‸ pa 
taw, ngaˬ hkʼaˬ ma gʼa tu‸ gʼa hkanˍ chehˇ ve hta‸ nyi sheˍ. 
14Yeˍruˆsaˍlehnˍ venˇ yaˇ teˇ hpaˍ mehˆ gʼuˇ suhˍ lo ngaˬ huˉ taˍ leh, nawˬ te 
laˇ ve bon hta‸ gʼa chiˇ mvuh tuˬ, ngaˬ hta‸ suh kuiˬ hkʼaw lo htaiˍ hkʼaw‸ 
laˇ-oˆ. Nawˬ ngaˬ hta‸ ponˬ laˇ peuˬ ve pa taw ngaˬ gʼa ha lehˬ tuˬ yoˬ. 
15Buiˇshaˆ aˉ naˆ chaw teˇ hpaˍ lehˬ yawˇ hui duˇ taˍ ve miˬ kʼoˍ hkʼaw ce lo‸-e 
leh, yawˇ hui htaw taˍ ve va hta‸ yaw ve yoˬ. 
16Gʼuiˬsha lehˬ hteˇ ve cawˇ ve kanˉ hta‸ te ve awˬ hkʼaw lo, yawˇ hkʼaˬ hkʼe 
ve Gʼuiˬsha hpeh‸ ve hta‸ maˍ laˇ ve yoˬ. Haiˬ ve chaw teˇ hpaˍ lehˬ, haiˬ ve 
kanˉ te ve pa taw htaw taˍ ve va hta‸ yaw ve yoˬ. 
17Haiˬ ve chaw leh, Gʼuiˬsha hta‸ chiˇ baˬ ve chaw hui ve ya‸ kʼaw awˬ leh 
meuˇ lehˬ, suh ve teˇ ceuˬ hpeh‸ ve yoˬ. 
18Haˍ ve gʼawˇ ve chaw hui hta‸ hkʼaˬ htaˆ ka‸ shawˍ baˬ taˍ piˇ tuˬ ve maˇ 
heˆ. Fawˉ mehˍ ve hta‸ gʼa hkanˍ ve chaw hui ve dawˇ law kuiˬ htawˇ, co co 
taiˍ taiˍ mehˉ kʼai tuˬ ve maˇ heˆ. 
19Gʼuiˬsha-oˬ, tu la-o. Chaw yaˇ teˇ hpaˍ nawˬ hta‸ maˇ shawˍ maˇ caˆ taˇ te piˇ 
lawˬ-o‸. Buiˇ shaˇaˉ naˆ chaw hui hta‸ nawˬ mehˆ gʼuˇ suhˍ kuˬ teh taˍ leh, 
yawˇ hui hta‸ suhˉ jehˬ piˇ-oˆ. 
20Gʼuiˬsha-oˬ, yawˇ hui hta‸ kawˆ piˇ lawˬ leh, yawˇ hui lehˬ hkʼaˬ ma gʼaˇ nuˇ 
ve chaw hpeh‸ ve hta‸ shiˍ la piˇ lawˬ-o‸. 

Chiˇ mvuh ve li‸ 10 

Ga laˇ tuˬ lawˬ ve bon lawˬ hkawˇ 

1Gʼuiˬsha-oˬ, aˬ hto‸ ma pa taw nawˬ vuiˇ kuiˬ lo chehˇ taˍ ve le. Ngaˬ hui 
dawˇ haˍ chehˇ ve teˇ yanˇ, aˬ hto‸ ma pa taw nawˬ ca va‸ taˍ ve le. 
2Haiˬve chaw teˇ hpaˍ caˆ muiˬ leh, haˍ ve gʼawˇ ve chaw hui hta‸ fawˉ mehˍ 
piˇ chehˇ ve yoˬ. Yawˇ hui lehˬ a shu yawˇ htaw taˍ ve va hta‸ kʼaw‸ yaw piˇ-
oˆ. 
3Haiˬ ve chaw lehˬ, maˇ da‸ ve dawˇ hkʼaˇ awˬ lawn tawˇ uiˍ tawˆ mvuh yaw 
chehˇ ve yoˬ. Sheˉ lai puiˉ ve chaw htawˇ, Gʼuiˬsha hta‸ hkeu leh chiˇ baˬ ve 
yoˬ. 
4Haiˬ ve chaw lehˬ, Ngaˬ shonˇ kʼai tuˬ ve maˇ heˆ. Ngaˬ dawˇ haˍ kuiˬ lo maˇ 
gʼa gaˬ taˬ, teh‸ dawˇ chehˇ ve yoˬ. 
5Yawˇ te ve kanˉ hkʼa peu-eˬ uiˍ la da‸ la ve yoˬ. Gʼuiˬsha suhˉ jehˬ tuˬ ve hta‸ 
yawˇ na maˇ gʼa. Yawˇ ve canˇ paˍ teˇ hpaˍ hta‸ maˇ shawˍ maˇ caˆ te ve yoˬ. 
6Ngaˬ teˇ pawˆ ka‸ shonˉ kʼai tuˬ maˇ heˆ. Dawˇ haˍ kuiˬ lo ngaˬ maˇ gʼa gaˬ 
taˬ, teh‸ yawˇ awˬ to hta‸ kʼoˆ piˇ chehˇ ve yoˬ. 
7Yawˇ yaw ve tawˇ teˇ hpaˍ awˬ hkʼaw lo, hkeu ve tawˇ, heˍ ve tawˇ leh shu 
hta‸ ho piˇ ve tawˇ hkʼa biˇ cawˬ ve yoˬ. Yawˇ lehˬ shu nyi ma naˬ tuˬ ve tawˇ 
leh cha‸ chiˆ ve tawˇ hta‸ yaw gaˇ jaˇ ve yoˬ. 
8Yawˇ lehˬ hkʼaˆ hkʼaw ca va‸ taˍ leh, te‸ chiˉ venˇbaˆ maˇ cawˬ ve chaw hui 
hta‸ tiˇ pehˍ tuˬ law taˍ ve yoˬ. Ga piˇ paˍ maˇ cawˬ ve chaw hta‸ yawˇ jaˆ nyi 
chehˇ ve yoˬ. 
9Yawˇ lehˬ laˇ caˬ shiˉ hkʼa shuˍ yawˇ va‸ taˍ kuiˬ lo law taˍ ve yoˬ. Yawˇ lehˬ 
chaw oˇ ve teˇ hpaˍ hta‸ hpeh yuˬ leh gʼawˬ kʼai ve yoˬ. 
10Chaw oˇ ve teˇ hpaˍ lehˬ shu ve la‸ sheh hkʼaw gaˬ peuˬ leh, awˬ gʼaˇ uiˍ ve 
chaw haiˬ nyiˉ tiˍ taˍ ve hta‸ gʼa hkanˍ ve yoˬ. 
11Chaw haiˬ oˇ ve lehˬ, Gʼuiˬsha te‸ chiˉ maˇ te laˇ taˬ. Gʼuiˬsha lehˬ yawˇ ve 
mehˆ shiˍ hta‸ mi‸ taˍ leh, ngaˬ hta‸ teˇ pawˆ ka‸ mawˬ tuˬ ve maˇ heˆ, teh‸ 
yawˇ awˬ to hta‸ kʼoˆ piˇ chehˇ ve yoˬ. 

12Gʼuiˬsha-oˬ, chaw haiˬ oˇ ve hta‸ ciˍ yanˍ piˇ-oˆ. Fawˉ mehˍ ve hta‸ gʼa hkanˍ 
ve chaw hui hta‸ a ciˉ dawˇ nawˇ piˇ-oˆ. 
13Gʼuiˬsha ngaˬ hta‸ maˇ ciˍ yanˍ laˇ taˬ, teh‸ kʼoˆ leh haiˬ ve chaw teˇ hpaˍ 
Gʼuiˬsha hta‸ hkʼaˬ hkʼe te baˬ taˉ hpeh‸ tuˬ le. 
14Nawˬ mawˬ taˍ ve yoˬ. Tu‸ hkanˍ ve leh dawˇ haˍ ve hta‸ nawˬ shiˍ taˍ ve 
yoˬ. Nawˬ lehˬ ga piˇ tuˬ hkʼaˬ htaˆ ka‸ gu taˍ ve yoˬ. Ga piˇ paˍ maˇ cawˬ ve 
chaw teˇ hpaˍ nawˬ hta‸ chiˇ nyi chehˇ ve yoˬ, Chi hkʼe ve chaw teˇ hpaˍ hta‸ 
nawˬ hkʼaˬ htaˆ ka‸ ga piˇ chehˇ ve yoˬ. 
15Haiˬ ve chaw hui ve kanˇ paˆ hta‸ te luˬ piˇ-oˆ. Yawˇ hui haiˬ ve kanˉ hta‸ 
maˇ gʼa kʼaw‸ te tuˬ yawˇ hui hta‸ ciˍ yanˍ piˇ-oˆ. 
16Gʼuiˬsha lehˬ co co taiˍ taiˍ Jawˇmawˇ hpeh‸ ve yoˬ. Shaˉ ho‸ hta‸ oˉ kʼoˍ 
pui ve chaw hui lehˬ, yawˇ ve mvuhˇmiˬ hkʼaw lo mehˉ kʼai tuˬ yoˬ. 
17Gʼuiˬsha-oˬ, nawˬ lehˬ nyi ma nuˇ nuˇ nehˬ nehˬ cawˬ ve chaw hui ve bon 
lawˬ hkawˇ hta‸ na yuˬ leh, yawˇ hui hta‸ awˬ gʼaˇ kʼaw‸ cawˬ la piˇ ve yoˬ. 
18Tu‸ hkanˍ haˍ gʼawˇ ve chaw leh, yaˇcuˬshi teˇ hpaˍ ve kuˬ hkawˇ hta‸ nawˬ 
na yuˬ ve yoˬ. Haiˬve chaw teˇ hpaˍ kawˆ tuˬ uiˍ ve kanˉ maˇ gʼa te tawˆ la tuˬ, 
nawˬ lehˬ yawˇ hui hpawˇ chehˇ leh suhˉ jehˬ piˇ tuˬ yoˬ. 

Chiˇ mvuh ve li‸ 11 

Gʼuiˬsha hta‸ gʼaˇ va ve 

1Ngaˬ gawˬ lehˍ gʼa chehˇ tuˬ Gʼuiˬsha hta‸ gʼaˇ va ve yoˬ. Aˬ hto‸ ma pa taw 
nawˬ hui ngaˬ hta‸, Ngaˆ hkʼa shuˍ hkʼaw hkʼoˆ lo poˬ kʼai-o. 
2Awˬ lawn kʼo, haiˬ ve chaw hui lehˬ mvuhˇ hpeu‸ htaˇ, da‸ ve chaw hui hta‸ 
bawˆ hpehˇ tuˬ yawˇ hui ve hkaˆ htaw mawˍ taˍ peuˬ. 
3Awˬ ceuˬ hkʼa peu-eˬ paˆ kʼai peuˬ ve kʼo, chaw teˇ gʼaˇ ka‸ kʼaw‸ gu te maˇ 
gʼa taˬ, teh‸ ngaˬ hta‸ kʼoˆ laˇ ve le. 
4Gʼuiˬsha lehˬ, yawˇ ve daˬ kehˬ ve bon yehˬ hkʼaw chehˇ taˍ ve yoˬ. Yawˇ ve 
kʼaw jaw lehˬ mvuhˇ naw ma hkʼoˆ lo cawˬ ve yoˬ. Yawˇ lehˬ chaw hkʼa peu-eˬ 
hta‸ nyi chehˇ leh, yawˇ hui hkʼaˬ hkʼe te chehˇ ve hta‸ shiˍ chehˇ ve yoˬ. 

5Da‸ ve chaw leh haiˬ ve chaw hta‸ yawˇ chaˬ nyi chehˇ ve yoˬ. Awˬ liˇ awˬ 
hkʼaˇ maˇ ca ve chaw hui hta‸ yawˇ canˇ ve yoˬ. 
6Yawˇ lehˬ haiˬ ve chaw hui awˬ hkʼoˆ lo, aˬ miˍ shiˉ gʼeu‸ leh ma‸ shiˉ ce la 
piˇ ve yoˬ. Yawˇ hui hta‸ chiˆ jaˇ ve mvuhˇ haw yuˬ leh ciˍ yanˍ piˇ ve yoˬ. 
7Gʼuiˬsha lehˬ hteˇ jaˇ cawˇ jaˇ leh, da‸ ve kanˉ hta‸ nyi ma cawˇ ve yoˬ. Oˇ 
hkʼe ve kanˉ hta‸ te ve chaw teˇ hpaˍ lehˬ yawˇ mehˆ gʼuˇ suhˍ gʼa chehˇ tuˬ 
yoˬ. 

Chiˇ mvuh ve li‸ 12 

Ga laˇ tuˬ bon lawˬ hkawˇ 

1Gʼuiˬsha-oˬ, ngaˬ hui hta‸ ga laˇ-oˆ. Awˬ lawn kʼo, da‸ ve chaw teˇ gʼaˇ ka‸ 
maˇ cawˬ leh, hteˇ ve cawˇ ve chaw teˇ gʼaˇ hta‸ htawˇ ca maˇ mawˬ. 
2Chaw hkʼa peu-eˬ teˇ gʼaˇ hta‸ teˇ gʼaˇ heˍ da‸ leh, teˇ gʼaˇ hta‸ teˇ gʼaˇ heˍ 
caˇ chehˇ ve yoˬ. 
3Gʼuiˬsha-oˬ, heˍ puiˉ ve ha tehˍ oˇ ve teˇ hpaˍ hta‸ gawˬ lehˍ chehˇ tcuh leh, 
caˆ muiˬ puiˉ ve maw‸ kʼaw oˇ ve teˇ hpaˍ hta‸ hoˆ taˍ piˇ-oˆ. 
4Ngaˬ hui kʼoˆ taˍ ve hkʼe ngaˬ hui gʼa peuˬ. Ngaˬ hui dawˇ taˍ ve hkʼe ngaˬ hui 
kʼoˆ tuˬ yoˬ. Chaw teˇ gʼaˇ ka‸ ngaˬ hui hta‸ tawˍ taˍ laˇ gʼa tuˬ maˇ heˆ, teh‸ 
yawˇ hui kʼoˆ chehˇ ve yoˬ. 
5Ya‸ hkʼaˇ Gʼuiˬsha kʼoˆ ve, Ngaˬ chi beu‸ laˬ tuˬ yoˬ. Awˬ lawn kʼo, haˍ ve 
gʼawˇ ve chaw teˇ hpaˍ fawˉ mehˍ ve hta‸ gʼa hkanˍ leh, naˬ jaˇ ve hkʼaw lo 
hkʼanˇ chehˇ taˍ peuˬ. Yawˇ hui dawˇ law chehˇ ve gawˬ lehˍ ve awˬ ceuˬ ngaˬ 
yawˇ hui hta‸ piˇ tuˬ yoˬ, teh‸ kʼoˆ ve yoˬ. 
6Gʼuiˬsha ve ka ti‸ tawˇ hkawˇ teˇ hpaˍ hta‸ yonˍ hpeh‸ ve yoˬ. Oˇ ve teˇ hpaˍ 
lehˬ, aˬ miˍ hkʼaw lo suhˍ pawˆ hkʼa gaˬ lawˍ taˍ peuˬ ve hpu hkʼa shuˍ da‸ 
kehˬ ve yoˬ. 
7-8Haiˬ ve chaw hui teˇ kaˬ le le lo chehˇ taˍ leh, haiˬ ve awˬ ceuˬ hta‸ chaw teˇ 
gʼaˇ le le chiˇ mvuh chehˇ ve yoˬ. Gʼuiˬsha-oˬ, ngaˬ hui hta‸ hkʼaˬ htaˆ ka‸ ha‸ 
shaˉ taˍ laˇ leh, chaw oˇ hkʼe ve teˇ hpaˍ ve la‸ sheh hkʼaw lo a ciˉ ponˬ laˇ-oˆ. 

Chiˇ mvuh ve li‸ 13 

Ga laˇ tuˬ bon lawˬ hkawˇ 

1Gʼuiˬsha-oˬ, nawˬ ngaˬ hta‸ hkʼaˬ maw maw leunˇ chehˇ tuˬ sheˍ ve le. Co co 
taiˍ taiˍ laˇ. Ngaˬ nawˬ hta‸ maˇ gʼa mawˬ tuˬ nawˬ hkʼaˬ maw maw va‸ taˍ 
tuˬ sheˍ ve le. 
2Ngaˬ hkʼaˬ maw maw gʼa tu‸ hkanˍ chehˇ tuˬ sheˍ ve le. Mvuhˇ law‸ kʼaw 
mvuhˇ hpeu‸ ngaˬ ve nyi ma hkʼaw dawˇ haˍ tuˬ ve awˬ ceuˬ, hkʼaˬ maw maw 
biˇ sheˆ chehˇ tuˬ sheˍ ve le. Ngaˬ ve canˇ paˍ teˇ hpaˍ ngaˬ awˬ hkʼoˆ lo hkʼaˬ 
maw maw uˉ peunˍ chehˇ tuˬ sheˍ ve le. 
3Ngaˬ ve Jawˇmawˇ Gʼuiˬsha-oˬ, ngaˬ hta‸ nyi leh a ciˉ kʼaw‸ yaw hkʼaw‸ laˇ 
sheˍ. Ngaˬ maˇ gʼa suh tuˬ, ngaˬ hta‸ awˬ gʼaˇ awˬ shaˉ kʼaw‸ piˇ laˇ sheˍ. 
4Ngaˬ ve canˇ paˍ teˇ hpaˍ lehˬ, Ngaˬ hui yawˇ hta‸ gʼaˇ peuˬ, teh‸ taˇ kʼoˆ piˇ 
lawˬ-o‸. Ngaˬ dawˇ haˍ chehˇ htaˇ yawˇ hui hta‸ taˇ ha lehˬ tcuh piˇ-oˆ. 
5Nawˬ ha‸ pehnˇ ve hta‸ ngaˬ gʼaˇ va chehˇ ve yoˬ. Nawˬ ngaˬ hta‸ ponˬ laˇ 
tuˬ ve pa taw, ngaˬ ha lehˬ chehˇ tuˬ yoˬ. 
6Gʼuiˬsha-oˬ, nawˬ ngaˬ hta‸ da‸ ve awˬ bon na‸ laˇ taˍ peuˬ ve pa taw, ngaˬ 
nawˬ hta‸ chiˇ mvuh tuˬ yoˬ. 

Chiˇ mvuh ve li‸ 14 

Chaw yaˇ haiˬ jaˇ ve 

1Gʼuiˬsha maˇ cawˬ, teh‸ chaw luˬ paˍ teˇ hpaˍ kʼoˆ chehˇ ve yoˬ. Yawˇ hui 
hkʼa peu-eˬ luˬ kʼai sheˆ kʼai chehˇ ve yoˬ. Yawˇ hui lehˬ, kawˆ tuˬ uiˍ jaˇ ve 
kanˉ te peuˬ ve yoˬ. Hteˇ ve cawˇ ve hta‸ te ve chaw teˇ gʼaˇ ka‸ maˇ cawˬ. 
2Gʼuiˬsha lehˬ, mvuhˇ naw ma hkʼoˆ chehˇ taˍ leh, cuˇ yiˍ cawˬ ve chaw leh 
yawˇ hta‸ oˉ kʼoˍ pui ve chaw teˇ gʼaˇ gʼaˇ cawˬ naˍ, nyi chehˇ ve yoˬ. 
3Ya‸ hkʼaˇ, yawˇ hui hkʼa peu-eˬ ya‸ kʼaw ya‸ kʼai peuˬ. Yawˇ hui hkʼa peu-eˬ, 
hkʼa shuˍ shuˍ haiˬ ve chaw hpeh‸ ve yoˬ. Yawˇ hui awˬ hkʼaw lo, da‸ ve kanˉ 
hta‸ te ve chaw teˇ gʼaˇ ka‸ maˇ cawˬ. Maˇ cawˬ tehˬ ve yoˬ. 

4Yawˇ hui maˇ shiˍ leh laˇ. Haiˬ ve kanˉ hta‸ te chehˇ ve chaw chi teˇ hpaˍ 
hkʼa peu-eˬ, te‸ chiˉ cuˇ yiˍ maˇ cawˬ ve chaw hpeh‸ ve laˇ. Yawˇ hui lehˬ, 
ngaˬ ve chaw teˇ hpaˍ hta‸ hiˉ caˇ lu caˇ leh a sha‸ te‸ chehˇ ve yoˬ. Yawˇ hui 
ngaˬ geh bon maˇ lawˬ, teh‸ Gʼuiˬsha kʼoˆ ve yoˬ. 
5Yawˇ hui lehˬ gʼa kawˆ jehˇ chehˇ tuˬ yoˬ. Awˬ lawn kʼo Gʼuiˬsha lehˬ yawˇ ve 
tawˇ hkawˇ hta‸ na yuˬ ve chaw hui geh chehˇ taˍ ve yoˬ. 
6Yawˇ hui lehˬ, nyi ma nuˇ nehˬ ve chaw hui gu taˍ ve kanˉ hkʼaˇ hta‸ maˇ 
shawˍ maˇ caˆ te ve yoˬ. Ya‸ hkʼaˇ, Gʼuiˬsha lehˬ yawˇ hui hta‸ ha‸ shaˉ piˇ 
chehˇ ve yoˬ. 
7Ziˉonˍ venˇ awˬ hkʼaw lo Iˉsaˍreˍlaˆ chaw hui gʼaˇ shehˍ hpaˇ hpeh‸ la tuˬ, 
ngaˬ bon lawˬ ve yoˬ. Gʼuiˬsha lehˬ yawˇ ve chaw teˇ hpaˍ hta‸ uiˍ la da‸ la 
tuˬ kʼaw‸ te piˇ ve teˇ yanˇ, Iˉsaˍreˍlaˆ chaw teˇ hpaˍ hkʼaˬ ma gʼa ha lehˬ tuˬ 
ve le. 

Chiˇ mvuh ve li‸ 15 

Gʼuiˬsha heuˆ gaˇ ve awˬ ceuˬ 

1Gʼuiˬsha-oˬ, nawˬ ve bon yehˬ hkʼaw a shu gʼa lo‸-e tuˬ ve le. Nawˬ ve da‸ 
kehˬ ve Ziˉonˍ hkʼaw hkʼoˆ lo a shu oˉ kʼoˍ gʼa ca pui tuˬ le. 
2Teˇ ceuˬ le le awˬ hkʼaw lo Gʼuiˬsha ve tawˇ hkawˇ hta‸ na yuˬ ve chaw, hkʼaˬ 
htaˆ ka‸ da‸ ve hta‸ tiˉ te ve chaw, hteˇ ve cawˇ ve tawˇ leh na sha ve tawˇ 
hta‸ tiˉ yaw ve chaw, 
3shu hta‸ hkʼa mvuhˇ hkʼa na maˇ kʼoˆ puiˉ ve chaw teˇ gʼaˇ hpeh‸ ve yoˬ. 
Yawˇ lehˬ, shu hta‸ maˇ ya‸ puiˉ ve chaw, shu awˬ lawn maˇ heˆ heˆ ve hta‸ 
maˇ ca kʼoˆ puiˉ ve chaw hpeh‸ ve yoˬ. 
4Chi hkʼoˆ ka‸, yawˇ lehˬ Gʼuiˬsha chiˇ baˬ taˍ ve chaw hui hta‸ awˬ chawˇ 
maˇ te ve chaw, ya‸ hkʼaˇ, Gʼuiˬsha ve tawˇ hkawˇ hta‸ na yuˬ puiˉ ve chaw 
hui hta‸ taˍ uiˍ taˍ mvuh puiˉ ve chaw, hkʼaˬ ma haˍ ve htawˇ, yawˇ kʼoˆ taˍ ve 
hkʼe te ve chaw hpeh‸ ve yoˬ. 
5Yawˇ lehˬ, shu hta‸ chiˇ piˇ ngaˍ piˇ htaˇ, awˬ yawˬ maˇ yuˬ caˇ puiˉ ve chaw 
hpeh‸ leh, te‸ chiˉ venˇbaˆ maˇ cawˬ ve chaw hui awˬ pon shaˉ hkiˆ hkanˍ piˇ 

htaˇ la‸ shawnˍ maˇ yuˬ caˇ puiˉ ve chaw hpeh‸ ve yoˬ. Chi hkʼe ve chaw teˇ 
gʼaˇ lehˬ, gawˬ lehˍ gʼa chehˇ tuˬ yoˬ. 

Chiˇ mvuh ve li‸ 16 

Gʼaˇ va ve bon lawˬ hkawˇ 

1Gʼuiˬsha-oˬ, ngaˬ hta‸ a ciˉ ha‸ shaˉ laˇ-oˆ. Ngaˬ gʼa ponˬ tuˬ nawˬ hta‸ gʼaˇ 
va ve yoˬ. 
2Nawˬ lehˬ ngaˬ ve Gʼuiˬsha hpeh‸ leh, ngaˬ geh cawˬ ve da‸ ve awˬ ceuˬ hkʼa 
peu-eˬ nawˬ geh laˬ ve yoˬ, teh‸ ngaˬ Gʼuiˬsha hta‸ kʼoˆ piˇ ve yoˬ. 
3Gʼuiˬsha hta‸ ka ti‸ yeˬ ve chaw teˇ hpaˍ lehˬ, hkʼaˬ ma da‸ jaˇ ve le. Yawˇ 
hui geh gʼa chehˇ ve lehˬ, ngaˬ awˬ pon ha lehˬ tuˬ uiˍ jaˇ ve yoˬ. 
4Awˬ kaˍ awˬ nu gʼuiˬsha geh gʼuiˇ kʼai ve chaw teˇ hpaˍ awˬ hkʼoˆ, dawˇ haˍ 
tuˬ awˬ ceuˬ maˇ maˇ gaˬ la tuˬ yoˬ. Yawˇ hui tuˉ tanˇ chehˇ kuiˬ lo, ngaˬ kʼai 
tuˬ ve maˇ heˆ. Yawˇ hui ve gʼuiˬsha teˇ hpaˍ hta‸ htawˇ, ngaˬ oˉ kʼoˍ pui tuˬ 
ve maˇ heˆ. 
5Gʼuiˬsha-oˬ, nawˬ teˇ gʼaˇ ceh tiˉ ngaˬ ve gʼaˇ va kuiˬ hpeh‸ ve yoˬ. Ngaˬ loˍ ve 
awˬ ceuˬ hkʼa peu-eˬ nawˬ ngaˬ htaˬ piˇ laˇ leh, ngaˬ ve a sha‸ nawˬ ve la‸ 
sheh hkʼaw cawˬ taˍ ve yoˬ. 
6Nawˬ ngaˬ hta‸ piˇ laˇ ve la‸ shawnˍ teˇ hpaˍ, hkʼaˬ ma anˇ tuˬ cawˬ leh, hkʼaˬ 
ma da‸ jaˇ ve le. 
7Gʼuiˬsha ngaˬ hta‸ sheh kʼai laˇ ve pa taw, ngaˬ yawˇ hta‸ chiˇ mvuh ve yoˬ. 
Mvuhˇ hpeu‸ htaˇ, ngaˬ ve shiˍ puiˉ ve nyi ma ngaˬ hta‸ shaˍ ti‸ pe‸ laˇ ve 
yoˬ. 
8Gʼuiˬsha ngaˬ geh hkʼaˬ htaˆ ka‸ chehˇ taˍ ve hta‸ ngaˬ shiˍ chehˇ ve yoˬ. 
Yawˇ ngaˬ awˬ paˇ neˇ lo chehˇ taˍ ve pa taw, aˬ hto‸ ma teˇ ceuˬ ka‸ ngaˬ hta
‸ ca ya‸ la maˇ hpeh‸. 
9Hkʼe te leh ngaˬ geh ha lehˬ dawˇ sha tuˬ hkʼa biˇ cawˬ taˍ leh, ngaˬ hkʼaˬ htaˆ 
ka‸ gawˬ lehˍ gʼa chehˇ ve yoˬ. 

10Awˬ lawn kʼo, suh ve kanˇ paˆ awˬ hawˉ lo nawˬ ngaˬ hta‸ ponˬ laˇ ve yoˬ. 
Ngaˬ nawˬ ve kanˉ hta‸ te taˍ peuˬ ve pa taw, nawˬ ngaˬ hta‸ suh mvuhˇmiˬ 
hkʼaw maˇ baˬ taˉ laˇ taˬ. 
11A sha‸ te‸ kuiˬ lo kʼai ve ya‸ kʼaw nawˬ ngaˬ hta‸ maˍ laˇ tuˬ yoˬ. Nawˬ 
ngaˬ hta‸ ha lehˬ tuˬ biˇ la piˇ leh co co taiˍ taiˍ dawˇ sha tuˬ piˇ laˇ ve yoˬ. 

Chiˇ mvuh ve li‸ 17 

Venˇbaˆ maˇ cawˬ ve chaw teˇ gʼaˇ ve bon lawˬ hkawˇ 

1Gʼuiˬsha-oˬ, hteˇ ve cawˇ ve hkʼaw ngaˬ lawˬ hkawˉ ve awˬ hkawˇ hta‸ a ciˉ 
na yuˬ laˇ sheˍ. Ngaˬ hta‸ ga laˇ tuˬ lawˬ ve bon law hkawˇ hta‸ a ciˉ na yuˬ 
laˇ-oˆ. 
2Nawˬ lehˬ, ngaˬ hpawˇ lo chehˇ leh suhˉ jehˬ laˇ tuˬ yoˬ. Awˬ lawn kʼo, nawˬ 
lehˬ cawˇ ve kanˉ hta‸ shiˍ taˍ ve yoˬ. 
3Ngaˬ ve nyi ma hta‸ nawˬ shiˍ chehˇ leh, mvuhˇ hpeu‸ htaˇ nawˬ ngaˬ geh laˬ 
ve yoˬ. Nawˬ ngaˬ hta‸ hkʼa deh‸ chaˬ nyi lawˇ nyi leh, ngaˬ awˬ hkʼaw lo maˇ 
da‸ ve dawˇ hkʼaˇ hta‸ nawˬ maˇ gʼa mawˬ. 
4Ngaˬ lehˬ, awˬ nu ve chaw teˇ hpaˍ hkʼa shuˍ, haiˬ ve tawˇ hta‸ maˇ yaw. 
Nawˬ ve awˬliˇtawˇhkawˇ hta‸ ngaˬ na yuˬ peuˬ. Haiˬ ve ya‸ kʼaw hta‸ htawˇ 
ngaˬ maˇ te toˇ. 
5Ngaˬ lehˬ, hkʼaˬ htaˆ ka‸ nawˬ ve ya‸ kʼaw hta‸ tiˉ te toˇ leh, ya‸ kʼaw oˇ ve 
hta‸ maˇ baˬ taˉ. 
6Gʼuiˬsha-oˬ, ngaˬ nawˬ geh bon lawˬ ve yoˬ. Awˬ lawn kʼo nawˬ ngaˬ hta‸ 
kʼaw‸ yaw hkʼaw‸ laˇ ve yoˬ. Chi hta‸ pa taw, ngaˬ hpawˇ lo hpfuhˆ nyi leh 
ngaˬ ve bon lawˬ hkawˇ hta‸ a ciˉ na yuˬ laˇ-oˆ. 
7Anˇ tuˬ uiˍ ve nawˬ ve ha‸ pehnˇ ve ngaˬ hta‸ maˍ laˇ leh, ngaˬ hta‸ ponˬ laˇ-
oˆ. Nawˬ awˬ paˇ lo gʼa chehˇ ve kʼo canˇ paˍ ve la‸ sheh hkʼaw ngaˬ gʼa ponˬ 
tuˬ yoˬ. 
8Nawˬ ve mehˆ shiˍ hta‸ nawˬ ha‸ shaˉ taˍ ve hkʼe, ngaˬ hta‸ a ciˉ ha‸ shaˉ 
laˇ-oˆ. 

9Haiˬ ve chaw hui ve la‸ sheh hkʼaw gʼa ponˬ tuˬ, ngaˬ hta‸ nawˬ ve toˍ la‸ 
kʼuˉ hawˉ lo yuˬ faˉ taˍ laˇ-oˆ. Canˇ paˍ teˇ hpaˍ ngaˬ hta‸ cawˬ zuhˇ chehˇ taˍ 
peuˬ. 
10Yawˇ hui lehˬ ha kʼaˉ puiˉ ve nyi ma maˇ cawˬ leh, tawˇ uiˍ tawˇ mvuh yaw 
chehˇ ve yoˬ. 
11Ngaˬ hkʼaˬ hpawˇ hpfuhˆ kʼai htawˇ, yawˇ hui ngaˬ hta‸ caw hoˆ taˍ leh, ngaˬ 
hta‸ te luˬ tuˬ da‸ ve awˬ yanˇ hta‸ law chehˇ ve yoˬ. 
12Yawˇ hui lehˬ laˇ caˬ shiˉ hkʼa shuˍ, ngaˬ hta‸ che‸ caˇ tuˬ law chehˇ taˍ ve 
yoˬ. 
13Gʼuiˬsha-oˬ, tu la-o. Ngaˬ ve canˇ paˍ teˇ hpaˍ hta‸ tawˍ taˍ leh, yawˇ hui hta
‸ te luˬ piˇ-oˆ. Nawˬ ve aˉhtaw hta‸ yehˇ leh, ngaˬ hta‸ chaw haiˬ teˇ hpaˍ ve 
la‸ sheh hkʼaw ponˬ laˇ-oˆ. 
14Chi teˇ co-e loˍ ve awˬ ceuˬ hkʼa peu-eˬ hta‸ gʼa taˍ peuˬ ve chaw oˇ ve teˇ 
hpaˍ ve la‸ sheh hkʼaw ngaˬ hta‸ ponˬ laˇ-oˆ. Nawˬ gu taˍ ve ciˍ yanˍ tuˬ awˬ 
ceuˬ, yawˇ hui ve awˬ yaˇ awˬ duˬ, awˬ hawehˍ awˬ haˆ teˇ hpaˍ awˬ hkʼoˆ lo 
gaˬ la piˇ-oˆ. 
15Ngaˬ te‸ chiˉ te ya‸ kuiˬ maˇ cawˬ ve pa taw, ngaˬ nawˬ hta‸ gʼa mawˬ tuˬ 
yoˬ. Ngaˬ nawˇ la ve teˇ yanˇ, nawˬ ngaˬ hta‸ ha lehˬ tuˬ biˇ la piˇ tuˬ yoˬ. 

Chiˇ mvuh ve li‸ 18 

Daˍviˆ ve gʼaˇ ve kʼa muiˬ hkawˇ 

1Gʼuiˬsha-oˬ, ngaˬ nawˬ hta‸ hkʼa ma ha‸ jaˇ ve le. Nawˬ lehˬ ngaˬ hta‸ ponˬ 
laˇ shehˍ hpaˇ hpeh‸ ve yoˬ. 
2Gʼuiˬsha lehˬ, ngaˬ hta‸ ha‸ shaˉ laˇ shehˍ hpaˇ hpeh‸ leh, ngaˬ ve yeˬ jaˇ ve 
ta‸ yehˬ hpeh‸ ve yoˬ. Gʼuiˬsha lehˬ ngaˬ hta‸ ha‸ shaˉ shehˍ hpaˇ hpeh‸ leh 
yawˇ awˬ hkʼaw lo ngaˬ gawˬ lehˍ gʼa chehˇ ve yoˬ. Yawˇ lehˬ htanˬ tuˬ hkʼa 
shuˍ ngaˬ hta‸ hkʼa deh‸ ha‸ shaˉ taˍ laˇ ve yoˬ. 
3Ngaˬ Gʼuiˬsha hta‸ kuˬ leh, yawˇ lehˬ canˇ paˍ teˇ hpaˍ ve la‸ sheh hkʼaw lo 
ngaˬ hta‸ ponˬ laˇ ve yoˬ. Gʼuiˬsha hta‸ chiˇ mvuh-o. 

4Suh ve teˇ ceuˬ ngaˬ paˇ lo hkʼa caw zuhˇ cawˬ taˍ ve yoˬ. Luˬ ve sheˆ ve teˇ 
ceuˬ gʼuiˬ baˇ hkʼe ngaˬ awˬ hkʼoˆ hoˆ la chehˇ ve yoˬ. 
5Suh ve teˇ ceuˬ ngaˬ paˇ lo hkʼa caw zuhˇ cawˬ taˍ ve yoˬ. Tuˍ hpfuh htawˇ 
ngaˬ awˬ pon va htaw taˍ ve yoˬ. 
6Dawˇ haˍ ve awˬ yanˇ hkʼaw ngaˬ hta‸ ga laˇ tuˬ ngaˬ Gʼuiˬsha hta‸ kuˬ ve 
yoˬ. Yawˇ ve bon yehˬ hkʼaw lo, ngaˬ kuˬ ve awˬ hkawˇ hta‸ yawˇ gʼa kaˇ leh, 
ngaˬ hta‸ ga laˇ ve yoˬ. 
7Oˇ htaˇ miˬ hiˆ la leh, hkʼaw teˇ hpaˍ hiˆ hiˆ naˇ naˇ hpeh‸ la ve yoˬ. Awˬ 
lawn kʼo Gʼuiˬsha nyi ma zuhˆ ve pa taw yoˬ. 
8Yawˇ ve naˍ hkʼawˇ awˬ hkʼaw lo mvuhˇ hkʼawˇ tawˆ la leh, yawˇ ve maw‸ 
kʼaw hkʼaw aˬ miˍ ha leh to‸ chehˇ ve shiˉ gʼeu‸ tawˆ la ve yoˬ. 
9Mvuhˇ naw ma hta‸ yehˬ baˬ leh yawˇ ya‸ la ve yoˬ. Yawˇ ve hkui sheh hawˉ 
lo naˆ ho‸ ve moˬ cawˬ taˍ ve yoˬ. 
10Yawˇ lehˬ Hkeˍruˆbenˍ hta‸ ciˇ ya‸ la leh, mvuhˇ haw ve toˍ la‸ kʼuˉ hkʼoˆ 
juˇ kʼai ve yoˬ. 
11Yawˇ lehˬ naˆ ho‸ ve hta‸ veu‸ deh taˍ leh yawˇ awˬ paˇ lo i ˉ kaˆ chiˇ taˍ ve 
moˬ hkʼa biˇ cawˬ ve yoˬ. 
12Yawˇ gʼuˇ suhˍ lo mvuhˇ tiˉ po-e‸ ba chehˇ leh, mvuhˇ tawˍ mvuhˇ htehˆ ve 
awˬ hkʼaw lo, vaˇ shiˍ maˇ maˇ ce la ve yoˬ. 
13Oˇ ve hkʼaw‸ nawˉ, Gʼuiˬsha tawˇ yaw leh uiˍ jaˇ mvuh jaˇ ve awˬ shehˍ hpaˇ 
ve tawˇ hta‸ gʼa kaˇ ve yoˬ. 
14Yawˇ ve hkaˆ ce teˇ hpaˍ hta‸ bawˆ peu leh, yawˇ ve canˇ paˍ teˇ hpaˍ hta‸ 
hpaˆ da‸ kʼai piˇ ve yoˬ. Mvuhˇ tiˉ po-e‸ hta‸ ba la piˇ leh, yawˇ hui hta‸ gʼuiˇ 
hpaw-e piˇ lawˬ ve yoˬ. 
15Gʼuiˬsha-oˬ, nawˬ nyi ma zuhˆ ve hkʼaw yawˇ hui hta‸ deˇ piˇ ve teˇ yanˇ laˇ 
tsuhˇ gʼuiˬ tawˬ leh miˬguiˬ ve awˬ hkuiˉ puiˍ tawˆ la ve yoˬ. 
16Gʼuiˬsha lehˬ mvuhˇ naw ma hkʼoˆ lo ya‸ la leh, ngaˬ hta‸ yuˬ tiˍ taˍ laˇ ve 
yoˬ. Naˉ jaˇ ve iˉ kaˆ hkʼaw yawˇ ngaˬ hta‸ gʼawˬ tawˆ laˇ ve yoˬ. 

17Awˬ gʼaˇ uiˍ ve ngaˬ ve canˇ paˍ teˇ hpaˍ ve la‸ sheh hkʼaw yawˇ ngaˬ hta‸ 
htaiˍ hkʼaw‸ laˇ ve yoˬ. Yawˇ hui lehˬ ngaˬ a‸ kehˉ awˬ gʼaˇ uiˍ jaˇ ve yoˬ. 
18Ngaˬ dawˇ haˍ chehˇ htaˇ yawˇ hui ngaˬ hta‸ ca bawˆ la ve yoˬ. Ya‸ hkʼaˇ 
Gʼuiˬsha ngaˬ hta‸ ha‸ shaˉ laˇ ve yoˬ. 
19Dawˇ haˍ kuiˬ hkʼaw yawˇ ngaˬ hta‸ ga laˇ ve yoˬ. Awˬ lawn kʼo yawˇ ngaˬ 
hta‸ nyi ma cawˇ ve pa taw yoˬ. 
20Ngaˬ da‸ ve kanˉ hta‸ tiˉ te ve pa taw, Gʼuiˬsha ngaˬ hta‸ awˬ bon te laˇ ve 
yoˬ. Ngaˬ te‸ chiˉ ya‸ kuiˬ maˇ cawˬ ve pa taw, yawˇ ngaˬ hta‸ awˬ bon na‸ 
laˇ ve yoˬ. 
21Ngaˬ lehˬ Gʼuiˬsha ve awˬliˇtawˇhkawˇ hta‸ na yuˬ peuˬ. Ngaˬ ve Gʼuiˬsha hta
‸ ngaˬ maˇ hpfuhˆ. 
22Yawˇ ve awˬliˇtawˇhkawˇ hkʼa peu-eˬ ve hta‸ ngaˬ na yuˬ leh te peuˬ. Oˇ ve 
teˇ hpaˍ hta‸ ngaˬ baˬ taˉ tuˬ ve maˇ heˇ. 
23Ngaˬ te‸ chiˉ te ya‸ kuiˬ maˇ cawˬ leh haiˬ ve kanˉ hta‸ ngaˬ maˇ te ve hta‸ 
yawˇ shiˍ chehˇ ve yoˬ. 
24Ngaˬ da‸ ve kanˉ hta‸ tiˉ te ve pa taw, yawˇ ngaˬ hta‸ awˬ bon te laˇ ve yoˬ. 
Awˬ lawn kʼo ngaˬ lehˬ te‸ chiˉ ya‸ kuiˬ maˇ cawˬ ve hta‸ yawˇ shiˍ ve pa taw 
yoˬ. 
25Gʼuiˬsha-oˬ, nawˬ lehˬ ka ti‸ yeˬ ve chaw teˇ hpaˍ hta‸ ka ti‸ yeˬ leh, da‸ ve 
chaw teˇ hpaˍ hta‸ da‸ ve awˬ ceuˬ te piˇ ve yoˬ. 
26Da‸ kehˬ ve chaw hui hta‸ nawˬ awˬ bon na‸ piˇ leh, haiˬ ve chaw hui hta‸ 
nawˬ nyi ma zuhˆ ve yoˬ. 
27Nyi ma nuˇ nuˇ nehˬ nehˬ cawˬ ve chaw hui hta‸ nawˬ ponˬ piˇ leh, caˆ muiˬ 
ve chaw hui hta‸ nawˬ nyiˉ ya‸ piˇ ve yoˬ. 
28Gʼuiˬsha-oˬ, nawˬ ngaˬ hta‸ awˬ gʼeuˆ piˇ laˇ leh, naˆ ho‸ ve hta‸ gʼa‸ kʼoˬ 
laˇ ve yoˬ. 
29Ngaˬ ve canˇ paˍ teˇ hpaˍ hta‸ tawˍ da‸ gʼaˇ hpeh‸ tuˬ, nawˬ ngaˬ hta‸ awˬ 
gʼaˇ awˬ shaˉ leh kanˇ paˆ piˇ laˇ ve yoˬ. 

30Gʼuiˬsha te taˍ ve kanˉ teˇ hpaˍ hkʼaˬ ma da‸ jaˇ ve le. Yawˇ ve tawˇ teˇ hpaˍ 
hta‸ htawˇ hkʼaˬ ma gʼaˇ va hpeh‸ ve le. Yawˇ hta‸ hkʼa ca ve chaw hui awˬ 
pon, yawˇ lehˬ htanˬ tuˬ hkʼe hpeh‸ ve yoˬ. 
31Gʼuiˬsha yawˇ teˇ gʼaˇ ceh tiˉ Jawˇmawˇ hpeh‸ ve yoˬ. Yawˇ teˇ gʼaˇ tiˉ ngaˬ 
hui ve gʼaˇ va kuiˬ hpeh‸ ve yoˬ. 
32Ngaˬ hta‸ awˬ gʼaˇ cawˬ la piˇ shehˍ hpaˇ leh, ngaˬ ve ya‸ kʼaw hkʼoˆ dawˇ 
sha tuˬ piˇ laˇ shehˍ hpaˇ lehˬ Gʼuiˬsha hpeh‸ ve yoˬ. 
33Yawˇ lehˬ ngaˬ hta‸ gʼuiˇ gehˬ jaˇ ve hkuiˉ zuhˬ hkʼa shuˍ hpeh‸ la piˇ leh, 
hkʼaw hkʼoˆ lo ngaˬ hta‸ gawˬ lehˍ chehˇ tcuh laˇ ve yoˬ. 
34Heh jaˇ ve hkaˆ hta‸ ngaˬ yehˇ puiˉ tuˬ, yawˇ ngaˬ hta‸ ma‸ bawˆ hkʼaˇ maˍ 
laˇ ve yoˬ. 
35Gʼuiˬsha-oˬ nawˬ ngaˬ hta‸ ha‸ shaˉ leh ponˬ laˇ ve yoˬ. Nawˬ ngaˬ hta‸ ha‸ 
shaˉ leh uiˍ la piˇ ve yoˬ. Nawˬ ve kanˇ paˆ hawˉ lo, ngaˬ hta‸ gawˬ lehˍ chehˇ 
tcuh laˇ ve yoˬ. 
36Shu ngaˬ hta‸ hpeh maˇ gʼa tuˬ, nawˬ ngaˬ hta‸ ha‸ shaˉ laˇ ve yoˬ. Chi hta‸ 
pa taw ngaˬ teˇ pawˆ ka‸ maˇ paiˍ. 
37Ngaˬ ve canˇ paˍ teˇ hpaˍ hta‸ te luˬ te sheˆ piˇ gʼa htaˇ hkʼa gaˬ ngaˬ gʼaˇ 
maˇ jehˇ leh gʼa‸ yuˬ tcuhˉ taˍ ve yoˬ. 
38Ngaˬ yawˇ hui hta‸ dawˆ baˬ leh yawˇ hui kʼaw‸ tu la maˇ gaˬ. Yawˇ hui 
ngaˬ ve hkui paˇ lo paˍ zuh‸ taˍ ve yoˬ. 
39Ma‸ bawˆ tuˬ awˬ pon nawˬ ngaˬ hta‸ awˬ gʼaˇ awˬ shaˉ piˇ laˇ leh, ngaˬ ve 
canˇ paˍ teˇ hpaˍ hta‸ bawˆ gʼaˇ tuˬ nawˬ te laˇ ve yoˬ. 
40Ngaˬ ve canˇ paˍ teˇ hpaˍ ngaˬ mehˆ gʼuˇ suhˍ gʼuiˇ hpaw-e tuˬ nawˬ te piˇ ve 
yoˬ. Ngaˬ hta‸ canˇ ve chaw hui hta‸ ngaˬ te luˬ piˇ ve yoˬ. 
41Yawˇ hui gʼaˇ hte‸ kuˬ ve htawˇ, chaw teˇ gʼaˇ ka‸ yawˇ hui hta‸ ponˬ piˇ 
maˇ gʼa. Yawˇ hui Gʼuiˬsha hta‸ kuˬ ve htawˇ Yawˇ maˇ kʼaw‸ yaw hkʼaw‸ piˇ. 

42Mvuhˇ haw meuˆ baˬ ve je‸ meu-e hkʼe hpeh‸ tuˬ, ngaˬ yawˇ hui hta‸ dawˆ 
meu-e piˇ ve yoˬ. Ya‸ kʼaw hkʼoˆ lo cawˬ ve je‸ nehˆ hkʼa shuˍ, ngaˬ yawˇ hui 
hkʼoˆ naˆ toˇ ve yoˬ. 
43Chaw hpfuhˆ teˇ hpaˍ ve la‸ sheh hkʼaw nawˬ ngaˬ hta‸ ponˬ laˇ leh, 
mvuhˇmiˬ teˇ hpaˍ awˬ hkʼoˆ nawˬ ngaˬ hta‸ uˉ peunˍ tcuh laˇ ve yoˬ. Ngaˬ 
maˇ shiˍ jaw ve chaw teˇ hpaˍ, chi beu‸ ngaˬ ve awˬ ceˬ hpeh‸ la peuˬ. 
44Awˬ nu ve mvuhˇmiˬ yaˇ teˇ hpaˍ htawˇ, ngaˬ mehˆ gʼuˇ suhˍ lo boˆ taˍ ve 
yoˬ. Yawˇ hui ngaˬ ve tawˇ hta‸ kaˇ htaˇ la‸ haˉ na yuˬ ve yoˬ. 
45Yawˇ hui awˬ gʼaˇ nuˇ kʼai peuˬ ve pa taw, va‸ taˍ kuiˬ lo cheˇ cheˇ veˆ veˆ te 
tawˆ la ve yoˬ. 
46Gʼuiˬsha lehˬ te‸ chehˇ ve yoˬ. Ngaˬ hta‸ ga laˇ shehˍ hpaˇ hta‸ chiˇ mvuh-o. 
Ngaˬ hta‸ ponˬ laˇ shehˍ hpaˇ Gʼuiˬsha hkʼaˬ ma uiˍ jaˇ mvuh jaˇ ve awˬ lawn 
shu hta‸ hto piˇ-oˆ. 
47Canˇ paˍ teˇ hpaˍ hta‸ ngaˬ gʼaˇ peuˬ leh, yawˇ hui ngaˬ uˉ peunˍ ve hawˉ 
chehˇ tuˬ Yawˇ te laˇ peuˬ. 
48Ngaˬ ve canˇ paˍ teˇ hpaˍ ve la‸ sheh hkʼaw yawˇ ngaˬ hta‸ ponˬ laˇ peuˬ. 
Gʼuiˬsha-oˬ, canˇ paˍ teˇ hpaˍ hta‸ bawˆ gʼaˇ tuˬ nawˬ ngaˬ hta‸ ga laˇ taˍ peuˬ. 
Haiˬ ve chaw hui ve la‸ sheh hkʼaw maˇ gʼa gaˬ tuˬ nawˬ ngaˬ hta‸ ha‸ shaˉ 
laˇ ve yoˬ. 
49Chi hta‸ pa taw, awˬ nu ve chaw ceuˬ teˇ hpaˍ mehˆ gʼuˇ suhˍ lo ngaˬ nawˬ 
hta‸ chiˇ mvuh tuˬ yoˬ. 
50Gʼuiˬsha lehˬ yawˇ leuˆ yuˬ taˍ ve jawˇmawˇ hta‸ gʼaˇ shehˍ hpaˇ hpeh‸ la piˇ 
taˍ peuˬ. Daˍviˆ leh yawˇ ve awˬ ceuˬ awˬ hkʼaˇ teˇ hpaˍ hta‸ yawˇ ha‸ ve teˇ 
ceuˬ co co taiˍ taiˍ yeˬ chehˇ tuˬ ve yoˬ. 

Chiˇ mvuh ve li‸ 19 

Gʼuiˬsha ve awˬ me‸ awˬ hponˇ 

1Mvuhˇ naw ma lehˬ Gʼuiˬsha ve awˬ me‸ awˬ hponˇ hta‸ hpeu‸ maˍ laˇ leh, 
Yawˇ te taˍ peuˬ ve kanˉ teˇ hpaˍ hta‸ shiˍ tcuh laˇ chehˇ ve yoˬ. 

2Awˬ nyi teˇ nyi lehˬ, awˬ lawn oˇ ve awˬ hkʼaw‸ nawˉ ve teˇ nyi hta‸ hto piˇ 
ve yoˬ. Mvuhˇ hpeu‸ htawˇ oˇ ve hkʼa shuˍ awˬ nu ve teˇ haˉ hta‸ kʼaw‸ hto 
piˇ chehˇ ve yoˬ. 
3Yawˇ hui tawˇ hkawˇ hta‸ maˇ yehˇ. Te‸ chiˉ awˬ hkawˇ ka‸ maˇ gʼa kaˇ. 
4Ya‸ hkʼaˇ, yawˇ hui ve tawˇ hkawˇ miˬguiˬ hkʼoˆ hkʼaˬ ti chi ti lo bvuhˬ kʼai 
ve yoˬ. Gʼuiˬsha lehˬ mvuhˇ nyi awˬ pon mvuhˇ naw hkʼoˆ lo yehˬ teˇ maˬ te 
taˍ ve yoˬ. 
5Awˬ miˇ ma heuˆ shehˍ hpaˇ leh gʼuiˇ enˍ da‸ shehˍ hpaˇ tawˆ la ve hkʼe, 
mvuhˇ nyi lehˬ mvuhˇ shawˉ htaˇ tawˆ la ve yoˬ. 
6Mvuhˇ nyi lehˬ, mvuhˇ naw ma choˬ hpawˇ teˇ ceˍ lo te leh oˇ hpawˇ teˇ ceˍ 
lo kʼai ve yoˬ. Yawˇ ve haw ve chiˆ ve awˬ shaˉ hta‸ chaw teˇ gʼaˇ ka‸ ca yuˬ 
faˉ taˍ maˇ gʼa. 

Gʼuiˬsha ve awˬliˇtawˇhkawˇ 

7Gʼuiˬsha ve awˬliˇtawˇhkawˇ lehˬ biˇ jaˇ leh, a sha‸ te‸ ve awˬ suhˉ teˇ ceuˬ 
piˇ laˇ ve yoˬ. Gʼuiˬsha ve awˬliˇtawˇhkawˇ leh yeˬ jaˇ leh, cuˇ yiˍ maˇ cawˬ ve 
chaw hta‸ cuˇ yiˍ cawˬ la piˇ ve yoˬ. 
8Gʼuiˬsha ve awˬliˇtawˇhkawˇ lehˬ hteˇ jaˇ leh, oˇ ve teˇ hpaˍ hta‸ na yuˬ ve 
chaw lehˬ gʼa ha lehˬ ve yoˬ. Gʼuiˬsha tawˇ piˇ taˍ ve teˇ hpaˍ lehˬ cawˇ jaˇ leh, 
nyi ma hta‸ shiˍ puiˉ ve cuˇ yiˍ cawˬ la piˇ ve yoˬ. 
9Gʼuiˬsha hta‸ oˉ kʼoˍ pui ve lehˬ da‸ jaˇ leh, co co taiˍ taiˍ oˇ hkʼe gʼa te tcuhˉ 
taˍ tuˬ yoˬ. Gʼuiˬsha suhˉ taˆ ve lehˬ hteˇ jaˇ leh, hkʼa peu-eˬ cawˇ ve deˇ deˇ 
yoˬ. 
10Da‸ jaˇ ve shi hta‸ ca ve a‸ kehˉ, awˬ ceuˬ oˇ ve teˇ hpaˍ hta‸ ca cawˇ ve 
yoˬ. Awˬ ceuˬ oˇ ve teˇ hpaˍ lehˬ, da‸ jaˇ ve pehˇ gʼuiˬ a‸ kehˉ mehˬ jaˇ ve yoˬ. 
11Oˇ ve teˇ hpaˍ lehˬ, nawˬ ve awˬ ceˬ paˍ hta‸ shiˍ puiˉ ve cuˇ yiˍ piˇ laˇ ve 
yoˬ. Oˇ ve teˇ hpaˍ hta‸ na yuˬ ve pa taw ngaˬ awˬ bon gʼa ve yoˬ. 
12A shu yawˇ ve ya‸ kuiˬ jiˆ kuiˬ hta‸ chaw teˇ gʼaˇ ka‸ mawˬ maˇ gʼa. 
Gʼuiˬsha-oˬ, faˉ taˍ ve venˇbaˆ teˇ hpaˍ hta‸ a ciˉ yuˬ baˬ laˇ-oˆ. 

13Venˇbaˆ maˇ gʼa te tuˬ ngaˬ hta‸ tawˍ taˍ laˇ-oˆ. Venˇbaˆ oˇ ve teˇ hpaˍ ngaˬ 
awˬ hkʼoˆ taˇ uˉ peunˍ tcuh-o. Oˇ hkʼe te ve kʼo ngaˬ biˇ ve chaw hpeh‸ la leh, 
kawˆ tuˬ uiˍ ve venˇbaˆ hkʼaw gʼa ponˬ tuˬ yoˬ. 
14Ngaˬ ve gʼaˇ va kuiˬ leh ngaˬ ve htaiˍ hkʼaw‸ paˍ Gʼuiˬsha-oˬ, ngaˬ ve tawˇ 
hkawˇ leh ngaˬ ve dawˇ hkʼaˇ teˇ hpaˍ, nawˬ nyi ma cawˇ ve awˬ ceuˬ hpeh‸ la 
piˇ-oˆ. 

Chiˇ mvuh ve li‸ 20 

Gʼaˇ shehˍ hpaˇ hpeh‸ tuˬ bon lawˬ ve 

1Dawˇ haˍ ve awˬ yanˇ hkʼaw, Gʼuiˬsha nawˬ hta‸ kʼaw‸ yaw hkʼaw‸ laˇ piˇ-oˆ. 
Yaˍkoˆ ve Gʼuiˬsha nawˬ hta‸ ha‸ shaˉ laˇ piˇ-oˆ. 
2Yawˇ ve bon yehˬ hkʼaw lo, Yawˇ nawˬ hta‸ ga laˇ leh Ziˉonˍ hkʼaw hkʼoˆ lo 
nawˬ hta‸ awˬ gʼaˇ pe‸ laˇ piˇ-oˆ. 
3Nawˬ ve tanˇ tuˬ hkʼa peu-eˬ hta‸ yawˇ ha‸ yuˬ leh, nawˬ ve tuˉ tanˇ tuˬ hkʼa 
peu-eˬ hta‸ Yawˇ nyi ma cawˇ piˇ-oˆ. 
4Nawˬ heuˆ gaˇ ve awˬ ceuˬ Yawˇ nawˬ hta‸ piˇ laˇ leh nawˬ te ve kanˉ hkʼa 
peu-eˬ da‸ la uiˍ la piˇ-oˆ. 
5Oˇ htaˇ, ngaˬ hui lehˬ nawˬ gʼaˇ shehˍ hpaˇ hpeh‸ ve pa taw ha lehˬ leh, ngaˬ 
hui ve Gʼuiˬsha hta‸ chiˇ mvuh tuˬ yoˬ. Nawˬ lawˬ ve awˬ ceuˬ hkʼa peu-eˬ hta
‸ Gʼuiˬsha kʼaw‸ yaw hkʼaw‸ laˇ piˇ-oˆ. 
6Gʼuiˬsha lehˬ, yawˇ leuˆ yuˬ taˍ ve jawˇmawˇ hta‸ gʼaˇ shehˍ hpaˇ hpeh‸ piˇ 
lawˬ ve hta‸ chi beu‸ ngaˬ gʼa shiˍ peuˬ. Yawˇ lehˬ da‸ kehˬ ve mvuhˇ naw 
ma hkʼoˆ chehˇ taˍ leh, yawˇ hta‸ kʼaw‸ yaw hkʼaw‸ piˇ ve yoˬ. Yawˇ ve kanˇ 
paˆ hta‸ yehˇ leh, yawˇ hta‸ gʼaˇ shehˍ hpaˇ hpeh‸ la piˇ lawˬ ve yoˬ. 
7Chaw teˇ hpaˍ hpaˍ a shu yawˇ ve iˉ mvuhˇ lawˬ hta‸ gʼaˇ va leh, teˇ hpaˍ 
hpaˍ iˉ mvuhˇ hta‸ gʼaˇ va ve yoˬ. Ya‸ hkʼaˇ ngaˬ hui lehˬ Jawˇmawˇ Gʼuiˬsha 
ve kanˇ paˆ hta‸ gʼaˇ va ve yoˬ. 
8Chaw oˇ ve teˇ hpaˍ hkui htiˇ poˬ paiˍ tuˬ yoˬ. Ya‸ hkʼaˇ ngaˬ hui tu la leh, 
yeˬ chaweh huˉ chehˇ tuˬ yoˬ. 

9Gʼuiˬsha-oˬ, jawˇmawˇ hta‸ gʼaˇ shehˍ hpaˇ hpeh‸ la piˇ-oˆ. Ngaˬ hui kuˬ ve 
teˇ yanˇ, a ciˉ kʼaw‸ yaw hkʼaw‸ laˇ-oˆ. 

Chiˇ mvuh ve li‸ 21 

Gʼaˇ shehˍ hpaˇ hpeh‸ ve pa taw chiˇ mvuh ve 

1Gʼuiˬsha-oˬ, nawˬ lehˬ jawˇmawˇ hta‸ awˬ gʼaˇ awˬ shaˉ piˇ ve pa taw yawˇ ha 
lehˬ ve yoˬ. Nawˬ yawˇ hta‸ gʼaˇ shehˍ hpaˇ hpeh‸ piˇ lawˬ ve pa taw, yawˇ ha 
lehˬ jaˇ ve yoˬ. 
2Yawˇ hkʼa loˍ ve awˬ ceuˬ nawˬ yawˇ hta‸ piˇ taˍ peuˬ. Yawˇ lawˬ ve hkʼe 
nawˬ kʼaw‸ yaw hkʼaw‸ piˇ peuˬ. 
3Nawˬ yawˇ geh uiˍ jaˇ ve awˬ bon yuˬ laˬ piˇ leh, yawˇ ve oˉ kʼoˍ hta‸ shi uˉ 
tcuhˍ hkʼawˆ piˇ taˍ peuˬ. 
4Yawˇ a sha‸ te‸ tuˬ bon lawˬ leh, nawˬ yawˇ hta‸ co zuhˬ ha zuhˬ cawˬ piˇ 
lawˬ peuˬ. 
5Nawˬ yawˇ hta‸ ga piˇ ve pa taw, yawˇ ve awˬ me‸ awˬ hponˇ uiˍ la ve yoˬ. 
Nawˬ yawˇ hta‸ awˬ me‸ awˬ hponˇ leh da‸ ve awˬ meh piˇ taˍ peuˬ. 
6Nawˬ ve awˬ bon yawˇ awˬ hkʼoˆ co co cawˬ leh Yawˇ geh lo ha lehˬ tuˬ hkʼa 
biˇ cawˬ ve yoˬ. 
7Jawˇmawˇ lehˬ kanˇ paˆ uiˍ ve Gʼuiˬsha hta‸ gʼaˇ va ve yoˬ. Gʼuiˬsha ha‸ 
pehnˇ ve awˬ bon hta‸ pa taw, yawˇ lehˬ hkʼaˬ htaˆ ka‸ gawˬ lehˍ gʼa chehˇ tuˬ 
yoˬ. 
8Gʼuiˬsha lehˬ, yawˇ ve kanˇ paˆ hta‸ yehˇ leh, Yawˇ ve canˇ paˍ hkʼa peu-eˬ 
hta‸ hpeh yuˬ ve yoˬ. 
9Yawˇ tawˆ la ve teˇ yanˇ, aˬ miˍ ha hkʼa shuˍ Yawˇ yawˇ hui hta‸ te luˬ piˇ ve 
yoˬ. Gʼuiˬsha nyi ma zuhˆ ve hkʼaw yawˇ hui hta‸ te luˬleh, yawˇ hui lehˬ aˬ 
miˍ to‸ baˬ ve hta‸ gʼa hkanˍ tuˬ yoˬ. 
10Jawˇmawˇ yawˇ hui hta‸ tiˇ pehˍ piˇ ve pa taw, yawˇ hui ve awˬ ceuˬ awˬ 
hkʼaˇ teˇ gʼaˇ ka‸ cawˬ taˉ tuˬ ve maˇ heˆ. 

11Yawˇ hui lehˬ haiˬ ve dawˇ hkʼaˇ cawˬ leh, Yawˇ hta‸ kʼaw‸ hpfuhˆ ve yoˬ. 
Ya‸ hkʼaˇ yawˇ hui gʼaˇ tuˬ ve maˇ heˆ. 
12Yawˇ lehˬ chaw oˇ ve teˇ hpaˍ hta‸ hkaˆ htaw mawˍ leh yawˇ hui hta‸ gʼuiˇ 
hpaw-e piˇ lawˬ ve yoˬ. 
13Gʼuiˬsha-oˬ, uiˍ jaˇ ve nawˬ ve awˬ gʼaˇ awˬ shaˉ hta‸ ngaˬ hui chiˇ mvuh ve 
yoˬ. Ngaˬ hui lehˬ nawˬ ve kanˇ paˆ hta‸ kʼa muiˬ chiˇ mvuh tuˬ yoˬ. 

Chiˇ mvuh ve li‸ 22 

Hkʼanˇ ve awˬ hkawˇ leh chiˇ mvuh hkawˇ 

1Ngaˬ ve Gʼuiˬsha-oˬ, ngaˬ ve Gʼuiˬsha-oˬ, aˬ hto‸ ma pa taw nawˬ ngaˬ hta‸ 
baˬ taˉ laˇ ve le. Nawˬ ngaˬ hta‸ ga laˇ tuˬ ngaˬ gʼaˇ hte‸ kuˬ ve yoˬ. Ya‸ hkʼaˇ 
nawˬ maˇ ga laˇ. 
2Ngaˬ ve Gʼuiˬsha-oˬ, mvuhˇ law‸ kʼaw htaˇ ngaˬ nawˬ hta‸ kuˬ ve yoˬ. Ya‸ 
hkʼaˇ nawˬ maˇ kʼaw‸ yaw hkʼaw‸ laˇ. Mvuhˇ hpeu‸ htaˇ htawˇ ngaˬ kuˬ ve 
yoˬ. Ya‸ hkʼaˇ gʼaˇ jehˇ kuiˬ hta‸ ca maˇ mawˬ. 
3Nawˬ lehˬ kʼaw jaw hkʼoˆ mui chehˇ ve da‸ kehˬ shehˍ hpaˇ hpeh‸ leh, 
Iˉsaˍreˍlaˆ chaw hui chiˇ mvuh chehˇ ve Gʼuiˬsha hpeh‸ ve yoˬ. 
4Ngaˬ hui ve awˬ puˍ awˬ pi teˇ hpaˍ nawˬ hta‸ gʼaˇ va leh nawˬ yawˇ hui hta‸ 
ponˬ piˇ taˍ peuˬ ve yoˬ. 
5Yawˇ hui nawˬ hta‸ kuˬ ve pa taw, kawˆ tuˬ dawˇ haˍ tuˬ hta‸ gʼa ponˬ ve 
yoˬ. Yawˇ hui nawˬ hta‸ gʼaˇ va ve pa taw nyi ma awˬ gʼaˇ cawˬ la ve yoˬ. 
6Ya‸ hkʼaˇ, ngaˬ lehˬ chaw maˇ heˆ-o. Shu cha‸ leh hkʼa mvuhˇ hkʼa na te piˇ 
ve pfuhˇ tiˬ hkʼe hpeh‸ la peuˬ. 
7Ngaˬ hta‸ mawˬ ve chaw hkʼa peu-eˬ, ngaˬ hta‸ maˇ shawˍ maˇ caˆ te laˇ ve 
yoˬ. Yawˇ hui ve ha tehˍ che leh oˉ kʼoˍ hiˆ ve yoˬ. 
8Nawˬ Gʼuiˬsha hta‸ gʼaˇ va ve yoˬ. Aˬ hto‸ ma pa taw Yawˇ nawˬ hta‸ maˇ 
ponˬ laˇ ve le. Gʼuiˬsha nawˬ hta‸ nyi ma cawˇ ve kʼo, aˬ hto‸ ma pa taw Yawˇ 
nawˬ hta‸ maˇ ga laˇ ve le, teh‸ yawˇ hui kʼoˆ laˇ chehˇ ve yoˬ. 

9Ngaˬ hkʼa deh‸ paw tawˆ la gʼa tuˬ nawˬ ga laˇ ve yoˬ. Ngaˬ yaˇ ehˉ hpeh‸ 
chehˇ sheˍ htaˇ ka‸ nawˬ ngaˬ hta‸ nyi ha‸ shaˉ taˍ laˇ ve yoˬ. 
10Ngaˬ paw la ve teˇ nyi hta‸ te leh ya‸ nyi hkʼa gaˬ nawˬ hta‸ ceh tiˉ gʼaˇ va 
chehˇ ve yoˬ. Nawˬ teˇ gʼaˇ ceh tiˉ ngaˬ ve Gʼuiˬsha hpeh‸ ve yoˬ. 
11Ngaˬ hta‸ a ciˉ taˇ hpaˆ laˇ-oˆ. Awˬ lawn kʼo, kawˆ tuˬ dawˇ haˍ tuˬ awˬ paˇ 
neˇ lo gaˬ la peuˬ. Ngaˬ hta‸ ga laˇ paˍ teˇ gʼaˇ ka‸ maˇ cawˬ. 
12Canˇ paˍ teˇ hpaˍ lehˬ nuˇ paˍ lonˉ hkʼa shuˍ, ngaˬ paˇ hkʼa caw zuhˇ chehˇ 
taˍ ve yoˬ. Yawˇ hui lehˬ Baˍshanˍ mvuhˇmiˬ hkʼaw cawˬ ve nuˇ paˍ lonˉ teˇ 
hpaˍ hkʼa shuˍ kawˆ tuˬ uiˍ jaˇ ve yoˬ. 
13Yawˇ hui lehˬ laˇ caˬ shiˉ hkʼa shuˍ ngaˬ hta‸ che‸ caˇ tuˬ, maw‸ kʼaw ngaˉ 
leh kuˬ chehˇ ve yoˬ. 
14Miˬ chaˇ hkʼoˆ lo iˉ kaˆ sheˆ kʼai ve hkʼe, ngaˬ ve awˬ gʼaˇ awˬ shaˉ mehˉ kʼai 
peuˬ. Ngaˬ ve awˬ mu‸ ku teˇ hpaˍ kʼehˆ tawˆ-e leh ngaˬ ve nyi ma shiˍ htawˇ 
pehˇ hawˍ hkʼa shuˍ kuiˬ kʼai peuˬ. 
15Ngaˬ ve hkʼaw‸ hkʼaw lehˬ je‸ meu-e hkʼa shuˍ goˇ jaˇ ve yoˬ. Ngaˬ ve ha 
tehˍ htawˇ, maw‸ kʼaw awˬ na paˉ hpawˇ lo ngawˉ tiˍ taˍ ve yoˬ. Je‸ meu-e 
hkʼaw suh-e piˇ lawˬ tuˬ nawˬ ngaˬ hta‸ baˬ taˉ laˇ ve yoˬ. 
16Haiˬ ve chaw teˇ moˍ ngaˬ paˇ lo hkʼa caw zuhˇ chehˇ taˍ ve yoˬ. Yawˇ hui 
lehˬ hpuiˇ moˍ lonˉ hkʼa shuˍ ngaˬ paˇ lo jiˆ laˬ leh, ngaˬ ve hkui sheh la‸ sheh 
hta‸ geu‸ gʼawˬ laˇ chehˇ ve yoˬ. 
17Ngaˬ ve awˬ mu‸ ku teˇ hpaˍ tawˆ la peuˬ ve yoˬ. Ngaˬ ve canˇ paˍ teˇ hpaˍ 
ngaˬ hta‸ nyi taˍ leh ha lehˬ chehˇ ve yoˬ. 
18Yawˇ hui kuˇ da‸ leh ngaˬ ve veu‸ kʼaˇ teˇ hpaˍ hta‸ pehˬ yuˬ ve yoˬ. 
19Gʼuiˬsha-oˬ, ngaˬ hta‸ a ciˉ taˇ hpaˆ laˇ-oˆ. Ngaˬ hta‸ a ciˉ htaiˍ hkʼaw‸ laˇ-oˆ. 
20Aˉhtaw la‸ hkʼaw ngaˬ hta‸ ponˬ laˇ-oˆ. Hpuiˇ oˇ ve teˇ hpaˍ ve la‸ sheh 
hkʼaw ngaˬ hta‸ htaiˍ hkʼaw‸ laˇ-oˆ. 
21Laˇ caˬ shiˉ oˇ ve teˇ hpaˍ ve la‸ sheh hkʼaw ngaˬ hta‸ ponˬ laˇ-oˆ. Haiˬ ve 
nuˇ paˍ lonˉ oˇ ve teˇ hpaˍ guˆ pehˍ laˇ ve hta‸ gʼa ponˬ tuˬ ga laˇ-oˆ. 

22Nawˬ ngaˬ hta‸ hkʼaˬ hkʼe te laˇ ve awˬ lawn, ngaˬ ve chaw teˇ hpaˍ hta‸ hto 
piˇ tuˬ yoˬ. Yawˇ hui hpawnˬ da‸ chehˇ kuiˬ lo, ngaˬ nawˬ hta‸ chi hkʼe kʼoˆ 
chiˇ mvuh tuˬ yoˬ. 
23Gʼuiˬsha ve awˬ ceˬ teˇ hpaˍ-oˬ, yawˇ hta‸ chiˇ mvuh-o. Yaˍkoˆ ve awˬ ceuˬ 
awˬ hkʼaˇ teˇ hpaˍ-oˬ, yawˇ hta‸ awˬ me‸ awˬ hponˇ cawˬ piˇ-oˆ. Iˉsaˍreˍlaˆ 
chaw teˇ hpaˍ-oˬ, yawˇ hta‸ oˉ kʼoˍ pui-o. 
24Yawˇ lehˬ haˍ gʼawˇ ve chaw leh, tu‸ chehˇ hkanˍ chehˇ ve chaw hui hta‸ 
maˇ chiˇ baˬ. Yawˇ hui ve kuˬ hkawˇ hta‸ na yuˬ piˇ ve yoˬ. 
25Nawˬ te taˍ peuˬ ve kanˉ teˇ hpaˍ awˬ pon hpawnˬ da‸ kuiˬ hkʼaw ngaˬ nawˬ 
hta‸ chiˇ mvuh tuˬ yoˬ. Nawˬ hta‸ oˉ kʼoˍ pui ve chaw teˇ hpaˍ mehˆ gʼuˇ suhˍ 
lo, ngaˬ ka ti‸ te taˍ ve hkʼe nawˬ hta‸ tuˉ tanˇ laˇ tuˬ yoˬ. 
26Haˍ gʼawˇ ve chaw teˇ hpaˍ lehˬ, loˍ ve hkʼe gʼa caˇ gʼa dawˬ tuˬ yoˬ. Gʼuiˬsha 
geh laˬ ve chaw teˇ hpaˍ lehˬ yawˇ hta‸ chiˇ mvuh tuˬ yoˬ. Yawˇ hui co co taiˍ 
taiˍ uiˍ la maˇ la tuˬ yoˬ. 
27Chaw ceuˬ hkʼa peu-eˬ Gʼuiˬsha hta‸ dawˇ nawˇ tuˬ yoˬ. Miˬguiˬ hkʼaˬ ti chi ti 
lo chehˇ ve chaw teˇ hpaˍ, yawˇ geh kʼaw‸ hpfuhˆ kʼaw‸ la leh yawˇ hta‸ oˉ 
kʼoˍ pui tuˬ yoˬ. 
28Gʼuiˬsha lehˬ Jawˇmawˇ hpeh‸ leh, chaw ceuˬ hkʼa peu-eˬ hta‸ Yawˇ uˉ 
peunˍ chehˇ ve yoˬ. 
29Nyi ma uiˍ ve mvuh ve chaw leh, miˬguiˬ chaw yaˇ hkʼa peu-eˬ yawˇ mehˆ 
gʼuˇ suhˍ hkui tcuhˉ gʼa teh tuˬ yoˬ. 
30Chaw yaˇ teˇ co peuˬ teˇ co yawˇ ve kanˉ hta‸ gʼa te tuˬ yoˬ. Yawˇ hui lehˬ 
awˬ hkʼaw‸ nawˉ laˬ tuˬ ve chaw teˇ hpaˍ hta‸ Gʼuiˬsha ve awˬ lawn gʼa kʼoˆ 
maˍ piˇ tuˬ yoˬ. 
31Maˇ paw la sheˍ ve chaw teˇ hpaˍ hta‸ ka‸, Gʼuiˬsha lehˬ Yawˇ ve chaw teˇ 
hpaˍ hta‸ ponˬ piˇ ve yoˬ, teh‸ gʼa kʼoˆ maˍ piˇ tuˬ yoˬ. 

Chiˇ mvuh ve li‸ 23 

Gʼuiˬsha ngaˬ ve yawˬ hawˉ shehˍ hpaˇ 

1Gʼuiˬsha lehˬ ngaˬ ve yawˬ hawˉ shehˍ hpaˇ hpeh‸ leh, ngaˬ loˍ ve awˬ ceuˬ 
hkʼa peu-eˬ hta‸ gʼa taˍ peuˬ. 
2Mvuh‸ nawˉ lehˍ cawˬ ve kʼaˆ caˇ kuiˬ lo, Yawˇ ngaˬ hta‸ gʼaˇ jehˇ tcuh laˇ ve 
yoˬ. Kehˬ da‸ ve iˉ kaˆ gʼuiˬ po teˇ hpaˍ lo Yawˇ ngaˬ hta‸ shiˍ kʼai laˇ ve yoˬ. 
3Yawˇ ngaˬ hta‸ awˬ gʼaˇ awˬ shaˉ awˬ suhˉ piˇ laˇ leh Yawˇ ka ti‸ te taˍ ve 
hkʼe, ngaˬ hta‸ hteˇ ve cawˇ ve ya‸ kʼaw hkʼoˆ shiˍ kʼai laˇ ve yoˬ. 
4Suh ve aˉ gʼui ha hoˆ beh taˍ ve lawˬ hkʼo hkʼaw ngaˬ gʼa hpanˍ kʼai ve htawˇ, 
Gʼuiˬsha-oˬ, ngaˬ kawˆ tuˬ ve maˇ heˆ. Awˬ lawn kʼo nawˬ ngaˬ geh chehˇ taˍ 
ve yoˬ. Nawˬ ve iˉ du taˬ leh nawˬ ve juˇ fuiˍ taˬ ngaˬ hta‸ ha‸ shaˉ laˇ chehˇ 
ve yoˬ. 
5Ngaˬ ve canˇ paˍ hkʼa peu-eˬ ngaˬ hta‸ mawˬ hpeh‸ ve chehˇ kuiˬ lo, nawˬ 
ngaˬ awˬ pon hti caˇ hti dawˬ ve pawehˇ teˇ maˬ gu laˇ ve yoˬ. Nawˬ ngaˬ hta‸ 
awˬ me‸ awˬ hponˇ cawˬ ve chaw hkʼa shuˍ ha‸ yuˬ laˇ leh, ngaˬ ve kawˆ biˇ 
sheˆ htaˇ hkʼa gaˬ keu laˇ ve yoˬ. 
6Ngaˬ a sha‸ te‸ chehˇ ve teˇ co-e, nawˬ ve ha‸ pehnˇ ve leh nawˬ ve da‸ ve 
awˬ ceuˬ ngaˬ geh cawˬ leh, nawˬ ve yehˬ lehˬ ngaˬ ve co co taiˍ taiˍ chehˇ kuiˬ 
yehˬ hpeh‸ tuˬ yoˬ. 

Chiˇ mvuh ve li‸ 24 

Uiˍ jaˇ mvuh jaˇ ve Jawˇmawˇ 

1Miˬguiˬ leh miˬguiˬ hkʼoˆ cawˬ ve awˬ ceuˬ hkʼa peu-eˬ Gʼuiˬsha ve mawˇ hpeh
‸ ve yoˬ. Miˬguiˬ chaw yaˇ hkʼa peu-eˬ htawˇ Gʼuiˬsha ve mawˇ hpeh‸ ve yoˬ. 
2Awˬ ceuˬ oˇ ve hkʼa peu-eˬ hta‸ naˉ jaˇ ve iˉ kaˆ awˬ hkʼoˆ lo yawˇ teh taˍ leh, 
miˬguiˬ ve awˬ hkuiˉ puiˍ lehˬ laˇ tsuhˇ gʼuiˬ tawˬ lo cawˬ ve yoˬ. 
3Gʼuiˬsha ve hkʼaw hkʼoˆ lo a shu taˆ-e keunˍ ve le. Yawˇ ve da‸ kehˬ ve bon 
yehˬ hkʼaw a shu lo‸-e keunˍ ve le. 
4Hteˇ lehˍ cawˇ lehˍ kanˉ te puiˉ ve chaw, nyi ma hpu ve kehˬ ve chaw, shaˉ 
ho‸ hta‸ oˉ kʼoˍ maˇ pui ve chaw, maˇ heˆ heˆ ve ka ti‸ maˇ ca te puiˉ ve 
chaw hpeh‸ ve yoˬ. 

5Chi hkʼe ve chaw teˇ gʼaˇ hta‸ Gʼuiˬsha awˬ bon na‸ piˇ leh, ponˬ piˇ tuˬ yoˬ. 
Gʼuiˬsha yawˇ hta‸ hteˇ ve cawˇ ve chaw, teh‸ shawˍ piˇ tuˬ yoˬ. 
6Yaˍkoˆ ve Gʼuiˬsha geh laˬ ve chaw teˇ hpaˍ lehˬ, chi hkʼe ve chaw teˇ hpaˍ 
hpeh‸ ve yoˬ. 
7Uiˍ jaˇ mvuh jaˇ ve Jawˇmawˇ lo‸ la tuˬ, aˬ sho-eˬ htaˇ ve taˍ meu‸ hpe‸ teˇ 
hpaˍ hta‸ kʼoˍ chaweh hpaw taˍ-o‸. 
8Uiˍ jaˇ mvuh jaˇ ve Jawˇmawˇ chi a shu le. Yawˇ lehˬ awˬ gʼaˇ awˬ shaˉ leh 
kanˇ paˆ uiˍ jaˇ ve Gʼuiˬsha hpeh‸ leh, ma‸ bawˆ gʼaˇ shehˍ hpaˇ hpeh‸ ve yoˬ. 
9Uiˍ jaˇ mvuh jaˇ ve Jawˇmawˇ lo‸ la tuˬ, a sho-eˬ htaˇ ve taˍ meu‸ hpe‸ teˇ 
hpaˍ hta‸ kʼoˍ chaweh hpaw taˍ-o‸. 
10Uiˍ jaˇ mvuh jaˇ ve Jawˇmawˇ chi a shu le. Yawˇ lehˬ kanˇ paˆ uiˍ jaˇ ve 
Gʼuiˬsha hpeh‸ ve yoˬ. 

Chiˇ mvuh ve li‸ 25 

Ha‸ shaˉ laˇ tuˬ bon lawˬ hkawˇ 

1Gʼuiˬsha-oˬ, nawˬ hta‸ ceh tiˉ ngaˬ gʼaˇ va leh nawˬ geh bon lawˬ ve yoˬ. 
2Ya‸ taw kuiˬ, shonˇ kuiˬ awˬ hkʼaw lo ngaˬ hta‸ ponˬ laˇ-oˆ. Ngaˬ ve canˇ paˍ 
teˇ hpaˍ ngaˬ hta‸ taˇ gʼaˇ piˇ lawˬ-o‸. 
3Nawˬ hta‸ gʼaˇ va ve chaw lehˬ, shonˇ kuiˬ lo maˇ gʼa gaˬ taˬ. Ya‸ hkʼaˇ nawˬ 
hta‸ hpfuhˆ ve chaw lehˬ shonˇ kuiˬ lo gʼa gaˬ tuˬ yoˬ. 
4Gʼuiˬsha-oˬ nawˬ ve ya‸ kʼaw ngaˬ hta‸ maˍ laˇ leh, ngaˬ hta‸ shiˍ tcuh laˇ-oˆ. 
5Nawˬ ve hteˇ ve cawˇ ve ya‸ kʼaw awˬ hkʼaˇ suh a sha‸ te‸ hpeh‸ tuˬ ngaˬ 
hta‸ maˍ laˇ-oˆ. Awˬ lawn kʼo nawˬ lehˬ ngaˬ hta‸ ponˬ laˇ shehˍ hpaˇ hpeh‸ 
ve yoˬ. Hkʼaˬ htaˆ ka‸ ngaˬ nawˬ hta‸ gʼaˇ va ve yoˬ. 
6Gʼuiˬsha-oˬ, aˬ sho-eˬ htaˇ nawˬ hpeu‸ maˍ laˇ taˍ ve nawˬ ve ha‸ pehnˇ ve leh 
ha kʼaˉ puiˉ ve hta‸ a ciˉ dawˇ nawˇ laˇ sheˍ. 
7Ngaˬ yaˇ nehˬ hpeh‸ chehˇ htaˇ te ya‸ taˍ ve venˇbaˆ teˇ hpaˍ hta‸ a ciˉ hpehˇ 
laˇ-oˆ. Gʼuiˬsha-oˬ, nawˬ lehˬ ha‸ pehnˇ ve leh ha kʼaˉ puiˉ ve pa taw ngaˬ hta‸ 
a ciˉ dawˇ nawˇ laˇ-oˆ. 

8Gʼuiˬsha lehˬ da‸ jaˇ leh hteˇ jaˇ cawˇ jaˇ ve yoˬ. Venˇbaˆ yaˇ teˇ hpaˍ kʼai 
cawˇ ve ya‸ kʼaw hta‸ yawˇ maˍ piˇ ve yoˬ. 
9Nyi ma nuˇ nehˬ cawˬ ve chaw hui hta‸ cawˇ ve ya‸ kʼaw hkʼaw yawˇ shiˍ 
kʼai piˇ leh, Yawˇ ve dawˇ hkʼaˇ yawˇ hui hta‸ maˍ piˇ ve yoˬ. 
10Yawˇ ve awˬliˇtawˇhkawˇ leh ka ti‸ tawˇ hkawˇ hta‸ na yuˬ ve chaw hkʼa 
peu-eˬ hta‸ yawˇ shiˍ kʼai sheh kʼai piˇ ve yoˬ. 
11Gʼuiˬsha-oˬ nawˬ te taˍ ve ka ti‸ hta‸ dawˇ nawˇ leh, ngaˬ ve venˇbaˆ teˇ hpaˍ 
hta‸ a ciˉ hpehˇ laˇ-oˆ. Awˬ lawn kʼo, ngaˬ ve venˇ baˇ teˇ hpaˍ lehˬ maˇ jaˇ ve 
yoˬ. 
12Gʼuiˬsha ve tawˇ hta‸ na yuˬ ve chaw lehˬ, yawˇ kʼai cawˇ ve ya‸ kʼaw hta‸ 
shiˍ la tuˬ yoˬ. 
13Yawˇ lehˬ hkʼaˬ htaˆ ka‸ uiˍ la da‸ la chehˇ leh, yawˇ ve yaˇ teˇ hpaˍ lehˬ 
mvuhˇmiˬ hkʼaw gʼa chehˇ tuˬ yoˬ. 
14Gʼuiˬsha lehˬ yawˇ ve tawˇ hta‸ na yuˬ ve chaw hta‸ awˬ chawˇ te piˇ leh, 
yawˇ ve ka ti‸ tawˇ hkawˇ maˍ piˇ tuˬ yoˬ. 
15Ngaˬ hta‸ ga laˇ tuˬ, ngaˬ Gʼuiˬsha hta‸ hkʼaˬ htaˆ ka‸ chiˇ nyi tcuhˉ taˍ ve 
yoˬ. Hkʼe te leh yawˇ lehˬ ngaˬ hta‸ kawˆ kuiˬ dawˇ haˍ kuiˬ hkʼaw ponˬ laˇ ve 
yoˬ. 
16Gʼuiˬsha-oˬ, ngaˬ hpawˇ lo hpfuhˆ nyi leh, ngaˬ hta‸ a ciˉ ha kʼaˉ laˇ-oˆ. Awˬ 
lawn kʼo ngaˬ lehˬ awˬ chawˇ maˇ cawˬ leh awˬ gʼaˇ nuˇ jaˇ peuˬ ve yoˬ. 
17Ngaˬ ve dawˇ haˍ tuˬ teˇ hpaˍ hta‸ yuˬ baˬ laˇ leh, kawˆ kuiˬ dawˇ haˍ kuiˬ 
hkʼaw lo ngaˬ hta‸ a ciˉ ponˬ laˇ-oˆ. 
18Ngaˬ dawˇ tui‸ gaˇ tui‸ chehˇ ve hta‸ a ciˉ nyi laˇ leh, ngaˬ ve venˇbaˆ hta‸ 
hpehˇ laˇ-oˆ. 
19Ngaˬ ve canˇ paˍ teˇ hpaˍ hta‸ a ciˉ nyi sheˍ. Yawˇ hui ngaˬ hta‸ hkʼaˬ ma 
canˇ ve hta‸ htawˇ a ciˉ nyi sheˍ. 
20Ngaˬ hta‸ ha‸ shaˉ leh ponˬ laˇ-oˆ. Shonˇ kuiˬ lo ngaˬ hta‸ taˇ gaˬ tcuh laˇ-oˆ. 
Nawˬ ha‸ shaˉ laˇ tuˬ ngaˬ nawˬ geh laˬ ve yoˬ. 



1484 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

21Ngaˬ geh cawˬ ve da‸ ve awˬ ceuˬ leh, hteˇ ve cawˇ ve awˬ ceuˬ ngaˬ hta‸ ha
‸ shaˉ laˇ piˇ-oˆ. Awˬ lawn kʼo ngaˬ nawˬ hta‸ gʼaˇ va ve yoˬ. 
22Gʼuiˬsha-oˬ, nawˬ ve Iˉsaˍreˍlaˆ chaw hui hta‸ kawˆ kuiˬ dawˇ haˍ kuiˬ hkʼaw 
a ciˉ ponˬ piˇ-oˆ. 

Chiˇ mvuh ve li‸ 26 

Chaw da‸ teˇ gʼaˇ ve bon lawˬ hkawˇ 

1Gʼuiˬsha-oˬ, ngaˬ lehˬ da‸ ve kanˉ hta‸ tiˉ te leh, nawˬ hta‸ gʼaˇ va chehˇ ve 
pa taw, ngaˬ hta‸ hteˇ ve cawˇve chaw teh‸ a ciˉ shawˍ laˇ-oˆ. 
2Gʼuiˬsha-oˬ, ngaˬ hta‸ lawˇ nyi canˇ nyi leh, ngaˬve dawˇ hkʼaˇ hta‸ a ciˉ suhˉ 
jehˬ laˇ-oˆ. 
3Nawˬ ve ha‸ pehnˇ ve teˇ ceuˬ ngaˬ hta‸ ya‸kʼaw maˍ laˇ leh nawˬ ve ka ti‸ 
yeˬ ve teˇ ceuˬ ngaˬ hta‸ hkʼaˬ htaˆ ka‸ shiˍ kʼai laˇ tcuhˉ taˍ ve yoˬ. 
4Te‸ chiˉ awˬ bon maˇ cawˬ ve chaw leh, heˍ puiˉ ve chaw hta‸ ngaˬ awˬ 
chawˇ te tuˬ ve maˇ heˆ. 
5Haiˬ ve chaw hta‸ ngaˬ canˇ leh, yawˇ hui hta‸ ngaˬ jaw kʼai ve yoˬ. 
6Gʼuiˬsha-oˬ, ngaˬ lehˬ te‸ chiˉ ya‸ kuiˬ maˇ cawˬ ve hta‸ hpeu‸ maˍ tuˬ, ngaˬ 
ve la‸ sheh hta‸ tsuhˇ leh, nawˬ ve tuˉ tanˇ kuiˬ hta‸ caw toˇ ve yoˬ. 
7Ngaˬ nawˬ hta‸ kʼa muiˬ chiˇ mvuh leh, nawˬ te taˍ ve anˇ tuˬ uiˍ ve kanˉ teˇ 
hpaˍ shu hta‸ hto piˇ tuˬ yoˬ. 
8Gʼuiˬsha-oˬ, nawˬ chehˇ taˍ ve yehˬ leh, nawˬ ve awˬ me‸ awˬ hponˇ chehˇ taˍ 
ve yehˬ hta‸ ngaˬ ha‸ jaˇ ve yoˬ. 
9Venˇbaˆ yaˇ hui geh ngaˬ hta‸ taˇ te luˬ laˇ-oˆ. Chaw hta‸ tiˇ pehˍ shehˍ hpaˇ 
teˇ hpaˍ ve kanˇ paˆ hawˉ lo ngaˬ hta‸ ponˬ laˇ-oˆ. 
10Hkʼaˬ htaˆ ka‸ awˬ haiˬ hta‸ tiˉ te chehˇ ve chaw lehˬ, shu geh la‸ shawnˍ 
yuˬ caˇ tuˬ law chehˇ taˍ ve yoˬ. 
11Ngaˬ lehˬ hteˇ ve cawˇ ve kanˉ hta‸ tiˉ te ve pa taw, ngaˬ hta‸ ha kʼaˉ leh 
ponˬ laˇ-oˆ. 

12Ngaˬ lehˬ kawˆ kuiˬ dawˇ haˍ kuiˬ hkʼaw gʼa ponˬ peuˬ. Hkʼe te leh chaw moˍ 
lonˉ hpawnˬ da‸ kuiˬ lo ngaˬ Gʼuiˬsha hta‸ chiˇ mvuh ve yoˬ. 

Chiˇ mvuh ve li‸ 27 

Chiˇ mvuh ve bon lawˬ hkawˇ 

1Gʼuiˬsha lehˬ ngaˬ ve awˬ gʼeuˆ leh ngaˬ ve htaiˍ hkʼaw‸ paˍ hpeh‸ ve yoˬ. 
Ngaˬ chaw teˇ gʼaˇ hta‸ ka‸ kawˆ tuˬ ve maˇ heˆ. Kawˆ kuiˬ dawˇ haˍ kuiˬ 
hkʼaw lo, Gʼuiˬsha ngaˬ hta‸ ha‸ shaˉ laˇ ve pa taw ngaˬ kawˆ tuˬ ve maˇ heˆ. 
2Haiˬ ve chaw teˇ hpaˍ ngaˬ hta‸ tiˇ pehˍ tuˬ gʼaˇ hte‸ coˇ caˇ chehˇ ve teˇ 
yanˇ, yawˇ hui hkui htiˇ poˬ paiˍ ve yoˬ. 
3Ma‸ moˍ lonˉ ngaˬ hta‸ caw hoˆ taˍ ve htawˇ ngaˬ kawˆ tuˬ ve maˇ heˆ. Canˇ 
paˍ teˇ hpaˍ ngaˬ hta‸ te luˬ tuˬ laˬ ve htawˇ, Gʼuiˬsha hta‸ ceh tiˉ ngaˬ gʼaˇ va 
taˍ tuˬ yoˬ. 
4Ngaˬ Gʼuiˬsha geh teˇ ceuˬ lawˬ taˍ ve yoˬ. Ngaˬ a sha‸ te‸ chehˇ ve teˇ co-e, 
Gʼuiˬsha ve yehˬ hkʼaw gʼa chehˇ tuˬ, yawˇ te taˍ ve da‸ ve kanˉ hta‸ chiˇ 
mvuh tuˬ, leh yawˇ geh bon lawˬ tuˬ lawˬ taˍ ve yoˬ. 
5Kawˆ tuˬ dawˇ haˍ tuˬ gaˬ la ve teˇ yanˇ, yawˇ ngaˬ hta‸ ha‸ shaˉ laˇ tuˬ yoˬ. 
Yawˇ ve bon yehˬ hkʼaw ngaˬ hta‸ gawˬ lehˍ chehˇ tcuh laˇ leh, mvuh ve haˉ 
hpawˇ hkʼoˆ lo yawˇ ngaˬ hta‸ teh taˍ laˇ tuˬ yoˬ. 
6Oˇ htaˇ ngaˬ hta‸ caw hoˆ taˍ ve canˇ paˍ teˇ hpaˍ hta‸ ngaˬ gʼaˇ leh, ha lehˬ 
ha kʼa yawˇ ve bon yehˬ hkʼaw ngaˬ tuˉ tanˇ piˇ tuˬ yoˬ. Kʼa muiˬ hkawˇ kʼa leh 
ngaˬ Gʼuiˬsha hta‸ chiˇ mvuh tuˬ yoˬ. 
7Gʼuiˬsha-oˬ, ngaˬ nawˬ hta‸ kuˬ ve teˇ yanˇ a ciˉ na yuˬ laˇ-oˆ. Ha kʼaˉ ve awˬ 
hkʼaw lo ngaˬ hta‸ kʼaw‸ yaw hkʼaw‸ laˇ-oˆ. 
8Ngaˬ hta‸ oˉ kʼoˍ ca pui la-o, teh‸ nawˬ kʼoˆ ve teˇ yanˇ ngaˬ nawˬ geh laˬ tuˬ 
yoˬ. 
9Gʼuiˬsha-oˬ, nawˬ taˇ ca hpaw va‸ taˍ laˇ-oˆ. Ngaˬ hta‸ nyi ma taˇ zuhˆ laˇ-oˆ. 
Nawˬ ve awˬ ceˬ paˍ hta‸ a ciˉ taˇ gʼa‸ kʼoˬ laˇ-oˆ. Nawˬ lehˬ ngaˬ hta‸ ga laˇ 

shehˍ hpaˇ hpeh‸ ve yoˬ. Ngaˬ ve htaiˍ hkʼaw‸ paˍ Gʼuiˬsha-oˬ ngaˬ hta‸ taˇ 
chiˇ baˬ taˉ laˇ-oˆ. 
10Ngaˬ pa ngaˬ e ngaˬ hta‸ chiˇ baˬ laˇ puiˉ sheˉ ka‸, Gʼuiˬsha lehˬ ngaˬ hta‸ ha
‸ shaˉ laˇ tuˬ yoˬ. 
11Gʼuiˬsha-oˬ, nawˬ ngaˬ hta‸ te tcuh laˇ gaˇ ve awˬ ceuˬ ngaˬ hta‸ maˍ laˇ leh, 
ngaˬ hta‸ gawˬ lehˍ ve ya‸ kʼaw hkʼaw shiˍ kʼai laˇ-oˆ. Awˬ lawn kʼo ngaˬ hta‸ 
canˇ ve chaw cawˬ maˇ jaˇ ve yoˬ. 
12Ngaˬ ve canˇ paˍ teˇ hpaˍ ve la‸ sheh hkʼaw lo ngaˬ hta‸ taˇ chiˇ baˬ taˉ laˇ-
oˆ. Yawˇ hui ngaˬ hta‸ heˍ leh ho laˇ chehˇ ve yoˬ. 
13Miˬguiˬ chi hkʼoˆ te‸ chehˇ sheˍ htaˇ, Gʼuiˬsha hkʼaˬ ma da‸ jaˇ ve hta‸ ngaˬ 
gʼa mawˬ tuˬ sheˍ ve hta‸ ngaˬ shiˍ taˍ ve yoˬ. 
14Gʼuiˬsha hta‸ gʼaˇ va-o. Yonˍ ve nyi ma cawˬ piˇ-oˆ. Nyi ma taˇ luˬ. Gʼuiˬsha 
hta‸ tiˉ gʼaˇ va-o. 

Chiˇ mvuh ve li‸ 28 

Ga laˇ tuˬ bon lawˬ hkawˇ 

1Ngaˬ ve peun kuiˬ Gʼuiˬsha-oˬ, ngaˬ nawˬ hta‸ kuˬ ve yoˬ. Ngaˬ kuˬ hkawˇ hta
‸ a ciˉ na yuˬ laˇ-oˆ. Nawˬ ngaˬ hta‸ maˇ kʼaw‸ yaw hkʼaw‸ laˇ ve kʼo, ngaˬ 
lehˬ suh mvuhˇmiˬ lo ya‸-e chehˇ ve chaw hkʼe hpeh‸ tuˬ yoˬ. 
2Nawˬ ve da‸ kehˬ ve bon yehˬ hpawˇ lo ngaˬ ve la‸ sheh chiˇ leh nawˬ hta‸ 
kuˬ chehˇ htaˇ, ngaˬ kuˬ ve awˬ hkawˇ hta‸ a ciˉ na yuˬ laˇ-oˆ. 
3Haiˬ ve kanˉ hta‸ te ve chaw hui geh ngaˬ hta‸ taˇ ciˍ yanˍ laˇ-oˆ. Yawˇ hui 
ve tawˇ lehˬ na sha ve yoˬ. Ya‸ hkʼaˇ yawˇ hui lehˬ canˇ ve nyi ma hkʼa biˇ 
cawˬ ve yoˬ. 
4Yawˇ hui haiˬ ve kanˉ hta‸ te taˍ peuˬ ve pa taw yawˇ hui hta‸ keunˍ ve hkʼe 
ciˍ yanˬ piˇ-oˆ. 
5Yawˇ hui lehˬ Gʼuiˬsha te taˍ peuˬ ve kanˉ hta‸ maˇ dawˇ nyi. Chi hta‸ pa taw 
Gʼuiˬsha yawˇ hui hta‸ ciˍ yanˍ piˇ leh co co taiˍ taiˍ te luˬ te sheˆ piˇ tuˬ yoˬ. 

6Gʼuiˬsha hta‸ chiˇ mvuh-o. Yawˇ lehˬ ngaˬ kuˬ ve awˬ hkawˇ hta‸ gʼa kaˇ 
peuˬ. 
7Gʼuiˬsha ngaˬ hta‸ ga laˇ, ha‸ shaˉ laˇ ve pa taw, ngaˬ yawˇ hta‸ gʼaˇ va ve 
yoˬ. Yawˇ ngaˬ hta‸ ga laˇ ve pa taw, ngaˬ ha lehˬ chiˇ mvuh tuˬ yoˬ. 
8Gʼuiˬsha lehˬ yawˇ ve chaw hta‸ ha‸ shaˉ chehˇ ve yoˬ. Yawˇ leuˆ yuˬ taˍ ve 
jawˇmawˇ hta‸ ha‸ shaˉ leh ponˬ piˇ ve yoˬ. 
9Gʼuiˬsha-oˬ, nawˬ ve chaw teˇ hpaˍ hta‸ ponˬ piˇ leh, nawˬ ve yaˇ teˇ hpaˍ hta
‸ awˬ bon na‸ piˇ-oˆ. Yawˇ hui ve yawˬ hawˉ paˍ te leh, yawˇ hui hta‸ co co 
taiˍ taiˍ ha‸ shaˉ piˇ-oˆ. 

Chiˇ mvuh ve li‸ 29 

Jawˇmawˇ ve tawˇ hkawˇ 

1Mvuhˇ naw yaˇ teˇ hpaˍ-oˬ, Gʼuiˬsha hta‸ chiˇ mvuh-o. Yawˇ ve awˬ me‸ awˬ 
hponˇ leh kanˇ paˆ hta‸ chiˇ mvuh-o. 
2Awˬ me‸ awˬ hponˇ uiˍ jaˇ ve Gʼuiˬsha ve awˬ meh hta‸ chiˇ mvuh-o. Da‸ 
kehˬ shehˍ hpaˇ tawˆ la ve teˇ yanˇ, yawˇ mehˆ gʼuˇ suhˍ lo boˆ taˍ-o‸. 
3Gʼuiˬsha ve tawˇ hta‸ laˇ tsuhˇ gʼuiˬ hkʼoˆ lo gʼa kaˇ ve yoˬ. Awˬ me‸ awˬ 
hponˇ uiˍ jaˇ ve Gʼuiˬsha tawˇ yaw chehˇ leh, tawˇ oˇ ve teˇ hpaˍ laˇ tsuhˇ gʼuiˬ 
hkʼoˆ biˇ kʼai ve yoˬ. 
4Gʼuiˬsha ve tawˇ lehˬ kanˇ paˆ uiˍ jaˇ leh, anˇ tuˬ uiˍ jaˇ ve yoˬ. 
5Gʼuiˬsha ve tawˇ lehˬ, Keˍdaˍ cehˬ teˇ hpaˍ hta‸ hteh kʼai piˇ leh, Leˍbaˍnonˍ 
mvuhˇmiˬ hkʼaw cawˬ ve Keˍdaˍ cehˬ teˇ hpaˍ hta‸ htawˇ, hteh kʼai piˇ ve yoˬ. 
6Leˍbaˍnonˍ mvuhˇmiˬ hkʼaw cawˬ ve hkʼaw pui teˇ hpaˍ hta‸, nuˇ yehˇ hkʼe 
pawˆ tu la piˇ lawˬ leh Heˍraˍmonˍ hkʼaw lonˉ hta‸ htawˇ, nuˇ paˍ haˉ hkʼe 
pawˆ tu la piˇ ve yoˬ. 
7Gʼuiˬsha ve tawˇ hkawˇ lehˬ mvuhˇ tiˉ po-e‸ hta‸ ba tawˆ la piˇ lawˬ ve yoˬ. 
8Yawˇ ve tawˇ lehˬ shehˇ de leh Kaˍdeˍshaˆ hteunˍ lonˉ hta‸ hiˆ hiˆ naˇ naˇ 
hpeh‸ la piˇ lawˬ ve yoˬ. 

9Gʼuiˬsha ve tawˇ lehˬ hkuiˉ zuhˬ awˬ ma peuˍ hta‸ awˬ yehˇ paw la piˇ lawˬ 
leh, suhˆ cehˬ teˇ hpaˍ hta‸ awˬ hpa‸ piˬ ce piˇ lawˬ ve yoˬ. Oˇ htaˇ bon yehˬ 
hkʼaw chehˇ taˍ ve chaw hkʼa peu-eˬ, Gʼuiˬsha hta‸ awˬ me‸ awˬ hponˇ cawˬ 
piˇ-oˆ, teh‸ kʼoˆ ve yoˬ. 
10Gʼuiˬsha lehˬ naˉ jaˇ ve iˉ kaˆ teˇ hpaˍ awˬ hkʼoˆ uˉ peunˍ leh, Yawˇ lehˬ 
jawˇmawˇ hkʼa shuˍ co co taiˍ taiˍ uˉ peunˍ chehˇ ve yoˬ. 
11Gʼuiˬsha lehˬ yawˇ ve chaw teˇ hpaˍ hta‸ awˬ gʼaˇ awˬ shaˉ cawˬ la piˇ leh, 
yawˇ hui hta‸ gawˬ lehˍ ve awˬ bon na‸ piˇ chehˇ ve yoˬ. 

Chiˇ mvuh ve li‸ 30 

Chiˇ mvuh ve bon lawˬ hkawˇ 

1Gʼuiˬsha-oˬ, nawˬ ngaˬ hta‸ ponˬ laˇ leh, ngaˬ ve canˇ paˍ teˇ hpaˍ hta‸ shonˇ 
kʼai piˇ lawˬ ve pa taw ngaˬ nawˬ hta‸ chiˇ mvuh ve yoˬ. 
2Ngaˬ ve Jawˇmawˇ Gʼuiˬsha-oˬ, ngaˬ nawˬ hta‸ kuˬ leh, nawˬ ngaˬ hta‸ gu na-
e laˇ ve yoˬ. 
3Tuˍ hpfuh hkʼaw lo nawˬ ngaˬ hta‸ yuˬ tawˆ laˇ ve yoˬ. Ngaˬ lehˬ naˉ jaˇ ve 
miˬ kʼoˍ hkʼaw ya‸-e chehˇ ve teˇ yanˇ, nawˬ ngaˬ hta‸ a sha‸ kʼaw‸ piˇ laˇ ve 
yoˬ. 
4Ka ti‸ yeˬ ve chaw teˇ hpaˍ-oˬ, Gʼuiˬsha hta‸ kʼa muiˬ chiˇ mvuh-o. Da‸ kehˬ 
ve teˇ gʼaˇ hkʼaˬ hkʼe te taˍ peuˬ ve hta‸ dawˇ nawˇ leh Yawˇ hta‸ chiˇ mvuh-
o. 
5Yawˇ nyi ma zuhˆ ve lehˬ teˇ hkui tiˉ yoˬ. Ya‸ hkʼaˇ, yawˇ ve da‸ ve awˬ bon 
lehˬ, a sha‸ te‸ ve teˇ co-e cawˬ taˍ ve yoˬ. Mvuhˇ hpeu‸ htaˇ mehˆ gʼuiˬ tawˆ 
la puiˉ ve htawˇ, mvuhˇ htiˇ la htaˇ ha lehˬ tuˬ kʼaw‸ gaˬ la ve yoˬ. 
6Ngaˬ gawˬ lehˍ gʼa chehˇ leh, Ngaˬ lehˬ teˇ pawˆ ka‸ shonˇ kʼai tuˬ ve maˇ heˆ, 
teh‸ ngaˬ ve awˬ to hta‸ ngaˬ kʼoˆ piˇ chehˇ ve yoˬ. 
7Gʼuiˬsha-oˬ, nawˬ lehˬ ngaˬ awˬ pon da‸ ve kanˉ te laˇ taˍ peuˬ. Hkʼaw pui 
hkʼoˆ ve ta‸ yehˬ hkʼa shuˍ, nawˬ ngaˬ hta‸ ha‸ shaˉ laˇ ve yoˬ. Ya‸ hkʼaˇ 
nawˬ ca va‸ taˍ ve teˇ yanˇ ngaˬ kawˆ jaˇ ve yoˬ. 

8Gʼuiˬsha-oˬ, ngaˬ nawˬ hta‸ kuˬ leh, nawˬ ga laˇ tuˬ ve hta‸ lawˬ hkawˉ ve 
yoˬ. 
9Ngaˬ suh-e leh tuˍ hpfuh hkʼaw lo‸-e ve pa taw, nawˬ awˬ pon aˬ hto‸ ma 
awˬ yawˬ cawˬ tuˬ le. Suh peuˬ ve chaw nawˬ hta‸ chiˇ mvuh hpeh‸ tuˬ ve laˇ. 
Nawˬ te taˍ ve da‸ ve kanˉ teˇ hpaˍ awˬ lawn, yawˇ hui shu hta‸ kʼaoˍ maˍ piˇ 
gʼa tuˬ ve laˇ. 
10Gʼuiˬsha-oˬ, ngaˬ hta‸ ha kʼaˉ laˇ leh, ngaˬ kuˬ hkawˇ hta‸ a ciˉ na yuˬ laˇ-oˆ. 
Gʼuiˬsha-oˬ, ngaˬ hta‸ a ciˉ ga laˇ-oˆ. 
11Nawˬ lehˬ ngaˬ ve dawˇ haˍ tuˬ hta‸ ha lehˬ tuˬ kʼaw‸ hpeh‸ la piˇ leh, ngaˬ 
ve dawˇ haˍ tuˬ hta‸ yuˬ baˬ laˇ peuˬ. 
12Chi hta‸ pa taw, ngaˬ nawˬ hta‸ maˇ chiˇ mvuh leh, ta‸ iˉ chehˇ taˍ tuˬ ve 
maˇ heˆ. Gʼuiˬsha-oˬ, nawˬ lehˬ ngaˬ ve Gʼuiˬsha hpeh‸ ve yoˬ. Ngaˬ nawˬ hta‸ 
co co taiˍ taiˍ chiˇ mvuh tuˬ yoˬ. 

Chiˇ mvuh ve li‸ 31 

Gʼuiˬsha hta‸ gʼaˇ va ve bon lawˬ hkawˇ 

1Gʼuiˬsha-oˬ, nawˬ ha‸ shaˉ laˇ tuˬ ngaˬ nawˬ geh laˬ ve yoˬ. Ngaˬ hta‸ teˇ 
pawˆ ka‸ shonˇ kuiˬ lo taˇ gaˬ tcuh laˇ-oˆ. Nawˬ lehˬ hteˇ ve cawˇ ve Gʼuiˬsha 
hpeh‸ ve yoˬ. Ngaˬ hta‸ ponˬ laˇ tuˬ ngaˬ bon lawˬ ve yoˬ. 
2Ngaˬ lawˬ hkawˉ ve tawˇ hta‸ na yuˬ leh, chi beu‸ ngaˬ hta‸ ponˬ laˇ-oˆ. Ngaˬ 
gawˬ lehˍ gʼa chehˇ tuˬ, nawˬ lehˬ ngaˬ ve gʼaˇ va kuiˬ ta‸ yehˬ hpeh‸ piˇ-oˆ. 
3Nawˬ lehˬ ngaˬ ve gʼaˇ va kuiˬ leh ngaˬ ve htanˬ tuˬ hpeh‸ ve yoˬ. Nawˬ ka ti‸ 
cawˬtaˍ ve hkʼe, ngaˬ hta‸ ya‸ kʼaw shiˍ maˍ laˇ-oˆ. 
4Ngaˬ awˬ pon htaw taˍ ve va awˬ hkʼaw lo ngaˬ hta‸ ponˬ laˇ-oˆ. Dawˇ haˍ 
kuiˬ hkʼaw lo ngaˬ hta‸ ha‸ shaˉ taˍ laˇ-oˆ. 
5Ngaˬ ve awˬ to nawˬ hta‸ chiˇ a‸ laˇ ve yoˬ. Gʼuiˬsha-oˬ, nawˬ lehˬ ngaˬ hta‸ 
ponˬ laˇ tuˬ ve yoˬ. Nawˬ lehˬ ka ti‸ yeˬ ve Gʼuiˬsha hpeh‸ ve yoˬ. 
6Maˇ heˆ heˆ ve gʼuiˬsha teˇ hpaˍ hta‸ oˉ kʼoˍ pui ve chaw hui hta‸, nawˬ canˇ 
ve yoˬ. Ya‸ hkʼaˇ, ngaˬ nawˬ hta‸ gʼaˇ va ve yoˬ. 

7Nawˬ ve ha‸ pehnˇ ve teˇ ceuˬ hta‸ pa taw, ngaˬ ha lehˬ chehˇ tuˬ yoˬ. Ngaˬ 
tu‸ hkanˍ chehˇ ve hta‸ nawˬ gʼa mawˬ leh, ngaˬ ve dawˇ haˍ tuˬ hta‸ nawˬ 
shiˍ taˍ ve yoˬ. 
8Ngaˬ ve canˇ paˍ teˇ hpaˍ ngaˬ hta‸ hpeh yuˬ tuˬ nawˬ a hkaw-anˬ maˇ piˇ. 
Ngaˬ kʼai gaˇ kuiˬ lo kʼai tuˬ nawˬ ngaˬ hta‸ a hkaw-anˬ piˇ laˇ ve yoˬ. 
9Gʼuiˬsha-oˬ, ngaˬ hta‸ a ciˉ ha kʼaˉ laˇ-oˆ. Awˬ lawn kʼo, ngaˬ lehˬ dawˇ haˍ 
chehˇ ve yoˬ. Ngaˬ gʼa hawˬ jaˇ peuˬ ve pa taw, ngaˬ ve mehˆ shiˍ teˇ hpaˍ gʼaˇ 
nuˇ jaˇ peuˬ. Ngaˬ lehˬ suh la paˇ neˇ ve yoˬ. 
10Dawˇ haˍ tuˬ teˇ ceuˬ ngaˬ ve a sha‸ hta‸ yuˬ ngeh laˇ peuˬ. Ngaˬ lehˬ dawˇ 
haˍ tuˬ awˬ ceuˬ teˇ hpaˍ hta‸ pa taw, awˬ gʼaˇ nuˇ jaˇ peuˬ. Ngaˬ ve awˬ mu‸ 
ku teˇ hpaˍ htawˇ, awˬ gʼaˇ nuˇ kʼai chehˇ ve yoˬ. 
11Ngaˬ ve canˇ paˍ teˇ hpaˍ leh ngaˬ awˬ paˇ awˬ kui chehˇ ve chaw teˇ hpaˍ 
htawˇ, ngaˬ hta‸ maˇ shawˍ maˇ caˆ te laˇ chehˇ ve yoˬ. Ngaˬ hta‸ shiˍ da‸ jaw 
ve chaw teˇ hpaˍ ngaˬ hta‸ kawˆ leh, ya‸ kʼaw kʼaˉ lo yawˇ hui hta‸ hpuˇ da‸ 
ve teˇ yanˇ, gʼuiˇ hpaw-e laˇ ve yoˬ. 
12Ngaˬ lehˬ suh peuˬ ve chaw hkʼa shuˍ, shu leunˇ kʼai peuˬ ve yoˬ. Ngaˬ lehˬ 
shu gʼawˆ baˬ taˍ ve mawˇ hkʼe hpeh‸ la peuˬ. 
13Canˇ paˍ laiˉ gʼaˇ tawˇ tsuhˆ-ehˆ te da‸ chehˇ ve awˬ hkawˇ hta‸ ngaˬ gʼa kaˇ 
peuˬ. Kawˆ tuˬ uiˍ ve awˬ ceuˬ ngaˬ awˬ paˇ lo hkʼa caw zuhˇ cawˬ taˍ ve yoˬ. 
Yawˇ hui ngaˬ hta‸ tiˇ pehˍ tuˬ awˬ hkʼaˇ gu taˍ ve yoˬ. 
14Ya‸ hkʼaˇ Gʼuiˬsha-oˬ, ngaˬ nawˬ hta‸ ceh tiˉ gʼaˇ va ve yoˬ. Nawˬ lehˬ ngaˬ 
ve Gʼuiˬsha hpeh‸ ve yoˬ. 
15Ngaˬ lehˬ hkʼaˬ htaˆ ka‸ nawˬ ha‸ shaˉ ve la‸ sheh hawˉ chehˇ taˍ ve yoˬ. 
Ngaˬ ve canˇ paˍ teˇ hpaˍ leh, ngaˬ hta‸ fawˉ mehˍ ve chaw hui ve la‸ sheh 
hkʼaw ngaˬ hta‸ ponˬ laˇ-oˆ. 
16Nawˬ ve awˬ ceˬ hta‸ ha kʼaˉ ve awˬ hkʼaw lo nyi laˇ leh, nawˬ ve ha‸ pehnˇ 
ve awˬ hkʼaw lo ngaˬ hta‸ a ciˉ ponˬ laˇ-oˆ. 

17Gʼuiˬsha-oˬ, ngaˬ nawˬ hta‸ kuˬ ve yoˬ. Ngaˬ hta‸ awˬ me‸ awˬ hponˇ taˇ lu 
tcuh laˇ-oˆ. Haiˬ ve chaw hui hta‸ awˬ me‸ awˬ hponˇ luˬ kʼai piˇ lawˬ-o‸. 
Yawˇ hui hta‸ suh mvuhˇmiˬ lo ta‸ iˉ gawˬ lehˍ ya‸-e piˇ lawˬ-o‸. 
18Heˍ puiˉ ve chaw, caˆ muiˬ ve chaw, nyi ma uiˍ ve chaw leh hteˇ ve cawˇ ve 
chaw hta‸ maˇ shawˍ maˇ caˆ kʼoˆ ve chaw chi teˇ hpaˍ hta‸, ta‸ iˉ chehˇ piˇ 
lawˬ-o‸. 
19Nawˬ hta‸ yawˆ yan ve chaw hui awˬ pon, nawˬ ha‸ shaˉ taˍ piˇ ve awˬ bon 
teˇ hpaˍ hkʼaˬ ma da‸ jaˇ ve le. Nawˬ hta‸ gʼaˇ va ve chaw hui hta‸ nawˬ 
hkʼaˬ ma ha‸ shaˉ piˇ chehˇ ve, chaw hkʼa peu-eˬ shiˍ taˍ ve yoˬ. 
20Haiˬ ve chaw hui ve la‸ sheh hkʼaw maˇ gʼa gaˬ tuˬ, nawˬ yawˇ hui hta‸ yuˬ 
faˉ taˍ piˇ leh, yawˇ hui hta‸ gawˬ lehˍ ve chehˇ kuiˬ hkʼaw chehˇ tcuh taˍ ve 
yoˬ. 
21Gʼuiˬsha hta‸ chiˇ mvuh-o. Canˇ paˍ teˇ hpaˍ ngaˬ hta‸ caw hoˆ taˍ htaˇ, yawˇ 
ve ha‸ pehnˇ ve teˇ ceuˬ ngaˬ awˬ hkʼoˆ hkʼaˬ ma uiˍ jaˇ ve le. 
22Yawˇ mehˆ gʼuˇ suhˍ lo ngaˬ hta‸ gʼa‸ kʼoˬ laˇ peuˬ, teh‸ dawˇ leh ngaˬ kawˆ 
jaˇ ve yoˬ. Ya‸ hkʼaˇ ngaˬ Yawˇ hta‸ kuˬ ve teˇ yanˇ, ngaˬ kuˬ hkawˇ hta‸ na 
yuˬ laˇ ve yoˬ. 
23Ka ti‸ yeˬ ve chaw teˇ hpaˍ-oˬ, Gʼuiˬsha hta‸ ha‸-o‸. Gʼuiˬsha lehˬ ka ti‸ yeˬ 
ve chaw hui hta‸ ha‸ shaˉ piˇ leh, nyi ma uiˍ ve chaw hta‸ ciˍ yanˍ piˇ ve yoˬ. 
24Gʼuiˬsha hta‸ dawˇ nawˇ chehˇ ve chaw hkʼa peu-eˬ, awˬ gʼaˇ cawˬ leh ha‸ 
hanˉ ve chaw hpeh‸ piˇ-oˆ. 

Chiˇ mvuh ve li‸ 32 

Venˇbaˆ hpeu‸ maˍ ve leh venˇbaˆ hpehˇ ve 

1Venˇbaˆ ponˬ peuˬ ve chaw teˇ hpaˍ gʼa ha lehˬ ve yoˬ. 
2Shu ya‸ kʼai tuˬ maˇ te ve chaw leh, Gʼuiˬsha venˇbaˆ maˇ taˍ ve chaw gʼa ha 
lehˬ ve yoˬ. 
3Ngaˬ ve venˇbaˆ teˇ hpaˍ hta‸ ngaˬ maˇ hpeu‸ maˍ ve kʼo, teˇ nyi tanˇ vanˇ 
ngaˬ gʼa hawˬ leh gʼaˇ nuˇ jaˇ ve yoˬ. 



1492 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

4Gʼuiˬsha-oˬ, mvuhˇ law‸ kʼaw mvuhˇ hpeu‸ nawˬ ngaˬ hta‸ ciˍ yanˍ laˇ ve 
yoˬ. Mvuhˇ goˇ htaˇ ciˍ gʼuiˬ mehˉ kʼai ve hkʼe, ngaˬve awˬ gʼaˇ awˬ shaˉ hkʼa 
peu-eˬ mehˉ kʼai peuˬ. 
5Oˇ htaˇ, ngaˬ ve venˇbaˆ teˇ hpaˍ nawˬ hta‸ hpeu‸ maˍ laˇ ve yoˬ. Ngaˬ ve ya‸ 
kuiˬ teˇ hpaˍ hta‸ ngaˬ maˇ faˉ taˍ. Oˇ ve teˇ hpaˍ nawˬ hta‸ hpeu‸ maˍ piˇ tuˬ 
ngaˬ dawˇ cheˆ leh nawˬ lehˬ ngaˬ ve venˇbaˆ hkʼa peu-eˬ hta‸ hpehˇ hkʼa laˇ 
ve yoˬ. 
6Oˇ ve hkʼa shuˍ nawˬ ve chaw hkʼa peu-eˬ, loˍ kuiˬ cawˬ la ve teˇ yanˇ nawˬ 
geh bon lawˬ cawˇ ve yoˬ. Oˇ hkʼe te ve kʼo, dawˇ haˍ tuˬ awˬ ceuˬ iˉ kaˆ hkʼe 
uiˍ taˆ la ve htawˇ yawˇ hui geh gaˬ tuˬ ve maˇ heˆ. 
7Nawˬ lehˬ ngaˬ hpaw va‸ taˍ kuiˬ hpeh‸ leh, dawˇ haˍ kuiˬ hkʼaw lo nawˬ 
ngaˬ hta‸ ponˬ laˇ tuˬ ve yoˬ. Nawˬ htaiˍ hkʼaw‸ laˇ ve awˬ bon hta‸ ngaˬ awˬ 
hkawˇ bvuhˬ chaweh chiˇ mvuh tuˬ yoˬ. Awˬ lawn kʼo, nawˬ ngaˬ hta‸ ha‸ 
shaˉ laˇ ve yoˬ. 
8Nawˬ kʼai cawˇ ve ya‸ kʼaw ngaˬ nawˬ hta‸ maˍ laˇ leh, dawˇ hkʼaˇ piˇ laˇ tuˬ 
yoˬ. 
9Maˇ shiˍ puiˉ ve iˉ mvuhˇ leh lawˍ hkʼe taˇ hpeh‸ piˇ. Awˬ lawn kʼo, oˇ ve teˇ 
hpaˍ hta‸ tcuh caˇ gʼa tuˬ, yawˇ hui ve mawˬ kʼaw hkʼaw sho caˆ gʼa keu piˇ 
taˍ ve yoˬ, teh‸ Gʼuiˬsha kʼoˆ ve yoˬ. 
10Haiˬ ve chaw hui lehˬ, ciˍ yanˍ ve hta‸ gʼa hkanˍ tuˬ yoˬ. Ya‸ hkʼaˇ, Gʼuiˬsha 
hta‸ gʼaˇ va ve chaw hta‸, yawˇ ve ha‸ pehnˇ ve teˇ ceuˬ ha‸ shaˉ piˇ tuˬ yoˬ. 
11Hteˇ ve cawˇ ve chaw hui-oˬ, Gʼuiˬsha te taˍ peuˬ ve kanˉ hta‸ pa taw, ha 
lehˬ chehˇ-oˆ. Yawˇ ve tawˇ hta‸ na yuˬ chehˇ ve chaw hkʼa peu-eˬ, yawˇ hta‸ 
chiˇ mvuh-o. 

Chiˇ mvuh ve li‸ 33 

Chiˇ mvuh ve kʼa muiˬ hkawˇ 

1Hteˇ ve cawˇ ve chaw hui-oˬ, Gʼuiˬsha te taˍ peuˬ ve kanˉ teˇ hpaˍ hta‸ pa taw 
ha lehˬ leh kuˬ chehˇ-oˆ. Yawˇ ve tawˇ hta‸ na yuˬ chehˇ ve chaw hkʼa peu-eˬ, 
yawˇ hta‸ chiˇ mvuh-o. 

2Nawˍ meuˆ leh Gʼuiˬsha hta‸ chiˇ mvuh-o. Tinˍ hteˆ leh yawˇ hta‸ chiˇ mvuh-
o. 
3Kʼa muiˬ hkawˇ awˬ suhˉ hta‸ kʼa leh, yawˇ hta‸ chiˇ mvuh-o. Tinˍ hteˆ leh 
bvuhˬ chaweh chiˇ mvuh-o. 
4Gʼuiˬsha ve tawˇ teˇ hpaˍ hteˇ jaˇ leh, yawˇ te taˍ ve kanˉ hkʼa peu-eˬ da‸ jaˇ 
ve yoˬ. 
5Hteˇ ve cawˇ ve awˬ ceuˬ hta‸ Gʼuiˬsha ha‸ leh, yawˇ ve ha‸ pehnˇ ve teˇ 
ceuˬ miˬguiˬ hkʼoˆ biˇ sheˆ chehˇ ve yoˬ. 
6Gʼuiˬsha lehˬ yawˇ ve kanˇ paˆ hta‸ yehˇ leh, mvuhˇ naw ma hta‸ te hpanˍ taˍ 
ve yoˬ. Yawˇ ve tawˇ hta‸ pa taw mvuhˇ nyi, ha pa, leh meu‸ keu shiˍ teˇ hpaˍ 
cawˬ la ve yoˬ. 
7Laˇ tsuhˇ gʼuiˬ teˇ hpaˍ hta‸ yawˇ teˇ kaˬ lo tiˉ shaw hpoˆ taˍ leh, laˇ tsuhˇ 
gʼuiˬ naˉ ve teˇ ceuˬ hta‸ bawehˇ awˬ hkʼaw lo yawˇ keu haw taˍ ve yoˬ. 
8Miˬguiˬ yaˇ hkʼa peu-eˬ Gʼuiˬsha hta‸ yawˆ yan leh Yawˇ hta‸ oˉ kʼoˍ pui-o. 
9Yawˇ tawˇ yaw ve teˇ yanˇ miˬguiˬ tawˆ la ve yoˬ. Yawˇ ve kanˇ paˆ hta‸ pa 
taw awˬ ceuˬ hkʼa peu-eˬ cawˬ la ve yoˬ. 
10Gʼuiˬsha lehˬ chaw yaˇ teˇ hpaˍ ve dawˇ hkʼaˇ hta‸ te luˬ piˇ leh, yawˇ hui te 
tuˬ dawˇ taˍ ve kanˉ teˇ hpaˍ hta‸ tawˍ taˍ ve yoˬ. 
11Ya‸ hkʼaˇ, yawˇ ve kanˉ hkʼaˇ teˇ hpaˍ leh yawˇ ve dawˇ hkʼaˇ teˇ hpaˍ co co 
taiˍ taiˍ yeˬ chehˇ ve yoˬ. 
12Gʼuiˬsha hta‸ oˉ kʼoˍ pui ve chaw hui gʼa ha lehˬ ve yoˬ. Yawˇ ve chaw hpeh
‸ la tuˬ leuˆ yuˬ ve hta‸ gʼa hkanˍ ve chaw hui htawˇ gʼa ha lehˬ ve yoˬ. 
13Gʼuiˬsha lehˬ mvuhˇ naw ma hkʼoˆ chehˇ taˍ leh, chaw hkʼa peu-eˬ hta‸ mawˬ 
chehˇ ve yoˬ. 
14Yawˇ ve kʼaw jaw hkʼoˆ chehˇ taˍ leh, miˬguiˬ hkʼoˆ chehˇ ve chaw hkʼa peu-
eˬ hta‸ nyi chehˇ ve yoˬ. 
15Yawˇ hui hkʼa peu-eˬ hta‸ yawˇ dawˇ hkʼaˇ cawˬ la piˇ leh, yawˇ hui hkʼa te 
ve kanˉ teˇ ceuˬ le le ve hta‸ yawˇ shiˍ chehˇ ve yoˬ. 

16Jawˇmawˇ teˇ gʼaˇ lehˬ, awˬ gʼaˇ uiˍ ve ma‸ moˍ lonˉ cawˬ ve pa taw ma‸ 
bawˆ gʼaˇ ve maˇ heˆ. Ma‸ yaˇ teˇ gʼaˇ htawˇ, yawˇ awˬ gʼaˇ uiˍ ve pa taw ma‸ 
bawˆ gʼaˇ ve maˇheˆ. 
17Ma‸ bawˆ gʼaˇ tuˬ awˬ pon iˉ mvuhˇ lehˬ, te‸ chiˉ awˬ bon maˇ cawˬ. Oˇ ve 
teˇ hpaˍ awˬ gʼaˇ uiˍ ve pa taw ponˬ piˇ gʼa ve maˇ heˆ. 
18Gʼuiˬsha lehˬ yawˇ hta‸ yawˆ yan ve chaw leh, yawˇ ve ha‸ pehnˇ ve hta‸ 
gʼaˇ va ve chaw hui hta‸ ha‸ shaˉ piˇ chehˇ ve yoˬ. 
19Yawˇ lehˬ, yawˇ hui hta‸ suh kuiˬ hkʼaw pon piˇ leh, meu‸ ve kaˆ ve awˬ 
yanˇ awˬ hkʼaw lo yawˇ hui hta‸ te‸ chehˇ piˇ lawˬ ve yoˬ. 
20Ngaˬ hui lehˬ Gʼuiˬsha hta‸ tiˉ dawˇ law chehˇ ve yoˬ. Yawˇ lehˬ ngaˬ hui hta
‸ ga laˇ shehˍ hpaˇ hpeh‸ ve yoˬ. 
21Yawˇ hta‸ pa taw, ngaˬ hui gʼa ha lehˬ ve yoˬ. Yawˇ ve da‸ kehˬ ve awˬ meh 
hta‸ ngaˬ hui gʼaˇ va ve yoˬ. 
22Gʼuiˬsha-oˬ, nawˬ hta‸ ceh tiˉ ngaˬ hui dawˇ law chehˇ ve pa taw, nawˬ ve ha
‸ pehnˇ ve teˇ ceuˬ ngaˬ hui geh cawˬ piˇ-oˆ. 

Chiˇ mvuh ve li‸ 34 

Gʼuiˬsha ve awˬ bon hta‸ chiˇ mvuh ve 

1Ngaˬ lehˬ Gʼuiˬsha hta‸ hkʼaˬ htaˆ ka‸ awˬ bon uiˍ hkawˇ yaw piˇ leh, yawˇ 
hta‸ chiˇ mvuh tcuhˉ taˍ tuˬ yoˬ. 
2Yawˇ te taˍ peuˬ ve kanˉ teˇ hpaˍ awˬ pon, ngaˬ yawˇ hta‸ chiˇ mvuh tuˬ yoˬ. 
Fawˉ mehˍ ve hta‸ gʼa hkanˍ ve chaw teˇ hpaˍ na yuˬ leh ha lehˬ chehˇ-oˆ. 
3Ngaˬ geh teˇ geh Gʼuiˬsha uiˍ jaˇ mvuh jaˇ ve awˬ lawn shu hta‸ kʼaoˍ maˍ 
piˇ-oˆ. Yawˇ ve awˬ meh hta‸ ngaˬ hui teˇ geh chiˇ mvuh-a veuˬ. 
4Ngaˬ Gʼuiˬsha geh bon lawˬ leh yawˇ ngaˬ hta‸ kʼaw‸ yaw hkʼaw‸ laˇ ve yoˬ. 
Ngaˬ ve kawˆ tuˬ hkʼa peu-eˬ awˬ hkʼaw lo yawˇ ngaˬ hta‸ ponˬ laˇ ve yoˬ. 
5Fawˉ mehˍ ve hta‸ gʼa hkanˍ ve chaw hui yawˇ hta‸ chiˇ nyi leh gʼa ha lehˬ 
chehˇ ve yoˬ. Yawˇ hui teˇ pawˆ ka‸ nyi ma gʼa luˬtuˬ ve maˇ heˆ. 

6Dawˇ tui‸ gaˇ tui‸ chehˇ ve chaw teˇ gʼaˇ yawˇ hta‸ kuˬ leh, yawˇ kʼaw‸ yaw 
hkʼaw‸ piˇ ve yoˬ. Yawˇ lehˬ chaw oˇ ve teˇ hpaˍ hta‸ dawˇ haˍ kuiˬ hkʼaw 
ponˬ piˇ ve yoˬ. 
7Gʼuiˬsha hta‸ yawˆ yan ve chaw hui hta‸ yawˇ ve mvuhˇ naw ma tcuh yaˇ ha
‸ shaˉ piˇ chehˇ leh, kawˆ kuiˬ awˬ hkʼaw lo yawˇ hui hta‸ ponˬ piˇ ve yoˬ. 
8Gʼuiˬsha hkʼaˬ ma da‸ jaˇ ve awˬ lawn nawˬ hkʼaˇ nawˬ dawˇ nyi-o. Yawˇ awˬ 
hkʼaw lo gawˬ lehˍ gʼa chehˇ ve chaw lehˬ, gʼa ha lehˬ ve yoˬ. 
9Yawˇ ve chaw hkʼa peu-eˬ Gʼuiˬsha hta‸ yawˆ yan-o. Yawˇ ve tawˇ hta‸ na 
yuˬ ve chaw teˇ hpaˍ lehˬ, yawˇ hui loˍ ve awˬ ceuˬhkʼa peu-eˬ hta‸ gʼa ve yoˬ. 
10Laˇ caˬ shiˉ teˇ hpaˍ, caˇ tuˬ maˇ cawˬ leh meu‸ jehˇ kaˆ jehˇ chehˇ ve yoˬ. Ya
‸ hkʼaˇ Gʼuiˬsha ve tawˇ hta‸ na yuˬ ve chaw teˇ hpaˍ lehˬ, gʼa dawˇ haˍ tuˬ ve 
maˇ heˆ. 
11Ngaˬ ve awˬ chawˇ yaˇ nehˬ teˇ hpaˍ-oˬ, ngaˬ ve tawˇ hta‸ na yuˬ-o‸. Nawˬ 
hui Gʼuiˬsha hta‸ yawˆ yan puiˉ la tuˬ ngaˬ maˍ laˇ tuˬ yoˬ. 
12Nawˬ hui ha lehˬ ha kʼa a sha‸ te‸ chehˇ gaˇ ve laˇ. Ha lehˬ tuˬ leh co zuhˬ 
ha zuhˬ ve hta‸ nawˬ hui heuˆ gaˇ ve laˇ. 
13Oˇ hkʼe yoˬ kʼo, cha‸ chiˆ ve tawˇ hta‸ taˇ yaw. Heˍ ve tawˇ hta‸ taˇ yehˇ. 
14Haiˬ ve awˬ ceuˬ hta‸ jaw kʼai leh, da‸ ve hta‸ te-o. Nyi ma awˬ tawˬ hkʼa 
gaˬ, gawˬ lehˍ ve awˬ ceuˬ hta‸ ca-o. 
15Gʼuiˬsha lehˬ hteˇ ve cawˇ ve chaw hui hta‸ ha‸ shaˉ piˇ leh, yawˇ hui kuˬ 
hkawˇ hta‸ na yuˬ piˇ ve yoˬ. 
16Ya‸ hkʼaˇ, awˬ haiˬ te ve chaw hui hta‸ yawˇ tawˍ taˍ leh, yawˇ hui suh kʼai 
ve teˇ yanˇ shu yawˇ hui hta‸ leunˇ kʼai ve yoˬ. 
17Hteˇ ve cawˇ ve chaw teˇ hpaˍ Gʼuiˬsha hta‸ kuˬ leh, yawˇ na yuˬ piˇ ve yoˬ. 
Dawˇ haˍ kuiˬ hkʼaw lo yawˇ hui hta‸ ponˬ piˇ ve yoˬ. 
18Gʼuiˬsha lehˬ nyi ma luˬ chehˇ ve chaw hui awˬ paˇ neˇ lo chehˇ taˍ ve yoˬ. 
Dawˇ law kuiˬ maˇ cawˬ ve chaw hui hta‸ yawˇ ponˬ piˇ tuˬ yoˬ. 

19Da‸ ve chaw lehˬ dawˇ haˍ tuˬ laiˉ ceuˬ hta‸ gʼa hpuˇ ve yoˬ. Ya‸ hkʼaˇ 
Gʼuiˬsha yawˇ hta‸ ponˬ piˇ ve yoˬ. 
20Gʼuiˬsha yawˇ hta‸ ha‸ shaˉ piˇ leh, yawˇ ve awˬ mu‸ ku teˇ maˬ ka‸ hteh 
kʼai tuˬ ve maˇ heˆ. 
21Haiˬ ve kanˉ hta‸ te ve chaw lehˬ, awˬ haiˬ la‸ hkʼaw gʼa suh tuˬ yoˬ. Hteˇ 
ve cawˇ ve chaw hta‸ canˇ ve chaw lehˬ, ciˍ yanˍ ve hta‸ gʼa hkanˍ tuˬ yoˬ. 
22Gʼuiˬsha lehˬ yawˇ ve chaw teˇ hpaˍ hta‸ ponˬ piˇ tuˬ yoˬ. Yawˇ hta‸ gʼaˇ va 
ve chaw hui hta‸ yawˇ ponˬ piˇ tuˬ yoˬ. 

Chiˇ mvuh ve li‸ 35 

Ga laˇ tuˬ lawˬ ve bon lawˬ hkawˇ 

1Gʼuiˬsha-oˬ, ngaˬ hta‸ tawˍ taˍ laˇ ve chaw hui hta‸ tawˍ taˍ leh, ngaˬ hta‸ 
bawˆ laˇ ve chaw hui hta‸ a ciˉ bawˆ piˇ-oˆ. 
2Nawˬ ve htanˬ tuˬ leh la‸ caˉ hta‸ yuˬ leh ngaˬ hta‸ a ciˉ ponˬ laˇ-oˆ. 
3Nawˬ ve gehˇ leh aˉhtaw hta‸ chiˇ taˍ leh, ngaˬ hkʼaˇ suh gʼa‸ yuˬ laˬ chehˇ ve 
chaw hui hta‸ a ciˉ tawˍ taˍ laˇ-oˆ. Nawˬ lehˬ ngaˬ hta‸ ponˬ laˇ tuˬ yoˬ, teh‸ a 
ciˉ kʼoˆ laˇ-oˆ. 
4Ngaˬ hta‸ tiˇ pehˍ tuˬ coˇ caˇ chehˇ ve chaw teˇ hpaˍ shonˇ kʼai leh, awˬ me‸ 
awˬ hponˇ luˬ kʼai piˇ-oˆ. Ngaˬ hta‸ jaˆ taˍ ve chaw teˇ hpaˍ htawˇ dawˇ maˇ 
tawˆ leh kʼaw‸ hpfuhˆ kʼo‸-e piˇ-oˆ. 
5Gʼuiˬsha ve mvuhˇ naw ma tcuh yaˇ gʼa‸ yuˬ chehˇ ve teˇ yanˇ, yawˇ hui lehˬ 
mvuhˇ haw meuˆ baˬ ve va‸ hpuiˇ shaˆ hkʼe hpeh‸ piˇ lawˬ-o‸. 
6Gʼuiˬsha ve mvuhˇ naw ma tcuh yaˇ yawˇ hui hta‸ dawˆ baˬ piˇ ve teˇ yanˇ, 
yawˇ hui ve ya‸ kʼaw leˆ jaˇ leh naˆ ho‸ kʼai piˇ lawˬ-o‸. 
7Te‸ chiˉ awˬ lawn maˇ cawˬ htawˇ yawˇ hui lehˬ ngaˬ awˬ pon va htaw taˍ ve 
yoˬ. Ngaˬ hta‸ hpeh yuˬ tuˬ, yawˇ hui ngaˬ awˬ pon miˬ kʼoˍ duˇ taˍ ve yoˬ. 
8Ya‸ hkʼaˇ yawˇ hui maˇ shiˍ maˇ jawˬ sheˍ htaˇ, luˬ ve sheˆ ve teˇ ceuˬ yawˇ 
hui awˬ hkʼoˆ gaˬ la tuˬ yoˬ. Yawˇ hui lehˬ, yawˇ hui htaw taˍ ve va hta‸ kʼaw
‸ yaw leh, yawˇ hui duˇ taˍ ve miˬ kʼoˍ hkʼaw ce lo‸-e tuˬ yoˬ. 

9Oˇ htaˇ, ngaˬ lehˬ Gʼuiˬsha ponˬ laˇ ve pa taw gʼa ha lehˬ tuˬ yoˬ. Nyi ma awˬ 
tawˬ hkʼa gaˬ ngaˬ Gʼuiˬsha hta‸ chi hkʼe kʼoˆ piˇ tuˬ yoˬ. 
10Nawˬ hkʼe ve Gʼuiˬsha teˇ gʼaˇ ka‸ maˇ cawˬ. Awˬ gʼaˇ uiˍ ve chaw hui ve la‸ 
sheh hkʼaw lo, gʼaˇ nuˇ ve chaw hui hta‸ nawˬ ha‸ shaˉ piˇ leh, fawˉ mehˬ ve 
chaw hui ve la‸ sheh hkʼaw lo, haˍ ve gʼawˇ ve chaw hui hta‸ nawˬ ha‸ shaˉ 
piˇ ve yoˬ, teh‸ kʼoˆ piˇ tuˬ yoˬ. 
11Haiˬ ve chaw teˇ hpaˍ ngaˬ awˬ pon shaˉ hkiˆ hkanˍ leh, ngaˬ te‸ chiˉ maˇ gʼa 
shiˍ ve kanˉ teˇ hpaˍ awˬ pon, yawˇ hui ngaˬ hta‸ venˇbaˆ taˍ laˇ chehˇ ve yoˬ. 
12Yawˇ hui lehˬ, da‸ ve awˬ tan haiˬ ve awˬ ceuˬ ngaˬ hta‸ kʼaw‸ te hkʼaw‸ laˇ 
chehˇ ve yoˬ. Chi hta‸ pa taw ngaˬ nyi ma luˬ jaˇ ve yoˬ. 
13Ya‸ hkʼaˇ, yawˇ hui naˬ la gawˬ la ve teˇ yanˇ, ngaˬ lehˬ dawˇ haˍ ve hkʼaw 
meh htuˉ pui hpa veu‸ deh leh, caˇ tuˬ ce chehˇ ve yoˬ. 
14Yawˇ hui hta‸ ngaˬ ve awˬ chawˇ, ngaˬ ve awˬ viˉ awˬ nyi teˇ gʼaˇ hkʼe shawˍ 
leh, yawˇ hui pon bon lawˬ piˇ chehˇ ve yoˬ. Chaw teˇ gʼaˇ yawˇ ve awˬ e awˬ 
pon dawˇ haˍ ve hkʼe, ngaˬ yawˇ hui awˬ pon dawˇ haˍ leh boˆ taˍ ve yoˬ. 
15Ya‸ hkʼaˇ ngaˬ dawˇ haˍ chehˇ ve teˇ yanˇ, yawˇ hui ha lehˬ ve hkʼaw lo ngaˬ 
hta‸ hkʼa caw zuhˇ chehˇ taˍ leh, maˇ shawˍ maˇ caˆ te laˇ ve yoˬ. Ngaˬ maˇ 
shiˍ da‸ jaw ve chaw teˇ hpaˍ htawˇ ngaˬ hta‸ ga hpoˆ dawˆ laˇ chehˇ ve yoˬ. 
16Hkui luˬ paˍ hta‸ shu maˇ shawˍ maˇ caˆ te guiˇ piˇ ve hkʼe, yawˇ hui ngaˬ 
hta‸ canˇ leh nyi tcuhˉ taˍ laˇ ve yoˬ. 
17Gʼuiˬsha-oˬ, nawˬ hkʼaˬ maw maw nyi guiˇ chehˇ tuˬ sheˍ ve le. Yawˇ hui ve 
la‸ sheh hkʼaw lo ngaˬ hta‸ ponˬ laˇ-oˆ. Laˇ caˬ shiˉ chi teˇ hpaˍ ve la‸ sheh 
hkʼaw lo ngaˬ ve a sha‸ hta‸ a ciˉ ponˬ laˇ-oˆ. 
18Oˇ hkʼe te ve kʼo, chaw moˍ lonˉ hpawnˬ da‸ kuiˬ lo ngaˬ nawˬ hta‸ chiˇ 
mvuh tuˬ yoˬ. 
19Ngaˬ ve canˇ paˍ leh chaw heˍ paˍ oˇ ve teˇ hpaˍ, ngaˬ hta‸ nyi taˍ leh taˇ gʼa 
ha lehˬ piˇ-oˆ. Te‸ chiˉ awˬ lawn maˇ cawˬ leh ngaˬ hta‸ canˇ ve chaw oˇ ve 
teˇ hpaˍ, ngaˬ hta‸ nyi taˍ leh taˇ gʼa ha lehˬ chehˇ piˇ-oˆ. 

20Yawˇ hui lehˬ, nuˇ nehˬ ve hkʼaw tawˇ maˇ yaw puiˉ. Gawˬ lehˍ chehˇ puiˉ ve 
chaw hta‸ maˇ heˆ heˆ ve awˬ lawn laiˉ ceuˬ ca kʼoˆpuiˉ ve yoˬ. 
21Nawˬ hkʼaˬ hkʼe te taˍ peuˬ ve hta‸ ngaˬ hui gʼa mawˬ peuˬ, teh‸ kʼoˆ leh 
yawˇ hui ngaˬ hta‸ venˇbaˆ ga hpoˆ taˍ chehˇ ve yoˬ. 
22Gʼuiˬsha-oˬ, nawˬ lehˬ awˬ ceuˬ chi teˇ hpaˍ hta‸ gʼa mawˬ taˍ peuˬ. Chi hta‸ 
pa taw vuiˇ kuiˬ lo gawˬ lehˍ taˇ te chehˇ taˍ laˇ-oˆ. 
23Gʼuiˬsha-oˬ, nawˇ la leh ngaˬ hta‸ ha‸ shaˉ laˇ-oˆ. Ngaˬ ve Gʼuiˬsha-oˬ, tu la 
leh ngaˬ hta‸ suhˉ jehˬ laˇ-oˆ. 
24Nawˬ lehˬ hteˇ ve cawˇ ve Gʼuiˬsha hpeh‸ ve yoˬ. Chi hta‸ pa taw, ngaˬ lehˬ 
te‸ chiˉ venˇbaˆ maˇ cawˬ ve chaw hpeh‸ ve awˬ lawn a ciˉ hpeu‸ maˍ laˇ-oˆ. 
Ngaˬ ve canˇ paˍ teˇ hpaˍ ngaˬ awˬ hkʼoˆ taˇ gʼa ha lehˬ chehˇ piˇ-oˆ. 
25Ngaˬ hui heuˆ gaˇ ve hta‸ gʼa peuˬ. Ngaˬ hui yawˇ hta‸ gʼaˇ peuˬ, teh‸ yawˇ 
hui hta‸ a ciˉ taˇ kʼoˆ tcuh piˇ-oˆ. 
26Ngaˬ tu‸ chehˇ hkanˍ chehˇ ve hta‸ mawˬ leh ha lehˬ chehˇ ve chaw teˇ 
hpaˍ, dawˇ maˇ tawˆ leh shonˇ kʼai piˇ-oˆ. Ngaˬ a‸ kehˉ da‸ ve yoˬ, teh‸ kʼoˆ 
chehˇ ve chaw teˇ hpaˍ mehˆ hpfuhˇ haw leh ya‸ taw piˇ lawˬ-o‸. 
27Ngaˬ gʼa ponˬ ve hta‸ mawˬ gaˇ ve chaw teˇ hpaˍ, ha lehˬ ve awˬ hkʼaw lo, 
Gʼuiˬsha lehˬ uiˍ jaˇ ve yoˬ. Yawˇ ve awˬ ceˬ paˍ gʼaˇ shehˍ hpaˇ hpeh‸ la ve pa 
taw, Yawˇ ha lehˬ chehˇ ve yoˬ, teh‸ teˇ pawˆ peuˬ teˇ pawˆ kuˬ piˇ lawˬ-o‸. 
28Oˇ htaˇ, nawˬ ve hteˇ ve cawˇ ve awˬ ceuˬ ngaˬ shu hta‸ kʼaoˍ maˍ piˇ leh, teˇ 
nyi tanˇ vanˇ ngaˬ nawˬ hta‸ chiˇ mvuh tuˬ yoˬ. 

Chiˇ mvuh ve li‸ 36 

Chaw yaˇ haiˬ jaˇ ve 

1Venˇbaˆ teˇ ceuˬ lehˬ, haiˬ ve chaw hui ve nyi ma hta‸ tawˇ yaw piˇ ve yoˬ. 
Yawˇ Gʼuiˬsha hta‸ baˬ taˉ leh yawˆ yan gaˇ ve nyi ma maˇ cawˬ. 
2Awˬ lawn kʼo, yawˇ awˬ to hta‸ yawˇ dawˇ uiˍ gaˇ uiˍ leh, Gʼuiˬsha lehˬ ngaˬ 
ve venˇbaˆ hta‸ mawˬ leh ciˍ yanˍ laˇ tuˬ ve maˇ heˆ, teh‸ yawˇ dawˇ taˍ ve 
yoˬ. 

3Yawˇ ve tawˇ cha‸ chiˆ jaˇ leh, heˍ ve awˬ ceuˬ hkʼa biˇ cawˬ ve yoˬ. Yawˇ 
lehˬ da‸ ve hta‸ te hkawˇ maˇ shiˍ. 
4Zuh‸ hpui hkʼaw lo zuh‸ taˍ leh haiˬ ve awˬ ceuˬ hta‸ dawˇ nyi chehˇ ve yoˬ. 
Yawˇ te ve kanˉ da‸ ve teˇ ceuˬ ka‸ maˇ cawˬ. 

Gʼuiˬsha lehˬ da‸ jaˇ ve 

5Gʼuiˬsha-oˬ, nawˬ ve ha‸ pehnˇ ve teˇ ceuˬ mvuhˇ naw ma hta‸ daw‸ taˍ leh, 
nawˬ ve ka ti‸ yeˬ ve teˇ ceuˬ htawˇ mvuhˇ naw ma hkʼoˆ lo biˇ kʼai chehˇ ve 
yoˬ. 
6Nawˬ ve hteˇ ve cawˇ ve teˇ ceuˬ, hkʼaw hkʼa shuˍ mvuh jaˇ leh, nawˬ suhˉ 
jehˬ ve teˇ ceuˬ htawˇ laˇ tsuhˇ gʼui hkʼa shuˍ naˉ jaˇ ve yoˬ. Chaw yaˇ leh to 
nuˇ to shaˆ teˇ hpaˍ hta‸ nawˬ ha‸ shaˉ piˇ chehˇ ve yoˬ. 
7Gʼuiˬsha-oˬ, nawˬ ve ha‸ pehnˇ ve teˇ ceuˬ hkʼaˬ ma da‸ jaˇ ve le. Nawˬ ve toˍ 
la‸ kʼuˉ awˬ hawˉ lo ngaˬ hui gʼaˇ jehˇ kuiˬ hta‸ gʼa mawˬ ve yoˬ. 
8Nawˬ pe‸ laˇ ve caˇ tuˬ hta‸ ngaˬ hui gʼa caˇ leh nawˬ ngaˬ hui hta‸ da‸ ve iˉ 
kaˆ taw laˇ ve yoˬ. 
9Nawˬ lehˬ, a sha‸ te‸ ve awˬ ceuˬ hkʼa peu-eˬ ve awˬ hkuiˉ puiˍ hpeh‸ ve yoˬ. 
Nawˬ ve awˬ gʼeuˆ hta‸ pa taw, ngaˬ hui awˬ gʼeuˆ hta‸ gʼa mawˬ ve yoˬ. 
10Nawˬ hta‸ shiˍ ve chaw hta‸ nawˬ kʼaw‸ caˉ ha‸ piˇ leh, hteˇ ve cawˇ ve 
chaw hui hta‸ da‸ ve awˬ bon te piˇ-oˆ. 
11Nyi ma uiˍ ve chaw teˇ hpaˍ ngaˬ hta‸ taˇ ca ya‸ la piˇ-oˆ. Haiˬ ve chaw teˇ 
hpaˍ htawˇ, ngaˬ hta‸ gʼuiˇ hpaw-e tuˬ taˇ te laˇ piˇ-oˆ. 
12Haiˬ ve chaw hui paiˍ taˍ ve hta‸ nyi sheˍ. Yawˇ hui kʼaw‸ tu la maˇ gaˬ leh, 
zuh‸ chehˇ taˍ ve yoˬ. 

Chiˇ mvuh ve li‸ 37 

Chaw haiˬ leh chaw da‸ ve ya‸ kʼaw awˬ leh meuˇ 

1Haiˬ ve chaw teˇ hpaˍ hta‸ pa taw, nawˬ ve nyi ma hpeh‸ bawˬ ve taˇ cawˬ 
piˇ. Maˇ da‸ ve chaw hta‸ nyi leh yawˇ hui hkʼe hpeh‸ gaˇ ve nyi ma taˇ cawˬ 
piˇ. 

2Yawˇ hui lehˬ goˇ kʼai peuˬ ve mvuh‸ hkʼa shuˍ mehˉ kʼai tuˬ yoˬ. Nawˍ kʼai 
peuˬ ve suhˆ buiˇ hkʼa shuˍ, yawˇ hui suh kʼai tuˬ yoˬ. 
3Gʼuiˬsha hta‸ gʼaˇ va leh da‸ ve hta‸ tiˉ te-o. Mvuhˇmiˬ hkʼaw ta‸ iˉ gawˬ lehˍ 
chehˇ taˍ-o‸. 
4Nawˬ ve ha lehˬ tuˬ Gʼuiˬsha geh ca-o. Oˇ hkʼe te ve kʼo, nawˬ heuˆ gaˇ ve awˬ 
ceuˬ Yawˇ nawˬ hta‸ piˇ laˇ tuˬ yoˬ. 
5Nawˬ ve awˬ to Gʼuiˬsha hta‸ chiˇ a‸ piˇ leh, yawˇ hta‸ gʼaˇ va-o. Yawˇ nawˬ 
hta‸ ga laˇ tuˬ yoˬ. 
6Nawˬ ve hteˇ ve cawˇ ve teˇ ceuˬ hta‸ mvuhˇ nyi gʼeuˆ hkʼa shuˍ awˬ gʼeuˆ ba 
la piˇ tuˬ yoˬ. 
7Gʼuiˬsha kanˉ te laˇ tuˬ, ta‸ iˉ gawˬ lehˍ chehˇ leh law taˍ-o‸. Haiˬ ve kanˉ hta
‸ te leh paw sha la ve chaw hui hta‸ nyi leh, hpeh‸ bawˬ ve taˇ cawˬ piˇ. 
8Dawˇ hkiˉ ve leh nyi ma zuhˆ ve taˇ cawˬ piˇ. Oˇ hkʼe ve nyi ma lehˬ, chaw 
yaˇ hta‸ leuˉ leh kʼaw‸ dawˇ haˍ piˇ ve yoˬ. 
9Gʼuiˬsha hta‸ gʼaˇ va ve chaw hui lehˬ, mvuhˇmiˬ hkʼaw gawˬ lehˍ gʼa chehˇ 
tuˬ yoˬ. Ya‸ hkʼaˇ, haiˬ ve chaw lehˬ shu gʼa‸ kʼoˬ ve hta‸ gʼa hkanˍ tuˬ yoˬ. 
10Haiˬ ve chaw teˇ hpaˍ lehˬ, teˇ hkui tiˉ mehˉ kʼai tuˬ yoˬ. Nawˬ yawˇ hui hta‸ 
ca nyi ve htawˇ mawˬ tuˬ ve maˇ heˆ. 
11Ya‸ hkʼaˇ, nyi ma nuˇ nehˬ ve chaw hui lehˬ, mvuhˇmiˬ hkʼaw lo gawˬ lehˍ 
gʼa chehˇ leh, uiˍ la da‸ la tuˬ yoˬ. 
12Haiˬ ve chaw lehˬ, da‸ ve chaw hta‸ canˇ leh te luˬ piˇ tuˬ awˬ hkʼaˇ ca chehˇ 
ve yoˬ. 
13Gʼuiˬsha lehˬ, haiˬ ve chaw hta‸ gʼuiˬ yawˬ ve yoˬ. Awˬ lawn kʼo, maˇ maw 
maw yawˇ luˬ kʼai tuˬ ve hta‸ yawˇ shiˍ taˍ ve pa taw yoˬ. 
14Haˍ gʼawˇ ve chaw leh da‸ ve chaw hta‸ tiˇ pehˍ tuˬ, haiˬ ve chaw lehˬ yawˇ 
ve aˉhtaw gʼawˬ tawˆ leh, yawˇ ve hkaˆ hta‸ gu taˍ ve yoˬ. 
15Ya‸ hkʼaˇ, yawˇ hui lehˬ a shu yawˇ ve aˉhtaw la‸ hkʼaw gʼa suh leh, yawˇ 
hui gu taˍ ve kanˉ hkʼaˇ htawˇ luˬ kʼai ve yoˬ. 

16Da‸ ve chaw teˇ gʼaˇ geh cawˬ ve a ciˉ tiˉ ve mawˇ lehˬ, haiˬ ve chaw geh 
cawˬ taˍ ve mawˇ hkʼa peu-eˬ a‸ kehˉ awˬ hpfuhˇ hkʼaˆ ve yoˬ. 
17Awˬ lawn kʼo, Gʼuiˬsha lehˬ haiˬ ve chaw hui ve awˬ gʼaˇ awˬ shaˉ hta‸ yuˬ 
baˬ leh da‸ ve chaw hui hta‸ ha‸ shaˉ piˇ tuˬ yoˬ. 
18Gʼuiˬsha lehˬ, yawˇ ve tawˇ hta‸ na yuˬ ve chaw hui hta‸ ha‸ shaˉ piˇ leh, 
yawˇ hui chehˇ taˍ ve mvuhˇmiˬ oˇ ve yawˇ hui hta‸ co co taiˍ taiˍ chiˇ a‸ piˇ 
tuˬ yoˬ. 
19Sho‸ sha‸ ve awˬ yanˇ awˬ hkʼaw lo, yawˇ hui gʼa tu‸ hkanˍ tuˬ ve maˇ heˆ. 
Meu‸ ve kaˆ ve awˬ yanˇ hkʼaw, yawˇ hui caˇ tuˬ dawˬ tuˬ hkʼa law‸ cawˬ tuˬ 
yoˬ. 
20Ya‸ hkʼaˇ, haiˬ ve chaw teˇ hpaˍ gʼa suh tuˬ yoˬ. Gʼuiˬsha ve canˇ paˍ teˇ 
hpaˍ, suhˉ veˆ hkʼa shuˍ ho-eˍ kʼai leh, mvuhˇ hkʼawˇ hkʼa shuˍ mehˉ kʼai tuˬ 
yoˬ. 
21Haiˬ ve chaw lehˬ shu geh ca chiˇ ca ngaˍ ve htawˇ, maˇ kʼaw‸ hkʼaw‸ piˇ 
puiˉ. Ya‸ hkʼaˇ, da‸ ve chaw lehˬ hkʼe leˇpiˇ gaˇ ve nyi ma cawˬ ve yoˬ. 
22Gʼuiˬsha awˬ bon na‸ piˇ taˍ ve chaw lehˬ mvuhˇmiˬ hkʼaw gʼa chehˇ tuˬ yoˬ. 
Ya‸ hkʼaˇ Yawˇ hkeu ve hta‸ gʼa hkanˍ ve chaw lehˬ, gʼa‸ kʼoˬ ve hta‸ gʼa 
hkanˍ tuˬ yoˬ. 
23Gʼuiˬsha lehˬ, chaw teˇ gʼaˇ yawˇ kʼai cawˇ ve ya‸ kʼaw hta‸ beˆ maˍ piˇ leh, 
Yawˇ nyi ma cawˇ ve chaw hta‸ ha‸ shaˉ piˇ ve yoˬ. 
24Yawˇ paiˍ ve htawˇ, oˇ kaˬ lo ceh tiˉ zuh‸ chehˇ taˍ tuˬ ve maˇ heˆ. Awˬ lawn 
kʼo, Gʼuiˬsha yawˇ hta‸ kʼaw‸ cawˍ tu piˇ tuˬ yoˬ. 
25Ngaˬ lehˬ chi beu‸ mawˇ la peuˬ leh, ngaˬ gʼa te‸ chehˇ ve maw peuˬ. 
Gʼuiˬsha chiˇ baˬ taˍ ve da‸ ve chaw hta‸ ngaˬ teˇ paw‸ ka‸ maˇ mawˬ jaw. 
Maˇ heˆ kʼo, yawˇ ve yaˇ teˇ hpaˍ ca lawˬ caˇ toˇ ve hta‸ ka‸ ngaˬ maˇ gʼa 
mawˬ. 
26Yawˇ lehˬ, hkʼaˬ htaˆ ka‸ shu hta‸ hkʼe leˇ chiˇ piˇ ngaˍ piˇ chehˇ leh, yawˇ 
ve yaˇ teˇ hpaˍ lehˬ awˬ bon uiˍ ve chaw hpeh‸ ve yoˬ. 

27Haiˬ ve awˬ ceuˬ hta‸ jaw kʼai leh da‸ ve hta‸ te-o. Nawˬ ve awˬ ceuˬ awˬ 
hkʼaˇ teˇ hpaˍ mvuhˇmiˬ hkʼaw hkʼaˬ htaˆ ka‸ gʼa chehˇ tuˬ yoˬ. 
28Awˬ lawn kʼo, Gʼuiˬsha lehˬ cawˇ ve awˬ ceuˬ hta‸ ha‸ leh, Yawˇ hta‸ ka ti‸ 
yeˬ ve chaw teˇ hpaˍ hta‸ Yawˇ maˇ chiˇ baˬ. Hkʼaˬ htaˆ ka‸ ha‸ shaˉ piˇ ve 
yoˬ. Ya‸ hkʼaˇ, haiˬ ve chaw hui ve awˬ ceuˬ awˬ hkʼaˇ teˇ hpaˍ lehˬ, gʼa‸ kʼoˬ 
ve hta‸ gʼa hkanˍ tuˬ yoˬ. 
29Hteˇ ve cawˇ ve chaw hui lehˬ, mvuhˇmiˬ hkʼaw co co taiˍ taiˍ gʼa chehˇ tuˬ 
yoˬ. 
30Da‸ ve chaw hui ve tawˇ hkawˇ lehˬ, cuˇ yiˍ cawˬ leh, cawˇ ve awˬ ceuˬ hta‸ 
tiˉ yawˇ hui kʼoˆ ve yoˬ. 
31Gʼuiˬsha ve awˬliˇtawˇhkawˇ teˇ hpaˍ hta‸ yawˇ ve nyi ma hkʼaw ha‸ shaˉ taˍ 
leh, hkʼaˬ htaˆ ka‸ na yuˬ chehˇ ve yoˬ. 
32Haiˬ ve chaw lehˬ, da‸ ve chaw hta‸ jaˆ nyi tcuhˉ taˍ leh, yawˇ hta‸ tiˇ pehˍ 
tuˬ coˇ caˇ chehˇ ve yoˬ. 
33Ya‸ hkʼaˇ, Gʼuiˬsha lehˬ yawˇ hta‸ canˇ paˍ teˇ hpaˍ ve la‸ sheh hkʼaw lo baˬ 
taˉ piˇ tuˬ ve maˇ heˆ. Maˇ heˆ kʼo, yawˇ hta‸ suhˉ jehˬ piˇ chehˇ ve teˇ yanˇ, 
yawˇ hta‸ ciˍ yanˍ kuiˬ hkʼaw lo gaˬ tcuh piˇ tuˬ ve maˇ heˆ. 
34Gʼuiˬsha hta‸ tiˉ gʼaˇ va leh, yawˇ ve awˬliˇtawˇhkawˇ teˇ hpaˍ hta‸ na yuˬ-o
‸. Yawˇ nawˬ hta‸ mvuhˇmiˬ piˇ laˇ leh, haiˬ ve chaw teˇ hpaˍ hta‸ gʼa‸ kʼoˬ 
piˇ chehˇ ve hta‸ nawˬ gʼa mawˬ tuˬ yoˬ. 
35Maˇ hteˇ maˇ cawˇ leh haiˬ ve uˉ peunˍ shehˍ hpaˇ teˇ gʼaˇ hta‸ ngaˬ mawˬ 
jaw ve yoˬ. Yawˇ lehˬ Leˍbaˍnonˍ mvuhˇmiˬ hkʼaw cawˬ ve Keˍdaˍ cehˬ hkʼa 
shuˍ, chaw teˇ gʼaˇ le le awˬ hkʼoˆ hoˆ beh taˍ ve yoˬ. 
36Awˬ hkʼaw‸ nawˉ teˇ pawˆ ngaˬ oˇ kaˬ lo kʼaw‸ hpanˍ kʼai htaˇ, yawˇ oˇ kaˬ 
lo maˇ chehˇ-o. Ngaˬ yawˇ hta‸ ca nyi ve htawˇ, ca maˇ mawˬ. 
37Da‸ ve chaw hta‸ tawnˇ taˍ leh, hteˇ ve cawˇ ve chaw hta‸ hkʼa deh‸ nyi 
taˍ-o‸. Gawˬ lehˍ chehˇ puiˉ ve chaw lehˬ, awˬ ceuˬ awˬ hkʼaˇ cawˬ maˇ ve yoˬ. 

38Ya‸ hkʼaˇ, venˇbaˆ yaˇ teˇ hpaˍ lehˬ luˬ kuiˬ sheˆ kuiˬ lo gʼa gaˬ leh, yawˇ hui 
ve awˬ ceuˬ awˬ hkʼaˇ teˇ hpaˍ mehˉ kʼai tuˬ yoˬ. 
39Gʼuiˬsha lehˬ, hteˇ ve cawˇ ve chaw hui hta‸ ponˬ piˇ leh, dawˇ haˍ ve awˬ 
yanˇ awˬ hkʼaw lo yawˇ hui hta‸ ha‸ shaˉ piˇ ve yoˬ. 
40Yawˇ lehˬ, yawˇ hui hta‸ ga piˇ leh htaiˍ hkʼaw‸ piˇ ve yoˬ. Haiˬ ve chaw hui 
ve la‸ sheh hkʼaw lo yawˇ hui hta‸ ponˬ piˇ ve yoˬ. Awˬ lawn kʼo, yawˇ hui 
yawˇ hta‸ gʼaˇ va ve pa taw yoˬ. 

Chiˇ mvuh ve li‸ 38 

Tu‸ hkanˍ ve chaw teˇ gʼaˇ ve bon lawˬ hkawˇ 

1Gʼuiˬsha-oˬ, nawˬ nyi ma zuhˆ la ve teˇ yanˇ ngaˬ hta‸ taˇ ciˍ yanˍ laˇ-oˆ. 
2Nawˬ ngaˬ hta‸ ciˍ yanˍ laˇ leh, ngaˬ gʼa hkanˍ jaˇ peuˬ. Nawˬ ngaˬ hta‸ dawˆ 
paiˍ laˇ ve yoˬ. 
3Nawˬ nyi ma zuhˆ ve hta‸ pa taw, ngaˬ gʼa naˬ jaˇ peuˬ ve yoˬ. Ngaˬ ve awˬ 
to teˇ to hkʼa peu-eˬ, a naˍ keuˆ la peuˬ. 
4Ngaˬ lehˬ, ngaˬ ve venˇbaˆ awˬ hkʼaw lo kʼa chehˇ taˍ ve yoˬ. Oˇ ve teˇ hpaˍ 
lehˬ pfuhˇ maˇ gʼaˇ htaˇ hkʼa gaˬ hawˇ jaˇ ve yoˬ. 
5Ngaˬ lehˬ chaw luˬ paˍ hpeh‸ ve pa taw, ngaˬ ve naˬ kuiˬ teˇ hpaˍ kuiˇ nuˬ la 
chehˇ ve yoˬ. 
6Ngaˬ caw‸ kʼaw‸ lehˍ hpeh‸ leh, dawˇ tui‸ gaˇ tui‸ jaˇ ve yoˬ. Teˇ nyi tanˇ 
vanˇ ngaˬ hkʼanˇ chehˇ ve yoˬ. 
7A naˍ hta‸ pa taw, ngaˬ haw jaˇ chiˆ jaˇ leh, suh la paˇ neˇ ve yoˬ. 
8Ngaˬ nyi ma luˬ leh dawˇ tui‸ gaˇ tui‸ jaˇ ve yoˬ. Ngaˬ ve nyi ma dawˇ haˍ jaˇ 
leh, naˬ jaˇ ve awˬ hkʼaw lo hkʼanˇ chehˇ taˍ ve yoˬ. 
9Gʼuiˬsha-oˬ, ngaˬ loˍ ve awˬ ceuˬ hta‸ nawˬ shiˍ leh ngaˬ hkʼanˇ ve awˬ hkawˇ 
hta‸ nawˬ gʼa kaˇ chehˇ ve yoˬ. 
10Ngaˬ ve nyi ma shiˍ diˆ vaiˇ jaˇ leh, ngaˬ ve awˬ gʼaˇ awˬ shaˉ peuˬ kʼai peuˬ. 
Ngaˬ ve mehˆ shiˍ htawˇ, hkʼa deh‸ nyi maˇ mawˬ-o. 

11Ngaˬ ve naˬ kuiˬ hkʼaw kuiˬ teˇ hpaˍ hta‸ pa taw, ngaˬ ve awˬ chawˇ teˇ hpaˍ 
ngaˬ paˇ neˇ lo jiˆ laˬ tuˬ ve maˇ heˆ. Ngaˬ ve yehˬ yaˇ kʼa yaˇ teˇ hpaˍ htawˇ, 
ngaˬ hta‸ vuiˇ kuiˬ lo ca chehˇ taˍ ve yoˬ. 
12Ngaˬ hta‸ tiˇ pehˍ gaˇ ve chaw teˇ hpaˍ, ngaˬ awˬ pon va caw htaw chehˇ ve 
yoˬ. Ngaˬ hta‸ naˬ tuˬ te gaˇ ve chaw teˇ hpaˍ ngaˬ hta‸ luˬ kʼai tuˬ ho laˇ 
chehˇ ve yoˬ. Teˇ nyi tanˇ vanˇ yawˇ hui ngaˬ hta‸ jaˆ nyi chehˇ ve yoˬ. 
13Ngaˬ lehˬ, naˍ paw pawˇ paˍ hkʼe hpeh‸ leh maˇ kaˇ puiˉ-o. Chaw kʼaˍhkʼe 
hpeh‸ leh tawˇ yaw maˇ puiˉ-o. 
14Ngaˬ lehˬ maˇ kaˇ puiˉ ve pa taw, kʼaw‸ yaw hkʼaw‸ laˇ maˇ gʼa ve chaw 
hkʼe hpeh‸ ve yoˬ. 
15Ya‸ hkʼaˇ, Gʼuiˬsha-oˬ ngaˬ nawˬ hta‸ gʼaˇ va ve yoˬ. Ngaˬ ve Jawˇmawˇ 
Gʼuiˬsha-oˬ, nawˬ lehˬ ngaˬ hta‸ kʼaw‸ yaw hkʼaw‸ laˇ tuˬ yoˬ. 
16Ngaˬ dawˇ tui‸ chehˇ ve teˇ yanˇ, ngaˬ ve canˇ paˍ teˇ hpaˍ hta‸ taˇ gʼa ha 
lehˬ piˇ lawˬ-o‸. Ngaˬ paiˍ chehˇ ve teˇ yanˇ, yawˇ hui hta‸ tawˇ uiˍ tawˇ mvuh 
taˇ yaw tcuh piˇ-oˆ. 
17Ngaˬ lehˬ paiˍ la paˇ neˇ leh, naˬ jaˇ chehˇ taˍ ve yoˬ. 
18Ngaˬ ve venˇbaˆ teˇ hpaˍ hta‸ ngaˬ hpeu‸ maˍ leh, oˇ ve teˇ hpaˍ ngaˬhta‸ 
dawˇ haˍ tuˬ te laˇ ve yoˬ. 
19Ngaˬ ve canˇ paˍ teˇ hpaˍ lehˬ, chehˇ sha leh awˬ gʼaˇ awˬ shaˉ uiˍ jaˇ ve yoˬ. 
Ngaˬ te‸ chiˉ ya‸ kuiˬ maˇ cawˬ ka‸, ngaˬ hta‸ canˇ ve chaw maˇ maˇ cawˬ ve 
yoˬ. 
20Ngaˬ lehˬ cawˇ ve kanˉ hta‸ tiˉ te ve pa taw, yawˇ hui lehˬ da‸ ve awˬ tan 
ngaˬ hta‸ haiˬ ve awˬ ceuˬ kʼaw‸ te hkʼaw‸ laˇ chehˇ ve yoˬ. 
21Gʼuiˬsha-oˬ, ngaˬ hta‸ taˇ baˬ taˉ laˇ-oˆ. Ngaˬ ve Gʼuiˬsha-oˬ, vuiˇ kuiˬ lo taˇ 
ca chehˇ taˍ laˇ-oˆ. 
22Ngaˬ ve htaiˍ hkʼaw‸ paˍ Gʼuiˬsha-oˬ, chi beu‸ ngaˬ hta‸ ga laˇ-oˆ. 

Chiˇ mvuh ve li‸ 39 

Tu‸ hkanˍ ve chaw teˇ gʼaˇ venˇbaˆ hpeu‸ maˍ hkawˇ 

1Ngaˬ ve ha tehˍ hta‸ pa taw ngaˬ venˇbaˆ maˇ gʼa te tuˬ ngaˬ hkʼa te ve kanˉ 
teˇ ceuˬ le le hta‸ shaˍ ti‸ hkʼa deh‸ taˍ tuˬ yoˬ. Haiˬ ve chaw teˇ hpaˍ ngaˬ 
awˬ paˇ neˇ lo chehˇ taˍ htaˇ, ngaˬ te‸ chiˉ ca kʼoˆ tuˬ ve maˇ heˆ. 
2Ngaˬ ta‸ iˉ gawˬ lehˍ chehˇ leh, tawˇ teˇ peu-eˬ ka‸ yaw tuˬ ve maˇ heˆ. Da‸ 
ve tawˇ hta‸ htawˇ ngaˬ maˇ yaw. Ya‸ hkʼaˇ, ngaˬ ve dawˇ haˍ tuˬ teˇ hpaˍ 
leuˉ leh jaˇ la ve yoˬ. 
3Ngaˬ ve nyi ma hkʼaw dawˇ haˍ tuˬ biˇ taˍ ve yoˬ. Ngaˬ shaˬ dawˇ nyi ve kʼo 
shaˬ jaˇ la ve yoˬ. Chi hta‸ pa taw ngaˬ maˇ lawˬ hkawˉ leh chehˇ maˇ hpeh‸. 
4Gʼuiˬsha-oˬ, ngaˬ hkʼaˬ maw maw a sha‸ gʼa te‸ chehˇ tuˬ she‸ ve le. Ngaˬ 
hkʼaˬ htaˆ gʼa suh-e tuˬ le. Ngaˬ ve a sha‸ hkʼaˬ htaˆ leh kʼai tuˬ ve ngaˬ hta‸ a 
ciˉ hto laˇ-oˆ. 
5Nawˬ lehˬ, ngaˬve a sha‸ ngeh tuˬ te laˇ ve yoˬ. Nawˬ mehˆ gʼuˇ suhˍ lo ngaˬ 
ve a sha‸ lehˬ, te‸ chiˉ kʼoˆ tuˬ maˇ cawˬ. Chaw yaˇ lehˬ shaˉ teˇ peu-eˬ gʼawˬ 
keu ve mvuhˇ haw hkʼe ceh hpeh‸ ve yoˬ. 
6Yawˇ lehˬ, aˉ gʼuiˬ ha hkʼe ceh hpeh‸ leh, yawˇ hkʼa te ve kanˉ teˇ hpaˍ lehˬ, 
te‸ chiˉ awˬ bon maˇ cawˬ. Hpu shi mawˇ jeˬ hta‸ yawˇ shaw hpoˆ chehˇ ve 
htawˇ, oˇ ve teˇ hpaˍ a shu gʼa kʼai tuˬ ve hta‸ yawˇ maˇ shiˍ. 
7Oˇ hkʼe hpeh‸ ve kʼo Gʼuiˬsha-oˬ, ngaˬ aˬ hto‸ ma hta‸ gʼa dawˇ law tuˬ sheˍ 
ve le. Ngaˬ nawˬ hta‸ dawˇ law chehˇ ve yoˬ. 
8Ngaˬ ve venˇbaˆ teˇ hpaˍ awˬ hkʼaw lo ngaˬ hta‸ ponˬ laˇ leh, chaw luˬ paˍ teˇ 
hpaˍ ngaˬ hta‸ maˇ shawˍ maˇ caˆ taˇ te piˇ lawˬ-o‸. 
9Ngaˬ ta‸ iˉ gawˬ lehˍ chehˇ leh tawˇ teˇ peu-eˬ ka‸ yaw tuˬ ve maˇ heˆ. Awˬ 
lawn kʼo, nawˬ ngaˬ hta‸ chi hkʼe tu‸ hkanˍ tcuh laˇ taˍ ve yoˬ. 
10Ngaˬ hta‸ taˇ kʼaw‸ ciˍ yanˍ laˇ-oˆ. Nawˬ jaw‸ laˇ ve pa taw, ngaˬ lehˬ suh la 
paˇ neˇ ve yoˬ. 
11Nawˬ lehˬ deˇ ve awˬ hkʼaw lo, chaw yaˇ ve venˇbaˆ hta‸ ciˍ yanˍ piˇ ve yoˬ. 
Pfuhˇ shehˍ ma hkʼa shuˍ chaw yaˇ ha‸ ve awˬ ceuˬ hta‸ nawˬte luˬ piˇ ve yoˬ. 
Chaw yaˇ lehˬ shaˉ teˇ peu-eˬ gʼawˬ keu ve mvuhˇ haw hkʼe ceh hpeh‸ ve yoˬ. 

12Gʼuiˬsha-oˬ, ngaˬ ve bon lawˬ hkawˇ hta‸a ciˉ na yuˬ laˇ-oˆ. Ngaˬ hawˬ ve teˇ 
yanˇ, ngaˬ hta‸ ha kʼaˉ laˇ-oˆ. Ngaˬ ve awˬ puˍ awˬ piˬ teˇ hpaˍ hkʼa shuˍ, ngaˬ 
lehˬ teˇ hkui teˇ yanˇ ceh nawˬ ve hkehˉ chaw hpeh‸ ve yoˬ. 
13Ngaˬ maˇ tawˆ kʼai sheˍ htaˇ, ha lehˬ ve awˬ ceuˬ hta‸ gʼa tuˬ, ngaˬ hta‸ gawˬ 
lehˍ chehˇ tcuh laˇ-oˆ. 

Chiˇ mvuh ve li‸ 40 

Chiˇ mvuh ve kʼa muiˬ hkawˇ 

1Gʼuiˬsha ga laˇ tuˬve hta‸ngaˬ law nyi tcuhˉ taˍ ve yoˬ. Oˇ htaˇ ngaˬ kuˬ ve 
awˬ hkawˇ hta‸ Yawˇ gʼa kaˇ ve yoˬ. 
2Je‸ nehˆ cawˬ leh kawˆ tuˬ uiˍ ve miˬ kʼoˍ hkʼaw yawˇ ngaˬ hta‸ gʼawˬ tawˆ 
laˇ ve yoˬ. Ngaˬ gawˬ lehˍ gʼa chehˇ tuˬ, Yawˇ ngaˬ hta‸ haˉ hpawˇ hkʼoˆ lo yuˬ 
teh laˇ ve yoˬ. 
3Ngaˬhui ve Gʼuiˬsha hta‸ kʼa muiˬ chiˇ mvuh tuˬ, kʼa muiˬ hkawˇ awˬ suhˉ teˇ 
puˆ Yawˇ ngaˬ hta‸ maˍ laˇ ve yoˬ. Chi ve hta‸ gʼa mawˬ ve chaw hui kawˆ jaˇ 
leh Gʼuiˬsha hta‸ gʼaˇ va tuˬ yoˬ. 
4Gʼuiˬsha hta‸ gʼaˇ va leh shaˉ ho‸ hta‸ oˉ kʼoˍ maˇ pui ve chaw teˇ gʼaˇ lehˬ, 
gʼa ha lehˬ ve yoˬ. 
5Ngaˬ ve Jawˇmawˇ Gʼuiˬsha-oˬ, nawˬ lehˬ ngaˬ hui awˬ pon kanˉ laiˉ ceuˬ te 
laˇ taˍ peuˬ. Nawˬ hta‸ shuˍ da‸ ve gʼuiˬsha teˇ gʼaˇ ka‸ maˇ cawˬ. Nawˬ lehˬ 
ngaˬ hui awˬ pon anˇ tuˬ uiˍ ve kanˉ laiˉceuˬ te laˇ taˍ peuˬ. Oˇ ve hkʼa peu-eˬ 
hta‸ ngaˬ gʼa kʼoˆ ve hkʼe kʼo, ngaˬ ca kʼoˆ maˇ peuˬ htaˇ hkʼa gaˬ maˇ jaˇ tuˬ 
yoˬ. 
6Tuˉ tanˇ ve awˬ ceuˬ teˇ hpaˍ hta‸ nawˬ heuˆ gaˇ ve maˇ heˆ. Tuˉ tanˇ kuiˬ awˬ 
hkʼoˆ lo to nuˇ to shaˆ teˇ hpaˍ hta‸ tuˉ tanˇ leh venˇbaˆ lawˬ hpehˇ ve hta‸ 
Yawˇ nyi hkʼaˇ suh ve maˇ heˆ. Oˇ ve hkʼa peu-eˬ awˬ tan, nawˬ ve tawˇ hkawˇ 
hta‸ na yuˬ tuˬ naˍ paw teˇ hpaˍ nawˬ ngaˬ hta‸ piˇ laˇ taˍ ve yoˬ. 
7Hkʼe te leh, Gʼuiˬsha hta‸ chi hkʼe kʼaw yaw hkʼaw‸ piˇ ve yoˬ. Ngaˬ choˬ kaˬ 
chehˇ taˍ ve yoˬ. Nawˬ ngaˬ hta‸ maˍ laˇ ve tawˇ hkawˇ teˇ hpaˍ lehˬ, 
awˬliˇtawˇhkawˇ li‸ daw awˬ hkʼaw lo cawˬ taˍ ve yoˬ. 

8Ngaˬ ve Gʼuiˬsha-oˬ, nawˬ ve a loˍ hta‸ngaˬ te gaˇ ve yoˬ. Nawˬ maˍ laˇ ve awˬ 
ceuˬ teˇ hpaˍ hta‸ ngaˬ nyi ma hkʼaw lo ha‸ shaˉ taˍ ve yoˬ, teh‸ kʼoˆ piˇ ve 
yoˬ. 
9Gʼuiˬsha-oˬ, nawˬ ve chaw teˇ hpaˍ hpawnˬ da‸ kuiˬ lo nawˬ ponˬ laˇ ve ha 
lehˬ ve tawˇ hkawˇ ngaˬ kʼaoˍ maˍ piˇ ve yoˬ. Chi ve hta‸ ngaˬ hkʼaˬ htaˆ ka‸ 
kʼoˆ tcuhˉ taˍ tuˬ ve hta‸ nawˬ shiˍ taˍ ve yoˬ. 
10Htaiˍ hkʼaw‸ ve awˬ lawn chi, ngaˬ ve nyi ma hkʼaw faˉ taˍ ve maˇ heˆ. Nawˬ 
ka ti‸ yeˬ ve awˬ lawn leh, nawˬ ga laˇ ve awˬ lawn, ngaˬ hkʼaˬ htaˆ ka‸ kʼoˆ 
tcuhˉ taˍ ve yoˬ. Nawˬ ve chaw teˇ hpaˍ hpawnˬ da‸ kuiˬ lo, nawˬ ha‸ pehnˇ 
ve leh ka ti‸ yeˬ ve awˬ lawn, ngaˬ maˇ kʼoˆ leh ta‸ iˉ chehˇ taˍ tuˬ ve maˇ heˆ. 
11Gʼuiˬsha-oˬ, nawˬ lehˬ ngaˬ hta‸ hkʼaˬ htaˆ ka‸ ha kʼaˉ laˇ tuˬ ve hta‸ ngaˬ 
shiˍ ve yoˬ. Nawˬ ha‸ pehnˇ ve leh ka ti‸ yeˬ ve chi, ngaˬ hta‸ hkʼaˬ htaˆ ka‸ 
ha‸ shaˉ laˇ tuˬ ve yoˬ. 

Ga laˇ tuˬ lawˬ ve bon lawˬ hkawˇ 

12Gʼaw maˇ peuˬ htaˇ hkʼa gaˬ maˇ jaˇ ve dawˇ haˍ tuˬ teˇ hpaˍ, ngaˬ hta‸ caw 
zuhˇ chehˇ taˍ ve yoˬ. Ngaˬ ve venˇbaˆ teˇ hpaˍ ngaˬ awˬ hkʼoˆ gaˬ la leh ngaˬ 
ve mehˆ shiˍ mawˬ maˇ hpeh‸-o. Oˇ ve teˇ hpaˍ lehˬ, ngaˬ ve uˉ hkeh mvuh a‸ 
kehˉ maˇ jaˇ leh ngaˬ ve awˬ gʼaˇ awˬ shaˉ mehˉ kʼai peuˬ. 
13Gʼuiˬsha-oˬ, ngaˬ hta‸ ga laˇ leh, chi beu‸ ponˬ laˇ-oˆ. 
14Ngaˬ hta‸ tiˇ pehˍ tuˬ coˇ caˇ chehˇ ve chaw teˇ hpaˍ dawˇ maˇ tawˆ leh 
shonˇ kʼai piˇ lawˬ-o‸. Ngaˬ dawˇ haˍ chehˇ ve hta‸ mawˬ leh, ha lehˬ chehˇ ve 
chaw teˇ hpaˍ htawˇ awˬ me‸ awˬ hponˇ luˬ kʼai leh kʼaw‸ hpfuhˆ kʼo‸-e piˇ 
lawˬ-o‸. 
15Ngaˬ hta‸ maˇ shawˍ maˇ caˆ kʼoˆ ve chaw teˇ hpaˍ, shonˇ kʼai leh nyi ma luˬ 
jaˇ piˇ lawˬ-o‸. 
16Nawˬ geh hkʼa laˬ ve chaw hkʼa peu-eˬ, ha lehˬ chehˇ piˇ-oˆ. Nawˬ ve htaiˬ 
hkʼaw‸ ve hta‸ hkʼa ha‸ ve chaw hkʼa peu-eˬ, Gʼuiˬsha lehˬ uiˍ jaˇ ve yoˬ, teh‸ 
hkʼaˬ htaˆ ka‸ kʼoˆ chehˇ piˇ lawˬ-o‸. 

17Gʼuiˬsha-oˬ, ngaˬ lehˬ gʼaˇ nuˇ leh haˍ gʼawˇ jaˇ ve yoˬ. Ya‸ hkʼaˇ, nawˬ ngaˬ 
hta‸ dawˇ nawˇ chehˇ ve yoˬ. Nawˬ lehˬ ngaˬ ve Gʼuiˬsha leh htaiˍ hkʼaw‸ paˍ 
hpeh‸ ve yoˬ. Ngaˬ hta‸ ga laˇ-oˆ. 

Chiˇ mvuh ve li‸ 41 

Chaw naˬ teˇ gʼaˇ ve bon lawˬ hkawˇ 

1Haˍ ve gʼawˇ ve chaw hui awˬ pon dawˇ nyi puiˉ ve chaw lehˬ gʼa ha lehˬve 
yoˬ. Yawˇ dawˇhaˍ kuiˬ lo gaˬ ve teˇ yanˇ, Gʼuiˬsha yawˇ hta‸ ga piˇ tuˬ yoˬ. 
2Gʼuiˬsha yawˇ hui hta‸ ha‸ shaˉ piˇ leh, mvuhˇmiˬ awˬ hkʼaw lo ha lehˬ ha kʼa 
chehˇ tcuh tuˬ yoˬ. Canˇpaˍ teˇ hpaˍ ve la‸ sheh hkʼaw lo baˬ taˉ piˇ tuˬ ve maˇ 
heˆ. 
3Yawˇ hui naˬ ve teˇ yanˇ, Gʼuiˬsha yawˇ hui hta‸ ga piˇ leh, yawˇ hui hta‸ 
kʼaw‸ chehˇ sha la piˇ tuˬ yoˬ. 
4Gʼuiˬsha-oˬ, ngaˬ nawˬ hta‸ te ya‸ peuˬ, teh‸ ngaˬ kʼoˆ ve yoˬ. Ngaˬ hta‸ ha 
kʼaˉ leh a ciˉ gu na-e laˇ-oˆ. 
5Ngaˬ ve canˇ paˍ teˇ hpaˍ ngaˬ hta‸ hkʼa mvuhˇ hkʼa na kʼoˆ chehˇ ve yoˬ. 
Yawˇ hui ngaˬ hta‸ suh-e piˇ lawˬ gaˇ leh shu leunˇ kʼai ve chaw hpeh‸ piˇ 
lawˬ gaˇ ve yoˬ. 
6Ngaˬ hta‸ ca nyi la ve chaw teˇ hpaˍ lehˬ, da‸ ve chaw hpeh‸ ve maˇ heˆ. 
Yawˇ hui lehˬ ngaˬ ve awˬ lawn teˇ hpaˍ awˬ baˬ hpawˇ lo shu hta‸ ca kʼoˆ toˇ 
chehˇ ve yoˬ. 
7Ngaˬ hta‸ canˇ ve chaw teˇ hpaˍ ngaˬ ve awˬ lawn tawˇ tsuhˆ-ehˆ te da‸ chehˇ 
ve yoˬ. Ngaˬ ve awˬ lawn maˇ heˆ heˆ ve teˇ hpaˍ hta‸ yawˇ hui dawˇ nyi 
chehˇ ve yoˬ. 
8Yawˇ hui kʼoˆ ve, Yawˇ lehˬ naˬ jaˇ chehˇ ve yoˬ. Yawˇ kʼaw‸ chehˇ sha la tuˬ 
ve maˇ heˆ, teh‸ kʼoˆ chehˇ ve yoˬ. 
9Ngaˬ yonˍ gʼa ve ngaˬ ve awˬ chawˇ teˇ hpaˍ leh, ngaˬ geh teˇ geh caˇ chehˇ 
ve chaw teˇ hpaˍ htawˇ ngaˬ hta‸ baˬ taˉ laˇ peuˬ. 

10Gʼuiˬsha-oˬ, ngaˬ hta‸ ha kʼaˉ laˇ leh. ngaˬ hta‸kʼaw‸ chehˇ sha tcuh laˇ-oˆ. 
Ngaˬ ve canˇ paˍ teˇ hpaˍ hta‸ ngaˬ kʼaw‸ te hkʼaw‸ piˇ tuˬ yoˬ. 
11Yawˇ hui ngaˬ hta‸ gʼaˇ tuˬ ve maˇ heˆ. Nawˬ ngaˬ hta‸ nyi ma cawˇ chehˇ 
ve hta‸ ngaˬ shiˍ ve yoˬ. 
12Ngaˬ lehˬ cawˇ ve awˬ ceuˬ hta‸ tiˉ te ve pa taw, nawˬ ngaˬ hta‸ ga laˇ tuˬ 
yoˬ. Nawˬ ngaˬ hta‸ co co taiˍ taiˍ ha‸ shaˉ laˇ tuˬ yoˬ. 
13Iˉsaˍreˍlaˆ ve Jawˇmawˇ Gʼuiˬsha hta‸ chiˇ mvuh-o. Chi beu‸ hta‸ tanˬ leh co 
co taiˍ taiˍ chiˇ mvuh piˇ-oˆ. A menˬ. A menˬ. 

Chiˇ mvuh ve li‸ 42 

Shu mvuhˇmiˬ hkʼaw gʼa chehˇ ve chaw teˇ gʼaˇ ve bon lawˬ hkawˇ 

1Hkuiˉ zuhˬ lehˬ gawˬ da‸ ve iˉ kaˆ lawˬ hta‸ dawˇ law chehˇ ve hkʼe, 
Gʼuiˬsha-oˬ ngaˬ nawˬ hta‸ dawˇ law chehˇ ve yoˬ. 
2Te‸chehˇ ve Gʼuiˬsha-oˬ, ngaˬnawˬ hta‸ shiˉ jaˇ ve yoˬ. Nawˬ hta‸ ngaˬ hkʼaˬ 
htaˆ oˉ kʼoˍ ca pui la hpeh‸ tuˬ ve le. 
3Mvuhˇ law‸ kʼaw mvuhˇ hpeu‸ ngaˬ hawˬ chehˇ leh, mehˆ gʼuiˬ lehˬ ngaˬ ve 
caˇ tuˬ hpeh‸ ve yoˬ. Nawˬ ve Gʼuiˬsha hkʼaˬ lo le, teh‸ canˇ paˍ teˇ hpaˍ ngaˬ 
hta‸ na nyi laˇ chehˇ ve yoˬ. 
4Ponˬ laˬ ve awˬ yanˇ awˬ hkʼaw lo ngaˬ chaw moˍ lonˉ hta‸ shiˍ leh, ha lehˬ 
ha kʼa Gʼuiˬsha ve bon yehˬ lo kʼai taˉ ve hta‸ kʼaw‸ dawˇ nawˇ ve teˇ yanˇ, 
ngaˬ ve nyi ma pe‸ hkoˇ la paˇ neˇ ve yoˬ. 
5Aˬ hto‸ ma pa taw, chi beu‸ ngaˬchi taw taw gʼa dawˇ haˍ chehˇ ve le. Ngaˬ 
Gʼuiˬsha hta‸ dawˇ law leh, ngaˬ ve htaiˍ hkʼaw‸ paˍ Gʼuiˬsha hta‸ ngaˬ teˇ 
pawˆkʼaw‸ chiˇ mvuh piˇ tuˬ yoˬ. 
6Choˬ kaˬ shu mvuhˇmiˬ hkʼaw ngaˬ ve nyi ma pe‸ hkoˇ la chehˇ ve yoˬ. Hkʼe 
te leh ngaˬ Yawˇ geh kʼaw‸ hpfuhˆ kʼo‸-e ve yoˬ. 
7Heˍraˍmonˍ hkʼaw leh Miˆzaˍraˆ hkʼaw hkʼoˆ lo Yawˇ lehˬ dawˇ haˍ tuˬ ve awˬ 
ceuˬ gʼuiˬ baˇ hkʼa shuˍ ngaˬ awˬ hkʼoˆ gaˬ la piˇ ve yoˬ. 

8Mvuhˇ hpeu‸ htaˇ ngaˬ kʼa muiˬ hkawˇ kʼa hpeh‸ tuˬ, leh ngaˬ hta‸ a sha‸ te
‸ chehˇ tcuh laˇ ve Gʼuiˬsha geh bon lawˬ hpeh‸tuˬ, mvuhˇ law‸ kʼaw htaˇ 
Gʼuiˬsha lehˬ Yawˇ ve ha‸ pehnˇ ve ngaˬ hta‸ hpeu‸ maˍ laˇ piˇ-oˆ. 
9Aˬ hto‸ ma pa taw, chi beu‸ ngaˬ chi taw taw gʼa dawˇ haˍ chehˇ ve le. Ngaˬ 
Gʼuiˬsha hta‸ dawˇ law leh, ngaˬ ve htaiˍ hkʼaw‸ paˍ Gʼuiˬsha hta‸ ngaˬ teˇ 
pawˆ kaw‸ chiˇ mvuh piˇ tuˬ yoˬ. 
10Nawˬ ve Gʼuiˬsha hkʼaˬ lo le, teh‸ yawˇ hui ngaˬ hta‸ maˇ shawˍ maˇ caˆ te 
leh na nyi laˇ tcuhˉ taˍve pa taw, ngaˬ nyi ma luˬ jaˇ ve yoˬ. 
11Aˬ hto‸ ma hta‸ pa taw, chi beu‸ ngaˬ chi taw taw gʼa dawˇ haˍ chehˇ ve le. 
Ngaˬ Gʼuiˬsha hta‸ dawˇ law leh, ngaˬ ve htaiˍ hkʼaw‸ paˍ Gʼuiˬsha hta‸ ngaˬ 
teˇ pawˆ kʼaw‸ chiˇ mvuh piˇ tuˬ yoˬ. 

Chiˇ mvuh ve li‸ 43 

Shu mvuhˇmiˬ hkʼaw gʼa chehˇ ve chaw teˇ gʼaˇ ve bon lawˬ hkawˇ 

1Gʼuiˬsha-oˬ, ngaˬ lehˬ te‸ chiˉ venˇbaˆ maˇ cawˬ ve chaw hpeh‸ ve awˬ lawn, 
haiˬ ve chaw teˇ hpaˍ ve mehˆ gʼuˇ suhˍ shaˉ hkiˆ hkanˍ leh, heˍ puiˉ ve chaw 
leh haiˬ ve chaw hui ve la‸ sheh hkʼaw lo ngaˬ hta‸ htaiˍ hkʼaw‸ laˇ-oˆ. 
2Nawˬ lehˬ ngaˬ hta‸ ha‸ shaˉ laˇ shehˍ hpaˇ hpeh‸ ve yoˬ. Aˬ hto‸ ma pa taw 
nawˬ ngaˬ hta‸ baˬ taˉ laˇ ve le. Ngaˬ ve canˇ paˍ teˇ hpaˍ ve la‸ sheh hkʼaw, 
aˬ hto‸ ma pa taw ngaˬ gʼa hkanˍ chehˇ tuˬ she‸ ve le. 
3Nawˬ chehˇ taˍ kuiˬ nawˬ ve bon yehˬ leh, nawˬ ve da‸ kehˬ ve Ziˉonˍ hkʼaw 
hkʼoˆ lo ngaˬ hta‸ shiˍ kʼai laˇ tuˬ, nawˬ ve awˬ gʼeuˆ leh nawˬ ve hteˇ ve cawˇ 
ve teˇ ceuˬ ngaˬ geh lo peu laˇ-oˆ. 
4Oˇ hkʼe te ve kʼo, Gʼuiˬsha-oˬ nawˬ ve tuˉ tanˇ kuiˬ lo ngaˬ kʼai tuˬ yoˬ. Ngaˬ 
ve ha lehˬ kuiˬ awˬ hkuiˉ puiˍ nawˬ hpeh‸ ve yoˬ. Ngaˬ ve Gʼuiˬsha-oˬ, ngaˬ 
tinˍ hteˆ leh nawˬ hta‸ kʼa muiˬ chiˇ mvuh tuˬ yoˬ. 
5Aˬ hto‸ ma pa taw, chi beu‸ ngaˬ chi taw taw gʼa dawˇ haˍ chehˇ ve le. Ngaˬ 
Gʼuiˬsha hta‸ dawˇ law leh, ngaˬ ve htaiˍ hkʼaw‸ paˍ Gʼuiˬsha hta‸ ngaˬ teˇ 
pawˆ kʼaw‸ chiˇ mvuh tuˬ yoˬ. 

Chiˇ mvuh ve li‸ 44 

Ha‸ shaˉ laˇ tuˬ bon lawˬ hkawˇ 

1Gʼuiˬsha-oˬ, aˬ sho-eˬ ngaˬ hui ve awˬ puˍ awˬ pi co-e htaˇ, nawˬ te taˍ peuˬ ve 
kanˉ teˇ hpaˍ awˬ lawn yawˇ hui kʼaw‸ hto maˍ laˇ ve hta‸ ngaˬ hui gʼa kaˇ taˍ 
peuˬ. 
2Buiˇshaˆ aˉ naˆ chaw teˇ hpaˍ hta‸ nawˬ hkʼaˬ hkʼe te gʼa‸ kʼoˬ piˇ ve awˬ 
lawn maˇ kʼoˆ, nawˬ ve chaw teˇ hpaˍ hta‸ yawˇ hui ve mvuhˇmiˬ hkʼaw nawˬ 
chehˇ tcuh piˇ ve awˬ lawn hta‸ maˇ kʼoˆ, awˬ nu ve chaw ceuˬ teˇ hpaˍ hta‸ 
nawˬ hkʼaˬ hkʼe te ciˍ yanˍ piˇ ve awˬ lawn leh, nawˬ ve chaw teˇ hpaˍ hta‸ 
hkʼaˬ hkʼe te uiˍ la maˇ la piˇ ve awˬ lawn chi teˇ hpaˍ hta‸ ngaˬ hui gʼa kaˇ 
taˍ peuˬ. 
3Nawˬ ve chaw teˇ hpaˍ lehˬ, a shu yawˇ ve aˉhtaw hta‸ cuˇ leh mvuhˇmiˬ oˇ 
ve teˇ hpaˍ hta‸ bawˆ yuˬ taˍ ve maˇ heˆ. Yawˇ hui ve kanˇ paˆ hta‸ pa taw ka
‸ maˇ heˆ. Nawˬ yawˇ hui hta‸ ha‸ ve pa taw yawˇ hui geh chehˇ taˍ leh, nawˬ 
ve awˬ gʼaˇ awˬ shaˉ, nawˬ ve kanˇ paˆ hta‸ pa taw gʼa taˍ ve yoˬ. 
4Nawˬ lehˬngaˬ ve Jawˇmawˇ Gʼuiˬsha hpeh‸ leh nawˬ ve chaw teˇ hpaˍ hta‸ 
gʼaˇ shehˍ hpaˇ hpeh‸ piˇ lawˬ ve yoˬ. 
5Nawˬ ve kanˇ paˆ hta‸ pa taw, canˇ paˍ teˇ hpaˍ hta‸ ngaˬ hui gʼaˇ ve yoˬ. 
6Ngaˬ ve hkaˆ hta‸ ngaˬ maˇ gʼaˇ va. Ngaˬ hta‸ ponˬ laˇ tuˬ, ngaˬ ve aˉhtaw 
hta‸ ka‸ ngaˬ maˇ gʼaˇ va. 
7Ya‸ hkʼaˇ, canˇ paˍ teˇ hpaˍ ve la‸ sheh hkʼaw nawˬ ngaˬ hui hta‸ ponˬ laˇ 
leh, ngaˬ hui hta‸ canˇ ve chaw hui hta‸ nawˬ shonˇ kʼai piˇ lawˬ ve yoˬ. 
8Co co taiˍtaiˍ ngaˬ hui nawˬ hta‸ kʼa muiˬ chiˇ mvuh tuˬ yoˬ. 
9Ya‸ hkʼaˇ, chi beu‸ nawˬ ngaˬ hui hta‸ chiˇ baˬ leh, ngaˬ hui hta‸ shonˇ kʼai 
piˇ lawˬ peuˬ. Nawˬ lehˬ chi beu‸ ngaˬ hui ve ma‸ moˍ geh maˇ kʼaw‸ te toˇ 
ve yoˬ. 
10Canˇ paˍ teˇ hpaˍ mehˆ gʼuˇ suhˍ, nawˬngaˬ hui hta‸ gʼuiˇ hpaw-e tcuh laˇ 
leh, yawˇ hui lehˬ ngaˬ hui ve mawˇ jeˬ hta‸ yuˬ kʼai ve yoˬ. 

11Yawˬ ehˉ hkʼa shuˍ tiˇ pehˍ ve hta‸ ngaˬ hui gʼa hkanˍ leh, nawˬ ngaˬ hui hta
‸ awˬ nu ve mvuhˇmiˬ teˇ hpaˍ hkʼaw lo hpaˆ da‸ kʼai piˇ lawˬ ve yoˬ. 
12Nawˬ lehˬ, nawˬ ve chaw teˇ hpaˍ hta‸ te‸ chiˉ awˬ hpfuhˇ maˇ cawˬ ve 
chaw hkʼe shawˍ leh, awˬ hpfuhˇ pawˇ pawˇ hawˇ baˬ laˇ ve yoˬ. 
13Nawˬ ngaˬ hui hta‸ hkʼaˬ hkʼe te laˇ taˍ ve hta‸ ngaˬ hui awˬ paˇ awˬ kui lo 
chehˇ ve chaw teˇ hpaˍ gʼa mawˬ leh, ngaˬ hui hta‸ hkʼa mvuhˇ hkʼa na kʼoˆ 
laˇ chehˇ ve yoˬ. 
14Nawˬ ngaˬ hui hta‸ awˬ nu ve chaw ceuˬ chi ma ve mehˆ gʼuˇ suhˍ ya‸ taw 
tuˬ te laˇ ve yoˬ. Yawˇ hui ngaˬ hui hta‸ hkʼa mvuhˇ hkʼa na kʼoˆ leh oˉ kʼoˍ 
hiˆ maˍ laˇ ve yoˬ. 
15Ngaˬ lehˬ, awˬ me‸ awˬ hponˇ luˬ kʼai leh, hkʼaˬ htaˆ ka‸ gʼa ya‸ taw chehˇ 
ve yoˬ. 
16Awˬ lawn kʼo, ngaˬ ve canˇ paˍ teˇ hpaˍ ngaˬ hta‸ hkʼa mvuhˇ hkʼa na kʼoˆ 
chehˇ ve awˬ hkawˇ hta‸ ngaˬ gʼa kaˇ ve pa taw yoˬ. 
17Ngaˬ hui nawˬ hta‸ maˇ leunˇ ve awˬ hkʼoˆ, nawˬ ngaˬ hui hta‸ te laˇ taˍ ve 
ka ti‸ hta‸ ngaˬ hui maˇ te luˬ ve htawˇ, awˬ ceuˬ oˇ ve teˇ hpaˍ ngaˬ hui awˬ 
hkʼoˆ gaˬ la ve yoˬ. 
18Ngaˬ hui nawˬ hta‸ ka ti‸ maˇ yeˬ ve maˇ heˆ. Ngaˬ hui nawˬ ve 
awˬliˇtawˇhkawˇ teˇ hpaˍ hta‸ maˇ na yuˬ ve ka‸ maˇ heˆ. 
19Ya‸ hkʼaˇ, nawˬ ngaˬ hui hta‸ haiˬ jaˇ ve to nuˇ to shaˆ teˇ hpaˍ geh baˬ taˉ 
laˇ leh, naˆ ho‸ jaˇ ve chehˇ kuiˬ lo baˬ taˉ laˇ ve yoˬ. 
20Ngaˬ hui lehˬ Gʼuiˬsha nawˬ hta‸ oˉ kʼoˍ maˇ pui leh, awˬ nu ve gʼuiˬsha hta‸ 
oˉ kʼoˍ ca pui ve hkʼe kʼo, 
21awˬ lawn chi hta‸ nawˬ shiˍ taˍ tuˬ ve yoˬ. Awˬ lawn kʼo, nawˬ lehˬ ngaˬ hui 
ve dawˇ hkʼaˇ hta‸ shiˍ shehˍ hpaˇ hpeh‸ ve yoˬ. 
22Ya‸ hkʼaˇ, chi beu‸ ngaˬ hui lehˬ nawˬ ve awˬmeh hta‸ pa taw, hkʼaˬ htaˆ ka
‸ tiˇ pehˍ ve hta‸ gʼa hkanˍ leh, tiˇ pehˍ tuˬ gu taˍ peuˬ ve yawˬ ehˉ hkʼe hpeh‸ 
chehˇ ve yoˬ. 

23Gʼuiˬsha-oˬ, nawˇ la-o. Aˬ hto‸ ma pa taw nawˬ zuh‸ muiˉ kʼa chehˇ ve le. 
Tu la-o. Ngaˬ hui hta‸ co co taiˍ taiˍ taˇ baˬ taˉ laˇ-oˆ. 
24Aˬ hto‸ ma pa taw nawˬ ca va‸ taˍ ve le. Ngaˬ hui gʼa hkanˍ chehˇ ve tu‸ 
hkanˍ haˍ gʼawˇ ve hta‸ a ciˉ taˇ leunˇ laˇ-oˆ. 
25Ngaˬ hui lehˬ miˬ chaˇ hkʼoˆ lo paiˍ leh, je‸ meu-e hkʼaw zuh‸ chehˇ taˍ ve 
yoˬ. 
26Ngaˬ hui hta‸ a ciˉ ga laˇ-oˆ. Nawˬ ve ha‸ pehnˇ ve awˬ hkʼaw lo ngaˬ hui 
hta‸ a ciˉ ponˬ laˇ-oˆ. 

Chiˇ mvuh ve li‸ 45 

Jawˇmawˇ la‸ kʼawˍ toˆ ve kʼa muiˬ hkawˇ 

1Jawˇmawˇ awˬ pon ngaˬ kʼa muiˬ hkawˇ chi hta‸ yuˬ tawˆ chehˇ ve teˇ yanˇ, 
ngaˬ ve nyi ma hkʼaw na sha ve tawˇ biˇ la leh, ngaˬ ve ha tehˍ lehˬ puiˉ jaˇ ve 
li‸ bvuh‸ shehˍ hpaˇ teˇ gʼaˇ ve naˬ meu‸ taˬ hkʼe hpeh‸ ve yoˬ. 
2Nawˬ lehˬ awˬ nu ve hawˉ hkʼaˆ paˍ teˇ hpaˍ a‸ kehˉ awˬ hkiˇ awˬ naˬ da‸ ve 
chaw hpeh‸ leh, tawˇ yaw puiˉ jaˇ ve chaw hpeh‸ ve yoˬ. Gʼuiˬsha nawˬ hta‸ 
hkʼaˬ htaˆ ka‸ awˬ bon na‸ piˇ chehˇ ve yoˬ. 
3Kanˇ paˆ uiˍ ve jawˇmawˇ-oˬ, nawˬ ve aˉhtaw hta‸ hkʼa deh‸ pfuhˇ taˍ-o‸. 
Awˬ lawn kʼo nawˬ lehˬ awˬ me‸ awˬ hponˇ leh kanˇ paˆ uiˍ ve jawˇmawˇ 
hpeh‸ ve yoˬ. 
4Hteˇ ve cawˇ ve awˬ ceuˬ hta‸ ha‸ shaˉ piˇ tuˬ, awˬ me‸ awˬ hponˇ cawˬ ve 
hkʼaw lo gʼuˇ suhˍ ciˇ kʼai-o. Nawˬ ve awˬ gʼaˇ awˬ shaˉ lehˬ nawˬ hta‸ gʼaˇ 
shehˍ hpaˇ hpeh‸ la piˇ tuˬ yoˬ. 
5Nawˬ ve hkaˆ ce lehˬ tcuhˆ jaˇ leh, nawˬ ve canˇ paˍ teˇ hpaˍ ve nyi ma shiˍ 
hta‸ juˆ pawnˍ piˇ ve yoˬ. Awˬ nu ve mvuhˇmiˬ yaˇ teˇ hpaˍ, nawˬ ve hkui paˇ 
lo boˆ taˍ ve yoˬ. 
6Gʼuiˬsha nawˬ hta‸piˇ taˍ ve mvuhˇmiˬ lehˬ, co co taiˍ taiˍ yeˬ chehˇ tuˬ yoˬ. 
Nawˬ lehˬ mvuhˇmiˬ yaˇ teˇ hpaˍ hta‸ hteˇ ve cawˇ ve hkʼaw uˉ peunˍ tuˬ yoˬ. 

7Cawˇ ve awˬ ceuˬ hta‸ nawˬ ha‸ leh, haiˬ ve awˬ ceuˬ hta‸ nawˬ canˇ ve yoˬ. 
Chi hta‸ pa taw nawˬ ve Gʼuiˬsha nawˬ hta‸ leuˆ yuˬ leh, awˬ nu ve jawˇmawˇ 
teˇ hpaˍ a‸ kehˉ nawˬ hta‸ ha lehˬ tuˬ awˬ ceuˬ leuˉ leh piˇ laˇ taˍ ve yoˬ. 
8Awˬ pe‸ hawnˉ ve naˍ manˇ hawnˉ muˇ raˍ nawˬ ve veu‸ kʼaˇ hkʼoˆ cawˬ taˍ 
leh, kʼa muiˬ hkawˇ kʼa shehˍ hpaˇ teˇ hpaˍ haw ciˬ yuˬ te taˍ ve tinˍ hta‸ hteˆ 
leh, hawˉ yehˬ hkʼaw lo nawˬ hta‸ chiˇ mvuh chehˇ ve yoˬ. 
9Jawˇmawˇ ve yaˇ miˇ haˉ teˇ hpaˍ htawˇ, awˬ nu ve yaˇ miˇ haˉ teˇ hpaˍ geh 
nawˬ ve hawˉ yehˬ hkʼaw chehˇ taˍ ve yoˬ. Nawˬ ve kʼaw jaw la‸ sha paˉ lo, 
hpu hkʼeun shi hkʼeun veu‸ deh taˍ ve jawˇmawˇ ma huˉ chehˇ taˍ ve yoˬ. 
10Jawˇmawˇ hta‸ heuˆ tuˬ ve yaˇ miˇ haˉ-oˬ, ngaˬ kʼoˆ chehˇ ve tawˇ hta‸ a ciˉ 
na sheˍ. Nawˬ ve chaw leh nawˬ ve awˬceuˬ awˬ hkʼaˇ teˇ hpaˍ hta‸ leunˇ baˬ 
taˉ-oˆ. 
11Nawˬ awˬ hkiˇ awˬ naˬ da‸ ve pa taw, jawˇmawˇnawˬ hta‸ nyi ma cawˇ ve 
yoˬ. Yawˇ lehˬ nawˬ ve awˬ shehˍ hpaˇ hpeh‸ ve pa taw, yawˇ ve tawˇ hta‸ 
nawˬ gʼa na yuˬ ve yoˬ. 
12Tuˇruˆ venˇ yaˇ teˇ hpaˍ nawˬ geh la‸ shawnˍ yuˬ veu laˇ leh, paw sha ve 
chaw teˇ hpaˍ htawˇ nawˬ hta‸ chiˇ uiˍ chiˇ mvuh tuˬ yoˬ. 
13Hawˉ yehˬ hkʼaw chehˇ taˍ ve jawˇmawˇ ma lehˬ, hkʼaˬ ma awˬ hkiˇ awˬ naˬ 
da‸ jaˇ ve le. Yawˇ ve veu‸ kʼaˇ hta‸ shi hkeh ceh tiˉ yuˬ te taˍ ve yoˬ. 
14Awˬ sheuˉ laiˉ ceuˬ cawˬ ve veu‸ kʼaˇ hta‸ veu‸ deh peuˬ hkʼaw‸ nawˉ, awˬ 
nu ve yaˇ miˇ haˉ teˇ hpaˍ geh teˇ geh shu yawˇ hta‸ jawˇmawˇ geh shiˍ kʼai 
piˇ ve yoˬ. 
15Ha lehˬ ha kʼa ve awˬ hkʼaw lo yawˇ hui laˬ leh, jawˇmawˇ ve hawˉ yehˬ 
hkʼaw lo‸-e ve yoˬ. 
16Ngaˬ ve jawˇmawˇ-oˬ, nawˬ pa teˇ hpaˍ ve aˉ yaˇ hta‸ kʼaw‸ yuˬ tuˬ, nawˬ 
geh lo yaˇ paˍ maˇ maˇ cawˬ la tuˬ yoˬ. Nawˬ lehˬ yawˇ hui hta‸ miˬguiˬ hkʼa 
peu-eˬ hta‸ uˉ peunˍ tcuh tuˬ yoˬ. 

17Ngaˬ ve kʼa muiˬ hkawˇ lehˬ, nawˬ hta‸ co co taiˍ taiˍ awˬ meh bvuhˬ chehˇ 
tcuh laˇ tuˬ yoˬ. Laˬ tuˬ ve awˬ yanˇ awˬ hkʼaw lo htawˇ, chaw teˇ gʼaˇ le le 
nawˬ hta‸ chiˇ mvuh tuˬ yoˬ. 

Chiˇ mvuh ve li‸ 46 

Gʼuiˬsha ngaˬ hui geh chehˇ ve 

1Gʼuiˬsha lehˬ ngaˬ hui ve gʼaˇ va kuiˬ leh, ngaˬ hui ve awˬ gʼaˇ awˬ shaˉ hpeh‸ 
ve yoˬ. Dawˇ haˍ ve awˬ yanˇ hkʼaw lo, yawˇ ga laˇ tuˬ hkʼaˬ htaˆ ka‸ gu taˍ 
hehnˇ taˍ ve yoˬ. 
2Miˬ hiˆ jaˇ leh hkʼaw teˇ hpaˍ laˇ tsuhˇ gʼuiˬ hkʼaw ce lo‸-e peuˬ ve maˇ kʼoˆ, 
3laˇ tsuhˇ gʼuiˬ ve gʼuiˬ baˇ teˇ hpaˍ uiˍ taˆ la leh hkʼaw teˇ hpaˍ hiˆ hiˆ naˇ naˇ 
hpeh‸ la ve htawˇ maˇ kʼoˆ, ngaˬ hui kawˆ tuˬ ve maˇ heˆ. 
4Uiˍ jaˇ mvuh jaˇ ve Gʼuiˬsha ve da‸ kehˬ ve yehˬ awˬ hkʼaw lo, ha lehˬ tuˬ ve 
awˬ ceuˬ yuˬ laˬ chehˇ ve iˉ kaˆ lawˬ teˇ maˬ cawˬ ve yoˬ. 
5Gʼuiˬsha lehˬ venˇ oˇ ve hkʼaw chehˇ taˍ leh, venˇ oˇ ve teˇ pawˆ ka‸ luˬ kʼai 
tuˬ ve maˇ heˆ. Mvuhˇ shawˉ teˇ na‸ Yawˇ laˬ leh, venˇ oˇ ve hta‸ ga piˇ tuˬ 
yoˬ. 
6Miˬguiˬ chaw yaˇ teˇ hpaˍ kawˆ jaˇ leh, mvuhˇmiˬ teˇ hpaˍ hiˆ hiˆ naˇ naˇ hpeh
‸ la ve yoˬ. Gʼuiˬsha awˬ hkawˇ bvuhˬ chaweh kuˬ leh, miˬguiˬ kuiˬ kʼai ve yoˬ. 
7Kanˇ paˆ uiˍ ve Gʼuiˬsha ngaˬ hui geh chehˇ taˍ leh, Yaˍkoˆ ve Gʼuiˬsha lehˬ 
ngaˬ hui ve gʼaˇ va kuiˬ hpeh‸ ve yoˬ. 
8Gʼuiˬsha te taˍ ve kanˉ teˇ hpaˍ hta‸ ca nyi la-o. Miˬguiˬ hkʼoˆ lo Yawˇ te taˍ 
ve anˇ tuˬ uiˍ ve kanˉ teˇ hpa hta‸ ca nyi la-o. 
9Miˬguiˬ hkʼoˆ lo bawˆ da‸ chaw da‸ ve hkʼa peu-eˬ hta‸ Yawˇ tawˍ taˍ ve yoˬ. 
Hkaˆ teˇ hpaˍ hta‸ Yaw ˇ awˉ hteh leh, gehˇ teˇ hpaˍ hta‸ te luˬ piˇ ve yoˬ. 
10Nawˬ hui bawˆ da‸ chaw da‸ chehˇ ve hta‸ jehˇ taˍ leh, ngaˬ Gʼuiˬsha hpeh‸ 
ve hta‸ shiˍ-o‸. Chaw ceuˬ hkʼa peu-eˬ leh miˬguiˬ hkʼa peu-eˬ awˬ hkʼoˆ, ngaˬ 
lehˬ kanˇ paˆ uiˍ jaˇ ve Gʼuiˬsha hpeh‸ve yoˬ, teh‸ Yawˇ kʼoˆ ve yoˬ. 

11Kanˇ paˆ uiˍ ve Gʼuiˬsha ngaˬ hui geh chehˇ taˍ leh, ngaˬ hui ve gʼaˇ va kuiˬ 
hpeh‸ ve yoˬ. 

Chiˇ mvuh ve li‸ 47 

Kanˇ paˆ uiˍ ve uˉ peunˍ shehˍ hpaˇ 

1Chaw yaˇ hkʼa peu-eˬ ha lehˬ ve awˬ hkʼaw lo la‸ sheh hta chehˇ-oˆ. Kʼa muiˬ 
hkawˇ kʼa leh Gʼuiˬsha hta‸ chiˇ mvuh-o. 
2Uiˍ jaˇ mvuh jaˇ ve Gʼuiˬsha lehˬ, miˬguiˬ hkʼa peu-eˬ hta‸ uˉ peunˍ chehˇ ve 
pa taw, yawˇ hta‸ kawˆ cawˇ ve yoˬ. 
3Chaw ceuˬ hkʼa peu-eˬawˬ hkʼoˆ Yawˇ ngaˬ hui hta‸ gʼaˇ shehˍ hpaˇ hpeh‸ la 
piˇ leh, mvuhˇmiˬ hkʼa peu-eˬ awˬ hkʼoˆ Yawˇ ngaˬ hui hta‸ uˉ peunˍ tcuh laˇ 
ve yoˬ. 
4Ngaˬ hui chehˇ taˍ ve mvuhˇmiˬ chi hta‸ Yawˇ leuˆ teh taˍ laˇ leh, Yawˇ ha‸ 
ve chaw hui ve mvuhˇmiˬ hpeh‸ la piˇ ve yoˬ. 
5Gʼuiˬsha lehˬ yawˇ ve kʼaw jaw hkʼoˆ taˆ-e ve yoˬ. Oˇ htaˇ ha lehˬ ve hkʼaw kuˬ 
ve awˬ hkawˇ teˇ hpaˍ leh behˬ heh ma meuˆ hkawˇ teˇ hpaˍ bvuhˬ tawˆ la 
chehˇ ve yoˬ. 
6Ngaˬ hui ve jawˇmawˇ Gʼuiˬsha hta‸ kʼa muiˬ chiˇ mvuh-o. 
7Gʼuiˬsha lehˬ miˬguiˬ hkʼa peu-eˬ awˬ hkʼoˆ Jawˇmawˇ hpeh‸ ve yoˬ. Yawˇ hta
‸ kʼa muiˬ chiˇ mvuh-o. 
8Gʼuiˬsha lehˬ Yawˇ ve da‸ kehˬ ve kʼaw jaw hkʼoˆ mui taˍ leh, chaw ceuˬ hkʼa 
peu-eˬ ve hta‸ uˉ peunˍ chehˇ ve yoˬ. 
9Chaw ceuˬ hkʼa peu-eˬ ve awˬ hoˉ awˬ naˬ teˇ hpaˍ lehˬ, Aˍbraˍhanˍ ve 
Gʼuiˬsha ve chaw hui geh hpawnˬ da‸ chehˇ ve yoˬ. Ma‸ yaˇ teˇ hpaˍ a‸ kehˉ 
Yawˇ awˬ gʼaˇ uiˍ jaˇ leh, Yawˇ lehˬ hkʼa peu-eˬ ve hta‸ uˉ peunˍ chehˇ ve yoˬ. 

Chiˇ mvuh ve li‸ 48 

Gʼuiˬsha ve Ziˉonˍ venˇ 

1Gʼuiˬsha lehˬ uiˍ jaˇ mvuh jaˇ ve pa taw, Yawˇ ve venˇ leh Yawˇve da‸ kehˬ ve 
hkʼaw awˬ hkʼoˆ lo Yawˇ hta‸ gʼaˇ hte‸ chiˇ mvuh cawˇ ve yoˬ. 

2Gʼuiˬsha ve Ziˉonˍ hkʼaw lehˬ, mvuh jaˇ leh nyi sha jaˇ ve yoˬ. Uiˍ jaˇ ve 
jawˇmawˇ ve venˇ lehˬ, miˬguiˬ hkʼa peu-eˬ hkʼoˆ lo ha lehˬ tuˬ awˬ ceuˬ yuˬ laˬ 
ve yoˬ. 
3Yawˇ ve venˇ hkʼaw cawˬ taˍ ve yehˬ awˬ hkʼaw lo, gawˬ lehˍ cawˬ ve awˬ 
lawn Gʼuiˬsha hpeu‸ maˍ laˇ taˍ peuˬ ve yoˬ. 
4Jawˇmawˇ teˇ hpaˍ hpawnˬ da‸ leh, Ziˉonˍ hkʼaw hta‸ ca bawˆ tuˬ laˬ ve yoˬ. 
5Yawˇ hui venˇ oˇ ve hta‸ gʼa mawˬ ve teˇ yanˇ, anˇ jaˇ kawˆ jaˇ leh gʼuiˇ 
hpaw-e ve yoˬ. 
6Yaˇ miˇ teˇ gʼaˇ yaˇ paw tuˬ kawˆ jaˇ ve hkʼe, yawˇ hui dawˇ maˇ tawˆ leh 
kawˆjaˇ ve yoˬ. 
7Mvuhˇ haw mvuhˇ yeˬ lonˉ laˬ chehˇ htaˆ, laˇ tsuhˇ gʼuiˬ hkʼaw te toˇ chehˇ ve 
haw lo‸ kʼoˍ lonˉ hkʼa shuˍ yawˇ hui tuˉ li paˍ li hpeh‸ chehˇ ve yoˬ. 
8Ponˬ laˬ htaˇ Gʼuiˬsha te taˍ peuˬ ve kanˉ awˬ lawn hta‸, ngaˬ hui gʼa kaˇ jaw 
ve yoˬ. Ya‸ hkʼaˇ chi beu‸ kanˇ paˆ uiˍ jaˇ ve Jawˇmawˇ Gʼuiˬsha ve yehˬ awˬ 
hkʼaw lo, awˬ ceuˬ oˇ ve teˇ hpaˍ hta‸ ngaˬ hui gʼa mawˬ peuˬ. Yawˇ lehˬ, venˇ 
oˇ ve hta‸ co co taiˍ taiˍ ha‸ shaˉ taˍ tuˬ yoˬ. 
9Gʼuiˬsha-oˬ, nawˬ ve bon yehˬ hkʼaw lo, nawˬ ha‸ pehnˇ ve awˬ lawn hta‸ 
ngaˬ hui dawˇ nyi chehˇ ve yoˬ. 
10Chaw yaˇ teˇ hpaˍ hkʼaˬ ti chi ti nawˬ hta‸ chiˇ mvuh chehˇ leh, nawˬ ve awˬ 
meh miˬguiˬ hkʼoˆ teˇ kaˬ le le bvuhˬ kʼai chehˇ ve yoˬ. Nawˬ lehˬ hteˇ ve cawˇ 
ve hkʼaw uˉ peunˍ chehˇ ve pa taw, 
11Ziˉonˍ ve chaw teˇ hpaˍ hta‸ ha lehˬ chehˇ piˇ-oˆ. Nawˬ lehˬ hteˇ ve cawˇ ve 
hkʼaw suhˉ jehˬ piˇ chehˇ ve pa taw, Yuˇda‸ ve venˇ teˇ hpaˍ awˬ hkʼaw lo ha 
lehˬ ve awˬ ceuˬ cawˬ la piˇ-oˆ. 
12Gʼuiˬsha ve chaw teˇ hpaˍ-oˬ, awˬ hkʼaw‸ nawˉ laˬ tuˬ ve chaw hui hta‸ nawˬ 
hui kʼaw‸ kʼoˆ maˍ gʼa tuˬ Ziˉonˍ hkʼaw hta‸ hkʼa caw zuhˇ ca toˇ nyi leh, 
mvuh ve yehˬ teˇ hpaˍ hta‸ gʼaw nyi taˍ-o‸. 

13Lanˇ venˇ teˇ hpaˍ hta‸ htawˇ hkʼa deh‸ nyi leh, ta‸ yehˬ teˇ hpaˍ hta‸ hkʼa 
deh‸ chaˬ nyi taˍ-o‸. 
14Awˬ lawn kʼo, Gʼuiˬsha lehˬ ngaˬ hui ve co co taiˍtaiˍ Gʼuiˬsha hpeh‸ leh, laˬ 
tuˬ ve awˬ yanˇ awˬ hkʼaw lo htawˇ, yawˇ ngaˬ hui hta‸ sheh kʼai laˇ tuˬ ve 
yoˬ. 

Chiˇ mvuh ve li‸ 49 

Hpu shi hta‸ gʼaˇ va ve chaw luˬ paˍ 

1Miˬguiˬ teˇ kaˬ le le lo chehˇ ve chaw hkʼa peu-eˬ, 
2chaw mawˇ yaˇ ehˉ maˇ kʼoˆ, paw sha ve chaw leh haˍ gʼawˇ ve chaw maˇ 
kʼoˆ, chi hta‸ na taˍ sheˍ. 
3Ngaˬ ve dawˇ hkʼaˇ lehˬ naˉ jaˇ leh, cuˇ yiˍ cawˬ ve tawˇ hta‸ ngaˬ yaw tuˬ 
yoˬ. 
4Tawˇ veˆ hkawˇ teˇ hpaˍ hta‸ ngaˬ yaw leh, tinˍ hteˆ ve awˬ hkʼaw lo tcuhˉ 
kuiˬ oˇ ve hta‸ yuˬ tawˆ laˇ tuˬ yoˬ. 
5-6Ngaˬ hta‸ caw hoˆ taˍ ve canˇ paˍ teˇ hpaˍ maˇ kʼoˆ, hpu shi mawˇ jeˬ hta‸ 
gʼaˇ va leh nyi ma uiˍ chehˇ ve chaw teˇ hpaˍ hta‸ maˇ kʼoˆ, ngaˬ kawˆ tuˬ ve 
maˇ heˆ. 
7Chaw yaˇ lehˬ a shu yawˇ awˬ to hta‸ htaiˍ hkʼaw‸ piˇ maˇ gʼa. 
8Awˬ lawn kʼo, chaw yaˇ ve a sha‸ lehˬ, awˬ hpfuhˇ hkʼaˆ jaˇ ve yoˬ. 
9Yawˇ tuˍ hpfuh hkʼaw maˇ gʼa lo‸-e leh co co gʼa te‸ chehˇ tuˬ awˬ pon, awˬ 
hpfuhˇ chi hta‸ chaw teˇ gʼaˇ ka‸ piˇ maˇ gʼa. 
10Chaw luˬ paˍ leh chaw kʼaˍ paˍ teˇ hpaˍ suh-e ve hkʼe cuˇ yiˍ cawˬ ve chaw 
hui htawˇ suh-e chehˇ ve hta‸ gʼa mawˬ chehˇ ve yoˬ. Yawˇ hui ve hpu shi 
mawˇ jeˬ hkʼa peu-eˬ, yawˇ hui ve awˬ yaˇ awˬ duˬ teˇ hpaˍ hta‸ teh taˉ piˇ ve 
yoˬ. 
11Yawˇ hui ve tuˍ hpfuh lehˬ, yawˇ hui ve co co taiˍ taiˍ yehˬ hpeh‸ ve yoˬ. Teˇ 
pawˆ htaˇ yawˇ hui lehˬ, a shu yawˇ ve miˬguiˬ cawˬ ve htawˇ, chi beu‸ yawˇ 
hui oˇ kaˬ lo hkʼaˬ htaˆ ka‸ chehˇ taˍ ve yoˬ. 

12Chaw yaˇ ve awˬ me‸ awˬ hponˇ lehˬ, yawˇ hta‸ suh kuiˬ lo htaiˍ hkʼaw‸ piˇ 
maˇ gʼa. Yawˇ lehˬ to nuˇ to shaˆ hkʼa shuˍ gʼa suh-e tuˬ yoˬ. 
13A shu yawˇ awˬ to hta‸ gʼaˇ va leh, a shu yawˇ ve hpu shi mawˇ jeˬ hta‸ nyi 
hkʼaˇ suh chehˇ ve chaw teˇ hpaˍ hkʼaˬ hkʼe hpeh‸ la ve hta‸ nyi sheˍ. 
14Yawˇ hui lehˬ yawˬ hkʼa shuˍ tiˇ pehˍ ve hta‸ gʼa hkanˍ leh, suh ve teˇ ceuˬ 
lehˬ yawˇ hui ve yawˬ hawˉ shehˍ hpaˇ hpeh‸ tuˬ yoˬ. Hteˇ ve cawˇ ve chaw 
teˇ hpaˍ yawˇ hui hta‸ te luˬ piˇ leh, yawˇ hui lehˬ suh mvuhˇmiˬ hkʼaw lo kuiˇ 
kʼai tuˬ yoˬ. 
15Ya‸ hkʼaˇ, Gʼuiˬsha ngaˬ hta‸ ponˬ laˇ leh, suh ve kanˇ paˆ hawˉ lo ngaˬ hta‸ 
yuˬ tawˆ laˇ ve yoˬ. 
16Chaw teˇ gʼaˇ hpu shi mawˇ jeˬ cawˬ maˇ leh paw sha la ve teˇ yanˇ, nawˬ 
nyi ma taˇ luˬ. 
17Yawˇ suh-e ve teˇ yanˇ, hpu shi mawˇ jeˬ oˇ ve teˇ hpaˍ hta‸ yuˬ kʼai maˇ gʼa. 
Oˇ ve teˇ hpaˍ lehˬ, miˬ kʼoˍ hkʼaw lo yawˇ geh lo‸-e tuˬ ve maˇ heˆ. 
18Chaw teˇ gʼaˇ lehˬ yawˇ ve a sha‸ hta‸ nyi hkʼaˇ suh leh shu chiˇ mvuh ve 
hta‸ gʼa hkanˍ chehˇ ve htawˇ, 
19co co taiˍ taiˍ naˆ ho‸ ve chehˇ kuiˬ suh mvuhˇmiˬ awˬ hkʼaw lo, yawˇ ve 
awˬ puˍ awˬ pi hui geh gʼa ca chehˇ tuˬ yoˬ. 
20Chaw yaˇ ve awˬ me‸ awˬ hponˇ lehˬ, yawˇ hta‸ suh kuiˬ lo htaiˍ hkʼaw‸ piˇ 
maˇ gʼa. Yawˇ lehˬ to nuˇ to shaˆ hkʼa shuˍ gʼa suh-e tuˬ yoˬ. 

Chiˇ mvuh ve li‸ 50 

Hteˇ ve cawˇ ve hkʼaw oˉ kʼoˍ pui ve 

1Kanˇ paˆ uiˍ jaˇ ve Jawˇmawˇ Gʼuiˬsha tawˇ yaw chehˇ ve yoˬ. Mvuhˇ nyi tawˆ 
hpawˇ te leh mvuhˇ nyi kʼehˬ hpawˇ hkʼa gaˬ, miˬguiˬ hkʼa peu-eˬ ve hta‸ Yawˇ 
kuˬ chehˇ ve yoˬ. 
2Da‸ jaˇ nyi sha jaˇ ve Ziˉonˍ venˇ hkʼaw lo, Gʼuiˬsha ve awˬ gʼeuˆ ba chehˇ ve 
yoˬ. 

3Ngaˬ hui ve Gʼuiˬsha laˬchehˇ ve yoˬ. Ya‸ hkʼaˇ, ta‸ iˉ gawˬ lehˍ laˬ chehˇ ve 
maˇ heˆ. Yawˇ awˬ gʼuˇ suhˍ lo aˬ miˍ to‸ chehˇ leh, Yawˇ awˬ paˇ lo hehnˇ jaˇ 
ve mvuhˇ haw lonˉ meuˆ chehˇ taˍ ve yoˬ. 
4Yawˇ ve chaw teˇ hpaˍ hta‸ suhˉ taˆ piˇ chehˇ ve teˇ yanˇ, shaˉ hkiˆ hpeh‸ tuˬ 
miˬguiˬ leh mvuhˇ naw ma hta‸ Yawˇ kuˬ taˍ ve yoˬ. 
5Tanˇ tuˬ hta‸ tuˉ tanˇ leh, ngaˬ hta‸ ka ti‸ shaˉ caˆ te taˍ ve ngaˬ ve chaw teˇ 
hpaˍ hta‸ ngaˬ geh lo shiˍ veu laˇ-oˆ, teh‸ Yawˇ kʼoˆ ve yoˬ. 
6Gʼuiˬsha lehˬ suhˉ jehˬ shehˍ hpaˇ hpeh‸ leh, hteˇ ve cawˇ ve Gʼuiˬsha hpeh‸ 
ve awˬ lawn, mvuhˇ naw ma hpeu‸ maˍ laˇ chehˇ ve yoˬ. 
7Ngaˬ ve chaw teˇ hpaˍ-oˬ, ngaˬ kʼoˆ ve tawˇ teˇ hpaˍ hta‸ na yuˬ-o‸. Iˉsaˍreˍlaˆ 
chaw teˇ hpaˍoˬ, ngaˬ nawˬ hta‸ suhˉ jehˬ tuˬ yoˬ. Ngaˬ lehˬ nawˬ hui ve 
Gʼuiˬsha hpeh‸ ve yoˬ. 
8Nawˬ hui ngaˬgeh hkʼaˬ htaˆ ka‸ tuˉ tanˇ tuˬ yuˬ laˬ chehˇ ve pa taw, nawˬ hui 
hta‸ deˇ maˍ laˇ tuˬ ve maˇ heˆ. 
9Ya‸ hkʼaˇ, nawˬ hui ve nuˇ paˍ teˇ hpaˍ leh aˉ che‸ teˇ hpaˍ hta‸ ngaˬ loˍ ve 
maˇ heˆ. 
10Heh puiˉ hkʼaw lo chehˇ taˍ ve to nuˇ to shaˆ teˇ hpaˍ leh, hkʼaw pui awˬ hinˉ 
awˬ meunˍ hkʼoˆ chehˇ taˍ ve nuˇ hkʼa peu-eˬ ngaˬ ve deˇ deˇ hpeh‸ ve yoˬ. 
11Ngaˆ hkʼa peu-eˬ leh heh puiˉ hkʼaw lo chehˇ ve a sha‸ te‸ chehˇ ve awˬ ceuˬ 
hkʼa peu-eˬ, ngaˬ ve deˇ deˇ hpeh‸ ve yoˬ. 
12Ngaˬ awˍ meu‸ ve kʼo, nawˬ hui hta‸ kʼoˆ laˇ chehˇ tuˬ ve maˇ heˆ. Awˬ lawn 
kʼo, miˬguiˬ leh miˬguiˬ hkʼoˆ hkʼa cawˬ taˍ ve awˬ ceuˬ hkʼa peu-eˬ ngaˬ ve deˇ 
deˇ hpeh‸ ve yoˬ. 
13Ngaˬ nuˇ shaˍ caˇ leh, aˉ che‸ awˬ suhˍ dawˬ ve leh laˇ. 
14Nawˬ hui Gʼuiˬsha hta‸ tuˉ tanˇ ve awˬ ceuˬ lehˬ, Gʼuiˬsha bon hta‸ chiˇ 
mvuh ve teˇ ceuˬ hpeh‸ piˇ-oˆ. Nawˬ hui ka ti‸ te taˍ ve hkʼe, Gʼuiˬsha hta‸ 
piˇ-oˆ. 

15Dawˇ haˍ tuˬ gaˬ la ve teˇ yanˇ, ngaˬ hta‸ kuˬ-o‸. Ngaˬ nawˬ hui hta‸ ponˬ laˇ 
leh, nawˬ hui ngaˬ hta‸ chiˇ mvuh tuˬ yoˬ. 
16Ya‸ hkʼaˇ, haiˬ ve chaw teˇ hpaˍ hta‸ Gʼuiˬsha kʼoˆ piˇ ve, Aˬ hto‸ ma pa 
taw nawˬ hui ngaˬ ve ka ti‸ tawˇ hkawˇ hta‸ gʼaw leh, jehˬ da‸ chehˇ ve le. 
17Ngaˬ nawˬ hui hta‸ kʼaw‸ gu laˇ ve hta‸ nawˬ hui maˇ heuˆ gaˇ. Ngaˬ ve awˬ 
liˇ tawˇ hkawˇ teˇ hpaˍ hta‸ nawˬ hui maˇ na yuˬ. 
18Chaw hkʼawˇ teˇ hpaˍ hta‸ nawˬ hui awˬ chawˇ te ve yoˬ. Haˉ chawˇ haˉ paˆ 
te ve chaw hui hta‸ htawˇ nawˬ hui awˬ chawˇ te ve yoˬ. 
19Nawˬ hui lehˬ cha‸ chiˆ ve tawˇ hta‸ hkʼaˬ htaˆ ka‸ yaw gaˇ jaˇ leh, heˍ ve 
tawˇ hta‸ yaw maˇ bvuhˆ puiˉ. 
20Nawˬ hui lehˬ a shu yawˇ ve awˬ viˉ awˬ nyi teˇ hpaˍ hta‸ venˇbaˆ taˍ tuˬ, 
hkʼaˬ htaˆ ka‸ gu taˍ hehnˇ taˍ ve yoˬ. 
21Nawˬ hui chi hkʼe te chehˇ ve htawˇ, ngaˬ te‸ chiˉ maˇ kʼoˆ ve pa taw, ngaˬ 
htawˇ nawˬ hui hkʼa shuˍ hpeh‸ ve yoˬ, teh‸ nawˬ hui dawˇ chehˇ ve yoˬ. Ya‸ 
hkʼaˇ, chi beu‸ ngaˬ nawˬ hui hta‸ deˇ maˍ laˇ leh, nawˬ hui hta‸ hteˇ lehˍ 
hpeu‸ maˍ laˇ tuˬ yo‸. 
22Ngaˬ hta‸ maˇ shawˍ maˇ caˆ te chehˇ ve chaw teˇ hpaˍ-oˬ, chi ve hta‸ na 
taˍ-o‸. Maˇ heˆ kʼo, ngaˬ nawˬ hui hta‸ te luˬ te sheˆ laˇ leh, nawˬ hui hta‸ 
ponˬ laˇ shehˍ hpaˇ teˇ gʼaˇ ka‸ cawˬ tuˬ ve maˇ heˆ. 
23Ngaˬ hta‸ awˬ me‸ awˬ hponˇ cawˬ la piˇ gʼa ve tanˇ tuˬ lehˬ, chiˇ mvuh 
hkaw ˇ ceh tiˉ hpeh‸ ve yoˬ. Ngaˬ ve tawˇ hkawˇ hta‸ na yuˬ ve chaw hui hta‸ 
ngaˬ awˬ tehˬ awˬ na ponˬ piˇ tuˬ yoˬ. 

Chiˇ mvuh ve li‸ 51 

Venˇbaˆ hpehˇ laˇ tuˬ bon lawˬ hkawˇ 

1Gʼuiˬsha-oˬ, nawˬ ha‸ pehnˇ uiˍ ve pa taw ngaˬ hta‸ a ciˉ ha kʼaˉ laˇ-oˆ. Nawˬ 
ha kʼaˉpuiˉ ve hta‸ pa taw, ngaˬ ve venˇbaˆ teˇ hpaˍ hta‸ a ciˉ tsuhˇ baˬ laˇ-oˆ. 
2Ngaˬve venˇbaˆ hta‸ tsuhˇ baˬ leh, ngaˬ hta‸ da‸ la kehˬ la piˇ-oˆ. 

3Ngaˬ ve ya‸ kuiˬ teˇ hpaˍ hta‸ ngaˬ kʼaw‸ shiˍ leh ngaˬ ve venˇbaˆ teˇ hpaˍ 
hta‸ ngaˬ kʼaw‸ dawˇ nawˇ ve yoˬ. 
4Ngaˬ nawˬ hta‸ te ya‸ peuˬ leh, nawˬ mehˆ gʼuˇ suhˍ cha‸ chiˆ ve awˬ ceuˬ 
hta‸ ngaˬ gʼa te taˍ peuˬ. Chi hta‸ pa taw, nawˬ ngaˬ hta‸ suhˉ jehˬ laˇ ve lehˬ 
cawˇ jaˇ ve yoˬ. 
5Ngaˬ lehˬ paw la htaˇ ka‸ haiˬ ve chaw hpeh‸ ve yoˬ. Paw la ve teˇ nyi hta‸ 
tanˬ leh ngaˬ lehˬ venˇbaˆ cawˬ ve yoˬ. 
6Ka ti‸ yeˬ ve nyi ma hta‸ nawˬ heuˆ gaˇ ve yoˬ. Ngaˬ ve nyi ma hkʼaw nawˬ 
ve cuˇ yiˍ biˇ la piˇ-oˆ. 
7Ngaˬ ve venˇbaˆ hta‸ yuˬ ˬbaˬ laˇ-oˆ. Ngaˬ da‸ la kehˬ la tuˬ yoˬ. Ngaˬ hta‸ 
tsuhˇ hkʼa laˇ-oˆ. Ngaˬ lehˬ vaˇ meu-e a‸ kehˉ hpu la tuˬ yoˬ. 
8Ngaˬ hta‸ ha lehˬ hkawˇ kaˇ tcuh laˇ-oˆ. Nawˬ ngaˬ hta‸ dawˇ tui‸ gaˇ tui‸ 
tcuh laˇ ve htawˇ, ngaˬ teˇ pawˆ kʼaw‸ ha lehˬ la tuˬ yoˬ. 
9Ngaˬ ve venˇbaˆ teˇ hpaˍ hta‸ maˇ nyi leh, ngaˬ geh cawˬ ve haiˬ ve awˬ ceuˬ 
hkʼa peu-eˬ hta‸ a ciˉ yuˬ baˬ laˇ-oˆ. 
10Gʼuiˬsha-oˬ, ngaˬ awˬ hkʼaw lo hpu ve kehˬ ve nyi ma cawˬ la piˇ leh, ka ti‸ 
yeˬ ve dawˇ hkʼaˇ awˬ suhˉ cawˬ la piˇ-oˆ. 
11Ngaˬ hta‸ nawˬ mehˆgʼuˇ suhˍ lo taˇ gʼa‸ kʼoˬ laˇ-oˆ. Nawˬ ve da‸ ve kehˬ ve 
Awˬ ha hpu hta‸ ngaˬ geh lo taˇ yuˬ hkʼaw‸ laˇ-oˆ. 
12Nawˬ ve htaiˍhkʼaw‸ ve awˬ bon hkʼaw tawˆ la ve ha lehˬ tuˬ awˬ ceuˬ ngaˬ 
hta‸ teˇ pawˆ kʼaw‸ piˇ laˇ leh, ngaˬ hta‸ na yuˬ puiˉ ve chaw kʼaw‸ hpeh‸ la 
piˇ-oˆ. 
13Oˇ hkʼe te ve kʼo, venˇbaˆ yaˇ teˇ hpaˍ hta‸ ngaˬ nawˬ ve awˬliˇtawˇhkawˇ 
maˍ piˇ leh, yawˇ hui nawˬ geh kʼaw‸ hpfuhˆ kʼaw‸ la tuˬ yoˬ. 
14Gʼuiˬsha-oˬ, ngaˬve a sha‸hta‸ ponˬ laˇ-oˆ. Nawˬ ve hteˇ ve cawˇ ve awˬ lawn 
ngaˬ shu hta‸ kʼaoˍ maˍ piˇ tuˬ yoˬ. 
15Gʼuiˬsha-oˬ, ngaˬ hta‸ tawˇ yaw puiˉ tuˬ a ciˉ ga laˇ-oˆ. Ngaˬ nawˬ hta‸chiˇ 
mvuh tuˬ yoˬ. 

16Nawˬ lehˬ tuˉ tanˇ tuˬ ve awˬ ceuˬ hta‸ maˇ heuˆ gaˇ. Maˇ heˆ kʼo, ngaˬ nawˬ 
hta‸ tuˉ tanˇ laˇ tuˬ yoˬ. Aˬ miˍ tuˉ tanˇ ve awˬ ceuˬ hta‸ nawˬ nyi ma maˇ 
cawˇ. 
17Gʼuiˬsha-oˬ, ngaˬve tuˉ tanˇ tuˬ lehˬ, ngaˬ ve na yuˬ puiˉ ve nyi ma hpeh‸ ve 
yoˬ. Na yuˬ puiˉ leh venˇbaˆ dawˇ hpfuhˆ ve nyi ma hta‸ nawˬ maˇ chiˇ baˬ 
taˬ. 
18Gʼuiˬsha-oˬ, Ziˉonˍ venˇ hta‸ ha kʼaˉ leh a ciˉ ga laˇ-oˆ. Yeˍruˆsaˍlehnˍ lanˇ 
venˇ hta‸ nawˬ kʼaw‸ gu te piˇ-oˆ. 
19Oˇ hkʼe te ve kʼo, ngaˬ hui tuˉ tanˇ tuˬ hkʼa peu-eˬ hta‸ nawˬ nyi ma cawˇ 
leh, nuˇ paˍ teˇ hpaˍ hta‸ nawˬ ve tuˉ tanˇ kuiˬ hkʼoˆ lo tuˉ tanˇ laˇ tuˬ yoˬ. 

Chiˇ mvuh ve li‸ 52 

Gʼuiˬsha suhˉ jehˬ ve leh Yawˇ ve awˬ bon 

1Awˬ gʼaˇ uiˍ ve chaw-oˬ, aˬ hto‸ ma pa taw nawˬ te taˍ ve haiˬ ve kanˉ awˬ 
lawn tawˇ uiˍ tawˇ mvuh yaw chehˇ ve le. Gʼuiˬsha ve ka ti‸ yeˬ ve teˇ ceuˬ co 
co yeˬ chehˇ ve yoˬ. 
2Shu hta‸ te luˬ piˇ tuˬ nawˬ dawˇ nyi leh, nawˬ ve ha tehˍ lehˬ tcuhˆ jaˇ ve aˉ 
hte‸ hkʼe hpeh‸ ve yoˬ. Nawˬ lehˬ hkʼaˬ htaˆ ka‸ heˍ tcuhˉ taˍ ve yoˬ. 
3Nawˬ lehˬ da‸ ve awˬ ceuˬ a‸ kehˉ haiˬ ve awˬ ceuˬ hta‸ ha‸ ve yoˬ. Hteˇ 
cawˇ ve awˬ ceuˬ a‸ kehˉ maˇ hteˇ maˇ cawˇ ve awˬ ceuˬ hta‸ nawˬ leuˉ leh ha
‸ ve yoˬ. 
4Heˍ ve tawˇ teˇ hpaˍ hta‸ yehˇ leh nawˬ lehˬ shu hta‸ naˬ tuˬ te piˇ ve yoˬ. 
5Chi hta‸ pa taw, Gʼuiˬsha nawˬ hta‸ co co taiˍ taiˍ te luˬ te sheˆ laˇ tuˬ yoˬ. 
Yawˇ nawˬ hta‸ nawˬ ve yehˬ hkʼaw maˇ kʼoˆ, a sha‸ te‸ chehˇ ve chaw hui 
ve mvuhˇmiˬ hkʼaw maˇ kʼoˆ, nawˬ hta‸ yuˬ tawˆ laˇ tuˬ yoˬ. 
6Hteˇ ve cawˇ ve chaw teˇ hpaˍ chi hta‸ gʼa mawˬ leh kawˆ jaˇ tuˬ yoˬ. Yawˇ 
hui nawˬ hta‸ ga hpoˆ gʼuiˬ leh, 

7Nyi loˬ, choˬ kaˬ lo Gʼuiˬsha hta‸ maˇ gʼaˇ va ve chaw teˇ gʼaˇ chehˇ taˍ ve 
yoˬ. Yawˇ lehˬ a shu yawˇ ve hpu shi mawˇ jeˬ hta‸ gʼaˇ va ve chaw luˬ paˍ 
hpeh‸ ve yoˬ, teh‸ kʼoˆ tuˬ yoˬ. 
8Ya‸ hkʼaˇ, ngaˬ lehˬ Gʼuiˬsha ve yehˬ hkʼaw lo yeˬ chehˇ ve shaˍ lonˍ cehˬ hkʼe 
hpeh‸ ve yoˬ. Yawˇ ve ha‸ pehnˇ ve hta‸ ngaˬ co co taiˍ taiˍ gʼaˇ va chehˇ ve 
yoˬ. 
9Gʼuiˬsha-oˬ, nawˬ te taˍ ve kanˉ teˇ hpaˍ hta‸ ngaˬ hkʼaˬ htaˆ ka‸ chiˇ mvuh 
tuˬ yoˬ. Nawˬ da‸ jaˇ ve awˬ lawn, nawˬ ve chaw moˍ lonˉ hpawnˬ da‸ kuiˬ lo 
ngaˬ kʼaoˍ maˍ piˇ tuˬ yoˬ. 

Chiˇ mvuh ve li‸ 53 

Chaw yaˇ haiˬ jaˇ ve 

1Gʼuiˬsha maˇ cawˬ, teh‸ chaw luˬ paˍ teˇ hpaˍ kʼoˆ chehˇ ve yoˬ. Yawˇ hui 
hkʼa peu-eˬ luˬ kʼai sheˆ kʼai chehˇ ve yoˬ. Yawˇ hui lehˬ kawˆ tuˬ uiˍ jaˇ ve 
kanˉ teˇ hpaˍ hta‸ te peuˬ ve yoˬ. Hteˇ ve cawˇ ve hta‸ te ve chaw teˇ gʼaˇ ka‸ 
maˇ cawˬ. 
2Gʼuiˬsha lehˬ, mvuhˇ naw ma hkʼoˆ chehˇ taˍ leh, cuˇ yiˍ cawˬ ve chaw leh 
yawˇ hta‸ oˉ kʼoˍ pui ve chaw teˇ gʼaˇ gʼaˇ cawˬ naˍ, nyi chehˇ ve yoˬ. 
3Ya‸ hkʼaˇ, yawˇ hui hkʼa peu-eˬ ya‸ kʼaw ya‸ kʼai peuˬ. Yawˇ hui hkʼa peu-eˬ, 
haiˬ ve chaw hpeh‸ ve yoˬ. Yawˇ hui awˬ hkʼaw lo da‸ ve kanˉ te ve chaw teˇ 
gʼaˇ ka‸ maˇ cawˬ. Maˇ cawˬ tehˬ ve yoˬ. 
4Yawˇ hui maˇ shiˍ leh laˇ. Haiˬ ve kanˉ hta‸ te chehˇ ve chaw chi hkʼa peu-eˬ, 
te‸ chiˉ cuˇ yiˍ maˇ cawˬ ve chaw hpeh‸ ve laˇ. Yawˇ hui lehˬ, ngaˬ ve chaw 
teˇ hpaˍ hta‸ hiˉ caˇ lu caˇ leh, a sha‸ te‸ chehˇ ve yoˬ. Yawˇ hui ngaˬ geh bon 
maˇ lawˬ, teh‸ Gʼuiˬsha kʼoˆ ve yoˬ. 
5Ponˬ laˬ htaˇ, teˇ pawˆ ka‸ maˇ hpuˇ jaw ve kawˆ tuˬ hta‸ yawˇ hui gʼa hpuˇ 
tuˬ yoˬ. Awˬ lawn kʼo Gʼuiˬsha lehˬ yawˇ ve canˇ paˍ teˇ hpaˍ ve awˬ mu‸ ku 
hta‸ hpaˆ da‸ kʼai piˇ tuˬ yoˬ. Gʼuiˬsha yawˇ hui hta‸ chiˇ baˬ peuˬ. Hkʼe te 
leh, Iˉsaˍreˍlaˆ chaw teˇ hpaˍ yawˇ hui hta‸ te luˬ te sheˆ piˇ tuˬ yoˬ. 

6Ziˉonˍ venˇ hkʼaw lo Iˉsaˍreˍlaˆ chaw hui gʼaˇ shehˍ hpaˇ hpeh‸ la tuˬ, ngaˬ 
bon lawˬ ve yoˬ. Gʼuiˬsha lehˬ, yawˇ ve chaw teˇ hpaˍ hta‸ uiˍ la da‸ la tuˬ 
kʼaw‸ te piˇ ve teˇ yanˇ, Iˉsaˍreˍlaˆ chaw teˇ hpaˍ hkʼaˬ ma gʼa ha lehˬ tuˬ le. 

Chiˇ mvuh ve li‸ 54 

Canˇ paˍ la‸ hkʼaw ponˬ laˇ tuˬ bon lawˬ hkawˇ 

1Gʼuiˬsha-oˬ, nawˬ ve kanˇ paˆ hta‸ yehˇ leh ngaˬ hta‸ ponˬ laˇ-oˆ. Nawˬ ve 
awˬ gʼaˇ hta‸ yehˇ leh ngaˬ hta‸ yuˬ tawˆlaˇ-oˆ. 
2Gʼuiˬsha-oˬ, ngaˬ ve bon lawˬ hkawˇ hta‸ na yuˬ laˇ-oˆ. 
3Nyi ma uiˍ ve chaw teˇ hpaˍ ngaˬ hta‸ te luˬ tuˬ laˬ chehˇ ve yoˬ. Gʼuiˬsha hta
‸ maˇ shiˍ leh, haiˬ ve chaw teˇ hpaˍ ngaˬ hta‸ tiˇ pehˍ tuˬ coˇ caˇ chehˇ ve yoˬ 
4Gʼuiˬsha lehˬ, ngaˬ hta‸ ga laˇ shehˍ hpaˇ hpeh‸ leh ngaˬ ve gʼaˇ va kuiˬ hpeh
‸ ve yoˬ. 
5Ngaˬ ve canˇ paˍ teˇ hpaˍ te taˍ ve haiˬ ve kanˉ hta‸ Gʼuiˬsha ciˍ yanˍ piˇ-oˆ. 
Yawˇ lehˬ ka ti‸ yeˬ ve pa taw, yawˇ hui hta‸ te luˬ piˇ tuˬ yoˬ. 
6Gʼuiˬsha-oˬ, ngaˬ ha lehˬ ha kʼa nawˬ hta‸ tuˉ tanˇ leh, nawˬ hta‸ chiˇ mvuh 
tuˬ yoˬ. Awˬ lawn kʼo, nawˬ lehˬ da‸ jaˇ ve yoˬ. 
7Ngaˬ ve kawˆ tuˬ dawˇ haˍ tuˬ teˇ hpaˍ hta‸ nawˬ yuˬ baˬ leh, ngaˬ ve canˇ paˍ 
teˇ hpaˍ hta‸ shonˇ kʼai peuˬ ve hta‸ ngaˬ gʼa mawˬ peuˬ. 

Chiˇ mvuh ve li‸ 55 

Shu baˬ taˍ ve chaw teˇ gʼaˇ ve bon lawˬ hkawˇ 

1Gʼuiˬsha-oˬ, ngaˬ ve bon lawˬ hkawˇ hta‸ na yuˬ leh, ngaˬ lawˬ hkawˉ ve awˬ 
hkawˇ hta‸ taˇ jaw kʼai laˇ-oˆ. 
2Ngaˬ lawˬ ve awˬ hkawˇ hta‸ na yuˬ leh, a ciˉ kʼaw‸ yaw hkʼaw‸ laˇ-oˆ. Ngaˬ 
ve dawˇ haˍ dawˇ hkiˉ tuˬ teˇ hpaˍ hta‸ pa taw ngaˬ awˬ gʼaˇ nuˇ jaˇ peuˬ. 
3Ngaˬ ve canˇ paˍ teˇ hpaˍ ho laˇ leh, haiˬ ve chaw teˇ hpaˍ fawˉ mehˍ laˇ ve pa 
taw, ngaˬ nyi ma luˬ jaˇ ve yoˬ. Yawˇ hui ngaˬ awˬ hkʼoˆ dawˇ haˍ tuˬ gaˬ la piˇ 
leh, ngaˬ hta‸ nyi ma zuhˆ leh canˇ chehˇ ve yoˬ. 

4Ngaˬ ve nyi ma hkʼaw kawˆ tuˬ ve awˬ ceuˬ biˇ taˍ leh ngaˬ gʼa suh tuˬ ve hta‸ 
kawˆ jaˇ ve yoˬ. 
5Ngaˬ lehˬ kawˆ cheˇ jaˇ ve yoˬ. 
6Aˉ pui kʼaˍ hkʼa shuˍ toˍ la‸ kʼuˉ cawˬ ve hkʼe kʼo, ngaˬ poˬ hpaw-e leh gʼaˇ 
jehˇ kuiˬ hta‸ ca tuˬ yoˬ. 
7Ngaˬ vuiˇ jaˇ kuiˬ heh puiˉ hkʼaw lo poˬ hpaw-e leh, ngaˬ ve chehˇ kuiˬ yehˬ 
hta‸ ca te tuˬ yoˬ. 
8Mvuhˇ haw mvuhˇ yeˬ lonˉ laˬ htaˇ, ngaˬ hpfuh taˍ kuiˬ chehˇ kuiˬ hta‸ haˆ ca 
te taˍ tuˬ yoˬ. 
9Gʼuiˬsha-oˬ, ngaˬ ve canˇ paˍ teˇ hpaˍ teˇ gʼaˇ leh teˇ gʼaˇ tawˇ yaw da‸ ve na 
maˇ gʼa tuˬ te piˇ-oˆ. Venˇ awˬ hkʼaw lo haiˬve kanˉ hta‸ ceh tiˉ ngaˬ gʼa mawˬ 
ve yoˬ. 
10Mvuhˇ law‸ kʼaw mvuhˇ hpeu‸ yawˇ hui lehˬ, lanˇ venˇ hkʼoˆ lo caw toˇ 
chehˇ ve yoˬ. Venˇ hkʼaw lo cha‸ chiˆ ve awˬ ceuˬ leh dawˇ haˍ tuˬ hkʼa biˇ 
cawˬ taˍ ve yoˬ. 
11Teˇ kaˬ le le lo luˬ ve sheˆ ve ceh tiˉ cawˬ ve yoˬ. Teˇ gʼaˇ hta‸ teˇ gʼaˇ heˍ caˇ 
leh fawˉ mehˍ da‸ ve awˬ ceuˬ ya‸ kʼaw hkʼoˆ lo biˇ chehˇ taˍ ve yoˬ. 
12Ngaˬ hta‸ maˇ shawˍ maˇ caˆ te laˇ chehˇ ve chaw teˇ hpaˍ lehˬ, ngaˬ ve canˇ 
paˍ hpeh‸ ve hkʼe kʼo, ngaˬ yeunˇ hkanˍ hpeh‸ ve yoˬ. Ngaˬ awˬ hkʼoˆ lo tawˇ 
uiˍ tawˇ mvuh yaw chehˇ ve chaw teˇ hpaˍ lehˬ, ngaˬ hta‸ canˇ ve chaw hpeh‸ 
ve hkʼe kʼo, ngaˬ ca va‸ taˍ hpeh‸ ve yoˬ. 
13Ya‸ hkʼaˇ ngaˬ hta‸ oˇ hkʼe te laˇ chehˇ ve chaw lehˬ, ngaˬ ve da‸ jaˇ ve awˬ 
chawˇ hpeh‸ ve yoˬ. 
14Ponˬ laˬ htaˇ ngaˬ hui awˬ chawˇ te da‸ leh, bon yehˬ hkʼaw lo oˉ kʼoˍ ca pui 
jaw ve yoˬ. 
15Ngaˬ ve canˇ paˍ teˇ hpaˍ, suh yanˇ maˇ gaˬ sheˍ htaˇ ka‸ suh-e piˇ-oˆ. Suh 
mvuhˇmiˬ lo yawˇ hui awˬ te‸ te‸ gʼa lo‸-e piˇ-oˆ. Haiˬ ve awˬ ceuˬ yawˇ hui 
ve yehˬ kʼa leh, yawˇ hui ve nyi ma hkʼaw cawˬ taˍ ve yoˬ. 

16Ngaˬ hta‸ ga la tuˬ, Jawˇmawˇ Gʼuiˬsha hta‸ ngaˬ kuˬ leh, Yawˇ ngaˬ hta‸ 
ponˬ laˇ tuˬ ve yoˬ. 
17Mvuhˇ shawˉ, mvuhˇ law‸ kʼaw leh mvuhˇ hpeu‸ htaˇ ngaˬ hkʼanˇ ve awˬ 
hkawˇ Yawˇ geh taˆ-e chehˇ ve yoˬ. Yawˇ lehˬ ngaˬ ve tawˇ hkawˇ hta‸ na yuˬ 
laˇ tuˬ yoˬ. 
18Maˇ jaˇ ve canˇ paˍ teˇ hpaˍ hta‸ ngaˬ gʼa bawˆ da‸ chehˇ ve htawˇ, Yawˇ 
ngaˬ hta‸ kʼaw‸ shiˍ kʼo‸-e laˇ tuˬ yoˬ. 
19Co co taiˍ taiˍ uˉ peunˍ chehˇ ve Gʼuiˬsha lehˬ, ngaˬ ve bon lawˬ hkawˇ hta‸ 
na yuˬ leh, yawˇ hui hta‸ shonˇ kʼai piˇ lawˬ tuˬ yoˬ. Yawˇ hui nyi ma kʼaw‸ 
pa tuˬ maˇ te gaˇ. Gʼuiˬsha hta‸ kawˆ ve nyi ma ka‸ maˇ cawˬ. 
20Ponˬ laˬ htaˇ ngaˬ ve awˬ chawˇ lehˬ, yawˇ ve awˬ chawˇ teˇ hpaˍ hta‸ ya‸ da
‸ leh, yawˇ te taˍ ve ka ti‸ hta‸ te luˬ ve yoˬ. 
21Yawˇ ve tawˇ teˇ hpaˍ lehˬ, nuˇ cuˉ gʼuiˬ awˬ chu hkʼa shuˍ leˆ jaˇ ve htawˇ, 
yawˇ awˬ hkʼaw lo shu hta‸ canˇ ve nyi ma cawˬ ve yoˬ. Yawˇ ve tawˇ teˇ hpaˍ 
lehˬ, shaˍ chu hkʼa shuˍ nuˇ jaˇ ve htawˇ, aˉhtaw hkʼa shuˍ tcuhˆ jaˇ ve yoˬ. 
22Nawˬ ve dawˇ haˍ tuˬ teˇ hpaˍ Gʼuiˬsha geh teh taˉ-oˆ. Yawˇ nawˬ hta‸ ga laˇ 
tuˬ yoˬ. Yawˇ lehˬ hteˇ ve cawˇ ve chaw hta‸ teˇ pawˆ ka‸ shonˇ kʼai piˇ tuˬ ve 
maˇ heˆ. 
23Gʼuiˬsha-oˬ, nawˬ lehˬ shu hta‸ tiˇ pehˍ ve chaw leh, heˍ puiˉ ve chaw hta‸, 
yawˇ hui a sha‸ teˇ hkoˇ maˇ gaˬ sheˍ htaˇ ka‸ tuˍ hpfuh hkʼaw yu keu piˇ tuˬ 
yoˬ. Ya‸ hkʼaˇ, ngaˬ lehˬ nawˬ hta‸ ceh tiˉ gʼaˇ va tuˬ yoˬ. 

Chiˇ mvuh ve li‸ 56 

Gʼuiˬsha hta‸ gʼaˇ va ve bon lawˬ hkawˇ 

1Gʼuiˬsha-oˬ, ngaˬ hta‸ a ciˉ ha kʼaˉ laˇ-oˆ. Awˬ lawn kʼo, shu ngaˬ hta‸ ca 
bawˆ la chehˇ ve yoˬ. Ngaˬ ve canˇ paˍ teˇ hpaˍ ngaˬ hta‸ hkʼaˬ htaˆ ka‸ fawˉ 
mehˍ laˇ chehˇ ve yoˬ. 
2Ngaˬ hta‸ canˇ ve chaw teˇ hpaˍ maˇ jaˇ leh, teˇ nyi tanˇ vanˇ ngaˬ hta‸ bawˆ 
laˇ chehˇ ve yoˬ. 

3Kanˇ paˆ uiˍ ve Gʼuiˬsha-oˬ, ngaˬ kawˆ ve teˇ yanˇ, ngaˬ nawˬ hta‸ gʼaˇ va ve 
yoˬ. 
4Ngaˬ Gʼuiˬsha hta‸ gʼaˇ va leh, Yawˇ ve ka ti‸ shaˉ caˆ hta‸ ngaˬ chiˇ mvuh ve 
yoˬ. Yawˇ hta‸ ngaˬ gʼaˇ va ve pa taw, ngaˬ gʼa kawˆ tuˬ ve maˇ heˆ. Chawˇ 
yaˇ ngaˬ hta‸ aˬ hto‸ ma te laˇ gʼa tuˬ le. 
5Ngaˬ ve canˇ paˍ teˇ hpaˍ teˇ nyi tanˇ vanˇ ngaˬ hta‸ dawˇ haˍ tuˬ te laˇ chehˇ 
ve yoˬ. Yawˇ hui ngaˬ hta‸ te luˬ tuˬ hkʼaˬ htaˆ ka‸ dawˇ nyi tcuhˉ taˍ ve yoˬ. 
6Ngaˬ hta‸ tiˇ pehˍ gʼa tuˬ, yawˇ hui va‸ taˍ leh, ngaˬ te chehˇ ve kanˉ hta‸ jaˆ 
nyi tcuhˉ taˍ ve yoˬ. 
7Gʼuiˬsha-oˬ, yawˇ hui haiˬ ve kanˉ hta‸ te ve pa taw, yawˇ hui hta‸ ciˍ yanˍ 
piˇ-oˆ. Nawˬ nyi ma zuhˆ ve hkʼaw lo yawˇ hui hta‸ te luˬ te sheˆ piˇ-oˆ. 
8Ngaˬ hkʼaˬ ma gʼa dawˇ haˍ chehˇ ve hta‸ nawˬ shiˍ taˍ ve yoˬ. Ngaˬve mehˆ 
gʼuiˬ hkʼaˬ ma gʼa ya‸ la peuˬ ve hta‸ htawˇ nawˬ caˇ lanˇ te taˍ peuˬ ve yoˬ. 
Oˇ ve teˇ hpaˍ hta‸ nawˬ ve li‸ daw awˬ hkʼaw lo bvuh‸ keu taˍ peuˬ ve maˇ 
heˆ laˇ. 
9Ngaˬ nawˬ hta‸ kuˬ ve teˇ nyi, ngaˬ ve canˇ paˍ teˇ hpaˍ kʼaw‸ hpfuhˆ kʼo‸-e 
tuˬ yoˬ. Gʼuiˬsha ngaˬ geh chehˇ ve hta‸ ngaˬ shiˍ ve yoˬ. 
10Ngaˬ Gʼuiˬsha hta‸ gʼaˇ va leh, Yawˇ ve ka ti‸ shaˉ caˆ hta‸ ngaˬ chiˇ mvuh 
ve yoˬ. 
11Yawˇ hta‸ ngaˬ gʼaˇ va ve pa taw, ngaˬ gʼa kawˆ tuˬ ve maˇ heˆ. Chaw yaˇ teˇ 
hpaˍ ngaˬ hta‸ aˬ hto‸ ma te laˇ hpeh‸ tuˬ ve le. 
12Gʼuiˬsha-oˬ, ngaˬ ka ti‸ te taˍ peuˬ ve hkʼe, nawˬ hta‸ tanˇ laˇ tuˬ yoˬ. Chiˇ 
mvuh ve tanˇ tuˬ ngaˬ nawˬ hta‸ piˇ laˇ tuˬ yoˬ. 
13Awˬ lawn kʼo, suh kuiˬ awˬ hkʼaw lo nawˬngaˬ hta‸ ponˬ laˇ leh, luˬ kuiˬ sheˆ 
kuiˬ awˬ hkʼaw lo nawˬ ngaˬ hta‸ ha‸ shaˉ taˍ laˇ ve yoˬ. Chi hta‸ pa taw, a 
sha‸ te‸ ve awˬ ceuˬ hta‸ awˬ gʼeuˆ ba piˇ chehˇ ve Gʼuiˬsha mehˆ gʼuˇ suhˍ 
ngaˬ te toˇ chehˇ ve yoˬ. 

Chiˇ mvuh ve li‸ 57 

Ga laˇ tuˬ lawˬ ve bon lawˬ hkawˇ 

1Gʼuiˬsha-oˬ, ngaˬ hta‸ a ciˉ ha kʼaˉ laˇ-oˆ. Awˬ lawn kʼo, ta‸ iˉ gawˬ lehˍ gʼa 
chehˇ tuˬ ngaˬ nawˬ geh laˬ ve yoˬ. Mvuhˇ haw mvuhˇ yeˬ lonˉ peuˬ kʼai htaˇ 
hkʼa gaˬ, nawˬ ve toˍ la‸ kʼuˉ awˬ hawˉ lo gʼaˇ jehˇ kuiˬ hta‸ ngaˬ gʼa mawˬ ve 
yoˬ. 
2Ngaˬ loˍ ve awˬ ceuˬ hkʼa peu-eˬ piˇ laˇ chehˇ ve uiˍ jaˇ mvuh jaˇ ve Gʼuiˬsha 
hta‸ ngaˬ kuˬ ve yoˬ. 
3Yawˇ lehˬ, mvuhˇ naw ma hkʼoˆ lo chehˇ taˍ leh ngaˬ kuˬ ve awˬ hkawˇ hta‸ 
na yuˬ leh ngaˬ hta‸ ponˬ laˇ tuˬ yoˬ. Ngaˬ ve canˇ paˍ teˇ hpaˍ hta‸ Yawˇ te 
luˬ piˇ tuˬ yoˬ. Gʼuiˬsha lehˬ, Yawˇ ve ha‸ pehnˇ ve leh ka ti‸ yeˬ ve ngaˬ hta‸ 
maˍ laˇ tuˬ yoˬ. 
4Ngaˬ ve canˇ paˍ teˇ hpaˍ lehˬ, laˇ caˬ shiˉ hkʼa shuˍ ngaˬ hta‸ che‸ caˇ tuˬ 
ngaˬ paˇ lo hkʼa caw zuhˇ chehˇ taˍ ve yoˬ. Yawˇ hui ve ciˬ teˇ hpaˍ lehˬ, gehˇ 
leh hkaˆ ce hkʼa shuˍ hpeh‸ leh, yawˇ hui ve ha tehˍ lehˬ tcuhˆ jaˇ ve aˉ hte‸ 
hkʼe hpeh‸ ve yoˬ. 
5Gʼuiˬsha-oˬ, nawˬ uiˍ jaˇ mvuh jaˇ ve awˬ lawn, mvuhˇ naw ma hkʼoˆ lo hpeu‸ 
maˍ leh, miˬguiˬ hkʼoˆ lo nawˬ ve awˬ me‸ awˬ hponˇ hta‸ hpeu‸ maˍ laˇ-oˆ. 
6Ngaˬ ve canˇ paˍ teˇ hpaˍ ngaˬ hta‸ hpeh yuˬ tuˬ va htaw taˍ ve yoˬ. Ngaˬ lehˬ 
nyi ma luˬ jaˇ ve yoˬ. Yawˇ hui lehˬ, ngaˬ ve ya‸ kʼaw hkʼoˆ lo miˬ kʼoˍ duˇ taˍ 
ve yoˬ. Ya‸ hkʼaˇ, yawˇ hui oˇ kaˬ lo ce lo‸-e ve yoˬ. 
7Gʼuiˬsha-oˬ, ngaˬ nawˬ hta‸ gʼaˇ va leh, nawˬ hta‸ kʼa muiˬ chiˇ mvuh tuˬ yoˬ. 
8Ngaˬ ve nyi ma-oˬ, nawˇ la-o. Ngaˬ ve tinˍ leh shehnˍ teˇ hpaˍ-oˬ, nawˇ la-o. 
Mvuhˇ nyi hta‸ htawˇ ngaˬ nawˍ tu piˇ tuˬ yoˬ. 
9Gʼuiˬsha-oˬ, awˬ nu ve mvuhˇmiˬ yaˇ teˇ hpaˍ geh ngaˬ nawˬ hta‸ chiˇ mvuh 
tuˬ yoˬ. 
10Nawˬ ha‸ pehnˇ ve leh ka ti‸ yeˬ ve teˇ ceuˬ, mvuhˇ naw ma hta‸ daw‸ taˍ 
ve yoˬ. 
11Gʼuiˬsha-oˬ, nawˬ uiˍ jaˇ mvuh jaˇ ve awˬ lawn mvuhˇ naw ma hkʼoˆ hpeu‸ 
maˍ leh, miˬguiˬ hkʼoˆ lo nawˬ ve awˬ me‸ awˬ hponˇ hta‸ hpeu‸ maˍ laˇ-oˆ. 

Chiˇ mvuh ve li‸ 58 

Haiˬ ve chaw hta‸ ciˍ yanˍ piˇ tuˬ bon lawˬ hkawˇ 

1Uˉ peunˍ shehˍ hpaˇ teˇ hpaˍ-oˬ, nawˬ hui lehˬ hteˇ ve cawˇ ve awˬ hkʼaw lo 
kanˉ te chehˇ ve laˇ. Chaw yaˇ teˇ hpaˍ hta‸ hteˇ ve cawˇ ve awˬ hkʼaw lo suhˉ 
taˆ piˇ chehˇ ve laˇ. 
2Maˇ heˆ taˬ. Nawˬ hui lehˬ haiˬ ve awˬ ceuˬ hta‸ ceh tiˉ dawˇ nyi leh, 
mvuhˇmiˬ awˬ hkʼaw lo haiˬ ve leh sho‸ sha‸ ve awˬ ceuˬ tawˆ la tuˬ te chehˇ 
ve yoˬ. 
3Haiˬ ve chaw teˇ hpaˍ lehˬ, yawˇ hui a sha‸ leh htaˇ hkʼa gaˬ, awˬ haiˬ hta‸ 
tiˉ te ve yoˬ. Yawˇ hui paw la htaˇ ka‸ te leh, heˍ ve tawˇ hta‸ ceh tiˉ yaw 
chehˇ ve yoˬ. 
4Yawˇ hui lehˬ vuiˬ naˆ hkʼa shuˍ, awˬ taw‸ ma hkʼa biˇ cawˬ ve yoˬ. 
5Yawˇ hui lehˬ awˬ shehˍ hpaˇ ve tawˇ hta‸ maˇ kaˇ puiˉ ve naˍ paw pawˇ ve 
vuiˬ naˆ hkʼa shuˍ, a shu yawˇ ve naˍ paw hta‸ tsuhˇ taˍ ve yoˬ. 
6Gʼuiˬsha-oˬ, awˬ gʼaˇ uiˍ ve laˇ caˬ shiˉ chi teˇ hpaˍ ve ciˬ hta‸ dawˆ hkʼeh‸ 
piˇ-oˆ. 
7Yawˇ hui lehˬ, shawˍ baˬ piˇ taˍ ve iˉ kaˆ hkʼa shuˍ mehˉ kʼai piˇ-oˆ. Yawˇ hui 
lehˬ ya‸ kʼaw hkʼoˆ lo shu naˆ toˇ ve mvuh‸ hkʼa shuˍ goˇ kʼai piˇ-oˆ. 
8Yawˇ hui lehˬ pfuhˇ tsuh‸ aˉ lu‸ kʼuˉ kuiˬ kʼai ve hkʼe, suh kʼai piˇ-oˆ. Awˬ 
gʼeuˆ hta‸ maˇ gʼa mawˬ taˉ leh, paw la htaˇ ka‸ suh-e ve yaˇ ehˉ hkʼe hpeh‸ 
piˇ-oˆ. 
9Yawˇ hui maˇ shiˍ sheˍ htaˇ ka‸ mvuh‸ hkʼa shuˍ hpawˇ baˬ ve hta‸ gʼa hkanˍ 
ve yoˬ. Nyi ma zuhˆ jaˇ ve awˬ hkʼaw lo Gʼuiˬsha lehˬ, yawˇ hui a sha‸ te‸ 
chehˇ sheˍ htaˇ ka‸ gʼa‸ kʼoˬ piˇ tuˬ ve yoˬ. 
10Venˇbaˆ yaˇ hui hta‸ ciˍ yanˍ piˇ ve hta‸ hteˇ ve cawˇ ve chaw hui gʼa mawˬ 
ve teˇ yanˇ ha lehˬ jaˇ tuˬ yoˬ. Yawˇ hui lehˬ haiˬ ve chaw hui ve awˬ suhˍ 
hkʼaw lo juˇ kʼai tuˬ yoˬ. 

11Hteˇ ve cawˇ ve chaw teˇ hpaˍ lehˬ, awˬ tehˬ awˬ na awˬ bon gʼa tuˬ yoˬ. 
Miˬguiˬ hta‸ suhˉ jehˬ chehˇ ve Gʼuiˬsha teˇgʼaˇ awˬ tehˬ awˬ na cawˬ ve yoˬ, 
teh‸ chaw yaˇ teˇ hpaˍ kʼoˆ tuˬ yoˬ. 

Chiˇ mvuh ve li‸ 59 

Ha‸ shaˉ laˇ tuˬ bon lawˬ hkawˇ 

1Ngaˬ ve Gʼuiˬsha-oˬ, canˇ paˍ teˇ hpaˍ ve la‸ sheh hkʼaw lo ngaˬ hta‸ a ciˉ 
ponˬ laˇ-oˆ. Ngaˬ hta‸ ca ya‸ la ve chaw teˇ hpaˍ ve la‸ sheh hkʼaw ngaˬ hta‸ 
a ciˉ ha‸ shaˉ taˍ laˇ-oˆ. 
2Haiˬ ve chaw oˇ ve teˇ hpaˍ ve la‸ sheh hkʼaw ngaˬ hta‸ ponˬ laˇ leh, chaw 
hta‸ tiˇ pehˍ shehˍ hpaˇ oˇ ve teˇ hpaˍ ve la‸ sheh hkʼaw ngaˬ hta‸ htaiˍ 
hkʼaw‸ laˇ-oˆ. 
3Nyi loˬ. Yawˇ hui lehˬ ngaˬ hta‸ tiˇ pehˍ tuˬ law chehˇ taˍ ve yoˬ. Haiˬ ve 
chaw teˇ hpaˍ ngaˬ hta‸ tawˍ da‸ tuˬ awˬ moˍ shawˍ chehˇ ve yoˬ. Ngaˬ teˇ 
ceuˬ ceuˬ te ya‸ leh venˇbaˆ cawˬ ve pa taw maˇ heˆ. 
4Gʼuiˬsha-oˬ, yawˇ hui chi hkʼe te gʼuiˇ toˇ chehˇ ve lehˬ, ngaˬ te ya‸ kuiˬ teˇ 
ceuˬ ceuˬ cawˬ ve pa taw maˇ heˆ. 
5Kanˇ paˆ uiˍ ve Jawˇmawˇ Gʼuiˬsha-oˬ, tu leh ngaˬ hta‸ ga laˇ-oˆ. Iˉsaˍreˍlaˆ ve 
Gʼuiˬsha-oˬ, nawˬ a ciˉ nyi sheˍ. Nawˇ la leh buiˇshaˆ aˉ naˆ chaw hui hta‸ ciˍ 
yanˍ piˇ-oˆ. Haiˬ ve chaw oˇ ve teˇ hpaˍ hta‸ taˇ ha kʼaˉ piˇ-oˆ. 
6Mvuhˇ hpeu‸ htaˇ yawˇ hui kʼaw‸ la leh, hpuiˇ teˇ hpaˍ hkʼa shuˍ venˇ hkʼaw 
kuˬ toˇ chehˇ ve yoˬ. 
7Yawˇ hui hkʼa mvuhˇ hkʼa na kʼoˆ chehˇ ve tawˇ hta‸ na sheˍ. Yawˇ hui ve ha 
tehˍ lehˬ, aˉhtaw hkʼa shuˍ hpeh‸ leh, chaw teˇ gʼaˇ ka‸ yawˇ hui ve tawˇ hta‸ 
maˇ kaˇ taˬ, teh‸ dawˇ chehˇ ve yoˬ. 
8Ya‸ hkʼaˇ Gʼuiˬsha-oˬ, nawˬ lehˬ yawˇ hui hta‸ gʼuiˬ yawˬ leh, buiˇshaˆaˉnaˆ 
chaw hkʼa peu-eˬ ve hta‸ nawˬ maˇ shawˍ maˇ caˆ te piˇ ve yoˬ. 
9Nawˬ ve awˬ gʼaˇ awˬ shaˉ hta‸ ngaˬ gʼaˇ va ve yoˬ. Gʼuiˬsha-oˬ, nawˬ lehˬ 
ngaˬ ve gʼaˇ va kuiˬ hpeh‸ ve yoˬ. 

10Ngaˬ ve Gʼuiˬsha ngaˬ hta‸ ha‸ leh yawˇ ngaˬ geh laˬ tuˬ yoˬ. Ngaˬ ve canˇ 
paˍ teˇ hpaˍ shonˇ kʼai chehˇ ve Yawˇ ngaˬ hta‸ mawˬ tcuh laˇ tuˬ yoˬ. 
11Gʼuiˬsha-oˬ, yawˇ hui hta‸ taˇ tiˇ pehˍ piˇ-oˆ. Maˇ heˆ kʼo, ngaˬ ve chaw teˇ 
hpaˍ leunˇ kʼai tuˬ yoˬ. Nawˬ ve awˬ gʼaˇ awˬ shaˉ hta‸ yehˇ leh, yawˇ hui hta‸ 
hpaˆ da‸ kʼai piˇ-oˆ. Ngaˬ hui hta‸ ha‸ shaˉ laˇ shehˍ hpaˇ Gʼuiˬsha-oˬ, yawˇ 
hui hta‸ te luˬ piˇ-oˆ. 
12Venˇbaˆ yawˇ hui ve meuˇ guiˬ hkʼoˆ cawˬ leh, yawˇ hui ve tawˇ teˇ hpaˍ lehˬ 
venˇbaˆ uiˍ jaˇ ve yoˬ. Yawˇ hui nyi ma uiˍ ve pa taw, shu hpeh yuˬ ve hta‸ 
gʼa hkanˍ piˇ-oˆ. 
13Yawˇ hui heˍ leh shu hta‸ hkeu ve pa taw, nawˬ nyi ma zuhˆ ve awˬ hkʼaw 
lo yawˇ hui hta‸ te luˬ te sheˆ piˇ-oˆ. Oˇ htaˇ, Iˉsaˍreˍlaˆ chaw leh miˬguiˬ hkʼa 
peu-eˬ ve hta‸ Gʼuiˬsha uˉ peunˍ chehˇ ve hta‸ chaw yaˇ hkʼa peu-eˬ gʼa shiˍ 
tuˬ yoˬ. 
14Mvuhˇ hpeu‸ htaˇ ngaˬ ve canˇ paˍ teˇ hpaˍ kʼaw‸ la leh, hpuiˇ hkʼa shuˍ 
venˇ hkʼaw kuˬ toˇ chehˇ ve yoˬ. 
15Yawˇ hui lehˬ hpuiˇ hkʼa shuˍ caˇ tuˬ ca hpfuhˆ nyi toˇ chehˇ leh, caˇ tuˬ hkʼa 
law‸ ca maˇ gʼa ve teˇ yanˇ gʼaˇ hte‸ hkʼanˇ ve yoˬ. 
16Ya‸ hkʼaˇ, ngaˬ lehˬ nawˬ ve awˬ gʼaˇ awˬ shaˉ hta‸ kʼa muiˬ chiˇ mvuh tuˬ 
yoˬ. Teˇ shawˉ le le nawˬ ve ha‸ pehnˇ ve awˬ lawn bvuhˬ chaweh kʼa muiˬ 
chiˇ mvuh tuˬ yoˬ. Nawˬ lehˬ, ngaˬ ve gʼaˇ va kuiˬ hpeh‸ leh, dawˇ haˍ ve awˬ 
yanˇ awˬ hkʼaw lo ca hpaw va‸ taˍ kuiˬ hpeh‸ ve yoˬ. 
17Ngaˬ hta‸ ha‸ shaˉ laˇ shehˍ hpaˇ-oˬ, ngaˬ nawˬ hta‸ chiˇ mvuh tuˬ yoˬ. Ngaˬ 
ve gʼaˇ va kuiˬ lehˬ, ngaˬ hta‸ ha‸ ve Gʼuiˬsha hpeh‸ ve yoˬ. 

Chiˇ mvuh ve li‸ 60 

Htaiˍ hkʼaw‸ laˇ tuˬ bon lawˬ hkawˇ 

1Gʼuiˬsha-oˬ, nawˬ ngaˬ hui hta‸ chiˇ baˬ leh ngaˬ hui hta‸ shonˇ kʼai piˇ lawˬ 
peuˬ ve yoˬ. Nawˬ ngaˬ hui hta‸ nyi ma zuhˆ jaˇ peuˬ ve yoˬ. Ya‸ hkʼaˇ, chi 
beu‸ ngaˬ hui geh kʼaw‸ hpfuhˆ kʼaw‸ la-o. 

2Nawˬ lehˬ miˬguiˬ hta‸ kawˆ cheˇ piˇ lawˬ leh, jeˆ hkoˇ piˇ taˍ peuˬ. Oˇ ve hta
‸ chi beu‸ kʼaw‸ gu da‸ piˇ-oˆ. Awˬ lawnˬ kʼo, miˬguiˬ chi lehˬ paˆ-e la paˇ neˇ 
ve yoˬ. 
3Nawˬ ve chaw teˇ hpaˍ hta‸ nawˬ dawˇ haˍ piˇ lawˬ ve yoˬ. Ngaˬ hui lehˬ 
tzuhˬ bvuhˆ paˍ hkʼe te toˇ chehˇ ve yoˬ. 
4Nawˬ hta‸ kawˆ ve chaw teˇ hpaˍ ciˍ yanˍ ve hta‸ maˇ gʼa hkanˍ tuˬ, nawˬ 
yawˇ hui hta‸ shaˍ ti‸ piˇ taˍ ve yoˬ. 
5Nawˬ ve awˬ gʼaˇ awˬ shaˉ hta‸ yehˇ leh ngaˬ hui hta‸ponˬ laˇ-oˆ. Nawˬ ha‸ 
ve chaw teˇ hpaˍ htaiˍ hkʼaw‸ ve hta‸ gʼa tuˬ, ngaˬ hui ve bon lawˬ hkawˇ hta
‸ a ciˉ na yuˬ laˇ-oˆ. 
6Gʼuiˬsha yawˇ ve bon yehˬ hkʼaw chehˇ taˍ leh kʼoˆ ve, Ngaˬ lehˬ gʼaˇ shehˍ 
hpaˇ hpeh‸ leh, Sheˍhkenˍ hta‸ jeˆ hkoˇ tuˬ yoˬ. Suˇkoˆ miˬ tawˬ kuiˬ chi, ngaˬ 
ve chaw teˇ hpaˍ hta‸ pehˬ piˇ tuˬ yoˬ. 
7Giˇlaˆ leh Maˍnaˍseˍ lehˬ, ngaˬ ve chaw hpeh‸ ve yoˬ. Eˇhpaˍrenˍ lehˬ ngaˬ ve 
sho uˉ tcuhˍ hpeh‸ leh, Yuˇda‸ lehˬ ngaˬ ve iˉ du taˬ hpeh‸ ve yoˬ. 
8Ya‸ hkʼaˇ Mawˇbaˆ lehˬ ngaˬ iˉ kaˆ keu tsuhˇ kuiˬ hkehˇ hpeh‸ leh, Eˇdonˍ 
lehˬ ngaˬ hkuiˉ nuˆ keu kuiˬ ta kʼoˍ hpeh‸ ve yoˬ. Hpiˇliˇtiˆ lehˬ ngaˬ hta‸ gʼaˇ 
shehˍ hpaˇ hpeh‸ leh gʼa kuˬ chehˇ tuˬ yoˬ, teh‸ yawˇ dawˇ ve laˇ. 
9Gʼuiˬsha-oˬ, a shu ngaˬ hta‸ yeˬ jaˇ ve venˇ lo shiˍ kʼai laˇ tuˬ le. A shu ngaˬ 
hta‸ Eˇdonˍ lo shiˍ kʼai laˇ tuˬ le. 
10Nawˬ ngaˬ hui hta‸ awˬ tehˬ awˬ na chiˇ baˬ laˇ peuˬ ve laˇ. Nawˬ ngaˬ hui 
geh kʼai tuˬ ve maˇ heˆ laˇ. 
11Ngaˬ hui ve canˇ paˍ hta‸ bawˆ da‸ chehˇ htaˇ, ngaˬ hui hta‸ a ciˉ ga laˇ-oˆ. 
Chaw yaˇ ga laˇ ve lehˬ te‸ chiˉ awˬ bon maˇ cawˬ. 
12Gʼuiˬsha ngaˬ hui geh chehˇ ve kʼo, ngaˬ hui gʼaˇ tuˬ yoˬ. Yawˇ lehˬ ngaˬ hui 
ve canˇ paˍ teˇ hpaˍ hta‸ te luˬ piˇ tuˬ yoˬ. 

Chiˇ mvuh ve li‸ 61 

Ha‸ shaˉ laˇ tuˬ bon lawˬ hkawˇ 



1534 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

1Gʼuiˬsha-oˬ, ngaˬ kuˬ hkawˇ leh ngaˬ bon lawˬ ve awˬ hkawˇ hta‸ a ciˉ na yuˬ 
laˇ-oˆ. 
2Ngaˬ ve yehˬ hta‸ vuiˇ jaˇ ve chehˇ kuiˬ lo, ngaˬ dawˇ maˇ tawˆ leh nawˬ hta‸ 
kuˬ chehˇ ve yoˬ. Ngaˬ hta‸ gawˬ lehˍ ve gʼaˇ jehˇ kuiˬ lo shiˍ kʼai laˇ-oˆ. 
3Awˬ lawn kʼo, nawˬ lehˬ ngaˬ hta‸ ha‸ shaˉ laˇ shehˍ hpaˇ hpeh‸ leh, ngaˬ ve 
canˇ paˍ teˇ hpaˍ ve la‸ sheh hkʼaw yuˬ tawˆ laˇ shehˍ hpaˇ hpeh‸ ve yoˬ. 
4Ngaˬ a sha‸ te‸ chehˇ ve teˇ co-e, nawˬ ve bon yehˬ hkʼaw chehˇ tcuh laˇ-oˆ. 
Nawˬ ve toˍ la‸ kʼuˉ hawˉ lo ngaˬ hta‸ va‸ taˍ tcuh laˇ-oˆ. 
5Gʼuiˬsha-oˬ, ngaˬ te taˍ ve ka ti‸ teˇ hpaˍ hta‸ nawˬ gʼa kaˇ peuˬ. Nawˬ hta‸ 
yawˆ yan ve chaw hui ve mawˇ teˇ hpaˍ, nawˬ ngaˬ hta‸ piˇ laˇ taˍ peuˬ. 
6Jawˇmawˇ ve a sha‸ hta‸ kʼaw‸ zuhˬ la piˇ leh, yawˇ hta‸ maw chaweh te‸ 
chehˇ tcuh piˇ-oˆ. 
7Gʼuiˬsha-oˬ, yawˇ lehˬ nawˬ mehˆ gʼuˇ suhˍ co co taiˍ taiˍ gʼa uˉ peunˍ piˇ-oˆ. 
Nawˬ ha‸ pehnˇ ve leh ka ti‸ yeˬ ve teˇ ceuˬ yawˇ hta‸ ha‸ shaˉ piˇ-oˆ. 
8Chi hta‸ pa taw, ngaˬ nawˬ hta‸ ka ti‸ te taˍ ve hkʼe, teˇ nyi le le ngaˬ nawˬ 
hta‸ tanˇ laˇ leh kʼa muiˬ chiˇ mvuh tuˬ yoˬ. 

Chiˇ mvuh ve li‸ 62 

Gʼuiˬsha ha‸ shaˉ laˇ ve hta‸ nyi hkʼaˇ suh ve 

1Ngaˬ hta‸ ponˬ laˇ tuˬ Gʼuiˬsha hta‸ ceh tiˉ ngaˬ dawˇ law chehˇ ve yoˬ. Yawˇ 
hta‸ ceh tiˉ ngaˬ gʼaˇ va ve yoˬ. 
2Yawˇ teˇ gʼaˇ ceh tiˉ ngaˬ hta‸ ponˬ laˇ leh, ha‸ shaˉ laˇ ve yoˬ. Yawˇ lehˬ ngaˬ 
hta‸ ha‸ shaˉ laˇ shehˍ hpaˇ hpeh‸ leh, ngaˬ teˇ pawˆ ka‸ shonˇ kʼai tuˬ ve 
maˇ heˆ. 
3Paiˍ la paˇ neˇ ve gʼo‸ pa hta‸ shuˍ ve chaw teˇ gʼaˇ hta‸ nawˬ hui hkʼa maw 
maw ga hpoˆ dawˆ piˇ tuˬ she‸ ve le. 
4Yawˇ hta‸ awˬ me‸ awˬ hponˇ cawˬ ve chehˇ kuiˬ lo nawˬ hui yuˬ ce piˇ gaˇ 
leh, heˍ ve teˇ ceuˬ hta‸ nawˬ hui nyi ma cawˇ ve yoˬ. Nawˬ hui yawˇ hta‸ 

bon na‸ piˇ hkawˇ yaw piˇ chehˇ ve htawˇ, nyi ma hkʼaw yawˇ hta‸ hkeu piˇ 
chehˇ ve yoˬ. 
5Ngaˬ lehˬ Gʼuiˬsha hta‸ gʼaˇ va leh, yawˇ hta‸ tiˉ ngaˬ dawˇ law chehˇ ve yoˬ. 
6Yawˇ teˇ gʼaˇ ceh tiˉ ngaˬ hta‸ ponˬ laˇ leh, ngaˬ hta‸ ha‸ shaˉ laˇ chehˇ ve 
yoˬ. Yawˇ lehˬ ngaˬ hta‸ ha‸ shaˉ laˇ shehˍ hpaˇ hpeh‸ leh, ngaˬ teˇ pawˆ ka‸ 
shonˇ kʼai tuˬ ve maˇ heˆ. 
7Htaiˍ hkʼaw‸ ve awˬ bon leh awˬ me‸ awˬ hponˇ Gʼuiˬsha geh cawˬ ve yoˬ. 
Yawˇ lehˬ ngaˬ hta‸ ha‸ shaˉ laˇ shehˍ hpaˇ hpeh‸ leh, ngaˬ ve peun kuiˬ hpeh
‸ ve yoˬ. 
8Ngaˬ ve chaw teˇ hpaˍ-oˬ, hkʼaˬ htaˆ ka‸ Gʼuiˬsha hta‸ gʼaˇ va-o. Nawˬ hui ve 
dawˇ haˍ tuˬ hkʼa peu-eˬ Yawˇ hta‸ hto piˇ-oˆ. Awˬ lawn kʼo, Yawˇ lehˬ ngaˬ 
hui ve peun kuiˬ hpeh‸ ve yoˬ. 
9Chaw yaˇ lehˬ, shaˉ teˇ peu-eˬ gʼawˬ keu ve mvuhˇ haw hkʼe ceh hpeh‸ ve 
yoˬ. Chaw mawˇ yaˇ ehˉ hkʼa peu-eˬ te‸ chiˉ awˬ hpfuhˇ maˇ cawˬ. Yawˇ hui 
hta‸ yaˍ cuˍ hkʼaw keu tsuh nyi ve kʼo, a ciˉ ka‸ naˬ naˆ maˇ cawˬ. Yawˇ hui 
lehˬ mvuhˇ haw a‸ kehˉ lawˬ jaˇ ve yoˬ. 
10Haiˬ ve awˬ ceuˬ hta‸ gʼaˇ taˇ va. Shu ve mawˇ hta‸ ca hiˉ yuˬ ve pa taw, 
nawˬ teˇ ceuˬ ceuˬ gʼa tuˬ yoˬ, teh‸ taˇ dawˇ. Nawˬ ve hpu shi mawˇ jeˬ maˇ la 
ve htawˇ, oˇ ve teˇ hpaˍ hta‸ gʼaˇ taˇ va. 
11Kanˇ paˆ teˇ ceuˬ ngaˬ geh cawˬ leh, ngaˬ ve ha‸ pehnˇ ve teˇ ceuˬ hkʼaˬ htaˆ 
ka‸ yeˬ chehˇ ve yoˬ, teh‸ Gʼuiˬsha kʼoˆ ve hta‸ ngaˬ laiˉ pawˆ gʼa kaˇ peuˬ. 
12Gʼuiˬsha-oˬ, nawˬ lehˬ chaw teˇ gʼaˇ le le a shu yawˇ te taˍ ve kanˉ hta‸ keunˍ 
da‸ ve hkʼe awˬ bon piˇ chehˇ ve yoˬ. 

Chiˇ mvuh ve li‸ 63 

Gʼuiˬsha hta‸ dawˇ law ve 

1Gʼuiˬsha-oˬ, nawˬ lehˬ ngaˬ ve Gʼuiˬsha hpeh‸ leh, ngaˬ nawˬ hta‸ dawˇ law 
chehˇ ve yoˬ. Iˉ kaˆ maˇ cawˬ leh goˇ jaˇ ve miˬguiˬ hkʼa shuˍ, ngaˬ ve nyi ma 
nawˬ hta‸ shiˉ jaˇ ve yoˬ. 

2Bon yehˬ hkʼaw nawˬ hta‸ mawˬ tcuh laˇ-oˆ. Nawˬ hkʼaˬ ma awˬ me‸ awˬ 
hponˇ uiˍ leh, kanˇ paˆ uiˍ ve ngaˬ hta‸ mawˬ tcuh laˇ-oˆ. 
3Nawˬ ve ha‸ pehnˇ ve teˇ ceuˬ lehˬ, a sha‸ te‸ ve teˇ ceuˬ a‸ kehˉ da‸ leuˉ ve 
yoˬ. Chi hta‸ pa taw, ngaˬ nawˬ hta‸ chiˇmvuh tuˬ yoˬ. 
4Ngaˬ a sha‸ te‸ chehˇ ve teˇ co-e, nawˬ hta‸ chiˇ mvuh leh, nawˬ geh bon 
lawˬ tuˬ yoˬ. 
5Ngaˬ ve co ha caˇ bvuhˆ dawˬ bvuhˆ leh nyi hkʼaˇ suh tuˬ yoˬ. Ha lehˬ ve kʼa 
muiˬ hkawˇ kʼa leh, nawˬ hta‸ chiˇ mvuh tuˬ yoˬ. 
6Ngaˬ zuh‸ chehˇ htaˇ, nawˬ hta‸ dawˇ nawˇ chehˇ ve yoˬ. Teˇ haˉ tanˇ hkuinˇ 
ngaˬ nawˬ ve awˬ lawn hta‸ dawˇ nyi chehˇ ve yoˬ. 
7Awˬ lawn kʼo, nawˬ ngaˬ hta‸ hkʼaˬ htaˆ ka‸ ga laˇ chehˇ ve yoˬ. Nawˬ ve toˍ 
la‸ kʼuˉ awˬ hawˉ lo ngaˬ ha lehˬ chiˇ mvuh ve yoˬ. 
8Ngaˬ nawˬ hta‸ vawˆ taˍ leh, nawˬ ve la‸ sheh ngaˬ hta‸ hkʼa deh‸ ha‸ shaˉ 
taˍ laˇ ve yoˬ. 
9Ngaˬ hta‸ tiˇ pehˍ gaˇ ve chaw teˇ hpaˍ suh mvuhˇmiˬ lo gʼa ya‸-e tuˬ yoˬ. 
10Yawˇ hui lehˬ ma‸ bawˆ da‸ kuiˬ lo suh-e leh heh hpuiˇ teˇ hpaˍ che‸ caˇ ve 
hta‸ gʼa hkanˍ tuˬ yoˬ. 
11Gʼuiˬsha yawˇ hta‸ gʼaˇ shehˍ hpaˇ hpeh‸ piˇ lawˬ ve pa taw, jawˇmawˇ gʼa 
ha lehˬ tuˬ yoˬ. Gʼuiˬsha ve awˬ meh awˬ hkʼaw lo ka ti‸ te taˍ ve chaw hui 
htawˇ gʼa ha lehˬ tuˬ yoˬ. Ya‸ hkʼaˇ, heˍ puiˉ ve chaw hui ve maw‸ kʼaw hta‸ 
hoˆ taˍ piˇ tuˬ yoˬ. 

Chiˇ mvuh ve li‸ 64 

Ha‸ shaˉ laˇ tuˬ ve bon lawˬ hkawˇ 

1Gʼuiˬsha-oˬ, ngaˬ dawˇ haˍ jaˇ ve yoˬ. Ngaˬ ve bon lawˬ hkawˇ hta‸ a ciˉ na 
yuˬ laˇ-oˆ. Ngaˬ lehˬ canˇ paˍ teˇ hpaˍ hta‸ kawˆ jaˇ ve yoˬ. Ngaˬ ve a sha‸ hta‸ 
a ciˉ ponˬ laˇ-oˆ. 
2Ngaˬ hta‸ te luˬ tuˬ jaˆ nyi chehˇ ve chaw teˇ hpaˍ leh, haiˬ ve chaw hui ve la
‸ sheh hkʼaw ngaˬ hta‸ a ciˉ ha‸ shaˉ taˍ laˇ-oˆ. 

3Yawˇ hui lehˬ a shu yawˇ ve ha tehˍ hta‸ aˉhtaw hkʼa shuˍ gu shiˍ leh, cha‸ 
chiˆ ve tawˇ hta‸ hkaˆ ce hkʼa shuˍ yuˬ mawˍ taˍ ve yoˬ. 
4Yawˇ hui shu hta‸ ca heˍ toˇ leh, da‸ ve chaw teˇ hpaˍ hta‸ te luˬ piˇ ve yoˬ. 
5Yawˇ hui lehˬ haiˬ ve kanˉ te tuˬ awˬ gʼaˇ piˇ da‸ leh, yawˇ hui va hkʼaˬ lo 
htaw tuˬ jehˬ da‸ chehˇ ve yoˬ. Va chi teˇ hpaˍ hta‸ teˇ gʼaˇ ka‸ mawˬ tuˬ ve 
maˇ heˆ, teh‸ yawˇ hui kʼoˆ ve yoˬ. 
6Yawˇ hui haiˬ ve kanˉ te tuˬ jehˬ da‸ leh, Ngaˬ hui nyi hkʼaˇ suh law‸ law‸ ve 
haiˬ ve kanˉ teˇ maˬ ca mawˬ peuˬ, teh‸ kʼoˆ ve yoˬ. Chaw yaˇ ve nyi ma dawˇ 
hkʼaˇ lehˬ, anˇ law‸ law‸ ve awˬ ceuˬ hpeh‸ ve yoˬ. 
7Ya‸ hkʼaˇ, Gʼuiˬsha yawˇ hui hta‸ bawˆ hpehˇ piˇ leh, yawˇ hui gʼa naˬ ve 
yoˬ. 
8Yawˇ hui oˇ hkʼe kʼoˆ ve pa taw, Gʼuiˬsha yawˇ hui hta‸ te luˬ piˇ ve yoˬ. Yawˇ 
hui hta‸ gʼa mawˬ ve chaw hkʼa peu-eˬ oˉ kʼoˍ hiˆ tuˬ yoˬ. 
9Yawˇ hui hkʼa peu-eˬ kawˆ jaˇ tuˬ yoˬ. Gʼuiˬsha te taˍ ve kanˉ teˇ hpaˍ hta‸ 
yawˇ hui dawˇ nyi leh, shu hta‸ kʼoˆ maˍ piˇ tuˬ yoˬ. 
10Gʼuiˬsha te taˍ ve kanˉ teˇ hpaˍ hta‸ pa taw, hteˇ ve cawˇ ve chaw hkʼa peu-
eˬ gʼa ha lehˬ tuˬ yoˬ. Yawˇ hui yawˇ awˬ hkʼaw lo gawˬ lehˍ gʼa chehˇ leh, da‸ 
ve chaw hkʼa peu-eˬ yawˇ hta‸ chiˇ mvuh tuˬ yoˬ. 

Chiˇ mvuh ve li‸ 65 

Gʼuiˬsha bon hta‸ chiˇ mvuh ve 

1Gʼuiˬsha-oˬ, Ziˉonˍ venˇ hkʼaw ngaˬ hui nawˬ hta‸ gʼa chiˇ mvuh ve lehˬ te 
keunˍ te cawˇ ve kanˉ hpeh‸ leh, ngaˬ hui ka ti‸ te taˍ ve hkʼe nawˬ hta‸ tanˇ 
laˇ tuˬ yoˬ. 
2Nawˬ lehˬ ngaˬ hui ve bon lawˬ hkawˇ hta‸ na yuˬ laˇ ve yoˬ. Chaw yaˇ teˇ 
hpaˍ venˇbaˆ uiˍ jaˇ ve pa taw, yawˇ hui hkʼa peu-eˬ nawˬ geh laˬ tuˬ yoˬ. 
3Ngaˬ hui ve ya‸ kuiˬ teˇ hpaˍ hta‸ pa taw, ngaˬ hui lehˬ shonˇ kuiˬ lo gʼa gaˬ 
ve yoˬ. Ya‸ hkʼaˇ, nawˬ venˇbaˆ hpehˇ laˇ ve yoˬ. 

4Nawˬ leuˆ yuˬ ve hta‸ gʼa hkanˍ ve chaw leh, nawˬ ve bon yehˬ hkʼaw chehˇ 
tcuh piˇ tuˬ nawˬ shiˍ veu laˇ taˍ ve chaw lehˬ, gʼa ha lehˬ ve yoˬ. Nawˬ ve da‸ 
kehˬ ve bon yehˬ hkʼaw cawˬ ve da‸ ve awˬ bon teˇ hpaˍ hta‸ ngaˬ hui nyi 
hkʼaˇ suh chehˇ tuˬ yoˬ. 
5Nawˬ lehˬ ngaˬ hui ve bon lawˬ hkawˇ hta‸ na yuˬ leh, anˇ tuˬ uiˍ ve kanˉ teˇ 
hpaˍ hta‸ te ve awˬ hkʼaw lo ngaˬ hui hta‸ ponˬ laˇ ve yoˬ. Miˬguiˬ hkʼoˆ chehˇ 
ve chaw yaˇ hkʼa peu-eˬ leh, laˇ tsuhˇ gʼuiˬ hkʼaˬ hpawˇ chi hpawˇ lo chehˇ ve 
chaw yaˇ hkʼa peu-eˬ, nawˬ hta‸ gʼaˇ va chehˇ ve yoˬ. 
6Nawˬ ve awˬ gʼaˇ awˬ shaˉ lehˬ, hkʼaw teˇ hpaˍ hta‸ cawˬ la piˇ leh, nawˬ 
hkʼaˬ ma kanˇ paˆ uiˍ ve hta‸ hpeu‸ maˍ laˇ ve yoˬ. 
7Laˇ tsuhˇ gʼuiˬ ve gʼuiˬ baˇ teˇ hpaˍ hta‸ nawˬ ta‸ iˉ gawˬ lehˍ chehˇ piˇ lawˬ 
leh, chaw yaˇ duiˆ-ehˍ shaˇ-ehˍ te ve teˇ hpaˍ hta‸ htawˇ, nawˬ gawˬ kʼai piˇ ve 
yoˬ. 
8Nawˬ te taˍ ve uiˍ jaˇ ve kanˉ teˇ hpaˍ hta‸ pa taw, chaw yaˇ hkʼa peu-eˬ anˇ 
leh ka kehn chehˇ ve yoˬ. Miˬguiˬ choˬ hpawˇ teˇ ceˍ lo te leh oˇ hpawˇ teˇ ceˍ 
lo hkʼa gaˬ, nawˬ te taˍ ve kanˉ teˇ hpaˍ hta‸ pa taw, chaw yaˇ teˇ hpaˍ ha lehˬ 
leh kuˬ chehˇ ve yoˬ. 
9Nawˬ miˬguiˬ hta‸ haˬ shaˉ chehˇ ve hta‸ hpeu‸ maˍ tuˬ, mvuhˇ yeˬ hta‸ ya‸ 
la piˇ leh, miˬguiˬ hta‸ hkuiˇ la da‸ la piˇ ve yoˬ. Iˉ kaˆ lawˬ teˇ hpaˍ hta‸ 
nawˬ iˉ kaˆ biˇ la piˇ leh, miˬguiˬ hkʼoˆ awˬ shiˍ awˬ nu teˇ hpaˍ cawˬ la piˇ ve 
yoˬ. Chi lehˬ nawˬ te taˍ ve kanˉ hpeh‸ ve yoˬ. 
10Mehˇ taˍ ve ti mi teˇ hpaˍ awˬ hkʼoˆ lo nawˬ mvuhˇ yeˬ ya‸ la piˇ leh, oˇ ve 
hta‸ iˉ kaˆ biˇ piˇ lawˬ ve yoˬ. Mvuhˇ yeˬ hta‸ pa taw, miˬ shaˍ nuˇ la leh, awˬ 
yeˬ ehˉ teˇ hpaˍ yeˬ la ve yoˬ. 
11Nawˬ piˇ laˇ taˍ ve awˬ shiˍ awˬ nu teˇ hpaˍ hkʼaˬ ma da‸ jaˇ ve le. Nawˬ kʼai 
kuiˬ teˇ kaˬ le le awˬ hkʼaw lo da‸ ve awˬ bon hkʼa biˇ cawˬ taˍ ve yoˬ. 
12Kʼaˆ caˇ kuiˬ teˇ hpaˍ awˬ hkʼaw lo yawˬ moˍ lonˉ biˇ taˍ leh, hkʼaw pui hkʼoˆ 
lo ha lehˬ tuˬ biˇ sheˆ chehˇ ve yoˬ. 

13Miˬ tawˬ kuiˬ lo yawˬ teˇ hpaˍ biˇ taˍ leh, ti mi hkʼaw lo caˬ shiˍ biˇ taˍ ve 
yoˬ. Awˬ ceuˬ hkʼa peu-eˬ ha lehˬ leh kʼa muiˬ chiˇ mvuh chehˇ ve yoˬ. 

Chiˇ mvuh ve li‸ 66 

Bon hta‸ chiˇ mvuh ve kʼa muiˬ hkawˇ 

1Chaw hkʼa peu-eˬ Gʼuiˬsha hta‸ ha lehˬ chiˇ mvuh piˇ-oˆ. 
2Awˬ me‸ awˬ hponˇ cawˬ ve yawˇ ve awˬ meh hta‸ kʼa muiˬ hkawˇ kʼa leh 
chiˇ mvuh piˇ-oˆ. 
3Nawˬ te taˍ ve kanˉ teˇ hpaˍ hkʼaˬ ma anˇ tuˬ uiˍ jaˇ ve le. Nawˬ ve kanˇ paˆ 
uiˍ jaˇ ve pa taw, canˇ paˍ teˇ hpaˍ kawˆ jaˇ leh, nawˬ mehˆ gʼuˇ suhˍ boˆ taˍ ve 
yoˬ. 
4Miˬguiˬ hkʼoˆ chehˇ ve chaw teˇ gʼaˇ le le nawˬ hta‸ oˉ kʼoˍ pui leh, nawˬ ve 
awˬ meh hta‸ kʼa muiˬ chiˇ mvuh chehˇ ve yoˬ, teh‸ Gʼuiˬsha hta‸ kʼoˆ piˇ-oˆ. 
5Gʼuiˬsha chaw yaˇ teˇ hpaˍ awˬ pon te taˍ ve anˇ tuˬ uiˍ ve kanˉ teˇ hpaˍ hta‸ 
ca nyi la-o. 
6Yawˇ lehˬ laˇ tsuhˇ gʼuiˬ hta‸ goˇ kʼai piˇ leh, ngaˬ hui ve awˬ puˍ awˬ pi teˇ 
hpaˍ iˉ kaˆ lawˬ hta‸ hpanˍ kʼai ve yoˬ. Yawˇ hui oˇ hkʼe te taˍ peuˬ ve pa taw, 
ngaˬ hui ha lehˬ ve yoˬ. 
7Yawˇ co co taiˍ taiˍ uˉ peunˍ chehˇ leh, chaw ceuˬ hkʼa peu-eˬ ve hta‸ nyi 
chehˇ ve yoˬ. Chaw teˇ gʼaˇ ka‸ yawˇ hta‸ taˇ hpfuhˆ piˇ lawˬ-o‸. 
8Chaw ceuˬ hkʼa peu-eˬ ngaˬ hui ve Gʼuiˬsha hta‸ chiˇ mvuh-o. Nawˬ hui ve 
chiˇ mvuh hkawˇ hta‸ gʼa kaˇ piˇ lawˬ-o‸. 
9Yawˇ ngaˬ hui hta‸ a sha‸ te‸ piˇ lawˬ leh, ngaˬ hui hta‸ maˇ paiˍ tcuh laˇ. 
10Gʼuiˬsha-oˬ, nawˬ ngaˬ hui hta‸ lawˇ nyi peuˬ. Hpu lehˬ aˬ miˍ hta‸ pa taw 
da‸ kehˬ la ve hkʼe, nawˬ ngaˬ hui hta‸ lawˇ nyi taˍ peuˬ. 
11Nawˬ ngaˬ hui hta‸ va yaw piˇ lawˬ leh, hawˇ jaˇ ve awˬ vuiˬ pfuhˍ laˇ ve 
yoˬ. 

12Canˇ paˍ teˇ hpaˍ hta‸ ngaˬ hui awˬ hkʼoˆ lo nawˬ naˆ toˇ tcuh leh, ngaˬ hui 
lehˬ aˬ miˍ leh iˉ kaˆ awˬ hkʼaw lo gʼa hpanˍ kʼai ve yoˬ. Ya‸ hkʼaˇ, nawˬ lehˬ 
chi beu‸ ngaˬ hui hta‸ gawˬ lehˍ ve chehˇ kuiˬ lo shiˍ kʼai laˇ ve yoˬ. 
13Aˬ miˍ tuˉ tanˇ tuˬ hta‸ nawˬ ve yehˬ lo ngaˬ yuˬ laˬ tuˬ yoˬ. Ngaˬ ka ti‸ te taˍ 
ve hkʼe nawˬ hta‸ tanˇ laˇ tuˬ yoˬ. 
14Ngaˬ dawˇ haˍ chehˇ ve teˇ yanˇ, ngaˬ nawˬ hta‸ piˇ laˇ tuˬ yoˬ, teh‸ ka ti‸ te 
taˍ peuˬ ve awˬ ceuˬ teˇ hpaˍ nawˬ hta‸ piˇ laˇ tuˬ yoˬ. 
15Tuˉ tanˇ kuiˬ awˬ hkʼoˆ lo ngaˬ yawˬ ehˉ yuˬ laˬ leh, nawˬ hta‸ tuˉ tanˇ laˇ tuˬ 
yoˬ. Nuˇ paˍ leh aˉ che‸ teˇ hpaˍ ngaˬ nawˬ hta‸ tuˉ tanˇ leh, mvuhˇ hkʼawˇ 
nawˬ geh taˆ-e tuˬ yoˬ. 
16Gʼuiˬsha hta‸ yawˆ yan ve chaw hkʼa peu-eˬ laˬ leh na taˍ-o‸. Gʼuiˬsha ngaˬ 
hta‸ hkʼaˬ hkʼe te laˇ peuˬ ve awˬ lawn ngaˬ nawˬ hui hta‸ kʼaoˍ maˍ laˇ tuˬ 
yoˬ. 
17Ngaˬ hta‸ ga laˇ tuˬ yawˇ hta‸ kuˬ leh, ngaˬ yawˇ hta‸ kʼa muiˬ chiˇ mvuh ve 
yoˬ. 
18Ngaˬ ve venˇbaˆ hta‸ ngaˬ maˇ kʼaw‸ dawˇ nawˇ ve hkʼe kʼo, Gʼuiˬsha ngaˬ 
ve bon lawˬ hkawˇ hta‸ na yuˬ laˇ tuˬ ve maˇ heˆ. 
19Ya‸ hkʼaˇ, Gʼuiˬsha lehˬ ngaˬ ve bon lawˬ hkawˇ hta‸ gʼa kaˇ leh, na yuˬ laˇ 
ve yoˬ. 
20Ngaˬ Gʼuiˬsha hta‸ chiˇ mvuh ve yoˬ. Awˬ lawn kʼo, yawˇ lehˬ ngaˬ ve bon 
lawˬ hkawˇ hta‸ maˇ chiˇ baˬ. Yawˇ ve ha‸ pehnˇ ve teˇ ceuˬ hta‸ htawˇ ngaˬ 
geh lo maˇ kʼaw‸ yuˬ hkʼaw‸ laˇ. 

Chiˇ mvuh ve li‸ 67 

Bon hta‸ chiˇ mvuh ve kʼa muiˬ hkawˇ 

1Gʼuiˬsha-oˬ, ngaˬ hui hta‸ ha kʼaˉ leh awˬ bon na‸ laˇ-oˆ. Ngaˬ hui hta‸ ha 
kʼaˉ ve awˬ hkʼaw lo a ciˉ nyi laˇ-oˆ. 
2Oˇ hkʼe te ve kʼo, miˬguiˬ hkʼa peu-eˬ nawˬ ve a loˍ hta‸ shiˍ leh, chaw ceuˬ 
hkʼa peu-eˬ nawˬ ve htaiˍ hkʼaw‸ ve awˬ lawn hta‸ shiˍ la tuˬ yoˬ. 

3Gʼuiˬsha-oˬ, miˬguiˬ chaw yaˇ hkʼa peu-eˬ nawˬ hta‸ chiˇ mvuh laˇ piˇ-oˆ. 
4Nawˬ lehˬ chaw yaˇ teˇ hpaˍ hta‸ hteˇ ve cawˇ ve hkʼaw suhˉ jehˬ leh, chaw 
ceuˬ hkʼa peu-eˬ ve hta‸ ya‸ kʼaw beˆ maˍ piˇ chehˇ ve pa taw, chaw ceuˬ hkʼa 
peu-eˬ ha lehˬ leh kʼa muiˬ hkawˇ kʼa piˇ lawˬ-o‸. 
5Gʼuiˬsha-oˬ, miˬguiˬ chaw yaˇ hkʼa peu-eˬ nawˬ hta‸ chiˇ mvuh laˇ piˇ-oˆ. 
6Miˬguiˬ lehˬ awˬ shiˍ awˬ nu teˇ hpaˍ hta‸ tawˆ la piˇ taˍ peuˬ. 
7Ngaˬ hui ve Gʼuiˬsha ngaˬ hui hta‸ awˬ bon na‸ laˇ taˍ peuˬ. Chi hta‸ pa taw, 
hkʼaˬ ti chi ti lo chehˇ ve chaw yaˇ hkʼa peu-eˬ yawˇ hta‸ taˍ uiˍ yawˆ yan piˇ 
lawˬ-o‸. 

Chiˇ mvuh ve li‸ 68 

Gʼaˇ ve kʼa muiˬ hkawˇ 

1Gʼuiˬsha tu la leh, yawˇ ve canˇ paˍ teˇ hpaˍ hta‸ hpaˆ da‸ kʼai piˇ ve yoˬ. 
Yawˇ hta‸ canˇ ve chaw teˇ hpaˍ htawˇ, gʼuiˇ hpaw-e ve yoˬ. 
2Mvuhˇ haw hta‸ meuˆ kʼoˬ piˇ ve hkʼe, yawˇ lehˬ chaw oˇ ve teˇ hpaˍ hta‸ gʼa
‸ kʼoˬ piˇ ve yoˬ. Pehˇ hawˍ lehˬ aˬ miˍ hkʼaw kuiˬ kʼai ve hkʼe, haiˬ ve chaw 
teˇ hpaˍ lehˬ Gʼuiˬsha mehˆ gʼuˇ suhˍ luˬ kʼai sheˆ kʼai tuˬ yoˬ. 
3Ya‸ hkʼaˇ, hteˇ ve cawˇ ve chaw hui lehˬ, yawˇ mehˆ gʼuˇ suhˍ ha lehˬ ha kʼa 
gʼa chehˇ leh kuˬ chehˇ ve yoˬ. 
4Gʼuiˬsha ve awˬ meh hta‸ kʼa muiˬ chiˇ mvuh-o. Moˬ hta‸ ciˇ laˬ chehˇ ve 
chaw teˇ gʼaˇ awˬ pon ya‸ kʼaw gu taˍ-o‸. Yawˇ ve awˬ meh lehˬ Jawˇmawˇ 
Gʼuiˬsha hpeh‸ ve yoˬ. Yawˇ mehˆ gʼuˇ suhˍ ha lehˬ chehˇ-oˆ. 
5Da‸ kehˬ ve bon yehˬ hkʼaw chehˇ taˍ ve Gʼuiˬsha lehˬ, yaˇcuˬshi teˇ hpaˍ leh 
mehˇchawˇma teˇ hpaˍ hta‸ ha‸ shaˉ chehˇ ve yoˬ. 
6Yawˇ lehˬ awˬ chawˇ maˇ cawˬ ve chaw hta‸ chehˇ kuiˬ yehˬ piˇ leh, htawnˍ 
hkʼaw chehˇ taˍ ve chaw hui hta‸ yuˬ tawˆ piˇ ve yoˬ. Ya‸ hkʼaˇ, chaw hpfuhˆ 
teˇ hpaˍ lehˬ, gawˬ cu gawˬ pehˆ ve mvuhˇmiˬ lo gʼa ca chehˇ tuˬ yoˬ. 
7Gʼuiˬsha-oˬ, nawˬ ve chaw teˇ hpaˍ hta‸ shiˍ veu leh, hteunˍ lonˉ hta‸ hpanˍ 
kʼai chehˇ ve teˇ yanˇ, 

8Miˬ hiˆ jaˇ leh mvuhˇ yeˬ ya‸ la ve yoˬ. Awˬ lawn kʼo, Siˉnaˆ hkʼaw ve 
Gʼuiˬsha leh, Iˉsaˍ reˍlaˆ chaw hui ve Gʼuiˬsha laˬ ve pa taw yoˬ. 
9Nawˬ lehˬ mvuhˇ yeˬ maˇ maˇ ya‸ la piˇ leh, goˇ jaˇ ve mvuhˇmiˬ hta‸ kʼaw‸ 
da‸ la piˇ ve yoˬ. 
10Oˇ kaˬ lo nawˬ ve chaw teˇ hpaˍ, a shu yawˇ ve yehˬ hta‸ te leh, haˍ gʼawˇ ve 
chaw hui hta‸ nawˬ awˬ bon na‸ piˇ ve yoˬ. 
11Gʼuiˬsha tawˇ piˇ leh, yaˇ miˇ teˇ hpaˍ shu hta‸ chi hkʼe ca kʼoˆ piˇ toˇ ve yoˬ. 
12Jawˇmawˇ leh yawˇ hui ve ma‸ moˍ ma‸ cuˇ teˇ hpaˍ gʼuiˇ hpaw-e ve yoˬ, 
teh‸ kʼoˆ ve yoˬ. Yaˇ miˇ teˇ hpaˍ lehˬ, yuˬ gʼa taˍ ve mawˇ jeˬ teˇ hpaˍ hta‸ aˉ 
hkʼaw lo pehˬ da‸ chehˇ ve yoˬ. 
13Mawˇ oˇ ve teˇ hpaˍ lehˬ, hpu oˍ taˍ ve aˉ pui kʼaˍ hkʼe hpeh‸ leh, toˍ la‸ kʼuˉ 
teˇ hpaˍ lehˬ shi hkʼa shuˍ awˬ gʼeuˆ ba chehˇ ve yoˬ. 

(Aˬ hto‸ ma pa taw nawˬ hui teˇ hpaˍ bawˆ da‸ chehˇ htaˇ, yawˬ hkawˆ hkʼaw 
chehˇ taˍ ve le.) 
14Kanˇ paˆ uiˍ ve Gʼuiˬsha lehˬ, jawˇmawˇ teˇ hpaˍ hta‸ Zaˍlaˍmonˍ hkʼaw 
hkʼoˆ lo hpaˆ da‸ kʼai piˇ chehˇ ve teˇ yanˇ, oˇ kaˬ lo vaˇ meu-e kʼa piˇ lawˬ ve 
yoˬ. 
15Hkʼaw uˉ tzuh hkʼa biˇ cawˬ ve Baˍshanˍ hkʼaw lehˬ, hkʼaˬ ma nyi sha jaˇ ve 
le. 
16Aˬ hto‸ ma pa taw nawˬ lehˬ hkʼaw uˉ tzuh oˇ ve teˇ hpaˍ hkʼoˆ chehˇ taˍ 
leh, Gʼuiˬsha yawˇ chehˇ tuˬ leuˆ yuˬ taˍ ve hkʼaw hta‸ maˇ yawˆ maˇ yan te 
nyi chehˇ ve le. Oˇ kaˬ lo Gʼuiˬsha co co taiˍ taiˍ chehˇ tuˬ ve yoˬ. 
17Gʼuiˬsha lehˬ yawˇ ve iˉ mvuhˇ lawˬ awˬ meunˍ awˬ shehnˉ geh teˇ geh Siˉnaˆ 
hkʼaw hkʼoˆ lo tawˆ la leh, da‸ kehˬ ve chehˇ kuiˬ hkʼaw lo‸-e ve yoˬ. 
18Yawˇ lehˬ mvuh jaˇ kuiˬ lo taˆ-e leh, yawˇ geh chaw yaˇ maˇ maˇ hta‸ shiˍ 
kʼai ve yoˬ. Chaw hpfuhˆ teˇ hpaˍ geh Yawˇ la‸ shawnˍ gʼa ve yoˬ. Jawˇmawˇ 
Gʼuiˬsha oˇ kaˬ lo chehˇ tuˬ yoˬ. 

19Teˇ nyi peuˬ teˇ nyi ngaˬ hui ve awˬ vuiˬ hta‸ ga pfuhˇ laˇ chehˇ ve Gʼuiˬsha 
hta‸ chiˇ mvuh-o. Yawˇ lehˬ ngaˬ hui hta‸ ponˬ laˇ shehˍ hpaˇ Gʼuiˬsha hpeh‸ 
ve yoˬ. 
20Ngaˬ hui ve Gʼuiˬsha lehˬ ponˬ laˇ shehˍ hpaˇ hpeh‸ leh, ngaˬ hui hta‸ suh 
kuiˬ hkʼaw lo htaiˍ hkʼaw‸ laˇ shehˍ hpaˇ hpeh‸ ve yoˬ. 
21Gʼuiˬsha lehˬ venˇbaˆ hta‸ tiˉ te chehˇ ve yawˇ ve canˇ paˍ teˇ hpaˍ ve kʼawˍ 
peˍ hta‸ awˉ hteh piˇ tuˬ yoˬ. 
22Gʼuiˬsha kʼoˆ ve, Nawˬ hui lehˬ canˇ paˍ teˇ hpaˍ ve awˬ suhˍ hkʼaw lo gʼa juˇ 
kʼai leh, nawˬ hui ve hpuiˇ teˇ hpaˍ leh‸ gaˇ ve hkʼe leh‸ hpeh‸ tuˬ, 
23Baˍshanˍ hkʼaw lo chehˇ taˍ ve nawˬ hui ve canˇ paˍ teˇ hpaˍ leh, naˉ jaˇ ve 
laˇ tsuhˇ gʼuiˬ hkʼaw chehˇ taˍ ve chaw oˇ ve teˇ hpaˍ hta‸ ngaˬ kʼaw‸ shiˍ 
hkʼaw‸ veu laˇ tuˬ yoˬ, teh‸ kʼoˆ ve yoˬ. 
24Ngaˬ ve Jawˇmawˇ Gʼuiˬsha-oˬ, nawˬ lehˬ gʼaˇ shehˍ hpaˇ hpeh‸ leh, nawˬ ve 
da‸ kehˬ ve bon yehˬ hkʼaw lo‸-e chehˇ ve hta‸ chaw yaˇ hkʼa peu-eˬ gʼa 
mawˬ peuˬ. 
25Kʼa muiˬ hkawˇ kʼa shehˍ hpaˇ teˇ hpaˍ awˬ gʼuˇ suhˍ kʼai leh, tinˍ hteˆ shehˍ 
hpaˇ teˇ hpaˍ awˬ hkʼaw‸ nawˉ gʼa‸ toˇ chehˇ ve yoˬ. Chaw oˇ ve nyiˇ moˍ awˬ 
kaˍ lo yaˇ miˇ haˉ teˇ hpaˍ cehnˬ kʼoˍ dawˆ leh kʼai chehˇ taˍ ve yoˬ. 
26Yawˇ ve chaw teˇ hpaˍ hpawnˬ da‸ kuiˬ hkʼaw lo Gʼuiˬsha hta‸ chiˇ mvuh-o. 
Yaˍkoˆ ve awˬ ceuˬ awˬ hkʼaˇ hkʼa peu-eˬ Gʼuiˬsha hta‸ chiˇ mvuh-o. 
27Shu a‸ kehˉ chaw ceuˬ i jaˇ ve Beˍyaˍmenˍ chaw awˉ law ˉ peuˇ laˬ ve yoˬ. 
Oˇ ve hkʼaw‸ nawˉ Yuˇda‸ chaw leh Zaˍbuˆlonˍ chaw, Naˍtaˍliˆ chaw teˇ hpaˍ 
laˬ ve yoˬ. 
28Gʼuiˬsha-oˬ, jawˇmawˇ teˇ hpaˍ nawˬ geh lo la‸ shawnˍ yuˬ laˬ ve 
Yeˍruˆsaˍlehnˍ bon yehˬ hkʼaw chehˇ taˍ leh, 
29ngaˬ hui awˬ pon nawˬ yehˇ taˍ peuˬ ve kanˇ paˆ a ciˉ maˍ laˇ-oˆ. 
30Eˇjiˇtu‸ chaw leh awˬ nu ve chaw teˇ hpaˍ nawˬ mehˆ gʼuˇ suhˍ boˆ taˍ leh, 
nawˬ hta‸ hpu tanˇ laˇ htaˇ hkʼa gaˬ yawˇ hui hta‸ deˇ maˍ piˇ-oˆ. Awˬ lawn 

kʼo, Eˇjiˇtu‸ mvuhˇmiˬ lehˬ lo de hkʼaw chehˇ taˍ ve haiˬ ve to nuˇ to shaˆ hkʼe 
hpeh‸ ve yoˬ. Awˬ nu ve chaw ceuˬ teˇ hpaˍ htawˇ, awˬ yehˇ shiˍ toˇ chehˇ ve 
nuˇ paˍ lonˉ teˇ hpaˍ hkʼe hpeh‸ ve yoˬ. Ma‸ bawˆ ve hta‸ ha‸ ve chaw teˇ 
hpaˍ hta‸ hpaˆ da‸ guiˇ da‸ kʼai piˇ-oˆ. 
31Eˇjiˇtu‸ mvuhˇmiˬ ve tcuh kaˍ paˍ teˇ hpaˍ gaˬ la tuˬ yoˬ. Suˍdanˍ chaw teˇ 
hpaˍ la‸ sheh chiˇ leh Gʼuiˬsha geh bon lawˬ tuˬ yoˬ. 
32Mvuhˇmiˬ teˇ hpaˍ-oˬ, Gʼuiˬsha hta‸ chiˇ mvuh-o. 
33Aˬ sho-eˬ htaˇ ve mvuhˇ naw ma hta‸ ciˇ toˇ chehˇ ve Gʼuiˬsha hta‸ kʼa muiˬ 
chiˇ mvuh-o. Yawˇ ve tawˇ hkawˇ hta‸ na yuˬ leh, awˬ hkawˇ bvuhˬ chaweh 
kuˬ chehˇ-oˆ. 
34Gʼuiˬsha ve kanˇ paˆ awˬ lawn shu hta‸ kʼaoˍ maˍ piˇ-oˆ. Yawˇ ve kanˇ paˆ 
Iˉsaˍreˍlaˆ chaw awˬ hkʼoˆ cawˬ leh, yawˇ ve awˬ me‸ awˬ hponˇ mvuhˇ naw 
ma hkʼoˆ cawˬ taˍ ve yoˬ. 
35Bon yehˬ awˬ hkʼaw lo chehˇ taˍ ve Iˉsaˍreˍlaˆ chaw hui ve Gʼuiˬsha lehˬ hkʼaˬ 
ma anˇ tuˬ uiˍ jaˇ ve le. Yawˇ lehˬ yawˇ ve chaw teˇ hpaˍ hta‸ awˬ gʼaˇ awˬ 
shaˉ leh kanˇ paˆ piˇ ve yoˬ. 

Chiˇ mvuh ve li‸ 69 

Ga laˇ tuˬ kuˬ ve awˬ hkawˇ 

1Gʼuiˬsha-oˬ, ngaˬ hta‸ ponˬ laˇ-oˆ. Iˉ kaˆ teˇ hpaˍ ngaˬ ve kʼawˍ peˍ lo gaˬ la 
peuˬ. 
2Ngaˬ lehˬ naˉ jaˇ ve meh‸ gʼuˬ hkʼaw kʼa chehˇ leh, ngaˬ naˆ taˍ tuˬ ve 
miˬguiˬ maˇ cawˬ. Ngaˬ lehˬ iˉ kaˆ naˉ jaˇ kuiˬ lo gaˬ peuˬ leh, gʼuiˬ baˇ teˇ hpaˍ 
ngaˬ hta‸ hoˆ beh la paˇ neˇ ve yoˬ. 
3Ngaˬ hta‸ ga laˇ tuˬ ngaˬ kuˬ jaˇ peuˬ ve pa taw heuˬ jaˇ leh, ngaˬ ve hkʼaw‸ 
hkʼaw naˬ jaˇ peuˬ. Nawˬ ga laˇ tuˬ ve hta‸ ceh tiˉ law nyi chehˇ ve pa taw, 
ngaˬ ve mehˆ shiˍ htawˇ pe‸ tawˆ la paˇ neˇ ve yoˬ. 
4Te‸ chiˉ awˬ lawn maˇ cawˬ leh ngaˬ hta‸ canˇ ve chaw teˇ hpaˍ lehˬ, ngaˬ ve 
uˉ hkeh mvuh a‸ kehˉ maˇ jaˇ ve yoˬ. Ngaˬ ve awˬ lawn heˍ hto chehˇ ve chaw 

teˇ hpaˍ lehˬ, awˬ gʼaˇ uiˍ jaˇ leh ngaˬ hta‸ tiˇ pehˍ gaˇ jaˇ ve yoˬ. Ngaˬ maˇ 
hkʼawˇ taˍ ve mawˇ teˇ hpaˍ yawˇ hui ngaˬ geh lawˬ yuˬ chehˇ ve yoˬ. 
5Gʼuiˬsha-oˬ, ngaˬ ve venˇbaˆ teˇ hpaˍ nawˬ mehˆ gʼuˇ suhˍ lo faˉ taˍ maˇ gʼa. 
Ngaˬ hkʼaˬ ma haiˬ ve chaw hpeh‸ ve hta‸ nawˬ shiˍ taˍ ve yoˬ. 
6Kanˇ paˆ uiˍ ve Gʼuiˬsha-oˬ, ngaˬ hta‸ pa taw nawˬ hta‸ gʼaˇ va chehˇ ve chaw 
hui awˬ hkʼoˆ lo ya‸ taw tuˬ ve taˇ gaˬ la piˇ-oˆ. Iˉsaˍreˍlaˆ ve Gʼuiˬsha-oˬ, ngaˬ 
hta‸ pa taw nawˬ hta‸ oˉ kʼoˍ pui chehˇ ve chaw hui awˬ me‸ awˬ hponˇ taˇ 
luˬ kʼai piˇ-oˆ. 
7Nawˬ ve awˬ meh hta‸ pa taw, ngaˬ lehˬ shu maˇ shawˍ maˇ caˆ te laˇ ve hta‸ 
gʼa hkanˍ leh ya‸ taw jaˇ ve yoˬ. 
8Ngaˬ viˉ ngaˬ nyi teˇ hpaˍ gʼuˇ suhˍ lo ngaˬ lehˬ hkehˉ chaw hkʼe hpeh‸ leh, 
ngaˬ ve yehˬ yaˇ kʼa yaˇ teˇ hpaˍ gʼuˇ suhˍ lo ngaˬ lehˬshu mvuhˇmiˬ ve chaw 
hkʼe hpeh‸ ve yoˬ. 
9Nawˬ ve bon yehˬ hta‸ dawˇ law ve teˇ ceuˬ, aˬ miˍ hkʼa shuˍ ngaˬ awˬ hkʼaw 
lo to‸ chehˇ taˍ ve yoˬ. Shu nawˬ hta‸ maˇ shawˍ maˇ caˆ te ve awˬ ceuˬ ngaˬ 
awˬ hkʼoˆ gaˬ la peuˬ. 
10Nyi ma nuˇ nehˬ ve awˬ hkʼaw lo ngaˬ caˇ tuˬ ce leh, chaw yaˇ teˇ hpaˍ ngaˬ 
hta‸ maˇ shawˍ maˇ caˆ te laˇ ve yoˬ. 
11Dawˇ haˍ ve awˬ hkʼaw lo ngaˬ meh htuˉ pui hpa hta‸ veuˬ deh leh, yawˇ hui 
ngaˬ hta‸ gʼuiˬ laˇ ve yoˬ. 
12Ya‸ kʼaw hkʼoˆ lo yawˇ hui ngaˬ ve awˬ lawn kʼoˆ da‸ leh, tzuhˬ bvuhˆ paˍ 
teˇ hpaˍ ngaˬ ve awˬ lawn kʼa muiˬ hkawˇ kʼa chehˇ ve yoˬ. 
13Ya‸ hkʼaˇ Gʼuiˬsha-oˬ, ngaˬ nawˬ geh bon lawˬ tuˬ yoˬ. Nawˬ ve ha‸ pehnˇ ve 
teˇ ceuˬ uiˍ jaˇ ve pa taw, cawˇ ve awˬ yanˇ awˬ hkʼaw lo ngaˬ hta‸ kʼaw‸ yaw 
hkʼaw‸ laˇ-oˆ. Awˬ lawn kʼo nawˬ ponˬ laˇ tuˬ ka ti‸ cawˬ taˍ ve yoˬ. 
14Ngaˬ hta‸ meh‸ gʼuˬ hkʼaw ponˬ laˇ-oˆ. Ngaˬ ve canˇ paˍ teˇ hpaˍ ve la‸ sheh 
hkʼaw leh, naˉ jaˇ ve iˉ kaˆ hkʼaw lo ngaˬ hta‸ yuˬ tawˆ laˇ-oˆ. 

15Ngaˬ awˬ hkʼoˆ lo gʼuiˬ baˇ taˇ hoˆ beh laˇ piˇ-oˆ. Naˉ jaˇ ve iˉ kaˆ leh tuˍ 
hpfuh hkʼaw lo ngaˬ hta‸ taˇ lo‸-e tcuh laˇ-oˆ. 
16Gʼuiˬsha-oˬ, nawˬ ve ha‸ pehnˇ ve teˇ ceuˬ da‸ jaˇ ve pa taw, ngaˬ ve bon 
lawˬ hkawˇ hta‸ a ciˉ na yuˬ laˇ-oˆ. Nawˬ ha kʼaˉ puiˉ ve pa taw, ngaˬ hpawˇ lo 
a ciˉ hpfuhˆ nyi laˇ-oˆ. 
17Nawˬ ve awˬ ceˬ paˍ hta‸ baˬ taˉ leh taˇ ca va‸ taˍ laˇ-oˆ. Ngaˬ dawˇ tui‸ jaˇ 
ve yoˬ. Chi beu‸ ngaˬ hta‸ a ciˉ yaw hkʼaw‸ laˇ-oˆ. 
18Ngaˬ geh laˬ leh ngaˬ hta‸ a ciˉ ponˬ laˇ-oˆ. Ngaˬ ve canˇ paˍ teˇ hpaˍ ve la‸ 
sheh hkʼaw lo ngaˬ hta‸ ponˬ laˇ-oˆ. 
19Shu ngaˬ hta‸ maˇ shawˍ maˇ caˆ te laˇ leh, ngaˬ hkʼaˬ ma awˬ me‸ awˬ 
hponˇ luˬ kʼai peuˬ ve hta‸ nawˬ shiˍ taˍ ve yoˬ. Ngaˬ ve canˇ paˍ hta‸ htawˇ 
nawˬ mawˬ chehˇ ve yoˬ. 
20Shu ngaˬ hta‸ maˇ shawˍ maˇ caˆ te laˇ ve pa taw, ngaˬ ve nyi ma hkoˇ kʼai 
leh dawˇ tui‸ jaˇ ve yoˬ. Ngaˬ hta‸ ha kʼaˉ leh dawˇ sha laˇ tuˬ ve chaw hta‸ 
dawˇ law chehˇ ve htawˇ teˇ gʼaˇ hta‸ ka‸ ngaˬ ca maˇ mawˬ. 
21Ngaˬ awˍ meu‸ chehˇ htaˇ, yawˇ hui ngaˬ hta‸ awˬ taw‸ ma caˍ laˇ leh, ngaˬ 
iˉ kaˆ shiˉ chehˇ ve teˇ yanˇ, yawˇ hui ngaˬ hta‸ ci ve awˬ gʼuiˬ taw laˇ ve yoˬ. 
22Yawˇ hui ve caˇ tuˬ dawˬ tuˬ leh yawˇ hui te chehˇ ve pawehˇ teˇ hpaˍ lehˬ, 
yawˇ hui hta‸ luˬ kuiˬ sheˆ kuiˬ lo gaˬ tcuh piˇ-oˆ. 
23Yawˇ hui hta‸ mehˆ cuˉ piˇ lawˬ leh, yawˇ hui ve caw‸ kʼaw‸ lehˍ hpeh‸ 
kʼai piˇ-oˆ. 
24Nawˬ ve nyi ma zuhˆ ve teˇ ceuˬ yawˇ hui awˬ hkʼoˆ gaˬ la piˇ leh, yawˇ hui 
hta‸ gʼa‸ mi piˇ lawˬ-o‸. 
25Yawˇ hui ve fa la teˇ hpaˍ gawˬ cu gawˬ pehˆ hpeh‸ kʼai piˇ leh, yawˇ hui ve 
aˉ po kʼo hkʼaw lo a sha‸ te‸ chehˇ ve chaw teˇ gʼaˇ ka‸ taˇ cawˬ taˉ piˇ-oˆ. 
26Yawˇ hui lehˬ nawˬ ciˍ yanˍ piˇ taˍ ve chaw teˇ hpaˍ hta‸ fawˉ mehˍ piˇ leh, 
nawˬ ve chaw oˇ ve teˇ hpaˍ hkʼaˬ ma gʼa hkanˍ chehˇ ve awˬ lawn kʼoˆ da‸ 
chehˇ ve yoˬ. 

27Yawˇ hui ve venˇbaˆ hkʼa peu-eˬ hta‸ bvuh‸ tawnˇ taˍ leh, nawˬ ve htaiˍ 
hkʼaw‸ ve teˇ ceuˬ yawˇ hui hta‸ taˇ gʼa tcuh piˇ-oˆ. 
28A sha‸ te‸ chehˇ ve chaw hui ve li‸ daw hkʼaw yawˇ hui ve awˬ meh hta‸ 
shiˆ baˬ piˇ-oˆ. Nawˬ ve chaw teˇ hpaˍ ve caˇ lanˇ hkʼaw yawˇ hui hta‸ taˇ keu 
taˍ piˇ-oˆ. 
29Nga naˬ chehˇ leh dawˇ haˍ jaˇ ve yoˬ. Gʼuiˬsha-oˬ, ngaˬ hta‸ cawˍ tu laˇ leh 
a ciˉ ponˬ laˇ-oˆ. 
30Gʼuiˬsha hta‸ ngaˬ kʼa muiˬ chiˇ mvuh tuˬ yoˬ. Ngaˬ yawˇ hta‸ chiˇ mvuh 
leh, yawˇ hkʼaˬ ma uiˍ jaˇ mvuh jaˇ ve awˬ lawn shu hta‸ kʼaoˍ maˍ piˇ tuˬ 
yoˬ. 
31Nuˇ paˍ lonˉ teˇ hkeh yuˬ leh tuˉ tanˇ piˇ ve a‸ kehˉ, chi hkʼe te ve hta‸ 
Gʼuiˬsha leuˉ leh nyi ma cawˇ ve yoˬ. 
32Fawˉ mehˍ ve hta‸ gʼa hkanˍ ve chaw teˇ hpaˍ chi ve hta‸ gʼa mawˬ leh, ha 
lehˬ tuˬ yoˬ. Gʼuiˬsha hta‸ oˉ kʼoˍ pui ve chaw hui htawˇ, awˬ gʼaˇ gʼa tuˬ yoˬ. 
33Gʼuiˬsha lehˬ haˍ gʼawˇ ve chaw hui ve bon lawˬ hkawˇ hta‸ na yuˬ leh, 
htawnˍ hkʼaw chehˇ taˍ ve yawˇ ve chaw teˇ hpaˍ hta‸ htawˇ maˇ leunˇ. 
34Miˬguiˬ, mvuhˇ naw ma, laˇ tsuhˇ gʼuiˬ leh oˇ ve teˇ hpaˍ awˬ hkʼaw lo a sha‸ 
hkʼa te‸ chehˇ ve awˬ ceuˬ hkʼa peu-eˬ, Gʼuiˬsha hta‸ chiˇ mvuh-o. 
35Yawˇ lehˬ Ziˉonˍ venˇ hta‸ ponˬ piˇ leh, Yuˇda‸ ve venˇ teˇ hpaˍ hta‸ kʼaw‸ 
gu te piˇ tuˬ yoˬ. Mvuhˇmiˬ oˇ ve lehˬ, yawˇ hui ve mvuhˇmiˬ hpeh‸ la tuˬ yoˬ. 
36Yawˇ ve awˬ ceˬ teˇ hpaˍ ve awˬ ceuˬ awˬ hkʼaˇ teˇ hpaˍ, mvuhˇmiˬ oˇ ve hta‸ 
gʼa leh, yawˇ hta‸ ha‸ ve chaw teˇ hpaˍ oˇ kaˬ lo gʼa chehˇ tuˬ yoˬ. 

Chiˇ mvuh ve li‸ 70 

Ga laˇ tuˬ lawˬ ve bon lawˬ hkawˇ 

1Gʼuiˬsha-oˬ, ngaˬ hta‸ ga laˇ leh chi beu‸ ponˬ laˇ-oˆ. 
2Ngaˬ hta‸ tiˇ pehˍ tuˬ coˇ caˇ chehˇ ve chaw teˇ hpaˍ dawˇ maˇ tawˆ leh shonˇ 
kʼai piˇ lawˬ-o‸. Ngaˬ dawˇ haˍ chehˇ ve hta‸ mawˬ leh, ha lehˬ chehˇ ve chaw 
teˇ hpaˍ htawˇ, kʼaw‸ ya‸ taw leh hpfuhˆ kʼo‸-e piˇ lawˬ-o‸. 

3Ngaˬ hta‸ maˇ shawˍ maˇ caˆ te ve chaw teˇ hpaˍ shonˇ kʼai leh nyi ma luˬ piˇ 
lawˬ-o‸. 
4Nawˬ geh hkʼa laˬ ve chaw hkʼa peu-eˬ gʼa ha lehˬ piˇ-oˆ. Nawˬ ve htaiˍ hkʼaw
‸ ve hta‸ ha‸ ve chaw hkʼa peu-eˬ, Gʼuiˬsha lehˬ uiˍ jaˇ ve yoˬ, teh‸ hkʼaˬ htaˆ 
ka‸ kʼoˆ chehˇ piˇ lawˬ-o‸. 
5Ngaˬ awˬ gʼaˇ nuˇ leh dawˇ tui‸ jaˇ ve yoˬ. Gʼuiˬsha-oˬ, ngaˬ geh laˬ-o‸. Nawˬ 
lehˬ ngaˬ ve Gʼuiˬsha leh htaiˍ hkʼaw‸ shehˍ hpaˇ hpeh‸ ve yoˬ. Ngaˬ hta‸ a ciˉ 
ga laˇ-oˆ. 

Chiˇ mvuh ve li‸ 71 

Chaw mawˇ teˇ gʼaˇ ve bon lawˬ hkawˇ 

1Gʼuiˬsha-oˬ, nawˬ ha‸ shaˉ laˇ tuˬ ngaˬ nawˬ geh laˬ ve yoˬ. Ngaˬ hta‸ teˇ 
pawˆ ka‸ shonˇ kuiˬ lo taˇ gaˬ tcuh laˇ-oˆ. 
2Nawˬ lehˬ hteˇ ve cawˇ ve hta‸ pa taw, ngaˬ hta‸ ga laˇ leh htaiˍ hkʼaw‸ laˇ-
oˆ. Ngaˬ ve bon lawˬ hkawˇ hta‸ na yuˬ leh ngaˬ hta‸ a ciˉ ponˬ laˇ-oˆ. 
3Nawˬ lehˬ ngaˬ ve peun kuiˬ leh ngaˬ ve ta‸ yehˬ hpeh‸ ve yoˬ. 
4Ngaˬ ve Gʼuiˬsha-oˬ, haiˬ ve chaw leh shu hta‸ maˇ ha kʼaˉ puiˉ ve chaw hui 
ve kanˇ paˆ awˬ hawˉ lo ngaˬ hta‸ htaiˍ hkʼaw‸ laˇ-oˆ. 
5Ngaˬ nawˬ hta‸ ceh tiˉ dawˇ law chehˇ ve yoˬ. Ngaˬ yaˇ nehˬ hpeh‸ chehˇ htaˇ 
ka‸ te leh nawˬ hta‸ ceh tiˉ gʼaˇ va chehˇ ve yoˬ. Ngaˬ nawˬ hta‸ hkʼaˬ htaˆ ka
‸ chiˇ mvuh tuˬ yoˬ. 
6Ngaˬ a sha‸ te‸ chehˇ ve teˇ co-e nawˬ hta‸ ceh tiˉ gʼaˇ va chehˇ ve yoˬ. Ngaˬ 
paw la ve teˇ nyi hta‸ te leh, nawˬ ngaˬ hta‸ ha‸ shaˉ laˇ chehˇ ve yoˬ. Ngaˬ 
nawˬ hta‸ hkʼaˬ htaˆ ka‸ chiˇ mvuh tuˬ yoˬ. 
7Ngaˬ a sha‸ te‸ chehˇ ve lehˬ, shu awˬ pon henˇ kuiˬ jawˬ kuiˬ hpeh‸ ve yoˬ. 
Awˬ lawn kʼo, nawˬ ngaˬ hta‸ ha‸ shaˉ laˇ chehˇ ve pa taw yoˬ. 
8Teˇ nyi tanˇ vanˇ ngaˬ nawˬ hta‸ chiˇ mvuh leh, nawˬ ve awˬ me‸ awˬ hponˇ 
ngaˬ shu hta‸ kʼaoˍ maˍ piˇ chehˇ ve yoˬ. 

9Chi beu‸ ngaˬ mawˇ la peuˬ ve pa taw, ngaˬ hta‸ taˇ baˬ taˉ laˇ-oˆ. Chi beu‸ 
ngaˬ awˬ gʼaˇ nuˇ la peuˬ ve pa taw, ngaˬ hta‸ taˇ baˬ taˉ laˇ-oˆ. 
10Ngaˬ ve canˇ paˍ teˇ hpaˍ ngaˬ hta‸ tiˇ pehˍ gaˇ ve yoˬ. Yawˇ hui jehˬ da‸ leh 
ngaˬ hta‸ tiˇ pehˍ tuˬ awˬ hkʼaˇ gu chehˇ ve yoˬ. 
11Gʼuiˬsha yawˇ hta‸ chiˇ baˬ peuˬ. Ngaˬ hui yawˇ hta‸ gʼa‸ yuˬ leh hpeh yuˬ-a 
veuˬ. Yawˇ hta‸ ponˬ piˇ tuˬ ve chaw teˇ gʼaˇ ka‸ maˇ cawˬ, teh‸ yawˇ hui kʼoˆ 
chehˇ ve yoˬ. 
12Gʼuiˬsha-oˬ, vuiˇ kuiˬ lo taˇ chehˇ taˍ laˇ-oˆ. Ngaˬ ve Gʼuiˬsha-oˬ, chi beu‸ 
ngaˬ hta‸ ga laˇ-oˆ. 
13Ngaˬ hta‸ ca bawˆ la ve chaw teˇ hpaˍ shonˇ kʼai leh luˬ kʼai sheˆ kʼai piˇ-oˆ. 
Ngaˬ hta‸ naˬ tuˬ te gaˇ ve chaw teˇ hpaˍ, ya‸ taw leh awˬ me‸ awˬ hponˇ luˬ 
kʼai piˇ-oˆ. 
14Hkʼaˬ htaˆ ka‸ ngaˬ nawˬ hta‸ dawˇ law leh nawˬ hta‸ chiˇ mvuh tuˬ yoˬ. 
15Nawˬ ve da‸ ve awˬ lawn ngaˬ shu hta‸ kʼaoˍ maˍ piˇ tuˬ yoˬ. Nawˬ ve htaiˍ 
hkʼaw‸ ve teˇ ceuˬ hta‸ ngaˬ shiˍ maˇ peuˬ ve htawˇ, teˇ nyi tanˇ vanˇ awˬ 
lawn oˇ ve hta‸ ngaˬ kʼoˆ tcuhˉ taˍ tuˬ yoˬ. 
16Jawˇmawˇ Gʼuiˬsha-oˬ, nawˬ ve kanˇ paˆ hta‸ ngaˬ chiˇ mvuh tuˬ yoˬ. Nawˬ 
da‸ jaˇ ve awˬ lawn ngaˬ shu hta‸ kʼaoˍ maˍ piˇ tuˬ yoˬ. 
17Ngaˬ a sha‸ i chehˇ sheˍ htaˇ ka‸ nawˬ ngaˬ hta‸ maˍ laˇ taˍ peuˬ. Ya‸ nyi 
hkʼa gaˬ nawˬ te taˍ ve anˇ tuˬ uiˍ ve kanˉ teˇ hpaˍ ngaˬ shu hta‸ kʼaoˍ maˍ piˇ 
tcuhˉ taˍ ve yoˬ. 
18Chi beu‸ ngaˬ mawˇ la leh uˉ hkeh mvuh hpu la peuˬ. Gʼuiˬsha-oˬ, ngaˬ hta‸ 
taˇ baˬ taˉ laˇ-oˆ. Awˬ hkʼaw‸ nawˉ laˬ tuˬ ve chaw teˇ hpaˍ hta‸ nawˬ ve kanˇ 
paˆ awˬ lawn hto piˇ chehˇ ve teˇ yanˇ, nawˬ ngaˬ geh a ciˉ chehˇ taˍ laˇ-oˆ. 
19Gʼuiˬsha-oˬ, nawˬ ve hteˇ ve cawˇ ve teˇ ceuˬ mvuhˇ naw ma hta‸ daw‸ taˍ 
ve yoˬ. Nawˬ lehˬ uiˍ jaˇ ve kanˉ teˇ hpaˍ hta‸ te taˍ peuˬ. Nawˬ hta‸ shuˍ da‸ 
ve chaw teˇ gʼaˇ ka‸ maˇ cawˬ. 

20Dawˇ haˍ tuˬ leh tu‸ hkanˍ haˍ gʼawˇ ve awˬ ceuˬ nawˬ ngaˬ awˬ hkʼoˆ lo gaˬ 
la piˇ ve yoˬ. Ya‸ hkʼaˇ, nawˬ ngaˬ hta‸ awˬ gʼaˇ awˬ shaˉ kʼaw‸ cawˬ la piˇ 
leh, tuˍ hpfuh hkʼaw lo maˇ gʼa gaˬ tuˬ ha‸ shaˉ taˍ laˇ ve yoˬ. 
21Ponˬ laˬ htaˇ a‸ kehˉ nawˬ ngaˬ hta‸ uiˍ la mvuh la piˇ leh, ngaˬ hta‸ teˇ 
pawˆ kʼaw‸ dawˇ sha tcuh laˇ tuˬ yoˬ. 
22Tinˍ hteˆ leh ngaˬ nawˬ hta‸ chiˇ mvuh tuˬ yoˬ. Gʼuiˬsha-oˬ, nawˬ ka ti‸ yeˬ 
ve hta‸ ngaˬ chiˇ mvuh tuˬ yoˬ. Iˉsaˍreˍlaˆ ve da‸ kehˬ jaˇ ve Gʼuiˬsha-oˬ, ngaˬ 
ve tinˍ hta‸ hteˆ leh nawˬ hta‸ chiˇ mvuh tuˬ yoˬ. 
23Ngaˬ tinˍ hteˆ chehˇ ve teˇ yanˇ, ha lehˬ ve hkʼaw gʼaˇ hte‸ kuˬ tuˬ yoˬ. Ngaˬ 
ve nyi ma awˬ tawˬ hkʼa gaˬ, nawˬ hta‸ kʼa muiˬ chiˇ mvuh tuˬ yoˬ. Awˬlawn 
kʼo, nawˬ ngaˬ hta‸ ponˬ laˇ taˍ peuˬ. 
24Teˇ nyi tanˇ vanˇ nawˬ ve hteˇ ve cawˇ ve awˬ lawn ngaˬ shu hta‸ kʼaoˍ maˍ 
piˇ tuˬ yoˬ. Awˬ lawn kʼo, ngaˬ hta‸ naˬ tuˬ te gaˇ ve chaw teˇ hpaˍ shonˇ kʼai 
leh, awˬ me‸ awˬ hponˇ luˬ kʼai peuˬ. 

Chiˇ mvuh ve li‸ 72 

Jawˇmawˇ awˬ pon bon lawˬ hkawˇ 

1Gʼuiˬsha-oˬ, nawˬ ve hteˇ ve cawˇ ve teˇ ceuˬ hta‸ cuˇ leh suhˉ jehˬ puiˉ tuˬ 
jawˇmawˇ hta‸ maˍ piˇ-oˆ. 
2Nawˬ ve chaw teˇ hpaˍ leh, fawˉ mehˍ ve hta‸ gʼa hkanˍ ve chaw hui hta‸ 
hteˇ ve cawˇ ve awˬ hkʼaw lo uˉ peunˍ puiˉ tuˬ nawˬ ve hteˇ ve cawˇ ve teˇ 
ceuˬ yawˇ hta‸ a ciˉ pehˬ piˇ-oˆ. 
3Mvuhˇmiˬ hta‸ paw sha la piˇ leh, hteˇ ve cawˇ ve teˇ ceuˬ hta‸ shiˍ la piˇ 
lawˬ-o‸. 
4Jawˇmawˇ lehˬ haˍ ve gʼawˇ ve chaw hui hta‸ hteˇ ve cawˇ ve hkʼaw suhˉ 
jehˬ piˇ leh, yawˇ hui hta‸ ha kʼaˉ ve nyi ma caw la piˇ-oˆ. Ya‸ hkʼaˇ, shu hta‸ 
fawˉ mehˍ ve chaw hui hta‸ te luˬ te sheˆ tcuh piˇ-oˆ. 
5Mvuhˇ nyi ha pa awˬ gʼeuˆ ba chehˇ ve teˇ co-e, nawˬ ve chaw teˇ hpaˍ nawˬ 
hta‸ oˉ kʼoˍ pui chehˇ piˇ-oˆ. 

6Jawˇmawˇ lehˬ ti mi leh miˬguiˬ hkʼoˆ lo ya‸ la chehˇ ve mvuhˇ yeˬ hkʼa shuˍ 
hpeh‸ piˇ-oˆ. 
7Yawˇ a sha‸ te‸ chehˇ ve teˇ co-e, hteˇ ve cawˇ ve teˇ ceuˬ biˇ sheˆ chehˇ leh, 
ha pa awˬ gʼeuˆ ba chehˇ ve teˇ co-e, paw sha ve teˇ ceuˬ cawˬ la piˇ-oˆ. 
8Laˇ tsuhˇ gʼuiˬ choˬ hpawˇ teˇ ceˍ lo te leh oˇ hpawˇ teˇ ceˍ lo hkʼa gaˬ, 
Uˉhpaˍraˆ gʼuiˬ ma hta‸ te leh miˬguiˬ awˬ leh hkʼa gaˬ, yawˇ ve mvuhˇmiˬ uiˍ 
kʼai tuˬ yoˬ. 
9Heh puiˉ hkʼaw lo chehˇ ve chaw teˇ hpaˍ yawˇ mehˆ gʼuˇ suhˍ lo boˆ taˍ leh, 
yawˇ ve canˇ paˍ teˇ hpaˍ je‸ meu-e hkʼaw lo zuh‸ baˬ taˍ tuˬ yoˬ. 
10Saˍpenˍ mvuhˇmiˬ ve jawˇmawˇ leh conˇ ehˉ teˇ hpaˍ ve jawˇmawˇ teˇ hpaˍ, 
yawˇ geh la‸ shawnˍ yuˬ laˬ tuˬ yoˬ. Sheˍbaˆ mvuhˇmiˬ leh Saˍbaˆ mvuhˇmiˬ ve 
jawˇmawˇ teˇ hpaˍ htawˇ, yawˇ geh lo la‸ shawnˍ yuˬ laˬ tuˬ yoˬ. 
11Jawˇmawˇ hkʼa peu-eˬ yawˇ mehˆ gʼuˇ suhˍ boˆ taˍ leh chaw ceuˬ hkʼa peu-eˬ 
yawˇ ve awˬ ceˬ te tuˬ yoˬ. 
12Yawˇ hta‸ kuˬ ve haˍ ve gʼawˇ ve chaw hui leh shu chiˇ baˬ taˍ ve chaw hui 
hta‸ yawˇ ponˬ piˇ tuˬ ve yoˬ. 
13Gʼaˇ nuˇ shaˉ nuˇ ve chaw leh haˍ gʼawˇ ve chaw hui hta‸ yawˇ ha kʼaˉ piˇ 
leh, yawˇ hui ve a sha‸ hta‸ ponˬ piˇ ve yoˬ. 
14Shu fawˉ mehˍ ve hta‸ gʼa hkanˍ chehˇ ve chaw hui hta‸ yawˇ ponˬ piˇ ve 
yoˬ. Chaw oˇ ve teˇ hpaˍ ve a sha‸ lehˬ, yawˇ mehˆ gʼuˇ suhˍ lo awˬ hpfuhˇ 
hkʼaˆ jaˇ ve yoˬ. 
15Jawˇmawˇ co zuhˬ ha zuhˬ cawˬ piˇ-oˆ. Aˍraˆ mvuhˇmiˬ ve shi hta‸ yawˇ gʼa 
piˇ-oˆ. Hkʼaˬ htaˆ ka‸ shu yawˇ awˬ pon bon lawˬ chehˇ piˇ-oˆ. Gʼuiˬsha ve awˬ 
bon yawˇ awˬ hkʼoˆ hkʼaˬ htaˆ ka‸ cawˬ piˇ-oˆ. 
16Mvuhˇmiˬ awˬ hkʼaw lo caˬ shiˍ hkʼa biˇ cawˬ la piˇ-oˆ. Leˍbaˍnonˍ hkʼaw 
hkʼoˆ lo awˬ shiˍ awˬ nu hkʼa biˇ cawˬ ve hkʼe, hkʼaw pui ehˉ teˇ hpaˍ awˬ hkʼoˆ 
lo caˬ yeˬ hkʼa biˇ cawˬ la piˇ-oˆ. 

17Yawˇ ve awˬ meh hta‸ hkʼaˬ htaˆ ka‸ taˇ leunˇ kʼai piˇ-oˆ. Mvuhˇ nyi cawˬ 
chehˇ ve teˇ co-e, yawˇ ve awˬ me‸ awˬ hponˇ yeˬ chehˇ piˇ-oˆ. Chaw ceuˬ hkʼa 
peu-eˬ yawˇ hta‸ chiˇ mvuh piˇ-oˆ. Gʼuiˬsha geh lawˬ hkawˉ piˇ-oˆ. 
18Iˉsaˍreˍlaˆ ve Jawˇmawˇ Gʼuiˬsha hta‸ chiˇ mvuh-o. Awˬ lawn kʼo, yawˇ teˇ 
gʼaˇ ceh tiˉ anˇ tuˬ uiˍ ve awˬ ceuˬ chi teˇ hpaˍ hta‸ te taˍ ve yoˬ. 
19Yawˇ ve awˬ me‸ awˬ hponˇ cawˬ ve awˬ meh hta‸ co co taiˍ taiˍ chiˇ mvuh 
piˇ-oˆ. Yawˇ ve awˬ me‸ awˬ hponˇ miˬguiˬ hkʼa peu-eˬ hkʼoˆ lo biˇ la piˇ-oˆ A 
menˬ, A menˬ. 
20Yeˍsehˇ ve yaˇ paˍ Daˍviˆ ve bon lawˬ hkawˇ choˬ kaˬ lo peuˬ ve yoˬ. 

Chiˇ mvuh ve li‸ 73 

Gʼuiˬsha ve hteˇ ve cawˇ ve 

1Iˉsaˍreˍlaˆ chaw leh nyi ma hkʼaw hpu ve kehˬ ve chaw hui hta‸ Gʼuiˬsha bon 
na‸ piˇ ve yoˬ. 
2Ya‸ hkʼaˇ, ngaˬ yonˍ puiˉ ve nyi ma awˬ gʼaˇ nuˇ leh aˬ laˬ hkʼe mehˉ kʼai ve 
yoˬ. 
3Awˬ lawn kʼo, ngaˬ lehˬ nyi ma uiˍ ve chaw hui hkʼe hpeh‸ gaˇ ve nyi ma 
cawˬ leh, haiˬ ve chaw teˇ hpaˍ paw sha jaˇ ve hta‸ gʼa mawˬ ve pa taw yoˬ. 
4Yawˇ hui lehˬ tu‸ hkanˍ haˍ gʼawˇ ve hta‸ maˇ gʼa hkanˍ. Awˬ gʼaˇ awˬ shaˉ 
uiˍ leh chehˇ sha puiˉ ve yoˬ. 
5Yawˇ hui lehˬ awˬ nu ve chaw teˇ hpaˍ hkʼa shuˍ, tu‸ hkanˍ haˍ gʼawˇ ve leh 
dawˇ haˍ gaˇ haˍ tuˬ hta‸ maˇ gʼa hpuˇ. 
6Chi hta‸ pa taw yawˇ hui lehˬ, nyi ma uiˍ ve teˇ ceuˬ hta‸ shi caˆ hkʼa shuˍ 
yawˇ hui ve kʼawˍ peˍ hta‸ hawˆ taˍ leh, haiˬ ve teˇ ceuˬ hta‸ aˉ po‸ hkʼa shuˍ 
veu‸ deh taˍ ve yoˬ. 
7Yawˇ hui ve nyi ma hkʼaw haiˬ ve awˬ ceuˬ hkʼa biˇ tawˆ la leh, cha‸ chiˆ ve 
kanˉ hta‸ te tuˬ dawˇ nyi chehˇ ve yoˬ. 
8Yawˇ hui shu hta‸ gʼuiˬ leh cha‸ chiˆ ve tawˇ hta‸ yaw ve yoˬ. Yawˇ hui nyi 
ma uiˍ leh, shu hta‸ fawˉ mehˍ piˇ tuˬ jehˬ da‸ chehˇ ve yoˬ. 

9Mvuhˇ naw ma hkʼoˆ chehˇ ve Gʼuiˬsha hta‸ yawˇ hui maˇ shawˍ maˇ caˆ kʼoˆ 
leh, miˬguiˬ hkʼoˆ chehˇ ve chaw yaˇ hui hta‸ hkʼa mvuhˇ hkʼa na te piˇ chehˇ 
ve yoˬ. 
10Chi hta‸ pa taw, Gʼuiˬsha ve chaw teˇ hpaˍ hpaˍ yawˇ hui hkawˇ na leh, 
yawˇ hui kʼoˆ ve tawˇ hta‸ yonˍ chehˇ ve yoˬ. 
11Gʼuiˬsha maˇ shiˍ taˬ. Uiˍ jaˇ mvuh jaˇ ve Gʼuiˬsha ca maˇ mawˬ taˬ, teh‸ 
yawˇ hui kʼoˆ chehˇ ve yoˬ. 
12Haiˬ ve chaw teˇ hpaˍ nyi ma chi hkʼe cawˬ ve yoˬ. Yawˇ hui geh hkʼa biˇ 
cawˬ taˍ peuˬ ve htawˇ, awˬ leuˉ kʼaw‸ gʼa tuˬ gʼaˇ hte‸ ca chehˇ sheˍ ve yoˬ. 
13Oˇ hkʼe hpeh‸ ve kʼo, ngaˬ venˇbaˆ maˇ te leh, ngaˬ ve awˬ to hta‸ da‸ kehˬ 
piˇ taˍ ve lehˬ, aˬ hto‸ ma awˬ bon cawˬ ve le. 
14Gʼuiˬsha-oˬ, nawˬ lehˬ ngaˬ hta‸ teˇ nyi tanˇ vanˇ tu‸ hkanˍ chehˇ tcuh laˇ ve 
yoˬ. Teˇ shawˉ le le nawˬ ngaˬ hta‸ ciˍ yanˍ laˇ chehˇ ve yoˬ. 
15Tawˇ oˇ hkʼe ve teˇ hpaˍ hta‸ ngaˬ gʼa kʼoˆ peuˬ ve hkʼe kʼo, ngaˬ lehˬ nawˬ ve 
chaw hkʼe maˇ te chehˇ-o. 
16Awˬ lawn chi hta‸ ngaˬ hkʼa deh‸ dawˇ nyi ve yoˬ. Ya‸ hkʼaˇ shiˍ haˍ jaˇ ve 
yoˬ. Ngaˬ nawˬ ve bon yehˬ lo kʼai ve teˇ yanˇ htaˇ heh‸ shiˍ la ve yoˬ. 
17Oˇ htaˇ haiˬ ve chaw teˇ hpaˍ hkʼaˬ hkʼe hpeh‸ la tuˬ ve hta‸ ngaˬ dawˇ shiˍ 
la ve yoˬ. 
18Nawˬ yawˇ hui hta‸ leˆ jaˇ ve chehˇ kuiˬ lo teh taˍ leh, yawˇ hui hta‸ paiˍ piˇ 
lawˬ ve yoˬ. 
19Yawˇ hui luˬ kʼai sheˆ kʼai leh, kawˆ tuˬ uiˍ ve chehˇ kuiˬ lo gʼa gaˬ ve yoˬ. 
20Yawˇ hui lehˬ mvuhˇ shawˉ htaˇ leunˇ kʼai ve zuh‸ maˆ hkʼa shuˍ hpeh‸ ve 
yoˬ. Gʼuiˬsha-oˬ nawˬ tu la ve teˇ yanˇ yawˇ hui mehˉ kʼai ve yoˬ. 
21Ngaˬ dawˇ maˇ tawˆ leh dawˇ haˍ chehˇ ve teˇ yanˇ, 
22ngaˬ lehˬ to nuˇ to shaˆ hkʼa shuˍ kʼaˍ jaˇ leh, te‸ chiˉ ka‸ maˇ shiˍ puiˉ. 

23Ya‸ hkʼaˇ, ngaˬ nawˬ paˇ lo hkʼaˬ htaˆ ka‸ chehˇ taˍ leh, nawˬ lehˬ ngaˬ ve la
‸ sheh hta‸ vawˆ taˍ laˇ ve yoˬ. 
24Nawˬ ngaˬ hta‸ dawˇ hkʼaˇ pe‸ laˇ leh awˬ leh meuˇ teˇ nyi gaˬ kʼo, nawˬ 
ngaˬ hta‸ ha‸ yuˬ laˇ tuˬ yoˬ. 
25Nawˬ maˇ heˆ ve kʼo, mvuhˇ naw ma hkʼoˆ lo ngaˬ aˬ hto‸ ma cawˬ sheˍ le. 
Ngaˬ nawˬ hta‸ gʼa taˍ peuˬ ve pa taw, miˬguiˬ hkʼoˆ ngaˬ aˬ hto‸ ma kʼaw‸ 
loˍ tuˬ sheˍ ve le. 
26Ngaˬ ve nyi ma leh ngaˬ ve awˬ to gʼaˇ nuˇ kʼai puiˉ ve yoˬ. Ya‸ hkʼaˇ, 
Gʼuiˬsha lehˬ ngaˬ ve awˬ gʼaˇ awˬ shaˉ hpeh‸ leh, yawˇ hta‸ ceh tiˉ ngaˬ loˍ 
ve yoˬ. 
27Nawˬ hta‸ chiˇ baˬ ve chaw lehˬ, luˬ kuiˬ sheˆ kuiˬ lo gʼa gaˬ tuˬ yoˬ. Nawˬ 
hta‸ ka ti‸ maˇ yeˬ ve chaw hui hta‸ nawˬ te luˬ piˇ tuˬ yoˬ. 
28Ya‸ hkʼaˇ, ngaˬ lehˬ Gʼuiˬsha awˬ paˇ neˇ lo gʼa chehˇ ve pa taw, hkʼaˬ ma 
da‸ jaˇ ve le. Yawˇ awˬ hkʼaw lo ponˬ kuiˬ hta‸ ngaˬ gʼa mawˬ leh, yawˇ te taˍ 
ve kanˉ teˇ hpaˍ ngaˬ shu hta‸ hto maˍ piˇ tuˬ yoˬ. 

Chiˇ mvuh ve li‸ 74 

Htaiˍ hkʼaw‸ laˇ tuˬ bon lawˬ hkawˇ 

1Gʼuiˬsha-oˬ, aˬ hto‸ ma pa taw ngaˬ hui hta‸ chi hkʼe baˬ taˉ laˇ ve le. Nawˬ 
ve chaw teˇ hpaˍ hta‸ co co taiˍ taiˍ nyi ma zuhˆ chehˇ tuˬ ve laˇ. 
2Nawˬ ve chaw hpeh‸ la tuˬ aˬ sho-eˬ htaˇ ka‸ nawˬ leuˆ yuˬ taˍ leh, nawˬ htaiˍ 
hkʼaw‸ piˇ taˍ ve nawˬ ve chaw teˇ hpaˍ hta‸ a ciˉ dawˇ nawˇ-oˆ. Nawˬ chehˇ 
taˉ peuˬ ve Ziˉonˍ hkʼaw hta‸ htawˇ a ciˉ dawˇ nawˇ-oˆ. 
3Luˬ kʼai sheˆ kʼai peuˬ ve awˬ ceuˬ teˇ hpaˍ hta‸ a ciˉ ca nyi la-o. Ngaˬ hui ve 
canˇ paˍ teˇ hpaˍ lehˬ, bon yehˬ hkʼaw cawˬ ve mawˇ hkʼa peu-eˬ hta‸ te luˬ te 
sheˆ peuˬ. 
4Nawˬ ve canˇ paˍ teˇ hpaˍ nawˬ ve bon yehˬ hkʼaw ha lehˬ ha kʼa kuˬ leh, 
yawˇ hui ve hto‸ hpeh chiˇ taˍ ve yoˬ. 

5Yawˇ hui lehˬ suhˆ htu paˍ hkʼa shuˍ ceˉ ceˇ yuˬ leh, suhˆ cehˬ teˇ hpaˍ hta‸ 
htu baˬ ve yoˬ. 
6Yawˇ hui ceˉ ceˇ leh hta tu hta‸ yuˬ leh, gʼo‸ pa hta‸ dawˆ paˆ ve yoˬ. 
7Yawˇ hui nawˬ ve bon yehˬ hta‸ aˬ miˍ tuˉ baˬ leh, nawˬ hta‸ oˉ kʼoˍ pui kuiˬ 
hta‸ cha‸ chiˆ tuˬ te ve yoˬ. 
8Ngaˬ hui hta‸ htawˇ te luˬ te sheˆ gaˇ jaˇ ve yoˬ. Mvuhˇmiˬ hkʼaw cawˬ ve da‸ 
kehˬ ve chehˇ kuiˬ hkʼa peu-eˬ hta‸ htawˇ yawˇ hui aˬ miˍ tuˉ baˬ ve yoˬ. 
9Ngaˬ hui geh cawˬ ve da‸ kehˬ ve mawˇ hkʼa peu-eˬ luˬ kʼai peuˬ. Gʼuiˬsha ve 
tcuh kaˍ paˍ teˇ gʼaˇ ka‸ maˇ kʼaw‸ cawˬ-o. Hkʼaˬ maw maw chi hkʼe hpeh‸ 
chehˇ tuˬ sheˍ ve hta‸ chaw teˇ gʼaˇ ka‸ maˇ shiˍ. 
10Gʼuiˬsha-oˬ, ngaˬ hui ve canˇ paˍ teˇ hpaˍ nawˬ hta‸ hkʼaˬ maw maw gʼuiˬ 
chehˇ tuˬ sheˍ ve le. Yawˇ hui nawˬ ve awˬ meh hta‸ co co taiˍ taiˍ maˇ shawˍ 
maˇ caˆ te chehˇ tuˬ ve laˇ. 
11Aˬ hto‸ ma pa taw nawˬ ngaˬ hui hta‸ maˇ ga laˇ ve le. Aˬ hto‸ ma pa taw 
nawˬ ve la‸ sheh pehˉ taˍ ve le. 
12Gʼuiˬsha-oˬ, awˬ hkuiˉ puiˍ htaˇ ka‸ nawˬ lehˬ ngaˬ hui ve Jawˇmawˇ hpeh‸ 
ve yoˬ. Nawˬ ngaˬ hui hta‸ laiˉ pawˆ ponˬ laˇ peuˬ. 
13Nawˬ ve awˬ gʼaˇ awˬ shaˉ hta‸ yehˇ leh, laˇ tsuhˇ gʼuiˬ hta‸ nawˬ hkoˇ kʼai 
piˇ ve yoˬ. Laˇ tsuhˇ gʼuiˬ hkʼaw chehˇ ve to nuˇ to shaˆ teˇ hpaˍ ve oˉ kʼoˍ hta‸ 
htawˇ nawˬ dawˆ hkoˇ piˇ ve yoˬ. 
14Cawˇ shehˍ maˍ lonˉ ve oˉ kʼoˍ hta‸ nawˬ dawˆ hkoˇ piˇ leh, to nuˇ to shaˆ teˇ 
hpaˍ hta‸ caˍ piˇ ve yoˬ. 
15Nawˬ lehˬ iˉ kaˆ gʼuiˬ tuˇ teˇ hpaˍ hta‸ cawˬ la piˇ leh, iˉ kaˆ lawˬ lonˉ teˇ 
hpaˍ hta‸ fiˍ kʼai piˇ ve yoˬ. 
16Mvuhˇ law‸ kʼaw leh mvuhˇ hpeu‸ ve awˬ yanˇ hta‸ nawˬ te hpanˍ taˍ ve 
yoˬ. Mvuhˇ nyi leh ha pa hta‸ htawˇ nawˬ teh taˍ ve yoˬ. 
17Miˬguiˬ hta‸ nawˬ miˬ tcuhˉ tawˍ piˇ leh, haw ve awˬ yanˇ leh kaˆ ve awˬ 
yanˇ hta‸ cawˬ la piˇ ve yoˬ. 

18Ya‸ hkʼaˇ, Gʼuiˬsha-oˬ nawˬ ve canˇ paˍ teˇ hpaˍ nawˬ hta‸ gʼuiˬ leh, nawˬ 
hta‸ maˇ shawˍ maˇ caˆ te chehˇ ve hta‸ a ciˉ dawˇ nawˇ-oˆ. 
19Dawˇ tui‸ gaˇ tui‸ chehˇ ve nawˬ ve chaw teˇ hpaˍ hta‸ yawˇ hui ve la‸ sheh 
hkʼaw lo taˇ baˬ taˉ piˇ-oˆ. Fawˉ mehˍ ve hta‸ gʼa hkanˍ chehˇ ve nawˬ ve 
chaw teˇ hpaˍ hta‸ a ciˉ dawˇ nawˇ piˇ-oˆ. 
20Nawˬ ngaˬ hui hta‸ te taˍ ve ka ti‸ hta‸ a ciˉ dawˇ nawˇ-oˆ. Naˆ ho‸ ve chehˇ 
kuiˬ hkʼaw kawˆ tuˬ dawˇ haˍ tuˬ cawˬ ve yoˬ. 
21Shu fawˉ mehˍ ve hta‸ gʼa hkanˍ ve chaw hui hta‸ ya‸ taw kuiˬ lo taˇ gaˬ 
tcuh piˇ-oˆ. Haˍ gʼawˇ ve chaw oˇ ve teˇ hpaˍ nawˬ hta‸ chiˇmvuh tcuh piˇ 
lawˬ-o‸. 
22Gʼuiˬsha-oˬ, tu la leh nawˬ ve kanˉ hta‸ te-o. Haiˬ ve chaw teˇ hpaˍ teˇ nyi 
tanˇ vanˇ nawˬ hta‸ gʼuiˬ chehˇ ve hta‸ dawˇ nawˇ-oˆ. 
23Nawˬ ve canˇ paˍ teˇ hpaˍ nyi ma zuhˆ leh kuˬ tcuhˉ taˍ ve awˬ hkawˇ hta‸ a 
ciˉ dawˇ nawˇ-oˆ. 

Chiˇ mvuh ve li‸ 75 

Suhˉ jehˬ shehˍ hpaˇ Gʼuiˬsha 

1Gʼuiˬsha-oˬ, ngaˬ hui nawˬ hta‸ chiˇ mvuh ve yoˬ. Nawˬ uiˍ jaˇ mvuh jaˇ leh 
nawˬ te taˍ peuˬ ve anˇ tuˬ uiˍ ve kanˉ teˇ hpaˍ hta‸ ngaˬ hui shu hta‸ kʼaoˍ 
maˍ piˇ chehˇ ve yoˬ. 
2Gʼuiˬsha kʼoˆ ve, Suhˉ jehˬ piˇ tuˬ awˬ yanˇ teˇ yanˇ hta‸ ngaˬ fuiˍ teh taˍ peuˬ. 
Hteˇ ve cawˇ ve awˬ hkʼaw lo ngaˬ suhˉ jehˬ piˇ tuˬ yoˬ. 
3Miˬ hiˆ leh to nuˇ to shaˆ hkʼa peu-eˬ kawˆ cheˇ chehˇ ve htawˇ, miˬguiˬ ve 
awˬ hkuiˉ puiˍ hta‸ ngaˬ yeˬ chehˇ piˇ lawˬ tuˬ yoˬ. 
4Nyi ma uiˍ ve chaw teˇ hpaˍ tawˇ uiˍ tawˇ mvuh maˇ gʼa yaw tuˬ leh, 
5haiˬ ve chaw teˇ hpaˍ a shu yawˇ ve awˬ to hta‸ maˇ gʼa dawˇ uiˍ gaˇ uiˍ tuˬ 
ngaˬ kʼoˆ piˇ ve yoˬ, teh‸ Gʼuiˬsha kʼoˆ ve yoˬ. 
6Suhˉ jehˬ ve teˇ ceuˬ mvuhˇ nyi tawˆ mvuhˇ nyi kʼehˬ, awˬ hawˉ awˬ na hpawˇ 
lo laˬ ve maˇ heˆ. 

7Suhˉ jehˬ shehˍ hpaˇ lehˬ Gʼuiˬsha hpeh‸ ve yoˬ. Chaw teˇ hpaˍ hpaˍ hta‸ 
yawˇ ciˍ yanˍ piˇ leh, teˇ hpaˍ hpaˍ hta‸ ponˬ piˇ ve yoˬ. 
8Gʼuiˬsha ve la‸ sheh hkʼaw lo a pehˉ meuˇ gʼuiˬ keu taˍ ve kawˆ teˇ maˬ cawˬ 
ve yoˬ. Yawˇ lehˬ a pehˉ meuˇ gʼuiˬ oˇ ve hta‸ ngeuˍ tawˆ leh, haiˬ ve chaw 
hui awˬ gʼuiˬ oˇ ve hkʼa peu-eˬ hta‸ dawˬ peuˬ sheˬ ve yoˬ. 
9Yaˍ koˆ ve Gʼuiˬsha awˬ lawn shu hta‸ hto piˇ leh, yawˇ hta‸ kʼa muiˬ chiˇ 
mvuh tuˬ yoˬ. 
10Yawˇ lehˬ haiˬ ve chaw hui ve kanˇ paˆ hta‸ te luˬ piˇ tuˬ yoˬ. Ya‸ hkʼaˇ, hteˇ 
ve cawˇ ve chaw hui ve kanˇ paˆ kʼaw‸ uiˍ la maˇ la tuˬ yoˬ. 

Chiˇ mvuh ve li‸ 76 

Gʼaˇ shehˍ hpaˇ Gʼuiˬsha 

1Yuˇda‸ chaw teˇ hpaˍ Gʼuiˬsha hta‸ shiˍ leh, Iˉsaˍreˍlaˆ chaw teˇ hpaˍ yawˇ ve 
awˬ meh hta‸ taˍ uiˍtaˍ mvuh ve yoˬ. 
2Yawˇ ve yehˬ Yeˍruˆsaˍlehnˍ venˇ hkʼaw cawˬ leh, yawˇ lehˬ Ziˉonˍ hkʼaw 
hkʼoˆ lo chehˇ taˍ ve yoˬ. 
3Oˇ kaˬ lo yawˇ lehˬ canˇ paˍ teˇ hpaˍ ve hkaˆ ce, htanˬ tuˬ, aˉhtaw leh yawˇ 
hui ve la‸ caˉ hkʼa peu-eˬ hta‸ te luˬ piˇ ve yoˬ. 
4Gʼuiˬsha-oˬ, nawˬ lehˬ hkʼaˬ ma awˬ me‸ awˬ hponˇ uiˍ jaˇ ve le. Hkʼaw hkʼoˆ 
lo nawˬ ve canˇ paˍ teˇ hpaˍ hta‸ te luˬ piˇ taˉ leh kʼaw‸ la chehˇ ve lehˬ, hkʼaˬ 
ma awˬ me‸ awˬ hponˇ uiˍ jaˇ ve le. 
5Yawˇ hui hiˉ yuˬ lu yuˬ taˍ ve mawˇ jeˬ hkʼa peu-eˬ mehˉ kʼai peuˬ leh, chi 
beu‸ suh taˍ peuˬ. Yawˇ hui ve awˬ gʼaˇ awˬ shaˉ lehˬ te‸ chiˉ awˬ bon maˇ 
kʼaw‸ cawˬ. 
6Yaˍkoˆ ve Gʼuiˬsha-oˬ, nawˬ yawˇ hui hta‸ ho piˇ ve teˇ yanˇ, iˉ mvuhˇ leh iˉ 
mvuhˇ ciˇ shehˍ hpaˇ hkʼa peu-eˬ paˍ suh-e ve yoˬ. 
7Gʼuiˬsha-oˬ, chaw yaˇ teˇ hpaˍ nawˬ hta‸ kawˆ jaˇ ve yoˬ. Nawˬ nyi ma zuhˆ 
ve teˇ yanˇ, chaw teˇ gʼaˇ ka‸ nawˬ mehˆ gʼuˇ suhˍ lo huˉ taˍ maˇ gʼa. 
8Nawˬ lehˬ mvuhˇ naw ma hkʼoˆ chehˇ leh suhˉ jehˬ ve yoˬ. 

9Miˬguiˬ hkʼoˆ lo fawˉ mehˍ ve hta‸ gʼa hkanˍ chehˇ ve chaw hui hta‸ suhˉ 
jehˬ leh ponˬ piˇ tuˬ nawˬ tu la ve teˇ yanˇ, miˬguiˬ chaw yaˇ lehˬ kawˆ jaˇ leh 
ta‸ iˉ gawˬ lehˍ chehˇ taˍ ve yoˬ. 
10Chaw yaˇ nyi ma zuhˆ ve lehˬ, nawˬ hta‸ chiˇ mvuh tuˬ kʼaw‸ hpeh‸ la ve 
yoˬ. Bawˆ da‸ kuiˬ lo maˇ suh-e ve chaw teˇ hpaˍ nawˬ ve bon pawehˇ teˇ hpaˍ 
hta‸ te tcuhˉ taˍ tuˬ yoˬ. 
11Nawˬ ka ti‸ te taˍ ve hkʼe, nawˬ ve Jawˇmawˇ Gʼuiˬsha hta‸ piˇ-oˆ. Awˬ paˇ 
awˬ kui lo chehˇ taˍ ve chaw ceuˬ hkʼa peu-eˬ, yawˇ geh la‸ shawnˍ yuˬ veu laˇ 
piˇ-oˆ. Gʼuiˬsha lehˬ chaw yaˇ teˇ hpaˍ yawˇ hta‸ kawˆ tuˬ te piˇ ve yoˬ. 
12Nyi ma uiˍ ve jawˇmawˇ yaˇ teˇ hpaˍ hta‸ yawˇ nyiˉ ya‸ piˇ leh, uiˍ jaˇ ve 
jawˇmawˇ teˇ hpaˍ hta‸ yawˇ kawˆ piˇ lawˬ ve yoˬ. 

Chiˇ mvuh ve li‸ 77 

Dawˇ haˍ chehˇ htaˇ dawˇ sha la piˇ ve 

1Gʼuiˬsha hta‸ ngaˬ awˬ hkawˇ bvuhˬ chaweh kuˬ leh yawˇ lehˬ ngaˬ kuˬ ve 
awˬ hkawˇ hta‸ na yuˬ laˇ ve yoˬ. 
2Dawˇ haˍ ve awˬ yanˇ awˬ hkʼaw lo ngaˬ Gʼuiˬsha geh bon lawˬ ve yoˬ. Teˇ haˉ 
tanˇ hkuinˇ ngaˬ la‸ sheh chiˇ leh bon lawˬ chehˇ ve yoˬ. Ya‸ hkʼaˇ dawˇ sha 
ve awˬ ceuˬ hta‸ ngaˬ ca maˇ mawˬ. 
3Gʼuiˬsha ve awˬ lawn hta‸ ngaˬ dawˇ nyi leh hkʼanˇ chehˇ ve yoˬ. Ngaˬ gʼaˇ 
hte‸ dawˇ nyi ve pa taw, gʼaˇ nuˇ jaˇ peuˬ ve yoˬ. 
4Yawˇ ngaˬ hta‸ zuh‸ muiˉ maˇ kʼa tcuh laˇ. Ngaˬ heuˬ jaˇ leh tawˇ yaw maˇ 
gʼa-o. 
5Ponˬ taˉ peuˬ ve awˬ nyi awˬ haˉ teˇ hpaˍ hta‸ ngaˬ dawˇ nyi leh, maw jaˇ 
peuˬ ve awˬ hkʼaw‸ teˇ hpaˍ hta‸ ngaˬ kʼaw‸ dawˇ nawˇ ve yoˬ. 
6Mvuhˇ hpeu‸ htaˇ ngaˬ gʼaˇ hte‸ dawˇ nyi leh, ngaˬ awˬ to hta‸ chi hkʼe na 
nyi chehˇ ve yoˬ. 
7Ngaˬ hui hta‸ hkʼaˬ htaˆ ka‸ baˬ taˉ laˇ tuˬ ve laˇ. Yawˇ ngaˬ hui hta‸ teˇ pawˆ 
ka‸ maˇ kʼaw‸ ha kʼaˉ laˇ-o ve laˇ. 

8Yawˇ ngaˬ hui hta‸ maˇ kʼaw‸ ha‸-o ve laˇ. Yawˇ te taˍ ve ka ti‸ teˇ hpaˍ luˬ 
kʼai peuˬ ve laˇ. 
9Gʼuiˬsha ngaˬ hui hta‸ ha kʼaˉ laˇ tuˬ leunˇ kʼai peuˬ ve laˇ. Yawˇnyi ma zuhˆ 
ve teˇ ceuˬ, ha kʼaˉ puiˉ ve hta‸ mehˉ kʼai piˇ peuˬ ve laˇ. 
10Oˇ htaˇ ngaˬ kʼoˆ ve, Uiˍ jaˇ mvuh jaˇ ve Gʼuiˬsha-oˬ, ngaˬ ve nyi ma hta‸ 
heuˆ jaˇ ve awˬ ceuˬ lehˬ, nawˬ ve awˬ gʼaˇ awˬ shaˉ hta‸ cuˇ leh ngaˬ hui hta‸ 
maˇ ga laˇ ve teˇ ceuˬ hpeh‸ ve yoˬ. 
11Gʼuiˬsha-oˬ, ngaˬ lehˬ nawˬ te taˍ ve uiˍ jaˇ ve kanˉ teˇ hpaˍ hta‸ dawˇ nawˇ 
tcuhˉ taˍ tuˬ yoˬ. Ponˬ laˬ htaˇ nawˬ te taˍ ve anˇ tuˬ uiˍ ve kanˉ teˇ hpaˍ hta‸ 
ngaˬ dawˇ nawˇ chehˇ tuˬ yoˬ. 
12Nawˬ te taˍ peuˬ ve kanˉ hkʼa peu-eˬ ve hta‸ ngaˬ dawˇ nyi tcuh taˍ tuˬ yoˬ. 
13Gʼuiˬsha-oˬ, nawˬ te taˍ ve kanˉ teˇ ceuˬ le le da‸ kehˬ jaˇ ve yoˬ. Nawˬ hkʼe 
taw uiˍ ve awˬ nu ve gʼuiˬsha teˇ gʼaˇ ka‸ maˇ cawˬ. 
14Nawˬ lehˬ anˇ tuˬ te puiˉ ve Gʼuiˬsha hpeh‸ ve yoˬ. Nawˬ awˬ gʼaˇ awˬ shaˉ 
hkʼaˬ ma uiˍ ve chaw ceuˬ teˇ hpaˍ hta‸ nawˬ hpeu‸ maˍ piˇ ve yoˬ. 
15Nawˬ ve kanˇ paˆ hta‸ cuˇ leh, Yaˍkoˆ leh Yoˇseh‸ hui ve awˬ ceuˬ awˬ hkʼaˇ 
teˇ hpaˍ hta‸ nawˬ ponˬ piˇ ve yoˬ. 
16Gʼuiˬsha-oˬ, iˉ kaˆ teˇ hpaˍ nawˬ hta‸ mawˬ ve teˇ yanˇ kawˆ jaˇ ve yoˬ. Naˉ 
jaˇ ve laˇ tsuhˇ gʼuiˬ htawˇ kawˆ cheˇ chehˇ ve yoˬ. 
17Moˬ teˇ hpaˍ awˬ hkʼaw lo mvuhˇ yeˬ ya‸ la ve yoˬ. Mvuhˇ naw ma hkʼoˆ lo 
htawˇ mvuhˇ tawˍ leh, hkʼaˬ hpawˇ chi hpawˇ lo mvuhˇ tiˉ po-e‸ ba kʼai ve 
yoˬ. 
18Mvuhˇ tawˍ ve awˬ hkawˇ bvuhˬ tawˆ la leh, miˬguiˬ hkʼoˆ lo mvuhˇ tiˉ po-e‸ 
ba la piˇ ve yoˬ. Miˬguiˬ htawˇ hiˆ hiˆ naˇ naˇ hpeh‸ la ve yoˬ. 
19Gʼuiˬbaˇ hkʼoˆ lo nawˬ juˇ kʼai leh, naˉ jaˇ ve laˇ tsuhˇ gʼuiˬ hta‸ nawˬ hpanˍ 
kʼai ve yoˬ. Ya‸ hkʼaˇ nawˬ ve hkui ha hta‸ ca maˇ mawˬ. 
20Yawˬ hawˉ paˍ hkʼa shuˍ nawˬ ve chaw teˇ hpaˍ hta‸ nawˬ shiˍ kʼai leh, 
Moˉseˍ leh Aˍronˍ hta‸ yawˇ hui hkʼoˆ nawˬ awˬ hoˉ te tcuh taˍ ve yoˬ. 

Chiˇ mvuh ve li‸ 78 

Gʼuiˬsha leh yawˇ ve chaw teˇ hpaˍ 

1Ngaˬ ve chaw teˇ hpaˍ-oˬ, ngaˬ maˍ laˇ chehˇ ve tawˇ hta‸ na leh, ngaˬ kʼoˆ 
chehˇ ve tawˇ hta‸ hkʼa deh‸ na taˍ-o‸. 
2Ngaˬ nawˬ hui hta‸ cuˇ yiˍ cawˬ ve tawˇ yaw laˇ tuˬ yoˬ. Ponˬ laˬ htaˇ hpeh‸ 
taˉ jaw ve anˇ law‸ law‸ ve awˬ ceuˬ teˇ hpaˍ, 
3ngaˬ hui ve awˬ puˍ awˬ pi teˇ hpaˍ kʼoˆ maˍ taˉ laˇ ve hkʼe, ngaˬ nawˬ hui hta
‸ kʼaw‸ kʼoˆ maˍ laˇ tuˬ yoˬ. 
4Awˬ lawn oˇ ve teˇ hpaˍ, ngaˬ hui ve yaˇ teˇ hpaˍ mehˆ gʼuˇ suhˍ faˉ taˍ tuˬ ve 
maˇ heˆ. Gʼuiˬsha ve kanˇ paˆ leh yawˇ te taˍ ve anˇ tuˬ uiˍ ve kanˉ teˇ hpaˍ, 
awˬ hkʼaw‸ nawˉ laˬ tuˬ ve teˇ co-e hta‸ gʼa kʼaw‸ hto maˍ piˇ tuˬ yoˬ. 
5Yaˍkoˆ ve awˬ ceuˬ awˬ hkʼaˇ Iˉsaˍreˍlaˆ chaw teˇ hpaˍ hta‸, yawˇ 
awˬliˇtawˇhkawˇ piˇ taˍ ve yoˬ. A shu yawˇ ve yaˇ teˇ hpaˍ hta‸ 
awˬliˇtawˇhkawˇ maˍ piˇ tuˬ, Gʼuiˬsha lehˬ ngaˬ hui ve awˬ puˍ awˬ pi hui hta‸ 
tawˇ piˇ taˉ ve yoˬ. 
6Oˇ hkʼe te ve awˬ hkʼaw lo, yaˇ oˇ ve teˇ hpaˍ Gʼuiˬsha ve awˬliˇtawˇhkawˇ hta
‸ shiˍ la leh, a shu yawˇ ve yaˇ teˇ hpaˍ hta‸ teˇ caˉ kʼaw‸ maˍ piˇ gʼa tuˬ yoˬ. 
7Chi hkʼe maˍ piˇ kʼai ve kʼo, yaˇ oˇ ve teˇ hpaˍ Gʼuiˬsha hta‸ ceh tiˉ gʼaˇ va 
leh, yawˇ te taˍ ve kanˉ teˇ hpaˍ hta‸ leunˇ kʼai tuˬ ve maˇ heˆ. Hkʼaˬ htaˆ ka‸ 
Gʼuiˬsha ve awˬliˇtawˇhkawˇ teˇ hpaˍ hta‸ na yuˬ tcuhˉ taˍ tuˬ yoˬ. 
8Yawˇ hui lehˬ a shu yawˇ ve awˬ puˍ awˬ pi teˇ hpaˍ hkʼa shuˍ, maˇ na yuˬ 
puiˉ ve chaw, Gʼuiˬsha hta‸ hpfuhˆ ve chaw, Gʼuiˬsha hta‸ maˇ gʼaˇ va ve 
chaw, Gʼuiˬsha hta‸ ka ti‸ maˇ yeˬ ve chaw hpeh‸ tuˬ ve maˇ heˆ. 
9Eˇhpaˍrenˍ chaw lehˬ hkaˆ pfuhˇ taˍ ve htawˇ, ma‸ bawˆ yanˇ gaˬ la htaˇ gʼuiˇ 
hpaw-e ve yoˬ. 
10Yawˇ hui lehˬ Gʼuiˬsha ve ka ti‸ shaˉ caˆ hta‸ te luˬ leh, yawˇ ve 
awˬliˇtawˇhkawˇ hta‸ maˇ na yuˬ. 

11Gʼuiˬsha yawˇ hui hta‸ te maˍ piˇ taˍ ve anˇ tuˬ teˇ hpaˍ hta‸ yawˇ hui leunˇ 
kʼai ve yoˬ. 
12Yawˇ hui ve awˬ puˍ awˬ pi teˇ hpaˍ mehˆ gʼuˇ suhˍ, Eˇjiˇtu‸ mvuhˇmiˬ 
Zoˉanˍ miˬ tawˬ kuiˬ lo, Gʼuiˬsha yawˇ hui hta‸ anˇ tuˬ te maˍ piˇ ve yoˬ. 
13Yawˇ laˇ tsuhˇ gʼuiˬ hta‸ nyiˇ hkoˇ hpeh‸ la piˇ leh yawˇ hui hta‸ hkanˍ kʼai 
tcuh ve yoˬ. Iˉ kaˆ teˇ hpaˍ hta‸ gʼo‸ pa hkʼa shuˍ cawˍ tu piˇ taˍ ve yoˬ. 
14Mvuhˇ law‸ kʼaw htaˇ moˬ yehˬ hkuiˉ daw yawˇ hui hta‸ shiˍ kʼai piˇ leh, 
mvuhˇ hpeu‸ htaˇ aˬ miˍ awˬ gʼeuˆ yawˇ hui hta‸ shiˍ kʼai piˇ ve yoˬ. 
15Heh puiˉ hkʼaw lo haˉ pui shiˍ hta‸ yawˇ dawˆ hkoˇ leh, yawˇ hui hta‸ iˉ kaˆ 
taw piˇ ve yoˬ. 
16Haˉ hpawˇ hkʼaw lo iˉ kaˆ tawˆ la tcuh leh, iˉ kaˆ lawˬ hpeh‸ la piˇ ve yoˬ. 
17Ya‸ hkʼaˇ yawˇ hui Gʼuiˬsha hta‸ te ya‸ leh, heh puiˉ hkʼaw lo uiˍ jaˇ mvuh 
jaˇ ve Gʼuiˬsha hta‸ yawˇ hui kʼaw‸ hpfuhˆ ve yoˬ. 
18Yawˇ hui Gʼuiˬsha hta‸ lawˇ nyi leh, yawˇ hui loˍ ve caˇ tuˬ Gʼuiˬsha geh lawˬ 
ve yoˬ. 
19Heh puiˉ hkʼaw lo Gʼuiˬsha ngaˬ hui hta‸ caˇ tuˬ piˇ laˇ gʼa tuˬ ve laˇ. 
20Gʼuiˬsha lehˬ haˉ pui shiˍ hta‸ dawˆ leh, iˉ kaˆ tawˆ la piˇ taˍ ve yoˬ. Ya‸ 
hkʼaˇ, yawˇ ngaˬ hui hta‸ shaˍ leh hkaoˍmonˇ piˇ laˇ gʼa tuˬ ve laˇ, teh‸ 
Gʼuiˬsha hta‸ hkʼa mvuhˇ hkʼa na kʼoˆ ve yoˬ. 
21Gʼuiˬsha lehˬ tawˇ oˇ ve teˇ hpaˍ hta‸ gʼa kaˇ ve teˇ yanˇ, nyi ma zuhˆ jaˇ ve 
yoˬ. Yawˇ lehˬ aˬ miˍ hta‸ cuˇ leh chaw oˇ ve teˇ hpaˍ hta‸ te luˬ piˇ ve yoˬ. 
22Yawˇ hui yawˇ hta‸ yonˍ ve nyi ma maˇ cawˬ ve pa taw, Gʼuiˬsha yawˇ hui 
hta‸ nyi ma zuhˆ jaˇ ve yoˬ. 
23Yawˇ mvuhˇ naw ma hta‸ yehˬ miˉ hpaw tuˬ tawˇ piˇ leh, 
24yawˇ hui awˬ pon maˍ naˆ shiˍ ce la piˇ ve yoˬ. 
25Hkʼe te leh yawˇ hui lehˬ, mvuhˇ naw ma tcuh yaˇ hui ve caˇ tuˬ hta‸ gʼa caˇ 
ve yoˬ. 

26Oˇ ve hkʼaw‸ nawˉ Gʼuiˬsha lehˬ, mvuhˇ nyi tawˆ hpawˇ ve mvuhˇ haw hta‸ 
meuˆ laˬ tcuh leh, yawˇ ve kanˇ paˆ hta‸ pa taw, awˬ hawˉ hpawˇ ve mvuhˇ 
haw tu la ve yoˬ. 
27Yawˇ lehˬ laˇ tsuhˇ gʼuiˬ pfuhˍ lo cawˬ ve shehˇ shiˍ hkʼa shuˍ maˇ jaˇ ve ngaˆ 
moˍ lonˉ hta‸ yawˇ hui geh peu laˇ piˇ ve yoˬ. 
28Ngaˆ oˇ ve teˇ hpaˍ lehˬ, yawˇ hui ve fa la awˬ paˇ awˬ kui lo hkʼa biˇ ce la ve 
yoˬ. 
29Hkʼe te leh yawˇ hui shaˍ gʼa caˇ leh, nyi hkʼaˇ suh jaˇ ve yoˬ. Gʼuiˬsha lehˬ 
yawˇ hui hkʼa loˍ ve awˬ ceuˬ hkʼa peu-eˬ te piˇ ve yoˬ. 
30Ya‸ hkʼaˇ, yawˇ hui gʼa caˇ chehˇ ve ka‸ nyi hkʼaˇ maˇ suh sheˍ ve pa taw, 
31Gʼuiˬsha yawˇ hui hta‸ nyi ma kʼaw‸ zuhˆ la leh, awˬ gʼaˇ awˬ shaˉ uiˍ ve 
chaw haˉ paˍ teˇ hpaˍ hta‸ yawˇ tiˇ pehˍ piˇ ve yoˬ. 
32Chi hkʼe te maˍ piˇ chehˇ ve htawˇ, chaw oˇ ve teˇ hpaˍ venˇbaˆ kʼaw‸ te leh, 
yawˇ hta‸ yonˍ ve nyi ma maˇ cawˬ. 
33Chi hta‸ pa taw, shaˉ teˇ peu-eˬ gʼawˬ ve hkʼe, Gʼuiˬsha yawˇ hui ve awˬ nyi 
awˬ haˉ teˇ hpaˍ hta‸ peuˬ kʼai piˇ leh, kawˆ tuˬ dawˇ haˍ tuˬ gaˬ la piˇ ve yoˬ. 
34Yawˇ lehˬ, chaw oˇ ve teˇ hpaˍ hpaˍ hta‸ tiˇ pehˍ piˇ ve teˇ yanˇ, awˬ nu ve 
chaw teˇ hpaˍ yawˇ geh kʼaw‸ hpfuhˆ kʼaw‸ la ve yoˬ. Yawˇ hui venˇbaˆ dawˇ 
hpfuhˆ leh, Gʼuiˬsha hta‸ gʼaˇ hte‸ lawˬ hkawˉ ve yoˬ. 
35Gʼuiˬsha lehˬ, yawˇ hui hta‸ ha‸ shaˉ shehˍ hpaˇ hpeh‸ leh, yawˇ hui hta‸ ga 
laˇ chehˇ ve hta‸ yawˇ hui kʼaw‸ dawˇ nawˇ la ve yoˬ. 
36Ya‸ hkʼaˇ, yawˇ hui yaw ve tawˇ teˇ hpaˍ lehˬ, heˍ ve tawˇ ceh tiˉ hpeh‸ ve 
yoˬ. 
37Yawˇ hui yawˇ hta‸ ka ti‸ maˇ yeˬ. Yawˇ hui yawˇ hta‸ te taˍ ve ka ti‸ hta‸ 
te luˬ ve yoˬ. 
38Ya‸ hkʼaˇ, Gʼuiˬsha lehˬ yawˇ ve chaw teˇ hpaˍ hta‸ ha kʼaˉ piˇ ve yoˬ. Yawˇ 
hui ve venˇbaˆ hta‸ hpehˇ leh, yawˇ hui hta‸ maˇ te luˬ piˇ. Gʼuiˬsha lehˬ laiˉ 
pawˆ yawˇ hui hta‸ nyi ma zuhˆ jaˇ ve htawˇ, yeunˇ hkanˍ chehˇ ve yoˬ. 

39Yawˇ hui chaw yaˇ hpeh‸ leh, teˇ hkui tiˉ meuˆ laˬ leh mehˉ kʼai ve mvuhˇ 
haw hkʼe hpeh‸ ve hta‸ yawˇ dawˇ nawˇ chehˇ ve yoˬ. 
40Heh puiˉ hkʼaw lo yawˇ hui yawˇ hta‸ hkʼaˬ nyiˇ pawˆ kʼaw‸ hpfuhˆ peuˬ ve 
le. Yawˇ hui yawˇ hta‸ hkʼaˬ nyiˇ pawˆ dawˇ haˍ piˇ peuˬ ve le. 
41Yawˇ hui teˇ hkui teˇ hkui Gʼuiˬsha hta‸ lawˇ nyi leh, Iˉsaˍreˍlaˆ ve da‸ kehˬ 
ve Gʼuiˬsha hta‸ nyi ma zuhˆ tuˬ te piˇ ve yoˬ. 
42Yawˇ hui lehˬ yawˇ ve kanˇ paˆ hta‸ leunˇ kʼai leh, canˇ paˍ teˇ hpaˍ ve la‸ 
sheh hkʼaw lo yawˇ ponˬ piˇ taˍ ve hta‸ leunˇ kʼai ve yoˬ. 
43Eˇjiˇtu‸ mvuhˇmiˬ Zoˉanˍ miˬ tawˬ kuiˬ lo yawˇ te taˍ ve anˇ tuˬ uiˍ ve kanˉ 
teˇ hpaˍ hta‸ htawˇ yawˇ hui leunˇ kʼai ve yoˬ. 
44Eˇjiˇtu‸ chaw teˇ hpaˍ dawˬ maˇ hpeh‸ tuˬ, iˉ kaˆ lawˬ teˇ hpaˍ hta‸ yawˇ awˬ 
suhˍ hpeh‸ la piˇ ve yoˬ. 
45Chaw oˇ ve teˇ hpaˍ hta‸ ciˍ yanˍ piˇ tuˬ, yawˇ puiˉ suhˆ naˆ maˇ maˇ tawˆ la 
piˇ leh, yawˇ hui ve mvuhˇmiˬ hta‸ te luˬ piˇ tuˬ paˍ hkʼa biˇ tawˆ la piˇ ve 
yoˬ. 
46Yawˇ hui ve ti mi hta‸ te luˬ piˇ tuˬ, paˉ ce‸ hkʼa biˇ tawˆ la piˇ ve yoˬ. 
47Vaˇ shiˍ hta‸ cuˇ leh yawˇ hui ve a pehˉ meuˇ te teˇ hpaˍ hta‸ te luˬ piˇ ve 
yoˬ. A ngeu hta‸ cuˇ leh yawˇ hui ve maˉ nawˆ cehˬ teˇ hpaˍ hta‸ te luˬ piˇ ve 
yoˬ. 
48Vaˇ shiˍ hta‸ cuˇ leh yawˇ hui ve nuˇ moˍ lonˉ hta‸ te luˬ piˇ ve yoˬ. Yawˇ 
hui ve yawˬ teˇ hpaˍ hta‸ htawˇ mvuhˇ htehˆ pehˍ piˇ ve yoˬ. 
49Nyi ma zuhˆ jaˇ ve awˬ hkʼaw lo, Yawˇ yawˇ hui hta‸ tu‸ hkanˍ piˇ lawˬ ve 
yoˬ. 
50Yawˇ nyi ma zuhˆ jaˇ leh, yawˇ hui ve a sha‸ hta‸ maˇ ponˬ piˇ. Yawˇ hui 
awˬ hkʼoˆ lo naˬ beuˬ gaˬ la piˇ leh, yawˇ hui hta‸ suh-e piˇ lawˬ ve yoˬ. 
51Eˇjiˇtu‸ chaw hui ve yehˬ kʼa teˇ maˬ le le awˬ hkʼaw lo, yaˇ paˍ uiˍ teˇ gʼaˇ 
le le ve hta‸ yawˇ tiˇ pehˍ piˇ ve yoˬ. 

52Oˇ ve hkʼaw‸ nawˉ yawˬ hawˉ paˍ hkʼa shuˍ, yawˇ ve chaw teˇ hpaˍ hta‸ shiˍ 
tawˆ-e piˇ leh, heh puiˉ hkʼaw lo yawˇ hui hta‸ ya‸ kʼaw beˆ maˍ piˇ ve yoˬ. 
53Yawˇ yawˇ hui hta‸ hkʼa deh‸ ha‸ shaˉ piˇ leh, yawˇ hui te‸ chiˉ kawˆ tuˬ 
maˇ cawˬ. Ya‸ hkʼaˇ, yawˇ hui ve canˇ paˍ teˇ hpaˍ awˬ hkʼoˆ gʼuiˬ baˇ hoˆ beh 
piˇ ve yoˬ. 
54Yawˇ ve da‸ kehˬ ve mvuhˇmiˬ leh, yawˇ uˉ peunˍ chehˇ ve hkʼaw pui teˇ 
hpaˍ lo, yawˇ yawˇ hui hta‸ shiˍ kʼai piˇ ve yoˬ. 
55Oˇ kaˬ lo chehˇ taˍ ve chaw teˇ hpaˍ hta‸ yawˇ gʼa‸ kʼoˬ piˇ leh, mvuhˇmiˬ oˇ 
ve teˇ hpaˍ Iˉsaˍreˍlaˆ chaw hui hta‸ yawˇ pehˬ piˇ ve yoˬ. 
56Ya‸ hkʼaˇ yawˇ hui Gʼuiˬsha hta‸ kʼaw‸ hpfuhˆ leh yawˇ hta‸ kʼaw‸ lawˇ nyi 
ve yoˬ. Yawˇ ve awˬliˇtawˇhkawˇ teˇ hpaˍ hta‸ yawˇ hui maˇ kʼaw‸ na yuˬ. 
57Yawˇ hui ve awˬ puˍ awˬ pi teˇ hpaˍ hkʼa shuˍ, yawˇ hui ka ti‸ maˇ yeˬ puiˉ 
leh, yawˇ hta‸ kʼaw‸ hpfuhˆ ve yoˬ. Kʼaw‸ jaˇ ve hkaˆ ce hkʼa shuˍ, yawˇ hui 
lehˬ yonˍ maˇ gʼa ve chaw hpeh‸ ve yoˬ. 
58Yawˇ hui awˬ kaˍ awˬ nu ve gʼuiˬsha teˇ hpaˍ hta‸ oˉ kʼoˍ pui leh, yawˇ hta‸ 
nyi ma zuhˆ tuˬ te piˇ ve yoˬ. 
59Yawˇ hui oˇ hkʼe te chehˇ ve hta‸ Gʼuiˬsha gʼa mawˬ ve teˇ yanˇ, nyi ma zuhˆ 
jaˇ leh, yawˇ ve chaw teˇ hpaˍ hta‸ chiˇ baˬ ve yoˬ. 
60Ponˬ laˬ htaˇ Shiˉlonˍ venˇ hkʼaw cawˬ ve aˉ po kʼo bon yehˬ hta‸ yawˇ baˬ 
taˉ ve yoˬ. 
61Yawˇ ve kanˇ paˆ leh awˬ me‸ awˬ hponˇ tawˆ la chehˇ ve ka ti‸ shaˉ caˆ ta 
kʼoˍ hta‸ canˇ paˍ teˇ hpaˍ yuˬ kʼai piˇ lawˬ ve yoˬ. 
62Yawˇ ve chaw teˇ hpaˍ hta‸ yawˇ nyi ma zuhˆ jaˇ leh, canˇ paˍ la‸ sheh 
hkʼaw suh-e piˇ lawˬ ve yoˬ. 
63Chaw haˉ paˍ teˇ hpaˍ bawˆ da‸ kuiˬ lo suh-e leh, yaˇ miˇ haˉ teˇ hpaˍ hta‸ 
heuˆ tuˬ ve chaw teˇ gʼaˇ ka‸ maˇ cawˬ. 
64Paw hkuˇ teˇ hpaˍ htawˇ tiˇ pehˍ ve hta‸ gʼa hkanˍ leh, yawˇ hui ve 
mehˇchawˇma teˇ hpaˍ hta‸ kuˬ hawˬ paˆ hawˬ tuˬ a hkaw-anˬ maˇ piˇ. 

65Oˇ ve hkʼaw nawˉ, zuh‸ muiˉ kʼa nawˇ la ve hkʼe Gʼuiˬsha nawˇ la ve yoˬ. 
Yawˇ lehˬ a pehˉ meuˇ gʼuiˬ dawˬ bvuhˆ leh awˬ gʼaˇ awˬ shaˉ uiˍ ve chaw hkʼe 
hpeh‸ ve yoˬ. 
66Yawˇ lehˬ canˇ paˍ teˇ hpaˍ hta‸ gʼa‸ kʼoˬ leh, yawˇ hui hta‸ ya‸ taw piˇ 
lawˬ ve yoˬ. 
67Yoˇseh‸ awˬ ceuˬ awˬ hkʼaˇ teˇ hpaˍ hta‸ yawˇ chiˇ baˬ leh, Eˇhpaˍrenˍ chaw 
hui hta‸ yawˇ maˇ leuˆ yuˬ. 
68Ya‸ hkʼaˇ, Yuˇda‸ awˬ ceuˬ awˬ hkʼaˇ leh, yawˇ ha‸ jaˇ ve Ziˉonˍ hkʼaw hta‸ 
leuˆ yuˬ ve yoˬ. 
69Mvuhˇ naw ma hkʼoˆ lo cawˬ ve yawˇ ve yehˬ hkʼa shuˍ, bon yehˬ hta‸ yawˇ 
oˇ kaˬ lo te taˍ ve yoˬ. Yawˇ ve bon yehˬ hta‸ miˬguiˬ hkʼa shuˍ hkʼaˬ htaˆ ka‸ 
yeˬ chehˇ tuˬ yawˇ te ve yoˬ. 
70Yawˬ hawˉ chehˇ ve yawˇ ve awˬ ceˬ paˍ Daˍviˆ hta‸ yawˇ leuˆ yuˬ leh, 
71yawˇ hta‸ Iˉsaˍreˍlaˆ chaw hui ve jawˇmawˇ leh, Gʼuiˬsha ve chaw teˇ hpaˍ 
ve yawˬ hawˉ shehˍ hpaˇ te tcuh ve yoˬ. 
72Daˍviˆ lehˬ chaw oˇ ve teˇ hpaˍ hta‸ hkʼa deh‸ nyi ha‸ shaˉ leh, shiˍ kʼai 
sheh kʼai piˇ ve yoˬ. 

Chiˇ mvuh ve li‸ 79 

Htaiˍ hkʼaw‸ laˇ tuˬ bon lawˬ hkawˇ 

1Gʼuiˬsha-oˬ, buiˇshaˆ aˉ naˆ chaw teˇ hpaˍ nawˬ ve mvuhˇmiˬ hta‸ ca bawˆ la 
peuˬ. Yawˇ hui lehˬ nawˬ ve da‸ kehˬ ve bon yehˬ hta‸ cha‸ chiˆ tuˬ te leh, 
Yeˍruˆsaˍlehnˍ venˇ hta‸ te luˬ te sheˆ taˉ laˇ peuˬ. 
2Yawˇ hui lehˬ nawˬ ve chaw teˇ hpaˍ ve awˬ to naˬ beuˬ ngaˆ hta‸ caˍ piˇ leh, 
nawˬ ve awˬ ceˬ teˇ hpaˍ ve awˬ to haiˬ ve to nuˇ to shaˆ teˇ hpaˍ hta‸ caˍ piˇ 
ve yoˬ. 
3Iˉ kaˆ yuˬ sheˆ ve hkʼe, yawˇ hui nawˬ ve chaw teˇ hpaˍ ve awˬ suhˍ hta‸ yuˬ 
sheˆ ve yoˬ. Iˉ kaˆ yoˬ ya‸-e chehˇ ve hkʼe Yeˍruˆsaˍlehnˍ venˇ hkʼa tiˬ chi ti lo 

awˬ suhˍ teˇ hpaˍ yoˬ ya‸-e chehˇ leh, suh taˍ ve awˬ to oˇ ve teˇ hpaˍ hta‸ ca 
tuˍ piˇ tuˬ ve chaw teˇ gʼaˇ ka‸ maˇ cawˬ. 
4Ngaˬ hui awˬ paˇ awˬ kui lo chehˇ taˍ ve chaw teˇ hpaˍ ngaˬ hui hta‸ maˇ 
shawˍ maˇ caˆ kʼoˆ leh, gʼuiˬ chehˇ ve yoˬ. 
5Gʼuiˬsha-oˬ, nawˬ ngaˬ hui hta‸ co co taiˍ taiˍ nyi ma zuhˆ chehˇ tuˬ sheˍ ve 
laˇ. Nawˬ nyi ma zuhˆ ve teˇ ceuˬ aˬ miˍ hkʼa shuˍ kʼaw‸ caˉ to‸ chehˇ tuˬ sheˍ 
ve laˇ. 
6Nawˬ nyi ma zuhˆ ve teˇ ceuˬ nawˬ hta‸ oˉ kʼoˍ maˇ pui ve chaw leh, nawˬ 
geh bon maˇ lawˬ ve chaw hui awˬ hkʼoˆ gaˬ la piˇ-oˆ. 
7Awˬ lawn kʼo, yawˇ hui nawˬ ve chaw teˇ hpaˍ hta‸ tiˇ pehˍ leh, nawˬ ve 
mvuhˇmiˬ hta‸ te luˬ peuˬ ve yoˬ. 
8Ngaˬ hui ve awˬ puˍ awˬ pi teˇ hpaˍ ve venˇbaˆ hta‸ pa taw, ngaˬ hui hta‸ taˇ 
ciˍ yanˍ laˇ-oˆ. Ngaˬ hui hta‸ chi beu‸ ha kʼaˉ laˇ-oˆ. Ngaˬ hui ve dawˇ law tuˬ 
hkʼa peu-eˬ mehˉ kʼai peuˬ. 
9Gʼuiˬsha-oˬ, ngaˬ hui hta‸ ga laˇ leh, ponˬ laˇ-oˆ. Nawˬ ve awˬ me‸ awˬ hponˇ 
tawˆ la tuˬ, ngaˬ hui ve venˇbaˆ hta‸ hpehˇ laˇ leh, ngaˬ hui hta‸ htaiˍ hkʼaw‸ 
laˇ-oˆ. 
10Nawˬ ve Gʼuiˬsha hkʼaˬ lo le, teh‸ aˬ hto‸ ma pa taw chaw yaˇ teˇ hpaˍ ngaˬ 
hui hta‸ na nyi laˇ chehˇ ve le. Nawˬ ve awˬ ceˬ teˇ hpaˍ ve awˬ suhˍ hta‸ yuˬ 
sheˆ ve pa taw, oˇ ve teˇ hpaˍ hta‸ nawˬ ciˍ yanˍ piˇ chehˇ ve ngaˬ hui hta‸ a 
ciˉ mawˬ tcuh laˇ-oˆ. 
11Htawnˍ hkʼaw chehˇ ve chaw hui hkʼanˇ chehˇ ve awˬ hkawˇ hta‸ a ciˉ na 
yuˬ piˇ-oˆ. Nawˬ ve kanˇ paˆ hta‸ cuˇ leh, shu tiˇ pehˍ tuˬ gu taˍ ve chaw hui 
hta‸ a ciˉ ponˬ piˇ-oˆ. 
12Gʼuiˬsha-oˬ, nawˬ hta‸ hkʼa mvuhˇ hkʼa na te ve chaw hui hta‸ suhˍ pun 
kʼaw‸ te hkʼaw‸ piˇ-oˆ. 
13Oˇ hkʼe te ve kʼo, nawˬ ve chaw leh nawˬ ve yawˬ awˬ moˍ hpeh‸ ve ngaˬ hui 
teˇ hpaˍ, nawˬ hta‸ co co taiˍ taiˍ chiˇ mvuh tuˬ yoˬ. 

Chiˇ mvuh ve li‸ 80 

Mvuhˇmiˬ kʼaw‸ da‸ la tuˬ bon lawˬ hkawˇ 

1Iˉsaˍreˍlaˆ ve yawˬ hawˉ shehˍ hpaˇ-oˬ, ngaˬ hui kuˬ hkawˇ leh ngaˬ hui ve 
bon lawˬ hkawˇ hta‸ a ciˉ na yuˬ laˇ-oˆ. Hkeˍruˆbenˍ awˬ hkʼoˆ lo te taˍ ve 
nawˬ ve kʼaw jaw hkʼoˆ mui taˍ leh, 
2nawˬ ve awˬ to Eˇhpaˍrenˍ, Beˍyaˍmenˍ leh Maˍ naˍseˍ awˬ ceuˬ awˬ hkʼaˇ teˇ 
hpaˍ hta‸ a ciˉ maw laˇ-oˆ. Nawˬ ve awˬ gʼaˇ awˬ shaˉ ngaˬ hui hta‸ maw laˇ 
leh, ngaˬ hui hta‸ ponˬ laˇ-oˆ. 
3Gʼuiˬsha-oˬ, ngaˬ hui hta‸ kʼaw‸ shiˍ yuˬ laˇ-oˆ. Nawˬ ha kʼaˉ puiˉ ve teˇ ceuˬ 
ngaˬ hui hta‸ maw laˇ-oˆ. Ngaˬ hui gʼa ponˬ tuˬ yoˬ. 
4Kanˇ paˆ uiˍ ve Jawˇmawˇ Gʼuiˬsha-oˬ, nawˬ ve chaw teˇ hpaˍ ve bon lawˬ 
hkawˇ hta‸ nawˬ hkʼaˬ maw maw nyi ma zuhˆ chehˇ tuˬ sheˍ ve le. 
5Nawˬ ngaˬ hui hta‸ dawˇ haˍ tuˬ caˍ laˇ leh, mehˆ gʼuiˬ hkʼa biˇ keu taˍ ve 
kawˆ taw laˇ ve yoˬ. 
6Ngaˬ hui awˬ paˇ awˬ kui lo chehˇ ve chaw teˇ hpaˍ, ngaˬ hui ve mvuhˇmiˬ 
hta‸ nawˬ bawˆ yuˬ tcuh leh canˇ paˍ teˇ hpaˍ ngaˬ hui hta‸ maˇ shawˍ maˇ 
caˆ te laˇ ve yoˬ. 
7Kanˇ paˆ uiˍ ve Gʼuiˬsha-oˬ, ngaˬ hui hta‸ kʼaw‸ shiˍ yuˬ laˇ-oˆ. Nawˬ ha kʼaˉ 
puiˉ ve teˇ ceuˬ ngaˬ hui hta‸ maw laˇ-oˆ. Ngaˬ hui gʼa ponˬ tuˬ yoˬ. 
8Nawˬ lehˬ Eˇjiˇtu‸ mvuhˇmiˬ hkʼaw cawˬ ve a pehˉ meuˇ te teˇ maˬ yuˬ veu 
laˇ leh awˬ nu ve chaw ceuˬ teˇ hpaˍ hta‸ gʼa‸ kʼoˬ piˇ peuˬ hkʼaw‸ nawˉ, 
yawˇ hui ve mvuhˇmiˬ hkʼaw ti keu taˍ ve yoˬ. 
9Awˬ te oˇ ve yeˬ la hpeh‸ tuˬ, chehˇ kuiˬ teˇ kaˬ hta‸ nawˬ hkʼa deh‸ gu taˍ 
ve yoˬ. Yawˇ ve awˬ geu teˇ hpaˍ miˬguiˬ hkʼaw naˉ chaweh lo‸-e leh, awˬ kʼaˉ 
teˇ hpaˍ miˬguiˬ hkʼa peu-eˬ awˬ hkʼoˆ biˇ kʼai ve yoˬ. 
10Hkʼaw pui teˇ hpaˍ hta‸ yawˇ ve aˉ gʼuiˬ ha baˬ piˇ leh yawˇ ve awˬ kʼaˉ teˇ 
hpaˍ uiˍ jaˇ mvuh jaˇ ve htawˇ cehˬ teˇ hpaˍ hta‸ hoˆ beh taˍ ve yoˬ. 

11Yawˇ ve awˬ kʼaˉ teˇ hpaˍ, Awˬ kʼaw ji ve laˇ tsuhˇ gʼuiˬ hta‸ te leh Uˉhpaˍraˆ 
gʼuiˬ ma lo hkʼa gaˬ uiˍ kʼai ve yoˬ. 
12Aˬ hto‸ ma pa taw ko taˍ ve hko hta‸ nawˬ hpaˆ baˬ ve le. Chi beu‸ oˇ kaˬ lo 
hpanˍ kʼai ve chaw teˇ hpaˍ, a pehˉ meuˇ shiˍ hta‸ hkʼawˇ shaˉ caˇ chehˇ ve 
yoˬ. 
13Heh va‸ teˇ hpaˍ awˬ te oˇ ve hta‸ naˆ cheˆ leh, haiˬ ve to nuˇ to shaˆ teˇ 
hpaˍ caˇ chehˇ ve yoˬ. 
14Kanˇ paˆ uiˍ ve Gʼuiˬsha-oˬ, ngaˬ hui hta‸ hpfuhˆ nyi laˇ-oˆ. Mvuhˇ naw ma 
hkʼoˆ chehˇ taˍ leh, ngaˬ hui hta‸ a ciˉ nyi laˇ-oˆ. Nawˬ ve chaw teˇ hpaˍ hta‸ a 
ciˉ ponˬ laˇ-oˆ. 
15Nawˬ ti taˍ ve a pehˉ meuˇ te chi ve hta‸ ha‸ shaˉ piˇ-oˆ. Awˬ lawn kʼo, nawˬ 
ti taˍ ve a pehˉ meuˇ te chi uiˍ la leh awˬ gʼaˇ cawˬ la chehˇ taˍ peuˬ. 
16Ngaˬ hui ve canˇ paˍ teˇ hpaˍ lehˬ, a pehˉ meuˇ te chi ve hta‸ tawˆ baˬ leh aˬ 
miˍ tuˉ baˬ ve yoˬ. Yawˇ hui hta‸ nyi ma zuhˆ ve awˬ hkʼaw lo te luˬ te sheˆ 
piˇ-oˆ. 
17Nawˬ leuˆ yuˬ leh awˬ gʼaˇ cawˬ la piˇ taˍ ve nawˬ ve chaw chi teˇ hpaˍ hta‸ 
a ciˉ nyi ha‸ shaˉ piˇ-oˆ. 
18Ngaˬ hui nawˬ hta‸ teˇ pawˆ ka‸ kʼaw‸ hpfuhˆ tuˬ ve maˇ heˆ. Ngaˬ hui hta‸ 
a sha‸ te‸ chehˇ tcuh laˇ-oˆ. Ngaˬ hui nawˬ hta‸ chiˇ mvuh tuˬ yoˬ. 
19Kanˇ paˆ uiˍ ve Jawˇmawˇ Gʼuiˬsha-oˬ, ngaˬ hui hta‸ kʼaw‸ shiˍ yuˬ laˇ-oˆ. 
Nawˬ ha kʼaˉ puiˉ ve teˇ ceuˬ ngaˬ hui hta‸ maw laˇ-oˆ. Ngaˬ hui gʼa ponˬ tuˬ 
yoˬ. 

Chiˇ mvuh ve li‸ 81 

Bon pawehˇ awˬ pon chiˇ mvuh hkawˇ 

1Ngaˬ hui hta‸ ha‸ shaˉ laˇ chehˇ ve Gʼuiˬsha hta‸ ha lehˬ ha kʼa chiˇ mvuh-o. 
Yaˍkoˆ ve Gʼuiˬsha hta‸ kʼa muiˬ chiˇ mvuh-o. 
2Cehnˬ dawˆ tinˍ hteˆ leh, na sha jaˇ ve kʼa muiˬ hkawˇ hta‸ tanˬ kʼa loˬ. 

3Ha pa suhˉ taˆ la leh ha pa tawˬ la ve teˇ yanˇ, pawehˇ te tuˬ behˬ heh ma 
meuˆ loˬ. 
4Chi ve lehˬ Yaˍkoˆ ve Gʼuiˬsha geh gʼa taˍ ve Iˉsaˍreˍlaˆ chaw hui gʼa te tuˬ ve 
awˬ liˇ teˇ maˬ hpeh‸ ve yoˬ. 
5Eˇjiˇtu‸ mvuhˇmiˬ hkʼaw tawˆ la chehˇ ve teˇ yanˇ, Iˉsaˍ reˍlaˆ chaw hui hta‸ 
chi hkʼe te tuˬ yawˇ tawˇ piˇ taˍ ve yoˬ. 
6Ngaˬ maˇ shiˍ ve chaw teˇ gʼaˇ tawˇ yaw chehˇ ve awˬ hkawˇ hta‸ ngaˬ gʼa 
kaˇ ve yoˬ. Yawˇ kʼoˆ ve, Ngaˬ lehˬ nawˬ pfuhˇ taˍ ve mawˇ hta‸ yuˬ baˬ laˇ 
leh, nawˬ pfuhˇ taˍ ve li kiˉ shiˍ teˇ hpaˍ hta‸ yuˬ ya‸ laˇ ve yoˬ. 
7Nawˬ dawˇ haˍ leh ngaˬ hta‸ kuˬ ve teˇ yanˇ, ngaˬ nawˬ hta‸ ponˬ laˇ ve yoˬ. 
Mvuhˇ haw mvuhˇ yeˬ lonˉ hkʼaw ngaˬ va‸ taˍ leh nawˬ hta‸ kʼaw‸ yaw 
hkʼaw‸ laˇ ve yoˬ. Meˍriˇbaˆ iˉ kaˆ lawˬ paˇ lo ngaˬ nawˬ hta‸ lawˇ nyi ve yoˬ. 
8Ngaˬ ve chaw teˇ hpaˍ-oˬ, ngaˬ shaˍ ti‸ piˇ laˇ chehˇ ve tawˇ hta‸ na yuˬ-o‸. 
Iˉsaˍreˍlaˆ chaw teˇ hpaˍ-oˬ, nawˬ hui ngaˬ ve tawˇ hta‸ hkʼaˬ ma na yuˬ piˇ 
lawˬ gaˇ ve le. 
9Nawˬ hui awˬ nu ve gʼuiˬsha teˇ hpaˍ hta‸ teˇ pawˆ ka‸ oˉ kʼoˍ maˇ gʼa pui. 
10Ngaˬ lehˬ nawˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ laˇ taˍ ve nawˬ 
hui ve Jawˇmawˇ Gʼuiˬsha hpeh‸ ve yoˬ. Nawˬ hui ve maw‸ kʼaw ngaˉ taˍ-o‸. 
Ngaˬ nawˬ hui hta‸ caˍ laˇ tuˬ yoˬ. 
11Ya‸ hkʼaˇ, ngaˬ ve Iˉsaˍreˍlaˆ chaw teˇ hpaˍ lehˬ, ngaˬ ve tawˇ hkawˇ hta‸ 
maˇ na yuˬ. 
12Chi hta‸ pa taw, yawˇ hui nyi ma heh leh yawˇ hui te gaˇ ve hkʼe te tuˬ, 
ngaˬ yawˇ hui hta‸ hpehˇ piˇ ve yoˬ. 
13Yawˇ hui ngaˬ ve tawˇ hta‸ hkʼaˬ ma na yuˬ piˇ lawˬ gaˇ ve le. 
14Yawˇ hui ve canˇ paˍ hkʼa peu-eˬ hta‸ ngaˬ te luˬ te sheˆ piˇ tuˬ yoˬ. 
15Ngaˬ hta‸ canˇ ve chaw teˇ hpaˍ, kawˆ ve cheˇ ve awˬ hkʼaw lo ngaˬ mehˆ 
gʼuˇ suhˍ gʼa boˆ taˍ tuˬ yoˬ. Yawˇ hui lehˬ co co taiˍ taiˍ ciˍ yanˍ ve hta‸ gʼa 
hkanˍ tuˬ yoˬ. 

16Ngaˬ nawˬ hui hta‸ nyi hkʼaˇ suh htaˇ hkʼa gaˬ, da‸ jaˇ ve caˇ tuˬ leh pehˇ 
gʼuiˬ caˍ laˇ tuˬ yoˬ, teh‸ kʼoˆ ve yoˬ. 

Chiˇ mvuh ve li‸ 82 

Kanˇ paˆ uiˍ ve uˉ peunˍ shehˍ hpaˇ 

1Mvuhˇ naw ma hkʼoˆ hpawnˬ da‸ kuiˬ lo Gʼuiˬsha chehˇ taˍ leh, gʼuiˬsha teˇ 
hpaˍ hta‸ chi hkʼe dawˇ hkʼaˇ piˇ ve yoˬ. 
2Nawˬ hui lehˬ maˇ hteˇ maˇ cawˇ ve hkʼaw suhˉ taˆ piˇ ve maˇ gʼa te. Haiˬ ve 
chaw hui ve mehˆ hpfuhˇ hta‸ maˇ gʼa nyi. 
3Haˍ ve gʼawˇ ve chaw leh yaˇcuˬshi teˇ hpaˍ hta‸ hteˇ ve cawˇ ve hkʼaw suhˉ 
jehˬ piˇ-oˆ. 
4Yawˇ hui hta‸ haiˬ ve chaw hui ve kanˇ paˆ awˬ hawˉ lo ponˬ piˇ-oˆ. 
5Nawˬ hui kʼaˍ jaˇ leh cuˇ yiˍ maˇ cawˬ ve pa taw, hteˇ ve cawˇ ve teˇ ceuˬ 
miˬguiˬ hkʼoˆ lo mehˉ kʼai chehˇ ve yoˬ. 
6Nawˬ hui lehˬ gʼuiˬsha teˇ hpaˍ hpeh‸ leh, uiˍ jaˇ mvuh jaˇ ve Gʼuiˬsha yaˇ teˇ 
hpaˍ hpeh‸ ve yoˬ. 
7Ya‸ hkʼaˇ, nawˬ hui lehˬ chaw yaˇ teˇ hpaˍ hkʼa shuˍ gʼa suh-e tuˬ yoˬ. 
Jawˇmawˇ yaˇ paˍ a sha‸ leh kʼai ve hkʼe, nawˬ hui ve a sha‸ leh kʼai tuˬ yoˬ. 
8Gʼuiˬsha-oˬ, laˬ-o‸. Miˬguiˬ hta‸ uˉ peunˍ la-o. Miˬguiˬ chaw ceuˬ hkʼa peu-eˬ 
nawˬ ve deˇ deˇ hpeh‸ ve yoˬ. 

Chiˇ mvuh ve li‸ 83 

Canˇ paˍ teˇ hpaˍ shonˇ kʼai ve 

1Gʼuiˬsha-oˬ, ta‸ iˉ gawˬ lehˍ taˇ chehˇ taˍ-o‸. Gʼuiˬsha-oˬ, ta‸ iˉ gawˬ lehˍ maˇ 
hiˆ maˇ naˇ taˇ te chehˇ-oˆ. 
2Nyi loˬ. Nawˬ hta‸ canˇ ve chaw teˇ hpaˍ nawˬ hta‸ hpfuhˆ tuˬ tu la chehˇ ve 
yoˬ. 
3Nawˬ ha‸ shaˉ piˇ taˍ ve nawˬ ve chaw teˇ hpaˍ hta‸ te luˬ piˇ tuˬ, yawˇ hui 
hkʼawˇ jehˬ da‸ chehˇ ve yoˬ. 

4Yawˇ hui lehˬ, Laˬ-o‸. Iˉsaˍreˍlaˆ chaw hui co co taiˍ taiˍ mehˉ kʼai tuˬ, yawˇ 
hui ve chaw ceuˬ hta‸ ngaˬ hui te luˬ piˇ-a veuˬ, teh‸ kʼoˆ chehˇ ve yoˬ. 
5Yawˇ hui jehˬ da‸ hawˍ peuˬ leh, nawˬ hta‸ hpfuhˆ tuˬ awˬ moˍ shawˍ chehˇ 
ve yoˬ. 
6Yawˇ hui lehˬ Eˇdonˍ chaw, Iˉshaˍmeˍlaˆ chaw, Mawˇbaˆ chaw, Haˍgaˍraˆ 
chaw, 
7Geˍbaˍlaˆ chaw, Aˍmonˍ chaw, Aˍmaˍlehˆ chaw, Hpiˇ liˇtiˆ chaw leh Tuˇruˆ 
chaw hui hpeh‸ ve yoˬ. 
8Aˍsuˇriˆ chaw teˇ hpaˍ htawˇ, yawˇ hui hta‸ ca pawnˇ da‸ taˍ peuˬ. Yawˇ hui 
lehˬ awˬ gʼaˇ uiˍ ve Lawˇtaˍ ve awˬ yaˇ awˬ duˬ teˇ hpaˍ hpeh‸ ve yoˬ. 
9Kiˇshonˍ iˉ kaˆ lawˬ paˇ lo Meˇdiˍanˍ chaw, Siˇseˍraˍ leh Yaˍbenˍ hui hta‸ 
nawˬ te piˇ taˍ peuˬ ve hkʼe, chaw oˇ ve teˇ hpaˍ hta‸ te piˇ-oˆ. 
10Yawˇ hui lehˬ, Eˍdawˇraˆ teh‸ kʼoˆ ve chehˇ kuiˬ lo shonˇ kʼai leh yawˇ hui 
ve awˬ to teˇ hpaˍ miˬ chaˇ hkʼoˆ lo kuiˇ kʼai ve yoˬ. 
11Awˇreˍbaˆ leh Ziˇbaˆ hui hta‸ nawˬ te piˇ ve hkʼe, yawˇ hui ve ma‸ poˍ lonˉ 
teˇ hpaˍ hta‸ te piˇ-oˆ. 
12Awˬ lawn kʼo, yawˇ huiˉ maˬ lehˬ Gʼuiˬsha ve miˬguiˬ hta‸ ngaˬ hui hiˉ yuˬ-a 
veuˬ, teh‸ kʼoˆ ve yoˬ. 
13Gʼuiˬsha-oˬ, yawˇ hui teˇ hpaˍ hta‸ je‸ meu-e hkʼa shuˍ hpaˆ da‸ kʼai piˇ-oˆ. 
Yawˇ hui lehˬ, mvuhˇ haw meuˆ baˬ ve va‸hpuiˇ shaˆ hkʼe hpeh‸ piˇ-oˆ. 
14Heh puiˉ hkʼaw leh, hkʼaw pui teˇ hpaˍ hta‸ aˬ miˍ to‸ baˬ ve hkʼe, 
15nawˬ ve mvuhˇ haw lonˉ hta‸ cuˇ leh, yawˇ hui hta‸ gʼa‸ kʼoˬ piˇ-oˆ. Nawˬ 
ve hehnˇ jaˇ ve mvuhˇ haw hta‸ cuˇ leh, yawˇ hui hta‸ kawˆ tuˬ te piˇ-oˆ. 
16Nawˬ kanˇ paˆ uiˍ ve hta‸ shiˍ la tuˬ Gʼuiˬsha-oˬ, yawˇ hui hta‸ ya‸ taw piˇ 
lawˬ-o‸. 
17Yawˇ hui shonˇ kʼai leh co co taiˍ taiˍ kawˆ ve nyi ma cawˬ piˇ-oˆ. Awˬ me‸ 
awˬ hponˇ maˇ cawˬ ve awˬ hkʼaw lo yawˇ hui hta‸ suh-e piˇ lawˬ-o‸. 

18Nawˬ teˇ gʼaˇ ceh tiˉ Gʼuiˬsha hpeh‸ leh, miˬguiˬ hkʼa peu-eˬ ve hta‸ uˉ peunˍ 
chehˇ ve yawˇ hui hta‸ shiˍ piˇ lawˬ-o‸. 

Chiˇ mvuh ve li‸ 84 

Gʼuiˬsha ve yehˬ hta‸ dawˇ law ve 

1Kanˇpaˆ uiˍ ve Gʼuiˬsha-oˬ, nawˬ ve bon yehˬ hta‸ ngaˬ hkʼaˬ ma dawˇ law ve 
le. 
2Oˇ kaˬ lo ngaˬ hkʼaˬ ma chehˇ gaˇ ve le. Gʼuiˬsha ve bon yehˬ hkʼaw lo ngaˬ 
chehˇ gaˇ jaˇ ve yoˬ. Ngaˬ ve nyi ma awˬ tawˬ hkʼa gaˬ, te‸ chehˇ ve Gʼuiˬsha 
hta‸ ha lehˬ ha kʼa chiˇ mvuh ve yoˬ. 
3Kanˇ paˆ uiˍ ve ngaˬ ve Jawˇmawˇ Gʼuiˬsha-oˬ, caˬ piˉ nehˆ teˇ hpaˍ lehˬ, a shu 
yawˇ ve awˬ hpui te taˍ leh, yawˇ hui ve awˬ yehˇ teˇ hpaˍ hta‸ nawˬ ve tuˉ 
tanˇ kuiˬ paˇ lo ha‸ shaˉ taˍ ve yoˬ. 
4Nawˬ ve bon yehˬ hkʼaw chehˇ ve chaw teˇ hpaˍ lehˬ, hkʼaˬ ma ha lehˬ tuˬ 
cawˬ ve le. Yawˇ hui lehˬ hkʼaˬ htaˆ ka‸ nawˬ hta‸ chiˇ mvuh chehˇ ve yoˬ. 
5Nawˬ geh awˬ gʼaˇ awˬ shaˉ gʼa ve chaw leh, ziˉonˍ hkʼaw hkʼoˆ lo kʼai gaˇ ve 
chaw teˇ hpaˍ lehˬ, hkʼaˬ ma ha lehˬ tuˬ cawˬ ve le. 
6Yawˇ hui lehˬ, goˇ jaˇ ve Baˍhkaˍ lawˬ hkʼo‸ hta‸ hpanˍ kʼai chehˇ ve teˇ yanˇ, 
lawˬ hkʼo‸ oˇ ve lehˬ iˉ kaˆ gʼuiˬ tuˇ hkʼa biˇ cawˬ ve chehˇ kuiˬ kʼaw‸ hpeh‸ 
la ve yoˬ. Teˇ na‸ laˬ ve mvuhˇ yeˬ leh, lawˬ hkʼo‸ oˇ ve hkʼaw iˉ kaˆ gʼuiˬ po 
maˇ maˇ cawˬ la piˇ ve yoˬ. 
7Yawˇ hui toˇ kʼai chehˇ ve teˇ yanˇ, awˬ gʼaˇ kʼaw‸ uiˍ la leh, Ziˉonˍ hkʼaw 
hkʼoˆ lo gʼuiˬsha teˇ hpaˍ ve Gʼuiˬsha hta‸ gʼa mawˬ tuˬ yoˬ. 
8Kanˇ paˆ uiˍ ve Jawˇmawˇ Gʼuiˬsha-oˬ, ngaˬ ve bon lawˬ hkawˇ hta‸ a ciˉ na 
yuˬ laˇ-oˆ. Yaˍkoˆ ve Gʼuiˬsha-oˬ, na yuˬ laˇ-oˆ. 
9Gʼuiˬsha-oˬ, nawˬ leuˆ yuˬ taˍ ve ngaˬ hui ve jawˇmawˇ hta‸ awˬ bon na‸ piˇ-
oˆ. 
10Nawˬ ve bon yehˬ hkʼaw lo teˇ nyi gʼa chehˇ ve lehˬ, awˬ nu ve chehˇ kuiˬ lo 
teˇ hinˉ nyi gʼa chehˇ ve a‸ kehˉ da‸ leuˉ ve yoˬ. Haiˬ ve chaw hui ve yehˬ 



1573 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

hkʼaw gʼa chehˇ ve a‸ kehˉ, ngaˬ ve Gʼuiˬsha ve yehˬmiˉhpe‸ lo ngaˬ leuˉ leh 
huˉ taˍ gaˇ ve yoˬ. 
11Gʼuiˬsha lehˬ ngaˬ hui hta‸ ha‸ shaˉ laˇ shehˍ hpaˇ hpeh‸ leh, awˬ me‸ awˬ 
hponˇ yawˇ ngaˬ hui hta‸ na‸ laˇ chehˇ ve yoˬ. Hteˇ ve cawˇ ve hta‸ te ve 
chaw hui awˬ hkʼoˆ yawˇ da‸ jaˇ ve awˬ bon na‸ piˇ ve yoˬ. 
12Kanˇ paˆ uiˍ ve Gʼuiˬsha-oˬ, nawˬ hta‸ gʼaˇ va ve chaw teˇ hpaˍ hkʼaˬ ma gʼa 
ha lehˬ jaˇ ve le. 

Chiˇ mvuh ve li‸ 85 

Gawˬ lehˍ gʼa chehˇ tuˬ bon lawˬ hkawˇ 

1Gʼuiˬsha-oˬ, nawˬ lehˬ nawˬ ve mvuhˇmiˬ hta‸ awˬ bon na‸ piˇ leh, Iˉsaˍreˍlaˆ 
chaw hui hta‸ teˆ pawˆ kʼaw‸ uiˍ la maˇ la piˇ taˍ ve yoˬ. 
2Nawˬ ve chaw teˇ hpaˍ te ya‸ ve venˇbaˆ hkʼa peu-eˬ hta‸ nawˬ hpehˇ piˇ taˍ 
peuˬ ve yoˬ. 
3Nawˬ yawˇ hui hta‸ nyi ma maˇ kʼaw‸ zuhˆ leh, nawˬ nyi ma zuhˆ ve mehˉ 
kʼai peuˬ ve yoˬ. 
4Ngaˬ hui ve htaiˍ hkʼaw‸ paˍ Gʼuiˬsha-oˬ, ngaˬ hui hta‸ kʼaw‸ shiˍ yuˬ laˇ leh, 
nyi ma taˇ kʼaw‸ zuhˆ laˇ-oˆ. 
5Nawˬ ngaˬ hui hta‸ co co taiˍ taiˍ nyi ma zuhˆ chehˇ tuˬ ve laˇ. Nawˬ nyi ma 
zuhˆ ve teˇ ceuˬ mehˉ kʼai maˇ gʼa ve laˇ. 
6Ngaˬ hui hta‸ awˬ gʼaˇ awˬ shaˉ kʼaw‸ cawˬ la piˇ-oˆ. Ngaˬ hui nawˬ hta‸ chiˇ 
mvuh tuˬ yoˬ. 
7Gʼuiˬsha-oˬ, nawˬ ve ha‸ pehnˇ ve teˇ ceuˬ ngaˬ hui hta‸ maˍ laˇ leh, ngaˬ hui 
hta‸ ga laˇ-oˆ. 
8Jawˇmawˇ Gʼuiˬsha kʼoˆ chehˇ ve tawˇ hta‸ ngaˬ na chehˇ taˍ ve yoˬ. Ngaˬ hui 
cha‸ chiˆ ve kanˉ hta‸ maˇ kʼaw‸ te ve kʼo, yawˇ ngaˬ hui hta‸ gawˬ lehˍ ve 
awˬ bon na‸ laˇ tuˬ ka ti‸ cawˬ taˍ ve yoˬ. 
9Yawˇ hta‸ yawˆ yan ve chaw hta‸ ponˬ piˇ leh, yawˇ ngaˬ hui ve mvuhˇmiˬ 
hkʼaw chehˇ taˍ tuˬ yoˬ. 

10Ha‸ pehnˇ ve leh ka ti‸ yeˬ ve awˬ ceuˬ teˇ geh laˬ tuˬ yoˬ. Hteˇ ve cawˇ ve 
leh gawˬ lehˍ ve awˬ ceuˬ htawˇ hpuˇ da‸ tuˬ yoˬ. 
11Chaw yaˇ hui ve ka ti‸ yeˬ ve teˇ ceuˬ miˬguiˬ hkʼoˆ tu la leh, Gʼuiˬsha ve 
hteˇ ve cawˇ ve teˇ ceuˬ mvuhˇ naw ma hkʼoˆ lo nyi ya‸ peu laˇ tuˬ yoˬ. 
12Gʼuiˬsha ngaˬ hui hta‸ uiˍ la maˇ la piˇ leh, ngaˬ hui ve mvuhˇmiˬ hkʼaw awˬ 
shiˍ awˬ nu maˇ maˇ tawˆ la tuˬ yoˬ. 
13Hteˇ ve cawˇ ve teˇ ceuˬ Gʼuiˬsha gʼuˇ suhˍ kʼai leh, yawˇ awˬ pon ya‸ kʼaw 
gu piˇ tuˬ yoˬ. 

Chiˇ mvuh ve li‸ 86 

Ga laˇ tuˬ lawˬ ve bon lawˬ hkawˇ 

1Gʼuiˬsha-oˬ, ngaˬve bon lawˬ hkawˇ hta‸ na yuˬ leh ngaˬ hta‸ a ciˉ kʼaw‸ yaw 
hkʼaw‸ laˇ-oˆ. Awˬ lawn kʼo, ngaˬ lehˬ gʼaˇ nuˇ jaˇ leh dawˇ tui‸ jaˇ ve yoˬ. 
2Ngaˬ nawˬ hta‸ ka ti‸ yeˬ chehˇ ve pa taw, ngaˬ hta‸ suh kuiˬ hkʼaw ponˬ laˇ-
oˆ. Ngaˬ lehˬ nawˬ ve awˬ ceˬ hpeh‸ leh, nawˬ hta‸ ceh tiˉ gʼaˇ va chehˇ ve 
yoˬ. 
3Nawˬ lehˬ ngaˬve Gʼuiˬsha hpeh‸ ve yoˬ. Chi hta‸ pa taw ngaˬ hta‸ a ciˉ ha 
kʼaˉ laˇ-oˆ. Teˇ nyi tanˇ vanˇ ngaˬ nawˬ hta‸ lawˬ hkawˉ chehˇ ve yoˬ. 
4Gʼuiˬsha-oˬ, nawˬ ve awˬ ceˬ hta‸ ha lehˬ tcuh laˇ-oˆ. Awˬ lawn kʼo, ngaˬve 
bon lawˬ hkawˇ teˇ hpaˍ nawˬ geh taˆ-e chehˇ ve yoˬ. 
5Nawˬ geh bon lawˬ ve chaw hui hta‸ nawˬ venˇbaˆ hpehˇ piˇ leh, da‸ ve awˬ 
bon na‸ piˇ ve yoˬ. 
6Gʼuiˬsha-oˬ, ngaˬ ve bon lawˬ hkawˇ leh ngaˬ hta‸ ga laˇ tuˬ kuˬ chehˇ ve awˬ 
hkawˇ hta‸ a ciˉ na yuˬ laˇ-oˆ. 
7Nawˬ lehˬ ngaˬ ve bon lawˬ hkawˇ hta‸ na yuˬ laˇ ve pa taw, dawˇ haˍ chehˇ 
ve awˬ yanˇ awˬ hkʼaw ngaˬ nawˬ hta‸ kuˬ ve yoˬ. 
8Gʼuiˬsha-oˬ, nawˬ hta‸ shuˍ da‸ ve awˬ kaˍ awˬ nu gʼuiˬsha teˇ gʼaˇ ka‸ maˇ 
cawˬ. Nawˬ te ve hkʼe te gʼa ve chaw teˇ gʼaˇ ka‸ maˇ cawˬ. 

9Nawˬ te hpanˍ taˍ ve chaw ceuˬ hkʼa peu-eˬ, nawˬ mehˆ gʼuˇ suhˍ hkui tcuhˉ 
teh tuˬ yoˬ. Yawˇ hui nawˬ ve awˬ me‸ awˬ hponˇ hta‸ chiˇ mvuh tuˬ yoˬ. 
10Nawˬ teˇ gʼaˇ ceh tiˉ Gʼuiˬsha hpeh‸ leh, anˇ tuˬ te puiˉ ve yoˬ. 
11Gʼuiˬsha-oˬ, nawˬ te tcuh gaˇ ve awˬ ceuˬ, ngaˬ hta‸ a ciˉ maˍ laˇ-oˆ. Ka ti‸ 
yeˬ ve awˬ hkʼaw lo ngaˬ nawˬ ve tawˇ hta‸ na yuˬ tuˬ yoˬ. Nawˬ ve kanˉ hta‸ 
coˇ caˇ leh te puiˉ tuˬ ngaˬ hta‸ maˍ laˇ-oˆ. 
12Ngaˬ ve Jawˇmawˇ Gʼuiˬsha-oˬ, nyi ma awˬ tawˬ hkʼa gaˬ ngaˬ nawˬ hta‸ chiˇ 
mvuh tuˬ yoˬ. Nawˬ uiˍ jaˇ mvuh jaˇ ve awˬ lawn co co taiˍ taiˍ ngaˬ kʼaoˍ maˍ 
piˇ tuˬ yoˬ. 
13Nawˬ ngaˬ hta‸ ha‸ ve teˇ ceuˬ hkʼaˬ ma uiˍ jaˇ ve le. Tuˍ hpfuh awˬ hkʼaw lo 
nawˬ ngaˬ hta‸ ponˬ laˇ taˍ peuˬ. 
14Gʼuiˬsha-oˬ, nyi ma uiˍ ve chaw teˇ hpaˍ ngaˬ hta‸ te luˬ tuˬ laˬ chehˇ ve yoˬ. 
Nawˬ ve tawˇ hta‸ maˇ na yuˬ ve haiˬ ve chaw teˇ hpaˍ htawˇ, ngaˬ hta‸ tiˇ 
pehˍ tuˬ ca chehˇ ve yoˬ. 
15Gʼuiˬsha-oˬ, nawˬ lehˬ ha kʼaˉ puiˉ leh ha‸ pehnˇ uiˍ ve Gʼuiˬsha hpeh‸ve 
yoˬ. Nawˬ lehˬ yeunˇ hkanˍ puiˉ ve, ha kʼaˉ puiˉ ve leh, ka ti‸ yeˬ ve Gʼuiˬsha 
hpeh‸ ve yoˬ. 
16Ngaˬ hpawˇ lo hpfuhˆ leh ngaˬ hta‸ a ciˉ ha kʼaˉ laˇ-oˆ. Ngaˬ hta‸ awˬ gʼaˇ 
cawˬ la piˇ leh ponˬ laˇ-oˆ. Awˬ lawn kʼo, ngaˬ lehˬ ngaˬ e hkʼa shuˍ nawˬ ve 
kanˉ hta‸ te chehˇ ve yoˬ. 
17Gʼuiˬsha-oˬ, nawˬ hkʼaˬ ma da‸ jaˇ ve shaˉ hkiˆ ngaˬ hta‸ a ciˉ maˍ laˇ-oˆ. Oˇ 
hkʼe te ve kʼo, nawˬ ngaˬ hta‸ dawˇ sha la piˇ leh, ga laˇ chehˇ ve hta‸ ngaˬ ve 
canˇ paˍ teˇ hpaˍ gʼa mawˬ leh ya‸ taw jaˇ tuˬ yoˬ. 

Chiˇ mvuh ve li‸ 87 

Yeˍruˆsaˍlehnˍ hta‸ chiˇ mvuh ve 

1Gʼuiˬsha lehˬ da‸ kehˬ ve hkʼaw hkʼoˆ lo yawˇ ve venˇ hta‸ te taˍ ve yoˬ. 
2Iˉsaˍreˍlaˆ mvuhˇmiˬ hkʼaw cawˬ ve awˬ nu ve venˇ teˇ hpaˍ a‸ kehˉ 
Yeˍruˆsaˍlehnˍ hta‸ yawˇ ha‸ jaˇ ve yoˬ. 

3Gʼuiˬsha ve venˇ-oˬ, nawˬ hkʼaˬ ma da‸ jaˇ ve venˇ hpeh‸ ve awˬ lawn yawˇ 
kʼoˆ chehˇ ve tawˇ hta‸ na sheˍ. 
4Ngaˬ ve tawˇ hta‸ na yuˬ ve chaw ceuˬ teˇ hpaˍ hta‸ ngaˬ caˇ lanˇ yuˬ nyi ve 
teˇ yanˇ, Eˇjiˇ tu‸, Baˍbuˍlonˍ, Hpiˇliˇtiˆ, Tuˇruˆ leh Suˍdanˍ chaw ceuˬ chi teˇ 
hpaˍ hta‸ gʼa mawˬ ve yoˬ. Yawˇ hui hta‸ Yeˍruˆsaˍlehnˍ venˇ yaˇ hkʼe ngaˬ 
shawˍ piˇ tuˬ yoˬ. 
5Gʼuiˬsha lehˬ Ziˉonˍ venˇ hta‸ awˬ gʼaˇ cawˬ la piˇ tuˬ yoˬ. Oˇ htaˇ chaw yaˇ 
teˇ hpaˍ lehˬ, Ngaˬ hui htawˇ venˇ chi hta‸ caˉ da‸ ve chaw hpeh‸ ve yoˬ, teh‸ 
kʼoˆ tuˬ yoˬ. 
6Gʼuiˬsha lehˬ chaw yaˇ teˇ hpaˍ ve caˇ lanˇ bvuh‸ yuˬ leh, yawˇ hui hkʼa peu-
eˬ hta‸ Yeˍruˆsaˍlehnˍ venˇ yaˇ hkʼe shawˍ piˇ tuˬ yoˬ. 
7Yawˇ hui kʼa muiˬ hkawˇ kʼa leh, Ziˉonˍ venˇ lehˬ awˬ bon hkʼa peu-eˬ tawˆ la 
kuiˬ awˬ tcuhˆ puiˍ hpeh‸ ve yoˬ, teh‸ kʼoˆ tuˬ yoˬ. 

Chiˇ mvuh ve li‸ 88 

Ga laˇ tuˬ kuˬ hkawˇ 

1Ngaˬ ve htaiˍ hkʼaw‸ paˍ Gʼuiˬsha-oˬ, teˇ nyi tanˇ vanˇ ngaˬ kuˬ leh, mvuhˇ 
hpeu‸ htaˇ ngaˬ nawˬ mehˆ gʼuˇ suhˍ laˬ ve yoˬ. 
2Ngaˬ ve bon lawˬ hkawˇ leh ga laˇ tuˬ lawˬ chehˇ ve awˬ hkawˇ hta‸ a ciˉ na 
yuˬ laˇ-oˆ. 
3Ngaˬ geh lo dawˇ haˍ tuˬ hkʼa biˇ cawˬ leh suh la paˇ neˇ ve yoˬ. 
4Ngaˬ lehˬ suh la paˇ neˇ ve chaw hkʼe hpeh‸ leh, ngaˬ ve awˬ gʼaˇ awˬ shaˉ 
hkʼa peu-eˬ mehˉ kʼai peuˬ. 
5Suh taˍ ve chaw hui geh shu ngaˬ hta‸ yuˬ baˬ laˇ ve yoˬ. Ngaˬ lehˬ nawˬ 
leunˇ kʼai leh tuˍ hpfuh hkʼaw chehˇ taˍ ve chaw suh hpeh‸ ve yoˬ. 
6Naˉ jaˇ leh naˆ ho‸ jaˇ ve tuˍ hpfuh hkʼaw nawˬ ngaˬ hta‸ baˬ keu laˇ ve yoˬ. 
7Nawˬ nyi ma zuhˆ ve teˇ ceuˬ ngaˬ awˬ hkʼoˆ hehnˇ jaˇ leh, ngaˬ hta‸ nyiˉ tiˍ 
taˍ laˇ ve yoˬ. 

8Nawˬ lehˬ ngaˬ ve awˬ chawˇ teˇ hpaˍ ngaˬ hta‸ chiˇ baˬ tuˬ te piˇ leh, ngaˬ 
yawˇ hui hta‸ nyi bawˬ tuˬ te laˇ ve yoˬ. Ngaˬ lehˬ hoˆ tiˍ taˍ ve hta‸ gʼa hkanˍ 
leh, ponˬ tawˆ-e tuˬ te maˇ gʼa. 
9Ngaˬ gʼa tu‸ hkanˍ jaˇ ve pa taw, ngaˬ ve mehˆ shiˍ teˇ hpaˍ awˬ gʼaˇ nuˇ kʼai 
peuˬ. Gʼuiˬsha-oˬ, teˇ nyi le le ngaˬ nawˬ hta‸ kuˬ tcuhˉ taˍ ve yoˬ. Ngaˬ ve la‸ 
sheh chiˇ leh nawˬ geh bon lawˬ chehˇ ve yoˬ. 
10Suh peuˬ ve chaw hui hta‸ nawˬ anˇ tuˬ te maˍ piˇ tuˬ ve laˇ. Yawˇ hui tu la 
leh nawˬ hta‸ chiˇ mvuh tuˬ ve laˇ. 
11Tuˍ hpfuh hkʼaw chehˇ taˍ ve chaw teˇ hpaˍ nawˬ ve ha‸ pehnˇ ve awˬ lawn 
kʼoˆ da‸ chehˇ tuˬ ve laˇ. Luˬ kuiˬ sheˆ kuiˬ hkʼaw chehˇ ve chaw teˇ hpaˍ nawˬ 
ka ti‸ yeˬ ve awˬ lawn kʼoˆ da‸ chehˇ tuˬ ve laˇ. 
12Naˆ ho‸ ve chehˇ kuiˬ hkʼaw lo nawˬ ve anˇ tuˬ hta‸ mawˬ hpeh‸ tuˬ ve laˇ. 
Luˬ peuˬ sheˆ peuˬ ve mvuhˇmiˬ hkʼaw lo nawˬ te taˍ ve da‸ ve kanˉ hta‸ 
mawˬ hpeh‸ tuˬ ve laˇ. 
13Gʼuiˬsha-oˬ, ngaˬ hta‸ ga laˇ tuˬ, ngaˬ nawˬ hta‸ kuˬ ve yoˬ. Teˇ shawˉ le le 
ngaˬ nawˬ geh bon lawˬ chehˇ ve yoˬ. 
14Gʼuiˬsha-oˬ, aˬ hto‸ ma pa taw ngaˬ hta‸ baˬ taˉ laˇ ve le. 
15Ngaˬ a sha‸ i sheˍ htaˇ ka‸ tanˬ leh ya‸ nyi hkʼa gaˬ, tu‸ hkanˍ haˍ gʼawˇ ve 
hta‸ gʼa hkanˍ leh suh la paˇ neˇ ve yoˬ. Nawˬ ciˍ yanˍ laˇ ve pa taw ngaˬ awˬ 
gʼaˇ nuˇ jaˇ peuˬ. 
16Nawˬ nyi ma zuhˆ ve teˇ ceuˬ ngaˬ awˬ hkʼoˆ gaˬ la leh, ngaˬ hta‸ te luˬ laˇ 
chehˇ ve yoˬ. 
17Nawˬ ciˍ yanˍ laˇ ve teˇ ceuˬ lehˬ uiˍ taˆ la chehˇ ve iˉ kaˆ hkʼa shuˍ, teˇ nyi 
tanˇ vanˇ ngaˬ paˇ lo hkʼa caw zuhˇ cawˬ taˍ leh, ngaˬ hkʼoˆ gaˬ la chehˇ ve 
yoˬ. 
18Ngaˬ ve da‸ jaˇ ve awˬ chawˇ teˇ hpaˍ ngaˬ hta‸ baˬ taˉ laˇ tuˬ nawˬ te piˇ ve 
yoˬ. Chi beu‸ ngaˬ hta‸ awˬ chawˇ te laˇ chehˇ ve lehˬ, naˆ ho‸ ve awˬ ceuˬ 
ceh tiˉ hpeh‸ ve yoˬ. 

Chiˇ mvuh ve li‸ 89 

Dawˇ haˍ htaˇ ve kʼa muiˬ hkawˇ 

1Gʼuiˬsha-oˬ, nawˬ ha‸ pehnˇ ve awˬ lawn hta‸ ngaˬ hkʼaˬ htaˆ ka‸ chiˇ mvuh 
tuˬ yoˬ. Nawˬ ka ti‸ yeˬ ve awˬ lawn shu hta‸ kʼaoˍ maˍ piˇ tuˬ yoˬ. 
2Nawˬ ha‸ pehnˇ ve teˇ ceuˬ co co taiˍ taiˍ yeˬ chehˇ leh, nawˬ ka ti‸ yeˬ ve teˇ 
ceuˬ htawˇ, mvuhˇ naw ma hkʼa shuˍ yeˬ chehˇ ve hta‸ ngaˬ shiˍ taˍ ve yoˬ. 
3Ngaˬ leuˆ yuˬ taˍ ve chaw hta‸ ngaˬ ka ti‸ te ve yoˬ. Ngaˬ ve awˬ ceˬ paˍ 
Daˍviˆ hta‸ ka ti‸ te taˍ peuˬ, teh‸ nawˬ kʼoˆ ve yoˬ. 
4Nawˬ ve awˬ ceuˬ awˬ hkʼaˇ teˇ hpaˍ hkʼaˬ htaˆ ka‸ jawˇmawˇ gʼa te leh, yawˇ 
hui hta‸ nawˬ co co taiˍ taiˍ ha‸ shaˉ piˇ tuˬ yoˬ, teh‸ nawˬ kʼoˆ taˍ ve yoˬ. 
5Mvuhˇ naw ma yaˇ teˇ hpaˍ nawˬ te taˍ ve anˇ tuˬ uiˍ ve kanˉ teˇ hpaˍ hta‸ 
chiˇ mvuh chehˇ ve yoˬ. Gʼuiˬsha-oˬ, yawˇ hui lehˬ nawˬ ka ti‸ yeˬ ve hta‸ chiˇ 
mvuh chehˇ ve yoˬ. 
6Gʼuiˬsha-oˬ, mvuhˇ naw ma hkʼoˆ chehˇ ve chaw teˇ gʼaˇ ka‸ nawˬ hta‸ shuˍ 
da‸ ve chaw maˇ cawˬ. 
7Da‸ kehˬ ve chaw teˇ hpaˍ hpawnˬ da‸ kuiˬ lo yawˇ hui nawˬ hta‸ yawˆ yan 
leh, ka kehn ve awˬ hkʼaw lo huˉ chehˇ ve yoˬ. 
8Kanˇ paˆ uiˍ ve Gʼuiˬsha-oˬ, nawˬ hkʼe taw kanˇ paˆ uiˍ ve chaw teˇ gʼaˇ ka‸ 
maˇ cawˬ. Gʼuiˬsha-oˬ, teˇ ceuˬ le le hkʼaw nawˬ lehˬ ka ti‸ yeˬ jaˇ ve yoˬ. 
9Kawˆ tuˬ uiˍ jaˇ ve laˇ tsuhˇ gʼuiˬ hta‸ nawˬ uˉ peunˍ leh, gʼuiˬ baˇ teˇ hpaˍ 
hta‸ nawˬ ta‸ iˉ chehˇ piˇ lawˬ ve yoˬ. 
10Kawˆ tuˬ uiˍ ve to nuˇ to shaˆ Raˍhaˍbaˆ hta‸ nawˬ tiˇ pehˍ piˇ ve yoˬ. Nawˬ 
ve awˬ gʼaˇ awˬ shaˉ hta‸ cuˇ leh, canˇ paˍ teˇ hpaˍ hta‸ nawˬ te luˬ piˇ ve yoˬ. 
11Miˬguiˬ leh mvuhˇ naw ma lehˬ nawˬ ve deˇ deˇ hpeh‸ ve yoˬ. Miˬguiˬ leh 
miˬguiˬ hkʼoˆ hkʼa cawˬ ve hkʼa peu-eˬ hta‸ nawˬ te hpanˍ taˍ ve yoˬ. 
12Miˬguiˬ awˬ na hpawˇ leh awˬ hawˉ hpawˇ hta‸ nawˬ te taˍ ve yoˬ. 
Taˍbawˇraˆ hkʼaw leh Heˍraˍmonˍ hkʼaw lehˬ, nawˬ hta‸ ha lehˬ chiˇ mvuh 
chehˇ ve yoˬ. 



1579 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

13Nawˬ lehˬ hkʼaˬ ma kanˇ paˆ uiˍ leh hkʼaˬ ma awˬ gʼaˇ awˬ shaˉ uiˍ jaˇ ve le. 
14Hteˇ ve cawˇ ve teˇ ceuˬ awˬ hkʼoˆ lo nawˬ ve mvuhˇmiˬ hta‸ nawˬ teh taˍ ve 
yoˬ. Nawˬ te ve kanˉ hkʼa peu-eˬ awˬ hkʼaw lo, ha‸ pehnˇ ve leh ka ti‸ yeˬ ve 
hta‸ hpeu‸ maˍ laˇ ve yoˬ. 
15Nawˬ hta‸ oˉ kʼoˍ pui leh nawˬ ve ha kʼaˉ puiˉ ve awˬ gʼeuˆ awˬ hkʼaw lo gʼa 
chehˇ ve chaw teˇ hpaˍ gʼa ha lehˬ ve yoˬ. 
16Nawˬ hta‸ pa taw yawˇ hui teˇ nyi tanˇ vanˇ gʼa ha lehˬ leh, nawˬ ve da‸ ve 
kanˉ hta‸ pa taw, yawˇ hui nawˬ hta‸ chiˇ mvuh chehˇ ve yoˬ. 
17Nawˬ ngaˬ hui hta‸ gʼaˇ shehˍ hpaˇ hpeh‸ la piˇ ve yoˬ. Nawˬ ha‸ pehnˇ ve 
awˬ hkʼaw lo ngaˬ hui hta‸ gʼaˇ shehˍ hpaˇ hpeh‸ la piˇ ve yoˬ. 
18Gʼuiˬsha-oˬ, nawˬ lehˬ ngaˬ hui hta‸ ha‸ shaˉ laˇ tuˬ ve chaw hta‸ leuˆ yuˬ taˍ 
peuˬ. Iˉsaˍreˍlaˆ ve da‸ kehˬ ve Gʼuiˬsha-oˬ, nawˬ lehˬ ngaˬ hui hta‸ jawˇmawˇ 
piˇ laˇ taˍ peuˬ. 

Gʼuiˬsha Daˍviˆ hta‸ ka ti‸ te ve 

19Aˬ sho-eˬ htaˇ nawˬ lehˬ awˬ ha awˬ hkʼaw lo nawˬ hta‸ ka ti‸ yeˬ ve chaw 
teˇ hpaˍ hta‸ chi hkʼe kʼoˆ piˇ taˍ ve yoˬ. Ngaˬ lehˬ awˬ meh bvuhˬ ve ma‸ yaˇ 
teˇ gʼaˇ hta‸ ga piˇ taˍ ve yoˬ. Chaw yaˇ chi ma ve awˬ hkʼaw lo, ngaˬ leuˆ yuˬ 
taˍ ve chaw oˇ ve hta‸ kʼaw jaw piˇ taˍ ve yoˬ. 
20Ngaˬ ve awˬ ceˬ paˍ Daˍviˆ hta‸ naˍ manˇ pfuhˍ piˇ leh, jawˇmawˇ te tcuh taˍ 
ve yoˬ. 
21Ngaˬ ve awˬ gʼaˇ awˬ shaˉ hkʼaˬ htaˆ ka‸ yawˇ geh cawˬ leh, ngaˬ ve kanˇ paˆ 
yawˇ hta‸ awˬ gʼaˇ uiˍ la piˇ tuˬ yoˬ. 
22Yawˇ ve canˇ paˍ teˇ hpaˍ yawˇ hta‸ teˇ pawˆ ka‸ bawˆ gʼaˇ tuˬ ve maˇ heˆ. 
Haiˬ ve chaw teˇ hpaˍ ka‸ yawˇ hta‸ te luˬ piˇ gʼa tuˬ ve maˇ heˆ. 
23Yawˇ ve canˇ paˍ teˇ hpaˍ hta‸ ngaˬ te luˬ piˇ leh, yawˇ hta‸ canˇ ve chaw 
hkʼa peu-eˬ hta‸ ngaˬ tiˇ pehˍ piˇ tuˬ yoˬ. 
24Ngaˬ yawˇ hta‸ ha‸ leh yawˇ hta‸ ka ti‸ yeˬ tuˬ yoˬ. Ngaˬ yawˇ hta‸ hkʼaˬ 
htaˆ ka‸ gʼaˇ shehˍ hpaˇ hpeh‸ tcuh piˇ tuˬ yoˬ. 

25Ngaˬ yawˇ ve mvuhˇmiˬ hta‸ awˬ kʼaw ji ve laˇ tsuhˇ gʼuiˬ hta‸ te leh 
Uˉhpaˍraˆ gʼuiˬ ma lo hkʼa gaˬ kʼehˬ la piˇ tuˬ yoˬ. 
26Nawˬ lehˬ ngaˬ pa leh ngaˬ ve Gʼuiˬsha hpeh‸ ve yoˬ. Nawˬ lehˬ ngaˬ hta‸ 
ha‸ shaˉ laˇ shehˍ hpaˇ leh, ngaˬ ve htaiˍhkʼaw‸ paˍ hpeh‸ ve yoˬ, teh‸ kʼoˆ 
tuˬ yoˬ. 
27Yawˇ hta‸ ngaˬ ve yaˇ paˍ uiˍ hpeh‸ la piˇ leh, jawˇmawˇ hkʼa peu-eˬ awˬ 
hkʼaw lo shu a‸ kehˉ uiˍ jaˇ ve teˇ gʼaˇ hpeh‸ la piˇ tuˬ yoˬ. 
28Ngaˬ yawˇ hta‸ ka ti‸ maˇ luˬ leh, ngaˬ yawˇ hta‸ te taˍ ve ka ti‸ shaˉ caˆ 
lehˬ, co co taiˍ taiˍ yeˬ chehˇ tuˬ yoˬ. 
29Teˇ co peuˬ teˇ co yawˇ ve awˬ yaˇ awˬ duˬ teˇ hpaˍ jawˇmawˇ gʼa te leh, 
yawˇ ve mvuhˇmiˬ lehˬ mvuhˇ naw ma hkʼa shuˍ yeˬ chehˇ tuˬ yoˬ. 
30Ya‸ hkʼaˇ, yawˇ ve awˬ yaˇ awˬ duˬ teˇ hpaˍ ngaˬ ve awˬliˇtawˇhkawˇ hta‸ 
maˇ na yuˬ leh, ngaˬ ve ya‸ kʼaw hta‸ maˇ toˇ ve awˬ hkʼoˆ, 
31ngaˬ maˍ piˇ ve tawˇ hkawˇ leh ngaˬ ve awˬliˇtawˇhkawˇ teˇ hpaˍ hta‸ maˇ 
ha‸ shaˉ taˍ ve kʼo, 
32ngaˬ yawˇ hui hta‸ ciˍ yanˍ piˇ leh, yawˇ hui te taˍ ve hta‸ keunˍ da‸ ve hkʼe 
gʼa hkanˍ piˇ lawˬ tuˬ yoˬ. 
33Ya‸ hkʼaˇ, Daˍviˆ hta‸ ngaˬ hkʼaˬ htaˆ ka‸ ha‸ tcuhˉ taˍ leh, yawˇ hta‸ te piˇ 
taˍ ve ka ti‸ hta‸ te luˬ piˇ tuˬ ve maˇ heˆ. 
34Yawˇ hta‸ te piˇ taˍ ve ka ti‸ shaˉ caˆ teˇ maˬ hta‸ ka‸ ngaˬ te luˬ piˇ tuˬ ve 
maˇ heˆ. 
35Ngaˬ ve da‸ ve kehˬ ve awˬ meh hta‸ cuˇ leh, Daˍviˆ hta‸ ngaˬ teˇ pawˆ ka‸ 
heˍ piˇ tuˬ ve maˇ heˆ, teh‸ ngaˬ ka ti‸ te taˍ peuˬ ve yoˬ. 
36Yawˇ lehˬ hkʼaˬ htaˆ ka‸ awˬ ceuˬ awˬ hkʼaˇ teˇ hpaˍ cawˬ la tuˬ yoˬ. Mvuhˇ 
nyi awˬ gʼeuˆ ba chehˇ sheˍ ve ceh ceh, ngaˬ yawˇ ve mvuhˇmiˬ hta‸ nyi ha‸ 
shaˉ piˇ tuˬ yoˬ. 
37Mvuhˇmiˬ oˇ ve lehˬ, mvuhˇ naw ma hkʼoˆ yeˬ chehˇ ve ha pa hkʼa shuˍ 
hpeh‸ tuˬ yoˬ, teh‸ Gʼuiˬsha kʼoˆ ve yoˬ. 

Jawˇmawˇ shonˇ kʼai ve pa taw dawˇ haˍ ve 

38Ya‸ hkʼaˇ, nawˬ lehˬ nawˬ leuˆ yuˬ taˍ ve jawˇmawˇ hta‸ nyi ma zuhˆ leh 
yawˇ hta‸ baˬ taˉ piˇ ve yoˬ. 
39Nawˬ lehˬ, nawˬ ve awˬ ceˬ paˍ hta‸ te taˍ ve ka ti‸ shaˉ caˆ hta‸ te luˬ leh, 
yawˇ ve shi uˉ tcuhˍ hta‸ je‸ meu-e hkʼaw baˬ keu ve yoˬ. 
40Yawˇ ve lanˇ venˇ teˇ hpaˍ hta‸ nawˬ dawˆ paˆ piˇ leh, yawˇ ve ta‸ yehˬ teˇ 
hpaˍ hta‸ luˬ kʼai piˇ ve yoˬ. 
41Oˇ kaˬ lo hpanˍ kʼai ve chaw teˇ hpaˍ, yawˇ ve mawˇ hta‸ hkʼawˇ yuˬ leh, 
yawˇ awˬ paˇ awˬ kui lo chehˇ ve chaw hkʼa peu-eˬ yawˇ hta‸ ga hpoˆ gʼuiˬ ve 
yoˬ. 
42Yawˇ ve canˇ paˍ teˇ hpaˍ hta‸ nawˬ gʼaˇ shehˍ hpaˇ hpeh‸ la piˇ leh, ha lehˬ 
piˇ lawˬ ve yoˬ. 
43Yawˇ ve la‸ caˉ teˇ hpaˍ awˬ bon maˇ cawˬ tuˬ nawˬ te piˇ leh, yawˇ hta‸ 
bawˆ da‸ kuiˬ hkʼaw shonˇ kʼai piˇ lawˬ ve yoˬ. 
44Yawˇ ve awˬ me‸ awˬ hponˇ cawˬ ve iˉ du taˬ hta‸ nawˬ yuˬ kʼai leh, yawˇ 
ve kʼaw jaw hta‸ naˆ baˬ piˇ ve yoˬ. 
45Nawˬ yawˇ hta‸ haˆ haˆ mawˇ kʼai piˇ lawˬ leh, yawˇ hta‸ ya‸ taw piˇ lawˬ 
ve yoˬ. 

Htaiˍ hkʼaw‸ laˇ tuˬ bon lawˬ hkawˇ 

46Gʼuiˬsha-oˬ, nawˬ co co taiˍ taiˍ va‸ chehˇ taˍ tuˬ sheˍ ve laˇ. Nawˬ nyi ma 
zuhˆ ve teˇ ceuˬ hkʼaˬ maw maw aˬ miˍ hkʼa shuˍ to‸ chehˇ tuˬ sheˍ ve le. 
47Ngaˬ ve a sha‸ ngeh jaˇ leh, nawˬ te hpanˍ taˍ ve chaw yaˇ lehˬ suh-e puiˉ ve 
hta‸ a ciˉ dawˇ nawˇ-oˆ. 
48Maˇ suh-e puiˉ ve chaw teˇ gʼaˇ gʼaˇ cawˬ laˇ. Tuˍ hpfuh hkʼaw maˇ gʼa lo‸-e 
tuˬ ve a shu teˇ gʼaˇ cawˬ le. 
49Gʼuiˬsha-oˬ, ponˬ laˬ htaˇ nawˬ ha‸ jaw ve shaˉ hkiˆ hkʼaˬ lo le. Nawˬ Daˍviˆ 
hta‸ te piˇ taˍ ve ka ti‸ teˇ hpaˍ chi beu‸ hkʼaˬ lo le. 

50Buiˇshaˆ aˉ naˆ chaw teˇ hpaˍ, nawˬ ve awˬ ceˬ paˍ hta‸ hkʼaˬ hkʼe taw maˇ 
shawˍ maˇ caˆ te laˇ chehˇ ve hta‸ a ciˉ taˇ leunˇ laˇ-oˆ. 
51Gʼuiˬsha-oˬ, canˇ paˍ teˇ hpaˍ lehˬ nawˬ leuˆ yuˬ taˍ ve jawˇmawˇ hta‸ maˇ 
shawˍ maˇ caˆ te chehˇ ve yoˬ. Yawˇ hkʼa kʼai kuiˬ teˇ kaˬ le le awˬ hkʼaw lo, 
yawˇ hui yawˇ hta‸ maˇ shawˍ maˇ caˆ te piˇ ve yoˬ. 
52Gʼuiˬsha hta‸ co co taiˍ taiˍ chiˇ mvuh piˇ-oˆ. A menˬ. A menˬ. 

Chiˇ mvuh ve li‸ 90 

Gʼuiˬsha ha kʼaˉ laˇ tuˬ lawˬ ve 

1Gʼuiˬsha-oˬ, nawˬ lehˬ hkʼaˬ htaˆ ka‸ ngaˬ hui ve yehˬ hpeh‸ ve yoˬ. 
2Miˬguiˬ leh hkʼaw pui teˇ hpaˍ hta‸ nawˬ maˇ te hpanˍ sheˍ gʼuˇ suhˍ htaˇ ka‸, 
nawˬ lehˬ co co taiˍ taiˍ Gʼuiˬsha hpeh‸ chehˇ taˍ ve yoˬ. 
3Chaw yaˇ teˇ hpaˍ hta‸ yawˇ hui hpeh‸ tawˆ la kuiˬ lo nawˬ kʼaw‸ kʼo‸-e 
tcuh leh, je‸ kʼaw‸ hpeh‸ la piˇ lawˬ ve yoˬ. 
4Teˇ hinˉ hkʼaw‸ ve awˬ yanˇ lehˬ, nawˬ mehˆ gʼuˇ suhˍ lo teˇ nyi hkʼe ceh 
hpeh‸ ve yoˬ. Ponˬ kʼai peuˬ ve aˉ nyi htaˇ hkʼe ceh hpeh‸ leh, mvuhˇ hpeu‸ 
awˬ yanˇ teˇ hkui hkʼe ceh hpeh‸ ve yoˬ. 
5Uiˍ taˆ la chehˇ ve iˉ kaˆ hkʼa shuˍ, nawˬ ngaˬ hui hta‸ yuˬ kʼai leh, ngaˬ hui 
lehˬ zuh‸ maˆ ve hkʼe ceh hpeh‸ ve yoˬ. Ngaˬ hui lehˬ mvuhˇ shawˉ htaˇ yeˬ la 
leh, 
6awˬ veˆ veˆ la peuˬ hkʼaw‸ nawˉ, mvuhˇ hpeu‸ htaˇ goˇ kʼai ve mvuh‸ hkʼa 
shuˍ hpeh‸ ve yoˬ. 
7Nawˬ nyi ma zuhˆ ve pa taw ngaˬ hui kawˆ jaˇ leh, luˬ kʼai sheˆ kʼai ve yoˬ. 
8Ngaˬ hui ve venˇbaˆ teˇ hpaˍ hta‸ nawˬ mehˆ gʼuˇ suhˍ lo teh taˍ leh, ngaˬ hui 
faˉ taˍ ve venˇbaˆ te hpaˍ hta‸ htawˇ, nawˬ mawˬ chehˇ ve yoˬ. 
9Nawˬ nyi ma zuhˆ ve pa taw ngaˬ hui a sha‸ ngeh jaˇ peuˬ leh, tawˇ tsuhˆ-ehˆ 
te da‸ ve hkʼe mehˉ kʼai chehˇ ve yoˬ. 
10Ngaˬ hui gʼa te‸ chehˇ tuˬ ve awˬ yanˇ lehˬ, suhˍ chi hkʼaw‸ ceh tiˉ hpeh‸ 
leh, chehˇ sha puiˉ ve chaw kʼo, hiˉ chi hkʼaw‸ ceh tiˉ hpeh‸ ve yoˬ. Ya‸ 

hkʼaˇ, awˬ hkʼaw‸ chi ve teˇ hpaˍ lehˬ, ngaˬ hui hta‸ kawˆ tuˬ dawˇ haˍ tuˬ 
ceh tiˉ yuˬ laˬ piˇ leh, maˇ maw maw ngaˬ hui suh kʼai mehˉ kʼai ve yoˬ. 
11Nawˬ nyi ma zuhˆ ve kanˇ paˆ hta‸ a shu gʼa leh‸ nyi jaw peuˬ ve le. Nawˬ 
nyi ma zuhˆ ve teˇ ceuˬ hkʼaˬ hkʼe hpeh‸ la piˇ gʼa ve hta‸ a shu shiˍ le. 
12Ngaˬ hui cuˇ yiˍ cawˬ la tuˬ ngaˬ hui ve a sha‸ hkʼaˬ ma ngeh jaˇ ve ngaˬ hui 
hta‸ maˍ laˇ-oˆ. 
13Gʼuiˬsha-oˬ, nawˬ hkʼaˬ maw maw nyi ma zuhˆ chehˇ tuˬ sheˍ ve le. Nawˬ ve 
awˬ ceˬ teˇ hpaˍ hta‸ a ciˉ ha kʼaˉ laˇ-oˆ. 
14Ngaˬ hui a sha‸ te‸ chehˇ ve teˇ co-e, nawˬ hta‸ ha lehˬ chiˇ mvuh hpeh‸ 
tuˬ, teˇ shawˇ le le nawˬ ve ha‸ pehnˇ ve teˇ ceuˬ ngaˬ hui awˬ hkʼaw lo biˇ la 
piˇ-oˆ. 
15Ponˬ laˬ ve awˬ hkʼaw‸ awˬ yanˇ teˇ hpaˍ awˬ hkʼaw lo nawˬ ngaˬ hui hta‸ 
dawˇ haˍ tcuh laˇ ve hkʼe, chi beu‸ ngaˬ hui hta‸ ha lehˬ tuˬ awˬ ceuˬ kʼaw‸ 
pe‸ laˇ-oˆ. 
16Nawˬ te taˍ ve kanˉ teˇ hpaˍ, nawˬ ve awˬ ceˬ teˇ hpaˍ hta‸ a ciˉ mawˬ tcuh 
laˇ-oˆ. Nawˬ ve awˬ me‸ awˬ hponˇ uiˍ ve kanˇ paˆ ngaˬ hui ve awˬ ceuˬ awˬ 
hkʼaˇ teˇ hpaˍ hta‸ a ciˉ mawˬ tcuh laˇ-oˆ. 
17Ngaˬ hui ve Jawˇmawˇ Gʼuiˬsha-oˬ, nawˬ ve awˬ bon ngaˬ hui geh cawˬ leh, 
ngaˬ hui hkʼa te ve kanˉ hkʼa peu-eˬ ve hta‸ da‸ la uiˍ la piˇ lawˬ-o‸. 

Chiˇ mvuh ve li‸ 91 

Ha‸ shaˉ laˇ shehˍ hpaˇ Gʼuiˬsha 

1Gʼuiˬsha hta‸ gʼaˇ va leh Gʼuiˬsha ha‸ shaˉ laˇ ve awˬ hawˉ lo chehˇ ve chaw 
lehˬ, Gʼuiˬsha hta‸ chi hkʼe kʼoˆ piˇ hpeh‸ ve yoˬ. 
2Nawˬ lehˬ ngaˬ hta‸ ha‸ shaˉ laˇ shehˍ hpaˇ leh, ngaˬ ve Gʼuiˬsha hpeh‸ ve 
yoˬ. Nawˬ hta‸ ceh tiˉ ngaˬ gʼaˇ va ve yoˬ. 
3Yawˇ lehˬ mawˬ maˇ hpeh‸ ve kawˆ tuˬ dawˇ haˍ tuˬ leh, kawˆ tuˬ uiˍ ve naˬ 
beuˬ teˇ hpaˍ awˬ hkʼaw lo nawˬ hta‸ ha‸ shaˉ laˇ tuˬ yoˬ. 

4Yawˇ ve toˍ la‸ kʼuˉ nawˬ hta‸ hoˆ beh taˍ laˇ leh nawˬ gawˬ lehˍ gʼa chehˇ 
tuˬ yoˬ. Yawˇ ve ka ti‸ yeˬ ve teˇ ceuˬ nawˬ hta‸ ha‸ shaˉ taˍ laˇ tuˬ yoˬ. 
5Mvuhˇ hpeu‸ htaˇ dawˇ haˍ tuˬ ve awˬ ceuˬ hta‸ maˇ kʼoˆ, mvuhˇ law‸ kʼaw 
htaˇ canˇ paˍ te luˬ laˇ ve hta‸ maˇ kʼoˆ, 
6naˆ ho‸ kuiˬ lo gaˬ la puiˉ ve naˬ beuˬ hta‸ maˇ kʼoˆ, mvuhˇ law‸ kʼaw htaˇ 
tiˇ pehˍ laˇ puiˉve haiˬ ve awˬ ceuˬ hta‸ maˇ kʼoˆ, nawˬ kawˆ tuˬ maˇ cawˬ. 
7Nawˬ paˇ lo chehˇ taˍ ve chaw teˇ hinˉ gʼaˇ paˍ suh-e leh, chaw teˇ meunˍ gʼaˇ 
nawˬ hta‸ caw hoˆ taˍ ve htawˇ, nawˬ te‸ chiˉ hpeh‸ tuˬ ve maˇ heˆ. 
8Haiˬ ve chaw hui hta‸ hkʼaˬ hkʼe te ciˍ yanˍ piˇ ve hta‸ nawˬ gʼa mawˬ tuˬ 
yoˬ. 
9Nawˬ lehˬ uiˍ jaˇ mvuh jaˇ ve Jawˇmawˇ Gʼuiˬsha hta‸ gʼaˇ va chehˇ ve pa 
taw, 
10dawˇ haˍ tuˬ ve awˬ ceuˬ nawˬ awˬ hkʼoˆ gaˬ la tuˬ ve maˇ heˆ. Haiˬ ve awˬ 
ceuˬ htawˇ nawˬ ve yehˬ paˇ lo laˬ tuˬ ve maˇ heˆ. 
11Nawˬ kʼai kuiˬ teˇ kaˬ le le awˬ hkʼaw lo nawˬ hta‸ ha‸ shaˉ laˇ tuˬ, Gʼuiˬsha 
lehˬ yawˇ ve mvuhˇ naw tcuh yaˇ teˇ hpaˍ hta‸ nawˬ geh peu laˇ tuˬ yoˬ. 
12Nawˬ ve hkui sheh haˉ pui shiˍ hta‸ maˇ gʼa heuˆ tuˬ, yawˇ hui nawˬ hta‸ 
chiˇ taˍ laˇ tuˬ yoˬ. 
13Nawˬ lehˬ haiˬ jaˇ ve laˇ caˬ shiˉ leh, awˬ taw‸ ma hehnˇ jaˇ ve vuiˬ teˇ hpaˍ 
hta‸ naˆ nehˆ piˇ tuˬ yoˬ. 
14Gʼuiˬsha kʼoˆ ve, Ngaˬ hta‸ ha‸ ve chaw teˇ hpaˍ hta‸ ngaˬ ponˬ piˇ leh, ngaˬ 
hta‸ shiˍ ve chaw teˇ hpaˍ hta‸ ngaˬ ha‸ shaˉ piˇ tuˬ yoˬ. 
15Yawˇ hui ngaˬ hta‸ kuˬ ve teˇ yanˇ, ngaˬ kʼaw‸ yaw hkʼaw‸ piˇ tuˬ yoˬ. Yawˇ 
hui dawˇ haˍ kuiˬ lo gaˬ ve teˇ yanˇ, ngaˬ yawˇ hui geh chehˇ taˍ tuˬ yoˬ. Ngaˬ 
yawˇ hui hta‸ htaiˍ hkʼaw‸ piˇ leh, taˍ uiˍ taˍ mvuh piˇ tuˬ yoˬ. 
16Ngaˬ yawˇ hui hta‸ co zuhˬ ha zuhˬ cawˬ la piˇ leh, yawˇ hui hta‸ ponˬ piˇ 
tuˬ yoˬ. 

Chiˇ mvuh ve li‸ 92 

Chiˇ mvuh ve kʼa muiˬ hkawˇ 

1Uiˍ jaˇ mvuh jaˇ ve Jawˇmawˇ Gʼuiˬsha-oˬ, nawˬ ve awˬ me‸ awˬ hponˇ hta‸ 
gʼa chiˇ mvuh ve lehˬ hkʼaˬ ma da‸ jaˇ ve le. 
2Teˇ shawˉ le le nawˬ ve ha‸ pehnˇ ve awˬ lawn leh, teˇ haˉ le le nawˬ ve ka ti
‸ yeˬ ve awˬ lawn shu hta‸ gʼa kʼaoˍ maˍ piˇ ve lehˬ, hkʼaˬ ma da‸ jaˇ ve le. 
3Tinˍ hteˆ leh nawˬ hta‸ gʼa chiˇ mvuh ve ka‸ hkʼaˬ ma da‸ jaˇ ve le. 
4Gʼuiˬsha-oˬ, nawˬ te taˍ ve kanˉ teˇ hpaˍ ngaˬ hta‸ ha lehˬ piˇ ve yoˬ. Nawˬ te 
taˍ ve kanˉ teˇ hpaˍ hta‸ pa taw, ngaˬ ha lehˬ leh kʼa muiˬ chiˇ mvuh ve yoˬ. 
5Gʼuiˬsha-oˬ, nawˬ te taˍ ve kanˉ teˇ hpaˍ hkʼaˬ ma uiˍ jaˇ ve le. Nawˬ ve dawˇ 
hkʼaˇ teˇ hpaˍ htawˇ hkʼaˬ ma naˉ jaˇ ve le. 
6Chi ve hta‸ chaw luˬ paˍ teˇ hpaˍ shiˍ maˇ hpeh‸ leh, chaw kʼaˍ teˇ hpaˍ na 
maˇ gʼa ve yoˬ. 
7Haiˬve chaw teˇ hpaˍ lehˬ mvuh‸ hkʼa shuˍ yeˬ la leh, cha‸ chiˆ ve kanˉ hta‸ 
te ve chaw teˇ hpaˍ htawˇ uiˍ la maˇ la ve yoˬ. Ya‸ hkʼaˇ yawˇ hui hkʼa peu-eˬ 
luˬ kʼai sheˆ kʼai ve yoˬ. 
8Awˬ lawn kʼo Gʼuiˬsha-oˬ, nawˬ lehˬ co co taiˍ taiˍ uˉ peunˍ shehˍ hpaˇ hpeh‸ 
ve pa taw yoˬ. 
9Nawˬ ve canˇ paˍ teˇ hpaˍ suh-e leh haiˬve chaw hkʼa peu-eˬ luˬ kʼai sheˆ kʼai 
tuˬ ve hta‸ ngaˬ hui shiˍ taˍ ve yoˬ. 
10Heh nuˇ hkʼa shuˍ, nawˬ ngaˬ hta‸ awˬ gʼaˇ cawˬ la piˇ leh, ha lehˬ tuˬ awˬ 
ceuˬ piˇ laˇ ve yoˬ. 
11Ngaˬ ve canˇ paˍ teˇ hpaˍ shonˇ kʼai chehˇ ve hta‸ ngaˬ gʼa mawˬ leh, haiˬve 
chaw hui hawˬ chehˇ ve awˬ hkawˇ hta‸ ngaˬ gʼa kaˇ ve yoˬ. 
12Hteˇ ve cawˇ ve chaw lehˬ tcuhˉ pui cehˬ hkʼa shuˍ uiˍ la da‸ la leh, 
Leˍbaˍnonˍ mvuhˇmiˬ hkʼaw cawˬ ve htawˇ cehˬ hkʼa shuˍ nyi sha jaˇ ve yoˬ. 
13Yawˇ hui lehˬ Jawˇmawˇ Gʼuiˬsha ve bon yehˬ hkʼaw lo ti taˍ ve suhˆ cehˬ 
hkʼa shuˍ nyi sha jaˇ leh, 

14mawˇ jaˇ peuˬ ve htawˇ awˬ shiˍ naw‸ chehˇ sheˍ leh, hkʼaˬ htaˆ ka‸ nawˉ 
lehˍ cawˬ taˍ ve yoˬ. 
15Chi ve lehˬ Gʼuiˬsha hkʼaˬ ma hteˇ jaˇ cawˇ jaˇ ve hta‸ hpeu‸ maˍ laˇ leh, 
yawˇ awˬ hkʼaw lo ya‸ kuiˬ jiˆ kuiˬ a ciˉ ka‸ maˇ cawˬ ve hta‸ maˍ laˇ ve yoˬ. 

Chiˇ mvuh ve li‸ 93 

Gʼuiˬsha lehˬ Jawˇmawˇ hpeh‸ ve 

1Gʼuiˬsha lehˬ Jawˇmawˇ hpeh‸ ve yoˬ. Yawˇ lehˬ awˬ me‸ awˬ hponˇ hta‸veu
‸ deh taˍ leh, awˬ gʼaˇ awˬ shaˉ hkʼa biˇ cawˬ ve yoˬ. Miˬguiˬ hta‸ yeˬ chaweh 
teh taˍ peuˬ ve pa taw, kʼaw‸ jiˆ kʼai maˇ gʼa. 
2Gʼuiˬsha-oˬ, nawˬ ve kʼaw jaw lehˬ awˬ hkuiˉ puiˍ htaˇ ka‸ yeˬ chehˇ taˍ peuˬ 
leh, te‸ chiˉ maˇ cawˬ sheˍ htaˇ ka‸ nawˬ cawˬ taˍ peuˬ ve yoˬ. 
3Gʼuiˬsha-oˬ, naˉ jaˇ ve laˇ tsuhˇ gʼuiˬ teˇ hpaˍ awˬ hkawˇ bvuhˬ chaweh kuˬ 
chehˇ ve yoˬ. 
4Gʼuiˬsha lehˬ mvuhˇ naw ma hkʼoˆchehˇ taˍ leh uˉ peunˍ chehˇ ve yoˬ. Yawˇ 
lehˬ laˇ tsuhˇ gʼuiˬ hkʼaw cawˬ ve gʼuiˬ baˇ teˇ hpaˍ a‸ kehˉ kanˇ paˆ uiˍ jaˇ ve 
yoˬ. 
5Gʼuiˬsha-oˬ, nawˬ ve awˬliˇtawˇhkawˇ teˇ hpaˍ co co taiˍ taiˍ yeˬ chehˇ leh, 
nawˬ ve bon yehˬ htawˇ co co taiˍ taiˍ da‸ kehˬ jaˇ tehˬ ve yoˬ. 

Chiˇ mvuh ve li‸ 94 

Hkʼa peu-eˬ ve hta‸ suhˉ jehˬ shehˍ hpaˇ Gʼuiˬsha 

1Gʼuiˬsha-oˬ, nawˬ lehˬ ciˍ yanˍ piˇ shehˍ hpaˇ hpeh‸ ve yoˬ. Nawˬ nyi ma zuhˆ 
ve hta‸ a ciˉ hpeu‸ maˍ laˇ-oˆ. 
2Nawˬ lehˬ chaw hkʼa peu-eˬ hta‸ suhˉ jehˬ shehˍ hpaˇ hpeh‸ ve yoˬ. Tu la leh 
caˆ muiˬ puiˉ ve chaw hui hta‸ keunˍ da‸ ve hkʼe kʼaw‸ te hkʼaw‸ piˇ-oˆ. 
3Gʼuiˬsha-oˬ, haiˬ ve chaw teˇ hpaˍ hkʼaˬ maw maw gʼa ha lehˬ chehˇ tuˬ sheˍ 
ve le. 
4Haiˬ ve chaw teˇ hpaˍ a shu yawˇ ve ya‸ kuiˬ jiˆ kuiˬ hta‸ gʼaˇ va leh, hkʼaˬ 
maw maw tawˇ uiˍ tawˇ mvuh yaw chehˇ tuˬ sheˍ ve le. 

5Gʼuiˬsha-oˬ, yawˇ hui lehˬ nawˬ ve chaw teˇ hpaˍ hta‸ nyiˉ tiˍ taˍ leh fawˉ 
mehˍ piˇ chehˇ ve yoˬ. 
6Yawˇ hui lehˬ mehˇchawˇma leh yaˇcuˬshi teˇ hpaˍ hta‸ tiˇ pehˍ piˇ leh, ngaˬ 
hui ve mvuhˇmiˬ hkʼaw chehˇ taˍ ve hkehˉ chaw teˇ hpaˍ hta‸ tiˇ pehˍ chehˇ 
ve yoˬ. 
7Gʼuiˬsha ngaˬ hui hta‸ mawˬ tuˬ ve maˇ heˆ. Iˉsaˍreˍlaˆ ve Gʼuiˬsha shiˍ tuˬ ve 
maˇ heˆ, teh‸ yawˇ hui kʼoˆ ve yoˬ. 
8Ngaˬ ve chaw teˇ hpaˍ-oˬ, aˬ hto‸ ma pa taw nawˬ hui chi taw taw kʼaˍ ve le. 
Nawˬ hui hkʼaˬ htaˆ heh‸ cuˇ yiˍ cawˬ la tuˬ ve le. 
9Gʼuiˬsha ngaˬ hui hta‸ naˍ paw piˇ laˇ taˍ ve yoˬ. Yawˇ maˇ kaˇ puiˉ ve laˇ. 
Gʼuiˬsha ngaˬ hui hta‸ mehˆ shiˍ piˇ laˇ taˍ ve yoˬ. Yawˇ maˇ mawˬ puiˉ ve laˇ. 
10Yawˇ lehˬ chaw hkʼa peu-eˬ ve hta‸ uˉ peunˍ shehˍ hpaˇ hpeh‸ ve yoˬ. Yawˇ 
maˇ ciˍ yanˍ piˇ tuˬ ve laˇ. Yawˇ lehˬ chaw hkʼa peu-eˬ ve saˍla‸ hpeh‸ ve yoˬ. 
Yawˇ cuˬ yiˍ maˇ cawˬ leh laˇ. 
11Yawˇ hui hkʼaˬ hkʼe dawˇ chehˇ ve hta‸ Gʼuiˬsha shiˍ chehˇ ve yoˬ. Yawˇ hui 
ve dawˇ hkʼaˇ te‸ chiˉ tcuhˉ kuiˬ maˇ cawˬ ve hta‸ yawˇ shiˍ chehˇ ve yoˬ. 
12Gʼuiˬsha-oˬ, nawˬ maˍ piˇ taˍ ve chaw leh, nawˬ geh awˬliˇtawˇhkawˇ gʼa 
henˇ taˍ ve chaw lehˬ, hkʼaˬ ma ha lehˬ tuˬ cawˬ ve le. 
13Haiˬ ve chaw hui hta‸ hpeh yuˬ tuˬ miˬ kʼoˍ duˇ ve awˬ nyi gaˬ htaˇ hkʼa gaˬ, 
dawˇ haˍ ve awˬ yanˇ awˬ hkʼaw lo nawˬ yawˇ hta‸ gʼaˇ jehˇ piˇ tcuh tuˬ yoˬ. 
14Gʼuiˬsha lehˬ yawˇ ve chaw teˇ hpaˍ hta‸ chiˇ baˬ taˍ tuˬ ve maˇ heˆ. Yawˇ 
hta‸ caˉ da‸ ve chaw teˇ hpaˍ hta‸ htawˇ chiˇ baˬ piˇ tuˬ ve maˇ heˆ. 
15Suhˉ jehˬ kuiˬ awˬ hkʼaw lo hteˇ ve cawˇ ve hta‸ gʼa kʼaw‸ mawˬ leh, hteˇ ve 
cawˇ ve chaw hkʼa peu-eˬ gʼa ha lehˬ tuˬ yoˬ. 
16Haiˬ ve chaw hui hta‸ tawˍ da‸ tuˬ a shu ngaˬ awˬ pon tu huˉ chehˇ tuˬ ve 
le. A shu ngaˬ hpawˇ chehˇ leh neˇhaiˬ ve chaw hui hta‸ tawˍ da‸ tuˬ ve le. 
17Gʼuiˬsha ngaˬ hta‸ maˇ ga laˇ ve hkʼe kʼo, ngaˬ lehˬ chi beu‸ gawˬ lehˍ ve 
mvuhˇmiˬ hkʼaw gʼa chehˇ taˍ peuˬ. 

18Ngaˬ paiˍ la paˇ neˇ ve yoˬ, teh‸ kʼoˆ ve teˇ yanˇ, Gʼuiˬsha-oˬ, nawˬ ha‸ pehnˇ 
ve teˇ ceuˬ ngaˬ hta‸ kʼaw‸ cawˍ tu laˇ ve yoˬ. 
19Ngaˬ dawˇ haˍ leh nyi ma luˬ chehˇ ve teˇ yanˇ, nawˬ ngaˬ hta‸ dawˇ sha laˇ 
leh, ha lehˬ tcuh laˇ ve yoˬ. 
20Maˇ hteˇ maˇ cawˇ ve suhˉ jehˬ shehˍ hpaˇ teˇ hpaˍ leh, 
21te‸ chiˉ venˇbaˆ maˇ cawˬ ve chaw hui hta‸ tiˇ pehˍ piˇ ve chaw hui hta‸ 
nawˬ nyi piˇ tuˬ ve maˇ heˆ. 
22Ya‸ hkʼaˇ, ngaˬ ve Jawˇmawˇ Gʼuiˬsha ngaˬ hta‸ ha‸ shaˉ taˍ laˇ ve yoˬ. 
23Yawˇ hui cha‸ chiˆ ve kanˉ hta‸ te ve pa taw, Yawˇ yawˇ hui hta‸ ciˍ yanˉ 
piˇ leh, yawˇ hui ve venˇbaˆ teˇ hpaˍ hta‸ pa taw yawˇ hui hta‸ te luˬ te sheˆ 
piˇ ve yoˬ. 

Chiˇ mvuh ve li‸ 95 

Chiˇ mvuh ve kʼa muiˬ hkawˇ 

1Laˬ-o‸. Gʼuiˬsha hta‸ ngaˬ hui chiˇ mvuh-a veuˬ. Ngaˬ hui hta‸ ha‸ shaˉ laˇ 
shehˍ hpaˇ Gʼuiˬsha hta‸ ha lehˬ ha kʼa chiˇ mvuh piˇ-a veuˬ. 
2Yawˇ ve bon hta‸ chiˇ mvuh ve hkʼaw, yawˇ mehˆ gʼuˇ suhˍ lo‸-e leh, yawˇ 
hta‸ ha lehˬ ha kʼa chiˇ mvuh piˇ-a veuˬ. 
3Awˬ lawn kʼo Gʼuiˬsha lehˬ kanˇ paˆ uiˍ ja ve Jawˇmawˇ hpeh‸ leh, gʼuiˬsha 
hkʼa peu-eˬ awˬ hkʼoˆ kanˇ paˆ uiˍ ve Gʼuiˬsha hpeh‸ ve yoˬ. 
4Yawˇ lehˬ miˬguiˬ hkʼa peu-eˬ ve hta‸ uˉ peunˍ chehˇ ve yoˬ. Naˉ jaˇ ve haˉ 
kʼoˍ teˇ hpaˍ leh mvuh jaˇ ve hkʼaw pui teˇ hpaˍ hta‸ htawˇ uˉ peunˍ chehˇ ve 
yoˬ. 
5Yawˇ te hpanˍ taˍ ve laˇ tsuhˇ gʼuiˬ leh miˬguiˬ hta‸ htawˇ uˉ peunˍ chehˇ ve 
yoˬ. 
6Laˬ-o‸. Ngaˬ hui boˆ taˍ leh yawˇ hta‸ oˉ kʼoˍ pui-a veuˬ. Ngaˬ hui hta‸ te 
hpanˍ shehˍ hpaˇ Gʼuiˬsha mehˆ gʼuˇ suhˍ hkui tcuhˉ teh-a veuˬ. 

7Yawˇ lehˬ ngaˬ hui ve Gʼuiˬsha hpeh‸ ve yoˬ. Ngaˬ hui lehˬ yawˇ ha‸ shaˉ laˇ 
chehˇ ve chaw hpeh‸ leh, yawˇ caˍ laˇ taw laˇ chehˇ ve yawˬ awˬ moˍ hpeh‸ 
ve yoˬ. 
8Ya‸ nyi yawˇ kʼoˆ laˇ chehˇ ve tawˇ hta‸ na sheˍ. Meˍriˇbaˆ leh Maˍsaˆ teh‸ 
kʼoˆ ve heh puiˉ hkʼaw lo, nawˬ hui ve awˬ puˍ awˬ pi teˇ hpaˍ nyi ma heh ve 
hkʼe nawˬ hui ve nyi ma taˇ heh piˇ. 
9Ngaˬ yawˇ hui awˬ pon hkʼaˬ hkʼe te piˇ taˍ ve hta‸ yawˇ hui gʼa mawˬ peuˬ 
ve htawˇ, oˇ kaˬ lo yawˇ hui ngaˬ hta‸ lawˇ nyi canˇ nyi laˇ ve yoˬ. 
10Chaw oˇ ve teˇ hpaˍ hta‸ awˇ chi hkʼaw‸ hkʼa gaˬ ngaˬ nyi ma luˬ jaˇ ve yoˬ. 
Yawˇ hui hkʼaˬ ma ka ti‸ maˇ yeˬ ve chaw hpeh‸ ve le. Yawˇ hui ngaˬ ve 
awˬliˇtawˇhkawˇ teˇ hpaˍ hta‸ baˬ taˉ ve yoˬ. 
11Nawˬ hui gʼaˇ jehˇ tuˬ, ngaˬ piˇ laˇ tuˬ ve mvuhˇmiˬ hkʼaw lo nawˬ hui teˇ gʼaˇ 
ka‸ gʼa lo‸-e tuˬ ve maˇ heˆ, teh‸ nyi ma zuhˆ ve hkʼaw ngaˬ hkanˍ taˍ peuˬ ve 
yoˬ. 

Chiˇ mvuh ve li‸ 96 

Uˉ peunˍ shehˍ hpaˇ Gʼuiˬsha 

1Gʼuiˬsha hta‸ kʼa muiˬ hkawˇ awˬ suhˉ kʼa leh chiˇ mvuh-o. Miˬguiˬ chaw yaˇ 
hkʼa peu-eˬ Gʼuiˬsha hta‸ chiˇ mvuh-o. 
2Gʼuiˬsha hta‸ kʼa muiˬ chiˇ mvuh-o. Yawˇ ngaˬ hui hta‸ ponˬ laˇ peuˬ ve da‸ 
ve awˬ lawn, teˇ nyi le le shu hta‸ hto piˇ-oˆ. 
3Chaw ceuˬ teˇ hpaˍ hta‸ yawˇ ve awˬ me‸ awˬ hponˇ awˬ lawn hto maˍ piˇ 
leh, yawˇ yaˇ hkʼa peu-eˬ ve hta‸ yawˇ te taˍ ve kanˉ teˇ hpaˍ hto maˍ piˇ-oˆ. 
4Gʼuiˬsha lehˬ uiˍ jaˇ ve yoˬ. Chi hta‸ pa taw, yawˇ hta‸ gʼaˇ hte‸ chiˇ mvuh 
cawˇ ve yoˬ. Awˬ nu ve gʼuiˬsha hkʼa peu-eˬ a‸ kehˉ yawˇ hta‸ yawˆ yan cawˇ 
ve yoˬ. 
5Awˬ nu ve chaw ceuˬ teˇ hpaˍ ve gʼuiˬsha lehˬ shaˉ ho‸ ceh tiˉ hpeh‸ ve yoˬ. 
Ya‸ hkʼaˇ Gʼuiˬsha lehˬ mvuhˇ naw ma hta‸ te hpanˍ taˍ ve yoˬ. 

6Awˬ me‸ awˬ hponˇ leh kanˇ paˆ teˇ ceuˬ, yawˇ paˇ lo hkʼa caw zuhˇ cawˬ taˍ 
ve yoˬ. Yawˇ ve bon yehˬ hkʼaw lo awˬ gʼeuˆ ba leh nyi sha jaˇ ve yoˬ. 
7Miˬguiˬ hkʼoˆ chehˇ ve chaw yaˇ hkʼa peu-eˬ Gʼuiˬsha hta‸ chiˇ mvuh-o. Yawˇ 
ve awˬ me‸ awˬ hponˇ leh kanˇ paˆ hta‸ chiˇ mvuh-o. 
8Awˬ me‸ awˬ hponˇ uiˍ jaˇ ve Gʼuiˬsha ve awˬ meh hta‸ chiˇ mvuh-o. Tanˇ 
tuˬ yuˬ veu laˇ leh yawˇ ve bon yehˬ hkʼaw laˬ-o‸. 
9Da‸ kehˬ shehˍ hpaˆ tawˆ la ve teˇ yanˇ, yawˇ mehˆ gʼuˇ suhˍ lo boˆ taˍ-o‸. 
Miˬguiˬ yaˇ hkʼa peu-eˬ yawˇ mehˆ gʼuˇ suhˍ kawˆ cheˇ chehˇ-oˆ. 
10Gʼuiˬsha lehˬ jawˇmawˇ hpeh‸ ve yoˬ. Miˬguiˬ hta‸ yeˬ chaweh teh taˍ peuˬ 
ve pa taw, kʼaw‸ jiˆ piˇ tuˬ te maˇ hpeh‸. Yawˇ lehˬ chaw hkʼa peu-eˬ ve hta‸ 
hteˇ ve cawˇ ve hkʼaw suhˉ jehˬ piˇ tuˬ yoˬ, teh‸ chaw ceuˬ hkʼa peu-eˬ hta‸ 
hto piˇ-oˆ. 
11Miˬguiˬ leh mvuhˇ naw ma-oˬ, ha lehˬ chehˇ-oˆ. Laˇ tsuhˇ gʼuiˬ leh oˇ ve awˬ 
hkʼaw lo hkʼa chehˇ taˍ ve to nuˇ to shaˆ hkʼa peu-eˬ kuˬ chehˇ-oˆ. 
12Ti mi leh oˇ ve awˬ hkʼaw lo hkʼa cawˬ ve hkʼa peu-eˬ ha lehˬ chehˇ-oˆ. Heh 
puiˉ hkʼaw lo cawˬ ve suhˆ cehˬ teˇ hpaˍ ha lehˬ leh kuˬ tuˬ yoˬ. 
13Miˬguiˬ hta‸ uˉ peunˍ tuˬ yawˇ laˬ chehˇ ve teˇ yanˇ, miˬguiˬ chaw ceuˬ hkʼa 
peu-eˬ ve hta‸ hteˇ ve cawˇ ve awˬ hkʼaw lo yawˇ uˉ peunˍ tuˬ yoˬ. 

Chiˇ mvuh ve li‸ 97 

Uˉ peunˍ shehˍ hpaˇ Gʼuiˬsha 

1Miˬguiˬ-oˬ, Gʼuiˬsha lehˬ Jawˇmawˇ hpeh‸ ve pa taw ha lehˬ chehˇ-oˆ. Laˇ 
tsuhˇ gʼuiˬ hkʼaw cawˬ ve conˇ ehˉ hkʼa peu-eˬ htawˇ ha lehˬ chehˇ-oˆ. 
2Moˬ leh naˆ ho‸ ve teˇ ceuˬ yawˇ paˇ lo hkʼa caw zuhˇ cawˬ taˍ ve yoˬ. Hteˇ 
ve cawˇ ve hkʼaw yawˇ uˉ peunˍ chehˇ ve yoˬ. 
3Yawˇ mehˆ gʼuˇ suhˍ lo aˬ miˍ to‸ kʼai chehˇ leh, yawˇ paˇ lo chehˇ taˍ ve canˇ 
paˍ teˇ hpaˍ hta‸ to‸ baˬ kʼai chehˇ ve yoˬ. 
4Yawˇ ve mvuhˇ tiˉ po-e‸ miˬguiˬ hta‸ awˬ gʼeuˆ ba piˇ chehˇ leh, miˬguiˬ lehˬ 
kawˆ cheˇ chehˇ ve yoˬ. 

5Hkʼaw pui teˇ hpaˍ leh miˬguiˬ hkʼa peu-eˬ, Gʼuiˬsha mehˆ gʼuˇ suhˍ lo pehˇ 
hawˍ hkʼa shuˍ kuiˬ kʼai ve yoˬ. 
6Mvuhˇ naw ma lehˬ, yawˇ hteˇ jaˇ cawˇ jaˇ ve hta‸ hpeu‸ maˍ leh, chaw yaˇ 
hkʼa peu-eˬ yawˇ ve awˬ me‸ awˬ hponˇ hta‸ gʼa mawˬ ve yoˬ. 
7Shaˉ ho‸ hta‸ oˉ kʼoˍ pui ve chaw hkʼa peu-eˬ gʼa ya‸ taw leh, gʼuiˬsha hkʼa 
peu-eˬ yawˇ mehˆ gʼuˇ suhˍ lo boˆ taˍ ve yoˬ. 
8Gʼuiˬsha-oˬ, nawˬ suhˉ jehˬ ve hta‸ pa taw, Ziˉonˍ venˇ yaˇ leh Yuˇda‸ ve venˇ 
teˇ hpaˍ gʼa ha lehˬ chehˇ ve yoˬ. 
9Kanˇ paˆ uiˍ ve Gʼuiˬsha-oˬ, nawˬ lehˬ miˬguiˬ hkʼa peu-eˬ ve hta‸ uˉ peunˍ 
shehˍ hpaˇ hpeh‸ leh, awˬ nu ve gʼuiˬsha hkʼa peu-eˬ a‸ kehˉ uiˍ jaˇ ve yoˬ. 
10Haiˬ ve awˬ ceuˬ hta‸ canˇ ve chaw teˇ hpaˍ hta‸ Gʼuiˬsha ha‸ ve yoˬ. Yawˇ 
ve chaw teˇ hpaˍ ve a sha‸ hta‸ yawˇ ha‸ shaˉ piˇ leh, haiˬ ve chaw teˇ hpaˍ 
ve kanˇ paˆ awˬ hawˉ lo yawˇ hui hta‸ ponˬ piˇ ve yoˬ. 
11Hteˇ ve cawˇ ve chaw teˇ hpaˍ awˬ hkʼoˆ awˬ gʼeuˆ ba chehˇ leh, da‸ ve chaw 
teˇ hpaˍ awˬ hkʼoˆ ha lehˬ tuˬ gaˬ la chehˇ ve yoˬ. 
12Gʼuiˬsha te taˍ peuˬ ve kanˉ teˇ hpaˍ hta‸ pa taw, nawˬ hui hteˇ ve cawˇ ve 
chaw hkʼa peu-eˬ ha lehˬ chehˇ-oˆ. Da‸ kehˬ jaˇ ve Gʼuiˬsha te taˍ peuˬ ve kanˉ 
teˇ hpaˍ hta‸ dawˇ nawˇ leh yawˇ hta‸ chiˇ mvuh chehˇ-oˆ. 

Chiˇ mvuh ve li‸ 98 

Miˬguiˬ hta‸ uˉ peunˍ shehˍ hpaˇ Gʼuiˬsha 

1Gʼuiˬsha hta‸ kʼa muiˬ hkawˇ awˬ suhˉ kʼa leh chiˇ mvuh-o. Yawˇ lehˬ anˇ tuˬ 
uiˍ ve kanˉ teˇ hpaˍ hta‸ te taˍ peuˬ. Yawˇ ve kanˇ paˆ leh da‸ kehˬ ve awˬ gʼaˇ 
awˬ shaˉ hta‸ pa taw, yawˇ lehˬ gʼaˇ shehˍ hpaˇ hpeh‸ la peuˬ. 
2Gʼuiˬsha gʼaˇ shehˍ hpaˇ hpeh‸ leh, yawˇ ponˬ laˇ gʼa ve kanˇ paˆ cawˬ ve awˬ 
lawn, chaw ceuˬ teˇ hpaˍ hta‸ shiˍ piˇ taˍ peuˬ ve yoˬ. 
3Yawˇ lehˬ Iˉsaˍreˍlaˆ chaw hui hta‸ te piˇ taˍ ve ka ti‸ hta‸ ha‸ shaˉ taˍ leh, 
yawˇ hui hta‸ ha‸ chehˇ ve yoˬ. Hkʼaˬ hpawˇ chi hpawˇ lo chehˇ ve chaw hkʼa 
peu-eˬ, ngaˬ hui ve Gʼuiˬsha gʼaˇ shehˍ hpaˇ hpeh‸ ve hta‸ gʼa mawˬ peuˬ. 

4Miˬguiˬ hkʼa peu-eˬ Gʼuiˬsha hta‸ ha lehˬ ha kʼa chiˇ mvuh-o. Ha lehˬ ve 
hkʼaw gʼaˇ hte‸ kuˬ leh yawˇ hta‸ chiˇ mvuh-o. 
5Tinˍ hteˆ leh Gʼuiˬsha hta‸ chiˇ mvuh-o. 
6Behˬ heh ma meuˆ leh ngaˬ hui ve Jawˇmawˇ Gʼuiˬsha hta‸ awˬ hkawˇ bvuhˬ 
chaweh chiˇ mvuh-o. 
7Laˇ tsuhˇ gʼuiˬ leh oˇ ve awˬ hkʼaw lo chehˇ taˍ ve to nuˇ to shaˆ hkʼa peu-eˬ, 
awˬ hkawˇ bvuhˬ chaweh kuˬ chehˇ-oˆ. Miˬguiˬ leh oˇ ve hkʼaw lo hkʼa chehˇ 
ve chaw yaˇ hkʼa peu-eˬ htawˇ, kʼa muiˬ chiˇ mvuh-o. 
8Iˉ kaˆ lawˬ teˇ hpaˍ-oˬ, nawˬ hui ve la‸ sheh hta chehˇ-oˆ. Hkʼaw pui teˇ hpaˍ-
oˬ, nawˬ hui htawˇ ha lehˬ ha kʼa Gʼuiˬsha mehˆ gʼuˇ suhˍ kʼa muiˬ hkawˇ kʼa 
chehˇ-oˆ. 
9Awˬ lawn kʼo, miˬguiˬ hta‸ uˉ peunˍ tuˬ yawˇ laˬ chehˇ ve yoˬ. Yawˇ lehˬ 
chaw yaˇ hkʼa peu-eˬ ve hta‸ hteˇ ve cawˇ ve hkʼaw uˉ peunˍ tuˬ yoˬ. 

Chiˇ mvuh ve li‸ 99 

Kanˇ paˆ uiˍ ve uˉ peunˍ shehˍ hpaˇ 

1Gʼuiˬsha Jawˇmawˇ hpeh‸ leh, chaw yaˇ teˇ hpaˍ kawˆ cheˇ chehˇ ve yoˬ. 
Yawˇ lehˬ Hkeˍruˆbenˍ awˬ hkʼoˆ lo te taˍ ve kʼaw jaw hkʼoˆ mui chehˇ leh miˬ 
hiˆ ve yoˬ. 
2Gʼuiˬsha lehˬ Ziˉonˍ venˇ hkʼaw lo kanˇ paˆ uiˍ jaˇ leh, chaw ceuˬ hkʼa peu-eˬ 
ve hta‸ uˉ peunˍ chehˇ ve yoˬ. 
3Awˬ me‸ awˬ hponˇ uiˍ jaˇ ve yawˇ ve awˬ meh hta‸ chaw teˇ gʼaˇ le le chiˇ 
mvuh tuˬ yoˬ. Yawˇ lehˬ da‸ kehˬ jaˇ ve yoˬ. 
4Kanˇ paˆ uiˍ ve Gʼuiˬsha-oˬ, nawˬ lehˬ hteˇ ve cawˇ ve awˬ ceuˬ hta‸ ha‸ ve 
yoˬ. Iˉsaˍreˍlaˆ chaw hui geh lo hteˇ ve cawˇ ve awˬ ceuˬ hta‸ nawˬ yuˬ laˬ piˇ 
taˍ peuˬ. 
5Ngaˬ hui ve Jawˇmawˇ Gʼuiˬsha hta‸ chiˇ mvuh-o. Yawˇ ve kʼaw jaw gʼuˇ suhˍ 
lo oˉ kʼoˍ pui-o. Awˬ lawn kʼo, yawˇ lehˬ da‸ kehˬ jaˇ ve yoˬ. 

6Moˉseˍ leh Aˍronˍ lehˬ yawˇ ve paw hkuˇ hpeh‸ leh, Saˍmo-eˍlaˆ yawˇ geh 
bon lawˬ ve yoˬ. Yawˇ hui Gʼuiˬsha hta‸ kuˬ leh, yawˇ kʼaw‸ yaw hkʼaw‸ piˇ 
ve yoˬ. 
7Yawˇ lehˬ moˬ yehˬ hkuiˉ daw hkʼaw chehˇ taˍ leh, yawˇ hui hta‸ tawˇ yaw 
piˇ ve yoˬ. Yawˇ piˇ taˍ ve awˬliˇtawˇhkawˇ teˇ hpaˍ hta‸ yawˇ hui na yuˬ ve 
yoˬ. 
8Ngaˬ hui ve Jawˇmawˇ Gʼuiˬsha-oˬ, nawˬ lehˬ nawˬ ve chaw teˇ hpaˍ ve bon 
lawˬ hkawˇ hta‸ na yuˬ ve yoˬ. Yawˇ hui te ya‸ ve venˇbaˆ awˬ pon nawˬ yawˇ 
hui hta‸ ciˍ yanˍ piˇ ve htawˇ, nawˬ lehˬ venˇbaˆ hpehˇ piˇ puiˉ ve Gʼuiˬsha 
hpeh‸ ve awˬ lawn, yawˇ hui hta‸ hpeu‸ maˍ piˇ taˍ ve yoˬ. 
9Ngaˬ hui ve Jawˇmawˇ Gʼuiˬsha hta‸ chiˇ mvuh leh, yawˇ ve da‸ kehˬ ve 
hkʼaw hkʼoˆ lo yawˇ hta‸ oˉ kʼoˍ pui-o. Ngaˬ hui ve Jawˇmawˇ Gʼuiˬsha lehˬ 
da‸ kehˬ jaˇ ve yoˬ. 

Chiˇ mvuh ve li‸ 100 

Chiˇ mvuh ve kʼa muiˬ hkawˇ 

1Miˬguiˬ chaw yaˇ hkʼa peu-eˬ Gʼuiˬsha hta‸ kʼa muiˬ chiˇ mvuh piˇ-oˆ. 
2Gʼuiˬsha hta‸ ha lehˬ ha kʼa oˉ kʼoˍ pui-o. Ha lehˬ ve kʼa muiˬ hkawˇ hta‸ kʼa 
leh, yawˇ mehˆ gʼuˇ suhˍ laˬ-o‸. 
3Gʼuiˬsha lehˬ jawˇmawˇ hpeh‸ ve hta‸ hkʼaˬ htaˆ ka‸ dawˇ nawˇ taˍ-o‸. Yawˇ 
ngaˬ hui hta‸ te hpanˍ taˍ leh ngaˬ hui lehˬ yawˇ hta‸ caˉ da‸ chehˇ ve yoˬ. 
Ngaˬ hui lehˬ yawˇ ve chaw hpeh‸ leh yawˇ ve yawˬ moˍ hpeh‸ ve yoˬ. 
4Bon hta‸ chiˇ mvuh ve awˬ hkʼaw lo yawˇ ve bon yehˬ hkʼaw lo‸-e loˬ. Kʼa 
muiˬ chiˇ mvuh leh yawˇ ve bon yehˬ hkʼaw lo‸-e loˬ. Yawˇ ve bon hta‸ dawˇ 
nawˇ leh yawˇ hta‸ chiˇ mvuh-o. 
5Awˬ lawn kʼo Gʼuiˬsha lehˬ da‸ jaˇ ve yoˬ. Yawˇ ve ha‸ pehnˇ ve teˇ ceuˬ co 
co taiˍ taiˍ yeˬ chehˇ leh, yawˇ ve ka ti‸ yeˬ ve teˇ ceuˬ htawˇ hkʼaˬ htaˆ ka‸ 
cawˬ taˍ ve yoˬ. 

Chiˇ mvuh ve li‸ 101 

Jawˇmawˇ teˇ gʼaˇ ve ka ti‸ tawˇ hkawˇ 

1Ngaˬ ve kʼa muiˬhkawˇ lehˬ, ka ti‸ yeˬ leh hteˇve cawˇ ve teˇ ceuˬ hpeh‸ leh, 
Gʼuiˬsha-oˬ, ngaˬ nawˬ hta‸ kʼa muiˬ chiˇ mvuh tuˬ yoˬ. 
2Ngaˬ te ve kanˉ teˇ hpaˍ ya‸ kuiˬ cawˬ tuˬ ve maˇ heˆ. Nawˬ ngaˬ geh hkʼaˬ 
htaˆ laˬ tuˬ le. Da‸ kehˬ ve hkʼaw ngaˬ a sha‸ te‸ chehˇ tuˬ yoˬ. 
3Cha‸ chiˆ ve kanˉ hta‸ ngaˬ teˇ pawˆ ka‸ te tuˬ ve maˇ heˆ. Gʼuiˬsha hta‸ baˬ 
taˉ ve chaw hui te ve kanˉ hta‸ ngaˬ canˇ leh, ngaˬ yawˇ hui hta‸ awˬ chawˇ 
te tuˬ ve maˇ heˆ. 
4Ngaˬ lehˬ, maˇ hteˇ maˇ cawˇ ve kanˉ hta‸ te leh, haiˬ ve awˬ ceuˬ hta‸ dawˇ 
nyi tuˬ ve maˇ heˆ. 
5Awˬ baˬ hpawˇ lo shu ve awˬ lawn ca kʼoˆ puiˉ ve chaw hta‸ ngaˬ jaw kʼai tuˬ 
yoˬ. Nyi ma uiˍ leh caˆ muiˬ puiˉ ve chaw hta‸ ngaˬ awˬ chawˇ te tuˬ ve maˇ 
heˆ. 
6Gʼuiˬsha hta‸ ka ti‸ yeˬ ve chaw teˇ hpaˍ hta‸ ngaˬ ga piˇ leh, yawˇ hui hta‸ 
ngaˬ ve hawˉ yehˬ hkʼaw chehˇ tcuh tuˬ yoˬ. Hteˇ ve cawˇ ve chaw teˇ hpaˍ 
hta‸ ceh tiˉ ngaˬ ve awˬ ceˬ te tcuh tuˬ yoˬ. 
7Heˍ puiˉ ve chaw lehˬ, ngaˬ ve hawˉ yehˬ hkʼaw ngaˬ mehˆ gʼuˇ suhˍ gʼa chehˇ 
tuˬ ve maˇ heˆ. 
8Ngaˬ hui ve mvuhˇmiˬ hkʼaw chehˇ ve haiˬ ve chaw hkʼa peu-eˬ hta‸ teˇ nyi 
peuˬ teˇ nyi ngaˬ te luˬ piˇ tuˬ yoˬ. Haiˬ ve chaw hkʼa peu-eˬ hta‸ Gʼuiˬsha ve 
venˇ hkʼaw ngaˬ gʼa‸ kʼoˬ piˇ tuˬ yoˬ. 

Chiˇ mvuh ve li‸ 102 

Dawˇ haˍ ve chaw teˇgʼaˇ ve bon lawˬ hkawˇ 

1Gʼuiˬsha-oˬ, ngaˬve bon lawˬ hkawˇ leh, ngaˬ hta‸ ga laˇ tuˬ kuˬ chehˇ ve awˬ 
hkawˇ hta‸ a ciˉ na yuˬ laˇ-oˆ. 
2Ngaˬ dawˇ haˍ chehˇ ve teˇ yanˇ, ngaˬ hta‸ taˇ baˬ taˉ laˇ-oˆ. Ngaˬ kuˬ ve teˇ 
yanˇ, a ciˉ kʼaw‸ yaw hkʼaw‸ laˇ-oˆ. 

3Ngaˬ ve a sha‸ lehˬ mvuhˇ hkʼawˇ hkʼa shuˍ mehˉ kʼai chehˇ leh, ngaˬ ve awˬ 
to htawˇ aˬ miˍ hkʼa shuˍ chiˆ jaˇ ve yoˬ. 
4Ngaˬ lehˬ goˇ lehˍ ve mvuh‸ hkʼa shuˍ dawˆ nehˆ ve hta‸ gʼa hkanˍ leh, caˇ 
tuˬ caˇ gaˇ ve nyi ma maˇ cawˬ. 
5Ngaˬ lehˬ cawˉ jaˇ peuˬ leh, awˬ hkawˇ bvuhˬ chaweh hkʼanˇ chehˇ ve yoˬ. 
6Ngaˬ lehˬ heh puiˉ hkʼaw lo chehˇ ve naˬ beuˬ ngaˆ leh, hkʼaˆ piˍ lo jo mui taˍ 
ve hkawˍ tawehˍ hkʼe hpeh‸ ve yoˬ. 
7Ngaˬ lehˬ yehˬ hkʼoˆ lo jo mui chehˇ ve ngaˆ hkʼe, zuh‸ taˍ ve ka‸ zuh‸ muiˉ 
kʼa maˇ gʼa. 
8Teˇ nyi tanˇ vanˇ ngaˬve canˇ paˍ teˇ hpaˍ ngaˬ hta‸ hkʼa mvuhˇ hkʼa na te laˇ 
leh, yawˇ hui ngaˬ ve awˬ meh hta‸ cuˇ leh shu hta‸ hkeu piˇ chehˇ ve yoˬ. 
9Hkʼaw‸ laˉ lehˬ ngaˬ ve caˇ tuˬ hpeh‸ leh, ngaˬ dawˬ tuˬ ve iˉ kaˆ hkʼaw lo 
ngaˬ ve mehˆ gʼuiˬ hkaw‸ da‸ taˍ ve yoˬ. 
10Nawˬ ngaˬ hta‸ nyi ma zuhˆ jaˇ ve pa taw, nawˬ ngaˬ hta‸ gʼawˆ yuˬ leh chiˇ 
baˬ laˇ ve yoˬ. 
11Ngaˬ ve a sha‸ lehˬ mvuhˇ hpeu‸ la hpawˇ ve aˉ gʼuiˬ ha leh, goˇ lehˍ ve 
mvuh‸ hkʼe hpeh‸ ve yoˬ. 
12Ya‸ hkʼaˇ Gʼuiˬsha-oˬ, nawˬ lehˬ co co taiˍ taiˍ Jawˇmawˇ hpeh‸ ve yoˬ. 
Chaw yaˇ teˇ co peuˬ teˇ co nawˬ hta‸ dawˇ nawˇ chehˇ tuˬ yoˬ. 
13Nawˬ tu la leh Ziˉonˍ venˇ hta‸ ha kʼaˉ piˇ tuˬ yoˬ. Yawˇ hta‸ ha kʼaˉ piˇ tuˬ 
ve awˬ yanˇ gaˬ la peuˬ. Chi beu‸ lehˬ da‸ ve awˬ yanˇ hpeh‸ ve yoˬ. 
14Venˇ chi ve luˬ kʼai peuˬ ve htawˇ, nawˬ ve awˬ ceˬ teˇ hpaˍ venˇ chi hta‸ ha‸ 
leh ha kʼaˉ chehˇ sheˍ ve yoˬ. 
15Chaw ceuˬ hkʼa peu-eˬ Gʼuiˬsha hta‸ kawˆtuˬ yoˬ. Miˬguiˬ jawˇmawˇ hkʼa 
peu-eˬ yawˇ ve kanˇ paˆ hta‸ kawˆ tuˬ yoˬ. 
16Gʼuiˬsha Ziˉonˍ venˇ hta‸ kʼaw‸ gu te ve teˇ yanˇ, Yawˇ hkʼaˬ ma uiˍ jaˇ 
mvuh jaˇ ve hta‸ hpeu‸ maˍ laˇ tuˬ yoˬ. 

17Chiˇ baˬ taˍ ve hta‸ gʼa hkanˍ ve Yawˇve chaw teˇ hpaˍ kuˬ hkawˇ hta‸ yawˇ 
na leh, yawˇ hui ve bon lawˬ hkawˇ hta‸ na yuˬ piˇ tuˬ yoˬ. 
18Chi beu‸ maˇ paw la sheˍ ve chaw teˇ hpaˍ yawˇ hta‸ chiˇ mvuh hpeh‸ tuˬ, 
Gʼuiˬsha te taˍ peuˬ ve kanˉ teˇ hpaˍ yawˇ hui awˬ pon bvuh‸ keu taˍ piˇ-oˆ. 
19Gʼuiˬsha lehˬ mvuhˇ naw ma hkʼoˆ da‸ kehˬ ve chehˇ kuiˬ lo chehˇ taˍ leh, 
20htawnˍ hkʼaw chehˇ taˍ ve chaw hui hkʼanˇ ve awˬ hkawˇ hta‸ na yuˬ piˇ ve 
yoˬ. Tiˇ pehˍ ve hta‸ gʼa hkanˍ ve chaw hui hta‸ htawˇ ponˬ piˇ ve yoˬ. 
21Chaw ceuˬ teˇ hpaˍ leh mvuhˇmiˬ teˇ hpaˍ, Gʼuiˬsha hta‸ oˉ kʼoˍ pui tuˬ 
hpawnˬ laˬ ve teˇ yanˇ, 
22yawˇ hui lehˬ Ziˉonˍ venˇ hkʼaw lo Gʼuiˬsha ve awˬ meh hta‸ taˍ uiˍ leh, 
Yeˍruˆsaˍlehnˍ venˇ hkʼaw lo yawˇ hta‸ oˉ kʼoˍ pui tuˬ yoˬ. 
23Ngaˬ a sha‸ i sheˍ htaˇ ka‸ Gʼuiˬsha ngaˬ hta‸ awˬ gʼaˇ nuˇ piˇ lawˬ leh, ngaˬ 
ve a sha‸ hta‸ yuˬ ngeh laˇ taˍ ve yoˬ. 
24Ngaˬ ve Gʼuiˬsha-oˬ, ngaˬ maˇ mawˇ sheˍ htaˇ ngaˬ hta‸ taˇ yuˬ kʼai laˇ-oˆ. 
Nawˬ lehˬ co co taiˍ taiˍ te‸ chehˇ ve yoˬ. 
25Miˬguiˬ leh mvuhˇ naw ma hta‸ aˬ sho-eˬ htaˇ ka‸ nawˬ te hpanˍ taˍ ve yoˬ. 
26Oˇ ve hkʼa peu-eˬ mehˉ kʼai tuˬ yoˬ. Ya‸ hkʼaˇ, nawˬ lehˬ yeˬ chehˇ tuˬ yoˬ. 
Veu‸ kʼaˇ tzuh‸ kʼai ve hkʼe, awˬ ceuˬ oˇ ve hkʼa peu-eˬ luˬ kʼai tuˬ yoˬ. Veu‸ 
kʼaˇ hta‸ gʼawˆ baˬ ve hkʼe, awˬ ceuˬ oˇ ve teˇ hpaˍ hta‸ nawˬ gʼawˆ baˬ leh 
mehˉ kʼai tuˬ yoˬ. 
27Ya‸ hkʼaˇ, nawˬ lehˬ hkʼaˬ htaˆ ka‸ maˇ htaiˍ maˇ pa leh co co taiˍ taiˍ yeˬ 
chehˇ ve yoˬ. 
28Ngaˬ hui ve awˬ yaˇ awˬ duˬ teˇ hpaˍ gawˬ lehˍ gʼa chehˇ leh, yawˇhui ve awˬ 
ceuˬ awˬ hkʼaˇ teˇ hpaˍ htawˇ, nawˬ ha‸ shaˉ piˇ ve awˬ hawˉ lo gawˬ lehˍ gʼa 
chehˇ tuˬ yoˬ. 

Chiˇ mvuh ve li‸ 103 

Gʼuiˬsha ha‸ pehnˇ ve 

1Ngaˬ ve nyi ma-oˬ, Gʼuiˬsha hta‸ chiˇ mvuh-o. Ngaˬ ve awˬ to hkʼa peu-eˬ, 
yawˇ da‸ kehˬ ve awˬ meh hta‸ chiˇ mvuh-o. 
2Ngaˬ ve nyi ma-oˬ, Gʼuiˬsha hta‸ chiˇ mvuh leh, yawˇ hkʼaˬ ma ha kʼaˉ puiˉ ve 
hta‸ dawˇnawˇ-oˆ. 
3Yawˇ lehˬ ngaˬ ve venˇbaˆ hkʼa peu-eˬ hta‸ hpehˇ laˇ leh, ngaˬ ve naˬ kuiˬ hkʼa 
peu-eˬ hta‸ gu na-e laˇ ve yoˬ. 
4Tuˍ hpfuh awˬ hkʼaw lo yawˇ ngaˬ hta‸ ponˬ laˇ leh, ha‸ pehnˇ ve leh ha kʼaˉ 
puiˉ ve awˬ bon na‸ laˇ ve yoˬ. 
5Aˉ ceˬ hkʼa shuˍ awˬ gʼaˇ uiˍ leh yaˇ nehˬ hkʼe kʼaw‸ hpeh‸ la tuˬ, yawˇ ngaˬ 
hta‸ da‸ ve awˬ bon laiˉ ceuˬ na‸ laˇ chehˇ ve yoˬ. 
6Gʼuiˬsha lehˬ fawˉ mehˍ ve hta‸ gʼa hkanˍ ve chaw hui hpawˇ chehˇ leh suhˉ 
jehˬ piˇ ve yoˬ. 
7Gʼuiˬsha lehˬ yawˇ ve dawˇ hkaˇ Moˉseˍ hta‸ hpeu‸ maˍ piˇ leh, yawˇ te taˍ ve 
anˇ tuˬ uiˍ ve kanˉ teˇ hpaˍ, Iˉsaˍreˍlaˆ chaw hui hta‸ maw piˇ ve yoˬ. 
8Gʼuiˬsha lehˬ ha‸ pehnˇ uiˍ leh ha kʼaˉ puiˉ ve yoˬ. Yawˇ lehˬ nyi ma haˆ haˆ 
maˇ zuhˆ puiˉ leh, ha‸ pehnˇ ve hkʼa biˇ cawˬ ve yoˬ. 
9Yawˇ lehˬ hkʼaˬ htaˆ ka‸ deˇ maˍ tcuhˉ taˍ leh, co co taiˍ taiˍ nyi ma zuhˆ 
chehˇ ve maˇ heˆ. 
10Ngaˬ hui lehˬ ciˍ yanˍ keunˍ ve chaw hpeh‸ ve htawˇ, yawˇ maˇ ciˍ yanˍ laˇ. 
Ngaˬ hui te ya‸ ve venˇbaˆ teˇ hpaˍ hta‸ yawˇ maˇ kʼaw‸ te hkʼaw‸ laˇ. 
11Mvuhˇnaw ma lehˬ miˬguiˬ hkʼoˆ lo mvuh jaˇ ve hkʼe, yawˇ ha‸ pehnˇ ve teˇ 
ceuˬ lehˬ yawˇ hta‸ kawˆ ve chaw hui awˬ hkʼoˆ lo uiˍ jaˇ maˇ jaˇ ve yoˬ. 
12Mvuhˇ nyi tawˆ hpawˇ lehˬ, mvuhˇnyi kʼehˬ hpawˇ hta‸ vuiˇ jaˇ ve hkʼe, 
yawˇ lehˬ ngaˬ hui ve venˇbaˆ teˇ hpaˍ ngaˬ hui hta‸ vuiˇ kuiˬ lo yuˬ baˬ ve 
yoˬ. 
13Awˬ pa teˇ gʼaˇ yawˇ ve yaˇ teˇ hpaˍ hta‸ ha kʼaˉ ve hkʼe, Gʼuiˬsha lehˬ yawˇ 
hta‸ yawˆ yan ve chaw hui hta‸ ha kʼaˉ piˇ ve yoˬ. 

14Ngaˬ hui hkʼaˬ hkʼe ve chaw hpeh‸ ve hta‸ yawˇ shiˍ taˍ leh, ngaˬ hui lehˬ je
‸ meu-e hpeh‸ ve hta‸ dawˇ nawˇ chehˇ ve yoˬ. 
15Ngaˬ hui lehˬ mvuh‸ hkʼa shuˍ hpeh‸ ve yoˬ. Ngaˬ hui lehˬ uiˍ la leh awˬ veˆ 
veˆ la ve suhˉ veˆ hkʼa shuˍ hpeh‸ ve yoˬ. 
16Oˇ ve hkʼaw‸ nawˉ, mvuhˇ haw meuˆ la leh suhˉ veˆ oˇ ve mehˉ kʼai ve yoˬ. 
Chaw teˇ gʼaˇ ka‸ suhˉ veˆ oˇ ve hta‸ maˇ gʼa kʼaw‸ mawˬ. 
17Ya‸ hkʼaˇ, Gʼuiˬsha hta‸ yawˆ yan ve chaw teˇ hpaˍ awˬ hkʼoˆ lo yawˇ ha‸ 
pehnˇ ve teˇ ceuˬ co co taiˍ taiˍ cawˬ chehˇ ve yoˬ. 
18Yawˇ ve da‸ ve awˬ bon yawˇ ve ka ti‸ tawˇ hkawˇ leh awˬliˇtawˇhkawˇ teˇ 
hpaˍ hta‸ hkʼa deh‸ na yuˬ chehˇ ve chaw teˇ co peuˬ teˇ co awˬ hkʼoˆ cawˬ 
taˍ ve yoˬ. 
19Gʼuiˬsha lehˬ yawˇ ve kʼaw jaw hta‸ mvuhˇ naw ma hkʼoˆ lo teh taˍ leh, 
yawˇ lehˬ hkʼa peu-eˬ awˬ hkʼoˆ Jawˇmawˇ hpeh‸ ve yoˬ. 
20Awˬ gʼaˇ uiˍ leh awˬ me‸awˬ hponˇ cawˬ ve mvuhˇ naw ma tcuh yaˇ teˇ hpaˍ-
oˬ, Gʼuiˬsha hta‸ chiˇ mvuh-o. Awˬ lawn kʼo, nawˬ hui lehˬ yawˇ ve 
awˬliˇtawˇhkawˇ teˇ hpaˍ hta‸ na yuˬ chehˇ ve yoˬ. 
21Mvuhˇnaw yaˇ leh yawˇ ve a loˍ hta‸ te chehˇ ve awˬ ceˬ hkʼa peu-eˬ, 
Gʼuiˬsha hta‸ chiˇ mvuh-o. 
22Yawˇ hpanˍ taˍ ve awˬ ceuˬ hkʼa peu-eˬ Gʼuiˬsha hta‸ chiˇ mvuh-o. Yawˇ lehˬ 
hkʼa peu-eˬ hkʼoˆ uˉ peunˍ chehˇ ve yoˬ. Ngaˬ ve nyi ma-oˬ, Gʼuiˬsha hta‸ chiˇ 
mvuh-o. 

Chiˇ mvuh ve li‸ 104 

Te hpanˍ shehˍ hpaˇ hta‸ chiˇ mvuh ve 

1Ngaˬ ve nyi ma-oˬ, Gʼuiˬsha htaˬ chiˇ mvuh-o. Ngaˬ ve Jawˇmawˇ Gʼuiˬsha-oˬ, 
nawˬ lehˬ hkʼaˬ ma uiˍ jaˇ mvuh jaˇ ve le. Nawˬ lehˬ awˬ me‸ awˬ hponˇ leh 
kanˇ paˆ hkʼa biˇ cawˬ ve yoˬ. 
2Nawˬ paˇ lo awˬ gʼeuˆ hkʼa biˇ cawˬ taˍ leh, mvuhˇ naw ma hta‸ aˉ po kʼo 
hkʼa shuˍ gʼawˬ hpe taˍ ve yoˬ. 

3Iˉ kaˆ teˇ hpaˍ awˬ hkʼoˆ lo, nawˬ ve yehˬ hta‸ te taˍ ve yoˬ. Moˬ teˇ hpaˍ hta‸ 
nawˬ ve iˉ mvuhˇ lawˬ hkʼa shuˍ yehˇ leh, mvuhˇ naw ma ve toˍ la‸ kʼuˉ hkʼoˆ 
nawˬ ciˇ toˇ ve yoˬ. 
4Mvuhˇ haw hta‸ nawˬ tawˇ tcuh leh, mvuhˇ tiˉ po-e‸ hta‸ nawˬ ve awˬ ceˬ te 
tcuh ve yoˬ. 
5Miˬguiˬ hta‸ nawˬ yeˬ chaweh teh taˍ peuˬ leh, teˇ pawˆ ka‸ jiˆ kʼai tuˬ ve 
maˇ heˆ. 
6Nawˬ lehˬ laˇ tsuhˇ gʼuiˬ hta‸ miˬguiˬ hkʼoˆ lo aˉ po‸ hkʼa shuˍ yuˬ beh taˍ 
leh, iˉ kaˆ lehˬ hkʼaw pui teˇ hpaˍ hta‸ hoˆ beh taˍ ve yoˬ. 
7Ya‸ hkʼaˇ, nawˬ iˉ kaˆ teˇ hpaˍ hta‸ deˇ piˇ ve teˇ yanˇ, yawˇ hui hpaw-e ve 
yoˬ. Nawˬ tawˇ piˇ ve awˬ hkawˇ hta‸ yawˇ hui gʼa kaˇ ve teˇ yanˇ, yawˇ hui 
hpaw-e ve yoˬ. 
8Yawˇ hui lehˬ hkʼaw pui teˇ hpaˍ hta‸ hpanˍ kʼai leh, nawˬ yawˇ hui awˬ pon 
gu piˇ taˍ ve lawˬ hkʼo‸ hkʼaw lo ya‸-e ve yoˬ. 
9Miˬguiˬ chi hta‸ yawˇ hui maˇ gʼa kʼaw‸ hoˆ beh tuˬ nawˬ yawˇ hui hta‸ miˬ 
tcuhˉ tawˍ piˇ taˍ ve yoˬ. 
10Lawˬ hkʼo‸ teˇ hpaˍ awˬ hkʼaw lo nawˬ iˉ kaˆ tawˆ la piˇ leh, hkʼaw pui teˇ 
hpaˍ awˬ kaˍ lo nawˬ iˉ kaˆ lawˬ teˇ hpaˍ cawˬ la piˇ ve yoˬ. 
11Haiˬ ve to nuˇ to shaˆ teˇ hpaˍ iˉ kaˆ oˇ ve hta‸ dawˬ leh, piˉlaˬ awˬ hteunˍ teˇ 
hpaˍ iˉ kaˆ shiˉ ve hta‸ gʼa ponˬ ve yoˬ. 
12Oˇ kaˬ lo cawˬ ve suhˆ cehˬ teˇ hpaˍ awˬ hkʼoˆ lo ngaˆ ehˉ teˇ hpaˍ a shu yawˇ 
ve awˬ hpui te leh kʼa muiˬ chehˇ ve yoˬ. 
13Hkʼaw pui teˇ hpaˍ hkʼoˆ lo nawˬ mvuhˇ yeˬ laˬ piˇ leh, miˬguiˬ hkʼoˆ lo nawˬ 
ve awˬ bon biˇ sheˆ chehˇ ve yoˬ. 
14Ceˇ caˬ teˇ hpaˍ awˬ pon mvuh‸ hta‸ nawˬ yeˬ la piˇ leh, chaw yaˇ teˇ hpaˍ 
awˬ pon awˬ cehˬ laiˉ ceuˬ ve hta‸ nawˬ yeˬ la piˇ ve yoˬ. Hkʼe te leh chaw yaˇ 
lehˬ ti caˇ hkʼa caˇ hpeh‸ ve yoˬ. 

15Yawˇ hui hta‸ ha lehˬ piˇ tuˬ a pehˉ meuˇ gʼuiˬ leh shaˍ lonˍ chu cawˬ la leh, 
yawˇ hui hta‸ awˬ gʼaˇ awˬ shaˉ cawˬ la piˇ gʼa ve hkaoˍmonˇ htawˇ cawˬ la 
ve yoˬ. 
16Leˍbaˍnonˍ hkʼaw hkʼoˆ lo Gʼuiˬsha ti taˍ ve htawˇ cehˬ teˇ hpaˍ lehˬ, mvuhˇ 
yeˬ hkʼa biˇ gʼa chehˇ taˍ ve yoˬ. 
17Oˇ kaˬ lo ngaˆ ehˉ leh va‸ laˇ gawˬ teˇ hpaˍ a shu yawˇ ve awˬ hpui te chehˇ 
taˍ ve yoˬ. 
18Mvuh jaˇ ve hkʼaw hkʼoˆ lo haˇ tawˉ pehˆ teˇ hpaˍ chehˇ taˍ leh, haˉ hpawˇ 
hkʼaw lo faˆ pehˉ teˇ hpaˍ chehˇ taˍ ve yoˬ. 
19Nawˬ lehˬ awˬ nyi teˇ hpaˍ hta‸ cawˬ la piˇ tuˬ, ha pa hta‸ te hpanˍ taˍ leh, 
mvuhˇ nyi lehˬ yawˇ hkʼaˬ htaˆ gʼa lo‸-e tuˬ ve awˬ yanˇ hta‸ shiˍ taˍ ve yoˬ. 
20Nawˬ lehˬ mvuhˇ hpeu‸ ve awˬ yanˇ cawˬ la piˇ leh, mvuhˇ hpeu‸ htaˇ haiˬ 
ve to nuˇ to shaˆ hkʼa peu-eˬ tawˆ la ve yoˬ. 
21Laˇ caˬ shiˉ ehˉ teˇ hpaˍ lehˬ, Gʼuiˬsha yawˇ hui hta‸ piˇ taˍ ve caˇ tuˬ hta‸ ca 
toˇ chehˇ ve teˇ yanˇ kuˬ chehˇ ve yoˬ. 
22Ya‸ hkʼaˇ, mvuhˇnyi tawˆ la ve teˇ yanˇ, yawˇ hui kʼo‸-e leh a shu yawˇ ve 
haˉ kʼoˍ hkʼaw ca kʼaw‸ zuh‸ taˍ ve yoˬ. 
23Oˇ ve hkʼaw‸ nawˉ, chaw yaˇ teˇ hpaˍ tawˆ kʼai leh mvuhˇ hpeu‸ la htaˇ hkʼa 
gaˬ kanˉ ca te kʼai ve yoˬ. 
24Gʼuiˬsha-oˬ, nawˬ lehˬ cuˇ yiˍ hta‸ yehˇ leh awˬ ceuˬ hkʼa peu-eˬ ve hta‸ te 
hpanˍ taˍve yoˬ. Miˬguiˬ chi awˬhkʼoˆ lo nawˬ ve to nuˇ to shaˆ teˇ hpaˍ hkʼa 
biˇ chehˇ taˍ ve yoˬ. 
25Gʼaw maˇ peuˬ htaˇ hkʼa gaˬ maˇ jaˇ leh awˬ to uiˍ ve i ve to nuˇ to shaˆ teˇ 
hpaˍ, uiˍ jaˇ kʼehˬ jaˇ ve laˇ tsuhˇ gʼuiˬ hkʼaw chehˇ taˍ ve yoˬ. 
26Oˇ ve awˬ hkʼoˆlo haw lo‸ kʼoˍ teˇ hpaˍ te toˇ chehˇ leh, nawˬ te hpanˍ taˍ ve 
cawˇ shehˍ ma lonˉ oˇ kaˬ lo leˍ guiˇ chehˇ taˍ ve yoˬ. 
27Yawˇ hui hkʼa peu-eˬ caˇ tuˬ hta‸ gʼa tuˬ, nawˬ hta‸ gʼaˇ va chehˇ ve yoˬ. 

28Nawˬ yawˇ hui hta‸ caˇ tuˬ caˍ piˇ leh, yawˇ hui caˇ ve yoˬ. Nawˬ yawˇ hui 
hta‸ caˍ piˇ taw piˇ ve pa taw, yawˇ hui nyi hkʼaˇ suh chehˇ ve yoˬ. 
29Ya‸ hkʼaˇ, nawˬ tawˆkʼai ve teˇ yanˇ, yawˇ hui kawˆ jaˇ ve yoˬ. Yawˇ hui shaˉ 
gʼawˬ ve hta‸ nawˬ jehˇ taˍ piˇ ve teˇ yanˇ, yawˇ hui suh-e leh yawˇ hui hpeh‸ 
tawˆ la kuiˬ je‸ hkʼaw lo kʼaw‸ kʼo‸-e ve yoˬ. 
30Ya‸ hkʼaˇ, nawˬ yawˇ hui hta‸ shaˉ kʼaw‸ gʼaw tcuh ve teˇ yanˇ, yawˇ hui 
kʼaw‸ te‸ la leh, miˬ guiˬ hta‸awˬ suhˉ kʼaw‸ hpeh‸ la piˇ ve yoˬ. 
31Gʼuiˬsha ve awˬ me‸ awˬ hponˇ co co taiˍ taiˍ cawˬ piˇ-oˆ. Gʼuiˬsha lehˬ yawˇ 
te taˍ ve awˬ ceuˬ teˇ hpaˍ hta‸ pa taw ha lehˬ chehˇ piˇ-oˆ. 
32Yawˇmiˬguiˬ hta‸nyi leh, miˬ hiˆ ve yoˬ. Hkʼaw pui teˇ hpaˍ hta‸ yawˇ htawˇ 
leh, mvuhˇ hkʼawˇ tawˆ la ve yoˬ. 
33Ngaˬ a sha‸ te‸ chehˇ ve teˇ co-e, Gʼuiˬsha hta‸ kʼa muiˬ chiˇ mvuh tuˬ yoˬ. 
34Yawˇ ngaˬ hta‸ ha lehˬ tuˬ te laˇ ve pa taw, ngaˬve kʼa muiˬ hkawˇ hta‸ yawˇ 
nyi ma cawˇ piˇ-oˆ. 
35Venˇbaˆ yaˇ teˇ hpaˍ miˬguiˬ chi hkʼoˆ luˬ kʼai sheˆ kʼai leh haiˬ ve chaw teˇ 
hpaˍ htawˇ mehˉ kʼai piˇ-oˆ. Ngaˬ ve nyi ma-oˬ, Gʼuiˬsha hta‸ chiˇ mvuh-o. 
Gʼuiˬsha hta‸ chiˇ mvuh-o. 

Chiˇ mvuh ve li‸ 105 

Gʼuiˬsha leh yawˇ ve chaw 

1Gʼuiˬsha hta‸ chiˇ mvuh-o. Yawˇ uiˍ jaˇ mvuh jaˇ ve awˬ lawn leh, yawˇ te taˍ 
ve kanˉ teˇ hpaˍ awˬ lawn chaw ceuˬ teˇ hpaˍ hta‸ kʼaoˍ maˍ piˇ-oˆ. 
2Yawˇ hta‸ kʼa muiˬ chiˇ mvuh leh, yawˇ te taˍ ve anˇ tuˬ uiˍ ve kanˉ teˇ hpaˍ 
shu hta‸ kʼaoˍ maˍ piˇ-oˆ. 
3Ngaˬ hui lehˬ yawˇ ve chaw hpeh‸ ve pa taw ha lehˬ chehˇ-oˆ. Yawˇ hta‸ oˉ 
kʼoˍ pui chehˇ ve chaw hkʼa peu-eˬ ha lehˬ chehˇ-oˆ. 
4Gʼuiˬsha ga laˇ tuˬ yawˇ geh jiˆ kʼai leh, hkʼaˬ htaˆ ka‸ yawˇ hta‸ oˉ kʼoˍ pui-o. 
5Nawˬ hui lehˬ yawˇ ve awˬ ceˬ paˍ Aˍbraˍhanˍ ve awˬ ceuˬ awˬ hkʼaˇ hpeh‸ 
leh, yawˇ leuˆ yuˬ taˍ ve Yaˍkoˆ ve awˬ ceuˬ awˬ hkʼaˇ teˇ hpaˍ hpeh‸ ve yoˬ. 

6Yawˇ te taˍ peuˬ ve anˇ tuˬ uiˍ ve kanˉ teˇ hpaˍ leh, yawˇ suhˉ jehˬ peuˬ ve 
kanˉ teˇ hpaˍ hta‸ dawˇ nawˇ-oˆ. 
7Gʼuiˬsha lehˬ ngaˬ hui ve Jawˇmawˇ hpeh‸ leh Yawˇ ve awˬliˇtawˇhkawˇ teˇ 
hpaˍ lehˬ miˬguiˬ chaw yaˇ hkʼa peu-eˬ awˬ pon hpeh‸ ve yoˬ. 
8Yawˇ lehˬ yawˇ te taˍ peuˬ ve ka ti‸ tawˇ hkawˇ teˇ hpaˍ hta‸ co co taiˍ taiˍ 
ha‸ shaˉ taˍ leh, chaw awˬ hinˉ co-e htaˇ hkʼa gaˬ, yawˇ te taˍ ve ka ti‸ hta‸ 
yawˇ ha‸ shaˉ taˍ ve yoˬ. 
9Ka ti‸ tawˇ hkawˇ oˇ ve teˇ hpaˍ lehˬ, yawˇ Aˍbraˍhanˍ leh Iˉcaˆ hta‸ te piˇ taˍ 
ve ka ti‸ hpeh‸ ve yoˬ. 
10Gʼuiˬsha lehˬ Yaˍkoˆ hta‸ co co taiˍ taiˍ yeˬ ve ka ti‸ shaˉ caˆ te piˇ taˍ ve yoˬ. 
11Yawˇ kʼoˆ ve, Hkaˍnanˍ mvuhˇmiˬ chi ngaˬ nawˬ hta‸ piˇ laˇ tuˬ yoˬ. 
Mvuhˇmiˬ oˇ ve lehˬ nawˬ ve mvuhˇmiˬ hpeh‸ tuˬ yoˬ. 
12Gʼuiˬsha ve chaw teˇ hpaˍ lehˬ a ciˉ ceh tiˉ hpeh‸ leh, Hkaˍnanˍ mvuhˇmiˬ 
hkʼaw hkehˉ chaw hkʼe hpeh‸ chehˇ ve yoˬ. 
13Yawˇ hui lehˬ mvuhˇmiˬ teˇ peˆ peuˬ teˇ peˆ lo ca te toˇ chehˇ ve yoˬ. 
14Ya‸ hkʼaˇ, Gʼuiˬsha lehˬ chaw teˇ gʼaˇ ka‸ yawˇ hui hta‸ maˇ fawˉ mehˍ tcuh 
piˇ. Yawˇ hui hta‸ ponˬ piˇ tuˬ jawˇmawˇ teˇ hpaˍ hta‸ yawˇ shaˍ ti‸ piˇ ve 
yoˬ. 
15Ngaˬ leuˆ yuˬ taˍ ve awˬ ceˬ teˇ hpaˍ hta‸ taˇ ya‸. Ngaˬ ve tcuh kaˍ paˍ hui 
hta‸ taˇ htawˇ, teh‸ Gʼuiˬsha kʼoˆ ve yoˬ. 
16Gʼuiˬsha lehˬ yawˇ hui ve mvuhˇmiˬ hkʼaw lo meu‸ lonˉ kaˆ lonˉ gaˬ la piˇ 
leh, yawˇ hui ve caˇ tuˬ hkʼa peu-eˬ hta‸ yuˬ baˬ piˇ ve yoˬ. 
17Ya‸ hkʼaˇ, awˬ ceˬ teˇ gʼaˇ hkʼa shuˍ yawˇ hui hawˇ baˬ ve Yoˇseh‸ hta‸, 
yawˇ hui gʼuˇ suhˍ lo peu piˇ taˍ ve yoˬ. 
18Yawˇ hui lehˬ Yoˇseh‸ ve hkui sheh leh kʼawˍ peˍ hta‸ sho caˆ yuˬ hpeh piˇ 
taˍ ve yoˬ. 
19Awˬ yanˇ gaˬ la leh yawˇ kʼoˆ taˍ ve tawˇ teˇ hpaˍ biˇ la ve yoˬ. Yawˇ hteˇ ve 
cawˇ ve chaw hpeh‸ ve hta‸ Gʼuiˬsha shaˉ hkiˆ hkanˍ ve yoˬ. 

20Oˇ ve hkʼaw‸ nawˉ, Eˇjiˇtu‸ jawˇmawˇ yawˇ hta‸ hpehˇ piˇ leh, chaw ceuˬ teˇ 
hpaˍ hta‸ uˉ peunˍ shehˍ hpaˇ yawˇ hta‸ ponˬ piˇ ve yoˬ. 
21Yawˇ lehˬ Yoˇseh‸ hta‸ yawˇ ve a ma‸ lonˉ teˇ hpaˍ awˬ hkʼoˆ uˉ peunˍ tcuh 
leh, mvuhˇmiˬ hkʼa peu-eˬ awˬ hkʼoˆ yawˇ hta‸ awˬ hoˉ te tcuh ve yoˬ. 
22Jawˇmawˇ ve a ma‸ lonˉ teˇ hpaˍ leh, dawˇ hkʼaˇ piˇ paˍ hkʼa peu-eˬ ve hta‸ 
sheh kʼai piˇ tuˬ, yawˇ hta‸ kanˇ paˆ piˇ ve yoˬ. 
23Oˇ ve hkʼaw‸ nawˉ, Yaˍkoˆ Eˇjiˇtu‸ mvuhˇmiˬ lo kʼai leh, oˇ kaˬ lo chehˇ taˍ 
ve yoˬ. 
24Gʼuiˬsha lehˬ yawˇve chaw teˇ hpaˍ hta‸ awˬ yaˇ awˬ duˬ maˇ maˇ cawˬ la piˇ 
leh, yawˇ hui ve canˇ paˍ teˇ hpaˍ a‸ kehˉ awˬ gʼaˇ uiˍ la piˇ ve yoˬ. 
25Yawˇ lehˬ Eˇjiˇtu‸ chaw teˇ hpaˍ, yawˇ ve chaw hta‸ canˇ tuˬ te piˇ leh, yawˇ 
hui hta‸ fawˉ mehˍ piˇ ve yoˬ. 
26Oˇ ve hkʼaw‸ nawˉ, Yawˇ leuˆ yuˬ taˍ ve awˬ ceˬ paˍ Moˉseˍ leh Aˍronˍ hta‸ 
peu laˇ piˇ ve yoˬ. 
27Yawˇ huiˉ maˬ lehˬ Eˇjiˇtu‸ mvuhˇmiˬ hkʼaw Gʼuiˬsha ve anˇ tuˬ laiˉ ceuˬ te 
maˍ piˇ ve yoˬ. 
28Gʼuiˬsha lehˬ mvuhˇmiˬ oˇ ve awˬ hkʼaw lo, naˆ ho‸ la piˇve yoˬ. Ya‸ hkʼaˇ, 
Eˇjiˇtu‸ chaw teˇ hpaˍ yawˇ ve tawˇ hta‸ maˇ na yuˬ. 
29Yawˇ lehˬ iˉ kaˆ teˇ hpaˍ hta‸ awˬ suhˍ hpeh‸ la piˇ leh, ngaˇ hkʼa peu-eˬ hta‸ 
suh-e piˇ lawˬ ve yoˬ. 
30Yawˇ hui ve mvuhˇmiˬ hkʼaw paˍ hkʼa biˇ tawˆ la piˇ leh, jawˇmawˇ ve hawˉ 
yehˬ hkʼaw lo htawˇ hkʼa biˇ chehˇ taˍ ve yoˬ. 
31Gʼuiˬsha tawˇpiˇ leh, yawˇ hui ve mvuhˇmiˬ hkʼaw lo, puiˉ suhˆ naˆ leh puiˉ 
ma teˇ hpaˍ hkʼa biˇ tawˆ la ve yoˬ. 
32Yawˇ lehˬ mvuhˇ yeˬ awˬ tan yawˇ hui ve mvuhˇmiˬ hkʼaw lo vaˇ shiˍ hkʼa biˇ 
ce la piˇ ve yoˬ. 
33Yawˇ lehˬ yawˇ hui ve a pehˉ meuˇ te leh, maˉ nawˆ cehˬ teˇ hpaˍ hta‸ te luˬ 
piˇ leh, suhˆ cehˬ teˇ hpaˍ hta‸ paiˍ piˇ lawˬ ve yoˬ. 

34Gʼuiˬsha tawˇ piˇ leh, gʼaw maˇ peuˬ htaˇ hkʼa gaˬ maˇ jaˇ ve paˉ ce‸ moˍ lonˉ 
tawˆ la ve yoˬ. 
35Yawˇ hui lehˬ mvuhˇmiˬ hkʼaw hkʼa ti taˍ ve awˬ shiˍ awˬ nu teˇ hpaˍ leh, 
awˬ cehˬ hkʼa peu-eˬ ve hta‸ caˇ baˬ ve yoˬ. 
36Yawˇ lehˬ Eˇjiˇtu‸ chaw hui ve yaˇ paˍ uiˍ teˇ gʼaˇ le le hta‸ tiˇ pehˍ piˇ ve 
yoˬ. 
37Oˇ ve hkʼaw‸ nawˉ, Iˉsaˍreˍlaˆ chaw hui hta‸ yawˇ shiˍ tawˆ-e piˇ ve yoˬ. 
Yawˇ hui lehˬ, chehˇ sha cawˬ sha awˬ gʼaˇ awˬ shaˉ hkʼa biˇ cawˬ leh, hpu shi 
teˇ hpaˍ pfuhˇ tawˆ-e ve yoˬ. 
38Yawˇ hui tawˆ-e ve teˇ yanˇ, Eˇjiˇtu‸ chaw teˇ hpaˍ ha lehˬ jaˇ ve yoˬ. Awˬ 
lawn kʼo, yawˇ hui Iˉsaˍreˍlaˆ chaw hui hta‸ kawˆ jaˇ ve pa taw yoˬ. 
39Gʼuiˬsha lehˬ yawˇ ve chaw teˇ hpaˍ awˬ hkʼoˆ lo moˬ hta‸ teh taˍ leh, mvuhˇ 
hpeu‸ htaˇ yawˇ hui hta‸ aˬ miˍ awˬ gʼeuˆ paw piˇ ve yoˬ. 
40Yawˇ hui lawˬ ve pa taw, Gʼuiˬsha yawˇ hui geh uˉ mehˇ maˇ maˇ peu laˇ piˇ 
leh, yawˇ hui nyi hkʼaˇ suh tuˬ mvuhˇ naw ma ve caˇ tuˬ piˇ ve yoˬ. 
41Yawˇ haˉ hpawˇ awˬ hkʼaw lo iˉ kaˆ tawˆ la piˇ leh, iˉ kaˆ oˇ ve heh puiˉ 
hkʼaw hta‸ hpanˍ ya‸-e ve yoˬ. 
42Yawˇ ve awˬ ceˬ paˍ Aˍbraˍhanˍ hta‸ te taˍ ve ka ti‸ hta‸ yawˇ dawˇ nawˇ 
chehˇ ve yoˬ. 
43Hkʼe te leh yawˇ lehˬ, yawˇ leuˆ yuˬ taˍ ve chaw hui hta‸ shiˍ tawˆ-e piˇ ve 
yoˬ. Yawˇ hui ha lehˬ jaˇ leh kʼa muiˬ chiˇmvuh ve yoˬ. 
44Yawˇ ve chaw teˇ hpaˍ yawˇ ve awˬliˇtawˇhkawˇ hta‸ na yuˬ tuˬ, 
45Yawˇ lehˬ aw nu ve chaw ceuˬ teˇ hpaˍ ve mvuhˇmiˬ yawˇ hui hta‸ piˇ ve 
yoˬ. Gʼuiˬsha hta‸ chiˇ mvuh-o. 

Chiˇ mvuh ve li‸ 106 

Gʼuiˬsha yawˇ ve chaw hta‸ awˬ bon te piˇ ve 

1Gʼuiˬsha hta‸ chiˇmvuh-o. Awˬ lawn kʼo, yawˇ da‸ jaˇ leh yawˇ ha‸ pehnˇ ve 
teˇ ceuˬ co co taiˍ taiˍ yeˬ chehˇ ve yoˬ. 

2Yawˇ te taˍ ve uiˍ jaˇ ve kanˉ teˇ hpaˍ hta‸ a shu kʼoˆ maˍ hpeh‸ tuˬ le. Yawˇ 
nyi hkʼaˇ suh htaˇ hkʼa gaˬ a shu yawˇ hta‸ chiˇ mvuh hpeh‸ tuˬ le. 
3Yawˇ ve awˬliˇtawˇhkawˇ teˇ hpaˍ hta‸ na yuˬ leh, hteˇ ve cawˇ ve hta‸ tiˉ te 
ve chaw hui lehˬ gʼa ha lehˬ ve yoˬ. 
4Gʼuiˬsha-oˬ, nawˬ ve chaw teˇ hpaˍ hta‸ ga piˇ chehˇ ve teˇ yanˇ, ngaˬ hta‸ a 
ciˉ dawˇ nawˇ laˇ-oˆ. Yawˇ hui hta‸ nawˬ ponˬ piˇ ve teˇ yanˇ, ngaˬ hta‸ htawˇ 
dawˇ nawˇ laˇ-oˆ. 
5Nawˬ ve chaw teˇ hpaˍ uiˍ la da‸ la chehˇ ve ngaˬ hta‸ mawˬ tcuh laˇ-oˆ. 
Nawˬ ve chaw teˇ hpaˍ ha lehˬ chehˇ ve hkʼe, ngaˬ hta‸ htawˇ ha lehˬ tcuh laˇ-
oˆ. 
6Ngaˬ hui ve awˬpuˍ awˬ pi teˇ hpaˍ hkʼa shuˍ, ngaˬ hui htawˇ venˇbaˆ te peuˬ 
leh haiˬ jaˇ ve chaw teˇ hpaˍ hpeh‸ ve yoˬ. 
7Eˇjiˇtu‸ mvuhˇmiˬ hkʼaw ngaˬ hui ve awˬ puˍ awˬpi teˇ hpaˍ lehˬ, Gʼuiˬsha ve 
anˇ tuˬ uiˍ ve kanˉ teˇ hpaˍ hta‸ na maˇ gʼa. Gʼuiˬsha yawˇ hui hta‸ hpeu‸ maˍ 
piˇ ve ha‸ pehnˇ ve teˇ ceuˬ hta‸ yawˇ hui laiˉ pawˆ leunˇ kʼai leh laˇ tsuhˇ 
gʼuiˬ nyi awˬ paˇ lo yawˇ hui yawˇ hta‸ kʼaw‸ hpfuhˆ ve yoˬ. 
8Ya‸ hkʼaˇ, yawˇ ka ti‸ te taˍ ve hkʼe, yawˇ ve uiˍ jaˇ ve kanˇ paˆ hta‸ hpeu‸ 
maˍ piˇ tuˬ, Yawˇ yawˇ hui hta‸ ponˬ piˇ ve yoˬ. 
9Laˇ tsuhˇ gʼuiˬ nyi hta‸ yawˇ tawˇ piˇ leh goˇ kʼai ve yoˬ. Hkʼe te leh, goˇ lehˍ 
ve miˬguiˬ hkʼoˆ yawˇ hui hta‸ shiˍ kʼai piˇ ve yoˬ. 
10Yawˇ hui hta‸ canˇ ve chaw teˇ hpaˍ ve la‸ sheh hkʼaw lo, Yawˇ yawˇ hui 
hta‸ ponˬ piˇ ve yoˬ. 
11Ya‸ hkʼaˇ, yawˇ hui ve canˇ paˍ hkʼa peu-eˬ iˉ kaˆ hkʼaw kʼa suh peuˬ ve yoˬ. 
12Oˇ htaˇ Yawˇ ve chaw teˇ hpaˍ Yawˇ ve ka ti‸ tawˇ hkawˇ hta‸ yonˍ la leh, 
Yawˇ hta‸ kʼa muiˬ chiˇ mvuh ve yoˬ. 
13Ya‸ hkʼaˇ, yawˇ hui lehˬ Yawˇ te taˍ ve kanˉ teˇ hpaˍ hta‸ teˇ pawˆ kʼaw‸ 
leunˇ kʼai leh, a shu yawˇ ve a loˍ awˬ hkʼaˇ suh kʼaw‸ te kʼai ve yoˬ. 

14Heh puiˉ hkʼaw lo yawˇ hui meu‸ jaˇ kaˆ jaˇ leh, Gʼuiˬsha hta‸ lawˇ nyi ve 
yoˬ. 
15Hkʼe te leh, Gʼuiˬsha lehˬyawˇ huiˬ lawˬ ve hkʼe piˇ ve yoˬ. Ya‸ hkʼaˇ, yawˇ 
hui awˬ hkʼoˆ lo kawˆ tuˬ uiˍ ve naˬ beuˬ gaˬ la piˇ ve yoˬ. 
16Heh puiˉ hkʼaw lo yawˇ hui lehˬ, Gʼuiˬsha ve awˬ ceˬ Moˉseˍ leh Aˍronˍ hui 
hta‸ hkawehˉ ve nyi ma hkʼa biˇ cawˬ ve yoˬ. 
17Oˇ htaˇ miˬguiˬ pe‸ hkoˇ leh, Daˍtanˍ, Aˍbiˆ ranˍ leh yawˇ hui ve yehˬ yaˇ kʼa 
yaˇ teˇ hpaˍ hta‸ hehˆ dawˬ sheˬ ve yoˬ. 
18Yawˇ hui hkʼaˇ suh gʼa‸ toˇ ve chaw teˇ hpaˍ awˬ hkʼoˆ lo aˬ miˍ ce la leh, 
haiˬ ve chaw oˇ ve teˇ hpaˍ hta‸ to‸ baˬ piˇ lawˬ ve yoˬ. 
19Siˉnaˆ hkʼaw paˇ lo yawˇ hui shi nuˇ shaˉ ho‸ teˇ maˬ te leh oˉ kʼoˍ pui ve 
yoˬ. 
20Yawˇ hui lehˬ mvuh‸ hta‸ caˇ ve to nuˇ to shaˆ teˇ hkeh ve awˬ ho‸ awˬ han 
hta‸ yuˬ leh Gʼuiˬsha ve awˬ me‸ awˬ hponˇ hta‸ pa ve yoˬ. 
21Eˇjiˇtu‸ mvuhˇmiˬ hkʼaw lo Gʼuiˬsha lehˬ yawˇ ve kanˇ paˆ hta‸ yehˇ leh, 
yawˇ hui hta‸ ponˬ piˇ taˍ ve hta‸ leunˇ kʼai ve yoˬ. 
22Gʼuiˬsha lehˬ oˇ kaˬ lo anˇ tuˬ uiˍ ve kanˉ hkʼaˬ ma te taˍ peuˬ ve le. Laˇ tsuhˇ 
gʼuiˬ nyi lo htawˇ anˇ tuˬ uiˍ ve kanˉ hkʼaˬ ma te taˍ peuˬ ve le. 
23Gʼuiˬsha yawˇve chaw teˇ hpaˍ hta‸ te luˬ piˇ tuˬ kʼoˆ ve teˇ yanˇ, yawˇ leuˆ 
yuˬ taˍ ve awˬ ceˬ paˍ Moˉseˍ tu la leh, yawˇ hui hta‸ maˇ gʼa te luˬ piˇ tuˬ 
lawˬ hkawˉ ve yoˬ. 
24Oˇ ve hkʼaw‸ nawˉ yawˇ hui lehˬ da‸ jaˇ ve mvuhˇmiˬ hta‸ chiˇ baˬ ve yoˬ. 
Awˬ lawn kʼo, yawˇ hui Gʼuiˬsha ve ka ti‸ tawˇ hkawˇ hta‸ maˇ yonˍ ve pa taw 
yoˬ. 
25Yawˇ hui aˉ po kʼo hkʼaw chehˇ taˍ leh hkʼanˇ chehˇ ve yoˬ. Gʼuiˬsha ve tawˇ 
hta‸ maˇ na yuˬ. 
26Chi hta‸ pa taw, Gʼuiˬsha yawˇ hui hta‸ heh puiˉ hkʼaw lo suh-e piˇ lawˬ tuˬ 
shaˍ ti‸ piˇ leh, 

27Yawˇ hui ve awˬ ceuˬ awˬ hkʼaˇ teˇ hpaˍ hta‸ buiˇshaˆaˉnaˆ chaw hui ve 
mvuhˇmiˬ hkʼaw hpaˆ da‸ kʼai piˇ ve yoˬ. 
28Oˇ ve hkʼaw‸ nawˉ yawˇ hui lehˬ, Peˍawˇ teh‸ kʼoˆ ve chehˇ kuiˬ lo Baˍlaˆ 
gʼuiˬsha hta‸ oˉ kʼoˍ pui leh, a sha‸ maˇ te‸ ve gʼuiˬsha teˇ hpaˍ hta‸ tanˇ taˍ 
ve caˇ tuˬ hta‸ caˇ ve yoˬ. 
29Yawˇ hui Gʼuiˬsha hta‸ nyi ma zuhˆ tuˬ te piˇ ve pa taw, yawˇ hui awˬ hkʼoˆ 
lo kawˆ tuˬ uiˍ ve naˬ beuˬ gaˬ la ve yoˬ. 
30Oˇ htaˇ Hpiˇneˍhaˆ lehˬ venˇbaˆ te ve chaw hui hta‸ ciˍ yanˍ piˇ leh naˬ beuˬ 
oˇ ve mehˉ kʼai ve yoˬ. 
31Chi hta‸ pa taw, oˇ ve teˇ nyi hta‸ tanˬ leh awˬ lawn chi hta‸ dawˇ nawˇ 
chehˇ leh, laˬ tuˬ ve awˬ yanˇ awˬ hkʼaw lo htawˇ dawˇnawˇ chehˇ tuˬ sheˍ ve 
yoˬ. 
32Meˍriˇbaˆ teh‸ kʼoˆ ve iˉ kaˆ gʼuiˬ tuˇ awˬ paˇ lo, chaw oˇ ve teˇ hpaˍ 
Gʼuiˬsha hta‸ nyi ma zuhˆ tuˬ kʼaw‸ te piˇ ve yoˬ. Hkʼe te leh, Moˉ seˍ dawˇ 
haˍ jaˇ ve yoˬ. 
33Yawˇ hui oˇ hkʼe te piˇ ve pa taw, Moˉseˍ lehˬ maˇ kʼoˆ keunˍ maˇ kʼoˆ cawˇ 
ve tawˇ hta‸ kʼoˆ ve yoˬ. 
34Yawˇ hui Gʼuiˬsha tawˇ hta‸ ponˬ leuˉ leh, buiˇshaˆaˉnaˆ chaw hui hta‸ maˇ 
tiˇ pehˍ piˇ. 
35Yawˇ hui chaw oˇ ve teˇ hpaˍ hta‸ heuˆ leh, yawˇ hui te ve awˬ liˇ hta‸ gʼa‸ 
te ve yoˬ. 
36Gʼuiˬsha ve chaw teˇ hpaˍ lehˬ, shaˉ ho‸ teˇ hpaˍ hta‸ oˉ kʼoˍ pui ve yoˬ. Chi 
hkʼe te ve pa taw, yawˇ hui gʼa luˬ gʼa sheˆ ve yoˬ. 
37Yawˇ hui ve yaˇ paˍ yaˇ miˇ teˇ hpaˍ hta‸ yuˬ leh, Hkaˍnanˍ mvuhˇmiˬ ve 
shaˉ ho‸ teˇ hpaˍ hta‸ tanˇ piˇ ve yoˬ. 
38Yawˇ hui lehˬ te‸ chiˉ venˇbaˆ maˇ cawˬ ve yaˇ teˇ hpaˍ hta‸ tiˇ pehˍ leh, 
mvuhˇmiˬ oˇ ve cha‸ chiˆ tuˬ te ve yoˬ. 



1608 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

39Yawˇ hui te ve kanˉ lehˬ yawˇ hui ve awˬ to hta‸ cha‸ chiˆ kʼai piˇ leh, 
Gʼuiˬsha ve ka ti‸ hta‸ te luˬ ve yoˬ. 
40Chi hta‸ pa taw, Gʼuiˬsha yawˇ hui hta‸ nyi ma zuhˆ leh hpeh‸ bawˬ jaˇ ve 
yoˬ. 
41Hkʼe te leh Yawˇ yawˇ hui hta‸buiˇshaˆ aˉ naˆ chaw hui ve la‸ sheh hkʼaw lo 
chiˇ a‸ piˇ leh, yawˇ hui lehˬ canˇ paˍ teˇ hpaˍ uˉ peunˍ ve awˬ hawˉ lo gʼa 
chehˇ ve yoˬ. 
42Canˇ paˍ teˇ hpaˍ yawˇ hui hta‸ fawˉ mehˍ piˇ leh, yawˇ hui lehˬ shu ve awˬ 
ceˬ gʼa te ve yoˬ. 
43Gʼuiˬsha lehˬ yawˇ ve chaw teˇ hpaˍ hta‸ laiˉ pawˆ ponˬ piˇ ve yoˬ. Ya‸ hkʼaˇ, 
yawˇ hui yawˇ hta‸ kʼaw‸ hpfuhˆ leh, venˇbaˆ hkʼaw lo kʼaw‸ ce lo‸-e ve yoˬ. 
44Ya‸ hkʼaˇ, yawˇ hui Yawˇ hta‸ kuˬ ve teˇ yanˇ Gʼuiˬsha lehˬ yawˇ hui ve kuˬ 
hkawˇ hta‸ na yuˬ piˇ ve yoˬ. 
45Awˬ lawn kʼo, Gʼuiˬsha lehˬ yawˇte taˍ ve ka ti‸ hta‸ kʼaw‸ dawˇ nawˇ leh, 
yawˇ ve ha‸ pehnˇ uiˍ ve teˇ ceuˬ hta‸ pa taw, yawˇ hui hta‸ nyi ma maˇ kʼaw
‸ zuhˆ ve yoˬ. 
46Yawˇ hui hta‸ fawˉ mehˍ piˇ chehˇ ve chaw hui hta‸ ha kʼaˉ ve nyi ma cawˬ 
la piˇ ve yoˬ. 
47Ngaˬ hui ve Jawˇmawˇ Gʼuiˬsha-oˬ, ngaˬ hui hta‸ a ciˉ ponˬ laˇ-oˆ. Ngaˬ hui 
ha lehˬ ha kʼa nawˬ ve da‸ kehˬ ve awˬ meh hta‸ chiˇ mvuh hpeh‸ tuˬ, ngaˬ 
hui hta‸ awˬ nu ve chaw ceuˬ teˇ hpaˍ ve la‸ sheh hkʼaw lo a ciˉ ponˬ laˇ-oˆ. 
48Iˉsaˍreˍlaˆ ve Jawˇmawˇ Gʼuiˬsha hta‸ chiˇ mvuh-o. Chi beu‸ hta‸ tanˬ leh co 
co taiˍ taiˍ chiˇ mvuh-o. Chaw hkʼa peu-eˬ A menˬ teh‸ kʼoˆ loˬ. Gʼuiˬsha hta‸ 
chiˇ mvuh-o. 

Chiˇ mvuh ve li‸ 107 

Gʼuiˬsha hta‸ chiˇ mvuh ve 

1Gʼuiˬsha hta‸ chiˇ mvuh-o. Awˬ lawn kʼo, Yawˇ da‸ jaˇ leh Yawˇ ha‸ pehnˇ ve 
teˇ ceuˬ co co taiˍ taiˍ yeˬ chehˇ ve yoˬ. 

2Yawˇ ponˬ laˇ taˍ ve chaw hkʼa peu-eˬ, Gʼuiˬsha hta‸ chiˇ mvuh-o. Yawˇ lehˬ 
canˇ paˍ teˇ hpaˍ ve la‸ sheh hkʼaw, nawˬ hui hta‸ htaiˍ hkʼaw‸ laˇ taˍ peuˬ. 
3Mvuhˇ nyi tawˆ mvuhˇ nyi kʼehˬ, awˬ hawˉ awˬ na lo cawˬ ve mvuhˇmiˬ teˇ 
hpaˍ hkʼaw lo, Yawˇ nawˬ hui hta‸ shiˍ hkʼaw‸ veu laˇ taˍ peuˬ. 
4Chaw teˇ hpaˍ hpaˍ heh puiˉ hkʼaw lo te toˇ chehˇ leh, venˇ hkʼaw lo kʼai ve 
ya‸ kʼaw hta‸ ca maˇ mawˬ. 
5Yawˇ hui awˍ meu‸ jaˇ iˉ kaˆ shiˉ jaˇ leh, nyi ma luˬ chehˇ ve yoˬ. 
6Yawˇ hui oˇ hkʼe hpeh‸ chehˇ htaˇ, Gʼuiˬsha hta‸ kuˬ leh Yawˇ yawˇ hui hta‸ 
dawˇ haˍ kuiˬ hkʼaw ponˬ piˇ ve yoˬ. 
7Yawˇ hui venˇ hkʼaw ca chehˇ hpeh‸ tuˬ, Yawˇ yawˇ hui hta‸ shiˍ tawˆ la piˇ 
ve yoˬ. 
8Yawˇ hui lehˬ Gʼuiˬsha ve ha‸ pehnˇ ve leh, yawˇ hui hta‸ te piˇ taˍ ve anˇ tuˬ 
uiˍ ve kanˉ teˇ hpaˍ awˬ pon Gʼuiˬsha hta‸ chiˇ mvuh cawˇ ve yoˬ. 
9Iˉ kaˆ shiˉ ve chaw hui hta‸ yawˇ iˉ kaˆ taw piˇ leh, awˍ meu‸ ve chaw hui 
hta‸ da‸ ve caˇ tuˬ hkʼa bvuhˆ caˍ piˇ ve yoˬ. 
10Chaw teˇ hpaˍ hpaˍ naˆ ho‸ ve hkʼaw chehˇ taˍ leh, htawnˍ yaˇ teˇ hpaˍ sho 
caˆ hpeh taˍ ve hta‸ gʼa hkanˍ chehˇ ve yoˬ. 
11Awˬ lawn kʼo, yawˇ hui lehˬ kanˇ paˆ uiˍ ve Gʼuiˬsha hta‸ hpfuhˆ leh, Yawˇ 
maˍ piˇ ve tawˇ hkawˇ hta‸ maˇ na yuˬ ve pa taw yoˬ. 
12Yawˇ hui lehˬ kanˉ te hkeu‸ jaˇ ve pa taw gʼaˇ nuˇ jaˇ peuˬ ve yoˬ. Yawˇ hui 
paiˍ ve htawˇ, chaw teˇ gʼaˇ ka‸ ga piˇ paˍ maˇ cawˬ. 
13Yawˇ hui dawˇ haˍ chehˇ htaˇ Gʼuiˬsha hta‸ kuˬ leh, tu‸ hkanˍ haˍ gʼawˇ kuiˬ 
hkʼaw lo Yawˇ yawˇ hui hta‸ ponˬ piˇ ve yoˬ. 
14Naˆ ho‸ kuiˬ hkʼaw lo Gʼuiˬsha yawˇ hui hta‸ yuˬ tawˆ piˇ leh, sho caˆ teˇ 
hpaˍ hta‸ tawˆ cheˆ piˇ ve yoˬ. 
15Yawˇ hui lehˬ Gʼuiˬsha ha‸ pehnˇ ve leh, yawˇ hui hta‸ te piˇ taˍ ve anˇ tuˬ 
uiˍ ve kanˉ teˇ hpaˍ awˬ pon, yawˇ hta‸ chiˇ mvuh cawˇ ve yoˬ. 

16Gʼuiˬsha lehˬ kuiˇ yehˬ miˉ teˇ hpaˍ hta‸ dawˆ paˆ leh, sho taˬ teˇ hpaˍ hta‸ te 
luˬ piˇ ve yoˬ. 
17Chaw teˇ hpaˍ hpaˍ venˇbaˆ hta‸ pa taw gʼa naˬ chehˇ leh, haiˬ ve kanˉ hta‸ 
te ve pa taw gʼa tu‸ gʼa hkanˍ chehˇ ve yoˬ. 
18Yawˇ hui caˇ maˇ gaˬ dawˬ maˇ gaˬ leh, suh la paˇ neˇ ve yoˬ. 
19Yawˇ hui dawˇ haˍ chehˇ htaˇ Gʼuiˬsha hta‸ kuˬ leh, tu‸ hkanˍ haˍ gʼawˇ kuiˬ 
awˬ hkʼaw lo Yawˇ yawˇ hui hta‸ ponˬ piˇ ve yoˬ. 
20Gʼuiˬsha yawˇ hui hta‸ gu na-e piˇ leh, tuˍ hpfuh hkʼaw lo yawˇ hui hta‸ 
ponˬ piˇ ve yoˬ. 
21Yawˇ hui lehˬ Gʼuiˬsha ve ha‸ pehnˇ ve leh, yawˇ hui hta‸ te piˇ taˍ ve anˇ 
tuˬ uiˍ ve kanˉ teˇ hpaˍ awˬ pon yawˇ hta‸ chiˇ mvuh cawˇ ve yoˬ. 
22Yawˇ hui lehˬ Gʼuiˬsha hta‸ tuˉ tanˇ piˇ cawˇ leh Yawˇ te laˇ taˍ ve kanˉ hkʼa 
peu-eˬ awˬ pon shu hta‸ ha lehˬ ha kʼa hto maˍ piˇ cawˇ ve yoˬ. 
23Chaw teˇ hpaˍ hpaˍ a shu yawˇ ve a sha‸ hu tuˬ, laˇ tsuhˇ gʼuiˬ hkʼoˆ haw lo‸ 
kʼoˍ ciˇ kʼai chehˇ ve yoˬ. 
24Laˇ tsuhˇ gʼuiˬ hkʼoˆ lo Gʼuiˬsha te taˍ ve anˇ tuˬ uiˍ ve kanˉ teˇ hpaˍ hta‸ 
yawˇ hui gʼa mawˬ ve yoˬ. 
25Yawˇ tawˇ piˇ ve teˇ yanˇ mvuhˇ haw lonˉ meuˆ laˬ leh, gʼuiˬ baˇ uiˍ taˆ la ve 
yoˬ. 
26Haw lo‸ kʼoˍ oˇ ve teˇ hpaˍ iˉ kaˆ gʼuiˬ baˇ hkʼoˆ lo taˆ taˆ ya‸ ya‸ te chehˇ 
leh, chaw yaˇ teˇ hpaˍ kawˆ jaˇ ve yoˬ. 
27Yawˇ hui lehˬ tzuhˬ bvuhˆ paˍ hkʼa shuˍ hkui htiˇ poˬ toˇ leh, te‸ chiˉ te maˇ 
gʼa ve yoˬ. 
28Yawˇ hui dawˇ haˍ chehˇ htaˇ Gʼuiˬsha hta‸ kuˬ leh, kawˆ kuiˬ dawˇ haˍ kuiˬ 
hkʼaw lo yawˇ hui hta‸ ponˬ piˇ ve yoˬ. 
29Gʼuiˬsha lehˬ mvuhˇ haw hta‸ ta‸ iˉ chehˇ piˇ lawˬ leh, gʼuiˬ baˇ teˇ hpaˍ 
gawˬ kʼai ve yoˬ. 

30Mvuhˇ haw leh gʼuiˬ baˇ gawˬ kʼai ve pa taw, yawˇ hui ha lehˬ jaˇ ve yoˬ. 
Gʼuiˬsha lehˬ yawˇ hui kʼai gaˇ kuiˬ lo shiˍ kʼai piˇ ve yoˬ. 
31Yawˇ hui lehˬ Gʼuiˬsha ve ha‸ pehnˇ ve leh, yawˇ hui hta‸ te piˇ taˍ ve anˇ 
tuˬ uiˍ ve kanˉ teˇ hpaˍ awˬ pon Yawˇ hta‸ chiˇ mvuh cawˇ ve yoˬ. 
32Yawˇ hui lehˬ chaw moˍ lonˉ hpawn da‸ kuiˬ lo kʼai leh, Gʼuiˬsha hkʼaˬ ma 
uiˍ jaˇ mvuh jaˇ ve awˬ lawn shu hta‸ kʼaoˍ maˍ piˇ cawˇ ve yoˬ. Yawˇ hui lehˬ 
awˬ hoˉ awˬ naˬ teˇ hpaˍ mehˆ gʼuˇ suhˍ Yawˇ hta‸ chiˇ mvuh cawˇ ve yoˬ. 
33Gʼuiˬsha lehˬ iˉ kaˆ lawˬ leh iˉ kaˆ gʼuiˬ tuˇ teˇ hpaˍ hta‸ fiˍ kʼai piˇ ve yoˬ. 
34Yawˇ lehˬ haiˬ ve chaw hui ve hkuiˇ jaˇ da‸ jaˇ ve miˬguiˬ hta‸ pehˆ kʼai piˇ 
lawˬ ve yoˬ. 
35Yawˇ lehˬ shehˇ de hta‸ iˉ kaˆ gʼuiˬ po kʼaw‸ hpeh‸ la piˇ leh, goˇ jaˇ ve 
chehˇ kuiˬ hkʼaw lo iˉ kaˆ tawˆ la piˇ ve yoˬ. 
36Yawˇ lehˬ meu‸ ve kaˆ ve chaw hui hta‸ oˇ kaˬ lo venˇ hta‸ te leh chehˇ tcuh 
taˍ ve yoˬ. 
37Yawˇ hui lehˬ awˬ shiˍ awˬ nu teˇ hpaˍ leh, a pehˉ meuˇ te hta‸ ti taˍ ve yoˬ. 
Oˇ ve teˇ hpaˍ awˬ shiˍ awˬ nu maˇ maˇ naw‸ la ve yoˬ. 
38Gʼuiˬsha lehˬ yawˇ ve chaw teˇ hpaˍ hta‸ bon na‸ piˇ leh, awˬ yaˇ awˬ duˬ 
maˇ maˇ cawˬ la ve yoˬ. Yawˇ hui ve ceˇ caˬ teˇ hpaˍ hta‸ htawˇ maˇ la piˇ ve 
yoˬ. 
39Gʼuiˬsha ve chaw teˇ hpaˍ lehˬ, fawˉ ve mehˍ ve leh tu‸ ve hkanˍ ve hta‸ gʼa 
hkanˍ ve teˇ yanˇ, 
40yawˇ hui hta‸ fawˉmehˍ piˇ ve chaw hui hta‸ Yawˇ ya‸ taw piˇ lawˬ leh, 
yawˇ hui hta‸ heh puiˉ hkʼaw lo te toˇ piˇ lawˬ ve yoˬ. 
41Ya‸ hkʼaˇ, haˍ ve gʼawˇ ve chaw hui hta‸ Yawˇ ponˬ piˇ leh, yawˇ hui ve 
yehˬ yaˇ kʼa yaˇ teˇ hpaˍ hta‸ yawˬ awˬ moˍ hkʼa shuˍ maˇ la piˇ ve yoˬ. 
42Hteˇ ve cawˇ ve chaw hui lehˬ chi hkʼe hpeh‸ la ve hta‸ gʼa mawˬ leh ha 
lehˬ ve yoˬ. Ya‸ hkʼaˇ, haiˬ ve chaw teˇ hpaˍ hta‸ ta‸ iˉ gawˬ lehˍ chehˇ tcuh 
piˇ ve yoˬ. 

43Cuˇ yiˍ cawˬ ve chaw hui awˬ lawn chi teˇhpaˍ hta‸ dawˇnyi leh, Yawˇ lehˬ 
hkʼaˬ ma ha‸ pehnˇ uiˍ ve Gʼuiˬsha hpeh‸ve hta‸ dawˇshiˍ piˇ lawˬ-o‸. 

Chiˇ mvuh ve li‸ 108 

Ga laˇ tuˬ lawˬ ve bon lawˬ hkawˇ 

1Gʼuiˬsha-oˬ, ngaˬ nawˬ hta‸ gʼaˇ va leh nawˬ hta‸ kʼa muiˬ chiˇmvuh tuˬ yoˬ. 
Ngaˬ ve nyi ma-oˬ, nawˇ la-o. 
2Ngaˬ ve tinˍ leh shehnˍ teˇ hpaˍ-oˬ, nawˇ la-o. Mvuhˇ nyi hta‸ htawˇ ngaˬ 
nawˍ tu piˇ tuˬ yoˬ. 
3Gʼuiˬsha-oˬ, awˬ nu ve mvuhˇmiˬ yaˇ teˇ hpaˍ geh, ngaˬ nawˬ hta‸ chiˇ mvuh 
tuˬ yoˬ. 
4Nawˬ ve ha‸ pehnˇ ve leh ka ti‸ yeˬ ve teˇ ceuˬ, mvuhˇ naw ma hta‸ daw‸ taˍ 
ve yoˬ. 
5Gʼuiˬsha-oˬ, nawˬ uiˍ jaˇ mvuh jaˇ ve awˬ lawn mvuhˇ naw ma hkʼoˆ lo hpeu‸ 
maˍ leh, miˬguiˬ hkʼoˆ lo nawˬ ve awˬ me‸ awˬ hponˇ hta‸ hpeu‸ maˍ laˇ-oˆ. 
6Nawˬ ve awˬ gʼaˇ awˬ shaˉ hta‸ yehˇ leh, ngaˬ hui hta‸ ponˬ laˇ-oˆ. Nawˬ ha‸ 
ve chaw teˇ hpaˍ htaiˍ hkʼaw‸ ve hta‸ gʼa tuˬ ngaˬ ve bon lawˬ hkawˇ hta‸ a 
ciˉ na yuˬ laˇ-oˆ. 
7Gʼuiˬsha yawˇ ve bon yehˬ hkʼaw chehˇ taˍ leh kʼoˆ ve, Ngaˬ lehˬ gʼaˇ shehˍ 
hpaˇ hpeh‸ leh, Sheˍhkenˍ hta‸ jeˆ hkoˇ tuˬ yoˬ. Suˇkoˆ miˬ tawˬ kuiˬ chi, ngaˬ 
ve chaw teˇ hpaˍ hta‸ ngaˬ pehˬ piˇ tuˬ yoˬ. 
8Giˇlaˆ leh Maˍnaˍseˍ lehˬ, ngaˬ ve chaw hpeh‸ ve yoˬ. Eˇhpaˍrenˍ lehˬ ngaˬ ve 
sho uˉ tcuhˍ hpeh‸ leh, Yuˇda‸ lehˬ ngaˬ ve iˉ du taˬ hpeh‸ ve yoˬ. 
9Ya‸ hkʼaˇ, Mawˇbaˆ lehˬ ngaˬ iˉ kaˆ keu tsuhˇ kuiˬ hkehˇ kʼoˍ hpeh‸ leh, 
Eˇdonˍ lehˬ ngaˬ ve hkuiˉ nuˆ keu kuiˬ hpeh‸ ve yoˬ. Ngaˬ lehˬ gʼaˇ shehˍ hpaˇ 
hpeh‸ leh, Hpiˇliˇtiˆ mvuhˇmiˬ hkʼoˆ kuˬ chehˇ tuˬ yoˬ. 
10Gʼuiˬsha-oˬ, a shu ngaˬ hta‸ yeˬ jaˇ ve venˇ lo shiˍ kʼai laˇ tuˬ ve le. A shu 
ngaˬ hta‸ Eˇdonˍ lo shiˍ kʼai laˇ tuˬ ve le. 

11Nawˬ ngaˬ hui hta‸ awˬ tehˬ awˬ na chiˇ baˬ laˇ peuˬ ve laˇ. Nawˬ ngaˬ hui 
geh kʼai tuˬ ve maˇ heˆ laˇ. 
12Ngaˬ hui ve canˇ paˍ hta‸ bawˆda‸ chehˇ htaˇ, ngaˬ hui hta‸ a ciˉ ga laˇ-oˆ. 
Chaw yaˇ ga laˇ ve teˇ ceuˬ lehˬ, te‸ chiˉ awˬ bon maˇ cawˬ. 
13Gʼuiˬsha ngaˬ hui geh chehˇ taˍ ve kʼo, ngaˬ hui gʼaˇ tuˬ yoˬ. Yawˇ lehˬ ngaˬ 
hui ve canˇ paˍ teˇ hpaˍ hta‸ te luˬ piˇ tuˬ yoˬ. 

Chiˇ mvuh ve li‸ 109 

Dawˇ haˍ ve chaw hkʼanˇ ve awˬ hkawˇ 

1Gʼuiˬsha-oˬ, ngaˬ nawˬ hta‸ chiˇ mvuh ve yoˬ. Ta‸ iˉ taˇ chehˇ taˍ laˇ-oˆ. 
2Haiˬ ve chaw leh heˍ puiˉ ve chaw teˇ hpaˍ ngaˬ hta‸ ca bawˆ la leh, ngaˬ hta
‸ maˇ shawˍ maˇ caˆ kʼoˆ laˇ chehˇ ve yoˬ. 
3Yawˇ hui ngaˬ ve awˬ lawn heˍ hto leh, ngaˬ te‸ chiˉ te ya‸ kuiˬ maˇ cawˬ ve 
htawˇ ngaˬ hta‸ ca bawˆ la chehˇ ve yoˬ. 
4Ngaˬ yawˇ hui hta‸ ha‸ leh bon lawˬ piˇ chehˇ ve htawˇ, yawˇ hui ngaˬ hta‸ 
tawˍ taˍ laˇ ve yoˬ. 
5Yawˇ hui lehˬ da‸ ve awˬ tan awˬ haiˬ kʼaw‸ te hkʼaw‸ laˇ leh, ha‸ pehnˇ ve 
awˬ tan canˇ ve hta‸ kʼaw‸ piˇ laˇ chehˇ ve yoˬ. 
6Ngaˬ ve canˇ paˍ hta‸ suhˉ jehˬ piˇ tuˬ, yawˇ hta‸ venˇbaˆ ca leh suhˉ jehˬ kuiˬ 
lo shiˍ laˬ piˇ-oˆ. 
7Yawˇ hta‸ suhˉ jehˬ leh yawˇ venˇbaˆ cawˬ ve hta‸ hpeu‸ tawˆ la piˇ-oˆ. Yawˇ 
ve bon lawˬ hkawˇ hta‸ htawˇ venˇbaˆ hkʼe shawˍ taˍ-o‸. 
8Yawˇ maˇ maw maw suh-e leh, awˬ nu ve chaw teˇ gʼaˇ yawˇ ve kanˉ hta‸ 
kʼaw‸ gʼa piˇ-oˆ. 
9Yawˇ ve yaˇ teˇ hpaˍ yaˇcuˬshi hpeh‸ la leh, yawˇ ve awˬ miˇ ma htawˇ 
mehˇchawˇma hpeh‸ la piˇ-oˆ. 
10Yawˇ ve yaˇ teˇ hpaˍ lehˬ, chehˇ kuiˬyehˬ maˇ cawˬ ve lawˬ leh‸ paˍ hpeh‸ la 
piˇ leh, yawˇ hui ca chehˇ taˬ kuiˬ yehˬ piˍ keu hkʼaw shu gʼa‸ kʼoˬ ve hta‸ gʼa 
hkanˍ piˇ-oˆ. 

11Yawˇ hta‸ hpu chiˇ piˇ shehˍ hpaˇ teˇ hpaˍ, yawˇ ve mawˇ jeˬ hkʼa peu-eˬ hta
‸ yuˬ kʼai leh, yawˇ hkʼa te ve kanˉ hkʼa peu-eˬ awˬ nu ve chaw kʼaw‸ gʼa kʼai 
piˇ-oˆ. 
12Chaw teˇ gʼaˇ ka‸ yawˇ hta‸ maˇ ha kʼaˉ piˇ leh, yawˇ ve yaˇ teˇ hpaˍ hta‸ teˇ 
gʼaˇ ka‸ taˇ gʼawˆ hu piˇ-oˆ. 
13Yawˇ ve awˬ yaˇ awˬ duˬ hkʼa peu-eˬ suh-e leh, laˬ tuˬ ve awˬ yanˇ awˬ hkʼaw 
lo, yawˇ ve awˬ meh hta‸ shu leunˇ kʼai piˇ-oˆ. 
14Yawˇ ve awˬ puˍ awˬ pi teˇ hpaˍ te taˍ ve haiˬ ve kanˉ teˇ hpaˍ hta‸ Gʼuiˬsha 
dawˇ nawˇ leh yawˇ awˬ e ve venˇbaˆ teˇ hpaˍ hta‸ teˇ pawˆ ka‸ taˇ hpehˇ piˇ-
oˆ. 
15Gʼuiˬsha lehˬ yawˇ hui ve venˇbaˆ hta‸ hkʼaˬ htaˆ ka‸ dawˇ nawˇ leh, chaw 
yaˇ teˇ hpaˍ yawˇ hui hta‸ leunˇ kʼai piˇ-oˆ. 
16Awˬ lawn kʼo, chaw oˇ ve lehˬ, ha kʼaˉ puiˉ ve nyi ma maˇ cawˬ leh, haˍ ve 
gʼawˇ ve chaw hui hta‸ fawˉ mehˍ leh tiˇ pehˍ piˇ ve yoˬ. 
17Yawˇ lehˬ hkeu puiˉ ve chaw hpeh‸ ve pa taw, hkeu ve teˇ ceuˬ yawˇ awˬ 
hkʼoˆ kʼaw‸ gaˬ la piˇ-oˆ. Yawˇ lehˬ shu hta‸ awˬ bon maˇ te piˇ puiˉ ve pa 
taw, chaw teˇ gʼaˇ ka‸ yawˇ hta‸ awˬ bon taˇ te piˇ-oˆ. 
18Hkeu ve teˇ ceuˬ yawˇ veu‸ kʼaˇ veu‸ deh ve hkʼe, yawˇ ve awˬ liˇ hpeh‸ ve 
yoˬ. Hkeu ve teˇ ceuˬ yawˇ awˬ to hkʼaw lo iˉ kaˆ hkʼa shuˍ lo‸-e piˇ leh, yawˇ 
ve awˬ mu‸ ku hkʼaw lo naˍ manˇ hkʼa shuˍ lo‸-e piˇ-oˆ. 
19Hkeu hkawˇ oˇ ve teˇ hpaˍ veu‸ kʼaˇ hkʼa shuˍ yawˇ hta‸ hoˆ beh taˍ leh, haˍ 
pi caˆ hkʼa shuˍ yawˇ hta‸ hkʼa caw zuhˇ cawˬ taˍ piˇ-oˆ. 
20Gʼuiˬsha-oˬ, ngaˬ hta‸ hkʼa mvuhˇ hkʼa na kʼoˆ ve chaw teˇ hpaˍ hta‸ oˇ hkʼe 
ciˍ yanˍ piˇ-oˆ. 
21Ya‸ hkʼaˇ, ngaˬ ve Jawˇmawˇ Gʼuiˬsha-oˬ nawˬ ka ti‸ cawˬ taˍ ve hkʼe ngaˬ 
hta‸ a ciˉ ga laˇ-oˆ. 
22Nawˬ ha‸ pehnˇ uiˍ ve hta‸ pa taw ngaˬ hta‸ a ciˉponˬ laˇ-oˆ. Ngaˬ lehˬ haˍ 
gʼawˇ jaˇ leh nyi ma hta‸ hkʼa tiˍ, naˬ jaˇ chehˇ ve yoˬ. 

23Mvuhˇ hpeu‸ la htaˇ aˉ gʼuiˬ ha mehˉ kʼai chehˇ ve hkʼe, ngaˬ mehˉ kʼai la paˇ 
neˇ ve yoˬ. Pfuhˇ shehˍ ma ehˉ hkʼa shuˍ ngaˬ lehˬ mvuhˇ haw meuˆ chiˇ veu 
ve hta‸ gʼa hkanˍ chehˇ ve yoˬ. 
24Caˇ tuˬ maˇ gʼa caˇ ve pa taw, ngaˬ ve hkui tcuhˉ kʼu teˇ hpaˍ gʼaˇ nuˇ jaˇ leh 
cawˉ jaˇ peuˬ. 
25Chaw yaˇ teˇ hpaˍ ngaˬ hta‸ mawˬ ve teˇ yanˇ, gʼuiˬ leh oˉ kʼoˍ hiˆ maˍ laˇ ve 
yoˬ. 
26Ngaˬ ve Jawˇmawˇ Gʼuiˬsha-oˬ, ngaˬ hta‸ a ciˉ ga laˇ-oˆ. Nawˬ ha‸ pehnˇ ve 
pa taw, ngaˬ hta‸ a ciˉ ponˬ laˇ-oˆ. 
27Nawˬ lehˬ ngaˬ hta‸ ponˬ laˇ shehˍ hpaˇ hpeh‸ ve awˬ lawn ngaˬ ve canˇ paˍ 
teˇ hpaˍ hta‸ a ciˉ shiˍ piˇ-oˆ. 
28Yawˇ hui ngaˬ hta‸ hkeu laˇ chehˇ ve htawˇ, nawˬ lehˬ ngaˬ hta‸ awˬ bon na
‸ laˇ tuˬ yoˬ. Ngaˬhta‸ fawˉ mehˍ laˇ chehˇ ve chaw hui hta‸ shonˇ kʼai piˇ 
leh, ngaˬ hta‸ ha lehˬ tcuh laˇ-oˆ. 
29Ngaˬ ve canˇ paˍ teˇ hpaˍ awˬ me‸ awˬ hponˇ luˬ kʼai leh, yawˇ hui lehˬ ya‸ 
taw ve teˇ ceuˬ hta‸ aˉ po‸ hkʼa shuˍ gʼa veu‸ deh taˍ piˇ-oˆ. 
30Ngaˬ Gʼuiˬsha hta‸ awˬ hkawˇ bvuhˬ chaweh chiˇ mvuh piˇ tuˬ yoˬ. Chaw yaˇ 
teˇ hpaˍ hpawnˬ da‸ kuiˬ lo, ngaˬ yawˇ hta‸ chiˇ mvuh tuˬ yoˬ. 
31Awˬ lawn kʼo, yawˇ lehˬ haˍ ve gʼawˇ ve chaw hta‸ ha‸ shaˉ piˇ leh, tiˇ pehˍ 
tuˬ gu taˍ ve chaw hta‸ponˬ piˇ ve yoˬ. 

Chiˇ mvuh ve li‸ 110 

Gʼuiˬsha leh yawˇ leuˆ yuˬ taˍ ve jawˇmawˇ 

1Jawˇmawˇ Gʼuiˬsha lehˬ, ngaˬ ve jawˇmawˇ hta‸ kʼoˆ piˇ ve, Nawˬ ve canˇ paˍ 
teˇ hpaˍ hta‸ nawˬ ve hkui sheh awˬ hawˉ lo ngaˬ taˍ htaˇ hkʼa gaˬ, ngaˬ ve la‸ 
sha paˉ lo mui taˍ-o, teh‸ kʼoˆ piˇ ve yoˬ. 
2Gʼuiˬsha lehˬ Ziˉonˍ venˇ hkʼaw lo nawˬ ve kanˇ paˆ hta‸ uiˍ la piˇ tuˬ yoˬ. 
Nawˬ ve canˇ paˍ teˇ hpaˍ hta‸ uˉ peunˍ chehˇ-oˆ, teh‸ yawˇ kʼoˆ ve yoˬ. 

3Nawˬ ve chaw teˇ hpaˍ lehˬ, canˇ paˍ teˇ hpaˍ hta‸ ga bawˆ laˇ tuˬ yoˬ. Mvuhˇ 
shawˉ teˇ na‸ htaˇ ya‸ la ve ciˍ gʼuiˬ hkʼa shuˍ, nawˬ ve chaw haˉ paˍ teˇ hpaˍ 
da‸ kehˬ ve hkʼaw pui hkʼoˆ lo nawˬ geh laˬ tuˬ yoˬ. 
4Nawˬ lehˬ Maˍlaˍhkiˆsaˍdehˆ paw hkuˇ hpeh‸ ve awˬ hkʼaˇ hkʼa shuˍ shuˍ, co 
co taiˍ taiˍ paw hkuˇ hpeh‸ tuˬ yoˬ, teh‸ Gʼuiˬsha ka ti‸ te taˍ ve yoˬ. Ka ti‸ 
chi hta‸ yawˇ te luˬ piˇ tuˬ ve maˇ heˆ. 
5Gʼuiˬsha lehˬ nawˬ ve la‸sha paˉ lo chehˇ taˍ leh, yawˇ nyi ma zuhˆ la ve teˇ 
yanˇ, jawˇmawˇ teˇ hpaˍ hta‸ te luˬ te sheˆ piˇ tuˬ yoˬ. 
6Yawˇ lehˬ chaw ceuˬ teˇ hpaˍ hta‸ suhˉ jehˬ leh, ma‸ bawˆ kuiˬ lo chaw maˇ 
maˇ suh-e piˇ lawˬ tuˬ yoˬ. Jawˇmawˇ teˇ hpaˍ hta‸ htawˇ shonˇ kʼai piˇ tuˬ 
yoˬ. 
7Jawˇmawˇ lehˬ ya‸ kʼaw paˇ lo cawˬ ve iˉ kaˆ hta‸ dawˬ leh, awˬ gʼaˇ kʼaw‸ 
cawˬ la ve yoˬ. Yawˇ lehˬ gʼaˇ shehˍ hpaˇ hpeh‸ la tuˬ yoˬ. 

Chiˇ mvuh ve li‸ 111 

Gʼuiˬsha hta‸ chiˇ mvuh ve 

1Gʼuiˬsha hta‸ chiˇ mvuh-o. Yawˇ ve chaw teˇ hpaˍ hpawnˬ da‸ kuiˬ hkʼaw lo, 
nyi ma awˬ tawˬ hkʼa gaˬ Gʼuiˬsha hta‸ ngaˬ chiˇ mvuh tuˬ yoˬ. 
2Gʼuiˬsha te taˍ ve kanˉ teˇ hpaˍ hkʼaˬ ma da‸ jaˇ ve le. Awˬ ceuˬ oˇ ve teˇ hpaˍ 
hta‸ mawˬ leh ha lehˬ ve chaw lehˬ, shiˍ gaˇ ve nyi ma cawˬ ve yoˬ. 
3Yawˇ te taˍ ve kanˉ hkʼa peu-eˬ awˬ hkʼaw lo, awˬ me‸ awˬ hponˇ hkʼa biˇ 
cawˬ ve yoˬ. Yawˇ ve hteˇ ve cawˇ ve teˇ ceuˬ co co taiˍ taiˍ yeˬ chehˇ ve yoˬ. 
4Gʼuiˬsha lehˬ yawˇ te taˍ ve anˇ tuˬ uiˍ ve kanˉ teˇ hpaˍ ngaˬ hui hta‸ maˇ 
leunˇ tcuh laˇ. Yawˇ lehˬ ha kʼaˉ puiˉ ve Gʼuiˬsha hpeh‸ ve yoˬ. 
5Yawˇ hta‸ yawˆ yan ve chaw hui hta‸ yawˇ caˍ piˇ leh, yawˇ te taˍ ve ka ti‸ 
hta‸ yawˇ maˇ leunˇ. 
6Yawˇ lehˬ buiˇshaˆaˉnaˆ chaw hui ve mvuhˇmiˬ yawˇ ve chaw teˇ hpaˍ hta‸ 
piˇ leh, yawˇ ve kanˇ paˆ hpeu‸ maˍ piˇ ve yoˬ. 

7Yawˇ te ve kanˉ teˇ hpaˍ awˬ hkʼaw lo, yawˇ lehˬ ka ti‸ yeˬ leh hteˇ ve cawˇ 
ve yoˬ. Yawˇ ve awˬliˇtawˇhkawˇ hkʼa peu-eˬ ve htaˬ ngaˬ hui nyi hkʼaˇ suh 
hpeh‸ ve yoˬ. 
8Awˬliˇtawˇhkawˇ oˇ ve lehˬ, ka ti‸ yeˬ leh hteˇ ve cawˇ ve awˬ hkʼaw lo piˇ laˇ 
taˍ ve pa taw, co co taiˍ taiˍ yeˬ chehˇ ve yoˬ. 
9Yawˇ ve chaw teˇ hpaˍ hta‸ yawˇ ponˬ piˇ leh, co co taiˍ taiˍ yeˬ ve ka ti‸ te 
piˇ taˍ ve yoˬ. Yawˇ lehˬ da‸ kehˬ jaˇ leh kanˇ paˆ uiˍ jaˇ ve yoˬ. 
10Cuˇ yiˍ gʼa kuiˬ awˬ hkuiˉ puiˍ lehˬ, Gʼuiˬsha hta‸ yawˆ yan ve teˇ ceuˬ yoˬ. 
Yawˇ ve awˬliˇtawˇhkawˇ hta‸ na yuˬ ve chaw hui hta‸ yawˇ shiˍ puiˉ ve cuˇ 
yiˍ piˇ ve yoˬ. Yawˇ hta‸ co co taiˍ taiˍ chiˇ mvuh-o. 

Chiˇ mvuh ve li‸ 112 

Da‸ ve chaw teˇ gʼaˇ ve ha lehˬ tuˬ 

1Gʼuiˬsha hta‸ chiˇ mvuh-o. Gʼuiˬsha hta‸ yawˆ yan ve chaw leh, yawˇ ve 
awˬliˇtawˇhkawˇ hta‸ na yuˬ ve chaw lehˬ gʼa ha lehˬ ve yoˬ. 
2Yawˇ ve awˬ ceuˬ awˬ hkʼaˇ teˇ hpaˍ lehˬ miˬguiˬ hkʼoˆ lo awˬ me‸ awˬ hponˇ 
uiˍ ve chaw hpeh‸ la leh, aw bon na‸ piˇ ve hta‸ gʼa tuˬ yoˬ. 
3Yawˇ ve yehˬ yaˇ kʼa yaˇ teˇ hpaˍ paw sha la leh, co co taiˍ taiˍ uiˍ la maˇ la 
tuˬ yoˬ. 
4Da‸ ve chaw, ha kʼaˉ puiˉ ve chaw leh hteˇ ve cawˇ ve chaw teˇ hpaˍ awˬ 
pon, naˆ ho‸ kuiˬ hkʼaw awˬ gʼeuˆ ba tawˆ la tuˬ yoˬ. 
5Shu hta‸ ha lehˬ ha kʼa chiˇ piˇ ngaˍ piˇ puiˉ ve chaw leh, a shu yawˇ ve kanˉ 
hta‸ hteˇ lehˍ cawˇ lehˍ te puiˉ ve chaw gʼa ha lehˬ ve yoˬ. 
6Da‸ ve chaw lehˬ teˇ pawˆ ka‸ shonˇ kʼai tuˬ ve maˇ heˆ. Yawˇ hta‸ shu hkʼaˬ 
htaˆ ka‸ dawˇ nawˇ chehˇ tuˬ yoˬ. 
7Maˇ da‸ ve awˬ lawn gʼa kaˇ ve pa taw, yawˇ kawˆ tuˬ ve maˇ heˆ. Yawˇ yonˍ 
ve teˇ ceuˬ awˬ gʼaˇ uiˍ la leh Gʼuiˬsha hta‸ ceh tiˉ gʼaˇ va chehˇ ve yoˬ. 
8Yawˇ geh kawˆ tuˬ dawˇ haˍ tuˬ cawˬ tuˬ ve maˇ heˆ. Yawˇ ve canˇ paˍ teˇ 
hpaˍ shonˇ kʼai ve hta‸ yawˇ gʼa mawˬ tuˬ yoˬ. 

9Haˍ ve gʼawˇ ve chaw hui hta‸ yawˇ ha lehˬ ha kʼa tanˇ piˇ ve yoˬ. Yawˇ ve 
ha kʼaˉ puiˉ ve nyi ma maˇ mehˉ kʼai. Yawˇ lehˬ awˬ me‸ awˬ hponˇ uiˍ ve 
chaw hpeh‸ leh, shu yawˇ hta‸ yawˆ yan tuˬ yoˬ. 
10Haiˬ ve chaw teˇ hpaˍ chi ve hta‸ gʼa mawˬ leh nyi ma zuhˆ ve yoˬ. Yawˇ hui 
chiˇ nyi taˉ leh mehˉ kʼai ve yoˬ. Yawˇ hui ve dawˇ law tuˬ teˇ hpaˍ co co taiˍ 
taiˍ mehˉ kʼai ve yoˬ. 

Chiˇ mvuh ve li‸ 113 

Gʼuiˬsha bon hta‸ chiˇ mvuh ve 

1Gʼuiˬsha hta‸ chiˇ mvuh-o. Gʼuiˬsha ve awˬ ceˬ teˇ hpaˍ-oˬ, Yawˇ ve awˬ meh 
hta‸ chiˇ mvuh-o. 
2Yawˇ ve awˬ meh hta‸ chi beu‸ hta‸ tanˬ leh co co taiˍ taiˍ chiˇ mvuh-o. 
3Mvuhˇ nyi tawˆhpawˇ te leh mvuhˇ nyi kʼehˬ hpawˇ hkʼa gaˬ, Gʼuiˬsha ve awˬ 
meh hta‸ chiˇ mvuh-o. 
4Gʼuiˬsha lehˬ chaw ceuˬ hkʼa peu-eˬ ve hta‸ uˉ peunˍ chehˇ leh, yawˇ ve awˬ 
me‸ awˬ hponˇ mvuhˇ naw ma hkʼoˆ cawˬ taˍ ve yoˬ. 
5Ngaˬ hui ve Jawˇmawˇ Gʼuiˬsha hta‸ shuˍ da‸ ve chaw teˇ gʼaˇ ka‸ maˇ cawˬ. 
6Yawˇ lehˬ mvuh jaˇ kuiˬ lo chehˇ taˍ leh, mvuhˇ naw ma leh miˬguiˬ hta‸ nyi 
chehˇ ve yoˬ. 
7Yawˇ lehˬ je‸ meu-e hkʼaw chehˇ taˍ ve haˍ ve gʼawˇ ve chaw hui hta‸ chiˇ 
taˆ piˇ leh, 
8yawˇ hui hta‸ jawˇmawˇ yaˇ paˍ hui geh awˬ chawˇ te tcuh piˇ lawˬ ve yoˬ. 
9Yawˇ lehˬ chaw meh ma teˇ hpaˍ hta‸ taˍ uiˍ piˇ ve yoˬ. Yawˇ hui hta‸ yaˇ 
kʼaw‸ cawˬ la piˇ leh, ha lehˬ la piˇ ve yoˬ. Gʼuiˬsha hta‸ chi mvuh-o. 

Chiˇ mvuh ve li‸ 114 

Paˍsaˍhkaˍ pawehˇ ve kʼa muiˬ hkawˇ 

1Yaˍkoˆ ve awˬ ceuˬ awˬ hkʼaˇ Iˉsaˍreˍlaˆ chaw teˇ hpaˍ Eˇjiˇtu‸ mvuhˇmiˬ 
hkʼaw tawˆ kʼai ve teˇ yanˇ, 

2Gʼuiˬsha lehˬ Yuˇda‸ mvuhˇmiˬ hta‸ yawˇ ve da‸ kehˬ ve chehˇ kuiˬ hpeh‸ la 
piˇ leh, Iˉsaˍreˍlaˆ chaw hui hta‸ uˉ peunˍ ve yoˬ. 
3Laˇ tsuhˇ gʼuiˬ lehˬ Gʼuiˬsha hta‸ chiˇ nyi taˉ leh gʼuiˇ hpaw-e ve yoˬ. Yawˇ da
‸ iˉ kaˆ lawˬ htawˇ jehˇ sheˬ ve yoˬ. 
4Hkʼaw pui teˇ hpaˍ aˉ che‸ hkʼa shuˍ pawˆ tu la leh, hkʼaw ehˉ teˇ hpaˍ yawˬ 
ehˉ hkʼa shuˍ pawˆ toˇ chehˇ ve yoˬ. 
5Laˇ tsuhˇ gʼuiˬ-oˬ, aˬ hto‸ ma pa taw nawˬ gʼuiˇ hpaw-e ve le. Yawˇdanˍ gʼuiˬ-
oˬ, aˬ hto‸ ma pa taw nawˬ htawˇ jehˇ taˍ ve le. 
6Hkʼaw pui teˇ hpaˍ-oˬ, aˬ hto‸ ma pa taw nawˬ aˉ che‸ hkʼa shuˍ pawˆ tu la 
ve le. Hkʼaw ehˉ-oˬ, aˬ hto‸ ma pa taw nawˬ hui htawˇ yawˬ ehˉ hkʼa shuˍ 
pawˆ toˇ chehˇ ve le. 
7Miˬguiˬ-oˬ, Yaˍkoˆ ve Gʼuiˬsha laˬ ve teˇ yanˇ yawˇ mehˆ gʼuˇ suhˍ lo kawˆ cheˇ 
chehˇ-oˆ. 
8Yawˇ lehˬ haˉ pui shiˍ hta‸ iˉ kaˆ gʼuiˬ po hpeh‸ la piˇ leh, haˉ hpawˇ hkʼaw 
lo iˉ kaˆ gʼuiˬ tuˇ tawˆ la piˇ ve yoˬ. 

Chiˇ mvuh ve li‸ 116 

Bon hta‸ chiˇ mvuh ve 

1Ngaˬ ve bon lawˬ hkawˇ hta‸ Gʼuiˬsha na yuˬ laˇ ve pa taw, ngaˬ Yawˇ hta‸ 
ha‸ ve yoˬ. 
2Ngaˬ Yawˇ hta‸ kuˬ ve teˇ pawˆ le le, ngaˬ kuˬ hkawˇ hta‸ yawˇ na yuˬ laˇ ve 
yoˬ. 
3Suh ve teˇ ceuˬ ngaˬ hta‸ caw hoˆ taˍ leh, kawˆ tuˬ uiˍ ve tuˍ hpfuh htawˇ 
ngaˬ hta‸ hoˆ beh laˇ chehˇ ve yoˬ. Chi hta‸ pa taw ngaˬ kawˆ jaˇ ve yoˬ. 
4Oˇ htaˇ ngaˬ lehˬ, Gʼuiˬsha-oˬ, ngaˬ nawˬ hta‸ lawˬ hkawˉ ve yoˬ. Ngaˬ hta‸ a 
ciˉ ponˬ laˇ-oˆ, teh‸ Gʼuiˬsha hta‸ kʼoˆ piˇ ve yoˬ. 
5Gʼuiˬsha lehˬ da‸ jaˇ leh ha kʼaˉ puiˉ jaˇ ve yoˬ. Ngaˬ hui ve Gʼuiˬsha lehˬ ha 
kʼaˉ puiˉ ve Gʼuiˬsha hpeh‸ ve yoˬ. 

6Dawˇ tui‸ gaˇ tui‸ ve chaw hui hta‸Yawˇ ha‸shaˉ piˇ ve yoˬ. Kawˆ tuˬ dawˇ 
haˍ tuˬ awˬ hkʼaw lo Yawˇ ngaˬ hta‸ ponˬ laˇ ve yoˬ. 
7Ngaˬ ve nyi ma-oˬ, taˇ kawˆ. Awˬ lawn kʼo Gʼuiˬsha ngaˬ hta‸ da‸ ve awˬ bon 
na‸ laˇ taˍ peuˬ. 
8Gʼuiˬsha lehˬ ngaˬ hta‸ suh kuiˬ hkʼaw lo ponˬ laˇ ve yoˬ. Yawˇ ngaˬ ve mehˆ 
gʼuiˬ hta‸ shiˆ baˬ laˇ leh, ngaˬ hta‸ luˬ kuiˬ sheˆ kuiˬ hkʼaw ponˬ laˇ ve yoˬ. 
9Chi hta‸ pa taw, te‸chehˇ ve chaw hui ve mvuhˇmiˬ hkʼaw, ngaˬ Gʼuiˬsha 
mehˆ gʼuˇ suhˍ te toˇ chehˇ ve yoˬ. 
10Ngaˬ lehˬ dawˇ tui‸ gaˇ tui‸ jaˇ ve yoˬ, teh‸ kʼoˆ peuˬ ve htawˇ, ngaˬ yonˍ 
tcuhˉ taˍ sheˍ ve yoˬ. 
11Ngaˬ kawˆ jaˇ leh, Chaw teˇ gʼaˇ hta‸ ka‸ yonˍ maˇ hpeh‸, teh‸ kʼoˆ peuˬ ve 
htawˇ ngaˬ yonˍ tcuhˉ taˍ sheˍ ve yoˬ. 
12Yawˇ ngaˬ hta‸ te laˇ taˍ ve da‸ jaˇ ve kanˉ teˇ hpaˍ awˬ pon ngaˬ Gʼuiˬsha 
hta‸ aˬ hto‸ ma gʼa tanˇ piˇ tuˬ le. 
13Yawˇ ngaˬ hta‸ ponˬ laˇ peuˬ ve pa taw, Yawˇ ve awˬ bon hta‸ dawˇ nawˇ ve 
awˬ hkʼaw lo ngaˬ a pehˉ meuˇ gʼuiˬ yuˬ laˬ leh, Gʼuiˬsha hta‸ tanˇ piˇ tuˬ yoˬ. 
14Yawˇ ve chaw teˇ hpaˍ hpawnˬ da‸ kuiˬ lo, ngaˬ ka ti‸ te taˍ peuˬ ve hkʼe 
Yawˇ hta‸ tanˇ piˇ tuˬ yoˬ. 
15Yawˇ ve chaw teˇ gʼaˇ suh-e ve kʼo Gʼuiˬsha hkʼaˬ ma dawˇ haˍ ve le. 
16Gʼuiˬsha-oˬ, ngaˬ lehˬ nawˬ ve awˬ ceˬ paˍ hpeh‸ ve yoˬ. Ngaˬ e hkʼa shuˍ, 
ngaˬ nawˬ ve awˬ ceˬ te chehˇ ve yoˬ. Nawˬ ngaˬ hta‸ suh kuiˬ hkʼaw ponˬ laˇ 
taˍ peuˬ ve yoˬ. 
17Nawˬ hta‸ chiˇ mvuh ve awˬ hkʼaw lo, ngaˬ nawˬ hta‸ tuˉ tanˇ leh nawˬ geh 
bon lawˬ tuˬ yoˬ. 
18-19Nawˬ ve chaw teˇ hpaˍ hpawnˬ da‸ kuiˬ Yeˍruˆsaˍlehnˍ bon yehˬ hkʼaw, 
ngaˬ ka ti‸ te taˍ peuˬ ve hkʼe, nawˬ hta‸ tanˇ laˇ tuˬ yoˬ. Gʼuiˬsha hta‸ chiˇ 
mvuh-o. 

Chiˇ mvuh ve li‸ 117 

Gʼuiˬsha hta‸ chiˇ mvuh ve 

1Chaw ceuˬ hkʼa peu-eˬ Gʼuiˬsha hta‸ chiˇ mvuh-o. Chaw yaˇ hkʼa peu-eˬ Yawˇ 
hta‸ chiˇ mvuh-o. 
2Yawˇ ngaˬ hui hta‸ ha‸ ve teˇ ceuˬ uiˍ jaˇ maˇ jaˇ leh, yawˇ ka ti‸ yeˬ ve teˇ 
ceuˬ co co taiˍ taiˍ yeˬ chehˇ ve yoˬ. Gʼuiˬsha hta‸ chiˇ mvuh-o. 

Chiˇ mvuh ve li‸ 118 

Gʼaˇ shehˍ hpaˇ hpeh‸ ve pa taw chiˇ mvuh ve 

1Gʼuiˬsha lehˬ da‸ jaˇ leh yawˇ ha‸ pehnˇ ve teˇ ceuˬ co co taiˍtaiˍ yeˬ chehˇ ve 
pa taw, Yawˇ hta‸ chiˇ mvuh-o. 
2Yawˇ ha‸ pehnˇ ve teˇ ceuˬ co co yeˬ chehˇ ve yoˬ, teh‸ Iˉsaˍreˍlaˆ chaw hui 
hta‸ kʼoˆ tcuh piˇ-oˆ. 
3Yawˇ ha‸ pehnˇ ve teˇ ceuˬ co co yeˬ chehˇ ve yoˬ, teh‸ Gʼuiˬsha ve paw hkuˇ 
teˇ hpaˍ hta‸ kʼoˆ tcuh piˇ-oˆ. 
4Yawˇ ha‸ pehnˇ ve teˇ ceuˬ co co yeˬ chehˇ ve yoˬ, teh‸ Yawˇ hta‸ yawˆ yan 
ve chaw hkʼa peu-eˬ hta‸ kʼoˆ tcuh piˇ-oˆ 
5Ngaˬ dawˇ haˍ chehˇ ve teˇ yanˇ, Gʼuiˬsha hta‸ ngaˬ kuˬ ve yoˬ. Yawˇ lehˬ 
ngaˬ kuˬ hkawˇ hta‸ na yuˬ leh ngaˬ hta‸ ponˬ laˇ ve yoˬ. 
6Gʼuiˬsha ngaˬ geh chehˇ taˍ ve pa taw ngaˬ kawˆ tuˬ ve maˇ heˆ. Chaw yaˇ 
ngaˬ hta‸ aˬ hto‸ ma te laˇ gʼa tuˬ le. 
7Ngaˬ hta‸ ga laˇ shehˍ hpaˇ lehˬ Gʼuiˬsha hpeh‸ leh ngaˬ ve canˇ paˍ teˇ hpaˍ 
luˬ kʼai sheˆ kʼai ve hta‸ ngaˬ gʼa mawˬ tuˬ yoˬ. 
8Gʼuiˬsha hta‸ gʼaˇ va ve teˇ ceuˬ lehˬ, chaw yaˇ hta‸ gʼaˇ va ve a‸ kehˉ da‸ 
leuˉ ve yoˬ. 
9Gʼuiˬsha hta‸ gʼaˇ va ve teˇ ceuˬ lehˬ, jawˇmawˇ hta‸ gʼaˇ va ve a‸ kehˉ da‸ 
leuˉ ve yoˬ. 
10Canˇ paˍ teˇ hpaˍ ngaˬ hta‸ caw zuhˇ chehˇ ve htawˇ Gʼuiˬsha ve kanˇ paˆ 
hta‸ pa taw, ngaˬ yawˇ hui hta‸ te luˬ te sheˆ piˇ gʼa ve yoˬ. 

11Yawˇ hui ngaˬ hta‸ caw hoˆ taˍ laˇ ve htawˇ Gʼuiˬsha ve kanˇ paˆ hta‸ pa 
taw, ngaˬ yawˇ hui hta‸ te luˬ te sheˆ piˇ gʼa ve yoˬ. 
12Yawˇ hui lehˬ pehˇ ma hkʼa shuˍ ngaˬ hta‸ caw zuhˇ chehˇ ve htawˇ, chi 
gʼawˇ hta‸ to‸ chehˇ ve aˬ miˍ hkʼa shuˍ teˇ hkui tiˉ mehˉ kʼai ve yoˬ. Gʼuiˬsha 
ve kanˇ paˆ hta‸ pa taw, ngaˬ yawˇ hui hta‸ te luˬ te sheˆ piˇ gʼa ve yoˬ. 
13Yawˇ hui ngaˬ hta‸ gʼa‸ bawˆ leh ngaˬ shonˇ la paˇ neˇ ve teˇ yanˇ, Gʼuiˬsha 
ngaˬ hta‸ ga laˇ ve yoˬ. 
14Gʼuiˬsha ngaˬ hta‸ awˬ gʼaˇ awˬ shaˉ kʼaw‸ cawˬ la piˇ leh, ngaˬ hta‸ ponˬ laˇ 
ve yoˬ. 
15Gʼuiˬsha ve chaw teˇ hpaˍ aˉ po kʼo hkʼaw ha lehˬ ha kʼa kuˬ chehˇ ve awˬ 
hkawˇ hta‸ na sheˍ. 
16Gʼuiˬsha lehˬ kanˇ paˆ uiˍ jaˇ leh ngaˬ hui hta‸ gʼaˇ shehˍ hpaˇ hpeh‸ la piˇ 
taˍ peuˬ. Yawˇ lehˬ ma‸ bawˆ kuiˬ hkʼaw lo kanˇ paˆ uiˍ jaˇ ve yoˬ, teh‸ kʼoˆ 
leh kuˬ chehˇ ve yoˬ. 
17Ngaˬ gʼa suh-e tuˬ ve maˇ heˆ. Ya‸ hkʼaˇ, gʼa te‸ chehˇ leh Gʼuiˬsha te taˍ 
peuˬ ve kanˉ teˇ hpaˍ, shu hta‸ kʼaoˍ maˍ piˇ tuˬ yoˬ. 
18Yawˇ ngaˬ hta‸ hehnˇ chaweh ciˍ yanˍ laˇ peuˬ ve htawˇ, Yawˇ ngaˬ hta‸ maˇ 
suh-e tcuh laˇ. 
19Ngaˬ awˬ pon bon yehˬ ve yehˬ miˉ hpaw laˇ-oˆ. Ngaˬ lo‸-e leh Gʼuiˬsha hta‸ 
chiˇ mvuh tuˬ yoˬ. 
20Chi lehˬ Gʼuiˬsha ve yehˬmiˉhpe‸ hpeh‸ leh, hteˇ ve cawˇ ve chaw ceh tiˉ lo‸
-e hpeh‸ ve yoˬ. 
21Gʼuiˬsha-oˬ, nawˬ lehˬ ngaˬ ve bon lawˬ hkawˇ hta‸ na yuˬ leh, ngaˬ hta‸ gʼaˇ 
shehˍ hpaˇ hpeh‸ la piˇ ve pa taw, ngaˬ nawˬ hta‸ chiˇ mvuh ve yoˬ. 
22Yehˬ kawˍ shehˍ hpaˇ teˇ hpaˍ te‸ chiˉ awˬ bon maˇ cawˬ teh‸ dawˇ leh chiˇ 
baˬ taˍ ve haˉ pui shiˍ lehˬ, shu a‸ kehˉ awˬ me‸ awˬ hponˇ cawˬ ve haˉ pui 
shiˍ kʼaw‸ hpeh‸ la ve yoˬ. 
23Chi ve hta‸ Gʼuiˬsha te taˍ ve yoˬ. Hkʼaˬ ma nyi sha jaˇ ve le. 

24Chi ve lehˬ Gʼuiˬsha gʼaˇ shehˍ hpaˇ hpeh‸ ve awˬ nyi yoˬ. Ngaˬ hui ha lehˬ 
ha kʼa te chehˇ-a veuˬ. 
25Gʼuiˬsha-oˬ, ngaˬ hui hta‸ ponˬ laˇ-oˆ. Gʼuiˬsha-oˬ, ngaˬ hui hta‸ bon na‸ laˇ-
oˆ. 
26Gʼuiˬsha ve awˬ meh hkʼaw laˬ ve chaw hta‸ Gʼuiˬsha awˬ bon na‸ piˇ-oˆ. 
Gʼuiˬsha ve bon yehˬ awˬ hkʼaw lo ngaˬ hui nawˬ hta‸ ha‸ yuˬ ve yoˬ. 
27Gʼuiˬsha lehˬ Jawˇmawˇ hpeh‸ leh, ngaˬ hui hta‸ awˬ bon na‸ laˇ ve yoˬ. 
Nawˬ hui ve la‸ sheh hkʼaw lo suhˆ kʼaˉ awˉ shi taˍ leh, tuˉ tanˇ kuiˬ hta‸ caw 
toˇ chehˇ-oˆ. 
28Nawˬ lehˬ ngaˬ ve Gʼuiˬsha hpeh‸ ve pa taw, ngaˬ nawˬ hta‸ chiˇ mvuh ve 
yoˬ. Nawˬ uiˍ jaˇ mvuh jaˇ ve awˬ lawn ngaˬ shu hta‸ kʼaoˍ maˍ piˇ tuˬ yoˬ. 
29Gʼuiˬsha lehˬ da‸ jaˇ leh Yawˇ ha‸ pehnˇ ve teˇ ceuˬ co co yeˬ chehˇ ve pa 
taw, Yawˇ hta‸ chiˇ mvuh piˇ-oˆ. 

Chiˇ mvuh ve li‸ 119 

Gʼuiˬsha ve awˬliˇtawˇhkawˇ 

1Te‸ chiˉ ya‸ kuiˬ maˇ cawˬ ve chaw leh, Gʼuiˬsha ve awˬliˇtawˇhkawˇ hta‸ 
hkʼa deh‸ na yuˬ chehˇ ve chaw lehˬ gʼa ha lehˬ ve yoˬ. 
2Nyi ma awˬ tawˬ hkʼa gaˬ Yawˇ ve awˬliˇtawˇhkawˇ hta‸ na yuˬ leh te ve 
chaw lehˬ, gʼa ha lehˬ ve yoˬ. 
3Yawˇ hui teˇ pawˆ ka‸ maˇ te ya‸ leh, Gʼuiˬsha ve ya‸ kʼaw hta‸ ceh tiˉ toˇ 
kʼai ve yoˬ. 
4Gʼuiˬsha-oˬ, nawˬ lehˬ ngaˬ hui hta‸ awˬliˇtawˇhkawˇ piˇ laˇ leh, oˇ ve teˇ hpaˍ 
hta‸ hkʼa deh‸ na yuˬ tuˬ kʼoˆ laˇ taˍ ve yoˬ. 
5Nawˬ ve awˬliˇtawˇhkawˇ teˇ hpaˍ hta‸ hkʼa deh‸ na yuˬ tuˬ nawˬ kʼoˆ laˇ taˍ 
ve yoˬ. 
6Oˇ ve teˇ hpaˍ hta‸ ngaˬ hkʼa deh‸ na yuˬ chehˇ ve kʼo, ngaˬ gʼa ya‸ taw tuˬ 
ve maˇ heˆ. 

7Hteˇ ve cawˇ ve hkʼaw nawˬ suhˉ jehˬ piˇ ve awˬ lawn hta‸ ngaˬ henˇ yuˬ 
chehˇ ve teˇ yanˇ, nyi ma hpu ve kehˬ ve hkʼaw ngaˬ nawˬ hta‸ chiˇ mvuh tuˬ 
yoˬ. 
8Nawˬ ve awˬliˇtawˇhkawˇ teˇ hpaˍ hta‸ ngaˬ na yuˬ tuˬ yoˬ. Ngaˬ hta‸ taˇ baˬ 
taˉ laˇ-oˆ. 

Gʼuiˬsha ve awˬliˇtawˇhkawˇ hta‸ na yuˬ ve 

9Chaw haˉ paˍ lehˬ yawˇ ve nyi ma hta‸ hkʼaˬ hkʼe te da‸ kehˬ la piˇ gʼa tuˬ 
le. Nawˬ ve awˬliˇtawˇhkawˇ hta‸ na yuˬ ve hta‸ pa taw ceh tiˉ da‸ kehˬ la 
hpeh‸ ve yoˬ. 
10Nyi ma awˬ tawˬ hkʼa gaˬ, nawˬ ve kanˉ hta‸ ngaˬ te tuˬ yoˬ. Nawˬ ve 
awˬliˇtawˇhkawˇ hta‸ maˇ na yuˬ puiˉ ve chaw maˇ gʼa hpeh‸ tuˬ ngaˬ hta‸ 
ha‸ shaˉ taˍ laˇ-oˆ. 
11Ngaˬ nawˬ hta‸ maˇ gʼa te ya‸ tuˬ, nawˬ ve awˬliˇtawˇhkawˇ ngaˬ ve nyi ma 
hkʼaw lo ha‸ shaˉ taˍ ve yoˬ. 
12Gʼuiˬsha-oˬ, ngaˬ nawˬ hta‸ chiˇ mvuh ve yoˬ. Nawˬ ve awˬliˇtawˇhkawˇ ngaˬ 
hta‸ maˍ laˇ-oˆ. 
13Nawˬ piˇ laˇ ve awˬliˇtawˇhkawˇ hkʼa peu-eˬ hta‸ ngaˬ awˬ hkawˇ bvuhˬ 
chaweh tawnˇ gʼaw tuˬ yoˬ. 
14Hpu shi mawˇ jeˬ cawˬ maˇ leh nyi hkʼaˇ suh ve a‸ kehˉ, nawˬ ve 
awˬliˇtawˇhkawˇ hta‸ ngaˬ leuˉ leh nyi hkʼaˇ suh ve yoˬ. 
15Nawˬ maˍ laˇ ve awˬ ceuˬ teˇ hpaˍ hta‸ ngaˬ henˇ yuˬ leh, nawˬ kʼoˆ laˇ ve 
awˬ ceuˬ teˇ hpaˍ hta‸ ngaˬ dawˇ nyi chehˇ ve yoˬ. 
16Nawˬ ve awˬliˇtawˇhkawˇ teˇ hpaˍ awˬ hkʼaw lo ngaˬ ha lehˬ chehˇ leh, oˇ ve 
teˇ hpaˍ hta‸ ngaˬ leunˇ kʼai tuˬ ve maˇ heˆ. 

Gʼuiˬsha ve awˬliˇtawˇhkawˇ awˬ hkʼaw lo ha lehˬ ve 

17Nawˬ maˍ laˇ ve tawˇ hkawˇ hta‸ na yuˬ leh a sha‸ te‸ puiˉ tuˬ, nawˬ ve awˬ 
ceˬ hta‸ bon na‸ laˇ-oˆ. 

18Nawˬ ve awˬliˇtawˇhkawˇ awˬ hkʼaw lo cawˬ ve anˇ tuˬ uiˍ ve hteˇ ve cawˇ ve 
awˬ ceuˬ hta‸ ngaˬ mawˬ hpeh‸ tuˬ, ngaˬ ve mehˆ shiˍ hta‸ a ciˉ hpaw laˇ-oˆ. 
19Ngaˬ lehˬ miˬguiˬ chi awˬ hkʼoˆ lo teˇ hkui teˇ yanˇ ceh tiˉ gʼa chehˇ ve yoˬ. 
Nawˬ ve awˬliˇtawˇhkawˇ teˇ hpaˍ hta‸ taˇ yuˬ faˉ taˍ laˇ-oˆ. 
20Ngaˬ ve nyi ma lehˬ nawˬ suhˉ jehˬ ve hta‸ shiˍ gaˇ leh, hkʼaˬ htaˆ ka‸ law 
nyi tcuhˉ taˍ ve yoˬ. 
21Nawˬ lehˬ nyi ma uiˍ ve chaw hui hta‸ deˇ maˍ piˇ leh, nawˬ ve 
awˬliˇtawˇhkawˇ hta‸ baˬ taˉ ve chaw hui lehˬ hkeu ve hta‸ gʼa hkanˍ tuˬ yoˬ. 
22Ngaˬ lehˬ nawˬ ve awˬliˇtawˇhkawˇ teˇ hpaˍ hta‸ na yuˬ chehˇ ve pa taw, 
ngaˬ hta‸ maˇ shawˍ maˇ caˆ te laˇ chehˇ ve chaw hui ve la‸ sheh hkʼaw lo a 
ciˉ ponˬ laˇ-oˆ. 
23Uˉ peunˍ shehˍ hpaˇ teˇ hpaˍ ngaˬ hta‸ te luˬ tuˬ hkʼawˇ jehˬ da‸ chehˇ ve 
yoˬ. Ya‸ hkʼaˇ ngaˬ lehˬ nawˬ ve awˬliˇtawˇhkawˇ teˇ hpaˍ hta‸ henˇ yuˬ tcuhˉ 
taˍ tuˬ yoˬ. 
24Nawˬ ve awˬliˇtawˇhkawˇ teˇ hpaˍ ngaˬ hta‸ ha lehˬ tuˬ piˇ laˇ leh, ngaˬ hta‸ 
dawˇ hkʼaˇ piˇ laˇ chehˇ ve yoˬ. 

Awˬliˇtawˇhkawˇ hta‸ na yuˬ tuˬ dawˇ cheˆ ve 

25Ngaˬ shonˇ kʼai leh je‸ meu-e hkʼaw zuh‸ chehˇ taˍ ve yoˬ. Nawˬ ka ti‸ cawˬ 
taˍ ve hkʼe, ngaˬ hta‸ kʼaw‸ da‸ la piˇ-oˆ. 
26Ngaˬ te taˍ ve kanˉ hkʼa peu-eˬ nawˬ hta‸ hto maˍ laˇ peuˬ leh, nawˬ ngaˬ 
hta‸ kʼaw‸ yaw hkʼaw‸ laˇ ve yoˬ. Nawˬ ve awˬliˇtawˇhkawˇ ngaˬ hta‸ maˍ 
laˇ-oˆ. 
27Nawˬ ve awˬliˇtawˇhkawˇ teˇ hpaˍ hta‸ na gʼa tuˬ, ngaˬ hta‸ maˍ laˇ-oˆ. Nawˬ 
maˍ laˇ ve tawˇ teˇ hpaˍ hta‸ ngaˬ hkʼa deh‸ dawˇ nyi tuˬ yoˬ. 
28Ngaˬ lehˬ dawˇ haˍ jaˇ chehˇ ve yoˬ. Nawˬ ka ti‸ cawˬ taˍ ve hkʼe, ngaˬ hta‸ 
awˬ gʼaˇ kʼaw‸ cawˬ la piˇ-oˆ. 
29Ya‸ kʼaw maˇ gʼa ya‸ kʼai tuˬ, ngaˬ hta‸ ha‸ shaˉ laˇ leh, nawˬ ve 
awˬliˇtawˇhkawˇ ngaˬ hta‸ maˍ laˇ-oˆ. 

30Ngaˬ lehˬ nawˬ ve tawˇ hkawˇ hta‸ hkʼa deh‸ na yuˬ tuˬ dawˇ cheˆ taˍ peuˬ 
leh, nawˬ suhˉ jehˬ ve hta‸ ngaˬ hkʼa deh‸ henˇ yuˬ chehˇ ve yoˬ. 
31Gʼuiˬsha-oˬ, ngaˬ lehˬ nawˬ maˍ laˇ ve tawˇ teˇ hpaˍ hta‸ hkʼa deh‸ na yuˬ 
chehˇ ve yoˬ. Ngaˬ hta‸ ya‸ taw kuiˬ lo taˇ gaˬ tcuh laˇ-oˆ. 
32Nawˬ ngaˬ hta‸ shiˍ puiˉ ve nyi ma piˇ laˇ tuˬ ve pa taw, nawˬ ve 
awˬliˇtawˇhkawˇ teˇ hpaˍ hta‸ ngaˬ hkʼa deh‸ na yuˬ tuˬ yoˬ. 

Shiˍ puiˉ ve chaw hpeh‸ la tuˬ bon lawˬ hkawˇ 

33Gʼuiˬsha-oˬ, nawˬ ve awˬliˇtawˇhkawˇ teˇ hpaˍ ve tcuhˉ kuiˬ ngaˬ hta‸ a ciˉ 
maˍ laˇ-oˆ. Ngaˬ hkʼaˬ htaˆ ka‸ na yuˬ tuˬ yoˬ. 
34Nawˬ ve awˬliˇtawˇhkawˇ ngaˬ hta‸ hpeu‸ maˍ laˇ-oˆ. Nyi ma awˬ tawˬ hkʼa 
gaˬ ngaˬ na yuˬ tuˬ yoˬ. 
35Nawˬ ve awˬliˇtawˇhkawˇ hta‸ na yuˬ puiˉ tuˬ ngaˬ hta‸ ga laˇ-oˆ. Awˬ lawn 
kʼo, oˇ ve teˇ hpaˍ awˬ hkʼaw lo ha lehˬ tuˬ hta‸ ngaˬ gʼa mawˬ ve yoˬ. 
36Paw sha la tuˬ ve hta‸ ca ve a‸ kehˉ, nawˬ ve awˬliˇtawˇhkawˇ hta‸ na yuˬ 
gaˇ ve nyi ma cawˬ tuˬ ngaˬ hta‸ maˍ laˇ-oˆ. 
37Te‸ chiˉ awˬ bon maˇ cawˬ ve tawˇ hta‸ maˇ gʼa na yuˬ tuˬ ngaˬ hta‸ ga laˇ-
oˆ. Nawˬ ka ti‸ cawˬ taˍ ve hkʼe, ngaˬ hta‸ awˬ bon na‸ laˇ-oˆ. 
38Nawˬ ve tawˇ hta‸ na yuˬ puiˉ ve chaw hui hta‸ nawˬ te piˇ taˍ ve ka ti‸, 
ngaˬ awˬ hkʼoˆ lo htawˇ gaˬ la piˇ-oˆ. 
39Shu ngaˬ hta‸ maˇ shawˍ maˇ caˆ te laˇ chehˇ ve kawˆ tuˬ uiˍ ve awˬ ceuˬ teˇ 
hpaˍ awˬ hkʼaw lo ngaˬ hta‸ ponˬ laˇ-oˆ. Nawˬ suhˉ jehˬ piˇ ve teˇ ceuˬ hkʼaˬ 
ma anˇ tuˬ cawˬ ve le. 
40Nawˬ ve awˬliˇtawˇhkawˇ teˇ hpaˍ hta‸ ngaˬ na yuˬ gaˇ ve yoˬ. Nawˬ lehˬ 
hteˇ jaˇ cawˇ jaˇ ve pa taw, ngaˬ hta‸ chaw awˬ suhˉ kʼaw‸ hpeh‸ la piˇ-oˆ. 

Gʼuiˬsha ve awˬliˇtawˇhkawˇ hta‸ gʼaˇ va ve 

41Gʼuiˬsha-oˬ, nawˬ ngaˬ hta‸ hkʼaˬ ma ha‸ ve hpeu‸ maˍ laˇ leh, nawˬ ka ti‸ 
cawˬ taˍ ve hkʼe ngaˬ hta‸ a ciˉ ponˬ laˇ-oˆ. 



1627 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

42Oˇ hkʼe te ve kʼo, ngaˬ hta‸ maˇ shawˍ maˇ caˆ te laˇ chehˇ ve chaw hui hta‸ 
ngaˬ kʼaw‸ yaw hkʼaw‸ piˇ hpeh‸ tuˬ yoˬ. Awˬ lawn kʼo, nawˬ ve tawˇ hkawˇ 
hta‸ ceh tiˉ ngaˬ gʼaˇ va chehˇ ve yoˬ. 
43Hkʼaˬ htaˆ ka‸ hteˇ ve cawˇ ve tawˇ hta‸ ceh tiˉ yaw puiˉ tuˬ ngaˬ hta‸ maˍ 
laˇ-oˆ. Awˬ lawn kʼo, ngaˬ ve dawˇ law kuiˬ nawˬ ve la‸ sheh hkʼaw cawˬ ve 
yoˬ. 
44Ngaˬ te‸ chehˇ ve teˇ co-e nawˬ ve awˬliˇtawˇhkawˇ hta‸ na yuˬ tuˬ yoˬ. 
45Nawˬ maˍ laˇ ve tawˇ hkawˇ teˇ hpaˍ hta‸ ngaˬ coˇ caˇ leh na yuˬ chehˇ ve pa 
taw, ngaˬ lehˬ ponˬ ve chaw hpeh‸ la tuˬ yoˬ. 
46Ngaˬ lehˬ jawˇmawˇ teˇ hpaˍ hta‸ nawˬ ve awˬliˇtawˇhkawˇ hto maˍ piˇ leh, 
ngaˬ gʼa ya‸ taw tuˬ ve maˇ heˆ. 
47Ngaˬ lehˬ nawˬ ve awˬliˇtawˇhkawˇ teˇ hpaˍ hta‸ ha‸ ve pa taw, oˇ ve teˇ 
hpaˍ hta‸ na yuˬ gaˇ ve nyi ma cawˬ ve yoˬ. 
48Nawˬ ve awˬliˇtawˇhkawˇ teˇ hpaˍ hta‸ ngaˬ ha‸ leh taˍ uiˍ taˍ mvuh chehˇ 
ve yoˬ. Nawˬ maˍ laˇ ve tawˇ teˇ hpaˍ hta‸ ngaˬ dawˇ nyi tcuhˉ taˍ tuˬ yoˬ. 

Gʼuiˬsha ve awˬliˇtawˇhkawˇ hta‸ nyi hkʼaˇ suh ve 

49Nawˬ ve awˬ ceˬ paˍ hta‸ nawˬ te piˇ taˍ ve ka ti‸ hta‸ a ciˉ dawˇ nawˇ-oˆ. 
Ka ti‸ oˇ ve ngaˬ hta‸ dawˇ law tuˬ piˇ laˇ ve yoˬ. 
50Tu‸ hkanˍ ve hta‸ ngaˬ gʼa hkanˍ chehˇ htaˇ, ngaˬ kʼaw‸ dawˇ sha la ve yoˬ. 
Awˬ lawn kʼo nawˬ ve ka ti‸ ngaˬ hta‸ a sha‸ kʼaw‸ te‸ la piˇ ve yoˬ. 
51Nyi ma uiˍ ve chaw teˇ hpaˍ ngaˬ hta‸ maˇ shawˍ maˇ caˆ te laˇ chehˇ ve 
htawˇ, ngaˬ lehˬ nawˬ ve awˬliˇtawˇhkawˇ hta‸ maˇ chiˇ baˬ. 
52Gʼuiˬsha-oˬ, ponˬ laˬ htaˇ nawˬ ngaˬ hta‸ maˍ laˇ taˍ ve tawˇ teˇ hpaˍ hta‸ 
ngaˬ dawˇ nawˇ chehˇ leh, oˇ ve teˇ hpaˍ ngaˬ hta‸ dawˇ sha laˇ chehˇ ve yoˬ. 
53Haiˬ ve chaw teˇ hpaˍ nawˬ ve awˬliˇtawˇhkawˇ hta‸ maˇ na yuˬ ve hta‸ ngaˬ 
gʼa mawˬ ve teˇ yanˇ, ngaˬ nyi ma zuhˆ jaˇ ve yoˬ. 

54Miˬguiˬ chi hkʼoˆ ngaˬ teˇ hkui teˇ yanˇ gʼa chehˇ ve awˬ yanˇ hkʼaw lo, nawˬ 
ve awˬliˇtawˇhkawˇ hta‸ caˉ da‸ ve kʼa muiˬ hkawˇ teˇ hpaˍ hta‸ ngaˬ yuˬ 
tawˆ chehˇ ve yoˬ. 
55Gʼuiˬsha-oˬ, mvuhˇ hpeu‸ htaˇ ngaˬ nawˬ hta‸ dawˇ nawˇ leh, nawˬ ve 
awˬliˇtawˇhkawˇ hta‸ dawˇ nyi chehˇ ve yoˬ. 
56Nawˬ ve awˬliˇtawˇhkawˇ hta‸ na yuˬ ve pa taw, ha lehˬ tuˬ hta‸ ngaˬ gʼa 
mawˬ ve yoˬ. 

Gʼuiˬsha ve awˬliˇtawˇhkawˇ hta‸ na yuˬ ve 

57Gʼuiˬsha-oˬ, nawˬ hta‸ ceh tiˉ ngaˬ loˍ ve yoˬ. Nawˬ ve awˬliˇtawˇhkawˇ teˇ 
hpaˍ hta‸ na yuˬ tuˬ ngaˬ ka ti‸ te ve yoˬ. 
58Nawˬ ka ti‸ cawˬ taˍ ve hkʼe, ngaˬ hta‸ a ciˉ ha kʼaˉ laˇ-oˆ. Ngaˬ ve nyi ma 
awˬ tawˬ hkʼa gaˬ nawˬ hta‸ lawˬ hkawˉ ve yoˬ. 
59Ngaˬ te chehˇ ve kanˉ teˇ hpaˍ hta‸ kʼaw‸ dawˇ nyi leh, nawˬ ve 
awˬliˇtawˇhkawˇ teˇ hpaˍ hta‸ na yuˬ tuˬ ngaˬ ka ti‸ te ve yoˬ. 
60Nawˬ ve awˬliˇtawˇhkawˇ teˇ hpaˍ hta‸ ngaˬ la‸ haˉ na yuˬ tuˬ yoˬ. 
61Haiˬve chaw teˇ hpaˍ ngaˬ hta‸ va htaw chehˇ ve yoˬ. Ya‸ hkʼaˇ, nawˬ ve 
awˬliˇtawˇhkawˇ teˇ hpaˍ hta‸ ngaˬ maˇ leunˇ. 
62Nawˬ lehˬ hteˇ ve cawˇ ve hkʼaw suhˉ jehˬ chehˇ ve hta‸ chiˇ mvuh tuˬ, shehˍ 
kʼaw hkui htaˇ ngaˬ nawˇ la ve yoˬ. 
63Ngaˬ lehˬ nawˬ ve tawˇ hkawˇ hta‸ na yuˬ leh, nawˬ ve kanˉ hta‸ te chehˇ ve 
chaw hkʼa peu-eˬ ve awˬ chawˇ hpeh‸ ve yoˬ. 
64Gʼuiˬsha-oˬ, nawˬ ve ha‸ pehnˇ ve teˇ ceuˬ miˬguiˬ hkʼoˆ lo biˇ sheˆ chehˇ ve 
yoˬ. Nawˬ ve awˬliˇtawˇhkawˇ teˇ hpaˍ ngaˬ hta‸ maˍ laˇ-oˆ. 

Awˬliˇtawˇhkawˇ awˬ hpfuhˇ hkʼaˆ ve 

65Gʼuiˬsha-oˬ, nawˬ lehˬ ka ti‸ yeˬ jaˇ leh, ngaˬ hta‸ awˬ bon na‸ laˇ chehˇ ve 
yoˬ. 
66Nawˬ ve awˬliˇtawˇhkawˇ teˇ hpaˍ hta‸ ngaˬ gʼaˇ va chehˇ ve pa taw, ngaˬ 
hta‸ cuˇ yiˍ maˍ yiˍ leh shiˍ puiˉ ve nyi ma pe‸ laˇ-oˆ. 



1629 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

67Nawˬ ngaˬ hta‸ maˇ ciˍ yanˍ laˇ sheˍ gʼuˇ suhˍ, ngaˬ laiˉ pawˆ te ya‸ jaw peuˬ 
ve yoˬ. Ya‸ hkʼaˇ chi beu‸ nawˬ ve tawˇ hkawˇ hta‸ ngaˬ na yuˬ chehˇ ve yoˬ. 
68Nawˬ lehˬ hkʼaˬ ma da‸ jaˇ leh hkʼaˬ ma ha kʼaˉ puiˉ jaˇ ve le. Nawˬ ve 
awˬliˇtawˇhkawˇ ngaˬ hta‸ maˍ laˇ-oˆ. 
69Nyi ma uiˍ ve chaw teˇ hpaˍ ngaˬ ve awˬ lawn heˍ hto chehˇ ve yoˬ. Ya‸ 
hkʼaˇ, nyi ma awˬ tawˬ hkʼa gaˬ nawˬ ve awˬliˇtawˇhkawˇ teˇ hpaˍ hta‸ ngaˬ 
na yuˬ chehˇ ve yoˬ. 
70Chaw oˇ ve teˇ hpaˍ lehˬ, shiˍ puiˉ ve nyi ma maˇ cawˬ. Ya‸ hkʼaˇ nawˬ ve 
awˬliˇtawˇhkawˇ awˬ hkʼaw lo ha lehˬ tuˬ hta‸ ngaˬ gʼa mawˬ ve yoˬ. 
71Nawˬ ngaˬ hta‸ ciˍ yanˍ laˇ ve lehˬ cawˇ ve yoˬ. Nawˬ ngaˬ hta‸ oˇ hkʼe te laˇ 
ve pa taw nawˬ ve awˬliˇtawˇhkawˇ teˇ hpaˍ hta‸ ngaˬ henˇ yuˬ puiˉ la ve yoˬ. 
72Nawˬ ngaˬ hta‸ piˇ laˇ ve awˬliˇtawˇhkawˇ lehˬ, miˬguiˬ hkʼoˆ cawˬ ve hpu 
hkʼa peu-eˬ a‸ kehˉ awˬ hpfuhˇ hkʼaˆ jaˇ ve yoˬ. 

Gʼuiˬsha ve awˬliˇtawˇhkawˇ lehˬ hteˇ jaˇ cawˇ jaˇ ve 

73Nawˬ ngaˬ hta‸ te hpanˍ leh ha‸ shaˉ laˇ chehˇ ve yoˬ. Nawˬ ve 
awˬliˇtawˇhkawˇ teˇ hpaˍ hta‸ ngaˬ henˇ yuˬ puiˉ la tuˬ, ngaˬ hta‸ shiˍ puiˉ ve 
cuˇ yiˍ pe‸ laˇ-oˆ. 
74Ngaˬ nawˬ ve ka ti‸ hta‸ gʼaˇ va chehˇ ve pa taw, nawˬ hta‸ yawˆ yan ve 
chaw teˇ hpaˍ ngaˬ hta‸ gʼa mawˬ ve teˇ yanˇ ha lehˬ jaˇ tuˬ yoˬ. 
75Gʼuiˬsha-oˬ, nawˬ suhˉ jehˬ ve lehˬ hteˇ jaˇ cawˇ jaˇ ve yoˬ. Nawˬ ka ti‸ yeˬ ve 
pa taw, ngaˬ hta‸ ciˍ yanˍ laˇ ve hta‸ ngaˬ shiˍ ve yoˬ. 
76Nawˬ ngaˬ hta‸ ka ti‸ te laˇ taˍ ve hkʼe, nawˬ ve ha‸ pehnˇ ve teˇ ceuˬ ngaˬ 
hta‸ dawˇ sha laˇ piˇ-oˆ. 
77Ngaˬ lehˬ nawˬ ve awˬliˇtawˇhkawˇ awˬ hkʼaw lo ha lehˬ chehˇ ve pa taw, 
ngaˬ gʼa te‸ chehˇ tuˬ ngaˬ hta‸ a ciˉ ha kʼaˉ laˇ-oˆ. 
78Nyi ma uiˍ ve chaw teˇ hpaˍ lehˬ ngaˬ ve awˬ lawn heˍ hto leh shaˉ hkiˆ 
hkanˍ chehˇ ve pa taw, yawˇ hui hta‸ ya‸ taw piˇ lawˬ-o‸. Ngaˬ lehˬ nawˬ ve 
awˬliˇtawˇhkawˇ teˇ hpaˍ hta‸ dawˇ nyi tcuhˉ taˍ tuˬ yoˬ. 

79Nawˬ hta‸ yawˆ yan ve chaw leh nawˬ ve awˬliˇtawˇhkawˇ hta‸ shiˍ ve chaw 
teˇ hpaˍ ngaˬ geh laˬ piˇ lawˬ-o‸. 
80Ngaˬ shonˇ kuiˬ lo maˇ gʼa gaˬ leh maˇ gʼa ya‸ taw tuˬ, ngaˬ lehˬ hkʼaˬ htaˆ 
ka‸ nawˬ ve awˬliˇtawˇhkawˇ hta‸ na yuˬ chehˇ ve chaw hpeh‸ tcuh laˇ-oˆ. 

Htaiˍ hkʼaw‸ laˇ tuˬ bon lawˬ hkawˇ 

81Gʼuiˬsha-oˬ, nawˬ ponˬ laˇ tuˬ ve hta‸ ngaˬ law chehˇ leh, ngaˬ lehˬ gʼaˇ nuˇ 
jaˇ peuˬ. Ngaˬ lehˬ nawˬ ve tawˇ hkawˇ hta‸ ceh tiˉ gʼaˇ va chehˇ ve yoˬ. 
82Nawˬ ka ti‸ te laˇ taˍ ve hta‸ law nyi leh, ngaˬ ve mehˆ shiˍ gʼaˇ nuˇ kʼai jaˇ 
peuˬ ve yoˬ. Nawˬ ngaˬ hta‸ hkʼaˬ htaˆ ga laˇ tuˬ le, teh‸ ngaˬ lawˬ na chehˇ ve 
yoˬ. 
83Ngaˬ lehˬ shu chiˇ baˬ taˍ ve a pehˉ meuˇ gʼuiˬ keu kuiˬ shaˍ guiˬ kʼuˉ hkʼe 
awˬ bon maˇ cawˬ ve chaw hpeh‸ ve yoˬ. Ya‸ hkʼaˇ ngaˬ lehˬ nawˬ ve 
awˬliˇtawˇhkawˇ hta‸ maˇ leunˇ. 
84Ngaˬ hkʼaˬ maw maw gʼa law chehˇ tuˬ sheˍ ve le. Ngaˬ hta‸ fawˉ mehˍ laˇ ve 
chaw hui hta‸ nawˬ hkʼaˬ htaˆ ciˍ yanˍ piˇ tuˬ ve le. 
85Nawˬ ve awˬliˇtawˇhkawˇ hta‸ maˇ na yuˬ leh nyi ma uiˍ ve chaw teˇ hpaˍ 
lehˬ, ngaˬ hta‸ hpeh yuˬ tuˬ miˬ kʼoˍ duˇ taˍ ve yoˬ. 
86Nawˬ ve awˬliˇtawˇhkawˇ teˇ hpaˍ lehˬ hteˇ jaˇ cawˇ jaˇ ve yoˬ. Chaw yaˇ teˇ 
hpaˍ lehˬ heˍ ve awˬ hkʼaw lo ngaˬ hta‸ fawˉ mehˍ laˇ chehˇ ve yoˬ. Ngaˬ hta‸ 
a ciˉ ga laˇ-oˆ. 
87Yawˇ hui ngaˬ hta‸ tiˇ pehˍ gʼa la paˇ neˇ ve yoˬ. Ya‸ hkʼaˇ, ngaˬ lehˬ nawˬ 
ve awˬliˇtawˇhkawˇ teˇ hpaˍ hta‸ maˇ leunˇ. 
88Nawˬ lehˬ ha‸ pehnˇ uiˍ jaˇ ve pa taw, nawˬ ve awˬliˇtawˇhkawˇ teˇ hpaˍ 
hta‸ na yuˬ puiˉ tuˬ ngaˬ hta‸ aw‸ bon na‸ laˇ-oˆ. 

Gʼuiˬsha ve awˬliˇtawˇhkawˇ hta‸ yonˍ ve 

89Gʼuiˬsha-oˬ, nawˬ ve tawˇ hkawˇ lehˬ mvuhˇ naw ma hkʼoˆ lo co co yeˬ chehˇ 
ve yoˬ. 

90Nawˬ ve ka ti‸ htawˇ, co co yeˬ chehˇ ve yoˬ. Nawˬ miˬguiˬ hta‸ te hpanˍ taˍ 
leh, ya‸ nyi hkʼa gaˬ yeˬ chehˇ ve yoˬ. 
91Nawˬ ve tawˇ hta‸ pa taw, awˬ ceuˬ hkʼa peu-eˬ ya‸ nyi hkʼa gaˬ yeˬ chehˇ 
ve yoˬ. Awˬ lawn kʼo, awˬ ceuˬ oˇ ve hkʼa peu-eˬ nawˬ ve awˬ ceˬ hpeh‸ ve 
yoˬ. 
92Nawˬ ve awˬliˇtawˇhkawˇ lehˬ, ngaˬ ve ha lehˬ tuˬ maˇ hpeh‸ ve hkʼe kʼo, ciˍ 
yanˍ ve hta‸ gʼa hkanˍ chehˇ htaˇ ka‸ ngaˬ suh-e tuˬ ve yoˬ. 
93Nawˬ ve awˬliˇtawˇhkawˇ teˇ hpaˍ hta‸ ngaˬ baˬ taˉ tuˬ ve maˇ heˆ. Awˬ lawn 
kʼo, oˇ ve teˇ hpaˍ hta‸ pa taw nawˬ ngaˬ hta‸ te‸ chehˇ tcuh laˇ ve yoˬ. 
94Ngaˬ lehˬ nawˬ ve yaˇ hpeh‸ ve yoˬ. Ngaˬ hta‸ a ciˉ ponˬ laˇ-oˆ. Ngaˬ lehˬ 
nawˬ ve awˬliˇtawˇhkawˇ hta‸ coˇ caˇ leh na yuˬ chehˇ ve yoˬ. 
95Haiˬ ve chaw teˇ hpaˍ ngaˬ hta‸ tiˇ pehˍ tuˬ law chehˇ taˍ ve yoˬ. Ya‸ hkʼaˇ, 
ngaˬ lehˬ nawˬ ve awˬliˇtawˇhkawˇ hta‸ ceh tiˉ dawˇ nyi tcuhˉ taˍ tuˬ yoˬ. 
96Miˬguiˬ hkʼoˆ cawˬ ve awˬ ceuˬ teˇ ceuˬ ka‸ biˇ ve maˇ cawˬ ve hta‸ ngaˬ gʼa 
shiˍ ve yoˬ. Ya‸ hkʼaˇ, nawˬ ve awˬliˇtawˇhkawˇ lehˬ biˇ jaˇ ve yoˬ. 

Gʼuiˬsha ve awˬliˇtawˇhkawˇ hta‸ ha‸ ve 

97Nawˬ ve awˬliˇtawˇhkawˇ hta‸ ngaˬ ha‸ jaˇ leh, teˇ nyi tanˇ vanˇ ngaˬ dawˇ 
nyi chehˇ ve yoˬ. 
98Nawˬ ve awˬliˇtawˇhkawˇ lehˬ hkʼaˬ htaˆ ka‸ ngaˬ geh chehˇ taˍ leh ngaˬ ve 
canˇ paˍ teˇ hpaˍ a‸ kehˉ ngaˬ hta‸ leuˉ leh cuˇ yiˍ cawˬ la tuˬ te laˇ chehˇ ve 
yoˬ. 
99Nawˬ maˍ laˇ ve tawˇ teˇ hpaˍ hta‸ ngaˬ dawˇ nyi tcuhˉ taˍ ve pa taw, ngaˬ 
ve saˍla‸ teˇ hpaˍ a‸ kehˉ ka‸ ngaˬ shiˍ maˇ la ve yoˬ. 
100Ngaˬ nawˬ ve awˬliˇtawˇhkawˇ teˇ hpaˍ hta‸ na yuˬ tcuhˉ taˍ ve pa taw, 
chaw mawˇ teˇ hpaˍ a‸ kehˉ leuˉ leh ngaˬ cuˇ yiˍ cawˬ la ve yoˬ. 
101Ngaˬ nawˬ ve tawˇ hta‸ na yuˬ gaˇ puiˉ ve nyi ma cawˬ ve pa taw, haiˬ ve 
kanˉ hkʼa peu-eˬ hta‸ ngaˬ baˬ taˉ peuˬ. 

102Nawˬ lehˬ ngaˬ ve saˍla‸ hpeh‸ ve pa taw, nawˬ maˍ laˇ ve tawˇ teˇ hpaˍ 
hta‸ ngaˬ maˇ baˬ taˉ. 
103Nawˬ maˍ laˇ ve tawˇ teˇ hpaˍ lehˬ hkʼaˬ ma mehˬ jaˇ ve le. Oˇ ve teˇ hpaˍ 
lehˬ pehˇ gʼuiˬ a‸ kehˉ mehˬ jaˇ ve yoˬ. 
104Nawˬ ve awˬliˇtawˇhkawˇ awˬ hkʼaw lo ngaˬ cuˇ yiˍ gʼa ve pa taw, cha‸ chiˆ 
ve kanˉ hkʼa peu-eˬ hta‸ ngaˬ canˇ ve yoˬ. 

Gʼuiˬsha ve awˬliˇtawˇhkawˇ awˬ gʼeuˆ 

105Nawˬ ve tawˇ hkawˇ lehˬ ngaˬ hta‸ sheh kʼai laˇ tuˬ aˬ miˍ kawˆ faiˇ hpeh‸ 
leh, ngaˬ ve ya‸ kʼaw awˬ pon awˬ gʼeuˆ hpeh‸ ve yoˬ. 
106Nawˬ maˍ laˇ ve hteˇ ve cawˇ ve tawˇ hta‸ hkʼa deh‸ na yuˬ tuˬ, ngaˬ ka ti‸ 
te taˍ ve hta‸ dawˇ nawˇ tcuhˉ taˍ tuˬ yoˬ. 
107Gʼuiˬsha-oˬ, ngaˬ gʼa tu‸ gʼa hkanˍ jaˇ ve yoˬ. Nawˬ ka ti‸ cawˬ taˍ ve hkʼe 
ngaˬ hta‸ a ciˉ te‸ chehˇ tcuh laˇ-oˆ. 
108Gʼuiˬsha-oˬ, ngaˬ ve chiˇ mvuh hkawˇ hta‸ ha‸ yuˬ laˇ leh, nawˬ ve 
awˬliˇtawˇhkawˇ ngaˬ hta‸ a ciˉ maˍ laˇ-oˆ. 
109Ngaˬ ve a sha‸ tanˇ piˇ tuˬ, hkʼaˬ htaˆ ka‸ ngaˬ gu taˍ hehnˇ taˍ ve yoˬ. Ngaˬ 
lehˬ nawˬ ve awˬliˇtawˇhkawˇ hta‸ maˇ leunˇ. 
110Haiˬ ve chaw teˇ hpaˍ ngaˬ hta‸ va htaw chehˇ taˍ ve yoˬ. Ya‸ hkʼaˇ, ngaˬ 
lehˬ nawˬ ve awˬliˇtawˇhkawˇ hta‸ maˇ baˬ taˉ. 
111Nawˬ ve awˬliˇtawˇhkawˇ teˇ hpaˍ lehˬ, co co taiˍ taiˍ ngaˬ ve mawˇ hpeh‸ 
ve yoˬ. Oˇ ve teˇ hpaˍ lehˬ, ngaˬ ve nyi ma awˬ pon ha lehˬ tuˬ hpeh‸ ve yoˬ. 
112Ngaˬ suh htaˇ hkʼa gaˬ, nawˬ ve awˬliˇtawˇhkawˇ hta‸ na yuˬ tuˬ dawˇ cheˆ 
taˍ peuˬ. 

Gʼuiˬsha ve awˬliˇtawˇhkawˇ awˬ hkʼaw ponˬ kuiˬ cawˬ ve 

113Ngaˬ lehˬ nawˬ ve awˬliˇtawˇhkawˇ hta‸ ha‸ ve pa taw, nawˬ hta‸ ka ti‸ 
maˇ yeˬ ve chaw hui hta‸ ngaˬ canˇ ve yoˬ. 
114Nawˬ lehˬ ngaˬ hta‸ ha‸ shaˉ laˇ shehˍ hpaˇ hpeh‸ ve pa taw, nawˬ ve ka ti‸ 
hta‸ ngaˬ cuˇ chehˇ ve yoˬ. 

115Venˇbaˆ yaˇ teˇ hpaˍ-oˬ, ngaˬ geh lo tawˆ kʼai-o. Gʼuiˬsha ve awˬliˇtawˇhkawˇ 
teˇ hpaˍ hta‸ ngaˬ na yuˬ tuˬ yoˬ. 
116Ngaˬ a sha‸ gʼa te‸ chehˇ tuˬ nawˬ ka ti‸ cawˬ taˍ ve hkʼe, ngaˬ hta‸ awˬ 
gʼaˇ awˬ shaˉ pe‸ laˇ-oˆ. Ngaˬ dawˇ law chehˇ ve teˇ yanˇ, ngaˬ hta‸ nyi ma taˇ 
luˬ tcuh laˇ-oˆ. 
117Ngaˬ gʼa ponˬ tuˬ ngaˬ hta‸ vawˆ taˍ laˇ-oˆ. Nawˬ ve awˬliˇtawˇhkawˇ hta‸ 
ngaˬ hkʼaˬ htaˆ ka‸ na yuˬ tuˬ yoˬ. 
118Nawˬ ve awˬliˇtawˇhkawˇ hta‸ maˇ na yuˬ ve chaw hui hta‸ nawˬ chiˇ baˬ 
ve yoˬ. Yawˇ hui ve haiˬ ve dawˇ hkʼaˇ teˇ hpaˍ lehˬ, te‸ chiˉ awˬ bon maˇ 
cawˬ. 
119Nawˬ lehˬ haiˬ ve chaw teˇ hpaˍ hta‸ te‸ chiˉ awˬ hpfuhˇ maˇ cawˬ ve mawˇ 
hkʼe shawˍ taˍ ve yoˬ. Chi hta‸ pa taw, nawˬ maˍ laˇ ve tawˇ teˇ hpaˍ hta‸ 
ngaˬ ha‸ jaˇ ve yoˬ. 
120Nawˬ hta‸ pa taw ngaˬ kawˆ jaˇ ve yoˬ. Nawˬ ciˍ yanˍ laˇ ve hta‸ ngaˬ kawˆ 
jaˇ ve yoˬ. 

Gʼuiˬsha ve awˬliˇtawˇhkawˇ hta‸ na yuˬ ve 

121Ngaˬ lehˬ da‸ ve hteˇ ve kanˉ hta‸ ceh tiˉ te ve yoˬ. Ngaˬ hta‸ canˇ paˍ teˇ 
hpaˍ ve la‸ sheh hkʼaw lo taˇ baˬ taˉ laˇ-oˆ. 
122Nawˬ ve awˬ ceˬ paˍ hta‸ ga laˇ tuˬ ka ti‸ te laˇ-oˆ. Nyi ma uiˍ ve chaw teˇ 
hpaˍ ngaˬ hta‸ taˇ kʼaw‸ fawˉ mehˍ laˇ piˇ-oˆ. 
123Nawˬ ka ti‸ cawˬ taˍ ve hkʼe, ngaˬ hta‸ htaiˍ hkʼaw‸ laˇ tuˬ ve hta‸ tiˉ law 
nyi chehˇ ve pa taw, ngaˬ ve mehˆ shiˍ awˬ gʼaˇ nuˇ jaˇ peuˬ ve yoˬ. 
124Nawˬ ha‸ pehnˇ ve hkʼaw ngaˬ hta‸ ga laˇ leh, nawˬ ve awˬliˇtawˇhkawˇ 
ngaˬ hta‸ maˍ laˇ-oˆ. 
125Ngaˬ lehˬ nawˬ ve awˬ ceˬ hpeh‸ ve yoˬ. Nawˬ maˍ laˇ ve tawˇ teˇ hpaˍ hta‸ 
shiˍ hpeh‸ tuˬ, ngaˬ hta‸ shiˍ puiˉ ve nyi ma pe‸ laˇ-oˆ. 
126Gʼuiˬsha-oˬ, chi beu‸ nawˬ kanˉ te yanˇ gaˬ peuˬ. Awˬ lawn kʼo, chaw yaˇ teˇ 
hpaˍ nawˬ ve awˬliˇtawˇhkawˇ hta‸ baˬ taˉ peuˬ. 

127Da‸ jaˇ ve shi a‸ kehˉ nawˬ ve awˬliˇtawˇhkawˇ hta‸ ngaˬ ha‸ jaˇ ve yoˬ. 
128Chi hta‸ pa taw, nawˬ maˍ laˇ ve tawˇ teˇ hpaˍ hta‸ ngaˬ na yuˬ leh, maˇ 
hteˇ maˇ cawˇ ve kanˉ teˇ hpaˍ hta‸ ngaˬ canˇ ve yoˬ. 

Gʼuiˬsha ve awˬliˇtawˇhkawˇ hta‸ na yuˬ ve 

129Nawˬ maˍ laˇ ve tawˇ teˇ hpaˍ lehˬ anˇ tuˬ uiˍ jaˇ leh, nyi ma awˬ tawˬ hkʼa 
gaˬ ngaˬ na yuˬ chehˇ ve yoˬ. 
130Nawˬ hpeu‸ maˍ laˇ ve tawˇ teˇ hpaˍ awˬ gʼeuˆ piˇ laˇ leh, te‸ chiˉ maˇ shiˍ 
ve chaw hui hta‸ cuˇ yiˍ cawˬ la piˇ ve yoˬ. 
131Nawˬ ve awˬliˇtawˇhkawˇ teˇ hpaˍ hta‸ ngaˬ sheˉ lai leh, dawˇ law tcuhˉ taˍ 
ve yoˬ. 
132Nawˬ hta‸ ha‸ ve chaw teˇ hpaˍ hta‸ nawˬ ha kʼaˉ piˇ ve hkʼe, ngaˬ hpawˇ 
hpfuhˆ leh ngaˬ hta‸ a ciˉ ha kʼaˉ laˇ-oˆ. 
133Nawˬ ka ti‸ cawˬ taˍ ve hkʼe, ngaˬ maˇ gʼa paiˍ tuˬ a ciˉ ha‸ shaˉ laˇ-oˆ. Haiˬ 
ve awˬ ceuˬ ngaˬ hui hta‸ taˇ gʼaˇ piˇ lawˬ-o‸. 
134Nawˬ ve awˬliˇtawˇhkawˇ hta‸ ngaˬ na yuˬ hpeh‸ tuˬ, ngaˬ hta‸ fawˉ mehˍ 
laˇ chehˇ ve chaw hui ve la‸ sheh hkʼaw lo ngaˬ hta‸ a ciˉ ponˬ laˇ-oˆ. 
135Ngaˬ geh chehˇ taˍ leh ngaˬ hta‸ awˬ bon na‸ laˇ-oˆ. Nawˬ ve 
awˬliˇtawˇhkawˇ ngaˬ hta‸ maˍ laˇ-oˆ. 
136Chaw yaˇ teˇ hpaˍ nawˬ ve awˬliˇtawˇhkawˇ hta‸ maˇ na yuˬ ve pa taw, ngaˬ 
ve mehˆ gʼuiˬ iˉ kaˆ lawˬ hkʼe ya‸ la chehˇ ve yoˬ. 

Gʼuiˬsha ve awˬliˇtawˇhkawˇ hteˇ jaˇ cawˇ jaˇ ve 

137Gʼuiˬsha-oˬ, nawˬ lehˬ hteˇ jaˇ cawˇ jaˇ leh, nawˬ ve awˬliˇtawˇhkawˇ teˇ 
hpaˍ htawˇ hteˇ jaˇ cawˇ jaˇ ve yoˬ. 
138Nawˬ piˇ laˇ taˍ ve awˬliˇtawˇhkawˇ teˇ hpaˍ lehˬ awˬ tehˬ awˬ na hteˇ jaˇ 
cawˇ jaˇ ve yoˬ. 
139Ngaˬ ve canˇ paˍ teˇ hpaˍ nawˬ ve awˬliˇtawˇhkawˇ hta‸ maˇ shawˍ maˇ caˆ 
te ve pa taw, ngaˬ nyi ma zuhˆ ve teˇ ceuˬ aˬ miˍ hkʼa shuˍ to‸ chehˇ ve yoˬ. 
140Nawˬ ve ka ti‸ yeˬ jaˇ ve pa taw, oˇ ve teˇ hpaˍ hta‸ ngaˬ ha‸ jaˇ ve yoˬ. 

141Ngaˬ lehˬ te‸ chiˉ awˬ me‸ awˬ hponˇ maˇ cawˬ leh, shu chiˇ baˬ taˬ ve 
chaw hpeh‸ ve yoˬ. Ya‸ hkʼaˇ, ngaˬ lehˬ nawˬ ve awˬliˇtawˇhkawˇ hta‸ maˇ 
chiˇ baˬ. 
142Nawˬ ve hteˇ ve cawˇ ve teˇ ceuˬ co co yeˬ chehˇ leh, nawˬ ve 
awˬliˇtawˇhkawˇ htawˇ, hkʼaˬ htaˆ ka‸ hteˇ jaˇ ve yoˬ. 
143Ngaˬ geh lo kawˆ tuˬ dawˇ haˍ tuˬ hkʼa biˇ cawˬ taˍ ve yoˬ. Ya‸ hkʼaˇ, nawˬ 
ve awˬliˇtawˇhkawˇ ngaˬ hta‸ kʼaw‸ ha lehˬ la piˇ ve yoˬ. 
144Nawˬ maˍ laˇ ve tawˇ teˇ hpaˍ hkʼaˬ htaˆ ka‸ hteˇ jaˇ cawˇ jaˇ ve yoˬ. Ngaˬ a 
sha‸ gʼa te‸ tuˬ ngaˬ hta‸ shiˍ puiˉ ve nyi ma pe‸ laˇ-oˆ. 

Htaiˍ hkʼaw‸ laˇ tuˬ bon lawˬ hkawˇ 

145Nyi ma awˬ tawˬ hkʼa gaˬ ngaˬ nawˬ hta‸ kuˬ chehˇ ve yoˬ. Gʼuiˬsha-oˬ, ngaˬ 
kuˬ hkawˇ hta‸ a ciˉ na yuˬ laˇ-oˆ. Ngaˬ nawˬ ve awˬliˇtawˇhkawˇ hta‸ na yuˬ 
tuˬ yoˬ. 
146Ngaˬ nawˬ hta‸ kuˬ chehˇ ve yoˬ. Ngaˬ hta‸ a ciˉ ponˬ laˇ-oˆ. Nawˬ ve 
awˬliˇtawˇhkawˇ hta‸ ngaˬ na yuˬ tuˬ yoˬ. 
147Mvuhˇ nyi maˇ tawˆ la sheˍ htaˇ, ngaˬ hta‸ ga laˇ tuˬ ngaˬ nawˬ hta‸ kuˬ 
chehˇ ve yoˬ. Nawˬ ve ka ti‸ hta‸ ceh tiˉ ngaˬ cuˇ chehˇ ve yoˬ. 
148Nawˬ maˍ laˇ ve tawˇ teˇ hpaˍ hta‸ dawˇ nyi tuˬ teˇ haˉ mvuhˇ hkʼa htiˇ ngaˬ 
nawˇ taˍ ve yoˬ. 
149Gʼuiˬsha-oˬ, nawˬ ha‸ pehnˇ uiˍ ve pa taw, ngaˬ lawˬ ve awˬ hkawˇ hta‸ a 
ciˉ na yuˬ laˇ-oˆ. Nawˬ ha kʼaˉ puiˉ ve pa taw, ngaˬ ve a sha‸ hta‸ ha‸ shaˉ taˍ 
laˇ-oˆ. 
150Nawˬ ve awˬliˇtawˇhkawˇ hta‸ a ciˉ ka‸ maˇ shiˍ ve chaw hui ngaˬ hta‸ 
fawˉ mehˍ laˇ tuˬ ngaˬ paˇ lo jiˆ laˬ chehˇ ve yoˬ. 
151Ya‸ hkʼaˇ, Gʼuiˬsha-oˬ, nawˬ lehˬ ngaˬ paˇ lo chehˇ taˍ ve yoˬ. Nawˬ ve ka 
ti‸ htawˇ yeˬ jaˇ ve yoˬ. 
152Ponˬ laˬ htaˇ nawˬ maˍ laˇ ve tawˇ teˇ hpaˍ hta‸ ngaˬ gʼa henˇ jaw ve yoˬ. 
Tawˇ oˇ ve teˇ hpaˍ hta‸ nawˬ co co yeˬ chehˇ piˇ lawˬ ve yoˬ. 

Htaiˍ hkʼaw‸ laˇ tuˬ lawˬ ve 

153Ngaˬ lehˬ nawˬ ve awˬliˇtawˇhkawˇ hta‸ maˇ baˬ taˉ ve pa taw, ngaˬ tu‸ 
chehˇ hkanˍ chehˇ ve hta‸ nyi leh a ciˉ ponˬ laˇ-oˆ. 
154Ngaˬ hta‸ ha‸ shaˉ leh ponˬ laˇ-oˆ. Nawˬ ka ti‸ cawˬ taˍ ve hkʼe, ngaˬ hta‸ a 
ciˉ ponˬ laˇ-oˆ. 
155Haiˬ ve chaw teˇ hpaˍ lehˬ nawˬ ve awˬliˇtawˇhkawˇ hta‸ maˇ na yuˬ ve pa 
taw, gʼa ponˬ tuˬ ve maˇ heˆ. 
156Gʼuiˬsha-oˬ, nawˬ ha kʼaˉ ve teˇ ceuˬ uiˍ jaˇ maˇ jaˇ ve yoˬ. Ha kʼaˉ ve awˬ 
hkʼaw lo ngaˬ hta‸ a ciˉ ponˬ laˇ-oˆ. 
157Ngaˬ hta‸ fawˉ mehˍ gaˇ ve canˇ paˍ maˇ maˇ cawˬ ve yoˬ. Ya‸ hkʼaˇ, ngaˬ 
lehˬ nawˬ ve awˬliˇtawˇhkawˇ hta‸ na yuˬ tcuhˉ taˍ ve yoˬ. 
158Canˇ paˍ oˇ ve teˇ hpaˍ lehˬ, nawˬ ve awˬliˇtawˇhkawˇ hta‸ maˇ na yuˬ ve pa 
taw, ngaˬ hpeh‸ bawˬ jaˇ ve yoˬ. 
159Gʼuiˬsha-oˬ, nawˬ ve tawˇ hkawˇ hta‸ ngaˬ hkʼaˬ ma ha‸ ve hta‸ nyi sheˍ. 
Nawˬ ha‸ pehnˇ ve teˇ ceuˬ maˇ htaiˍ maˇ pa puiˉ ve pa taw, ngaˬ hta‸ a ciˉ 
ponˬ laˇ-oˆ. 
160Nawˬ ve awˬliˇtawˇhkawˇ lehˬ hteˇ jaˇ cawˇ jaˇ leh, co co yeˬ chehˇ ve yoˬ. 

Gʼuiˬsha ve awˬliˇtawˇhkawˇ hta‸ taˍ uiˍ ve 

161Awˬ gʼaˇ uiˍ ve chaw teˇ hpaˍ, maˇ hteˇ maˇ cawˇ ve hkʼaw ngaˬ hta‸ ca 
bawˆ la chehˇ ve yoˬ. Ya‸ hkʼaˇ, nawˬ ve awˬliˇtawˇhkawˇ hta‸ ngaˬ taˍ uiˍ ve 
yoˬ. 
162Nawˬ ve ka ti‸ teˇ hpaˍ hta‸ pa taw, ngaˬ hkʼaˬ ma gʼa ha lehˬ ve le. Ngaˬ 
lehˬ awˬ hpfuhˇ hkʼaˆ jaˇ ve mawˇ hta‸ ca mawˬ ve chaw hkʼe ha lehˬ jaˇ ve 
yoˬ. 
163Heˍ ve awˬ ceuˬ hkʼa peu-eˬ hta‸ ngaˬ canˇ leh, nawˬ ve awˬliˇtawˇhkawˇ 
hta‸ ngaˬ ha‸ ve yoˬ. 
164Nawˬ lehˬ hteˇ lehˍ cawˇ lehˍ suhˉ jehˬ ve pa taw, teˇ nyi suhˍ pawˆ ngaˬ 
nawˬ hta‸ chiˇ mvuh ve yoˬ. 

165Nawˬ ve awˬliˇtawˇhkawˇ hta‸ ha‸ ve chaw teˇ hpaˍ gawˬ lehˍ gʼa chehˇ 
leh, chaw teˇ gʼaˇ ka‸ yawˇ hui hta‸ paiˍ piˇ tuˬ te maˇ gʼa. 
166Gʼuiˬsha-oˬ, nawˬ ponˬ laˇ tuˬ hta‸ ngaˬ law taˍ leh, nawˬ kʼoˆ laˇ ve hkʼe 
ngaˬ te chehˇ ve yoˬ. 
167Nawˬ maˍ laˇ ve tawˇ teˇ hpaˍ hta‸ ngaˬ na yuˬ leh, nyi ma awˬ tawˬ hkʼa 
gaˬ ha‸ ve yoˬ. 
168Ngaˬ lehˬ nawˬ ve awˬliˇtawˇhkawˇ hta‸ na yuˬ leh, ngaˬ te chehˇ ve kanˉ 
teˇ ceuˬ le le hta‸ nawˬ mawˬ chehˇ taˍ ve yoˬ. 

Ga laˇ tuˬ lawˬ ve bon lawˬ hkawˇ 

169Gʼuiˬsha-oˬ, ngaˬ kuˬ ve awˬ hkawˇ nawˬ geh lo gaˬ la piˇ-oˆ. Nawˬ ka ti‸ 
cawˬ taˍ ve hkʼe, ngaˬ hta‸ shiˍ puiˉ ve cuˇ yiˍ pe‸ laˇ-oˆ. 
170Ngaˬ ve bon lawˬ hkawˇ hta‸ na yuˬ leh, nawˬ ka ti‸ cawˬ taˍ ve hkʼe, ngaˬ 
hta‸ a ciˉ ponˬ laˇ-oˆ. 
171Nawˬ ngaˬ hta‸ awˬliˇtawˇhkawˇ maˍ laˇ peuˬ ve pa taw, ngaˬ nawˬ hta‸ 
hkʼaˬ htaˆ ka‸ chiˇ mvuh tuˬ yoˬ. 
172Nawˬ ve awˬliˇtawˇhkawˇ hteˇ jaˇ cawˇ jaˇ ve pa taw, oˇ ve teˇ hpaˍ awˬ 
lawn ngaˬ kʼa muiˬ chiˇ mvuh tuˬ yoˬ. 
173Ngaˬ lehˬ nawˬ ve awˬliˇtawˇhkawˇ hta‸ na yuˬ tcuhˉ taˍ ve pa taw, ngaˬ 
hta‸ ga laˇ tuˬ hkʼaˬ htaˆ ka‸ gu taˍ hehnˇ taˍ-o‸. 
174Gʼuiˬsha-oˬ, nawˬ ponˬ laˇ tuˬ ve hta‸ ngaˬ dawˇ law tcuhˉ taˍ ve yoˬ. Nawˬ 
ve awˬliˇtawˇhkawˇ awˬ hkʼaw lo, ha lehˬ tuˬ hta‸ ngaˬ gʼa mawˬ ve yoˬ. 
175Ngaˬ nawˬ hta‸ chiˇ mvuh hpeh‸ tuˬ, ngaˬ hta‸ a sha‸ te‸ chehˇ tcuh laˇ-oˆ. 
Nawˬ maˍ laˇ ve tawˇ hkawˇ teˇ hpaˍ ngaˬ awˬ pon awˬ gʼaˇ awˬ shaˉ hpeh‸ 
piˇ-oˆ. 
176Ngaˬ lehˬ mehˉ kʼai taˍ ve yawˬ ehˉ hkʼa shuˍ caw toˇ chehˇ ve yoˬ. Chi hta‸ 
pa taw, ngaˬ hta‸ a ciˉ gʼa‸ ca la-o. Awˬ lawn kʼo, ngaˬ lehˬ nawˬ ve 
awˬliˇtawˇhkawˇ hta‸ hkʼaˬ htaˆ ka‸ na yuˬ tcuhˉ taˍ ve yoˬ. 

Chiˇ mvuh ve li‸ 120 

Ga laˇ tuˬ lawˬ ve bon lawˬ hkawˇ 

1Ngaˬ dawˇ haˍ chehˇ ve teˇ yanˇ Gʼuiˬsha hta‸ kuˬ leh, Yawˇ ngaˬ hta‸ kʼaw‸ 
yaw hkʼaw‸ laˇ ve yoˬ. 
2Gʼuiˬsha-oˬ, heˍ puiˉ ve chaw hui ve la‸ sheh hkʼaw lo ngaˬ hta‸ ponˬ laˇ-oˆ. 
3Heˍ puiˉ ve chaw hui-oˬ, Gʼuiˬsha nawˬ hui hta‸ hkʼaˬ hkʼe te laˇ tuˬ ve le. 
Yawˇ nawˬ hui hta‸ hkʼaˬ hkʼe te ciˍ yanˍ laˇ tuˬve le. 
4Yawˇ lehˬ tcuhˆ jaˇ ve hkaˆ ce leh aˬ miˍ shiˉ gʼeu‸ hta‸ yuˬ leh ciˍ yanˍ laˇ tuˬ 
yoˬ. 
5Nawˬ hui geh gʼa chehˇ ve lehˬ, Meˍ shehˆ leh Keˍdaˍ chaw hui geh gʼa chehˇ 
ve hkʼe hkanˍ haˍ jaˇ ve yoˬ. 
6Cawˇ da‸ hawˍ da‸ ve teˇ ceuˬ hta‸ canˇ ve chaw hui geh gʼa chehˇ ve maw 
jaˇ peuˬ. 
7Cawˇ da‸ hawˍ da‸ ve awˬ lawn ngaˬ kʼoˆ ve teˇ yanˇ, yawˇ hui lehˬ ma‸ 
bawˆ ve awˬ lawn tiˉ kʼoˆ ve yoˬ. 

Chiˇ mvuh ve li‸ 121 

Ngaˬ hui hta‸ ha‸ shaˉ laˇ shehˍ hpaˇ Gʼuiˬsha 

1Hkʼaw hkʼoˆ lo ngaˬ chiˇ nyi chehˇ ve yoˬ. Ngaˬ hta‸ ga laˇ shehˍ hpaˇ hkʼaˬ lo 
tawˆ la tuˬ le. 
2Ngaˬ hta‸ ga laˇ shehˍ hpaˇ lehˬ, miˬguiˬ mvuhˇ naw ma hta‸ te hpanˍ shehˍ 
hpaˇ Gʼuiˬsha hpeh‸ ve yoˬ. 
3Yawˇ nawˬ hta‸ paiˍ piˇ lawˬ tuˬ ve maˇ heˆ. Yawˇ hkʼaˬ htaˆ ka‸ nawˇ chehˇ 
taˍ ve yoˬ. 
4Iˉsaˍreˍlaˆ hta‸ ha‸ shaˉ shehˍ hpaˇ lehˬ, teˇ pawˆ ka‸ zuh‸ muiˉ maˇ jo leh 
zuh‸ muiˉ maˇ kʼa chehˇ. 
5Gʼuiˬsha nawˬ hta‸ ha‸ shaˉ laˇ tuˬ, nawˬ paˇ neˇ lo chehˇ taˍ ve yoˬ. 
6Mvuhˇ law‸ kʼaw htaˇ mvuhˇ cha maˇ kʼoˆ, mvuhˇ hpeu‸ htaˇ ha pa maˇ kʼoˆ, 
nawˬ hta‸ naˬ tuˬ te laˇ tuˬ ve maˇ heˆ. 

7Gʼuiˬsha lehˬ kawˆ tuˬ dawˇ haˍ tuˬ awˬ ceuˬ hkʼa peu-eˬ awˬ hkʼaw lo nawˬ 
hta‸ ha‸ shaˉ laˇ leh, gawˬ lehˍ chehˇ tcuh laˇ tuˬ yoˬ. 
8Yawˇ lehˬ nawˬ kʼai kuiˬ laˬ kuiˬ teˇ kaˬ le le awˬ hkʼaw lo, chi beu‸ hta‸ tanˬ 
leh co co ha‸ shaˉ laˇ tuˬ yoˬ. 

Chiˇ mvuh ve li‸ 122 

Yeˍruˆsaˍlehnˍ hta‸ chiˇ mvuh ve 

1Ngaˬ hui Gʼuiˬsha ve yehˬ lo kʼai-a veuˬ, teh‸ yawˇ hui ngaˬ hta‸ kʼoˆ laˇ ve 
teˇ yanˇ, ngaˬ ha lehˬ jaˇ ve yoˬ. 
2Chi beu‸ ngaˬ hui lehˬ Yeˍruˆsaˍlehnˍ venˇ taˍ meu‸ hpe‸ lo huˉ chehˇ taˍ ve 
yoˬ. 
3Yeˍruˆsaˍlehnˬ venˇ lehˬ awˬ suhˉ teˇ pawˆ kʼaw‸ gu te taˍ leh, da‸ jaˇ nyi sha 
jaˇ ve yoˬ. 
4Venˇ chi lehˬ Gʼuiˬsha Iˉsaˍreˍlaˆ chaw hui hta‸ kʼoˆ piˇ taˍ ve hkʼe, Gʼuiˬsha 
hta‸ oˉ kʼoˍ ca pui la kuiˬ venˇ hpeh‸ ve yoˬ. 
5Venˇ chi lehˬ Iˉsaˍreˍlaˆ jawˇmawˇ teˇ hpaˍ suhˉ jehˬ kuiˬ venˇ hpeh‸ ve yoˬ. 
6Yeˍruˆsaˍlehnˍ venˇ hkʼaw gawˬ lehˍ cawˬ la tuˬ bon lawˬ-o‸. Nawˬ hta‸ ha‸ 
ve chaw teˇ hpaˍ uiˍ la maˇ la piˇ-oˆ. 
7Nawˬ ve lanˇ venˇ awˬ hkʼaw hpawˇ lo cawˇ da‸ hawˍ da‸ cawˬ leh, nawˬ ve 
hawˉ yehˬ hkʼaw lo gawˬ lehˍ cawˬ piˇ-oˆ, teh‸ bon lawˬ-o‸. 
8Nawˬ geh lo gawˬ lehˍ ve awˬ ceuˬ cawˬ la piˇ-oˆ, teh‸ ngaˬ ve awˬ chawˇ teˇ 
hpaˍ ve awˬ meh hta‸ cuˇ leh, Yeˍruˆsaˍlehnˍ venˇ hta‸ ngaˬ kʼoˆ piˇ ve yoˬ. 
9Ngaˬ hui ve Jawˇmawˇ Gʼuiˬsha ve bon yehˬ hta‸ cuˇ leh nawˬ uiˍ la tuˬ ngaˬ 
bon lawˬ ve yoˬ. 

Chiˇ mvuh ve li‸ 123 

Ha kʼaˉ laˇ tuˬ bon lawˬ hkawˇ 

1Mvuhˇ naw ma hkʼoˆ chehˇ ve Gʼuiˬsha-oˬ, ngaˬ nawˬ hta‸ chiˇ nyi chehˇ ve 
yoˬ. 

2Awˬ ceˬ paˍ awˬ ceˬ ma teˇ hpaˍ, a shu yawˇ ve awˬ shehˍ hpaˇ hta‸ gʼaˇ va 
chehˇ ve hkʼe, ngaˬ hui ve Jawˇmawˇ Gʼuiˬsha-oˬ, nawˬ ngaˬ hui hta‸ ha kʼaˉ 
laˇ htaˇ hkʼa gaˬ, ngaˬ hui nawˬ hta‸ chiˇ nyi chehˇ ve yoˬ. 
3Gʼuiˬsha-oˬ, ngaˬ hui hta‸ a ciˉ ha kʼaˉ laˇ-oˆ. Ngaˬ hui lehˬ shu maˇ shawˍ 
maˇ caˆ te laˇ ve hta‸ gʼa hkanˍ chehˇ ve yoˬ. 
4Ngaˬ hui lehˬ paw sha ve chaw teˇ hpaˍ hkʼa mvuhˇ hkʼa na kʼoˆ laˇ ve leh, 
nyi ma uiˍ ve chaw hui fawˉ mehˍ laˇ ve hta‸ gʼa hkanˍ maw jaˇ peuˬ. 

Chiˇ mvuh ve li‸ 124 

Iˉsaˍreˍlaˆ ve htaiˍ hkʼaw‸ paˍ 

1Gʼuiˬsha ngaˬ hui hpawˇ maˇ chehˇ ve kʼo hkʼaˬ hkʼe hpeh‸ tuˬ le. Iˉsaˍreˍlaˆ 
chaw hui-oˬ, kʼaw‸ yaw hkʼaw‸ laˇ-oˆ. 
2Ngaˬ hui ve canˇ paˍ teˇ hpaˍ ngaˬ hui hta‸ ca bawˆ la ve teˇ yanˇ, Gʼuiˬsha 
ngaˬ hui hpawˇ maˇ chehˇ taˍ ve kʼo, 
3yawˇ hui nyi ma zuhˆ jaˇ ve awˬ hkʼaw lo ngaˬ hui hta‸ awˬ te‸ te‸ hehˆ dawˬ 
laˇ tuˬ yoˬ. 
4Oˇ htaˇ ngaˬ hui iˉ kaˆshi veu leh, iˉ kaˆ hkʼaw tuˍ lo‸-e tuˬ yoˬ. 
5Gʼuiˬ dawˇ hehnˇ jaˇ ve iˉ kaˆ hkʼaw ngaˬ hui kʼa suh peuˬ tuˬ yoˬ. 
6Ngaˬ hui hta‸ canˇ paˍ teˇ hpaˍ ve la‸ sheh hkʼaw lo maˇ luˬ maˇ sheˆ tcuh laˇ 
ve Gʼuiˬsha hta‸ chiˇ mvuh piˇ-a veuˬ. 
7Ngaˬ hui lehˬ ngaˆ htaw paˍ ve pehˍ hkʼaw gʼa ponˬ ve ngaˆ ehˉ hkʼe hpeh‸ ve 
yoˬ. Pehˍ tzuh‸ kʼai leh ngaˬ hui gʼa ponˬ peuˬ. 
8Ngaˬ hui hta‸ ga laˇ shehˍ hpaˇ lehˬ, miˬguiˬ mvuhˇ naw hta‸ te hpanˍ shehˍ 
hpaˇ Gʼuiˬsha hpeh‸ ve yoˬ. 

Chiˇ mvuh ve li‸ 125 

Gʼuiˬsha yawˇve chaw teˇ hpaˍ hta‸ ha‸ shaˉ ve 

1Gʼuiˬsha hta‸ gʼaˇ va ve chaw hui lehˬ, teˇ pawˆ ka‸ maˇ jiˆ kʼai puiˉ ve 
Ziˉonˍ hkʼaw hkʼa shuˍ hpeh‸ ve yoˬ. 

2Yeˍruˆsaˍlehnˍ venˇ hta‸ hkʼaw teˇ hpaˍ caw zuhˇ chehˇ ve hkʼe, Gʼuiˬsha lehˬ 
yawˇ ve chaw teˇ hpaˍ hta‸ chi beu‸ hta‸ tanˬ leh co co caw zuhˇ chehˇ taˍ ve 
yoˬ. 
3Haiˬ ve chaw teˇ hpaˍ lehˬ, hteˇ ve cawˇ ve chaw hui ve mvuhˇmiˬ hta‸ hkʼaˬ 
htaˆ ka‸ gʼa uˉ peunˍ chehˇ tuˬ ve maˇ heˆ Yawˇ hui oˇ hkʼe hpeh‸ ve kʼo, hteˇ 
ve cawˇ ve chaw teˇ hpaˍ htawˇ, haiˬ ve kanˉ hta‸ te la tuˬ ve yoˬ. 
4Gʼuiˬsha-oˬ, da‸ ve chaw teˇ hpaˍ leh nawˬ ve awˬliˇtawˇhkawˇ hta‸ na yuˬ 
chehˇ ve chaw hui hta‸ da‸ ve awˬ bon na‸ piˇ-oˆ. 
5Ya‸ hkʼaˇ, haiˬ ve chaw hui hta‸ nawˬ ciˍ yanˍ piˇ ve teˇ yanˇ, nawˬ ve 
awˬliˇtawˇhkawˇ hta‸ baˬ taˉ ve chaw hui hta‸ htawˇ ciˍ yanˍ piˇ-oˆ. Iˉsaˍreˍlaˆ 
chaw hui geh gawˬ lehˍ ve awˬ ceuˬ cawˬ piˇ-oˆ. 

Chiˇ mvuh ve li‸ 126 

Htaiˍ hkʼaw‸ laˇ tuˬ bon lawˬ hkawˇ 

1Gʼuiˬsha ngaˬ hui hta‸ Yeˍruˆsaˍlehnˍ lo kʼaw‸ shiˍ hkʼaw‸ veu laˇ ve teˇ 
yanˇ, ngaˬ hui lehˬ zuh‸ maˆ chehˇ ve hkʼe hpeh‸ ve yoˬ. 
2Oˇ htaˇ ngaˬ hui gʼuiˬ leh, ha lehˬ ve hkʼaw kʼa muiˬ hkawˇ kʼa chehˇ ve yoˬ. 
Gʼuiˬsha lehˬ yawˇ hui awˬ pon uiˍ jaˇ ve kanˉ te piˇ peuˬ, teh‸ awˬ nu ve 
chaw ceuˬ teˇ hpaˍ ngaˬ hui awˬ lawn kʼoˆ da‸ chehˇ ve yoˬ. 
3Yawˇ lehˬ ngaˬ hui awˬ pon awˬ tehˬ awˬ na uiˍ jaˇ ve kanˉ teˇ hpaˍ te laˇ taˍ 
peuˬ. Ngaˬ hui hkʼaˬ ma ha lehˬ jaˇ ve le. 
4Gʼuiˬsha-oˬ, mvuhˇ yeˬ lehˬ fiˍ kʼai peuˬ ve iˉ kaˆ lawˬ hta‸ iˉ kaˆ kʼaw‸ biˇ la 
piˇ ve hkʼe, ngaˬ hui hta‸ ngaˬ hui ve mvuhˇmiˬ lo kʼaw‸ shiˍ kʼo‸-e laˇ-oˆ. 
5Awˬ yawˇ sheˍ chehˇ htaˇ gʼa hawˬ ve chaw teˇ hpaˍ lehˬ, ha lehˬ ve awˬ 
hkʼaw lo awˬ shiˍ awˬ nu teˇ hpaˍ hta‸ gʼa gʼeu‸ piˇ lawˬ-o‸. 
6Awˬ yawˇ sheˍ tuˬ pfuhˇ tawˆ-e chehˇ htaˇ gʼa hawˬ ve chaw teˇ hpaˍ lehˬ, ha 
lehˬ ha kʼa ve awˬ hkʼaw lo awˬ shiˍ awˬ nu teˇ hpaˍ hta‸ gʼa pfuhˇ kʼaw‸ la 
piˇ lawˬ-oˆ. 

Chiˇ mvuh ve li‸ 127 

Gʼuiˬsha ve bon hta‸ chiˇ mvuh ve 

1Gʼuiˬsha lehˬ yehˬ hta‸ maˇ te taˍ ve kʼo, te shehˍ hpaˇ teˇ hpaˍ ve kanˉ lehˬ 
hkʼe leˇ hpeh‸ ve yoˬ. Gʼuiˬsha lehˬ venˇ hta‸ maˇ shaw taˍ ve kʼo, shaw shehˍ 
hpaˇ teˇ hpaˍ lehˬ shaw deˇ hpeh‸ ve yoˬ. 
2A shu yawˇ ve a sha‸ hu tuˬ, mvuhˇ shawˉ teˇ na‸ tuˬ leh mvuhˇ hpeu‸ htaˇ 
hkʼa gaˬ kanˉ gʼaˇ hte‸ te ve chaw htawˇ, hkʼe leˇ hpeh‸ ve yoˬ. Gʼuiˬsha lehˬ 
yawˇ ha‸ve chaw hui hta‸ caˍ piˇ taw piˇ ve yoˬ. 
3Yaˇ ehˉ teˇ hpaˍ lehˬGʼuiˬsha pe‸ laˇ ve awˬ bon hpeh‸ leh, awˬ tehˬ awˬ na 
ve la‸ shawnˍ hpeh‸ ve yoˬ. 
4Chaw teˇ gʼaˇ yawˇ yaˇ nehˬ hpeh‸ chehˇ htaˇ gʼa taˍ ve yaˇ teˇ hpaˍ lehˬ, ma‸ 
yaˇ teˇ gʼaˇ ve la‸ sheh hkʼaw cawˬ taˍ ve hkaˆ ce hkʼe hpeh‸ ve yoˬ. 
5Chi hkʼe ve hkaˆ ce maˇ maˇ cawˬ ve chaw teˇ gʼaˇ lehˬ, gʼa ha lehˬ ve yoˬ. 
Yawˇ lehˬ suhˉ jehˬ kuiˬ lo yawˇ ve canˇ paˍ teˇ hpaˍ hta‸ gʼa tawˍ da‸ ve 
htawˇ, yawˇ teˇ pawˆ ka‸ shonˇ kʼai tuˬ ve maˇ heˆ. 

Chiˇ mvuh ve li‸ 128 

Gʼuiˬsha ve tawˇ hta‸ na yuˬ puiˉ ve chaw hui ve la‸ shawnˍ 

1Gʼuiˬsha hta‸ yawˆ yan ve chaw leh, Yawˇ ve awˬliˇtawˇhkawˇ hta‸ na yuˬ ve 
chaw lehˬ gʼa ha lehˬ ve yoˬ. 
2Nawˬ te taˍ ve kanˉ lehˬ nawˬ loˍ ve awˬ ceuˬ teˇ hpaˍ hta‸ ca laˇ tuˬ yoˬ. 
Nawˬ uiˍ la da‸ la leh gʼa ha lehˬ tuˬ yoˬ. 
3Nawˬ ve awˬ miˇ ma lehˬ, nawˬ ve yehˬ paˇ lo ti taˍ ve a pehˉ meuˇ te hkʼa 
shuˍ awˬ shiˍ hkʼa biˇ cawˬ tuˬ yoˬ. Nawˬ ve yaˇ teˇ hpaˍ htawˇ, shaˍ lonˍ cehˬ 
hkʼa shuˍ nawˬ ve hpui lawˇ hkʼa caw zuhˇ cawˬ tuˬ yoˬ. 
4Gʼuiˬsha ve tawˇ hta‸ na yuˬ ve chaw lehˬ, awˬ tehˬ awˬ na chi hkʼe ve awˬ 
bon hta‸ gʼa tuˬ yoˬ. 
5Gʼuiˬsha lehˬ Ziˉonˍ hkʼaw hkʼoˆ lo chehˇ taˍ leh nawˬ hta‸ awˬ bon na‸ laˇ 
piˇ-oˆ. Nawˬ a sha‸ te‸ chehˇ ve teˇ co-e, Yeˍruˆsaˍlehnˍ venˇ uiˍ la da‸ la 
chehˇ ve hta‸ gʼa mawˬ taˉ piˇ-oˆ. 

6Nawˬ ve awˬ hawehˍ teˇ hpaˍ hta‸ nawˬ gʼa mawˬ taˉ piˇ-oˆ. Iˉsaˍreˍlaˆ chaw 
hui geh gawˬ lehˍ ve awˬ ceuˬ cawˬ piˇ-oˆ. 

Chiˇ mvuh ve li‸ 129 

Iˉsaˍreˍlaˆ ve canˇ paˍ teˇ hpaˍ awˬ pon bon lawˬ hkawˇ 

1Iˉsaˍreˍlaˆ-oˬ, nawˬ yaˇ nehˬ hpeh‸ chehˇ htaˇ ka‸ tanˬ leh, nawˬ ve canˇ paˍ 
teˇ hpaˍ nawˬ hta‸ hkʼaˬ ma fawˉ mehˍ laˇ taˍ peuˬ ve ngaˬ hui hta‸ kʼoˆ maˍ 
laˇ-oˆ. 
2Ngaˬ a sha‸ i chehˇ sheˍ htaˇ ka‸ te leh, ngaˬ ve canˇ paˍ teˇ hpaˍ ngaˬ hta‸ 
hehnˇ chaweh fawˉ mehˍ laˇ chehˇ ve yoˬ. Ya‸ hkʼaˇ, yawˇ hui ngaˬ hta‸ maˇ 
gʼaˇ. 
3Yawˇ hui ngaˬ ve caw‸ hta‸ chaw hpehˇ laˇ leh, mehˇ taˍ ve ti mi hkʼe hpeh‸ 
la piˇ lawˬ ve yoˬ. 
4Ya‸ hkʼaˇ, hteˇ ve cawˇ ve Gʼuiˬsha lehˬ, shu ceˬ te chehˇ kuiˬ lo ngaˬ hta‸ 
ponˬ laˇ ve yoˬ. 
5Ziˉonˍ venˇ hta‸ canˇ ve chaw hkʼa peu-eˬ shonˇ kʼai leh, gʼa‸ kʼoˬ ve hta‸ 
gʼa hkanˍ piˇ-oˆ. 
6Yawˇ hui lehˬ awˬ yanˇ maˇ gaˬ sheˍ htaˇ ka‸ goˇ kʼai ve mvuh‸ hkʼa shuˍ 
hpeh‸ la piˇ-oˆ. 
7Chaw teˇ gʼaˇ ka‸ mvuh‸ oˇ ve teˇ hpaˍ hta‸ gʼawˆ yuˬ leh pfuhˇ kʼai tuˬ ve 
maˇ heˆ. 
8Gʼuiˬsha nawˬ hta‸ awˬ bon na‸ laˇ piˇ-oˆ. Gʼuiˬsha ve awˬ meh hkʼaw lo ngaˬ 
hui nawˬ hta‸ bon na‸ laˇ ve yoˬ, teh‸ oˇ kaˬ lo hpanˍ kʼai ve chaw teˇ gʼaˇ ka‸ 
kʼoˆ tuˬ ve maˇ heˆ. 

Chiˇ mvuh ve li‸ 130 

Ga laˇ tuˬ lawˬ ve bon lawˬ hkawˇ 

1Gʼuiˬsha-oˬ, ngaˬ dawˇ tui‸ gaˇ tui‸ chehˇ ve teˇ yanˇ, nawˬ hta‸ kuˬ ve yoˬ. 
2Gʼuiˬsha-oˬ, ngaˬ kuˬ ve awˬ hkawˇ leh, ngaˬ hta‸ ga laˇ tuˬ lawˬ ve awˬ 
hkawˇ hta‸ a ciˉ na yuˬ laˇ-oˆ. 

3Nawˬ lehˬ ngaˬ hui te ya‸ ve venˇbaˆ teˇ hpaˍ hta‸ bvuh‸ tawnˇ taˍ ve hkʼe 
kʼo, a shu teˇ gʼaˇ ciˍ yanˍ ve hta‸ gʼa ponˬ tuˬ le. 
4Ngaˬ hui nawˬ hta‸ yawˆ yan puiˉ la tuˬ, nawˬ lehˬ ngaˬ hui ve venˇbaˆ teˇ 
hpaˍ hta‸ hpehˇ laˇ ve yoˬ. 
5Gʼuiˬsha ve tawˇ hta‸ ngaˬ gʼaˇ va leh, Yawˇ ngaˬ hta‸ ga laˇ tuˬ ve hta‸ law 
nyi tcuhˉ taˍ ve yoˬ. 
6Shaw shehˍ hpaˇ teˇ hpaˍ mvuhˇ htiˇ la tuˬ ve hta‸ law chehˇ ve a‸ kehˉ leuˉ 
leh, ngaˬ Gʼuiˬsha hta‸ law chehˇ ve yoˬ. 
7Iˉsaˍreˍlaˆ chaw teˇ hpaˍ-oˬ, Gʼuiˬsha hta‸ gʼaˇ va-o. Awˬ lawn kʼo, Yawˇ ha‸ 
pehnˇ ve teˇ ceuˬ co co yeˬ chehˇ leh, htaiˍ hkʼaw‸ piˇ tuˬ hkʼaˬ htaˆ ka‸ gu taˍ 
ve yoˬ. 
8Yawˇ lehˬ Iˉsaˍreˍlaˆ chaw hui hta‸ venˇbaˆ awˬ hkʼaw lo ponˬ piˇ tuˬ yoˬ. 

Chiˇ mvuh ve li‸ 131 

Gʼaˇ va ve bon lawˬ hkawˇ 

1Gʼuiˬsha-oˬ, ngaˬ lehˬ caˆ muiˬ puiˉ ve nyi ma hta‸ yuˬ baˬ peuˬ leh, a shu 
yawˇ awˬ to hta‸ dawˇ uiˍ gaˇ uiˍ ve nyi ma hta‸ htawˇ hpfuhˆ baˬ taˉ peuˬ. 
Uiˍ jaˇ ve kanˉ leh shiˍ haˍ jaˇ ve awˬ ceuˬ teˇ hpaˍ hta‸ ngaˬ maˇ dawˇ nyi gaˇ. 
2Ya‸ hkʼaˇ, ngaˬ nyi hkʼaˇ suh chehˇ leh ta‸ iˉ gawˬ lehˍ chehˇ taˍ ve yoˬ. Yaˇ 
ehˉ lehˬ yawˇ awˬ e ve la‸ sheh hkʼaw lo ta‸ iˉ gawˬ lehˍ zuh‸ chehˇ ve hkʼe, 
ngaˬ ve nyi ma shiˍ htawˇ ngaˬ awˬ hkʼaw lo ta‸ iˉ gawˬ lehˍ chehˇ taˍ ve yoˬ. 
3Iˉsaˍreˍlaˆ chaw teˇ hpaˍ-oˬ, chi beu‸ hta‸ tanˬ leh co co taiˍ taiˍ Gʼuiˬsha hta
‸ gʼaˇ va-o. 

Chiˇ mvuh ve li‸ 132 

Bon yehˬ hta‸ chiˇ mvuh ve 

1Gʼuiˬsha-oˬ, Daˍviˆ gʼa tu‸ gʼa hkanˍ ve teˇ hpaˍ hta‸ a ciˉ dawˇ nawˇ-oˆ. 
2Gʼuiˬsha-oˬ, yawˇ te taˍ peuˬ ve ka ti‸ hta‸ a ciˇ dawˇ nawˇ-oˆ. Yaˍkoˆ ve 
Gʼuiˬsha-oˬ, yawˇ nawˬ hta‸ te taˍ ve ka ti‸ hta‸ a ciˉ dawˇ nawˇ-oˆ. 

3Awˬ lawn kʼo yawˇ lehˬ, Yaˍkoˆ ve Gʼuiˬsha awˬ pon chehˇ kuiˬ yehˬ teˇ maˬ 
ngaˬ maˇ te piˇ sheˍ ve ceh ceh, 
4ngaˬ aˉ hkʼaw kʼo‸-e leh ca zuh‸ taˍ tuˬ ve maˇ heˆ. 
5Ngaˬ gʼaˇ jehˇ leh zuh‸ taˍ tuˬ ve maˇ heˆ, teh‸ kʼoˆ taˍ ve yoˬ. 
6Behˍlehˍhehnˍ venˇ hkʼaw lo ka ti‸ shaˉ caˆ ta kʼoˍ cawˬ taˍ ve awˬ hkawˇ hta
‸ ngaˬ hui gʼa kaˇ leh, Yaˍrenˍ miˬ tawˬ kuiˬ lo ta kʼoˍ oˇ ve hta‸ gʼa kʼaw‸ 
mawˬ ve yoˬ. 
7Ngaˬ hui Gʼuiˬsha ve yehˬ lo kʼai leh, Yawˇ ve kʼaw jaw mehˆ gʼuˇ suhˍ oˉ kʼoˍ 
ca pui-a veuˬ, teh‸ ngaˬ hui kʼoˆ ve yoˬ. 
8Gʼuiˬsha-oˬ, nawˬ ve ka ti‸ shaˉ caˆ ta kʼoˍ geh teˇ geh bon yehˬ lo laˬ leh, oˇ 
kaˬ lo co co ca chehˇ la-o. 
9Nawˬ ve paw hkuˇ teˇ hpaˍ hkʼaˬ htaˆ ka‸ da‸ ve kanˉ hta‸ tiˉ te piˇ-oˆ. Nawˬ 
ve chaw teˇ hpaˍ ha lehˬ leh gʼa kuˬ chehˇ piˇ-oˆ. 
10Nawˬ lehˬ Daˍviˆ hta‸ ka ti‸ teˇ maˬ te piˇ taˍ peuˬ ve yoˬ. Gʼuiˬsha-oˬ, nawˬ 
leuˆ yuˬ taˍ ve jawˇmawˇ hta‸ a ciˉ taˇ chiˇ baˬ piˇ-oˆ. 
11Nawˬ lehˬ Daˬviˆ hta‸ ka ti‸ teˇ maˬ te piˇ leh, ka ti‸ oˇ ve hta‸ nawˬ te luˬ 
piˇ tuˬ ve maˇ heˆ. Nawˬ ve yaˇ teˇ gʼaˇ hta‸ nawˬ suh peuˬ hkʼaw‸ nawˉ, ngaˬ 
jawˇmawˇ te tcuh tuˬ yoˬ. 
12Nawˬ ve yaˇ teˇ hpaˍ lehˬ, ngaˬve ka ti‸ tawˇ hkawˇ leh ngaˬ yawˇ hui hta‸ 
piˇ taˍ ve awˬliˇtawˇhkawˇ teˇ hpaˍ hta‸ na yuˬ chehˇ ve kʼo, yawˇ hui ve yaˇ 
teˇ hpaˍ htawˇ teˇ caˉ peuˬ teˇ caˉ jawˇmawˇ gʼa te tuˬ yoˬ, teh‸ kʼoˆ piˇ taˍ ve 
yoˬ. 
13Gʼuiˬsha lehˬ Ziˉonˍ venˇ hta‸ leuˆ yuˬ leh, oˇ kaˬ lo Yawˇ ve yehˬ hta‸ te gaˇ 
ve yoˬ. 
14Awˬ lawn kʼo Yawˇ kʼoˆ ve, Chehˇ kuiˬ chi ve awˬ hkʼaw lo ngaˬ co co chehˇ 
leh uˉ peunˍ tuˬ yoˬ. 

15Ziˉonˍ venˇ hta‸ ngaˬ paw sha la piˇ leh, yawˇ loˍ ve awˬ ceuˬ hkʼa peu-eˬ ve 
hta‸ ngaˬ piˇ tuˬ yoˬ. Venˇ chi hkʼaw chehˇ ve haˍ yaˇ gʼawˇ yaˇ teˇ hpaˍ hta‸ 
ngaˬ hkʼa bvuhˆ caˍ piˇ taw piˇ tuˬ yoˬ. 
16Oˇ kaˬ lo kanˉ te chehˇ ve paw hkuˇ teˇ hpaˍ hta‸ ngaˬ awˬ bon na‸ piˇ leh, 
venˇ yaˇ teˇ hpaˍ ha lehˬ leh kuˬ chehˇ tuˬ yoˬ. 
17Oˇ kaˬ lo Daˍviˆ ve awˬ ceuˬ awˬ hkʼaˇ teˇ gʼaˇ hta‸ ngaˬ uiˍ jaˇ ve jawˇmawˇ 
hpeh‸ la piˇ leh, ngaˬ leuˆ yuˬ taˍ ve jawˇmawˇ hta‸ ha‸ shaˉ taˍ piˇ tuˬ yoˬ. 
18Yawˇ ve canˇ paˍ teˇ hpaˍ hta‸ ngaˬ ya‸ taw piˇ lawˬ tuˬ yoˬ. Ya‸ hkʼaˇ, yawˇ 
ve mvuhˇmiˬ uiˍ la da‸ la tuˬ yoˬ, teh‸ kʼoˆ ve yoˬ. 

Chiˇ mvuh ve li‸ 133 

Awˬ chawˇ chawˇ ha‸ da‸ ve 

1Awˬ viˉ awˬ nyi hkʼa shuˍ teˇ geh hpoˆ chehˇ taˍ ve Gʼuiˬsha ve chaw teˇ hpaˍ 
lehˬ, hkʼaˬ ma da‸ jaˇ leh hkʼaˬ ma nyi sha jaˇ ve le. 
2Oˇ ve lehˬ Aˍronˍ ve oˉ kʼoˍ, paˇ tcuhˆ hta‸ te leh yawˇ ve veu‸ kʼaˇ hkʼoˆ lo 
shoˇ ya‸ la chehˇ ve awˬ hpfuhˇ hkʼaˆ ve naˍmanˇ hkʼe hpeh‸ ve yoˬ. 
3Oˇ ve lehˬ Heˍraˍmonˍ hkʼaw hkʼoˆ lo cawˬ ve ciˍ gʼuiˬ, Ziˉonˍ hkʼaw pui hkʼoˆ 
ce la chehˇ ve hkʼe hpeh‸ ve yoˬ. Oˇ kaˬ lo Gʼuiˬsha lehˬ co co te‸ ve awˬ bon 
na‸ laˇ tuˬ ka ti‸ te taˍ ve yoˬ. 

Chiˇ mvuh ve li‸ 134 

Gʼuiˬsha hta‸ chiˇ mvuh tuˬ kuˬ hkawˇ 

1Mvuhˇ hpeu‸ htaˇ Gʼuiˬsha ve bon yehˬ hkʼaw kanˉ te chehˇ ve awˬ ceˬ teˇ 
hpaˍ-oˬ, Gʼuiˬsha hta‸ chiˇ mvuh-o. 
2Bon yehˬ hkʼaw lo nawˬ hui ve la‸ sheh chiˇ leh bon lawˬ-o‸. 
3Miˬguiˬ mvuhˇnaw hta‸ te hpanˍ shehˍ hpaˇ Gʼuiˬsha lehˬ, Ziˉonˍ hkʼaw 
hkʼoˆlo chehˇ taˍ leh nawˬ hui hta‸ awˬ bon na‸ laˇ piˇ-oˆ. 

Chiˇ mvuh ve li‸ 135 

Chiˇmvuh ve kʼa muiˬ hkawˇ 

1Gʼuiˬsha ve awˬ ceˬ teˇ hpaˍ-oˬ, Yawˇ hta‸ chiˇ mvuh-o. 

2Gʼuiˬsha ve bon yehˬ hkʼaw chehˇ leh kanˉ te chehˇ ve chaw teˇ hpaˍ-oˬ, Yawˇ 
hta‸ chiˇ mvuh-o. 
3Gʼuiˬsha hta‸ chiˇ mvuh-o. Awˬ lawn kʼo, Yawˇ lehˬ ha kʼaˉ puiˉ jaˇ ve yoˬ. 
4Yawˇ Yaˍkoˆ hta‸ leuˆ yuˬ leh, Iˉsaˍreˍlaˆ chaw hta‸ Yawˇ ve chaw ceuˬ hpeh‸ 
la piˇ taˍ ve yoˬ. 
5Ngaˬ hui ve Gʼuiˬsha lehˬ, awˬ nu ve gʼuiˬsha teˇ hpaˍ a‸ kehˉ uiˍ jaˇ ve hta‸ 
ngaˬ hui shiˍ taˍ ve yoˬ. 
6Mvuhˇnaw ma leh miˬguiˬ hkʼoˆ maˇ kʼoˆ, laˇ tsuhˇ gʼuiˬ naˉ jaˇ kuiˬ hkʼaw lo 
maˇ kʼoˆ, Gʼuiˬsha lehˬ Yawˇ a loˍ cawˇ ve hkʼe kanˉ te taˍ ve yoˬ. 
7Miˬguiˬ hkʼoˆ lo Yawˇ moˬ hta‸ yuˬ laˬ leh, moˬ awˬ hkʼaw lo mvuhˇ tiˉ po-e‸ 
ba la piˇ ve yoˬ. Yawˇ ve bawehˇ awˬ hkʼaw lo, mvuhˇ haw hta‸ tawˆ la piˇ ve 
yoˬ. 
8Eˇjiˇtu‸ mvuhˇmiˬ awˬ hkʼaw lo, awˉ lawˉ peuˇ paw la ve yaˇ paˍ uiˍ leh, tu 
nuˇ to shaˆ teˇ hpaˍ hta‸ Yawˇ tiˇ pehˍ piˇ ve yoˬ. 
9Oˇ kaˬ lo jawˇmawˇ leh yawˇ ve a ma‸ lonˉ hkʼa peu-eˬ ve hta‸ ciˍ yanˍ piˇ 
tuˬ, Yawˇ anˇ tuˬ laiˉ ceuˬ te maˍ piˇ ve yoˬ. 
10Mvuhˇmiˬ laiˉ peˆ hta‸ Yawˇ te luˬ piˇ leh awˬ gʼaˇ uiˍ ve jawˇmawˇ teˇ hpaˍ 
hta‸ Yawˇ tiˇ pehˍ piˇ ve yoˬ. 
11Aˍmawˇriˆ chaw hui ve jawˇmawˇ Siˉhonˍ, Baˍshanˍ jawˇmawˇ Awˇgaˆ, leh 
Hkaˍnanˍ mvuhˇmiˬ jawˇmawˇ hkʼa peu-eˬ ve hta‸ Yawˇ tiˇ pehˍ piˇ ve yoˬ. 
12Gʼuiˬsha lehˬ Yawˇ ve Iˉsaˍreˍlaˆ chaw hui hta‸ chaw oˇ ve teˇ hpaˍ ve 
mvuhˇmiˬ pehˬ piˇve yoˬ. 
13Gʼuiˬsha-oˬ, nawˬ lehˬ Jawˇmawˇ hpeh‸ ve hta‸ chaw yaˇ hkʼa peu-eˬ gʼa 
shiˍ tuˬ yoˬ. Chaw teˇ co peuˬ teˇ co nawˬ hta‸ dawˇ nawˇ chehˇ tuˬ yoˬ. 
14Gʼuiˬsha lehˬ Yawˇ ve chaw teˇ hpaˍ hta‸ ha kʼaˉ piˇ leh, Yawˇ ve awˬ ceˬ teˇ 
hpaˍ hta‸ ponˬ piˇ tuˬ yoˬ. 
15Awˬ nu ve chaw ceuˬ teˇ hpaˍ ve gʼuiˬsha lehˬ, chaw yaˇ teˇ hpaˍ hpu shi yuˬ 
leh te taˍ ve shaˉ ho‸ hpeh‸ ve yoˬ. 



1648 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

16Yawˇ hui maw‸ kʼaw cawˬ ve htawˇ tawˇ maˇ yaw puiˉ. Mehˆ shiˍ cawˬ ve 
htawˇ maˇ mawˬ puiˉ. 
17Naˍ paw cawˬ ve htawˇ maˇ kaˇ puiˉ. Shaˉ ka‸ maˇ gʼawˬ puiˉ ve yoˬ. 
18Shaˉ ho‸ oˇ ve teˇ hpaˍ hta‸ te leh gʼaˇ va chehˇ ve chaw teˇ hpaˍ lehˬ, yawˇ 
hui te taˍ ve shaˉ ho‸ hkʼe hpeh‸ la piˇ-oˆ. 
19Iˉsaˍreˍlaˆ chaw teˇ hpaˍ-oˬ, Gʼuiˬsha hta‸ chiˇ mvuh-o. Gʼuiˬsha ve paw hkuˇ 
teˇ hpaˍ-oˬ, nawˬ hui htawˇ Yawˇ hta‸ chiˇ mvuh-o. 
20Leˍviˆ chaw teˇ hpaˍ-oˬ, Gʼuiˬsha hta‸ chiˇ mvuh-o. Yawˇ hta‸ oˉ kʼoˍ pui 
chehˇ ve chaw hkʼa peu-eˬ Yawˇ hta‸ chiˇ mvuh-o. 
21Ziˉonˍ venˇ awˬ hkʼaw lo Gʼuiˬsha hta‸ chiˇ mvuh-o. Awˬ lawn kʼo, Yawˇ lehˬ 
Yeˍruˆsaˍlehnˍ venˇ hkʼaw chehˇ taˍ ve yoˬ. Gʼuiˬsha hta‸ chiˇ mvuh-o. 

Chiˇ mvuh ve li‸ 136 

Bon chiˇmvuh ve kʼa muiˬ hkawˇ 

1Gʼuiˬsha hta‸ chiˇ mvuh-o. Awˬ lawn kʼo, Yawˇ lehˬ da‸ jaˇ leh Yawˇ ha‸ 
pehnˇ ve co co yeˬ chehˇ ve yoˬ. 
2Awˬ nu ve gʼuiˬsha teˇ hpaˍ a‸ kehˉ kanˇ paˆ uiˍ jaˇ ve Gʼuiˬsha hta‸ chiˇ 
mvuh-o. Yawˇ ha‸ pehnˇ ve co co yeˬ chehˇ ve yoˬ. 
3Awˬ nu ve jawˇmawˇ teˇ hpaˍ a‸ kehˉ kanˇ paˆ uiˍ jaˇ ve Gʼuiˬsha hta‸ chiˇ 
mvuh-o. Yawˇ ha‸ pehnˇ ve co co yeˬ chehˇ ve yoˬ. 
4Yawˇ teˇ gʼaˇ tiˉ uiˍ jaˇ ve anˇ tuˬ te gʼa ve yoˬ. Yawˇ ha‸ pehnˇ ve co co yeˬ 
chehˇ ve yoˬ. 
5Yawˇ ve cuˇ yiˍ hta‸ yehˇ leh mvuhˇnaw ma hta‸ te hpanˍ taˍ ve yoˬ. Yawˇ ha
‸ pehnˇ ve co co yeˬ chehˇ ve yoˬ. 
6Naˉ jaˇ ve iˉ kaˆ teˇ hpaˍ awˬ hkʼoˆ lo Yawˇ miˬguiˬ hta‸ te hpanˍ taˍ ve yoˬ. 
Yawˇ ha‸ pehnˇ ve co co yeˬ chehˇ ve yoˬ. 
7Mvuhˇnyi leh ha pa hta‸ Yawˇ te hpanˍ taˍ ve yoˬ. Yawˇ ha‸ pehnˇ ve co co 
yeˬ chehˇ ve yoˬ. 

8Mvuhˇ nyi lehˬ mvuhˇ law‸ kʼaw hta‸ uˉ peunˍ ve yoˬ. Yawˇ ha‸ pehnˇ ve co 
co yeˬ chehˇ ve yoˬ. 
9Ha pa leh meu‸ keu shiˍ teˇ hpaˍ, mvuhˇ hpeu‸ htaˇ uˉ peunˍ chehˇ ve yoˬ. 
Yawˇ ha‸ pehnˇ ve co co yeˬ chehˇ ve yoˬ. 
10Eˇjiˇtu‸ chaw hui ve yaˇ paˍ uiˍ teˇ hpaˍ hta‸ Yawˇ tiˇ pehˍ piˇ ve yoˬ. Yawˇ 
ha‸ pehnˇ ve co co yeˬ chehˇ ve yoˬ. 
11Yawˇ lehˬ Iˉsaˍreˍlaˆ chaw hui hta‸ Eˇjiˇtu‸ mvuhˇmiˬ hkʼaw shiˍ tawˆ-e piˇ 
ve yoˬ. Yawˇ ha‸ pehnˇ ve co co yeˬ chehˇ ve yoˬ. 
12Yawˇ ve kanˇ paˆ uiˍ ve la‸ sheh yawˇ hui hta‸ shiˍ kʼai piˇ ve yoˬ. Yawˇ ha‸ 
pehnˇ ve co co yeˬ chehˇ ve yoˬ. 
13Laˇ tsuhˇ gʼuiˬ nyi hta‸ Yawˇ nyiˇ hkoˇ hpeh‸ kʼai piˇ ve yoˬ. Yawˇ ha‸ pehnˇ 
ve co co yeˬ chehˇ ve yoˬ. 
14Yawˇ ve chaw teˇ hpaˍ hta‸ oˇ kaˬ lo hpanˍ kʼai tcuh ve yoˬ. Yawˇ ha‸ pehnˇ 
ve co co yeˬ chehˇ ve yoˬ. 
15Ya‸ hkʼaˇ, Eˇjiˇtu‸ jawˇmawˇ leh yawˇ ve ma‸ moˍ ma‸ cuˇ hta‸ oˇ kaˬ lo kʼa 
suh piˇ lawˬ ve yoˬ. Yawˇ ha‸ pehnˇ ve co co yeˬ chehˇ ve yoˬ. 
16Yawˇ ve chaw teˇ hpaˍ hta‸ heh puiˉ hkʼaw lo shiˍ kʼai piˇ ve yoˬ. Yawˇ ha‸ 
pehnˇ ve co co yeˬ chehˇ ve yoˬ. 
17Awˬ gʼaˇ uiˍ ve jawˇmawˇ teˇ hpaˍ hta‸ Yawˇ tiˇ pehˍ piˇ ve yoˬ. Yawˇ ha‸ 
pehnˇ ve co co yeˬ chehˇ ve yoˬ. 
18Awˬ meh bvuhˬ jaˇ ve jawˇmawˇ teˇ hpaˍ hta‸ Yawˇ tiˇ pehˍ piˇ ve yoˬ. Yawˇ 
ha‸ pehnˇ ve co co yeˬ chehˇ ve yoˬ. 
19Aˍmawˇriˆ chaw hui ve jawˇmawˇ Siˉhonˍ hta‸ yawˇ tiˇ pehˍ piˇ ve yoˬ. Yawˇ 
ha‸ pehnˇ ve co co yeˬ chehˇ ve yoˬ. 
20Baˍshanˍ mvuhˇmiˬ ve jawˇmawˇ Awˇgaˆ hta‸ yawˇ tiˇ pehˍ piˇ ve yoˬ. Yawˇ 
ha‸ pehnˇ ve co co yeˬ chehˇ ve yoˬ. 
21Yawˇ hui ve mvuhˇmiˬ teˇ hpaˍ, Yawˇ ve chaw hui hta‸ Yawˇ piˇ ve yoˬ. 
Yawˇ ha‸ pehnˇ ve co co yeˬ chehˇ ve yoˬ. 

22Mvuhˇmiˬ oˇ ve teˇ hpaˍ, Yawˇ ve awˬ ceˬ Iˉsaˍreˍlaˆ chaw hui hta‸ Yawˇ piˇ 
ve yoˬ. Yawˇ ha‸ pehnˇ ve co co yeˬ chehˇ ve yoˬ. 
23Ngaˬ hui shonˇ kʼai ve teˇ yanˇ, Yawˇ ngaˬ hui hta‸ maˇ leunˇ. Yawˇ ha‸ 
pehnˇ ve co co yeˬ chehˇ ve yoˬ. 
24Ngaˬ hui ve canˇ paˍ teˇ hpaˍ ve la‸ sheh hkʼaw lo, Yawˇ ngaˬ hui hta‸ ponˬ 
laˇ ve yoˬ. Yawˇ ha‸ pehnˇ ve co co yeˬ chehˇ ve yoˬ. 
25Chaw yaˇ leh to nuˇ to shaˆ hkʼa peu-eˬ ve hta‸ Yawˇ caˍ piˇ taw piˇ chehˇ ve 
yoˬ. Yawˇ ha‸ pehnˇ ve co co yeˬ chehˇ ve yoˬ. 
26Mvuhˇ naw ma Gʼuiˬsha hta‸ chiˇ mvuh-o. Yawˇ ha‸ pehnˇ ve co co yeˬ 
chehˇ ve yoˬ. 

Chiˇ mvuh ve li‸ 137 

Shu ceˬ te chehˇ ve Iˉsaˍreˍlaˆ chaw hui hkʼanˇ ve 

1Baˍbuˍlonˍ mvuhˇmiˬ hkʼaw cawˬ ve iˉ kaˆ lawˬ awˬ paˇ lo ngaˬ hui mui taˍ 
leh, Ziˉonˍ venˇ hta‸ dawˇ nawˇ ve awˬ hkʼaw lo hawˬ chehˇ ve yoˬ. 
2Ngaˬ hui ve tinˍ teˇ hpaˍ hta‸ oˇ kaˬ lo cawˬ ve suhˆ cehˬ hkʼoˆ lo kʼuˉ taˍ ve 
yoˬ. 
3Ngaˬ hui hta‸ hpeh yuˬ veu laˇ ve chaw teˇ hpaˍ, ngaˬ hui hta‸ kʼa muiˬ 
hkawˇ kʼa tcuh laˇ ve yoˬ. Ngaˬ hui hta‸ Ziˉonˍ venˇ awˬ lawn kʼa muiˬ hkawˇ 
kʼa maˍ laˇ-oˆ, teh‸ yawˇ hui kʼoˆ laˇ ve yoˬ. 
4Shu ve mvuhˇmiˬ hkʼaw lo Gʼuiˬsha hta‸ chiˇ mvuh ve kʼa muiˬ hkawˇ ngaˬ 
hui hkʼaˬ hkʼe te kʼa hpeh‸ tuˬ le. 
5Yeˍruˆsaˍlehnˍ venˇ-oˬ, ngaˬ nawˬ hta‸ leunˇ kʼai peuˬ ve kʼo, ngaˬ tinˍ teˇ 
pawˆ ka‸ taˇ kʼaw‸ hteˆ puiˉ piˇ lawˬ-o‸. 
6Ngaˬ nawˬ hta‸ maˇ kʼaw‸ dawˇ nawˇ leh, nawˬ lehˬ ngaˬ ve ha lehˬ tuˬ hpeh
‸ ve hta‸ ngaˬ maˇ kʼaw‸ dawˇ nyi chehˇ ve kʼo, ngaˬ hta‸ kʼa muiˬ hkawˇ teˇ 
pawˆ ka‸ taˇ kʼaw‸ kʼa gʼa piˇ lawˬ-o‸. 

7Gʼuiˬsha-oˬ, Yeˍruˆsaˍlehnˍ venˇ hta‸ te luˬ piˇ ve teˇ nyi htaˇ, Eˇdonˍ chaw 
hui hkʼaˬ hkʼe te taˍ peuˬ ve hta‸ a ciˉ dawˇ nawˇ-oˆ. Venˇ chi hta‸ te luˬ te 
sheˆpiˇ-oˆ, teh‸ yawˇ hui kʼoˆ ve tawˇ hta‸ a ciˉ dawˇ nawˇ taˍ-o‸. 
8Baˍbuˍlonˍ venˇ-oˬ, nawˬ lehˬ luˬ kʼai sheˆ kʼai tuˬ yoˬ. Nawˬ ngaˬ hui hta‸ te 
laˇ taˍ peuˬ ve hkʼe, nawˬ hta‸ kʼaw‸ te hkʼaw‸ laˇ tuˬ ve chaw teˇ gʼaˇ lehˬ 
gʼa ha lehˬ ve yoˬ. 
9Yawˇ lehˬ nawˬ ve yaˇ teˇ hpaˍ hta‸ yuˬ leh, haˉ pui hta‸ hawehˍ jaw‸ piˇ tuˬ 
ve yoˬ. 

Chiˇ mvuh ve li‸ 138 

Bon hta‸ chiˇmvuh ve bon lawˬ hkawˇ 

1Gʼuiˬsha-oˬ, nyi ma awˬ tawˬ hkʼa gaˬ ngaˬ nawˬ hta‸ chiˇ mvuh ve yoˬ. Awˬ 
nu ve gʼuiˬsha teˇ hpaˍ mehˆ gʼuˇ suhˍ lo, ngaˬ nawˬ hta‸ chiˇ mvuh ve yoˬ. 
2Nawˬ ha‸ pehnˇ uiˍ leh ka ti‸ yeˬ ve awˬ hkʼoˆ, nawˬ ve awˬ me‸ awˬ hponˇ 
hkʼaˬ ma uiˍ jaˇ ve hta‸ hpeu‸ maˍ laˇ ve pa taw, ngaˬ lehˬ nawˬ ve da‸ kehˬ 
ve bon yehˬ gʼuˇ suhˍ lo boˆ taˍ leh, nawˬ ve awˬ meh hta‸ chiˇ mvuh chehˇ ve 
yoˬ. 
3Ngaˬ nawˬ hta‸ kuˬ ve teˇ yanˇ, nawˬ ngaˬ hta‸ kʼaw‸ yaw hkʼaw‸ laˇ ve yoˬ. 
Nawˬ ve awˬ gʼaˇ awˬ shaˉ hta‸ cuˇ leh, ngaˬ hta‸ awˬ gʼaˇ kʼaw‸ cawˬ la piˇ 
ve yoˬ. 
4Gʼuiˬsha-oˬ, miˬguiˬ jawˇmawˇ hkʼa peu-eˬ nawˬ hta‸ chiˇ mvuh tuˬ yoˬ. Awˬ 
lawn kʼo, yawˇ hui nawˬ ve ka ti‸ tawˇ hkawˇ hta‸ gʼa kaˇ taˍ peuˬ. 
5Yawˇ hui lehˬ nawˬ te taˍ ve kanˉ teˇ hpaˍ leh nawˬ ve awˬ me‸ awˬ hponˇ hta
‸ kʼa muiˬ chiˇ mvuh tuˬ yoˬ. 
6Nawˬ lehˬ mvuh jaˇ kuiˬ lo chehˇ taˍ ve htawˇ, nyi ma nuˇ nehˬ ve chaw hui 
hta‸ ha‸ shaˉ piˇ chehˇ ve yoˬ. Nyi ma uiˍ ve chaw hui nawˬ mehˆ gʼuˇ suhˍ lo 
ca va‸ taˍ maˇ gʼa. 

7Kawˆ tuˬ dawˇ haˍ tuˬ teˇ hpaˍ ngaˬ hta‸ cawˬ zuhˇ chehˇ taˍ htaˇ, nawˬ ngaˬ 
hta‸ hkʼa deh‸ nyi ha‸ shaˉ taˍ laˇ ve yoˬ. Nyi ma zuhˆ chehˇ ve ngaˬve canˇ 
paˍ teˇ hpaˍ hta‸ nawˬ tawˍ taˍ leh, ngaˬ hta‸ ponˬ laˇ ve yoˬ. 
8Nawˬ te tuˬ ka ti‸ cawˬ taˍ ve kanˉ teˇ ceuˬ le le ve hta‸ nawˬ te tuˬ ve yoˬ. 
Gʼuiˬsha-oˬ, nawˬ ha‸ pehnˇ ve co co yeˬ chehˇ ve yoˬ. Nawˬ gu taˍ ve kanˉ hta
‸ peuˬ htaˆ hkʼa gaˬ te-o. 

Chiˇ mvuh ve li‸ 139 

Gʼuiˬsha ve cuˇ yiˍ hta‸ chiˇ mvuh ve 

1Gʼuiˬsha-oˬ, nawˬ ngaˬ hta‸ lawˇ nyi peuˬ leh, ngaˬ hta‸ shiˍ taˍ ve yoˬ. 
2Ngaˬ te chehˇ ve kanˉ teˇ ceuˬ le le hta‸ nawˬ shiˍ chehˇ ve yoˬ. Nawˬ lehˬ 
vuiˇ kuiˬ lo chehˇ taˍ ve htawˇ, ngaˬ ve dawˇ hkʼaˇ hkʼa peu-eˬ ve hta‸ shiˍ 
chehˇ ve yoˬ. 
3Nawˬ kanˉ te chehˇ htaˇ maˇ kʼoˆ, gʼaˇ jehˇ chehˇ htaˇ maˇ kʼoˆ, nawˬ ngaˬ hta
‸ mawˬ chehˇ ve yoˬ. Ngaˬ te chehˇ ve kanˇ teˇ ceuˬ le le ve hta‸ nawˬ shiˍ 
chehˇ ve yoˬ. 
4Ngaˬ tawˇ maˇ yaw sheˍ gʼuˇ suhˍ htaˇ ka‸, ngaˬ hkʼaˬ hkʼe kʼoˆ tuˬ ve hta‸ 
nawˬ shiˍ taˍ peuˬ ve yoˬ. 
5Hkʼaˬ htaˆ ka‸ nawˬ ngaˬ geh chehˇ taˍ leh, nawˬ ve kanˇ paˆ hawˉ lo ngaˬ hta
‸ ha‸ shaˉ laˇ chehˇ ve yoˬ. 
6Nawˬ ngaˬ hta‸ hkʼa deh‸ shiˍtaˍ ve yoˬ. Nawˬ ve cuˇ yiˍ naˉ jaˇ ve pa taw, 
ngaˬ shiˍ maˇ hpeh‸ taˬ. 
7Nawˬ ngaˬ hta‸ maˇ gʼa mawˬ tuˬ, ngaˬ hkʼaˬ lo gʼa hpaw-e tuˬ le. Nawˬ maˇ 
mawˬ hpeh‸ ve chehˇ kuiˬ hkʼaˬ ve teˇ kaˬ lo ngaˬ gʼa hpaw-e tuˬ le. 
8Ngaˬ mvuhˇ naw ma hkʼoˆ taˆ-e ve kʼo, nawˬ oˇ kaˬ lo chehˇ taˍ ve yoˬ. Suh 
mvuhˇmiˬ hkʼaw lo ngaˬ ca zuh‸ taˍ ve htawˇ, nawˬ oˇ kaˬ lo chehˇ taˍ ve yoˬ. 
9Mvuhˇ nyi tawˆ hpawˇ lo ngaˬ poˬ hpaw-e ve maˇ kʼoˆ, mvuhˇ nyi kʼehˬ hpawˇ 
vuiˇ jaˇ ve chehˇ kuiˬ lo ngaˬ ca chehˇ taˍ ve maˇ kʼoˆ, 
10nawˬ lehˬ ngaˬ hta‸ ga laˇ leh shiˍ kʼai laˇ tuˬ oˇ kaˬ lo chehˇ taˍ laˇ tuˬ yoˬ. 

11Naˆ ho‸ ve teˇ ceuˬ ngaˬ hta‸ yuˬ faˉ taˍ laˇ tuˬ ngaˬ kʼoˆ piˇ gʼa ve maˇ kʼoˆ, 
ngaˬ paˇ hkʼa caw zuhˇ lo cawˬ ve awˬ gʼeuˆ teˇ hpaˍ naˆ ho‸ kʼai tuˬ ngaˬ kʼoˆ 
piˇ gʼa ve maˇ kʼoˆ, 
12naˆ ho‸ ve teˇ ceuˬ lehˬ, nawˬ awˬ pon naˆ ho‸ ve teˇ ceuˬ hpeh‸ ve maˇ heˆ. 
Mvuhˇ hpeu‸ htawˇ mvuhˇ law‸ kʼaw hkʼa shuˍ awˬ gʼeuˆ ba chehˇ ve yoˬ. 
Awˬ gʼeuˆ leh naˆ ho‸ ve lehˬ nawˬ mehˆ gʼuˇ suhˍ hkʼa shuˍ shuˍ hpeh‸ ve 
yoˬ. 
13Ngaˬ awˬ to hkʼa peu-eˬ ve hta‸ nawˬ te hpanˍ taˍ ve yoˬ. Ngaˬ awˬ to hta‸ 
ngaˬ e ve gʼoˇ peˬ hkʼaw nawˬ keu laˇ taˍ ve yoˬ. 
14Nawˬ lehˬ kawˆ keunˍ ve Gʼuiˬsha hpeh‸ ve pa taw ngaˬ nawˬ hta‸ chiˇ 
mvuh ve yoˬ. Nawˬ te taˍ ve kanˉ teˇ hpaˍ lehˬ, anˇ tuˬ uiˍ jaˇ ve yoˬ. Oˇ ve teˇ 
hpaˍ hta‸ nyi ma awˬ tawˬ hkʼa gaˬ ngaˬ shiˍ taˍ ve yoˬ. 
15Nawˬ ngaˬ hta‸ ngaˬ e ve gʼoˇ peˬ hkʼaw keu taˍ laˇ leh, shu maˇ shiˍ maˇ 
mawˬ kuiˬ lo ngaˬ ve awˬ mu‸ ku uiˍ la heh la chehˇ ve hta‸ nawˬ mawˬ taˍ ve 
yoˬ. 
16Ngaˬ maˇ paw la sheˍ htaˇ ka‸ nawˬ ngaˬ hta‸ mawˬ taˍ peuˬ. Ngaˬ hkʼaˬ 
maw gʼa te‸ chehˇ tuˬ, ngaˬ maˇ paw la sheˍ gʼuˇ suhˍ htaˇ ka‸ nawˬ ve li‸ 
daw awˬ hkʼaw lo bvuh‸ keu taˍ peuˬ. 
17Gʼuiˬsha-oˬ, nawˬ ve dawˇ hkʼaˇ lehˬ ngaˬ ca dawˇ nyi maˇ gʼa htaˇ hkʼa gaˬ 
maˇ jaˇ leh, ngaˬ awˬ pon shiˍ haˍ jaˇ ve yoˬ. 
18Oˇ ve teˇ hpaˍ hta‸ ngaˬ gʼaw nyi ve kʼo, shehˇ shiˍ a‸ kehˉ maˇ jaˇ tuˬ yoˬ. 
Ngaˬ nawˇ la ve teˇ yanˇ, nawˬ geh tiˉ chehˇ taˍ tuˬ ve yoˬ. 
19Gʼuiˬsha-oˬ, nawˬ a loˍ cawˇ ve kʼo, haiˬ ve chaw teˇ hpaˍ hta‸ tiˇ pehˍ piˇ-oˆ. 
Nyi ma uiˍ ve chaw teˇ hpaˍ hta‸ ngaˬ geh lo tawˆ kʼai tcuh piˇ-oˆ. 
20Yawˇ hui nawˬ hta‸ maˇ shawˍ maˇ caˆ kʼoˆ leh nawˬ ve awˬ meh hta‸ hkʼa 
mvuhˇ hkʼa na kʼoˆ chehˇ ve yoˬ. 
21Gʼuiˬsha-oˬ, nawˬ hta‸ canˇ ve chaw hui hta‸ ngaˬ canˇ leh, nawˬ hta‸ 
hpfuhˆ ve chaw hui hta‸ ngaˬ cha‸ naˬ jaˇ ve yoˬ. 

22Ngaˬ yawˇ hui hta‸ canˇ leh, nyi bawˬ jaˇ ve yoˬ. Yawˇ hui hta‸ ngaˬ ve canˇ 
paˍ hkʼe shawˍ taˍ ve yoˬ. 
23Gʼuiˬsha-oˬ, ngaˬ hta‸ lawˇ nyi leh ngaˬ ve nyi ma hta‸ shiˍ-o‸. Ngaˬ hta‸ 
chaˬ nyi leh ngaˬ ve dawˇ hkʼaˇ hta‸ shiˍ-o‸. 
24Ngaˬ awˬ hkʼaw lo haiˬ ve awˬ ceuˬ teˇ ceuˬ ceuˬ cawˬ ve kʼo, oˇ ve hta‸ hpeu
‸ tawˆ leh, co co yeˬ ve ya‸ kʼaw hkʼoˆ lo ngaˬ hta‸ shiˍ kʼai laˇ-oˆ. 

Chiˇ mvuh ve li‸ 140 

Ha‸ shaˉ laˇ tuˬ bon lawˬ hkawˇ 

1Gʼuiˬsha-oˬ, haiˬ ve chaw leh nyi ma uiˍ ve chaw hui ve la‸ sheh hkʼaw lo 
ngaˬ hta‸ a ciˉ ponˬ laˇ-oˆ. 
2Yawˇ hui lehˬ, haiˬ ve kanˉ hta‸ te tuˬ dawˇ nyi tcuhˉ taˍ leh, ya‸ da‸ jiˆ da‸ 
ve awˬ ceuˬ hta‸ hkʼaˬ htaˆ ka‸ te tawˆ la tcuhˉ taˍ ve yoˬ. 
3Yawˇ hui ve ha tehˍ lehˬ, kawˆ tuˬ uiˍ ve vuiˬ hkʼe hpeh‸ leh, yawˇ hui ve 
tawˇ teˇ hpaˍ lehˬ, vuiˬ naˆ ve awˬ taw‸ ma hkʼe hpeh‸ ve yoˬ. 
4Gʼuiˬsha-oˬ, haiˬ ve chaw hui ve la‸ sheh hkʼaw lo, ngaˬ hta‸ a ciˉ ha‸ shaˉ 
taˍ laˇ-oˆ. Ngaˬ hta‸ te luˬ tuˬ awˬ hkʼaˇ gu chehˇ ve nyi ma uiˍ ve chaw hui ve 
la‸ sheh hkʼaw lo ngaˬ hta‸ a ciˉ ponˬ laˇ-oˆ. 
5Nyi ma uiˍ ve chaw teˇ hpaˍ lehˬ, ngaˬ hta‸ hpeh yuˬ tuˬ ya‸ kʼaw hpuiˇ lo va 
caw htaw chehˇ ve yoˬ. 
6Nawˬ lehˬ, ngaˬ ve Gʼuiˬsha hpeh‸ ve yoˬ teh‸ ngaˬ Gʼuiˬsha hta‸ kʼoˆ piˇ ve 
yoˬ. Gʼuiˬsha-oˬ, ngaˬ hta‸ ga laˇ tuˬ lawˬ ve awˬ hkawˇ hta‸ a ciˉ na yuˬ laˇ-oˆ. 
7Ngaˬ ve Jawˇmawˇ Gʼuiˬsha, ngaˬ ve awˬ gʼaˇ uiˍ ve htaiˍ hkʼaw‸ paˍ-oˬ, nawˬ 
lehˬ ma‸ bawˆ kuiˬ hkʼaw ngaˬ hta‸ ha‸ shaˉ taˍ laˇ ve yoˬ. 
8Gʼuiˬsha-oˬ, haiˬ ve chaw teˇ hpaˍ yawˇ hui heuˆ gaˇ ve awˬ ceuˬ hta‸ taˇ gʼa 
piˇ-oˆ. Yawˇ hui ve haiˬ ve dawˇ hkʼaˇ teˇ hpaˍ hta‸ luˬ kʼai piˇ-oˆ. 
9Ngaˬ ve canˇ paˍ teˇ hpaˍ gʼaˇ shehˍ hpaˇ taˇ hpeh‸ la tcuh piˇ-oˆ. Yawˇ hui 
ngaˬ hta‸ ho laˇ chehˇ ve tawˇ teˇ hpaˍ, yawˇ hui awˬ hkʼoˆ lo kʼaw‸ gaˬ la 
piˇ-oˆ. 

10Chiˆ jaˇ ve aˬ miˍ shiˉ gʼeu‸ yawˇ hui awˬ hkʼoˆ lo ce la piˇ-oˆ. Yawˇ hui lehˬ, 
miˬ kʼoˍ hkʼaw baˬ keu ve hta‸ gʼa hkanˍ leh, teˇ pawˆ ka‸ taˇ kʼaw‸ tawˆ gaˬ 
la tcuh piˇ-oˆ. 
11Shu hta‸ maˇ hteˇ maˇ cawˇ ve hkʼaw shaˉ hkiˆ hkanˍ ve chaw hui hta‸ taˇ 
uiˍ la tcuh piˇ-oˆ. Nyi ma uiˍ ve chaw awˬ hkʼoˆ lo haiˬ ve awˬ ceuˬ gaˬ la leh, 
luˬ ve sheˆ ve hta‸ gʼa hkanˍ piˇ-oˆ. 
12Gʼuiˬsha-oˬ, nawˬ lehˬ haˍ ve gʼawˇ ve chaw hui hpawˇ chehˇ leh, yawˇ hui 
hta‸ ha‸ shaˉ piˇ chehˇ ve hta‸ ngaˬ shiˍ ve yoˬ. 
13Hteˇ ve cawˇ ve chaw teˇ hpaˍ, nawˬ hta‸ awˬ tehˬ awˬ na chiˇ mvuh leh, 
nawˬ mehˆ gʼuˇ suhˍ lo gʼa chehˇ tuˬ yoˬ. 

Chiˇ mvuh ve li‸ 141 

Mvuhˇ hpeu‸ htaˇ bon lawˬ hkawˇ 

1Gʼuiˬsha-oˬ, ngaˬ nawˬ hta‸ kuˬ chehˇ ve yoˬ. Chi beu‸ ngaˬ hta‸ a ciˉ ga laˇ-
oˆ. Ngaˬ nawˬ hta‸ kuˬ ve teˇ yanˇ ngaˬ kuˬ hkawˇ hta‸ a ciˉ na yuˬ laˇ-oˆ. 
2Ngaˬ ve bon lawˬ hkawˇ hta‸ sha hawnˉ hkʼa shuˍ maˇ kʼoˆ, ngaˬ chiˇ taˍ ve 
la‸ sheh teˇ hpaˍ hta‸ mvuhˇ hpeu‸ hpawˇ ve tuˉ tanˇ tuˬ hkʼa shuˍ maˇ kʼoˆ, 
a ciˉ ha‸ yuˬ laˇ-oˆ. 
3Gʼuiˬsha-oˬ, ngaˬ ve maw‸ kʼaw hta‸ shaw shehˍ hpaˇ teˇ gʼaˇ teh taˍ laˇ leh, 
ngaˬ ve meuˇ guiˬ hta‸ shaw shehˍ hpaˇ teˇ gʼaˇ teh taˍ laˇ-oˆ. 
4Ngaˬ maˇ gʼa te ya‸ tuˬ leh, haiˬ ve chaw hui hta‸ awˬ chawˇ maˇ gʼa te tuˬ 
ngaˬ hta‸ a ciˉ ha‸ shaˉ taˍ laˇ-oˆ. Yawˇ hui ve hti caˇ hti dawˬ kuiˬ lo ngaˬ hta
‸ teˇ pawˆ ka‸ taˇ chehˇ tcuh laˇ-oˆ. 
5Da‸ ve chaw teˇ gʼaˇ lehˬ, ha kʼaˉ ve hkʼaw ngaˬ hta‸ ciˍ yanˍ leh deˇ maˍ laˇ 
piˇ-oˆ. Ya‸ hkʼaˇ, ngaˬ lehˬ haiˬ ve chaw teˇ hpaˍ piˇ laˇ ve awˬ me‸ awˬ hponˇ 
hta‸ ha‸ yuˬ tuˬ ve maˇ heˆ. Awˬ lawn kʼo, ngaˬ lehˬ yawˇ hui te ve haiˬ ve 
kanˉ teˇ hpaˍ luˬ kʼai tuˬ ngaˬ bon lawˬ chehˇ ve yoˬ. 



1656 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

6Yawˇ hui ve awˬ hoˉ awˬ naˬ teˇ hpaˍ, haˉ hpawˇ hkʼoˆ lo ca‸ ce peu ve hta‸ 
gʼa hkanˍ ve teˇ yanˇ, ngaˬ kʼoˆ taˍ ve tawˇ teˇ hpaˍ cawˇ ve hta‸ chaw yaˇ teˇ 
hpaˍ shaˉ hkiˆ hkanˍ tuˬ yoˬ. 
7Yawˇ hui ve awˬ mu‸ ku teˇ hpaˍ lehˬ, tuˍ hpfuh awˬ jaˇ awˬ ji lo suhˆ hkoˇ 
ehˉ teˇ hpaˍ hkʼa shuˍ teˇ kaˬ teˇ maˬ ce taˍ tuˬ yoˬ. 
8Ya‸ hkʼaˇ Jawˇmawˇ Gʼuiˬsha-oˬ, ngaˬ nawˬ hta‸ ceh tiˉ gʼaˇ va leh, nawˬ ha‸ 
shaˉ laˇ tuˬ ve hta‸ dawˇ law chehˇ ve yoˬ. Ngaˬ hta‸ a ciˉ taˇ suh-e tcuh laˇ-
oˆ. 
9Haiˬ ve chaw oˇ ve teˇ hpaˍ htaw taˍ ve va hkʼaw lo, ngaˬ hta‸ a ciˉ ha‸ shaˉ 
taˍ laˇ-oˆ. 
10Ngaˬ ha lehˬ ha kʼa ponˬ kʼai chehˇ ve teˇ yanˇ, yawˇ hui lehˬ a shu yawˇ 
htaw taˍ ve va hta‸ kʼaw‸ yaw piˇ lawˬ-o‸. 

Chiˇ mvuh ve li‸ 142 

Ga laˇ tuˬ lawˬ ve bon lawˬ hkawˇ 

1Ngaˬ hta‸ ga laˇ tuˬ Gʼuiˬsha hta‸ kuˬ leh, yawˇ hta‸ lawˬ hkawˉ ve yoˬ. 
2Ngaˬ ve dawˇ haˍ tuˬ hkʼa peu-eˬ yawˇ geh yuˬ laˬ leh, yawˇ hta‸ hto maˍ piˇ 
ve yoˬ. 
3Ngaˬ nyi ma luˬ jaˇ ve teˇ yanˇ, ngaˬ hkʼaˬ hkʼe gʼa te cawˇ ve hta‸ yawˇ shiˍ 
taˍ ve yoˬ. Ngaˬ ve ya‸ kʼaw hkʼoˆ lo, ngaˬ ve canˇ paˍ teˇ hpaˍ ngaˬ awˬ pon 
va hkʼawˇ htaw taˍ ve yoˬ. 
4Ngaˬ chiˇ nyi chehˇ ve htawˇ, ngaˬ hta‸ ga laˇ shehˍ hpaˇ teˇ gʼaˇ hta‸ ka‸ 
maˇ mawˬ. 
5Gʼuiˬsha-oˬ, ngaˬ hta‸ ga laˇ tuˬ ngaˬ nawˬ hta‸ kuˬ chehˇ ve yoˬ. Nawˬ lehˬ 
ngaˬ hta‸ ha‸shaˉ laˇ shehˍ hpaˇ hpeh‸ ve yoˬ. A sha‸ te‸ ve awˬ yanˇ hkʼaw 
ngaˬ nawˬ hta‸ ceh tiˉ loˍ ve yoˬ. 
6Ngaˬ hta‸ ga laˇ tuˬ kuˬ chehˇ ve awˬ hkawˇ hta‸ a ciˉ na yuˬ laˇ-oˆ. Ngaˬ lehˬ 
dawˇ tui‸ gaˇ tui‸ jaˇ peuˬ. Ngaˬ a‸ kehˉ awˬ gʼaˇ uiˍ ve canˇ paˍ teˇ hpaˍ ve la
‸ sheh hkʼaw lo, ngaˬ hta‸ a ciˉ ponˬ laˇ-oˆ. 

7Ngaˬ ve dawˇ haˍ kuiˬ hkʼaw ngaˬ hta‸ htaiˍ hkʼaw‸ laˇ-oˆ. Nawˬ ve chaw teˇ 
hpaˍ hpawnˬ da‸ kuiˬ lo, ngaˬ nawˬ hta‸ chiˇ mvuh tuˬ yoˬ. Nawˬ lehˬ ngaˬ 
hta‸ da‸ ve awˬ bon na‸ laˇ taˍ peuˬ. 

Chiˇ mvuh ve li‸ 143 

Ga laˇ tuˬ lawˬ ve bon lawˬ hkawˇ 

1Gʼuiˬsha-oˬ, ngaˬ ve bon lawˬ hkawˇ hta‸ na leh, ngaˬ lawˬ hkawˉ ve awˬ 
hkawˇ hta‸ a ciˉ na yuˬ laˇ-oˆ. Nawˬ lehˬ ka ti‸ yeˬ leh hteˇ jaˇ cawˇ jaˇ ve pa 
taw, ngaˬ hta‸ a ciˉ kʼaw‸ yaw hkʼaw‸ laˇ-oˆ. 
2Ngaˬ hta‸ suhˉ jehˬ kuiˬ lo taˇ shiˍ kʼai laˇ-oˆ. Nawˬ mehˆ gʼuˇ suhˍ lo hteˇ ve 
cawˇ ve chaw teˇ gʼaˇ ka‸ maˇ cawˬ. 
3Ngaˬve canˇ paˍ ngaˬ hta‸ gʼa‸ yuˬ leh, luˬ kʼai tuˬ te laˇ ve yoˬ. Yawˇ ngaˬ 
hta‸ naˆ ho‸ ve htawnˍ hkʼaw yuˬ keu laˇ leh, ngaˬ lehˬ suh maw jaˇ peuˬ ve 
chaw hkʼe hpeh‸ la ve yoˬ. 
4Chi hta‸ pa taw, ngaˬ lehˬ dawˇ law kuiˬ maˇ cawˬ ve chaw hpeh‸ leh dawˇ 
tui‸ gaˇ tui‸ jaˇ ve yoˬ. 
5Ponˬ taˉ peuˬ ve awˬ nyi awˬ haˉ teˇ hpaˍ hta‸ ngaˬ kʼaw‸ dawˇ nawˇ ve yoˬ. 
Nawˬ te taˍ peuˬ ve kanˉ hkʼa peu-eˬ ve hta‸ ngaˬ kʼaw‸ dawˇ nyi leh, nyi ma 
hkʼaw dawˇ nawˇ chehˇ ve yoˬ. 
6Ngaˬ ve la‸ sheh chiˇ leh nawˬ geh bon lawˬ chehˇ ve yoˬ. Goˇ jaˇ ve miˬguiˬ 
hkʼa shuˍ ngaˬ ve nyi ma nawˬ hta‸ shiˉ jaˇ ve yoˬ. 
7Gʼuiˬsha-oˬ, chi beu‸ ngaˬ hta‸ kʼaw‸ yaw hkʼaw‸ laˇ-oˆ. Ngaˬ ve dawˇ law 
tuˬ hkʼa peu-eˬ mehˉ kʼai peuˬ. Nawˬ taˇ ca va‸ chehˇ taˍ laˇ-oˆ. Nawˬ ca va‸ 
taˍ ve kʼo, suh mvuhˇmiˬ lo ya‸-e chehˇ ve chaw hui geh ngaˬ htawˇ gʼa chehˇ 
taˍ tuˬ yoˬ. 
8Ngaˬ nawˬ hta‸ gʼaˇ va ve yoˬ. Teˇ shawˉ le le nawˬ ha‸ pehnˇ uiˍ ve awˬ 
lawn, ngaˬ hta‸ kʼaw‸ dawˇ nawˇ tcuh laˇ-oˆ. Ngaˬ ve bon lawˬ hkawˇ nawˬ 
geh taˆ-e chehˇ ve yoˬ. Ngaˬ kʼai cawˇ ve ya‸ kʼaw hta‸ a ciˉ maˍ laˇ-oˆ. 

9Gʼuiˬsha-oˬ, nawˬ ha‸ shaˉ laˇ tuˬ ngaˬ nawˬ geh laˬ ve yoˬ. Ngaˬ ve canˇ paˍ 
teˇ hpaˍ ve la‸ sheh hkʼaw lo, ngaˬ hta‸ a ciˉ ponˬ laˇ-oˆ. 
10Nawˬ lehˬ, ngaˬ ve Gʼuiˬsha hpeh‸ ve yoˬ. Nawˬ ve a loˍ hta‸ te puiˉ tuˬ ngaˬ 
hta‸ a ciˉ maˍ laˇ-oˆ. Ngaˬ hta‸ bon na‸ laˇ leh, gawˬ lehˍ ve ya‸ kʼaw hkʼoˆ lo 
toˇ kʼai tcuh laˇ-oˆ. 
11Gʼuiˬsha-oˬ, nawˬ ka ti‸ cawˬ taˍ ve hkʼe, ngaˬ hta‸ a ciˉ ponˬ laˇ-oˆ. Nawˬ 
lehˬ da‸ jaˇ ve pa taw, ngaˬ hta‸ dawˇ haˍ kuiˬ hkʼaw lo a ciˉ ponˬ laˇ-oˆ. 
12Nawˬ ngaˬ hta‸ ha‸ve hkʼaw, ngaˬ ve canˇ paˍ teˇ hpaˍ hta‸ tiˇ pehˍ piˇ leh, 
ngaˬ hta‸ fawˉ mehˍ laˇ chehˇ ve chaw hui hta‸ a ciˉ te luˬ te sheˆ piˇ-oˆ. Awˬ 
lawn kʼo, ngaˬ lehˬ nawˬ ve awˬ ceˬ paˍ hpeh‸ ve yoˬ. 

Chiˇ mvuh ve li‸ 144 

Gʼaˇ shehˍ hpaˇ hpehˬ la ve pa taw chiˇ mvuh ve 

1Ngaˬ hta‸ ha‸ shaˉ laˇ shehˍ hpaˇ Gʼuiˬsha hta‸ chiˇ mvuh-o. Ngaˬ ma‸ bawˆ 
puiˉ la tuˬ, ma‸ bawˆ ve awˬ liˇ awˬ hkʼaˇ yawˇ ngaˬ hta‸ maˍ laˇ taˍ ve yoˬ. 
2Yawˇ lehˬ ngaˬ hta‸ ha‸ shaˉ laˇ shehˍ hpaˇ, ngaˬ ve htanˬ tuˬ, ngaˬ ve peun 
kuiˬ leh ngaˬ ve htaiˍ hkʼaw‸ paˍ hpeh‸ ve yo‸. Gawˬ lehˍ gʼa chehˇ tuˬ ngaˬ 
Yawˇ hta‸ gʼaˇ va ve yoˬ. Chaw ceuˬ teˇ hpaˍ hta‸ ngaˬ awˬ hawˉ lo Yawˇ 
chehˇ tcuh ve yoˬ. 
3Gʼuiˬsha-oˬ, nawˬ chaw yaˇ hta‸ gʼa dawˇ nyi tuˬ, chaw yaˇ lehˬ aˬ hto‸ ma 
hpeh‸ ve le. Yawˇ hta‸ ha‸ shaˉ piˇ tuˬ, chaw yaˇ lehˬ aˬ hto‸ ma hpeh‸ ve le. 
4Yawˇ lehˬ shaˉ teˇ peu-eˬ ceh gʼawˬ keu ve mvuhˇ haw hkʼe hpeh‸ leh, yawˇ 
ve awˬ nyi awˬ haˉ teˇ hpaˍ lehˬ, ponˬ kʼai ve aˉ gʼuiˬ ha hkʼe ceh hpeh‸ ve yoˬ. 
5Gʼuiˬsha-oˬ, mvuhˇ naw ma hta‸ yehˬ baˬ leh ya‸ la-o. Hkʼaw pui teˇ hpaˍ hta
‸ htawˇ piˇ-oˆ. Oˇ hkʼe te ve kʼo, mvuhˇ hkʼawˇ tawˆ la tuˬ yoˬ. 
6Mvuhˇ tiˉ po-e‸ ba la piˇ leh, nawˬ ve canˇ paˍ teˇ hpaˍ hta‸ hpaˆ da‸ kʼai piˇ-
oˆ. Nawˬ ve hkaˆ ce teˇ hpaˍ hta‸ bawˆ peu leh, yawˇ hui hta‸ gʼuiˇ hpaw-e piˇ 
lawˬ-o‸. 

7Mvuhˇ naw ma hkʼoˆ lo ya‸ la leh, naˉ jaˇ ve iˉ kaˆ hkʼaw ngaˬ hta‸ gʼawˬ 
tawˆ laˇ-oˆ. Awˬ nu ve mvuhˇmiˬ yaˇ teˇ hpaˍ ve la‸ sheh hkʼaw lo ngaˬ hta‸ 
ponˬ laˇ-oˆ. 
8Yawˇ hui lehˬ hteˇ ve cawˇ ve tawˇ hta‸ maˇ yaw puiˉ leh, a shu yawˇ te taˍ 
ve ka ti‸ hta‸ htawˇ kʼaw‸ te luˬ ve yoˬ. 
9Gʼuiˬsha-oˬ, ngaˬ nawˬ hta‸ kʼa muiˬ hkawˇ awˬ suhˉ kʼa chiˇ mvuh tuˬ yoˬ. 
Tinˍ hteˆ leh ngaˬ nawˬ hta‸ chiˇ mvuh tuˬ yoˬ. 
10Nawˬ lehˬ jawˇmawˇ teˇ hpaˍ hta‸ gʼaˇ shehˍ hpaˇ hpeh‸ piˇ lawˬ leh, nawˬ 
ve awˬ ceˬ paˍ Daˍviˆ hta‸ ponˬ piˇ ve yoˬ. 
11Haiˬ jaˇ ve canˇ paˍ teˇ hpaˍ ve la‸ sheh hkʼaw ngaˬ hta‸ ponˬ laˇ leh, awˬ nu 
ve mvuhˇmiˬ yaˇ teˇ hpaˍ ve kanˇ paˆ awˬ hawˉ lo ngaˬ hta‸ a ciˉ htaiˍ hkʼaw‸ 
laˇ-oˆ. Yawˇ hui lehˬ hteˇ ve cawˇ ve tawˇ hta‸ maˇ yaw puiˉ leh, a shu yawˇ 
te taˍ ve ka ti‸ hta‸ htawˇ kʼaw‸ te luˬ ve yoˬ. 
12Ngaˬ hui ve yaˇ paˍ teˇ hpaˍ lehˬ, uiˍ la chehˇ ve suhˆ cehˬ hkʼe hpeh‸ la piˇ-
oˆ. Ngaˬ hui ve yaˇ miˇ teˇ hpaˍ htawˇ, hawˉ yehˬ awˬ ceˍ kʼaweh‸ lo cawˬ ve 
nyi sha jaˇ ve yehˬ hkuiˉ daw hkʼe hpeh‸ la piˇ-oˆ. 
13Ngaˬ hui ve caˬ ciˇ yehˬ teˇ hpaˍ hkʼaw awˬ shiˍ awˬ nu laiˉ ceuˬ biˇ la piˇ-oˆ. 
Ngaˬ hui ve ti mi hkʼaw kʼaˆ caˇ chehˇ ve yawˬ teˇ hpaˍ maˇ maˇ kʼaw‸ paw la 
piˇ leh, awˬ meunˍ awˬ shehnˉ cawˬ la piˇ-oˆ. 
14Ngaˬ hui ve nuˇ teˇ hpaˍ htawˇ, teˇ hkeh ka‸ awˬ yehˇ shawˆ-e ve maˇ cawˬ 
leh maˇ la piˇ-oˆ. Ngaˬ hui ve ya‸ kʼaw teˇ hpaˍ awˬ hkʼoˆ lo, dawˇ haˍ leh kuˬ 
hawˬ ve awˬ hkawˇ taˇ tawˆ la tcuh piˇ-oˆ. 
15Chi hkʼe ve awˬ bon hta‸ gʼa ve chaw ceuˬ lehˬ, gʼa ha lehˬ ve yoˬ. Gʼuiˬsha 
hta‸ oˉ kʼoˍ pui ve chaw hui gʼa ha lehˬ ve yoˬ. 

Chiˇ mvuh ve li‸ 145 

Chiˇ mvuh ve kʼa muiˬ hkawˇ 

1Ngaˬ ve Jawˇmawˇ Gʼuiˬsha-oˬ, nawˬ hkʼaˬ ma uiˍ jaˇ mvuh jaˇ ve awˬ lawn 
ngaˬ shu hta‸ kʼaoˍ maˍ piˇ leh, ngaˬ nawˬ hta‸ co co taiˍ taiˍ chiˇ mvuh tuˬ 
yoˬ. 
2Teˇ nyi le le ngaˬ nawˬ hta‸ chiˇ mvuh tuˬ yoˬ. Ngaˬ nawˬ hta‸ co co taiˍ taiˍ 
chiˇ mvuh tuˬ yoˬ. 
3Gʼuiˬsha lehˬ uiˍ jaˇ mvuh jaˇ ve pa taw, yawˇ hta‸ gʼaˇ hte‸ chiˇ mvuh cawˇ 
ve yoˬ. Yawˇ hkʼaˬ ma uiˍ jaˇ mvuh jaˇ ve hta‸ chaw teˇ gʼaˇ ka‸ shiˍ maˇ hpeh
‸ taˬ. 
4Nawˬ te taˍ peuˬ ve kanˉ teˇ hpaˍ hta‸ chaw yaˇ teˇ co peuˬ teˇ co chiˇ mvuh 
leh, nawˬ te taˍ ve uiˍ jaˇ ve kanˉ teˇ hpaˍ yawˇ hui shu hta‸ kʼaoˍ maˍ piˇ tuˬ 
yoˬ. 
5Chaw yaˇ teˇ hpaˍ lehˬ, nawˬ ve awˬ me‸ awˬ hponˇ leh nawˬ ve kanˇ paˆ hta
‸ kʼoˆ da‸ chehˇ tuˬ yoˬ. Nawˬ ve da‸ jaˇ ve kanˉ teˇ hpaˍ hta‸ ngaˬ dawˇ nyi 
tcuhˉ taˍ tuˬ yoˬ. 
6Chaw yaˇ teˇ hpaˍ lehˬ nawˬ te taˍ ve uiˍ jaˇ ve kanˉ teˇ hpaˍ awˬ lawn kʼoˆ da
‸ leh, ngaˬ lehˬ nawˬ hkʼaˬ ma uiˍ jaˇ ve awˬ lawn shu hta‸ kʼaoˍ maˍ piˇ tuˬ 
yoˬ. 
7Yawˇ hui lehˬ, nawˬ ve da‸ jaˇ ve kanˉ teˇ hpaˍ awˬ lawn shu hta‸ hto piˇ leh, 
nawˬ ha kʼaˉ puiˉ ve awˬ lawn hta‸ kʼa muiˬ chiˇ mvuh tuˬ yoˬ. 
8Gʼuiˬsha lehˬ, ha‸ pehnˇ uiˍ jaˇ leh, ha kʼaˉ puiˉ jaˇ ve yoˬ. Yawˇ nyi ma haˆ 
haˆ maˇ zuhˆ puiˉ leh, ha‸ pehnˇ ve uiˍ jaˇ ve yoˬ. 
9Yawˇ lehˬ chaw teˇ gʼaˇ le le hta‸ awˬ bon na‸ piˇ leh, yawˇ te hpanˍ taˍ ve 
awˬ ceuˬ hkʼa peu-eˬ hta‸ ha kʼaˉ puiˉ ve nyi ma cawˬ ve yoˬ. 
10Gʼuiˬsha-oˬ, nawˬ te hpanˍ taˍ ve awˬ ceuˬ hkʼa peu-eˬ nawˬ hta‸ chiˇ mvuh 
tuˬ yoˬ. Nawˬ ve chaw teˇ hpaˍ htawˇ, nawˬ hta‸ chiˇ mvuh tuˬ yoˬ. 
11Nawˬ ve kanˇ paˆ awˬ me‸ awˬ hponˇ hkʼaˬ ma cawˬ ve leh, nawˬ hkʼa ma 
awˬ gʼaˇ uiˍ jaˇ ve hta‸ yawˇ hui kʼoˆ da‸ chehˇ tuˬ ve yoˬ. 

12Oˇ hkʼe te ve awˬ hkʼaw lo chaw yaˇ teˇ hpaˍ nawˬ te taˍ ve uiˍ jaˇ ve kanˉ teˇ 
hpaˍ leh, nawˬ ve mvuhˇmiˬ hkʼaˬ ma awˬ me‸ awˬ hponˇ cawˬ ve hta‸ shiˍ la 
tuˬ yoˬ. 
13Nawˬ ve mvuhˇmiˬ lehˬ co co taiˍ taiˍ yeˬ chehˇ leh, nawˬ lehˬ co co taiˍ taiˍ 
Jawˇmawˇ hpeh‸ ve yoˬ. Gʼuiˬsha lehˬ ka ti‸ yeˬ jaˇ leh, Yawˇ te taˍ ve kanˉ 
hkʼa peu-eˬ da‸ jaˇ tehˬ ve yoˬ. 
14Dawˇ haˍ gaˇ haˍ chehˇ ve chaw hui hta‸ Yawˇ ga piˇ leh, paiˍ ve chaw hui 
hta‸ Yawˇ cawˍ tu piˇ ve yoˬ. 
15A sha‸ hkʼa te‸ chehˇ ve awˬ ceuˬ hkʼa peu-eˬ nawˬ hta‸ dawˇ law ve awˬ 
hkʼaw lo chiˇ nyi chehˇ leh, nawˬ yawˇ hui hta‸ caˍ piˇ taw piˇ chehˇ ve yoˬ. 
16Yawˇ hui nyi hkʼaˇ suh htaˇ hkʼa gaˬ, yawˇ hui loˍ ve awˬ ceuˬ teˇ hpaˍ hta‸ 
nawˬ piˇ chehˇ ve yoˬ. 
17Gʼuiˬsha te taˍ ve awˬ ceuˬ hkʼa peu-eˬ hteˇ jaˇ cawˇ jaˇ leh, ha kʼaˉ puiˉ ve 
nyi ma cawˬ ve yoˬ. 
18Yawˇ hta‸ kuˬ ve chaw hui awˬ paˇ lo Yawˇ chehˇ taˍ ve yoˬ. 
19Yawˇ hta‸ yawˆ yan ve chaw hui hta‸ yawˇ hui loˍ ve hkʼe Yawˇ piˇ chehˇ ve 
yoˬ. Yawˇ hui kuˬ hkawˇ hta‸ Yawˇ na yuˬ leh ponˬ piˇ ve yoˬ. 
20Yawˇ hta‸ ha‸ ve chaw hui hta‸ Yawˇ ha‸ shaˉ piˇ ve yoˬ. Ya‸ hkʼaˇ haiˬ ve 
chaw hui hta‸ Yawˇ te luˬ te sheˆ piˇ tuˬ yoˬ. 
21Gʼuiˬsha hta‸ ngaˬ hkʼaˬ htaˆ ka‸ chiˇ mvuh tuˬ yoˬ. Teˍ hpanˍ taˍ ve awˬ 
ceuˬ hkʼa peu-eˬ Yawˇ ve da‸ kehˬ ve awˬ meh hta‸ co co taiˍ taiˍ chiˇ mvuh 
piˇ-oˆ. 

Chiˇ mvuh ve li‸ 146 

Gʼuiˬsha hta‸ chiˇ mvuh ve 

1Gʼuiˬsha hta‸ chiˇ mvuh-o. Ngaˬ ve nyi ma-oˬ, Gʼuiˬsha hta‸ chiˇ mvuh-o. 
2A sha‸ te‸ chehˇ ve teˇ co-e, ngaˬ Yawˇ hta‸ chiˇ mvuh tuˬ yoˬ. Awˬ to nyi 
ma hkʼa peu-eˬ ngaˬ ve Gʼuiˬsha hta‸ ngaˬ chiˇ mvuh tuˬyoˬ. 

3Miˬguiˬjawˇmawˇ teˇ hpaˍ hta‸ gʼaˇ taˇ va. Chaw yaˇ teˇ gʼaˇ ka‸ nawˬ hta‸ 
ponˬ laˇ tuˬ te maˇ gʼa. 
4Yawˇ hui suh-e ve teˇ yanˇ je‸ kʼaw‸ hpeh‸ kʼai leh, yawˇ hui ve dawˇ hkʼaˇ 
teˇ hpaˍ htawˇ mehˉ kʼai ve yoˬ. 
5Yaˍkoˆ ve Gʼuiˬsha hta‸ gʼaˇ va ve chaw lehˬ, gʼa ha lehˬ ve yoˬ. 
6Yawˇ lehˬ miˬguiˬ, mvuhˇ naw, laˇ tsuhˇ gʼuiˬ leh oˇ ve teˇ hpaˍ hkʼaw hkʼa 
cawˬ taˍ ve awˬ ceuˬ hkʼa peu-eˬ ve hta‸ te hpanˍ shehˍ hpaˇ hpeh‸ leh, ka ti‸ 
yeˬ jaˇ ve yoˬ. 
7Yawˇ lehˬ fawˉ mehˍ ve hta‸ gʼa hkanˍ ve chaw hui hta‸ ga piˇ leh, meu‸ ve 
kaˆ ve chaw hui hta‸ caˍ piˇ taw piˇ ve yoˬ. Gʼuiˬsha lehˬ htawnˍ hkʼaw chehˇ 
taˍ ve chaw hui hta‸ ponˬ piˇ leh, 
8mehˆ cuˉ ve chaw hui hta‸ mehˆ mawˬ la piˇ ve yoˬ. Paiˍ ve chaw hui hta‸ 
Yawˇ chiˆ taˆ piˇ leh, hteˇ ve cawˇ ve chaw hui hta‸Yawˇ ha‸ ve yoˬ. 
9Ngaˬ hui ve mvuhˇmiˬ hkʼaw chehˇ ve hkehˉ chaw teˇ hpaˍ hta‸ Yawˇ ha‸ 
shaˉ piˇ leh, mehˇchawˇma leh yaˇcuˬshi teˇ hpaˍ hta‸ Yawˇ ga piˇ ve yoˬ. Ya‸ 
hkʼaˇ, haiˬ ve chaw hui ve dawˇ hkʼaˇ hta‸ Yawˇ te luˬ piˇ ve yoˬ. 
10Gʼuiˬsha lehˬ co co taiˍ taiˍ Jawˇmawˇ hpeh‸ ve yoˬ. Ziˉonˍ venˇ-oˬ, nawˬ ve 
Gʼuiˬsha co co taiˍ taiˍ uˉ peunˍ tuˬ yoˬ. Gʼuiˬsha hta‸ chiˇ mvuh-o. 

Chiˇ mvuh ve li‸ 147 

Kanˇ paˆ uiˍ ve Gʼuiˬsha hta‸ chiˇ mvuh ve 

1Gʼuiˬsha hta‸ chiˇ mvuh-o. Awˬ lawn kʼo, ngaˬ hui ve Gʼuiˬsha hta‸ chiˇ mvuh 
ve teˇ ceuˬ da‸ jaˇ leh, te keunˍ te cawˇ ve kanˉ teˇ maˬ hpeh‸ ve yoˬ. 
2Gʼuiˬsha leh, Yeˍruˆsaˍlenˍ venˇ hta‸ kʼaw‸ gu te chehˇ leh, shu mvuhˇmiˬ 
hkʼaw chehˇ taˍ ve chaw hui hta‸ kʼaw‸ shiˍ hkʼaw‸ veu laˇ chehˇ ve yoˬ. 
3Yawˇ lehˬ nyi ma luˬ chehˇ ve chaw hui hta‸ gu na-e piˇ leh, yawˇ hui ve naˬ 
kuiˬ teˇ hpaˍ hta‸ peh piˇ chehˇ ve yoˬ. 
4Meu‸ keu shiˍ teˇ maˬ le le hta‸ Yawˇ gʼaw nyi taˍ leh, oˇ ve teˇ hpaˍ hta‸ 
awˬ meh piˇ taˍ ve yoˬ. 

5Ngaˬ hui ve Gʼuiˬsha lehˬ uiˍ jaˇ mvuh jaˇ leh kanˇ paˆ hkʼa biˇ cawˬ ve yoˬ. 
Yawˇ ve cuˇ yiˍ hta‸ ca tehˆ nyi maˇ gʼa taˬ. 
6Nyi ma nuˇ nehˬ ve chaw hui hta‸ Yawˇ chiˇ taˆ piˇ leh, haiˬ ve chaw hui hta
‸ Yawˇ nyiˉ ya‸ piˇ ve yoˬ. 
7Gʼuiˬsha hta‸ kʼa muiˬ chiˇ mvuh-o. Ngaˬ hui ve Gʼuiˬsha hta‸ tinˍ hteˆ leh 
chiˇ mvuh-o. 
8Mvuhˇ naw ma hkʼoˆ lo moˬ hta‸ Yawˇ teh taˍ leh miˬguiˬ hkʼoˆ lo mvuhˇ yeˬ 
ya‸ la piˇ ve yoˬ. Hkʼaw pui teˇ hpaˍ awˬ hkʼoˆ lo htawˇ, mvuh‸ hta‸ yeˬ la piˇ 
ve yoˬ. 
9To nuˇ to shaˆ teˇ hpaˍ hta‸ Yawˇ caˇ tuˬ piˇ leh, aˉ naˆ kʼaˍ ehˉ teˇ hpaˍ kuˬ 
ve teˇ yanˇ, yawˇ hui hta‸ caˍ piˇ taw piˇ chehˇ ve yoˬ. 
10Yawˇ ve ha lehˬ tuˬ lehˬ, awˬ gʼaˇ uiˍ ve iˉ mvuhˇ leh ha‸ hanˉ ve ma‸ yaˇ 
geh cawˬ ve maˇ heˆ. 
11Ya‸ hkʼaˇ, Yawˇ hta‸ yawˆ yan ve chaw leh, Yawˇ ha‸ pehnˇ ve hta‸ gʼaˇ va 
chehˇ ve chaw hui geh cawˬ ve yoˬ. 
12Yeˍruˆsaˍlehnˍ venˇ-oˬ, Gʼuiˬsha hta‸ chiˇ mvuh-o. Ziˉonˍ venˇ-oˬ, nawˬ ve 
Gʼuiˬsha hta‸ chiˇ mvuh-o. 
13Yawˇ lehˬ nawˬ ve taˍ meu‸ hpe‸ teˇ hpaˍ hta‸ yeˬ la piˇ leh, nawˬ ve chaw 
teˇ hpaˍ hta‸ awˬ bon na‸ piˇ chehˇ ve yoˬ. 
14Yawˇ lehˬ nawˬ ve miˬ tcuhˉ teˇ hpaˍ hta‸ hkʼa deh‸ nyi ha‸ shaˉ taˍ leh, 
nawˬ hta‸ da‸ ve caˇ tuˬ hkʼa bvuhˆ caˍ laˇ chehˇ ve yoˬ. 
15Yawˇ miˬguiˬ hta‸ tawˇ piˇ leh, Yawˇ kʼoˆ ve hkʼe teˇ cawˬ haˉ hpeh‸ la ve 
yoˬ. 
16Aˉ boˆ hkʼa shuˍ vaˇ meu-e hta‸ Yawˇ hpe hkʼawˇ leh, je‸ meu-e hkʼa shuˍ a 
ngeu hta‸ Yawˇ hkaˆ baˬ ve yoˬ. 
17Haˉ pui shiˍ hkʼa shuˍ vaˇ shiˍ hta‸ Yawˇ ce la piˇ ve yoˬ. Chaw teˇ gʼaˇ ka‸ 
Yawˇ peu laˇ ve kaˆ ve hta‸ hkanˍ maˇ gʼa. 

18Oˇ ve hkʼaw‸ nawˉ, yawˇ tawˇ kʼaw‸ piˇ leh a ngeu kuiˬ kʼai ve yoˬ. Mvuhˇ 
haw hta‸ Yawˇ meuˆ laˬ piˇ leh, iˉ kaˆ ya‸-e ve yoˬ. 
19Yawˇ ve chaw teˇ hpaˍ hta‸ Yawˇ tawˇ yaw piˇ leh, Iˉsaˍreˍlaˆ chaw hui hta‸ 
Yawˇ awˬliˇtawˇhkawˇ piˇ ve yoˬ. 
20Awˬ nu ve chaw ceuˬ teˇ hpaˍ hta‸ Yawˇ chi hkʼe maˇ te piˇ. Yawˇ hui lehˬ, 
Yawˇ ve awˬliˇtawˇhkawˇ teˇ hpaˍ hta‸ maˇ shiˍ. Gʼuiˬsha hta‸ chiˇ mvuh-o. 

Chiˇ mvuh ve li‸ 148 

Gʼuiˬsha hta‸ chiˇ mvuh tuˬ kuˬ ve 

1Gʼuiˬsha hta‸ chiˇ mvuh-o. Nawˬ hui mvuhˇ naw ma hkʼoˆ chehˇ ve mvuhˇ 
naw yaˇ teˇ hpaˍ Gʼuiˬsha hta‸ chiˇ mvuh-o. 
2Mvuhˇ naw ma tcuh yaˇ teˇ hpaˍ leh, mvuhˇ naw ma yaˇ hkʼa peu-eˬ Yawˇ hta
‸ chiˇ mvuh-o. 
3Mvuhˇ nyi leh ha pa-oˬ, Yawˇ hta‸ chiˇ mvuh-o. Awˬ gʼeuˆ ba chehˇ ve meu‸ 
keu shiˍ teˇ hpaˍ-oˬ, nawˬ hui htawˇ Yawˇ hta‸ chiˇ mvuh-o. 
4Mvuh jaˇ ve mvuhˇ naw ma-oˬ, Yawˇ hta‸ chiˇ mvuh-o. Mvuhˇ naw ma hkʼoˆ 
cawˬ ve iˉ kaˆ teˇ hpaˍ-oˬ, Yawˇ hta‸ chiˇ mvuh-o. 
5Awˬ ceuˬ oˇ ve teˇ hpaˍ hkʼa peu-eˬ, Gʼuiˬsha ve awˬ meh hta‸ chiˇ mvuh-o. 
Yawˇ tawˇ piˇ ve teˇ yanˇ, awˬ ceuˬ oˇ ve teˇ hpaˍ cawˬ la ve yoˬ. 
6Yawˇ ve tawˇ hta‸ pa taw, awˬ ceuˬ oˇ ve teˇ hpaˍ co co taiˍ taiˍ yeˬ chehˇ ve 
yoˬ. Yawˇ ve tawˇ hta‸ yawˇ hui ponˬ leuˉ maˇ gʼa. 
7Miˬguiˬ hkʼoˆ chehˇ ve awˬ ceuˬ teˇ hpaˍ-oˬ, Gʼuiˬsha hta‸ chiˇ mvuh-o. Laˇ 
tsuhˇ gʼuiˬ hkʼaw chehˇ ve ngaˇ lonˉ teˇ hpaˍ leh, naˉ jaˇ ve laˇ tsuhˇ gʼuiˬ teˇ 
hpaˍ, 
8mvuhˇ tiˉ po-e‸ leh vaˇ shiˍ teˇ hpaˍ, vaˇ meu-e leh moˬ teˇ hpaˍ, Yawˇ ve 
tawˇ hta‸ na yuˬ chehˇ ve mvuhˇ haw teˇ hpaˍ, Yawˇ hta‸ chiˇ mvuh-o. 
9Hkʼaw pui teˇ hpaˍ, iˉ shiˍ cehˬ teˇ hpaˍ, hteunˍ lonˉ teˇ hpaˍ, 
10meuˇ ve leh haiˬ ve to nuˇ to shaˆ hkʼa peu-eˬ, miˬguiˬ hkʼoˆ loˇ kʼai gaˆ kʼai 
puiˉ ve awˬ ceuˬ teˇ hpaˍ leh ngaˆ teˇ hpaˍ, Yawˇ hta‸ chiˇ mvuh-o. 

11Jawˇmawˇ teˇ hpaˍ leh chaw ceuˬ hkʼa peu-eˬ, jawˇmawˇ yaˇ leh uˉ peunˍ 
shehˍ hpaˇ hkʼa peu-eˬ, 
12chaw haˉ yaˇ miˇ haˉ teˇ hpaˍ leh chaw mawˇ yaˇ ehˉ hkʼa peu-eˬ, Yawˇ hta‸ 
chiˇ mvuh-o. 
13Yawˇ hui hkʼa peu-eˬ Gʼuiˬsha ve awˬ meh hta‸ chiˇ mvuh piˇ-oˆ. Awˬ lawn 
kʼo, Yawˇ ve awˬ meh lehˬ awˬ nu ve awˬ meh teˇ hpaˍ a‸ kehˉ uiˍ jaˇ leh, 
Yawˇ ve awˬ me‸ awˬ hponˇ htawˇ, miˬguiˬ mvuhˇ naw a‸ kehˉ uiˍ jaˇ ve yoˬ. 
14Yawˇ ve chaw teˇ hpaˍ Yawˇ hta‸ chiˇ mvuh hpeh‸ tuˬ, Yawˇ ve chaw ceuˬ 
hta‸ Yawˇ awˬ gʼaˇ uiˍ la piˇ taˍ ve yoˬ. Iˉsaˍreˍlaˆ chaw lehˬ, Yawˇ mehˆ gʼuˇ 
suhˍ lo awˬ hpfuhˇ hkʼaˆ jaˇ ve chaw hpeh‸ ve yoˬ. Gʼuiˬsha hta‸ chiˇ mvuh-o. 

Chiˇ mvuh ve li‸ 149 

Chiˇ mvuh ve kʼa muiˬ hkawˇ 

1Gʼuiˬsha hta‸ chiˇ mvuh-o. Gʼuiˬsha hta‸ kʼa muiˬ hkawˇ awˬ suhˉ kʼa leh chiˇ 
mvuh-o. Yawˇ ve ka ti‸ yeˬ ve chaw teˇ hpaˍ hpawnˬ da‸ kuiˬ lo Yawˇ hta‸ 
chiˇ mvuh-o. 
2Iˉsaˍreˍlaˆ chaw hui-oˬ, nawˬ hui hta‸ te hpanˍ shehˍ hpaˇ hta‸ pa taw ha lehˬ 
chehˇ-oˆ. Ziˉonˍ chaw teˇ hpaˍ-oˬ, nawˬ hui ve jawˇmawˇ hta‸ pa taw ha lehˬ 
chehˇ-oˆ. 
3Kʼaˍ hkʼeˆ leh Yawˇ ve awˬ meh hta‸ chiˇ mvuh-o. Cehnˬ dawˆ tinˍ hteˆ leh 
Yawˇ hta‸ chiˇ mvuh-o. 
4Gʼuiˬsha lehˬ Yawˇ ve chaw teˇ hpaˍ hta‸ nyi ma cawˇ ve yoˬ. Nyi ma nuˇ 
nehˬ ve chaw hta‸ Yawˇ taˍ uiˍ taˍ mvuh leh gʼaˇ shehˍ hpaˇ hpeh‸ la piˇ ve 
yoˬ. 
5Gʼuiˬsha ve chaw teˇ hpaˍ gʼaˇ shehˍ hpaˇ hpeh‸ ve pa taw, ha lehˬ ha kʼa teˇ 
haˉ mvuhˇ hkʼa htiˇ kʼa muiˬ chiˇ mvuh chehˇ piˇ lawˬ-o‸. 
6Yawˇ hui Gʼuiˬsha hta‸ awˬ hkawˇ bvuhˬ chaweh chiˇ mvuh piˇ lawˬ-o‸. 
7Gʼuiˬsha kʼoˆ taˍ ve hkʼe, yawˇ hui ve chaw ceuˬ teˇ hpaˍ hta‸ ciˍ yanˍ piˇ tuˬ 
awˬ pon maˇ kʼoˆ, 

8yawˇ hui ve jawˇmawˇ teˇ hpaˍ leh, awˬ hoˉ awˬ naˬ teˇ hpaˍ hta‸ sho caˆ yuˬ 
hpeh piˇ tuˬ awˬ pon maˇ kʼoˆ, 
9yawˇ hui ve la‸sheh awˬ hkʼaw lo tcuhˆ jaˇ ve aˉhtaw teˇ hpaˍ yuˬ taˍ piˇ 
lawˬ-o‸. Chi lehˬ Gʼuiˬsha ve chaw teˇ hpaˍ gʼaˇ ve pawehˇ hpeh‸ ve yoˬ. 
Gʼuiˬsha hta‸ chiˇ mvuh-o. 

Chiˇ mvuh ve li‸ 150 

Gʼuiˬsha hta‸ chiˇ mvuh-o 

1Gʼuiˬsha hta‸ chiˇ mvuh-o. Yawˇ ve bon yehˬ hkʼaw Yawˇ hta‸ chiˇ mvuh-o. 
Mvuhˇ naw ma hkʼoˆ lo Yawˇ ve awˬ gʼaˇ awˬ shaˉ hta‸ chiˇ mvuh-o. 
2Yawˇ te taˍ ve uiˍ jaˇ da‸ jaˇ ve kanˉ teˇ hpaˍ awˬ pon Yawˇ hta‸ chiˇ mvuh-o. 
Yawˇ uiˍ jaˇ mvuh jaˇ ve hta‸ chiˇ mvuh-o. 
3Behˬ heh ma meuˆ leh Yawˇ hta‸ chiˇ mvuh-o. Nawˍ meuˆ tinˍ hteˆ leh Yawˇ 
hta‸ chiˇ mvuh-o. 
4Cehnˬ dawˆ kʼaˍ hkʼeˆ leh Yawˇ hta‸ chiˇ mvuh-o. Tinˍ hteˆ, lehˉ lu meuˆ leh 
Yawˇ hta‸ chiˇ mvuh-o. 
5Na sha leh awˬ hkawˇ bvuhˬ jaˇ ve shehnˍ hta‸ hehˆ leh Yawˇ hta‸ chiˇ 
mvuh-o. 
6A sha‸ te‸ chehˇ ve awˬ ceuˬ hkʼa peu-eˬ, Gʼuiˬsha hta‸ chiˇ mvuh-o. Gʼuiˬsha 
hta‸ chiˇ mvuh-o. 

Tawˇ naˉ ve li‸ 

Tawˇ naˉ ve li‸ 1 

Tawˇ naˉ ve li‸ awˬ hpfuhˇ hkʼaˆ ve 

1Chi ve lehˬ Iˉsaˍreˍlaˆ jawˇmawˇ Daˍviˆ ve yaˇ Sawˉla‸monˍ ve tawˇ naˉ ve 
tawˇ hkawˇ teˇ hpaˍ hpeh‸ ve yoˬ. 
2Nawˬ hui cuˇ yiˍ hta‸ taˍ uiˍ puiˉ la tuˬ, da‸ ve dawˇ hkʼaˆ gʼa tuˬ, leh tcuhˉ 
kuiˬ naˉ ve tawˇ teˇ hpaˍ hta‸ shiˍ sha tuˬ, tawˇ naˉ ve tawˇ chi teˇ hpaˍ nawˬ 
hui hta‸ ga laˇ hpeh‸ ve yoˬ. 
3Nawˬ hui hkʼaˬ hkʼe a sha‸ gʼa te‸ chehˇ tuˬ, leh hkʼaˬ hkʼe te leh hteˇ ve 
cawˇ ve kanˉ hta‸ te puiˉ la tuˬ, tawˇ chi teˇ hpaˍ nawˬ hui hta‸ maˍ laˇ hpeh‸ 
ve yoˬ. 
4Tawˇ chi teˇ hpaˍ lehˬ, te‸ chiˉ maˇ shiˍ ve chaw hui hta‸ shiˍ puiˉ ve chaw 
hpeh‸ la piˇ leh, chaw haˉ paˍ teˇ hpaˍ hta‸ la‸ haˉ dawˇ shiˍ puiˉ ve cuˇ yiˍ 
piˇ laˇ hpeh‸ ve yoˬ. 
5Tawˇ chi teˇ hpaˍ lehˬ, cuˇ yiˍ cawˬ ve chaw hui hta‸ leuˉ leh kʼaw‸ shiˍ maˇ 
la piˇ leh, 
6faˉ taˍ ve tcuhˉ kuiˬ naˉ ve tawˇ teˇ hpaˍ hta‸ yawˇ hui shiˍ leh, cuˇ yiˍ cawˬ 
ve chaw hui na nyi laˇ ve haˍ ve tawˇ teˇ hpaˍ hta‸ shiˍ hpeh‸ tuˬ, cuˇ yiˍ 
kʼaw‸ htehˍ piˇ gʼa ve yoˬ. 

Chaw haˉ paˍ hui hta‸ dawˇ hkʼaˇ piˇ ve 

7Shiˍ puiˉ ve cuˇ yiˍ hta‸ gʼa tuˬ, awˉ lawˉ peuˇ nawˬ hui Gʼuiˬsha hta‸ yawˆ 
yan gaˇ ve nyi ma gʼa cawˬ ve yoˬ. Chaw luˬ paˍ lehˬ, cuˇ yiˍ hta‸ taˍ uiˍ 
hkawˇ maˇ shiˍ leh henˇ yuˬ tuˬ ka‸ maˇ te gaˇ. 
8Yaˇ paˍ-oˬ, nawˬ pa nawˬ e kʼoˆ maˍ laˇ ve tawˇ teˇ hpaˍ hta‸ hkʼa deh‸ na 
yuˬ-o‸. 
9Da‸ jaˇ ve uˉ nyiˉ leh shi caˆ lehˬ, nawˬ hta‸ leuˉ leh awˬ hkiˇ awˬ naˬ da‸ la 
piˇ gʼa ve hkʼe, yawˇ hui maˍ laˇ ve tawˇ lehˬ nawˬ ve awˬ liˇ awˬ hkʼaˇ hta‸ 
da‸ la piˇ gʼa ve yoˬ. 



1668 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

10Yaˇ paˍ-oˬ, venˇbaˆ yaˇ teˇ hpaˍ nawˬ hta‸ beˬ laˇ ve kʼo, yawˇ hui hkawˇ taˇ 
na. 
11Yawˇ hui chi hkʼe kʼoˆ laˇ tuˬ yoˬ. Laˬ-o‸. Ngaˬ hui chaw teˇ gʼaˇ hta‸ ca nyi 
leh tiˇ pehˍ piˇ-a veuˬ. Te‸ chiˉ ya‸ kuiˬ maˇ cawˬ ve chaw hta‸ ngaˬ hui ca 
dawˆ hpehˇ piˇ-a veuˬ. 
12Ngaˬ hui yawˇ hta‸ hpuˇ da‸ htaˇ, yawˇ lehˬ a sha‸ te‸ chehˇ leh ha lehˬ 
chehˇ tuˬ yoˬ. Ya‸ hkʼaˇ, ngaˬ hui yawˇ hta‸ dawˆ hpehˇ peuˬ hkʼaw‸ nawˉ 
kʼo, yawˇ suh-e tuˬyoˬ. 
13Awˬ hpfuhˇ hkʼaˆ ve mawˇ laiˉ ceuˬ hta‸ ngaˬ hui hiˉ yuˬ leh, ngaˬ hui ve 
yehˬ hkʼaw biˇ la tuˬ te-a veuˬ. 
14Ngaˬ hui geh laˬ-o‸. Ngaˬ hui hkʼawˇ yuˬ taˍ ve mawˇ teˇ hpaˍ hta‸ hkʼa ma-
ehˬ pehˬ yuˬ tuˬ yoˬ, teh‸ kʼoˆ laˇ tuˬ yoˬ. 
15Yaˇ paˍ-oˬ, chaw oˇ hkʼe ve teˇ hpaˍ geh taˇ kʼai. Yawˇ hui hta‸ vuiˇ vuiˇ jaw 
kʼai-o. 
16Yawˇ hui lehˬ haiˬ ve kanˉ hta‸ te tuˬ, teˇ hkui ka jehˇ taˍ maˇ gʼa. Yawˇ hui 
lehˬ chaw hta‸ tiˇ pehˍ tuˬ hkʼaˬ htaˆ ka‸ gu taˍ ve yoˬ. 
17Nawˬ htaw yuˬ gaˇ ve ngaˆ ehˉ nawˬ hta‸ nyi chehˇ ve kʼo, nawˬ yawˇ awˬ 
pon htaw taˍ ve va lehˬ te‸ chiˉ awˬ bon maˇ cawˬ. 
18Ya‸ hkʼaˇ, chaw oˇ hkʼe ve teˇ hpaˍ lehˬ, a shu yawˇ awˬ to hta‸ suh piˇ lawˬ 
tuˬ va caw htaw chehˇ ve yoˬ. 
19Shu ve mawˇ hta‸ hiˉ yuˬ ve chaw lehˬ, a shu yawˇ ve aˬ sha‸ shonˇ kʼai tuˬ 
te chehˇ ve yoˬ. Haiˬ ve kanˉ hta‸ te ve chaw lehˬ, oˇ hkʼe gʼa hkanˍ tuˬ yoˬ. 

Cuˇ yiˍ kuˬ chehˇ ve 

20Na sheˍ. Cuˇ yiˍ lehˬ ya‸ kʼaw hkʼoˆ lo leh tcuh hkʼaw lo kuˬ toˇ chehˇ ve 
yoˬ. 
21Venˇ taˍ meu‸ hpe‸ lo leh chaw yaˇ teˇ hpaˍ hpawnˬ da‸ kuiˬ lo awˬ hkawˇ 
bvuhˬ chaweh kuˬ chehˇ ve yoˬ. 

22Chaw luˬ paˍ teˇ hpaˍ-oˬ, nawˬ hui hkʼaˬ maw maw chaw luˬ paˍ hpeh‸ chehˇ 
tuˬ sheˍ ve le. Nawˬ hui hkʼaˬ maw maw cuˇ yiˍ hta‸ maˇ shawˍ maˇ caˆ te 
chehˇ tuˬ sheˍ ve le. Nawˬ hui te pawˆ ka‸ maˇ henˇ yuˬ-o ve laˇ. 
23Ngaˬ nawˬ hui hta‸ deˇ maˍ laˇ chehˇ htaˇ hkʼa deh‸ na yuˬ-o‸. Ngaˬ nawˬ 
hui hta‸ da‸ ve dawˇ hkʼaˇ pe‸ laˇ leh, ngaˬ gʼa mawˬ gʼa shiˍ taˍ ve teˇ hpaˍ 
nawˬ hui hta‸ hto laˇ tuˬ yoˬ. 
24Ngaˬ nawˬ hui hta‸ ngaˬ geh laˬ tuˬ kuˬ laˇ chehˇ ve yoˬ. Ya‸ hkʼaˇ, nawˬ hui 
maˇ na yuˬ. 
25Nawˬ hui lehˬ ngaˬ piˇ ve dawˇ hkʼaˇ hta‸ maˇ ha‸ yuˬ. Ngaˬ kʼaw‸ gu laˇ ve 
teˇ hpaˍ hta‸ ka‸ nawˬ hui maˇ ha‸ yuˬ. 
26Chi hta‸ pa taw nawˬ hui dawˇ haˍ kuiˬ lo gaˬ ve teˇ yanˇ, ngaˬ nawˬ hui hta
‸ gʼuiˬ tuˬ yoˬ. Kawˆ tuˬ gaˬ la htaˇ ngaˬ nawˬ hui hta‸ hkʼa mvuhˇ hkʼa na 
kʼoˆ laˇ tuˬ yoˬ. 
27Kawˆ tuˬ ve awˬ ceuˬ mvuhˇ haw mvuhˇ yeˬ lonˉ hkʼe nawˬ hui awˬ hkʼoˆ gaˬ 
la leh, dawˇ haˍ tuˬ leh naˬ ve gawˬ ve hta‸ nawˬ hui gʼa hpuˇ ve teˇ yanˇ, 
ngaˬ nawˬ hui hta‸ maˇ shawˍ maˇ caˆ te laˇ tuˬ yoˬ. 
28Oˇ htaˇ, nawˬ hui lehˬ cuˇ yiˍ hta‸ kuˬ tuˬ yoˬ. Ya‸ hkʼaˇ, ngaˬ kʼaw‸ yaw 
hkʼaw‸ laˇ tuˬ ve maˇ heˆ. Teˇ kaˬ le le lo nawˬ hui ngaˬ hta‸ gʼa‸ ca tuˬ yoˬ. 
Ya‸ hkʼaˇ, nawˬ hui ngaˬ hta‸ ca mawˬ tuˬ ve maˇ heˆ. 
29Nawˬ hui lehˬ, cuˇ yiˍ hta‸ teˇ pawˆ ka‸ maˇ yehˇ leh, Gʼuiˬsha ve tawˇ hta‸ 
maˇ na yuˬ. 
30Nawˬ hui lehˬ ngaˬ piˇ ve dawˇ hkʼaˇ hta‸ maˇ heuˆ gaˇ puiˉ. Ngaˬ kʼaw‸ gu 
piˇ ve hta‸ ka‸ maˇ ha‸ yuˬ. 
31Chi hta‸ pa taw, nawˬ hui hta‸ keunˍ da‸ ve hkʼe, nawˬ hui gʼa tuˬ yoˬ. 
Nawˬ hui te ve kanˉ lehˬ, nawˬ hui hta‸ naˬ piˇ lawˬ tuˬ yoˬ. 
32Te‸ chiˉ maˇ shiˍ ve chaw lehˬ cuˇ yiˍ hta‸ chiˇ baˬ ve pa taw gʼa suh-e ve 
yoˬ. Chaw luˬ paˍ htawˇ shaˍ ti‸ maˇ cawˬ ve pa taw, luˬ kʼai sheˆ kʼai ve yoˬ. 

33Ya‸ hkʼaˇ, ngaˬ ve tawˇ hta‸ na yuˬ ve chaw hkʼaˬ ve teˇ gʼaˇ maˇ kʼoˆ, gawˬ 
lehˍ gʼa chehˇ tuˬ yoˬ. Yawˇ lehˬ te‸ chiˉ kawˆ tuˬ maˇ cawˬ. Gawˬ lehˍ gʼa 
chehˇ tuˬ yoˬ. 

Tawˇ naˉ ve li‸ 2 

Cuˇ yiˍ ve awˬ bon 

1Yaˇ paˍ-oˬ, ngaˬ maˍ laˇ ve tawˇ hta‸ henˇ yuˬ leh, ngaˬ nawˬ hta‸ te tcuh laˇ 
ve teˇ hpaˍ hta‸ te tuˬ, teˇ pawˆ ka‸ taˇ leunˇ piˇ. 
2Cuˇ yiˍ cawˬ ve tawˇ hta‸ na yuˬ leh, oˇ ve hta‸ shiˍ tuˬ coˇ caˇ-oˆ. 
3Yoˬ, shiˍ puiˉ ve cuˇ yiˍ hta‸ lawˬ yuˬ-o‸. 
4Hpu shi mawˇ jeˬ hta‸ nawˬ gʼaˇ hte‸ ca hpfuhˆ ve hkʼe, shiˍ puiˉ ve cuˇ yiˍ 
hta‸ ca-o. 
5Nawˬ oˇ hkʼe te ve kʼo, Gʼuiˬsha hta‸ kawˆ ve lehˬ, hkʼaˬ hkʼe ve awˬ ceuˬ 
hpeh‸ ve hta‸ nawˬ shiˍ la leh, Gʼuiˬsha awˬ lawn shiˍ maˇ la tuˬ yoˬ. 
6Cuˇ yiˍ piˇ shehˍ hpaˇ lehˬ Gʼuiˬsha yoˬ. Shiˍ puiˉ ve cuˇ yiˍ hkʼa peu-eˬ Yawˇ 
geh laˬ ve yoˬ. 
7Yawˇ lehˬ hteˇ ve cawˇ ve chaw hta‸ ga piˇ leh ha‸ shaˉ piˇ ve yoˬ. 
8Shu hta‸ hteˇ lehˍ te piˇ ve chaw hta‸ Yawˇ ha‸ shaˉ piˇ leh, Yawˇ ve a loˍ 
hta‸ te ve chaw hui hta‸Yawˇ ga piˇ ve yoˬ. 
9Nawˬ lehˬ ngaˬ ve tawˇ hkawˇ hta‸ na yuˬ ve kʼo, da‸ ve awˬ ceuˬ leh hteˇ ve 
cawˇ ve awˬ ceuˬ hta‸ nawˬ shiˍ la tuˬ yoˬ. Nawˬ hkʼaˬ hkʼe te cawˇ ve hta‸ 
htawˇ shiˍ la tuˬ yoˬ. 
10Nawˬ cuˇ yiˍ cawˬ la leh, nawˬ ve shiˍ puiˉ ve cuˇ yiˍ lehˬ nawˬ hta‸ ha lehˬ 
dawˇ sha la piˇ tuˬ yoˬ. 
11Nawˬ ve dawˇ shiˍ puiˉ ve nyi ma lehˬ, nawˬ hta‸ ha‸ shaˉ taˍ laˇ leh, maˇ da
‸ ve awˬ ceuˬ hta‸ nawˬ maˇ gʼa te tuˬ tawˍ taˍ laˇ tuˬ yoˬ. 
12Hteˇ ve cawˇ ve awˬ ceuˬ hta‸ baˬ taˉ leh, venˇbaˆ naˆ ho‸ kuiˬ lo ca kʼaw‸ 
chehˇ kʼai ve chaw hui hta‸ maˇ kʼoˆ, 

13cha‸ chiˆ leh maˇ da‸ ve kanˉ hta‸ ceh tiˉ te gaˇ ve chaw hui hta‸ maˇ kʼoˆ, 
14yonˍ maˇ gʼa ve chaw hui hta‸ maˇ kʼoˆ, 
15nawˬ awˬ chawˇ maˇ gʼa te tuˬ nawˬ hta‸ tawˍ taˍ laˇ tuˬ yoˬ. 
16Maw‸ kʼaw mehˬ jaˇ leh nawˬ hta‸ heˍ yuˬ beˬ yuˬ gaˇ ve haiˬ ve yaˇ miˇ hta
‸ htawˇ, nawˬ tawˍ taˍ gʼa tuˬ yoˬ. 
17Yaˇ miˇ oˇ ve lehˬ, a shu yawˇ ve awˬ hpawˇ hta‸ ka ti‸ maˇ yeˬ leh, yawˇ te 
taˍ peuˬ ve ka ti‸ hta‸ leunˇ kʼai peuˬ ve yoˬ. 
18Nawˬ lehˬ yawˇ ve yehˬ lo kʼai ve kʼo, suh kuiˬ lo nawˬ kʼai chehˇ ve yoˬ. Oˇ 
kaˬ lo kʼai ve chaw lehˬ, suh mvuhˇmiˬ hta‸ neˇ la tuˬ kʼai chehˇ ve yoˬ. 
19Yawˇ geh ca guiˇ ve chaw teˇ gʼaˇ ka‸ maˇ kʼaw‸ la. A sha‸ te‸ ve ya‸ kʼaw 
lo kʼaw‸ la maˇ gaˬ. 
20Chi hta‸ pa taw, nawˬ lehˬ da‸ ve chaw teˇ hpaˍ hta‸ henˇ yuˬ leh, hteˇ ve 
cawˇ ve awˬ hkʼaw lo a sha‸ te‸ chehˇ cawˇ ve yoˬ. 
21Hteˇ ve cawˇ ve chaw teˇ hpaˍ lehˬ, ngaˬ hui ve mvuhˇmiˬ chi hkʼaw gʼa 
chehˇ tuˬ yoˬ. 
22Ya‸ hkʼaˇ, Gʼuiˬsha lehˬ haiˬ ve chaw teˇ hpaˍ hta‸ mvuhˇmiˬ hkʼaw gʼawˬ 
tawˆ leh, venˇbaˆ yaˇ teˇ hpaˍ hta‸ suhˆ cehˬ ehˉ hkʼa shuˍ gʼawˬ baˬ piˇ tuˬ 
yoˬ. 

Tawˇ naˉ ve li‸ 3 

Chaw haˉ paˍ teˇ hpaˍ hta‸ dawˇ hkʼaˇ piˇ ve 

1Yaˇ paˍ-oˬ, ngaˬ maˍ laˇ chehˇ ve awˬ ceuˬ chi teˇ hpaˍ hta‸ taˇ leunˇ piˇ. Ngaˬ 
te tcuh laˇ ve awˬ ceuˬ chi teˇ hpaˍ hta‸ hkʼaˬ htaˆ ka‸ dawˇ nawˇ taˍ-o‸. 
2Ngaˬ maˍ laˇ chehˇ ve tawˇ chi teˇ hpaˍ lehˬ, nawˬ hta‸ co zuhˬ ha zuhˬ cawˬ 
la piˇ leh uiˍ la da‸ la piˇ tuˬ yoˬ. 
3Ha kʼaˉ puiˉ ve leh ka ti‸ yeˬ ve teˇ ceuˬ hta‸ nawˬ geh taˇ mehˉ kʼai piˇ. Oˇ 
ve nyiˇ ceuˬ nawˬ ve kʼawˍ peˍ hta‸ hpeh yu taˍ leh, nawˬ ve nyi ma shiˍ 
hkʼaw bvuh‸ keu taˍ-o‸. 

4Nawˬ oˇ hkʼe te ve kʼo, Gʼuiˬsha ka‸ chaw yaˇ ka‸ nawˬ hta‸ nyi ma cawˇ tuˬ 
yoˬ. 
5Nawˬ ve nyi ma awˬ tawˬ hkʼa gaˬ Gʼuiˬsha hta‸ gʼaˇ va-o. Nawˬ ve cuˇ yiˍ hta
‸ a ciˉ ka‸ taˇ gʼaˇ va. 
6Nawˬ hkʼa te ve kanˉ teˇ ceuˬ le le awˬ hkʼaw lo Gʼuiˬsha hta‸ dawˇ nawˇ-oˆ. 
Oˇ hkʼe te ve kʼo, Yawˇ nawˬ hta‸ cawˇ ve ya‸ kʼaw beˆ maˍ laˇ tuˬ yoˬ. 
7Nawˬ ve awˬ to hta‸ cuˇ yiˍ cawˬ ve yoˬ, teh‸ teˇ pawˆ ka‸ taˇ dawˇ. Gʼuiˬsha 
ve tawˇ hta‸ na yuˬ leh maˇ da‸ ve awˬ ceuˬ hta‸ jaw kʼai-o. 
8Nawˬ oˇ hkʼe te ve kʼo, oˇ ve lehˬ da‸ ve naˆ tsuhˇ hkʼe hpeh‸ leh, nawˬ ve 
hkʼaw kuiˬ naˬ kuiˬ teˇ hpaˍ hta‸ na-e la piˇ tuˬ yoˬ. 
9Gʼuiˬsha hta‸ taˍ uiˍ taˍ mvuh ve awˬ hkʼaw lo nawˬ gʼa taˍ ve da‸ jaˇ ve awˬ 
shiˍ awˬ nu teˇ hpaˍ Yawˇ hta‸ tanˇ piˇ-oˆ. 
10Nawˬ oˇ hkʼe te ve kʼo, nawˬ ve caˬ ciˇ yehˬ hkʼaw lo caˬ shiˍ hkʼa biˇ cawˬ 
leh, nawˬ ha‸ shaˉ maˇ peuˬ htaˇ hkʼa gaˬ a pehˉ meuˇ gʼuiˬ hkʼa biˇ cawˬ la 
tuˬ yoˬ. 
11Yaˇ paˍ-oˬ, Gʼuiˬsha nawˬ hta‸ deˇ maˍ laˇ ve teˇ yanˇ, nawˬ hta‸ shaˍ ti‸ piˇ 
laˇ ve tawˇ hkʼe shawˍ leh hkʼa deh‸ na yuˬ-o‸. 
12Awˬ pa lehˬ yawˇ ha‸ ve yaˇ paˍ hta‸ deˇ maˍ piˇ ve hkʼe, Gʼuiˬsha lehˬ Yawˇ 
ha‸ ve chaw hui hta‸ deˇ maˍ piˇ ve yoˬ. 
13Shiˍ puiˉ ve nyi ma cawˬ leh, cuˇ yiˍ cawˬ ve chaw lehˬ gʼa ha lehˬ ve yoˬ. 
14Oˇ ve lehˬ, hpu shi a‸ kehˉ awˬ hpfuhˇ hkʼaˆ jaˇ ve yoˬ. 
15Cuˇ yiˍ teˇ ceuˬ lehˬ shehnˉ shiˍ a‸ kehˉ awˬ hpfuhˇ hkʼaˆ jaˇ leh, nawˬ heuˆ 
gaˇ ve awˬ ceuˬ hkʼaˬ ve teˇ ceuˬ maˇ kʼoˆ, oˇ ve hta‸ ca tehˆ da‸ maˇ gʼa. 
16Cuˇ yiˍ teˇ ceuˬ lehˬ co zuhˬ ha zuhˬ ve teˇ ceuˬ maˇ kʼoˆ, hpu shi mawˇ jeˬ 
leh awˬ me‸ awˬ hponˇ maˇ kʼoˆ, nawˬ hta‸ piˇ laˇ gʼa ve yoˬ. 
17Cuˇ yiˍ teˇ ceuˬ nawˬ hta‸ ha lehˬ tuˬ piˇ laˇ gʼa leh nawˬ hta‸ gawˬ lehˍ shiˍ 
kʼai laˇ gʼa ve yoˬ. 

18Cuˇ yiˍ cawˬ ve chaw lehˬ, ha lehˬ ha kʼa gʼa chehˇ ve yoˬ. Cuˇ yiˍ yawˇ hta‸ 
a sha‸ te‸ chehˇ piˇ lawˬ tuˬ yoˬ. 
19Gʼuiˬsha lehˬ Yawˇ ve cuˇ yiˍ hta‸ yehˇ leh, miˬguiˬ mvuhˇ naw hta‸ te hpanˍ 
taˍ ve yoˬ. 
20Yawˇ ve cuˇ yiˍ lehˬ, iˉ kaˆ lawˬ teˇ hpaˍ hta‸ ya‸-e tuˬ te piˇ leh, moˬ awˬ 
hkʼaw lo mvuhˇ yeˬ ya‸ la piˇ ve yoˬ. 
21Yaˇ paˍ-oˬ, nawˬ ve cuˇ yiˍ leh shiˍ puiˉ ve nyi ma hta‸ hkʼa deh‸ ha‸ shaˉ 
taˍ-o‸. Oˇ ve teˇ hpaˍ hta‸ taˇ mehˉ kʼai piˇ. 
22Oˇ ve teˇ hpaˍ lehˬ, nawˬ hta‸ ha lehˬ tuˬ piˇ laˇ gʼa tuˬ yoˬ. 
23Nawˬ ve ya‸ kʼaw hta‸ nawˬ gawˬ lehˍ ve awˬ hkʼaw lo toˇ kʼai hpeh‸ leh, 
teˇ pawˆ ka‸ hkui htiˇ poˬ paiˍ tuˬ ve maˇ heˆ. 
24Nawˬ zuh‸ ve teˇ yanˇ gʼa kawˆ jehˇ tuˬ ve maˇ heˆ. Teˇ haˉ mvuhˇ hkʼa htiˇ 
nawˬ gawˬ lehˍ gʼa zuh‸ tuˬ yoˬ. 
25Mvuhˇ haw mvuhˇ yeˬ lonˉ hkʼa shuˍ hai ve chaw awˬ hkʼoˆ lo gaˬ la ve kawˆ 
tuˬ dawˇ haˍ tuˬ awˬ ceuˬ nawˬ awˬ hkʼoˆ lo gaˬ la tuˬ ve maˇ heˆ. 
26Gʼuiˬsha nawˬ hta‸ ha‸ shaˉ taˍ laˇ tuˬ yoˬ. Yawˇ nawˬ hta‸ va yaw piˇ lawˬ 
tuˬ ve maˇ heˆ. 
27Nawˬ te puiˉ te hpeh‸ ve hkʼe, loˍ ve chaw hta‸ ga piˇ-oˆ. 
28Nawˬ awˬ paˇ awˬ kui chehˇ ve chaw hta‸ chi beu‸ ka‸ ga piˇ hpeh‸ chehˇ 
ve kʼo, Shawˉ pawˍ heh‸ ga laˇ tuˬ yoˬ, teh‸ taˇ kʼoˆ piˇ chehˇ. 
29Nawˬ awˬ paˇ awˬ kui chehˇ ve chaw hta‸ naˬ tuˬ taˇ te. Yawˇ lehˬ nawˬ paˇ 
lo chehˇ taˍ leh nawˬ hta‸ gʼaˇ va chehˇ ve yoˬ. 
30Chaw teˇ gʼaˇ gʼaˇ nawˬ hta‸ te‸ chiˉ te ya‸ kuiˬ maˇ cawˬ ve kʼo, yawˇ geh 
tawˇ taˇ ca gʼawˬ da‸. 
31Haiˬ ve chaw hui hkʼe hpeh‸ gaˇ ve nyi ma taˇ cawˬ piˇ. Yawˇ hui te ve hkʼe 
ka‸ taˇ gʼa‸ te. 

32Awˬ lawn kʼo, Gʼuiˬsha lehˬ haiˬ ve kanˉ hta‸ te ve chaw hta‸ canˇ leh, hteˇ 
ve cawˇ ve chaw hta‸ awˬ chawˇ te piˇ ve yoˬ. 
33Gʼuiˬsha lehˬ haiˬ ve chaw hui ve yehˬ hta‸ hkeu piˇ leh, hteˇ ve cawˇ ve 
chaw hui ve yehˬ hta‸ awˬ bon na‸ piˇ ve yoˬ. 
34Yawˇ lehˬ shu hta‸ maˇ shawˍ maˇ caˆ kʼoˆ ve chaw hta‸ canˇ leh, nyi ma 
nuˇ nuˇ nehˬ nehˬ cawˬ ve chaw hta‸ ha kʼaˉ piˇ ve yoˬ. 
35Cuˇ yiˍ cawˬ ve chaw lehˬ, da‸ ve awˬ meh gʼa leh, chaw luˬ paˍ lehˬ awˬ me
‸ awˬ hponˇ luˬ kʼai tuˬ yoˬ. 

Tawˇ naˉ ve li‸ 4 

Cuˇ yiˍ ve awˬ hpfuhˇ 

1Yaˇ paˍ teˇ hpaˍ-oˬ, nawˬ hui ve awˬ pa maˍ laˇ ve tawˇ teˇ hpaˍ hta‸ hkʼa deh
‸ na yuˬ-o‸. Nawˬ hui oˇ hkʼe te ve kʼo, shiˍ puiˉ ve cuˇ yiˍ cawˬ la tuˬ yoˬ. 
2Ngaˬ nawˬ hui hta‸ maˍ laˇ chehˇ ve awˬ ceuˬ lehˬ, da‸ ve awˬ ceuˬ ceh tiˉ 
hpeh‸ ve yoˬ. Chi hta‸ pa taw hkʼaˬ htaˆ ka‸ dawˇ nawˇ taˍ-o‸. 
3Ngaˬ yaˇ paˍ ehˉ hpeh‸ chehˇ sheˍ htaˇ, ngaˬ pa ngaˬ hta‸ chi hkʼe kʼoˆ maˍ 
laˇ ve yoˬ. 
4Ngaˬ kʼoˆ laˇ chehˇ ve tawˇ hta‸ tawnˇ taˍ-o‸. Teˇ pawˆ ka‸ taˇ leunˇ kʼai piˇ. 
Ngaˬ kʼoˆ ve hkʼe te-o. Oˇ hkʼe te ve kʼo, nawˬ gʼa te‸ chehˇ tuˬ yoˬ. 
5Cuˇ yiˍ hta‸ ca-o. Ngaˬ kʼoˆ laˇ ve tawˇ hta‸ taˇ leunˇ piˇ. 
6Cuˇ yiˍ hta‸ taˇ baˬ taˉ. Yawˇ nawˬ hta‸ ha‸ shaˉ taˍ laˇ tuˬ yoˬ. Yawˇ hta‸ ha
‸-o‸. Yawˇ nawˬ hta‸ gawˬ lehˍ chehˇ tcuh laˇ tuˬ yoˬ. 
7Cuˇ yiˍ hta‸ ca ve lehˬ uiˍ jaˇ ve kanˉ teˇ maˬ hpeh‸ ve yoˬ. Nawˬ hkʼa ca gaˇ 
ve awˬ ceuˬ teˇ hpaˍ awˬ hkʼaw lo, shiˍ puiˉ ve cuˇ yiˍ hta‸ leuˉ leh ca-o. 
8Cuˇ yiˍ hta‸ ha‸-o‸. Yawˇ nawˬ hta‸ uiˍ la mvuh la piˇ gʼa ve yoˬ. Yawˇ hta‸ 
boˆ nu-o. Yawˇ nawˬ hta‸ awˬ me‸ awˬ hponˇ piˇ laˇ tuˬ yoˬ. 
9Yawˇ lehˬ awˬ me‸ awˬ hponˇ cawˬ ve nawˬ ve shi uˉ tcuhˍ hpeh‸ ve yoˬ, teh
‸ ngaˬ hta‸ kʼoˆ laˇ ve yoˬ. 

10Yaˇ paˍ-oˬ, ngaˬ ve tawˇ hta‸ na sheˍ. Oˇ hkʼe te ve kʼo, nawˬ co zuhˬ ha 
zuhˬ cawˬ tuˬ yoˬ. 
11Ngaˬ nawˬ hta‸ cuˇ yiˍ leh da‸ ve ya‸ kʼaw beˆ maˍ laˇ taˍ peuˬ. 
12Nawˬ lehˬ cuˇ yiˍ cawˬ ve awˬ hkʼaw lo ya‸ kʼaw toˇ kʼai chehˇ ve kʼo, nawˬ 
hta‸ te‸ chiˉ tawˍ taˍ laˇ gʼa tuˬ ve maˇ heˆ. Nawˬ gʼuiˇ ve htawˇ hkui htiˇ poˬ 
paiˍ tuˬ ve maˇ heˆ. 
13Nawˬ hkʼa henˇ gʼa taˍ peuˬ ve teˇ hpaˍ hta‸ hkʼaˬ htaˆ ka‸ dawˇ nawˇ taˍ-o‸. 
Nawˬ ve cuˇ yiˍ lehˬ nawˬ ve a sha‸ hpeh‸ ve yoˬ. 
14Haiˬ ve chaw hui kʼai ve chehˇ kuiˬ lo taˇ kʼai. Yawˇ hui te ve hkʼe taˇ gʼa‸ te. 
15Haiˬ ve awˬ ceuˬ hta‸ jaw kʼai leh, nawˬ ve ya‸ kʼaw hta‸ hteˇ lehˍ kʼai-o. 
16Haiˬ ve chaw lehˬ cha‸ chiˆ ve kanˉ teˇ ceuˬ ceuˬ maˇ gʼa te taˉ ve ceh ceh, 
zuh‸ muiˉ kʼa maˇ gʼa ve yoˬ. 
17Haiˬ ve leh cha‸ chiˆ ve kanˉ lehˬ, yawˇ hui ve caˇ tuˬ dawˬ tuˬ hkʼe hpeh‸ 
ve yoˬ. 
18Hteˇ ve cawˇ ve chaw hui toˇ kʼai ve ya‸ kʼaw lehˬ, mvuhˇ nyi tawˆ la chehˇ 
ve hkʼe hpeh‸ leh shaˬ te shaˬ awˬ gʼeuˆ ba la chehˇ ve yoˬ. 
19Ya‸ hkʼaˇ, haiˬ ve chaw hui ve ya‸ kʼaw lehˬ, mvuhˇ hpeu‸ ve awˬ yanˇ hkʼa 
shuˍ naˆ ho‸ jaˇ ve yoˬ. Yawˇ hui paiˍ ve htawˇ, aˬ hto‸ ma hta‸ hkui htiˇ poˬ 
paiˍ ve hta‸ yawˇ hui maˇ shiˍ. 
20Yaˇ paˍ-oˬ, ngaˬ kʼoˆ maˍ laˇ chehˇ ve tawˇ teˇ hpaˍ hta‸ hkʼa deh‸ na yuˬ-o‸. 
21Tawˇ oˇ ve teˇ hpaˍ nawˬ geh taˇ mehˉ kʼai piˇ. Nawˬ ve nyi ma hkʼaw hkʼaˬ 
htaˆ ka‸ dawˇ nawˇ taˍ leh, tawnˇ taˍ-o‸. 
22Oˇ ve teˇ hpaˍ hta‸ shiˍ leh na yuˬ chehˇ ve chaw lehˬ, a sha‸ te‸ ve leh 
chehˇ sha cawˬ sha ve hta‸ gʼa tuˬ yoˬ. 
23Nawˬ hkʼaˬ hkʼe dawˇ ve hta‸ shaˍ ti‸ taˍ-o‸. Nawˬ ve a sha‸ te‸ hkʼaˇ lehˬ, 
nawˬ ve dawˇ hkʼaˇ hta‸ cawˬ ve yoˬ. 

24Maˇ hteˇ maˇ cawˇ ve tawˇ hta‸ taˇ yaw. Heˍ ve tawˇ leh na maˇ sha ve tawˇ 
hta‸ taˇ yaw. 
25Hteˇ ve cawˇ ve awˬ hkʼaw lo awˬ gʼuˇ suhˍ hteˇ lehˍ nyi peu-o. Ya‸ taw ve 
awˬ hkʼaw lo nawˬ ve mehˆ hpfuhˇ hta‸ taˇ faˉ taˍ. 
26Nawˬ te tuˬ ve kanˉ hta‸ hkʼa deh‸ gu taˍ-o‸. Oˇ hkʼe te ve kʼo, nawˬ hkʼa te 
ve kanˉ teˇ ceuˬ le le da‸ la tuˬ yoˬ. 
27Haiˬ ve awˬ ceuˬ hta‸ jaw kʼai leh, gʼuˇ suhˍ hteˇ lehˍ kʼai-o. Nawˬ ve hkui 
piˍ teˇ piˍ ka‸ maˇ gʼa ya‸ kʼai tuˬ shaˍ ti‸ taˍ-o‸. 

Tawˇ naˉ ve li‸ 5 

Haˉ chawˇ haˉ paˆ maˇ gʼa te tuˬ shaˍ ti‸ piˇ ve 

1Yaˇ paˍ-oˬ, ngaˬ maˍ laˇ chehˇ ve cuˇ yiˍ cawˬ ve tawˇ teˇ hpaˍ hta‸ hkʼa deh‸ 
na yuˬ-o‸. 
2Oˇ hkʼe te ve kʼo, nawˬ hkʼaˬ hkʼe gʼa te tuˬ ve hta‸ shiˍ la leh, nawˬ yaw ve 
tawˇ teˇ hpaˍ cuˇ yiˍ cawˬ ve tawˇ hpeh‸ ve hta‸ shu shiˍ la tuˬ yoˬ. 
3Shu miˇ ma ve meuˇ guiˬ lehˬ pehˇ gʼuiˬ hkʼa shuˍ chaw jaˇ leh, yawˇ boˆ nu 
laˇ ve htawˇ shaˍlonˍ chu hkʼa shuˍ leˆ jaˇ tuˬ yoˬ. 
4Ya‸ hkʼaˇ, oˇ ve peuˬ hkʼaw‸ nawˉ nawˬ lehˬ hkʼaˇ ve leh naˬ ve hta‸ gʼa 
hkanˍ tuˬ yoˬ. 
5Yawˇ lehˬ nawˬ hta‸ suh mvuhˇmiˬ lo shiˍ kʼai laˇ tuˬ yoˬ. Yawˇ toˇ kʼai chehˇ 
ve ya‸ kʼaw lehˬ suh kuiˬ lo kʼai ve ya‸ kʼaw hpeh‸ ve yoˬ. 
6Yawˇ lehˬ a sha‸ te‸ piˇ lawˬ ve ya‸ kʼaw hkʼoˆ lo huˉ taˍ ve maˇ heˆ. Yawˇ 
ya‸ kʼaw ya‸ kʼai peuˬ leh, hkʼaˬ hkʼe hpeh‸ la chehˇ ve hta‸ yawˇ maˇ shiˍ. 
7Yaˇ paˍ teˇ hpaˍ-oˬ, ngaˬ ve tawˇ hta‸ na sheˍ. Ngaˬ kʼoˆ chehˇ ve tawˇ hta‸ 
teˇ pawˆ ka‸ taˇ leunˇ kʼai piˇ. 
8Oˇ hkʼe ve yaˇ miˇ hta‸ jaw kʼai-o. Yawˇ ve yehˬ miˉ paˇ lo ka‸ taˇ kʼai. 
9Nawˬ kʼai ve kʼo, nawˬ ve awˬ me‸ awˬ hponˇ luˬ kʼai leh, nawˬ a sha‸ i chehˇ 
sheˍ htaˇ ka‸ haiˬ ve chaw hui ve la‸ sheh hkʼaw gʼa suh-e tuˬ yoˬ. 

10Nawˬ maˇ shiˍ da‸ jaw ve chaw teˇ hpaˍ nawˬ ve hpu shi mawˇ jeˬ hta‸ yuˬ 
kʼai leh, nawˬ ca keu taˍ ve mawˇ teˇ hpaˍ shu gʼa kʼai tuˬyoˬ. 
11Nawˬ lehˬ zuh‸ hpui hkʼoˆ lo gʼa hkʼanˇ chehˇ leh nawˬ ve awˬ shaˍ leh awˬ 
kuˇ caˆ teˇ hpaˍ luˬ kʼai tuˬ yoˬ. 
12Oˇ htaˇ nawˬ lehˬ, Aˬ hto‸ ma pa taw ngaˬ maˇ henˇ yuˬ taˍ ve le. 
13Ngaˬ ve saˍla‸ teˇ hpaˍ ve tawˇ hta‸ ngaˬ maˇ na yuˬ. 
14Chi beu‸ ngaˬ lehˬ chaw chi ma mehˆ gʼuˇ suhˍ lo awˬ me‸ awˬ hponˇ luˬ 
kʼai peuˬ, teh‸ kʼoˆ tuˬ yoˬ. 
15Nawˬ ve awˬ miˇ ma hta‸ ka ti‸ yeˬ leh, yawˇ hta‸ ceh tiˉ ha‸ loˬ. 
16Awˬ nu ve yaˇ miˇ teˇ hpaˍ geh gʼa taˍ ve yaˇ teˇ hpaˍ lehˬ, nawˬ hta‸ te‸ chiˉ 
awˬ bon te laˇ gʼa tuˬ ve maˇ heˆ. 
17Nawˬ ve yaˇ teˇ hpaˍ lehˬ, nawˬ hta‸ ga laˇ tuˬ uiˍ la chehˇ cawˇ ve yoˬ. 
18Chi hta‸ pa taw, nawˬ a sha‸ i sheˍ htaˇ ka‸ heuˆ taˍ ve nawˬ miˇ ma geh 
ceh tiˉ ha lehˬ chehˇ-oˆ. 
19Yaˇ miˇ oˇ ve lehˬ hkuiˉ zuhˬ awˬ ma hkʼa shuˍ nyi sha leh, awˬ hkiˇ awˬ naˬ 
da‸ jaˇ ve yoˬ. Yawˇ nawˬ hta‸ ha lehˬ tuˬ te laˇ leh yawˇ ve ha‸ pehnˇ ve 
nawˬ hta‸ hoˆ beh taˍ laˇ piˇ-oˆ. 
20Yaˇ paˍ-oˬ, aˬ hto‸ ma pa taw awˬ nu ve yaˇ miˇ teˇ hpaˍ hta‸ nawˬ kʼaw‸ ha
‸ gaˇ sheˍ ve le. Aˬ hto‸ ma pa taw shu miˇ ma hta‸ nawˬ hkʼawˇ faˍ ve le. 
21Nawˬ te chehˇ ve kanˉ hkʼa peu-eˬ ve hta‸ Gʼuiˬsha mawˬ chehˇ ve yoˬ. Nawˬ 
kʼai kuiˬ teˇ kaˬ le le Yawˇ nawˬ hta‸ nyi chehˇ ve yoˬ. 
22Haiˬ ve chaw hui ve venˇbaˆ lehˬ, htaw taˍ ve va hpeh‸ ve yoˬ. Yawˇ ve 
venˇbaˆ hta‸ pa taw, va oˇ ve hta‸ yaw ve yoˬ. 
23Yawˇ lehˬ a shu yawˇ awˬ to hta‸ ha‸ shaˉ maˇ gʼa ve pa taw gʼa suh-e ve 
yoˬ. Yawˇ kʼaˍ jaˇ ve pa taw, tuˍ hpfuh hkʼaw gʼa lo‸-e ve yoˬ. 

Tawˇ naˉ ve li‸ 6 

Shaˍ ti‸ piˇ hkawˇ teˇ hpaˍ 

1Yaˇ paˍ-oˬ, nawˬ lehˬ shu ve jeˬ hta‸ ga shaiˍ piˇ tuˬ ka ti‸ te taˍ ve laˇ. 
2Nawˬ ka ti‸ oˇ hkʼe te taˍ peuˬ ve pa taw, nyi ma luˬ chehˇ ve laˇ. 
3Oˇ hkʼe yoˬ kʼo yaˇ paˍ-oˬ, nawˬ lehˬ chaw oˇ ve hpaˇ ve la‸ sheh hkʼaw lo gaˬ 
taˍ peuˬ. Ya‸ hkʼaˇ, nawˬ chi hkʼe te hpeh‸ ve yoˬ. Chaw oˇ ve hpaˇ geh kʼai 
leh, nawˬ hta‸ ponˬ laˇ tuˬ ca lawˬ hkawˉ-oˆ. 
4Zuh‸ muiˉ taˇ kʼa chehˇ. Gʼaˇ ka‸ taˇ jehˇ chehˇ. 
5Pehˍ hkʼaw geh taˍ ve ngaˆ leh, shaˍ bawˆ paˍ ve la‸ sheh hkʼaw gaˬ taˍ peuˬ 
ve hkuiˉ zuhˬ, gʼa ponˬ tuˬ hpeˆ dawˇ chehˇ ve hkʼe, nawˬ gʼa ponˬ tuˬ haˆ 
tawˆ kʼai loˬ. 
6Chaw bawˬ paˍ lehˬ piˉ gʼawˆ hta‸ nyi leh henˇ yuˬ cawˇ ve yoˬ. 
7Yawˇ hui lehˬ awˬ hoˉ maˇ cawˬ. Ma‸ poˍ leh jawˇmawˇ ka‸ maˇ cawˬ. 
8Ya‸ hkʼaˇ, yawˇ hui lehˬ mvuhˇ yeˬ yanˇ awˬ pon caˇ tuˬ teˇ hpaˍ hta‸ mvuhˇ 
goˇ yanˇ htaˇ shaw hpoˆ taˍ puiˉ ve yoˬ. 
9Chaw bawˬ paˍ lehˬ hkʼaˬ maw maw bawˬ zuh‸ chehˇ tuˬ sheˍ ve le. Yawˇ hui 
hkʼaˬ htaˆ tu la tuˬ le. 
10Ngaˬ teˇ hkui jehˇ taˍ shaˍ. Ngaˬ la‸ sheh pehˉ leh teˇ hkui zuh‸ taˍ shaˍ, teh
‸ yawˇ kʼoˆ chehˇ ve yoˬ. 
11Yawˇ zuh‸ chehˇ ve teˇ yanˇ, meu‸ ve kaˆ ve teˇ ceuˬ lehˬ, chaw hkʼawˇ moˍ 
lonˉ hkʼa shuˍ yawˇ awˬ hkʼoˆ gaˬ la tuˬ yoˬ. 
12Te‸ chiˉ tcuhˉ kuiˬ maˇ cawˬ ve chaw leh, haiˬ ve chaw teˇ hpaˍ lehˬ, shu hta
‸ ca heˍ toˇ chehˇ ve yoˬ. 
13Yawˇ hui mehˆ shiˍ mi‸ taˍ leh nawˬ hta‸ heˍ caˇ tuˬ yoˬ. 
14Yawˇ hui ve nyi ma hkʼaw haiˬ ve dawˇ hkʼaˇ cawˬ leh, teˇ kaˬ le le lo sho‸ 
sha‸ tuˬ te chehˇ ve yoˬ. 
15Yawˇ hui oˇ hkʼe te ve pa taw luˬ ve sheˆ ve teˇ ceuˬ yawˇ hui awˬ hkʼoˆ gaˬ 
la leh, gʼa tu‸ gʼa hkanˍ jaˇ tuˬ yoˬ. 

16-19Gʼuiˬsha canˇ leh nyi maˇ hpeh‸ ve awˬ ceuˬ suhˍ ceuˬ cawˬ ve yoˬ. Awˬ 
ceuˬ oˇ ve teˇ hpaˍ lehˬ, caˆ muiˬ puiˉ ve nyi ma, heˍ puiˉ ve ha tehˍ, te‸ chiˉ 
venˇbaˆ maˇ cawˬ ve chaw hta‸ tiˇ pehˍ ve la‸ sheh, haiˬ ve awˬ ceuˬ hta‸ 
dawˇ nyi chehˇ ve nyi ma, cha‸ chiˆ ve kanˉ hta‸ te tuˬ gʼuiˇ kʼai chehˇ ve 
hkui sheh, shu hta‸ maˇ heˆ heˆ ve shaˉ hkiˆ hkanˍ ve chaw leh awˬ chawˇ 
chawˇ ya‸ da‸ tuˬ te ve chaw, chi teˇ hpaˍ hpeh‸ ve yoˬ. 

Haˉ chawˇ haˉ paˆ maˇ gʼa te tuˬ shaˍ ti‸ piˇ ve 

20Yaˇ paˍ-oˬ, nawˬ pa maˍ laˇ ve hkʼe te-o. Nawˬ e maˍ laˇ ve teˇ hpaˍ hta‸ 
htawˇ taˇ leunˇ piˇ. 
21Oˇ ve teˇ hpaˍ hta‸ nawˬ ve nyi ma hkʼaw hkʼaˬ htaˆ ka‸ tawnˇ taˍ-o‸. 
22Yawˇ hui maˍ laˇ ve tawˇ teˇ hpaˍ lehˬ, nawˬ ya‸ kʼaw kʼai htaˇ nawˬ hta‸ ya
‸ kʼaw maˍ laˇ leh, mvuhˇ hpeu‸ htaˇ nawˬ hta‸ ha‸ shaˉ taˍ laˇ tuˬ yoˬ. 
Mvuhˇ law‸ kʼaw htaˇ nawˬ hta‸ dawˇ hkʼaˇ piˇ laˇ tuˬ yoˬ. 
23Yawˇ hui kʼoˆ laˇ ve tawˇ lehˬ awˬ gʼeuˆ hpeh‸ leh, yawˇ hui maˍ laˇ ve tawˇ 
lehˬ nawˬ hta‸ ga laˇ hpeh‸ ve yoˬ. 
24Tawˇ oˇ ve teˇ hpaˍ lehˬ nawˬ hta‸ haiˬ ve yaˇ miˇ teˇ hpaˍ ve la‸ sheh hkʼaw 
ponˬ laˇ hpeh‸ leh, shu miˇ ma beˬ laˇ ve hta‸ htawˇ ponˬ laˇ hpeh‸ve yoˬ. 
25Yawˇ hui awˬ hkiˇ awˬ naˬ da‸ ve pa taw, nawˬ hkʼawˇ faˍ ve nyi ma taˇ cawˬ 
piˇ. Yawˇ hui ve mehˆ shiˍ nawˬ hta‸ nyi laˇ ve pa taw, htaw taˍ ve va hta‸ 
nawˬ taˇ yaw piˇ. 
26Chaw teˇ gʼaˇ lehˬ meh maˬ lanˉ hta‸ hkaoˍ monˇ teˇ shiˍ ve awˬ hpfuhˇ yuˬ 
vuiˬ ka‸ gʼa hpeh‸ ve yoˬ. Ya‸ hkʼaˇ, haˉ chawˇ haˉ paˆ te ve teˇ ceuˬ lehˬ, 
yawˇ hkʼa cawˬ ve hkʼa peu-eˬ shonˇ kʼai puiˉ ve yoˬ. 
27Nawˬ ve aˉ po‸ hkʼaw aˬ miˍ shiˉ gʼeu‸ beˆ htiˆ kʼai gʼa aw laˇ. Aˉ po‸ oˇ ve 
maˇ to‸ tuˬ hehˉ laˇ. 
28Nawˬ aˬ miˍ shiˉ gʼeu‸ hkʼoˆ naˆ toˇ ve kʼo, nawˬ ve hkui sheh hta‸ aˬ miˍ 
maˇ chiˆ hehˉ laˇ. 
29Shu miˇ ma hta‸ haˉ chawˇ te ve chaw lehˬ, oˇ ve hkʼa shuˍ kawˆ tuˬ cawˬ ve 
yoˬ. Oˇ hkʼe te ve chaw lehˬ gʼa hkanˍ ve tiˉ cawˬ ve yoˬ. 

30Awˍ meu‸ ve pa taw shu ve mawˇ ca hkʼawˇ caˇ ve chaw hta‸ htawˇ shu 
hkʼe leˇ maˇ ponˬ piˇ. 
31Shu yawˇ hta‸ yuˬ gʼa ve kʼo, yawˇ lehˬ suhˍ pun gʼa kʼaw‸ shaiˍ ve yoˬ. 
Yawˇ hkʼa cawˬ ve mawˇ hkʼa peu-eˬ gʼa yuˬ shaiˍ piˇ ve yoˬ. 
32Shu hta‸ haˉ chawˇ te ve chaw lehˬ, te‸ chiˉ tcuhˉ kuiˬ maˇ cawˬ ve chaw 
hpeh‸ ve yoˬ. Yawˇ awˬ to hta‸ yawˇ te luˬ chehˇ ve yoˬ. 
33Yawˇ ve awˬ me‸ awˬ hponˇ luˬ kʼai leh, shu jaw‸ ve hta‸ gʼa hkanˍ ve yoˬ. 
Yawˇ teˇ co-e awˬ me‸ awˬ hponˇ luˬ kʼai ve yoˬ, 
34Awˬ hpawˇ teˇ gʼaˇ lehˬ hkawehˉ ve nyi ma cawˬ la ve teˇ yanˇ, yawˇ awˬ pon 
oˇ ve a‸ kehˉ nyi ma zuhˆ tuˬ uiˍ ve awˬ ceuˬ maˇ cawˬ. Yawˇ hkʼaˬ hkʼe te gaˇ 
ka‸ te la ve yoˬ. 
35Shu shaiˍ piˇ ve hpu hta‸ yawˇ ha‸ yuˬ tuˬ ve maˇ heˆ. Hpu hkʼaˬ ma piˇ 
htawˇ, yawˇ nyi hkʼaˇ suh tuˬ ve maˇ heˆ. 

Tawˇ naˉ ve li‸ 7 

1Yaˇ paˍ-oˬ, ngaˬ kʼoˆ laˇ ve tawˇ hta‸ hkʼaˬ htaˆ ka‸ dawˇ nawˇ taˍ leh, ngaˬ te 
tcuh ve kanˉ teˇ hpaˍ hta‸ teˇ pawˆ ka‸ taˇ leunˇ piˇ. 
2Ngaˬ kʼoˆlaˇ ve hkʼe te-o. Oˇ hkʼe te ve kʼo nawˬ gʼa te‸ chehˇ tuˬ yoˬ. Nawˬ ve 
mehˆ shiˍ hta‸ ha‸ shaˉ chehˇ ve hkʼe, ngaˬ maˍ laˇ chehˇ ve tawˇ teˇ hpaˍ hta
‸ hkʼa deh‸ ha‸ shaˉ taˍ-o‸. 
3Ngaˬ ve tawˇ teˇ hpaˍ hkʼaˬ htaˆ ka‸ nawˬ geh cawˬ taˍ piˇ-oˆ. Nawˬ ve nyi ma 
shiˍ hkʼoˆ lo bvuh‸ keu taˍ-o‸. 
4Cuˇ yiˍ teˇ ceuˬ hta‸ nawˬ ve awˬ nyi ma hkʼe shawˍ leh, shiˍ puiˉ ve nyi ma 
hta‸ nawˬ ve awˬ chawˇ hkʼe shawˍ taˍ-o‸. 
5Oˇ ve teˇ hpaˍ lehˬ, nawˬ hta‸ shu miˇ ma ve la‸ sheh hkʼaw maˇ gʼa gaˬ tuˬ 
ha‸ shaˉ laˇ tuˬ yoˬ. 

Haiˬ ve yaˇ miˇ 

6Teˇ pawˆ htaˇ ngaˬ yehˬ hkʼaw chehˇ taˍ leh, yehˬ miˉ ehˉ hkʼaw nyi peu 
chehˇ htaˇ, 

7ya‸ kʼaw hkʼoˆ lo yaˇ nehˬ laiˉ gʼaˇ te toˇ chehˇ ve hta‸ ngaˬ gʼa mawˬ ve yoˬ. 
Oˇ kaˬ lo chaw luˬ paˍ teˇ gʼaˇ htawˇ te toˇ chehˇ ve yoˬ. 
8Yawˇ lehˬ yaˇ miˇ teˇ gʼaˇ chehˇ taˍ kuiˬ yehˬ paˇ lo hpanˍ kʼai chehˇ ve yoˬ. 
9Mehˆ muiˉ naˆ la paˇ neˇ htaˇ, yaˇ miˇ oˇ ve yawˇ hta‸ gʼa mawˬ ve yoˬ. 
10Yaˇ miˇ oˇ ve lehˬ meh maˬ lanˉ hkʼa shuˍ veu‸ deh taˍ leh, awˬ hkʼaˇ gu 
chehˇ ve yoˬ. 
11Yawˇ lehˬ ya‸ taw hkawˇ maˇ shiˍ ve yaˇ miˇ hpeh‸ leh, ya kʼaw hkʼoˆ te toˇ 
chehˇ ve yoˬ. 
12Teˇ pawˆ pawˆ ya‸ kʼaw ceˍ lo law taˍ puiˉ leh, teˇ pawˆ pawˆ tcuh hkʼaw lo 
te toˇ chehˇ puiˉ ve yoˬ. 
13Yawˇ lehˬ chaw luˬ paˍ oˇ ve hta‸ behˇ kʼuˉ taˍ leh boˆ nu piˇ ve yoˬ. Peuˬ 
hkʼaw‸ nawˉ yawˇ hta‸ hkʼa deh‸ nyi taˍ leh, 
14Ya‸ nyi ngaˬ ca tuˉ tanˇ kʼaw‸ la ve yoˬ. Aˉ hkʼaw lo shaˍ teˇ hpaˍ cawˬ taˍ 
sheˍ ve yoˬ. 
15Chi hta‸ pa taw, ngaˬ nawˬ hta‸ ca tawˆ nyi la ve yoˬ. Ngaˬ nawˬ hta‸ hpuˇ 
da‸ gaˇ jaˇ ve yoˬ. 
16Ngaˬ ve zuh‸ hpui hta‸ Eˇjiˇtu‸ mvuhˇmiˬ lo laˬ ve da‸ jaˇ ve hpa yuˬ 
hkʼawˇ taˍ ve yoˬ. 
17Muˉraˍ leh naˍmanˇ hawnˉ teˇ hpaˍ ka‸ hkʼa deh‸ shehˆ taˍ ve yoˬ. 
18Ngaˬ geh laˬ-o‸. Teˇ haˉ mvuhˇ hkʼa htiˇ ngaˬ huiˉ maˬ teˇ geh kʼuˉ zuh‸ taˍ-
a veuˬ. 
19Ngaˬ ve awˬ hpawˇ lehˬ chi beu‸ aˉ hkʼaw lo maˇ chehˇ. Yawˇ vuiˇ kuiˬ lo 
tawˆ kʼai peuˬ. 
20Yawˇ geh lo hpu htawˇ maˇ maˇ yuˬ kʼai taˍ ve yoˬ. Nyiˇ shinˉ hkʼaw‸ nawˉ 
maˇ heˆ kʼo, yawˇ kʼaw‸ gaˬ la tuˬ ve maˇ heˆ, teh‸ yawˇ hta‸ kʼoˆ piˇ ve yoˬ. 
21Yaˇ miˇ oˇ ve lehˬ, hawˉ hkʼaˆ paˍ oˇ ve hta‸ beˬ yuˬ leh yawˇ geh shiˍ kʼai ve 
yoˬ. 

22Yawˇ lehˬ tiˉ pehˍ kuiˬ lo sheh kʼai chehˇ ve nuˇ paˍ lonˉ leh, va hkʼaw lo‸-e 
chehˇ ve hkuiˉ zuhˬ hkʼa shuˍ, yaˇ miˇ oˇ ve hkʼaˇ suh gʼa‸ kʼai ve yoˬ. 
23Yawˇ lehˬ, pehˍ hkʼaw lo‸-e chehˇ ve ngaˆ ehˉ hkʼa shuˍ hpeh‸ ve yoˬ. Luˬ 
kuiˬ sheˆ kuiˬ lo kʼai chehˇ ve hta‸ yawˇ maˇ shiˍ. 
24Chi hta‸ pa taw yaˇ teˇ hpaˍ-oˬ, ngaˬ kʼoˆ laˇ chehˇ ve tawˇ hta‸ na sheˍ. 
25Chi hkʼe ve yaˇ miˇ nawˬ hui hta‸ taˇ beˬ gʼa piˇ lawˬ. Yawˇ hkʼaˇ suh taˇ gʼa
‸ kʼai. 
26Yawˇ lehˬ chaw laiˉ gʼaˇ hta‸ te luˬ piˇ jaw peuˬ leh, gʼaw maˇ peuˬ htaˇ hkʼa 
gaˬ maˇ jaˇ ve chaw hui hta‸ suh-e piˇ lawˬ peuˬ ve yoˬ. 
27Nawˬ hui yawˇ ve yehˬ hkʼaw lo‸-e ve kʼo, nawˬ hui lehˬ suh mvuhˇmiˬ lo 
kʼai ve ya‸ kʼaw hkʼoˆ lo huˉ taˍ peuˬ ve yoˬ. 

Tawˇ naˉ ve li‸ 8 

Cuˇ yiˍ hta‸ chiˇ mvuh ve 

1Na sheˍ. Cuˇ yiˍ kuˬ chehˇ ve yoˬ. shiˍ puiˉ ve cuˇ yiˍ htawˇ kuˬ chehˇ ve yoˬ. 
2Ya‸ kʼaw hpuiˇ lo cawˬ ve hkʼaw pui hkʼoˆ lo leh, ya‸ kʼaw ceh da‸ kuiˬ lo 
yawˇ huˉ taˍ ve yoˬ. 
3Venˇ taˍ meu‸ hpe‸ lo htawˇ yawˇ kuˬ leh kʼoˆ ve, 
4Chaw yaˇ teˇ hpaˍ-oˬ, ngaˬ nawˬ hui hta‸ kuˬ chehˇ ve yoˬ. Miˬguiˬ hkʼoˆ 
chehˇ ve chaw teˇ gʼaˇ le le hta‸ ngaˬ kuˬ chehˇ ve yoˬ. 
5Nawˬ hui maˇ shiˍ puiˉ la sheˍ ve laˇ. Shiˍ puiˉ la tuˬ henˇ yuˬ loˬ. Nawˬ hui 
chaw kʼaˍ hpeh‸ chehˇ ve laˇ. Dawˇ nyi puiˉ la tuˬ henˇ yuˬ-o‸. 
6Ngaˬ kʼoˆ laˇ chehˇ ve da‸ jaˇ ve tawˇ teˇ hpaˍ hta‸ na yuˬ-o‸. Ngaˬ kʼoˆ laˇ 
chehˇ ve tawˇ teˇ hpaˍ lehˬ cawˇ jaˇ ve tawˇ hpeh‸ leh, 
7heˍ ve tawˇ hta‸ ngaˬ canˇ ve yoˬ. 
8Ngaˬ kʼoˆ ve tawˇ lehˬ cawˇ jaˇ leh, heˍ hkawˇ a ciˉ ka‸ maˇ cawˬ. 
9Dawˇ nyi puiˉ ve chaw awˬ pon ngaˬ ve tawˇ lehˬ na sha leh, cuˇ yiˍ cawˬ ve 
chaw awˬ pon shiˍ sha jaˇ ve tawˇ hpeh‸ ve yoˬ. 

10Hpu hta‸ ca ve a‸ kehˉ ngaˬ maˍ piˇ ve tawˇ hta‸ leuˉ leh ca-o. Da‸ jaˇ ve 
shi a‸ kehˉ, shiˍ puiˉ ve cuˇ yiˍ hta‸ leuˆ yuˬ-o‸. 
11Ngaˬ lehˬ cuˇ yiˍ hpeh‸ leh shehnˉ shiˍ a‸ kehˉ da‸ jaˇ ve yoˬ. Nawˬ hui loˍ 
ve awˬ ceuˬ hkʼaˬ ve teˇ ceuˬ maˇ kʼoˆ, ngaˬ hta‸ ca tehˆ da‸ maˇ gʼa. 
12Ngaˬ lehˬ cuˇ yiˍ hpeh‸ leh, ngaˬ geh shiˍ puiˉ ve cuˇ yiˍ cawˬ ve yoˬ. Ngaˬ 
lehˬ hteˇ ve cawˇ ve hkʼaw suhˉ jehˬ piˇ ve yoˬ. 
13Gʼuiˬsha hta‸ yawˆ yan ve lehˬ, haiˬ ve hta‸ canˇ ve teˇ ceuˬ hpeh‸ ve yoˬ. 
Caˆ muiˬve leh nyi ma uiˍ ve mvuh ve hta‸ ngaˬ canˇ ve yoˬ. Haiˬ ve kanˉ leh 
heˍ ve tawˇ hta‸ htawˇ ngaˬ canˇ ve yoˬ. 
14Ngaˬ kanˉ hkʼaˇ gu taˍ leh, gu taˍ ve hkʼe te ve yoˬ. Ngaˬ lehˬ shiˍ puiˉ ve cuˇ 
yiˍ cawˬ leh awˬ gʼaˇ uiˍ jaˇ ve yoˬ. 
15Jawˇmawˇ teˇ hpaˍ mvuhˇmiˬ hta‸ hkʼa deh‸ uˉ peunˍ gʼa tuˬ ngaˬ ga piˇ leh, 
awˬ hoˉ awˬ naˬ teˇ hpaˍ da‸ ve awˬ liˇ awˬ hkʼaˇ teh puiˉ tuˬ ngaˬ ga piˇ ve 
yoˬ. 
16Jawˇmawˇ teˇ gʼaˇ le le ngaˬ ga piˇ ve hta‸ cuˇ leh, mvuhˇmiˬ hta‸ uˉ peunˍ 
ve yoˬ. 
17Ngaˬ hta‸ ha‸ ve chaw hta‸ ngaˬ ha‸ leh, ngaˬ hta‸ ca ve chaw htawˇ mawˬ 
tuˬ yoˬ. 
18Ngaˬ lehˬ shu hta‸ piˇ tuˬ ve hpu shi mawˇ jeˬ leh awˬ me‸ awˬ hponˇ cawˬ 
ve yoˬ. 
19Nawˬ hui ngaˬ geh gʼa ve awˬ ceuˬ lehˬ, hpu shi a‸ kehˉ da‸ leuˉ ve yoˬ. 
20Ngaˬ lehˬ hteˇ ve cawˇ ve ya‸ kʼaw hta‸ tiˉ te toˇ leh, 
21ngaˬ hta‸ ha‸ ve chaw hta‸ paw sha la piˇ ve yoˬ. Yawˇ hui ve yehˬ hkʼaw lo 
hpu shi mawˇ jeˬ maˇ maˇ cawˬ la piˇ ve yoˬ. 
22Awˬ hkuiˉ puiˍ htaˆ ka‸ Gʼuiˬsha lehˬ hkʼa peu-eˬ a‸ kehˉ ngaˬ hta‸ awˉ lawˉ 
peuˇ te hpanˍ taˍ laˇ ve yoˬ. 
23Miˬguiˬ hta‸ maˇ te hpanˍ sheˍ gʼuˇ suhˍ htaˇ ka‸ ngaˬ hta‸ te hpanˍ taˍ ve 
yoˬ. 

24Laˇ tsuhˇ gʼuiˬ leh iˉ kaˆ gʼuiˬ tuˇ teˇ hpaˍ maˇ cawˬ sheˍ htaˇ ka‸ ngaˬ paw la 
taˍ peuˬ. 
25Hkʼaw teˇ hpaˍ maˇ cawˬ sheˍ gʼuˇ suhˍ htaˆ ka‸ ngaˬ paw la taˍ peuˬ. 
26Miˬguiˬ hta‸ Gʼuiˬsha maˇ te hpanˍ sheˍ gʼuˇ suhˍ htaˇ ka‸ ngaˬ paw la taˍ 
peuˬ. 
27Gʼuiˬsha mvuhˇ naw ma hta‸ laˇ tsuhˇ gʼuiˬ hkʼoˆ lo maˇ cawˬ la piˇ sheˍ htaˆ 
ka‸ ngaˬ oˇ kaˬ lo chehˇ taˍ ve yoˬ. 
28Moˬ teˇ hpaˍ leh laˇ tsuhˇ gʼuiˬ tawˬ lo iˉ kaˆ gʼuiˬ tuˇ maˇ tawˆ la piˇ sheˍ 
htaˇ, 
29laˇ tsuhˇ gʼuiˬ hta‸ miˬ tcuhˉ tawˍ piˇ chehˇ htaˇ leh miˬguiˬ hta‸ awˬ hkuiˉ 
puiˍ tanˬ cawˬ la piˇ chehˇ htaˇ, ngaˬ oˇ kaˬ lo chehˇ taˍ ve yoˬ. 
30Ngaˬ lehˬ yaˇ ehˉ teˇ gʼaˇ hkʼa shuˍ Yawˇ awˬ paˇ lo chehˇ taˍ leh, teˇ nyi le le 
Yawˇ awˬ pon ha lehˬ tuˬhpeh‸ ve yoˬ. Yawˇ mehˆ gʼuˇ suhˍ lo ngaˬ hkʼaˬ htaˆ 
ka‸ ha lehˬ chehˇ ve yoˬ. 
31Miˬguiˬ leh chaw yaˇ teˇ hpaˍ geh ngaˬ ha lehˬ chehˇ ve yoˬ. 
32Chi hta‸ pa taw yaˇ nehˬ teˇ hpaˍ-oˬ, ngaˬ ve tawˇ hta‸ na sheˍ. Ngaˬ kʼoˆ ve 
hkʼe te-o. Oˇ hkʼe te ve kʼo, nawˬ hui gʼa ha lehˬ tuˬ yoˬ. 
33Nawˬ hui hta‸ maˍ piˇ taˍ ve teˇ hpaˍ hta‸ na yuˬ leh cuˇ yiˍ cawˬ la piˇ-oˆ. 
Oˇ ve teˇ hpaˍ hta‸ taˇ baˬ taˉ. 
34Ngaˬ ve tawˇ hta‸ na yuˬ chehˇ ve chaw lehˬ, gʼa ha lehˬ tuˬyoˬ. Teˇ nyi le le 
ngaˬ ve yehˬmiˉhpe‸ lo chehˇ taˍ ve chaw lehˬ gʼa ha lehˬ tuˬ yoˬ. 
35Ngaˬ hta‸ ca mawˬ ve chaw lehˬ, te‸ ve a sha‸ hta‸ ca mawˬ ve chaw hpeh‸ 
ve yoˬ. Gʼuiˬsha yawˇ hta‸ nyi ma cawˇ tuˬ yoˬ. 
36Ngaˬ hta‸ ca maˇ mawˬ ve chaw lehˬ, a shu yawˇ awˬ to hta‸ naˬ tuˬ te ve 
chaw hpeh‸ ve yoˬ. Ngaˬ hta‸ canˇ ve chaw lehˬ, suh ve hta‸ ha‸ ve chaw 
hpeh‸ ve yoˬ teh‸ kʼoˆ ve yoˬ. 

Tawˇ naˉ ve li‸ 9 

Cuˇ yiˍ cawˬ ve leh cuˇ yiˍ maˇ cawˬ ve 

1Cuˇ yiˍ lehˬ yehˬ hkuiˉ daw suhˍ maˬ duˇ ti leh yawˇ ve yehˬ hta‸ te taˍ ve 
yoˬ. 
2Yawˇ lehˬ to nuˇ to shaˆ teˇ hkeh hta‸ tiˇ leh hti caˇ hti dawˬ tuˬ gu chehˇ ve 
yoˬ. A pehˉ meuˇ gʼuiˬ nyiˉ taˍ leh, hpui lawˇ hta‸ htawˇ hkʼa deh‸ gu taˍ ve 
yoˬ. 
3Yawˇ ve awˬ ceˬ ma teˇ gʼaˇ hta‸ venˇ hkʼaw mvuh jaˇ ve chehˇ kuiˬ lo kʼai 
peu leh, chi hkʼe ca kʼoˆ piˇ tcuh ve yoˬ. 
4Cuˇ yiˍ maˇ cawˬ ve chaw hui-oˬ, laˬ-o‸. Chaw luˬ paˍ teˇ hpaˍ-oˬ, nawˬ hui 
htawˇ laˬ leh, 
5ngaˬ gu taˍ ve caˇ tuˬ dawˬ tuˬ hta‸ ca caˇ ca dawˬ la-o. 
6Cuˇ yiˍ maˇ cawˬ ve chaw hui hta‸ baˬ taˉ leh, a sha‸ te‸ chehˇ-oˆ. Cuˇ yiˍ 
awˬ hkʼaˇ suh gʼa‸ kʼai-o. 
7Caˆ muiˬ ve chaw hta‸ nawˬ maˍ piˇ ve kʼo, nawˬ lehˬ maˇ shawˍ maˇ caˆ te 
laˇ ve hta‸ gʼa hkanˍ tuˬ yoˬ. Haiˬ ve chaw hta‸ nawˬ deˇ maˍ piˇ ve kʼo, nawˬ 
ceh tiˉ gʼa kʼaw‸ hkanˍ tuˬ yoˬ. 
8Caˆ muiˬ ve chaw hta‸ nawˬ teˇ pawˆ ka‸ taˇ maˍ piˇ. Nawˬ oˇ hkʼe ca te ve 
kʼo, yawˇ nawˬ hta‸ canˇ tuˬ yoˬ. Ya‸ hkʼaˇ cuˇ yiˍ cawˬ ve chaw hta‸ nawˬ 
maˍ piˇ ve kʼo, yawˇ nawˬ hta‸ yawˆ yan tuˬ yoˬ. 
9Cuˇ yiˍ cawˬ ve chaw hta‸ nawˬ maˍ piˇ ve kʼo, yawˇ leuˉ leh cuˇ yiˍ kʼaw‸ 
cawˬ la tuˬ yoˬ. Hteˇ ve cawˇ ve chaw hta‸ nawˬ maˍ piˇ ve tawˇ lehˬ, yawˇ 
hta‸ leuˉ leh kʼaw‸ hteˇ cawˇ la piˇ tuˬ yoˬ. 
10Cuˇ yiˍ cawˬ la hpeh‸ tuˬ nawˬ awˉ lawˉ peuˇ Gʼuiˬsha hta‸ yawˆ yan puiˉ ve 
nyi ma gʼa cawˬ ve yoˬ. Nawˬ lehˬ da‸ kehˬ shehˍ hpaˇ hta‸ shiˍ ve kʼo, nawˬ 
cuˇ yiˍ cawˬ ve chaw hpeh‸ la peuˬ. 
11Cuˇ yiˍ teˇ ceuˬ lehˬ, nawˬ ve a sha‸ hta‸ zuhˬ la piˇ gʼa ve yoˬ. 
12Nawˬ cuˇ yiˍ cawˬ ve kʼo uiˍ la da‸ la tuˬ yoˬ. Nawˬ cuˇ yiˍ hta‸ chiˇ baˬ ve 
kʼo, gʼa tu‸ gʼa hkanˍ tuˬ yoˬ. 

13Cuˇ yiˍ maˇ cawˬ ve teˇ ceuˬ lehˬ, ya‸ taw hkawˇ maˇ nawˇ ve yaˇ miˇ ma hta
‸ shuˍ ve yoˬ. 
14Yawˇ lehˬ yehˬmiˉhpe‸, maˇ heˆ kʼo, mvuh ve chehˇ kuiˬ lo mui taˍ leh, 
15kanˉ te toˇ chehˇ ve chaw hui hta‸ chi hkʼe kʼoˆ kuˬ piˇ ve yoˬ. 
16Cuˇ yiˍ maˇ cawˬ ve chaw hui-oˬ, choˬ kaˬ laˬ-o‸. 
17Chaw luˬ paˍ teˇ hpaˍ-oˬ, hkʼawˇ yuˬ taˍ ve iˉ kaˆ lehˬ mehˬ jaˇ ve yoˬ. Hkʼawˇ 
yuˬ taˍ ve hkaoˍmonˇ htawˇ awˬ hkui cawˬ jaˇ ve yoˬ. 
18Chaw oˇ ve teˇ hpaˍ lehˬ, yawˇ ve yehˬ hkʼaw lo‸-e ve chaw hkʼa peu-eˬ suh 
kʼai peuˬ ve hta‸ yawˇ hui maˇ shiˍ. Yawˇ ve yehˬ hkʼaw lo‸-e ve chaw teˇ 
hpaˍ, chi beu‸ suh mvuhˇmiˬ hkʼaw chehˇ taˍ ve hta‸ yawˇ hui maˇ shiˍ. 

Tawˇ naˉ ve li‸ 10 

Sawˇla‸monˍ ve tawˇ naˉ hkawˇ teˇ hpaˍ 

1Chi ve lehˬSawˉla‸monˍ ve tawˇ naˉ ve tawˇ teˇ hpaˍ hpeh‸ ve yoˬ. Cuˇ yiˍ 
cawˬ ve yaˇ paˍ lehˬ awˬ pa hta‸ ha lehˬpiˇ leh, haiˬ ve yaˇ paˍ lehˬ awˬ e hta‸ 
dawˇ haˍ piˇ ve yoˬ. 
2Maˇ hteˇ maˇ cawˇ ve hkʼaw ca gʼa taˍ ve hpu shi mawˇ jeˬ lehˬ, nawˬ hta‸ te‸ 
chiˉ awˬ bon te laˇ maˇ gʼa. Ya‸ hkʼaˇ, hteˇ ve cawˇ ve hta‸ te ve teˇ ceuˬ lehˬ, 
nawˬ ve a sha‸ hta‸ ponˬ laˇ gʼa ve yoˬ. 
3Gʼuiˬsha lehˬ da‸ ve chaw teˇ hpaˍ hta‸ meu‸ jehˇ kaˆ jehˇ piˇ lawˬ tuˬ ve maˇ 
heˆ. Ya‸ hkʼaˇ, Yawˇ lehˬ haiˬ ve chaw hui hta‸ yawˇ hui loˍ ve mawˇ piˇ tuˬ 
ve maˇ heˆ. 
4Nawˬ bawˬ ve kʼo gʼa haˍ gʼawˇ tuˬ yoˬ. Kanˉ te ve chaw lehˬ paw sha la tuˬ 
yoˬ. 
5Dawˇ nyi puiˉ ve chaw lehˬ, awˬ shiˍ awˬ nu meh la ve teˇ yanˇ gʼeu‸ yuˬ puiˉ 
ve yoˬ. Caˬ gʼeu‸ yanˇ htaˇ zuh‸ chehˇ ve chaw lehˬ chaw luˬ paˍ hpeh‸ ve 
yoˬ. 
6Da‸ ve chaw lehˬ awˬ bon gʼa tuˬ yoˬ. Ya‸ hkʼaˇ haiˬ ve chaw teˇ gʼaˇ yaw ve 
tawˇ lehˬ, maˇ cawˇ ve awˬ ceuˬ hta‸ faˉ taˍ puiˉ ve yoˬ. 

7Da‸ ve chaw hta‸ shu hkʼaˬ htaˆ ka‸ dawˇ nawˇ chehˇ tuˬ yoˬ. Ya‸ hkʼaˇ, haiˬ 
ve chaw hta‸ shu leunˇ kʼai tuˬ yoˬ. 
8Dawˇ nyi puiˉ ve chaw lehˬ, shu piˇ ve da‸ ve dawˇ hkʼaˇ hta‸ ha‸ yuˬ puiˉ ve 
yoˬ. Tcuhˉ kuiˬ maˇ cawˬ ve tawˇ hta‸ yaw ve chaw lehˬ luˬ kʼai sheˆ kʼai tuˬ 
yoˬ. 
9Hteˇ ve cawˇ ve chaw lehˬ gawˬ lehˍ gʼa chehˇ ve yoˬ. Ya‸ hkʼaˇ, maˇ hteˇ maˇ 
cawˇ ve chaw lehˬ shu hpeh yuˬ ve hta‸ gʼa hkanˍ tuˬ yoˬ. 
10Hteˇ ve cawˇ ve awˬ hkʼaw lo shaˉ hkiˆ maˇ hkanˍ ve chaw lehˬ gʼa dawˇ haˍ 
ve yoˬ. Ya‸ hkʼaˇ, hteˇ ve cawˇ ve awˬ hkʼaw lo tawˇ yaw ve chaw lehˬ cawˇ 
da‸ hawˍ da‸ tuˬ te shehˍ hpaˇ hpeh‸ ve yoˬ. 
11Da‸ ve chaw teˇ gʼaˇ ve tawˇ lehˬ, a sha‸ te‸ piˇ lawˬ ve iˉ kaˆ gʼuiˬ tuˇ hkʼe 
hpeh‸ ve yoˬ. Ya‸ hkʼaˇ, haiˬ ve chaw teˇ gʼaˇ ve tawˇ lehˬ maˇ cawˇ ve awˬ 
ceuˬ hta‸ faˉ taˍ puiˉ ve yoˬ. 
12Canˇ ve teˇ ceuˬ lehˬ, dawˇ haˍ tuˬ awˬ ceuˬ hta‸ te tawˆ la puiˉ ve yoˬ. Ya‸ 
hkʼaˇ, ha‸ pehnˇ ve teˇ ceuˬ lehˬ venˇbaˆ hpehˇ piˇ puiˉ ve yoˬ. 
13Dawˇ shiˍ puiˉ ve chaw lehˬ, na sha ve tawˇ yaw puiˉ ve yoˬ. Ya‸ hkʼaˇ, cuˇ 
yiˍ maˇ cawˬ ve chaw lehˬ, ciˍ yanˍ ve hta‸ gʼa hkanˍ ve yoˬ. 
14Cuˇ yiˍ cawˬ ve chaw lehˬ, hkʼa gʼa ve cuˇ yiˍ hkʼa peu-eˬ hta‸ ha‸yuˬ taˍ ve 
yoˬ. Ya‸ hkʼaˇ, chaw luˬ paˍ tawˇ yaw ve teˇ yanˇ, dawˇ haˍ tuˬ ve awˬ ceuˬ 
awˬ paˇ neˇ lo gaˬ la ve yoˬ. 
15Hpu shi mawˇ jeˬ lehˬ, paw sha paˍ hta‸ ha‸ shaˉ piˇ leh, haˍ gʼawˇ ve teˇ 
ceuˬ lehˬ haˍ ve gʼawˇ ve chaw hta‸ te luˬ te sheˆ piˇ ve yoˬ. 
16Da‸ ve hta‸ te ve pa taw gʼa ve awˬ bon lehˬ, a sha‸ te‸ ve teˇ ceuˬ yoˬ. Ya‸ 
hkʼaˇ, venˇbaˆ teˇ ceuˬ lehˬ venˇbaˆ hta‸ kʼaw‸ maˇ la piˇ ve yoˬ. 
17Shu maˍ piˇ ve hta‸ na yuˬ ve chaw lehˬ, a sha‸ gʼa te‸ chehˇ tuˬ yoˬ. Ya‸ 
hkʼaˇ, a shu yawˇ ve venˇbaˆ hta‸ faˉ taˍ ve chaw lehˬ gʼa dawˇ haˍ tuˬ yoˬ. 
18Shu hta‸ canˇ ve nyi ma hta‸ faˉ taˍ ve chaw lehˬ, chaw heˍ paˍ hpeh‸ ve 
yoˬ. Shu ve awˬ lawn ca kʼoˆ toˇ ve chaw htawˇ, chaw luˬ paˍ hpeh‸ ve yoˬ. 

19Nawˬ tawˇ shaˬ yaw maˇ ve kʼo, shaˬ venˇbaˆ cawˬ maˇ la ve yoˬ. Nawˬ cuˇ 
yiˍ cawˬ ve kʼo ta‸ iˉ gawˬ lehˍ chehˇ taˍ tuˬ yoˬ. 
20Da‸ ve chaw teˇ gʼaˇ yaw ve tawˇ lehˬ, da‸ ve hpu hkʼe hpeh‸ ve yoˬ. Haiˬ 
ve chaw teˇ gʼaˇ ve tawˇ lehˬ te‸ chiˉ awˬ bon maˇ cawˬ. 
21Da‸ ve chaw teˇ gʼaˇ yaw ve tawˇ lehˬ, shu awˬ pon awˬ bon cawˬ ve yoˬ. Ya
‸ hkʼaˇ, cuˇ yiˍ maˇ cawˬ ve chaw lehˬ a shu yawˇ awˬ to hta‸ yawˇ tiˇ pehˍ 
chehˇ ve yoˬ. 
22Nawˬ paw sha la ve lehˬ, Gʼuiˬsha ve awˬ bon hta‸ pa taw yoˬ. Kanˉ gʼaˇ hte
‸ te ve pa taw paw sha la ve maˇ heˆ. 
23Cha‸ chiˆ ve kanˉ hta‸ te ve chaw lehˬ, chaw luˬ paˍ hpeh‸ ve yoˬ. Dawˇ nyi 
puiˉ ve chaw lehˬ cuˇ yiˍ awˬ hkʼaw lo ceh tiˉ ha lehˬ chehˇ puiˉ ve yoˬ. 
24Hteˇ ve cawˇ ve chaw lehˬ, yawˇ heuˆ gaˇ ve awˬ ceuˬ hta‸ gʼa ve yoˬ. Ya‸ 
hkʼaˇ, haiˬ ve chaw lehˬ yawˇ dawˇ kawˆ chehˇ ve awˬ ceuˬ hta‸ gʼa tuˬ yoˬ. 
25Mvuhˇ haw mvuhˇ yeˬ lonˉ laˬ leh, haiˬve chaw hta‸ meuˆ chiˇ veu ve yoˬ. 
Ya‸ hkʼaˇ hteˇ ve cawˇ ve chaw lehˬ, gawˬ lehˍ gʼa chehˇ ve yoˬ. 
26Bawˬ ve chaw hta‸ nawˬ kanˉ taˇ tcuh. Yawˇ lehˬ nawˬ awˬ pon ciˬ hkehˇ tuˬ 
leh, nawˬ ve mehˆ shiˍ awˬ pon mvuhˇ hkʼawˇ mvuhˍ ve hkʼe hpeh‸ tuˬ yoˬ. 
27Gʼuiˬsha hta‸ yawˆ yan-o. Oˇ hkʼe te ve kʼo, nawˬ co zuhˬ ha zuhˬ gʼa chehˇ 
tuˬ yoˬ. Haiˬ ve chaw lehˬ suh yanˇ maˇ gaˬ sheˍ ka‸ suh-e ve yoˬ. 
28Da‸ ve chaw hui ve dawˇ law kuiˬ leh, ha lehˬ tuˬ awˬ ceuˬ hpeh‸ ve yoˬ. Ya
‸ hkʼaˇ, haiˬve chaw hui ve dawˇ law kuiˬ te‸ chiˉ maˇ cawˬ. 
29Gʼuiˬsha lehˬ hteˇ ve cawˇ ve chaw hta‸ ha‸ shaˉ piˇ ve yoˬ. Ya‸ hkʼaˇ, te ya‸ 
ve chaw hta‸ Yawˇ te luˬ te sheˆ piˇ ve yoˬ. 
30Hteˇ ve cawˇ ve chaw lehˬ, hkʼaˬ htaˆ ka‸ gawˬ lehˍ gʼa chehˇ ve yoˬ. Ya‸ 
hkʼaˇ, haiˬ ve chaw lehˬ mvuhˇmiˬ hkʼaw gʼa te‸ chehˇ tuˬ ve maˇ heˆ. 
31Hteˇ ve cawˇ ve chaw lehˬ, cuˇ yiˍ cawˬ ve tawˇ hta‸ yaw ve yoˬ. Ya‸ hkʼaˇ, 
cha‸ chiˆ ve tawˇ hta‸ yaw ve chaw lehˬ, tawˍ taˍ ve hta‸ gʼa hkanˍ tuˬ yoˬ. 

32Hteˇ ve cawˇ ve chaw lehˬ, na sha ve tawˇ yaw puiˉ ve yoˬ. Ya‸ hkʼaˇ, haiˬ 
ve chaw lehˬ shu hta‸ naˬ tuˬ ve tawˇ ceh tiˉ yaw ve yoˬ. 

Tawˇ naˉ ve li‸ 11 

1Gʼuiˬsha lehˬ maˇ hteˇ maˇ cawˇ ve tsuh tu yehˇ ve chaw hta‸ canˇ ve yoˬ. 
Yawˇ lehˬ cawˇ ve tsuh tu hta‸ nyi ma cawˇ ve yoˬ. 
2Nyi ma uiˍ ve mvuh ve chaw lehˬ, maˇ maw maw awˬ me‸ awˬ hponˇ luˬ kʼai 
tuˬ yoˬ. Ya‸ hkʼaˇ, nyi ma nehˬ lehˍ taˍ ve chaw lehˬ, cuˇ yiˍ cawˬ ve chaw 
hpeh‸ ve yoˬ. 
3Nawˬ lehˬ chaw da‸ teˇ gʼaˇ hpeh‸ ve kʼo, hteˇ ve cawˇ ve awˬ ceuˬ nawˬ hta
‸ ha‸ shaˉ laˇ tuˬ yoˬ. Yonˍ maˇ gʼa ve chaw lehˬ, yawˇ te ve maˇ da‸ ve kanˉ 
hta‸ pa taw luˬ kʼai sheˆ kʼai tuˬ yoˬ. 
4Nawˬ suh ve awˬ nyi gaˬ la htaˇ, hpu shi mawˇ jeˬ lehˬ nawˬ hta‸ te‸ chiˉ ga 
laˇ maˇ gʼa. Ya‸ hkʼaˇ, hteˇ ve cawˇ ve awˬ ceuˬ lehˬ nawˬ ve a sha‸ hta‸ ponˬ 
laˇ gʼa ve yoˬ. 
5Hteˇ ve cawˇ ve awˬ ceuˬ lehˬ da‸ ve chaw hta‸ hpeh‸ sha piˇ lawˬ ve yoˬ. Ya
‸ hkʼaˇ, haiˬ ve chaw lehˬ a shu yawˇ awˬ to hta‸ luˬ kʼai sheˆ kʼai tuˬ te chehˇ 
ve yoˬ. 
6Hteˇ ve cawˇ ve awˬ ceuˬ lehˬ, da‸ ve chaw hta‸ htaiˍ hkʼaw‸ piˇ ve yoˬ. Ya‸ 
hkʼaˇ, yonˍ maˇ gʼa ve chaw lehˬ, lawˇ hpaˍ uiˍ ve pa taw htaw taˍ ve va hta‸ 
yaw ve yoˬ. 
7Haiˬ ve chaw teˇ gʼaˇ suh-e ve teˇ yanˇ, yawˇ ve dawˇ law kuiˬ htawˇ yawˇ 
geh teˇ geh suh-e ve yoˬ. Hpu shi hta‸ gʼaˇ va ve lehˬ, te‸ chiˉ awˬ bon maˇ 
cawˬ. 
8Hteˇ ve cawˇ ve chaw hta‸ luˬ kuiˬ sheˆ kuiˬ hkʼaw ponˬ piˇ ve yoˬ. Haiˬ ve 
chaw ceh tiˉ luˬ kuiˬ sheˆ kuiˬ lo gʼa gaˬ ve yoˬ. 
9Gʼuiˬsha hta‸ maˇ shiˍ ve chaw hui yaw ve tawˇ hta‸ pa taw, nawˬ luˬ kuiˬ 
sheˆ kuiˬ lo gʼa gaˬ puiˉ ve yoˬ. Ya‸ hkʼaˇ, hteˇ ve cawˇ ve chaw hui ve cuˇ yiˍ 
lehˬ, nawˬ hta‸ ponˬ laˇ gʼa ve yoˬ. 

10Hteˇ ve cawˇ ve chaw hui awˬ me‸ awˬ hponˇ gʼa ve teˇ yanˇ, venˇ yaˇ hkʼa 
peu-eˬ ha lehˬ ve yoˬ. Haiˬ ve chaw suh-e ve teˇ yanˇ, chaw yaˇ teˇ hpaˍ ha 
lehˬ leh kuˬ ve yoˬ. 
11Hteˇ ve cawˇ ve chaw hui bon na‸ piˇ ve teˇ yanˇ yawˇ chehˇ taˍ ve venˇ uiˍ 
la da‸ la ve yoˬ. Ya‸ hkʼaˇ haiˬ ve chaw tawˇ yaw ve teˇ yanˇ yawˇ chehˇ taˍ 
ve venˇ luˬ kʼai ve yoˬ. 
12Shu hta‸ hkʼa mvuhˇ hkʼa na kʼoˆ ve lehˬ, haiˬ ve awˬ ceuˬ hpeh‸ ve yoˬ. 
Nawˬ lehˬ da‸ ve chaw hpeh‸ ve kʼo, ta‸ iˉ gawˬ lehˍ chehˇ taˍ tuˬ yoˬ. 
13Shu ve awˬ lawn ca kʼoˆ puiˉ ve chaw hta‸ yonˍ maˇ hpeh‸. Ya‸ hkʼaˇ, yonˍ 
hpeh‸ ve chaw hta‸ nawˬ gʼaˇ va hpeh‸ ve yoˬ. 
14Dawˇ hkʼaˇ piˇ paˍ maˇ cawˬ kʼo, mvuhˇmiˬ luˬ kʼai ve yoˬ. Dawˇ hkʼaˇ piˇ paˍ 
maˇ ve kʼo, mvuhˇ miˬ gawˬ ve yoˬ. 
15Shu ve jeˬ hta‸ ga shaiˍ tuˬ nawˬ ka ti‸ te taˍ ve kʼo, nawˬ kʼaw‸ dawˇ nawˇ 
la tuˬ yoˬ. Nawˬ oˇ hkʼe maˇ te taˍ ve kʼo leuˉ leh da‸ ve yoˬ. 
16Shiˍ puiˉ ve yaˇ miˇ hta‸ shu taˍ uiˍ ve yoˬ. Ya‸ hkʼaˇ, chehˇ maˇ puiˉ ve yaˇ 
miˇ lehˬ awˬ me‸ awˬ hponˇ maˇ cawˬ. Bawˬ ve chaw lehˬ hpu maˇ cawˬ. Ya‸ 
hkʼaˇ, coˇ caˇ puiˉ ve chaw lehˬ paw sha la ve yoˬ. 
17Nawˬ lehˬ ha kʼaˉ puiˉ ve chaw hpeh‸ ve kʼo, nawˬ awˬ to hta‸ nawˬ awˬ 
bon te piˇ chehˇ ve yoˬ. Ya‸ hkʼaˇ, nawˬ lehˬ haiˬ ve chaw hpeh‸ ve kʼo, nawˬ 
awˬ to hta‸ nawˬ naˬ tuˬ te chehˇ ve yoˬ. 
18Haiˬ ve chaw lehˬ te‸ chiˉ maˇ gʼa puiˉ. Ya‸ hkʼaˇ, nawˬ lehˬ da‸ ve kanˉ hta
‸ te ve kʼo, la‸ shawnˍ gʼa tuˬ yoˬ. 
19Da‸ ve kanˉ hta‸ tiˉ te tuˬ dawˇ cheˆ taˍ ve chaw lehˬ, a sha‸ gʼa te‸ chehˇ 
tuˬ yoˬ. Ya‸ hkʼaˇ, haiˬ ve kanˉ hta‸ te tuˬ tiˉ dawˇ nyi chehˇ ve chaw lehˬ, gʼa 
suh tuˬ yoˬ. 
20Gʼuiˬsha lehˬ haiˬ ve nyi ma cawˬ ve chaw hta‸ canˇ ve yoˬ. Ya‸ hkʼaˇ, da‸ 
ve kanˉ te ve chaw hta‸ Yawˇ ha‸ ve yoˬ. 

21Haiˬ ve chaw lehˬ ciˍ yanˍ ve hta‸ gʼa hkanˍ tuˬ yoˬ. Ya‸ hkʼaˇ, hteˇ ve cawˇ 
ve chaw lehˬ gʼa ponˬ tuˬ yoˬ. 
22Yaˇ miˇ teˇ gʼaˇ lehˬ hkʼaˬ ma awˬ hkiˇ awˬ naˬ da‸ jaˇ ve htawˇ shiˍ puiˉ ve 
nyi ma maˇ cawˬ ve kʼo, va‸ naˍ hkʼawˇ hta‸ tcuhˉ piˇ taˍ ve shi la‸ peˍ hkʼe 
hpeh‸ ve yoˬ. 
23Da‸ ve chaw teˇ hpaˍ lehˬ hkʼaˬ htaˆ ka‸ da‸ ve awˬ ceuˬ hta‸ gʼa ve yoˬ. 
Haiˬ ve chaw teˇ gʼaˇ yawˇ loˍ ve mawˇ hta‸ gʼa ve teˇ yanˇ, chaw hkʼa peu-
eˬnyi ma zuhˆ ve yoˬ. 
24Chaw teˇ hpaˍ hpaˍ hpu yehˇ maˇ jaˇve htawˇ, paw sha jaˇ chehˇ sheˍ ve yoˬ. 
Chaw teˇ hpaˍ hpaˍ hpu shawˍ yehˇ puiˉ jaˇ ve htawˇ, haˍ gʼawˇ chehˇ sheˍ ve 
yoˬ. 
25Shu hta‸ ha lehˬ ha kʼa tanˇ piˇ-oˆ. Oˇ hkʼe te ve kʼo, nawˬ uiˍ la da‸ la tuˬ 
yoˬ. Shu hta‸ ga piˇ-oˆ. Oˇ hkʼe te ve kʼo, shu nawˬ hta‸ kʼaw‸ ga laˇ tuˬ yoˬ. 
26Caˬ shiˍ shaw hpoˆ taˍ leh awˬ hpfuhˇ hkʼaˆ la tuˬ ve hta‸ law chehˇ ve chaw 
hta‸ shu hpoˆ hkeu tuˬ yoˬ. Ya‸ hkʼaˇ, caˬ shiˍ yuˬ tawˆ leh hawˇ ve chaw hta‸ 
yawˇ hui chiˇ mvuh ve yoˬ. 
27Nawˬ ve dawˇ hkʼaˇ da‸ ve kʼo, shu nawˬ hta‸ taˍ uiˍ taˍ mvuh tuˬ yoˬ. Shu 
luˬ kʼai tuˬ nawˬ te ve kʼo, nawˬ awˬ to luˬ kʼai tuˬ yoˬ. 
28A shu yawˇ ve hpu shi mawˇ jeˬ hta‸ gʼaˇ va ve chaw lehˬ mvuhˇ kaˆ yanˇ 
htaˇ piˬ ce kʼai ve suhˆ hpa‸ hkʼe hpeh‸ ve yoˬ. Ya‸ hkʼaˇ, hteˇ ve cawˇ ve 
chaw lehˬ mvuhˇ goˇ yanˇ htaˇ caˍ la chehˇ ve suhˆ hpa‸ hkʼa shuˍ maˇ la tuˬ 
yoˬ. 
29A shu yawˇ ve yehˬ yaˇ kʼa yaˇ dawˇ haˍ tuˬ te ve chaw lehˬ, awˬ leh meuˇ teˇ 
nyi te‸ chiˉ cawˬ taˉ tuˬ ve maˇ heˆ. Chaw luˬ paˍ lehˬ hkʼaˬ htaˆ ka‸ cuˇ yiˍ 
cawˬ ve chaw hui ve awˬ ceˬ gʼa te tuˬ yoˬ. 
30Hteˇ ve cawˇ ve lehˬ te‸ ve a sha‸ hta‸ yuˬ laˬ leh, haiˬ ve awˬ ceuˬ lehˬ a 
sha‸ hta‸ shonˇ kʼai piˇ ve yoˬ. 

31Da‸ ve chaw lehˬ miˬguiˬ chi awˬ hkʼoˆ lo la‸ shawnˍ gʼa ve yoˬ. Ya‸ hkʼaˇ, 
haiˬ leh venˇbaˆ cawˬ ve chaw lehˬ, ciˍ yanˍ ve hta‸ gʼa hkanˍ ve yoˬ. 

Tawˇ naˉ ve li‸ 12 

1Cuˇ yiˍ hta‸ ha‸ ve chaw lehˬ shu maˍ piˇ ve tawˇ hta‸ na yuˬ puiˉ ve yoˬ. Shu maˍ piˇ 
ve hta‸ canˇ ve chaw lehˬ chaw luˬ paˍ hpeh‸ ve yoˬ. 
2Gʼuiˬsha lehˬ da‸ ve chaw hta‸ nyi ma cawˇ ve yoˬ. Ya‸ hkʼaˇ, haiˬ ve dawˇ 
hkʼaˇ cawˬ ve chaw hta‸ Yawˇ ciˍ yanˍ piˇ ve yoˬ. 
3Haiˬ ve awˬ ceuˬ lehˬ chaw yaˇ hta‸ gawˬ lehˍ gʼa chehˇ tuˬ te laˇ maˇ gʼa. Ya
‸ hkʼaˇ, hteˇ ve cawˇ ve chaw lehˬ yeˬ chaweh huˉ chehˇ hpeh‸ ve yoˬ. 
4Da‸ ve awˬ miˇ ma lehˬ yawˇ awˬ hpawˇ ve ha lehˬ kuiˬ hpeh‸ ve yoˬ. Ya‸ 
hkʼaˇ, a shu yawˇ ve awˬ hpawˇ hta‸ ya‸ taw tuˬ te ve awˬ miˇ ma lehˬ, awˬ 
mu‸ ku hkʼaw hpeh‸ tawˆ la chehˇ ve a naˍ hkʼe hpeh‸ ve yoˬ. 
5Hteˇ ve cawˇ ve chaw lehˬ nawˬ hta‸ hteˇ lehˍ te laˇ tuˬ yoˬ. Ya‸ hkʼaˇ, haiˬ 
ve chaw lehˬ nawˬ hta‸ heˍ caˇ laˇ tuˬ yoˬ. 
6Haiˬ ve chaw hui ve tawˇ lehˬ kawˆ tuˬ cawˬ ve yoˬ. Ya‸ hkʼaˇ, hteˇ ve cawˇ 
ve chaw hui ve tawˇ lehˬ, shu hta‸ htaiˍ hkʼaw‸ piˇ ve yoˬ. 
7Haiˬ ve chaw teˇ hpaˍ luˬ kʼai leh, awˬ ceuˬ awˬ hkʼaˇ teˇ gʼaˇ ka‸ cawˬ taˉ tuˬ 
ve maˇ he‸. Ya‸ hkʼaˇ, hteˇ ve cawˇ ve chaw hui ve yehˬ yaˇ kʼa yaˇ teˇ hpaˍ 
gʼa te‸ chehˇ tuˬ yoˬ. 
8Nawˬ shiˍ puiˉ ve cuˇ yiˍ cawˬ ve kʼo, shu nawˬ hta‸ chiˇ mvuh tuˬ yoˬ. Nawˬ 
lehˬ chaw luˬ paˍ hpeh‸ ve kʼo, shu nawˬ hta‸ maˇ shawˍ maˇ caˆ te tuˬ yoˬ. 
9A shu yawˇ ve kanˉ hta‸ gawˬ lehˍ te caˇ chehˇ ve chaw lehˬ, chaw uiˍ chaw 
mvuh hpeh‸ ve htawˇ meu‸ jehˇ chehˇ ve chaw a‸ kehˉ da‸ leuˉ ve yoˬ. 
10Da‸ ve chaw lehˬ a shu yawˇ ve ceˇ hta‸ ha‸ shaˉ puiˉ ve yoˬ. Ya‸ hkʼaˇ, haiˬ 
ve chaw lehˬ a shu yawˇ ve ceˇ hta‸ maˇ ha kʼaˉ puiˉ. 
11Kanˉ te kaiˬ ve muiˬ caˇ paˍ lehˬ caˇ tuˬ dawˬ tuˬ hkʼa biˇ cawˬ ve yoˬ. Ya‸ 
hkʼaˇ, te‸ chiˉ tcuhˉ kuiˬ maˇ cawˬ ve awˬ ceuˬ hta‸ dawˇ nyi leh, awˬ yanˇ 
hta‸ hkʼe leˇ te shonˇ chehˇ ve chaw lehˬ chaw luˬ paˍ hpeh‸ ve yoˬ. 

12Haiˬ ve chaw lehˬ hkʼaˬ htaˆ ka‸ cha‸ chiˆ ve kanˉ hta‸ ceh tiˉ te gaˇ ve yoˬ. 
Ya‸ hkʼaˇ, hteˇ ve cawˇ ve chaw lehˬ yeˬ chaweh huˉ chehˇ taˍ ve yoˬ. 
13Haiˬ ve chaw lehˬ yawˇ yaw ve tawˇ teˇ hpaˍ hta‸ pa taw, htaw taˍ ve va hta
‸ yaw ve yoˬ. Ya‸ hkʼaˇ, hteˇ ve cawˇ ve chaw lehˬ kawˆ tuˬ dawˇ haˍ tuˬ hta‸ 
gʼa ponˬ ve yoˬ. 
14Nawˬ tawˇ yaw ve leh kanˉ te ve hta‸ keunˍ da‸ ve hkʼe la‸ shawnˍ gʼa tuˬ 
yoˬ. 
15Chaw luˬ paˍ lehˬ yawˇ te ve kanˉ cawˇ chehˇ ve yoˬ, teh‸ dawˇ taˍ ve yoˬ. 
Cuˇ yiˍ cawˬ ve chaw lehˬ shu dawˇ hkʼaˇ piˇ ve hta‸ na yuˬ puiˉ ve yoˬ. 
16Chaw luˬ paˍ lehˬ dawˇ haˍ tuˬ teˇ ceuˬ ceuˬ mawˬ ve teˇ yanˇ, shu hta‸ haˆ 
haˆ hto piˇ puiˉ ve yoˬ. Da‸ ve chaw lehˬ shu venˇbaˆ taˍ ve hta‸ yeunˇ hkanˍ 
puiˉ ve yoˬ. 
17Nawˬ lehˬ hteˇ lehˍ tawˇ yaw ve kʼo, cawˇ ve kanˉ hta‸ nawˬ te taˍ peuˬ ve 
yoˬ. Heˍ ve lehˬ maˇ hteˇ maˇ cawˇ ve awˬ ceuˬ hta‸ tawˆ la piˇ ve yoˬ. 
18Maˇ dawˇ nyi leh yaw ve tawˇ teˇ hpaˍ lehˬ, aˉ htaw hkʼa shuˍ shu hta‸ naˬ 
piˇ lawˬ ve yoˬ. Ya‸ hkʼaˇ, cuˇ yiˍ hta‸ yehˇ leh yaw ve tawˇ lehˬ, shu hta‸ 
kʼaw‸ na-e la piˇ gʼa ve yoˬ. 
19Heˍ ve teˇ ceuˬ lehˬ a sha‸ hta‸ ngeh piˇ lawˬ ve yoˬ. Ya‸ hkʼaˇ, hteˇ ve cawˇ 
ve teˇ ceuˬ co co yeˬ chehˇ ve yoˬ. 
20Haiˬ ve awˬ ceuˬ hta‸ dawˇ nyi chehˇ ve chaw lehˬ, shu hta‸ heˍ caˇ gaˇ ve 
nyi ma cawˬ ve yoˬ. Ya‸ hkʼaˇ, da‸ ve kanˉ hta‸ te ve chaw lehˬ ha lehˬ ve 
bon hta‸ gʼa tuˬ yoˬ. 
21Hteˇ ve cawˇ ve chaw awˬ hkʼoˆ lo maˇ da‸ ve awˬ ceuˬ gaˬ la tuˬ ve maˇ heˆ. 
Ya‸ hkʼaˇ, haiˬ ve chaw awˬ hkʼoˆ lo dawˇ haˍ ve awˬ ceuˬ gaˬ la tuˬ yoˬ. 
22Heˍ ve chaw hta‸ Gʼuiˬsha canˇ ve yoˬ. Ya‸ hkʼaˇ, a shu yawˇ te taˍ peuˬ ve 
ka ti‸ hta‸ ha‸ shaˉ taˍ ve chaw hta‸ Yawˇ nyi ma cawˇ ve yoˬ. 
23Da‸ ve chaw lehˬ yawˇ gʼa shiˍ taˍ ve awˬ lawn hta‸ faˉ taˍ puiˉve yoˬ. Ya‸ 
hkʼaˇ, haiˬ ve chaw lehˬ yawˇ hkʼaˬ ma haiˬ ve hta‸ hpeu‸ tawˆ la puiˉ ve yoˬ. 

24Nawˬ kanˉ te kaiˬ ve kʼo awˬ me‸ awˬ hponˇ gʼa tuˬ yoˬ. Nawˬ bawˬ ve kʼo 
shu ceˬ gʼa te tuˬ yoˬ. 
25Nawˬ dawˇ haˍ puiˉ ve kʼo ha lehˬ tuˬ awˬ ceuˬ mehˉ kʼai tuˬ yoˬ. Ya‸ hkʼaˇ, 
na sha ve tawˇ lehˬ nawˬ hta‸ kʼaw‸ ha lehˬ la piˇ gʼa ve yoˬ. 
26Hteˇ ve cawˇ ve chaw lehˬ yawˇ ve awˬ chawˇ hta‸ ya‸ kʼaw beˆ maˍ piˇ gʼa 
ve yoˬ. Ya‸ hkʼaˇ, haiˬ ve chaw lehˬ yawˇ hui hta‸ ya‸ kʼaw sheh ya‸ piˇ ve 
yoˬ. 
27Nawˬ bawˬ ve kʼo, nawˬ ca chehˇ ve awˬ ceuˬ hta‸ gʼa tuˬ ve maˇ heˆ. Ya‸ 
hkʼaˇ, nawˬ kanˉ te kaiˬ ve kʼo da‸ ve awˬ bon gʼa tuˬ yoˬ. 
28Hteˇ ve cawˇ ve lehˬ, a sha‸ te‸ kuiˬ lo shiˍ kʼai piˇ ve ya‸ kʼaw hpeh‸ ve 
yoˬ. Haiˬ ve lehˬ suh kuiˬ lo shiˍ kʼai piˇ ve ya‸ kʼaw hpeh‸ ve yoˬ. 

Tawˇ naˉ ve li‸ 13 

1Cuˇ yiˍ cawˬ ve yaˇ paˍ lehˬ awˬ pa maˍ piˇ ve tawˇ hta‸ na yuˬ puiˉ ve yoˬ. 
Ya‸ hkʼaˇ, nyi ma uiˍ ve chaw lehˬ yawˇ ve ya‸ kuiˬ hta‸ maˇ nyi mawˬ puiˉ. 
2Da‸ ve chaw lehˬ shu awˬ bon kʼaw‸ te hkʼaw‸ piˇ ve hta‸ gʼa tuˬ yoˬ. Ya‸ 
hkʼaˇ, shu hta‸ heˍ caˇ ve chaw lehˬ gʼa meu‸ jehˇ tuˬ yoˬ. 
3Nawˬ tawˇ yaw ve hta‸ shaˍ ti‸ taˍ leh, nawˬ ve a sha‸ hta‸ ha‸ shaˉ-oˆ. Hkʼa 
deh‸ maˇ dawˇ nyi leh tawˇ yaw ve chaw lehˬ, a shu yawˇ awˬ to hta‸ te luˬ 
chehˇ ve yoˬ. 
4Bawˬ ve chaw lehˬ yawˇ heuˆ gaˇ ve mawˇ hta‸ gʼa tuˬ ve maˇ heˆ. Kanˉ te 
kaiˬ ve chaw lehˬ yawˇ heuˆ gaˇ ve mawˇ hta‸ gʼa tuˬ yoˬ. 
5Hteˇ ve cawˇ ve chaw lehˬ heˍ ve hta‸ canˇ ve yoˬ. Ya‸ hkʼaˇ, haiˬ ve chaw 
yaw ve tawˇ lehˬ ya‸ taw tuˬ cawˬ ve yoˬ. 
6Hteˇ ve cawˇ ve awˬ ceuˬ lehˬ, te‸ chiˉ venˇbaˆ maˇ cawˬ ve chaw hta‸ ha‸ 
shaˉ piˇ ve yoˬ. Ya‸ hkʼaˇ, haiˬ ve awˬ ceuˬ lehˬ venˇbaˆ yaˇ hta‸ paiˍ piˇ lawˬ 
ve yoˬ. 

7Chaw teˇ hpaˍ hpaˍ paw sha ve chaw hkʼe te ve yoˬ. Ya‸ hkʼaˇ, yawˇ hui te‸ 
chiˉ maˇ cawˬ. Chaw teˇ hpaˍ hpaˍ haˍ gʼawˇ yaˇ hkʼe te ve yoˬ. Ya‸ hkʼaˇ, 
yawˇ hui paw sha jaˇ ve yoˬ. 
8Paw sha ve chaw lehˬ, yawˇ ve a sha‸ gʼa ponˬ tuˬ hpu shi maˇ maˇ gʼa yehˇ 
ve yoˬ. Ya‸ hkʼaˇ, haˍ gʼawˇ ve chaw hta‸ chaw teˇ gʼaˇ ka‸ maˇ ca ho piˇ. 
9Hteˇ ve cawˇ ve chaw lehˬ, hkʼaˬ htaˆ ka‸ ba chehˇ ve awˬ gʼeuˆ hkʼe hpeh‸ 
ve yoˬ. Ya‸ hkʼaˇ, haiˬ ve chaw lehˬ suh kʼai chehˇ ve awˬ gʼeuˆ hkʼe hpeh‸ ve 
yoˬ. 
10Nyi ma uiˍ ve chaw lehˬ dawˇ haˍ tuˬ hta‸ te tawˆ la puiˉ ve yoˬ. Shu geh 
dawˇ hkʼaˇ lawˬ ve lehˬ leuˉ leh da‸ jaˇ ve yoˬ. 
11Nawˬ hpu hkʼa sha sha-ehˬ ca gʼa ve kʼo, hkʼa sha sha-ehˬ mehˉ kʼai tuˬ yoˬ. 
Hkeu‸ ve haˍ ve hkʼaw ca gʼa taˍ ve hpu lehˬ, nawˬ geh leuˉ leh chehˇ yeˬ tuˬ 
yoˬ. 
12Dawˇ law tuˬ mehˉ kʼai ve kʼo, nyi ma htawˇ luˬ kʼai ve yoˬ. Nawˬ dawˇ law 
taˍ ve hkʼe biˇ la ve teˇ yanˇ, nawˬ ve nyi ma htawˇ ha lehˬ tuˬ biˇ la ve yoˬ. 
13Shu da‸ ve dawˇ hkʼaˇ piˇ laˇ ve hta‸ nawˬ maˇ ha‸ yuˬ ve kʼo, nawˬ lehˬ 
dawˇ haˍ tuˬ hta‸ gʼa hpuˇ tuˬ yoˬ. Shu da‸ ve dawˇ hkʼaˇ piˇ laˇ ve hta‸ na 
yuˬ leh te-o. Nawˬ gawˬ lehˍ gʼa chehˇ tuˬ yoˬ. 
14Cuˇ yiˍ cawˬ ve chaw hui maˍ laˇ ve tawˇ lehˬ a sha‸ te‸ piˇ lawˬ ve iˉ kaˆ 
gʼuiˬ tuˇ hpeh‸ ve yoˬ. Nawˬ dawˇ haˍ tuˬ hta‸ gʼa hpuˇ ve teˇ yanˇ, tawˇ oˇ ve 
teˇ hpaˍ nawˬ hta‸ ponˬ laˇ tuˬ yoˬ. 
15Cuˇ yiˍ cawˬ ve chaw lehˬ, shu yawˆ yan ve hta‸ gʼa hkanˍ ve yoˬ. Ya‸ hkʼaˇ, 
shu yonˍ maˇ gʼa ve chaw lehˬ, luˬ ve sheˆ ve ya‸ kʼaw hkʼoˆ lo chehˇ taˍ ve 
yoˬ. 
16Cuˇ yiˍ cawˬ ve chaw lehˬ, kanˉ teˇ ceuˬ ceuˬ maˇ te sheˍ gʼuˇ suhˍ, awˉ lawˉ 
dawˇ nyi puiˉ ve yoˬ. Ya‸ hkʼaˇ, cuˇ yiˍ maˇ cawˬ ve chaw lehˬ, dawˇ tawˆ ve 
hkʼe te kʼai ve yoˬ. 



1696 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

17Yonˍ maˇ gʼa ve chaw hta‸ tawˇ tcuh ve lehˬ, sho‸ sha‸ tuˬ hta‸ te tawˆ la 
puiˉ ve yoˬ. Ya‸ hkʼaˇ, yonˍ gʼa ve chaw lehˬ na sha ve tawˇ hta‸ yuˬ veu laˇ 
gʼa ve yoˬ. 
18Maˇ henˇ yuˬ puiˉ ve chaw lehˬ haˍ gʼawˇ leh awˬ me‸ awˬ hponˇ luˬ kʼai tuˬ 
yoˬ. Shu maˍ piˇ ve tawˇ hta‸ na yuˬ ve chaw lehˬ shu taˍ uiˍ ve hta‸ gʼa 
hkanˍ tuˬ yoˬ. 
19Heuˆ gaˇ ve mawˇ hta‸ gʼa ve leh, hkʼaˬ ma ha lehˬ tuˬ cawˬ ve le. Cuˇ yiˍ 
maˇ cawˬ ve chaw lehˬ, a shu yawˇ ve venˇbaˆ hta‸ maˇ dawˇ hpfuhˆ puiˉ. 
20Cuˇ yiˍ cawˬ ve chaw hta‸ awˬ chawˇ te-o. Nawˬ htawˇ cuˇ yiˍ cawˬ la tuˬ 
yoˬ. Cuˇ yiˍ maˇ cawˬ ve chaw hta‸ awˬ chawˇ te ve kʼo, nawˬ htawˇ gʼa luˬ 
gʼa sheˆ tuˬ yoˬ. 
21Dawˇ haˍ tuˬ awˬ ceuˬ lehˬ, venˇbaˆ yaˇ teˇ hpaˍ awˬ hkʼaˇ suh gʼa‸ yuˬ toˇ 
chehˇ ve yoˬ. Ya‸ hkʼaˇ, hteˇ ve cawˇ ve chaw lehˬ da‸ ve awˬ bon hta‸ gʼa tuˬ 
yoˬ. 
22Da‸ ve chaw lehˬ a shu yawˇ ve awˬ hawehˍ teˇ hpaˍ awˬ pon, awˬ shinˉ teh 
taˉ piˇ puiˉ ve yoˬ. Ya‸ hkʼaˇ, venˇbaˆ yaˇ hui ve hpu shi mawˇ jeˬ lehˬ hteˇ ve 
cawˇ ve chaw hui geh gaˬ puiˉ ve yoˬ. 
23Baˬ taˍ ve ti mi lehˬ, haˍ gʼawˇ ve chaw hui awˬ pon caˬ shiˍ maˇ maˇ tawˆ la 
piˇ ve yoˬ. Ya‸ hkʼaˇ, maˇ hteˇ maˇ cawˇ ve chaw lehˬ, ti mi oˇ ve hta‸ hkʼe leˇ 
baˬ taˍ ve yoˬ. 
24Nawˬ ve yaˇ hta‸ nawˬ maˇ maˍ piˇ ve kʼo, nawˬ lehˬ yaˇ hta‸ ha‸ ve maˇ 
heˆ. Nawˬ yawˇ hta‸ ha‸ ve kʼo, yawˇ hta‸ nawˬ maˍ piˇ tuˬ yoˬ. 
25Hteˇ ve cawˇ ve chaw lehˬ caˇ tuˬ dawˬ tuˬ hkʼa biˇ cawˬ ve yoˬ. Ya‸ hkʼaˇ, 
haiˬ ve chaw lehˬ hkʼaˬ htaˆ ka‸ gʼa meu‸ jehˇ chehˇ ve yoˬ. 

Tawˇ naˉ ve li‸ 14 

1Yehˬ kʼa hta‸ cuˇ yiˍ cawˬ ve yaˇ miˇ teˇ hpaˍ te taˍ ve yoˬ. Ya‸ hkʼaˇ, cuˇ yiˍ 
maˇ cawˬ ve chaw lehˬ yehˬ kʼa hta‸ te luˬ ve yoˬ. 

2Hteˇ ve cawˇ ve kanˉ hta‸ te ve kʼo, nawˬ lehˬ Gʼuiˬsha hta‸ yawˆ yan puiˉ ve 
chaw hpeh‸ ve hta‸ hpeu‸ maˍ chehˇ ve yoˬ. Maˇ hteˇ maˇ cawˇ ve kanˉ hta‸ 
nawˬ te ve kʼo, nawˬ lehˬ Gʼuiˬsha hta‸ maˇ shawˍ maˇ caˆ te ve chaw hpeh‸ 
ve yoˬ. 
3Chaw luˬ paˍ lehˬ tawˇ maˇ ve pa taw ciˍ yanˍ ve hta‸ gʼa hkanˍ ve yoˬ. Dawˇ 
nyi leh yaw ve tawˇ lehˬ yawˇ ve a sha‸ hta‸ ponˬ piˇ ve yoˬ. 
4Ti mi mehˇ tuˬ nuˇ maˇ cawˬ ve kʼo, nawˬ ve caˬ ciˇ yehˬ awˬ kʼawˇ lehˍ hpeh‸ 
tuˬ yoˬ. Ya‸ hkʼaˇ nuˇ cawˬ ve kʼo, nawˬ ve caˬ ciˇ yehˬ hkʼaw caˬ shiˍ hkʼa biˇ 
cawˬ tuˬ yoˬ. 
5Yonˍ gʼa ve chaw lehˬ hteˇ lehˍ cawˇ lehˍ shaˉ hkiˆ hkanˍ puiˉ ve yoˬ. Ya‸ 
hkʼaˇ, yonˍ maˇ gʼa ve chaw lehˬ heˍ puiˉ ve yoˬ. 
6Maˇ da‸ ve dawˇ hkʼaˇ cawˬ ve chaw lehˬ, hkʼaˬ htaˆ ka‸ cuˇ yiˍ cawˬ la maˇ 
gʼa. Ya‸ hkʼaˇ, cuˇ yiˍ gehˬ ve chaw lehˬ hkʼa sha sha-ehˬ henˇ yuˬ gʼa ve yoˬ. 
7Cuˇ yiˍ maˇ cawˬ ve chaw geh taˇ ca chehˇ. Yawˇ hui nawˬ hta‸ maˍ laˇ tuˬ te
‸ chiˉ maˇ cawˬ. 
8Aˬ hto‸ ma pa, taw dawˇ shiˍ puiˉ ve chaw cuˇ yiˍ cawˬ la ve le. Awˬ lawn 
kʼo, yawˇ hkʼaˬ hkʼe te cawˇ ve hta‸ shiˍ ve pa taw yoˬ. Aˬ hto‸ ma pa taw, 
chaw luˬ paˍ cuˇ yiˍ cawˬ la maˇ gʼa ve le. Awˬ lawn kʼo, yawˇ hkʼa peu-eˬ hta
‸ shiˍ taˍ peuˬ, teh‸ dawˇ ve pa taw yoˬ. 
9Chaw luˬ paˍ lehˬ, venˇbaˆ te ve htawˇ maˇ dawˇ haˍ puiˉ. Ya‸hkʼaˇ, da‸ ve 
chaw lehˬ shu venˇbaˆ hpehˇ laˇ ve hta‸ heuˆ gaˇ ve yoˬ. 
10Nawˬ ve ha lehˬ tuˬ lehˬ, nawˬ awˬ pon ceh tiˉ yoˬ. Nawˬ ve dawˇ haˍ tuˬ 
htawˇ nawˬ awˬ pon ceh tiˉ yoˬ. Chaw teˇ gʼaˇ ka‸ nawˬ geh gʼa ga ha lehˬ leh, 
gʼa ga dawˇ haˍ laˇ maˇ gʼa. 
11Da‸ ve chaw teˇ gʼaˇ ve yehˬ lehˬ, hai ve chaw teˇ gʼaˇ ve yehˬ luˬ kʼai peuˬ 
ve htawˇ yeˬ chehˇ tuˬ sheˍ ve yoˬ. 
12Cawˇ ve yoˬ, teh‸ nawˬ dawˇ taˍ ve ya‸ kʼaw lehˬ, nawˬ hta‸ suh kuiˬ lo gaˬ 
piˇ puiˉ ve yoˬ. 

13Ha lehˬ tuˬ lehˬ dawˇ haˍ tuˬ hta‸ faˉ taˍ puiˉ ve yoˬ. Ha lehˬ tuˬ mehˉ kʼai ve 
teˇ yanˇ, dawˇ haˍ tuˬ kʼaw‸ gaˬ la ve yoˬ. 
14Haiˬ ve chaw lehˬ yawˇ te taˍ ve hta‸ keunˍ da‸ ve hkʼe gʼa tuˬ yoˬ. Da‸ ve 
chaw lehˬ, yawˇ te taˍ ve hkʼe da‸ ve awˬ bon gʼa tuˬ yoˬ. 
15Chaw luˬ paˍ lehˬ hkʼa peu-eˬ ve hta‸ yonˍ puiˉ ve yoˬ. Shaˍ ti‸ cawˬ ve chaw 
lehˬ a shu yawˇ ve hkui piˍ hta‸ nyi taˍ puiˉ ve yoˬ. 
16Cuˇ yiˍ cawˬ ve chaw lehˬ dawˇ haˍ kuiˬ lo maˇ gʼa gaˬ tuˬ shaˍ ti‸ taˍ puiˉ ve 
yoˬ. Ya‸ hkʼaˇ, chaw luˬ paˍ lehˬ te‸ chiˉ maˇ dawˇ nyi leh te kʼai puiˉ ve yoˬ. 
17Nyi ma zuhˆ ve chaw lehˬ maˇ da‸ ve kanˉ laiˉ ceuˬ te tawˆ la puiˉ ve yoˬ. 
Cuˇ yiˍ cawˬ ve chaw lehˬ, gawˬ lehˍ chehˇ puiˉ ve yoˬ. 
18Nyi ma uiˍve chaw lehˬ yawˇ te taˍ ve hta‸ keunˍ da‸ ve hkʼe gʼa hkanˍ ve 
yoˬ. Ya‸ hkʼaˇ cuˇ yiˍ cawˬ ve chaw lehˬ, leuˉ leh kʼaw‸ shiˍ maˇ la ve yoˬ. 
19Haiˬ ve chaw lehˬ hteˇ ve cawˇ ve chaw mehˆ gʼuˇ suhˍ lo boˆ taˍ leh, gʼa 
lawˬ hkawˉ ve yoˬ. 
20Haˍ gʼawˇ ve chaw hta‸ chaw teˇ gʼaˇ ka‸ maˇ nyi gaˇ puiˉ. Ya‸ hkʼaˇ, paw 
sha ve chaw lehˬ awˬ chawˇ cawˬ maˇ jaˇ ve yoˬ. 
21Nawˬ ha lehˬ ha kʼa chehˇ gaˇ ve kʼo, haˍ gʼawˇ ve chaw hta‸ ga piˇ-oˆ. Shu 
hta‸ maˇ ha kʼaˉ puiˉ ve chaw lehˬ venˇbaˆ cawˬ ve yoˬ. 
22Nawˬ da‸ ve kanˉ te ve kʼo, shu nawˬ hta‸ taˍ uiˍ taˍ mvuh leh yawˆ yan tuˬ 
yoˬ. Nawˬ haiˬ ve kanˉ te ve kʼo, nawˬ lehˬ ya‸ kʼai tuˬ yoˬ. 
23Nawˬ kanˉ te kaiˬ ve kʼo nawˬ ve a sha‸ hta‸ hu gʼa tuˬ yoˬ. Nawˬ mui taˍ 
leh tawˇ tiˉ maˇ chehˇ ve kʼo, haˍ gʼawˇ kʼai tuˬ yoˬ. 
24Cuˇ yiˍ cawˬ ve chaw lehˬ paw sha la tuˬ yoˬ. Ya‸ hkʼaˇ, haiˬ ve chaw lehˬ 
haiˬ ve awˬ meh gʼa tuˬ yoˬ. 
25Hteˇ ve cawˇ ve awˬ hkʼaw lo shaˉ hkiˆ hkanˍ ve chaw lehˬ shu ve a sha‸ hta
‸ ponˬ piˇ ve yoˬ. Yawˇ heˍ hto ve kʼo shu hta‸ luˬ tuˬ te piˇ ve yoˬ. 
26Gʼuiˬsha hta‸ yawˆ yan ve chaw lehˬ gawˬ lehˍ gʼa chehˇ ve yoˬ. 



1699 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

27Nawˬ suh ve hta‸ ponˬ gaˇ laˇ. Gʼuiˬsha hta‸ yawˆ yan ve teˇ ceuˬ lehˬ, a sha
‸ te‸ ve awˬ hkuiˉ puiˍ hpeh‸ ve yoˬ. 
28Jawˇmawˇ teˇ gʼaˇ hkʼaˬ ma awˬ me‸ awˬ hponˇ uiˍ ve lehˬ, yawˇ ve 
mvuhˇmiˬ yaˇ hta‸ nyi leh shiˍ hpeh‸ ve yoˬ. Mvuhˇmiˬ yaˇ maˇ cawˬ ve kʼo, 
yawˇ te‸ chiˉ te maˇ gʼa. 
29Nawˬ ta‸ iˉ gawˬ lehˍ chehˇ puiˉ ve kʼo, nawˬ lehˬ cuˇ yiˍ cawˬ ve chaw hpeh
‸ ve yoˬ. Ya‸ hkʼaˇ, nawˬ nyi ma zuhˆ puiˉ ve kʼo, nawˬ hkʼaˬ ma cuˇ yiˍ maˇ 
cawˬ ve chaw hpeh‸ ve shu hta‸ hpeu‸ maˍ piˇ chehˇ ve yoˬ. 
30Nyi ma hkʼaw gawˬ lehˍ cawˬ ve lehˬ awˬ to hta‸ chehˇ sha piˇ ve yoˬ. Ya‸ 
hkʼaˇ, hkawehˉ ve nyi ma lehˬ a naˍ diˬ lonˉ hkʼe hpeh‸ ve yoˬ. 
31Haˍ gʼawˇ ve chaw hta‸ fawˉ mehˍ ve chaw lehˬ yawˇ hui hta‸ te hpanˍ 
shehˍ hpaˇ Gʼuiˬsha hta‸ maˇ shawˍ maˇ caˆ te ve chaw hpeh‸ ve yoˬ. Yawˇ 
hui hta‸ ha kʼaˉ piˇ ve chaw lehˬ, oˉ kʼoˍ pui ve awˬ liˇ hta‸ hkʼa deh‸ te ve 
chaw hpeh‸ ve yoˬ. 
32Haiˬ ve chaw lehˬ a shu yawˇ hkʼaˇ yawˇ luˬ kʼai tuˬ te chehˇ ve yoˬ. Ya‸ 
hkʼaˇ, da‸ ve chaw lehˬ, gawˬ lehˍ gʼa chehˇ ve yoˬ. 
33Cuˇ yiˍ cawˬ ve chaw lehˬ da‸ ve dawˇ hkʼaˇ hta‸ dawˇ nyi puiˉ ve yoˬ. Ya‸ 
hkʼaˇ, chaw luˬ paˍ lehˬ cuˇ yiˍ awˬ lawn te‸ chiˉ maˇ shiˍ. 
34Hteˇ ve cawˇ ve teˇ ceuˬ lehˬ mvuhˇmiˬ hta‸ uiˍ la mvuh la piˇ ve yoˬ. 
Venˇbaˆ teˇ ceuˬ lehˬ mvuhˇmiˬ hta‸ awˬ me‸ awˬ hponˇ luˬ kʼai piˇ ve yoˬ. 
35Jawˇmawˇ teˇ hpaˍ lehˬ kanˉ te puiˉ ve a ma‸ lonˉ hta‸ nyi ma cawˇ ve yoˬ. 
Ya‸ hkʼaˇ, kanˉ maˇ te puiˉ ve chaw hta‸ ciˍ yanˍ piˇ ve yoˬ. 

Tawˇ naˉ ve li‸ 15 

1Tawˇ nuˇ lehˬ yaw ve teˇ ceuˬ lehˬ nyi ma zuhˆ ve hta‸ na-e la piˇ gʼa ve yoˬ. 
Ya‸ hkʼaˇ, hehnˇ chaweh yaw ve tawˇ lehˬ leuˉ leh nyi ma kʼaw‸ zuhˆ la piˇ 
ve yoˬ. 

2Cuˇ yiˍ cawˬ ve chaw tawˇ yaw ve teˇ yanˇ, shu cuˇ yiˍ hta‸ shiˍ gaˇ ve nyi ma 
cawˬ la ve yoˬ. Ya‸ hkʼaˇ, chaw luˬ paˍ leh tcuhˉ kuiˬ maˇ cawˬ ve tawˇ hta‸ 
tiˉ yaw ve yoˬ. 
3Gʼuiˬsha lehˬ hkʼa hpeh‸ la ve awˬ ceuˬ hkʼa peu-eˬ hta‸ mawˬ chehˇ ve yoˬ. 
Ngaˬ hui da‸ ve hta‸ te ve maˇ kʼoˆ, maˇ da‸ ve hta‸ te ve maˇ kʼoˆ, yawˇ 
ngaˬ hui hta‸ nyi chehˇ ve yoˬ. 
4Tawˇ nuˇ lehˍ yaw ve teˇ ceuˬ lehˬ, chaw yaˇ hta‸ a sha‸ te‸ piˇ lawˬ ve yoˬ. 
Ya‸ hkʼaˇ, hehnˇ chaweh yaw ve tawˇ lehˬ, chaw yaˇ ve nyi ma hta‸ awˬ gʼaˇ 
nuˇ kʼai piˇ ve yoˬ. 
5Awˬ pa maˍ piˇ ve tawˇ hta‸ maˇ na ve chaw lehˬ chaw luˬ paˍ hpeh‸ ve yoˬ. 
Na yuˬ ve chaw lehˬ cuˇ yiˍ cawˬ ve chaw hpeh‸ ve yoˬ. 
6Hteˇ ve cawˇ ve chaw lehˬ a shu yawˇ ve hpu shi mawˇ jeˬ hta‸ ha‸ shaˉ puiˉ 
ve yoˬ. Ya‸ hkʼaˇ, haiˬ ve chaw lehˬ a shu yawˇ ve hpu shi mawˇ jeˬ hta‸ te 
mehˉ puiˉ ve yoˬ. 
7Cuˇ yiˍ cawˬ ve chaw lehˬ shu hta‸ cuˇ yiˍ kʼaw‸ pehˬ piˇ puiˉ ve yoˬ. Ya‸ 
hkʼaˇ, chaw luˬ paˍ lehˬ oˇ hkʼe te maˇ gʼa. 
8Da‸ ve chaw teˇ hpaˍ bon lawˬ ve hta‸ Gʼuiˬsha nyi ma cawˇ ve yoˬ. Ya‸ 
hkʼaˇ, haiˬ ve chaw hui yuˬ laˬ ve tuˉ tanˇ tuˬ hta‸ Yawˇ canˇ ve yoˬ. 
9Gʼuiˬsha lehˬ haiˬ ve chaw hui te chehˇ ve kanˉ hta‸ canˇ ve yoˬ. Ya‸ hkʼaˇ, 
da‸ ve kanˉ hta‸ te ve chaw hta‸ Yawˇ ha‸ ve yoˬ. 
10Haiˬ ve kanˉ hta‸ te ve chaw lehˬ ciˍ yanˍ ve hta‸ gʼa hkanˍ tuˬ yoˬ. A shu 
yawˇ te ya‸ ve hta‸ maˇ dawˇ hpfuhˆ ve chaw lehˬ gʼa suh tuˬ yoˬ. 
11Suh mvuhˇmiˬ hkʼaw hkʼaˬ hkʼe hpeh‸ chehˇ ve hta‸ htawˇ Gʼuiˬsha mawˬ 
chehˇ ve yoˬ. Chaw yaˇ ve dawˇ hkʼaˇ Gʼuiˬsha mehˆ gʼuˇ suhˍ hkʼaˬ hkʼe te faˉ 
taˍ gʼa tuˬ le. 
12Haiˬ ve dawˇ hkʼaˇ cawˬ ve chaw lehˬ a shu yawˇ awˬ to hta‸ kʼaw‸ gu tuˬ 
maˇ te gaˇ. Cuˇ yiˍ cawˬ ve chaw hui geh ka‸ dawˇ hkʼaˇ maˇ ca lawˬ. 

13Chaw yaˇ teˇ hpaˍ ha lehˬ ve teˇ yanˇ gʼuiˬ ve yoˬ. Ya‸ hkʼaˇ, yawˇ hui dawˇ 
haˍ ve teˇ yanˇ mehˆ hpfuhˇ nawˍ tiˆ cawˬ ve yoˬ. 
14Cuˇ yiˍ cawˬ ve chaw lehˬ henˇ yuˬ gaˇ puiˉ ve yoˬ. Ya‸ hkʼaˇ, cuˇ yiˍ maˇ 
cawˬ ve chaw lehˬ a shu yawˇ awˬ to hta‸ nyi hkʼaˇ suh chehˇ ve yoˬ. 
15Haˍ gʼawˇ ve chaw lehˬ hkʼaˬ htaˆ ka‸ gʼa hpeˆ dawˇ chehˇ ve yoˬ. Ya‸ hkʼaˇ, 
ha lehˬ puiˉ ve chaw lehˬ hkʼaˬ htaˆ ka‸ ha lehˬ chehˇ puiˉ ve yoˬ. 
16Haˍ gʼawˇ ve htawˇ Gʼuiˬsha hta‸ kawˆ puiˉ ve chaw lehˬ, paw sha ve htawˇ 
hkʼaˬ htaˆ ka‸ gʼa dawˇ haˍ chehˇ ve chaw a‸ kehˉ da‸ leuˉ ve yoˬ. 
17A shu yawˇ ha‸ ve chaw geh gʼawˇ hpa‸ mvuhˬ naweh ceh tiˉ gʼa caˇ ve 
chaw lehˬ, maˇ cawˇ maˇ hawˍ da‸ ve chaw hui geh shaˍ gʼa mui caˇ chehˇ ve 
chaw a‸ kehˉ da‸ leuˉ ve yoˬ. 
18Nyi ma zuhˆ ve teˇ ceuˬ lehˬ tawˇ gʼawˬ da‸ tuˬ te tawˆ la puiˉ ve yoˬ. Ya‸ 
hkʼaˇ, yeunˇ hkanˍ ve teˇ ceuˬ lehˬ kʼaw‸ cawˇ da‸ hawˍ da‸ tuˬ te gʼa ve yoˬ. 
19Bawˬ ve chaw lehˬ hkʼaˬ lo chehˇ htawˇ, haˍ ve awˬ ceuˬ hta‸ gʼa hpuˇ ve 
yoˬ. Ya‸ hkʼaˇ, hteˇ ve cawˇ ve chaw lehˬ te‸ chiˉ dawˇ haˍ tuˬ maˇ cawˬ. 
20Cuˇ yiˍ cawˬ ve yaˇ paˍ lehˬ awˬ pa hta‸ ha lehˬ piˇ ve yoˬ. Chaw luˬ paˍ lehˬ 
a shu yawˇ ve awˬ e hta‸ maˇ shawˍ maˇ caˆ te ve yoˬ. 
21Cuˇ yiˍ maˇ cawˬ ve chaw lehˬ haiˬ ve kanˉ hkʼaw ha lehˬ chehˇ puiˉ ve yoˬ. 
Ya‸ hkʼaˇ, cuˇ yiˍ cawˬ ve chaw lehˬ da‸ ve hta‸ tiˉ te ve yoˬ. 
22Ca gʼa ve hkʼe da‸ ve dawˇ hkʼaˇ hta‸ ca-o. Nawˬ uiˍ la da‸ la tuˬ yoˬ. Da‸ ve 
dawˇ hkʼaˇ maˇ cawˬ ve kʼo, luˬ kʼai sheˆ kʼai tuˬ yoˬ. 
23Cawˇ ve awˬ yanˇ awˬ hkʼaw lo cawˇ ve tawˇ hta‸ ca gʼa ve lehˬ, hkʼaˬ ma ha 
lehˬ tuˬ cawˬ ve le. 
24Cuˇ yiˍ cawˬ ve chaw lehˬ a sha‸ te‸ piˇ lawˬ ve ya‸ kʼaw hta‸ juˇ kʼai ve 
yoˬ. A sha‸ suh piˇ lawˬ ve ya‸ kʼaw hta‸ maˇ kʼai. 
25Nyi ma uiˍ ve chaw hui ve yehˬ kʼa hta‸ Gʼuiˬsha te luˬ piˇ tuˬ yoˬ. Ya‸ 
hkʼaˇ, Yawˇ lehˬ mehˇchawˇma ve mawˇ jeˬ hta‸ ha‸ shaˉ piˇ tuˬ yoˬ. 

26Maˇ da‸ ve dawˇ hkʼaˇ hta‸ Gʼuiˬsha canˇ ve yoˬ. Ya‸ hkʼaˇ, na sha ve tawˇ 
hta‸ Yawˇ nyi ma cawˇ ve yoˬ. 
27Maˇ hteˇ maˇ cawˇ ve hkʼaw hpu shi hta‸ ca ve chaw lehˬ, gʼa dawˇ haˍ tuˬ 
yoˬ. Shu geh la‸ shawnˍ taˇ yuˬ caˇ. Oˇ hkʼe te ve kʼo nawˬ a sha‸ ngeh tuˬ 
yoˬ. 
28Da‸ ve chaw lehˬmaˇ yaw hkʼaw‸ sheˍ htaˇ hkʼa deh‸ dawˇ nyi puiˉ ve yoˬ. 
Haiˬ ve chaw lehˬ la‸ haˉ yaw hkʼaw‸ puiˉ ve yoˬ. Oˇ hkʼe te ve pa taw yawˇ 
hui gʼa dawˇ haˍ ve yoˬ. 
29Da‸ ve chaw bon lawˬ hkawˇ hta‸ Gʼuiˬsha na yuˬ ve yoˬ. Ya‸ hkʼaˇ, haiˬ ve 
chaw hta‸ Yawˇ chiˇ baˬ ve yoˬ. 
30Gʼuiˬ suhˍ lehˍ cawˬ ve mehˆ hpfuhˇ lehˬ chaw yaˇ hta‸ ha lehˬ piˇ ve yoˬ. Na 
sha ve awˬ lawn sha tanˇ htawˇ, chaw yaˇ hta‸ nyi ma sha piˇ ve yoˬ. 
31Maˍ piˇ sheˆ piˇ ve hta‸ na yuˬ ve chaw lehˬ, cuˇ yiˍ cawˬ ve chaw hpeh‸ ve 
yoˬ. 
32Henˇ yuˬ gaˇ ve nyi ma maˇ cawˬ ve chaw lehˬ, a shu yawˇ awˬ to hta‸ luˬ 
kʼai tuˬ te ve yoˬ. Maˍ piˇ sheˆ piˇ ve hta‸ na yuˬ ve chaw lehˬ cuˇ yiˍ cawˬ la 
tuˬ yoˬ. 
33Gʼuiˬsha hta‸ yawˆ yan puiˉ ve lehˬ cuˇ yiˍ teˇ ceuˬ hpeh‸ ve yoˬ. Awˬ me‸ 
awˬ hponˇ maˇ gʼa sheˍ htaˇ nyi ma nehˬ lehˍ gʼa taˍ ve yoˬ. 

Tawˇ naˉ ve li‸ 16 

1Ngaˬ hui lehˬ a shu yawˇ ve kanˉ hkʼaˇ gu taˍ hpeh‸ ve yoˬ. Ya‸ hkʼaˇ, te 
tawˆla piˇ shehˍ hpaˇ lehˬ Gʼuiˬsha hpeh‸ ve yoˬ. 
2Nawˬ hkʼa te ve kanˉ hkʼa peu-eˬ cawˇ ve yoˬ, teh‸ dawˇ tuˬ yoˬ. Ya‸ hkʼaˇ, 
Gʼuiˬsha lehˬ nawˬ ve dawˇ hkʼaˇ hta‸ suhˉ jehˬ ve yoˬ. 
3Nawˬ gu taˍ ve kanˉ hkʼaˇ hta‸ bon na‸ laˇ tuˬ Gʼuiˬsha geh bon lawˬ-o‸. Oˇ 
hkʼe te ve kʼo, nawˬ te ve kanˉ hkʼa peu-eˬ da‸ la tuˬ yoˬ. 
4Gʼuiˬsha hkʼa te taˍ ve kanˉ hkʼa peu-eˬ, awˬ leh meuˇ ve awˬ yanˇ cawˬ ve 
yoˬ. Haiˬ ve kanˉ hkʼa peu-eˬ ve awˬ leh meuˇ lehˬ luˬ ve sheˆ ve teˇ ceuˬ yoˬ. 

5Nyi ma uiˍ ve chaw hui hta‸ Gʼuiˬsha canˇ ve yoˬ. Yawˇ hui hta‸ maˇ ciˍ yanˍ 
leh hkʼe leˇ ponˬ piˇ tuˬ ve maˇ heˆ. 
6Ka ti‸ yeˬ chehˇ-oˆ. Gʼuiˬsha nawˬ ve venˇbaˆ hta‸ hpehˇ hkʼa laˇ tuˬ yoˬ. 
Gʼuiˬsha hta‸ yawˆ yan-o. Haiˬ ve awˬ ceuˬ nawˬ awˬ hkʼoˆ lo gaˬ la tuˬ ve 
maˇ heˆ. 
7Nawˬ lehˬ Gʼuiˬsha nyi ma cawˇ tuˬ te chehˇ ve kʼo, nawˬ ve canˇ paˍ teˇ hpaˍ 
htawˇ, nawˬ ve awˬ chawˇ kʼaw‸ hpeh‸ la tuˬ yoˬ. 
8Hteˇ ve cawˇ ve awˬ hkʼaw lo ca gʼa taˍ ve mawˇ jeˬ lehˬ a ciˉ ceh tiˉ hpeh‸ ve 
htawˇ, maˇ hteˇ maˇ cawˇ ve awˬ hkʼaw lo ca gʼa taˍ ve maˇ jaˇ ve mawˇ jeˬ a‸ 
kehˉ da‸ leuˉ ve yoˬ. 
9Nawˬ dawˇ cawˇ ve kanˉ hkʼaˇ hta‸ gu taˍ hpeh‸ ve yoˬ. Ya‸ hkʼaˇ, Gʼuiˬsha 
lehˬ nawˬ hkʼaˬ hkʼe te cawˇ ve awˬ hkʼaˇ beˆ maˍ laˇ tuˬ yoˬ. 
10Jawˇmawˇ lehˬ kanˇ paˆ hta‸ yehˇ leh tawˇ yaw ve yoˬ. Yawˇ suhˉ jehˬ ve 
lehˬ cawˇ ve deˇ deˇ yoˬ. 
11Gʼuiˬsha lehˬ cawˇ ve tsuh tu leh tehˆ nyi tuˬ hta‸ nyi ma cawˇ ve yoˬ. 
12Jawˇmawˇ lehˬ haiˬ ve awˬ ceuˬ hta‸ nyi taˍ maˇ hpeh‸. Awˬ lawn kʼo, hteˇ 
ve cawˇ ve awˬ ceuˬ lehˬ mvuhˇmiˬ uˉ peunˍ paˍ hta‸ awˬ gʼaˇ uiˍ la piˇ ve pa 
taw yoˬ. 
13Jawˇmawˇ lehˬ hteˇ ve cawˇ ve tawˇ hkawˇ hta‸ kaˇ gaˇ ve yoˬ. Oˇ hkʼe ve 
tawˇ hta‸ yaw puiˉ ve chaw hta‸ yawˇ nyi ma cawˇ ve yoˬ. 
14Cuˇ yiˍ cawˬ ve chaw lehˬ jawˇmawˇ hta‸ ha lehˬ tuˬ te piˇ puiˉ ve yoˬ. 
Jawˇmawˇ nyi ma zuhˆ la ve teˇ yanˇ, chaw teˇ gʼaˇ gʼaˇ suh-e puiˉ ve yoˬ. 
15Jawˇmawˇ nyi ma cawˇ ve awˬ ceuˬ lehˬ mvuhˇ kaˆ yanˇ htaˇ mvuhˇ yeˬ laˬ 
piˇ ve moˬ hkʼe hpeh‸ ve yoˬ. A sha‸ te‸ ve awˬ ceuˬ oˇ kaˬ lo cawˬ ve yoˬ. 
16Cuˇ yiˍ cawˬ ve lehˬ hpu shi cawˬ ve a‸ kehˉ da‸ leuˉ ve yoˬ. 
17Da‸ ve chaw lehˬ haiˬve ya‸ kʼaw hta‸ jaw kʼai puiˉve yoˬ. Chi hta‸ pa taw 
nawˬ toˇ kʼai chehˇ ve ya‸ kʼaw hta‸ shaˍ ti‸ taˍ leh nyi taˍ-o‸. 

18Caˆ muiˬ ve chaw lehˬ luˬ kuiˬ sheˆ kuiˬ lo gaˬ puiˉ ve yoˬ. Nyi ma uiˍ ve 
mvuh ve chaw htawˇ nyiˉ ya‸ ve hta‸ gʼa hkanˍ ve yoˬ. 
19Haˍ gʼawˇ ve htawˇ nyi ma nehˬ lehˍ taˍ ve chaw lehˬ, nyi ma uiˍ leh shu ve 
mawˇ hta‸ hiˉ caˇ ve chaw a‸ kehˉ da‸ leuˉ ve yoˬ. 
20Shu maˍ laˇ ve tawˇ hta‸ hkʼa deh‸ na yuˬ-o‸. Nawˬ uiˍ la da‸ la tuˬ yoˬ. 
Gʼuiˬsha hta‸ gʼaˇ va-o. Nawˬ gʼa ha lehˬ tuˬ yoˬ. 
21Cuˇ yiˍ cawˬ leh uiˍ la peuˬ ve chaw lehˬ, yawˇ ve shiˍ puiˉ ve nyi ma hta‸pa 
taw awˬ meh bvuhˬ ve chaw hpeh‸ la ve yoˬ. Yawˇ ve tawˇ shaˬ na sha ve kʼo, 
shaˬ na shehˍ hpaˇ maˇ la ve yoˬ. 
22Cuˇ yiˍ teˇ ceuˬ lehˬ cuˇ yiˍ cawˬ paˍ awˬ pon a sha‸ te‸ piˇ lawˬ ve iˉ kaˆ 
gʼuiˬ tuˇ hpeh‸ ve yoˬ. Ya‸ hkʼaˇ, cuˇ yiˍ maˇ cawˬ ve chaw hta‸ maˍ piˇ ve 
lehˬ awˬ yanˇ hta‸ hkʼe leˇ te shonˇ chehˇ ve yoˬ. 
23Cuˇ yiˍ cawˬ ve chaw lehˬ tawˇ maˇ yaw sheˍ htaˇ dawˇ nyi puiˉ ve yoˬ. Yawˇ 
hui yaw tawˆ la ve tawˇ lehˬ, shu awˬ pon awˬ bon cawˬ ve tawˇ hpeh‸ ve yoˬ. 
24Na sha ve tawˇ lehˬ pehˇ gʼuiˬ hkʼe hpeh‸ ve yoˬ. Maw‸ kʼaw hkʼaw mehˬ jaˇ 
leh, awˬ to awˬ pon awˬ gʼaˇ awˬ shaˉ hpeh‸ ve yoˬ. 
25Cawˇ ve yoˬ, teh‸ nawˬ dawˇ taˍ ve ya‸ kʼaw lehˬ, nawˬ hta‸ suh kuiˬ lo shiˍ 
kʼai laˇ puiˉ ve yoˬ. 
26Kanˉ te paˍ lehˬ caˇ tuˬ heuˆ gaˇ ve pa taw kanˉ gʼaˇ hte‸ te ve yoˬ. Awˬ lawn 
kʼo, yawˇ maˇ gʼa meu‸ jehˇ tuˬ ve hta‸ dawˇ law ve pa taw yoˬ. 
27Haiˬ ve chaw lehˬ shu hta‸ ya‸ tuˬ awˬ hkʼaˇ ca puiˉ ve yoˬ. Yawˇ hui ve 
tawˇ teˇ hpaˍ htawˇ cha‸ chiˆ jaˇ ve yoˬ. 
28Shu hta‸ ca hkʼaiˉ puiˉ ve chaw lehˬ haiˬ ve chaw hpeh‸ ve yoˬ. Yawˇ hui 
lehˬ sho‸ sha‸ tuˬ ca te leh, teˇ gʼaˇ leh teˇ gʼaˇ ya‸ da‸ tuˬ te ve yoˬ. 
29Haiˬ ve chaw lehˬ a shu yawˇ ve awˬ chawˇ hta‸ heˍ caˇ leh, yawˇ hta‸ luˬ 
kuiˬ sheˆ kuiˬ lo shiˍ kʼai piˇ ve yoˬ. 
30Nawˬ hta‸ gʼuiˬ maˍ laˇ leh mehˆ me‸ maˍ laˇ ve chaw hta‸ shaˍ ti‸ taˍ-o‸. 
Yawˇ lehˬ haiˬ ve awˬ ceuˬ hta‸ dawˇ nyi taˍ peuˬ ve yoˬ. 

31Co zuhˬ ha zuhˬ ve teˇ ceuˬ lehˬ hteˇ ve cawˇ ve chaw hui hta‸piˇ tuˬ ve la‸ 
shawnˍ hpeh‸ ve yoˬ. Uˉ hkeh mvuh hpu ve lehˬ awˬ me‸ awˬ hponˇ cawˬ ve 
shi uˉ tcuh hpeh‸ ve yoˬ. 
32Nyi ma nehˬ lehˍ taˍ ve chaw lehˬ awˬ gʼaˇ uiˍ ve chaw a‸ kehˉ da‸ leuˉ ve 
yoˬ. A shu yawˇ awˬ to hta‸ uˉ peunˍ gʼaˇ ve chaw lehˬ, venˇ lonˉ hta‸ uˉ 
peunˍ ve chaw a‸ kehˉ da‸ leuˉ ve yoˬ. 
33Chaw yaˇ lehˬ Gʼuiˬsha ve a loˍ hta‸ shiˍ tuˬ tawˇ hte‸ nyi ve yoˬ. Ya‸ hkʼaˇ, 
kʼaw‸ yaw hkʼaw‸ laˇ tuˬ ve hta‸ Gʼuiˬsha ceh tiˉ shiˍ ve yoˬ. 

Tawˇ naˉ ve li‸ 17 

1Nyi ma gawˬ lehˍ ve hkʼaw lo hkaoˍmonˇ teˇ hkʼeh‸ gʼa caˇ ve lehˬ, deˇ da‸ 
ya‸ da‸ ve hkʼaw lo hti caˇ hti dawˬ chehˇ ve a‸ kehˉ da‸ leuˉ ve yoˬ. 
2Cuˇ yiˍ cawˬ ve awˬ ceˬ paˍ lehˬ, te‸ chiˉ tcuhˉ kuiˬ maˇ cawˬ ve awˬ shehˍ 
hpaˇ ve yaˇ paˍ awˬ hkʼoˆ awˬ hoˉ gʼa te leh, awˬ shinˉ hta‸ htawˇ gʼa puiˉ ve 
yoˬ. 
3Hpu shi hta‸ aˬ miˬ hkʼaw lawˇ nyi ve hkʼe, chaw yaˇ ve nyi ma hta‸ 
Gʼuiˬsha lawˇ nyi ve yoˬ. 
4Heˍ puiˉ ve chaw lehˬ heˍ ve tawˇ hta‸ na yuˬ ve yoˬ. 
5Haˍ ve gʼawˇ ve chaw hta‸ maˇ shawˍ maˇ caˆ te ve chaw lehˬ, yawˇ hui hta‸ 
te hpanˍ shehˍ hpaˇ Gʼuiˬsha hta‸ maˇ shawˍ maˇ caˆ te ve yoˬ. Shu dawˇ haˍ 
ve hta‸ mawˬ leh ha lehˬ chehˇ ve chaw lehˬ, ciˍ yanˍ ve hta‸ gʼa hkanˍ tuˬ 
yoˬ. 
6Yaˇ paˍ teˇ hpaˍ lehˬ a shu yawˇ ve awˬ pa hta‸ nyi leh ha lehˬ chehˇ ve hkʼe, 
chaw mawˇ teˇ hpaˍ htawˇ a shu yawˇ ve awˬ hawehˍ hta‸ nyi leh ha lehˬ 
chehˇ ve yoˬ. 
7Chaw luˬ paˍ lehˬ awˬ bon cawˬ ve tawˇ hta‸ maˇ yaw puiˉ. 
8Shu geh la‸ shawnˍ yuˬ caˇ ve lehˬ faˍ te ve hkʼe yoˬ, teh‸ chaw teˇ hpaˍ hpaˍ 
dawˇ ve yoˬ. Oˇ ve lehˬ laiˉ ceuˬ te puiˉ ve yoˬ, teh‸ yonˍ ve yoˬ. 

9Shu nawˬ hta‸ nyi ma cawˇ piˇ lawˬ gaˇ ve kʼo, yawˇ hui nawˬ hta‸ te ya‸ laˇ 
ve hta‸ venˇbaˆ hpehˇ piˇ-oˆ. Shu te ya‸ laˇ ve hta‸ tawnˇ taˍ ve chaw lehˬ, 
awˬ chawˇ hta‸ gʼa hpaˆ da‸ puiˉ ve yoˬ. 
10Cuˇ yiˍ cawˬ ve chaw hta‸ teˇ pawˆ ceh deˇ maˍ piˇ ve lehˬ, chaw luˬ paˍ hta
‸ teˇ ha hkʼe jaw‸ maˍ piˇ ve a‸ kehˉ henˇ yuˬ gʼa ve yoˬ. 
11Sho‸ sha‸ tuˬ te hkʼeh ve chaw haiˬ teˇ hpaˍ geh suh ve awˬ ceuˬ gaˬ la tuˬ 
yoˬ. 
12Awˬ yehˇ mehˉ kʼai ve yehˬ miˉ tawˍ hta‸ gʼa hpuˇ da‸ ve lehˬ, haiˬ ve kanˉ 
hkʼaˇ gu chehˇ ve chaw luˬ paˍ hta‸ gʼa hpuˇ da‸ ve a‸ kehˉ da‸ leuˉ ve yoˬ. 
13Nawˬ lehˬ da‸ ve awˬ tan maˇ da‸ ve hta‸ kʼaw‸ te hkʼaw‸ piˇ ve kʼo, nawˬ 
ve yehˬ hkʼaw maˇ da‸ ve awˬ ceuˬ hta‸ teˇ pawˆ ka‸ yuˬ baˬ gʼa tuˬ ve maˇ 
heˆ. 
14Tawˇ gʼawˬ da‸ ve lehˬ iˉ kaˆ gʼuiˬ hkʼaˇ pe‸ tawˆ la ve hkʼe hpeh‸ ve yoˬ. 
Maˇ jaˇ la sheˍ htaˇ haˆ haˆ hpehˇ cawˇ ve yoˬ. 
15Te‸ chiˉ ya‸ kuiˬ maˇ cawˬ ve chaw hta‸ ciˍ yanˍ piˇ leh, haiˬ ve chaw hta‸ 
hkʼe leˇ ponˬ piˇ ve hta‸ Gʼuiˬsha canˇ ve yoˬ. 
16Hpu piˇ leh chaw luˬ paˍ hta‸ cuˇ yiˍ henˇ tcuh ve lehˬ, te‸ chiˉ awˬ bon maˇ 
cawˬ. Awˬ lawn kʼo, yawˇ shiˍ puiˉ ve nyi ma maˇ cawˬ ve pa taw yoˬ. 
17Awˬ chawˇ teˇ hpaˍ lehˬ teˇ gʼaˇ hta‸ teˇ gʼaˇ ha‸ da‸ puiˉ ve yoˬ. Teˇ gʼaˇ loˍ 
htaˇ teˇ gʼaˇ maˇ ga da‸ ve kʼo, awˬ viˉ awˬ nyi hpeh‸ ve htawˇ aˬ hto‸ ma 
tcuhˉ kuiˬ cawˬ le. 
18Te‸ chiˉ maˇ dawˇ nyi puiˉ ve chaw lehˬ, shu ve jeˬ hta‸ ga shaiˍ laˇ tuˬ kʼoˆ 
puiˉ ve yoˬ. 
19Venˇbaˆ hta‸ ha‸ ve chaw lehˬ dawˇ haˍ tuˬ hta‸ ha‸ ve chaw hpeh‸ ve yoˬ. 
Tawˇ uiˍ tawˇ mvuh yaw ve chaw lehˬ dawˇ haˍ tuˬ hta‸ ca chehˇ ve chaw 
hpeh‸ ve yoˬ. 
20Haiˬ ve hta‸ dawˇ leh kʼoˆ chehˇ ve chaw lehˬ da‸ ve awˬ ceuˬ hta‸ ca mawˬ 
tuˬ ve maˇ heˆ. Dawˇ haˍ tuˬ hta‸ tiˉ gʼa mawˬ tuˬ yoˬ. 

21Haiˬ ve kanˉ hta‸ tiˉ te chehˇ ve yaˇ paˍ lehˬ awˬ pa hta‸ dawˇ haˍ tuˬ leh, 
nyi ma luˬ tuˬ te piˇ chehˇ ve yoˬ. 
22Ha lehˬ puiˉ ve chaw lehˬ chehˇ sha puiˉ ve yoˬ. Hkʼaˬ htaˆ ka‸ dawˇ haˍ 
chehˇ ve chaw lehˬ awˬ meu-eˇ awˬ meu-eˇ suh kʼai chehˇ ve yoˬ. 
23Awˬ liˇ awˬ hkʼaˇ maˇ da‸ ve suhˉ jehˬ shehˍ hpaˇ lehˬ baˬ kuiˬ lo la‸ shawnˍ 
yuˬ caˇ ve yoˬ. Hteˇ ve cawˇ ve hkʼaw suhˉ maˇ jehˬ puiˉ. 
24Cuˇ yiˍ cawˬ ve chaw lehˬ awˬ bon cawˬ ve kanˉ hta‸ te tuˬ dawˇ nyi puiˉ ve 
yoˬ. Ya‸ hkʼaˇ, chaw luˬ paˍ lehˬ yawˇ dawˇ tawˆ ve hkʼe te kʼai ve yoˬ. 
25Haiˬ ve yaˇ paˍ lehˬ yawˇ ve awˬ pa hta‸ dawˇ haˍ piˇ leh, yawˇ ve awˬ e hta
‸ dawˇ tuiˬ gaˇ tui‸ piˇ lawˬ ve yoˬ. 
26Te‸ chiˉ ya‸ kuiˬ maˇ cawˬ ve chaw hta‸ meuˉ caˇ ve lehˬ maˇ cawˇ. Da‸ ve 
chaw hta‸ ciˍ yanˍ piˇ ve kʼo, hteˇ ve cawˇ ve awˬ ceuˬ mehˉ kʼai ve yoˬ. 
27A shu yawˇ awˬ to hta‸yonˍ gʼa ve chaw lehˬ, tawˇ laiˉ hkawˇ maˇ yaw. Ta‸ 
iˉ gawˬ lehˍ chehˇ puiˉ ve chaw lehˬ, dawˇ shiˍ puiˉ ve chaw hpeh‸ ve yoˬ. 
28Tawˇ maˇ yaw leh ta‸ iˉ gawˬ lehˍ chehˇ taˍ ve kʼo, chaw luˬ paˍ hta‸ htawˇ 
cuˇ yiˍ cawˬ ve chaw, teh‸ shu dawˇ puiˉ ve yoˬ. 

Tawˇ naˉ ve li‸ 18 

1Shu hta‸ awˬ chawˇ maˇ te puiˉ ve chaw lehˬ a shu yawˇ awˬ to awˬ lawn ceh 
tiˉ dawˇ nyi ve chaw hpeh‸ ve yoˬ. Chaw hkʼa peu-eˬ nyi ma cawˇ ve kanˉ hta
‸ yawˇ maˇ dawˇ cawˇ ve chaw hpeh‸ ve yoˬ. 
2Chaw luˬ paˍ lehˬ yawˇ shiˍ ve, maˇ shiˍ ve hta‸ maˇ dawˇ nyi. Yawˇ hkʼaˬ ma 
cheuˬ ve shu hta‸ maˍ piˇ gaˇ ve yoˬ. 
3Venˇbaˆ leh ya‸ taw tuˬ teˇ geh kʼai ve yoˬ. Nawˬ awˬ me‸ awˬ hponˇ luˬ kʼai 
ve kʼo, shu kʼoˆ guiˇ gʼuiˬ guiˇ ve hta‸ gʼa hkanˍ tuˬ yoˬ. 
4Chaw teˇ gʼaˇ yaw ve tawˇ lehˬ cuˇ yiˍ maˍ yiˍ ve awˬ hkuiˉ puiˍ hpeh‸ la puiˉ 
ve yoˬ. Oˇ ve lehˬ laˇ tsuhˇ gʼuiˬ hkʼe naˉ leh, iˉ kaˆ lawˬ hkʼe kehˬ lehˍ cawˬ 
puiˉ ve yoˬ. 

5Venˇbaˆ cawˬ ve chaw hpawˇ chehˇ leh, te‸ chiˉ ya‸ kuiˬ maˇ cawˬ ve chaw 
hta‸ ciˍ yanˍ piˇ ve lehˬ maˇ cawˇ. 
6Shu geh tawˇ ca gʼawˬ da‸ ve chaw luˬ paˍ lehˬ, shu jaw‸ ve hta‸ gʼa hkanˍ 
tuˬ yoˬ. 
7Chaw luˬ paˍ yaw ve tawˇ lehˬ yawˇ awˬ to hta‸ yawˇ te luˬ chehˇ ve yoˬ. 
Yawˇ ve tawˇ hta‸ pa taw yawˇ gʼa hkanˍ ve yoˬ. 
8Shu ve awˬ lawn ca kʼoˆ ve teˇ ceuˬ lehˬ awˬ hkui cawˬ jaˇ ve yoˬ. Ngaˬ hui 
hkʼaˬ ma hehˆ dawˬ nyi gaˇ ve le. 
9Bawˬ ve chaw lehˬ shu hta‸ te luˬ puiˉ ve chaw hkʼa shuˍ luˬ jaˇ ve yoˬ. 
10Gʼuiˬsha lehˬ yeˬ jaˇ ve ta‸ yehˬ hkʼe hpeh‸ ve yoˬ. Oˇ kaˬ lo hteˇ ve cawˇ ve 
chaw teˇ hpaˍ kʼai leh, gʼaˇ ca jehˇ hpeh‸ ve yoˬ. 
11Paw sha ve chaw teˇ hpaˍ lehˬ yawˇ hui ve hpu shi mawˇ jeˬ, yawˇ hui hta‸ 
yeˬ jaˇ ve lanˇ venˇ hkʼa shuˍ ha‸ shaˉ laˇ gʼa tuˬ yoˬ, teh‸ dawˇ chehˇ ve yoˬ. 
12Nyi ma nehˬ lehˍ taˍ puiˉ ve chaw maˇ heˆ kʼo, awˬ nu ve chaw hta‸ chaw 
teˇ gʼaˇ ka‸ maˇ taˍ uiˍ piˇ. Nyi ma uiˍ ve chaw lehˬ luˬ kuiˬ lo kʼai chehˇ ve 
yoˬ. 
13Nawˬ maˇ yaw hkʼaw‸ piˇ sheˍ htaˇ hkʼa deh‸ na sheˍ. Oˇ hkʼe maˇ te ve kʼo, 
nawˬ lehˬ chaw luˬ paˍ hpeh‸ ve yoˬ. 
14Ha lehˬ puiˉ ve nyi ma lehˬ naˬ chehˇ ve chaw hta‸ chehˇ sha la piˇ leh, nyi 
ma oˇ ve maˇ cawˬ ve chaw lehˬ dawˇ law tuˬ mehˉ kʼai ve yoˬ. 
15Cuˇ yiˍ cawˬ ve chaw lehˬ hkʼaˬ htaˆ ka‸ henˇ yuˬ gaˇ puiˉ ve nyi ma cawˬ ve 
yoˬ. 
16Chaw uiˍ teˇ gʼaˇ hta‸ nawˬ hpuˇ da‸ gaˇ laˇ. La‸ shawnˍ teˇ ceuˬ ceuˬ yuˬ 
kʼai piˇ ve kʼo, hkʼa sha sha-ehˬ mawˬ da‸ hpeh‸ ve yoˬ. 
17Shaˉnanˉ hkʼaw lo awˉ lawˉ peuˇ yaw ve chaw teˇ gʼaˇ ve tawˇ lehˬ cawˇ ve 
hta‸ shuˍ ve htawˇ awˬ hkʼaw‸ nawˉ kʼaw‸ yaw tuˬ sheˍ ve chaw teˇ gʼaˇ ve 
tawˇ hta‸ ka‸ na cawˇ sheˍ ve yoˬ. 

18Kanˇ paˆ cawˬ ve chaw nyiˇ gʼaˇ shaˉ nanˉ lo laˬ leh tawˇ te da‸ la ve kʼo, 
mehˇ hkaˆ leh suhˉ jehˬ cheˆ piˇ hpeh‸ ve yoˬ. 
19Nawˬ ve awˬ nyi paˍ hta‸ ga piˇ-oˆ. Oˇ hkʼe te ve kʼo, yawˇ lehˬ yeˬ jaˇ ve ta‸ 
yehˬ hkʼa shuˍ nawˬ hta‸ ha‸ shaˉ laˇ tuˬ yoˬ. Nawˬ yawˇ hta‸ ca ya‸ ve kʼo, 
yawˇ nawˬ hta‸ nyi laˇ tuˬ ve maˇ heˆ. 
20Chaw yaˇ lehˬ a shu yawˇ dawˇ leh kʼoˆ taˍ ve hkʼe gʼa caˇ ve yoˬ. 
21Nawˬ kʼoˆ taˍ ve tawˇ lehˬ nawˬ hta‸ te‸ chehˇ tuˬ maˇ kʼoˆ, luˬ kʼai tuˬ maˇ 
kʼoˆ, te laˇ gʼa ve yoˬ. Chi hta‸ pa taw nawˬ kʼoˆ taˍ ve hkʼe hpeh‸ la ve awˬ 
ceuˬ hta‸ nawˬ gʼa ha‸ yuˬ ve yoˬ. 
22Awˬ miˇ ma ca gʼa ve chaw lehˬ da‸ ve awˬ ceuˬ hta‸ ca gʼa taˍ ve yoˬ. Chi 
ve lehˬ Gʼuiˬsha yawˇ awˬ pon dawˇ nyi piˇ ve awˬ heˆ hpeh‸ ve yoˬ. 
23Haˍ gʼawˇ ve chaw lehˬ tawˇ nuˇ lehˍ yaw puiˉ ve yoˬ. Ya‸ hkʼaˇ, paw sha ve 
chaw lehˬ tawˇ hehnˇ chaweh yaw puiˉ ve yoˬ. 
24Chaw teˇ hpaˍ hpaˍ awˬ chawˇ te da‸ ve maw maw maˇ yeˬ. Ya‸ hkʼaˇ, chaw 
teˇ hpaˍ hpaˍ awˬ chawˇ te da‸ ve lehˬ, awˬ viˉ awˬ nyi a‸ kehˉ ka ti‸ yeˬ puiˉ 
ve yoˬ. 

Tawˇ naˉ ve li‸ 19 

1Haˍ gʼawˇ ve htawˇ hteˇ ve cawˇ ve chaw lehˬ, heˍ puiˉ ve chaw luˬ paˍ a‸ 
kehˉ da‸ leuˉ ve yoˬ. 
2Hkʼaˬ ma coˇ caˇ gaˇ ve nyi ma cawˬ ve htawˇ, cuˇ yiˍ maˇ cawˬ ve kʼo awˬ 
bon maˇ cawˬ. Nyi ma ngeh ve chaw lehˬ dawˇ haˍ kuiˬ lo gʼa gaˬ tuˬ yoˬ. 
3Chaw teˇ hpaˍ hpaˍ haiˬ ve kanˉ hta‸ te leh gʼa luˬ gʼa sheˆ ve teˇ yanˇ, 
Gʼuiˬsha hta‸ venˇbaˆ taˍ puiˉ ve yoˬ. 
4Paw sha ve chaw lehˬ awˬ chawˇ ca gʼa puiˉ jaˇ ve yoˬ. Ya‸ hkʼaˇ, haˍ gʼawˇ 
ve chaw lehˬ yawˇ cawˬ taˍ ve awˬ chawˇ hta‸ ka‸ maw maw ha‸ shaˉ taˍ maˇ 
gʼa. 
5Shaˉ nanˉ hkʼaw nawˬ tawˇ heˍ yaw ve kʼo, ciˍ yanˍ ve hta‸ gʼa hkanˍ tuˬ yoˬ. 
Ponˬ kuiˬ maˇ cawˬ. 

6Chaw uiˍ chaw mvuh teˇ hpaˍ hta‸ a shu ka‸ awˬ chawˇ ca te gaˇ ve yoˬ. 
7Haˍ gʼawˇ ve chaw hta‸ yawˇ ve awˬ viˉ awˬ nyi teˇ hpaˍ ka‸ awˬ chawˇ maˇ 
te gaˇ. Yawˇ awˬ chawˇ maˇ cawˬ. Yawˇ hkʼaˬ ma coˇ caˇ leh ca ve htawˇ, awˬ 
chawˇ teˇ gʼaˇ ka‸ ca maˇ gʼa. 
8Nawˬ ve awˬ to hta‸ ha‸ leh hkʼa henˇ gʼa ve awˬ ceuˬ hkʼa peu-eˬ hta‸ henˇ 
yuˬ-o‸. Henˇ taˍ peuˬ ve teˇ hpaˍ hta‸ dawˇ nawˇ taˍ ve kʼo, nawˬ uiˍ la da‸ la 
tuˬ yoˬ. 
9Shaˉ nanˉ hkʼaw tawˇ hkʼa heˍ yaw ve chaw hkʼa peu-eˬ ciˍ yanˍ ve hta‸ maˇ 
gʼa ponˬ. Yawˇ lehˬ gʼa dawˇ haˍ jaˇ tuˬ yoˬ. 
10Chaw luˬ paˍ lehˬ paw sha jaˇ ve chaw maˇ hpeh‸ la cawˇ. Awˬ ceˬ paˍ htawˇ 
chaw uiˍ chaw mvuh teˇ hpaˍ awˬ hkʼoˆ awˬ hoˉ maˇ te cawˇ. 
11Nawˬ lehˬ dawˇ nyi puiˉ ve chaw hpeh‸ ve kʼo, nyi ma zuhˆ ve hta‸ yeunˇ 
hkanˍ puiˉ tuˬ yoˬ. Chaw teˇ gʼaˇ gʼaˇ nawˬ hta‸ te ya‸ laˇ ve kʼo, yawˇ hta‸ 
venˇbaˆ hpehˇ piˇ ve lehˬ da‸ jaˇ ve awˬ hkʼaˇ hpeh‸ ve yoˬ. 
12Jawˇmawˇ nyi ma zuhˆ ve lehˬ, kuˬ chehˇ ve laˇ caˬ shiˉ hkʼe hpeh‸ ve yoˬ. 
Ya‸ hkʼaˇ, yawˇ awˬ bon te laˇ ve lehˬ, mvuhˇ yeˬ gʼuiˬ hkʼe hpeh‸ ve yoˬ. 
13Cuˇ yiˍ maˇ cawˬ ve yaˇ paˍ lehˬ awˬ pa hta‸ luˬ kʼai piˇ gʼa ve yoˬ. Deˇ puiˉ 
hkanˬ puiˉ ve awˬ miˇ ma lehˬ teˇ jaˆ peuˬ teˇ jaˆ ce la chehˇ ve mvuhˇ yeˬ 
gʼuiˬ hkʼe hpeh‸ ve yoˬ. 
14Chaw yaˇ lehˬ a shu yawˇ ve awˬ pa awˬ e geh awˬ shinˉ laiˉ ceuˬ gʼa puiˉ ve 
yoˬ. Ya‸ hkʼaˇ, Gʼuiˬsha ceh tiˉ yawˇ hta‸ cheuˬ ve awˬ miˇ ma ca piˇ gʼa ve 
yoˬ. 
15Bawˬ ve chaw teˇ hpaˍ zuh‸ muiˉ kʼa mehˬ jaˇ ve yoˬ. Ya‸ hkʼaˇ, gʼa meu‸ 
jehˇ ve yoˬ. 
16Gʼuiˬsha ve awˬliˇtawˇhkawˇ hta‸ na yuˬ-o‸. Nawˬ maw maw gʼa te‸ chehˇ 
tuˬ yoˬ. Nawˬ maˇ na yuˬ ve kʼo gʼa suh tuˬ yoˬ. 
17Nawˬ haˍ gʼawˇ ve chaw hta‸ ga piˇ ve kʼo, Gʼuiˬsha hta‸ chiˇ piˇ ngaˬ piˇ ve 
hkʼe hpeh‸ ve yoˬ. Gʼuiˬsha nawˬ hta‸ kʼaw‸ shaiˍ laˇ tuˬ yoˬ. 

18Nawˬ ve yaˇ teˇ hpaˍ a sha‸ i sheˍ htaˇ ka‸ maˍ piˇ-oˆ. Nawˬ oˇ hkʼe maˇ te 
ve kʼo, yawˇ hui a shu yawˇ awˬ to hta‸ te luˬ tuˬ nawˬ awˬ gʼaˇ piˇ chehˇ ve 
hkʼe hpeh‸ ve yoˬ. 
19Chaw teˇ gʼaˇ gʼaˇ nyi ma zuhˆ ve kʼo, yawˇ te tawˆ la ve hta‸ keunˍve hkʼe 
hkanˍ piˇ lawˬ-o‸. Nawˬ yawˇ hta‸ teˇ pawˆ ga piˇ jaw ve kʼo, laiˉ pawˆ gʼa 
kʼaw‸ ga piˇ tuˬ sheˍ ve yoˬ. 
20Nawˬ lehˬ shu dawˇ hkʼaˇ piˇ laˇ ve hta‸ na leh henˇ yuˬ gaˇ puiˉ ve nyi ma 
cawˬ ve kʼo, nawˬ cuˇ yiˍ cawˬ la tuˬ yoˬ. 
21Chaw yaˇ lehˬ kanˉ hkʼaˇ laiˉ ceuˬ dawˇ nyi leh gu taˍ puiˉ ve yoˬ. Ya‸ hkʼaˇ, 
Gʼuiˬsha a loˍ cawˇ ve ceh tiˉ biˇ la tuˬ yoˬ. 
22Tuˬ ve chaw lehˬ awˬ me‸ awˬ hponˇ maˇ cawˬ. Haˍ gʼawˇ ve chaw lehˬ heˍ 
puiˉ ve chaw a‸ kehˉ da‸ leuˉ ve yoˬ. 
23Gʼuiˬsha hta‸ yawˆ yan-o. Nawˬ co zuhˬ ha zuhˬ cawˬ leh, gawˬ lehˍ gʼa 
chehˇ tuˬ yoˬ. 
24Chaw teˇ hpaˍ hpaˍ bawˬ jaˇ leh, a shu yawˇ ve maw‸ kʼaw hkʼaw caˇ tuˬ yuˬ 
keu ve ceh ka‸ maˇ te gaˇ ve yoˬ. 
25Te‸ chiˉ maˇ shiˍ ve chaw hui awˬ pon henˇ kuiˬ jawˬ kuiˬ hpeh‸ tuˬ, nyi ma 
uiˍ ve chaw hta‸ ciˍ yanˍ piˇ cawˇ ve yoˬ. Nawˬ lehˬ cuˇ yiˍ cawˬ ve chaw 
hpeh‸ ve kʼo, shu deˇ maˍ laˇ ve hta‸ henˇ yuˬ puiˉ tuˬ yoˬ. 
26Awˬ me‸ awˬ hponˇ maˇ cawˬ leh ya‸ taw hkawˇ maˇ shiˍ ve chaw lehˬ, a 
shu yawˇ ve awˬ pa hta‸ hkʼa mvuhˇ hkʼa na te leh, a shu yawˇ ve awˬ e hta‸ 
gʼa‸ kʼoˬ puiˉ ve yoˬ. 
27Yaˇ paˍ-oˬ, nawˬ awˬ gʼuˇ suhˍ maˇ kʼaw‸ caˉ henˇ kʼai ve kʼo, nawˬ hkʼa shiˍ 
taˍ ve teˇ hpaˍ htawˇ mehˉ kʼai tuˬ yoˬ. 
28Shu hta‸ naˬ tuˬ kʼoˆ ve shaˉ hkiˆ lehˬ maˇ hteˇ maˇ cawˇ ve shaˉ hkiˆ hpeh‸ 
ve yoˬ. Haiˬ ve chaw lehˬ cha‸ chiˆ ve kanˉ hta‸ nyi ma cawˇ ve yoˬ. 
29Haiˬ ve dawˇ hkʼaˇ cawˬ ve chaw luˬ paˍ lehˬ awˬ tehˬ awˬ na jaw‸ ve hta‸ 
gʼa hkanˍ tuˬ yoˬ. 

Tawˇ naˉ ve li‸ 20 

1Tzuhˬ dawˬ maˇ ve lehˬ chaw yaˇ hta‸ tawˇ uiˍ tawˇ mvuh yaw tcuh leh, 
chaw gʼuˇ hkʼe hpeh‸ piˇ lawˬ ve yoˬ. Tzuhˬ dawˬ bvuhˆ ve chaw lehˬ chaw 
luˬ paˍ hpeh‸ ve yoˬ. 
2Laˇ caˬ shiˉ hta‸ kawˆ ve hkʼe, nyi ma zuhˆ chehˇ ve jawˇmawˇ hta‸ kawˆ-oˆ. 
Yawˇ hta‸ nyi ma zuhˆ tuˬ ca te ve chaw lehˬ suh hkʼaˇ ca ve chaw hpeh‸ ve 
yoˬ. 
3Chaw luˬ paˍ lehˬ shu geh tawˇ ca gʼawˬ da‸ puiˉ ve yoˬ. Oˇ hkʼe ve chehˇ 
kuiˬ hkʼaw tawˆ kʼai ve lehˬ da‸ jaˇ ve awˬ hkʼaˇ hpeh‸ ve yoˬ. 
4Ti mi mehˇ ve awˬ yanˇ htaˇ ca bawˬ zuh‸ toˇ ve chaw lehˬ te‸ chiˉ gʼa gʼeu‸ 
tuˬ ve maˇ heˆ. 
5Chaw teˇ gʼaˇ ve dawˇ hkʼaˇ lehˬ, nanˬ bawˍ hkʼaw cawˬ ve iˉ kaˆ hkʼe hpeh‸ 
ve yoˬ. Dawˇ shiˍ puiˉ ve chaw lehˬ oˇ ve hta‸ yuˬ tawˆ yehˇ tuˬ te puiˉ ve yoˬ. 
6Chaw yaˇ teˇ hpaˍ lehˬ a shu yawˇ awˬ to hta‸ ka ti‸ yeˬ ve chaw hpeh‸ ve 
yoˬ, teh‸ ca kʼoˆ puiˉ ve yoˬ. Ya‸ hkʼaˇ, awˬ tehˬ awˬ na ka ti‸ yeˬ ve chaw hta
‸ ca hkʼa nyi sheˍ. 
7Hteˇ ve cawˇ ve kanˉ hta‸ te puiˉ ve awˬ pa geh gʼa chehˇ ve yaˇ teˇ hpaˍ lehˬ 
awˬ bon uiˍ ve yoˬ. 
8Jawˇmawˇ lehˬ suhˉ jehˬ kuiˬ kʼaw jaw hkʼoˆ mui taˍ leh, haiˬ ve awˬ ceuˬ hta
‸ gʼa mawˬ htaˇ la‸ haˉ shiˍ ve yoˬ. 
9Chaw teˇ gʼaˇ gʼaˇ yawˇ ve shiˍ puiˉ ve nyi ma kehˬ lehˍ cawˬ ve yoˬ, teh‸ kʼoˆ 
hpeh‸ aw laˇ. Yawˇ ve venˇbaˆ gʼa ponˬ peuˬ, teh‸ kʼoˆ hpeh‸ aw laˇ. 
10Gʼuiˬsha lehˬ maˇ cawˇ ve tsuh tu leh tehˆ nyi tuˬ hta‸ yehˇ ve chaw hui hta‸ 
canˇ ve yoˬ. 
11Yaˇ ehˉ teˇ gʼaˇ te chehˇ ve kanˉ hta‸ nyi leh, yawˇ hkʼaˬ hkʼe ve chaw hpeh‸ 
ve hta‸ shiˍ hpeh‸ ve yoˬ. 
12Gʼuiˬsha lehˬ ngaˬ hui hta‸ mawˬ puiˉ ve mehˆ shiˍ leh kaˇ puiˉ ve naˍ paw 
piˇ laˇ taˍ ve yoˬ. 

13Nawˬ lehˬ zuh‸ ve tiˉ te chehˇ ve kʼo, haˍ gʼawˇ la tuˬ yoˬ. Kanˉ te chehˇ ve 
kʼo caˇ tuˬ dawˬ tuˬ hkʼa biˇ cawˬ tuˬ yoˬ. 
14Mawˇ vuiˬ shehˍ hpaˇ lehˬ hkʼaˬ htaˆ ka‸ mawˇ hpfuhˇ hkʼaˆ jaˇ, tiˉ kʼoˆ ve 
yoˬ. Ya‸ hkʼaˇ, yawˇ sainˍ hkʼaw tawˆ kʼai peuˬ hkʼaw‸ nawˉ, yawˇ mawˇ vuiˬ 
ve awˬ lawn tawˇ uiˍ tawˇ mvuh ca yaw toˇ puiˉ ve yoˬ. 
15Nawˬ kʼoˆ chehˇ ve tawˇ hta‸ nawˬ hkʼa deh‸ shiˍ ve kʼo, hpu shi a‸ kehˉ 
awˬ hpfuhˇ hkʼaˆ ve mawˇ nawˬ cawˬ taˍ peuˬ ve yoˬ. 
16Chaw luˬ paˍ lehˬ shu ve jeˬ hta‸ ga shaiˍ piˇ tuˬ ka ti‸ ca te ve kʼo, yawˇ geh 
cawˬ ve mawˇ jeˬ hta‸ awˉ lawˉ yuˬ taˍ cawˇ ve yoˬ. 
17Maˇ hteˇ maˇ cawˇ ve awˬ hkʼaw lo ca gʼa taˍ ve caˇ tuˬ lehˬ, awˬ hkui cawˬ 
jaˇ ve htawˇ awˬ hkʼaw‸ nawˉ kʼo shehˇ shiˍ hkʼa biˇ cawˬ ve maw‸ kʼaw hkʼe 
hpeh‸ tuˬ yoˬ. 
18Da‸ ve dawˇ hkʼaˇ hta‸ ca-o. Nawˬ uiˍ la da‸ la tuˬ yoˬ. Ma‸ hkʼeun maˇ jiˇ 
sheˍ kʼo, ma‸ bawˆ kuiˬ lo taˇ kʼai. 
19Shu awˬ lawn ca kʼoˆ puiˉ ve chaw lehˬ faˉ taˍ cawˇ ve tawˇ hta‸ faˉ taˍ maˇ 
gʼa. Tawˇ maˇ ve chaw awˬ paˇ lo taˇ ca chehˇ taˍ. 
20Awˬ pa awˬ e hta‸ hkeu ve chaw lehˬ, suh kʼai chehˇ ve aˬ miˍ kawˆ faiˇ hkʼe 
hpeh‸ ve yoˬ. 
21Hkʼa sha sha-ehˬ ca gʼa ve hpu lehˬ, hkʼa sha sha-ehˬ mehˉ kʼai puiˉ ve yoˬ. 
22Shu te ya‸ laˇ ve hta‸ nawˬ awˬ to taˇ kʼaw‸ te hkʼaw‸ piˇ. Gʼuiˬsha hta‸ 
gʼaˇ va-o. Yawˇ nyi leh te laˇ tuˬ yoˬ. 
23Maˇ cawˇ ve tsuh tu leh tehˆ nyi tuˬ hta‸ yehˇ ve chaw hui hta‸ Gʼuiˬsha 
canˇ ve yoˬ. 
24Gʼuiˬsha lehˬ ngaˬ hui kʼai cawˇ ve ya‸ kʼaw hta‸ gu taˍ peuˬ. Chaw yaˇ lehˬ 
a shu yawˇ ve ya‸ kʼaw hta‸ hkʼaˬ hkʼe te gu taˍ hpeh‸ tuˬ le. 
25Gʼuiˬsha hta‸ tanˇ piˇ tuˬ ka ti‸ maˇ te sheˍ gʼuˇ suhˍ hkʼa deh‸ dawˇ nyi-o. 
Awˬ hkʼaw‸ nawˉ kʼo nawˬ kʼaw‸ dawˇ nawˇ tuˬ yoˬ. 

26Cuˇ yiˍ cawˬ ve jawˇmawˇ lehˬ haiˬ ve kanˉ te chehˇ ve chaw hta‸ gʼa‸ ca 
leh, ciˍ yanˍ piˇ tuˬ yoˬ. Yawˇ hta‸ ha kʼaˉ piˇ tuˬ ve maˇ heˆ. 
27Gʼuiˬsha lehˬ ngaˬ hui hta‸ dawˇ shiˍ puiˉ ve nyi ma piˇ laˇ ve yoˬ. Ngaˬ hui 
ve awˬ to hkʼaw lo ca faˉ taˍ maˇ gʼa. 
28Jawˇmawˇ lehˬ hteˇ ve cawˇ ve hkʼaw mvuhˇ miˬ hta‸ uˉ peunˍ chehˇ ve kʼo, 
kanˇ paˆ hkʼa biˇ cawˬ ve yoˬ. 
29Yaˇ nehˬ teˇ hpaˍ ve awˬ gʼaˇ awˬ shaˉ hta‸ ngaˬ hui sheˉ lai leh, oˉ kʼoˍ hpu 
la peuˬ ve chaw mawˇ teˇ hpaˍ hta‸ ngaˬ hui yawˆ yan ve yoˬ. 
30Ngaˬ hui ve kanˉ hkʼaˇ hta‸ kʼaw‸ gu kʼaw‸ pa tuˬ, teˇ pawˆ pawˆ ngaˬ hui 
hkanˍ maˇ gʼaˇ law‸ law‸ ve awˬ ceuˬ hta‸ gʼa hpuˇ puiˉ ve yoˬ. 

Tawˇ naˉ ve li‸ 21 

1Gʼuiˬsha lehˬ iˉ kaˆ lawˬ hta‸ yawˇ kʼai piˇ lawˬ gaˇ ve teˇ hpawˇ lo kʼai piˇ 
gʼa ve hkʼe, jawˇmawˇ ve nyi ma hta‸ htawˇ hkʼa sha sha-ehˬ yuˬ hpfuhˆ piˇ 
gʼa ve yoˬ. 
2Nawˬ te chehˇ ve kanˉ lehˬ cawˇ jaˇ peuˬ, teh‸ nawˬ dawˇ taˍ ve yoˬ. Ya‸ 
hkʼaˇ, Gʼuiˬsha lehˬ nawˬ ve dawˇ hkʼaˇ hta‸ suhˉ jehˬ chehˇ ve hta‸ 
dawˇnawˇ-oˆ. 
3Cawˇ ve da‸ ve kanˉ hta‸ tiˉ te-o. Oˇ hkʼe te ve lehˬ, tuˉ tanˇ tuˬ awˬ ceuˬ yuˬ 
laˬ ve a‸ kehˉ Yawˇ nyi ma cawˇ ve yoˬ. 
4Haiˬ ve chaw teˇ hpaˍ ve nyi ma hkʼaw maˇ da‸ ve dawˇ hkʼaˇ hkʼa biˇ cawˬ 
taˍ ve yoˬ. Chi hkʼe ve nyi ma lehˬ venˇbaˆ cawˬ ve yoˬ. 
5Nawˬ hkʼa deh‸ gu taˍ ve hkʼaw kanˉ te ve kʼo, caˇ leuˉ dawˬ leuˉ hkʼa biˇ 
cawˬ tuˬ yoˬ. Ya‸ hkʼaˇ, nawˬ hkʼa deh‸ maˇ te ve kʼo caˇ law‸ tuˬ ve maˇ heˆ. 
6Maˇ hteˇ maˇ cawˇ ve awˬ hkʼaw lo nawˬ ca gʼa taˍ ve hpu shi mawˇ jeˬ lehˬ, 
teˇ hkui tiˉ mehˉ kʼai tuˬ yoˬ. Nawˬ htawˇ suh kuiˬ lo gʼa gaˬ tuˬ yoˬ. 
7Haiˬ ve chaw lehˬ haiˬ ve kanˉ hta‸ te ve pa taw, gʼa luˬ gʼa sheˆ tuˬ yoˬ. 
Yawˇ hui lehˬ da‸ ve kanˉ hta‸ maˇ te gaˇ puiˉ. 

8Venˇbaˆ cawˬ ve chaw lehˬ kʼaw‸ ve ya‸ kʼaw hta‸ te toˇ chehˇ ve yoˬ. 
Venˇbaˆ maˇ cawˬ ve chaw lehˬ da‸ ve kanˉ hta‸ tiˉ te ve yoˬ. 
9Yehˬ hkʼaw lo tawˇ maˇ ve awˬ miˇ ma geh gʼa chehˇ taˍ ve a‸ kehˉ, yehˬ 
hkʼoˆ lo gʼa taˆ mui taˍ ve lehˬ leuˉ leh da‸ jaˇ ve yoˬ. 
10Haiˬ ve chaw lehˬ shu hta‸ ya‸ gaˇ puiˉ ve yoˬ. Shu hta‸ ha kʼaˉ ve nyi ma 
maˇ cawˬ. 
11Haiˬ ve chaw ciˍ yanˍ ve hta‸ gʼa hkanˍ ve teˇ yanˇ, maˇ dawˇ nyi puiˉ ve 
chaw shaˍ ti‸ gʼa ve yoˬ. Cuˇ yiˍ cawˬ ve chaw lehˬ yawˇ gʼa henˇ taˍ ve teˇ 
hpaˍ hta‸ na yuˬ puiˉ ve yoˬ. 
12Hteˇ ve cawˇ ve Gʼuiˬsha lehˬ, haiˬ ve chaw hui ve yehˬ kʼa hkʼaw hkʼaˬ hkʼe 
hpeh‸ chehˇ ve hta‸ shiˍ chehˇ ve yoˬ. Yawˇ lehˬ chaw oˇ ve teˇ hpaˍ hta‸ luˬ 
kʼai piˇ tuˬ yoˬ. 
13Haˍ gʼawˇ ve chaw kuˬ hawˬ ve awˬ hkawˇ hta‸ nawˬ maˇ na yuˬ piˇ ve kʼo, 
nawˬ kuˬ hawˬ ve teˇ yanˇ chaw teˇ gʼaˇ ka‸ na yuˬ laˇ tuˬ ve maˇ heˆ. 
14Chaw teˇ gʼaˇ gʼaˇ nawˬ hta‸ nyi ma zuhˆ ve kʼo, baˬ kuiˬ lo hkʼawˇ piˇ ve la‸ 
shawnˍ lehˬ yawˇ hta‸ nyi ma kʼaw‸ sha la piˇ tuˬ yoˬ. 
15Hteˇ ve cawˇ ve kanˉ hta‸ te ve kʼo, da‸ ve chaw ha lehˬ ve yoˬ. Ya‸ hkʼaˇ, 
haiˬ ve chaw nyi ma luˬ ve yoˬ. 
16Da‸ ve hta‸ te hkawˇ maˇ shiˍ ve chaw hta‸ suh ve teˇ ceuˬ law nyi chehˇ taˍ 
ve yoˬ. 
17Awˬ me‸ awˬ hponˇ, a pehˉ meuˇ gʼuiˬ leh da‸ ve caˇ tuˬ teˇ hpaˍ lehˬ, nawˬ 
hta‸ paw sha la piˇ gʼa tuˬ ve maˇ heˆ. 
18Da‸ ve chaw hta‸ te luˬ piˇ gaˇ ve chaw lehˬ, luˬ kuiˬ sheˆ kuiˬ lo gʼa gaˬ tuˬ 
yoˬ. 
19Tawˇ maˇ ve awˬ miˇ ma geh gʼa chehˇ taˍ ve a‸ kehˉ, heh puiˉ hkʼaw lo gʼa 
ca chehˇ taˍ ve lehˬ leuˉ leh da‸ jaˇ ve yoˬ. 

20Cuˇ yiˍ cawˬ ve chaw lehˬ paw sha leh awˬ me‸ awˬ hponˇ cawˬ ve yoˬ. Ya‸ 
hkʼaˇ, cuˇ yiˍ maˇ cawˬ ve chaw lehˬ yawˇ hui ca gʼa taˍ ve hpu hta‸ haˆ haˆ 
yehˇ baˬ ve yoˬ. 
21Shu hta‸ ha kʼaˉ puiˉ leh hteˇ ve cawˇ ve chaw lehˬ, co zuhˬ ha zuhˬ cawˬ tuˬ 
yoˬ. Shu yawˇ hta‸ yawˆ yan leh taˍ uiˍ taˍ mvuh piˇ tuˬ yoˬ. 
22Cuˇ yiˍ cawˬ ve ma‸ poˍ lehˬ ma‸ yaˇ hkʼa biˇ chehˇ taˍ ve venˇ hta‸ bawˆ 
yuˬ leh, venˇ oˇ ve hta‸ te luˬpiˇ gʼa ve yoˬ. 
23Nawˬ maˇ sho‸ sha‸ gaˇ ve kʼo, nawˬ tawˇ yaw ve hta‸ shaˍ ti‸ hkʼa deh‸ 
taˍ-o‸. 
24Nyi ma kʼaw‸ ve chaw ngaˬ hta‸ maˍ laˇ-oˆ. Oˇ hkʼe te ve kʼo nyi ma uiˍ ve, 
caˆ muiˬ ve, leh shu awˬ pon maˇ dawˇ nyi puiˉ ve chaw ngaˬ nawˬ hta‸ maˍ 
laˇ tuˬ yoˬ. 
25Kanˉ te bawˬ ve chaw lehˬ a shu yawˇ awˬ to hta‸ tiˇ pehˍ chehˇ ve yoˬ. 
26Yawˇ lehˬ, yawˇ heuˆ gaˇ ve awˬ ceuˬ hta‸ tiˉ dawˇ nyi chehˇ puiˉ ve yoˬ. Ya‸ 
hkʼaˇ, hteˇ ve cawˇ ve chaw lehˬ shu hta‸ ha lehˬ ha kʼa tanˇ piˇ ga piˇ puiˉ ve 
yoˬ. 
27Haiˬ ve chaw hui yuˬ laˬ ve tuˉ tanˇ tuˬ hta‸ Gʼuiˬsha canˇ ve yoˬ. 
28Heˍ puiˉ ve chaw shaˉ hkiˆ hkanˍ ve tawˇ hta‸ shu maˇ yonˍ. Ya‸ hkʼaˇ, dawˇ 
nyi puiˉ ve chaw yaw ve tawˇ hta‸ shu na yuˬ ve yoˬ. 
29Hteˇ ve cawˇ ve chaw lehˬ a shu yawˇ awˬ to hta‸ yonˍ chehˇ ve yoˬ. Haiˬ ve 
chaw lehˬ shu yonˍ gʼa tuˬ gʼaˇ hte‸ gʼa coˇ caˇ ve yoˬ. 
30Gʼuiˬsha nawˬ geh maˇ chehˇ ve kʼo, nawˬ hkʼaˬ ma cuˇ yiˍ cawˬ lehˬshiˍ puiˉ 
ve htawˇ te‸ chiˉ awˬ bon maˇ cawˬ. 
31Ma‸ bawˆ tuˬ awˬ pon nawˬ iˉ mvuhˇ maˇ maˇ ca gʼa hpeh‸ ve yoˬ. Ya‸ 
hkʼaˇ, nawˬ hta‸ gʼaˇ shehˍ hpaˇ hpeh‸ la piˇ ve lehˬ Gʼuiˬsha yoˬ. 

Tawˇ naˉ ve li‸ 22 

1Shu nawˬ hta‸ da‸ ve awˬ meh leh hpu shi mawˇ jeˬ hta‸ leuˆ yuˬ tcuh laˇ ve 
kʼo, da‸ ve awˬ meh hta‸ leuˆ yuˬ-o‸. 



1717 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

2Paw sha ve chaw leh haˍ gʼawˇ ve chaw hta‸ htawˇ, Gʼuiˬsha te hpanˍ taˍ ve 
yoˬ. 
3Dawˇ nyi puiˉ ve chaw lehˬ kawˆ tuˬ dawˇ haˍ tuˬ gaˬ la chehˇ ve hta‸ mawˬ 
leh, jaw kʼai puiˉ ve yoˬ. Maˇ dawˇ nyi puiˉ ve chaw lehˬ gʼuˇ suhˍ kʼai leh 
dawˇ haˍ tuˬ hta‸ gʼa hpuˇ ve yoˬ. 
4Gʼuiˬsha hta‸ yawˆ yan leh nyi ma nehˬ lehˍ taˍ-o‸. Oˇ hkʼe te ve kʼo nawˬ 
paw sha ve, awˬ me‸ awˬ hponˇ, leh co zuhˬ ha zuhˬ cawˬ tuˬ yoˬ. 
5Nawˬ ve a sha‸ hta‸ nawˬ ha‸ ve kʼo, haiˬ ve chaw hta‸ hpeh yuˬ tuˬ ya‸ 
kʼaw hpuiˇ lo htaw taˍ ve va hta‸ jaw kʼai-o. 
6Yaˇ ehˉ teˇ gʼaˇ hkʼaˬ hkʼe a sha‸ te‸ cawˇ ve yawˇ hta‸ maˍ piˇ-oˆ. Yawˇ a sha
‸ te‸ chehˇ ve teˇ co-e awˬ lawn oˇ ve hta‸ dawˇ nawˇ chehˇ tuˬ yoˬ. 
7Haˍ gʼawˇ ve chaw lehˬ paw sha paˍ ve awˬ ceˬ hpeh‸ ve yoˬ. Shu geh hpu ca 
chiˇ ve chaw lehˬ, hpu chiˇ piˇ shehˍ hpaˇ ve awˬ ceˬ hpeh‸ ve yoˬ. 
8Nawˬ lehˬ maˇ hteˇ maˇ cawˇ ve awˬ yawˇ hta‸ sheˍ ve kʼo, luˬ ve sheˆ ve awˬ 
ceuˬ yeˬ tawˆ la tuˬ yoˬ. Shu hta‸ fawˉ mehˍ gaˇ ve nyi ma htawˇ mehˉ kʼai tuˬ 
yoˬ. 
9Haˍ gʼawˇ ve chaw hui hta‸ ha lehˬ ha kʼa caˇ tuˬ pehˬ caˍ piˇ-oˆ. Oˇ hkʼe te 
ve kʼo nawˬ awˬ bon gʼa tuˬ yoˬ. 
10Maˇ da‸ ve dawˇ hkʼaˇ cawˬ ve chaw geh tawˆ kʼai-o. Oˇ hkʼe te ve kʼo tawˇ 
gʼawˬ da‸ ve leh ya‸ da‸ jiˆ da‸ ve mehˉ kʼai tuˬ yoˬ. 
11Nawˬ ve nyi ma da‸ kehˬ leh na sha ve tawˇ yaw puiˉ ve kʼo, nawˬ lehˬ 
jawˇmawˇ ve awˬ chawˇ hpeh‸ la tuˬ yoˬ. 
12Gʼuiˬsha lehˬ hteˇ ve cawˇ ve chaw hta‸ ha‸ shaˉ piˇ leh, haiˬ ve chaw hui ve 
dawˇ hkʼaˇ hta‸ te luˬ piˇ ve yoˬ. 
13Bawˬ ve chaw lehˬ aˉ hkʼaw lo tiˉ chehˇ taˍ ve yoˬ. Yawˇ awˬ baˬ hpawˇ tawˆ-
e kʼo laˇ che‸ la, teh‸ kʼoˆ ve yoˬ. 
14Haˉ chawˇ haˉ paˆ te ve teˇ ceuˬ lehˬ va hta‸ shuˍ ve yoˬ. Gʼuiˬsha nyi ma 
zuhˆ ve chaw lehˬ, va oˇ ve hta‸ yaw ve yoˬ. 

15Yaˇ ehˉ teˇ hpaˍ lehˬ hko jaˇ leh, laiˉ ceuˬ te puiˉ ve yoˬ. Ya‸ hkʼaˇ, yawˇ hui 
hta‸ jaw‸ maˍ piˇ ve kʼo, hkʼaˬ hkʼe te cawˇ ve hta‸ shiˍ la ve yoˬ. 
16Paw sha ve chaw hui hta‸ la‸ shawnˍ te piˇ ve chaw, maˇ heˆ kʼo, haˍ gʼawˇ 
ve chaw hta‸ nyiˉ caˇ leh paw sha la tuˬ te ve chaw lehˬ haˍ gʼawˇ kʼai tuˬ 
yoˬ. 

Cuˇ yiˍ cawˬ ve tawˇ shehˆ chi hkawˇ 

17Na taˍ sheˍ. Cuˇ yiˍ cawˬ ve chaw hui kʼoˆ taˍ ve tawˇ ngaˬ nawˬ hui hta‸ 
kʼoˆ maˍ laˇ shaˍ. Yawˇ hui maˍ laˇ ve teˇ hpaˍ hta‸ henˇ yuˬ-o‸. 
18Nawˬ lehˬ tawˇ oˇ ve teˇ hpaˍ hta‸ dawˇ nawˇ chehˇ ve kʼo, gʼa ha lehˬ tuˬ 
yoˬ. 
19Nawˬ hui Gʼuiˬsha hta‸ gʼaˇ va tcuh piˇ lawˬ gaˇ ve yoˬ. Chi hta‸ pa taw, 
tawˇ oˇ ve teˇ hpaˍ ngaˬ nawˬ hui hta‸ kʼoˆ maˍ laˇ gaˇ ve yoˬ. 
20Cuˇ yiˍ cawˬ ve tawˇ 30 hkawˇ hta‸ ngaˬ bvuh‸ keu taˍ ve yoˬ. Oˇ ve teˇ hpaˍ 
lehˬ cuˇ yiˍ tawˇ hkawˇ leh, da‸ ve dawˇ hkʼaˇ piˇ laˇ ve tawˇ teˇ hpaˍ hpeh‸ 
ve yoˬ. 
21Hteˇ ve cawˇ ve lehˬ hkʼaˬ hkʼe ve awˬ ceuˬ hpeh‸ ve nawˬ hui hta‸ maˍ laˇ 
tuˬ yoˬ. Nawˬ hui hta‸ hpehˇ peu leh awˬ ceuˬ oˇ ve hta‸ gʼa‸ ca tcuh ve kʼo, 
nawˬ hui lehˬ cawˇ ve awˬ ceuˬ hta‸ ca gʼa tuˬ yoˬ. 

- 1 - 

22Haˍ gʼawˇ ve chaw leh shaˉ nanˉ lo suhˉ ca jehˬ la ve dawˇ maˇ tawˆ ve chaw 
hui hta‸ heˍ caˇ ve taˇ te. 
23Gʼuiˬsha lehˬ yawˇ hui hpawˇ chehˇ leh tawˇ yaw tuˬ yoˬ. Yawˇ hui hta‸ ho 
piˇ ve chaw hta‸ Yawˇ kʼaw‸ ho piˇ tuˬ yoˬ. 

- 2 - 

24Nyi ma zuhˆ puiˉ, beu‸ puiˉ ve chaw hta‸ awˬ chawˇ taˇ te. 
25Nawˬ awˬ chawˇ te ve kʼo yawˇ hui hkʼe hpeh‸ la leh nawˬve nyi ma hta‸ 
kʼaw‸ pa gʼa tuˬ ve maˇ heˆ. 

- 3 - 

26Shu ve jeˬ hta‸ gʼa ga shaiˍ piˇ tuˬ ka ti‸ taˇ te. 

27Nawˬ gʼa ga shaiˍ piˇ maˇ gʼa kʼo, yawˇ hui lehˬ nawˬ ve zuh‸ hpui hta‸ 
htawˇ yuˬ kʼai tuˬ yoˬ. 

- 4 - 

28Nawˬ puˍ nawˬ pi hui piˇ taˉ laˇ ve miˬ tcuhˉ hta‸ taˇ yuˬ jiˆ. 
- 5 - 

29Da‸ ve kanˉ hta‸ tiˉ te ve chaw ngaˬ hta‸ maˍ laˇ-oˆ. Oˇ hkʼe te ve kʼo, shu a
‸ kehˉ da‸ leh jawˇmawˇ hta‸ awˬ chawˇ te keunˍ ve chaw ngaˬ nawˬ hta‸ 
maˍ laˇ tuˬ yoˬ. 

Tawˇ naˉ ve li‸ 23 

- 6 - 

1Nawˬ lehˬ chaw uiˍ geh caˇ tuˬ teˇ geh gʼa mui caˇ ve kʼo, yawˇ a shu hpeh‸ 
ve hta‸ dawˇ nyi-o. 
2Nawˬ lehˬ caˇ hkʼeh jaˇ ve chaw hpeh‸ ve kʼo shaˍ ti‸ taˍ-o‸. 
3Yawˇ caˍ laˇ ve mehˬ jaˇ ve caˇ tuˬ teˇ hpaˍ hta‸ sheˉ lai jaˇ ve nyi ma taˇ 
cawˬ piˇ. Yawˇ nawˬ hta‸ lawˇ nyi puiˉ ve yoˬ. 

- 7 - 

4Paw sha la tuˬ ve hta‸ uˉ hkeu‸ tcuhˉ leh taˇ gʼa‸ ca. 
5Nawˬ ve hpu teˇ hpaˍ lehˬ toˍ la‸ kʼuˉ naw‸ leh teˇ hkui tiˉ poˬ hpaw-e ve aˉ 
ceˬ hkʼa shuˍ mehˉ kʼai puiˉ ve yoˬ. 

- 8 - 

6Tuˬ ve chaw geh awˍ taˇ mui caˇ. Yawˇ caˍ laˇ ve caˇ tuˬ hta‸ ka‸ taˇ sheˉ lai. 
7Yawˇ lehˬ, Awˍ caˇ la-o, teh‸ kʼoˆ ve htawˇ awˬ tehˬ awˬ na caˍ laˇ gaˇ ve maˇ 
heˆ. Yawˇ dawˇ taˍ ve hkʼe yawˇ awˬ to htawˇ oˇ hkʼe hpeh‸ ve yoˬ. 
8Nawˬ caˇ keu taˍ ve teˇ hpaˍ hta‸ kʼaw‸ hpe‸ baˬ leh, nawˬ yaw ve tawˇ 
teˇhpaˍ htawˇ hkʼe leˇ hpeh‸ tuˬyoˬ. 

- 9 - 

9Chaw luˬ paˍ hta‸ da‸ ve tawˇ taˇ ca yaw maˍ piˇ. Yawˇ ha‸ yuˬ gʼa tuˬ ve 
maˇ heˆ. 



1720 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

- 10 - 

10Nawˬ puˍ nawˬ pi hui piˇ taˉ laˇ ve miˬ tcuhˉ hta‸ taˇ yuˬ jiˆ. Yaˇcuˬshi teˇ 
hpaˍ ve miˬguiˬ hta‸ htawˇ taˇ ca hiˉ yuˬ. 
11Gʼuiˬsha lehˬ yawˇ hui hpawˇ chehˇ leh nawˬ hta‸ suhˉ te laˇ tuˬ yoˬ. 

- 11 - 

12Saˍla‸ teˇ hpaˍ maˍ laˇ ve tawˇ hta‸ na leh hkʼa deh‸ henˇ yuˬ-o‸. 
- 12 - 

13Yaˇ ehˉ teˇ hpaˍ hta‸ jaw‸ maˍ piˇ-oˆ. Oˇ hkʼe te ve pa taw, yaˇ oˇ ve suh-e 
tuˬ ve maˇ heˆ. 
14Yawˇ ve a sha‸ hta‸ htaiˍ hkʼaw‸ piˇ ve yoˬ. 

- 13 - 

15Yaˇ paˍ-oˬ, nawˬ cuˇ yiˍ cawˬ la ve kʼo ngaˬ ha lehˬ jaˇ tuˬ yoˬˬ 
16Nawˬ cuˇ yiˍ cawˬ ve tawˇ yaw chehˇ ve hta‸ ngaˬ gʼa kaˇ ve kʼo, ngaˬ nyi 
hkʼaˇ suh jaˇ tuˬ yoˬ. 

- 14 - 

17Venˇbaˆ cawˬ ve chaw hui hta‸ nyi leh yawˇ hui hkʼe hpeh‸ gaˇ ve nyi ma 
taˇ cawˬ piˇ. Gʼuiˬsha hta‸ yawˆ yan puiˉ ve nyi ma cawˬ piˇ-oˆ. 
18Oˇ hkʼe te ve kʼo, awˬ gʼuˇ suhˍ hpawˇ nawˬ ve ya‸ kʼaw awˬ gʼeuˆ ba lehˍ 
cawˬ tuˬ yoˬ. 

- 15 - 

19Ngaˬ yaˇ paˍ-oˬ, na sheˍ. Cuˇ yiˍ cawˬ leh nawˬ kʼai chehˇ ve ya‸ kʼaw hta‸ 
hkʼa deh‸ dawˇ nyi-o. 
20A pehˉ meuˇ gʼuiˬ dawˬ ponˬ dawˬ leuˉ leh caˇ leuˉ dawˬ leuˉ ve chaw hta‸ 
awˬ chawˇ taˇ te. 
21Tzuhˬ dawˬ bvuhˆ ve chaw lehˬ, haˍ gʼawˇ kʼai tuˬ yoˬ. Nawˬ lehˬ zuh‸ caˇ ve 
tiˉ te chehˇ ve kʼo, maˇ maw maw tzuh‸ keu ve veu‸kʼaˇ hta‸ nawˬ gʼa veu‸ 
deh tuˬ yoˬ. 

- 16 - 

22Nawˬ pa ve tawˇ hta‸na yuˬ-o‸. Yawˇ maˇ heˆ kʼo nawˬ cawˬ la maˇ gʼa. 
Nawˬ ve awˬ e mawˇ la ve teˇ yanˇ, yawˇ hta‸ taˍ uiˍ taˍ mvuh piˇ-oˆ. 
23Hteˇ ve cawˇ ve, cuˇ yiˍ maˍ yiˍ, henˇ yuˬ ve, leh da‸ ve awˬ ceuˬ chi teˇ hpaˍ 
hta‸ vuiˬ yuˬ cawˇ ve yoˬ. Hawˇ baˬ ve maˇ te cawˇ. 
24Hteˇ ve cawˇ ve chaw hui ve awˬ pa lehˬ, ha lehˬ tuˬ cawˬ ve yoˬ. Cuˇ yiˍ 
cawˬ ve yaˇ paˍ teˇ gʼaˇ ve awˬ pa htawˇ, ha lehˬ tuˬ cawˬ ve yoˬ. 
25Nawˬ pa nawˬ e lehˬ nawˬ hta‸ pa taw ha lehˬ tuˬ cawˬ piˇ-oˆ. Nawˬ e hta‸ oˇ 
hkʼe ve ha lehˬ tuˬ piˇ-oˆ. 

- 17 - 

26Yaˇ paˍ-oˬ, hkʼa deh‸ na yuˬ-o‸. Ngaˬa sha‸ te‸ chehˇ ve lehˬ, nawˬ awˬ pon 
henˇ kuiˬ jawˬ kuiˬ hpeh‸ piˇ-oˆ. 
27Meh maˬ lanˉ leh awˬ liˇ awˬ hkʼaˇ maˇ da‸ ve yaˇ miˇ lehˬ, suh piˇ lawˬ gʼa 
ve va hta‸ shuˍ ve yoˬ. 
28Yawˇ hui lehˬ chaw hkʼawˇ hkʼa shuˍ, nawˬ hta‸ law chehˇ leh, chaw laiˉ 
gʼaˇ hta‸ ka ti‸ maˇ yeˬ ve chaw hpeh‸ la piˇ lawˬ peuˬ. 

- 18 - 

29Tzuhˬ dawˬ maˇ ve chaw teˇ gʼaˇ ngaˬ hta‸ maˍ laˇ-oˆ. Oˇ hkʼe te ve kʼo, 
hkʼaˬ htaˆ ka‸ dawˇ haˍ hpeh‸ bawˬ leh shu hta‸ ca ya‸ toˇ chehˇ ve chaw teˇ 
gʼaˇ ngaˬ nawˬ hta‸ maˍ laˇ tuˬ yoˬ. 
30Yawˇ ve mehˆ shiˍ lehˬ hkʼaˬ htaˆ ka‸ nyiˉ-ehˍ cawˬ leh, awˬ to hkʼa peu-eˬ 
hkʼaw kuiˬ naˬ kuiˬ hkʼa biˇ cawˬ ve yoˬ. 
31Tzuhˬ teˇ ceuˬ lehˬ awˬ sheuˉ hkʼaˬ ma da‸ hkʼaˬ ma nyi sha ve htawˇ, nawˬ 
hta‸ taˇ beˬ gʼa piˇ lawˬ. 
32Shawˉ pawˍ mvuhˇ htiˇ la ve kʼo, tzuhˬ oˇ ve lehˬ nawˬ hta‸ vuiˬ htawˆ ve 
hkʼe naˬ jaˇ piˇ lawˬ tuˬ yoˬ. 
33Nawˬ mehˆ shiˍ hkʼa deh‸ ngaˉ maˇ gaˬ leh, hkʼa deh‸ dawˇ nyi maˇ gʼa. 
Tawˇ ka‸ yaw maˇ gʼa. 

34Nawˬ lehˬ laˇ tsuhˇ gʼuiˬ hkʼoˆ te toˇ chehˇ ve hkʼe hpeh‸ leh, gʼuiˬ baˇ hkʼoˆ 
taˆ taˆ ya‸ ya‸ te chehˇ ve haw lo‸ kʼoˍ hkʼe hpeh‸ tuˬ yoˬ. 
35Shu ngaˬ hta‸ dawˆ laˇ ve hta‸ htawˇ ngaˬ maˇ jawˬ. Aˬ hto‸ ma pa taw ngaˬ 
maˇ nawˇ la ve le. Ngaˬ tzuhˬ teˇ pawˆ kʼaw‸ dawˬ gaˇ sheˍ ve yoˬ, teh‸ nawˬ 
kʼoˆ tuˬ yoˬ. 

Tawˇ naˉ ve li‸ 24 

- 19 - 

1Haiˬ ve chaw teˇ hpaˍ hta‸ nyi leh yawˇ hui hkʼe hpeh‸ gaˇ ve nyi ma taˇ 
cawˬ piˇ. Yawˇ hui hta‸ ka‸ awˬ chawˇ taˇ te. 
2Yawˇ hui lehˬ shu hta‸ ca ya‸ tuˬ ceh tiˉ dawˇ nyi chehˇ ve yoˬ. Yawˇ hui 
maw‸ kʼaw ngaˉ ve teˇ pawˆ le le, chaw teˇ gʼaˇ gʼa dawˇ haˍ ve yoˬ. 

- 20 - 

3Yehˬ teˇ hpaˍ, lehˬ cuˇ yiˍ leh shiˍ puiˉ ve nyi ma hta‸ pa taw cawˬ la ve yoˬ. 
4Shiˍ puiˉ ve nyi ma cawˬ ve kʼo, bawehˇ teˇ hpaˍ htawˇ da‸ jaˇ leh nyi sha jaˇ 
ve yoˬ. 

- 21 - 

5Cuˇ yiˍ cawˬ ve lehˬ awˬ gʼaˇ awˬ shaˉ cawˬ ve a‸ kehˉ da‸ leuˉ ve yoˬ. Yoˬ, 
shiˍ puiˉ ve nyi ma htawˇ awˬ gʼaˇ awˬ shaˉ cawˬ ve a‸ kehˉ da‸ leuˉ ve yoˬ. 
6Ma‸ maˇ ca bawˆ sheˍ gʼuˇ suhˍ, awˉ lawˉ peuˇ awˬ hkʼaˇ gʼa gu taˍ ve yoˬ. 
Da‸ ve dawˇ hkʼaˇ shaˬ gʼa maˇ ve kʼo, shaˬ gʼaˇ hkʼaˇ cawˬ ve yoˬ. 

- 22 - 

7Cuˇ yiˍ cawˬ ve tawˇ hta‸ chaw luˬ paˍ teˇ hpaˍ na maˇ gʼa puiˉ. Shu awˬ 
lawn uiˍ ve kanˉ teˇ hpaˍ jehˬ da‸ htaˇ, yawˇ hui te‸ chiˉ kʼoˆ maˇ gʼa. 

- 23 - 

8Nawˬ lehˬ hkʼaˬ htaˆ ka‸ haiˬ ve kanˉ hkʼaˇ hta‸ ceh tiˉ dawˇ nyi chehˇ ve kʼo, 
maˇ da‸ ve awˬ meh gʼa tuˬ yoˬ. 
9Chaw luˬ paˍ hui ve dawˇ hkʼaˇ lehˬ, venˇbaˆ uiˍ jaˇ ve yoˬ. Shu hta‸ maˇ 
shawˍ maˇ caˆ te ve chaw hta‸ shu canˇ ve yoˬ. 

- 24 - 

10Haˍ ve kanˉ hta‸ gʼa hpuˇ da‸ htaˇ nyi ma luˬ puiˉ ve chaw lehˬ, awˬ tehˬ 
awˬ na gʼaˇ nuˇ ve chaw hpeh‸ ve yoˬ. 

- 25 - 

11Maˇ hteˇ maˇ cawˇ ve awˬ hkʼaw lo suhˉ taˆ leh tiˇ pehˍ piˇ tuˬve chaw hta‸ 
haˆ ga piˇ-oˆ. 
12Kanˉ chi ngaˬ hta‸ maˇ caˉ da‸, teh‸ nawˬ dawˇ tuˬ yoˬ. Ya‸ hkʼaˇ, Gʼuiˬsha 
shiˍ chehˇ mawˬ chehˇ leh, nawˬ ve dawˇ hkʼaˇ hta‸ suhˉ jehˬ tuˬ yoˬ. Nawˬ te 
taˍ ve hkʼe la‸ shawnˍ piˇ laˇ tuˬ yoˬ. 

- 26 - 

13Yaˇ paˍ-oˬ, pehˇ gʼuiˬ hta‸ caˇ-oˆ. Pehˇ gʼuiˬ lehˬ mehˬ jaˇ ve yoˬ. Nawˬ ve ha 
tehˍ hkʼoˆ lo pehˇ gʼuiˬ lehˬ mehˬ jaˇ ve hkʼe, 
14cuˇ yiˍ teˇ ceuˬ htawˇ co ha awˬ pon da‸ jaˇ ve yoˬ. Cuˇ yiˍ hta‸ ca-o. Awˬ 
gʼuˇ suhˍ hpawˇ nawˬ ve ya‸ kʼaw awˬ gʼeuˆ ba lehˍ cawˬ tuˬ yoˬ. 

- 27 - 

15Hteˇ ve cawˇ ve chaw hui hta‸ hiˉ yuˬ luˬ yuˬ tuˬ dawˇ nyi chehˇ ve haiˬ ve 
chaw hkʼe nawˬ taˇ te. 
16Hteˇ ve cawˇ ve chaw lehˬ hkʼaˬ nyiˇ pawˆ paiˍ ve htawˇ, kʼaw‸ tu la ve yoˬ. 
Ya‸ hkʼaˇ, haiˬ ve chaw lehˬ luˬ kʼai sheˆ kʼai ve yoˬ. 

- 28 - 

17Nawˬ ve canˇ paˍ dawˇ haˍ kuiˬ lo gaˬ ve hta‸ nawˬ gʼa mawˬ htaˇ, taˇ ha 
lehˬ. Yawˇ hkui htiˇ poˬ ve teˇ yanˇ htawˇ, nawˬ taˇ ha lehˬ. 
18Nawˬ ha lehˬ chehˇ ve hta‸ Gʼuiˬsha mawˬ chehˇ ve yoˬ. Chi hkʼe te ve hta‸ 
Yawˇ nyi ma maˇ cawˇ. Yawˇ yawˇ hui hta‸ maˇ ciˍ yanˍ piˇ tuˬ naˍ, maˇ shiˍ. 

- 29 - 

19Haiˬ ve chaw teˇ hpaˍ nawˬ hta‸ taˇ dawˇ haˍ tcuh piˇ lawˬ. Yawˇ hui hkʼe 
hpeh‸ gaˇ ve nyi ma ka‸ taˇ cawˬ piˇ. 
20Haiˬ ve chaw teˇ hpaˍ lehˬ, awˬ gʼuˇ suhˍ hpawˇ te‸ chiˉ dawˇ law kuiˬ maˇ 
cawˬ. 

- 30 - 

21Ngaˬ yaˇ paˍ-oˬ, Gʼuiˬsha hta‸ yawˆ yan leh jawˇmawˇ hta‸ taˍ ui ta mvuh-o. 
Yawˇ hui hta‸kʼaw‸ hpfuhˆ ve chaw hui hta‸ awˬ chawˇ taˇ te. 
22Chaw oˇ hkʼe ve teˇ hpaˍ lehˬ, teˇ hkui ceh tiˉ luˬ kʼai tuˬ yoˬ. Gʼuiˬsha te luˬ 
te sheˆ puiˉ ve hta‸ nawˬ shiˍ chehˇ aw laˇ. 

Awˬ nu ve cuˇ yiˍ tawˇ hkawˇ teˇ hpaˍ 

23Cuˇ yiˍ cawˬ ve chaw teˇ hpaˍ chi hkʼe kʼaw‸ kʼoˆ taˍ sheˍ ve yoˬ. Chaw yaˇ 
ve mehˆ hpfuhˇ hta‸ nyi leh suhˉ jehˬ piˇ ve lehˬ ya‸ jaˇ ve yoˬ. 
24Venˇbaˆ cawˬ ve chaw hta‸ hkʼe leˇ ponˬ piˇ ve suhˉ jehˬ paˍ hta‸ chaw hkʼa 
peu-eˬ canˇ leh hkeu ve yoˬ. 
25Venˇbaˆ cawˬ ve chaw hta‸ ciˍ yanˍ piˇ ve suhˉ jehˬ shehˍ hpaˇ lehˬ, awˬ meh 
da‸ leh uiˍ la mvuh la tuˬ yoˬ. 
26Hteˇ ve cawˇ ve hkʼaw kʼaw‸ yaw hkʼaw‸ piˇ ve lehˬ, awˬ tehˬ awˬ na awˬ 
chawˇ hpeh‸ ve awˬ heˆ hpeh‸ ve yoˬ. 
27Nawˬ ti mi maˇ te gʼa sheˍ ve ceh ceh, nawˬ ve chehˇ kuiˬ yehˬ hta‸ awˉ lawˉ 
taˇ te. 
28Shaˉ hkiˆ hkʼa deh‸ maˇ cawˬ ve kʼo, chaw teˇ gʼaˇ hta‸ ka‸ venˇbaˆ taˇ taˍ. 
Shu hta‸ maˇ heˆ heˆ ve shaˉ hkiˆ taˇ hkanˍ. 
29Yawˇ ngaˬ hta‸ te laˇ ve hkʼe, ngaˬ yawˇ hta‸ kʼaw‸ te hkʼaw‸ piˇ shaˍ, teh‸ 
taˇ kʼoˆ. 
30Ngaˬ lehˬ chaw bawˬ paˍ teˇ gʼaˇ ve ti mi leh a pehˉ meuˇ hko hkʼaw hpanˍ 
kʼai taˉ peuˬ. 
31Oˇ kaˬ lo zuhˇ mvuh‸ teˇ hpaˍ hkʼa biˇ cawˬ taˍ ve yoˬ. Hko ko taˍ ve htawˇ 
paˆ kʼai peuˬ. 
32Chi ve hta‸ ngaˬ mawˬ leh dawˇ nyi ve teˇ yanˇ ngaˬ teˇ ceuˬ dawˇ shiˍ la ve 
yoˬ. 
33Nawˬ ve la‸ sheh pehˉ leh hkʼa deh‸ zuh‸ taˍ-o‸. 
34Nawˬ zuh‸ muiˉ kʼa chehˇ ve teˇ yanˇ, haˍ gʼawˇ ve teˇ ceuˬ lehˬ chaw hkʼawˇ 
hkʼa shuˍ nawˬ geh gaˬ la tuˬ yoˬ. 

Tawˇ naˉ ve li‸ 25 

Sawˉla‸monˍ ve tcuhˉ kuiˬ naˉ ve tawˇ teˇ hpaˍ 

1Tawˇ chi teˇ hpaˍ lehˬ, Yuˇda‸ jawˇmawˇ Heˍsaˍkiˆ ve hawˉ yehˬ hkʼaw bvuh‸ 
yuˬ taˍ ve Sawˉla‸monˍ ve tcuhˉ kuiˬ naˉ ve tawˇ teˇ hpaˍ hpeh‸ ve yoˬ. 
2Awˬ ceuˬ hkʼa peu-eˬ ve hta‸ faˉ taˍ gʼa ve Gʼuiˬsha hta‸ ngaˬ hui taˍ uiˍ ve 
yoˬ. Awˬ ceuˬ teˇ hpaˍ hta‸ hpeu‸ maˍ laˇ gʼa ve jawˇmawˇ teˇ hpaˍ hta‸ ngaˬ 
hui taˍ uiˍ ve yoˬ. 
3Jawˇmawˇ teˇ gʼaˇ dawˇ nyi chehˇ ve awˬ ceuˬ hta‸ nawˬ shiˍ maˇ hpeh‸. 
Mvuhˇ naw ma mvuh leh laˇ tsuhˇ gʼuiˬ naˉ ve hkʼe, yawˇ ve dawˇ hkʼaˇ hta‸ 
ngaˬ hui gʼa‸ maˇ mi taˬ. 
4Hpu hta‸ lawˍ ve kʼo da‸ jaˇ ve hpu hta‸ gʼa ve yoˬ. 
5Haiˬ ve dawˇ hkʼaˇ piˇ shehˍ hpaˇ teˇ hpaˍ hta‸ jawˇmawˇ geh gʼa‸ kʼoˬ ve 
kʼo, mvuhˇmiˬ hkʼaw hteˇ ve cawˇ ve awˬ ceuˬ kʼaw‸ cawˬ la tuˬ yoˬ. 
6Nawˬ jawˇmawˇ gʼuˇ suhˍ lo huˉ chehˇ ve kʼo, chaw uiˍ teˇ gʼaˇ hkʼa shuˍ caˆ 
muiˬ ve hkʼaw tawˇ yaw ve taˇ te. 
7Da‸ ve chehˇ kuiˬ lo mui tcuh laˇ ve lehˬ, nawˬ mui taˍ ve mui hkʼawˇ awˬ nu 
ve chaw uiˍ teˇ gʼaˇ hta‸ gʼa kʼaw‸ piˇ ve a‸ kehˉ da‸ leuˉ ve yoˬ. 
8Nawˬ hkʼa gʼa mawˬ ve awˬ ceuˬ shaˉ nanˉ lo haˆ taˇ ca gʼuiˇ hto piˇ. Nawˬ a‸ 
kehˉ shiˍ ve chaw teˇ gʼaˇ ca kʼaw‸ hto gaˬ la leh, nawˬ kʼoˆ ve hkʼe maˇ heˆ 
ve kʼo hkʼaˬ hkʼe te tuˬ le. 
9Nawˬ ve dawˇ hkʼaˇ leh shu ve dawˇ hkʼaˇ maˇ hawˍ da‸ ve kʼo, cawˇ da‸ tuˬ 
haˆ haˆ te-o. Faˉ taˍ cawˇ ve awˬ ceuˬ shu hta‸ taˇ hto piˇ. 
10Oˇ hkʼe te ve kʼo, nawˬ lehˬ shaˍ ti‸ maˇ cawˬ ve chaw hpeh‸ ve hta‸ shu 
shiˍ la leh nawˬ gʼa ya‸ taw tuˬ yoˬ. 
11Da‸ ve dawˇ hkʼaˇ hpeu‸ maˍ laˇ ve lehˬ, hpu hkʼeun hta‸ tcuhˉ taˍ ve shi 
hkʼe hpeh‸ ve yoˬ. 
12Na yuˬ gaˇ puiˉ ve chaw hta‸ shaˍ ti‸ piˇ ve tawˇ hkawˇ lehˬ, awˬ hpfuhˇ 
hkʼaˆ jaˇ ve shi la‸ peˍ leh shehnˉ shiˍ a‸ kehˉ da‸ leuˉ ve yoˬ. 

13Gʼaˇ va gʼa ve awˬ ceˬ paˍ lehˬ mvuhˇ cha chiˆ htaˇ gʼa dawˬ ve iˉ kaˆ hkʼa 
shuˍ, awˬ shehˍ hpaˇ hta‸ nyi ma sha piˇ ve yoˬ. 
14Shu hta‸ piˇ tuˬ ka ti‸ te taˍ ve htawˇ maˇ piˇ ve chaw lehˬ, mvuhˇ yeˬ shiˍ 
ce la piˇ maˇ gʼa ve moˬ hkʼe hpeh‸ ve yoˬ. 
15Tawˇ nuˇ lehˍ yaw ve lehˬ, heh jaˇ ve nyi ma hta‸ nuˇ la piˇ leh, uˉ peunˍ 
shehˍ hpaˇ teˇ hpaˍ hta‸ htawˇ na sha piˇ lawˬ ve yoˬ. 
16Pehˇ gʼuiˬ hta‸ nawˬ loˍ ve a‸ kehˉ taˇ caˇ. Caˇ maˇ kʼo hpe‸ tuˬ yoˬ. 
17Nawˬ paˇ nawˬ kui chehˇ ve chaw hui geh teˇ hkui teˇ hkui taˇ ca guiˇ. Yawˇ 
nawˬ hta‸ nyi bawˬ leh canˇ tuˬ yoˬ. 
18Maˇ heˆ heˆ ve shaˉ hkiˆ hkanˍ ve lehˬ, aˉ hte‸ leh hkaˆ ce hkʼa shuˍ kawˆ tuˬ 
uiˍ jaˇ ve yoˬ. 
19Sho‸ sha‸ ve awˬ yanˇ awˬ hkʼaw lo, yonˍ maˇ gʼa ve chaw hta‸ gʼaˇ va ve 
lehˬ, ciˬ maˇ cawˬ ve chaw awˍ caˇ ve, leh hkui luˬ paˍ ya‸ kʼaw toˇ ve hta‸ 
shuˍ ve yoˬ. 
20Nyi ma maˇ sha ve chaw hta‸ kʼa muiˬ hkawˇ kʼa maˍ piˇ ve lehˬ, mvuhˇ kaˆ 
yanˇ htaˇ shu ve aˉ po‸ hta‸ kʼehˆ baˬ piˇ ve, leh hkʼaw taˍ kuiˬ hkʼaw aˉ leh‸ 
cu keu piˇ ve hkʼe hpeh‸ ve yoˬ. 
21Nawˬ ve canˇ paˍ awˍ meu‸ ve kʼo caˍ piˇ-oˆ. Iˉ kaˆ shiˉ ve kʼo taw piˇ-oˆ. 
22Oˇ hkʼe te ve kʼo, yawˇ mehˆ hpfuhˇ haw leh Gʼuiˬsha htawˇ nawˬ hta‸ awˬ 
bon na‸ laˇ tuˬ yoˬ. 
23Awˬ na hpawˇ ve mvuhˇ haw meuˆ laˬ kʼo mvuhˇ yeˬ laˬ ve hkʼe, teˇ gʼaˇ ve 
awˬ lawn teˇ gʼaˇ kʼoˆ da‸ ve kʼo nyi ma gʼa zuhˆ ve yoˬ. 
24Tawˇ maˇ ve awˬ miˇ ma geh yehˬ hkʼaw gʼa chehˇ ve a‸ kehˉ, yehˬ hkʼoˆ lo 
ca taˆ mui taˍ ve lehˬ leuˉ leh da‸ jaˇ ve yoˬ. 
25Vuiˇ ve mvuhˇmiˬ lo gaˬ la ve da‸ ve awˬ lawn sha tanˇ lehˬ, iˉ kaˆ shiˉ chehˇ 
htaˇ gawˬ lehˍ ve iˉ kaˆ teˇ kawˆ gʼa dawˬ ve hkʼe hpeh‸ ve yoˬ. 
26Haiˬ ve chaw hui ve dawˇ hkʼaˇ hta‸ ha‸ yuˬ ve chaw lehˬ, kuiˇ nuˬ ve nanˬ 
bawˍ leh, tiˬ jaˇ ve iˉ kaˆ lawˬ hkʼe hpeh‸ ve yoˬ. 

27Pehˇ gʼuiˬ caˇ maˇ ve kʼo maˇ da‸. Awˬ me‸ awˬ hponˇ hta‸ ca ve chaw lehˬ, 
awˬ me‸ awˬ hponˇ luˬ kʼai tuˬ yoˬ. 
28Yeunˇ hkanˍ puiˉ ve nyi ma maˇ cawˬ ve chaw lehˬ, lanˇ venˇ maˇ cawˬ ve 
venˇ hta‸ shuˍ ve yoˬ. 

Tawˇ naˉ ve li‸ 26 

1Chaw luˬ paˍ hta‸ chiˇmvuh piˇ ve lehˬ, mvuhˇ goˇ yanˇ ciˍ gʼuiˬ kʼa ve, leh 
caˬ gʼeu‸ htaˇ mvuhˇ yeˬ laˬ ve hkʼe hkanˍ haˍ jaˇ ve awˬ ceuˬ hpeh‸ ve yoˬ. 
2Hkeu ve teˇ ceuˬ lehˬ maˇ keunˍ ve chaw hta‸ te‸ chiˉ luˬ tuˬ te piˇ maˇ gʼa. 
Poˬ caw toˇ leh teˇ pawˆ ka‸ maˇ ca mui ve ngaˇ hkʼe hpeh‸ ve yoˬ. 
3Iˉ mvuhˇ hta‸ gʼa jaw‸ maˍ piˇ leh, piˉlaˬ hta‸ aˉ caˆ hkeh gʼa hpeh piˇ ve 
hkʼe, chaw luˬ paˍ hta‸ gʼa jaw‸ maˍ piˇ ve yoˬ. 
4Nawˬ lehˬ tcuhˉ kuiˬ maˇ cawˬ ve na nyi hkawˇ hta‸ kʼaw‸ yaw hkʼaw‸ piˇ ve 
kʼo, nawˬ ka‸ na nyi laˇ shehˍ hpaˇ hkʼa shuˍ tcuhˉ kuiˬ maˇ cawˬ ve chaw 
hpeh‸ ve yoˬ. 
5Tcuhˉ kuiˬ maˇ cawˬ ve na nyi hkawˇ hta‸ tcuhˉ kuiˬ maˇ cawˬ ve tawˇ kʼaw‸ 
yaw hkʼaw‸ piˇ-oˆ. Oˇ hkʼe te ve kʼo, na nyi shehˍ hpaˇ lehˬ yawˇ hkʼaˬ hkʼe 
ve chaw hpeh‸ ve hta‸ shiˍ la tuˬ yoˬ. 
6Nawˬ lehˬ chaw luˬ paˍ hta‸ tawˇ tcuh ve kʼo, nawˬ ve hkui sheh hta‸ tawˆ 
cheˆ taˍ cawˇ ve yoˬ. Nawˬ lehˬ dawˇ haˍ tuˬ hta‸ ca chehˇ ve chaw hpeh‸ ve 
yoˬ. 
7Hkui kʼaw‸ paˍ lehˬ yawˇ ve hkui sheh hta‸ yehˇ gʼa chehˇ ve hkʼe, chaw luˬ 
paˍ htawˇ tawˇ naˉ ve tawˇ hta‸ yaw gʼa chehˇ sheˍ ve yoˬ. 
8Cuˇ yiˍ maˇ cawˬ ve chaw hta‸ chiˇ mvuh piˇ ve lehˬ hawˉ ma hkʼaw keu 
bawˆ tuˬ ve haˉ pui shiˍ hta‸ aˉ caˆ hkeh hpeh tsuh‸ taˍ ve hkʼe yoˬ. 
9Cuˇ yiˍ cawˬ ve tawˇ hta‸ ca gʼawˆkʼaoˍ toˇ ve chaw luˬ paˍ lehˬ, la‸ sheh hta
‸ aˉ chuˇ piˉ chehˇ ve tzuhˬ bvuhˆ paˍ hta‸ shuˍ ve yoˬ. 
10Chaw luˬ paˍ hta‸ kanˉ te tcuh ve chaw lehˬ, chaw chi ma ve hta‸ te sho‸ 
sha‸ piˇ chehˇ ve chaw hkʼe hpeh‸ ve yoˬ. 

11Chaw luˬ paˍ nyiˇ pawˆ teˇ pawˆ kʼaw‸ te ya‸ ve cha‸ chiˆ ve kanˉ lehˬ, hpuiˇ 
hpe‸ baˬ taˍ ve hta‸ teˇ pawˆ kʼaw‸ gʼawˆ caˇ ve hta‸ shuˍ ve yoˬ. 
12Chaw luˬ paˍ lehˬ cuˇ yiˍ maˇ cawˬ ve htawˇ, a shu yawˇ awˬ to hta‸ cuˇ yiˍ 
cawˬ ve hkʼe te ve chaw a‸ kehˉ da‸ leuˉ ve yoˬ. 
13Aˬ hto‸ ma pa taw bawˬ ve chaw lehˬ yehˬ baˬ lo maˇ tawˆ-e gaˬ ve le. Laˇ 
hta‸ kawˆ ve pa taw laˇ. 
14Chaw bawˬ paˍ lehˬ yawˇ ve zuh‸ hpui hkʼaw tiˉ hpfuhˆ zuh‸ chehˇ ve yoˬ. 
Yawˇ lehˬ yehˬ miˉ hkʼa shuˍ teˇ kaˬ lo ceh tiˉ chehˇ taˍ ve yoˬ. 
15Chaw teˇ hpaˍ hpaˍ bawˬ jaˇ leh, a shu yawˇ ve maw‸ kʼaw hkʼaw caˇ tuˬ yuˬ 
keu tuˬve ceh ka‸ maˇ te gaˇ ve yoˬ. 
16Chaw bawˬ paˍ lehˬ shu hta‸ da‸ ve dawˇ hkʼaˇ piˇ gʼa ve chaw suhˍ gʼaˇ a‸ 
kehˉ cheuˬ ve yoˬ, teh‸ ca dawˇ puiˉ ve yoˬ. 
17A shu yawˇ awˬ to hta‸ maˇ caˉ da‸ ve kanˉ awˬ lawn ca gʼawˬ da‸ ve chaw 
lehˬ, ya‸ kʼaw hkʼoˆ lo chehˇ taˍ ve hpuiˇ naˍ paw hta‸ ca yuˬ tiˍ taˍ ve chaw 
hta‸ shuˍ ve yoˬ. 
18-19Shu hta‸ heˍ caˇ peuˬ hkʼaw‸ nawˉ, shu hta‸ ca baˇ guiˇ ve yoˬ, teh‸ kʼoˆ 
ve chaw lehˬ, kawˆ tuˬ uiˍ ve la‸ caˉ hta‸ kʼa guiˇ chehˇ ve chaw gʼuˇ hta‸ 
shuˍ ve yoˬ. 
20Suhˆ maˇ cawˬ kʼo aˬ miˍ suh-e ve yoˬ. Shu awˬ lawn ca kʼoˆ toˇ ve maˇ cawˬ 
kʼo, ya‸ da‸ jiˆ da‸ ve ka‸ maˇ cawˬ. 
21Shiˉgʼeu‸ leh suhˆ lehˬ aˬ miˬ hta‸ to‸ chehˇ piˇ lawˬ ve hkʼe, sho‸ sha‸ tuˬ 
te ve chaw htawˇ, ya‸ da‸ jiˆ da‸ ve hta‸ te tawˆ la piˇ ve yoˬ. 
22Shu awˬ lawn ca kʼoˆ toˇ ve lehˬ awˬ hkui cawˬ jaˇ ve yoˬ. Ngaˬ hui hkʼaˬ ma 
hehˆ dawˬ nyi gaˇ ve le. 
23Heˍ ve awˬ hkʼaw lo na sha ve tawˇ yaw puiˉ ve chaw lehˬ, je‸ mu‸ hkʼu hta
‸ shehˆ taˍ ve suhˆ tcuhˇ hta‸ shuˍ ve yoˬ. 
24Heˍ puiˉ ve chaw lehˬ na sha ve tawˇ yaw leh shu hta‸ canˇ ve nyi ma hta‸ 
faˉ taˍ ve yoˬ. 

25Yawˇ yaw ve tawˇ teˇ hpaˍ na sha ve yoˬ. Ya‸ hkʼaˇ, yawˇ hta‸ taˇ yonˍ. Awˬ 
lawn kʼo, yawˇ ve nyi ma hkʼaw canˇ ve nyi ma hkʼa biˇ cawˬ ve yoˬ. 
26Nyi ma oˇ ve hta‸yawˇ faˉ taˍ ve htawˇ, yawˇ te tawˆ la ve haiˬ ve kanˉ hta‸ 
chaw hkʼa peu-eˬ gʼa mawˬ tuˬ yoˬ. 
27Shu hta‸ va ca htaw toˇ ve chaw lehˬ, a shu yawˇ htaw taˍ ve va hta‸ kʼaw‸ 
yaw tuˬ yoˬ. Shu hta‸ haˉ pui hpfuhˆ teˍ ve chaw lehˬ, haˉ pui ce teˍ ve hta‸ 
gʼa hkanˍ tuˬ yoˬ. 
28Nawˬ chaw teˇ gʼaˇ hta‸ heˍ caˇ gʼa tuˬ yawˇ hta‸ canˇ ve nyi ma gʼa cawˬ ve 
yoˬ. Heˍ ve tawˇ lehˬ luˬ tuˬ sheˆ tuˬ ceh tiˉ te tawˆ la gʼa ve yoˬ. 

Tawˇ naˉ ve li‸ 27 

1Shawˉ pawˍ awˬ pon nyi ma taˇ uiˍ. Ya‸ nyi leh shawˉ pawˍ awˬ kaˍ lo hkʼaˬ 
hkʼe hpeh‸ la tuˬ ve hta‸ nawˬ maˇ shiˍ. 
2Shu nawˬ hta‸ chiˇ mvuh laˇ piˇ-oˆ. Nawˬ awˬ to hta‸ nawˬ taˇ chiˇ mvuh. 
3Haˉ pui shiˍ leh shehˉ shiˍ ve naˬ naˆ lehˬ, cuˇ yiˍ maˇ cawˬ ve chaw hui te 
tawˆ la ve dawˇ haˍ tuˬ hkʼe taw naˬ naˆ maˇ hehnˇ. 
4Nyi ma zuhˆ ve teˇ ceuˬ lehˬ, haiˬ leh te luˬ te sheˆ puiˉ ve yoˬ. Ya‸ hkʼaˇ, oˇ 
ve htawˇ shu hta‸ hkawehˉ ve nyi ma hkʼe taw kawˆ tuˬ maˇ cawˬ sheˍ. 
5Te ya‸ ve chaw hta‸ maˇ maˍ piˇ leh ta‸ iˉ gawˬ lehˍ chehˇ taˍ ve a‸ kehˉ, deˇ 
maˍ piˇ ve lehˬ da‸ leuˉ ve yoˬ. 
6Awˬ chawˇ teˇ gʼaˇ dawˆ hpehˇ laˇ ve lehˬ, canˇ paˍ teˇ gʼaˇ boˆ nu laˇ ve a‸ 
kehˉ da‸ leuˉ ve yoˬ. 
7Nawˬ awˍ caˇ bvuhˆ taˍ ve kʼo, pehˇ gʼuiˬ hta‸ ka‸ jaw kʼai puiˉ ve yoˬ. Ya‸ 
hkʼaˇ, nawˬ meu‸ chehˇ ve kʼo, hkʼaˇ ve caˇ tuˬ htawˇ mehˬ ve caˇ tuˬ hpeh‸ 
la ve yoˬ. 
8Yehˬ hkʼaw tawˆ kʼai taˍ ve chaw lehˬ, awˬ hpui teh hta‸ hpaˆ da‸ kʼai ve 
ngaˆ hkʼe hpeh‸ ve yoˬ. 
9Awˬ pe‸ hawnˉ ve naˍmanˇ hawnˉ lehˬ, nawˬ hta‸ nyi ma sha la piˇ ve yoˬ. 
Ya‸ hkʼaˇ, dawˇ haˍ tuˬ lehˬ nawˬ ve nyi ma hta‸ pe‸ hkoˇ piˇ lawˬ ve yoˬ. 

10Nawˬ ve awˬ chawˇ leh nawˬ pa ve awˬ chawˇ teˇ hpaˍ hta‸ taˇ leunˇ kʼai piˇ. 
Nawˬ dawˇ haˍ kuiˬ lo gaˬ htaˇ, nawˬ viˉ nawˬ nyi hta‸ taˇ ca gʼaˇ va. Nawˬ 
paˇ nawˬ kui lo chehˇ ve awˬ chawˇ teˇ hpaˍ lehˬ, vuiˇ kuiˬ lo chehˇ taˍ ve 
nawˬ viˉ nawˬ nyi a‸ kehˉ nawˬ hta‸ ga laˇ gʼa ve yoˬ. 
11Yaˇ paˍ-oˬ, cuˇ yiˍ cawˬ ve chaw hpeh la piˇ-oˆ. Oˇ hkʼe hpeh‸ ve kʼo ngaˬ ha 
lehˬ tuˬ yoˬ. Ngaˬ hta‸ venˇbaˆ ca ve chaw hta‸ ngaˬ kʼaw‸ yaw hkʼaw‸ piˇ 
tuˬ tawˇ cawˬ tuˬ yoˬ. 
12Dawˇ nyi puiˉ ve chaw lehˬ kawˆ tuˬ dawˇ haˍ tuˬ gaˬ la chehˇ ve hta‸ shiˍ 
leh, jaw kʼai puiˉ ve yoˬ. Maˇ dawˇ nyi puiˉ ve chaw lehˬ, awˬ gʼuˇ suhˍ caˉ 
kʼai leh dawˇ haˍ tuˬ hta‸ gʼa hpuˇ ve yoˬ. 
13Shu ve jeˬ hta‸ ga shaiˍ piˇ tuˬ ka ti‸ ca te ve maˇ dawˇ nyi puiˉ ve chaw 
lehˬ, yawˇ ve mawˇ jeˬ shonˇ kʼai tuˬ te chehˇ ve yoˬ. 
14Mvuhˇ shawˉ teˇ na‸ tu leh a shu yawˇ ve awˬ chawˇ hta‸ awˬ hkawˇ bvuhˬ 
chaweh tawˇ kuˬ yaw piˇ ve chaw lehˬ, yawˇ hta‸ hkeu piˇ ve hkʼe hpeh‸ ve 
yoˬ. 
15Tawˇ maˇ ve yaˇ miˇ lehˬ, teˇ jaˆ peuˬ teˇ jaˆ ce la chehˇ ve mvuhˇ yeˬ gʼuiˬ 
hkʼe hpeh‸ ve yoˬ. 
16Nawˬ yawˇ hta‸ hkʼaˬ hkʼe te leh ta‸ iˉ chehˇ tcuh piˇ gʼa tuˬ ve le. Nawˬ 
mvuhˇ haw hta‸ jehˇ tcuh taˍ gʼa aw laˇ. Naˍmanˇ hta‸ la‸ sheh hkʼaw yuˬ tiˍ 
taˍ gʼa aw laˇ. 
17Sho hta‸ yehˇ leh sho hta‸ tcuhˆ la tuˬ shiˍ ve hkʼe, chaw yaˇ lehˬ teˇ gʼaˇ 
geh teˇ gʼaˇ henˇ yuˬ chehˇ ve yoˬ. 
18Maˉ nawˆ cehˬ hta‸ ha‸ shaˉ ve kʼo, maˉ nawˆ shiˍ gʼa caˇ ve yoˬ. Awˬ shehˍ 
hpaˇ ve mawˇ hta‸ ha‸ shaˉ puiˉ ve awˬ ceˬ lehˬ taˍ uiˍ taˍ mvuh ve hta‸ gʼa 
hkanˍ tuˬ yoˬ. 
19Iˉ kaˆ hkʼaw nawˬ nyi leh gʼa mawˬ ve awˬ han lehˬ, nawˬ ve awˬ han hpeh‸ 
ve yoˬ. Nawˬ ve nyi ma hkʼaw gʼa mawˬ ve awˬ ceuˬ htawˇ, nawˬ ve awˬ to 
hpeh‸ ve yoˬ. 

20Chaw yaˇ ve sheˉ lai puiˉ ve nyi ma lehˬ, suh mvuhˇmiˬ hkʼa shuˍ hpeh‸ ve 
yoˬ. Oˇ kaˬ lo chaw hkʼaˬ nyiˇ gʼaˇ awˬ pon ka‸ chehˇ kuiˬ cawˬ ve yoˬ. 
21Aˬ miˍ lehˬ hpu leh shi hta‸ lawˇ nyi ve yoˬ. Chaw teˇ gʼaˇ ve awˬ liˇawˬ 
hkʼaˇ hta‸ htawˇ lawˇ nyi hpeh‸ ve yoˬ. 
22Chaw luˬpaˍ teˇ gʼaˇ hta‸ suh law‸ law‸ dawˆ piˇ ve htawˇ, yawˇ awˬ hkʼaw 
lo cawˬ ve haiˬ ve nyi ma hta‸ yuˬ tawˆ piˇ maˇ gʼa. 
23Nawˬ ve nuˇ leh yawˬ teˇ hpaˍ hta‸ hkʼa deh‸ nyi ha‸ shaˉ-oˆ. 
24Awˬ lawn kʼo, hpu shi mawˇ jeˬ lehˬ co co yeˬ chehˇ ve maˇ heˆ. Chaw ceuˬ 
teˇ hpaˍ htawˇ co co maˇ yeˬ. 
25Zuhˇ hta‸ gʼeu‸ yuˬ ve htawˇ, hkʼaw‸ nawˉ teˇ pawˆ kʼaw‸ caˍ tawˆ la ve 
yoˬ. 
26Nawˬ ve yawˬ hta‸ awˬ mvuh nuˆ leh veu‸ kʼaˇ te veu‸ ve yoˬ. Nawˬ ve aˉ 
che‸ hta‸ hawˇ leh, miˬguiˬ vuiˬ ve yoˬ. 
27Cawˬ taˍ sheˍ ve aˉ che‸ teˇ hpaˍ hta‸ cuˉ gʼuiˬ nyiˉ leh, nawˬ ve yehˬ yaˇ kʼa 
yaˇ leh nawˬ ve awˬ ceˬ teˇ hpaˍ hta‸ taw piˇ ve yoˬ. 

Tawˇ naˉ ve li‸ 28 

1Haiˬ ve chaw lehˬ chaw teˇ gʼaˇ ka‸ maˇ gʼa‸ yuˬ ve htawˇ, gʼaˇ hte‸ gʼuiˇ 
hpaw toˇ chehˇ ve yoˬ. Ya‸ hkʼaˇ, hteˇ ve cawˇ ve chaw lehˬ laˇ caˬ shiˉ hkʼa 
shuˍ ha‸ hanˉ jaˇ ve yoˬ. 
2Chaw ceuˬ teˇ ceuˬ venˇbaˆ cawˬ ve teˇ yanˇ, jawˇmawˇ teˇ gʼaˇ peuˬ teˇ gʼaˇ 
taˆ la ve yoˬ. Ya‸ hkʼaˇ, cuˇ yiˍ cawˬ leh dawˇ nyi puiˉ ve awˬ hoˉ awˬ naˬ teˇ 
hpaˍ lehˬ, mvuhˇmiˬ hta‸ awˬ gʼaˇ uiˍ la yeˍ la piˇ ve yoˬ. 
3Haˍ gʼawˇ ve chaw hui hta‸ fawˉ mehˍ ve jawˇmawˇ lehˬ, caˬ yeˬ hta‸ te luˬ 
ve mvuhˇ yeˬ hta‸ shuˍ ve yoˬ. 
4Awˬliˇtawˇhkawˇ hta‸ maˇ na yuˬ ve chaw lehˬ, haiˬ ve chaw hpawˇ chehˇ ve 
chaw hpeh‸ ve yoˬ. Na yuˬ ve chaw lehˬ haiˬ ve chaw hta‸ tawˍ taˍ ve chaw 
hpeh‸ ve yoˬ. 

5Haiˬ ve chaw lehˬ, hteˇ ve cawˇ ve awˬ ceuˬ hta‸ maˇ shiˍ. Ya‸ hkʼaˇ, 
Gʼuiˬsha hta‸ oˉ kʼoˍ pui ve chaw lehˬ hteˇ ve cawˇ ve awˬ ceuˬ hta‸ shiˍ ve 
yoˬ. 
6Haˍ gʼawˇ ve htawˇ hteˇ ve cawˇ ve chaw lehˬ, paw sha jaˇ ve htawˇ maˇ hteˇ 
maˇ cawˇ ve chaw a‸ kehˉ da‸ leuˉ ve yoˬ. 
7Awˬliˇtawˇhkawˇ hta‸ na yuˬ puiˉ ve yaˇ nehˬ lehˬ, cuˇ yiˍ cawˬ ve yoˬ. Te‸ 
chiˉ tcuhˉ kuiˬ maˇ cawˬ ve chaw hta‸ awˬ chawˇ te ve chaw lehˬ, yawˇ awˬ 
pa awˬ me‸ awˬ hponˇ hta‸ te luˬpiˇ ve chaw hpeh‸ ve yoˬ. 
8Shu hta‸ nyiˉ caˇ leh paw sha la ve chaw hui ve hpu shi mawˇ jeˬ lehˬ, haˍ 
gʼawˇ ve chaw hta‸ ga piˇ puiˉ ve chaw hui ve mawˇ jeˬ kʼaw‸ hpeh‸ la tuˬ 
yoˬ. 
9Awˬliˇtawˇhkawˇ hta‸ maˇ na yuˬ ve chaw hui ve bon lawˬ hkawˇ hta‸ 
Gʼuiˬsha canˇ ve yoˬ. 
10Hteˇ ve cawˇ ve chaw hta‸ ca beˬ leh haiˬ ve kanˉ te tcuh ve chaw lehˬ, a 
shu yawˇ htaw taˍ ve va hta‸ yaw tuˬ yoˬ. Te‸ chiˉ ya‸ kuiˬ maˇ cawˬ ve chaw 
lehˬ la‸ shawnˍ gʼa tuˬ yoˬ. 
11Paw sha ve chaw lehˬ yawˇ hui cuˇ yiˍ cawˬ ve yoˬ, teh‸ ca dawˇ puiˉ ve yoˬ. 
Ya‸ hkʼaˇ, awˬ liˇ awˬ hkʼaˇ da‸ ve haˍ ve gʼawˇ ve chaw lehˬ leuˉ leh shiˍ puiˉ 
ve nyi ma cawˬ ve yoˬ. 
12Da‸ ve chaw teˇ hpaˍ aˉ yaˇ uiˍ ve hta‸ gʼa ve teˇ yanˇ, chaw yaˇ teˇ hpaˍ ha 
lehˬ ve yoˬ. Ya‸ hkʼaˇ, haiˬ ve chaw uˉ peunˍ ve teˇ yanˇ, chaw yaˇ teˇ hpaˍ ca 
hpaw va‸ taˍ ve yoˬ. 
13A shu yawˇ ve venˇbaˆ hta‸ faˉ taˍ ve chaw lehˬ, da‸ la uiˍ la kuiˬ maˇ cawˬ. 
Venˇbaˆ oˇ ve teˇ hpaˍ hta‸ gʼa dawˇ hpfuhˆ leh gʼa yuˬ baˬ ve yoˬ. Oˇ hkʼe te 
ve chaw hta‸ Gʼuiˬsha ha kʼaˉ piˇ tuˬ yoˬ. 
14Gʼuiˬsha ve tawˇ hkawˇ hta‸ hkʼaˬ htaˆ ka‸ na yuˬ-o‸. Oˇ hkʼe te ve kʼo, nawˬ 
gʼa ha lehˬ tuˬ yoˬ. Nawˬ nyi ma heh ve kʼo, luˬ kuiˬ sheˆ kuiˬ lo gʼa gaˬ tuˬ yoˬ. 

15Haiˬ ve uˉ peunˍ shehˍ hpaˇ mehˆ gʼuˇ suhˍ lo, haˍ ve gʼawˇ ve chaw lehˬ, gʼaˇ 
va kuiˬ maˇ cawˬ leh dawˇ tui‸ jaˇ ve yoˬ. Haiˬ ve uˉ peunˍ shehˍ hpaˇ lehˬ, laˇ 
caˬ shiˉ leh yehˬ miˉ tawˍ hkʼa shuˍ kawˆ tuˬ cawˬ ve yoˬ. 
16Da‸ ve dawˇ hkʼaˇ maˇ cawˬ ve uˉ peunˍ shehˍ hpaˇ lehˬ haiˬve chaw hpeh‸ 
ve yoˬ. Maˇ hteˇ maˇ cawˇ ve awˬ ceuˬ hta‸ canˇ ve uˉ peunˍ shehˍ hpaˇ lehˬ, 
mvuhˇmiˬ hta‸ maw maw gʼa uˉ peunˍ ve yoˬ. 
17Shu hta‸ tiˇ pehˍ ve chaw lehˬ, a shu yawˇ ve tuˍ hpfuh hta‸ haˆ haˆ duˇ 
chehˇ ve chaw hpeh‸ ve yoˬ. Yawˇ hta‸ taˇ tawˍ taˍ. 
18Hteˇ ve cawˇ ve kanˉ hta‸ tiˉ te-o. Nawˬ gawˬ lehˍ gʼa chehˇ tuˬ yoˬ. Maˇ hteˇ 
maˇ cawˇ ve chaw lehˬ paiˍ tuˬ yoˬ. 
19Kanˉ te kaiˬ ve chaw lehˬ caˇ leuˉ dawˬ leuˉ hkʼa biˇ cawˬ ve yoˬ. Awˬ yanˇ 
hta‸ hkʼe leˇ yehˇ baˬ ve chaw lehˬ ciˍ yanˍ ve hta‸ gʼa hkanˍ ve yoˬ. 
20Hteˇ ve cawˇ ve chaw lehˬ ha lehˬ ha kʼa gawˬ lehˍ gʼa chehˇ ve yoˬ. Haˆ haˆ 
paw sha la tuˬ te ve chaw lehˬ ciˍ yanˍ ve hta‸ gʼa hkanˍ ve yoˬ. 
21Mehˆ hpfuhˇ nyi ve teˇ ceuˬ maˇ da‸. Suhˉ jehˬ paˍ lehˬ, i jaˇ ve la‸ shawnˍ 
hta‸ ceh ka‸ nyi leh kanˉ te ya‸ puiˉ ve yoˬ. 
22A shu yawˇ awˬ to pon ceh dawˇnyi puiˉ ve chaw lehˬ haˆ haˆ paw sha la tuˬ 
ve awˬ hkʼaˇ ca puiˉ ve yoˬ. Yawˇ gʼa haˍ gʼa gʼawˇ la tuˬ ve hta‸ maˇ dawˇ 
mawˬ puiˉ. 
23Maˍ piˇ tuˬ loˍ ve chaw hta‸ maˍ piˇ-oˆ. Chiˇ mvuh piˇ ve a‸ kehˉ maˍ piˇ ve 
lehˬleuˉ leh da‸ ve hta‸ awˬ hkʼaw‸ nawˉ yawˇ shiˍ la tuˬ yoˬ. 
24A shu yawˇ awˬ pa awˬ e ve mawˇ hta‸ hkʼawˇ leh te‸ chiˉ venˇbaˆ maˇ 
cawˬ, teh‸ dawˇ ve chaw lehˬ chaw hkʼawˇ a‸ kehˉ da‸ leuˉ ve maˇ heˆ. 
25A shu yawˇ awˬ to pon tiˉ ca ve chaw lehˬ dawˇ haˍ tuˬ cawˬ ve yoˬ. Gʼuiˬsha 
hta‸ gʼaˇ va ve teˇ ceuˬ lehˬ leuˉ leh da‸ ve yoˬ. 
26A shu yawˇ ve dawˇ hkʼaˇ a loˍ awˬ hkʼaˇ suh a sha‸ te‸ ve chaw lehˬ, chaw 
luˬ paˍ hpeh‸ ve yoˬ. Cuˇ yiˍ cawˬ ve chaw hui maˍ laˇ ve hkʼe te kʼai cawˇ ve 
yoˬ. 

27Haˍ ve gʼawˇ ve chaw hta‸ ga piˇ ve chaw lehˬ, teˇ pawˆ ka‸ haˍ kuiˬ gʼawˇ 
kuiˬ lo gʼa gaˬ tuˬ ve maˇ heˆ. Haˍ ve gʼawˇ ve chaw hta‸ maˇ ga piˇ puiˉ ve 
chaw hta‸ shu hpoˆ hkeu tuˬ yoˬ. 
28Haiˬ ve chaw mvuhˇmiˬ hta‸ uˉ peunˍ ve teˇ yanˇ, mvuhˇ yaˇ miˬ yaˇ teˇ hpaˍ 
ca hpaw va‸ taˍ ve yoˬ. Ya‸ hkʼaˇ, yawˇ ce kʼai peuˬ ve teˇ yanˇ, hteˇ ve cawˇ 
ve chaw kʼaw‸ uˉ peunˍ tuˬ yoˬ. 

Tawˇ naˉ ve li‸ 29 

1Shu laiˉ pawˆ maˍ piˇ ve hta‸ nyi ma heh leh maˇ na yuˬ puiˉ ve chaw lehˬ, 
teˇ nyi kʼo gʼa luˬ gʼa sheˆ tuˬ yoˬ. 
2Hteˇ ve cawˇ ve chaw uˉ peunˍ ve teˇ yanˇ, mvuhˇ miˬ yaˇ teˇ hpaˍ ha lehˬ ve 
yoˬ. Haiˬ ve chaw uˉ peunˍve teˇ yanˇ, mvuhˇmiˬ yaˇ teˇ hpaˍ dawˇ haˍ ve yoˬ. 
3Cuˇ yiˍ cawˬ ve yaˇ paˍ lehˬ awˬ pa hta‸ ha lehˬ piˇ ve yoˬ. Meh maˬlanˉ hta‸ 
awˬ chawˇ te leh hpu hkʼe leˇ yehˇ baˬ ve yaˇ paˍ lehˬ, awˬ pa ve awˬ me‸ awˬ 
hponˇ hta‸ te luˬ ve yoˬ. 
4Jawˇmawˇ lehˬ hteˇ ve cawˇ ve awˬ ceuˬ hta‸ ha‸ ve kʼo, mvuhˇ yaˇ miˬ yaˇ 
teˇ hpaˍ awˬ gʼaˇ uiˍ la ve yoˬ. Ya‸ hkʼaˇ, yawˇ lehˬ hpu hta‸ ha‸ ve kʼo, yawˇ 
ve mvuhˇmiˬ luˬ kʼai tuˬ yoˬ. 
5A shu yawˇ ve awˬ chawˇ hta‸ heˍ caˇ ve chaw lehˬ, a shu yawˇ awˬ to hta‸ 
va htaw chehˇ ve yoˬ. 
6Chaw yaˇ teˇ hpaˍ lehˬ a shu yawˇ te taˍ ve venˇbaˆ hta‸ pa taw, htaw taˍ ve 
va hta‸ yaw ve yoˬ. Ya‸ hkʼaˇ, hteˇ ve cawˇ ve chaw lehˬ ha lehˬ ha kʼa gʼa 
chehˇ ve yoˬ. 
7Da‸ ve chaw lehˬ haˍ gʼawˇ ve chaw hui awˬ pon dawˇ nyi puiˉ ve yoˬ. Haiˬ 
ve chaw lehˬ chi hkʼe ve hta‸ maˇ shiˍ. 
8Shu awˬ pon maˇ dawˇ nyi puiˉ ve chaw lehˬ venˇ yaˇ teˇ hpaˍ hta‸ sho‸ sha‸ 
tuˬ te ve yoˬ. Cuˇ yiˍ cawˬ ve chaw lehˬ awˬ ceuˬ hkʼa peu-eˬ ve hta‸ gawˬ lehˍ 
cawˬ la piˇ ve yoˬ. 

9Chaw luˬ paˍ hta‸ shaˉnanˉ lo tawˇ ca te da‸ ve lehˬ, te‸ chiˉ tcuhˉ kuiˬ maˇ 
cawˬ. Yawˇ nyi ma zuhˆ leh cha‸ chiˆ ve tawˇ ceh tiˉ yaw tuˬ yoˬ. 
10Chaw hta‸ tiˇ pehˍ ve chaw lehˬ hteˇ ve cawˇ ve chaw hta‸ canˇ ve yoˬ. Ya‸ 
hkʼaˇ, hteˇ ve cawˇ ve chaw lehˬ chaw oˇ hkʼe ve teˇ hpaˍ hta‸ ha‸ shaˉ piˇ ve 
yoˬ. 
11Cuˇ yiˍ maˇ cawˬ ve chaw lehˬ, nyi ma zuhˆ leh shu hta‸ deˇ puiˉ ve yoˬ. Ya‸ 
hkʼaˇ, dawˇ nyi puiˉ ve chaw lehˬ yeunˇ hkanˍ leh ta‸ iˉ chehˇ taˍ puiˉ ve yoˬ. 
12Uˉ peunˍ shehˍ hpaˇ lehˬ maˇ heˆ heˆ ve shaˉ hkiˆ hta‸yonˍ leh na yuˬ ve kʼo, 
yawˇ ve a ma‸ lonˉ hkʼa peu-eˬ htawˇ chaw heˍ paˍ teˇ hpaˍ hpeh‸ ve yoˬ. 
13Haˍ gʼawˇ ve chaw hta‸ maˇ kʼoˆ, yawˇ hta‸ fawˉ mehˍ piˇ chehˇ ve chaw 
hta‸ maˇ kʼoˆ, Gʼuiˬsha lehˬ mehˆ shiˍ hkʼa shuˍ shuˍ piˇ taˍ ve yoˬ. 
14Jawˇmawˇ lehˬ haˍ gʼawˇ ve chaw hui hpawˇ chehˇ leh suhˉ jehˬ piˇ ve kʼo, 
yawˇ maw maw gʼa uˉ peunˍ chehˇ tuˬ yoˬ. 
15Jaw‸ maˍ piˇ ve teˇ ceuˬ lehˬ, yaˇ ehˉ awˬ pon da‸ ve awˬ hkʼaˇ hpeh‸ ve 
yoˬ. Hkʼe leˇ hpehˇ baˬ taˍ ve kʼo, a shu yawˇ ve awˬ e hta‸ ya‸ taw tuˬ te piˇ 
ve yoˬ. 
16Haiˬ ve chaw uˉ peunˍ ve teˇ yanˇ, haiˬ ve awˬ ceuˬ cawˬ maˇ la ve yoˬ. Ya‸ 
hkʼaˇ, yawˇ hui ce kʼai ve hta‸ da‸ ve chaw teˇ hpaˍ gʼa mawˬ tuˬ yoˬ. 
17Nawˬ ve yaˇ hta‸ maˍ piˇ-oˆ. Nawˬ hkʼaˬ htaˆ ka‸ gʼa ha lehˬ chehˇ tuˬ yoˬ. 
Yawˇ nawˬ hta‸ ya‸ taw piˇ lawˬ tuˬ ve maˇ heˆ. 
18Gʼuiˬsha maˇ uˉ peunˍ ve chaw ceuˬ lehˬ, awˬ liˇ awˬ hkʼaˇ maˇ ca ve chaw 
ceuˬ hpeh‸ ve yoˬ. Gʼuiˬsha ve awˬliˇtawˇhkawˇ hta‸ na yuˬ ve chaw lehˬ gʼa 
ha lehˬ ve yoˬ. 
19Awˬ ceˬ paˍ hta‸ tawˇ yaw leh maˍ piˇ ve ceh te ve lehˬ maˇ law‸ taˬ. Yawˇ 
na gʼa ve ka‸ nawˬ ve tawˇ hta‸ na yuˬ tuˬ ve maˇ heˆ. 
20Chaw luˬ paˍ lehˬ hkʼa deh‸ maˇ dawˇ nyi leh tawˇ yaw ve chaw a‸ kehˉ 
dawˇ law kuiˬ cawˬ sheˍ ve yoˬ. 

21Awˬ ceˬ paˍ hkʼa lawˬ ve mawˇ hta‸ piˇ ve chaw lehˬ, maˇ maw maw yawˇ 
ve mawˇ hkʼa peu-eˬ awˬ ceˬ oˇ ve gʼa kʼai tuˬ yoˬ. 
22Nyi ma haˆ haˆ zuhˆ puiˉ ve chaw lehˬ, ya‸ da‸ jiˆ da‸ tuˬ maˇ maˇ te tawˆ la 
puiˉ ve yoˬ. 
23Nyi ma uiˍ ve mvuh ve chaw lehˬ, paiˍ tuˬ yoˬ. Ya‸ hkʼaˇ, nyi ma nuˇ nehˬ 
ve chaw lehˬ, shu chiˇ uiˍ chiˇ mvuh ve hta‸ gʼa hkanˍ tuˬ yoˬ. 
24Chaw hkʼawˇ hta‸ awˬ chawˇ te ve chaw lehˬ, yawˇ ve canˇ paˍ hpeh‸ ve 
yoˬ. Shaˉ nanˉ hkʼaw hteˇ lehˍ hto ve kʼo ciˍ yanˍ ve hta‸ gʼa hkanˍ ve yoˬ. 
Hteˇ lehˍ maˇ hto ve kʼo Gʼuiˬsha hkeu ve hta‸ gʼa hkanˍ tuˬ yoˬ. 
25Chaw yaˇ hta‸ gʼaˇ va ve teˇ ceuˬ lehˬ kawˆ tuˬ uiˍ ve va hpeh‸ ve yoˬ. 
Gʼuiˬsha hta‸ gʼaˇ va ve chaw lehˬ gawˬ lehˍ gʼa chehˇ tuˬ yoˬ. 
26Uˉ peunˍ shehˍ hpaˇ hteˇ lehˍ te laˇ tuˬ ve hta‸ mvuhˇmiˬ yaˇ heuˆ gaˇ ve yoˬ. 
Ya‸ hkʼaˇ, Gʼuiˬsha geh ceh tiˉ hteˇ ve cawˇ ve awˬ ceuˬ hta‸ gʼa hpeh‸ve yoˬ. 
27Hteˇ ve cawˇ ve chaw lehˬ haiˬ ve chaw hta‸ canˇ ve yoˬ. Haiˬ ve chaw 
htawˇ hteˇ ve cawˇ ve chaw hta‸ canˇ ve yoˬ. 

Tawˇ naˉ ve li‸ 30 

Aˍguˇraˆ ve tawˇ teˇ hpaˍ 

1Tawˇ chi teˇ hpaˍ leh, Yaˍkenˍ ve yaˇ Aˍguˇraˆ kʼoˆ taˍ ve tawˇ teˇ hpaˍ hpeh‸ 
ve yoˬ. Gʼuiˬsha lehˬ ngaˬ geh maˇ chehˇ. Chi hta‸ pa taw ngaˬ dawˇ tui‸ jaˇ 
ve yoˬ. 
2Ngaˬ lehˬ to nuˇ to shaˆ hkʼe hpeh‸ ve yoˬ. Chaw yaˇ geh cawˬ cawˇ ve nyi 
ma ngaˬ geh maˇ cawˬ. 
3Cuˇ yiˍ hta‸ ngaˬ teˇ pawˆ ka‸ maˇ henˇ jaw. Gʼuiˬsha ve awˬ lawn ka‸ ngaˬ 
te‸ chiˉ maˇ shiˍ. 
4Mvuhˇ naw ma hta‸ caˉ da‸ ve cuˇ yiˍ hta‸ a shu shiˍ le. Mvuhˇ haw hta‸ a 
shu yuˬ tiˍ taˍ gʼa le. Iˉ kaˆ hta‸ hpa awˬ hkʼaw lo a shu yuˬ htiˆ taˍ gʼa le. 
Miˬguiˬ hta‸ a shu miˬ tcuhˉ tawˍ piˇ gʼa le. Oˇ hkʼe te gʼa ve chaw a shu le. 
Yawˇ ve yaˇ paˍ a shu le. 



1737 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

5Gʼuiˬsha lehˬ Yawˇ gʼa te taˍ peuˬ ve ka ti‸ hta‸ ha‸ shaˉ taˍ ve yoˬ. Yawˇ hta‸ 
gʼaˇ va ve chaw hta‸ Yawˇ ha‸ shaˉ piˇ ve yoˬ. 
6Yawˇ maˇ kʼoˆ taˍ ve tawˇ hta‸ Yawˇ kʼoˆ ve yoˬ, teh‸ nawˬ kʼoˆ ve kʼo, Yawˇ 
nawˬ hta‸ deˇ maˍ laˇ leh, nawˬ lehˬ chaw heˍ paˍ hpeh‸ tuˬ yoˬ. 

Awˬ nu ve tawˇ naˉ hkawˇ teˇ hpaˍ 

7Gʼuiˬsha-oˬ, ngaˬmaˇ suh sheˍ gʼuˇ suhˍnawˬ geh nyiˇ ceuˬ lawˬ gaˇ ve yoˬ. 
8Heˍ puiˉ ve nyi ma ngaˬ awˬ hkʼaw lo yuˬ baˬ laˇ-oˆ. Ngaˬ hta‸ haˍ gʼawˇ jaˇ 
ve ka‸, paw sha jaˇ ve chaw ka‸ taˇ hpeh‸ tcuh laˇ-oˆ. Ngaˬ loˍ cawˇ ve caˇ tuˬ 
ceh pe‸ laˇ-oˆ. 
9Ngaˬ cawˬ maˇ ve kʼo, nawˬ hta‸ maˇ loˍ teh‸ kʼoˆ la tuˬ yoˬ Ngaˬ haˍ gʼawˇ 
jaˇ ve kʼo, shu ve mawˇ ca hkʼawˇ leh nawˬ ve awˬ me‸ awˬ hponˇ hta‸ te luˬ 
la tuˬ yoˬ. 
10Awˬ ceˬ paˍ teˇ gʼaˇmaˇ da‸ ve awˬ lawn, awˬ shehˍ hpaˇ hta‸ taˇ ca hto piˇ. 
Oˇ hkʼe te ve kʼo nawˬ lehˬ hkeu ve hta‸ gʼa hkanˍ tuˬ yoˬ. 
11Chaw teˇ hpaˍ hpaˍ a shu yawˇ ve awˬ pa hta‸ hkeu leh, a shu yawˇ ve awˬ e 
hta‸ chiˇ mvuh hkawˇ maˇ shiˍ. 
12Chaw teˇ hpaˍ hpaˍ cha‸ chiˆ jaˇ ve htawˇ, a shu yawˇ awˬ to hta‸ da‸ kehˬ 
chehˇ ve yoˬ, teh‸ dawˇ puiˉ ve yoˬ. 
13Chaw teˇ hpaˍ hpaˍ a shu yawˇ awˬ to hta‸ da‸ jaˇ peuˬ teh‸ dawˇ ve yoˬ. 
14Chaw teˇ hpaˍ hpaˍ haˍ ve gʼawˇ ve chaw hta‸ nyiˉ caˇ baˆ caˇ ve yoˬ. Yawˇ 
hui oˇ hkʼe te leh a shu yawˇ ve a sha‸ hu chehˇ ve yoˬ. 
15Ve‸ geh lo awˬ yehˇ nyiˇ hkeh cawˬve yoˬ. Oˇ ve nyiˇ hkeh hta‸ Pe‸ laˇ-oˆ, 
teh‸ awˬ meh meh piˇ taˍ ve yoˬ. Nyi hkʼaˇ maˇ suh puiˉ ve awˬ ceuˬ awˇ ceuˬ 
cawˬ ve yoˬ. 
16Oˇ ve teˇ hpaˍ lehˬ, suh mvuhˇmiˬ, yaˇ maˇ cawˬ ve yaˇ miˇ, goˇ jaˇ ve 
miˬguiˬ leh shiˉ pehˍ maˇ gʼa ve aˬ miˍ chi teˇ hpaˍ hpeh‸ ve yoˬ. 

17A sha‸ mawˇ la peuˬ ve awˬ pa awˬ e hta‸ hkʼa mvuhˇ hkʼa na kʼoˆ ve chaw 
lehˬ, naˬ beuˬ ngaˆ htawˆ caˇ ve hta‸ maˇ kʼoˆ, mehˆ shiˍ hta‸ aˉ naˆ kʼaˍ 
htawˆ caˇ ve hta‸ maˇ kʼoˆ hkanˍ keunˍ ve yoˬ. 
18Ngaˬ shiˍ haˍ jaˇ ve awˬ ceuˬ awˇ ceuˬ cawˬ ve yoˬ. Awˬ ceuˬ oˇ ve teˇ hpaˍ 
lehˬ, 
19mvuhˇ hpe lo aˉ ceˬ poˬ toˇ ve, haˉ hpawˇ hkʼoˆ lo vuiˬ te toˇ ve, laˇ tsuhˇ 
gʼuiˬ hkʼaw haw lo‸ kʼoˍ te toˇ ve leh chaw haˉ yaˇ miˇ haˉ ha‸ da‸ ve, chi teˇ 
hpaˍ hpeh‸ ve yoˬ. 
20Ka ti‸ maˇ yeˬ ve awˬ miˇ ma lehˬ, shu hta‸ haˉ chawˇ ca te peuˬ hkʼaw‸ 
nawˉ iˉ kaˆ hehˉ sheˍ leh, Ngaˬ te‸ chiˉ maˇ te ya‸, teh‸ kʼoˆ puiˉ ve yoˬ. 
21Miˬguiˬ hkanˍ maˇ gʼa ve awˬ ceuˬ awˇ ceuˬ cawˬ ve yoˬ. Oˇ ve teˇ hpaˍ lehˬ, 
22awˬ ceˬ paˍ jawˇmawˇ hpeh‸ la ve chaw luˬ paˍ caˇ gaˇ ve hkʼe gʼa caˇ chehˇ 
ve 
23haiˬ ve yaˇ miˇ awˬ hpawˇ heuˆ ve leh awˬ ceˬ ma teˇ gʼaˇ jawˇmawˇ ma hpeh
‸ la ve, chi teˇ hpaˍ hpeh‸ ve yoˬ. 
24Miˬguiˬ hkʼoˆ lo awˬ to shu a‸ kehˉ i jaˇ ve htawˇ cuˇ yiˍ cawˬ leh la‸ lehnˉ 
jaˇ ve awˬ ceuˬ awˇ ceuˬ lehˬ, 
25awˬ gʼaˇ i jaˇ ve htawˇ mvuhˇ goˇ yanˇ htaˇ caˇ tuˬ shaw hpoˆ taˍ puiˉ ve piˉ 
gʼawˆ, 
26awˬ gʼaˇ maˇ uiˍ ve htawˇ haˉ hpawˇ hkʼoˆ lo awˬ hpui ca te chehˇ puiˉ ve faˆ 
cha‸, 
27jawˇmawˇ maˇ cawˬ ve htawˇ awˬ moˍ lonˉ te chehˇ hkawˇ shiˍ ve paˉ ce‸, 
28la‸ sheh hkʼaw yuˬ taˍ gʼa ve htawˇ, hawˉ yehˬ hkʼaw gʼa chehˇ puiˉ ve 
pfuhˍ tehˉ kʼehˆ, chi teˇ hpaˍ hpeh‸ ve yoˬ. 
29Ya‸ kʼaw te toˇ chehˇ htaˇ nyi sha jaˇ ve awˬ ceuˬ awˇ ceuˬ lehˬ, 
30a shu hta‸ ka‸ maˇ kawˆ leh to nuˇ to shaˆ hkʼa peu-eˬ awˬ hkʼaw lo awˬ gʼaˇ 
uiˍ jaˇ ve laˇ caˬ shiˉ 

31aˉ che‸, gʼaˆ hpfuh kʼaˍ leh, ma‸ moˍ lonˉ gʼuˇ suhˍ lo te toˇ chehˇ ve 
jawˇmawˇ, chi teˇ hpaˍ hpeh‸ ve yoˬ. 
32Nawˬ lehˬ nyi ma uiˍ leh haiˬ ve kanˉ hta‸ te tuˬ dawˇ nyi chehˇ ve kʼo, jehˇ 
taˍ leh dawˇ nyi sheˍ. 
33Nuˇ cuˉ gʼuiˬ hta‸ gʼawˆ ve kʼo awˬ diˬ hpeh‸ la ve yoˬ. Shu ve naˍ hkʼawˇ 
hta‸ ca dawˇ heuˆ ve kʼo suhˍ tawˆ la ve yoˬ. Nyi ma zuhˆ ve hta‸ nawˍ tu piˇ 
ve kʼo, ya‸ da‸ jiˆ da‸ ve tawˆ la ve yoˬ. 

Tawˇ naˉ ve li‸ 31 

Jawˇmawˇ hta‸ dawˇ hkʼaˇpiˇ ve 

1Tawˇ chi teˇ hpaˍ lehˬ, jawˇmawˇ Leˍmoeˍlaˆ ve awˬ e yawˇ ve yaˇ paˍ hta‸ 
maˍ piˇ ve tawˇ teˇ hpaˍ hpeh‸ ve yoˬ. 
2Ngaˬ ha‸ ve yaˇ paˍ-oˬ, nawˬ lehˬ ngaˬ bon lawˬ leh gʼa taˍ ve yaˇ hpeh‸ ve 
yoˬ. Ngaˬ nawˬ hta‸ hkʼaˬ hkʼe gʼa kʼoˆ maˍ laˇ tuˬ le. 
3Yaˇ miˇ teˇ hpaˍ hta‸ awˬ chawˇ te leh nawˬ ve hpu hta‸ hkʼe leˇ taˇ yehˇ baˬ. 
Yawˇ hui lehˬ jawˇmawˇ laiˉ gʼaˇ hta‸ te luˬ piˇ peuˬ ve yoˬ. 
4Leˍmoeˍlaˆ-oˬ, na sheˍ. Jawˇmawˇ lehˬ a pehˉ meuˇ gʼuiˬ leh tzuhˬ hta‸ maˇ 
dawˬ cawˇ ve yoˬ. 
5Yawˇ hui tzuhˬ dawˬ ve kʼo awˬliˇtawˇhkawˇ hta‸ leunˇ kʼai leh, haˍ gʼawˇ ve 
chaw hui hta‸ maˇ hteˇ maˇ cawˇ ve hkʼaw suhˉ jehˬ piˇ ve yoˬ. 
6Tzuhˬ teˇ ceuˬ lehˬ suh la paˇ neˇ ve chaw leh, dawˇ tui‸ gaˇ tuiˬ ve chaw hui 
awˬ pon hpeh‸ ve yoˬ. 
7Yawˇ hui hta‸ tzuhˬ taw piˇ ve kʼo yawˇ hui gʼa hkanˍ chehˇ ve dawˇ haˍ tuˬ 
awˬ ceuˬ mehˉ kʼai tuˬ yoˬ. 
8Tawˇ yaw maˇ puiˉ ve chaw hpawˇ chehˇ leh tawˇ ga yaw piˇ-oˆ. Dawˇ tui‸ ve 
chaw hui hta‸ ga piˇ-oˆ. 
9Yawˇ hui awˬ pon tawˇ yaw piˇ leh, hteˇ ve cawˇ ve suhˉ jehˬ shehˍ hpaˇ hpeh
‸ la piˇ-oˆ. Haˍ gʼawˇ ve chaw hui hta‸ ga piˇ-oˆ. 

Kaiˬ ve yaˇ miˇ 

10Kaiˬ ve yaˇ miˇ hta‸ hkʼaˬ ma ca haˍ jaˇ ve le. Chi hkʼe ve yaˇ miˇ lehˬ 
shehnˉ shiˍ a‸ kehˉ awˬ hpfuhˇ hkʼaˆ jaˇ ve yoˬ. 
11Yawˇ ve awˬ hpawˇ yawˇ hta‸ yonˍ leh, yawˇ teˇ pawˆ ka‸ haˍ gʼawˇ kʼai tuˬ 
ve maˇ heˆ. 
12Yawˇ a sha‸ te‸ chehˇ ve teˇ co-e, yawˇ ve awˬ hpawˇ hta‸ da‸ ve kanˉ tiˉ te 
piˇ ve yoˬ. 
13Yawˇ lehˬ hpa te chiˇ leh, hkʼaˬ htaˆ ka‸ kanˉ hkeu‸ jaˇ ve yoˬ. 
14Yawˇ lehˬ haw lo‸ kʼoˍ hkʼa shuˍ, awˬ baˬ hpawˇ tawˆ-e leh caˇ tu‸ yuˬ 
hkʼaw‸ veu laˇ ve yoˬ. 
15Mvuhˇ maˇ htiˇ sheˍ htaˇ ka‸ tu leh, yehˬ yaˇ kʼa yaˇ teˇ hpaˍ awˬ pon caˇ tuˬ 
gu ve yoˬ. Awˬ ceˬ ma teˇ hpaˍ hta‸ htawˇ kanˉ pehˬ piˇ leh te tcuh ve yoˬ. 
16Miˬguiˬ hta‸ ca nyi vuiˬ puiˉ ve yoˬ. Yawˇ cawˬ taˍ ve hpu hta‸ yuˬ tawˆ leh 
a pehˉ meuˇ hko te ve yoˬ. 
17Yawˇ lehˬ kaiˬ jaˇ ve yaˇ miˇ hpeh‸ leh, kanˉ te puiˉ jaˇ ve yoˬ. 
18Yawˇ te taˍ ve kanˉ teˇ hpaˍ awˬ hpfuhˇ hkʼaˬ ma cawˬ ve hta‸ yawˇ shiˍ taˍ 
leh, mehˆ muiˉ naˆ htaˇ hkʼa gaˬ kanˉ te puiˉ ve yoˬ. 
19Yawˇ shaˉ laˇ miˬ te leh yawˇ hkʼaˇ yawˇ hpa te chiˇ ve yoˬ. 
20Haˍ yaˇ gʼawˇ yaˇ teˇ hpaˍ hta‸ htawˇ tanˇ piˇ ga piˇ puiˉ ve yoˬ. 
21Vaˇ meu-e kʼa ve htawˇ yawˇ maˇ dawˇ haˍ. Awˬ lawn kʼo, yawˇ ve yehˬ yaˇ 
kʼa yaˇ teˇ gʼaˇ le le awˬ pon aˉ po‸ lehˬ cawˬ taˍ ve yoˬ. 
22Yawˇ lehˬ hkʼawˇ zuh‸ hpui teˇ hpaˍ hta‸ te leh, da‸ jaˇ ve veu‸ kʼaˇ veu‸ 
deh taˍ ve yoˬ. 
23Yawˇ ve awˬ hpawˇ htawˇ awˬ meh cawˬ ve chaw hpeh‸ leh, venˇ hkʼaw awˬ 
hoˉ awˬ naˬ teˇ gʼaˇ hpeh‸ ve yoˬ. 
24Yawˇ lehˬ hpa leh haˍ pi caˆ teˇ hpaˍ te leh, tanˇ kaˬ paˍ hta‸ hawˉ piˇ puiˉ 
ve yoˬ. 

25Yawˇ lehˬ awˬ gʼaˇ uiˍ leh shu yawˆ yan ve hta‸ gʼa hkanˍ ve yoˬ. Awˬ gʼuˇ 
suhˍ hpawˇ hkʼaˬ hkʼe hpeh‸ la tuˬ ve hta‸ yawˇ maˇ dawˇ haˍ. 
26Yawˇ lehˬ cuˇ yiˍ cawˬ ve hkʼaw tawˇ nuˇ lehˍ yaw puiˉ ve yoˬ. 
27Yawˇ lehˬ kanˉ te kaiˬ jaˇ leh, yehˬ yaˇ kʼa yaˇ teˇ hpaˍ loˍ ve hkʼe nyi piˇ ga 
piˇ gʼa ve yoˬ. 
28Yawˇ ve yaˇ teˇ hpaˍ leh yawˇ ve awˬ hpawˇ ka‸ yawˇ hta‸ chiˇ mvuh ve yoˬ. 
29Yaˇ miˇ laiˉ gʼaˇ da‸ ve yehˬ shehˍ ma hpeh‸ ve ka‸, nawˬ lehˬ yawˇ hui a‸ 
kehˉ leuˉ leh cheuˬ jaˇ ve yoˬ, teh‸ yawˇ ve awˬ hpawˇ yawˇ hta‸ kʼoˆ piˇ ve 
yoˬ. 
30Awˬ hkiˇ awˬ naˬ da‸ ve teˇ ceuˬ lehˬ heˍ puiˉ leh luˬ kʼai mehˉ kʼai puiˉ ve 
yoˬ. Ya‸ hkʼaˇ, Gʼuiˬsha hta‸ yawˆ yan puiˉ ve yaˇ miˇ lehˬ chiˇ uiˍ chiˇ mvuh 
ve hta‸ gʼa hkanˍ tuˬ yoˬ. 
31Yawˇ te taˍ peuˬ ve kanˉ hkʼa peu-eˬ awˬ pon yawˇ hta‸ chiˇ mvuh piˇ-oˆ. 
Yawˇ lehˬ chiˇ mvuh keunˍ ve yaˇ miˇ hpeh‸ ve yoˬ. 

Cuˇ yiˍ piˇ ve li‸ 

Cuˇ yiˍ piˇ ve li‸ 1 

A sha‸ te‸ ve teˇ ceuˬ te‸ chiˉ awˬ bon maˇ cawˬ 

1Tawˇ chi teˇ hpaˍ lehˬ Yeˍruˆsaˍlehnˍ venˇ hta‸ uˉ peunˍ chehˇ ve Daˍviˆ ve 
yaˇ cuˇ yiˍ cawˬ paˍ ve tawˇ hpeh‸ ve yoˬ. 
2Te‸ chiˉ awˬ bon maˇ cawˬ. Te‸ chiˉ awˬ bon maˇ cawˬ, teh‸ cuˇ yiˍ cawˬ paˍ 
kʼoˆ ve yoˬ. A sha‸ te‸ ve teˇ ceuˬ te‸ chiˉ awˬ bon maˇ cawˬ. 
3Chaw yaˇ lehˬ, kanˉ te hkeu‸ jaˇ ve htawˇ, yawˇ aˬ hto‸ ma awˬ bon gʼa le. 
4Chaw yaˇ teˇ co peuˬ teˇ co mehˉ kʼai chehˇ ve yoˬ. Ya‸ hkʼaˇ, miˬguiˬ chi lehˬ 
hkʼaˬ htaˆ ka‸ hkʼa shuˍ hpeh‸ chehˇ ve yoˬ. 
5Mvuhˇ nyi tawˆ la taˉ leh teˇ pawˆ kʼaw‸ lo‸-e ve yoˬ. Peuˬ hkʼaw‸ nawˉ teˇ 
pawˆ kʼaw‸ tawˆ la ve yoˬ. 
6Mvuhˇ haw htawˇ, awˬ hawˉ awˬ na htawˇ kʼaw‸ nawˬ kʼaw‸ te meuˆ chehˇ 
ve yoˬ. 
7Iˉ kaˆ lawˬ teˇ maˬ le le laˇ tsuhˇ gʼuiˬ lo ya‸-e ve yoˬ. Ya‸ hkʼaˇ, laˇ tsuhˇ 
gʼuiˬ lehˬ teˇ pawˆ ka‸ maˇ biˇ sheˆ. Iˉ kaˆ teˇ hpaˍ iˉ kaˆ lawˬ lo kʼaw‸ lo‸ la 
leh laˇ tsuhˇ gʼuiˬ lo teˇ pawˆ kʼaw‸ ya‸-e ve yoˬ. 
8Awˬ ceuˬ hkʼa peu-eˬ ve lehˬ ca kʼoˆ maˇ gʼa htaˇ hkʼa gaˬ heuˬ jaˇ chehˇ ve 
yoˬ. Ngaˬ hui ve mehˆ shiˍ lehˬ, hkʼaˬ ma nyi ve htawˇ nyi maˇ bvuhˆ puiˉ. 
Ngaˬ hui ve naˍ paw htawˇ, hkʼaˬ ma gʼa kaˇ ve ka‸ kaˇ maˇ bvuhˆ puiˉ. 
9Ponˬ laˬ htaˇ hpeh‸ la jaw taˉ peuˬ ve awˬ ceuˬ teˇ hpaˍ, teˇ pawˆ kʼaw‸ hpeh‸ 
la tuˬ sheˍ ve yoˬ. Miˬguiˬ chi awˬ hkʼo lo awˬ suhˉ kʼaw‸ hpeh‸ la ve awˬ 
ceuˬ teˇ ceuˬ ka‸ maˇ cawˬ. 
10Nyi sheˍ. Choˬ kaˬ lo awˬ suhˉ teˇ ceuˬ kʼaw‸ hpeh‸ la chehˇ ve yoˬ, teh‸ 
yawˇ hui kʼoˆ ve yoˬ. Ya‸ hkʼaˇ maˇ heˆ. Awˬ ceuˬ oˇ ve ngaˬ hui maˇ paw la 
sheˍ htaˇ ka‸ hpeh‸ la jaw taˉ peuˬ ve yoˬ. 

11Ponˬ laˬ htaˇ hpeh‸ la jaw taˉ peuˬ ve awˬ ceuˬ teˇ hpaˍ hta‸ chaw teˇ gʼaˇ ka
‸ maˇ dawˇ nawˇ-o. Laˬ tuˬ ve awˬ yanˇ hkʼaw te‸ chehˇ tuˬ ve chaw teˇ hpaˍ 
lehˬ, ya‸ nyi hpeh‸ chehˇ ve awˬ ceuˬ teˇ hpaˍ hta‸ dawˇ nawˇ tuˬ ve maˇ heˆ. 

Cuˇ yiˍ cawˬ paˍ yawˇ gʼa hpuˇ jaw ve awˬ lawn 

12Ngaˬ cuˇ yiˍ cawˬ paˍ lehˬ, Yeˍruˆsaˍlehnˍ venˇ hkʼaw jawˇmawˇ te chehˇ ve 
yoˬ. 
13Miˬguiˬ chi awˬ hkʼoˆ lo hkʼa hpeh‸ la chehˇ ve awˬ ceuˬ hkʼa peu-eˬ ve hta‸ 
ngaˬ hkʼa deh‸ gʼa‸ dawˇ nyi chehˇ ve yoˬ. Gʼuiˬsha lehˬ, ngaˬ hui awˬ hkʼoˆ lo 
dawˇ haˍ tuˬ awˬ ceuˬ gaˬ la piˇ taˍ ve yoˬ. 
14Miˬguiˬ chi awˬ hkʼoˆ lo hkʼa hpeh‸ la chehˇ ve awˬ ceuˬ teˇ hpaˍ hta‸ ngaˬ 
gʼa mawˬ peuˬ. Awˬ ceuˬ oˇ ve hkʼa peu-eˬ te‸ chiˉ awˬ bon maˇ cawˬ. Mvuhˇ 
haw hta‸ gʼa‸ yuˬ chehˇ ve hkʼe ceh hpeh‸ ve yoˬ. 
15Kʼaw‸ lehˍ hpeh‸ kʼai peuˬ ve awˬ ceuˬ hta‸ nawˬ yuˬ hteˇ maˇ gʼa. Maˇ 
cawˬ taˍ ve mawˇ hta‸ nawˬ gʼaw nyi maˇ gʼa. 
16Ngaˬ lehˬ, chaw uiˍ teˇ gʼaˇ hpeh‸ la peuˬ. Ngaˬ awˬ gʼuˇ suhˍ Yeˍruˆsaˍlehnˍ 
venˇ hta‸ hkʼa uˉ peunˍ taˉ ve jawˇmawˇ teˇ hpaˍ a‸ kehˉ ngaˬ lehˬ cuˇ yiˍ uiˍ 
jaˇ ve yoˬ. Awˬ tehˬ awˬ na ve cuˇ yiˍ lehˬ, hkʼaˬ hkʼe ve awˬ ceuˬ hpeh‸ ve hta
‸ ngaˬ shiˍ taˍ ve yoˬ, teh‸ ngaˬ awˬ to hta‸ kʼoˆ piˇ chehˇ ve yoˬ. 
17Shiˍ puiˉ ve cuˇ yiˍ leh haiˬ ve awˬ ceuˬ hkʼaˬ hkʼe peun da‸ ve hta‸ henˇ yuˬ 
tuˬ, ngaˬ dawˇ cheˆ taˍpeuˬ. Ya‸ hkʼaˇ, ngaˬ chi hkʼe te nyi ve ka‸, mvuhˇ haw 
hta‸ gʼa‸ yuˬ chehˇ ve hkʼe ceh hpeh‸ ve hta‸ ngaˬ gʼa mawˬ ve yoˬ. 
18Nawˬ cuˇ yiˍ shaˬ cawˬ ve kʼo, shaˬ nawˬ geh dawˇ haˍ tuˬ maˇ la ve yoˬ. 
Nawˬ shaˬ shiˍ maˇ ve kʼo, shaˬ nyi ma naˬ kuiˬ cawˬ maˇ la ve yoˬ. 

Cuˇ yiˍ piˇ ve li‸ 2 

1Ngaˬ ve awˬ to hta‸ ha lehˬ tuˬ te piˇ leh, ha lehˬ ve kʼoˆ ve aˬ hto‸ ma hpeh‸ 
ve hta‸ ca nyi tuˬ, ngaˬ dawˇ cheˆ taˍ ve yoˬ. Ya‸ hkʼaˇ, chi hkʼe te nyi ve 
htawˇ te‸ chiˉ awˬ bon maˇ cawˬ ve hta‸ ngaˬ gʼa mawˬ ve yoˬ. 

2Gʼuiˬve teˇ ceuˬ lehˬ, te‸ chiˉ awˬ bon maˇ cawˬ leh, ha lehˬtuˬ awˬ ceuˬ htawˇ 
te‸ chiˉ awˬ bon te laˇ maˇ gʼa ve hta‸ ngaˬ gʼa mawˬ ve yoˬ. 
3Cuˇ yiˍ hta‸ gʼa‸ ca tuˬ ngaˬ lehˬ a pehˉ meuˇ gʼuiˬ hta‸ cuˇ leh, ngaˬ ve awˬ 
to hta‸ ha lehˬ la piˇ ve yoˬ. Miˬguiˬ hkʼoˆ teˇ hkui teˇ yanˇ te‸ chehˇ ve chaw 
yaˇ teˇ hpaˍ awˬ pon, chi ve lehˬ da‸ jaˇ ve ya‸ kʼaw yoˬ hehˉ teh‸ ngaˬ dawˇ 
taˍ ve yoˬ. 
4Ngaˬ lehˬ cuˇ yiˍ uiˍ jaˇ ve kanˉ laiˉ ceuˬ hta‸ te taˍ peuˬ ve yoˬ. Ngaˬ awˬ pon 
yehˬ teˇ hpaˍ hta‸ te taˍ leh, a pehˉ meuˇ hko teˇ hpaˍ hta‸ htawˇ te taˍ ve yoˬ. 
5Nyi sha ve hko teˇ hpaˍ hta‸ htawˇ te taˍ leh, oˇ ve teˇ hpaˍ hkʼaw, iˉ shiˍ 
cehˬ laiˉ ceuˬ ti keu taˍ ve yoˬ. 
6Hko oˇ ve teˇ hpaˍ hta‸ iˉ kaˆpfuhˍ piˇ tuˬ, iˉ kaˆ gʼui po teˇ hpaˍ hta‸ htawˇ 
ngaˬ duˇ taˍ ve yoˬ. 
7Ngaˬ lehˬ, awˬ ceˬ teˇ hpaˍ hta‸ htawˇ maˇ maˇ vuiˬ yuˬ taˍ ve yoˬ. Awˬ ceˬ teˇ 
hpaˍ hpaˍ lehˬ, ngaˬ ve yehˬ kʼa hkʼaw paw la taˍ ve yoˬ. Yeˍruˆsaˍlehnˍ venˇ 
hkʼaw hkʼa chehˇ jaw taˉ peuˬ ve chaw teˇ hpaˍ a‸ kehˉ ngaˬ lehˬ ceˇ caˬ cawˬ 
maˇ jaˇ ve yoˬ. 
8Ngaˬ uˉ peunˍ chehˇ ve mvuhˇmiˬ hkʼaw shaw gʼa taˍ ve hpu shi teˇ hpaˍ, 
ngaˬ ve hawˉ yehˬ hkʼaw hpoˆ taˍ ve yoˬ. Chaw yaˇ teˇ hpaˍ ngaˬ hta‸ kʼa muiˬ 
hkawˇ kʼa maˍ laˇ chehˇ leh, ngaˬ geh awˬ miˇ ma i hkʼa biˇ chehˇ taˍ ve yoˬ. 
9Yoˬ, ngaˬ lehˬ Yeˍruˆsaˍlehnˍ venˇ hkʼaw hkʼa chehˇ jaw taˉ peuˬ ve chaw teˇ 
hpaˍ a‸ kehˉ uiˍ jaˇ ve yoˬ. 
10Ngaˬ heuˆ gaˇ ve awˬ ceuˬ hkʼa peu-eˬ hta‸ ngaˬ gʼa hpeh‸ ve yoˬ. Ha lehˬtuˬ 
ve awˬ ceuˬ hkʼa peu-eˬ hta‸ ngaˬ te ve yoˬ. Ngaˬ te taˍ peuˬ ve kanˉ teˇ hpaˍ 
hta‸ nyi leh, ngaˬ nyi ma uiˍ chehˇ ve yoˬ. Chi ve lehˬ ngaˬ gʼa keunˍ ve awˬ 
bon la‸ shawnˍ hpeh‸ ve yoˬ. 
11Ya‸ hkʼaˇ, ngaˬ te taˍ peuˬ ve kanˉ oˇ ve teˇ hpaˍ hta‸ ngaˬ kʼaw‸ daw nyi ve 
teˇ yanˇ, awˬ ceuˬ oˇ ve teˇ hpaˍ lehˬ te‸ chiˉ tcuhˉ kuiˬ maˇ cawˬ. Mvuhˇ haw 
hta‸ gʼa‸ yuˬ chehˇ ve hkʼe ceh hpeh‸ ve yoˬ. 

12Awˬ leh meuˇ kʼo, jawˇmawˇ teˇ gʼaˇ lehˬ awˬ nu ve jawˇmawˇ teˇ hpaˍ hkʼe 
ceh hpeh‸ ve yoˬ. Hkʼe te leh, ngaˬ lehˬ cuˇ yiˍ cawˬ ve awˬ lawn leh chaw 
kʼaˍ chaw buiˬ hpeh‸ ve awˬ lawn hta‸ kʼaw‸ dawˇ nyi ve yoˬ. 
13Chi beu‸ ngaˬ shiˍ peuˬ. Awˬ gʼeuˆ lehˬ naˆ ho‸ ve a‸ kehˉ da‸ leuˉ ve hkʼe, 
cuˇ yiˍ cawˬ ve teˇ ceuˬ htawˇ chaw kʼaˍ chaw buiˬ hpeh‸ ve a‸ kehˉ da‸ leuˉ 
ve yoˬ. 
14Cuˇ yiˍ cawˬ ve chaw lehˬ, yawˇ hkʼaˬ lo kʼai chehˇ ve hta‸ shiˍ leh, chaw luˬ 
paˍ lehˬ yawˇ hkʼaˬ lo kʼai chehˇ ve hta‸ maˇ shiˍ. Ya‸ hkʼaˇ, cuˇ yiˍ cawˬ paˍ 
maˇ kʼoˆ, chaw luˬ paˍ maˇ kʼoˆ, hkʼa shuˍ gʼa hkanˍ ve awˬ ceuˬ teˇ ceuˬ cawˬ 
ve hta‸ ngaˬ shiˍ ve yoˬ. 
15Teˇ nyi kʼo chaw luˬ paˍ gʼa suh tuˬ ve hkʼe, ngaˬ htawˇ gʼa suh tuˬ ve yoˬ. 
Chi hta‸ pa taw, ngaˬ cuˇ yiˍ chi taw taw uiˍ ve htawˇ, aˬ hto‸ ma awˬ bon 
cawˬ le. Awˬ bon te‸ chiˉ maˇ cawˬ. 
16Chaw teˇ gʼaˇ ka‸ cuˇ yiˍ cawˬ paˍ hta‸ maˇ kʼoˆ, chaw luˬ paˍ hta‸ maˇ kʼoˆ, 
kʼaw‸ dawˇ tuˬ ve maˇ heˆ. Teˇ nyi kʼo, ngaˬ hui hkʼa peu-eˬ ve hta‸ shu leunˇ 
kʼai tuˬ yoˬ. Cuˇ yiˍ cawˬ paˍ maˇ kʼoˆ, chaw luˬ paˍ maˇ kʼoˆ, hkʼa peu-eˬ gʼa 
suh-e tuˬ yoˬ. 
17Chi hta‸ pa taw, a sha‸ te‸ chehˇ ve teˇ ceuˬ ngaˬ awˬ pon te‸ chiˉ awˬ bon 
maˇ cawˬ. Dawˇ haˍ gaˇ haˍ tuˬ ve ceh tiˉ ngaˬ hkʼoˆ gaˬ la chehˇ ve yoˬ. Te‸ 
chiˉ awˬ bon maˇ cawˬ. Mvuhˇ haw hta‸ gʼa‸ yuˬ chehˇ ve hkʼe ceh hpeh‸ve 
yoˬ. 
18Ngaˬ te taˍ ve kanˉ leh ngaˬ ca gʼa taˍ ve mawˇ jeˬ teˇ hpaˍ lehˬ, ngaˬ awˬ pon 
te‸ chiˉ awˬ bon maˇ cawˬ. Awˬ lawn kʼo, oˇ ve teˇ hpaˍ lehˬ, ngaˬ awˬ hkʼaw‸ 
nawˉ jawˇmawˇ kʼaw‸ te tuˬ ve chaw hta‸ gʼa teh taˉ piˇ tuˬ ve hta‸ ngaˬ shiˍ 
taˍ ve yoˬ. 
19Chaw oˇ ve cuˇ yiˍ cawˬ ve chaw hpeh‸ tuˬ naˍ, chaw luˬ paˍ hpeh‸ tuˬ naˍ, 
a shu shiˍ hpeh‸ le. Ya‸ hkʼaˇ yawˇ lehˬ ngaˬ ve cuˇ yiˍ hta‸ yehˇ leh ca gʼa 
taˍ ve mawˇ oˇ ve hkʼa peu-eˬ hta‸ yuˬ kʼai tuˬ yoˬ. Chi hkʼa peu-eˬ te‸ chiˉ 
awˬ bon maˇ cawˬ. 

20Chi hta‸ pa taw, ponˬ laˬ htaˇ ngaˬ kanˉ gʼaˇ hte‸ te taˍ ve hta‸ ngaˬ kʼaw‸ 
dawˇ nyi leh nyi ma luˬ jaˇ ve yoˬ. 
21Nawˬ lehˬ nawˬ ve cuˇ yiˍ maˍ yiˍ hta‸ yehˇ leh kanˉ teˇ ceuˬ ceuˬ hta‸ te taˍ 
ve htawˇ, kanˉ oˇ ve hta‸ maˇ te taˍ ve chaw teˇ gʼaˇ hta‸ hkʼe leˇ gʼa teh taˉ 
piˇ tuˬ yoˬ. Chi lehˬ te‸ chiˉ tcuhˉ kuiˬ maˇ cawˬ ve awˬ hkʼoˆ, cawˇ ka‸ maˇ 
cawˇ. 
22Nawˬ kanˉ chi taw taw te hkeu‸ taˍ ve aˬ hto‸ ma awˬ bon cawˬ le. 
23Nawˬ a sha‸ te‸ chehˇ ve teˇ co-e te taˍ ve kanˉ teˇ hpaˍ lehˬ, nawˬ awˬ hkʼoˆ 
lo dawˇ haˍ tuˬ leh oˉ kʼoˍ naˬ tuˬ ceh tiˉ gaˬ la piˇ chehˇ ve yoˬ. Mvuhˇ hpeu‸ 
htaˇ htawˇ, nawˬ ve nyi ma gawˬ lehˍ maˇ gʼa jehˇ chehˇ. Chi hkʼa peu-eˬ te‸ 
chiˉ awˬ bon maˇ cawˬ. 
24Chaw yaˇ te keunˍ te cawˇ jaˇ ve kanˉ lehˬ, a shu yawˇ ca gʼa taˍ ve mawˇ jeˬ 
hta‸ yehˇ leh ha lehˬ ha kʼa caˇ chehˇ dawˬ chehˇ cawˇ ve yoˬ. Ya‸ hkʼaˇ, chi 
ka‸ Gʼuiˬsha geh laˬ ve hta‸ ngaˬ hui shiˍ ve yoˬ. 
25Hkʼe maˇ heˆ kʼo, nawˬ ha lehˬ ha kʼa caˇ chehˇ ve caˇ tuˬ chi hkʼaˬ lo laˬ ve 
le. 
26Gʼuiˬsha lehˬ, yawˇ nyi ma cawˇ ve chaw hui hta‸ cuˇ yiˍ maˍ yiˍ, shiˍ puiˉ 
ve nyi ma, leh ha lehˬ tuˬ awˬ ceuˬ piˇ ve yoˬ. Ya‸ hkʼaˇ,venˇbaˆ yaˇ teˇ gʼaˇ 
paw sha la ve kʼo, yawˇ lehˬ chaw oˇ ve hpaˇ ve mawˇ jeˬ hta‸ yuˬ leh, yawˇ 
nyi ma cawˇ ve chaw hui hta‸ kʼaw‸ piˇ ve yoˬ. Chi hkʼa peu-eˬ lehˬ, te‸ chiˉ 
awˬ bon maˇ cawˬ. Mvuhˇ haw hta‸ gʼa‸ yuˬ chehˇ ve hkʼe ceh hpeh‸ ve yoˬ. 

Cuˇ yiˍ piˇ ve li‸ 3 

Awˬ ceuˬ hkʼa peu-eˬ awˬ pon awˬ yanˇ cawˬ ve 

1Awˬ ceuˬ hkʼa peu-eˬ awˬ pon da‸ ve cawˇ ve awˬ yanˇ cawˬ taˍ ve yoˬ. 
2Paw la tuˬ ve awˬ yanˇ leh suh tuˬ ve awˬ yanˇ, ti ve awˬ awˬ yanˇ leh gʼeu‸ 
ve awˬ yanˇ, 
3tiˇ pehˍ ve awˬ yanˇ leh kʼaw‸ gu na-e piˇ ve awˬ yanˇ, te luˬ ve awˬ yanˇ leh 
kʼaw‸ gu te ve awˬ yanˇ, 

4hawˬ ve awˬ yanˇ leh gʼuiˬ ve awˬ yanˇ, dawˇ haˍ ve awˬ yanˇ leh kʼaˍ hkʼeˆ ve 
awˬ yanˇ, 
5awˬ hpawˇ awˬ miˇ teˇ geh awˬ chawˇ muiˬ da‸ ve awˬ yanˇ, leh awˬ chawˇ 
maˇ gʼa muiˬ da‸ ve awˬ yanˇ, boˆ nu da‸ ve awˬ yanˇ leh maˇ gʼa boˆ nu da‸ 
ve awˬ yanˇ, 
6ca mawˬ ve awˬ yanˇ leh mehˉ kʼai ve awˬ yanˇ, shaw hpoˆ ve awˬ yanˇ leh 
gʼawˆ baˬ ve awˬ yanˇ, 
7tzuh‸ suhˍ ve awˬ yanˇ leh kʼaw‸ gu nehˉ ve awˬ yanˇ, ta‸ iˉ gawˬ lehˍ chehˇ 
tuˬ ve awˬ yanˇ, leh tawˇ yaw tuˬ ve awˬ yanˇ, 
8ha‸ ve awˬ yanˇ leh canˇ ve awˬ yanˇ, ma‸ bawˆ ve awˬ yanˇ leh mvuhˇmiˬ 
gawˬ lehˍ ve awˬ yanˇ, teˇ hpaˍ cawˬ taˍ ve yoˬ. 
9Chaw teˇ gʼaˇ yawˇ kanˉ te hkeu‸ ve pa taw, aˬ hto‸ ma awˬ bon gʼa le. 
10Gʼuiˬsha ngaˬ hui hta‸ te laˇ taˍ ve kanˉ teˇ hpaˍ hta‸ ngaˬ shiˍ taˍ ve yoˬ. 
11Yawˇ lehˬ awˬ ceuˬ hkʼa peu-eˬ awˬ pon cawˇ ve awˬ yanˇ hta‸ teh taˍ peuˬ. 
Laˬ tuˬ ve awˬ yanˇ awˬ hkʼaw lo hkʼaˬ hkʼe hpeh‸ la tuˬ ve hta‸ shiˍ gaˇ ve 
nyi ma yawˇ ngaˬ hui hta‸ piˇ laˇ taˍ peuˬ ve yoˬ. Ya‸ hkʼaˇ, yawˇ hkʼa te 
chehˇ ve kanˉ hkʼa peu-eˬ ngaˬ hui hta‸ maˇ shiˍ tcuh laˇ. 
12Chi hta‸ pa taw, ngaˬ hui te keunˍ ve kanˉ lehˬ, a sha‸ te‸ chehˇ ve awˬ yanˇ 
hkʼaw ha lehˬ ha kʼa chehˇ leh, te gʼa ve hkʼe da‸ ve kanˉ hta‸ te cawˇ ve yoˬ, 
teh‸ ngaˬ dawˇ shiˍ la ve yoˬ. 
13Ngaˬ hui lehˬ, a shu yawˇ ca gʼa ve mawˇ jeˬ hta‸ yehˇ leh ha lehˬ ha kʼa caˇ 
chehˇ dawˬ chehˇ cawˇ ve yoˬ. Chi lehˬ, Gʼuiˬsha ve la‸ shawn hpeh‸ ve yoˬ. 
14Gʼuiˬsha te taˍ ve kanˉ hkʼa peu-eˬ co co taiˍ taiˍ yeˬ chehˇ tuˬ ve hta‸ ngaˬ 
shiˍ taˍ ve yoˬ. Nawˬ lehˬ Gʼuiˬsha te taˍ ve kanˉ hta‸ kʼaw‸ htehˍ piˇ tuˬ maˇ 
kʼoˆ, kʼaw‸ yuˬ baˬ piˇ tuˬ maˇ kʼoˆ, te maˇ gʼa. Chi hkʼe hpeh‸ ve lehˬ, chaw 
yaˇ Gʼuiˬsha yawˇ hta‸ kawˆ puiˉ la tuˬ awˬ pon te taˍ ve yoˬ. 

15Chi beu‸ hkʼa hpeh‸ la chehˇ ve awˬ ceuˬ teˇ hpaˍ lehˬ, a sho-eˬ htaˇ ka‸ 
hpeh‸ la taˍ peuˬ ve awˬ ceuˬ deˇ deˇ hpeh‸ ve yoˬ. Gʼuiˬsha lehˬ, awˬ ceuˬ teˇ 
ceuˬ tiˉ ve hta‸ teˇ pawˆ peuˬ teˇ pawˆ kʼaw‸ hpeh‸ la piˇ chehˇ ve yoˬ. 

Miˬguiˬ hkʼoˆ maˇ hteˇ maˇ cawˇ 

16Chi hkʼe ceh tiˉ maˇ heˆ sheˍ. Miˬguiˬ chi awˬ hkʼoˆ lo hteˇ ve cawˇ ve awˬ 
ceuˬ cawˬ cawˇ ve chehˇ kuiˬ lo htawˇ, maˇ hteˇ maˇ cawˇ ve awˬ ceuˬ hkʼa biˇ 
cawˬ chehˇ ve hta‸ ngaˬ gʼa mawˬ ve yoˬ. 
17Gʼuiˬsha lehˬ, cawˇ ve awˬ yanˇ gaˬ la htaˇ, hteˇ ve cawˇ ve chaw hta‸ maˇ 
kʼoˆ, maˇ hteˇ maˇ cawˇ ve chaw hta‸ maˇ kʼoˆ, suhˉ jehˬ piˇ tuˬ yoˬ, teh‸ ngaˬ 
ve awˬ to hta‸ ngaˬ kʼoˆ piˇ chehˇ ve yoˬ. 
18Chaw yaˇ lehˬ, to nuˇ to shaˆ hta‸ maˇ peun da‸ ve hta‸ hpeu‸ maˍ tuˬ, 
Gʼuiˬsha lehˬ chaw yaˇ teˇ hpaˍ hta‸ lawˇ nyi chehˇ ve yoˬ, teh‸ ngaˬ dawˇ 
shiˍ la ve yoˬ. 
19Awˬ leh meuˇ gaˬ kʼo, chaw yaˇ leh to nuˇ to shaˆ teˇ hpaˍ, hkʼa shuˍ gʼa 
hkanˍ tuˬ yoˬ. Nyiˇ ceuˬ ceuˬ ka‸ gʼa suh-e tuˬ ve deˇ deˇ yoˬ. Chi hta‸ pa taw, 
chaw yaˇ lehˬ to nuˇ to shaˆ a‸ kehˉ da‸ leuˉ ve maˇ heˆ. Awˬ lawn kʼo, a sha‸ 
te‸ ve teˇ ceuˬ lehˬ yawˇ huiˉ maˬ awˬ pon te‸ chiˉ tcuhˉ kuiˬ maˇ cawˬ. 
20Yawˇ huiˉ maˬ lehˬ, hkʼa shuˍ shuˍ je‸ meu-e hpeh‸ kʼai tuˬ yoˬ. Yawˇ hui je‸ 
meu-e hkʼaw tawˆ la taˍ ve hkʼe, je‸ lo gʼa kʼaw‸ kʼo‸-e tuˬ yoˬ. 
21Chaw yaˇ ve co ha mvuhˇ naw ma hkʼoˆ taˆ-e leh, to nuˇ to shaˆ ve co ha 
miˬguiˬ hkʼaw lo‸-e ve yoˬ, teh‸ a shu kʼoˆ hpeh‸ le. 
22Chi hta‸ pa taw, ngaˬ hui te keunˍve kanˉ lehˬ, yawˇ te taˍ ve kanˉ awˬ 
hkʼaw lo ha lehˬ chehˇ cawˇ ve yoˬ, teh‸ ngaˬ shiˍ la ve yoˬ. Yawˇ te gʼa ve 
awˬ kaˍ awˬ nu kanˉ te‸ chiˉ maˇ cawˬ. Yawˇ suh peuˬ hkʼaw‸ nawˉ, hkʼaˬ 
hkʼe hpeh‸ la tuˬ sheˍ ve hta‸ shiˍ tuˬ awˬ hkʼaˇ maˇ cawˬ. 

Cuˇ yiˍ piˇ ve li‸ 4 

1Ngaˬ lehˬ miˬguiˬ chi awˬ hkʼoˆ lo hpeh‸ la chehˇ ve maˇ hteˇ maˇ cawˇ ve 
awˬ ceuˬ hta‸ gʼa kʼaw‸ mawˬ ve yoˬ. Shu fawˉ mehˍ ve hta‸ gʼa hkanˍ ve 
chaw teˇ hpaˍ kuˬ hawˬ chehˇ ve yoˬ. Ya‸ hkʼaˇ, chaw teˇ gʼaˇ ka‸ yawˇ hui 

hta‸ maˇ ca ga piˇ. Awˬ lawn kʼo, shu hta‸ fawˉ mehˍ piˇ shehˍ hpaˇ teˇhpaˍ 
lehˬ, yawˇ hui geh kanˇ paˆ cawˬ taˍ ve pa taw yoˬ. 
2Suh kʼai mehˉ kʼai peuˬ ve chaw te hpaˍ lehˬ, a sha‸ te‸ chehˇ sheˍ ve chaw 
hui a‸ kehˉ da‸ leuˉ ve yoˬ. 
3Ya‸ hkʼaˇ, chi a‸ kehˉ leuˉ leh da‸ jaˇ ve awˬ ceuˬ lehˬ, teˇ pawˆ ka‸ maˇ paw 
la jaw leh miˬguiˬ hkʼoˆ lo cawˬ ve maˇ hteˇ maˇ cawˇ ve awˬ ceuˬ chi teˇ hpaˍ 
hta‸ teˇ pawˆ ka‸ maˇ mawˬ jaw sheˍ ve chaw teˇ hpaˍ hpeh‸ ve yoˬ. 
4Paw sha la tuˬ, aˬhto‸ ma pa taw chaw yaˇ teˇ hpaˍ gʼaˇ hte‸ coˇ caˇ chehˇ ve 
hta‸ htawˇ, ngaˬ gʼa shiˍ peuˬ. Awˬ lawn kʼo, yawˇ hui lehˬ shu a‸ kehˉ cawˬ 
gaˇ ve pa taw yoˬ. Ya‸ hkʼaˇ chi hkʼe te ve lehˬ te‸ chiˉ awˬ bon maˇ cawˬ. 
Mvuhˇ haw hta‸ gʼa‸ yuˬ chehˇ ve hkʼe ceh hpeh‸ ve yoˬ. 
5Awˍ meu‸ suh piˇ lawˬ tuˬ a shu yawˇ ve la‸ sheh pehˉ taˍ ve chaw lehˬ, 
chaw gʼuˇ yoˬ teh‸ yawˇ hui kʼoˆ ve yoˬ. 
6Cawˇ ka‸ cawˇ tuˬ yoˬ hehˉ. Ya‸ hkʼaˇ, caˇ tuˬ a ciˉ ceh tiˉ gʼa caˇ ve htawˇ 
nyi ma gawˬ lehˍ cawˬ ve chaw lehˬ, maˇ zuh‸ maˇ gʼuˇ kanˉ gʼaˇ hte‸ te leh, 
mvuhˇ haw hta‸ gʼa‸ yuˬ chehˇ ve chaw a‸ kehˉ da‸ leuˉ ve yoˬ. 
7A sha‸ te‸ ve teˇ ceuˬ te‸ chiˉ awˬ bon maˇ cawˬ ve awˬ kaˍ awˬ nu awˬ lawn 
teˇ maˬ hta‸ ka‸ ngaˬ kʼaw‸ dawˇ mawˬ ve yoˬ. 
8Yawˇ hkʼaˇ yawˇ teˇ gʼaˇ tiˉ chehˇ taˍ ve chaw teˇ gʼaˇ cawˬ ve yoˬ. Chaw oˇ ve 
lehˬ, yaˇ maˇ kʼoˆ, awˬ viˉ awˬ nyi maˇ kʼoˆ, teˇ gʼaˇ ka‸ maˇ cawˬ. Yawˇ lehˬ ca 
gʼa taˍ ve mawˇ jeˬ hta‸ nyi hkaˇ maˇ suhˍ sheˍ leh, kanˉgʼaˇ hte‸ te chehˇ ve 
yoˬ. Yawˇ lehˬ te‸ chiˉ ha lehˬ tuˬ maˇ ca leh, a shu awˬ pon chi taw taw hkeu
‸ ve hta‸ hkanˍ leh kanˉ te chehˇ ve le. Chi hkʼe te ve lehˬ, te‸ chiˉ awˬ bon 
maˇ cawˬ leh, ha lehˬ tuˬ ka‸ maˇ cawˬ. 
9Chaw nyiˇ gʼaˇ teˇ geh chehˇ leh kanˉ te ve lehˬ, teˇ gʼaˇ tiˉ te ve a‸ kehˉ awˬ 
bon tawˆ la maˇ ve yoˬ. 
10Teˇ gʼaˇ paiˍ ve kʼo, awˬ nu ve teˇ gʼaˇ yawˇ hta‸ ga piˇ hpeh‸ ve yoˬ. Ya‸ 
hkʼaˇ, chaw teˇ gʼaˇ lehˬ yawˇ teˇ gʼaˇ tiˉ chehˇ taˍ ve kʼo, yawˇ paiˍ ve teˇ 
yanˇ yawˇ hta‸ ga piˇ paˍ maˇ cawˬ ve pa taw, yawˇ gʼa dawˇ haˍ jaˇ tuˬ yoˬ. 

11Kaˆ jaˇ la ve teˇ yanˇ, awˬ chawˇ cawˬ ve chaw lehˬ teˇ geh zuh‸ leh a shu 
yawˇ awˬ to hta‸ lehˬ la piˇ gʼa ve yoˬ. Teˇ gʼaˇ tiˉ chehˇ taˍ ve chaw lehˬ, 
hkʼaˬ hkʼe te lehˬ la hpeh‸ tuˬ le. 
12Chaw nyiˇ gʼaˇ teˇ geh chehˇ taˍ ve kʼo, canˇ paˍ hta‸ gʼaˇ hpeh‸ ve yoˬ. Ya‸ 
hkʼaˇ, teˇ gʼaˇ tiˉ chehˇ taˍ ve chaw lehˬ shonˇ kʼai tuˬ yoˬ. Gʼo‸ hkeh shehˆ caˆ 
yuˬ vaw‸ da‸ taˍ ve aˉ caˆ hkeh lehˬ, hkʼa sha sha-ehˬ maˇ cheˆ kʼai puiˉ. 
13Haˍ gʼawˇ ve htawˇ cuˇ yiˍ cawˬ ve yaˇ nehˬ lehˬ, shu dawˇ hkʼaˇ piˇ ve hta‸ 
maˇ ha‸ yuˬ puiˉ ve cuˇ yiˍ maˇ cawˬ ve jawˇmawˇ lonˉ a‸ kehˉ da‸ leuˉ ve 
yoˬ. 
14Chi hkʼe ve yaˇ nehˬ lehˬ, haˍ gʼawˇ jaˇ ve htawˇ, htawnˍ hkʼaw tawˆ la leh 
jawˇmawˇ lonˉ gʼa te puiˉ ve yoˬ. 
15Miˬguiˬ chi awˬ hkʼoˆ chehˇ taˍ ve chaw yaˇ teˇ hpaˍ awˬ lawn ngaˬ dawˇ nyi 
chehˇ ve yoˬ. Teˇ kaˬ kaˬ lo lehˬ, jawˇmawˇ ve aˉ yaˇ hta‸ yuˬ tuˬ chi hkʼe ve 
yaˇ nehˬ teˇ gʼaˇ gʼaˇ cawˬ tuˬ yoˬ teh‸ ngaˬ dawˇ mawˬ ve yoˬ. 
16Jawˇmawˇ teˇ gʼaˇ lehˬ, chaw hkʼaˬ ma hta‸ ceh gʼa uˉ peunˍ ve yoˬ, teh‸ 
kʼoˆ cheˆ taˍ ve maˇ cawˬ. Ya‸ hkʼaˇ yawˇ suh kʼai peuˬ hkʼaw‸ nawˉ, chaw 
teˇ gʼaˇ ka‸ yawˇ te taˉ ve kanˉ teˇ hpaˍ hta‸ kʼaw‸ dawˇ nawˇ tuˬ ve maˇ heˆ. 
Chi ve lehˬ, te‸ chiˉ awˬ bon maˇ cawˬ. Mvuhˇ haw hta‸ gʼa‸ yuˬ chehˇ ve 
hkʼe ceh hpeh‸ ve yoˬ. 

Cuˇ yiˍ piˇ ve li‸ 5 

Hkʼa sha sha-ehˬ ka‸ ti‸ taˇ te 

1Nawˬ bon yehˬ lo kʼai ve teˇ yanˉ shaˍ ti‸ hkʼa deh‸ taˍ-o‸. Henˇ yuˬ tuˬ awˬ 
pon kʼai-o. Oˇ hkʼe te ve lehˬ, cawˇ maˇ cawˇ ve hta‸ fuiˍ da‸ pehˬ da‸ maˇ 
gʼa ve chaw luˬ paˍ hui ve tuˉ tanˇ tuˬ a‸ kehˉ da‸ leuˉ ve yoˬ. 
2Nawˬ tawˇ maˇ yaw sheˍ htaˇ hkʼa deh‸ dawˇ nyi-o. Gʼuiˬsha hta‸ hkʼa sha 
sha-ehˬ ka ti‸ taˇ te. Awˬ lawn kʼo, yawˇ lehˬ mvuhˇ naw ma hkʼoˆ chehˇ taˍ 
leh, nawˬ lehˬmiˬguiˬ hkʼoˆ chehˇ taˍ ve yoˬ. Chi hta‸ pa taw, nawˬ kʼoˆ keunˍ 
kʼoˆ cawˇ ve tawˇ a‸ kehˉ leuˉ leh taˇ kʼoˆ. 

3Nawˬ shaˬ dawˇ haˍ dawˇ hkiˉ ve kʼo shaˬ maˇ da‸ ve zuh‸ maˆ hta‸ nawˬ gʼa 
mawˬ tuˬ yoˬ. Nawˬ tawˇ shaˬ yaw ve kʼo shaˬ yaw ya‸ maˇ tuˬ yoˬ. 
4Nawˬ Gʼuiˬsha hta‸ ka ti‸ teˇ ceuˬ ceuˬ te taˍ ve kʼo, ka ti‸ oˇ ve hta‸ hkʼa 
deh‸ vawˆ taˍ leh, biˇ la tuˬ haˆ haˆ te-o. Awˬ lawn kʼo, Gʼuiˬsha lehˬ chaw luˬ 
paˍ hta‸ nyi ma maˇ cawˇ. 
5Ka ti‸ maˇ te ve chaw lehˬ, ka ti‸ te taˍ leh maˇ gʼa‸ te ve chaw a‸ kehˉ da‸ 
leuˉ ve yoˬ. 
6Nawˬ yaw ve tawˇ lehˬ, nawˬ hta‸ venˇbaˆ awˬ hkʼaw lo taˇ ce lo‸-e piˇ. Nawˬ 
ka ti‸ te peuˬ hkʼaw‸ nawˉ, te maˇ gʼa taˬ law, teh‸ Gʼuiˬsha ve paw hkuˇ hta
‸ taˇ ca kʼaw‸ kʼoˆ piˇ. Aˬ hto‸ ma pa taw Gʼuiˬsha nawˬ hta‸ nyi ma zuhˆ tuˬ 
ca te ve le. Aˬ hto‸ ma pa taw, nawˬ te taˍ ve kanˉ yawˇ hta‸ te luˬ tcuh ve le. 
7Nawˬ zuh‸ maˆ hkʼaˬ ma maˆ chehˇ ve maˇ kʼoˆ, tawˇ hkʼaˬ ma yaw leh awˬ 
bon maˇ cawˬ ve kanˉ hkʼaˬ ma te chehˇ ve maˇ kʼoˆ, Gʼuiˬsha hta‸ nawˬ gʼa 
kawˆ ve yoˬ. 

A sha‸ te‸ ve teˇ ceuˬ awˬ bon maˇ cawˬ 

8Mvuhˇmiˬ hta‸ uˉ peunˍchehˇ ve jawˇmawˇ teˇ hpaˍ, haˍ yaˇ gawˇ yaˇ hta‸ 
fawˉ mehˍ leh maˇ hteˇ maˇ cawˇ ve hkʼaw suhˉ jehˬ piˇ ve hta‸ nawˬ gʼa 
mawˬ ve kʼo taˇ anˇ. Awˬ lawn kʼo, yawˇ hui lehˬ yawˇ hui a‸ kehˉ uiˍ ve 
jawˇmawˇ awˬ hawˉ lo kanˉ te chehˇ leh, yawˇ hui hkʼa peu-eˬ a‸ kehˉ uiˍ ve 
Jawˇmawˇ htawˇ cawˬ sheˍ ve yoˬ. 
9Jawˇmawˇ lonˉ awˬ to htawˇ, awˬ shiˍ awˬ nu teˇ hpaˍ hta‸ gʼaˇ va chehˇ ve 
yoˬ. 
10Hpu hta‸ ha‸ ve chaw lehˬ, hkʼaˬ htaˆ ka‸ nyi hkʼaˇ maˇ suh puiˉ. Paw sha 
la gaˇ ve chaw lehˬ, yawˇ hkʼa heuˆ gaˇ ve awˬ ceuˬ hkʼa peu-eˬ hta‸ gʼa tuˬ ve 
maˇ heˆ. Chi ve lehˬ, te‸ chiˉ awˬ bon maˇ cawˬ. 
11Nawˬ shaˬ paw sha kʼo shaˬ tawˆ-e kuiˬ maˇ ve yoˬ. Chi hta‸ pa taw, paw sha 
ve teˇ ceuˬ aˬ hto‸ ma awˬ bon cawˬ le. 

12Kanˉ te hkeu‸ ve chaw teˇ gʼaˇ lehˬ, caˇ law‸ ve maˇ kʼoˆ, caˇ maˇ law‸ ve 
maˇ kʼoˆ, zuh‸ mehˬ puiˉ jaˇ ve yoˬ. Ya‸ hkʼaˇ, paw sha ve chaw lehˬ, zuh‸ 
maˇ mehˬ. Hkʼa htaˆ ka‸ dawˇ haˍ dawˇ hkiˉ chehˇ puiˉ ve yoˬ. 
13Miˬguiˬ hkʼoˆ hpeh‸ bawˬ law‸ law‸ ve awˬ ceuˬ teˇ ceuˬ hta‸ ngaˬ gʼa kʼaw
‸ mawˬ ve yoˬ. Chaw yaˇ teˇ hpaˍ lehˬ, loˍ la htaˇ yehˇ tuˬ awˬ pon hpu hta‸ 
ha‸ shaˉ taˍ ve yoˬ. 
14Ya‸ hkʼaˇ, yawˇ hui kanˉ te ya‸ ve pa taw hkʼa peu-eˬ shonˇ kʼai leh, a shu 
yawˇ ve yaˇ hta‸ piˇ taˉ tuˬ hpu teˇ peh‸ maˇ kʼaw‸ cawˬ. 
15Miˬguiˬ chi hkʼoˆ ngaˬ hui lo‸ la htaˇ te‸ chiˉ maˇ yuˬ laˬve hkʼe, ngaˬ hui 
kʼaw‸ tawˆ kʼai htaˇ htawˇ, oˇ hkʼe hpeh‸ tuˬ yoˬ. Ngaˬ hui kanˉ gʼaˇ hte‸ te 
chehˇ ve htawˇ, ngaˬ hui te‸ chiˉ yuˬ kʼai maˇ gʼa. 
16Chi hkʼe hpeh‸ ve lehˬ dawˇ nyi tuˬ cawˬ ve yoˬ. Ngaˬ hui laˬ ve hkʼe gʼa 
kʼaw‸ kʼo‸-e tuˬ yoˬ. Ngaˬ hui kanˉ gʼaˇ hte‸ te leh mvuhˇ haw hta‸ gʼa‸ yuˬ 
chehˇ ve lehˬ, aˬ hto‸ ma awˬ bon cawˬ le. 
17Ngaˬ hui lehˬ naˆ ho‸ ve, dawˇ tui‸ gaˇ tui‸ ve, dawˇ haˍ dawˇ hkiˉ ve, nyi 
ma zuhˆ ve, leh naˬ ve gawˬ ve chi teˇ hpaˍ hta‸ gʼa hkanˍ chehˇ ve yoˬ. 
18Chi hta‸ pa taw, ngaˬ chi hkʼe dawˇ shiˍ la ve yoˬ. Chaw yaˇ te keunˍ te 
cawˇ ve kanˉ lehˬ, Gʼuiˬsha a sha‸ te‸ chehˇ tcuh laˇ ve awˬ yanˇ chi hkʼaw, a 
shu yawˇ ca gʼa taˍ ve mawˇ hta‸ yehˇ leh ha lehˬ ha kʼa caˇ chehˇ dawˬ chehˇ 
cawˇ ve yoˬ. 
19Gʼuiˬsha lehˬ chaw teˇ gʼaˇ gʼaˇ hta‸ hpu shi mawˇ jeˬ maˇ maˇ cawˬ la piˇ taˍ 
ve kʼo, chaw oˇ ve lehˬ yawˇ te taˍ ve kanˉ awˬ hkʼaw lo ha lehˬ chehˇ cawˇ ve 
yoˬ. Chi lehˬ Gʼuiˬsha geh gʼa taˍ ve la‸ shawnˍ hpeh‸ ve yoˬ. 
20Gʼuiˬsha yawˇ hta‸ ha lehˬ ha kʼa chehˇ tcuh piˇ taˍ peuˬ ve pa taw, a sha‸ 
hkʼaˬ ma ngeh jaˇ ve hta‸ yawˇ dawˇ hkiˉ tuˬ ve maˇ heˆ. 

Cuˇ yiˍ piˇ ve li‸ 6 

1Miˬguiˬ chi awˬ hkʼoˆ lo, chaw yaˇ teˇ hpaˍ hta‸ maˇ hteˇ maˇ cawˇ te piˇ 
chehˇ ve hta‸ ngaˬ gʼa mawˬ ve yoˬ. 

2Gʼuiˬsha lehˬ chaw teˇ gʼaˇ gʼaˇ hta‸ hpu shi mawˇ jeˬ, awˬ me‸ awˬ hponˇ leh 
yawˇ hkʼa loˍ ve awˬ ceuˬ hkʼa peu-eˬ piˇ taˍ ve htawˇ, chaw oˇ ve hta‸ maˇ ha 
lehˬ tcuh piˇ. Awˬ nu ve chaw teˇ gʼaˇ hta‸ yawˇ awˬ tan ha lehˬ tcuh piˇ ve 
yoˬ. Chi ve lehˬ, te‸ chiˉ awˬ bon maˇ cawˬ ve awˬ hkʼoˆ, cawˇ ka‸ maˇ cawˇ. 
3Chaw teˇ gʼaˇ lehˬ, yaˇ teˇ ha gʼaˇ cawˬ leh co zuhˬ ha zuhˬ cawˬ ve htawˇ, ha 
lehˬ ha kʼa maˇ gʼa chehˇ leh hpuiˇ suh va‸ suh ve hkʼe gʼa te suh-e ve kʼo, 
paw la htaˇ ka‸ suh-e ve yaˇ ehˉ lehˬ, yawˇ a‸ kehˉ da‸ leuˉ ve yoˬ. 
4Yaˇ ehˉ oˇ ve lehˬ, awˬ bon maˇ da‸. Naˆ ho‸ ve hkʼaw mehˉ kʼai leh shu 
leunˇ kʼai ve yoˬ. 
5Yawˇ lehˬ awˬ gʼeuˆ hta‸ maˇmawˬ jaw. A sha‸ te‸ ve teˇ ceuˬ hkʼaˬ hkʼe 
hpeh‸ ve hta‸ htawˇ yawˇ maˇ shiˍ. 
6Ya‸ hkʼaˇ, yawˇ lehˬ miˬguiˬ hkʼoˆ nyiˇ hinˉ hkʼaw gʼa chehˇ leh te‸chiˉ ha 
lehˬ tuˬ maˇ cawˬ ve chaw a‸ kehˉ gawˬ lehˍ gʼaˇ gʼa jehˇ ve yoˬ. Ya‸ hkʼaˇ, 
awˬ leh meuˇ kʼo, yawˇ huiˉ maˬ nyiˇ gʼaˇ gʼaˇ teˇ kaˬ lo tiˉ gʼa kʼai tuˬ yoˬ. 
7Chaw teˇ gʼaˇ lehˬ, gʼa caˇ gʼa dawˬ tuˬ kanˉ gʼaˇ hte‸ te ve yoˬ. Ya‸ hkʼaˇ 
yawˇ caˇ maˇ law‸. 
8Cuˇ yiˍ cawˬ ve chaw lehˬ chaw luˬ paˍ a‸ kehˉ hkʼaˬ ma da‸ leuˉ ve le. Cuˇ 
yiˍ cawˬ ve haˍ yaˇ gʼawˇ yaˇ teˇ gʼaˇ lehˬ, hteˇ ve cawˇ ve hkʼaw a sha‸ te‸ 
chehˇ puiˉ ve yoˬ. 
9Chi ve lehˬ, ti‸ chiˉ awˬ bon maˇ cawˬ. Mvuhˇ haw hta‸ gʼa‸ yuˬ chehˇ ve 
hkʼe ceh hpeh‸ ve yoˬ. A shu yawˇ cawˬ taˍ ve mawˇ hta‸ nyi hkʼaˇ suh chehˇ 
ve teˇ ceuˬ lehˬ, heuˆ gaˇ ve mawˇ hta‸ dawˇ law chehˇ ve a‸ kehˉ da‸ leuˉ ve 
yoˬ. 
10Hkʼa hpeh‸ la ve awˬ ceuˬ hkʼa peu-eˬ lehˬ, aˬ sho-eˬ htaˇ ka‸ hpeh‸ la taˍ 
peuˬ ve yoˬ. Chaw teˇ gʼaˇ lehˬ, yawˇ a‸ kehˉ awˬ gʼaˇ awˬ shaˉ uiˍ ve chaw 
hta‸ tawˇ kʼaw‸ shaˬ da‸ maˇ hpeh‸ ve hta‸ ngaˬ hui hkʼa peu-eˬ shiˍ taˍ ve 
yoˬ. 
11Nawˬ tawˇ shaˬ gʼawˬ da‸ kʼo shaˬ tcuhˉ kuiˬ maˇ cawˬ ve tawˇ yaw tawˆ la 
ve yoˬ. Chi hkʼe te ve pa taw, nawˬ awˬ pon aˬ hto‸ ma awˬ bon cawˬ le. 

12Chaw yaˇ a sha‸ te‸ chehˇ ve ngeh jaˇ ve awˬ yanˇ chi hkʼaw, chaw yaˇ awˬ 
pon da‸ jaˇ ve awˬ ceuˬ hta‸ a shu shiˍ hpeh‸ le. Yawˇ suh kʼai peuˬ hkʼaw‸ 
nawˉ, miˬguiˬ hkʼoˆ lo hkʼaˬ hkʼe hpeh‸ la tuˬ ve hta‸ a shu shiˍ hpeh‸ le. 

Cuˇ yiˍ piˇ ve li‸ 7 

A sha‸ te‸ ve awˬ lawn dawˇ nyi tuˬ 

1Da‸ ve awˬ meh cawˬ ve chaw teˇ gʼaˇ lehˬ, awˬ hpfuhˇ hkʼaˆ jaˇ ve naˍ manˇ 
hawnˉ a‸ kehˉ da‸ leuˉ ve yoˬ. Nawˬ suh ve awˬ nyi lehˬ, nawˬ paw la ve awˬ 
nyi a‸ kehˉ da‸ leuˉ ve yoˬ. 
2Chaw suh taˍ ve yehˬ lo kʼai ve lehˬ, pawehˇ te kuiˬ lo kʼai ve a‸ kehˉ da‸ leuˉ 
ve yoˬ. Awˬ lawn kʼo, nawˬ ka‸ teˇ nyi kʼo gʼa suh tuˬ ve pa taw, chi beu‸ a 
sha‸ te‸ chehˇ sheˍ htaˇ ka‸ awˬ lawn oˇ ve hta‸ dawˇ nyi taˍ cawˇ ve yoˬ. 
3Dawˇ haˍ ve teˇ ceuˬ lehˬ gʼuiˬ ve a‸ kehˉ da‸ leuˉ ve yoˬ. Awˬ lawn kʼo, dawˇ 
haˍ ve teˇ ceuˬ lehˬ mehˆ hpfuhˇ maˇ da‸ ve htawˇ, shiˍ puiˉ ve nyi ma hta‸ 
awˬ gʼaˇ kʼaw‸ cawˬ la piˇ ve yoˬ. 
4Ha lehˬ tuˬ awˬ ceuˬ hta‸ ceh tiˉ dawˇ nyi leh ca chehˇ ve chaw lehˬ, chaw luˬ 
paˍ hpeh‸ ve yoˬ. Cuˇ yiˍ cawˬ ve chaw lehˬ, suh ve awˬ lawn hta‸ dawˇ nyi 
chehˇ puiˉ ve yoˬ. 
5Cuˇ yiˍ cawˬ ve chaw teˇ gʼaˇ nawˬ hta‸ deˇ maˍ laˇ ve lehˬ, chaw luˬ paˍ teˇ 
gʼaˇ nawˬ hta‸ kʼa muiˬ chiˇ mvuh laˇ ve a‸ kehˉ da‸ leuˉ ve yoˬ. 
6Chaw luˬ paˍ teˇ gʼaˇ ve gʼuiˬ hkawˇ lehˬ, aˉ chuˇ buiˇ hta‸ aˬ miˍ to‸ chehˇ ve 
awˬ hkawˇ hkʼe ceh hpeh‸ ve yoˬ. Te‸ chiˉ tcuhˉ kuiˬ maˇ cawˬ. 
7Cuˇ yiˍ cawˬ ve chaw lehˬ shu hta‸ heˍ caˇ ve kʼo, yawˇ htawˇ chaw luˬ paˍ 
kʼaw‸ hpeh‸ la ve yoˬ. Shu geh la‸ shawnˍ yuˬ caˇ ve chaw lehˬ a shu yawˇ ve 
awˬ liˇ awˬ hkʼaˇ hta‸ te luˬ chehˇ ve chaw hpeh‸ ve yoˬ. 
8Awˬ leh meuˇ gaˬ la ve awˬ yanˇ lehˬ, awˬ hkuiˉ puiˍ tanˬ ve awˬ yanˇ a‸ kehˉ 
da‸ leuˉ ve yoˬ. Yeunˇ hkanˍ ve teˇ ceuˬ lehˬ nyi ma uiˍ ve mvuh ve a‸ kehˉ da
‸ leuˉ ve yoˬ. 
9Nyi ma haˆ haˆ taˇ zuhˆ. Oˇ hkʼe te ve chaw lehˬ chaw luˬ paˍ hpeh‸ ve yoˬ. 

10Ponˬ taˉ peuˬ ve awˬ yanˇ lehˬ aˬ hto‸ ma pa taw chi beu‸ ve awˬ yanˇ a‸ 
kehˉ da‸ ve le, teh‸ taˇ ca na nyi toˇ. Chi ve lehˬ, cuˇ yiˍ cawˬ ve na nyi hkawˇ 
maˇ heˆ. 
11A sha‸ te‸ chehˇ ve chaw teˇ gʼaˇ le le cuˇ yiˍ cawˬ ve chaw hpeh‸ cawˇ ve 
yoˬ. Cuˇ yiˍ cawˬ ve chaw lehˬ, hpu shi mawˇ jeˬ cawˬ maˇ ve chaw a‸ kehˉ da
‸ leuˉ ve yoˬ. 
12Cuˇ yiˍ, maˇ heˆ kʼo hpu hta‸ yehˇ ve hkʼaw, nawˬ heuˆ gaˇ ve mawˇ hta‸ gʼa 
hpeh‸ ve yoˬ. Ya‸ hkʼaˇ cuˇ yiˍ teˇ ceuˬ nawˬ hta‸ leuˉ leh awˬ bon piˇ laˇ gʼa 
ve yoˬ. 
13Gʼuiˬsha te taˍ peuˬ ve kanˉ teˇ hpaˍ hta‸ dawˇ nyi sheˍ. Gʼuiˬsha yuˬ kʼaw‸ 
piˇ taˍ ve awˬ ceuˬ hta‸ a shu yuˬ hteˇ piˇ gʼa tuˬ le. 
14Nawˬ ha lehˬ dawˇ sha ve hkʼaw gʼa chehˇ ve teˇ yanˇ, ha lehˬ chehˇ-oˆ. Kawˆ 
tuˬ dawˇ haˍ tuˬ gaˬ la ve teˇ yanˇ, chi hta‸ dawˇ nawˇ-oˆ. Gʼuiˬsha lehˬ ha lehˬ 
dawˇ sha tuˬ hta‸ maˇ kʼoˆ, kawˆ tuˬ dawˇ haˍ tuˬ hta‸ maˇ kʼo, gaˬ la piˇ 
chehˇ ve yoˬ. Awˬ hkʼaw‸ nawˉ hkʼaˬ hkʼe kʼaw‸ hpeh‸ la tuˬ sheˍ ve hta‸ 
nawˬ maˇ shiˍ. 
15Ngaˬ a sha‸ te‸ chehˇ ve lehˬ, te‸ chiˉ awˬ bon maˇ cawˬ. Ya‸ hkʼaˇ, ngaˬ a 
sha‸ te‸ chehˇ ve hkʼaw, awˬ ceuˬ hkʼa peu-eˬ hta‸ ngaˬ gʼa mawˬ peuˬ. Haiˬ 
ve chaw teˇ gʼaˇ a sha‸ te‸ chehˇ sheˍ ve htawˇ, da‸ ve chaw teˇ gʼaˇ suh puiˉ 
ve yoˬ. 
16Chi hta‸ pa taw, da‸ jaˇ ve chaw, maˇ heˆ kʼo cuˇ yiˍ uiˍ jaˇ ve chaw taˇ 
hpeh‸ gaˇ. Aˬ hto‸ ma pa taw nawˬ ve awˬ to hta‸ nawˬ tiˇ pehˍ gaˇ ve le. 
17Ya‸ hkʼaˇ, haiˬ jaˇ ve chaw, maˇ heˆ kʼo kʼaˍ jaˇ ve chaw ka‸ taˇ hpeh‸ piˇ. 
Aˬ hto‸ ma pa taw suh yanˇ maˇ gaˬ sheˍ htaˇ ka‸ suh gaˇ ve le. 
18Chi ve nyiˇ ceuˬ ceuˬ awˬ ponˬ awˬ leuˉ maˇ gʼa hpeh‸ la tuˬ shaˍ ti‸ taˍ-o‸. 
Nawˬ Gʼuiˬsha hta‸ kawˆ puiˉ ve kʼo uiˍ la da‸ la tuˬ yoˬ. 
19Cuˇ yiˍ cawˬ ve chaw teˇ gʼaˇ lehˬ, venˇ 10 venˇ hta‸ uˉ peunˍ chehˇ ve 
jawˇmawˇ teˇ hpaˍ a‸ kehˉ awˬ gʼaˇ uiˍ ve yoˬ. 

20Hkʼaˬ htaˆ ka‸ da‸ ve kanˉ hta‸ tiˉ te leh, teˇ pawˆ ka‸ maˇ te ya‸ jaw ve 
chaw miˬguiˬ hkʼoˆ teˇ gʼaˇ ka‸ maˇ cawˬ. 
21Chaw yaˇ hkʼa kʼoˆ ve tawˇ teˇ hkawˇ le le hta‸ taˇ na. Nawˬ ve awˬ ceˬ paˍ 
nawˬ hta‸ maˇ shawˍ maˇ caˆ kʼoˆ chehˇ ve awˬ hkawˇ hta‸ ka‸ nawˬ gʼa kaˇ 
tuˬ yoˬ. 
22Nawˬ awˬ to ka‸ shu hta‸ laiˉ pawˆ maˇ shawˍ maˇ caˆ kʼoˆ jaw peuˬ ve hta‸ 
nawˬ shiˍ chehˇ ve yoˬ. 
23Ngaˬ ve cuˇ yiˍ hta‸ yehˇ leh awˬ ceuˬ chi hkʼa peu-eˬ ve hta‸ lawˇ nyi te nyi 
taˍ peuˬ ve yoˬ. Ngaˬ cuˇ yiˍ cawˬ la tuˬ dawˇ cheˆ taˍ peuˬ ve yoˬ. Ya‸ hkʼaˇ, 
ngaˬ ca shiˍ maˇ peuˬ. 
24A sha‸ te‸ ve teh‸ kʼoˆ ve tcuhˉ kuiˬ hta‸ a shu shiˍ hpeh‸ le. Tawˇ chi lehˬ 
naˉ jaˇ leh, shiˍ haˍ jaˇ ve awˬ ceuˬ hpeh‸ ve yoˬ. 
25Ya‸ hkʼaˇ, ngaˬ awˬ to coˇ caˇ leh cuˇ yiˍ hta‸ henˇ yuˬ ve yoˬ. Ngaˬ cuˇ yiˍ 
hta‸ ca leh, haiˬ ve awˬ ceuˬ hkʼaˬ hkʼe ve awˬ ceuˬ hpeh‸ ve hta‸ shiˍ tuˬ coˇ 
caˇ leh ca chehˇ ve yoˬ. 
26Haiˬ ve yaˇ miˇ lehˬ suh ve teˇ ceuˬ a‸ kehˉ hkʼaˇ jaˇ ve hta‸ ngaˬ gʼa mawˬ 
ve yoˬ. Gʼuiˬsha nyi ma cawˇ ve chaw lehˬ, yaˇ miˇ oˇ ve la‸ sheh hkʼaw ponˬ 
hpeh‸ ve yoˬ. Ya‸ hkʼaˇ, venˇbaˆ yaˇ lehˬ yaˇ miˇ oˇ ve la‸ sheh hkʼaw gʼa gaˬ 
tuˬ yoˬ. 
27Ngaˬ gʼaˇ hte‸ dawˇ nyi chehˇ ve hkʼaw, awˬ ceuˬ chi teˇ maˬ peuˬ teˇ maˬ 
hta‸ ngaˬ dawˇ shiˍ la ve yoˬ, teh‸ cuˇ yiˍ cawˬ paˍ kʼoˆ ve yoˬ. 
28Ngaˬ gʼaˇ hte‸ gʼa‸ ca ve htawˇ, te‸ chiˉ ca maˇ mawˬ. Hawˉ hkʼaˆ paˍ teˇ 
hinˉ gʼaˇ awˬ hkʼaw lo, yawˆ yan keunˍ ve chaw teˇ gʼaˇ hta‸ ceh ngaˬ gʼa 
mawˬ ve yoˬ. Ya‸ hkʼaˇ, yaˇ miˇ awˬ hkʼaw lo teˇ gʼaˇ hta‸ ka‸ maˇ gʼa mawˬ. 
29Awˬ leh meuˇ ngaˬ chi hkʼe shiˍ la ve yoˬ. Gʼuiˬsha lehˬ chaw yaˇ hta‸ da‸ 
kehˬ ve hkʼaw te‸ chehˇ tuˬ te hpanˍ taˍ ve yoˬ. Ya‸ hkʼaˇ, chaw yaˇ lehˬ a shu 
yawˇ a loˍ hkʼaˇ suh te kʼai leh cha‸ chiˆ tuˬ te chehˇ ve yoˬ. 

Cuˇ yiˍ piˇ ve li‸ 8 

1Cuˇ yiˍ cawˬ ve chaw ceh tiˉ, cawˇ ve awˬ ceuˬ hta‸ shiˍ hpeh‸ ve yoˬ. Cuˇ yiˍ 
teˇ ceuˬ yawˇ hta‸ ha lehˬ la piˇ leh, dawˇ haˍ ve mehˆ hpfuhˇ hta‸ mehˉ kʼai 
piˇ ve yoˬ. 

Jawˇmawˇ ve tawˇ hta‸ na yuˬ-o‸ 

2Jawˇmawˇ kʼoˆ ve hkʼe te-o. Gʼuiˬsha hta‸ hkʼa sha sha-ehˬ ka ti‸ taˇ te. 
3Jawˇmawˇ lehˬ yawˇ te gaˇ ve hkʼe te hpeh‸ ve yoˬ. Chi hta‸ pa taw, yawˇ 
geh tawˆ kʼai-o. Kawˆ tuˬ uiˍ ve chehˇ kuiˬ chi hkʼe ve hkʼaw taˇ ca chehˇ taˍ. 
4Jawˇmawˇ lehˬ kanˇ paˆ hta‸ yehˇ leh kanˉ te ve yoˬ. Yawˇ te ve kanˉ hta‸ 
chaw teˇ gʼaˇ ka‸ tawˍ taˍ maˇ gʼa. 
5Nawˬ lehˬ yawˇ ve tawˇ hta‸ na yuˬ chehˇ ve kʼo, gawˬ lehˍ gʼa chehˇ ve yoˬ. 
Chi hkʼe te tuˬ cuˇ yiˍ cawˬ paˍ teˇ gʼaˇ shiˍ taˍ ve yoˬ. 
6Kanˉ te tuˬ da‸ ve cawˇ ve awˬ yanˇ cawˬ ve yoˬ. Ya‸ hkʼaˇ, ngaˬ hui shiˍ maˇ 
gaˬ. 
7Laˬ tuˬ ve aw yanˇ hkʼaw hkʼaˬ hkʼe hpeh‸ la tuˬ ve hta‸ ngaˬ hui teˇ gʼaˇ ka‸ 
maˇ shiˍ. A shu ngaˬ hui hta‸ kʼoˆ maˍ laˇ gʼa le. 
8A shu teˇ gʼaˇ maˇ gʼa suh-e tuˬ te gʼa le. Maˇ heˆ kʼo, yawˇ suh tuˬ ve awˬ nyi 
hta‸ a shu teˇ gʼaˇ yuˬ jiˆ hpeh‸ le. Chi lehˬ ponˬ maˇ hpeh‸ ve ngaˬ hui gʼa 
bawˆ da‸ tuˬ ve ma‸ lonˉ hpeh‸ ve yoˬ. Chi ve hta‸ ngaˬ hui heˍ ponˬ maˇ gʼa. 

Hteˇ ve cawˇ ve chaw leh maˇ hteˇ maˇ cawˇ ve chaw 

9Miˬguiˬ hkʼoˆ lo hpeh‸ la chehˇ ve awˬ ceuˬ teˇ hpaˍ hta‸ ngaˬ dawˇ nyi htaˇ, 
chi hkʼe gʼa mawˬ ve yoˬ. Chaw teˇ hpaˍ hpaˍ kanˇ paˆ cawˬ leh teˇ hpaˍ hpaˍ 
yawˇ hui awˬ hawˉ lo gʼa hkanˍ chehˇ taˍ ve yoˬ. 
10Haiˬ ve chaw teˇ hpaˍ suh leh shu yawˇ hui hta‸ tuˍ piˇ ve yoˬ. Yawˇ hui tuˍ 
hpfuh lo kʼaw‸ la chehˇ ve teˇ yanˇ, haiˬ ve chaw oˇ ve hpaˇ te taˉ ve kanˉ hta
‸ chiˇ mvuh piˇ chehˇ ve yoˬ. Chi lehˬ te‸ chiˉ awˬ bon maˇ cawˬ. 
11Aˬ hto‸ ma pa taw chaw yaˇ teˇ hpaˍ hkʼa sha sha-ehˬ venˇbaˆ te chehˇ ve le. 
Awˬ lawn kʼo, Gʼuiˬsha lehˬ yawˇ hui te ya‸ chehˇ ve venˇbaˆ hta‸ la‸ haˉ maˇ 
ciˍ yanˍ piˇ ve pa taw yoˬ. 

12Venˇbaˆ yaˇ teˇ gʼaˇ lehˬ teˇ ha pawˆ hkʼa gaˬ venˇbaˆ te peuˬ ve htawˇ, a sha‸ 
te‸ chehˇ sheˍ ve yoˬ. 
13Yawˇ hui kʼoˆ ve, Gʼuiˬsha hta‸ kawˆ chehˇ ve kʼo, awˬ ceuˬ hkʼa peu-eˬ da‸ 
la tuˬ yoˬ. Ya‸ hkʼaˇ, haiˬ ve chaw lehˬ oˇ hkʼe hpeh‸ la tuˬ ve maˇ heˆ. Yawˇ 
hui a sha‸ te‸ ve lehˬ, aˉ gʼuiˬ ha hkʼa shuˍ hpeh‸ leh, a sha‸ maˇ gaˬ sheˍ ka‸ 
gʼa suh tuˬ yoˬ. Awˬ lawn kʼo, yawˇ hui Gʼuiˬsha hta‸ maˇ kawˆ ve pa taw yoˬ, 
teh‸ kʼoˆ chehˇ ve yoˬ. 
14Yawˇ hui chi hkʼe kʼoˆ ve lehˬ, hkʼe leˇ hpeh‸ ve yoˬ. Miˬguiˬ hkʼoˆ lo hpeh‸ 
la chehˇ ve awˬ ceuˬ hta‸ nyi sheˍ. Teˇ paw ˆpawˆ hteˇ ve cawˇ ve chaw lehˬ, 
maˇ hteˇ maˇ cawˇ ve chaw awˬ tan ciˍ yanˍ ve hta‸ gʼa hkanˍ leh, maˇ hteˇ 
maˇ cawˇ ve chaw lehˬ, hteˇ ve cawˇ ve chaw gʼa keunˍ ve la‸ shawn hta‸ gʼa 
chehˇ ve yoˬ. Chi ve lehˬ te‸ chiˉ tcuhˉ kuiˬ maˇ cawˬ. 
15Chi hta‸ pa taw, chaw yaˇ lehˬ hkʼaˬ htaˆ ka‸ ha lehˬ ha kʼa te chehˇ cawˇ ve 
yoˬ. Awˬ lawn kʼo, chaw yaˇ awˬ pon ha lehˬ ha kʼa hti caˇ hti dawˬ chehˇ ve a
‸ kehˉ da‸ leuˉ ve awˬ ceuˬ maˇ cawˬ. Miˬguiˬ hkʼoˆ lo Gʼuiˬsha yawˇ hta‸ teh 
taˍ piˇ ve awˬ yanˇ hkʼaw, chaw yaˇ teˇ hpaˍ chi hkʼe te chehˇ cawˇ ve yoˬ, teh
‸ ngaˬ dawˇ ve yoˬ. 
16Ngaˬ cuˇ yiˍ cawˬ la tuˬ coˇ caˇ leh miˬguiˬ hkʼoˆ lo hpeh‸ la chehˇ ve awˬ 
ceuˬ hta‸ nyi chehˇ ve teˇ yanˇ, chaw yaˇ lehˬ mvuhˇ law‸ kʼaw mvuhˇ hpeu‸ 
hkʼaˬ htaˆ ka‸ nawˇ taˍ cawˇ ve hta‸ ngaˬ shiˍ la ve yoˬ. 
17Gʼuiˬsha hkʼaˬ hkʼe te chehˇ ve hta‸ ngaˬ hui shiˍ maˇ hpeh‸ taˬ. Hkʼaˬ ma 
coˇ caˇ leh ca ve htawˇ, ca maˇ mawˬ taˬ. Cuˇ yiˍ cawˬ paˍ hui shiˍ ve yoˬ, teh‸ 
kʼoˆ ve htawˇ yawˇ hui shiˍ ve maˇ heˆ. 

Cuˇ yiˍ piˇ ve li‸ 9 

1Awˬ lawn chi teˇ hpaˍ hta‸ ngaˬ gʼaˇ hte‸ dawˇ nyi chehˇ ve teˇ yanˇ, 
Gʼuiˬsha lehˬ cuˇ yiˍ cawˬ ve chaw leh hteˇ ve cawˇ ve chaw hui ve dawˇ hkʼaˇ 
hkʼa peu-eˬ hta‸ uˉ peunˍ chehˇ ve hta‸ ngaˬ shiˍ la ve yoˬ. Awˬ gʼuˇ suhˍ 
hpawˇ hkʼaˬ hkʼe hpeh‸ la tuˬ ve hta‸ chaw teˇ gʼaˇ ka‸ maˇ shiˍ. 

2Chi hta‸ pa taw, te‸ chiˉ peun da‸ kuiˬ maˇ cawˬ. Hteˇ ve cawˇ ve chaw leh 
maˇ hteˇ maˇ cawˇ ve chaw, da‸ ve chaw leh maˇ da‸ve chaw, bon hpawˇ awˬ 
gʼaˇ cawˬ ve chaw leh maˇ cawˬve chaw, Gʼuiˬsha hta‸ oˉ kʼoˍ pui ve chaw 
leh maˇ pui ve chaw, chaw chi hkʼa peu-eˬ hkʼa shuˍ hpeh‸ ve yoˬ. Da‸ ve 
chaw lehˬ, venˇbaˆ yaˇ a‸ kehˉ da‸ leuˉ ve maˇ heˆ. Hkanˍ taˍ ve chaw htawˇ, 
maˇ hkanˍ ve chaw a‸ kehˉ da‸ leuˉ ve maˇ heˆ. 
3Chaw hkʼa peu-eˬ hkʼa shuˍ hpeh‸ ve yoˬ. Chi ve htawˇ ya‸ jaˇ ve yoˬ, teh‸ 
ngaˬ dawˇ ve yoˬ. Chi hta‸ pa taw, chaw yaˇ teˇ hpaˍ ve nyi ma hkʼaw lo haiˬ 
ve awˬ ceuˬ hkʼa biˇ cawˬ taˍ ve yoˬ. Dawˇ law kuiˬ maˇ cawˬ. Suh ve teˇ ceuˬ 
ceh tiˉ cawˬ taˍ ve yoˬ. 
4Ya‸ hkʼaˇ, te‸ chehˇ ve chaw hui awˬ pon dawˇ law kuiˬ cawˬ taˍ ve yoˬ. Suh 
taˍ ve laˇ caˬ shiˉ a‸ kehˉ te‸ chehˇ ve hpuiˇ lehˬ da‸ leuˉ ve yoˬ. 
5Te‸ chehˇ ve chaw lehˬ, yawˇ gʼa suh tuˬ ve hta‸ shiˍ taˍ ve yoˬ. Ya‸ hkʼaˇ, 
suh peuˬ ve chaw lehˬ te‸ chiˉ maˇ shiˍ. Yawˇ hui awˬ pon te‸ chiˉ la‸ shawnˍ 
maˇ kʼaw‸ cawˬ. Yawˇ hui hta‸ shu leunˇ kʼai ve yoˬ. 
6Yawˇ hui ve ha‸ puiˉ ve, canˇ puiˉ ve leh sheˉ lai puiˉ ve nyi ma hkʼa peu-eˬ, 
yawˇ hui geh suh-e ve yoˬ. Yawˇ hui lehˬ miˬguiˬ chi hta‸ maˇ kʼaw‸ caˉ da‸-
o. 
7Ha lehˬ ha kʼa te leh, a shu yawˇ ve caˇ tuˬ hta‸ caˇ chehˇ dawˬ chehˇ-oˆ. Chi 
hkʼe te ve hta‸ Gʼuiˬsha nyi ma cawˇ ve yoˬ. 
8Hkʼaˬ htaˆ ka‸ ha lehˬ dawˇ sha ve nyi ma cawˬ piˇ-oˆ. 
9Miˬguiˬ hkʼoˆ lo Gʼuiˬsha nawˬ hta‸ te‸ chehˇ tcuh laˇ taˍ ve awˬ yanˇ hkʼaw, 
nawˬ ha‸ ve yaˇ miˇ geh ha lehˬ ha kʼa te chehˇ-oˆ. Awˬ lawn kʼo, nawˬ miˇ 
ma lehˬ Gʼuiˬsha pe‸ laˇ ve da‸ jaˇ ve la‸ shawnˍ hpeh‸ ve yoˬ. 
10Nawˬ hkʼa te ve kanˉ hta‸ gʼaˇ hte‸ coˇ caˇ leh te-o. Awˬ lawn kʼo, nawˬ kʼai 
chehˇ ve suh mvuhˇmiˬ hkʼaw kanˉ te ve, dawˇ nyi ve leh cuˇ yiˍ henˇ ve maˇ 
kʼaw‸ cawˬ. 
11Miˬguiˬ chi hkʼoˆ lo gʼuiˇ gehˬ jaˇ ve chaw teˇ pawˆ le le la‸ shawnˍ gʼa ve 
maˇ heˆ. Ha‸ hanˉ jaˇ ve chaw teˇ pawˆ le le ma‸ bawˆ gʼaˇ ve maˇ heˆ. Cuˇ yiˍ 

cawˬ ve chaw hkʼaˬ htaˆ ka‸ caˇ law‸ dawˬ law‸ cawˬ leh paw sha chehˇ ve 
maˇheˆ. Dawˇ puiˉ keu‸ puiˉ ve chaw htawˇ hkʼaˬ htaˆ ka‸ chaw uiˍ chaw 
mvuh hpeh‸ la ve maˇ heˆ. Teˇ pawˆ pawˆ yawˇ hui ka‸ bon maˇ da‸ hpeh‸ 
puiˉ ve yoˬ. 
12Nawˬ ve awˬ yanˇ hkʼaˬ htaˆ gaˬ la tuˬ ve hta‸ nawˬ maˇ shiˍ. Va hta‸ yaw ve 
ngaˆ leh, geu‸ hkʼaw geh ve ngaˇ hkʼe, maˇ dawˇ maˇ gaˇ ve awˬ yanˇ hkʼaw, 
ngaˬ hui htawˇ va htaw taˍ ve hta‸ yaw tuˬ yoˬ. 

Cuˇ yiˍ cawˬ ve chaw leh chaw luˬ paˍ awˬ lawn 

13Miˬguiˬ hkʼoˆ lo cuˇ yiˍ hta‸ chaw yaˇ hui hkʼaˬ hkʼe shawˍ taˍ chehˇ ve awˬ 
lawn hta‸ htawˇ, ngaˬ gʼa mawˬ ve yoˬ. 
14Venˇ ehˉ teˇ venˇ cawˬ ve yoˬ. Oˇ kaˬ lo chaw ka‸ tcuhˇ tcuhˬ maˇ chehˇ maˇ. 
Awˬ gʼaˇ uiˍ ve jawˇmawˇ teˇ gʼaˇ,venˇ oˇ ve hta‸ ca hoˆ bawˆ la ve yoˬ. 
15Venˇ oˇ ve hkʼaw haˍ gʼawˇ ve htawˇ cuˇ yiˍ cawˬ ve chaw teˇ gʼaˇ chehˇ taˍ 
ve yoˬ. Yawˇ lehˬ venˇ chi hta‸ pon piˇ tuˬ te gʼa ve yoˬ. Ya‸ hkʼaˇ, chaw teˇ 
gʼaˇ ka‸ yawˇ awˬ lawn ma dawˇ nyi. 
16Cuˇ yiˍ teˇ ceuˬ lehˬ awˬ gʼaˇ awˬ shaˉ cawˬ ve a‸ kehˉ da‸ leuˉ ve yoˬ, teh‸ 
ngaˬ hkʼaˬ htaˆ ka‸ kʼoˆ chehˇ ve yoˬ. Ya‸ hkʼaˇ, haˍ ve gʼawˇ ve chaw oˇ ve 
lehˬ, cuˇ yiˍ cawˬ ve yoˬ, teh‸ chaw teˇ gʼaˇ ka‸ maˇ dawˇ. Yawˇ kʼoˆ ve tawˇ 
hta‸ chaw teˇ gʼaˇ ka‸ maˇ na yuˬ. 
17Cuˇ yiˍ cawˬ paˍ teˇ gʼaˇ ta‸ iˉ gawˬ lehˍ kʼoˆ laˇ ve tawˇ lehˬ, chaw luˬ paˍ 
hui hpawnˬ da‸ chehˇ kuiˬ lo jawˇmawˇ teˇ gʼaˇ kuˬ heuˉ ve tawˇ a‸ kehˉ da‸ 
leuˉ ve yoˬ. 
18Cuˇ yiˍ teˇ ceuˬ lehˬ la‸ caˉ a‸ kehˉ leuˉ leh awˬ bon te tawˆ la gʼa ve yoˬ. Ya
‸ hkʼaˇ, kuiˇ kʼai peuˬ ve iˉ shiˍ lehˬ da‸ ve iˉ shiˍ teˇ hkʼawˍ lawˇ ve hta‸ te 
luˬ puiˉ ve yoˬ. 

Cuˇ yiˍ piˇ ve li‸ 10 

1Suh peuˬ ve puiˉ ma teˇ hpaˍ lehˬ naˍ manˇ hawnˉ teˇ kaw hkʼa peu-eˬ ve hta‸ 
kuiˇ nuˬ kʼai piˇ gʼa ve yoˬ. A ciˉ ceh te ya‸ ve teˇ ceuˬ htawˇ uiˍ jaˇ ve cuˇ yiˍ 
hta‸ luˬ kʼai piˇ gʼa ve yoˬ. 

2Cuˇ yiˍ cawˬ ve chaw lehˬ da‸ ve kanˉ hta‸ tiˉ te leh, chaw luˬ paˍ lehˬ haiˬ 
ve kanˉ hta‸ tiˉ te ve yoˬ. 
3Chaw teˇ gʼaˇ ya‸ kʼaw te toˇ chehˇ ve hta‸ ceh nyi ve ka‸, yawˇ chaw luˬ paˍ 
hpeh‸ ve hta‸ hkʼa tawˍ lehˆ shiˍ hpeh‸ ve yoˬ. 
4Nawˬ ve awˬ hoˉ awˬ naˬ teˇ gʼaˇ nawˬ hta‸ nyi ma zuhˆ ve kʼo, nawˬ kanˉ 
hkʼaw tawˆ-e gaˇ ve awˬ lawn yawˇ hta‸ taˇ kʼoˆ piˇ. Nawˬ te ya‸ jaˇ peuˬ ve 
htawˇ ta‸ iˉ gawˬ lehˍ chehˇ taˍ ve kʼo, yawˇ nawˬ hta‸ venˇbaˆ hpehˇ laˇ tuˬ 
yoˬ. 
5Miˬguiˬ hkʼoˆ lo maˇ hteˇ maˇ cawˇ ve awˬ ceuˬ hta‸ ngaˬ gʼa kʼaw‸ mawˬ ve 
yoˬ. Chi ve lehˬ jawˇmawˇ leh uˉ peunˍ shehˍ hpaˇ teˇ hpaˍ hta‸ caˉ da‸ ve 
yoˬ. 
6Yawˇ hui lehˬ chaw luˬ paˍ teˇ hpaˍ hta‸ aˉ yaˇ yuˬ uiˍ yuˬ mvuh piˇ leh, paw 
sha ve chaw hui hta‸ shawˍ baˬ taˍ ve yoˬ. 
7Awˬ ceˬ paˍ teˇ hpaˍ iˉ mvuhˇ ciˇ toˇ chehˇ leh, awˬ me‸ awˬ hponˇ cawˬ ve 
chaw hui ya‸ kʼaw juˇ toˇ chehˇ ve hta‸ htawˇ ngaˬ gʼa mawˬ ve yoˬ. 
8Nawˬ miˬ kʼoˍ duˇ taˍ ve kʼo, miˬ kʼoˍ hkʼaw ce lo‸-e tuˬ yoˬ. Nawˬ lanˇ venˇ 
hta‸ dawˆ paˆ leh lo‸-e ve kʼo vuiˬ htawˆ tuˬ yoˬ. 
9Nawˬ haˉ pui duˇ tawˆ ve kʼo haˉ pui pu teˍ tuˬ yoˬ. Nawˬ suhˆ jeˆ ve kʼo ceˉ 
ceˇ htawˆ heuˆ la tuˬ yoˬ. 
10Nawˬ ve ceˉ ceˇmaˇ tcuhˆ leh nawˬ maˇ kʼaw‸ gu shiˍ ve kʼo, nawˬ kanˉ te ve 
awˬ gʼaˇ peuˬ jaˇ tuˬ yoˬ. Teˇ na‸ ka‸ gu taˍ ve kʼo awˬ bon cawˬ maˇ ve yoˬ. 
11Vuiˬ nawˬ hta‸ gʼa htawˆ peuˬ ve kʼo nawˬ shaˉ hkʼaˬ ma shiˍ ka‸ hkʼe leˇ 
yoˬ. 
12Cuˇ yiˍ cawˬ ve chaw yaw ve tawˇ lehˬ yawˇ awˬ to hta‸ awˬ me‸ awˬ hponˇ 
kʼaw‸ cawˬ la piˇ ve yoˬ. Ya‸ hkʼaˇ, chaw luˬ paˍ yaw ve tawˇ lehˬ, yawˇ awˬ 
to hta‸ luˬ kʼai piˇ ve yoˬ. 
13Chaw luˬ paˍ lehˬ awˬ hkuiˉ puiˍ te leh awˬ leh meuˇ hkʼa gaˬ cha‸ chiˆ ve 
tawˇ hta‸ ceh yaw puiˉ ve yoˬ. 

14Laˬ tuˬ ve awˬ yanˇ hkʼaw hkʼaˬ hkʼe hpeh‸ la tuˬ ve hta‸ yawˇ shiˍ taˍ ve 
yoˬ, teh‸ kʼoˆ ve yoˬ. Ya‸ hkʼaˇ, hkʼaˬ hkʼe hpeh‸ la tuˬ ve hta‸ chaw teˇ gʼaˇ 
ka‸ ngaˬ hui hta‸ kʼoˆ maˍ laˇ maˇ gʼa. 
15A shu yawˇ ve yehˬ lo kʼo‸-e tuˬ ya‸ kʼaw ca maˇ gʼa ve chaw luˬ paˍ lehˬ, 
hkeu‸ leh gʼaˇ heuˬ jaˇ tuˬ yoˬ. 
16A sha‸ iˍ sheˍ ve jawˇmawˇ leh teˇ haˉ tanˇ hkuinˇ tzuhˬ bvuhˆ chehˇ ve a ma
‸ lonˉ teˇ hpaˍ awˬ hawˉ lo gʼa chehˇ ve mvuhˇmiˬ yaˇ teˇ hpaˍ gʼa dawˇ haˍ 
jaˇ tuˬ yoˬ. 
17Ya‸ hkʼaˇ, awˬ me‸ awˬ hponˇ cawˬ ve jawˇmawˇ leh awˬ yanˇ cawˇ cawˇ caˇ 
puiˉ dawˬ puiˉ ve a ma‸ lonˉ teˇ hpaˍ awˬ hawˉ lo gʼa chehˇ ve mvuhˇmiˬ yaˇ 
teˇ hpaˍ gʼa ha lehˬ tuˬ yoˬ. 
18A shu yawˇ ve yehˬ hta‸ kʼaw‸ gu beh tuˬ bawˬ jaˇ ve chaw lehˬ, mvuhˇ yeˬ 
jaˆ teˍ ve hta‸ gʼa hkanˍ leh, maˇ maw maw yehˬ oˇ ve paiˍ tuˬ yoˬ. 
19Hti caˇ hti dawˬ ve teˇ ceuˬ nawˬ hta‸ ha lehˬ la piˇ leh, a pehˉ meuˇ gʼuiˬ 
htawˇ nawˬ hta‸ ha lehˬ la piˇ ve yoˬ. Ya‸ hkʼaˇ, nawˬ hpu maˇ cawˬ ve kʼo, oˇ 
ve nyiˇ ceuˬ ceuˬ hta‸ gʼa maˇ hpeh‸. 
20Baˬ kuiˬ lo jawˇmawˇ hta‸ taˇ hkʼawˇ deˇ. Nawˬ ve zuh‸ kuiˬ bawehˇ hkʼaw 
chehˇ taˍ leh paw sha ve chaw hta‸ taˇ hkʼawˇ deˇ. Nawˬ hkʼawˇ deˇ ve tawˇ 
oˇ ve teˇ hpaˍ ngaˆ ehˉ ca kʼaw‸ hto piˇ tuˬ yoˬ. 

Cuˇ yiˍ piˇ ve li‸ 11 

Cuˇ yiˍ cawˬ ve chaw te ve kanˉ 

1Ha lehˬ ha kʼa tanˇ piˇ-oˆ. Awˬ hkʼaw‸ nawˉ kʼo nawˬ awˬ bon kʼaw‸ gʼa tuˬ 
yoˬ. 
2Nawˬ ve la‸ sheh chaw maˇ maˇ hta‸ pehˬ piˇ-oˆ. Awˬ lawn kʼo, nawˬ ka‸ 
awˬ hkʼaw‸ nawˉ loˍ cawˇ ve awˬ yanˇ gaˬ la tuˬ yoˬ. 
3Suhˆ cehˬ teˇ ceuˬ hkʼaˬ hpawˇ lo paiˍ ve maˇ kʼoˆ yawˇ paiˍ kuiˬ lo cawˬ chehˇ 
taˍ ve yoˬ. Moˬ hoˆ la ve teˇ yanˇ mvuhˇ yeˬ ya‸ la ve yoˬ. 

4Mvuhˇ da‸ ve awˬ yanˇ hta‸ ceh nawˬ law chehˇ ve kʼo, nawˬ te‸ chiˉ gʼa ti 
gʼa gʼeu‸ taˉ tuˬ ve ma heˆ. 
5Mvuhˇ haw te toˇ ve ya‸ kʼaw hta‸ maˇ kʼoˆ, awˬ e gʼoˇ peˬ hkʼaw ve yaˇ ehˉ 
hkʼaˬ hkʼe a sha‸ te‸ la ve hta‸ maˇ kʼoˆ, nawˬ shiˍ maˇ hpeh‸ ve hkʼe, 
Gʼuiˬsha te taˍve kanˉ teˇ hpaˍ hta‸ nawˬ shiˍ maˇ hpeh‸. 
6Mvuhˇ shawˉ mvuhˇ hpeu‸ gʼaˇ hte‸ ti keu-o. Awˬ lawn kʼo, nawˬ hkʼa ti taˍ 
ve awˬ yawˇ teˇ yawˇ le le yeˬ la tuˬ yoˬ, teh‸ nawˬ kʼoˆ maˇ hpeh‸. 
7A sha‸ te‸ chehˇ ve teˇ ceuˬ lehˬ anˇ tuˬ uiˍ jaˇ ve awˬ ceuˬ yoˬ. 
8Nawˬ a sha‸ gʼa te‸ chehˇ ve awˬ hkʼaw‸ awˬ yanˇ teˇ hpaˍ awˬ pon, Gʼuiˬsha 
hta‸ chiˇ mvuh-o. Nawˬ a sha‸ gʼa te‸ maw jaˇ ve htawˇ, nawˬ tuˍ hpfuh 
hkʼaw gʼa zuh‸ taˍ tuˬ ve awˬ yanˇ leuˉ leh maw jaˇ tuˬ ve hta‸ dawˇ nawˇ taˍ-
o‸. Awˬ gʼuˇ suhˍ hpawˇ dawˇ law leh chiˇ nyi tcuhˉ taˍ tuˬ ve awˬ ceuˬ te‸ 
chiˉ maˇ cawˬ. 

Yaˇ nehˬ hui hta‸ dawˇ hkʼaˇ piˇ ve 

9Yaˇ nehˬ teˇ hpaˍ-oˬ, yaˇ nehˬ gʼa hpeh‸ ve awˬ yanˇ lehˬ da‸ jaˇ ve yoˬ. Ha 
lehˬ ha kʼa te chehˇ-oˆ. A shu yawˇ te gaˇ ve a loˍ awˬ hkʼaˇ suh te kʼai-o. Ya‸ 
hkʼaˇ, Gʼuiˬsha lehˬ nawˬ te taˍ ve kanˉ hta‸ keunˍ da‸ ve hkʼe suhˉ jehˬ laˇ tuˬ 
ve hta‸ dawˇ nawˇ taˍ-o‸. 
10Nawˬ hui hta‸ dawˇ haˍ tuˬ te laˇ chehˇ ve awˬ ceuˬ leh, naˬ tuˬ te laˇ chehˇ 
ve awˬ ceuˬ teˇ hpaˍ hta‸ yuˬ baˬ-o‸. Awˬ lawn kʼo, nawˬ hui lehˬ hkʼaˬ htaˆ 
ka‸ yaˇ nehˬ ceh tiˉ gʼa hpeh‸ chehˇ tuˬ ve maˇ heˆ. 

Cuˇ yiˍ piˇ ve li‸ 12 

1Nawˬ yaˇ nehˬ hpeh‸ chehˇ htaˇ, nawˬ hta‸ te hpanˍ shehˍ hpaˇ hta‸ dawˇ 
nawˇ-oˆ. Nawˬ chehˇ maˇ pi-awˍ ve haiˬ ve awˬ hkʼaw‸ awˬ yanˇ maˇ gaˬ la 
sheˍ htaˇ ka‸ Gʼuiˬsha hta‸ yawˆ yan-o. 
2Nawˬ a sha‸ mawˇ la leh, mvuh nyi, ha pa, meu‸ keu shiˍ teˇ hpaˍ nawˬ awˬ 
pon awˬ gʼeuˆ nuˇ kʼai ve hkʼe hpeh‸ la htaˇ, nawˬ Gʼuiˬsha hta‸ kʼaw‸ dawˇ 
nawˇ tuˬ awˬ yanˇ maˇ kʼaw‸ cawˬ. 

3Oˇ htaˇ nawˬ ve la‸ sheh cheˇ cheˇ veˆ veˆ hpeh‸ la leh, nawˬ ve hkui sheh 
htawˇ awˬ gʼaˇ nuˇ kʼai tuˬ yoˬ. Nawˬ ve ciˬ teˇ hpaˍ hkʼeh‸ peuˬ leh, nawˬ ve 
mehˆ shiˍ htawˇ awˬ gʼaˇ nuˇ kʼai tuˬ yoˬ. 
4Nawˬ ve naˍ paw htawˇ pawˇ kʼai tuˬ yoˬ. Shu caˬ teˍ hkawˇ hta‸ maˇ kʼoˆ, 
shu kʼa muiˬ hkawˇ kʼa chehˇ ve awˬ hkawˇ hta‸ maˇ kʼoˆ, nawˬ kaˇ tuˬ ve 
maˇ heˆ. Ya‸ hkʼaˇ, mvuhˇ shawˉ teˇ na‸ ngaˆ kuˬ ve awˬ yanˇ htaˇ, nawˬ nawˇ 
la tuˬ yoˬ. 
5Nawˬ lehˬ mvuh ve chehˇ kuiˬ hta‸ kawˆ jaˇ tuˬ yoˬ. Nawˬ ya‸ kʼaw te toˇ 
chehˇ htaˇ, kawˆ tuˬ dawˇ haˍ tuˬ cawˬ tuˬ yoˬ. Nawˬ ve uˉ hkeh mvuh hpu kʼai 
leh, yaˇ miˇ geh zuh‸ gaˇ ve nyi ma htawˇ mehˉ kʼai tuˬ yoˬ. Nawˬ lehˬ awˬ 
leh meuˇ ve gʼa jehˇ kuiˬ lo kʼai chehˇ ve yoˬ. Oˇ htaˇ ya‸ kʼaw hkʼoˆ lo kuˬ 
hawˬ paˆ hawˬ ve awˬ hkawˇ bvuhˬ tawˆ la tuˬ yoˬ. 
6Yoˬ, nawˬ yaˇ nehˬ hpeh‸ chehˇ sheˍ htaˇ, nawˬ hta‸ te hpanˍ shehˍ hpaˇ hta‸ 
dawˇ nawˇ-oˆ. Awˬ lawn kʼo, hpu caˆ cheˆ kʼai leh shi kawˆ faiˇ hkoˇ kʼai tuˬ 
yoˬ. Nanˬbawˍ hkʼaw iˉ kaˆ nyiˉ chehˇ ve aˉ caˆ hkeh cheˆ kʼai leh je‸ mu‸ 
hkʼu hkoˇ kʼai tuˬ yoˬ. 
7Oˇ htaˇ, nawˬ ve awˬ to je‸ lo gʼa kʼaw‸ kʼo‸-e leh, nawˬ ve co ha lehˬ 
Gʼuiˬsha geh gʼa kʼo‸-e tuˬ yoˬ. 
8Te‸ chiˉ awˬ bon maˇ cawˬ. Te‸ chiˉ awˬ bon maˇ cawˬ, teh‸ cuˇ yiˍ cawˬ paˍ 
kʼoˆ ve yoˬ. 

Awˬ leh meuˇ tawˇ 

9Cuˇ yiˍ cawˬ paˍ lehˬ cuˇ yiˍ uiˍ jaˇ ve pa taw, yawˇ hkʼa shiˍ taˍ ve awˬ ceuˬ 
hkʼa peu-eˬ chaw yaˇ hui hta‸ maˍ piˇ tcuhˉ taˍ ve yoˬ. Yawˇ lehˬ tcuhˉ kuiˬ 
naˉ ve tawˇ teˇ hpaˍ hta‸ henˇ yuˬ leh, cawˇ maˇ cawˇ ve hta‸ hkʼa deh‸ 
shawˍ nyi tehˆ nyi chehˇ ve yoˬ. 
10Cuˇ yiˍ cawˬ paˍ lehˬ, na sha ve tawˇ teˇ hpaˍ hta‸ gʼa‸ ca leh cawˇ ve tawˇ 
teˇ hpaˍ hta‸ bvuh‸ keu taˍ ve yoˬ. 

11Cuˇ yiˍ cawˬ paˍ hui yaw ve tawˇ teˇ hpaˍ lehˬ, yawˬ hawˉ paˍ hui yehˇ ve 
suhˆ taˬ hkʼa shuˍ hpeh‸ ve yoˬ. Tawˇ oˇ ve teˇ hpaˍ lehˬ, ngaˬ hui ve yawˬ 
hawˉ shehˍ hpaˇ Gʼuiˬsha piˇ taˍ ve tawˇ hpeh‸ ve yoˬ. 
12Ngaˬ yaˇ paˍ-oˬ, maˍ laˇ ve tawˇ teˇ hpaˍ hta‸ hkʼa deh‸ na yuˬ-o‸. Li‸ teˇ 
ceuˬ lehˬ ca bvuh‸ tawˆ leh maˇ peuˬ taˬ. Nawˬ gʼaw leh henˇ yuˬ maˇ ve kʼo, 
uˉ naw‸ nehˆ naˬ leh heuˬ ve tiˉ yoˬ. 
13Awˬ leh meuˇ ve teˇ ceuˬ lehˬ chi hkʼe yoˬ. Gʼuiˬsha hta‸ kawˆ leh yawˇ ve 
awˬliˇtawˇhkawˇ teˇ hpaˍ hta‸ na yuˬ-o‸. Chi hkʼe te tuˬ, Gʼuiˬsha ngaˬ hui hta
‸ te hpanˍ taˍ laˇ ve yoˬ. 
14Gʼuiˬsha lehˬ ngaˬ hui te taˍ ve kanˉ hta‸ keunˍ da‸ ve hkʼe suhˉ jehˬ laˇ tuˬ 
ve yoˬ. 

Sawˉla‸monˍ ve kʼa muiˬ hkawˇ 

Sawˉla‸monˍ ve kʼa muiˬ hkawˇ 1 

1Chi ve lehˬ, jawˇmawˇ lonˉ Sawˉla‸monˍ bvuh‸ taˍ ve na sha jaˇ ve kʼa muiˬ 
hkawˇ hpeh‸ ve yoˬ. 

Awˉ lawˉ peuˇ ve kʼa muiˬ hkawˇ 

Yaˇ miˇ 

2Ngaˬ hta‸ teˇ pawˆ peuˬ teˇ pawˆ boˆ nu laˇ-oˆ. Awˬ lawn kʼo, nawˬ ve ha‸ 
pehnˇ ve teˇ ceuˬ lehˬ, mehˬ jaˇ ve a pehˉ meuˇ gʼui‸ a‸ kehˉ da‸ jaˇ ve yoˬ. 
3Nawˬ lehˬ awˬ pe‸ hawnˉ jaˇ leh, nawˬ ve awˬ meh htawˇ bvuhˬ jaˇ ve yoˬ. 
Yaˇ miˇ teˇ gʼaˇ ka‸ nawˬ hta‸ maˇ ha‸ leh chehˇ maˇ hpeh‸. 
4Ngaˬ hta‸ ca shiˍ la-o. Ngaˬ huiˉ maˬ hkʼawˇ shiˍ da‸ hpaw-e veuˬ. Nawˬ ngaˬ 
ve jawˇmawˇ te leh, ngaˬ hta‸ nawˬ ve bawehˇ hkʼaw shiˍ kʼai laˇ-oˆ. Nawˬ 
choˬ kaˬ chehˇ taˍ ve pa taw, ngaˬ huiˉ maˬ a pehˉ meuˇ gʼuiˬ dawˬ leh, ha lehˬ 
ha kʼa te chehˇ-a veuˬ. Nawˬ hta‸ gʼa ha‸ ve teˇ ceuˬ hkʼaˬ ma da‸ jaˇ ve le. 
5Ngaˬ lehˬ awˬ shaˍ naˆ ve htawˇ, awˬ hkiˇ awˬ naˬ da‸ chehˇ ve yoˬ. 
Yeˍruˆsaˍlehnˍ yaˇ miˇ teˇ hpaˍ-oˬ, ngaˬlehˬ heh puiˉ hkʼaw lo cawˬ ve aˉ po kʼo 
hkʼa shuˍ naˆ tawˉ-ehˍ hpeh‸ leh, Sawˉla‸monˍ ve hawˉ yehˬ hkʼaw ko taˍ ve 
hpa hkʼa shuˍ hpeh‸ ve yoˬ. 
6Ngaˬ awˬ shaˍ naˆ ve pa taw taˇ nyi bawˬ laˇ. Awˬ lawn kʼo, mvuhˇ nyi ngaˬ 
hta‸ awˬ shaˍ naˆ tuˬ te laˇ ve yoˬ. Ngaˬ ve awˬ viˉ paˍ teˇ hpaˍ ngaˬ hta‸ nyi 
ma zuhˆ leh, ngaˬ hta‸ a pehˉ meuˇ hko hkʼaw kanˉ te tcuh laˇ ve yoˬ. Chi hta
‸ pa taw, ngaˬ ve awˬ to hta‸ ha‸ shaˉ tuˬ ve awˬ yanˇ maˇ cawˬ. 
7Ngaˬ ha‸ ve chaw haˉ paˍ-oˬ, ngaˬ hta‸ a ciˉ hto laˇ-oˆ. Nawˬ ve ceˇ caˬ teˇ 
hpaˍ hta‸ hkʼaˬ lo ca hawˉ tuˬ le. Mvuhˇ law‸ kʼaw tcuhˆ htaˇ, yawˇ hui hta‸ 
hkʼaˬ lo gʼaˇ shiˍ jehˇ piˇ tuˬ le. Awˬ nu ve yawˬ hawˉ paˍ hkʼa biˇ cawˬ ve yoˬ. 
Ngaˬ nawˬ hta‸ hkʼaˬ lo ca mawˬ tuˬ ve le. 
Hawˉ hkʼaˆ 

8Shu a‸ kehˉ awˬ hkiˇ awˬ naˬ da‸ jaˇ ve yaˇ miˇ haˉ-oˬ, nawˬ chehˇ kuiˬ maˇ 
shiˍ leh laˇ. Nawˬ ve aˉ che‸ teˇ hpaˍ hta‸ gʼa‸ veu leh, yawˬ hawˉ paˍ hui ve 
aˉ po kʼo paˇ lo ca hawˉ-e loˬ. 
9Hpaˍrawˇ ve iˉ mvuhˇ lawˬ hta‸ gʼawˬ toˇ chehˇ ve iˉ mvuhˇ awˬ paˍ lehˬ, iˉ 
mvuhˇ awˬ ma hta‸ mawˬ leh hkʼawˇ faˍ ve hkʼe, ngaˬ ve yaˇ miˇ haˉ-oˬ, hawˉ 
hkʼaˆ paˍ teˇ hpaˍ nawˬ hta‸ hkʼawˇ faˍ jaˇ ve yoˬ. 
10Nawˬ ve mehˆ hpfuhˇ hkʼoˆ lo hpehˇ ya‸ taˍ ve uˉ hkeh mvuh hkʼaˬ ma nyi 
sha ve le. Uˉ hkeh mvuh lehˬ shehnˉ shiˍ hkʼe, nawˬ ve kʼawˍ peˍ hkʼoˆ lo ya‸ 
la taˍ ve yoˬ. 
11Ngaˬ hui nawˬ awˬ pon shi caˆ leh hpu naˍ vawˇ teˇ hpaˍ te laˇ tuˬ yoˬ. 
Yaˇ miˇ 

12Ngaˬ ve jawˇmawˇ zuh‸ hpui hkʼoˆ mui chehˇ ve teˇ yanˇ, ngaˬ ve naˍ manˇ 
hawnˉ awˬ pe‸ hawnˉ jaˇ ve yoˬ. 
13Ngaˬ ve chaw haˉ paˍ lehˬ, ngaˬ ve nyi ma pui hkʼoˆ ngeh zuh‸ chehˇ ve teˇ 
yanˇ, muˉraˍ awˬ pe‸ hawnˉ jaˇ ve yoˬ. 
14Ngaˬ ve chaw haˉ paˍ lehˬ, Enˍgaˍdiˆ hko hkʼaw lo veˆ chehˇ ve suhˉ veˆ hkʼa 
shuˍ hpeh‸ ve yoˬ. 
Chaw haˉ 

15Ngaˬ ve yaˇ miˇ haˉ-oˬ, nawˬ lehˬ awˬ hkiˇ awˬ naˬ hkʼaˬ ma da‸ jaˇ ve le. 
Nawˬ ve mehˆ shiˍ htawˇ hkʼaˬ ma nyi sha jaˇ ve le. 
Yaˇ miˇ 

16Ngaˬ ha‸ jaˇ ve chaw haˉ paˍ-oˬ, nawˬ lehˬ awˬ hkiˇ awˬ naˬ hkʼaˬ ma da‸ jaˇ 
leh hkʼaˬ ma nyi sha jaˇ ve le. 
17Nawˉ lehˍ ve mvuh‸ chi teˇ hpaˍ lehˬ ngaˬ hui ve zuh‸ kuiˬ hpeh‸ leh, htawˇ 
cehˬ, yawnˉ cehˬ chi teˇ hpaˍ htawˇ ngaˬ hui ve yehˬ hpeh‸ ve yoˬ. 

Sawˉla‸monˍ ve kʼa muiˬ hkawˇ 2 

Yaˇ miˇ 

1Ngaˬ lehˬ Shaˍronˍ lawˬ hkʼo‸ hkʼaw cawˬ ve suhˉ veˆ awˬ hteunˍ hpeh‸ leh, 
miˬ tawˬ kuiˬ lo cawˬ ve shiˍ ya‸ veˆ hpeh‸ ve yoˬ. 
Hawˉ hkʼaˆ 

2Nawˬ lehˬ aˉ chuˇ buiˇ awˬ kaˍ lo cawˬ ve shiˍ ya‸ veˆ hpeh‸ leh, yaˇ miˇ teˇ 
hpaˍ awˬ hkʼaw lo ngaˬ ha‸ jaˇ ve yaˇ miˇ haˉ hpeh‸ ve yoˬ. 
Yaˇ miˇ 

3Nawˬ lehˬ suhˆ cehˬ teˇ hpaˍ awˬ kaˍ lo cawˬ ve a pfuhˉ caˉ cehˬ hpeh‸ leh, 
chaw haˉ paˍ teˇ hpaˍ awˬ hkʼaw lo ngaˬ ha‸ jaˇ ve teˇ gʼaˇ hpeh‸ ve yoˬ. Ngaˬ 
lehˬ yawˇ ve aˉ gʼuiˬ ha hawˉ lo mui taˍ gaˇ ve yoˬ. Yawˇ ve awˬ shiˍ htawˇ 
mehˬ jaˇ ve yoˬ. 
4Yawˇ ngaˬ hta‸ hti caˇ hti dawˬ kuiˬ bawehˇ hkʼaw shiˍ kʼai laˇ leh, yawˇ ngaˬ 
hta‸ hkʼaˬ ma ha‸ ve, chaw hkʼa peu-eˬ gʼa mawˬ ve yoˬ. 
5Ngaˬ awˬ gʼaˇ kʼaw‸ cawˬ la tuˬ, a pehˉ meuˇ shiˍ caˍ laˇ leh ngaˬ ha lehˬ la 
tuˬ a pfuhˉ caˉ shiˍ caˍ laˇ-oˆ. Awˬ lawn kʼo, ngaˬ awˬ gʼaˇ nuˇ jaˇ chehˇ ve yoˬ. 
6Yawˇ ve la‸ mehˍ paˉ la‸ sheh ngaˬ ve oˉ kʼoˍ hawˉ lo teh taˍ leh, yawˇ ve la‸ 
sha paˉ la‸ sheh ngaˬ hta‸ shoˆ laˇ chehˇ ve yoˬ. 
7Yeˍruˆsaˍlehnˍ yaˇ miˇ teˇ hpaˍ-oˬ, ngaˬ huiˉ maˬ ha‸ da‸ chehˇ ve hta‸ te sho
‸ sha‸ laˇ tuˬ ve maˇ heˆ teh‸ hkuiˉ zuhˬ hta‸ cuˇ leh ka ti‸ te laˇ-oˆ. 

Kʼa muiˬ hkawˇ nyiˇ puˆ teˇ puˆ 

Yaˇ miˇ 

8Ngaˬ ve chaw haˉ paˍ ve awˬ hkawˇ hta‸ ngaˬ gʼa kaˇ ve yoˬ. Yawˇ lehˬ hkʼaw 
hkʼoˆ lo ngaˬ geh gʼuiˇ laˬ chehˇ ve yoˬ. 
9Ngaˬ ve chaw haˉ paˍ lehˬ, hkuiˉ zuhˬ hkʼe hpeh‸ ve yoˬ. Yawˇ lehˬ yehˬ baˬ 
lo huˉ taˍ leh, yehˬ miˉ ehˉ hkʼaw jaˆ nyi chehˇ ve yoˬ. Yawˇ ngaˬ hta‸ tawˇ 
yaw laˇ ve yoˬ. 
Hawˉ hkʼaˆ 

10Ngaˬ ve yaˇ miˇ haˉ-oˬ, laˬ-o‸. Ngaˬ geh kʼai-a veuˬ. 
11Mvuhˇ kaˆ ve awˬ yanˇ peuˬ kʼai peuˬ. Mvuhˇ yeˬ htawˇ maˇ kʼaw‸ laˬ-o. 

12Hkʼaˬ ti chi ti lo suhˉ veˆ veˆ chehˇ taˍ peuˬ. Chi beu‸ kʼa muiˬ hkawˇ kʼa ve 
awˬ yanˇ hpeh‸ ve yoˬ. Ti mi hkʼaw lo aˉ pui kʼaˍ teˇ hpaˍ htawˇ kuˬ chehˇ taˍ 
peuˬ. 
13Maˉ nawˆ shiˍ htawˇ meh la chehˇ taˍ peuˬ. A pehˉ meuˇ awˬ veˆ htawˇ 
hawnˉ heuˍ lehˍ hpeh‸ la peuˬ. Ngaˬ ve yaˇ miˇ haˉ-oˬ, laˬ-o‸. Ngaˬ geh kʼai-a 
veuˬ. 
14Nawˬ lehˬ haˉ hpawˇ hkʼaw lo va‸ chehˇ taˍ ve aˉ pui kʼaˍ hkʼa shuˍ hpeh‸ ve 
yoˬ. Nawˬ ve ha‸ lu diˬve mehˆ hpfuhˇ ngaˬ hta‸ maw laˇ leh, nawˬ ve tawˇ 
hkawˇ ngaˬ hta‸ kaˇ tcuh laˇ-oˆ. 
15Awˬ veˆ veˆ chehˇ ve a pehˉ meuˇ te hta‸ heh hpuiˇ maˇ gʼa te luˬ sheˍ gʼuˇ 
suhˍ, yawˇ hui hta‸ haˆ haˆ hpeh yuˬ-o‸. 
Yaˇ miˇ 

16Ngaˬ ve chaw haˉ paˍ lehˬ ngaˬ ve hpeh‸ leh, ngaˬ lehˬ yawˇ ve hpeh‸ ve 
yoˬ. Yawˇ lehˬ ceˇ caˬ teˇ hpaˍ hta‸ shiˍ ya‸ de hkʼaw lo hawˉ chehˇ ve yoˬ. 
17Ngaˬ ve chaw haˉ paˍ-oˬ, mvuhˇ maˇ htiˇ sheˍ htaˇ, hkuiˉ zuhˬ hkʼa shuˍ ngaˬ 
geh lo gʼuiˇ kʼaw‸ la-o. 

Sawˉla‸monˍ ve kʼa muiˬ hkawˇ 3 

1Teˇ haˉ htaˇ, ngaˬ ha‸ ve chaw haˉ paˍ hta‸ zuh‸ hpui hkʼaw maˇ gʼa mawˬ. 
Ngaˬ yawˇ hta‸ gʼa‸ ca ve htawˇ ca maˇ mawˬ. 
2Hkʼe te leh, venˇ hkʼaw lo ngaˬ yawˇ hta‸ gʼa‸ ca kʼai ve yoˬ. Ya‸ hkʼaˇ, ca 
maˇ mawˬ. 
3Oˇ htaˇ, venˇ shaw shehˍ hpaˇ teˇ hpaˍ hta‸ ngaˬ hpuˇ da‸ ve yoˬ. Nawˬ hui 
ngaˬ ve chaw haˉ paˍ hta‸ maˇ mawˬ laˇ teh‸ yawˇ hui hta‸ na nyi ve yoˬ. 
4Yawˇ hui hta‸ tawˇ yaw da‸ peuˬ hkʼaw‸ nawˉ, ngaˬ ve chaw haˉ paˍ hta‸ 
gʼa kʼaw‸ mawˬ ve yoˬ. Oˇ htaˇ, ngaˬ yawˇ hta‸ kʼuˉ taˍ leh ngaˬ e ve yehˬ lo 
shiˍ laˬ ve yoˬ. 
5Yeˍruˆsaˍlehnˍ yaˇ miˇ teˇ hpaˍ-oˬ, ngaˬ huiˉ maˬ ha‸ da‸ chehˇ ve hta‸ te sho
‸ sha‸ laˇ tuˬ ve maˇ heˆ teh‸ hkuiˉ zuhˬ teˇ hpaˍ hta‸ cuˇ leh ka ti‸ te laˇ-oˆ. 

Kʼa muiˬ hkawˇ shehˆ puˆ teˇ puˆ 

Yaˇ miˇ 

6Tanˇ kaˬ paˍ hui hawˇ chehˇ ve muˇraˍ leh sha hawnˉ hta‸ aˬ miˍ to‸ chehˇ ve 
hkʼa shuˍ, heh puiˉ hkʼaw lo tawˆ la chehˇ ve mvuhˇ hkʼawˇ oˇ ve aˬ hto‸ ma 
le. 
7Nyi loˬ, oˇ ve lehˬ Sawˉla‸monˍ ve iˉ mvuhˇ lawˬ hpeh‸ ve yoˬ. Cheuˬ jaˇ ve 
Iˉsaˍreˍlaˆ ma‸ yaˇ hkaw‸ chi gʼaˇ iˉ mvuhˇ lawˬ oˇ ve hta‸ gʼa‸ shaw toˇ 
chehˇ ve yoˬ. 
8Yawˇ hui lehˬ hkehnˬ puiˉ ve chaw hpeh‸ leh, ma‸ bawˆ cheuˬ jaˇ ve yoˬ. 
Canˇ paˍ teˇ hpaˍ mvuhˇ hpeu‸ htaˇ maˇ gʼa ca hkʼawˇ bawˆ la tuˬ, a shu yawˇ 
ve aˉhtaw pfuhˇ leh gʼa‸ shaw toˇ chehˇ ve yoˬ. 
9Jawˇmawˇ Sawˉla‸monˍ lehˬ da‸ jaˇ ve suhˆ yuˬ te taˍ ve iˉ mvuhˇ lawˬ oˇ ve 
hta‸ ciˇ toˇ chehˇ ve yoˬ. 
10Iˉ mvuhˇ lawˬ oˇ ve hta‸ hpu oˍ taˍ leh, oˇ ve awˬ hkʼoˆ lo shiˍ hkeh yuˬ te taˍ 
ve hpa beh taˍ ve yoˬ. Yawˇ ve mui hkʼawˇ hta‸ nyi naˆ meuˉ-ehˍ ve hpa yuˬ 
hkʼawˇ taˍ ve yoˬ. Awˬ ceuˬ chi teˇ hpaˍ hta‸ Yeˍruˆsaˍlehnˍ venˇ hkʼaw chehˇ 
ve yaˇ miˇ haˉ teˇ hpaˍ te taˍ ve yoˬ. 
11Ziˉonˍ venˇ hkʼaw chehˇ ve yaˇ miˇ teˇ hpaˍ-oˬ, jawˇmawˇ Sawˉla‸monˍ hta‸ 
ca nyi la-o. Yawˇ ha lehˬ ha kʼa la‸ kʼawˍ toˆ ve teˇ nyi htaˇ, awˬ e piˇ taˍ ve 
shi uˉ tcuhˍ hkʼawˆ taˍ ve yoˬ. 

Sawˉla‸monˍ ve kʼa muiˬ hkawˇ 4 

Hawˉ hkʼaˆ 

1Ngaˬ ha‸ ve yaˇ miˇ haˉ-oˬ, nawˬ lehˬ awˬ hkiˇ awˬ naˬ hkʼaˬ ma da‸ jaˇ ve le. 
Nawˬ ve uˉ nyiˉ yuˬ beh taˍ ve mehˆ shiˍ htawˇ hkʼaˬ ma kehˬ da‸ jaˇ ve le. 
Nawˬ ve uˉ hkeh mvuh lehˬ, Giˇlaˆ hkʼaw hkʼoˆ lo pawˆ ya‸ la chehˇ ve aˉ che‸ 
moˍ lonˉ hkʼe hpeh‸ ve yoˬ. 
2Nawˬ ve ciˬ teˇ hpaˍ lehˬ, awˬ mvuh nuˆ peuˬ leh iˉ kaˆ hehˉ piˇ peuˬ ve yawˬ 
hkʼa shuˍ hpu da‸ jaˇ ve yoˬ. Ciˬ oˇ ve teˇ hpaˍ teˇ maˬ ka‸ maˇ hkʼeh‸ sheˍ. 
Nyi sha jaˇ ve yoˬ. 

3Nawˬ ve meuˇ guiˬ lehˬ nyiˉ-ehˍ ve hpa caˆ hkʼe hpeh‸ leh, nawˬ tawˇ yaw ve 
teˇ yanˇ nyi sha jaˇ ve yoˬ. Nawˬ ve mehˆ hpfuhˇ htawˇ uˉ nyiˉ hawˉ lo awˬ 
gʼeuˆ ba chehˇ ve yoˬ. 
4Nawˬ ve kʼawˍ peˍ lehˬ Daˍviˆ ve ta‸ yehˬ hkʼe gʼawˉ-ehˍ cawˬ leh htanˬ tuˬ 
teˇ hinˉ maˬ cawˬ ve kʼawˍ peˍ pfuhˇ caˆ hkʼe hpeh‸ ve yoˬ. 
5Nawˬ ve cuˉ teˇ hpaˍ lehˬ shiˍ ya‸ de lo kʼaˆ caˇ chehˇ ve hkuiˉ zuhˬ yaˇ cehˬ 
kʼa hkʼe hpeh‸ ve yoˬ. 
6Mvuhˇ maˇ htiˇ la sheˍ ve ceh ceh, ngaˬ lehˬ muˇraˍ hkʼaw leh sha hawnˉ 
hkʼaw pui hkʼoˆ chehˇ taˍ tuˬ yoˬ. 
7Ngaˬ ha‸ ve yaˇ miˇ haˉ-oˬ, nawˬ lehˬ awˬ hkiˇ awˬ naˬ hkʼaˬ ma da‸ jaˇ ve le. 
Nawˬ awˬ to teˇ to hkʼa peu-eˬ, hkʼaˬ ma nyi sha jaˇ ve le. 
8Ngaˬ heuˆ tuˬ ve yaˇ miˇ haˉ-oˬ, Leˍbaˍnonˍ hkʼaw hkʼoˆ lo ya‸ la leh ngaˬ geh 
laˬ-o‸. Laˇ caˬ shiˉ leh laˇ teˇ hpaˍ chehˇ kuiˬ, Aˍmaˍnaˍ hkʼaw, Seˍniˍraˆ hkʼaw 
leh, Heˍraˍmonˍ hkʼaw hkʼoˆ lo ya‸ la-o. 
9Ngaˬ heuˆ tuˬ ve ngaˬ ve yaˇ miˇ haˉ-oˬ, nawˬ ve mehˆ shiˍ leh, nawˬ pfuhˇ taˍ 
ve shi caˆ lehˬ ngaˬ ve nyi ma shiˍ hta‸ hkʼawˇ yuˬ kʼai peuˬ. 
10Ngaˬ heuˆ tuˬ ve yaˇ miˇ haˉ-oˬ, nawˬ hta‸ gʼa ha‸ ve teˇ ceuˬ lehˬ ha lehˬ tuˬ 
uiˍ jaˇ ve yoˬ. Nawˬ ha‸ laˇ ve teˇ ceuˬ lehˬ, a pehˉ meuˇ gʼuiˬ a‸ kehˉ mehˬ jaˇ 
ve yoˬ. Nawˬ ve naˍ manˇ hawnˉ htawˇ, awˬ nu ve naˍmanˇ hawnˉ a‸ kehˉ awˬ 
shaˉ hawnˉ jaˇ ve yoˬ. 
11Ngaˬ ve yaˇ miˇ haˉ-oˬ, nawˬ ve meuˇ guiˬ lehˬ pehˇ gʼuiˬ hkʼa shuˍ hpeh‸ ve 
yoˬ. Nawˬ ve ha tehˍ htawˇ, ngaˬ awˬ pon pehˇ gʼuiˬ leh nuˇ cuˉ gʼuiˬ hkʼa shuˍ 
hpeh‸ ve yoˬ. Nawˬ ve veu‸ kʼaˇ lehˬ, Leˍbaˍnonˍ hkʼaw ve awˬ pe‸ hawnˉ jaˇ 
ve yoˬ. 
12Ngaˬ heuˆ tuˬ ve yaˇ miˇ haˉ lehˬ faˉ taˍ ve hko, hkʼa deh‸ caw ko taˍ ve hko 
leh, awˬ nu ve chaw teˇ gʼaˇ ka‸ dawˬ maˇ hpeh‸ ve gʼuiˬ tuˇ hkʼe hpeh‸ ve 
yoˬ. 

13Oˇ kaˬ lo suhˆ cehˬ ehˉ teˇ hpaˍ yeˬ chehˇ taˍ ve yoˬ. Suhˆ cehˬ oˇ ve teˇ hpaˍ 
lehˬ, iˉ shiˍ hko lonˉ hkʼe hpeh‸ leh, mehˬ jaˇ ve iˉ shiˍ teˇ hpaˍ naw‸ chehˇ taˍ 
ve yoˬ. 
14Oˇ kaˬ lo muˉraˍ, lawˇbanˍ leh awˬ pe‸ hawnˉ ve awˬ nu ve suhˆ cehˬ hkʼa biˇ 
cawˬ ve yoˬ. 
15Oˇ kaˬ lo tawˆ ve iˉ kaˆ lehˬ, Leˍbaˍnonˍ hkʼaw‸ hkʼoˆ lo tawˆ ve iˉ kaˆ hkʼa 
shuˍ, hko oˇ ve hta‸ iˉ kaˆ piˇ chehˇ ve yoˬ. 
Yaˇ miˇ 

16Awˬ na hpawˇ ve mvuhˇ haw-oˬ, nawˇ la-o. Awˬ hawˉ hpawˇ ve mvuhˇ haw-
oˬ, ngaˬ ve hko hpawˇ lo meuˆ laˬ leh, awˬ pe‸ hawnˉ heuˍ lehˍ cawˬ la piˇ-oˆ. 
Ngaˬ ha‸ ve chaw haˉ paˍ yawˇ ve hko hkʼaw laˬ leh, mehˬ jaˇ ve iˉ shiˍ hta‸ 
caˇ piˇ lawˬ-o‸. 

Sawˉla‸monˍ ve kʼa muiˬ hkawˇ 5 

Hawˉ hkʼaˆ 

1Ngaˬ heuˆ tuˬ ve yaˇ miˇ haˉ-oˬ, ngaˬ ve hko hkʼaw lo ngaˬ gaˬ la taˍ peuˬ. 
Ngaˬ ve muˇraˍ leh lawˇbanˍ hta‸ ngaˬ shaw hpoˆ taˍ leh, pehˇ gʼuiˬ, nuˇ cuˉ 
gʼuiˬ leh a pehˉ meuˇ gʼuiˬ hta‸ dawˬ chehˇ ve yoˬ. 
Yaˇ miˇ 

Chaw haˉ paˍ teˇ hpaˍ-oˬ, hkʼa bvuhˆ caˇ leh hkʼa bvuhˆ dawˬ-o‸. 
Kʼa muiˬ hkawˇ awˇ puˆ teˇ puˆ 

Yaˇ miˇ 

2Ngaˬ lehˬ zuh‸ muiˉ kʼa chehˇ ve htawˇ, ngaˬ ve nyi ma nawˇ chehˇ taˍ ve 
yoˬ. Zuh‸ maˆ ve awˬ hkʼaw lo, ngaˬ ve chaw haˉ paˍ yehˬ miˉ ca htawˆ la ve 
yoˬ. 
Hawˉ hkʼaˆ 

Ngaˬ heuˆ tuˬ ve yaˇ miˇ haˉ, ngaˬ ve aˉ pui kʼaˍ ehˉ-oˬ, ngaˬ hta‸ yehˬ miˉ a 
ciˉ hpaw laˇ-oˆ. Awˬ lawn kʼo, ngaˬ ve oˉ kʼoˍ leh uˉ hkeh mvuh teˇ hpaˍ ciˍ 
gʼuiˬ nehˆ kʼai peuˬ. 
Yaˇ miˇ 

3Ngaˬ veu‸ kʼaˇ kʼehˆ baˬ taˍ peuˬ. Teˇ pawˆ gʼa kʼaw‸ gʼawˆ veuˬ tuˬ ve laˇ. 
Ngaˬ ve hkui sheh hta‸ htawˇ hkʼa deh‸ tsuhˇ taˍ peuˬ. Teˇ pawˆ gʼa kʼaw‸ cha
‸ chiˆ piˇ tuˬ ve laˇ. 
4Ngaˬ ve chaw haˉ paˍ lehˬ yehˬ miˉ hta‸ coˇ caˇ leh hpaw chehˇ ve yoˬ. Ngaˬ 
yawˇ hta‸ ha kʼaˉ ve nyi ma cawˬ la ve yoˬ. 
5Hkʼe te leh, ngaˬ yehˬ miˉ tu hpaw piˇ ve yoˬ. Ngaˬ ve la‸ sheh leh la‸ naw 
teˇ hpaˍ hta‸ muˇraˍ shehˍ taˍ ve yoˬ. 
6Ngaˬ ve chaw haˉ paˍ awˬ pon ngaˬ yehˬ miˉ hpaw piˇ ve yoˬ. Ya‸ hkʼaˇ, yawˇ 
tawˆ kʼai peuˬ. Yawˇ tawˇ yaw laˇ ve awˬ hkawˇ hta‸ ngaˬ kaˇ gaˇ jaˇ ve yoˬ. 
Ngaˬ yawˇ hta‸ gʼa‸ ca ve htawˇ ca maˇ mawˬ. Ngaˬ yawˇ hta‸ kuˬ nyi ve 
htawˇ, te‸ chiˉ hkawˇ maˇ gʼa kaˇ. 
7Venˇ shaw shehˍ hpaˇ teˇ hpaˍ ngaˬ hta‸ mawˬ leh dawˆ hpehˇ laˇ ve yoˬ. 
Lanˇ venˇ hta‸ shaw shehˍ hpaˇ teˇ hpaˍ ngaˬ ve uˉ nyiˉ hta‸ tzuh‸ suhˍ laˇ ve 
yoˬ. 
8Yeˍruˆsaˍlehnˍ yaˇ miˇ teˇ hpaˍ-oˬ, nawˬ hui hta‸ lawˬ hkawˉ ve yoˬ. Nawˬ hui 
ngaˬ ve chaw haˉ paˍ hta‸ gʼa mawˬ ve kʼo, ngaˬ yawˇ hta‸ dawˇ law chehˇ ve 
yoˬ, teh‸ a ciˉ hto piˇ-oˆ. 
Yaˇ miˇ teˇ hpaˍ 

9Shu a‸ kehˉ awˬ hkiˇ awˬ naˬ da‸ ve yaˇ miˇ haˉ-oˬ, nawˬ ve chaw haˉ paˍ awˬ 
ho‸ awˬ han hkʼaˬ hkʼe cawˬ ve ngaˬ hui hta‸ a ciˉ hto maˍ laˇ-oˆ. Nawˬ hta‸ 
ngaˬ hui gʼa kʼaw‸ hto laˇ tuˬ, nawˬ ve chaw haˉ paˍ hkʼaˬ hkʼe taw da‸ ve le. 
Yaˇ miˇ 

10Ngaˬ ve chaw haˉ paˍ lehˬ, awˬ hkiˇ awˬ naˬ da‸ jaˇ leh awˬ gʼaˇ awˬ shaˉ uiˍ 
ve yoˬ. Chaw teˇ meunˍ gʼaˇ hkʼaw lo, yawˇ hkʼe ve chaw teˇ gʼaˇ ceh cawˬ ve 
yoˬ. 
11Yawˇ ve mehˆ hpfuhˇ lehˬ, shi hkʼa shuˍ awˬ gʼeuˆ ba ve yoˬ. Yawˇ ve uˉ hkeh 
mvuh kʼaw‸ lehˍ cawˬ leh, aˉ naˆ kʼaˍ hkʼe naˆ tawˉ lehˍ cawˬ ve yoˬ. Oˇ ve 
lehˬ, shi a‸ kehˉ awˬ hpfuhˇ hkʼaˆ jaˇ ve yoˬ. 

12Yawˇ ve mehˆ shiˍ lehˬ nuˇ cuˉ gʼuiˬ hkʼaw tsuhˇ peuˬ leh, iˉkaˆ lawˬ pfuhˍ lo 
chehˇ taˍ ve aˉ pui kʼaˍ hkʼe hpeh‸ ve yoˬ. 
13Yawˇ ve mehˆ hpfuhˇ lehˬ awˬ pe‸ hawnˉ ve hko hkʼe hpeh‸ leh, yawˇ ve 
meuˇ guiˬ lehˬ muˇraˍ shehˆ taˍ ve shiˍ ya‸ veˆ hkʼe hpeh‸ ve yoˬ. 
14Yawˇ ve la‸ sheh nyi sha leh, shehnˉ shiˍ yuˬ te taˍ ve la‸ kawˬ tcuhˉ taˍ ve 
yoˬ. Yawˇ ve awˬ to lehˬ, awˬ gʼeuˆ ba ve haw ciˬ hkʼe hpeh‸ leh, shehnˉ shiˍ 
teˇ hpaˍ nehˉ taˍ ve yoˬ. 
15Yawˇ ve hkui sheh lehˬ, shi hkʼoˆ teh taˍ ve haˉ pui hkuiˉ daw hkʼe hpeh‸ ve 
yoˬ. Yawˇ ve awˬ ho‸ awˬ han lehˬ da‸ jaˇ ve htawˇ cehˬ hkʼa biˇ cawˬ ve 
Leˍbaˍnonˍ hkʼaw hkʼe hpeh‸ ve yoˬ. 
16Yawˇ ve maw‸ kʼaw lehˬ chaw jaˇ leh, yawˇ hta‸ ngaˬ nyi ma cawˇ jaˇ ve 
yoˬ. Yeˍruˆsaˍlehnˍ yaˇ miˇ teˇ hpaˍ-oˬ, chi ve lehˬ ngaˬ ve chaw haˉ paˍ ve awˬ 
ho‸ awˬ han hpeh‸ ve yoˬ. 

Sawˉla‸monˍ ve kʼa muiˬ hkawˇ 6 

Yaˇ miˇ teˇ hpaˍ 

1Shu a‸ kehˉ awˬ hkiˇ awˬ naˬ da‸ ve yaˇ miˇ haˉ-oˬ, nawˬ ve chaw haˉ paˍ 
hkʼaˬ lo kʼai ve le. Yawˇ hkʼaˬ hpawˇ lo kʼai ve le. Ngaˬ hui ga hpoˆ ca laˇ tuˬ 
yoˬ. 
Yaˇ miˇ 

2Ngaˬ ve chaw haˉ paˍ lehˬ awˬ pe‸ hawnˉ ve hko lo kʼai peuˬ ve yoˬ. Yawˇ 
lehˬ hko oˇ ve hkʼaw yawˬ ca hawˉ kʼai leh shiˍ ya‸ veˆ ca chehˆ kʼai taˍ ve 
yoˬ. 
3Ngaˬ ve chaw haˉ paˍ lehˬ ngaˬ ve hpeh‸ leh, ngaˬ lehˬ yawˇ ve yoˬ. Yawˇ 
lehˬ shiˍ ya‸ de lo yawˬ hawˉ kʼai taˍ peuˬ ve yoˬ. 

Kʼa muiˬ hkawˇ ngaˇ puˆ teˇ puˆ 

Hawˉ hkʼaˆ 

4Ngaˬ ve yaˇ miˇ haˉ-oˬ, nawˬ lehˬ Yeˍruˆsaˍlehnˍ venˇ hkʼe nyi sha leh, 
Tiˇraˍzaˍ venˇ hkʼe awˬ hkiˇ awˬ naˬ da‸ jaˇ ve yoˬ. Nawˬ lehˬ ngaˬ ve nyi ma 
shiˍ hta‸ hpeh yuˬ laˇ chehˇ ve yoˬ. 

5Nawˬ ngaˬ hta‸ taˇ nyi tiˍ taˍ laˇ-oˆ. Awˬ lawn kʼo, nawˬ ve mehˆ shiˍ ngaˬ hta
‸ hpeh yuˬ laˇ chehˇ ve hkʼe hpeh‸ ve yoˬ. Nawˬ ve uˉ hkeh mvuh lehˬ Giˇlaˆ 
hkʼaw hkʼoˆ lo pawˆ ya‸ la chehˇ ve aˉ che‸ moˍ lonˉ hkʼe hpeh‸ ve yoˬ. 
6Nawˬ ve ciˬ teˇ hpaˍ lehˬ, iˉ kaˆ hehˉ piˇ taˍ peuˬ ve yaw moˍ lonˉ hkʼe hpeh‸ 
leh, teˇ maˬ ka‸ maˇ hkʼeh‸ sheˍ. Nyi sha jaˇ ve yoˬ. 
7Nawˬ ve mehˆ hpfuhˇ htawˇ uˉ nyiˉ hawˉ lo awˬ gʼeuˆ ba chehˇ ve yoˬ. 
8Ngaˬ geh lo nanˇhawˉhkanˇ ma hkaw‸ chi gʼaˇ, awˬ miˇ ma i hiˉ chi gʼaˇ leh, 
awˬ nu ve yaˇ miˇ haˉ hkʼa biˇ chehˇ taˍ ve yoˬ. 
9Ya‸ hkʼaˇ, ngaˬ ha‸ jaˇ ve yaˇ miˇ teˇ gʼaˇ tiˉ cawˬ leh, yawˇ lehˬ aˉ pui kʼaˍ 
hkʼa shuˍ nyi sha jaˇ ve yoˬ. Yawˇ lehˬ awˬ e ve teˇ gʼaˇ tiˉ ve yaˇ miˇ hpeh‸ 
leh, awˬ e ha‸ jaˇ ve yaˇ miˇ hpeh‸ ve yoˬ. Yaˇ miˇ hkʼa peu-eˬ yawˇ hta‸ nyi 
taˍ leh chiˇ mvuh chehˇ ve yoˬ. Nanˇhawˉhkanˇ ma leh awˬ miˇ ma i teˇ hpaˍ 
htawˇ, yawˇ hta‸ chiˇ mvuh chehˇ ve yoˬ. 
10Mvuhˇ shawˉ awˬ gʼeuˆ ba la chehˇ ve hkʼe hpeh‸ ve chaw chi a shu le. Yaˇ 
miˇ chi lehˬ mvuhˇ nyi, ha pa hkʼa shuˍ nyi sha leh, awˬ gʼeuˆ ba da‸ jaˇ ve 
yoˬ. 
11Suhˆ cehˬ ehˉ teˇ hpaˍ hta‸ maˇ kʼoˆ, a pehˉ meuˇ te awˬ caˍ caˍ la chehˇ ve 
hta‸ maˇ kʼoˆ, aˉ ci ku cehˬ awˬ veˆ veˆ la chehˇ ve hta‸ maˇ kʼoˆ, ca nyi tuˬ 
ngaˬ hko hkʼaw lo‸-e ve yoˬ. 
12Ngaˬ lehˬ cheˇ cheˇ veˆ veˆ hpeh‸ chehˇ ve yoˬ. Iˉ mvuhˇ lawˬ gʼa‸ paˍ lehˬ 
ma‸ bawˆ kuiˬ lo kʼai tuˬ awˬ gʼaˇ uiˍ ve hkʼe, nawˬ lehˬ ngaˬ hta‸ ha‸ ve awˬ 
gʼaˇ uiˍ tcuh laˇ ve yoˬ. 
Yaˇ miˇ teˇ hpaˍ 

13Shuˆlanˍ venˇ hkʼaw chehˇ ve yaˇ miˇ-oˬ, kʼaˍ hkʼeˆ loˬ. Ngaˬ hui nawˬ kʼaˍ 
hkʼeˆ chehˇ ve hta‸ mawˬ gaˇ ve yoˬ. 
Yaˇ miˇ 

Aˬ hto‸ ma pa taw nawˬ hui ngaˬ hta‸ mawˬ gaˇ ve le. Chaw chi ma ve mehˆ 
gʼuˇ suhˍ ngaˬ kʼaˍ hkʼeˆ maˍ laˇ ve hta‸ nyi gaˇ ve laˇ. 

Sawˉla‸monˍ ve kʼa muiˬ hkawˇ 7 

Hawˉ hkʼaˆ 

1Awˬ hkiˇ awˬ naˬ da‸ jaˇ ve yaˇ miˇ haˉ-oˬ, hkuiˉ nuˆ tcuhˉ taˍ ve nawˬ ve 
hkui sheh hkʼaˬ ma nyi sha jaˇ ve le. Nawˬ ve pfuhˬ tehˉ kʼu lehˬ, puiˉ jaˇ ve la
‸ shaˉ maˇ te taˍ ve awˬ han hkʼe hpeh‸ ve yoˬ. 
2Nawˬ ve caw‸ cehˍ nyi lehˬ, a pehˉ meuˇ gʼuiˬ hkʼa biˇ keu taˍ ve kawˆ hkʼe 
hpeh‸ ve yoˬ. Nawˬ ve gʼoˇ peˬ htawˇ shiˍ ya‸ veˆ hpoˆ taˍ ve hkʼe hpeh‸ ve 
yoˬ. 
3Nawˬ ve cuˉ teˇ hpaˍ lehˬ, hkuiˉ zuhˬ yaˇ cehˬ kʼa hkʼe hpeh‸ ve yoˬ. 
4Nawˬ ve kʼawˍ peˍ lehˬ, haw ciˬ yuˬ te taˍ ve ta‸ yehˬ hkʼe hpeh‸ ve yoˬ. 
Nawˬ ve mehˆ shiˍ teˇ hpaˍ lehˬ, Heˍsaˍbonˍ venˇ taˍ meu‸ hpe‸ lo cawˬ ve iˉ 
kaˆ gʼuiˬ po ehˉ hkʼe hpeh‸ ve yoˬ. Nawˬ ve naˍ hkʼawˇ lehˬ, Daˍmaˍsehˆ venˇ 
hta‸ ha‸ shaˉ piˇ chehˇ ve Leˍbaˍnonˍ ta‸ yehˬ hkʼe nyi sha jaˇ ve yoˬ. 
5Nawˬ ve oˉ kʼoˍ lehˬ, Kaˍmeˍlaˆ hkʼaw hkʼe mvuh jaˇ ve yoˬ. Hkʼa deh‸ puiˍ 
shawˍ taˍ ve nawˬ ve uˉ hkeh mvuh lehˬ nyi naˆ meuˉ-ehˍ cawˬ leh, jawˇmawˇ 
hta‸ hpeh yuˬ gʼa ngaw ngaw cawˬ ve yoˬ. 
6Ngaˬ ve yaˇ miˇ haˉ-oˬ, nawˬ lehˬ hkʼa ma awˬ hkiˇ awˬ naˬ da‸ jaˇ ve le. 
Nawˬ ngaˬ hta‸ piˇ laˇ ve ha lehˬ tuˬ htawˇ hkʼaˬ ma da‸ jaˇ ve le. 
7Nawˬ lehˬ, tcuhˉ pui cehˬ hkʼa shuˍ mvuh leh, nawˬ ve cuˉ teˇ hpaˍ lehˬ, tcuhˉ 
pui shiˍ hkʼe hpeh‸ ve yoˬ. 
8Ngaˬ lehˬ tcuhˉ pui cehˬ hkʼoˆ taˆ-e leh awˬ shiˍ ca shaˉ yuˬ tuˬ yoˬ. Nawˬ ve 
cuˉ lehˬ ngaˬ awˬ pon a pehˉ meuˇ kʼoˍ hkʼe hpeh‸ leh, nawˬ shaˉ gʼawˬ ve awˬ 
pe‸ lehˬ, a pfuhˉ caˉ shiˍ awˬ pe‸ hawnˉ jaˇ ve yoˬ. Nawˬ ve maw‸ kʼaw htawˇ 
da‸ jaˇ ve a pehˉ meuˇ gʼuiˬ awˬ pe‸ hawnˉ jaˇ ve yoˬ. 
Yaˇ miˇ 

9Ngaˬ ve chaw haˉ paˍ ve meuˇ guiˬ leh ciˬ hkʼoˆ lo a pehˉ meuˇ gʼuiˬ ya‸ la 
piˇ-oˆ. 
10Ngaˬ lehˬ, ngaˬ ve chaw haˉ paˍ hta‸ caˉ da‸ chehˇ leh, yawˇ ngaˬ hta‸ nyi 
ma cawˇ chehˇ ve yoˬ. 

11Chaw haˉ paˍ-oˬ, laˬ-o‸. Ya‸ puiˉ ngaˬ huiˉ maˬ a pehˉ meuˇ hko hkʼaw ca 
haˉ-e veuˬ. 
12Ngaˬ hui mvuhˇ shawˉ teˇ na‸ tuˬ leh, a pehˉ meuˇ awˬ veˆ veˆ la peuˬ leh 
naˍ, ca toˇ nyi-a veuˬ. Oˇ kaˬ lo ngaˬ nawˬ hta‸ ha‸ laˇ tuˬ yoˬ. 
13Oˇ kaˬ lo suhˉ veˆ teˇ hpaˍ awˬ pe‸ hawnˉ jaˇ leh, nyi sha ve iˉ shiˍ teˇ hpaˍ 
yehˬmiˉhpe‸ lo cawˬ taˍ ve yoˬ. Ngaˬ ha‸ ve chaw haˉ paˍ awˬ pon, iˉ shiˍ awˬ 
piˍ leh awˬ suhˉ teˇ hpaˍ hta‸ ngaˬ ha‸ shaˉ taˍ ve yoˬ. 

Sawˉla‸monˍ ve kʼa muiˬ hkawˇ 8 

1Nawˬ lehˬ ngaˬ e ve cuˉ hta‸ dawˬ uiˍ la ve ngaˬ nyi paˍ hpeh‸ ve hkʼe kʼo, 
hkʼaˬ ma da‸ jaˇ tuˬ ve le. Oˇ hkʼe hpeh‸ ve kʼo, ngaˬ nawˬ hta‸ boˆ nu laˇ tuˬ 
yoˬ. Chaw teˇ gʼaˇ hta‸ ka‸ ngaˬ a muˆ taˍ tuˬ ve maˇ heˆ. 
2Ngaˬ nawˬ hta‸ ngaˬ e ve yehˬ lo shiˍ kʼai laˇ leh, awˬ pe‸ hawnˉ ve a pehˉ 
meuˇ gʼuiˬ leh aˉ ci ku shiˍ yuˬ te taˍ ve tzuhˬ taw laˇ tuˬ yoˬ. 
3Nawˬ ve la‸ mehˍ paˉ la‸ sheh ngaˬ ve oˉ kʼoˍ hawˉ lo teh taˍ leh, nawˬ ve la‸ 
sha paˉ la‸ sheh ngaˬ hta‸ shoˆ laˇ chehˇ ve yoˬ. 
4Yeˍruˆsaˍlehnˍ yaˇ miˇ teˇ hpaˍ-oˬ, Ngaˬ huiˉ maˬ ha‸ da‸ chehˇ ve hta‸ te sho
‸ sha‸ laˇ tuˬ ve maˇ heˆ, teh‸ a ciˉ ka ti‸ te laˇ-oˆ. 

Kʼa muiˬ hkawˇ hkaw‸ puˆ teˇ puˆ 

Yaˇ miˇ teˇ hpaˍ 

5Yawˇ ve chaw haˉ paˍ hta‸ kʼuˉ taˍ leh, heh puiˉ hkʼaw lo tu kʼaw‸ la chehˇ 
ve chaw oˇ ve a shu le. 
Yaˇ miˇ 

Nawˬ paw la kuiˬ, a pfuhˉ caˉ cehˬ hawˉ lo ngaˬ nawˬ hta‸ nawˍ tu piˇ taˍ ve 
yoˬ. 
6Ngaˬ hta‸ ceh tiˉ nawˬ gʼa ha‸ leh gʼa kʼuˉ taˍ ve yoˬ. Awˬ nu ve chaw teˇ gʼaˇ 
hta‸ ka‸ nawˬ maˇ gʼa ha‸. Maˇ gʼa ca kʼuˉ taˍ. Ha‸ ve teˇ ceuˬ lehˬ, suh ve 
hkʼe taw kanˇ paˆ uiˍ leh, aˬ miˍ hkʼa shuˍ to‸ tawˆ la piˇ puiˉ ve yoˬ. 

7Iˉ kaˆ hkʼaˬ ma nyiˉ pfuhˍ ve ka‸ suh-e tuˬ ve maˇ heˆ. Chaw teˇ gʼaˇ lehˬ, ha‸ 
ve teˇ ceuˬ hta‸ awˬ hpfuhˇ hkʼaˬ ma piˇ ve htawˇ, vuiˬ yuˬ gʼa tuˬ ve maˇ heˆ. 
Yaˇ miˇ ve awˬ viˉ paˍ teˇ hpaˍ 

8Ngaˬ hui awˬ nyi ma ehˉ teˇ gʼaˇ cawˬ ve yoˬ. Yawˇ ve cuˉ lehˬ i jaˇ sheˍ ve 
yoˬ. Chaw haˉ paˍ teˇ gʼaˇ yawˇ hta‸ ca maˆ la ve kʼo, ngaˬ hui hkʼaˬ hkʼe gʼa 
te piˇ tuˬ ve le. 
9Yawˇ lehˬ gʼo‸ pa hpeh‸ ve hkʼe kʼo, ngaˬ hui hpu ta‸ yehˬ teˇ maˬ te leh 
yawˇ hta‸ ha‸ shaˉ piˇ tuˬ yoˬ. Yawˇ lehˬ venˇ taˍ meu‸ hpe‸ hpeh‸ ve hkʼe 
kʼo, ngaˬ hui htawˇ baˉ yuˬ ko taˍ piˇ tuˬ yoˬ. 
Yaˇ miˇ 

10Ngaˬ lehˬ gʼo‸ pa hpeh‸ ve yoˬ. Ngaˬ ve cuˉ teˇ hpaˍ lehˬ ta‸ yehˬ hpeh‸ ve 
yoˬ. Ngaˬ gawˬ lehˍ gʼa chehˇ taˍ ve hta‸, ngaˬ ve chaw haˉ paˍ shiˍ taˍ ve yoˬ. 
Hawˉ hkʼaˆ 

11Baˍlaˍhaˍnonˍ teh‸ kʼoˆ ve chehˇ kuiˬ lo Sawˉla‸monˍ a pehˉ meuˇ hko teˇ 
maˬ cawˬ ve yoˬ. Yawˇ lehˬ hko oˇ ve muiˬ caˇ paˍ teˇ hpaˍ hta‸ ngaˍ piˇ taˍ ve 
yoˬ. Yawˇ hui lehˬ, hko oˇ ve ngaˍ hpfuhˇ yawˇ hta‸ teˇ gʼaˇ teˇ hinˉ piˇ chehˇ 
ve yoˬ. 
12Ngaˬ ve hko teˇ maˬ cawˬ ve yoˬ. Sawˉla‸monˍ-oˬ, nawˬ lehˬ hpu teˇ hinˉ gʼa 
chehˇ leh, muiˬ caˇ paˍ teˇ hpaˍ lehˬ nyiˇ ha gʼa chehˇ ve yoˬ. 
13Ngaˬ ha‸ ve yaˇ miˇ haˉ-oˬ, nawˬ hko hkʼaw lo chehˇ taˍ leh tawˇ yaw chehˇ 
ve awˬ hkawˇ ngaˬ hta‸ kaˇ tcuh laˇ-oˆ. Ngaˬ ve awˬ chawˇ teˇ hpaˍ htawˇ law 
na chehˇ taˍ ve yoˬ. 
Yaˇmiˇ 

14Ngaˬ ha‸ ve chaw haˉ paˍ-oˬ, awˬ pe‸ hawnˉ ve suhˆ cehˬ teˇ hpaˍ geh hkʼaw 
hkʼoˆ lo chehˇ ve hkuiˉ zuhˬ hkʼa shuˍ ngaˬ geh gʼuiˇ ya‸ la-o. 

Iˉsaˍyaˆ li‸ 

Iˉsaˍyaˆ li‸ 1 

1Yuˇda‸ mvuhˇmiˬ awˬ hkʼaw lo, Awˇziˆ, Yawˇtanˍ, Aˍhkaˆ leh Heˍsaˍ kiˆ 
jawˇmawˇ te chehˇ htaˇ, Gʼuiˬsha lehˬ Yeˍruˆsaˍlehnˍ venˇ leh Yuˇ da‸ 
mvuhˇmiˬ hta‸ caˉ da‸ ve awˬ lawn chi teˇ hpaˍ Aˍmoˆ ve yaˇ Iˉsaˍ yaˆ hta‸ 
kʼoˆ piˇ ve yoˬ. 

Gʼuiˬsha yawˇ ve chaw hui hta‸ deˇ maˍ piˇ ve 

2Gʼuiˬsha kʼoˆ ve, Miˬguiˬ leh mvuhˇ naw ma-oˬ, ngaˬ kʼoˆ chehˇ ve tawˇ teˇ 
hpaˍ hta‸ na taˍ-oˬ. Ngaˬ ha‸ shaˉ piˇ taˍ ve yaˇ teˇ hpaˍ ngaˬ hta‸ hpfuhˆ kʼai 
peuˬ ve yoˬ. 
3Nuˇ teˇ hpaˍ lehˬ, a shu yawˇ awˬ shehˍ hpaˇ hta‸ shiˍ leh, piˉlaˬ teˇ hpaˍ 
htawˇ a shu yawˇ ve awˬ shehˍ hpaˇ caˍ piˇ jaw ve chehˇ kuiˬ hta‸ shiˍ ve yoˬ. 
Ya‸ hkʼaˇ, ngaˬ ve Iˉsaˍreˍlaˆ chaw teˇ hpaˍ lehˬ, oˇ hkʼe ceh ka‸ maˇ shiˍ puiˉ. 
Yawˇ hui lehˬ, te‸ chiˉ maˇ shiˍ puiˉ ve chaw teˇ hpaˍ hpeh‸ ve yoˬ. 
4Venˇbaˆ uiˍ leh haiˬ jaˇ ve nawˬ hui teˇ hpaˍ lehˬ, gʼa luˬ gʼa sheˆ tuˬ yoˬ. 
Nawˬ hui te taˍ ve venˇbaˆ lehˬ nawˬ hui hta‸ gʼawˬ ce chehˇ ve yoˬ. Nawˬ hui 
lehˬ, da‸ kehˬ jaˇ ve Iˉsaˍreˍlaˆ ve Jawˇmawˇ Gʼuiˬsha hta‸ chiˇ baˬ leh, yawˇ 
hta‸ hpfuhˆ kʼai peuˬ ve yoˬ. 
5Aˬ hto‸ ma pa taw, nawˬ hui Yawˇ hta‸ kʼaw‸ hpfuhˆ ve le. Nawˬ hui leuˉ leh 
ciˍ yanˍ ve hta‸ hkanˍ gaˇ sheˍ ve laˇ. Iˉsaˍreˍlaˆ chaw teˇ hpaˍ-oˬ, nawˬ hui ve 
oˉ kʼoˍ lehˬ hkʼaw kuiˬ naˬ kuiˬ hkʼa biˇ cawˬ leh, nawˬ hui ve nyi ma htawˇ 
naˬ chehˇ ve yoˬ. 
6Nawˬ hui ve oˉ kʼoˍ hta‸ te leh hkui taw peh lo hkʼa gaˬ, hkʼaw kuiˬ naˬ kuiˬ 
maˇ cawˬ ve teˇ kaˬ ka‸ maˇ cawˬ. Nawˬ hui ve awˬ to teˇ to hkʼa peu-eˬ, 
hkʼaw kuiˬ naˬ kuiˬ hkʼa biˇ cawˬ ve htawˇ, oˇ ve teˇ hpaˍ hta‸ tsuhˇ baˬ leh 
naˆ tsuhˉ maˇ gu, maˇ peh piˇ. 
7Nawˬ hui ve mvuhˇmiˬ luˬ kʼai sheˆ kʼai peuˬ leh, nawˬ hui ve venˇ teˇ hpaˍ 
htawˇ, aˬ miˍ tuˉ baˬ ve hta‸ gʼa hkanˍ peuˬ ve yoˬ. Awˬ nu ve chaw ceuˬ teˇ 

hpaˍ lehˬ, nawˬ hui mehˆ gʼuˇ suhˍ lo, nawˬ hui ve mvuhˇmiˬ hta‸ hiˉ yuˬ leh, 
awˬ ceuˬ hkʼa peu-eˬ ve hta‸ te luˬ te sheˆ ve yoˬ. 
8Yeˍruˆsaˍlehnˍ venˇ lehˬ, a pehˉ meuˇ hko leh aˉ hpehˇ hko hkʼaw cawˬ ve aˉ 
po kʼo hkʼa shuˍ hpeh‸ kʼai tuˬ yoˬ. 
9Kanˇ paˆ uiˍ ve Jawˇmawˇ Gʼuiˬsha lehˬ chaw teˇ hpaˍ hpaˍ hta‸ maˇ ponˬ piˇ 
ve hkʼe kʼo, Yeˍruˆsaˍlehnˍ venˇ lehˬ Sawˉdonˍ leh Gawˇmawˇra‸ venˇ hkʼa 
shuˍ luˬ kʼai sheˆ kʼai tuˬ yoˬ. 
10Yeˍruˆsaˍlehnˍ venˇ-oˬ, nawˬ ve jawˇmawˇ leh nawˬ ve venˇ yaˇ teˇ hpaˍ lehˬ, 
Sawˉdonˍ leh Gawˇmawˇra‸ venˇ yaˇ oˇ ve teˇ hpaˍ hkʼa shuˍ hpeh‸ ve yoˬ. 
Gʼuiˬsha nawˬ hta‸ maˍ laˇ chehˇ ve tawˇ teˇ hpaˍ hta‸ hkʼa deh‸ na yuˬ-o‸. 
11Yawˇ kʼoˆ ve, Nawˬ hui ngaˬ hta‸ awˬ caˆ maˇ cheˆ tanˇ laˇ chehˇ ve tuˉ tanˇ 
tuˬ teˇ hpaˍ hta‸ ngaˬ heuˆ gaˇ ve yoˬ, teh‸ nawˬ hui dawˇ ve laˇ. Nawˬ hui tuˉ 
tanˇ laˇ chehˇ ve yawˬ ehˉ leh da‸ jaˇ ve awˬ chu teˇ hpaˍ hta‸ ngaˬ nyi bawˬ 
jaˇ peuˬ. Nuˇ awˬ suhˍ, yawˬ ehˉ awˬ suhˍ, leh aˉ che‸ awˬ suhˍ chi teˇ hpaˍ 
hta‸ htawˇ ngaˬ cha‸ naˬ jaˇ peuˬ. 
12Nawˬ hui ngaˬ hta‸ oˉ kʼoˍ ca pui la htaˇ awˬ ceuˬ chi teˇ hpaˍ hta‸ yuˬ laˬ 
tuˬ, a shu nawˬ hui hta‸ kʼoˆ laˇ ve le. Ngaˬ ve bon yehˬ hkʼaw lo chi hkʼe ca 
te tuˬ a shu nawˬ hui hta‸ tcuh laˇ ve le. 
13Te‸ chiˉ tcuhˉ kuiˬ maˇ cawˬ ve tanˇ tuˬ chi teˇ hpaˍ hta‸ ngaˬ maˇ nyi gaˇ. 
Nawˬ hui tuˉ tanˇ chehˇ ve sha hawnˉ hta‸ ka‸ nga‸ nyi bawˬ jaˇ peuˬ. Ha pa 
tawˬ ha pa cheˆ htaˇ nawˬ hui te chehˇ ve pawehˇ teˇ hpaˍ, nawˬ hui ve shinˉ 
nyi teˇ hpaˍ leh nawˬ hui te chehˇ ve bon pawehˇ teˇ hpaˍ hta‸ htawˇ ngaˬ maˇ 
nyi gaˇ. Awˬ ceuˬ oˇ ve hkʼa peu-eˬ lehˬ, nawˬ hui ve venˇbaˆ hta‸ pa taw cha‸ 
chiˆ kʼai peuˬ. 
14Ha pa tawˬ ha pa cheˆ htaˇ nawˬ hui te chehˇ ve pawehˇ teˇ hpaˍ leh, da‸ 
kehˬ ve awˬ nyi teˇ hpaˍ hta‸ ngaˬ canˇ ve yoˬ. Nawˬ hui oˇ hkʼe te chehˇ ve 
hta‸ ngaˬ maˇ nyi gaˇ. 
15Nawˬ hui la‸ sheh chiˇ leh bon lawˬ chehˇ ve htawˇ, ngaˬ nawˬ hui hta‸ nyi 
laˇ tuˬ ve maˇ heˆ. Nawˬ hui bon hkʼaˬ ma lawˬ ve htawˇ, ngaˬ na yuˬ laˇ tuˬ 

ve maˇ heˆ. Awˬ lawn kʼo, nawˬ hui ve la‸ sheh lehˬ venˇbaˆ hta‸ pa taw cha‸ 
chiˆ kʼai peuˬ. 
16Da‸ kehˬ la tuˬ nawˬ hui a shu yawˇ awˬ to hta‸ tsuhˇ baˬ-o‸. Nawˬ hui te 
chehˇ ve cha‸ chiˆ ve kanˉ hkʼa peu-eˬ hta‸ baˬ taˉ-oˆ. 
17Da‸ ve cawˇ ve hta‸ te puiˉ la tuˬ henˇ yuˬ-o‸. Hteˇ ve cawˇ ve teˇ ceuˬ kʼaw
‸ cawˬ la tuˬ te-o. Shu fawˉ mehˍ ve hta‸ gʼa hkanˍ ve chaw hui hta‸ ga piˇ 
leh, yaˇcuˬshi leh mehˇchawˇma teˇ hpaˍ hta‸ ha kʼaˉ-oˆ, teh‸ Gʼuiˬsha kʼoˆ ve 
yoˬ. 
18Gʼuiˬsha kʼaw‸ kʼoˆ ve, Laˬ-o‸. Ngaˬ hui jehˬ da‸ shaˍ. Nawˬ hui lehˬ venˇbaˆ 
hta‸ pa taw nyiˉ-ehˍ hpeh‸ chehˇ taˍ ve htawˇ, vaˇ meu-e hkʼa shuˍ kʼaw‸ hpu 
la tuˬ ngaˬ tsuhˇ baˬ laˇ tuˬ yoˬ. Nawˬ hui lehˬ awˬ suhˍ hkʼa shuˍ nyi ve 
htawˇ, yawˬ mvuh hkʼa shuˍ kʼaw‸ hpu la tuˬ yoˬ. 
19Nawˬ hui ngaˬ ve tawˇ hta‸ na yuˬ ve kʼo, da‸ jaˇ ve awˬ shiˍ awˬ nu teˇ hpaˍ 
hta‸ gʼa caˇ tuˬ yoˬ. 
20Ya‸ hkʼaˇ, nawˬ hui ngaˬ hta‸ chiˇ baˬ leh ngaˬ hta‸ kʼaw‸ hpfuhˆ ve kʼo, 
nawˬ hui gʼa suh tuˬ yoˬ. Ngaˬ Gʼuiˬsha chi hkʼe kʼoˆ taˍ peuˬve yoˬ. 

Venˇbaˆ uiˍve venˇ 

21Ponˬ laˬ htaˇ ka ti‸ yeˬ jaˇ ve venˇ lehˬ chi beu‸ meh maˬ lanˉ hkʼe kʼaw‸ 
hpeh‸ la peuˬ. Ponˬ laˬ htaˇ hteˇ ve cawˇ ve chaw teˇ hpaˍ venˇ oˇ ve hkʼaw 
chehˇ taˍ ve yoˬ. Ya‸ hkʼaˇ, chi beu‸ venˇ oˇ ve hkʼaw lo chaw hta‸ tiˇ pehˍ 
shehˍ hpaˇ teˇ hpaˍ ceh tiˉ kʼaw‸ chehˇ taˍ ve yoˬ. 
22Yeˍruˆsaˍlehnˍ venˇ-oˬ, ponˬ laˬ htaˇ nawˬ lehˬ hpu hkʼa shuˍ hpeh‸ ve yoˬ. 
Ya‸ hkʼaˇ, chi beu‸ nawˬ lehˬ te‸ chiˉ awˬ hpfuhˇ maˇ kʼaw‸ cawˬ. Nawˬ lehˬ 
ponˬ laˬ htaˇ da‸ jaˇ ve a pehˉ meuˇ gʼuiˬ hkʼe hpeh‸ ve yoˬ. Ya‸ hkʼaˇ, chi 
beu‸ nawˬ lehˬ iˉ kaˆ ceh kʼaw‸ hpeh‸ ve yoˬ. 
23Nawˬ ve awˬ hoˉ awˬ naˬ teˇ hpaˍ lehˬ, chaw hpfuhˆ teˇ hpaˍ hpeh‸ leh, 
chaw hkʼawˇ hui hta‸ awˬ chawˇ te da‸ chehˇ ve yoˬ. Yawˇ hui lehˬ hkʼaˬ htaˆ 
ka‸ shu geh la‸ shawnˍ yuˬ caˇ chehˇ ve yoˬ. Shaˉ nanˉ hkʼaw lo yaˇcuˬshi teˇ 

hpaˍ hta‸ yawˇ hui maˇ ga piˇ. Mehˇchawˇma hui ve tawˇ hta‸ htawˇ maˇ na 
yuˬ. 
24Chi hta‸ pa taw, Iˉsaˍreˍlaˆ ve kanˇ paˆ uiˍ ve Jawˇmawˇ Gʼuiˬsha kʼoˆ chehˇ 
ve tawˇ hta‸ na sheˍ. Ngaˬ ve canˇ paˍ teˇ hpaˍ-oˬ, ngaˬ nawˬ hui hta‸ kʼaw‸ 
te hkʼaw‸ laˇ tuˬ yoˬ. Chi teˇ pawˆ nawˬ hui ngaˬ hta‸ kʼaw‸ te sho‸ sha‸ laˇ 
gʼa tuˬ ve maˇ heˆ. 
25Ngaˬ nawˬ hui hta‸ suhˉ jehˬ tuˬ yoˬ. Sho‸ hta‸ lawˍ ve hkʼe, chi beu‸ ngaˬ 
nawˬ hui hta‸ lawˍ leh, nawˬ hui awˬ hkʼaw lo maˇ da‸ maˇ kehˬ ve awˬ ceuˬ 
hkʼa peu-eˬ hta‸ ngaˬ yuˬ baˬ tuˬ yoˬ. 
26Ponˬ laˬ htaˇ nawˬ hui gʼa jaw ve hta‸ shuˍ ve awˬ hoˉ awˬ naˬ teˇ hpaˍ ngaˬ 
nawˬ hui hta‸ kʼaw‸ piˇ laˇ tuˬ yoˬ. Oˇ htaˇ, Yeˍruˆsaˍlehnˍ venˇ hta‸ Hteˇ ve 
cawˇ ve leh ka ti‸ yeˬ ve venˇ, teh‸ shu kʼoˆ tuˬ yoˬ. 
27Gʼuiˬsha lehˬ hteˇ ve cawˇ ve pa taw, Yeˍruˆsaˍlehnˍ venˇ leh venˇbaˆ dawˇ 
hpfuhˆ ve chaw hkʼa peu-eˬ hta‸ ponˬ piˇ tuˬ yoˬ. 
28Ya‸ hkʼaˇ, yawˇ lehˬ venˇbaˆ te ve chaw leh yawˇ hta‸ hpfuhˆ ve chaw hkʼa 
peu-eˬ hta‸ ciˍ yanˍ piˇ tuˬ yoˬ. Yawˇ hta‸ chiˇ baˬ ve chaw hkʼa peu-eˬ hta‸ 
htawˇ, yawˇ tiˇ pehˍ piˇ tuˬ yoˬ. 
29Suhˆ cehˬ hta‸ maˇ kʼoˆ, hko hkʼaw lo te taˍ ve shaˉ ho‸ hta‸ maˇ kʼoˆ, oˉ 
kʼoˍ pui ve chaw lehˬ gʼa dawˇ haˍ jaˇ tuˬ yoˬ. 
30Yawˇ hui lehˬ goˇ kʼai chehˇ ve maˉ kuˇ cehˬ leh, chaw teˇ gʼaˇ ka‸ iˉ kaˆ maˇ 
pfuhˍ piˇ ve hko hkʼa shuˍ hpeh‸ kʼai tuˬ yoˬ. 
31Goˇ jaˇ ve chi gʼawˇ hta‸ aˬ miˍ to‸ baˬ ve hkʼe, kanˇ paˆ uiˍ ve chaw teˇ 
hpaˍ lehˬ yawˇ hui te taˍ ve haiˬ ve kanˉ hta‸ pa taw, luˬ kuiˬ sheˆ kuiˬ lo gʼa 
gaˬ tuˬ yoˬ. Chaw teˇ gʼaˇ ka‸ ca tawˍ taˍ gʼa tuˬ ve maˇ heˆ. 

Iˉsaˍyaˆ li‸ 2 

Co co taiˍ taiˍ gawˬ lehˍ ve awˬ ceuˬ 

1Tawˇ chi teˇ hpaˍ lehˬ, Yeˍruˆsaˍlehnˍ venˇ leh Yuˇda‸ mvuhˇmiˬ hta‸ caˉ da‸ 
leh, Aˍmoˆ ve yaˇ Iˉsaˍyaˆ hta‸ Gʼuiˬsha kʼoˆpiˇ taˍ ve tawˇ hpeh‸ ve yoˬ. 

2Laˬ tuˬ ve awˬ yanˇ awˬ hkʼaw lo, bon yehˬ te taˍ ve hkʼaw pui lehˬ, shu a‸ 
kehˉ mvuh ve hkʼaw pui hpeh‸ la tuˬ yoˬ. Awˬ nu ve chaw ceuˬ maˇ maˇ oˇ 
kaˬ lo hpawnˬ laˬ leh, 
3Ngaˬ hui Gʼuiˬsha ve hkʼaw hkʼoˆ lo taˆ-e leh, Iˉsaˍreˍlaˆ Gʼuiˬsha ve bon yehˬ 
lo kʼai-a veuˬ. Oˇ kaˬ lo yawˇ ngaˬ hui hta‸ te tcuh laˇ gaˇ ve awˬ ceuˬ hta‸ ca 
henˇ yuˬ leh, Yawˇ leuˆ yuˬ taˍ ve ya‸ kʼaw hta‸ toˇ kʼai-a veuˬ. Awˬ lawn kʼo, 
Gʼuiˬsha ve tawˇ hkawˇ leh, Yeˍruˆsaˍlehnˍ venˇ hkʼaw tawˆ la ve yoˬ. Yawˇ 
lehˬ Ziˉonˍ hkʼaw hkʼoˆ lo chehˇ taˍ leh, yawˇ ve chaw teˇ hpaˍ hta‸ tawˇ yaw 
piˇ chehˇ ve yoˬ, teh‸ kʼoˆ tuˬ yoˬ. 
4Yawˇ lehˬ chaw teˇ ceuˬ leh teˇ ceuˬ awˬ kaˍ lo suhˉ te da‸ ve awˬ ceuˬ hkʼa 
peu-eˬ hta‸ te mehˉ piˇ tuˬ yoˬ. Yawˇ hui lehˬ, a shu yawˇ ve aˉhtaw hta‸ laˇ 
hpuiˇ kʼaw‸ lawˍ leh, a shu yawˇ ve gehˇ hta‸ law‸ kʼawˉ kʼaw‸ te tuˬ yoˬ. 
Chaw ceuˬ teˇ hpaˍ leh, teˇ pawˆ ka‸ ma‸ maˇ kʼaw‸ bawˆ leh, ma‸ bawˆ tuˬ 
awˬ hkʼaˇ kʼaw‸ gu tuˬ ve maˇ heˆ. 
5Yaˍkoˆ ve awˬ ceuˬ awˬ hkʼaˇ teˇ hpaˍ-oˬ, chi beu‸ ngaˬ hui Gʼuiˬsha pe‸ laˇ 
ve awˬ gʼeuˆ awˬ hkʼaw lo toˇ kʼai-a veuˬ. 

Gʼuiˬsha laˬ chehˇ ve yoˬ 

6Gʼuiˬsha-oˬ, nawˬ lehˬ Yaˍkoˆ ve awˬ ceuˬ awˬ hkʼaˇ hpeh‸ ve nawˬ ve chaw 
teˇ hpaˍ hta‸ chiˇ baˬ taˉ peuˬ. Chaw yaˇ teˇ hpaˍ lehˬ, mvuhˇ nyi tawˆ hpawˇ 
ve awˬ liˇ leh Hpiˇliˇtiˆ mvuhˇmiˬ lo gʼa ve awˬ liˇ teˇ hpaˍ hta‸ yehˇ chehˇ taˍ 
peuˬ. 
7Yawˇ hui ve mvuhˇmiˬ hkʼaw lo hpu shi hkʼa biˇ cawˬ leh, iˉ mvuhˇ leh iˉ 
mvuhˇ lawˬ teˇ hpaˍ htawˇ hkʼa biˇ cawˬ taˍ ve yoˬ. 
8Chi hkʼoˆ, yawˇ hui ve mvuhˇmiˬ hkʼaw lo shaˉ ho‸ htawˇ hkʼa biˇ cawˬ leh, 
yawˇ hui lehˬ a shu yawˇ te taˍ ve shaˉ ho‸ chi teˇ hpaˍ hta‸ oˉ kʼoˍ pui chehˇ 
ve yoˬ. 
9Yawˇ hui lehˬ nyiˉ ya‸ ve hta‸ gʼa hkanˍ leh, awˬ me‸ awˬ hponˇ luˬ kʼai tuˬ 
yoˬ. Gʼuiˬsha-oˬ, yawˇ hui ve venˇbaˆ hta‸ taˇ hpehˇ piˇ-oˆ. 

10Yawˇ hui lehˬ Gʼuiˬsha nyi ma zuhˆ ve hta‸ gʼa ponˬ tuˬ, miˬ kʼoˍ haˉ kʼoˍ teˇ 
hpaˍ hkʼaw ca hpaw va‸ toˇ chehˇ tuˬ yoˬ. 
11Chaw yaˇ hui ve caˆ muiˬ puiˉ ve nyi ma mehˉ kʼai tuˬ ve awˬ yanˇ leh, luˬ 
kʼai sheˆ kʼai tuˬ ve awˬ yanˇ gaˬ la chehˇ ve yoˬ. Oˇ htaˇ gaˬ kʼo, chaw yaˇ teˇ 
hpaˍ lehˬ Gʼuiˬsha hta‸ ceh tiˉ chiˇ uiˍ chiˇ mvuh tuˬ yoˬ. 
12Oˇ ve teˇ nyi gaˬ kʼo, Gʼuiˬsha lehˬ kanˇ paˆ uiˍ ve chaw hkʼa peu-eˬ leh, nyi 
ma uiˍ ve mvuh ve chaw hkʼa peu-eˬ hta‸ nyiˉ ya‸ piˇ tuˬ yoˬ. 
13Yawˇ lehˬ Leˍbaˍnonˍ hkʼaw hkʼoˆ lo cawˬ ve uiˍ jaˇ mvuh jaˇ ve htawˇ cehˬ 
teˇ hpaˍ leh, Baˍshanˍ mvuhˇmiˬ hkʼaw cawˬ ve maˉ kuˇ cehˬ hkʼa peu-eˬ ve 
hta‸ te luˬ te sheˆ piˇ tuˬ yoˬ. 
14Yawˇ lehˬ hkʼaw lonˉ hkʼaw ehˉ hkʼa peu-eˬ ve hta‸ hpiˍ leh‸ hpeh‸ la piˇ 
leh, 
15mvuh jaˇ ve yehˬ teˇ hpaˍ leh ta‸ yehˬ hta‸ ko taˍ ve gʼo‸ pa hkʼa peu-eˬ hta
‸ hpaˆ baˬ piˇ tuˬ yoˬ. 
16Yawˇ lehˬ uiˍ jaˇ nyi sha jaˇ ve haw lo‸ kʼoˍ lonˉ teˇ hpaˍ hta‸ htawˇ iˉ kaˆ 
hkʼaw tuˍ lo‸-e piˇ tuˬ yoˬ. 
17Chaw yaˇ teˇ hpaˍ ve caˆ muiˬ puiˉ ve nyi ma mehˉ kʼai leh, uiˍ gaˇ mvuh gaˇ 
ve nyi ma hkʼa peu-eˬ htawˇ luˬ kʼai mehˉ kʼai tuˬ yoˬ. Awˬ nyi oˇ ve teˇ nyi gaˬ 
kʼo, chaw yaˇ teˇ hpaˍ lehˬ Gʼuiˬsha hta‸ ceh tiˉ chiˇ uiˍ chiˇ mvuh tuˬ yoˬ. 
18Shaˉ ho‸ hkʼa peu-eˬ htawˇ mehˉ kʼai tuˬ yoˬ. 
19Yawˇ miˬguiˬ hta‸ hiˆ piˇ tuˬ laˬ ve teˇ yanˇ, chaw yaˇ teˇ hpaˍ lehˬ Gʼuiˬsha 
nyi ma zuhˆ ve hta‸ gʼa ponˬ tuˬ, miˬ kʼoˍ haˉ kʼoˍ hkʼaw ca hpaw va‸ toˇ 
chehˇ tuˬ yoˬ. 
20Awˬ nyi oˇ ve teˇ nyi gaˬ la htaˇ, chaw yaˇ teˇ hpaˍ lehˬ hpu shi yuˬ te taˍ ve 
yawˇ hui ve shaˉ ho‸ teˇ hpaˍ hta‸ faˆ cha‸ leh poˬ naˉ teˇ hpaˍ ve chehˇ kuiˬ 
lo gʼawˆ baˬ tuˬ yoˬ. 

21Gʼuiˬsha lehˬ miˬguiˬ hta‸ hiˆ piˇ tuˬ laˬ ve teˇ yanˇ, chaw yaˇ teˇ hpaˍ lehˬ, 
Gʼuiˬsha nyi ma zuhˆ ve hta‸ gʼa ponˬ tuˬ, miˬ kʼoˍ haˉ kʼoˍ teˇ hpaˍ hkʼaw ca 
hpaw va‸ toˇ chehˇ tuˬ yoˬ. 
22Suh-e puiˉ ve chaw yaˇ hta‸ gʼaˇ taˇ va. Yawˇ hui aˬ hto‸ ma tcuhˉ kuiˬ cawˬ 
le. 

Iˉsaˍyaˆ li‸ 3 

Yeˍruˆsaˍlehnˍ venˇ hkʼaw sho‸ sha‸ tuˬ awˬ ceuˬ 

1Kanˇ paˆ uiˍ ve Jawˇmawˇ Gʼuiˬsha lehˬ, Yeˍruˆsaˍlehnˍ venˇ leh Yuˇ da‸ 
mvuhˇmiˬ hkʼaw lo, chaw yaˇ gʼaˇ va chehˇ ve awˬ ceuˬ teˇ hpaˍ hta‸ yuˬ baˬ 
tuˬ ve awˬ yanˇ gaˬ la chehˇ ve yoˬ. Yawˇ lehˬ chaw yaˇ teˇ hpaˍ ve caˇ tuˬ 
dawˬ tuˬ, 
2ha‸ hanˉ ve ma‸ yaˇ teˇ hpaˍ, suhˉ jehˬ shehˍ hpaˇ teˇ hpaˍ, Gʼuiˬsha ve tcuh 
kaˍ paˍ teˇ hpaˍ, la‸ hkʼaˇ nyi paˍ teˇ hpaˍ, 
3ma‸ poˍ lonˉ leh hkunˉ teˇ hpaˍ leh mawˉ paˍ hkʼa peu-eˬ ve hta‸ yuˬ baˬ piˇ 
tuˬ yoˬ. 
4Gʼuiˬsha lehˬ, yaˇ ehˉ teˇ hpaˍ hta‸ yuˬ leh yawˇ hui hta‸ uˉ peunˍ piˇ lawˬ tuˬ 
yoˬ. 
5Chaw yaˇ teˇ hpaˍ lehˬ, teˇ gʼaˇ hta‸ teˇ gʼaˇ heˍ caˇ da‸ tuˬ yoˬ. Yaˇ nehˬ teˇ 
hpaˍ lehˬ chaw mawˇ teˇ hpaˍ hta‸ yawˆ yan tuˬ ve maˇ heˆ. Awˬ ceˬ teˇ hpaˍ 
htawˇ, a shu yawˇ ve awˬ shehˍ hpaˇ hta‸ yawˆ yan tuˬ ve maˇ heˆ. 
6Nawˬ lehˬ ngaˬ hui a‸ kehˉ gʼa veu‸ gʼa deh ve pa taw, chi hkʼe haˍ ve awˬ 
yanˇ awˬ hkʼaw lo ngaˬ hui hkʼoˆ awˬ hoˉ te leh sheh kʼai laˇ-oˆ, teh‸ chaw yaˇ 
teˇ hpaˍ lehˬ a shu yawˇ awˬ ceuˬ awˬ hkʼaˇ teˇ gʼaˇ gʼaˇ hta‸ kʼoˆ piˇ tuˬ ve 
awˬ yanˇ gaˬ la tuˬ yoˬ. 
7Ya‸ hkʼaˇ, chaw oˇ ve lehˬ, Ngaˬ te maˇ hpeh‸. Ngaˬ nawˬ hui hta‸ ga laˇ maˇ 
gʼa. Ngaˬ ka‸ caˇ tuˬ dawˬ tuˬ, veu‸ tu‸ kʼaˇ tuˬ maˇ cawˬ. Ngaˬhta‸ nawˬ hui 
ve awˬ hoˉ taˇ te tcuh laˇ, teh‸ kʼaw‸ yaw hkʼaw‸ piˇ tuˬ yoˬ. 

8Yoˬ, Yeˍruˆsaˍlehnˍ venˇ lehˬ gʼa luˬ gʼa sheˆ tuˬ yoˬ. Yuˇda‸ mvuhˇmiˬ htawˇ 
paiˍ chehˇ taˍ peuˬ. Yawˇ hui hkʼa kʼoˆ hkʼa te ve hkʼa peu-eˬ, Gʼuiˬsha hta‸ a 
ciˉ ka‸ maˇ cawˇ. Yawˇ hui Gʼuiˬsha hta‸ maˇ shawˍ maˇ caˆ te chehˇ ve yoˬ. 
9Yawˇ hui te chehˇ ve kanˉ lehˬ, yawˇ hui hta‸ venˇbaˆ kʼaw‸ taˍ chehˇ ve yoˬ. 
Yawˇ hui lehˬ, Sawˉdonˍ venˇ yaˇ teˇ hpaˍ hkʼa shuˍ, venˇbaˆ te chehˇ ve yoˬ. 
Yawˇ hui luˬ kʼai sheˆ kʼai tuˬ yoˬ. Chi hkʼe hpeh‸ la tuˬ yawˇ hui hkʼaˇ yawˇ 
hui te chehˇ ve yoˬ. 
10Hteˇ ve cawˇ ve chaw teˇ hpaˍ gʼa ha lehˬ leh, yawˇ hui awˬ pon awˬ ceuˬ 
hkʼa peu-eˬ uiˍ la da‸ la tuˬ yoˬ. Yawˇ hui te taˍ ve hkʼe, da‸ ve awˬ bon hta‸ 
gʼa tuˬ yoˬ. 
11Ya‸ hkʼaˇ, haiˬ ve chaw teˇ hpaˍ luˬ kʼai sheˆ kʼai tuˬ yoˬ. Yawˇ hui te taˍ ve 
hkʼe gʼa kʼaw‸ hkanˍ tuˬ yoˬ. 
12Shu hta‸ hpu chiˇ piˇ shehˍ hpaˇ teˇ hpaˍ lehˬ, ngaˬ ve chaw teˇ hpaˍ hta‸ 
fawˉ mehˍ leh heˍ caˇ chehˇ ve yoˬ. Ngaˬ ve chaw teˇ hpaˍ-oˬ, nawˬ hui ve awˬ 
hoˉ awˬ naˬ teˇ hpaˍ lehˬ nawˬ hui hkʼaˬ hpawˇ lo gʼa kʼai tuˬ ve hta‸ maˇ gʼa 
shiˍ tuˬ, nawˬ hui hta‸ ya‸ kʼaw sheh ya‸ laˇ chehˇ ve yoˬ. 

Gʼuiˬsha yawˇ ve chaw hta‸ suhˉ jehˬ tuˬ 

13Gʼuiˬsha lehˬ, chaw ceuˬ teˇ hpaˍ hta‸ suhˉ jehˬ piˇ tuˬ gu taˍ hehnˇ taˍ peuˬ. 
14Gʼuiˬsha lehˬ, yawˇ ve chaw ceuˬ hta‸ uˉ peunˍ chehˇ ve awˬ hoˉ awˬ naˬ teˇ 
hpaˍ hta‸ venˇbaˆ taˍ leh kʼoˆ ve, Nawˬ hui lehˬ shu ve a pehˉ meuˇ hko hta‸ 
hiˉ yuˬ leh, nawˬ hui ve yehˬ kʼa hkʼaw lo mawˇ jeˬ hkʼa biˇ cawˬ tuˬ te chehˇ 
ve yoˬ. 
15Nawˬ hui lehˬ, haˍ ve gʼawˇ ve ngaˬ ve chaw teˇ hpaˍ hta‸ chi hkʼe te hiˉ caˇ 
tuˬ a hkaw-anˬ maˇ cawˬ, teh‸ Gʼuiˬsha kʼoˆ ve yoˬ. 

Yeˍruˆsaˍlehnˍ yaˇ miˇ hta‸ shaˍ ti‸ piˇ ve 

16Gʼuiˬsha kʼoˆ ve, Yeˍruˆsaˍlehnˍ yaˇ miˇ teˇ hpaˍ hkʼaˬ ma caˆ muiˬ puiˉ ve hta
‸ nyi sheˍ. Yawˇ hui ya‸ kʼaw toˇ kʼai htaˇ chaw peh‸ ma hkʼa shuˍ oˇ kʼoˍ 
chiˇ leh choˬ nyi oˇ nyi te toˇ chehˇ ve yoˬ. Yawˇ hui ve hkui kʼawˍ lehˍ hta‸ 

tcuhˉ taˍ ve hpu hkʼeun shi hkʼeun teˇ hpaˍ ka‸ awˬ hkawˇ bvuhˬ chehˇ ve 
yoˬ. 
17Ya‸ hkʼaˇ, ngaˬ yawˇ hui hta‸ ciˍ yanˍ piˇ tuˬ yoˬ. Yawˇ hui ve uˉ hkeh mvuh 
hkʼa peu-eˬ hta‸ ngaˬ chiˇ baˬ piˇ leh, oˉ kʼoˍ yiˬ lehˍ hpeh‸ la piˇ tuˬ yoˬ, teh‸ 
kʼoˆ ve yoˬ. 
18Gʼuiˬsha lehˬ, Yeˍruˆsaˍlehnˍ venˇ hkʼaw chehˇ ve yaˇ miˇ teˇ hpaˍ ve hkui 
kʼawˍ lehˍ hta‸ tcuhˉ tuˬ ve hpu hkʼeun shi hkʼeun teˇ hpaˍ, oˉ kʼoˍ choˆ tuˬ 
teˇ hpaˍ, kʼawˍ peˍ pfuhˇ caˆ teˇ hpaˍ hta‸ yuˬ baˬ piˇ tuˬ awˬ yanˇ gaˬ la chehˇ 
ve yoˬ. 
19Yawˇ lehˬ, yawˇ hui ve la‸ kawˬ teˇ hpaˍ, uˉ nyiˉ teˇ hpaˍ, 
20uˉ tcuhˍ teˇ hpaˍ, maˉ mo hkeh hpeh taˍ ve teˇ hpaˍ, 
21la‸ peˍ tcuhˉ taˍ ve teˇ hpaˍ, naˬ hkʼawˇ hta‸ tcuhˉ tuˬ ve aw hkʼeun teˇ 
hpaˍ, 
22veu‸ kʼaˇ teˇ hpaˍ, hpu guˉ pi teˇ hpaˍ, 
23paˇ lehˍ ve aˉ po‸ ehˉ teˇ hpaˍ, pfuhˇ hpa yuˬ te taˍ ve hpaˉ ce‸ teˇ hpaˍ leh 
oˉ kʼoˍ hta‸ hpeh tuˬ ve pfuhˇ hpa hkʼa peu-eˬ hta‸ yuˬ baˬ piˇ tuˬ yoˬ. 
24Yawˇ hui lehˬ naˍ manˇ hawnˉ maˇ gʼa kʼaw‸ yehˇ leh, kuiˇ nuˬ la tuˬ yoˬ. 
Nyi sha ve uˉ hkeh mvuh mehˉ kʼai leh, oˉ kʼoˍ yiˬ lehˍ hpeh‸ la tuˬ yoˬ. Da‸ 
jaˇ ve veu‸ kʼaˇ awˬ tan, tzuh‸ keu ve veu‸ kʼaˇ hta‸ gʼa kʼaw‸ veu‸ tuˬ yoˬ. 
Yawˇ hui ve awˬ hkiˇ awˬ naˬ lehˬ ya‸ taw tuˬ kʼaw‸ hpeh‸ la tuˬ yoˬ. 
25Venˇ hkʼaw chehˇ ve awˬ gʼaˇ uiˍ jaˇ ve hawˉ hkʼaˆ paˍ teˇ hpaˍ htawˇ ma‸ 
bawˆ kuiˬ lo gʼa suh-e tuˬ yoˬ. 
26Venˇ taˍ meu‸ hpe‸ teˇ hpaˍ kuˬ hawˬ paˆ hawˬ tuˬ yoˬ. Venˇ oˇ ve lehˬ veu‸ 
kʼaˇ hkʼa peu-eˬ kʼehˆ baˬ ve hta‸ gʼa hkanˍ leh, miˬ chaˇ hkʼoˆ lo mui hawˬ 
chehˇ ve yaˇ miˇ hkʼa shuˍ hpeh‸ tuˬ yoˬ. 

Iˉsaˍyaˆ li‸ 4 

1Awˬ yanˇ oˇ ve gaˬ la htaˇ hawˉ hkʼaˆ paˍ teˇ hpaˍ i kʼai ve pa taw, yaˇ miˇ 
suhˍ gʼaˇ lehˬ hawˉ hkʼaˆ paˍ teˇ gʼaˇ hta‸ tiˉ ga tcuhˆ tiˍ taˍ leh, Shu ngaˬ hui 

hta‸ awˬ hpawˇ ca maˇ gʼa ve chaw teh‸ maˇ gʼa kʼoˆ laˇ tuˬ, ngaˬ hui hta‸ a 
ciˉ heuˆ laˇ-oˆ. Ngaˬ hui hkʼaˇ ngaˬ hui ca caˇ ca dawˬ leh, ca veu‸ ca deh tuˬ 
yoˬ, teh‸ chaw oˇ ve hta‸ kʼoˆ piˇ tuˬ yoˬ. 

Yeˍruˆsaˍlehnˍ hta‸ kʼaw‸ gu te tuˬ 

2Gʼuiˬsha lehˬ mvuhˇmiˬ hkʼaw cawˬ ve suhˆ cehˬ leh iˉ shiˍ cehˬ teˇ hpaˍ hta‸ 
da‸ la nyi sha la piˇ tuˬ ve awˬ yanˇ gaˬ la chehˇ ve yoˬ. Cawˬ taˍ sheˍ ve 
Iˉsaˍreˍlaˆ chaw teˇ hpaˍ lehˬ mvuhˇmiˬ hkʼaw tawˆ la ve awˬ shiˍ awˬ nu teˇ 
hpaˍ hta‸ pa taw gʼa ha lehˬ jaˇ tuˬ yoˬ. 
3Yeˍruˆsaˍlehnˍ venˇ hkʼaw lo Gʼuiˬsha leuˆ yuˬ leh cawˬ taˍ sheˍ ve chaw teˇ 
hpaˍ hta‸, da‸ kehˬ ve chaw teh‸ shu kʼoˆ tuˬ yoˬ. 
4Gʼuiˬsha lehˬ, yawˇ ve kanˇ paˆ hta‸ yehˇ leh mvuhˇmiˬ hta‸ tsuhˇ hpu tsuhˇ 
kehˬ piˇ leh, Yeˍruˆsaˍlehnˍ venˇ hkʼaw cawˬ ve venˇbaˆ leh oˇ kaˬ lo sheˆ taˍ 
ve awˬ suhˍ hkʼa peu-eˬ ve hta‸ tsuhˇ baˬ piˇ tuˬ yoˬ. 
5Oˇ ve hkʼaw‸ nawˉ, Ziˉonˍ hkʼaw hkʼoˆ lo leh oˇ kaˬ lo hkʼa hpawnˬ chehˇ taˍ 
ve chaw hui awˬ hkʼoˆ lo, Gʼuiˬsha lehˬ mvuhˇ law‸ kʼaw htaˇ moˬ hta‸ ya‸ la 
piˇ leh, mvuhˇ hpeu‸ htaˇ awˬ gʼeuˆ ba lehˍ cawˬ ve mvuhˇ hkʼawˇ hta‸ ya‸ la 
piˇ tuˬ yoˬ. Gʼuiˬsha ve awˬ me‸ awˬ hponˇ lehˬ, venˇ oˇ ve hta‸ hoˆ beh taˍ 
leh ha‸ shaˉ piˇ tuˬ yoˬ. 
6Gʼuiˬsha ve awˬ me‸ awˬ hponˇ lehˬ mvuhˇ law‸ kʼaw htaˇ mvuhˇ cha maˇ 
gʼa chiˆ tuˬ venˇ oˇ ve hta‸ hoˆ beh taˍ piˇ leh, gawˬ lehˍ ve chehˇ kuiˬ hpeh‸ 
la piˇ tuˬ yoˬ. Mvuhˇ haw mvuhˇ yeˬ lonˉ hta‸ htawˇ tawˍ taˍ piˇ tuˬ yoˬ. 

Iˉsaˍyaˆ li‸ 5 

A pehˉ meuˇ hko ve kʼa muiˬ hkawˇ 

1Ngaˬ ve awˬ chawˇ teˇ gʼaˇ leh yawˇ ve a pehˉ meuˇ hko ve kʼa muiˬ hkawˇ 
awˬ lawn ngaˬ nawˬ hui hta‸ kʼa maˍ laˇ sheˍ. Hkʼa deh‸ na taˍ sheˍ. Ngaˬ ve 
awˬ chawˇ lehˬ miˬ hkuiˇ da‸ jaˇ ve hkʼaw pui ehˉ awˬ hkʼoˆ lo a pehˉ meuˇ 
hko teˇ maˬ te taˍ ve yoˬ. 
2Yawˇ lehˬ chehˇ kuiˬ oˇ ve hta‸ hkʼa deh‸ kʼawˇ leh haˉ pui shiˍ teˇ hpaˍ hta‸ 
gʼawˆ baˬ peuˬ hkʼaw‸ nawˉ, da‸ jaˇ ve a pehˉ meuˇ cehˬ teˇ hpaˍ ti keu taˍ ve 

yoˬ. Yawˇ lehˬ hko oˇ ve hta‸ ha‸ shaˉ piˇ tuˬ, aˉ po kʼo ka‸ teˇ maˬ te taˍ leh, 
a pehˉ meuˇ gʼuiˬ nyiˉ kuiˬ htawˇ duˇ taˍ ve yoˬ. Yawˇ lehˬ a pehˉ meuˇ shiˍ 
meh la tuˬ law nyi chehˇ ve yoˬ. Ya‸ hkʼaˇ, a pehˉ meuˇ shiˍ oˇ ve teˇ hpaˍ ci 
jaˇ ve yoˬ. 
3Chi hta‸ pa taw ngaˬ ve awˬ chawˇ kʼoˆ ve, Nawˬ hui Yeˍruˆsaˍlehnˍ venˇ leh 
Yuˇda‸ mvuhˇmiˬ hkʼaw chehˇ ve chaw teˇ hpaˍ-oˬ, ngaˬ leh ngaˬ ve a pehˉ 
meuˇ hko chi ve awˬ kaˍ lo a ciˉ suhˉ jehˬ laˇ-oˆ. 
4A pehˉ meuˇ cehˬ chi ve da‸ la tuˬ ngaˬ hkʼa deh‸ maˇ te taˍ ve teˇ ceuˬ ceuˬ 
cawˬ aw laˇ. Chi hkʼe taw taw te piˇ taˍ ve ka‸, aˬ hto‸ ma pa taw a pehˉ 
meuˇ shiˍ teˇ hpaˍ ngaˬ dawˇ law taˍ ve hkʼe maˇ hpeh‸ la leh, ci jaˇ ve le. 
5Chi beu‸ a pehˉ meuˇ hko chi ve hta‸ ngaˬ chi hkʼe te piˇ tuˬ yoˬ. A pehˉ 
meuˇ hko chi hta‸ ko taˍ ve suhˆ hkʼa peu-eˬ hta‸ ngaˬ hpaˆ baˬ leh, to nuˇ to 
shaˆ teˇ hpaˍ hta‸ lo‸ caˇ tcuh tuˬ yoˬ. 
6Hko chi awˬ hkʼaw lo mvuh‸ hkʼa biˇ yeˬ tawˆ la tuˬ yoˬ. A pehˉ meuˇ awˬ 
kʼaˉ teˇ hpaˍ ngaˬ maˇ kʼaw‸ gu piˇ-o. Hko hta‸ htawˇ kʼawˇ hpfuhˆ piˇ tuˬ ve 
maˇ heˆ. Aˉ chuˇ buiˇ leh mvuh‸ teˇ hpaˍ hta‸ yeˬ la piˇ tuˬ yoˬ. Hko chi awˬ 
hkʼoˆ lo htawˇ, ngaˬ mvuhˇ yeˬ kʼaw‸ laˬ piˇ tuˬ ve maˇ heˆ, teh‸ kʼoˆ ve yoˬ. 
7Iˉsaˍreˍlaˆ lehˬ, Jawˇmawˇ Gʼuiˬsha ve a pehˉ meuˇ hko hpeh‸ ve yoˬ. Yuˇda‸ 
chaw lehˬ, yawˇ ti taˍ ve a pehˉ meuˇ cehˬ hpeh‸ ve yoˬ. Yawˇ hui da‸ ve kanˉ 
hta‸ tiˉ te tuˬ, Yawˇ dawˇ law taˍ ve yoˬ. Ya‸ hkʼaˇ, yawˇ hui lehˬ chaw hta‸ 
tiˇ pehˍ shehˍ hpaˇ teˇ hpaˍ hpeh‸ la ve yoˬ. Yawˇ hui lehˬ hteˇ ve cawˇ ve 
kanˉ hta‸ ceh tiˉ te tuˬ Yawˇ dawˇ law taˍ ve yoˬ. Ya‸ hkʼaˇ, yawˇ hui te ve 
kanˉ teˇ hpaˍ maˇ hteˇ maˇ cawˇ ve pa taw, hkʼanˇ ve awˬ hkawˇ hkʼa biˇ tawˆ 
la chehˇ ve yoˬ. 

Chaw yaˇ te ve haiˬ ve kanˉ teˇ hpaˍ 

8Nawˬ hui gʼa luˬ gʼa sheˆ tuˬ yoˬ. Nawˬ hui lehˬ, cawˬ ve chaw teˇ hpaˍ hta‸ 
yehˬ leh ti mi kʼaw‸ piˇ htehˍ chehˇ ve yoˬ. Maˇ maw maw nawˬ hui geh awˬ 
nu ve chaw teˇ hpaˍ chehˇ kuiˬ maˇ cawˬ leh, mvuhˇmiˬ hkʼaw nawˬ hui ceh 
tiˉ gʼa chehˇ taˉ tuˬ yoˬ. 

9Jawˇmawˇ Gʼuiˬsha chi hkʼe kʼoˆ ve awˬ hkawˇ hta‸ ngaˬ gʼa kaˇ ve yoˬ. Uiˍ 
jaˇ da‸ jaˇ ve yehˬ chi teˇ hpaˍ, luˬ kʼai sheˆ kʼai tuˬ yoˬ. 
10A pehˉ meuˇ hko lonˉ ngaˇ hko awˬ hkʼaw lo a pehˉ meuˇ gʼuiˬ teˇ gaˍ lanˍ 
ceh tiˉ gʼa tuˬ yoˬ. Caˬ yawˇ teˇ chi hkʼawˍ lawˇ ti ve htawˇ, caˬ shiˍ teˇ hkʼawˍ 
lawˇ ceh tiˉ gʼa tuˬ yoˬ, teh‸ kʼoˆ ve yoˬ. 
11Nawˬ hui gʼa luˬ gʼa sheˆ tuˬ yoˬ. Nawˬ hui lehˬ, mvuhˇ shawˉ teˇ na‸ htaˇ ka
‸ tzuhˬ tanˬ dawˬ leh, mvuhˇ hpeu‸ htaˇ hkʼa gaˬ tzuhˬ bvuhˆ chehˇ ve yoˬ. 
12Nawˬ hui hti caˇ hti dawˬ ve pawehˇ te htaˇ, tinˍ hteˆ, lehˉ lu meuˆ leh tzuhˬ 
dawˬ chehˇ ve yoˬ. Ya‸ hkʼaˇ, nawˬ hui lehˬ Gʼuiˬsha hkʼaˬ hkʼe te chehˇ ve 
hta‸ maˇ shiˍ. 
13Chi hta‸ pa taw, nawˬ hui lehˬ canˇ paˍ ve la‸ sheh hkʼaw gaˬ peuˬ ve chaw 
hkʼa shuˍ, shu hpeh kʼai ve hta‸ gʼa hkanˍ tuˬ yoˬ. Nawˬ hui ve awˬ hoˉ awˬ 
naˬ teˇ hpaˍ lehˬ, meu‸ suh kaˆ suh-e leh, nawˬ hui teˇ hpaˍ htawˇ, iˉ kaˆ shiˉ 
suh-e tuˬ yoˬ. 
14Suh mvuhˇmiˬ lehˬ, yawˇ hui hta‸ meu‸ jehˇ chehˇ leh, yawˇ ve maw‸ kʼaw 
hta‸ kʼoˍ chaweh ngaˉ taˍ ve yoˬ. Suh mvuhˇmiˬ ve maw‸ kʼaw lehˬ, 
Yeˍruˆsaˍlehnˍ ve awˬ hoˉ awˬ naˬ teˇ hpaˍ leh venˇ yaˇ teˇ hpaˍ hta‸ hehˆ 
dawˬ peuˬ sheˬ tuˬ yoˬ. 
15Chaw hkʼa peu-eˬ awˬ me‸ awˬ hponˇ luˬ kʼai leh, nyi ma uiˍ ve mvuh ve 
chaw hkʼa peu-eˬ nyiˉ ya‸ ve hta‸ gʼa hkanˍ tuˬ yoˬ. 
16Ya‸ hkʼaˇ, Gʼuiˬsha lehˬ hteˇ ve cawˇ ve awˬ ceuˬ hta‸ tiˉ te ve awˬ hkʼaw lo, 
Yawˇ hkʼaˬ ma uiˍ jaˇ mvuh jaˇ ve hta‸ hpeu‸ maˍ laˇ leh, Yawˇ ve chaw hta‸ 
suhˉ jehˬ ve awˬ hkʼaw lo yawˇ hkʼaˬ ma da‸ kehˬ jaˇ ve hta‸ hpeu‸ maˍ laˇ 
chehˇ ve yoˬ. 
17Luˬ kʼai sheˆ kʼai taˍ ve venˇ chi teˇ hpaˍ awˬ hkʼaw lo, yawˬ ehˉ leh aˉ che‸ 
ehˉ teˇ hpaˍ kʼaˆ caˇ toˇ chehˇ tuˬ yoˬ. 
18Nawˬ hui gʼa luˬ gʼa sheˆ tuˬ yoˬ. Nawˬ hui lehˬ a shu yawˇ ve venˇbaˆ ponˬ 
tuˬ te maˇ gʼa. 

19Ya‸ hkʼaˇ nawˬ hui lehˬ, Gʼuiˬsha haˆ haˆ laˬ leh Yawˇ kʼoˆ taˍ ve hkʼe ca te 
la piˇ-oˆ. Ngaˬ hui mawˬ gaˇ ve yoˬ. Da‸ kehˬ jaˇ ve Iˉsaˍreˍlaˆ Gʼuiˬsha laˬ leh 
Yawˇ te tuˬ dawˇ taˍ ve kanˉ hta‸ ca te la piˇ-oˆ. Ngaˬ hui mawˬ gaˇ ve yoˬ, teh
‸ kʼoˆ chehˇ ve yoˬ. 
20Nawˬ hui gʼa luˬ gʼa sheˆ tuˬ yoˬ. Nawˬ hui lehˬ haiˬ ve awˬ ceuˬ hta‸ da‸ ve 
teh‸ kʼoˆ leh, da‸ ve awˬ ceuˬ hta‸ haiˬ ve teh‸ kʼoˆ ve yoˬ. Nawˬ hui lehˬ naˆ 
ho‸ ve hta‸ awˬ gʼeuˆ teh‸ kʼoˆ leh, awˬ gʼeuˆ hta‸ naˇ ho‸ ve teh‸ kʼoˆ ve 
yoˬ. Nawˬ hui lehˬ hkʼaˇ ve awˬ ceuˬ hta‸ chaw ve teh‸ kʼoˆ leh, chaw ve awˬ 
ceuˬ hta‸ hkʼaˇ ve teh‸ kʼoˆ ve yoˬ. 
21Nawˬ hui gʼa luˬ gʼa sheˆ tuˬ yoˬ. Nawˬ hui lehˬ, a shu yawˇ awˬ to hta‸ cuˇ 
yiˍ cawˬ ve yoˬ, teh‸ dawˇ chehˇ ve yoˬ. 
22Nawˬ hui gʼa luˬ gʼa sheˆ tuˬ yoˬ. Nawˬ hui lehˬ, a pehˉ meuˇ gʼuiˬ dawˬ ponˬ 
dawˬ leuˉ jaˇ ve chaw teˇ hpaˍ hpeh‸ ve yoˬ. Nawˬ hui tzuhˬ dawˬ ve teˇ yanˇ, 
ha‸ hanˉ jaˇ leh kawˆ puiˉ ve nyi ma maˇ cawˬ. 
23Suhˉ jehˬ kuiˬ awˬ hkʼaw lo, la‸ shawnˍ piˇ laˇ gʼa ve chaw haiˬ teˇ hpaˍ hta‸ 
nawˬ hui ponˬ piˇ leh, te‸ chiˉ ya‸ kuiˬ maˇ cawˬ ve chaw hui hta‸ htawnˍ 
hkʼaw yuˬ keu ve yoˬ. 
24Nawˬ hui oˇ hkʼe te ve pa taw, goˇ lehˍ ve mvuh‸ hta‸ aˬ miˍ to‸ baˬ ve hkʼe, 
nawˬ hui ve awˬ geu teˇ hpaˍ hpuiˇ kʼai leh, nawˬ hui ve awˬ veˆ teˇ hpaˍ 
htawˇ nawˍ kʼai goˇ kʼai tuˬ yoˬ. Awˬ lawn kʼo, nawˬ hui lehˬ Iˉsaˍ reˍlaˆ ve 
Jawˇmawˇ Gʼuiˬsha maˍ laˇ taˍ ve awˬ ceuˬ teˇ hpaˍ hta‸ chiˇ baˬ ve pa taw 
yoˬ. 
25Gʼuiˬsha lehˬ, yawˇ ve chaw teˇ hpaˍ hta‸ nyi ma zuhˆ ve pa taw, yawˇ hui 
hta‸ ciˍ yanˍ piˇ tuˬ yawˇ ve la‸ sheh hta‸ chiˇ taˍ peuˬ. Hkʼaw teˇ hpaˍ hiˆ hiˆ 
naˇ naˇ hpeh‸ la leh, suh taˍ ve chaw teˇ hpaˍ lehˬ ya‸ kʼaw hkʼoˆ lo shu chiˇ 
baˬ ve hta‸ gʼa hkanˍ tuˬ yoˬ. Chi hkʼe hpeh‸ ve htawˇ, Gʼuiˬsha nyi ma zuhˆ 
ve peuˬ kʼai ve maˇ heˆ sheˍ. Yawˇ ve la‸ sheh lehˬ ciˍ yanˍ piˇ tuˬ chiˇ taˍ sheˍ 
ve yoˬ. 

26Gʼuiˬsha lehˬ vuiˇ jaˇ ve mvuhˇmiˬ lo chehˇ ve chaw ceuˬ hta‸ laˬ tuˬ tawˇ piˇ 
ve yoˬ. Miˬguiˬ oˇ hpawˇ teˇ ceˍ lo chehˇ ve chaw hui laˬ tuˬ yawˇ tiˉ shiˆ muiˬ 
piˇ ve yoˬ. Hkʼe te leh, yawˇ hui haˆ haˆ gʼuiˇ laˬ ve yoˬ. 
27Yawˇ hui teˇ gʼaˇ ka‸ maˇ heuˬ leh, te gʼaˇ ka‸ hkui htiˇ maˇ poˬ paiˍ. Yawˇ 
hui teˇ gʼaˇ ka‸ zuh‸ muiˉ maˇ jo leh, haˍ pi teˇ caˆ ka‸ maˇ mehˉ. Yawˇ hui 
ve hkuiˉ nuˆ ka‸ maˇ tzuh‸. 
28Yawˇ hui ve hkaˆ ce lehˬ tcuhˆ jaˇ leh, yawˇ hui ve hkaˆ hta‸ hkʼa deh‸ gu 
taˍ ve yoˬ. Yawˇ hui ve iˉ mvuhˇ teˇ hpaˍ ve hkui kiˆ lehˬ, haˉ pui hkʼa shuˍ 
heh leh, yawˇ hui ve iˉ mvuhˇ lawˬ teˇ hpaˍ ve gaˉ yaw htawˇ, mvuhˇ haw aˉ 
caw law hkʼa shuˍ hpfuhˆ vaiˇ jaˇ ve yoˬ. 
29Ma‸ yaˇ teˇ hpaˍ kuˬ hkawˇ lehˬ, laˇ caˬ shiˉ teˇ hkeh shaˍ che‸ gʼa leh kuˬ 
chehˇ ve awˬ hkawˇ hkʼe hpeh‸ ve yoˬ. 
30Awˬ yanˇ oˇ ve gaˬ la htaˇ, yawˇ hui lehˬ Iˉsaˍreˍlaˆ chaw hui hta‸ gʼaˇ hte‸ 
ga hpoˆ kuˬ tuˬ yoˬ. Yawˇ hui kuˬ ve awˬ hkawˇ lehˬ, laˇ tsuhˇ gʼuiˬ ve gʼuiˬ baˇ 
taˆ la ve awˬ hkawˇ hkʼa shuˍ bvuhˬ jaˇ tuˬ yoˬ. Mvuhˇmiˬ chi hta‸ nyi sheˍ. 
Naˆ ho‸ ve leh dawˇ tui‸ gaˇ tui‸ ve hkʼa biˇ cawˬ ve yoˬ. Naˆ ho‸ ve lehˬ, awˬ 
gʼeuˆ hta‸ hehˆ dawˬ peuˬ. 

Iˉsaˍyaˆ li‸ 6 

Gʼuiˬsha Iˉsaˍyaˆ hta‸ kuˬ ve 

1Jawˇmawˇ Awˇziˆ suh-e ve teˇ hkʼaw‸ htaˇ, ngaˬ Gʼuiˬsha hta‸ gʼa mawˬ ve 
yoˬ. Yawˇ lehˬ awˬ me‸ awˬ hponˇ cawˬ ve kʼaw jaw hkʼoˆ mui taˍ leh, yawˇ 
ve awˬ me‸ awˬ hponˇ bon yehˬ hkʼaw biˇ sheˆ chehˇ ve yoˬ. 
2Yawˇ awˬ paˇ hkʼa caw zuhˇ lo, toˍ la‸ kʼuˉ hkaw‸ maˬ cawˬ leh awˬ gʼeuˆ ba 
chehˇ ve mvuhˇ naw tcuh yaˇ teˇ hpaˍ huˉ taˍ ve yoˬ. Yawˇ hui ve toˍ la‸ kʼuˉ 
nyiˇ maˬ lehˬ a shu yawˇ ve mehˆ hpfuhˇ hta‸ beh taˍ leh, awˬ nu ve nyiˇ maˬ 
lehˬ a shu yawˇ ve awˬ to hta‸ beh taˍ ve yoˬ. Cawˬ taˍ sheˍ ve toˍ la‸ kʼuˉ 
nyiˇ maˬ lehˬ, poˬ toˇ tuˬ awˬ pon yehˇ ve yoˬ. 

3Yawˇ hui teˇ gʼaˇ hta‸ teˇ gʼaˇ kuˬ da‸ leh kʼoˆ ve, Da‸ kehˬ jaˇ. Da‸ kehˬ jaˇ. 
Da‸ kehˬ jaˇ. Kanˇ paˆ uiˍ ve Jawˇmawˇ Gʼuiˬsha lehˬ daˬ kehˬ jaˇ leh, Yawˇ ve 
awˬ me‸ awˬ hponˇ miˬguiˬ hkʼoˆ lo biˇ sheˆ chehˇ ve yoˬ, teh‸ kʼoˆ ve yoˬ. 
4Yawˇ hui kuˬ ve awˬ hkawˇ hta‸ pa taw, bon yehˬ lonˉ oˇ ve hiˆ hiˆ naˇ naˇ 
hpeh‸ la leh, bon yehˬ awˬ hkʼaw lo mvuhˇ hkʼawˇ hkʼa biˇ cawˬ taˍ ve yoˬ. 
5Oˇ htaˇ ngaˬ lehˬ, Ngaˬ awˬ pon te‸ chiˉ dawˇ law kuiˬ maˇ cawˬ. Ngaˬ lehˬ 
gʼa dawˇ haˍ jaˇ tuˬ yoˬ. Ngaˬ ve maw‸ kʼaw hkʼaw tawˆ la ve tawˇ teˇ hpaˍ 
lehˬ cha‸ chiˆ jaˇ leh, ngaˬ lehˬ maˇ da‸ maˇ kehˬ leh cha‸ chiˆ ve tawˇ hta‸ 
yaw ve chaw hui geh chehˇ taˍ ve yoˬ. Chi beu‸ ngaˬ lehˬ kanˇ paˆ uiˍ ve 
Jawˇmawˇ Gʼuiˬsha hta‸ mehˆ hpfuhˇ tawˍ da‸ leh gʼa mawˬ peuˬ, teh‸ kʼoˆ 
ve yoˬ. 
6Oˇ htaˇ mvuhˇ naw tcuh yaˇ teˇ gʼaˇ ngaˬ geh poˬ ya‸ la ve yoˬ. Yawˇ ve la‸ 
sheh hkʼaw lo, tuˉ tanˇ kuiˬ hkʼoˆ cawˬ ve aˬ miˍ shiˉ gʼeu‸ teˇ ma‸ nuˆ chiˇ 
taˍ ve yoˬ. 
7Yawˇ lehˬ, ngaˬ ve meuˇ guiˬ hta‸ aˬ miˍ shiˉ gʼeu‸ oˇ ve yuˬ daw‸ taˍ leh, 
Chi ve nawˬ ve meuˇ guiˬ hta‸ daw‸ peuˬ. Chi beu‸ nawˬ ve venˇbaˆ hkʼa peu-
eˬ hta‸ hpehˇ hkʼa peuˬ, teh‸ ngaˬ hta‸ kʼoˆ laˇ ve yoˬ. 
8Oˇ htaˇ, Gʼuiˬsha chi hkʼe kʼoˆ ve awˬ hkawˇ hta‸ ngaˬ gʼa kaˇ ve yoˬ. Ngaˬ a 
shu hta‸ gʼa kʼai peu tuˬ le. A shu teˇ gʼaˇ ngaˬ ve kanˉ hta‸ te tuˬ le, teh‸ 
kʼoˆ ve yoˬ. Oˇ htaˇ ngaˬ lehˬ, Ngaˬ kʼai tuˬ yoˬ. Ngaˬ hta‸ kʼai peu laˇ-oˆ, teh‸ 
kʼaw‸ yaw hkʼaw‸ piˇ ve yoˬ. 
9Hkʼe te leh yawˇ ngaˬ hta‸ kʼai tcuh laˇ leh, chaw yaˇ teˇ hpaˍ hta‸ chi hkʼe 
ca kʼoˆ piˇ tcuh laˇ ve yoˬ. Nawˬ hui hkʼaˬ ma coˇ caˇ leh na chehˇ ve htawˇ, 
na gʼa tuˬ ve maˇ heˆ. Nawˬ hui hkʼaˬ ma coˇ caˇ leh ca ve htawˇ, hpeh‸ la 
chehˇ ve awˬ ceuˬ hta‸ nawˬ hui shiˍ tuˬ ve maˇ heˆ, teh‸ kʼoˆ ve yoˬ. 
10Oˇ ve hkʼaw‸ nawˉ Yawˇ ngaˬ hta‸ kʼoˆ laˇ ve, Chaw chi teˇ hpaˍ mawˬ maˇ 
hpeh‸, kaˇ maˇ hpeh‸, shiˍ maˇ hpeh‸ tuˬ, yawˇ hui kʼaˍ ve chaw, naˍ paw 
pawˇ ve chaw leh mehˆ cuˉ ve chaw hpeh‸ la tuˬ ca te piˇ-oˆ. Yawˇ hui oˇ hkʼe 

hpeh‸ la ve kʼo, ngaˬ geh kʼaw‸ hpfuhˆ kʼaw‸ la leh, na-e la tuˬ naˍ maˇ shiˍ, 
teh‸ ngaˬ hta‸ kʼoˆ laˇ ve yoˬ. 
11Oˇ htaˇ ngaˬ lehˬ, Jawˇmawˇ-oˬ, hkʼaˬ maw maw chi hkʼe hpeh‸ chehˇ tuˬ 
sheˍ ve le, teh‸ na nyi ve yoˬ. Yawˇ kʼaw‸ yaw hkʼaw‸ leh kʼoˆ ve, Venˇ teˇ 
hpaˍ luˬ kʼai peuˬ htaˇ hkʼa gaˬ, yehˬ hkʼaw chaw teˇ gʼaˇ ka‸ maˇ chehˇ htaˇ 
hkʼa gaˬ leh mvuhˇmiˬ chi gawˬ cu gawˬ pehˆ hpeh‸ kʼai htaˇ hkʼa gaˬ hpeh‸ 
chehˇ tuˬ yoˬ. 
12Ngaˬ lehˬ, chaw yaˇ chi teˇ hpaˍ hta‸ vuiˇ kuiˬ lo ca chehˇ tcuh leh, 
mvuhˇmiˬ chi hkʼa peu-eˬ hta‸ gawˬ cu gawˬ pehˆ hpeh‸ la piˇ tuˬ yoˬ. 
13Chaw teˇ chi gʼaˇ awˬ hkʼaw lo, teˇ gʼaˇ ceh mvuhˇmiˬ chi hkʼaw chehˇ taˉ ve 
htawˇ, yawˇ hta‸ ka‸ ngaˬ te luˬ te sheˆ piˇ tuˬ yoˬ. Yawˇ lehˬ htu baˬ peuˬ ve 
hta‸ gʼa hkanˍ ve maˉ kuˇ hkuiˉ daw hkʼe hpeh‸ la tuˬ yoˬ, teh‸ ngaˬ hta‸ 
kʼoˆ laˇ ve yoˬ. 

(Suhˆ muiˉ daw oˇ ve lehˬ, Gʼuiˬsha ve chaw teˇ hpaˍ hta‸ awˬ suhˉ teˇ pawˆ 
kʼaw‸ tanˬ te tuˬ ve hta‸ tcuhˉ taˍ ve yoˬ.) 

Iˉsaˍyaˆ li‸ 7 

Aˍhkaˆ awˬ pon Gʼuiˬsha ve tawˇ 

1Yuˇda‸ mvuhˇmiˬ hta‸ Awˇziˆ ve awˬ hawehˍ Yawˇtanˍ ve yaˇ paˍ Aˍ hkaˆ 
jawˇmawˇ te chehˇ ve teˇ yanˇ, ma‸ lonˉ hpeh‸ la ve yoˬ. Suˇriˆ jawˇmawˇ 
Reˍsenˍ leh Iˉsaˍreˍlaˆ jawˇmawˇ Reˍmaˍliˆ ve yaˇ paˍ Peˍkaˍ Yeˍruˆsaˍlehnˍ 
venˇ hta‸ ca bawˆ la ve yoˬ. Ya‸ hkʼaˇ, yawˇ hui lehˬ venˇ oˇ ve hta‸ bawˆ yuˬ 
maˇ gʼa. 
2Suˇriˆ ma‸ yaˇ teˇ hpaˍ Iˉsaˍreˍlaˆ mvuhˇmiˬ hkʼaw gaˬ la peuˬ ve awˬ hkawˇ 
hta‸ Yuˇda‸ jawˇmawˇ gʼa kaˇ ve teˇ yanˇ, yawˇ leh yawˇ ve ma‸ yaˇ hkʼa 
peu-eˬ suhˆ cehˬ hta‸ mvuhˇ haw meuˆ ve hkʼe kawˆ cheˇ chehˇ ve yoˬ. 
3Oˇ htaˇ Gʼuiˬsha Iˉsaˍyaˆ hta‸ kʼoˆ piˇ ve, Nawˬ yaˇ paˍ Shaˍyaˍshoˆ hta‸ shiˍ 
veu leh Jawˇmawˇ Aˍhkaˆ geh kʼai-o. Yawˇ lehˬ hpa chiˇ shehˍ hpaˇ teˇ hpaˍ 
kanˉ te chehˇ taˍ kuiˬ iˉ kaˆ gʼuiˬ tuˇ paˇ lo chehˇ taˍ ve hta‸ nawˬ gʼa mawˬ 
tuˬ yoˬ. 

4Jawˇmawˇ Reˍsenˍ leh jawˇmawˇ Peˍkaˍ hui nyi ma zuhˆ ve lehˬ, mvuhˇ 
hkʼawˇ du du te to‸ chehˇ ve suhˆ taˬ nyiˇ maˬ hkʼe ceh ka‸ kawˆ tuˬ maˇ 
cawˬ. Chi hta‸ pa taw taˇ kawˆ, taˇ dawˇ haˍ. Nyi ma gawˬ lehˍ ta‸-o‸, teh‸ ca 
kʼoˆ piˇ-oˆ. 
5Suˇriˆ chaw leh Iˉsaˍreˍlaˆ chaw teˇ hpaˍ lehˬ, nawˬ hta‸ te luˬ tuˬ jehˬ da‸ 
chehˇ ve yoˬ. 
6Yawˇ hui lehˬ Yuˇda‸ mvuhˇmiˬ hta‸ bawˆ yuˬ tuˬ dawˇ nyi chehˇ ve yoˬ. 
Yawˇ hui lehˬ nawˬ ve mvuhˇmiˬ yaˇ hui hta‸ kawˆ tuˬ te piˇ leh, yawˇ hui 
hpawˇ lo chehˇ la tuˬ te peuˬ hkʼaw‸ nawˉ, Taˍbaˍlaˆ ve yaˇ paˍ hta‸ 
jawˇmawˇ te tcuh tuˬ yoˬ. 
7Ya‸ hkʼaˇ, ngaˬ Gʼuiˬsha lehˬ chi hkʼe te ve hta‸ nyi ma maˇ cawˇ. 
8Aˬ hto‸ ma pa taw le teh‸ kʼoˆ ve kʼo, Suˇriˆ venˇ lehˬ Daˍmaˍsehˆ venˇ a‸ 
kehˉ awˬ gʼaˇ uiˍ ve maˇ heˆ. Daˍmaˍsehˆ venˇ htawˇ jawˇmawˇ Reˍ senˍ a‸ 
kehˉ awˬ gʼaˇ uiˍ ve maˇ heˆ. Laˬ tuˬ ve hkaw‸ chi ngaˇ hkʼaw‸ awˬ yanˇ chi 
awˬ hkʼaw lo, Iˉsaˍreˍlaˆ chaw hui lehˬ mvuhˇmiˬ cawˬ taˉ tuˬ ve maˇ heˆ. 
9Iˉsaˍreˍlaˆ chaw teˇ hpaˍ lehˬ, Saˍmaˍriˆ venˇ yaˇ teˇ hpaˍ a‸ kehˉ awˬ gʼaˇ uiˍ 
ve maˇ heˆ. Saˍmaˍriˆ venˇ yaˇ teˇ hpaˍ htawˇ, jawˇmawˇ Peˍ kaˍ a‸ kehˉ awˬ 
gʼaˇ uiˍ ve maˇ heˆ. Nawˬ yonˍ ve teˇ ceuˬ awˬ gʼaˇ maˇ uiˍ ve kʼo, yeˬ chehˇ 
hpeh‸ tuˬ ve maˇ heˆ, teh‸ Aˍhkaˆ hta‸ ca kʼoˆ piˇ-oˆ. 

Eˇmaˍno-eˍlaˆ paw la tuˬ 

10Teˇ pawˆ Gʼuiˬsha Aˍhkaˆ hta‸ chi hkʼe kʼaw‸ kʼoˆ piˇ ve yoˬ. 
11Nawˬ ve Jawˇmawˇ Gʼuiˬsha nawˬ hta‸ awˬ heˆ teˇ ceuˬ ceuˬ maˍ laˇ tuˬ, 
yawˇ geh lawˬ-o‸. Awˬ heˆ oˇ ve lehˬ, suh mvuhˇmiˬ hkʼaw lo maˇ kʼoˆ, mvuhˇ 
naw ma hkʼoˆ lo maˇ kʼoˆ, hpeh‸ tawˆ la gʼa ve yoˬ, teh‸ kʼoˆ ve yoˬ. 
12Oˇ htaˇ Aˍhkaˆ lehˬ, Ngaˬ te‸ chiˉ awˬ heˆ hta‸ lawˬ tuˬ ve maˇ heˆ. Gʼuiˬsha 
hta‸ ka‸ ngaˬ lawˇ nyi tuˬ ve maˇ heˆ, teh‸ kʼaw‸ yaw hkʼaw‸ piˇ ve yoˬ. 
13Oˇ htaˇ Iˉsaˍyaˆ yawˇ hta‸kʼaw‸ kʼoˆ piˇ ve, Jawˇmawˇ Daˍviˆ ve awˬ ceuˬ 
awˬ hkʼaˇ-oˬ, chi beuˬ hkʼa deh‸ na taˍ sheˍ. Nawˬ chaw yaˇ teˇ hpaˍ hta‸ nyi 



1796 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

ma luˬ tuˬ te piˇ ve lehˬ a ciˉ ka‸ maˇ da‸. Gʼuiˬsha hta‸ ka‸ nyi ma zuhˆ tuˬ 
nawˬ te piˇ tuˬ sheˍ ve laˇ. 
14Chi beu‸ Gʼuiˬsha nawˬ hta‸ awˬ heˆ teˇ ceuˬ hpeu‸ maˍ laˇ tuˬ yoˬ. Chi beu‸ 
yaˇ hu taˍ ve yaˇ miˇ haˉ teˇ gʼaˇ chehˇ taˍ ve yoˬ. Yawˇ lehˬ yaˇ paˍ teˇ gʼaˇ 
paw la leh, yaˇ paˍ oˇ ve hta‸ Eˇmaˍnoeˍlaˆ teh‸ meh piˇ tuˬ yoˬ. 
15Yaˇ paˍ chi uiˍ la leh kanˉ te caˇ puiˉ la ve teˇ yanˇ, yawˇ ve caˇ tuˬ lehˬ nuˇ 
cuˉ gʼuiˬ leh pehˇ gʼuiˬ hpeh‸ tuˬ yoˬ. 
16Awˬ yanˇ oˇ ve maˇ gaˬ sheˍ htaˇ ka‸, nawˬ hta‸ ho laˇ chehˇ ve jawˇmawˇ oˇ 
ve nyiˇ gʼaˇ suh-e tuˬ yoˬ. 
17Gʼuiˬsha lehˬ nawˬ awˬ to, nawˬ ve chaw teˇ hpaˍ, leh nawˬ ve yehˬ yaˇ kʼa 
yaˇ teˇ hpaˍ awˬ hkʼoˆ lo, aˬ sho-eˬ Iˉsaˍreˍlaˆ leh Yuˇda‸ mvuhˇmiˬ tanˬ pehˬ 
da‸ ve teˇ nyi hta‸ te leh ya‸ nyi hkʼa gaˬ, maˇ hpeh‸ la jaw sheˍ ve dawˇ haˍ 
tuˬ awˬ ceuˬ hta‸ gaˬ la piˇ tuˬ yoˬ. Yawˇ lehˬ, Aˍsuˇriˆ jawˇmawˇ hta‸ nawˬ 
geh peu laˇ tuˬ yoˬ. 
18Awˬ yanˇ oˇ ve gaˬ la htaˇ, Gʼuiˬsha lehˬ Eˇjiˇtu‸ chaw hui hta‸ tiˉ shiˆ muiˬ 
piˇ leh, yawˇ hui lehˬ puiˉ ma teˇ hpaˍ hkʼa shuˍ nawˬ geh gaˬ la tuˬ yoˬ. 
Gʼuiˬsha lehˬ, Aˍsuˇriˆ chaw hui hta‸ htawˇ kuˬ yuˬ leh, yawˇ hui lehˬ pehˇ ma 
hkʼa shuˍ nawˬ geh poˬ laˬ tuˬ yoˬ. 
19Yawˇ hui lehˬ lawˬ hkʼo‸ haˉ hko‸, haˉ kʼoˍ haˉ hpawˇ, aˉ chuˇ de leh kʼaˆ 
caˇ kuiˬ hkʼa peu-eˬ hkʼaw chehˇ biˇ taˍ tuˬ yoˬ. 
20Awˬ yanˇ oˇ ve gaˬ la htaˇ Gʼuiˬsha lehˬ, Uˉhpaˍraˆ gʼuiˬ ma coˇ paˉ hpawˇ lo 
chehˇ ve oˉ kʼoˍ nuˆ paˍ Aˍsuˇriˆ jawˇmawˇ hta‸ ngaˍ leh, nawˬ hui ve paˇ 
tcuhˆ leh uˉ hkeh mvuh hkʼa peu-eˬ ve hta‸ yiˬ lehˍ chiˇ baˬ laˇ tcuh tuˬ yoˬ. 
21Awˬ yanˇ oˇ ve gaˬ la htaˇ, muiˬ caˇ paˍ teˇ gʼaˇ lehˬ nuˇ ma teˇ hkeh leh aˉ 
che‸ awˬ ma nyiˇ hkeh ceh tiˉ cawˬ ve htawˇ, 
22nuˇ leh aˉ che‸ oˇ ve teˇ hpaˍ cuˉ gʼuiˬ tawˆ jaˇ ve pa taw, yawˇ loˍ ve hkʼa 
peu-eˬ hta‸ gʼa hpeh‸ tuˬ yoˬ. Mvuhˇmiˬ hkʼaw a sha‸ te‸ chehˇ taˉ sheˍ ve 
chaw teˇ hpaˍ lehˬ, nuˇ cuˇ gʼuiˬ leh pehˇ gʼuiˬ hta‸ gʼa caˇ gʼa dawˬ tuˬ yoˬ. 

23Awˬ yanˇ oˇ ve gaˬ la htaˇ, a pehˉ meuˇ cehˬ teˇ hinˉ cehˬ cawˬ ve a pehˉ 
meuˇ hko teˇ maˬ lehˬ teˇ hinˉ hteh‸ hpfuhˇ ve htawˇ, hko oˇ ve awˬ hkʼaw lo 
aˉ chuˇ buiˇ leh mvuh‸ hkʼa biˇ cawˬ tuˬ yoˬ. 
24La‸ caˉ pfuhˇ taˍ ve chaw maˇ heˆ kʼo, hko oˇ ve hkʼaw lo‸-e haˆ tuˬ ve maˇ 
heˆ. Teˇ mvuhˇmiˬ hkʼa peu-eˬ hkʼaw lo htawˇ, aˉ chuˇ buiˇ leh mvuh‸ ceh tiˉ 
cawˬ taˍ tuˬ yoˬ. 
25Ponˬ laˬ htaˇ heh te caˇ jaw ve chehˇ kuiˬ teˇ hpaˍ hkʼaw lo htawˇ, aˉ chuˇ 
buiˇ tiˉ biˇ sheˬ ve pa taw chaw teˇ gʼaˇ ka‸ oˇ kaˬ lo kʼai tuˬ ve maˇ heˆ. Chehˇ 
kuiˬ oˇ ve teˇ hpaˍ lehˬ, ceˇ caˬ teˇ hpaˍ kʼaˆ caˇ kuiˬ hpeh‸ la tuˬ yoˬ, teh‸ 
Aˍhkaˆ hta‸ kʼoˆ piˇ ve yoˬ. 

Iˉsaˍyaˆ li‸ 8 

Iˉsaˍyaˆ yaˇ paˍ teˇ gʼaˇ gʼa ve 

1Oˇ ve hkʼaw‸ nawˉ Gʼuiˬsha lehˬ, Li‸ bvuh‸ tuˬ ve suhˆ baˉ teˇ maˬ ca leh 
suhˆ baˉ oˇ ve awˬ hkʼoˆ lo, Haˆ hkʼawˇ yuˬ, haˆ hiˉ yuˬ, teh‸ kʼoˆ ve li‸ mehˆ 
htawˆ bvuh‸ taˍ-o‸. 
2Peuˬ hkʼaw‸ nawˉ, shaˉ hkiˆ hpeh‸ tuˬ nawˬ yonˍ hpeh‸ ve paw hkuˇ lonˉ 
Uˉriˇya‸ leh Yeˍbaˍraˍhiˆ ve yaˇ Zaˍhkaˍriˆ hui hta‸ kuˬ yuˬ taˍ-o‸, teh‸ ngaˬ 
hta‸ kʼoˆ laˇ ve yoˬ. 
3Oˇ ve hkʼaw nawˉ maˇ maw maw, ngaˬ lehˬ ngaˬ miˇ ma geh kʼaw‸ zuh‸ leh 
yawˇ yaˇ hu la ve yoˬ. Oˇ htaˇ Gʼuiˬsha lehˬ, Yaˇ paˍ oˇ ve hta‸ Haˆ hkʼawˇ 
yuˬ, haˆ hiˉ yuˬ teh‸ meh piˇ-oˆ. 
4Yaˇ paˍ oˇ ve, A pa a neh‸-oˬ teh‸ maˇ kʼoˆ puiˉ la sheˍ gʼuˇ suhˍ, Daˍmaˍsehˆ 
venˇ hkʼaw cawˬ ve hpu shi mawˇ jeˬ teˇ hpaˍ leh, Saˍmaˍriˆ venˇ hkʼaw cawˬ 
ve hpu shi mawˇ jeˬ teˇ hpaˍ hta‸ Aˍsuˇriˆ jawˇmawˇ yuˬ kʼai tuˬ yoˬ, teh‸ ngaˬ 
hta‸ kʼoˆ laˇ ve yoˬ. 

Aˍsuˇriˆ jawˇmawˇ laˬ chehˇ ve 

5Gʼuiˬsha ngaˬ hta‸ tawˇ teˇ pawˆ kʼaw‸ yaw laˇ ve yoˬ. 
6Yawˇ kʼoˆ ve, Chaw chi teˇ hpaˍ lehˬ jawˇmawˇ Reˍsenˍ leh jawˇmawˇ Peˍkaˍ 
hui hta‸ kawˆ jehˇ chehˇ ve pa taw, 

7Ngaˬ Gʼuiˬsha lehˬ Aˍsuˇriˆ jawˇmawˇ hta‸ yawˇ hui geh shiˍ laˬ leh, Yuˇda‸ 
mvuhˇmiˬ hta‸ ca bawˆ yuˬ tcuh tuˬ yoˬ. Yawˇ hui lehˬ Uˉhpaˍ raˆ iˉ kaˆ lawˬ 
gʼuiˬ uiˍ haˉ uiˍ htaˇ hkʼe yawˇ hui hta‸ te luˬ te sheˆ piˇ tuˬ yoˬ. 
8Yawˇ hui lehˬ, Yuˇda‸ mvuhˇmiˬ hkʼaw awˬ moˍ awˬ cuˇ lonˉ te lo‸-e leh, awˬ 
ceuˬ hkʼa peu-eˬ ve hta‸ hoˆ beh peuˬ sheˬ tuˬ yoˬ, teh‸ ngaˬ hta‸ kʼoˆ laˇ ve 
yoˬ. Gʼuiˬsha ngaˬ hui geh chehˇ taˍ ve yoˬ. Yawˇ ve toˍ la‸ kʼuˉ lehˬ, 
mvuhˇmiˬ hta‸ ha‸ shaˉ taˍ laˇ ve yoˬ. 
9Awˬ nu ve chaw ceuˬ teˇ hpaˍ-oˬ, kawˆ ve cheˇ ve awˬ hkʼaw lo teˇ geh 
hpawnˬ chehˇ taˍ-o‸. Vuiˇ kuiˬ lo chehˇ ve chaw teˇ hpaˍ-oˬ, nawˬ hui htawˇ 
hkʼa deh‸ na taˍ-o‸. Ma‸ bawˆ tuˬ hkʼa deh gu taˍ-o‸. Ya‸ hkʼaˇ, kawˆ ve nyi 
ma cawˬ piˇ-oˆ. 
10Nawˬ dawˇ taˍ ve hkʼe te-o. Ya‸ hkʼaˇ, nawˬ dawˇ taˍ ve hkʼe hpeh‸ la tuˬ ve 
maˇ heˆ. Nawˬ yaw gaˇ ve hkʼe yaw-o. Ya‸ hkʼaˇ, tawˇ oˇ ve teˇ hpaˍ lehˬ te‸ 
chiˉ tcuhˉ kuiˬ cawˬ tuˬ ve maˇ heˆ. Awˬ lawn kʼo, Gʼuiˬsha ngaˬ hui geh chehˇ 
taˍ ve yoˬ. 

Yawˇ ve tcuh kaˍ paˍ hta‸ Gʼuiˬsha shaˍ ti‸ piˇ ve 

11Chaw yaˇ teˇ hpaˍ toˇ kʼai chehˇ ve ya‸ kʼaw hta‸ ngaˬ maˇ gʼa te toˇ tuˬ, 
Gʼuiˬsha lehˬ yawˇ ve kanˇ paˆ hta‸ cuˇ leh ngaˬ hta‸ shaˍ ti‸ pe‸ laˇ ve yoˬ. 
12Yawˇ kʼoˆ ve, Chaw yaˇ teˇ hpaˍ jehˬ da‸ kuiˬ lo nawˬ taˇ kʼai. Yawˇ hui kawˆ 
chehˇ ve awˬ ceuˬ hta‸ nawˬ taˇ kawˆ. 
13Ngaˬ lehˬ da‸ kehˬ jaˇ ve Gʼuiˬsha hpeh‸ ve hta‸ dawˇ nawˇ-oˆ. Nawˬ kawˆ 
keunˍ kawˆ cawˇ ve teˇ gʼaˇ lehˬ, Ngaˬ hpeh‸ ve yoˬ. 
14Ngaˬ lehˬ da‸ kehˬ jaˇ ve pa taw, shu hkui htiˇ poˬ toˇ chehˇ ve haˉ pui shiˍ 
hkʼa shuˍ hpeh‸ ve yoˬ. Ngaˬ lehˬ Yeˍruˆsaˍlehnˍ venˇ yaˇ hui hta‸ htaw yuˬ 
tuˬ ve va hkʼa shuˍ hpeh‸ ve yoˬ. 
15Chaw maˇ maˇ hkui htiˇ poˬ paiˍ tuˬ yoˬ. Yawˇ hui paiˍ leh luˬ kʼai sheˆ kʼai 
tuˬ yoˬ. Yawˇ hui lehˬ va hta‸ yaw tuˬ yoˬ, teh‸ kʼoˆ ve yoˬ. 

Suh peuˬ ve chaw hta‸ maˇ gʼa cuˇ tuˬ shaˍ ti‸ piˇ ve 

16Ngaˬ ve awˬ la‸ gʼawˇ teˇ hpaˍ ve kanˉ lehˬ, Gʼuiˬsha hta‸ kʼoˆ laˇ taˍ ve tawˇ 
hta‸ nyi ha‸ shaˉ ve kanˉ hpeh‸ ve yoˬ. 
17Gʼuiˬsha lehˬ, yawˇ ve chaw teˇ hpaˍ hta‸ baˬ taˉ peuˬ. Ya‸ hkʼaˇ, ngaˬ yawˇ 
hta‸ nyi hkʼaˇ suh leh gʼaˇ va chehˇ ve yoˬ. 
18Chi beu‸ ngaˬ lehˬ, Gʼuiˬsha ngaˬ hta‸ pe‸ laˇ taˍ ve yaˇ teˇ hpaˍ geh chehˇ 
taˍ ve yoˬ. Ziˉonˍ hkʼaw hkʼoˆ lo chehˇ taˍ ve Jawˇmawˇ Gʼuiˬsha lehˬ, ngaˬ 
hui hta‸ Iˉsaˍreˍlaˆ chaw hui awˬ pon a sha‸ te‸ chehˇ ve tawˇ hkawˇ hpeh‸ 
tcuh laˇ taˍ peuˬ. 
19Chi hkʼe hpeh‸ ve pa taw, laˬ tuˬ ve awˬ yanˇ hkʼaw hkʼaˬ hkʼe hpeh‸ la tuˬ 
ve hta‸ gʼa shiˍ tuˬ, aˬ hto‸ ma te nawˬ hui mawˉ paˍ leh la‸ hkʼaˇ nyi paˍ geh 
kʼai ve le. Yawˇ hui kʼoˆ maˍ laˇ ve tawˇ hta‸ taˇ na. Laˬ tuˬ ve awˬ yanˇ 
hkʼaw hkʼaˬ hkʼe hpeh‸ la tuˬ ve awˬ lawn, suh peuˬ ve chaw hui lehˬ, te‸ 
chehˇ ve chaw hui hta‸ hto maˍ laˇ gʼa tuˬ laˇ. Aˬ hto‸ ma te nawˬ hui ve 
Gʼuiˬsha hta‸ maˇ na nyi ve le. 
20Yawˇ hui kʼoˆ laˇ ve tawˇ teˇ hpaˍ, Gʼuiˬsha ve tawˇ hta‸ tehˆ nyi-o. Yawˇ hui 
kʼoˆ laˇ ve tawˇ hta‸ taˇ na. Yawˇ hui kʼoˆ laˇ ve tawˇ leh, nawˬ hui hta‸ te‸ 
chiˉ awˬ bon te laˇ maˇ gʼa. 

Dawˇ haˍ tuˬ ve awˬ yanˇ 

21Chaw yaˇ teˇ hpaˍ lehˬ meu‸ jehˇ kaˆ jehˇ leh dawˇ tui‸ gaˇ tui‸ ve awˬ 
hkʼaw lo mvuhˇmiˬ hkʼaw gʼa te toˇ chehˇ tuˬ yoˬ. Yawˇ hui meu‸ jaˇ kaˆ jaˇ 
ve awˬ hkʼaw lo nyi ma zuhˆ jaˇ leh, yawˇ hui ve jawˇmawˇ leh yawˇ hui ve 
Gʼuiˬsha hta‸ hkeu tuˬ yoˬ. 
22Yawˇ hui lehˬ, mvuhˇ naw ma hta‸ maˇ kʼoˆ, miˬguiˬ hta‸ maˇ kʼoˆ, nyi 
tcuhˉ taˍ tuˬ yoˬ. Ya‸ hkʼaˇ, yawˇ hui te‸ chiˉ gʼa mawˬ tuˬ ve maˇ heˆ. Yawˇ 
hui gʼa mawˬ tuˬ ve awˬ ceuˬ lehˬ, tu‸ hkanˍ haˍ gʼawˇ ve leh naˆ ho‸ ve awˬ 
ceuˬ ceh tiˉ yoˬ. Yawˇ hui lehˬ, naˆ ho‸ kuiˬ lo gʼa‸ keu ve hta‸ gʼa hkanˍ tuˬ 
yoˬ. Tu‸ hkanˍ haˍ gʼawˇ ve chi hta‸ yawˇ hui gʼa ponˬ tuˬ ya‸ kʼaw maˇ 
cawˬ. 

Iˉsaˍyaˆ li‸ 9 

Gaˬ la tuˬ ve Jawˇmawˇ 

1Zeˍbuˆlonˍ leh Naˍtaˍliˆ chaw hui ve mvuhˇmiˬ lehˬ, ponˬ laˬ htaˇ awˬ me‸ 
awˬ hponˇ maˇ cawˬ ve mvuhˇmiˬ hpeh‸ ve yoˬ. Ya‸ hkʼaˇ, laˬ tuˬ ve awˬ yanˇ 
awˬ hkʼaw lo, Awˬ kʼaw ji ve laˇ tsuhˇ gʼuiˬ hta‸ te leh Yawˇ danˍ iˉ kaˆ lawˬ 
coˇ paˉ lo cawˬ ve Gaˍliˍlehˇ mvuhˇmiˬ lo hkʼa gaˬ, awˬ nu ve chaw teˇ hpaˍ 
chehˇ taˍ ve mvuhˇmiˬ chi lehˬ, awˬ me‸ awˬ hponˇ cawˬ ve mvuhˇmiˬ kʼaw‸ 
hpeh‸ la tuˬ yoˬ. 
2Naˆ ho‸ ve hkʼaw toˇ kʼai chehˇ ve chaw teˇ hpaˍ lehˬ, uiˍ jaˇ ve awˬ gʼeuˆ hta
‸ gʼa mawˬ peuˬ. Yawˇ hui lehˬ, aˉ gʼuiˬ ha baˬ ve mvuhˇmiˬ hkʼaw chehˇ taˍ 
ve yoˬ. Ya‸ hkʼaˇ, chi beu‸ yawˇ hui awˬ hkʼoˆ lo awˬ gʼeuˆ ba la chehˇ ve yoˬ. 
3Gʼuiˬsha-oˬ, nawˬ lehˬ yawˇ hui hta‸ ha lehˬ tuˬ uiˍ jaˇ ve awˬ ceuˬ piˇ taˍ 
peuˬ. Nawˬ yawˇ hui hta‸ ha lehˬ tuˬ te piˇ taˍ peuˬ. Caˬ gʼeu‸ chehˇ ve chaw 
leh, ca gʼa taˍ ve mawˇ jeˬ hta‸ pehˬ da‸ chehˇ ve chaw hkʼe, yawˇ hui lehˬ 
nawˬ te taˍ ve kanˉ awˬ hkʼaw lo ha lehˬ chehˇ ve yoˬ. 
4Nawˬ lehˬ yawˇ hui ve awˬ vuiˬ leh, yawˇ hui ve caw‸ hta‸ dawˆ piˇ chehˇ ve 
suhˆ taˬ hta‸ yuˬ baˬ piˇ taˍ peuˬ. Gʼuiˬsha-oˬ, nawˬ lehˬ aˬ sho-eˬ Meˇdiˍanˍ 
chaw hui hta‸ te luˬ te sheˆ piˇ ve hkʼe, nawˬ ve chaw hta‸ fawˉ mehˍ piˇ 
chehˇ ve chaw teˇ hpaˍ hta‸ te luˬ te sheˆ piˇ taˍ peuˬ. 
5Canˇ paˍ teˇ hpaˍ ve hkuiˉ nuˆ leh awˬ suhˍ ngawˉ taˍ ve yawˇ hui ve veu‸ 
kʼaˇ teˇ hpaˍ lehˬ, aˬ miˍ tuˉ baˬ ve hta‸ gʼa hkanˍ tuˬ yoˬ. 
6Ngaˬ hui awˬ pon yaˇ ehˉ teˇ gʼaˇ paw la peuˬ. Yaˇ paˍ teˇ gʼaˇ ngaˬ hui hta‸ 
piˇ laˇ peuˬ. Yawˇ lehˬ ngaˬ hui hta‸ uˉ peunˍ shehˍ hpaˇ hpeh‸ la tuˬ yoˬ. 
Yawˇ ve awˬ meh lehˬ, Anˇ tuˬ uiˍ ve ga laˇ shehˍ hpaˇ, Kanˇ paˆ uiˍ ve 
Gʼuiˬsha, Co co taiˍ taiˍ te‸ chehˇ ve Awˬ pa, Gawˬ lehˍ ve Jawˇmawˇ, teh‸ 
shu kʼoˆ tuˬ yoˬ. 
7Yawˇ ve kanˇ paˆ shaˬ te shaˬ uiˍ la leh, yawˇ ve mvuhˇmiˬ lehˬ hkʼaˬ htaˆ ka‸ 
gawˬ lehˍ cawˬ tuˬ yoˬ. Yawˇ lehˬ Daˍviˆ ve awˬ ceuˬ awˬ hkʼaˇ teˇ gʼaˇ hkʼa 
shuˍ mvuhˇmiˬ hta‸ uˉ peunˍ tuˬ yoˬ. Chi beu‸ hta‸ tanˬ leh awˬ yanˇ leh htaˇ 
hkʼa gaˬ, hteˇ ve cawˇ ve awˬ hkʼaw lo mvuhˇmiˬ hta‸ uˉ peunˍ tuˬ yoˬ. Chi 
hkʼe te tuˬ kanˇ paˆ uiˍ ve Jawˇmawˇ Gʼuiˬsha dawˆ cheˆ taˍ peuˬ. 

Iˉsaˍreˍlaˆ hta‸ Gʼuiˬsha ciˍ yanˍ piˇ tuˬ 

8Gʼuiˬsha lehˬ, Yaˍkoˆ ve awˬ ceuˬ awˬ hkʼaˇ Iˉsaˍreˍlaˆ chaw teˇ hpaˍ hta‸ suhˉ 
jehˬ piˇ taˍ peuˬ. 
9Saˍmaˍriˆ venˇ hkʼaw chehˇ taˍ ve Iˉsaˍreˍlaˆ chaw hkʼa peu-eˬ, Gʼuiˬsha chi 
hkʼe te taˍ peuˬ ve hta‸ gʼa shiˍ tuˬ yoˬ. Chi beu‸ yawˇ hui lehˬ, caˆ muiˬ leh 
nyi ma uiˍ chehˇ ve yoˬ. 
10Yawˇ hui kʼoˆ ve, Li kiˉ shiˍ yuˬ kawˍ taˍ ve yehˬ teˇ hpaˍ paˆ-e peuˬ. Ya‸ 
hkʼaˇ, ngaˬ hui haˉ pui shiˍ kʼaw‸ yuˬ leh, yehˬ oˇ ve teˇ hpaˍ hta‸ kʼaw‸ tanˬ 
kawˍ tuˬ yoˬ. Maˉ nawˆ cehˬ teˇ hpaˍ lehˬ, htu baˬ ve hta‸ gʼa hkanˍ ve htawˇ, 
oˇ ve teˇ hpaˍ awˬ tan ngaˬ hui nyi sha jaˇ ve htawˇ cehˬ kʼaw‸ ti keu tuˬ yoˬ, 
teh‸ kʼoˆ chehˇ ve yoˬ. 
11Gʼuiˬsha lehˬ, yawˇ hui ve canˇ paˍ teˇ hpaˍ hta‸ nawˍ tu piˇ leh, yawˇ hui 
hta‸ ca bawˆ la tcuh ve yoˬ. 
12Mvuhˇ nyi tawˆ hpawˇ lo chehˇ ve Suˇriˆ chaw leh, mvuhˇ nyi kʼehˬ hpawˇ lo 
chehˇ ve Hpiˇliˇtiˆ chaw teˇ hpaˍ lehˬ, Iˉsaˍreˍlaˆ chaw hui hta‸ hehˆ dawˬ tuˬ 
maw‸ kʼaw ngaˉ taˍ peuˬ ve yoˬ. Chi hkʼe hpeh‸ chehˇ taˍ peuˬ ve ka‸, 
Gʼuiˬsha nyi ma zuhˆ ve maˇ peuˬ sheˍ. Ciˍ yanˍ piˇ tuˬ yawˇ ve la‸ sheh che 
taˍ sheˍ ve yoˬ. 
13Ya‸ hkʼaˇ, Iˉsaˍreˍlaˆ chaw teˇ hpaˍ venˇbaˆ maˇ dawˇ hpfuhˆ. Gʼuiˬsha yawˇ 
hui hta‸ ciˍ yanˍ piˇ chehˇ ve htawˇ, yawˇ hui yawˇ geh maˇ kʼaw‸ hpfuhˆ 
kʼaw‸ la. 
14Teˇ nyi tiˉ awˬ hkʼaw lo, Gʼuiˬsha lehˬ Iˉsaˍreˍlaˆ awˬ hoˉ awˬ naˬ leh yawˇ 
hui ve chaw teˇ hpaˍ hta‸ ciˍ yanˍ piˇ tuˬ yoˬ. Yawˇ lehˬ, yawˇ hui ve oˉ kʼoˍ 
leh awˬ mehˍ tu hta‸ tawˆ baˬ piˇ tuˬ yoˬ. 
15Oˉ kʼoˍ lehˬ, chaw mawˇ leh aˉ yaˇ uiˍ ve chaw teˇ hpaˍ hpeh‸ leh, awˬ mehˍ 
tu lehˬ maˇ hteˇ maˇ cawˇ ve tcuh kaˍ paˍ teˇ hpaˍ hpeh‸ ve yoˬ. 
16Iˉsaˍreˍlaˆ chaw chi teˇ hpaˍ hta‸ awˬ hoˉ te leh shiˍ kʼai sheh kʼai piˇ chehˇ 
ve chaw chi teˇ hpaˍ lehˬ, yawˇ hui hta‸ ya‸ kʼaw sheh ya‸ leh, dawˇ maˇ 
tawˆ tuˬ te piˇ chehˇ ve yoˬ. 

17Chi hta‸ pa taw Gʼuiˬsha lehˬ, chaw haˉ paˍ teˇ gʼaˇ hta‸ ka‸ ponˬ piˇ tuˬ ve 
maˇ heˆ. Yawˇ lehˬ, mehˇchawˇma leh yaˇcuˬshi teˇ hpaˍ hta‸ htawˇ ha kʼaˉ piˇ 
tuˬ ve maˇ heˆ. Awˬ lawn kʼo, chaw yaˇ hkʼa peu-eˬ Gʼuiˬsha hta‸ maˇ ca leh 
cha‸ chiˆ kʼai peuˬ. Yawˇ hui yaw chehˇ ve tawˇ teˇ hpaˍ htawˇ, haiˬ ve tawˇ 
ceh tiˉ hpeh‸ ve yoˬ. Chi hkʼe hpeh‸ chehˇ ve htawˇ, Gʼuiˬsha nyi ma zuhˆ ve 
maˇ peuˬ sheˍ. Yawˇ hui hta‸ ciˍ yanˍ piˇ tuˬ yawˇ ve la‸ sheh che taˍ sheˍ ve 
yoˬ. 
18Chaw yaˇ hui te chehˇ ve cha‸ chiˆ ve kanˉ teˇ hpaˍ lehˬ, mvuh‸ leh aˉ chuˇ 
buiˇ hta‸ to‸ baˬ chehˇ ve aˬ miˍ hkʼe hpeh‸ ve yoˬ. Aˬ miˍ oˇ ve lehˬ, hteunˍ 
lonˉ hta‸ to‸ tawˆ la chehˇ ve mvuhˇ hkʼawˇ naˆ dawˇ lonˉ hkʼe hpeh‸ ve yoˬ. 
19Gʼuiˬsha nyi ma zuhˆ leh ciˍ yanˍ piˇ ve teˇ ceuˬ lehˬ, aˬ miˍ hkʼa shuˍ 
mvuhˇmiˬ hkʼaw to‸ kʼai leh, chaw yaˇ teˇ hpaˍ hta‸ te luˬ te sheˆ piˇ ve yoˬ. 
20Mvuhˇmiˬ hkʼaw chehˇ taˍ ve chaw yaˇ teˇ hpaˍ meu‸ jaˇ kaˆ jaˇ ve pa taw, 
hkʼa mawˬ ve hta‸ gʼawˆ caˇ chehˇ ve yoˬ. Ya‸ hkʼaˇ, yawˇ hui caˇ maˇ bvuhˆ. 
Yawˇ hui lehˬ, a shu yawˇ ve yaˇ teˇ hpaˍ hta‸ htawˇ tiˇ caˇ ve yoˬ. 
21Maˍnaˍseˍ leh Eˇhpaˍrenˍ chaw teˇ hpaˍ, teˇ moˍ leh teˇ moˍ bawˆ da‸ ve yoˬ. 
Peuˬ hkʼaw‸ nawˉ, yawˇ hui nyiˇ moˍ kʼaw‸ pawnˇ da‸ leh Yuˇda‸ chaw hta‸ 
kʼaw‸ ca bawˆ ve yoˬ. Chi hkʼe hpeh‸ chehˇ taˍ peuˬ ve htawˇ, Gʼuiˬsha nyi 
ma zuhˆ ve maˇ peuˬ sheˍ. Ciˍ yanˍ piˇ tuˬ yawˇ ve la‸ sheh che taˍ sheˍ ve 
yoˬ. 

Iˉsaˍyaˆ li‸ 10 

1Nawˬ hui gʼa luˬ gʼa sheˆ tuˬ yoˬ. Awˬ lawn kʼo, nawˬ hui lehˬ maˇ hteˇ maˇ 
cawˇ ve awˬ liˇ uˉ paˍ teˍ te teh taˍ leh, ngaˬ ve chaw teˇ hpaˍ hta‸ fawˉ mehˍ 
piˇ chehˇ ve yoˬ. 
2Oˇ hkʼe te ve awˬ hkʼaw lo nawˬ hui lehˬ haˍ ve gʼawˇ ve chaw hui hta‸ nyiˉ 
tiˍ taˍ leh, mehˇchawˇma leh yaˇcuˬshi teˇ hpaˍ ve mawˇ hta‸ hiˉ yuˬ chehˇ ve 
yoˬ. 

3Gʼuiˬsha ciˍ yanˍ laˇ ve kʼo, nawˬ hui hkʼaˬ hkʼe te tuˬ le. Vuiˇ ve mvuhˇmiˬ lo 
cawˬ ve kawˆ tuˬ dawˇ haˍ tuˬ awˬ ceuˬ yawˇ nawˬ hui awˬ hkʼoˆ gaˬ la piˇ ve 
kʼo, nawˬ hui hkʼaˬ hkʼe te tuˬ le. 
4Nawˬ hui lehˬ, tiˇ pehˍ ve hta‸ gʼa hkanˍ tuˬ yoˬ. Oˇ hkʼe maˇ heˆ kʼo, ma‸ 
bawˆ kuiˬ lo shu hpeh gʼa ve chaw hkʼe, shu gʼawˬ kʼai ve hta‸ gʼa hkanˍ tuˬ 
yoˬ. Chi hkʼe hpeh‸ ve ka‸, Gʼuiˬsha nyi ma zuhˆ ve maˇ peuˬ sheˍ. Ciˍ yanˍ 
piˇ tuˬ yawˇ ve la‸ sheh che taˍ sheˍ ve yoˬ. 

Aˍsuˇriˆ jawˇmawˇ hta‸ Gʼuiˬsha yehˇ tuˬ 

5Gʼuiˬsha kʼoˆ ve, Aˍsuˇriˆ chaw hta‸ suhˆ taˬ hkʼa shuˍ ngaˬ yehˇ leh, ngaˬ nyi 
ma zuhˆ ve chaw hui hta‸ ciˍ yanˍ piˇ tuˬ yoˬ. 
6Ngaˬ hta‸ nyi ma zuhˆ tuˬ te laˇ ve chaw leh, Gʼuiˬsha hta‸ maˇ shiˍ ve chaw 
ceuˬ hta‸ te luˬ piˇ tuˬ, Aˍsuˇriˆ chaw hta‸ ngaˬ kʼai tcuh tuˬ yoˬ. Yawˇ hui 
lehˬ, chaw oˇ ve teˇ hpaˍ ve mawˇ jeˬ hta‸ hiˉ yuˬ luˬ yuˬ leh, chaw yaˇ teˇ 
hpaˍ hta‸ je‸ hkʼa shuˍ ya‸ kʼaw‸ hkʼoˆ lo naˆ nehˆ piˇ tuˬ yoˬ, teh‸ kʼoˆ ve 
yoˬ. 
7Ya‸ hkʼaˇ, Aˍsuˇriˆ jawˇmawˇ lehˬ yawˇ ve nyi ma hkʼaw haiˬ ve awˬ ceuˬ hta
‸ dawˇ nyi chehˇ ve yoˬ. Yawˇ lehˬ, chaw ceuˬ maˇ maˇ hta‸ te luˬ piˇ tuˬ dawˇ 
cheˆ taˍ peuˬ. 
8Yawˇ lehˬ caˆ muiˬ leh kʼoˆ ve, Ngaˬ ve ma‸ poˍ lonˉ teˇ hpaˍ lehˬ jawˇmawˇ 
teˇ hpaˍ hpeh‸ ve yoˬ. 
9Ngaˬ lehˬ Kaˍlaˍneˍ venˇ, Hkaˍhkeˍvenˇ, Haˍmaˆ venˇ, Aˍ paˆ venˇ, Saˍmaˍriˆ 
venˇ leh Daˍmaˍsehˆ venˇ chi teˇ hpaˍ hta‸ bawˆ yuˬ gʼa taˍ peuˬ. 
10Ngaˬ lehˬ Yeˍruˆsaˍlehnˍ venˇ leh Saˍmaˍriˆ venˇ a‸ kehˉ shaˉ ho‸ cawˬ maˇ 
jaˇ ve venˇ oˇ ve teˇ hpaˍ hta‸ ciˍ yanˍ piˇ taˍ peuˬ. 
11Ngaˬ lehˬ Saˍmaˍriˆ leh venˇ oˇ ve awˬ hkʼaw lo cawˬ taˍ ve shaˉ ho‸ hkʼaˬ 
peu-eˬ ve hta‸ te luˬ piˇ taˍ peuˬ. Chi teˇ pawˆ Yeˍruˆsaˍlehnˍ venˇ leh venˇ oˇ 
ve awˬ hkʼaw lo cawˬ taˍ ve shaˉ ho‸ teˇ hpaˍ hta‸ htawˇ ngaˬ oˇ hkʼe kʼaw‸ te 
piˇ tuˬ yoˬ, teh‸ kʼoˆ ve yoˬ. 

12Ya‸ hkʼaˇ Gʼuiˬsha kʼoˆ ve, Ziˉonˍ hkʼaw leh Yeˍruˆsaˍlehnˍ venˇ hkʼaw lo 
ngaˬ te tuˬ cawˬ ve kanˉ hta‸ te taˉ peuˬ hkʼaw‸ nawˉ, ngaˬ lehˬ Aˍsuˇriˆ 
jawˇmawˇ hta‸ ciˍ yanˍ piˇ tuˬ yoˬ. Awˬ lawn kʼo, yawˇ lehˬ nyi ma uiˍ leh caˆ 
muiˬ puiˉ jaˇ ve yoˬ, teh‸ kʼoˆ ve yoˬ. 
13Aˍsuˇriˆ jawˇmawˇ caˆ muiˬ leh kʼoˆ ve, Kanˉ hkʼa peu-eˬ hta‸ ngaˬ hkʼaˇ ngaˬ 
te taˍ ve yoˬ. Ngaˬ lehˬ, awˬ gʼaˇ uiˍ leh cuˇ yiˍ cawˬ ve yoˬ. Ngaˬ lehˬ 
mvuhˇmiˬ teˇ mvuhˇmiˬ leh teˇ mvuhˇmiˬ awˬ kaˍ lo cawˬ ve miˬ tcuhˉ hkʼa 
peu-eˬ hta‸ hpaˆ baˬ leh, yawˇ hui shaw hpoˆ taˍ ve mawˇ jeˬ teˇ hpaˍ hta‸ hiˉ 
yuˬ lu yuˬ gʼa taˍ peuˬ. Nuˇ paˍ lonˉ hkʼa shuˍ, ngaˬ lehˬ mvuhˇmiˬ oˇ ve teˇ 
hpaˍ hta‸ naˆ nehˆ piˇ taˍ peuˬ. 
14Awˬ nu ve chaw ceuˬ teˇ hpaˍ lehˬ, ngaˆ hpui ehˉ hkʼe hpeh‸ leh ngaˆ u hta‸ 
hkʼa sha sha-ehˬ yuˬ gʼa ve hkʼe, yawˇ hui ve mawˇ jeˬ teˇ hpaˍ hta‸ ngaˬ yuˬ 
gʼa taˍ peuˬ. Ngaˬ hta‸ ho laˇ tuˬ toˍ la‸ kʼuˉ teˇ maˬ ka‸ maˇ hpe. Ngaˬ hta‸ 
kuˬ heuˉ laˇ tuˬ, maw‸ kʼaw teˇ maˬ ka‸ maˇ ngaˉ, teh‸ kʼoˆ ve yoˬ. 
15Ya‸ hkʼaˇ Gʼuiˬsha kʼoˆ ve, Nuˇ paˍ teˇ hkeh lehˬ yawˇ hta‸ tcuh caˇ chehˇ ve 
awˬ shehˍ hpaˇ a‸ kehˉ uiˍ ve yoˬ teh‸ kʼoˆ hpeh‸ aw laˇ. Liˉ leu lehˬ yawˇ hta
‸ yehˇ chehˇ ve awˬ shehˍ hpaˇ a‸ kehˉ uiˍ ve yoˬ teh‸ kʼoˆ hpeh‸ aw laˇ. Suhˆ 
taˬ lehˬ, chaw yaˇ hta‸ yuˬ shi toˇ ve maˇ heˆ. Chaw yaˇ lehˬ suhˆ taˬ hta‸ yuˬ 
shi toˇ ve yoˬ, teh‸ kʼoˆ ve yoˬ. 
16Jawˇmawˇ Gʼuiˬsha lehˬ, caˇ bvuhˆ dawˬ bvuhˆ leh chu jaˇ ve chaw hui awˬ 
hkʼoˆ lo naˬ beuˬ gaˬ la piˇ tuˬ yoˬ. Yawˇ hui ve awˬ to hkʼaw aˬ miˍ to‸ tawˆ la 
tuˬ yoˬ. 
17Iˉsaˍreˍlaˆ ve awˬ gʼeuˆ hpeh‸ ve Jawˇmawˇ Gʼuiˬsha lehˬ, aˬ miˍ hpeh‸ la tuˬ 
yoˬ. Iˉsaˍreˍlaˆ ve da‸ kehˬ jaˇ ve Gʼuiˬsha lehˬ, aˬ miˍ ha hpeh‸ la leh mvuh‸, 
aˉ chuˇ buiˇ leh awˬ ceuˬ hkʼa peu-eˬ ve hta‸ teˇ nyi tiˉ awˬ hkʼaw lo to‸ baˬ 
piˇ lawˬ tuˬ yoˬ. 
18Kawˆ tuˬ uiˍ ve a naˍ lehˬ, chaw yaˇ hta‸ te luˬ piˇ ve hkʼe, naˉ jaˇ ve hteunˍ 
lonˉ leh ti mi hkʼa peu-eˬ luˬ kʼai sheˆ kʼai tuˬ yoˬ. 

19Suhˆ cehˬ teˇ hpaˍ htawˇ i kʼai yawnˇ kʼai leh, suhˆ cehˬ hkʼaˬ nyiˇ cehˬ cawˬ 
taˉ sheˍ ve hta‸ yaˇ ehˉ teˇ hpaˍ ka‸ gʼaw gʼa tuˬ yoˬ. 

A ciˉ ceh tiˉ gʼa kʼaw‸ kʼaw‸ la tuˬ 

20Cawˬ taˍ sheˍ ve Iˉsaˍreˍlaˆ chaw teˇ hpaˍ lehˬ, yawˇ hui hta‸ te luˬ laˇ chehˇ 
ve awˬ nu ve chaw teˇ hpaˍ hta‸ gʼaˇ maˇ ca va chehˇ tuˬ ve awˬ yanˇ gaˬ la 
chehˇ ve yoˬ. Oˇ htaˇ, yawˇ hui lehˬ Iˉsaˍreˍlaˆ ve da‸ kehˬ ve Gʼuiˬsha hta‸ 
ceh tiˉ nyi hkʼaˇ suh leh gʼaˇ va tuˬ yoˬ. 
21Iˉsaˍreˍlaˆ chaw a ciˉ ceh tiˉ yawˇ hui ve Jawˇmawˇ Gʼuiˬsha geh kʼaw‸ 
hpfuhˆ kʼaw‸ la tuˬ yoˬ. 
22Iˉsaˍreˍlaˆ chaw teˇ hpaˍ lehˬ, chi beu‸ laˇ tsuhˇ gʼuiˬ pfuhˍ lo cawˬ ve shehˇ 
shiˍ hkʼa shuˍ maˇ jaˇ chehˇ ve htawˇ, a ciˉ ceh tiˉ kʼaw‸ hpfuhˆ kʼaw‸ la tuˬ 
yoˬ. Luˬ ve sheˆ ve teˇ ceuˬ yawˇ hui awˬ pon gu taˍ leh, yawˇ hui lehˬ luˬ ve 
sheˆ ve hta‸ hkanˍ keunˍ ve chaw teˇ hpaˍ hpeh‸ ve yoˬ. 
23Gʼuiˬsha lehˬ yawˇ kʼoˆ taˍ ve hkʼe, Iˉsaˍreˍlaˆ mvuhˇmiˬ hkʼa peu-eˬ ve hta‸ 
te luˬ te sheˆ piˇ tuˬ yoˬ. 

Aˍsuˇriˆ chaw hta‸ Gʼuiˬsha ciˍ yanˍ piˇ tuˬ 

24Gʼuiˬsha lehˬ, Ziˉonˍ venˇ hkʼaw chehˇ taˍ ve yawˇ ve chaw teˇ hpaˍ hta‸ 
tawˇ yaw piˇ leh kʼoˆ ve, Eˇjiˇtu‸ chaw teˇ hpaˍ hkʼa shuˍ nawˬ hui hta‸ fawˉ 
mehˍ laˇ chehˇ ve Aˍsuˇriˆ chaw teˇ hpaˍ hta‸ taˇ kawˆ. 
25Ngaˬ nawˬ hui hta‸ ciˍ yanˍ laˇ peuˬ hkʼaw‸ nawˉ, maˇ maw maw gaˬ kʼo, 
Aˍsuˇriˆ chaw teˇ hpaˍ hta‸ ngaˬ te luˬ te sheˆ piˇ tuˬ yoˬ. 
26Ngaˬ, Gʼuiˬsha lehˬ Awˇreˍbaˆ haˉ hpawˇ paˇ lo Meˇdiˍanˍ chaw hui hta‸ jaw
‸ hpehˇ ve hkʼe, yawˇ hui hta‸ htawˇ jaw‸ hpehˇ tuˬ yoˬ. Eˇjiˇ tu‸ chaw hui 
hta‸ ngaˬ tu‸ hkanˍ piˇ lawˬ ve hkʼe, Aˍsuˇriˆ chaw hui hta‸ htawˇ ngaˬ tu‸ 
hkanˍ piˇ lawˬ tuˬ yoˬ. 
27Awˬ yanˇ oˇ ve gaˬ la htaˇ, Aˍsuˇriˆ chaw hui ve kanˇ paˆ awˬ hawˉ lo ngaˬ 
nawˬ hui hta‸ ponˬ laˇ leh, nawˬ hui lehˬ yawˇ hui ve awˬ ceˬ gʼa kʼaw‸ te tuˬ 
ve maˇ heˆ, teh‸ kʼoˆ ve yoˬ. 

Canˇ paˍ ca bawˆ la ve 

28Canˇ paˍ teˇ hpaˍ lehˬ, Miˆgaˍronˍ venˇ hta‸ hpanˍ laˬ leh, chi beu‸ Aˍiˆ venˇ 
hkʼaw chehˇ taˍ peuˬ. Yawˇ hui lehˬ, caˇ tuˬ dawˬ tuˬ teˇ hpaˍ hta‸ Miˆmaˆ 
venˇ hkʼaw shaw hpoˆ taˍ ve yoˬ. 
29Yawˇ hui lehˬ, kʼaˍ le‸ hta‸ hpanˍ laˬ leh, Geˍbaˆ venˇ hkʼaw deh chehˇ taˍ 
ve yoˬ. Raˍmaˆ venˇ yaˇ teˇ hpaˍ kawˆ jaˇ leh, jawˇmawˇ Sawˇlu‸ chehˇ taˉ ve 
Giˇbaˍ venˇ yaˇ teˇ hpaˍ hpaw toˇ chehˇ ve yoˬ. 
30Gaˍlenˍ venˇ yaˇ teˇ hpaˍ-oˬ, gʼaˇ hte‸ kuˬ-o‸. Lehˇshaˆ venˇ yaˇ teˇ hpaˍ-oˬ, 
hkʼa deh‸ na taˍ sheˍ. Aˍnaˍtoˆ venˇ yaˇ teˇ hpaˍ-oˬ, kʼaw‸ yaw hkʼaw‸ piˇ-oˆ. 
31Maˍdaˆmeˍnaˆ venˇ yaˇ teˇ hpaˍ leh, Geˍbenˍ venˇ yaˇ teˇ hpaˍ lehˬ, a shu 
yawˇ ve a sha‸ gʼa ponˬ tuˬ gʼuiˇ hpaw-e chehˇ ve yoˬ. 
32Canˇ paˍ teˇ hpaˍ lehˬ, Nawˇbaˆ venˇ hkʼaw chehˇ taˍ leh Ziˉonˍ hkʼaw leh 
Yeˍruˆsaˍlehnˍ venˇ hta‸ la‸ tsuhˆ pui te maˍ piˇ chehˇ ve yoˬ. 
33Gʼuiˬsha lehˬ suhˆ kʼaˉ hta‸ tawˆ ce ve hkʼe, yawˇ hui hta‸ ce kʼai piˇ lawˬ 
tuˬ yoˬ. Yawˇ hui awˬ hkʼaw lo nyi ma uiˍ jaˇ ve chaw teˇ hpaˍ hta‸ nyiˉ ya‸ 
piˇ leh tawˆ baˬ piˇ tuˬ yoˬ. 
34Hteunˍ lonˉ hkʼaw cawˬ ve suhˆ cehˬ teˇ hpaˍ leh, Leˍbaˍnonˍ hkʼaw hkʼoˆ lo 
cawˬ ve da‸ jaˇ ve suhˆ cehˬ hta‸ htu baˬ ve hkʼe, Gʼuiˬsha yawˇ hui hta‸ htu 
baˬ piˇ tuˬ yoˬ. 

Iˉsaˍyaˆ li‸ 11 

Gawˬ lehˍ ve mvuhˇmiˬ 

1Jawˇmawˇ Daˍviˆ ve awˬ ceuˬ awˬ hkʼaˇ teˇ hpaˍ lehˬ, htu baˬ peuˬ ve suhˆ 
cehˬ hkʼa shuˍ hpeh‸ ve yoˬ. Ya‸ hkʼaˇ, suhˆ muiˉ daw hta‸ awˬ caˍ kʼaw‸ caˍ 
tawˆ la ve hkʼe, Daˍviˆ ve awˬ ceuˬ awˬ hkʼaˇ awˬ hkʼaw lo, jawˇmawˇ awˬ 
suhˉ teˇ gʼaˇ kʼaw‸ tawˆ la tuˬ yoˬ. 
2Yawˇ ve chaw teˇ hpaˍ hta‸ uˉ peunˍ tuˬ, Gʼuiˬsha lehˬ chaw oˇ ve hta‸ shiˍ 
puiˉ ve nyi ma leh cuˇ yiˍ hkʼa biˇ piˇ tuˬ yoˬ. Yawˇ lehˬ Gʼuiˬsha ve a loˍ hta‸ 
shiˍ leh, Gʼuiˬsha hta‸ kawˆ puiˉ ve chaw hpeh‸ tuˬ yoˬ. 

3Yawˇ lehˬ, Gʼuiˬsha ve kanˉ awˬ hkʼaw lo ha lehˬ puiˉ ve chaw hpeh‸ leh, gʼa 
kaˇ ve tawˇ hta‸ ceh na leh suhˉ jehˬ piˇ tuˬ ve maˇ heˆ. 
4Yawˇ lehˬ, haˍ ve gʼawˇ ve chaw teˇ hpaˍ hta‸ hteˇ ve cawˇ ve hkʼaw suhˉ jehˬ 
piˇ tuˬ yoˬ. Yawˇ lehˬ, kanˇ paˆ hta‸ yehˇ leh haiˬ ve chaw teˇ hpaˍ hta‸ tiˇ 
pehˍ piˇ tuˬ yoˬ. 
5Yawˇ lehˬ, hteˇ ve cawˇ ve hkʼaw yawˇ ve chaw teˇ hpaˍ hta‸ uˉ peunˍ tuˬ yoˬ. 
6Heh hpuiˇ leh yawˬ ehˉ teˇ geh gawˬ lehˍ chehˇ tuˬ yoˬ. Laˇ lehˬ aˉ che‸ geh 
zuh‸ tuˬ yoˬ. Nuˇ yehˇ leh laˇ caˬ shiˉ yehˇ teˇ hpaˍ teˇ geh kʼaˆ caˇ leh, yaˇ ehˉ 
teˇ hpaˍ yawˇ hui hta‸ ha‸ shaˉ piˇ tuˬ yoˬ. 
7Nuˇ leh yehˬ miˉ tawˍ teˇ geh kʼaˆ caˇ leh, yawˇ hui ve awˬ yehˇ teˇ hpaˍ teˇ 
geh gawˬ lehˍ zuh‸ chehˇ tuˬ yoˬ. Laˇ caˬ shiˉ teˇ hpaˍ htawˇ, nuˇ hkʼa shuˍ chi 
gʼawˇ hta‸ tiˉ kʼaw‸ caˇ tuˬ yoˬ. 
8Yaˇ ehˉ teˇ hpaˍ lehˬ, haiˬ jaˇ ve vuiˬ paˇ lo leˍ guiˇ chehˇ ve htawˇ, vuiˬ htawˆ 
ve hta‸ gʼa hkanˍ tuˬ ve maˇ heˆ. 
9Gʼuiˬsha ve da‸ kehˬ ve Ziˉonˍ hkʼaw hkʼoˆ lo, haiˬ ve awˬ ceuˬ cawˬ tuˬ ve 
maˇ heˆ. Laˇ tsuhˇ gʼuiˬ hkʼaw iˉ kaˆ biˇ chehˇ ve hkʼe, mvuhˇmiˬ hkʼaw lo 
Gʼuiˬsha hta‸ shiˍ ve cuˇ yiˍ biˇ chehˇ taˍ tuˬ yoˬ. 

Shu mvuhˇmiˬ hkʼaw chehˇ ve chaw hui kʼaw‸ la tuˬ 

10Daˍviˆ ve awˬ ceuˬ awˬ hkʼaˇ awˬ hkʼaw lo ve jawˇmawˇ teˇ gʼaˇ lehˬ, awˬ nu 
ve chaw ceuˬ teˇ hpaˍ awˬ pon awˬ heˆ teˇ maˬ hkʼa shuˍ hpeh‸ la tuˬ ve awˬ 
nyi gaˬ la chehˇ ve yoˬ. Yawˇ hui lehˬ yawˇ ve venˇ lo hpawnˬ laˬ leh, yawˇ hta
‸ taˍ uiˍ taˍ mvuh piˇ tuˬ yoˬ. 
11Awˬ yanˇ oˇ ve gaˬ la htaˇ, Gʼuiˬsha lehˬ yawˇ ve kanˇ paˆ hta‸ yehˇ leh 
Aˍsuˇriˆ, Eˇjiˇtu‸, Paˍtaˍruˆ, Ehˇtaˍyawˇpiˆ, Eˇlanˍ, Baˍbuˍlonˍ, Haˍmaˆ leh conˇ 
ehˉ teˇ hpaˍ hkʼaw chehˇ ve yawˇ ve chaw teˇ hpaˍ hta‸ yawˇ hui ve mvuhˇmiˬ 
lo kʼaw‸ shiˍ hkʼaw‸ veu laˇ piˇ tuˬ yoˬ. 
12Miˬguiˬ awˇ ceˍ awˇ hpawˇ lo chehˇ taˍ ve Iˉsaˍreˍlaˆ leh Yuˇda‸ chaw hui 
hta‸ Gʼuiˬsha yawˇ kʼaw‸ shiˍ hkʼaw‸ veu laˇ piˇ chehˇ ve hta‸ awˬ nu ve 

chaw ceuˬ teˇ hpaˍ gʼa shiˍ gʼa mawˬ tuˬ, Gʼuiˬsha lehˬ hto‸ teˇ maˬ hpeh chiˇ 
taˍ tuˬ yoˬ. 
13Iˉsaˍreˍlaˆ chaw teˇ hpaˍ lehˬ, Yuˇda‸ chaw hui hta‸ hkawehˉ ve nyi ma 
kʼaw‸ cawˬ tuˬ ve maˇ heˆ. Yuˇda‸ chaw teˇ hpaˍ htawˇ, Iˉsaˍreˍlaˆ ve canˇ paˍ 
kʼaw‸ hpeh‸ tuˬ ve maˇ heˆ. 
14Yawˇ hui nyiˇ moˍ teˇ geh kʼaw‸ pawnˇ da‸ leh, mvuhˇ nyi kʼehˬ hpawˇ lo 
chehˇ ve Hpiˇliˇtiˆ chaw leh mvuhˇ nyi tawˆ hpawˇ lo chehˇ ve chaw hui hta‸ 
gʼa‸ bawˆ kʼoˬ tuˬ yoˬ. Yawˇ hui lehˬ, Eˇdonˍ, Mawˇbaˆ chaw hui hta‸ ma‸ 
bawˆ gʼaˇ leh, Aˍmonˍ chaw teˇ hpaˍ lehˬ yawˇ hui ve tawˇ hta‸ na yuˬ tuˬ yoˬ. 
15Gʼuiˬsha lehˬ chiˆ jaˇ ve mvuhˇ haw hta‸ meuˆ laˬ piˇ lawˬ leh, Niˍlaˆ iˉ kaˆ 
lawˬ leh Uˉhpaˍraˆ iˉ kaˆ lawˬ hta‸ fiˍ kʼai piˇ tuˬ yoˬ. Yawˇ lehˬ chaw teˇ gʼaˇ 
le le hkanˍ gaˬ ve iˉ kawˆ lawˬ ehˉ suhˍ maˬ hta‸ ceh teh taˉ piˇ tuˬ yoˬ. 
16Aˬ sho-eˬ Iˉsaˍreˍlaˆ chaw teˇ hpaˍ Eˇjiˇtu‸mvuhˇmiˬ hkʼaw tawˆ la ve teˇ 
yanˇ, yawˇ hui awˬ pon ya‸ kʼaw cawˬ taˍ ve hkʼe, Aˍsuˇriˆ mvuhˇmiˬ hkʼaw 
shu ceˬ te chehˇ ve Iˉsaˍreˍlaˆ chaw hui awˬ pon htawˇ, tawˆ la tuˬ ve ya‸ 
kʼaw teˇ caˆ cawˬ tuˬ ve yoˬ. 

Iˉsaˍyaˆ li‸ 12 

Bon chiˇ mvuh ve kʼa muiˬ hkawˇ 

1Chaw yaˇ teˇ hpaˍ chi hkʼe kʼoˆ kʼa muiˬ tuˬ ve awˬ yanˇ gaˬ la chehˇ ve yoˬ. 
Gʼuiˬsha-oˬ, ngaˬ nawˬ hta‸ chiˇ mvuh ve yoˬ. Nawˬ ngaˬ hta‸ nyi ma zuhˆ ve 
yoˬ. Ya‸ hkʼaˇ, chi beu‸ nawˬ ngaˬ hta‸ dawˇ sha la piˇ leh, ngaˬ hta‸ nyi ma 
maˇ kʼaw‸ zuhˆ-o. 
2Gʼuiˬsha lehˬ, ngaˬ ve htaiˍ hkʼaw‸ shehˍ hpaˇ hpeh‸ ve yoˬ. Ngaˬ yawˇ hta‸ 
gʼaˇ va leh, ngaˬ kawˆ tuˬ ve maˇ heˆ. Yawˇ ngaˬ hta‸ kanˇ paˆ leh awˬ gʼaˇ 
awˬ shaˉ pe‸ laˇ ve yoˬ. Yawˇ lehˬ ngaˬ ve htaiˍ hkʼaw‸ shehˍ hpaˇ hpeh‸ ve 
yoˬ. 
3Gawˬ lehˍ ve iˉ kaˆ lehˬ iˉ kaˆ shiˉ chehˇ ve chaw hta‸ ha lehˬ piˇ ve hkʼe, 
Gʼuiˬsha lehˬ yawˇ ve chaw teˇ hpaˍ hta‸ htaiˍ hkʼaw‸ piˇ ve teˇ yanˇ, yawˇ 
hui ha lehˬ jaˇ ve yoˬ. 

4Gʼuiˬsha hta‸ chiˇ mvuh-o. Yawˇ nawˬ hta‸ ga laˇ tuˬ yawˇ hta‸ kuˬ-o‸. Yawˇ 
hkʼaˬ hkʼe te taˍ peuˬ ve awˬ lawn, awˬ nu ve chaw ceuˬ teˇ hpaˍ hta‸ htawˇ 
hto maˍ piˇ-oˆ. Yawˇ hkʼaˬ ma uiˍ jaˇ mvuh jaˇ ve awˬ lawn shu hta‸ hto piˇ-oˆ. 
5Gʼuiˬsha hta‸ kʼa muiˬ chiˇ mvuh-o. Awˬ lawn kʼo, yawˇ lehˬ uiˍ jaˇ da‸ jaˇ ve 
kanˉ teˇ hpaˍ hta‸ te taˍ peuˬ. Da‸ ve awˬ lawn chi, miˬguiˬ teˇ kaˬ le le kaˇ 
piˇ-oˆ. 
6Ziˉonˍ venˇ hkʼaw chehˇ taˍ ve chaw teˇ gʼaˇ le le, ha lehˬ leh kuˬ chehˇ piˇ 
lawˬ-o‸. Iˉsaˍreˍlaˆ ve da‸ kehˬ jaˇ ve Gʼuiˬsha lehˬ uiˍ jaˇ mvuh jaˇ leh yawˇ 
ve chaw teˇ hpaˍ geh chehˇ taˍ ve yoˬ. 

Iˉsaˍyaˆ li‸ 13 

Baˍbuˍlonˍ hta‸ Gʼuiˬsha ciˍ yanˍ piˇ tuˬ 

1Chi ve lehˬ, Baˍbuˍlonˍ mvuhˇmiˬ hta‸ caˉ da‸ leh, Aˍmoˆ ve yaˇ Iˉsaˍyaˆ geh 
gaˬ la ve Gʼuiˬsha ve tawˇ teˇ hpaˍ hpeh‸ ve yoˬ. 
2Yiˬ lehˍ cawˬ ve hkʼaw pui hkʼoˆ lo, ma‸ bawˆ tuˬ ve hto‸ hta‸ hpeh chiˇ taˍ-o
‸. Ma‸ yaˇ teˇ hpaˍ nyi ma uiˍ ve venˇ hta‸ ca bawˆ yuˬ tuˬ, nawˬ ve la‸ sheh 
chiˇ leh tawˇ piˇ-oˆ. 
3Gʼuiˬsha lehˬ, yawˇ nyi ma zuhˆ ve chaw hui hta‸ ciˍ yanˍ piˇ tuˬ, yawˇ nyi 
ma cawˇ ve ma‸ yaˇ teˇ hpaˍ hta‸ kuˬ tawˆ la taˍ peuˬ. 
4Hkʼaw hkʼoˆ lo chaw yaˇ teˇ hpaˍ, a shu yawˇ ve ma‸ moˍ shawˍ leh duiˆ-ehˍ 
shaˇ-ehˍ te chehˇ ve awˬ hkawˇ hta‸ na sheˍ. Gʼuiˬsha lehˬ, ma‸ bawˆ tuˬ yawˇ 
ve ma‸ moˍ hta‸ shawˍ chehˇ taˍ ve yoˬ. 
5Chaw oˇ ve teˇ hpaˍ lehˬ, vuiˇ jaˇ ve mvuhˇmiˬ lo chehˇ ve chaw hpeh‸ ve 
yoˬ. Gʼuiˬsha lehˬ, nyi ma zuhˆ jaˇ ve hkʼaw mvuhˇmiˬ hkʼa peu-eˬ ve hta‸ te 
luˬ te sheˆ piˇ tuˬ laˬ chehˇ taˍ ve yoˬ. 
6Naˬ ve awˬ hkʼaw lo hkʼanˇ chehˇ-oˆ. Awˬ lawn kʼo, Jawˇmawˇ Gʼuiˬsha ciˍ 
yanˍ tuˬ ve awˬ nyi gaˬ la paˇ neˇ ve yoˬ. 
7Chaw teˇ gʼaˇ le le ve la‸ sheh deu lehˍ hpeh‸ leh, ha‸ hanˉ ve nyi ma mehˉ 
kʼai tuˬ yoˬ. 

8Yawˇ hui lehˬ, yaˇ paw tuˬ naˬ jaˇ chehˇ ve yaˇ miˇ hkʼa shuˍ kawˆ jaˇ leh, 
hkʼanˇ chehˇ tuˬ yoˬ. Kawˆ jaˇ ve awˬ hkʼaw lo yawˇ hui teˇ gʼaˇ hta‸ teˇ gʼaˇ 
nyi da‸ leh gʼa ya‸ taw tuˬ yoˬ. 
9Jawˇmawˇ Gʼuiˬsha nyi ma zuhˆ ve awˬ nyi gaˬ la chehˇ ve yoˬ. Miˬguiˬ chi ve 
hta‸ hteunˍ lonˉ hpeh‸ la piˇ leh, venˇbaˆ yaˇ teˇ gʼaˇ le le ve hta‸ te luˬ te 
sheˆ piˇ tuˬ yoˬ. 
10Meu‸ keu shiˍ hkʼa peu-eˬ awˬ gʼeuˆ mehˉ kʼai leh, mvuhˇ nyi ha pa htawˇ 
naˆ ho‸ kʼai tuˬ yoˬ. 
11Gʼuiˬsha kʼoˆ ve, Chaw yaˇ teˇ hpaˍ lehˬ venˇbaˆ uiˍ jaˇ ve pa taw, miˬguiˬ chi 
ve leh haiˬ ve chaw teˇ hpaˍ awˬ hkʼoˆ lo, kawˆ tuˬ dawˇ haˍ tuˬ ve awˬ ceuˬ 
hta‸ ngaˬ gaˬ la piˇ tuˬ yoˬ. Nyi ma uiˍ ve mvuh ve chaw hkʼa peu-eˬ hta‸ 
ngaˬ nyiˉ ya‸ piˇ leh, haiˬ ve chaw hkʼa peu-eˬ hta‸ ngaˬ ciˍ yanˍ piˇ tuˬ yoˬ. 
12A sha‸ te‸ chehˇ taˉ sheˍ ve chaw teˇ hpaˍ hta‸, shi a‸ kehˉ ca haˍ jaˇ tuˬ 
yoˬ. 
13Ngaˬ, Jawˇmawˇ Gʼuiˬsha nyi ma zuhˆ ve awˬ nyi gaˬ la ve teˇ yanˇ, mvuhˇ 
naw ma hiˆ hiˆ naˇ naˇ hpeh‸ la leh, miˬguiˬ lehˬ yawˇ chehˇ taˍ kuiˬ lo jiˆ 
tawˆ-e tuˬ yoˬ. 
14Baˍbuˍlonˍ mvuhˇmiˬ hkʼaw ca chehˇ taˍ ve hkehˉ chaw teˇ hpaˍ lehˬ, shaˍ 
bawˆ paˍ hui ve la‸ sheh hkʼaw lo gʼuiˇ hpaw-e chehˇ ve hkuiˉ zuhˬ leh, ha‸ 
shaˉ shehˍ hpaˇ maˇ cawˬ ve yawˬ teˇ hpaˍ hkʼe, a shu yawˇ mvuhˇmiˬ lo 
hpaw kʼo‸-e tuˬ yoˬ. 
15Shu hpeh gʼa ve chaw teˇ hpaˍ lehˬ, juˆpehˍ ve hta‸ gʼa hkanˍ tuˬ yoˬ. 
16Yawˇ hui ve yaˇ ehˉ teˇ hpaˍ lehˬ, yawˇ hui mehˆ gʼuˇ suhˍ lo shu miˬ chaˇ 
hkʼoˆ chiˇ baˬ ve hta‸ gʼa hkanˍ tuˬ yoˬ. Yawˇ hui ve mawˇ jeˬ teˇ hpaˍ hta‸ 
shu hpfuhˆ yuˬ kʼai leh, yawˇ hui ve awˬ miˇ ma teˇ hpaˍ lehˬ shu hkʼa mvuhˇ 
hkʼa na te ve hta‸ gʼa hkanˍ tuˬ yoˬ, teh‸ Gʼuiˬsha kʼoˆ ve yoˬ. 
17Gʼuiˬsha kʼaw‸ kʼoˆ ve, Ngaˬ lehˬ Baˍbuˍlonˍ mvuhˇmiˬ hta‸ ca bawˆ tuˬ, 
Meˍdiˆ chaw hui hta‸ nawˍ tu piˇ chehˇ ve yoˬ. Yawˇ hui lehˬ, hpu shi hta‸ 
sheˉ lai ve nyi ma maˇ cawˬ. 

18Yawˇ hui lehˬ a shu yawˇ ve hkaˆ hta‸ yehˇ leh, chaw haˉ paˍ teˇ hpaˍ hta‸ 
tiˇ pehˍ piˇ tuˬ yoˬ. Yawˇ hui lehˬ yaˇ ehˉ teˇ hpaˍ hta‸ htawˇ, ha kʼaˉ piˇ tuˬ ve 
maˇ heˆ. 
19Baˍbuˍlonˍ mvuhˇmiˬ lehˬ, shu a‸ kehˉ nyi sha jaˇ ve mvuhˇmiˬ hpeh‸ ve 
yoˬ. Chi hta‸ pa taw, mvuhˇmiˬ yaˇ oˇ ve teˇ hpaˍ caˆ muiˬ chehˇ ve yoˬ. Ya‸ 
hkʼaˇ, ngaˬ lehˬ Sawˉdonˍ leh Gawˉmawˉra‸ venˇ hta‸ te piˇ ve hkʼe, 
mvuhˇmiˬ oˇ ve hta‸ te piˇ tuˬ yoˬ. 
20Oˇ kaˬ lo chaw teˇ gʼaˇ ka‸ kʼaw‸ chehˇ tuˬ ve maˇ heˆ. Hpaw toˇ chehˇ ve 
Aˍraˆ chaw teˇ gʼaˇ ka‸ oˇ kaˬ lo aˉ po kʼo te chehˇ tuˬ ve maˇ heˆ. Yawˬ hawˉ 
shehˍ hpaˇ teˇ gʼaˇ ka‸, oˇ kaˬ lo yawˬ ca hawˉ tuˬ ve maˇ heˆ. 
21Chehˇ kuiˬ oˇ ve lehˬ, haiˬ ve to nuˇ to shaˆ teˇ hpaˍ ve chehˇ kuiˬ hpeh‸ la 
leh, hkawˍtawehˍ teˇ hpaˍ a shu yawˇ ve awˬ hpui te chehˇ kuiˬ hpeh‸ la tuˬ 
yoˬ. Kaˍlaˍoˆ ngaˆ teˇ hpaˍ oˇ kaˬ lo chehˇ leh, haˇ tawˉ pehˆ teˇ hpaˍ htawˇ oˇ 
kaˬ lo pawˆ toˇ chehˇ tuˬ yoˬ. 
22Hawˉ yehˬ, ta‸ yehˬ teˇ hpaˍ awˬ hkʼaw lo gʼawˬ mehˉ kʼu leh heh hpuiˇ teˇ 
hpaˍ kuˬ toˇ chehˇ tuˬ yoˬ. Yawˇ ve awˬ nyi awˬ haˉ peuˬ la paˇ neˇ ve yoˬ, teh
‸ Gʼuiˬsha kʼoˆ ve yoˬ. 

Iˉsaˍyaˆ li‸ 14 

Shu mvuhˇmiˬ hkʼaw chehˇ taˍ ve chaw kʼaw‸ la tuˬ 

1Gʼuiˬsha lehˬ yawˇ ve Iˉsaˍreˍlaˆ chaw hui hta‸ teˇ pawˆ kʼaw‸ ha kʼaˉ piˇ leh, 
kʼaw‸ leuˆ yuˬ piˇ tuˬ yoˬ. Yawˇ lehˬ, yawˇ hui hta‸ a shu yawˇ ve mvuhˇmiˬ 
hkʼaw kʼaw‸ chehˇ tcuh leh, awˬ nu ve chaw teˇ hpaˍ htawˇ yawˇ hui geh ca 
chehˇ la tuˬ yoˬ. 
2Awˬ nu ve chaw ceuˬ teˇ hpaˍ lehˬ, Gʼuiˬsha piˇ taˍ ve mvuhˇmiˬ lo kʼaw‸ kʼo‸
-e chehˇ ve Iˉsaˍreˍlaˆ chaw hui hta‸ ga piˇ leh, yawˇ hui ve awˬ ceˬ te piˇ tuˬ 
yoˬ. Ponˬ laˬ htaˇ Iˉsaˍreˍlaˆ chaw hui hta‸ hpeh yuˬ leh fawˉ mehˍ piˇ ve 
chaw hui lehˬ, chi teˇ pawˆ Iˉsaˍreˍlaˆ chaw hui hpeh yuˬ leh fawˉ mehˍ piˇ ve 
hta‸ gʼa kʼaw‸ hkanˍ tuˬ yoˬ. 

Baˍbuˍlonˍ jawˇmawˇ suh mvuhˇmiˬ hkʼaw gʼa chehˇ ve 

3Gʼuiˬsha lehˬ kanˉ te hkeu‸ jaˇ leh naˬ chehˇ hkʼanˇ chehˇ ve Iˉsaˍreˍlaˆ chaw 
hui hta‸ kʼaw‸ dawˇ sha la piˇ tuˬ yoˬ. 
4Awˬ yanˇ oˇ ve gaˬ la htaˇ, yawˇ hui Baˍbuˍlonˍ jawˇmawˇ hta‸ maˇ shawˍ 
maˇ caˆ te leh chi hkʼe kʼoˆ tuˬ yoˬ. Haiˬ jaˇ ve jawˇmawˇ paiˍ peuˬ. Yawˇ lehˬ 
teˇ pawˆ ka‸ kʼaw‸ fawˉ mehˍ piˇ gʼa tuˬ ve maˇ heˆ. 
5Yawˇ hui bawˆ gʼaˇ taˍ ve mvuhˇmiˬ hkʼaw chehˇ ve chaw hui hta‸ hkʼaˬ htaˆ 
ka‸ ciˍ yanˍ piˇ chehˇ ve yoˬ. 
6Haiˬ ve jawˇmawˇ teˇ hpaˍ hta‸ Gʼuiˬsha yuˬ baˬ peuˬ. 
7Chi beu‸ miˬguiˬ yaˇ hkʼa peu-eˬ gawˬ lehˍ gʼa chehˇ leh, ha lehˬ kʼa muiˬ 
chehˇ ve yoˬ. 
8Leˍbaˍnonˍ hkʼaw hkʼoˆ lo cawˬ ve yawnˉ cehˬ leh htawˇ cehˬ teˇ hpaˍ, 
jawˇmawˇ oˇ ve paiˬ ve pa taw ha lehˬ chiˇ mvuh chehˇ ve yoˬ. Awˬ lawn kʼo, 
chi beu‸ yawˇ hui hta‸ htu baˬ tuˬ ve chaw teˇ gʼaˇ ka‸ maˇ kʼaw‸ cawˬ. 
9Suh mvuhˇmiˬ lehˬ, Baˍbuˍlonˍ jawˇmawˇ hta‸ ha‸ yuˬ tuˬ gu taˍ ve yoˬ. Ponˬ 
laˬ htaˇ suh taˍ peuˬ ve jawˇmawˇ teˇ hpaˍ htawˇ, yawˇ hta‸ hpuˇ da‸ tuˬ oˇ 
kaˬ lo chehˇ taˍ ve yoˬ. 
10Yawˇ hui yawˇ hta‸ kuˬ leh kʼoˆ ve, Chi beu‸ nawˬ lehˬ ngaˬ hui hkʼa shuˍ 
gʼaˇ nuˇ ve chaw hpeh‸ la peuˬ. 
11Ponˬ laˬ htaˇ nawˬ lehˬ shu taˍ uiˍ taˍ mvuh ve hta‸ gʼa hkanˍ chehˇ ve yoˬ. 
Ya‸ hkʼaˇ, nawˬ lehˬ chi beu‸ suh mvuhˇmiˬ lo gaˬ la peuˬ. Nawˬ lehˬ hawehˆ 
yuˬ te taˍ ve zuh‸ hpui hkʼoˆ gʼa zuh‸ leh, pfuhˇ tiˬ yuˬ te taˍ ve aˉ boˆ hta‸ 
gʼa kaw tuˬ yoˬ, teh‸ kʼoˆ ve yoˬ. 
12Peuˍ tawˆ hta‸ shuˍ ve Baˍbuˍlonˍ jawˇmawˇ-oˬ, nawˬ lehˬ mvuhˇ naw ma lo 
ce ya‸ la taˍ peuˬ. Ponˬ laˬ htaˇ nawˬ lehˬ, chaw ceuˬ teˇ hpaˍ hta‸ bawˆ gʼaˇ 
chehˇ ve htawˇ, chi beu‸ nawˬ lehˬ miˬ chaˇ hkʼoˆ lo chiˇ baˬ ve hta‸ gʼa 
hkanˍ peuˬ. 
13Nawˬ lehˬ mvuhˇ naw ma hkʼoˆ taˆ-e leh, shu a‸ kehˉ mvuh jaˇ ve meu‸ keu 
shiˍ hkʼoˆ lo kʼaw jaw ca te chehˇ tuˬ dawˇ cheˆ taˍ peuˬ ve yoˬ. Nawˬ lehˬ awˬ 

na hpawˇ lo gʼuiˬsha teˇ hpaˍ hpawnˬ chehˇ taˍ kuiˬ hkʼaw pui hkʼoˆ lo 
jawˇmawˇ hkʼa shuˍ ca mui taˍ tuˬ dawˇ nyi taˍ peuˬ ve yoˬ. 
14Nawˬ lehˬ moˬ hkʼoˆ lo taˆ-e leh, Gʼuiˬsha hkʼa shuˍ ca te chehˇ tuˬ kʼoˆ chehˇ 
ve yoˬ. 
15Ya‸ hkʼaˇ, chi beu‸ nawˬ lehˬ naˉ jaˇ ve suh mvuhˇmiˬ lo gʼawˬ ce ve hta‸ 
gʼa hkanˍ peuˬ. 
16Suh taˍ peuˬ ve chaw teˇ hpaˍ lehˬ, nawˬ hta‸ nyi taˍ leh chi hkʼe kʼoˆ tuˬ 
yoˬ. Miˬguiˬ hta‸ hiˆ piˇ leh chaw ceuˬ teˇ hpaˍ hta‸ kawˆ cheˇ tuˬ te piˇ ve 
chaw lehˬ, chaw chi hpaˇ maˇ heˆ laˇ. 
17Venˇ teˇ hpaˍ hta‸ te luˬ te sheˆ piˇ leh, miˬguiˬ chi ve hta‸ gawˬ cu gawˬ 
pehˆ hpeh‸ la piˇ shehˍ hpaˇ lehˬ, chi hpaˇ maˇ heˆ laˇ. Yawˇ hpeh gʼa taˍ ve 
chaw teˇ hpaˍ hta‸, a shu yawˇ ve mvuhˇmiˬ lo maˇ kʼaw‸ kʼo‸-e tcuh ve 
chaw ka‸, chi hpaˇ yoˬ maˇ heˆ laˇ, teh‸ kʼoˆ tuˬ yoˬ. 
18Miˬguiˬ jawˇmawˇ hkʼa peu-eˬ lehˬ, da‸ jaˇ nyi sha jaˇ ve tuˍ hpfuh hkʼaw 
zuh‸ chehˇ taˍ ve yoˬ. 
19Ya‸ hkʼaˇ, nawˬ lehˬ tuˍ hpfuh maˇ cawˬ. Suh taˍ ve nawˬ ve awˬ to hta‸ shu 
gʼawˆ baˬ ve yoˬ. Nawˬ ve awˬ to lehˬ, ma‸ bawˆ kuiˬ lo suh-e ve nawˬ ve ma‸ 
yaˇ hui geh teˇ geh, haˉ kʼoˍ hkʼaw baˬ keu ve hta‸ gʼa hkanˍ tuˬ yoˬ. 
20Nawˬ lehˬ awˬ nu ve jawˬ mawˇ teˇ hpaˍ hkʼa shuˍ, hkʼa deh‸ duˇ tuˍ laˇ ve 
hta‸ gʼa hkanˍ tuˬ ve maˇ heˆ. Awˬ lawn kʼo, nawˬ lehˬ nawˬ ve mvuhˇmiˬ hta
‸ te luˬ leh, nawˬ ve mvuhˇmiˬ yaˇ teˇ hpaˍ hta‸ tiˇ pehˍ ve pa taw yoˬ. Nawˬ 
ve yehˬ yaˇ kʼa yaˇ teˇ gʼaˇ ka‸ gʼa te‸ chehˇ taˉ tuˬ ve maˇ heˆ. 
21Yawˇ ve yaˇ teˇ hpaˍ hta‸ tiˇ pehˍ piˇ tuˬ gu taˍ-o‸. Jawˇmawˇ yaˇ chi teˇ 
hpaˍ lehˬ, yawˇ hui ve awˬ puˍ awˬ pi teˇ hpaˍ ve venˇbaˆ hta‸ pa taw, tiˇ pehˍ 
ve hta‸ gʼa hkanˍ tuˬ yoˬ. Yawˇ hui teˇ gʼaˇ ka‸ miˬguiˬ chi hta‸ gʼa kʼaw‸ uˉ 
peunˍ tuˬ ve maˇ heˆ. 

Gʼuiˬsha Baˍbuˍlonˍ mvuhˇmiˬ hta‸ te luˬ tuˬ 



1814 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

22Jawˇmawˇ Gʼuiˬsha kʼoˆ ve, Baˍbuˍlonˍ mvuhˇmiˬ hta‸ ngaˬ te luˬ te sheˆ piˇ 
tuˬ yoˬ. Chaw teˇ gʼaˇ hta‸ ka‸ ngaˬ a sha‸ te‸ chehˇ taˉ piˇ tuˬ ve maˇ heˆ. 
Ngaˬ, Gʼuiˬsha chi hkʼe kʼoˆ taˍ peuˬ ve yoˬ. 
23Ngaˬ lehˬ, Baˍbuˍlonˍ mvuhˇmiˬ hta‸ je‸ nehˆ hkʼa biˇ cawˬ ve mvuhˇmiˬ 
hpeh‸ la piˇ leh, hkawˍtawehˍ teˇ hpaˍ ve chehˇ kuiˬ hpeh‸ la piˇ tuˬ yoˬ. Ngaˬ 
lehˬ ma‸ shiˉ hta‸ yuˬ leh, Baˍbuˍlonˍ mvuhˇmiˬ hta‸ shiˆ baˬ piˇ tuˬ yoˬ, teh‸ 
Gʼuiˬsha kʼoˆ ve yoˬ. 

Gʼuiˬsha Aˍsuˇriˆ chaw hta‸ te luˬ tuˬ ve 

24Gʼuiˬsha chi hkʼe kʼoˆ hkanˍ taˍ ve yoˬ. Ngaˬ kʼoˆ taˍ ve hkʼe awˬ tehˬ awˬ na 
hpeh‸ la tuˬ yoˬ. Ngaˬ te tuˬ dawˇ taˍ ve kanˉ hkʼa peu-eˬ hta‸ ngaˬ awˬ tehˬ 
awˬ na te tuˬ yoˬ. 
25Iˉsaˍreˍlaˆ mvuhˇmiˬ hkʼaw chehˇ taˍ ve Aˍsuˇriˆ chaw teˇ hpaˍ hta‸ ngaˬ te 
luˬ te sheˆ piˇ leh, ngaˬ ve hkʼaw hkʼoˆ lo yawˇ hui hta‸ naˆ nehˆ piˇ tuˬ yoˬ. 
Aˍsuˇriˆ chaw hui ve awˬ ceˬ te chehˇ ve ngaˬ ve chaw teˇ hpaˍ hta‸ ponˬ piˇ 
tuˬ yoˬ. 
26Chi hkʼe te tuˬ ngaˬ dawˇ cheˆ taˍ peuˬ leh, chaw ceuˬ teˇ hpaˍ hta‸ ngaˬ ciˍ 
yanˍ piˇ tuˬ ngaˬ ve la‸ sheh che taˍ peuˬ, teh‸ Gʼuiˬsha kʼoˆ ve yoˬ. 
27Jawˇmawˇ Gʼuiˬsha lehˬ, chi hkʼe te tuˬ dawˇ cheˆ taˍ peuˬ. Ciˍ yanˍ piˇ tuˬ 
yawˇ ve la‸ sheh che taˍ peuˬ. Chaw teˇ gʼaˇ ka‸ yawˇ hta‸ tawˍ taˍ gʼa tuˬ ve 
maˇ heˆ. 

Gʼuiˬsha Hpiˇliˇtiˆ chaw hta‸ te luˬ tuˬ ve 

28Tawˇ chi teˇ hpaˍ lehˬ, jawˇmawˇ Aˍhkaˆ suh ve teˇ hkʼaw‸ htaˇ ngaˬ geh gaˬ 
la ve tawˇ teˇ hpaˍ hpeh‸ ve yoˬ. 
29Hpiˇliˇtiˆ chaw teˇ hpaˍ-oˬ, nawˬ hui hta‸ jaw‸ laˇ chehˇ ve suhˆ taˬ lehˬ hteh 
kʼai peuˬ. Ya‸ hkʼaˇ, nawˬ hui gʼa ha lehˬ tuˬ ve awˬ hkʼaˇ maˇ cawˬ. Vuiˬ teˇ 
hkeh suh kʼai peuˬ ve htawˇ, oˇ ve a‸ kehˉ haiˬ ve vuiˬ teˇ hkeh kʼaw‸ tawˆ la 
taˍ peuˬ. Vuiˬ ve awˬ u awˬ hkʼaw lo, poˬ puiˉ ve cawˇ shehˍ ma teˇ hkeh tawˆ 
la taˍ peuˬ. 

30Gʼuiˬsha lehˬ, haˍ jaˇ gʼawˇ jaˇ ve yawˇ ve chaw teˇ hpaˍ hta‸ ha‸ shaˉ piˇ 
leh, yawˇ hui hta‸ gawˬ lehˍ chehˇ tcuh piˇ tuˬ yoˬ. Ya‸ hkʼaˇ, yawˇ lehˬ nawˬ 
hui Hpiˇliˇtiˆ chaw teˇ hpaˍ awˬ hkʼoˆ lo meu‸ lonˉ kaˆ lonˉ gaˬ la piˇ leh, 
nawˬ hui teˇ gʼaˇ ka‸ gʼa te‸ chehˇ taˉ tuˬ ve maˇ heˆ. 
31Hpiˇliˇtiˆ venˇ teˇ hpaˍ-oˬ, gʼaˇ hte‸ kuˬ hawˬ chehˇ-oˆ. Nawˬ hui hkʼa peu-eˬ 
kawˆ cheˇ chehˇ-oˆ. Awˬ na hpawˇ lo ma‸ bawˆ tuˬ hkʼa deh‸ gu taˍ peuˬ ve 
ma‸ moˍ lonˉ ya‸ la chehˇ ve yoˬ. 
32Hpiˇliˇtiˆ mvuhˇmiˬ lo laˬ ve awˬ tan te shehˍ hpaˇ teˇ hpaˍ hta‸ ngaˬ hui 
hkʼaˬ hkʼe gʼa kʼaw‸ yaw hkʼaw‸ piˇ tuˬ le. Gʼuiˬsha lehˬ, Ziˉonˍ venˇ hta‸ te 
taˍ peuˬ leh, yawˇ ve chaw teˇ hpaˍ lehˬ oˇ kaˬ lo gawˬ lehˍ gʼa chehˇ tuˬ yoˬ, 
teh‸ yawˇ hui hta‸ kʼoˆ piˇ tuˬ yoˬ. 

Iˉsaˍyaˆ li‸ 15 

Mawˇbaˆ chaw hui gʼa dawˇ haˍ tuˬ ve 

1Chi lehˬ, Mawˇbaˆ mvuhˇmiˬ hta‸ caˉ da‸ ve tawˇ teˇ hpaˍ hpeh‸ ve yoˬ. 
Aˍraˆ leh Kiˇraˆ venˇ lehˬ, teˇ haˉ tiˉ awˬ hkʼaw lo te luˬ te sheˆ ve hta‸ gʼa 
hkanˍ leh, Mawˇbaˆ mvuhˇmiˬ hkʼaw gawˬ cu gawˬ pehˆ hpeh‸ kʼai tuˬ yoˬ. 
2Diˇbonˍ venˇ yaˇ teˇ hpaˍ lehˬ, hkʼaw hkʼoˆ lo taˆ-e leh, yawˇ hui ve shaˉ ho‸ 
teˇ hpaˍ hta‸ ca hawˬ maˍ piˇ tuˬ yoˬ. Mawˇbaˆ chaw teˇ hpaˍ lehˬ, Neˍbawˇ 
leh Meˍdeˍbaˆ venˇ awˬ pon kuˬ hawˬ paˆ hawˬ tuˬ yoˬ. Yawˇ hui lehˬ dawˇ haˍ 
jaˇ ve hkʼaw, a shu yawˇ ve paˇ tcuhˆ leh uˉ hkeh mvuh hta‸ chiˇ baˬ taˍ ve 
yoˬ. 
3Venˇ hkʼaw lo chaw yaˇ teˇ hpaˍ meh htuˉ pui hpa hta‸ veu‸ deh taˍ leh, teˇ 
yehˬ le le awˬ hkʼaw lo kuˬ hawˬ ve awˬ hkawˇ tawˆ la tuˬ yoˬ. 
4Heˍsaˍbonˍ leh Eˇlaˍleˍ venˇ yaˇ teˇ hpaˍ htawˇ kuˬ hawˬ leh, yawˇ hui kuˬ 
hawˬ ve awˬ hkawˇ hta‸ Yaˍhaˆ venˇ yaˇ teˇ hpaˍ gʼa kaˇ ve yoˬ. Ma‸ yaˇ teˇ 
hpaˍ htawˇ kawˆ jaˇ leh, awˬ gʼaˇ nuˇ kʼai ve yoˬ. 
5Ngaˬ ve nyi ma lehˬ, Mawˇbaˆ mvuhˇmiˬ awˬ pon dawˇ haˍ jaˇ ve yoˬ. Chaw 
yaˇ teˇ hpaˍ Zawˇraˆ venˇ lo gʼuiˇ hpaw-e ve yoˬ. Teˇ hpaˍ hpaˍ gʼaˇ hte‸ hawˬ 

leh Luˇhiˆ venˇ lo taˆ-e ve yoˬ. Teˇ hpaˍ hpaˍ gʼaˇ hte‸ hkʼanˇ leh Hawˇraˍnenˍ 
venˇ lo hpaw-e ve yoˬ. 
6Niˇnaˍrenˍ iˉ kaˆ lawˬ fiˍ kʼai peuˬ leh, gʼuiˬ pfuhˍ paˇ lo cawˬ ve mvuh‸ teˇ 
hpaˍ htawˇ goˇ kʼai peuˬ ve yoˬ. 
7Chaw yaˇ teˇ hpaˍ lehˬ a shu yawˇ ve mawˇ hta‸ pfuhˇ veu leh, mvuhˇ hkʼaˆ 
cehˬ lawˬ hkʼo‸ hta‸ hpanˍ kʼai ve yoˬ. 
8Mawˇbaˆ miˬ tcuhˉ hkʼaˬ ti chi ti lo chaw yaˇ teˇ hpaˍ kuˬ hawˬ ve awˬ hkawˇ 
bvuhˬ tawˆ la chehˇ ve yoˬ. Yawˇ hui kuˬ hawˬ ve awˬ hkawˇ hta‸ Eˇgaˍlonˍ 
leh Beˍreˍlenˍ venˇ lo hkʼa gaˬ gʼa kaˇ ve yoˬ. 
9Diˇbonˍ venˇ paˇ lo cawˬ ve iˉ kaˆ lawˬ lehˬ awˬ suhˍ hkʼe hpeh‸ la leh, 
Gʼuiˬsha lehˬ oˇ kaˬ lo chehˇ ve chaw hui awˬ pon leuˉ leh kawˆ tuˬ uiˍ ve awˬ 
ceuˬ hta‸ gu taˍ ve yoˬ. Mawˇbaˆ mvuhˇmiˬ hkʼaw cawˬ taˉ sheˍ ve chaw teˇ 
hpaˍ lehˬ, oˇ kaˬ lo te luˬ te sheˆ ve hta‸ gʼa hkanˍ tuˬ yoˬ. 

Iˉsaˍyaˆ li‸ 16 

Mawˇbaˆ chaw Yuˇda‸ mvuhˇmiˬ lo hpaw-e ve 

1Sheˍlaˆ venˇ hkʼaw chehˇ ve Mawˇbaˆ chaw teˇ hpaˍ lehˬ, Yeˍruˆsaˍlehnˍ venˇ 
hta‸ uˉ peunˍ chehˇ ve jawˇmawˇ geh lo yawˬ ehˉ teˇ hkeh la‸ shawnˍ te feu 
piˇ ve yoˬ. 
2Yawˇ hui lehˬ, Aˍnonˍ iˉ kaˆ lawˬ coˇ paˉ hpawˇ lo chehˇ taˍ leh, awˬ hpui 
hkʼaw lo gʼa‸ kʼoˬ piˇ taˍ ve ngaˆ hkʼa shuˍ, htawˇ kʼaw‸ nawˬ kʼaw‸ te toˇ 
chehˇ ve yoˬ. 
3Yawˇ hui Yuˇda‸ chaw hui hta‸ kʼoˆ piˇ ve, Ngaˬ hui hkʼaˬ hkʼe gʼa te tuˬ a 
ciˉ hto laˇ-oˆ. Aˉ gʼuiˬ ha baˬ da‸ jaˇ ve suhˆ cehˬ hkʼa shuˍ, ngaˬ hui hta‸ ha‸ 
shaˉ leh nawˬ hui awˬ hawˉ lo a ciˉ jehˇ tcuh laˇ-oˆ. Ngaˬ hui lehˬ chaw hpaw 
hkʼoˇ teˇ hpaˍ hpeh‸ ve yoˬ. Chaw teˇ gʼaˇ ka‸ mawˬ maˇ hpeh‸ kuiˬ lo ngaˬ 
hui hta‸ a ciˉ yuˬ faˉ taˍ laˇ-oˆ. 
4Ngaˬ hui hta‸ nawˬ hui ve mvuhˇmiˬ hkʼaw a ciˉ chehˇ tcuh laˇ-oˆ. Ngaˬ hui 
hta‸ te luˬ te sheˆ laˇ gaˇ ve chaw hui ve la‸ sheh hkʼaw a ciˉ ponˬ laˇ-oˆ, teh‸ 
yawˇ hui hta‸ kʼoˆ piˇ ve yoˬ. 

(Fawˉ mehˍ ve leh luˬ ve sheˆ ve teˇ hpaˍ peuˬ kʼai leh, mvuhˇmiˬ hta‸ te luˬ te 
sheˆ piˇ chehˇ ve chaw teˇ hpaˍ htawˇ mehˉ kʼai tuˬ yoˬ. 
5Oˇ htaˇ, Daˍviˆ ve awˬ ceuˬ awˬ hkʼaˇ teˇ gʼaˇ jawˇmawˇ te leh, yawˇ lehˬ chaw 
yaˇ teˇ hpaˍ hta‸ ha‸ pehnˇ ve leh hteˇ ve cawˇ ve hkʼaw uˉ peunˍ tuˬ yoˬ. 
Yawˇ lehˬ, hteˇ ve cawˇ ve kanˉ hta‸ tiˉ te tuˬ yoˬ.) 
6Yuˇda‸ chaw hui kʼaw‸ yaw hkʼaw‸ leh kʼoˆ ve, Mawˇbaˆ chaw hui hkʼaˬ ma 
caˆ muiˬ puiˉ ve hta‸ ngaˬ hui gʼa kaˇ taˍ peuˬ. Yawˇ hui nyi ma uiˍ leh, hkʼaˬ 
ma heˍ caˇ puiˉ ve hta‸ htawˇ ngaˬ hui shiˍ taˍ ve yoˬ. Ya‸ hkʼaˇ, yawˇ hui caˆ 
muiˬ ve lehˬ hkʼe leˇ hpeh‸ ve yoˬ, teh‸ kʼoˆ ve yoˬ. 
7Mawˇbaˆ chaw teˇ hpaˍ lehˬ, yawˇ hui gʼa hpuˇ gʼa mawˬ chehˇ ve tu‸ hkanˍ 
haˍ gʼawˇ ve awˬ ceuˬ teˇ hpaˍ hta‸ pa taw gʼa hawˬ tuˬ yoˬ. Kiˇ riˆhaˍrehˆ 
venˇ hkʼaw yawˇ hui gʼa caˇ gʼa dawˬ jaw ve caˇ tuˬ dawˬ tuˬ oˇ ve teˇ hpaˍ 
hta‸ yawˇ hui kʼaw‸ dawˇ nawˇ ve teˇ pawˆ le le, gʼa hawˬ tuˬ yoˬ. Yawˇ hui 
lehˬ dawˇ tui‸ gaˇ tui‸ kuiˬ lo gʼa gaˬ tuˬ yoˬ. 
8Heˍsaˍbonˍ venˇ paˇ lo cawˬ ve ti mi teˇ hpaˍ leh, Siˆbaˍmaˍ venˇ paˇ lo cawˬ 
ve a pehˉ meuˇ hko teˇ hpaˍ luˬ kʼai sheˆ kʼai peuˬ. Oˇ kaˬ lo tawˆ ve a pehˉ 
meuˇ gʼuiˬ lehˬ, mvuhˇmiˬ jawˇmawˇ teˇ hpaˍ hta‸ bvuhˆ gʼuˇ piˇ lawˬ ve yoˬ. 
Ponˬ laˬ htaˇ a pehˉ meuˇ hko oˇ ve teˇ hpaˍ lehˬ, Yaˍzaˍ venˇ hta‸ te leh 
hteunˍ lonˉ cawˬ kuiˬ lo hkʼa gaˬ, awˬ na hpawˇ Suh ve laˇ tsuhˇ gʼuiˬ lo hkʼa 
gaˬ uiˍ kʼai chehˇ ve yoˬ. 
9Yaˍzaˍ venˇ awˬ pon ngaˬ dawˇ haˍ leh hawˬ ve hkʼe, chi beu‸ Siˆbaˍmaˍ ve a 
pehˉ meuˇ cehˬ teˇ hpaˍ awˬ pon htawˇ dawˇ haˍ leh hawˬ chehˇ ve yoˬ. 
Heˍsaˍbonˍ leh Eˇlaˍleˍ venˇ teˇ hpaˍ awˬ pon ngaˬ mehˆ gʼuiˬ ya‸ chehˇ ve yoˬ. 
Awˬ lawn kʼo, oˇ kaˬ lo chehˇ taˍ ve chaw hui hta‸ ha lehˬ piˇ tuˬ ve awˬ shiˍ 
awˬ nu maˇ cawˬ. 
10Hkuiˇ jaˇ da‸ jaˇ ve ti mi teˇ hpaˍ awˬ hkʼaw lo, chaw teˇ gʼaˇ ka‸ ha lehˬ 
chehˇ paˍ maˇ cawˬ. A pehˉ meuˇ hko awˬ hkʼaw lo htawˇ kʼa muiˬ hkawˇ kʼa 
chehˇ ve chaw teˇ gʼaˇ ka‸ maˇ cawˬ. A pehˉ meuˇ gʼuiˬ nyiˉ chehˇ ve chaw teˇ 
gʼaˇ ka‸ maˇ cawˬ. Ha lehˬ ve awˬ ceuˬ mehˉ kʼai peuˬ. 

11Ngaˬ lehˬ, Mawˇbaˆ mvuhˇmiˬ leh Kiˇriˆhaˍrehˆ venˇ awˬ pon dawˇ haˍ leh 
hkʼanˇ chehˇ ve yoˬ. 
12Mawˇbaˆ chaw teˇ hpaˍ lehˬ, hkʼaw hkʼoˆ lo te taˍ ve yawˇ hui ve shaˉ ho‸ teˇ 
hpaˍ hta‸ oˉ kʼoˍ ca pui chehˇ ve heuˬ jaˇ peuˬ. Ya‸ hkʼaˇ, shaˉ ho‸ oˇ ve teˇ 
hpaˍ yawˇ hui hta‸ te‸ chiˉ ga piˇ maˇ gʼa. 
13(Chi lehˬ, Mawˇbaˆ mvuhˇmiˬ hta‸ caˉ da‸ leh teˇ na‸ htaˇ ka‸ Gʼuiˬsha ngaˬ 
hta‸ kʼoˆ laˇ taˍ ve tawˇ teˇ hpaˍ hpeh‸ ve yoˬ. 
14Chi beu‸ Gʼuiˬsha kʼoˆ ve, Laˬ tuˬ ve shehˆ hkʼaw‸ awˬ yanˇ awˬ hkʼaw lo, 
Mawˇbaˆ mvuhˇmiˬ ve hpu shi mawˇ jeˬ hkʼa peu-eˬ mehˉ kʼai tuˬ yoˬ. Yawˇ 
hui chaw maˇ jaˇ ve htawˇ, a ciˉ ceh tiˉ cawˬ taˉ leh gʼaˇ nuˇ kʼai tuˬ yoˬ, teh‸ 
kʼoˆ ve yoˬ.) 

Iˉsaˍyaˆ li‸ 17 

Gʼuiˬsha Daˍmaˍsehˆ leh Iˉsaˍreˍlaˆ hta‸ ciˍ yanˍ tuˬ 

1Chi lehˬ, Daˍmaˍsehˆ venˇ hta‸ caˉ da‸ ve tawˇ teˇ hpaˍ hpeh‸ ve yoˬ. 
Gʼuiˬsha kʼoˆ ve, Daˍmaˍsehˆ venˇ lehˬ, venˇ kʼaw‸ hpeh‸ tuˬ ve maˇ heˆ. Hkʼa 
peu-eˬ luˬ kʼai sheˆ kʼai tuˬ yoˬ. 
2Suˇriˆ venˇ teˇ hpaˍ htawˇ, co co taiˍ taiˍ luˬ kʼai sheˆ kʼai tuˬ yoˬ. Venˇ oˇ ve 
teˇ hpaˍ lehˬ to nuˇ to shaˆ teˇ hpaˍ kʼaˆ caˇ kuiˬ kʼaw‸ hpeh‸ la leh, chaw teˇ 
gʼaˇ ka‸ to nuˇ to shaˆ oˇ ve teˇ hpaˍ hta‸ gʼa‸ kʼoˬ piˇ tuˬ ve maˇ heˆ. 
3Iˉsaˍreˍlaˆ mvuhˇmiˬ leh, Daˍmaˍsehˆ venˇ lehˬ awˬ gʼaˇ nuˇ kʼai tuˬ yoˬ. 
Aˍsuˇriˆ chaw teˇ hpaˍ htawˇ, Iˉsaˍreˍlaˆ chaw hui hkʼe awˬ me‸ awˬ hponˇ luˬ 
kʼai tuˬ yoˬ. Ngaˬ, Gʼuiˬsha chi hkʼe kʼoˆ taˍ peuˬ ve yoˬ, teh‸ kʼoˆ ve yoˬ. 
4Gʼuiˬsha kʼoˆ ve, Iˉsaˍreˍlaˆ chaw hui ve awˬ me‸ awˬ hponˇ luˬ kʼai leh, gʼa 
haˍ gʼa gʼawˇ tuˬ ve awˬ yanˇ gaˬ la chehˇ ve yoˬ. 
5Iˉsaˍreˍlaˆ chaw teˇ hpaˍ lehˬ, caˬ gʼeu‸ caˬ jaw‸ peuˬ ve ti mi hkʼa shuˍ hpeh
‸ la leh, Reˍhpenˍ miˬ tawˬ kuiˬ hkʼa shuˍ yiˬ lehˍ hpeh‸ la tuˬ yoˬ. 
6Iˉsaˍreˍlaˆ chaw a ciˉ ceh tiˉ gʼa te‸ chehˇ taˉ tuˬ yoˬ. Yawˇ hui lehˬ, awˬ shiˍ 
hkʼa peu-eˬ shaˉ baˬ peuˬ leh, teˇ kaˬ teˇ shiˍ ceh naw‸ chehˇ taˉ ve shaˍlonˍ 

cehˬ hkʼa shuˍ hpeh‸ la tuˬ yoˬ. Ngaˬ, Iˉsaˍreˍlaˆ ve Gʼuiˬsha chi hkʼe kʼoˆ taˍ 
peuˬ ve yoˬ, teh‸ kʼoˆ ve yoˬ. 
7Awˬ yanˇ oˇ ve gaˬ la htaˇ, chaw yaˇ teˇ hpaˍ lehˬ yawˇ hui hta‸ te hpanˍ 
shehˍ hpaˇ da‸ kehˬ jaˇ ve Iˉsaˍreˍlaˆ Gʼuiˬsha geh kʼaw‸ hpfuhˆ kʼaw‸ la tuˬ 
yoˬ. 
8Yawˇ hui lehˬ, a shu yawˇ hkʼaˇ yawˇ te taˍ ve shaˉ ho‸ teˇ hpaˍ hta‸ kʼaw‸ 
gʼaˇ va tuˬ ve maˇ heˆ. Aˍshaˆtaˍrehˆ gʼuiˬsha ma hta‸ htawˇ oˉ kʼoˍ kʼaw‸ pui 
tuˬ ve maˇ heˆ. 
9Iˉsaˍreˍlaˆ chaw teˇ hpaˍ gaˬ la ve teˇ yanˇ, hkʼa deh‸ caw ko taˍ ve venˇ teˇ 
hpaˍ lehˬ, Hiˇviˆ chaw leh Aˍmawˇriˆ chaw hui baˬ taˉ ve venˇ hkʼa shuˍ, gawˬ 
cu gawˬ pehˆ hpeh‸ kʼai tuˬ yoˬ. 
10Iˉsaˍreˍlaˆ chaw teˇ hpaˍ-oˬ, nawˬ hui lehˬ yeˬ jaˇ ve haˉ hpawˇ hkʼa shuˍ, 
nawˬ hui hta‸ ha‸ shaˉ leh htaiˍ hkʼaw‸ laˇ chehˇ ve Gʼuiˬsha hta‸ chiˇ baˬ taˉ 
peuˬ. Chi awˬ hkʼoˆ, nawˬ hui lehˬ awˬ nu ve gʼuiˬsha teˇ hpaˍ hta‸ oˉ kʼoˍ pui 
kuiˬ da‸ kehˬ ve hko teˇ hpaˍ te taˍ ve yoˬ. 
11Nawˬ hui lehˬ hko oˇ ve teˇ hpaˍ hta‸ te taˍ leh, oˇ ve teˇ shawˉ tiˉ awˬ 
hkʼaw lo uiˍ la da‸ la leh awˬ veˆ veˆ la ve htawˇ, nawˬ hui awˬ shiˍ hta‸ gʼa 
caˇ tuˬ ve maˇ heˆ. Nawˬ hui gʼa caˇ tuˬ ve awˬ shiˍ lehˬ, kawˆ tuˬ dawˇ haˍ tuˬ 
leh gu na-e maˇ gʼa ve a naˍ teˇ hpaˍ hpeh‸ tuˬ yoˬ. 

Canˇ paˍ teˇ hpaˍ luˬ kʼai sheˆ kʼai tuˬ 

12Awˬ gʼaˇ uiˍ ve chaw ceuˬ teˇ hpaˍ lehˬ, laˇ tsuhˇ gʼuiˬ hkʼaw gʼuiˬ baˇ lonˉ taˆ 
la chehˇ ve hkʼe, awˬ hkawˇ duiˆ-ehˍ te chehˇ ve yoˬ. 
13Yawˇ hui lehˬ, gʼuiˬ baˇ hkʼa shuˍ gʼuiˇ taˆ la chehˇ ve yoˬ. Ya‸ hkʼaˇ, 
Gʼuiˬsha yawˇ hui hta‸ deˇ maˍ piˇ leh, hkʼaw hkʼoˆ lo cawˬ ve je‸ meu-e hkʼa 
shuˍ, mvuhˇ haw aˉ caw law hkʼaw ve chi gʼawˇ hkʼa shuˍ, awˬ hkʼaw‸ nawˉ 
hpawˇ lo hpfuhˆ kʼo‸-e ve yoˬ. 
14Mvuhˇ hpeu‸ htaˇ yawˇ hui kawˆ jaˇ leh, mvuhˇ htiˇ la htaˇ yawˇ hui hkʼa 
peu-eˬ mehˉ kʼai ve yoˬ. Ngaˬ hui ve mvuhˇmiˬ hta‸ ca te luˬ la ve chaw teˇ 
hpaˍ lehˬ, oˇ hkʼe hpeh‸ kʼai tuˬ yoˬ. 

Iˉsaˍyaˆ li‸ 18 

Gʼuiˬsha Ehˉtaˍyawˇpiˆ hta‸ te luˬ tuˬ 

1Ehˉtaˍyawˇpiˆ iˉ kaˆ lawˬ coˇ paˉ hpawˇ lo, toˍ la‸ kʼuˉ awˬ hkawˇ bvuhˬ chehˇ 
ve hta‸ gʼa kaˇ ve mvuhˇmiˬ teˇ peˆ cawˬ ve yoˬ. 
2Mvuhˇmiˬ oˇ ve awˬ hkʼaw lo chehˇ ve awˬ tan te shehˍ hpaˇ teˇ hpaˍ lehˬ, lo 
cehˬ yuˬ te taˍ ve haw lo‸ kʼoˍ hta‸ ciˇ leh Niˍlaˆ iˉ kaˆ lawˬ hkʼaˇ suh ya‸ la 
chehˇ ve yoˬ. Awˬ tan te shehˍ hpaˇ teˇ hpaˍ-oˬ, nawˬ hui ve mvuhˇmiˬ lo haˆ 
kʼo‸-e loˬ. Shu kawˆ jehˇ chehˇ ve nawˬ hui ve mvuhˇ miˬ, leh awˬ gʼaˇ uiˍ ve 
nawˬ hui ve chaw teˇ hpaˍ hta‸ awˬ lawn ca kʼaw‸ kaˇ piˇ-oˆ. 
3Miˬguiˬ hkʼoˆ chehˇ ve chaw teˇ gʼaˇ le le hkʼa deh‸ na taˍ sheˍ. Hkʼaw uˉ tzuh 
hkʼoˆ lo hpeh chiˇ tuˬ ve hto‸ hta‸ hkʼa deh‸ nyi taˍ-o‸. Behˬheh ma meuˆ ve 
awˬ hkawˇ hta‸ htawˇ hkʼa deh‸ law na taˍ-o‸. 
4Gʼuiˬsha ngaˬ hta‸ chi hkʼe kʼoˆ laˇ ve yoˬ. Caˬ gʼeu‸ ve awˬ yanˇ awˬ hkʼaw 
lo, mvuhˇ hpeu‸ htaˇ ce la ve ciˍ gʼuiˬ hkʼa shuˍ leh, mvuhˇ law‸ kʼaw htaˇ 
haw ve awˬ gʼeuˆ hta‸ piˇ laˇ chehˇ ve mvuhˇ nyi hkʼa shuˍ, ngaˬ lehˬ mvuhˇ 
naw ma hkʼoˆ lo ta‸ iˉ gawˬ lehˍ chehˇ leh nyi ya‸ peu laˇ tuˬ yoˬ. 
5A pehˉ meuˇ shiˍ meh la leh maˇ gʼa shaˉ sheˍ gʼuˇ suhˍ, a pehˉ meuˇ kʼaˉ hta‸ 
tawˆ baˬ ve hkʼe, canˇ paˍ teˇ hpaˍ lehˬ Ehˇtaˍyawˇpiˆ chaw hui hta‸ hkʼa sha 
sha-ehˬ te luˬ te sheˆ piˇ tuˬ yoˬ. 
6Yawˇ hui ve ma‸ yaˇ teˇ hpaˍ lehˬ, tiˇ pehˍ ve hta‸ gʼa hkanˍ tuˬ yoˬ. Mvuhˇ 
goˇ htaˇ ngaˆ teˇ hpaˍ lehˬ suh taˍ ve awˬ to oˇ ve teˇ hpaˍ hta‸ caˇ leh, mvuhˇ 
kaˆ htaˇ haiˬ ve to nuˇ to shaˆ teˇ hpaˍ lehˬ, awˬ to oˇ ve teˇ hpaˍ hta‸ caˇ tuˬ 
yoˬ, teh‸ kʼoˆ ve yoˬ. 
7Awˬ gʼaˇ uiˍ leh shu kawˆ jehˇ chehˇ ve chaw chi teˇ ceuˬ lehˬ, Gʼuiˬsha geh la
‸ shawnˍ yuˬ la piˇ tuˬ ve awˬ yanˇ gaˬ la chehˇ ve yoˬ. Yawˇ hui lehˬ, Gʼuiˬsha 
hta‸ oˉ kʼoˍ pui kuiˬ Ziˉonˍ hkʼaw lo hpawnˬ laˬ tuˬ yoˬ. 

Iˉsaˍyaˆ li‸ 19 

Gʼuiˬsha Eˇjiˇtu‸ mvuhˇmiˬ hta‸ ciˍ yanˍ piˇ tuˬ 

1Chi lehˬ, Eˇjiˇtu‸ mvuhˇmiˬ hta‸ caˉ da‸ ve tawˇ teˇ hpaˍ hpeh‸ ve yoˬ. 
Gʼuiˬsha lehˬ moˬ hta‸ ciˇ taˍ leh, Eˇjiˇtu‸ mvuhˇmiˬ lo laˬ chehˇ taˍ ve yoˬ. 
Eˇjiˇtu‸ mvuhˇmiˬ ve shaˉ ho‸ teˇ hpaˍ yawˇ mehˆ gʼuˇ suhˍ lo kawˆ cheˇ chehˇ 
leh, Eˇjiˇtu‸ chaw teˇ hpaˍ htawˇ awˬ gʼaˇ nuˇ kʼai ve yoˬ. 
2Gʼuiˬsha kʼoˆ ve, Eˇjiˇtu‸ mvuhˇmiˬ hkʼaw lo ngaˬ ma‸ hpeh‸ tawˆ la piˇ leh, 
awˬ viˉ awˬ nyi teˇ gʼaˇ leh teˇ gʼaˇ ya‸ da‸ piˇ lawˬ tuˬ yoˬ. Venˇ teˇ venˇ leh 
teˇ venˇ, jawˇmawˇ teˇ gʼaˇ leh teˇ gʼaˇ ya‸ da‸ tuˬ yoˬ. 
3Eˇjiˇtu‸ chaw hui te chehˇ ve kanˉ hkʼaˇ teˇ hpaˍ hta‸ ngaˬ te luˬ leh, yawˇ 
hui hta‸ nyi ma luˬ piˇ lawˬ tuˬ yoˬ. Yawˇ hui hta‸ dawˇ hkʼaˇ pe‸ laˇ tuˬ, 
yawˇ hui shaˉ ho‸ geh maˇ kʼoˆ, mawˉ paˍ geh maˇ kʼoˆ, suh peuˬ ve chaw hui 
geh maˇ kʼoˆ kʼai tuˬ yoˬ. 
4Ngaˬ lehˬ, Eˇjiˇtu‸ chaw teˇ hpaˍ hta‸ haiˬ jaˇ ve jawˇmawˇ teˇ gʼaˇ ve la‸ 
sheh hkʼaw chiˇ a‸ piˇ tuˬ yoˬ, teh‸ Jawˇmawˇ Gʼuiˬsha kʼoˆ ve yoˬ. 
5Niˍlaˆ iˉ kaˆ lawˬ lehˬ, awˬ meu-eˇ awˬ meu-eˇ i kʼai leh fiˍ kʼai tuˬ yoˬ. 
6Iˉ kaˆ gʼuiˬ hkʼaˇ teˇ hpaˍ htawˇ fiˍ kʼai ve pa taw kuiˇ nuˬ jaˇ tuˬ yoˬ. Lo cehˬ 
leh mvuh‸ teˇ hpaˍ htawˇ goˇ kʼai tuˬ yoˬ. 
7Niˍlaˆ iˉ kaˆ gʼuiˬ pfuhˍ paˇ lo ti taˍ ve awˬ shiˍ awˬ nu teˇ hpaˍ htawˇ goˇ kʼai 
leh, mvuhˇ haw meuˆ chiˇ veu tuˬ yoˬ. 
8Niˍlaˆ iˉ kaˆ lawˬ hkʼaw lo ngaˇ ca shehˍ hpaˇ teˇ hpaˍ hkʼanˇ leh gʼa kuˬ hawˬ 
tuˬ yoˬ. Yawˇ hui ve biˉ leh geu‸ teˇ hpaˍ te‸ chiˉ awˬ bon maˇ kʼaw‸ cawˬ. 
9Hpa te chiˇ chehˇ ve chaw hui htawˇ, nyi ma luˬ jaˇ tuˬ yoˬ. 
10Cheuˬ jaˇ ve kanˉ te paˍ teˇ hpaˍ htawˇ dawˇ maˇ tawˆ leh hpeh‸ bawˬ jaˇ tuˬ 
yoˬ. 
11Zawˇnaˆ venˇ hta‸ uˉ peunˍ chehˇ ve awˬ hoˉ awˬ naˬ teˇ hpaˍ lehˬ, chaw luˬ 
paˍ hpeh‸ ve yoˬ. Eˇjiˇtu‸ chaw hui ve cuˇ yiˍ cawˬ pa teˇ hpaˍ lehˬ, maˇ heˆ 
heˆ ve dawˇ hkʼaˇ piˇ chehˇ ve yoˬ. Yawˇ hui lehˬ, aˬ sho-eˬ cuˇ yiˍ cawˬ paˍ 
leh jawˇmawˇ teˇ hpaˍ ve awˬ ceuˬ awˬ hkʼaˇ hpeh‸ ve yoˬ, teh‸ yawˇ hui ve 
jawˇmawˇ hta‸ hkʼaˬ hkʼe te leh kʼoˆ piˇ haˆ ve le. 

12Eˇjiˇtu‸ jawˇmawˇ-oˬ, nawˬ ve cuˇ yiˍ cawˬ shehˍ hpaˇ teˇ hpaˍ hkʼaˬ lo kʼai 
peuˬ le. Jawˇmawˇ Gʼuiˬsha lehˬ, Eˇjiˇtu‸ mvuhˇmiˬ hta‸ hkʼaˬ hkʼe te piˇ tuˬ 
dawˇ nyi chehˇ ve awˬ lawn, yawˇ hui nawˬ hta‸ kʼoˆ maˍ laˇ gʼa tuˬ naˍ maˇ 
shiˍ. 
13Zawˇnaˆ leh Nawˇhpaˆ venˇ hta‸ uˉ peunˍ chehˇ ve awˬ hoˉ awˬ naˬ teˇ hpaˍ 
lehˬ, chaw luˬ paˍ hpeh‸ ve yoˬ. Yawˇ hui lehˬ, mvuhˇmiˬ yaˇ teˇ hpaˍ hta‸ 
hkʼa deh‸ sheh kʼai piˇ cawˇ ve htawˇ, yawˇ hui ya‸ kʼaw sheh ya‸ piˇ chehˇ 
ve yoˬ. 
14Gʼuiˬsha lehˬ, yawˇ hui hta‸ maˇ heˆ heˆ ve dawˇ hkʼaˇ keu piˇ taˍ ve yoˬ. Chi 
hta‸ pa taw, Eˇjiˇtu‸ chaw hui te chehˇ ve kanˉ hkʼa peu-eˬ ya‸ kʼai leh, yawˇ 
hui lehˬ a shu yawˇ hpe‸ baˬ taˍ ve hta‸ naˆ leˆ toˇ chehˇ ve tzuhˬ bvuhˆ paˍ 
hkʼa shuˍ hpeh‸ ve yoˬ. 
15Eˇjiˇtu‸ mvuhˇmiˬ hkʼaw chehˇ taˍ ve paw sha ve chaw haˍ gʼawˇ ve chaw 
maˇ kʼoˆ, chaw mawˇ yaˇ nehˬ maˇ kʼoˆ, mvuhˇmiˬ oˇ ve hta‸ ga piˇ maˇ gʼa. 

Eˇjiˇtu‸ chaw teˇ hpaˍ Gʼuiˬsha hta‸ oˉ kʼoˍ pui tuˬ 

16Eˇjiˇtu‸ chaw teˇ hpaˍ lehˬ, yaˇ miˇ hkʼa shuˍ kawˆ puiˉ jaˇ ve chaw hpeh‸ la 
tuˬ ve awˬ yanˇ gaˬ la chehˇ ve yoˬ. Jawˇmawˇ Gʼuiˬsha lehˬ, yawˇ hui hta‸ ciˍ 
yanˍ piˇ tuˬ la‸ sheh chiˇ taˍ ve hta‸ yawˇ hui gʼa mawˬ ve teˇ yanˇ, yawˇ hui 
kawˆ jaˇ tuˬ yoˬ. 
17Yuˇda‸ chaw teh‸ kʼoˆ ve tawˇ hta‸ gʼa kaˇ ve teˇ pawˆ le le, Eˇjiˇtu‸ chaw 
teˇ hpaˍ lehˬ, Gʼuiˬsha yawˇ hui hta‸ ciˍ yanˍ piˇ tuˬ gu taˍ peuˬ ve hta‸ gʼa 
shiˍ leh kawˆ jaˇ tuˬ yoˬ. 
18Awˬ yanˇ oˇ ve gaˬ la htaˇ, Eˇjiˇtu‸ mvuhˇmiˬ hkʼaw cawˬ ve venˇ lonˉ ngaˇ 
venˇ hkʼaw chehˇ taˍ ve chaw teˇ hpaˍ lehˬ, Heˍbrehˇ hkawˇ hta‸ yehˇ tuˬ yoˬ. 
Yawˇ hui hkanˍ ve teˇ yanˇ, Jawˇmawˇ Gʼuiˬsha ve awˬ meh hta‸ cuˇ leh 
hkanˍ tuˬ yoˬ. Venˇ oˇ ve ngaˇ venˇ awˬ hkʼaw lo, teˇ venˇ hta‸ Mvuhˇ nyi ve 
venˇ, teh‸ shu kʼoˆ tuˬ yoˬ. 



1823 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

19Awˬ yanˇ oˇ ve gaˬ la htaˇ, Eˇjiˇtu‸ mvuhˇmiˬ hkʼaw lo Gʼuiˬsha hta‸ tuˉ tanˇ 
kuiˬ teˇ maˬ te taˍ leh, Eˇjiˇtu‸ chaw hui ve miˬ tcuhˉ lo htawˇ, Gʼuiˬsha hta‸ 
tanˇ taˍ ve haˉ pui hkuiˉ daw teˇ maˬ duˇ ti taˍ tuˬ yoˬ. 
20Awˬ ceuˬ oˇ ve teˇ hpaˍ lehˬ, Eˇjiˇtu‸ mvuhˇmiˬ hkʼaw Jawˇmawˇ Gʼuiˬsha 
chehˇ taˍ ve hta‸ hpeu‸ maˍ tuˬ awˬ heˆ hpeh‸ tuˬ yoˬ. Oˇ kaˬ lo chehˇ taˍ ve 
chaw teˇ hpaˍ lehˬ, fawˉ mehˍ ve hta‸ gʼa hkanˍ ve teˇ yanˇ Gʼuiˬsha hta‸ kuˬ 
ve kʼo, Gʼuiˬsha yawˇ hui hta‸ ponˬ piˇ tuˬ chaw teˇ gʼaˇ hta‸ kʼai tcuh tuˬ yoˬ. 
21Gʼuiˬsha lehˬ yawˇ awˬ to Eˇjiˇtu‸ chaw hui hta‸ maw piˇ tuˬ yoˬ. Yawˇ chi 
hkʼe te ve teˇ yanˇ, yawˇ hui yawˇ hta‸ oˉ kʼoˍ pui leh, yawˇ hta‸ tanˇ tuˬ teˇ 
hpaˍ tanˇ piˇ tuˬ yoˬ. Yawˇ hui yawˇ hta‸ ka ti‸ te leh, Yawˇ hui ka ti‸ te taˍ 
ve hkʼe te tuˬ yoˬ. 
22Gʼuiˬsha lehˬ, Eˇjiˇtu‸ chaw hui hta‸ ciˍ yanˍ piˇ tuˬ yoˬ. Ya‸ hkʼaˇ, Yawˇ 
yawˇ hui hta‸ kʼaw‸ gu na-e piˇ tuˬ yoˬ. Yawˇ hui yawˇ geh kʼaw‸ hpfuhˆ 
kʼaw‸ la leh, yawˇ lehˬ yawˇ hui ve bon lawˬ hkawˇ hta‸ na yuˬ leh yawˇ hui 
hta‸ gu na-e piˇ tuˬ yoˬ. 
23Awˬ yanˇ oˇ ve gaˬ la htaˇ, Eˇjiˇtu‸ leh Aˍsuˇriˆ mvuhˇmiˬ awˬ kaˍ lo ya‸ 
kʼaw lonˉ teˇ maˬ cawˬ la tuˬ yoˬ. Mvuhˇmiˬ oˇ ve nyiˇ peˆ hkʼaw chehˇ ve 
chaw teˇ hpaˍ lehˬ, ya‸ kʼaw lonˉ chi hta‸ te toˇ leh Gʼuiˬsha teˇ gʼaˇ hta‸ ceh 
tiˉ oˉ kʼoˍ pui tuˬ yoˬ. 
24Awˬ yanˇ oˇ ve gaˬ la htaˇ, Iˉsaˍreˍlaˆ mvuhˇmiˬ lehˬ, Eˇjiˇtu‸ leh Aˍsuˇ riˆ 
mvuhˇmiˬ hkʼa shuˍ hpeh‸ la leh, mvuhˇmiˬ lonˉ chi ve shehˆ peˆ lehˬ, awˬ nu 
ve mvuhˇmiˬ teˇ hpaˍ awˬ pon awˬ bon uiˍ ve mvuhˇmiˬ hpeh‸ la tuˬ yoˬ. 
25Oˇ htaˇ Jawˇmawˇ Gʼuiˬsha lehˬ, Ngaˬ ve Eˇjiˇtu‸ chaw, ngaˬ te hpanˍ taˍ ve 
Aˍsuˇriˆ chaw, leh ngaˬ leuˆ yuˬ taˍ ve Iˉsaˍreˍlaˆ chaw teˇ hpaˍ-oˬ, ngaˬ nawˬ 
hui hta‸ awˬ bon na‸ laˇ tuˬ yoˬ, teh‸ yawˇ hui hta‸ kʼoˆ piˇ tuˬ yoˬ. 

Iˉsaˍyaˆ li‸ 20 

Awˬ kʼu nyi te toˇ chehˇ ve tcuh kaˍ paˍ 

1Aˍsuˇriˆ jawˇmawˇ Saˍgonˍ lehˬ, yawˇ ve ma‸ poˍ lonˉ hta‸ tawˇ piˇ leh, yawˇ 
lehˬ Hpiˇliˇtiˆ chaw hui ve Aˍshoˆ venˇ hta‸ ca bawˆ la ve yoˬ. 

2Oˇ hkʼe maˇ hpeh‸ la sheˍ gʼuˇ suhˍ shehˆ hkʼaw‸ hkʼe htaˇ, Gʼuiˬsha Aˍmoˆ 
ve yaˇ Iˉsaˍyaˆ hta‸ yawˇ veu‸ deh taˍ ve meh htuˉ pui hpa leh hkuiˉ nuˆ kʼehˆ 
baˬ tuˬ kʼoˆ piˇ taˍ peuˬ ve yoˬ. Yawˇ lehˬ, Gʼuiˬsha ve tawˇ hta‸ na yuˬ leh, 
awˬ kʼu nyi te toˇ chehˇ ve yoˬ. 
3Aˍshoˆ venˇ hta‸ shu bawˆ yuˬ kʼai peuˬve teˇ yanˇ Gʼuiˬsha kʼoˆ ve, Ngaˬ ve 
awˬ ceˬ paˍ Iˉsaˍyaˆ lehˬ awˬ kʼu nyi te toˇ chehˇ ve shehˆ hkʼaw‸ gaˬ peuˬ. Chi 
ve lehˬ, Eˇjiˇtu‸ leh Ehˇtaˍyawˇpiˆ mvuhˇmiˬ hkʼaw hkʼaˬ hkʼe hpeh‸ la tuˬ ve 
hta‸ hpeu‸ maˍ laˇ chehˇ ve awˬ heˆ hpeh‸ ve yoˬ. 
4Aˍsuˇriˆ jawˇmawˇ lehˬ, mvuhˇmiˬ oˇ ve nyiˇ peˆ awˬ hkʼaw lo, yawˇ hpeh gʼa 
taˍ ve chaw teˇ hpaˍ hta‸ awˬ kʼu nyi te gʼa‸ kʼai tuˬ yoˬ. Eˇjiˇtu‸ chaw, chaw 
mawˇ yaˇ nehˬ hkʼa peu-eˬ awˬ kʼu nyi gʼa te tawˆ kʼai leh, gʼa ya‸ taw tuˬ 
yoˬ. 
5Ehˇtaˍyawˇpiˆ leh Eˇjiˇtu‸ chaw hui hta‸ gʼaˇ va chehˇ ve chaw hkʼa peu-eˬ 
dawˇ law kuiˬ mehˉ kʼai leh nyi ma luˬ jaˇ tuˬ yoˬ. 
6Awˬ yanˇ oˇ ve gaˬ la htaˇ, Hpiˇliˇtiˆ chaw hui ve miˬ tcuhˉ lo chehˇ ve chaw 
teˇ hpaˍ lehˬ, Aˍsuˇriˆ chaw hui ve la‸ sheh hkʼaw lo ngaˬ hui hta‸ ponˬ laˇ tuˬ 
ngaˬ hui gʼaˇ va chehˇ ve chaw teˇ hpaˍ hkʼaˬ hkʼe hpeh‸ kʼai peuˬ ve hta‸ nyi 
sheˍ. Ngaˬ hui hkʼaˬ hkʼe te ponˬ hpeh‸ tuˬ le, teh‸ kʼoˆ tuˬ yoˬ. 

Iˉsaˍyaˆ li‸ 21 

Baˍbuˍlonˍ mvuhˇmiˬ paiˍ ve 

1Chi ve lehˬ, Baˍbuˍlonˍ mvuhˇmiˬ hta‸ caˉ da‸ ve tawˇ teˇ hpaˍ hpeh‸ ve yoˬ. 
Shehˇ de hkʼaw lo mvuhˇ haw aˉ caw law meuˆ laˬ chehˇ ve hkʼe, kawˆ tu‸ 
dawˇ haˍ tuˬ ve awˬ ceuˬ tawˆ la tuˬ yoˬ. 
2Kawˆ tuˬ uiˍ jaˇ ve luˬ ve sheˆ ve awˬ ceuˬ hta‸ awˬ ha hkʼaw lo ngaˬ gʼa 
mawˬ taˍ peuˬ ve yoˬ. Eˇlanˍ chaw teˇ hpaˍ-oˬ, ma‸ ca bawˆ tuˬ tawˆ kʼai-o. 
Meˍdiˆ chaw teˇ hpaˍ oˬ, venˇ teˇ hpaˍ hta‸ caw hoˆ taˍ-o‸. Shu hta‸ fawˉ 
mehˍ piˇ chehˇ ve Baˍbuˍlonˍ chaw hui hta‸ Gʼuiˬsha awˬ leh meuˇ gaˬ la piˇ 
tuˬ yoˬ. 

3Awˬ ha hkʼaw lo ngaˬ gʼa mawˬ ve awˬ ceuˬ oˇ ve teˇ hpaˍ lehˬ, yaˇ paw tuˬ 
naˬ jaˇ chehˇ ve yaˇ miˇ teˇ gʼaˇ hkʼe, ngaˬ ve nyi ma hta‸ kawˆ jaˇ naˬ jaˇ piˇ 
lawˬ ve yoˬ. 
4Ngaˬ ve nyi ma shiˍ diˆ vaiˇ jaˇ leh, ngaˬ lehˬ kawˆ cheˆ chehˇ ve yoˬ. Teˇ haˉ 
mvuhˇ hkʼa htiˇ ngaˬ nawˇ taˍ leh, kawˆcheˇ chehˇ ve yoˬ. 
5Awˬ ha hkʼaw lo, hti caˇ hti dawˬ ve pawehˇ teˇ maˬ hta‸ ngaˬ gʼa mawˬ ve 
yoˬ. Hpui lawˇ paˇ lo hkehˉ chaw teˇ hpaˍ mui caˇ tuˬ, mui hkʼawˇ teˇ hpaˍ 
hkʼa deh‸ teh taˍ ve yoˬ. Yawˇ hui caˇ chehˇ dawˬ chehˇ ve teˇ hkui, Ma‸ poˍ 
teˇ hpaˍ-oˬ, a shu yawˇ ve la‸ caˉ hta‸ gu taˍ-o‸, teh‸ awˬ hkawˇ bvuhˬ tawˆ la 
ve yoˬ. 
6Oˇ htaˇ Gʼuiˬsha ngaˬ hta‸ kʼoˆ laˇ ve, Shaw shehˍ hpaˇ teˇ gʼaˇ hta‸ kuˬ leh, 
hkʼa deh‸ ca shaw nyi tcuh taˍ-o‸. Yawˇ teˇ ceuˬ ceuˬ hta‸ gʼa mawˬ ve kʼo, 
nawˬ hta‸ haˆ haˆ kʼaw‸ hto la tuˬ kʼoˆpiˇ taˍ-o‸. 
7Yawˇ lehˬ, iˉ mvuhˇ ciˇ ve ma‸ yaˇ nyiˇ gʼaˇ teˇ ceh te laˬ chehˇ ve leh, piˉlaˬ 
leh kaˍlaˍoˆ ciˇ laˬ chehˇ ve ma‸ yaˇ teˇ hpaˍ hta‸ gʼa mawˬ ve kʼo, hkʼa deh‸ 
nyi taˍ tuˬ kʼoˆ piˇ-oˆ, teh‸ ngaˬ hta‸ kʼoˆ laˇ ve yoˬ. 
8Hkʼe te leh, ngaˬ shaw shehˍ hpaˇ teˇ gʼaˇ hta‸ ca leh shaw tcuh taˍ ve yoˬ. 
Yawˇ kuˬ leh kʼoˆ ve, Jawˇmawˇ-oˬ, ngaˬ lehˬ mvuhˇ law‸ kʼaw mvuhˇ hpeu‸ 
choˬ kaˬ lo shaw chehˇ taˍ ve yoˬ. 
9Chi beu‸ yawˇ hui gaˬ la peuˬ. Iˉmvuhˇ ciˇ ve ma‸ yaˇ teˇ hpaˍ, nyiˇ gʼaˇ teˇ 
ceh te lo‸ la chehˇ taˍ peuˬ, teh‸ kʼoˆ ve yoˬ. Oˇ ve hkʼaw‸ nawˉ, Baˍbuˍlonˍ 
venˇ paiˍ peuˬ. Yawˇ hui oˉ kʼoˍ pui chehˇ ve shaˉ ho‸ teˇ hpaˍ htawˇ, miˬ chaˇ 
hkʼoˆ lo paiˍ leh luˬ kʼai sheˆ kʼai peuˬ, teh‸ kʼoˆ ve awˬ hkawˇ hta‸ ngaˬ gʼa 
kaˇ ve yoˬ. 
10Ngaˬ ve chaw teˇ hpaˍ-oˬ, nawˬ hui lehˬ caˬ hta‸ jaw‸ ve hkʼe, shu jaw‸ ve 
hta‸ gʼa hkanˍ peuˬ. Ya‸ hkʼaˇ, chi beu‸ Iˉsaˍreˍlaˆ ve Jawˇmawˇ Gʼuiˬsha 
ngaˬ hta‸ kʼoˆ laˇ taˍ ve ha lehˬ tuˬ uiˍ ve tawˇ, ngaˬ nawˬ hui hta‸hto laˇ ve 
yoˬ. 

Eˇdonˍ chaw hui hta‸ yaw hkʼaw‸ piˇ ve tawˇ 

11Chi ve lehˬ, Eˇdonˍ chaw hui hta‸ caˉ da‸ ve tawˇ teˇ hpaˍ hpeh‸ ve yoˬ. 
Eˇdonˍ mvuhˇmiˬ hkʼaw chehˇ ve chaw teˇ gʼaˇ ngaˬ hta‸ kuˬ leh, Shaw shehˍ 
hpaˇ-oˬ, mvuhˇ hpeu‸ ve chi hkʼaˬ htaˆ peuˬ kʼai tuˬ le. Ngaˬ hta‸ a ciˉ hto laˇ-
oˆ, teh‸ ngaˬ hta‸ kʼoˆ laˇ ve yoˬ. 
12Oˇ htaˇ ngaˬ lehˬ, Mvuhˇ htiˇ la paˇ neˇ ve yoˬ. Ya‸ hkʼaˇ, mvuhˇ kʼaw‸ hpeu
‸ la tuˬ sheˍ ve yoˬ. Nawˬ teˇ pawˆ kʼaw‸ na nyi gaˇ sheˍ ve kʼo, kʼaw‸ laˬ leh 
na nyi-o, teh‸ yawˇ hta‸ kʼaw‸ yaw hkʼaw‸ piˇ ve yoˬ. 

Aˍraˆ chaw hui hta‸ kʼoˆ piˇ ve tawˇ 

13Chi ve lehˬ, Aˍraˆ chaw hui hta‸ caˉ da‸ ve tawˇ teˇ hpaˍ hpeh‸ ve yoˬ. Aˍraˆ 
mvuhˇmiˬ teˇ kaˬ peuˬ teˇ kaˬ lo ca hpaw toˇ chehˇ ve Deˍdanˍ chaw hui-oˬ, 
nawˬ hui geh laˬ ve iˉ kaˆ shiˉ ve chaw hui hta‸ iˉ kaˆ taw piˇ-oˆ. 
14Teˍmaˆ mvuhˇmiˬ yaˇ teˇ hpaˍ-oˬ, chaw hpaw hkʼoˇ teˇ hpaˍ hta‸ awˍ caˍ piˇ-
oˆ. 
15Chaw yaˇ teˇ hpaˍ lehˬ, ma‸ hpeh‸ la ve pa taw bawˆ pehˍ chaw pehˍ ve hta
‸ maˇ gʼa hkanˍ tuˬ gʼuiˇ hpaw toˇ chehˇ ve yoˬ. 
16Oˇ ve hkʼaw‸ nawˉ Gʼuiˬsha ngaˬ hta‸ kʼoˆ laˇ ve, Laˬ tuˬ ve awˬ yanˇ teˇ 
hkʼaw‸ awˬ hkʼaw lo, Keˍdaˍ chaw teˇ hpaˍ awˬ pon awˬ leh meuˇ awˬ yanˇ 
gaˬ la tuˬ yoˬ. 
17Keˍdaˍ chaw teˇ hpaˍ lehˬ, hkaˆ bawˆ puiˉ jaˇ ve chaw teˇ hpaˍ hpeh‸ ve yoˬ. 
Ya‸ hkʼaˇ, yawˇ hui a ciˉ ceh tiˉ cawˬ taˉ tuˬ yoˬ. Ngaˬ, Iˉsaˍreˍlaˆ ve 
Jawˇmawˇ Gʼuiˬsha chi hkʼe kʼoˆ taˍ peuˬ ve yoˬ, teh‸ kʼoˆ ve yoˬ. 

Iˉsaˍyaˆ li‸ 22 

Yeˍruˆsaˍlehnˍ hta‸ kʼoˆ piˇ ve tawˇ 

1Chi ve lehˬ, Yeˍruˆsaˍlehnˍ venˇ hta‸ caˉ da‸ ve tawˇ teˇ hpaˍ hpeh‸ ve yoˬ. 
Chi beu‸ aˬ hto‸ ma hpeh‸ la chehˇ ve le. Aˬ hto‸ ma pa taw venˇ yaˇ teˇ hpaˍ 
lehˬ, a shu yawˇ ve yehˬ hkʼoˆ lo pawehˇ te chehˇ ve le. 
2Venˇ hkʼaw lo awˬ hkawˇ duiˆ-ehˍ shaˇ-ehˍ hpeh‸ chehˇ taˍ ve yoˬ. Suh taˍ 
peuˬ ve venˇ yaˇ chi teˇ hpaˍ lehˬ, ma‸ bawˆ ve pa taw suh-e ve ma ˇ heˆ. 

3Nawˬ hui ve awˬ hoˉ awˬ naˬ teˇ hpaˍ lehˬ, teˇ hkʼe ka‸ maˇgʼa bawˆ da sheˍ 
htaˇ ka‸ gʼuiˇ hpaw-e ve pa taw, shu hpeh yuˬ ve hta‸ gʼa hkanˍ ve yoˬ. 
4Gawˬ lehˍ ve awˬ hkʼaw lo ngaˬ teˇ gʼaˇ ceh tiˉ gʼa paˆ hawˬ chehˇ tuˬ, ngaˬ 
geh tawˆ kʼai-o. Ngaˬ ve chaw chi ma ma suh kʼai peuˬ ve pa taw ngaˬ hta‸ taˇ 
ca beˬ la. 
5Awˬ yanˇ chi teˇ yanˇ lehˬ, Yeˍruˆsaˍlehnˍ venˇ awˬ pon kawˆ tuˬ leh nyi ma 
luˬ tuˬ ve awˬ yanˇ hpeh‸ ve yoˬ. Gʼuiˬsha lehˬ, awˬ ceuˬ chi teˇ hpaˍ ngaˬ hui 
awˬ hkʼoˆ lo gaˬ la piˇ taˍ peuˬ. Ngaˬ hui ve lanˇ venˇ teˇ hpaˍ htawˇ paˆ ce 
peuˬ leh, chaw yaˇ teˇ hpaˍ kuˬ ve awˬ hkawˇ hkʼaw hkʼoˆ lo hkʼa gaˬ bvuhˬ 
kʼai chehˇ ve yoˬ. 
6Eˇlanˍ mvuhˇmiˬ ve iˉ mvuhˇ ciˇ ve ma‸ yaˇ teˇ hpaˍ la‸ caˉ pfuhˇ taˍ leh ngaˬ 
hui geh kʼaw‸ hpfuhˆ kʼaw‸ la chehˇ ve yoˬ. Kiˇraˆ mvuhˇmiˬ ve ma‸ yaˇ teˇ 
hpaˍ htawˇ, a shu yawˇ ve la‸ caˉ teˇ hpaˍ hta‸ hkʼa deh‸ gu taˍ peuˬ. 
7Yuˇda‸ mvuhˇmiˬ hkʼaw cawˬ ve hkuiˇ jaˇ da‸ jaˇ ve lawˬ hkʼo‸ teˇ hpaˍ 
hkʼaw, iˉ mvuhˇ lawˬ teˇ hpaˍ hkʼa biˇ chehˇ taˍ leh, iˉ mvuhˇ ciˇ taˍ ve ma‸ 
yaˇ teˇ hpaˍ Yeˍruˆsaˍlehnˍ taˍ meu‸ hpe‸ lo gaˬ la peuˬ. 
8Yuˇda‸ mvuhˇmiˬ ve ta‸ yehˬ hkʼa peu-eˬ htawˇ paˆ kʼai peuˬ. Oˇ hkʼe hpeh‸ 
la ve teˇ yanˇ, nawˬ hui lehˬ la‸ caˉ teh taˍ ve ta‸ yehˬ hkʼaw lo, la‸ caˉ teˇ 
hpaˍ hta‸ ca yuˬ tawˆ ve yoˬ. 
9Yeˍruˆsaˍlehnˍ lanˇ venˇ paˆ-e taˍ ve hta‸ kʼaw‸ gu te tuˬ, nawˬ hui dawˇ 
mawˬ la ve yoˬ. 
10Yeˍruˆsaˍlehnˍ venˇ hkʼaw cawˬ ve yehˬ teˇ hpaˍ hta‸ nawˬ hui gʼaw nyi leh, 
teˇ hpaˍ hpaˍ hta‸ dawˆ paˆ peuˬ hkʼaw‸ nawˉ, lanˇ venˇ hta‸ kʼaw‸ gu kawˍ 
ve yoˬ. 
11Venˇ awˬ hkʼaw lo iˉ kaˆ hta‸ nawˬ hui ha‸ shaˉ taˍ gʼa tuˬ, iˉ kaˆ nanˬ bawˍ 
teˇ hpaˍ hta‸ nawˬ hui hkʼa deh‸ kʼaw‸ gu duˇ taˍ ve yoˬ. Ya‸ hkʼaˇ, nawˬ hui 
Gʼuiˬsha hta‸ maˇ ca. Gʼuiˬsha lehˬ chi hkʼe te tuˬ ponˬ laˬ htaˇ ka‸ dawˇ nyi 
taˍ peuˬ ve yoˬ. 

12Oˇ htaˇ ka‸ Jawˇmawˇ Gʼuiˬsha lehˬ, nawˬ hui kuˬ hawˬ paˆ hawˬ leh, a shu 
yawˇ ve uˉ hkeh mvuh hta‸ chiˇ baˬ tuˬ maˇ kʼoˆ, meh htuˉ pui hpa hta‸ veu‸ 
deh tuˬ maˇ kʼoˆ, nawˬ hui hta‸ kʼoˆ laˇ chehˇ ve yoˬ. 
13Ya‸ hkʼaˇ, nawˬ hui gʼuiˬ yawˬ leh pawehˇ tiˉ te chehˇ ve yoˬ. Nawˬ hui lehˬ 
nuˇ leh yawˬ teˇ hpaˍ hta‸ tiˇ caˇ leh, a pehˉ meuˇ gʼuiˬ dawˬ chehˇ ve yoˬ. 
Ngaˬ hui caˇ cawˇ dawˬ cawˇ ve yoˬ. Shawˉ pawˍ kʼo ngaˬ hui gʼa suh tuˬ yoˬ, 
teh‸ nawˬ hui kʼoˆ chehˇ ve yoˬ. 
14Jawˇmawˇ Gʼuiˬsha yawˇ awˬ to ngaˬ hta‸ tawˇ yaw laˇ leh kʼoˆ ve, Yawˇ hui 
a sha‸ te‸ chehˇ ve teˇ co-e, yawˇ hui te chehˇ ve venˇbaˆ chi hta‸ ngaˬ ponˬ 
piˇ tuˬ ve maˇ heˆ. Ngaˬ, Jawˇmawˇ Gʼuiˬsha chi hkʼe kʼoˆ taˍ peuˬ ve yoˬ, teh‸ 
kʼoˆ ve yoˬ. 

Sheˍbaˍnaˍ hta‸ shaˍ ti‸ piˇ ve 

15Jawˇmawˇ Gʼuiˬsha lehˬ, jawˇmawˇ ve yehˬ hta‸ ha‸ shaˉ shehˍ hpaˇ 
Sheˍbaˍnaˍ hta‸ chi hkʼe ca kʼoˆpiˇ tcuh laˇ ve yoˬ. 
16Nawˬ awˬ to hta‸ nawˬ hkʼaˬ hkʼe ve chaw hpeh‸ ve teh‸ dawˇ chehˇ ve le. 
Haˉ hpawˇ hkʼoˆ lo nawˬ awˬ pon tuˍ hpfuh teˇ maˬ ca htawˆ chehˇ ve chi, 
nawˬ a shu geh a hkaw-anˬ gʼa taˍ ve le. 
17Nawˬ lehˬ, chaw uiˍ teˇ gʼaˇ hkʼe hpeh‸ ve yoˬ. Ya‸ hkʼaˇ, Gʼuiˬsha nawˬ hta‸ 
gʼawˆ baˬ laˇ tuˬ yoˬ. 
18Yawˇ nawˬ hta‸ bawˉ shiˍ teˇ maˬ hkʼe shawˍ leh, chi a‸ kehˉ uiˍ ve 
mvuhˇmiˬ lo baˬ peu tuˬ yoˬ. Nawˬ lehˬ oˇ kaˬ lo chi beu‸ nawˬ caˆ muiˬ chehˇ 
ve iˉ mvuhˇ lawˬ teˇ hpaˍ awˬ paˇ lo gʼa suh-e tuˬ yoˬ. Nawˬ lehˬ nawˬ ve awˬ 
shehˍ hpaˇ ve yehˬ kʼa hta‸ awˬ me‸ awˬ hponˇ luˬ kʼai tuˬ te piˇ chehˇ ve yoˬ. 
19Gʼuiˬsha lehˬ nawˬ ve aˉ yaˇ hta‸ yuˬ baˬ leh, nawˬ hta‸ hawˉ yehˬ hkʼaw gʼa
‸ kʼoˬ laˇ tuˬ yoˬ, teh‸ kʼoˆ ve yoˬ. 
20Gʼuiˬsha Sheˍbaˍnaˍ hta‸ kʼaw‸ kʼoˆ piˇ ve, Oˇ hkʼe hpeh‸ la ve teˇ yanˇ ngaˬ 
lehˬ Hiˇlaˍhkiˆ ve yaˇ, ngaˬ ve awˬ ceˬ paˍ Eˇlaˍkenˍ hta‸ kuˬ yuˬ tuˬ yoˬ. 

21Ngaˬ yawˇ hta‸ nawˬ ve veu‸ kʼaˇ feuˉ piˇ leh, nawˬ ve aˉ yaˇ yawˇ hta‸ 
kʼaw‸ chiˇ a‸ piˇ tuˬ yoˬ. Yawˇ lehˬ Yeˍruˆsaˍlehnˍ leh Yuˇda‸ awˬ pa hkʼe 
hpeh‸ la tuˬ yoˬ. 
22Ngaˬ yawˇ hta‸ kanˇ paˆ piˇ leh, yawˇ lehˬ jawˇmawˇ awˬ hawˉ ve kanˉ te 
shehˍ hpaˇ hpeh‸ la tuˬ yoˬ. Yawˇ lehˬ hawˉ yehˬ ve shawˇ hkʼa peu-eˬ hta‸ 
yuˬ taˍ tuˬ yoˬ. Yawˇ yehˬ miˉ hpaw ve teˇ yanˇ, chaw teˇ gʼaˇ ka‸ hoˆ gʼa tuˬ 
ve maˇ heˆ. Yawˇ yehˬ miˉ hoˆ ve teˇ yanˇ, chaw teˇ gʼaˇ ka‸ hpaw gʼa tuˬ ve 
maˇ heˆ. 
23Ngaˬ lehˬ yawˇ hta‸ juˇ teˇ maˬ hkʼa shuˍ yeˬ la piˇ leh, yawˇ lehˬ yawˇ ve 
yehˬ yaˇ kʼa yaˇ teˇ hpaˍ ve awˬ me‸ awˬ hponˇ hpeh‸ la tuˬ yoˬ. 
24Ya‸ hkʼaˇ, yawˇ ve awˬ viˉ awˬ nyi awˬ ceuˬ awˬ hkʼaˇ teˇ hpaˍ lehˬ, yawˇ 
awˬ pon hawˇ jaˇ ve awˬ vuiˬ hkʼe hpeh‸ la tuˬ yoˬ. Mu‸ hkʼu leh hkehˇ teˇ 
hpaˍ sho cuˇ hta‸ kʼuˉ taˍ ve hkʼe, yawˇ hui yawˇ hta‸ ga hpoˆ kʼuˉ taˍ tuˬ yoˬ. 
25Oˇ hkʼe hpeh‸ la ve teˇ yanˇ, dawˆ keu taˍ ve juˇ oˇ ve kʼehˆ ce tuˬ yoˬ. Kʼuˉ 
taˍ ve awˬ ceuˬ hkʼa peu-eˬ htawˇ ce kʼai tuˬ yoˬ, teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 23 

Gʼuiˬsha Tuˇruˆ leh Siˉdonˍ hta‸ ciˍ yanˍ tuˬ 

1Chi ve lehˬ, Tuˇruˆ venˇ hta‸ caˉ da‸ ve tawˇ teˇ hpaˍ hpeh‸ ve yoˬ. Nawˬ hui 
haw lo‸ kʼoˍ hkʼaw chehˇ taˍ ve chaw teˇ hpaˍ-oˬ, dawˇ haˍ ve awˬ hkʼaw lo 
hkʼanˇ chehˇ-oˆ. Nawˬ hui ve Tuˇruˆ venˇ lehˬ luˬ kʼai peuˬ. Yehˬ teˇ hpaˍ leh, 
haw lo‸ kʼoˍ jehˇ kuiˬ teˇ hpaˍ htawˇ luˬ kʼai peuˬ. Nawˬ hui Kuˇpaˍruˆ conˇ lo 
kʼaw‸ la chehˇ htaˇ, awˬ lawn chi teˇ hpaˍ hta‸ nawˬ hui gʼa kaˇ taˍ peuˬ ve 
yoˬ. 
2Siˉdonˍ venˇ hkʼaw chehˇ taˍ ve tanˇ kaˬ paˍ teˇ hpaˍ-oˬ, kuˬ hawˬ chehˇ-oˆ. 
3Nawˬ hui lehˬ awˬ nu ve chaw ceuˬ teˇ hpaˍ hta‸ tanˇ kaˬ te da‸ chehˇ leh 
Eˇjiˇtu‸ mvuhˇmiˬ hkʼaw tawˆ ve caˬ shiˍ hta‸ ca vuiˬ hawˇ tcuh chehˇ ve yoˬ. 
4Siˉdonˍ venˇ-oˬ, nawˬ ve awˬ me‸ awˬ hponˇ luˬ kʼai peuˬ. Uiˍ jaˇ ve laˇ tsuhˇ 
gʼuiˬ lehˬ, Ngaˬ yaˇ teˇ gʼaˇ ka‸ maˇ cawˬ jaw. Yaˇ paˍ yaˇ miˇ teˇ gʼaˇ hta‸ ka‸ 
ngaˬ maˇ hu jaw, teh‸ kʼoˆ leh nawˬ hta‸ chiˇ baˬ peuˬ. 

5Tuˇruˆ venˇ luˬ kʼai peuˬ ve awˬ lawn hta‸ Eˇjiˇtu‸ chaw teˇ hpaˍ gʼa kaˇ ve 
teˇ yanˇ, yawˇ hui nyi ma luˬ jaˇ tuˬ yoˬ. 
6Tuˇruˆ venˇ yaˇ teˇ hpaˍ-oˬ, dawˇ haˍ gaˇ haˍ ve awˬ hkʼaw lo Saˍpenˍ 
mvuhˇmiˬ lo hpaw-e loˬ. 
7Venˇ chi ve lehˬ, aˬ sho-eˬ htaˇ hkʼe ha lehˬ tuˬ uiˍ ve venˇ kʼaw‸ hpeh‸ la gʼa 
tuˬ sheˍ ve laˇ. Venˇ chi ve lehˬ, chaw hta‸ hpehˇ leh mvuhˇmiˬ awˬ suhˉ kʼaw
‸ ca gʼa tuˬ ve laˇ. 
8Awˬ me‸ awˬ hponˇ uiˍ jaˇ leh shu taˍ uiˍ chehˇ ve Tuˇruˆ venˇ yaˇ chi teˇ 
hpaˍ hta‸ te luˬ te sheˆ piˇ tuˬ, awˬ hkʼaˇ gu chehˇ ve a shu le. 
9Jawˇmawˇ Gʼuiˬsha hpeh‸ ve yoˬ. Awˬ me‸ awˬ hponˇ cawˬ ve chaw hui hta‸ 
nyiˉ ya‸ leh, caˆ muiˬ puiˉ jaˇ ve chaw hui hta‸ te luˬ piˇ tuˬ, yawˇ awˬ hkʼaˇ 
gu chehˇ ve yoˬ. 
10Saˍpenˍ mvuhˇmiˬ hkʼaw ca chehˇ taˍ ve chaw hui-oˬ, heh ca kʼawˇ-e loˬ. 
Nawˬ hui hta‸ ha‸ shaˉ laˇ shehˍ hpaˇ teˇ gʼaˇ ka‸ maˇ cawˬ. 
11Gʼuiˬsha lehˬ laˇ tsuhˇ gʼuiˬ hkʼoˆ lo la‸ sheh che peu taˍ leh, mvuhˇmiˬ teˇ 
hpaˍ hta‸ te luˬ chehˇ ve yoˬ. Yawˇ lehˬ, tanˇ kaˬ hkʼa te caˇ chehˇ ve venˇ teˇ 
hpaˍ hta‸ te luˬ piˇ tuˬ tawˇ piˇ taˍ peuˬ. 
12Siˉdonˍ venˇ-oˬ, nawˬ ve ha lehˬ tuˬ teˇ hpaˍ mehˉ kʼai peuˬ. Nawˬ ve chaw 
teˇ hpaˍ lehˬ fawˉ mehˍ ve hta‸ gʼa hkanˍ leh, yawˇ hui Kuˇpaˍruˆ conˇ lo gʼuiˇ 
hpaw-e ve htawˇ, gʼa ponˬ tuˬ ve maˇ heˆ. 
13(Tuˇruˆ venˇ hta‸ haiˬ ve to nuˇ to shaˆ teˇ hpaˍ ve chehˇ kuiˬ hpeh‸ la piˇ ve 
lehˬ, Aˍsuˇriˆ chaw maˇ heˆ. Baˍbuˍlonˍ chaw teˇ hpaˍ hpeh‸ ve yoˬ. 
Baˍbuˍlonˍ chaw teˇ hpaˍ lehˬ, Tuˇruˆ venˇ hta‸ caw hoˆ taˍ leh te luˬ te sheˆ 
piˇ ve yoˬ.) 
14Haw lo‸ kʼoˍ hkʼaw chehˇ taˍ ve chaw teˇ hpaˍ-oˬ, dawˇ haˍ leh hawˬ chehˇ-
oˆ. Nawˬ hui gʼaˇ va chehˇ ve venˇ lehˬ luˬ kʼai peuˬ. 
15Tuˇruˆ venˇ hta‸ suhˍ chi hkʼaw‸ hkʼa gaˬ shu leunˇ baˬ taˍ tuˬ ve awˬ yanˇ 
gaˬ la chehˇ ve yoˬ. Awˬ hkʼaw‸ awˬ yanˇ oˇ ve teˇ hpaˍ peuˬ kʼai hkʼaw‸ 

nawˉ, Tuˇruˆ venˇ lehˬ kʼa muiˬ hkawˇ awˬ hkʼaw lo cawˬ ve meh maˬ lanˉ teˇ 
gʼaˇ hkʼa shuˍ hpeh‸ la tuˬ yoˬ. 
16Shu leunˇ kʼai taˍ peuˬ ve meh maˬ lanˉ-oˬ, nawˬ ve tinˍ hta‸ yuˬ leh venˇ 
hkʼaw kʼai-o. Nawˬ hta‸ ha‸ ve chaw teˇ hpaˍ nawˬ geh kʼaw‸ la tuˬ, nawˬ ve 
tinˍ hta‸ hteˆ leh kʼa muiˬ hkawˇ kʼa-o. 
17Suhˍ chi hkʼaw‸ awˬ yanˇ oˇ ve peuˬ kʼai htaˇ, Gʼuiˬsha lehˬ Tuˇruˆ venˇ hta‸ 
aˬ sho-eˬ htaˇ hkʼe kʼaw‸ hpeh‸ la piˇ leh, venˇ oˇ ve lehˬ awˬ nu ve mvuhˇmiˬ 
teˇ hpaˍ hta‸ tanˇ kaˬ kʼaw‸ te da‸ tuˬ yoˬ. 
18Yawˇ tanˇ kaˬ te leh gʼa ve hpu teˇ hpaˍ Gʼuiˬsha hta‸ tanˇ piˇ tuˬ yoˬ. Hpu oˇ 
ve teˇ hpaˍ hta‸ yawˇ awˬ to pon ha‸ shaˉ taˍ tuˬ ve maˇ heˆ. Gʼuiˬsha hta‸ oˉ 
kʼoˍ pui chehˇ ve chaw teˇ hpaˍ lehˬ, hpu oˇ ve hta‸ yuˬ leh, yawˇ hui loˍ ve 
veu‸ tuˬ kʼaˇ tuˬ leh caˇ tuˬ dawˬ tuˬ teˇ hpaˍ vuiˬ tuˬ yoˬ. 

Iˉsaˍyaˆ li‸ 24 

Gʼuiˬsha miˬguiˬ hta‸ ciˍ yanˍ tuˬ 

1Gʼuiˬsha lehˬ miˬguiˬ hta‸ te luˬ te sheˆ leh, gawˬ cu gawˬ pehˆ ve chehˇ kuiˬ 
hpeh‸ la piˇ tuˬ yoˬ. Yawˇ lehˬ miˬguiˬ hta‸ yuˬ hpfuhˆ piˇ leh, miˬguiˬ yaˇ teˇ 
hpaˍ hta‸ hpaˆ da‸ kʼai piˇ tuˬ yoˬ. 
2Chi hkʼe te laˇ ve hta‸ chaw hkʼa peu-eˬ gʼa hkanˍ tuˬ yoˬ. Paw hkuˇ leh 
chaw yaˇ teˇ hpaˍ maˇ kʼoˆ, awˬ ceˬ leh awˬ shehˍ hpaˇ teˇ hpaˍ maˇ kʼoˆ, paw 
sha ve chaw leh haˍ gʼawˇ ve chaw maˇ kʼoˆ, hkʼa peu-eˬ hkʼa shuˍ gʼa hkanˍ 
tuˬ yoˬ. 
3Miˬguiˬ chi ve luˬ kʼai sheˆkʼai tuˬ yoˬ. Gʼuiˬsha chi hkʼe kʼoˆ taˍ peuˬ leh, awˬ 
tehˬ awˬ na hpeh‸ la tuˬ yoˬ. 
4Miˬguiˬ chi goˇ kʼai leh chaw yaˇ teˇ hpaˍ gʼaˇ nuˇ kʼai tuˬ yoˬ. Miˬguiˬ leh 
mvuhˇ naw ma hkʼa peu-eˬ kuiˇ kʼai tuˬ yoˬ. 
5Co co taiˍ taiˍ yeˬ chehˇ tuˬ, yawˇ te piˇ taˍ ve awˬliˇtawˇhkawˇ te hpaˍ hta‸ 
chaw yaˇ te luˬ leh, miˬguiˬ chi hta‸ cha‸ chiˆ kʼai piˇ lawˬ ve yoˬ. 

6Chi hta‸ pa taw, Gʼuiˬsha lehˬ miˬguiˬ chi hta‸ luˬ kʼai piˇ tuˬ hkeu piˇ taˍ ve 
yoˬ. Hkʼe te leh miˬguiˬ yaˇ teˇ hpaˍ lehˬ, yawˇ hui te taˍ ve hkʼe gʼa hkanˍ 
chehˇ ve yoˬ. Chaw yaˇ shaˬ te shaˬ i kʼai leh a ciˉ ceh tiˉ cawˬ taˉ tuˬ yoˬ. 
7A pehˉ meuˇ te teˇ hpaˍ goˇ kʼai lehˬ, a pehˉ meuˇ gʼuiˬ htawˇ i la ve yoˬ. Ponˬ 
laˬ htaˇ ha lehˬ chehˇ ve chaw teˇ hpaˍ chi beu‸ gʼa dawˇ haˍ chehˇ ve yoˬ. 
8Yawˇ hui ha lehˬ ha kʼa tinˍ hteˆ leh cehnˬ dawˆ chehˇ ve awˬ hkawˇ, chi beu‸ 
mehˉ kʼai peuˬ. 
9A pehˉ meuˇ gʼuiˬ dawˬ leh ha lehˬ ha kʼa kʼa muiˬ hkawˇ kʼa chehˇ ve maˇ 
kʼaw‸ cawˬ. Chaw teˇ gʼaˇ ka‸ a pehˉ meuˇ gʼuiˬ hta‸ maˇ kʼaw‸ dawˬ gaˇ-o. 
10Venˇ teˇ hpaˍ awˬ hkʼaw lo htawˇ, sho‸ sha‸ ve awˬ ceuˬ hkʼa biˇ tawˆ la 
chehˇ ve yoˬ. Chaw maˇ gʼa lo‸ la tuˬ yehˬ teˇ maˬ le le a shu yawˇ ve yehˬ miˉ 
hta‸ hkʼa deh‸ hoˆ taˍ ve yoˬ. 
11Chaw yaˇ teˇ hpaˍ lehˬ, ya‸ kʼaw hkʼoˆ lo huˉ taˍ leh tzuhˬ gʼa dawˬ tuˬ kuˬ 
chehˇ ve yoˬ. Ha lehˬ tuˬ ve awˬ ceuˬ co co taiˍ taiˍ mehˉ kʼai peuˬ. Awˬ ceuˬ 
oˇ ve teˇ hpaˍ hta‸ miˬguiˬ chi awˬ hkʼoˆ lo yuˬ baˬ peuˬ. 
12Venˇ teˇ hpaˍ lehˬ luˬ kʼai sheˆ kʼai chehˇ leh, venˇ taˍ meu‸ hpe‸ teˇ hpaˍ 
htawˇ paˆ kʼai peuˬ. 
13Miˬguiˬ chi hkʼa peu-eˬ awˬ hkʼoˆ lo chi hkʼe hpeh‸ la tuˬ yoˬ. Awˬ yanˇ oˇ ve 
lehˬ, shaˍlonˍ leh a pehˉ meuˇ shiˍ awˬ leh meuˇ teˇ pawˆ shaˉ yuˬ ve awˬ yanˇ 
hkʼe hpeh‸ tuˬ yoˬ. 
14Te‸ chehˇ taˍ ve chaw teˇ hpaˍ lehˬ, ha lehˬ leh kʼa muiˬ hkawˇ gʼa kʼa tuˬ 
yoˬ. Mvuhˇ nyi kʼehˬ hpawˇ lo chehˇ ve chaw teˇ hpaˍ lehˬ, Gʼuiˬsha hkʼaˬ ma 
uiˍ jaˇ ve awˬ lawn hta‸ kʼoˆ leh, 
15mvuhˇ nyi tawˆ hpawˇ lo chehˇ ve chaw hui lehˬ, yawˇ hta‸ chiˇ mvuh tuˬ 
yoˬ. Laˇ tsuhˇ gʼuiˬ pfuhˍ lo chehˇ ve chaw teˇ hpaˍ htawˇ, Iˉsaˍreˍlaˆ ve 
Jawˇmawˇ Gʼuiˬsha hta‸ chiˇ mvuh tuˬ yoˬ. 
16Vuiˇ jaˇ kuiˬ lo chehˇ ve chaw teˇ hpaˍ htawˇ, hteˇ ve cawˇ ve Iˉsaˍreˍlaˆ 
mvuhˇmiˬ hta‸ kʼa muiˬ chiˇ mvuh chehˇ ve awˬ hkawˇ hta‸ ngaˬ hui gʼa kaˇ 



1833 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

tuˬ yoˬ. Ya‸ hkʼaˇ, ngaˬ awˬ pon dawˇ law kuiˬ maˇ cawˬ. Shu hta‸ heˍ caˇ 
chehˇ ve chaw teˇ hpaˍ gʼaˇ hte‸ heˍ caˇ leh, shaˬ te shaˬ haiˬ la chehˇ ve yoˬ. 
17Miˬguiˬ yaˇ teˇ hpaˍ-oˬ, nawˬ hui mehˆ gʼuˇ suhˍ lo kawˆ tuˬ dawˇ haˍ tuˬ awˬ 
ceuˬ, miˬ kʼoˍ leh va teˇ hpaˍ cawˬ taˍ ve yoˬ. 
18Kawˆ tuˬ dawˇ haˍ tuˬ hta‸ gʼa ponˬ tuˬ gʼuiˇ hpaw-e chehˇ ve chaw lehˬ, miˬ 
kʼoˍ naˆ kʼa tuˬ yoˬ. Miˬ kʼoˍ maˇ gʼa kʼa tuˬ gʼuiˇ hpaw-e chehˇ ve chaw lehˬ, 
va htaw taˍ ve hta‸ yaw tuˬ yoˬ. Mvuhˇ naw ma lo mvuhˇ yeˬ maˇ maˇ ya‸ la 
leh miˬguiˬ chi ve hiˆ hiˆ naˇ naˇ hpeh‸ la tuˬ yoˬ. 
19Miˬguiˬ chi ve pe‸ hkoˇ kʼai tuˬ yoˬ. 
20Miˬguiˬ chi ve tzuhˬ bvuhˆ paˍ hkʼa shuˍ tuˉ li paˍ li kʼai leh, mvuhˇ haw 
htinˍ hehnˇ jaˇ ve aˉ po kʼo hkʼa shuˍ hiˆ hiˆ naˇ naˇ hpeh‸ kʼai tuˬ yoˬ. Miˬguiˬ 
chi lehˬ venˇbaˆ hta‸ pa taw awˬ vuiˬ hawˇ jaˇ la leh, paiˍ la paˇ neˇ ve yoˬ. 
Miˬguiˬ chi ve paiˍ ve kʼo, kʼaw‸ tu la gaˬ tuˬ ve maˇ heˆ. 
21Gʼuiˬsha lehˬ mvuhˇ hpe lo uˉ peunˍ chehˇ ve kanˇ paˆ cawˬ shehˍ hpaˇ teˇ 
hpaˍ hta‸ maˇ kʼoˆ, miˬguiˬ hta‸ uˉ peunˍ chehˇ ve jawˇmawˇ teˇ hpaˍ hta‸ 
maˇ kʼoˆ, ciˍ yanˍ piˇ tuˬ ve awˬ yanˇ gaˬ la chehˇ ve yoˬ. 
22Yawˇ lehˬ jawˇmawˇ teˇ hpaˍ hta‸ ma‸ bawˆ kuiˬ lo hpeh gʼa taˍ ve chaw hui 
hkʼa shuˍ, miˬ kʼoˍ hkʼaw yuˬ keu piˇ tuˬ yoˬ. Yawˇ hui hta‸ ciˍ yanˍ piˇ tuˬ ve 
awˬ yanˇ gaˬ la htaˇ hkʼa gaˬ, yawˇ hui hta‸ htawnˍ hkʼaw lo haw taˍ tuˬ yoˬ. 
23Ha pa naˆ ho‸ kʼai leh, mvuhˇ nyi htawˇ awˬ gʼeuˆ kʼaw‸ ba tuˬ ve maˇ heˆ. 
Gʼuiˬsha lehˬ jawˇmawˇ lonˉ hpeh‸ la tuˬ yoˬ. Yawˇ lehˬ Yeˍruˆsaˍlehnˍ venˇ 
hkʼaw cawˬ ve Ziˉonˍ hkʼaw hkʼoˆ lo chehˇ taˍ leh uˉ peunˍ tuˬ yoˬ. Miˬguiˬ 
yaˇ hui ve awˬ hoˉ awˬ naˬ teˇ hpaˍ lehˬ, yawˇ ve awˬ me‸ awˬ hponˇ hta‸ gʼa 
mawˬ tuˬ yoˬˬ 

Iˉsaˍyaˆ li‸ 25 

Chiˇ mvuh ve kʼa muiˬ hkawˇ 

1Jawˇmawˇ Gʼuiˬsha-oˬ, nawˬ lehˬ ngaˬ ve Gʼuiˬsha hpeh‸ ve yoˬ. Ngaˬ nawˬ 
hta‸ taˍ uiˍ taˍ mvuh leh, nawˬ ve awˬ meh hta‸ chiˇ mvuh tuˬ yoˬ. Nawˬ lehˬ, 

anˇ tuˬ uiˍ ve kanˉ teˇ hpaˍ hta‸ te laˇ taˍ peuˬ. Aˬ sho-eˬ nawˬ te tuˬ dawˇ cheˆ 
taˍ ve kanˉ hkʼa peu-eˬ hta‸ nawˬ te biˇ taˍ peuˬ. 
2Nawˬ lehˬ venˇ teˇ hpaˍ hta‸ te luˬ te sheˆ piˇ leh, yawˇ hui ve ta‸ yehˬ teˇ 
hpaˍ hta‸ htawˇ te luˬ te sheˆ piˇ taˍ peuˬ. Ngaˬ hui ve canˇ paˍ teˇ hpaˍ te taˍ 
ve hawˉ yehˬ teˇ hpaˍ, co co taiˍ taiˍ mehˉ kʼai peuˬ. 
3Awˬ gʼaˇ uiˍ jaˇ ve chaw ceuˬ teˇ hpaˍ nawˬ hta‸ chiˇ mvuh leh, haiˬ jaˇ ve 
chaw ceuˬ teˇ hpaˍ htawˇ nawˬ hta‸ kawˆ jehˇ chehˇ tuˬ yoˬ. 
4Haˍ gʼawˇ leh dawˇ tui‸ gaˇ tui‸ ve chaw teˇ hpaˍ nawˬ geh lo hpaw kʼaw‸ la 
leh, yawˇ hui gawˬ lehˍ gʼa chehˇ ve yoˬ. Mvuhˇ haw mvuhˇ yeˬ lonˉ laˬ ve awˬ 
yanˇ leh, mvuhˇ cha chiˆ jaˇ ve awˬ yanˇ htaˇ nawˬ yawˇ hui hta‸ ha‸ shaˉ piˇ 
taˍ ve yoˬ. 
5Haiˬ ve chaw teˇ hpaˍ lehˬ mvuhˇ haw mvuhˇ yeˬ lonˉ hkʼa shuˍ ca bawˆ la 
chehˇ leh, yawˇ hui lehˬ mvuhˇmiˬ hta‸ goˇ choˆ kʼai piˇ lawˬ ve mvuhˇ goˇ 
yanˇ hkʼa shuˍ hpeh‸ ve yoˬ. Ya‸ hkʼaˇ, jawˇmawˇ nawˬ lehˬ ngaˬ hui ve canˇ 
paˍ teˇ hpaˍ hta‸ ta‸ iˉ chehˇ tcuh piˇ leh, moˬ lehˬ haw jaˇ ve awˬ nyi hta‸ 
gawˬ kʼai piˇ ve hkʼe, haiˬ ve chaw hui kuˬ hkawˇ hta‸ gawˬ kʼai piˇ ve yoˬ. 

Gʼuiˬsha hti caˇ hti dawˬ ve pawehˇ gu ve 

6Gʼuiˬsha lehˬ da‸ jaˇ ve caˇ tuˬ leh da‸ jaˇ ve a pehˉ meuˇ gʼuiˬ hta‸ yuˬ leh, 
miˬguiˬ yaˇ hkʼa peu-eˬ awˬ pon Ziˉonˍ hkʼaw hkʼoˆ lo hti caˇ hti dawˬ ve 
pawehˇ teˇ maˬ gu tuˬ yoˬ. 
7Yawˇ lehˬ oˇ kaˬ lo miˬguiˬ yaˇ hui ve dawˇ haˍ tuˬ hkʼa peu-eˬ hta‸ yuˬ baˬ 
piˇ tuˬ yoˬ. 
8Gʼuiˬsha lehˬ suh ve teˇ ceuˬ hta‸ co co taiˍ taiˍ te luˬ te sheˆ piˇ tuˬ yoˬ. Yawˇ 
lehˬ chaw yaˇ teˇ gʼaˇ le le ve mehˆ gʼuiˬ hta‸ shiˆ baˬ piˇ leh, yawˇ ve chaw 
teˇ hpaˍ gʼa hkanˍ chehˇ ve awˬ ceuˬ hkʼa peu-eˬ hta‸ yuˬ baˬ piˇ tuˬ yoˬ. 
Gʼuiˬsha chi hkʼe kʼoˆ taˍ peuˬ ve yoˬ. 
9Oˇ hkʼe hpeh‸ la ve teˇ yanˇ, chaw yaˇ teˇ hpaˍ lehˬ, Yawˇ ngaˬ hui ve 
Gʼuiˬsha hpeh‸ ve yoˬ. Ngaˬ hui yawˇ hta‸ gʼaˇ va ve pa taw, yawˇ ngaˬ hui 
hta‸ htaiˍ hkʼaw‸ laˇ ve yoˬ. Yawˇ lehˬ Gʼuiˬsha hpeh‸ ve yoˬ. Ngaˬ hui yawˇ 

hta‸ gʼaˇ va ve pa taw, yawˇ ngaˬ hui hta‸ ponˬ laˇ leh, chi beu‸ ngaˬ hui ha 
lehˬ ha kʼa gʼa chehˇ ve yoˬ, teh‸ kʼoˆ tuˬ yoˬ. 

Mawˇbaˆ mvuhˇmiˬ hta‸ Gʼuiˬsha ciˍ yanˍ piˇ tuˬ 

10Gʼuiˬsha lehˬ Ziˉonˍ hkʼaw hta‸ ha‸ shaˉ piˇ tuˬ yoˬ. Ya‸ hkʼaˇ, yawˇ lehˬ chi 
gʼawˇ hta‸ nuˇ hkʼehˇ hkʼaw naˆ tuˍ ve hkʼe, Mawˇbaˆ mvuhˇmiˬ yaˇ teˇ hpaˍ 
hta‸ naˆ nehˆ piˇ tuˬ yoˬ. 
11Yawˇ hui lehˬ iˉ kaˆ lawehˇ tuˬ ve chaw hkʼa shuˍ, a shu yawˇ ve la‸ sheh hta
‸ chiˇ taˍ tuˬ yoˬ. Ya‸ hkʼaˇ, yawˇ hui ve caˆ muiˬ puiˉ ve nyi ma lehˬ, yawˇ 
hui ve la‸ sheh hta‸ awˬ hawˉ lo kʼaw‸ gʼawˬ ya‸ piˇ tuˬ yoˬ. 
12Gʼuiˬsha lehˬ yawˇ hui ve ta‸ yehˬ leh lanˇ venˇ teˇ hpaˍ hta‸ te luˬ piˇ leh, 
yawˇ hui hta‸ je‸ meu-e hkʼaw lo hkui htiˇ poˬ paiˍ piˇ lawˬ tuˬ yoˬ. 

Iˉsaˍyaˆ li‸ 26 

Gʼuiˬsha yawˇ ve chaw hta‸ gʼaˇ shehˍ hpaˇ hpeh‸ piˇ ve 

1Chaw yaˇ teˇ hpaˍ lehˬ, Yuˇda‸ mvuhˇmiˬ hkʼaw kʼa muiˬ hkawˇ chi hkʼe kʼoˆ 
kʼa tuˬ ve awˬ yanˇ gaˬ la chehˇ ve yoˬ. Ngaˬ hui ve venˇ lehˬ yeˬ jaˇ ve yoˬ. 
Gʼuiˬsha lehˬ lanˇ venˇ teˇ hpaˍ hta‸ ha‸ shaˉ taˍ ve yoˬ. 
2Ka ti‸ yeˬ leh da‸ ve kanˉ hta‸ tiˉ te ve chaw teˇ hpaˍ, venˇ hkʼaw lo‸ la hpeh
‸ tuˬ yehˬ miˉ hpaw piˇ-oˆ. 
3Gʼuiˬsha-oˬ, nawˬ lehˬ nawˬ hta‸ gʼaˇ va leh yonˍ ve chaw hui hta‸ gawˬ lehˍ 
chehˇ tcuh piˇ ve yoˬ. 
4Gʼuiˬsha hta‸ co co taiˍ taiˍ gʼaˇ va-o. Oˇ hkʼe te ve kʼo, yawˇ ngaˬ hui hta‸ 
hkʼaˬ htaˆ ka‸ ha‸ shaˉ laˇ tuˬ yoˬ. 
5Nyi ma uiˍ ve mvuh ve chaw hui hta‸ yawˇ nyiˉ ya‸ piˇ leh, yawˇ hui ve venˇ 
leh lanˇ venˇ hkʼa peu-eˬ hta‸ te luˬ te sheˆ piˇ ve yoˬ. 
6Shu fawˉ mehˍ ve hta‸ gʼa hkanˍ ve chaw teˇ hpaˍ lehˬ, chi beu‸ venˇ oˇ ve 
teˇ hpaˍ hta‸ naˆ toˇ chehˇ ve yoˬ. 
7Gʼuiˬsha-oˬ, nawˬ lehˬ da‸ ve chaw teˇ hpaˍ ve ya‸ kʼaw hta‸ kʼai sha tuˬ te 
piˇ leh, yawˇ hui ve ya‸ kʼaw hta‸ hpiˬ lehˍ cawˬ la piˇ ve yoˬ. 

8Ngaˬ hui nawˬ ve a loˍ hta‸ ca leh, nawˬ hta‸ tiˉ nyi hkʼaˇ suh chehˇ ve yoˬ. 
Nawˬ teˇ gʼaˇ ceh tiˉ ngaˬ hui ve gʼaˇ va kuiˬ hpeh‸ ve yoˬ. 
9Mvuhˇ hpeu‸ htaˇ ngaˬ ve nyi ma awˬ tawˬ hkʼa gaˬ nawˬ hta‸ dawˇ law 
chehˇ ve yoˬ. Miˬguiˬ yaˇ teˇ hpaˍ hta‸ nawˬ suhˉ jehˬ piˇ ve teˇ yanˇ, yawˇ hui 
lehˬ hteˇ ve cawˇ ve awˬ ceuˬ hta‸ shiˍ la ve yoˬ. 
10Nawˬ lehˬ haiˬ ve chaw teˇ hpaˍ hta‸ ha kʼaˉ piˇ chehˇ ve htawˇ, yawˇ hui 
lehˬ hteˇ ve cawˇ ve kanˉ hta‸ te hkawˇ maˇ shiˍ. Choˬ kaˬ hteˇ ve cawˇ ve 
chaw hui chehˇ taˍ ve mvuhˇmiˬ hkʼaw yawˇ hui ca chehˇ la taˍ ve htawˇ, 
yawˇ hui lehˬ te ya‸ chehˇ sheˍ ve yoˬ. Nawˬ hkʼaˬ ma uiˍ jaˇ mvuh jaˇ ve 
Gʼuiˬsha hpeh‸ ve hta‸ yawˇ hui maˇ shiˍ. 
11Nawˬ yawˇ hui hta‸ ciˍ yanˍ piˇ tuˬ ve nawˬ ve canˇ paˍ teˇ hpaˍ maˇ shiˍ 
sheˍ. Gʼuiˬsha-oˬ, yawˇ hui hta‸ ya‸ taw piˇ lawˬ leh, nawˬ gu taˍ ve hkʼe yawˇ 
hui hta‸ tu‸ hkanˍ haˍ gʼawˇ piˇ lawˬ-o‸. Nawˬ ve chaw teˇ hpaˍ hta‸ nawˬ 
hkʼaˬ ma ha‸ ve awˬ lawn yawˇ hui hta‸ hpeu‸ maˍ piˇ-oˆ. 
12Gʼuiˬsha-oˬ, nawˬ lehˬ ngaˬ hui hta‸ uiˍ la da‸ la piˇ tuˬ yoˬ. Ngaˬ hui gʼa taˍ 
ve awˬ ceuˬ hkʼa peu-eˬ lehˬ, nawˬ ve awˬ bon hpeh‸ ve yoˬ. 
13Ngaˬ hui ve Jawˇmawˇ Gʼuiˬsha-oˬ, ngaˬ hui lehˬ awˬ nu ve chaw teˇ hpaˍ uˉ 
peunˍ laˇ ve hta‸ gʼa hkanˍ jaw peuˬ ve yoˬ. Ya‸ hkʼaˇ, nawˬ teˇ gʼaˇ ceh tiˉ 
ngaˬ hui ve Gʼuiˬsha hpeh‸ ve yoˬ. 
14Chi beu‸ yawˇ hui suh peuˬ. Yawˇ hui ve awˬ ha teˇ hpaˍ lehˬ kʼaw‸ tu la gaˬ 
tuˬ ve maˇ heˆ. Awˬ lawn kʼo, nawˬ yawˇ hui hta‸ ciˍ yanˍ piˇ leh te luˬ te sheˆ 
piˇ taˍ peuˬ ve yoˬ. Chaw teˇ gʼaˇ ka‸ yawˇ hui hta‸ kʼaw‸ dawˇ nawˇ tuˬ ve 
maˇ heˆ. 
15Gʼuiˬsha-oˬ, nawˬ lehˬ ngaˬ hui ve chaw ceuˬ hta‸ uiˍ la maˇ la piˇ leh, ngaˬ 
hui ve mvuhˇmiˬ hta‸ htawˇ uiˍ la kʼehˬ la piˇ taˍ peuˬ ve yoˬ. Chi hkʼe te laˇ 
ve pa taw, nawˬ ve awˬ me‸ awˬ hponˇ tawˆ la ve yoˬ. 
16Gʼuiˬsha-oˬ, nawˬ lehˬ nawˬ ve chaw teˇ hpaˍ hta‸ ciˍ yanˍ piˇ leh, yawˇ hui 
lehˬ dawˇ tui‸ gaˇ tui‸ jaˇ ve hkʼaw nawˬ geh bon lawˬ ve yoˬ. 

17Gʼuiˬsha-oˬ, yaˇ paw tuˬ naˬ jaˇ leh hkʼanˇ chehˇ ve yaˇ miˇ teˇ gʼaˇ hkʼa shuˍ, 
nawˬ ngaˬ hui hta‸ kuˬ hawˬ tcuh laˇ ve yoˬ. 
18Ngaˬ hui naˬ jaˇ leh hawˬ chehˇ ve htawˇ, aˬ hto‸ ma teˇ ceuˬ hta‸ ka‸ paw 
la piˇ maˇ gʼa. Ngaˬ hui ve mvuhˇmiˬ awˬ pon ngaˬ hui te‸ chiˉ te maˇ gʼa. 
19Suh taˍ peuˬ ve ngaˬ hui ve chaw teˇ hpaˍ kʼaw‸ te‸ la tuˬ yoˬ. Tuˍ hpfuh 
hkʼaw zuh‸ chehˇ taˍ ve chaw oˇ ve teˇ hpaˍ hkʼa peu-eˬ kʼaw‸ te‸ tu la leh, 
ha lehˬ ha kʼa kʼa muiˬ chiˇ mvuh tuˬ yoˬ. Ciˍ gʼuiˬ lehˬ miˬguiˬ hta‸ kʼaw‸ nyi 
sha la piˇ ve hkʼe, Gʼuiˬsha lehˬ suh taˍ peuˬ ve chaw oˇ ve teˇ hpaˍ hta‸ a sha
‸ kʼaw‸ te‸ la piˇ ve yoˬ. 

Gʼuiˬsha suhˉ jehˬ tuˬ 

20Ngaˬ ve chaw teˇ hpaˍ-oˬ, nawˬ hui a shu yawˇ ve yehˬ lo kʼo‸-e leh, yehˬ 
miˉ hkʼa deh‸ hoˆ taˍ-o‸. Gʼuiˬsha nyi ma zuhˆ ve awˬ yanˇ peuˬ kʼai htaˇ hkʼa 
gaˬ, nawˬ hui teˇ hkui teˇ yanˇ ca hpaw va‸ taˍ-o‸. 
21Miˬguiˬ yaˇ teˇ hpaˍ venˇbaˆ te ve pa taw, yawˇ hui hta‸ ciˍ yanˍ piˇ tuˬ 
Gʼuiˬsha laˬ chehˇ taˍ ve yoˬ. Shu maˇ mawˬ kuiˬ lo chaw hta‸ hkʼawˇ tiˇ pehˍ 
taˍ ve chaw hui hta‸ Gʼuiˬsha hpeu‸ tawˆ la leh, miˬguiˬ htawˇ shu tiˇ pehˍ ve 
hta‸ gʼa hkanˍ ve chaw hui hta‸ kʼaw‸ yuˬ faˉ taˍ piˇ tuˬ ve maˇ heˆ. 

Iˉsaˍyaˆ li‸ 27 

1Awˬ nyi oˇ ve gaˬ la htaˇ, Gʼuiˬsha lehˬ yawˇ ve aˉhtaw hta‸ yuˬ leh, htawˇ 
kʼaw‸ nawˬ kʼaw‸ te toˇ chehˇ ve vuiˬ lonˉ leh laˇ tsuhˇ gʼuiˬ hkʼaw chehˇ ve 
cawˇ shehˍ ma lonˉ hta‸ ciˍ yanˍ piˇ tuˬ yoˬ. 
2Awˬ nyi oˇ ve gaˬ la htaˇ, Gʼuiˬsha lehˬ yawˇ ve nyi sha jaˇ ve a pehˉ meuˇ 
hko hta‸ chi hkʼe kʼoˆ piˇ tuˬ yoˬ 
3Hko chi hta‸ ngaˬ ha‸ shaˉ taˍ leh, iˉ kaˆ hkʼa deh‸ pfuhˍ piˇ chehˇ ve yoˬ. 
Hko chi hta‸ chaw teˇ gʼaˇ ka‸ maˇ gʼa ca ya‸ la tuˬ, mvuhˇ law‸ kʼaw mvuhˇ 
hpeu‸ ngaˬ hkʼa deh‸ ha‸ shaˉ piˇ taˍ ve yoˬ. 
4Ngaˬ lehˬ hko chi hta‸ nyi ma kʼaw‸ zuhˆ tuˬ ve maˇ heˆ. Hko chi ve awˬ 
hkʼaw lo aˉ chuˇ buiˇ leh zuhˇ teˇ hpaˍ cawˬ la ve kʼo, oˇ ve teˇ hpaˍ hta‸ ngaˬ 
shaw hpoˆ leh aˬ miˍ tuˉ baˬ piˇ tuˬ yoˬ. 

5Ngaˬ ve chaw teˇ hpaˍ hta‸ ca ya‸ la chehˇ ve canˇ paˍ teˇ hpaˍ lehˬ, ngaˬ ha‸ 
shaˉ ve awˬ hawˉ lo chehˇ gaˇ ve kʼo, ngaˬ hta‸ awˬ chawˇ ca te da‸ la-o, teh‸ 
Gʼuiˬsha kʼoˆ ve yoˬ. 
6Awˬ nyi oˇ ve gaˬ la htaˇ, Yaˍkoˆ ve awˬ ceuˬ awˬ hkʼaˇ Iˉsaˍreˍlaˆ chaw teˇ 
hpaˍ lehˬ, suhˆ cehˬ hkʼa shuˍ awˬ geu naw‸ yeˬ la leh, awˬ veˆ veˆ la tuˬ yoˬ. 
Yawˇ hui ti tawˆ la taˍ ve iˉ shiˍ teˇ hpaˍ lehˬ, miˬguiˬ hkʼoˆ biˇ sheˆ kʼai tuˬ 
yoˬ. 
7Iˉsaˍreˍlaˆ chaw hui lehˬ, yawˇ hui ve canˇ paˍ teˇ hpaˍ hkʼa shuˍ hehnˇ jaˇ ve 
ciˍ yanˍ ve hta‸ maˇ gʼa hkanˍ ve awˬ hkʼoˆ, shu hkʼe taw luˬ ve sheˆ ve hta‸ 
htawˇ maˇ gʼa hkanˍ. 
8Gʼuiˬsha lehˬ yawˇ ve chaw teˇ hpaˍ hta‸ ciˍ yanˍ piˇ leh, yawˇ hui shu ve 
mvuhˇmiˬ lo gʼa ca chehˇ ve yoˬ. Yawˇ lehˬ mvuhˇ nyi tawˆ hpawˇ lo meuˆ laˬ 
ve mvuhˇ haw lonˉ hta‸ cuˇ leh, yawˇ hui hta‸ shiˍ tawˆ-e ve yoˬ. 
9Buiˇshaˆaˉnaˆ chaw hui ve tuˉ tanˇ kuiˬ teˇ hpaˍ leh, da‸ kehˬ ve yehˬ hkuiˉ 
daw teˇ hpaˍ hta‸ maˇ te luˬ peuˬ sheˍ ve ceh ceh, Iˉsaˍreˍlaˆ chaw hui ve 
venˇbaˆ hta‸ hpehˇ piˇ tuˬ ve maˇ heˆ. 
10Yeˬ jaˇ ve venˇ teˇ hpaˍ luˬ kʼai sheˆ kʼai leh, hteunˍ lonˉ hkʼa shuˍ hpeh‸ la 
peuˬ. Venˇ chi teˇ hpaˍ lehˬ to nuˇ to shaˆ teˇ hpaˍ ve kʼaˆ caˇ kuiˬ kʼaw‸ hpeh
‸ la peuˬ. 
11Suhˆ kʼaˉ teˇ hpaˍ goˇ kʼai leh hteh kʼai peuˬ. Hkʼe te leh, yaˇ miˇ teˇ hpaˍ aˬ 
miˍ tuˉ tuˬ suhˆ oˇ ve hta‸ gʼawˆ yuˬ ve yoˬ. Chaw yaˇ teˇ hpaˍ lehˬ shiˍ puiˉ ve 
nyi ma maˇ cawˬ ve pa taw, yawˇ hui hta‸ te hpanˍ shehˍ hpaˇ Gʼuiˬsha yawˇ 
hui hta‸ ha kʼaˉ piˇ tuˬ ve maˇ heˆ. 
12Oˇ ve teˇ nyi gaˬ kʼo, Gʼuiˬsha lehˬ Uˉhpaˍraˆ iˉ kaˆ lawˬ hta‸ te leh Eˇ jiˇtu‸ 
miˬ tcuhˉ lo hkʼa gaˬ chehˇ biˇ taˍ ve Iˉsaˍreˍlaˆ chaw hui hta‸ suhˉ jehˬ piˇ tuˬ 
yoˬ. Yawˇ lehˬ da‸ ve chaw leh haiˬ ve chaw hta‸ pehˬ da‸ piˇ tuˬ yoˬ. 
13Awˬ yanˇ oˇ ve gaˬ la htaˇ, Aˍsuˇriˆ leh Eˇjiˇtu‸ mvuhˇmiˬ hkʼaw chehˇ taˍ ve 
Iˉsaˍreˍlaˆ chaw hui hta‸ kuˬ hkʼaw‸ tuˬ, behˬ heh ma meuˆ piˇ tuˬ yoˬ. Yawˇ 

hui lehˬ Yeˍruˆsaˍlehnˍ venˇ lo laˬ leh, da‸ kehˬ ve hkʼaw hkʼoˆ lo yawˇ hta‸ 
oˉ kʼoˍ pui tuˬ yoˬ. 

Iˉsaˍyaˆ li‸ 28 

Iˉsaˍreˍlaˆ hta‸ shaˍ ti‸ piˇ ve 

1Iˉsaˍreˍlaˆ chaw hui ve mvuhˇmiˬ lehˬ gʼa luˬ gʼa sheˆ tuˬ yoˬ. Yawˇ hui ve awˬ 
me‸ awˬ hponˇ lehˬ, tzuhˬ bvuhˆ paˍ hui hkʼawˆ taˍ ve suhˉ veˆ yuˬ te taˍ ve uˉ 
tcuhˍ hkʼa shuˍ nawˍ kʼai chehˇ ve yoˬ. Yawˇ hui ve awˬ hoˉ awˬ naˬ teˇ hpaˍ 
lehˬ, oˉ kʼoˍ hta‸ naˍ manˇ hawnˉ hkʼa deh‸ shehˆ taˍ ve htawˇ, yawˇ hui tzuhˬ 
bvuhˆ suh chehˇ ve yoˬ. 
2Gʼuiˬsha lehˬ awˬ gʼaˇ uiˍ ve chaw teˇ gʼaˇ hta‸ ca leh, yawˇ hui hta‸ ca bawˆ 
la tcuh tuˬ yoˬ. Chaw oˇ ve lehˬ, mvuhˇ haw mvuhˇ yeˬ lonˉ leh uiˍ taˆ la 
chehˇ ve iˉ kaˆ hkʼa shuˍ, yawˇ hui ve mvuhˇmiˬ hkʼaw lo‸ la tuˬ yoˬ. 
3Tzuhˬ bvuhˆ suh chehˇ ve awˬ hoˉ awˬ naˬ oˇ ve teˇ hpaˍ lehˬ, miˬ chaˇ hkʼoˆ 
lo naˆ nehˆ ve hta‸ gʼa hkanˍ tuˬ yoˬ. 
4Caˆ muiˬ puiˉ ve awˬ hoˉ awˬ naˬ oˇ ve teˇ hpaˍ ve awˬ me‸ awˬ hponˇ lehˬ, 
tanˬ meh la gehˇ sheˍ htaˇ ka‸ shu shaˉ caˇ peuˬ sheˬ ve maˉ nawˆ shiˍ hkʼa 
shuˍ, teˇ hkui tiˉ mehˉ kʼai tuˬ yoˬ. 
5Gʼuiˬsha lehˬ cawˬ taˍ sheˍ ve yawˇ ve chaw teˇ hpaˍ awˬ pon, awˬ me‸ awˬ 
hponˇ cawˬ ve shi uˉ tcuhˍ hkʼa shuˍ hpeh‸ la tuˬ ve awˬ nyi gaˬ la chehˇ ve 
yoˬ. 
6Yawˇ lehˬ suhˉ jehˬ shehˍ hpaˇ te chehˇ ve chaw hui hta‸ hteˇ ve cawˇ ve awˬ 
hkʼaw lo suhˉ jehˬ puiˉ tuˬ maˍ piˇ leh, yawˇ hui hta‸ ca bawˆ la ve canˇ paˍ 
teˇ hpaˍ hta‸ gʼa‸ kʼoˬ gʼa tuˬ awˬ gʼaˇ piˇ tuˬ yoˬ. 

Iˉsaˍyaˆ leh tzuhˬ bvuhˆ ve tcuh kaˍ paˍ 

7Tcuh kaˍ paˍ leh paw hkuˇ teˇ hpaˍ lehˬ, tzuhˬ bvuhˆ leh maˇ nawˇ maˇ hteh 
hpeh‸ chehˇ ve yoˬ. Yawˇ hui tzuhˬ bvuhˆ jaˇ leh hkui htiˇ poˬ toˇ chehˇ ve 
yoˬ. Tcuh kaˍ paˍ teˇ hpaˍ htawˇ, tzuhˬ bvuhˆ jaˇ ve pa taw Gʼuiˬsha hpeu‸ 
maˍ piˇ ve awˬ ceuˬ hta‸ na maˇ gʼa ve yoˬ. Paw hkuˇ teˇ hpaˍ htawˇ oˇ ve 

hkʼa shuˍ tzuhˬ bvuhˆ jaˇ ve pa taw, shu hta‸ suhˉ jehˬ piˇ tuˬ te maˇ gʼa ve 
yoˬ. 
8Yawˇ hui lehˬ a shu yawˇ ve hpui lawˇ hkʼoˆ lo hpe‸ hpoˆ taˍ leh, cha‸ cha‸ 
chiˆ chiˆ hpeh‸ chehˇ ve yoˬ. 
9Yawˇ hui ngaˬ hta‸ chi hkʼe kʼoˆ leh hkʼawˇ deˇ chehˇ ve yoˬ. Iˉsaˍyaˆ lehˬ 
yawˇ awˬ to hta‸ yawˇ hkʼaˬ hkʼe dawˇ leh ngaˬ hui hta‸ chi hkʼe maˍ laˇ sheˆ 
laˇ chehˇ ve le. Ngaˬ hui lehˬ tawˇ yaw puiˉ la gehˇ sheˍ ve yaˇ ehˉ teˇ hpaˍ 
hpeh‸ ve leh laˇ. 
10Yawˇ lehˬ li‸ teˇ kʼoˆ peuˬ teˇ kʼoˆ bvuh‸ leh ngaˬ hui hta‸ maˍ laˇ chehˇ ve 
yoˬ, teh‸ kʼoˆ ve yoˬ. 
11Ngaˬ maˍ piˇ ve tawˇ hta‸ nawˬ hui maˇ na yuˬ ve kʼo, Gʼuiˬsha lehˬ awˬ nu 
ve chaw teˇ ceuˬ hta‸ yuˬ leh nawˬ hui hta‸ maˍ laˇ tcuh tuˬ yoˬ. 
12Yawˇ lehˬ nawˬ hui hta‸ gawˬ lehˍ chehˇ tcuh piˇ gaˇ ve yoˬ. Ya‸ hkʼaˇ, nawˬ 
hui yawˇ ve tawˇ hta‸ maˇ na yuˬ. 
13Chi hta‸ pa taw, Gʼuiˬsha lehˬ li‸ teˇ kʼoˆ peuˬ teˇ kʼoˆ bvuh‸ leh nawˬ hui 
hta‸ maˍ laˇ tuˬ yoˬ. Oˇ htaˇ nawˬ hui hkui htiˇ gʼa poˬ toˇ tuˬ yoˬ. Nawˬ hui 
hkʼaw kuiˬ naˬ kuiˬ hkʼa biˇ cawˬ la ve awˬ hkʼoˆ, va htaw taˍ ve hta‸ yaw leh 
shu hpeh kʼai ve hta‸ gʼa hkanˍ tuˬ yoˬ. 

Awˬ hkuiˉ puiˍ awˬ ceˍ kʼaweh‸ ve haˉ pui 

14Yeˍruˆsaˍlehnˍ venˇ hta‸ uˉ peunˍ chehˇ ve chaw luˬ paˍ teˇ hpaˍ-oˬ, Gʼuiˬsha 
kʼoˆ chehˇ ve tawˇ hta‸ na sheˍ. 
15Nawˬ hui lehˬ, suh ve teˇ ceuˬ leh suh mvuhˇmiˬ hta‸ shaˉ caˆ caˇ taˍ ve yoˬ 
teh‸ kʼoˆ leh, nyi ma uiˍ chehˇ ve yoˬ. Nawˬ hui lehˬ shu hta‸ heˍ caˇ chehˇ ve 
pa taw luˬ ve sheˆ ve awˬ ceuˬ nawˬ hui awˬ hkʼoˆ lo maˇ gaˬ la taˬ, teh‸ dawˇ 
chehˇ ve yoˬ. 
16Gʼuiˬsha chi hkʼe kʼoˆ ve yoˬ. Ngaˬ lehˬ Ziˉonˍ venˇ hkʼaw lo yeˬ jaˇ ve yehˬ 
hta‸ awˬ hkuiˉ puiˍ tanˬ kawˍ chehˇ ve yoˬ. Awˬ hkuiˉ puiˍ awˬ ceˍ kʼaweh‸ 
lo, yonˍ ve lehˬ yeunˇ hkanˍ puiˉ ve yoˬ, teh‸ htawˆ bvuh‸ taˍ ve haˉ pui shiˍ 
teˇ maˬ keu taˍ ve yoˬ. 

17Hteˇ ve cawˇ ve teˇ ceuˬ lehˬ awˬ hkuiˉ puiˍ tanˬ kawˍ htaˇ tehˆ nyi tuˬ ve aˉ 
caˆ hkehˬ hpeh‸ ve yoˬ, teh‸ kʼoˆ ve yoˬ. Ya‸ hkʼaˇ, mvuhˇ haw mvuhˇ yeˬ 
lonˉ lehˬ, nawˬ hui gʼaˇ va chehˇ ve heˍ ve awˬ ceuˬ hkʼa peu-eˬ hta‸ yuˬ baˬ 
leh te luˬ te sheˆ tuˬ yoˬ. 
18Suh ve teˇ ceuˬ leh suh mvuhˇmiˬ hta‸ nawˬ hui shaˉ caˆ caˇ taˍ ve awˬ ceuˬ 
hkʼa peu-eˬ luˬ kʼai mehˉ kʼai tuˬ yoˬ. Kawˆ tuˬ dawˇ haˍ tuˬ gaˬ la ve teˇ yanˇ, 
nawˬ hui gʼa hkanˍ jaˇ tuˬ yoˬ. 
19Kawˆ tuˬ dawˇ haˍ tuˬ ve awˬ ceuˬ oˇ ve nawˬ hui awˬ hkʼoˆ lo teˇ pawˆ peuˬ 
teˇ pawˆ gaˬ la leh, nawˬ hui teˇ nyi teˇ haˉ le gʼa hkanˍ tuˬ yoˬ. Gʼuiˬsha ve 
tawˇ lehˬ kawˆ tuˬ awˬ suhˉ teˇ hpaˍ hta‸ tawˆ la piˇ tuˬ yoˬ. 
20Nawˬ hui lehˬ, Ngeh jaˇ ve ku-iˍ hkʼoˆ zuh‸ leh, maˇ fe ve aˉ boˆ yuˬ kaw taˍ 
ve, teh‸ kʼoˆ ve kaˇ lao hkʼaw cawˬ ve chaw hkʼe hpeh‸ tuˬ yoˬ. 
21Gʼuiˬsha lehˬ ponˬ laˬ htaˇ Peˍraˍzinˍ hkʼaw hkʼoˆ lo leh, Giˇbonˍ lawˬ hkʼo‸ 
hkʼaw lo te toˇ peuˬ ve hkʼa shuˍ, yawˇ dawˇ taˍ ve anˇ tuˬ uiˍ ve kanˉ teˇ hpaˍ 
hta‸ te tuˬ yoˬ. 
22Ngaˬ nawˬ hui hta‸ shaˍ ti‸ pe‸ laˇ chehˇ ve tawˇ hta‸ taˇ gʼuiˬ. Nawˬ hui 
gʼuiˬ ve kʼo, leuˉ leh ciˍ yanˍ ve hta‸ gʼa kʼaw‸ hkanˍ tuˬ yoˬ. Gʼuiˬsha lehˬ, 
miˬguiˬ chi hkʼa peu-eˬ hta‸ te luˬ piˇ tuˬ dawˇ cheˆ taˍ peuˬ ve awˬ hkawˇ hta
‸ ngaˬ gʼa kaˇ taˍ peuˬ ve yoˬ. 

Gʼuiˬsha ve cuˇ yiˍ maˍ yiˍ 

23Ngaˬ nawˬ hui hta‸ kʼoˆ maˍ laˇ chehˇ ve tawˇ hta‸ hkʼa deh‸ na taˍ sheˍ. 
24Muiˬ caˇ paˍ teˇ gʼaˇ lehˬ, caˬ ti tuˬ hkʼa htaˆ ka‸ ti miˬ hta‸ ceh tiˉ mehˇ 
chehˇ ve maˇ heˆ. 
25Yawˇ ti mi hta‸ teˇ pawˆ mehˇ leh hkʼa deh‸ kaˆ taˍ peuˬ ve kʼo, caˬ hta‸ ti 
keu ve yoˬ. Ti miˬ awˬ jaˇ awˬ ji lo htawˇ, yawˇ lehˬ awˬ nu ve awˬ shiˍ awˬ nu 
teˇ hpaˍ hta‸ ti keu taˍ ve yoˬ. 
26Yawˇ ve kanˉ hta‸ hkʼaˬ hkʼe gʼa te tuˬ yawˇ shiˍ taˍ ve yoˬ. Awˬ lawn kʼo, 
Gʼuiˬsha yawˇ hta‸ maˍ piˇ taˍ peuˬ ve pa taw yoˬ. 

27Caˬ jaw‸ tuˬ yawˇ lehˬ suhˆ tcuhˉ pui lonˉ hta‸ yehˇ ve maˇ heˆ. Keunˍ da‸ 
ve suhˆ taˬ hta‸ ca leh yehˇ ve yoˬ. 
28Caˬ jaw‸ ve teˇ yanˇ, awˬ gʼaˇ awˬ shaˉ hkʼa cawˬ ve hkʼa peu-eˬ yuˬ tawˆ leh 
te ve maˇ heˆ. Caˬ shiˍ hta‸ a yehˉ yehˉ jaw‸ yuˬ ve yoˬ. 
29Cuˇ yiˍ chi hkʼa peu-eˬ Gʼuiˬsha geh laˬ ve yoˬ. Gʼuiˬsha ve dawˇ hkʼaˇ lehˬ uiˍ 
jaˇ mvuh jaˇ leh, yawˇ dawˇ taˍ ve hkʼa peu-eˬ biˇ la ve yoˬ. 

Iˉsaˍyaˆ li‸ 29 

Yeˍruˆsaˍlehnˍ venˇ gʼa luˬ kʼai tuˬ 

1Daˍviˆ ve Yeˍruˆsaˍlehnˍ venˇ lehˬ gʼa luˬ kʼai tuˬ yoˬ. Teˇ hkʼaw‸ peuˬ teˇ 
hkʼaw‸ Gʼuiˬsha hta‸ nawˬ gʼaˇ hte‸ tuˉ tanˇ chehˇ ve yoˬ. 
2Ya‸ hkʼaˇ, Gʼuiˬsha lehˬ Gʼuiˬsha ve tuˉ tanˇ kuiˬ teh‸ kʼoˆ ve venˇ awˬ hkʼoˆ 
lo dawˇ haˍ tuˬ gaˬ la piˇ tuˬ yoˬ. Venˇ awˬ hkʼaw lo hkʼanˇ ve awˬ hkawˇ leh 
kuˬ hawˬ ve awˬ hkawˇ bvuhˬ tawˆ la tuˬ yoˬ. Venˇ oˇ ve lehˬ, tuˉ tanˇ kuiˬ 
hkʼa shuˍ awˬ suhˍ hkʼa biˇ cawˬ tuˬ yoˬ. 
3Gʼuiˬsha lehˬ venˇ oˇ ve hta‸ caw hoˆ taˍ leh, bawˆ yuˬ tuˬ yoˬ. 
4Yeˍruˆsaˍlehnˍ venˇ lehˬ tuˍ hpfuh hkʼaw chehˇ taˍ leh tawˇ yaw chehˇ ve 
chaw ha ku-i hkʼe hpeh‸ tuˬ yoˬ. 
5Yeˍruˆsaˍlehnˍ venˇ-oˬ, nawˬ hta‸ ca bawˆ la ve chaw teˇ hpaˍ lehˬ je‸ meu-e 
hkʼa shuˍ mvuhˇ haw meuˆ baˬ ve hta‸ gʼa hkanˍ tuˬ yoˬ. 
6Ya‸ hkʼaˇ, maˇ dawˇ maˇ gaˇ ve awˬ yanˇ awˬ hkʼaw lo, Gʼuiˬsha lehˬ mvuhˇ 
tawˍ mvuhˇ htehˆ ve leh miˬ hiˆ piˇ ve awˬ hkʼaw lo, nawˬ hta‸ htaiˍ hkʼaw‸ 
laˇ tuˬ yoˬ. 
7Oˇ htaˇ, Gʼuiˬsha ve tuˉ tanˇ kuiˬ hta‸ ca bawˆ la chehˇ ve chaw teˇ hpaˍ lehˬ, 
yawˇ hui ve la‸ caˉ hkʼa peu-eˬ zuh‸ maˆ ve hkʼe mehˉ kʼai tuˬ yoˬ. 
8Yeˍruˆsaˍlehnˍ venˇ hta‸ ca bawˆ la ve awˬ nu ve chaw ceuˬ teˇ hpaˍ lehˬ, zuh
‸ maˆ ve awˬ hkʼaw lo awˍ hkʼa bvuhˆ gʼa caˇ maˆ ve htawˇ, nawˇ la leh awˬ 
meu‸ jaˇ chehˇ ve lawˬ leh‸ paˍ leh, zuh‸ maˆ ve awˬ hkʼaw lo iˉ kaˆ hkʼa 

bvuhˆ gʼa dawˬ maˆ ve htawˇ, nawˇ la leh iˉ kaˆ shiˉ jaˇ chehˇ ve chaw hkʼa 
shuˍ hpeh tuˬ yoˬ. 

Shaˍ ti‸ piˇ hkawˇ hta‸ chaw yaˇ maˇ na yuˬ 

9Gʼaˇ hte‸ haiˬ leh maˇ nawˇ maˇ hteh te chehˇ-oˆ. A pehˉ meuˇ gʼuiˬ maˇ gʼa 
dawˬ ve htawˇ, bvuhˆ suh taˍ leh hkui htiˇ poˬ toˇ chehˇ-oˆ. 
10Gʼuiˬsha lehˬ nawˬ hui hta‸ zuh‸ muiˉ geu‸ leh zuh‸-e tuˬ te laˇ taˍ peuˬ. 
Tcuh kaˍ paˍ teˇ hpaˍ lehˬ, chaw yaˇ hui ve mehˆ shiˍ hpeh‸ cawˇ ve yoˬ. Ya‸ 
hkʼaˇ, Gʼuiˬsha lehˬ yawˇ hui ve mehˆ shiˍ hta‸ hoˆ beh piˇ taˍ peuˬ. 
11Awˬ ha awˬ hkʼaw gʼa mawˬ ve awˬ ceuˬ teˇ hpaˍ hta‸ naw hui tcuhˉ kuiˬ 
shiˍ tuˬ ve maˇ heˆ. Awˬ ha hkʼaw lo gʼa mawˬ ve awˬ ceuˬ oˇ ve teˇ hpaˍ lehˬ, 
yinˉ tcuhˉ taˍ ve li‸ kʼoˆ hkʼa shuˍ hpeh‸ tuˬ yoˬ. Li‸ oˇ ve hta‸ li‸ shiˍ paˍ geh 
yuˬ kʼai leh, a ciˉ gʼaw maˍ laˇ tuˬ kʼoˆ piˇ ve htawˇ, Yinˉ tcuhˉ taˍ ve pa taw 
ngaˬ hpeu‸ gʼaw maˇ gʼa, teh‸ yawˇ kʼaw‸ yaw hkʼaw‸ laˇ tuˬ yoˬ. 
12Li‸ oˇ ve hta‸ li‸ maˇ shiˍ ve chaw geh kʼaw‸ yuˬ kʼai leh a ciˉ gʼaw maˍ laˇ 
tuˬ ca kʼoˆ piˇ ve htawˇ, yawˇ li‸ gʼaw maˇ puiˉ, teh‸ kʼaw‸ yaw hkʼaw‸ laˇ 
tuˬ yoˬ. 
13Gʼuiˬsha kʼoˆ ve, Chaw chi teˇ hpaˍ lehˬ ngaˬ hta‸ oˉ kʼoˍ pui chehˇ ve yoˬ, 
teh‸ kʼoˆ ve yoˬ. Ya‸ hkʼaˇ, yawˇ hui yaw chehˇ ve tawˇ teˇ hpaˍ lehˬ te‸ chiˉ 
tcuhˉ kuiˬ maˇ cawˬ. Yawˇ hui ve nyi ma lehˬ ngaˬ hta‸ vuiˇ da‸ jaˇ ve yoˬ. 
Yawˇ hui oˉ kʼoˍ pui ve awˬ liˇ lehˬ te‸ chiˉ tcuhˉ kuiˬ maˇ cawˬ. Nyi ma 
hkʼaw tawnˇ yuˬ taˍ ve chaw mawˇ awˬ liˇ ceh hpeh‸ ve yoˬ. 
14Chi hta‸ pa taw, ciˍ yanˍ tuˬ awˬ ceuˬ teˇ ceuˬ peuˬ teˇ ceuˬ ngaˬ yawˇ hui 
awˬ hkʼoˆ gaˬ la piˇ leh, yawˇ hui hta‸ ka kehn piˇ lawˬ tuˬ yoˬ. Cuˇ yiˍ cawˬ 
ve chaw teˇ hpaˍ lehˬ, chaw kʼaˍ chaw buiˬ kʼaw‸ hpeh‸ la tuˬ yoˬ, teh‸ kʼoˆ 
ve yoˬ. 

Awˬ gʼuˇ suhˍ hpawˇ dawˇ law tuˬ cawˬ ve 

15Yawˇ hui te tuˬ ve kanˉ Gʼuiˬsha hta‸ maˇ hpeu‸ maˍ piˇ ve chaw teˇ hpaˍ 
lehˬ, gʼa dawˇ haˍ jaˇ tuˬ yoˬ. Yawˇ hui lehˬ a shu yawˇ te tuˬ dawˇ taˍ ve kanˉ 

hta‸ ta‸ iˉ gawˬ lehˍ hkʼawˇ te chehˇ leh, chaw teˇ gʼaˇ ka‸ maˇ shiˍ maˇ mawˬ 
taˬ, teh‸ dawˇ chehˇ ve yoˬ. 
16Yawˇ hui lehˬ awˬ ceuˬ hkʼa peu-eˬ ve hta‸ yuˬ hpfuhˆ chehˇ ve yoˬ. Hkʼaˬ ve 
teˇ ceuˬ leuˉ leh uiˍ ve le. Mu‸ hkʼu te paˍ laˇ. Maˇ heˆ kʼo, je‸ nehˆ laˇ. Te ve 
hta‸ gʼa hkanˍ ve awˬ ceuˬ lehˬ, te shehˍ hpaˇ hta‸ Nawˬ ngaˬ hta‸ te taˍ ve 
maˇ heˆ. Nawˬ hkʼaˬ hkʼe te chehˇ ve hta‸ nawˬ shiˍ ve maˇ heˆ, teh‸ kʼoˆ piˇ 
hpeh‸ aw laˇ. 
17Chaw mawˇ hkawˇ cawˬ ve hkʼe, maˇ maw maw kʼo hteunˍ lonˉ lehˬ heh lonˉ 
teˇ peˆ hpeh‸ la leh, heh oˇ ve htawˇ hteunˍ lonˉ kʼaw‸ hpeh‸ la tuˬ yoˬ. 
18Awˬ yanˇ oˇ ve gaˬ la htaˇ, naˍ paw pawˇ ve chaw lehˬ shu li‸ gʼaw chehˇ ve 
awˬ hkawˇ hta‸ kaˇ puiˉ la leh, naˆ ho‸ ve hkʼaw chehˇ taˍ ve mehˆ cuˉ paˍ 
htawˇ, mehˆ kʼaw‸ mawˬ la tuˬ yoˬ. 
19Haˍ gʼawˇ leh nyi ma nuˇ nuˇ nehˬ nehˬ cawˬ ve chaw lehˬ, Iˉsaˍreˍlaˆ ve 
Jawˇmawˇ Gʼuiˬsha yawˇ hui hta‸ piˇ tuˬ ve ha lehˬ dawˇ sha ve awˬ ceuˬ hta‸ 
teˇ pawˆ gʼa kʼaw‸ mawˬ tuˬ yoˬ. 
20Awˬ yanˇ oˇ ve lehˬ, shu hta‸ fawˉ mehˍ ve chaw leh Gʼuiˬsha hta‸ nyi ma 
zuhˆ tuˬ te piˇ ve chaw teˇ hpaˍ awˬ pon, awˬ leh meuˇ ve awˬ yanˇ hpeh‸ tuˬ 
yoˬ. Venˇbaˆ yaˇ hkʼa peu-eˬ luˬ kuiˬ sheˆ kuiˬ lo gʼa gaˬ tuˬ yoˬ. 
21Gʼuiˬsha lehˬ, shu hta‸ maˇ shawˍ maˇ caˆ te ve chaw, hteˇ ve cawˇ ve hkʼaw 
suhˉ maˇ jehˬ piˇ ve chaw, leh shu hta‸ heˍ caˇ ve chaw hkʼa peu-eˬ hta‸ te luˬ 
te sheˆ piˇ tuˬ yoˬ. 
22Chi hta‸ pa taw, Aˍbraˍhanˍ hta‸ kawˆ kuiˬ dawˇ haˍ kuiˬ hkʼaw ponˬ piˇ 
shehˍ hpaˇ Iˉsaˍreˍlaˆ ve Jawˇmawˇ Gʼuiˬsha kʼoˆ ve, Ngaˬ ve chaw teˇ hpaˍ-oˬ, 
nawˬ hui lehˬ awˬ hkʼaw‸ nawˉ teˇ pawˆ ka‸ awˬ me‸ awˬ hponˇ luˬ leh gʼa 
kʼaw‸ ya‸ taw tuˬ ve maˇ heˆ. 
23Nawˬ hui lehˬ, ngaˬ nawˬ hui hta‸ piˇ laˇ tuˬ ve yaˇ teˇ hpaˍ hta‸ gʼa mawˬ 
leh, ngaˬ lehˬ Iˉsaˍreˍlaˆ ve da‸ kehˬ jaˇ ve Jawˇmawˇ Gʼuiˬsha hpeh‸ ve hta‸ 
nawˬ hui shiˍ la tuˬ yoˬ. Nawˬ hui ngaˬ hta‸ kawˆ jaˇ ve awˬ hkʼaw lo yawˆ 
yan leh taˍ uiˍ taˍ mvuh tuˬ yoˬ. 

24Chaw luˬ paˍ teˇ hpaˍ lehˬ, shiˍ puiˉ ve nyi ma kʼaw‸ cawˬ la leh, hkʼaˬ htaˆ 
ka‸ hkʼanˇ chehˇ ve chaw teˇ hpaˍ htawˇ, shu maˍ piˇ ve tawˇ hta‸ na yuˬ puiˉ 
la tuˬ yoˬ, teh‸ kʼoˆ ve yoˬ. 

Iˉsaˍyaˆ li‸ 30 

Eˇjiˇtu‸ chaw hui geh awˬ bon maˇ cawˬ ve shaˉ caˆ caˇ ve 

1Gʼuiˬsha chi hkʼe kʼoˆ taˍ ve yoˬ. Yuˇda‸ mvuhˇmiˬ hta‸ uˉ peunˍ chehˇ ve 
chaw teˇ hpaˍ lehˬ, gʼa dawˇ haˍ jaˇ tuˬ yoˬ. Awˬ lawn kʼo, yawˇ hui ngaˬ hta‸ 
kʼaw‸ hpfuhˆ peuˬ. Yawˇ hui lehˬ ngaˬ maˇ gu piˇ taˍ ve ya‸ kʼaw hta‸ kʼai 
leh, awˬ nu ve chaw teˇ hpaˍ hta‸ shaˉ caˆ caˇ ve awˬ hkʼaw lo, venˇbaˆ teˇ 
ceuˬ peuˬ teˇ ceuˬ te chehˇ ve yoˬ. 
2Yawˇ hui ngaˬ hta‸ te‸ chiˉ maˇ na nyi taˉ leh Eˇjiˇtu‸ chaw hui hta‸ awˬ 
chawˇ ca te da‸ chehˇ ve yoˬ. Yawˇ hui hta‸ ga laˇ tuˬ, yawˇ hui lehˬ Eˇ jiˇtu‸ 
jawˇmawˇ hta‸ gʼaˇ ca va toˇ chehˇ ve yoˬ. 
3Yaˬ hkʼaˇ, Eˇjiˇtu‸ jawˇmawˇ lehˬ yawˇ hui hta‸ ga piˇ gʼa tuˬ ve maˇ heˆ. Awˬ 
leh meuˇ kʼo gʼa luˬ gʼa sheˆ tuˬ tiˉ cawˬ ve yoˬ. 
4Yawˇ hui ve awˬ tan te shehˍ hpaˇ teˇ hpaˍ lehˬ, Eˇjiˇtu‸ mvuhˇmiˬ hkʼaw 
cawˬ ve Zawˇnaˆ leh Haˍnehˆ venˇ hkʼaw lo gaˬ la taˍ peuˬ ve htawˇ, 
5Yuˇda‸ chaw teˇ hpaˍ lehˬ yawˇ hui hta‸ ga laˇ maˇ gʼa ve chaw hta‸ gʼaˇ ca 
va chehˇ ve pa taw, gʼa dawˇ haˍ tuˬ yoˬ, teh‸ Gʼuiˬsha kʼoˆ ve yoˬ. 
6Tawˇ chi teˇ hpaˍ lehˬ, awˬ hawˉ hpawˇ teˇ tawn lo chehˇ taˍ ve to nuˇ to shaˆ 
teˇ hpaˍ hta‸ Gʼuiˬsha kʼoˆ piˇ ve tawˇ hpeh‸ ve yoˬ. Awˬ tan te shehˍ hpaˇ teˇ 
hpaˍ lehˬ, laˇ caˬ shiˉ leh vuiˬ haiˬ teˇ hpaˍ chehˇ taˍ kuiˬ, kawˆ tuˬ uiˍ ve 
mvuhˇmiˬ hkʼaw lo hpanˍ kʼai chehˇ ve yoˬ. Yawˇ hui lehˬ, awˬ hpfuhˆ hkʼaˆ 
ve mawˇ jeˬ teˇ hpaˍ hta‸ piˉlaˬ leh kaˍlaˍoˆ teˇ hpaˍ hta‸ taˆ tcuh leh, yawˇ 
hui hta‸ a ciˉ ka‸ ga laˇ maˇ gʼa ve chaw hui hta‸ ca tanˇ piˇ tuˬ kʼai chehˇ ve 
yoˬ. 
7Eˇjiˇtu‸ chaw hui lehˬ, yawˇ hui hta‸ te‸ chiˉ ga piˇ gʼa tuˬ ve maˇ heˆ. Chi 
hta‸ pa taw, ngaˬ lehˬ Eˇjiˇtu‸ chaw hui hta‸ Che‸ maˇ puiˉ ve cawˇ shehˍ ma 
teh‸ meh piˇ taˍ ve yoˬ. 

Maˇ na yuˬ puiˉ ve chaw 

8Chaw yaˇ teˇ hpaˍ lehˬ hkʼaˬ ma haiˬ ve chaw hpeh‸ ve awˬ lawn dawˇ nawˇ 
taˍ hpeh‸ tuˬ, li‸ kʼoˆ awˬ hkʼaw lo bvuh‸ keu taˍ-o‸, teh‸ Gʼuiˬsha ngaˬ hta‸ 
kʼoˆ laˇ ve yoˬ. 
9Yawˇ hui lehˬ hkʼaˬ htaˆ ka‸ Gʼuiˬsha hta‸ kʼaw‸ hpfuhˆ leh, Yawˇ maˍ piˇ ve 
tawˇ teˇ hpaˍ hta‸ maˇ na yuˬ. 
10Yawˇ hui lehˬ tcuh kaˍ paˍ teˇ hpaˍ hta‸ ta‸ iˉ gawˬ lehˍ chehˇ taˍ tuˬ kʼoˆ piˇ 
chehˇ ve yoˬ. Yawˇ hui kʼoˆ ve, Hteˇ ve cawˇ ve awˬ lawn ngaˬ hui hta‸ taˇ 
kʼoˆ maˍ laˇ-oˆ. Ngaˬ hui kaˇ gaˇ ve awˬ ceuˬ hta‸ kʼoˆ maˍ laˇ-oˆ. Maˇ cawˇ ve 
awˬ ceuˬ hpeh‸ ve ka‸ yaˬ piˇ. 
11Ngaˬ hui geh tawˆ kʼai leh, ngaˬ hui ve ya‸ kʼaw hta‸ taˇ tsuhˇ taˍ laˇ-oˆ. 
Iˉsaˍreˍlaˆ ve da‸ kehˬ ve Gʼuiˬsha awˬ lawn ngaˬ hui maˇ kaˇ gaˇ, teh‸ kʼoˆ ve 
yoˬ. 
12Ya‸ hkʼaˇ, Iˉsaˍreˍlaˆ ve da‸ kehˬ jaˇ ve Gʼuiˬsha chi hkʼe kʼoˆ ve yoˬ. Nawˬ 
hui lehˬ ngaˬ maˍ piˇ ve tawˇ hta‸ maˇ na yuˬ leh, haiˬ ve kanˉ hta‸ te gaˇ jaˇ 
ve yoˬ. 
13Chi hta‸ pa taw, nawˬ hui venˇbaˆ cawˬ ve yoˬ. Nawˬ hui lehˬ pe‸ hkoˇ kʼai 
taˍ ve gʼo‸ pa hta‸ shuˍ ve yoˬ. Maˇ maw maw nawˬ hui paiˍ tuˬ yoˬ. 
14Je‸ mu‸ hkʼu hkʼa shuˍ nawˬ hui hkoˇ kʼai leh, aˬ miˍ shiˉ gʼeu‸ hta‸ maˇ 
kʼoˆ, nanˬbawˍ hkʼaw ve iˉ ka‸ hta‸ maˇ kʼoˆ, yuˬ keu maˇ gʼa htaˇ hkʼa gaˬ 
luˬ kʼai tuˬ yo, teh‸ kʼoˆ ve yoˬ. 
15Iˉsaˍreˍlaˆ ve Jawˇmawˇ Gʼuiˬsha yawˇ ve chaw teˇ hpaˍ hta‸ kʼoˆ piˇ ve, 
Kʼaw‸ hpfuhˆ kʼaw‸ la leh ngaˬ hta‸ gʼaˇ ca kʼaw‸ va la-o. Oˇ hkʼe te ve kʼo, 
nawˬ hui awˬ gʼaˇ kʼaw‸ cawˬ la leh, gawˬ lehˍ gʼa chehˇ tuˬ yoˬ. Ya‸ hkʼaˇ, 
nawˬ hui lehˬ Yawˇ kʼoˆ ve hkʼe maˇ te. 
16Nawˬ hui lehˬ canˇ paˍ teˇ hpaˍ ve la‸ sheh hkʼaw gʼa ponˬ tuˬ, gehˬ jaˇ ve iˉ 
mvuhˇ hta‸ ciˇ hpaw-e tuˬ dawˇ nyi chehˇ ve yoˬ. Nawˬ hui gʼa ponˬ tuˬ chi 
hkʼe dawˇ nyi chehˇ ve lehˬ, cawˇ ve yoˬ. Nawˬ hui ve iˉ mvuhˇ lehˬ gehˬ jaˇ 

peuˬ, teh‸ nawˬ hui dawˇ chehˇ ve yoˬ. Ya‸ hkʼaˇ, nawˬ hui ve canˇ paˍ teˇ 
hpaˍ ve iˉ mvuhˇ lehˬ chi a‸ kehˉ ka‸ gehˬ jaˇ sheˍ ve yoˬ. 
17Canˇ paˍ teˇ gʼaˇ hta‸ ceh gʼa mawˬ ve ka‸, nawˬ hui chaw teˇ hinˉ gʼuiˇ 
hpaw-e tuˬ yoˬ. Hkʼe te kʼo, nawˬ hui chi ma ve hta‸ gʼa‸ yuˬ tuˬ canˇ paˍ 
ngaˇ gʼaˇ tiˉ loˍ ve yoˬ. Hkʼaw hkʼoˆ lo hpeh chiˇ taˍ ve hto‸ maˇ heˆ kʼo, nawˬ 
hui ve mawˇ te‸ chiˉ cawˬ taˉ tuˬ ve maˇ heˆ. 
18Ya‸ hkʼaˇ, Gʼuiˬsha lehˬ nawˬ hui hta‸ ha kʼaˉ ve nyi ma cawˬ chehˇ sheˍ ve 
yoˬ. Awˬ lawn kʼo, Yawˇ lehˬ hkʼaˬ htaˆ ka‸ hteˇ ve cawˇ ve kanˉ hta‸ ceh tiˉ 
te ve pa taw, nawˬ hui hta‸ ga laˇ tuˬ gu taˍ hehnˇ taˍ ve yoˬ. Gʼuiˬsha hta‸ 
gʼaˇ va ve teˇ ceuˬ ceh tiˉ, ha lehˬ tuˬ ve awˬ ceuˬ hta‸ gʼa hpeh‸ ve yoˬ. 

Gʼuiˬsha yawˇ ve chaw hta‸ bon na‸ piˇ tuˬ 

19Yeˍruˆsaˍlehnˍ venˇ yaˇ teˇ hpaˍ-oˬ, nawˬ hui lehˬ teˇ pawˆ ka‸ gʼa kʼaw‸ 
hawˬ tuˬ ve maˇ heˆ. Gʼuiˬsha lehˬ ha kʼaˉ puiˉ ve yoˬ. Nawˬ hui yawˇ hta‸ kuˬ 
ve kʼo, yawˇ nawˬ hui hta‸ kʼaw‸ yaw hkʼaw‸ laˇ tuˬ yoˬ. 
20Gʼuiˬsha lehˬ haˍ ve awˬ ceuˬ nawˬ hui hta‸ hpuˇ tcuh laˇ tuˬ yoˬ. Ya‸ hkʼaˇ, 
yawˇ nawˬ hui geh chehˇ taˍ leh, nawˬ hui hta‸ maˍ laˇ tuˬ yoˬ. Nawˬ hui yawˇ 
hta‸ gʼa gʼa‸ ca toˇ tuˬ ve maˇ heˆ. 
21Nawˬ hui lehˬ ya‸ kʼaw‸ la‸ mehˍ la‸ sha hpawˇ lo suhˉ tawˆ-e chehˇ ve teˇ 
yanˇ, Ya‸ kʼaw choˬ hpawˇ lo cawˬ ve yoˬ, teh‸ yawˇ kʼoˆ maˍ laˇ chehˇ ve 
awˬ hkawˇ hta‸ nawˬ hui gʼa kaˇ tuˬ yoˬ. 
22Nawˬ hui lehˬ hpu shi yuˬ leh oˍ taˍ ve shaˉ ho‸ teˇ hpaˍ hta‸, Kʼai loˬ, teh‸ 
kʼoˆ leh gʼawˆ baˬ tu yoˬ. 
23Nawˬ hui caˬ ti ve teˇ yanˇ, Gʼuiˬsha lehˬ mvuhˇ yeˬ maˇ maˇ laˬ piˇ leh, oˇ ve 
teˇ hpaˍ hta‸ yeˬ la uiˍ la piˇ tuˬ yoˬ. Nawˬ hui caˬ shiˍ maˇ maˇ gʼa leh, nawˬ 
hui ve ceˇ caˬ teˇ hpaˍ awˬ pon htawˇ, kʼaˆ caˇ kuiˬ hkʼa biˇ cawˬ tuˬ yoˬ. 
24Ti mi mehˇ chehˇ ve nawˬ hui ve nuˇ leh piˉlaˬ teˇ hpaˍ htawˇ da‸ jaˇ ve caˇ 
tuˬ hta‸ gʼa caˇ tuˬ yoˬ. 

25Nawˬ hui ve canˇ paˍ teˇ hpaˍ ve ta‸ yehˬ luˬ kʼai leh, yawˇ hui hkʼa peu-eˬ 
suh-e ve teˇ yanˇ, hkʼaw teˇ shiˍ le le awˬ hkʼaw lo iˉ kaˆ gʼuiˬ tuˇ tawˆ la tuˬ 
yoˬ. 
26Ha pa htawˇ mvuhˇ nyi hkʼa shuˍ awˬ gʼeuˆ ba la leh, mvuhˇ nyi lehˬ ponˬ laˬ 
htaˇ a‸ kehˉ suhˍ pun awˬ gʼeuˆ kʼaw‸ ba la tuˬ yoˬ. Oˇ ve lehˬ suhˍ nyi ve awˬ 
gʼeuˆ teˇ nyi tiˉ ba ve hkʼe hpeh‸ tuˬ yoˬ. Gʼuiˬsha lehˬ yawˇ ve chaw teˇ hpaˍ 
ve naˬ kuiˬ hkʼaw kuiˬ hta‸ kʼaw‸ gu na-e piˇ chehˇ ve teˇ yanˇ, awˬ ceuˬ chi 
teˇ hpaˍ hpeh‸ la tuˬ yoˬ. 

Gʼuiˬsha Aˍsuˇriˆ chaw hta‸ ciˍ yanˍ piˇ tuˬ 

27Gʼuiˬsha ve awˬ me‸ awˬ hponˇ leh kanˇ paˆ hta‸ vuiˇ kuiˬ lo ka‸ mawˬ hpeh
‸ ve yoˬ. Aˬ miˍ leh mvuhˇ hkʼawˇ lehˬ yawˇ nyi ma zuhˆ ve hta‸ hpeu‸ maˍ 
laˇ ve yoˬ. Yawˇ tawˇ yaw ve teˇ yanˇ, tawˇ oˇ ve teˇ hpaˍ lehˬ aˬ miˍ hkʼa shuˍ 
to‸ tawˆ la ve yoˬ. 
28Yawˇ gʼuˇ suhˍ lo mvuhˇ haw hta‸ kʼai tcuh leh, mvuhˇ haw oˇ ve lehˬ uiˍ taˆ 
la chehˇ ve iˉ kaˆ hkʼa shuˍ, awˬ ceuˬ hkʼa peu-eˬ hta‸ te luˬ piˇ ve yoˬ. Chaw 
yaˇ teˇ hpaˍ lehˬ, yawˇ hui ve haiˬ ve kanˉ hkʼa peu-eˬ hta‸ te luˬ piˇ ve yoˬ. 
29Ya‸ hkʼaˇ, nawˬ hui Gʼuiˬsha ve chaw teˇ hpaˍ lehˬ da‸ kehˬ ve pawehˇ te ve 
teˇ haˉ htaˇ nawˬ hui te jaw muiˬ ve hkʼe, ha lehˬ ha kʼa ve awˬ hkʼaw lo kʼa 
muiˬ hkawˇ gʼa kʼa tuˬ yoˬ. Iˉsaˍreˍlaˆ hta‸ ha‸ shaˉ shehˍ hpaˇ Gʼuiˬsha ve 
bon yehˬ lo, ha lehˬ ha kʼa lehˉ lu meuˆ leh kʼai chehˇ ve chaw hkʼa shuˍ, nawˬ 
hui gʼa ha lehˬ tuˬ yoˬ. 
30Gʼuiˬsha lehˬ yawˇ ve tawˇ hkawˇ hkʼaˬ ma kanˇ paˆ cawˬ ve leh, yawˇ nyi 
ma zuhˆ ve teˇ ceuˬ hkʼaˬ ma kawˆ tuˬ cawˬ ve chaw teˇ gʼaˇ le le hta‸ kaˇ tcuh 
mawˬ tcuh piˇ tuˬ yoˬ. Oˇ kaˬ lo aˬ miˍ ha, moˬ, vaˇ shiˍ, leh mvuhˇ yeˬ maˇ 
maˇ ya‸ la tuˬ yoˬ. 
31Aˍsuˇriˆ chaw teˇ hpaˍ lehˬ Gʼuiˬsha ve tawˇ hkawˇ leh, yawˇ ve ciˍ yanˍ tuˬ 
awˬ ceuˬ hta‸ gʼa mawˬ ve teˇ yanˇ kawˆ jaˇ tuˬ yoˬ. 

32Gʼuiˬsha lehˬ yawˇ hui hta‸ ciˍ yanˍ piˇ chehˇ ve teˇ yanˇ, yawˇ ve chaw teˇ 
hpaˍ lehˬ, cehnˬ dawˆ tinˍ hteˆ leh kʼa muiˬ hkawˇ kʼa tuˬ yoˬ. Gʼuiˬsha lehˬ 
Aˍsuˇriˆ chaw hui hta‸ ma‸ bawˆ tuˬ yoˬ. 
33Aˍsuˇriˆ jawˇmawˇ hta‸ aˬ miˍ tuˉ pehˍ piˇ tuˬ, ponˬ laˬ htaˇ ka‸ chehˇ kuiˬ gu 
taˍ peuˬ. Chehˇ kuiˬ oˇ ve lehˬ naˉ jaˇ kʼehˬ jaˇ leh, suhˆ hkʼa biˇ hpoˆ taˍ ve 
yoˬ. Gʼuiˬsha meuˆ peu laˇ ve awˬ shaˉ lehˬ suhˆ oˇ ve teˇ hpaˍ hta‸ to‸ baˬ piˇ 
lawˬ ve yoˬ. 

Iˉsaˍyaˆ li‸ 31 

Yeˍruˆsaˍlehnˍ hta‸ Gʼuiˬsha ha‸ shaˉ piˇ tuˬ 

1Eˇjiˇtu‸ chaw hta‸ gʼaˇ ca va ve chaw lehˬ gʼa luˬ gʼa sheˆ tuˬ yoˬ. Yawˇ hui 
lehˬ Eˇjiˇtu‸ chaw hui ve iˉ mvuhˇ lawˬ leh ma‸ yaˇ teˇ hpaˍ hta‸ gʼaˇ va 
chehˇ ve yoˬ. Ya‸ hkʼaˇ, Iˉsaˍreˍlaˆ ve da‸ kehˬ jaˇ ve Gʼuiˬsha hta‸ gʼaˇ maˇ 
va. 
2Yawˇ te chehˇ ve kanˉ hta‸ yawˇ shiˍ taˍ ve yoˬ. Yawˇ lehˬ kawˆ tuˬ dawˇ haˍ 
tuˬ awˬ ceuˬ peu laˇ piˇ ve yoˬ. Yawˇ lehˬ haiˬ ve chaw teˇ hpaˍ leh yawˇ hui 
hta‸ ha‸ shaˉ piˇ chehˇ ve chaw hui hta‸ ciˍ yanˍ piˇ ve yoˬ. 
3Eˇjiˇtu‸ chaw teˇ hpaˍ lehˬ, gʼuiˬsha hpeh‸ ve maˇ heˆ. Chaw yaˇ hpeh‸ ve 
yoˬ. Yawˇ hui ve iˉ mvuhˇ lawˬ teˇ hpaˍ htawˇ, kanˇ paˆ uiˍ ve awˬ ha hpeh‸ 
ve maˇ heˆ. Gʼuiˬsha suhˉ jehˬ ve teˇ yanˇ awˬ gʼaˇ uiˍ ve chaw teˇ hpaˍ paiˍ 
leh, yawˇ hui hta‸ gʼaˇ va chehˇ ve awˬ gʼaˇ nuˇ ve chaw teˇ hpaˍ htawˇ paiˍ 
tuˬ yoˬ. 
4Gʼuiˬsha ngaˬ hta‸ kʼoˆ laˇ ve, To nuˇ to shaˆ teˇ hkeh hta‸ che‸ gʼa taˍ peuˬ 
ve laˇ caˬ shiˉ lehˬ, yawˬ hawˉ shehˍ hpaˇ hkʼaˬ ma kuˬ heuˉ chehˇ ve htawˇ 
maˇ kawˆ ve hkʼe, Ziˉonˍ venˇ hta‸ ngaˬ ha‸ shaˉ piˇ taˍ ve hta‸ chaw teˇ gʼaˇ 
ka‸ tawˍ taˍ gʼa tuˬ ve maˇ heˆ. 
5Ngaˆ ma peuˍ lehˬ yawˇ ve awˬ yehˇ teˇ hpaˍ hta‸ ha‸ shaˉ piˇ tuˬ, ngaˆ hpui 
hkʼoˆ lo poˬ caw chehˇ ve hkʼa shuˍ, ngaˬ lehˬ Yeˍruˆsaˍlehnˍ venˇ hta‸ ha‸ 
shaˉ piˇ tuˬ yoˬ, teh‸ kʼoˆ ve yoˬ. 

6Gʼuiˬsha kʼoˆ ve, Iˉsaˍreˍlaˆ chaw teˇ hpaˍ-oˬ, nawˬ hui ngaˬ hta‸ te ya‸ leh 
ngaˬ hta‸ tawˍ taˍ chehˇ ve yoˬ. Chi beu‸ ngaˬ geh kʼaw‸ hpfuhˆ kʼaw‸ la-o. 
7Nawˬ hui lehˬ, hpu shi yuˬ leh te taˍve nawˬ hui ve shaˉ ho‸ teˇ hpaˍ hta‸ gʼa 
gʼawˆ baˬ tuˬ ve awˬ yanˇ gaˬ la chehˇ ve yoˬ. 
8Aˍsuˇriˆ chaw teˇ hpaˍ lehˬ, ma‸ bawˆ kuiˬ lo suh-e peuˬ tuˬ yoˬ. Ya‸ hkʼaˇ, 
chaw yaˇ ve la‸ caˉ hta‸ pa taw maˇ heˆ. Bawˆ da‸ kuiˬ lo Aˍsuˇriˆ chaw teˇ 
hpaˍ gʼa gʼuiˇ hpaw-e leh, yawˇ hui ve yaˇ nehˬ teˇ hpaˍ lehˬ shu ve awˬ ceˬ 
gʼa te tuˬ yoˬ. 
9Yawˇ hui ve jawˇmawˇ htawˇ kawˆ jaˇ ve pa taw gʼa gʼuiˇ hpaw-e leh, yawˇ ve 
ma‸ poˍ lonˉ teˇ hpaˍ htawˇ a shu yawˇ ve la‸ caˉ hta‸ baˬ taˉ leh gʼa hpaw-e 
tuˬ yoˬ, teh‸ Gʼuiˬsha kʼoˆ ve yoˬ. Yawˇ lehˬ Yeˍruˆsaˍlehnˍ venˇ hkʼaw shu oˉ 
kʼoˍ pui leh, tuˉ tanˇ tuˬ teˇ hpaˍ hta‸ aˬ miˍ to‸ baˬ piˇ lawˬ ve Gʼuiˬsha hpeh
‸ ve yoˬ. 

Iˉsaˍyaˆ li‸ 32 

Hteˇ ve cawˇ ve jawˇmawˇ 

1Teˇ nyi gaˬ kʼo, hteˇ ve cawˇ ve jawˇmawˇ leh hteˇ ve cawˇ ve awˬ hkʼaw lo uˉ 
peunˍ puiˉ ve awˬ hoˉ awˬ naˬ teˇ hpaˍ tawˆ la tuˬ yoˬ. 
2Yawˇ hui lehˬ, mvuhˇ haw mvuhˇ yeˬ lonˉ laˬ htaˇ ca hpfuh taˍ kuiˬ haˉ hpawˇ 
hkʼa shuˍ hpeh‸ tuˬ yoˬ. Yawˇ hui lehˬ shehˇ de hkʼaw ya‸ la chehˇ ve iˉ kaˆ 
lawˬ kʼaˉ leh, yiˬ lehˍ ve mvuhˇmiˬ hkʼaw cawˬ ve haˉ pui shiˍ lonˉ hkʼa shuˍ 
hpeh‸ tuˬ yoˬ. 
3Yawˇ hui ve mehˆ shiˍ leh naˍ paw lehˬ, ga piˇ tuˬ loˍ ve chaw hui hta‸ nyi 
chehˇ leh, yawˇ hui kuˬ ve awˬ hkawˇ hta‸ na yuˬ piˇ tuˬ yoˬ. 
4Yawˇ hui lehˬ nyi ma ngeh ve chaw hpeh‸ ve maˇ heˆ. Yawˇ hui lehˬ shiˍ puiˉ 
ve nyi ma cawˬ leh, kʼoˆ ve hkʼe te ve chaw hpeh‸ tuˬ yoˬ. 
5Cuˇ yiˍ maˇ cawˬ ve chaw hta‸ yawˆ yan keunˍ ve chaw hpeh‸ ve yoˬ, teh‸ 
chaw teˇ gʼaˇ ka‸ dawˇ tuˬ ve maˇ heˆ. Heˍ puiˉ ve chaw hta‸ htawˇ hteˇ ve 
cawˇ ve chaw hpeh‸ ve yoˬ, teh‸ chaw teˇ gʼaˇ ka‸ kʼoˆ tuˬ ve maˇ heˆ. 

6Cuˇ yiˍ maˇ cawˬ ve chaw lehˬ tawˆ cha‸ tawˇ chiˆ tiˉ yaw leh, haiˬ ve kanˉ 
hta‸ te tuˬ ceh tiˉ dawˇ nyi puiˉ ve yoˬ. Yawˇ kʼoˆ ve te ve kanˉ teˇ hpaˍ lehˬ 
Gʼuiˬsha hta‸ ya‸ jaˇ leh, meu‸ ve kaˆ ve chaw hta‸ teˇ pawˆ ka‸ maˇ ga piˇ 
puiˉ. 
7Yawˇ lehˬ haiˬ ve chaw hpeh‸ leh, haiˬ ve kanˉ hta‸ ceh tiˉ te ve yoˬ. Yawˇ 
lehˬ haˍ ve gʼawˇ ve chaw hta‸ heˍ piˇ leh, suhˉ jehˬ kuiˬ awˬ hkʼaw lo hteˇ ve 
cawˇ ve awˬ ceuˬ hta‸ maˇ gʼa tuˬ tawˍ taˍ piˇ ve yoˬ. 
8Ya‸ hkʼaˇ, hteˇ ve cawˇ ve chaw lehˬ, hteˇ ve cawˇ ve kanˉ hta‸ ceh tiˉ te ve 
yoˬ. 

Bawˬ ve yaˇ miˇ hta‸ shaˍ ti‸ piˇ ve 

9Te‸ chiˉ dawˇ haˍ dawˇ hkiˉ tuˬ maˇ cawˬ leh, ha lehˬ ha kʼa te chehˇ ve yaˇ 
miˇ teˇ hpaˍ-oˬ, ngaˬ kʼoˆ chehˇ ve tawˇ hta‸ na taˍ sheˍ. 
10Chi beu‸ nawˬ hui ha lehˬ nyi hkʼaˇ suh chehˇ ve yoˬ. Ya‸ hkʼaˇ, nehˉ hkʼaw
‸ chi teˇ yanˇ gaˬ ve kʼo, nawˬ hui gʼa dawˇ haˍ tuˬ yoˬ. Awˬ lawn kʼo, nawˬ 
hui shaˉ yuˬ tuˬ ve a pehˉ meuˇ shiˍ kʼaw‸ cawˬ tuˬ ve maˇ heˆ. 
11Chi beu‸ nawˬ hui lehˬ te‸ chiˉ dawˇ haˍ dawˇ hkiˉ tuˬ maˇ cawˬ leh, ha lehˬ 
ha kʼa te chehˇ ve yoˬ. Ya‸ hkʼaˇ, chi beu‸ kawˆ cheˇ chehˇ-oˆ. Nawˬ hui ve 
veu‸ kʼaˇ hta‸ kʼehˆ baˬ leh, dawˇ haˍ ve awˬ hkʼaw lo meh htuˉ pui hpa hta‸ 
veu‸ deh chehˇ-oˆ. 
12Dawˇ haˍ ve awˬ hkʼaw lo, nawˬ hui ve nyi ma pui hta‸ hta chehˇ-oˆ. Awˬ 
lawn kʼo, ti mi teˇ hpaˍ leh a pehˉ meuˇ hko teˇ hpaˍ luˬ kʼai sheˆ kʼai peuˬ. 
13Aˉ chuˇ buiˇ leh mvuh‸ teˇ hpaˍ, ngaˬ ve chaw teˇ hpaˍ ve mvuhˇmiˬ hkʼaw 
yeˬ tawˆ la chehˇ peuˬ. Nawˬ hui ve yehˬ leh, nawˬ hui ve venˇ teˇ hpaˍ awˬ 
pon kuˬ hawˬ chehˇ-oˆ. 
14Jawˇmawˇ ve hawˉ yehˬ htawˇ gawˬ cu gawˬ pehˆ hpeh‸ kʼai tuˬ yoˬ. Ta‸ 
yehˬ teˇ hpaˍ htawˇ luˬ kʼai sheˆ kʼai leh, piˉ laˬ awˬ hteunˍ leh yawˬ ehˉ teˇ 
hpaˍ ve kʼaˆ caˇ kuiˬ kʼaw‸ hpeh‸ la tuˬ yoˬ. 

Mvuhˇmiˬ hta‸ kʼaw‸ da‸ la piˇ tuˬ 

15Ya‸ hkʼaˇ, Gʼuiˬsha lehˬ yawˇ ve Awˬ ha hpu hta‸ ngaˬ hui geh teˇ pawˆ 
kʼaw‸ peu laˇ tuˬ yoˬ. Oˇ htaˇ, miˬguiˬ kʼaw‸ hkuiˇ la da‸ la leh, ti mi hkʼaw 
lo htawˇ caˬ shiˍ hkʼa biˇ kʼaw‸ cawˬ la tuˬ yoˬ. 
16Mvuhˇmiˬ hkʼaˬ ti chi ti lo chaw yaˇ teˇ hpaˍ lehˬ, hteˇ ve cawˇ ve kanˉ hta‸ 
ceh tiˉ te tuˬ yoˬ. 
17Yawˇ hui chi hkʼe te ve pa taw, mvuhˇmiˬ hkʼaw lo co co taiˍ taiˍ gawˬ lehˍ 
cawˬ tuˬ yoˬ. 
18Gʼuiˬsha ve chaw teˇ hpaˍ ve yehˬ kʼa hkʼaw, gawˬ lehˍ cawˬ leh te‸ chiˉ 
dawˇ haˍ dawˇ hkiˉ ve awˬ ceuˬ cawˬ tuˬ ve maˇ heˆ. 
19(Ya‸ hkʼaˇ, Aˍsuˇriˆ chaw teˇ hpaˍ lehˬ te luˬ te sheˆ ve hta‸ gʼa hkanˍ leh, 
yawˇ hui ve venˇ teˇ hpaˍ htawˇ luˬ kʼai tuˬ yoˬ.) 
20Ti taˍ ve awˬ shiˍ awˬ nu teˇ hpaˍ awˬ pon iˉ kaˆ hkʼa law‸ cawˬ leh, ceˇ caˬ 
awˬ pon kʼaˆ caˇ kuiˬ hkʼa biˇ cawˬ ve pa taw, chaw yaˇ teˇ hpaˍ hkʼaˬ ma ha 
lehˬ jaˇ tuˬ ve le. 

Iˉsaˍyaˆ li‸ 33 

Ga laˇ tuˬ lawˬ ve bon lawˬ hkawˇ 

1Ngaˬ hui ve canˇ paˍ teˇ hpaˍ gʼa luˬ gʼa sheˆ tuˬ yoˬ. Awˬ lawn kʼo, shu yawˇ 
hui hta‸ maˇ ca te luˬ te sheˆ piˇ ve htawˇ, yawˇ hui shu hta‸ te luˬ te sheˆ piˇ 
ve pa taw, shu oˇ hkʼe kʼaw‸ te hkʼaw‸ piˇ ve hta‸ yawˇ hui gʼa hkanˍ tuˬ yoˬ. 
2Gʼuiˬsha-oˬ, ngaˬ hui hta‸ a ciˉ ha kʼaˉ laˇ-oˆ. Ngaˬ hui lehˬ nawˬ hta‸ ceh tiˉ 
gʼaˇ va chehˇ ve yoˬ. Teˇ nyi peuˬ teˇ nyi ngaˬ hui hta‸ ha‸ shaˉ laˇ leh, dawˇ 
haˍ kuiˬ hkʼaw ponˬ laˇ-oˆ. 
3Nawˬ ngaˬ hui hpawˇ chehˇ leh ma‸ bawˆ ve kʼo, awˬ nu ve chaw ceuˬ teˇ 
hpaˍ gʼuiˇ hpaw-e ve yoˬ. 
4Yawˇ hui ve mawˇ jeˬ teˇ hpaˍ hta‸ htawˇ ngaˬ hui yuˬ gʼa ve yoˬ. 
5Gʼuiˬsha lehˬ hkʼaˬ ma uiˍ jaˇ mvuh jaˇ ve le. Yawˇ lehˬ awˬ ceuˬ hkʼa peu-eˬ 
ve hta‸ uˉ peunˍ chehˇ ve yoˬ. Yawˇ lehˬ Yeˍruˆsaˍlehnˍ venˇ hkʼaw lo hteˇ ve 
cawˇ ve awˬ ceuˬ hkʼa biˇ cawˬ la piˇ leh, mvuhˇmiˬ hta‸ yeˬ la piˇ tuˬ yoˬ. 

6Yawˇ lehˬ hkʼaˬ htaˆ ka‸ yawˇ ve chaw teˇ hpaˍ hta‸ ha‸ shaˉ piˇ leh, yawˇ 
hui hta‸ shiˍ puiˉ ve cuˇ yiˍ piˇ tuˬ yoˬ. Yawˇ hui ve awˬ hpfuhˇ hkʼaˆ jaˇ ve 
mawˇ lehˬ, Gʼuiˬsha hta‸ kawˆ ve teˇ ceuˬ hpeh‸ ve yoˬ. 
7Ha‸ hanˉ ve chaw teˇ hpaˍ lehˬ ga laˇ tuˬ kuˬ chehˇ ve yoˬ. Cawˇ da‸ hawˍ da
‸ tuˬ ca te toˇ chehˇ ve awˬ tan te shehˍ hpaˇ teˇ hpaˍ lehˬ, gʼaˇ hte‸ kuˬ hawˬ 
chehˇ ve yoˬ. 
8Ya‸ kʼaw teˇ caˆ le le awˬ hkʼoˆ lo kawˆ tuˬ cawˬ leh, chaw teˇ gʼaˇ ka‸ maˇ 
kʼaw‸ te toˇ ve yoˬ. Shaˉ caˆ caˇ taˍ ve leh ka ti‸ te da‸ taˍ ve hkʼa peu-eˬ luˬ 
kʼai peuˬ. Yawˆ yan keunˍ ve chaw teˇ gʼaˇ ka‸ maˇ cawˬ. 
9Mvuhˇmiˬ hkʼaw gawˬ cu gawˬ pehˆ hpeh‸ chehˇ taˍ ve yoˬ. Leˍbaˍnonˍ hkʼaw 
hkʼoˆ lo cawˬ ve suhˆ tsuh de lonˉ lehˬ, nawˍ kʼai peuˬ. Shaˍronˍ miˬ tawˬ kuiˬ 
lo cawˬ ve hkuiˇ jaˇ da‸ jaˇ ve miˬguiˬ htawˇ, shehˇ de hkʼa shuˍ hpeh‸ la 
peuˬ. Baˍshanˍ leh Kaˍmeˍlaˆ hkʼaw hkʼoˆ lo cawˬ ve suhˆ cehˬ teˇ hpaˍ htawˇ 
awˬ hpa‸ piˬ kʼai peuˬ. 

Canˇ paˍ hui hta‸ Gʼuiˬsha shaˍ ti‸ piˇ ve 

10Gʼuiˬsha kʼoˆ ve, Ngaˬ chi beu‸ tu leh ngaˬ ve kanˇ paˆ hkʼaˬ ma uiˍ ve hta‸ 
hpeu‸ maˍ laˇ tuˬ yoˬ. 
11Nawˬ hui lehˬ te‸ chiˉ tcuhˉ kuiˬ maˇ cawˬ ve kanˉ hkʼaˇ teˇ hpaˍ gu leh, awˬ 
bon maˇ cawˬ ve kanˉ hta‸ te chehˇ ve yoˬ. Nawˬ hui lehˬ a shu yawˇ awˬ to 
hta‸ te luˬ te sheˆ chehˇ ve yoˬ. 
12Nawˬ hui lehˬ htunˉ meu-e te tuˬ haˉ pui shiˍ hta‸ aˬ miˍ chiˆ meu-e piˇ ve 
hkʼe, dawˆ meu-e ve hta‸ gʼa hkanˍ leh, hkʼaw‸ laˉ hpeh‸ la piˇ tuˬ aˬ miˍ tuˉ 
baˬ ve hta‸ gʼa hkanˍ ve aˉ chuˇ buiˇ hkʼa shu hpeh‸ la tuˬ yoˬ. 
13Vuiˇ kuiˬ neˇ kuiˬ lo chehˇ ve chaw hkʼa peu-eˬ, ngaˬ te taˍ ve kanˉ hta‸ kaˇ 
leh, ngaˬ lehˬ kanˇ paˆ uiˍ jaˇ ve Gʼuiˬsha hpeh‸ ve hta‸shiˍ-o‸, teh‸ kʼoˆ ve 
yoˬ. 
14Venˇbaˆ uiˍ ve Ziˉonˍ venˇ yaˇ teˇ hpaˍ kawˆ jaˇ leh, Gʼuiˬsha ciˍ yanˍ ve teˇ 
ceuˬ lehˬ co co taiˍ taiˍ to‸ kʼai chehˇ ve aˬ miˬ hkʼa shuˍ hpeh‸ ve yoˬ. Ngaˬ 
hui hkʼaˬ hkʼe te ponˬ hpeh‸ tuˬ ve le, teh‸ kʼoˆ ve yoˬ. 

15Nawˬ hui lehˬ hteˇ ve cawˇ ve tawˇ leh hteˇ ve cawˇ ve kanˉ hta‸ ceh tiˉ te 
ve kʼo, ponˬ hpeh‸ ve yoˬ. Nawˬ hui ve kanˇ paˆ hta‸ yehˇ leh, haˍ gʼawˇ ve 
chaw hui hta‸ taˇ heˍ caˇ. Shu geh la‸ shawnˍ taˇ lawˬ yuˬ. Shu hta‸ tiˇ pehˍ 
tuˬ, maˇ heˆ kʼo haiˬ ve kanˉ hta‸ te tuˬ dawˇ nyi chehˇ ve chaw hta‸ awˬ 
chawˇ taˇ te. 
16Nawˬ hui oˇ hkʼe maˇ te ve kʼo, uiˍ la da‸ la leh yeˬ jaˇ ve ta‸ yehˬ hkʼa shuˍ 
yeˬ chehˇ tuˬ yoˬ. Nawˬ hui geh caˇ tuˬ dawˬ tuˬ htawˇ hkʼa biˇ cawˬ tuˬ yoˬ. 

Awˬ gʼuˇ suhˍ hpawˇ kʼaw‸ da‸ la tuˬ 

17Mvuhˇmiˬ lonˉ teˇ peˆ awˬ hkʼoˆ lo, jawˇmawˇ teˇ gʼaˇ uˉ peunˍ chehˇ ve hta‸ 
nawˬ hui gʼa kʼaw‸ mawˬ tuˬ yoˬ. Mvuhˇmiˬ oˇ ve lehˬ, hkʼaˬ hpawˇ chi hpawˇ 
lo uiˍ la kʼehˬ la chehˇ ve yoˬ. 
18Nawˬ hui kawˆ chehˇ ve chaw jaˆ teˇ hpaˍ leh, awˬ hkawnˍ shaw shehˍ hpaˇ 
teˇ hpaˍ hta‸ nawˬ hui kʼaw‸ daw nawˇ tuˬ ve maˇ heˆ. 
19Nawˬ hui na maˇ gʼa ve tawˇ yaw chehˇ ve awˬ nu ve chaw ceuˬ teˇ hpaˍ hta
‸ nawˬ hui teˇ pawˆ ka‸ gʼa mawˬ taˉ tuˬ ve maˇ heˆ. 
20Ngaˬ hui bon pawehˇ te kuiˬ, Ziˉonˍ venˇ leh Yeˍruˆsaˍlehnˍ venˇ hta‸ nyi-o. 
Hkʼaˬ ma gawˬ da‸ jaˇ ve chehˇ kuiˬ hpeh‸ ve le. Venˇ oˇ ve lehˬ, te peuˬ 
hkʼaw‸ nawˉ teˇ pawˆ ka‸ maˇ hpaˆ baˬ jaw sheˍ ve aˉ po kʼo hkʼe hpeh‸ ve 
yoˬ. 
21Gʼuiˬsha lehˬ yawˇ ve awˬ me‸ awˬ hponˇ ngaˬ hui hta‸ maw laˇ tuˬ yoˬ. 
Ngaˬ hui lehˬ, kʼehˬ jaˇ ve iˉ kaˆ lawˬ pfuhˍ paˇ lo gʼa chehˇ tuˬ yoˬ. Canˇ paˍ 
teˇ gʼaˇ ka‸ ngaˬ hui geh hkanˍ laˬ gaˬ tuˬ ve maˇ heˆ. 
22Awˬ lawn kʼo, Gʼuiˬsha lehˬ ngaˬ hui ve suhˉ jehˬ shehˍ hpaˇ, 
awˬliˇtawˇhkawˇ piˇ laˇ shehˍ hpaˇ, leh ngaˬ hui ve Jawˇmawˇ hpeh‸ ve yoˬ. 
Yawˇ ngaˬ hui hta‸ ha‸ shaˉ laˇ tuˬ yoˬ. 
23Canˇ paˍ teˇ hpaˍ ve haw lo‸ kʼoˍ lehˬ, iˉ kaˆ hkʼaw luˬ chehˇ taˍ leh, yawˇ 
hui ve mawˇ hta‸ Gʼuiˬsha ve chaw teˇ hpaˍ pehˬ yuˬ tuˬ yoˬ. Mawˇ oˇ ve teˇ 
hpaˍ maˇ jaˇ ve pa taw, hkui luˬ paˍ hui ka‸ pehˬ yuˬ gʼa tuˬ yoˬ. 

24Ngaˬ hui ve mvuhˇmiˬ hkʼaw chehˇ taˍ ve chaw teˇ hpaˍ lehˬ, naˬ ve gawˬ ve 
hta‸ pa taw teˇ pawˆ ka‸ gʼa kʼaw‸ hkʼanˇ tuˬ ve maˇ heˆ. Venˇbaˆ hkʼa peu-eˬ 
ve hta‸ htawˇ gʼa ponˬ tuˬ yoˬ. 

Iˉsaˍyaˆ li‸ 34 

Gʼuiˬsha yawˇ ve canˇ paˍ hta‸ ciˍ yanˍ piˇ tuˬ 

1Miˬguiˬ chaw ceuˬ teˇ hpaˍ-oˬ, teˇ geh hpawnˬ laˬ leh hkʼa deh‸ na taˍ-o‸. 
Miˬguiˬ hkʼoˆ chehˇ ve chaw teˇ gʼaˇ le le, choˬ kaˬ lo laˬ leh hkʼa deh‸ na taˍ-
o‸. 
2Gʼuiˬsha lehˬ miˬguiˬ chaw ceuˬ hkʼa peu-eˬ leh, yawˇ hui ve ma‸ yaˇ hkʼa 
peu-eˬ hta‸ nyi ma zuhˆ jaˇ ve yoˬ. Yawˇ hui hkʼa peu-eˬ luˬ kuiˬ sheˆ kuiˬ lo 
gʼa gaˬ tuˬ yoˬ. 
3Yawˇ hui ve suh taˍ ve awˬ to teˇ hpaˍ hta‸ shu duˇ tuˍ piˇ tuˬ ve maˇ heˆ. 
Yawˇ hui lehˬ miˬ chaˇ hkʼoˆ lo hkʼe leˇ kuiˇ kʼai tuˬ yoˬ. Hkʼaw teˇ hpaˍ htawˇ 
awˬ suhˍ hta‸ pa taw nyiˉ-ehˍ hpeh‸ la tuˬ yoˬ. 
4Mvuhˇ nyi, ha pa, leh meu‸ keu shiˍ teˇ hpaˍ lehˬ, je‸ meu-e hkʼa shuˍ hpeh‸ 
la leh, mvuhˇ naw ma htawˇ lo‸ taˍ ve liˬ hkʼa shuˍ mehˉ kʼai tuˬ yoˬ. Meu‸ 
keu shiˍ teˇ hpaˍ lehˬ suhˆ hpa‸ hkʼa shuˍ ce la tuˬ yoˬ. 
5Gʼuiˬsha lehˬ mvuhˇ naw ma hkʼoˆ lo yawˇ ve aˉhtaw hta‸ hkʼa deh‸ gu taˍ 
peuˬ. Te luˬ te sheˆ piˇ tuˬ yawˇ dawˇ cheˆ taˍ peuˬ ve Eˇdonˍ chaw hui hta‸ 
chi beu‸ chaw hpehˇ piˇ tuˬ yoˬ. 
6Tuˉ tanˇ tuˬ ve yawˬ leh aˉ che‸ ehˉ teˇ hpaˍ ve awˬ suhˍ ngawˉ taˍ ve aˉhtaw 
hkʼa shuˍ, yawˇ ve aˉhtaw hta‸ canˇ paˍ teˇ hpaˍ ve awˬ suhˍ ngawˉ taˍ tuˬ yoˬ. 
Gʼuiˬsha lehˬ Eˇdonˍ mvuhˇmiˬ hkʼaw chehˇ ve chaw teˇ hpaˍ hta‸ tiˇ pehˍ piˇ 
tuˬ yoˬ. 
7Chaw yaˇ teˇ hpaˍ lehˬ, heh nuˇ leh nuˇ paˍ teˇ hpaˍ hkʼa shuˍ paiˍ leh, 
miˬguiˬ lehˬ awˬ suhˍ hta‸ pa taw nyiˉ-ehˍ hpeh‸ la tuˬ yoˬ. 
8Ziˉonˍ venˇ hta‸ Gʼuiˬsha htaiˍ hkʼaw‸ piˇ chehˇ ve teˇ yanˇ, Gʼuiˬsha lehˬ 
canˇ paˍ teˇ hpaˍ hta‸ chi hkʼe te ciˍ yanˍ piˇ tuˬ yoˬ. 

9Eˇdonˍ mvuhˇmiˬ hkʼaw cawˬ ve iˉ kaˆ lawˬ teˇ hpaˍ lehˬ, kuiˍ tcuhˇ hkʼa shuˍ 
hpeh‸ la leh, miˬ shaˍ teˇ hpaˍ htawˇ ma‸ shiˉ awˬ meu-e hkʼa shuˍ hpeh‸ la 
tuˬ yoˬ. Yawˇ hui ve mvuhˇmiˬ lehˬ, kuiˍ tcuhˇ hkʼa shuˍ aˬ miˍ to‸ baˬ ve hta‸ 
gʼa hkanˍ tuˬ yoˬ. 
10Aˬ miˍ oˇ ve tanˇ hkuinˇ tanˇ vanˇ to‸ chehˇ leh, mvuhˇ hkʼawˇ lehˬ mvuhˇ 
naw ma hkʼoˆ lo co co taiˍ taiˍ taˆ-e chehˇ tuˬ yoˬ. Teˇ co peuˬ teˇ co mvuhˇmiˬ 
oˇ ve lehˬ gawˬ cu gawˬ pehˆ hpeh‸ la leh, chaw teˇ gʼaˇ ka‸ oˇ kaˬ lo te toˇ 
tuˬ ve maˇ heˆ. 
11Hkawˍtawehˍ teˇ hpaˍ leh aˉ naˆ kʼaˍ teˇ hpaˍ oˇ kaˬ lo chehˇ leh, mvuhˇmiˬ 
oˇ ve lehˬ aˬ sho-eˬ Gʼuiˬsha miˬguiˬ hta‸ maˇ te hpanˍ sheˍ htaˇ hkʼe gawˬ cu 
gawˬ pehˆ ve mvuhˇmiˬ hpeh‸ la tuˬ yoˬ. 
12Mvuhˇmiˬ hta‸ uˉ peunˍ tuˬ ve jawˇmawˇ teˇ gʼaˇ ka‸ maˇ cawˬ leh, awˬ hoˉ 
awˬ naˬ hkʼa peu-eˬ mehˉ kʼai tuˬ yoˬ. 
13Venˇ leh hawˉ yehˬ teˇ hpaˍ hkʼaw lo, aˉ chuˇ buiˇ leh mvuh‸ hkʼa biˇ yeˬ la 
leh, heh hpuiˇ leh hkawˍ tawehˍ teˇ hpaˍ oˇ kaˬ lo chehˇ tuˬ yoˬ. 
14Haiˬ ve to nuˇ to shaˆ teˇ hpaˍ oˇ kaˬ lo chehˇ taˍ leh kuˬ toˇ chehˇ tuˬ yoˬ. 
Tanˇ hkuinˇ htaˇ kʼaˆ caˇ ve to nuˇ to shaˆ teˇ hpaˍ oˇ kaˬ lo ca zuh‸ ca jehˇ la 
tuˬ yoˬ. 
15Hkawˍtawehˍ teˇ hpaˍ oˇ kaˬ lo awˬ hpui te leh, awˬ yehˇ teˇ hpaˍ hta‸ ha‸ 
shaˉ tuˬ yoˬ. Naˬ beuˬ ngaˆ teˇ hpaˍ htawˇ oˇ kaˬ lo hpoˆ laˬ tuˬ yoˬ. 
16A sha‸ te‸ chehˇ ve to nuˇ to shaˆ teˇ hpaˍ awˬ lawn Gʼuiˬsha ve li‸ daw hta
‸ hpeu‸ gʼaw nyi-o. To nuˇ to shaˆ teˇ hpaˍ, teˇ hkeh ka‸ maˇ mehˉ kʼai. Oˇ 
hkʼe hpeh‸ la tuˬ Gʼuiˬsha te taˍ leh, Yawˇ yawˇ hui hta‸ teˇ geh shaw hpoˆ 
tuˬ yoˬ. 
17Gʼuiˬsha lehˬ yawˇ hui awˬ pon mvuhˇmiˬ pehˬ piˇ taˍ leh, caˍ piˇ taw piˇ 
chehˇ ve yoˬ. Yawˇ hui lehˬ teˇ co peuˬ teˇ co mvuhˇmiˬ hkʼaw gʼa chehˇ leh, 
mvuhˇmiˬ oˇ ve lehˬ co co taiˍ taiˍ yawˇ hui ve mvuhˇmiˬ hpeh‸ la tuˬ yoˬ. 

Iˉsaˍyaˆ li‸ 35 

Da‸ kehˬ ve ya‸ kʼaw 

1Hteunˍ lonˉ teˇ hpaˍ ha lehˬ leh, suhˉ veˆ teˇ hpaˍ lehˬ gawˬ cu gawˬ pehˆ ve 
mvuhˇmiˬ hkʼaw veˆ tawˆ la tuˬ yoˬ. 
2Hteunˍ lonˉ teˇ hpaˍ ha lehˬ leh kʼa muiˬ chiˇ mvuh tuˬ yoˬ. Hteunˍ lonˉ oˇ ve 
teˇ hpaˍ lehˬ, Leˍbaˍnonˍ hkʼaw hkʼa shuˍ nyi sha jaˇ leh Kaˍmeˍlaˆ leh 
Shaˍronˍ miˬ tawˬ kuiˬ hkʼa shuˍ hkuiˇ jaˇ tuˬ yoˬ. Chaw teˇ gʼaˇ le le Gʼuiˬsha 
ve awˬ me‸ awˬ hponˇ leh yawˇ ve kanˇ paˆ hta‸ gʼa mawˬ tuˬ yoˬ. 
3Awˬ gʼaˇ nuˇ kʼai chehˇ ve la‸ sheh leh, cheˇ cheˇ veˆ veˆ hpeh‸ chehˇ ve hkui 
tcuhˉ kʼu hta‸, awˬ gʼaˇ cawˬ la piˇ-oˆ. 
4Nyi ma luˬ chehˇ ve chaw hui hta‸ chi hkʼe kʼoˆ piˇ-oˆ. Taˇ kawˆ. Ha‸ hanˉ ve 
nyi ma cawˬ piˇ-oˆ. Awˬ lawn kʼo, Gʼuiˬsha lehˬ nawˬ hta‸ htaiˍ hkʼaw‸ laˇ leh, 
nawˬ ve canˇ paˍ teˇ hpaˍ hta‸ kʼaw‸ te hkʼaw‸ piˇ tuˬ laˬ chehˇ taˍ peuˬ. 
5Mehˆ cuˉ ve chaw teˇ hpaˍ mehˆ kʼaw‸ mawˬ la leh, naˍ paw pawˇ ve chaw 
hui kʼaw‸ kaˇ puiˉ la tuˬ yoˬ. 
6Hkui luˬ paˍ teˇ hpaˍ kʼaw‸ da‸ la leh, kʼaˍ hkʼeˆ tuˬ yoˬ. Tawˇ maˇ yaw puiˉ 
ve chaw kʼaˍ teˇ hpaˍ htawˇ, ha lehˬ leh kuˬ tuˬ yoˬ. Shehˇ de hkʼaw lo iˉ kaˆ 
gʼuiˬ tuˇ teˇ hpaˍ tawˆ la tuˬ yoˬ. 
7Cha‸ chiˆ jaˇ ve shehˇ de lehˬ iˉ kaˆ gʼuiˬ po kʼaw‸ hpeh‸ la leh, goˇ choˆ ve 
mvuhˇmiˬ hkʼaw iˉ kaˆ gʼuiˬ tuˇ maˇ maˇ tawˆ la tuˬ yoˬ. Heh hpuiˇ teˇ hpaˍ 
chehˇ jaw ve chehˇ kuiˬ lo, lo cehˬ leh mvuh‸ teˇ hpaˍ yeˬ la tuˬ yoˬ. 
8Oˇ kaˬ lo, Da‸ kehˬ ve ya‸ kʼaw, teh‸ kʼoˆ ve ya‸ kʼaw teˇ caˆ cawˬ la tuˬ yoˬ. 
Venˇbaˆ yaˇ teˇ gʼaˇ ka‸ ya‸ kʼaw oˇ ve hta‸ gʼa te toˇ tuˬ ve maˇ heˆ. Oˇ kaˬ lo 
te toˇ chehˇ ve chaw hta‸, chaw teˇ gʼaˇ ka‸ ya‸ kʼaw sheh ya‸ piˇ gʼa tuˬ ve 
maˇ heˆ. 
9Oˇ kaˬ lo laˇ caˬ shiˉ teˇ hkeh ka‸ maˇ chehˇ. Haiˬ ve to nuˇ to shaˆ teˇ hkeh 
ka‸ ya‸ kʼaw oˇ ve hta‸ te toˇ tuˬ ve maˇ heˆ. Gʼuiˬsha htaiˍ hkʼaw‸ piˇ taˍ ve 
chaw teˇ hpaˍ lehˬ, ya‸ kʼaw oˇ ve hta‸ cuˇ leh a shu yawˇ ve yehˬ lo kʼo‸-e 
tuˬ yoˬ. 

10Yawˇ hui lehˬ ha lehˬ ha kʼa ve hkʼaw kʼa muiˬ hkawˇ kʼa leh, Yeˍruˆsaˍlehnˍ 
venˇ lo gaˬ tuˬ yoˬ. Yawˇ hui lehˬ co co taiˍ taiˍ gʼa ha lehˬ leh, kawˆ tuˬ dawˇ 
haˍ tuˬ hta‸ co co taiˍ taiˍ gʼa ponˬ tuˬ yoˬ. 

Iˉsaˍyaˆ li‸ 36 

Aˍsuˇriˆ chaw Yeˍruˆsaˍlehnˍ hta‸ ca bawˆ la ve 

1Yuˇda‸ mvuhˇmiˬ hta‸ Heˍsaˍkiˆ jawˇmawˇ te ve teˇ chi awˇ hkʼaw‸ teˇ 
hkʼaw‸ htaˇ, Aˍsuˇriˆ jawˇmawˇ Seˍnaˍhkaˍriˆ lehˬ Yuˇda‸ mvuhˇmiˬ ve ta‸ 
yehˬ teˇ hpaˍ hta‸ bawˆ yuˬ ve yoˬ. 
2Oˇ ve hkʼaw‸ nawˉ, yawˇ lehˬ jawˇmawˇ Heˍsaˍkiˆ hta‸ la‸ caˉ ya‸ tuˬ ca kʼoˆ 
piˇ tuˬ, yawˇ ve ma‸ poˍ lonˉ leh ma‸ yaˇ teˇ hpaˍ hta‸ Laˍhkiˇsaˆ venˇ lo tu 
leh Yeˍruˆsaˍlehnˍ venˇ lo kʼai tcuh ve yoˬ. Yawˇ hui laˬ leh hpa te chiˇ shehˍ 
hpaˇ hui kanˉ te chehˇ taˍ kuiˬ, iˉ kaˆ gʼuiˬ tuˇ paˇ lo hpoˆ chehˇ taˍ ve yoˬ. 
3Oˇ htaˇ, Heˍsaˍkiˆ ve yaˇ, hawˉ yehˬ hkʼaw kanˉ nyi shehˍ hpaˇ Eˇlaˍ kenˍ, 
hawˉ yehˬ ve ceˇ leˇ lonˉ Sheˍbaˍnaˍ leh Aˍsaˆ ve yaˇ, mawˇ ha‸ shaˉ shehˍ 
hpaˇ Yawˇaˍ, yawˇ hui shehˆ gʼaˇ tawˆ la leh, yawˇ hui hta‸ ca hpuˇ da‸ la ve 
yoˬ. 
4Oˇ htaˇ Aˍsuˇriˆ ma‸ poˍ lonˉ yawˇ hui hta‸ kʼoˆ piˇ ve, Aˍsuˇriˆ jawˇmawˇ 
lonˉ lehˬ, aˬ hto ma pa taw jawˇmawˇ Heˍsaˍkiˆ chi taw taw nyi ma uiˍ chehˇ 
ve hta‸ shiˍ gaˇ ve yoˬ. 
5Chaw yaˇ yaw ve tawˇ lehˬ, ma‸ bawˆ kuiˬ lo aˬ hto‸ ma awˬ bon te laˇ gʼa 
tuˬ le. Nawˬ hui Aˍsuˇriˆ chaw hta‸ kʼaw‸ hpfuhˆ tuˬ, a shu nawˬ hui hta‸ ga 
laˇ gʼa tuˬ le. 
6Eˇjiˇtu‸ chaw hui nawˬ hui hta‸ ga laˇ tuˬ nawˬ hui dawˇ law chehˇ ve yoˬ. 
Ya‸ hkʼaˇ, yawˇ hui lehˬ lo cehˬ yuˬ te taˍ ve juˇ fuiˍ taˬ hkʼe hpeh‸ leh, teˇ 
hkui tiˉ hkoˇ kʼai leh nawˬ hui ve la‸ sheh hta‸ tcuhˍ laˇ tuˬ yoˬ. Eˇjiˇtu‸ 
jawˇmawˇ lehˬ oˇ ve hta‸ shuˍ da‸ ve yoˬ. 
7Maˇ heˆ kʼo, nawˬ hui lehˬ nawˬ hui ve Jawˇmawˇ Gʼuiˬsha hta‸ gʼaˇ va chehˇ 
ve yoˬ, teh‸ kʼoˆ tuˬ laˇ. Jawˇmawˇ Heˍsaˍkiˆ lehˬ Gʼuiˬsha ve tuˉ tanˇ kuiˬ hta

‸ te luˬ te sheˆ leh, Yuˇda‸ chaw hkʼa peu-eˬ hta‸ Yeˍruˆsaˍlehnˍ venˇ hkʼaw 
ceh tiˉ oˉ kʼoˍ gʼa pui ve yoˬ, teh‸ kʼoˆ piˇ chehˇ ve maˇ heˆ laˇ. 
8Nawˬ hui awˬ hkʼaw lo iˉ mvuhˇ ciˇ paˍ nyiˇ hinˉ gʼaˇ ca gʼa ve kʼo, ngaˬ nawˬ 
hui hta‸ iˉ mvuhˇ nyiˇ hinˉ pe‸ laˇ tuˬ Aˍsuˇriˆ jawˇmawˇ lonˉ ve awˬ meh 
hkʼaw nawˬ hui hta‸ ka ti‸ te laˇ ve yoˬ. 
9Nawˬ hui lehˬ, Aˍsuˇriˆ ma‸ poˍ ehˉ teˇ gʼaˇ hkʼe ceh ka‸ maˇ cheuˬ taˬ sheˍ. 
Hkʼe ka‸, Eˇjiˇtu‸ chaw hui nawˬ hui hta‸ iˉ mvuhˇ lawˬ teˇ hpaˍ pe‸ laˇ tuˬ 
dawˇ law chehˇ ve yoˬ. 
10Ngaˬ hkʼaˇ ngaˬ dawˇ tawˆ leh nawˬ hui ve mvuhˇmiˬ hta‸ ca bawˆ la ve yoˬ, 
teh‸ nawˬ hui dawˇ ve laˇ. Nawˬ hui ve mvuhˇmiˬ hta‸ ca te luˬ piˇ tuˬ, 
Gʼuiˬsha yawˇ awˬ to ngaˬ hta‸ kʼoˆ laˇ taˍ ve yoˬ, teh‸ yawˇ hui hta‸ kʼoˆ piˇ 
ve yoˬ. 
11Oˇ htaˇ Eˇlaˍkenˍ, Shaˍbaˍnaˍ leh Yawˇaˍ lehˬ, Ngaˬ hui hta‸ Aˍraˍmiˆ hkawˇ 
yaw laˇ-oˆ. Ngaˬ hui na gʼa chehˇ ve yoˬ. Ngaˬ hui hta‸ Heˍbrehˇ hkawˇ taˇ 
yaw laˇ. Awˬ lawn kʼo, lanˇ venˇ hkʼoˆ chehˇ taˍ ve chaw hui htawˇ na chehˇ 
ve yoˬ, teh‸ yawˇ hui hta‸ kʼoˆ piˇ ve yoˬ. 
12Oˇ htaˇ Aˍsuˇriˆ ma‸ poˍ lonˉ kʼaw‸ yaw hkʼaw‸ leh kʼoˆ ve, Aˍsuˇriˆ 
jawˇmawˇ lonˉ lehˬ nawˬ hui leh nawˬ hui ve jawˇmawˇ hta‸ ceh tiˉ tawˇ ca 
yaw piˇ tuˬ ngaˬ hta‸ peu laˇ ve yoˬ, teh‸ nawˬ hui dawˇ ve laˇ. Oˇ hkʼe maˇ 
heˆ. Ngaˬ lehˬ, lanˇ venˇ hkʼoˆ mui chehˇ ve chaw hui hta‸ htawˇ tawˇ yaw piˇ 
chehˇ ve yoˬ. Awˬ lawn kʼo, yawˇ hui htawˇ nawˬ hui hkʼa shuˍ, a shu yawˇ ve 
hkʼehˇ hta‸ gʼa caˇ leh, a shu yawˇ ve tzuhˇ hta‸ gʼa dawˬ tuˬ yoˬ, teh‸ yawˇ 
hui hta‸ kʼoˆ piˇ ve yoˬ. 
13Oˇ hkʼe kʼoˆ peuˬ hkʼaw‸ nawˉ, Aˍsuˇriˆ ma‸ poˍ lonˉ tu la leh, Heˍ brehˇ 
hkawˇ yaw leh kʼoˆ ve, Aˍsuˇriˆ jawˇmawˇ lonˉ kʼoˆ chehˇ ve tawˇ hta‸ na 
sheˍ. 
14Nawˬ hui jawˇmawˇ Heˍsaˍkiˆ heˍ yuˬ beˬ yuˬ ve hkawˇ maˇ gʼa na tuˬ, yawˇ 
nawˬ hui hta‸ shaˍ ti‸ piˇ laˇ chehˇ ve yoˬ. Awˬ lawn kʼo, yawˇ nawˬ hui hta‸ 
ponˬ laˇ gʼa tuˬ ve maˇ heˆ. 

15Gʼuiˬsha nawˬ hui hta‸ ponˬ laˇ leh, Aˍsuˇriˆ chaw nawˬ hui hta‸ maˇ gʼa te 
luˬ te sheˆ tuˬ, Gʼuiˬsha hta‸ gʼaˇ va-o, teh‸ yawˇ kʼoˆ maˍ laˇ chehˇ ve tawˇ 
hta‸ taˇ na. 
16Nawˬ hui la‸ caˉ ya‸ leh venˇ hkʼaw tawˆ la-o. Oˇ hkʼe te ve kʼo, nawˬ hui 
lehˬ a shu yawˇ ve a pehˉ meuˇ shiˍ, maˉ nawˆ shiˍ hta‸ gʼa caˇ leh a shu yawˇ 
ve nanˬ bawˍ hkʼaw tawˆ ve iˉ kaˆ hta‸ gʼa dawˬ tuˬ yoˬ. 
17Oˇ hkʼe te ve kʼo, Aˍsuˇriˆ jawˇmawˇ lehˬ nawˬ hui ve mvuhˇmiˬ hta‸ shuˍ da
‸ ve awˬ nu ve mvuhˇmiˬ teˇ peˆ hkʼaw chehˇ tcuh laˇ leh, caˬ shiˍ leh a pehˉ 
meuˇ gʼuiˬ hkʼa biˇ shaw hpoˆ gʼa tuˬ yoˬ. 
18Gʼuiˬsha nawˬ hui hta‸ ponˬ laˇ tuˬ yoˬ, teh‸ Heˍsaˍkiˆ kʼoˆ chehˇ ve tawˇ hta
‸ taˇ na. Awˬ nu ve chaw teˇ hpaˍ ve gʼuiˬsha lehˬ, chaw yaˇ teˇ hpaˍ hta‸ 
Aˍsuˇriˆ jawˇmawˇ ve la‸ sheh hkʼaw ponˬ piˇ gʼa ve cawˬ jaw laˇ. 
19Haˍmaˆ venˇ leh Aˍpaˆ venˇ teˇ hpaˍ ve gʼuiˬsha chi beu‸ hkʼaˬ lo gaˬ peuˬ le. 
Sheˍhpaˍvenˍ ve gʼuiˬsha chi beuˬ hkʼaˬ lo le. Chaw teˇ gʼaˇ ka‸ Saˍmaˍriˆ venˇ 
hta‸ ponˬ piˇ gʼa tuˬ ve maˇ heˆ. 
20Mvuhˇmiˬ chi teˇ hpaˍ ve gʼuiˬsha lehˬ, yawˇ hui ve chaw hta‸ Aˍsuˇriˆ chaw 
hui ve la‸ sheh hkʼaw hkʼaˬ htaˆ ponˬ piˇ gʼa jaw le. Aˬ hto‸ ma pa taw nawˬ 
hui ka‸, Gʼuiˬsha lehˬ Yeˍruˆsaˍlehnˍ venˇ hta‸ ponˬ laˇ gʼa tuˬ yoˬ, teh‸ ca 
dawˇ guiˇ chehˇ ve le, teh‸ yawˇ hui hta‸ kʼoˆ piˇ ve yoˬ. 
21Yuˇda‸ chaw teˇ hpaˍ lehˬ jawˇmawˇ Heˍsaˍkiˆ kʼoˆ piˇ taˍ ve hkʼe, ta‸ iˉ 
gawˬ lehˍ chehˇ taˍ ve yoˬ. Yawˇ hui te‸ chiˉ maˇ kʼaw‸ yaw hkʼaw‸ piˇ. 
22oˇ htaˇ, Eˇlaˍkehˍ, Sheˍbaˍnaˍ, leh Yawˇaˍ hui a shu yawˇ ve veu‸ kʼaˇ hta‸ 
tzuh‸ suhˍ leh, Aˍsuˇriˆ ma‸ poˍ lonˉ kʼoˆ ve tawˇ oˇ ve teˇ hpaˍ jawˇmawˇ 
Heˍsaˍkiˆ hta‸ ca kʼaw‸ hto piˇ ve yoˬ. 

Iˉsaˍyaˆ li‸ 37 

Jawˇmawˇ Heˍsaˍkiˆ Iˉsaˍyaˆ geh jehˬ da‸ ve 

1Tawˇ oˇ ve teˇ hpaˍ hta‸ Heˍsaˍkiˆ gʼa kaˇ ve teˇ yanˇ, yawˇ ve veu‸ kʼaˇ hta‸ 
tzuh‸ suhˍ ve yoˬ. Yawˇ lehˬ meh htuˉ pui hpa hta‸ veu‸ deh leh, Gʼuiˬsha ve 
bon yehˬ lo kʼai ve yoˬ. 

2Yawˇ lehˬ Eˇlaˍkenˍ, Sheˍbaˍnaˍ, leh paw hkuˇ lonˉ teˇ hpaˍ hta‸ Aˍmoˆ ve yaˇ 
Iˉsaˍyaˆ geh kʼai tcuh ve yoˬ. Yawˇ hui hkʼa peu-eˬ htawˇ, meh htuˉ pui hpa 
veu‸ deh taˍ ve yoˬ. 
3Yawˇ hui lehˬ jawˇmawˇ Heˍsaˍkiˆ ve tawˇ chi teˇ hpaˍ Iˉsaˍyaˆ hta‸ hto piˇ 
leh kʼoˆ ve, Ya‸ nyi lehˬ tu‸ hkanˍ jaˇ ve awˬ nyi hpeh‸ ve yoˬ. Ngaˬ hui lehˬ 
awˬ me‸ awˬ hponˇ luˬ kʼai peuˬ leh, fawˉ mehˍ ve hta‸ gʼa hkanˍ chehˇ ve 
yoˬ. Ngaˬ hui lehˬ awˬ gʼaˇ nuˇ jaˇ ve pa taw, yaˇ paw maˇ gʼa ve yaˇ miˇ ma 
hkʼe hpeh‸ chehˇ ve yoˬ. 
4Aˍsuˇriˆ jawˇmawˇ lonˉ lehˬ, te‸ chehˇ ve Gʼuiˬsha hta‸ maˇ shawˍ maˇ caˆ 
kʼoˆ tuˬ yawˇ ve ma‸ poˍ lonˉ hta‸ peu laˇ taˍ ve yoˬ. Nawˬ ve Gʼuiˬsha lehˬ 
maˇ shawˍ maˇ caˆ kʼoˆ chehˇ ve chaw oˇ ve teˇ hpaˍ ve tawˇ hta‸ kaˇ leh, 
yawˇ hui hta‸ ciˍ yanˍ piˇ-oˆ. Te‸ chehˇ taˍ sheˍ ve ngaˬ hui ve chaw teˇ hpaˍ 
awˬ pon, bon a ciˉ lawˬ laˇ-oˆ, teh‸ Iˉsaˍyaˆ hta‸ kʼoˆ piˇ ve yoˬ 
5Iˉsaˍyaˆ lehˬ jawˇmawˇ Heˍsaˍkiˆ ve tawˇ oˇ ve teˇ hpaˍ hta‸ gʼa kaˇ ve teˇ 
yanˇ, 
6yawˇ hta‸ chi hkʼe kʼaw‸ kʼoˆ hkʼaw‸ feu piˇ ve yoˬ. Gʼuiˬsha nawˬ hta‸ ga 
laˇ maˇ gʼa taˬ, teh‸ Aˍsuˇriˆ chaw hkʼa mvuhˇ hkʼa na kʼoˆ ve tawˇ hta‸ pa 
taw, nawˬ dawˇ haˍ ve nyi ma taˇ cawˬ piˇ. 
7Gʼuiˬsha lehˬ Aˍsuˇriˆ jawˇmawˇ hta‸ yawˇ ve mvuhˇmiˬ lo haˆ haˆ kʼaw‸ 
hpfuhˆ kʼo‸-e tuˬ te piˇ leh, yawˇ hta‸ oˇ kaˬ lo suh-e piˇ lawˬ tuˬ yoˬ, teh‸ 
jawˇmawˇ Heˍsaˍkiˆ hta‸ ca kʼaw‸ kʼoˆ piˇ tcuh ve yoˬ. 

Aˍsuˇriˆ jawˇmawˇ teˇ pawˆ kʼaw‸ ho piˇ ve 

8Aˍsuˇriˆ ma‸ poˍ lonˉ oˇ ve lehˬ, yawˇ ve jawˇmawˇ lonˉ Laˍhkiˇshaˆ venˇ 
hkʼaw tawˆ-e leh Liˆbaˍnaˍ venˇ hta‸ ca kʼaw‸ bawˆ kʼai peuˬ ve awˬ hkawˇ 
hta‸ gʼa kaˇ ve teˇ yanˇ, yawˇ geh ca jehˬ da‸ tuˬ oˇ kaˬ lo gʼa‸ kʼai ve yoˬ. 
9Aˍsuˇriˆ chaw teˇ hpaˍ lehˬ, Eˇjiˇtu‸ jawˇmawˇ Tiˇraˍkaˍ yawˇ hui hta‸ ca 
bawˆ la tuˬ laˬ chehˇ ve awˬ hkawˇ hta‸ gʼa kaˇ ve yoˬ. Oˇ htaˇ, Aˍsuˇ riˆ 
jawˇmawˇ lehˬ Yuˇda‸ jawˇmawˇ Heˍsaˍkiˆ hta‸li‸ chi hkʼe bvuh‸ feu piˇ ve 
yoˬ. 

10Nawˬ gʼaˇ va chehˇ ve nawˬ ve Gʼuiˬsha lehˬ, nawˬ hta‸ ngaˬ ve la‸ sheh 
hkʼaw lo htaiˍ hkʼaw‸ laˇ tuˬ yoˬ, teh‸ nawˬ hta‸ kʼoˆ piˇ taˍ peuˬ ve yoˬ. Ya‸ 
hkʼaˇ, tawˇ oˇ ve hta‸ pa taw nawˬ nyi ma taˇ uiˍ chehˇ. 
11Aˍsuˇriˆ jawˇmawˇ lonˉ te luˬ piˇ tuˬ dawˇ cheˆ taˍ ve mvuhˇmiˬ teˇ peˆ hkʼaˬ 
hkʼe hpeh‸ la chehˇ ve awˬ hkawˇ hta‸ nawˬ htawˇ gʼa kaˇ chehˇ tuˬ yoˬ. Nawˬ 
gʼa ponˬ tuˬ yoˬ, teh‸ dawˇ chehˇ ve laˇ. 
12Ngaˬ ve awˬ puˍ lonˉ teˇ hpaˍ lehˬ, Gawˇzanˍ, Haˍranˍ, Reˍyaˆ venˇ chi teˇ 
hpaˍ hta‸ te luˬ leh, Teˍlaˍsaˍ venˇ hkʼaw chehˇ ve Beˍteˍdenˍ chaw hui hta‸ 
tiˇ pehˍ piˇ taˍ peuˬ ve yoˬ. Yawˇ hui ve gʼuiˬsha teˇ gʼaˇ ka‸ yawˇ hui hta‸ 
ponˬ piˇ maˇ gʼa. 
13Haˍmaˆ, Aˍpaˆ, Sheˍhpaˍvenˍ, Heˍnaˆ leh Iˉvaˍ venˇ hta‸ uˉ peunˍ chehˇ ve 
jawˇmawˇ teˇ hpaˍ, chi beu‸ hkʼaˬ lo kʼai peuˬ le, teh‸ yawˇ hta‸ li‸ bvuh‸ feu 
piˇ ve yoˬ. 
14Jawˇmawˇ Heˍsaˍkiˆ lehˬ li‸ oˇ ve hta‸ yuˬ leh gʼaw nyi ve yoˬ. Oˇ ve hkʼaw‸ 
nawˉ yawˇ bon yehˬ lo kʼai leh, li‸ oˇ ve hta‸ Gʼuiˬsha mehˆ gʼuˇ suhˍ lo teh 
taˍ ve yoˬ. 
15Yawˇ bon lawˬ leh kʼoˆ ve, 
16Iˉsaˍreˍlaˆ ve Jawˇmawˇ Gʼuiˬsha-oˬ, nawˬ teˇ gʼaˇ tiˉ Gʼuiˬsha hpeh‸ leh, 
miˬguiˬ hkʼa peu-eˬ ve hta‸ uˉ peunˍ chehˇ ve yoˬ. Miˬguiˬ mvuhˇ naw ma hta
‸ nawˬ te hpanˍ taˍ ve yoˬ. 
17Gʼuiˬsha-oˬ, chi beu‸ ngaˬ hui hta‸ nyi leh ngaˬ hui lawˬ hkawˉ ve awˬ 
hkawˇ hta‸ a ciˉ na yuˬ laˇ-oˆ. Te‸ chehˇ ve Gʼuiˬsha nawˬ hta‸, Seˍnaˍ hkaˍriˆ 
maˇ shawˍ maˇ caˆ kʼoˆ chehˇ ve tawˇ hta‸ a ciˉ na sheˍ. 
18Gʼuiˬsha-oˬ, Aˍsuˇriˆ jawˇmawˇ lehˬ mvuhˇmiˬ laiˉ peˆ hta‸ te luˬ te sheˆ piˇ 
chehˇ ve hta‸ ngaˬ hui shiˍ chehˇ ve yoˬ. 
19Yawˇ lehˬ Gʼuiˬsha maˇ heˆ ve suhˆ leh haˉ pui yuˬ te taˍ ve shaˉ ho‸ teˇ hpaˍ 
hta‸ htawˇ aˬ miˍ tuˉ baˬ piˇ chehˇ yoˬ. 

20Ngaˬ hui ve Gʼuiˬsha-oˬ, nawˬ teˇ gʼaˇ ceh tiˉ Gʼuiˬsha hpeh‸ ve hta‸ chaw 
yaˇ hkʼa peu-eˬ gʼa shiˍ tuˬ, ngaˬ hui hta‸ Aˍsuˇriˆ chaw hui ve la‸ sheh hkʼaw 
lo a ciˉ ponˬ laˇ-oˆ, teh‸ kʼoˆ leh bon lawˬ ve yoˬ. 

Iˉsaˍyaˆ jawˇmawˇ hta‸ kʼoˆ piˇ ve tawˇ 

21Oˇ htaˇ Iˉsaˍyaˆ lehˬ, jawˇmawˇ Heˍsaˍkiˆ ve bon lawˬ htawˇ hta‸ caˉ da‸ leh, 
Gʼuiˬsha kʼoˆ ve tawˇ teˇ hpaˍ yawˇ hta‸ kʼaw‸ kʼoˆ piˇ ve yoˬ. 
22Gʼuiˬsha kʼoˆ ve, Saˍnaˍhkaˍriˆ-oˬ, Yeˍruˆsaˍlehnˍ venˇ nawˬ hta‸ gʼuiˬ leh 
maˇ shawˍ maˇ caˆ te laˇ tuˬ yoˬ. 
23Nawˬ maˇ shawˍ maˇ caˆ kʼoˆ guiˇ chehˇ ve teˇ gʼaˇ lehˬ a shu hpeh‸ ve teh‸ 
nawˬ dawˇ chehˇ ve le. Nawˬ lehˬ, Ngaˬ Iˉsaˍreˍlaˆ ve da‸ kehˬ ve Gʼuiˬsha hta
‸ maˇ yawˆ maˇ yan te chehˇ ve yoˬ. 
24Nawˬ ve iˉ mvuhˇ lawˬ teˇ hpaˍ hta‸ cuˇ leh, nawˬ lehˬ Leˍbaˍnonˍ hkʼaw hta
‸ tanˬ leh awˬ nu ve hkʼaw teˇ hpaˍ hta‸ bawˆ gʼaˇ taˍ peuˬ, teh‸ nawˬ ve ma‸ 
poˍ lonˉ hta‸ hpehˇ leh tawˇ uiˍ tawˇ mvuh ca yaw maˍ laˇ tcuh ve yoˬ. Nawˬ 
lehˬ, naˉ jaˇ ve hteunˍ lonˉ hkʼaw cawˬ ve, uiˍ jaˇ mvuh jaˇ ve htawˇ cehˬ, 
yawnˉ cehˬ teˇ hpaˍ hta‸ htawˇ htu baˬ piˇ taˍ peuˬ teh‸ kʼoˆ chehˇ ve yoˬ. 
25Nawˬ lehˬ shu ve mvuhˇmiˬ hkʼaw nanˬ bawˍ duˇ leh iˉ kaˆ gʼa dawˬ peuˬ teh
‸ kʼoˆ leh, nawˬ ve ma‸ yaˇ teˇ hpaˍ htawˇ Niˍlaˆ iˉ kaˆ lawˬ hta‸ naˆ fiˍ piˇ taˍ 
peuˬ, teh‸ kʼoˆ chehˇ ve yoˬ. 
26Chi hkʼe hpeh‸ la tuˬ, ponˬ laˬ htaˇ ka‸ ngaˬ awˬ hkʼaˇ gu taˍ ve hta‸ nawˬ 
teˇ pawˆ ka‸ maˇ gʼa kaˇ sheˍ laˇ. Chi beu‸ ngaˬ awˬ hkʼaˇ gu taˍ ve hkʼe te 
chehˇ taˍ peuˬ ve yoˬ. Yeˬ jaˇ ve ta‸ yehˬ teˇ hpaˍ hta‸ te luˬ piˇ tuˬ, ngaˬ nawˬ 
hta‸ awˬ gʼaˇ awˬ shaˉ piˇ taˍ ve yoˬ. 
27Oˇ kaˬ lo chehˇ taˍ ve chaw teˇ hpaˍ lehˬ awˬ gʼaˇ nuˇ jaˇ ve yoˬ. Yawˇ hui 
dawˇ maˇ tawˆ leh kawˆ jaˇ chehˇ ve yoˬ. Yawˇ hui lehˬ, mvuhˇ nyi tawˆ hpawˇ 
lo meuˆ laˬ ve haw jaˇ chiˆ jaˇ ve mvuhˇ haw hta‸ gʼa hkanˍ chehˇ ve zuhˇ leh, 
yehˬ hkʼoˆ lo yeˬ chehˇ ve mvuh‸ hkʼa shuˍ hpeh‸ chehˇ ve yoˬ. 

28Ya‸ hkʼaˇ, nawˬ kʼai kuiˬ laˬ kuiˬ, te kuiˬ dawˇ kuiˬ hkʼa peu-eˬ ve hta‸ ngaˬ 
shiˍ taˍ ve yoˬ. Nawˬ ngaˬ hta‸ nyi ma zuhˆ chehˇ ve hta‸ htawˇ ngaˬ shiˍ taˍ 
ve yoˬ. 
29Nawˬ nyi ma zuhˆ chehˇ ve awˬ lawn leh nawˬ nyi ma uiˍ ve chaw hpeh‸ ve 
awˬ lawn ngaˬ gʼa kaˇ taˍ peuˬ. Chi hta‸ pa taw, ngaˬ nawˬ hta‸ htawˇ leh 
nawˬ ve maw‸ kʼaw hkʼaw sho caˆ keu peuˬ hkʼaw‸ nawˉ, nawˬ laˬ ve ya‸ 
kʼaw hkʼaˇ suh ngaˬ nawˬ hta‸ shiˍ kʼo‸-e laˇ tuˬ yoˬ, teh‸ Gʼuiˬsha kʼoˆ ve 
yoˬ. 
30Oˇ ve hkʼaw‸ nawˉ, Iˉsaˍyaˆ jawˇmawˇ Heˍsaˍkiˆ hta‸ kʼoˆ piˇ ve, Awˬ gʼuˇ 
suhˍ hpawˇ hpeh‸ la tuˬ ve awˬ heˆ chi hkʼe cawˬ ve yoˬ. Chi hkʼaw‸ leh nehˉ 
hkʼaw‸, nawˬ hui lehˬ suhˆ shiˍ hawˆ shiˍ hta‸ ceh tiˉ gʼa caˇ tuˬ yoˬ. Ya‸ 
hkʼaˇ, awˬ hkʼaw‸ nawˉ teˇ hkʼaw‸ kʼaw‸ gaˬ ve kʼo, nawˬ hui caˬ ti leh awˬ 
shiˍ awˬ nu teˇ hpaˍ hta‸ kʼaw‸ gʼeu‸ jaw‸ tuˬ yoˬ. Oˇ ve hkʼa shuˍ, a pehˉ 
meuˇ shiˍ htawˇ gʼa kʼaw‸ caˇ tuˬ yoˬ. 
31Cawˬ taˉ sheˍ ve Yuˇda‸ chaw teˇ hpaˍ lehˬ, awˬ geu tcuhˆ naˉ ve suhˆ cehˬ 
hkʼa shuˍ, awˬ shiˍ maˇ maˇ kʼaw‸ naw‸ la tuˬ yoˬ. 
32Yeˍruˆsaˍlehnˍ venˇ leh Ziˉonˍ hkʼaw hkʼoˆ lo chaw yaˇ teˇ hpaˍ chehˇ taˍ tuˬ 
yoˬ. Awˬ lawn kʼo, chi hkʼe hpeh‸ la piˇ tuˬ Gʼuiˬsha dawˇ cheˆ taˍ peuˬ, teh‸ 
Heˍsaˍkiˆ hta‸ kʼoˆ piˇ ve yoˬ. 
33Aˍsuˇriˆ jawˇmawˇ lonˉ hta‸ caˉ da‸ leh, Gʼuiˬsha chi hkʼe kʼaw‸ kʼoˆ ve yoˬ. 
Yawˇ lehˬ venˇ chi hkʼaw lo‸ la leh, hkaˆ teˇ hkʼe ka‸ gʼa bawˆ tuˬ ve maˇ heˆ. 
La‸ caˉ pfuhˇ taˍ ve ma‸ yaˇ teˇ gʼaˇ ka‸, venˇ chi awˬ paˇ lo laˬ tuˬ ve maˇ 
heˆ. Venˇ jaˇ venˇ ji lo htawˇ, ta‸ kʼoˍ gʼa duˇ tuˬ ve maˇ heˆ. 
34Yawˇ lehˬ laˬ ve ya‸ kʼaw hkʼaˇ suh gʼa kʼaw‸ kʼo‸-e leh, venˇ chi hkʼaw gʼa 
lo‸ la tuˬ ve maˇ heˆ. 
35Ngaˬ ve awˬ ceˬ paˍ Daˍviˆ hta‸ ngaˬ ka ti‸ te taˍ ve hkʼe, ngaˬ ve awˬ me‸ 
awˬ hponˇ tawˆ la tuˬ, venˇ chi hta‸ ngaˬ ha‸ shaˉ taˍ tuˬ yoˬ, teh‸ Gʼuiˬsha 
kʼoˆ ve yoˬ. 

36Gʼuiˬsha ve mvuhˇ naw tcuh yaˇ teˇ gʼaˇ lehˬ, Aˍsuˇriˆ chaw hui deh chehˇ taˍ 
kuiˬ lo kʼai leh, yawˇ hui ve ma‸ yaˇ teˇ shehnˉ hiˉ meunˍ ngaˇ hinˉ gʼaˇ hta‸ 
tiˇ pehˍ piˇ ve yoˬ. Shawˉ pawˍ mvuhˇ htiˇ la htaˇ, yawˇ hui hkʼa peu-eˬ suh 
peuˬ ve yoˬ. 
37Oˇ htaˇ, Aˍsuˇriˆ jawˇmawˇ Seˍnaˍhkaˍriˆ Niˇnaˍveˍ venˇ lo kʼaw‸ hpfuhˆ kʼo‸
-e ve yoˬ. 
38Teˇ nyi htaˇ, yawˇ lehˬ yawˇ ve bon yehˬ hkʼaw oˉ kʼoˍ pui chehˇ ve teˇ yanˇ, 
yawˇ ve yaˇ paˍ Aˍdraˍmeˍlehˆ leh Shaˍreˍzaˍ hui lo‸ la leh yawˇ hta‸ chaw 
pehˍ peuˬ hkʼaw‸ nawˉ, Aˍraˍraˆ mvuhˇmiˬ lo hpaw-e ve yoˬ. Yawˇ ve yaˇ paˍ 
Eˇsaˍraˆhaˍdonˍ jawˇmawˇ lonˉ kʼaw‸ hpeh‸ la ve yoˬ. 

Iˉsaˍyaˆ li‸ 38 

Heˍsaˍkiˆ chehˇ haˍ jaˇ ve 

1Awˬ yanˇ oˇ ve awˬ hkʼaw lo, Heˍsaˍkiˆ naˬ jaˇ leh suh la paˇ neˇ ve yoˬ. 
Aˍmoˆ yaˇ paˍ Iˉsaˍyaˆ yawˇ geh laˬ leh, Gʼuiˬsha kʼoˆ ve, teˇ ceuˬ le le ve hta‸ 
awˬ hkʼaˇ hkʼa deh‸ gu teh taˉ-oˆ. Awˬ lawn kʼo, nawˬ na-e la tuˬ ve maˇ heˆ. 
Suh tuˬ ve hkʼa deh‸ gu taˍ-o‸, teh‸ yawˇ hta‸ kʼoˆpiˇ ve yoˬ. 
2Oˇ htaˇ, Heˍsaˍkiˆ gʼo‸ pa hpawˇ lo hpfuhˆ leh bon lawˬ ve yoˬ. 
3Gʼuiˬsha-oˬ, ngaˬ lehˬ ka ti‸ yeˬ ve awˬ hkʼaw lo nawˬ ve kanˉ hta‸ te leh, 
nawˬ te tcuh laˇ gaˇ ve kanˉ teˇ hpaˍ hta‸ hkʼa deh‸ te taˉ peuˬ ve hta‸ a ciˉ 
dawˇ nawˇ laˇ-oˆ, teh‸ kʼoˆ ve yoˬ. Oˇ hkʼe kʼoˆ peuˬ hkʼaw‸ nawˉ yawˇ gʼaˇ 
hte‸ kuˬ hawˬ ve yoˬ. 
4Oˇ htaˇ, Gʼuiˬsha lehˬ Iˉsaˍyaˆ hta‸ kuˬ leh, jawˇmawˇ Heˍsaˍkiˆ hta‸ chi hkʼe 
ca kʼaw‸ kʼoˆ piˇ tcuh ve yoˬ. 
5Ngaˬ nawˬ ve awˬ puˍ lonˉ Daˍviˆ ve Gʼuiˬsha lehˬ, nawˬ ve bon lawˬ hkawˇ 
hta‸ gʼa kaˇ peuˬ leh, nawˬ ve mehˆ gʼuiˬ hta‸ gʼa mawˬ peuˬ. Ngaˬ nawˬ hta‸ 
teˇ chi ngaˇ hkʼaw‸ a sha‸ kʼaw‸ caˉ leh te‸ chehˇ tcuh laˇ tuˬ yoˬ. 
6Ngaˬ lehˬ, nawˬ leh Yeˍruˆsaˍlehnˍ venˇ chi hta‸ Aˍsuˇriˆ jawˇmawˇ ve la‸ 
sheh hkʼaw lo htaiˍ hkʼaw‸ laˇ tuˬ yoˬ. Venˇ chi hta‸ ngaˬ kʼaw‸ caˉ leh ha‸ 
shaˉ taˍ piˇ tuˬ yoˬ, teh‸ kʼoˆ ve yoˬ. 

21Oˇ htaˇ Iˉsaˍyaˆ lehˬ, Nawˬ kʼaw‸ na-e la tuˬ nawˬ ve shaˉ chuˇ hkʼoˆ lo maˉ 
nawˆ tcuhˇ yuˬ nehˉ taˍ-o‸, teh‸ jawˇmawˇ hta‸ kʼoˆ piˇ ve yoˬ. 
22Oˇ ve hkʼaw‸ nawˉ Heˍsaˍkiˆ lehˬ, Ngaˬ bon yehˬ lo kʼaw‸ kʼai gaˬ tuˬ ve aˬ 
hto‸ ma awˬ heˆ cawˬ le, teh‸ na nyi ve yoˬ. 
7Iˉsaˍyaˆ kʼaw‸ yaw hkʼaw‸ leh kʼoˆ ve, Gʼuiˬsha lehˬ yawˇ kʼoˆ taˍ ve hkʼe te 
tuˬ nawˬ hta‸ awˬ heˆ teˇ maˬ te maˍ laˇ tuˬ yoˬ. 
8Jawˇmawˇ Aˍhkaˆ te taˍ ve mvuhˇ nyi naˍri‸ hta‸ Gʼuiˬsha lehˬ awˬ hkʼaw‸ 
nawˉ hpawˇ teˇ chi hkʼeh‸ kʼaw‸ jiˆ kʼo‸-e piˇ tuˬ yoˬ, teh‸ yawˇ hta‸ kʼoˆ piˇ 
ve yoˬ. Hkʼe te leh, mvuhˇ nyi naˍriˍ oˇ ve awˬ hkʼaw‸ nawˉ hpawˇ teˇ chi 
hkʼeh‸ kʼaw‸ jiˆ kʼo‸-e ve yoˬ. 
9Heˍsaˍkiˆ na-e la peuˬ hkʼaw‸ nawˉ, kʼa muiˬ hkawˇ chi hta‸ bvuh‸ tawˆ taˍ 
ve yoˬ. 
10Ngaˬ a sha‸ te‸ chehˇ ve teˇ hkoˇ ceh tiˉ gaˬ sheˍ ve ka‸, ngaˬ lehˬ suh 
mvuhˇmiˬ lo gʼa kʼai tuˬ yoˬ, teh‸ dawˇ taˍ ve yoˬ. 
11A sha‸ te‸ chehˇ ve chaw hui chehˇ kuiˬ miˬguiˬ chi awˬ hkʼoˆ lo, ngaˬ lehˬ 
Gʼuiˬsha hta‸ maˇ kʼoˆ, chaw yaˇ hta‸ maˇ kʼoˆ, maˇ gʼa kaw‸ mawˬ taˉ-o hehˉ 
teh‸ ngaˬ dawˇ taˍ ve yoˬ. 
12Aˉ po kʼo hta‸ dawˆ paˆ leh, chiˇ chehˇ ve hpaˍ hta‸ tawˆ cheˆ ve hkʼe, 
Gʼuiˬsha lehˬ ngaˬ ve a sha‸ hta‸ yuˬ ngeh laˇ chehˇ ve yoˬ teh‸ ngaˬ dawˇ taˍ 
ve yoˬ. 
13Laˇ caˬ shiˉ ngaˬ ve awˬ mu‸ ku hta‸ geu‸ chehˇ ve hkʼa shuˍ, ngaˬ teˇ to 
hkʼa peu-eˬ che‸ naˬ jaˇ leh, teˇ haˉ mvuhˇ hkʼa htiˇ ngaˬ hkʼanˇ chehˇ ve yoˬ. 
Gʼuiˬsha lehˬ ngaˬ ve a sha‸ hta‸ yuˬ ngeh laˇ chehˇ ve yoˬ, teh‸ ngaˬ dawˇ taˍ 
ve yoˬ. 
14Ngaˬ tawˇ yaw ve awˬ hkawˇ nuˇ jaˇ leh, ngaˬ hkʼanˇ ve awˬ hkawˇ lehˬ aˉ 
pui kʼaˍ kuˬ ve awˬ hkawˇ hkʼe hpeh‸ ve yoˬ. Mvuhˇ hpe lo chiˇ nyi chehˇ ve 
ngaˬ ve mehˆ shiˍ teˇ hpaˍ htawˇ gʼaˇ nuˇ jaˇ peuˬ. Gʼuiˬsha-oˬ, naˬ kuiˬ gawˬ 
kuiˬ chi awˬ hkʼaw lo, ngaˬ hta‸ a ciˉ htaiˍ hkʼaw‸ laˇ-oˆ. 

15Ngaˬ aˬ hto‸ ma kʼoˆ hpeh‸ tuˬ sheˍ ve le. Chi hkʼe hpeh‸ la tuˬ, Gʼuiˬsha te 
taˍ ve yoˬ. Ngaˬ dawˇ tui‸ jaˇ ve pa taw, zuh‸ muiˉ kʼa maˇ gʼa. 
16Gʼuiˬsha-oˬ, nawˬ awˬ pon ceh tiˉ ngaˬ a sha‸ te‸ chehˇ tuˬ yoˬ. Ngaˬ hta‸ gu 
na-e laˇ leh, ngaˬ hta‸ a ciˉ te‸ chehˇ tcuh laˇ-oˆ. 
17Ngaˬ ve dawˇ tui‸ gaˇ tui‸ jaˇ ve awˬ ceuˬ lehˬ, dawˇ sha gawˬ lehˍ ve awˬ 
ceuˬ kʼaw‸ hpeh‸ la tuˬ yoˬ. Dawˇ haˍ gaˇ haˍ kuiˬ awˬ hkʼaw lo, nawˬ lehˬ 
ngaˬ ve a sha‸ hta‸ ponˬ laˇ leh, ngaˬ ve venˇbaˆ hta‸ hpehˇ hkʼa laˇ ve yoˬ. 
18Suh mvuhˇmiˬ hkʼaw chehˇ taˍ ve chaw teˇ hpaˍ, nawˬ hta‸ chiˇ mvuh hpeh‸ 
ve maˇ heˆ. Suh peuˬ ve chaw hui lehˬ, nawˬ hta‸ gʼaˇ va hpeh‸ ve maˇ heˆ. 
19Chi beu‸ ngaˬ nawˬ hta‸ chiˇ mvuh chehˇ ve hkʼe, te‸ chehˇ ve chaw ceh tiˉ 
nawˬ hta‸ chiˇ mvuh hpeh‸ ve yoˬ. Nawˬ lehˬ hkʼaˬ ma ka ti‸ yeˬ ve Gʼuiˬsha 
hpeh‸ ve awˬ lawn, awˬ pa teˇ hpaˍ lehˬ a shu yawˇ ve yaˇ teˇ hpaˍ hta‸ kʼoˆ 
maˍ piˇ chehˇ ve yoˬ. 
20Gʼuiˬsha-oˬ, nawˬ lehˬ ngaˬ hta‸ gu na-e laˇ taˍ peuˬ. Ngaˬ hui a sha‸ te‸ 
chehˇ ve teˇ co-e, nawˬ ve bon yehˬ hkʼaw tinˍ hteˆ leh nawˬ hta‸ chiˇ mvuh 
tuˬ yoˬ. 

Iˉsaˍyaˆ li‸ 39 

Baˍbuˍlonˍ mvuhˇmiˬ ve awˬ tan te paˍ teˇ hpaˍ 

1Awˬ yanˇ oˇ ve awˬ hkʼaw lo, Baˍbuˍlonˍ mvuhˇmiˬ ve jawˇmawˇ Baˍlaˍdanˍ 
ve yaˇ paˍ Meˍroˆdaˆbaˍlaˍdanˍ lehˬ, jawˇmawˇ Heˍsaˍkiˆ naˬ chehˇ ve awˬ 
hkawˇ gʼa kaˇ leh, yawˇ hta‸ li‸ teˇ kʼoˆ leh la‸ shawnˍ teˇ hpaˍ feu laˇ piˇ ve 
yoˬ. 
2Haˍsaˍkiˆ lehˬ, awˬ tan te shehˍ hpaˇ oˇ ve teˇ hpaˍ hta‸ hkʼa deh‸ ha‸ yuˬ piˇ 
leh, yawˇ hui hta‸ yawˇ ve hpu shi, sha hawnˉ, naˍ manˇ hawnˉ leh yawˇ ve 
ma‸ hkʼeun hkʼa peu-eˬ maˍ piˇ ve yoˬ. Yawˇ hui hta‸ maˇ maˍ piˇ ve teˇ ceuˬ 
ka‸ maˇ cawˬ. 
3Oˇ htaˇ, tcuh kaˍ paˍ Iˉsaˍyaˆ jawˇmawˇ Heˍsaˍkiˆ geh laˬ leh, Chaw chi teˇ 
hpaˍ hkʼaˬ lo laˬ ve le. Yawˇ hui nawˬ hta‸ aˬ hto‸ ma kʼoˆ laˇ le, teh‸ na nyi 

piˇ ve yoˬ. Yawˇ hui lehˬ vuiˇ jaˇ ve Baˍbuˍlonˍ mvuhˇmiˬ lo laˬ ve yoˬ, teh‸ 
Heˍsaˍkiˆ yawˇ hta‸ kʼaw‸ yaw hkʼaw‸ piˇ ve yoˬ. 
4Yawˇ hui hawˉ yehˬ hkʼaw aˬ hto‸ ma teˇ hpaˍ hta‸ gʼa mawˬ taˉ ve le, teh‸ 
Iˉsaˍyaˆ kʼaw‸ na nyi htaˇ, Teˇ ceuˬ le le ve hta‸ gʼa mawˬ taˉ peuˬ ve yoˬ. 
Ngaˬ yawˇ hui hta‸ maˇ maˍ piˇ ve teˇ ceuˬ ka‸ maˇ cawˬ, teh‸ Heˍsaˍkiˆ yawˇ 
hta‸ kʼaw‸ yaw hkʼaw‸ piˇ ve yoˬ. 
5Oˇ htaˇ Iˉsaˍyaˆ jawˇmawˇ hta‸ kʼoˆ piˇ ve, Gʼuiˬsha kʼoˆ ve tawˇ hta‸ na sheˍ. 
6Nawˬ ve hawˉ yehˬ hkʼaw cawˬ ve, aˬ sho-eˬ nawˬ puˍ lonˉ teˇ hpaˍ hkʼa ca 
keu taˉ ve mawˇ jeˬ hkʼa peu-eˬ, Baˍbuˍlonˍ mvuhˇmiˬ lo shu yuˬ kʼai tuˬ ve 
awˬ nyi gaˬ la tuˬ yoˬ. 
7Nawˬ ve awˬ ceuˬ awˬ hkʼaˇ teˇ hpaˍ lehˬ, shu shiˍ kʼai ve hta‸ gʼa hkanˍ leh, 
Baˍbuˍlonˍ jawˇmawˇ ve hawˉ yehˬ hkʼaw kanˉ gʼa ca te tuˬ yoˬ, teh‸ yawˇ hta
‸ kʼoˆ piˇ ve yoˬ. 
8Heˍsaˍkiˆ lehˬ, yawˇ a sha‸ te‸ chehˇ sheˍ ve teˇ co-e yawˇ ve mvuhˇmiˬ 
hkʼaw gawˬ lehˍ hpeh‸ chehˇ tuˬ ve hta‸ shiˍ ve pa taw, Nawˬ ngaˬ hta‸ kʼoˆ 
laˇ ve Gʼuiˬsha ve tawˇ chi lehˬ da‸ jaˇ ve yoˬ, teh‸ Iˉsaˍyaˆ hta‸ kʼoˆ piˇ ve 
yoˬ. 

Iˉsaˍyaˆ li‸ 40 

Ha lehˬ tuˬ cawˬ ve tawˇ 

1Ngaˬ hui ve Gʼuiˬsha kʼoˆ ve, Ngaˬ ve chaw teˇ hpaˍ hta‸ dawˇ sha tuˬ te piˇ-
oˆ. 
2Yeˍruˆsaˍlehnˍ venˇ yaˇ teˇ hpaˍ hta‸ awˬ gʼaˇ piˇ-oˆ. Yawˇ hui gʼa tu‸ gʼa 
hkanˍ maw jaˇ peuˬ ve awˬ lawn leh chi beu‸ yawˇ hui ve venˇbaˆ hta‸ hpehˇ 
piˇ peuˬ ve awˬ lawn, yawˇ hui hta‸ kʼoˆ maˍ piˇ-oˆ. Yawˇ hui te taˍ ve venˇbaˆ 
hta‸ keunˍ da‸ ve hkʼe, ngaˬ yawˇ hui hta‸ ciˍ yanˍ piˇ taˍ peuˬ, teh‸ Gʼuiˬsha 
kʼoˆ ve yoˬ. 
3Awˬ hkawˇ teˇ hkawˇ bvuhˬ tawˆ la leh kʼoˆ ve, Gʼuiˬsha awˬ pon heh puiˉ 
hkʼaw lo ya‸ kʼaw teˇ caˆ gu taˍ-o‸. Shehˇ de hkʼaw lo, ngaˬ hui ve Gʼuiˬsha 
awˬ pon ya‸ kʼaw hta‸ hkʼa deh‸ gu taˍ-o‸. 

4Lawˬ hkʼo‸ teˇ maˬ le le hta‸ biˇ la piˇ leh, hkʼaw teˇ maˬ le le hta‸ hpiˬlehˍ 
cawˬ la piˇ-oˆ. Hkʼaw pui ehˉ teˇ hpaˍ htawˇ hpiˬ lehˍ hpeh‸ la leh, kʼai haˍ ve 
chehˇ kuiˬ teˇ hpaˍ htawˇ, tawˬ lehˍ hpeh‸ la tuˬ yoˬ. 
5Oˇ htaˇ, Gʼuiˬsha ve awˬ me‸ awˬ hponˇ tawˆ la leh, chaw yaˇ hkʼa peu-eˬ gʼa 
mawˬ tuˬ yoˬ. Chi hkʼe hpeh‸ la tuˬ Gʼuiˬsha ka ti‸ te taˍ peuˬ ve yoˬ, teh‸ kʼoˆ 
ve yoˬ. 
6Shu hta‸ kʼoˆ maˍ piˇ-oˆ, teh‸ awˬ hkawˇ teˇ hkawˇ kʼaw‸ bvuhˬ tawˆ la ve 
yoˬ. Aˬ hto‸ ma awˬ lawn gʼa kʼoˆ maˍ piˇ tuˬ le, teh‸ ngaˬ kʼaw‸ na nyi ve 
yoˬ. Chaw yaˇ teˇ hpaˍ lehˬ mvuh‸ hkʼa shuˍ hpeh‸ ve awˬ lawn shu hta‸ kʼoˆ 
maˍ piˇ-oˆ. Yawˇ hui lehˬ suhˉ veˆ a‸ kehˉ gʼa chehˇ maw ve maˇ heˆ. 
7Gʼuiˬsha lehˬ mvuhˇ haw hta‸ meuˆ laˬ piˇ ve teˇ yanˇ, mvuh‸ leh suhˉ veˆ teˇ 
hpaˍ nawˍ kʼai goˇ kʼai ve yoˬ. Chaw yaˇ teˇ hpaˍ lehˬ, mvuh‸ a‸ kehˉ awˬ gʼaˇ 
cawˬ ve maˇ heˆ. 
8Yoˬ, mvuh‸ leh suhˉ veˆ teˇ hpaˍ nawˍ kʼai goˇ kʼai puiˉ ve yoˬ. Ya‸ hkʼaˇ, 
ngaˬ hui ve Gʼuiˬsha ve tawˇ hkawˇ lehˬ teˇ pawˆ ka‸ maˇ mehˉ kʼai taˬ, teh‸ 
kʼoˆ ve yoˬ. 
9Yeˍruˆsaˍlehnˍ-oˬ, hkʼaw hkʼoˆ lo taˆ-e leh, ha lehˬ ve tawˇ hkawˇ shu hta‸ 
kʼaoˍ maˍ piˇ-oˆ. Ziˉonˍ venˇ-oˬ, awˬ hkawˇ bvuhˬ chaweh kuˬ leh, ha lehˬ ve 
tawˇ hkawˇ shu hta‸ kʼaoˍ maˍ piˇ-oˆ. Tawˇ yaw-o. Taˇ kawˆ chehˇ. Yawˇ hui 
ve Gʼuiˬsha laˬ chehˇ ve awˬ lawn, Yuˇda‸ venˇ teˇ hpaˍ hta‸ kʼoˆ maˍ piˇ-oˆ. 
10Gʼuiˬsha lehˬ kanˇ paˆ hta‸ yehˇ leh uˉ peunˍ tuˬ laˬ chehˇ ve yoˬ. Yawˇ htaiˍ 
hkʼaw‸ piˇ taˍ ve chaw hui hta‸ htawˇ, yawˇ shiˍ laˬ chehˇ ve yoˬ. 
11Yawˇ lehˬ yawˬ hawˉ paˍ hkʼa shuˍ, yawˇ ve yawˬ ehˉ teˇ hpaˍ hta‸ ha‸ shaˉ 
piˇ leh, yawˇ ve yawˬ teˇ hpaˍ hta‸ teˇ geh gʼa‸ hpoˆ piˇ tuˬ yoˬ. Yawˇ ve la‸ 
sheh hkʼaw lo yawˇ hui hta‸ chiˇ taˆ piˇ leh, awˬ ma peuˍ teˇ hpaˍ hta‸ a yehˉ 
yehˉ gʼa‸ kʼai piˇ tuˬyoˬ. 

Kanˇ paˆ uiˍ ve Iˉsaˍreˍlaˆ Gʼuiˬsha 

12A shu teˇ gʼaˇ laˇ tsuhˇ gʼuiˬ hta‸ kawˬ nyi gʼa leh, mvuhˇ naw ma hta‸ htu 
nyi gʼa ve le. A shu teˇ gʼaˇ miˬguiˬ chi hta‸ iˉ kaˆ kawˆ teˇ maˬ hkʼaw keu taˍ 
gʼa leh, hkʼaw teˇ hpaˍ hta‸ tsuh nyi gʼa ve le. 
13A shu teˇ gʼaˇ Gʼuiˬsha hta‸ maˍ piˇ leh, dawˇ hkʼaˇ piˇ gʼa ve le. 
14Kanˉ teˇ hpaˍ hta‸ hkʼa deh‸ te kʼai gʼa tuˬ, Gʼuiˬsha a shu geh ca jehˬ da‸ la 
jaw le. 
15Chaw yaˇ teˇ hpaˍ lehˬ Gʼuiˬsha mehˆ gʼuˇ suhˍ lo hkʼe leˇ hpeh‸ ve yoˬ. Yawˇ 
hui lehˬ iˉ kaˆ teˇ jaˆ hkʼe ceh hpeh‸ leh, vuiˇ kuiˬ lo cawˬ ve conˇ teˇ hpaˍ 
htawˇ, je‸ meu-e hkʼe ceh hpeh‸ ve yoˬ. 
16Leˍbaˍnonˍ hkʼaw hkʼoˆ lo chehˇ taˍ ve to nuˇ to shaˆ teˇ hpaˍ lehˬ, Gʼuiˬsha 
hta‸ teˇ pawˆ tuˉ tanˇ tuˬ awˬ pon ceh ka‸ maˇ law‸ sheˍ. Oˇ kaˬ lo cawˬ ve 
suhˆ teˇ hpaˍ htawˇ, aˬ miˍ tuˉ tuˬ awˬ pon ka‸ maˇ law‸ sheˍ. 
17Chaw yaˇ teˇ hpaˍ lehˬ yawˇmehˆ gʼuˇ suhˍ lo hkʼe leˇ hpeh‸ ve yoˬ. 
18Gʼuiˬsha hta‸ aˬ hto‸ ma yuˬ tehˆ hpeh‸ tuˬ ve le. Yawˇ aˬ hto‸ ma hta‸ shuˍ 
ve nawˬ kʼoˆgʼa aw laˇ. 
19Yawˇ lehˬ chaw yaˇ hpu shi yuˬ te taˍ ve shaˉ ho‸ hkʼa shuˍ hpeh‸ve maˇ 
heˆ. 
20Hpu shi yuˬ leh shaˉ ho‸ te maˇ gʼa ve chaw lehˬ, maˇ luˬ puiˉ ve suhˆ hta‸ 
yuˬ leh te ve yoˬ. Yawˇ lehˬ cheuˬ jaˇ ve la‸shaˉmaˉ hta‸ ca leh, paiˍ maˇ gʼa 
ve shaˉ ho‸ hta‸ te tcuh ve yoˬ. 
21Nawˬ hui maˇ shiˍ laˇ. Nawˬ hui maˇ gʼa kaˇ jaw laˇ. Miˬguiˬ chi hkʼaˬ hkʼe 
tanˬ hpeh‸ la ve nawˬ hui maˇ gʼa kaˇ jaw sheˍ laˇ. 
22Miˬguiˬ chi ve hta‸ mvuhˇ naw ma kʼaw jaw hkʼoˆ mui chehˇ ve teˇ gʼaˇ te 
taˍ ve yoˬ. Miˬguiˬ hkʼoˆ chehˇ taˍ ve chaw yaˇ teˇ hpaˍ lehˬ, piˉ gʼawˆ ehˉ hkʼa 
shuˍ hpeh‸ ve yoˬ. Chaw yaˇ chehˇ hpeh‸ tuˬ, aˉ po kʼo hta‸ mvuhˇ yeˬ hpa 
hpe beh ve hkʼe, yawˇ lehˬ mvuhˇ naw ma hta‸ hpe taˍ ve yoˬ. 
23Yawˇ lehˬ kanˇ paˆ uiˍ ve uˉ peunˍ shehˍ hpaˇ teˇ hpaˍ hta‸ yuˬ ce piˇ leh, 
yawˇ hui hta‸ hkʼe leˇ hpeh‸ la piˇ ve yoˬ. 

24Yawˇ hui lehˬ awˬ geu hkʼa deh‸ maˇ naw‸ sheˍ ve awˬ cehˬ ehˉ hkʼa shuˍ 
hpeh‸ ve yoˬ. Gʼuiˬsha lehˬ mvuhˇ haw hta‸ meuˆ laˬ piˇ ve teˇ yanˇ, yawˇ hui 
goˇ kʼai leh chi gʼawˇ hkʼa shuˍ mvuhˇ haw meuˆ chiˇ veu ve yoˬ. 
25Da‸ kehˬ jaˇ ve Gʼuiˬsha hta‸ aˬ hto‸ ma awˬ ceuˬ yuˬ tehˆ hpeh‸ tuˬ ve le. 
Yawˇ hta‸ shuˍ da‸ ve chaw teˇ gʼaˇ gʼaˇ cawˬ-aw laˇ. 
26Mvuhˇ naw ma hta‸ chiˇ nyi sheˍ. Nawˬ hui mawˬ chehˇ ve meu‸ keu shiˍ oˇ 
ve teˇ hpaˍ hta‸ a shu te hpanˍ taˍ ve le. Meu‸ keu shiˍ oˇ ve teˇ hpaˍ hta‸ awˬ 
moˍ awˬ cuˇ lonˉ te tawˆ la piˇ shehˍ hpaˇ lehˬ, yawˇ hui ve awˬ meh teˇ hpaˍ 
hta‸ htawˇ shiˍ taˍ ve yoˬ. Yawˇ ve kanˇ paˆ uiˍ jaˇ ve pa taw, meu‸ keu shiˍ oˇ 
ve teˇ hpaˍ teˇ shiˍ ka‸ maˇ mehˉ kʼai. 
27Chi hta‸ pa taw, Iˉsaˍreˍlaˆ chaw teˇ hpaˍ-oˬ, Aˬ hto‸ ma te nawˬ hui ve 
dawˇ haˍ tuˬ teˇ hpaˍ hta‸ Gʼuiˬsha maˇ shiˍ taˬ, teh‸ kʼoˆ leh hkʼanˇ chehˇ ve 
le. 
28Nawˬ hui maˇ shiˍ laˇ. Nawˬ hui maˇ gʼa kaˇ jaw sheˍ laˇ. Gʼuiˬsha lehˬ co co 
taiˍ taiˍ Gʼuiˬsha hpeh‸ leh, miˬguiˬ chi hkʼa peu-eˬ hta‸ yawˇ te hpanˍ taˍ ve 
yoˬ. Yawˇ teˇ pawˆ ka‸ gʼaˇ maˇ nuˇ leh maˇ heuˬ. Chaw yaˇ teˇgʼaˇ ka‸ yawˇ 
ve dawˇ hkʼaˇ hta‸ shiˍ maˇ hpeh‸ taˬ. 
29Gʼaˇ nuˇ leh heuˬ ve chaw teˇ hpaˍ hta‸ yawˇ awˬ gʼaˇ kʼaw‸ cawˬ la piˇ ve 
yoˬ. 
30Yaˇ ehˉ teˇ hpaˍ awˬ gʼaˇ nuˇ kʼai puiˉ leh, yaˇ nehˬ teˇ hpaˍ htawˇ paiˍ puiˉ 
ve yoˬ. 
31Ya‸ hkʼaˇ, Gʼuiˬsha hta‸ gʼaˇ va chehˇ ve chaw teˇ hpaˍ lehˬ, awˬ gʼaˇ awˬ 
shaˉ awˬ suhˉ kʼaw‸ gʼa tuˬ yoˬ. Yawˇ hui lehˬ, aˉ ceˬ lonˉ hkʼa shuˍ toˍ la‸ 
kʼuˉ naw‸ leh tu la tuˬ yoˬ. Yawˇ hui gʼuiˇ chehˇ ve htawˇ heuˬ tuˬ ve maˇ heˆ. 
Yawˇ hui ya‸ kʼaw juˇ chehˇ ve htawˇ gʼaˇ nuˇ kʼai tuˬ ve maˇ heˆ. 

Iˉsaˍyaˆ li‸ 41 

Gʼuiˬsha Iˉsaˍreˍlaˆ chaw hta‸ ka ti‸ te ve 

1Gʼuiˬsha kʼoˆ ve, Vuiˇ ve mvuhˇmiˬ lo chehˇ taˍ ve chaw teˇ hpaˍ-oˬ, ta‸ iˉ 
gawˬ lehˍ chehˇ leh ngaˬ kʼoˆ chehˇ ve tawˇ hta‸ na sheˍ. Shaˉ nanˉ lo nawˬ 

hui ve suhˉ hta‸ ca jehˬ tuˬ hkʼa deh‸ gu taˍ-o‸. Nawˬ hui tawˇ gʼa yaw tuˬ ve 
a hkaw-anˬ gʼa tuˬ yoˬ. Ngaˬ hui teˇ geh kʼai leh hteˇ ve cawˇ ve hkʼaw lo suhˉ 
ca jehˬ piˇ-a veuˬ. 
2Mvuhˇ nyi tawˆ hpawˇ lo chehˇ ve jawˇmawˇ hta‸ awˬ gʼaˇ uiˍ la piˇ leh, gʼaˇ 
shehˍ hpaˇ hpeh‸ la piˇ ve a shu le. Yawˇ hta‸ chaw ceuˬ teˇ hpaˍ leh, 
jawˇmawˇ teˇ hpaˍ hkʼoˆ gʼaˇ shehˍ hpaˇ hpeh‸ la piˇ ve a shu le. Yawˇ ve 
aˉhtaw lehˬ, yawˇ hui hta‸ je‸ meu-e hkʼa shuˍ hpeh‸ kʼai piˇ leh, yawˇ ve 
hkaˆ ce teˇ hpaˍ htawˇ mvuhˇ haw meuˆ chiˇ veu ve chi gʼawˇ hkʼa shuˍ yawˇ 
hui hta‸ hpaˆ da‸ kʼai piˇ ve yoˬ. 
3Yawˇ lehˬ chaw oˇ ve teˇ hpaˍ hkʼaˇ suh gʼa‸ yuˬ kʼai ve yoˬ. Yawˇ hui gʼuiˇ 
gehˬ jaˇ ve pa taw, yawˇ ve hkui sheh miˬ chaˇ hkʼoˆ maˇ naˆ toˇ ve hkʼe hpeh‸ 
ve yoˬ. 
4Chi hkʼe hpeh‸ la piˇ shehˍ hpaˇ lehˬ a shu le. Miˬguiˬ hkʼoˆ lo chaw teˇ co 
peuˬ teˇ co cawˬ la piˇ tuˬ te shehˍ hpaˇ a shu le. Ngaˬ, Gʼuiˬsha lehˬ awˬ hkuiˉ 
puiˍ htaˇ ka‸ cawˬ taˍ leh, awˬ leh hkʼa gaˬ cawˬ chehˇ taˍ tuˬ yoˬ. 
5Vuiˇ jaˇ ve mvuhˇmiˬ hkʼaw chehˇ taˍ ve chaw teˇ hpaˍ lehˬ, ngaˬ te taˍ peuˬ 
ve kanˉ teˇ hpaˍ hta‸ gʼa mawˬ leh, kawˆ cheˇ chehˇ ve yoˬ. Chi hta‸ pa taw, 
yawˇ hui teˇ geh hpawnˬ laˬ ve yoˬ. 
6La‸shaˉmaˉ teˇ hpaˍ teˇ gʼaˇ hta‸ teˇ gʼaˇ ga da‸ leh, awˬ gʼaˇ piˇ da‸ chehˇ ve 
yoˬ. 
7La‸shaˉmaˉ lehˬ Nawˬ te taˍ ve la‸ meuˇ da‸ jaˇ teh‸ shi lawˍ paˍ hta‸ kʼoˆ 
piˇ ve yoˬ. Shaˉ ho‸ hta‸ gu shiˆ chehˇ ve chaw htawˇ yawˇ geh kanˉ ga paˍ 
hta‸ awˬ gʼaˇ piˇ leh, Ngaˬ hui te taˍ ve kanˉ chi da‸ jaˇ, teh‸ teˇ gʼaˇ leh teˇ 
gʼaˇ kʼoˆ da‸ chehˇ ve yoˬ. Shaˉ ho‸ oˇ ve maˇ gʼa paiˍ tuˬ ka‸ sho cuˇ lonˉ 
hkʼa deh‸ dawˆ keu taˍ ve yoˬ. 
8Ya‸ hkʼaˇ, ngaˬ ve awˬ ceˬ Iˉsaˍreˍlaˆ chaw teˇ hpaˍ-oˬ, nawˬ hui lehˬ ngaˬ ve 
awˬ chawˇ Aˍbraˍhanˍ ve awˬ ceuˬ awˬ hkʼaˇ hpeh‸ leh, ngaˬ leuˆ yuˬ taˍ ve 
chaw hpeh‸ ve yoˬ. 

9Ngaˬ lehˬ vuiˇ jaˇ ve miˬguiˬ teˇ ceˍ lo nawˬ hui hta‸ kuˬ tawˆ la taˍ leh, Nawˬ 
hui lehˬ ngaˬ ve awˬ ceˬ hpeh‸ ve yoˬ, teh‸ kʼoˆ piˇ taˍ peuˬ ve yoˬ. Ngaˬ nawˬ 
hui hta‸ chiˇ baˬ ve maˇ heˆ. Nawˬ hui hta‸ leuˆ yuˬ taˍ ve yoˬ. 
10Taˇ kawˆ. Awˬ lawn kʼo, ngaˬ nawˬ hui geh chehˇ taˍ ve yoˬ. Ngaˬ lehˬ nawˬ 
hui ve Gʼuiˬsha hpeh‸ ve yoˬ. Nawˬ hui te‸ chiˉ kawˆ tuˬ maˇ cawˬ. Ngaˬ nawˬ 
hui hta‸ ga laˇ leh awˬ gʼaˇ uiˍ la piˇ tuˬ yoˬ. Ngaˬ nawˬ hui hta‸ ha‸ shaˉ leh 
ponˬ laˇ tuˬ yoˬ. 
11Ngaˬ ve chaw teˇ hpaˍ-oˬ, nawˬ hui hta‸ nyi ma zuhˆ ve chaw hui lehˬ, awˬ 
me‸ awˬ hponˇ luˬ kʼai leh gʼa ya‸ taw tuˬ yoˬ. 
12Nawˬ hui hta‸ ca bawˆ la ve chaw hui htawˇ gʼa suh-e leh, miˬguiˬ chi ve 
awˬ hkʼoˆ lo mehˉ kʼai tuˬ yoˬ. 
13Ngaˬ lehˬ nawˬ hui ve Gʼuiˬsha hpeh‸ ve yoˬ. Ngaˬ nawˬ hui hta‸ awˬ gʼaˇ pe
‸ laˇ leh, chi hkʼe kʼoˆ laˇ ve yoˬ. Taˇ kawˆ. Ngaˬ nawˬ hui hta‸ ga laˇ tuˬ yoˬ, 
teh‸ Gʼuiˬsha kʼoˆ ve yoˬ. 
14Gʼuiˬsha kʼoˆ ve, Iˉsaˍreˍlaˆ chaw teˇ hpaˍ-oˬ, nawˬ hui lehˬ i jaˇ leh awˬ gʼaˇ 
nuˇ jaˇ ve htawˇ, taˇ kawˆ. Ngaˬ nawˬ hui hta‸ ga laˇ tuˬ yoˬ. Ngaˬ, Iˉsaˍreˍlaˆ 
ve da‸ kehˬ jaˇ ve Gʼuiˬsha lehˬ, nawˬ hui hta‸ ponˬ laˇ shehˍ hpaˇ hpeh‸ ve 
yoˬ. 
15Ngaˬ lehˬ nawˬ hui hta‸ tcuhˆ jaˇ ve laˇ hpuiˇ hkʼa shuˍ hpeh‸ la piˇ tuˬ yoˬ. 
Nawˬ hui lehˬ hkʼaw teˇ hpaˍ hta‸ te luˬ te sheˆ leh meuˉ-ehˍ hpeh‸ la piˇ tuˬ 
yoˬ. 
16Nawˬ hui lehˬ je‸ meu-e oˇ ve teˇ hpaˍ hta‸mvuhˇ hpe lo baˬ taˆ leh, mvuhˇ 
haw meuˆ chiˇ veu tuˬ yoˬ. Ngaˬ lehˬ ve Gʼuiˬsha hpeh‸ ve pa taw nawˬ hui 
gʼa ha lehˬ tuˬ yoˬ. Iˉsaˍreˍlaˆ ve da‸ kehˬ jaˇ ve ngaˬ, Gʼuiˬsha hta‸ nawˬ hui 
chiˇ mvuh tuˬ yoˬ. 
17Ngaˬ ve chaw teˇ hpaˍ lehˬ, iˉ kaˆ shiˉ jaˇ ve pa taw hkʼaw‸ hkʼaw goˇ leh iˉ 
kaˆ hta‸ ca chehˇ ve teˇ yanˇ, ngaˬ lehˬ yawˇ hui ve bon lawˬ hkawˇ hta‸ na 
yuˬ piˇ tuˬ yoˬ. Ngaˬ, Iˉsaˍreˍlaˆ ve Gʼuiˬsha lehˬ yawˇ hui hta‸ teˇ pawˆ ka‸ 
chiˇ baˬ piˇ tuˬ ve maˇ heˆ. 

18Ngaˬ lehˬ yiˬ lehˍ cawˬ ve hkʼaw‸ hkʼoˆ lo iˉ kaˆ gʼuiˬ tuˇ tawˆ la piˇ leh, lawˬ 
hkʼo‸ hkʼaw lo htawˇ iˉ kaˆ maˇ maˇ tawˆ la piˇ tuˬ yoˬ. Shehˇ de hta‸ iˉ kaˆ 
gʼuiˬ po kʼaw‸ hpeh‸ la piˇ leh, goˇ jaˇ ve miˬguiˬ hkʼaw iˉ kaˆ tawˆ la piˇ tuˬ 
yoˬ. 
19Shehˇ de awˬ hkʼaw lo ngaˬ lehˬ htawˇ cehˬ, hpa‸ gʼaw cehˬ, leh shaˍlonˍ 
cehˬ teˇ hpaˍ hta‸ yeˬ tawˆ la piˇ tuˬ yoˬ. Yiˬ lehˍ cawˬ ve hkʼaw hkʼoˆ lo 
htawˇ, hpehˇ yawˇ cehˬ, htawˇ cehˬ leh yawnˉ cehˬ teˇ hpaˍ hta‸ yeˬ la piˇ tuˬ 
yoˬ. 
20Chaw yaˇ teˇ hpaˍ chi hta‸ gʼa mawˬ leh, chi hkʼa peu-eˬ hta‸ ngaˬ, Gʼuiˬsha 
te taˍ ve hta‸ shiˍ la tuˬ yoˬ. Awˬ ceuˬ chi hkʼa peu-eˬ hta‸, Iˉsaˍreˍlaˆ ve da‸ 
kehˬ jaˇ ve Gʼuiˬsha te taˍ ve hta‸ yawˇ hui dawˇ shiˍ la tuˬ yoˬ, teh‸ Gʼuiˬsha 
kʼoˆ ve yoˬ. 

Gʼuiˬsha leh awˬ nu ve gʼuiˬsha teˇ hpaˍ 

21Iˉsaˍreˍlaˆ ve Jawˇmawˇ Gʼuiˬsha chi hkʼe kʼoˆ ve yoˬ. Chaw ceuˬ teˇ hpaˍ ve 
gʼuiˬsha teˇ hpaˍ-oˬ, ngaˬ te taˍ ve kanˉ chi teˇ hpaˍ hta‸ nawˬ hui te gʼa aw 
laˇ. Laˬ leh, a ciˉ te nyi-o. 
22Laˬ tuˬ ve awˬ yanˇ awˬ hkʼaw lo hkʼa hkʼe hpeh‸ la tuˬ ve, choˬ kaˬ laˬ leh a 
ciˉ kʼoˆ hkʼa nyi. Oˇ hkʼe te ve kʼo, nawˬ hui kʼoˆ taˍ ve hkʼe biˇ la ve teˇ yanˇ 
nawˬ hui gʼuiˬsha hpeh‸ ve hta‸ ngaˬ hui gʼa shiˍ tuˬ yoˬ. Ponˬ laˬ htaˇ hpeh‸ 
la jaw taˉ ve awˬ ceuˬ teˇ hpaˍ shaˉnanˉ hkʼaw hto maˍ piˇ leh, tcuhˉ kuiˬ hta‸ 
htawˇ yuˬ tawˆ maˍ piˇ-oˆ. 
23Oˇ hkʼe te ve kʼo, nawˬ hui lehˬ gʼuiˬsha hpeh‸ ve hta‸ ngaˬ hui gʼa shiˍ tuˬ 
yoˬ. Da‸ ve kanˉ teˇ ceuˬ ceuˬ te hkʼa nyi. Maˇ heˆ kʼo, kawˆ tuˬ dawˇ haˍ tuˬ 
ve awˬ ceuˬ teˇ ceuˬ ceuˬ gaˬ la tuˬ te hkʼa nyi. Ngaˬ hui kawˆ leh anˇ tuˬ ve 
awˬ ceuˬ teˇ ceuˬ ceuˬ te hkʼa nyi. 
24Nawˬ hui awˬ to leh nawˬ hui te chehˇ ve kanˉ teˇ hpaˍ lehˬ, te‸ chiˉ tcuhˉ 
kuiˬ cawˬ ve maˇ heˆ. Nawˬ hui hta‸ oˉ kʼoˍ pui chehˇ ve chaw teˇ hpaˍ lehˬ 
hpeh‸ bawˬ jaˇ chehˇ ve yoˬ. 

25Mvuhˇ nyi tawˆ hpawˇ lo chehˇ ve chaw teˇ gʼaˇ hta‸ ngaˬ leuˆ yuˬ taˍ peuˬ. 
Ngaˬ lehˬ yawˇ hta‸ awˬ na hpawˇ lo chehˇ leh bawˆ ya‸ la tcuh tuˬ yoˬ. Yawˇ 
lehˬ mu‸ hkʼu te paˍ teˇ gʼaˇ je‸ hta‸ naˆ nehˆ ve hkʼe, uˉ peunˍ shehˍ hpaˇ teˇ 
hpaˍ hta‸ naˆ nehˆ piˇ tuˬ yoˬ. 
26Chi hkʼe hpeh‸ la tuˬ, nawˬ hui awˬ hkʼaw lo a shu teˇ gʼaˇ kʼoˆ taˍ ve le. 
Nawˬ hui teˇ gʼaˇ ka‸ chi hkʼe maˇ kʼoˆ taˍ. Nawˬ hui tawˇ yaw chehˇ ve hta‸ 
htawˇ chaw teˇ gʼaˇ ka‸ maˇ kaˇ jaw. 
27Nawˬ ve chaw teˇ hpaˍ aˉ hkʼaw lo kʼaw‸ la chehˇ ve yoˬ, teh‸ Ziˉonˍ leh 
Yeˍruˆsaˍlehnˍ venˇ hta‸ ca kʼoˆ piˇ tcuh ve lehˬ, ngaˬ Gʼuiˬsha hpeh‸ ve yoˬ. 
28Awˬ nu ve gʼuiˬsha teˇ hpaˍ hta‸ ngaˬ chiˇ nyi ve teˇ yanˇ, yawˇ hui teˇ gʼaˇ 
ka‸ te‸ chiˉ kʼoˆ tuˬ maˇ cawˬ. Ngaˬ ve na nyi hkawˇ teˇ hpaˍ hta‸ yawˇ hui 
teˇ gʼaˇ ka‸ kʼaw‸ yaw hkʼaw‸ maˇ gʼa. 
29Awˬ nu ve gʼuiˬsha chi hkʼa peu-eˬ, te‸ chiˉ awˬ bon maˇ cawˬ. Yawˇ hui te‸ 
chiˉ te maˇ puiˉ leh, yawˇ hui ve shaˉ ho‸ teˇ hpaˍ htawˇ te‸ chiˉ kanˇ paˆ maˇ 
cawˬ, teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 42 

Gʼuiˬsha ve awˬ ceˬ 

1Gʼuiˬsha kʼoˆ ve, Chi lehˬ ngaˬ leuˆ yuˬ taˍ ve, ngaˬ awˬ gʼaˇ piˇ taˍ ve leh ngaˬ 
nyi ma cawˇ jaˇ ve awˬ ceˬ paˍ hpeh‸ ve yoˬ. Ngaˬ yawˇ hta‸ kanˇ paˆ piˇ leh, 
yawˇ lehˬ chaw ceuˬ hkʼa peu-eˬ ve hta‸ hteˇ ve cawˇ ve hkʼaw suhˉ jehˬ piˇ 
tuˬ yoˬ. 
2Yawˇ lehˬ ya‸ kʼaw hkʼoˆ lo awˬ hkawˇ bvuhˬ chaweh te kuˬ leh tawˇ yaw tuˬ 
ve maˇ heˆ. 
3Yawˇ lehˬ gʼaˇ nuˇ ve chaw leh ga piˇ shehˍ hpaˇ maˇ cawˬ ve chaw hui hta‸ 
ha kʼaˉ piˇ tuˬ yoˬ. Yawˇ lehˬ chaw hkʼa peu-eˬ awˬ hkʼoˆ lo hteˇ ve cawˇ ve 
awˬ ceuˬ hta‸ yuˬ laˬ piˇ tuˬ yoˬ. 
4Yawˇ lehˬ nyi ma luˬ tuˬ ve maˇ heˆ. Miˬguiˬ hkʼoˆ lo hteˇ ve cawˇ ve awˬ ceuˬ 
cawˬ la tuˬ, yawˇ tanˬ te tuˬ yoˬ. Vuiˇ jaˇ ve mvuhˇmiˬ lo chehˇ ve chaw teˇ 

hpaˍ htawˇ, yawˇ maˍ piˇ ve tawˇ hta‸ law na chehˇ taˍ tuˬ yoˬ, teh‸ kʼoˆ ve 
yoˬ. 
5Gʼuiˬsha lehˬ miˬguiˬ mvuhˇ naw leh, a sha‸ te‸ chehˇ ve awˬ ceuˬ hkʼa peu-
eˬ ve hta‸ te hpanˍ taˍ ve yoˬ. Yawˇ lehˬ chaw yaˇ teˇ hpaˍ hta‸ te‸ ve a sha‸ 
piˇ taˍ ve yoˬ. Gʼuiˬsha yawˇ ve awˬ ceˬ paˍ hta‸ kʼoˆ piˇ ve, 
6Miˬguiˬ hkʼoˆ lo hteˇ ve cawˇ ve awˬ ceuˬ cawˬ la tuˬ, ngaˬ Gʼuiˬsha nawˬ hta‸ 
kuˬ yuˬ leh kanˇ paˆ piˇ taˍ ve yoˬ. Nawˬ hta‸ teˇ caˉ te leh miˬguiˬ yaˇ hkʼa 
peu-eˬ hta‸ ngaˬ ka ti‸ shaˉ caˆ teˇ maˬ te piˇ tuˬ yoˬ. Nawˬ hta‸ teˇ caˉ te leh 
yawˇ hui hta‸ ngaˬ awˬ gʼeuˆ paw piˇ tuˬ yoˬ. 
7Nawˬ lehˬ mehˆ cuˉ ve chaw hui hta‸ mehˆ kʼaw‸ mawˬ la tuˬ gʼa te piˇ leh, 
naˆ ho‸ jaˇ ve htawnˍ hkʼaw mui chehˇ ve chaw hui hta‸ gʼa yuˬ tawˆ piˇ tuˬ 
yoˬ. 
8Ngaˬ teˇ gʼaˇ ceh tiˉ nawˬ ve Gʼuiˬsha hpeh‸ leh, awˬ nu ve gʼuiˬsha teˇ gʼaˇ ka
‸ ngaˬ ve awˬ me‸ awˬ hponˇ pehˬ piˇ tuˬ ve maˇ heˆ. 
9Ngaˬ kʼoˆ taˍ ve awˬ ceuˬ teˇ hpaˍ chi beu‸ biˇ la peuˬ. Laˬ tuˬ ve awˬ yanˇ awˬ 
hkʼaw lo hpeh‸ la tuˬ ve awˬ ceuˬ teˇ hpaˍ htawˇ, ngaˬ chi beu‸ nawˬ hta‸ hto 
laˇ tuˬ yoˬ, teh‸ Gʼuiˬsha kʼoˆ ve yoˬ. 

Chiˇ mvuh ve kʼa muiˬ hkawˇ 

10Kʼa muiˬ hkawˇ awˬ suhˉ teˇ puˆ kʼa leh Gʼuiˬsha hta‸ chiˇ mvuh-o. Miˬguiˬ 
yaˇ hkʼa peu-eˬ yawˇ hta‸ kʼa muiˬ chiˇ mvuh-o. Laˇ tsuhˇ gʼuiˬ hkʼaw te toˇ 
chehˇ ve chaw teˇ hpaˍ leh, laˇ tsuhˇ gʼuiˬ hkʼaw chehˇ taˍ ve to nuˇ to shaˆ 
hkʼa peu-eˬ, yawˇ hta‸ chiˇ mvuh-o. Vuiˇ jaˇ ve mvuhˇmiˬ hkʼaw chehˇ taˍ ve 
chaw teˇ hpaˍ-oˬ, nawˬ hui htawˇ yawˇ hta‸ chiˇ mvuh-o. 
11Heh puiˉ hkʼaw leh, awˬ paˇ awˬ kui lo chehˇ taˍ ve venˇ teˇ hpaˍ-oˬ, Gʼuiˬsha 
hta‸ chiˇ mvuh-o. Keˍdaˍ chaw teˇ hpaˍ-oˬ, nawˬ hui htawˇ yawˇ hta‸ chiˇ 
mvuh-o. Sheˍlaˆ venˇ yaˇ teˇ hpaˍ-oˬ, nawˬ hui htawˇ hkʼaw hkʼoˆ lo chehˇ taˍ 
leh, ha lehˬ ha kʼa kuˬ chehˇ-oˆ. 
12Vuiˇ jaˇ ve mvuhˇmiˬ hkʼaw chehˇ ve chaw teˇ hpaˍ-oˬ, kʼa muiˬ hkawˇ kʼa 
chiˇ mvuh leh Gʼuiˬsha hta‸ awˬ me‸ awˬ hponˇ cawˬ piˇ-oˆ. 

13Gʼuiˬsha lehˬ ma‸ ca bawˆ tuˬ ha‸ hanˉ ve ma‸ yaˇ hkʼa shuˍ tawˆ kʼai chehˇ 
taˍ ve yoˬ. Yawˇ lehˬ ma‸ bawˆ tuˬ hkʼa deh‸ gu taˍ peuˬ leh, awˬ hkawˇ bvuhˬ 
chaweh kuˬ chehˇ ve yoˬ. Yawˇ lehˬ canˇ paˍ teˇ hpaˍ hta‸ yawˇ ve kanˇ paˆ 
hpeu‸ maˍ piˇ chehˇ ve yoˬ. 

Gʼuiˬsha yawˇ ve chaw hta‸ ga piˇ tuˬ 

14Gʼuiˬsha kʼoˆ ve, Ngaˬ lehˬ awˬ yanˇ maw chaweh ta‸ iˉ gawˬ lehˍ chehˇ taˍ 
ve yoˬ. Ngaˬ ve chaw teˇ hpaˍ ve bon lawˬ hkawˇ hta‸ ka‸ ngaˬ maˇ kʼaw‸ 
yaw hkʼaw‸ piˇ. Ya‸ hkʼaˇ, chi beu‸ kanˉ te tuˬ awˬ yanˇ gaˬ la peuˬ. Yaˇ paw 
tuˬ naˬ chehˇ ve yaˇ miˇ hkʼa shuˍ, chi beu‸ ngaˬ kuˬ chehˇ ve yoˬ. 
15Ngaˬ lehˬ hkʼaw teˇ hpaˍ hta‸ te luˬ te sheˆ piˇ leh, mvuh‸ leh suhˆ cehˬ teˇ 
hpaˍ hta‸ goˇ kʼai piˇ tuˬ yoˬ. Iˉ kaˆ lawˬ teˇ hpaˍ hta‸ ngaˬ shehˇ de kʼaw‸ 
hpeh‸ la piˇ leh, iˉ kaˆ gʼuiˬ po teˇ hpaˍ hta‸ fiˍ kʼai goˇ kʼai piˇ tuˬ yoˬ. 
16Mehˆ cuˉ taˍ ve ngaˬ ve chaw teˇ hpaˍ lehˬ, yawˇ hui teˇ pawˆ ka‸ maˇ toˇ 
jaw sheˍ ve ya‸ kʼaw hta‸ toˇ tcuh piˇ tuˬ yoˬ. Yawˇ hui ve naˆ ho‸ve awˬ ceuˬ 
hta‸ ngaˬ awˬ gʼeuˆ kʼaw‸ hpeh‸ la piˇ leh, kʼai haˍ ve chehˇ kuiˬ hta‸ hpiˬ 
lehˍ hpeh‸ la piˇ tuˬ yoˬ. Chi teˇ hpaˍ hta‸ ngaˬ awˬ tehˬ awˬ na te piˇ tuˬ yoˬ. 
17Shaˉ ho‸ hta‸ gʼaˇ va chehˇ ve chaw leh shaˉ ho‸ hta‸ gʼuiˬsha teh‸ hkʼa 
kʼoˆ chehˇ ve chaw teˇ hpaˍ lehˬ, nyiˉ ya‸ ve hta‸ gʼa hkanˍ leh awˬ me‸ awˬ 
hponˇ luˬ kʼai tuˬ yoˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ chaw hui maˇ na yuˬ puiˉ 

18Gʼuiˬsha kʼoˆ ve, Naˍ paw pawˇ ve chaw hui-oˬ, hkʼa deh‸ na sheˍ. Mehˆ cuˉ 
ve chaw hui-oˬ, hkʼa deh‸ nyi sheˍ. 
19Ngaˬ kʼai tcuh taˍ ve ngaˬ ve awˬ ceˬ paˍ a‸ kehˉ naˍ paw pawˇ leh mehˆ cuˉ 
ve chaw a shu cawˬ sheˍ le. 
20Iˉsaˍreˍlaˆ-oˬ, nawˬ hui laiˉ ceuˬ ve hta‸ gʼa mawˬ jaw taˍ peuˬ. Ya‸ hkʼaˇ, 
nawˬ hui lehˬ oˇ ve teˇ hpaˍ hta‸ te‸ chiˉ a muˆ maˇ taˍ. Nawˬ hui lehˬ, naˍ 
paw cawˬ taˍ ve yoˬ. Ya‸ hkʼaˇ, nawˬ hui maˇ kaˇ puiˉ, teh‸ Gʼuiˬsha kʼoˆ ve 
yoˬ. 

21Gʼuiˬsha lehˬ chaw yaˇ hta‸ ponˬ piˇ gaˇ jaˇ ve yoˬ. Chi hta‸ pa taw, chaw 
yaˇ teˇ hpaˍ Yawˇ maˍ piˇ ve tawˇ hta‸ taˍ uiˍ taˍ mvuh tuˬ yawˇ heuˆ gaˇ ve 
yoˬ. 
22Ya‸ hkʼaˇ, yawˇ ve chaw teˇ hpaˍ lehˬ, chi beu‸ te luˬ te sheˆ ve hta‸ gʼa 
hkanˍ leh, htawnˍ hkʼaw hpeh haw taˍ ve hta‸ gʼa hkanˍ chehˇ ve yoˬ. Yawˇ 
hui lehˬ shu hiˉ yuˬ lu yuˬ ve hta‸ gʼa hkanˍ leh, yawˇ hui hta‸ ga piˇ shehˍ 
hpaˇ teˇ gʼaˇ ka‸ maˇ cawˬ. 
23Ngaˬ kʼoˆ chehˇ ve tawˇ chi hta‸ nawˬ hui teˇ gʼaˇ gʼaˇ na yuˬ tuˬ laˇ. Ya‸ nyi 
hkʼaw‸ nawˉ kʼo, nawˬ hui hkʼa deh‸ na yuˬ tuˬ laˇ. 
24Iˉsaˍreˍlaˆ chaw hui hta‸ canˇ paˍ la‸ sheh hkʼaw lo chiˇ a‸ piˇ shehˍ hpaˆ a 
shu le. Ngaˬ hui te ya‸ chehˇ ve Gʼuiˬsha hpeh‸ ve yoˬ. Ngaˬ hui lehˬ yawˇ ve 
tawˇ hta‸ maˇ na yuˬ leh, yawˇ a loˍ cawˇ ve kanˉ hta‸ maˇ te. 
25Chi hta‸ pa taw, Yawˇ ngaˬ hui hta‸ jaw‸ maˍ laˇ leh, ma‸ hta‸ pa taw gʼa 
tu‸ gʼa hkanˍ chehˇ ve yoˬ. Yawˇ nyi ma zuhˆ ve teˇ ceuˬ lehˬ, aˬ miˍ hkʼa shuˍ 
Iˉsaˍreˍlaˆ mvuhˇmiˬ hkʼaw to‸ chehˇ ve yoˬ. Ya‸ hkʼaˇ, hkʼaˬ hkʼe hpeh‸ 
chehˇ ve hta‸ ngaˬ hui maˇ shiˍ. 

Iˉsaˍyaˆ li‸ 43 

Gʼuiˬsha yawˇ ve chaw hta‸ htaiˍ hkʼaw‸ piˇ tuˬ 

1Iˉsaˍreˍlaˆ chaw teˇ hpaˍ-oˬ, nawˬ hui hta‸ te hpanˍ shehˍ hpaˇ Gʼuiˬsha chi 
hkʼe kʼoˆ ve yoˬ. Taˇ kawˆ. Ngaˬ nawˬ hui hta‸ ha‸ shaˉ laˇ tuˬ yoˬ. Ngaˬ nawˬ 
hui hta‸ awˬ meh meh piˇ taˍ leh, nawˬ hui lehˬ ngaˬ ve yaˇ hpeh‸ ve yoˬ. 
2Nawˬ hui lehˬ naˉ jaˇ ve iˉ kaˆ hta‸ gʼa hpanˍ kʼai ve htawˇ, ngaˬ nawˬ hui 
geh chehˇ taˍ tuˬ yoˬ. Kawˆ tuˬ dawˇ haˍ tuˬ awˬ ceuˬ teˇ hpaˍ nawˬ hui hta‸ te 
luˬ laˇ gʼa tuˬ ve maˇ heˆ. Nawˬ hui aˬ miˍ hkʼaw gʼa hpanˍ kʼai ve htawˇ, nawˬ 
hui hta‸ to‸ baˬ laˇ gʼa tuˬ ve maˇ heˆ. Hehnˇ jaˇ ve beˬ tuˬ lawˇ tuˬ teˇ hpaˍ 
nawˬ hui hta‸ te luˬ laˇ gʼa tuˬ ve maˇ heˆ. 
3Awˬ lawn kʼo, ngaˬ lehˬ nawˬ hui ve Gʼuiˬsha hpeh‸ leh, nawˬ hui hta‸ ponˬ 
laˇ taˍ ve yoˬ. Nawˬ hui hta‸ ngaˬ ponˬ laˇ tuˬ, Eˇjiˇtu‸, Ehˇtaˍyawˇpiˆ leh 
Saˍbaˆ mvuhˇmiˬ hta‸ ngaˬ hkʼe leˇ tanˇ piˇ ve yoˬ. 

4Nawˬ hui lehˬ ngaˬ mehˆ gʼuˇ suhˍ lo awˬ hpfuhˇ hkʼaˆ jaˇ leh, ngaˬ awˬ me‸ 
awˬ hponˇ piˇ taˍ ve chaw hpeh‸ ve pa taw, nawˬ hui ve a sha‸ hta‸ htaiˍ 
hkʼaw‸ laˇ tuˬ, miˬguiˬ chaw ceuˬ hkʼa peu-eˬ ve hta‸ ngaˬ hkʼe leˇ tanˇ piˇ tuˬ 
yoˬ. 
5Taˇ kawˆ. Ngaˬ nawˬ hui geh chehˇ taˍ ve yoˬ. Mvuhˇ nyi tawˆ hpawˇ leh 
mvuhˇ nyi kʼehˬ hpawˇ lo chehˇ taˍ ve nawˬ hui ve chaw teˇ hpaˍ hta‸, ngaˬ aˉ 
hkʼaw lo kʼaw‸ shiˍ hkʼaw‸ veu laˇ piˇ tuˬ yoˬ. 
6Ngaˬ ve chaw teˇ hpaˍ hta‸ hpehˇ piˇ tuˬ, awˬ na hpawˇ lo cawˬ ve mvuhˇmiˬ 
hta‸ ngaˬ kʼoˆ piˇ leh, ngaˬ ve chaw hta‸ maˇ kʼaw‸ gʼawˬ tiˍ taˍ tuˬ, awˬ 
hawˉ hpawˇ lo cawˬ ve mvuhˇmiˬ hta‸ ngaˬ kʼoˆ piˇ tuˬ yoˬ. Miˬguiˬ hkʼaˬ ti 
chi ti lo chehˇ taˍ ve ngaˬ ve chaw teˇ hpaˍ hta‸ kʼaw‸ kʼaw‸ la tcuh piˇ-oˆ. 
7Awˬ lawn kʼo, yawˇ hui lehˬ ngaˬ ve chaw hpeh‸ leh, ngaˬ ve awˬ me‸ awˬ 
hponˇ hta‸ te tawˆ la piˇ tuˬ yawˇ hui hta‸ te hpanˍ taˍ ve yoˬ, teh‸ Gʼuiˬsha 
kʼoˆ ve yoˬ. 

Iˉsaˍreˍlaˆ lehˬ Gʼuiˬsha ve shaˉ hkiˆ hpeh‸ ve 

8Gʼuiˬsha kʼoˆ ve, Ngaˬ ve chaw teˇ hpaˍ hta‸ shaˉ nanˉ lo kuˬ hpawnˬ-o‸. 
Yawˇ hui lehˬmehˆ shiˍ cawˬ ve htawˇ maˇ mawˬ puiˉ. Naˍ paw cawˬ ve htawˇ 
maˇ kaˇpuiˉ. 
9Awˬ nu ve chaw ceuˬ teˇ hpaˍ hta‸ htawˇ, suhˉ jehˬ kuiˬ lo kuˬ hpawnˬ-o‸. Laˬ 
tuˬ ve awˬ yanˇ awˬ hkʼaw lo hkʼaˬ hkʼe hpeh‸ la tuˬ ve awˬ lawn leh, chi beuˬ 
hkʼaˬ hkʼe hpeh‸ chehˇ ve awˬ lawn hta‸ kʼoˆ maˍ laˇ gʼa ve gʼuiˬsha teˇ gʼaˇ 
gʼaˇ cawˬ laˇ. Yawˇ hui kʼoˆ taˍ ve tawˇ lehˬ, cawˇ ve awˬ lawn yawˇ hui hta‸ 
shaˉ hkiˆ hkanˍ tcuh-o. 
10Iˉsaˍreˍlaˆ chaw teˇ hpaˍ-oˬ, nawˬ hui lehˬ ngaˬ ve shaˉ hkiˆ hpeh‸ ve yoˬ. 
Ngaˬ lehˬ da‸ kehˬ jaˇ ve Gʼuiˬsha hpeh‸ ve hta‸ shiˍ leh yonˍ tuˬ, ngaˬ nawˬ 
hui hta‸ leuˆ yuˬ taˍ ve yoˬ. Ngaˬ awˬ hkʼoˆ awˬ kaˍ awˬ nu gʼuiˬsha teˇ gʼaˇ ka
‸ maˇ cawˬ. Ponˬ laˬ htaˇ ka‸ maˇ cawˬ jaw. Laˬ tuˬ ve awˬ yanˇ awˬ hkʼaw lo 
ka‸ cawˬ tuˬ ve maˇ heˆ. 

11Ngaˬ teˇ gʼaˇ ceh tiˉ Gʼuiˬsha hpeh‸ leh, nawˬ hui hta‸ ponˬ laˇ shehˍ hpaˇ 
hpeh‸ ve yoˬ. 
12Laˬ tuˬ ve awˬ yanˇ awˬ hkʼaw lo hkʼaˬ hkʼe hpeh‸ la tuˬ awˬ lawn, ngaˬ nawˬ 
hui hta‸ kʼoˆ piˇ taˍ leh, ngaˬ nawˬ hui hta‸ ca ga la ve yoˬ. Awˬ kaˍ awˬ nu ve 
gʼuiˬsha teˇ gʼaˇ ka‸ chi hkʼe te maˇ puiˉ. Nawˬ hui lehˬ ngaˬ ve shaˉ hkiˆ hpeh
‸ ve yoˬ. 
13Ngaˬ lehˬ Gʼuiˬsha hpeh‸ leh, hkʼaˬ htaˆ ka‸ chi hkʼe ceh tiˉ hpeh‸ chehˇ taˍ 
tuˬ yoˬ. Chaw teˇ gʼaˇ ka‸ ngaˬ ve kanˇ paˆ awˬ hawˉ lo hpaw-e gaˬ tuˬ ve maˇ 
heˆ. Ngaˬ te taˍ peuˬ ve kanˉ hta‸ chaw teˇ gʼaˇ ka‸ kʼaw‸ pa gʼa tuˬ ve maˇ 
heˆ, teh‸ Gʼuiˬsha kʼoˆ ve yoˬ 

Baˍbuˍlonˍ mvuhˇmiˬ hkʼaw gʼa ponˬ ve 

14Nawˬ hui hta‸ htaiˍ hkʼaw‸ laˇ shehˍ hpaˇ Iˉsaˍreˍlaˆ ve da‸ kehˬ jaˇ ve 
Gʼuiˬsha chi hkʼe kʼoˆ ve yoˬ. Nawˬ hui hta‸ htaiˍ hkʼaw‸ laˇ tuˬ ngaˬ lehˬ 
Baˍbuˍlonˍ mvuhˇmiˬ lo ma‸ moˍ lonˉ teˇ moˍ hta‸ kʼai tcuh ve yoˬ. Ngaˬ lehˬ 
venˇ taˍ meu‸ hpe‸ teˇ hpaˍ hta‸ dawˆ paˆ leh, venˇ yaˇ oˇ ve teˇ hpaˍ kuˬ heuˉ 
chehˇ ve awˬ hkawˇ hta‸ kuˬ hawˬ paˆ hawˬ ve awˬ hkawˇ kʼaw‸ hpeh‸ la piˇ 
tuˬ yoˬ. 
15Ngaˬ lehˬ da‸ kehˬ jaˇ ve nawˬ hui ve Gʼuiˬsha hpeh‸ ve yoˬ. Iˉsaˍreˍlaˆ chaw 
teˇ hpaˍ-oˬ, nawˬ hui hta‸ ngaˬ te hpanˍ taˍ leh, ngaˬ lehˬ nawˬ hui ve 
Jawˇmawˇ hpeh‸ ve yoˬ, teh‸ kʼoˆ ve yoˬ. 
16Aˬ sho-eˬ htaˇ Gʼuiˬsha lehˬ, laˇ tsuhˇ gʼuiˬ hkʼaw lo ya‸ kʼaw teˇ caˆ te pawnˍ 
leh, gʼuiˬ dawˆ hehnˇ jaˇ ve iˉ kaˆ lawˬ awˬ hkʼaw lo htawˇ ya‸ kʼaw teˇ caˆ te 
pawnˍ taˍ ve yoˬ. 
17Yawˇ lehˬ iˉ mvuhˇ lawˬ maˇ maˇ cawˬ ve ma‸ moˍ lonˉ hta‸ te luˬ te sheˆ piˇ 
peuˬ. Ngaˇ chu taˬ hta‸ meuˆ shiˉ ve hkʼe, yawˇ hui hta‸ paiˍ piˇ lawˬ leh, teˇ 
pawˆ ka‸ kʼaw‸ tu la maˇ gaˬ ve yoˬ. 
18Ya‸ hkʼaˇ, Gʼuiˬsha kʼaw‸ kʼoˆ ve, Aˬ sho-eˬ htaˇ hpeh‸ taˉ peuˬ ve awˬ lawn 
teˇ hpaˍ hta‸ ceh tiˉ taˇ kʼaw‸ dawˇ nyi chehˇ-oˆ. 

19Ngaˬ kʼaw‸ caˉ te tuˬ ve kanˉ awˬ suhˉ teˇ hpaˍ hta‸ kʼaw‸ law nyi taˍ-o‸. 
Chi beu‸ ka‸ awˬ ceuˬ oˇ ve teˇ hpaˍ hpeh‸ la chehˇ taˍ peuˬ leh, nawˬ hui gʼa 
mawˬ chehˇ taˍ peuˬ ve yoˬ. Ngaˬ lehˬ heh puiˉ hkʼaw lo ya‸ kʼaw teˇ caˆ kʼaw
‸ te pawnˍ leh, oˇ kaˬ lo iˉ kaˆ gʼuiˬ tuˇ teˇ hpaˍ hta‸ nawˬ hui awˬ pon ngaˬ 
tawˆ la piˇ tuˬ yoˬ. 
20Haiˬ jaˇ ve to nuˇ to shaˆ teˇ hpaˍ ngaˬ hta‸ taˍ uiˍ taˍ mvuh tuˬ yoˬ. Ngaˬ 
leuˆ yuˬ taˍ ve chaw teˇ hpaˍ awˬ pon, heh puiˉ hkʼaw lo iˉ kaˆ gʼuiˬ tuˇ teˇ 
hpaˍ hta‸ ngaˬ tawˆ la piˇ ve teˇ yanˇ, heh hpuiˇ teˇ hpaˍ leh kaˍlaˍoˆ ngaˆ teˇ 
hpaˍ ngaˬ hta‸ chiˇ mvuh tuˬ yoˬ. 
21Yawˇ hui lehˬ ngaˬ te hpanˍ taˍ ve ngaˬ ve chaw teˇ hpaˍ hpeh‸ leh, yawˇ hui 
ngaˬ hta‸ kʼa muiˬ chiˇ mvuh tuˬ yoˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ ve venˇbaˆ 

22Gʼuiˬsha kʼoˆ ve, Iˉsaˍreˍlaˆ chaw teˇ hpaˍ-oˬ, nawˬ hui ngaˬ hta‸ nyi bawˬ 
leh, ngaˬ hta‸ chiˇ baˬ taˉ peuˬ ve yoˬ. 
23Nawˬ hui lehˬ tuˉ tanˇ tuˬ ve yawˬ hta‸ ngaˬ geh maˇ yuˬ laˬ. Nawˬ hui lehˬ 
awˬ nu ve gʼuiˬsha teˇ hpaˍ hta‸ taˍ uiˍ leh tuˉ tanˇ piˇ chehˇ ve yoˬ. Haˍ haˍ 
gʼawˇ gʼawˇ ve awˬ hkʼaw lo, ngaˬ hta‸ tuˉ tanˇ laˇ tuˬ ngaˬ nawˬ hui hta‸ maˇ 
nyiˉ te tcuh. 
24Nawˬ hui lehˬ ngaˬ awˬ pon sha hawnˉ maˇ vuiˬ. Nawˬ hui ve to nuˇ to shaˆ 
teˇ hpaˍ ve awˬ chu hta‸ yuˬ leh, ngaˬ nyi hkʼaˇ suh tuˬ maˇ te laˇ. Nawˬ hui 
ve venˇbaˆ teˇ hpaˍ lehˬ, ngaˬ hta‸ sho‸ sha‸ tuˬ te laˇ chehˇ ve yoˬ. 
25Ya‸ hkʼaˇ, ngaˬ lehˬ nawˬ hui ve venˇbaˆ teˇ hpaˍ hta‸ shiˆ mehˉ laˇ leh, 
nawˬ hui hta‸ venˇbaˆ kʼaw‸ taˍ laˇ tuˬ ve maˇ heˆ. 
26Hkeu‸, ngaˬ hui teˇ geh shaˉ nanˉ lo kʼai-a veuˬ. Oˇ kaˬ lo nawˬ hui kʼoˆ tuˬ 
cawˬ ve teˇ hpaˍ hta‸ kʼoˆ loˬ. Nawˬ hui te‸ chiˉ venˇbaˆ maˇ cawˬ ve awˬ 
lawn kʼoˆ loˬ. 
27Nawˬ hui ve awˬ puˍ lonˉ venˇbaˆ te peuˬ. Nawˬ hui ve awˬ hoˉ awˬ naˬ teˇ 
hpaˍ htawˇ, ngaˬ hta‸ te ya‸ jaˇ peuˬ. 



1882 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

28Nawˬ hui ve uˉ peunˍ shehˍ hpaˇ teˇ hpaˍ htawˇ ngaˬ ve bon yehˬ hta‸ cha‸ 
chiˆ tuˬ te peuˬ. Chi hta‸ pa taw, ngaˬ lehˬ Iˉsaˍreˍlaˆ chaw hui awˬ hkʼoˆ lo 
luˬ ve sheˆ ve awˬ ceuˬ gaˬ la piˇ leh, shu maˇ shawˍ maˇ caˆ kʼoˆ ve hta‸ 
hkanˍ piˇ lawˬ ve yoˬ, teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 44 

Gʼuiˬsha teˇ gʼaˇ tiˉ cawˬ ve 

1Iˉsaˍreˍlaˆ chaw teˇ hpaˍ-oˬ, chi beuˬ hkʼa deh‸ na taˍ-o‸. 
2Ngaˬ lehˬ nawˬ hui hta‸ te hpanˍ shehˍ hpaˇ hpeh‸ leh, nawˬ hui a sha‸ tanˬ 
te‸ la ve teˇ nyi hta‸ te leh, ngaˬ nawˬ hui hta‸ ga laˇ chehˇ ve yoˬ. Chi hta‸ 
pa taw taˇ kawˆ. Awˬ lawn kʼo, nawˬ hui lehˬ ngaˬ ha‸ leh leuˆ yuˬ taˍ ve ngaˬ 
ve awˬ ceˬ teˇ hpaˍ hpeh‸ ve yoˬ. 
3Ngaˬ lehˬ goˇ choˆ jaˇ ve mvuhˇmiˬ hta‸ iˉ kaˆ piˇ leh, shehˇ de hkʼaw lo iˉ kaˆ 
lawˬ teˇ hpaˍ ya‸ la piˇ tuˬ yoˬ. Nawˬ hui ve awˬ yaˇ awˬ duˬ teˇ hpaˍ awˬ hkʼoˆ 
lo, ngaˬ ve kanˇ paˆ ngeuˍ pfuhˍ piˇ leh, nawˬ hui ve awˬ ceuˬ awˬ hkʼaˇ teˇ 
hpaˍ awˬ hkʼoˆ hta‸ ngaˬ ve awˬ bon na‸ piˇ tuˬ yoˬ. 
4Yawˇ hui lehˬ iˉ kaˆ hkʼa deh‸ pfuhˍ piˇ taˍ ve mvuh‸ leh, iˉ kaˆ lawˬ pfuhˍ lo 
cawˬ ve suhˆ cehˬ hkʼa shuˍ uiˍ la da‸ la tuˬ yoˬ. 
5Chaw yaˇ teˇ gʼaˇ peuˬ teˇ gʼaˇ, Ngaˬ lehˬ Gʼuiˬsha ve chaw yoˬ, teh‸ kʼoˆ leh 
Iˉsaˍreˍlaˆ chaw geh ca chehˇ la tuˬ yoˬ. Yawˇ hui lehˬ a shu yawˇ ve la‸ hpeh 
kʼaˉ hkʼoˆ lo Gʼuiˬsha ve awˬ meh bvuh‸ nehˉ taˍ leh, yawˇ awˬ to hta‸ yawˇ 
Gʼuiˬsha ve chaw teh‸ kʼoˆ tuˬ yoˬ, teh‸ Gʼuiˬsha kʼoˆ ve yoˬ. 
6Iˉsaˍˍreˍlaˆ chaw hta‸ uˉ peunˍ leh ha‸ shaˉ piˇ chehˇ ve Jawˇmawˇ Gʼuiˬsha 
chi hkʼe kʼaw‸ kʼoˆ ve yoˬ. Ngaˬ lehˬ awˬ hkuiˉ puiˍ awˬ leh meuˇ hpeh‸ leh, 
teˇ gʼaˇ tiˉ ve Gʼuiˬsha hpeh‸ ve yoˬ. Ngaˬ awˬ hkʼoˆ awˬ kaˍ awˬ nu gʼuiˬsha teˇ 
gʼaˇ ka‸ maˇ cawˬ. 
7Ngaˬ te taˍ peuˬ ve kanˉ hta‸ te gʼa leh, awˬ hkuiˉ puiˍ tanˬ leh awˬ leh meuˇ 
ve awˬ yanˇ hkʼa gaˬ, hpeh‸ la tuˬ ve awˬ lawn teˇ hpaˍ hta‸ kʼoˆ maˍ laˇ gʼa 
ve chaw teˇ gʼaˇ gʼaˇ cawˬ-aw laˇ. 

8Ngaˬ ve chaw teˇ hpaˍ-oˬ, taˇ kawˆ. Aˬ sho-eˬ htaˇ ka‸ te leh ya‸ nyi hkʼa gaˬ, 
hkʼaˬ hkʼe hpeh‸ la tuˬ ve awˬ lawn teˇ hpaˍ hta‸ ngaˬ kʼoˆ taˍ peuˬ ve yoˬ. 
Nawˬ hui lehˬ ngaˬ ve shaˉ hkiˆ hpeh‸ ve yoˬ. Awˬ kaˍ awˬ nu gʼuiˬsha teˇ gʼaˇ 
gʼaˇ cawˬ sheˍ laˇ. Ngaˬ maˇ kaˇ jaw sheˍ ve kanˇ paˆ uiˍ ve gʼuiˬsha teˇ gʼaˇ 
gʼaˇ cawˬ sheˍ laˇ, teh‸ Gʼuiˬsha kʼoˆ ve yoˬ. 

Shaˉ ho‸ hta‸ maˇ shawˍ maˇ caˆ kʼoˆ ve 

9Shaˉ ho‸ hta‸ te shehˍ hpaˇ teˇ hpaˍ lehˬ, te‸ chiˉ tcuhˉ kuiˬ maˇ cawˬ. Yawˇ 
hui awˬ hpfuhˇ hkʼaˆ chaweh te hawˇ chehˇ ve shaˉ ho‸ teˇ hpaˍ htawˇ, te‸ 
chiˉ awˬ bon maˇ cawˬ. Shaˉ ho‸ oˇ ve teˇ hpaˍ hta‸ oˉ kʼoˍ pui chehˇ ve chaw 
hui lehˬ, mehˆ cuˉ leh te‸ chiˉ maˇ shiˍ ve chaw hpeh‸ ve yoˬ. Yawˇ hui awˬ 
me‸ awˬ hponˇ luˬ kʼai tuˬ yoˬ. 
10Kuiˇ shaˉ ho‸ te leh oˉ kʼoˍ pui ve lehˬ, te‸ chiˉ awˬ bon maˇ cawˬ. 
11Oˇ ve hta‸ oˉ kʼoˍ pui ve chaw hui lehˬ, nyiˉ ya‸ ve hta‸ gʼa hkanˍ tuˬ yoˬ. 
Shaˉ ho‸ hta‸ te shehˍ hpaˇ teˇ hpaˍ lehˬ, chaw yaˇ ceh hpeh‸ ve yoˬ. Yawˇ 
hui hta‸ suhˉ jehˬ kuiˬ lo laˬ piˇ-oˆ. Yawˇ hui kawˆ jaˇ leh awˬ me‸ awˬ hponˇ 
luˬ kʼai tuˬ yoˬ. 
12Sho dawˆ paˍ lehˬ, sho hta‸ yuˬ leh aˬ miˍ chiˆ ve yoˬ. Peuˬ hkʼaw‸ nawˉ hta 
tu hta‸ yuˬ leh, yawˇ heuˆ gaˇ ve awˬ ceuˬ hpeh‸ la tuˬ dawˆ ve yoˬ. Yawˇ awˍ 
meu‸, iˉ kaˆ shiˉ leh gʼaˇ heuˬ ve yoˬ. 
13La‸shaˉmaˉ lehˬ suhˆ hta‸ hkʼa deh‸ tehˆ nyi ve yoˬ. Je‸ hpu yuˬ leh hkʼa 
deh‸ awˬ hkʼaˇ te peuˬ hkʼaw‸ nawˉ, tcuhˇ yuˬ leh htawˆ ve yoˬ. Yawˇ lehˬ 
bon yehˬ hkʼaw teh taˍ tuˬ ve da‸ jaˇ ve chaw teˇ gʼaˇ ve awˬ han hta‸ hkʼa 
deh‸ te htawˆ ve yoˬ. 
14Yawˇ lehˬ heh puiˉ hkʼaw lo kʼai leh htawˇ cehˬ, maˉ kuˇ cehˬ leh yawnˉ cehˬ 
hta‸ ca htu ve yoˬ. Maˇ heˆ kʼo, yawˇ lehˬ maiˬ shaˆ cehˬ hta‸ ti taˍ leh, mvuhˇ 
yeˬ laˬ tuˬ ve hta‸ law taˍ ve yoˬ. 
15Chaw yaˇ lehˬ suhˆ hta‸ htu leh shaˉ ho‸ te peuˬ hkʼaw‸ nawˉ, cawˬ taˉ ve 
suhˆ kʼaˉ teˇ hpaˍ hta‸ aˬ miˍ tuˉ leh te caˇ te dawˬ ve yoˬ. Te taˍ ve shaˉ ho‸ 
hta‸ ka‸ yawˇ oˉ kʼoˍ kʼaw‸ pui ve yoˬ. 

16Suhˆ kʼaˉ teˇ hpaˍ hta‸ yawˇ aˬ miˍ ceh leh, shaˍ piˬ caˇ leh nyi hkʼaˇ suh 
chehˇ ve yoˬ. Yawˇ aˬ miˍ lehˬ mui taˍ leh, Hkʼaˬ ma lehˬ jaˇ ve le, teh‸ kʼoˆ 
chehˇ ve yoˬ. 
17Suhˆ tcuhˉ pui hta‸ yawˇ yuˬ leh, shaˉ ho‸ teˇ maˬ htawˆ taˍ ve yoˬ. Oˇ ve 
hta‸ yawˇ oˉ kʼoˍ pui leh, Nawˬ lehˬ ngaˬve gʼuiˬsha yoˬ. Ngaˬ hta‸ a ciˉ ponˬ 
laˇ-oˆ, teh‸ kʼoˆ chehˇ ve yoˬ. 
18Chaw chi hkʼe ve teˇ hpaˍ lehˬ, kʼaˍ jaˇ leh yawˇ hui hkʼaˬ hkʼe te chehˇ ve 
hta‸ maˇ shiˍ ve chaw hpeh‸ ve yoˬ. Yawˇ hui lehˬ, hteˇ ve cawˇ ve awˬ ceuˬ 
hta‸ maˇ gʼa kaˇ maˇ gʼa mawˬ tuˬ, a shu yawˇ ve naˍ paw mehˆ shiˍ hta‸ hoˆ 
taˍ ve yoˬ. 
19Shaˉ ho‸ hta‸ te shehˍ hpaˇ teˇ hpaˍ lehˬ, Suhˆ chi ve hta‸ ngaˬ aˬ miˍ tuˉ leh 
awˬ chiˇ awˍ te caˇ peuˬ hkʼaw‸ nawˉ, cawˬ taˍ ve teˇ hpaˍ hta‸ ngaˬ shaˉ ho‸ 
htawˆ taˍ ve yoˬ. Hkʼe ka‸, ngaˬ lehˬ suhˆ tcuhˉ pui chi ve hta‸ oˉ kʼoˍ kʼaw‸ 
pui chehˇ sheˍ ve yoˬ, teh‸ kʼoˆ hkawˇ maˇ shiˍ. 
20Yawˇ hui lehˬ, hkʼaw‸ laˉ hta‸ caˇ chehˇ ve hkʼa shuˍ hpeh‸ ve yoˬ. Te‸ chiˉ 
awˬ bon maˇ cawˬ ve yawˇ hui ve dawˇ hkʼaˇ lehˬ, yawˇ hui hta‸ ya‸ kʼaw 
sheh ya‸ piˇ chehˇ leh, kʼaw‸ da‸ la tuˬ te piˇ maˇ gʼa taˬ. Yawˇ yuˬ taˍ ve shaˉ 
ho‸ oˇ ve lehˬ, gʼuiˬsha maˇ heˆ ve hta‸ yawˇ maˇ shiˍ sheˍ. 

Te hpanˍ paˍ leh htaiˍ hkʼaw‸ paˍ Gʼuiˬsha 

21Gʼuiˬsha kʼoˆ ve, Iˉsaˍreˍlaˆ chaw teˇ hpaˍ-oˬ, nawˬ hui lehˬ ngaˬ ve awˬ ceˬ 
hpeh‸ ve hta‸ dawˇ nawˇ-oˆ. Ngaˬ ve awˬ ceˬ hpeh‸ la piˇ tuˬ, ngaˬ nawˬ hui 
hta‸ te hpanˍ taˍ ve yoˬ. Ngaˬ nawˬ hui hta‸ teˇ pawˆ ka‸ leunˇ baˬ taˉ laˇ tuˬ 
ve maˇ heˆ. 
22Moˬ hta‸ gʼa‸ baˬ ve hkʼe, ngaˬ lehˬ nawˬ hui ve venˇbaˆ teˇ hpaˍ hta‸ gʼa‸ 
baˬ piˇ taˍ peuˬ. Ngaˬ geh kʼaw‸ la-o. Ngaˬ lehˬ nawˬ hui hta‸ ponˬ laˇ shehˍ 
hpaˇ hpeh‸ ve yoˬ, teh‸ kʼoˆ ve yoˬ. 
23Mvuhˇ naw ma-o, ha lehˬ leh kuˬ chehˇ-oˆ. Hkʼaw leh suhˆ cehˬ teˇ hpaˍ-oˬ, 
ha lehˬ leh kuˬ chehˇ-oˆ. Awˬ lawn kʼo, Gʼuiˬsha lehˬ yawˇ ve Iˉsaˍreˍlaˆ chaw 

teˇ hpaˍ hta‸ htaiˍ hkʼaw‸ piˇ leh, yawˇ hkʼaˬ ma uiˍ jaˇ mvuh jaˇ ve hta‸ 
hpeu‸ maˍ laˇ taˍ peuˬ. 
24Nawˬ hui hta‸ te hpanˍ leh htai hkʼaw‸ laˇ shehˍ hpaˇ Gʼuiˬsha chi hkʼe kʼoˆ 
ve yoˬ. Ngaˬ lehˬ awˬ ceuˬ hkʼa peu-eˬ ve hta‸ te hpanˍ shehˍ hpaˇ Gʼuiˬsha 
hpeh‸ve yoˬ. Mvuhˇ naw ma hta‸ ngaˬ te hpanˍ taˍ ve yoˬ. Miˬguiˬ chi hta‸ 
ngaˬ te hpanˍ chehˇ ve teˇ yanˇ, ngaˬ hta‸ ga laˇ paˍ teˇ gʼaˇ ka‸ maˇ cawˬ. 
25Laˬ tuˬ ve awˬ yanˇ awˬ hkʼaw lo hkʼaˬ hkʼe hpeh‸ la tuˬ ve awˬ lawn ca kʼoˆ 
maˍ toˇ ve chaw hui hta‸ ngaˬ hkʼa mvuhˇ hkʼa na te piˇ leh, cuˇ yiˍ cawˬ ve 
chaw hui ve tawˇ hkawˇ hta‸ cuˇ yiˍ maˇ cawˬ ve tawˇ kʼaw‸ hpeh‸ la piˇ ve 
yoˬ. 
26Ya‸ hkʼaˇ, ngaˬ ve awˬ ceˬ paˍ lehˬ laˬ tuˬ ve awˬ yanˇ awˬ hkʼaw lo hkʼaˬ 
hkʼe hpeh‸ la tuˬ ve awˬ lawn hta‸ kʼoˆ maˍ leh, ngaˬ ve a loˍ hta‸ hpeu‸ maˍ 
ve teˇ yanˇ, ngaˬ lehˬ tawˇ oˇ ve teˇ hpaˍ hta‸ biˇ la piˇ tuˬ yoˬ. Yeˍruˆsaˍlehnˍ 
venˇ hkʼaw chaw maˇ maˇ kʼaw‸ ca chehˇ la tuˬ yoˬ. Yuˇda‸ venˇ teˇ hpaˍ hta‸ 
htawˇ shu kʼaw‸ gu te tuˬ yoˬ teh‸ ngaˬ kʼoˆ ve teˇ yanˇ, venˇ oˇ ve teˇ hpaˍ 
teˇ pawˆ kʼaw‸ da‸ la tuˬ yoˬ. 
27Ngaˬ tawˇ teˇ peu-eˬ ceh yaw leh, laˇ tsuhˇ gʼuiˬ fiˍ kʼai ve yoˬ. 
28Jawˇmawˇ Kuˇruˆ hta‸ ngaˬ chi hkʼe kʼoˆ piˇ ve yoˬ. Nawˬ lehˬ ngaˬ awˬ tan 
gʼa uˉ peunˍ tuˬ yoˬ. Ngaˬ te tcuh gaˇ ve hkʼe, nawˬ gʼa te leh, Yeˍruˆsaˍlehnˍ 
venˇ hta‸ kʼaw‸ gu te leh, bon yehˬ hta‸ kʼaw‸ tanˬ kawˍ tuˬ, nawˬ tawˇ gʼa 
piˇ tuˬ yoˬ, teh‸ yawˇ hta‸ kʼoˆ piˇ ve yoˬ. 

Iˉsaˍyaˆ li‸ 45 

Jawˇmawˇ Kuˇruˆ hta‸ Gʼuiˬsha leuˆ yuˬ ve 

1Kuˇruˆ lehˬ Gʼuiˬsha leuˆ yuˬ taˍ ve jawˇmawˇ hpeh‸ ve yoˬ. Mvuhˇmiˬ teˇ 
hpaˍ hta‸ bawˆ yuˬ leh, jawˇmawˇ teˇ hpaˍ hta‸ aˉ yaˇ yuˬ ce piˇ tuˬ Gʼuiˬsha 
yawˇ hta‸ leuˆ teh taˍ ve yoˬ. Gʼuiˬsha lehˬ, yawˇ awˬ pon venˇ taˍ meu‸ hpe‸ 
teˇ hpaˍ hta‸ hpaw baˬ piˇ tuˬ yoˬ. Gʼuiˬsha lehˬ jawˇmawˇ Kuˇruˆ hta‸ chi 
hkʼe kʼoˆ piˇ ve yoˬ. 

2Nawˬ awˬ pon ngaˬ ya‸ kʼaw gu laˇ leh, hkʼaw teˇ hpaˍ hta‸ hpiˬ lehˍ hpeh‸ 
la piˇ tuˬ yoˬ. Kuiˇ yuˬ te taˍ ve venˇ taˍ meu‸ hpe‸ teˇ hpaˍ hta‸ ngaˬ dawˆ 
paˆ leh, sho teˇ hpaˍ hta‸ nyiˇ taw tawˆ baˬ piˇ tuˬ yoˬ. 
3Baˬ kuiˬ, naˆ ho‸ kuiˬ lo faˉ taˍ ve hpu shi teˇ hpaˍ ngaˬ nawˬ hta‸ piˇ laˇ tuˬ 
yoˬ. Oˇ htaˇ, ngaˬ lehˬ Gʼuiˬsha hpeh‸ ve hta‸ maˇ kʼoˆ, Iˉsaˍreˍ laˆ ve Gʼuiˬsha 
nawˬ hta‸ leuˆ yuˬ taˍ ve hta‸ maˇ kʼoˆ nawˬ shiˍ la tuˬ yoˬ. 
4Ngaˬ leuˆ yuˬ taˍ ve Iˉsaˍreˍlaˆ chaw teˇ hpaˍ hta‸ ga piˇ tuˬ, ngaˬ nawˬ hta‸ 
leuˆ teh taˍ ve yoˬ. Nawˬ ngaˬ hta‸ maˇ shiˍ ve htawˇ, ngaˬ nawˬ hta‸ awˬ me‸ 
awˬ hponˇ maˇ maˇ piˇ taˍ peuˬ ve yoˬ. 
5Ngaˬ lehˬ Gʼuiˬsha hpeh‸ ve yoˬ. Awˬ kaˍ awˬ nu gʼuiˬsha teˇ gʼaˇ ka‸ maˇ 
cawˬ. Nawˬ ngaˬ hta‸ maˇ shiˍ ve htawˇ, nawˬ loˍ ve awˬ gʼaˇ awˬ shaˉ teˇ 
hpaˍ, ngaˬ nawˬ hta‸ piˇ laˇ tuˬ yoˬ. 
6Ngaˬ chi hkʼe te ve lehˬ, miˬguiˬ chaw yaˇ teˇ gʼaˇ le le ngaˬ Gʼuiˬsha hpeh‸ ve 
hta‸ shiˍ tuˬ leh, awˬ kaˍ awˬ nu gʼuiˬsha teˇ gʼaˇ ka‸ maˇ cawˬ ve hta‸ shiˍ piˇ 
tuˬ awˬ pon hpeh‸ ve yoˬ. 
7Awˬ gʼeuˆ leh naˆ ho‸ ve hta‸ maˇ kʼoˆ, da‸ ve awˬ bon awˬ shinˉ leh luˬ ve 
sheˆ ve awˬ ceuˬ hta‸ maˇ kʼoˆ, ngaˬ te hpanˍ taˍ ve yoˬ. Awˬ ceuˬ chi hkʼa 
peu-eˬ hta‸ ngaˬ, Gʼuiˬsha te hpanˍ taˍ ve yoˬ. 
8Mvuhˇ yeˬ laˬ ve hkʼe ngaˬ lehˬ mvuhˇ naw ma ve awˬ bon hta‸ ya‸ la piˇ tuˬ 
yoˬ. Miˬguiˬ lehˬ awˬ bon oˇ ve teˇ hpaˍ hta‸ ha‸ yuˬ leh, hteˇ ve cawˇ ve awˬ 
shiˍ naw‸ la tuˬ yoˬ. Ngaˬ, Gʼuiˬsha chi hkʼe hpeh‸ la piˇ tuˬ yoˬ, teh‸ kʼoˆ ve 
yoˬ. 

Te hpanˍ shehˍ hpaˇ Gʼuiˬsha 

9Je‸ mu‸ hkʼu lehˬ yawˇ hta‸ te shehˍ hpaˇ hta‸ tawˇ kʼaw‸ shaˬ da‸-aw laˇ. 
Je‸ lehˬ mu‸ hkʼu te shehˍ hpaˇ hta‸, Nawˬ aˬ hto‸ ma te chehˇ ve le, teh‸ na 
nyi-aw laˇ. Mu‸ hkʼu htawˇ yawˇ hta‸ te shehˍ hpaˇ hta‸, Nawˬ maˇ cheuˬ 
law, teh‸ kʼoˆ piˇ-aw laˇ. 
10Aˬ hto‸ ma pa taw, nawˬ hui ngaˬ hta‸ cawˬ la piˇ ve le teh‸ chaw teˇ gʼaˇ 
yawˇ ve awˬ pa awˬ e hta‸ kʼoˆ piˇ-aw laˇ. 

11Laˬ tuˬ ve awˬ yanˇ awˬ hkʼaw lo hkʼaˬ hkʼe hpeh‸ la tuˬ ve hta‸ shiˍ shehˍ 
hpaˇ, Iˉsaˍreˍlaˆ ve da‸ kehˬ jaˇ ve Gʼuiˬsha chi hkʼe kʼoˆ ve yoˬ. Ngaˬ yaˇ teˇ 
hpaˍ-oˬ, nawˬ hui ngaˬ hta‸ te‸ chiˉ kʼaw‸ na nyi chehˇ tuˬ maˇ loˍ. Maˇ heˆ 
kʼo, ngaˬ hkʼaˬ hkʼe te cawˇ ve ngaˬ hta‸ kʼoˆ maˍ laˇ tuˬ maˇ loˍ. 
12Ngaˬ miˬguiˬ hta‸ te hpanˍ leh, chaw yaˇ teˇ hpaˍ hta‸ oˇ kaˬ lo chehˇ tcuh 
piˇ taˍ ve yoˬ. Ngaˬ ve kanˇ paˆ hta‸ yehˇ leh, mvuhˇ naw ma hta‸ te hpanˍ taˍ 
ve yoˬ. Mvuhˇ nyi, ha pa leh meu‸ keu shiˍ teˇ hpaˍ hta‸ htawˇ ngaˬ uˉ peunˍ 
chehˇ ve yoˬ. 
13Ngaˬ kʼoˆ ve hkʼe te leh, mvuhˇmiˬ hkʼaw hteˇ ve cawˇ ve hta‸ cawˬ la piˇ 
tuˬ, jawˇmawˇ Kuˇruˆ hta‸ ngaˬ kʼoˆ piˇ taˍ peuˬ. Yawˇ kʼai ve ya‸ kʼaw teˇ caˆ 
le le ve hta‸ ngaˬ hpiˬ lehˍ cawˬ la piˇ tuˬ yoˬ. Yawˇ lehˬ ngaˬ ve 
Yeˍruˆsaˍlehnˍ venˇ hta‸ kʼaw‸ gu te leh, htawnˍ hkʼaw hpeh keu taˍ ve ngaˬ 
ve chaw teˇ hpaˍ hta‸ hpehˇ piˇ tuˬ yoˬ. Chi hkʼe te tuˬ, chaw teˇ gʼaˇ ka‸ yawˇ 
hta‸ ngaˍ taˍ leh la‸ shawnˍ piˇ taˍ ve maˇ heˆ, teh‸ Gʼuiˬsha kʼoˆ ve yoˬ. 
14Gʼuiˬsha Iˉsaˍreˍlaˆ chaw hui hta‸ kʼoˆ piˇ ve, Eˇjiˇtu‸ leh Ehˇtaˍyawˇ piˆ 
mvuhˇmiˬ hkʼaw cawˬ ve hpu shi mawˇ jeˬ teˇ hpaˍ lehˬ, nawˬ hui ve mawˇ 
hpeh‸ la tuˬ yoˬ. Yawˇ hui lehˬ sho caˆ hpeh ve hta‸ gʼa hkanˍ leh nawˬ hui 
hkʼaˇ suh gʼa‸ laˬ tuˬ yoˬ. 
15Yawˇ hui teˇ hpaˍ nawˬ hui mehˆ gʼuˇ suhˍ lo boˆ taˍ leh, Gʼuiˬsha nawˬ hui 
geh chehˇ taˍ ve yoˬ. Iˉsaˍreˍlaˆ chaw hta‸ htaiˍ hkʼaw‸ piˇ ve Gʼuiˬsha lehˬ, 
yawˇ awˬ to hta‸ yawˇ faˉ taˍ ve yoˬ. 
16Shaˉ ho‸ hta‸ te shehˍ hpaˇ teˇ hpaˍ gʼa ya‸ taw tuˬ yoˬ. Yawˇ hui hkʼa peu-
eˬ awˬ me‸ awˬ hponˇ luˬ kʼai tuˬ yoˬ. 
17Ya‸ hkʼaˇ, Iˉsaˍreˍlaˆ chaw teˇ hpaˍ lehˬ Gʼuiˬsha htaiˍ hkʼaw‸ ve hta‸ gʼa 
leh, co co taiˍ taiˍ gʼa ha lehˬ chehˇ tuˬ yoˬ. Yawˇ hui lehˬ, teˇ pawˆ ka‸ awˬ 
me‸ awˬ hponˇ kʼaw‸ luˬ kʼai tuˬ ve maˇ heˆ, teh‸ kʼoˆ tuˬ yoˬ. 
18Gʼuiˬsha lehˬ mvuhˇ naw ma hta‸ te hpanˍ taˍ ve yoˬ. Yawˇ teˇ gʼaˇ ceh tiˉ 
Gʼuiˬsha hpeh‸ ve yoˬ. Yawˇ lehˬ miˬguiˬ hta‸ htawˇ te hpanˍ taˍ leh, co co 
taiˍ taiˍ yeˬ chehˇ piˇ lawˬ ve yoˬ. Yawˇ lehˬ miˬguiˬ chi hta‸ shehˇ de lonˉ 

hpeh‸ piˇ ve maˇ heˆ. Chaw yaˇ teˇ hpaˍ ve chehˇ kuiˬ hpeh‸ la piˇ taˍ ve yoˬ. 
Gʼuiˬsha kʼoˆ ve, Ngaˬ lehˬ Gʼuiˬsha hpeh‸ ve yoˬ. Awˬ kaˍ awˬ nu gʼuiˬsha teˇ 
gʼaˇ ka‸ maˇ cawˬ. 
19Ngaˬ lehˬ baˬ kuiˬ lo tawˇ yaw leh, ngaˬ ve dawˇ hkʼaˇ hta‸ faˉ taˍ ve maˇ 
heˆ. Sho‸ sha‸ ve awˬ yanˇ awˬ hkʼaw lo ngaˬ hta‸ ca tuˬ Iˉsaˍreˍlaˆ chaw hui 
hta‸ ngaˬ kʼoˆ piˇ taˍ ve maˇ heˆ. Ngaˬ lehˬ Gʼuiˬsha hpeh‸ leh, hteˇ ve cawˇ ve 
tawˇ hta‸ ceh tiˉ yaw ve yoˬ. Hteˇ ve cawˇ ve awˬ ceuˬ hta‸ ceh tiˉ ngaˬ hpeu‸ 
maˍ piˇ chehˇ ve yoˬ, teh‸ kʼoˆ ve yoˬ. 

Gʼuiˬsha leh Baˍbuˍlonˍ shaˉ ho‸ 

20Gʼuiˬsha kʼoˆ ve, Cawˬ taˍ sheˍ ve chaw ceuˬ teˇ hpaˍ-oˬ, suhˉ jeh kuiˬ lo 
hpawnˬ laˬ-o‸. Suhˆ yuˬ te taˍ ve shaˉ ho‸ hta‸ taˆ toˇ leh, htaiˍ hkʼaw‸ laˇ maˇ 
puiˉ ve gʼuiˬsha teˇ hpaˍ hta‸ oˉ kʼoˍ pui chehˇ ve chaw hui lehˬ, te‸ chiˉ maˇ 
dawˇ shiˍ puiˉ ve chaw hpeh‸ ve yoˬ. 
21Nawˬ hui shaˉ nanˉ lo laˬ leh kʼoˆ tuˬ cawˬ ve teˇ hpaˍ hta‸ kʼoˆ loˬ. Jehˬ da‸ 
tuˬ cawˬ ve teˇ hpaˍ hta‸ htawˇ jehˬ da‸ loˬ. Laˬ tuˬ ve awˬ yanˇ awˬ hkʼaw lo 
hpeh‸ la tuˬ ve awˬ lawn teˇ hpaˍ hta‸ kʼoˆ taˍ shehˍ hpaˇ a shu le. Yawˇ ve 
chaw teˇ hpaˍ hta‸ htaiˍ hkʼaw‸ piˇ shehˍ hpaˇ ngaˬ Gʼuiˬsha hpeh‸ ve maˇ 
heˆ laˇ. Awˬ kaˍ awˬ nu gʼuiˬsha teˇ gʼaˇ ka‸ maˇ cawˬ. 
22Miˬguiˬ chaw yaˇ teˇ hpaˍ-oˬ, ngaˬ geh kʼaw‸ hpfuhˆ kʼaw‸ la leh, htaiˍ 
hkʼaw‸ ve hta‸ ha‸ yuˬ-o‸. Ngaˬ teˇ gʼaˇ tiˉ Gʼuiˬsha hpeh‸ ve yoˬ. 
23Ngaˬ kʼoˆ taˍ ve tawˇ teˇ hpaˍ lehˬ cawˇ jaˇ leh awˬ tehˬ awˬ na biˇ la ve yoˬ. 
Ngaˬ ve awˬ to hta‸ cuˇ leh ngaˬ hkanˍ ve yoˬ. Chaw teˇ gʼaˇ le le ngaˬ mehˆ 
gʼuˇ suhˍ lo hkui tcuhˉ teh leh, ngaˬ hta‸ ka ti‸ yeˬ tuˬ yoˬ, teh‸ kʼoˆ tuˬ yoˬ. 
24Ngaˬ awˬ hkʼaw lo ceh tiˉ awˬ gʼaˇ awˬ shaˉ hta‸ gʼa mawˬ ve yoˬ, teh‸ yawˇ 
hui kʼoˆ tuˬ yoˬ. Ya‸ hkʼaˇ, ngaˬ hta‸ canˇ ve chaw teˇ hpaˍ lehˬ, awˬ me‸ awˬ 
hponˇ luˬ kʼai tuˬ yoˬ. 
25Ngaˬ lehˬ Yaˍkoˆ ve awˬ ceuˬ awˬ hkʼaˇ hkʼa peu-eˬ ve hta‸ htaiˍ hkʼaw‸ piˇ 
leh, yawˇ hui ngaˬ hta‸ chiˇ mvuh tuˬ yoˬ. 

Iˉsaˍyaˆ li‸ 46 

1Baˍbuˍlonˍ chaw hui ve gʼuiˬsha teˇ hpaˍ lehˬ, te luˬ te sheˆ ve hta‸ gʼa hkanˍ 
ve yoˬ. Ponˬ laˬ htaˇ yawˇ hui lehˬ, Beˍlaˆ leh Neˍboˍ gʼuiˬsha chi teˇ hpaˍ hta‸ 
oˉ kʼoˍ pui chehˇ ve yoˬ. Ya‸ hkʼaˇ, gʼuiˬsha chi teˇ hpaˍ lehˬ chi beu‸ piˉlaˬ 
hkʼoˆ tsuh‸ keu leh taˆ baˬ ve hta‸ gʼa hkanˍ ve yoˬ. 
2Gʼuiˬsha chi teˇ hpaˍ ve awˬ yanˇ leh kʼai peuˬ. Yawˇ hui lehˬ, a shu yawˇ awˬ 
to hta‸ htaiˍ hkʼaw‸ tuˬ te maˇ gʼa. Yawˇ hui lehˬ shu yuˬ leh taˆ kʼai ve hta‸ 
gʼa hkanˍ ve yoˬ. 
3Cawˬ taˉ sheˍ ve Yaˍkoˆ ve awˬ ceuˬ awˬ hkʼaˇ teˇ hpaˍ-oˬ, ngaˬ kʼoˆ chehˇ ve 
tawˇ hta‸ na sheˍ. Nawˬ hui paw la ve teˇ nyi hta‸ te leh, ngaˬ nawˬ hui hta‸ 
ha‸ shaˉ piˇ taˍ ve yoˬ. 
4Ngaˬ lehˬ nawˬ hui ve Gʼuiˬsha hpeh‸ leh, nawˬ hui mawˇ la htaˇ hkʼa gaˬ, 
ngaˬ nawˬ hui hta‸ ha‸ shaˉ laˇ tuˬ yoˬ. Ngaˬ nawˬ hui hta‸ te hpanˍ taˍ ve pa 
taw, ngaˬ nawˬ hui hta‸ ha‸ shaˉ laˇ tuˬ yoˬ. Ngaˬ nawˬ hui hta‸ ga laˇ leh 
htaiˍ hkʼaw‸ laˇ tuˬ yoˬ. 
5Nawˬ hui ngaˬ hta‸ aˬ hto‸ ma awˬ ceuˬ yuˬ tehˆ da‸ nyi tuˬ le. Ngaˬ hta‸ 
shuˍ da‸ ve chaw teˇ gʼaˇ gʼaˇ cawˬ laˇ. 
6Chaw yaˇ teˇ hpaˍ lehˬ, a shu yawˇ ve hpu shiˍ hta‸ hpeu‸ tawˆ leh tsuh nyi 
ve yoˬ. Yawˇ hui lehˬ shaˉ ho‸ te puiˉ ve chaw hta‸ ca ngaˍ leh, gʼuiˬsha teˇ 
maˬ te tcuh peuˬ hkʼaw‸ nawˉ, oˇ ve hta‸ oˉ kʼoˍ pui ve yoˬ. 
7Yawˇ hui shaˉ ho‸ oˇ ve hta‸ taˆ kʼai leh, shaˉ ho‸ taˍ kuiˬ hkʼoˆ lo hkʼa deh‸ 
ca teh taˍ ve yoˬ. Ya‸ hkʼaˇ, sha ho‸ oˇ ve lehˬ, teˇ kaˬ ka‸ jiˆ kʼai maˇ puiˉ. 
Shu yawˇ geh bon lawˬ ve htawˇ yawˇ kʼaw‸ yaw hkʼaw‸ maˇ puiˉ leh, kawˆ 
kuiˬ dawˇ haˍ kuiˬ awˬ hkʼaw lo yawˇ hui hta‸ ponˬ piˇ maˇ gʼa ve yoˬ. 
8Venˇ yaˇ teˇ hpaˍ-oˬ, awˬ lawn chi hta‸ hkʼa htaˆ ka‸ dawˇ nawˇ leh, ngaˬ 
hkʼaˬ hkʼe te taˍ peuˬ ve hta‸ dawˇ nyi-o. 
9Aˬ sho-eˬ htaˇ hkʼaˬ hkʼe hpeh‸ la taˉ peuˬ ve awˬ lawn teˇ hpaˍ hta‸ ka‸ dawˇ 
nawˇ-oˆ. Ngaˬ teˇ gʼaˇ ceh tiˉ Gʼuiˬsha hpeh‸ ve hta‸ shiˍ-o‸. Ngaˬ hta‸ shuˍ da
‸ ve awˬ kaˍ awˬ nu gʼuiˬsha teˇ gʼaˇ ka‸ maˇ cawˬ. 

10Awˬ hkuiˉ puiˍ htaˇ ka‸ hkʼaˬ hkʼe hpeh‸ la tuˬ ve awˬ lawn teˇ hpaˍ, ngaˬ 
kʼoˆ taˍ peuˬ ve yoˬ. Ngaˬ gu taˍ ve kanˉ hkʼaˇ teˇ hpaˍ lehˬ, luˬ kʼai tuˬ ve maˇ 
heˆ. Ngaˬ te tuˬ dawˇ taˍ ve kanˉ teˇ hpaˍ hta‸ ngaˬ te tuˬ yoˬ. 
11Ngaˬ lehˬ mvuhˇ nyi tawˆ hpawˇ lo chehˇ ve chaw teˇ gʼaˇ hta‸ kuˬ yuˬ chehˇ 
ve yoˬ. Yawˇ lehˬ aˉ ceˬ hkʼa shuˍ gaˬ la leh, ngaˬ kʼoˆ taˍ ve hkʼe te biˇ tuˬ yoˬ. 
Ngaˬ kʼoˆ taˍ ve hkʼe awˬ tehˬ awˬ na hpeh‸ la tuˬ yoˬ. 
12Cuˇ yiˍ maˇ cawˬ leh hteˇ ve cawˇ ve hta‸ vuiˇ da‸ chehˇ ve chaw teˇ hpaˍ-
oˬ, ngaˬ kʼoˆ chehˇ ve tawˇ hta‸ na taˍ sheˍ. 
13Ngaˬ gʼaˇ shehˍ hpaˇ hpeh‸ la tuˬ ve awˬ nyi lehˬ vuiˇ jaˇ sheˍ ve maˇ heˆ. 
Awˬ nyi oˇ ve gaˬ la chehˇ ve yoˬ. Ngaˬ ve htaiˍ hkʼaw‸ ve awˬ bon htawˇ haˆ 
haˆ gaˬ la tuˬ yoˬ. Ngaˬ lehˬ Yeˍruˆsaˍlehnˍ venˇ hta‸ htaiˍ hkʼaw‸ piˇ leh, 
Iˉsaˍreˍlaˆ chaw hta‸ awˬ me‸ awˬ hponˇ kʼaw‸ cawˬ la piˇ tuˬ yoˬ, teh‸ 
Gʼuiˬsha kʼoˆ ve yoˬ. 

Iˉsaˍyaˆ li‸ 47 

Baˍbuˍlonˍ hta‸ suhˉ jehˬ ve 

1Gʼuiˬsha kʼoˆ ve, Baˍbuˍlonˍ venˇ-oˬ, nawˬ ve kʼaw jaw hkʼoˆ ya‸ la leh, je‸ 
meu-e hkʼaw mui taˍ-o‸. Nawˬ lehˬ teˇ pawˆ htaˇ yaˇ miˇ haˉ hkʼa shuˍ hpeh‸ 
leh, te luˬ te sheˆ ve hta‸ teˇ pawˆ ka‸ maˇ gʼa hkanˍ jaw sheˍ ve venˇ hpeh‸ 
ve yoˬ. Ya‸ hkʼaˇ, chi beu‸ da‸ ve nyi sha ve awˬ ceuˬ nawˬ awˬ hkʼaw lo 
mehˉ kʼai peuˬ. Nawˬ lehˬ, chi beu‸ awˬ ceˬ teˇ gʼaˇ hpeh‸ la peuˬ. 
2Haˉ pui mawˍ lonˉ yuˬ leh chi beu‸ caˬ hkʼa meu-e geuˆ chehˇ-oˆ. Nawˬ veu‸ 
deh taˍ ve da‸ jaˇ ve veu‸ kʼaˇ hta‸ kʼehˆ baˬ-o‸. 
3Nawˬ lehˬ, veu‸ kʼaˇ kʼehˆ baˬ piˇ ve hta‸ gʼa hkanˍ leh, ya‸ taw chehˇ ve 
awˬ ceˬ ma hkʼa shuˍ hpeh‸ chehˇ ve hta‸ shu gʼa mawˬ tuˬ yoˬ. Ngaˬ nawˬ 
hta‸ kʼaw‸ te hkʼaw‸ laˇ tuˬ yoˬ. Chaw teˇ gʼaˇ ka‸ ngaˬ hta‸ tawˍ taˍ laˇ gʼa 
tuˬ ve maˇ heˆ, teh‸ Gʼuiˬsha kʼoˆ ve yoˬ. 
4Da‸ kehˬ jaˇ ve Iˉsaˍreˍlaˆ Gʼuiˬsha lehˬ, ngaˬ hui hta‸ ponˬ laˇ taˍ peuˬ. Yawˇ 
ve awˬ meh lehˬ, Kanˇ paˆ uiˍ ve Jawˇmawˇ, hpeh‸ ve yoˬ. 

5Baˍbuˍlonˍ venˇ hta‸ Gʼuiˬsha chi hkʼe kʼoˆ piˇ ve, Naˆ ho‸ kuiˬ lo ta‸ iˉ gawˬ 
lehˍ mui taˍ-o‸. Chaw teˇ gʼaˇ ka‸ nawˬ hta‸ Jawˇmawˇ ma teh‸ kʼaw‸ kʼoˆ 
tuˬ ve maˇ heˆ. 
6Ngaˬ lehˬ, ngaˬ ve chaw teˇ hpaˍ hta‸ nyi ma zuhˆ leh, yawˇ hui hta‸ ngaˬ ve 
chaw maˇ heˆ teh‸ kʼaw‸ shawˍ taˍ ve yoˬ. Yawˇ hui hta‸ ngaˬ nawˬ ve la‸ 
sheh hkʼaw lo chiˇ a‸ laˇ leh, yawˇ hui hta‸ nawˬ maˇ ha kʼaˉ piˇ. A sha‸ 
mawˇ la peuˬ ve chaw hui hta‸ htawˇ nawˬ hehnˇ chaweh fawˉ mehˍ piˇ ve 
yoˬ. 
7Nawˬ lehˬ hkʼaˬ htaˆ ka‸ jawˇmawˇ ma hpeh‸ tuˬ yoˬ teh‸ dawˇ taˍ leh, awˬ 
lawn chi teˇ hpaˍ hta‸ maˇ dawˇ nyi. Awˬ hkʼaw‸ nawˉ hkʼaˬ hkʼe hpeh‸ la tuˬ 
ve hta‸ htawˇ nawˬ maˇ dawˇ nyi. 
8Miˬguiˬ ha lehˬ tuˬ hta‸ ha‸ve chaw teˇ hpaˍ-oˬ, nawˬ hui lehˬ gawˬ lehˍ gʼa 
chehˇ tuˬ yoˬ, teh‸ dawˇ taˍ ve yoˬ. Ya‸ hkʼaˇ, chi hta‸ na taˍ sheˍ. Nawˬ hui 
lehˬ, Gʼuiˬsha hkʼe taw uiˍ ve yoˬ teh‸ kʼoˆ leh, nawˬ hui hta‸ shuˍ ve chaw 
maˇ cawˬ, teh‸ kʼoˆ chehˇ ve yoˬ. Nawˬ hui lehˬ mehˇchawˇma maˇ hpeh‸ leh, 
yaˇ teˇ gʼaˇ ka‸ maˇ luˬ kʼai taˬ, teh‸ dawˇ chehˇ ve yoˬ. 
9Ya‸ hkʼaˇ, teˇ nyi tiˉ awˬ hkʼaw lo awˬ ceuˬ chi ve nyiˇ ceuˬ hpeh‸ la tuˬ yoˬ. 
Nawˬ hui hkʼaˬ ma coˇ caˇ leh faˍ te chehˇ ve htawˇ, nawˬ hui ve yaˇ teˇ hpaˍ 
mehˉ kʼai leh, nawˬ hui lehˬ mehˇchawˇma hpeh‸ la tuˬ yoˬ. 
10Nawˬ hui venˇbaˆ te chehˇ ve hta‸ chaw teˇ gʼaˇ ka‸ maˇ mawˬ taˬ, teh‸ 
dawˇ leh nyi hkʼaˇ suh chehˇ ve yoˬ. Nawˬ hui ve shiˍ puiˉ ve cuˇ yiˍ lehˬ, nawˬ 
hui hta‸ ya‸ kʼaw‸ ya‸ kʼai tuˬ te piˇ chehˇ leh, Ngaˬ lehˬ Gʼuiˬsha yoˬ. Ngaˬ 
hta‸ shuˍ ve chaw teˇ gʼaˇ ka‸ maˇ cawˬ, teh‸ kʼoˆ chehˇ ve yoˬ. 
11Kawˆ tuˬ dawˇ haˍ tuˬ teˇ hpaˍ nawˬ hui awˬ hkʼoˆ lo gaˬ la tuˬ yoˬ. Nawˬ hui 
faˍ hkʼaˬ ma te puiˉ ve htawˇ gʼa ponˬ tuˬ ve maˇ heˆ. Nawˬ hui teˇ pawˆ ka‸ 
zuh‸ maˇ maˆ jaw ve luˬ ve sheˆ ve awˬ ceuˬ nawˬ hui awˬ hkʼoˆ lo la‸ haˉ gaˬ 
la tuˬ yoˬ. 
12Nawˬ hui yaˇ nehˬ hpeh‸ chehˇ htaˇ ka‸ tanˬ yehˇ chehˇ ve faˍ teˇ hpaˍ hta‸ 
hkʼa deh‸ ha‸ shaˉ taˍ-o‸. Nawˬ hui hta‸ teˇ ceuˬ ceuˬ awˬ bon te laˇ gʼa tuˬ 

leh naˍ maˇ shiˍ. Maˇ heˆ kʼo, nawˬ hui ve canˇ paˍ teˇ hpaˍ hta‸ gʼa‸ kʼoˬ laˇ 
gʼa tuˬ leh naˍ maˇ shiˍ. 
13Nawˬ hui lehˬ da‸ jaˇ ve dawˇ hkʼaˇ hta‸ gʼa chehˇ ve htawˇ, te‸ chiˉ kanˇ 
paˆ maˇ cawˬ. Nawˬ hui hta‸ dawˇ hkʼaˇ piˇ laˇ chehˇ ve meu‸ keu shiˍ nyi paˍ 
hui hta‸ kuˬ leh, teˇ ha pa peuˬ teˇ ha pa hkʼaˬ hkʼe hpeh‸ la tuˬ ve awˬ lawn 
teˇ hpaˍ nawˬ hui hta‸ kʼoˆ maˍ laˇ tcuh-o. 
14Yawˇ hui lehˬ chi gʼawˇ hkʼa shuˍ hpeh‸ leh, aˬ miˍ to‸ baˬ ve hta‸ gʼa hkanˍ 
tuˬ yoˬ. Aˬ miˍ oˇ ve chiˆ jaˇ ve pa taw, yawˇ hui a shu yawˇ awˬ to hta‸ ponˬ 
piˇ gʼa tuˬ ve maˇ heˆ. Aˬ miˍ oˇ ve lehˬ awˬ paˇ lo mui taˍ leh, lehˬ guiˇ tuˬ ve 
aˬ miˍ maˇ heˆ. 
15Chi ve lehˬ nawˬ hui gʼaˇ va chehˇ ve chaw hui ve ya‸ kʼaw awˬ leh meuˇ 
hpeh‸ ve yoˬ. Yawˇ hui nawˬ hui hta‸ baˬ taˉ leh, a shu yawˇ ve ya‸ kʼaw hta
‸ kʼai tuˬ yoˬ. Nawˬ hui hta‸ ga laˇ tuˬ ve chaw teˇ gʼaˇ ka‸ cawˬ taˉ tuˬ ve 
maˇ heˆ, teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 48 

Gʼuiˬsha lehˬ laˬ tuˬ ve awˬ yanˇ htawˇ Gʼuiˬsha hpeh‸ ve 

1Yuˇda‸ awˬ ceuˬ awˬ hkʼaˇ Iˉsaˍreˍlaˆ chaw teˇ hpaˍ-oˬ, chi hta‸ na taˍ sheˍ. 
Nawˬ hui lehˬ Gʼuiˬsha ve awˬ meh hta‸ cuˇ leh hkanˍ ve awˬ hkʼoˆ, Iˉsaˍreˍlaˆ 
ve Gʼuiˬsha hta‸ ceh tiˉ oˉ kʼoˍ pui tuˬ yoˬ, teh‸ kʼoˆ taˍ ve yoˬ. Ya‸ hkʼaˇ, 
nawˬ hui kʼoˆ taˍ ve hkʼe maˇ te. 
2Nawˬ hui caˆ muiˬ ve awˬ hkʼaw lo, Ngaˬ hui lehˬ da‸ kehˬ jaˇ ve Gʼuiˬsha ve 
venˇ yaˇ teˇ hpaˍ hpeh‸ leh, Iˉsaˍreˍlaˆ ve Jawˇmawˇ Gʼuiˬsha hta‸ gʼaˇ va 
chehˇ ve yoˬ, teh‸ kʼoˆ ve yoˬ. 
3Gʼuiˬsha Iˉsaˍreˍlaˆ chaw hta‸ kʼaw‸ kʼoˆ piˇ ve, Aˬ sho-eˬ htaˇ ka‸ hkʼaˬ hkʼe 
hpeh‸ la tuˬ ve awˬ lawn teˇ hpaˍ hta‸ ngaˬ kʼoˆ taˍ peuˬ leh, ngaˬ kʼoˆ taˍ ve 
hkʼe te biˇ la piˇ ve yoˬ. 
4Nawˬ hui ve nyi ma lehˬ, sho leh kuiˇ hkʼa shuˍ heh jaˇ tuˬ ve hta‸ ngaˬ shiˍ 
taˍ ve yoˬ. 

5Awˬ gʼuˇ suhˍ hpawˇ nawˬ hui hkʼaˬ hkʼe hpeh‸ la tuˬ ve hta‸, aˬ sho-eˬ htaˇ 
ka‸ ngaˬ kʼoˆ taˍ peuˬ ve yoˬ. Ngaˬ chi hkʼe te taˍ ve lehˬ, nawˬ hui ve shaˉ ho
‸ teˇ hpaˍ te laˇ ve yoˬ, teh‸ nawˬ hui maˇ gʼa kʼoˆ tuˬ awˬ pon te taˍ ve yoˬ. 
6Aˬ sho-eˬ ngaˬ kʼoˆ taˍ ve teˇ hpaˍ chi beu‸ biˇ la peuˬ. Ngaˬ kʼoˆ taˍ ve teˇ 
hpaˍ lehˬ awˬ tehˬ awˬ na cawˇ ve yoˬ, teh‸ nawˬ hui hkanˍ yuˬ cawˇ ve yoˬ. 
Laˬ tuˬ ve awˬ yanˇ awˬ hkʼaw lo, hkʼaˬ hkʼe hpeh‸ la tuˬ sheˍ ve hta‸ htawˇ, 
ngaˬ nawˬ hui hta‸ hto laˇ tuˬ yoˬ. 
7Ponˬ laˬ ve awˬ yanˇ awˬ hkʼaw‸ lo, teˇ pawˆ ka‸ maˇ hpeh‸ la jaw sheˍ ve 
awˬ ceuˬ teˇ hpaˍ hta‸ chi beu‸ ngaˬ tanˬ hpeh‸ la piˇ tuˬ yoˬ. Oˇ ve teˇ hpaˍ 
hpeh‸ la ve teˇ yanˇ, awˬ ceuˬ oˇ ve teˇ hpaˍ hta‸ nawˬ hui shiˍ taˍ ve yoˬ, teh
‸ kʼoˆ tuˬ yoˬ. 
8Nawˬ hui hta‸ yonˍ maˇ hpeh‸ ve hta‸ ngaˬ shiˍ taˍ ve yoˬ. Nawˬ hui paw sha 
la ve teˇ nyi hta‸ te leh, nawˬ hui lehˬ chaw hpfuhˆ hpeh‸ ve hta‸ ngaˬ shiˍ 
taˍ ve yoˬ. Chi hta‸ pa taw, nawˬ hui lehˬ awˬ ceuˬ chi teˇ hpaˍ hta‸ teˇ pawˆ 
ka‸ maˇ gʼa kaˇ jaw sheˍ ve yoˬ. 
9Chaw yaˇ teˇ hpaˍ ngaˬ ve awˬ meh hta‸ chiˇ mvuh tuˬ, ngaˬ lehˬ nyi ma zuhˆ 
ve hta‸ yeunˇ hkanˍ taˍ sheˍ ve yoˬ. Ngaˬ yeunˇ hkanˍ taˍ leh, nawˬ hui hta‸ te 
luˬ te sheˆ laˇ tuˬ ve maˇ heˆ. 
10Hpu hta‸ aˬ miˍ hkʼaw lawˇ nyi ve hkʼe, tu‸ hkanˍ haˍ gʼawˇ kuiˬ awˬ hkʼaw 
lo ngaˬ nawˬ hui hta‸ lawˇ nyi taˍ peuˬ ve yoˬ. Nawˬ hui lehˬ te‸ chiˉ tcuhˉ 
kuiˬ maˇ cawˬ ve chaw hpeh‸ ve hta‸ ngaˬ gʼa mawˬ ve yoˬ. 
11Ngaˬ te taˍ ve kanˉ teˇ hpaˍ lehˬ, ngaˬ ve awˬ me‸ awˬ hponˇ tawˆ la tuˬ awˬ 
pon ceh tiˉ te taˍ ve yoˬ. Ngaˬ ve awˬ meh hta‸ shu maˇ shawˍ maˇ caˆ kʼoˆ 
tcuh piˇ tuˬ ve maˇ heˆ. Ngaˬ teˇ gʼaˇ ceh tiˉ gʼa keunˍ ve awˬ me‸ awˬ hponˇ 
hta‸ htawˇ, awˬ nu ve chaw teˇ gʼaˇ hta‸ ka‸ ngaˬ piˇ tuˬ ve maˇ heˆ, teh‸ 
Gʼuiˬsha kʼoˆ ve yoˬ. 

Gʼuiˬsha leuˆ yuˬ taˍ ve jawˇmawˇ Kuˇruˆ 

12Gʼuiˬsha kʼoˆ ve, Ngaˬ kuˬ yuˬ taˍ ve Iˉsaˍreˍlaˆ chaw teˇ hpaˍ-oˬ, ngaˬ ve tawˇ 
hta‸ na sheˍ. Ngaˬ lehˬ awˬ hkuiˉ puiˍ awˬ leh meuˇ hpeh‸ leh, teˇ gʼaˇ tiˉ ve 
Gʼuiˬsha hpeh‸ ve yoˬ. 
13Ngaˬ lehˬ miˬguiˬ mvuhˇ naw ma hta‸ te hpanˍ taˍ ve yoˬ. Miˬguiˬ leh mvuhˇ 
naw ma hta‸ ngaˬ kuˬ yuˬ ve teˇ yanˇ, yawˇ hui la‸ haˉ gaˬ la ve yoˬ. 
14Nawˬ hui hkʼa peu-eˬ teˇ geh hpawnˬ laˬ leh hkʼa deh‸ na taˍ-o‸. Ngaˬ leuˆ 
yuˬ taˍ ve chaw teˇ gʼaˇ lehˬ, Baˍbuˍlonˍ venˇ hta‸ ca bawˆ la tuˬ yoˬ teh‸ aw‸ 
nu ve gʼuiˬsha teˇ gʼaˇ kʼa‸ kʼoˆ gʼa tuˬ ve maˇ heˆ. Yawˇ lehˬ ngaˬ te tcuh ve 
hkʼe te tuˬ yoˬ. 
15Ngaˬ yawˇ hta‸ tawˇ yaw piˇ leh kuˬ yuˬ taˍ ve yoˬ. Ngaˬ yawˇ hta‸ shiˍ kʼai 
leh, yawˇ hta‸ gʼaˇ shehˍ hpaˇ hpeh‸ la piˇ ve yoˬ. 
16Chi beu‸ ngaˬ awˬ paˇ neˇ lo jiˆ laˬ leh, ngaˬ kʼoˆ chehˇ ve tawˇ hta‸ hkʼa 
deh‸ na taˍ-o‸. Awˬ hkuiˉ puiˍ htaˇ ka‸ ngaˬ lehˬ nawˬ hui hta‸ hteˇ lehˍ kʼoˆ 
piˇ taˍ leh, ngaˬ kʼoˆ taˍ ve hkʼe biˇ la piˇ chehˇ ve yoˬ, teh‸ Gʼuiˬsha kʼoˆ ve 
yoˬ. 

(Chi beu‸ Gʼuiˬsha lehˬ ngaˬ hta‸ kanˇ paˆ pe‸ laˇ leh, ngaˬ hta‸ kʼai tcuh laˇ 
taˍ ve yoˬ.) 

Yawˇ ve chaw awˬ pon Gʼuiˬsha ve dawˇ hkʼaˇ 

17Nawˬ hui hta‸ ponˬ laˇ shehˍ hpaˇ Iˉsaˍreˍlaˆ ve da‸ kehˬ jaˇ ve Gʼuiˬsha chi 
hkʼe kʼoˆ ve yoˬ. Ngaˬ lehˬ nawˬ hui ve Gʼuiˬsha hpeh‸ leh, nawˬ hui da‸ la 
tuˬ maˍ laˇ shehˍ hpaˇ leh nawˬ hui kʼai cawˇ ve ya‸ kʼaw hta‸ beˆ maˍ laˇ 
shehˍ hpaˇ hpeh‸ ve yoˬ. 
18Nawˬ hui ngaˬ ve tawˇ hta‸ hkʼa deh‸ na yuˬ ve hkʼe kʼo, ngaˬ ve awˬ bon 
teˇ hpaˍ teˇ pawˆ ka‸ maˇ fiˍ kʼai puiˉ ve iˉ kaˆ lawˬ hkʼa shuˍ, nawˬ hui awˬ 
pon tawˆ la tuˬ yoˬ. Laˇ tsuhˇ gʼuiˬ pfuhˍ lo taˆ la chehˇ ve gʼuiˬ baˇ hkʼa shuˍ 
nawˬ hui gʼaˇ shehˍ hpaˇ hpeh‸ la tuˬ yoˬ. 
19Nawˬ hui ve awˬ ceuˬ awˬ hkʼaˇ teˇ hpaˍ htawˇ, shehˇ shiˍ hkʼa shuˍ maˇ jaˇ 
leh, yawˇ hui hta‸ ngaˬ teˇ pawˆ ka‸ te luˬ te sheˆ piˇ tuˬ ve maˇ heˆ, teh‸ 
Gʼuiˬsha kʼoˆ ve yoˬ. 

20Baˍbuˍlonˍ venˇ hkʼaw tawˆ kʼai loˬ. Gʼuiˬsha lehˬ yawˇ ve awˬ ceˬ Iˉ saˍreˍlaˆ 
chaw hui hta‸ ponˬ piˇ peuˬ teh‸ ha lehˬ ha kʼa ve awˬ hkʼaw lo teˇ kaˬ le le ca 
hto piˇ-oˆ. 
21Gʼuiˬsha lehˬ yawˇ ve chaw teˇ hpaˍ hta‸ goˇ jaˇ chiˆ jaˇ ve shehˇ de hkʼaw lo 
shiˍ kʼai piˇ ve htawˇ, yawˇ hui teˇ gʼaˇ ka‸ iˉ kaˆ maˇ shiˉ. Yawˇ lehˬ haˉ 
hpawˇ awˬ hkʼaw lo yawˇ hui awˬ pon iˉ kaˆ tawˆ la piˇ ve yoˬ. Yawˇ lehˬ haˉ 
hpawˇ hta‸ dawˆ hkoˇ leh iˉ kaˆ tawˆ la ve yoˬ. 
22Ya‸ hkʼaˇ, Venˇbaˆ yaˇ teˇ hpaˍ awˬ pon ponˬ kuiˬ maˇ cawˬ, teh‸ Gʼuiˬsha 
kʼoˆ ve yoˬ. 

Iˉsaˍyaˆ li‸ 49 

Miˬguiˬ yaˇ awˬ pon awˬ gʼeuˆ 

1Vuiˇ jaˇ ve mvuhˇmiˬ hkʼaw chehˇ ve chaw teˇ hpaˍ-oˬ, ngaˬ ve tawˇ hta‸ na 
sheˍ. Ngaˬ maˇ paw la shehˍ htaˇ ka‸, Gʼuiˬsha ngaˬ hta‸ leuˆ yuˬ taˍ leh, yawˇ 
ve awˬ ceˬ te tuˬ kanˉ chiˇ a‸ laˇ taˍ ve yoˬ. 
2Yawˇ lehˬ, ngaˬ ve tawˇ teˇ hpaˍ hta‸ aˉhtaw hkʼa shuˍ tcuhˆ jaˇ piˇ lawˬ leh 
ngaˬ hta‸ ha‸ shaˉ laˇ chehˇ ve yoˬ. Yawˇ lehˬ ngaˬ hta‸ tcuhˆ jaˇ ve hkaˆ ce 
hkʼa shuˍ te laˇ taˍ ve yoˬ. 
3Iˉsaˍreˍlaˆ-oˬ, nawˬ lehˬ ngaˬ ve awˬ ceˬ paˍ hpeh‸ ve yoˬ. Nawˬ hta‸ pa taw, 
chaw yaˇ teˇ hpaˍ ngaˬ hta‸ chiˇ mvuh tuˬ yoˬ, teh‸ yawˇ ngaˬ hta‸ kʼoˆ laˇ ve 
yoˬ. 
4Oˇ htaˇ ngaˬ lehˬ, Kanˉ te hkeu‸ jaˇ peuˬ. Ya‸ hkʼaˇ, te‸ chiˉ awˬ bon maˇ 
tawˆ la. Ngaˬ ve awˬ gʼaˇ peuˬ kʼai peuˬ. Ya‸ hkʼaˇ, ngaˬ te‸ chiˉ te gʼa ve maˇ 
heˆ, teh‸ yawˇ hta‸ kʼaw‸ yaw hkʼaw‸ piˇ ve yoˬ. Ya‸ hkʼaˇ, da‸ ve kanˉ hta‸ 
te puiˉ la tuˬ, ngaˬ Gʼuiˬsha hta‸ gʼaˇ va chehˇ ve yoˬ. Ngaˬ te taˍ ve kanˉ teˇ 
hpaˍ awˬ pon, yawˇ ngaˬ hta‸ bon na‸ laˇ tuˬ ve yoˬ. 
5Ngaˬ maˇ paw la sheˍ htaˇ ka‸, Gʼuiˬsha ngaˬ hta‸ leuˆ yuˬ taˍ peuˬ ve yoˬ. 
Hpaˆ da‸ guiˇ da‸ kʼai taˍ ve yawˇ ve Iˉsaˍreˍlaˆ chaw hui hta‸ kʼaw‸ shiˍ 
hkʼaw‸ veu laˇ piˇ tuˬ, yawˇ ngaˬ hta‸ yawˇ ve awˬ ceˬ te tcuh laˇ ve yoˬ. 

Gʼuiˬsha ngaˬ hta‸ awˬ me‸ awˬ hponˇ piˇ laˇ leh, yawˇ lehˬ ngaˬ ve awˬ gʼaˇ 
awˬ shaˉ hpeh‸ ve yoˬ. 
6Gʼuiˬsha ngaˬ hta‸ chi hkʼe kʼoˆ laˇ ve, Ngaˬ ve awˬ ceˬ paˍ-oˬ, nawˬ gʼa te tuˬ 
ve uiˍ jaˇ ve kanˉ teˇ hpaˍ cawˬ taˍ ve yoˬ. Cawˬ taˍ sheˍ ve Iˉsaˍreˍlaˆ chaw 
hui hta‸ uiˍ la da‸ la tuˬ te piˇ ve ceh tiˉ maˇ heˆ. Miˬguiˬ yaˇ hkʼa peu-eˬ htaiˍ 
hkʼaw‸ ve hta‸ gʼa tuˬ ngaˬ nawˬ hta‸ awˬ gʼeuˆ hpeh‸ tcuh laˇ tuˬ yoˬ, teh‸ 
ngaˬ hta‸ kʼoˆ laˇ ve yoˬ. 
7Shu canˇ leh chiˇ baˬ taˍ ve uˉ peunˍ shehˍ hpaˇ teˇ hpaˍ ve awˬ ceˬ paˍ teˇ 
gʼaˇ hta‸ Gʼuiˬsha chi hkʼe kʼoˆ piˇ ve, Jawˇmawˇ teˇ hpaˍnawˬ hta‸ ponˬ laˇ 
leh, nawˬ hta‸ taˍ uiˍ taˍ mvuh tuˬ te laˇ tuˬ yoˬ. Jawˇmawˇ yaˇ teˇ hpaˍ htawˇ 
nawˬ mehˆ gʼuˇ suhˍ boˆ taˍ leh, nawˬ hta‸ yawˆ yan tuˬ yoˬ, teh‸ kʼoˆ ve yoˬ. 
Awˬ tehˬ awˬ na chi hkʼe hpeh‸ la tuˬ yoˬ. Awˬ lawn kʼo, Iˉsaˍreˍlaˆ ve da‸ 
kehˬ jaˇ ve Gʼuiˬsha lehˬ, yawˇ ve awˬ ceˬ paˍ hta‸ leuˆ yuˬ peuˬ leh, yawˇ lehˬ 
ka ti‸ yeˬ jaˇ ve Gʼuiˬsha hpeh‸ ve pa taw yoˬ. 

Yeˍruˆsaˍlehnˍ hta‸ kʼaw‸ gu te tuˬ 

8Gʼuiˬsha lehˬ, yawˇ ve chaw teˇ hpaˍ hta‸ chi hkʼe kʼoˆ piˇ ve yoˬ. Nawˬ hui 
hta‸ htaiˍ hkʼaw‸ laˇ tuˬ ve awˬ yanˇ gaˬ la htaˇ, ngaˬ nawˬ hui hta‸ ha kʼaˉ 
laˇ leh, nawˬ hui kuˬ chehˇ ve awˬ hkawˇ hta‸ na yuˬ laˇ tuˬ yoˬ. Ngaˬ nawˬ 
hui hta‸ ga laˇ leh ha‸ shaˉ laˇ tuˬ yoˬ. Nawˬ hui hta‸ teˇ caˉ te leh, awˬ nu ve 
chaw hkʼa peu-eˬ hta‸ htawˇ, ngaˬ shaˉ caˆ te tuˬ yoˬ. Chi beu‸ gawˬ cu gawˬ 
pehˆ hpeh‸ chehˇ taˍ ve nawˬ hui ve mvuhˇmiˬ hkʼaw, ngaˬ nawˬ hta‸ teˇ 
pawˆ kʼaw‸ chehˇ tcuh laˇ tuˬ yoˬ. 
9Htawnˍ hkʼaw chehˇ taˍ ve chaw hui hta‸, Tawˆ kʼai loˬ teh‸ ngaˬ kʼoˆ piˇ 
leh, naˆ ho‸ ve hkʼaw chehˇ taˍ ve chaw hui hta‸ htawˇ, Awˬ gʼeuˆ ba kuiˬ lo 
tawˆ la-o, teh‸ ngaˬ kʼoˆ piˇ tuˬ yoˬ. Yawˇ hui lehˬ, hkʼaw hkʼoˆ lo kʼaˆ caˇ 
chehˇ ve yawˬ moˍ hkʼe hpeh‸ tuˬ yoˬ. 
10Yawˇ hui lehˬ, teˇ pawˆ ka‸ awˍ meu‸ leh iˉ kaˆ shiˉ tuˬ ve maˇ heˆ. Mvuhˇ 
nyi leh shehˇ de lehˬ, yawˇ hui hta‸ chiˆ piˇ gʼa tuˬ ve maˇ heˆ. Awˬ lawn kʼo, 
yawˇ hui hta‸ ha‸ shehˍ hpaˇ teˇ gʼaˇ lehˬ, yawˇ hui hta‸ shiˍ kʼai piˇ tuˬ yoˬ. 

Yawˇ lehˬ, chaw oˇ ve teˇ hpaˍ hta‸ iˉ kaˆ gʼuiˬ tuˇ teˇ hpaˍ cawˬ kuiˬ lo shiˍ 
kʼai piˇ tuˬ yoˬ. 
11Ngaˬ ve chaw teˇ hpaˍ awˬ pon hkʼaw hkʼoˆ lo ngaˬ ve ya‸ kʼaw lonˉ teˇ caˆ 
te pawnˍ piˇ tuˬ yoˬ. 
12Ngaˬ ve chaw teˇ hpaˍ lehˬ, vuiˇ jaˇ ve mvuhˇmiˬ hkʼaw lo tawˆ la tuˬ yoˬ. 
Yawˇ hui lehˬ mvuhˇ nyi kʼehˬ hpawˇ, awˬ na hpawˇ leh awˬ hawˉ hpawˇ lo 
cawˬ ve Siˆnenˍ venˇ hkʼaw tawˆ la tuˬ yoˬ, teh‸ Gʼuiˬsha kʼoˆ ve yoˬ. 
13Mvuhˇ naw ma-oˬ, kʼa muiˬ chehˇ-oˆ. Miˬguiˬ-oˬ, nawˬ htawˇ ha lehˬ leh kuˬ 
chehˇ-oˆ. Hkʼaw pui teˇ hpaˍ hta‸ htawˇ gʼaˇ hte‸ kuˬ chehˇ piˇ lawˬ-o‸. Awˬ 
lawn kʼo, Gʼuiˬsha lehˬ yawˇ ve chaw teˇ hpaˍ hta‸ kʼaw‸ dawˇ sha la piˇ leh, 
tu‸ hkanˍ haˍ gʼawˇ ve yawˇ ve chaw teˇ hpaˍ hta‸ ha kʼaˉ piˇ tuˬ yoˬ. 
14Ya‸ hkʼaˇ, Yeˍruˆsaˍlehnˍ venˇ yaˇ teˇ hpaˍ lehˬ, Gʼuiˬsha ngaˬ hui hta‸ chiˇ 
baˬ peuˬ. Yawˇ ngaˬ hui hta‸ leunˇ kʼai peuˬ, teh‸ kʼoˆ ve yoˬ. 
15Chi hta‸ pa taw, Gʼuiˬsha yawˇ hui hta‸ kʼaw‸ yaw hkʼaw‸ leh kʼoˆ piˇ ve, 
Yaˇ miˇ teˇ gʼaˇ lehˬ, yawˇ ve yaˇ ehˉ hta‸ leunˇ kʼai leh, yawˇ paw taˍ ve yaˇ 
hta‸ maˇ ha‸ tuˬ ve leh laˇ. Awˬ e teˇ gʼaˇ lehˬ, yawˇ ve yaˇ hta‸ leunˇ kʼai puiˉ 
sheˉ ka‸, ngaˬ nawˬ hui hta‸ teˇ pawˆ ka‸ leunˇ tuˬ ve maˇ heˆ. 
16Yeˍruˆsaˍlehnˍ venˇ-oˬ, ngaˬ nawˬ hta‸ teˇ pawˆ ka‸ leunˇ maˇ hpeh‸. Nawˬ 
ve awˬ meh hta‸ ngaˬ ve la‸ taw kʼaw hkʼoˆ lo bvuh‸ keu taˍ peuˬ. 
17Nawˬ hta‸ kʼaw‸ gu te tuˬ ve chaw gaˬ la chehˇ ve yoˬ. Nawˬ hta‸ te luˬ te 
sheˆ laˇ ve chaw teˇ hpaˍ gʼa tawˆ kʼai ve yoˬ. 
18Chi beu‸ hkʼaˬ hkʼe hpeh‸ la chehˇ ve hta‸ chiˇ nyi sheˍ. Nawˬ ve chaw teˇ 
hpaˍ lehˬ, aˉ hkʼaw lo kʼaw‸ la tuˬ awˬ moˍ shawˍ chehˇ taˍ ve yoˬ. Ngaˬ lehˬ a 
sha‸ te‸ chehˇ ve Gʼuiˬsha hpeh‸ ve hkʼe, nawˬ lehˬ awˬ hpawˇ heuˆ tuˬ hpu 
hkʼeun shi hkʼeun teˇ hpaˍ hta‸ veu‸ deh taˍ ve yaˇ miˇ teˇ gʼaˇ hkʼa shuˍ gʼa 
ha lehˬ tuˬ yoˬ. 
19Nawˬ ve mvuhˇmiˬ lehˬ, luˬ kʼai peuˬ leh gawˬ cu gawˬ pehˆ hpeh‸ la peuˬ. 
Ya‸ hkʼaˇ, nawˬ ve mvuhˇmiˬ hkʼaw chaw yaˇ teˇ hpaˍ biˇ sheˆ kʼai tuˬ yoˬ. 

Nawˬ hui hta‸ te luˬ te sheˆ laˇ ve chaw teˇ hpaˍ lehˬ, nawˬ hui hta‸ vuiˇ kuiˬ 
lo gʼa‸ kʼoˬ ve hta‸ gʼa hkanˍ tuˬ yoˬ. 
20Shu ve mvuhˇmiˬ lo paw la taˍ ve nawˬ ve chaw teˇ hpaˍ lehˬ, Mvuhˇmiˬ chi 
ve i jaˇ. Ngaˬ hui chehˇ kuiˬ mvuhˇmiˬ awˬ suhˉ loˍ sheˍ ve yoˬ teh‸ teˇ nyi kʼo 
nawˬ hta‸ kʼoˆ laˇ tuˬ yoˬ. 
21Oˇ htaˇ gaˬ kʼo, nawˬ awˬ to hta‸ nawˬ chi hkʼe kʼoˆ tuˬ yoˬ. Yaˇ chi teˇ hpaˍ 
a shu ngaˬ awˬ pon paw la piˇ taˍ ve le. Ngaˬ ve yaˇ teˇ hpaˍ mehˉ kʼai peuˬ 
leh, teˇ gʼaˇ ka‸ maˇ kʼaw‸ cawˬ. Ngaˬ lehˬ, shu ve mvuhˇmiˬ hkʼaw lo gʼa‸ 
kʼoˬ laˇ ve hta‸ gʼa hkanˍ ve yoˬ. Yaˇ chi teˇ hpaˍ hta‸ a shu ha‸ shaˉ piˇ taˍ 
ve le. Ngaˬ teˇ gʼaˇ ceh tiˉ cawˬ taˉ ve yoˬ. Yaˇ chi teˇ hpaˍ hkʼaˬ lo laˬ ve le, 
teh‸ nawˬ awˬ to hta‸ nawˬ kʼoˆ tuˬ yoˬ, teh‸ Gʼuiˬsha kʼoˆ ve yoˬ. 
22Gʼuiˬsha lehˬ, yawˇ ve chaw teˇ hpaˍ hta‸ chi hkʼe kʼaw‸ kʼoˆ piˇ ve yoˬ. 
Ngaˬ lehˬ, awˬ nu ve chaw ceuˬ teˇ hpaˍ hta‸ tawˇ piˇ leh, yawˇ hui lehˬ nawˬ 
hui ve yaˇ teˇ hpaˍ hta‸ aˉ hkʼaw lo kʼaw‸ shiˍ kʼoˬ laˇ tuˬ yoˬ. 
23Jawˇmawˇ teˇ hpaˍ lehˬ, nawˬ hui ve awˬ pa hkʼa shuˍ hpeh‸ la leh, 
jawˇmawˇ ma teˇ hpaˍ htawˇ awˬ e hkʼa shuˍ nawˬ hui hta‸ ha‸ shaˉ laˇ tuˬ 
yoˬ. Yawˇ hui teˇ hpaˍ nawˬ hui mehˆ gʼuˇ suhˍ boˆ taˍ leh, nawˬ hui hta‸ yawˆ 
yan tuˬ yoˬ. Oˇ htaˇ ngaˬ lehˬ, Gʼuiˬsha hpeh‸ ve hta‸ nawˬ hui shiˍ la tuˬ yoˬ. 
Ngaˬ hta‸ dawˇ law gaˇ law chehˇ ve chaw lehˬ, teˇ pawˆ ka‸ nyi ma gʼa luˬ 
tuˬ ve maˇ heˆ, teh‸ Gʼuiˬsha kʼoˆ ve yoˬ. 
24Ma‸ yaˇ teˇ hpaˍ ve la‸ sheh hkʼaw lo gaˬ peuˬ ve mawˇ teˇ hpaˍ hta‸ nawˬ 
kʼaw‸ hiˉ yuˬ gʼa-aw laˇ. Haiˬ jaˇ ve jawˇmawˇ teˇ gʼaˇ ve la‸ sheh hkʼaw gaˬ 
peuˬ ve chaw hui hta‸ nawˬ htaiˍ hkʼaw‸ piˇ gʼa-aw laˇ. 
25Gʼuiˬsha kʼaw‸ yaw hkʼaw‸ leh kʼoˆ ve, Awˬ tehˬ awˬ na oˇ hkʼe hpeh‸ la tuˬ 
yoˬ. Ma‸ yaˇ teˇ hpaˍ hpeh gʼa taˍ ve chaw hui hta‸ kʼaw‸ yuˬ hkʼaw‸ leh, 
haiˬ jaˇ ve jawˇmawˇ yuˬ gʼa taˍ ve mawˇ teˇ hpaˍ hta‸ kʼaw‸ hiˉ hkʼaw‸ tuˬ 
yoˬ. Nawˬ hui hta‸ ca bawˆ la ve chaw hkʼa peu-eˬ hta‸ ngaˬbawˆ leh, nawˬ 
hui ve yaˇ teˇ hpaˍ hta‸ ngaˬ htaiˍ hkʼaw‸ laˇ tuˬ yoˬ. 

26Nawˬ hui hta‸ fawˉ mehˍ laˇ chehˇ ve chaw teˇ hpaˍ hta‸, ngaˬ teˇ gʼaˇ leh 
teˇ gʼaˇ tiˇ pehˍ da‸ tcuh tuˬ yoˬ. Oˇ htaˇ, ngaˬ lehˬ Gʼuiˬsha hpeh‸ leh nawˬ 
hui hta‸ htaiˍ hkʼaw‸ laˇ shehˍ hpaˇ hpeh‸ ve hta‸ chaw hkʼa peu-eˬ gʼa shiˍ 
tuˬ yoˬ. Ngaˬ lehˬ Iˉsaˍreˍlaˆ ve kanˇ paˆ uiˍ jaˇ ve Gʼuiˬsha hpeh‸ ve hta‸ yawˇ 
hui shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 50 

1Gʼuiˬsha kʼoˆ ve, Chaw teˇ gʼaˇ yawˇ ve awˬ miˇ ma hta‸ baˬ ve hkʼe, ngaˬ 
nawˬ hui hta‸ chiˇ baˬ laˇ ve yoˬ, teh‸ dawˇ ve laˇ. Oˇ hkʼe yoˬ kʼo, baˬ da‸ ve 
li‸ hkʼaˬ lo le. Chaw teˇ gʼaˇ yawˇ ve yaˇ teˇ hpaˍ hta‸ hawˇ caˇ ve hkʼe, ngaˬ 
nawˬ hui hta‸ hawˇ baˬ ve yoˬ, teh‸ dawˇ ve laˇ. Oˇ hkʼe maˇ heˆ. Nawˬ hui 
shu ve awˬ ceˬ gʼa te ve lehˬ, nawˬ hui ve venˇbaˆ hta‸ pa taw yoˬ. Nawˬ hui 
te ya‸ jaˇ ve pa taw, shu hpeh kʼai ve hta‸ gʼa hkanˍ ve yoˬ. 
2Ngaˬ yawˇ hui hta‸ htaiˍ hkʼaw‸ piˇ tuˬ kʼai ve teˇ yanˇ, aˬ hto ma pa taw 
ngaˬ ve chaw teˇ hpaˍ ngaˬ ve tawˇ hta‸ maˇ na ve le. Ngaˬ kuˬ ve teˇ yanˇ, aˬ 
hto‸ ma pa taw yawˇ hui maˇ kʼaw‸ yaw hkʼaw‸ laˇ ve le. Ngaˬ yawˇ hui hta‸ 
htaiˍ hkʼaw‸ piˇ tuˬ awˬ gʼaˇ nuˇ jaˇ ve leh laˇ. Tawˇ teˇ peu-eˬ ceh yaw ve awˬ 
hkʼaw‸ lo, laˇ tsuhˇ gʼuiˬ hta‸ ngaˬ fiˍ kʼai piˇ gʼa leh, iˉ kaˆ lawˬ teˇ hpaˍ hta‸ 
shehˇ de hpeh‸ la piˇ gʼa ve yoˬ. Oˇ kaˬ lo hkʼa chehˇ taˍ ve ngaˇ hkʼa peu-eˬ 
suh peuˬ ve yoˬ. 
3Suh-e ve chaw awˬ pon dawˇ haˍ leh hawˬ chehˇ ve hkʼe, mvuhˇ naw ma hta‸ 
ngaˬ naˆ ho‸ naˆ tuˇ hpeh‸ la piˇ gʼa ve yoˬ, teh‸ Gʼuiˬsha kʼoˆ ve yoˬ. 

Na yuˬ puiˉ ve awˬ ceˬ paˍ 

4Gʼaˇ nuˇ shaˉ nuˇ ve chaw hui hta‸ awˬ gʼaˇ piˇ gʼa tuˬ, Gʼuiˬsha lehˬ kʼoˆ 
keunˍ kʼoˆ cawˇ ve tawˇ teˇ hpaˍ ngaˬ hta‸ maˍ laˇ taˍ ve yoˬ. Teˇ shawˉ le le 
Gʼuiˬsha lehˬ yawˇ ve tawˇ hta‸ na yuˬ gaˇ puiˉ ve nyi ma ngaˬ hta‸ piˇ laˇ ve 
yoˬ. 
5Gʼuiˬsha lehˬ ngaˬ hta‸ shiˍ puiˉ ve nyi ma htawˇ pe‸ laˇ ve yoˬ. Hkʼe te leh 
ngaˬ yawˇ hta‸ maˇ kʼaw‸ hpfuhˆ ve yoˬ. 

6Ngaˬ hta‸ jaw‸ ve chaw teˇ hpaˍ hta‸ ngaˬ ve caw‸ hkʼo piˇ taˍ ve yoˬ. Yawˇ 
hui ngaˬ hta‸ maˇ shawˍ maˇ caˆ kʼoˆ ve htawˇ, ngaˬ yawˇ hui hta‸ maˇ tawˍ 
taˍ. Yawˇ hui ngaˬ ve paˇ tcuhˆ hta‸ gʼawˬ baˬ leh, ngaˬ ve mehˆ hpfuhˇ hkʼaw 
ciˉ gʼuiˇ hpe‸ keu laˇ ve htawˇ, ngaˬ te‸ chiˉ maˇ kʼoˆ ve yoˬ. 
7Yawˇ hui ngaˬ hta‸ maˇ shawˍ maˇ caˆ kʼoˆ ve htawˇ, ngaˬ te‸ chiˉ maˇ hpeh‸. 
Awˬ lawn kʼo, Gʼuiˬsha ngaˬ hta‸ ga laˇ chehˇ ve yoˬ. Awˬ ceuˬ oˇ ve teˇ hpaˍ 
hta‸ hkanˍ gʼaˇ tuˬ, ngaˬ ve nyi ma hta‸ zuh lehˍ teh taˍ leh, ngaˬ ve awˬ me‸ 
awˬ hponˇ luˬ kʼai tuˬ maˇ heˆ, teh‸ ngaˬ shiˍ taˍ ve yoˬ. 
8Gʼuiˬsha ngaˬ geh chehˇ taˍ ve pa taw, ngaˬ lehˬ te‸ chiˉ venˇbaˆ taˍ kuiˬ maˇ 
cawˬ ve chaw hpeh‸ ve hta‸ yawˇ shaˉ hkiˆ hkanˍ tuˬ yoˬ. A shu teˇ gʼaˇ ngaˬ 
hta‸ venˇbaˆ taˍ haˆ tuˬ le. Hkeu‸, ngaˬ hui teˇ geh shaˉ nanˉ lo kʼai-a veuˬ. 
Venˇbaˆ taˍ tuˬ cawˬ kʼo, oˇ kaˬ lo kʼoˆ loˬ. 
9Gʼuiˬsha ngaˬ hpawˇ lo chehˇ taˍ ve yoˬ. Ngaˬ venˇbaˆ cawˬ ve teh‸, a shu 
venˇbaˆ taˍ hpeh‸ tuˬ le. Ngaˬ hta‸ venˇbaˆ taˍ ve chaw hkʼa peu-eˬ mehˉ kʼai 
tuˬ yoˬ. Yawˇ hui lehˬ pfuhˇ shehˍ ma caˇ ve hpa hkʼa shu mehˉ kʼai tuˬ yoˬ. 
10Gʼuiˬsha hta‸ kawˆ leh yawˇ ve awˬ ceˬ paˍ ve tawˇ hta‸ na yuˬ chehˇ ve 
chaw teˇ hpaˍ-oˬ, nawˬ hui toˇ kʼai chehˇ ve ya‸ kʼaw lehˬ, naˆ ho‸ jaˇ ve 
htawˇ, nawˬ hui ve Jawˇmawˇ Gʼuiˬsha hta‸ ceh tiˉ gʼaˇ va chehˇ-oˆ. 
11Nawˬ hui shu hta‸ te luˬ te sheˆ piˇ tuˬ dawˇ nyi chehˇ ve chaw teˇ hpaˍ lehˬ, 
nawˬ hui te chehˇ ve kanˉ awˬ hkʼaw lo gʼa luˬ gʼa sheˆ tuˬ yoˬ. Nawˬ hui gʼa tu
‸ gʼa hkanˍ jaˇ tuˬ Gʼuiˬsha te laˇ tuˬ ve yoˬ. 

Iˉsaˍyaˆ li‸ 51 

Ziˉonˍ venˇ hta‸ dawˇ sha piˇ ve 

1Gʼuiˬsha kʼoˆ ve, Htaiˍ hkʼaw‸ ve hta‸ heuˆ gaˇ leh, ngaˬ geh laˬ ve chaw teˇ 
hpaˍ-oˬ, ngaˬ ve tawˇ hta‸ na sheˍ. Nawˬ hui tawˆ la kuiˬ haˉ hpawˇ awˬ lawn 
hta‸ dawˇ nyi sheˍ. 
2Nawˬ hui ve awˬ puˍ awˬ pi lonˉ Aˍbraˍhanˍ leh Saˍraˇ ve awˬ lawn hta‸ dawˇ 
nyi sheˍ. Aˍbraˍhanˍ hta‸ ngaˬ kuˬ ve teˇ yanˇ, yawˇ lehˬ yaˇ teˇ gʼaˇ ka‸ maˇ 

cawˬ. Ya‸ hkʼaˇ, ngaˬ yawˇ hta‸ awˬ bon na‸ piˇ leh yaˇ cawˬ la piˇ ve yoˬ. 
Yawˇ ve awˬ ceuˬ awˬ hkʼaˇ teˇ hpaˍ hta‸ htawˇ, ngaˬ maˇ la piˇ taˍ ve yoˬ. 
3Ziˉonˍ venˇ leh oˇ kaˬ lo chehˇ taˍ ve chaw hkʼa peu-eˬ hta‸ ngaˬ ha kʼaˉ piˇ 
tuˬ yoˬ. Mvuhˇmiˬ oˇ ve lehˬ, hteunˍ lonˉ hpeh‸ chehˇ ve htawˇ, Eˍ denˍ hko 
hkʼa shuˍ ngaˬ kʼaw‸ hpeh‸ la piˇ tuˬ yoˬ. Ngaˬ hta‸ ha lehˬ ha kʼa chiˇ mvuh 
chehˇ ve awˬ hkawˇ teˇ hpaˍ oˇ kaˬ lo hkʼa biˇ cawˬ tuˬ yoˬ. 
4Ngaˬ ve chaw teˇ hpaˍ-oˬ, ngaˬ kʼoˆ chehˇ ve tawˇ hta‸ na sheˍ. Awˬ nu ve 
chaw ceuˬ teˇ hpaˍ hta‸ htawˇ ngaˬ maˍ piˇ leh, ngaˬ ve awˬliˇtawˇhkawˇ lehˬ 
yawˇ hui hta‸ awˬ gʼeuˆ paw piˇ tuˬ yoˬ. 
5Ngaˬ haˆ haˆ laˬ leh yawˇ hui hta‸ ponˬ piˇ tuˬ yoˬ. Ngaˬ gʼaˇ shehˍ hpaˇ hpeh
‸ ve awˬ yanˇ gaˬ la paˇ neˇ ve yoˬ. Chaw ceuˬ hkʼa peu-eˬ ve hta‸ ngaˬ uˉ 
peunˍ leh, vuiˇ kuiˬ lo cawˬ ve mvuhˇmiˬ teˇ hpaˍ htawˇ ngaˬ hta‸ law chehˇ 
taˍ ve yoˬ. Yawˇ hui hta‸ ponˬ piˇ tuˬ yawˇ hui ngaˬ hta‸ dawˇ law tcuhˉ taˍ ve 
yoˬ. 
6Mvuhˇ naw ma leh miˬguiˬ hta‸ nyi sheˍ. Mvuhˇ naw ma lehˬ mvuhˇ hkʼawˇ 
hkʼa shuˍ mehˉ kʼai leh, miˬguiˬ chi ve htawˇ hpuiˇ kʼai peuˬ ve veu‸ kʼaˇ hkʼa 
shuˍ tzuh‸ kʼai tuˬ yoˬ. Ya‸ hkʼaˇ, ngaˬ yuˬ veu laˇ tuˬ ve htaiˍ hkʼaw‸ ve teˇ 
ceuˬ lehˬ co co yeˬ chehˇ tuˬ yoˬ. 
7Hteˇ ve cawˇ ve awˬ ceuˬ hta‸ shiˍ leh, a shu yawˇ ve nyi ma hkʼaw lo ngaˬ 
maˍ piˇ ve tawˇ teˇ hpaˍ hta‸ ha‸ shaˉ taˍ ve chaw teˇ hpaˍ-oˬ, ngaˬ kʼoˆ chehˇ 
ve tawˇ hta‸ na taˍ sheˍ. Chaw yaˇ teˇ hpaˍ maˇ shawˍ maˇ caˆ te laˇ ve hta‸ 
taˇ kawˆ. 
8Chi hkʼe ve chaw teˇ hpaˍ lehˬ, pfuhˇ shehˍ ma caˇ ve veu‸ kʼaˇ hkʼa shuˍ 
mehˉ kʼai tuˬ yoˬ. Ya‸ hkʼaˇ, ngaˬ yuˬ veu laˇ tuˬ ve htaiˍ hkʼaw‸ ve teˇ ceuˬ 
lehˬ hkʼaˬ htaˆ ka‸ yeˬ chehˇ tuˬ yoˬ. Ngaˬ lehˬ co co taiˍ taiˍ gʼaˇ shehˍ hpaˇ 
hpeh‸ tuˬ yoˬ, teh‸ Gʼuiˬsha kʼoˆ ve yoˬ. 
9Gʼuiˬsha-oˬ, tu leh ngaˬ hui hta‸ a ciˉ ga laˇ-oˆ. Aˬ sho-eˬ htaˇ nawˬ te jaw ve 
hkʼe, nawˬ ve kanˇ paˆ hta‸ yehˇ leh ngaˬ hui hta‸ a ciˉ ponˬ laˇ-oˆ. Raˍhaˆ teh

‸ kʼoˆ ve cawˇ shehˍ ma lonˉ hta‸ peuˆ nehˆ piˇ shehˍ hpaˇ lehˬ nawˬ hpeh‸ ve 
yoˬ. 
10Nawˬ htaiˍ hkʼaw‸ piˇ taˍ ve chaw hui hpanˍ kʼai hpeh‸ tuˬ, laˇ tsuhˇ gʼuiˬ 
hkʼaw lo ya‸ kʼaw te pawnˍ piˇ shehˍ hpaˇ htawˇ nawˬ hpeh‸ ve yoˬ. 
11Nawˬ htaiˍ hkʼaw‸ piˇ taˍ ve chaw teˇ hpaˍ lehˬ, ha lehˬ ve awˬ hkʼaw lo kʼa 
muiˬ hkawˇ kʼa leh, Yeˍruˆsaˍlehnˍ venˇ lo gʼa gaˬ tuˬ yoˬ. Yawˇ hui lehˬ co co 
gʼa ha lehˬ leh, kawˆ tuˬ dawˇ haˍ tuˬ ve awˬ ceuˬ hta‸ co co gʼa ponˬ tuˬ yoˬ. 
12Gʼuiˬsha kʼoˆ ve, Ngaˬ lehˬ nawˬ hui hta‸ awˬ gʼaˇ pe‸ laˇ shehˍ hpaˇ hpeh‸ 
ve yoˬ. Aˬ hto‸ ma pa taw, nawˬ hui lehˬ mvuh‸ a‸ kehˉ a sha‸ maˇ zuhˬ ve 
chaw yaˇ hta‸ kawˆ jehˇ chehˇ ve le. 
13Nawˬ hui hta‸ te hpanˍ leh mvuhˇ naw miˬguiˬ hta‸ te hpanˍ shehˍ hpaˇ hta
‸, nawˬ hui leunˇ kʼai peuˬ ve laˇ. Nawˬ hui hta‸ fawˉ mehˍ tuˬ leh, nawˬ hui 
hta‸ te luˬ tuˬ dawˇ nyi chehˇ ve chaw teˇ hpaˍ hta‸ aˬ hto‸ ma pa taw, nawˬ 
hui chi taw taw kawˆ jehˇ chehˇ ve le. Yawˇ hui nyi ma zuhˆ ve teˇ ceuˬ, nawˬ 
hui geh lo gaˬ la maˇ gʼa taˬ. 
14Htawnˍ hkʼaw chehˇ taˍ ve chaw teˇ hpaˍ maˇ maw maw gʼa ponˬ tawˆ-e tuˬ 
yoˬ. Yawˇ hui a sha‸ zuhˬ la leh, loˍ ve caˇ tuˬ hkʼa biˇ gʼa tuˬ yoˬ. 
15Ngaˬ lehˬ nawˬ hui ve Jawˇmawˇ Gʼuiˬsha hpeh‸ ve yoˬ. Laˇ tsuhˇ gʼuiˬ hta‸ 
ngaˬ nawˍ tu piˇ leh, gʼuiˬ baˇ uiˍ taˆ la ve yoˬ. Ngaˬ ve awˬ meh lehˬ, Kanˇ paˆ 
uiˍ ve Gʼuiˬsha, hpeh‸ ve yoˬ. 
16Miˬguiˬ leh mvuhˇ naw ma hta‸ ngaˬ te hpanˍ taˍ ve yoˬ. Nawˬ lehˬ ngaˬ ve 
chaw hpeh‸ ve yoˬ. Ngaˬ nawˬ hta‸ maˍ piˇ leh, ha‸ shaˉ piˇ taˍ ve yoˬ teh‸ 
Ziˉonˍ venˇ hta‸ kʼoˆ piˇ ve yoˬ. 

Yeˍruˆsaˍlehnˍ venˇ dawˇ haˍ tuˬ maˇ kʼaw‸ cawˬ 

17Yeˍruˆsaˍlehnˍ venˇ-oˬ, nawˇ la leh tu la-o. Gʼuiˬsha nyi ma zuhˆ ve awˬ 
hkʼaw lo nawˬ hta‸ taw piˇ taˍ ve ciˍ yanˍ ve kawˆ hta‸ nawˬ gʼa dawˬ peuˬ. 
Kawˆ oˇ ve hta‸ nawˬ dawˬ peuˬ hkʼaw‸ nawˉ, maˇ nawˇ maˇ hteh hpeh‸ 
chehˇ taˍ ve yoˬ. 

18Nawˬ ve chaw ceuˬ awˬ hkʼaw lo, nawˬ ve la‸ sheh hta‸ gʼawˬ leh shiˍ kʼai 
laˇ paˍ chaw teˇ gʼaˇ ka‸ maˇ cawˬ. 
19Nawˬ awˬ hkʼoˆ lo kawˆ tuˬ dawˇ haˍ tuˬ nyiˇ ceuˬ gaˬ la taˍ peuˬ ve yoˬ. Ma‸ 
hpeh‸ ve pa taw nawˬ ve mvuhˇmiˬ luˬ kʼai sheˆ kʼai leh, nawˬ ve chaw teˇ 
hpaˍ gʼa meu‸ gʼa kaˆ jehˇ ve yoˬ. Nawˬ hta‸ ha kʼaˉ laˇ tuˬ ve chaw teˇ gʼaˇ 
ka‸ maˇ cawˬ. 
20Ya‸ kʼaw teˇ caˆ le le awˬ paˇ lo nawˬ ve chaw teˇ hpaˍ gʼaˇ nuˇ jaˇ leh paˍ 
zuh‸ taˍ ve yoˬ. Yawˇ hui lehˬ shaˍ bawˆ paˍ ve va hta‸ yaw taˍ ve hkuiˉ zuhˬ 
hta‸ shuˍ ve yoˬ. Yawˇ hui lehˬ Gʼuiˬsha nyi ma zuhˆ ve hta‸ gʼa leh‸ nyi taˍ 
peuˬ. 
21Tzuhˬ bvuhˆ paˍ hkʼa shuˍ maˇ nawˇ maˇ hteh te toˇ leh, tu‸ hkanˍ haˍ gʼawˇ 
ve hta‸ gʼa hkanˍ chehˇ ve Yeˍruˆsaˍlehnˍ venˇ yaˇ teˇ hpaˍ-oˬ, 
22nawˬ hui ve Gʼuiˬsha nawˬ hui hta‸ ha‸ shaˉ taˍ leh chi hkʼe kʼoˆ ve yoˬ. 
Ngaˬ nyi ma zuhˆ ve awˬ hkʼaw lo nawˬ hui ve la‸ sheh hkʼaw keu piˇ taˍ ve 
kawˆ oˇ ve hta‸ ngaˬ kʼaw‸ yuˬ hkʼaw‸ chehˇ ve yoˬ. Nawˬ hui hta‸ maˇ nawˇ 
maˇ hteh hpeh‸ la piˇ chehˇ ve a pehˉ meuˇ gʼuiˬ oˇ ve hta‸ nawˬ hui gʼa kʼaw
‸ dawˬ tuˬ ve maˇ heˆ. 
23Kawˆ oˇ ve hta‸ yuˬ leh nawˬ hui hta‸ fawˉ mehˍ laˇ chehˇ ve chaw leh, 
nawˬ hui hta‸ je‸ meu-e hkʼa shuˍ shawˍ leh naˆ tiˍ laˇ chehˇ ve chaw hui hta
‸ ngaˬ kʼaw‸ taw piˇ tuˬ yoˬ, teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 52 

Gʼuiˬsha Yeˍruˆsaˍlehnˍ hta‸ htaiˍ hkʼaw‸ piˇ tuˬ 

1Yeˍruˆsaˍlehnˍvenˇ lehˬ, teˇ pawˆ kʼaw‸ uiˍ la da‸ la leh awˬ gʼaˇ cawˬ la tuˬ 
yoˬ. Gʼuiˬsha ve da‸ kehˬ jaˇ ve venˇ-oˬ, awˬ me‸ awˬ hponˇ cawˬ ve veu‸ kʼaˇ 
hta‸ veu‸ deh taˍ-o‸. Buiˇshaˆaˉ naˆ chaw teˇ hpaˍ nawˬ ve taˍ meu‸ hpe‸ lo 
teˇ pawˆ ka‸ kʼaw‸ lo‸ la gaˬ tuˬ ve maˇ heˆ. 
2Yeˍruˆsaˍlehnˍ venˇ-oˬ, nawˬ gʼa ponˬ tuˬ hpeˆ dawˇ chehˇ-oˆ. Je‸ meu-e 
hkʼaw tu la leh, nawˬ ve kʼaw jaw hkʼoˆ mui taˍ-o‸. Ziˉonˍ venˇ yaˇ teˇ hpaˍ-
oˬ, nawˬ hui hta‸ hpeh taˍ ve aˉ caˆ hkeh hta‸ hpui baˬ-o‸. 

3Gʼuiˬsha yawˇ ve chaw teˇ hpaˍ hta‸ kʼoˆ piˇ ve, Nawˬ hui hta‸ vuiˬ yuˬ tuˬ, 
hpu gʼa piˇ taˍ ve maˇ heˆ. Ya‸ hkʼaˇ, nawˬ hui awˬ ceˬ hpeh‸ la ve yoˬ. Nawˬ 
hui hta‸ kʼaw‸ vuiˬ hkʼaw‸ tuˬ, ngaˬ te‸ chiˉ piˇ tuˬ ve maˇ heˆ. Ya‸ hkʼaˇ, 
nawˬ hui gʼa ponˬ tawˆ la tuˬ yoˬ. 
4Teˇ pawˆ htaˇ, nawˬ hui lehˬ hkehˉ chaw hkʼa shuˍ Eˇjiˇtu‸ mvuhˇmiˬ hkʼaw 
chehˇ taˍ ve yoˬ. Awˬ hkʼaw‸ nawˉ Aˍsuˇriˆ chaw teˇ hpaˍ nawˬ hui hta‸ kʼaw
‸ fawˉ mehˍ piˇ ve yoˬ. 
5Chi beu‸ nawˬ hui Baˍbuˍlonˍ mvuhˇmiˬ hkʼaw lo oˇ hkʼe gʼa kʼaw‸ hkanˍ 
chehˇ taˍ ve yoˬ. Nawˬ hui hta‸ uˉ peunˍ chehˇ ve chaw teˇ hpaˍ lehˬ, caˆ muiˬ 
leh ngaˬ hta‸ nyi ma zuhˆ tuˬ te laˇ chehˇ ve yoˬ. 
6Ya‸ hkʼaˇ, laˬ tuˬ ve awˬ yanˇ awˬ hkʼaw lo nawˬ hui lehˬ ngaˬ ve awˬ meh 
hta‸ maˇ kʼoˆ, ngaˬ nawˬ hui hta‸ tawˇ yaw laˇ chehˇ ve hta‸ maˇ kʼoˆ shiˍ la 
tuˬ yoˬ, teh‸ Gʼuiˬsha kʼoˆ ve yoˬ. 
7Da‸ ve awˬ lawn sha tanˇ hta‸ pfuhˇ leh hkʼaw hkʼoˆ lo laˬ chehˇ ve chaw hta
‸ gʼa mawˬ ve lehˬ hkʼaˬ ma ha lehˬ tuˬ uiˍ jaˇ ve le. Nawˬ hui ve Gʼuiˬsha lehˬ 
Jawˇmawˇ hpeh‸ ve yoˬ, teh‸ Ziˉonˍ venˇ hta‸ yawˇ kʼoˆ piˇ ve yoˬ. 
8Venˇ hta‸ shaw chehˇ ve ma‸ yaˇ teˇ hpaˍ ha lehˬ ha kʼa teˇ geh hpoˆ kuˬ 
chehˇ ve yoˬ. Gʼuiˬsha Ziˉonˍ venˇ lo kʼaw‸ la chehˇ ve hta‸ yawˇ hui mehˆ 
shiˍ hkʼa tawˍ lehˆ gʼa mawˬ ve yoˬ. 
9Luˬ kʼai sheˆ kʼai taˍ ve Yeˍruˆsaˍlehnˍ venˇ-oˬ, ha lehˬ leh kuˬ chehˇ-oˆ. 
Gʼuiˬsha lehˬ yawˇ ve chaw teˇ hpaˍ hta‸ dawˇ sha la piˇ leh, yawˇ ve venˇ hta
‸ htaiˍ hkʼaw‸ piˇ tuˬ yoˬ. 
10Gʼuiˬsha lehˬ yawˇ ve da‸ kehˬ ve kanˇ paˆ hta‸ yehˇ leh, yawˇ ve chaw teˇ 
hpaˍ hta‸ htaiˍ hkʼaw‸ piˇ taˍ ve hta‸ miˬguiˬ yaˇ hkʼa peu-eˬ gʼa mawˬ peuˬ. 
11Bon yehˬ hkʼaw ve mawˇ pfuhˇ taˍ ve chaw teˇ hpaˍ-oˬ, Baˍbuˍlonˍ venˇ 
hkʼaw haˆ haˆ tawˆ kʼai-o. Cha‸ chiˆ ve awˬ ceuˬ hta‸ taˇ htawˇ. Nawˬ hui ve 
awˬ to hta‸ da‸ kehˬ tuˬ te leh venˇ hkʼaw tawˆ kʼai loˬ. 
12Chi teˇ pawˆ nawˬ hui lehˬ kiˍ moˉ kiˍ chiˆ gʼa te tawˆ-e tuˬ ve maˇ heˆ. Nawˬ 
hui lehˬ, hkʼawˇ hpaw-e chehˇ ve chaw hpeh‸ ve ka‸ maˇ heˆ. Nawˬ hui ve 

Jawˇmawˇ Gʼuiˬsha nawˬ hui hta‸ ya‸ kʼaw sheh maˍ laˇ leh, nawˬ hui hta‸ 
ha‸ shaˉ laˇ tuˬ yoˬ. 

Tu‸ hkanˍ ve awˬ ceˬ 

13Gʼuiˬsha kʼoˆ ve, Ngaˬ ve awˬ ceˬ paˍ te chehˇ ve kanˉ da‸ la tuˬ yoˬ. Yawˇ 
lehˬ chaw uiˍ chaw mvuh hpeh‸ la leh, shu taˍ uiˍ ve hta‸ gʼa hkanˍ tuˬ yoˬ. 
14Chaw yaˇ maˇ maˇ yawˇ hta‸ gʼa mawˬ ve teˇ yanˇ anˇ jaˇ tuˬ yoˬ. Yawˇ ve 
awˬ ho‸ awˬ han pa taˍ ve pa taw, yawˇ chaw yaˇ law maˇ shuˍ. 
15Chaw yaˇ teˇ hpaˍ yawˇ hta‸ mawˬ htaˇ anˇ jaˇ tuˬ yoˬ. Jawˇmawˇ teˇ hpaˍ 
htawˇ anˇ jaˇ leh ka kehn tuˬ yoˬ. Yawˇ hui maˇ mawˬ jaw ve awˬ ceuˬ hta‸ 
gʼa mawˬ leh dawˇ shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 53 

1Chaw yaˇ teˇ hpaˍ kʼaw‸ yaw hkʼaw‸ leh kʼoˆ ve, Ngaˬ hui kʼoˆ maˍ piˇ ve 
awˬ ceuˬ chi hta‸ a shu yonˍ tuˬ le. Gʼuiˬsha chi hkʼe te taˍ ve hta‸ a shu mawˬ 
jaw ve le. 
2Gʼuiˬsha lehˬ, yawˇ ve awˬ ceˬ paˍ hta‸ goˇ choˆ jaˇ ve miˬguiˬ hkʼaw yeˬ la 
chehˇ ve suhˆ cehˬ hkʼa shuˍ hpeh‸ la piˇ gaˇ ve yoˬ. Ngaˬ hui yawˇ hta‸ nyi 
leh yonˍ gaˇ ve nyi ma cawˬ la tuˬ, yawˇ awˬ hkʼaw lo awˬ me‸ awˬ hponˇ leh 
nyi sha ve awˬ ceuˬ te‸ chiˉ maˇ cawˬ. 
3Ngaˬ hui yawˇ hta‸ chiˇ baˬ taˍ ve yoˬ. Yawˇ lehˬ naˬ ve gawˬ ve leh tu‸ 
hkanˍ haˍ gʼawˇ ve hta‸ gʼa hkanˍ ve yoˬ. Chaw teˇ gʼaˇ ka‸ yawˇ hta‸ maˇ 
chiˇ nyi. Ngaˬ hui yawˇ hta‸ te‸ chiˉ awˬ hpfuhˇ maˇ cawˬ ve chaw hkʼe shawˍ 
baˬ taˍ ve yoˬ. 
4Ya‸ hkʼaˇ, yawˇ lehˬ ngaˬ hui hkanˍ cawˇ ve naˬ ve gawˬ ve leh tu‸ hkanˍ haˍ 
gʼawˇ ve awˬ ceuˬ hta‸ yawˇ hkanˍ pfuhˇ ve yoˬ. Yawˇ oˇ hkʼe gʼa hkanˍ ve 
lehˬ, Gʼuiˬsha ciˍ yanˍ ve pa taw yoˬ teh‸ ngaˬ hui dawˇ taˍ ve yoˬ. 
5Ya‸ hkʼaˇ, yawˇ lehˬ ngaˬ hui ve venˇbaˆ teˇ hpaˍ hta‸ pa taw gʼa naˬ gʼa 
gawˬ leh, shu jaw‸ ve hta‸ gʼa hkanˍ ve yoˬ. Yawˇ oˇ ve teˇ hpaˍ hta‸ hkanˍ 
ve pa taw, ngaˬ hui ponˬ ve chaw hpeh‸ la ve yoˬ. Shu jaw‸ ve hta‸ yawˇ 
hkanˍ yuˬ ve pa taw ngaˬ hui na-e la ve yoˬ. 

6Ngaˬ hui lehˬ tawˬ miˇ tawˬ hkʼaˇ hpaw toˇ chehˇ ve yawˬ hkʼe hpeh‸ ve yoˬ. 
Gʼuiˬsha lehˬ ngaˬ hui hkanˍ keunˍ hkanˍ cawˇ ve ciˍ yanˍ tuˬ awˬ ceuˬ hkʼa 
peu-eˬ hta‸ yawˇ awˬ hkʼoˆ lo gaˬ la piˇ ve yoˬ. 
7Shu yawˇ hta‸ hehnˇ chaweh te piˇ ve yoˬ. Ya‸ hkʼaˇ, nuˇ nehˬ ve awˬ hkʼaw 
lo yawˇ hkanˍ yuˬ ve yoˬ. Yawˇ tawˇ teˇ peu-eˬ ka‸ maˇ yaw. Yawˬ mvuh nuˆ 
tuˬ, maˇ heˆ kʼo tiˇ caˇ tuˬ gu taˍ ve yawˬ ehˉ hkʼe, yawˇ tawˇ teˇ peu-eˬ ka‸ 
maˇ yaw. 
8Shu yawˇ hta‸ hpeh yuˬ leh suhˉ jehˬ peuˬ hkʼaw‸ nawˉ, tiˇ pehˍ tuˬ shiˍ 
tawˆ-e ve yoˬ. Yawˇ hkʼaˬ hkʼe hpeh‸ la tuˬ ve hta‸ chaw teˇ gʼaˇ ka‸ maˇ 
dawˇ hkiˉ. Ngaˬ hui ve venˇbaˆ awˬ pon yawˇ lehˬ tiˇ pehˍ ve hta‸ gʼa hkanˍ 
ve yoˬ. 
9Yawˇ lehˬ heˍ ve tawˇ teˇ peu-eˬ ka‸ maˇ yaw jaw leh, haiˬ ve kanˉ te‸ chiˉ 
maˇ te jaw ve htawˇ, shu yawˇ hta‸ haiˬ ve chaw hui geh teˇ geh tuˍ piˇ ve 
yoˬ, teh‸ kʼoˆ ve yoˬ. 
10Gʼuiˬsha kʼoˆ ve, Yawˇ chi hkʼe gʼa hkanˍ tuˬ ngaˬ gu taˍ ve yoˬ. Venˇbaˆ 
hpehˇ gʼa tuˬ ve tanˇ tuˬ lehˬ, suh ve teˇ ceuˬ yoˬ. Chi hta‸ pa taw, yawˇ lehˬ 
yawˇ ve awˬ ceuˬ awˬ hkʼaˇ teˇ hpaˍ hta‸ gʼa mawˬ tuˬ yoˬ. Yawˇ lehˬ co zuhˬ 
ha zuhˬ cawˬ leh, yawˇ awˬ hkʼaw lo ngaˬ gu taˍ ve kanˉ teˇ hpaˍ biˇ la tuˬ yoˬ. 
11Tu‸ ve hkanˍ ve oˇ ve teˇ hpaˍ hta‸ yawˇ hkanˍ yuˬ peuˬ hkʼaw‸ nawˉ, yawˇ 
teˇ pawˆ gʼa kʼaw‸ ha lehˬ la tuˬ yoˬ. Yawˇ chi hkʼe gʼa hkanˍ ve lehˬ, hkʼe leˇ 
maˇ heˆ ve hta‸ yawˇ shiˍ la tuˬ yoˬ. Yawˇ lehˬ hteˇ ve cawˇ ve ngaˬ ve awˬ ceˬ 
paˍ hpeh‸ ve yoˬ. Yawˇ lehˬ chaw yaˇ teˇ hpaˍ ve ciˍ yanˍ tuˬ hta‸ hkanˍ pfuhˇ 
leh, yawˇ hui hta‸ ka ti‸ yeˬ ve chaw hpeh‸ la piˇ tuˬ yoˬ. 
12Chi hta‸ pa taw, ngaˬ yawˇ hta‸ awˬ me‸ awˬ hponˇ cawˬ ve chehˇ kuiˬ lo 
chehˇ tcuh piˇ tuˬ yoˬ. Yawˇ awˬ to hta‸ yawˇ hkʼe leˇ tanˇ piˇ leh, haiˬ ve 
chaw hkʼe shawˍ taˍ ve hta‸ yawˇ gʼa hkanˍ ve yoˬ. Yawˇ lehˬ chaw yaˇ hui ve 
venˇbaˆ hta‸ hkanˍ pfuhˇ leh, yawˇ hui venˇbaˆ gʼa ponˬ tuˬ bon lawˬ piˇ ve 
yoˬ, teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 54 

Gʼuiˬsha Iˉsaˍreˍlaˆ chaw hta‸ ha‸ ve 

1Yeˍruˆsaˍlehnˍ venˇ-oˬ, nawˬ lehˬ yaˇ teˇ gʼaˇ ka‸ maˇ cawˬ ve yaˇ miˇ hkʼe 
hpeh‸ ve yoˬ. Ya‸ hkʼaˇ, chi beu‸ nawˬ lehˬ ha lehˬ ve awˬ hkʼaw lo kuˬ hpeh
‸ ve yoˬ. Chi beu‸ nawˬ lehˬ teˇ pawˆ ka‸ awˬ hpawˇ maˇ heuˆ jaw sheˍ ve yaˇ 
miˇ a‸ kehˉ leuˉ leh yaˇ cawˬ la tuˬ yoˬ. 
2Nawˬ ve aˉ po kʼo hta‸ uiˍ chaweh te taˍ-o‸. Aˉ caˆ hkeh teˇ hpaˍ hta‸ 
zuhˬchaweh te leh, yehˬhkuiˉ daw teˇ hpaˍ hta‸ yeˬ chaweh duˇ tiˍ taˍ-o‸. 
3Nawˬ lehˬ nawˬ ve mvuhˇmiˬ hta‸ laiˉ hpawˇ lo uiˍ la kʼehˬ la piˇ tuˬ yoˬ. 
Nawˬ ve chaw teˇ hpaˍ lehˬ, shu yuˬ kʼai taˍ peuˬ ve mvuhˇmiˬ hta‸ kʼaw‸ gʼa 
hkʼaw‸ tuˬ yoˬ. Shu chiˇ baˬ taˍ ve venˇ teˇ hpaˍ hkʼaw lo chaw hkʼa biˇ kʼaw‸ 
cawˬ la ve yoˬ. 
4Taˇ kawˆ. Awˬ lawn kʼo nawˬ ve awˬ me‸ awˬ hponˇ teˇ pawˆ ka‸ luˬ kʼai tuˬ 
ve maˇ heˆ. Nyiˉ ya‸ ve hta‸ htawˇ nawˬ gʼa kʼaw‸ hkanˍ tuˬ ve maˇ heˆ. 
Nawˬ lehˬ a sha‸ i sheˍ ve awˬ miˇ ma teˇ gʼaˇ hkʼa shuˍ ka ti‸ maˇ yeˬ puiˉ ve 
hta‸ leunˇ kʼai leh, awˬ chawˇ maˇ cawˬ ve mehˇchawˇma hkʼa shuˍ, nawˬ teˇ 
gʼaˇ tiˇ gʼa chehˇ ve awˬ yanˇ teˇ hpaˍ leunˇ kʼai tuˬ yoˬ. 
5Nawˬ hta‸ te hpanˍ shehˍ hpaˇ lehˬ nawˬ ve awˬ hpawˇ hkʼa shuˍ hpeh‸ la tuˬ 
yoˬ. Yawˇ ve awˬ meh lehˬ Jawˇmawˇ Gʼuiˬsha hpeh‸ ve yoˬ. Iˉsaˍreˍlaˆ ve da‸ 
kehˬ jaˇ ve Gʼuiˬsha nawˬ hta‸ htaiˍ hkʼaw‸ laˇ tuˬ yoˬ. Yawˇ lehˬ miˬguiˬ hkʼa 
peu-eˬ ve hta‸ uˉ peunˍ shehˍ hpaˇ hpeh‸ ve yoˬ. 
6Iˉsaˍreˍlaˆ chaw teˇ hpaˍ-oˬ, nawˬ hui lehˬ awˬ hpawˇ chiˇ baˬ ve hta‸ gʼa 
hkanˍ leh, dawˇ tui‸ gaˇ tui‸ chehˇ ve yaˇ miˇ teˇ gʼaˇ hkʼe hpeh‸ ve yoˬ. Ya‸ 
hkʼaˇ, Gʼuiˬsha nawˬ hui hta‸ kʼaw‸ kuˬ hkʼaw‸ leh kʼoˆ ve, 
7Ngaˬ nawˬ hui hta‸ teˇ hkui teˇ yanˇ chiˇ baˬ taˍ laˇ ve yoˬ. Ha‸ pehnˇ uiˍ jaˇ 
ve awˬ hkʼaw lo, ngaˬ nawˬ hui hta‸ kʼaw‸ kuˬ hkʼaw‸ tuˬ yoˬ. 
8Nyi ma zuhˆ ve awˬ hkʼaw lo ngaˬ nawˬ hui geh teˇ hkui teˇ yanˇ tawˆ kʼai taˍ 
ve yoˬ. Ya‸ hkʼaˇ, ngaˬ ve ha‸ pehnˇ ve teˇ ceuˬ nawˬ hui hta‸ co co hpeu‸ 
maˍ laˇ tuˬ yoˬ teh‸ nawˬ hui hta‸ htaiˍ hkʼaw‸ laˇ shehˍ hpaˇ Gʼuiˬsha chi 
hkʼe kʼoˆ ve yoˬ. 

9Noˉa‸ awˬ co-e htaˇ, miˬguiˬ hta‸ iˉ kaˆ maˇ kʼaw‸ htonˍ piˇ-o teh‸ ngaˬ ka ti
‸ te taˍ peuˬ ve yoˬ. Chi beu‸ ngaˬ nawˬ hui hta‸ nyi ma teˇ pawˆ ka‸ maˇ 
kʼaw‸ zuhˆ-o, teh‸ ka ti‸ kʼaw‸ te laˇ ve yoˬ. Ngaˬ nawˬ hui hta‸ deˇ maˍ leh 
ciˍ yanˍ laˇ tuˬ ve maˇ heˆ. 
10Hkʼaw teˇ hpaˍ paˆ-e ve htawˇ, ngaˬ nawˬ hui hta‸ ha‸ ve teˇ ceuˬ teˇ pawˆ 
ka‸ mehˉ kʼai tuˬ ve maˇ heˆ. Nawˬ hui ha lehˬ dawˇ sha ve hkʼaw gʼa chehˇ 
tuˬ, ngaˬ te laˇ taˍ peuˬ ve ka ti‸ hta‸ ngaˬ co co ha‸ shaˉ taˍ tuˬ yoˬ teh‸ nawˬ 
hui hta‸ ha‸ ve Gʼuiˬsha chi hkʼe kʼoˆ ve yoˬ. 

Yeˍruˆsaˍlehnˍ venˇ awˬ suhˉ 

11Gʼuiˬsha kʼoˆ ve, Dawˇ sha laˇ paˍ maˇ cawˬ leh gʼa tu‸ gʼa hkanˍ chehˇ ve 
Yeˍruˆsaˍlehnˍ venˇ-oˬ, awˬ hpfuhˇ hkʼaˆ jaˇ ve shehnˉ shiˍ hta‸ yuˬ leh nawˬ 
hta‸ kʼaw‸ tanˬ kawˍ laˇ tuˬ yoˬ. 
12Shehnˉ shiˍ teˇ hpaˍ hta‸ yuˬ leh nawˬ ve ta‸ yehˬ teˇ hpaˍ hta‸ ngaˬ te laˇ 
tuˬ yoˬ. Nawˬ ve venˇ taˍ meu‸ hpe‸ teˇ hpaˍ hta‸ htawˇ aˬ miˍ hkʼa shuˍ awˬ 
gʼeuˆ ba ve shehnˉ shiˍ teˇ hpaˍ yuˬ te laˇ tuˬ yoˬ. Nawˬ ve lanˇ venˇ hta‸ 
htawˇ, shehnˉ shiˍ yuˬ kawˍ laˇ tuˬ yoˬ. 
13Ngaˬ awˬ to nawˬ ve chaw teˇ hpaˍ hta‸ maˍ piˇ leh, yawˇ hui hta‸ uiˍ la da‸ 
la piˇ ve awˬ hkʼoˆ, gawˬ lehˍ chehˇ tcuh piˇ tuˬ yoˬ. 
14Hteˇ ve cawˇ ve teˇ ceuˬ nawˬ hui hta‸ awˬ gʼaˇ cawˬ la piˇ tuˬ yoˬ. Shu fawˉ 
mehˍ ve leh, kawˆ tuˬ ve awˬ ceuˬ teˇ hpaˍ hta‸ nawˬ hui gʼa ponˬ tuˬ yoˬ. 
15Nawˬ hui hta‸ ca bawˆ la ve chaw lehˬ, ngaˬ hta‸ te ya‸ ve chaw hpeh‸ ve 
yoˬ. Nawˬ hui hta‸ ca bawˆ la ve chaw hkʼa peu-eˬ paiˍ tuˬ yoˬ. 
16Aˬ miˍ ceh leh la‸ caˉ te tuˬ, ca liˉ paˍ teˇ hpaˍ hta‸ ngaˬ te hpanˍ taˍ ve yoˬ. 
La‸ caˉ oˇ ve teˇ hpaˍ hta‸ yehˇ leh chaw hta‸ tiˇ pehˍ piˇ tuˬ, ma‸ yaˇ teˇ hpaˍ 
hta‸ htawˇ ngaˬ te hpanˍ taˍ ve yoˬ. 
17Ya‸ hkʼaˇ, chi beu‸ hkʼa te tawˆ taˍ ve la‸ caˉ chi teˇ hpaˍ lehˬ, nawˬ hui hta
‸ te luˬ laˇ gʼa tuˬ ve maˇ heˆ. Nawˬ hui hta‸ venˇbaˆ taˍ laˇ ve chaw hui hta‸ 
nawˬ hui kʼaw‸ yaw hkʼaw‸ piˇ gʼa tuˬ yoˬ. Ngaˬ ve awˬ ceˬ teˇ hpaˍ hta‸ ngaˬ 

ha‸ shaˉ piˇ leh, yawˇ hui hta‸ gʼaˇ shehˍ hpaˇ hpeh‸ la piˇ tuˬ yoˬ teh‸ 
Gʼuiˬsha kʼoˆ ve yoˬ. 

Iˉsaˍyaˆ li‸ 55 

Gʼuiˬsha ha kʼaˉ puiˉ ve 

1Gʼuiˬsha kʼoˆ ve, Iˉ kaˆ shiˉ ve chaw hui-oˬ, laˬ-o‸. Choˬ kaˬ lo iˉ kaˆ cawˬ ve 
yoˬ. Hpu maˇ cawˬ ve chaw hui-oˬ, nawˬ hui htawˇ laˬ-o‸. Caˇ tuˬ ca caˇ ca 
dawˬ la-o. Nawˬ hui awˬ hpfuhˇ gʼa piˇ tuˬ ve maˇ heˆ. 
2Aˬ hto‸ ma pa taw, caˇ tuˬ maˇ heˆ ve awˬ pon nawˬ hui ve hpu hta‸ hkʼe laˇ 
yehˇ baˬ ve le. Aˬ hto‸ ma pa taw nawˬ hui ve gʼaˇ hpfuhˇ hta‸ hkʼe leˇ yehˇ 
baˬ leh meu‸ jehˇ kaˆ jehˇ chehˇ ve le. Ngaˬ ve tawˇ hta‸ na leh, ngaˬ kʼoˆ ve 
hkʼe te-o. Oˇ hkʼe te ve kʼo, nawˬ hui da‸ jaˇ ve caˇ tuˬ hta‸ gʼa caˇ leh, gʼa ha 
lehˬ tuˬ yoˬ. 
3Ngaˬ ve chaw teˇ hpaˍ-oˬ, na yuˬ leh chi beu‸ ngaˬ geh laˬ-o‸. Oˇ hkʼe te ve 
kʼo, nawˬ hui te‸ ve a sha‸ hta‸ gʼa tuˬ yoˬ. Ngaˬ nawˬ hui hta‸ co co yeˬ ve 
ka ti‸ te laˇ leh, ngaˬ Daˍviˆ hta‸ piˇ tuˬ yoˬ, teh‸ ka ti‸ te taˍ ve awˬ bon oˇ ve 
teˇ hpaˍ nawˬ hui hta‸ piˇ laˇ tuˬ yoˬ. 
4Ngaˬ yawˇ hta‸ awˬ hoˉ lonˉ leh ma‸ poˍ lonˉ te tcuh taˍ ve yoˬ. Yawˇ hta‸ 
cuˇ leh, ngaˬ hkʼaˬ ma uiˍ jaˇ mvuh jaˇ ve Gʼuiˬsha hpeh‸ ve chaw ceuˬ hkʼa 
peu-eˬ hta‸ hpeu‸ maˍ piˇ taˍ ve yoˬ. 
5Nawˬ hui lehˬ chi beu‸ awˬ nu ve chaw ceuˬ teˇ hpaˍ hta‸ gʼa kuˬ hpawnˬ tuˬ 
yoˬ. Teˇ pawˆ htaˇ, yawˇ hui lehˬ nawˬ hui hta‸ maˇ shiˍ ve chaw hpeh‸ ve 
yoˬ. Ya‸ hkʼaˇ, chi beu‸ yawˇ hui lehˬ nawˬ hui hta‸ ca pawnˇ da‸ la tuˬ gʼuiˇ 
laˬ tuˬ yoˬ. Ngaˬ, Iˉsaˍreˍlaˆ ve da‸ kehˬ jaˇ ve Gʼuiˬsha lehˬ, awˬ ceuˬ chi teˇ 
hpaˍ hta‸ hpeh‸ la piˇ leh, nawˬ hui hta‸ awˬ me‸ awˬ hponˇ piˇ laˇ tuˬ yoˬ, 
teh‸ Gʼuiˬsha kʼoˆ ve yoˬ. 
6Gʼuiˬsha geh kʼaw‸ hpfuhˆ kʼo‸-e leh, yawˇ geh bon lawˬ-o‸. Chi beu‸ yawˇ 
lehˬ ngaˬ hui awˬ paˇ neˇ lo chehˇ taˍ ve yoˬ. 
7Haiˬ ve chaw teˇ hpaˍ htawˇ, a shu yawˇ ve a loˍ hta‸ baˬ taˉ leh, nyi ma awˬ 
suhˉ kʼaw‸ pa piˇ lawˬ-o‸. Yawˇ hui hta‸ ngaˬ hui ve Jawˇmawˇ Gʼuiˬsha geh 

kʼaw‸ hpfuhˆ kʼaw‸ la piˇ lawˬ-o‸. Awˬ lawn kʼo, yawˇ lehˬ ha kʼaˉ puiˉ leh 
venˇbaˆ hpehˇ piˇ puiˉ ve yoˬ. 
8Gʼuiˬsha kʼoˆ ve, Ngaˬ ve dawˇ hkʼaˇ lehˬ nawˬ hui ve dawˇ hkʼaˇ hta‸ maˇ 
shuˍ. Ngaˬ ve ya‸ kʼaw htawˇ, nawˬ hui ve ya‸ kʼaw hta‸ peun da‸ jaˇ ve yoˬ. 
9Mvuhˇ naw ma lehˬ, miˬguiˬ hta‸ vuiˇ da‸ jaˇ ve hkʼe, ngaˬ ve ya‸ kʼaw leh 
dawˇ hkʼaˇ teˇ hpaˍ lehˬ, nawˬ hui ve ya‸ kʼaw leh dawˇ hkʼaˇ teˇ hpaˍ a‸ kehˉ 
mvuh jaˇ ve yoˬ. 
10Ngaˬ ve tawˇ hkawˇ lehˬ miˬguiˬ hta‸ nehˆ la piˇ tuˬ, mvuhˇ naw ma lo ce la 
ve vaˇ meu-e leh mvuhˇ yeˬ gʼuiˬ hkʼe hpeh‸ ve yoˬ. Oˇ ve teˇ hpaˍ lehˬ, ti taˍ 
ve awˬ shiˍ awˬ nu teˇ hpaˍ hta‸ uiˍ la piˇ leh, chaw yaˇ awˬ pon caˇ tuˬ dawˬ 
tuˬ cawˬ la piˇ chehˇ ve yoˬ. 
11Ngaˬ ve tawˇ teˇ hpaˍ htawˇ, oˇ ve hkʼa shuˍ hpeh‸ ve yoˬ. Ngaˬ te tuˬ dawˇ 
taˍ ve kanˉ hkʼa peu-eˬ awˬ tehˬ awˬ na hpeh‸ la ve yoˬ. 
12Nawˬ hui lehˬ ha lehˬ ha kʼa ve awˬ hkʼaw lo, Baˍbuˍlonˍ mvuhˇmiˬ hkʼaw gʼa 
tawˆ kʼai tuˬ yoˬ. Gawˬ lehˍ ve awˬ hkʼaw lo, nawˬ hui hta‸ shiˍ tawˆ laˇ tuˬ 
yoˬ. Hkʼaw pui teˇ hpaˍ kʼa muiˬ hkawˇ kʼa leh, suhˆ cehˬ teˇ hpaˍ htawˇ ha 
lehˬ leh kuˬ tuˬ yoˬ. 
13Ponˬ laˬ htaˇ aˉ chuˇ buiˇ teˇ hpaˍ yeˬ chehˇ taˍ kuiˬ lo, yawnˉ cehˬ leh hpa‸ 
gʼaw cehˬ teˇ hpaˍ kʼaw‸ yeˬ la tuˬ yoˬ. Awˬ ceuˬ chi teˇ hpaˍ lehˬ, Ngaˬ 
Gʼuiˬsha hkʼaˬ hkʼe te taˍ peuˬ ve hta‸ kʼaw‸ dawˇ nawˇ tuˬ ve awˬ heˆ hpeh‸ 
ve yoˬ, teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 56 

Chaw ceuˬ hkʼa peu-eˬ Gʼuiˬsha ve chaw hpeh‸ la tuˬ 

1Gʼuiˬsha yawˇ ve chaw teˇ hpaˍ hta‸ kʼoˆ piˇ ve, Maˇ maw maw ngaˬ nawˬ 
hui hta‸ htaiˍ hkʼaw‸ laˇ tuˬ yoˬ. Chi hta‸ pa taw, hteˇ ve cawˇ ve kanˉ hta‸ 
ceh tiˉ te chehˇ-oˆ. 
2Shinˉ nyi hta‸ hkʼa deh‸ taˍ uiˍ leh ce kan chehˇ ve chaw hui hta‸ ngaˬ awˬ 
bon na‸ piˇ tuˬ yoˬ. Haiˬ ve kanˉ hta‸ maˇ te ve chaw hui hta‸ htawˇ, ngaˬ 
awˬ bon na‸ piˇ tuˬ yoˬ, teh‸ kʼoˆ ve yoˬ. 

3Gʼuiˬsha ve chaw hta‸ ca pawnˇ chehˇ la taˍ ve hkehˉ chaw teˇ hpaˍ lehˬ, 
Gʼuiˬsha ngaˬ hui hta‸ Yawˇ ve chaw teˇ hpaˍ geh oˉ kʼoˍ pui tcuh laˇ tuˬ ve 
maˇ heˆ, teh‸ maˇ kʼoˆ cawˇ. Awˬ tawnˇ paˍ hpeh‸ la taˍ peuˬ ve chaw teˇ hpaˍ 
htawˇ, Ngaˬ lehˬ Gʼuiˬsha ve chaw hta‸ pawnˇ da‸ maˇ hpeh‸ taˬ, teh‸ maˇ 
kʼoˆ cawˇ. 
4Chaw chi hkʼe ve teˇ hpaˍ hta‸ Gʼuiˬsha chi hkʼe kʼoˆ piˇ ve yoˬ. Nawˬ hui 
lehˬ ngaˬ hta‸ yawˆ yan ve awˬ hkʼaw lo, shinˉ nyi htaˇ hkʼa deh‸ ce kan leh, 
ngaˬ ve awˬliˇtawˇhkawˇ hta‸ na yuˬ chehˇ ve kʼo, 
5nawˬ hui yaˇ paˍ yaˇ miˇ cawˬ la leh da‸ ve awˬ meh gʼa ve a‸ kehˉ, nawˬ hui 
ve awˬ meh hta‸ ngaˬ ve bon yehˬ hkʼaw htawˆ bvuh‸ taˍ leh, hkʼaˬ htaˆ ka‸ 
dawˇ nawˇ chehˇ tuˬ yoˬ. Nawˬ hui hta‸ teˇ pawˆ ka‸ leunˇ baˬ taˉ laˇ tuˬ ve 
maˇ heˆ, teh‸ kʼoˆ ve yoˬ. 
6Shinˉ nyi hta‸ hkʼa deh‸ ce kan ve awˬ hkʼaw lo, yawˇ ve awˬliˇtawˇhkawˇ 
hta‸ na yuˬ leh, yawˇ ve kanˉ hta‸ te chehˇ ve Iˉsaˍreˍlaˆ chaw hui hta‸ ca 
pawnˇ da‸ chehˇ la taˍ ve hkehˉ chaw teˇ hpaˍ hta‸ Gʼuiˬsha chi hkʼe kʼoˆ piˇ 
ve yoˬ. 
7Nawˬ hui hta‸ ngaˬ ve da‸ kehˬ jaˇ ve Ziˉonˍ hkʼaw lo shiˍ kʼai laˇ tuˬ yoˬ. 
Ngaˬ ve bon yehˬ awˬ hkʼaw lo nawˬ hui hta‸ ha lehˬ tuˬ awˬ ceuˬ piˇ laˇ leh, 
ngaˬ ve tuˉ tanˇ kuiˬ hkʼoˆ lo nawˬ hui tuˉ tanˇ laˇ ve awˬ ceuˬ teˇ hpaˍ hta‸ 
ngaˬ ha‸ yuˬ laˇ tuˬ yoˬ. Ngaˬ ve bon yehˬ hta‸, miˬguiˬ chaw ceuˬ hkʼa peu-eˬ 
ve bon lawˬ kuiˬ yehˬ, teh‸ gʼa kʼoˆ tuˬ yoˬ, teh‸ kʼoˆ ve yoˬ. 
8Iˉsaˍreˍlaˆ chaw hui hta‸ shu ve mvuhˇmiˬ hkʼaw lo shiˍ tawˆ la piˇ shehˍ 
hpaˇ Jawˇmawˇ Gʼuiˬsha lehˬ, awˬ nu ve chaw ceuˬ teˇ hpaˍ hta‸ htawˇ, yawˇ 
hui hta‸ ca pawnˇ da‸ la piˇ tuˬ, ka ti‸ te taˍ ve yoˬ. 

Iˉsaˍreˍlaˆ awˬ hoˉ awˬ naˬ hui hta‸ deˇ maˍ piˇ ve 

9Gʼuiˬsha lehˬ awˬ nu ve chaw ceuˬ teˇ hpaˍ hta‸ haˆ haˆ laˬ leh, yawˇ ve chaw 
teˇ hpaˍ hta‸ ca che‸ caˇ la tuˬ kʼoˆ piˇ ve yoˬ. 
10Yawˇ kʼoˆ ve, Ngaˬ ve chaw teˇ hpaˍ hta‸ shaˍ ti‸ piˇ tuˬ leuˆ yuˬ taˍ ve awˬ 
hoˉ awˬ naˬ teˇ hpaˍ lehˬ, mehˆ cuˉ kʼai peuˬ. Yawˇ hui te‸ chiˉ maˇ shiˍ. Yawˇ 

hui lehˬ lawˬ maˇ puiˉ ve hpuiˇ teˇ hpaˍ hkʼa shuˍ hpeh‸ ve yoˬ. Yawˇ hui shu 
hta‸ ca heˍ toˇ leh zuh‸ muiˉ kʼa chehˇ ve yoˬ. 
11Yawˇ hui lehˬ caˇ maˇ bvuhˆ puiˉ ve hpuiˇ hkʼa shuˍ hpeh‸ ve yoˬ. Yawˇ hui 
lehˬ te‸ chiˉ maˇ shiˍ puiˉ ve awˬ hoˉ awˬ naˬ teˇ hpaˍ hpeh‸ ve yoˬ. Yawˇ hui 
lehˬ a shu yawˇ te gaˇ ve hkʼe te leh, a shu yawˇ gʼa caˇ tuˬ awˬ pon ceh ca 
chehˇ ve yoˬ. 
12Ngaˬ hui a pehˉ meuˇ gʼuiˬ ca leh dawˬ gʼa ve hkʼe dawˬ-a veuˬ. Shawˉ pawˍ 
lehˬ ya‸ nyi a‸ kehˉ leuˉ leh da‸ jaˇ tuˬ yoˬ, teh‸ yawˇ hui kʼoˆ chehˇ ve yoˬ, 
teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 57 

Shaˉ ho‸ hta‸ oˉ kʼoˍ pui ve chaw hta‸ deˇ maˍ piˇ ve 

1Da‸ ve chaw teˇ hpaˍ suh-e ve yoˬ. Ya‸ hkʼaˇ, chaw teˇ gʼaˇ ka‸ a muˆ maˇ 
taˍ. Yawˇ hui suh peuˬ hkʼaw‸ nawˉ, te‸ chiˉ kawˆ tuˬ dawˇ haˍ tuˬ maˇ cawˬ 
ve chehˇ kuiˬ lo yawˇ hui kʼai ve yoˬ. 
2Hteˇ ve cawˇ ve awˬ hkʼaw lo a sha‸ te‸ chehˇ ve chaw teˇ hpaˍ lehˬ, gawˬ 
lehˍ ve hkʼaw lo suh-e leh gʼaˇ jehˇ kʼai ve yoˬ. 
3Cha‸ chiˆ jaˇ ve venˇbaˆ yaˇ teˇ hpaˍ-oˬ, suhˉ jehˬ ve hta‸ hkanˍ yuˬ tuˬ choˬ 
kaˬ laˬ-o‸. Nawˬ hui lehˬ haˉ chawˇ haˉ paˆ te ve chaw leh meh maˬ lanˉ a‸ 
kehˉ da‸ leuˉ ve maˇ heˆ. 
4Nawˬ hui a shu hta‸ hkʼa mvuhˇ hkʼa na te leh, maˇ shawˍ maˇ caˆ kʼoˆ chehˇ 
ve le. 
5Nawˬ hui lehˬ, a shu yawˇ ve da‸ kehˬ ve suhˆ cehˬ hawˉ lo haˉ chawˇ haˉ paˆ 
te leh, nawˬ hui ve gʼuiˬsha teˇ hpaˍ hta‸ oˉ kʼoˍ pui chehˇ ve yoˬ. Nawˬ hui 
lehˬ iˉ kaˆ lawˬ pfuhˍ lo cawˬ ve haˉ kʼoˍ awˬ paˇ lo, nawˬ hui ve yaˇ teˇ hpaˍ 
hta‸ tuˉ tanˇ chehˇ ve yoˬ. 
6Nawˬ hui lehˬ oˇ kaˬ lo cawˬ ve da‸ jaˇ ve haˉ pui shiˍ teˇ hpaˍ hta‸ gʼawˆ yuˬ 
leh, oˇ ve teˇ hpaˍ hta‸ oˉ kʼoˍ pui chehˇ ve yoˬ. Nawˬ hui a pehˉ meuˇ gʼuiˬ 
leh, awˬ shiˍ awˬ nu teˇ hpaˍ yuˬ veu laˇ leh tanˇ piˇ chehˇ ve yoˬ. Nawˬ hui 
chi hkʼe te ve pa taw, ngaˬ ha lehˬ chehˇ ve yoˬ teh‸ dawˇ ve laˇ. 

7Nawˬ hui lehˬ ca tuˉ tanˇ tuˬ leh haˉ chawˇ haˉ paˆ ca te tuˬ, hkʼaw hkʼoˆ lo 
taˆ-e ve yoˬ. 
8Nawˬ hui lehˬ shaˉ ho‸ teˇ hpaˍ hta‸ nawˬ hui ve yehˬ hkʼaw lo teh taˍ ve 
yoˬ. Nawˬ hui ngaˬ hta‸ chiˇ baˬ leh, nawˬ hui ve veu‸ kʼaˇ hta‸ kʼehˆ baˬ 
peuˬ hkʼaw‸ nawˉ, nawˬ hui awˬ hpfuhˇ piˇ taˍ ve yaˇ miˇ teˇ hpaˍ geh ca zuh‸ 
tuˬ, ku-iˍ hkʼoˆ taˆ-e ve yoˬ. 
9Nawˬ hui naˍmanˇ hawnˉ hkʼa deh‸ shehˆ leh, Mawˇloˆ gʼuiˬsha hta‸ oˉ kʼoˍ 
ca pui tuˬ tawˆ kʼai ve yoˬ. Nawˬ hui lehˬ chaw hta‸ hpehˇ leh suh ve 
mvuhˇmiˬ lo hkʼa gaˬ nawˬ hui oˉ kʼoˍ pui tuˬ ve gʼuiˬsha hta‸ ca tcuh ve yoˬ. 
10Nawˬ hui awˬ nu ve gʼuiˬsha teˇ hpaˍ hta‸ ca chehˇ ve heu‸ jaˇ peuˬ. Ya‸ 
hkʼaˇ, nawˬ hui nyi hkʼaˇ maˇ suh sheˍ. Nawˬ hui ve shaˉ ho‸ teˇ hpaˍ, nawˬ 
hui hta‸ awˬ gʼaˇ awˬ shaˉ pe‸ laˇ chehˇ ve pa taw awˬ gʼaˇ maˇ nuˇ teh‸, 
nawˬ hui dawˇ chehˇ ve yoˬ. 
11Gʼuiˬsha kʼoˆ ve, Nawˬ hui hta‸ kawˆ piˇ lawˬ leh, ngaˬ hta‸ leunˇ baˬ taˉ tuˬ 
te laˇ chehˇ ve gʼuiˬsha oˇ ve teˇ hpaˍ a shu le. Awˬ yanˇ maw chaweh ngaˬ ta‸ 
iˉ gawˬ lehˍ chehˇ taˍ ve pa taw, nawˬ hui ngaˬ hta‸ maˇ kawˆ-o ve laˇ. 
12Nawˬ hui te chehˇ ve kanˉ lehˬ cawˇ chehˇ ve yoˬ, teh‸ nawˬ hui dawˇ taˍ ve 
yoˬ. Ya‸ hkʼaˇ, ngaˬ lehˬ nawˬ hui te chehˇ ve cha‸ chiˆ ve kanˉ teˇ hpaˍ hta‸ 
hpeu‸ tawˆ laˇ tuˬ yoˬ. Nawˬ hui ve shaˉ ho‸ teˇ hpaˍ lehˬ, nawˬ hui hta‸ ga 
laˇ gʼa tuˬ ve maˇ heˆ. 
13Nawˬ hui kuˬ chehˇ ve teˇ yanˇ, shaˉ ho‸ oˇ ve teˇ hpaˍ nawˬ hui hta‸ ga laˇ 
tcuh piˇ-oˆ. Shaˉ ho‸ oˇ ve teˇ hpaˍ hta‸ mvuhˇ haw meuˆ chiˇ veu tuˬ yoˬ. Ya‸ 
hkʼaˇ, ngaˬ hta‸ gʼaˇ va chehˇ ve chaw teˇ hpaˍ lehˬ, mvuhˇ miˬ hkʼaw gʼa 
chehˇ leh, ngaˬ ve bon yehˬ awˬ hkʼaw lo ngaˬ hta‸ oˉ kʼoˍ gʼa pui tuˬ yoˬ, teh
‸ kʼoˆ ve yoˬ. 

Gu na-e laˇ tuˬ Gʼuiˬsha ka ti‸ te ve 

14Gʼuiˬsha kʼoˆ ve, Ngaˬ ve chaw teˇ hpaˍ ngaˬ geh lo kʼaw‸ hpfuhˆ kʼaw‸ la 
piˇ-oˆ. Yawˇ hui ve ya‸ kʼaw hkʼoˆ lo cawˬ ve tawˍ tsuhˇ ve awˬ ceuˬ hkʼa peu-
eˬ hta‸ yuˬ baˬ piˇ-oˆ. Ya‸ kʼaw duˇ leh hkʼa deh‸ gu taˍ-o‸. 

15Ngaˬ lehˬ da‸ kehˬ jaˇ, uiˍ jaˇ mvuh jaˇ ve co co taiˍ taiˍ te‸ chehˇ ve 
Gʼuiˬsha hpeh‸ ve yoˬ. Ngaˬ lehˬ mvuh jaˇ leh da‸ kehˬ jaˇ ve chehˇ kuiˬ lo 
chehˇ taˍ ve yoˬ. Ya‸ hkʼaˇ, ngaˬ lehˬ nyi ma nuˇ nuˇ nehˬ nehˬ cawˬ ve chaw 
hui geh htawˇ chehˇ taˍ leh yawˇ hui hta‸ awˬ gʼaˇ awˬ shaˉ piˇ chehˇ ve yoˬ. 
16Ngaˬ lehˬ ngaˬ ve chaw teˇ hpaˍ hta‸ te‸ ve a sha‸ piˇ taˍ ve yoˬ. Ngaˬ yawˇ 
hui hta‸ venˇbaˆ kʼaw‸ taˍ leh, yawˇ hui hta‸ co co taiˍ taiˍ nyi ma zuhˆ tuˬ ve 
maˇ heˆ. 
17Yawˇ hui venˇbaˆ te leh, a shu yawˇ awˬ to pon tiˉ ca chehˇ ve pa taw, ngaˬ 
yawˇ hui hta‸ nyi ma zuhˆ ve yoˬ. Chi hta‸ pa taw, ngaˬ nyi ma zuhˆ ve awˬ 
hkʼaw lo yawˇ hui hta‸ ciˍ yanˍ piˇ leh chiˇ baˬ taˍ piˇ ve yoˬ. Ya‸ hkʼaˇ, yawˇ 
hui kʼaˍ jaˇ leh a shu yawˇ ve a loˍ awˬ hkʼaˇ suh ceh tiˉ kʼaw‸ te kʼai chehˇ 
ve yoˬ. 
18Yawˇ hui hkʼaˬ hkʼe te chehˇ ve hta‸ ngaˬ gʼa mawˬ taˍ peuˬ. Ya‸ hkʼaˇ, ngaˬ 
yawˇ hui hta‸ gu na-e piˇ tuˬ yoˬ. Ngaˬ yawˇ hui hta‸ shiˍ kʼai piˇ leh, dawˇ 
haˍ ve chaw hui hta‸ ga piˇ tuˬ yoˬ. 
19Vuiˇ kuiˬ neˇ kuiˬ lo chehˇ ve chaw hkʼa peu-eˬ hta‸ ngaˬ gawˬ lehˍ ve awˬ 
ceuˬ piˇ taˍ ve yoˬ. Ngaˬ ve chaw teˇ hpaˍ hta‸ ngaˬ kʼaw‸ gu na-e piˇ tuˬ yoˬ. 
20Ya‸ hkʼaˇ, haiˬ ve chaw teˇ hpaˍ lehˬ ta‸ iˉ chehˇ maˇ puiˉ ve laˇ tsuhˇ gʼuiˬ 
hkʼa shuˍ hpeh‸ ve yoˬ. Gʼuiˬ baˇ teˇ hpaˍ taˆ taˆ ya‸ ya‸ te chehˇ leh, je‸ leh 
maˇ da‸ ve awˬ ceuˬ teˇ hpaˍ hta‸ yuˬ laˬ chehˇ ve yoˬ. 
21Venˇbaˆ yaˇ teˇ hpaˍ awˬ pon, ha lehˬ kuiˬ ponˬ kuiˬ maˇ cawˬ, teh‸ Gʼuiˬsha 
kʼoˆ ve yoˬ. 

Iˉsaˍyaˆ li‸ 58 

Cawˇ ve caˇ tuˬ ce ve awˬ hkʼaˇ 

1Gʼuiˬsha kʼoˆ ve, Nawˬ hui kuˬ gʼa ve hkʼe gʼaˇ hte‸ kuˬ leh, ngaˬ ve Iˉsaˍreˍlaˆ 
chaw hui te taˍ ve venˇbaˆ yawˇ hui hta‸ hpeu‸ maˍ piˇ-oˆ. 
2Teˇ nyi le le yawˇ hui hta‸ oˉ kʼoˍ pui leh, ngaˬ ve awˬliˇtawˇhkawˇ hta‸ na 
yuˬ leh hkʼa deh‸ te chehˇ ve yoˬ, teh‸ kʼoˆ ve yoˬ. Yawˇ hui hta‸ bon na‸ laˇ 

leh hteˇ ve cawˇ ve awˬ liˇ pe‸ laˇ tuˬ, yawˇ hui ngaˬ hta‸ lawˬ chehˇ ve yoˬ, 
teh‸ kʼoˆ ve yoˬ. 
3Gʼuiˬsha lehˬ ngaˬ hui te chehˇ ve kanˉ hta‸ maˇ nyi mawˬ laˇ ve kʼo, aˬ hto‸ 
ma pa taw ngaˬ hui caˇ tuˬ ce tuˬ loˍ ve le. Aˬ hto‸ ma pa taw, ngaˬ hui hkeu‸ 
ve haˍ ve kanˉ hta‸ te tuˬ lo ve le, teh‸ chaw yaˇ teˇ hpaˍ kʼoˆ chehˇ ve yoˬ. 
Gʼuiˬsha kʼaw‸ yaw hkʼaw‸ leh kʼoˆ ve, Awˬ tehˬ awˬ na kʼoˆ ve kʼo, nawˬ hui 
ce kan chehˇ ve htawˇ, nawˬ hui lehˬ a shu yawˇ ve a loˍ hta‸ te leh, nawˬ hui 
ve kanˉ te shehˍ hpaˇ teˇ hpaˍ hta‸ fawˉ mehˍ piˇ chehˇ ve yoˬ. 
4Nawˬ hui lehˬ nyi ma uiˍ jaˇ leh, hkʼaˬ htaˆ ka‸ ya‸ da‸ jiˆ da‸ chehˇ ve yoˬ. 
Chi hkʼe ve ce liˇ kan liˇ hta‸ ngaˬ nyi leh, nawˬ hui ve bon lawˬ hkawˇ hta‸ 
ngaˬ na yuˬ laˇ tuˬ yoˬ, teh‸ nawˬ hui dawˇ ve laˇ. 
5Nawˬ hui ce kan ve teˇ yanˇ, zuhˇ hpa‸ hkʼa shuˍ a shu yawˇ ve oˉ kʼoˍ boˆ 
taˍ peuˬ hkʼaw‸ nawˉ, meh htuˉ pui hpa hkʼoˆ lo hkʼaw‸ laˉ hkaˆ pfuhˍ leh 
zuh‸ chehˇ taˍ ve yoˬ. Ce kan ve teh‸ kʼoˆ ve chi hkʼe yoˬ laˇ. Chi hkʼe te ve 
hta‸ ngaˬ nyi ma cawˇ ve yoˬ, teh‸ nawˬ hui dawˇ ve laˇ. 
6Ngaˬ heuˆ gaˇ ve ce liˇ kan liˇ lehˬ chi hkʼe yoˬ. Shu hta‸ fawˉ mehˍ ve, leh 
maˇ hteˇ maˇ cawˇ ve awˬ ceuˬ hta‸ yuˬ baˬ-o‸. Shu fawˉ mehˍ ve hta‸ gʼa 
hkanˍ ve chaw hui hta‸ ponˬ piˇ-oˆ. 
7Awˍ meu‸ ve chaw hui hta‸ caˍ piˇ leh, yehˬ kʼa maˇ cawˬ ve haˍ yaˇ gʼawˇ 
yaˇ teˇ hpaˍ hta‸ nawˬ hui ve yehˬ miˉ hpaw piˇ-oˆ. Veu‸ kʼaˇ maˇ cawˬ ve 
chaw hui hta‸ feuˉ piˇ deh piˇ-oˆ. Nawˬ hui ve awˬ ceuˬ awˬ hkʼaˇ teˇ hpaˍ hta
‸ htawˇ ga piˇ tuˬ taˇ leunˇ. 
8Oˇ hkʼe te ve kʼo, ngaˬ ve awˬ bon mvuhˇ nyi gʼeuˆ hkʼa shuˍ nawˬ hui awˬ 
hkʼoˆ lo ba la leh, nawˬ hui ve a naˍ teˇ hpaˍ haˆ haˆ na-e la tuˬ yoˬ. Nawˬ hui 
hta‸ ponˬ laˇ tuˬ, hkʼaˬ htaˆ ka‸ ngaˬ nawˬ hui geh chehˇ taˍ leh, nawˬ hui hta
‸ ha‸ shaˉ laˇ tuˬ yoˬ. 
9Nawˬ hui ve bon lawˬ hkawˇ hta‸ ngaˬ na yuˬ leh, nawˬ hui hta‸ kʼaw‸ yaw 
hkʼaw‸ laˇ tuˬ yoˬ. Nawˬ hui shu hta‸ maˇ kʼaw‸ fawˉ mehˍ, haiˬ ve tawˇ hta‸ 
maˇ yaw, 

10shu hta‸ caˍ piˇ taw piˇ leh ga piˇ chehˇ ve kʼo, nawˬ hui awˬ paˇ lo cawˬ ve 
naˆ ho‸ ve awˬ ceuˬ teˇ hpaˍ lehˬ, mvuhˇ law‸ kʼaw htaˇ hkʼa shuˍ awˬ gʼeuˆ 
kʼaw‸ ba la tuˬ yoˬ. 
11Ngaˬ hkʼaˬ htaˆ ka‸ nawˬ hui hta‸ ha‸ shaˉ leh, da‸ ve awˬ bon na‸ laˇ tuˬ 
yoˬ. Ngaˬ nawˬ hui hta‸ awˬ gʼaˇ cawˬ la piˇ leh, chehˇ sha la piˇ tuˬ yoˬ. Nawˬ 
hui lehˬ iˉ kaˆ hkʼa biˇ cawˬ ve hko leh, teˇ pawˆ ka‸ maˇ fiˍ kʼai puiˉ ve iˉ kaˆ 
gʼuiˬ tuˇ hkʼa shuˍ hpeh‸ la tuˬ yoˬ. 
12Nawˬ hui ve chaw teˇ hpaˍ lehˬ, luˬ kʼai sheˆ kʼai taˍ ve yehˬ teˇ hpaˍ hta‸ 
kʼaw‸ gu te tuˬ yoˬ. Hkʼe te leh shu nawˬ hui hta‸, Luˬ taˍ sheˆ taˍ ve awˬ ceuˬ 
hta‸ kʼaw‸ gu te shehˍ hpaˇ, teh‸ kʼoˆ tuˬ yoˬ, teh‸ Gʼuiˬsha kʼoˆ ve yoˬ. 

Shinˉ nyi htaˇ ce kan ve awˬ bon 

13Gʼuiˬsha kʼoˆ ve, Nawˬ hui lehˬ shinˉ nyi hta‸ da‸ kehˬ ve awˬ nyi teh‸ shawˍ 
leh, hkʼa mvuhˇ hkʼa na maˇ te ve kʼo, 
14ha lehˬ ve awˬ ceuˬ hta‸ gʼa tuˬ yoˬ. Miˬguiˬ yaˇ hkʼa peu-eˬ nawˬ hui hta‸ 
taˍ uiˍ taˍ mvuh tuˬ ngaˬ te laˇ leh, nawˬ hui ve awˬ puˍ lonˉ Yaˍ koˆ hta‸ ngaˬ 
piˇ taˍ ve mvuhˇmiˬ hkʼaw nawˬ hui ha lehˬ ha kʼa gʼa chehˇ tuˬ yoˬ, teh‸ 
Gʼuiˬsha kʼoˆ ve yoˬ. 

Iˉsaˍyaˆ li‸ 59 

Chaw yaˇ venˇbaˆ te ve hta‸ tcuh kaˍ paˍ deˇmaˍ piˇ ve 

1Gʼuiˬsha lehˬ nawˬ hui hta‸ ponˬ laˇ tuˬ gʼaˇ nuˇ jaˇ ve maˇ heˆ. Nawˬ hui ve 
bon lawˬ hkawˇ hta‸ na yuˬ tuˬ yawˇ naˍ paw pawˇ ve maˇ heˆ. 
2Ya‸ hkʼaˇ, nawˬ hui ve venˇbaˆ teˇ hpaˍ hta‸ pa taw, yawˇ nawˬ hui ve bon 
lawˬ hkawˇ hta‸ maˇ na yuˬ laˇ ve teˇ ceuˬ yoˬ. Nawˬ hui ve venˇbaˆ lehˬ nawˬ 
hui ve bon lawˬ hkawˇ Gʼuiˬsha geh maˇ gʼa gaˬ tuˬ tawˍ taˍ laˇ chehˇ ve yoˬ. 
3Nawˬ hui geh lo heˍ ve, haiˬ ve leh chaw hta‸ tiˇ pehˍ ve venˇbaˆ hkʼa biˇ 
cawˬ taˍ ve yoˬ. 
4Nawˬ hui shaˉ nanˉ lo kʼai ve htawˇ, hteˇ ve cawˇ ve awˬ ceuˬ nawˬ hui geh 
maˇ cawˬ. Nawˬ hui lehˬ heˍ ve hta‸ ceh tiˉ gʼaˇ va chehˇ ve yoˬ. Nawˬ hui 
lehˬ shu hta‸ naˬ tuˬ ceh tiˉ dawˇ nyi leh te piˇ chehˇ ve yoˬ. 

5Nawˬ hui ve dawˇ hkʼaˇ teˇ hpaˍ lehˬ, awˬ taw‸ ma hehnˇ jaˇ ve vuiˬ u hta‸ 
shuˍ ve yoˬ. Awˬ u oˇ ve teˇ shiˍ hta‸ dawˆ hkoˇ ve kʼo, vuiˬ haiˬ tawˆ la ve 
yoˬ. 
6Nawˬ hui ve dawˇ hkʼaˇ teˇ hpaˍ lehˬ, te‸ chiˉ awˬ bon maˇ cawˬ. Oˇ ve teˇ 
hpaˍ lehˬ, na goˬ na gaˉ peh awˬ hkeh yuˬ te chiˇ taˍ ve hpa hta‸ shuˍ ve yoˬ. 
7Nawˬ hui lehˬ hkʼaˬ htaˆ ka‸ haiˬ ve kanˉ hta‸ te tuˬ ceh tiˉ dawˇ nyi leh te 
chehˇ ve yoˬ. Te‸ chiˉ venˇbaˆ maˇ cawˬ ve chaw hui hta‸ htawˇ, nawˬ hui tiˇ 
pehˍ piˇ chehˇ ve yoˬ. Nawˬ hui hkʼa kʼai kuiˬ teˇ kaˬ le le lo, luˬ ve sheˆ ve 
ceh tiˉ cawˬ taˍ ve yoˬ. 
8Nawˬ hui te toˇ chehˇ ve teˇ yanˇ, chaw teˇ gʼaˇ ka‸ gawˬ lehˍ maˇ gʼa chehˇ. 
Nawˬ hui te ve kanˉ teˇ ceuˬ ka‸ hteˇ ve cawˇ ve maˇ cawˬ. Nawˬ hui lehˬ 
kʼaw‸ ve ya‸ kʼaw hta‸ te toˇ leh, ya‸ kʼaw oˇ ve hta‸ te toˇ ve chaw teˇ gʼaˇ 
ka‸ gawˬ lehˍ gʼa chehˇ tuˬ ve maˇ heˆ. 

Chaw yaˇ venˇbaˆ dawˇ hpfuhˆ ve 

9Chaw yaˇ teˇ hpaˍ kʼoˆ ve, Aˬ hto‸ ma pa taw Gʼuiˬsha lehˬ, ngaˬ hui hta‸ ca 
ya‸ la ve chaw hui ve la‸ sheh hkʼaw lo, ngaˬ hui hta‸ maˇ htaiˍ hkʼaw‸ laˇ 
ve hta‸ chi beu‸ ngaˬ hui gʼa shiˍ peuˬ. Ngaˬ hui ya‸ kʼaw toˇ kʼai gʼa tuˬ awˬ 
gʼeuˆ hta‸ dawˇ law chehˇ ve yoˬ. Ya‸ hkʼaˇ, naˆ ho‸ ve ceh tiˉ cawˬ taˍ ve 
yoˬ. 
10Chi hta‸ pa taw, ngaˬ hui lehˬ mehˆ cuˉ paˍ hkʼa shuˍ, ca htaˇ shoˆ toˇ chehˇ 
ve yoˬ. Mvuhˇ law‸ kʼaw htaˇ htawˇ, ngaˬ hui lehˬ mvuhˇ hpeu‸ htaˇ hkʼa 
shuˍ, hkui htiˇ poˬ toˇ chehˇ ve yoˬ. 
11Ngaˬ hui lehˬ kawˆ jaˇ leh dawˇ tui‸ jaˇ ve yoˬ. Ngaˬ hui hta‸ te ya‸ laˇ leh 
fawˉ mehˍ laˇ chehˇ ve chaw hui ve la‸ sheh hkʼaw lo ponˬ laˇ tuˬ, ngaˬ hui 
Gʼuiˬsha hta‸ dawˇ law chehˇ ve yoˬ. Ya‸ hkʼaˇ, te‸ chiˉ maˇ hpeh‸ la mawˬ. 
12Gʼuiˬsha-oˬ, ngaˬ hui nawˬ hta‸ te ya‸ ve venˇbaˆ maˇ jaˇ ve yoˬ. Ngaˬ hui ve 
venˇbaˆ teˇ hpaˍ lehˬ, ngaˬ hui hta‸ venˇbaˆ kʼaw‸ taˍ laˇ chehˇ ve yoˬ. Oˇ ve 
teˇ hpaˍ hta‸ ngaˬ hui shiˍ chehˇ ve yoˬ. 

13Ngaˬ hui nawˬ hta‸ kʼaw‸ hpfuhˆ leh, nawˬ hta‸ chiˇ baˬ taˍ peuˬ ve yoˬ. 
Ngaˬ hui shu hta‸ fawˉ mehˍ leh, nawˬ hta‸ kʼaw‸ hpfuhˆ peuˬ ve yoˬ. Ngaˬ 
hui ve dawˇ hkʼaˇ lehˬ ya‸ jaˇ leh, ngaˬ hui ve tawˇ teˇ hpaˍ htawˇ heˍ hkawˇ 
ceh tiˉ hpeh‸ ve yoˬ. 
14Ngaˬ hui ve shaˉ nanˉ leh venˇ awˬ hkʼaw lo hteˇ ve cawˇ ve teˇ ceuˬ ka‸ maˇ 
cawˬ. 
15Hteˇ ve cawˇ ve maˇ cawˬ ve pa taw, da‸ ve hta‸ te gaˇ ve chaw lehˬ, shu 
maˇ shawˍ maˇ caˆ te ve hta‸ gʼa hkanˍ ve yoˬ, teh‸ kʼoˆ ve yoˬ. 

Gʼuiˬsha yawˇ ve chaw hta‸ ga piˇ ve 

Gʼuiˬsha lehˬ chi hkʼe hpeh‸ chehˇ taˍ ve hta‸ gʼa mawˬ leh, a ciˉ ka‸ nyi ma 
maˇ sha ve yoˬ. 
16Shu fawˉ mehˍ ve hta‸ gʼa hkanˍ ve chaw hta‸ ga piˇ paˍ teˇ gʼaˇ ka‸ maˇ 
cawˬ ve hta‸ yawˇ gʼa mawˬ ve pa taw, yawˇ anˇ jaˇ ve yoˬ. Chi hta‸ pa taw, 
yawˇ lehˬ yawˇ hui hta‸ htaiˍ hkʼaw‸ piˇ tuˬ, yawˇ ve kanˇ paˆ hta‸ yehˇ tuˬ 
yoˬ. 
17Yawˇ lehˬ hteˇ ve cawˇ ve teˇ ceuˬ hta‸ aˉ po‸ hkʼa shuˍ veu‸ deh leh, htaiˍ 
hkʼaw‸ ve teˇ ceuˬ hta‸ uˉ tcuhˍ hkʼa shuˍ hkʼawˆ taˍ tuˬ yoˬ. Yawˇ lehˬ hteˇ 
ve cawˇ ve kanˉ hta‸ te tuˬ dawˇ nyi taˍ leh, te ya‸ ve chaw hui hta‸ ciˍ yanˍ 
piˇ tuˬ yoˬ. 
18A shu yawˇ te taˍ ve hta‸ keunˍ da‸ ve hkʼe, yawˇ lehˬ yawˇ ve canˇ paˍ teˇ 
hpaˍ hta‸ ciˍ yanˍ piˇ tuˬ yoˬ. 
19Mvuhˇ nyi tawˆ hpawˇ te leh mvuhˇ nyi kʼehˬ hpawˇ hkʼa gaˬ, chaw teˇ gʼaˇ 
le le yawˇ ve kanˇ paˆ hta‸ kawˆ jehˇ chehˇ tuˬ yoˬ. Yawˇ lehˬ mvuhˇ haw lonˉ 
leh, gʼuiˬ dawˇ uiˍ ve iˉ kaˆ lawˬ hkʼa shuˍ gaˬ la tuˬ yoˬ. 
20Gʼuiˬsha yawˇ ve chaw teˇ hpaˍ hta‸ kʼoˆ piˇ ve, Ngaˬ Yeˍruˆsaˍlehnˍ venˇ lo 
laˬ leh, venˇbaˆ dawˇ hpfuhˆ ve chaw hui hta‸ htaiˍ hkʼaw‸ leh ha‸ shaˉ laˇ 
tuˬ yoˬ. 
21Ngaˬ nawˬ hui hta‸ ka ti‸ te ve yoˬ. Ngaˬ ve kanˇ paˆ hta‸ cuˇ leh, ngaˬ nawˬ 
hui hta‸ awˬliˇtawˇhkawˇ piˇ taˍ peuˬ ve yoˬ. Ya‸ nyi hta‸ tanˬ leh, nawˬ hui 

ve yaˇ teˇ hpaˍ leh nawˬ hui ve awˬ ceuˬ awˬ hkʼaˇ hkʼa peu-eˬ, ngaˬ ve 
awˬliˇtawˇhkawˇ hta‸ gʼa na yuˬ ve yoˬ, teh‸ kʼoˆ ve yoˬ. 

Iˉsaˍyaˆ li‸ 60 

Awˬ gʼuˇ suhˍ hpawˇ Yeˍruˆsaˍlehnˍ ve awˬ me‸ awˬ hponˇ 

1Yeˍruˆsaˍlehnˍ-oˬ, tu la leh mvuhˇ nyi hkʼa shuˍ awˬ gʼeuˆ ba chehˇ-oˆ. 
Gʼuiˬsha ve awˬ me‸ awˬ hponˇ nawˬ awˬ hkʼoˆ lo ba chehˇ taˍ ve yoˬ. 
2Awˬ kaˍ awˬ nu ve chaw ceuˬ teˇ hpaˍ lehˬ, naˆ ho‸ ve hkʼaw gʼa chehˇ tuˬ 
yoˬ. Ya‸ hkʼaˇ, nawˬ awˬ hkʼoˆ lo Gʼuiˬsha ve awˬ gʼeuˆ ba laˇ tuˬ yoˬ. Yawˇ ve 
awˬ me‸ awˬ hponˇ nawˬ geh lo cawˬ taˍ tuˬ yoˬ. 
3Awˬ nu ve chaw ceuˬ teˇ hpaˍ nawˬ ve awˬ gʼeuˆ geh laˬ tuˬ yoˬ. Jawˇmawˇ teˇ 
hpaˍ htawˇ, nawˬ ve awˬ nyi awˬ suhˉ teˇ nyi hta‸ ca nyi la tuˬ yoˬ. 
4Nawˬ awˬ paˇ awˬ kui lo hkʼaˬ hkʼe hpeh‸ la chehˇ ve hta‸ chiˇ nyi sheˍ. Nawˬ 
ve chaw teˇ hpaˍ lehˬ, aˉ hkʼaw lo kʼaw‸ kʼaw‸ la tuˬ teˇ geh hpoˆ chehˇ taˍ ve 
yoˬ. Nawˬ ve yaˇ paˍ teˇ hpaˍ lehˬ vuiˇ kuiˬ lo tu kʼaw‸ la leh, nawˬ ve yaˇ miˇ 
teˇ hpaˍ htawˇ yaˇ ehˉ hkʼa shuˍ, shu chiˇ kʼaw‸ la tuˬ yoˬ. 
5Awˬ ceuˬ chi teˇ hpaˍ hta‸ nawˬ mawˬ leh, ha lehˬ jaˇ ve awˬ hkʼaw lo cheˆ 
cheˇ veˆ veˆ hpeh‸ la tuˬ yoˬ. Awˬ nu ve chaw ceuˬ teˇ hpaˍ ve hpu shi mawˇ 
jeˬ teˇ hpaˍ nawˬ geh yuˬ laˬ tuˬ yoˬ. Mawˇ jeˬ oˇ ve teˇ hpaˍ lehˬ laˇ tsuhˇ gʼuiˬ 
hta‸ hkanˍ leh nawˬ geh gaˬ la tuˬ yoˬ. 
6Meˇdiˍanˍ leh Eˇhpaˍ mvuhˇmiˬ hkʼaw cawˬ ve kaˍlaˍoˆ awˬ moˍ lonˉ gaˬ la tuˬ 
yoˬ. Yawˇ hui lehˬ shi leh sha hawnˉ taˆ leh, Sheˍbaˆ mvuhˇmiˬ hkʼaw tawˆ la 
tuˬ yoˬ. Gʼuiˬsha te taˍ peuˬ ve da‸ ve awˬ lawn sha tanˇ teˇ hpaˍ hta‸ chaw 
yaˇ teˇ hpaˍ kʼoˆ da‸ tuˬ yoˬ. 
7Keˍdaˍ leh Naˍbaˍyoˆ mvuhˇmiˬ hkʼaw cawˬ ve yawˬ teˇ hpaˍ hta‸ nawˬ geh 
yuˬ laˬ leh, Gʼuiˬsha nyi ma cawˇ tuˬ yawˇ hta‸ tuˉ tanˇ piˇ tuˬ yoˬ. Gʼuiˬsha 
lehˬ, yawˇ ve bon yehˬ hta‸ ponˬ laˬ htaˇ a‸ kehˉ awˬ me‸ awˬ hponˇ cawˬ piˇ 
lawˬ tuˬ yoˬ. 
8Moˬ hkʼa shuˍ iˉ kaˆ hkʼoˆ lo te toˇ chehˇ leh, aˉ pui kʼaˍ hkʼa shuˍ yehˬ lo poˬ 
kʼaw‸ la chehˇ ve haw lo‸ kʼoˍ oˇ ve teˇ hpaˍ aˬ hto‸ ma le. 

9Haw lo‸ kʼoˍ oˇ ve teˇ hpaˍ lehˬ, Gʼuiˬsha ve chaw teˇ hpaˍ hta‸ taˆ leh vuiˇ 
jaˇ ve mvuhˇmiˬ lo tu kʼaw‸ la taˍ ve yoˬ. Yawˇ hui lehˬ, Iˉsaˍreˍlaˆ ve da‸ kehˬ 
jaˇ ve Gʼuiˬsha hta‸ tanˇ piˇ tuˬ hpu shi teˇ hpaˍ yuˬ laˬ taˍ ve yoˬ. Gʼuiˬsha lehˬ 
miˬguiˬ chaw ceuˬ hkʼa peu-eˬ Iˉsaˍreˍlaˆ chaw hta‸ taˍ uiˍ taˍ mvuh piˇ tuˬ, te 
piˇ taˍ ve yoˬ. 
10Gʼuiˬsha Yeˍruˆsaˍlehnˍ venˇ hta‸ kʼoˆ piˇ ve, Hkehˉ chaw teˇ hpaˍ nawˬ ve 
lanˇ venˇ hta‸ kʼaw‸ gu kawˍ leh, yawˇ hui ve jawˇmawˇ teˇ hpaˍ nawˬ ve awˬ 
ceˬ te tuˬ yoˬ. Nyi ma zuhˆ ve awˬ hkʼaw lo ngaˬ nawˬ hta‸ ciˍ yanˍ piˇ taˍ peuˬ 
ve yoˬ. Ya‸ hkʼaˇ, chi beu‸ ngaˬ nawˬ hta‸ nyi ma cawˇ leh ha‸ shaˉ laˇ tuˬ 
yoˬ. 
11Awˬ nu ve jawˇmawˇ teˇ hpaˍ nawˬ geh lo la‸ shawnˍ yuˬ veu laˇ hpeh‸ tuˬ, 
mvuhˇ law‸ kʼaw mvuhˇ hpeu‸ nawˬ ve taˍ meu‸ hpe‸ teˇ hpaˍ hta‸ gʼa hpaw 
taˍ tuˬ yoˬ. 
12Ya‸ hkʼaˇ, nawˬ ve awˬ ceˬ maˇ te ve chaw ceuˬ teˇ hpaˍ lehˬ, luˬ kʼai sheˆ 
kʼai tuˬ yoˬ. 
13Yeˍruˆsaˍlehnˍ venˇ leh ngaˬ ve bon yehˬ hta‸ kʼaw‸ gu te tuˬ awˬ pon, 
Leˍbaˍnonˍhkʼaw hkʼoˆ lo cawˬ ve da‸ jaˇ ve htawˇ cehˬ, yawnˉ cehˬ teˇ hpaˍ 
hta‸ nawˬ geh lo yuˬ laˬ tuˬ yoˬ. 
14Nawˬ hta‸ fawˉ mehˍ laˇ ve chaw hui ve yaˇ teˇ hpaˍ, nawˬ mehˆ gʼuˇ suhˍ lo 
hkui tcuhˉ teh tuˬ yoˬ. Teˇ pawˆ htaˇ nawˬ hta‸ chiˇ baˬ ve chaw teˇ hpaˍ, 
nawˬ ve hkui paˇ lo oˉ kʼoˍ pui tuˬ yoˬ. Yawˇ hui lehˬ nawˬ hta‸, Gʼuiˬsha ve 
venˇ, Iˉsaˍreˍlaˆ ve da‸ kehˬ jaˇ ve Gʼuiˬsha ve Ziˉonˍ venˇ, teh‸ kʼoˆ tuˬ yoˬ. 
15Nawˬ lehˬ, teˇ pawˆ ka‸ shu canˇ leh baˬ taˉ ve gawˬ cu gawˬ pehˆ ve venˇ 
kʼaw‸ hpeh‸ la tuˬ ve maˇ heˆ. Ngaˬ lehˬ, nawˬ hta‸ co co taiˍ taiˍ ha lehˬ tuˬ 
biˇ ve uiˍ jaˇ nyi sha jaˇ ve venˇ hpeh‸ la piˇ tuˬ yoˬ. 
16Awˬ nu ve chaw ceuˬ teˇ hpaˍ leh jawˇmawˇ teˇ hpaˍ, awˬ e teˇ gʼaˇ yawˇ ve 
yaˇ hta‸ ha‸ shaˉ piˇ ve hkʼe, nawˬ hta‸ ha‸ shaˉ laˇ tuˬ yoˬ. Oˇ htaˇ, 
Iˉsaˍreˍlaˆ ve kanˇ paˆ uiˍ jaˇ ve Ngaˬ, Gʼuiˬsha nawˬ hta‸ ponˬ laˇ taˍ peuˬ ve 
hta‸ nawˬ shiˍ la tuˬ yoˬ. 

17Kuiˇ awˬ tan shi, sho leh suhˆ awˬ tan hpu leh kuiˇ, haˉ pui shiˍ awˬ tan sho 
hta‸ ngaˬ nawˬ geh yuˬ laˬ tuˬ yoˬ. Nawˬ ve uˉ peunˍ shehˍ hpaˇ teˇ hpaˍ nawˬ 
hta‸ kʼaw‸ fawˉ mehˍ laˇ tuˬ ve maˇ heˆ. Ngaˬ yawˇ hui hta‸ hteˇ ve cawˇ ve 
leh, gawˬ lehˍ ve awˬ hkʼaw lo uˉ peunˍ tcuh tuˬ yoˬ. 
18Sho‸ sha‸ ve awˬ hkawˇ hta‸ teˇ pawˆ ka‸ gʼa kʼaw‸ kaˇ tuˬ ve maˇ heˆ. Luˬ 
ve sheˆ ve teˇ ceuˬ nawˬ ve mvuhˇmiˬ hkʼaw kʼaw‸ cawˬ la tuˬ ve maˇ heˆ. 
Ngaˬ lehˬ gʼo‸ pa hkʼa shuˍ nawˬ hta‸ ha‸ shaˉ laˇ leh, ngaˬ nawˬ hta‸ ponˬ 
piˇ taˍ peuˬ ve pa taw, nawˬ ngaˬ hta‸ chiˇ mvuh tuˬ yoˬ. 
19Mvuhˇ nyi lehˬ, mvuhˇ law‸ kʼaw htaˇ nawˬ ve awˬ gʼeuˆ kʼaw‸ hpeh‸ la tuˬ 
ve maˇ heˆ. Ha pa htawˇ, mvuhˇ hpeu‸ htaˇ nawˬ ve awˬ gʼeuˆ kʼaw‸ hpeh‸ la 
tuˬ ve maˇ heˆ. Ngaˬ, Gʼuiˬsha lehˬ nawˬ ve co co taiˍ taiˍ awˬ gʼeuˆ hpeh‸ tuˬ 
yoˬ. Ngaˬ ve awˬ me‸ awˬ hponˇ nawˬ awˬ hkʼoˆ lo ba laˇ tuˬ yoˬ. 
20Dawˇ haˍ tuˬ uiˍ ve nawˬ ve awˬ nyi teˇ hpaˍ peuˬ kʼai tuˬ yoˬ. Ngaˬ, Gʼuiˬsha 
lehˬ nawˬ ve co co taiˍ taiˍ awˬ gʼeuˆ hpeh‸ leh, mvuhˇ nyi ha pa a‸ kehˉ awˬ 
gʼeuˆ ba da‸ jaˇ tuˬ yoˬ. 
21Nawˬ ve chaw teˇ hpaˍ lehˬ, hteˇ ve cawˇ ve kanˉ hta‸ tiˉ te leh, mvuhˇmiˬ 
hta‸ co co taiˍ taiˍ gʼa tuˬ yoˬ. Ngaˬ hkʼaˬ ma uiˍ jaˇ mvuh jaˇ ve shu hta‸ 
hpeu‸ maˍ piˇ tuˬ awˬ pon, ngaˬ yawˇ hui hta‸ ti taˍ, te hpanˍ taˍ ve yoˬ. 
22Nawˬ awˬ hkʼaw lo shu a‸ kehˉ i jaˇ ve yehˬ kʼa lehˬ, awˬ gʼaˇ uiˍ jaˇ ve chaw 
ceuˬ teˇ ceuˬ hkʼa shuˍ awˬ gʼaˇ uiˍ la tuˬ yoˬ. Awˬ yanˇ gaˬ la ve teˇ yanˇ, ngaˬ 
lehˬ awˬ ceuˬ chi hkʼa peu-eˬ hta‸ hpeh‸ la piˇ tuˬ yoˬ. Ngaˬ lehˬ Gʼuiˬsha hpeh
‸ ve yoˬ, teh‸ kʼoˆ ve yoˬ. 

Iˉsaˍyaˆ li‸ 61 

Htaiˍ hkʼaw‸ piˇ tuˬ 

1Gʼuiˬsha lehˬ yaw ˇve kanˇ paˆ ngaˬ hta‸ biˇ la piˇ ve yoˬ. Haˍ gʼawˇ ve chaw 
hui hta‸ da‸ ve awˬ lawn hto piˇ tuˬ, nyi ma luˬ chehˇ ve chaw hui hta‸ dawˇ 
sha la piˇ tuˬ, shu mvuhˇmiˬ hkʼaw awˬ ceˬ te chehˇ ve chaw leh, htawnˍ 
hkʼaw chehˇ taˍ ve chaw hui hta‸ ponˬ piˇ tuˬ, yawˇ ngaˬ hta‸ leuˆ yuˬ laˇ taˍ 
ve yoˬ. 

2Gʼuiˬsha yawˇ ve chaw teˇ hpaˍ hta‸ ponˬ piˇ leh, yawˇ hui ve canˇ paˍ teˇ 
hpaˍ hta‸ te luˬ te sheˆpiˇ tuˬ ve awˬ yanˇ gaˬ la peuˬ, teh‸ yawˇ ngaˬ hta‸ ca 
kʼoˆ piˇ tcuh laˇ ve yoˬ. 
3Dawˇ haˍ ve chaw hta‸ dawˇ sha la piˇ tuˬ, Ziˉonˍ venˇ hkʼaw lo dawˇ haˍ 
chehˇ ve chaw hui hta‸ ha lehˬ la piˇ leh kʼa muiˬ chiˇ mvuh tcuh piˇ tuˬ, 
yawˇ ngaˬ hta‸ kʼai tcuh laˇ taˍ ve yoˬ. Gʼuiˬsha yawˇ hui hta‸ ha‸ shaˉ piˇ 
leh, yawˇ hui lehˬ suhˆ cehˬ hkʼa shuˍ nawˉ lehˍ hpeh‸ la tuˬ yoˬ. Chaw teˇ gʼaˇ 
le le hteˇ ve cawˇ ve kanˉ hta‸ tiˉ te leh, yawˇ te taˍ peuˬ ve kanˉ awˬ pon shu 
Gʼuiˬsha hta‸ chiˇ mvuh tuˬ yoˬ. 
4Yawˇ hui lehˬ luˬ kʼai paˆ kʼai taˍ peuˬ ve venˇ teˇ hpaˍ hta‸ kʼaw‸ gu te tuˬ 
yoˬ. 
5Yeˍruˆsaˍlehnˍ venˇ-oˬ, awˬ nu ve chaw ceuˬ teˇ hpaˍ nawˬ ve awˬ ceˬ te tuˬ 
yoˬ. Yawˇ hui lehˬ nawˬ ve ceˇ caˬ teˇ hpaˍ hta‸ ha‸ shaˉ leh, nawˬ ve ti mi hta
‸ mehˇ laˇ tuˬ yoˬ. Nawˬ ve a pehˉ meuˇ hko hta‸ htawˇ nyi ha‸ shaˉ laˇ tuˬ 
yoˬ. 
6Shu nawˬ hta‸ Gʼuiˬsha ve paw hkuˇ, teh‸ kʼoˆ tuˬ yoˬ. Nawˬ lehˬ awˬ nu 
chaw ceuˬ teˇ hpaˍ ve hpu shi mawˇ jeˬ hta‸ gʼa leh, gʼa ha lehˬ chehˇ tuˬ yoˬ. 
7Nawˬ ve ya‸ taw tuˬ awˬ ceuˬ teˇ hpaˍ mehˉ kʼai peuˬ. Nawˬ lehˬ, nawˬ ve 
mvuhˇmiˬ hkʼaw gʼa chehˇ leh, nawˬ ve mawˇ jeˬ teˇ hpaˍ nyiˇ pun kʼaw‸ maˇ 
la tuˬ yoˬ. Nawˬ ve ha lehˬ tuˬ lehˬ co co yeˬ chehˇ tuˬ yoˬ. 
8Gʼuiˬsha kʼoˆ ve, Ngaˬ lehˬ hteˇ ve cawˇ ve teˇ ceuˬ hta‸ ha‸ leh, shu hta‸ 
fawˉ mehˍ ve chaw leh venˇbaˆ hta‸ canˇ ve yoˬ. Ngaˬ lehˬ, ngaˬ ve chaw teˇ 
hpaˍ hta‸ awˬ bon na‸ piˇ leh, yawˇ hui hta‸ co co yeˬ ve ka ti‸ te piˇ tuˬ yoˬ. 
9Yawˇ hui lehˬ awˬ nu ve chaw teˇ hpaˍ a‸ kehˉ awˬ meh bvuhˬ ve chaw hpeh
‸ la leh, yawˇ hui hta‸ gʼa mawˬ ve chaw teˇ gʼaˇ le le, yawˇ hui lehˬ ngaˬ awˬ 
bon na‸ piˇ taˍ ve chaw hpeh‸ ve hta‸ shiˍ la tuˬ yoˬ, teh‸ Gʼuiˬsha kʼoˆ ve 
yoˬ. 
10Yeˍruˆsaˍlehnˍ venˇ lehˬ, Gʼuiˬsha te taˍ peuˬ ve kanˉ teˇ hpaˍ hta‸ pa taw, ha 
lehˬ chehˇ taˍ ve yoˬ. Yawˇ lehˬ, awˬ hpawˇ heuˆ tuˬ awˬ pon awˬ hkiˇ hkʼa deh

‸ shawˍ taˍ ve yaˇ miˇ haˉ hkʼe hpeh‸ ve yoˬ. Gʼuiˬsha lehˬ yawˇ hta‸ hteˇ ve 
cawˇ ve leh htaiˍ hkʼaw‸ ve veu‸ kʼaˇ feuˇ piˇ taˍ ve yoˬ. 
11Awˬ yawˇ teˇ yawˇ awˬ tehˬ awˬ na yeˬ tawˆ la ve hkʼa shuˍ, Gʼuiˬsha lehˬ 
yawˇ ve chaw teˇ hpaˍ hta‸ awˬ tehˬ awˬ na ponˬ piˇ tuˬ ve yoˬ. Awˬ nu ve 
chaw ceuˬ hkʼa peu-eˬ, yawˇ hta‸ chiˇ mvuh tuˬ yoˬ. 

Iˉsaˍyaˆ li‸ 62 

1Yeˍruˆsaˍlehnˍ venˇ hta‸ ngaˬ tawˇ yaw piˇ leh awˬ gʼaˇ piˇ tuˬ yoˬ. Yawˇ gʼa 
ponˬ leh mvuhˇ hpeu‸ htaˇ awˬ gʼeuˆ ba chehˇ ve kawˆ faiˇ hkʼa shuˍ, awˬ me‸ 
awˬ hponˇ ba tawˆ la htaˇ hkʼa gaˬ, ngaˬ ta‸ iˉ gawˬ lehˍ chehˇ taˍ tuˬ ve maˇ 
heˆ. 
2Yeˍruˆsaˍlehnˍ venˇ-oˬ, nawˬ gʼaˇ shehˍ hpaˇ hpeh‸ ve hta‸ awˬ nu ve chaw 
ceuˬ teˇ hpaˍ gʼa mawˬ leh, yawˇ hui ve jawˇmawˇ teˇ hpaˍ htawˇ, nawˬ ve awˬ 
me‸ awˬ hponˇ hta‸ gʼa mawˬ tuˬ yoˬ. Gʼuiˬsha lehˬ nawˬ hta‸ awˬ meh awˬ 
suhˉ teˇ maˬ kʼaw‸ meh laˇ tuˬ yoˬ. 
3Nawˬ lehˬ nyi sha jaˇ ve Gʼuiˬsha ve shi uˉ tcuhˍ hkʼa shuˍ hpeh‸ la tuˬ yoˬ. 
4Nawˬ hta‸ Chiˇ baˬ taˍ ve chaw teh‸ kʼaw‸ kʼoˆ tuˬ ve maˇ heˆ. Nawˬ ve 
mvuhˇmiˬ hta‸ htawˇ Baˬ taˍ ve awˬ miˇ ma teh‸ kʼaw‸ kʼoˆ tuˬ ve maˇ heˆ. 
Nawˬ ve awˬ meh awˬ suhˉ lehˬ, Gʼuiˬsha nyi ma cawˇ ve, teh‸ kʼoˆ ve awˬ 
meh hpeh‸ leh, nawˬ ve mvuhˇmiˬ hta‸, Ha lehˬ ha kʼa la‸ kʼawˍ toˆ taˍ ve 
teh‸ kʼoˆ tuˬ yoˬ. Awˬ lawn kʼo, Gʼuiˬsha nawˬ hta‸ nyi ma cawˇ leh, Yawˇ lehˬ 
nawˬ ve awˬ hpawˇ hkʼaˍ shuˍ hpeh‸ tuˬ yoˬ. 
5Gʼuiˬsha lehˬ yawˇ heuˆ tuˬ ve yaˇ miˇ haˉ hkʼa shuˍ, nawˬ hta‸ leuˆ yuˬ tuˬ 
yoˬ. Chaw haˉ yaˇ miˇ haˉ la‸ kʼawˍ toˆ peuˬ leh teˇ geh ha lehˬ ha kʼa chehˇ 
taˍ ve hkʼe, nawˬ huiˉ maˬ teˇ geh ha lehˬ ha kʼa gʼa chehˇ tuˬ yoˬ. 
6Yeˍruˆsaˍlehnˍ venˇ-oˬ, nawˬ ve lanˇ venˇ hkʼoˆ lo shaw shehˍ hpaˇ teˇ hpaˍ 
hta‸ ngaˬ teh taˍ ve yoˬ. Yawˇ hui lehˬ mvuhˇ law‸ kʼaw mvuhˇ hpeu‸ hkʼaˬ 
htaˆ ka‸ Gʼuiˬsha yawˇ te tuˬ kʼoˆ taˍ ve ka ti‸ hta‸ biˇ la piˇ tuˬ, Gʼuiˬsha hta‸ 
gʼa lawˬ hkawˉ tcuhˉ taˍ tuˬ yoˬ. 

7Yeˍruˆsaˍlehnˍ venˇ hta‸ miˬguiˬ chaw ceuˬ hkʼa peu-eˬ chiˇ uiˍ chiˇ mvuh ve 
venˇ hpeh‸ la htaˇ hkʼa gaˬ, venˇ chi ve hta‸ yawˇ kʼaw‸ gu te laˇ tuˬ yawˇ 
hui yawˇ hta‸ maˇ jehˇ jehˇ gʼa lawˬ hkawˉ tcuhˉ taˍ tuˬ yoˬ. 
8Gʼuiˬsha lehˬ ka ti‸ te taˍ peuˬ. Yawˇ lehˬ kanˇ paˆ hta‸ yehˇ leh, Yawˇ te taˍ 
ve ka ti‸ hta‸ te biˇ la piˇ tuˬ yoˬ. Yawˇ kʼoˆ ve, Nawˬ ve caˬ shiˍ teˇ hpaˍ lehˬ, 
nawˬ ve canˇ paˍ teˇ hpaˍ ve caˇ tuˬ kʼaw‸ hpeh‸ la tuˬ ve maˇ heˆ. Awˬ kaˍ 
awˬ nu ve mvuhˇmiˬ yaˇ teˇ hpaˍ lehˬ, nawˬ ve a pehˉ meuˇ gʼuiˬ hta‸ gʼa kʼaw
‸ dawˬ tuˬ ve maˇ heˆ. 
9Ya‸ hkʼaˇ, nawˬ hui caˬ ti leh gʼeu‸ jaw‸ keu taˍ ve chaw teˇ hpaˍ lehˬ, awˍ 
gʼa caˇ leh Gʼuiˬsha hta‸ chiˇ mvuh tuˬ yoˬ. A pehˉ meuˇ te hta‸ ha‸ shaˉ leh a 
pehˉ meuˇ shiˍ shaˉ keu taˍ ve chaw teˇ hpaˍ lehˬ, ngaˬ ve bon yehˬ vanˇ awˬ 
hkʼaw lo, a pehˉ meuˇ gʼuiˬ gʼa dawˬ tuˬ yoˬ, teh‸ kʼoˆ ve yoˬ. 
10Yeˍruˆsaˍlehnˍ venˇ yaˇ teˇ hpaˍ-oˬ, nawˬ hui ve chaw teˇ hpaˍ kʼaw‸ kʼaw‸ 
la hpeh‸ tuˬ, venˇ hkʼaw tawˆ kʼai leh ya‸ kʼaw ca gu taˍ piˇ-oˆ. Ya‸ kʼaw lonˉ 
duˇ leh, haˉ pui shiˍ teˇ hpaˍ hta‸ hpfuhˆ baˬ taˍ piˇ-oˆ. Awˬ nu ve chaw ceuˬ 
teˇ hpaˍ gʼa mawˬ tuˬ hto‸ hta‸ hpeh chiˇ taˍ-o‸. 
11Gʼuiˬsha lehˬ miˬguiˬ chaw yaˇ hkʼa peu-eˬ hta‸ chi hkʼe kʼoˆ piˇ chehˇ ve 
yoˬ. Nawˬ hui Yeˍruˆsaˍlehnˍ venˇ yaˇ teˇ hpaˍ geh kʼai leh, Nawˬ hui ve 
Jawˇmawˇ Gʼuiˬsha lehˬ yawˇ htaiˍ hkʼaw‸ piˇ taˍ peuˬ ve chaw hui hta‸ shiˍ 
laˬ chehˇ ve yoˬ, teh‸ ca kʼoˆ piˇ-oˆ, teh‸ kʼoˆ ve yoˬ. 
12Nawˬ hui hta‸, Gʼuiˬsha ve da‸ kehˬ ve chaw, leh Gʼuiˬsha htaiˍ hkʼaw‸ piˇ 
taˍ ve chaw, teh‸ shu kʼoˆ tuˬ yoˬ. Yeˍruˆsaˍlehnˍ venˇ hta‸, Gʼuiˬsha ha‸ jaˇ 
ve venˇ leh Gʼuiˬsha maˇ chiˇ baˬ ve venˇ, teh‸ shu kʼoˆ tuˬ yoˬ. 

Iˉsaˍyaˆ li‸ 63 

Gʼuiˬsha gʼaˇ shehˍ hpaˇ hpeh‸ ve 

1Eˇdonˍ mvuhˇmiˬ Bawˇzaˍraˆ venˇ hkʼaw tawˆ la chehˇ ve chaw oˇ ve a shu le. 
Da‸ jaˇ nyi sha jaˇ ve hpa nyi hta‸ veu‸ deh leh laˬ chehˇ ve awˬ gʼaˇ uiˍ jaˇ 
ve chaw oˇ ve a shu le. Oˇ ve lehˬ Gʼuiˬsha yoˬ. Yawˇ lehˬ htaiˍ hkʼaw‸ piˇ tuˬ 

kanˇ paˆ cawˬ leh, yawˇ gʼaˇ shehˍ hpaˇ hpeh‸ ve awˬ lawn ca hto la tuˬ laˬ 
chehˇ ve yoˬ. 
2Aˬ hto‸ ma pa taw yawˇ ve veu‸ kʼaˇ lehˬ, a pehˉ meuˇ gʼuiˬ nyiˉ paˍ ve veu‸ 
kʼaˇ hkʼa shuˍ nyiˉ-ehˍ hpeh‸ ve le. 
3Gʼuiˬsha kʼaw‸ yaw hkʼaw‸ leh kʼoˆ ve, A pehˉ meuˇ shiˍ hta‸ naˆ nehˆ piˇ ve 
hkʼe, ngaˬ lehˬ chaw yaˇ teˇ hpaˍ hta‸ naˆ nehˆ piˇ ve yoˬ. Chaw teˇ gʼaˇ ka‸ 
ngaˬ hta‸ maˇ ca ga la. Nyi ma zuhˆ ve awˬ hkʼaw lo ngaˬ yawˇ hui hta‸ naˆ 
nehˆ piˇ leh, yawˇ hui ve awˬ suhˍ ngaˬ ve veu‸ kʼaˇ hta‸ ngawˉ taˍ ve yoˬ. 
4Ngaˬ ve chaw hta‸ htaiˍ hkʼaw‸ piˇ tuˬ ve awˬ yanˇ gaˬ peuˬ, teh‸ ngaˬ dawˇ 
cheˆ taˍ ve yoˬ. Yawˇ hui ve canˇ paˍ teˇ hpaˍ hta‸ ciˍ yanˍ piˇ tuˬ ve awˬ yanˇ 
htawˇ gaˬ la peuˬ. 
5Ngaˬ chiˇ nyi peu ve teˇ yanˇ, ngaˬ hta‸ ga laˇ tuˬ ve chaw teˇ gʼaˇ hta‸ ka‸ 
maˇ mawˬ ve pa taw ngaˬ anˇ jaˇ ve yoˬ. Ya‸ hkʼaˇ, ngaˬ ve nyi ma zuhˆ ve teˇ 
ceuˬ lehˬ, ngaˬ hta‸ awˬ gʼaˇ uiˍ la piˇ leh, ngaˬ awˬ to hta‸ ngaˬ gʼaˇ shehˍ 
hpaˇ hpeh‸ la piˇ lawˬ ve yoˬ. 
6Nyi ma zuhˆ jaˇ ve awˬ hkʼaw lo, miˬguiˬ chaw ceuˬ hkʼa peu-eˬ ve hta‸ ngaˬ 
naˆ nehˆ piˇ leh, te luˬ te sheˆ piˇ ve yoˬ. Yawˇ hui ve awˬ suhˍ hta‸ miˬ chaˇ 
hkʼoˆ lo ngaˬ yuˬ sheˆ piˇ ve yoˬ, teh‸ kʼoˆ ve yoˬ. 

Gʼuiˬsha Iˉsaˍreˍlaˆ chaw hta‸ ga piˇ ve 

7Gʼuiˬsha ha‸ pehnˇ uiˍ jaˇ ve awˬ lawn hta‸ ngaˬ kʼoˆ tuˬ yoˬ. Yawˇ ngaˬ hui 
awˬ pon te laˇ taˍ peuˬ ve kanˉ teˇ hpaˍ awˬ pon, ngaˬ yawˇ hta‸ chiˇ mvuh ve 
yoˬ. Yawˇ ha‸ pehnˇ uiˍ leh ha kʼaˉ puiˉ jaˇ ve pa taw, Iˉsaˍreˍ laˆ chaw hui 
hta‸ awˬ bon maˇ maˇ na‸ piˇ taˍ peuˬ ve yoˬ. 
8Yawˇ hui lehˬ ngaˬ ve chaw hpeh‸ leh, ngaˬ hta‸ heˍ laˇ tuˬ ve maˇ heˆ, teh‸ 
Gʼuiˬsha kʼoˆ ve yoˬ. Chi hta‸ pa taw, yawˇ lehˬ yawˇ hui hta‸ tu‸ hkanˍ kuiˬ 
hkʼaw ponˬ piˇ ve yoˬ. 
9Yawˇ hui hta‸ ponˬ piˇ shehˍ hpaˇ lehˬ, mvuhˇ naw tcuh yaˇ hpeh‸ ve maˇ 
heˆ. Gʼuiˬsha awˬ to hpeh‸ ve yoˬ. Yawˇ hui hta‸ ha‸ leh ha kʼaˉ ve awˬ 

hkʼaw lo, Yawˇ yawˇ hui hta‸ htaiˍ hkʼaw‸ piˇ ve yoˬ. Ponˬ laˬ htaˇ yawˇ lehˬ 
yawˇ hui hta‸ hkʼaˬ htaˆ ka‸ ha‸ shaˉ piˇ chehˇ ve yoˬ. 
10Ya‸ hkʼaˇ, yawˇ hui yawˇ hta‸ kʼaw‸ hpfuhˆ leh, yawˇ hta‸ dawˇ haˍ piˇ 
lawˬ ve yoˬ. Chi hta‸ pa taw, Gʼuiˬsha lehˬ yawˇ hui ve canˇ paˍ kʼaw‸ hpeh‸ 
la leh, yawˇ hui hta‸ kʼaw‸ bawˆ piˇ ve yoˬ. 
11Oˇ htaˇ, yawˇ hui lehˬ aˬ sho-eˬ Gʼuiˬsha ve awˬ ceˬ paˍ Moˉseˍ hta‸ kʼaw‸ 
dawˇ nawˇ la leh, Laˇ tsuhˇ gʼuiˬ hkʼaw lo yawˇ ve chaw teˇ hpaˍ hta‸ ponˬ piˇ 
shehˍ hpaˇ Gʼuiˬsha hkʼaˬ lo le. Moˉseˍ hta‸ kanˇ paˆ piˇ shehˍ hpaˇ Gʼuiˬsha 
hkʼaˬ lo le. 
12Yawˇ ve awˬ meh co co taiˍ taiˍ bvuhˬ chehˇ tuˬ, yawˇ ve chaw teˇ hpaˍ mehˆ 
gʼuˇ suhˍ lo Moˉseˍ hta‸ cuˇ leh, laˇ tsuhˇ gʼuiˬ hta‸ nyiˇ hkoˇ hpeh‸ la piˇ 
shehˍ hpaˇ Gʼuiˬsha hkʼaˬ lo le, teh‸ kʼoˆ ve yoˬ. 
13Gʼuiˬsha yawˇ hui hta‸ naˉ jaˇ ve iˉ kaˆ hkʼaw lo shiˍ kʼai piˇ chehˇ ve teˇ 
yanˇ, yawˇ hui lehˬ haˇ tawˉ pehˆ hkʼa shuˍ hkui sheh naˆ yeˬ jaˇ leh, teˇ pawˆ 
ka‸ hkui htiˇ maˇ poˬ. 
14Nuˇ moˍ lonˉ hta‸ da‸ jaˇ ve kʼaˆ caˇ kuiˬ lo shiˍ kʼai piˇ chehˇ ve hkʼa shuˍ, 
Gʼuiˬsha lehˬ yawˇ ve chaw teˇ hpaˍ hta‸ gʼaˇ jehˇ piˇ lawˬ ve yoˬ. Gʼuiˬsha 
lehˬ, yawˇ ve chaw teˇ hpaˍ hta‸ shiˍ kʼai piˇ leh yawˇ ve awˬ me‸ awˬ hponˇ 
hta‸ tawˆ la piˇ ve yoˬ. 

Ha kʼaˉ laˇ tuˬ ve bon lawˬ hkawˇ 

15Gʼuiˬsha-oˬ, da‸ kehˬ jaˇ leh awˬ me‸ awˬ hponˇ cawˬ ve mvuhˇ naw ma 
hkʼoˆ chehˇ taˍ leh, ngaˬ hui hta‸ a ciˉ nyi laˇ sheˍ. Nawˬ ngaˬ hui hta‸ ha kʼaˉ 
ve teˇ ceuˬ hkʼaˬ lo le. Nawˬ ve kanˇ paˆ hkʼaˬ lo le. Nawˬ ve ha‸ pehnˇ ve leh 
ha kʼaˉ puiˉ ve teˇ ceuˬ hkʼaˬ lo le. Ngaˬ hui hta‸ a ciˉ taˇ nyi bawˬ laˇ-oˆ. 
16Nawˬ lehˬ ngaˬ hui ve awˬ pa hpeh‸ ve yoˬ. Ngaˬ hui ve awˬ puˍ lonˉ 
Aˍbraˍhanˍ leh Yaˍkoˆ ngaˬ hui hta‸ ga laˇ maˇ puiˉ. Ya‸ hkʼaˇ, Gʼuiˬsha-oˬ, 
nawˬ lehˬ ngaˬ hui ve awˬ pa hpeh‸ ve yoˬ. Nawˬ lehˬ hkʼaˬ htaˆ ka‸ ngaˬ hui 
hta‸ ponˬ laˇ shehˍ hpaˇ hpeh‸ ve yoˬ. 

17Aˬ hto‸ ma pa taw, nawˬ lehˬ ngaˬ hui hta‸ nawˬ ve ya‸ kʼaw hkʼaw hpfuhˆ 
tawˆ-e tuˬ te laˇ ve le. Aˬ hto‸ ma pa taw nawˬ ngaˬ hui hta‸ maˇ na yuˬ puiˉ 
ve chaw hpeh‸ la piˇ leh, nawˬ hta‸ kʼaw‸ hpfuhˆ kʼai piˇ lawˬ ve le. Nawˬ ve 
kanˉ hta‸ te chehˇ ve chaw leh, nawˬ ve chaw teˇ hpaˍ hta‸ nyi leh kʼaw‸ 
kʼaw‸ la-o. 
18Ngaˬ hui ve canˇ paˍ teˇ hpaˍ lehˬ, nawˬ ve chaw teˇ hpaˍ hta‸ gʼa‸ kʼoˬ leh 
nawˬ ve bon yehˬ hta‸ dawˆ paˆ taˍ peuˬ. 
19Nawˬ lehˬ ngaˬ hui ve awˬ hoˉ maˇ heˆ ve hkʼe te leh, ngaˬ hui hta‸ nawˬ ve 
chaw maˇ heˆ ve hkʼe shawˍ laˇ chehˇ ve yoˬ. 

Iˉsaˍyaˆ li‸ 64 

1Aˬ hto‸ ma pa taw, nawˬ mvuhˇ naw ma hta‸ yehˬ baˬ leh maˇ yaˬ la ve le. 
Hkʼaw teˇ hpaˍ nawˬ hta‸ mawˬ leh kawˆ cheˇ chehˇ ve yoˬ. 
2Hkʼaw oˇ ve teˇ hpaˍ lehˬ, aˬ miˍ hkʼoˆ lo buiˬ chehˇ ve iˉ kaˆ hkʼa shuˍ hiˆ hiˆ 
naˇ naˇ hpeh‸ la tuˬ yoˬ. Ya‸ la-o. Nawˬ ve canˇ paˍ teˇ hpaˍ hta‸ nawˬ ve kanˇ 
paˆ hpeu‸ maˍ piˇ leh, chaw ceuˬ teˇ hpaˍ hta‸ nawˬ mehˆ gʼuˇ suhˍ lo kawˆ 
cheˇ chehˇ piˇ lawˬ-o‸. 
3Teˇ pawˆ htaˇ nawˬ lehˬ, ngaˬ hui maˇ dawˇ law jaw ve kawˆ tuˬ uiˍ ve kanˉ 
teˇ hpaˍ hta‸ te taˉ peuˬ ve yoˬ. Hkʼaw teˇ hpaˍ nawˬ hta‸ gʼa mawˬ leh kawˆ 
cheˇ chehˇ ve yoˬ. 
4Nawˬ hkʼe ve Gʼuiˬsha hta‸ chaw teˇ gʼaˇ ka‸ maˇ kaˇ jaw, maˇ mawˬ jaw. 
Nawˬ hta‸ gʼaˇ va chehˇ ve chaw teˇ hpaˍ awˬ pon, nawˬ lehˬ kanˉ chi teˇ hpaˍ 
hta‸ te piˇ chehˇ ve yoˬ. 
5Nawˬ lehˬ hteˇ ve cawˇ ve kanˉ hta‸ ha‸ ve chaw, leh nawˬ te tcuh gaˇ ve 
kanˉ hta‸ dawˇ nawˇ chehˇ ve chaw hui hta‸ ha‸ yuˬ ve yoˬ. Nawˬ ngaˬ hui 
hta‸ nyi ma zuhˆ chehˇ ve htawˇ, ngaˬ hui lehˬ venˇbaˆ hta‸ ceh tiˉ kʼaw‸ te 
chehˇ ve yoˬ. Nawˬ nyi ma zuhˆ jaˇ chehˇ ve htawˇ, aˬ sho-eˬ htaˇ ka‸ te leh 
ngaˬ hui lehˬ haiˬ ve kanˉ hta‸ tiˉ kʼaw‸ caˉ te chehˇ ve yoˬ. 
6Ngaˬ hui hkʼa peu-eˬ lehˬ, venˇbaˆ uiˍ jaˇ ve yoˬ. Ngaˬ hui te taˍ ve da‸ jaˇ ve 
kanˉ teˇ hpaˍ htawˇ cha‸ chiˆ jaˇ chehˇ sheˍ ve yoˬ. Ngaˬ hui ve venˇbaˆ hta‸ 

pa taw, ngaˬ hui lehˬ mvuhˇ haw meuˆ chiˇ veu ve suhˆ hpa‸ goˇ hkʼe hpeh‸ 
ve yoˬ. 
7Chaw teˇ gʼaˇ ka‸ nawˬ geh maˇ kʼaw‸ hpfuhˆ kʼaw‸ la. Nawˬ ga laˇ tuˬ ve 
hta‸ chaw teˇ gʼaˇ ka‸ maˇ lawˬ. Ngaˬ hui ve venˇbaˆ hta‸ pa taw, nawˬ ngaˬ 
hui geh tawˆ kʼai leh ngaˬ hui hta‸ baˬ taˉ laˇ ve yoˬ. 
8Ya‸ hkʼaˇ Gʼuiˬsha-oˬ, nawˬ lehˬ ngaˬ hui ve awˬ pa hpeh‸ ve yoˬ. Ngaˬ hui 
lehˬ je‸ nehˆ hkʼe hpeh‸ leh nawˬ lehˬ mu‸ hkʼu te paˍ hkʼe hpeh‸ ve yoˬ. 
Nawˬ ngaˬ hui hta‸ te hpanˍ taˍ laˇ ve yoˬ. 
9Chi hta‸ pa taw, ngaˬ hui hta‸ chi taw taw nyi ma taˇ zuhˆ laˇ sheˍ. Ngaˬ hui 
ve venˇbaˆ htaˬ htawˇ, co co taiˍ taiˍ taˇ tawnˇ taˍ laˇ-oˆ. Ngaˬ hui lehˬ nawˬ ve 
chaw hpeh‸ ve yoˬ. Ngaˬ hui hta‸ a ciˉ ha kʼaˉ laˇ-oˆ. 
10Nawˬ ve da‸ kehˬ ve venˇ teˇ hpaˍ lehˬ, hteunˍ lonˉ hkʼe hpeh‸ la leh, 
Yeˍruˆsaˍlehnˍ venˇ htawˇ luˬ kʼai sheˆ kʼai taˍ peuˬ. 
11Ngaˬ hui ve awˬ puˍ awˬ pi teˇ hpaˍ nawˬ hta‸ chiˇ mvuh kuiˬ, da‸ kehˬ leh 
nyi sha jaˇ ve bon yehˬ htawˇ, aˬ miˍ to‸ baˬ peuˬ. Ngaˬ hui ha‸ ve chehˇ kuiˬ 
teˇ hpaˍ ka‸ luˬ kʼai sheˆ kʼai peuˬ. 
12Gʼuiˬsha-oˬ, chi hkʼe hpeh‸ la peuˬ ve ka‸, nawˬ te‸ chiˉ maˇ dawˇ leh laˇ. 
Nawˬ te‸ chiˉ maˇ kʼaw‸ caˉ te leh, ngaˬ hui hkanˍ maˇ gʼaˇ ve awˬ ceuˬ nawˬ 
ngaˬ hui hta‸ kʼaw‸ hkanˍ tcuh laˇ tuˬ sheˍ ve laˇ. 

Iˉsaˍyaˆ li‸ 65 

Chaw hpfuhˆ teˇ hpaˍ hta‸ Gʼuiˬsha ciˍ yanˍ tuˬ 

1Gʼuiˬsha kʼoˆ ve, Ngaˬ ve chaw teˇ hpaˍ ve bon lawˬ hkawˇ hta‸ kʼaw‸ yaw 
hkʼaw‸ piˇ tuˬ, ngaˬ gu taˍ peuˬ ve yoˬ. Ya‸ hkʼaˇ, yawˇ hui bon maˇ lawˬ. 
Yawˇ hui ngaˬ hta‸ ca mawˬ tuˬ ngaˬ gu taˍ peuˬ ve yoˬ. Ya‸ hkʼaˇ yawˇ hui 
ngaˬ hta‸ maˇ ca. Ngaˬ chehˇ taˍ ve yoˬ. Ngaˬ nawˬ hui hta‸ ga laˇ tuˬ yoˬ, teh
‸ kʼoˆ piˇ taˍ ve htawˇ yawˇ hui ngaˬ geh bon maˇ lawˬ. 
2Nyi ma heh leh a shu yawˇ ve a loˍ awˬ hkʼaˇ suh ceh tiˉ te kʼai chehˇ ve 
chaw chi teˇ hpaˍ hta‸ ha‸ yuˬ tuˬ, ngaˬ hkʼaˬ htaˆ ka‸ gu taˍ hehnˇ taˍ ve yoˬ. 

3Yawˇ hui lehˬ ya‸ taw hkawˇ maˇ nawˇ leh, ngaˬ hta‸ nyi ma zuhˆ tuˬ tiˉ te 
laˇ chehˇ ve yoˬ. Yawˇ hui lehˬ hko hkʼaw lo cawˬ ve shaˉ ho‸ teˇ hpaˍ hta‸ tuˉ 
tanˇ piˇ chehˇ leh, buiˇshaˆaˉnaˆ chaw hui ve tuˉ tanˇ kuiˬ hkʼoˆ lo sha hawnˉ 
tuˉ tanˇ chehˇ ve yoˬ. 
4Mvuhˇ hpeu‸ htaˇ yawˇ hui tuˍ hpfuh lo kʼai leh, suh peuˬ ve chaw hui hta‸ 
tawˇ ca yaw piˇ chehˇ ve yoˬ. Chaw chi teˇ hpaˍ lehˬ va‸ shaˍ caˇ leh, shaˉ ho‸ 
hta‸ tanˇ taˍ ve shaˍ gʼuiˬ dawˬ chehˇ ve yoˬ. 
5Oˇ hkʼe te peuˬ hkʼaw‸ nawˉ, yawˇ hui lehˬ a shu yawˇ awˬ to hta‸ da‸ kehˬ 
peuˬ teh‸ shawˍ leh, shu yawˇ hui hta‸ maˇ gʼa ca htawˇ la tuˬ, awˬ nu ve 
chaw teˇ hpaˍ hta‸ yawˇ hui geh gʼa‸ kʼoˬ chehˇ ve yoˬ. Chi hkʼe ve chaw teˇ 
hpaˍ hta‸ ngaˬ nyi maˇ hpeh‸. Ngaˬ yawˇ hui hta‸ nyi ma zuhˆ ve teˇ ceuˬ 
lehˬ, hkʼaˬ htaˆ ka‸ maˇ suh puiˉ ve aˬ miˍ hkʼa shuˍ hpeh‸ ve yoˬ. 
6Yawˇ hui hta‸ ciˍ yanˍ piˇ tuˬ ngaˬ dawˇ cheˆ taˍ peuˬ leh, yawˇ hui hta‸ 
hkʼaˬ hkʼe te ciˍ yanˍ piˇ tuˬ ngaˬ bvuh‸ keu taˍ peuˬ. Yawˇ hui te chehˇ ve 
kanˉ hta‸ ngaˬ maˇ mawˬ ve hkʼe te chehˇ taˍ tuˬ ve maˇ heˆ. 
7Ya‸ hkʼaˇ, ngaˬ lehˬ yawˇ hui leh yawˇ hui ve awˬ puˍ awˬ pi teˇ hpaˍ hta‸ te 
taˍ ve venˇbaˆ hta‸ keunˍ da‸ ve hkʼe kʼaw‸ te hkʼaw‸ piˇ tuˬ yoˬ. Yawˇ hui 
lehˬ buiˇshaˆaˉnaˆ chaw hui ve shaˉ ho‸ hta‸ sha hawnˉ tuˉ tanˇ leh, ngaˬ hta‸ 
hkʼa mvuhˇ hkʼa na kʼoˆ chehˇ ve yoˬ. Chi hta‸ pa taw, yawˇ hui hta‸ keunˍ 
da‸ ve hkʼe ngaˬ ciˍ yanˍ piˇ tuˬ yoˬ, teh‸ Gʼuiˬsha kʼoˆ ve yoˬ. 
8Gʼuiˬsha kʼoˆ ve, Da‸ ve a pehˉ meuˇ shiˍ hta‸ chaw teˇ gʼaˇ ka‸ maˇ te luˬ piˇ 
taˬ. Yawˇ hui lehˬ a pehˉ meuˇ shiˍ oˇ ve hta‸ yuˬ leh, a pehˉ meuˇ gʼuiˬ kʼaw‸ 
te ve yoˬ. Chi hkʼa shuˍ, ngaˬ lehˬ ngaˬ ve chaw hkʼa peu-eˬ ve hta‸ te luˬ piˇ 
tuˬ ve maˇ heˆ. Ngaˬ ve kanˉ hta‸ te ve chaw hui hta‸ ngaˬ ponˬ piˇ tuˬ yoˬ. 
9Yuˇda‸ awˬ ceuˬ awˬ hkʼaˇ awˬ hkʼaw lo ve Iˉsaˍreˍlaˆ chaw hui hta‸ ngaˬ awˬ 
bon na‸ piˇ tuˬ yoˬ. Yawˇ hui ve awˬ ceuˬ awˬ hkʼaˇ teˇ hpaˍ lehˬ, hkʼaw hkʼa 
biˇ cawˬ ve ngaˬ ve mvuhˇmiˬ hta‸ gʼa tuˬ yoˬ. Ngaˬ leuˆ yuˬ taˍ leh ngaˬ ve 
kanˉ hta‸ te chehˇ ve chaw teˇ hpaˍ lehˬ, oˇ kaˬ lo gʼa chehˇ tuˬ yoˬ. 

10Yawˇ hui ngaˬ hta‸ oˉ kʼoˍ pui tuˬ yoˬ. Yawˇ hui lehˬ a shu yawˇ ve ceˇ teˇ 
hpaˍ hta‸ mvuhˇ nyi kʼehˬ hpawˇ lo cawˬ ve Shaˍronˍ miˬ tawˬ kuiˬ leh, 
mvuhˇ nyi tawˆ hpawˇ lo cawˬ ve Dawˇ haˍ ve lawˬ hkʼo‸ teh‸ kʼoˆ ve chehˇ 
kuiˬ lo shiˍ kʼai piˇ tuˬ yoˬ. 
11Ya‸ hkʼaˇ, ngaˬ hta‸ chiˇ baˬ ve chaw, ngaˬ ve da‸ kehˬ jaˇ ve Ziˉonˍ hkʼaw 
hta‸ maˇ shawˍ maˇ caˆ te ve chaw, leh Gaˆ leh Mehˉneˍ teh‸ kʼoˆ ve shaˉ ho‸ 
hta‸ oˉ kʼoˍ pui ve chaw teˇ hpaˍ lehˬ, awˬ bon oˇ ve hta‸ gʼa tuˬ ve maˇ heˆ. 
12Nawˬ hui lehˬ ngaˬ tawˇ yaw chehˇ ve hta‸ maˇ na leh, ngaˬ kuˬ ve teˇ yanˇ 
maˇ kʼaw‸ yaw hkʼaw‸ laˇ ve pa taw, hpuiˇ suh va‸ suh ve hkʼe gʼa te suh-e 
tuˬ yoˬ. Nawˬ hui ngaˬ ve tawˇ hta‸ maˇ na leh, haiˬ ve kanˉ hta‸ ceh tiˉ te 
chehˇ ve yoˬ. 
13Chi hta‸ pa taw, ngaˬ nawˬ hui hta‸ chi hkʼe kʼoˆ laˇ ve yoˬ. Ngaˬ hta‸ oˉ 
kʼoˍ pui leh, ngaˬ ve tawˇ hkawˇ hta‸ na yuˬ ve chaw teˇ hpaˍ lehˬ, caˇ tuˬ 
dawˬ tuˬ hkʼa biˇ cawˬ la tuˬ yoˬ. Ya‸ hkʼaˇ, nawˬ hui lehˬ gʼa meu‸ gʼa kaˆ 
jehˇ chehˇ tuˬ yoˬ. Yawˇ hui lehˬ gʼa ha lehˬ chehˇ tuˬ yoˬ. Ya‸ hkʼaˇ, nawˬ hui 
gʼa ya‸ taw tuˬ yoˬ. 
14Yawˇ hui ha lehˬ ha kʼa ve awˬ hkʼaw lo, kʼa muiˬ hkawˇ gʼa kʼa tuˬ yoˬ. Ya‸ 
hkʼaˇ, nawˬ hui nyi ma luˬ jaˇ leh gʼa hawˬ tuˬ yoˬ. 
15Ngaˬ leuˆ yuˬ taˍ ve chaw teˇ hpaˍ lehˬ, nawˬ hui ve awˬ meh hta‸ yehˇ leh 
shu hta‸ hkeu piˇ tuˬ yoˬ. Ngaˬ Gʼuiˬsha, nawˬ hui hta‸ tiˇ pehˍ laˇ tuˬ yoˬ. Ya
‸ hkʼaˇ, ngaˬ ve tawˇ hta‸ na yuˬ ve chaw hui hta‸ ngaˬ awˬ meh awˬ suhˉ 
kʼaw‸ piˇ tuˬ yoˬ. 
16Mvuhˇmiˬ hkʼaw chehˇ taˍ ve chaw teˇ gʼaˇ gʼaˇ awˬ bon hta‸ heuˆ gaˇ ve kʼo, 
ka ti‸ yeˬ ve Gʼuiˬsha geh gʼa lawˬ tuˬ yoˬ. Hkanˍ gaˇ ve chaw htawˇ, ka ti‸ 
yeˬ ve Gʼuiˬsha ve awˬ meh hta‸ cuˇ leh gʼa hkanˍ tuˬ yoˬ. Ponˬ taˉ peuˬ ve 
awˬ yanˇ awˬ hkʼaw lo ve dawˇ haˍ tuˬ teˇ hpaˍ mehˉ kʼai tuˬ yoˬ, teh‸ 
Gʼuiˬsha kʼoˆ ve yoˬ. 

Awˬ suhˉ kʼaw‸ gu te tuˬ 

17Gʼuiˬsha kʼoˆ ve, Ngaˬ lehˬ miˬguiˬ awˬ suhˉ leh mvuhˇ naw ma awˬ suhˉ hta‸ 
kʼaw‸ te hpanˍ chehˇ ve yoˬ. Ponˬ laˬ peuˬ ve awˬ ceuˬ teˇ hpaˍ hta‸ kʼaw‸ 
dawˇ nawˇ tuˬ ve maˇ heˆ. 
18Ngaˬ te hpanˍ taˍ ve awˬ ceuˬ teˇ hpaˍ awˬ hkʼaw lo ha lehˬ chehˇ-oˆ. Ngaˬ te 
taˍ ve Yeˍruˆsaˍlehnˍ awˬ suhˉ awˬ hkʼaw lo ha lehˬ dawˇ sha tuˬ hkʼa biˇ cawˬ 
leh, venˇ yaˇ teˇ hpaˍ gʼa ha lehˬ tuˬ yoˬ. 
19Yeˍruˆsaˍlehnˍ venˇ leh venˇ oˇ ve awˬ hkʼaw lo chehˇ ve chaw teˇ hpaˍ hta‸ 
pa taw, ngaˬ ha lehˬ jaˇ tuˬ yoˬ. 
20Yaˇ ehˉ teˇ gʼaˇ ka‸ suh-e tuˬ ve maˇ heˆ. Chaw teˇ gʼaˇ le le mawˇ la htaˇ 
hkʼa gaˬ a sha‸ gʼa te‸ chehˇ tuˬ yoˬ. A sha‸ teˇ ha hkʼaw‸ gaˬ peuˬ ve chaw 
hta‸ ka‸, yaˇ nehˬ ceh tiˉ sheˍ ve yoˬ, teh‸ shu kʼoˆ tuˬ yoˬ. A sha‸ teˇ ha 
hkʼaw‸ maˇ gaˬ sheˍ ve chaw suh-e ve kʼo, chaw oˇ ve hta‸ ngaˬ ciˍ yanˍ piˇ 
ve awˬ heˆ hpeh‸ ve yoˬ. 
21Yawˇ hui lehˬ a shu yawˇ ve yehˬ hta‸ te chehˇ leh, a shu yawˇ ve a pehˉ 
meuˇ hko te caˇ tuˬ yoˬ. 
22Yawˇ hui lehˬ shu awˬ pon yehˬ leh a pehˉ meuˇ hko te piˇ tuˬ ve maˇ heˆ. 
Ngaˬ ve chaw teˇ hpaˍ lehˬ suhˆ cehˬ hkʼa shuˍ co zuhˬ ha zuhˬ cawˬ tuˬ yoˬ. 
Yawˇ hui lehˬ a shu yawˇ te taˍ ve kanˉ awˬ hkʼaw lo gʼa ha lehˬ chehˇ tuˬ yoˬ. 
23Yawˇ hui hkʼa te ve kanˉ teˇ ceuˬ le le uiˍ la da‸ la leh, yawˇ hui ve yaˇ teˇ 
hpaˍ lehˬ, dawˇ haˍ tuˬ ve awˬ ceuˬ hta‸ gʼa hpuˇ tuˬ ve maˇ heˆ. Ngaˬ lehˬ 
yawˇ hui leh yawˇ hui ve awˬ ceuˬ awˬ hkʼaˇ teˇ hpaˍ hta‸ awˬ bon na‸ piˇ tuˬ 
yoˬ. 
24Yawˇ hui ngaˬ geh bon lawˬ ve maˇ peuˬ sheˍ htaˇ ka‸, ngaˬ yawˇ hui ve bon 
lawˬ hkawˇ hta‸ kʼaw‸ yaw hkʼaw‸ piˇ tuˬ yoˬ. 
25Heh hpuiˇ leh yawˬ ehˉ teˇ geh kʼaˆ caˇ leh, laˇ caˬ shiˉ htawˇ nuˇ hkʼa shuˍ 
chi gʼawˇ hta‸ caˇ tuˬ yoˬ. Vuiˬ teˇ hpaˍ hta‸ htawˇ kawˆ tuˬ maˇ kʼaw‸ cawˬ. 
Ngaˬ ve da‸ kehˬ jaˇ ve Ziˉonˍ hkʼaw hkʼoˆ lo, cha‸ chiˆ ve leh haiˬ ve awˬ 
ceuˬ a ciˉ ka‸ cawˬ tuˬ ve maˇ heˆ, teh‸ Gʼuiˬsha kʼoˆ ve yoˬ. 

Iˉsaˍyaˆ li‸ 66 

Gʼuiˬsha suhˉ jehˬ tuˬ ve 

1Gʼuiˬsha kʼoˆ ve, Mvuhˇ naw ma lehˬ ngaˬ ve kʼaw jaw hpeh‸ leh, miˬguiˬ lehˬ 
ngaˬ ve hkui sheh taˍ kuiˬ hpeh‸ ve yoˬ. Nawˬ hui ngaˬ awˬ pon hkʼaˬ hkʼe ve 
yehˬ te laˇ tuˬ le. 
2Miˬguiˬ mvuhˇ naw chi hkʼa peu-eˬ ve hta‸ ngaˬ te hpanˍ taˍ ve yoˬ. Nyi ma 
nehˬ lehˍ taˍ ve chaw, venˇbaˆ dawˇ hpfuhˆ puiˉ ve chaw, ngaˬ hta‸ kawˆ ve 
puiˉ ve chaw, leh ngaˬ ve tawˇ hkawˇ hta‸ na yuˬ puiˉ ve chaw hui hta‸ ngaˬ 
nyi ma cawˇ ve yoˬ. 
3Chaw yaˇ teˇ hpaˍ lehˬ yawˇ hui te gaˇ ve hkʼe te chehˇ ve yoˬ. Yawˇ hui lehˬ 
nuˇ, maˇ heˆ kʼo chaw hta‸ yuˬ leh tuˉ tanˇ chehˇ ve yoˬ. Yawˇ hui lehˬ yawˬ 
ehˉ tuˉ tanˇ leh, hpuiˇ ve kʼawˍ peˍ hta‸ awˉ hteh piˇ ve yoˬ. Yawˇ hui lehˬ 
awˬ shiˍ awˬ nu, maˇ heˆ kʼo, va‸ awˬ suhˍ tuˉ tanˇ chehˇ ve yoˬ. Yawˇ hui lehˬ 
sha hawnˉ tuˉ tanˇ leh, shaˉ ho‸ hta‸ oˉ kʼoˍ pui chehˇ ve yoˬ. Yawˇ hui lehˬ a 
shu yawˇ dawˇ tawˆ ve hkʼe te leh, oˉ kʼoˍ pui chehˇ ve yoˬ. 
4Chi hta‸ pa taw, ngaˬ lehˬ yawˇ hui kawˆ jaˇ chehˇ ve kawˆ tuˬ dawˇ haˍ tuˬ 
awˬ ceuˬ yawˇ hui awˬ hkʼoˆ gaˬ la piˇ tuˬ yoˬ. Awˬ lawn kʼo, yawˇ hui lehˬ 
ngaˬ tawˇ yaw chehˇ ve hta‸ maˇ na yuˬ leh, haiˬ ve kanˉ hta‸ te chehˇ ve yoˬ, 
teh‸ Gʼuiˬsha kʼoˆ ve yoˬ. 
5Gʼuiˬsha hta‸ kawˆ leh yawˇ ve tawˇ hta‸ na yuˬ chehˇ ve chaw hui-oˬ, yawˇ 
kʼoˆ chehˇ ve tawˇ hta‸ na sheˍ. Awˬ lawn kʼo, nawˬ hui lehˬ ngaˬ hta‸ ka ti‸ 
yeˬ chehˇ ve pa taw, nawˬ hui ve chaw teˇ hpaˍ hpaˍ nawˬ hui hta‸ canˇ leh, 
nawˬ hui hta‸ awˬ chawˇ te laˇ tuˬ ve maˇ heˆ. Nawˬ hui ha lehˬ ha kʼa gʼa 
chehˇ ve hta‸ ngaˬ hui mawˬ gaˇ ve yoˬ. Chi hta‸ pa taw, Gʼuiˬsha yawˇ hkʼaˬ 
ma uiˍ jaˇ mvuh jaˇ ve nawˬ hui hta‸ maˍ laˇ leh, nawˬ hui hta‸ htaiˍ hkʼaw‸ 
laˇ piˇ-oˆ, teh‸ yawˇ hui nawˬ hui hta‸ maˇ shawˍ maˇ caˆ kʼoˆ tuˬ yoˬ. 
6Na sheˍ. Venˇ hkʼaw lo bon yehˬ hkʼaw lo bvuhˬ tawˆ la chehˇ ve awˬ hkawˇ 
oˇ ve lehˬ, Gʼuiˬsha yawˇ ve canˇ paˍ teˇ hpaˍ hta‸ ciˍ yanˍ piˇ chehˇ ve awˬ 
hkawˇ hpeh‸ ve yoˬ. 
7Ngaˬ ve da‸ kehˬ ve venˇ lehˬ, gʼoˇ peˬ maˇ naˬ sheˍ ve htawˇ yaˇ paw tawˆ la 
ve yaˇ miˇ hta‸ shuˍ ve yoˬ. 

8Chi hkʼe ve hta‸ chaw teˇ gʼaˇ gʼaˇ kaˇ jaw mawˬ jaw laˇ. Chaw ceuˬ teˇ ceuˬ 
teˇ nyi tiˉ awˬ hkʼaw lo paw la gʼa-aw laˇ. Ziˉonˍ venˇ lehˬ, yaˇ maˇ paw sheˍ 
gʼuˇ suhˍ chi taw taw gʼa hkanˍ jaˇ tuˬ ve maˇ heˆ. 
9Ngaˬ ve chaw teˇ hpaˍ hta‸ paw la piˇ tuˬ ve awˬ yanˇ gaˬ peuˬ ve ka‸, ngaˬ 
maˇ paw la piˇ taˬ teh‸ taˇ ca dawˇ, teh‸ Gʼuiˬsha kʼoˆ ve yoˬ 
10Yeˍruˆsaˍlehnˍ venˇ geh teˇ geh ha lehˬ chehˇ-oˆ. Venˇ chi awˬ pon dawˇ haˍ 
chehˇ ve chaw hui-oˬ, chi beu‸ yawˇ geh teˇ geh ha lehˬ chehˇ-oˆ. 
11Yaˇ ehˉ teˇ gʼaˇ lehˬ yawˇ awˬ e ve cuˉ hta‸ ha lehˬ chehˇ ve hkʼe, nawˬ hui 
htawˇ yawˇ da‸ la uiˍ la ve pa taw ha lehˬ chehˇ tuˬ yoˬ. 
12Gʼuiˬsha kʼoˆ ve, Ngaˬ nawˬ hui hta‸ co co taiˍ taiˍ uiˍ la da‸ la piˇ tuˬ yoˬ. 
Awˬ nu ve chaw ceuˬ teˇ hpaˍ ve hpu shi mawˇ jeˬ teˇ hpaˍ lehˬ, maˇ fiˍ kʼai 
puiˉ ve iˉ kaˆ lawˬ hkʼa shuˍ nawˬ hui geh ya‸ la tuˬ yoˬ. Nawˬ hui lehˬ awˬ e 
ha‸ jaˇ ve pa taw, yawˇ ve la‸ sheh hkʼaw lo chiˇ taˍ leh cuˉ taw piˇ chehˇ ve 
yaˇ ehˉ teˇ gʼaˇ hkʼe hpeh‸ la tuˬ yoˬ. 
13Awˬ e teˇ gʼaˇ yawˇ ve yaˇ hta‸ dawˇ sha tuˬ te piˇ ve hkʼe, Yeˍruˆsaˍlehnˍ 
venˇ hkʼaw lo ngaˬ nawˬ hui hta‸ dawˇ sha tuˬ te laˇ tuˬ yoˬ. 
14Chi hkʼe hpeh‸ la chehˇ ve hta‸ nawˬ hui gʼa mawˬ ve teˇ yanˇ, nawˬ hui gʼa 
ha lehˬ tuˬ yoˬ. Nawˬ hui chehˇ sha leh awˬ gʼaˇ uiˍ la tuˬ yoˬ. Oˇ htaˇ, ngaˬ 
lehˬ ngaˬ ve tawˇ hta‸ na yuˬ ve chaw hui hta‸ ga piˇ leh, ngaˬ ve canˇ paˍ teˇ 
hpaˍ hta‸ ngaˬ nyi ma zuhˆ ve teˇ ceuˬ hpeu‸ maˍ piˇ chehˇ ve hta‸ nawˬ hui 
shiˍ la tuˬ yoˬ, teh‸ kʼoˆ ve yoˬ. 
15Gʼuiˬsha lehˬ aˬ miˍ geh teˇ geh laˬ tuˬ yoˬ. Yawˇ nyi ma zuhˆ ve chaw hui 
hta‸ ciˍ yanˍ piˇ tuˬ, mvuhˇ haw mvuhˇ yeˬ lonˉ ve toˍ la‸ kʼuˉ hkʼoˆ ciˇ laˬ tuˬ 
yoˬ. 
16Aˬ miˍ leh aˉhtaw hta‸ cuˇ ve hkʼaw, yawˇ lehˬ venˇbaˆ cawˬ ve chaw hkʼa 
peu-eˬ hta‸ ciˍ yanˍ piˇ leh, yawˇ hui hkʼa peu-eˬ suh-e tuˬ yoˬ. 
17Gʼuiˬsha kʼoˆ ve, A shu yawˇ awˬ to hta‸ da‸ kehˬ tuˬ te leh, hko hkʼaw lo te 
taˍ ve shaˉ ho‸ hta‸ oˉ kʼoˍ ca pui tuˬ kʼai chehˇ ve chaw teˇ hpaˍ lehˬ, luˬ kʼai 

sheˆ kʼai la paˇ neˇ ve yoˬ. Yawˇ hui lehˬ va‸ shaˍ, faˆ cha‸ shaˍ, leh awˬ nu ve 
cha‸ chiˆ ve caˇ tuˬ teˇ hpaˍ hta‸ caˇ chehˇ ve yoˬ. 
18Yawˇ hui ve dawˇ hkʼaˇ leh yawˇ hui ve kanˉ hkʼa peu-eˬ hta‸ ngaˬ shiˍ chehˇ 
ve yoˬ. Ngaˬ lehˬ chaw ceuˬ hkʼa peu-eˬ ve hta‸ teˇ geh shaw hpoˆ tuˬ laˬ ve 
yoˬ. Yawˇ hui teˇ geh hpawnˬ gaˬ la ve teˇ yanˇ, ngaˬ ve kanˇ paˆ hkʼaˬ hkʼe te 
puiˉ ve hta‸ yawˇ hui gʼa mawˬ leh, 
19ngaˬ yawˇ hui hta‸ ciˍ yanˍ piˇ chehˇ ve hta‸ yawˇ hui shiˍ la tuˬ yoˬ. Ya‸ 
hkʼaˇ, yawˇ hui teˇ hpaˍ hpaˍ hta‸ ngaˬ ponˬ piˇ leh, ngaˬ ve awˬ me‸ awˬ 
hponˇ leh kanˇ paˆ hta‸ maˇ mawˬ jaw, maˇ kaˇ jaw sheˍ ve vuiˇ jaˇ ve 
mvuhˇmiˬ hkʼaw chehˇ ve chaw ceuˬ teˇ hpaˍ geh kʼai peu tuˬ yoˬ. Saˍpenˍ 
mvuhˇmiˬ, Liˆbyaˇ mvuhˇmiˬ, Luˇdaˆ mvuhˇmiˬ, Tuˇbaˍ laˆ mvuhˇmiˬ, leh 
Aˍhkaˍyaˆ mvuhˇmiˬ chi teˇ hpaˍ lo kʼai peu tuˬ yoˬ. Yawˇ hui lehˬ, chaw ceuˬ 
oˇ ve teˇ hpaˍ hta‸ ngaˬ hkʼaˬ ma uiˍ jaˇ mvuh jaˇ ve awˬ lawn kʼoˆ maˍ piˇ tuˬ 
yoˬ. 
20Yawˇ hui lehˬ awˬ nu ve chaw ceuˬ teˇ hpaˍ awˬ hkʼaw lo, nawˬ hui ve 
mvuhˇmiˬ yaˇ teˇ hpaˍ hta‸ la‸ shawnˍ hkʼa shuˍ ngaˬ geh lo shiˍ hkʼaw‸ veu 
laˇ tuˬ yoˬ. Iˉsaˍreˍlaˆ chaw hui lehˬ, Gʼuiˬsha hta‸ tanˇ piˇ tuˬ ve awˬ shiˍ awˬ 
nu teˇ hpaˍ hta‸ da‸ kehˬ ve hkehˇ hkʼaw keu leh bon yehˬ lo yuˬ laˬ chehˇ ve 
hkʼe, yawˇ hui lehˬ chaw oˇ ve teˇ hpaˍ hta‸ iˉ mvuhˇ, piˉlaˬ, kaˍlaˍoˆ, iˉmvuhˇ 
lawˬ hkʼoˆ ciˇ tcuh leh, Yeˍruˆsaˍlehnˍ venˇ hkʼaw cawˬ ve ngaˬ ve da‸ kehˬ ve 
hkʼaw lo shiˍ laˬ tuˬ yoˬ. 
21Yawˇ hui awˬ hkʼaw lo ve chaw teˇ hpaˍ hpaˍ hta‸, ngaˬ paw hkuˇ leh Leˍviˆ 
chaw te tcuh tuˬ yoˬ. 
22Miˬguiˬ awˬ suhˉ leh mvuhˇ naw ma awˬ suhˉ lehˬ, ngaˬ ve kanˇ paˆ hta‸ pa 
taw yeˬ chehˇ ve hkʼe, nawˬ hui ve awˬ ceuˬ awˬ hkʼaˇ teˇ hpaˍ leh nawˬ hui 
ve awˬ meh htawˇ yeˬ chehˇ tuˬ yoˬ. 
23Ha pa tawˬ htaˇ te ve pawehˇ leh, shinˉ nyi gaˬ la ve teˇ pawˆ le le miˬguiˬ 
chaw ceuˬ hkʼa peu-e, choˬ kaˬ Yeˍruˆsaˍlehnˍ venˇ lo laˬ leh ngaˬ hta‸ oˉ kʼoˍ 
ca pui la tuˬ yoˬ. 

24Yawˇ hui tu kʼo‸-e chehˇ ve teˇ yanˇ, ngaˬ hta‸ hpfuhˆ ve chaw hui suh taˍ 
ve awˬ to hta‸ yawˇ hui gʼa mawˬ tuˬ yoˬ. Yawˇ hui hta‸ caˇ chehˇ ve awˬ 
shehˍ ma teˇ hpaˍ lehˬ teˇ pawˆ ka‸ maˇ suh leh, yawˇ hui hta‸ to‸ chehˇ ve aˬ 
miˍ hta‸ htawˇ teˇ pawˆ ka‸ shiˉ pehˍ gʼa tuˬ ve maˇ heˆ. Awˬ ceuˬ oˇ ve hta‸ 
gʼa mawˬ ve chaw hkʼa peu-eˬ hkanˍ haˍ jaˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 

Yeˍraˍmiˆ li‸ 1 

1Chi ve lehˬ, Yeˍraˍmiˆ te taˍ ve kanˉ teˇ hpaˍ awˬ lawn bvuh‸ taˍ ve li‸ hpeh‸ 
ve yoˬ. Yawˇ lehˬ, Beˍyaˍmenˍ chaw hui ve mvuhˇmiˬ Aˍnaˍtoˆ venˇ hkʼaw 
chehˇ ve paw hkuˇ Heˍlaˍhkiˆ ve yaˇ hpeh‸ ve yoˬ. 
2Aˍmonˍ ve yaˇ Yawˇshiˆ Yuˇda‸ mvuhˇmiˬ hta‸ uˉ peunˍ chehˇ ve teˇ chi 
shehˆ hkʼaw‸ teˇ hkʼaw‸ gaˬ htaˇ, Gʼuiˬsha lehˬ Yeˍraˍmiˆ hta‸ tawˇ yaw piˇ ve 
yoˬ. 
3Yawˇshiˆ ve yaˇ Yawˇyaˍkenˍ jawˇmawˇ kʼaw‸ te chehˇ ve awˬ yanˇ awˬ 
hkʼaw lo htawˇ, Gʼuiˬsha yawˇ hta‸ tawˇ teˇ pawˆ kʼaw‸ yaw piˇ ve yoˬ. Oˇ ve 
hkʼaw‸ nawˉ, Yeˍruˆsaˍlehnˍ venˇ yaˇ teˇ hpaˍ hta‸ shu hpeh kʼai htaˇ hkʼa 
gaˬ, Gʼuiˬsha lehˬ yawˇ hta‸ tawˇ laiˉ pawˆyaw piˇ chehˇ ve yoˬ. Yeˍruˆsaˍlehnˍ 
venˇ yaˇ hui hta‸ shu hpeh kʼai ve lehˬ, Yawˇshiˆ ve yaˇ Zeˍdaˍ kiˆ jawˇmawˇ 
te ve teˇ chi teˇ hkʼaw‸, ha pa ngaˇ maˬ teˇ maˬ htaˇ yoˬ. 

Yeˍraˍmiˆ hta‸ kuˬ ve 

4Gʼuiˬsha ngaˬ hta‸ chi hkʼe kʼoˆ laˇ ve yoˬ. 
5Nawˬ maˇ keuˆ la sheˍ htaˇ ka‸, ngaˬ nawˬ hta‸ shiˍ taˍ peuˬ. Nawˬ maˇ paw 
la sheˍ htaˇ ka‸ chaw ceuˬ teˇ hpaˍ awˬ pon tcuh kaˍ paˍ te tuˬ ngaˬ nawˬ hta‸ 
leuˆ yuˬ taˍ peuˬ, teh‸ ngaˬ hta‸ kʼoˆ laˇ ve yoˬ. 
6Oˇ htaˇ ngaˬ lehˬ, Jawˇmawˇ Gʼuiˬsha-oˬ, ngaˬ tawˇ maˇ yaw puiˉ. A sha‸ ka‸ 
i jaˇ sheˍ ve yoˬ, teh‸ yawˇ hta‸ kʼaw‸ yaw hkʼaw‸ piˇ ve yoˬ. 
7Gʼuiˬsha kʼaw‸ kʼoˆ ve, Nawˬ a sha‸ i jaˇ sheˍ teh‸ taˇ kʼoˆ. Ngaˬ kʼai peu laˇ 
ve chaw hui geh kʼai leh, ngaˬ nawˬ hta‸ kʼoˆ laˇ ve tawˇ hkʼa peu-eˬ yawˇ hui 
hta‸ ca kʼoˆ piˇ-oˆ. 
8Yawˇ hui hta‸ taˇ kawˆ. Awˬ lawn kʼo, ngaˬ nawˬ geh chehˇ taˍ leh, nawˬ hta
‸ ha‸ shaˉ laˇ tuˬ yoˬ, teh‸ ngaˬ hta‸ kʼoˆ laˇ ve yoˬ. 
9Oˇ ve hkʼaw‸ nawˉ, Gʼuiˬsha lehˬ, ngaˬ ve meuˇ guiˬ hta‸ htawˇ taˍ leh, Nyi 
loˬ. Nawˬ gʼa kʼoˆ tuˬ ve tawˇ ngaˬ nawˬ hta‸ pe‸ laˇ ve yoˬ. 

10Chaw ceuˬ teˇ hpaˍ leh mvuhˇmiˬ teˇ hpaˍ hta‸ te luˬ te sheˆ piˇ tuˬ maˇ kʼoˆ, 
awˬ suhˉ kʼaw‸ te piˇ tuˬ maˇ kʼoˆ, ya‸ nyi ngaˬ nawˬ hta‸ kanˇ paˆ pe‸ laˇ ve 
yoˬ, teh‸ ngaˬ hta‸ kʼoˆ laˇ ve yoˬ. 

Awˬ ha awˬ hkʼaw lo gʼa mawˬ ve 

11Oˇ ve hkʼaw‸ nawˉ Gʼuiˬsha lehˬ, Yeˍraˍmiˆ-oˬ, nawˬ aˬ hto‸ ma mawˬ le, teh
‸ ngaˬ hta‸ na nyi laˇ ve yoˬ. Suhˆ kʼaˉ teˇ maˬ hta‸ gʼa mawˬ ve yoˬ, teh‸ 
ngaˬ yawˇ hta‸ kʼaw‸ yaw hkʼaw‸ piˇ ve yoˬ. 
12Oˇ htaˇ Gʼuiˬsha lehˬ, Nawˬ kʼoˆ ve cawˇ ve yoˬ. Ngaˬ kʼoˆ taˍ ve tawˇ teˇ hpaˍ 
biˇ la chehˇ ve hta‸ ngaˬ law nyi chehˇ ve yoˬ, teh‸ kʼoˆ laˇ ve yoˬ. 
13Gʼuiˬsha ngaˬ hta‸ teˇ pawˆ kʼaw‸ yaw laˇ leh, Nawˬ aˬ hto‸ ma hta‸ gʼa 
kʼaw‸ mawˬ sheˍ le, teh‸ na nyi laˇ ve yoˬ. Awˬ na hpawˇ lo mu‸ hkʼu teˇ maˬ 
buiˬ sheˆ la paˇ neˇ ve hta‸ ngaˬ gʼa mawˬ ve yoˬ, teh‸ yawˇ hta‸ kʼaw‸ yaw 
hkʼaw‸ piˇ ve yoˬ. 
14Oˇ htaˇ yawˇ ngaˬ hta‸ chi hkʼe kʼaw‸ kʼoˆ laˇ ve yoˬ. Awˬ na hpawˇ chehˇ 
ve chaw hui lehˬ, mvuhˇmiˬ chi hkʼaw chehˇ ve chaw hui hta‸ ca te luˬ te 
sheˆ la tuˬ yoˬ. 
15Awˬ na hpawˇ lo chehˇ ve chaw ceuˬ hkʼa peu-eˬ ve hta‸ ngaˬ kuˬ yuˬ chehˇ 
ve yoˬ. Yeˍruˆsaˍlehnˍ venˇ taˍ meu‸ hpe‸ leh lanˇ venˇ awˬ paˇ lo maˇ kʼoˆ, 
awˬ nu ve Yuˇda‸ venˇ teˇ hpaˍ awˬ paˇ lo maˇ kʼoˆ, yawˇ hui ve jawˇmawˇ teˇ 
hpaˍ laˬ leh hawˉ yehˬ te tuˬ yoˬ. 
16Venˇbaˆ te ve chaw, ngaˬ hta‸ chiˇ baˬ leh awˬ kaˍ awˬ nu ve gʼuiˬsha teˇ 
hpaˍ hta‸ tuˉ tanˇ ve chaw, leh shaˉ ho‸ hta‸ oˉ kʼoˍ pui ve chaw hui hta‸ 
ngaˬ ciˍ yanˍ piˇ tuˬ yoˬ. 
17Taˇ kawˆ. Ngaˬ kʼoˆ tcuh laˇ ve tawˇ chi hkʼa peu-eˬ yawˇ hui hta‸ ca hto piˇ-
oˆ. Yawˇ hui mehˆ gʼuˇ suhˍ lo nawˬ gʼa huˉ tuˬ ve hta‸ taˇ kawˆ. Nawˬ kawˆ 
ve kʼo, ngaˬ nawˬ hta‸ leuˉ leh kawˆ jaˇ la piˇ tuˬ yoˬ. 
18Yeˍraˍmiˆ-oˬ, hkʼa deh‸ na taˍ-o‸. Mvuhˇmiˬ chi hkʼaw chehˇ ve jawˇmawˇ 
teˇ hpaˍ, ma‸ poˍ lonˉ teˇ hpaˍ, paw hkuˇ teˇ hpaˍ, leh chaw yaˇ hkʼa peu-eˬ 
nawˬ ve tawˇ hta‸ na tuˬ ve maˇ heˆ. 

19Ya‸ hkʼaˇ, nawˬ yawˇ hui hta‸ tawˍ da‸ gʼaˇ tuˬ ngaˬ ga laˇ tuˬ yoˬ. Nawˬ 
lehˬ hkʼa deh‸ caw ko taˍ ve ta‸ yehˬ, sho leh kuiˇ yuˬ te taˍ ve gʼo‸ pa hkʼe 
hpeh‸ la tuˬ yoˬ. Yawˇ hui nawˬ hta‸ gʼaˇ tuˬ ve maˇ heˆ. Awˬ lawn kʼo, ngaˬ 
nawˬ geh chehˇ taˍ leh nawˬ hta‸ ha‸ shaˉ laˇ tuˬ yoˬ, teh‸ Gʼuiˬsha ngaˬ hta‸ 
kʼoˆ laˇ ve yoˬ. 

Yeˍraˍmiˆ li‸ 2 

Iˉsaˍreˍlaˆ chaw ka ti‸ maˇ yeˬ ve 

1Gʼuiˬsha lehˬ, Yeˍruˆsaˍlehnˍ venˇ hkʼaw chehˇ ve chaw hui hta‸ chi hkʼe ca 
kʼoˆ piˇ tcuh laˇ ve yoˬ. 
2Nawˬ a sha‸ i chehˇ sheˍ htaˇ, nawˬ hui hkʼaˬ ma ka ti‸ yeˬ puiˉ ve hta‸ maˇ 
kʼoˆ, ngaˬ hui tanˬ heuˆ da‸ htaˇ nawˬ hui ngaˬ hta‸ hkʼaˬ ma ha‸ ve hta‸ maˇ 
kʼoˆ, ngaˬ dawˇ nawˇ chehˇ ve yoˬ. Nawˬ hui heh puiˉ hkʼaw lo ngaˬ hkʼaˇ suh 
gʼa‸ laˬ taˍ ve yoˬ. 
3Iˉsaˍreˍlaˆ chaw hui-oˬ, nawˬ hui lehˬ ngaˬ hta‸ caˉ da‸ ve chaw hpeh‸ ve 
yoˬ. Nawˬ hui lehˬ, da‸ jaˇ ve ngaˬ ve mawˇ teˇ hpaˍ hpeh‸ ve yoˬ. Nawˬ hui 
hta‸ ca ya‸ la ve chaw hta‸ ngaˬ ciˍ yanˍ piˇ ve yoˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ chaw awˬ puˍ awˬ pi hui ve venˇbaˆ 

4Yaˍkoˆ awˬ ceuˬ awˬ hkʼaˇ Iˉsaˍreˍlaˆ chaw hui-oˬ, Gʼuiˬsha kʼoˆ ve tawˇ hta‸ 
na sheˍ. 
5Yawˇ kʼoˆ ve, Nawˬ hui ve awˬ puˍ awˬ pi teˇ hpaˍ ngaˬ hta‸ aˬ hto‸ ma nyi 
cha kuiˬ cawˬ leh, yawˇ hui ngaˬ hta‸ baˬ taˉ ve le. Yawˇ hui lehˬ, te‸ chiˉ 
tcuhˉ kuiˬ maˇ cawˬ ve shaˉ ho‸ teˇ hpaˍ hta‸ oˉ kʼoˍ pui ve pa taw, yawˇ hui 
ka‸ te‸ chiˉ tcuhˉ kuiˬ maˇ cawˬ ve chaw hpeh‸ la ve yoˬ. 
6Ngaˬ yawˇ hui hta‸ Eˇjiˇtu‸ mvuhˇmiˬ hkʼaw shiˍ tawˆ la leh, chaw teˇ gʼaˇ ka
‸ maˇ chehˇ, maˇ te toˇ ve mvuhˇmiˬ, kawˆ tuˬ cawˬ leh hkʼaw mvuh lawˬ naˉ 
ve mvuhˇmiˬ hkʼaw lo, yawˇ hui hta‸ shiˍ tawˆ la piˇ taˍ ve htawˇ, yawˇ hui 
ngaˬ hta‸ maˇ ca. 



1939 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

7Yawˇ hui ha lehˬ ha kʼa gʼa chehˇ tuˬ, hkuiˇ jaˇ da‸ jaˇ ve mvuhˇmiˬ hkʼaw 
ngaˬ shiˍ lo‸ la piˇ taˍ ve htawˇ, yawˇ hui ngaˬ piˇ taˍ ve mvuhˇmiˬ hta‸ te luˬ 
ve yoˬ. 
8Paw hkuˇ teˇ hpaˍ lehˬ, Gʼuiˬsha hkʼaˬ lo chehˇ taˍ ve le, teh‸ maˇ na nyi. 
Awˬliˇtawˇhkawˇ shiˍ paˍ teˇ hpaˍ ka‸, ngaˬ hta‸ maˇ shiˍ. Mvuhˇmiˬ awˬ hoˉ 
awˬ naˬ teˇ hpaˍ ngaˬ hta‸ kʼaw‸ hpfuhˆ leh, tcuh kaˍpaˍ teˇ hpaˍ htawˇ Baˍlaˆ 
gʼuiˬsha ve tawˇ hta‸ na leh te‸ chiˉ tcuhˉ kuiˬ maˇ cawˬ ve shaˉ ho‸ teˇ hpaˍ 
hta‸ oˉ kʼoˍ pui ve yoˬ, teh‸ Gʼuiˬsha kʼoˆ ve yoˬ. 

Gʼuiˬsha Yawˇ ve chaw hta‸ venˇbaˆ taˍ ve 

9Gʼuiˬsha kʼoˆ ve, Chi hta‸ pa taw, ngaˬ ve chaw teˇ hpaˍ hta‸ ngaˬ venˇbaˆ taˍ 
ve yoˬ. Yawˇ hui ve awˬ hawehˍ teˇ hpaˍ hta‸ htawˇ, ngaˬ venˇbaˆ taˍ tuˬ yoˬ. 
10Mvuhˇ nyi kʼehˬ hpawˇ lo cawˬ ve Kuˇpaˍruˆ conˇ lo maˇ kʼoˆ, mvuhˇ nyi tawˆ 
hpawˇ lo cawˬ ve Keˍdaˍ mvuhˇmiˬ lo maˇ kʼoˆ, kʼai leh hkʼa deh‸ ca toˇ nyi-o. 
Awˬ ceuˬ chi hkʼe ve ponˬ laˬ htaˇ teˇ pawˆ pawˆ hpeh‸ la jaw laˇ. 
11Chaw yaˇ lehˬ, yawˇ oˉ kʼoˍ pui chehˇ ve gʼuiˬsha chi, awˬ tehˬ awˬ na ve 
Gʼuiˬsha maˇ heˆ ve htawˇ, Yawˇ hta‸ baˬ taˉ leh gʼuiˬsha awˬ suhˉ teˇ gʼaˇ hta
‸ oˉ kʼoˍ kʼaw‸ pui-aw laˇ. Ya‸ hkʼaˇ, ngaˬ ve chaw teˇ hpaˍ lehˬ, yawˇ hui hta
‸ awˬ me‸ awˬ hponˇ cawˬ piˇ lawˬ ve ngaˬ hta‸ baˬ taˉ leh, yawˇ hui hta‸ ga 
laˇ maˇ puiˉ ve gʼuiˬsha teˇ hpaˍ hta‸ oˉ kʼoˍ kʼaw‸ pui kʼai peuˬ ve yoˬ. 
12Chi hta‸ pa taw, ngaˬ lehˬ mvuhˇ naw ma hta‸ kawˆ piˇ leh hiˆ hiˆ naˇ naˇ 
hpeh‸ la piˇ lawˬ ve yoˬ. 
13Ngaˬ ve chaw teˇ hpaˍ nyiˇ ceuˬ te ya‸ ve yoˬ. Iˉ kaˆ gʼuiˬ tuˇ hpeh‸ ve ngaˬ 
Gʼuiˬsha hta‸ yawˇ hui chiˇ baˬ leh, pawnˍ taˍ ve punˇ kʼoˍ hta‸ te chehˇ ve 
yoˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ chaw ka ti‸ maˇ yeˬ ve pa taw gʼa hkanˍ tuˬ 

14Iˉsaˍreˍlaˆ chaw lehˬ, shu ve awˬ ceˬ te tuˬ paw la taˍ ve maˇ heˆ. Hkʼe te kʼo, 
aˬ hto‸ ma pa taw canˇ paˍ teˇ hpaˍ yawˇ hui hta‸ gʼa‸ yuˬ chehˇ ve le. 

15Canˇ paˍ teˇ hpaˍ lehˬ, laˇ caˬ shiˉ hkʼe yawˇ hui hta‸ nyi taˍ leh gʼehˇ chehˇ 
ve yoˬ. Canˇ paˍ teˇ hpaˍ lehˬ, yawˇ hui ve mvuhˇmiˬ hta‸ gawˬ cu gawˬ pehˆ 
hpeh‸ la piˇ leh, yawˇ hui ve venˇ teˇ hpaˍ htawˇ, luˬ kʼai sheˆ kʼai peuˬ. 
16Nawˇhpaˆ venˇ yaˇ leh Taˍpaˍnehˆ venˇ yaˇ teˇ hpaˍ yawˇ hui ve oˉ kʼoˍ hta‸ 
dawˆ hkoˇ tuˬ yoˬ. 
17Iˉsaˍreˍlaˆ chaw hui-oˬ, chi hkʼe hpeh‸ la tuˬ, nawˬ hui hkʼaˇ nawˬ hui te ve 
yoˬ. Ngaˬ nawˬ hui hta‸ sheh kʼai laˇ chehˇ ve htawˇ, nawˬ hui ngaˬ hta‸ chiˇ 
baˬ peuˬ. 
18Chi beu‸ nawˬ hui aˬ hto‸ ma hta‸ dawˇ law leh Eˇjiˇtu‸ mvuhˇmiˬ lo kʼai 
ve le. Niˍlaˆ iˉ kaˆ lawˬ hta‸ ca kʼaw‸ dawˬ gaˇ ve laˇ. Aˬ hto‸ ma hta‸ dawˇ 
law leh, nawˬ hui Aˍsuˇriˆ mvuhˇmiˬ lo kʼai ve le. Uˇhpaˍraˆ iˉ kaˆ lawˬ hta‸ ca 
dawˬ nyi gaˇ ve laˇ. 
19Nawˬ hui te ya‸ taˍ ve venˇbaˆ nawˬ hui hta‸ kʼaw‸ ciˍ yanˍ laˇ tuˬ yoˬ. 
Nawˬ hui ngaˬ hta‸ baˬ taˉ ve pa taw, ciˍ yanˍ ve hta‸ gʼa hkanˍ tuˬ yoˬ. Nawˬ 
hui ngaˬ hta‸ maˇ kawˆ leh, ngaˬ hta‸ baˬ taˉ ve pa taw, ciˍ yanˍ tuˬ oˇ ve 
hkʼaˬ ma hkʼaˇ jaˇ ve hta‸ nawˬ hui shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ chaw Gʼuiˬsha hta‸ chiˇ baˬ ve 

20Gʼuiˬsha kʼoˆ ve, Iˉsaˍreˍlaˆ chaw hui-oˬ, aˬ sho-eˬ htaˇ nawˬ hui ngaˬ ve tawˇ 
hta‸ ponˬ leuˉ leh, ngaˬ hta‸ oˉ kʼoˍ maˇ pui. Mvuh jaˇ ve hkʼaw pui teˇ shiˍ le 
le awˬ hkʼoˆ leh, suhˆ cehˬ teˇ cehˬ le le awˬ hawˉ lo nawˬ hui lehˬ shaˉ ho‸ teˇ 
hpaˍ hta‸ oˉ kʼoˍ pui chehˇ ve yoˬ. 
21Da‸ jaˇ ve a pehˉ meuˇ te leh da‸ jaˇ ve awˬ yawˇ hkʼa shuˍ, ngaˬ nawˬ hui 
hta‸ ti taˍ ve yoˬ. Ya‸ hkʼaˇ, chi beu‸ nawˬ hui hkʼaˬ hkʼe hpeh‸ la chehˇ ve 
hta‸ nyi sheˍ. Nawˬ hui lehˬ, goˇ kʼai peuˬ ve a pehˉ meuˇ te hkʼa shuˍ hpeh‸ 
la peuˬ. 
22Nawˬ hui kʼaw‸ da‸ la tuˬ, sha pehˍ hkʼaˬ ma yehˇ leh iˉ kaˆ hehˉ ve htawˇ, 
nawˬ hui ve venˇbaˆ hta‸ ngaˬ mawˬ chehˇ sheˍ ve yoˬ, teh‸ Gʼuiˬsha kʼoˆ ve 
yoˬ. 

23Ngaˬ hui lehˬ, Baˍlaˆ gʼuiˬsha hta‸ teˇ pawˆ ka‸ oˉ kʼoˍ maˇ pui leh, a shu 
yawˇ awˬ to hta‸ cha‸ chiˆ tuˬ maˇ te, teh‸ nawˬ hui hkʼaˬ hkʼe kʼoˆ hpeh‸ le. 
Nawˬ hui lawˬ hkʼo‸ hkʼaw lo hkʼaˬ hkʼe venˇbaˆ te peuˬ ve hta‸ kʼaw‸ nyi 
sheˍ. Nawˬ hui lehˬ, awˬ shawˍ ca gaˇ jaˇ leh gʼuiˇ toˇ chehˇ ve kaˍlaˍoˆ awˬ 
hteunˍ hkʼe hpeh‸ ve yoˬ. 
24Nawˬ hui lehˬ, awˬ shawˍ ca toˇ chehˇ ve piˉlaˬ awˬ hteunˍ hkʼe hpeh‸ ve 
yoˬ. Yawˇ awˬ shawˍ gʼa‸ htaˇ, a shu teˇ gʼaˇ meuˇ la tuˬ te gʼa le. Piˉlaˬ awˬ 
paˍ lehˬ awˬ ma hta‸ gʼa‸ ca tuˬ maˇ loˍ. Awˬ shawˍ chaw yanˇ gaˬ kʼo, awˬ 
ma hta‸ mawˬ hpeh‸ ve yoˬ. 
25Iˉsaˍreˍlaˆ chaw hui-oˬ, aˬ hto‸ ma te leh nawˬ hui ve hkuiˉ nuˆ tzuh‸ kʼai 
leh, nawˬ hui ve hkʼaw‸ hkʼaw goˇ kʼai htaˇ hkʼa gaˬ, awˬ kaˍ awˬ nu gʼuiˬsha 
teˇ hpaˍ hta‸ gʼa‸ ca chehˇ ve le. Ya‸ hkʼaˇ nawˬ hui kʼoˆ ve, Ngaˬ hui lehˬ, 
awˬ nu ve gʼuiˬsha teˇ hpaˍ hta‸ ha‸ leh, yawˇ hui hkʼaˇ suh kʼai tuˬ yoˬ, teh‸ 
kʼoˆ ve yoˬ. 

Iˉsaˍreˍlaˆ chaw ciˍ yanˍ ve hta‸ hkanˍ keunˍ ve 

26Gʼuiˬsha kʼoˆ ve, Shu hpeh gʼa ve chaw hkʼawˇ lehˬ, awˬ me‸ awˬ hponˇ luˬ 
kʼai ve hkʼe, nawˬ hui Iˉsaˍreˍlaˆ chaw teˇ hpaˍ lehˬ, awˬ me‸ awˬ hponˇ luˬ 
kʼai tuˬ yoˬ. Nawˬ hui ve jawˇmawˇ teˇ hpaˍ, ma‸ poˍ lonˉ teˇ hpaˍ, paw hkuˇ 
leh tcuh kaˍ paˍ hkʼa peu-eˬ oˇ hkʼe hpeh‸ la tuˬ yoˬ. 
27Suhˆ cehˬ hta‸, Nawˬ lehˬ ngaˬ pa yoˬ, teh‸ kʼoˆ chehˇ ve chaw leh, haˉ 
hpawˇ hta‸, Nawˬ lehˬ ngaˬ e yoˬ, teh‸ kʼoˆ chehˇ ve chaw hkʼa peu-eˬ, awˬ 
me‸ awˬ hponˇ luˬ kʼai tuˬ yoˬ. Nawˬ hui ngaˬ hta‸ baˬ taˉ leh ngaˬ geh lo maˇ 
kʼaw‸ hpfuhˆ kʼaw‸ la ve pa taw, chi hkʼe hpeh‸ la tuˬ yoˬ. Ya‸ hkʼaˇ, nawˬ 
hui dawˇ haˍ kuiˬ lo gaˬ htaˇ, ngaˬ hta‸ hpoˆ kuˬ chehˇ ve yoˬ. 
28Nawˬ hui te taˍ ve gʼuiˬsha teˇ hpaˍ hkʼaˬ lo kʼai peuˬ le. Nawˬ hui dawˇ haˍ 
kuiˬ lo gaˬ htaˇ, yawˇ hui ga laˇ piˇ lawˬ-o‸. Yuˇda‸ chaw hui-oˬ, nawˬ hui ve 
venˇ teˇ hpaˍ maˇ jaˇ ve hkʼe, nawˬ hui ve gʼuiˬsha htawˇ maˇ jaˇ ve yoˬ. 
29Nawˬ hui ngaˬ hta‸ hkʼaˬ hkʼe venˇbaˆ taˍ kuiˬ cawˬ le. Nawˬ hui hkʼa peu-eˬ 
ngaˬ hta‸ kʼaw‸ hpfuhˆ peuˬ. 

30Hkʼe te leh, ngaˬ nawˬ hui hta‸ ciˍ yanˍ piˇ ve yoˬ. Ya‸ hkʼaˇ, te‸ chiˉawˬ bon 
maˇ tawˆ la. Nawˬ hui lehˬ, maˍ piˇ ve hta‸ maˇ na yuˬ. Nyi ma zuhˆ chehˇ ve 
laˇ caˬ shiˉ hkʼa shuˍ, nawˬ hui lehˬ tcuh kaˍ paˍ teˇ hpaˍ hta‸ tiˇ pehˍ ve yoˬ. 
31Iˉsaˍreˍlaˆ chaw hui-oˬ, ngaˬ kʼoˆ chehˇ ve tawˇ hta‸ hkʼa deh‸ na sheˍ. Ngaˬ 
lehˬ, nawˬ hui awˬ pon shehˇ de lonˉ leh kawˆ tuˬ uiˍ ve mvuhˇmiˬ hkʼe hpeh‸ 
ve laˇ. Ngaˬ hui te gaˇ ve hkʼe te kʼai leh, nawˬ geh maˇ kʼaw‸ hpfuhˆ kʼaw‸ 
la-o, teh‸ kʼoˆ chehˇ ve yoˬ. 
32Yaˇ miˇ haˉ lehˬ, yawˇ ve shi caˆ hta‸ leunˇ hpeh‸-aw laˇ. La‸ kʼawˍ toˆ tuˬ 
ve yaˇ miˇ htawˇ, yawˇ ve veu‸ kʼaˇ hta‸ leunˇ-aw laˇ. Ya‸ hkʼaˇ, ngaˬ ve 
chaw teˇ hpaˍ ngaˬ hta‸ laiˉ pawˆ leunˇ kʼai peuˬ. 
33Nawˬ hui ha‸ gʼa tuˬ, hkʼaˬ hkʼe gʼa te tuˬ ve awˬ hkʼaˇ hta‸ nawˬ hui shiˍ 
jaˇ ve yoˬ. Haiˬ ve yaˇ miˇ teˇ hpaˍ htawˇ, nawˬ hui hta‸ henˇ yuˬ chehˇ ve yoˬ. 
34Nawˬ hui ve veu‸ kʼaˇ lehˬ, haˍ ve gʼawˇ ve chaw, te‸ chiˉ venˇbaˆ maˇ cawˬ 
ve chaw hui ve awˬ suhˍ ngawˉ taˍ ve yoˬ. 
35Chi hkʼe hpeh‸ chehˇ ve ka‸, Ngaˬ te‸ chiˉ venˇbaˆ maˇ cawˬ. Gʼuiˬsha ngaˬ 
hta‸ nyi ma zuhˆ tuˬ ve maˇ heˆ, teh‸ nawˬ hui kʼoˆ chehˇ ve yoˬ. Nawˬ hui 
venˇbaˆ maˇ cawˬ teh‸ kʼoˆ ve pa taw, ngaˬ nawˬ hui hta‸ ciˍ yanˍ laˇ tuˬ yoˬ. 
36Aˬ hto‸ ma pa taw nawˬ hui htawˇhpfuhˆnawˬhpfuhˆ te chehˇ ve le. Aˍsuˇ riˆ 
chaw nawˬ hui hta‸ nyi ma luˬ tuˬ te laˇ ve hkʼe, Eˇjiˇtu‸ chaw htawˇ nawˬ 
hui hta‸ oˇ hkʼe te laˇ tuˬ yoˬ. 
37Ya‸ taw jaˇ ve awˬ hkʼaw lo, nawˬ hui Eˇjiˇtu‸ mvuhˇmiˬ hkʼaw gʼa tawˆ kʼai 
tuˬ yoˬ. Nawˬ hui gʼaˇ va ve chaw hui hta‸ ngaˬ cha‸ naˬ jaˇ ve yoˬ. Yawˇ hui 
nawˬ hui hta‸ awˬ bon te laˇ gʼa tuˬ ve maˇ heˆ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 3 

Iˉsaˍreˍlaˆ chaw ka ti‸ maˇ yeˬ 

1Gʼuiˬsha kʼoˆ ve, Chaw teˇ gʼaˇ lehˬ, yawˇ ve awˬ miˇ ma hta‸ baˬ leh, yaˇ miˇ 
oˇ ve lehˬ awˬ nu ve chaw teˇ gʼaˇ hta‸ kʼaw‸ heuˆ kʼai peuˬ ve kʼo, yawˇ lehˬ 
yaˇ miˇ oˇ ve hta‸ kʼaw‸ heuˆ maˇ hpeh‸. Oˇ hkʼe te ve kʼo, mvuhˇmiˬ hta‸ 
cha‸ chiˆ piˇ lawˬ ve yoˬ. Iˉsaˍreˍlaˆ chaw hui-oˬ, nawˬ hui lehˬ awˬ nu ve 

gʼuiˬsha teˇ hpaˍ hta‸ oˉ kʼoˍ ca pui taˉ peuˬ hkʼaw‸ nawˉ, chi beu‸ ngaˬ geh 
kʼaw‸ la gaˇ chehˇ ve yoˬ. 
2Hkʼaw pui teˇ hpaˍ hta‸ chiˇ nyi sheˍ. Nawˬ hui meh maˬ lanˉ hkʼe maˇ ca te 
taˉ ve chehˇ kuiˬ teˇ kaˬ kaˬ cawˬ-aw laˇ. Aˍraˆ chaw lehˬ, heh puiˉ hkʼaw lo 
chaw hkʼawˇ dawˆ tuˬ law chehˇ ve hkʼe, nawˬ hui lehˬ ya‸ kʼaw hpuiˇ lo 
chehˇ taˍ leh, nawˬ hui ha‸ ve chaw hui hta‸ law chehˇ taˍ ve yoˬ. Nawˬ hui 
lehˬ haˉ chawˇ haˉ paˆ te ve hkʼaw, mvuhˇmiˬ hta‸ cha‸ chiˆ tuˬ te peuˬ. 
3Chi hta‸ pa taw, mvuhˇ yeˬ maˇ laˬ ve yoˬ. Nawˬ hui lehˬ, meh maˬ lanˉ hkʼe 
hpeh‸ leh, ya‸ taw puiˉ ve nyi ma maˇ cawˬ. 
4Hkʼe ka‸ nawˬ hui kʼoˆ ve, Nawˬ lehˬ ngaˬ hui ve awˬ pa hpeh‸ ve yoˬ. Ngaˬ 
hui yaˇ ehˉ hpeh‸ chehˇ sheˍ htaˇ ka‸, nawˬ ngaˬ hui hta‸ ha‸ chehˇ taˍ ve 
yoˬ. 
5Nawˬ ngaˬ hui hta‸ hkʼaˬ htaˆ ka‸ nyi ma zuhˆ chehˇ tuˬ ve maˇ heˆ teh‸ ngaˬ 
hta‸ kʼoˆ laˇ chehˇ ve yoˬ. Iˉsaˍreˍlaˆ chaw hui-oˬ, nawˬ hui oˇ hkʼe kʼoˆ chehˇ 
ve ka‸, nawˬ hui lehˬ haiˬ ve kanˉ hta‸ tiˉ te chehˇ sheˍ ve yoˬ, teh‸ Gʼuiˬsha 
kʼoˆ ve yoˬ. 

Iˉsaˍreˍlaˆ leh Yuˇda‸ venˇbaˆ gʼa dawˇ hpfuhˆ ve 

6Yawˇsiˆ jawˇmawˇ te chehˇ htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
Ka ti‸ maˇ yeˬ ve yaˇ miˇ hta‸ shuˍ ve Iˉsaˍreˍlaˆ chaw teˇ hpaˍ, ngaˬ hta‸ chiˇ 
baˬ leh hkʼaˬ hkʼe te chehˇ ve hta‸ nawˬ mawˬ-aw laˇ. Yawˇ hui lehˬ, mvuh jaˇ 
ve hkʼaw hkʼoˆ lo maˇ kʼoˆ, suhˆ cehˬ teˇ hpaˍ awˬ hawˉ lo maˇ kʼoˆ, meh maˬ 
lanˉ hkʼe ca te chehˇ ve yoˬ. 
7Yawˇ hui chi hkʼe te peuˬ hkʼaw‸ nawˉ ngaˬ geh kʼaw‸ la tuˬ dawˇ taˍ ve yoˬ. 
Ya‸ hkʼaˇ, yawˇ hui maˇ kʼaw‸ hpfuhˆ kʼaw‸ la. Yawˇ hui chi hkʼe te chehˇ ve 
hta‸ ka ti‸ maˇ yeˬ ve yawˇ hui ve awˬ nyi ma Yuˇda‸ chaw hui gʼa mawˬ ve 
yoˬ. 
8Iˉsaˍreˍlaˆ chaw hui lehˬ, ngaˬ hta‸ baˬ taˉ leh meh maˬ lanˉ hpeh‸ la peuˬ ve 
pa taw, ngaˬ yawˇ hui hta‸ chiˇ baˬ peuˬ ve hta‸ Yuˇda‸ chaw hui htawˇ gʼa 

mawˬ ve yoˬ. Ya‸ hkʼaˇ, Yuˇda‸ chaw hui lehˬ maˇ kawˆ. Yawˇ hui htawˇ meh 
maˬ lanˉ kʼaw‸ hpeh‸ la ve yoˬ. 
9Yawˇ hui lehˬ, haˉ pui shiˍ teˇ hpaˍ leh suhˆ cehˬ teˇ hpaˍ hta‸ oˉ kʼoˍ pui leh, 
mvuhˇmiˬ hta‸ cha‸ chiˆ tuˬ te ve yoˬ. 
10Oˇ ve hkʼaw‸ nawˉ, ka ti‸ maˇ yeˬ ve Iˉsaˍreˍlaˆ awˬ nyi ma Yuˇda‸ lehˬ, ngaˬ 
geh kʼaw‸ hpfuhˆ kʼaw‸ la gaˇ ve hkʼe te ve yoˬ. Ya‸ hkʼaˇ, nyi ma awˬ tawˬ 
hkʼa gaˬ ngaˬ geh kʼaw‸ hpfuhˆ kʼaw‸ la ve maˇ heˆ, teh‸ Gʼuiˬsha kʼoˆ ve 
yoˬ. 
11Oˇ ve hkʼaw‸ nawˉ, Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. Iˉsaˍreˍ 
laˆ chaw lehˬ, ngaˬ hta‸ baˬ taˉ peuˬ ve htawˇ, ka ti‸ maˇ yeˬ ve Yuˇda‸ chaw 
a‸ kehˉ a ciˉ hkehnˇ chehˇ sheˍ. 
12Chi hta‸ pa taw, Iˉsaˍreˍlaˆ chaw hui hta‸ chi hkʼe ca kʼoˆ piˇ-oˆ. Ka ti‸ maˇ 
yeˬ ve Iˉsaˍreˍlaˆ chaw hui-oˬ, ngaˬ geh kʼaw‸ hpfuhˆ kʼaw‸ la-o. Ngaˬ lehˬ ha 
kʼaˉ puiˉ ve pa taw, hkʼaˬ htaˆ ka‸ ngaˬ nawˬ hui hta‸ nyi ma zuhˆ chehˇ tuˬ 
ve maˇ heˆ. 
13Ngaˬ hui Gʼuiˬsha hta‸ baˬ taˉ ve lehˬ, ya‸ jaˇ peuˬ teh‸ shaˉ hkiˆ hkanˍ-o‸. 
Suhˆ cehˬ teˇ hpaˍ awˬ hawˉ lo ngaˬ hui awˬ nu ve gʼuiˬsha teˇ hpaˍ hta‸ oˉ 
kʼoˍ gʼa pui peuˬ, teh‸ lawˬ hkawˉ-oˆ. 
14Ka ti‸ maˇ yeˬ ve chaw hui-oˬ, kʼaw‸ hpfuhˆ kʼaw‸ la-o. Awˬ lawn kʼo, ngaˬ 
lehˬ nawˬ hui ve Gʼuiˬsha hpeh‸ ve yoˬ. Venˇ teˇ venˇ awˬ hkʼaw ve chaw teˇ 
gʼaˇ leh chaw ceuˬ teˇ ceuˬ awˬ hkʼaw ve chaw nyiˇ gʼaˇ hta‸ ngaˬ leuˆ yuˬ leh, 
Ziˉonˍ hkʼaw lo shiˍ kʼo‸-e laˇ tuˬ yoˬ. 
15Ngaˬ ve tawˇ hta‸ na yuˬ puiˉ ve awˬ hoˉ awˬ naˬ teˇ hpaˍ, ngaˬ nawˬ hui hta
‸ piˇ laˇ tuˬ yoˬ. Yawˇ hui lehˬ, cuˇ yiˍ leh shiˍ puiˉ ve nyi ma hkʼa biˇ cawˬ ve 
awˬ hkʼaw lo, nawˬ hui hta‸ uˉ peunˍ laˇ tuˬ yoˬ. 
16Mvuhˇmiˬ oˇ ve awˬ hkʼaw lo, nawˬ hui ve chaw kʼaw‸ maˇ la ve teˇ yanˇ, 
chaw yaˇ teˇ hpaˍ lehˬ, Gʼuiˬsha ve ka ti‸ shaˉ caˆ ta kʼoˍ hta‸ kʼaw‸ dawˇ 
nawˇ tuˬ ve maˇ heˆ. Yawˇ hui lehˬ, ta kʼoˍ oˇ ve hta‸ kʼaw‸ loˍ tuˬ ve ka‸ maˇ 
heˆ. 

17Awˬ yanˇ oˇ ve gaˬ la htaˇ, Yeˍruˆsaˍlehnˍ venˇ hta‸ Gʼuiˬsha ve kʼaw jaw teh
‸ meh piˇ leh, chaw ceuˬ hkʼa peu-eˬ oˇ kaˬ lo ngaˬ hta‸ oˉ kʼoˍ ca pui la tuˬ 
yoˬ. Yawˇ hui lehˬ, a shu yawˇ ve a loˍ hta‸ kʼaw‸ te tuˬ ve maˇ heˆ. 
18Iˉsaˍreˍlaˆ leh Yuˇda‸ chaw kʼaw‸ pawnˇ da‸ tuˬ yoˬ. Yawˇ hui lehˬ, 
mvuhˇmiˬ awˬ na hpawˇ teˇ tawn lo tu leh, nawˬ hui ve awˬ puˍ awˬ pi teˇ 
hpaˍ hta‸ ngaˬ piˇ taˍ ve mvuhˇmiˬ lo ca chehˇ la tuˬ yoˬ, teh‸ Gʼuiˬsha kʼoˆ ve 
yoˬ. 

Shaˉ ho‸ hta‸ oˉ kʼoˍ pui ve 

19Gʼuiˬsha kʼoˆ ve, Iˉsaˍreˍlaˆ chaw hui-oˬ, nawˬ hui hta‸ ngaˬ ve yaˇ hkʼa shuˍ 
ha‸ yuˬ leh, miˬguiˬ hkʼoˆ lo shu a‸ kehˉ da‸ jaˇ ve mvuhˇmiˬ ngaˬ nawˬ hui 
hta‸ piˇ laˇ tuˬ yoˬ. Nawˬ hui ngaˬ hta‸ Awˬ pa teh‸ kuˬ leh, ngaˬ hta‸ teˇ 
pawˆ ka‸ maˇ chiˇ baˬ piˇ lawˬ gaˇ. 
20Ya‸ hkʼaˇ, ka ti‸ maˇ yeˬ ve awˬ miˇ ma hkʼe, nawˬ hui ngaˬ hta‸ ka ti‸ maˇ 
yeˬ, teh‸ Gʼuiˬsha kʼoˆ ve yoˬ. 
21Hkʼaw hkʼoˆ lo awˬ hkawˇ bvuhˬ tawˆ la chehˇ ve yoˬ. Awˬ hkawˇ oˇ ve lehˬ, 
Iˉsaˍreˍlaˆ chaw hui Gʼuiˬsha hta‸ chiˇ baˬ leh a shu yawˇ ve a loˍ hkʼaˇ suh te 
kʼai ve pa taw, dawˇ haˍ leh kuˬ hawˬ chehˇ ve awˬ hkawˇ hpeh‸ ve yoˬ. 
22Gʼuiˬsha hta‸ chiˇ baˬ peuˬ ve chaw hkʼa peu-eˬ, kʼaw‸ hpfuhˆ kʼaw‸ la-o. 
Yawˇ nawˬ hui hta‸ gu na-e laˇ leh, nawˬ hui hta‸ ka ti‸ yeˬ ve chaw kʼaw‸ 
hpeh‸ la piˇ tuˬ yoˬ. Nawˬ hui chi hkʼe kʼoˆ chehˇ ve yoˬ. Yoˬ, ngaˬ hui 
Gʼuiˬsha geh kʼaw‸ hpfuhˆ kʼaw‸ la chehˇ ve yoˬ. Awˬ lawn kʼo, yawˇ lehˬ 
ngaˬ hui ve Gʼuiˬsha hpeh‸ ve yoˬ. 
23Hkʼaw hkʼoˆ lo duiˆ-ehˍ shaˇ-ehˍ te leh shaˉ ho‸ teˇ hpaˍ hta‸ oˉ kʼoˍ pui ve 
lehˬ, te‸ chiˉ awˬ bon maˇ cawˬ. Iˉsaˍreˍlaˆ chaw hui hta‸ ga laˇ puiˉ ve lehˬ, 
ngaˬ hui ve Jawˇmawˇ Gʼuiˬsha teˇ gʼaˇ tiˉ cawˬ ve yoˬ. 
24Ngaˬ hui Baˍlaˆ gʼuiˬsha hta‸ oˉ kʼoˍ pui ve pa taw, aˬ sho-eˬ htaˇ ngaˬ hui ve 
awˬ puˍ awˬ pi teˇ hpaˍ coˇ caˇ leh ca taˉ ve nuˇ, yawˬ, leh yaˇ paˍ yaˇ miˇ hkʼa 
peu-eˬ mehˉ kʼai peuˬ. 

25Ngaˬ hui lehˬ, ya‸ taw jaˇ ve awˬ hkʼaw lo zuh‸ taˍ cawˇ ve yoˬ. Awˬ lawn 
kʼo, ngaˬ hui leh ngaˬ hui ve awˬ puˍ awˬ pi teˇ hpaˍ lehˬ, Gʼuiˬsha ve tawˇ hta
‸ ponˬ leuˉ leh te ya‸ jaˇ peuˬ ve yoˬ, teh‸ nawˬ hui kʼoˆ chehˇ ve yoˬ. 

Yeˍraˍmiˆ li‸ 4 

Venˇbaˆ dawˇ hpfuhˆ tuˬ kuˬ ve 

1Gʼuiˬsha kʼoˆ ve, Iˉsaˍreˍlaˆ chaw teˇ hpaˍ-oˬ, nawˬ hui ngaˬ geh kʼaw‸ la gaˇ 
ve kʼo kʼaw‸ la-o. Ngaˬ canˇ ve shaˉ ho‸ teˇ hpaˍ hta‸ yuˬ baˬ leh, ngaˬ hta‸ 
ka ti‸ yeˬ chehˇ-oˆ. 
2Oˇ hkʼe te ve kʼo, nawˬ hui ngaˬ ve awˬ meh hta‸ cuˇ leh hkanˍ ve lehˬ cawˇ 
ve yoˬ. Awˬ nu ve chaw ceuˬ hkʼa peu-eˬ htawˇ, ngaˬ geh laˬ leh ngaˬ hta‸ chiˇ 
mvuh tuˬ yoˬ, teh‸ kʼoˆ ve yoˬ. 
3Yeˍruˆsaˍlehnˍ leh Yuˇda‸ chaw hui hta‸Gʼuiˬsha chi hkʼe kʼoˆ piˇ ve yoˬ. Maˇ 
mehˇ sheˍ ve nawˬ hui ve ti mi hta‸ mehˇ-oˆ. Aˉ chuˇ buiˇ kaˍ lo nawˬ hui ve 
awˬ yawˇ hta‸ taˇ ca sheˍ keu. 
4Yeˍruˆsaˍlehnˍ leh Yuˇda‸ chaw hui-oˬ, nawˬ hui ngaˬ hta‸ te taˍ ve ka ti‸ hta
‸ hkʼa deh‸ ha‸ shaˉ taˍ leh, nawˬ hui ve awˬ to ngaˬ hta‸ chiˇ a‸ laˇ-oˆ. Oˇ 
hkʼe maˇ te ve kʼo, ngaˬ nyi ma zuhˆ ve teˇ ceuˬ lehˬ, aˬ miˍ hkʼa shuˍ to‸ tawˆ 
la tuˬ yoˬ. Nawˬ hui haiˬ ve kanˉ hta‸ te peuˬ ve pa taw, aˬ miˍ oˇ ve to‸ la 
chehˇ leh, chaw teˇ gʼaˇ ka‸ shiˉ pehˍ gʼa tuˬ ve maˇ heˆ, teh‸ Gʼuiˬsha kʼoˆ ve 
yoˬ. 

Yuˇda‸ hta‸ shu ca bawˆ la tuˬ 

5Mvuhˇmiˬ hkʼaˬ ti chi ti lo behˬ heh ma meuˆ leh gʼaˇ hte‸ kuˬ chehˇ-oˆ. Ta‸ 
yehˬ hkʼaw lo gʼuiˇ lo‸-e tuˬ, Yuˇda‸ leh Yeˍruˆsaˍlehnˍ venˇ yaˇ hui hta‸ hto 
piˇ-oˆ. 
6Ziˉonˍ venˇ lo gʼaˇ hte‸ gʼuiˇ lo‸-e loˬ. Taˇ te guiˇ chehˇ. Awˬ lawn kʼo, 
Gʼuiˬsha lehˬ awˬ na hpawˇ lo cawˬ ve kawˆ tuˬ dawˇ haˍ tuˬ awˬ ceuˬ leh luˬ 
ve sheˆ ve awˬ ceuˬ hta‸ yuˬ veu laˇ chehˇ taˍ ve yoˬ. 
7Laˇ caˬ shiˉ lehˬ, yawˇ ve va‸ taˍ kuiˬ lo tawˆ la chehˇ ve hkʼe, mvuhˇmiˬ teˇ 
hpaˍ hta‸ te luˬ shehˍ hpaˇ teˇ gʼaˇ tawˆ la chehˇ taˍ peuˬ. Yawˇ lehˬ, Yuˇda‸ 

mvuhˇmiˬ hta‸ te luˬ tuˬ, tawˆ la chehˇ taˍ peuˬ. Yuˇda‸ ve venˇ teˇ hpaˍ luˬ 
kʼai sheˆ kʼai leh, chaw teˇ gʼaˇ ka‸ kʼaw‸ chehˇ tuˬ ve maˇ heˆ. 
8Yuˇda‸ chaw hui hta‸ Gʼuiˬsha nyi ma zuhˆ ve maˇ mehˉ kʼai sheˍ ve pa taw, 
meh htuˉ pui hpa hta‸ veu‸ deh leh, paˆ hawˬ kehˇ hawˬ chehˇ-oˆ. 
9Gʼuiˬsha kʼoˆ ve, Awˬ yanˇ oˇ ve gaˬ la htaˇ, jawˇmawˇ leh ma‸ poˍ lonˉ teˇ 
hpaˍ gʼaˇ nuˇ kʼai tuˬ yoˬ. Paw hkuˇ leh tcuh kaˍ paˍ teˇ hpaˍ htawˇ, anˇ jaˇ tuˬ 
yoˬ, teh‸ kʼoˆ ve yoˬ. 
10Oˇ htaˇ ngaˬ kʼoˆ ve, Jawˇmawˇ Gʼuiˬsha-oˬ, nawˬ lehˬ Yeˍruˆsaˍlehnˍ venˇ yaˇ 
teˇ hpaˍ hta‸ chiˇ baˬ peuˬ. Gawˬ lehˍ ve awˬ yanˇ cawˬ la tuˬ yoˬ, teh‸ nawˬ 
kʼoˆ taˍ peuˬ ve yoˬ. Ya‸ hkʼaˇ, chi beu‸ yawˇ hui ve kʼawˍ peˍ hta‸ aˉ hte‸ 
yuˬ mawˍ taˍ peuˬ, teh‸ kʼoˆ piˇ ve yoˬ. 
11Yeˍruˆsaˍlehnˍ venˇ yaˇ hui hta‸ chi hkʼe kʼoˆ piˇ tuˬ awˬ yanˇ gaˬ la chehˇ ve 
yoˬ. Gʼuiˬsha ve chaw hui chehˇ taˍ kuiˬ lo chiˆ jaˇ ve mvuhˇ haw lonˉ meuˆ la 
chehˇ ve yoˬ. Mvuhˇ haw oˇ ve lehˬ, va‸ hpuiˇ shaˆ hta‸ meuˆ baˬ piˇ ve 
mvuhˇ haw hkʼe ceh maˇ heˆ. 
12Ngaˬ peu laˇ ve mvuhˇ haw lonˉ oˇ ve lehˬ, hehnˇ jaˇ tuˬ yoˬ. Ngaˬ lehˬ ngaˬ 
ve chaw hui hta‸ chi hkʼe ciˍ yanˍ piˇ chehˇ ve yoˬ. 

Yuˇda‸ mvuhˇmiˬ hta‸ canˇ paˍ hui hoˆ taˍ ve 

13Nyi loˬ. Canˇ paˍ teˇ hpaˍ lehˬ, moˬ hkʼa shuˍ laˬ chehˇ ve yoˬ. Yawˇ hui ve iˉ 
mvuhˇ lawˬ teˇ hpaˍ lehˬ, mvuhˇ haw aˉ caw law hkʼe hpeh‸ leh, yawˇ hui ve 
iˉ mvuhˇ teˇ hpaˍ htawˇ, aˉ ceˬ a‸ kehˉ gehˬ jaˇ ve yoˬ. Ngaˬ hui gʼa luˬ gʼa 
sheˆ tuˬ yoˬ. 
14Yeˍruˆsaˍlehnˍ venˇ-oˬ, nawˬ gʼa ponˬ tuˬ nawˬ ve nyi ma hkʼaw cawˬ ve cha‸ 
chiˆ ve awˬ ceuˬ hta‸ tsuhˇ baˬ-o‸. Maˇ da‸ ve dawˇ hkʼaˇ teˇ hpaˍ hta‸ nawˬ 
hkʼaˬ maw maw dawˇ nyi chehˇ tuˬ sheˍ ve le. 
15Danˍ chaw hui ve mvuhˇmiˬ leh, Eˇhpaˍrenˍ hkʼaw hkʼoˆ lo, maˇ da‸ ve awˬ 
lawn sha tanˇ bvuhˬ tawˆ la chehˇ ve yoˬ. 

16Vuiˇ jaˇ ve mvuhˇmiˬ hkʼaw chehˇ ve canˇ paˍ teˇ hpaˍ laˬ chehˇ ve yoˬ, teh‸ 
chaw ceuˬ teˇ hpaˍ leh Yeˍruˆsaˍlehnˍ venˇ hta‸ kʼoˆ piˇ-oˆ. Canˇ paˍ oˇ ve teˇ 
hpaˍ lehˬ, Yuˇda‸ ve venˇ teˇ hpaˍ hta‸ venˇbaˆ taˍ leh kuˬ tuˬ yoˬ. 
17Chaw teˇ gʼaˇ yawˇ ve hko hta‸ shaw chehˇ ve hkʼe, yawˇ hui Yeˍruˆsaˍlehnˍ 
venˇ hta‸ caw hoˆ taˍ tuˬ yoˬ. Awˬ lawn kʼo, yawˇ hui ngaˬ hta‸ baˬ taˉ peuˬ, 
teh‸ Gʼuiˬsha kʼoˆ ve yoˬ. 
18Yuˇda‸ chaw hui-oˬ, chi hkʼe hpeh‸ la ve lehˬ, nawˬ hui a sha‸ te‸ ve leh 
nawˬ hui te ve maˇ da‸ ve kanˉ teˇ hpaˍ hta‸ pa taw yoˬ. Nawˬ hui te taˍ ve 
venˇbaˆ nawˬ hui ve nyi ma shiˍ hta‸ juˆ pawnˍ laˇ chehˇ ve yoˬ. 

Yeˍraˍmiˆ yawˇ ve chaw pon dawˇ haˍ ve 

19Ngaˬ lehˬ dawˇ haˍ jaˇ leh, ngaˬ ve nyi ma shiˍ htawˇ diˆ vaiˇ jaˇ ve yoˬ. Ngaˬ 
ta‸ iˉ gawˬ lehˍ chehˇ maˇ hpeh‸. Behˬ heh ma hkawˇ leh, ma‸ bawˆ tuˬ kuˬ 
chehˇ ve awˬ hkawˇ hta‸ ngaˬ gʼa kaˇ ve yoˬ. 
20Dawˇ haˍ tuˬ awˬ ceuˬ, teˇ ceuˬ peuˬ teˇ ceuˬ gaˬ la chehˇ ve yoˬ. Teˇ 
mvuhˇmiˬ hkʼa peu-eˬ luˬ kʼai sheˆ kʼai tuˬ yoˬ. Ngaˬ hui ve aˉ po kʼo htawˇ, teˇ 
cawˬ haˉ luˬ kʼai leh, ko taˍ ve hpa teˇ hpaˍ htawˇ tzuh‸ kʼai ve yoˬ. 
21Ma‸ bawˆ tuˬ kuˬ chehˇ ve awˬ hkawˇ leh, behˬ heh ma meuˆ hkawˇ hta‸ 
ngaˬ hkʼaˬ maw maw gʼa kaˇ chehˇ tuˬ sheˍ ve le. 
22Gʼuiˬsha kʼoˆ ve, Ngaˬ ve chaw teˇ hpaˍ kʼaˍ jaˇ leh, ngaˬ hta‸ maˇ shiˍ. Yawˇ 
hui lehˬ, te‸ chiˉ maˇ shiˍ puiˉ ve yaˇ ehˉ hkʼe hpeh‸ ve yoˬ. Yawˇ hui haiˬ ve 
kanˉ hta‸ te puiˉ jaˇ leh, da‸ ve hta‸ te hkawˇ maˇ shiˍ, teh‸ kʼoˆ ve yoˬ. 

Awˬ ha hkʼaw Yeˍraˍmiˆ gʼa mawˬ ve 

23Oˇ ve hkʼaw‸ nawˉ, ngaˬ miˬguiˬ hkʼoˆ lo chiˇ nyi peu ve yoˬ. Miˬguiˬ lehˬ 
gawˬ cu gawˬ pehˆ hpeh‸ chehˇ ve yoˬ. Mvuhˇ naw ma hkʼoˆ lo htawˇ, te‸ chiˉ 
awˬ gʼeuˆ maˇ cawˬ. 
24Hkʼaw pui teˇ hpaˍ hta‸ ngaˬ kʼaw‸ chiˇ nyi ve yoˬ. Yawˇ hui hiˆ hiˆ naˇ naˇ 
hpeh‸ chehˇ ve yoˬ. 
25Chaw teˇ gʼaˇ hta‸ ka‸ ngaˬ maˇ gʼa mawˬ. Ngaˆ teˇ hpaˍ htawˇ poˬ hpaw-e 
peuˬ ve yoˬ. 

26Hkuiˇ jaˇ da‸ jaˇ ve mvuhˇmiˬ lehˬ, hteunˍ lonˉ kʼaw‸ hpeh‸ la ve yoˬ. 
Gʼuiˬsha nyi ma zuhˆ jaˇ ve pa taw, venˇ teˇ hpaˍ htawˇ luˬ kʼai peuˬ. 
27Miˬguiˬ hkʼa peu-eˬ gawˬ cu gawˬ pehˆ hpeh‸ kʼai tuˬ yoˬ. Ya‸ hkʼaˇ, hkʼa 
peu-eˬ ve hta‸ te luˬ piˇ tuˬ ve maˇ heˆ. 
28Chi hta‸ pa taw, miˬguiˬ hkʼanˇ chehˇ leh, mvuhˇ naw ma naˆ ho‸ kʼai tuˬ 
yoˬ. Chi hkʼe hpeh‸ la tuˬ ngaˬ kʼoˆ taˍ peuˬ leh ngaˬ nyi ma kʼaw‸ pa tuˬ ve 
maˇ heˆ, teh‸ Gʼuiˬsha kʼoˆ ve yoˬ. 
29Iˉ mvuhˇ ciˇ paˍ leh hkaˆ taˆ paˍ hui laˬ chehˇ ve awˬ hkawˇ hta‸ gʼa kaˇ ve 
teˇ yanˇ, chaw hkʼa peu-eˬ gʼuiˇ hpaw-e tuˬ yoˬ. Chaw teˇ hpaˍ hpaˍ haˉ hpawˇ 
hkʼoˆ lo hpaw taˆ-e tuˬ yoˬ. Venˇ hkʼaw lo chaw teˇ gʼaˇ ka‸ chehˇ taˉ tuˬ ve 
maˇ heˆ. 
30Yeˍruˆsaˍlehnˍ venˇ-oˬ, nawˬ lehˬ gʼa dawˇ haˍ jaˇ tuˬ yoˬ. Aˬ hto‸ ma pa taw 
nawˬ lehˬ da‸ jaˇ ve veu‸ kʼaˇ hta‸ veu‸ deh taˍ ve le. Aˬ hto‸ ma pa taw hpu 
hkʼeun shi hkʼeun tcuhˉ taˍ leh, nawˬ ve mehˆ shiˍ hta‸ nyi sha tuˬ naˆ tsuhˇ 
shehˍ taˍ ve le. Nawˬ lehˬ te‸ chiˉ tcuhˉ kuiˬ maˇ cawˬ ve awˬ hkʼaw lo, nawˬ 
ve awˬ to hta‸ nyi sha tuˬ awˬ hkiˇ shawˍ taˍ ve yoˬ. Nawˬ ha‸ ve chaw hui 
nawˬ hta‸ baˬ taˉ peuˬ leh, chi beu‸ nawˬ hta‸ tiˇ pehˍ gaˇ chehˇ ve yoˬ. 
31Yaˇ maˇ paw jaw sheˍ ve yaˇ miˇ teˇ gʼaˇ yaˇ paw tuˬ hkʼanˇ chehˇ ve hkʼe, 
hkʼanˇ chehˇ ve awˬ hkawˇ hta‸ ngaˬ gʼa kaˇ ve yoˬ. Awˬ hkawˇ oˇ ve lehˬ, 
Yeˍruˆsaˍlehnˍ venˇ hkʼanˇ chehˇ ve awˬ hkawˇ hpeh‸ ve yoˬ. Yawˇ lehˬ la‸ 
sheh che taˍ leh, Ngaˬ dawˇ haˍ jaˇ ve yoˬ. Yawˇ hui ngaˬ hta‸ tiˇ pehˍ tuˬ laˬ 
chehˇ ve yoˬ, teh‸ kʼoˆ ve yoˬ. 

Yeˍraˍmiˆ li‸ 5 

Yeˍruˆsaˍlehnˍ ve venˇbaˆ 

1Gʼuiˬsha kʼoˆ ve, Yeˍruˆsaˍlehnˍ venˇ yaˇ teˇ hpaˍ-oˬ, venˇ hkʼaw ya‸ kʼaw teˇ 
hpaˍ hta‸ ca toˇ nyi-o. Tcuh hkʼaw lo htawˇ ca toˇ nyi-o. Ka ti‸ yeˬ leh, hteˇ ve 
cawˇ ve kanˉ hta‸ te ve chaw teˇ gʼaˇ gʼaˇ cawˬ leh naˍ, ca caw nyi-o. Oˇ hkʼe 
ve chaw teˇ gʼaˇ gʼaˇ cawˬ ve kʼo, ngaˬ lehˬ Yeˍruˆsaˍlehnˍ venˇ hta‸ ponˬ piˇ 
tuˬ yoˬ. 

2Ngaˬ hui lehˬ Gʼuiˬsha hta‸ tiˉ oˉ kʼoˍ pui tuˬ yoˬ, teh‸ kʼoˆ ve htawˇ, nawˬ 
hui kʼoˆ taˍ ve hkʼe maˇ te. 
3Gʼuiˬsha lehˬ, awˬ tehˬ awˬ na ka ti‸ yeˬ ve chaw hta‸ ca nyi chehˇ ve yoˬ. 
Yawˇ nawˬ hui hta‸ dawˆ ve htawˇ, nawˬ hui maˇ na yuˬ. Yawˇ nawˬ hui hta‸ 
deˇ maˍ piˇ ve htawˇ, nawˬ hui nyi ma maˇ pa. Nawˬ hui lehˬ kʼaˍ jaˇ leh, 
venˇbaˆ maˇ dawˇ hpfuhˆ puiˉ. 
4Oˇ htaˇ ngaˬ chi hkʼe dawˇ ve, Chaw chi teˇ hpaˍ lehˬ, kʼaˍ jaˇ tehˬ ve yoˬ. 
Yawˇ hui maˇ heˆ heˆ ve kanˉ hta‸ tiˉ te chehˇ ve yoˬ. Yawˇ hui Gʼuiˬsha ve a 
loˍ hta‸ maˇ shiˍ. 
5Kanˇ paˆ cawˬ ve chaw hui hta‸ ngaˬ tawˇ ca yaw piˇ nyi shaˍ. Oˇ hkʼe te ve 
kʼo, yawˇ hui Gʼuiˬsha ve a loˍ hta‸ shiˍ la tuˬ yo hehˉ, teh‸ dawˇ ve yoˬ. Ya‸ 
hkʼaˇ, yawˇ hui hkʼa peu-eˬ Gʼuiˬsha ve tawˇ hta‸ maˇ na yuˬ. 
6Chi hta‸ pa taw, heh puiˉ hkʼaw lo laˇ caˬ shiˉ teˇ hpaˍ tawˆ la leh yawˇ hui 
hta‸ tiˇ pehˍ piˇ tuˬ yoˬ. Heh hpuiˇ teˇ hpaˍ tawˆ la leh, yawˇ hui hta‸ che‸ caˇ 
tuˬ yoˬ. Laˇ teˇ hpaˍ yawˇ hui ve venˇ paˇ lo chehˇ taˍ leh, venˇ hkʼaw tawˆ la 
ve chaw hui hta‸ tzuh‸ suhˍ piˇ tuˬ yoˬ. Awˬ lawn kʼo, yawˇ hui venˇbaˆ te 
maˇ jaˇ peuˬ leh, Gʼuiˬsha hta‸ laiˉ pawˆ chiˇ baˬ peuˬ ve pa taw yoˬ. 
7Gʼuiˬsha na nyi leh kʼoˆ ve, Aˬ hto‸ ma pa taw, ngaˬ ve chaw teˇ hpaˍ ve 
venˇbaˆ hta‸ ngaˬ gʼa hpehˇ piˇ tuˬ le. Awˬ lawn kʼo, yawˇ hui ngaˬ hta‸ baˬ 
taˉ leh maˇ heˆ heˆ ve gʼuiˬsha teˇ hpaˍ hta‸ oˉ kʼoˍ pui chehˇ ve yoˬ. Ngaˬ ve 
chaw teˇ hpaˍ caˇ bvuhˆ dawˬ bvuhˆ htaˇ hkʼa gaˬ, ngaˬ yawˇ hui hta‸ caˍ piˇ 
chehˇ ve yoˬ. Ya‸ hkʼaˇ, yawˇ hui haˉ chawˇ haˉ paˆ te leh, meh maˬ lanˉ hui 
geh ca chehˇ taˍ ve yoˬ. 
8Yawˇ hui lehˬ, caˇ bvuhˆ dawˬ bvuhˆ peuˬ leh awˬ shawˍ chaw gaˇ ve iˉ 
mvuhˇ awˬ paˍ hkʼa shuˍ hpeh‸ leh, shu miˇ ma hta‸ hkʼawˇ faˍ chehˇ ve yoˬ. 
9Yawˇ hui chi hkʼe te chehˇ ve pa taw, ngaˬ yawˇ hui hta‸ maˇ ciˍ yanˍ piˇ 
cawˇ laˇ. Chi hkʼe ve chaw hui hta‸ ngaˬ maˇ kʼaw‸ te hkʼaw‸ piˇ cawˇ laˇ. 
10Yawˇ hui ve a pehˉ meuˇ te teˇ hpaˍ hta‸ tawˆ cheˆ piˇ tuˬ, canˇ paˍ teˇ hpaˍ 
hta‸ ngaˬ peu laˇ tuˬ yoˬ. Ya‸ hkʼaˇ, hkʼa peu-eˬ ve hta‸ ngaˬ maˇ te luˬ tcuh. 

Yawˇ hui ngaˬ hta‸ maˇ kʼaw‸ caˉ da‸-o ve pa taw, awˬ kʼaˉ teˇ hpaˍ hta‸ tawˆ 
baˬ piˇ tuˬ, ngaˬ yawˇ hui hta‸ kʼoˆ piˇ tuˬ yoˬ. 
11Iˉsaˍreˍlaˆ chaw leh Yuˇda‸ chaw hui ngaˬ hta‸ baˬ taˉ peuˬ teh‸ Gʼuiˬsha 
kʼoˆ ve yoˬ. 

Iˉsaˍreˍlaˆ hta‸ Gʼuiˬsha chiˇ baˬ ve 

12Gʼuiˬsha ve chaw teˇ hpaˍ Gʼuiˬsha hta‸ chiˇ baˬ leh kʼoˆ ve, Yawˇ te‸ chiˉ te 
tuˬ ve maˇ heˆ. Ngaˬ hui haˍ ve hta‸ gʼa hpuˇ tuˬ ve maˇ heˆ. Ma‸ bawˆ ve hta
‸ maˇ kʼoˆ, meu‸ ve kaˆ ve hta‸ maˇ kʼoˆ, ngaˬ hui gʼa hpuˇ tuˬ ve maˇ heˆ. 
13Tcuh kaˍ paˍ teˇ hpaˍ lehˬ mvuhˇ haw hkʼe hpeh‸ leh, yawˇ hui Gʼuiˬsha geh 
tawˇ gʼa kaˇ taˍ ve maˇ heˆ, teh‸ kʼoˆ ve yoˬ. 
14Gʼuiˬsha ngaˬ hta‸ chi hkʼe kʼoˆ laˇ ve yoˬ. Yeˍraˍmiˆ-oˬ, chaw chi teˇ hpaˍ 
chi hkʼe kʼoˆ ve pa taw, ngaˬ ve tawˇ hkawˇ aˬ miˍ hkʼa shuˍ nawˬ ve maw‸ 
kʼaw hkʼaw keu laˇ tuˬ yoˬ. Suhˆ hkʼe hpeh‸ ve chaw chi teˇ hpaˍ hta‸ aˬ miˍ 
to‸ baˬ tuˬ yoˬ. 
15Iˉsaˍreˍlaˆ chaw hui-oˬ, Gʼuiˬsha lehˬ nawˬ hui hta‸ ca bawˆ la tcuh tuˬ, vuiˇ 
ve mvuhˇmiˬ hkʼaw chehˇ ve chaw teˇ ceuˬ hta‸ shiˍ laˬ chehˇ ve yoˬ. Chaw 
chi teˇ ceuˬ lehˬ, aˬ sho-eˬ htaˇ ka‸ cawˬ taˍ ve chaw hpeh‸ leh, awˬ gʼaˇ uiˍ 
jaˇ ve yoˬ. Yawˇ hui ve tawˇ hta‸ nawˬ hui na gʼa tuˬ ve maˇ heˆ. 
16Yawˇ hui ve ma‸ yaˇ teˇ hpaˍ awˬ gʼaˇ uiˍ jaˇ leh, shu hta‸ ha kʼaˉ ve nyi ma 
maˇ cawˬ. 
17Yawˇ hui lehˬ, nawˬ hui ve caˇ tuˬ dawˬ tuˬ, nawˬ hui ve yaˇ paˍ yaˇ miˇ, 
nawˬ hui ve ceˇ caˬ leh nawˬ hui ve iˉ shiˍ cehˬ teˇ hpaˍ hta‸ caˇ baˬ peuˬ tuˬ 
yoˬ. Nawˬ hui gʼaˇ va chehˇ ve ta‸ yehˬ teˇ hpaˍ hta‸ htawˇ, yawˇ hui te luˬ 
tuˬ yoˬ. 
18Ya‸ hkʼaˇ, awˬ yanˇ oˇ ve awˬ hkʼaw lo, ngaˬ lehˬ ngaˬ ve chaw hkʼa peu-eˬ 
ve hta‸ te luˬ piˇ tuˬ ve maˇ heˆ. 
19Yeˍraˍmiˆ-oˬ, Aˬ hto‸ ma pa taw Gʼuiˬsha chi hkʼe te ve le, teh‸ shu na nyi 
laˇ ve kʼo, chi hkʼe kʼaw‸ yaw hkʼaw‸ piˇ-oˆ. Nawˬ hui Gʼuiˬsha hta‸ baˬ taˉ 
leh, awˬ nu ve gʼuiˬsha teˇ hpaˍ hta‸ oˉ kʼoˍ pui ve pa taw, nawˬ hui lehˬ shu 

ve mvuhˇmiˬ hkʼaw shu ve awˬ ceˬ gʼa te tuˬ yoˬ, teh‸ yawˇ hui hta‸ kʼoˆ piˇ-
oˆ, teh‸ ngaˬ hta‸ kʼoˆ laˇ ve yoˬ. 

Gʼuiˬsha Yawˇ ve chaw hta‸ shaˍ ti‸ piˇ ve 

20Gʼuiˬsha kʼoˆ ve, Yaˍkoˆ ve awˬ ceuˬ awˬ hkʼaˇ Yuˇda‸ chaw hui hta‸ chi hkʼe 
kʼoˆ piˇ-oˆ. 
21Mehˆ shiˍ cawˬ ve htawˇ maˇ mawˬ puiˉ leh, naˍ paw cawˬ ve htawˇ maˇ kaˇ 
puiˉ ve chaw kʼaˍ teˇ hpaˍ-oˬ, hkʼa deh‸ na sheˍ. 
22Gʼuiˬsha nawˬ hui hta‸ chi hkʼe na nyi laˇ ve yoˬ. Aˬ hto‸ ma pa taw, nawˬ 
hui ngaˬ hta‸ maˇ kawˆ leh ngaˬ mehˆ gʼuˇ suhˍ lo cheˇ cheˇ veˆ veˆ maˇ te 
chehˇ ve le. Ngaˬ lehˬ, laˇ tsuhˇ gʼuiˬ hta‸ jiˆ kʼai maˇ gʼa tuˬ miˬ tcuhˉ tawˍ 
taˍ piˇ ve yoˬ. Gʼuiˬ baˇ uiˍ taˆ la gʼa ve htawˇ, miˬ tcuhˉ oˇ ve hta‸ ponˬ kʼai 
maˇ gʼa. 
23Ya‸ hkʼaˇ, nawˬ hui chaw yaˇ teˇ hpaˍ kʼaˍ jaˇ leh, ngaˬ hta‸ kʼaw‸ hpfuhˆ 
gaˇ ve nyi ma cawˬ ve yoˬ. Nawˬ hui ngaˬ hta‸ baˬ taˉ peuˬ. 
24Teˇ hkʼaw‸ le le ngaˬ mvuhˇ yeˬ laˬ piˇ lawˬ leh caˬ gʼeu‸ ve awˬ yanˇ piˇ taˍ 
ve htawˇ, nawˬ hui ngaˬ hta‸ bon uiˍ hkawˇ yaw tuˬ maˇ dawˇ nyi. 
25Chi hta‸ pa taw, da‸ ve awˬ bon chi teˇ hpaˍ ngaˬ nawˬ hui geh yuˬ tawˆ ve 
yoˬ. Nawˬ hui ve venˇbaˆ hta‸ pa taw, awˬ bon chi teˇ hpaˍ mehˉ kʼai ve yoˬ. 
26Haiˬ ve chaw teˇ hpaˍ ngaˬ ve chaw hui geh chehˇ taˍ ve yoˬ. Yawˇ hui lehˬ, 
pehˍ te leh ngaˆ htaw caˇ paˍ hkʼe law chehˇ taˍ ve yoˬ. Ya‸ hkʼaˇ, yawˇ hui ve 
pehˍ lehˬ chaw hta‸ htaw yuˬ tuˬ ve pehˍ hpeh‸ ve yoˬ. 
27Ngaˆ htaw paˍ lehˬ, miˉ chaw hkʼaw ngaˆ hkʼa biˇ doˆ taˍ ve hkʼe, yawˇ hui 
ve yehˬ hkʼaw lo, hkʼawˇ keu taˍ ve mawˇ hkʼa biˇ cawˬ ve yoˬ. Hkʼe te leh, 
yawˇ hui awˬ me‸ awˬ hponˇ cawˬ leh paw sha chehˇ ve yoˬ. 
28Chi hta‸ pa taw, yawˇ hui hkʼa bvuhˆ gʼa caˇ leh chu la chehˇ ve yoˬ. Yawˇ 
hui haiˬ ve kanˉ hta‸ te ve awˬ leh maˇ cawˬ. Suhˉ jehˬ kuiˬ hkʼaw yawˇ hui 
yaˇcuˬshi teˇ hpaˍ hta‸ maˇ ga piˇ. Fawˉ mehˍ ve hta‸ gʼa hkanˍ ve chaw hui 
hta‸ yawˇ hui maˇ ha kʼaˉ piˇ. 

29Yawˇ hui chi hkʼe te ve pa taw, ngaˬ yawˇ hui hta‸ ciˍ yanˍ piˇ tuˬ yoˬ. Chi 
hkʼe ve chaw hui hta‸ ngaˬ kʼaw‸ te hkʼaw‸ piˇ tuˬ yoˬ. 
30Kawˆ tuˬ uiˍ ve awˬ ceuˬ mvuhˇmiˬ chi hkʼaw hpeh‸ tawˆ la chehˇ taˍ peuˬ. 
31Tcuh kaˍ paˍ hui lehˬ heˍ chehˇ ve yoˬ. Paw hkuˇ teˇ hpaˍ lehˬ, tcuh kaˍ paˍ 
kʼoˆ ve hkʼe te chehˇ ve yoˬ. Chi hkʼe te ve hta‸ ngaˬ ve chaw teˇ hpaˍ nyi ma 
cawˇ chehˇ ve yoˬ. Ya‸ hkʼaˇ, awˬ leh meuˇ gaˬ kʼo, yawˇ hui hkʼaˬ hkʼe te tuˬ 
ve le. 

Yeˍraˍmiˆ li‸ 6 

Yeˍruˆsaˍlehnˍ hta‸ canˇ paˍ hoˆ taˍ ve 

1Beˍyaˍmenˍ chaw hui-oˬ, nawˬ hui gʼa ponˬ tuˬ gʼuiˇ hpaw-e loˬ. 
Yeˍruˆsaˍlehnˍ venˇ hkʼaw tawˆ kʼai-o. Teˍkawˇ venˇ hkʼaw behˬ heh ma meuˆ 
leh, Beˍtaˍkaˍrenˍ hkʼaw hkʼoˆ lo mvuhˇ hkʼawˇ awˬ heˆ tawˆ la piˇ-oˆ. Awˬ 
lawn kʼo, awˬ na hpawˇ lo cawˬ ve luˬ ve sheˆ ve awˬ ceuˬ gaˬ la paˇ neˇ ve 
yoˬ. 
2Ziˉonˍ venˇ lehˬ, nyi sha jaˇ ve yoˬ. Ya‸ hkʼaˇ, venˇ oˇ ve luˬ kʼai tuˬ yoˬ. 
3Jawˇmawˇ teˇ hpaˍ lehˬ, a shu yawˇ ve ma‸ yaˇ hui hta‸ shiˍ laˬ leh nawˬ hui 
ve venˇ awˬ paˇ awˬ kui lo fa la ca te la tuˬ yoˬ. 
4Yawˇ hui lehˬ, Yeˍruˆsaˍlehnˍ venˇ hta‸ bawˆ tuˬ gu taˍ-o‸. Sha gʼuˇ tcuhˆ la 
htaˇ, ngaˬ hui hoˆ bawˆ tuˬ yoˬ teh‸ kʼoˆ ve yoˬ. Oˇ ve hkʼaw‸ nawˉ yawˇ hui 
kʼaw‸ kʼoˆ ve, Ya‸ nyi hkʼaw‸ nawˉ leh peuˬ. Mvuhˇ hpeu‸ la yoˬ. 
5Hkʼa deh‸ gu taˍ. Ya‸ puiˉ ngaˬ hui Yeˍruˆsaˍlehnˍ ta‸ yehˬ teˇ hpaˍ hta‸ te 
luˬ piˇ tuˬ yoˬ, teh‸ kʼoˆ ve yoˬ. 
6Gʼuiˬsha yawˇ hui hta‸ tawˇpiˇ leh kʼoˆ ve, Yeˍruˆsaˍlehnˍ venˇ hta‸ bawˆ yuˬ 
gʼa tuˬ, suhˆ cehˬ teˇ hpaˍ hta‸ htu baˬ leh ta‸ kʼoˍ duˇ taˍ-o‸. Teˇ gʼaˇ hta‸ teˇ 
gʼaˇ fawˉ mehˍ da‸ ve teˇ ceuˬ venˇ chi hkʼaw hkʼa biˇ cawˬ ve pa taw, venˇ 
chi hta‸ ngaˬ ciˍ yanˍ piˇ tuˬ yoˬ. 
7Iˉ kaˆ gʼuiˬ tuˇ tawˆ la chehˇ ve hkʼe, yawˇ ve haiˬ ve kanˉ teˇ hpaˍ tawˆ la 
tcuhˉ taˍ ve yoˬ. Venˇ hkʼaw lo hiˉ yuˬ lu yuˬ ve leh, te luˬ te sheˆ chehˇ ve awˬ 

hkawˇ hta‸ ngaˬ gʼa kaˇ ve yoˬ. Naˬ ve gawˬ ve leh, naˬ kuiˬ hkʼaw kuiˬ teˇ 
hpaˍ hta‸ ceh tiˉ ngaˬ gʼa mawˬ ve yoˬ. 
8Yeˍruˆsaˍlehnˍ venˇ yaˇ teˇ hpaˍ-oˬ, awˬ leh teˇ pawˆ ngaˬ nawˬ hui hta‸ shaˍ 
ti‸ piˇ laˇ ve yoˬ. Nawˬ hui maˇ na yuˬ ve kʼo, ngaˬ nawˬ hui hta‸ chiˇ baˬ leh, 
nawˬ hui ve venˇ chi hta‸ chaw teˇgʼaˇ ka‸ maˇ chehˇ ve hteunˍ lonˉ hpeh‸ la 
piˇ tuˬ yoˬ, teh‸ Gʼuiˬsha kʼoˆ ve yoˬ. 

Nyi ma hpfuhˆ puiˉ ve Iˉsaˍreˍlaˆ 

9Gʼuiˬsha ngaˬ hta‸ chi hkʼe kʼoˆ laˇ ve yoˬ. A pehˉ meuˇ shiˍ hkʼa peu-eˬ ve 
hta‸ shaˉ yuˬ ve hkʼe, Iˉsaˍreˍlaˆ chaw hkʼa peu-eˬ ve hta‸ shaˉ yuˬ tuˬ yoˬ. 
Chi hta‸ pa taw, awˬ yanˇ cawˬ sheˍ htaˇ nawˬ hui te gʼa ve hkʼe chaw yaˇ teˇ 
hpaˍ hta‸ htaiˍ hkʼaw‸ piˇ-oˆ, teh‸ kʼoˆ ve yoˬ. 
10Oˇ htaˇ ngaˬ kʼaw‸ yaw hkʼaw‸ leh kʼoˆ piˇ ve, Ngaˬ yawˇ hui hta‸ shaˍ ti‸ 
piˇ ve htawˇ, a shu na tuˬ le. Yawˇ hui kʼaˍ jaˇ leh nawˬ ve tawˇ hta‸ na yuˬ 
tuˬ ve maˇ heˆ. Nawˬ ve tawˇ yawˇ hui hta‸ kʼoˆ piˇ ve teˇ yanˇ, yawˇ hui gʼuiˬ 
yawˬ ve yoˬ. 
11Gʼuiˬsha-oˬ, nawˬ yawˇ hui hta‸ nyi ma zuhˆ ve teˇ ceuˬ, ngaˬ awˬ hkʼaw lo 
hkʼa biˇ cawˬ ve yoˬ. Hkʼe te leh, ngaˬ hkanˍ maˇ gʼa-o, teh‸ Gʼuiˬsha hta‸ 
kʼoˆ piˇ ve yoˬ. Oˇ htaˇ Gʼuiˬsha kʼaw‸ kʼoˆ ve, Ngaˬ ve nyi ma zuhˆ ve teˇ 
ceuˬ, ya‸ kʼaw hkʼoˆ lo chehˇ taˍ ve yaˇ ehˉ leh chaw haˉ paˍ hui hpawnˬ da‸ 
chehˇ ve awˬ hkʼoˆ lo ngeuˍ pfuhˍ piˇ-oˆ. Awˬ hpawˇ awˬ miˇ teˇ hpaˍ hta‸ shu 
hpeh kʼai tuˬ yoˬ. Chaw mawˇ teˇ hpaˍ hta‸ htawˇ teh taˉ piˇ tuˬ ve maˇ heˆ. 
12Yawˇ hui ve yehˬ, ti mi, leh awˬ miˇ ma teˇ hpaˍ, awˬ nu ve chaw hui hta‸ 
kʼaw‸ piˇ tuˬ yoˬ. Mvuhˇmiˬ chi ve hkʼaw chehˇ ve chaw hui hta‸ ngaˬ ciˍ 
yanˍ piˇ tuˬ yoˬ. 
13Chaw mawˇ yaˇ nehˬ hkʼa peu-eˬ, maˇ hteˇ maˇ cawˇ ve hkʼaw hpu ca chehˇ 
ve yoˬ. Tcuh kaˍ paˍ leh paw hkuˇ teˇ hpaˍ ka‸, chaw yaˇ hui hta‸ heˍ caˇ 
chehˇ ve yoˬ. 

14Yawˇ hui lehˬ, ngaˬ ve chaw teˇ hpaˍ ve hkʼaw kuiˬ naˬ kuiˬ hta‸ hkʼa deh‸ 
maˇ gu piˇ. Maˇ keh. Da‸ chehˇ-aw, teh‸ yawˇ hui kʼoˆ ve yoˬ. Ya‸ hkʼaˇ, da‸ 
la chehˇ ve maˇ heˆ. 
15Ngaˬ canˇ ve kanˉ chi teˇ hpaˍ hta‸ yawˇ hui te ve pa taw, yawˇ hui ya‸ taw 
chehˇ ve laˇ. Maˇ heˆ. Yawˇ hui a ciˉ ka‸ maˇ ya‸ taw. Mehˆ hpfuhˇ ka‸ maˇ 
luˬ. Chi hta‸ pa taw, awˬ nu ve chaw hui paiˍ ve hkʼe, yawˇ hui htawˇ paiˍ tuˬ 
yoˬ. Ngaˬ ciˍ yanˍ piˇ ve teˇ yanˇ, yawˇ hui suh-e peuˬ tuˬ yoˬ, teh‸ Gʼuiˬsha 
kʼoˆ ve yoˬ. 

Iˉsaˍreˍlaˆ chaw hui Gʼuiˬsha hta‸ chiˇ baˬ ve 

16Gʼuiˬsha yawˇ ve chaw hui hta‸ chi hkʼe kʼoˆ piˇ ve yoˬ. Ya‸ kʼaw ceh da‸ 
kuiˬ lo huˉ taˍ leh chiˇ nyi-o. Aˬ sho-eˬ htaˇ ve ya‸ kʼaw awˬ piˍ leh, da‸ jaˇ ve 
ya‸ kʼaw hkʼaˬ lo le. Shu hta‸ na nyi leh toˇ kʼai-o. Oˇ hkʼe te ve kʼo, nawˬ 
hui gawˬ lehˍ gʼa chehˇ tuˬ yoˬ, teh‸ Gʼuiˬsha kʼoˆ ve yoˬ. Ya‸ hkʼaˇ, yawˇ hui 
lehˬ Ya‸ kʼaw oˇ ve hta‸ ngaˬ hui maˇ loˍ teh‸ kʼoˆ ve yoˬ. 
17Behˬ heh ma meuˆ leh shaˍ ti‸ piˇ laˇ ve hkawˇ hta‸ na taˍ tuˬ, Gʼuiˬsha lehˬ 
chaw teˇ hpaˍ hta‸ leuˆ teh taˍ ve yoˬ. Ya‸ hkʼaˇ, Ngaˬ hui maˇ na, teh‸ yawˇ 
hui kʼoˆ ve yoˬ. 
18Chi hta‸ pa taw Gʼuiˬsha kʼoˆ ve, Chaw yaˇ teˇ hpaˍ-oˬ, na sheˍ. Ngaˬ ve 
chaw teˇ hpaˍ hkʼaˬ hkʼe hpeh‸ la tuˬ ve hta‸ nyi taˍ-o‸. 
19Miˬguiˬ-oˬ, na sheˍ. Yawˇ hui hta‸ keunˍ da‸ ve luˬ ve sheˆ ve teˇ ceuˬ ngaˬ 
yawˇ hui awˬ hkʼoˆ lo gaˬ la piˇ tuˬ yoˬ. Awˬ lawn kʼo, yawˇ hui ngaˬ ve tawˇ 
hta‸ ponˬ leuˉ leh, ngaˬ maˍ piˇ ve tawˇ hta‸ maˇ na yuˬ. 
20Sheˍbaˆ mvuhˇmiˬ leh, vuiˇ jaˇ ve mvuh ˇmiˬ hkʼaw yuˬ veu laˇ taˍ ve sha 
hawnˉ teˇ hpaˍ hta‸ ngaˬ hkʼaˬ hkʼe te nyi hpeh‸ tuˬ le. Yawˇ hui tuˉ tanˇ laˇ 
ve hta‸ ngaˬ ha‸ yuˬ tuˬ ve maˇ heˆ. 
21Chi hta‸ pa taw, ngaˬ lehˬ chaw chi teˇ hpaˍ hta‸ hkui htiˇ poˬ paiˍ piˇ lawˬ 
tuˬ yoˬ. Awˬ pa leh awˬ yaˇ, awˬ viˉ awˬ nyi leh awˬ chawˇ hkʼa peu-eˬ gʼa suh-
e tuˬ yoˬ, teh‸ Gʼuiˬsha kʼoˆ ve yoˬ. 

Awˬ na hpawˇ lo canˇ paˍ ya‸ la ve 

22Gʼuiˬsha kʼoˆ ve, Awˬ na hpawˇ lo chehˇ ve chaw hui ya‸ la chehˇ ve yoˬ. 
Vuiˇ kuiˬ lo chehˇ ve awˬ gʼaˇ uiˍ ve chaw teˇ ceuˬ ma‸ bawˆ tuˬ gu chehˇ taˍ 
ve yoˬ. 
23Yawˇ hui lehˬ, a shu yawˇ ve la‸ caˉ pfuhˇ taˍ peuˬ. Yawˇ hui nyi ma uiˍ jaˇ 
leh, ha kʼaˉ puiˉ ve nyi ma maˇ cawˬ. Yawˇ hui iˉ mvuhˇ ciˇ toˇ ve awˬ hkawˇ 
lehˬ, gʼuiˬ baˇ lonˉ taˆ la ve awˬ hkawˇ hkʼa shuˍ hpeh‸ ve yoˬ. Yawˇ hui lehˬ, 
Yeˍruˆsaˍlehnˍ hta‸ ca bawˆ la tuˬ gu taˍ peuˬ, teh‸ Gʼuiˬsha kʼoˆ ve yoˬ. 
24Yeˍruˆsaˍlehnˍ venˇ yaˇ teˇ hpaˍ kʼaw‸ kʼoˆ ve, Awˬ lawn chi hta‸ ngaˬ hui 
gʼa kaˇ peuˬ leh, ngaˬ hui ve la‸ sheh teˇ hpaˍ deu lehˍ hpeh‸ la peuˬ. Yaˇ paw 
tuˬ naˬ chehˇ ve yaˇ miˇ hkʼa shuˍ, ngaˬ hui hkanˍ haˍ jaˇ peuˬ. 
25Hkʼaw hkʼoˆ lo ka‸ ngaˬ hui kʼai maˇ haˆ. Awˬ lawn kʼo, canˇ paˍ teˇ hpaˍ la‸ 
caˉ pfuhˇ taˍ leh, hkʼaˬ hpawˇ chi hpawˇ lo chehˇ taˍ peuˬ, teh‸ kʼoˆ ve yoˬ. 
26Gʼuiˬsha kʼoˆ ve, Ngaˬ ve chaw teˇ hpaˍ-oˬ, hkʼe te kʼo meh htuˉ pui hpa veu‸ 
deh leh, hkʼaw‸ laˉ hkʼaw zuh‸ taˍ-o‸. Teˇ gʼaˇ tiˉ cawˬ ve yaˇ paˍ suh-e leh 
dawˇ haˍ chehˇ ve chaw hkʼe gʼaˇ hte‸ kuˬ hawˬ chehˇ-oˆ. Nawˬ hui hta‸ ca te 
luˬ la ve chaw teˇ gʼaˇ, nawˬ hui awˬ paˇ lo gaˬ la peuˬ. 
27Yeˍraˍmiˆ-oˬ, ngaˬ ve chaw teˇ hpaˍ hkʼaˬ hkʼe te chehˇ ve naˍ, nawˬ ca chaˬ 
nyi-o. 
28Yawˇ hui lehˬ, kʼaˍ jaˇ ve chaw hpfuhˆ teˇ hpaˍ hpeh‸ leh, sho hkʼa shuˍ heh 
jaˇ ve yoˬ. Yawˇ hui hkʼa peu-eˬ awˬ liˇ awˬ hkʼaˇ luˬ kʼai leh maˇ heˆ heˆ ve 
awˬ lawn ca kʼoˆ toˇ chehˇ ve yoˬ. 
29Aˬ miˍ po hkʼaw aˬ miˍ to‸ da‸ jaˇ peuˬ. Ya‸ hkʼaˇ, chiˆ taˍ ve sho maˇ kuiˬ 
kʼai puiˉ. Aˬ miˍ hkʼaˬ ma chiˆ jaˇ ve htawˇ, ngaˬ ve chaw chi teˇ hpaˍ maˇ 
kʼaw‸ da‸ la puiˉ. 
30Yawˇ hui lehˬ, haiˬ ve kanˉ hta‸ tiˉ te chehˇ ve yoˬ. Chi hta‸ pa taw, yawˇ 
hui hta‸ chiˇ baˬ taˍ ve hpu teh‸ gʼa kʼoˆ tuˬ yoˬ. Awˬ lawn kʼo, ngaˬ yawˇ hui 
hta‸ chiˇ baˬ peuˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 7 

Bon yehˬ hkʼaw Yeˍraˍmiˆ bon maˍ ve 

1Oˇ ve hkʼaw‸ nawˉ, Gʼuiˬsha Yeˍraˍmiˆ hta‸ chi hkʼe kʼaw‸ kʼoˆ piˇ ve yoˬ. 
2Yuˇda‸ chaw hui oˉ kʼoˍ ca pui kuiˬ bon yehˬ taˍ meu‸ hpe‸ lo huˉ taˍ leh, 
yawˇ hui hta‸ chi hkʼe kʼoˆ piˇ-oˆ. 
3Iˉsaˍreˍlaˆ ve Gʼuiˬsha chi hkʼe kʼoˆ ve yoˬ. Nawˬ hui chehˇ ve cawˬ ve, te ve 
dawˇ ve kanˉ teˇ hpaˍ hta‸ kʼaw‸ pa-o. Oˇ hkʼe te ve kʼo, ngaˬ nawˬ hui hta‸ 
choˬ kaˬ lo kʼaw‸ chehˇ tcuh laˇ tuˬ yoˬ. 
4Gʼuiˬsha ve bon yehˬ choˬ kaˬ lo cawˬ taˍ ve pa taw, Gʼuiˬsha lehˬ 
Yeˍruˆsaˍlehnˍ venˇ hta‸ te luˬ tuˬ maˇ heˆ, teh‸ shu kʼoˆ laˇ ve tawˇ hta‸ taˇ 
yonˍ. 
5Nawˬ hui chehˇ ve cawˬ ve, te ve dawˇ ve kanˉ teˇ hpaˍ hta‸ kʼaw‸ pa-o. Teˇ 
gʼaˇ hta‸ teˇ gʼaˇ ha kʼaˉ da‸-o‸. 
6Hkehˉ chaw, yaˇcuˬshi, leh mehˇchawˇma teˇ hpaˍ hta‸ taˇ fawˉ mehˍ. 
Mvuhˇmiˬ chi ve hkʼaw te‸ chiˉ venˇbaˆ maˇ cawˬ ve chaw hui hta‸ taˇ tiˇ 
pehˍ. Awˬ nu ve gʼuiˬsha teˇ hpaˍ hta‸ oˉ kʼoˍ taˇ pui. Chi hkʼe te ve kʼo, nawˬ 
hui gʼa luˬ gʼa sheˆ tuˬ yoˬ. 
7Awˬ ceuˬ chi teˇ hpaˍ hta‸ nawˬ hui maˇ te ve kʼo, nawˬ hui ve awˬ puˍ awˬ 
pi hui hta‸ ngaˬ piˇ taˍ ve mvuhˇmiˬ chi hkʼaw, ngaˬ nawˬ hui hta‸ chehˇ tcuh 
laˇ tuˬ yoˬ. 
8Nyi sheˍ. Nawˬ hui lehˬ shu heˍ laˇ ve tawˇ hta‸ yonˍ chehˇ ve yoˬ. 
9Nawˬ hui lehˬ, shu mawˇ hkʼawˇ ve, chaw hta‸ tiˇ pehˍ ve, haˉ chawˇ haˉ paˆ 
te ve, maˇ heˆ heˆ ve shaˉ hkiˆ hkanˍ ve, Baˍlaˆ gʼuiˬsha hta‸ tuˉ tanˇ ve, leh 
nawˬ hui te‸ chiˉ maˇ shiˍ ve awˬ nu ve gʼuiˬsha teˇ hpaˍ hta‸ oˉ kʼoˍ pui 
chehˇ ve yoˬ. 
10Nawˬ hui lehˬ, ngaˬ canˇ ve kanˉ chi teˇ hpaˍ hta‸ te taˉ peuˬ hkʼaw‸ nawˉ, 
ngaˬ ve bon yehˬ hkʼaw laˬ leh, Ngaˬ hui gawˬ lehˍ gʼa chehˇ ve yoˬ, teh‸ kʼoˆ 
ve yoˬ. 

11Ngaˬ ve bon yehˬ chi lehˬ, chaw hkʼawˇ teˇ hpaˍ ca va‸ taˍ kuiˬ yoˬ, teh‸ 
nawˬ hui dawˇ ve laˇ. Nawˬ hui hkʼaˬ hkʼe te chehˇ ve hta‸ ngaˬ mawˬ chehˇ 
ve yoˬ. 
12Ngaˬ hta‸ oˉ kʼoˍ pui kuiˬ ngaˬ awˉ lawˉ peuˇ leuˆ yuˬ taˍ ve Shiˉlonˍ venˇ lo 
kʼai leh, ngaˬ ve Iˉsaˍ reˍlaˆ chaw teˇ hpaˍ venˇbaˆ te ve pa taw, venˇ oˇ ve hta
‸ ngaˬ hkʼaˬ hkʼe te piˇ ve hta‸ ca nyi-o. 
13Nawˬ hui lehˬ, venˇbaˆ chi teˇ hpaˍ hta‸ te taˍ peuˬ ve yoˬ. Ngaˬ nawˬ hui hta
‸ tawˇ teˇ pawˆ peuˬ teˇ pawˆ yaw piˇ taˍ peuˬ ve htawˇ, nawˬ hui maˇ na yuˬ. 
Ngaˬ nawˬ hui hta‸ kuˬ ve teˇ yanˇ, nawˬ hui ngaˬ hta‸ maˇ kʼaw‸ yaw hkʼaw
‸ laˇ. 
14Chi hta‸ pa taw, Shiˉlonˍ venˇ hta‸ ngaˬ te piˇ ve hkʼe, nawˬ hui gʼaˇ va 
chehˇ ve ngaˬ ve bon yehˬ hta‸ htawˇ, ngaˬ oˇ hkʼe te piˇ tuˬ yoˬ. 
15Nawˬ hui ve awˬ viˉ awˬ nyi Eˇhpaˍrenˍ chaw hui hta‸ ngaˬ gʼa‸ kʼoˬ piˇ ve 
hkʼe, nawˬ hui hta‸ htawˇ gʼa‸ kʼoˬ laˇ tuˬ yoˬ, teh‸ Gʼuiˬsha kʼoˆ ve yoˬ. 

Chaw yaˇ teˇ hpaˍ maˇ na yuˬ 

16Gʼuiˬsha kʼoˆ ve, Yeˍraˍmiˆ-oˬ, chaw chi teˇ hpaˍ awˬ pon bon taˇ lawˬ. Yawˇ 
hui awˬ pon nawˬ taˇ hawˬ. Ngaˬ hta‸ taˇ lawˬ hkawˉ. Ngaˬ na yuˬ laˇ tuˬ ve 
maˇ heˆ. 
17Yuˇda‸ ve venˇ teˇ hpaˍ leh Yeˍruˆsaˍlehnˍ venˇ hkʼaw lo, yawˇ hui hkʼaˬ 
hkʼe te chehˇ ve hta‸ nawˬ maˇ mawˬ laˇ. 
18Yaˇ ehˉ teˇ hpaˍ suhˆ gʼawˆ hpoˆ leh, hawˉ hkʼaˆ teˇ hpaˍ aˬ miˍ ceh ve yoˬ. 
Yaˇ miˇ teˇ hpaˍ hkaoˍmonˇ te leh, Mvuhˇ naw ma ve jawˇmawˇ ma, teh‸ kʼoˆ 
ve, gʼuiˬsha ma hta‸ tanˇ piˇ chehˇ ve yoˬ. Yawˇ hui ngaˬ hta‸ dawˇ haˍ piˇ 
lawˬ tuˬ, awˬ nu ve gʼuiˬsha teˇ hpaˍ hta‸ a pehˉ meuˇ gʼuiˬ tanˇ piˇ chehˇ ve 
yoˬ. 
19Dawˇ haˍ ve hta‸ awˬ tehˬ awˬ na gʼa hkanˍ chehˇ ve lehˬ, ngaˬ laˇ. Maˇ heˆ. 
Yawˇ hui yoˬ. Yawˇ hui lehˬ, a shu yawˇ ya‸ taw tuˬ te chehˇ ve yoˬ. 
20Chi hta‸ pa taw, ngaˬ Gʼuiˬsha lehˬ, bon yehˬ chi awˬ hkʼoˆ lo ngaˬ ve nyi 
ma zuhˆ ve teˇ ceuˬ hta‸ ngeuˍ pfuhˍ piˇ tuˬ yoˬ. Chaw yaˇ, to nuˇ to shaˆ, suhˆ 

cehˬ, leh caˬ cehˬ hkʼoˆ lo htawˇ ngeuˍ pfuhˍ piˇ tuˬ yoˬ. Ngaˬ nyi ma zuhˆ ve 
teˇ ceuˬ lehˬ, chaw teˇ gʼaˇ ka‸ shiˉ pehˍ maˇ gʼa ve aˬ miˍ hkʼe hpeh‸ ve yoˬ. 
21Ngaˬ ve chaw teˇ hpaˍ-oˬ, ngaˬ nawˬ hui hta‸ chi hkʼe kʼaw‸ kʼoˆ laˇ ve yoˬ. 
Nawˬ hui ve tuˉ tanˇ tuˬ teˇ hpaˍ hta‸ yuˬ baˬ-o‸. 
22Awˬ lawn kʼo, nawˬ hui ve awˬ puˍ awˬ pi teˇ hpaˍ hta‸ ngaˬ Eˇjiˇtu‸ 
mvuhˇmiˬ hkʼaw shiˍ tawˆ la piˇ chehˇ htaˇ, tuˉ tanˇ ve awˬ lawn ngaˬ yawˇ 
hui hta‸ te‸ chiˉ maˇ kʼoˆ maˍ piˇ taˍ. 
23Ngaˬ yawˇ hui ve Gʼuiˬsha hpeh‸ leh, yawˇ hui ngaˬ ve chaw hpeh‸ la tuˬ, 
ngaˬ ve tawˇ hta‸ hkʼa deh‸ na yuˬ-o‸, teh‸ yawˇ hui hta‸ kʼoˆ maˍ piˇ taˍ ve 
yoˬ. Yawˇ hui gawˬ lehˍ gʼa chehˇ tuˬ, ngaˬ kʼoˆ ve hkʼe te-o, teh‸ yawˇ hui 
hta‸ kʼoˆ piˇ taˍ ve yoˬ. 
24Ya‸ hkʼaˇ, yawˇ hui maˇ na yuˬ. A shu yawˇ a loˍ awˬ hkʼaˇ suh te kʼai leh, 
shaˬ te shaˬ haiˬ la ve yoˬ. 
25Nawˬ hui ve awˬ puˍ awˬ pi teˇ hpaˍ Eˇjiˇtu‸ mvuhˇmiˬ hkʼaw tawˆ la ve teˇ 
nyi hta‸ te leh ya‸ nyi hkʼa gaˬ, ngaˬ ve awˬ ceˬ tcuh kaˍ paˍ teˇ hpaˍ hta‸ 
nawˬ hui geh peu laˇ chehˇ ve yoˬ. 
26Ya‸ hkʼaˇ, nawˬ hui maˇ na yuˬ. Nawˬ hui kʼaˍ jaˇ leh, nawˬ hui ve awˬ puˍ 
awˬ pi teˇ hpaˍ a‸ kehˉ haiˬ jaˇ ve yoˬ. 
27Chi hta‸ pa taw, Yeˍraˍmiˆ-oˬ, tawˇ chi hkʼa peu-eˬ ngaˬ ve chaw teˇ hpaˍ 
hta‸ hto piˇ-oˆ. Ya‸ hkʼaˇ, yawˇ hui nawˬ ve tawˇ hta‸ na yuˬ tuˬ ve maˇ heˆ. 
Nawˬ yawˇ hui hta‸ kuˬ ve htawˇ, yawˇ hui kʼaw‸ yaw hkʼaw‸ laˇ tuˬ ve maˇ 
heˆ. 
28Chaw chi teˇ ceuˬ lehˬ, yawˇ hui ve Gʼuiˬsha maˍ piˇ ve tawˇ hta‸ na yuˬ tuˬ 
ve maˇ heˆ, teh‸ yawˇ hui hta‸ kʼoˆ piˇ-oˆ. Ka ti‸ yeˬ ve teˇ ceuˬ mehˉ kʼai 
peuˬ, teh‸ Gʼuiˬsha kʼoˆ ve yoˬ. 

Hiˆnonˍ lawˬ hkʼo‸ hkʼaw te ve venˇbaˆ teˇ hpaˍ 

29Yeˍruˆsaˍlehnˍ venˇ yaˇ teˇ hpaˍ-oˬ, dawˇ haˍ leh hkʼanˇ chehˇ-oˆ. Nawˬ hui 
ve uˉ hkeh mvuh hta‸ chiˇ baˬ-o‸. Hkʼaw pui teˇ hpaˍ hkʼoˆ taˆ-e leh, chaw 

suh htaˇ kʼa ve kʼa muiˬ hkawˇ kʼa chehˇ-oˆ. Awˬ lawn kʼo, ngaˬ lehˬ nyi ma 
zuhˆ jaˇ leh chaw chi teˇ hpaˍ hta‸ chiˇ baˬ peuˬ. 
30Yuˇda‸ chaw hui haiˬ ve kanˉ teˇ ceuˬ hta‸ te taˍ peuˬ. Yawˇ hui lehˬ, ngaˬ 
canˇ ve shaˉ ho‸ teˇ hpaˍ hta‸ yuˬ laˬ leh, ngaˬ ve bon yehˬ hkʼaw teh taˍ ve 
yoˬ. 
31Yawˇ hui lehˬ, Hiˆnonˍ miˬ tawˬ kuiˬ lo Tawˇ hpehˆ teh‸ kʼoˆ ve tuˉ tanˇ kuiˬ 
teˇ maˬ te leh, a shu yawˇ ve yaˇ paˍ yaˇ miˇ hui hta‸ tuˉ tanˇ chehˇ ve yoˬ. 
Yawˇ hui oˇ hkʼe ca te tuˬ ngaˬ teˇ pawˆ ka‸ maˇ kʼoˆ piˇ jaw. Dawˇ ka‸ maˇ 
dawˇ nyi jaw. 
32Chi hta‸ pa taw, chehˇ kuiˬ oˇ ve hta‸ Tawˇhpehˆ, maˇ heˆ kʼo Hiˆnonˍ lawˬ 
hkʼo‸ teh‸ maˇ gʼa kʼaw‸ kʼoˆ tuˬ awˬ yanˇ gaˬ la tuˬ yoˬ. Chehˇ kuiˬ oˇ ve, 
Chaw hta‸ tiˇ pehˍ kuiˬ, teh‸ kʼoˆ tuˬ yoˬ. Awˬ lawn kʼo, oˇ kaˬ lo tiˇ pehˍ ve 
hta‸ gʼa hkanˍ ve chaw maˇ jaˇ ve pa taw, yawˇ hui hta‸ tuˍ piˇ kuiˬ awˬ ti 
maˇ kʼaw‸ cawˬ. 
33Suh taˍ ve awˬ to oˇ ve teˇ hpaˍ hta‸ ngaˆ leh haiˬ ve to nuˇ to shaˆ teˇ hpaˍ 
caˇ tuˬ yoˬ. Chaw teˇ gʼaˇ ka‸ gʼa‸ kʼoˬ piˇ paˍ maˇ cawˬ. 
34Mvuhˇmiˬ oˇ ve gawˬ cu gawˬ pehˆ hpeh‸ kʼai tuˬ yoˬ. Yuˇda‸ venˇ teˇ hpaˍ 
leh Yeˍruˆsaˍlehnˍ venˇ hkʼaw lo, ha lehˬ ha kʼa te chehˇ ve awˬ hkawˇ leh, 
awˬ hpawˇ awˬ miˇ heuˆ da‸ leh ha lehˬ ha kʼa hkehˉ caˇ chehˇ ve awˬ hkawˇ 
teˇ hpaˍ hta‸ ngaˬ mehˉ kʼai piˇ lawˬ tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 8 

1Awˬ yanˇ oˇ ve awˬ hkʼaw lo, jawˇmawˇ teˇ hpaˍ, ma‸ poˍ lonˉ teˇ hpaˍ, paw 
hkuˇ teˇ hpaˍ, tcuh kaˍ paˍ teˇ hpaˍ, leh Yeˍruˆsaˍlehnˍ venˇ yaˇ teˇ hpaˍ ve awˬ 
mu‸ ku hta‸ tuˍ hpfuh hkʼaw yuˬ tawˆ tuˬ yoˬ. 
2Oˇ ve teˇ hpaˍ hta‸ kʼaw‸ gʼawˆ tuˍ piˇ tuˬ ve maˇ heˆ. Nuˇ hkʼehˇ hkʼa shuˍ 
miˬ chaˇ hkʼoˆ lo baˬ taˍ tuˬ yoˬ. Chaw yaˇ teˇ hpaˍ ha‸ leh oˉ kʼoˍ pui chehˇ ve 
mvuhˇ nyi, ha pa leh meu‸ keu shiˍ teˇ hpaˍ gʼuˇ suhˍ lo awˬ mu‸ ku oˇ ve teˇ 
hpaˍ hta‸ teh taˍ tuˬ yoˬ. 

3Ngaˬ hpaˆ da‸ kʼai piˇ lawˬ ve haiˬ ve chaw chi teˇ hpaˍ lehˬ, a sha‸ te‸ chehˇ 
ve a‸ kehˉ suh gaˇ ve nyi ma cawˬ la tuˬ yoˬ, teh‸ Gʼuiˬsha kʼoˆ ve yoˬ. 

Venˇbaˆ leh ciˍ yanˍ ve 

4Gʼuiˬsha lehˬ, yawˇ ve chaw teˇ hpaˍ hta‸ chi hkʼe ca kʼoˆ piˇ tcuh laˇ ve yoˬ. 
Chaw teˇ gʼaˇ ya‸ kʼaw ya‸ kʼai ve kʼo, kʼaw‸ hpfuhˆ kʼaw‸ la ve maˇ heˆ laˇ. 
5Ngaˬ ve chaw teˇ hpaˍ-oˬ, aˬ hto‸ ma pa taw nawˬ hui ngaˬ geh maˇ kʼaw‸ 
hpfuhˆ kʼaw‸ la ve le. Nawˬ hui lehˬ, shaˉ ho‸ hta‸ tiˉ vawˆ taˍ leh, ngaˬ geh 
maˇ kʼaw‸ hpfuhˆ kʼaw‸ la. 
6Ngaˬ hkʼa deh‸ na chehˇ taˍ ve yoˬ. Ya‸ hkʼaˇ, nawˬ hui hteˇ ve cawˇ ve tawˇ 
hta‸ maˇ yaw. Chaw teˇ gʼaˇ ka‸ a shu yawˇ te ya‸ taˍ ve venˇbaˆ awˬ pon 
maˇ dawˇ haˍ. Ngaˬ aˬ hto‸ ma te ya‸ peuˬ le, teh‸ nawˬ hui teˇ gʼaˇ ka‸ maˇ 
na nyi. Ma‸ bawˆ kuiˬ lo gʼuiˇ kʼai chehˇ ve iˉ mvuhˇ hkʼa shuˍ, nawˬ hui a shu 
yawˇ te gaˇ ve hkʼe te chehˇ ve yoˬ. 
7Va‸ laˇ gawˬ teˇ hpaˍ kʼaw‸ la yanˇ shiˍ ve yoˬ. Aˉ pui kʼaˍ, piˉ cuˬ nyiˉ leh 
meuˇ tzuh‸ suhˆ teˇ hpaˍ htawˇ, hpaw-e tuˬ ve awˬ yanˇ hta‸ shiˍ ve yoˬ. Ya‸ 
hkʼaˇ, ngaˬ ve chaw teˇ hpaˍ-oˬ, nawˬ hui lehˬ ngaˬ ve awˬliˇtawˇhkawˇ teˇ 
hpaˍ hta‸ maˇ shiˍ. 
8Nawˬ hui cuˇ yiˍ cawˬ leh, ngaˬ ve awˬliˇtawˇhkawˇ teˇ hpaˍ hta‸ shiˍ ve yoˬ, 
teh‸ hkʼaˬ hkʼe kʼoˆ hpeh‸ le. Nyi loˬ. Maˇ hteˇ maˇ cawˇ ve li‸ bvuh‸ paˍ teˇ 
hpaˍ lehˬ, awˬliˇtawˇhkawˇ oˇ ve teˇ hpaˍ hta‸ yuˬ hpfuhˆ peuˬ. 
9Cuˇ yiˍ cawˬ ve nawˬ hui ve chaw teˇ hpaˍ gʼa ya‸ taw ve yoˬ. Yawˇ hui dawˇ 
maˇ tawˆ leh va hta‸ yaw peuˬ. Yawˇ hui ngaˬ ve tawˇ hta‸ maˇ na yuˬ. Yawˇ 
hui chi beu‸ aˬ hto‸ ma cuˇ yiˍ cawˬ sheˍ le. 
10Chi hta‸ pa taw, yawˇ hui ve ti mi leh, yawˇ hui ve awˬ miˇ ma ngaˬ shu hta
‸ kʼaw‸ piˇ tuˬ yoˬ. Chaw mawˇ yaˇ nehˬ teˇ gʼaˇ le le, maˇ hteˇ maˇ cawˇ ve 
awˬ hkʼaw lo hpu ca chehˇ ve yoˬ. Tcuh kaˍ paˍ leh paw hkuˇ teˇ hpaˍ htawˇ, 
shu hta‸ heˍ caˇ chehˇ ve yoˬ. 

11Ngaˬ ve chaw teˇ hpaˍ ve naˬ kuiˬ hkʼaw kuiˬ hta‸ yawˇ hui te‸ chiˉ maˇ 
dawˇ. Maˇ keh. Da‸ la chehˇ-aw, teh‸ yawˇ hui kʼoˆ ve yoˬ. Ya‸ hkʼaˇ, da‸ la 
ve maˇ heˆ. 
12Ngaˬ ve chaw teˇ hpaˍ-oˬ, nawˬ hui chi hkʼe te chehˇ ve maˇ ya‸ taw leh laˇ. 
Nawˬ hui a ciˉ ka‸ ya‸ taw hkawˇ maˇ shiˍ. Chi hta‸ pa taw, awˬ nu ve chaw 
paiˍ ve hkʼe nawˬ hui htawˇ paiˍ tuˬ yoˬ. Ngaˬ ciˍ yanˍ ve teˇ yanˇ, nawˬ hui 
suh-e peuˬ tuˬ yoˬ, teh‸ Gʼuiˬsha kʼoˆ ve yoˬ. 
13Chaw teˇ gʼaˇ awˬ shiˍ awˬ nu hta‸ shaw hpoˆ ve hkʼe, ngaˬ ve chaw teˇ hpaˍ 
hta‸ ngaˬ teˇ geh kuˬ hpoˆ gaˇ ve yoˬ. Ya‸ hkʼaˇ, yawˇ hui lehˬ awˬ shiˍ teˇ shiˍ 
ka‸ maˇ naw‸ ve a pehˉ meuˇ te leh maˉ nawˆ cehˬ hkʼe hpeh‸ ve yoˬ. Awˬ 
hpa‸ teˇ hpaˍ ka‸ nawˍ kʼai peuˬ. Chi hta‸ pa taw, mvuhˇmiˬ chi hta‸ bawˆ 
yuˬ tuˬ, awˬ nu ve chaw teˇ hpaˍ hta‸ ngaˬ a hkaw-anˬ piˇ ve yoˬ. 
14Gʼuiˬsha ve chaw teˇ hpaˍ na nyi leh kʼoˆ ve, Aˬ hto‸ ma pa taw ngaˬ hui jo 
mui chehˇ ve le. Laˬ-o‸. Ngaˬ hui yeˬ jaˇ ve ta‸ yehˬ hkʼaw gʼuiˇ lo‸-e leh oˇ 
kaˬ lo ca suh-e veuˬ. Ngaˬ hui ve Jawˇmawˇ Gʼuiˬsha lehˬ, ngaˬ hui hta‸ suh-e 
piˇ lawˬ tuˬ kʼoˆ taˍ peuˬ. Ngaˬ hui Yawˇ hta‸ te ya‸ ve pa taw, Yawˇ ngaˬ hui 
hta‸ awˬ taw‸ ma taw laˇ taˍ peuˬ. 
15Ngaˬ hui lehˬ, gawˬ lehˍ ve awˬ yanˇ leh, ngaˬ hui ve a naˍ na-e la tuˬ ve awˬ 
yanˇ hta‸ dawˇ law chehˇ ve yoˬ. Ya‸ hkʼaˇ, dawˇ law taˍ ve hkʼe maˇ hpeh‸ 
la. Kawˆ tuˬ ve awˬ ceuˬ ceh tiˉ gaˬ la ve yoˬ. 
16Ngaˬ hui ve canˇ paˍ teˇ hpaˍ Danˍ venˇ hkʼaw gaˬ la peuˬ. Yawˇ hui ve iˉ 
mvuhˇ naˍ hkʼawˇ meuˆ chehˇ ve awˬ hkawˇ hta‸ ngaˬ hui gʼa kaˇ chehˇ taˍ 
peuˬ. Yawˇ hui ve iˉ mvuhˇ kuˬ ve teˇ yanˇ, mvuhˇmiˬ yaˇ hkʼa peu-eˬ kawˆ 
cheˇ chehˇ ve yoˬ. Ngaˬ hui ve mvuhˇmiˬ, ngaˬ hui ve venˇ leh ngaˬ hui ve 
chaw ceuˬ hta‸ te luˬ tuˬ, canˇ paˍ teˇ hpaˍ gaˬ la peuˬ, teh‸ kʼoˆ ve yoˬ. 
17Nyi loˬ. Shu meuˇ la tuˬ te maˇ gʼa leh, awˬ taw‸ ma hehnˇ jaˇ ve vuiˬ hta‸ 
ngaˬ nawˬ hui geh peu laˇ ve yoˬ. Yawˇ hui nawˬ hui hta‸ htawˆ tuˬ yoˬ, teh‸ 
Gʼuiˬsha kʼoˆ ve yoˬ. 

Yawˇ ve chaw awˬ pon Yeˍraˍmiˆ dawˇ haˍ ve 

18Ngaˬ ve dawˇ haˍ tuˬ chi, mehˉ kʼai tuˬ te maˇ gʼa. Ngaˬ ve nyi ma naˬ jaˇ ve 
yoˬ. 
19Na sheˍ. Mvuhˇmiˬ hkʼaˬ ti chi ti lo, ngaˬ ve chaw teˇ hpaˍ kuˬ chehˇ ve awˬ 
hkawˇ hta‸ ngaˬ gʼa kaˇ ve yoˬ. Gʼuiˬsha Ziˉonˍ venˇ hkʼaw maˇ chehˇ-o ve laˇ. 
Ziˉonˍ ve jawˇmawˇ oˇ kaˬ lo maˇ chehˇ-o laˇ, teh‸ kʼoˆ chehˇ ve yoˬ. Yawˇ hui 
ve Jawˇmawˇ Gʼuiˬsha kʼaw‸ yaw hkʼaw‸ leh kʼoˆ ve, Aˬ hto‸ ma pa taw nawˬ 
hui shaˉ ho‸ teˇ hpaˍ hta‸ oˉ kʼoˍ pui leh, ngaˬ hta‸ nyi ma zuhˆ tuˬ te laˇ ve 
le, teh‸ kʼoˆ ve yoˬ. 
20Chaw yaˇ teˇ hpaˍ kuˬ leh kʼoˆ ve, Mvuhˇ goˇ yanˇ ponˬ kʼai peuˬ leh awˬ shiˍ 
awˬ nu gʼeu‸ jaw‸ ve awˬ yanˇ ponˬ kʼai peuˬ. Ya‸ hkʼaˇ, ngaˬ hui htaiˍ hkʼaw
‸ ve hta‸ maˇ gʼa sheˍ, teh‸ kʼoˆ ve yoˬ. 
21Ngaˬ ve chaw teˇ hpaˍ gʼa tu‸ gʼa hkanˍ chehˇ ve pa taw, ngaˬ dawˇ haˍ jaˇ 
leh, dawˇ maˇ tawˆ hpeh‸ chehˇ ve yoˬ. 
22Giˇlaˆ mvuhˇmiˬ hkʼaw naˆ tsuhˇ maˇ cawˬ laˇ. Oˇ kaˬ lo saˍla‸ gʼonˍ ka‸ maˇ 
chehˇ laˇ. Aˬ hto‸ ma pa taw ngaˬ ve chaw teˇ hpaˍ maˇ na-e la ve le. 

Yeˍraˍmiˆ li‸ 9 

1Shu tiˇ pehˍ ve hta‸ gʼa hkanˍ ve ngaˬ ve chaw teˇ hpaˍ awˬ pon tanˇ hkuinˇ 
tanˇ vanˇ kuˬ hawˬ hpeh‸ tuˬ, ngaˬ ve oˉ kʼoˍ lehˬ iˉ kaˆ nanˬ bawˍ hkʼe hpeh‸ 
leh, ngaˬ ve mehˆ shiˍ lehˬ iˉ kaˆ gʼuiˬ tuˇ hkʼe hpeh‸ la ve hkʼe kʼo, hkʼaˬ ma 
da‸ jaˇ tuˬ le. 
2Ngaˬ ve chaw teˇ hpaˍ hta‸ hpaˆ da‸ taˉ leh vuiˇ kuiˬ heh puiˉ hkʼaw lo ngaˬ 
gʼa ca chehˇ taˍ ve hkʼe kʼo, hkʼaˬ ma da‸ jaˇ tuˬ le. Yawˇ hui lehˬ, ka ti‸ maˇ 
yeˬ ve chaw hpfuhˆ teˇ hpaˍ hpeh‸ ve yoˬ. 
3Yawˇ hui lehˬ heˍ puiˉ jaˇ ve yoˬ. Mvuhˇmiˬ hkʼaw maˇ hteˇ maˇ cawˇ ve awˬ 
ceuˬ biˇ taˍ ve yoˬ. Ngaˬ ve chaw teˇ hpaˍ lehˬ, haiˬ ve kanˉ teˇ ceuˬ peuˬ teˇ 
ceuˬ te chehˇ ve yoˬ. Ngaˬ lehˬ, yawˇ hui ve Gʼuiˬsha hpeh‸ ve hta‸ yawˇ hui 
maˇ dawˇ, teh‸ Gʼuiˬsha kʼoˆ ve yoˬ. 
4Nawˬ ve awˬ chawˇ awˬ paˆ teˇ hpaˍ hta‸ shaˍ ti‸ te-o. Nawˬ viˉ nawˬ nyi hta
‸ ka‸ taˇ yonˍ. Awˬ lawn kʼo, awˬ viˉ awˬ nyi teˇ hpaˍ ka‸ Yaˍkoˆ hkʼa shuˍ heˍ 

puiˉ leh, awˬ chawˇ awˬ paˆ teˇ hpaˍ htawˇ shu hta‸ awˬ lawn maˇ heˆ heˆ ve 
ca kʼoˆ puiˉ ve yoˬ. 
5Yawˇ hui lehˬ, a shu yawˇ ve awˬ chawˇ awˬ paˆ hta‸ ya‸ kʼaw sheh ya‸ leh, 
hteˇ ve cawˇ ve tawˇ hta‸ maˇ yaw. Yawˇ hui heˍ puiˉ jaˇ leh, venˇbaˆ te ve 
maˇ bvuhˆ puiˉ. 
6Yawˇ hui haiˬ ve kanˉ teˇ ceuˬ peuˬ teˇ ceuˬ te leh, heˍ caˇ chehˇ ve yoˬ. Chaw 
chi teˇ ceuˬ hta‸ ngaˬ baˬ taˉ peuˬ, teh‸ Gʼuiˬsha kʼoˆ ve yoˬ. 
7Yawˇ hui chi hkʼe te ve pa taw Gʼuiˬsha kʼoˆ ve, Sho hta‸ lawˍ ve hkʼe, chaw 
chi teˇ hpaˍ hta‸ lawˍ leh lawˇ nyi tuˬ yoˬ. Ngaˬ ve chaw teˇ hpaˍ lehˬ, haiˬ ve 
kanˉ hta‸ te peuˬ. Yawˇ hui hta‸ ngaˬ hkʼaˬ hkʼe gʼa te tuˬ sheˍ ve le. 
8Yawˇ hui ve ha tehˍ lehˬ, kawˆ tuˬ uiˍ ve hkaˆ ce hkʼe hpeh‸ leh, heˍ puiˉ jaˇ 
ve yoˬ. Chaw yaˇ teˇ hpaˍ lehˬ, teˇ gʼaˇ hta‸ teˇ gʼaˇ na sha ve tawˇ yaw da‸ 
chehˇ ve yoˬ. Ya‸ hkʼaˇ, awˬ tehˬ kʼoˆ ve kʼo, yawˇ hui shu hta‸ va htaw chehˇ 
ve yoˬ. 
9Yawˇ hui chi hkʼe te chehˇ ve pa taw, ngaˬ yawˇ hui hta‸ ciˍ yanˍ piˇ tuˬ ve 
maˇ heˆ laˇ. Chi hkʼe ve chaw ceuˬ hta‸ ngaˬ kʼaw‸ te hkʼaw‸ piˇ tuˬ ve maˇ 
heˆ laˇ teh‸ Gʼuiˬsha kʼoˆ ve yoˬ. 
10Hkʼaw pui leh kʼaˆ caˇ kuiˬ teˇ hpaˍ awˬ pon ngaˬ kuˬ hawˬ paˆ hawˬ tuˬyoˬ. 
Awˬ lawn kʼo, oˇ ve teˇ hpaˍ goˇ kʼai peuˬ leh, chaw teˇ gʼaˇ ka‸ oˇ kaˬ lo maˇ 
kʼaw‸ te toˇ ve yoˬ. Nuˇ hkawˇ maˇ gʼa kaˇ ve awˬ hkʼoˆ, ngaˆ leh haiˬ ve to 
nuˇ to shaˆ teˇ hpaˍ htawˇ hpaw kʼai peuˬ. 
11Gʼuiˬsha kʼoˆ ve, Ngaˬ lehˬYeˍruˆsaˍlehnˍ venˇ hta‸ te luˬ te sheˆ piˇ leh, heh 
hpuiˇ teˇ hpaˍ ve chehˇ kuiˬ kʼaw‸ hpeh‸ la piˇ tuˬ yoˬ. Yuˇda‸ ve venˇ teˇ 
hpaˍ htawˇ, chaw teˇ gʼaˇ ka‸ maˇ chehˇ ve hteunˍ lonˉ hpeh‸ la tuˬ yoˬ. 
12Gʼuiˬsha-oˬ, aˬ hto‸ ma pa taw mvuhˇmiˬ gawˬ cu gawˬ pehˆ hpeh‸ leh, 
chaw teˇ gʼaˇ ka‸ maˇ kʼaw‸ te toˇ ve le. Chi hta‸ shiˍ hpeh‸ ve cuˇ yiˍ cawˬ 
paˍ a shu cawˬ le. Shu hta‸ teˇ caˉ kʼaw‸ kʼoˆ maˍ piˇ tuˬ, a shu teˇ gʼaˇ hta‸ 
nawˬ maˍ piˇ taˍ ve le, teh‸ ngaˬ na nyi ve yoˬ. 

13Gʼuiˬsha kʼaw‸ yaw hkʼaw‸ leh kʼoˆ ve, Chi hkʼe hpeh‸ la ve lehˬ, ngaˬ ve 
chaw teˇ hpaˍ ngaˬ ve tawˇ hta‸ maˇ na yuˬ ve pa taw yoˬ. Yawˇ hui lehˬ, ngaˬ 
ve tawˇ hta‸ ponˬ leuˉ leh, ngaˬ te tcuh ve hkʼe maˇ te. 
14Yawˇ hui kʼaˍ jaˇ leh, yawˇ hui ve awˬ puˍ awˬ pi teˇ hpaˍ maˍ piˇ taˍ ve hkʼe, 
Baˍlaˆ gʼuiˬsha hta‸ oˉ kʼoˍ pui ve yoˬ. 
15Chi hta‸ pa taw, ngaˬ Iˉsaˍreˍlaˆ ve Gʼuiˬsha hkʼaˬ hkʼe te tuˬ ve hta‸ na 
sheˍ. Ngaˬ lehˬ, ngaˬ ve chaw teˇ hpaˍ hta‸ hkʼaˇ jaˇ ve suhˆ hpa‸ caˍ piˇ leh, 
awˬ taw‸ ma taw piˇ tuˬ yoˬ. 
16Yawˇ hui maˇ kʼoˆ, yawˇ hui ve awˬ puˍ awˬ pi teˇ hpaˍ maˇ kʼoˆ, teˇ pawˆ ka
‸ maˇ kaˇ jaw ve mvuhˇmiˬ hkʼaw lo ngaˬ yawˇ hui hta‸ hpaˆ da‸ guiˇ da‸ 
kʼai piˇ lawˬ leh, yawˇ hui luˬ kʼai sheˆ kʼai peuˬ htaˇ hkʼa gaˬ, ma‸ moˍ lonˉ 
teˇ hpaˍ hta‸ ngaˬ yawˇ hui geh peu laˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍruˆsaˍlehnˍ venˇ yaˇ kuˬ hawˬ ve 

17Kanˇ paˆ uiˍ ve Gʼuiˬsha kʼoˆ ve, Hkʼaˬ hkʼe hpeh‸ la chehˇ ve hta‸ dawˇ nyi-
o. Chaw suh-e htaˇ paˆ hawˬ puiˉ ve yaˇ miˇ teˇ hpaˍ hta‸ kuˬ yuˬ-o‸, teh‸ kʼoˆ 
ve yoˬ. 
18Chaw yaˇ teˇ hpaˍ kʼaw‸ kʼoˆ ve, Yawˇ hui haˆ haˆ laˬ leh, ngaˬ hui ve mehˆ 
shiˍ hkʼaw lo mehˆ gʼuiˬ hkʼa biˇ tawˆ la htaˇ hkʼa gaˬ, ngaˬ hui hta‸ paˆ hawˬ 
kehˇ hawˬ maˍ laˇ tuˬ, yawˇ hui hta‸ kʼoˆ piˇ-oˆ, teh‸ kʼoˆ ve yoˬ. 
19Ziˉonˍ venˇ hkʼaw lo kuˬ hawˬ chehˇ ve awˬ hkawˇ hta‸ na sheˍ. Ngaˬ hui 
lehˬ luˬ kuiˬ sheˆ kuiˬ lo gʼa gaˬ peuˬ. Ngaˬ hui lehˬ, ngaˬ hui ve mvuhˇmiˬ 
hkʼaw gʼa tawˆ-e tuˬ yoˬ. Ngaˬ hui ve yehˬ teˇ hpaˍ htawˇ luˬ kʼai peuˬ, teh‸ 
kʼoˆ ve yoˬ. 
20Oˇ htaˇ ngaˬ kʼoˆ ve, Yaˇ miˇ teˇ hpaˍ-oˬ, Gʼuiˬsha ve tawˇ hta‸ na sheˍ. Nawˬ 
hui ve yaˇ miˇ teˇ hpaˍ hta‸ hkʼaˬ hkʼe gʼa te dawˇ haˍ tuˬ awˬ hkʼaˇ maˍ piˇ 
leh, nawˬ hui ve awˬ chawˇ teˇ hpaˍ hta‸ chaw suh-e htaˇ kʼa muiˬ hkawˇ hkʼaˬ 
hkʼe gʼa te kʼa tuˬ awˬ hkʼaˇ beˆ maˍ piˇ-oˆ. 

21Suh ve teˇ ceuˬ ngaˬ hui ve yehˬ miˉ ehˉ hkʼaw taˆ la leh, ngaˬ hui ve hawˉ 
yehˬ hkʼaw lo‸-e ve yoˬ. Yawˇ lehˬ, ya‸ kʼaw hkʼoˆ lo chehˇ taˍ ve yaˇ ehˉ teˇ 
hpaˍ leh, tcuh hkʼaw lo chehˇ taˍ ve yaˇ nehˬ teˇ hpaˍ hta‸ tiˇ pehˍ ve yoˬ. 
22Suh taˍ ve awˬ to teˇ hpaˍ lehˬ, ti mi hkʼaw hpoˆ taˍ ve nuˇ hkʼehˇ leh shu 
gʼeu‸ baˬ leh shaw hpoˆ paˍ maˇ cawˬ ve caˬ cehˬ hkʼa shuˍ, hkʼaˬ ti chi ti lo 
baˬ taˍ ve yoˬ. Gʼuiˬsha ngaˬ hta‸ chi hkʼe ca kʼoˆ piˇ tcuh laˇ ve yoˬ. 
23Gʼuiˬsha kʼoˆ ve, Cuˇ yiˍ cawˬ paˍ teˇ hpaˍ lehˬ, a shu yawˇ ve cuˇ yiˍ hta‸ nyi 
ma maˇ uiˍ cawˇ. Awˬ gʼaˇ uiˍ ve chaw teˇ hpaˍ htawˇ, a shu yawˇ ve awˬ gʼaˇ 
awˬ shaˉ hta‸ nyi ma maˇ uiˍ cawˇ. Paw sha ve chaw teˇ hpaˍ ka‸, a shu yawˇ 
ve mawˇ jeˬ hta‸ nyi ma maˇ uiˍ cawˇ. 
24Chaw teˇ gʼaˇ nyi ma uiˍ gaˇ ve kʼo, ngaˬ hta‸ shiˍ ve teˇ ceuˬ awˬ hkʼaw lo 
tiˉ nyi ma uiˍ cawˇ ve yoˬ. Awˬ lawn kʼo, ngaˬ ve ha‸ pehnˇ ve teˇ ceuˬ lehˬ, co 
co taiˍ taiˍ yeˬ chehˇ leh, ngaˬ lehˬ hteˇ ve cawˇ ve kanˉ hta‸ ceh tiˉ te ve yoˬ. 
Chi hkʼe te tuˬ ngaˬ nyi ma cawˇ ve yoˬ, teh‸ Gʼuiˬsha kʼoˆ ve yoˬ. 
25Gʼuiˬsha kʼoˆ ve, Eˇjiˇtu‸ chaw, Yuˇda‸ chaw, Eˇdonˍ chaw, Aˍmawˇniˆ chaw, 
Mawˇbaˆ chaw leh uˉ hkeh mvuh yiˬ lehˍ chiˇ baˬ ve chaw hteunˍ teˇ hpaˍ hta
‸ ngaˬ ciˍ yanˍ piˇ tuˬ ve awˬ yanˇ gaˬ la chehˇ ve yoˬ. 
26Chaw chi teˇ hpaˍ lehˬ, awˬ guiˬ meuˇ shoˍ taˍ ve yoˬ. Ya‸ hkʼaˇ, nyi ma awˬ 
hkʼaw lo awˬ guiˬ meuˇ shoˍ taˍ ve maˇ heˆ, teh‸ kʼoˆ ve yoˬ. 

Yeˍraˍmiˆ li‸ 10 

Shaˉ ho‸ leh awˬ tehˬ awˬ na ve Gʼuiˬsha 

1Iˉsaˍreˍlaˆ chaw hui-oˬ, Gʼuiˬsha nawˬ hui hta‸ kʼoˆ laˇ ve tawˇ hta‸ na sheˍ. 
2Yawˇ kʼoˆ ve, Lawˇ kiˍ yaˇ hui te ve hkʼe nawˬ hui taˇ te. Mvuhˇnaw ma lo 
awˬ heˆ teˇ ceuˬ ceuˬ hta‸ gʼa mawˬ ve pa taw, nawˬ hui nyi ma sho‸ sha‸ ve 
taˇ cawˬ piˇ. Shu kawˆ ve ka‸ nawˬ hui taˇ kawˆ. 
3Chaw oˇ ve teˇ hpaˍ oˉ kʼoˍ pui chehˇ ve shaˉ ho‸ lehˬ, te‸ chiˉ tcuhˉ kuiˬ maˇ 
cawˬ. Heh puiˉ hkʼaw lo suhˆ cehˬ teˇ cehˬ htu baˬ leh, la‸shaˉmaˉ hkʼa deh‸ 
kʼaw‸ gu htawˆ peuˬ hkʼaw‸ nawˉ, 

4hpu leh shi yuˬ oˍ taˍ ve yoˬ. Shaˉ ho‸ oˇ ve maˇ gʼa paiˍ tuˬ, sho cuˇ dawˆ 
keu taˍ ve yoˬ. 
5Chi hkʼe ve shaˉ ho‸ teˇ hpaˍ lehˬ, ngaˆ kawˆ tuˬ heh hkʼaw lo shu choˆ taˍ ve 
chaw awˬ ho‸ awˬ han hkʼe ceh hpeh‸ ve yoˬ. Yawˇ hui tawˇ maˇ yaw puiˉ. 
Ya‸ kʼaw ka‸ maˇ juˇ puiˉ ve pa taw, shu gʼa chiˇ toˇ ve yoˬ. Yawˇ hui hta‸ taˇ 
kawˆ. Awˬ lawn kʼo, yawˇ hui nawˬ hui hta‸ naˬ tuˬ te‸ chiˉ te laˇ maˇ gʼa. 
Nawˬ hui hta‸ awˬ bon htawˇ te laˇ maˇ gʼa, teh‸ Gʼuiˬsha kʼoˆ ve yoˬ. 
6Gʼuiˬsha-oˬ, nawˬ hkʼe ve chaw teˇ gʼaˇ ka‸ maˇ cawˬ. Nawˬ lehˬ kanˇ paˆ uiˍ 
jaˇ ve yoˬ. Nawˬ ve awˬ meh htawˇ uiˍ jaˇ mvuh jaˇ leh, awˬ me‸ awˬ hponˇ 
uiˍ jaˇ ve yoˬ. 
7Chaw ceuˬ hkʼa peu-eˬ ve Gʼuiˬsha-oˬ, nawˬ hta‸ maˇ yawˆ yan ve a shu teˇ 
gʼaˇ cawˬ le. Nawˬ lehˬ yawˆ yan keunˍ ve Gʼuiˬsha hpeh‸ ve yoˬ. Cuˇ yiˍ cawˬ 
ve chaw leh jawˇmawˇ teˇ hpaˍ awˬ hkʼaw lo, nawˬ hta‸ shuˍ ve chaw teˇ gʼaˇ 
ka‸ maˇ cawˬ. 
8Yawˇ hui hkʼa peu-eˬ, cuˇ yiˍ maˇ cawˬ leh maˇ dawˇ nyi puiˉ ve chaw hpeh‸ 
ve yoˬ. Suhˆ yuˬ te taˍ ve shaˉ ho‸ geh lo, yawˇ hui aˬ hto‸ ma henˇ yuˬ gʼa tuˬ 
le. 
9Yawˇ hui ve shaˉ ho‸ teˇ hpaˍ lehˬ, Saˍpenˍ mvuhˇmiˬ lo laˬ ve hpu leh, 
Uˉhaˍzaˆ mvuhˇmiˬ lo laˬ ve shi yuˬ oˍ taˍ ve yoˬ. Chi hkʼa peu-eˬ hta‸ chaw 
yaˇ te taˍ ve yoˬ. Yawˇ hui lehˬ, chaw yaˇ te taˍ ve nyi naˆ meuˉ lehˍ ve hpa 
leh nawˉ lehˍ ve hpa veu‸ deh taˍ ve yoˬ. 
10Ya‸ hkʼaˇ Gʼuiˬsha-oˬ, nawˬ lehˬ awˬ tehˬ awˬ na te‸ chehˇ ve Gʼuiˬsha hpeh
‸ leh, co co taiˍ taiˍ Jawˇmawˇ hpeh‸ ve yoˬ. Nawˬ nyi ma zuhˆ ve teˇ yanˇ, 
miˬ hiˆ la ve yoˬ. Nawˬ nyi ma zuhˆ ve hta‸ chaw yaˇ teˇ hpaˍ hkanˍ maˇ gʼa. 
11(Miˬguiˬ leh mvuhˇ naw ma hta‸ maˇ te hpanˍ ve gʼuiˬsha teˇ hpaˍ lehˬ, te 
luˬ te sheˆ ve hta‸ gʼa hkanˍ tuˬ yoˬ. Yawˇ hui hta‸ miˬguiˬ hkʼoˆ teˇ kaˬ ka‸ 
kʼaw‸ ca mawˬ tuˬ ve maˇ heˆ, teh‸ lawˇ kiˍ yaˇ hui hta‸ kʼoˆ piˇ-oˆ.) 

Gʼuiˬsha hta‸ chiˇ mvuh ve kʼa muiˬ hkawˇ 

12Gʼuiˬsha lehˬ, Yawˇ ve kanˇ paˆ hta‸ cuˇ leh, miˬguiˬ mvuhˇ naw ma hta‸ 
kʼaw‸ te hpanˍ taˍ ve yoˬ. 
13Yawˇ ve tawˇ hta‸ pa taw, mvuhˇ naw ma hkʼoˆ lo cawˬ ve iˉ kaˆ awˬ hkawˇ 
bvuhˬ la ve yoˬ. Miˬguiˬ hkʼoˆ cawˬ ve moˬ hta‸ Yawˇ taˆ la piˇ leh, mvuhˇ yeˬ 
hkʼaw mvuhˇ tiˉ po-e‸ ba piˇ lawˬ ve yoˬ. Mvuhˇ haw hta‸ htawˇ meuˆ la piˇ 
lawˬ ve yoˬ. 
14Awˬ ceuˬ chi teˇ hpaˍ, chaw yaˇ hta‸ anˇ leh ka kehn piˇ lawˬ ve yoˬ. Shaˉ ho
‸ hta‸ te shehˍ hpaˇ teˇ hpaˍ gʼa ya‸ taw ve yoˬ. Awˬ lawn kʼo, yawˇ hui te taˍ 
ve shaˉ ho‸ lehˬ, awˬ tehˬ awˬ na ve Gʼuiˬsha maˇ heˆ. A sha‸ ka‸ maˇ cawˬ. 
15Yawˇ hui lehˬ, te‸ chiˉ tcuhˉ kuiˬ maˇ cawˬ ve pa taw, gʼawˆ baˬ cawˇ ve yoˬ. 
Gʼuiˬsha suhˉ jehˬ ve awˬ yanˇ gaˬ la htaˇ, yawˇ hui lehˬ te luˬ te sheˆ ve hta‸ 
gʼa hkanˍ tuˬ yoˬ. 
16Yaˍkoˆ ve Gʼuiˬsha lehˬ, yawˇ hui hkʼe maˇ heˆ. Yawˇ lehˬ, awˬ ceuˬ hkʼa peu-
eˬ ve hta‸ te hpanˍ taˍ leh, Iˉsaˍreˍlaˆ chaw hui hta‸ Yawˇ ve chaw hpeh‸ la 
tuˬ leuˆ yuˬ taˍ ve yoˬ. Yawˇ ve awˬ meh lehˬ, Kanˇ paˆ uiˍ ve Gʼuiˬsha, hpeh‸ 
ve yoˬ. 

Shu ve awˬ ceˬ gʼa ca te tuˬ 

17Yeˍruˆsaˍlehnˍ venˇ yaˇ teˇ hpaˍ-oˬ, nawˬ hui hta‸ shu caw hoˆ taˍ peuˬ. Chi 
hta‸ pa taw, nawˬ hui ve mawˇ hta‸ hkʼa deh‸ gu taˍ-o‸. 
18Gʼuiˬsha lehˬ, nawˬ hui hta‸mvuhˇmiˬ chi ve hkʼaw gʼa‸ tawˆ laˇ tuˬ yoˬ. 
Nawˬ hui teˇ gʼaˇ ka‸ maˇ cawˬ taˉ htaˇ hkʼa gaˬ, Yawˇ nawˬ hui hta‸ te luˬ laˇ 
tuˬ yoˬ. Gʼuiˬsha chi hkʼe kʼoˆ taˍ ve yoˬ. 
19Yeˍruˆsaˍlehnˍ venˇ yaˇ teˇ hpaˍ kuˬ hawˬ leh kʼoˆ ve, Ngaˬ hui hkʼaˬ ma gʼa 
hkanˍ jaˇ ve le. Ngaˬ hui ve naˬ kuiˬ teˇ hpaˍ kʼaw‸ na-e la tuˬ ve maˇ heˆ. Awˬ 
ceuˬ chi hkʼe ve hta‸ ngaˬ hui hkanˍ gʼaˇ tuˬ yoˬ hehˉ, teh‸ dawˇ taˍ ve yoˬ. 
20Ngaˬ hui ve hpa aˉ po kʼo teˇ hpaˍ luˬ kʼai peuˬ. Aˉ caˆ hkeh htawˇ cheˆ kʼai 
peuˬ. Ngaˬ hui ve yaˇ teˇ hpaˍ tawˆ kʼai peuˬ. Ngaˬ hui ve aˉ po kʼo hta‸ kʼaw‸ 
te tuˬ ve chaw maˇ cawˬ-o. Hpa yuˬ ko paˍ ka‸ maˇ cawˬ-o, teh‸ kʼoˆ ve yoˬ. 

21Ngaˬ kʼaw‸ yaw hkʼaw‸ leh kʼoˆ piˇ ve, Ngaˬ hui ve awˬ hoˉ awˬ naˬ teˇ hpaˍ 
lehˬ, kʼaˍ jaˇ ve yoˬ. Gʼuiˬsha ga laˇ tuˬ ve hta‸ yawˇ hui maˇ lawˬ. Chi pa taw 
yawˇ hui shonˇ kʼai leh ngaˬ hui ve chaw teˇ hpaˍ gʼa hpaˆ da‸ guiˇ da‸ ve yoˬ. 
22Na sheˍ. Awˬ lawn sha tanˇ gaˬ la peuˬ. Awˬ na hpawˇ lo chehˇ ve chaw duiˆ-
ehˍ shaˉ-ehˍ te chehˇ ve yoˬ. Yawˇ hui ve ma‸ yaˇ teˇ hpaˍ, Yuˇda‸ ve venˇ teˇ 
hpaˍ hta‸ gawˬ cu gawˬ pehˆ hpeh‸ la piˇ leh, heh hpuiˇ teˇ hpaˍ ve chehˇ kuiˬ 
kʼaw‸ hpeh‸ la piˇ tuˬ yoˬ, teh‸ ngaˬ yawˇ hui hta‸ kʼoˆ piˇ ve yoˬ. 
23Gʼuiˬsha-oˬ, awˬ gʼuˇ suhˍ hpawˇ hkʼaˬ hkʼe hpeh‸ la tuˬ ve hta‸ chaw teˇ gʼaˇ 
ka‸ shiˍ maˇ hpeh‸ ve hta‸ ngaˬ shiˍ taˍ ve yoˬ. Chaw yaˇ lehˬ, a shu yawˇ ve 
a sha‸ hta‸ ha‸ shaˉ maˇ gʼa. 
24Gʼuiˬsha-oˬ, nawˬ ve chaw teˇ hpaˍ hta‸ a ciˉ kʼaw‸ gu piˇ-oˆ. Ya‸ hkʼaˇ, ngaˬ 
hui hta‸ hehnˇ chaweh taˇ te laˇ. Nawˬ nyi ma zuhˆ ve teˇ yanˇ, ngaˬ hui hta‸ 
a ciˉ taˇ ciˍ yanˍ laˇ-oˆ. Oˇ hkʼe te laˇ ve kʼo, ngaˬ hui suh-e peuˬ tuˬ yoˬ. 
25Nawˬ nyi ma zuhˆ ve teˇ ceuˬ, nawˬ hta‸ oˉ kʼoˍ maˇ pui ve chaw leh, nawˬ 
hta‸ chiˇ baˬ ve chaw hui awˬ hkʼoˆ lo gaˬ la piˇ-oˆ. Yawˇ hui lehˬ, nawˬ ve 
chaw teˇ hpaˍ hta‸ tiˇ pehˍ piˇ peuˬ. Yawˇ hui ngaˬ hui hta‸ te luˬ te sheˆ laˇ 
leh, ngaˬ hui ve venˇ teˇ hpaˍ hta‸ htawˇ te luˬ taˉ laˇ ve yoˬ. 

Yeˍraˍmiˆ li‸ 11 

Yeˍraˍmiˆ leh ka ti‸ tawˇ hkawˇ 

1Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Ka ti‸ tawˇ hkawˇ chi hta‸ na sheˍ. Ngaˬ Gʼuiˬsha lehˬ, ka ti‸ tawˇ hkawˇ chi 
hta‸ maˇna yuˬ ve chaw hta‸ hkeu piˇ tuˬ yoˬ, teh‸ 
3Yuˇda‸ chaw leh Yeˍruˆsaˍlehnˍ venˇ yaˇ teˇ hpaˍ hta‸ ca hto piˇ-oˆ. 
4Yawˇ hui ve awˬ puˍ awˬ pi teˇ hpaˍ hta‸ aˬ miˍ buiˬ hpfuh hkʼe hpeh‸ ve 
Eˇjiˇtu‸ mvuhˇmiˬ hkʼaw lo ngaˬ shiˍ tawˆ la piˇ chehˇ htaˇ, ka ti‸ tawˇ hkawˇ 
chi ngaˬ yawˇ hui hta‸ piˇ taˍ peuˬ ve yoˬ. Yawˇ hui ngaˬ ve tawˇ hta‸ na leh, 
ngaˬ kʼoˆ taˍ ve hkʼe te tuˬ, yawˇ hui hta‸ kʼoˆ maˍ piˇ taˍ ve yoˬ. Yawˇ hui 
ngaˬ ve tawˇ hta‸ na yuˬ ve kʼo, ngaˬ lehˬ yawˇ hui ve Gʼuiˬsha hpeh‸ leh, 

yawˇ hui lehˬ ngaˬ ve chaw hpeh‸ tuˬ yoˬ, teh‸ ngaˬ yawˇ hui hta‸ kʼoˆ piˇ taˍ 
peuˬ ve yoˬ. 
5Oˇ htaˇ, ngaˬ lehˬ chi beu‸ yawˇ hui chehˇ taˍ ve hkuiˇ jaˇ da‸ jaˇ ve 
mvuhˇmiˬ chi, yawˇ hui hta‸ piˇ laˇ tuˬ yoˬ, teh‸ yawˇ hui ve awˬ puˍ awˬ pi 
hui hta‸ kʼoˆ piˇ taˍ ve ka ti‸ hta‸ dawˇ nawˇ chehˇ tuˬ yoˬ, teh‸ ngaˬ hta‸ 
kʼoˆ laˇ ve yoˬ. Gʼuiˬsha-oˬ, ngaˬ kʼoˆ piˇ tuˬ yoˬ, teh‸ kʼaw‸ yaw hkʼaw‸ piˇ ve 
yoˬ. 
6Oˇ ve hkʼaw‸ nawˉ, Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. Yuˇda‸ 
venˇ teˇ hpaˍ leh Yeˍruˆsaˍlehnˍ venˇ lo kʼai leh, ngaˬ ve ka ti‸ tawˇ hkawˇ chi 
hta‸ na yuˬ leh te tuˬ yawˇ hui hta‸ ca kʼoˆ piˇ-oˆ. 
7Yawˇ hui ve awˬ puˍ awˬ pi teˇ hpaˍ hta‸ ngaˬ Eˇjiˇtu‸ mvuhˇmiˬ hkʼaw shiˍ 
tawˆ la piˇ chehˇ htaˇ, yawˇ hui ngaˬ ve tawˇ hta‸ na yuˬ tuˬ shaˍ ti‸ piˇ chehˇ 
ve yoˬ. Ya‸ nyi hkʼa gaˬ, ngaˬ yawˇ hui hta‸ shaˍ ti‸ piˇ chehˇ taˍ sheˍ ve yoˬ. 
8Ya‸ hkʼaˇ, yawˇ hui maˇ na yuˬ. Ponˬ laˬ htaˇ hkʼe, awˬ haiˬ hta‸ tiˉ te chehˇ 
ve yoˬ. Ka ti‸ tawˇ hkawˇ chi ve hta‸ na yuˬ tuˬ, ngaˬ kʼoˆ piˇ ve yoˬ. Ya‸ 
hkʼaˇ, yawˇ hui maˇ na. Chi hta‸ pa taw, ka ti‸ tawˇ hkawˇ awˬ hkʼaw lo kʼoˆ 
taˍ ve ciˍ yanˍ tuˬ awˬ ceuˬ hkʼa peu-eˬ, ngaˬ yawˇ hui awˬ hkʼoˆ lo gaˬ la piˇ 
ve yoˬ, teh‸ ngaˬ hta‸ kʼoˆ laˇ ve yoˬ. 
9Gʼuiˬsha kʼaw‸ kʼoˆ ve, Yuˇda‸ chaw leh Yeˍruˆsaˍlehnˍ venˇ yaˇ teˇ hpaˍ, 
ngaˬ hta‸ kʼaw‸ hpfuhˆ chehˇ ve yoˬ. 
10Yawˇ hui lehˬ, ngaˬ ve tawˇ hta‸ maˇ na yuˬ puiˉ ve yawˇ hui ve awˬ puˍ awˬ 
pi hui hkʼa shuˍ, venˇbaˆ hta‸ kʼaw‸ te chehˇ ve yoˬ. Yawˇ hui lehˬ, awˬ kaˍ 
awˬ nu ve gʼuiˬsha teˇ hpaˍ hta‸ oˉ kʼoˍ pui chehˇ ve yoˬ. Iˉsaˍreˍlaˆ leh Yuˇda
‸ chaw hui lehˬ, ngaˬ yawˇ hui ve awˬ puˍ awˬ pi hui hta‸ te piˇ taˍ ve ka ti‸ 
hta‸ te luˬ peuˬ. 
11Chi hta‸ pa taw, ngaˬ Gʼuiˬsha lehˬ yawˇ hui teˇ gʼaˇ ka‸ ponˬ maˇ hpeh‸ ve 
luˬ ve sheˆ ve awˬ ceuˬ yawˇ hui awˬ hkʼoˆ lo gaˬ la piˇ tuˬ yoˬ. Yawˇ hui ngaˬ 
hta‸ kuˬ ca ve htawˇ, ngaˬ na yuˬ piˇ tuˬ ve maˇ heˆ. 

12Oˇ htaˇ, Yuˇda‸ leh Yeˍruˆsaˍlehnˍ venˇ yaˇ teˇ hpaˍ lehˬ, yawˇ hui oˉ kʼoˍ pui 
chehˇ ve gʼuiˬsha teˇ hpaˍ geh ca lawˬ hkawˉ tuˬ yoˬ. Ya‸ hkʼaˇ, gʼuiˬsha oˇ ve 
teˇ hpaˍ lehˬ, luˬ kuiˬ sheˆ kuiˬ chi hkʼaw yawˇ hui hta‸ ponˬ piˇ gʼa tuˬ ve 
maˇ heˆ. 
13Yuˇda‸ chaw hui ve venˇ teˇ hpaˍ maˇ jaˇ ve hkʼe, yawˇ hui ve gʼuiˬsha teˇ 
hpaˍ htawˇmaˇ jaˇ ve yoˬ. Yeˍruˆsaˍlehnˍ venˇ hkʼaw ya‸ kʼaw cawˬ maˇ jaˇ ve 
hkʼe, venˇ oˇ ve awˬ hkʼaw lo Baˍlaˆ gʼuiˬsha hta‸ tuˉ tanˇ kuiˬ cawˬ maˇ jaˇ ve 
yoˬ. 
14Yeˍraˍmiˆ-oˬ, chaw chi teˇ hpaˍ awˬ pon ngaˬ hta‸ taˇ lawˬ hkawˉ chehˇ loˬ. 
Yawˇ hui dawˇ haˍ leh ngaˬ hta‸ kuˬ ve teˇ yanˇ, ngaˬ na yuˬ piˇ tuˬ ve maˇ 
heˆ, teh‸ ngaˬ hta‸ kʼoˆ laˇ ve yoˬ. 
15Gʼuiˬsha kʼoˆ ve, Ngaˬ ha‸ ve chaw teˇ hpaˍ lehˬ, haiˬ ve kanˉ hta‸ tiˉ te 
chehˇ ve yoˬ. Yawˇ hui ngaˬ ve bon yehˬ hkʼaw chehˇ taˍ ve aˬ hto‸ ma tcuhˉ 
kuiˬ cawˬ le. Ka ti‸ te ve awˬ hkʼaw lo, to nuˇ to shaˆ tuˉ tanˇ ve pa taw, luˬ ve 
sheˆ ve hta‸ tawˍ taˍ gʼa tuˬ yoˬ, teh‸ yawˇ hui dawˇ chehˇ ve laˇ. Oˇ hkʼe te 
ve pa taw, yawˇ hui ha lehˬ la hpeh‸ tuˬ laˇ. 
16Teˇ pawˆ htaˇ ngaˬ yawˇ hui hta‸ awˬ shiˍ hkʼa biˇ naw‸ chehˇ ve shaˍlonˍ 
cehˬ teh‸ kʼoˆ jaw ve yoˬ. Ya‸ hkʼaˇ, chi beu‸ mvuhˇ tawˍ ve awˬ hkawˇ hkʼe, 
shaˍlonˍ hpa‸ oˇ ve teˇ hpaˍ hta‸ aˬ miˍ tuˉ baˬ leh, awˬ kʼaˉ teˇ hpaˍ hta‸ awˉ 
hteh piˇ tuˬ yoˬ. 
17Ngaˬ Gʼuiˬsha lehˬ, Iˉsaˍreˍlaˆ leh Yuˇda‸ hta‸ ti taˍ ve yoˬ. Ya‸ hkʼaˇ, chi 
beu‸ ngaˬ yawˇ hui hta‸ te luˬ piˇ tuˬ kʼoˆ chehˇ ve yoˬ. Chi hkʼe hpeh‸ la ve 
lehˬ, yawˇ hui te ya‸ ve pa taw yoˬ. Yawˇ hui Baˍlaˆ gʼuiˬsha hta‸ tuˉ tanˇ leh 
ngaˬ nyi ma zuhˆ tuˬ te peuˬ, teh‸ Gʼuiˬsha kʼoˆ ve yoˬ. 

Yeˍraˍmiˆ hta‸ tiˇpehˍ tuˬ awˬ hkʼaˇ gu ve 

18Ngaˬ ve canˇ paˍ teˇ hpaˍ ngaˬ hta‸ tiˇ pehˍ tuˬ awˬ hkʼaˇ gu chehˇ ve awˬ 
lawn Gʼuiˬsha ngaˬ hta‸ kʼoˆ laˇ ve yoˬ. 
19Ngaˬ lehˬ, tiˇ pehˍ tuˬ sheh tawˆ-e chehˇve yawˬ ehˉ hkʼe hpeh‸ ve yoˬ. Yawˇ 
hui ngaˬ hta‸ tiˇ pehˍ tuˬ awˬ hkʼaˇ gu chehˇ ve hta‸ ngaˬ maˇ shiˍ. Yawˇ hui 

chi hkʼe kʼoˆ ve, Suhˆ cehˬ chi maˇ uiˍ tui‸ sheˍ htaˇ ka‸ ngaˬ hui htu baˬ-a 
veuˬ. Chaw teˇ gʼaˇ ka‸ yawˇ hta‸ maˇ gʼa kʼaw‸ dawˇ nawˇ tuˬ, ngaˬ hui 
yawˇ hta‸ tiˇ pehˍ-a veuˬ, teh‸ kʼoˆ chehˇ ve yoˬ. 
20Oˇ htaˇ ngaˬ chi hkʼe bon lawˬ ve, Kanˇ paˆ uiˬ ve Gʼuiˬsha-oˬ, nawˬ lehˬ hteˇ 
ve cawˇ ve suhˉ jehˬ shehˍ hpaˇ hpeh‸ ve yoˬ. Nawˬ lehˬ, chaw yaˇ ve nyi ma 
leh dawˇ hkʼaˇ hta‸ lawˇ nyi ve yoˬ. Ngaˬ ve kanˉ chi nawˬ ve la‸ sheh hkʼaw 
chiˇ a‸ laˇ ve yoˬ. Chi hta‸ pa taw, chaw chi teˇ hpaˍ hta‸ nawˬ kʼaw‸ te 
hkʼaw‸ piˇ chehˇ ve ngaˬ hta‸ a ciˉ mawˬ tcuh laˇ-oˆ, teh‸ kʼoˆ leh bon lawˬ 
ve yoˬ. 
21Aˍnaˍtoˆ venˇ yaˇ teˇ hpaˍ lehˬ, ngaˬ hta‸ suh-e piˇ lawˬ gaˇ ve yoˬ. Ngaˬ 
Gʼuiˬsha ve tawˇ hta‸ tiˉ kʼaw‸ caˉ leh yaw chehˇ ve kʼo, yawˇ hui ngaˬ hta‸ 
tiˇ pehˍ tuˬ kʼoˆ laˇ ve yoˬ. 
22Chi hta‸ pa taw, kanˇ paˆ uiˍ ve Gʼuiˬsha kʼoˆ ve, Ngaˬ yawˇ hui hta‸ ciˍ 
yanˍ piˇ tuˬ yoˬ. Yawˇ hui ve yaˇ teˇ hpaˍ lehˬ, ma‸ bawˆ kuiˬ lo gʼa suh-e leh, 
yawˇ hui ve yaˇ ehˉ teˇ hpaˍ lehˬ, awˍ meu‸ suh-e tuˬ yoˬ. 
23Aˍnaˍtoˆ venˇ yaˇ hui hta‸ ciˍ yanˍ piˇ tuˬ, awˬ yanˇ teˇ yanˇ hta‸ ngaˬ fuiˍ 
teh taˍ peuˬ. Awˬ yanˇ oˇ ve gaˬ la htaˇ, yawˇ hui teˇ gʼaˇ ka‸ gʼa te‸ chehˇ taˉ 
tuˬ ve maˇ heˆ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 12 

Yeˍraˍmiˆ Gʼuiˬsha hta‸ na nyi ve 

1Gʼuiˬsha-oˬ, suhˉ jehˬ laˇ tuˬ awˬ lawn cawˬ leh, ngaˬ nawˬ geh laˬhtaˇ, nawˬ 
lehˬ hkʼaˬ htaˆ ka‸ hteˇ ve cawˇ ve hkʼaw suhˉ jehˬ laˇ ve yoˬ. Chi teˇ pawˆ 
hteˇ ve cawˇ ve awˬ lawn hta‸ caˉ da‸ leh, ngaˬ nawˬ hta‸ teˇ ceuˬ na nyi gaˇ 
ve yoˬ. Aˬ hto‸ ma pa taw, haiˬ ve chaw teˇ hpaˍ paw sha jaˇ ve le. Aˬ hto‸ ma 
pa taw, maˇ hteˇmaˇ cawˇ ve chaw teˇ hpaˍ ha lehˬ ha kʼa gʼa chehˇ ve le. 
2Nawˬ yawˇ hui hta‸ ti taˍ leh, yawˇ hui awˬ geu naw‸ la ve yoˬ. Yawˇ hui uiˍ 
la leh awˬ shiˍ naw‸ la ve yoˬ. Yawˇ hui nawˬ hta‸ chiˇ mvuh puiˉ jaˇ. Ya‸ 
hkʼaˇ, nyi ma hkʼaw lo nawˬ hta‸ vuiˇ da‸ jaˇ ve yoˬ. 

3Gʼuiˬsha-oˬ, nawˬ ngaˬ hta‸ shiˍ taˍ ve yoˬ. Ngaˬ te chehˇ ve kanˉ hta‸ maˇ 
kʼoˆ, ngaˬ nawˬ hta‸ hkʼaˬ ma ha‸ ve hta‸ maˇ kʼoˆ, nawˬ mawˬ chehˇ ve yoˬ. 
Tiˇ pehˍ tuˬ ve yawˬ hkʼa shuˍ, haiˬ ve chaw chi teˇ hpaˍ hta‸ a ciˉ gʼawˬ tawˆ-
e piˇ-oˆ. Tiˇ pehˍ tuˬ ve awˬ yanˇ gaˬ htaˇ hkʼa gaˬ, yawˇ hui hta‸ a ciˉ shaw 
taˍ-o‸. 
4Hkʼaˬ maw maw ngaˬ hui ve mvuhˇmiˬ goˇ choˆ lehˍ hpeh‸ leh, ti mi hkʼaw 
ve mvuh‸ teˇ hpaˍ nawˍ kʼai chehˇ tuˬ sheˍ ve le. Ngaˬ hui te chehˇ ve kanˉ 
hta‸ Gʼuiˬsha maˇ mawˬ taˬ, teh‸ kʼoˆ chehˇ ve haiˬ ve chaw teˇ hpaˍ hta‸ pa 
taw, to nuˇ to shaˆ leh ngaˆ teˇ hpaˍ suh kʼai chehˇ ve yoˬ. 
5Gʼuiˬsha kʼoˆ ve, Yeˍraˍmiˆ-oˬ, chaw yaˇ hta‸ gʼuiˇ-enˍ da‸ ve hkʼaw nawˬ 
heuˬ ve kʼo, hkʼaˬ hkʼe te leh iˉ mvuhˇ hta‸ nawˬ gʼuiˇ enˍ da‸ hpeh‸ tuˬ le. 
Miˬ tawˬ kuiˬ lo ceh ka‸ nawˬ huˉ chehˇ maˇ hpeh‸ ve kʼo, hkʼaˬ hkʼe te leh 
Yawˇdanˍ gʼuiˬ paˇ lo cawˬ ve heh puiˉ hkʼaw lo nawˬ huˉ chehˇ hpeh‸ tuˬ le. 
6Nawˬ ve awˬ viˉ awˬ nyi teˇ hpaˍ nawˬ hta‸ baˬ taˉ peuˬ leh, nawˬ hta‸ kʼaw‸ 
hpfuhˆ chehˇ ve yoˬ. Yawˇ hui na sha ve tawˇ yaw puiˉ ve ka‸, nawˬ yawˇ hui 
hta‸ taˇ yonˍ, teh‸ ngaˬ hta‸ kʼoˆ laˇ ve yoˬ. 

Yawˇ ve chaw hta‸ pa taw Gʼuiˬsha dawˇ haˍ ve 

7Gʼuiˬsha kʼoˆ ve, Ngaˬ lehˬ Iˉsaˍreˍlaˆ chaw hui hta‸ chiˇ baˬ peuˬ. Ngaˬ leuˆ 
yuˬ taˍ ve chaw ceuˬ hta‸ ngaˬ baˬ taˉ peuˬ. Ngaˬ ha‸ ve chaw teˇ hpaˍ hta‸ 
canˇ paˍ ve la‸ sheh hkʼaw ngaˬ chiˇ a‸ piˇ peuˬ. 
8Ngaˬ leuˆ yuˬ taˍ ve chaw teˇ hpaˍ ngaˬ hta‸ kʼaw‸ hpfuhˆ peuˬ. Heh puiˉ 
hkʼaw lo chehˇ ve laˇ caˬ shiˉ hkʼa shuˍ, yawˇ hui ngaˬ hta‸ canˇ chehˇ ve yoˬ. 
9Ngaˬ leuˆ yuˬ taˍ ve chaw ceuˬ lehˬ, aˉ ceˬ teˇ hpaˍ ga hpoˆ htawˆ chehˇ ve 
ngaˆ ehˉ hkʼe hpeh‸ ve yoˬ. Caˇ tuˬ ca caˇ la tuˬ, haiˬ ve to nuˇ to shaˆ teˇ hpaˍ 
hta‸ kuˬ yuˬ-o‸. 
10Buiˇshaˆaˉnaˆ jawˇmawˇ teˇ hpaˍ lehˬ, ngaˬ ve a pehˉ meuˇ hko hta‸ te luˬ 
peuˬ. Yawˇ hui lehˬ, ngaˬ ve ti mi hta‸ naˆnehˆ leh, da‸ jaˇ ve ngaˬ ve 
mvuhˇmiˬ hta‸ hteunˍ lonˉ hpeh‸ la piˇ peuˬ. 



1974 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

11Yawˇ hui lehˬ, ngaˬ ve mvuhˇmiˬ hta‸ hteunˍ lonˉ hpeh‸ la piˇ leh, ngaˬ 
mehˆ gʼuˇ suhˍ lo gawˬ cu gawˬ pehˆ hpeh‸ chehˇ taˍ ve yoˬ. Chi hkʼe hpeh‸ 
chehˇ ve hta‸ chaw teˇ gʼaˇ ka‸ a muˆ maˇ taˍ. 
12Hkʼaw hkʼoˆ lawˬ hkʼoˆ hkʼaˬ ti chi ti lo, chaw yaˇ teˇ hpaˍ te luˬ tuˬ laˬ chehˇ 
ve yoˬ. Mvuhˇmiˬ hkʼa peu-eˬ ve hta‸ te luˬ piˇ tuˬ, ngaˬ ma‸ lonˉ hpeh‸ la piˇ 
tuˬ yoˬ. Chaw teˇ gʼaˇ ka‸ gawˬ lehˍ gʼa chehˇ tuˬ ve maˇ heˆ. 
13Ngaˬ ve chaw teˇ hpaˍ caˬ ti ve htawˇ, mvuh‸ hta‸ tiˉ gʼa gʼeu‸ ve yoˬ. Yawˇ 
hui kanˉ te hkeu‸ jaˇ ve htawˇ, te‸ chiˉ awˬ bon maˇ gʼa. Ngaˬ nyi ma zuhˆ jaˇ 
ve pa taw, yawˇ hui ti taˍ ve caˬ teˇ hpaˍ awˬ shiˍ awˬ nu maˇ naw‸ la ve yoˬ, 
teh‸ Gʼuiˬsha kʼoˆ ve yoˬ. 

Iˉsaˍreˍlaˆ awˬ paˇ awˬ kui lo chehˇ ve chaw hta‸ Gʼuiˬsha ka ti‸ te ve 

14Gʼuiˬsha kʼoˆ ve, Ngaˬ ve Iˉsaˍreˍlaˆ chaw hta‸ piˇ taˍ ve mvuhˇmiˬ hta‸ te luˬ 
te sheˆ piˇ ve awˬ nu ve chaw ceuˬ teˇ hpaˍ hta‸ ngaˬ teˇ ceuˬ kʼoˆ piˇ tuˬ cawˬ 
ve yoˬ. Suhˆ cehˬ ehˉ hta‸ gʼawˬ baˬ ve hkʼe, haiˬ ve chaw oˇ ve teˇ hpaˍ hta‸ 
ngaˬ gʼa‸ kʼoˬ leh, Yuˇda‸ chaw hui hta‸ yawˇ hui ve la‸ sheh hkʼaw lo ngaˬ 
htaiˍ hkʼaw‸ piˇ tuˬ yoˬ. 
15Ya‸ hkʼaˇ, yawˇ hui hta‸ ngaˬ gʼa‸ kʼoˬ peuˬ hkʼaw‸ nawˉ, ngaˬ yawˇ hui hta
‸ kʼaw‸ ha kʼaˉ piˇ tuˬ yoˬ. Yawˇ hui hta‸ ngaˬ yawˇ hui ve mvuhˇmiˬ lo teˇ 
pawˆ kʼaw‸ shiˍ hkʼaw‸ veu laˇ piˇ tuˬ yoˬ. 
16Teˇ pawˆ htaˇ yawˇ hui lehˬ, ngaˬ ve chaw teˇ hpaˍ hta‸ Baˍlaˆ gʼuiˬsha hta‸ 
oˉ kʼoˍ pui tuˬ maˍ piˇ jaw ve htawˇ, chi teˇ pawˆ yawˇ hui ngaˬ hta‸ oˉ kʼoˍ 
pui tuˬ yoˬ, teh‸ ka ti‸ te ve awˬ hkʼoˆ, nyi ma awˬ tawˬ hkʼa gaˬ awˬ liˇ chi 
hta‸ ha‸ yuˬ ve kʼo, yawˇ hui htawˇ ngaˬ ve chaw hpeh‸ la leh, uiˍ la da‸ la 
tuˬ yoˬ. 
17Ya‸ hkʼaˇ, yawˇ hui maˇ na yuˬ ve kʼo, ngaˬ yawˇ hui hta‸ gʼawˬ baˬ leh te 
luˬ te sheˆ piˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 13 

Aˉ po‸ awˬ lawn tawˇ pa haˉ te maˍ ve 

1Gʼuiˬsha ngaˬ hta‸ aˉ po‸ teˇ hkʼoˆ ca vuiˬ deh tcuh laˇ ve yoˬ. Ya‸ hkʼaˇ, aˉ 
po‸ oˇ ve hta‸ taˇ tsuhˇ, teh‸ yawˇ ngaˬ hta‸ kʼoˆ laˇ ve yoˬ. 
2Hkʼe te leh, ngaˬ kʼai leh aˉ po‸ teˇ hkʼoˆ ca vuiˬ deh ve yoˬ. 
3Oˇ htaˇ, Gʼuiˬsha ngaˬ hta‸ tawˇ teˇ pawˆ kʼaw‸ yaw laˇ leh kʼoˆ ve, 
4Uˉhpaˍraˆ iˉ kaˆ lawˬ lo kʼai leh, nawˬ ve aˉ po‸ hta‸ haˉ kʼoˍ hkʼaw ca faˉ taˍ-
o‸, teh‸ kʼoˆ laˇ ve yoˬ. 
5Hkʼe te leh, ngaˬ aˉ po‸ oˇ ve hta‸ Uˉhpaˍraˆ iˉ kaˆ lawˬ paˇ lo ca faˉ taˍ ve 
yoˬ. 
6Oˇ ve hkʼaw‸ nawˉ maˇ maw maw, Gʼuiˬsha lehˬ, Uˉhpaˍraˆ iˉ kaˆ lawˬ paˇ lo 
faˉ taˍ ve ngaˬ ve aˉ po‸ hta‸ ca kʼaw‸ yuˬ hkʼaw‸ tuˬ kʼoˆ laˇ ve yoˬ. 
7Aˉ po‸ faˉ taˍ kuiˬ lo ngaˬ kʼai leh ca kʼaw‸ nyi htaˇ, aˉ po‸ oˇ ve luˬ kʼai 
peuˬ ve hta‸ gʼa mawˬ ve yoˬ. 
8Oˇ htaˇ, Gʼuiˬsha ngaˬ hta‸ tawˇ teˇ pawˆ kʼaw‸ yaw laˇ ve yoˬ. 
9Yawˇ kʼoˆ ve, Chi ve lehˬ, Yuˇda‸ chaw leh Yeˍruˆsaˍlehnˍ venˇ yaˇ hui nyi ma 
uiˍ ve mvuh ve hta‸ ngaˬ hkʼaˬ hkʼe te ciˍ yanˍ piˇ tuˬ ve awˬ heˆ hpeh‸ ve 
yoˬ. 
10Haiˬ ve chaw chi teˇ hpaˍ lehˬ, ngaˬ ve tawˇ hta‸ maˇ na yuˬ. Yawˇ hui lehˬ, 
ponˬ laˬ htaˇ hkʼe haiˬ chehˇ sheˍ leh, awˬ kaˍ awˬ nu ve gʼuiˬsha teˇ hpaˍ hta‸ 
oˉ kʼoˍ pui chehˇ ve yoˬ. Chi hta‸ pa taw, chaw chi teˇ hpaˍ lehˬ, luˬ kʼai peuˬ 
ve aˉ po‸ chi ve hkʼa shuˍ hpeh‸ la tuˬ yoˬ. 
11Aˉ po‸ lehˬ, chaw yaˇ hta‸ hkʼa hawehˍ tawˉ taˍ ve hkʼe, Iˉsaˍreˍlaˆ chaw leh 
Yuˇda‸ chaw teˇ hpaˍ htawˇ, ngaˬ hta‸ hkʼa hawehˍ hpeh‸ chehˇ tuˬ ve hta‸ 
ngaˬ dawˇ taˍ ve yoˬ. Ngaˬ chi hkʼe te taˍ ve lehˬ, yawˇ hui ngaˬ ve chaw hpeh
‸ leh, ngaˬ ve awˬ meh hta‸ chiˇ uiˍ chiˇ mvuh tuˬ awˬ pon hpeh‸ ve yoˬ. Ya‸ 
hkʼaˇ, yawˇ hui ngaˬ ve tawˇ hta‸ maˇ na yuˬ, teh‸ Gʼuiˬsha kʼoˆ ve yoˬ. 

A pehˉ meuˇ gʼuiˬ keu taˍ ve je‸ mu‸ hkʼu 

12Gʼuiˬsha ngaˬ hta‸ chi hkʼe kʼoˆ laˇ ve yoˬ. Yeˍraˍmiˆ-oˬ, a pehˉ meuˇ gʼuiˬ 
keu tuˬ ve je‸ mu‸ hkʼu lehˬ, a pehˉ meuˇ gʼuiˬ hkʼa biˇ cawˬ cawˇ ve yoˬ, teh

‸ ngaˬ ve chaw teˇ hpaˍ hta‸ ca kʼoˆ piˇ-oˆ. A pehˉ meuˇ gʼuiˬ keu kuiˬ je‸ mu
‸ hkʼu lehˬ, a pehˉ meuˇ gʼuiˬ hkʼa biˇ cawˬ cawˇ ve hta‸ ngaˬ hui shiˍ taˍ ve 
yoˬ, teh‸ yawˇ hui kʼaw‸ yaw hkʼaw‸ laˇ tuˬ yoˬ. 
13Daˍviˆ ve awˬ ceuˬ awˬ hkʼaˇ jawˇmawˇ teˇ hpaˍ, paw hkuˇ, tcuh kaˍ paˍ teˇ 
hpaˍ hta‸ tanˬ leh, Yeˍruˆsaˍlehnˍ venˇ yaˇ hkʼa peu-eˬ ve hta‸ bvuhˆ suh-e 
htaˇ hkʼa gaˬ ngaˬ a pehˉ meuˇ gʼuiˬ taw piˇ tuˬ yoˬ, teh‸ yawˇ hui hta‸ kʼoˆ 
piˇ-oˆ. 
14Oˇ ve hkʼaw‸ nawˉ, je‸ mu‸ hkʼu teˇ maˬ leh teˇ maˬ juˆ da‸ leh hkoˇ-e ve 
hkʼe, chaw mawˇ yaˇ ehˉ hkʼa peu-eˬ ve hta‸ ngaˬ dawˆ hkoˇ piˇ tuˬ yoˬ. A ciˉ 
ka‸ ha kʼaˉ piˇ tuˬ ve maˇ heˆ, teh‸ kʼoˆ ve yoˬ. 

Nyi ma maˇ gʼa uiˍ tuˬ shaˍ ti‸ piˇ ve 

15Iˉsaˍreˍlaˆ chaw hui-oˬ, Gʼuiˬsha kʼoˆ taˍ peuˬ. Nyi ma nuˇnuˇ nehˬ nehˬ te 
leh, Yawˇ ve tawˇ hta‸ na yuˬ-o‸. 
16Naˆ ho‸ jaˇ la leh hkʼaw hkʼoˆ lo nawˬ hui hkui htiˇ maˇ gʼa poˬ paiˍ sheˍ 
gʼuˇ suhˍ, nawˬ hui dawˇ law chehˇ ve awˬ gʼeuˆ maˇ naˆ ho‸ kʼai sheˍ gʼuˇ 
suhˍ, nawˬ hui ve Jawˇmawˇ Gʼuiˬsha hta‸ yawˆ yan-o. 
17Nawˬ hui maˇ na yuˬ ve kʼo, nawˬ hui nyi ma uiˍ ve mvuh ve awˬ pon baˬ 
kuiˬ lo ngaˬ hawˬ tuˬ yoˬ. Ngaˬ gʼaˇ hte‸ hawˬ leh mehˆ gʼuiˬ ya‸ la tuˬ yoˬ. 
Awˬ lawn kʼo, Gʼuiˬsha ve chaw teˇ hpaˍ shu ve mvuhˇmiˬ lo hpeh kʼai ve hta‸ 
gʼa hkanˍ peuˬ. 
18Gʼuiˬsha ngaˬ hta‸ kʼoˆ laˇ ve, Kʼaw jaw hkʼoˆ lo mui chehˇ ve jawˇmawˇ leh 
yawˇ ve awˬ e hta‸ kʼaw jaw hkʼoˆ ya‸ la tuˬ kʼoˆ piˇ-oˆ. Awˬ lawn kʼo, yawˇ 
hui hkʼawˆ taˍ ve shi uˉ tcuhˍ ce kʼai peuˬ. 
19Yuˇda‸ mvuhˇmiˬ awˬ hawˉ teˇ tawn lo cawˬ ve venˇ teˇ hpaˍ hta‸ shu hoˆ 
zuhˇ taˍ peuˬ. Chaw teˇ gʼaˇ ka‸ yawˇ hui geh kʼai maˇ gaˬ. Yuˇda‸ chaw hkʼa 
peu-eˬ hta‸ shu ve mvuhˇmiˬ lo hpeh kʼai peuˬ, teh‸ ngaˬ hta‸ kʼoˆ laˇ ve yoˬ. 
20Yeˍruˆsaˍlehnˍ venˇ-oˬ, nyi loˬ. Nawˬ hui ve canˇ paˍ teˇ hpaˍ lehˬ, awˬ na 
hpawˇ lo ya‸ la chehˇ ve yoˬ. Nawˬ hta‸ nyi ha‸ shaˉ tcuh taˍ ve nawˬ ve 
chaw teˇ hpaˍ hkʼaˬ lo le. 



1977 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

21Nawˬ ve awˬ chawˇ hpeh‸ ve yoˬ, teh‸ nawˬ dawˇ taˍ ve chaw hui nawˬ hta‸ 
bawˆ gʼaˇ leh uˉ peunˍ laˇ ve kʼo, nawˬ hkʼaˬ hkʼe kʼoˆ tuˬ le. Nawˬ lehˬ, yaˇ 
paw tuˬ naˬ chehˇ ve yaˇ miˇ hkʼa shuˍ gʼa hkanˍ jaˇ tuˬ yoˬ. 
22Aˬ hto‸ ma pa taw, ngaˬ ve veu‸ kʼaˇ tzuh‸ kʼai leh, shu hkʼa mvuhˇ hkʼa na 
te laˇ ve hta‸ ngaˬ gʼa hkanˍ ve le, teh‸ nawˬ na nyi gaˇ tuˬ yoˬ. Chi hkʼe hpeh
‸ la ve lehˬ, nawˬ venˇbaˆ uiˍ jaˇ ve pa taw yoˬ. 
23Awˬ shaˍ naˆ ve chaw lehˬ, hpu la tuˬ te gʼa-aw laˇ. Laˇ teˇ ceuˬ htawˇ, yawˇ 
ve awˬ mvuh ga‸-ehˍ ve hta‸ kʼaw‸ pa gʼa-aw laˇ. Oˇ ve hkʼa shuˍ, nawˬ hui 
haiˬ ve kanˉ hta‸ tiˉ te chehˇ ve chaw lehˬ, da‸ ve kanˉ hta‸ te gʼa-aw laˇ. 
24Suhˆ hpa‸ hta‸ mvuhˇ haw meuˆ baˬ ve hkʼe, Gʼuiˬsha nawˬ hui hta‸ hpaˆ 
da‸ kʼai piˇ lawˬ ve yoˬ. 
25Chi hkʼe hpeh‸ la tuˬ yoˬ, teh‸ Yawˇ kʼoˆ taˍ peuˬ. Nawˬ hui Yawˇ hta‸ chiˇ 
baˬ leh, awˬ kaˍ awˬ nu gʼuiˬsha teˇ hpaˍ hta‸ oˉ kʼoˍ pui ve pa taw, Yawˇ 
nawˬ hui hta‸ chi hkʼe te laˇ tuˬ dawˇ cheˆ taˍ peuˬ. 
26Gʼuiˬsha lehˬ, nawˬ hui ve veu‸ kʼaˇ hta‸ kʼehˆ baˬ leh, nawˬ hui hta‸ ya‸ 
taw piˇ lawˬ tuˬ yoˬ. 
27Nawˬ hui lehˬ, yawˇ canˇ ve kanˉ hta‸ te chehˇ ve hta‸ Yawˇ gʼa mawˬ peuˬ. 
Shu miˇ ma hta‸ hkʼawˇ faˍ ve chaw hkʼa shuˍ, hkʼaw hkʼoˆ lo leh miˬ tawˬ 
kuiˬ lo, nawˬ hui awˬ kaˍ awˬ nu gʼuiˬsha teˇ hpaˍ hta‸ oˉ kʼoˍ ca pui toˇ chehˇ 
ve hta‸ Yawˇ gʼa mawˬ peuˬ. Yeˍruˆsaˍlehnˍ venˇ yaˇ teˇ hpaˍ-oˬ, nawˬ hui gʼa 
luˬ gʼa sheˆ tuˬ yoˬ. Nawˬ hui hkʼaˬ htaˆ kʼaw‸ da‸ kehˬ la tuˬ le. 

Yeˍraˍmiˆ li‸ 14 

Mvuhˇmiˬ goˇ choˆ jaˇ ve 

1Mvuhˇmiˬ goˇ choˆ lehˍ hpeh‸ la tuˬ ve awˬ lawn hta‸ caˉ da‸ leh, Gʼuiˬsha 
ngaˬ hta‸ chi hkʼe kʼoˆ laˇ ve yoˬ. 
2Yuˇda‸ mvuhˇmiˬ lehˬ, dawˇ haˍ leh hkʼanˇ chehˇ ve yoˬ. Yawˇ ve venˇ teˇ 
hpaˍ htawˇ, suh la paˇ neˇ ve yoˬ. Venˇ yaˇ teˇ hpaˍ lehˬ, dawˇ haˍ leh miˬ chaˇ 
hkʼoˆ lo zuh‸ chehˇ ve yoˬ. Yeˍruˆsaˍlehnˍ venˇ htawˇ, ga laˇ tuˬ kuˬ chehˇ ve 
yoˬ. 

3Paw sha ve chaw hui lehˬ, yawˇ hui ve awˬ ceˬ paˍ teˇ hpaˍ hta‸ iˉ kaˆ ca 
hkʼo tcuh chehˇ ve yoˬ. Yawˇ hui iˉ kaˆ nanˬ bawˍ lo kʼai ve yoˬ. Ya‸ hkʼaˇ, iˉ 
kaˆ hta‸ maˇ gʼa mawˬ. Hkʼe te leh, yawˇ hui awˬ to kʼawˇ lehˍ te kʼaw‸ la ve 
yoˬ. Nyi ma luˬ leh dawˇ maˇ tawˆ ve awˬ hkʼaw lo, yawˇ hui a shu yawˇ ve 
mehˆ hpfuhˇ hta‸ beh taˍ ve yoˬ. 
4Awˬ lawn kʼo, mvuhˇ yeˬ maˇ laˬ ve pa taw, miˬguiˬ goˇ kʼai peuˬ. Muiˬ caˇ 
paˍ teˇ hpaˍ htawˇ dawˇ maˇ tawˆ leh, a shu yawˇ ve mehˆ hpfuhˇ hta‸ beh taˍ 
ve yoˬ. 
5Hkuiˉ zuhˬ awˬ ma peuˍ htawˇ caˇ tuˬ ve zuhˇ maˇ cawˬ ve pa taw, paw la 
gehˇ sheˍ ve awˬ yehˇ hta‸ baˬ taˉ ve yoˬ. 
6Haˇ tawˉ pehˆ teˇ hpaˍ lehˬ, hkʼaw hkʼoˆ lo chehˇ taˍ leh, heh hpuiˇ hkʼa shuˍ 
shaˉ gʼawˬ vaiˇ jaˇ chehˇ ve yoˬ. Yawˇ hui caˇ tuˬ maˇ cawˬ leh, mehˆ hkʼa deh‸ 
nyi maˇ mawˬ-o. 
7Ngaˬ ve chaw teˇ hpaˍ ngaˬ hta‸ kuˬ leh kʼoˆ ve, Gʼuiˬsha-oˬ, ngaˬ hui nawˬ 
hta‸ te ya‸ jaˇ peuˬ. Ya‸ hkʼaˇ, nawˬ ka ti‸ te taˍ peuˬ ve hkʼe ngaˬ hui hta‸ a 
ciˉ ga laˇ-oˆ. Ngaˬ hui nawˬ hta‸ te ya‸ leh, nawˬ hta‸ laiˉ pawˆ baˬ taˉ peuˬ. 
8Iˉsaˍreˍlaˆ ve dawˇ law kuiˬ lehˬ, nawˬ tiˉ cawˬ ve yoˬ. Ngaˬ hui hta‸ kawˆ 
kuiˬ dawˇ haˍ kuiˬ hkʼaw ponˬ laˇ shehˍ hpaˇ, nawˬ tiˉ cawˬ ve yoˬ. Aˬ hto‸ ma 
pa taw, nawˬ lehˬ ngaˬ hui ve mvuhˇmiˬ hkʼaw teˇ haˉ tiˉ ca haˉ la ve hkehˉ 
chaw hkʼe te laˇ ve le. 
9Aˬ hto‸ ma pa taw, nawˬ lehˬ maˇ dawˇ maˇ gaˇ te chehˇ htaˇ shu hpeh gʼa ve 
chaw leh, ga laˇ tuˬ awˬ gʼaˇ maˇ cawˬ ve ma‸ yaˇ hkʼa shuˍ hpeh‸ chehˇ ve le. 
Gʼuiˬsha-oˬ, nawˬ lehˬ awˬ tehˬ awˬ na ngaˬ hui geh chehˇ taˍ ve yoˬ. Ngaˬ hui 
lehˬ, nawˬ ve chaw hpeh‸ ve yoˬ. Ngaˬ hui hta‸ taˇ chiˇ baˬ laˇ-oˆ, teh‸ kʼoˆ ve 
yoˬ. 
10Chaw chi teˇ hpaˍ awˬ lawn Gʼuiˬsha chi hkʼe kʼoˆ ve yoˬ. Chaw chi teˇ hpaˍ 
lehˬ, ngaˬ geh lo gʼuiˇ hpaw-e gaˇ jaˇ leh, a shu yawˇ awˬ to hta‸ shaˍ ti‸ taˍ 
maˇ gʼa ve chaw hpeh‸ ve yoˬ. Chi hta‸ pa taw, ngaˬ yawˇ hui hta‸ nyi ma 

maˇ cawˇ. Yawˇ hui te ya‸ taˍ ve venˇbaˆ hta‸ ngaˬ dawˇ nawˇ taˍ leh, yawˇ 
hui hta‸ ciˍ yanˍ piˇ tuˬ yoˬ, teh‸ Gʼuiˬsha kʼoˆ ve yoˬ. 
11Gʼuiˬsha ngaˬ hta‸ kʼoˆ laˇ ve, Chaw chi teˇ hpaˍ hta‸ ga piˇ tuˬ, nawˬ ngaˬ 
geh bon taˇ lawˬ. 
12Yawˇ hui caˇ tuˬ ce chehˇ ve htawˇ, yawˇ hui lawˬ ve awˬ hkawˇ hta‸ ngaˬ na 
yuˬ piˇ tuˬ ve maˇ heˆ. Yawˇ hui ngaˬ hta‸tuˉ tanˇ laˇ chehˇ ve ka‸, ngaˬ ha‸ 
yuˬ piˇ tuˬ ve maˇ heˆ. Ngaˬ yawˇ hui hta‸ ma‸ bawˆ kuiˬ hkʼaw leh naˬ ve 
gawˬ ve hkʼaw suh-e piˇ lawˬ tuˬ yoˬ, teh‸ kʼoˆ ve yoˬ. 
13Oˇ htaˇ ngaˬ lehˬ, Jawˇmawˇ Gʼuiˬsha-oˬ, tcuh kaˍ paˍ teˇ hpaˍ lehˬ, 
Mvuhˇmiˬ hkʼaw ma‸ hpeh‸ ve leh, meu‸ ve kaˆ ve maˇ hpeh‸ la taˬ, teh‸ 
kʼoˆ chehˇ ve hta‸ nawˬ shiˍ taˍ ve yoˬ. Ngaˬ hui ve mvuhˇmiˬ hkʼaw gawˬ 
lehˍ cawˬ tuˬ ve nawˬ ka ti‸ te taˍ peuˬ, teh‸ yawˇ hui kʼoˆ chehˇ ve yoˬ, teh‸ 
ngaˬ Gʼuiˬsha hta‸ kʼoˆ piˇ ve yoˬ. 
14Gʼuiˬsha kʼaw‸ yaw hkʼaw‸ leh kʼoˆ ve, Tcuh kaˍ paˍ teˇ hpaˍ lehˬ, ngaˬ ve 
awˬ meh hta‸ cuˇ leh heˍ laˇ chehˇ ve yoˬ. Ngaˬ yawˇ hui hta‸ peu laˇ taˍ ve 
maˇ heˆ. Tawˇ ca yaw tcuh taˍ ve ka‸ maˇ heˆ. Yawˇ hui kʼoˆ chehˇ ve tawˇ 
lehˬ, yawˇ hui hkʼaˇ yawˇ hui dawˇ kʼoˆ chehˇ ve tawˇ ceh tiˉ hpeh‸ ve yoˬ. Te
‸ chiˉ tcuhˉ kuiˬ cawˬ ve maˇ heˆ. 
15Ngaˬ ve awˬ meh hta‸ cuˇ leh, Mvuhˇmiˬ hkʼaw ma‸ maˇ hpeh‸ la taˬ. Meu‸ 
ve kaˆ ve maˇ gaˬ la taˬ, teh‸ ca kʼoˆ heˍ toˇ ve tcuh kaˍ paˍ oˇ ve teˇ hpaˍ hta‸
, ma‸ bawˆ kuiˬ lo leh meu‸ ve kaˆ ve hkʼaw ngaˬ suh-e piˇ lawˬ tuˬ yoˬ. 
16Chi hkʼe kʼoˆ maˍ piˇ ve tawˇ hta‸ kaˇ ve chaw hkʼa peu-eˬ hta‸ htawˇ, ngaˬ 
oˇ hkʼe te suh-e piˇ lawˬ tuˬ yoˬ. Yawˇ hui ve suh taˍ ve awˬ to hta‸ 
Yeˍruˆsaˍlehnˍ venˇ ya‸ kʼaw hkʼoˆ lo gʼawˆ baˬ leh, yawˇ hui hta‸ tuˍ piˇ paˍ 
chaw teˇ gʼaˇ ka‸ cawˬ tuˬ ve maˇ heˆ. Chi hkʼe ve awˬ ceuˬ yawˇ hui ve miˇ 
yaˇ hkʼa peu-eˬ awˬ hkʼoˆ gaˬ la tuˬ yoˬ. Yawˇ hui te taˍ ve hta‸ keunˍ da‸ ve 
hkʼe, ngaˬ yawˇ hui hta‸ kʼaw‸ hkanˍ tcuh piˇ tuˬ yoˬ teh‸ kʼoˆ ve yoˬ. 
17Gʼuiˬsha kʼoˆ ve, Nawˬ ve dawˇ haˍ tuˬ chi teˇ hpaˍ chaw yaˇ hui hta‸ kʼoˆ 
maˍ piˇ-oˆ. Mvuhˇ law‸ kʼaw mvuhˇ hpeu‸ hkʼaˬ htaˆ ka‸ ngaˬ ve mehˆ gʼuiˬ 

tawˆ la tuˬ yoˬ. Awˬ lawn kʼo, ngaˬ ve chaw teˇ hpaˍ lehˬ, naˬ kuiˬ hkʼaw kuiˬ 
hkʼa biˇ cawˬ la peuˬ. 
18Venˇ baˬ lo ngaˬ ca tawˆ nyi ve teˇ yanˇ, bawˆ da‸ leh suh taˍ ve chaw hkʼa 
biˇ gʼa mawˬ ve yoˬ. Venˇ hkʼaw lo ngaˬ kʼaw‸ lo‸ nyi ve teˇ yanˇ, venˇ yaˇ teˇ 
hpaˍ meu‸ suh kaˆ suh chehˇ ve hta‸ ngaˬ gʼa mawˬ ve yoˬ. Tcuh kaˍ paˍ leh 
paw hkuˇ teˇ hpaˍ lehˬ, a shu yawˇ ve kanˉ hta‸ te chehˇ taˍ ve yoˬ. Ya‸ hkʼaˇ, 
yawˇ hui hkʼaˬ hkʼe te chehˇ ve hta‸ yawˇ hui maˇ shiˍ, teh‸ ca kʼoˆ piˇ ve 
yoˬ. 

Chaw yaˇ teˇ hpaˍ Gʼuiˬsha hta‸ lawˬ hkawˉ ve 

19Gʼuiˬsha-oˬ, nawˬ lehˬ Yuˇda‸ chaw hui hta‸ awˬ tehˬ awˬ na baˬ taˉ peuˬ ve 
yoˬ laˇ. Ziˉonˍ venˇ yaˇ hui hta‸ nawˬ canˇ tehˬ ve yoˬ laˇ. Ngaˬ hui kʼaw‸ da‸ 
la maˇ hpeh‸ law‸ law‸ ve ciˍ yanˍ tuˬ, aˬ hto ma pa taw ngaˬ hui awˬ hkʼoˆ lo 
gaˬ la piˇ ve le. Ngaˬ hui lehˬ, gawˬ lehˍ gʼa chehˇ tuˬ ve hta‸ dawˇ law chehˇ 
ve yoˬ. Ya‸ hkʼaˇ, da‸ ve awˬ bon hta‸ maˇ gʼa mawˬ. Ngaˬ hui lehˬ, kʼaw‸ gu 
na-e laˇ tuˬ ve hta‸ dawˇ law chehˇ ve yoˬ. Ya‸ hkʼaˇ, kawˆ tuˬ dawˇ haˍ tuˬ 
ceh tiˉ kʼaw‸ gaˬ la chehˇ ve yoˬ. 
20Gʼuiˬsha-oˬ, ngaˬ hui lehˬ nawˬ hta‸ te ya‸ jaˇ peuˬ. Ngaˬ hui te ya‸ ve 
venˇbaˆ leh, ngaˬ hui ve awˬ puˍ awˬ pi teˇ hpaˍ te ya‸ taˍ ve venˇbaˆ nawˬ hta
‸ hpeu‸ maˍ laˇ ve yoˬ. 
21Nawˬ te taˍ peuˬ ve ka ti‸ hta‸ dawˇ nawˇ leh, ngaˬ hui hta‸ a ciˉ taˇ chiˇ baˬ 
laˇ-oˆ. Yeˍruˆsaˍlehnˍ venˇ hta‸ awˬ me‸ awˬ hponˇ taˇ luˬ kʼai tcuh piˇ-oˆ. 
Nawˬ ngaˬ hui hta‸ te laˇ taˍ ve ka ti‸ shaˉ caˆ hta‸ a ciˉ taˇ te luˬ laˇ-oˆ. 
22Awˬ kaˍ awˬ nu gʼuiˬsha teˇ gʼaˇ ka‸ mvuhˇ yeˬ laˬ piˇ tuˬ te maˇ gʼa. Mvuhˇ 
naw ma ka‸ mvuhˇ yeˬ la piˇ tuˬ te maˇ gʼa. Ngaˬ hui ve Jawˇmawˇ Gʼuiˬsha-
oˬ, nawˬ lehˬ awˬ ceuˬ chi teˇ hpaˍ hta‸ te puiˉ ve pa taw, ngaˬ hui nawˬ hta‸ 
gʼaˇ va ve yoˬ. 

Yeˍraˍmiˆ li‸ 15 

Yuˇda‸ chaw gʼa luˬ kʼai tuˬ 

1Oˇ htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. Moˉseˍ leh Saˍmo-eˍlaˆ 
choˬ kaˬ lo huˉ taˍ leh, ngaˬ hta‸ lawˬ hkawˉ laˇ chehˇ ve htawˇ, chaw chi teˇ 
hpaˍ hta‸ ngaˬ a ciˉ ka‸ ha kʼaˉ piˇ tuˬ ve maˇ heˆ. Yawˇ hui hta‸ ngaˬ mehˆ 
gʼuˇ suhˍ lo tawˆ kʼai tcuh-o. 
2Ngaˬ hui hkʼaˬ lo gʼa kʼai tuˬ le, teh‸ na nyi laˇ ve kʼo chi hkʼe kʼoˆ piˇ-oˆ. Teˇ 
hpaˍ hpaˍ naˬ beuˬ gaˬ suh-e tuˬ yoˬ. Teˇ hpaˍ hpaˍ ma‸ bawˆ kuiˬ lo gʼa suh-e 
tuˬ yoˬ. Teˇ hpaˍ hpaˍ meu‸ suh kaˆ suh-e tuˬ yoˬ. Teˇ hpaˍ hpaˍ shu ve 
mvuhˇmiˬ lo hpeh kʼai ve hta‸ gʼa hkanˍ tuˬ yoˬ. Chi ve lehˬ, yawˇ hui gʼa kʼai 
tuˬ ve ya‸ kʼaw yoˬ. 
3Yawˇ hui hta‸ awˇ ceuˬ te ciˍ yanˍ piˇ tuˬ ngaˬ dawˇ cheˆ taˍ peuˬ. Yawˇ hui 
lehˬ, ma‸ bawˆ kuiˬ lo gʼa suh-e tuˬ yoˬ. Yawˇ hui ve awˬ to hta‸ hpuiˇ che‸ 
tzuh‸ leh ngaˆ htawˆ caˇ tuˬ yoˬ. Cawˬ taˉ ve awˬ mu‸ ku hta‸ haiˬ ve to nuˇ 
to shaˆ teˇ hpaˍ geu‸ caˇ tuˬ yoˬ. 
4Yuˇda‸ mvuhˇmiˬ hta‸ Heˍsaˍkiˆ ve yaˇ Maˍnaˍseˍ uˉ peunˍ chehˇ htaˇ, 
Yeˍruˆsaˍlehnˍ venˇ hkʼaw yawˇ te ve kanˉ oˇ ve teˇ hpaˍ hta‸ pa taw, miˬguiˬ 
chaw yaˇ hkʼa peu-eˬ yawˇ hui hta‸ nyi leh kawˆ jaˇ tuˬ yoˬ. 
5Gʼuiˬsha kʼoˆ ve, Yeˍruˆsaˍlehnˍ venˇ yaˇ teˇ hpaˍ-oˬ, a shu nawˬ hui hta‸ ha 
kʼaˉ laˇ tuˬ le. A shu nawˬ hui awˬ pon dawˇ haˍ leh hawˬ tuˬ le. Nawˬ hui 
chehˇ sha chehˇ-aw laˇ, teh‸ a shu kʼoˆ laˇ tuˬ le. 
6Nawˬ hui ngaˬ hta‸ chiˇ baˬ peuˬ. Nawˬ hui ngaˬ hta‸ hpfuhˆ kʼai peuˬ. Chi 
hta‸ pa taw, ngaˬ ve la‸ sheh che leh nawˬ hui hta‸ ciˍ yanˍ laˇ tuˬ yoˬ. Awˬ 
lawn kʼo, ngaˬ nawˬ hui hta‸ yeunˇ hkanˍ chehˇ maˇ taˬ-o. 
7Venˇ teˇ maˬ le le awˬ hkʼaw lo, ngaˬ nawˬ hui hta‸ suhˆ hpa‸ hkʼa shuˍ 
mvuhˇ haw hkʼaw baˬ keu tuˬ yoˬ. Ngaˬ ve chaw teˇ hpaˍ-oˬ, ngaˬ nawˬ hui 
hta‸ te luˬ te sheˆ laˇ ve yoˬ. Nawˬ hui te chehˇ ve haiˬ ve kanˉ hta‸ maˇ baˬ 
taˉ ve pa taw, nawˬ hui ve yaˇ teˇ hpaˍ hta‸ ngaˬ tiˇ pehˍ tuˬ yoˬ. 
8Nawˬ hui ve mvuhˇmiˬ hkʼaw lo, mehˇchawˇma teˇ hpaˍ lehˬ, laˇ tsuhˇ gʼuiˬ 
pfuhˍ lo ve shehˇ shiˍ a‸ kehˉ maˇ jaˇ tuˬ yoˬ. Nawˬ hui ve yaˇ nehˬ teˇ hpaˍ 

hta‸ ngaˬ tiˇ pehˍ leh, yawˇ hui ve awˬ e teˇ hpaˍ hta‸ tu‸ hkanˍ piˇ lawˬ tuˬ 
yoˬ. Ngaˬ yawˇ hui hta‸ la‸ haˉ dawˇ maˇ tawˆ leh kawˆ jaˇ piˇ lawˬ tuˬ yoˬ. 
9Yaˇ suhˍ gʼaˇ hkʼa peu-eˬ suh-e ve awˬ e lehˬ, suh kʼehˆ-e tuˬ yoˬ. Yawˇ ve awˬ 
gʼeuˆ naˆ ho‸ kʼai leh, awˬ me‸ awˬ hponˇ luˬ kʼai ve hkʼaw nyi ma luˬ jaˇ tuˬ 
yoˬ. Cawˬ taˉ sheˍ ve chaw teˇ hpaˍ hta‸ tiˇ pehˍ piˇ tuˬ, nawˬ hui ve canˇ paˍ 
teˇ hpaˍ hta‸ ngaˬ chiˇ a‸ piˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ Gʼuiˬsha hta‸ hkʼanˇ maˍ piˇ ve 

10Ngaˬ lehˬ, hkʼaˬ ma hpeh‸ bawˬ tuˬ uiˍ ve chaw hpeh‸ ve le. Aˬ hto‸ ma pa 
taw, ngaˬ e ngaˬ hta‸ miˬguiˬ hkʼoˆ lo keuˆ la piˇ ve le. Mvuhˇmiˬ chi awˬ 
hkʼaw lo, ngaˬ lehˬ chaw teˇ gʼaˇ le le hta‸ tawˇ gʼa gʼawˬ da‸ leh, gʼa ya‸ da
‸ chehˇ ve yoˬ. Ngaˬ lehˬ chaw teˇ gʼaˇ hta‸ ka‸ hpu maˇ chiˇ piˇ jaw. Shu geh 
ka‸ maˇ ca chiˇ yehˇ jaw. Ya‸ hkʼaˇ, chaw hkʼa peu-eˬ ngaˬ hta‸ hkeu laˇ 
chehˇ ve yoˬ. 
11Gʼuiˬsha-oˬ, ngaˬ nawˬ ve kanˉ hta‸ hkʼa deh‸ maˇ te chehˇ ve kʼo, hkeu ve 
oˇ ve teˇ hpaˍ ngaˬ awˬ hkʼoˆ gaˬ la piˇ-oˆ. Ngaˬ ve canˇ paˍ teˇ hpaˍ, tu‸ hkanˍ 
dawˇ haˍ chehˇ htaˇ, yawˇ hui awˬ pon ngaˬ nawˬ hta‸ maˇ lawˬ hkawˉ ve kʼo 
ka‸, hkeu ve oˇ ve teˇ hpaˍ ngaˬ awˬ hkʼoˆ lo gaˬ la piˇ-oˆ. 
12(Awˬ na hpawˇ lo laˬ ve kuiˇ hkaw‸ da‸ taˍ ve sho hta‸, chaw teˇ gʼaˇ ka‸ 
awˉ hteh maˇ gʼa.) 
13Gʼuiˬsha ngaˬ hta‸ kʼoˆ laˇ ve, Ngaˬ ve chaw teˇ hpaˍ te ya‸ taˍ ve venˇbaˆ 
hta‸ ciˍ yanˍ piˇ tuˬ, canˇ paˍ teˇ hpaˍ hta‸ ngaˬ yawˇ hui geh peu laˇ tuˬ yoˬ. 
Yawˇ hui lehˬ, ngaˬ ve chaw teˇ hpaˍ ve hpu shi mawˇ jeˬ hta‸ yuˬ kʼai tuˬ yoˬ. 
14Ngaˬ lehˬ, yawˇ hui hta‸ yawˇ hui maˇ shiˍ jaw ve mvuhˇmiˬ lo shu ve awˬ 
ceˬ te tcuh tuˬ yoˬ. Awˬ lawn kʼo, ngaˬ ve nyi ma zuhˆ ve teˇ ceuˬ lehˬ, aˬ miˍ 
hkʼe hpeh‸ leh co co taiˍ taiˍ to‸ chehˇ tuˬ ve yoˬ, teh‸ kʼoˆ ve yoˬ. 
15Oˇ htaˇ, ngaˬ Gʼuiˬsha hta‸ kʼoˆ piˇ ve, Gʼuiˬsha-oˬ, nawˬ shiˍ taˍ ve yoˬ. Ngaˬ 
hta‸ dawˇ nawˇ leh a ciˉ ga laˇ-oˆ. Ngaˬ hta‸ fawˉ mehˍ laˇ chehˇ ve chaw hta
‸ a ciˉ kʼaw‸ te hkʼaw‸ piˇ-oˆ. Yawˇ hui ngaˬ hta‸ tiˇ pehˍ tuˬ ca chehˇ ve hta‸ 
nawˬ a ciˉ taˇ yeunˇ hkanˍ chehˇ-oˆ. Nawˬ ve tawˇ hta‸ yaw ve pa taw, yawˇ 

hui ngaˬ hta‸ hkʼa mvuhˇ hkʼa na te laˇ chehˇ ve hta‸ nawˬ a ciˉ dawˇ nawˇ 
laˇ-oˆ. 
16Nawˬ ngaˬ hta‸ tawˇ yaw laˇ leh, ngaˬ lehˬ nawˬ ve tawˇ teˇ hkawˇ le le hta‸ 
hkʼa deh‸ na chehˇ ve yoˬ. Kanˇ paˆ uiˍ ve Gʼuiˬsha-oˬ, ngaˬ lehˬ nawˬ ve 
chaw hpeh‸ ve yoˬ. Chi hta‸ pa taw, nawˬ ve tawˇ lehˬ ngaˬ ve nyi ma hta‸ 
ha lehˬ dawˇ sha tuˬ piˇ laˇ chehˇ ve yoˬ. 
17Ngaˬ lehˬ, shu geh daˬ hkʼo te leh awˬ yanˇ hta‸ hkʼe leˇ te shonˇ chehˇ ve 
maˇ heˆ. Nawˬ ve tawˇ hta‸ na yuˬ ve hkʼaw ngaˬ ta‸ iˉ gawˬ lehˍ chehˇ taˍ 
leh, nyi ma hkʼaw lo beu‸ jaˇ chehˇ ve yoˬ. 
18Aˬ hto‸ ma pa taw, ngaˬ gʼa tu‸ gʼa hkanˍ chehˇ ve le. Aˬ hto‸ ma pa taw, 
ngaˬ ve naˬ kuiˬ teˇ hpaˍ maˇ na-e la puiˉ ve le. Mvuhˇ goˇ yanˇ htaˇ fiˍ kʼai ve 
iˉ kaˆ lawˬ hkʼa shuˍ, nawˬ ngaˬ hta‸ nyi ma luˬ tuˬ te laˇ chehˇ ve laˇ, teh‸ 
ngaˬ Gʼuiˬsha hta‸ kʼoˆ piˇ ve yoˬ. 
19Gʼuiˬsha ngaˬ hta‸ chi hkʼe kʼaw‸ yaw hkʼaw‸ laˇ ve yoˬ. Nawˬ ngaˬ geh 
kʼaw‸ hpfuhˆ kʼaw‸ la ve kʼo, ngaˬ nawˬ hta‸ kʼaw‸ ha‸ yuˬ leh, ngaˬ ve awˬ 
ceˬ gʼa kʼaw‸ te tuˬ yoˬ. Nawˬ lehˬ, daˬ hkʼo ca te toˇ chehˇ ve a‸ kehˉ, ngaˬ 
ve tawˇ hta‸ yaw chehˇ ve pa taw, nawˬ lehˬ ngaˬ ve tcuh kaˍ paˍ gʼa kʼaw‸ 
caˉ te tuˬ yoˬ. Chaw yaˇ teˇ hpaˍ nawˬ geh kʼaw‸ la tuˬ yoˬ. Nawˬ yawˇ hui 
geh kʼai tuˬ maˇ loˍ. 
20Chaw chi teˇ hpaˍ gʼuˇ suhˍ lo, ngaˬ lehˬ nawˬ hta‸ kuiˇ yuˬ te taˍ ve gʼo‸ pa 
hkʼa shuˍ hpeh‸ la piˇ tuˬ yoˬ. Yawˇ hui nawˬ hta‸ ca bawˆ la tuˬ yoˬ. Ya‸ 
hkʼaˇ, nawˬ hta‸ bawˆ gʼaˇ tuˬ ve maˇ heˆ. Ngaˬ nawˬ hta‸ ha‸ shaˉ taˍ leh, 
nawˬ hta‸ ponˬ laˇ tuˬ yoˬ. 
21Haiˬ ve chaw teˇ hpaˍ ve la‸ sheh hkʼaw lo, ngaˬ nawˬ hta‸ htaiˍ hkʼaw‸ laˇ 
tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 16 

Gʼuiˬsha Yeˍraˍmiˆ hta‸ kʼoˆ piˇ ve tawˇ 

1Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 

2Chi hkʼe ve chehˇ kuiˬ hkʼaw nawˬ awˬ miˇ ma taˇ heuˆ. Yaˇ ka‸ taˇ cawˬ la 
piˇ. 
3Choˬ kaˬ lo paw la ve yaˇ ehˉ leh, yawˇ hui ve awˬ pa awˬ e teˇ hpaˍ, hkʼaˬ 
hkʼe hpeh‸ la tuˬ ve ngaˬ nawˬ hta‸ hto laˇ tuˬ yoˬ. 
4Yawˇ hui naˬ beuˬ gaˬ suh-e leh, yawˇ hui hta‸ tuˍ piˇ paˍ teˇ gʼaˇ ka‸ cawˬ 
tuˬ ve maˇ heˆ. Yawˇ hui ve awˬ to teˇ hpaˍ lehˬ, miˬ chaˇ hkʼoˆ lo hpoˆ taˍ ve 
nuˇ hkʼehˇ hpoˆ lonˉ hkʼa shuˍ hpeh‸ tuˬ yoˬ. Yawˇ hui lehˬ, ma‸ bawˆ kuiˬ lo 
leh meu‸ ve kaˆ ve hkʼaw gʼa suh-e leh, to nuˇ to shaˆ teˇ hpaˍ ve caˇ tuˬ hpeh
‸ la tuˬ yoˬ. 
5Shu dawˇ haˍ leh hawˬ chehˇ ve yehˬ hkʼaw nawˬ maˇ gʼa lo‸-e. Chaw teˇ gʼaˇ 
awˬ pon ka‸ nawˬ taˇ dawˇ haˍ. Ngaˬ ve chaw teˇ hpaˍ hta‸ ngaˬ awˬ bon 
kʼaw‸ na‸ piˇ tuˬ ve maˇ heˆ. Ha kʼaˉ piˇ tuˬ ve ka‸ maˇ heˆ. 
6Mvuhˇmiˬ chi hkʼaw chehˇ taˍ ve paw sha ve chaw leh haˍ gʼawˇ ve chaw 
hkʼa peu-eˬ suh kʼai tuˬ yoˬ. Ya‸ hkʼaˇ, yawˇ hui hta‸ chaw teˇ gʼaˇ ka‸ tuˍ piˇ 
tuˬ ve maˇ heˆ. Chaw teˇ gʼaˇ ka‸ dawˇ haˍ ve awˬ hkʼaw lo, a shu yawˇ ve uˉ 
hkeh mvuh hta‸ chiˇ baˬ tuˬ ve maˇ heˆ. 
7Chaw teˇ gʼaˇ ka‸ chaw suh-e ve yehˬ lo kʼai leh, awˬ chawˇ ca te piˇ tuˬ ve 
maˇ heˆ. A shu yawˇ ve awˬ pa awˬ e suh-e ve chaw htawˇ, nyi ma haˍ leh 
dawˇ haˍ tuˬ ve maˇ heˆ. 
8Shu hti caˇ hti dawˬ chehˇ ve yehˬ hkʼaw lo taˇ lo‸-e. Yawˇ hui geh ca caˇ ca 
dawˬ tuˬ, nawˬ taˇ ca lo‸ mui. 
9Ngaˬ Iˉsaˍreˍlaˆ ve Gʼuiˬsha kʼoˆ laˇ chehˇ ve tawˇ hta‸ hkʼa deh‸ na-o. Hkehˉ 
caˇ leh ha lehˬ ha kʼa te chehˇ ve awˬ hkawˇ teˇ hpaˍ hta‸ ngaˬ mehˉ kʼai piˇ 
tuˬ yoˬ. Choˬ kaˬ lo chehˇ taˍ ve chaw teˇ hpaˍ chi hkʼe hpeh‸ la ve hta‸ gʼa 
mawˬ tuˬ yoˬ. 
10Nawˬ yawˇ hui hta‸ tawˇ chi teˇ hpaˍ kʼoˆ piˇ ve teˇ yanˇ, Aˬ hto‸ ma pa taw 
Yawˇ ngaˬ hui hta‸ chi taw taw ciˍ yanˍ laˇ chehˇ ve le, teh‸ yawˇ hui nawˬ 
hta‸ na nyi laˇ tuˬ yoˬ. Ngaˬ hui ve Gʼuiˬsha hta‸ ngaˬ hui hkʼaˬ hkʼe te ya‸ ve 
le, teh‸ yawˇ hui na nyi laˇ tuˬ yoˬ. 

11Oˇ htaˇ, Gʼuiˬsha chi hkʼe kʼoˆ ve yoˬ, teh‸ yawˇ hui hta‸ kʼoˆ piˇ-oˆ. Nawˬ 
hui ve awˬ puˍ awˬ pi teˇ hpaˍ lehˬ, ngaˬ hta‸ baˬ taˉ leh awˬ kaˍ awˬ nu 
gʼuiˬsha teˇ hpaˍ hta‸ oˉ kʼoˍ pui ve yoˬ. Yawˇ hui ngaˬ maˍ piˇ ve tawˇ hta‸ 
maˇ na yuˬ. 
12Nawˬ hui lehˬ, nawˬ hui ve awˬ puˍ awˬ pi teˇ hpaˍ a‸ kehˉ haiˬ ve kanˉ teˇ 
hpaˍ hta‸ te peuˬ. Nawˬ hui hkʼa peu-eˬ haiˬ jaˇ leh, ngaˬ ve tawˇ hta‸ maˇ na 
yuˬ. 
13Chi hta‸ pa taw, ngaˬ nawˬ hui hta‸ mvuhˇmiˬ chi hkʼaw yuˬ tawˆ leh, nawˬ 
hui leh nawˬ hui ve awˬ puˍ awˬ pi teˇ hpaˍ maˇ shiˍ jaw ve mvuhˇmiˬ hkʼaw, 
ngaˬ nawˬ hui hta‸ gʼa‸ kʼoˬ laˇ tuˬ yoˬ. Oˇ kaˬ lo nawˬ hui lehˬ, awˬ kaˍ awˬ 
nu ve gʼuiˬsha teˇ hpaˍ hta‸ mvuhˇ law‸ kʼaw mvuhˇ hpeu‸ oˉ kʼoˍ gʼa pui 
chehˇ tuˬ yoˬ. Ngaˬ nawˬ hui hta‸ ha kʼaˉ laˇ tuˬ ve maˇ heˆ, teh‸ kʼaw‸ kʼoˆ 
piˇ-oˆ. 

Iˉsaˍreˍlaˆ chaw hui kʼaw‸ kʼaw‸ la tuˬ 

14Iˉsaˍreˍlaˆ chaw hui hta‸ Eˇjiˇtu‸ mvuhˇmiˬ hkʼaw shiˍ tawˆ la shehˍ hpaˇ 
Gʼuiˬsha ve awˬ meh hta‸ cuˇ leh hkanˍ ve yoˬ, teh‸ maˇ gʼa kʼaw‸ kʼoˆ tuˬ ve 
awˬ yanˇ gaˬ la chehˇ ve yoˬ. 
15Ya‸ hkʼaˇ, Iˉsaˍreˍlaˆ chaw hui hta‸ awˬ na mvuhˇmiˬ leh awˬ kaˍ awˬ nu ve 
mvuhˇmiˬ teˇ hpaˍ hkʼaw shiˍ tawˆ la shehˍ hpaˇ Gʼuiˬsha teh‸ kʼaw‸ kʼoˆ tuˬ 
yoˬ. Yawˇ hui ve awˬ puˍ awˬ pi hui hta‸ piˇ taˍ ve mvuhˇmiˬ hkʼaw lo, ngaˬ 
yawˇ hui hta‸ kʼaw‸ shiˍ hkʼaw‸ veu laˇ piˇ tuˬ yoˬ, teh‸ Gʼuiˬsha kʼoˆ ve yoˬ. 

Gaˬ la tuˬ ve ciˍ yanˍ tuˬ 

16Gʼuiˬsha kʼoˆ ve, Chaw chi teˇ hpaˍ hta‸ hpeh yuˬ tuˬ, ngaˬ lehˬ ngaˇ ca paˍ 
maˇ maˇ hta‸ peu laˇ tuˬ yoˬ. Lawˬ hkʼo‸ haˉ hkʼo‸ hkʼaw chehˇ taˍ ve chaw 
hui hta‸ gʼa‸ yuˬ tuˬ, ngaˬ lehˬ shaˍ bawˆ paˍ teˇ hpaˍ hta‸ laˬ peu laˇ tuˬ yoˬ. 
17Yawˇ hui te chehˇ ve kanˉ hkʼa peu-eˬ hta‸ ngaˬ mawˬ chehˇ ve yoˬ. Ngaˬ 
mehˆ gʼuˇ suhˍ lo, te‸ chiˉ ka‸ faˉ taˍ maˇ gʼa. Yawˇ hui ve venˇbaˆ ngaˬ mehˆ 
gʼuˇ suhˍ lo mehˉ kʼai maˇ gʼa. 

18Yawˇ hui te chehˇ ve venˇbaˆ awˬ pon, ngaˬ yawˇ hui hta‸ nyiˇ pun hkanˍ 
tcuh piˇ tuˬ yoˬ. Awˬ lawn kʼo, yawˇ hui lehˬ ngaˬ ve mvuhˇmiˬ hta‸ shaˉ ho‸ 
teˇ hpaˍ hta‸ cuˇ leh cha‸ chiˆ kʼai piˇ lawˬ ve yoˬ. Shaˉ ho‸ oˇ ve teˇ hpaˍ 
lehˬ, te‸ chiˉ tcuhˉ kuiˬ maˇ cawˬ ve suh taˍ ve awˬ to hkʼe hpeh‸ ve yoˬ, teh‸ 
Gʼuiˬsha kʼoˆ ve yoˬ. 

Yeˍraˍmiˆ Gʼuiˬsha geh bon lawˬ ve 

19Gʼuiˬsha-oˬ, nawˬ lehˬ ngaˬ hta‸ ha‸ shaˉ laˇ leh, awˬ gʼaˇ awˬ shaˉ piˇ laˇ 
shehˍ hpaˇ hpeh‸ ve yoˬ. Ngaˬ tu‸ hkanˍ chehˇ htaˇ, nawˬ ngaˬ hta‸ ga laˇ ve 
yoˬ. Miˬguiˬ chaw ceuˬ teˇ hpaˍ nawˬ geh laˬ leh, Ngaˬ hui ve awˬ puˍ awˬ pi 
teˇ hpaˍ lehˬ, maˇ heˆ heˆ ve gʼuiˬsha leh shaˉ ho‸ teˇ hpaˍ ceh tiˉcawˬ ve yoˬ. 
20Chaw yaˇ lehˬ, a shu yawˇ ve gʼuiˬsha hta‸ te gʼa-aw laˇ. Te maˇ gʼa taˬ. 
Yawˇ hui te gʼa puiˉ ve ka‸, oˇ ve teˇ hpaˍ lehˬ, maˇ heˆ heˆ ve gʼuiˬsha teˇ 
hpaˍ ceh tiˉ hpeh‸ ve yoˬ, teh‸ kʼoˆ tuˬ yoˬ. 
21Oˇ htaˇ Gʼuiˬsha lehˬ, Oˇ hkʼe yoˬ kʼo, chaw ceuˬ teˇ hpaˍ hta‸ ngaˬ ve kanˇ 
paˆ leh awˬ me‸ awˬ hponˇ hpeu‸ maˍ piˇ tuˬ yoˬ. Ngaˬ lehˬ Gʼuiˬsha hpeh‸ ve 
hta‸ yawˇ hui gʼa shiˍ tuˬ yoˬ, teh‸ kʼoˆ ve yoˬ. 

Yeˍraˍmiˆ li‸ 17 

Yuˇda‸ chaw hui ve venˇbaˆ 

1Gʼuiˬsha kʼoˆ ve, Yuˇda‸ chaw teˇ hpaˍ-oˬ, nawˬ hui te ya‸ ve venˇbaˆ hta‸, 
sho maˇ heˆ kʼo shehnˉ te taˍ ve naˬ meu‸ taˬ yuˬ bvuh‸ taˍ ve yoˬ. Nawˬ hui 
ve venˇbaˆ oˇ ve teˇ hpaˍ hta‸, nawˬ hui nyi ma shiˍ hkʼoˆ leh nawˬ hui ve tuˉ 
tanˇ kuiˬ hkʼoˆ lo htawˆ bvuh‸ taˍ ve yoˬ. 
2Nawˬ hui ve chaw teˇ hpaˍ lehˬ, suhˆ cehˬ hawˉ leh hkʼaw hkʼoˆ lo, Aˍsheˍraˆ 
gʼuiˬsha ma hta‸ oˉ kʼoˍ pui chehˇ ve yoˬ. 
3Nawˬ hui chi hkʼe te ve pa taw, canˇ paˍ teˇ hpaˍ hta‸ ngaˬ nawˬ hui geh peu 
laˇ leh, nawˬ hui ve hpu shi mawˇ jeˬ teˇ hpaˍ hta‸ yuˬ kʼai piˇ lawˬ tuˬ yoˬ. 
4Nawˬ hui lehˬ, ngaˬ piˇ taˍ ve mvuhˇmiˬ hta‸ gʼa baˬ taˉ leh, nawˬ hui maˇ 
shiˍ jaw ve mvuhˇmiˬ hkʼaw lo shu ve awˬ ceˬ gʼa ca te tuˬ yoˬ. Awˬ lawn kʼo, 



1987 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

ngaˬ nyi ma zuhˆ ve teˇ ceuˬ aˬ miˍ hkʼe hpeh‸ leh, co co taiˍ taiˍ to‸ chehˇ ve 
yoˬ, teh‸ Gʼuiˬsha kʼoˆ ve yoˬ. 

Gʼuiˬsha kʼoˆ ve tawˇ teˇ hpaˍ 

5Gʼuiˬsha kʼoˆ ve, Ngaˬ hta‸ baˬ taˉ leh chaw yaˇ hta‸ gʼaˇ ca va toˇ chehˇ ve 
chaw hui hta‸ ngaˬ ciˍ yanˍ piˇ tuˬ yoˬ. 
6Chaw oˇ hkʼe ve teˇ gʼaˇ lehˬ, shehˇ de hkʼaw lo yeˬ chehˇ ve aˉ chuˇ buiˇ hkʼe 
hpeh‸ ve yoˬ. Da‸ ve awˬ ceuˬ hta‸ yawˇ gʼa tuˬ ve maˇ heˆ. 
7Ya‸ hkʼaˇ, ngaˬ hta‸ gʼaˇ va chehˇ ve chaw hta‸ ngaˬ awˬ bon na‸ piˇ tuˬ yoˬ. 
8Chaw oˇ hkʼe ve teˇ gʼaˇ lehˬ, iˉ kaˆ lawˬ paˇ lo yeˬ chehˇ ve suhˆ cehˬ hkʼe 
hpeh‸ ve yoˬ. Mvuhˇ cha hkʼaˬ ma chiˆ ve htawˇ, yawˇ maˇ dawˇ haˍ. Yawˇ ve 
awˬ hpa‸ teˇ hpaˍ hkʼaˬ htaˆ ka‸ nawˉ lehˍ cawˬ ve yoˬ. Mvuhˇ yeˬ maˇ laˬ ve 
htawˇ yawˇ maˇ dawˇ haˍ. Awˬ yanˇ cawˇ cawˇ awˬ shiˍ naw‸ la chehˇ ve yoˬ. 
9Chaw yaˇ ve nyi ma hta‸ a shu shiˍ hpeh‸ ve le. Chaw yaˇ ve nyi ma lehˬ, 
awˬ kaˍ awˬ nu awˬ ceuˬ teˇ hpaˍ a‸ kehˉ heˍ puiˉ jaˇ ve yoˬ. Gu na-e piˇ tuˬ te 
maˇ gʼa. 
10Ngaˬ Gʼuiˬsha lehˬ, chaw yaˇ ve nyi ma hta‸ lawˇ nyi shehˍ hpaˇ hpeh‸ ve 
yoˬ. Chaw yaˇ teˇ hpaˍ te chehˇ ve kanˉ hta‸ nyi leh, yawˇ hui hta‸ keunˍ da‸ 
ve hkʼe, ngaˬ te piˇ chehˇ ve yoˬ, teh‸ Gʼuiˬsha kʼoˆ ve yoˬ. 
11Maˇ hteˇ maˇ cawˇ ve hkʼaw hpu ca chehˇ ve chaw hui lehˬ, yawˇ maˇ u taˍ 
ve awˬ u hta‸ ca mvuhˍ chehˇ ve ngaˆ hkʼe hpeh‸ ve yoˬ. Awˬ yanˇ gaˬ la htaˇ, 
yawˇ ve hpu shi mawˇ jeˬ teˇ hpaˍ mehˉ kʼai tuˬ yoˬ. Awˬ leh meuˇ gaˬ kʼo, 
chaw gʼuˇ hpeh‸ la tuˬ yoˬ. 
12Ngaˬ hui ve bon yehˬ lehˬ, awˬ hkuiˉ puiˍ htaˇ ka‸ hkʼaw hkʼoˆ lo te taˍ leh, 
awˬ me‸ awˬ hponˇ uiˍ jaˇ ve kʼaw jaw hpeh‸ ve yoˬ. 
13Gʼuiˬsha-oˬ, nawˬ lehˬ Iˉsaˍreˍlaˆ chaw hui ve dawˇ law kuiˬ hpeh‸ ve yoˬ. 
Nawˬ hta‸ hkʼa baˬ taˉ ve chaw hui lehˬ, ya‸ taw kuiˬ lo gʼa gaˬ tuˬ yoˬ. Yawˇ 
hui lehˬ, je‸ meu-e hkʼaw bvuh‸ taˍ ve awˬ meh hkʼa shuˍ mehˉ kʼai tuˬ yoˬ. 
Awˬ lawn kʼo, yawˇ hui lehˬ iˉ kaˆ gʼuiˬ tuˇ hpeh‸ ve Gʼuiˬsha nawˬ hta‸ baˬ 
taˉ peuˬ ve pa taw yoˬ. 

Yeˍraˍmiˆ Gʼuiˬsha hta‸ lawˬ hkawˉ ve 

14Gʼuiˬsha-oˬ, ngaˬ hta‸ a ciˉ gu na-e laˇ-oˆ. Oˇ hkʼe te ve kʼo, ngaˬ awˬ tehˬ 
awˬ na kʼaw‸ chehˇ sha la tuˬ yoˬ. Ngaˬ hta‸ a ciˉ htaiˍ hkʼaw‸ laˇ-oˆ. Oˇ hkʼe 
te ve kʼo, ngaˬ gawˬ lehˍ gʼa chehˇ tuˬ yoˬ. Nawˬ hta‸ ceh tiˉ ngaˬ chiˇ mvuh 
chehˇ ve yoˬ. 
15Chaw yaˇ teˇ hpaˍ ngaˬ hta‸ chi hkʼe kʼoˆ laˇ ve, Gʼuiˬsha ngaˬ hui hta‸ ho 
laˇ taˍ ve tawˇ oˇ ve teˇ hpaˍ hkʼaˬ hkʼe kʼai le. Chi beu‸ biˇ la piˇ-oˆ, teh‸ kʼoˆ 
chehˇ ve yoˬ. 
16Ya‸ hkʼaˇ Gʼuiˬsha-oˬ, kawˆ tuˬ dawˇ haˍ tuˬ ve awˬ ceuˬ oˇ ve teˇ hpaˍ yawˇ 
hui awˬ hkʼoˆ gaˬ la piˇ tuˬ, ngaˬ maˇ lawˬ. Gʼuiˬsha-oˬ, nawˬ lehˬ ngaˬ kʼoˆ 
chehˇ ve tawˇ chi teˇ hpaˍ hta‸ shiˍ taˍ ve yoˬ. 
17Ngaˬ hta‸ kawˆ tuˬ a ciˉ taˇ te laˇ-oˆ. Dawˇ haˍ gaˇ haˍ htaˇ, nawˬ lehˬ ngaˬ 
ve gʼaˇ va kuiˬ hpeh‸ ve yoˬ. 
18Ngaˬ hta‸ fawˉ mehˍ laˇ chehˇ ve chaw hui hta‸ awˬ me‸ awˬ hponˇ luˬ kʼai 
piˇ-oˆ. Ya‸ hkʼaˇ Gʼuiˬsha-oˬ, ngaˬ hta‸ a ciˉ ponˬ laˇ-oˆ. Yawˇ hui hta‸ kawˆ 
piˇ lawˬ-o‸. Ya‸ hkʼaˇ, ngaˬ hta‸ taˇ kawˆ tcuh laˇ. Kawˆ tuˬ dawˇ haˍ tuˬ yawˇ 
hui awˬ hkʼoˆ gaˬ la piˇ leh, yawˇ hui hta‸ tzuh‸ suhˍ piˇ-oˆ. 

Shinˉ nyi htaˇ ce kan ve 

19Gʼuiˬsha ngaˬ hta‸ chi hkʼe kʼoˆ laˇ ve yoˬ. Yeˍraˍmiˆ-oˬ, Yuˇda‸ jawˇmawˇ 
teˇ hpaˍ te toˇ chehˇ ve taˍ meu‸ hpe‸ leh, Yeˍruˆsaˍlehnˍ venˇ taˍ meu‸ hpe‸ 
teˇ hpaˍ lo kʼai leh, chi hkʼe ca kʼoˆ piˇ-oˆ. 
20Jawˇmawˇ teˇ hpaˍ leh, venˇ yaˇ teˇ hpaˍ hta‸ ngaˬ ve tawˇ chi teˇ hpaˍ ca 
hto piˇ-oˆ. 
21A shu yawˇ ve a sha‸ hta‸ ha‸ ve chaw lehˬ, shinˉ nyi htaˇ mawˇ maˇ gʼa 
pfuhˇ toˇ. Shinˉ nyi htaˇ Yeˍruˆsaˍlehnˍ venˇ hkʼaw mawˇ maˇ gʼa pfuhˇ lo‸ la. 
22A shu yawˇ ve yehˬ hkʼaw, mawˇ maˇ gʼa pfuhˇ tawˆ-e. Shinˉ nyi htaˇ kanˉ 
maˇ gʼa te. Yawˇ hui ve awˬ puˍ awˬ pi hui hta‸ ngaˬ kʼoˆ piˇ taˍ ve hkʼe, shinˉ 
nyi hta‸ da‸ kehˬ ve awˬ nyi teh‸ gʼa shawˍ taˍ ve yoˬ. 

23Yawˇ hui ve awˬ puˍ awˬ pi teˇ hpaˍ lehˬ, ngaˬ ve tawˇ hta‸ maˇ na yuˬ. Yawˇ 
hui kʼaˍ jaˇ leh, ngaˬ ve tawˇ hta‸ maˇ na yuˬ puiˉ. 
24Nawˬ hui ngaˬ ve tawˇ hta‸ na yuˬ leh, shinˉ nyi htaˇ venˇ chi hkʼaw mawˇ 
te‸ chiˉ maˇ gʼa yuˬ lo‸ la ve awˬ hkʼoˆ, shinˉ nyi hta‸ da‸ kehˬ ve awˬ nyi teh
‸ shawˍ taˍ ve kʼo, 
25yawˇ hui ve jawˇmawˇ teˇ hpaˍ lehˬ, jawˇmawˇ Daˍviˆ gʼa jaw ve kanˇ paˆ hta
‸ gʼa tuˬ yoˬ. Yuˇda‸ chaw leh Yeˍruˆsaˍlehnˍ venˇ yaˇ teˇ hpaˍ lehˬ, iˉ mvuhˇ 
lawˬ gʼa ciˇ toˇ leh, Yeˍruˆsaˍlehnˍ venˇ hkʼaw chaw hkʼa biˇ cawˬ la tuˬ yoˬ. 
26Awˬ paˇ awˬ kui lo chehˇ ve chaw teˇ hpaˍ, Yeˍruˆsaˍlehnˍ venˇ lo laˬ tuˬ yoˬ. 
Benˍyaˍmenˍ mvuhˇmiˬ hkʼaw chehˇ ve chaw, hkʼaw hkʼoˆ lawˬ hkʼoˆ chehˇ ve 
chaw, leh Yuˇda‸ mvuhˇmiˬ awˬ hawˉ teˇ tawn lo chehˇ ve chaw hui 
Yeˍruˆsaˍlehnˍ venˇ lo laˬ tuˬ yoˬ. Yawˇ hui lehˬ, ngaˬ ve bon yehˬ lo tuˉ tanˇ 
tuˬ teˇ hpaˍ, tanˇ tuˬ ve awˬ shiˍ awˬ nu teˇ hpaˍ leh sha hawnˉ teˇ hpaˍ yuˬ laˬ 
tuˬ yoˬ. 
27Ya‸ hkʼaˇ, yawˇ hui lehˬ ngaˬ ve tawˇ hta‸ gʼa na yuˬ leh, shinˉ nyi hta‸ da‸ 
kehˬ ve awˬ nyi teh‸ gʼa shawˍ taˍ tuˬ yoˬ. Oˇ ve teˇ nyi awˬ hkʼaw lo, 
Yeˍruˆsaˍlehnˍ venˇ hkʼaw te‸ chiˉ mawˇ maˇ gʼa pfuhˇ laˬ. Yawˇ hui oˇ hkʼe te 
ve kʼo, Yeˍruˆsaˍlehnˍ venˇ taˍ meu‸ hpe‸ teˇ hpaˍ hta‸ ngaˬ aˬ miˍ tuˉ baˬ tuˬ 
yoˬ. Yeˍruˆsaˍlehnˍ venˇ hkʼaw cawˬ ve hawˉ yehˬ hta‸ htawˇ aˬ miˍ to‸ baˬ 
leh, aˬ miˍ oˇ ve hta‸ chaw teˇ gʼaˇ ka‸ shiˉ pehˍ gʼa tuˬ ve maˇ heˆ, teh‸ 
Gʼuiˬsha kʼoˆ ve yoˬ. 

Yeˍraˍmiˆ li‸ 18 

Mu‸ hkʼu te paˍ geh Yeˍraˍmiˆ kʼai ve 

1Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Mu‸ hkʼu te paˍ ve yehˬ lo kʼai-o. Oˇ kaˬ lo ngaˬ nawˬ hta‸ tawˇ yaw laˇ tuˬ 
yoˬ, teh‸ ngaˬ hta‸ kʼoˆ laˇ ve yoˬ. 
3Hkʼe te leh, ngaˬ oˇ kaˬ lo kʼai ve yoˬ. Mu‸ hkʼu te paˍ lehˬ, mu‸ hkʼu te 
chehˇ taˍ laˇ ve hta‸ ngaˬ gʼa mawˬ ve yoˬ. 

4Mu‸ hkʼu te tuˬ ve je‸ nehˆ teˇ diˬ lehˬ, hkʼa deh‸ maˇ da‸ ve kʼo, yawˇ lehˬ 
je‸ nehˆ oˇ ve hta‸ awˬ nu ve mawˇ teˇ ceuˬ awˬ pon kʼaw‸ yehˇ ve yoˬ. 
5Oˇ htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
6Mu‸ hkʼu te paˍ lehˬ, je‸ nehˆ hta‸ yuˬ leh kanˉ te ve hkʼe, Iˉsaˍreˍlaˆ chaw 
hta‸ ngaˬ yuˬ leh kanˉ te chehˇ ve chi maˇ cawˇ leh laˇ. Je‸ nehˆ lehˬ, mu‸ 
hkʼu te shehˍ hpaˇ ve la‸ sheh hkʼaw cawˬ ve hkʼe, nawˬ hui lehˬ ngaˬ ve la‸ 
sheh hkʼaw cawˬ taˍ ve yoˬ. 
7Teˇ pawˆ pawˆ, mvuhˇmiˬ teˇ peˆ peˆ hta‸ ngaˬ te luˬ piˇ tuˬ yoˬ, teh‸ kʼoˆ taˍ 
ve htawˇ, 
8mvuhˇmiˬ yaˇ oˇ ve teˇ hpaˍ venˇbaˆ dawˇ hpfuhˆ ve kʼo, ngaˬ maˇ kʼaw‸ te luˬ 
piˇ. 
9Teˇ pawˆ pawˆ mvuhˇmiˬ teˇ peˆ peˆ hta‸ ngaˬ kʼaw‸ gu te piˇ tuˬ yoˬ, teh‸ 
kʼoˆ taˍ ve htawˇ, 
10mvuhˇmiˬ yaˇ oˇ ve teˇ hpaˍ ngaˬ ve tawˇ hta‸ maˇ na leh, awˬ haiˬ hta‸ tiˉ 
te chehˇ ve kʼo, ngaˬ kʼoˆ taˍ ve hkʼe te piˇ tuˬ ve maˇ heˆ. 
11Chi hta‸ pa taw, Yuˇda‸ leh Yeˍruˆsaˍlehnˍ venˇ yaˇ teˇ hpaˍ hta‸ chi hkʼe 
kʼoˆ piˇ-oˆ. Ngaˬ yawˇ hui hta‸ciˍ yanˍ piˇ tuˬ gu taˍ hehnˇ taˍ peuˬ. Yawˇ hui 
te chehˇ ve haiˬ ve kanˉ teˇ hpaˍ hta‸ baˬ taˉ tuˬ, yawˇ hui hta‸ ca kʼoˆ piˇ-oˆ. 
12Yawˇ hui lehˬ, Te maˇ hpeh‸ taˬ. Aˬ hto‸ ma pa taw, ngaˬ hui gʼa baˬ taˉ tuˬ 
le. Ngaˬ hui haiˬ gaˇ ve hkʼe haiˬ chehˇ tuˬ yoˬ, teh‸ nawˬ hta‸ kʼaw‸ yaw 
hkʼaw‸ laˇ tuˬ yoˬ, teh‸ Gʼuiˬsha ngaˬ hta‸ kʼoˆ laˇ ve yoˬ. 

Chaw yaˇ teˇ hpaˍ Gʼuiˬsha hta‸ chiˇ baˬ ve 

13Gʼuiˬsha kʼoˆ ve, Awˬ ceuˬ chi hkʼe ve teˇ pawˆ pawˆ hpeh‸ la jaw leh naˍ, 
awˬ nu ve chaw ceuˬ teˇ hpaˍ hta‸ ca na nyi-o. Iˉsaˍreˍlaˆ chaw hui lehˬ, cha‸ 
chiˆ jaˇ ve kanˉ hta‸ te peuˬ. 
14Mvuh jaˇ ve Leˍbaˍnonˍ hkʼaw hkʼoˆ lo vaˇ meu-e maˇ kʼa ve teˇ pawˆ pawˆ 
cawˬ jaw laˇ. Hkʼaw oˇ ve awˬ hkʼoˆ lo ya‸ la chehˇ ve gawˬ jaˇ ve iˉ kaˆ lawˬ 
teˇ pawˆ pawˆ fiˍ kʼai jaw laˇ. 

15Ya‸ hkʼaˇ, ngaˬ ve chaw teˇ hpaˍ ngaˬ hta‸ leunˇ kʼai peuˬ. Yawˇ hui lehˬ, 
shaˉ ho‸ teˇ hpaˍ hta‸ sha hawnˉ tuˉ tanˇ piˇ chehˇ ve yoˬ. Yawˇ hui lehˬ, ya‸ 
kʼaw hkʼoˆ lo hkui htiˇ poˬ toˇ chehˇ ve yoˬ. Yawˇ hui lehˬ, da‸ ve ya‸ kʼaw 
awˬ piˍ hta‸ maˇ kʼaw‸ te toˇ-o. Cha‸ chiˆ ve venˇbaˆ ya‸ kʼaw hta‸ te toˇ 
chehˇ ve yoˬ. 
16Yawˇ hui lehˬ, mvuhˇmiˬ chi hta‸ gawˬ cu gawˬ pehˆ ve chehˇ kuiˬ hpeh‸ la 
piˇ peuˬ. Oˇ kaˬ lo hkʼa hpanˍ kʼai ve chaw teˇ hpaˍ, dawˇ maˇ tawˆ leh oˉ kʼoˍ 
hiˆ tuˬ yoˬ. 
17Yawˇ hui canˇ paˍ teˇ hpaˍ mehˆ gʼuˇ suhˍ lo ngaˬ hpaˆ da‸ kʼai piˇ tuˬ yoˬ. Je
‸ meu-e hta‸ mvuhˇ haw meuˆ baˬ ve hkʼe, kawˆ tuˬ dawˇhaˍ tuˬ gaˬ la ve teˇ 
yanˇ, ngaˬ yawˇ hui hta‸ kʼaw‸ hpfuhˆ nyi leh ga piˇ tuˬ ve maˇ heˆ, teh‸ 
Gʼuiˬsha kʼoˆ ve yoˬ. 

Yeˍraˍmiˆ hta‸ tiˇ pehˍ tuˬ jehˬ da‸ ve 

18Oˇ htaˇ chaw yaˇ teˇ hpaˍ kʼoˆ ve, Yeˍraˍmiˆ hta‸ ngaˬ hui teˇ ceuˬ ceuˬ te piˇ-
a veuˬ. Ngaˬ hui hta‸ dawˇ hkʼaˇ pe‸ laˇ leh, Gʼuiˬsha ve tawˇ hkawˇ maˍ laˇ 
tuˬ, paw hkuˇ, cuˇ yiˍ cawˬ paˍ leh tcuh kaˍ paˍ teˇ hpaˍ cawˬ chehˇ tuˬ sheˍ ve 
yoˬ. Yawˇ ngaˬ hui hta‸ tawˇ maˇ gʼa kʼaw‸ yaw laˇ tuˬ, tawˍ taˍ-a veuˬ, teh‸ 
kʼoˆ ve yoˬ. 
19Chi hta‸ pa taw, ngaˬ Gʼuiˬsha geh bon chi hkʼe lawˬ ve yoˬ. Gʼuiˬsha-oˬ, 
ngaˬ kʼoˆ chehˇ ve tawˇ leh, ngaˬ ve canˇ paˍ teˇ hpaˍ kʼoˆ chehˇ ve tawˇ hta‸ a 
ciˉ na laˇ sheˍ. 
20Da‸ ve hta‸ te ve pa taw gʼa ve awˬ hpfuhˇ lehˬ, haiˬ ve teˇ ceuˬ yoˬ laˇ. Ya‸ 
hkʼaˇ, yawˇ hui lehˬ ngaˬ hta‸ ce lo‸-e piˇ tuˬ miˬ kʼoˍ duˇ taˍ peuˬ. Nawˬ yawˇ 
hui hta‸ nyi ma maˇ gʼa zuhˆ tuˬ, yawˇ hui awˬ pon ngaˬ nawˬ hta‸ tawˇ yaw 
piˇ taˍ peuˬ ve hta‸ a ciˉ dawˇ nawˇ sheˍ. 
21Ya‸ hkʼaˇ Gʼuiˬsha-oˬ, chi beu‸ yawˇ hui ve yaˇ teˇ hpaˍ hta‸ meu‸ suh kaˆ 
suh piˇ lawˬ-o‸. Yawˇ hui hta‸ ma‸ bawˆ kuiˬ lo suh-e piˇ lawˬ-o‸. Yaˇ miˇ teˇ 
hpaˍ lehˬ, a shu yawˇ ve awˬ hpawˇ leh yaˇ suh-e ve hta‸ gʼa hkanˍ piˇ lawˬ-o‸
. Hawˉ hkʼaˆ paˍ teˇ hpaˍ hta‸ naˬ beuˬ gaˬ suh-e piˇ leh, yaˇ nehˬ teˇ hpaˍ hta
‸ ma‸ bawˆ kuiˬ lo suh-e piˇ lawˬ-o‸. 

22Yawˇ hui ve yehˬ teˇ hpaˍ hta‸ te luˬ piˇ tuˬ, chaw teˇ moˍ hta‸ peu laˇ piˇ-
oˆ. Kawˆ jaˇ ve awˬ hkʼaw lo yawˇ hui hta‸ hawˬ chehˇ piˇ lawˬ-o‸. Yawˇ hui 
lehˬ, ngaˬ hta‸ ce lo‸-e piˇ tuˬ miˬ kʼoˍ duˇ taˍ leh, ngaˬ hta‸ hpeh yuˬ tuˬ va 
htaw taˍ ve yoˬ. 
23Ya‸ hkʼaˇ Gʼuiˬsha-oˬ, yawˇ hui ngaˬ hta‸ tiˇ pehˍ tuˬ hkʼawˇ jehˬ da‸ chehˇ 
ve hta‸ nawˬ shiˍ chehˇ ve yoˬ. Yawˇ hui ve venˇbaˆ hta‸ nawˬ taˇ hpehˇ piˇ-
oˆ. Nawˬ nyi ma zuhˆ ve awˬ hkʼaw lo yawˇ hui hta‸ shonˇ kʼai piˇ lawˬ-o‸, 
teh‸ ngaˬ bon lawˬ ve yoˬ. 

Yeˍraˍmiˆ li‸ 19 

Hkoˇ kʼai peuˬ ve je‸ mu‸ hkʼu 

1Gʼuiˬsha lehˬ, je‸ mu‸ hkʼu teˇ maˬ ca vuiˬ tuˬ ngaˬ hta‸ kʼoˆ laˇ ve yoˬ. Chi 
hkʼoˆ ka‸, Iˉsaˍreˍlaˆ chaw awˬ hoˉ awˬ naˬ leh paw hkuˇ teˇ hpaˍ hta‸ shiˍ 
veu leh, 
2Mvuhˇ nyi tawˆ hpawˇ lo cawˬ ve venˇ taˍ meu‸ hpe‸ hta‸ hpanˍ kʼai peuˬ 
hkʼaw‸ nawˉ, Hiˆnonˍ miˬ tawˬ kuiˬ lo kʼai tuˬ ngaˬ hta‸ kʼoˆ laˇ ve yoˬ. Oˇ kaˬ 
lo Gʼuiˬsha kʼoˆ laˇ ve tawˇ hta‸ ngaˬ gʼa ca kʼoˆ maˍ piˇ tuˬ yoˬ. 
3Gʼuiˬsha ngaˬ hta‸ chi hkʼe kʼoˆ tcuh laˇ ve yoˬ. Yuˇda‸ jawˇmawˇ leh 
Yeˍruˆsaˍlehnˍ venˇ yaˇ teˇ hpaˍ-oˬ, ngaˬ Iˉsaˍreˍlaˆ ve Gʼuiˬsha kʼoˆ chehˇ ve 
tawˇ hta‸ na sheˍ. Kawˆ tuˬ dawˇ haˍ tuˬ awˬ ceuˬ chehˇ kuiˬ chi awˬ hkʼoˆ lo 
ngaˬ gaˬ la piˇ tuˬ yoˬ. Awˬ lawn chi hta‸ hkʼa gʼa kaˇ ve chaw hui, maˇ nawˇ 
maˇ hteh hpeh‸ kʼai tuˬ yoˬ. 
4Awˬ lawn kʼo, chaw yaˇ teˇ hpaˍ ngaˬ hta‸ chiˇ baˬ leh, yawˇ hui awˬ to, yawˇ 
hui ve awˬ puˍ awˬ pi teˇ hpaˍ, Yuˇda‸ jawˇmawˇ teˇ hpaˍ lehˬ maˇ shiˍ jaw ve 
gʼuiˬsha teˇ hpaˍ hta‸ tuˉ tanˇ leh, chehˇ kuiˬ chi ve hta‸ cha‸ chiˆ tuˬ te ve pa 
taw yoˬ. Yawˇ hui lehˬ, chehˇ kuiˬ chi ve hkʼaw te‸ chiˉ venˇbaˆ maˇ cawˬ ve 
chaw hui ve awˬ suhˍ yuˬ sheˆ peuˬ. 
5Yawˇ hui Baˍlaˆ gʼuiˬsha hta‸ tuˉ tanˇ kuiˬ te leh, a shu yawˇ ve yaˇ teˇ hpaˍ 
tuˉ tanˇ chehˇ ve yoˬ. Chi hkʼe te tuˬ, ngaˬ yawˇ hui hta‸ teˇ pawˆ ka‸ maˇ maˍ 
piˇ jaw. Dawˇ ka‸ maˇ dawˇ nyi jaw. 

6Chi hta‸ pa taw, chehˇ kuiˬ chi hta‸ Tawˇhpehˆ, teh‸ maˇ gʼa kʼaw‸ kʼoˆ tuˬ 
ve awˬ yanˇ gaˬ la tuˬ yoˬ. Chehˇ kuiˬ chi ve hta‸, Chaw hta‸ tiˇ pehˍ kuiˬ, teh
‸ gʼa kʼaw‸ kʼoˆ tuˬ yoˬ. 
7Chehˇ kuiˬ chi ve awˬ hkʼaw lo, Yuˇda‸ leh Yeˍruˆsaˍlehnˍ chaw hui ve dawˇ 
hkʼaˇ hkʼa peu-eˬ hta‸ ngaˬ te luˬ piˇ tuˬ yoˬ. Canˇ paˍ teˇ hpaˍ yawˇ hui hta‸ 
ngaˬ bawˆ gʼaˇ tcuh leh, yawˇ hui hta‸ ma‸ bawˆ kuiˬ lo suh-e piˇ lawˬ tuˬ yoˬ. 
Yawˇ hui ve awˬ to teˇ hpaˍ, ngaˆ leh haiˬ ve to nuˇ to shaˆ teˇ hpaˍ hta‸ ngaˬ 
caˍ piˇ tuˬ yoˬ. 
8Venˇ chi hta‸ ngaˬ chi hkʼe te luˬ piˇ ve hta‸ hkʼa mawˬ ve chaw hkʼa peu-eˬ 
anˇ leh kawˆ jaˇ tuˬ yoˬ. 
9Canˇ paˍ teˇ hpaˍ venˇ hta‸ caw hoˆ taˍ leh, venˇ yaˇ teˇ hpaˍ hta‸ tiˇ pehˍ tuˬ 
yoˬ. Venˇ hkʼaw chehˇ ve chaw teˇ hpaˍ, awˬ chawˇ chawˇ tiˇ caˇ leh, a shu 
yawˇ ve yaˇ hta‸ ka‸ tiˇ caˇ tuˬ yoˬ, teh‸ Gʼuiˬsha kʼoˆ ve yoˬ. 
10Oˇ ve hkʼaw‸ nawˉ Gʼuiˬsha lehˬ, ngaˬ shiˍ kʼai taˍ ve chaw oˇ ve teˇ hpaˍ 
mehˆ gʼuˇ suhˍ lo, ngaˬ vuiˬ taˍ ve je‸ mu‸ hkʼu hta‸ dawˆ hkoˇ tcuh laˇ ve 
yoˬ. 
11Peuˬ hkʼaw‸ nawˉ, ngaˬ hta‸ chi hkʼe kʼoˆ tcuh laˇ ve yoˬ. Chaw chi teˇ hpaˍ 
leh venˇ chi ve hta‸ ngaˬ dawˆ hkoˇ tuˬ yoˬ. Yawˇ hui lehˬ, hkoˇ kʼai peuˬ ve 
je‸ mu‸ hkʼu chi hkʼa shuˍ, kʼaw‸ tcuhˉ naw‸ da‸ gʼa tuˬ ve maˇ heˆ. Yawˇ 
hui hta‸ Tawˇhpehˆ, teh‸ kʼoˆ ve chehˇ kuiˬ chi ve hkʼaw tuˍ piˇ tuˬ yoˬ. Awˬ 
lawn kʼo, yawˇ hui hta‸ tuˍ piˇ tuˬ ve awˬ kaˍ awˬ nu chehˇ kuiˬ maˇ kʼaw‸ 
cawˬ. 
12Venˇ chi ve leh, venˇ yaˇ teˇ hpaˍ hta‸ Tawˇhpehˆ hkʼa shuˍ ngaˬ hpeh‸ la 
piˇ tuˬ yoˬ. 
13A shu yawˇ ve yehˬ hkʼoˆ lo meu‸ keu shiˍ hta‸ tuˉ tanˇ piˇ chehˇ ve chaw 
teˇ hpaˍ leh awˬ kaˍ awˬ nu ve gʼuiˬsha teˇ hpaˍ hta‸ a pehˉ meuˇ gʼuiˬ tanˇ piˇ 
chehˇ ve chaw teˇ hpaˍ lehˬ, Tawˇhpehˆ hkʼa shuˍ cha‸ chiˆ kʼai tuˬ yoˬ, teh‸ 
Gʼuiˬsha kʼoˆ ve yoˬ. 

14Tawˇ chi teˇ hpaˍ hta‸ ngaˬ kʼoˆ taˉ peuˬ hkʼaw‸ nawˉ, Tawˇhpehˆ teh‸ kʼoˆ 
ve chehˇ kuiˬ chi hkʼaw ngaˬ tawˆ kʼai ve yoˬ. Bon yehˬ hkʼaw ngaˬ lo‸-e leh, 
15Iˉsaˍreˍlaˆ ve Gʼuiˬsha kʼoˆ ve tawˇ chi teˇ hpaˍ chaw yaˇ hui hta‸ kʼoˆ piˇ ve 
yoˬ. Ngaˬ kʼoˆ taˍ peuˬ ve hkʼe, venˇ chi ve leh awˬ nu ve venˇ teˇ hpaˍ hta‸ 
ngaˬ ciˍ yanˍ piˇ tuˬ yoˬ. Awˬ lawn kʼo, nawˬ hui kʼaˍ jaˇ leh ngaˬ kʼoˆ ve tawˇ 
hta‸ maˇ na yuˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 20 

Yeˍraˍmiˆ leh paw hkuˇ lonˉ Paˍshuˇraˆ 

1Tawˇ chi teˇ hpaˍ hta‸ ngaˬ yaw chehˇ ve awˬ hkawˇ hta‸, Iˉmaˍraˆ ve yaˇ 
paw hkuˇ lonˉ Paˍshuˇraˆ gʼa kaˇ ve teˇ yanˇ, 
2yawˇ ngaˬ hta‸ dawˆ leh bon yehˬ hkʼaw cawˬ ve Beˍyanˍmenˍ taˍ meu‸ hpe‸ 
paˇ lo ngaˬ hta‸ hpeh taˍ laˇ ve yoˬ. 
3Shawˉ pawˍ mvuhˇ shawˉ yawˇ ngaˬ hta‸ hpui hpehˇ laˇ ve teˇ yanˇ, ngaˬ 
yawˇ hta‸ chi hkʼe kʼoˆ piˇ ve yoˬ. Gʼuiˬsha nawˬ hta‸ Paˍshuˇraˆ teh‸ meh taˍ 
laˇ ve maˇ heˆ. Yawˇnawˬ hta‸, Teˇ kaˬ le le kawˆ tuˬ cawˬ ve, teh‸ awˬ meh 
awˬ suhˉ kʼaw‸ meh laˇ taˍ peuˬ. 
4Gʼuiˬsha lehˬ nawˬ awˬ hkʼoˆ leh nawˬ ve awˬ chawˇ teˇ hpaˍ awˬ hkʼoˆ lo 
kawˆ tuˬ gaˬ la piˇ tuˬ yoˬ. Nawˬ ve awˬ chawˇ teˇ hpaˍ canˇ paˍ la‸ hkʼaw suh-
e ve hta‸ nawˬ gʼa mawˬ tuˬ yoˬ. Gʼuiˬsha lehˬ, Yuˇda‸ chaw hkʼa peu-eˬ hta‸ 
Baˍbuˍ lonˍ jawˇmawˇ ve la‸ sheh hkʼaw lo chiˇ a‸ piˇ tuˬ yoˬ. Yawˇ lehˬ, 
Yuˇda‸ chaw teˇ hpaˍ hta‸ yawˇ ve mvuhˇmiˬ lo shiˍ kʼai leh, teˇ hpaˍ hpaˍ 
hta‸ tiˇ pehˍ piˇ tuˬ yoˬ. 
5Canˇ paˍ teˇ hpaˍ lehˬ, venˇ chi hkʼaw cawˬ ve hpu shi mawˇ jeˬ leh Yuˇda‸ 
jawˇmawˇ ve hpu shi teˇ hpaˍ hta‸ hiˉ yuˬ leh, Baˍbuˍlonˍ mvuhˇmiˬ lo yuˬ 
kʼai tuˬ yoˬ. 
6Paˍshuˇraˆ-oˬ, nawˬ awˬ to leh nawˬ ve yehˬ yaˇ kʼa yaˇ teˇ hpaˍ hta‸ htawˇ, 
yawˇ hui Baˍbuˍlonˍ mvuhˇmiˬ lo shiˍ kʼai laˇ tuˬ yoˬ. Nawˬ laiˉ pawˆ heˍ piˇ 
jaw peuˬ ve nawˬ ve awˬ chawˇ teˇ hpaˍ geh teˇ geh nawˬ htawˇ oˇ kaˬ lo gʼa 
suh-e tuˬyoˬ, teh‸ Paˍshuˇraˆ hta‸ ngaˬ kʼoˆ piˇ ve yoˬ. 

Yeˍraˍmiˆ Gʼuiˬsha hta‸ hkʼanˇ maˍ piˇ ve 

7Gʼuiˬsha-oˬ, nawˬ ngaˬ hta‸ heˍ laˇ leh ngaˬ chaw gʼuˇ hpeh‸ la peuˬ. Nawˬ 
lehˬ ngaˬ a‸ kehˉ awˬ gʼaˇ awˬ shaˉ uiˍ leh, ngaˬ hta‸ shonˇ shehˍ hpaˇ hpeh‸ 
tcuh laˇ ve yoˬ. Chaw yaˇ teˇ hpaˍ teˇnyi tanˇ vanˇ ngaˬ hta‸ hkʼa mvuhˇ hkʼa 
na kʼoˆ chehˇ ve yoˬ. 
8Ngaˬ tawˇ yaw ve teˇ pawˆ le le, haiˬ ve awˬ ceuˬ leh luˬ ve sheˆ ve awˬ ceuˬ 
gaˬ la tuˬ yoˬ, teh‸ ceh tiˉ gʼa kʼoˆ chehˇ ve yoˬ. Chi hta‸ pa taw Gʼuiˬsha-oˬ, 
ngaˬ lehˬ shu maˇ shawˍ maˇ caˆ kʼoˆ leh deˇ laˇ ve hta‸ gʼa hkanˍ chehˇ ve 
yoˬ. 
9Ngaˬ Gʼuiˬsha hta‸ baˬ taˉ leh, yawˇ ve awˬ meh hkʼaw tawˇ maˇ kʼaw‸ yaw-
o, teh‸ dawˇ ve htawˇ, nawˬ ve tawˇ lehˬ, aˬ miˍ hkʼa shuˍ ngaˬ ve nyi ma 
hkʼaw to‸ chehˇ taˍ ve yoˬ. Ngaˬ gawˬ lehˍ ca chehˇ taˍ maˇ gʼa. 
10Teˇ kaˬ le kawˆ tuˬ cawˬ ve yoˬ. Laˬ-o‸. Yawˇ ve awˬ lawn ngaˬ hui shaˉ nanˉ 
lo ca kʼoˆ piˇ-a veuˬ, teh‸ chaw yaˇ teˇ hpaˍ tawˇ tsuhˆ-ehˆ te da‸ chehˇ ve awˬ 
hkawˇ hta‸ ngaˬ gʼa kaˇ ve yoˬ. Ngaˬ ve awˬ chawˇ teˇ hpaˍ htawˇ, ngaˬ luˬ 
kʼai tuˬ ve hta‸ law nyi chehˇ ve yoˬ. Ngaˬ hui yawˇ hta‸ beˬ yuˬ leh, kʼaw‸ te 
hkʼaw‸ piˇ-a veuˬ, teh‸ yawˇ hui kʼoˆ chehˇ ve yoˬ. 
11Ya‸ hkʼaˇ Gʼuiˬsha-oˬ, nawˬ lehˬ ngaˬ hpawˇ lo chehˇ taˍ ve yoˬ. Nawˬ lehˬ, 
awˬ gʼaˇ awˬ shaˉ leh kanˇ paˆ uiˍ jaˇ ve yoˬ. Ngaˬ hta‸ fawˉ mehˍ laˇ ve chaw 
teˇ hpaˍ, gʼa luˬ kʼai tuˬ yoˬ. Yawˇ hui te tuˬ dawˇ taˍ ve kanˉ maˇ hpeh‸ la ve 
pa taw, yawˇ hui co co taiˍ taiˍ awˬ me‸ awˬ hponˇ luˬ kʼai tuˬ yoˬ. 
12Kanˇ paˆ uiˍ ve Gʼuiˬsha-oˬ, nawˬ lehˬ chaw yaˇ teˇ hpaˍ hta‸ hteˇ ve cawˇ ve 
hkʼaw lawˇ nyi canˇ nyi ve yoˬ. Yawˇ hui ve nyi ma hkʼaw hkʼaˬ hkʼe dawˇ 
chehˇ ve hta‸ nawˬ shiˍ taˍ ve yoˬ. Chi hta‸ pa taw, nawˬ yawˇ hui hta‸ kʼaw‸ 
te hkʼaw‸ piˇ chehˇ ve ngaˬ hta‸ a ciˉ mawˬ tcuh laˇ-oˆ. Awˬ lawn kʼo, ngaˬ gʼa 
hkanˍ chehˇ ve awˬ ceuˬ hkʼa peu-eˬ nawˬ hta‸ hto laˇ taˍ peuˬ ve yoˬ. 
13Gʼuiˬsha hta‸ kʼa muiˬ chiˇ mvuh-o. Awˬ lawn kʼo, yawˇ lehˬ haiˬ ve chaw 
hui ve la‸ sheh hkʼaw lo, fawˉ mehˍ ve hta‸ gʼa hkanˍ ve chaw hui hta‸ htaiˍ 
hkʼaw‸ piˇ ve yoˬ. 

14Ngaˬ paw la ve awˬ nyi hta‸ hkeu piˇ-oˆ. Ngaˬ e ngaˬ hta‸ paw la piˇ ve awˬ 
nyi hta‸ leunˇ baˬ taˉ-oˆ. 
15Yaˇ paˍ paw la ve law teh‸ ngaˬ pa hta‸ ca kʼoˆ piˇ ve chaw hta‸ hkeu piˇ-oˆ. 
16Chaw oˇ ve lehˬ, Gʼuiˬsha te luˬ te sheˆ piˇ ve venˇ oˇ ve teˇ hpaˍ hkʼa shuˍ 
hpeh‸ la piˇ-oˆ. Chaw oˇ ve lehˬ, mvuhˇ shawˉ htaˇ naˬ jaˇ leh kuˬ hawˬ ve awˬ 
hkawˇ hta‸ maˇ kʼoˆ, mvuhˇ law‸ kʼaw tcuhˆ htaˇ ma‸ bawˆ tuˬ behˬ heh ma 
meuˆ ve awˬ hkawˇ hta‸ maˇ kʼoˆ, gʼa kaˇ piˇ lawˬ-o‸. 
17Awˬ lawn kʼo, yawˇ lehˬ ngaˬ maˇ paw la sheˍ htaˇ ngaˬ hta‸ maˇ tiˇ pehˍ laˇ. 
Oˇ htaˇ yawˇ tiˇ pehˍ laˇ ve hkʼe kʼo, ngaˬ e ve gʼoˇ peˬ lehˬ ngaˬ ve tuˍ hpfuh 
hpeh‸ tuˬ yoˬ. 
18Aˬ hto‸ ma pa taw, ngaˬ paw la taˍ ve le. Tu‸ hkanˍ haˍ gʼawˇ ve hta‸ gʼa 
hkanˍ suh-e tuˬ awˬ pon laˇ. 

Yeˍraˍmiˆ li‸ 21 

Yeˍruˆsaˍlehnˍ gʼa luˬ kʼai tuˬ 

1Yuˇda‸ jawˇmawˇ Zeˍdaˍkiˆ lehˬ, Maˍlaˍhkiˆ yaˇ paˍ Paˍshuˇraˆ leh Maˍseˍyaˆ 
ve yaˇ paw hkuˇ Zeˍhpaˍniˆ hta‸ ngaˬ geh peu laˇ leh, chi hkʼe ca na nyi peu 
laˇ ve yoˬ. 
2Ngaˬ hui awˬ tan Gʼuiˬsha hta‸ tawˇ a ciˉ yaw laˇ-oˆ. Awˬ lawn kʼo, 
Baˍbuˍlonˍ jawˇmawˇ Neˍbuˍhkaˍneˍzaˍ lehˬ, yawˇ ve ma‸ moˍ lonˉ hta‸ shiˍ 
veu laˇ leh, ngaˬ hui ve venˇ hta‸ caw hoˆ taˍ peuˬ. Gʼuiˬsha lehˬ anˇ tuˬ teˇ 
ceuˬ ceuˬ te leh, Neˍbuˍhkaˍneˍzaˍ hta‸ kʼaw‸ hpfuhˆ kʼo‸-e tcuh tuˬ leh naˍ, 
teh‸ ngaˬ hta‸ kʼoˆ laˇ ve yoˬ. 
3Oˇ htaˇ, Gʼuiˬsha ngaˬ hta‸ tawˇ yaw laˇ ve yoˬ. Hkʼe te leh Gʼuiˬsha kʼoˆ laˇ 
ve tawˇ oˇ ve teˇ hpaˍ, jawˇmawˇ Zeˍdaˍkiˆ hta‸ ca kʼaw‸ kʼoˆ piˇ tcuh ve yoˬ. 
4Gʼuiˬsha kʼoˆ ve, Zeˍdaˍkiˆ-oˬ, Baˍbuˍlonˍ jawˇmawˇ hta‸ bawˆ da‸ chehˇ ve 
nawˬ ve ma‸ yaˇ teˇ hpaˍ hta‸ ngaˬ shonˇ kʼai piˇ tuˬ yoˬ. Nawˬ ve ma‸ yaˇ teˇ 
hpaˍ ve la‸ caˉ hta‸ venˇ kʼaw ji lo ngaˬ shaw hpoˆ tuˬ yoˬ. 

5Ngaˬ ve la‸ sheh che leh, nyi ma zuhˆ jaˇ ve awˬ hkʼaw lo nawˬ hta‸ bawˆ tuˬ 
yoˬ. 
6Venˇ hkʼaw chehˇ taˍ ve chaw hkʼa peu-eˬ hta‸ ngaˬ tiˇ pehˍ tuˬ yoˬ. Chaw yaˇ 
leh to nuˇ to shaˆ hkʼa peu-eˬ naˬ beuˬ gaˬ suh-e tuˬ yoˬ. 
7Ma‸ bawˆ kuiˬ, meu‸ ve kaˆ ve, leh naˬ beu‸ hkʼaw maˇ suh sheˍ ve nawˬ 
awˬ to, nawˬ ve ma‸ poˍ lonˉ teˇ hpaˍ leh awˬ nu ve chaw teˇ hpaˍ hta‸, 
jawˇmawˇ Neˍbuˍhkaˍneˍzaˍ ve la‸ sheh hkʼaw lo ngaˬ chiˇ a‸ piˇ tuˬ yoˬ. 
Yawˇ lehˬ, nawˬ hui teˇ gʼaˇ hta‸ ka‸ ha kʼaˉ leh ponˬ laˇ tuˬ ve maˇ heˆ, teh‸ 
Gʼuiˬsha kʼoˆ ve yoˬ. 
8Oˇ ve hkʼaw‸ nawˉ, Gʼuiˬsha lehˬ chaw yaˇ teˇ hpaˍ hta‸ chi hkʼe ca kʼoˆ piˇ 
tcuh laˇ ve yoˬ. Na sheˍ. Ngaˬ Gʼuiˬsha lehˬ, nawˬ hui awˬ pon ya‸ kʼaw nyiˇ 
caˆ teh taˍ laˇ ve yoˬ. A sha‸ te‸ kuiˬ lo kʼai ve ya‸ kʼaw leh, suh kuiˬ lo kʼai 
ve ya‸ kʼaw chi ve nyiˇ caˆ hta‸ leuˆ yuˬ-o‸. 
9Venˇ hkʼaw chehˇ taˍ ve chaw lehˬ, bawˆ da‸ ve, meu‸ ve kaˆ ve leh naˬ beuˬ 
gaˬ ve hkʼaw gʼa suh-e tuˬ yoˬ. Ya‸ hkʼaˇ, venˇ hkʼaw tawˆ-e leh, chi beu‸ 
venˇ hta‸ ca bawˆ la chehˇ ve Baˍbuˍlonˍ chaw hui geh la‸ caˉ ca ya‸-e ve 
chaw lehˬ, gʼa suh tuˬ ve maˇ heˆ. 
10Venˇ chi hta‸ maˇ ponˬ piˇ tuˬ ngaˬ dawˇ cheˆ taˍ peuˬ. Awˬ tehˬ awˬ na te 
luˬ piˇ tuˬ yoˬ. Venˇ chi hta‸ ngaˬ Baˍbuˍlonˍ chaw hui hta‸ chiˇ a‸ piˇ leh, 
yawˇ hui aˬ miˍ tuˉ baˬ piˇ tuˬ yoˬ, teh‸ Gʼuiˬsha kʼoˆ ve yoˬ. 

Yuˇda‸ jawˇmawˇ hta‸ ciˍ yanˍ tuˬ 

11Gʼuiˬsha lehˬ, Daˍviˆ awˬ ceuˬ awˬ hkʼaˇ Yuˇda‸ jawˇmawˇ teˇ hpaˍ hta‸ chi 
hkʼe ca kʼoˆ piˇ-oˆ, teh‸ ngaˬ hta‸ kʼoˆ laˇ ve yoˬ. 
12Ngaˬ Gʼuiˬsha kʼoˆ chehˇ ve tawˇ hta‸ na sheˍ. Teˇ nyi le le hteˇ ve cawˇ ve 
kanˉ hta‸ tiˉ te tuˬ, shaˍ ti‸ te chehˇ-oˆ. Shu heˍ caˇ ve hta‸ gʼa hkanˍ ve chaw 
hui hta‸ ga piˇ-oˆ. Nawˬ hui oˇ hkʼe maˇ te ve kʼo, nawˬ hui te chehˇ ve haiˬ 
ve kanˉ lehˬ, ngaˬ nyi ma zuhˆ ve hta‸ aˬ miˍ hkʼa shuˍ to‸ tawˆ la piˇ leh, aˬ 
miˍ oˇ ve hta‸ chaw teˇ gʼaˇ ka‸ shiˉ pehˍ gʼa tuˬ ve maˇ heˆ. 



1998 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

13Yeˍruˆsaˍlehnˍ venˇ-oˬ, nawˬ lehˬ mvuh kuiˬ lo chehˇ taˍ leh, miˬ tawˬ kuiˬ lo 
nyi ya‸ peu laˇ chehˇ ve yoˬ. Ya‸ hkʼaˇ, ngaˬ nawˬ hta‸ bawˆ tuˬ yoˬ. Chaw teˇ 
gʼaˇ ka‸ nawˬ hta‸ ca bawˆ yuˬ maˇ gʼa taˬ, teh‸ nawˬ dawˇ chehˇ ve yoˬ. 
14Ya‸ hkʼaˇ, nawˬ te taˍ ve kanˉ hta‸ keunˍ da‸ ve hkʼe, ngaˬ nawˬ hta‸ ciˍ 
yanˍ laˇ tuˬ yoˬ. Nawˬ ve hawˉ yehˬ hta‸ ngaˬ aˬ miˍ tuˉ keu leh, aˬ miˍ oˇ ve 
lehˬ awˬ ceuˬ hkʼa peu-eˬ ve hta‸ to‸ baˬ kʼai tuˬ yoˬ, teh‸ Gʼuiˬsha kʼoˆ ve 
yoˬ. 

Yeˍraˍmiˆ li‸ 22 

Yuˇda‸ jawˇmawˇ awˬ pon Gʼuiˬsha ve tawˇ 

1Oˇ ve hkʼaw‸ nawˉ Gʼuiˬsha lehˬ, Daˍviˆ awˬ ceuˬ awˬ hkʼaˇ, Yuˇda‸ 
jawˇmawˇ ve hawˉ yehˬ lo kʼai leh, 
2oˇ kaˬ lo chehˇ taˍ ve jawˇmawˇ leh ma‸ poˍ lonˉ teˇ hpaˍ hta‸ tawˇ ca yaw 
piˇ-oˆ, teh‸ ngaˬ hta‸ kʼoˆ laˇ ve yoˬ. 
3Gʼuiˬsha kʼoˆ ve, Na sheˍ. Ngaˬ Gʼuiˬsha lehˬ, hteˇ ve cawˇ ve kanˉ hta‸ tiˉ te 
tuˬ nawˬ hui hta‸ tawˇ pe‸ laˇ ve yoˬ. Shu heˍ caˇ ve hta‸ gʼa hkanˍ ve chaw 
hui hta‸ ga piˇ-oˆ. Hkehˉ chaw, yaˇcuˬshi leh mehˇchawˇma teˇ hpaˍ hta‸ naˬ 
taweh taˇ te. Da‸ kehˬ ve chehˇ kuiˬ chi awˬ hkʼaw lo, te‸ chiˉ venˇbaˆ maˇ 
cawˬ ve chaw hui hta‸ taˇ tiˇ pehˍ. 
4Nawˬ hui ngaˬ kʼoˆ ve hkʼe te ve kʼo, Daˍviˆ ve awˬ ceuˬ awˬ hkʼaˇ teˇ hpaˍ 
lehˬ, jawˇmawˇ gʼa kʼaw‸ caˉ te kʼai tuˬ yoˬ. Chi hkʼoˆ ka‸, yawˇ hui leh yawˇ 
hui ve ma‸ poˍ lonˉ teˇ hpaˍ maˇ kʼoˆ, mvuhˇmiˬ yaˇ teˇ hpaˍ maˇ kʼoˆ, hawˉ 
yehˬ taˍ meu‸ hpe‸ chi teˇ hpaˍ hkʼaw lo, iˉ mvuhˇ lawˬ gʼa ciˇ toˇ tuˬ yoˬ. 
5Ya‸ hkʼaˇ, nawˬ hui ngaˬ ve tawˇ hta‸ maˇ na yuˬ ve kʼo, hawˉ yehˬ chi ve luˬ 
kʼai sheˆ kʼai tuˬ yoˬ. 
6Ngaˬ mehˆ gʼuˇ suhˍ lo Yuˇda‸ chaw hui ve hawˉ yehˬ chi ve lehˬ, Giˇlaˆ 
mvuhˇmiˬ leh Leˍbaˍnonˍ hkʼaw hkʼa shuˍ nyi sha jaˇ ve yoˬ. Ya‸ hkʼaˇ, chehˇ 
kuiˬ chi hta‸ chaw teˇ gʼaˇ ka‸ maˇ chehˇ ve gawˬ cu gawˬ pehˆ ve chehˇ kuiˬ 
hpeh‸ la piˇ tuˬ yoˬ. 



1999 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

7Chehˇ kuiˬ chi hta‸ te luˬ piˇ tuˬ, chaw teˇ hpaˍ hta‸ ngaˬ peu laˇ chehˇ ve 
yoˬ. Chaw oˇ ve teˇ hpaˍ lehˬ, ceˉ ceˇ yuˬ veu laˇ leh nyi sha ve yehˬ hkuiˉ daw 
chi teˇ hpaˍ hta‸ tawˆ cheˆ leh aˬ miˍ hkʼaw baˬ keu piˇ tuˬ yoˬ. 
8Awˬ hkʼaw‸ nawˉ awˬ yanˇ maw la htaˇ, choˬ kaˬ lo hpanˍ kʼai chehˇ ve 
buiˇshaˆaˉnaˆ chaw teˇ hpaˍ lehˬ, Aˬ hto‸ ma pa taw chi taw taw uiˍ ve venˇ 
chi hta‸ Gʼuiˬsha chi hkʼe te piˇ ve le, teh‸ teˇ gʼaˇ leh teˇ gʼaˇ kʼoˆ da‸ tuˬ 
yoˬ. 
9Oˇ htaˇ yawˇ hui lehˬ, Chaw chi teˇ hpaˍ Gʼuiˬsha hta‸ te taˍ ve ka ti‸ hta‸ te 
luˬ leh, awˬ kaˍ awˬ nu gʼuiˬsha teˇ hpaˍ hta‸ oˉ kʼoˍ pui ve pa taw yoˬ, teh‸ 
kʼoˆ tuˬ yoˬ. 

Yawˇ-aˍhaˆ awˬ lawn Yeˍraˍmiˆ na nyi ve tawˇ 

10Yuˇda‸ chaw teˇ hpaˍ-oˬ, jawˇmawˇ Yawˇshiˆ awˬ pon nawˬ hui taˇ hawˬ 
chehˇ. Yawˇ suh-e ve pa taw, nawˬ hui taˇ dawˇ haˍ. Ya‸ hkʼaˇ, yawˇ ve yaˇ 
paˍ Yawˇ-aˍhaˆ awˬ pon dawˇ haˍ leh gʼaˇ hte‸ kuˬ hawˬ chehˇ-oˆ. Yawˇ hui 
yawˇ hta‸ yuˬ kʼai chehˇ ve yoˬ. Yawˇ kʼaw‸ kʼaw‸ la tuˬ ve maˇ heˆ. Yawˇ 
paw la ve mvuhˇmiˬ hta‸ yawˇ gʼa kʼaw‸ mawˬ taˉ tuˬ ve maˇ heˆ. 
11Yawˇshiˆ suh peuˬ hkʼaw‸ nawˉ, Yuˇda‸ mvuhˇmiˬ hta‸ kʼaw‸ uˉ peunˍ 
chehˇ ve Yawˇshiˆ ve yaˇ Yawˇ-aˍhaˆ awˬ lawn Gʼuiˬsha chi hkʼe kʼoˆ ve yoˬ. 
Yawˇ choˬ kaˬ lo tawˆ kʼai peuˬ. Teˇ pawˆ ka‸ gʼa kʼaw‸ la tuˬ ve maˇ heˆ. 
12Shu yuˬ kʼai ve mvuhˇmiˬ hkʼaw lo yawˇ gʼa suh-e leh, mvuhˇmiˬ chi hta‸ 
yawˇ teˇ pawˆ ka‸ gʼa kʼaw‸ mawˬ taˉ tuˬ ve maˇ heˆ, teh‸ Gʼuiˬsha kʼoˆ ve 
yoˬ. 

Yawˇyaˍkenˍ awˬ lawn Yeˍraˍmiˆ ve tawˇ 

13Maˇ hteˇ maˇ cawˇ ve awˬ hkʼaw lo a shu yawˇ ve yehˬ hta‸ te chehˇ ve chaw 
lehˬ, gʼa luˬ gʼa sheˆ tuˬ yoˬ. Shu hta‸ gʼaˇ hpfuhˇ maˇ piˇ leh kanˉ nyiˉ te tcuh 
ve chaw htawˇ, gʼa luˬ gʼa sheˆ tuˬ yoˬ. 
14Ngaˬ chehˇ tuˬ ve da‸ jaˇ nyi sha jaˇ ve yehˬ teˇ maˬ te shaˍ, teh‸ kʼoˆ ve 
chaw lehˬ, gʼa luˬ gʼa sheˆ tuˬ yoˬ. Hkʼe te leh, chaw oˇ ve lehˬ, da‸ jaˇ ve suhˆ 

hta‸ yuˬ leh, yehˬ miˉ ehˉ te keu peuˬ hkʼaw‸ nawˉ, naˆ tsuhˇ nyiˉ-ehˍ ve yuˬ 
shehˆ taˍ ve yoˬ. 
15Awˬ nu ve suhˆ teˇ hpaˍ a‸ kehˉ da‸ ve yawnˉ suhˆ hta‸ yuˬ leh, nawˬ ve 
yehˬ hta‸ te taˍ ve pa taw, nawˬ lehˬ da‸ jaˇ ve jawˇmawˇ hpeh‸ la gʼa tuˬ laˇ. 
Nawˬ pa lehˬ, hteˇ ve cawˇ ve kanˉ hta‸ tiˉ te ve pa taw, yawˇ te ve kanˉ teˇ 
ceuˬ le le uiˍ la da‸ la ve yoˬ. 
16Yawˇ lehˬ, haˍ ve gʼawˇ ve chaw hta‸ hteˇ ve cawˇ ve hkʼaw suhˉ jehˬ piˇ ve 
pa taw, te‸ chiˉ sho‸ sha‸ kuiˬ maˇ cawˬ. Gʼuiˬsha hta‸ shiˍ ve chaw lehˬ, chi 
hkʼe ve chaw teˇ gʼaˇ hpeh‸ ve yoˬ. 
17Ya‸ hkʼaˇ, nawˬ lehˬ nawˬ heuˆ gaˇ ve awˬ ceuˬ hta‸ ceh tiˉ ca chehˇ ve yoˬ. 
Nawˬ lehˬ, te‸ chiˉ venˇbaˆ maˇ cawˬ ve chaw hui hta‸ tiˇ pehˍ leh, nawˬ ve 
chaw teˇ hpaˍ hta‸ hehnˇ chaweh fawˉ mehˍ piˇ chehˇ ve yoˬ, teh‸ Gʼuiˬsha 
kʼoˆ ve yoˬ. 
18Chi hta‸ pa taw, Yawˇshiˆ ve yaˇ Yuˇda‸ jawˇmawˇ Yawˇyaˍkenˍ awˬ lawn 
Gʼuiˬsha chi hkʼe kʼoˆ ve yoˬ. Chaw teˇ gʼaˇ ka‸ yawˇ suh-e ve hta‸ dawˇ haˍ 
leh kuˬ hawˬ tuˬ ve maˇ heˆ. 
19Suh-e peuˬ ve Piˉlaˬ hkʼa shuˍ, shu yawˇ hta‸ Yeˍruˆsaˍlehnˍ venˇ baˬ lo gʼawˬ 
baˬ tuˬ yoˬ, teh‸ Gʼuiˬsha kʼoˆ ve yoˬ. 

Yeˍruˆsaˍlehnˍ venˇ hkʼaˬ hkʼe hpeh‸ la tuˬ 

20Yeˍruˆsaˍlehnˍ venˇ yaˇ teˇ hpaˍ-oˬ, Leˍbaˍnonˍ hkʼaw hkʼoˆ lo leh, Baˍshanˍ 
mvuhˇmiˬ lo kʼai leh, ca kuˬ hawˬ toˇ chehˇ-oˆ. Mawˇbaˆ hkʼaw hkʼoˆ lo htawˇ 
kʼai leh ca kuˬ hawˬ toˇ chehˇ-oˆ. Awˬ lawn kʼo, nawˬ hui ve awˬ chawˇ teˇ 
hpaˍ shonˇ kʼai peuˬ. 
21Nawˬ hui paw sha chehˇ ve teˇ yanˇ, Gʼuiˬsha nawˬ hta‸ tawˇ yaw piˇ taˍ 
peuˬ. Ya‸ hkʼaˇ, nawˬ maˇ na yuˬ. Nawˬ hui a sha‸ te‸ chehˇ ve teˇ co-e, 
Gʼuiˬsha ve tawˇ hta‸ nawˬ hui teˇ pawˆ ka‸ maˇ na yuˬ. 
22Nawˬ hui ve awˬ hoˉ awˬ naˬ teˇ hpaˍ lehˬ, mvuhˇ haw meuˆ baˬ ve hta‸ gʼa 
hkanˍ leh, nawˬ hui ve awˬ chawˇ teˇ hpaˍ htawˇ, shu hpeh kʼai ve hta‸ gʼa 

hkanˍ tuˬ yoˬ. Nawˬ hui te chehˇ ve haiˬ ve kanˉ teˇ hpaˍ hta‸ pa taw, nawˬ 
hui ve venˇ lehˬ awˬ me‸ awˬ hponˇ luˬ kʼai tuˬ yoˬ. 
23Nawˬ hui lehˬ, Leˍbaˍnonˍ hkʼaw hkʼoˆ lo yuˬ laˬ ve suhˆ teˇ hpaˍ yuˬ te taˍ ve 
yehˬ hkʼaw lo gawˬ lehˍ gʼa chehˇ taˍ ve yoˬ. Ya‸ hkʼaˇ, maˇ maw maw nawˬ 
hui lehˬ yaˇ paw tuˬ naˬ chehˇ ve yaˇ miˇ hkʼa shuˍ gʼa hkanˍ jaˇ tuˬ yoˬ. 

Hkawˇniˆ hta‸ Gʼuiˬsha ciˍ yanˍ tuˬ 

24Gʼuiˬsha lehˬ, Yawˇyaˍkenˍ ve yaˇ, Yuˇda‸ jawˇmawˇ Hkawˇniˆ awˬ lawn chi 
hkʼe kʼoˆ ve yoˬ. Nawˬ lehˬ, ngaˬ ve la‸ sha paˉ la‸ sheh hkʼoˆ lo tcuhˉ taˍ ve 
la‸ peˍ hpeh‸ ve htawˇ, ngaˬ nawˬ hta‸ kʼehˆ baˬ leh, 
25nawˬ kawˆ chehˇ ve chaw hui ve la‸ sheh hkʼaw chiˇ a‸ piˇ tuˬ yoˬ. Ngaˬ 
nawˬ hta‸ Baˍbuˍlonˍ jawˇmawˇ Neˍbuˍhkaˍneˍzaˍ ve la‸ sheh hkʼaw lo chiˇ a‸ 
piˇ tuˬ yoˬ. 
26Nawˬ hta‸ maˇ kʼoˆ, nawˬ e hta‸ maˇ kʼoˆ, shu ve mvuhˇmiˬ lo ngaˬ gʼa‸ kʼoˬ 
laˇ tuˬ yoˬ. Nawˬ huiˉ maˬ maˇ keuˆ la jaw ve mvuhˇmiˬ hkʼaw gʼa kʼai leh, oˇ 
kaˬ lo gʼa suh-e tuˬ yoˬ. 
27Nawˬ hui lehˬ, mvuhˇmiˬ chi hta‸ kʼaw‸ mawˬ gaˇ tuˬ yoˬ. Ya‸ hkʼaˇ, gʼa 
kʼaw‸ la tuˬ ve maˇ heˆ, teh‸ Gʼuiˬsha kʼoˆ ve yoˬ. 
28Jawˇmawˇ Hkawˇniˆ lehˬ, chaw teˇ gʼaˇ ka‸ maˇ heuˆ gaˇ ve hkoˇ kʼai peuˬ 
ve je‸ mu‸ hkʼu hpeh‸ ve maˇ heˆ laˇ. Chi hta‸ pa taw, yawˇ leh yawˇ ve miˇ 
yaˇ teˇ hpaˍ hta‸ yawˇ hui teˇ pawˆ ka‸ maˇ shiˍ jaw ve mvuhˇmiˬ lo shu yuˬ 
kʼai peuˬ ve maˇ heˆ laˇ. 
29Miˬguiˬ-oˬ, Gʼuiˬsha kʼoˆ ve tawˇ hta‸ na sheˍ. 
30Chaw chi lehˬ, yaˇ maˇ cawˬ tuˬ hkeu ve hta‸ gʼa hkanˍ ve chaw hpeh‸ ve 
yoˬ. Daˍviˆ ve kʼaw jaw hkʼoˆ mui leh Yuˇda‸ mvuhˇmiˬ hta‸ uˉ peunˍ tuˬ, 
yawˇ ve awˬ ceuˬ awˬ hkʼaˇ teˇ gʼaˇ ka‸ cawˬ tuˬ ve maˇ heˆ, teh‸ Gʼuiˬsha kʼoˆ 
ve yoˬ. 

Yeˍraˍmiˆ li‸ 23 

Awˬ gʼuˇ suhˍ hpawˇ dawˇ law tuˬ cawˬ ve 

1Gʼuiˬsha ve chaw teˇ hpaˍ hta‸ te luˬ te sheˆ leh, hpaˆ da‸ kʼai piˇ ve chaw oˇ 
ve teˇ hpaˍ hta‸ Gʼuiˬsha ciˍ yanˍ piˇ tuˬ ve lehˬ, hkʼaˬ ma kawˆ tuˬ cawˬ ve le. 
2Yawˇ ve chaw teˇ hpaˍ hta‸ ha‸ shaˉ piˇ tuˬ, Gʼuiˬsha teh taˍ ve awˬ hoˉ awˬ 
naˬ teˇ hpaˍ hta‸ Iˉsaˍreˍlaˆ ve Gʼuiˬsha chi hkʼe kʼoˆ ve yoˬ. Nawˬ hui lehˬ, 
ngaˬ ve chaw teˇ hpaˍ hta‸ hkʼa deh‸ maˇ ha‸ shaˉ piˇ. Yawˇ hui hta‸ hpaˆ da
‸ piˇ leh, gʼa‸ kʼoˬ piˇ taˍ ve yoˬ. Nawˬ hui chi hkʼe te ve pa taw, ngaˬ nawˬ 
hui hta‸ ciˍ yanˍ laˇ tuˬ yoˬ. 
3Hpaˆ da‸ kʼai peuˬ ve ngaˬ ve chaw oˇ ve teˇ hpaˍ hta‸ ngaˬ teˇ geh kʼaw‸ 
shaw hpoˆ leh, yawˇ hui ve mvuhˇmiˬ lo kʼaw‸ shiˍ hkʼaw‸ veu laˇ piˇ tuˬ yoˬ. 
Yawˇ hui chaw kʼaw‸ maˇ la tuˬ yoˬ. 
4Yawˇ hui hta‸ ha‸ shaˉ piˇ tuˬ, awˬ hoˉ awˬ naˬ teˇ hpaˍ hta‸ ngaˬ kʼaw‸ leuˆ 
piˇ tuˬ yoˬ. Ngaˬ ve chaw teˇ hpaˍ lehˬ, teˇ pawˆ ka‸ gʼa kʼaw‸ kawˆ jehˇ chehˇ 
tuˬ ve maˇ heˆ. Ngaˬ yawˇ hui hta‸ kʼaw‸ ciˍ yanˍ piˇ tuˬ ve ka‸ maˇ heˆ, teh‸ 
Gʼuiˬsha kʼoˆ ve yoˬ. 
5Gʼuiˬsha kʼoˆ ve, Daˍviˆ ve awˬ ceuˬ awˬ hkʼaˇ awˬ hkʼaw lo jawˇmawˇ te tuˬ 
ve chaw teˇ gʼaˇ hta‸ ngaˬ kʼaw‸ leuˆ yuˬ tuˬ ve awˬ yanˇ gaˬ la chehˇ ve yoˬ. 
Jawˇmawˇ oˇ ve lehˬ, cuˇ yiˍ cawˬ ve hkʼaw mvuhˇmiˬ hta‸ uˉ peunˍ leh, hteˇ 
ve cawˇ ve kanˉ hta‸ tiˉ te tuˬ yoˬ. 
6Yawˇ jawˇmawˇ te chehˇ ve teˇ yanˇ, Yuˇda‸ chaw leh Iˉsaˍreˍlaˆ chaw teˇ 
hpaˍ gawˬ lehˍ gʼa chehˇ tuˬ yoˬ. Shu yawˇ hta‸, Gʼuiˬsha lehˬ ngaˬ hui ve 
htaiˍ hkʼaw‸ paˍ yoˬ, teh‸ kʼoˆ tuˬ yoˬ. 
7Iˉsaˍreˍlaˆ chaw hui hta‸ Eˇjiˇtu‸ mvuhˇmiˬ hkʼaw shiˍ tawˆ la shehˍ hpaˇ 
Gʼuiˬsha ve awˬ meh hta‸ cuˇ leh hkanˍ ve yoˬ teh‸ chaw yaˇ maˇ gʼa kʼaw‸ 
kʼoˆ tuˬ ve awˬ yanˇ gaˬ la chehˇ ve yoˬ. 
8Ya‸ hkʼaˇ, Iˉsaˍreˍlaˆ chaw hui hta‸ awˬ na ve mvuhˇmiˬ leh, awˬ kaˍ awˬ nu 
ve mvuhˇmiˬ teˇ hpaˍ hkʼaw lo shiˍ tawˆ la shehˍ hpaˇ Gʼuiˬsha, teh‸ kʼaw‸ 
kʼoˆ tuˬ yoˬ. Yawˇ hui lehˬ, a shu yawˇ ve mvuhˇmiˬ hkʼaw gʼa kʼaw‸ chehˇ 
tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ leh tcuh kaˍ paˍ teˇ hpaˍ 

9Ngaˬ dawˇ haˍ jaˇ leh, cheˇ cheˇ veˆ veˆ hpeh‸ chehˇ ve yoˬ. Gʼuiˬsha ve da‸ 
kehˬ jaˇ ve tawˇ teˇ hpaˍ hta‸ pa taw, ngaˬ lehˬ a pehˉ meuˇ gʼuiˬ dawˬ bvuhˆ 
jaˇ ve chaw hkʼe hpeh‸ ve yoˬ. 
10Miˬguiˬ chi hkʼoˆ lo Gʼuiˬsha hta‸ ka ti‸ maˇ yeˬ ve chaw hkʼa biˇ chehˇ taˍ 
ve yoˬ. Yawˇ hui lehˬ haiˬ ve kanˉ hta‸ tiˉ te chehˇ ve yoˬ. Gʼuiˬsha hkeu ve pa 
taw, miˬguiˬ dawˇ haˍ leh kʼaˆ caˇ kuiˬ teˇ hpaˍ goˇ kʼai ve yoˬ. 
11Gʼuiˬsha kʼoˆ ve, Tcuh kaˍ paˍ leh paw hkuˇ teˇ hpaˍ lehˬ, Gʼuiˬsha hta‸ maˇ 
shiˍ ve chaw hpeh‸ ve yoˬ. Bon yehˬ hkʼaw lo yawˇ hui haiˬ ve kanˉ te chehˇ 
ve hta‸ ngaˬ gʼa mawˬ ve yoˬ. 
12Yawˇ hui te toˇ chehˇ ve ya‸ kʼaw lehˬ, leˆ jaˇ leh naˆ ho‸ jaˇ ve yoˬ. Ngaˬ 
yawˇ hui hta‸ hkui htiˇ poˬ paiˍ piˇ lawˬ tuˬ yoˬ. Yawˇ hui awˬ hkʼoˆ lo, kawˆ 
tuˬ dawˇ haˍ tuˬ awˬ ceuˬ hta‸ ngaˬ gaˬ la piˇ tuˬ yoˬ. Yawˇ hui hta‸ ciˍ yanˍ 
piˇ tuˬ ve awˬ yanˇ gaˬ la chehˇ ve yoˬ. 
13Saˍmaˍriˆ mvuhˇmiˬ hkʼaw chehˇ ve tcuh kaˍ paˍ teˇ hpaˍ ve venˇbaˆ hta‸ 
htawˇ, ngaˬ gʼa mawˬ ve yoˬ. Yawˇ hui lehˬ, Baˍlaˆ gʼuiˬsha ve awˬ meh hkʼaw 
tawˇ yaw leh, ngaˬ ve chaw teˇ hpaˍ hta‸ ya‸ kʼaw sheh ya‸ chehˇ ve yoˬ. 
14Ya‸ hkʼaˇ, Yeˍruˆsaˍlehnˍ venˇ hkʼaw chehˇ ve tcuh kaˍ paˍ teˇ hpaˍ lehˬ, 
yawˇ hui a‸ kehˉ leuˉ leh haiˬ jaˇ ve hta‸ ngaˬ gʼa mawˬ ve yoˬ. Yawˇ hui lehˬ, 
haˉ chawˇ haˉ paˆ te leh shu hta‸ heˍ caˇ chehˇ ve yoˬ. Shu ya‸ kʼai tuˬ yawˇ 
hui te piˇ ve pa taw, chaw yaˇ teˇ hpaˍ awˬ haiˬ hta‸ tiˉ te kʼai ve yoˬ. Ngaˬ 
mehˆ gʼuˇ suhˍ lo, yawˇ hui lehˬ Sawˉdonˍ leh Gawˇmawˇra‸ venˇ hkʼa shuˍ 
cha‸ chiˆ jaˇ peuˬ. 
15Chi hta‸ pa taw, ngaˬ Gʼuiˬsha lehˬ Yeˍruˆsaˍlehnˍ venˇ hkʼaw chehˇ ve tcuh 
kaˍ paˍ teˇ hpaˍ awˬ lawn chi hkʼe kʼoˆ ve yoˬ. Ngaˬ yawˇ hui hta‸ hkʼaˇ jaˇ ve 
suhˆ hpa‸ caˍ piˇ leh, awˬ taw‸ ma taw piˇ tuˬ yoˬ. Awˬ lawn kʼo, yawˇ hui 
lehˬ maˇ hteˇmaˇ cawˇ ve awˬ ceuˬ mvuhˇmiˬ hkʼaw biˇ kʼai tuˬ te chehˇ ve yoˬ, 
teh‸ Gʼuiˬsha kʼoˆ ve yoˬ. 
16Gʼuiˬsha lehˬ, Yeˍruˆsaˍlehnˍ venˇ yaˇ teˇ hpaˍ hta‸ htawˇ chi hkʼe kʼoˆ piˇ ve 
yoˬ. Tcuh kaˍ paˍ teˇ hpaˍ kʼoˆ laˇ ve tawˇ hta‸ taˇ na. Yawˇ hui dawˇ tawˆ ve 

hkʼe, nawˬ hui hta‸ kʼoˆ laˇ chehˇ ve yoˬ. Ngaˬ kʼoˆ ve tawˇ yawˇ hui kʼoˆ laˇ 
chehˇ ve maˇ heˆ. 
17Ngaˬ ve tawˇ hta‸ maˇ na ve chaw hui hta‸, Maˇ keh. Teˇ ceuˬ le le da‸ la 
tuˬ yoˬ, teh‸ kʼoˆ piˇ chehˇ ve yoˬ. A shu yawˇ ve a loˍ hta‸ te chehˇ ve chaw 
hui hta‸ htawˇ, Kawˆ tuˬ dawˇ haˍ tuˬ gaˬ la tuˬ ve maˇ heˆ, teh‸ kʼoˆ piˇ chehˇ 
ve yoˬ, teh‸ Gʼuiˬsha kʼoˆ ve yoˬ. 
18Tcuh kaˍ paˍ chi teˇ hpaˍ lehˬ, Gʼuiˬsha ve dawˇ hkʼaˇ hta‸ maˇ shiˍ ve chaw 
hpeh‸ ve yoˬ. Yawˇ hui Gʼuiˬsha ve tawˇ hta‸ gʼa kaˇ taˍ ve maˇ heˆ. Gʼuiˬsha 
yawˇ hui hta‸ tawˇ yaw piˇ taˍ ve ka‸ maˇ heˆ. 
19Gʼuiˬsha lehˬ, mvuhˇ haw lonˉ meuˆ laˬ piˇ leh, haiˬ ve chaw chi teˇ hpaˍ hta
‸ te luˬ piˇ tuˬ yoˬ. 
20Gʼuiˬsha lehˬ, Yawˇ dawˇ taˍ ve hkʼe te peuˬ htaˇ hkʼa gaˬ, Yawˇ nyi ma zuhˆ 
ve hta‸ mehˉ kʼai piˇ tuˬ ve maˇ heˆ. Yawˇ ve chaw teˇ hpaˍ lehˬ, awˬ ceuˬ chi 
ve hta‸ awˬ hkʼaw‸ nawˉ hkʼa tawˍ lehˆ shiˍ la tuˬ yoˬ. 
21Gʼuiˬsha kʼoˆ ve, Tcuh kaˍ paˍ chi teˇ hpaˍ hta‸ ngaˬ peu laˇ taˍ ve maˇ heˆ. 
Yawˇ hui hkʼaˇ yawˇ hui laˬ taˍ ve yoˬ. Ngaˬ yawˇ hui hta‸ tawˇ maˇ yaw piˇ. 
Ya‸ hkʼaˇ, yawˇ hui ngaˬ ve awˬ meh hkʼaw tawˇ yaw chehˇ ve yoˬ. 
22Yawˇ hui ngaˬ ve dawˇ hkʼaˇ hta‸ shiˍ ve hkʼe kʼo, yawˇ hui ngaˬ ve tawˇ hta
‸ yaw leh, haiˬ ve kanˉ te chehˇ ve chaw hui hta‸ tawˍ taˍ tuˬ yoˬ. 
23Ngaˬ lehˬ, teˇ kaˬ lo tiˉ chehˇ ve Gʼuiˬsha hpeh‸ ve maˇ heˆ. Hkʼaˬ ti chi ti lo 
chehˇ taˍ ve yoˬ. 
24Ngaˬ mehˆ gʼuˇ suhˍ lo, chaw teˇ gʼaˇ ka‸ ca va‸ taˍ maˇ gʼa. Miˬguiˬ mvuhˇ 
naw hkʼoˆ teˇ kaˬ le le lo, ngaˬ chehˇ taˍ ve hta‸ nawˬ hui maˇ shiˍ laˇ. 
25Zuh‸ maˆ ve hkʼaw Gʼuiˬsha ngaˬ hta‸ tawˇ yaw laˇ ve yoˬ, teh‸ kʼoˆ leh ca 
heˍ toˇ chehˇ ve tcuh kaˍ paˍ oˇ ve teˇ hpaˍ hta‸ ngaˬ shiˍ taˍ ve yoˬ. 
26Tcuh kaˍ paˍ oˇ ve teˇ hpaˍ lehˬ, heˍ ve tawˇ hta‸ yehˇ leh ngaˬ ve chaw teˇ 
hpaˍ hta‸ hkʼaˬ maw maw ya‸ kʼaw sheh ya‸ piˇ tuˬ sheˍ ve le. 

27Yawˇ hui zuh‸ maˆ mawˬ ve awˬ ceuˬ shu hta‸ kʼoˆ piˇ ve kʼo, yawˇ hui ve 
awˬ puˍ awˬ pi teˇ hpaˍ ngaˬ hta‸ baˬ taˉ leh Baˍlaˆ guiˬ sha hta‸ oˉ kʼoˍ pui 
kʼai ve hkʼe, chaw yaˇ teˇ hpaˍ ngaˬ hta‸ baˬ taˉ tuˬ yoˬ, teh‸ yawˇ hui dawˇ 
chehˇ ve yoˬ. 
28Zuh‸ maˆ mawˬ puiˉ ve tcuh kaˍ paˍ teˇ hpaˍ lehˬ, Ngaˬ zuh‸ maˆ mawˬ ve 
yoˬ, teh‸ kʼoˆ cawˇ ve yoˬ. Ngaˬ ve tawˇ hta‸ gʼa kaˇ ve tcuh kaˍ paˍ lehˬ, ka ti
‸ yeˬ ve hkʼaw shu hta‸ kʼoˆ maˍ piˇ cawˇ ve yoˬ. Caˬ cuˉ leh caˬ shiˍ hkʼaˬ ma 
peun da‸ ve le. 
29Ngaˬ ve tawˇ lehˬ, aˬ miˍ leh haˉ pui hta‸ dawˆ meu-e piˇ ve hta tu hkʼe 
hpeh‸ ve yoˬ. 
30Shu ve tawˇ hta‸ ca gʼawˆ kʼaoˍ leh, Chi lehˬ ngaˬ geh gʼa ve tawˇ yoˬ, teh‸ 
ca kʼoˆ toˇ ve tcuh kaˍ paˍ hta‸ ngaˬ canˇ ve yoˬ. 
31A shu yawˇ dawˇ tawˆ ve hkʼe kʼoˆ leh, Chi lehˬ ngaˬ geh gʼa ve tawˇ yoˬ, teh
‸ ca kʼoˆ toˇ ve tcuh kaˍ paˍ hta‸ htawˇ ngaˬ canˇ ve yoˬ. 
32Ngaˬ kʼoˆ chehˇ ve tawˇ hta‸ na sheˍ. Zuh‸ maˆ mawˬ ve yoˬ, teh‸ kʼoˆ leh 
shu hta‸ ca heˍ toˇ ve tcuh kaˍ paˍ teˇ hpaˍ hta‸ ngaˬ canˇ ve yoˬ. Yawˇ hui 
lehˬ, chi hkʼe ve zuh‸ maˆ teˇ hpaˍ ca kʼaoˍ maˍ leh, ngaˬ ve chaw teˇ hpaˍ hta
‸ ya‸ kʼaw sheh ya‸ chehˇ ve yoˬ. Ngaˬ yawˇ hui hta‸ peu laˇ taˍ ve maˇ heˆ. 
Yawˇ hui lehˬ, chaw yaˇ teˇ hpaˍ hta‸ te‸ chiˉ ga piˇ gʼa ve maˇ heˆ, teh‸ 
Gʼuiˬsha kʼoˆ ve yoˬ. 

Gʼuiˬsha ve tawˇ 

33Gʼuiˬsha ngaˬ hta‸ chi hkʼe kʼoˆ laˇ ve yoˬ. Yeˍraˍmiˆ-oˬ, tcuh kaˍ paˍ leh 
paw hkuˇ teˇ gʼaˇ gʼaˇ nawˬ geh laˬ leh, Gʼuiˬsha ve tawˇ hkʼaˬ hkʼe cawˬ le, 
teh‸ ca na nyi la ve kʼo, chi hkʼe kʼoˆ piˇ-oˆ. Nawˬ hui Gʼuiˬsha hta‸ dawˇ haˍ 
piˇ lawˬ ve yoˬ. Chi hta‸ pa taw, yawˇ nawˬ hui ta‸ baˬ taˉ laˇ tuˬ yoˬ. 
34Ngaˬ ve chaw, tcuh kaˍ paˍ leh paw hkuˇ teˇ gʼaˇ gʼaˇ, Gʼuiˬsha ve tawˇ, teh‸ 
kʼoˆ ve tawˇ chi hta‸ yehˇ ve kʼo, yawˇ leh yawˇ ve yehˬ yaˇ kʼa yaˇ hkʼa peu-
eˬ hta‸ ngaˬ ciˍ yanˍ piˇ tuˬ yoˬ. 

35Yawˇ hui teˇ gʼaˇ leh teˇ gʼaˇ chi hkʼe na da‸ cawˇ ve yoˬ. Gʼuiˬsha hkʼaˬ hkʼe 
kʼaw‸ yaw hkʼaw‸ laˇ ve le, teh‸ kʼoˆ cawˇ ve yoˬ. 
36Gʼuiˬsha ve tawˇ, teh‸ kʼoˆ ve tawˇ chi hta‸ taˇ kʼaw‸ yehˇ. Oˇ hkʼe te ve 
chaw hta‸ ngaˬ ve tawˇ lehˬ, dawˇ haˍ piˇ lawˬ tuˬ yoˬ. Chaw yaˇ teˇ hpaˍ lehˬ, 
ngaˬ ve tawˇ hta‸ yuˬ hpfuhˆ chehˇ ve yoˬ. 
37Yeˍraˍmiˆ-oˬ, tcuh kaˍ paˍ hui hta‸ Gʼuiˬsha nawˬ hui hta‸ hkʼaˬ hkʼe kʼaw‸ 
yaw hkʼaw‸ laˇ ve le, teh‸ na nyi-o. 
38Yawˇ hui ngaˬ ve tawˇ hta‸ maˇ na leh, Gʼuiˬsha ve tawˇ, teh‸ kʼoˆ ve tawˇ 
chi hta‸ yehˇ ve kʼo, yawˇ hui hta‸ chi hkʼe kʼoˆ piˇ-oˆ. 
39Ngaˬ lehˬ, nawˬ hui hta‸ maˇ kʼoˆ, nawˬ hui leh nawˬ hui ve awˬ puˍ awˬ pi 
hui hta‸ piˇ taˍ ve venˇ teˇ hpaˍ hta‸ maˇ kʼoˆ, ngaˬ yuˬ leh vuiˇ kuiˬ lo baˬ 
peu tuˬ yoˬ. 
40Hkʼaˬ htaˆ ka‸ leunˇ kʼai maˇ gʼa law‸ law‸ ve ya‸ taw tuˬ awˬ ceuˬ, ngaˬ 
yawˇ hui awˬ hkʼoˆ gaˬ la piˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 24 

Maˉ nawˆ shiˍ keu taˍ ve hkʼawˍ lawˇ nyiˇ maˬ 

1Maˉ nawˆ shiˍ hkʼa biˇ shaˉ keu leh, bon yehˬ gʼuˇ suhˍ lo teh taˍ ve hkʼawˍ 
lawˇ nyiˇ shiˍ Gʼuiˬsha ngaˬ hta‸ maˍ laˇ ve yoˬ. (Chi ve lehˬ, Yuˇda‸ 
jawˇmawˇ Yawˇyaˍkenˍ ve yaˇ Hkawˇniˆ leh yawˇ ve mvuhˇmiˬ yaˇ hkʼa peu-eˬ 
ve hta‸ Neˍbuˍhkaˍneˍzaˍ Baˍbuˍlonˍ mvuhˇmiˬ lo shiˍ kʼai peuˬ hkʼaw‸ nawˉ 
htaˇ hpeh‸ ve yoˬ.) 
2Awˉ lawˉ peuˇ ve hkʼawˍ lawˇ teˇmaˬ hkʼaw lo, da‸ ve maˉ nawˆ shiˍ keu taˍ 
ve yoˬ. Awˬ nu ve teˇ maˬ hkʼaw, kuiˇ kʼai peuˬ ve maˉ nawˆ shiˍ keu taˍ ve 
yoˬ. 
3Oˇ htaˇ Gʼuiˬsha lehˬ, Yeˍraˍmiˆ-oˬ, nawˬ aˬ hto‸ ma mawˬ le, teh‸ ngaˬ hta‸ 
na nyi laˇ ve yoˬ. Maˉ nawˆ shiˍ hta‸ gʼa mawˬ ve yoˬ. Teˇ hpaˍ hpaˍ da‸ jaˇ. 
Ya‸ hkʼaˇ, teˇ hpaˍ hpaˍ kuiˇ kʼai peuˬ. Caˇ maˇ hpeh‸-o, teh‸ ngaˬ kʼaw‸ yaw 
hkʼaw‸ piˇ ve yoˬ. 

4Oˇ htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
5Baˍbuˍlonˍ mvuhˇmiˬ lo shu shiˍ kʼai ve chaw teˇ hpaˍ lehˬ, da‸ ve maˉ nawˆ 
shiˍ chi teˇ hpaˍ hkʼa shuˍ hpeh‸ leh, ngaˬ yawˇ hui hta‸ ha kʼaˉ piˇ tuˬ yoˬ. 
6Ngaˬ yawˇ hui hta‸ ha‸ shaˉ piˇ leh, yawˇ hui ve mvuhˇmiˬ lo kʼaw‸ shiˍ 
hkʼaw‸ veu laˇ piˇ tuˬ yoˬ. Ngaˬ yawˇ hui hta‸ uiˍ la piˇ tuˬ yoˬ. Te luˬ piˇ tuˬ 
ve maˇ heˆ. 
7Yawˇ hui ngaˬ hta‸ shiˍ gaˇ ve nyi ma cawˬ la tuˬ ngaˬ te piˇ tuˬ yoˬ. Oˇ htaˇ, 
yawˇ hui ngaˬ ve chaw hpeh‸ la leh, ngaˬ lehˬ yawˇ hui ve Gʼuiˬsha hpeh‸ tuˬ 
yoˬ. Awˬ lawn kʼo, nyi ma awˬ tawˬ hkʼa gaˬ yawˇ hui ngaˬ geh lo kʼaw‸ 
hpfuhˆ kʼaw‸ la tuˬ yoˬ. 
8Yuˇda‸ jawˇmawˇ Zeˍdaˍkiˆ, yawˇ ve ma‸ poˍ lonˉ teˇ hpaˍ leh, Yeˍruˆsaˍlehnˍ 
venˇ hkʼaw chehˇ taˍ ve chaw, maˇ heˆ kʼo Eˇjiˇtu‸ mvuhˇmiˬ lo hpaw-e ve 
chaw teˇ hpaˍ lehˬ, kuiˇ kʼai peuˬ ve maˉ nawˆ shiˍ chi teˇ hpaˍ hkʼa shuˍ hpeh
‸ ve yoˬ. 
9Yawˇ hui awˬ hkʼoˆ lo, ngaˬ kawˆ tuˬ dawˇ haˍ tuˬ awˬ ceuˬ gaˬ la piˇ leh, 
miˬguiˬ chaw ceuˬ hkʼa peu-eˬ kawˆ jaˇ tuˬ yoˬ. Chaw yaˇ teˇ hpaˍ, yawˇ hui 
hta‸ maˇ shawˍ maˇ caˆ kʼoˆ leh, yawˇ hui hkʼa gaˬ ve chehˇ kuiˬ teˇ hpaˍ awˬ 
hkʼaw lo, shu yawˇ hui hta‸ hkeu tuˬ yoˬ. 
10Ngaˬ yawˇ hui hta‸ piˇ taˍ ve mvuhˇmiˬ hkʼaw, yawˇ hui teˇ gʼaˇ ka‸ maˇ 
cawˬ taˉ htaˇ hkʼa gaˬ, ma‸ bawˆ ve, meu‸ ve kaˆ ve leh naˬ beuˬ gaˬ la piˇ tuˬ 
yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 25 

Awˬ na hpawˇ chehˇ ve canˇ paˍ 

1Yawˇshiˆ ve yaˇ Yawˇyaˍkenˍ Yuˇda‸ mvuhˇmiˬ hta‸ uˉ peunˍ ve awˇ hkʼaw‸ 
teˇ hkʼaw‸ htaˇ, Yuˇda‸ chaw hui ve awˬ lawn hta‸ caˉ da‸ leh Gʼuiˬsha ngaˬ 
hta‸ chi hkʼe kʼoˆ laˇ ve yoˬ. (Chi ve lehˬ, Neˍbuˍhkaˍneˍzaˍ Baˍbuˍlonˍ venˇ 
hta‸ tanˬ uˉ peunˍ ve awˉ lawˉ teˇ hkʼaw‸ htaˇ hpeh‸ ve yoˬ.) 
2Hkʼe te leh, Yuˇda‸ chaw leh Yeˍruˆsaˍlehnˍ venˇ yaˇ teˇ hpaˍ hta‸ ngaˬ chi 
hkʼe kʼoˆ piˇ ve yoˬ. 

3Aˍmonˍ ve yaˇ Yawˇshiˆ Yuˇda‸ mvuhˇmiˬ hta‸ uˉ peunˍ ve teˇ chi shehˆ 
hkʼaw‸ teˇ hkʼaw‸ te leh, chi beu‸ nyiˇ chi shehˆ hkʼaw‸ biˇ la chehˇ ve awˬ 
yanˇ hkʼa gaˬ, Gʼuiˬsha ngaˬ hta‸ tawˇ yaw laˇ chehˇ leh, ngaˬ nawˬ hui hta‸ 
teˇ caˉ kʼaw‸ kʼoˆ laˇ ve yoˬ. Ya‸ hkʼaˇ, nawˬ hui maˇ na yuˬ. 
4Gʼuiˬsha lehˬ, Yawˇ ve awˬ ceˬ hpeh‸ ve tcuh kaˍ paˍ teˇ hpaˍ nawˬ hui geh 
peu laˇ chehˇ ve htawˇ, nawˬ hui maˇ na yuˬ. 
5Nawˬ hui ve awˬ puˍ awˬ pi teˇ hpaˍ hta‸ piˇ taˍ ve mvuhˇmiˬ chi hkʼaw, 
nawˬ hui kʼaw‸ caˉ chehˇ hpeh‸ tuˬ, a shu yawˇ ve venˇbaˆ hta‸ dawˇ hpfuhˆ-
oˆ, teh‸ yawˇ hui nawˬ hui hta‸ kʼoˆ laˇ tcuhˉ taˍ ve yoˬ. 
6Gʼuiˬsha nawˬ hui hta‸ nyi ma maˇ gʼa zuhˆ tuˬ, shaˉ ho‸ hta‸ oˉ kʼoˍ taˇ pui, 
teh‸ yawˇ hui nawˬ hui hta‸ kʼoˆ laˇ chehˇ ve yoˬ. Nawˬ hui Yawˇ ve tawˇ hta
‸ na yuˬ chehˇ ve hkʼe kʼo, Yawˇ nawˬ hui hta‸ ciˍ yanˍ laˇ tuˬ ve maˇ heˆ. 
7Nawˬ hui Yawˇ ve tawˇ hta‸ maˇ na yuˬ teh‸, Gʼuiˬsha kʼoˆ chehˇ ve yoˬ. 
Nawˬ hui lehˬ, shaˉ ho‸ hta‸ oˉ kʼoˍ pui ve awˬ hkʼaw lo, Gʼuiˬsha nyi ma 
zuhˆ tuˬ te chehˇ ve pa taw, ciˍ yanˍ ve hta‸ nawˬ hui gʼa hkanˍ ve yoˬ. 
8Nawˬ hui Gʼuiˬsha ve tawˇ hta‸ maˇ na yuˬ ve pa taw, Gʼuiˬsha chi hkʼe kʼoˆ 
ve yoˬ. 
9Awˬ na hpawˇ lo chehˇ ve chaw leh, ngaˬ ve awˬ ceˬ Baˍbuˍlonˍ jawˇmawˇ 
Neˍbuˍhkaˍneˍzaˍ hta‸ ngaˬ kuˬ yuˬ chehˇ ve yoˬ. Ngaˬ yawˇ hta‸ kuˬ yuˬ leh, 
Yuˇda‸ mvuhˇmiˬ leh, mvuhˇmiˬ oˇ ve awˬ paˇ awˬ kui lo cawˬ ve mvuhˇmiˬ 
teˇ hpaˍ hta‸ ngaˬ bawˆ yuˬ tcuh tuˬ yoˬ. Mvuhˇmiˬ chi ve leh awˬ paˇ awˬ kui 
lo cawˬ ve mvuhˇmiˬ teˇ hpaˍ hta‸, ngaˬ te luˬ piˇ leh, gawˬ cu gawˬ pehˆ ve 
chehˇ kuiˬ hpeh‸ la piˇ tuˬ yoˬ. 
10Yawˇ hui ha lehˬ ha kʼa te leh hkehˉ caˇ chehˇ ve awˬ hkawˇ hta‸ ngaˬ gawˬ 
kʼai piˇ tuˬ yoˬ. Yawˇ hui ve kawˆ faiˇ awˬ pon naˍ manˇ kʼaw‸ cawˬ tuˬ ve maˇ 
heˆ. Caˬ shiˍ htawˇ peuˬ kʼai tuˬ yoˬ. 
11Mvuhˇmiˬ chi ve luˬ kʼai sheˆ kʼai leh, chaw yaˇ teˇ hpaˍ lehˬ, Baˍbuˍlonˍ 
jawˇmawˇ ve awˬ ceˬ suhˍ chi hkʼaw‸ gʼa te tuˬ yoˬ. 

12Oˇ ve hkʼaw‸ nawˉ, Baˍbuˍlonˍ mvuhˇmiˬ hta‸ ngaˬ kʼaw‸ ciˍ yanˍ piˇ tuˬ 
yoˬ. Mvuhˇmiˬ oˇ ve hta‸ ngaˬ te luˬ piˇ leh, co co taiˍ taiˍ luˬ kʼai sheˆ kʼai piˇ 
lawˬ tuˬ yoˬ. 
13Li‸ chi awˬ hkʼaw lo bvuh‸ taˍ ve kawˆ tuˬ dawˇ haˍ tuˬ awˬ ceuˬ, mvuhˇmiˬ 
oˇ ve awˬ hkʼoˆ lo ngaˬ gaˬ la piˇ tuˬ yoˬ. 
14Baˍbuˍlonˍ chaw hui te taˍ ve hta‸ keunˍ da‸ ve hkʼe, ngaˬ yawˇ hui hta‸ 
kʼaw‸ te hkʼaw‸ piˇ leh, yawˇ hui shu ve awˬ ceˬ gʼa kʼaw‸ te tuˬ yoˬ, teh‸ 
Gʼuiˬsha kʼoˆ ve yoˬ. 

Chaw ceuˬ teˇ hpaˍ hta‸ Gʼuiˬsha suhˉ jehˬ tuˬ 

15Iˉsaˍreˍlaˆ Gʼuiˬsha ngaˬ hta‸ chi hkʼe kʼoˆ laˇ ve yoˬ. Choˬ kaˬ lo ngaˬ ve nyi 
ma zuhˆ ve awˬ ceuˬ hkʼa biˇ keu taˍ ve kawˆ teˇ maˬ cawˬ ve yoˬ. Ngaˬ kʼai 
peu laˇ ve chaw hui geh kʼai leh, yawˇ hui hta‸ ca taw piˇ-oˆ. 
16Yawˇ hui kawˆ oˇ ve hta‸ dawˬ peuˬ ve teˇ yanˇ, yawˇ hui geh gaˬ la tuˬ ve 
ma‸ lonˉ hta‸ pa taw, yawˇ hui gʼuˇ kʼai tuˬ yoˬ, teh‸ kʼoˆ ve yoˬ. 
17Hkʼe te leh ngaˬ kawˆ oˇ ve hta‸ yuˬ leh, Gʼuiˬsha ngaˬ hta‸ kʼai peu laˇ ve 
chaw hui hta‸ ca taw piˇ ve yoˬ. 
18Yeˍruˆsaˍlehnˍ venˇ leh awˬ nu ve Yuˇda‸ venˇ teˇ hpaˍ hkʼaw chehˇ ve 
jawˇmawˇ teˇ hpaˍ leh awˬ hoˉ awˬ naˬ teˇ hpaˍ hta‸ kawˆ oˇ ve taw piˇ ve yoˬ. 
Hkʼe te leh, yawˇ hui lehˬ chi beu‸ hpeh‸ chehˇ ve hkʼe, gawˬ cu gawˬ pehˆ 
hpeh‸ kʼai leh, shu hkeu ve hta‸ gʼa hkanˍ ve yoˬ. 
19-26Kawˆ chi hta‸ gʼa dawˬ ve awˬ nu ve chaw teˇ hpaˍ lehˬ, Eˇjiˆtu‸ jawˇmawˇ 
leh yawˇ ve ma‸ poˍ lonˉ hkʼa peu-eˬ, Eˇjiˇtu‸ chaw hkʼa peu-eˬ leh, mvuhˇmiˬ 
oˇ ve hkʼaw ca chehˇ la taˍ ve hkehˉ chaw hkʼa peu-eˬ, Uˉzaˆ mvuhˇmiˬ ve 
jawˇmawˇ hkʼa peu-eˬ, Aˍshaˆkeˍlonˍ, Gaˍzaˍ, Eˇkaˍronˍ, Aˍshaˍdawˆ venˇ teˇ 
hpaˍ hta‸ uˉ peunˍ chehˇ ve Hpiˇliˇtiˆ jawˇmawˇ hkʼa peu-eˬ, Eˇdonˍ, Mawˇbaˆ, 
Aˍmonˍ chaw hkʼa peu-eˬ, Tuˇruˆ leh Siˉdonˍ jawˇmawˇ hkʼa peu-eˬ, Awˬ kʼaw 
ji ve laˇ tsuhˇ gʼuiˬ awˬ paˇ awˬ kui lo chehˇ ve jawˇmawˇ hkʼa peu-eˬ, Deˍdanˍ, 
Teˍmaˆ leh Buˇzaˆ venˇ teˇ hpaˍ, uˉ hkeh mvuh ngeh chaweh taˍ ve chaw hkʼa 
peu-eˬ, Aˍraˆ jawˇmawˇ hkʼa peu-eˬ, chaw hteunˍ teˇ hpaˍ ve jawˇmawˇ hkʼa 

peu-eˬ, Ziˇmaˍriˆ venˇ, Eˇlanˍ venˇ, leh Meˍdiˆ venˇ jawˇmawˇ hkʼa peu-eˬ, Awˬ 
na hpawˇ lo chehˇ ve jawˇmawˇ hkʼa peu-eˬ. Miˬguiˬ hkʼoˆ cawˬ ve chaw ceuˬ 
hkʼa peu-eˬ, kawˆ oˇ ve hta‸ gʼa dawˬ ve yoˬ. Awˬ leh meuˇ, Baˍbuˍlonˍ 
jawˇmawˇ htawˇ kawˆ oˇ ve hta‸ gʼa dawˬ ve yoˬ. 
27Oˇ ve hkʼaw‸ nawˉ, Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. Chaw 
oˇ ve teˇ hpaˍ dawˬ bvuhˆ leh hpe‸ htaˇ hkʼa gaˬ, paiˍ leh kʼaw‸ tu la maˇ gʼa 
htaˇ hkʼa gaˬ, kawˆ oˇ ve hta‸ dawˬ tuˬ ngaˬ Gʼuiˬsha tawˇ pe‸ laˇ ve yoˬ, teh‸ 
kʼoˆ piˇ-oˆ. Awˬ lawn kʼo, ngaˬ lehˬ kawˆ tuˬ uiˍ jaˇ ve ma‸ lonˉ yawˇ hui geh 
gaˬ la piˇ tuˬ yoˬ. 
28Yawˇ hui kawˆ oˇ ve hta‸ maˇ dawˬ gaˇ teh‸ kʼoˆ ve kʼo, Maˇ dawˬ maˇ hpeh
‸, teh‸ kʼoˆ piˇ-oˆ. 
29Ngaˬ ve venˇ hta‸ ngaˬ awˉ lawˉ te luˬ piˇ tuˬ yoˬ. Yawˇ hui lehˬ, ciˍ yanˍ ve 
hta‸ maˇ gʼa hkanˍ taˬ, teh‸ dawˇ chehˇ ve laˇ. Maˇ heˆ. Yawˇ hui ciˍ yanˍ ve 
hta‸ gʼa hkanˍ tuˬ yoˬ. Awˬ lawn kʼo, miˬguiˬ hkʼoˆ lo ngaˬ ma‸ lonˉ hpeh‸ la 
piˇ tuˬ yoˬ. 
30Yeˍraˍmiˆ-oˬ, nawˬ lehˬ ngaˬ hkʼa kʼoˆ laˇ ve tawˇ hkʼa peu-eˬ chaw yaˇ hui 
hta‸ gʼa kʼoˆ maˍ piˇ tuˬ yoˬ. Yawˇ hui hta‸ chi hkʼe kʼoˆ piˇ-oˆ. Gʼuiˬsha lehˬ 
mvuhˇ naw ma hkʼoˆ chehˇ taˍ leh, awˬ hkawˇ bvuhˬ chaweh kuˬ tuˬ yoˬ. Yawˇ 
lehˬ a pehˉ meuˇ gʼuiˬ nyiˉ chehˇ ve chaw hkʼa shuˍ, yawˇ ve chaw hta‸ kuˬ 
heuˉ tuˬ yoˬ. 
31Yawˇ kuˬ heuˉ ve awˬ hkawˇ mvuhˇ leh miˬ leh hkʼa gaˬ bvuhˬ kʼai leh, chaw 
hkʼa peu-eˬ awˬ hkawˇ oˇ ve hta‸ gʼa kaˇ tuˬ yoˬ. Gʼuiˬsha lehˬ, chaw ceuˬ teˇ 
hpaˍ hta‸ venˇbaˆ taˍ kuiˬ teˇ kaˬ cawˬ ve yoˬ. Yawˇ lehˬ, chaw yaˇ teˇ hpaˍ hta
‸ suhˉ jehˬ leh, haiˬ ve chaw hui hta‸ tiˇ pehˍ piˇ tuˬ yoˬ, teh‸ Gʼuiˬsha kʼoˆ ve 
yoˬ. 
32Kawˆ tuˬ dawˇ haˍ tuˬ awˬ ceuˬ mvuhˇmiˬ teˇ peˆ peuˬ teˇ peˆ awˬ hkʼoˆ lo gaˬ 
la tuˬ yoˬ. Miˬguiˬ teˇ ceˍ kʼaweh‸ lo, mvuhˇ haw lonˉ meuˆ laˬ tuˬ hehnˇ taˍ 
peuˬ, teh‸ Gʼuiˬsha kʼoˆ ve yoˬ. 

33Awˬ nyi oˇ ve gaˬ la htaˇ, Gʼuiˬsha tiˇ pehˍ ve hta‸ gʼa hkanˍ ve chaw teˇ 
hpaˍ lehˬ, miˬguiˬ hkʼaˬ ti chi ti lo hkʼa biˇ cawˬ taˍ tuˬ yoˬ. Chaw teˇ gʼaˇ ka‸ 
yawˇ hui awˬ pon dawˇ haˍ leh hawˬ tuˬ ve maˇ heˆ. Yawˇ hui hta‸ duˇ tuˍ piˇ 
tuˬ ve ka‸ maˇ heˆ. Miˬ chaˇ hkʼoˆ lo, nuˇ hkʼehˇ hpoˆ hkʼa shuˍ hpeh‸ tuˬ yoˬ. 
34Ngaˬ ve chaw hta‸ ha‸ shaˉ chehˇ ve awˬ hoˉ awˬ naˬ teˇ hpaˍ-oˬ, gʼaˇ hte‸ 
kuˬ hawˬ chehˇ-oˆ. Dawˇ haˍ leh je‸ meu-e hkʼaw zuh‸ chehˇ-oˆ. Nawˬ hui hta
‸tiˇ pehˍ piˇ tuˬ ve awˬ yanˇ gaˬ la chehˇ ve yoˬ. Nawˬ hui lehˬ, yawˬ hkʼe tiˇ 
pehˍ ve hta‸ gʼa hkanˍ tuˬ yoˬ. 
35Nawˬ hui gʼa ponˬ kuiˬ ya‸ kʼaw maˇ cawˬ. 
36Nawˬ hui lehˬ dawˇ tui‸ gaˇ tui‸ ve hkʼaw kuˬ hawˬ chehˇ ve yoˬ. 
37Awˬ lawn kʼo, Gʼuiˬsha nawˬ hui ve mvuhˇmiˬ hta‸ te luˬ peuˬ ve pa taw yoˬ. 
38Laˇ caˬ shiˉ lehˬ, haˉ kʼoˍ hta‸ baˬ taˉ leh tawˆ kʼai ve hkʼe, Gʼuiˬsha lehˬ 
Yawˇ ve chaw hta‸ baˬ taˉ peuˬ. Ma‸ lonˉ hpeh‸ la ve pa taw maˇ kʼoˆ, 
Gʼuiˬsha nyi ma zuhˆ ve hta‸ pa taw maˇ kʼoˆ, yawˇ hui ve mvuhˇmiˬ lehˬ 
gawˬ cu gawˬ pehˆ hpeh‸ la peuˬ. 

Yeˍraˍmiˆ li‸ 26 

Yeˍraˍmiˆ hta‸ suhˉ jehˬ ve 

1Yawˇsiˆ ve yaˇ Yawˇyaˍkenˍ, Yuˇda‸ mvuhˇmiˬ ve jawˇmawˇ lonˉ hpeh‸ la 
peuˬ hkʼaw‸ nawˉ maˇ maw maw, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Bon yehˬ hkʼaw huˉ taˍ leh, oˇ kaˬ lo oˉ kʼoˍ ca pui la ve Yuˇda‸ chaw teˇ hpaˍ 
hta‸, ngaˬ ve tawˇ hkʼa peu-eˬ kʼoˆ maˍ piˇ-oˆ. Teˇ ceuˬ ka‸ taˇ teh taˉ. 
3Oˇ hkʼe te ve kʼo, yawˇ hui ngaˬ ve tawˇ hta‸ na yuˬ leh, haiˬ ve kanˉ hta‸ baˬ 
taˉ tuˬ yoˬ hehˉ. Yawˇ hui venˇbaˆ dawˇ hpfuhˆ ve kʼo, ngaˬ ve nyi ma hta‸ 
kʼaw‸ pa leh, yawˇ hui hta‸ te luˬ piˇ tuˬ ve maˇ heˆ, teh‸ Gʼuiˬsha kʼoˆ ve 
yoˬ. 
4Gʼuiˬsha ngaˬ hta‸ chi hkʼe kʼaw‸ kʼoˆ tcuh laˇ ve yoˬ. 

5Ngaˬ ve tawˇ hta‸ na yuˬ tuˬ maˇ kʼoˆ, ngaˬ peu laˇ taˍ ve tcuh kaˍ paˍ teˇ 
hpaˍ ve tawˇ hta‸ na yuˬ tuˬ maˇ kʼoˆ, ngaˬ nawˬ hui hta‸ kʼoˆ piˇ taˍ peuˬ ve 
yoˬ. Ya‸ hkʼaˇ, yawˇ hui kʼoˆ ve tawˇ hta‸ nawˬ hui maˇ na yuˬ. 
6Nawˬ hui maˇ na yuˬ ve kʼo, Shiˉlonˍ venˇ hta‸ te piˇ ve hkʼe, bon yehˬ chi 
hta‸ htawˇ ngaˬ oˇ hkʼe te piˇ tuˬ yoˬ. Venˇ chi ve lehˬ, miˬguiˬ chaw ceuˬ teˇ 
hpaˍ hkʼa mvuhˇ hkʼa na kʼoˆ guiˇ tuˬ ve venˇ hpeh‸ la tuˬ yoˬ, teh‸ Gʼuiˬsha 
kʼoˆ ve yoˬ. 
7Bon yehˬ hkʼaw lo, ngaˬ chi hkʼe kʼoˆ chehˇ ve tawˇ hta‸, paw hkuˇ teˇ hpaˍ, 
tcuh kaˍ paˍ teˇ hpaˍ leh chaw yaˇ teˇ hpaˍ gʼa kaˇ ve yoˬ. 
8Gʼuiˬsha ngaˬ hta‸ kʼoˆ tcuh laˇ ve tawˇ teˇ hpaˍ hta‸ ngaˬ kʼoˆ peuˬ ve teˇ 
yanˇ, yawˇ hui ngaˬ hta‸ hpeh yuˬ leh, Nawˬ lehˬ suh keunˍ ve yoˬ. 
9Aˬ hto‸ ma pa taw, Gʼuiˬsha ve awˬ meh awˬ hkʼaw lo bon yehˬ chi lehˬ, 
Shiˉlonˍ venˇ hkʼa shuˍ hpeh‸ la tuˬ yoˬ, teh‸ kʼoˆ leh, venˇ chi htawˇ luˬ kʼai 
tuˬ yoˬ, teh‸ kʼoˆ ve le, teh‸ ngaˬ hta‸ kʼoˆ laˇ ve yoˬ. Oˇ htaˇ chaw moˍ lonˉ 
ngaˬ paˇ lo hpoˆ laˬ ve yoˬ. 
10Hpeh‸ la peuˬ ve awˬ lawn chi teˇ hpaˍ hta‸ Yuˇda‸ chaw awˬ hoˉ awˬ naˬ 
teˇ hpaˍ gʼa kaˇ ve teˇ yanˇ, yawˇ hui bon yehˬ lo gʼuiˇ laˬ leh, yehˬmiˉhpe‸ 
paˇ lo chehˇ taˍ ve yoˬ. 
11Oˇ htaˇ, paw hkuˇ leh tcuh kaˍ paˍ teˇ hpaˍ, awˬ hoˉ awˬ naˬ oˇ ve teˇ hpaˍ 
hta‸ tawˇ yaw piˇ leh kʼoˆ ve, Chi hpaˇ hta‸ tiˇ pehˍ cawˇ ve yoˬ. Awˬ lawn 
kʼo, yawˇ nawˬ hui ve venˇ hta‸ hkʼa mvuhˇ hkʼa na kʼoˆ ve yoˬ. Awˬ lawn chi 
hta‸ nawˬ hui htawˇ gʼa kaˇ taˍ peuˬ ve yoˬ, teh‸ kʼoˆ piˇ ve yoˬ. 
12Oˇ htaˇ, ngaˬ yawˇ hui hta‸ chi hkʼe kʼoˆ piˇ ve yoˬ. Bon yehˬ chi ve leh venˇ 
chi ve awˬ lawn, Gʼuiˬsha ngaˬ hta‸ kʼoˆ tcuh laˇ ve tawˇ hta‸ nawˬ hui hkʼa 
peu-eˬ gʼa kaˇ taˍ ve yoˬ. 
13Nawˬ hui dawˇ chehˇ te chehˇ ve teˇ hpaˍ hta‸ kʼaw‸ pa leh, Gʼuiˬsha ve 
tawˇ hta‸ na yuˬ yanˇ gaˬ peuˬ. Nawˬ hui oˇ hkʼe te ve kʼo, Gʼuiˬsha nyi ma 
kʼaw‸ pa leh, nawˬ hui hta‸ te luˬ laˇ tuˬ ve maˇ heˆ. 

14Ngaˬ ve awˬ to lehˬ, chi beu‸ nawˬ hui ve la‸ sheh hkʼaw gaˬ taˍ peuˬ. Nawˬ 
hui te gaˇ ve hkʼe te laˇ-oˆ. 
15Ya‸ hkʼaˇ, chi ve hta‸ hkʼa deh‸ shiˍ-o‸. Nawˬ hui ngaˬ hta‸ tiˇ pehˍ laˇ ve 
kʼo, nawˬ hui lehˬ te‸ chiˉ venˇbaˆ maˇ cawˬ ve chaw hta‸ tiˇ pehˍ chehˇ ve 
yoˬ. Awˬ vuiˬ chi ve nawˬ hui awˬ hkʼoˆ lo gaˬ la tuˬ yoˬ. Awˬ lawn kʼo, nawˬ 
hui hta‸ shaˍ ti‸ piˇ tuˬ, Gʼuiˬsha ngaˬ hta‸ peu laˇ taˍ ve yoˬ, teh‸ yawˇ hui 
hta‸ kʼoˆ piˇ ve yoˬ. 
16Oˇ htaˇ, awˬ hoˉ awˬ naˬ teˇ hpaˍ lehˬ, Chaw chi hpaˇ ngaˬ hui hta‸ Gʼuiˬsha 
ve awˬ meh hkʼaw tawˇ yaw laˇ chehˇ ve yoˬ. Yawˇ hta‸ tiˇ pehˍ maˇ cawˇ, teh
‸ paw hkuˇ leh tcuh kaˍ hui hta‸ kʼoˆ piˇ ve yoˬ. 
17Oˇ ve hkʼaw‸ nawˉ, awˬ hoˉ awˬ naˬ teˇ hpaˍ tu la leh, oˇ kaˬ lo hpawnˬ da‸ 
chehˇ ve chaw hui hta‸ tawˇ yaw piˇ leh kʼoˆ ve, 
18Yuˇda‸ mvuhˇmiˬ hta‸ jawˇmawˇ Heˍsaˍkiˆ uˉ peunˍ chehˇ ve teˇ yanˇ, 
Mawˇreˍshaˆ venˇ yaˇ tcuh kaˍ paˍ Miˆhkaˍ tawˆ la leh, chaw yaˇ teˇ hpaˍ hta‸ 
Gʼuiˬsha ve tawˇ chi hkʼe kʼoˆ piˇ jaw ve yoˬ. Ziˉonˍ venˇ lehˬ, ti mi hkʼa shuˍ 
mehˇ ve hta‸ gʼa hkanˍ tuˬ yoˬ. Yeˍruˆsaˍlehnˍ venˇ luˬ kʼai leh, bon yehˬ te taˍ 
ve hkʼaw pui chi ve lehˬ, hteunˍ lonˉ hpeh‸ la tuˬ yoˬ, teh‸ kʼoˆ jaw ve yoˬ. 
19Jawˇmawˇ Heˍsaˍkiˆ leh Yuˇda‸ chaw hui lehˬ, Miˆhkaˍ hta‸ maˇ tiˇ pehˍ piˇ. 
Heˍsaˍkiˆ lehˬ Gʼuiˬsha hta‸ kawˆ jaˇ leh, Gʼuiˬsha a loˍ cawˇ ve kanˉ hta‸ 
kʼaw‸ te ve yoˬ. Hkʼe te leh, Gʼuiˬsha nyi ma kʼaw‸ pa leh, yawˇ hui hta‸ maˇ 
kʼaw‸ te luˬ piˇ ve yoˬ. Chi beu‸ ngaˬ hui ka‸, a shu yawˇ awˬ to hkʼoˆ lo luˬ 
ve sheˆ ve awˬ ceuˬ gaˬ la piˇ tuˬ te chehˇ taˍ ve yoˬ, teh‸ yawˇ hui hta‸ kʼoˆ 
piˇ ve yoˬ. 
20(Kiˇriˇyaˆyaˍrenˍ venˇ hkʼaw chehˇ ve, Sheˍmaˍriˆ ve yaˇ Uˇriˇya‸ htawˇ, 
Yeˍraˍmiˆ hkʼa shuˍ Gʼuiˬsha ve awˬ meh awˬ hkʼaw lo, venˇ chi awˬ lawn kʼoˆ 
jaw ve yoˬ. 
21Jawˇmawˇ Yawˇyaˍkenˍ leh yawˇ ve ma‸ poˍ lonˉ teˇ hpaˍ, Uˇriˇya‸ ve tawˇ 
hta‸ gʼa kaˇ htaˇ, jawˇmawˇ yawˇ hta‸ tiˇ pehˍ gaˇ ve yoˬ. Awˬ lawn chi hta‸ 

Uˇriˇya‸ gʼa kaˇ ve teˇ yanˇ, yawˇ kawˆ jaˇ leh Eˇjiˇtu‸ mvuhˇmiˬ lo hpaw-e ve 
yoˬ. 
22Hkʼe te leh, jawˇmawˇ Yawˇyaˍkenˍ lehˬ Uˇriˇya‸ hta‸ ca hpeh yuˬ tuˬ 
Aˍhkaˍbawˇ ve yaˇ Eˇlaˍnaˍtanˍ leh awˬ nu ve chaw hui hta‸ Eˇjiˇtu‸ 
mvuhˇmiˬ lo kʼai tcuh ve yoˬ. 
23Yawˇ hui yawˇ hta‸ jawˇmawˇ Yawˇyaˍkenˍ geh shiˍ kʼaw‸ la ve teˇ yanˇ, 
jawˇmawˇ yawˇ hta‸ tiˇ pehˍ leh, chaw tuˍ hpfuh lo ca yuˬ baˬ ve yoˬ.) 
24Ya‸ hkʼaˇ, Shaˍhpanˍ ve yaˇ Aˍhiˆkanˍ ngaˬ hpawˇ lo chehˇ leh shaˉ hkiˆ 
hkanˍ laˇ chehˇ ve pa taw, yawˇ hui ngaˬ hta‸ maˇ tiˇ pehˍ laˇ. 

Yeˍraˍmiˆ li‸ 27 

Yeˍraˍmiˆ ehˉ kʼaw-eh‸ pfuhˇ ve 

1Yuˇda‸ mvuhˇmiˬ hta‸ Yawˇsiˆ ve yaˇ Zeˍdaˍkiˆ jawˇmawˇ kʼaw‸ te ve teˇ 
yanˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Ehˉ kʼaweh‸ teˇ maˬ te leh, nawˬ ve kʼawˍ peˍ hkʼoˆ pfuhˇ taˍ-o‸. 
3Oˇ hkʼe te peuˬ hkʼaw‸ nawˉ, Yeˍruˆsaˍlehnˍ venˇ hkʼaw jawˇmawˇ Zeˍdaˍkiˆ 
hta‸ ca hpuˇ da‸ la ve Eˇdonˍ, Mawˇbaˆ, Aˍmonˍ, Tuˇruˆ leh Siˉdonˍ mvuhˇmiˬ 
ve awˬ tan te shehˍ hpaˇ teˇ hpaˍ hta‸ tawˇ chi hkʼe shanˍ feu piˇ-oˆ. 
4Iˉsaˍreˍlaˆ ve Gʼuiˬsha kʼoˆ ve tawˇ chi teˇ hpaˍ, nawˬ hui ve jawˇmawˇ hta‸ ca 
kʼaw‸ kʼoˆ piˇ-oˆ. 
5Ngaˬ ve kanˇ paˆ leh awˬ gʼaˇ awˬ shaˉ hta‸ cuˇ ve awˬ hkʼaw lo, miˬguiˬ hta‸ 
maˇ kʼoˆ, chaw yaˇ leh to nuˇ to shaˆ hkʼa peu-eˬ ve hta‸ maˇ kʼoˆ, ngaˬ te 
hpanˍ taˍ ve yoˬ. Awˬ ceuˬ chi teˇ hpaˍ, ngaˬ piˇ gaˇ ve chaw hta‸ piˇ ve yoˬ. 
6Chi hta‸ pa taw, nawˬ hui ve mvuhˇmiˬ hkʼa peu-eˬ, ngaˬ ve awˬ ceˬ 
Baˍbuˍlonˍ jawˇmawˇ Neˍbuˍhkaˍneˍzaˍ hta‸ chiˇ a‸ piˇ taˍ peuˬ. Haiˬ ve to 
nuˇ to shaˆ teˇ hpaˍ hta‸ htawˇ, ngaˬ yawˇ ve awˬ ceˬ te tcuh tuˬ yoˬ. 
7Yawˇ ve mvuhˇmiˬ luˬ kʼai ve awˬ yanˇ gaˬ htaˇ hkʼa gaˬ, nawˬ hui lehˬ yawˇ 
ve awˬ ceˬ gʼa te tuˬ yoˬ. Oˇ ve hkʼaw‸ nawˉ, Baˍbuˍlonˍ chaw hui lehˬ, awˬ nu 
ve chaw teˇ hpaˍ ve awˬ ceˬ gʼa kʼaw‸ te tuˬ yoˬ. 

8Chaw ceuˬ teˇ ceuˬ ceuˬ, maˇ heˆ kʼo mvuhˇmiˬ teˇ peˆ peˆ yawˇ ve awˬ ceˬ 
maˇ te gaˇ ve kʼo, yawˇ ve awˬ ceˬ te laˇ htaˇ hkʼa gaˬ, ma‸ bawˆ ve, meu‸ ve 
kaˆ ve leh, naˬ beuˬ gaˬ ve awˬ ceuˬ chi teˇ hpaˍ, mvuhˇmiˬ oˇ ve awˬ hkʼoˆ lo 
ngaˬ gaˬ la piˇ tuˬ yoˬ. 
9Baˍbuˍlonˍ jawˇmawˇ la‸ hkʼaw lo maˇ gʼa gaˬ taˬ teh‸ nawˬ hui hta‸ kʼoˆ laˇ 
ve tcuh kaˍ paˍ, faˍ te puiˉ paˍ leh zuh‸ maˆ mawˬ puiˉ paˍ hui ve tawˇ hta‸ 
taˇ na. 
10Yawˇ hui nawˬ hui hta‸ heˍ laˇ chehˇ ve yoˬ. Yawˇ hui ve tawˇ hta‸ nawˬ hui 
na yuˬ ve kʼo, ngaˬ nawˬ hui hta‸ vuiˇ kuiˬ lo gʼa‸ kʼoˬ laˇ leh nawˬ hui gʼa luˬ 
gʼa sheˆ tuˬ yoˬ. 
11Baˍbuˍlonˍ jawˇmawˇ ve awˬ ceˬ te ve chaw hui lehˬ, a shu yawˇ ve 
mvuhˇmiˬ hkʼaw gawˬ lehˍ gʼa muiˬ caˇ chehˇ tuˬ yoˬ, teh‸ Gʼuiˬsha kʼoˆ ve 
yoˬ. 
12Yuˇda‸ jawˇmawˇ Zeˍdaˍkiˆ hta‸ htawˇ, ngaˬ oˇ hkʼe kʼoˆ piˇ ve yoˬ. 
Baˍbuˍlonˍ jawˇmawˇ ve awˬ ceˬ te-o. Oˇ hkʼe te ve kʼo, nawˬ a sha‸ gʼa te‸ 
chehˇ tuˬ yoˬ. 
13Aˬ hto‸ ma pa taw, nawˬ hui ma‸ bawˆ ve, meu‸ ve kaˆ ve leh naˬ beuˬ gaˬ 
ve hkʼaw suh-e gaˇ ve le. Baˍbuˍlonˍ jawˇmawˇ ve awˬ ceˬ maˇ te gaˇ ve chaw 
lehˬ, oˇ hkʼe gʼa hkanˍ tuˬ yoˬ, teh‸ Gʼuiˬsha kʼoˆ taˍ peuˬ. 
14Baˍbuˍlonˍ jawˇmawˇ ve awˬ ceˬ taˇ te, teh‸ tcuh kaˍ paˍ teˇ hpaˍ kʼoˆ laˇ ve 
tawˇ hta‸ taˇ na. Yawˇ hui nawˬ hta‸ heˍ laˇ chehˇ ve yoˬ. 
15Gʼuiˬsha ve awˬ meh hkʼaw lo nawˬ hui hta‸ heˍ laˇ chehˇ ve tcuh kaˍ paˍ oˇ 
ve teˇ hpaˍ hta‸ Gʼuiˬsha Yawˇ peu laˇ taˍ ve maˇ heˆ, teh‸ Gʼuiˬsha kʼoˆ taˍ 
peuˬ. Nawˬ lehˬ yawˇ hui ve tawˇ hta‸ na chehˇ ve kʼo, Gʼuiˬsha nawˬ hta‸ gʼa
‸ kʼoˬ laˇ leh, nawˬ leh nawˬ hta‸ heˍ laˇ chehˇ ve tcuh kaˍ paˍ oˇ ve hkʼa peu-
eˬ gʼa suh-e tuˬ yoˬ, teh‸ kʼoˆ piˇ ve yoˬ. 
16Oˇ ve hkʼaw‸ nawˉ, paw hkuˇ leh chaw yaˇ teˇ hpaˍ hta‸ Gʼuiˬsha ve tawˇ 
chi hkʼe kʼoˆ piˇ ve yoˬ. Baˍbuˍlonˍ mvuhˇmiˬ lo yuˬ kʼai taˍ ve bon yehˬ ve 

mawˇ teˇ hpaˍ maˇ maw maw choˬ ka‸ lo kʼaw‸ gaˬ la tuˬ yoˬ, teh‸ tcuh kaˍ 
paˍ hui kʼoˆ laˇ chehˇ ve tawˇ hta‸ taˇ na. Yawˇ hui heˍ laˇ chehˇ ve yoˬ. 
17Yawˇ hui ve tawˇ hta‸ taˇ na. Baˍbuˍlonˍ jawˇmawˇ ve awˬ ceˬ te-o. Oˇ hkʼe 
te ve kʼo, nawˬ hui gʼa te‸ chehˇ tuˬ yoˬ. Aˬ hto‸ ma pa taw venˇ chi hta‸ 
nawˬ hui luˬ kʼai piˇ gaˇ ve le. 
18Yawˇ hui awˬ tehˬ awˬ na ngaˬ ve tawˇ hta‸ gʼa kaˇ taˍ ve tcuh kaˍ paˍ hpeh‸ 
ve hkʼe kʼo, chi beu‸ bon yehˬ leh jawˇmawˇ ve hawˉ yehˬ hkʼaw cawˬ taˍ 
sheˍ ve mawˇ teˇ hpaˍ, Baˍbuˍlonˍ mvuhˇmiˬ lo shu maˇ gʼa kʼaw‸ yuˬ kʼai laˇ 
tuˬ, ngaˬ geh bon lawˬ cawˇ ve yoˬ, teh‸ Gʼuiˬsha kʼoˆ ve yoˬ. 
19(Jawˇmawˇ Neˍbuˍhkaˍneˍzaˍ lehˬ, Yuˇda‸ jawˇmawˇ Hkawˇniˆ leh Yuˇda‸ 
chaw awˬ hoˉ awˬ naˬ teˇ hpaˍ hta‸ Baˍbuˍlonˍ mvuhˇmiˬ lo shiˍ kʼai ve teˇ 
yanˇ, 
20yawˇ lehˬ yehˬ hkuiˉ daw, kuiˇ yuˬ te taˍ ve punˇ kʼoˍ lonˉ leh bon yehˬ 
hkʼaw yehˇ tuˬ ve awˬ nu ve mawˇ teˇ hpaˍ hta‸ teh taˉ piˇ ve yoˬ.) 
21Bon yehˬ leh hawˉ yehˬ hkʼaw jawˇmawˇ Neˍbuˍhkaˍneˍzaˍ teh taˉ laˇ ve 
mawˇ oˇ ve teˇ hpaˍ hta‸ caˉ da‸ leh, ngaˬ Gʼuiˬsha kʼoˆ chehˇ ve tawˇ hta‸ na 
sheˍ. 
22Mawˇ oˇ ve hkʼa peu-eˬ hta‸ Baˍbuˍlonˍ mvuhˇmiˬ lo shu yuˬ kʼai leh, ngaˬ 
maˇ ca kʼaw‸ yuˬ hkʼaw‸ tcuh sheˍ ve awˬ yanˇ hkʼa gaˬ, oˇ kaˬ lo teh taˍ tuˬ 
yoˬ. Oˇ ve hkʼaw‸ nawˉ, mawˇ oˇ ve teˇ hpaˍ hta‸ ngaˬ choˬ kaˬ lo kʼaw‸ yuˬ 
hkʼaw‸ veu laˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 28 

Yeˍraˍmiˆ leh tcuh kaˍ paˍ Haˍnaˍniˆ 

1Yuˇda‸ mvuhˇmiˬ hta‸ Heˍsaˍkiˆ uˉ peunˍ chehˇ ve awˇ hkʼaw‸ teˇ hkʼaw‸, 
ha pa ngaˇ maˬ teˇ maˬ htaˇ, Giˇbonˍ venˇ hkʼaw chehˇ ve Aˍzuˇraˆ ve yaˇ tcuh 
kaˍ paˍ Haˍnaˍniˆ lehˬ, bon yehˬ hkʼaw lo paw hkuˇ leh chaw yaˇ chi ma ve 
mehˆ gʼuˇ suhˍ ngaˬ hta‸ chi hkʼe kʼoˆ laˇ ve yoˬ. 
2Gʼuiˬsha kʼoˆ ve, Baˍbuˍlonˍ jawˇmawˇ ve kanˇ paˆ hta‸ ngaˬ te luˬ peuˬ. 

3Awˬ yanˇ nyiˇ hkʼaw‸ awˬ hkʼaw lo, jawˇmawˇ Neˍbuˍhkaˍneˍzaˍ Baˍbuˍlonˍ 
mvuhˇmiˬ lo yuˬ kʼai taˍ ve mawˇ oˇ ve teˇ hpaˍ hta‸ ngaˬ choˬ kaˬ lo kʼaw‸ 
yuˬ hkʼaw‸ veu laˇ tuˬ yoˬ. 
4Yuˇda‸ jawˇmawˇ Hkawˇniˆ leh awˬ nu ve Yuˇda‸ chaw teˇ hpaˍ hta‸ htawˇ, 
ngaˬ kʼaw‸ shiˍ hkʼaw‸ veu laˇ tuˬ yoˬ. Ngaˬ lehˬ, Baˍbuˍlonˍ jawˇmawˇ ve 
kanˇ paˆ hta‸ te luˬ peuˬ, teh‸ ngaˬ hta‸ kʼoˆ laˇ ve yoˬ. 
5Bon yehˬ hkʼaw chehˇ taˍ ve paw hkuˇ leh, chaw yaˇ chi ma ve mehˆ gʼuˇ suhˍ 
lo, ngaˬ yawˇ hta‸ chi hkʼe kʼoˆ piˇ ve yoˬ. 
6Da‸ jaˇ. Nawˬ kʼoˆ ve hkʼe hpeh‸ la piˇ-oˆ. Nawˬ kʼoˆ ve hkʼe, bon yehˬ ve 
mawˇ oˇ ve teˇ hpaˍ leh, shu hpeh kʼai taˍ ve chaw oˇ ve teˇ hpaˍ hta‸ 
Gʼuiˬsha kʼaw‸ shiˍ hkʼaw‸ veu laˇ tuˬ ve hta‸ ngaˬ dawˇ law chehˇ ve yoˬ. 
7Ya‸ hkʼaˇ, chi beu‸ ngaˬ kʼoˆ chehˇ ve tawˇ hta‸ na taˍ sheˍ. 
8Ngaˬ huiˉ maˬ tcuh kaˍ paˍ maˇ hpeh‸ la sheˍ awˬ gʼuˇ suhˍ, aˬ sho-eˬ htaˇ ve 
tcuh kaˍ paˍ teˇ hpaˍ lehˬ, mvuhˇmiˬ laiˉ peˆ awˬ hkʼoˆ lo, ma‸ bawˆ ve, meu‸ 
ve kaˆ ve leh naˬ beuˬ gaˬ ve awˬ ceuˬ chi teˇ hpaˍ gaˬ la tuˬ yoˬ, teh‸ kʼoˆ taˍ 
peuˬ ve yoˬ. 
9Mvuhˇmiˬ gawˬ lehˍ cawˬ tuˬ yoˬ, teh‸ kʼoˆ ve tcuh kaˍ paˍ teˇ gʼaˇ gʼaˇ tawˆ 
la ve teˇ yanˇ, yawˇ kʼoˆ ve hkʼe awˬ tehˬ awˬ na cawˇ htaˇ heh‸, Gʼuiˬsha 
yawˇ hta‸ peu laˇ taˍ ve hta‸ hkʼa deh‸ shiˍ hpeh‸ ve yoˬ, teh‸ yawˇ hta‸ kʼoˆ 
piˇ ve yoˬ. 
10Oˇ htaˇ Haˍnaˍniˆ lehˬ, ngaˬ ve kʼawˍ peˍ hkʼoˆ pfuhˇ taˍ ve ehˉ kʼaweh‸ hta‸ 
dawˆ hteh leh, 
11chaw chi ma ve mehˆ gʼuˇ suhˍ chi hkʼe kʼoˆ ve yoˬ. Jawˇmawˇ 
Neˍbuˍhkaˍneˍzaˍ shu hta‸ pfuhˍ piˇ taˍ ve ehˉ kʼaweh‸ hta‸ ngaˬ chi hkʼe te 
dawˆ hteh piˇ tuˬ yoˬ, teh‸ Gʼuiˬsha kʼoˆ ve yoˬ. Awˬ yanˇ nyiˇ hkʼaw‸ awˬ 
hkʼaw lo, Yawˇ oˇ hkʼe te tuˬ yoˬ, teh‸ kʼoˆ ve yoˬ. Oˇ htaˇ, ngaˬ tawˆ kʼai ve 
yoˬ. 
12Oˇ ve hkʼaw‸ nawˉ maˇ maw maw, Gʼuiˬsha ngaˬ hta‸ chi hkʼe kʼoˆ laˇ ve 
yoˬ. 

13Haˍnaˍniˆ hta‸ chi hkʼe ca kʼoˆ piˇ-oˆ. Nawˬ lehˬ suhˆ yuˬ te taˍ ve ehˉ 
kʼaweh‸ hta‸ dawˆ hteh gʼa ve yoˬ. Ya‸ hkʼaˇ, chi beu‸ ngaˬ sho ehˉ kʼaw-eh‸ 
teˇ maˬ kʼaw‸ te tuˬ yoˬ. 
14Ngaˬ Iˉsaˍreˍlaˆ ve Gʼuiˬsha lehˬ, chaw chi teˇ hpaˍ hta‸ sho ehˉ kʼaweh‸ 
kʼaw‸ pfuhˍ piˇ leh, Baˍbuˍlonˍ jawˇmawˇ Neˍbuˍhkaˍneˍzaˍ ve awˬ ceˬ te tcuh 
tuˬ yoˬ, teh‸ kʼoˆ ve yoˬ. 
15Hkʼe te leh, awˬ lawn chi teˇ hpaˍngaˬ Haˍnaˍniˆ hta‸ ca hto piˇ ve yoˬ. Peuˬ 
hkʼaw‸ nawˉ, ngaˬ yawˇ hta‸ chi hkʼe kʼaw‸ kʼoˆ piˇ ve, Haˍnaˍniˆ-oˬ, na sheˍ. 
Nawˬ hta‸ Gʼuiˬsha peu laˇ taˍ ve maˇ heˆ. Nawˬ lehˬ, chaw chi teˇ hpaˍ hta‸ 
heˍ piˇ chehˇ ve yoˬ. 
16Chaw yaˇ teˇ hpaˍ Gʼuiˬsha hta‸ kʼaw‸ hpfuhˆ tuˬ, nawˬ maˍ piˇ chehˇ ve pa 
taw, chi hkʼaw‸ maˇ peuˬ sheˍ htaˇ, nawˬ gʼa suh tuˬ yoˬ, teh‸ yawˇ hta‸ kʼoˆ 
piˇ ve yoˬ. 
17Hkʼe te leh, oˇ teˇ hkʼaw‸ ha pa suhˍ maˬ teˇ maˬ hkʼaw yawˇ suh-e ve yoˬ. 

Yeˍraˍmiˆ li‸ 29 

Shu ceˬ te chehˇ ve Yuˇda‸ chaw hta‸ li‸ bvuh‸ piˇ ve 

1Baˍbuˍlonˍ mvuhˇmiˬ lo jawˇmawˇ Neˍbuˍhkaˍneˍzaˍ shiˍ kʼai taˍ ve paw hkuˇ, 
tcuh kaˍ paˍ leh Yuˇda‸ chaw awˬ hoˉ awˬ naˬ teˇ hpaˍ hta‸ ngaˬ li‸ teˇ kʼoˆ 
bvuh‸ feu piˇ ve yoˬ. 
2Jawˇmawˇ Hkawˇniˆ, yawˇ ve awˬ e, yawˇ ve ma‸ poˍ lonˉ teˇ hpaˍ, Yuˇda‸ 
chaw awˬ hoˉ awˬ naˬ teˇ hpaˍ leh puiˉ jaˇ cheuˬ jaˇ ve la‸shaˉmaˉ teˇ hpaˍ hta
‸ shu mvuhˇmiˬ lo hpeh kʼai peuˬ hkʼaw‸ nawˉ, ngaˬ li‸ chi hta‸ bvuh‸ ve 
yoˬ. 
3Li‸ chi ve hta‸ jawˇmawˇ Zeˍdaˍkiˆ, Baˍbuˍlonˍ jawˇmawˇ Neˍbuˍhkaˍneˍzaˍ 
geh kʼai peuˬ ve Shaˍhpanˍ ve yaˇ Eˇlaˍsaˍ leh Hiˇlaˍhkiˆ ve yaˇ Geˍmaˍriˆ hui 
hta‸ feu piˇ ve yoˬ. Li‸ oˇ ve hkʼaw chi hkʼe bvuh‸ taˍ ve yoˬ. 
4Baˍbuˍlonˍ mvuhˇmiˬ lo jawˇmawˇ Neˍbuˍhkaˍneˍzaˍ hpeh kʼai ve hta‸ gʼa 
hkanˍ ve chaw hui hta‸ Gʼuiˬsha chi hkʼe kʼoˆ ve yoˬ. 

5A shu yawˇ ve chehˇ kuiˬ yehˬ hta‸ hkʼa deh‸ te leh chehˇ taˍ-o‸. Hko htawˇ 
hkʼa deh‸ te caˇ-oˆ. 
6Awˬ hpawˇ awˬ miˇ heuˆ da‸ leh yaˇ cawˬ la piˇ-oˆ. Yaˇ oˇ ve teˇ hpaˍ htawˇ 
kʼaw‸ heuˆ da‸ leh, yaˇ maˇ maˇ kʼaw‸ cawˬ la piˇ-oˆ. Nawˬ hui gʼa maˇ la piˇ 
ve yoˬ. 
7Nawˬ hui chehˇ taˍ ve, venˇ teˇ hpaˍ uiˍ la da‸ la tuˬ coˇ caˇ te-o. Yawˇ hui 
awˬ pon ngaˬ geh bon lawˬ-o‸. Yawˇ hui uiˍ la da‸ la ve kʼo, nawˬ hui htawˇ 
uiˍ la da‸ la tuˬ yoˬ. 
8Ngaˬ Iˉsaˍreˍlaˆ ve Gʼuiˬsha nawˬ hui hta‸ chi hkʼe shaˍ ti‸ pe‸ laˇ ve yoˬ. 
Nawˬ hui geh chehˇ taˍ ve tcuh kaˍ paˍ, maˇ heˆ kʼo faˍ te puiˉ ve chaw hui heˍ 
yuˬ beˬ yuˬ ve hta‸ maˇ gʼa na tuˬ shaˍ ti‸ te-o. Yawˇ hui zuh‸ maˆ hkawˇ yaw 
laˇ ve hta‸ taˇ na. 
9Yawˇ hui lehˬ ngaˬ ve awˬ meh hkʼaw nawˬ hui hta‸ heˍ laˇ chehˇ ve yoˬ. 
Ngaˬ yawˇ hui hta‸ peu laˇ taˍ ve maˇ heˆ. 
10Gʼuiˬsha kʼoˆ ve, Nawˬ hui Baˍbuˍlonˍ venˇ hkʼaw chehˇ ve 70 hkʼaw‸ biˇ peuˬ 
hkʼaw‸ nawˉ, ngaˬ nawˬ hui hta‸ ha kʼaˉ laˇ leh, aˉ hkʼaw lo kʼaw‸ shiˍ kʼo‸-e 
laˇ tuˬ yoˬ. 
11Nawˬ hui awˬ pon, ngaˬ kanˉ hkʼaˇ hkʼaˬ hkʼe gu chehˇ ve hta‸ ngaˬ teˇ gʼaˇ 
tiˉ shiˍ ve yoˬ. Kanˉ hkʼaˇ oˇ ve lehˬ, nawˬ hui uiˍ la da‸ la tuˬ ve kanˉ hkʼaˇ 
hpeh‸ ve yoˬ. 
12Oˇ htaˇ, nawˬ hui ngaˬ hta‸ kuˬ tuˬ yoˬ. Nawˬ hui ngaˬ geh bon lawˬ leh, 
ngaˬ kʼaw‸ yaw hkʼaw‸ laˇ tuˬ yoˬ. 
13Nyi ma awˬ tawˬ hkʼa gaˬ, nawˬ hui ngaˬ hta‸ ca ve kʼo, ngaˬ hta‸ mawˬ tuˬ 
yoˬ. 
14Yoˬ, nawˬ hui hta‸ kʼaw‸ shaw hpoˆ leh nawˬ hui ve mvuhˇmiˬ lo kʼaw‸ shiˍ 
kʼo‸-e laˇ tuˬ yoˬ. 
15Baˍbuˍlonˍ mvuhˇmiˬ hkʼaw Gʼuiˬsha nawˬ hui hta‸ tcuh kaˍ paˍ teˇ hpaˍ peu 
laˇ chehˇ ve yoˬ, teh‸ nawˬ hui kʼoˆ ve yoˬ. 

16Daˍviˆ ve kʼaw jaw hkʼoˆ mui leh uˉ peunˍ chehˇ ve jawˇmawˇ hta‸ te leh, 
shu mvuhˇmiˬ lo shiˍ kʼai ve hta‸ maˇ gʼa hkanˍ ve nawˬ hui ve awˬ viˉ awˬ 
nyi teˇ hpaˍ hta‸ Gʼuiˬsha chi hkʼe kʼoˆ piˇ chehˇ ve yoˬ. 
17Gʼuiˬsha kʼoˆ ve, Ma‸ bawˆ ve, meu‸ ve kaˆ ve leh naˬ beuˬ gaˬ ve chi teˇ 
hpaˍ, ngaˬ yawˇ hui awˬ hkʼoˆ lo gaˬ la piˇ leh, yawˇ hui hta‸ kuiˇ kʼai peuˬ ve 
maˉ nawˆ shiˍ hkʼe hpeh‸ la piˇ tuˬ yoˬ. 
18Ngaˬ yawˇ hui hta‸ chi hkʼe te ciˍ yanˍ piˇ chehˇ ve hta‸ gʼa mawˬ ve chaw 
hkʼa peu-eˬ kawˆ jaˇ tuˬ yoˬ. Ngaˬ yawˇ hui hta‸ hpaˆ da‸ kʼai piˇ lawˬ leh, 
yawˇ hui hkʼa gaˬ ve chehˇ kuiˬ teˇ kaˬ le le, shu yawˇ hui hta‸ hkeu leh hkʼa 
mvuhˇ hkʼa na kʼoˆ tuˬ yoˬ. 
19Yawˇ hui lehˬ, ngaˬ peu laˇ taˍ ve tcuh kaˍ paˍ teˇ hpaˍ ve tawˇ hta‸ maˇ na 
yuˬ ve pa taw, chi hkʼe gʼa hkanˍ tuˬ yoˬ. 
20Baˍbuˍlonˍ mvuhˇmiˬ hkʼaw shu ceˬ te chehˇ ve nawˬ hui hkʼa peu-eˬ, ngaˬ 
kʼoˆ ve tawˇ hta‸ na yuˬ-o‸, teh‸ Gʼuiˬsha kʼoˆ ve yoˬ. 
21Nawˬ hui hta‸ Gʼuiˬsha ve awˬ meh awˬ hkʼaw lo heˍ laˇ chehˇ ve, 
Kawˇlaˍyaˆ ve yaˇ Aˍhaˆ leh Maˍseˍyaˆ ve yaˇ Zeˍdaˍkiˆ hui awˬ lawn Iˉsaˍreˍlaˆ 
ve Gʼuiˬsha chi hkʼe kʼoˆ ve yoˬ. Yawˇ huiˉ maˬ hta‸ Baˍbuˍlonˍ jawˇmawˇ 
Neˍbuˍ hkaˍneˍzaˍ ve la‸ sheh hkʼaw lo chiˇ a‸ piˇ leh, yawˇ lehˬ yawˇ huiˉ 
maˬ hta‸ nawˬ hui mehˆ gʼuˇ suhˍ lo tiˇ pehˍ piˇ tuˬ yoˬ. 
22Baˍbuˍlonˍ mvuhˇmiˬ lo shu hpeh kʼai ve hta‸ gʼa hkanˍ ve chaw teˇ hpaˍ 
lehˬ, teˇ gʼaˇ leh teˇ gʼaˇ hkeu da‸ ve teˇ yanˇ, Nawˬ lehˬ, Baˍbuˍlonˍ 
jawˇmawˇ aˬ miˍ tuˉ pehˍ ve Zeˍdaˍkiˆ leh Aˍhaˆ hkʼe hpeh‸ la piˇ-oˆ, teh‸ kʼoˆ 
tuˬ yoˬ. 
23Yawˇ huiˉ maˬ oˇ hkʼe gʼa hkanˍ ve lehˬ, haˉ chawˇ haˉ paˆ te leh, Gʼuiˬsha ve 
awˬ meh hkʼaw nawˬ hui hta‸ heˍ laˇ chehˇ ve pa taw yoˬ. Chi hkʼe te ve hta‸ 
Gʼuiˬsha nyi ma maˇ cawˇ, teh‸ ngaˬ yawˇ hui hta‸ li‸ bvuh‸ feu piˇ ve yoˬ. 

Sheˍmaˍyaˆ ve li‸ 

24Neˍheˍlanˍ venˇ yaˇ Sheˍmaˍyaˆ hta‸ tawˇ ca yaw piˇ tuˬ, Gʼuiˬsha ngaˬ hta‸ 
kʼoˆ laˇ ve yoˬ. 

25Awˬ lawn kʼo, yawˇ lehˬ Yeˍruˆsaˍlehnˍ venˇ yaˇ teˇ hpaˍ, Maˍseˍyaˆ ve yaˇ 
paw hkuˇ Zeˍhpaˍniˆ leh awˬ nu ve paw hkuˇ teˇ hpaˍ hta‸ li‸ teˇ kʼoˆ bvuh‸ 
feu piˇ ve pa taw yoˬ. Li‸ awˬ hkʼaw lo chi hkʼe kʼoˆ taˍ ve yoˬ. 
26Gʼuiˬsha lehˬ, paw hkuˇ Yawˇyaˍdaˆ awˬ tan, nawˬ hta‸ paw hkuˇ te tcuh laˇ 
taˍ ve yoˬ. Chi hta‸ pa taw, nawˬ lehˬ chi beu‸ bon yehˬ hkʼaw paw hkuˇ lonˉ 
hpeh‸ la peuˬ. A shu yawˇ awˬ to hta‸ tcuh kaˍ paˍ teh‸ kʼoˆ ve chaw hui hta‸ 
hpeh yuˬ tuˬ nawˬ ve kanˉ hpeh‸ ve yoˬ. 
27Aˬ hto‸ ma pa taw tcuh kaˍ paˍ hkʼa shuˍ chaw yaˇ teˇ hpaˍ hta‸ tawˇ yaw 
piˇ chehˇ ve, Aˍnaˍtoˆ venˇ yaˇ Yeˍraˍmiˆ hta‸ nawˬ oˇ hkʼe maˇ te piˇ ve le. 
28Yawˇ hta‸ tawˍ taˍ cawˇ ve yoˬ. Awˬ lawn kʼo, yawˇ lehˬ Baˍbuˍlonˍ 
mvuhˇmiˬ hkʼaw shu ceˬ te chehˇ taˍ ve chaw hui hta‸ a shu yawˇ ve yehˬ te 
chehˇ tuˬ maˇ kʼoˆ, hko te caˇ tuˬ maˇ kʼoˆ, tawˇ shanˍ feu piˇ chehˇ ve yoˬ, teh
‸ bvuh‸ taˍ ve yoˬ. 
29Paw hkuˇ Zeˍhpaˍniˆ lehˬ, li‸ oˇ ve ngaˬ hta‸ gʼaw maˍ laˇ ve yoˬ. 
30Oˇ htaˇ, Gʼuiˬsha lehˬ Sheˍmaˍyaˆ awˬ lawn Baˍbuˍlonˍ mvuhˇmiˬ hkʼaw shu 
ceˬ te chehˇ taˍ ve chaw hui hta‸ chi hkʼe tawˇ shanˍ feu tcuh laˇ ve yoˬ. 
31Ngaˬ Gʼuiˬsha lehˬ, Sheˍmaˍyaˆ leh yawˇ ve awˬ yaˇ awˬ duˬ teˇ hpaˍ hta‸ ciˍ 
yanˍ piˇ tuˬ yoˬ. Ngaˬ yawˇ hta‸ tawˇ maˇ yaw piˇ ve ka‸, yawˇ lehˬ tcuh kaˍ 
paˍ hkʼa shuˍ nawˬ hui hta‸ tawˇ yaw leh heˍ laˇ chehˇ ve yoˬ. 
32Chi hta‸ pa taw, yawˇ lehˬ ngaˬ ve chaw teˇ hpaˍ hta‸ te piˇ tuˬ ve da‸ ve 
kanˉ teˇ hpaˍ hta‸ gʼa mawˬ taˉ tuˬ ve maˇ heˆ. Awˬ lawn kʼo, yawˇ lehˬ chaw 
yaˇ teˇ hpaˍ ngaˬ hta‸ kʼaw‸ hpfuhˆ tuˬ maˍ piˇ peuˬ ve yoˬ, teh‸ Gʼuiˬsha kʼoˆ 
ve yoˬ. 

Yeˍraˍmiˆ li‸ 30 

Gʼuiˬsha Yawˇ ve chaw hta‸ ka ti‸ te piˇ ve 

1Iˉsaˍreˍlaˆ ve Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Ngaˬ hkʼa kʼoˆ laˇ ve tawˇ hkʼa peu-eˬ li‸ kʼoˆ hkʼaw hkʼa deh‸ bvuh‸ keu taˍ-
o‸. 

3Awˬ lawn kʼo, Iˉsaˍreˍlaˆ leh Yuˇda‸ chaw hui hta‸ ngaˬ kʼaw‸ uiˍ la mvuh la 
piˇ tuˬ ve awˬ yanˇ gaˬ la chehˇ ve yoˬ. Yawˇ hui ve awˬ puˍ awˬ pi hui hta‸ 
piˇ taˍ ve mvuhˇmiˬ hkʼaw lo, ngaˬ yawˇ hui hta‸ kʼaw‸ shiˍ hkʼaw‸ veu laˇ 
piˇ tuˬ yoˬ, teh‸Gʼuiˬsha kʼoˆ ve yoˬ. 
4Iˉsaˍreˍlaˆ leh Yuˇda‸ chaw hui hta‸ Gʼuiˬsha chi hkʼe kʼoˆ piˇ ve yoˬ. 
5Kawˆ jaˇ leh kuˬ hawˬ chehˇ ve awˬ hkawˇ hta‸ ngaˬ gʼa kaˇ ve yoˬ. 
6Chi beu‸ dawˇ nyi loˬ. Hawˉ hkʼaˆ paˍ lehˬ, yaˇ paw gʼa-aw laˇ. Aˬ hto‸ ma pa 
taw hawˉ hkʼaˆ paˍ teˇ gʼaˇ le le yaˇ paw tuˬ naˬ chehˇ ve yaˇ miˇ hkʼa shuˍ, a 
shu yawˇ ve gʼoˇ peˬ hta‸ shoˆ chehˇ ve le. Aˬ hto‸ ma pa taw, chaw teˇ gʼaˇ le 
le awˬ shaˍ hpuiˇ tuˇ hpeh‸ chehˇ ve le. 
7Kawˆ tuˬ uiˍ ve awˬ nyi gaˬ la chehˇ ve yoˬ. Awˬ nyi teˇ nyi ka‸ oˇ ve hta‸ ca 
tehˆ maˇ gʼa taˬ. Awˬ nyi oˇ ve lehˬ, ngaˬ ve chaw teˇ hpaˍ awˬ pon dawˇ tui‸ 
gaˇ tui‸ jaˇ ve awˬ nyi hpeh‸ tuˬ yoˬ. Ya‸ hkʼaˇ, yawˇ hui gʼa ponˬ tuˬ yoˬ, teh
‸ Gʼuiˬsha kʼoˆ ve yoˬ. 
8Gʼuiˬsha kʼoˆ ve, Awˬ nyi oˇ ve gaˬ la htaˇ, ngaˬ lehˬ yawˇ hui ve kʼawˍ peˍ 
hkʼoˆ lo pfuhˇ taˍ ve ehˉ kʼaweh‸ hta‸ yuˬ baˬ piˇ leh, yawˇ hui hta‸ hpeh taˍ 
ve aˉ caˆ hkeh hta‸ hpui baˬ piˇ tuˬ yoˬ. Yawˇ hui lehˬ, shu ve awˬ ceˬ gʼa kʼaw
‸ te tuˬ ve maˇ heˆ. 
9Yawˇ hui lehˬ, ngaˬ ve kanˉ hta‸ maˇ kʼoˆ, Daˍviˆ ve awˬ ceuˬ awˬ hkʼaˇ awˬ 
hkʼaw lo ngaˬ leuˆ yuˬ tuˬ ve jawˇmawˇ teˇ gʼaˇ ve kanˉ hta‸ maˇ kʼoˆ, yawˇ 
hui te tuˬ yoˬ. 
10Ngaˬ ve chaw teˇ hpaˍ-oˬ, taˇ kawˆ. Iˉsaˍreˍlaˆ chaw hui-oˬ, nyi ma taˇ luˬ. 
Nawˬ hui shu ve awˬ ceˬ te chehˇ kuiˬ lo, ngaˬ nawˬ hui hta‸ htaiˍ hkʼaw‸ laˇ 
tuˬ yoˬ. Nawˬ hui a shu yawˇ ve yehˬ lo gʼa kʼaw‸ kʼaw‸ la leh, gawˬ lehˍ gʼa 
chehˇ tuˬ yoˬ. Chaw teˇ gʼaˇ ka‸ nawˬ hui hta‸ kawˆ tuˬ te laˇ gʼa tuˬ ve maˇ 
heˆ. 
11Ngaˬ nawˬ hui geh laˬ leh, nawˬ hui hta‸ ponˬ laˇ tuˬ yoˬ. Awˬ nu ve chaw 
ceuˬ hkʼa peu-eˬ ve hta‸ ngaˬ te luˬ piˇ tuˬ yoˬ. Ya‸ hkʼaˇ, ngaˬ nawˬ hui hta‸ 
te luˬ laˇ tuˬ ve maˇ heˆ. Ngaˬ nawˬ hui hta‸ maˇ ciˍ yanˍ leh hkʼe leˇ ponˬ laˇ 

tuˬ ve maˇ heˆ. Ya‸ hkʼaˇ, chi taw taw hehnˇ jaˇ tuˬ ve maˇ heˆ, teh‸ Gʼuiˬsha 
kʼoˆ ve yoˬ. 
12Gʼuiˬsha yawˇ ve chaw hta‸ chi hkʼe kʼoˆpiˇ ve, Nawˬ hui ve a naˍ lehˬ, na-e 
la maˇ gʼa taˬ. Nawˬ hui ve hkʼaw kuiˬ naˬ kuiˬ teˇ hpaˍ htawˇ, kʼaw‸ da‸ la 
maˇ gʼa taˬ. 
13Nawˬ hui hta‸ ha‸ shaˉ laˇ tuˬ ve chaw teˇ gʼaˇ ka‸ maˇ cawˬ. Nawˬ hui ve a 
naˍ awˬ pon naˆ tsuhˇ ka‸ maˇ cawˬ. Nawˬ hui kʼaw‸ na-e la tuˬ dawˇ law kuiˬ 
a ciˉ ka‸ maˇ cawˬ. 
14Nawˬ hui hta‸ ha‸ ve chaw hkʼa peu-eˬ nawˬ hui hta‸ leunˇ kʼai peuˬ. Ngaˬ 
lehˬ, canˇ paˍ hkʼa shuˍ nawˬ hui hta‸ lo‸ bawˆ piˇ peuˬ ve yoˬ. Nawˬ hui ve 
venˇbaˆ uiˍ jaˇ maˇ jaˇ ve pa taw, hehnˇ jaˇ ve ciˍ yanˍ tuˬ hta‸ nawˬ hui gʼa 
hkanˍ ve yoˬ. 
15Nawˬ hui ve hkʼaw kuiˬ naˬ kuiˬ teˇ hpaˍ hta‸ nyi taˍ leh, taˇ kʼaw‸ hkʼanˇ 
chehˇ-oˆ. Nawˬ hui na-e la tuˬ awˬ hkʼaˇ maˇ cawˬ. Nawˬ hui ve venˇbaˆ uiˍ jaˇ 
maˇ jaˇ ve pa taw, ngaˬ nawˬ hui hta‸ chi hkʼe te ciˍ yanˍ laˇ ve yoˬ. 
16Ya‸ hkʼaˇ, nawˬ hui hta‸ te luˬ laˇ ve chaw teˇ hpaˍ, chi beu‸ te luˬ ve hta‸ 
gʼa kʼaw‸ hkanˍ tuˬ yoˬ. Nawˬ hui ve canˇ paˍ hkʼa peu-eˬ, shu mvuhˇmiˬ lo 
hpeh kʼai ve hta‸ gʼa kʼaw‸ hkanˍ tuˬ yoˬ. Nawˬ hui hta‸ fawˉ mehˍ laˇ ve 
chaw lehˬ, fawˉ mehˍ ve hta‸ gʼa kʼaw‸ hkanˍ tuˬ yoˬ. Nawˬ hui ve mawˇ jeˬ 
hta‸ hiˉ yuˬ lu yuˬ ve chaw lehˬ, hiˉ yuˬ lu yuˬ ve hta‸ gʼa kʼaw‸ hkanˍ tuˬ 
yoˬ. 
17Ngaˬ nawˬ hui hta‸ kʼaw‸ chehˇ sha la piˇ tuˬ yoˬ. Ziˉonˍ venˇ lehˬ, shu chiˇ 
baˬ peuˬ ve venˇ hpeh‸ ve yoˬ, teh‸ nawˬ hui ve canˇ paˍ teˇ hpaˍ kʼoˆ ve 
htawˇ, ngaˬ lehˬ nawˬ hui ve a naˍ teˇ hpaˍ hta‸ gu na-e laˇ tuˬ yoˬ, teh‸ 
Gʼuiˬsha kʼoˆ ve yoˬ. 
18Gʼuiˬsha kʼoˆ ve, Ngaˬ ve chaw teˇ hpaˍ hta‸, yawˇ hui ve mvuhˇmiˬ lo ngaˬ 
kʼaw‸ shiˍ hkʼaw‸ veu laˇ piˇ leh, yehˬ kʼa teˇ maˬ le le hta‸ kʼaw‸ ha kʼaˉ piˇ 
tuˬ yoˬ. Yeˍruˆsaˍlehnˍ venˇ hta‸ kʼaw‸ gu te leh, hawˉ yehˬ hta‸ htawˇ kʼaw‸ 
gu te tuˬ yoˬ. 

19Oˇ kaˬ lo chehˇ taˍ ve chaw yaˇ teˇ hpaˍ kʼa muiˬ chiˇ mvuh leh, ha lehˬ ha 
kʼa kuˬ chehˇ tuˬ yoˬ. Ngaˬ ve awˬ bon hta‸ pa taw, yawˇ hui kʼaw‸ maˇ la leh, 
awˬ me‸ awˬ hponˇ kʼaw‸ cawˬ la tuˬ yoˬ. 
20Mvuhˇmiˬ chi hta‸ aˬ sho-eˬ htaˇ hkʼe ngaˬ kʼaw‸ hpeh‸ la piˇ tuˬ yoˬ. 
Mvuhˇmiˬ chi hta‸ ca ya‸ la ve chaw hta‸ ngaˬ ciˍ yanˍ piˇ tuˬ yoˬ. 
21Mvuhˇmiˬ chi hta‸ uˉ peunˍ ve chaw lehˬ, mvuhˇmiˬ chi hkʼaw ve chaw gʼa 
hpeh‸ tuˬ yoˬ. Ngaˬ kuˬ ve teˇ yanˇ, yawˇ ngaˬ geh laˬ tuˬ yoˬ. Ngaˬ maˇ kuˬ ve 
kʼo, a shu teˇ gʼaˇ ngaˬ geh laˬ haˆ ve le. 
22Yawˇ hui ngaˬ ve chaw hpeh‸ leh, ngaˬ lehˬ yawˇ hui ve Gʼuiˬsha hpeh‸ tuˬ 
yoˬ, teh‸ Gʼuiˬsha kʼoˆ ve yoˬ. 
23Gʼuiˬsha nyi ma zuhˆ ve teˇ ceuˬ lehˬ mvuhˇ haw mvuhˇ yeˬ lonˉ hkʼa shuˍ, 
haiˬ ve chaw hui awˬ hkʼoˆ gaˬ la tuˬ yoˬ. 
24Gʼuiˬsha yawˇ dawˇ taˍ ve hkʼe te maˇ peuˬ sheˍ ve ceh ceh, mvuhˇ haw 
mvuhˇ yeˬ oˇ ve mehˉ kʼai tuˬ ve maˇ heˆ. Laˬ tuˬ ve awˬ yanˇ awˬ hkʼaw lo, 
yawˇ ve chaw teˇ hpaˍ awˬ lawn chi hta‸ leuˉ leh shiˍ la tuˬ yoˬ. 

Yeˍraˍmiˆ li‸ 31 

Iˉsaˍreˍlaˆ chaw aˉ hkʼaw kʼaw‸ la ve 

1Gʼuiˬsha kʼoˆ ve, Ngaˬ lehˬ Iˉsaˍreˍlaˆ chaw hkʼa peu-eˬ ve Gʼuiˬsha hpeh‸ leh, 
yawˇ hui ngaˬ ve chaw hpeh‸ la tuˬ ve awˬ yanˇ gaˬ la chehˇ ve yoˬ. 
2Suh kuiˬ lo ponˬ tawˆ la taˍ ve chaw hui hta‸ heh puiˉ hkʼaw lo ngaˬ ha kʼaˉ 
piˇ taˍ ve yoˬ. Iˉsaˍreˍlaˆ chaw hui gʼaˇ jehˇ gaˇ ve teˇ yanˇ, ngaˬ lehˬ vuiˇ kuiˬ 
lo chehˇ taˍ leh yawˇ hui geh laˬ ve yoˬ. 
3Iˉsaˍreˍlaˆ chaw hui-oˬ, ngaˬ nawˬ hui hta‸ hkʼaˬ htaˆ ka‸ ha‸ chehˇ ve yoˬ. 
Laˬ tuˬ ve awˬ yanˇ awˬ hkʼaw lo htawˇ, ngaˬ nawˬ hui hta‸ kʼaw‸ caˉ leh ha‸ 
laˇ tuˬ sheˍ ve yoˬ. 
4Ngaˬ nawˬ hui hta‸ teˇ pawˆ kʼaw‸ uiˍ la mvuh la piˇ tuˬ yoˬ. Nawˬ hui lehˬ, 
a shu yawˇ ve tinˍ hteˆ leh ha lehˬ ha kʼa ve hkʼaw kʼaˍ gʼa kʼaw‸ hkʼeˆ tuˬ 
yoˬ. 

5Nawˬ hui lehˬ, Saˍmaˍriˆ hkʼaw hkʼoˆ lo a pehˉ meuˇ hko gʼa kaw‸ te caˇ tuˬ 
yoˬ. 
6Eˇhpaˍrenˍ hkʼaw hkʼoˆ shaw shehˍ hpaˇ teˇ hpaˍ lehˬ, Ngaˬ hui ve Gʼuiˬsha 
geh Ziˉonˍ hkʼaw hkʼoˆ lo kʼai-a veuˬ, teh‸ nawˬ hui hta‸ kʼoˆ laˇ tuˬ ve awˬ 
yanˇ gaˬ la chehˇ ve yoˬ, teh‸ Gʼuiˬsha kʼoˆ ve yoˬ. 
7Gʼuiˬsha kʼoˆ ve, Awˬ nu ve chaw ceuˬ teˇ hpaˍ a‸ kehˉ uiˍ jaˇ ve Iˉsaˍreˍlaˆ 
chaw awˬ pon kʼa muiˬ chehˇ-oˆ. Gʼuiˬsha lehˬ, cawˬ taˉ sheˍ ve yawˇ ve chaw 
teˇ hpaˍ hta‸ htaiˍ hkʼaw‸ piˇ peuˬ. Ha lehˬ kʼa muiˬ chehˇ-oˆ. 
8Awˬ na hpawˇ lo leh, hkʼaˬ ti chi ti lo chehˇ taˍ ve ngaˬ ve chaw teˇ hpaˍ hta‸ 
ngaˬ kʼaw‸ shiˍ hkʼaw‸ veu laˇ piˇ tuˬ yoˬ. Mehˆ cuˉ paˍ leh hkui luˬ paˍ teˇ 
hpaˍ maˇ kʼoˆ, yaˇ hu chehˇ ve yaˇ miˇ teˇ hpaˍ maˇ kʼoˆ, yawˇ hui geh kʼaw‸ la 
tuˬ yoˬ. Yawˇ hui lehˬ, chaw ceuˬ lonˉ teˇ ceuˬ hkʼa shuˍ kʼaw‸ la tuˬ yoˬ. 
9Yawˇ hui kʼaw‸ la chehˇ ve teˇ yanˇ, hawˬ leh ngaˬ geh bon lawˬ tuˬ yoˬ. Iˉ 
kaˆ lawˬ lo ngaˬ yawˇ hui hta‸ shiˍ kʼai piˇ leh, yawˇ hui hkui htiˇ maˇ gʼa poˬ 
tuˬ da‸ ve ya‸ kʼaw hkʼoˆ lo yawˇ hui hta‸ te toˇ tcuh tuˬ yoˬ. Ngaˬ lehˬ, 
Iˉsaˍreˍlaˆ chaw hui ve Awˬ pa hkʼe hpeh‸ leh, Eˇhpaˍrenˍ lehˬ ngaˬ ve yaˇ paˍ 
uiˍ hpeh‸ ve yoˬ, teh‸ Gʼuiˬsha kʼoˆ ve yoˬ. 
10Gʼuiˬsha kʼoˆ ve, Miˬguiˬ chaw ceuˬ teˇ hpaˍ-oˬ, ngaˬ ve tawˇ hta‸ na sheˍ. 
Ngaˬ ve tawˇ chi teˇ hpaˍ, mvuhˇ leh miˬ leh hkʼa gaˬ ca hto piˇ-oˆ. Ngaˬ ve 
chaw teˇ hpaˍ hta‸ ngaˬ hpaˆ da‸ guiˇ da‸ kʼai piˇ lawˬ ve yoˬ. Ya‸ hkʼaˇ, chi 
beu‸ ngaˬ yawˇ hui hta‸ ha‸ shaˉ piˇ tuˬ yoˬ. 
11Awˬ gʼaˇ uiˍ ve chaw ceuˬ teˇ ceuˬ ve la‸ sheh hkʼaw lo, ngaˬ yawˇ hui hta‸ 
ponˬ piˇ taˍ peuˬ ve yoˬ. 
12Yawˇ hui Ziˉonˍ hkʼaw hkʼoˆ lo laˬ leh, ha lehˬ ha kʼa chiˇ mvuh tuˬ yoˬ. Oˇ 
kaˬ lo yawˇ hui caˬ shiˍ, a pehˉ meuˇ gʼuiˬ, shaˍlonˍ chu, yawˬ teˇ hpaˍ ngaˬ 
hta‸ ha lehˬ ha kʼa tanˇ laˇ tuˬ yoˬ. Yawˇ hui lehˬ, iˉ kaˆ hkʼa deh‸ gʼa chehˇ 
ve hko hkʼe hpeh‸ leh, yawˇ hui hkʼa loˍ ve awˬ ceuˬ hkʼa peu-eˬ ve hta‸ gʼa 
tuˬ yoˬ. 

13Yaˇ miˇ haˉ teˇ hpaˍ ha lehˬ ha kʼa kʼaˍ hkʼeˆ tuˬ yoˬ. Chaw mawˇ yaˇ nehˬ 
hkʼa peu-eˬ gʼa ha lehˬ tuˬ yoˬ. Ngaˬ yawˇ hui hta‸ dawˇ sha piˇ leh, yawˇ hui 
ve dawˇ haˍ tuˬ hta‸ ha lehˬ tuˬ kʼaw‸ hpeh‸ la piˇ tuˬ yoˬ. 
14Paw hkuˇ teˇ hpaˍ hta‸ ngaˬ da‸ jaˇ ve caˇ tuˬ caˍ piˇ leh, ngaˬ ve chaw teˇ 
hpaˍ hkʼa loˍ ve awˬ ceuˬ hkʼa peu-eˬ hta‸ ngaˬ caˍ piˇ tuˬ yoˬ, teh‸ Gʼuiˬsha 
kʼoˆ ve yoˬ. 

Gʼuiˬsha Iˉsaˍreˍlaˆ chaw hta‸ ha kʼaˉ ve 

15Gʼuiˬsha kʼoˆ ve, Raˍmaˆ venˇ hkʼaw lo kuˬ hawˬ chehˇ ve awˬ hkawˇ hta‸ gʼa 
kaˇ ve yoˬ. Raˍhkeˍ laˆ lehˬ mehˉ kʼai peuˬ ve yawˇ ve yaˇ teˇ hpaˍ awˬ pon kuˬ 
hawˬ chehˇ ve yoˬ. Shu dawˇ sha la tuˬ te piˇ ve hta‸ yawˇ maˇ ha‸ yuˬ. 
16Taˇ hawˬ chehˇ-oˆ. Nawˬ ve mehˆ gʼuiˬ hta‸ shiˆ baˬ loˬ. Nawˬ ve yaˇ teˇ hpaˍ 
awˬ pon, nawˬ te piˇ taˍ ve kanˉ teˇ hpaˍ lehˬ, hkʼe leˇ hpeh‸ ve maˇ heˆ. Yawˇ 
hui lehˬ, canˇ paˍ ve mvuhˇmiˬ hkʼaw lo gʼa tawˆ kʼaw‸ la tuˬ yoˬ. 
17Laˬ tuˬ ve awˬ yanˇ hkʼaw lo, nawˬ awˬ pon dawˇ law kuiˬ cawˬ sheˍ ve yoˬ. 
Nawˬ ve yaˇ teˇ hpaˍ, aˉ hkʼaw lo kʼaw‸ kʼaw‸ la tuˬ yoˬ. 
18Ngaˬ ve Iˉsaˍreˍlaˆ chaw teˇ hpaˍ, dawˇ haˍ ve awˬ hkʼaw lo chi hkʼe kʼoˆ 
chehˇ ve awˬ hkawˇ hta‸ ngaˬ gʼa kaˇ ve yoˬ. Gʼuiˬsha-oˬ, ngaˬ hui lehˬ suhˇ jaˇ 
ve to nuˇ to shaˆ hkʼe hpeh‸ ve yoˬ. Ya‸ hkʼaˇ, nawˬ ve tawˇ hta‸ na yuˬ tuˬ, 
nawˬ ngaˬ hui hta‸ hto laˇ chehˇ ve yoˬ. Ngaˬ hui hta‸ aˉ hkʼaw lo kʼaw‸ shiˍ 
kʼo‸-e laˇ-oˆ. Ngaˬ hui nawˬ geh kʼaw‸ hpfuhˆ kʼaw‸ la tuˬ gu taˍ peuˬ. 
19Ngaˬ hui nawˬ hta‸ baˬ taˉ peuˬ ve yoˬ. Ya‸ hkʼaˇ, maˇ maw maw ngaˬ hui 
nawˬ geh kʼaw‸ hpfuhˆ kʼaw‸ la gaˇ ve yoˬ. Nawˬ ngaˬ hui hta‸ ciˍ yanˍ laˇ 
peuˬ hkʼaw‸ nawˉ, ngaˬ hui dawˇ tui‸ gaˇ tui‸ jaˇ ve yoˬ. Ngaˬ hui yaˇ nehˬ 
hpeh‸ chehˇ htaˇ, venˇbaˆ te peuˬ ve pa taw awˬ me‸ awˬ hponˇ luˬ kʼai leh ya
‸ taw kuiˬ lo gʼa gaˬ peuˬ, teh‸ yawˇ hui kʼoˆ chehˇ ve yoˬ. 
20Iˉsaˍreˍlaˆ-oˬ, nawˬ lehˬ ngaˬ ha‸ jaˇ ve yaˇ paˍ hpeh‸ ve yoˬ. Ngaˬ nawˬ hta‸ 
ciˍ yanˍ laˇ chehˇ ve htawˇ, ngaˬ nawˬ hta‸ ha‸ chehˇ leh, nawˬ hta‸ ha kʼaˉ 
laˇ tuˬ yoˬ. 

21Nawˬ hui shu mvuhˇmiˬ lo gʼa toˇ kʼai ve ya‸ kʼaw hta‸ tawnˇ taˍ-o‸. Iˉsaˍreˍ 
laˆ chaw hui-oˬ, kʼaw‸ la-o. Nawˬ hui ve venˇ hkʼaw lo ca kʼaw‸ chehˇ la-o. 
22Maˇ yonˍ puiˉ ve chaw hui-oˬ, nawˬ hui hkʼaˬ maw maw jo chehˇ tuˬ sheˍ ve 
le. Ngaˬ lehˬ kanˉ awˬ suhˉ teˇ ceuˬ kʼaw‸ te chehˇ ve yoˬ. Kanˉ oˇ ve lehˬ, yaˇ 
miˇ hawˉ hkʼaˆ hta‸ tu ca ve hkʼa shuˍ anˇ tuˬ uiˍ jaˇ ve yoˬ, teh‸ Gʼuiˬsha kʼoˆ 
ve yoˬ. 

Gʼuiˬsha ve chaw uiˍ la da‸ la tuˬ 

23Iˉsaˍreˍlaˆ ve Gʼuiˬsha chi hkʼe kʼoˆ ve yoˬ. Iˉsaˍreˍlaˆ chaw hui hta‸ ngaˬ 
yawˇ hui ve mvuhˇmiˬ hkʼaw kʼaw‸ chehˇ tcuh ve teˇ yanˇ, yawˇ hui lehˬ a 
shu yawˇ ve venˇ hkʼaw chehˇ taˍ leh, Yeˍruˆsaˍlehnˍ venˇ hkʼaw cawˬ ve da‸ 
kehˬ ve hkʼaw pui hta‸ Gʼuiˬsha awˬ bon na‸ laˇ piˇ-oˆ, teh‸ yawˇ hui kʼoˆ tuˬ 
yoˬ. 
24Iˉsaˍreˍlaˆ chaw hui lehˬ, Yuˇda‸ mvuhˇmiˬ hkʼaw kʼaw‸ chehˇ tuˬ yoˬ. Oˇ 
kaˬ lo muiˬ caˇ paˍ leh ceˇ caˬ hu caˇ paˍ hkʼa biˇ kʼaw‸ cawˬ la tuˬ yoˬ. 
25Heuˬ ve chaw hui hta‸ ngaˬ awˬ gʼaˇ kʼaw‸ cawˬ la piˇ leh, awˍ meu‸ ve 
chaw hui hta‸ ngaˬ awˍ caˍ piˇ tuˬ yoˬ. 
26Oˇ htaˇ chaw yaˇ teˇ hpaˍ lehˬ, Ngaˬ zuh‸ muiˉ kʼa leh awˬ gʼaˇ kʼaw‸ cawˬ 
la peuˬ, teh‸ kʼoˆ tuˬ yoˬ. 
27Iˉsaˍreˍlaˆ leh Yuˇda‸ mvuhˇmiˬ hkʼaw, chaw yaˇ leh to nuˇ to shaˆ hkʼa biˇ 
ngaˬ kʼaw‸ cawˬ la piˇ tuˬ ve awˬ yanˇ gaˬ la chehˇ ve yoˬ. 
28Ngaˬ yawˇ hui hta‸ gʼawˬ baˬ leh te luˬ te sheˆ piˇ ve hkʼe, ngaˬ yawˇ hui hta
‸ teˇ pawˆ kʼaw‸ uiˍ la da‸ la piˇ tuˬ yoˬ. 
29Awˬ yanˇ oˇ ve gaˬ la htaˇ, chaw yaˇ teˇ hpaˍ lehˬ, Awˬ pa awˬ e ci ve a pehˉ 
meuˇ shiˍ caˇ ve pa taw, yaˇ teˇ hpaˍ ciˬ hkehˇ ve, teh‸ kʼaw‸ kʼoˆ tuˬ ve maˇ 
heˆ. 
30Ya‸ hkʼaˇ, ci ve a pehˉ meuˇ shiˍ caˇ ve chaw ceh tiˉ ciˬ hkehˇ tuˬ yoˬ. Oˇ ve 
hkʼa shuˍ, te ya‸ leh venˇbaˆ cawˬ ve chaw ceh tiˉ gʼa suh-e tuˬ yoˬ, teh‸ 
Gʼuiˬsha kʼoˆ ve yoˬ. 

31Gʼuiˬsha kʼoˆ ve, Iˉsaˍreˍlaˆ leh Yuˇda‸ chaw hui hta‸ ngaˬ ka ti‸ shaˉ caˆ awˬ 
suhˉ teˇ pawˆ kʼaw‸ te piˇ tuˬ ve awˬ yanˇ gaˬ la chehˇ ve yoˬ. 
32Ka ti‸ shaˉ caˆ oˇ ve lehˬ, aˬ sho-eˬ htaˇ ngaˬ yawˇ hui ve awˬ puˍ awˬ pi hui 
hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ chehˇ htaˇ, yawˇ hui hta‸ te piˇ 
taˍ ve ka ti‸ shaˉ caˆ awˬ piˍ hkʼe maˇ heˆ. Ngaˬ lehˬ, yawˇ hui ve awˬ hpawˇ 
hkʼe hpeh‸ ve htawˇ, yawˇ hui lehˬ ka ti‸ shaˉ caˆ oˇ ve hta‸ hkʼa deh‸ maˇ 
ha‸ shaˉ. 
33Iˉsaˍreˍlaˆ chaw hui hta‸ ngaˬ awˬ suhˉ kʼaw‸ te piˇ tuˬ ve ka ti‸ shaˉ caˆ 
lehˬ chi hkʼe yoˬ. Ngaˬ ve awˬliˇtawˇhkawˇ teˇ hpaˍ hta‸ yawˇ hui ve nyi ma 
shiˍ hkʼoˆ lo ngaˬ bvuh‸ piˇ tuˬ yoˬ. Ngaˬ lehˬ yawˇ hui ve Gʼuiˬsha hpeh‸ leh, 
yawˇ hui lehˬ ngaˬ ve chaw hpeh‸ tuˬ yoˬ. 
34Gʼuiˬsha hta‸ shiˍ tuˬ, yawˇ hui hkʼaˇ yawˇ hui maˍ da‸ tuˬ maˇ loˍ. Awˬ 
lawn kʼo, chaw mawˇ hta‸ te leh yaˇ ehˉ htaˇ hkʼa gaˬ, ngaˬ hta‸ shiˍ tuˬ yoˬ. 
Ngaˬ yawˇ hui ve venˇbaˆ hta‸ hpehˇ piˇ tuˬ yoˬ. Yawˇ hui te ya‸ ve hta‸ ngaˬ 
tawnˇ taˍ tuˬ ve maˇ heˆ, teh‸ Gʼuiˬsha kʼoˆ ve yoˬ. 
35Mvuhˇ law‸ kʼaw htaˇ awˬ gʼeuˆ ba piˇ tuˬ, Gʼuiˬsha mvuhˇ nyi hta‸ teh taˍ 
ve yoˬ. Mvuhˇ hpeu‸ htaˇ awˬ gʼeuˆ ba piˇ tuˬ, ha pa leh meu‸ keu shiˍ teˇ 
hpaˍ hta‸ Yawˇ teh taˍ ve yoˬ. Laˇ tsuhˇ gʼuiˬ hta‸ Yawˇ nawˍ tu piˇ leh, awˬ 
hkawˇ bvuhˬ la tcuh ve yoˬ. Yawˇ ve awˬ meh lehˬ, Kanˇ paˆ uiˍ ve Gʼuiˬsha 
hpeh‸ ve yoˬ. 
36Yawˇ te hpanˍ taˍ ve awˬ ceuˬ teˇ hpaˍ yeˬ chehˇ sheˍ ve ceh ceh, Iˉsaˍreˍlaˆ 
chaw hui htawˇ yeˬ chehˇ tuˬ, Gʼuiˬsha ka ti‸ te taˍ ve yoˬ. 
37Mvuhˇ naw ma hta‸ tehˆ nyi gʼa leh, miˬguiˬ awˬ hkuiˉ puiˍ hta‸ ca mawˬ ve 
awˬ yanˇ gaˬ htaˇ heh‸, Iˉsaˍreˍlaˆ chaw hui hta‸ Gʼuiˬsha chiˇ baˬ tuˬ yoˬ. 
Gʼuiˬsha chi hkʼe kʼoˆ taˍ ve yoˬ. 
38Gʼuiˬsha kʼoˆ ve, Ngaˬ ve Yeˍruˆsaˍlehnˍ venˇ hta‸ kʼaw‸ gu te tuˬ ve awˬ 
yanˇ gaˬ la chehˇ ve yoˬ. Haˍnaˍneˍlaˆ ta‸ yehˬ hta‸ te leh, awˬ ceˍ kʼaweh‸ lo 
cawˬ ve taˍ meu‸ hpe‸ lo hkʼa gaˬ kʼaw‸ gu te tuˬ yoˬ. 

39Oˇ kaˬ lo kʼaw‸ te leh, mvuhˇ nyi kʼehˬ hpawˇ lo cawˬ ve Gaˍrehˆ hkʼaw, 
Gawˇtaˆ teh‸ kʼoˆ ve chehˇ kuiˬ lo hkʼa gaˬ gu kʼai tuˬ yoˬ. 
40Chaw tuˍ kuiˬ leh maˇ da‸ ve mawˇ gʼawˆ baˬ kuiˬ lawˬ hkʼo‸, Keˍdronˍ iˉ 
kaˆ lawˬ paˇ lo cawˬ ve ti mi hkʼa peu-eˬ, leh mvuhˇ nyi tawˆ hpawˇ lo cawˬ 
ve Iˉ mvuhˇ taˍ meu‸ hpe‸ lo hkʼa gaˬ, awˬ kaˍ lo cawˬ ve lawˬ hkʼo‸ chi lehˬ, 
ngaˬ ve da‸ kehˬ ve chehˇ kuiˬ hpeh‸ ve yoˬ. Venˇ chi lehˬ, teˇ pawˆ ka‸ kʼaw‸ 
luˬ kʼai tuˬ ve maˇ heˆ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 32 

Yeˍraˍmiˆ ti mi teˇ peˆ vuiˬ ve 

1Yuˇda‸ mvuhˇmiˬ hta‸ Zeˍdaˍkiˆ uˉ peunˍ ve teˇ chi hkʼaw‸ leh, Baˍbuˍlonˍ 
mvuhˇmiˬ hta‸ jawˇmawˇ Neˍbuˍhkaˍneˍzaˍ uˉ peunˍ ve teˇ chi hiˉ hkʼaw‸ gaˬ 
ve teˇ yanˇ, Gʼuiˬsha ngaˬ hta‸ tawˇ yaw laˇ ve yoˬ. 
2Awˬ yanˇ oˇ ve awˬ hkʼaw lo, Baˍbuˍlonˍ jawˇmawˇ Neˍbuˍhkaˍneˍzaˍ lehˬ, 
Yeˍruˆsaˍlehnˍ venˇ hta‸ ca bawˆ la chehˇ taˍ peuˬ. Ngaˬ lehˬ, hawˉ yehˬ hkʼaw 
shu hpeh haw taˍ laˇ ve hta‸ gʼa hkanˍ chehˇ taˍ ve yoˬ. 
3Gʼuiˬsha ve tawˇ hta‸ ngaˬ yaw ve pa taw, jawˇmawˇ Zeˍdaˍkiˆ ngaˬ hta‸ 
hpeh haw taˍ laˇ ve yoˬ. Gʼuiˬsha kʼoˆ ve, Venˇ chi hta‸ Baˍbuˍlonˍ jawˇmawˇ 
ve la‸ sheh hkʼaw lo ngaˬ chiˇ a‸ piˇ tuˬ yoˬ. 
4Jawˇmawˇ Zeˍdaˍkiˆ lehˬ, gʼa ponˬ tuˬ ve maˇ heˆ. Yawˇ lehˬ, Baˍbuˍlonˍ 
jawˇmawˇ ve la‸ sheh hkʼaw lo gʼa gaˬ tuˬ yoˬ. Yawˇ lehˬ Baˍbuˍlonˍ 
jawˇmawˇ hta‸ mehˆ hpfuhˇ tawˍ da‸ leh, tawˇ gʼa yaw da‸ tuˬ yoˬ. 
5Zeˍdaˍkiˆ lehˬ, Baˍbuˍlonˍ mvuhˇmiˬ lo shiˍ kʼai ve hta‸ gʼa hkanˍ leh, ngaˬ 
yawˇ hta‸ tawˇ maˇ yaw piˇ sheˍ ve ceh ceh, yawˇ oˇ kaˬ lo gʼa chehˇ taˍ tuˬ 
yoˬ. Yawˇ Baˍbuˍlonˍ chaw hui hta‸ ma‸ bawˆ da‸ ve htawˇ, gʼaˇ tuˬ ve maˇ 
heˆ, teh‸ Gʼuiˬsha kʼoˆ ve yoˬ. 
6Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
7Nawˬ ve aˉ shuˍ paˍ Shaˍlonˍ ve yaˇ Haˍnaˍmeˍlaˆ lehˬ, Aˍnaˍtoˆ venˇ hkʼaw 
cawˬ ve yawˇ ve ti mi nawˬ hta‸ ca na hawˇ la tuˬ yoˬ. Nawˬ lehˬ, yawˇ ve awˬ 

ceuˬ awˬ hkʼaˇ hpeh‸ ve pa taw, awˬ liˇ awˬ hkʼaˇ cawˬ ve hkʼe, nawˬ hta‸ 
awˉ lawˉ ca na hawˇ la tuˬ yoˬ, teh‸ ngaˬ hta‸ kʼoˆ laˇ ve yoˬ. 
8Maˇ maw maw Gʼuiˬsha kʼoˆ ve hkʼe, Haˍnaˍmeˍlaˆ ngaˬ geh hawˉ yehˬ lo laˬ 
leh, yawˇ ve ti mi ca na hawˇ laˇ ve yoˬ. Hkʼe te leh, Gʼuiˬsha ngaˬ hta‸ awˬ 
tehˬ awˬ na tawˇ yaw laˇ peuˬ ve hta‸ ngaˬ gʼa shiˍ ve yoˬ. 
9Oˇ htaˇ, ngaˬ lehˬ yawˇ ve ti mi hta‸ vuiˬ yuˬ leh, hpu teˇ chi suhˍ hteh‸ tsuh 
piˇ ve yoˬ. 
10Ti mi vuiˬ ve awˬ lawn chi, chaw chi ma ve mehˆ gʼuˇ suhˍ lo li‸ bvuh‸ cheˆ 
leh hpu tsuh piˇ ve yoˬ. 
11Peuˬ hkʼaw‸ nawˉ, li‸ bvuh‸ cheˆ leh cuˍ dawˆ taˍ ve li‸ leh, cuˍ maˇ dawˆ 
taˍ ve li‸ oˇ ve nyiˇ kʼoˆ kʼoˆ hta‸ yuˬ leh, 
12Maˍseˍyaˆ ve awˬ hawehˍ, Neˍriˆ ve yaˇ Baˍruˆ hta‸ piˇ ve yoˬ. Haˍnaˍmeˍlaˆ 
leh awˬ nu ve shaˉ hkiˆ chi ma ve gʼuˇ suhˍ li‸ oˇ ve ngaˬ yawˇ hta‸ piˇ ve yoˬ. 
13Yawˇ hui chi ma ve gʼuˇ suhˍ, ngaˬ Baˍruˆ hta‸ chi hkʼe kʼoˆ piˇ ve yoˬ. 
14Li‸ chi teˇ hpaˍ hta‸ yuˬ leh ha‸ shaˉ taˍ tuˬ, Iˉsaˍreˍlaˆ ve Gʼuiˬsha nawˬ hta
‸ tawˇ pe‸ laˇ ve yoˬ. Awˬ hkʼaw‸ awˬ yanˇ maw chaweh hkanˍ tuˬ, je‸ mu‸ 
hkʼu hkʼaw keu leh faˉ taˍ-o‸. 
15Mvuhˇmiˬ chi awˬ hkʼaw lo yehˬ, ti mi leh a pehˉ meuˇ hko teˇ hpaˍ hta‸ gʼa 
kʼaw‸ vuiˬ da‸ tuˬ yoˬ, teh‸ Gʼuiˬsha kʼoˆ taˍ peuˬ ve yoˬ, teh‸ ngaˬ yawˇ hta‸ 
kʼoˆ piˇ ve yoˬ. 

Yeˍraˍmiˆ bon lawˬ ve 

16Li‸ oˇ ve teˇ hpaˍ, ngaˬ Baˍruˆ hta‸ chiˇ a‸ piˇ peuˬ hkʼaw‸ nawˉ, ngaˬ 
Gʼuiˬsha geh bon chi hkʼe lawˬ ve yoˬ. 
17Kanˇ paˆ uiˍ ve Gʼuiˬsha-oˬ, nawˬ ve kanˇ paˆ hta‸ yehˇ leh, nawˬ lehˬ miˬguiˬ 
mvuhˇ naw hta‸ te hpanˍ taˍ ve yoˬ. Nawˬ awˬ pon haˍ jaˇ ve kanˉ teˇ ceuˬ ka‸ 
maˇ cawˬ. 
18Nawˬ lehˬ, chaw awˬ hinˉ awˬ meunˍ gʼaˇ hta‸ ha kʼaˉ piˇ chehˇ ve yoˬ. Ya‸ 
hkʼaˇ, nawˬ lehˬ awˬ pa awˬ e te ya‸ ve venˇbaˆ awˬ tan yawˇ hui ve yaˇ teˇ 

hpaˍ hta‸ ciˍ yanˍ piˇ chehˇ ve yoˬ. Nawˬ lehˬ uiˍ jaˇ mvuh jaˇ leh, kanˇ paˆ uiˍ 
jaˇ ve Gʼuiˬsha hpeh‸ ve yoˬ. 
19Nawˬ lehˬ, da‸ jaˇ ve kanˉ hkʼaˇ laiˉ ceuˬ gu leh, uiˍ jaˇ ve kanˉ laiˉ ceuˬ te 
chehˇ ve yoˬ. Chaw yaˇ te chehˇ ve kanˉ hta‸ nawˬ mawˬ chehˇ leh, yawˇ hui 
te ve hta‸ keunˍ da‸ ve hkʼe awˬ bon te piˇ chehˇ ve yoˬ. 
20Aˬ sho-eˬ htaˇ nawˬ lehˬ, Eˇjiˇtu‸ mvuhˇmiˬ hkʼaw, anˇ tuˬ laiˉ ceuˬ te maˍ piˇ 
jaw ve yoˬ. Chi beu‸ ka‸, Iˉsaˍreˍlaˆ leh awˬ nu ve mvuhˇmiˬ teˇ hpaˍ awˬ 
hkʼaw lo, nawˬ anˇ tuˬ laiˉ ceuˬ te maˍ laˇ chehˇ ve pa taw, nawˬ ve awˬ meh 
bvuhˬ jaˇ ve yoˬ. 
21Anˇ tuˬ leh kawˆ tuˬ laiˉ ceuˬ te maˍ piˇ ve awˬ hkʼaw lo, nawˬ ve Iˉsaˍreˍlaˆ 
chaw hui hta‸ Eˇjiˇtu‸ mvuhˇmiˬ hkʼaw nawˬ shiˍ tawˆ la piˇ taˍ ve yoˬ. 
22Yawˇ hui ve awˬ puˍ awˬ pi hui hta‸ nawˬ ka ti‸ te taˍ ve hkʼe, hkuiˇ jaˇ da‸ 
jaˇ ve mvuhˇmiˬ chi, nawˬ yawˇ hui hta‸ piˇ taˍ peuˬ ve yoˬ. 
23Ya‸ hkʼaˇ, yawˇ hui mvuhˇmiˬ chi hkʼaw gaˬ la ve teˇ yanˇ, yawˇ hui lehˬ 
nawˬ ve tawˇ hta‸ maˇ kʼaw‸ na yuˬ. Nawˬ te tcuh ve kanˉ hta‸ ka‸ maˇ te. 
Chi hta‸ pa taw, nawˬ yawˇ hui hta‸ luˬ kʼai sheˆ kʼai piˇ lawˬ ve yoˬ. 
24Baˍbuˍlonˍ chaw teˇ hpaˍ lehˬ, venˇ chi ve awˬ jaˇ awˬ ji lo ta‸ kʼoˍ duˇ leh, 
venˇ chi hta‸ te luˬ piˇ tuˬ law chehˇ taˍ ve yoˬ. Ma‸ bawˆ ve, meu‸ ve kaˆ ve 
leh naˬ beuˬ gaˬ ve chi teˇ hpaˍ hta‸ pa taw, venˇ chi lehˬ canˇ paˍ hui ve la‸ 
sheh hkʼaw lo gaˬ tuˬ yoˬ. Nawˬ kʼoˆ taˍ ve hkʼe, awˬ tehˬ awˬ na hpeh‸ la 
chehˇ taˍ peuˬ ve yoˬ. 
25Ya‸ hkʼaˇ, kanˇ paˆ uiˍ ve Gʼuiˬsha-oˬ, venˇ chi ve Baˍbuˍlonˍ chaw hui ve la
‸ sheh hkʼaw lo gaˬ la paˇ neˇ ve htawˇ, chaw chi ma ve mehˆ gʼuˇ suhˍ lo ti 
mi oˇ ve ngaˬ hta‸ vuiˬ yuˬ tcuh laˇ ve yoˬ, teh‸ kʼoˆ leh bon lawˬ ve yoˬ. 
26Oˇ htaˇ, Gʼuiˬsha ngaˬ hta‸ chi hkʼe kʼaw‸ yaw hkʼaw‸ laˇ ve yoˬ. 
27Ngaˬ lehˬ, chaw hkʼa peu-eˬ ve Gʼuiˬsha hpeh‸ ve yoˬ. Ngaˬ awˬ pon haˍ jaˇ 
ve kanˉ teˇ ceuˬ ka‸ maˇ cawˬ. 

28Venˇ chi hta‸ Baˍbuˍlonˍ jawˇmawˇ Neˍbuˍhkaˍneˍzaˍ ve la‸ sheh hkʼaw lo 
ngaˬ chiˇ a‸ piˇ tuˬ yoˬ. Yawˇ hui venˇ chi hta‸ bawˆ yuˬ leh, aˬ miˍ tuˉ baˬ piˇ 
tuˬ yoˬ. 
29Awˬ lawn kʼo, venˇ yaˇ chi teˇ hpaˍ lehˬ, a shu yawˇ ve yehˬ hkʼoˆ lo Baˍlaˆ 
gʼuiˬsha hta‸ sha hawnˉ tuˉ tanˇ leh, awˬ kaˍ awˬ nu gʼuiˬsha teˇ hpaˍ hta‸ a 
pehˉ meuˇ gʼuiˬ tanˇ piˇ ve hkʼaw, ngaˬ hta‸ nyi ma zuhˆ tuˬ te laˇ chehˇ ve pa 
taw yoˬ. 
30Awˬ hkuiˉ puiˍ htaˇ ka‸, Iˉsaˍreˍlaˆ chaw leh Yuˇda‸ chaw teˇ hpaˍ lehˬ, ngaˬ 
a loˍ maˇ cawˇ ve kanˉ hta‸ te leh, ngaˬ nyi ma zuhˆ tuˬ te chehˇ ve yoˬ. 
31Venˇ chi hta‸ tanˬ kawˍ ve teˇ nyi hta‸ te leh ya‸ nyi hkʼa gaˬ, yawˇ hui ngaˬ 
nyi ma zuhˆ tuˬ tiˉ te laˇ chehˇ ve yoˬ. Chi hta‸ pa taw, venˇ chi hta‸ te luˬ piˇ 
tuˬ ngaˬ dawˇ cheˆ taˍ peuˬ. 
32Yeˍruˆsaˍlehnˍ venˇ yaˇ leh jawˇmawˇ teˇ hpaˍ maˇ kʼoˆ, paw hkuˇ leh tcuh 
kaˍ paˍ teˇ hpaˍ maˇ kʼoˆ, haiˬ ve kanˉ hta‸ tiˉ te chehˇ ve yoˬ. 
33Yawˇ hui ngaˬ hta‸ baˬ taˉ peuˬ. Ngaˬ yawˇ hui hta‸ maˍ piˇ tcuhˉ taˍ ve 
htawˇ, yawˇ hui ngaˬ ve tawˇ hta‸ maˇ na yuˬ. 
34Ngaˬ ve bon yehˬ hkʼaw lo, yawˇ hui ve shaˉ ho‸ teˇ hpaˍ yuˬ keu leh, bon 
yehˬ hta‸ cha‸ chiˆ tuˬ te ve yoˬ. 
35Hiˆnonˍ miˬ tawˬ kuiˬ lo, Baˍlaˆ gʼuiˬsha hta‸tuˉ tanˇ kuiˬ te leh, Mawˇloˆ 
gʼuiˬsha hta‸ a shu yawˇ ve yaˇ tuˉ tanˇ piˇ chehˇ ve yoˬ. Chi hkʼe te tuˬ, ngaˬ 
yawˇ hui hta‸ teˇ pawˆ ka‸ maˇ maˍ piˇ jaw. Dawˇ ka‸ maˇ dawˇ nyi jaw, teh‸ 
Gʼuiˬsha kʼoˆ ve yoˬ. 

Awˬ gʼuˇ suhˍ hpawˇ dawˇ law tuˬ cawˬ ve 

36Iˉsaˍreˍlaˆ ve Gʼuiˬsha ngaˬ hta‸ chi hkʼe kʼoˆ laˇ ve yoˬ. Yeˍraˍmiˆ-oˬ, ma‸ 
bawˆ ve, meu‸ ve kaˆ ve leh naˬ beuˬ gaˬ ve pa taw, venˇ chi ve Baˍbuˍlonˍ 
jawˇmawˇ ve la‸ sheh hkʼaw lo gʼa gaˬ tuˬ yoˬ, teh‸ chaw yaˇ teˇ hpaˍ kʼoˆ 
chehˇ ve yoˬ. Chi beu‸ ngaˬ kʼoˆ laˇ tuˬ ve tawˇ hta‸ na sheˍ. 
37Ngaˬ nyi ma zuhˆ jaˇ ve hkʼaw, hkʼaˬ hpawˇ chi hpawˇ hpaˆ da‸ kʼai piˇ taˍ 
ve chaw chi teˇ hpaˍ hta‸, ngaˬ teˇ pawˆ kʼaw‸ shaw hpoˆ leh, choˬ kaˬ lo 

kʼaw‸ shiˍ hkʼaw‸ veu laˇ tuˬ yoˬ. Yawˇ hui choˬ kaˬ lo gawˬ lehˍ gʼa kʼaw‸ 
chehˇ tuˬ yoˬ. 
38Oˇ htaˇ, yawˇ hui ngaˬ ve chaw hpeh‸ leh, ngaˬ lehˬ yawˇ hui ve Gʼuiˬsha 
hpeh‸ tuˬ yoˬ. 
39Yawˇ hui nyi ma teˇ shiˍ tiˉ te leh, ngaˬ hta‸ co co taiˍ taiˍ oˉ kʼoˍ pui tuˬ 
ngaˬ te piˇ tuˬ yoˬ. Chi hkʼe te piˇ ve lehˬ, yawˇ hui maˇ kʼoˆ, yawˇ hui ve awˬ 
ceuˬ awˬ hkʼaˇ teˇ hpaˍ maˇ kʼoˆ, da‸ la tuˬ awˬ pon hpeh‸ ve yoˬ. 
40Ngaˬ yawˇ hui hta‸ co co taiˍ taiˍ yeˬ ve ka ti‸ shaˉ caˆ te piˇ tuˬ yoˬ. Yawˇ 
hui ngaˬ hta‸ maˇ gʼa baˬ taˉ tuˬ, ngaˬ yawˇ hui hta‸ hkʼaˬ htaˆ ka‸ awˬ bon 
na‸ piˇ leh, nyi ma awˬ tawˬ hkʼa gaˬ yawˇ hui ngaˬ hta‸ kawˆ puiˉ la tuˬ, ngaˬ 
te piˇ tuˬ yoˬ. 
41Ngaˬ yawˇ hui hta‸ ha lehˬ ha kʼa awˬ bon na‸ piˇ leh, mvuhˇmiˬ chi hkʼaw 
co co taiˍ taiˍ chehˇ tcuh piˇ tuˬ yoˬ. 
42Kawˆ tuˬ dawˇ haˍ tuˬ awˬ ceuˬ ngaˬ yawˇ hui awˬ hkʼoˆ gaˬ la piˇ peuˬ ve 
hkʼe, ngaˬ ka ti‸ te taˍ ve da‸ ve awˬ bon teˇ hpaˍ ngaˬ yawˇ hui awˬ hkʼoˆ 
kʼaw‸ gaˬ la piˇ tuˬ yoˬ. 
43Mvuhˇmiˬ chi lehˬ, chaw yaˇ maˇ kʼoˆ, to nuˇ to shaˆ maˇ kʼoˆ, chehˇ maˇ 
hpeh‸ ve gawˬ cu gawˬ pehˆ ve mvuhˇmiˬ hpeh‸ leh, Baˍbuˍlonˍ jawˇmawˇ 
hta‸ chiˇ a‸ piˇ peuˬ ve mvuhˇmiˬ hpeh‸ ve yoˬ, teh‸ chaw yaˇ teˇ hpaˍ kʼoˆ 
chehˇ ve yoˬ. Ya‸ hkʼaˇ, mvuhˇmiˬ chi hkʼaw cawˬ ve ti mi teˇ hpaˍ hta‸ teˇ 
pawˆ gʼa kʼaw‸ vuiˬ da‸ tuˬ yoˬ. 
44Chaw yaˇ teˇ hpaˍ lehˬ, vuiˬ da‸ pa da‸ ve li‸ bvuh‸ cheˆ leh, shaˉ hkiˆ 
hkanˍ da‸ tuˬ yoˬ. Beˍyaˍmenˍ mvuhˇmiˬ hkʼaw maˇ kʼoˆ, choˬ kaˬ 
Yeˍruˆsaˍlehnˍ venˇ hkʼaw maˇ kʼoˆ, Yuˇda‸ mvuhˇmiˬ hkʼaw hkʼoˆ lawˬ hkʼoˆ 
lo maˇ kʼoˆ, chi hkʼe te da‸ tuˬ yoˬ. Yawˇ hui ve mvuhˇmiˬ, ngaˬ yawˇ hui hta‸ 
kʼaw‸ hkʼaw‸ piˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 33 

Dawˇ law tuˬ cawˬ ve awˬ nu ve awˬ lawn teˇ ceuˬ 

1Ngaˬ htawnˍ hkʼaw chehˇ taˍ sheˍ ve teˇ yanˇ, Gʼuiˬsha ngaˬ hta‸ tawˇ teˇ 
pawˆ kʼaw‸ yaw laˇ ve yoˬ. 
2Miˬguiˬ hta‸ te hpanˍ shehˍ hpaˇ Gʼuiˬsha ngaˬ hta‸ chi hkʼe kʼoˆ laˇ ve yoˬ. 
3Ngaˬ hta‸ kuˬ-o‸. Ngaˬ kʼaw‸ yaw hkʼaw‸ laˇ tuˬ yoˬ. Nawˬ maˇ shiˍ ve anˇ 
tuˬ uiˍ ve awˬ ceuˬ teˇ hpaˍ ngaˬ nawˬ hta‸ hto laˇ tuˬ yoˬ. 
4Yeˍruˆsaˍlehnˍ venˇ hkʼaw cawˬ ve yehˬ leh hawˉ yehˬ teˇ hpaˍ luˬ kʼai tuˬ yoˬ, 
teh‸ ngaˬ Iˉsaˍreˍlaˆ ve Gʼuiˬsha kʼoˆ taˍ peuˬ ve yoˬ. Baˍbuˍlonˍ chaw hui duˇ 
taˍ ve ta‸ kʼoˍ teˇ hpaˍ lo kʼai leh, yawˇ hui hta‸ ca bawˆ da‸ ve lehˬ, te‸ chiˉ 
awˬ bon maˇ cawˬ. 
5Chi hkʼe te ve lehˬ, venˇ hkʼaw chaw suh maˇ ve tiˉ yoˬ. Awˬ lawn kʼo, venˇ 
yaˇ chi teˇ hpaˍ haiˬ ve kanˉ hta‸ tiˉ te chehˇ ve pa taw, venˇ chi hta‸ ngaˬ baˬ 
taˉ peuˬ. 
6Ya‸ hkʼaˇ, venˇ chi ve leh venˇ yaˇ teˇ hpaˍ hta‸ ngaˬ kʼaw‸ gu na-e piˇ leh, 
kʼaw‸ chehˇ sha la piˇ tuˬ yoˬ. Ngaˬ yawˇ hui hta‸ gawˬ lehˍ kʼaw‸ chehˇ tcuh 
piˇ tuˬ yoˬ. 
7Yuˇda‸ leh Iˉsaˍreˍlaˆ chaw hui hta‸ ngaˬ kʼaw‸ uiˍ la da‸ la piˇ leh, yawˇ hui 
ponˬ laˬ htaˇ hkʼe kʼaw‸ hpeh‸ la tuˬ ngaˬ gu te piˇ tuˬ yoˬ. 
8Yawˇ hui te ya‸ taˍ ve venˇbaˆ hta‸ ngaˬ kʼaw‸ tsuhˇ kehˬ piˇ leh, yawˇ hui 
ve venˇbaˆ hta‸ hpehˇ piˇ tuˬ yoˬ. 
9Venˇ chi lehˬ, ngaˬ ve ha lehˬ kuiˬ, ngaˬ ve awˬ me‸ awˬ hponˇ tawˆ la kuiˬ 
leh, ngaˬ ve nyi ma uiˍ kuiˬ kʼaw‸ hpeh‸ la tuˬ yoˬ. Awˬ nu ve chaw ceuˬ teˇ 
hpaˍ lehˬ, venˇ chi ve hta‸ ngaˬ awˬ bon na‸ piˇ leh uiˍ la chehˇ ve hta‸ gʼa 
mawˬ ve teˇ yanˇ, kawˆ cheˇ chehˇ tuˬ yoˬ, teh‸ Gʼuiˬsha kʼoˆ ve yoˬ. 
10Gʼuiˬsha kʼoˆ ve, Chaw yaˇ teˇ hpaˍ lehˬ, chehˇ kuiˬ chi ve hta‸ chaw yaˇ maˇ 
kʼoˆ, to nuˇ to shaˆ maˇ kʼoˆ, chehˇ maˇ hpeh‸ ve gawˬ cu gawˬ pehˆ ve chehˇ 
kuiˬ hpeh‸ ve yoˬ, teh‸ kʼoˆ chehˇ ve yoˬ. Yawˇ hui kʼoˆ ve ka‸ cawˇ chehˇ ve 
yoˬ. Yeˍruˆsaˍlehnˍ venˇ leh Yuˇda‸ venˇ teˇ hpaˍ awˬ hkʼaw lo awˬ kʼawˇ lehˍ 
hpeh‸ chehˇ ve yoˬ. Te‸ chiˉ maˇ chehˇ. 

11Ya‸ hkʼaˇ, ha lehˬ leh kuˬ ve awˬ hkawˇ leh hkehˉ caˇ ve awˬ hkawˇ hta‸ gʼa 
kʼaw‸ kaˇ tuˬ yoˬ. Chaw yaˇ teˇ hpaˍ ha lehˬ ha kʼa ngaˬ ve bon yehˬ lo ca tuˉ 
tanˇ la chehˇ ve awˬ hkawˇ hta‸ nawˬ hui gʼa kaˇ tuˬ yoˬ. Yawˇ hui chi hkʼe 
kʼoˆ tuˬ yoˬ. Gʼuiˬsha hta‸ chiˇ mvuh-o. Awˬ lawn kʼo, Yawˇ lehˬ da‸ jaˇ leh 
Yawˇ ha‸ pehnˇ ve teˇ ceuˬ co co taiˍ taiˍ yeˬ chehˇ ve yoˬ, teh‸ kʼoˆ tuˬ yoˬ. 
Venˇ chi ponˬ laˬ htaˇ hkʼa shuˍ, ngaˬ kʼaw‸ uiˍ la da‸ la piˇ tuˬ yoˬ, teh‸ 
Gʼuiˬsha kʼoˆ ve yoˬ. 
12Kanˇ paˆ uiˍ ve Gʼuiˬsha kʼoˆ ve, Chaw yaˇ leh to nuˇ to shaˆ chehˇ maˇ hpeh‸ 
ve gawˬ cu gawˬ pehˆ ve mvuhˇmiˬ chi hkʼaw, da‸ jaˇ ve kʼaˆ caˇ kuiˬ teˇ hpaˍ 
kʼaw‸ cawˬ la tuˬ yoˬ. 
13Yuˇda‸ mvuhˇmiˬ hkʼaw hkʼoˆ lawˬ hkʼoˆ hkʼaˬ ti chi ti lo, yawˬ hawˉ shehˍ 
hpaˇ teˇ hpaˍ lehˬ, a shu yawˇ ve yawˬ ehˉ hta‸ gʼaw nyi chehˇ tuˬ yoˬ, teh‸ 
Gʼuiˬsha kʼoˆ ve yoˬ. 
14Gʼuiˬsha kʼoˆ ve, Iˉsaˍreˍlaˆ leh Yuˇda‸ chaw hui hta‸ ngaˬ te piˇ taˍ ve ka ti‸ 
hta‸ biˇ la piˇ tuˬ ve awˬ yanˇ gaˬ la chehˇ ve yoˬ. 
15Awˬ yanˇ oˇ ve gaˬ la htaˇ, Daˍviˆ ve awˬ ceuˬ awˬ hkʼaˇ awˬ hkʼaw lo, hteˇ ve 
cawˇ ve chaw teˇ gʼaˇ hta‸ ngaˬ leuˆ yuˬ leh jawˇmawˇ te tcuh tuˬ yoˬ. 
Jawˇmawˇ oˇ ve lehˬ, hteˇ ve cawˇ ve kanˉ hta‸ tiˉ te tuˬ yoˬ. 
16Yuˇda‸ chaw leh, Yeˍruˆsaˍlehnˍ venˇ yaˇ teˇ hpaˍ lehˬ, gawˬ lehˍ gʼa chehˇ 
tuˬ yoˬ. Venˇ oˇ ve hta‸, Ngaˬ hui ve htaiˍ hkʼaw‸ paˍ Gʼuiˬsha, teh‸ awˬ meh 
awˬ suhˉ kʼaw‸ meh piˇ tuˬ yoˬ. 
17Daˍviˆ ve awˬ ceuˬ awˬ hkʼaˇ awˬ hkʼaw lo ve chaw teˇ gʼaˇ peuˬ teˇ gʼaˇ, hkʼaˬ 
htaˆ ka‸ jawˇmawˇ gʼa te tuˬ yoˬ. 
18Leˍviˆ awˬ ceuˬ awˬ hkʼaˇ awˬ hkʼaw lo ve chaw teˇ gʼaˇ peuˬ teˇ gʼaˇ paw 
hkuˇ ve kanˉ hta‸ te leh, ngaˬ hta‸ gʼa tuˉ tanˇ laˇ tuˬ yoˬ, teh‸ Gʼuiˬsha kʼoˆ 
ve yoˬ. 
19Gʼuiˬsha ngaˬ hta‸ chi hkʼe kʼoˆ laˇ ve yoˬ. 

20A shu yawˇ ve awˬ yanˇ cawˇ cawˇ kanˉ te kʼai tuˬ, mvuhˇ law‸ kʼaw leh 
mvuhˇ hpeu‸ ve awˬ yanˇ hta‸ ngaˬ ka ti‸ te taˍ peuˬ. Ka ti‸ chi ve teˇ pawˆ 
ka‸ luˬ kʼai tuˬ ve maˇ heˆ. 
21Oˇ ve hkʼa shuˍ, ngaˬ ve awˬ ceˬ paˍ Daˍviˆ ve awˬ ceuˬ awˬ hkʼaˇ teˇ hpaˍ 
htawˇ, teˇ gʼaˇ peuˬ teˇ gʼaˇ jawˇmawˇ te tuˬ leh, Leˍviˆ awˬ ceuˬ awˬ hkʼaˇ teˇ 
hpaˍ htawˇ, teˇ gʼaˇ peuˬ teˇ gʼaˇ paw hkuˇ te tuˬ, ngaˬ ka ti‸ te piˇ taˍ ve yoˬ. 
Ka ti‸ chi ve teˇ hpaˍ luˬ kʼai tuˬ ve maˇ heˆ. 
22Daˍviˆ ve awˬ ceuˬ awˬ hkʼaˇ leh, Leˍviˆ awˬ ceuˬ awˬ hkʼaˇ teˇ hpaˍ hta‸ ngaˬ 
maˇ la piˇ tuˬ yoˬ. Yawˇ hui lehˬ, mvuhˇ hpe lo cawˬ ve meu‸ keu shiˍ leh, laˇ 
tsuhˇ gʼuiˬ pfuhˍ lo cawˬ ve shehˇ shiˍ hkʼa shuˍ, gʼaw maˇ peuˬ htaˇ hkʼa gaˬ 
maˇ jaˇ tuˬ yoˬ, teh‸ kʼoˆ ve yoˬ. 
23Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
24Ngaˬ leuˆ yuˬ taˍ ve Iˉsaˍreˍlaˆ leh Yuˇda‸ chaw hta‸ ngaˬ chiˇ baˬ piˇ ve pa 
taw, chaw yaˇ teˇ hpaˍ hkʼaˬ hkʼe kʼoˆ da‸ chehˇ ve hta‸ nawˬ kaˇ-aw laˇ. 
Hkʼe te leh, yawˇ hui ngaˬ ve chaw hta‸ nyi bawˬ leh, yawˇ hui hta‸ chaw 
ceuˬ lonˉ teh‸ maˇ kʼaw‸ shawˍ taˍ-o. 
25Ya‸ hkʼaˇ, ngaˬ Gʼuiˬsha lehˬ mvuhˇ law‸ kʼaw leh mvuhˇ hpeu‸ ve awˬ yanˇ 
hta‸ ka ti‸ te taˍ peuˬ leh, miˬguiˬ leh mvuhˇ naw ma hta‸ uˉ peunˍ tuˬ awˬ liˇ 
te teh taˍ peuˬ. 
26Ngaˬ chi hkʼe te taˍ peuˬ ve hkʼe, Yaˍkoˆ ve awˬ ceuˬ awˬ hkʼaˇ leh, ngaˬ ve 
awˬ ceˬ paˍ Daˍviˆ ve awˬ ceuˬ awˬ hkʼaˇ teˇ gʼaˇ hta‸ ngaˬ leuˆ yuˬ leh, 
Aˍbraˍhanˍ, Iˉcaˆ, Yaˍkoˆ hui ve awˬ ceuˬ awˬ hkʼaˇ teˇ hpaˍ hta‸ ngaˬ uˉ peunˍ 
tcuh tuˬ yoˬ. Ngaˬ ve chaw teˇ hpaˍ hta‸ ngaˬ kʼaw‸ ha kʼaˉ piˇ leh, yawˇ hui 
hta‸ teˇ pawˆ kʼaw‸ uiˍ la da‸ la piˇ tuˬ yoˬ, teh‸ Gʼuiˬsha ngaˬ hta‸ kʼoˆ laˇ 
ve yoˬ. 

Yeˍraˍmiˆ li‸ 34 

Zeˍdaˍkiˆ awˬ pon Gʼuiˬsha ve tawˇ 



2037 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

1Baˍbuˍlonˍ jawˇmawˇ Neˍbuˍhkaˍneˍzaˍ leh yawˇ uˉ peunˍ ve awˬ hawˉ lo 
chehˇ ve ma‸ yaˇ teˇ hpaˍ, Yeˍruˆsaˍlehnˍ venˇ hta‸ ca bawˆ la chehˇ ve teˇ 
yanˇ, Gʼuiˬsha ngaˬ hta‸ tawˇ yaw laˇ ve yoˬ. 
2Yuˇda‸ jawˇmawˇ Zeˍdaˍkiˆ geh kʼai leh chi hkʼe ca kʼoˆ piˇ-oˆ, teh‸ ngaˬ hta
‸ kʼoˆ laˇ ve yoˬ. Venˇ chi hta‸ Baˍbuˍlonˍ jawˇmawˇ ve la‸ sheh hkʼaw lo 
ngaˬ chiˇ a‸ piˇ leh, yawˇ lehˬ venˇ chi hta‸ aˬ miˍ tuˉ baˬ tuˬ yoˬ. 
3Nawˬ gʼa ponˬ tuˬ ve maˇ heˆ. Nawˬ lehˬ hpeh yuˬ leh yawˇ ve la‸ sheh hkʼaw 
lo chiˇ a‸ piˇ ve hta‸ gʼa hkanˍ tuˬ yoˬ. Nawˬ yawˇ hta‸ mehˆ hpfuhˇ tawˍ da‸ 
leh tawˇ gʼa yaw da‸ ve awˬ hkʼoˆ, Baˍbuˍlonˍ mvuhˇmiˬ lo shiˍ kʼai ve hta‸ 
gʼa hkanˍ tuˬ yoˬ. 
4Zeˍdaˍkiˆ-oˬ, na sheˍ. Nawˬ lehˬ, ma‸ bawˆ kuiˬ lo gʼa suh tuˬ ve maˇ heˆ. 
5Nawˬ lehˬ, gawˬ lehˍ ve hkʼaw gʼa suh-e tuˬ yoˬ. Nawˬ gʼuˇ suhˍ jawˇmawˇ te 
taˉ peuˬ ve nawˬ ve awˬ puˍ lonˉ teˇ hpaˍ suh-e htaˇ, shu sha hawnˉ tuˉ piˇ ve 
hkʼe, nawˬ suh-e htaˇ htawˇ shu sha hawnˉ tuˉ laˇ tuˬ yoˬ. Yawˇ hui kuˬ hawˬ 
leh, Ngaˬ hui ve jawˇmawˇ suh peuˬ, teh‸ kʼoˆ tuˬ yoˬ, teh‸ Gʼuiˬsha kʼoˆ ve 
yoˬ. 
6Hkʼe te leh tawˇ oˇ ve teˇ hpaˍ Yeˍruˆsaˍlehnˍ venˇ hkʼaw chehˇ taˍ ve 
jawˇmawˇ Zeˍdaˍkiˆ hta‸ ngaˬ ca hto piˇ ve yoˬ. 
7Baˍbuˍlonˍ jawˇmawˇ ve ma‸ yaˇ teˇ hpaˍ lehˬ, venˇ oˇ ve hta‸ gʼaˇ hte‸ bawˆ 
chehˇ ve yoˬ. Ma‸ yaˇ teˇ hpaˍ hpaˍ lehˬ, hkʼa deh‸ caw ko taˍ ve Laˍhkiˇshaˆ 
venˇ leh Aˍzeˍkaˍ venˇ hta‸ htawˇ hoˆ bawˆ chehˇ ve yoˬ. 

Awˬ ceˬ teˇ hpaˍ hta‸ heˍ piˇ ve 

8Jawˇmawˇ Zeˍdaˍkiˆ leh Yeˍruˆsaˍlehnˍ venˇ yaˇ teˇ hpaˍ jehˬ da‸ leh, 
9shu ve awˬ ceˬ te chehˇ ve Heˍbrehˇ chaw hawˉ hkʼaˆ yaˇ miˇ hkʼa peu-eˬ ve 
hta‸ ponˬ piˇ tuˬ kʼoˆ ve yoˬ. 
10Chaw hkʼa peu-eˬ leh awˬ hoˉ awˬ naˬ hkʼa peu-eˬ, chi hkʼe te tuˬ nyi ma 
cawˇ ve yoˬ. Yawˇ hui lehˬ, awˬ ceˬ hkʼa peu-eˬ ve hta‸ ponˬ piˇ ve yoˬ. 
11Ya‸ hkʼaˇ, maˇ maw maw yawˇ hui nyi ma kʼaw‸ pa leh, awˬ ceˬ oˇ ve teˇ 
hpaˍ hta‸ kanˉ kʼaw‸ nyiˉ te tcuh ve yoˬ. 

12Oˇ htaˇ, Iˉsaˍreˍlaˆ ve Gʼuiˬsha ngaˬ hta‸ chi hkʼe ca kʼoˆ piˇ tcuh laˇ ve yoˬ. 
13Nawˬ hui ve awˬ puˍ awˬ pi teˇ hpaˍ Eˇjiˇtu‸ mvuhˇmiˬ hkʼaw shu ceˬ te 
chehˇ kuiˬ lo ngaˬ ponˬ piˇ ve teˇ yanˇ, ngaˬ yawˇ hui hta‸ ka ti‸ chi hkʼe te 
piˇ taˍ ve yoˬ. 
14Hkaw‸ hkʼaw‸ hkʼa biˇ shu ceˬ te peuˬ ve Heˍbrehˇ chaw teˇ gʼaˇ le le hta‸ 
gʼa hpehˇ piˇ ve yoˬ, teh‸ yawˇ hui hta‸ kʼoˆ piˇ taˍ ve yoˬ. Ya‸ hkʼaˇ, yawˇ 
hui ngaˬ ve tawˇ hta‸ maˇ na yuˬ. 
15Aˉ suhˆ teˇ nyi nawˬ hui nyi ma kʼaw‸ pa leh, ngaˬ a loˍ cawˇ ve kanˉ hta‸ 
kʼaw‸ te ve yoˬ. Nawˬ hui ngaˬ ve bon yehˬ hkʼaw laˬ leh, shu ve awˬ ceˬ te 
chehˇ ve nawˬ hui ve awˬ viˉ awˬ nyi Iˉsaˍreˍlaˆ chaw hui hta‸ ponˬ piˇ tuˬ ka 
ti‸ te ve yoˬ. 
16Ya‸ hkʼaˇ, maˇ maw maw nawˬ hui nyi ma kʼaw‸ pa leh, ngaˬ hta‸ maˇ 
yawˆ maˇ yan te ve yoˬ. Nawˬ hui ponˬ piˇ taˍ ve awˬ ceˬ teˇ hpaˍ hta‸ kʼaw‸ 
yuˬ hkʼaw‸ leh, nawˬ hui ve awˬ ceˬ kʼaw‸ te tcuh ve yoˬ. 
17Chi hta‸ pa taw, ngaˬ nawˬ hui hta‸ chi hkʼe kʼoˆ laˇ ve yoˬ. Nawˬ hui lehˬ 
ngaˬ ve tawˇ hta‸ maˇ na yuˬ. Nawˬ hui ve awˬ ceˬ teˇ hpaˍ hta‸ ka‸ maˇ ponˬ 
piˇ. Chi hta‸ pa taw, ngaˬ ka‸ nawˬ hui hta‸ ma‸ bawˆ ve, meu‸ ve kaˆ ve leh 
naˬ beuˬ gaˬ ve awˬ ceuˬ chi teˇ hpaˍ hkʼaw ponˬ laˇ tuˬ ve maˇ heˆ. Ngaˬ nawˬ 
hui hta‸ te piˇ taˍ ve kanˉ hta‸ hkʼa gʼa mawˬ ve chaw hkʼa peu-eˬ kawˆ jaˇ 
tuˬ yoˬ. 
18Yuˇda‸ chaw awˬ hoˉ awˬ naˬ teˇ hpaˍ, hawˉ yehˬ hkʼaw ve a ma‸ lonˉ teˇ 
hpaˍ, paw hkuˇ teˇ hpaˍ leh awˬ hoˉ awˬ naˬ hkʼa peu-eˬ nuˇ paˍ teˇ hkeh hta‸ 
awˬ kʼaw ji teˇ hkʼaˇ hteˇ lehˍ jeˆ hkoˇ leh, oˇ ve nyiˇ hkoˇ awˬ kaˍ lo juˇ kʼai 
tuˬ yoˬ, teh‸ ngaˬ hta‸ ka ti‸ te taˍ ve yoˬ. 
19Ya‸ hkʼaˇ, yawˇ hui ka ti‸ oˇ ve hta‸ te luˬ leh, yawˇ hui kʼoˆ taˍ ve hkʼe maˇ 
te. Chi hta‸ pa taw, yawˇ hui nuˇ paˍ oˇ ve hta‸ te piˇ ve hkʼe, ngaˬ yawˇ hui 
hta‸ oˇ hkʼe kʼaw‸ te piˇ tuˬ yoˬ. 

20Ngaˬ yawˇ hui hta‸ canˇ paˍ teˇ hpaˍ ve la‸ sheh hkʼaw chiˇ a‸ piˇ leh, yawˇ 
hui hta‸ tiˇ pehˍ tuˬ yoˬ. Yawˇ hui ve awˬ to teˇ hpaˍ hta‸, ngaˆ leh haiˬ ve to 
nuˇ to shaˆ teˇ hpaˍ caˇ tuˬ yoˬ. 
21Jawˇmawˇ Zeˍdaˍkiˆ leh yawˇ ve ma‸ poˍ lonˉ teˇ hpaˍ hta‸ htawˇ, nawˬ hui 
hta‸ maˇ ca bawˆ la leh teˇ hkui teˇ yanˇ gʼaˇ jehˇ chehˇ sheˍ ve Baˍbuˍlonˍ 
jawˇmawˇ ve la‸ sheh hkʼaw ngaˬ chiˇ a‸ piˇ tuˬ yoˬ. 
22Ngaˬ tawˇ piˇ ve teˇ yanˇ, yawˇ hui venˇ chi lo kʼaw‸ kʼaw‸ la tuˬ yoˬ. Yawˇ 
hui venˇ chi hta‸ bawˆ yuˬ leh, aˬ miˍ tuˉ baˬ piˇ tuˬ yoˬ. Yuˇda‸ ve venˇ teˇ 
hpaˍ hta‸ chaw teˇ gʼaˇ ka‸ maˇ chehˇ ve hteunˍ lonˉ kʼaw‸ hpeh‸ la tuˬ yoˬ, 
teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 35 

Yeˍraˍmiˆ leh Yeˍhkaˆ chaw 

1Yuˇda‸ mvuhˇmiˬ hta‸ Yawˇsiˆ ve yaˇ Yawˇyaˍkenˍ uˉ peunˍ chehˇ ve teˇ 
yanˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Yeˍhkaˆ chaw hui geh kʼai leh yawˇ hui hta‸ na‸ uˉ ca te da‸-o‸. Peuˬ hkʼaw‸ 
nawˉ, yawˇ hui hta‸ bon yehˬ hkʼaw shiˍ laˬ leh, a pehˉ meuˇ gʼuiˬ taw piˇ-oˆ, 
teh‸ ngaˬ hta‸ kʼoˆ laˇ ve yoˬ. 
3Hkʼe te leh, ngaˬ lehˬ Haˍdaˍziˆmaˍ ve awˬ hawehˍ, Yeˍraˍmiˆ ve yaˇ 
Jaˍyaˍnyaˍ leh, yawˇ ve awˬ viˉ awˬ nyi teˇ hpaˍ hta‸ bon yehˬ hkʼaw shiˍ veu 
laˇ ve yoˬ. 
4Ngaˬ yawˇ hui hta‸ Iˉgaˍdaˍliˆ ve yaˇ, tcuh kaˍ paˍ Haˍnanˍ ve bawehˇ hkʼaw 
shiˍ kʼai ve yoˬ. Awˬ bawehˇ chi lehˬ Shaˍlunˍ ve yaˇ paw hkuˇ lonˉ Maˍseˍyaˆ 
ve bawehˇ awˬ hkʼoˆ lo cawˬ ve yoˬ. 
5Oˇ kaˬ lo ngaˬ a pehˉ meuˇ gʼuiˬ keu leh Yeˍhkaˆ chaw oˇ ve teˇ hpaˍ hta‸ taw 
piˇ ve yoˬ. 
6Ya‸ hkʼaˇ, yawˇ hui chi hkʼe kʼaw‸ yaw hkʼaw‸ laˇ ve yoˬ. Ngaˬ hui a pehˉ 
meuˇ gʼuiˬ maˇ dawˬ. Ngaˬ hui ve awˬ puˍ lonˉ, Yeˍhkaˆ ve yaˇ Yawˇnaˍdaˆ 
leh, ngaˬ hui maˇ kʼoˆ, ngaˬ hui ve awˬ ceuˬ awˬ hkʼaˇ teˇ hpaˍ maˇ kʼoˆ, a 
pehˉ meuˇ gʼuiˬ maˇ gʼa dawˬ tuˬ shanˍ taˉ laˇ ve yoˬ. 

7Yehˬ maˇ gʼa te chehˇ tuˬ, ti mi maˇ gʼa te caˇ tuˬ, a pehˉ meuˇ hko maˇ gʼa te 
caˇ tuˬ leh maˇ gʼa vuiˬ yuˬ tuˬ, yawˇ ngaˬ hui hta‸ shanˍ taˉ laˇ ve yoˬ. 
Mvuhˇmiˬ chi hkʼaw, hkehˉ chaw hkʼa shuˍ kʼaw‸ caˉ chehˇ kʼai hpeh‸ tuˬ, 
hkʼaˬ htaˆ ka‸ aˉ po kʼo hkʼaw tiˉ chehˇ-oˆ, teh‸ yawˇ shanˍ taˉ laˇ ve yoˬ. 
8Yawˇnaˍdaˆ ve tawˇ hkʼa peu-eˬ ve hta‸ ngaˬ hui na yuˬ chehˇ ve yoˬ. Ngaˬ 
hui leh, ngaˬ hui ve miˇ yaˇ hkʼa peu-eˬ a pehˉ meuˇ gʼuiˬ teˇ pawˆ ka‸ maˇ 
dawˬ jaw. 
9Ngaˬ hui yehˬ maˇ te chehˇ. Aˉ po kʼo hkʼaw tiˉ chehˇ ve yoˬ. Ngaˬ hui a pehˉ 
meuˇ hko, ti mi, heh, teˇ hpaˍ maˇ cawˬ. 
10Ngaˬ hui ve awˬ puˍ lonˉ Yawˇnaˍdaˆ kʼoˆ taˉ laˇ ve tawˇ hkʼa peu-eˬ ve hta‸ 
ngaˬ hui na yuˬ leh te chehˇ ve yoˬ. 
11Jawˇmawˇ Neˍbuˍhkaˍneˍzaˍ mvuhˇmiˬ chi hta‸ ca bawˆ la ve teˇ yanˇ, ngaˬ 
hui sho‸ sha‸ bawˬ leh, choˬ kaˬ Yeˍruˆsaˍlehnˍ venˇ lo ca hpaw chehˇ la taˍ 
ve yoˬ, teh‸ Yeˍraˍmiˆ hta‸ kʼaw‸ yaw hkʼaw‸ piˇ ve yoˬ. 
12Oˇ ve hkʼaw‸ nawˉ, Iˉsaˍreˍlaˆ ve Gʼuiˬsha ngaˬ hta‸ Yeˍruˆsaˍlehnˍ venˇ yaˇ 
hui hta‸ chi hkʼe ca kʼoˆ piˇ tcuh laˇ ve yoˬ. 
13Aˬ hto‸ ma pa taw, nawˬ hui ngaˬ ve tawˇ hta‸ maˇ na yuˬ ve le. 
14Yawˇnaˍdaˆ ve awˬ ceuˬ awˬ hkʼaˇ teˇ hpaˍ lehˬ, a pehˉ meuˇ gʼuiˬ maˇ dawˬ. 
Awˬ lawn kʼo, yawˇ hui ve awˬ puˍ lonˉ Yawˇnaˍdaˆ, taˇ dawˬ teh‸ kʼoˆ piˇ taˍ 
ve pa taw yoˬ. Ngaˬ nawˬ hui hta‸ teˇ pawˆ peuˬ teˇ pawˆ tawˇ yaw piˇ chehˇ 
ve yoˬ. Ya‸ hkʼaˇ, nawˬ hui maˇ na yuˬ. 
15Ngaˬ ve awˬ ceˬ tcuh kaˍ paˍ teˇ hpaˍ, ngaˬ nawˬ hui geh peu laˇ tcuhˉ taˍ ve 
yoˬ. Haiˬ ve kanˉ hta‸ baˬ taˉ leh, da‸ ve kanˉ hta‸ te tuˬ, yawˇ hui nawˬ hui 
hta‸ maˍ laˇ chehˇ ve yoˬ. Nawˬ hui ve awˬ puˍ awˬ pi hui hta‸ ngaˬ piˇ taˍ ve 
mvuhˇmiˬ chi hkʼaw nawˬ hui kʼaw‸ caˉ chehˇ kʼai hpeh‸tuˬ, awˬ kaˍ awˬ nu 
ve gʼuiˬsha teˇ hpaˍ hta‸ oˉ kʼoˍ taˇ pui, teh‸ yawˇ hui nawˬ hui hta‸ shaˍ ti‸ 
piˇ laˇ chehˇ ve yoˬ. Ya‸ hkʼaˇ, nawˬ hui maˇ na yuˬ. 

16Yawˇnaˍdaˆ ve awˬ ceuˬ awˬ hkʼaˇ teˇ hpaˍ lehˬ, yawˇ hui ve awˬ puˍ lonˉ 
Yawˇnaˍdaˆ ve tawˇ hta‸ na yuˬ puiˉ jaˇ ve yoˬ. Ya‸ hkʼaˇ, nawˬ hui lehˬ ngaˬ 
ve tawˇ hta‸ maˇ na yuˬ. 
17Chi hta‸ pa taw, ngaˬ kʼoˆ taˍ peuˬ ve kawˆ tuˬ dawˇ haˍ tuˬ awˬ ceuˬ, nawˬ 
hui awˬ hkʼoˆ lo gaˬ la piˇ tuˬ yoˬ. Ngaˬ tawˇ yaw htaˇ nawˬ hui maˇ na yuˬ. 
Ngaˬ kuˬ htaˇ nawˬ hui maˇ kʼaw‸ yaw hkʼaw‸ laˇ ve pa taw, ngaˬ chi hkʼe gʼa 
te tuˬ yoˬ, teh‸ Gʼuiˬsha kʼoˆ ve yoˬ. 
18Peuˬ hkʼaw‸ nawˉ, Gʼuiˬsha kʼoˆ laˇ ve tawˇ chi teˇ hpaˍ, Yeˍhkaˆ chaw hui 
hta‸ ngaˬ kʼoˆ piˇ ve yoˬ. Nawˬ hui lehˬ, nawˬ hui ve awˬ puˍ lonˉ Yawˇnaˍdaˆ 
ve tawˇ hta‸ na yuˬ puiˉ jaˇ ve yoˬ. Yawˇ kʼoˆ taˉ laˇ ve tawˇ hkʼa peu-eˬ hta‸ 
nawˬ hui na yuˬ leh te chehˇ ve yoˬ. 
19Chi hta‸ pa taw, ngaˬ Iˉsaˍreˍlaˆ ve Gʼuiˬsha nawˬ hui hta‸ chi hkʼe ka ti‸ te 
laˇ ve yoˬ. Yawˇnaˍdaˆ ve awˬ ceuˬ awˬ hkʼaˇ awˬ hkʼaw lo, ngaˬ ve kanˉ hta‸ 
te tuˬ ve chaw teˇ gʼaˇ hkʼaˬ htaˆ ka‸ cawˬ chehˇ tuˬ yoˬ, teh‸ Gʼuiˬsha kʼoˆ ve 
yoˬ. 

Yeˍraˍmiˆ li‸ 36 

Baˍruˆ li‸ daw hta‸ gʼaw ve 

1Yuˇda‸ mvuhˇmiˬ hta‸ Yawˇsiˆ ve yaˇ Yawˇyaˍkenˍ uˉ peunˍ chehˇ ve awˇ 
hkʼaw‸ teˇ hkʼaw‸ gaˬ htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Iˉsaˍreˍlaˆ leh Yuˇda‸ chaw hui awˬ lawn ngaˬ nawˬ hta‸ kʼoˆ piˇ taˍ ve tawˇ 
hkʼa peu-eˬ, li‸ daw teˇ maˬ awˬ hkʼaw lo hkʼa deh‸ bvuh‸ keu taˍ-o‸. Yawˇsiˆ 
jawˇmawˇ te chehˇ htaˇ, ngaˬ nawˬ hta‸ tawˇ tanˬ yaw piˇ ve teˇ nyi hta‸ te 
leh, ya‸ nyi hkʼa gaˬ, ngaˬ nawˬ hta‸ hkʼa kʼoˆ laˇ taˍ ve tawˇ hkʼa peu-eˬ 
bvuh‸ keu taˍ-o‸. 
3Ngaˬ Yuˇda‸ chaw hui hta‸ ciˍ yanˍ piˇ tuˬ kʼoˆ taˍ ve tawˇ teˇ hpaˍ hta‸ yawˇ 
hui gʼa kaˇ ve teˇ yanˇ, yawˇ hui venˇbaˆ dawˇ hpfuhˆ tuˬ naˍ maˇ shiˍ. Yawˇ 
hui oˇ hkʼe venˇbaˆ dawˇ hpfuhˆ ve kʼo, ngaˬ yawˇ hui ve venˇbaˆ hta‸ hpehˇ 
piˇ tuˬ yoˬ, teh‸ ngaˬ hta‸ kʼoˆ laˇ ve yoˬ. 

4Hkʼe te leh, ngaˬ lehˬ Neˍriˆ ve yaˇ Baˍruˆ hta‸ kuˬ yuˬ leh, Gʼuiˬsha ngaˬ hta‸ 
hkʼa kʼoˆ laˇ ve tawˇ hkʼa peu-eˬ yawˇ hta‸ bvuh‸ keu tcuh ve yoˬ. Baˍruˆ 
lehˬ, Gʼuiˬsha ve tawˇ oˇ ve hkʼa peu-eˬ hta‸ li‸ daw teˇ maˬ awˬ hkʼaw lo 
bvuh‸ keu taˍ ve yoˬ. 
5Oˇ hkʼe te peuˬ hkʼaw‸ nawˉ, Baˍruˆ hta‸ ngaˬ chi hkʼe kʼoˆ piˇ ve yoˬ. Shu 
ngaˬ hta‸ bon yehˬ lo kʼai tuˬ, a hkaw-anˬ maˇ pe‸ laˇ-o. 
6Awˬ hkʼaw‸ nawˉ teˇ pawˆ chaw yaˇ teˇ hpaˍ caˇ tuˬ ce ve awˬ yanˇ gaˬ htaˇ, 
ngaˬ nawˬ hta‸ oˇ kaˬ lo kʼai piˇ lawˬ gaˇ ve yoˬ. Li‸ daw chi hta‸ yuˬ veu leh, 
oˇ kaˬ lo chehˇ taˍ ve chaw teˇ hpaˍ hta‸ awˬ hkawˇ bvuhˬ chaweh gʼaw maˍ 
piˇ-oˆ. 
7Nawˬ oˇ hkʼe te ve kʼo, yawˇ hui Gʼuiˬsha geh bon lawˬ leh, a shu yawˇ ve 
venˇbaˆ dawˇ hpfuhˆ tuˬ naˍ, maˇ shiˍ. Awˬ lawn kʼo, Gʼuiˬsha lehˬ, nyi ma 
zuhˆ jaˇ ve awˬ hkʼaw lo chaw chi teˇ hpaˍ hta‸ ciˍ yanˍ piˇ tuˬ kʼoˆ taˍ peuˬ, 
teh‸ Baˍruˆ hta‸ kʼoˆ piˇ ve yoˬ. 
8Hkʼe te leh, Baˍruˆ lehˬ ngaˬ kʼoˆ piˇ taˍ ve hkʼe, bon yehˬ lo kʼai leh li‸ oˇ ve 
ca gʼaw maˍ piˇ ve yoˬ. 
9Yuˇda‸ mvuhˇmiˬ hta‸ Yawˇyaˍkenˍ uˉ peunˍ chehˇ ve ngaˇ hkʼaw‸ teˇ hkʼaw
‸, ha pa kʼawˇ maˬ teˇ maˬ htaˇ chaw yaˇ teˇ hpaˍ lehˬ caˇ tuˬ ce leh pawehˇ te 
tuˬ Yeˍruˆsaˍlehnˍ venˇ lo hpawnˬ laˬ ve yoˬ. 
10Chaw oˇ ve teˇ hpaˍ caˇ tuˬ ce chehˇ htaˇ, Baˍruˆ lehˬ Shaˍhpanˍ ve yaˇ, ceˇ 
leˇ lonˉ Geˍmaˍriˆ ve bawehˇ hkʼaw chehˇ taˍ leh, li‸ oˇ ve hta‸ gʼaw maˍ piˇ 
ve yoˬ. Bawehˇ oˇ ve lehˬ, bon yehˬ hkʼaw lo‸-e ve yehˬmiˉhpe‸ paˇ lo cawˬ ve 
yoˬ. 

Awˬ hoˉ awˬ naˬ teˇ hpaˍ hta‸ gʼaw maˍ piˇ ve 

11Shaˍhpanˍ ve awˬ hawehˍ, Geˍmaˍriˆ ve yaˇ, Miˆhkaˍyaˆ lehˬ, Baˍruˆ gʼaw 
chehˇ ve Gʼuiˬsha ve tawˇ hta‸ gʼa kaˇ ve yoˬ. 
12Hkʼe te leh, yawˇ hawˉ yehˬ lo kʼai leh, a ma‸ lonˉ teˇ hpaˍ jehˬ da‸ chehˇ ve 
ceˇ leˇ lonˉ ve bawehˇ hkʼaw lo‸-e ve yoˬ. Ceˇ leˇ lonˉ Eˇliˆshaˍmaˍ, Shaˍmaˍ 
yaˆ ve yaˇ Daˍlaˍyaˆ, Aˍhkaˍbawˇ ve yaˇ Eˇlaˍnaˍtanˍ, Shaˍhpanˍ ve yaˇ 

Geˍmaˍriˆ, Haˍnaˍniˆ ve yaˇ Zeˍdaˍkiˆ leh awˬ nu ve a ma‸ lonˉ teˇ hpaˍ oˇ kaˬ 
lo chehˇ taˍ ve yoˬ. 
13Miˆhkaˍyaˆ lehˬ, yawˇ gʼa kaˇ taˉ ve Gʼuiˬsha ve tawˇ oˇ ve hkʼa peu-eˬ yawˇ 
hui hta‸ kʼoˆ maˍ piˇ ve yoˬ. 
14Oˇ htaˇ, a ma‸ lonˉ oˇ ve teˇ hpaˍ lehˬ, Kuˇshiˆ, Sheˍlaˍmiˆ, Naˍtaˍniˆ hui ve 
awˬ ceuˬ awˬ hkʼaˇ, Yeˍhuˇdiˆ hta‸ Baˍruˆ geh kʼai tcuh leh li‸ oˇ ve hta‸ ca 
yuˬ tcuh ve yoˬ. Hkʼe te leh, Baˍruˆ li‸ oˇ ve yawˇ hui geh yuˬ laˬ ve yoˬ. 
15Oˇ htaˇ, a ma‸ lonˉ oˇ ve teˇ hpaˍ lehˬ, Mui taˍ leh li‸ oˇ ve ngaˬ hui hta‸ 
gʼaw maˍ laˇ-oˆ, teh‸ Baˍruˆ hta‸ kʼoˆ piˇ ve yoˬ. Hkʼe te leh, Baˍruˆ yawˇ hui 
hta‸ gʼaw maˍ piˇ ve yoˬ. 
16Li‸ oˇ ve hta‸ gʼaw peuˬ ve teˇ yanˇ, kawˆ jaˇ ve awˬ hkʼaw lo yawˇ hui teˇ 
gʼaˇ hta‸ teˇ gʼaˇ nyi da‸ sheˬ leh, Li‸ chi jawˇmawˇ hta‸ gʼa ca yuˬ maˍ piˇ 
tuˬ yoˬ, teh‸ kʼoˆ ve yoˬ. 
17Peuˬ hkʼaw‸ nawˉ, yawˇ hui Baˍruˆ hta‸ na nyi leh kʼoˆ ve, Tawˇ chi teˇ hpaˍ 
nawˬ hkʼaˬ lo gʼa ve ngaˬ hui hta‸ a ciˉ hto laˇ-oˆ. Yeˍraˍmiˆ nawˬ hta‸ kʼoˆ 
maˍ laˇ ve laˇ, teh‸ Baˍruˆ hta‸ na nyi ve yoˬ. 
18Baˍruˆ kʼaw‸ yaw hkʼaw‸ leh kʼoˆ ve, Yeˍraˍmiˆ ngaˬ hta‸ kʼoˆ maˍ laˇ leh 
ngaˬ bvuh‸ keu taˍ ve yoˬ, teh‸ kʼoˆ piˇ ve yoˬ. 
19Oˇ htaˇ yawˇ hui lehˬ, Yeˍraˍmiˆ nawˬ huiˉ maˬ ca va‸ taˍ-o‸. Nawˬ huiˉ maˬ 
hkʼaˬ lo ca va‸ taˍ ve chaw teˇ gʼaˇ hta‸ ka‸ taˇ shiˍ tcuh, teh‸ Baˍruˆ hta‸ 
kʼoˆ piˇ ve yoˬ. 

Li‸ daw oˇ ve hta‸ jawˇmawˇ aˬ miˍ tuˉ baˬ ve 

20A ma‸ lonˉ oˇ ve teˇ hpaˍ lehˬ, li‸ daw oˇ ve hta‸ ceˇ leˇ lonˉ Eˇliˆshaˍmaˍ ve 
bawehˇ hkʼaw teh taˉ leh, jawˇmawˇ ve hawˉ yehˬ lo kʼai ve yoˬ. Yawˇ hui 
jawˇmawˇ hta‸ awˬ lawn oˇ ve hkʼa peu-eˬ hto piˇ ve yoˬ. 
21Oˇ htaˇ, jawˇmawˇ lehˬ Yeˍhuˇdiˆ hta‸ li‸ oˇ ve ca yuˬ tcuh ve yoˬ. Yeˍhuˇdiˆ 
lehˬ, li‸ oˇ ve hta‸ yuˬ veu laˇ leh jawˇmawˇ hta‸ gʼaw maˍ piˇ ve yoˬ. 
22Awˬ yanˇ oˇ ve lehˬ, mvuhˇ kaˆ yanˇ hpeh‸ ve pa taw, jawˇmawˇ lehˬ aˬ miˍ 
paˇ lo mui chehˇ ve yoˬ. 



2044 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

23Yeˍhuˇdiˆ li‸ gʼaw chehˇ ve shehˆ awˇ taw hkʼe peuˬ kʼai ve teˇ yanˇ, 
jawˇmawˇ lehˬ li‸ oˇ ve hta‸ shawˆ cheˆ leh aˬ miˍ hkʼaw baˬ keu ve yoˬ. Hkʼe 
te leh, li‸ oˇ ve teˇ daw hkʼa peu-eˬ aˬ miˍ to‸ baˬ sheˬ ve yoˬ. 
24Jawˇmawˇ leh oˇ kaˬ lo hkʼa chehˇ taˍ ve chaw teˇ gʼaˇ ka‸ kawˆ leh dawˇ haˍ 
ve nyi ma maˇ cawˬ. 
25Eˇlaˍnaˍtanˍ, Deˍlaˍyaˆ, leh Geˍmaˍriˆ hui lehˬ, li‸ oˇ ve hta‸ aˬ miˍ maˇ gʼa 
tuˉ baˬ tuˬ jawˇmawˇ hta‸ lawˬ hkawˉ ve htawˇ yawˇ maˇ na. 
26Oˇ ve hkʼaw‸ nawˉ, jawˇmawˇ lehˬ ngaˬ awˬ to leh ngaˬ ve ceˇ leˇ Baˍruˆ hta‸ 
hpeh yuˬ tuˬ, Yeˍraˍmaˍlaˆ, Aˍzaˍreˍlaˆ ve yaˇ Seˍraˍyaˆ, Aˍbaˍdeˍlaˆ ve yaˇ 
Sheˍlaˍmiˆ hui hta‸ tawˇ piˇ ve yoˬ. Ya‸ hkʼaˇ, Gʼuiˬsha ngaˬ huiˉ maˬ hta‸ yuˬ 
taˍ laˇ ve yoˬ. 

Yeˍraˍmiˆ awˬ nu ve li‸ teˇ kʼoˆ kʼaw‸ bvuh‸ ve 

27Li‸ daw oˇ ve hta‸ jawˇmawˇ Yawˇyaˍkenˍ aˬ miˍ tuˉ baˬ peuˬ hkʼaw‸ nawˉ, 
28li‸ daw awˬ suhˉ teˇ maˬ kʼaw‸ yuˬ leh, awˬ lawn oˇ ve teˇ hpaˍ hkʼa peu-eˬ 
kʼaw‸ bvuh‸ keu tuˬ, Gʼuiˬsha ngaˬ hta‸ kʼoˆ laˇ ve yoˬ. 
29Jawˇmawˇ hta‸ chi hkʼe ca kʼoˆ piˇ tuˬ Gʼuiˬsha ngaˬ hta‸ kʼoˆ laˇ ve yoˬ. 
Nawˬ lehˬ, li‸ daw oˇ ve hta‸ aˬ miˍ tuˉ baˬ peuˬ. Awˬ lawn kʼo, li‸ oˇ ve awˬ 
hkʼaw lo Baˍbuˍlonˍ jawˇmawˇ venˇ chi hta‸ te luˬ leh, venˇ yaˇ teˇ hpaˍ hta‸ 
tiˇ pehˍ tuˬ bvuh‸ taˍ ve pa taw, nawˬ aˬ miˍ tuˉ baˬ ve yoˬ. 
30Chi beu‸ jawˇmawˇ Yawˇyaˍkenˍ nawˬ hta‸, ngaˬ Gʼuiˬsha chi hkʼe kʼoˆ laˇ 
ve yoˬ. Nawˬ ve awˬ ceuˬ awˬ hkʼaˇ teˇ gʼaˇ ka‸, Daˍviˆ ve mvuhˇmiˬ hta‸ gʼa 
kʼaw‸ uˉ peunˍ tuˬ ve maˇ heˆ. Suh taˍ ve nawˬ ve awˬ to hta‸ shu gʼawˆ baˬ 
leh, mvuhˇ cha chiˆ ve leh ciˍ gʼuiˬ nehˆ ve hta‸ gʼa hkanˍ tuˬ yoˬ. 
31Nawˬ hui venˇbaˆ te peuˬ ve pa taw, nawˬ leh nawˬ ve awˬ ceuˬ awˬ hkʼaˇ teˇ 
hpaˍ hta‸ maˇ kʼoˆ, nawˬ ve a ma‸ lonˉ teˇ hpaˍ hta‸ maˇ kʼoˆ, ngaˬ ciˍ yanˍ 
tuˬ yoˬ. Nawˬ hui leh Yuˇda‸ chaw teˇ hpaˍ ngaˬ shaˍ ti‸ piˇ ve tawˇ hta‸ maˇ 
na yuˬ. Chi hta‸ pa taw, ngaˬ kʼoˆ taˍ peuˬ ve kawˆ tuˬ dawˇ haˍ tuˬ awˬ ceuˬ, 
nawˬ hui awˬ hkʼoˆ lo gaˬ la piˇ tuˬ yoˬ, teh‸ Gʼuiˬsha kʼoˆ ve yoˬ. 

32Oˇ ve hkʼaw‸ nawˉ, Baˍruˆ hta‸ ngaˬ awˬ nu ve li‸ teˇ kʼoˆ kʼaw‸ piˇ leh, 
Gʼuiˬsha kʼoˆ laˇ ve tawˇ hkʼa peu-eˬ bvuh‸ keu tcuh ve yoˬ. Hkʼe te leh, yawˇ 
lehˬ ponˬ laˬ htaˇ teˇ pawˆ hkʼa shuˍ, ngaˬ kʼoˆ piˇ ve Gʼuiˬsha ve tawˇ hkʼa 
peu-eˬ hta‸ bvuh‸ keu taˍ ve yoˬ. 

Yeˍraˍmiˆ li‸ 37 

Zeˍdaˍkiˆ Yeˍraˍmiˆ hta‸ lawˬ hkawˉ ve 

1Baˍbuˍlonˍ jawˇmawˇ Neˍbuˍhkaˍneˍzaˍ lehˬ, Yawˇyaˍkenˍ ve yaˇ Hkawˇniˆ 
awˬ tan, Yawˇsiˆ ve yaˇ Zeˍdaˍkiˆ hta‸ Yuˇda‸ jawˇmawˇ te tcuh ve yoˬ. 
2Ya‸ hkʼaˇ, jawˇmawˇ Zeˍdaˍkiˆ leh yawˇ ve a ma‸ lonˉ teˇ hpaˍ lehˬ, Gʼuiˬsha 
ngaˬ hta‸ kʼoˆ laˇ ve tawˇ hta‸ maˇ na yuˬ. 
3Jawˇmawˇ Zeˍdaˍkiˆ lehˬ, Sheˍlaˍmiˆ yaˇ Yeˍhuˇkaˍlaˆ leh Maˍseˍyaˆ ve yaˇ 
paw hkuˇ Zeˍhpaˍ niˆ hui hta‸ ngaˬ geh peu laˇ leh, ngaˬ hui ve chaw ceuˬ awˬ 
pon Gʼuiˬsha geh lawˬ hkawˉ tuˬ ca kʼoˆ peu laˇ ve yoˬ. 
4Oˇ ve teˇ yanˇ, ngaˬ lehˬ htawnˍ hkʼaw maˇ gʼa geh sheˍ. Kʼai gaˇ kuiˬ lo kʼai 
hpeh‸ chehˇ sheˍ ve yoˬ. 
5Baˍbuˍlonˍ chaw hui lehˬ, Yeˍruˆsaˍlehnˍ venˇ hta‸ caw hoˆ taˍ ve yoˬ. Ya‸ 
hkʼaˇ, Eˇjiˇtu‸ chaw hui laˬ chehˇ ve awˬ hkawˇ hta‸ yawˇ hui gʼa kaˇ ve teˇ 
yanˇ, yawˇ hui awˬ hkʼaw‸ nawˉ kʼaw‸ jiˆ kʼo‸-e ve yoˬ. 
6Oˇ htaˇ, Iˉsaˍreˍlaˆ Gʼuiˬsha ngaˬ hta‸ chi hkʼe kʼoˆ laˇ ve yoˬ. 
7Zeˍdaˍkiˆ hta‸ chi hkʼe ca kʼoˆ piˇ-oˆ. Eˇjiˇtu‸ chaw hui nawˬ hta‸ ca ga la tuˬ 
laˬ chehˇ taˍ peuˬ ve yoˬ. Ya‸ hkʼaˇ, yawˇ hui kʼaw‸ hpfuhˆ kʼo‸-e tuˬ yoˬ. 
8Oˇ htaˇ, Baˍbuˍlonˍ chaw hui kʼaw‸ hpfuhˆ kʼaw‸ la leh, venˇ chi hta‸ te luˬ 
peuˬ hkʼaw‸ nawˉ, aˬ miˍ tuˉ baˬ piˇ tuˬ yoˬ. 
9Baˍbuˍlonˍ chaw hui maˇ kʼaw‸ hpfuhˆ kʼaw‸ la taˬ, teh‸ taˇ dawˇ. Yawˇ hui 
kʼaw‸ kʼaw‸ la tuˬ yoˬ. 
10Baˍbuˍlonˍ chaw hui hta‸ nawˬ ma‸ bawˆ gʼaˇ ve kʼoˆ loˬ. Ya‸ hkʼaˇ, bawˆ 
da‸ kuiˬ hkʼaw lo naˬ ve chaw teˇ hpaˍ laˬ leh, venˇ chi hta‸ aˬ miˍ tuˉ baˬ tuˬ 
yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ hta‸ hpeh yuˬ leh htawnˍ hkʼaw keu ve 

11Eˇjiˇtu‸ chaw hui laˬ chehˇ ve awˬ hkawˇ hta‸ gʼa kaˇ ve teˇ yanˇ, Baˍbuˍlonˍ 
chaw hui awˬ hkʼaw‸ nawˉ hpawˇ lo kʼaw‸ jiˆ kʼo‸-e ve yoˬ. 
12Chi hta‸ pa taw, Beˍyaˍmenˍ mvuhˇmiˬ hkʼaw ngaˬ vuiˬ taˍ ve ti mi hta‸ ca 
nyi tuˬ, ngaˬ Yeˍruˆsaˍlehnˍ venˇ hkʼaw tawˆ-e ve yoˬ. 
13Beˍyaˍmenˍ taˍ meu‸ hpe‸ lo gaˬ ve teˇ yanˇ, oˇ kaˬ lo shaw chehˇ ve Haˍnaˍ 
niˆ ve awˬ hawehˍ Sheˍlaˍmiˆ ve yaˇ Iˉriˆyaˆ ngaˬ hta‸ tawˍ taˍ leh, Nawˬ lehˬ 
Baˍbuˍlonˍ chaw hui geh hpaw-e toˇ chehˇ ve yoˬ, teh‸ ngaˬ hta‸ kʼoˆ laˇ ve 
yoˬ. 
14Ngaˬ hpaw toˇ ve maˇ heˆ, teh‸ yawˇ hta‸ kʼaw‸ yaw hkʼaw‸ piˇ ve yoˬ. Ya‸ 
hkʼaˇ, Iˉriˆyaˆ ngaˬ kʼoˆ ve hkawˇ hta‸ maˇ na. Yawˇ ngaˬ hta‸ hpeh leh, awˬ 
hoˉ awˬ naˬ hui geh shiˍ kʼai laˇ ve yoˬ. 
15Yawˇ hui hkʼa peu-eˬ ngaˬ hta‸ nyi ma zuhˆ jaˇ leh, ngaˬ hta‸ jaw‸ hpehˇ laˇ 
ve awˬ hkʼoˆ, ceˇ leˇ lonˉ Yawˇnaˍtanˍ ve yehˬ hkʼaw ngaˬ hta‸ haw taˍ laˇ ve 
yoˬ. 
16Ngaˬ hta‸ yehˬ hawˉ lo cawˬ ve miˬ kʼoˍ hkʼaw, awˬ yanˇ maw chaweh keu 
taˍ laˇ ve yoˬ. 
17Oˇ ve hkʼaw‸ nawˉ, jawˇmawˇ Zeˍdaˍkiˆ ngaˬ hta‸ ca kuˬ peu laˇ ve yoˬ. 
Gʼuiˬsha ve tawˇ awˬ kaˍ awˬ nu nawˬ gʼa kaˇ taˍ ve cawˬ sheˍ laˇ, teh‸ hawˉ 
yehˬ hkʼaw lo yawˇ ngaˬ hta‸ ta‸ iˉ gawˬ lehˍ hkʼawˇ na nyi laˇ ve yoˬ. Oˇ htaˇ 
ngaˬ lehˬ, Yoˬ, cawˬ ve yoˬ. Nawˬ lehˬ Baˍbuˍlonˍ chaw hui ve la‸ sheh hkʼaw 
lo chiˇ a‸ piˇ ve hta‸ gʼa hkanˍ tuˬ yoˬ, teh‸ yawˇ hta‸ kʼaw‸ yaw hkʼaw‸ piˇ 
ve yoˬ. 
18Oˇ ve hkʼaw‸ nawˉ, ngaˬ yawˇ hta‸ chi hkʼe kʼaw‸ na nyi ve yoˬ. Ngaˬ aˬ hto
‸ ma te ya‸ ve pa taw, nawˬ ngaˬ hta‸ htawnˍ hkʼaw hpeh keu laˇ ve le. 
19Baˍbuˍlonˍ jawˇmawˇ mvuhˇmiˬ chi hta‸ maˇ ca bawˆ la taˬ, teh‸ nawˬ hta‸ 
tawˇ yaw piˇ chehˇ ve tcuh kaˍ paˍ oˇ ve teˇ hpaˍ hkʼaˬ hkʼe hpeh‸ kʼai peuˬ le. 
20Jawˇmawˇ-oˬ, chi beu‸ nawˬ ngaˬ ve tawˇ hta‸ na leh, ngaˬ kʼoˆ ve hkʼe te 
tuˬ, ngaˬ nawˬ hta‸ lawˬ hkawˉ ve yoˬ. Yawˇnaˍtanˍ ve yehˬ hkʼaw ngaˬ hta‸ 

taˇ kʼaw‸ hpeh haw laˇ-oˆ. Nawˬ oˇ hkʼe kʼaw‸ te laˇ ve kʼo, ngaˬ awˬ tehˬ awˬ 
na oˇ kaˬ lo gʼa suh-e tuˬ yoˬ, teh‸ yawˇ hta‸ kʼoˆ piˇ ve yoˬ. 
21Hkʼe te leh, jawˇmawˇ Zeˍdaˍkiˆ ngaˬ hta‸ hawˉ yehˬ hkʼaw ceh kʼaw‸ haw 
taˍ laˇ ve yoˬ. Venˇ hkʼaw cawˬ ve hkaoˍmonˇ peuˬ kʼai htaˇ hkʼa gaˬ, yawˇ 
hui ngaˬ hta‸ teˇ nyi ve hkaoˍmonˇ teˇ diˬ caˍ laˇ ve yoˬ. 

Yeˍraˍmiˆ li‸ 38 

Yeˍraˍmiˆ hta‸ nanˬ bawˍ hkʼaw yuˬ keu ve 

1Gʼuiˬsha kʼoˆ laˇ ve tawˇ chi teˇ hpaˍ, ngaˬ chaw yaˇ hui hta‸ kʼoˆpiˇ chehˇ ve 
hta‸ Maˍtaˍ ve yaˇ Sheˍhpaˍtiˆ, Paˍshuˇraˆ ve yaˇ Geˍdaˍliˆ, Sheˍlaˍmiˆ ve yaˇ 
Yeˍhuˇkaˍlaˆ leh Maˍkaˍhkiˆyaˆ ve yaˇ Paˍshuˇraˆ hui gʼa kaˇ ve yoˬ. 
2Gʼuiˬsha kʼoˆ ve, Venˇ chi hkʼaw chehˇ taˍ ve chaw lehˬ, ma‸ bawˆ ve, meu‸ 
ve kaˆ ve leh naˬ beuˬ gaˬ ve pa taw gʼa suh-e tuˬ yoˬ. Ya‸ hkʼaˇ, Baˍbuˍlonˍ 
chaw hui geh kʼai leh a shu yawˇ ve la‸ caˉ ca ya‸ piˇ ve chaw lehˬ a sha‸ gʼa 
ponˬ tuˬ yoˬ. 
3Awˬ lawn kʼo, venˇ chi ve hta‸ ngaˬ Baˍbuˍlonˍ chaw hui ve la‸ sheh hkʼaw 
lo chiˇ a‸ piˇ leh, yawˇ hui lehˬ venˇ chi hta‸ aˬ miˍ tuˉ baˬ piˇ tuˬ yoˬ, teh‸ 
Gʼuiˬsha kʼoˆ ve yoˬ. 
4Oˇ htaˇ, awˬ hoˉ awˬ naˬ oˇ ve teˇ hpaˍ jawˇmawˇ geh kʼai leh, Chaw chi hpaˇ 
hta‸ tiˇ pehˍ cawˇ ve yoˬ. Awˬ lawn kʼo, yawˇ lehˬ ma‸ yaˇ teˇ hpaˍ leh 
mvuhˇmiˬ yaˇ nyi ma luˬ tuˬ, tawˇ laiˉ ceuˬ ca yaw piˇ chehˇ ve yoˬ. Yawˇ lehˬ, 
chaw yaˇ hui awˬ gʼaˇ cawˬ la tuˬ ve tawˇ hta‸ maˇ yaw. Yawˇ hui nyi ma luˬ 
tuˬ tiˉ kʼoˆ piˇ chehˇ ve yoˬ, teh‸ jawˇmawˇ hta‸ ca kʼoˆ piˇ ve yoˬ. 
5Oˇ htaˇ, jawˇmawˇ Zeˍdaˍkiˆ lehˬ, Nawˬ hui te gaˇ ve hkʼe te-o. Ngaˬ te‸ chiˉ 
tawˍ taˍ tuˬ maˇ cawˬ, teh‸ yawˇ hui hta‸ kʼoˆ piˇ ve yoˬ. 
6Hkʼe te leh, yawˇ hui ngaˬ hta‸ hawˉ yehˬ paˇ lo cawˬ ve Maˍlaˍhkiˆyaˆ ve 
nanˬ bawˍ hkʼaw yuˬ keu laˇ ve yoˬ. Naˬ bawˍ oˇ ve hkʼaw iˉ kaˆ maˇ cawˬ. Je
‸ nehˆ tiˉ cawˬ ve yoˬ. 
7Ngaˬ hta‸ nanˬ bawˍ hkʼaw lo yuˬ keu taˍ ve awˬ hkawˇ hta‸, hawˉ yehˬ 
hkʼaw kanˉ te chehˇ ve Ehˇtaˍyoˇpiˆ chaw awˬ tawnˇ paˍ Eˇbaˆdaˍmeˍlehˆ gʼa 

kaˇ ve yoˬ. Oˇ htaˇ jawˇmawˇ lehˬ, Beˍyaˍmenˍ taˍ meu‸ hpe‸ lo chehˇ taˍ ve 
yoˬ. 
8Hkʼe te leh, Eˇbaˆdaˍmeˍlehˆ jawˇmawˇ geh kʼai leh, yawˇ hta‸ chi hkʼe ca 
kʼoˆ piˇ ve yoˬ. 
9Jawˇmawˇ-oˬ, chaw chi teˇ hpaˍ te ve kanˉ lehˬ ya‸ jaˇ ve yoˬ. Yawˇ hui 
Yeˍraˍmiˆ hta‸ nanˬ bawˍ hkʼaw lo yuˬ keu piˇ taˍ ve yoˬ. Oˇ kaˬ lo yawˇ meu‸ 
suh kaˆ suh-e tuˬ yoˬ. Awˬ lawn kʼo, venˇ hkʼaw lo hkaoˍmonˇ maˇ cawˬ-o, teh
‸ yawˇ hta‸ kʼoˆpiˇ ve yoˬ. 
10Hkʼe te leh, jawˇmawˇ lehˬ ngaˬ maˇ suh sheˍ gʼuˇ suhˍ chaw shehˆ gʼaˇ hta‸ 
shiˍ veu leh ngaˬ hta‸ ca gʼawˬ tawˆ piˇ tuˬ, Eˇbaˆdaˍmeˍlehˆ hta‸ tawˇ piˇ ve 
yoˬ. 
11Oˇ htaˇ, Eˇbaˆdaˍmeˍlehˆ hawˉ yehˬ lo kʼo‸-e leh, veu‸ kʼaˇ awˬ piˍ teˇ hpaˍ 
ca yuˬ peuˬ hkʼaw‸ nawˉ ngaˬ geh laˬ ve yoˬ. Veu‸ kʼaˇ awˬ piˍ oˇ ve teˇ hpaˍ 
hta‸ aˉ hkeh hpeh leh ngaˬ geh ce peu laˇ ve yoˬ. 
12Yawˇ hui ngaˬ hta‸ gʼawˬ tawˆ laˇ ve teˇ yanˇ, ngaˬ maˇ gʼa naˬ tuˬ, veu‸ kʼaˇ 
awˬ piˍ oˇ ve teˇ hpaˍ ngaˬ ve la‸ kʼaˉ hawˉ nuˆ taˍ tuˬ, ngaˬ hta‸ kʼoˆ laˇ ve 
yoˬ. Yawˇ hui kʼoˆ ve hkʼe ngaˬ te ve yoˬ. 
13Hkʼe te leh, yawˇ hui ngaˬ hta‸ nanˬ bawˍ hkʼaw gʼawˬ tawˆ laˇ ve yoˬ. Oˇ ve 
hkʼaw‸ nawˉ, yawˇ hui ngaˬ hta‸ shaˉ nanˉ hkʼaw chehˇ tcuh taˍ laˇ ve yoˬ. 

Jawˇmawˇ Zeˍdaˍkiˆ Yeˍraˍmiˆ hta‸ na nyi ve 

14Awˬ hkʼaw‸ nawˉ teˇ pawˆ, jawˇmawˇ Zeˍdaˍkiˆ ngaˬ hta‸ bon yehˬ paˇ lo 
kuˬ yuˬ leh, Ngaˬ nawˬ hta‸ teˇ ceuˬ na nyi gaˇ ve yoˬ. Te‸ chiˉ taˇ faˉ taˍ. Hteˇ 
lehˍ hto laˇ-oˆ, teh‸ ngaˬ hta‸ kʼoˆ laˇ ve yoˬ. 
15Ngaˬ nawˬ hta‸ hteˇ lehˍ hto piˇ kʼo, nawˬ ngaˬ hta‸ tiˇ pehˍ laˇ tuˬ yoˬ. Ngaˬ 
nawˬ hta‸ dawˇ hkʼaˇ piˇ ve kʼo ka‸, nawˬ na yuˬ tuˬ ve maˇ heˆ, teh‸ ngaˬ 
yawˇ hta‸ kʼaw‸ yaw hkʼaw‸ piˇ ve yoˬ. 
16Oˇ htaˇ, jawˇmawˇ Zeˍdaˍkiˆ chi hkʼe kʼoˆ ve yoˬ. Ngaˬ nawˬ hta‸ maˇ tiˇ pehˍ 
taˬ. Nawˬ hta‸ tiˇ pehˍ gaˇ chehˇ ve chaw hui ve la‸ sheh hkʼaw lo htawˇ, ngaˬ 

nawˬ hta‸ chiˇ a‸ laˇ tuˬ ve maˇ heˆ, teh‸ ngaˬ hui hta‸ te‸ chehˇ tcuh laˇ ve 
Gʼuiˬsha hta‸ cuˇ leh ngaˬ ka ti‸ te ve yoˬ, teh‸ ngaˬ hta‸ kʼoˆ laˇ ve yoˬ. 
17Hkʼe te leh, Iˉsaˍreˍlaˆ ve Gʼuiˬsha kʼoˆ taˍ ve tawˇ hkʼa peu-eˬ, yawˇ hta‸ hto
‸ piˇ ve yoˬ. Nawˬ Baˍbuˍlonˍ chaw hui hta‸ la‸ caˉ ya‸ piˇ ve kʼo, nawˬ a sha
‸ gʼa ponˬ leh, venˇ chi ve hta‸ htawˇ yawˇ hui aˬ miˍ tuˉ baˬ piˇ tuˬ ve maˇ 
heˆ. Nawˬ leh nawˬ ve miˇ yaˇ hkʼa peu-eˬ a sha‸ gʼa ponˬ tuˬ yoˬ. 
18Nawˬ la‸ caˉ maˇ ya‸ ve kʼo, venˇ chi ve hta‸ ngaˬ Baˍbuˍlonˍ chaw hui ve la
‸ sheh hkʼaw lo chiˇ a‸ piˇ tuˬ yoˬ. Yawˇ hui lehˬ, venˇ chi hta‸ aˬ miˍ tuˉ baˬ 
leh nawˬ htawˇ gʼa ponˬ tuˬ ve maˇ heˆ, teh‸ yawˇ hta‸ kʼoˆ piˇ ve yoˬ. 
19Oˇ htaˇ jawˇmawˇ lehˬ, Baˍbuˍlonˍ chaw hui geh la‸ caˉ ca ya‸ taˍ peuˬ ve 
ngaˬ hui ve chaw teˇ hpaˍ hta‸ ngaˬ kawˆ jaˇ ve yoˬ. Yawˇ hui ngaˬ hta‸ fawˉ 
mehˍ laˇ tuˬ yoˬ, teh‸ ngaˬ hta‸ kʼoˆ laˇ ve yoˬ. 
20Ngaˬ yawˇ hta‸ kʼaw‸ yaw hkʼaw‸ leh kʼoˆ piˇ ve, Nawˬ hta‸ yawˇ hui ve la
‸ sheh hkʼaw lo chiˇ a‸ piˇ tuˬ ve maˇ heˆ. Gʼuiˬsha kʼoˆ ve tawˇ hta‸ na sheˍ. 
Oˇ hkʼe te ve kʼo, nawˬ ve a sha‸ gʼa ponˬ tuˬ yoˬ. 
21Nawˬ la‸ caˉ maˇ ya‸ ve kʼo, hkʼaˬ hkʼe hpeh‸ la tuˬ ve, awˬ ha awˬ hkʼaw lo 
Gʼuiˬsha ngaˬ hta‸ kʼoˆ laˇ taˍ peuˬ. 
22Awˬ ha oˇ ve awˬ hkʼaw lo, Yuˇda‸ chaw hui ve hawˉ yehˬ hkʼaw chehˇ taˍ 
ve yaˇ miˇ teˇ hpaˍ hta‸ Baˍbuˍlonˍ chaw hui shiˍ tawˆ-e chehˇ ve hta‸ ngaˬ 
gʼa mawˬ ve yoˬ. Yawˇ hui tawˆ-e chehˇ htaˇ, kʼa chehˇ ve kʼa muiˬ hkawˇ hta‸ 
na sheˍ. Jawˇmawˇ ve da‸ jaˇ ve awˬ chawˇ teˇ hpaˍ lehˬ, jawˇmawˇ hta‸ ya‸ 
kʼaw sheh ya‸ piˇ leh, yawˇ hta‸ je‸ nehˆ hkʼaw kʼa piˇ lawˬ ve yoˬ. Yawˇ ve 
awˬ chawˇ teˇ hpaˍ yawˇ hta‸ chiˇ baˬ taˉ peuˬ, teh‸ kʼa chehˇ ve yoˬ. 
23Nawˬ ve miˇ yaˇ hkʼa peu-eˬ ve hta‸ Baˍbuˍlonˍ mvuhˇmiˬ lo shu shiˍ kʼai tuˬ 
yoˬ. Nawˬ hta‸ ka‸ Baˍbuˍlonˍ jawˇmawˇ hpeh yuˬ leh, venˇ chi hta‸ aˬ miˍ 
tuˉ baˬ tuˬ yoˬ, teh‸ yawˇ hta‸ kʼoˆ piˇ ve yoˬ. 
24Oˇ htaˇ, Zeˍdaˍkiˆ lehˬ, Ngaˬ huiˉ maˬ chi hkʼe na‸ uˉ hkʼawˇ te da‸ ve awˬ 
lawn chaw teˇ gʼaˇ hta‸ ka‸ taˇ shiˍ tcuh. Oˇ hkʼe te ve kʼo, nawˬ te‸ chiˉ 
dawˇ haˍ tuˬ maˇ cawˬ. 

25Ngaˬ ve a ma‸ lonˉ teˇ hpaˍ, ngaˬ nawˬ hta‸ tawˇ ca yaw da‸ taˉ peuˬ ve awˬ 
lawn gʼa shiˍ kʼo, ngaˬ huiˉ maˬ aˬ hto‸ ma kʼoˆ da‸ ve awˬ lawn yawˇ hui 
nawˬ hta‸ ca na la tuˬ yoˬ. Nawˬ hteˇ lehˍ hto piˇ ve kʼo, nawˬ hta‸ maˇ tiˇ 
pehˍ taˬ, teh‸ yawˇ hui ka ti‸ te laˇ tuˬ yoˬ. 
26Yawˇ hui oˇ hkʼe ca na la ve kʼo, Htawnˍ hkʼaw maˇ kʼaw‸ yuˬ keu laˇ tuˬ, 
nawˬ ngaˬ hta‸ ca lawˬ hkawˉ la ve yoˬ, teh‸ yawˇ hui hta‸ kʼoˆ piˇ-oˆ, teh‸ 
ngaˬ hta‸ kʼoˆ laˇ ve yoˬ. 
27Oˇ ve hkʼaw‸ nawˉ, a ma‸ lonˉ teˇ hpaˍ ngaˬ hta‸ ca na nyi la ve yoˬ. 
Jawˇmawˇ kʼoˆ laˇ taˍ ve hkʼe, ngaˬ yawˇ hui hta‸ kʼoˆ piˇ ve yoˬ. Jawˇmawˇ 
ngaˬ huiˉ maˬ na‸ uˉ te da‸ chehˇ ve hta‸ ca jaˆ na chehˇ ve chaw teˇ gʼaˇ ka‸ 
maˇ cawˬ ve pa taw, yawˇ hui te‸ chiˉ kʼaw‸ te maˇ gʼa. 
28Yeˍruˆsaˍlehnˍ venˇ canˇ paˍ hui ve la‸ sheh hkʼaw lo gaˬ htaˇ hkʼa gaˬ, yawˇ 
hui ngaˬ hta‸ hawˉ yehˬ hkʼaw tiˉ haw taˍ laˇ ve yoˬ. 

Yeˍraˍmiˆ li‸ 39 

Yeˍruˆsaˍlehnˍ venˇ luˬ kʼai ve 

1Yuˇda‸ mvuhˇmiˬ hta‸ jawˇmawˇ Zeˍdaˍkiˆ uˉ peunˍ ve kʼawˇ hkʼaw‸ leh ha 
pa teˇ chi maˬ gaˬ ve teˇ yanˇ, Baˍbuˍlonˍ jawˇmawˇ Neˍbuˍhkaˍneˍzaˍ lehˬ, 
yawˇ ve ma‸ yaˇ teˇ hpaˍ hta‸ shiˍ veu laˇ leh, Yeˍruˆsaˍlehnˍ venˇ hta‸ ca 
bawˆ la ve yoˬ. 
2Zeˍdaˍkiˆ uˉ peunˍ chehˇ ve 11 hkʼaw‸, ha pa awˇ maˬ teˇ maˬ, kʼawˇ nyi teˇ 
nyi htaˇ, Yeˍruˆsaˍlehnˍ lanˇ venˇ paˆ kʼai ve yoˬ. 
3(Oˇ htaˇ, Baˍbuˍlonˍ ma‸ poˍ lonˉ Naˍraˍgaˍsaˍreˍzaˍ, Saˍgaˍneˍbawˇ, 
Saˍseˍhkenˍ leh awˬ nu ve ma‸ poˍ lonˉ teˇ hpaˍ, venˇ kʼaw ji lo cawˬ ve taˍ 
meu‸ hpe‸ paˇ lo hpoˆ chehˇ taˍ ve yoˬ.) 
4Venˇ luˬ kʼai peuˬ ve hta‸ jawˇmawˇ Zeˍdaˍkiˆ leh yawˇ ve ma‸ yaˇ teˇ hpaˍ 
gʼa mawˬ ve teˇ yanˇ, yawˇ hui tanˇ hkuinˇ htaˇ hpaw tawˆ-e ve yoˬ. Yawˇ hui 
hko hkʼaw lo kʼai leh, lanˇ venˇ nyiˇ maˬ kaˍ lo cawˬ ve taˍ meu‸ hpe‸ hta‸ 
hpanˍ kʼai peuˬ hkʼaw‸ nawˉ Yawˇdanˍ miˬ tawˬ kuiˬ hpawˇ lo hpaw tawˆ-e ve 
yoˬ. 



2051 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

5Ya‸ hkʼaˇ, Baˍbuˍlonˍ ma‸ yaˇ teˇ hpaˍ yawˇ hui hta‸ gʼa‸ yuˬ leh, Yeˍriˆhkoˇ 
venˇ paˇ lo Zeˍdaˍkiˆ hta‸ hpeh gʼa ve yoˬ. Hkʼe te leh yawˇ hui yawˇ hta‸ 
Haˍmaˆ mvuhˇmiˬ Riˇbaˍlaˆ venˇ hkʼaw chehˇ taˍ ve jawˇmawˇ Neˍbuˍhkaˍ 
neˍzaˍ geh shiˍ laˬ ve yoˬ. 
6Oˇ kaˬ lo jawˇmawˇ Neˍbuˍhkaˍneˍzaˍ lehˬ, Zeˍdaˍkiˆ ve yaˇ teˇ hpaˍ leh, yawˇ 
ve a ma‸ lonˉ teˇ hpaˍ hta‸ Zeˍdaˍkiˆ mehˆ gʼuˇ suhˍ lo tiˇ pehˍ piˇ ve yoˬ. 
7Oˇ hkʼe te peuˬ hkʼaw‸ nawˉ, Zeˍdaˍkiˆ ve mehˆ shiˍ teˇ hpaˍ hta‸ juˆ pe‸ piˇ 
leh, Baˍbuˍlonˍ mvuhˇmiˬ lo shiˍ kʼai tuˬ sho caˆ yuˬ hpeh taˍ ve yoˬ. 
8Baˍbuˍlonˍ chaw teˇ hpaˍ lehˬ, jawˇmawˇ ve hawˉ yehˬ leh awˬ nu ve yehˬ teˇ 
hpaˍ hta‸ aˬ miˍ tuˉ baˬ leh, lanˇ venˇ hta‸ htawˇ te luˬ piˇ ve yoˬ. 
9Oˇ hkʼe te peuˬ hkʼaw‸ nawˉ, ma‸ poˍ lonˉ Neˍbuˍzaˍraˍdanˍ lehˬ, la‸ caˉ ya‸ 
la ve chaw teˇ hpaˍ leh, venˇ oˇ ve hkʼaw chehˇ taˍ ve chaw hui hta‸ Baˍbuˍ 
lonˍ mvuhˇmiˬ lo shiˍ kʼai ve yoˬ. 
10Yawˇ lehˬ, haˍ gʼawˇ jaˇ ve chaw teˇ hpaˍ hta‸ ceh tiˉ, Yuˇda‸ mvuhˇmiˬ 
hkʼaw teh taˉ piˇ leh, yawˇ hui hta‸ ti mi leh a pehˉ meuˇ hko teˇ hpaˍ pehˬ 
piˇ taˉ ve yoˬ. 

Yeˍraˍmiˆ hta‸ hpehˇ piˇ ve 

11Oˇ ve hkʼaw‸ nawˉ, jawˇmawˇ Neˍbuˍhkaˍneˍzaˍ lehˬ, yawˇ ve ma‸ poˍ lonˉ 
Neˍbuˍzaˍraˍdanˍ hta‸ chi hkʼe kʼoˆ piˇ ve yoˬ. 
12Yeˍraˍmiˆ hta‸ ca nyi leh, yawˇ hta‸ hkʼa deh‸ ca ga piˇ-oˆ. Yawˇ hta‸ te‸ 
chiˉ taˇ te piˇ. Yawˇ loˍ ve hkʼe hkʼa deh‸ ga piˇ-oˆ, teh‸ kʼoˆ piˇ ve yoˬ. 
13Hkʼe te leh, Neˍbuˍzaˍraˍdanˍ, Neˍraˍgaˍsaˍreˍzaˍ leh awˬ nu ve Baˍbuˍlonˍ 
ma‸ poˍ lonˉ hkʼa peu-eˬ ngaˬ geh laˬ leh, 
14ngaˬ hta‸ htawnˍ hkʼaw yuˬ tawˆ laˇ ve yoˬ. Ngaˬ hta‸ hkʼa deh‸ nyi ha‸ 
shaˉ piˇ tuˬ, yawˇ hui lehˬ Shaˍhpanˍ ve awˬ hawehˍ, Aˍhiˆkanˍ ve yaˇ 
Geˍdaˍliˆ ve la‸ sheh hkʼaw lo, ngaˬ hta‸ chiˇ a‸ laˇ ve yoˬ. Hkʼe te leh, oˇ kaˬ 
lo ngaˬ yawˇ geh chehˇ taˍ ve yoˬ. 

Eˇbaˍdaˆmeˍlehˆ dawˇ law kuiˬ cawˬ ve 

15Ngaˬ htawnˍ hkʼaw lo chehˇ taˍ sheˍ ve teˇ yanˇ, 

16Ehˇtaˍyoˇpiˆ chaw Eˇbaˍdaˆmeˍlehˆ hta‸ chi hkʼe ca kʼoˆ piˇ tuˬ, Gʼuiˬsha ngaˬ 
hta‸ kʼoˆ laˇ ve yoˬ. Iˉsaˍreˍlaˆ Gʼuiˬsha chi hkʼe kʼoˆ ve, ngaˬ kʼoˆ taˍ peuˬ ve 
hkʼe, venˇ chi hta‸ ngaˬ te luˬ piˇ tuˬ yoˬ. Oˇ hkʼe hpeh‸ la chehˇ ve hta‸ nawˬ 
hkʼa tawˍ lehˆ gʼa mawˬ tuˬ yoˬ. 
17Ya‸ hkʼaˇ, ngaˬ nawˬ hta‸ ha‸ shaˉ taˍ laˇ leh, nawˬ lehˬ canˇ paˍ hui ve la‸ 
sheh hkʼaw lo gʼa gaˬ tuˬ ve maˇ heˆ. 
18Ngaˬ nawˬ hta‸ ha‸ shaˉ taˍ laˇ leh, nawˬ gʼa suh tuˬ ve maˇ heˆ. Nawˬ ngaˬ 
hta‸ gʼaˇ va chehˇ ve pa taw, nawˬ gʼa ponˬ tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 40 

Yeˍraˍmiˆ Geˍdaˍliˆ geh chehˇ ve 

1Baˍbuˍlonˍ venˇ lo shiˍ kʼai ve chaw hui geh teˇ geh, ngaˬ hta‸ htawˇ sho caˆ 
hpeh leh venˇ oˇ ve lo shiˍ kʼai laˇ ve yoˬ. Raˍmaˆ venˇ lo gaˬ htaˇ, ma‸ poˍ 
lonˉ Neˍbuˍzaˍraˍdanˍ ngaˬ hta‸ hpui hpehˇ laˇ ve yoˬ. 
2Oˇ htaˇ, ma‸ poˍ lonˉ Neˍbuˍzaˍraˍdanˍ ngaˬ hta‸ chi hkʼe kʼoˆ laˇ ve yoˬ. 
Nawˬ ve Gʼuiˬsha lehˬ, mvuhˇmiˬ chi hta‸ te luˬ tuˬ kʼoˆ taˍ ve yoˬ. 
3Chi beu‸ yawˇ kʼoˆ taˍ ve hkʼe hpeh‸ la peuˬ. Chi hkʼe gʼa hpeh‸ la ve lehˬ, 
nawˬ ve chaw teˇ hpaˍ Gʼuiˬsha ve tawˇ hta‸ maˇ na leh, venˇbaˆ te ve pa taw 
yoˬ. 
4Chi beu‸ nawˬ hta‸ hpeh taˍ ve sho caˆ hta‸ ngaˬ hpui baˬ laˇ tuˬ yoˬ. Nawˬ 
ngaˬ geh Baˍbuˍlonˍ mvuhˇmiˬ lo kʼai gaˇ ve kʼo kʼai hpeh‸ ve yoˬ. Ngaˬ nawˬ 
hta‸ ha‸ shaˉ laˇ tuˬ yoˬ. Ya‸ hkʼaˇ, nawˬ maˇ kʼai gaˇ ve kʼo te‸ chiˉ maˇ heˆ. 
Nawˬ kʼai gaˇ kuiˬ lo kʼai hpeh‸ ve yoˬ, teh‸ ngaˬ hta‸ kʼoˆ laˇ ve yoˬ. 
5Ngaˬ te‸ chiˉ maˇ kʼaw‸ yaw hkʼaw‸ piˇ ve teˇ yanˇ, Neˍbuˍzaˍraˍdanˍ ngaˬ 
hta‸ chi hkʼe kʼaw‸ kʼoˆ laˇ ve yoˬ. Shaˍhpanˍ ve awˬ hawehˍ, Aˍhiˆkanˍ ve 
yaˇ Geˍdaˍliˆ geh kʼaw‸ kʼo‸-e loˬ. Baˍbuˍlonˍ jawˇmawˇ lehˬ, yawˇ hta‸ Yuˇ 
da‸ mvuhˇmiˬ hkʼoˆ uˉ peunˍ tcuh taˉ ve yoˬ. Nawˬ yawˇ geh ca chehˇ taˍ-o‸. 
Oˇ hkʼe maˇ te gaˇ ve kʼo, nawˬ kʼai gaˇ kuiˬ lo kʼai-o, teh‸ ngaˬ hta‸ kʼaw‸ 
kʼoˆ laˇ ve yoˬ. Oˇ hkʼe kʼoˆ peuˬ hkʼaw‸ nawˉ, yawˇ ngaˬ hta‸ la‸ shawnˍ leh 
caˇ tuˬ teˇ hpaˍ pe‸ laˇ leh, ngaˬ hta‸ kʼo‸-e peu laˇ ve yoˬ. 

6Hkʼe te leh, ngaˬ Miˆsaˍpaˍ venˇ lo Geˍdaˍliˆ geh kʼaw‸ kʼo‸-e leh, oˇ kaˬ lo ca 
chehˇ taˍ ve yoˬ. 

Yuˇda‸ jawˇmawˇ Geˍdaˍliˆ 

7Yuˇda‸ chaw awˬ hoˉ awˬ naˬ leh ma‸ yaˇ teˇ hpaˍ hpaˍ la‸ caˉ maˇ ya‸ piˇ. 
Baˍbuˍlonˍ jawˇmawˇ lehˬ, Geˍdaˍliˆ hta‸ Yuˇda‸ mvuhˇmiˬ hta‸ uˉ peunˍ tcuh 
taˉ ve awˬ hkawˇ hta‸ yawˇ hui gʼa kaˇ ve yoˬ. 
8Hkʼe te leh, Naˍtaˍniˆ ve yaˇ Iˉsaˍmeˍlaˆ, Kaˍraˆ ve yaˇ Yawˇhaˍnanˍ, 
Raˍhuˇmehˆ ve yaˇ Saˍraˍyaˆ, Neˍtawˇhpaˆ venˇ hkʼaw chehˇ ve Eˇhpehˇ ve yaˇ 
teˇ hpaˍ, leh Maˍhkaˍ venˇ yaˇ Yeˍzaˍniˆ hui, Miˆsaˍpaˍ venˇ lo Geˍdaˍliˆ geh 
laˬ ve yoˬ. 
9Geˍdaˍliˆ yawˇ hui hta‸ chi hkʼe kʼoˆ piˇ ve yoˬ. Baˍbuˍlonˍ chaw hui hta‸ 
nawˬ hui kawˆ jehˇ chehˇ tuˬ maˇ loˍ. Mvuhˇmiˬ chi ve hkʼaw chehˇ leh, 
Baˍbuˍlonˍ chaw hui ve awˬ ceˬ te-o. Oˇ hkʼe te ve kʼo, nawˬ hui te‸ chiˉ dawˇ 
hkiˉ tuˬ maˇ cawˬ. 
10Ngaˬ awˬ to lehˬ, Miˆsaˍpaˍ venˇ hkʼaw chehˇ taˍ leh, Baˍbuˍlonˍ chaw hui 
hta‸ tawˇ yaw da‸ tuˬ yoˬ. Nawˬ hui lehˬ, mvuhˇmiˬ chi hkʼaw chehˇ taˍ leh, 
gawˬ lehˍ muiˬ caˇ chehˇ hpeh‸ ve yoˬ, teh‸ yawˇ hui hta‸ kʼoˆ piˇ ve yoˬ. 
11Oˇ htaˇ, Mawˇbaˆ, Aˍmonˍ, Eˇdonˍ leh awˬ nu ve mvuhˇmiˬ teˇ hpaˍ hkʼaw ca 
hpaw chehˇ kʼai taˍ ve Iˉsaˍreˍlaˆ chaw teˇ hpaˍ lehˬ, Yuˇda‸ mvuhˇmiˬ hta‸ 
Geˍdaˍliˆ jawˇmawˇ kʼaw‸ te chehˇ ve awˬ hkawˇ gʼa kaˇ ve yoˬ. 
12Hkʼe te leh, yawˇ hui Yuˇda‸ mvuhˇmiˬ lo kʼaw‸ hpoˆ kʼaw‸ la ve yoˬ. Yawˇ 
hui Miˆsaˍpaˍ venˇ lo Geˍdaˍliˆ geh ca chehˇ la leh, awˬ shiˍ awˬ nu maˇ maˇ 
gʼeu‸ jaw‸ keu taˍ ve yoˬ. 

Geˍdaˍliˆ tiˇ pehˍ ve hta‸ gʼa hkanˍ ve 

13Oˇ ve hkʼaw‸ nawˉ, Yawˇhaˍnanˍ leh la‸ caˉ maˇ ya‸ ve ma‸ yaˇ teˇ hpaˍ 
Miˆsaˍpaˍ lo Geˍdaˍliˆ geh laˬ leh chi hkʼe kʼoˆ ve yoˬ. 
14Aˍmonˍ jawˇmawˇ Baˍliˆ lehˬ, nawˬ hta‸ ca tiˇ pehˍ tuˬ, Iˉshaˍmeˍlaˆ hta‸ kʼai 
tcuh taˍ ve hta‸ nawˬ maˇ shiˍ laˇ, teh‸ yawˇ hta‸ kʼoˆ piˇ ve yoˬ. Ya‸ hkʼaˇ, 
Geˍdaˍliˆ lehˬ tawˇ oˇ ve hta‸ maˇ yonˍ. 

15Oˇ htaˇ, Yawˇhaˍnanˍ yawˇ hta‸ chi hkʼe kʼaw‸ kʼoˆ piˇ ve yoˬ. Iˉshaˍmeˍlaˆ 
hta‸ ca tiˇ pehˍ tuˬ nawˬ ngaˬ hta‸ a hkaw-anˬ pe‸ laˇ-oˆ. Chaw teˇ gʼaˇ ka‸ 
jawˬ tuˬ ve maˇ heˆ. Aˬ hto‸ ma pa taw, yawˇ nawˬ hta‸ gʼa tiˇ pehˍ tuˬ ve le. 
Oˇ hkʼe te ve kʼo, nawˬ geh kʼaw‸ la taˍ ve chaw teˇ hpaˍ kʼaw‸ hpaˆ da‸ kʼai 
leh, dawˇ haˍ tuˬ ceh tiˉ kʼaw‸ gaˬ la tuˬ yoˬ, teh‸ yawˇ hta‸ kʼoˆ piˇ ve yoˬ. 
16Ya‸ hkʼaˇ, Geˍdaˍliˆ lehˬ, Oˇ hkʼe taˇ te. Nawˬ kʼoˆ ve maˇ cawˇ. Iˉshaˍmeˍ laˆ 
oˇ hkʼe maˇ te taˬ, teh‸ yawˇ hta‸ kʼaw‸ kʼoˆ piˇ ve yoˬ. 

Yeˍraˍmiˆ li‸ 41 

1Oˇ ve teˇ hkʼaw‸, ha pa suhˍ maˬ teˇ maˬ gaˬ ve teˇ yanˇ, Eˇliˆshaˍmaˍ ve awˬ 
hawehˍ, Naˍtaˍniˆ ve yaˇ Iˉsaˍmeˍlaˆ lehˬ, chaw teˇ chi gʼaˇ shiˍ veu leh, 
Miˆsaˍpaˍ venˇ lo Geˍdaˍliˆ geh kʼai ve yoˬ. 
2Iˉshaˍmeˍlaˆ leh yawˇ ve chaw teˇ hpaˍ a shu yawˇ ve aˉhtaw gʼawˬ tawˆ leh 
Geˍdaˍliˆ hta‸ tiˇ pehˍ ve yoˬ. 
3Iˉshaˍmeˍlaˆ lehˬ, Geˍdaˍliˆ geh chehˇ taˍ ve awˬ nu ve Iˉsaˍreˍlaˆ chaw leh, oˇ 
kaˬ lo gaˬ la taˍ ve Baˍbuˍlonˍ ma‸ yaˇ teˇ hpaˍ hta‸ htawˇ tiˇ pehˍ ve yoˬ. 
4Shawˉ pawˍ hkʼe teˇ nyi Geˍdaˍliˆ suh peuˬ ve hta‸ chaw teˇ gʼaˇ ka‸ maˇ shiˍ 
sheˍ gʼuˇ suhˍ, 
5Sheˍhkenˍ, Shiˉlonˍ leh Saˍmaˍriˆ venˇ hkʼaw chehˇ ve chaw 80 gʼaˇ oˇ kaˬ lo 
gaˬ la ve yoˬ. Yawˇ hui lehˬ, a shu yawˇ ve uˉ hkeh mvuh leh paˇ tcuhˆ hta‸ 
chiˇ baˬ leh, veu‸ kʼaˇ hta‸ htawˇ tzuh‸ suhˍ taˍ ve yoˬ. Yawˇ hui lehˬ, bon 
yehˬ hkʼaw tuˉ tanˇ tuˬ ve caˬ shiˍ leh sha hawnˉ teˇ hpaˍ yuˬ la taˍ ve yoˬ. 
6Oˇ htaˇ, Iˉshaˍmeˍlaˆ lehˬ, gʼaˇ hte‸ hawˬ leh yawˇ hui hta‸ ca hpuˇ da‸ tuˬ 
Miˆsaˍpaˍ venˇ hkʼaw tawˆ kʼai ve yoˬ. Yawˇ yawˇ hui geh gaˬ ve teˇ yanˇ, Awˬ 
bon te leh Geˍdaˍliˆ hta‸ a ciˉ ca nyi la-o, teh‸ yawˇ hui hta‸ kʼoˆ piˇ ve yoˬ. 
7Yawˇ hui venˇ hkʼaw lo‸ la ve teˇ yanˇ, chaw oˇ ve teˇ hpaˍ hta‸ tiˇ pehˍ leh, 
nanˬ bawˍ hkʼaw baˬ keu ve yoˬ. 
8Ya‸ hkʼaˇ, yawˇ hui awˬ hkʼaw lo ve chaw 10 gʼaˇ lehˬ, Ngaˬ hui hta‸ a ciˉ taˇ 
tiˇ pehˍ laˇ-oˆ. Ti mi hkʼaw lo ngaˬ hui faˉ taˍ ve caˬ shiˍ, shaˍlonˍ chu leh hpu 

teˇ hpaˍ cawˬ ve yoˬ, teh‸ Iˉshaˍmeˍlaˆ hta‸ kʼoˆ piˇ ve yoˬ. Hkʼe te leh, yawˇ 
yawˇ hui hta‸ maˇ tiˇ pehˍ piˇ. 
9Naˬ bawˍ oˇ ve lehˬ, Iˉsaˍreˍlaˆ jawˇmawˇ Baˍshaˍ ma‸ ca bawˆ la htaˇ, 
jawˇmawˇ Aˍsaˍ duˇ taˍ ve nanˬ bawˍ lonˉ hpeh‸ la ve yoˬ. 
10Oˇ ve hkʼaw‸ nawˉ, Iˉshaˍmeˍlaˆ lehˬ jawˇmawˇ ve yaˇ miˇ teˇ hpaˍ leh 
Miˆsaˍpaˍ venˇ hkʼaw hkʼa chehˇ taˍ ve chaw hkʼa peu-eˬ hta‸ shiˍ veu leh, 
Aˍmonˍ mvuhˇmiˬ lo kʼo‸-e ve yoˬ. 
11Yawˇhaˍnanˍ leh awˬ nu ve awˬ hoˉ awˬ naˬ hkʼa peu-eˬ, Iˉshaˍmeˍlaˆ te ve 
kanˉ hta‸ gʼa shiˍ gʼa kaˇ ve yoˬ. 
12Hkʼe te leh, yawˇ hui Iˉshaˍmeˍlaˆ hkʼaˇ suh gʼa‸ yuˬ kʼai leh, Giˇbonˍ gʼuiˬ 
po paˇ lo yawˇ hui hta‸ gʼa‸ mi ve yoˬ. 
13Iˉshaˍmeˍlaˆ hpeh kʼai ve hta‸ gʼa hkanˍ ve chaw oˇ ve teˇ hpaˍ hpaˍ lehˬ, 
Yawˇhaˍnanˍ leh awˬ nu ve awˬ hoˉ awˬ naˬ teˇ hpaˍ laˬ chehˇ ve hta‸ gʼa 
mawˬ ve teˇ yanˇ, 
14yawˇ hui ha lehˬ jaˇ leh, yawˇ hui geh gʼuiˇ kʼai ve yoˬ. 
15Ya‸ hkʼaˇ, Iˉshaˍmeˍlaˆ leh yawˇ ve chaw oˇ ve 8 gʼaˇ lehˬ, Aˍmonˍ mvuhˇmiˬ 
lo hpaw kʼai ve yoˬ. 
16Hkʼe te leh, Yawˇhaˍnanˍ leh awˬ hoˉ awˬ naˬ teˇ hpaˍ lehˬ, Iˉshaˍmeˍlaˆ shiˍ 
kʼai taˍ ve chaw oˇ ve hkʼa peu-eˬ hta‸ ha‸ shaˉ piˇ ve yoˬ. 
17Iˉshaˍmeˍlaˆ lehˬ, Baˍbuˍlonˍ jawˇmawˇ leuˆ teh taˉ ve jawˇmawˇ Geˍdaˍliˆ 
hta‸ tiˇ pehˍ ve pa taw, yawˇ hui Baˍbuˍlonˍ chaw hui hta‸ kawˆ jaˇ ve yoˬ. 
18Hkʼe te leh, yawˇ hui Eˇjiˇtu‸ mvuhˇmiˬ lo hpaw-e ve yoˬ. Ya‸ kʼaw kʼaˉ lo, 
yawˇ hui Behˍlehˍ hehnˍ venˇ paˇ lo cawˬ ve Hkiˇmaˍhanˍ teh‸ kʼoˆ ve chehˇ 
kuiˬ lo jehˇ taˍ ve yoˬ. 

Yeˍraˍmiˆ li‸ 42 

Yeˍraˍmiˆ bon lawˬ laˇ tuˬ lawˬ hkawˉ ve 

1Kaˍraˆ ve yaˇ Yawˇhaˍnanˍ, Hawˇshehˇ ve yaˇ Aˍzaˍriˆ leh Yuˇda‸ chaw awˬ 
hoˉ awˬ naˬ hkʼa peu-eˬ ngaˬ geh laˬ leh, 

2Ngaˬ hui kʼoˆ ve hkʼe te leh, ngaˬ hui ve Gʼuiˬsha geh bon a ciˉ lawˬ laˇ-oˆ. 
Ngaˬ hui cawˬ taˉ sheˍ ve chaw teˇ hpaˍ awˬ pon bon a ciˉ lawˬ laˇ-oˆ. Ponˬ laˬ 
htaˇ, ngaˬ hui lehˬ chaw maˇ jaˇ ve yoˬ. Ya‸ hkʼaˇ, chi beu‸ lehˬ nawˬ mawˬ 
chehˇ ve hkʼe, ngaˬ hui a ciˉ ceh tiˉ cawˬ taˉ ve yoˬ. 
3Ngaˬ hui hkʼaˬ hkʼe te cawˇ ve Gʼuiˬsha ya‸ kʼaw maˍ laˇ tuˬ, ngaˬ hui awˬ 
pon bon a ciˉ lawˬ laˇ-oˆ, teh‸ ngaˬ hta‸ kʼoˆ laˇ ve yoˬ. 
4Ngaˬ chi hkʼe kʼaw‸ yaw hkʼaw‸ piˇ ve yoˬ. Yoˬ, nawˬ hui lawˬ laˇ ve hkʼe, 
ngaˬ Gʼuiˬsha geh bon lawˬ leh, yawˇ kʼoˆ laˇ ve teˇ hpaˍ, ngaˬ nawˬ hui hta‸ 
kʼaw‸ kʼoˆ laˇ tuˬ yoˬ. Ngaˬ te‸ chiˉ ka‸ faˉ taˍ tuˬ ve maˇ heˆ, teh‸ yawˇ hui 
hta‸ kʼoˆ piˇ ve yoˬ. 
5Oˇ htaˇ yawˇ hui lehˬ, Chi teˇ pawˆ ngaˬ hui Gʼuiˬsha ve tawˇ hta‸ maˇ na yuˬ 
ve kʼo, yawˇ hkeu laˇ ve teˇ ceuˬ ngaˬ hui awˬ hkʼoˆ gaˬ la piˇ-oˆ. 
6Ngaˬ hui nyi ma cawˇ ve maˇ kʼoˆ, maˇ cawˇ ve maˇ kʼoˆ, ngaˬ hui ve Gʼuiˬsha 
tawˇ yaw laˇ ve hta‸ na yuˬ tuˬ yoˬ. Yawˇ ve tawˇ hta‸ ngaˬ hui na yuˬ ve kʼo, 
ngaˬ hui te‸ chiˉ dawˇ hkiˉ tuˬ cawˬ tuˬ ve maˇ heˆ, teh‸ ngaˬ hta‸ kʼoˆ laˇ ve 
yoˬ. 

Yeˍraˍmiˆ hta‸ Gʼuiˬsha kʼaw‸ yaw hkʼaw‸ piˇ ve 

7Oˇ ve hkʼaw‸ nawˉ 10 nyi gaˬ ve teˇ yanˇ, Gʼuiˬsha ngaˬ hta‸ tawˇ yaw laˇ ve 
yoˬ. 
8Hkʼe te leh, ngaˬ lehˬ Yawˇhaˍnanˍ, yawˇ ve ma‸ yaˇ teˇ hpaˍ leh, awˬ nu ve 
chaw hkʼa peu-eˬ hta‸ kuˬ hpawnˬ leh, yawˇ hui hta‸ chi hkʼe kʼoˆ piˇ ve yoˬ. 
9Nawˬ hui na nyi tcuh laˇ ve hkʼe, ngaˬ Gʼuiˬsha hta‸ na nyi leh, Yawˇ chi hkʼe 
kʼoˆ laˇ ve yoˬ. 
10Nawˬ hui mvuhˇmiˬ chi hkʼaw chehˇ taˍ ve kʼo, ngaˬ nawˬ hui hta‸ kʼaw‸ uiˍ 
la da‸ la piˇ tuˬ yoˬ. Nawˬ hui hta‸ ngaˬ chi hkʼe gʼa te luˬ piˇ peuˬ ve pa taw, 
ngaˬ a ciˉ ka‸ nyi ma maˇ sha. 
11Baˍbuˍlonˍ jawˇmawˇ hta‸ taˇ kawˆ jehˇ chehˇ loˬ. Ngaˬ nawˬ hui geh chehˇ 
taˍ leh, nawˬ hui hta‸ yawˇ ve la‸ sheh hkʼaw htaiˍ hkʼaw‸ laˇ tuˬ yoˬ. 

12Awˬ lawn kʼo, ngaˬ lehˬ ha kʼaˉ puiˉ jaˇ leh, yawˇ nawˬ hui hta‸ ha kʼaˉ laˇ 
tuˬ ngaˬ te piˇ tuˬ yoˬ, teh‸ Gʼuiˬsha kʼoˆ ve yoˬ. 
13Nawˬ hui lehˬ, Gʼuiˬsha ve tawˇ hta‸ na yuˬ leh mvuhˇmiˬ chi hkʼaw tiˉ 
chehˇ taˍ cawˇ ve yoˬ. 
14Oˇ hkʼe maˇ heˆ leh, Ngaˬ hui Eˇjiˇtu‸ mvuhˇmiˬ lo hpaw-e shaˍ. Oˇ kaˬ lo ma
‸ bawˆ da‸ ve leh, meu‸ ve kaˆ ve maˇ cawˬ, teh‸ nawˬ hui kʼoˆ ve kʼo, 
15Iˉsaˍreˍlaˆ ve Gʼuiˬsha chi hkʼe kʼaw‸ kʼoˆ ve yoˬ. Nawˬ hui Eˇjiˇtu‸ mvuhˇmiˬ 
lo ca hpaw chehˇ tuˬ dawˇ nyi chehˇ ve kʼo, 
16nawˬ hui kawˆ jehˇ chehˇ ve ma‸ bawˆ ve leh meu‸ ve kaˆ ve nawˬ hui hkʼaˇ 
suh gʼa‸ laˬ leh, nawˬ hui oˇ kaˬ lo gʼa suh-e tuˬ yoˬ. 
17Eˇjiˇtu‸ mvuhˇmiˬ lo ca hpaw chehˇ tuˬ, dawˇ cheˆ taˍ ve chaw teˇ hpaˍ lehˬ, 
ma‸ bawˆ ve, meu‸ ve kaˆ ve leh naˬ beuˬ gaˬ ve hkʼaw gʼa suh-e tuˬ yoˬ. 
Chaw teˇ gʼaˇ ka‸ gʼa ponˬ tuˬ ve maˇ heˆ, teh‸ Gʼuiˬsha kʼoˆ ve yoˬ. 
18Iˉsaˍreˍlaˆ ve Gʼuiˬsha chi hkʼe kʼoˆ ve yoˬ. Ngaˬ ve nyi ma zuhˆ ve teˇ ceuˬ, 
Yeˍruˆsaˍlehnˍ venˇ hkʼoˆ ngeuˍ pfuhˍ piˇ ve hkʼe, Eˇjiˇtu‸ mvuhˇmiˬ lo hpaw-e 
ve chaw hui awˬ hkʼoˆ hta‸ htawˇ ngeuˍ pfuhˍ piˇ tuˬ yoˬ. Oˇ kaˬ lo nawˬ hui 
lehˬ shu maˇ shawˍ maˇ caˆ te ve, shu beu shu hkʼaiˉ ve leh shu hkeu ve hta‸ 
gʼa hkanˍ tuˬ yoˬ. Nawˬ hui ve mvuhˇmiˬ hta‸ ka‸ gʼa kʼaw‸ mawˬ taˉ tuˬ ve 
maˇ heˆ, teh‸ Gʼuiˬsha kʼoˆ ve yoˬ. 
19Yuˇda‸ mvuhˇmiˬ hkʼaw cawˬ taˉ sheˍ ve nawˬ hui Iˉsaˍreˍlaˆ chaw teˇ hpaˍ, 
Eˇjiˇtu‸ mvuhˇmiˬ lo maˇ hpaw-e cawˇ ve awˬ lawn Gʼuiˬsha kʼoˆ taˍ peuˬ ve 
yoˬ. Chi hta‸ pa taw, ngaˬ nawˬ hui hta‸ shaˍ ti‸ piˇ laˇ ve yoˬ. 
20Nawˬ hui dawˇ leh te chehˇ ve kanˉ chi lehˬ ya‸ jaˇ ve yoˬ. Gʼuiˬsha kʼoˆ laˇ 
ve hkʼe, ngaˬ hui na yuˬ tuˬ yoˬ. Ngaˬ hui awˬ pon bon a ciˉ lawˬ laˇ-oˆ, teh‸ 
nawˬ hui ngaˬ hta‸ kʼoˆ laˇ taˍ ve yoˬ. 
21Ya‸ hkʼaˇ, chi beu‸ nawˬ hui Gʼuiˬsha kʼoˆ ve tawˇ hta‸ maˇ na yuˬ. 

22Chi hta‸ pa taw, chi hta‸ dawˇ nawˇ taˍ-o‸. Nawˬ hui ca chehˇ gaˇ ve 
mvuhˇmiˬ hkʼaw lo, ma‸ bawˆ ve, meu‸ ve kaˆ ve leh naˬ beuˬ gaˬ ve hkʼaw 
nawˬ hui gʼa suh-e tuˬ yoˬ, teh‸ ngaˬ yawˇ hui hta‸ kʼoˆ piˇ ve yoˬ. 

Yeˍraˍmiˆ li‸ 43 

Yeˍraˍmiˆ hta‸ Eˇjiˇtu‸ lo shiˍ kʼai ve 

1Gʼuiˬsha ngaˬ hta‸ kʼoˆ laˇ ve tawˇ oˇ ve hkʼa peu-eˬ, ngaˬ yawˇ hui hta‸ kʼoˆ 
piˇ ve yoˬ. 
2Oˇ htaˇ, Hawˇshehˇ ve yaˇ Aˍzaˍriˆ, Kaˍraˆ ve yaˇ Yawˇhaˍnanˍ leh awˬ nu ve 
nyi ma uiˍ ve chaw teˇ hpaˍ ngaˬ hta‸ chi hkʼe kʼoˆ laˇ ve yoˬ. Nawˬ lehˬ, ngaˬ 
hui hta‸ heˍ laˇ chehˇ ve yoˬ. Gʼuiˬsha ngaˬ hui hta‸ Eˇjiˇtu‸ mvuhˇmiˬ lo taˇ 
kʼai, teh‸ nawˬ hta‸ kʼoˆ tcuh taˍ ve maˇ heˆ. 
3Ngaˬ hui choˬ kaˬ lo chehˇ taˍ leh, Baˍbuˍlonˍ chaw ngaˬ hui hta‸ tiˇ pehˍ piˇ 
tuˬ, maˇ heˆ kʼo, Baˍbuˍlonˍ mvuhˇmiˬ lo shiˍ kʼai piˇ tuˬ, Neˍriˆ ve yaˇ Baˍruˆ 
nawˬ hta‸ chi hkʼe ca hkʼawˇ kʼoˆ piˇ taˍ ve yoˬ, teh‸ ngaˬ hta‸ kʼoˆ laˇ ve yoˬ. 
4Yawˇhaˍnanˍ maˇ kʼoˆ, awˬ nu ve chaw maˇ kʼoˆ, yawˇ hui teˇ gʼaˇ ka‸ 
Gʼuiˬsha kʼoˆ ve tawˇ hta‸ maˇ na yuˬ. Eˇjiˇtu‸ mvuhˇmiˬ lo tiˉ hpaw-e gaˇ ve 
yoˬ. 
5Hkʼe te leh, Yawˇhaˍnanˍ leh awˬ hoˉ awˬ naˬ teˇ hpaˍ lehˬ, chaw oˇ ve hkʼa 
peu-eˬ hta‸ shiˍ leh Eˇjiˇtu‸ mvuhˇmiˬ lo hpaw-e ve yoˬ. 
6Yawˇ hui shiˍ hpaw-e ve chaw teˇ hpaˍ lehˬ, shu mvuhˇmiˬ lo kʼaw‸ la taˍ ve 
chaw hkʼa peu-eˬ, jawˇmawˇ yaˇ miˇ hkʼa peu-eˬ, ma‸ poˍ lonˉ Neˍbuˍzaˍraˍ 
danˍ awˬ to Geˍdaˍliˆ hta‸ uˉ peunˍ tcuh taˉ ve mvuhˇmiˬ yaˇ hkʼa peu-eˬ leh 
Baˍruˆ ngaˬ huiˉ maˬ hpeh‸ ve yoˬ. 
7Yawˇ hui Gʼuiˬsha ve tawˇ hta‸ maˇ na leh, Eˇjiˇtu‸ mvuhˇmiˬ hkʼaw cawˬ ve 
Taˍpaˍnehˆ venˇ lo hpaw-e ve yoˬ. 
8Oˇ kaˬ lo Gʼuiˬsha ngaˬ hta‸ chi hkʼe kʼoˆ laˇ ve yoˬ. 
9Haˉ pui shiˍ lonˉ teˇ hpaˍ hta‸ yuˬ leh, shaˉ nanˉ gʼuˇ suhˍ lo duˇ ti-o. Nawˬ 
chi hkʼe te chehˇ ve hta‸ Iˉsaˍreˍlaˆ chaw hui hta‸ htawˇ huˉ nyi tcuh taˍ-o‸. 

10Ngaˬ Gʼuiˬsha lehˬ, ngaˬ ve awˬ ceˬ paˍ jawˇmawˇ Neˍbuˍhkaˍneˍzaˍ hta‸ 
choˬ kaˬ lo hkʼa gaˬ shiˍ laˬ leh, nawˬ duˇ ti taˍ ve haˉ pui shiˍ hkʼoˆ lo yawˇ 
ve hawˉ yehˬ te tuˬ yoˬ, teh‸ yawˇ hui hta‸ kʼoˆ piˇ-oˆ. 
11Neˍbuˍhkaˍneˍzaˍ lehˬ, Eˇjiˇtu‸ mvuhˇmiˬ chi hta‸ bawˆ yuˬ tuˬ yoˬ. Naˬ beuˬ 
gaˬ suh keunˍ ve chaw hui naˬ beuˬ gaˬ suh-e tuˬ yoˬ. Ma‸ bawˆ kuiˬ lo suh-e 
keunˍ ve chaw hui ma‸ bawˆ kuiˬ lo suh-e tuˬ yoˬ. 
12Eˇjiˇtu‸ mvuhˇmiˬ ve gʼuiˬsha teˇ hpaˍ hta‸ ngaˬ aˬ miˍ tuˉ baˬ tuˬ yoˬ. 
Baˍbuˍlonˍ jawˇmawˇ lehˬ, gʼuiˬsha oˇ ve teˇ hpaˍ hpaˍ hta‸ aˬ miˍ tuˉ baˬ leh, 
teˇ hpaˍ hpaˍ hta‸ yuˬ kʼo‸-e tuˬ yoˬ. Yawˬ hawˉ paˍ lehˬ, yawˇ ve aˉ po‸ hta‸ 
she shaˉ baˬ ve hkʼe, Baˍbuˍlonˍ jawˇmawˇ lehˬ Eˇjiˇtu‸ mvuhˇmiˬ hta‸ oˇ hkʼe 
te piˇ tuˬ yoˬ. 
13Yawˇ lehˬ, Behˆseˍmehˆ venˇ hkʼaw ti taˍ ve haˉ pui hkuiˉ daw lonˉ hta‸ 
dawˆ paˆ leh, Eˇjiˇtu‸ chaw hui ve bon yehˬ teˇ hpaˍ hta‸ aˬ miˍ tuˉ baˬ piˇ tuˬ 
yoˬ, teh‸ Gʼuiˬsha ngaˬ hta‸ kʼoˆ laˇ ve yoˬ. 

Yeˍraˍmiˆ li‸ 44 

Eˇjiˇtu‸ hkʼaw chehˇ ve Iˉsaˍreˍlaˆ chaw hta‸ Gʼuiˬsha tawˇ yaw piˇ ve 

1Gʼuiˬsha lehˬ Eˇjiˇtu‸ mvuhˇmiˬ, Miˆgaˍdawˇlaˆ, Taˍpaˍnehˆ leh Nawˇhpaˆ 
venˇ hkʼaw chehˇ taˍ ve Iˉsaˍreˍlaˆ chaw hui awˬ lawn ngaˬ hta‸ chi hkʼe kʼoˆ 
laˇ ve yoˬ. 
2Iˉsaˍreˍlaˆ ve Gʼuiˬsha kʼoˆ ve, Nawˬ hui lehˬ, Yeˍruˆsaˍlehnˍ leh awˬ nu ve 
Yuˇda‸ venˇ teˇ hpaˍ hta‸ ngaˬ hkʼaˬ hkʼe te piˇ ve hta‸ gʼa mawˬ taˉ peuˬ ve 
chaw teˇ hpaˍ hpeh‸ ve yoˬ. Ya‸ nyi hkʼa gaˬ, venˇ oˇ ve teˇ hpaˍ hkʼaw chaw 
teˇ gʼaˇ ka‸ maˇ chehˇ sheˍ. 
3Awˬ lawn kʼo, venˇ yaˇ oˇ ve teˇ hpaˍ venˇbaˆ te leh, ngaˬ hta‸ nyi ma zuhˆ 
tuˬ te laˇ chehˇ ve pa taw yoˬ. Yawˇ hui lehˬ, nawˬ hui leh nawˬ hui ve awˬ 
puˍ awˬ pi teˇ hpaˍ oˉ kʼoˍ maˇ pui jaw ve gʼuiˬsha teˇ hpaˍ hta‸ tuˉ tanˇ piˇ 
chehˇ ve yoˬ. 
4Ngaˬ nawˬ hui geh lo ngaˬ ve awˬ ceˬ tcuh kaˍ paˍ teˇ hpaˍ peu laˇ leh, ngaˬ 
canˇ ve kanˉ oˇ ve teˇ hpaˍ hta‸ maˇ gʼa te tuˬ shaˍ ti‸ piˇ laˇ tcuhˉ taˍ ve yoˬ. 

5Ya‸ hkʼaˇ, nawˬ hui maˇ na yuˬ. Haiˬ ve kanˉ chi hta‸ nawˬ hui maˇ baˬ taˉ. 
6Chi hta‸ pa taw, ngaˬ nyi ma zuhˆ ve teˇ ceuˬ venˇ oˇ ve teˇ hpaˍ awˬ hkʼoˆ 
ngeuˍ pfuhˍ leh, aˬ miˍ tuˉ baˬ piˇ ve yoˬ. Ya‸ nyi hkʼa gaˬ, venˇ oˇ ve teˇ hpaˍ 
gawˬ cu gawˬ pehˆ hpeh‸ chehˇ taˍ ve yoˬ. 
7Hkʼe ka‸, aˬ hto‸ ma pa taw ya‸ nyi nawˬ hui htawˇ haiˬ ve kanˉ oˇ ve teˇ 
hpaˍ hta‸ kʼaw‸ te chehˇ sheˍ ve le, teh‸ ngaˬ Gʼuiˬsha nawˬ hui hta‸ na nyi 
laˇ gaˇ ve yoˬ. Nawˬ hui luˬ ve sheˆ ve hta‸ heuˆ gaˇ laˇ. Nawˬ hui ve chaw teˇ 
gʼaˇ ka‸ maˇ cawˬ taˉ ve hta‸ heuˆ gaˇ laˇ. 
8Nawˬ hui ca chehˇ la taˍ ve Eˇjiˇtu‸ mvuhˇmiˬ chi hkʼaw, aˬ hto‸ ma pa taw 
nawˬ hui shaˉ ho‸ teˇ hpaˍ hta‸ oˉ kʼoˍ pui leh, ngaˬ nyi ma zuhˆ tuˬ te chehˇ 
ve le. Ngaˬ te luˬ te sheˆ laˇ ve hta‸ heuˆ gaˇ leh laˇ. Shu maˇ shawˍ maˇ caˆ te 
leh hkeu laˇ ve hta‸ heuˆ gaˇ ve laˇ. 
9Yeˍruˆsaˍlehnˍ venˇ leh awˬ nu ve Yuˇda‸ venˇ teˇ hpaˍ awˬ hkʼaw lo nawˬ 
hui ve awˬ puˍ awˬ pi teˇ hpaˍ, Yuˇda‸ jawˇmawˇ leh yawˇ hui ve awˬ miˇ ma 
teˇ hpaˍ, nawˬ hui leh nawˬ hui ve awˬ miˇ ma teˇ hpaˍ, te taˉ peuˬ ve haiˬ ve 
kanˉ teˇ hpaˍ hta‸ nawˬ hui leunˇ kʼai peuˬ laˇ. 
10Ya‸ nyi hkʼa gaˬ, nawˬ hui ve nyi ma maˇ nuˇ la sheˍ. Nawˬ hui ngaˬ hta‸ 
maˇ taˍ uiˍ. Nawˬ hui leh nawˬ hui ve awˬ puˍ awˬ pi teˇ hpaˍ hta‸ ngaˬ piˇ taˍ 
ve awˬliˇtawˇhkawˇ teˇ hpaˍ hta‸ nawˬ hui maˇ na yuˬ. 
11Chi hta‸ pa taw, ngaˬ Gʼuiˬsha lehˬ Yuˇda‸ chaw hkʼa peu-eˬ hta‸ te luˬ te 
sheˆ piˇ tuˬ yoˬ. 
12Eˇjiˇtu‸ mvuhˇmiˬ lo hkʼa hpaw-e taˍ ve Yuˇda‸ chaw hkʼa peu-eˬ ve hta‸ 
ngaˬ te luˬ piˇ tuˬ yoˬ. Yawˇ hui hkʼa peu-eˬ, Eˇjiˇtu‸ mvuhˇmiˬ hkʼaw lo ma‸ 
bawˆ ve, maˇ heˆ kʼo meu‸ ve kaˆ ve pa taw gʼa suh-e tuˬ yoˬ. Yawˇ hui lehˬ, 
shu maˇ shawˍ maˇ caˆ te leh hkeu ve hta‸ gʼa hkanˍ tuˬ yoˬ. 
13Yeˍruˆsaˍlehnˍ venˇ hta‸ ngaˬ ciˍ yanˍ piˇ ve hkʼe, Eˇjiˇtu‸ mvuhˇmiˬ hkʼaw 
ca hpaw chehˇ taˍ ve chaw hkʼa peu-eˬ hta‸ htawˇ, ma‸ bawˆ ve, meu‸ ve kaˆ 
ve leh naˬ beuˬ gaˬ ve hta‸ cuˇ leh ngaˬ ciˍ yanˍ piˇ tuˬ yoˬ. 

14Choˬ kaˬ Eˇjiˇtu‸ mvuhˇmiˬ hkʼaw ca hpaw chehˇ la taˍ ve Yuˇda‸ chaw teˇ 
gʼaˇ ka‸ gʼa te‸ chehˇ taˉ tuˬ ve maˇ heˆ. Yawˇ hui teˇ gʼaˇ ka‸ Yuˇda‸ 
mvuhˇmiˬ lo gʼa kʼaw‸ kʼo‸-e tuˬ ve maˇ heˆ. Venˇbaˆ dawˇ hpfuhˆ ve chaw a 
ciˉ ceh tiˉ gʼa kʼaw‸ kʼo‸-e tuˬ yoˬ, teh‸ Gʼuiˬsha kʼoˆ ve yoˬ. 
15Oˇ htaˇ, a shu yawˇ ve awˬ miˇ ma shaˉ ho‸ hta‸ tuˉ tanˇ piˇ chehˇ ve hta‸ 
shiˍ ve awˬ hpawˇ teˇ hpaˍ leh, oˇ kaˬ lo chehˇ taˍ ve yaˇ miˇ teˇ hpaˍ ngaˬ hta‸ 
chi hkʼe kʼoˆ laˇ ve yoˬ. 
16Gʼuiˬsha ve awˬ meh hkʼaw nawˬ ngaˬ hui hta‸ kʼoˆ laˇ chehˇ ve tawˇ teˇ hpaˍ 
hta‸ ngaˬ hui na yuˬ tuˬ ve maˇ heˆ. 
17Ngaˬ hui dawˇ taˍ ve hkʼe te tuˬ yoˬ. Ngaˬ hui leh ngaˬ hui ve awˬ puˍ awˬ pi 
teˇ hpaˍ, ngaˬ hui ve jawˇmawˇ leh awˬ hoˉ awˬ naˬ teˇ hpaˍ, Yeˍruˆsaˍlehnˍ 
leh Yuˇda‸ venˇ teˇ hpaˍ hkʼaw lo te muiˬ te jaw ve hkʼe, Mvuhˇ naw ma ve 
jawˇmawˇ ma hta‸ ngaˬ hui tuˉ tanˇ piˇ tuˬ yoˬ. Oˇ hkʼe te ve kʼo, ngaˬ hui caˇ 
tuˬ dawˬ tuˬ hkʼa biˇ cawˬ la leh, paw sha la tuˬ yoˬ. 
18Ngaˬ hui lehˬ, Mvuhˇ naw ma ve jawˇmawˇ ma chi ve hta‸ maˇ tuˉ tanˇ piˇ 
ve kʼo, ngaˬ hui gʼa dawˇ haˍ jaˇ leh, ma‸ bawˆ kuiˬ leh, meu‸ ve kaˆ ve 
hkʼaw gʼa suh-e tuˬ ve yoˬ. 
19Ngaˬ hui lehˬ, Mvuhˇ naw ma ve jawˇmawˇ ma hta‸ shuˍ ve hkaoˍmonˇ te 
leh yawˇ hta‸ tuˉ tanˇ piˇ chehˇ ve hta‸, ngaˬ hui ve awˬ hpawˇ teˇ hpaˍ htawˇ 
nyi ma cawˇ chehˇ ve yoˬ, teh‸ ngaˬ hta‸ kʼoˆ laˇ ve yoˬ. 
20Ngaˬ hta‸ chi hkʼe kʼaw‸ yaw hkʼaw‸ laˇ chehˇ ve chaw oˇ ve teˇ hpaˍ hta‸ 
ngaˬ chi hkʼe kʼaw‸ kʼoˆ piˇ ve yoˬ. 
21Yuˇda‸ venˇ teˇ hpaˍ leh Yeˍruˆsaˍlehnˍ venˇ hkʼaw lo, nawˬ hui leh nawˬ hui 
ve awˬ puˍ awˬ pi teˇ hpaˍ, jawˇmawˇ leh awˬ hoˉ awˬ naˬ teˇ hpaˍ, chi hkʼe te 
tuˉ tanˇ piˇ chehˇ ve hta‸, Gʼuiˬsha maˇ shiˍ, teh‸ nawˬ hui dawˇ ve laˇ. Maˇ 
heˆ kʼo, Yawˇ leunˇ kʼai peuˬ, teh‸ nawˬ hui dawˇ ve laˇ. 
22Ya‸ nyi hkʼa gaˬ, nawˬ hui ve mvuhˇmiˬ lehˬ gawˬ cu gawˬ pehˆ hpeh‸ chehˇ 
sheˍ leh, chaw teˇ gʼaˇ ka‸ maˇ chehˇ. Oˇ hkʼe hpeh‸ la ve lehˬ, nawˬ hui 

venˇbaˆ hta‸ tiˉ te ve pa taw, Gʼuiˬsha yeunˇ hkanˍ maˇ gʼaˇ leh hpeh‸ la ve 
yoˬ. 
23Nawˬ hui Gʼuiˬsha ve tawˇ hta‸ maˇ na leh, awˬ kaˍ awˬ nu gʼuiˬsha teˇ hpaˍ 
hta‸ tuˉ tanˇ piˇ ve pa taw, kawˆ tuˬ dawˇ haˍ tuˬ awˬ ceuˬ oˇ ve teˇ hpaˍ nawˬ 
hui awˬ hkʼoˆ gaˬ la ve yoˬ, teh‸ ngaˬ yawˇ hui hta‸ kʼoˆ piˇ ve yoˬ. 
24Eˇjiˇtu‸ mvuhˇmiˬ hkʼaw ca hpaw chehˇ taˍ ve chaw oˇ ve teˇ hpaˍ awˬ lawn 
Iˉsaˍreˍlaˆ ve Gʼuiˬsha kʼoˆ laˇ ve tawˇ teˇ hpaˍ, ngaˬ yawˇ hui hta‸ kʼoˆ piˇ ve 
yoˬ. 
25Nawˬ hui leh nawˬ hui ve awˬ miˇ ma teˇ hpaˍ lehˬ, Mvuhˇ naw ma ve 
jawˇmawˇ ma hta‸ ka ti‸ te da‸ taˍ peuˬ ve yoˬ. Nawˬ hui lehˬ, gʼuiˬsha ma oˇ 
ve hta‸ tuˉ tanˇ piˇ tuˬ ka ti‸ te taˍ peuˬ ve yoˬ. Nawˬ hui ka ti‸ te taˍ peuˬ ve 
hkʼe, hkʼa deh‸ te kʼai loˬ. 
26Ya‸ hkʼaˇ, Eˇjiˇtu‸ mvuhˇmiˬ hkʼaw ca hpaw chehˇ taˍ ve nawˬ hui Iˉsaˍreˍlaˆ 
chaw hui hta‸ ngaˬ ka ti‸ te laˇ chehˇ ve hta‸ htawˇ na taˍ sheˍ. Gʼuiˬsha ve 
awˬ meh hta‸ cuˇ leh hkanˍ ve yoˬ, teh‸ nawˬ hui teˇ pawˆ ka‸ gʼa kʼaw‸ kʼoˆ 
tuˬ ve maˇ heˆ. 
27Nawˬ hui uiˍ la da‸ la tuˬ ve maˇ heˆ. Luˬ kʼai sheˆ kʼai tuˬ yoˬ. Nawˬ hui 
lehˬ, ma‸ bawˆ ve leh meu‸ ve kaˆ ve hkʼaw gʼa suh-e tuˬ yoˬ. Teˇ gʼaˇ ka‸ gʼa 
te‸ chehˇ taˉ tuˬ ve maˇ heˆ. 
28Nawˬ hui awˬ hkʼaw lo ve chaw a ciˉ ceh tiˉ Yuˇda‸ mvuhˇmiˬ lo gʼa kʼaw‸ 
kʼo‸-e tuˬ yoˬ. Oˇ htaˇ, te‸ chehˇ taˉ sheˍ ve chaw oˇ ve teˇ hpaˍ lehˬ, ngaˬ kʼoˆ 
ve tawˇ cawˇ naˍ, maˇ heˆ leh nawˬ hui kʼoˆ ve tawˇ cawˇ naˍ, yawˇ hui hkʼa 
deh‸ shiˍ la tuˬ yoˬ. 
29Choˬ kaˬ lo chehˇ taˍ ve chaw hui hta‸ ngaˬ ciˍ yanˍ piˇ tuˬ yoˬ, teh‸ ngaˬ 
kʼoˆ taˍ ve tawˇ chi awˬ tehˬ awˬ na biˇ la tuˬ, shaˉ hkiˆ chi hkʼe cawˬ ve yoˬ. 
30Yuˇda‸ jawˇmawˇ Zeˍdaˍkiˆ hta‸ Baˍbuˍlonˍ jawˇmawˇ Neˍbuˍhkaˍneˍzaˍ ve 
la‸ sheh hkʼaw lo ngaˬ chiˇ a‸ piˇ ve hkʼe, Eˇjiˇtu‸ jawˇmawˇ Hawˇhpaˍraˆ hta
‸ htawˇ, ngaˬ yawˇ ve la‸ sheh hkʼaw lo chiˇ a‸ piˇ tuˬ yoˬ, teh‸ Gʼuiˬsha kʼoˆ 
ve yoˬ. 

Yeˍraˍmiˆ li‸ 45 

Baˍruˆ hta‸ Gʼuiˬsha ka ti‸ te ve 

1Yuˇda‸ mvuhˇmiˬ hta‸ Yawˇsiˆ ve yaˇ Yawˇyaˍkenˍ uˉ peunˍ chehˇ ve awˇ 
hkʼaw‸ gaˬ htaˇ, Baˍruˆ lehˬ ngaˬ kʼoˆ maˍ piˇ ve Gʼuiˬsha ve tawˇ teˇ hpaˍ 
bvuh‸ keu taˍ ve yoˬ. 
2Oˇ htaˇ, ngaˬ lehˬ Iˉsaˍreˍlaˆ ve Gʼuiˬsha kʼoˆ laˇ ve tawˇ teˇ hpaˍ yawˇ hta‸ 
kʼoˆ piˇ ve yoˬ. 
3Baˍruˆ-oˬ, nawˬ lehˬ Ngaˬ dawˇ haˍ jaˇ ve yoˬ. Gʼuiˬsha lehˬ ngaˬ awˬ hkʼoˆ lo 
kawˆ tuˬ dawˇ haˍ tuˬ awˬ ceuˬ leuˉ leh kʼaw‸ gaˬ la piˇ chehˇ ve yoˬ. Ngaˬ nyi 
ma luˬ jaˇ peuˬ, teh‸ nawˬ kʼoˆ chehˇ ve yoˬ. 
4Ya‸ hkʼaˇ, ngaˬ Gʼuiˬsha lehˬ ngaˬ te taˍ ve kanˉ hta‸ kʼaw‸ hpaˆ baˬ leh ngaˬ 
ti taˍ peuˬ ve awˬ ceuˬ hta‸ kʼaw‸ gʼawˬ baˬ chehˇ ve yoˬ. 
5Nawˬ lehˬ, a shu yawˇ awˬ to pon uiˍ jaˇ ve awˬ ceuˬ hta‸ ca chehˇ ve laˇ. Oˇ 
hkʼe taˇ te. Ngaˬ lehˬ, chaw teˇ hpaˍ awˬ hkʼoˆ lo kawˆ tuˬ dawˇ haˍ tuˬ ve awˬ 
ceuˬ gaˬ la piˇ chehˇ ve yoˬ. Ya‸ hkʼaˇ, nawˬ gʼa ponˬ leh, nawˬ kʼai kuiˬ teˇ 
kaˬ le le, ngaˬ nawˬ hta‸ ha‸ shaˉ laˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 46 

Eˇjiˇtu‸ chaw hui ma‸ bawˆ shonˇ ve 

1Gʼuiˬsha lehˬ, mvuhˇmiˬ teˇ hpaˍ awˬ lawn ngaˬ hta‸ kʼoˆ laˇ ve yoˬ. Awˉ lawˉ 
peuˇ, Eˇjiˇtu‸ mvuhˇmiˬ awˬ lawn chi hkʼe kʼoˆ ve yoˬ. 
2Yuˇda‸ mvuhˇmiˬ hta‸ Yawˇyaˍkenˍ uˉ peunˍ ve awˇ hkʼaw‸ teˇ hkʼaw‸ htaˇ, 
Baˍbuˍlonˍ jawˇmawˇ Neˍbuˍhkaˍneˍzaˍ lehˬ, Uˇhpaˍraˆ iˉ kaˆ lawˬ paˇ lo cawˬ 
ve Kaˍhkeˍmaˆ venˇ hkʼaw lo, Eˇjiˇtu‸ jawˇmawˇ Neˍhkawˇ hta‸ ma‸ bawˆ gʼaˇ 
ve yoˬ. 
3Eˇjiˇtu‸ ma‸ poˍ lonˉ teˇ hpaˍ kuˬ leh kʼoˆ ve, A shu yawˇ ve htanˬ tuˬ hta‸ 
pfuhˇ leh ma‸ bawˆ kuiˬ lo kʼai-o. 
4A shu yawˇ ve iˉ mvuhˇ hta‸ hpeh leh taˆ ciˇ-oˆ. Uˉ tcuhˍ hkʼawˆ leh a shu 
yawˇ ve gehˇ hta‸ shiˍ taˍ-o‸. Ma‸ bawˆ tuˬ ve veu‸ kʼaˇ hta‸ veu‸ deh taˍ-o‸, 
teh‸ kʼoˆ ve yoˬ. 

5Ya‸ hkʼaˇ, ngaˬ aˬ hto‸ ma hta‸ gʼa mawˬ ve le, teh‸ Gʼuiˬsha kʼoˆ ve yoˬ. 
Yawˇ hui kawˆ jaˇ leh awˬ hkʼaw‸ nawˉ hpawˇ lo gʼuiˇ kʼaw‸ la chehˇ ve yoˬ. 
Yawˇ hui ve ma‸ yaˇ teˇ hpaˍ lehˬ, shu gʼa‸ yuˬ ve hta‸ gʼa hkanˍ leh, kawˆ jaˇ 
ve hkʼaw gʼaˇ hte‸ gʼuiˇ kʼaw‸ la chehˇ ve yoˬ. Awˬ hkʼaw‸ nawˉ hpawˇ lo maˇ 
kʼaw‸ hpfuhˆ nyi chehˇ. 
6Gʼuiˇ gehˬ jaˇ ve ma‸ yaˇ teˇ hpaˍ htawˇ gʼuiˇ maˇ ponˬ. Uˇhpaˍraˆ iˉ kaˆ lawˬ 
paˇ lo yawˇ hui hkui htiˇ poˬ paiˍ ve yoˬ. 
7Niˍlaˆ iˉ kaˆ lawˬ hkʼa shuˍ, gʼuiˬ lonˉ haˉ lonˉ te ya‸ la chehˇ ve chaw chi a 
shu le. 
8Oˇ ve lehˬ Eˇjiˇtu‸ mvuhˇmiˬ hpeh‸ leh, Niˍlaˆ iˉ kaˆ lawˬ hkʼe gʼuiˬ uiˍ haˉ uiˍ 
te ya‸ la chehˇ ve yoˬ. Eˇjiˇtu‸ mvuhˇmiˬ chi hkʼe kʼoˆ chehˇ ve yoˬ. Ngaˬ tu la 
leh mvuhˇmiˬ hkʼa peu-eˬ ve hta‸ hoˆ beh piˇ tuˬ yoˬ. Miˬguiˬ hkʼoˆ chehˇ ve 
chaw yaˇ leh venˇ teˇ hpaˍ hta‸ ngaˬ te luˬ piˇ tuˬ yoˬ. 
9Iˉ mvuhˇ teˇ hpaˍ leh iˉ mvuhˇ lawˬ teˇ hpaˍ tawˆ kʼai tuˬ tawˇ piˇ-oˆ. Htanˬ 
tuˬ pfuhˇ taˍ ve Suˍdanˍ leh Liˆbyaˇ ma‸ yaˇ teˇ hpaˍ leh, hkaˆ pfuhˇ taˍ ve 
Luˇdiˆ ma‸ yaˇ hui hta‸ ma‸ bawˆ kuiˬ lo kʼai tcuh-o, teh‸ kʼoˆ chehˇ ve yoˬ. 
10Awˬ nyi chi teˇ nyi lehˬ, kanˇ paˆ uiˍ ve Jawˇmawˇ Gʼuiˬsha ve awˬ nyi hpeh‸ 
ve yoˬ. Ya‸ nyi Yawˇ kʼaw‸ te hkʼaw‸ piˇ tuˬ yoˬ. Ya‸ nyi Yawˇ ve canˇ paˍ teˇ 
hpaˍ hta‸ Yawˇ ciˍ yanˍ piˇ tuˬ yoˬ. Yawˇ ve aˉhtaw lehˬ, yawˇ hui ve awˬ shaˍ 
hta‸ caˇ leh, yawˇ hui ve awˬ suhˍ hta‸ dawˬ tuˬ yoˬ. Ya‸ nyi Gʼuiˬsha lehˬ, 
Uˇhpaˍraˆ iˉ kaˆ lawˬ paˇ lo Yawˇ ve canˇ paˍ teˇ hpaˍ hta‸ tuˉ tanˇ tuˬ yoˬ. 
11Eˇjiˇtu‸ chaw teˇ hpaˍ-oˬ, Giˇlaˆ mvuhˇmiˬ lo kʼai leh naˆ tsuhˇ ca-e loˬ. Nawˬ 
hui ve naˆ tsuhˇ lehˬ, te‸ chiˉ awˬ bon maˇ cawˬ. Nawˬ hui hta‸ gu na-e laˇ 
maˇ gʼa. 
12Awˬ nu ve chaw ceuˬ teˇ hpaˍ lehˬ nawˬ hui gʼa ya‸ taw chehˇ ve awˬ hkawˇ 
leh, nawˬ hui hawˬ chehˇ ve awˬ hkawˇ hta‸ htawˇ gʼa kaˇ peuˬ. Ma‸ yaˇ teˇ 
hpaˍ teˇ gʼaˇ hta‸ teˇ gʼaˇ htinˍ da‸ leh miˬ chaˇ hkʼoˆ paiˍ ve yoˬ. 

Neˍbuˍhkaˍneˍzaˍ gaˬ la tuˬ 

13Jawˇmawˇ Neˍbuˍhkaˍneˍzaˍ Eˇjiˇtu‸ mvuhˇmiˬ hta‸ ca bawˆ la ve teˇ yanˇ, 
Gʼuiˬsha ngaˬ hta‸ chi hkʼe kʼoˆ laˇ ve yoˬ. 
14Eˇjiˇtu‸ mvuhˇmiˬ hkʼaw cawˬ ve Miˆgaˍdawˇlaˆ, Nawˇhpaˆ leh Taˍpaˍhehˆ 
venˇ lo kʼai leh chi hkʼe ca kʼoˆ piˇ-oˆ. A shu yawˇ awˬ to hta‸ shaˍ ti‸ te leh 
gu taˍ-o‸. awˬ hui hkʼa peu-eˬ ma‸ bawˆ kuiˬ lo gʼa suh-e tuˬ yoˬ. 
15Aˬ hto‸ ma pa taw nawˬ hui ve Aˍpiˆ gʼuiˬsha ma paiˍ ve le. Awˬ lawn kʼo, 
Gʼuiˬsha yawˇ hta‸ dawˆ baˬ ve pa taw yoˬ. 
16Nawˬ hui ve ma‸ yaˇ teˇ hpaˍ hkui htiˇ poˬ paiˍ ve yoˬ. Hkeu‸, ngaˬ hui canˇ 
paˍ ve la‸ sheh hkʼaw maˇ gʼa suh tuˬ, aˉ hkʼaw lo gʼuiˇ kʼo‸-e veuˬ, teh‸ teˇ 
gʼaˇ leh teˇ gʼaˇ kʼoˆ da‸ chehˇ ve yoˬ. 
17Eˇjiˇtu‸ mvuhˇmiˬ ve jawˇmawˇ hta‸, Tawˇ uiˍ leh te‸ chiˉ te maˇ gʼa ve 
chaw, teh‸ awˬ meh awˬ suhˉ kʼaw‸ meh piˇ-oˆ. 
18Ngaˬ lehˬ kanˇ paˆ uiˍ ve jawˇmawˇ leh te‸ chehˇ ve Gʼuiˬsha hpeh‸ ve yoˬ. 
Taˍbawˇraˆ hkʼaw lehˬ, awˬ nu ve hkʼaw teˇ hpaˍ a‸ kehˉ mvuh jaˇ leh, 
Kaˍmeˍlaˆ hkʼaw htawˇ laˇ tsuhˇ gʼuiˬ a‸ kehˉ mvuh jaˇ ve hkʼe, nawˬ hui hta‸ 
ca bawˆ la tuˬ ve chaw teˇ gʼaˇ lehˬ, oˇ ve hkʼa shuˍ hpeh‸ ve yoˬ. 
19Eˇjiˇtu‸ chaw teˇ hpaˍ-oˬ, nawˬ hui shu ceˬ ca te tuˬ hkʼa deh‸ gu taˍ-o‸. 
Nawˇhpaˆ venˇ lehˬ, chaw teˇ gʼaˇ ka‸ maˇ chehˇ ve gawˬ cu gawˬ pehˆ ve 
chehˇ kuiˬ hpeh‸ la tuˬ yoˬ. 
20Eˇjiˇtu‸ lehˬ, chu jaˇ ve nuˇ ma haˉ hkʼa shuˍ hpeh‸ ve yoˬ. Ya‸ hkʼaˇ, awˬ 
na hpawˇ lo chehˇ ve pehˇ ma che‸ ve hta‸ gʼa hkanˍ tuˬ yoˬ. 
21Yawˇ ve ma‸ yaˇ teˇ hpaˍ htawˇ, nuˇ yehˇ hkʼe te‸ chiˉ te maˇ puiˉ ve yoˬ. 
Yawˇ hui ma‸ bawˆ kuiˬ lo maˇ kʼai. Awˬ hkʼaw‸ nawˉ hpawˇ lo gʼuiˇ kʼo‸-e 
ve yoˬ. Awˬ lawn kʼo, yawˇ hui gʼa luˬ gʼa sheˆ tuˬ ve awˬ yanˇ gaˬ la peuˬ. 
22Canˇ paˍ teˇ hpaˍ gaˬ la ve teˇ yanˇ, Eˇjiˇtu‸ lehˬ vuiˬ hkʼa shuˍ gʼuiˇ hpaw-e 
ve yoˬ. Suhˆ htu paˍ suhˆ tsuh de lonˉ hta‸ htu baˬ ve hkʼe, canˇ paˍ teˇ hpaˍ 
yawˇ hui hta‸ te luˬ piˇ ve yoˬ. 

23Canˇ paˍ teˇ hpaˍ lehˬ, paˉ ce‸ a‸ kehˉ maˇ jaˇ leh, ca gʼaw maˇ peuˬ taˬ ve 
yoˬ. 
24Eˇjiˇtu‸ chaw hui lehˬ, awˬ na hpawˇ chehˇ ve chaw hui te luˬ ve hta‸ gʼa 
hkanˍ leh gʼa ya‸ taw jaˇ tuˬ yoˬ, teh‸ Gʼuiˬsha kʼoˆ ve yoˬ. 
25Iˉsaˍreˍlaˆ ve kanˇ paˆ uiˍ jaˇ ve Jawˇmawˇ Gʼuiˬsha chi hkʼe kʼoˆ ve yoˬ. Ngaˬ 
lehˬ, Teˍbiˆ venˇ hkʼaw cawˬ ve Aˍmonˍ gʼuiˬsha hta‸ maˇ kʼoˆ, Eˇjiˇtu‸ 
jawˇmawˇ leh gʼuiˬsha teˇ hpaˍ hta‸ maˇ kʼoˆ, ciˍ yanˍ piˇ tuˬ yoˬ. Eˇjiˇtu‸ 
jawˇmawˇ leh yawˇ hta‸ gʼaˇ hkʼa va chehˇ ve chaw hkʼa peu-eˬ hta‸ ngaˬ yuˬ 
kʼai tuˬ yoˬ 
26Yawˇ hui hta‸ Baˍbuˍlonˍ jawˇmawˇ Neˍbuˍhkaˍneˍzaˍ ve la‸ sheh hkʼaw lo 
ngaˬ chiˇ a‸ piˇ tuˬ yoˬ. Ya‸ hkʼaˇ, Eˇjiˇtu‸ mvuhˇmiˬ hkʼaw ponˬ laˬ htaˇ hkʼe 
chaw yaˇ ca kʼaw‸ chehˇ la tuˬ yoˬ, teh‸ Gʼuiˬsha kʼoˆ ve yoˬ. 

Gʼuiˬsha yawˇ ve chaw hta‸ ponˬ piˇ tuˬ 

27Ngaˬ ve chaw teˇ hpaˍ-oˬ, taˇ kawˆ. Nawˬ hui shu ceˬ gʼa ca te chehˇ ve 
mvuhˇmiˬ hkʼaw lo, ngaˬ nawˬ hui hta‸ htaiˍ hkʼaw‸ laˇ tuˬ yoˬ. Nawˬ hui aˉ 
hkʼaw lo gʼa kʼaw‸ kʼaw‸ la leh, gawˬ lehˍ gʼa kʼaw‸ chehˇ tuˬ yoˬ. Nawˬ hui 
hta‸ chaw teˇ gʼaˇ ka‸ ca kʼaw‸ te sho‸ sha‸ la tuˬ ve maˇ heˆ. 
28Ngaˬ nawˬ hui geh laˬ leh, nawˬ hui hta‸ ponˬ laˇ tuˬ yoˬ. Nawˬ hui awˬ ceˬ 
gʼa te piˇ chehˇ ve chaw oˇ ve hkʼa peu-eˬ hta‸ ngaˬ te luˬ piˇ tuˬ yoˬ. Ya‸ 
hkʼaˇ, ngaˬ nawˬ hui hta‸ te luˬ laˇ tuˬ ve maˇ heˆ. Ngaˬ nawˬ hui hta‸ maˇ ciˍ 
yanˍ leh hkʼe leˇ hpehˇ laˇ tuˬ ve maˇ heˆ. Ya‸ hkʼaˇ, chi taw taw hehnˇ jaˇ tuˬ 
ve maˇ heˆ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 47 

Hpiˇliˇtiˆ mvuhˇmiˬ awˬ lawn 

1Eˇjiˇtu‸ jawˇmawˇ Gaˍsaˍ venˇ hta‸ maˇ ca bawˆ la sheˍ gʼuˇ suhˍ, Hpiˇliˇtiˆ 
mvuhˇmiˬ awˬ lawn Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Yawˇ kʼoˆ ve, Nyi loˬ. Awˬ na hpawˇ lo cawˬ ve iˉ kaˆ uiˍ taˆ la chehˇ leh, gʼuiˬ 
lonˉ haˉ lonˉ te ya‸ la tuˬ yoˬ. Iˉ kaˆ oˇ ve venˇ leh chaw yaˇ teˇ hpaˍ hta‸ hoˆ 
beh tuˬ yoˬ. Chaw yaˇ teˇ hpaˍ dawˇ maˇ tawˆ leh gʼaˇ hte‸ kuˬ hawˬ tuˬ yoˬ. 

3Yawˇ hui lehˬ, iˉ mvuhˇ gʼuiˇ toˇ ve awˬ hkawˇ leh, iˉ mvuhˇ lawˬ kʼai ve awˬ 
hkawˇ hta‸ gʼa kaˇ tuˬ yoˬ. Awˬ pa teˇ hpaˍ lehˬ, a shu yawˇ ve yaˇ hta‸ gʼa‸ 
ca chehˇ tuˬ ve maˇ heˆ. Yawˇ hui ve la‸ sheh teˇ hpaˍ htawˇ, deu lehˍ hpeh‸ 
tuˬ yoˬ. 
4Hpiˇliˇtiˆ mvuhˇmiˬ hta‸ te luˬ piˇ tuˬ ve awˬ yanˇ gaˬ la peuˬ. Tuˇruˆ leh 
Siˉdonˍ venˇ hta‸ awˬ chawˇ gʼa kʼaw‸ te da‸ tuˬ ve maˇ heˆ. Ngaˬ Gʼuiˬsha 
lehˬ, Keˍreˍteˍ conˇ lo hpaw la taˍ ve Hpiˇliˇtiˆ chaw hkʼa peu-eˬ ve hta‸ te luˬ 
te sheˆ piˇ tuˬ yoˬ. 
5Dawˇ haˍ tuˬ ve awˬ ceuˬ Gaˍsaˍ venˇ yaˇ teˇ hpaˍ awˬ hkʼoˆ lo gaˬ la peuˬ. 
Aˍshaˆkeˍlonˍ venˇ yaˇ teˇ hpaˍ lehˬ, gawˬ lehˍ hpeh‸ chehˇ ve yoˬ. Awˬ nu ve 
Hpiˇliˇtiˆ chaw teˇ hpaˍ, hkʼaˬ maw maw gʼa dawˇ haˍ tuˬ sheˍ ve le. 
6Gʼuiˬsha ve aˉhtaw-oˬ, nawˬ hkʼaˬ maw maw chaw hpehˇ laˇ tuˬ sheˍ ve le. 
Aˉhtaw hpui hkʼaw lo kʼaw‸ lo‸-e leh, oˇ kaˬ lo gawˬ lehˍ chehˇ taˍ-o‸, teh‸ 
nawˬ hui kʼoˆ tuˬ yoˬ. 
7Ya‸ hkʼaˇ, ngaˬ kanˉ te tcuh taˍ ve pa taw, aˉhtaw oˇ ve hkʼaˬ hkʼe te jehˇ taˍ 
hpeh‸ tuˬ le. Aˍshaˆkeˍlonˍ venˇ leh laˇ tsuhˇ gʼuiˬ pfuhˍ lo chehˇ ve chaw hui 
hta‸ te luˬ piˇ tuˬ, aˉhtaw oˇ ve hta‸ ngaˬ tawˇ piˇ taˍ ve yoˬ, teh‸ Gʼuiˬsha 
kʼoˆ ve yoˬ. 

Yeˍraˍmiˆ li‸ 48 

Mawˇbaˆ mvuhˇmiˬ gʼa luˬ gʼa sheˆ tuˬ 

1Mawˇbaˆ mvuhˇmiˬ awˬ lawn Gʼuiˬsha chi hkʼe kʼoˆ ve yoˬ. Neˍbawˇ venˇ yaˇ 
teˇ hpaˍ hta‸ ha kʼaˉ tuˬ cawˬ ve yoˬ. Awˬ lawn kʼo, yawˇ hui ve venˇ lehˬ luˬ 
kʼai peuˬ. Kiˇriˆyaˆtenˍ venˇ leh ta‸ yehˬ teˇ hpaˍ luˬ kʼai peuˬ leh, venˇ yaˇ teˇ 
hpaˍ gʼa ya‸ taw chehˇ ve yoˬ. 
2Mawˇbaˆ mvuhˇmiˬ lehˬ, awˬ me‸ awˬ hponˇ luˬ kʼai peuˬ. Canˇ paˍ teˇ hpaˍ 
lehˬ, Heˍsaˍbonˍ venˇ hta‸ bawˆ yuˬ peuˬ leh, Mawˇbaˆ chaw hui hta‸ te luˬ 
piˇ tuˬ jehˬ da‸ chehˇ ve yoˬ. Canˇ paˍ teˇ hpaˍ Maˍdaˆmeˍnaˆ venˇ hkʼaw lo‸-e 
leh, venˇ oˇ ve gawˬ cu gawˬ pehˆ hpeh‸ kʼai tuˬ yoˬ. 

3Hawˇraˍnenˍ venˇ yaˇ teˇ hpaˍ lehˬ, Luˬ ve sheˆ ve awˬ ceuˬ gaˬ la peuˬ, teh‸ 
kʼoˆ chehˇ ve yoˬ. 
4Mawˇbaˆ mvuhˇmiˬ lehˬ luˬ kʼai sheˆ kʼai peuˬ. Yaˇ ehˉ teˇ hpaˍ hawˬ chehˇ ve 
awˬ hkawˇ hta‸ na sheˍ. 
5Luˇhiˆ venˇ lo kʼai ve ya‸ kʼaw leh, Hawˇraˍnenˍ venˇ lo kʼai ve ya‸ kʼaw teˇ 
hpaˍ hkʼoˆ lo, yawˇ hui kuˬ chehˇ ve awˬ hkawˇ hta‸ na sheˍ. 
6A shu yawˇ ve a sha‸ gʼa ponˬ tuˬ, piˉ laˬ awˬ hteunˍ hkʼa shuˍ gʼuiˇ hpaw-e 
loˬ, teh‸ yawˇ hui kʼoˆ ve yoˬ. 
7Mawˇbaˆ chaw teˇ hpaˍ-oˬ, nawˬ hui lehˬ a shu yawˇ ve awˬ gʼaˇ awˬ shaˉ leh 
hpu shi mawˇ jeˬ hta‸ ceh tiˉ gʼaˇ va chehˇ ve yoˬ. Ya‸ hkʼaˇ, chi beu‸ nawˬ 
hui gʼa luˬ kʼai tuˬ yoˬ. Nawˬ hui ve Hkeˍmuˇshaˆ gʼuiˬsha htawˇ, jawˇmawˇ 
yaˇ leh paw hkuˇ teˇ hpaˍ geh teˇ geh shu mvuhˇmiˬ lo yuˬ kʼai ve hta‸ gʼa 
hkanˍ tuˬ yoˬ. 
8Venˇ teˇ maˬ ka‸ luˬ ve sheˆ ve hta‸ gʼa ponˬ tuˬ ve maˇ heˆ. Hkʼaw pui leh 
miˬ tawˬ kuiˬ teˇ hpaˍ ka‸ luˬ kʼai tuˬ yoˬ. 
9Mawˇbaˆ awˬ pon tuˍ hpfuh teˇ maˬ te taˍ-o‸. Maˇ maw maw yawˇ gʼa luˬ gʼa 
sheˆ tuˬ yoˬ. Yawˇ ve venˇ teˇ hpaˍ luˬ kʼai sheˆ kʼai leh, chaw teˇ gʼaˇ ka‸ oˇ 
kaˬ lo chehˇ tuˬ ve maˇ heˆ, teh‸ Gʼuiˬsha kʼoˆ ve yoˬ. 
10(Nyi ma awˬ tawˬ hkʼa gaˬ Gʼuiˬsha ve kanˉ hta‸ maˇ te ve chaw lehˬ, hkeu 
ve hta‸ gʼa hkanˍ piˇ-oˆ. Aˉhtaw yuˬ leh nawˬ hui hta‸ maˇ chaw pehˍ ve 
chaw lehˬ, hkeu ve hta‸ gʼa hkanˍ piˇ-oˆ.) 

Mawˇbaˆ venˇ teˇ hpaˍ luˬ kʼai ve 

11Gʼuiˬsha kʼoˆ ve, Mawˇbaˆ chaw hui lehˬ, hkʼaˬ htaˇ ka‸ gawˬ lehˍ gʼa chehˇ 
leh, shu mvuhˇmiˬ lo shiˍ kʼai ve hta‸ maˇ gʼa hkanˍ jaw sheˍ. Mawˇbaˆ chaw 
hui lehˬ, kaw teˇ maˬ leh teˇ maˬ hkʼaw maˇ gʼa pa keu jaw sheˍ ve a pehˉ 
meuˇ gʼuiˬ hkʼa shuˍ hpeh‸ ve yoˬ. Yawˇ ve awˬ hkui htawˇ maˇ pehˆ kʼai sheˍ 
leh, hkʼaˬ htaˆ ka‸ mehˬ jaˇ chehˇ ve yoˬ. 

12Chi hta‸ pa taw, ngaˬ chaw hta‸ peu laˇ leh, Mawˇbaˆ chaw hui hta‸ a pehˉ 
meuˇ gʼuiˬ hkʼe ngeuˍ baˬ piˇ tuˬ ve awˬ yanˇ gaˬ la chehˇ ve yoˬ. Yawˇ hui 
lehˬ, a pehˉ meuˇ kaw oˇ ve teˇ hpaˍ hta‸ ngeuˍ baˬ leh dawˆ hkoˇ piˇ tuˬ yoˬ. 
13Iˉsaˍreˍlaˆ chaw hui lehˬ, Beˍteˍlaˆ gʼuiˬsha hta‸ oˉ kʼoˍ pui ve pa taw gʼa ya‸ 
taw ve hkʼe, Mawˇbaˆ chaw hui htawˇ Hkeˍmuˇshaˆ gʼuiˬsha hta‸ oˉ kʼoˍ pui 
ve pa taw gʼa ya‸ taw tuˬ yoˬ. 
14Mawˇbaˆ chaw hui-oˬ, nawˬ hui lehˬ ha‸ hanˉ jaˇ ve ma‸ yaˇ teˇ hpaˍ hpeh‸ 
ve yoˬ teh‸ hkʼaˬ hkʼe te kʼoˆ hpeh‸ le. 
15Mawˇbaˆ venˇ teˇ hpaˍ luˬ kʼai peuˬ. Cheuˬ jaˇ ve yaˇ nehˬ teˇ hpaˍ htawˇ, tiˇ 
pehˍ ve hta‸ gʼa hkanˍ peuˬ. Ngaˬ lehˬ kanˇ paˆ uiˍ ve jawˇmawˇ Gʼuiˬsha hpeh
‸ leh, tawˇ chi teˇ hpaˍ hta‸ kʼoˆ taˍ peuˬ ve yoˬ. 
16Mawˇbaˆ mvuhˇmiˬ gʼa luˬ gʼa sheˆ kʼai tuˬ ve awˬ yanˇ gaˬ la chehˇ taˍ peuˬ. 
17Mvuhˇmiˬ oˇ ve awˬ lawn hkʼa deh‸ shiˍ ve chaw teˇ hpaˍ-oˬ, mvuhˇmiˬ oˇ ve 
awˬ pon dawˇ haˍ leh, mvuhˇmiˬ oˇ ve awˬ me‸ awˬ hponˇ leh kanˇ paˆ mehˉ 
kʼai peuˬ teh‸ kʼoˆ chehˇ-oˆ. 
18Diˇbonˍ venˇ hkʼaw chehˇ ve chaw hui-oˬ, awˬ me‸ awˬ hponˇ cawˬ ve chehˇ 
kuiˬ hta‸ baˬ taˉ leh, je‸ meu-e hkʼaw mui taˍ-o‸. Mawˇbaˆ mvuhˇmiˬ hta‸ te 
luˬ shehˍ hpaˇ choˬ kaˬ lo chehˇ taˍ peuˬ. Nawˬ hui ve ta‸ yehˬ teˇ hpaˍ hta‸ 
htawˇ te luˬ laˇ peuˬ. 
19Aˍyawˍ venˇ hkʼaw chehˇ ve chaw hui-oˬ, ya‸ kʼaw paˇ lo huˉ taˍ leh law taˍ-
o‸. Gʼuiˇ hpaw-e toˇ chehˇ ve chaw teˇ hpaˍ aˬ hto‸ ma pa taw, yawˇ hui gʼa 
gʼuiˇ hpaw-e toˇ ve na nyi-o. 
20Yawˇ hui lehˬ, Mawˇbaˆ mvuhˇmiˬ luˬ kʼai peuˬ. Mvuhˇmiˬ oˇ ve awˬ pon 
dawˇ haˍ leh hawˬ chehˇ-oˆ. Mvuhˇmiˬ oˇ ve awˬ me‸ awˬ hponˇ luˬ kʼai peuˬ. 
Mawˇbaˆ mvuhˇmiˬ luˬ kʼai peuˬ, teh‸ Aˍnonˍ iˉ kaˆ lawˬ paˇ lo chehˇ ve chaw 
hui hta‸ ca kʼoˆ piˇ-oˆ, teh‸ nawˬ hui hta‸ kʼoˆ laˇ tuˬ yoˬ. 
21Luˬ ve sheˆ ve teˇ ceuˬ lehˬ, Hawˇlonˍ, Yaˍhaˍzaˍ, Meˍhpaˆ, 
22Diˇbonˍ, Neˍbawˇ, Behˆdiˆbaˍlaˆtenˍ, 

23Kiˇriˆyaˆtenˍ, Behˆgaˍmuˇlaˆ, Behˆmeˍonˍ, 
24Keˍroˆ, Bawˇzaˍraˆ, leh vuiˇ kuiˬ neˇ kuiˬ lo cawˬ ve Mawˇbaˆ venˇ teˇ hpaˍ 
awˬ hkʼoˆ lo htawˇ gaˬ la peuˬ. 
25Mawˇbaˆ ve awˬ gʼaˇ awˬ shaˉ mehˉ kʼai peuˬ. Yawˇ ve kanˇ paˆ htawˇ luˬ kʼai 
peuˬ, teh‸ Gʼuiˬsha kʼoˆ ve yoˬ. 

Mawˇbaˆ nyiˉ ya‸ ve hta‸ gʼa hkanˍ tuˬ 

26Gʼuiˬsha kʼoˆ ve, Mawˇbaˆ hta‸ a pehˉ meuˇ gʼuiˬ dawˬ bvuhˆ htaˇ hkʼa gaˬ 
taw piˇ-oˆ. Awˬ lawn kʼo, yawˇ ngaˬ hta‸ kʼaw‸ hpfuhˆ peuˬ. Mawˇbaˆ lehˬ, 
yawˇ hpe‸ baˬ taˍ kuiˬ lo htawˇhpfuhˆnawˬhpfuhˆ te chehˇ leh, shu ga hpoˆ 
gʼuiˬ tuˬ yoˬ. 
27Mawˇbaˆ-oˬ, nawˬ Iˉsaˍreˍlaˆ chaw hta‸ hkʼa mvuhˇ hkʼa na hkʼaˬ hkʼe kʼoˆ 
peuˬ ve hta‸ dawˇ nawˇ chehˇ sheˍ laˇ. Nawˬ yawˇ hui hta‸ chaw hkʼawˇ dawˆ 
ve hta‸ gʼa hkanˍ ve chaw hkʼe nawˬ shawˍ taˍ ve yoˬ. 
28Mawˇbaˆ chaw hui-oˬ, venˇ hkʼaw tawˆ kʼai leh, haˉ hpawˇ hkʼoˆ lo ca chehˇ 
taˍ-o‸. Haˉ hpawˇ hkʼaw lo awˬ hpui ca te chehˇ taˍ ve aˉ pui kʼaˍ hkʼe hpeh‸ 
la piˇ-oˆ. Mawˇbaˆ lehˬ, caˆ muiˬ puiˉ jaˇ ve yoˬ. 
29Nawˬ hui hkʼaˬ ma caˆ muiˍ puiˉ leh, a shu yawˇ awˬ to hta‸ hkʼaˬ ma dawˇ 
uiˍ gaˇ uiˍ chehˇ ve awˬ hkawˇ ngaˬ gʼa kaˇ peuˬ. 
30Nawˬ hui nyi ma hkʼaˬ ma uiˍ chehˇ ve hta‸ ngaˬ shiˍ taˍ ve yoˬ. Nawˬ hui 
caˆ muiˬ ve lehˬ, te‸ chiˉ tcuhˉ kuiˬ maˇ cawˬ. Nawˬ hui te taˍ ve kanˉ htawˇ, 
maw maw yeˬ chehˇ tuˬ ve maˇ heˆ. 
31Chi hta‸ pa taw, Mawˇbaˆ mvuhˇmiˬ hkʼaw chehˇ ve chaw leh Kiˇraˆhaˍrehˆ 
venˇ yaˇ teˇ hpaˍ awˬ pon, ngaˬ hawˬ tuˬ yoˬ. 
32Siˆbaˍmaˍ venˇ yaˇ leh, Yaˍzaˍ venˇ yaˇ teˇ hpaˍ awˬ pon htawˇ ngaˬ hawˬ tuˬ 
yoˬ. Siˆbaˍmaˍ venˇ-oˬ, nawˬ lehˬ a pehˉ meuˇ te hkʼe hpeh‸ leh, nawˬ ve awˬ 
kʼaˉ teˇ hpaˍ lehˬ, Yaˍzaˍ venˇ leh Suh ve laˇ tsuhˇ gʼuiˬ lo hkʼa gaˬ, gaˬ taˍ ve 
yoˬ. Ya‸ hkʼaˇ, nawˬ ve awˬ shiˍ teˇ hpaˍ lehˬ, chi beu‸ te luˬ te sheˆ ve hta‸ 
gʼa hkanˍ ve yoˬ. 

33Hkuiˇ jaˇ da‸ jaˇ ve Mawˇbaˆ mvuhˇmiˬ hkʼaw, ha lehˬ dawˇ sha ve awˬ ceuˬ 
hta‸ yuˬ baˬ peuˬ. A pehˉ meuˇ gʼuiˬ nyiˉ kuiˬ lo, ngaˬ a pehˉ meuˇ gʼuiˬ hta‸ 
maˇ kʼaw‸ ya‸ la piˇ ve yoˬ. Oˇ kaˬ lo, ha lehˬ ha kʼa a pehˉ meuˇ gʼuiˬ nyiˉ 
paˍ teˇ gʼaˇ ka‸ maˇ kʼaw‸ cawˬ ve yoˬ. 
34Heˍsaˍbonˍ leh Eˇlaˍleˍ venˇ yaˇ teˇ hpaˍ kuˬ hawˬ chehˇ ve yoˬ. Yawˇ hui kuˬ 
hawˬ ve awˬ hkawˇ hta‸ Yaˍhaˍzaˍ venˇ, Zawˇraˆ venˇ, Hawˇraˍnenˍ venˇ, leh 
Eˇgaˍlaˆshaˍleˍ venˇ lo hkʼa gaˬ gʼa kaˇ ve yoˬ. Niˆmaˍrenˍ iˉ kaˆ lawˬ htawˇ fiˍ 
kʼai peuˬ. 
35Mawˇbaˆ chaw hui a shu yawˇ ve gʼuiˬsha teˇ hpaˍ hta‸ tuˉ tanˇ piˇ chehˇ ve 
hta‸ ngaˬ tawˍ taˍ piˇ tuˬ yoˬ. 
36Suh-e ve chaw awˬ pon dawˇ haˍ leh lehˉ lu meuˆ chehˇ ve chaw hkʼa shuˍ, 
ngaˬ lehˬ Mawˇbaˆ leh Kiˇraˆhaˍrehˆ venˇ yaˇ teˇ hpaˍ awˬ pon dawˇ haˍ jaˇ ve 
yoˬ. Awˬ lawn kʼo, yawˇ hui ve mawˇ jeˬ hkʼa peu-eˬ mehˉ kʼai peuˬ. 
37Yawˇ hui hkʼa peu-eˬ, a shu yawˇ ve paˇ tcuhˆ leh uˉ hkeh mvuh chiˇ baˬ taˍ 
ve yoˬ. Yawˇ hui a shu yawˇ ve la‸ sheh hta‸ shawˆ hkʼaw leh, meh htuˉ pui 
hpa veu‸ deh taˍ ve yoˬ. 
38Je‸ mu‸ hkʼu hta‸ dawˆ hkoˇ ve hkʼe, Mawˇbaˆ mvuhˇmiˬ hta‸ ngaˬ te luˬ 
piˇ peuˬ ve pa taw, chaw yaˇ teˇ hpaˍ yehˬ hkʼaw leh, ya‸ kʼaw hkʼoˆ lo dawˇ 
haˍ leh hawˬ chehˇ ve yoˬ. 
39Mawˇbaˆ mvuhˇmiˬ luˬ kʼai peuˬ. Chi hta‸ pa taw, gʼaˇ hte‸ kuˬ hawˬ-o‸. 
Mawˇbaˆ mvuhˇmiˬ lehˬ, awˬ me‸ awˬ hponˇ luˬ kʼai peuˬ. Awˬ nu ve chaw 
ceuˬ teˇ hpaˍ, mvuhˇmiˬ oˇ ve hta‸ hkʼa mvuhˇ hkʼa na kʼoˆ chehˇ ve yoˬ, teh‸ 
Gʼuiˬsha kʼoˆ ve yoˬ. 

Mawˇbaˆ chaw ponˬ kuiˬ maˇ cawˬ 

40Chaw ceuˬ teˇ ceuˬ lehˬ, aˉ ceˬ hkʼa shuˍ Mawˇbaˆ mvuhˇmiˬ hta‸ kʼa yuˬ tuˬ 
yoˬ, teh‸ Gʼuiˬsha kʼoˆ taˍ peuˬ ve yoˬ. 
41Venˇ teˇ hpaˍ leh ta‸ yehˬ teˇ hpaˍ hta‸ shu bawˆ yuˬ kʼai tuˬ yoˬ. Awˬ nyi oˇ 
ve gaˬ la htaˇ, Mawˇbaˆ ma‸ yaˇ teˇ hpaˍ lehˬ, yaˇ paw tuˬ naˬ chehˇ ve yaˇ miˇ 
hkʼa shuˍ kawˆ jaˇ tuˬ yoˬ. 

42Mawˇbaˆ mvuhˇmiˬ lehˬ, te luˬ te sheˆ ve hta‸ gʼa hkanˍ tuˬ yoˬ. Awˬ lawn 
kʼo, yawˇ hui ngaˬ hta‸ kʼaw‸ hpfuhˆ peuˬ ve pa taw yoˬ. 
43Kawˆ tuˬ dawˇ haˍ tuˬ, miˬ kʼoˍ leh va teˇ hpaˍ, yawˇ hui gʼuˇ suhˍ lo cawˬ taˍ 
ve yoˬ, teh‸ Gʼuiˬsha kʼoˆ taˍ peuˬ ve yoˬ. 
44Kawˆ ve hta‸ pa taw gʼuiˇ hpaw-e ve chaw lehˬ, miˬ kʼoˍ naˆ kʼa tuˬ yoˬ. Miˬ 
kʼoˍ hkʼaw gaˆ tawˆ-e ve chaw teˇ hpaˍ lehˬ, va htaw taˍ ve hta‸ yaw tuˬ yoˬ. 
Awˬ lawn kʼo, Mawˇbaˆ hta‸ te luˬ piˇ tuˬ Gʼuiˬsha awˬ yanˇ teˇ yanˇ hta‸ hkʼa 
deh‸ fuiˍ teh taˍ peuˬ. 
45Venˇ yaˇ teˇ hpaˍ lehˬ, teˇ pawˆ htaˇ jawˇmawˇ Siˉhonˍ uˉ peunˍ jaw ve 
Heˍsaˍbonˍ venˇ lo gʼuiˇ hpaw-e tuˬ yoˬ. Ya‸ hkʼaˇ, venˇ oˇ ve ka‸ aˬ miˍ to‸ 
chehˇ ve yoˬ. Ma‸ bawˆ gaˇ puiˉ ve Mawˇbaˆ chaw hui ve miˬ tcuhˉ leh hkʼaw 
teˇ hpaˍ hta‸ aˬ miˍ to‸ chehˇ ve yoˬ. 
46Mawˇbaˆ chaw hui hta‸ ha kʼaˉ tuˬ cawˬ ve yoˬ. Hkeˍmuˇshaˆ gʼuiˬsha hta‸ 
oˉ kʼoˍ pui chehˇ ve chaw chi teˇ hpaˍ lehˬ, te luˬ te sheˆ ve hta‸ gʼa hkanˍ 
peuˬ. Yawˇ hui ve yaˇ paˍ yaˇ miˇ teˇ hpaˍ htawˇ, shu mvuhˇmiˬ lo shiˍ kʼai ve 
hta‸ gʼa hkanˍ ve yoˬ. 
47Ya‸ hkʼaˇ, teˇ nyi gaˬ kʼo Gʼuiˬsha lehˬ, Mawˇbaˆ chaw hui hta‸ kʼaw‸ uiˍ la 
da‸ la piˇ tuˬ yoˬ. Awˬ ceuˬ chi teˇ hpaˍ lehˬ, Mawˇbaˆ mvuhˇmiˬ hkʼoˆ lo gaˬ 
la piˇ tuˬ Gʼuiˬsha kʼoˆ taˍ ve awˬ ceuˬ teˇ hpaˍ hpeh‸ ve yoˬ. 

Yeˍraˍmiˆ li‸ 49 

Aˍmonˍ mvuhˇmiˬ hta‸ Gʼuiˬsha ciˍ yanˍ tuˬ 

1Aˍmonˍ mvuhˇmiˬ awˬ lawn Gʼuiˬsha chi hkʼe kʼoˆ ve yoˬ. Iˉsaˍreˍlaˆ chaw teˇ 
hpaˍ hkʼaˬ lo le. Yawˇ hui ve mvuhˇmiˬ hta‸ ha‸ shaˉ tuˬ, chaw teˇ gʼaˇ ka‸ 
maˇ cawˬ-o laˇ. Aˬ hto‸ ma pa taw Miˆlaˍkonˍ gʼuiˬsha hta‸ oˉ kʼoˍ pui ve 
chaw hui Gaˆ mvuhˇmiˬ hta‸ bawˆ yuˬ leh oˇ kaˬ lo chehˇ tcuh taˍ ve le. 
2Ya‸ hkʼaˇ, Raˍbaˆ venˇ yaˇ teˇ hpaˍ hta‸ ngaˬ ma‸ bawˆ hkawˇ kaˇ piˇ lawˬ tuˬ 
ve awˬ nyi gaˬ la chehˇ ve yoˬ. Oˇ htaˇ, venˇ oˇ ve leh awˬ nu ve hkʼaˆ teˇ hpaˍ 
lehˬ, aˬ miˍ to‸ baˬ peuˬ tuˬ yoˬ. Oˇ ve teˇ yanˇ, Iˉsaˍreˍlaˆ chaw hui lehˬ, shu 

la‸ sheh hkʼaw gaˬ taˍ peuˬ ve mvuhˇmiˬ hta‸ yawˇ hui kʼaw‸ gʼa hkʼaw‸ tuˬ 
yoˬ. 
3Heˍsaˍbonˍ venˇ yaˇ teˇ hpaˍ-oˬ, kuˬ hawˬ chehˇ-oˆ. Aˍiˆ venˇ lehˬ luˬ kʼai peuˬ. 
Raˍbaˆ venˇ hkʼaw chehˇ ve yaˇ miˇ teˇ hpaˍ-oˬ, dawˇ haˍ leh hawˬ chehˇ-oˆ. 
Meh htuˉ pui hpa veu‸ deh leh, venˇ hkʼaw gʼuiˇ toˇ chehˇ-oˆ. Nawˬ hui ve 
Miˆlaˍkonˍ gʼuiˬsha leh, paw hkuˇ teˇ hpaˍ hta‸ shu ve mvuhˇmiˬ lo yuˬ kʼai 
tuˬ yoˬ. 
4Ka ti‸ maˇ yeˬ ve chaw hui-oˬ, aˬ hto‸ ma pa taw nawˬ hui caˆ muiˬ chehˇ ve 
le. Nawˬ hui ve awˬ gʼaˇ nuˇ kʼai chehˇ ve yoˬ. Aˬ hto‸ ma pa taw, nawˬ hui ve 
awˬ gʼaˇ awˬ shaˉ hta‸ gʼaˇ va leh, Chaw teˇ gʼaˇ ka‸ ngaˬ hui hta‸ ca bawˆ la 
maˇ haˆ taˬ, teh‸ kʼoˆ chehˇ ve le. 
5Kawˆ tuˬ ve awˬ ceuˬ ngaˬ nawˬ hui awˬ hkʼoˆ gaˬ la piˇ tuˬ yoˬ. Oˇ htaˇ, nawˬ 
hui hkʼa peu-eˬ gʼuiˇ hpaw-e tuˬ yoˬ. Nawˬ hui ve ma‸ yaˇ teˇ hpaˍ hta‸ teˇ 
geh kʼaw‸ shaw hpoˆ tuˬ ve chaw teˇ gʼaˇ ka‸ cawˬ tuˬ ve maˇ heˆ. 
6Ya‸ hkʼaˇ, teˇ nyi gaˬ kʼo, Aˍmonˍ chaw hui hta‸ ngaˬ kʼaw‸ uiˍ la da‸ la piˇ 
tuˬ yoˬ, teh‸ Gʼuiˬsha kʼoˆ ve yoˬ. 

Eˇdonˍ mvuhˇmiˬ hta‸ Gʼuiˬsha ciˍ yanˍ tuˬ 

7Eˇdonˍ mvuhˇmiˬ awˬ lawn Gʼuiˬsha chi hkʼe kʼoˆ ve yoˬ. Eˇdonˍ chaw hui 
dawˇ nyi maˇ puiˉ-o ve laˇ. Yawˇ hui ve cuˇ yiˍ cawˬ paˍ teˇ hpaˍ, yawˇ hui hta
‸ te‸ chiˉ dawˇ hkʼaˇ piˇ maˇ gʼa-o ve laˇ. Yawˇ hui ve cuˇ yiˍ hkʼa peu-eˬ 
mehˉ kʼai peuˬ ve laˇ. 
8Deˍdanˍ venˇ yaˇ teˇ hpaˍ-oˬ, gʼuiˇ hpaw-e leh ca va‸ taˍ-o‸. Iˉsawˇ ve awˬ 
ceuˬ awˬ hkʼaˇ teˇ hpaˍ hta‸ ngaˬ ciˍ yanˍ piˇ tuˬ yoˬ. Awˬ lawn kʼo, yawˇ hui 
hta‸ ciˍ yanˍ piˇ tuˬ ve awˬ yanˇ gaˬ la peuˬ. 
9Chaw yaˇ teˇ hpaˍ a pehˉ meuˇ shiˍ shaˉ ve teˇ yanˇ, awˬ cehˬ hkʼoˆ lo a ciˉ 
kʼaw‸ teh taˉ ve yoˬ. Chaw hkʼawˇ teˇ hpaˍ, mvuhˇ hpeu‸ ca hkʼawˇ toˇ ve teˇ 
yanˇ, yawˇ hui heuˆ gaˇ ve awˬ ceuˬ hta‸ ceh tiˉ yuˬ kʼai ve yoˬ. 
10Ya‸ hkʼaˇ, ngaˬ lehˬ Iˉsawˇ ve awˬ ceuˬ awˬ hkʼaˇ teˇ hpaˍ ve mawˇ hkʼa peu-
eˬ hta‸ kʼehˆ yuˬ tuˬ yoˬ. Yawˇ hui ca va‸ taˍ kuiˬ maˇ cawˬ htaˇ hkʼa gaˬ, 

yawˇ hui va‸ taˍ kuiˬ teˇ hpaˍ hta‸ ngaˬ ca hpfuhˆ tuˬ yoˬ. Eˇdonˍ chaw hkʼa 
peu-eˬ luˬ kʼai sheˆ kʼai tuˬ yoˬ. Teˇ gʼaˇ ka‸ cawˬ taˉ tuˬ ve maˇ heˆ. 
11Nawˬ hui ve yaˇcuˬshi teˇ hpaˍ ngaˬ geh teh taˉ-oˆ. Ngaˬ ha‸ shaˉ taˍ laˇ tuˬ 
yoˬ. Nawˬ hui ve mehˇchawˇma teˇ hpaˍ htawˇ, ngaˬ hta‸ gʼaˇ va hpeh‸ ve 
yoˬ. 
12Ciˍ yanˍ ve hta‸ maˇ gʼa hkanˍ ve chaw hui htawˇ, ciˍ yanˍ ve hta‸ gʼa hkanˍ 
ve kʼo, nawˬ hui hkʼaˬ ma leuˉ leh gʼa hkanˍ tuˬ ve le. Nawˬ hui htawˇ ciˍ yanˍ 
ve kawˆ chi hta‸ gʼa dawˬ tuˬ yoˬ. 
13Bawˇzaˍraˆ venˇ lehˬ, gawˬ cu gawˬ pehˆ ve chehˇ kuiˬ hpeh‸ la tuˬ yoˬ. 
Chaw yaˇ teˇ hpaˍ venˇ oˇ ve hta‸ hkʼa mvuhˇ hkʼa na kʼoˆ leh, hkeu tuˬ yoˬ. 
Venˇ oˇ ve awˬ paˇ awˬ kui lo cawˬ ve hkʼaˆ teˇ hpaˍ lehˬ, co co taiˍ taiˍ luˬ kʼai 
tuˬ yoˬ, teh‸ Gʼuiˬsha kʼoˆ ve yoˬ. 
14Oˇ htaˇ ngaˬ chi hkʼe kʼoˆ ve yoˬ. Eˇdonˍ mvuhˇmiˬ-oˬ, Gʼuiˬsha ngaˬ hta‸ chi 
hkʼe kʼoˆ laˇ ve yoˬ. Yawˇ lehˬ nawˬ hta‸ ca bawˆ la tuˬ, chaw hta‸ hpehˇ leh 
ma‸ yaˇ shawˍ tcuh chehˇ ve yoˬ. 
15Gʼuiˬsha lehˬ, nawˬ hta‸ awˬ gʼaˇ nuˇ la piˇ lawˬ leh, chaw teˇ gʼaˇ ka‸ nawˬ 
hta‸ yawˆ yan tuˬ ve maˇ heˆ. 
16Nawˬ ve caˆ muiˬ puiˉ ve nyi ma lehˬ, nawˬ hta‸ luˬ kʼai tuˬ te laˇ chehˇ ve 
yoˬ. Nawˬ dawˇ taˍ ve hkʼe, chaw yaˇ teˇ hpaˍ nawˬ hta‸ kawˆ tuˬ ve maˇ heˆ. 
Nawˬ lehˬ mvuh jaˇ ve haˉ hpawˇ hkʼoˆ lo chehˇ taˍ ve yoˬ. Nawˬ lehˬ, aˉ ceˬ 
hkʼa shuˍ mvuh jaˇ ve chehˇ kuiˬ lo chehˇ taˍ ve htawˇ, Gʼuiˬsha nawˬ hta‸ 
gʼawˬ ce laˇ tuˬ yoˬ. Gʼuiˬsha chi hkʼe kʼoˆ taˍ peuˬ ve yoˬ, teh‸ ngaˬ Eˇdonˍ 
mvuhˇmiˬ hta‸ kʼoˆ piˇ ve yoˬ. 
17Gʼuiˬsha kʼoˆ ve, Eˇdonˍ mvuhˇmiˬ hkʼoˆ gaˬ la tuˬ ve luˬ ve sheˆ ve awˬ ceuˬ 
lehˬ, kawˆ tuˬ uiˍ jaˇ ve pa taw, oˇ kaˬ lo hkʼa hpanˍ kʼai ve chaw hkʼa peu-eˬ 
kawˆ jaˇ tuˬ yoˬ. 
18Eˇdonˍ venˇ lehˬ, Sawˉdonˍ leh Gawˇmawˇra‸ venˇ hkʼa shuˍ hpeh‸ la tuˬ 
yoˬ. Oˇ kaˬ lo chaw teˇ gʼaˇ ka‸ kʼaw‸ chehˇ tuˬ ve maˇ heˆ. 

19Laˇ caˬ shiˉ teˇ hkeh Yawˇdanˍ hteunˍ lonˉ hkʼaw tawˆ la leh kʼaˆ caˇ kuiˬ lo 
kʼai chehˇ ve hkʼe, ngaˬ laˬ leh Eˇdonˍ chaw hui hta‸ yawˇ hui ve mvuhˇmiˬ 
hkʼaw hpaw tawˆ-e piˇ lawˬ tuˬ yoˬ. Ngaˬ leuˆ yuˬ ve awˬ hoˉ teˇ gʼaˇ, 
mvuhˇmiˬ oˇ ve hta‸ gʼa kʼaw‸ uˉ peunˍ tuˬ yoˬ. A shu ngaˬ hta‸ tehˆ da‸ 
hpeh‸ tuˬ le. 
20Chi hta‸ pa taw, Eˇdonˍ chaw leh Teˍmanˍ chaw hui awˬ pon ngaˬ awˬ hkʼaˇ 
gu piˇ taˍ ve kanˉ teˇ hpaˍ hta‸ na sheˍ. Yawˇ hui ve yaˇ ehˉ teˇ hpaˍ hta‸ ka‸ 
shu gʼawˬ tawˆ-e leh, chaw hkʼa peu-eˬ kawˆ jaˇ tuˬ yoˬ. 
21Eˇdonˍ mvuhˇmiˬ luˬ kʼai ve teˇ yanˇ, miˬguiˬ hta‸ hiˆ piˇ gʼa law‸ law‸ kuˬ 
hawˬ ve awˬ hkawˇ bvuhˬ tawˆ la tuˬ yoˬ. Awˬ hkawˇ oˇ ve Laˇ tsuhˇ gʼuiˬ nyi 
lo hkʼa gaˬ gʼa kaˇ tuˬ yoˬ. 
22Canˇ paˍ teˇ hpaˍ lehˬ, aˉ ceˬ hkʼa shuˍ Bawˇzaˍraˆ venˇ hta‸ kʼa yuˬ tuˬ yoˬ. 
Awˬ yanˇ oˇ ve gaˬ la htaˇ, Eˇdonˍ ma‸ yaˇ teˇ hpaˍ lehˬ, yaˇ paw tuˬ naˬ chehˇ 
ve yaˇ miˇ hkʼa shuˍ kawˆ jaˇ tuˬ yoˬ, teh‸ Gʼuiˬsha kʼoˆ ve yoˬ. 

Daˍmaˍsehˆ venˇ hta‸ Gʼuiˬsha ciˍ yanˍ tuˬ 

23Daˍmaˍsehˆ venˇ awˬ lawn Gʼuiˬsha chi hkʼe kʼoˆ ve yoˬ. Haˍmaˆ venˇ yaˇ leh 
Aˍpaˆ venˇ yaˇ teˇ hpaˍ lehˬ, maˇ da‸ ve awˬ lawn sha tanˇ gʼa kaˇ ve pa taw, 
dawˇ haˍ tuˬ awˬ ceuˬ lehˬ laˇ tsuhˇ gʼuiˬ hkʼa shuˍ, yawˇ hui awˬ hkʼoˆ hoˆ 
beh la chehˇ ve yoˬ. 
24Daˍmaˍsehˆ venˇ yaˇ teˇ hpaˍ lehˬ, gʼaˇ nuˇ jaˇ leh kawˆ jaˇ ve hkʼaw hpaw toˇ 
chehˇ ve yoˬ. Yawˇ hui lehˬ yaˇ paw tuˬ naˬ chehˇ ve yaˇ miˇ hkʼa shuˍ, naˬ jaˇ 
leh dawˇ maˇ tawˆ te chehˇ ve yoˬ. 
25Ponˬ laˬ htaˇ awˬ meh bvuhˬ leh ha lehˬ chehˇ ve venˇ lehˬ, chi beu‸ gawˬ cu 
gawˬ pehˆ hpeh‸ kʼai peuˬ. 
26Awˬ nyi oˇ ve gaˬ la htaˇ, yawˇ ve ma‸ yaˇ teˇ hpaˍ lehˬ, ya‸ kʼaw hkʼoˆ lo 
shu tiˇ pehˍ ve hta‸ gʼa hkanˍ tuˬ yoˬ. 
27Daˍmaˍsehˆ lanˇ venˇ hta‸ ngaˬ aˬ miˍ tuˉ baˬ leh, jawˇmawˇ Beˍhaˍdaˆ ve 
hawˉ yehˬ hta‸ htawˇ ngaˬ aˬ miˍ tuˉ baˬ tuˬ yoˬ, teh‸ Gʼuiˬsha kʼoˆ ve yoˬ. 

Keˍdaˍ chaw leh Haˍzawˇ venˇ hta‸ ciˍ yanˍ tuˬ 

28Keˍdaˍ chaw leh Baˍbuˍlonˍ jawˇmawˇ Neˍbuˍhkaˍneˍzaˍ bawˆ yuˬ ve hta‸ 
gʼa hkanˍ ve Haˍzawˇ venˇ awˬ lawn Gʼuiˬsha chi hkʼe kʼoˆ ve yoˬ. Mvuhˇ nyi 
tawˆ hpawˇ lo chehˇ ve Keˍdaˍ chaw chi teˇ ceuˬ hta‸ te luˬ te sheˆ piˇ-oˆ. 
29Yawˇ hui ve aˉ po kʼo, yawˇ hui ve ceˇ caˬ, leh aˉ po kʼo hkʼaw hkʼa cawˬ ve 
mawˇ hta‸ hiˉ yuˬ-o‸. Yawˇ hui ve kaˍlaˍoˆ teˇ hpaˍ hta‸ htawˇ yuˬ leh, Kawˆ 
tuˬ ve awˬ ceuˬ nawˬ hui hta‸ caw zuhˇ chehˇ ve yoˬ, teh‸ yawˇ hui hta‸ kʼoˆ 
piˇ-oˆ. 
30Haˍzawˇ venˇ yaˇ teˇ hpaˍ-oˬ, vuiˇ kuiˬ lo hpaw-e leh ca va‸ taˍ-o‸. Ngaˬ 
nawˬ hui hta‸ shaˍ ti‸ pe‸ laˇ ve yoˬ. Baˍbuˍlonˍ jawˇmawˇ Neˍbuˍhkaˍneˍzaˍ 
nawˬ hui hta‸ ca te luˬ la tuˬ dawˇ nyi chehˇ leh, 
31Laˬ-o‸. Gawˬ lehˍ chehˇ taˍ ve chaw oˇ ve teˇ hpaˍ hta‸ ngaˬ hui ca te luˬ piˇ-
a veuˬ. Yawˇ hui ve venˇ teˇ hpaˍ lehˬ taˍ meu‸ hpe‸ maˇ cawˬ leh, te‸ chiˉ 
maˇ ko taˍ, teh‸ kʼoˆ chehˇ ve yoˬ. 
32Yawˇ hui ve kaˍlaˍoˆ leh nuˇ hkʼa peu-eˬ hta‸ hiˉ yuˬ-o‸. Uˉ hkeh mvuh ngeh 
chaweh nuˆ taˍ ve chaw oˇ ve teˇ hpaˍ hta‸, ngaˬ hkʼaˬ ti chi ti lo hpaˆ da‸ 
kʼai piˇ leh, yawˇ hui awˬ hkʼoˆ lo kawˆ tuˬ dawˇ haˍ tuˬ awˬ ceuˬ gaˬ la piˇ tuˬ 
yoˬ. 
33Haˍzawˇ venˇ hta‸ ngaˬ te luˬ piˇ leh, heh hpuiˇ teˇ hpaˍ ve chehˇ kuiˬ hpeh‸ 
la piˇ tuˬ yoˬ. Oˇ kaˬ lo chaw teˇ gʼaˇ ka‸ kʼaw‸ chehˇ tuˬ ve maˇ heˆ, teh‸ 
Gʼuiˬsha kʼoˆ ve yoˬ. 

Eˇlanˍ mvuhˇmiˬ hta‸ Gʼuiˬsha ciˍ yanˍ tuˬ 

34Yuˇda‸ mvuhˇmiˬ hta‸ jawˇmawˇ Zeˍdaˍkiˆ uˉ peunˍ peuˬ hkʼaw‸ nawˉ, maˇ 
maw maw Eˇlanˍ mvuhˇmiˬ awˬ lawn Gʼuiˬsha ngaˬ hta‸ chi hkʼe kʼoˆ laˇ ve 
yoˬ. 
35Yawˇ kʼoˆ ve, Eˇlanˍ mvuhˇmiˬ hta‸ awˬ gʼaˇ uiˍ la tuˬ te piˇ chehˇ ve hkaˆ 
bawˆ paˍ hkʼa peu-eˬ ve hta‸ ngaˬ tiˇ pehˍ piˇ tuˬ yoˬ. 
36Eˇlanˍ mvuhˇmiˬ teˇ hpawˇ le le lo ngaˬ mvuhˇ haw lonˉ meuˆ laˬ piˇ leh, 
yawˇ ve chaw maˇ ca chehˇ ve mvuhˇmiˬ maˇ cawˬ htaˇ hkʼa gaˬ, yawˇ ve 
mvuhˇmiˬ yaˇ teˇ hpaˍ hta‸ ngaˬ hpaˆ da‸ kʼai piˇ tuˬ yoˬ. 

37Eˇlanˍ chaw teˇ hpaˍ lehˬ, canˇ paˍ hta‸ kawˆ jaˇ ve nyi ma cawˬ la tuˬ ngaˬ 
te piˇ tuˬ yoˬ. Nyi ma zuhˆ jaˇ ve hkʼaw ma‸ moˍ lonˉ teˇ hpaˍ hta‸ ngaˬ yawˇ 
hui geh kʼai tcuh leh, yawˇ hui hta‸ te luˬ te sheˆ piˇ tuˬ yoˬ. 
38Yawˇ hui ve jawˇmawˇ leh awˬ hoˉ awˬ naˬ hkʼa peu-eˬ ve hta‸ ngaˬ te luˬ te 
sheˆ piˇ leh, oˇ kaˬ lo ngaˬ ve kʼaw jaw hta‸ ngaˬ te tuˬ yoˬ. 
39Ya‸ hkʼaˇ, teˇ nyi gaˬ kʼo Eˇlanˍ chaw hui hta‸ ngaˬ kʼaw‸ uiˍ la da‸ la piˇ 
tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 50 

Baˍbuˍlonˍ mvuhˇmiˬ hta‸ ciˍ yanˍ tuˬ 

1Baˍbuˍlonˍmvuhˇmiˬ awˬ lawn Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Awˬ lawn chi ve awˬ nu ve chaw ceuˬ teˇ hpaˍ hta‸ hto piˇ-oˆ. Taˇ faˉ taˍ. 
Baˍbuˍlonˍ venˇ luˬ kʼai peuˬ. Yawˇ hui oˉ kʼoˍ pui chehˇ ve Maˍduˆ gʼuiˬsha 
htawˇ luˬ kʼai peuˬ. 
3Awˬ na hpawˇ lo chehˇ ve chaw ceuˬ teˇ ceuˬ lehˬ, Baˍbuˍlonˍ mvuhˇmiˬ hta‸ 
ca bawˆ la leh, mvuhˇmiˬ oˇ ve hta‸ gawˬ cu gawˬ pehˆ hpeh‸ la piˇ tuˬ yoˬ. 
Chaw yaˇ leh to nuˇ to shaˆ teˇ hpaˍ gʼuiˇ hpaw-e leh, oˇ kaˬ lo chaw teˇ gʼaˇ 
ka‸ chehˇ tuˬ ve maˇ heˆ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ chaw kʼaw‸ kʼaw‸ la tuˬ 

4Gʼuiˬsha kʼoˆ ve, Awˬ yanˇ oˇ ve gaˬ la htaˇ, Iˉsaˍreˍlaˆ leh Yuˇda‸ chaw hui 
hawˬ leh ngaˬ hta‸ ca tuˬ yoˬ. 
5Yawˇ hui lehˬ, Ziˉonˍ lo kʼai ve ya‸ kʼaw hta‸ na leh, oˇ kaˬ lo kʼai tuˬ yoˬ. 
Yawˇ hui ngaˬ hta‸ co co taiˍ taiˍ yeˬ ve ka ti‸ te leh, ka ti‸ oˇ ve hta‸ teˇ 
pawˆ ka‸ kʼaw‸ te luˬ tuˬ ve maˇ heˆ. 
6Ngaˬ ve chaw teˇ hpaˍ lehˬ, hkʼaw hkʼoˆ lo mehˉ kʼai taˍ ve yawˬ ehˉ teˇ hpaˍ 
hkʼe hpeh‸ ve yoˬ. Yawˇ hui lehˬ, yawˬ ehˉ hkʼa shuˍ hkʼaw hkʼoˆ lo caw toˇ 
chehˇ leh, a shu yawˇ ve yehˬ hta‸ leunˇ kʼai peuˬ. 
7Yawˇ hui hta‸ mawˬ ve chaw teˇ hpaˍ, yawˇ hui hta‸ gʼa‸ bawˆ chehˇ ve yoˬ. 
Canˇ paˍ teˇ hpaˍ lehˬ, Chaw chi teˇ hpaˍ Gʼuiˬsha hta‸ te ya‸ peuˬ ve pa taw, 

ngaˬ hui yawˇ hui hta‸ gʼa‸ bawˆ chehˇ ve lehˬ cawˇ ve yoˬ. Yawˇ hui ve awˬ 
puˍ awˬ pi hui Gʼuiˬsha hta‸ gʼaˇ va ve hkʼe, yawˇ hui htawˇ Gʼuiˬsha hta‸ 
ceh tiˉ gʼaˇ va cawˇ ve yoˬ, teh‸ kʼoˆ ve yoˬ. 
8Iˉsaˍreˍlaˆ chaw hui-oˬ, Baˍbuˍlonˍ mvuhˇmiˬ hkʼaw hpaw tawˆ-e loˬ. Shu gʼuˇ 
suhˍ gʼa hpaw tawˆ-e tuˬ coˇ caˇ-oˆ. 
9Ngaˬ lehˬ, awˬ na hpawˇ lo chehˇ taˍ ve chaw teˇ moˍ hta‸ nawˍ tu piˇ leh, 
yawˇ hui Baˍbuˍlonˍ mvuhˇmiˬ hta‸ ca bawˆ la tuˬ yoˬ. Yawˇ hui mvuhˇmiˬ chi 
hta‸ caw hoˆ taˍ leh bawˆ yuˬ tuˬ yoˬ. Yawˇ hui lehˬ, cheuˬ jaˇ ve shaˍ bawˆ 
paˍ hpeh‸ leh, hkaˆ bawˆ puiˉ jaˇ ve yoˬ. 
10Baˍbuˍlonˍ mvuhˇmiˬ lehˬ, shu hiˉ yuˬ lu yuˬ ve hta‸ gʼa hkanˍ leh, yawˇ hui 
ve mawˇ hkʼa peu-eˬ hta‸ shu yuˬ kʼai tuˬ yoˬ, teh‸ Gʼuiˬsha kʼoˆ ve yoˬ. 

Baˍbuˍlonˍ mvuhˇmiˬ luˬ kʼai ve 

11Gʼuiˬsha kʼoˆ ve, Baˍbuˍlonˍ chaw hui-oˬ, nawˬ hui lehˬ ngaˬ ve chaw teˇ hpaˍ 
hta‸ te luˬ te sheˆ piˇ peuˬ ve yoˬ. Nawˬ hui lehˬ, kuˬ chehˇ ve iˉ mvuhˇ leh caˬ 
naˆ chehˇ ve nuˇ hkʼa shuˍ, ha lehˬ chehˇ taˍ ve yoˬ. 
12Ya‸ hkʼaˇ, nawˬ hui ve venˇ lonˉ lehˬ, nyiˉ ya‸ ve hta‸ gʼa hkanˍ leh awˬ me
‸ awˬ hponˇ luˬ kʼai tuˬ yoˬ. Baˍbuˍlonˍ mvuhˇmiˬ lehˬ, shu hkʼe taw awˬ me‸ 
awˬ hponˇ maˇ cawˬ ve mvuhˇmiˬ kʼaw‸ hpeh‸ la tuˬ yoˬ. Mvuhˇmiˬ oˇ ve goˇ 
kʼai leh, shehˇ de kʼaw‸ hpeh‸ la tuˬ yoˬ. 
13Ngaˬ nyi ma zuhˆ ve pa taw, Baˍbuˍlonˍ venˇ hkʼaw chaw teˇ gʼaˇ ka‸ kʼaw‸ 
chehˇ tuˬ ve maˇ heˆ. Venˇ oˇ ve luˬ kʼai leh, oˇ kaˬ lo hpanˍ kʼai ve chaw teˇ 
hpaˍ anˇ leh kawˆ jaˇ tuˬ yoˬ. 
14Hkaˆ pfuhˇ taˍ ve chaw hui-oˬ, Baˍbuˍlonˍ venˇ hta‸ caw hoˆ taˍ leh, venˇ oˇ 
ve awˬ hkʼaw lo nawˬ hui ve hkaˆ bawˆ keu-o. Awˬ lawn kʼo, chaw chi teˇ 
hpaˍ ngaˬ hta‸ te ya‸ jaˇ peuˬ. 
15Venˇ hta‸ hkʼa caw zuhˇ ma‸ bawˆ tuˬ kuˬ chehˇ-oˆ. Nyi loˬ. Yawˇ hui la‸ caˉ 
ya‸ la chehˇ taˍ peuˬ. Lanˇ venˇ teˇ hpaˍ ka‸ paiˍ peuˬ. Ngaˬ lehˬ, Baˍbuˍlonˍ 
chaw hui hta‸ kʼaw‸ te hkʼaw‸ piˇ chehˇ ve yoˬ. Nawˬ hui htawˇ, yawˇ hui 

hta‸ kʼaw‸ te hkʼaw‸ piˇ-oˆ. Yawˇ hui shu hta‸ te piˇ ve hkʼe, yawˇ hui hta‸ 
oˇ hkʼe kʼaw‸ te hkʼaw‸ piˇ-oˆ. 
16Mvuhˇmiˬ oˇ ve hkʼaw lo caˬ ti tuˬ leh caˬ gʼeu‸ tuˬ a hkaw-anˬ taˇ piˇ. Oˇ kaˬ 
lo ca chehˇ taˍ ve chaw teˇ hpaˍ kawˆ jaˇ leh, a shu yawˇ ve mvuhˇmiˬ lo kʼaw
‸ kʼo‸-e tuˬ yoˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ chaw kʼaw‸ kʼaw‸ la tuˬ 

17Gʼuiˬsha kʼoˆ ve, Iˉsaˍreˍlaˆ chaw hui lehˬ, laˇ caˬ shiˉ gʼa‸ yuˬ leh hpaw toˇ 
chehˇ ve yawˬ ehˉ hkʼe hpeh‸ ve yoˬ. Awˉ lawˉ peuˇ yawˇ hui hta‸ Aˍsuˇriˆ 
jawˇmawˇ ca bawˆ la ve yoˬ. Oˇ ve hkʼaw‸ nawˉ, Baˍbuˍlonˍ jawˇmawˇ 
Neˍbuˍhkaˍneˍzaˍ yawˇ hui ve awˬ mu‸ ku hta‸ ca geu‸ hko‸ la ve yoˬ. 
18Yawˇ chi hkʼe te ve pa taw, Aˍsuˇriˆ jawˇmawˇ hta‸ ngaˬ ciˍ yanˍ piˇ ve hkʼe, 
jawˇmawˇ Neˍbuˍhkaˍneˍzaˍ hta‸ htawˇ ngaˬ ciˍ yanˍ piˇ tuˬ yoˬ. 
19Ngaˬ lehˬ, Iˉsaˍreˍlaˆ chaw hui hta‸ yawˇ hui ve mvuhˇmiˬ lo kʼaw‸ shiˍ kʼo‸
-e piˇ tuˬ yoˬ. Yawˇ hui lehˬ, Kaˍmeˍlaˆ hkʼaw leh, Baˍshanˍ mvuhˇmiˬ hkʼaw 
tawˆ ve awˬ shiˍ awˬ nu teˇ hpaˍ leh, Eˇhpaˍrenˍ leh Giˇlaˆ mvuhˇmiˬ hkʼaw 
tawˆ ve awˬ shiˍ awˬ nu teˇ hpaˍ hta‸ gʼa kʼaw‸ caˇ tuˬ yoˬ. 
20Awˬ yanˇ oˇ ve gaˬ la htaˇ, Iˉsaˍreˍlaˆ leh Yuˇda‸ mvuhˇmiˬ hkʼaw venˇbaˆ 
hta‸ kʼaw‸ ca mawˬ tuˬ ve maˇ heˆ. Awˬ lawn kʼo, ngaˬ ponˬ piˇ taˍ ve chaw 
oˇ ve teˇ hpaˍ ve venˇbaˆ hta‸ ngaˬ hpehˇ piˇ peuˬ ve pa taw yoˬ, teh‸ Gʼuiˬsha 
kʼoˆ ve yoˬ. 

Baˍbuˍlonˍ hta‸ Gʼuiˬsha ciˍ yanˍ tuˬ 

21Gʼuiˬsha kʼoˆ ve, Meˍraˍtenˍ leh Peˍkoˆ venˇ yaˇ teˇ hpaˍ hta‸ ca bawˆ leh, 
yawˇ hui hkʼa peu-eˬ hta‸ te luˬ te sheˆ piˇ-oˆ. Ngaˬ kʼoˆ ve hkʼe hkʼa deh‸ na 
yuˬ leh te-o. 
22Mvuhˇmiˬ hkʼaw lo ma‸ bawˆ ve awˬ hkawˇ bvuhˬ tawˆ la leh, luˬ ve sheˆ ve 
awˬ ceuˬ gaˬ la ve yoˬ. 
23Baˍbuˍlonˍ chaw hui lehˬ, mvuhˇmiˬ teˇ hpaˍ hta‸ dawˆ hkoˇ piˇ peuˬ. Chi 
beu‸ hta tu oˇ ve hkoˇ kʼai peuˬ. Mvuhˇmiˬ oˇ ve chi hkʼe hpeh‸ kʼai peuˬ ve 
hta‸ gʼa mawˬ ve chaw hkʼa peu-eˬ anˇ leh kawˆ jaˇ ve yoˬ. 



2080 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

24Baˍbuˍlonˍ chaw hui-oˬ, nawˬ hui ngaˬ hta‸ ca bawˆ la ve yoˬ. Nawˬ hui maˇ 
jawˬ ve htawˇ, nawˬ lehˬ ngaˬ htaw taˍ ve va hta‸ yaw peuˬ. 
25Baˍbuˍlonˍ mvuhˇmiˬ hkʼaw ngaˬ kanˉ te tuˬ cawˬ ve pa taw, ngaˬ ve la‸ caˉ 
teh taˍ kuiˬ hta‸ hpaw leh, nyi ma zuhˆ jaˇ ve hkʼaw la‸ caˉ oˇ ve teˇ hpaˍ hta
‸ yuˬ tawˆ taˍ peuˬ. 
26Baˍbuˍlonˍ venˇ hta‸ teˇ hpawˇ le le hoˆ taˍ leh, caˬ ciˇ yehˬ te taˍ kuiˬ lo 
bawˆ lo‸-e loˬ. Yawˇ hui ve mawˇ jeˬ teˇ hpaˍ hta‸ hiˉ yuˬ leh, venˇ hta‸ te luˬ 
piˇ-oˆ. Te‸ chiˉ ka‸ taˇ teh taˉ piˇ. 
27Yawˇ hui ve ma‸ yaˇ hkʼa peu-eˬ hta‸ tiˇ pehˍ-o‸. Baˍbuˍlonˍ chaw hui lehˬ, 
gʼa dawˇ haˍ jaˇ ve yoˬ. Yawˇ hui hta‸ ciˍ yanˍ piˇ tuˬ ve awˬ yanˇ gaˬ la peuˬ, 
teh‸ Gʼuiˬsha kʼoˆ ve yoˬ. 
28(Baˍbuˍlonˍ mvuhˇmiˬ hkʼaw hpaw tawˆ la leh Yeˍruˆsaˍlehnˍ venˇ hkʼaw ca 
hpaw chehˇ la ve chaw teˇ hpaˍ lehˬ, Baˍbuˍlonˍ chaw hui Gʼuiˬsha ve bon 
yehˬ hta‸ te luˬ piˇ ve pa taw, Gʼuiˬsha yawˇ hui hta‸ hkʼaˬ hkʼe kʼaw‸ te 
hkʼaw‸ piˇ ve awˬ lawn hto maˍ laˇ ve yoˬ.) 
29Hkaˆ taˆ paˍ teˇ hpaˍ, Baˍbuˍlonˍ venˇ hta‸ bawˆ tuˬ kʼoˆ piˇ-oˆ. Hkaˆ bawˆ 
puiˉ ve chaw teˇ gʼaˇ le le hta‸ tawˆ kʼai tcuh-o. Venˇ hta‸ caw hoˆ taˍ leh, 
chaw teˇ gʼaˇ hta‸ ka‸ taˇ ponˬ kʼai tcuh piˇ. Yawˇ hui shu hta‸ te piˇ ve hkʼe, 
yawˇ hui hta‸ oˇ hkʼe kʼaw‸ te hkʼaw‸ piˇ-oˆ. Awˬ lawn kʼo, yawˇ hui lehˬ caˆ 
muiˬ ve awˬ hkʼaw lo ngaˬ hta‸ te ya‸ jaˇ peuˬ. 
30Chi hta‸ pa taw, yawˇ hui ve yaˇ nehˬ teˇ hpaˍ lehˬ, venˇ hkʼaw lo tiˇ pehˍ ve 
hta‸ gʼa hkanˍ leh, yawˇ hui ve ma‸ yaˇ teˇ hpaˍ htawˇ te luˬ te sheˆ ve hta‸ 
gʼa hkanˍ tuˬ yoˬ. 
31Baˍbuˍlonˍ chaw hui-oˬ, nawˬ hui lehˬ caˆ muiˬ puiˉ jaˇ ve yoˬ. Chi hta‸ pa 
taw, ngaˬ nawˬ hui hta‸ cha‸ naˬ jaˇ ve yoˬ. Ngaˬ nawˬ hui hta‸ ciˍ yanˍ tuˬ ve 
awˬ yanˇ gaˬ la peuˬ. 
32Nawˬ hui teˇ hpaˍ hkui htiˇ poˬ paiˍ tuˬ yoˬ. Chaw teˇ gʼaˇ ka‸ nawˬ hui hta‸ 
ga laˇ tuˬ ve maˇ heˆ. Nawˬ hui ve venˇ teˇ hpaˍ hta‸ ngaˬ aˬ miˍ tuˉ baˬ leh, 

venˇ jaˇ venˇ ji lo cawˬ ve awˬ ceuˬ hkʼa peu-eˬ luˬ kʼai sheˆ kʼai tuˬ yoˬ, teh‸ 
Gʼuiˬsha kʼoˆ ve yoˬ. 
33Gʼuiˬsha kʼoˆ ve, Iˉsaˍreˍlaˆ leh Yuˇda‸ chaw teˇ hpaˍ lehˬ, fawˉ mehˍ ve hta‸ 
gʼa hkanˍ ve yoˬ. Yawˇ hui hta‸ hpeh yuˬ ve chaw teˇ hpaˍ lehˬ, yawˇ hui hta‸ 
hkʼa deh‸ shaw taˍ leh, maˇ hpehˇ piˇ. 
34Ya‸ hkʼaˇ, yawˇ hui hta‸ htaiˍ hkʼaw‸ piˇ shehˍ hpaˇ lehˬ awˬ gʼaˇ uiˍ jaˇ ve 
yoˬ. Yawˇ ve awˬ meh lehˬ, Kanˇ paˆ uiˍ ve Gʼuiˬsha hpeh‸ ve yoˬ. Yawˇ yawˇ 
hui hta‸ suhˉ jehˬ piˇ leh, miˬguiˬ hkʼa peu-eˬ hta‸ gawˬ lehˍ cawˬ la piˇ tuˬ 
yoˬ. Ya‸ hkʼaˇ, Baˍbuˍlonˍ chaw hui awˬ hkʼoˆ lo, dawˇ haˍ tuˬ awˬ ceuˬ gaˬ la 
piˇ tuˬ yoˬ, teh‸ Gʼuiˬsha kʼoˆ ve yoˬ. 
35Gʼuiˬsha kʼoˆ ve, Suh ve teˇ ceuˬ Baˍbuˍlonˍ chaw, yawˇ hui ve awˬ hoˉ awˬ 
naˬ leh cuˇ yiˍ cawˬ paˍ teˇ hpaˍ awˬ hkʼoˆ gaˬ la piˇ-oˆ. 
36Suh ve teˇ ceuˬ, heˍ puiˉ ve tcuh kaˍ paˍ teˇ hpaˍ leh, ma‸ yaˇ teˇ hpaˍ awˬ 
hkʼoˆ gaˬ la piˇ-oˆ. Yawˇ hui kʼaˍ jaˇ leh kawˆ puiˉ jaˇ ve yoˬ. 
37Iˉ mvuhˇ leh iˉ mvuhˇ lawˬ teˇ hpaˍ hta‸ te luˬ piˇ-oˆ. Suh ve teˇ ceuˬ, ngaˍ 
taˍ ve ma‸ yaˇ teˇ hpaˍ awˬ hkʼoˆ gaˬ la piˇ-oˆ. Yawˇ hui lehˬ gʼaˇ nuˇ jaˇ ve 
yoˬ. Yawˇ hui ve mawˇ jeˬ teˇ hpaˍ hta‸ te luˬ piˇ-oˆ. 
38Mvuhˇ goˇ miˬ goˇ ve teˇ ceuˬ, mvuhˇmiˬ oˇ ve awˬ hkʼoˆ gaˬ la piˇ leh, iˉ kaˆ 
lawˬ teˇ hpaˍ hta‸ fiˍ kʼai piˇ-oˆ. Baˍbuˍlonˍ mvuhˇmiˬ hkʼaw shaˉ ho‸ hkʼa biˇ 
cawˬ leh, chaw yaˇ teˇ hpaˍ lehˬ, shaˉ ho‸ oˇ ve teˇ hpaˍ hta‸ ha‸ jaˇ ve yoˬ. 
39Chi hta‸ pa taw, Baˍbuˍlonˍ mvuhˇmiˬ hkʼaw neˇ teˇ hpaˍ leh maˇ da‸ maˇ 
kehˬ ve ngaˆ hkʼa biˇ cawˬ tuˬ yoˬ. Oˇ kaˬ lo chaw teˇ gʼaˇ ka‸ kʼaw‸ chehˇ tuˬ 
ve maˇ heˆ. 
40Sawˉdonˍ leh Gawˇmawˇra‸ venˇ hta‸ ngaˬ te piˇ ve hkʼe, Baˍbuˍlonˍ venˇ 
hta‸ htawˇ ngaˬ oˇ hkʼe te piˇ tuˬ yoˬ. Chaw teˇ gʼaˇ ka‸ oˇ kaˬ lo chehˇ tuˬ ve 
maˇ heˆ. 
41Awˬ na hpawˇ lo chehˇ ve awˬ gʼaˇ uiˍ ve chaw teˇ ceuˬ laˬ chehˇ taˍ ve yoˬ. 
Jawˇmawˇ laiˉ gʼaˇ ma‸ bawˆ tuˬ gu chehˇ taˍ ve yoˬ. 

42Yawˇ hui lehˬ a shu yawˇ ve la‸ caˉ pfuhˇ taˍ peuˬ. Yawˇ hui lehˬ, haiˬ jaˇ leh 
ha kʼaˉ puiˉ ve nyi ma maˇ cawˬ. Yawˇ hui iˉ mvuhˇ ciˇ toˇ ve lehˬ, awˬ hkawˇ 
bvuhˬ chehˇ ve laˇ tsuhˇ gʼuiˬ hkʼa shuˍ hpeh‸ leh, Baˍbuˍlonˍ mvuhˇmiˬ hta‸ 
ca bawˆ la tuˬ hkʼa deh‸ gu taˍ peuˬ. 
43Yawˇ hui laˬ chehˇ ve awˬ hkawˇ hta‸ Baˍbuˍlonˍ jawˇmawˇ gʼa kaˇ ve teˇ 
yanˇ, yawˇ ve la‸ sheh deu lehˍ hpeh‸ sheˬ ve yoˬ. Yawˇ lehˬ, yaˇ paw tuˬ naˬ 
chehˇ ve yaˇ miˇ hkʼa shuˍ kawˆ jaˇ ve yoˬ. 
44Yawˇdanˍ hteunˍ lonˉ hkʼaw tawˆ la leh kʼaˆ caˇ kuiˬ lo kʼai toˇ ve laˇ caˬ shiˉ 
hkʼa shuˍ, ngaˬ Gʼuiˬsha tawˆ la leh Baˍbuˍlonˍ chaw hui hta‸ gʼuiˇ hpaw-e piˇ 
lawˬ tuˬ yoˬ. Oˇ htaˇ, ngaˬ leuˆ yuˬ taˍ ve chaw teˇ gʼaˇ mvuhˇmiˬ hta‸ gʼa 
kʼaw‸ uˉ peunˍ tuˬ yoˬ. A shu ngaˬ hta‸ tehˆ da‸ hpeh‸ tuˬ le. A shu teˇ gʼaˇ 
ngaˬ hta‸ tawˍ da‸ haˆ le. Jawˇmawˇ hkʼaˬ ve teˇ gʼaˇ ngaˬ hta‸ tawˍ taˍ gʼa 
tuˬ le. 
45Baˍbuˍlonˍ chaw chi teˇ hpaˍ hta‸ ngaˬ te piˇ tuˬ ve kanˉ hkʼaˇ hta‸ na taˍ 
sheˍ. Yawˇ hui ve yaˇ ehˉ teˇ hpaˍ hta‸ shu gʼawˬ tawˆ-e leh, chaw hkʼa peu-eˬ 
kawˆ jaˇ tuˬ yoˬ. 
46Baˍbuˍlonˍ venˇ luˬ kʼai ve teˇ yanˇ, miˬguiˬ hta‸ hiˆ piˇ gʼa law‸ law‸ ve awˬ 
hkawˇ bvuhˬ tawˆ la tuˬ yoˬ. Awˬ hkawˇ oˇ ve hta‸ awˬ nu ve chaw ceuˬ teˇ 
hpaˍ htawˇ gʼa kaˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ li‸ 51 

Baˍbuˍlonˍ mvuhˇmiˬ hta‸ ciˍ yanˍ tuˬ 

1Gʼuiˬsha kʼoˆ ve, Ngaˬ lehˬ Baˍbuˍlonˍ mvuhˇmiˬ hta‸ te luˬ piˇ tuˬ, mvuhˇ 
haw lonˉ hta‸ shiˍ veu laˇ chehˇ ve yoˬ. 
2Suhˆ hpa‸ hta‸ mvuhˇ haw meuˆ baˬ ve hkʼe, Baˍbuˍlonˍ mvuhˇmiˬ hta‸ te 
luˬ piˇ tuˬ, awˬ nu ve chaw teˇ moˍ hta‸ ngaˬ peu laˇ tuˬ yoˬ. Luˬ ve sheˆ ve 
awˬ nyi oˇ ve gaˬ la htaˇ, yawˇ hui lehˬ mvuhˇmiˬ oˇ ve hta‸ caw bawˆ leh, 
awˬ kʼawˇ lehˍ teh taˉ piˇ tuˬ yoˬ. 

3Baˍbuˍlonˍ ma‸ yaˇ teˇ hpaˍ hta‸ hkaˆ bawˆ tuˬ, maˇ heˆ kʼo, ma‸ bawˆ tuˬ 
veu‸ kʼaˇ veu‸ deh tuˬ awˬ pon awˬ yanˇ taˇ piˇ. Yaˇ nehˬ teˇ hpaˍ hta‸ ka‸ taˇ 
ponˬ piˇ. Ma‸ moˍ hkʼa peu-eˬ ve hta‸ te luˬ piˇ-oˆ. 
4Yawˇ hui lehˬ, venˇ hkʼaw lo ceh tiˉ suh-e peuˬ tuˬ yoˬ. 
5Iˉsaˍreˍlaˆ leh Yuˇda‸ chaw teˇ hpaˍ ngaˬ hta‸ te ya‸ peuˬ ve htawˇ, ngaˬ 
yawˇ hui hta‸ chiˇ baˬ tuˬ ve maˇ heˆ. 
6Baˍbuˍlonˍ venˇ hkʼaw lo hpaw tawˆ-e loˬ. A shu yawˇ ve a sha‸ gʼa ponˬ tuˬ 
gʼuiˇ hpaw-e loˬ. Baˍbuˍlonˍ chaw hui te ve venˇbaˆ hta‸ pa taw, nawˬ hui tiˇ 
pehˍ ve hta‸ taˇ gʼa hkanˍ piˇ. Chi beu‸ ngaˬ yawˇ hui hta‸ keunˍ da‸ ve hkʼe 
kʼaw‸ te hkʼaw‸ piˇ chehˇ ve yoˬ. 
7Baˍbuˍlonˍ venˇ lehˬ, ngaˬ ve la‸ sheh hkʼaw cawˬ taˍ ve shi kawˆ hkʼe hpeh‸ 
leh, miˬguiˬ chaw ceuˬ hkʼa peu-eˬ hta‸ dawˬ bvuhˆ piˇ lawˬ chehˇ ve yoˬ. 
Chaw yaˇ teˇ hpaˍ kawˆ oˇ ve hta‸ dawˬ leh gʼuˇ kʼai ve yoˬ. 
8Baˍbuˍlonˍ mvuhˇmiˬ lehˬ, teˇ hkui ceh tiˉ paiˍ leh luˬ kʼai sheˆ kʼai ve yoˬ. 
Dawˇ haˍ leh kuˬ hawˬ chehˇ-oˆ. Yawˇ ve naˬ kuiˬ hkʼaw kuiˬ teˇ hpaˍ awˬ pon 
naˆ tsuhˇ ca shehˍ piˇ-oˆ. Oˇ hkʼe te ve kʼo, kʼaw‸ na-e la tuˬ naˍ, maˇ shiˍ. 
9Oˇ kaˬ lo chehˇ taˍ ve hkehˉ chaw teˇ hpaˍ chi hkʼe kʼoˆ ve yoˬ. Ngaˬ hui 
Baˍbuˍlonˍ mvuhˇmiˬ hta‸ coˇ caˇ leh ga piˇ chehˇ ve yoˬ. Ya‸ hkʼaˇ, awˬ 
hkʼaw‸ nawˉ leh peuˬ. Chi beu‸ mvuhˇmiˬ chi hta‸ baˬ taˉ leh, a shu yawˇ ve 
mvuhˇmiˬ lo kʼo‸-e veuˬ. Gʼuiˬsha lehˬ, Baˍbuˍlonˍ mvuhˇmiˬ hta‸ ciˍ yanˍ leh, 
awˬ tehˬ awˬ na te luˬ piˇ peuˬ, teh‸ kʼoˆ ve yoˬ. 
10Gʼuiˬsha kʼoˆ ve, Ngaˬ ve chaw teˇ hpaˍ chi hkʼe kʼoˆ chehˇ ve yoˬ. Ngaˬ hui 
cawˇ ve hpawˇ lo chehˇ taˍ ve hta‸ Gʼuiˬsha hkʼa tawˍ lehˆ maˍ laˇ peuˬ. Ngaˬ 
hui Yeˍruˆsaˍlehnˍ venˇ lo kʼo‸-e leh, Gʼuiˬsha te taˍ peuˬ ve kanˉ chi teˇ hpaˍ, 
yawˇ hui hta‸ ca kʼaw‸ hto piˇ-a veuˬ, teh‸ kʼoˆ ve yoˬ. 
11Gʼuiˬsha Baˍbuˍlonˍ mvuhˇmiˬ hta‸ te luˬ piˇ tuˬ, Meˍdiˆ jawˇmawˇ hta‸ nawˍ 
tu piˇ ve yoˬ. Chi ve lehˬ, yawˇ ve bon yehˬ hta‸ te luˬ ve awˬ tan, yawˇ hui 
hta‸ kʼaw‸ te hkʼaw‸ piˇ tuˬ ve gu taˍ ve kanˉ hkʼaˇ hpeh‸ ve yoˬ. Nawˬ hui 

ve hkaˆ ce teˇ hpaˍ hta‸ hkʼa deh‸ che leh, a shu yawˇ ve htanˬ tuˬ hta‸ pfuhˇ 
taˍ-o‸. 
12Baˍbuˍlonˍ lanˇ venˇ hta‸ ca bawˆ tuˬ tawˇ piˇ-oˆ. Shaw shehˍ hpaˇ teˇ hpaˍ 
hta‸ hkʼa deh‸ shaw tcuh taˍ-o‸, teh‸ Baˍbuˍlonˍ mvuhˇmiˬ hta‸ ca bawˆ la ve 
ma‸ poˍ lonˉ tawˇ piˇ ve yoˬ. Gʼuiˬsha lehˬ, Yawˇ kʼoˆ taˍ ve hkʼe Baˍbuˍlonˍ 
venˇ hta‸ awˬ tehˬ awˬ na te luˬ piˇ ve yoˬ. 
13Mvuhˇmiˬ oˇ ve awˬ hkʼaw lo iˉ kaˆ lawˬ maˇ maˇ cawˬ leh, hpu shi mawˇ jeˬ 
htawˇ maˇ maˇ cawˬ ve yoˬ. Ya‸ hkʼaˇ, awˬ leh meuˇ ve awˬ yanˇ gaˬ la peuˬ. 
14Gʼuiˬsha lehˬ, Baˍbuˍlonˍ mvuhˇmiˬ hta‸ te luˬ piˇ tuˬ, paˉ ce‸ hkʼa shuˍ maˇ 
jaˇ ve chaw moˍ lonˉ hta‸ shiˍ laˬ tuˬ yoˬ, teh‸ ka ti‸ te taˍ peuˬ ve yoˬ. Chaw 
oˇ ve teˇ hpaˍ ma‸ bawˆ gʼaˇ leh, ha lehˬ ha kʼa kuˬ tuˬ yoˬ. 

Gʼuiˬsha hta‸ chiˇ mvuh ve kʼa muiˬ hkawˇ 

15Gʼuiˬsha lehˬ, Yawˇ ve cuˇ yiˍ leh kanˇ paˆ hta‸ yehˇ leh, miˬguiˬ leh mvuhˇ 
naw ma hta‸ te hpanˍ taˍ ve yoˬ. 
16Yawˇ tawˇ yaw ve teˇ yanˇ, mvuhˇ naw ma hkʼoˆ cawˬ ve iˉ kaˆ teˇ hpaˍ awˬ 
hkawˇ bvuhˬ la leh, moˬ teˇ hpaˍ tawˆ la ve yoˬ. Moˬ awˬ hkʼaw lo mvuhˇ tiˉ 
po-e‸ ba tawˆ la leh, mvuhˇ haw lonˉ meuˆ laˬ ve yoˬ. 
17Awˬ ceuˬ chi hkʼe ve hta‸ gʼa mawˬ ve chaw lehˬ, dawˇ maˇ tawˆ leh ka 
kehn chehˇ ve yoˬ. Shaˉ ho‸ hta‸ te shehˍ hpaˇ teˇ hpaˍ gʼa ya‸ taw ve yoˬ. 
Awˬ lawn kʼo, yawˇ hui te taˍ ve shaˉ ho‸ teˇ hpaˍ lehˬ, a sha‸ maˇ te‸ puiˉ. 
18Yawˇ hui lehˬ te‸ chiˉ awˬ bon maˇ cawˬ. Yawˇ hui hta‸ gʼawˆ baˬ cawˇ ve 
yoˬ. Gʼuiˬsha suhˉ jehˬ ve awˬ yanˇ gaˬ htaˇ, yawˇ hui lehˬ te luˬ te sheˆ ve hta‸ 
gʼa hkanˍ tuˬ yoˬ. 
19Yaˍkoˆ ve Gʼuiˬsha lehˬ, yawˇ hui hkʼe maˇ heˆ. Yawˇ lehˬ, awˬ ceuˬ hkʼa peu-
eˬ ve hta‸ te hpanˍ shehˍ hpaˇ hpeh‸ leh, Iˉsaˍreˍlaˆ chaw hta‸ Yawˇ ve chaw 
hpeh‸ la tuˬ leuˆ yuˬ taˍ ve yoˬ. Yawˇ ve awˬ meh lehˬ, Kanˇ paˆ uiˍ ve 
Gʼuiˬsha, hpeh‸ ve yoˬ. 

Gʼuiˬsha ve hta tu 

20Gʼuiˬsha kʼoˆ ve, Baˍbuˍlonˍ chaw hui-oˬ, nawˬ hui lehˬ ngaˬ ve hta tu hpeh‸ 
leh, ma‸ bawˆ kuiˬ lo ngaˬ yehˇ chehˇ ve la‸ caˉ hpeh‸ ve yoˬ. Nawˬ hui hta‸ 
ngaˬ yehˇ leh, mvuhˇmiˬ teˇ hpaˍ hta‸ te luˬ piˇ chehˇ ve yoˬ. 
21Iˉ mvuhˇ leh iˉ mvuhˇ ciˇ paˍ teˇ hpaˍ hta‸ maˇ kʼoˆ, iˉ mvuhˇ lawˬ leh iˉ 
mvuhˇ lawˬ gʼa‸ paˍ teˇ hpaˍ hta‸ maˇ kʼoˆ, ngaˬ dawˆ hkoˇ piˇ ve yoˬ. 
22Hawˉ hkʼaˆ, yaˇ miˇ, chaw mawˇ, yaˇ nehˬ, yaˇ paˍ, yaˇ miˇ teˇ hpaˍ hta‸ 
htawˇ, ngaˬ tiˇ pehˍ piˇ chehˇ ve yoˬ. 
23Yawˬ hawˉ paˍ leh yawˬ teˇ hpaˍ hta‸ maˇ kʼoˆ, ti mi mehˇ paˍ leh yawˇ hui 
ve iˉ mvuhˇ teˇ hpaˍ hta‸ maˇ kʼoˆ, uˉ peunˍ shehˍ hpaˇ teˇ hpaˍ leh ma‸ poˍ 
lonˉ teˇ hpaˍ hta‸ maˇ kʼoˆ, ngaˬ tiˇ pehˍ piˇ chehˇ ve yoˬ, teh‸ Gʼuiˬsha kʼoˆ 
ve yoˬ. 

Baˍbuˍlonˍ mvuhˇmiˬ hta‸ ciˍ yanˍ piˇ tuˬ 

24Gʼuiˬsha kʼoˆ ve, Baˍbuˍlonˍ chaw hui Yeˍruˆsaˍlehnˍ venˇ hta‸ te piˇ ve hkʼe, 
ngaˬ yawˇ hui hta‸ kʼaw‸ te hkʼaw‸ piˇ ve hta‸ nawˬ hui gʼa mawˬ tuˬ yoˬ. 
25Baˍbuˍlonˍ chaw hui-oˬ, nawˬ hui lehˬ miˬguiˬ hkʼa peu-eˬ ve hta‸ te luˬ piˇ 
chehˇ ve hkʼaw pui lonˉ hkʼa shuˍ hpeh‸ ve yoˬ. Ya‸ hkʼaˇ, ngaˬ lehˬ nawˬ ve 
canˇ paˍ hpeh‸ ve yoˬ. Ngaˬ nawˬ hta‸ yuˬ tiˍ taˍ leh, nyiˉ ya‸ peuˬ hkʼaw‸ 
nawˉ, hkʼaw‸ laˉ hkʼaw baˬ taˉ laˇ tuˬ yoˬ. 
26Chaw teˇ gʼaˇ ka‸ nawˬ hui yehˇ taˉ peuˬ ve haˉ pui shiˍ teˇ hpaˍ hta‸ yuˬ 
leh, yehˬ kʼaw‸ te chehˇ tuˬ ve maˇ heˆ. Nawˬ hui lehˬ, co co taiˍ taiˍ luˬ kʼai 
tuˬ yoˬ. 
27Baˍbuˍlonˍ mvuhˇmiˬ hta‸ bawˆ tuˬ tawˇ piˇ-oˆ. Awˬ nu ve chaw ceuˬ teˇ 
hpaˍ gʼa kaˇ tuˬ, behˬ heh ma meuˆ loˬ. Baˍbuˍlonˍ mvuhˇmiˬ hta‸ bawˆ tuˬ 
hkʼa deh‸ gu taˍ-o‸. Aˍraˍraˆ mvuhˇmiˬ, Miˇniˆ mvuhˇmiˬ leh Aˍshaˆkeˍnaˆ 
mvuhˇmiˬ teˇ hpaˍ htawˇ, gʼa ga bawˆ laˇ tuˬ hto piˇ-oˆ. Paˉ ce‸ hkʼa shuˍ maˇ 
jaˇ ve iˉ mvuhˇ teˇ hpaˍ hta‸ sheh tawˆ la-o. 
28Baˍbuˍlonˍ mvuhˇmiˬ hta‸ bawˆ tuˬ hkʼa deh‸ gu taˍ-o‸. Meˍdiˆ jawˇmawˇ, 
yawˇ ve ma‸ poˍ lonˉ teˇ hpaˍ, leh yawˇ uˉ peunˍ ve awˬ hawˉ lo chehˇ ve 
chaw teˇ hpaˍ hta‸ htawˇ ca kuˬ-o‸. 

29Gʼuiˬsha lehˬ, Baˍbuˍlonˍ mvuhˇmiˬ hta‸ chaw teˇ gʼaˇ ka‸ maˇ chehˇ ve 
gawˬ cu gawˬ pehˆ ve chehˇ kuiˬ hpeh‸ la piˇ tuˬ, awˬ hkʼaˇ gu chehˇ ve pa 
taw, miˬguiˬ htawˇ hiˆ hiˆ naˇ naˇ hpeh‸ la ve yoˬ. 
30Baˍbuˍlonˍ ma‸ yaˇ teˇ hpaˍ lehˬ, a shu yawˇ ve ta‸ yehˬ hkʼaw jehˇ taˍ ve 
yoˬ. Yawˇ hui kawˆ jaˇ leh, yaˇ miˇ hkʼa shuˍ hpeh‸ la ve yoˬ. Venˇ taˍ meu‸ 
hpe‸ teˇ hpaˍ luˬ kʼai leh, yehˬ teˇ hpaˍ hta‸ aˬ miˍ to‸ chehˇ ve yoˬ. 
31Chaw teˇ gʼaˇ peuˬ teˇ gʼaˇ Baˍbuˍlonˍ jawˇmawˇ geh gʼuiˇ kʼai leh, yawˇ ve 
lanˇ venˇ teˇ hpaˍ luˬ kʼai peuˬ ve awˬ lawn yawˇ hta‸ ca gʼuiˇ hto piˇ chehˇ ve 
yoˬ. 
32Canˇ paˍ teˇ hpaˍ lehˬ, iˉ kaˆ gʼuiˬ ta hta‸ bawˆ yuˬ gʼa peuˬ leh, ta‸ yehˬ teˇ 
hpaˍ hta‸ aˬ miˍ tuˉ baˬ ve yoˬ. Baˍbuˍlonˍ ma‸ yaˇ teˇ hpaˍ kawˆ jaˇ ve yoˬ. 
33Maˇ maw maw canˇ paˍ teˇ hpaˍ lehˬ, caˬ jaw‸ ve hkʼe yawˇ hui hta‸ jaw‸ 
baˬ piˇ tuˬ ve yoˬ, teh‸ Iˉsaˍreˍlaˆ ve Gʼuiˬsha kʼoˆ ve yoˬ. 
34Baˍbuˍlonˍ jawˇmawˇ lehˬ, Yeˍruˆsaˍlehnˍ venˇ hta‸ tawˆ cheˆ leh caˇ peuˬ ve 
yoˬ. Je‸ mu‸ hkʼu hta‸ awˬ kʼawˇ lehˍ hpeh‸ piˇ ve hkʼe, yawˇ lehˬ 
Yeˍruˆsaˍlehnˍ venˇ hta‸ awˬ kʼawˇ lehˍ hpeh‸ la piˇ ve yoˬ. To nuˇ to shaˆ 
hkʼa shuˍ, yawˇ lehˬ venˇ oˇ ve hta‸ hehˆ dawˬ ve yoˬ. Yawˇ heuˆ gaˇ ve awˬ 
ceuˬ teˇ hpaˍ hta‸ yuˬ peuˬ hkʼaw‸ nawˉ, awˬ nu ve mawˇ teˇ hpaˍ hta‸ gʼawˆ 
baˬ ve yoˬ. 
35Ngaˬ hui hta‸ chi hkʼe te laˇ ve pa taw, venˇbaˆ chi Baˍbuˍlonˍ chaw hui awˬ 
hkʼoˆ gaˬ la piˇ-oˆ, teh‸ Ziˉonˍ chaw hui hta‸ kʼoˆ tcuh-o. Ngaˬ hui chi hkʼe gʼa 
hkanˍ ve pa taw, venˇbaˆ chi Baˍbuˍlonˍ chaw hui awˬ hkʼoˆ gaˬ la piˇ-oˆ, teh‸ 
Yeˍruˆsaˍlehnˍ venˇ yaˇ hui hta‸ kʼoˆ tcuh-o. 

Gʼuiˬsha Iˉsaˍreˍlaˆ chaw hui hta‸ ga piˇ tuˬ 

36Hkʼe te leh, Gʼuiˬsha Yeˍruˆsaˍlehnˍ venˇ yaˇ teˇ hpaˍ hta‸ chi hkʼe kʼoˆ piˇ ve 
yoˬ. Ngaˬ nawˬ hui hpawˇ lo chehˇ leh, nawˬ hui hta‸ te luˬ laˇ ve canˇ paˍ teˇ 
hpaˍ hta‸ ngaˬ kʼaw‸ te hkʼaw‸ piˇ tuˬ yoˬ. Baˍbuˍlonˍ mvuhˇmiˬ hkʼaw cawˬ 
ve iˉ kaˆ teˇ hpaˍ hta‸ ngaˬ fiˍ kʼai piˇ tuˬ yoˬ. 

37Mvuhˇmiˬ oˇ ve luˬ kʼai leh, haiˬ ve to nuˇ to shaˆ teˇ hpaˍ ve chehˇ kuiˬ hpeh
‸ la tuˬ yoˬ. Oˇ kaˬ lo chaw teˇ gʼaˇ ka‸ maˇ chehˇ. Mvuhˇmiˬ oˇ ve hta‸ hkʼa 
mawˬ ve chaw hkʼa peu-eˬ kawˆ jaˇ tuˬ yoˬ. 
38Baˍbuˍlonˍ chaw hui lehˬ, laˇ caˬ shiˉ hkʼa shuˍ kuˬ tuˬ yoˬ. 
39Yawˇ hui awˍ meu‸ jaˇ chehˇ ve laˇ. Ngaˬ yawˇ hui awˬ pon hti caˇ hti dawˬ 
ve pawehˇ lonˉ teˇ maˬ te piˇ tuˬ yoˬ. Yawˇ hui caˇ peuˬ hkʼaw‸ nawˉ zuh‸ 
muiˉ kʼa leh, teˇ pawˆ ka‸ kʼaw‸ nawˇ la tuˬ ve maˇ heˆ. 
40Yawˇ hui hta‸ tiˇ pehˍ piˇ tuˬ yawˬ ehˉ, aˉ che‸, leh awˬ paˍ teˇ hpaˍ hkʼa 
shuˍ, ngaˬ shiˍ tawˆ-e piˇ tuˬ yoˬ, teh‸ Gʼuiˬsha kʼoˆ ve yoˬ. 

Baˍbuˍlonˍ venˇ luˬ kʼai ve 

41Baˍbuˍlonˍ venˇ awˬ lawn Gʼuiˬsha chi hkʼe kʼoˆ ve yoˬ. Miˬguiˬ chaw yaˇ teˇ 
hpaˍ chiˇ mvuh chehˇ ve Baˍbuˍlonˍ venˇ lehˬ, canˇ paˍ hui ve la‸ sheh hkʼaw 
lo gaˬ peuˬ. Venˇ chi luˬ kʼai ve lehˬ, awˬ nu ve chaw ceuˬ teˇ hpaˍ awˬ pon 
hkʼaˬ ma kawˆ tuˬ cawˬ ve le. 
42Laˇ tsuhˇ gʼuiˬ uiˍ taˆ la leh, Baˍbuˍlonˍ venˇ hta‸ hoˆ beh taˍ ve yoˬ. 
43Awˬ nu ve venˇ teˇ hpaˍ htawˇ kawˆ law‸ law‸ te luˬ te sheˆ ve hta‸ gʼa 
hkanˍ leh, iˉ kaˆ maˇ cawˬ ve shehˇ de hkʼe hpeh‸ la peuˬ. Oˇ kaˬ lo chaw teˇ 
gʼaˇ ka‸ maˇ chehˇ ve awˬ hkʼoˆ, chaw teˇ gʼaˇ ka‸ maˇ kʼaw‸ te toˇ ve yoˬ. 
44Ngaˬ lehˬ, Baˍbuˍlonˍ mvuhˇmiˬ ve Baˍlaˆ gʼuiˬsha hta‸ ciˍ yanˍ piˇ leh, yawˇ 
hkʼawˇ yuˬ taˍ ve mawˇ teˇ hpaˍ hta‸ kʼaw‸ hkʼaw‸ laˇ tcuh tuˬ yoˬ. Shu yawˇ 
hta‸ oˉ kʼoˍ kʼaw‸ pui tuˬ ve maˇ heˆ. Baˍbuˍlonˍ lanˇ venˇ teˇ hpaˍ luˬ kʼai 
peuˬ. 
45Iˉsaˍreˍlaˆ chaw teˇ hpaˍ-oˬ, oˇ kaˬ lo hpaw tawˆ-e loˬ. Ngaˬ ve nyi ma zuhˆ 
ve hta‸ gʼa ponˬ tuˬ gʼuiˇ hpaw-e loˬ. 
46Nawˬ hui gʼa kaˇ chehˇ ve maˇ heˆ heˆ ve tawˇ teˇ hpaˍ hta‸ taˇ kawˆ. 
Mvuhˇmiˬ hkʼaw sho‸ sha‸ la tuˬ yoˬ. Jawˇmawˇ teˇ gʼaˇ leh teˇ gʼaˇ bawˆ da‸ 
tuˬ yoˬ, teh‸ teˇ hkʼaw‸ le le maˇ heˆ heˆ ve tawˇ teˇ hpaˍ tawˆ la chehˇ ve yoˬ. 

47Baˍbuˍlonˍ mvuhˇmiˬ ve gʼuiˬsha teˇ hpaˍ hta‸ ngaˬ suhˉ jehˬ piˇ tuˬ ve awˬ 
yanˇ gaˬ la chehˇ ve yoˬ. Mvuhˇmiˬ chi hta‸ ngaˬ ya‸ taw kuiˬ lo gaˬ la piˇ leh, 
mvuhˇmiˬ yaˇ teˇ hpaˍ hta‸ ngaˬ tiˇ pehˍ piˇ tuˬ yoˬ. 
48Baˍbuˍlonˍ mvuhˇmiˬ lehˬ, awˬ na hpawˇ lo chehˇ ve chaw hui ve la‸ sheh 
hkʼaw gaˬ ve teˇ yanˇ, miˬguiˬ hkʼoˆ leh mvuhˇ naw ma hkʼoˆ cawˬ ve awˬ 
ceuˬ teˇ hpaˍ ha lehˬ leh kuˬ tuˬ yoˬ. 
49Baˍbuˍlonˍ chaw teˇ hpaˍ lehˬ, miˬguiˬ chaw yaˇ laiˉ gʼaˇ hta‸ suh-e piˇ lawˬ 
ve yoˬ. Yawˇ hui lehˬ Iˉsaˍreˍlaˆ chaw laiˉ gʼaˇ hta‸ ka‸ suh-e piˇ lawˬ ve pa 
taw, chi beu‸ Baˍbuˍlonˍ mvuhˇmiˬ luˬ kʼai tuˬ yoˬ, teh‸ Gʼuiˬsha kʼoˆ ve yoˬ. 

Baˍbuˍlonˍ hkʼaw chehˇ taˍ ve Iˉsaˍreˍlaˆ chaw 

50Baˍbuˍlonˍ mvuhˇmiˬ hkʼaw chehˇ taˍ ve Iˉsaˍreˍlaˆ chaw hui hta‸ Gʼuiˬsha 
chi hkʼe kʼoˆ piˇ ve yoˬ. Nawˬ hui lehˬ, suh ve hta‸ gʼa ponˬ peuˬ. Chi beu‸ 
tawˆ kʼai loˬ. Taˇ law chehˇ-oˆ. Nawˬ hui lehˬ, a shu yawˇ ve yehˬ hta‸ vuiˇ jaˇ 
kuiˬ lo gʼa chehˇ taˍ ve htawˇ, ngaˬ hta‸ leh Yeˍruˆsaˍlehnˍ venˇ hta‸ dawˇ 
nawˇ chehˇ-oˆ. 
51Ngaˬ hui lehˬ, awˬ me‸ awˬ hponˇ luˬ kʼai leh, ya‸ taw kuiˬ lo gʼa gaˬ peuˬ. 
Awˬ nu ve chaw teˇ hpaˍ da‸ kehˬ ve bon yehˬ hta‸ hiˉ yuˬ kʼai peuˬ ve pa 
taw, ngaˬ hui hpeh‸ bawˬ jaˇ ve yoˬ, teh‸ nawˬ hui kʼoˆ ve yoˬ. 
52Chi hta‸ pa taw, Baˍbuˍlonˍ gʼuiˬsha teˇ hpaˍ hta‸ ngaˬ ciˍ yanˍ piˇ tuˬ ve 
awˬ yanˇ gaˬ la chehˇ ve yoˬ, teh‸ ngaˬ kʼoˆ taˍ peuˬ ve yoˬ. Mvuhˇmiˬ hkʼaw 
lo naˬ leh hkʼanˇ chehˇ ve awˬ hkawˇ hkʼa biˇ bvuhˬ tawˆ la tuˬ yoˬ. 
53Baˍbuˍlonˍ venˇ lehˬ, mvuhˇ naw ma hkʼoˆ lo taˆ-e leh, oˇ kaˬ lo yeˬ jaˇ ve ta‸ 
yehˬ ca te taˍ ve htawˇ, venˇ oˇ ve hta‸ ca te luˬ piˇ tuˬ, chaw yaˇ teˇ hpaˍ hta‸ 
ngaˬ kʼai tcuh tuˬ yoˬ, teh‸ Gʼuiˬsha kʼoˆ ve yoˬ. 

Baˍbuˍlonˍ venˇ luˬ kʼai tuˬ 

54Gʼuiˬsha kʼoˆ ve, Baˍbuˍlonˍ venˇ leh Baˍbuˍlonˍ mvuhˇmiˬ hkʼaw, chaw yaˇ 
teˇ hpaˍ kuˬ hawˬ chehˇ ve awˬ hkawˇ hta‸ na sheˍ. 

55Ngaˬ lehˬ, Baˍbuˍlonˍ venˇ hta‸ gawˬ kʼai tuˬ te luˬ piˇ chehˇ ve yoˬ. Canˇ paˍ 
teˇ hpaˍ lehˬ, iˉ kaˆ gʼuiˬ baˇ hkʼa shuˍ awˬ hkawˇ bvuhˬ chaweh te leh, venˇ oˇ 
ve lo gʼuiˇ kʼai chehˇ ve yoˬ. 
56Yawˇ hui lehˬ, Baˍbuˍlonˍ venˇ hta‸ te luˬ piˇ tuˬ gaˬ la taˍ ve yoˬ. Baˍbuˍlonˍ 
ma‸ yaˇ teˇ hpaˍ lehˬ, canˇ paˍ hui hpeh yuˬ ve hta‸ gʼa hkanˍ leh, yawˇ hui 
ve hkaˆ teˇ hpaˍ hteh kʼai peuˬ. Ngaˬ lehˬ, awˬ haiˬ hta‸ ciˍ yanˍ shehˍ hpaˇ 
Gʼuiˬsha hpeh‸ leh, Baˍbuˍlonˍ venˇ hta‸ yawˇ te taˍ ve hta‸ keunˍ da‸ ve 
hkʼe ciˍ yanˍ piˇ tuˬ yoˬ. 
57Venˇ oˇ ve hta‸ uˉ peunˍ chehˇ ve awˬ hoˉ awˬ naˬ teˇ hpaˍ, cuˇ yiˍ cawˬ paˍ 
teˇ hpaˍ, leh ma‸ yaˇ teˇ hpaˍ hta‸ ngaˬ a pehˉ meuˇ gʼuiˬ dawˬ bvuhˆ piˇ lawˬ 
tuˬ yoˬ. Yawˇ hui zuh‸ muiˉ kʼa leh, teˇ pawˆ ka‸ kʼaw‸ nawˇ la tuˬ ve maˇ 
heˆ. Ngaˬ lehˬ, Gʼuiˬsha hpeh‸ leh tawˇ chi teˇ hpaˍ hta‸ kʼoˆ taˍ peuˬ ve yoˬ. 
58Baˍbuˍlonˍ venˇ teˇ hpaˍ lehˬ, miˬ chaˇ hkʼoˆ lo dawˆ baˬ ve hta‸ gʼa hkanˍ 
leh, venˇ taˍ meu‸ hpe‸ teˇ hpaˍ lehˬ, aˬ miˍ tuˉ baˬ ve hta‸ gʼa hkanˍ tuˬ yoˬ. 
Chaw yaˇ teˇ hpaˍ te taˍ ve kanˉ lehˬ, hkʼe leˇ hpeh‸ leh, aˬ miˍ ha hkʼaw lo 
mehˉ kʼai ve yoˬ, teh‸ Gʼuiˬsha kʼoˆ ve yoˬ. 

Yeˍraˍmiˆ tawˇ shanˍ feu piˇ ve 

59Jawˇmawˇ Zeˍdaˍkiˆ ve ceˇ leˇ lehˬ, Maˍsaˍyaˆ ve awˬ hawehˍ, Neˍriˆ ve yaˇ 
Seˍraˍyaˆ hpeh‸ ve yoˬ. Yuˇda‸ mvuhˇmiˬ hta‸ Zeˍdaˍkiˆ uˉ peunˍ chehˇ ve 
awˇ hkʼaw‸ teˇ hkʼaw‸ htaˇ, Seˍraˍyaˆ lehˬ, jawˇmawˇ geh teˇ geh Baˍbuˍlonˍ 
venˇ lo kʼai ve yoˬ. Hkʼe te leh, ngaˬ yawˇ hta‸ tawˇ shanˍ feu piˇ ve yoˬ. 
60Baˍbuˍlonˍ venˇ hkʼaˬ hkʼe te luˬ kʼai sheˆ kʼai tuˬ ve awˬ lawn, ngaˬ li‸ teˇ 
kʼoˆ awˬ hkʼaw lo hkʼa deh‸ bvuh‸ keu leh Seˍraˍyaˆ hta‸ chi hkʼe kʼoˆ piˇ ve 
yoˬ. 
61Nawˬ Baˍbuˍlonˍ mvuhˇmiˬ lo gaˬ ve teˇ yanˇ, choˬ kaˬ lo bvuh‸ keu taˍ ve 
awˬ lawn chi teˇ hpaˍ, oˇ kaˬ lo chehˇ taˍ ve chaw hui hta‸ hkʼa deh‸ gʼaw 
maˍ piˇ-oˆ. 

62Oˇ hkʼe te peuˬ hkʼaw‸ nawˉ, bon chi hkʼe lawˬ-o‸. Gʼuiˬsha-oˬ, nawˬ lehˬ 
venˇ chi hta‸ te luˬ piˇ leh, te‸ chiˉ chehˇ maˇ hpeh‸ ve gawˬ cu gawˬ pehˆ ve 
chehˇ kuiˬ hpeh‸ la piˇ tuˬ nawˬ kʼoˆ taˍ peuˬ ve yoˬ, teh‸ bon lawˬ-o‸. 
63Seˍraˍyaˆ-oˬ, chaw yaˇ teˇ hpaˍ hta‸ nawˬ li‸ chi gʼaw maˍ piˇ peuˬ ve teˇ 
yanˇ, li‸ chi hta‸ haˉ pui shiˍ teˇ maˬ hpeh tsuh‸ leh, Uˇhpaˍraˆ iˉ kaˆ lawˬ 
hkʼaw lo baˬ keu-o. 
64Oˇ hkʼe te peuˬ hkʼaw‸ nawˉ, Baˍbuˍlonˍ mvuhˇmiˬ htawˇ chi hkʼe hpeh‸ la 
tuˬ yoˬ. Gʼuiˬsha te luˬ te sheˆ piˇ ve pa taw, mvuhˇmiˬ chi kʼaw‸ tu la gaˬ tuˬ 
ve maˇ heˆ teh‸ kʼoˆ loˬ, teh‸ yawˇ hta‸ kʼoˆ maˍ piˇ ve yoˬ. 

(Yeˍraˍmiˆ ve tawˇ teˇ hpaˍ choˬ kaˬ lo peuˬ ve yoˬ.) 

Yeˍraˍmiˆ li‸ 52 

Yeˍruˆsaˍlehnˍ venˇ luˬ kʼai ve 

1Zeˍdaˍkiˆ a sha‸ nyiˇ chi teˇ hkʼaw‸ gaˬ ve teˇ yanˇ, Yuˇda‸ mvuhˇmiˬ hta‸ 
tanˬ uˉ peunˍ ve yoˬ. Yeˍruˆsaˍlehnˍ venˇ hta‸ yawˇ teˇ chi teˇ hkʼaw‸ uˉ peunˍ 
ve yoˬ. Yawˇ ve awˬ e lehˬ, Liˆbaˍnaˍ venˇ hkʼaw chehˇ ve Yeˍraˍmiˆ ve yaˇ miˇ 
Haˍmuˇ taˍlaˆ hpeh‸ ve yoˬ. 
2Jawˇmawˇ Yawˇyaˍkenˍ hkʼa shuˍ, Zeˍdaˍkiˆ htawˇ Gʼuiˬsha hta‸ te ya‸ jaˇ ve 
yoˬ. 
3Hkʼe te leh, Gʼuiˬsha lehˬ Yuˇda‸ chaw leh Yeˍruˆsaˍlehnˍ venˇ yaˇ teˇ hpaˍ 
hta‸ nyi ma zuhˆ jaˇ leh, yawˇ hui hta‸ gʼa‸ kʼoˬ piˇ ve yoˬ. Zeˍdaˍkiˆ lehˬ, 
Baˍbuˍlonˍ jawˇmawˇ Neˍbuˍhkaˍneˍzaˍ hta‸ kʼaw‸ hpfuhˆ ve pa taw, 
4Yuˇda‸ mvuhˇmiˬ hta‸ Zeˍdaˍkiˆ uˉ peunˍ ve kʼawˇ hkʼaw‸ teˇ hkʼaw‸, ha pa 
teˇ chi maˬ, teˇ chi nyi htaˇ, jawˇmawˇ Neˍbuˍhkaˍneˍzaˍ lehˬ, yawˇ ve ma‸ yaˇ 
teˇ hpaˍ hta‸ shiˍ laˬ leh, Yeˍruˆsaˍlehnˍ venˇ hta‸ ca bawˆ la ve yoˬ. Yawˇ hui 
venˇ baˬ lo ta‸ kʼoˍ duˇ taˍ leh, 
5Zeˍdaˍkiˆ uˉ peunˍ ve teˇ chi hkʼaw‸ gaˬ htaˇ hkʼa gaˬ, venˇ oˇ ve hta‸ caw 
hoˆ taˍ ve yoˬ. 

6Oˇ ve teˇ hkʼaw‸ ha pa awˇ maˬ teˇ maˬ, kʼawˇ nyi gaˬ ve teˇ yanˇ caˇ tuˬ 
dawˬ tuˬ peuˬ kʼai leh, meu‸ lonˉ kaˆ lonˉ gaˬ la ve yoˬ. 
7Oˇ htaˇ, lanˇ venˇ teˇ hpaˍ paˆ kʼai ve yoˬ. Baˍbuˍlonˍ ma‸ yaˇ venˇ hta‸ caw 
hoˆ taˍ ve htawˇ, mvuhˇ hpeu‸ htaˇ ma‸ yaˇ teˇ hpaˍ hpaw tawˆ-e peuˬ sheˬ ve 
yoˬ. Yawˇ hui hko hkʼaw lo kʼai leh, lanˇ venˇ nyiˇ maˬ kaˍ lo cawˬ ve taˍ meu‸ 
hpe‸ hta‸ hpanˍ kʼai peuˬ hkʼaw‸ nawˉ, Yawˇdanˍ miˬ tawˬ kuiˬ hpawˇ lo 
hpaw tawˆ-e ve yoˬ. 
8Ya‸ hkʼaˇ, Baˍbuˍlonˍ ma‸ yaˇ teˇ hpaˍ yawˇ hui hta‸ gʼa‸ yuˬ leh, Yeˍriˆhkoˇ 
venˇ paˇ lo yawˇ hui Zeˍdaˍkiˆ hta‸ hpeh gʼa ve yoˬ. Yawˇ ve ma‸ yaˇ teˇ hpaˍ 
yawˇ hta‸baˬ taˉ leh hpaw-e ve yoˬ. 
9Hkʼe te leh, yawˇ hui yawˇ hta‸ Haˍmaˆ mvuhˇmiˬ, Riˇbaˍlaˆ venˇ hkʼaw 
chehˇ taˍ ve jawˇmawˇ Neˍbuˍhkaˍneˍzaˍ geh shiˍ laˬ ve yoˬ. 
10Oˇ kaˬ lo jawˇmawˇ Neˍbuˍhkaˍneˍzaˍ lehˬ, Zeˍda‸kiˆ ve yaˇ teˇ hpaˍ leh, 
yawˇ ve ma‸ poˍ lonˉ teˇ hpaˍ hta‸ yawˇ mehˆ gʼuˇ suhˍ lo tiˇ pehˍ piˇ ve yoˬ. 
11Oˇ ve hkʼaw‸ nawˉ, Zeˍdaˍkiˆ ve mehˆ shiˍ teˇ hpaˍ hta‸ juˆ pe‸ leh, sho caˆ 
yuˬ hpeh peuˬ hkʼaw‸ nawˉ, Baˍbuˍlonˍ mvuhˇmiˬ lo shiˍ kʼai ve yoˬ. Zeˍdaˍkiˆ 
lehˬ, suh htaˇ hkʼa gaˬ Baˍbuˍlonˍ htawnˍ hkʼaw chehˇ taˍ ve yoˬ. 

Bon yehˬ hta‸ te luˬ ve 

12Baˍbuˍlonˍ mvuhˇmiˬ hta‸ jawˇmawˇ Neˍbuˍhkaˍneˍzaˍ uˉ peunˍ ve teˇ chi 
kʼawˇ hkʼaw‸ teˇ hkʼaw‸, ha pa ngaˇ maˬ teˇ maˬ, teˇ chi nyi htaˇ, yawˇ ve ma
‸ poˍ lonˉ Neˍbuˍzaˍraˍdanˍ Yeˍruˆsaˍlehnˍ venˇ lo gaˬ la ve yoˬ. 
13Yawˇ lehˬ, bon yehˬ, hawˉ yehˬ leh Yeˍruˆsaˍlehnˍ venˇ hkʼaw chehˇ ve chaw 
uiˍ teˇ hpaˍ ve yehˬ hkʼa peu-eˬ hta‸ aˬ miˍ tuˉ baˬ ve yoˬ. 
14Yawˇ ve ma‸ yaˇ teˇ hpaˍ htawˇ, lanˇ venˇ teˇ hpaˍ hta‸ dawˆ paˆ piˇ ve yoˬ. 
15Oˇ hkʼe te peuˬ hkʼaw‸ nawˉ, Neˍbuˍzaˍraˍdanˍ lehˬ, venˇ hkʼaw chehˇ taˍ 
sheˍ ve kanˉ te puiˉ ve chaw leh, la‸ caˉ ya‸ la ve chaw hui hta‸ Baˍbuˍlonˍ 
mvuhˇmiˬ lo shiˍ kʼai ve yoˬ. 
16Haˍ gʼawˇ jaˇ ve chaw teˇ hpaˍ hta‸ ceh tiˉ Yuˇda‸ mvuhˇmiˬ hkʼaw teh taˉ 
leh, yawˇ hui hta‸ ti mi leh a pehˉ meuˇ hko pehˬ piˇ taˉ ve yoˬ. 

17Baˍbuˍlonˍ chaw teˇ hpaˍ lehˬ, bon yehˬ hkʼaw cawˬ ve kuiˇ yehˬ hkuiˉ daw 
teˇ hpaˍ leh punˇ kʼoˍ lonˉ hta‸ dawˆ paˆ leh kuiˇ hkʼa peu-eˬ hta‸ Baˍbuˍlonˍ 
mvuhˇmiˬ lo yuˬ kʼo‸-e ve yoˬ. 
18Yawˇ hui lehˬ mu‸ hkʼu, sho nuˆ, aˬ miˍ tuˉ htaˇ yehˇ ve awˬ hkʼeun teˇ hpaˍ, 
tuˉ tanˇ htaˇ awˬ suhˍ hkʼo yuˬ tuˬ hkehˇ teˇ hpaˍ, sha hawnˉ tuˉ tanˇ htaˇ yehˇ 
ve hkehˇ teˇ hpaˍ, leh bon yehˬ hkʼaw awˬ nu awˬ na yehˇ ve kuiˇ hkʼa peu-eˬ 
hta‸ htawˇ yuˬ kʼai ve yoˬ. 
19Hpu leh shi yuˬ te taˍ ve mawˇ hkʼa peu-eˬ hta‸ htawˇ yuˬ kʼo‸-e ve yoˬ. 
Hkehˇ teˇ hpaˍ, shiˉ gʼeu‸ keu tuˬ ve mu‸ hkʼu, tuˉ tanˇ htaˇ awˬ suhˍ keu tuˬ 
ve hkehˇ, hkʼaw‸ laˉ keu tuˬ ve hkehˇ, aˬ miˍ tuˉ teh kuiˬ, sha hawnˉ keu tuˬ 
ve hkehˇ, a pehˉ meuˇ gʼuiˬ keu tuˬ ve hkehˇ, chi hkʼa peu-eˬ hta‸ yuˬ kʼo‸-e 
ve yoˬ. 
20Sawˉla‸monˍ te taˉ ve kuiˇ yehˬ hkuiˉ daw lonˉ nyiˇ maˬ, punˇ kʼoˍ lonˉ, lawˬ 
ehˉ teˇ hpaˍ leh punˇ kʼoˍ lonˉ oˇ ve hta‸ kaˬ chiˇ piˇ taˍ ve nuˇ paˍ lonˉ teˇ chi 
nyiˇ hkeh lehˬ, hawˇ jaˇ ve pa taw tsuh nyi maˇ gʼa ve yoˬ. 
21Kuiˇ yehˬ hkuiˉ daw oˇ ve nyiˇ maˬ lehˬ, hkʼa shu-ehˬ hpeh‸ ve yoˬ. Mvuh 
hpawˇ teˇ chi hiˉ shaw‸ cawˬ leh, uiˍ hpawˇ teˇ chi nyiˇ shaw‸ cawˬ ve yoˬ. 
Htu ve hpawˇ la‸ naw awˇ hkeh cawˬ leh, awˬ hkʼaw lo awˬ kʼoˍ cawˬ ve yoˬ. 
22Yehˬ hkuiˉ daw oˇ ve awˬ hkʼoˆ lo, mvuh hpawˇ ngaˇ shaw‸ cawˬ leh, aˉ ci 
ku shiˍ awˬ han hkʼa biˇ nehˉ taˍ ve ta kʼoˍ teˇ maˬ te hoˆ taˍ ve yoˬ. 
23Chi hkʼa peu-eˬ ve hta‸ kuiˇ ceh tiˉ yuˬ te taˍ ve yoˬ. Ta kʼoˍ oˇ ve teˇ hpawˇ 
lo, aˉ ci ku shiˍ teˇ ha shiˍ te nehˉ taˍ ve awˬ hkʼaw lo, kʼawˇ chi hkaw‸ shiˍ 
hta‸ hkʼa tawˍ lehˆ mawˬ hpeh‸ ve yoˬ. 

Yuˇda‸ chaw hui hta‸ Baˍbuˍlonˍ mvuhˇmiˬ lo shiˍ kʼai ve 

24Chi hkʼoˆ ka‸, ma‸ poˍ lonˉ Neˍbuˍzaˍraˍdanˍ lehˬ, paw hkuˇ lonˉ Seˍraˍyaˆ, 
yawˇ awˬ hawˉ ve paw hkuˇ lonˉ Zeˍhpaˍniˆ leh awˬ nu ve paw hkuˇ shehˆ gʼaˇ 
hta‸ htawˇ, Baˍbuˍlonˍ mvuhˇmiˬ lo shiˍ kʼai ve yoˬ. 

25Venˇ hkʼaw chehˇ taˍ ve Yuˇda‸ ma‸ poˍ lonˉ jawˇmawˇ hta‸ dawˇ hkʼaˇ piˇ 
chehˇ ve chaw suhˍ gʼaˇ, ma‸ hpawˇ ceˇ leˇ te chehˇ ve ma‸ poˍ teˇ hpaˍ, leh 
awˬ nu ve chaw uiˍ hkaw‸ chi gʼaˇ hta‸ htawˇ shiˍ kʼai ve yoˬ. 
26Neˍbuˍzaˍraˍdanˍ lehˬ, chaw chi teˇ hpaˍ hta‸ Haˍmaˆ mvuhˇmiˬ, Riˇbaˍlaˆ 
venˇ hkʼaw chehˇ taˍ ve Baˍbuˍlonˍ jawˇmawˇ geh shiˍ kʼai ve yoˬ. 
27Oˇ kaˬ lo jawˇmawˇ yawˇ hui hta‸ fawˉ mehˍ leh tiˇ pehˍ piˇ ve yoˬ. Hkʼe te 
leh, Yuˇda‸ chaw teˇ hpaˍ lehˬ, shu mvuhˇmiˬ lo hpeh kʼai ve hta‸ gʼa hkanˍ 
ve yoˬ. 
28Chi lehˬ, Neˍbuˍhkaˍneˍzaˍ shiˍ kʼai ve chaw teˇ hpaˍ ve caˇ lanˇ hpeh‸ ve 
yoˬ. Yawˇ jawˇmawˇ te ve suhˍ hkʼaw‸ teˇ hkʼaw‸ htaˇ, chaw hkʼa peu-eˬ 3,023 
gʼaˇ hta‸ shiˍ kʼai ve yoˬ. 
29Yawˇ jawˇmawˇ te ve teˇ chi hiˉ hkʼaw‸ teˇ hkʼaw‸ htaˇ, Yeˍruˆsaˍlehnˍ venˇ 
yaˇ 832 gʼaˇ hta‸ kʼaw‸ shiˍ kʼai ve yoˬ. 
30Yawˇ jawˇmawˇ te ve nyiˇ chi shehˆ hkʼaw‸ teˇ hkʼaw‸ htaˇ, ma‸ poˍ lonˉ 
Neˍbuˍzaˍraˍdanˍ shiˍ kʼai ve chaw hkʼa peu-eˬ 745 gʼaˇ cawˬ ve yoˬ. Hkʼe te 
leh, chaw hkʼa peu-eˬ 4,600 gʼaˇ hta‸ shiˍ kʼai taˍ peuˬ ve yoˬ. 
31Baˍbuˍlonˍ mvuhˇmiˬ hta‸ Eˇviˇlaˆmeˍrawˇdaˆ kʼaw‸ uˉ peunˍ ve teˇ yanˇ, 
yawˇ lehˬ Yuˇda‸ jawˇmawˇ Yeˍhkawˇniˆ hta‸ ha kʼaˉ leh htawnˍ hkʼaw yuˬ 
tawˆ piˇ ve yoˬ. Chi hkʼe te piˇ ve lehˬ, Yeˍhkawˇniˆ hta‸ Baˍbuˍlonˍ mvuhˇmiˬ 
hkʼaw shiˍ kʼai ve shehˆ chi suhˍ hkʼaw‸ teˇ hkʼaw‸, ha pa teˇ chi nyiˇ maˬ teˇ 
maˬ, nyiˇ chi ngaˇ nyi htaˇ hpeh‸ ve yoˬ. 
32Eˇviˇlaˆmeˍrawˇdaˆ lehˬ, Yeˍhkawˇniˆ hta‸ ha kʼaˉ piˇ leh, Baˍbuˍlonˍ 
mvuhˇmiˬ lo shu shiˍ laˬ ve awˬ nu ve jawˇmawˇ teˇ hpaˍ a‸ kehˉ taˍ uiˍ piˇ ve 
yoˬ. 
33Hkʼe te leh, Yeˍhkawˇniˆ lehˬ htawnˍ hkʼaw veu‸ deh ve veu‸ kʼaˇ hta‸ kʼehˆ 
baˬ taˉ leh, yawˇ ve a sha‸ leh htaˇ hkʼa gaˬ, jawˇmawˇ ve hpui lawˇ paˇ lo gʼa 
mui caˇ ve yoˬ. 
34Yawˇ a sha‸ te‸ chehˇ sheˍ ve teˇ co-e, loˍ ve caˇ tuˬ dawˬ tuˬ teˇ hpaˍ hta‸ 
Baˍbuˍlonˍ jawˇmawˇ piˇ chehˇ taˍ ve yoˬ. 

Dawˇ haˍ ve li‸ 

Dawˇ haˍ ve li‸ 1 

Yeˍruˆsaˍlehnˍ awˬ pon dawˇ haˍ ve 

1Teˇ pawˆ htaˇ, chaw hkʼa biˇ chehˇ taˍ ve Yeˍruˆsaˍlehnˍ venˇ lehˬ, chi beu‸ 
hkʼaˬ ma gawˬ cu gawˬ pehˆ hpeh‸ chehˇ ve le. Teˇ pawˆ htaˇ, miˬguiˬ chaw 
ceuˬ teˇ hpaˍ yawˇ hta‸ taˍ uiˍ taˍ mvuh chehˇ ve yoˬ. Ya‸ hkʼaˇ, chi beu‸ 
yawˇ lehˬ mehˇchawˇma hkʼe hpeh‸ la peuˬ. Shu a‸ kehˉ awˬ me‸ awˬ hponˇ 
uiˍ ve venˇ lehˬ, chi beu‸ shu ve awˬ ceˬ hpeh‸ la peuˬ. 
2Teˇ haˉ tanˇ hkuinˇ yawˇ hawˬ leh mehˆ gʼuiˬ ya‸ la chehˇ ve yoˬ. Yawˇ hta‸ 
nyi ma sha la piˇ tuˬ te piˇ paˍ awˬ chawˇ teˇ gʼaˇ ka‸ maˇ kʼaw‸ cawˬ. Yawˇ 
ve awˬ chawˇ teˇ hpaˍ chi beu‸ yawˇ hta‸ kʼaw‸ hpfuhˆ leh, yawˇ ve canˇ paˍ 
hpeh‸ la peuˬ. 
3Yuˇda‸ chaw hui lehˬ, shu gʼa‸ kʼoˬ ve hta‸ gʼa hkanˍ leh, shu ve awˬ ceˬ gʼa 
te chehˇ ve yoˬ. Yawˇ hui shu ve mvuhˇmiˬ hkʼaw gʼa ca chehˇ leh, yawˇ hui 
ve mvuhˇmiˬ mehˉ kʼai peuˬ. Yawˇ hui hta‸ canˇ paˍ teˇ hpaˍ hoˆ taˍ leh, ponˬ 
kuiˬ ya‸ kʼaw maˇ cawˬ. 
4Da‸ kehˬ ve awˬ nyi htaˇ, chaw teˇ gʼaˇ ka‸ bon yehˬ hkʼaw lo oˉ kʼoˍ maˇ ca 
kʼaw‸ pui la-o. Oˇ kaˬ lo kʼa muiˬ hkawˇ kʼa chehˇ ve yaˇ miˇ haˉ teˇ hpaˍ, tu‸ 
ve hkanˍ ve hta‸ gʼa hkanˍ chehˇ leh, paw hkuˇ teˇ hpaˍ htawˇ hkʼanˇ chehˇ 
ve yoˬ. Venˇ taˍ meu‸ hpe‸ teˇ hpaˍ gawˬ cu gawˬ pehˆ hpeh‸ kʼai leh Ziˉonˍ 
venˇ lehˬ, dawˇ haˍ jaˇ chehˇ ve yoˬ. 
5Yawˇ ve canˇ paˍ teˇ hpaˍ bawˆ gʼaˇ leh yawˇ yawˇ hui ve la‸ sheh hkʼaw gaˬ 
peuˬ, Yawˇ venˇbaˆ laiˉ ceuˬ te peuˬ ve pa taw, Gʼuiˬsha yawˇ hta‸ tu‸ hkanˍ 
piˇ lawˬ ve yoˬ. Yawˇ ve yaˇ teˇ hpaˍ htawˇ, shu hpeh yuˬ leh shiˍ kʼai peuˬ ve 
yoˬ. 
6Yeˍruˆsaˍlehnˍ ve awˬ me‸ awˬ hponˇ luˬ kʼai peuˬ. Yawˇ ve awˬ hoˉ awˬ naˬ 
teˇ hpaˍ lehˬ, shaˍ bawˆ paˍ hui gʼa‸ yuˬ chehˇ ve pa taw, awˍ meu‸ jaˇ chehˇ 
leh, gʼaˇ nuˇ kʼai chehˇ ve hkuiˉ zuhˬ hkʼe hpeh‸ la peuˬ. 

7Chi beu‸ luˬ kʼai peuˬ ve Yeˍruˆsaˍlehnˍ venˇ lehˬ, aˬ sho-eˬ htaˇ yawˇ ve awˬ 
me‸ awˬ hponˇ hkʼaˬ ma uiˍ jaˇ ve hta‸ kʼaw‸ dawˇ nawˇ chehˇ ve yoˬ. Yawˇ 
canˇ paˍ la‸ sheh hkʼaw lo gaˬ ve teˇ yanˇ, yawˇ hta‸ ga piˇ paˍ teˇ gʼaˇ ka‸ 
maˇ cawˬ. Yawˇ luˬ kʼai ve hta‸, yawˇ ve canˇ paˍ teˇ hpaˍ nyi taˍ leh, gʼuiˬ 
chehˇ ve yoˬ. 
8Yawˇ ve awˬ me‸ awˬ hponˇ mehˉ kʼai peuˬ. Yawˇ awˬ kʼu nyi hpeh‸ leh nyiˉ 
ya‸ ve hta‸ gʼa hkanˍ peuˬ. Yawˇ hkʼanˇ chehˇ leh, ya‸ taw jaˇ ve awˬ hkʼaw 
lo, yawˇ ve mehˆ hpfuhˇ hta‸ beh taˍ ve yoˬ. Yeˍruˆsaˍlehnˍ venˇ lehˬ, venˇbaˆ 
uiˍ jaˇ ve pa taw cha‸ chiˆ jaˇ peuˬ ve yoˬ. 
9Yawˇ hkʼaˬ ma cha‸ chiˆ jaˇ ve hta‸ hkʼa tawˍ lehˆ mawˬ hpeh‸ ve yoˬ. Ya‸ 
hkʼaˇ, yawˇ hkʼaˬ hkʼe hpeh‸ la tuˬ ve hta‸ yawˇ maˇ dawˇ mawˬ. Yawˇ paiˍ ve 
lehˬ jaˇ ve yoˬ. Yawˇ hta‸ dawˇ sha piˇ shehˍ hpaˇ teˇ gʼaˇ ka‸ maˇ cawˬ. Yawˇ 
lehˬ, canˇ paˍ ve la‸ sheh hkʼaw lo gaˬ peuˬ leh, Gʼuiˬsha ha kʼaˉ laˇ tuˬ kuˬ 
chehˇ ve yoˬ. 
10Canˇ paˍ teˇ hpaˍ lehˬ, yawˇ ve mawˇ jeˬ hkʼa peu-eˬ hta‸ hiˉ yuˬ kʼai peuˬ. 
Gʼuiˬsha maˇ lo‸-e tcuh ve bon yehˬ hkʼaw buiˇshaˆaˉnaˆ chaw teˇ hpaˍ lo‸-e 
chehˇ ve hta‸ yawˇ gʼa mawˬ ve yoˬ. 
11Yawˇ ve chaw teˇ hpaˍ hkʼanˇ leh caˇ tuˬ ca toˇ chehˇ ve yoˬ. Yawˇ hui ve 
mawˇ jeˬ yuˬ leh, caˇ tuˬ pa caˇ chehˇ ve yoˬ. Gʼuiˬsha-oˬ, ngaˬ hkʼaˬ ma gʼa tu‸ 
gʼa hkanˍ chehˇ ve hta‸ a ciˉ nyi laˇ-oˆ, teh‸ yawˇ bon lawˬ chehˇ ve yoˬ. 
12Oˇ kaˬ lo hpanˍ kʼai chehˇ ve chaw hui hta‸ yawˇ nyi taˍ leh, chi hkʼe kʼoˆ 
piˇ chehˇ ve yoˬ. Ngaˬ hta‸ a ciˉ nyi sheˍ. Chaw teˇ gʼaˇ ka‸ ngaˬ hkʼe taw maˇ 
gʼa hkanˍ jaw taˬ. Gʼuiˬsha nyi ma zuhˆ jaˇ ve hkʼaw, yawˇ ngaˬ hta‸ chi hkʼe 
hkanˍ tcuh laˇ ve yoˬ. 
13Yawˇ aˬ miˍ hta‸ ce peu laˇ leh, aˬ miˍ oˇ ve ngaˬ awˬ hkʼaw lo to‸ chehˇ ve 
yoˬ. Yawˇ ngaˬ awˬ pon va htaw taˍ leh, ngaˬ hta‸ miˬ chaˇ hkʼoˆ lo paiˍ piˇ 
lawˬ ve yoˬ. Oˇ hkʼe te peuˬ hkʼaw‸ nawˉ, yawˇ ngaˬ hta‸ tu‸ kuiˬ hkanˍ kuiˬ 
hkʼaw lo baˬ taˉ laˇ ve yoˬ. 

14Yawˇ lehˬ ngaˬ ve venˇbaˆ teˇ hpaˍ hta‸ shaw hpoˆ leh hpeh tsuh‸ taˍ ve yoˬ. 
Peuˬ leh venˇbaˆ oˇ ve teˇ hpaˍ ngaˬ ve kʼaw‸ peˍ hta‸ hpeh yu taˍ laˇ ve yoˬ. 
Venˇbaˆ oˇ ve teˇ hpaˍ hawˇ jaˇ ve pa taw, ngaˬ gʼaˇ nuˇ jaˇ peuˬ ve yoˬ. 
Gʼuiˬsha lehˬ, ngaˬ hta‸ canˇ paˍ teˇ hpaˍ ve la‸ sheh hkʼaw lo chiˇ a‸ laˇ leh, 
ngaˬ yawˇ hui hta‸ te‸ chiˉ kʼaw‸ te maˇ gʼa ve yoˬ. 
15Ngaˬ ve awˬ gʼaˇ uiˍ jaˇ ve ma‸ yaˇ teˇ hpaˍ hta‸ Gʼuiˬsha nyi taˍ leh, gʼuiˬ 
yawˬ chehˇ ve yoˬ. Yawˇ lehˬ, ngaˬ ve yaˇ nehˬ teˇ hpaˍ hta‸ te luˬ te sheˆ piˇ 
tuˬ, ma‸ moˍ lonˉ hta‸ peu laˇ ve yoˬ. A pehˉ meuˇ gʼuiˬ nyiˉ kuiˬ lo keu taˍ ve 
a pehˉ meuˇ shiˍ hkʼa shuˍ, yawˇ lehˬ ngaˬ ve chaw teˇ hpaˍ hta‸ nyiˉ ceh‸ piˇ 
ve yoˬ. 
16Chi hta‸ pa taw, ngaˬ ve mehˆ shiˍ hkʼaw mehˆ gʼuiˬ hkʼa biˇ tawˆ la chehˇ 
ve yoˬ. Chaw teˇ gʼaˇ ka‸ ngaˬ hta‸ dawˇ sha tuˬ te laˇ maˇ gʼa. Chaw teˇ gʼaˇ 
ka‸ ngaˬ hta‸ awˬ gʼaˇ pe‸ laˇ maˇ gʼa. Canˇ paˍ teˇ hpaˍ ngaˬ hta‸ bawˆ gʼaˇ 
peuˬ. Ngaˬ ve chaw teˇ hpaˍ mawˇ jeˬ te‸ chiˉ maˇ kʼaw‸ cawˬ-o. 
17Ngaˬ la‸ sheh che taˍ ve htawˇ, chaw teˇ gʼaˇ ka‸ ngaˬ hta‸ maˇ ga laˇ. 
Gʼuiˬsha lehˬ, ngaˬ hta‸ ca bawˆ la tuˬ, teˇ hpawˇ le le lo chehˇ ve canˇ paˍ teˇ 
hpaˍ hta‸ kuˬ yuˬ taˍ peuˬ ve yoˬ. Yawˇ hui ngaˬ hta‸ cha‸ chiˆ ve awˬ ceuˬ 
hkʼe shawˍ laˇ chehˇ ve yoˬ. 
18Gʼuiˬsha lehˬ, hteˇ jaˇ cawˇ jaˇ ve htawˇ, ngaˬ lehˬ yawˇ ve tawˇ hta‸ maˇ na 
yuˬ. Chaw yaˇ teˇ hpaˍ-oˬ, ngaˬ ve tawˇ hta‸ na leh, ngaˬ hkʼaˬ ma gʼa tu‸ gʼa 
hkanˍ chehˇ ve hta‸ nyi sheˍ. Ngaˬ ve chaw teˇ hpaˍ hta‸ shu hpeh yuˬ kʼai 
peuˬ. 
19Ngaˬ awˬ chawˇ te da‸ taˍ ve chaw hui hta‸ ngaˬ kuˬ ve yoˬ. Ya‸ hkʼaˇ, yawˇ 
hui ngaˬ hta‸ maˇ ca ga la. Paw hkuˇ leh awˬ hoˉ awˬ naˬ teˇ hpaˍ lehˬ, venˇ 
hkʼaw lo caˇ tuˬ ca toˇ chehˇ ve teˇ yanˇ, shu tiˇ pehˍ ve hta‸ gʼa hkanˍ ve yoˬ. 
20Gʼuiˬsha-oˬ, ngaˬ hkʼaˬ ma gʼa tu‸ gʼa hkanˍ chehˇ ve hta‸ a ciˉ nyi laˇ sheˍ. 
Ngaˬ ve venˇbaˆ teˇ hpaˍ hta‸ pa taw, ngaˬ dawˇ haˍ jaˇ leh ngaˬ ve nyi ma 
hkoˇ kʼai peuˬ. Ya‸ kʼaw teˇ hpaˍ awˬ hkʼoˆ lo chaw yaˇ hui tiˇ pehˍ ve hta‸ 
gʼa hkanˍ chehˇ leh, yehˬ hkʼaw lo htawˇ suh ve teˇ ceuˬ cawˬ taˍ ve yoˬ. 

21Ngaˬ hkʼanˇ chehˇ ve awˬ hkawˇ hta‸ a ciˉ na sheˍ. Ngaˬ hta‸ dawˇ sha la piˇ 
shehˍ hpaˇ teˇ gʼaˇ ka‸ maˇ cawˬ. Nawˬ ngaˬ hta‸ chi hkʼe tu‸ hkanˍ piˇ lawˬ 
ve hta‸ ngaˬ ve canˇ paˍ teˇ hpaˍ nyi taˍ leh ha lehˬ chehˇ ve yoˬ. Nawˬ ka ti‸ 
te taˍ ve awˬ nyi haˆ haˆ gaˬ la piˇ-oˆ. Chi beu‸ ngaˬ gʼa hkanˍ chehˇ ve hkʼe, 
ngaˬ ve canˇ paˍ teˇ hpaˍ hta‸ htawˇ kʼaw‸ hkanˍ tcuh piˇ-oˆ. 
22Yawˇ hui te chehˇ ve haiˬ ve kanˉ teˇ hpaˍ awˬ pon, yawˇ hui hta‸ ciˍ yanˍ 
piˇ-oˆ. Ngaˬ venˇbaˆ te ve pa taw, nawˬ ngaˬ hta‸ ciˍ yanˍ laˇ chehˇ ve hkʼe, 
yawˇ hui hta‸ htawˇ ciˍ yanˍ piˇ-oˆ. Ngaˬ lehˬ, dawˇ tui‸ gaˇ tui‸ jaˇ ve hkʼaw 
hkʼanˇ chehˇ leh, nyi ma htawˇ luˬ jaˇ peuˬ ve yoˬ, teh‸ kʼoˆ chehˇ ve yoˬ. 

Dawˇ haˍ ve li‸ 2 

Gʼuiˬsha Yeˍruˆsaˍlehnˍ hta‸ ciˍ yanˍ piˇ ve 

1Gʼuiˬsha lehˬ, nyi ma zuhˆ jaˇ ve hkʼaw Ziˉonˍ venˇ hta‸ naˆ ho‸ kʼai piˇ lawˬ 
ve yoˬ. Awˬ me‸ awˬ hponˇ cawˬ ve venˇ oˇ ve hta‸ yawˇ luˬ kʼai piˇ ve yoˬ. 
Yawˇ nyi ma zuhˆ ve awˬ nyi htaˇ, yawˇ ve bon yehˬ hta‸ ka‸ baˬ taˉ ve yoˬ. 
2Gʼuiˬsha lehˬ, Yuˇda‸ mvuhˇmiˬ hkʼaw cawˬ ve hkʼaˆ hkʼa peu-eˬ hta‸ maˇ ha 
kʼaˉ piˇ leh te luˬ piˇ ve yoˬ. Mvuhˇmiˬ hta‸ shaw chehˇ ve ta‸ teˇ hpaˍ hta‸ ka
‸ yawˇ te luˬ piˇ leh, mvuhˇmiˬ oˇ ve hta‸ maˇ kʼoˆ, awˬ hoˉ awˬ naˬ teˇ hpaˍ 
hta‸ maˇ kʼoˆ, yawˇ awˬ me‸ awˬ hponˇ luˬ kʼai piˇ lawˬ ve yoˬ. 
3Nyi ma zuhˆ jaˇ ve hkʼaw, yawˇ lehˬ Iˉsaˍreˍlaˆ ve awˬ gʼaˇ awˬ shaˉ hta‸ nuˇ 
kʼai piˇ ve yoˬ. Canˇ paˍ gaˬ la ve teˇ yanˇ, yawˇ ngaˬ hui hta‸ maˇ ga laˇ. 
Yawˇ lehˬ, aˬ miˍ hkʼa shuˍ ngaˬ hui hta‸ te luˬ laˇ ve yoˬ. 
4Yawˇ lehˬ, canˇ paˍ hkʼa shuˍ ngaˬ hui hta‸ hkaˆ htaw mawˍ taˍ laˇ ve yoˬ. 
Ngaˬ hui ve ha lehˬ kuiˬ hpeh‸ ve chaw teˇ hpaˍ hta‸ ka‸ tiˇ pehˍ laˇ ve yoˬ. 
Yeˍruˆsaˍlehnˍ venˇ chi hkʼaw ngaˬ hui lehˬ, yawˇ nyi ma zuhˆ ve hta‸ gʼa leh‸ 
nyi chehˇ taˍ peuˬ. 
5Canˇ paˍ hkʼa shuˍ, Gʼuiˬsha lehˬ Iˉsaˍreˍlaˆ chaw hui hta‸ te luˬ te sheˆ piˇ 
peuˬ ve yoˬ. Yawˇ lehˬ, ta‸ yehˬ leh hawˉ yehˬ teˇ hpaˍ hta‸ te luˬ peuˬ ve yoˬ. 
Yawˇ lehˬ, Yuˇda‸chaw hui awˬ hkʼoˆ lo maˇ peuˬ maˇ leh puiˉ ve dawˇ haˍ tuˬ 
awˬ ceuˬ gaˬ la piˇ taˍ ve yoˬ. 

6Ngaˬ hui oˉ kʼoˍ pui chehˇ ve bon yehˬ hta‸, yawˇ dawˆ paˆ laˇ peuˬ. Da‸ kehˬ 
ve awˬ nyi teˇ hpaˍ leh shinˉ nyi teˇ hpaˍ hta‸ yawˇ yuˬ baˬ peuˬ. Jawˇmawˇ 
leh paw hkuˇ teˇ hpaˍ htawˇ, yawˇ nyi ma zuhˆ ve hta‸ gʼa leh‸ nyi taˍ peuˬ. 
7Gʼuiˬsha lehˬ, yawˇ ve tuˉ tanˇ kuiˬ leh yawˇ ve da‸ kehˬ ve bon yehˬ hta‸ baˬ 
taˉ peuˬ. Bon yehˬ hta‸ te luˬ tuˬ, yawˇ lehˬ canˇ paˍ teˇ hpaˍ hta‸ a hkaw-anˬ 
piˇ taˍ peuˬ. Teˇ pawˆ htaˇ ngaˬ hui ha lehˬ ha kʼa oˉ kʼoˍ pui jaw ve bon yehˬ 
hkʼaw lo, yawˇ hui ha lehˬ ha kʼa kuˬ chehˇ ve yoˬ. 
8Ziˉonˍ ve lanˇ venˇ teˇ hpaˍ hta‸ te luˬ piˇ tuˬ, Gʼuiˬsha dawˇ cheˆ taˍ peuˬ. Oˇ 
ve teˇ hpaˍ hta‸ te luˬ piˇ tuˬ, yawˇ hkʼa deh‸ shawˍ nyi tehˆ nyi taˍ peuˬ. Ta‸ 
yehˬ leh lanˇ venˇ teˇ hpaˍ chi beu‸ luˬ kʼai peuˬ. 
9Venˇ taˍ meu‸ hpe‸ teˇ hpaˍ htawˇ luˬ kʼai peuˬ. Jawˇmawˇ leh awˬ me‸ awˬ 
hponˇ cawˬ ve chaw teˇ hpaˍ, chi beu‸ shu ve mvuhˇmiˬ hkʼaw chehˇ taˍ peuˬ. 
Awˬliˇtawˇhkawˇ maˍ piˇ ve teˇ ceuˬ maˇ kʼaw‸ cawˬ leh, tcuh kaˍ paˍ teˇ hpaˍ 
htawˇ Gʼuiˬsha geh te‸ chiˉ hkawˇ maˇ kʼaw‸ gʼa kaˇ ve yoˬ. 
10Yeˍruˆsaˍlehnˍ venˇ hkʼaw chehˇ ve chaw mawˇ teˇ hpaˍ miˬ chaˇ hkʼoˆ lo ta‸ 
iˉ gawˬ lehˍ jo mui chehˇ ve yoˬ. Yawˇ hui meh htuˉ pui hpa veu‸ deh leh, oˉ 
kʼoˍ hkʼoˆ lo je‸ meu-e hkaˆ pfuhˍ taˍ ve yoˬ. Yaˇ miˇ haˉ teˇ hpaˍ htawˇ, miˬ 
chaˇ hkʼoˆ lo boˆ chehˇ taˍ ve yoˬ. 
11Ngaˬ hawˬ jaˇ peuˬ ve pa taw, ngaˬ ve mehˆ shiˍ gʼaˇ nuˇ kʼai peuˬ. Ngaˬ ve 
nyi ma htawˇ, dawˇ tui‸ jaˇ ve yoˬ. Ngaˬ ve chaw teˇ hpaˍ luˬ kʼai sheˆ kʼai 
peuˬ ve pa taw ngaˬ dawˇ haˍ jaˇ leh gʼaˇ nuˇ kʼai peuˬ. Yaˇ ehˉ teˇ hpaˍ lehˬ, 
ya‸ kʼaw hkʼoˆ lo paˍ suh-e chehˇ taˍ ve yoˬ. 
12Awˍ meu‸ leh iˉ kaˆ shiˉ jaˇ ve hkʼaw, yawˇ hui a shu yawˇ ve awˬ e hta‸ kuˬ 
chehˇ ve yoˬ. Hkʼaw kuiˬ naˬ kuiˬ cawˬ ve chaw hkʼa shuˍ, yawˇ hui ya‸ kʼaw 
hkʼoˆ paiˍ taˍ ve yoˬ. Awˬ leh meuˇ yawˇ hui lehˬ a shu yawˇ awˬ e ve la‸ sheh 
hkʼaw suh-e ve yoˬ. 
13Ngaˬ ha‸ jaˇ ve Yeˍruˆsaˍlehnˍ-oˬ, ngaˬ hkʼaˬ hkʼe gʼa kʼoˆ tuˬ le. Ngaˬ nawˬ 
hta‸ hkʼaˬ hkʼe te dawˇ sha laˇ gʼa tuˬ le. Chaw teˇ gʼaˇ ka‸ chi taw taw maˇ 

gʼa tu‸ hkanˍ jaw sheˍ. Nawˬ gʼa tu‸ hkanˍ chehˇ ve lehˬ, laˇ tsuhˇ gʼuiˬ hkʼe 
peuˬ kuiˬ leh kuiˬ maˇ cawˬ. Nawˬ awˬ pon dawˇ law kuiˬ ka‸ maˇ cawˬ. 
14Nawˬ ve tcuh kaˍ paˍ teˇ hpaˍ nawˬ hta‸ heˍ laˇ chehˇ ve yoˬ. Yawˇ hui nawˬ 
hta‸ heˍ leh, nawˬ ve venˇbaˆ teˇ hpaˍ hta‸ maˇ hpeu‸ maˍ laˇ. Nawˬ venˇbaˆ 
dawˇ hpfuhˆ tuˬ maˇ loˍ, teh‸ yawˇ hui nawˬ hta‸ kʼoˆ laˇ chehˇ ve yoˬ. 
15Choˬ kaˬ lo hpanˍ kʼai chehˇ ve chaw teˇ hpaˍ nawˬ hta‸ nyi taˍ leh, hkʼa 
mvuhˇ hkʼa na kʼoˆ chehˇ ve yoˬ. Yeˍruˆsaˍlehnˍ venˇ luˬ kʼai peuˬ ve pa taw, 
yawˇ hui oˉ kʼoˍ hiˆ leh gʼuiˬ chehˇ ve yoˬ. Chi lehˬ, nyi sha jaˇ ve venˇ maˇ heˆ 
laˇ. Venˇ chi lehˬ, miˬguiˬ hkʼa peu-eˬ ve nyi ma uiˍ kuiˬ hpeh‸ ve maˇ heˆ laˇ, 
teh‸ yawˇ hui kʼoˆ chehˇ ve yoˬ. 
16Nawˬ ve canˇ paˍ hkʼa peu-eˬ nawˬ hta‸ nyi taˍ leh maˇ shawˍ maˇ caˆ kʼoˆ 
chehˇ ve yoˬ. Ngaˬ hui venˇ oˇ ve hta‸ te luˬ piˇ peuˬ. Chi hkʼe te piˇ tuˬ ve awˬ 
nyi hta‸ ngaˬ hui law chehˇ ve yoˬ, teh‸ yawˇ hui kʼoˆ chehˇ ve yoˬ. 
17Gʼuiˬsha lehˬ, yawˇ kʼoˆ taˍ peuˬ ve hkʼe awˬ tehˬ awˬ na te peuˬ. Ponˬ laˬ htaˇ 
yawˇ ngaˬ hui hta‸ shaˍ ti‸ piˇ laˇ taˍ peuˬ ve hkʼe, ngaˬ hui hta‸ maˇ ha kʼaˉ 
leh te luˬ laˇ peuˬ. Gʼuiˬsha lehˬ, canˇ paˍ teˇ hpaˍ hta‸ gʼaˇ shehˍ hpaˇ hpeh‸ 
piˇ lawˬ leh, yawˇ hui hta‸ ha lehˬ chehˇ piˇ lawˬ ve yoˬ. 
18Yeˍruˆsaˍlehnˍ-oˬ, nawˬ ve lanˇ venˇ hkʼa peu-eˬ Gʼuiˬsha hta‸ lawˬ hkawˉ piˇ 
lawˬ-o‸. Nawˬ ve mehˆ gʼuiˬ iˉ kaˆ lawˬ hkʼa shuˍ, mvuhˇ law‸ kʼaw mvuhˇ 
hpeu‸ ya‸ la chehˇ piˇ-oˆ. Hkanˍ maˇ gʼa htaˇ hkʼa gaˬ, dawˇ haˍ leh hawˬ 
chehˇ-oˆ. 
19Teˇ haˉ tanˇ hkuinˇ teˇ pawˆ peuˬ teˇ pawˆ tu leh, Gʼuiˬsha hta‸ kuˬ-o‸. 
Nawˬve yaˇ teˇ hpaˍ hta‸ ha kʼaˉ laˇ tuˬ, nyi ma awˬ tawˬ hkʼa gaˬ yawˇ hta‸ 
lawˬ hkawˉ-oˆ. Ya‸ kʼaw hpuiˇ lo yaˇ ehˉ teˇ hpaˍ awˍ meu‸ suh-e chehˇ ve 
yoˬ. 
20Gʼuiˬsha-oˬ, nawˬ fawˉ mehˍ piˇ chehˇ ve chaw hui hta‸ a ciˉ nyi sheˍ. Yaˇ 
miˇ teˇ hpaˍ lehˬ, yawˇ hui ha‸ ve yaˇ teˇ hpaˍ ve awˬ shaˍ hta‸ caˇ chehˇ ve 
yoˬ. Paw hkuˇ leh tcuh kaˍ paˍ teˇ hpaˍ htawˇ, bon yehˬ hkʼaw shu tiˇ pehˍ ve 
hta‸ gʼa hkanˍ ve yoˬ. 

21Chaw mawˇ yaˇ nehˬ teˇ hpaˍ ya‸ kʼaw hpuiˇ lo paˍ suh taˍ ve yoˬ. Chaw haˉ 
yaˇ miˇ haˉ teˇ hpaˍ htawˇ, canˇ paˍ teˇ hpaˍ chaw pehˍ ve hta‸ gʼa hkanˍ ve 
yoˬ. Nawˬ nyi ma zuhˆ ve awˬ nyi hkʼaw, yawˇ hui hta‸ nawˬ maˇ ha kʼaˉ piˇ. 
22Nawˬ lehˬ, canˇ paˍ teˇ hpaˍ hta‸ kuˬ yuˬ leh, ngaˬ awˬ paˇ lo kawˆ tuˬ hkʼa 
caw zuhˇ cawˬ la piˇ ve yoˬ. Nawˬ nyi ma zuhˆ ve awˬ nyi hkʼaw, chaw teˇ gʼaˇ 
ka‸ ponˬ hpeh‸ tuˬ ve maˇ heˆ. Canˇ paˍ teˇ hpaˍ lehˬ, ngaˬ ha‸ ve yaˇ teˇ hpaˍ 
hta‸ tiˇ pehˍ laˇ peuˬ ve yoˬ. 

Dawˇ haˍ ve li‸ 3 

Ciˍ yanˍ ve, venˇbaˆ dawˇ hpfuhˆ ve, leh dawˇ law ve 

1Ngaˬ lehˬ, Gʼuiˬsha ciˍ yanˍ laˇ ve hta‸ gʼa hkanˍ ve chaw teˇ gʼaˇ hpeh‸ ve 
yoˬ. 
2Yawˇ lehˬ, ngaˬ hta‸ naˆ ho‸ jaˇ kuiˬ lo gʼa‸ kʼoˬ laˇ leh, 
3ngaˬ hta‸ teˇ pawˆ peuˬ teˇ pawˆ jaw‸ hpehˇ laˇ ve yoˬ. 
4Yawˇ lehˬ ngaˬ ve awˬ shaˍ hta‸ kuiˇ kʼai tuˬ te laˇ leh, ngaˬ ve awˬ mu‸ ku 
hta‸ hteh kʼai piˇ lawˬ ve yoˬ. 
5Yawˇ ngaˬ hta‸ hkanˍ haˍ jaˇ ve htawnˍ hkʼaw yuˬ keu laˇ ve yoˬ. 
6Naˆ ho‸ leh kuiˇ nuˬ jaˇ ve chaw suh taˍ kuiˬ lo yawˇ ngaˬ hta‸ chehˇ tcuh laˇ 
ve yoˬ. 
7Yawˇ ngaˬ hta‸ sho caˆ yuˬ hpeh leh, ngaˬ lehˬ gʼa ponˬ tuˬ dawˇ law kuiˬ 
maˇ cawˬ ve htawnˍ yaˇ hpeh‸ ve yoˬ. 
8Ngaˬ hta‸ ga laˇ tuˬ gʼaˇ hte‸ kuˬ ve htawˇ, ngaˬ kuˬ hkawˇ hta‸ Gʼuiˬsha maˇ 
na laˇ. 
9Ngaˬ lehˬ ya‸ kʼaw hteˇ lehˍ toˇ maˇ gʼa leh, ngaˬ mehˆ gʼuˇ suhˍ lo haˉ pui 
gʼo‸ pa ceh tiˉ tawˍ taˍ laˇ ve yoˬ. 
10Yawˇ lehˬ yehˬ miˉ tawˍ hkʼa shuˍ ngaˬ hta‸ law taˍ leh, laˇ caˬ shiˉ hkʼa shuˍ 
ngaˬ hta‸ pawˆ che‸ laˇ ve yoˬ. 
11Yawˇ ngaˬ hta‸ gʼa‸ yuˬ leh, ngaˬ hta‸ tzuh‸ baˬ taˉ laˇ ve yoˬ. 

12Yawˇ ve hkaˆ yuˬ leh, ngaˬ hta‸ mawˍ taˍ laˇ ve yoˬ. 
13Yawˇ lehˬ, ngaˬ hta‸ hkaˆ ce teˇ hpaˍ bawˆ tcuhˉ laˇ ve yoˬ. 
14Chaw yaˇ teˇ hpaˍ, teˇ nyi tanˇ vanˇ ngaˬ hta‸ hpoˆ gʼuiˬ chehˇ ve yoˬ. Ngaˬ 
lehˬ, yawˇ hui awˬ pon gʼuiˬ yawˬ tuˬ hpeh‸ ve yoˬ. 
15Yawˇ ngaˬ hta‸ hkʼaˇ jaˇ ve awˬ gʼuiˬ taw laˇ leh, hkʼaˇ jaˇ ve caˇ tuˬ caˍ laˇ 
ve yoˬ. 
16Yawˇ lehˬ, ngaˬ ve mehˆ hpfuhˇ hta‸ miˬ chaˇ hkʼoˆ gui htu-iˍ laˇ ve pa taw, 
ngaˬ ve ciˍ teˇ hpaˍ hkʼeh‸ ve yoˬ. 
17Chehˇ sha cawˬ sha ve, gawˬ lehˍ ve, leh ha lehˬ dawˇ sha ve awˬ ceuˬ chi teˇ 
hpaˍ hta‸ ngaˬ leunˇ kʼai peuˬ. 
18Ngaˬ lehˬ, maw maw gʼa te‸ chehˇ tuˬ ve maˇ heˆ. Ngaˬ Gʼuiˬsha hta‸ dawˇ 
law chehˇ ve awˬ ceuˬ htawˇ mehˉ kʼai peuˬ. 
19Ngaˬ gʼa hkanˍ chehˇ ve a naˍ leh, ngaˬ yehˬ maˇ kʼaw‸ cawˬ ve awˬ lawn chi 
teˇ hpaˍ hta‸ dawˇ nyi htaˇ, hkʼaˇ jaˇ ve awˬ taw‸ ma hkʼe hpeh‸ ve yoˬ. 
20Awˬ lawn oˇ ve teˇ hpaˍ hta‸ ngaˬ hkʼaˬ htaˆ ka‸ dawˇ nyi chehˇ leh, ngaˬ ve 
co ha gʼaˇ nuˇ jaˇ ve yoˬ. 
21Ya‸ hkʼaˇ, chi ve hta‸ ngaˬ kʼaw‸ dawˇ nawˇ la htaˇ, ngaˬ dawˇ law kuiˬ 
kʼaw‸ cawˬ la ve yoˬ. 
22Gʼuiˬsha lehˬ, hkʼaˬ htaˆ ka‸ ha‸ pehnˇ uiˍ jaˇ leh ha kʼaˉ puiˉ jaˇ ve yoˬ. 
23Oˇ ve teˇ hpaˍ lehˬ, mvuhˇ shawˉ mvuhˇ ba la leh mvuhˇ nyi tawˆ la ve hkʼa 
shuˍ hpeh‸ ve yoˬ. 
24Gʼuiˬsha teˇ gʼaˇ ceh tiˉ ngaˬ ve dawˇ law kuiˬ hpeh‸ leh, ngaˬ yawˇ hta‸ 
dawˇ law chehˇ ve yoˬ. 
25Gʼuiˬsha lehˬ, yawˇ hta‸ gʼaˇ va ve chaw hkʼa peu-eˬ hta‸ awˬ bon na‸ piˇ ve 
yoˬ. 
26Chi hta‸ pa taw, htaiˍ hkʼaw‸ laˇ tuˬ ngaˬ hui yeunˇ hkanˍ leh law taˍ cawˇ 
ve yoˬ. 

27A sha‸ i sheˍ htaˇ, yeunˇ hkanˍ puiˉ la tuˬ te jawˬ ve teˇ ceuˬ lehˬ, da‸ jaˇ ve 
yoˬ. 
28Ngaˬ hui gʼa tu‸ gʼa hkanˍ ve teˇ yanˇ, yeunˇ hkanˍ ve hkʼaw ta‸ iˉ gawˬ lehˍ 
mui taˍ cawˇ ve yoˬ. 
29Ngaˬ hui boˆ taˍ leh, yawˇ ve a loˍ hta‸ ca cawˇ ve yoˬ. Oˇ hkʼe te ve kʼo, 
dawˇ law kuiˬ cawˬ la tuˬ sheˍ ve yoˬ. 
30Shu dawˆ leh maˇ shawˍ maˇ caˆ te laˇ ve htawˇ, ngaˬ hui yeunˇ hkanˍ cawˇ 
ve yoˬ. 
31Gʼuiˬsha lehˬ, ha kʼaˉ puiˉ jaˇ leh ngaˬ hui hta‸ co co taiˍ taiˍ chiˇ baˬ taˍ laˇ 
tuˬ ve maˇ heˆ. 
32Yawˇ ngaˬ hui hta‸ dawˇ haˍ tcuh laˇ ve htawˇ, ngaˬ hui hta‸ ha‸ ve teˇ ceuˬ 
awˬ gʼaˇ uiˍ jaˇ ve yoˬ. 
33Yawˇ ngaˬ hui hta‸ dawˇ haˍ piˇ lawˬ ve pa taw, yawˇ ha lehˬ chehˇ ve maˇ 
heˆ. 
34Htawnˍ hkʼaw lo ngaˬ hui gʼa tu‸ hkanˍ chehˇ ve hta‸ Gʼuiˬsha shiˍ taˍ ve 
yoˬ. 
35Shu ngaˬ hui hta‸ maˇ hteˇ maˇ cawˇ te laˇ ve hta‸ ka‸ yawˇ shiˍ chehˇ ve 
yoˬ. 
36Shaˉ nanˉ hkʼaw maˇ hteˇ maˇ cawˇ ve kanˉ hta‸ te chehˇ ve hta‸ htawˇ, 
yawˇ shiˍ chehˇ ve yoˬ. 
37Gʼuiˬsha a loˍ maˇ cawˇ ve kʼo, chaw teˇ gʼaˇ ka‸ te‸ chiˉ te tawˆ la maˇ gʼa. 
38Yawˇ tawˇ piˇ ve teˇ yanˇ, da‸ ve leh maˇ da‸ ve awˬ ceuˬ hpeh‸ tawˆ la ve 
yoˬ. 
39Ngaˬ hui venˇbaˆ te ve pa taw ciˍ yanˍ ve hta‸ gʼa hkanˍ ve teˇ yanˇ, aˬ hto‸ 
ma pa taw ngaˬ hui hkʼanˇ tuˬ loˍ ve le. 
40Ngaˬ hui te chehˇ ve awˬ ceuˬ teˇ hpaˍ hta‸ chaˬ nyi leh, Gʼuiˬsha geh kʼaw‸ 
hpfuhˆ kʼo‸-e veuˬ. 

41Mvuhˇ naw ma hkʼoˆ chehˇ ve Gʼuiˬsha hta‸ ngaˬ hui ve nyi ma hpeu‸ maw 
piˇ leh lawˬ hkawˉ-a veuˬ. 
42Ngaˬ hui kʼaw‸ hpfuhˆ leh venˇbaˆ te peuˬ. Hkʼe te leh Gʼuiˬsha-oˬ, nawˬ lehˬ 
ngaˬ hui ve venˇbaˆ hta‸ maˇ hpehˇ laˇ. 
43Nawˬ ngaˬ hui hta‸ gʼa‸ yuˬ leh, tiˇ pehˍ laˇ ve yoˬ. Nawˬ nyi ma zuhˆ ve pa 
taw, nawˬ ve ha kʼaˉ puiˉ ve teˇ ceuˬ faˉ taˍ peuˬ. 
44Nawˬ nyi ma zuhˆ ve teˇ ceuˬ moˬ hkʼa shuˍ naˆ ho‸ jaˇ ve pa taw, ngaˬ hui 
ve bon lawˬ hkawˇ teˇ hpaˍ nawˬ geh lo gaˬ maˇ hpeh‸ ve yoˬ. 
45Miˬguiˬ chaw ceuˬ chi ma ve mehˆ gʼuˇ suhˍ lo, nawˬ ngaˬ hui hta‸ chiˇ baˬ 
taˍ ve awˬ ceuˬ hkʼe hpeh‸ la piˇ lawˬ ve yoˬ. 
46Ngaˬ hui ve canˇ paˍ teˇ hpaˍ, ngaˬ hui hta‸ hkʼa mvuhˇ hkʼa na kʼoˆ leh maˇ 
shawˍ maˇ caˆ te laˇ chehˇ ve yoˬ. 
47Ngaˬ hui lehˬ, te luˬ te sheˆ ve hta‸ gʼa hkanˍ leh, hkʼaˬ htaˆ ka‸ gʼa kawˆ 
jehˇ chehˇ ve yoˬ. 
48Ngaˬ ve chaw teˇ hpaˍ luˬ kʼai sheˆ kʼai ve pa taw, ngaˬ ve mehˆ gʼuiˬ iˉ kaˆ 
lawˬ hkʼe tawˆ la tcuhˉ taˍ ve yoˬ. 
49Gʼuiˬsha nyi ya‸ peu laˇ leh ngaˬ hui hta‸ mawˬ htaˇ hkʼa gaˬ, 
50ngaˬ hui ve mehˆ gʼuiˬ lehˬ, iˉ kaˆ lawˬ hkʼa shuˍ ya‸ la tuˬ sheˍ ve yoˬ. 
51Venˇ hkʼaw chehˇ taˍ ve yaˇ miˇ teˇ hpaˍ hkʼaˬ hkʼe hpeh‸ la peuˬ ve hta‸ 
ngaˬ gʼa mawˬ ve teˇ yanˇ, ngaˬ dawˇ haˍ jaˇ ve yoˬ. 
52Ngaˬ te ya‸ kuiˬ te‸ chiˉ maˇ cawˬ ve htawˇ, ngaˬ lehˬ ngaˆ ehˉ hkʼa shuˍ 
canˇ paˍ teˇ hpaˍ htaw taˍ ve va hta‸ yaw chehˇ taˍ peuˬ. 
53Yawˇ hui ngaˬ hta‸ miˬ kʼoˍ hkʼaw awˬ te‸ te‸ baˬ keu laˇ leh, haˉ pui shiˍ 
yuˬ tsuhˇ taˍ laˇ ve yoˬ. 
54Ngaˬ hta‸ iˉ kaˆ hoˆ beh laˇ chehˇ leh, ngaˬ lehˬ gʼa suh tuˬ yoˬ teh‸ dawˇ ve 
yoˬ. 
55Gʼuiˬsha-oˬ, miˬ kʼoˍ hkʼaw chehˇ taˍ leh ngaˬ nawˬ hta‸ kuˬ chehˇ ve yoˬ. 

56Ngaˬ kuˬ chehˇ ve awˬ hkawˇ hta‸ nawˬ gʼa kaˇ peuˬ ve yoˬ. 
57Taˇ kawˆ, teh‸ nawˬ ngaˬ hta‸ kʼaw‸ yaw hkʼaw‸ laˇ ve yoˬ. 
58Gʼuiˬsha-oˬ, nawˬ ngaˬ hta‸ htaiˍ hkʼaw‸ laˇ leh ngaˬ ve a sha‸ hta‸ ponˬ laˇ 
ve yoˬ. 
59Ngaˬ hpawˇ lo chehˇ leh suhˉ jehˬ laˇ-oˆ. Yawˇ hui ngaˬ hta‸ hkʼaˬ hkʼe te laˇ 
peuˬ ve hta‸ nawˬ shiˍ chehˇ ve yoˬ. 
60Canˇ paˍ teˇ hpaˍ ngaˬ hta‸ hkʼaˬ ma canˇ leh, ngaˬ luˬ kʼai tuˬ hkʼaˬ hkʼe te 
laˇ taˍ peuˬ ve hta‸ nawˬ shiˍ chehˇ ve yoˬ. 
61Gʼuiˬsha-oˬ, yawˇ hui ngaˬ hta‸ hkʼa mvuhˇ hkʼa na kʼoˆ chehˇ ve awˬ hkawˇ 
hta‸ nawˬ gʼa kaˇ taˍ peuˬ leh, yawˇ hui te chehˇ ve kanˉ hta‸ nawˬ shiˍ ve 
yoˬ. 
62Teˇ nyi tanˇ vanˇ yawˇ hui ngaˬ ve awˬ lawn kʼoˆ da‸ leh, awˬ hkʼaˇ gu chehˇ 
ve yoˬ. 
63Mvuhˇ shawˉ htaˇ ka‸ te leh mvuhˇ hpeu‸ htaˇ hkʼa gaˬ, yawˇ hui ngaˬ hta‸ 
hkʼa mvuhˇ hkʼa na kʼoˆ chehˇ ve yoˬ. 
64Gʼuiˬsha-oˬ, yawˇ hui oˇ hkʼe te chehˇ ve pa taw, yawˇ hui hta‸ ciˍ yanˍ piˇ-
oˆ. 
65Yawˇ hui hta‸ hkeu piˇ leh, nyi ma luˬ kʼai tuˬ te piˇ-oˆ. 
66Yawˇ hui hta‸ gʼa‸ yuˬ leh, miˬguiˬ hkʼoˆ lo shiˆ baˬ piˇ-oˆ. 

Dawˇ haˍ ve li‸ 4 

Yeˍruˆsaˍlehnˍ venˇ luˬ kʼai peuˬ hkʼaw‸ nawˉ 

1Awˬ gʼeuˆ ba chehˇ ve ngaˬ hui ve shi lehˬ, chi beu‸ awˬ gʼeuˆ mehˉ kʼai peuˬ. 
Bon yehˬ ve haˉ pui shiˍ teˇ hpaˍ, ya‸ kʼaw hkʼoˆ lo baˬ taˍ ve yoˬ. 
2Ziˉonˍ yaˇ nehˬ teˇ hpaˍ lehˬ, ngaˬ hui awˬ pon shi hkʼa shuˍ awˬ hpfuhˇhkʼaˆ 
jaˇ ve yoˬ. Ya‸ hkʼaˇ, chi beu‸ yawˇ hui lehˬ je‸ mu‸ hkʼu hkʼa shuˍ shawˍ taˍ 
ve hta‸ gʼa hkanˍ ve yoˬ. 

3Heh hpuiˇ awˬ ma peuˍ lehˬ, yawˇ ve awˬ yehˇ teˇ hpaˍ hta‸ ha‸shaˉ puiˉ ve 
yoˬ. Ya‸ hkʼaˇ, ngaˬ ve chaw teˇ hpaˍ lehˬ, kaˍlaˍoˆ ngaˆ hkʼa shuˍ, a shu yawˇ 
ve yaˇ hta‸ ha‸ shaˉ piˇ hkawˇ maˇ shiˍ. 
4Yawˇ hui lehˬ, a shu yawˇ ve yaˇ hta‸ meu‸ suh kaˆ suh piˇ chehˇ ve yoˬ. Yaˇ 
ehˉ teˇ hpaˍ lehˬ, caˇ tuˬ lawˬ caˇ chehˇ ve htawˇ, chaw teˇ gʼaˇ ka‸ yawˇ hui 
hta‸ maˇ caˍ piˇ. 
5Teˇ pawˆ htaˇ, da‸ jaˇ ve caˇ tuˬ gʼa caˇ chehˇ ve chaw hui lehˬ, chi beu‸ ya‸ 
kʼaw hpuiˇ lo meu‸ suh chehˇ ve yoˬ. Paw sha ve chaw hui lehˬ, chi beu‸ ya‸ 
kʼaw hpuiˇ lo ca gʼawˆ caˇ toˇ chehˇ ve yoˬ. 
6Ngaˬ ve chaw teˇ hpaˍ lehˬ, Sawˉdonˍ venˇ yaˇ teˇ hpaˍ a‸ kehˉ ciˍ yanˍ ve hta
‸ gʼa hkanˍ peuˬ. Venˇ oˇ ve lehˬ, Gʼuiˬsha ve la‸ sheh hkʼaw lo la‸ haˉ luˬ kʼai 
ve yoˬ. 
7Ngaˬ hui ve jawˇmawˇ yaˇ teˇ hpaˍ lehˬ, a ngeu hkʼa shuˍ da‸ kehˬ jaˇ ve yoˬ. 
Yawˇ hui lehˬ, chehˇ sha leh awˬ gʼaˇ awˬ shaˉ hkʼa biˇ cawˬ ve yoˬ. 
8Ya‸ hkʼaˇ, chi beu‸ yawˇ hui lehˬ ya‸ kʼaw hpuiˇ lo zuh‸ taˍ leh, mehˆ 
hpfuhˇ naˆ-ehˍ hpeh‸ ve pa taw, shu yawˇ hui hta‸ maˇ shiˍ. Yawˇ hui ve awˬ 
guiˬ kʼuˉ teˇ hpaˍ htawˇ, suhˆ hkʼa shuˍ goˇ kʼai leh, awˬ mu‸ ku hta‸ nehˉ taˍ 
peuˬ. 
9Ma‸ bawˆ kuiˬ lo suh-e ve chaw teˇ hpaˍ lehˬ, awˬ hkʼaw‸ nawˉ suh-e ve 
chaw teˇ hpaˍ a‸ kehˉ da‸ leuˉ ve yoˬ. Yawˇ hui caˇ tuˬ meu‸ jaˇ leh, awˬ meu-
eˇ awˬ meu-eˇ shaˉ leh kʼai ve yoˬ. 
10Ngaˬ ve chaw teˇ hpaˍ awˬ hkʼoˆ lo gaˬ la ve luˬ ve sheˆ ve awˬ ceuˬ lehˬ 
kawˆ tuˬ uiˍ jaˇ ve yoˬ. Ha kʼaˉ puiˉ ve awˬ e teˇ hpaˍ a shu yawˇ ve yaˇ hta‸ 
caˉ caˇ chehˇ ve yoˬ. 
11Gʼuiˬsha lehˬ, nyi ma zuhˆ jaˇ peuˬ ve yoˬ. Yawˇ lehˬ, Ziˉonˍ venˇ hkʼaw aˬ 
miˍ ceh leh, venˇ oˇ ve hta‸ to‸ piˇ lawˬ ve yoˬ. 
12Yeˍruˆsaˍlehnˍ venˇ hkʼaw canˇ paˍ teˇ hpaˍ lo‸-e gaˬ tuˬ yoˬ, teh‸ hkʼaˬ ve 
chaw teˇ gʼaˇ maˇ kʼoˆ, jawˇmawˇ hkʼaˬ ve teˇ gʼaˇ maˇ kʼoˆ, maˇ yonˍ. 

13Ya‸ hkʼaˇ, venˇ oˇ ve luˬ kʼai ve yoˬ. Awˬ lawn kʼo, yawˇ ve tcuh kaˍ paˍ teˇ 
hpaˍ venˇbaˆ te leh, yawˇ ve paw hkuˇ teˇ hpaˍ htawˇ te‸ chiˉ venˇbaˆ maˇ 
cawˬ ve chaw hui hta‸ suh tuˬ te piˇ chehˇ ve pa taw yoˬ. 
14Yawˇ ve awˬ hoˉ awˬ naˬ teˇ hpaˍ lehˬ, mehˆ cuˉ paˍ hkʼa shuˍ venˇ hkʼaw lo 
te toˇ chehˇ ve yoˬ. Yawˇ hui hta‸ awˬ suhˍ ngawˉ taˍ ve pa taw, chaw teˇ gʼaˇ 
ka‸ maˇ ca htawˇ. 
15Tawˆ kʼai loˬ. Nawˬ lehˬ cha‸ chiˆ kʼai peuˬ. Ngaˬ hui hta‸ taˇ ca htawˇ la, 
teh‸ chaw yaˇ teˇ hpaˍ kuˬ chehˇ ve yoˬ. Hkʼe te leh, yawˇ hui mvuhˇmiˬ teˇ 
peˆ peuˬ teˇ peˆ lo ca te toˇ chehˇ ve yoˬ. Chaw teˇ gʼaˇ ka‸ yawˇ hui hta‸ maˇ 
ha‸ yuˬ. 
16Gʼuiˬsha yawˇ hui hta‸ maˇ kʼaw‸ nyi piˇ. Yawˇ hui hta‸ hpaˆ da‸ kʼai piˇ 
lawˬ ve yoˬ. Ngaˬ hui ve paw hkuˇ leh awˬ hoˉ awˬ naˬ teˇ hpaˍ hta‸ ka‸ yawˇ 
maˇ kʼaw‸ nyi piˇ ve yoˬ. 
17Ngaˬ hui lehˬ, ga laˇ shehˍ hpaˇ hta‸ hkʼaˬ mawˬ law nyi chehˇ ve htawˇ maˇ 
gaˬ la. Ngaˬ hui hta‸ te‸ chiˉ ga laˇ maˇ gʼa ve chaw ceuˬ hta‸ ngaˬ hui law 
nyi chehˇ ve yoˬ. 
18Canˇ paˍ teˇ hpaˍ ngaˬ hui hta‸ law chehˇ ve yoˬ. Ngaˬ hui ca te toˇ maˇ haˆ. 
Ngaˬ hui ve awˬ yanˇ ponˬ peuˬ leh, awˬ leh meuˇ gaˬ la peuˬ. 
19Yawˇ hui lehˬ, aˉ ceˬ a‸ kehˉ gehˬ jaˇ leh, ngaˬ hui hta‸ gʼa‸ yuˬ laˇ chehˇ ve 
yoˬ. Yawˇ hui lehˬ hkʼaw hkʼoˆ lo ngaˬ hui ve hkui ha hta‸ gʼa‸ chaw laˬ leh, 
heh puiˉ hkʼaw lo jaˆ taˍ leh ngaˬ hui hta‸ hpeh yuˬ laˇ ve yoˬ. 
20Ngaˬ hui ve gʼaˇ va kuiˬ hpeh‸ leh ngaˬ hui hta‸ ha‸ shaˉ laˇ tuˬ, ngaˬ hui 
nyi hkʼaˇ suh leh Gʼuiˬsha leuˆ yuˬ taˍ ve jawˇmawˇ hta‸ yawˇ hui hpeh yuˬ ve 
yoˬ. 
21Eˇdonˍ leh Uˉzaˆ venˇ yaˇ teˇ hpaˍ-oˬ, nawˬ hui ha lehˬ chehˇ hpeh‸ sheˍ htaˇ, 
gʼaˇ hte‸ gʼuiˬ chehˇ-oˆ. Nawˬ hui gʼa luˬ gʼa sheˆ tuˬ ve awˬ yanˇ gaˬ la chehˇ 
ve yoˬ. Nawˬ hui htawˇ awˬ kʼu nyi hpeh‸ leh gʼa ya‸ taw tuˬ yoˬ. 
22Ziˉonˍ venˇ lehˬ, yawˇ te ya‸ taˍ ve venˇbaˆ awˬ pon gʼa hkanˍ peuˬ. Gʼuiˬsha 
ngaˬ hui hta‸ shu ve awˬ ceˬ kʼaw‸ te tcuh laˇ tuˬ ve maˇ heˆ. Ya‸ hkʼaˇ 

Eˇdonˍ venˇ-oˬ, Gʼuiˬsha nawˬ ve venˇbaˆ hta‸ hpeu‸ tawˆ leh, nawˬ hta‸ ciˍ 
yanˍ laˇ tuˬ yoˬ. 

Dawˇ haˍ ve li‸ 5 

Ha kʼaˉ laˇ tuˬ bon lawˬ hkawˇ 

1Gʼuiˬsha-oˬ, ngaˬ hui hkʼaˬ hkʼe gʼa hpeh‸ taˉ peuˬ ve hta‸a ciˉ dawˇ nawˇ laˇ-
oˆ. Ngaˬ hui awˬ me‸ awˬ hponˇ luˬ kʼai peuˬ ve hta‸ a ciˉ nyi laˇ-oˆ. 
2Ngaˬ hui ve mawˇ jeˬ teˇ hpaˍ lehˬ, awˬ kaˍ awˬ nu chaw hui ve la‸ sheh 
hkʼaw lo gaˬ taˍ peuˬ. Shu mvuhˇmiˬ ve chaw teˇ hpaˍ lehˬ, ngaˬ hui ve yehˬ 
hkʼaw chehˇ taˍ peuˬ. 
3Ngaˬ hui ve awˬ pa teˇ hpaˍ lehˬ, canˇ paˍ tiˇ pehˍ ve hta‸ gʼa hkanˍ leh, chi 
beu‸ ngaˬ hui ve awˬ e teˇ hpaˍ mehˇ chawˇma hpeh‸ la peuˬ. 
4Ngaˬ hui lehˬ, iˉ kaˆ gʼa vuiˬ dawˬ leh, suhˆ gʼa vuiˬ tuˉ chehˇ ve yoˬ. 
5Ngaˬ hui lehˬ, piˉ laˬ leh kaˍlaˍoˆ hkʼa shuˍ, shu gʼa‸ kʼai laˇ ve hta‸ gʼa hkanˍ 
leh heuˬ jaˇ peuˬ. Ya‸ hkʼaˇ, yawˇ hui ngaˬ hui hta‸ gʼaˇ maˇ jehˇ tcuh laˇ. 
6Ngaˬ hui caˇ tuˬ hkʼa bvuhˆ gʼa caˇ leh a sha‸ gʼa te‸ tuˬ, Eˇjiˇtu‸ leh Aˍsuˇriˆ 
mvuhˇmiˬ hkʼaw lo gʼa ca lawˬ caˇ chehˇ ve yoˬ. 
7Ngaˬ hui ve awˬ puˍ awˬ pi teˇ hpaˍ venˇbaˆ te ve pa taw chi beu‸ luˬ kʼai 
peuˬ. Ngaˬ hui lehˬ, yawˇ hui ve venˇbaˆ awˬ tan gʼa hkanˍ chehˇ ve yoˬ. 
8Ponˬ laˬ htaˇ ngaˬ hui ve awˬ ceˬ hkʼe ceh ka‸ maˇ gaˬ ve chaw hui lehˬ, chi 
beu‸ ngaˬ hui hta‸ kʼaw‸ uˉ peunˍ chehˇ ve yoˬ. Chaw teˇ gʼaˇ ka‸ yawˇ hui 
ve kanˇ paˆ awˬ hawˉ lo ngaˬ hui hta‸ ponˬ laˇ maˇ gʼa. 
9Chaw hta‸ tiˇ pehˍ shehˍ hpaˇ teˇ hpaˍ hkʼaw hkʼoˆ lawˬ hkʼoˆ lo te toˇ chehˇ 
ve yoˬ. Ngaˬ hui lehˬ, a sha‸ tanˇ leh caˇ tuˬ gʼa ca caˇ chehˇ ve yoˬ. 
10Meu‸ ve kaˆ ve teˇ ceuˬ lehˬ, ngaˬ hui ve awˬ guiˬ kʼuˉ aˬ miˍ po hkʼe chiˆ jaˇ 
la htaˇ hkʼa gaˬ, ngaˬ hui hta‸ haw chiˆ la piˇ ve yoˬ. 
11Ngaˬ hui ve awˬ miˇ ma teˇ hpaˍ lehˬ, Ziˉonˍ hkʼaw hkʼoˆ lo shu hkʼa mvuhˇ 
hkʼa na te ve hta‸ gʼa hkanˍ chehˇ ve yoˬ. Yuˇda‸ mvuhˇmiˬ venˇ hkʼaˆ teˇ 

hpaˍ hkʼaw, ngaˬ hui ve yaˇ miˇ teˇ hpaˍ hta‸ htawˇ, shu oˇ hkʼe te piˇ ve hta‸ 
gʼa hkanˍ chehˇ ve yoˬ. 
12Ngaˬ hui ve awˬ hoˉ awˬ naˬ teˇ hpaˍ hta‸ shu shiˍ kʼai leh, hpeh chiˇ piˇ ve 
yoˬ. Ngaˬ hui ve chaw mawˇ teˇ hpaˍ htawˇ, maˇ yawˆ maˇ yan te piˇ ve hta‸ 
gʼa hkanˍ chehˇ ve yoˬ. 
13Ngaˬ hui ve chaw haˉ paˍ teˇ hpaˍ hta‸ awˬ ceˬ hkʼa shuˍ caˬ teˍ tcuh leh, yaˇ 
ehˉ teˇ hpaˍ hta‸ hawˇ jaˇ ve suhˆ taˆ tcuh ve pa taw, ya‸ kʼaw hteˇ lehˍ te toˇ 
maˇ gʼa ve yoˬ. 
14Chaw mawˇ teˇ hpaˍ lehˬ, venˇ taˍ meu‸ hpe‸ lo maˇ kʼaw‸ mui chehˇ-o. Yaˇ 
nehˬ teˇ hpaˍ htawˇ, kʼa muiˬ hkawˇ maˇ kʼaw‸ kʼa-o. 
15Ngaˬ hui a sha‸ te‸ chehˇ ve hkʼaw ha lehˬ tuˬ ve awˬ ceuˬ mehˉ kʼai peuˬ. 
Ngaˬ hui kʼaˍ hkʼeˆ ve lehˬ, dawˇ haˍ tuˬ awˬ ceuˬ kʼaw‸ hpeh‸ la peuˬ. 
16Ngaˬ hui nyi ma uiˍ tuˬ ve mawˇ jeˬ te‸ chiˉ maˇ cawˬ-o. Ngaˬ hui venˇbaˆ te 
peuˬ ve pa taw, chi beu‸ gʼa dawˇ haˍ jaˇ ve yoˬ. 
17Ngaˬ hui nyi ma luˬ jaˇ leh, mehˆ hkʼa deh‸ maˇ mawˬ-o. 
18Awˬ lawn kʼo, Ziˉonˍ hkʼaw lehˬ gawˬ cu gawˬ pehˆ hpeh‸ kʼai leh, heh hpuiˇ 
teˇ hpaˍ oˇ kaˬ lo te toˇ chehˇ ve yoˬ. 
19Ya‸ hkʼaˇ Gʼuiˬsha-oˬ, nawˬ lehˬ co co taiˍ taiˍ jawˇmawˇ hpeh‸ leh, awˬ 
yanˇ leh htaˇ hkʼa gaˬ uˉ peunˍ chehˇ tuˬ ve yoˬ. 
20Aˬ hto‸ ma pa taw nawˬ ngaˬ hui hta‸ chi maw maw baˬ taˍ laˇ ve le. Ngaˬ 
hui hta‸ maˇ kʼaw‸ dawˇ nawˇ-o ve laˇ. 
21Gʼuiˬsha-oˬ, ngaˬ hui hta‸ nawˬ geh lo kʼaw‸ shiˍ yuˬ laˇ-oˆ. Aˬ sho-eˬ htaˇ ve 
awˬ me‸ awˬ hponˇ ngaˬ hui hta‸ kʼaw‸ piˇ laˇ-oˆ. 
22Oˇ hkʼe maˇ heˆ kʼo, nawˬ ngaˬ hui hta‸ co co taiˍ taiˍ chiˇ baˬ laˇ peuˬ ve laˇ. 
Nawˬ nyi ma zuhˆ ve teˇ ceuˬ awˬ leh meuˇ maˇ cawˬ-o ve laˇ. 

Yeˍsaˍkeˍlaˆ li‸ 

Yeˍsaˍkeˍlaˆ li‸ 1 

Gʼuiˬsha ve kʼaw jaw 

1Shehˆ chi hkʼaw‸ teˇ hkʼaw‸, ha pa awˇ maˬ teˇ maˬ, ngaˇ nyi htaˇ Buˇziˆ ve 
yaˇ paw hkuˇ te chehˇ ve ngaˬ Yeˍsaˍkeˍlaˆ lehˬ, awˬ nu ve Yuˇda‸ chaw hui 
geh teˇ geh Baˍbuˍlonˍ mvuhˇmiˬ hkʼaw cawˬ ve Hkeˍbaˆ iˉ kaˆ lawˬ paˇ lo 
chehˇ taˍ ve yoˬ. Oˇ htaˇ, mvuhˇ naw ma hpaw leh awˬ ha hkʼaw ngaˬ Gʼuiˬsha 
hta‸ gʼa mawˬ ve yoˬ. 
2(Oˇ ve lehˬ, jawˇmawˇ Yeˍhkawˇniˆ hta‸ shu hpeh kʼai peuˬ hkʼaw‸ nawˇ, 
ngaˇ hkʼaw‸ teˇ hkʼaw‸ htaˇ yoˬ.) 
3Baˍbuˍlonˍ mvuhˇmiˬ hkʼaw cawˬ ve Hkeˍbaˆ iˉ kaˆ lawˬ paˇ lo, Gʼuiˬsha ngaˬ 
hta‸ tawˇ yaw laˇ leh, yawˇ ve kanˇ paˆ ngaˬ awˬ hkʼoˆ gaˬ la ve yoˬ. 
4Ngaˬ chiˇ nyi leh, awˬ na hpawˇ lo mvuhˇ haw lonˉ laˬ chehˇ ve hta‸ gʼa 
mawˬ ve yoˬ. Uiˍ jaˇ ve moˬ diˬ lonˉ hkʼaw mvuhˇ tiˉ po-e‸ ba chehˇ ve yoˬ. 
Mvuhˇ tiˉ po-e‸ ba chehˇ htaˇ, kuiˇ hkʼa shuˍ awˬ gʼeuˆ ba chehˇ ve awˬ ceuˬ 
hta‸ ngaˬ gʼa mawˬ ve yoˬ. 
5Mvuhˇ haw lonˉ awˬ kʼaw ji lo chaw yaˇ hta‸ shuˍ ve a sha‸ te‸ chehˇ ve awˬ 
ceuˬ awˇ hkeh hta‸ ngaˬ gʼa mawˬ ve yoˬ. 
6Teˇ hkeh le le mehˆ hpfuhˇ awˇ maˬ cawˬ leh, toˍ la‸ kʼuˉ awˇ maˬ cawˬ ve 
yoˬ. 
7Yawˇ hui ve hkui sheh hteˇ lehˍ cawˬ leh, hkui kiˆ teˇ hpaˍ lehˬ nuˇ paˍ lonˉ 
ve hkui kiˆ hta‸ shuˍ ve yoˬ. Hkui kiˆ oˇ ve teˇ hpaˍ lehˬ, hkʼa deh‸ shiˆ taˍ ve 
kuiˇ hkʼe hpeh‸ ve yoˬ. 
8Chi hkʼoˆ ka‸ yawˇ hui ve toˍ la‸ kʼuˉ teˇ maˬ le le awˬ hawˉ lo chaw yaˇ ve 
la‸ sheh teˇ maˬ cawˬ ve yoˬ. 
9Yawˇ hui ve toˍ la‸ kʼuˉ nyiˇ maˬ lehˬ hpe taˍ leh awˬ meuˇ nyiˇ hpawˇ daw‸ 
da‸ chehˇ ve yoˬ. Yawˇ hui kʼai kʼai laˬ laˬ te ve teˇ yanˇ, teˇ moˍ hkʼe tiˉ te 
kʼai leh, choˬ hpfuhˆ oˇ hpfuhˆ maˇ te. 

10Yawˇ hui teˇ hkeh le le mehˆ hpfuhˇ awˇ maˬ cawˬ ve yoˬ. Awˬ gʼuˇ suhˍ 
hpawˇ lehˬ chaw yaˇ ve mehˆ hpfuhˇ, la‸ sha paˉ lehˬ laˇ caˬ shiˉ ve mehˆ 
hpfuhˇ, la‸ mehˍ paˉ lehˬ nuˇ paˍ lonˉ ve mehˆ hpfuhˇ, leh awˬ hkʼaw‸ nawˉ 
paˉ lehˬ aˉ ceˬ ve mehˆ hpfuhˇ cawˬ ve yoˬ. 
11Toˍ la‸ kʼuˉ nyiˇ maˬ lehˬ mvuhˇ hpe lo chiˇ taˍ leh, awˬ meuˇ nyiˇ hpawˇ 
lehˬ awˬ nu ve teˇ hkeh ve toˍ la‸ kʼuˉ hta‸ daw‸ da‸ chehˇ leh, toˍ la‸ kʼuˉ 
nyiˇ maˬ lehˬ awˬ to hta‸ beh taˍ ve yoˬ. 
12Yawˇ hui lehˬ, awˇ ceˍ awˇ hpawˇ lo hpfuhˆ taˍ leh, yawˇ hui kʼai gaˇ kuiˬ lo 
teˇ moˍ hkʼe tiˉ te kʼai ve yoˬ. Choˬ hpfuhˆ oˇ hpfuhˆ te tuˬ maˇ loˍ. 
13To nuˇ to shaˆ oˇ ve teˇ hpaˍ awˬ kʼaw ji lo, aˬ miˍ ha hkʼe ve teˇ maˬ te toˇ 
chehˇ leh, aˬ miˍ ha oˇ ve hkʼaw mvuhˇ tiˉ po-e‸ ba tawˆ la chehˇ ve yoˬ. 
14To nuˇ to shaˆ oˇ ve teˇ hpaˍ lehˬ, mvuhˇ tiˉ po-e‸ ba ve hkʼa shuˍ choˬ kʼai oˇ 
kʼai ve gehˬ jaˇ ve yoˬ. 
15To nuˇ to shaˆ oˇ ve awˇ hkeh hta‸ ngaˬ nyi chehˇ ve teˇ yanˇ, gaˉ yaw awˇ 
maˬ yawˇ hui awˬ paˇ lo cawˬ taˍ ve hta‸ ngaˬ gʼa mawˬ ve yoˬ. 
16Gaˉ yaw oˇ ve awˇ maˬ lehˬ hkʼa shuˍ hpeh‸ ve yoˬ. Teˇ maˬ le le shehnˉ shiˍ 
hkʼa shuˍ awˬ gʼeuˆ ba leh, gaˉ yaw teˇ maˬ hkʼaw gaˉ yaw ehˉ teˇ maˬ kʼaw‸ 
tcuhˉ naw‸ piˇ taˍ ve yoˬ. 
17Hkʼe te leh, gaˉ yaw oˇ ve teˇ hpaˍ hkʼaˬ hpawˇ lo htawˇ kʼai hpeh‸ ve yoˬ. 
18Gaˉ yaw oˇ ve teˇ hpaˍ awˬ hkʼoˆ lo, mehˆ shiˍ hkʼa biˇ cawˬ ve yoˬ. 
19To nuˇ to shaˆ oˇ ve teˇ hpaˍ kʼai ve teˇ yanˇ, gaˉ yaw oˇ ve teˇ hpaˍ htawˇ 
yawˇ hui geh kʼai leh, to nuˇ to shaˆ oˇ ve teˇ hpaˍ mvuhˇ hpe lo taˆ-e ve teˇ 
yanˇ, yawˇ hui htawˇ gʼa‸ taˆ-e ve yoˬ. 
20To nuˇ to shaˆ oˇ ve teˇ hpaˍ lehˬ, yawˇ hui kʼai gaˇ kuiˬ lo kʼai ve yoˬ. Gaˉ 
yaw oˇ ve teˇ hpaˍ htawˇ, to nuˇ to shaˆ oˇ ve teˇ hpaˍ hkʼaˇ suh gʼa‸ kʼai ve 
yoˬ. Awˬ lawn kʼo, gaˉ yaw oˇ ve teˇ hpaˍ hta‸ to nuˇ to shaˆ teˇ hpaˍ uˉ peunˍ 
taˍ ve pa taw yoˬ. 

21Chi hta‸ pa taw, to nuˇ to shaˆ oˇ ve teˇ hpaˍ kʼai htaˇ, jehˇ htaˇ, taˆ-e htaˇ 
yawˇ hui htawˇ awˬ hkʼaˇ suh gʼa‸ kʼai ve yoˬ. 
22To nuˇ to shaˆ oˇ ve teˇ hpaˍ oˉ kʼoˍ hkʼoˆ lo hpuˉ-ehˍ ve haˉ pui shiˍ yuˬ te 
taˍ ve hta‸ shuˍ ve awˬ ceuˬ teˇ maˬ cawˬ ve yoˬ. 
23To nuˇ to shaˆ oˇ ve teˇ hpaˍ lehˬ toˍ la‸ kʼuˉ nyiˇ paˉ chiˇ taˍ leh, toˍ la‸ kʼuˉ 
nyiˇ paˉ a shu yawˇ awˬ to hta‸ beh taˍ ve yoˬ. 
24Toˍ la‸ kʼuˉ oˇ ve teˇ hpaˍ bvuhˬ tawˆ la ve aw hkawˇ hta‸ ngaˬ gʼa kaˇ ve 
yoˬ. Awˬ hkawˇ oˇ ve lehˬ laˇ tsuhˇ gʼuiˬ ve gʼuiˬ baˇ awˬ hkawˇ, ma‸ moˍ lonˉ 
kʼai chehˇ ve awˬ hkawˇ leh Gʼuiˬsha ve awˬ hkawˇ hkʼe hpeh‸ ve yoˬ. Yawˇ 
hui maˇ kʼaw‸ poˬ ve teˇ yanˇ, toˍ la‸ kʼuˉ hta‸ kʼaw‸ hoˆ taˍ ve yoˬ. 
25Ya‸ hkʼaˇ, yawˇ hui ve oˉkʼoˍ hkʼoˆ lo awˬ hkawˇ bvuhˬ tawˆ la chehˇ sheˍ ve 
yoˬ. 
26Yawˇ hui huˉ taˍ ve awˬ hkʼoˆ lo, shehnˉ shiˍ yuˬ te taˍ ve kʼaw jaw hta‸ shuˍ 
ve teˇ maˬ cawˬ leh, kʼaw jaw oˇ ve awˬ hkʼoˆ lo chaw yaˇ hta‸ shuˍ ve teˇ 
gʼaˇ mui chehˇ taˍ ve yoˬ. 
27Chaw oˇ ve lehˬ, aˬ miˍ hkʼaw lo awˬ gʼeuˆ ba chehˇ ve kuiˇ hkʼe hpeh‸ leh, 
28Aˉlaˇmiˬshiˉjaw hkʼaw cawˬ ve awˬ gʼeuˆ hta‸ shuˍ ve yoˬ. Awˬ gʼeuˆ oˇ ve 
lehˬ oˇ kaˬ lo Gʼuiˬsha chehˇ taˍ ve hta‸ hpeu‸ maˍ laˇ chehˇ ve yoˬ. 

Yeˍsaˍkeˍlaˆ li‸ 2 

Gʼuiˬsha Yeˍsaˍkeˍlaˆ hta‸ kuˬ ve 

1Awˬ gʼeuˆ oˇ ve hta‸ ngaˬ gʼa mawˬ htaˇ, ngaˬ miˬ chaˇ hkʼoˆ boˆ taˍ ve yoˬ. 
Oˇ htaˇ, aw ˬ hkawˇ bvuhˬ tawˆ la leh, Chaw yaˇ-oˬ tu la-o. Ngaˬ nawˬ hta‸ 
tawˇ yaw laˇ gaˇ ve yoˬ, teh‸ kʼoˆ ve awˬ hkawˇ hta‸ ngaˬ gʼa kaˇ ve yoˬ. 
2Tawˇ oˇ ve hta‸ ngaˬ gʼa kaˇ htaˇ, Gʼuiˬsha ve Awˬ ha hpu ngaˬ hkʼaw lo‸ la 
leh, ngaˬ hta‸ cawˍ tu laˇ ve yoˬ. Awˬ hkawˇ kʼaw‸ bvuhˬ tawˆ la leh kʼoˆ ve, 
3Chaw yaˇ-oˬ, ngaˬ nawˬ hta‸ Iˉsaˍreˍlaˆ chaw hui geh kʼai tcuh laˇ chehˇ ve 
yoˬ. Yawˇ hui ve awˬ puˍ awˬ pi hui hkʼa shuˍ, yawˇ hui ngaˬ hta‸ kʼaw‸ 
hpfuhˆ leh ngaˬ hta‸ baˬ taˉ peuˬ. 

4Yawˇ hui nyi ma heh jaˇ leh, ngaˬ hta‸ maˇ yawˆ maˇ yan te chehˇ ve yoˬ. Chi 
hta‸ pa taw, ngaˬ nawˬ hta‸ yawˇ hui geh kʼai peu leh, ngaˬ kʼoˆ chehˇ ve 
tawˇ teˇ hpaˍ yawˇ hui hta‸ ca kʼoˆ piˇ tcuh gaˇ ve yoˬ. 
5Chaw hpfuhˆ oˇ ve teˇ hpaˍ nawˬ ve tawˇ hta‸ na ve maˇ kʼoˆ, maˇ na ve maˇ 
kʼoˆ, tcuh kaˍ paˍ teˇ gʼaˇ yawˇ hui geh chehˇ taˍ ve hta‸ yawˇ hui gʼa shiˍ tuˬ 
yoˬ. 
6Ya‸ hkʼaˇ chaw yaˇ-oˬ, nawˬ lehˬ yawˇ hui hta‸ maˇ gʼa kawˆ. Yawˇ hui kʼoˆ 
laˇ ve tawˇ hta‸ ka‸ maˇ gʼa kawˆ. Yawˇ hui nawˬ hta‸ maˇ shawˍ maˇ caˆ te 
tuˬ yoˬ. Nawˬ lehˬ aˉ ci ku taw‸ ma awˬ moˍ lonˉ hkʼaw chehˇ taˍ ve hkʼe 
hpeh‸ tuˬ yoˬ. Ya‸ hkʼaˇ, yawˇ hui hta‸ taˇ kawˆ. Yawˇ hui kʼoˆ laˇ ve tawˇ hta
‸ ka‸ taˇ kawˆ. 
7Ngaˬ nawˬ hta‸ hkʼa kʼoˆ tcuh laˇ ve tawˇ hkʼa peu-eˬ yawˇ hui hta‸ kʼoˆ piˇ-
oˆ. Yawˇ hui na maˇ na ve htawˇ yaˬ piˇ. Yawˇ hui lehˬ, chaw hpfuhˆ hpeh‸ ve 
hta‸ dawˇ nawˇ taˍ-o‸. 
8Chaw yaˇ-oˬ, ngaˬ nawˬ hta‸ kʼoˆ laˇ chehˇ ve tawˇ hta‸ na sheˍ. Yawˇ hui 
hkʼa shuˍ chaw hpfuhˆ taˇ te. Nawˬ ve maw‸ kʼaw ngaˉ leh, ngaˬ nawˬ hta‸ 
caˍ laˇ tuˬ ve awˬ ceuˬ hta‸ caˇ-oˆ, teh‸ ngaˬ hta‸ kʼoˆ laˇ ve yoˬ. 
9Oˇ htaˇ, la‸ sheh teˇ paˉ ngaˬ hpawˇ lo che peu laˇ leh, la‸ sheh oˇ ve hkʼaw 
lo‸ taˍ ve li‸ teˇ kʼoˆ cawˬ taˍ ve hta‸ ngaˬ gʼa mawˬ ve yoˬ. 
10La‸ sheh oˇ ve lehˬ li‸ kʼoˆ hta‸ hpeu‸ leh, li‸ oˇ ve nyiˇ hpawˇ lo dawˇ haˍ 
leh kuˬ hawˬ ve awˬ hkawˇ teˇ hpaˍ bvuh‸ taˍ ve hta‸ ngaˬ gʼa mawˬ ve yoˬ. 

Yeˍsaˍkeˍlaˆ li‸ 3 

1G’uiˬsha k’oˆ ve, Chaw yaˇ-oˬ, li‸ k’oˆ chi ve hta‸ caˇ-oˆ. Oˇ hk’e te peuˬ 
hk’aw‸ nawˉ, Iˉsaˍreˍlaˆ chaw geh k’ai leh yawˇ hui hta‸ tawˇ ca yaw piˇ-oˆ, 
teh‸ ngaˬ hta‸ k’oˆ laˇ ve yoˬ. 
2Hk’e te leh, ngaˬ maw‸ k’aw ngaˉ leh yawˇ lehˬ li‸ k’oˆ oˇ ve ngaˬ hta‸ caˍ 
laˇ ve yoˬ. 

3Yawˇ k’oˆ ve, Chaw yaˇ-oˬ, ngaˬ nawˬ hta‸ piˇ laˇ chehˇ ve li‸ chi hta‸ caˇ leh 
nawˬ ve g’oˇ peˬ hk’aw biˇ la piˇ-oˆ, teh‸ k’oˆ ve yoˬ. Hk’e te leh, ngaˬ li‸ oˇ 
ve hta‸ caˇ leh pehˇ g’uiˬ hk’a shuˍ mehˬ jaˇ ve yoˬ. 
4Oˇ ve hk’aw‸ nawˉ G’uiˬsha k’oˆ ve, Chaw yaˇ-oˬ, Iˉsaˍreˍlaˆ chaw hui geh 
k’ai leh, ngaˬ nawˬ hta‸ k’oˆ tcuh ve tawˇ hk’a peu-eˬ yawˇ hui hta‸ ca k’oˆ 
piˇ-oˆ. 
5Ngaˬ nawˬ hta‸ tawˇ maˇ pawnˍ da‸ ve awˬ nu ve chaw ceuˬ geh k’ai peu laˇ 
chehˇ ve maˇ heˆ. Iˉsaˍreˍlaˆ chaw hui geh k’ai peu laˇ chehˇ ve yoˬ. 
6Tawˇ maˇ pawnˍ da‸ ve awˬ nu ve chaw ceuˬ geh ngaˬ nawˬ hta‸ k’ai peu laˇ 
chehˇ ve hk’e k’o, yawˇ hui nawˬ ve tawˇ hta‸ na yuˬ tuˬ yoˬ. 
7Ya‸ hk’aˇ Iˉsaˍreˍlaˆ chaw teˇ g’aˇ ka‸ nawˬ ve tawˇ hta‸ na yuˬ tuˬ ve maˇ 
heˆ. Yawˇ hui lehˬ, ngaˬ ve tawˇ hta‸ ka‸ maˇ na yuˬ. Yawˇ hui hk’a peu-eˬ 
nyi ma heh jaˇ leh, na yuˬ puiˉ ve nyi ma maˇ cawˬ. 
8Chi beu‸ nawˬ hta‸ htawˇ, yawˇ hui hk’a shuˍ nyi ma heh la piˇ tuˬ yoˬ. 
9Ngaˬ nawˬ hta‸ haˉ hpawˇ hk’e yeˬ leh shehnˉ shiˍ hk’a shuˍ heh la piˇ tuˬ 
yoˬ. Chaw hpfuhˆ oˇ ve teˇ hpaˍ hta‸ taˇ kawˆ, teh‸ ngaˬ hta‸ k’oˆ laˇ ve yoˬ. 
10G’uiˬsha k’aw‸ k’oˆ ve, Chaw yaˇ-oˬ, ngaˬ nawˬ hta‸ k’oˆ laˇ chehˇ ve tawˇ 
hta‸ hk’a deh‸ na leh tawnˇ taˍ-o‸. 
11Peuˬ leh shu mvuhˇmiˬ hk’aw awˬ ceˬ te chehˇ ve nawˬ ve chaw teˇ hpaˍ geh 
k’ai leh, Ngaˬ kanˇ paˆ uiˍ ve G’uiˬsha k’oˆ chehˇ ve tawˇ yawˇ hui hta‸ ca k’oˆ 
piˇ-oˆ. Yawˇ hui na maˇ na ve ka‸ yaˬ piˇ, teh‸ ngaˬ hta‸ k’oˆ laˇ ve yoˬ. 
12Oˇ ve hk’aw‸ nawˉ, G’uiˬsha ve Awˬ ha hpu ngaˬ hta‸ chiˇ tu laˇ leh, ngaˬ 
awˬ hk’aw‸ nawˉ hpawˇ lo, Mvuhˇ naw ma hk’oˆ chehˇ ve G’uiˬsha ve awˬ me
‸ awˬ hponˇ hta‸ chiˇ mvuh-o, teh‸ mvuhˇ tawˍ hkawˇ hk’e bvuhˬ tawˆ la ve 
hta‸ ngaˬ g’a kaˇ ve yoˬ. 
13To nuˇ to shaˆ teˇ hpaˍ ve toˍ la‸ kʼuˉ awˬ hkawˇ bvuhˬ chehˇ ve hta‸ maˇ 
k’oˆ, miˬ hiˆ ve hk’a shuˍ bvuhˬ hehnˇ jaˇ ve gaˉ yaw teˇ hpaˍ bvuhˬ chehˇ ve 
hta‸ maˇ k’oˆ, ngaˬ g’a kaˇ ve yoˬ. 

14G’uiˬsha ve kanˇ paˆ ngaˬ awˬ hk’oˆ lo ya‸ la leh, G’uiˬsha ve Awˬ ha hpu 
ngaˬ hta‸ shiˍ k’ai laˇ chehˇ ve teˇ yanˇ, ngaˬ lehˬ nyi ma zuhˆ jaˇ ve yoˬ. 
15Hk’e te leh, ngaˬ lehˬ ngaˬ ve chaw teˇ hpa shu ceˬ te chehˇ taˍ kuiˬ, Hkeˍbaˆ 
iˉ kaˆ lawˬ paˇ lo cawˬ ve Teˍlaˍbiˆ venˇ lo k’ai leh, oˇ kaˬ lo suhˍ nyi hk’a gaˬ 
ngaˬ g’a kaˇ g’a mawˬ ve awˬ ceuˬ teˇ hpaˍ hta‸ ka kehn leh dawˇ maˇ tawˆ 
hpeh‸ chehˇ ve yoˬ. 

G’uiˬsha Yeˍsaˍkeˍlaˆ hta‸ shaw shehˍ hpaˇ te tcuh ve 

16Suhˍ nyi ponˍ peuˬ hk’aw‸ nawˉ, G’uiˬsha ngaˬ hta‸ tawˇ teˇ pawˆ k’aw‸ 
yaw laˇ leh k’oˆ ve, 
17Chaw yaˇ-oˬ, ngaˬ nawˬ hta‸ Iˉsaˍreˍlaˆ chaw hui hta‸ nyi shehˍ hpaˇ te tcuh 
laˇ chehˇ ve yoˬ. Ngaˬ shaˍ ti‸ piˇ laˇ chehˇ ve tawˇ teˇ hpaˍ, nawˬ yawˇ hui 
hta‸ teˇ caˉ g’a k’aw‸ k’oˆ maˍ piˇ ve yoˬ. 
18Haiˬ ve chaw teˇ g’aˇ g’a suh tuˬ yoˬ, teh‸ ngaˬ k’oˆ taˍ peuˬ hk’aw‸ nawˉ, 
chaw oˇ ve lehˬ yawˇ ve ya‸ kuiˬ hta‸ k’aw‸ gu tuˬ, nawˬ yawˇ hta‸ shaˍ ti‸ 
maˇ piˇ ve k’o, yawˇ g’a suh-e tuˬ yoˬ. Yawˇ suh-e ve venˇbaˆ nawˬ awˬ hk’oˆ 
lo gaˬ la tuˬ yoˬ. 
19Nawˬ yawˇ hta‸ shaˍ ti‸ piˇ ve ka‸ yawˇ ve ya‸ kuiˬ hta‸ maˇ k’aw‸ gu ve 
k’o, yawˇ g’a suh tuˬ yoˬ. Ya‸ hk’aˇ, yawˇ suh-e ve venˇbaˆ nawˬ awˬ hk’oˆ gaˬ 
la tuˬ ve maˇ heˆ. 
20Chaw da‸ teˇ g’aˇ haiˬ ve kanˉ hta‸ te ve pa taw, ngaˬ yawˇ hta‸ tu‸ hkanˍ 
jaˇ piˇ lawˬ ve hta‸ nawˬ k’ai leh shaˍ ti‸ maˇ piˇ ve k’o, yawˇ g’a suh tuˬ yoˬ. 
Yawˇ te taˍ peuˬ ve da‸ ve kanˉ teˇ hpaˍ hta‸ ngaˬ dawˇ nawˇ tuˬ ve maˇ heˆ. 
Yawˇ g’a suh-e ve venˇbaˆ nawˬ awˬ hk’oˆ gaˬ la tuˬ yoˬ. 
21Chaw da‸ oˇ ve teˇ g’aˇ venˇbaˆ hta‸ maˇ g’a k’aw‸ te tuˬ, nawˬ yawˇ hta‸ 
shaˍ ti‸ piˇ leh yawˇ na yuˬ leh venˇbaˆ maˇ k’aw‸ te ve k’o, yawˇ g’a te‸ 
chehˇ tuˬ yoˬ. Nawˬ ve a sha‸ hta‸ htawˇ ponˬ laˇ tuˬ yoˬ, teh‸ ngaˬ hta‸ k’oˆ 
laˇ ve yoˬ. 

Yeˍsaˍkeˍlaˆ tawˇ maˇ k’aw‸ yaw puiˉ ve 

22G’uiˬsha ngaˬ geh chehˇ taˍ ve hta‸ ngaˬ jawˬ leh yawˇ ngaˬ hta‸, Tu leh 
lawˬ hk’o‸ lo k’ai loˬ. Oˇ kaˬ ngaˬ nawˬ hta‸ tawˇ yaw laˇ tuˬ yoˬ, teh‸ k’oˆ laˇ 
ve yoˬ. 
23Hk’e te leh, ngaˬ lawˬ hk’o‸ lo k’ai ve yoˬ. Hkeˍbaˆ iˉ kaˆ lawˬ paˇ lo ngaˬ g’a 
mawˬ peuˬ ve hk’e, oˇ kaˬ lo htawˇ G’uiˬsha ve awˬ me‸ awˬ hponˇ hta‸ g’a 
k’aw‸ mawˬ ve yoˬ. Ngaˬ lehˬ miˬ chaˇ hk’oˆ lo boˆ taˍ ve yoˬ. 
24Ya‸ hk’aˇ, G’uiˬsha ve Awˬ ha hpu ngaˬ hk’aw lo‸ la leh, ngaˬ hta‸ cawˍ tu 
laˇ ve yoˬ. Oˇ htaˇ, G’uiˬsha ngaˬ hta‸ chi hk’e k’oˆ laˇ ve yoˬ. Aˉ hk’aw lo k’o
‸-e leh yehˬ miˉ hk’a deh‸ hoˆ chehˇ taˍ-o‸. 
25Chaw yaˇ-oˬ, nawˬ lehˬ aˉ hkeh hpeh tiˍ ve hta‸ g’a hkanˍ leh, awˬ baˬ 
hpawˇ tawˆ-e gaˬ tuˬ ve maˇ heˆ. 
26Chaw hpfuhˆ oˇ ve teˇ hpaˍ hta‸ nawˬ shaˍ ti‸ piˇ maˇ g’a tuˬ, nawˬ ve ha 
tehˍ hta‸ ngaˬ k’aˍ piˇ lawˬ tuˬ yoˬ. 
27Oˇ ve hk’aw‸ nawˉ, ngaˬ nawˬ hta‸ tawˇ teˇ pawˆ k’aw‸ yaw laˇ leh, nawˬ ve 
ha tehˍ hta‸ k’aw‸ nuˇ la piˇ peuˬ hk’aw nawˉ, ngaˬ k’oˆ chehˇ ve tawˇ chi teˇ 
hpaˍ nawˬ chaw oˇ ve teˇ hpaˍ hta‸ g’a ca k’oˆ maˍ piˇ tuˬ yoˬ. Teˇ hpaˍ hpaˍ 
na yuˬ tuˬ yoˬ. Ya‸ hk’aˇ, teˇ hpaˍ hpaˍ na yuˬ tuˬ ve maˇ heˆ. Awˬ lawn k’o, 
yawˇ hui lehˬ chaw hpfuhˆ teˇ hpaˍ hpeh‸ ve yoˬ, teh‸ ngaˬ hta‸ k’oˆ laˇ ve 
yoˬ. 

Yeˍsaˍkeˍlaˆ li‸ 4 

Yeˍsaˍkeˍlaˆ Yeˍruˆsaˍlehnˍ hta‸ shu ca bawˆ la ve hkʼe te maˍ ve 

1Gʼuiˬsha kʼoˆ ve, Chaw yaˇ-oˬ, li kiˉ shiˍ teˇmaˬ hta‸ nawˬ mehˆ gʼuˇ suhˍ yuˬ 
teh taˍ leh oˇ ve hta‸ Yeˍsuˆsaˍlehnˍ venˇ hkʼe shawˍ leh hkʼaiˇ kuiˉ piˇ-oˆ. 
2Peuˬ hkʼaw‸ nawˉ, venˇ oˇ ve hta‸ shu ca bawˆ la chehˇ ve hkʼe shawˍ leh, li 
kiˉ shiˍ oˇ ve hkʼa caw zuhˇ lo, ta‸ kʼoˍ teˇ hpaˍ, ta‸ yehˬ teˇ hpaˍ, leh venˇ taˍ 
meu‸ hpe‸ hta‸ juˆ paˆ piˇ tuˬ ve suhˆ tcuhˉ pui teˇ hpaˍ te teh taˍ-o‸. 
3Nawˬ leh venˇ oˇ ve awˬ kaˍ lo gʼo‸ pa ko taˍ ve hkʼe hpeh‸ la piˇ tuˬ sho baˉ 
teˇ maˬ hta‸ yuˬ ko taˍ leh, nawˬ ve mehˆ hpfuhˇ venˇ oˇ ve hpawˇ lo hpfuhˆ 

taˍ-o‸ Nawˬ lehˬ venˇ oˇ ve hta‸ ca bawˆ la chehˇ ve hkʼe hpeh‸ ve yoˬ. Chi ve 
lehˬ, Iˉsaˍreˍlaˆ chaw hui awˬ pon awˬ heˆ teˇ maˬ hpeh‸ ve yoˬ. 
4Oˇ hkʼe te peuˬ hkʼaw‸ nawˉ, la‸ mehˍ paˉ hpawˇ lo hpfuhˆ zuh‸ taˍ-o‸. 
Iˉsaˍreˍlaˆ chaw hui ve venˇbaˆ ngaˬ nawˬ awˬ hkʼoˆ lo teh taˍ tuˬ yoˬ. 
5390 nyi hkʼa gaˬ nawˬ lehˬ oˇ kaˬ lo chehˇ taˍ leh, yawˇ hui ve venˇbaˆ awˬ tan 
gʼa tu‸ gʼa hkanˍ chehˇ tuˬ yoˬ. Yawˇ hui gʼa hkanˍ tuˬ ve teˇ hkʼaw‸ ve awˬ 
yanˇ awˬ tan, ngaˬ nawˬ hta‸ teˇ nyi hkanˍ tcuh laˇ tuˬ yoˬ. 
6Oˇ hkʼe te peuˬ ve kʼo, la‸ sha paˉ hpawˇ lo teˇ pawˆ kʼaw‸ hpfuhˆ zuh‸ leh, 
Yuˇda‸ chaw hui ve venˇbaˆ awˬ tan awˇ chi nyi kʼaw‸ hkanˍ-o‸. Chi ka‸ 
yawˇ hui gʼa hkanˍ tuˬ ve teˇ hkʼaw‸ ve awˬ yanˇ awˬ tan, nawˬ teˇ nyi gʼa 
hkanˍ ve yoˬ. 
7Nawˬ ve mehˆ shiˍ shu ca bawˆ la chehˇ ve Yeˍruˆsaˍlehnˍ venˇ hta‸ nyi tcuhˉ 
taˍ-o‸. Venˇ oˇ ve hta‸ la‸ tsuhˆ pui te maˍ piˇ leh tawˇ yaw piˇ-oˆ. 
8Venˇ oˇ ve hta‸ shu ca bawˆ la ve peuˬ kʼai htaˇ hkʼa gaˬ, nawˬ choˬ hpawˇ oˇ 
hpawˇ hpfuhˆ maˇ gʼa tuˬ ngaˬ nawˬ hta‸ hpeh tiˍ taˍ laˇ tuˬ yoˬ. 
9Chi beu‸ caˬhkʼa, cho‸ shiˍ, nawˆ shiˍ, maˉ nawˆ shiˍ, leh sha ma teˇ hpaˍ hta
‸ yuˬ-o‸. Oˇ ve teˇ hpaˍ hta‸ teˇ geh hkaw‸ da‸ leh hkaoˍmonˇ te-o. Oˇ ve 
lehˬ, 390 nyi hkʼa gaˬ, nawˬ la‸ mehˍ paˉ hpawˇ lo hpfuhˆ zuh‸ chehˇ htaˇ caˇ 
tuˬ awˬ pon hpeh‸ ve yoˬ. 
10Nawˬ lehˬ hkaoˍmonˇ oˇ ve hta‸ teˇ nyi ve nyiˇ hkanˉ ceh tiˉ gʼa caˇ ve yoˬ. 
11Chi hkʼoˆ ka‸, nawˬ lehˬ teˇ nyi ve iˉ kaˆ htawˇ nyiˇ kawˆ ceh tiˉ gʼa dawˬ ve 
yoˬ. 
12Nawˬ lehˬ goˇ kʼai peuˬ ve chaw hkʼehˇ hta‸ gʼawˆ hpoˆ leh aˬ miˍ ceh peuˬ 
hkʼaw‸ nawˉ, hkaoˍmonˇ hta‸ gʼa chiˆ leh chaw yaˇ teˇ hpaˍ nawˬ hta‸ mawˬ 
hpeh‸ ve chehˇ kuiˬ lo gʼa caˇ maˍ piˇ ve yoˬ. 
13Chi ve lehˬ, ngaˬ maˇ caˇ tcuh ve caˇ tuˬ hta‸ Iˉsaˍreˍlaˆ chaw teˇ hpaˍ shu ve 
mvuhˇmiˬ lo gaˬ htaˇ gʼa caˇ tuˬ ve awˬ heˆ hpeh‸ ve yoˬ, teh‸ ngaˬ hta‸ kʼoˆ 
laˇ ve yoˬ. 

14Oˇ htaˇ ngaˬ kʼaw‸ yaw hkʼaw‸ leh, Gʼuiˬsha-oˬ, ngaˬ oˇ hkʼe te maˇ hpeh‸. 
Awˬ lawn kʼo, ngaˬ ve awˬ to hta‸ cha‸ chiˆ tuˬ teˇ pawˆ ka‸ maˇ te jaw. Ngaˬ 
yaˇ ehˉ hpeh‸ chehˇ sheˍ htaˇ ka‸ te leh ya‸ nyi hkʼa gaˬ, yawˇ hkʼaˇ yawˇ 
suh-e ve to nuˇ to shaˆ leh haiˬ ve to nuˇ to shaˆ che‸ caˇ taˍ ve awˬ shaˍ hta‸ 
ngaˬ teˇ pawˆ ka‸ maˇ caˇ jaw. Maˇ da‸ kehˬ ve caˇ tuˬ hta‸ ngaˬ teˇ pawˆ ka‸ 
maˇ caˇ jaw, teh‸ Gʼuiˬsha hta‸ kʼoˆ piˇ ve yoˬ. 
15Gʼuiˬsha kʼoˆ ve, Oˇ hkʼe yoˬ kʼo, nawˬ nuˇ hkʼehˇ hta‸ kʼaw‸ yehˇ hpeh‸ ve 
yoˬ. Nuˇ hkʼehˇ hkʼoˆ lo nawˬ hkaoˍmonˇ gʼa chiˆ caˇ ve yoˬ. 
16Chaw yaˇ-oˬ, Yeˍruˇsaˍlehnˍ venˇ hkʼaw cawˬ ve hkaoˍmonˇ hta‸ ngaˬ i kʼai 
yawnˇ kʼai piˇ tuˬ yoˬ. Oˇ kaˬ lo chehˇ ve venˇ yaˇ teˇ hpaˍ lehˬ, yawˇ hui ve 
hkaoˍmonˇ leh iˉ kaˆ hta‸ hkʼa deh‸ gʼa tsuh caˇ leh, dawˇ haˍ jaˇ tuˬ yoˬ. 
17Yawˇ hui ve hkaoˍmonˇ leh iˉ kaˆ peuˬ kʼai tuˬ yoˬ. Yawˇ hui ve venˇbaˆ hta‸ 
pa taw, dawˇ haˍ jaˇ leh gʼaˇ nuˇ kʼai tuˬ yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 5 

Yeˍsaˍkeˍlaˆ uˉ hkeh mvuh chiˇ baˬ ve 

1Gʼuiˬsha kʼoˆ ve, Chaw yaˇ-oˬ, tcuhˆ jaˇ ve aˉ hte‸ teˇ maˬ yuˬ leh, nawˬ ve paˇ 
tcuhˆ leh uˉ hkeh mvuh hkʼa peu-eˬ ve hta‸ chiˇ baˬ-o‸. Oˇ hkʼe te peuˬ hkʼaw
‸ nawˉ, yaˍ cuˍ hkʼaw keu tsuh leh shehˆ pun pehˬ taˍ-o‸. 
2Venˇ hta‸ shu ca bawˆ la peuˬ hkʼaw‸ nawˉ, uˉ hkeh mvuh oˇ ve shehˆ pun 
teˇ pun ve hta‸ venˇ hkʼaw lo tuˉ baˬ-o‸. Teˇ pun ve hta‸ nawˬ venˇ hkʼaw te 
toˇ chehˇ htaˇ, aˉ hte‸ yuˬ leh tawˆ cheˆ-oˆ. Cawˬ taˍ sheˍ ve teˇ pun hta‸ 
mvuhˇ haw hkʼaw baˬ peu-o. Aˉhtaw hta‸ yuˬ leh, uˉ hkeh mvuh oˇ ve teˇ 
hpaˍ hta‸ ngaˬ gʼa‸ yuˬ tuˬ yoˬ. 
3Uˉ hkeh mvuh a ciˉ yuˬ leh, nawˬ ve aˉ po‸ hkʼaw lo htiˆ keu taˍ-o. 
4Oˇ ve hta‸ a ciˉ kʼaw‸ yuˬ tawˆ leh aˬ miˍ hkʼaw baˬ keu-o. Aˬ miˍ to‸ baˬ piˇ-
oˆ. Oˇ kaˬ lo to‸chehˇ ve aˬ miˍ lehˬ, Iˉsaˍreˍlaˆ mvuhˇmiˬ hkʼaˬ ti chi ti lo to‸ 
kʼai tuˬ yoˬ, teh‸ ngaˬ hta‸ kʼoˆ laˇ ve yoˬ. 
5Gʼuiˬsha kʼoˆ ve, Yeˍruˆsaˍlehnˍ venˇ hta‸ nyi sheˍ. Ngaˬ lehˬ, venˇ oˇ ve hta‸ 
miˬguiˬ chi ve awˬ kʼaw ji lo teh taˍ ve yoˬ. 

6Ya‸ hkʼaˇ, Yeˍruˆsaˍlehnˍ venˇ lehˬ, ngaˬ ve tawˇ hta‸ kʼaw‸ hpfuhˆ leh awˬ 
nu ve mvuhˇmiˬ teˇ hpaˍ a‸ kehˉ haiˬ jaˇ ve yoˬ. Yeˍruˆsaˍlehnˍ venˇ lehˬ, ngaˬ 
ve tawˇ hta‸ chiˇ baˬ ve yoˬ. 
7Yeˍruˆsaˍlehnˍ venˇ-oˬ, chi beu‸ ngaˬ kʼoˆ chehˇ ve tawˇ hta‸ na sheˍ. Nawˬ 
lehˬ ngaˬ ve tawˇ hta‸ maˇ na yuˬ ve pa taw, nawˬ awˬ paˇ awˬ kui lo cawˬ ve 
chaw ceuˬ teˇ hpaˍ a‸ kehˉ leuˉ leh sho‸ sha‸ tuˬ te tawˆ la chehˇ ve yoˬ. Nawˬ 
lehˬ awˬnu ve chaw ceuˬ teˇ hpaˍ ve awˬ liˇ teˇ hpaˍ hta‸ gʼa‸ te chehˇ ve yoˬ. 
8Chi hta‸ pa taw, ngaˬ lehˬ nawˬ ve canˇ paˍ hpeh‸ ve yoˬ, teh‸ nawˬ hta‸ 
kʼoˆ laˇ chehˇ ve yoˬ. Chaw ceuˬ hkʼa peu-eˬ mawˬ hpeh‸ ve chehˇ kuiˬ lo ngaˬ 
nawˬ hta‸ suhˉ jehˬ laˇ tuˬ yoˬ. 
9Ngaˬ canˇ ve kanˉ teˇ hpaˍ hta‸ nawˬ te ve pa taw, ngaˬ teˇ pawˆ ka‸ maˇ te 
jaw sheˍ ve ciˍ yanˍ tuˬ nawˬ awˬ hkʼoˆ lo gaˬ la piˇ tuˬ yoˬ. Chi hkʼe ve ciˍ 
yanˍ tuˬ awˬ hkʼaw‸ nawˉ teˇ pawˆ ka‸ kʼaw‸ cawˬ la tuˬ ve maˇ heˆ. 
10Yeˍruˆsaˍlehnˍ venˇ hkʼaw chehˇ ve awˬ pa awˬ e teˇ hpaˍ lehˬ, a shu yawˇ ve 
yaˇ hta‸ tiˇ caˇ leh, yaˇ teˇ hpaˍ htawˇ a shu yawˇ ve awˬ pa awˬ e hta‸ tiˇ caˇ 
tuˬ yoˬ. Te‸ chehˇ sheˍ ve chaw hui hta‸ ngaˬ ciˍ yanˍ piˇ leh, hkʼaˬ hpawˇ chi 
hpawˇ lo hpaˆ da‸ guiˇ da‸ kʼai piˇ lawˬ tuˬ yoˬ. 
11Chi hta‸ pa taw, ngaˬ lehˬ te‸ chehˇ ve Gʼuiˬsha hpeh‸ ve hkʼe, cha‸ chiˆ ve 
kanˉ hta‸ nawˬ te leh ngaˬve bon yehˬ hta‸ cha‸ chiˆ kʼai piˇ lawˬ ve pa taw, 
ngaˬ nawˬ hta‸ maˇ ha kʼaˉ leh htu baˬ laˇ tuˬ yoˬ. 
12Nawˬ ve chaw shehˆ pun teˇ pun lehˬ venˇ hkʼaw lo naˬ gawˬ ve leh meu‸ ve 
kaˆ ve pa taw gʼa suh-e tuˬ yoˬ. Awˬ nu ve teˇ pun lehˬ, venˇ baˬ lo shu chaw 
pehˍ ve hta‸ gʼa hkanˍ leh, cawˬ taˍ sheˍ ve teˇ pun hta‸ mvuhˇ haw hkʼaw lo 
ngaˬ gʼa‸ peu leh, yawˇ hui hkʼaˇ suh aˉhtaw hta‸ ngaˬ gʼa‸ yuˬ tcuh tuˬ yoˬ. 
13Ngaˬ nyi hkʼaˇ suh htaˇ hkʼa gaˬ nawˬ lehˬ ngaˬ nyi ma zuhˆ ve teˇ ceuˬ hta‸ 
gʼa hkanˍ tuˬ yoˬ. Awˬ ceuˬ oˇ ve teˇ hpaˍ hpeh‸ la ve teˇ yanˇ, ngaˬ nawˬ hui 
hta‸ kʼoˆ laˇ taˍ peuˬ ve hta‸ nawˬ hui shiˍ la tuˬ yoˬ. Awˬ lawn kʼo, nawˬ hui 
ka ti‸ maˇ yeˬ ve pa taw, ngaˬ nyi ma zuhˆ jaˇ peuˬ ve yoˬ. 

14Nawˬ hui ve mvuhˇmiˬ hta‸ hkʼa hpanˍ toˇ ve chaw hkʼa peu-eˬ, nawˬ hui 
hta‸ maˇ shawˍ maˇ caˆ kʼoˆ leh, nawˬ hui hta‸ vuiˇ kuiˬ lo jaw kʼai tuˬ yoˬ. 
15Ngaˬ nawˬ hta‸ nyi ma zuhˆ leh ciˍ yanˍ laˇ ve teˇ yanˇ, nawˬ hui awˬ paˇ 
awˬ kui lo chehˇ ve chaw hkʼa peu-eˬ kawˆ jaˇ tuˬ yoˬ. Yawˇ hui anˇ leh, nawˬ 
hui hta‸ hkʼa mvuhˇ hkʼa na kʼoˆ tuˬ yoˬ. 
16Nawˬ hui ve caˇ tuˬ dawˬ tuˬhta‸ ngaˬ i kʼai yawnˇ kʼai piˇ leh, nawˬ hui gʼa 
meu‸ gʼa kaˆ tuˬ yoˬ. Hkaˆ ce juˆ laˇ ve hkʼe, nawˬ hui awˍ meu‸ ve hta‸ gʼa 
hkanˍ tuˬ yoˬ. 
17Meu‸ ve kaˆ ve leh haiˬ ve to nuˇ to shaˆ hta‸ nawˬ hui geh peu laˇ leh, 
nawˬ hui ve yaˇ teˇ hpaˍ hta‸ tiˇ pehˍ tcuh tuˬ yoˬ. Naˬve gawˬ ve leh sho‸ sha
‸ ve awˬ ceuˬ hta‸ nawˬ hui geh peu laˇ leh, nawˬ hui hta‸ tiˇ pehˍ tcuh tuˬ 
yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 6 

Shaˉ ho‸ hta‸ oˉ kʼoˍ pui ve hta‸ Gʼuiˬsha ciˍ yanˍ ve 

1Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Chaw yaˇ-oˬ, Iˉsaˍreˍlaˆ mvuhˇmiˬ hkʼaw cawˬ ve hkʼaw pui teˇ hpaˍ hta‸ chiˇ 
nyi leh tawˇ yaw piˇ-oˆ. 
3Hkʼaw pui teˇ hpaˍ, lawˬ hkʼo‸ teˇ hpaˍ leh miˬ tawˬ kuiˬ teˇ hpaˍ ngaˬ ve 
tawˇ hta‸ na yuˬ tuˬ kʼoˆ piˇ-oˆ. Ngaˬ lehˬ aˉhtaw teˇ maˬ hta‸ hpehˇ peu leh, 
chaw yaˇ hui ve oˉ kʼoˍ pui kuiˬ teˇ hpaˍ hta‸ te luˬ te sheˆ tcuh tuˬ yoˬ. 
4Tuˉ tanˇ kuiˬ teˇ hpaˍ leh sha hawnˉ tuˉ tanˇ kuiˬ teˇ hpaˍ lehˬ, dawˆ paˆ ve 
hta‸ gʼa hkanˍ tuˬ yoˬ. Oˇ kaˬ lo chehˇ taˍ ve chaw hkʼa peu-eˬ htawˇ, yawˇ 
hui ve shaˉ ho‸ gʼuˇ suhˍ lo tiˉ pehˍ ve hta‸ gʼa hkanˍ tuˬ yoˬ. 
5Iˉsaˍreˍlaˆ chaw hui suh taˍ ve awˬ to teˇ hpaˍ hta‸ ngaˬ gʼawˆ baˬ leh, yawˇ 
hui ve awˬ mu‸ ku teˇ hpaˍ hta‸ tuˉ tanˇ kuiˬ paˇ lo baˬ taˍ piˇ tuˬ yoˬ. 
6Iˉsaˍreˍlaˆ chaw hui ve venˇ hkʼa peu-eˬ luˬ kʼai sheˆ kʼai tuˬ yoˬ. Yawˇ hui ve 
shaˉ ho‸, yawˇ hui ve tuˉ tanˇ kuiˬ, leh yawˇ hui ve sha hawnˉ tuˉ tanˇ kuiˬ teˇ 

hpaˍ htawˇ, te luˬ te sheˆ ve hta‸ gʼa hkanˍ leh, yawˇ hui ve venˇ leh yawˇ hui 
hkʼa te taˍ ve mawˇ hkʼa peu-eˬ mehˉ kʼai tuˬ yoˬ. 
7Hkʼaˬ ti chi ti lo chaw yaˇ teˇ hpaˍ tiˇ pehˍ ve hta‸ gʼa hkanˍ leh, cawˬ taˉ 
sheˍ ve chaw teˇ hpaˍ lehˬ, ngaˬ Gʼuiˬsha hpeh‸ ve hta‸ shiˍ la tuˬ yoˬ. 
8Chaw teˇ hpaˍ hpaˍhta‸ ngaˬ ponˬ piˇ leh, yawˇ hui hta‸ shu ve mvuhˇmiˬlo 
hpaˆ da‸ kʼai piˇ tuˬ yoˬ. 
9Oˇ kaˬ lo yawˇ hui shu ve awˬ ceˬ gʼa te tuˬ yoˬ. Oˇ kaˬ lo gaˬ htaˇ, yawˇ hui 
ngaˬ hta‸ kʼaw‸ dawˇ nawˇ tuˬ yoˬ. Yawˇ hui ka ti‸ maˇ yeˬ leh ngaˬ hta‸ chiˇ 
baˬ ve pa taw, ngaˬ yawˇ hui hta‸ ciˍ yanˍpiˇ leh awˬ me‸ awˬ hponˇ luˬ kʼai 
piˇ lawˬ ve hta‸ yawˇ hui kʼaw‸ shiˍ la tuˬ yoˬ. Yawˇ hui haiˬ leh cha‸ chiˆ ve 
kanˉ hta‸ te peuˬ ve pa taw, nyi ma luˬ jaˇ tuˬ yoˬ. 
10Ngaˬ lehˬ Gʼuiˬsha hpeh‸ ve hta‸ maˇ kʼoˆ, ngaˬ shaˍti‸ piˇ taˍ ve tawˇ lehˬ 
hkʼe leˇ hpeh‸ ve maˇ heˆ ve hta‸ maˇ kʼoˆ, yawˇ hui shiˍ la tuˬ yoˬ. 
11Nawˬ hui la‸ sheh hta leh hkui sheh chiˇ htinˍ-o‸. Iˉsaˍreˍlaˆ chaw hui te taˍ 
peuˬ ve haiˬ ve leh cha‸ chiˆ ve kanˉ teˇ hpaˍ awˬ pon, dawˇ haˍ leh hawˬ 
chehˇ-oˆ. Yawˇ hui lehˬ bawˆ da‸ chaw da‸ ve, meu‸ ve kaˆ ve leh naˬ beuˬ 
gaˬ ve hta‸ pa taw gʼa suh-e tuˬ yoˬ. 
12Vuiˇ kuiˬ lo chehˇ ve chaw teˇ hpaˍ naˬ suh-e tuˬ yoˬ. Maˇ vuiˇ maˇ neˇ lo 
chehˇ ve chaw teˇ hpaˍ lehˬ bawˆ da‸ kuiˬ lo suh-e tuˬ yoˬ. Cawˬ taˉ sheˍ ve 
chaw teˇ hpaˍ lehˬ meu‸ suh kaˆ suh tuˬ yoˬ. Ngaˬ nyi ma zuhˆ ve hta‸ yawˇ 
hui gʼa hkanˍ tuˬ yoˬ. 
13Suh taˍ ve awˬ to teˇ hpaˍ, yawˇ hui ve shaˉ ho‸, yawˇ hui ve tuˉ tanˇ kuiˬ, 
hkʼaw hkʼoˆ lo, suhˆ cehˬ hawˉ lo leh yawˇ hui ve shaˉ ho‸ hta‸ hkʼa tuˉ tanˇ 
ve chehˇ kuiˬ teˇ kaˬ le le lo cawˬ taˍ ve yoˬ. 
14Ngaˬ ve la‸ sheh che leh yawˇ hui ve mvuhˇmiˬ hta‸ te luˬ piˇ tuˬ yoˬ. Awˬ 
hawˉ hpawˇ shehˇ de lonˉ hta‸ te leh awˬ na hpawˇ Riˇbaˍlaˆ venˇ lo hkʼa gaˬ, 
yawˇ hui ve mvuhˇmiˬhta‸ ngaˬ gawˬ cu gawˬ pehˆ hpeh‸ kʼai piˇ tuˬ yoˬ. 
Iˉsaˍreˍlaˆ chaw hkʼa chehˇ ve mvuhˇmiˬ hta‸ ngaˬ ponˬ piˇ tuˬ ve maˇ heˆ. Oˇ 

htaˇ, ngaˬ Gʼuiˬsha hpeh‸ ve hta‸ chaw hkʼa peu-eˬ gʼa shiˍ tuˬ yoˬ, teh‸ 
Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 7 

Iˉsaˍreˍlaˆ awˬ pon awˬ leh meuˇ ve awˬ yanˇ 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, Iˉsaˍreˍlaˆ chaw hui ve mvuhˇmiˬ awˬ lawn ngaˬ chi hkʼe kʼoˆ 
chehˇ ve yoˬ. Iˉsaˍreˍlaˆ chaw hui ve mvuhˇmiˬ awˬ leh meuˇ gaˬ la peuˬ. 
3Iˉsaˍreˍlaˆ chaw hui-oˬ, awˬ leh meuˇ ve awˬ yanˇ gaˬ la peuˬ. Nawˬ hui lehˬ 
ngaˬ nyi ma zuhˆ ve hta‸ gʼa leh‸ nyi tuˬ yoˬ. Awˬ lawn kʼo, nawˬ hui te taˍ 
ve hkʼe, ngaˬ nawˬ hui hta‸ suhˉ jehˬ laˇ chehˇ ve yoˬ. Nawˬ hui te taˍ ve cha‸ 
chiˆ ve kanˉ awˬ pon, ngaˬ nawˬ hui hta‸ kʼaw‸ te hkʼaw‸ laˇ tuˬ yoˬ. 
4Ngaˬnawˬ hui hta‸ ha kʼaˉ leh ponˬ laˇ tuˬ ve maˇ heˆ. Ngaˬ lehˬ Gʼuiˬsha 
hpeh‸ ve hta‸ nawˬ hui gʼa shiˍ tuˬ, nawˬ hui te taˍ ve cha‸ chiˆ ve kanˉ awˬ 
pon ngaˬ nawˬ hui hta‸ ciˍ yanˍ laˇ tuˬ yoˬ. 
5Dawˇ haˍ tuˬ ve teˇ ceuˬ peuˬ teˇ ceuˬ nawˬ hui awˬ hkʼoˆ lo gaˬ la tuˬ yoˬ. 
6Kanˉ hkʼa peu-eˬ peuˬ kʼai peuˬ. Chi beu‸ lehˬ, awˬ leh meuˇ ve awˬ yanˇ 
hpeh‸ ve yoˬ. Nawˬ hui awˬ pon awˬ leh meuˇ ve awˬ yanˇ gaˬ la peuˬ. 
7Mvuhˇmiˬ hkʼaw chehˇ taˍ ve nawˬ hui teˇ hpaˍ awˬ pon awˬ leh meuˇ ve awˬ 
yanˇ gaˬ la chehˇ ve yoˬ. Hkʼaw hkʼoˆ lo pawehˇ maˇ gʼa kʼaw‸ te tuˬ ve awˬ 
yanˇ gaˬ la chehˇ ve yoˬ. 
8Maˇ maw maw nawˬ hui lehˬ, ngaˬ nyi ma zuhˆ ve hta‸ gʼa leh‸ nyi tuˬ yoˬ. 
Nawˬ hui te taˍ peuˬ ve hkʼe, ngaˬ nawˬ hui hta‸ suhˉ jehˬ laˇ chehˇ ve yoˬ. 
Nawˬ hui te taˍpeuˬ ve cha‸ chiˆ ve kanˉ awˬ pon, ngaˬ nawˬ hui hta‸ kʼaw‸ 
te hkʼaw‸ laˇ tuˬ yoˬ. 
9Ngaˬ nawˬ hui hta‸ ha kʼaˉ leh ponˬ laˇ tuˬ ve maˇ heˆ. Ngaˬ lehˬ Gʼuiˬsha 
hpeh‸ ve hta‸ maˇ kʼoˆ, nawˬ hui hta‸ ciˍ yanˍ laˇ shehˍ hpaˇ lehˬ ngaˬ hpeh‸ 
ve hta‸ maˇ kʼoˆ, nawˬ hui gʼa shiˍ tuˬ nawˬ hui te taˍ peuˬ ve cha‸ chiˆ ve 

kanˉ awˬ pon, ngaˬ nawˬ hui hta‸ ciˍ yanˍ laˇ tuˬ yoˬ, teh‸ Gʼuiˬsha kʼoˆ ve 
yoˬ. 
10Kawˆ tuˬ uiˍ ve awˬ nyi leh sho‸ sha‸ ve awˬ nyi gaˬ la chehˇ ve yoˬ. Nyi ma 
uiˍ ve mvuh ve teˇ ceuˬ biˇ sheˆ chehˇ taˍ peuˬ ve yoˬ. 
11Sho‸ sha‸ ve awˬ ceuˬ lehˬ, cha‸ chiˆ ve awˬ ceuˬ hta‸ te tawˆ la peuˬ. Yawˇ 
hui ve hpu shi mawˇ jeˬ leh yawˇ hui ve awˬ me‸ awˬ hponˇ teˇ ceuˬ ka‸ cawˬ 
taˉ tuˬ ve maˇ heˆ. 
12Awˬ yanˇ gaˬ la chehˇ ve yoˬ. Mawˇ vuiˬ mawˇ hawˇ ve lehˬ, te‸ chiˉ tcuhˉ 
kuiˬ maˇ cawˬ ve awˬ yanˇ gaˬ la chehˇ ve yoˬ. Awˬ lawn kʼo, Gʼuiˬsha ciˍ yanˍ 
ve teˇ ceuˬ chaw hkʼa peu-eˬ awˬ hkʼoˆ lo gaˬ la tuˬ ve pa taw yoˬ. 
13Tanˇ kaˬ paˍ teˇ hpaˍ lehˬ mehˉ kʼai taˍ ve yawˇ hui ve mawˇ hta‸ kʼaw‸ gʼa‸ 
ca tuˬ ve awˬ yanˇ cawˬ tuˬ ve maˇ heˆ. Awˬ lawn kʼo, Gʼuiˬsha nyi ma zuhˆ ve 
teˇ ceuˬ chaw teˇ gʼaˇ le le awˬ hkʼoˆ lo gaˬ la tuˬ ve hta‸ pa taw yoˬ. Haiˬ ve 
chaw teˇ hpaˍ a sha‸ gʼa te‸ chehˇ taˉ tuˬ ve maˇ heˆ. 
14Behˬ heh ma meuˆ la ve teˇ yanˇ chaw hkʼa peu-eˬ gu taˍ ve yoˬ. Ya‸ hkʼaˇ, 
chaw teˇ gʼaˇ ka‸ ma‸ bawˆ kuiˬ lo kʼai tuˬ ve maˇ heˆ. Awˬ lawn kʼo, 
Gʼuiˬsha nyi ma zuhˆ ve teˇ ceuˬ chaw teˇ gʼaˇ le le awˬ hkʼoˆ lo gaˬ la tuˬ ve 
hta‸ pa taw yoˬ. 

Iˉsaˍreˍlaˆ ve venˇbaˆ hta‸ ciˍ yanˍ piˇ tuˬ 

15Ya‸ kʼaw hkʼoˆ lo bawˆ da‸ chaw da‸ ve hkʼa biˇ cawˬ leh, yehˬ kʼa hkʼaw 
lo naˬve gawˬ ve leh meu‸ ve kaˆ ve hkʼa biˇ cawˬ tuˬ yoˬ. Venˇ baˬ lo tawˆ-e 
ve chaw lehˬ bawˆ da‸ kuiˬ lo gʼa suh-e tuˬ yoˬ. Venˇ hkʼaw lo chehˇ taˍ ve 
chaw htawˇ naˬ ve gawˬ ve leh meu‸ ve kaˆ ve pa taw gʼa suh-e tuˬ yoˬ. 
16Lawˬ hkʼo‸ hkʼaw kʼaˆ caˇ chehˇ ve aˉ pui kʼaˍ kawˆ leh poˬ hpaw-e ve hkʼe, 
chaw teˇ hpaˍ hpaˍ hkʼaw hkʼoˆ lo hpaw taˆ-e tuˬ yoˬ. Chaw oˇ ve hkʼa peu-eˬ 
a shu yawˇ ve venˇbaˆ hta‸ pa taw dawˇ haˍ leh hkʼanˇ chehˇ tuˬ yoˬ. 
17Chaw teˇ gʼaˇ le le ve la‸ sheh gʼaˇ nuˇ kʼai leh yawˇ hui ve hkui tcuhˉ kʼu 
htawˇ veˆ jaˇ tuˬ yoˬ. 

18Yawˇ hui lehˬ meh htuˉ pui hpa hta‸ veu‸ deh leh kawˆ cheˇ chehˇ tuˬyoˬ. 
Yawˇ hui a shu yawˇ ve uˉ hkeh mvuh hta‸ chiˇ baˬ leh, awˬ me‸ awˬ hponˇ 
luˬ kʼai tuˬ yoˬ. 
19Yawˇ hui lehˬ a shu yawˇ ve hpu shi hta‸ cha‸ chiˆ ve mawˇ hkʼe shawˍ leh 
ya‸ kʼaw hkʼoˆ lo gʼawˆ baˬ tuˬ yoˬ. Awˬ lawn kʼo, Gʼuiˬsha nyi ma zuhˆ ve 
awˬ ceuˬ gaˬ la ve teˇ yanˇ, hpu shi oˇ ve teˇ hpaˍ yawˇ hui hta‸ ponˬ piˇ maˇ 
gʼa ve pa taw yoˬ. Hpu shi oˇ ve teˇ hpaˍ lehˬ yawˇ hui loˍ ve awˬ ceuˬ hta‸ 
maˇ kʼoˆ, yawˇ hui ve gʼoˇ peˬ hta‸ maˇ kʼoˆ, biˇ la tuˬ te maˇ gʼa. Hpu shi oˇ 
ve teˇ hpaˍ lehˬ yawˇ hui hta‸ venˇbaˆ hpeh‸ la piˇ ve yoˬ. 
20Teˇ pawˆ htaˇ yawˇ hui lehˬ a shu yawˇ ve shehnˉ shiˍ hta‸ nyi taˍ leh nyi 
ma uiˍ chehˇ ve yoˬ. Yawˇ hui lehˬ shehnˉ shiˍ oˇ ve teˇ hpaˍ hta‸ yuˬ leh shaˉ 
ho‸ te ve yoˬ. Chi hta‸ pa taw, Gʼuiˬsha lehˬ mawˇ oˇ ve teˇ hpaˍ yawˇ hui 
awˬ pon dawˇ haˍ tuˬˬ kʼaw‸ hpeh‸ la piˇ ve yoˬ. 
21Gʼuiˬsha kʼoˆ ve, Ngaˬ lehˬ buiˇshaˆaˉnaˆ chaw hui hta‸ laˬ tcuh leh yawˇ hui 
ve mawˇ jeˬ hta‸ hiˉ yuˬ lu yuˬ tcuh tuˬ yoˬ. Yawˇ hui lehˬ mawˇ oˇ ve teˇ hpaˍ 
hta‸ yuˬ kʼai leh cha‸ chiˆ kʼai piˇ lawˬ tuˬ yoˬ. 
22Chaw hkʼawˇ teˇ hpaˍ ngaˬ ve bon yehˬ hkʼaw lo‸-e leh, cha‸ chiˆ tuˬ te piˇ 
chehˇ ve htawˇ ngaˬ nyi piˇ tuˬ ve maˇ heˆ. 
23Awˬ ceuˬ hkʼa peu-eˬ hiˆ hiˆ naˇ naˇ hpeh‸ chehˇ ve yoˬ. Mvuhˇmiˬ hkʼaw lo 
teˇ gʼaˇ hta‸ teˇ gʼaˇ tiˇ pehˍ da‸ ve hkʼa biˇ cawˬ leh, venˇ hkʼaw lo htawˇ sho
‸ sha‸ ve hkʼa biˇ cawˬ ve yoˬ. 
24Haiˬ jaˇ ve chaw teˇ hpaˍ hta‸ ngaˬ choˬkaˬ lo shiˍ veu laˇ leh, nawˬ hui ve 
yehˬ teˇ hpaˍ hta‸ hiˉ yuˬ lu yuˬ tcuh tuˬ yoˬ. Nawˬ hui ve oˉ kʼoˍ pui kuiˬ teˇ 
hpaˍ hta‸ yawˇ hui cha‸ chiˆ kʼai tuˬ te piˇ ve teˇ yanˇ, awˬ gʼaˇ uiˍ ve naw 
hui ve chaw teˇ hpaˍ nyi ma luˬ kʼai tuˬ yoˬ. 
25Dawˇ law tuˬ maˇ cawˬ ve awˬ ceuˬ gaˬ la chehˇ ve yoˬ. Nawˬ hui lehˬ gawˬ 
lehˍ gʼa chehˇ tuˬ ve hta‸ ca tuˬ yoˬ. Ya‸ hkʼaˇ, ca mawˬ tuˬ ve maˇ heˆ. 
26Kawˆ tuˬ dawˇ haˍ tuˬ ve teˇ ceuˬ peuˬ teˇ ceuˬ gaˬ la leh, kawˆ tuˬ dawˇ haˍ 
tuˬ ve awˬ hkawˇ hta‸ ceh tiˉnawˬ hui gʼa kaˇ tuˬ yoˬ. Awˬ gʼuˇ suhˍ hpawˇ 

hkʼaˬ hkʼe hpeh‸ la tuˬ ve awˬlawn, nawˬ hui tcuh kaˍ paˍ teˇ hpaˍ geh ca 
lawˬ na tuˬ yoˬ. Paw hkuˇ teˇ hpaˍ lehˬ chaw yaˇ hui hta‸ te‸ chiˉ maˍ piˇ gʼa 
tuˬ ve maˇ heˆ. Awˬ hoˉ awˬ naˬ teˇ hpaˍ htawˇ, te‸ chiˉ dawˇ hkʼaˇ piˇ laˇ gʼa 
tuˬ ve maˇ heˆ. 
27Jawˇmawˇ htawˇ dawˇ haˍ leh paˆ hawˬ tuˬ yoˬ. Jawˇmawˇ yaˇ teˇ hpaˍ 
htawˇ nyi ma luˬ jaˇ leh, chaw yaˇ teˇ hpaˍ lehˬ kawˆ cheˇ chehˇ tuˬ yoˬ. Nawˬ 
hui te taˍ peuˬ ve hkʼe, ngaˬ nawˬ hui hta‸ ciˍ yanˍ laˇ leh, nawˬ hui shu hta‸ 
suhˉ jehˬ piˇ ve hkʼe ngaˬ nawˬ hui hta‸ suhˉ kʼaw‸ jehˬ laˇ tuˬ yoˬ. Chi hkʼe 
hpeh‸ la ve lehˬ, ngaˬ Gʼuiˬsha hpeh ve nawˬ hui hta‸ maˍ laˇ tuˬ awˬ pon 
hpeh‸ ve yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 8 

Yeˍruˆsaˍlehnˍ hkʼaw shaˉ ho‸ hta‸ oˉ kʼoˍ pui ve 

1Ngaˬ hui shu ve mvuhˇmiˬ hkʼaw chehˇ taˍ ve hkaw‸ hkʼaw‸ teˇ hkʼaw‸, ha 
pa hkaw‸ maˬ teˇ maˬ, ngaˇ nyi htaˇ, Yuˇda‸ chaw awˬ hoˉ awˬ naˬ teˇ hpaˍ 
ngaˬ geh teˇ geh ngaˬ ve yehˬ hkʼaw mui chehˇ taˍ ve yoˬ. Oˇ htaˇ Gʼuiˬsha ve 
kanˇ paˆ teˇ cawˬ haˉ ngaˬ awˬ hkʼoˆ lo ya‸ la ve yoˬ. 
2Nga chiˇ nyi leh awˬ ha hkʼaw chaw teˇ gʼaˇ hta‸ ngaˬ gʼa mawˬ ve yoˬ. Yawˇ 
ve caw‸ cehˍ nyi hta‸ te leh awˬ hawˉ paˉ ve lehˬ aˬ miˍ hta‸ shuˍ leh, yawˇ 
ve caw‸ cehˍ nyi hta‸ te leh awˬ na paˉ ve lehˬ hkʼa deh‸ shiˆ taˍ ve kuiˇ hkʼe 
aw gʼeuˆ ba chehˇ ve yoˬ. 
3Yawˇ ve la‸sheh hta‸ shuˍ ve awˬ ceuˬ ngaˬ ve uˉ hkeh mvuh hta‸ ca htawˇ 
la ve yoˬ. Oˇ htaˇ, Awˬ ha hpu ngaˬ hta‸ mvuhˇ hpe lo chiˇ taˆ laˇ leh, 
Yeˍruˆsaˍlehnˍ venˇ lo shiˍ kʼai laˇ ve yoˬ. Oˇ ve hkʼaw‸ nawˉ, Gʼuiˬsha hta‸ 
nyi ma zuhˆ piˇ lawˬ ve shaˉ ho‸ lonˉ teˇ maˬ teh taˍ kuiˬ, bon yehˬ awˬ na 
hpawˇ ve yehˬmiˉhpe‸ lo ngaˬ hta‸ shiˍ kʼai laˇ ve yoˬ. 
4Hkeˍbaˆ iˉ kaˆ lawˬ paˇ lo chehˇ taˍ htaˇ, ngaˬ gʼa mawˬ jaw taˉ peuˬ ve 
Gʼuiˬsha ve awˬ me‸ awˬ hponˇ ba tawˆ la chehˇ ve awˬ gʼeuˆ hta‸ oˇ kaˬ lo 
ngaˬ teˇ pawˆ gʼa kʼaw‸ mawˬ ve yoˬ. 

5Oˇ htaˇ Gʼuiˬsha lehˬ, Chaw yaˇ-oˬ, awˬ na hpawˇ lo chiˇ nyi sheˍ, teh‸ ngaˬ 
hta‸ kʼoˆ laˇ ve yoˬ. Ngaˬ chiˇ nyi leh yehˬmiˉhpe‸ lo teh taˍ ve tuˉ tanˇ kuiˬ 
paˇ lo Gʼuiˬsha hta‸ nyi ma zuhˆ piˇ lawˬ ve shaˉ ho‸ teˇ maˬ teh taˍ ve hta‸ 
ngaˬ gʼa mawˬ ve yoˬ. 
6Oˇ htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. Chaw yaˇ-oˬ, hkʼaˬ hkʼe 
hpeh‸ la chehˇ ve hta‸ nawˬ mawˬ aw laˇ. Choˬ kaˬ lo Iˉsaˍreˍlaˆ chaw teˇ 
hpaˍ cha‸ chiˆ ve kanˉ hkʼaˬ hkʼe te taˍ peuˬ ve hta‸ nyi sheˍ. Yawˇ hui lehˬ 
ngaˬ hta‸ ngaˬ ve da‸ kehˬve bon yehˬ hkʼaw vuiˇ kʼai tuˬ te laˇ chehˇ ve yoˬ. 
Chi a‸ kehˉ cha‸ chiˆ ve kanˉ hta‸ nawˬ gʼa kʼaw‸ mawˬ tuˬ sheˍ ve yoˬ, teh‸ 
ngaˬ hta‸ kʼoˆ laˇ ve yoˬ. 
7Yawˇ lehˬ ngaˬ hta‸ awˬ baˬ hpawˇ lo shiˍ kʼai laˇ leh, gʼo‸ pa hta‸ htaw 
pawnˍ taˍ ve awˬ hkʼaw teˇ maˬ hta‸ maˍ laˇ ve yoˬ. 
8Yawˇ kʼoˆ ve, Chaw yaˇ-oˬ, awˬ hkʼaw oˇ ve hta‸ ca lo‸ nyi-o, teh‸ ngaˬ hta‸ 
kʼoˆ laˇ ve yoˬ. Ngaˬ ca lo‸ nyi leh, yehˬ miˇ teˇ maˬ hta‸ gʼa mawˬ ve yoˬ. 
9Yawˇ hui cha chiˆ ve kanˉ hkʼaˬ hkʼe te chehˇ ve nawˬ yehˬ miˉ oˇ ve hkʼaw ca 
lo‸ nyi-o, teh‸ ngaˬ hta‸ kʼaw‸ kʼoˆ laˇ ve yoˬ. 
10Hkʼe te leh ngaˬ ca lo‸ nyi ve yoˬ. Gʼo‸ pa teˇ hpaˍ awˬ hkʼoˆ lo, vuiˬ teˇ 
hpaˍ leh awˬ nu ve cha‸ chiˆ ve to nuˇ to shaˆ teˇ hpaˍ ve awˬ han leh 
Iˉsaˍreˍlaˆ chaw teˇ hpaˍ oˉ kʼoˍ pui chehˇ ve awˬ han hkʼa biˇ te keu taˍ ve 
yoˬ. 
11Iˉsaˍreˍlaˆ chaw awˬ hoˉ awˬ naˬ suhˍ chi gʼaˇ leh Shaˍhpanˍ ve yaˇ Yaˍzaˍniˆ 
htawˇ oˇ kaˬ chehˇ taˍ ve yoˬ. Yawˇ hui lehˬ sha hawnˉ keu ve hkehˇ pe le teˇ 
gʼaˇ teˇ maˬ yuˬ taˍ leh, sha hawnˉ tuˉ ve mvuhˇ hkʼawˇ hkʼa biˇ tawˆ la chehˇ 
ve yoˬ. 
12Gʼuiˬsha kʼoˆ ve, Chaw yaˇ-oˬ Iˉsaˍreˍlaˆ awˬ hoˉ awˬ naˬ chi teˇ hpaˍ hkʼaˬ 
hkʼe te chehˇ ve hta‸ nawˬ mawˬ aw laˇ. Yawˇ hui lehˬ shaˉ ho‸ hkʼa biˇ cawˬ 
ve bawehˇ hkʼaw oˉ kʼoˍ pui chehˇ ve yoˬ. Gʼuiˬsha ngaˬ hui hta‸ maˇ mawˬ 
taˬ. Gʼuiˬsha lehˬ mvuhˇmiˬ chi hta‸ baˬ taˉpeuˬ, teh‸ yawˇ hui kʼoˆ chehˇ ve 
yoˬ, teh‸ ngaˬ hta‸ kʼoˆ laˇ ve yoˬ. 

13Oˇ ve hkʼaw‸nawˉ Gʼuiˬsha lehˬ, Yawˇ hui chi a‸ kehˉ cha‸ chiˆ jaˇ ve kanˉ 
te chehˇ ve hta‸ nawˬ gʼa mawˬ tuˬ sheˍ ve yoˬ, teh‸ ngaˬ hta‸ kʼoˆ laˇ ve yoˬ. 
14Hkʼe te leh, yawˇ ngaˬ hta‸ bon yehˬ awˬ na hpawˇ lo cawˬ ve taˍ meu‸ hpe‸ 
lo shiˍ kʼai laˇ leh, suh kʼai peuˬ ve Taˍmuˇzaˆ gʼuiˬ hta‸ nyi taˍ leh paˆ hawˬ 
chehˇ ve yaˇ miˇ ma teˇ hpaˍ hta‸ maˍ laˇ ve yoˬ. 
15Yawˇ kʼoˆ ve, Chaw yaˇ-oˬ, nawˬ mawˬ aw laˇ. Chi a‸ kehˉ cha‸ chiˆ ve kanˉ 
hta‸ nawˬ gʼa kʼaw‸ mawˬ tuˬ sheˍ ve yoˬ, teh‸ ngaˬ hta‸ kʼoˆ laˇ ve yoˬ. 
16Hkʼe te leh, yawˇ ngaˬ hta‸ bon yehˬ hkʼaw shiˍ kʼai laˇ ve yoˬ. Tuˉ tanˇ kuiˬ 
leh yehˬ miˉ awˬ paˇ lo, chaw nyiˇ chi ngaˇ gʼaˇ chehˇ taˍ ve yoˬ. Yawˇ hui lehˬ 
mvuhˇ nyi tawˆ hpawˇ lo boˆ taˍ leh mvuhˇ nyi hta‸ oˉ kʼoˍ pui chehˇ ve yoˬ. 
17Gʼuiˬsha kʼoˆ ve, Chaw yaˇ-oˬ, nawˬ mawˬ aw laˇ. Yuˇda‸ chaw chi teˇ hpaˍ 
nawˬ gʼa mawˬ peuˬ ve cha‸ chiˆ ve kanˉ teˇ hpaˍ leh, mvuhˇmiˬ chi hkʼaw 
sho‸ sha‸ tuˬ ve kanˉ chi teˇ hpaˍ hta‸ te leh nyi hkʼaˇ maˇ suh sheˍ. Yawˇ hui 
lehˬ bon yehˬ lonˉ awˬ hkʼaw lo ka‸ la lehˬ, ngaˬ hta‸ leuˉ leh nyi ma zuhˆ tu 
te laˇ chehˇ ve yoˬ. Yawˇ hui ngaˬ hta‸ hkʼaˬ hkʼe taw taw maˇ shawˍ maˇ caˆ 
te laˇ chehˇ ve hta‸ nyi-o. 
18Yawˇ hui lehˬ ngaˬ nyi ma zuhˆ ve hta‸ gʼa leh‸ nyi tuˬ yoˬ. Ngaˬ yawˇ hui 
hta‸ ha kʼaˉ leh ponˬ piˇ tuˬ ve maˇ heˆ. Yawˇ hui awˬ hkawˇ bvuhˬ chaweh te 
leh ngaˬ geh bon lawˬ tuˬ yoˬ. Ya‸ hkʼaˇ, ngaˬ na yuˬ piˇ tuˬ ve maˇ heˆ, teh‸ 
ngaˬ hta‸ kʼoˆ laˇ ve yoˬ. 

Yeˍsaˍkeˍlaˆ li‸ 9 

Yeˍruˆsaˍlehnˍ hta‸ ciˍ yanˍ piˇ ve 

1Oˇ ve hkʼaw‸ nawˉ, Venˇ hta‸ te luˬ piˇ tuˬ ve chaw hui-oˬ, choˬ kaˬ lo laˬ-o‸. 
Nawˬ hui ve la‸ caˉ teˇ hpaˍ hta‸ htawˇ yuˬ veu laˇ-oˆ, teh‸ Gʼuiˬsha kʼoˆ 
chehˇ ve awˬ hkawˇ hta‸ ngaˬ gʼa kaˇ ve yoˬ. 
2Teˇ cawˬ haˉ la‸ caˉ pfuhˇ taˍ ve chaw hkaw‸ gʼaˇ bon yehˬ awˬ na hpawˇ ve 
taˍ meu‸ hpe‸ lo tawˆ la ve yoˬ. Yawˇ hui geh lo da‸ jaˇ ve hpa veu‸ deh taˍ 
leh li‸ bvuh‸ tuˬ aw hkʼeun yuˬ taˍ ve chaw teˇ gʼaˇ chehˇ taˍ ve yoˬ. Yawˇ hui 
laˬ leh kuiˇ yuˬ te taˍ ve tuˉ tanˇ kuiˬ paˇ lo huˉ taˍ ve yoˬ. 

3Oˇ htaˇ, Gʼuiˬsha ve awˬ me‸ awˬ hponˇ lehˬ toˍ la‸ kuˉ cawˬ ve to nuˇ to shaˆ 
oˇ ve awˬ hkʼaw lo tawˆ kʼai leh yehˬmiˉhpe‸ lo jiˆ kʼai sheˬ ve yoˬ. Da‸ jaˇ ve 
hpa veu‸ deh taˍ ve chaw oˇ ve hta‸ Gʼuiˬsha chi hkʼe kʼoˆ piˇ ve yoˬ. 
4Yeˍruˆsaˍlehnˍ venˇ hkʼaˬ ti chi ti lo kʼai leh, venˇ chi hkʼaw te chehˇ taˍ ve 
cha‸ chiˆ ve kanˉ teˇ hpaˍ hta‸ pa taw, nyi ma luˬ leh dawˇ haˍ chehˇ ve chaw 
hui ve naˍ kʼa‸ pui hta‸ ca maiˉ taˍ-o‸, teh‸ yawˇ hta‸ kʼoˆ piˇ ve yoˬ. 
5Oˇ ve hkʼaw‸ nawˉ, Gʼuiˬsha lehˬ chaw oˇ ve hkaw‸ gʼaˇ hta‸ chi hkʼe kʼoˆ 
piˇ ve yoˬ. Nawˬ hui htawˇ yawˇ hkʼaˇ suh kʼai leh, venˇ yaˇ teˇ hpaˍ hta‸ ca 
tiˇ pehˍ piˇ-oˆ. Teˇ gʼaˇ hta‸ ka‸ taˇ ha kʼaˉ leh taˇ ponˬ piˇ. 
6Chaw mawˇ, yaˇ nehˬ, awˬ e, leh yaˇ ehˉ hkʼa peu-eˬ ve hta‸ tiˇ pehˍ piˇ-oˆ. Ya
‸ hkʼaˇ, naˍ kʼa‸ pui hkʼoˆ lo awˬ maiˉ cawˬ taˍ ve chaw hui hta‸ taˇ htawˇ. 
Choˬ kaˬ ngaˬ ve bon yehˬ hta‸ tanˬ leh tiˇ pehˍ kʼai loˬ, teh‸ yawˇ hui hta‸ 
kʼoˆ piˇ ve yoˬ. Hkʼe te leh yawˇ hui lehˬ bon yehˬ hkʼaw huˉ chehˇ ve awˬ hoˉ 
awˬ naˬ hta‸ tanˬ leh tiˇ pehˍ kʼai ve yoˬ. 
7Gʼuiˬsha kʼoˆ ve, Bon yehˬ hta‸ cha‸ chiˆ kʼai tuˬ te piˇ-oˆ. Bon yehˬ hkʼaw 
chaw suh hkʼa biˇ cawˬ la piˇ-oˆ. Haˆ haˆ te-o, teh‸ yawˇ hui hta‸ kʼoˆ piˇ ve 
yoˬ. Hkʼe te leh, yawˇ hui lehˬ venˇ hkʼaw lo chaw hta‸ ca tiˇ pehˍ kʼai ve yoˬ. 
8Yawˇ hui oˇ hkʼe ca te chehˇ htaˇ, ngaˬ teˇ gʼaˇ tiˉ oˇ kaˬ lo chehˇ taˍ ve yoˬ. Oˇ 
htaˇ, ngaˬ miˬ chaˇ hkʼoˆ lo boˆ taˍ leh, Gʼuiˬsha-oˬ, nawˬ lehˬ 
Yeˍruˆsaˍlehnˍhta‸ nyi ma zuhˆ jaˇ ve pa taw, Iˉsaˍreˍlaˆmvuhˇmiˬ hkʼaw hkʼa 
chehˇ taˍ ve chaw hkʼa peu-eˬ ve hta‸ tiˇ pehˍ piˇ tuˬ ve laˇ, teh‸ Gʼuiˬsha hta‸ 
kʼoˆ piˇ ve yoˬ. 
9Oˇ htaˇ Gʼuiˬsha kʼaw‸ yaw hkʼaw‸ leh kʼoˆ ve, Iˉsaˍreˍlaˆ chaw leh Yuˇda‸ 
chaw teˇ hpaˍ lehˬ venˇbaˆ uiˍ jaˇ peuˬ. Yawˇ hui lehˬ hkʼaˬ ti chi ti lo chaw 
hta‸ tiˇ pehˍ leh, Yeˍruˆsaˍlehnˍ venˇ hta‸ venˇbaˆ hkʼa biˇ cawˬ la piˇ ve yoˬ. 
Ngaˬ yawˇ hui ve mvuhˇmiˬ hta‸ baˬ taˉ peuˬ leh, ngaˬ yawˇ hui hta‸ maˇ 
mawˬ, teh‸ yawˇ hui kʼoˆ ve yoˬ. 

10Chi hta‸ pa taw, ngaˬ yawˇ hui hta‸ ha kʼaˉ piˇ tuˬ ve maˇ heˆ. Yawˇ hui shu 
hta‸ te piˇ taˍ peuˬ ve hkʼe, ngaˬ yawˇ hui hta‸ kʼaw‸ te hkʼaw‸ piˇ tuˬ yoˬ, 
teh‸ ngaˬ hta‸ kʼoˆ laˇ ve yoˬ. 
11Oˇ ve hkʼaw‸ nawˉ, da‸ jaˇ ve hpa veu‸ deh taˍ ve chaw oˇ ve kʼaw‸ la leh, 
Nawˬ kʼoˆ laˇ ve hkʼe ngaˬ ca te taˉ peuˬ, teh‸ Gʼuiˬsha hta‸ kʼoˆ piˇ ve yoˬ. 

Yeˍsaˍkeˍlaˆ li‸ 10 

Gʼuiˬsha ve awˬ me‸ awˬ hponˇ bon yehˬ hkʼaw tawˆ la ve 

1Toˍ la‸ kʼuˉ cawˬ ve to nuˇ to shaˆ oˇ ve teˇ hpaˍ awˬ hkʼoˆ lo ngaˬ nyi peu ve 
teˇ yanˇ, yawˇ hui ve oˉ kʼoˍ hkʼoˆ lo haˉ pui shehnˉ yuˬ te taˍ ve hta‸ shuˍ ve 
kʼaw jaw teˇ maˬ hta‸ ngaˬ gʼa mawˬ ve yoˬ. 
2Da‸ jaˇ ve hpa veu‸ deh taˍ ve chaw oˇ ve hta‸ Gʼuiˬsha chi hkʼe kʼoˆ piˇ ve 
yoˬ. To nuˇ to shaˆ oˇ ve teˇ hpaˍ awˬ hawˉ lo cawˬ ve gaˉ yaw teˇ hpaˍ awˬ 
kaˍ lo kʼai leh, aˬ miˍ to‸ chehˇ ve shiˉ gʼeu‸ hta‸ ca hkaˆ yuˬleh, venˇ hkʼoˆ lo 
baˬ peu-o, teh‸ yawˇ hta‸ kʼoˆ piˇ ve yoˬ. 
3Yawˇ kʼai chehˇ ve teˇ yanˇ, toˍ la‸ kʼuˉ cawˬ ve to nuˇ to shaˆ oˇ ve teˇ hpaˍ 
lehˬ bon yehˬ awˬ hawˉ hpawˇ lo huˉ chehˇ taˍ ve yoˬ. Bon yehˬ hkʼaw mvuhˇ 
hkʼawˇ hkʼa biˇ cawˬ taˍ ve yoˬ. 
4Gʼuiˬsha ve awˬ me‸ awˬ hponˇ lehˬ, to nuˇ to shaˆ oˇ ve teˇ hpaˍ geh tawˆ 
kʼai leh, bon yehˬ ve yehˬmiˉhpe‸ lo ca jiˆ chehˇ taˍ ve yoˬ. Oˇ htaˇ, bon yehˬ 
hkʼaw mvuhˇ hkʼawˇ hkʼa biˇ cawˬ taˍ leh, bon yehˬ awˬ baˬ hpawˇ lo awˬ 
gʼeuˆ ba tawˆ la chehˇ ve yoˬ. 
5To nuˇ to shaˆ oˇ ve teˇ hpaˍ ve toˍ la‸ kuˉ awˬ hkawˇ bvuhˬ chehˇ ve hta‸ 
bon yehˬ awˬ baˬ hpawˇ lo htawˇ gʼa kaˇ ve yoˬ. Awˬ hkawˇ oˇ ve lehˬ, kanˇ 
paˆ uiˍ jaˇ ve Gʼuiˬsha ve awˬ hkawˇ hkʼe hpeh‸ ve yoˬ. 
6Gʼuiˬsha lehˬ da‸ jaˇ ve hpa veu‸ deh taˍ ve chaw oˇ ve hta‸ to nuˇ to shaˆ teˇ 
hpaˍ awˬ hawˉ, gaˉ yaw teˇ hpaˍ awˬ kaˍ lo cawˬ ve aˬ miˍ shiˉ gʼeu‸ hta‸ ca 
yuˬ tuˬ tawˇ piˇ ve teˇ yanˇ, chaw oˇ ve kʼai leh gaˉ yaw teˇ maˬ awˬ paˇ lo huˉ 
taˍ ve yoˬ. 

7To nuˇ to shaˆ teˇ hkehˬ lehˬ yawˇ ve la‸ sheh oˇ kaˬ lo cawˬ taˍve aˬ miˍ 
hkʼaw hkaˆ keu leh shiˉ gʼeu‸ teˇ hpaˍ hta‸ yuˬ peuˬ hkʼaw‸ nawˉ, da‸ jaˇ ve 
hpa veu‸ deh taˍ ve chaw oˇ ve hta‸ piˇ ve yoˬ. Chaw oˇ ve lehˬ shiˉ gʼeu‸ hta
‸ yuˬ leh tawˆ kʼai ve yoˬ. 
8To nuˇ to shaˆ oˇ ve teˇ hpaˍ lehˬ toˍ la‸ kʼuˉ awˬ hawˉ lo chaw yaˇ ve la‸ 
sheh hta‸ shuˍ ve la‸ sheh teˇ hpaˍ cawˬ ve hta‸ ngaˬ gʼa mawˬ ve yoˬ. 
9To nuˇ to shaˆ oˇ ve teˇ hpaˍ awˬ paˇ lo, gaˉ yaw awˇ maˬ cawˬ taˍ ve hta‸ 
htawˇ ngaˬ gʼa mawˬ ve yoˬ. 
10Gaˉ yaw oˇ ve teˇ hpaˍ lehˬ, shehnˉ shiˍ hkʼe awˬ gʼeuˆ ba leh, gaˉ yaw oˇ ve 
teˇ maˬ le le hta‸ awˬ nu ve gawˉ yaw ehˉ teˇ maˬ kʼaw‸ tcuhˉ naw‸ piˇ taˍ ve 
yoˬ. 
11To nuˇ to shaˆ oˇ ve teˇ hpaˍ jiˆ kʼai ve teˇ yanˇ, yawˇ hui lehˬ choˬ hpfuhˆ oˇ 
hpfuhˆ maˇ te leh kʼai gaˇ kuiˬ lo kʼai hpeh‸ ve yoˬ. Yawˇ hui kʼai gaˇ kuiˬ lo 
kʼai hpeh‸ leh, choˬ hpfuhˆ oˇ hpfuhˆ te tuˬ maˇ loˍ. 
12Yawˇ hui ve awˬ to, caw‸ nawˉ hkʼaˇ, la‸ sheh, toˍ la‸ kʼuˉ, leh gaˉ yaw teˇ 
hpaˍ awˬ hkʼoˆ lo mehˆ shiˍ hkʼa biˇ cawˬ ve yoˬ. 
13Gaˉ yaw oˇ ve teˇ hpaˍ lehˬ, awˉ lawˉ htaˇ awˬ ha hkʼaw ngaˬ gʼa mawˬ taˉ 
peuˬ ve gaˉyaw teˇ hpaˍ hkʼa shuˍ hpeh‸ ve yoˬ. 
14To nuˇ to shaˆ teˇ hkeh le le mehˆ hpfuhˇ awˇ maˬ cawˬ ve yoˬ. Awˉ lawˉ teˇ 
hkeh lehˬ nuˇ paˍ lonˉ ve mehˆ hpfuhˇ, nyiˇ hkeh teˇ hkeh lehˬ chaw yaˇ ve 
mehˆ hpfuhˇ, shehˆ hkeh teˇ hkeh lehˬ laˇ caˬ shiˉ ve mehˆ hpfuhˇ, awˇ hkeh 
teˇ hkeh lehˬ aˉ ceˬ ve mehˆ hpfuhˇ cawˬ ve yoˬ. 
15(Yawˇ hui lehˬ Hkeˍbaˆ iˉ kaˆ lawˬ paˇ lo ngaˬ gʼa mawˬ taˉ peuˬ ve to nuˇ to 
shaˆ hkʼa shuˍ hpeh‸ ve yoˬ.) Yawˇ hui mvuhˇ hpe lo taˆ-e ve teˇ yanˇ, 
16gaˉ yaw teˇ hpaˍ htawˇ yawˇ hui hkʼaˇ suh gʼa taˆ-e ve yoˬ. Yawˇ hui toˍ la‸ 
kʼuˉ hpe leh poˬ ve teˇ yanˇ htawˇ, gaˉ yaw oˇ ve teˇ hpaˍ yawˇ hui hkʼaˇ suh 
gʼa‸ kʼai ve yoˬ. 

17To nuˇ to shaˆ oˇ ve teˇ hpaˍ jehˇ ve teˇ yanˇ, gaˉ yaw oˇ ve teˇ hpaˍ htawˇ 
jehˇ sheˬ ve yoˬ. To nuˇ to shaˆ oˇ ve teˇ hpaˍ poˬ kʼai ve teˇ yanˇ, gaˉ yaw oˇ 
ve teˇ hpaˍ htawˇ yawˇ hui hkʼaˇ suh gʼa‸ kʼai ve yoˬ. Awˬ lawn kʼo, gaˉ yaw 
oˇ ve teˇ hpaˍ hta‸ yawˇ hui uˉ peunˍ taˍ ve pa taw yoˬ. 
18Oˇ htaˇ, Gʼuiˬsha ve awˬ me‸ awˬ hponˇ bon yehˬ yehˬmiˉhpe‸ lo tawˆ kʼai 
leh, to nuˇ to shaˆ oˇ ve teˇ hpaˍ hkʼoˆ lo chehˇ sheˬ ve yoˬ. 
19Ngaˬ nyi chehˇ ve teˇ yanˇ, yawˇ hui toˍ la‸ kʼuˉ hpe leh mvuhˇ hpe lo poˬ 
taˆ-e ve yoˬ. Gaˉ yaw teˇ hpaˍ htawˇ yawˇ hui hkʼaˇ suh gʼa‸ taˆ-e ve yoˬ. 
Yawˇ hui lehˬ bon yehˬ mvuhˇ nyi tawˆ hpawˇ lo cawˬ ve taˍ meu‸ hpe‸ hkʼoˆ 
lo jehˇ taˍ leh, Gʼuiˬsha ve awˬ me‸ awˬ hponˇ yawˇ hui awˬ hkʼoˆ lo chehˇ taˍ 
ve yoˬ. 
20To nuˇ to shaˆ oˇ ve teˇ hpaˍ lehˬ Hkeˍbaˆ iˉ kaˆ lawˬ paˇ lo ngaˬ gʼa mawˬve 
Iˉsaˍreˍlaˆ Gʼuiˬsha awˬ hawˉ lo chehˇ taˍ ve to nuˇ to shaˆ teˇ hpaˍ hpeh‸ ve 
hta‸ ngaˬ gʼa shiˍ ve yoˬ. 
21To nuˇ to shaˆ oˇ ve teˇ hkeh le le mehˆ hpfuhˇ awˇ maˬ, toˍ la‸ kʼuˉ awˇ 
maˬ, leh toˍ la‸ kʼuˉ oˇ ve teˇ hpaˍ awˬ hawˉ lo chaw yaˇ ve la‸ sheh hta‸ shuˍ 
ve la‸ sheh teˇ hpaˍ cawˬ ve yoˬ. 
22Mehˆ hpfuhˇ oˇ ve teˇ hpaˍ htawˇ, Hkeˍbaˆ iˉ kaˆ lawˬ paˇ lo ngaˬ gʼa mawˬ 
ve mehˆ hpfuhˇ teˇ hpaˍ hta‸ shuˍ leh, teˇ hkeh le le awˬ gʼuˇ suhˍ hteˇ lehˍ 
kʼai ve yoˬ. 

Yeˍsaˍkeˍlaˆ li‸ 11 

Yeˍruˆsaˍlehnˍ hta‸ ciˍ yanˍ piˇ ve 

1Gʼuiˬsha ve Awˬ ha hpu ngaˬ hta‸ bon yehˬ mvuhˇ nyi tawˆ hpawˇ lo cawˬ ve 
taˍ meu‸ hpe‸ lo shiˍ kʼai laˇ ve yoˬ. Taˍ meu‸ hpe‸ oˇve awˬ paˇ lo chaw nyiˇ 
chi ngaˇ gʼaˇ hta‸ ngaˬ gʼa mawˬ ve yoˬ. Iˉsaˍreˍlaˆ awˬ hoˉ awˬnaˬ hpeh‸ ve 
Beˍneˍyaˆ ve yaˇ Peˍlaˍtiˆ leh Aˍzuˇraˆ ve yaˇ Aˍzaˍniˆ yawˇ huiˉ maˬ htawˇ oˇ 
kaˬ lo chehˇ taˍ ve yoˬ. 

2Oˇ htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. Chaw yaˇ-oˬ, chaw chi teˇ 
hpaˍ lehˬ cha‸ chiˆ ve dawˇ hkʼaˇ cawˬ leh, venˇ yaˇ chi teˇ hpaˍ hta‸ cha‸ 
chiˆ ve dawˇ hkʼaˇ piˇ chehˇ ve yoˬ. 
3Yawˇ hui kʼoˆ ve, Maˇ maw maw kʼo ngaˬ hui lehˬ a shu yawˇ ve yehˬ hta‸ 
gʼa te chehˇ tuˬ yoˬ. Venˇ chi lehˬ mu‸ hkʼu hta‸ shuˍ leh, ngaˬ hui lehˬ mu‸ 
hkʼu hkʼaw ve shaˍ hta‸ shuˍ ve yoˬ. Ya‸ hkʼaˇ, ngaˬ hui aˬ miˍ maˇ gʼa chiˆ 
tuˬ, mu‸ hkʼu chi ve koˍ taˍ laˇ chehˇ ve yoˬ, teh‸ kʼoˆ ve yoˬ. 
4Chi hta‸ pa taw, chaw yaˇ-oˬ, yawˇ hui hta‸ tawˍ taˍ-o‸, teh‸ ngaˬ hta‸ kʼoˆ 
laˇ ve yoˬ. 
5Gʼuiˬsha ve Awˬ ha hpu ngaˬ awˬ hkʼaw lo‸ la leh, chaw yaˇ teˇ hpaˍ hta‸ chi 
hkʼe ca kʼoˆ piˇ tcuh laˇ ve yoˬ. Iˉsaˍreˍlaˆ chaw teˇ hpaˍ-oˬ, nawˬ hui hkʼaˬ 
hkʼe kʼoˆ chehˇ dawˇ chehˇ ve hta‸ ngaˬ shiˍ taˍ ve yoˬ. 
6Nawˬ hui lehˬ venˇ chi hkʼaw chehˇ ve chaw maˇmaˇ hta‸ tiˇ pehˍ piˇ leh, ya‸ 
kʼaw hkʼoˆ lo chaw suh hkʼa biˇ hpoˆ taˍ ve yoˬ. 
7Chi hta‸ pa taw, ngaˬ Gʼuiˬsha nawˬ hui hta‸ chi hkʼe kʼoˆ laˇ chehˇ ve yoˬ. 
Venˇ chi lehˬ awˬ tehˬ awˬ na mu‸ hkʼu hpeh‸ ve yoˬ. Ya‸ hkʼaˇ, shaˍ lehˬ aˬ 
hto‸ ma le. Nawˬ hui tiˇ pehˍ taˍ ve chaw oˇ ve teˇ hpaˍ hpeh‸ ve yoˬ. Nawˬ 
hui choˬ kaˬ gʼa chehˇ tuˬ ve maˇ heˆ. Ngaˬ nawˬ hui hta‸ venˇ chi hkʼaw gʼa‸ 
kʼoˬ laˇ tuˬ yoˬ. 
8Nawˬ hui aˉhtaw hta‸ kawˆ ve laˇ. Nawˬ hui hta‸ ca bawˆ la tuˬ, aˉhtaw 
pfuhˇ taˍ ve chaw hta‸ nawˬ hui geh peu laˇ tuˬ yoˬ. 
9Ngaˬ nawˬ hui hta‸ venˇ baˬ lo shiˍ kʼai leh, buiˇshaˆaˉnaˆ chaw hui ve la‸ 
sheh hkʼaw lo chiˇ a‸ laˇ tuˬ yoˬ. Ngaˬ nawˬ hui hta‸ suh-e piˇ lawˬ tuˬ tawˇ 
piˇ taˍ peuˬ. 
10Nawˬ hui lehˬ a shu yawˇ ve mvuhˇmiˬ hkʼaw lo bawˆ da‸ chaw da‸ leh gʼa 
suh-e tuˬ yoˬ. Oˇ htaˇ, ngaˬ Gʼuiˬsha hpeh‸ ve hta‸ chaw hkʼa peu-eˬ gʼa shiˍ 
tuˬyoˬ. 
11Mu‸ hkʼu lehˬ yawˇ awˬ hkʼaw lo caˉ taˍ ve shaˍ hta‸ ha‸ shaˉ taˍ piˇ ve 
hkʼe, venˇ chi ve nawˬ hui hta‸ ha‸ shaˉ taˍ laˇ tuˬ ve maˇ heˆ. Nawˬ hui 



2132 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Iˉsaˍreˍlaˆ mvuhˇmiˬ chi hkʼaˬ ve teˇ kaˬ lo ca chehˇ taˍ ve maˇ kʼoˆ, ngaˬ nawˬ 
hui hta‸ ciˍ yanˍ laˇ tuˬ yoˬ. 
12Ngaˬ lehˬ Gʼuiˬsha hpeh‸ ve hta‸ nawˬ hui gʼa shiˍ tuˬ yoˬ. Nawˬ hui lehˬ 
awˬ nu ve chaw ceuˬ teˇ hpaˍ ve awˬliˇtawˇhkawˇ teˇ hpaˍ hta‸ na yuˬ leh, 
ngaˬ ve awˬliˇtawˇhkawˇ teˇ hpaˍ hta‸ te ya‸ chehˇ ve yoˬ, teh‸ Gʼuiˬsha ngaˬ 
hta‸ ca kʼoˆ piˇ tcuh laˇ ve yoˬ. 
13Ngaˬ tawˇ yaw chehˇ ve teˇ yanˇ, Peˍlaˍtiˆ paˍ suh sheˬ ve yoˬ. Oˇ htaˇ, ngaˬ 
miˬ chaˇ hkʼoˆ lo boˆ taˍ leh, Gʼuiˬsha-oˬ, cawˬ taˍ sheˍ ve Iˉsaˍreˍlaˆ chaw hkʼa 
peu-eˬ ve hta‸ nawˬ tiˇ pehˍ piˇ tuˬ ve laˇ, teh‸ Gʼuiˬsha hta‸ kʼoˆ piˇ ve yoˬ. 

Shu ceˬ te chehˇ ve chaw hta‸ Gʼuiˬsha ka ti‸ te ve 

14Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
15Chaw yaˇ-oˬ, Yeˍruˆsaˍlehnˍ venˇ hkʼaw chehˇ ve chaw teˇ hpaˍ lehˬ, shu 
mvuhˇmiˬ hkʼaw chehˇ taˍ ve nawˬ leh awˬ nu ve Iˉsaˍreˍlaˆ chaw teˇ hpaˍ awˬ 
lawn kʼoˆ da‸ chehˇ ve yoˬ. Shu mvuhˇmiˬ hkʼaw chehˇ taˍ ve chaw oˇ ve teˇ 
hpaˍ lehˬ, Gʼuiˬsha hta‸ oˉ kʼoˍ ca kʼaw‸ pui la tuˬ vuiˇ jaˇ peuˬ ve yoˬ. Yawˇ 
lehˬ ngaˬ hui hta‸ mvuhˇmiˬ chiˇ a‸ laˇ taˍ peuˬ, teh‸ yawˇ hui kʼoˆ chehˇ ve 
yoˬ. 
16Chi beu‸ ngaˬ kʼoˆ laˇ chehˇ ve tawˇ chi teˇ hpaˍ, nawˬ geh chehˇ taˍ ve 
Iˉsaˍreˍlaˆ chaw hui hta‸ kʼoˆ piˇ-oˆ. Yawˇ hui hta‸ vuiˇ jaˇ ve mvuhˇmiˬ 
hkʼaw lo hpaˆ da‸ kʼai piˇ shehˍ hpaˇ lehˬ ngaˬ hpeh‸ ve yoˬ. Ya‸ hkʼaˇ, chi 
teˇ hkui yawˇ hui ca chehˇ taˍ ve mvuhˇmiˬ hkʼaw, ngaˬ yawˇ hui geh chehˇ 
taˍ sheˍ ve yoˬ. 
17Chi hta‸ pa taw, ngaˬ kʼoˆ laˇ chehˇ ve tawˇ chi teˇ hpaˍ yawˇ hui hta‸ kʼoˆ 
piˇ-oˆ. Chi beu‸ yawˇ hui ca chehˇ taˍ ve mvuhˇmiˬ hkʼaw ngaˬ yawˇ hui hta‸ 
kʼaw‸ shiˍ tawˆ la leh, Iˉsaˍreˍ laˆ mvuhˇmiˬ yawˇ hui hta‸ kʼaw‸ hkʼaw‸ piˇ 
tuˬ yoˬ. 
18Yawˇ hui kʼaw‸ kʼaw‸ la ve teˇ yanˇ, yawˇ hui hkʼa gʼa mawˬ ve cha‸ chiˆ ve 
shaˉ ho‸ oˇ ve hkʼa peu-eˬ hta‸ gʼa yuˬ baˬ ve yoˬ. 

19Ngaˬ yawˇ hui hta‸ nyi ma awˬ suhˉ leh dawˇ hkʼaˇ awˬ suhˉ cawˬ la piˇ tuˬ 
yoˬ. Yawˇ hui awˬ hkʼaw lo cawˬ ve haˉ pui hkʼe heh ve nyi ma hta‸ ngaˬ yuˬ 
baˬ piˇ leh na yuˬ puiˉ ve nyi ma cawˬ la piˇ tuˬ yoˬ. 
20Oˇ htaˇ, yawˇ hui ngaˬ ve awˬliˇtawˇhkawˇ hkʼa peu-eˬ ve hta‸ ka ti‸ yeˬ ve 
hkʼaw na yuˬ tuˬ yoˬ. Yawˇ hui lehˬ ngaˬ ve chaw hpeh‸ leh, ngaˬ lehˬ yawˇ 
hui ve Gʼuiˬsha hpeh‸ tuˬyoˬ. 
21Ya‸ hkʼaˇ, cha‸ chiˆ ve shaˉ ho‸ oˇ ve teˇ hpaˍ hta‸ oˉ kʼoˍ hkʼa pui ve chaw 
hkʼa peu-eˬ ve hta‸ ngaˬ ciˍ yanˍ piˇ tuˬ yoˬ. Yawˇ hui te taˍ peuˬ ve kanˉ awˬ 
pon ngaˬ yawˇ hui hta‸ ciˍ yanˍ piˇ tuˬ yoˬ, teh‸ Gʼuiˬsha kʼoˆ ve yoˬ. 

Gʼuiˬsha ve awˬ me‸ awˬ hponˇ Yeˍruˆsaˍlehnˍ hkʼaw tawˆ kʼai ve 

22Te‸ chehˇ ve to nuˇ to shaˆ oˇ ve teˇ hpaˍ mvuhˇ hpe lo taˆ-e leh, gaˉ yaw teˇ 
hpaˍ htawˇ awˬ hkʼaˇ suh gʼa‸ taˆ-e ve yoˬ. Iˉsaˍreˍlaˆ Gʼuiˬsha ve awˬ me‸ 
awˬ hponˇ yawˇ hui awˬ hkʼoˆ lo cawˬ taˍ ve yoˬ. 
23Oˇ htaˇ Gʼuiˬsha ve awˬ me‸ awˬ hponˇ venˇ hkʼaw tawˆ kʼai leh, venˇ oˇ ve 
mvuhˇ nyi tawˆ hpawˇ lo cawˬ ve hkʼaw pui hkʼoˆ lo jiˆ kʼai sheˬ ve yoˬ. 
24Awˬ ha awˬ hkʼaw lo Gʼuiˬsha ve Awˬ ha hpu ngaˬ hta‸ chiˇ tu laˇ leh, shu 
ceˬ te chehˇ kuiˬ Baˍbuˍlonˍmvuhˇmiˬ lo ngaˬ hta‸ kʼaw‸ shiˍ kʼoˬ laˇ ve yoˬ. 
Oˇ ve hkʼaw‸ nawˉ, awˬ ha mehˉ kʼai leh, 
25ngaˬ hkʼa gʼa mawˬ ve awˬ ceuˬ hkʼa peu-eˬ oˇ kaˬ lo shu ceˬ te chehˇ ve 
Iˉsaˍreˍlaˆ chaw hkʼa peu-eˬ hta‸ kʼoˆ maˍ piˇ ve yoˬ. 

Yeˍsaˍkeˍlaˆ li‸ 12 

Shu mvuhˇmiˬ hkʼaw gʼa chehˇ ve tcuh kaˍ paˍ 

1Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Chaw yaˇ-oˬ, nawˬ lehˬ kʼaw‸ hpfuhˆ puiˉ ve chaw hui geh chehˇ taˍ ve yoˬ. 
Yawˇ hui mehˆ shiˍ cawˬ ve htawˇ, te‸ chiˉ nyi maˇ mawˬ puiˉ. Naˍ paw cawˬ 
ve htawˇ, te‸ chiˉ maˇ kaˇ puiˉ. Awˬ lawn kʼo, yawˇ hui lehˬ kʼaw‸ hpfuhˆ gaˇ 
ve nyi ma cawˬ ve pa taw yoˬ. 
3Chaw yaˇ-oˬ, chi beu‸ chaw hpaw hkʼoˇ hkʼa shuˍ, nawˬ ve mawˇ hta‸ gu 
htiˆ leh mehˆ muiˉ maˇ naˆ sheˍ htaˇ tawˆ kʼai loˬ. Nawˬ tawˆ kʼai chehˇ ve hta

‸ chaw hkʼa peu-eˬ mawˬ piˇ law‸-o‸. Chaw hpfuhˆ oˇ ve teˇ hpaˍ hpaˍ, nawˬ 
hta‸ shiˍ chehˇ tuˬ yoˬ. 
4Mvuhˇ nyi gʼeuˆ cawˬ chehˇ sheˍ htaˇ ka‸, nawˬ ve mawˇ hta‸ gu htiˆ leh 
yawˇ hui nawˬ hta‸ mawˬ hpeh‸ tuˬ, mvuhˇ maˇ hpeu‸ sheˍ htaˇ chaw hpaw 
hkʼoˇ hkʼa shuˍ tawˆ kʼai-o. 
5Yawˇ hui nyi chehˇ htaˇ, nawˬ ve gʼo‸ pa hta‸ hpaˆ pawnˍ leh oˇ ka‸ lo gaˆ 
tawˆ-e loˬ. 
6Yawˇ hui hpoˆ nyi chehˇ ve teˇ yanˇ, nawˬ hkʼaˬ hpawˇ lo kʼai chehˇ ve hta‸ 
nawˬ maˇ gʼa mawˬ tuˬ, nawˬ ve mehˆ shiˍ hta‸ hoˆ taˍ leh mvuhˇ hpeu‸ htaˇ 
tawˆ kʼai-o. Nawˬ te chehˇ ve kanˉ chi lehˬ, Iˉsaˍreˍlaˆ chaw hui hta‸ shaˍ ti‸ 
piˇ chehˇ ve hkʼe hpeh‸ tuˬ yoˬ, teh‸ ngaˬ hta‸ kʼoˆ laˇ ve yoˬ. 
7Gʼuiˬsha kʼoˆ laˇ ve hkʼe ngaˬ te ve yoˬ. Oˇ ve teˇ nyi hkʼaw ngaˬ lehˬ chaw 
hpaw hkʼoˇ hkʼa shuˍ mawˇ gu htiˆ leh, mehˆ muiˉ naˆ la paˇ neˇ htaˇ ngaˬ ve 
gʼo‸ pa hta‸ hpaˆ pawnˍ leh gaˆ tawˆ-e ve yoˬ. Chaw hkʼa peu-eˬ hpoˆ nyi 
chehˇ ve teˇ yanˇ, ngaˬ ve mawˇ hta‸ chiˇ pfuhˇ leh tawˆ kʼai ve yoˬ. 
8Shawˉ pawˍ mvuhˇ shawˉ gaˬ htaˇ, Gʼuiˬsha ngaˬ hta‸ tawˇ teˇ pawˆ kʼaw‸ 
yaw laˇ leh kʼoˆ ve, 
9Chaw yaˇ-oˬ, Iˉsaˍreˍlaˆ chaw hpfuhˆ oˇ ve teˇ hpaˍ lehˬ, nawˬ aˬ hto‸ ma te 
ve le, teh‸ na nyi chehˇ ve yoˬ. 
10Ngaˬ yawˇ hui hta‸ kʼoˆ piˇ chehˇ ve tawˇ chi teˇ hpaˍ yawˇ hui hta‸ kʼoˆ piˇ-
oˆ. Tawˇ chi teˇ hpaˍ lehˬ, Yeˍruˆsaˍlehnˍ venˇ hta‸ uˉ peunˍ chehˇ ve 
jawˇmawˇ leh oˇ kaˬ lo chehˇ taˍ ve chaw yaˇ teˇ hpaˍ awˬ pon hpeh‸ ve yoˬ. 
11Nawˬ te maˍ chehˇ ve kanˉ chi lehˬ, awˬ hkʼaw‸ nawˉ yawˇ hui awˬ hkʼoˆ lo 
gaˬ la tuˬ ve awˬ heˆ hpeh‸ ve awˬ lawn, yawˇ hui hta‸ kʼoˆ maˍ piˇ-oˆ. Yawˇ 
hui lehˬ chaw hpaw hkʼoˇ leh shu hpeh kʼai ve hta‸ gʼa hkanˍ ve chaw hpeh‸ 
tuˬ yoˬ. 
12Yawˇ hui hta‸ uˉ peunˍ chehˇ ve jawˇmawˇ lehˬ, mvuhˇ hpeu‸ htaˇ mawˇ 
pfuhˇ leh yawˇ awˬ pon shu htaw pawnˍ piˇ taˍ ve gʼo‸ pa hkʼaw gʼa gaˆ tawˆ-

e tuˬ yoˬ. Yawˇ ve mehˆ shiˍ hta‸ beh taˍ leh, yawˇ hkʼaˬ lo kʼai chehˇ ve hta‸ 
yawˇ shiˍ tuˬ ve maˇ heˆ. 
13Ya‸ hkʼaˇ, ngaˬ lehˬ pehˍ hta‸ yuˬ leh yawˇ hta‸ htaw yuˬ tuˬ yoˬ. Oˇ ve 
hkʼaw‸ nawˉ, ngaˬ yawˇ hta‸ Baˍbuˍlonˍ mvuhˇmiˬ lo shiˍ kʼai piˇ tuˬ yoˬ. 
14Yawˇ ve shaˉ nanˉ hkʼaw kanˉ te chehˇ ve chaw, yawˇ hta‸ dawˇ hkʼaˇ piˇ 
paˍ, leh yawˇ ve a sha‸ shaw paˍ teˇ hpaˍ hta‸ ngaˬ hkʼaˬ hpawˇ chi hpawˇ lo 
hpaˆ da‸ kʼai piˇ leh, chaw yaˇ teˇ hpaˍ lehˬ, yawˇ hui hta‸ tiˇ pehˍ tuˬ gʼa‸ ca 
tuˬ yoˬ. 
15Ngaˬ yawˇ hui hta‸ shu ve mvuhˇmiˬ lo hpaˆ da‸ kʼai piˇ ve teˇ yanˇ, ngaˬ 
lehˬ Gʼuiˬsha hpeh‸ ve hta‸ yawˇ hui shiˍ la tuˬ yoˬ. 
16Shu ve mvuhˇmiˬ hkʼaw gaˬ htaˇ, yawˇ hui hkʼaˬ ma cha‸ chiˆ ve kanˉ hta‸ te 
taˉ peuˬ ve hta‸ maˇ kʼoˆ, ngaˬ lehˬ Gʼuiˬsha hpeh‸ ve hta‸ maˇ kʼoˆ kʼaw‸ shiˍ 
la tuˬ, ma‸ bawˆ da‸ kuiˬ, meu‸ ve kaˆ ve, leh naˬ kuiˬ gawˬ kuiˬ awˬ hkʼaw lo 
ngaˬ yawˇ hui hta‸ te‸ chehˇ piˇ lawˬ tuˬ yoˬ, teh‸ Gʼuiˬsha kʼoˆ ve yoˬ. 

Kawˆ cheˇ chehˇ ve tcuh kaˍ paˍ 

17Gʼuiˬsha ngaˬ hta‸ chi hkʼe kʼoˆ laˇ ve yoˬ. 
18Chaw yaˇ-oˬ, nawˬ awˍ caˇ leh iˉ kaˆ dawˬ ve teˇ yanˇ kawˆ cheˇ ve hkʼaw 
caˇ-oˆ. 
19Ngaˬ ve tawˇ chi teˇ hpaˍ Iˉsaˍreˍlaˆ mvuhˇmiˬ leh Yeˍruˆsaˍlehnˍ venˇ hkʼaw 
chehˇ taˍ ve chaw hui hta‸ kʼoˆ piˇ-oˆ. Yawˇ hui awˍ caˇ leh iˉ kaˆ dawˬ htaˇ 
kawˆ cheˇ ve hkʼaw gʼa caˇ tuˬ yoˬ. Yawˇ hui ve mvuhˇmiˬ hkʼaw chehˇ taˍ ve 
chaw teˇ hpaˍ lehˬ, te‸ chiˉ chaw liˇ chaw hkʼaˇ maˇ shiˍ ve chaw hpeh‸ ve pa 
taw, yawˇ hui ve mvuhˇmiˬ lehˬ awˬ kʼawˇ lehˍ hpeh‸ kʼai tuˬ yoˬ. 
20Chi beu‸ chaw hkʼa biˇ chehˇ taˍ ve venˇ teˇ hpaˍ luˬ kʼai sheˆ kʼai leh, heh 
puiˉ hkʼaw kʼaw‸ hpeh‸ la tuˬ yoˬ. Oˇ htaˇ, ngaˬ Gʼuiˬsha hpeh‸ ve hta‸ chaw 
hkʼa peu-eˬ gʼa shiˍ tuˬ yoˬ, teh‸ ngaˬ hta‸ kʼoˆ laˇ ve yoˬ. 

Chaw mawˇ tawˇ hkawˇ 

21Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 

22Chaw yaˇ-oˬ, aˬ hto ma pa taw Iˉsaˍreˍlaˆ chaw teˇ hpaˍ lehˬ, Awˬ yanˇ ponˬ 
kʼai peuˬ ve htawˇ kʼoˆ taˍ ve hkʼe maˇ hpeh‸ la, teh‸ kʼoˆ ve chaw mawˇ 
hkawˇ hta‸ tcuhˇ tcuhˬ kʼoˆ chehˇ ve le. 
23Tawˇ oˇ ve hta‸ caˉ da‸ leh ngaˬ chi hkʼe kʼoˆ gaˇ ve yoˬ. Chaw mawˇ tawˇ 
oˇ ve hta‸ maˇ gʼa kʼaw‸ yehˇ tuˬ ngaˬ te piˇ leh, Iˉsaˍreˍlaˆ chaw hui teˇ pawˆ 
ka‸ kʼaw‸ yehˇ tuˬ ve maˇ heˆ. Awˬ yanˇ gaˬ la peuˬ. Kʼoˆ taˍ ve tawˇ teˇ hpaˍ 
htawˇ biˇ la tuˬ yoˬ, teh‸ kʼoˆ ve tawˇ chi ve yawˇ hui hta‸ kʼoˆ maˍ piˇ-oˆ. 
24Iˉsaˍreˍlaˆ chaw teˇ hpaˍ awˬ hkʼaw lo, shu hta‸ ya‸ kʼaw sheh ya‸ piˇ ve 
maˇ heˆ heˆ ve tcuh kaˍ paˍ teˇ hpaˍ kʼaw‸ cawˬ tuˬ ve maˇ heˆ. 
25Ngaˬ yawˇ hui hta‸ tawˇ yaw piˇ leh, ngaˬ kʼoˆ taˍ ve hkʼe hpeh‸ la tuˬ yoˬ. 
Awˬ yanˇ kʼaw‸ jiˆ tuˬ ve maˇ heˆ. Chaw hpfuhˆ teˇ hpaˍ-oˬ, nawˬ hui te‸ 
chehˇ sheˍ ve awˬ yanˇ hkʼaw, ngaˬ te tuˬ nawˬ hui hta‸ shaˍ ti‸ piˇ taˍ peuˬ 
ve hkʼe ngaˬ te tuˬ yoˬ, teh‸ Gʼuiˬsha kʼoˆ ve yoˬ. 
26Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
27Chaw yaˇ-oˬ, nawˬ kʼoˆ maˍ piˇ chehˇ ve awˬ lawn chi teˇ hpaˍ lehˬ laˬ tuˬ ve 
awˬ yanˇ hkʼaw hpeh‸ la tuˬ ve awˬ lawn teˇ hpaˍ hpeh‸ ve yoˬ, teh‸Iˉsaˍreˍlaˆ 
chaw hui dawˇ tuˬ yoˬ. 
28Chi hta‸ pa taw, ngaˬ kʼoˆ chehˇ ve tawˇ chi teˇ hpaˍ yawˇ hui hta‸ kʼoˆ piˇ-
oˆ. Awˬ yanˇ jiˆ tuˬ ve maˇ heˆ. Ngaˬkʼoˆ taˍ ve teˇ hpaˍ awˬ tehˬ awˬ na hpeh‸ 
la tuˬ yoˬ. Ngaˬ Gʼuiˬsha chi hkʼe kʼoˆ taˍ ve yoˬ, teh‸ ngaˬ hta‸ kʼoˆ laˇ ve 
yoˬ. 

Yeˍsaˍkeˍlaˆ li‸ 13 

Maˇ heˆ heˆ ve tcuh kaˍ paˍ teˇ hpaˍ 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, a shu yawˇ hkʼaˇ yawˇ dawˇ tawˆ leh tawˇ yaw chehˇ ve tcuh kaˍ 
paˍ teˇ hpaˍ hta‸ tawˍ taˍ-o‸. Yawˇ hui Gʼuiˬsha ve tawˇ hta‸ na yuˬ tuˬ kʼoˆ 
piˇ-oˆ, teh‸ ngaˬ hta‸ kʼoˆ laˇ ve yoˬ. 



2137 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

3Gʼuiˬsha chi hkʼe kʼoˆ ve yoˬ. Haiˬ ve tcuh kaˍ paˍ chi teˇ hpaˍ gʼa luˬ gʼa sheˆ 
tuˬ yoˬ. Yawˇ hui lehˬ a shu yawˇ hkʼaˇ yawˇ dawˇ tawˆ ve hkʼe kʼoˆ chehˇ te 
chehˇ ve yoˬ. 
4Iˉsaˍreˍlaˆ chaw teˇ hpaˍ-oˬ, nawˬ hui ve tcuh kaˍ paˍ teˇ hpaˍ lehˬ luˬ kʼai 
peuˬve venˇ hkʼaw chehˇ taˍ ve te‸ chiˉ tcuhˉ kuiˬ maˇ cawˬ ve heh hpuiˇ teˇ 
hpaˍ hkʼe hpeh‸ ve yoˬ. 
5Yawˇ hui lehˬ luˬ kʼai chehˇ ve lanˇ venˇ hta‸ maˇ kʼaw‸ gu te. Chi hta‸ pa 
taw, Gʼuiˬsha ve awˬ nyi hkʼaw ma‸ hpeh‸ la htaˇ Iˉsaˍreˍlaˆ chaw hui hta‸ 
tawˍ taˍ piˇ shehˍ hpaˇ cawˬ tuˬ ve maˇ heˆ. 
6Yawˇ hui awˬ ha hkʼaw gʼa mawˬ ve awˬ ceuˬ teˇ hpaˍ lehˬ, cawˇ ve maˇ heˆ. 
Yawˇ hui yaw ve tawˇ teˇ hpaˍ htawˇ, heˍ hkawˇ ceh tiˉ hpeh‸ ve yoˬ. Yawˇ 
hui lehˬ ngaˬve tawˇ hta‸ yaw chehˇ ve yoˬ teh‸ kʼoˆ ve htawˇ, ngaˬ yawˇ hui 
hta‸ peu laˇ taˍ ve maˇ heˆ. Hkʼe ka‸, yawˇ hui kʼoˆ taˍ ve tawˇ teˇ hpaˍ biˇ la 
tuˬ ve hta‸ dawˇ law chehˇ ve yoˬ7Ngaˬ yawˇ hui hta‸ chi hkʼe kʼoˆ piˇ ve yoˬ. 
Nawˬ hui awˬ ha hkʼaw lo gʼa mawˬ ve awˬ ceuˬ oˇ ve teˇ hpaˍ lehˬ cawˇ ve 
maˇ heˆ. Nawˬ hui yaw chehˇ ve tawˇ teˇ hpaˍ htawˇ, heˍ hkawˇ ceh tiˉ hpeh‸ 
ve yoˬ. Nawˬ hui lehˬ ngaˬ ve tawˇ hta‸ yaw chehˇ ve yoˬ teh‸ kʼoˆ ve htawˇ, 
ngaˬ nawˬ hui hta‸ tawˇ yaw piˇ taˍ ve maˇ heˆ, teh‸ Gʼuiˬsha kʼoˆ ve yoˬ. 
8Hkʼe te leh, Gʼuiˬsha yawˇ hui hta‸ chi hkʼe kʼoˆ piˇ ve yoˬ. Nawˬ hui yaw 
chehˇ ve tawˇ lehˬ maˇ cawˇ. Nawˬ hui awˬ ha hkʼaw gʼa mawˬ ve awˬ ceuˬ teˇ 
hpaˍ ka‸ heˍ hkawˇ ceh tiˉ hpeh‸ ve yoˬ. Ngaˬ nawˬ hui geh chehˇ taˍ ve maˇ 
heˆ. 
9Maˇ heˆ heˆ ve awˬ ha teˇ hpaˍ hta‸ mawˬ leh, shu ya‸ kʼaw ya‸ kʼai tuˬ kʼoˆ 
piˇ chehˇ ve nawˬ hui tcuh kaˍ paˍ teˇ hpaˍ hta‸ ngaˬ ciˍ yanˍ laˇ tuˬ yoˬ. Ngaˬ 
ve chaw teˇ hpaˍ hpawnˬ da‸ kuiˬ lo nawˬ hui gʼa chehˇ tuˬve maˇ heˆ. 
Iˉsaˍreˍlaˆ chaw hui ve caˇ lanˇ hkʼaw nawˬ hui ve awˬ meh cawˬ tuˬ ve maˇ 
heˆ. Nawˬ hui lehˬ a shu yawˇ ve mvuhˇmiˬ lo gʼa kʼaw‸ kʼo‸-e tuˬ ve maˇ heˆ. 
Oˇ htaˇ, ngaˬ Gʼuiˬsha hpeh‸ ve hta‸ nawˬ hui gʼa shiˍ la tuˬ yoˬ. 
10Tcuh kaˍ paˍ teˇ hpaˍ lehˬ awˬ ceuˬ hkʼa peu-eˬ da‸ la tuˬ yoˬ, teh‸ kʼoˆ leh 
ngaˬ ve chaw teˇ hpaˍ hta‸ ya‸ kʼaw sheh ya‸ piˇ chehˇ ve yoˬ. Awˬ ceuˬ hkʼa 

peu-eˬ da‸ la tuˬ ve maˇ heˆ. Ngaˬ ve chaw teˇ hpaˍ lehˬ lanˇ venˇ hta‸ naˬ 
taweh te kawˍ chehˇ ve yoˬ. Tcuh kaˍ paˍ teˇ hpaˍ laˬ leh htunˉ shehˍ keu ve 
yoˬ. 
11Lanˇ venˇ oˇ ve paiˍ tuˬ yoˬ, teh‸ tcuh kaˍ paˍ oˇ ve teˇ hpaˍ hta‸ kʼoˆ piˇ-oˆ. 
Ngaˬ lehˬ mvuhˇ yeˬ leh vaˇ shiˍ hta‸ ya‸ la piˇ leh, lanˇ venˇ oˇ ve hta‸ 
mvuhˇ haw lonˉ meuˆ tuˬ yoˬ. 
12Lanˇ venˇ oˇ ve paiˍ tuˬ yoˬ. Chaw yaˇ teˇ hpaˍ lehˬ, Lanˇ venˇ oˇ ve hta‸ 
htunˉ shehˍ taˍ ve aˬ hto‸ ma tcuhˉ kuiˬ cawˬ le, teh‸ nawˬ hui hta‸ na nyi laˇ 
tuˬ yoˬ, teh‸ Gʼuiˬsha kʼoˆ ve yoˬ. 
13Gʼuiˬsha chi hkʼe kʼoˆ ve yoˬ. Nyi ma zuhˆ jaˇ ve hkʼaw ngaˬ lehˬ lanˇ venˇ oˇ 
ve hta‸ te luˬ piˇ tuˬ, mvuhˇ haw mvuhˇ yeˬ lonˉ leh vaˇ shiˍ teˇ hpaˍ hta‸ laˬ 
piˇ tuˬ yoˬ. 
14Yawˇ hui htunˉ shehˍ taˍ ve lanˇ venˇ hta‸ te luˬ piˇ tuˬ leh awˬ hkuiˉ puiˍ 
kawˍ taˍ ve haˉ pui shiˍ hta‸ hkʼe leˇ baˬ taˉ piˇ tuˬ, ngaˬ dawˇ taˍ ve yoˬ. Lanˇ 
venˇ oˇ ve paˆ ce leh nawˬ hui hta‸ teˍ pehˍ laˇ tuˬ yoˬ. Oˇ htaˇ, ngaˬ Gʼuiˬsha 
hpeh‸ ve hta‸ nawˬ hui shiˍ la tuˬ yoˬ. 
15Lanˇ venˇ oˇ ve leh, lanˇ venˇ oˇ ve hta‸ htunˉ shehˍ paˍ teˇ hpaˍ lehˬ ngaˬ ve 
nyi ma zuhˆ ve awˬ ceuˬ hta‸ gʼa leh‸ nyi tuˬ yoˬ. Oˇ ve hkʼaw‸ nawˉ, lanˇ 
venˇ oˇ ve leh lanˇ venˇ oˇ ve hta‸ htunˉ shehˍ ve chaw teˇ hpaˍ mehˉ kʼai 
peuˬ ve awˬ lawn, ngaˬ nawˬ hui hta‸ hto laˇ tuˬ yoˬ. 
16Awˬ lawn kʼo, yawˇ hui lehˬ awˬ ceuˬ hkʼa peu-eˬ maˇ da‸ la ve htawˇ, Awˬ 
ceuˬ hkʼa peu-eˬ da‸ la peuˬ teh‸ kʼoˆ leh, Yeˍruˆsaˍlehnˍ hta‸ dawˇ sha hkawˇ 
yaw piˇ chehˇ ve pa taw yoˬ, teh‸ Gʼuiˬsha kʼoˆ ve yoˬ. 

Maˇ heˆ heˆ ve tcuh kaˍ ma teˇ hpaˍ 

17Gʼuiˬsha kʼoˆ ve, Chaw yaˇ-oˬ, laˬ tuˬ ve awˬ yanˇ hkʼaw hkʼaˬ hkʼe hpeh‸ la 
tuˬ ve awˬ lawn shu hta‸ kʼoˆ maˍ piˇ chehˇ ve yaˇ miˇ teˇ hpaˍ hta‸ nyi sheˍ. 
18Yawˇ hui hta‸ tawˍ taˍ leh chi hkʼe kʼoˆ piˇ-oˆ. Nawˬ hui yaˇ miˇ teˇ hpaˍ gʼa 
luˬ gʼa sheˆ tuˬ yoˬ. Chaw yaˇ te hpaˍ shu awˬ hkʼoˆ kanˇ paˆ cawˬ la tuˬ, nawˬ 
hui lehˬ la‸ sheh leh oˉ kʼoˍ hta‸ hpeh tuˬ ve maˉmo hkeh teˇ hpaˍ te piˇ 

chehˇ ve yoˬ. Nawˬ hui lehˬ ngaˬ ve chaw teˇ hpaˍ awˬ hkʼoˆ a sha‸ te‸ ve leh 
suh ve hta‸ gʼaˇ ve kanˇ paˆ hta‸ heuˆ gaˇ leh, nawˬ hui awˬ to pon yehˇ gaˇ 
ve yoˬ. 
19Caˬ hkʼa leh hkaoˍmonˇ a ciˉ gʼa caˇ tuˬ awˬ pon nawˬ hui lehˬ ngaˬ ve chaw 
teˇ hpaˍ mehˆ gʼuˇ suhˍ lo ngaˬ hta‸ maˇ yawˆ maˇ yan te chehˇ ve yoˬ. Maˇ 
suh keunˍ ve chaw teˇ hpaˍ hta‸ nawˬ hui tiˇ pehˍ piˇ leh, suh keunˍ ve chaw 
hui hta‸ nawˬ hui te‸ chehˇ piˇ lawˬ ve yoˬ. Nawˬ hui lehˬ ngaˬ ve chaw teˇ 
hpaˍ hta‸ heˍ piˇ leh, yawˇ hui lehˬ nawˬ hui ve tawˇ hta‸ yonˍ chehˇ ve yoˬ, 
teh‸ Gʼuiˬsha kʼoˆ ve yoˬ. 
20Gʼuiˬsha chi hkʼe kʼoˆ ve yoˬ. A sha‸ te‸ ve leh suh ve hta‸uˉ peunˍ gʼa ve 
yoˬ, teh‸ dawˇ leh yehˇ chehˇ ve maˉ mo hkeh oˇ ve teˇ hpaˍ hta‸ ngaˬ canˇ ve 
yoˬ. Nawˬ hui ve heˍ hkawˇ hta‸ na chehˇ ve chaw oˇ ve te hpaˍ hta‸ nawˬ 
hui ve la‸ sheh hkʼaw lo ngaˬ yuˬ tawˆ leh ponˬ piˇ tuˬ yoˬ. 
21Nawˬ hui ve maˉ mo hkeh oˇ ve teˇ hpaˍ hta‸ ngaˬ tawˆ cheˆ leh ngaˬ ve 
chaw teˇ hpaˍ hta‸ nawˬ hui ve kanˇ paˆ awˬ hawˉ lo ponˬ piˇ tuˬ yoˬ. Oˇ htaˇ 
ngaˬ Gʼuiˬsha hpeh‸ ve hta‸ nawˬ hui shiˍ la tuˬ yoˬ. 
22Nawˬ hui heˍ ve tawˇ hta‸ yehˇ leh, chaw da‸ teˇ hpaˍ hta‸ nyi ma luˬ tuˬ te 
piˇ chehˇ ve yoˬ. Yawˇ hui hta‸ naˬ tuˬ ngaˬ maˇ te piˇ gaˇ. Haiˬ ve chaw teˇ 
hpaˍ haiˬ ve kanˉ hta‸ baˬ taˉ leh, a sha‸ gʼa te‸ tuˬ nawˬ hui maˇ ga piˇ. 
23Chi hta‸ pa taw, nawˬ hui gʼa mawˬ ve awˬ ha leh, shu ya‸ kʼaw ya‸ kʼai tuˬ 
kʼoˆ maˍ piˇ chehˇ ve heˍ hkawˇ teˇ hpaˍ chi beu‸ mehˉ kʼai tuˬ yoˬ. Ngaˬ 
Gʼuiˬsha hpeh‸ ve hta‸ nawˬ hui gʼa shiˍ tuˬ, ngaˬ ve chaw teˇ hpaˍ hta‸ nawˬ 
hui ve kanˇ paˆ awˬ hawˉ lo ngaˬ htaiˍ hkʼaw‸ piˇ tuˬ yoˬ, teh‸ Gʼuiˬsha kʼoˆ 
ve yoˬ. 

Yeˍsaˍkeˍlaˆ li‸ 14 

Shaˉ ho‸ hta‸ oˉ kʼoˍ pui ve hta‸ Gʼuiˬsha ciˍ yanˍ ve 

1Iˉsaˍreˍlaˆ chaw awˬ hoˉ awˬ naˬ teˇ hpaˍ ngaˬ geh laˬ leh Gʼuiˬsha ve a loˍ 
hkʼaˬ hkʼe cawˬ ve ngaˬ geh ca jehˬ da‸ la ve yoˬ. 
2Oˇ htaˇ, Gʼuiˬsha ngaˬhta‸ chi hkʼe kʼoˆ laˇ ve yoˬ. 

3Chaw yaˇ-oˬ, chaw chi teˇ hpaˍ lehˬ yawˇ hui ve nyi ma shaˉ ho‸ hta‸ chiˇ a‸ 
piˇ peuˬ leh, shaˉ ho‸ oˇ ve teˇ hpaˍ lehˬ yawˇ hui hta‸ venˇbaˆ hkʼaw ce lo‸-e 
piˇ lawˬ ve yoˬ. Ngaˬ yawˇ hui hta‸ tawˇ yaw piˇ tuˬ yoˬ, teh‸ nawˬ dawˇ ve 
laˇ. 
4Ngaˬ ve tawˇ chi teˇ hpaˍ chi beu‸ yawˇ hui hta‸ kʼoˆ maˍ piˇ-oˆ. A shu yawˇ 
ve nyi ma shaˉ ho‸ hta‸ chiˇ a‸ piˇleh, shaˉ ho‸ oˇ ve yawˇ hui hta‸ venˇbaˆ 
hkʼaw ce lo‸-e piˇ peuˬ hkʼaw‸ nawˉ, tcuh kaˍ paˍ geh ca jehˬ da‸ la ve chaw 
lehˬ ngaˬ yaw hkʼaw‸ piˇ ve tawˇ hta‸ gʼa kaˇ tuˬ yoˬ. Yawˇ shaˉ ho‸ hkʼaˬ ma 
cawˬ kʼo chi ma kʼaw‸ yaw hkʼaw‸ piˇ ve hta‸ gʼa kaˇ tuˬ yoˬ. 
5Shaˉ ho‸ oˇ ve teˇ hpaˍ lehˬ ngaˬve chaw teˇ hpaˍ ngaˬhta‸ baˬ taˉ tuˬ te ve 
yoˬ. Ngaˬ kʼaw‸ yaw hkʼaw‸ piˇ ve pa taw yawˇ hui ngaˬ geh kʼaw‸ hpfuhˆ 
kʼaw‸ la tuˬ ve hta‸ ngaˬ dawˇ law taˍ ve yoˬ. 
6Ngaˬ kʼoˆchehˇ ve tawˇ chi teˇ hpaˍ chi beu‸ Iˉsaˍreˍlaˆ chaw hui hta‸ kʼoˆ 
maˍ piˇ-oˆ. Nawˬ hui ve cha‸ chiˆ ve shaˉ ho‸ teˇ hpaˍ hta‸ baˬ taˉ leh, ngaˬ 
geh kʼaw‸ hpfuhˆ kʼaw‸ la-o. 
7Iˉsaˍreˍlaˆ chaw, maˇ heˆ kʼo Iˉsaˍreˍlaˆ mvuhˇmiˬ hkʼaw chehˇ taˍ ve hkehˉ 
chaw teˇ gʼaˇ gʼaˇ ngaˬhta‸ baˬ taˉ leh shaˉ ho‸ hta‸ oˉ kʼoˍ ca pui taˉ peuˬ 
hkʼaw‸ nawˉ, tcuh kaˍ paˍ geh ca jehˬ da‸ tuˬ kʼai ve kʼo, ngaˬ yawˇ hta‸ 
kʼaw‸ yaw hkʼaw‸ piˇ tuˬ yoˬ. 
8Ngaˬyawˇ hta‸ tawˍ taˍ tuˬ yoˬ. Ngaˬ yawˇ hta‸ shu awˬ pon henˇ kuiˬ jawˬ 
kuiˬ hpeh‸ la piˇ tuˬ yoˬ. Ngaˬ lehˬ Gʼuiˬsha hpeh‸ ve hta‸ nawˬ hui gʼa shiˍ 
tuˬ yawˇ hta‸ ngaˬ ve chaw geh leuˆ tawˆ tuˬ yoˬ. 
9Tcuh kaˍ paˍ oˇ ve shu hta‸ heˍ leh maˇ heˆ heˆ ve tawˇ yaw piˇ ve kʼo, ngaˬ 
yawˇ hta‸ chiˇ baˬ piˇ leh, Iˉsaˍreˍlaˆ chaw geh ngaˬ yawˇ hta‸ yuˬ tawˆ tuˬ 
yoˬ. 
10Tcuh kaˍ paˍ leh yawˇ geh ca jehˬ da‸ la ve chaw oˇ ve nyiˇ gʼaˇ gʼaˇ, ciˍ 
yanˍve hta‸ hkʼa shuˍ gʼa hkanˍ tuˬ yoˬ. 

11Iˉsaˍreˍlaˆ chaw ngaˬ hta‸ baˬ taˉ leh venˇbaˆ maˇ gʼa te kʼai tuˬ, ngaˬ yawˇ 
hui hta‸ oˇ hkʼe te piˇ tuˬ yoˬ. Yawˇ hui lehˬ ngaˬ ve chaw hpeh‸ leh, ngaˬ 
lehˬ yawˇ hui ve Gʼuiˬsha hpeh‸ tuˬ yoˬ, teh‸ Gʼuiˬsha kʼoˆ ve yoˬ. 

Noˉa‸, Daˍyeˍlaˆ leh Yawˇbaˆ 

12Gʼuiˬsha ngaˬ hta‸ chi hkʼe kʼoˆ laˇ ve yoˬ. 
13Chaw yaˇ-oˬ, mvuhˇmiˬ teˇ peˆ peˆ venˇbaˆ te leh ngaˬ hta‸ ka ti‸ maˇ yeˬ ve 
kʼo, ngaˬ ve la‸ sheh che leh mvuhˇmiˬ oˇ ve hkʼaw tawˆ ve awˬ shiˍ awˬ nu 
teˇ hpaˍ hta‸ te luˬ piˇ tuˬ yoˬ. Ngaˬ lehˬ meu‸ ve kaˆ ve hta‸ gaˬ la piˇ leh, 
chaw yaˇ leh to nuˇ to shaˆ teˇ hpaˍ hta‸ tiˇ pehˍ piˇ tuˬ yoˬ. 
14Noˉa‸, Daˍyeˍlaˆ leh Yawˇbaˆ hui oˇ kaˬ lo chehˇ taˍ ve htawˇ, yawˇ hui te taˍ 
ve kanˉ lehˬ yawˇ hui ve a sha‸ hta‸ ceh tiˉ ponˬ piˇ gʼa tuˬ yoˬ. Ngaˬ Gʼuiˬsha 
chi hkʼe kʼoˆ taˍ ve yoˬ. 
15Oˇ hkʼe maˇ heˆ ka‸, yawˇ hui hta‸ tiˇ pehˍ piˇ tuˬ ve haiˬ ve to nuˇ to shaˆ 
teˇ hpaˍ hta‸ ngaˬ peu laˇ tuˬ yoˬ. Mvuhˇmiˬ oˇ ve lehˬ kawˆ tuˬ uiˍ jaˇ ve 
mvuhˇmiˬ hpeh‸ la leh, chaw teˇ gʼaˇ ka‸ oˇ kaˬ lo hpanˍ kʼai tuˬ ve maˇ heˆ. 
16Chaw oˇ ve shehˆ gʼaˇ oˇ kaˬ lo chehˇ taˍ ve htawˇ, ngaˬ lehˬ te‸ chehˇ ve 
Gʼuiˬsha hpeh‸ ve hkʼe, yawˇ hui lehˬ a shu yawˇ yaˇ teˇ hpaˍ hta‸ ceh ka‸ 
ponˬ piˇ gʼa tuˬ ve maˇ heˆ. Yawˇ hui ve a sha‸ hta‸ ceh tiˉ ponˬ piˇgʼa tuˬ yoˬ. 
Mvuhˇmiˬ oˇ ve lehˬ hteunˍ lonˉ hpeh‸ la tuˬ yoˬ. 
17Oˇ hkʼe maˇ heˆ ka‸, mvuhˇmiˬ oˇ ve hkʼaw ngaˬ ma‸ hpeh‸ la piˇ leh, chaw 
yaˇ leh to nuˇ to shaˆ teˇ hpaˍ hta‸ tiˇ pehˍ piˇ tuˬ yoˬ. 
18Chaw oˇ ve shehˆ gʼaˇ oˇ kaˬ lo chehˇ taˍ ve htawˇ, ngaˬ lehˬ te‸ chehˇ ve 
Gʼuiˬsha hpeh‸ ve hkʼe, yawˇ hui lehˬ a shu yawˇ ve yaˇ teˇ hpaˍ hta‸ ceh ka‸ 
ponˬ piˇ gʼa tuˬ ve maˇ heˆ. Yawˇ hui ve a sha‸ hta‸ ceh tiˉ ponˬ piˇ gʼa tuˬ 
yoˬ. 
19Mvuhˇmiˬ oˇ ve hkʼaw ngaˬ naˬ beuˬ gaˬ la piˇ leh, chaw yaˇ leh to nuˇ to 
shaˆ teˇ hpaˍ hta‸ suh kʼai piˇ tuˬ yoˬ. 
20Noˉa‸, Daˍyeˍlaˆ leh Yawˇbaˆ hui oˇ kaˬ lo chehˇ taˍ ve htawˇ, ngaˬ lehˬ te‸ 
chehˇ ve Gʼuiˬsha hpeh‸ ve hkʼe, yawˇ hui lehˬ a shu yawˇ ve yaˇ teˇ hpaˍ hta

‸ ceh ka‸ ponˬ piˇ gʼa tuˬ ve maˇ heˆ. Yawˇ hui te taˍ ve da‸ ve kanˉ lehˬ, 
yawˇ hui ve a sha‸ hta‸ ceh ponˬ piˇ gʼa tuˬ yoˬ, teh‸ Gʼuiˬsha kʼoˆ ve yoˬ. 
21Gʼuiˬsha chi hkʼe kʼoˆ ve yoˬ. Ngaˬ lehˬ Yeˍruˆsaˍlehnˍ hkʼaw bawˆ da‸ chaw 
da‸ ve, meu‸ ve kaˆ ve, haiˬ ve to nuˇ to shaˆ leh naˬ beuˬ gaˬ ve, chi ve awˇ 
ceuˬ hta‸ peu laˇ piˇ leh, oˇ kaˬ lo chehˇ taˍ ve chaw yaˇ leh to nuˇ to shaˆ teˇ 
hpaˍ hta‸ tiˇ pehˍ piˇ tuˬ yoˬ. 
22Chaw teˇ gʼaˇ gʼaˇ gʼa ponˬ leh yawˇ ve yaˇ teˇ hpaˍ htawˇ gʼa ponˬ ve kʼo, 
yawˇ hui nawˬ hui geh gaˬ la ve teˇ yanˇ, yawˇ hui hkʼaˬ ma cha‸ chiˆ ve hta‸ 
nyi-o. Ngaˬ Yeˍruˆsaˍlehnˍ hta‸ ciˍ yanˍ piˇ ve lehˬ, cawˇ ve hta‸ nawˬ hui gʼa 
mawˬ tuˬ yoˬ. 
23Oˇ htaˇ ngaˬ hkʼa te ve kanˉ hkʼa peu-eˬ te‸ chiˉ awˬ lawn maˇ cawˬ leh hkʼe 
leˇ te guiˇ ve maˇ heˆ ve hta‸ nawˬ hui shiˍ la tuˬ yoˬ, teh‸ Gʼuiˬsha kʼoˆ ve 
yoˬ. 

Yeˍsaˍkeˍlaˆ li‸ 15 

A pehˉ meuˇ te awˬ lawn tawˇ pa haˉ 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, a pehˉ meuˇ te lehˬ suhˆ cehˬ hta‸ hkʼaˬ hkʼe te tehˆ gʼa tuˬ le. A 
pehˉ meuˇ awˬ kʼaˉ lehˬ heh puiˉ hkʼaw lo cawˬ ve suhˆ cehˬ a‸ kehˉ hkʼaˬ ma 
da‸ leuˉ ve le. 
3Awˬ kʼaˉ oˇ ve hta‸ nawˬ teˇ ceuˬ ceuˬ te yehˇ hpeh‸ aw laˇ. Awˬ kʼaˉ oˇ ve 
hta‸ yuˬ leh mawˇ kʼuˉ tuˬ te gʼa aw laˇ. 
4Awˬ kʼaˉ oˇ ve lehˬ aˬ miˍ tuˉ tuˬ awˬ pon ceh awˬ bon cawˬ ve yoˬ. Aˬ miˍ to‸ 
peuˬ hkʼaw‸ nawˉ kʼo, awˬ kʼaˉ oˇ ve hta‸ nawˬ aˬ hto‸ ma kʼaw‸ te yehˇ 
hpeh‸ sheˍ le. 
5Oˇ ve lehˬ aˬ miˍ maˇ to‸ sheˍ htaˇ a‸ kehˉ ka‸ awˬ bon maˇ kʼaw‸ cawˬ. Chi 
beu‸ awˬ kʼaˉ oˇ ve hta‸ aˬ miˍ to‸ baˬ peuˬ ve pa taw, te‸ chiˉ awˬ bon maˇ 
kʼaw‸ cawˬ, teh‸ Gʼuiˬsha kʼoˆ ve yoˬ. 

6Gʼuiˬsha chi hkʼe kʼoˆ ve yoˬ. A pehˉ meuˇ te hta‸ heh puiˉ hkʼaw lo ca 
yuˬveu laˇ leh aˬ miˍ tuˉ baˬ ve hkʼe, ngaˬ lehˬYeˍruˆsaˍlehnˍ hkʼaw chehˇ ve 
chaw hta‸ yuˬ leh ciˍ yanˍ piˇ tuˬ yoˬ. 
7Yawˇ hui lehˬ aˬ miˍ hkʼaw teˇ pawˆ gʼa ponˬ taˍ peuˬ. Ya‸ hkʼaˇ, chi beu‸ 
yawˇ hui hta‸ aˬ miˍ kʼaw‸ to‸ baˬ tuˬ yoˬ. Ngaˬ yawˇ hui hta‸ ciˍ yanˍ piˇ ve 
teˇ yanˇ, ngaˬ lehˬ Gʼuiˬsha hpeh‸ ve hta‸ nawˬ hui gʼa shiˍ tuˬ yoˬ. 
8Yawˇ hui lehˬ ngaˬ hta‸ ka ti‸ maˇ yeˬ. Chi hta‸ pa taw, mvuhˇmiˬ oˇ ve hta‸ 
ngaˬ hteunˍ lonˉ hpeh‸ la piˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 16 

Ka ti‸ maˇ yeˬ ve Yeˍruˆsaˍlehnˍ 

1Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Chaw yaˇ-oˬ, Yeˍruˆsaˍlehnˍ lehˬ hkʼaˬ ma cha‸ chiˆ ve kanˉ hta‸ te taˍ peuˬ 
ve yawˇ hta‸ kʼaw‸ beˆ maˍ piˇ-oˆ. 
3Gʼuiˬsha yawˇ hta‸ kʼoˆ piˇ chehˇ ve tawˇ chi teˇ hpaˍ Yeˍruˆsaˍlehnˍ hta‸ hto 
piˇ-oˆ. Nawˬ lehˬ Hkaˍnanˍ mvuhˇmiˬ hkʼaw paw la taˍ ve yoˬ. Nawˬ ve awˬ pa 
lehˬ Aˍmawˇriˆ chaw hpeh‸ leh, nawˬ ve awˬ e lehˬ Hiˇtiˆ chaw hpeh‸ ve yoˬ. 
4Nawˬ paw la htaˇ chaw teˇ gʼaˇ ka‸ nawˬ ve gʼuˇ tu caˆ hta‸ maˇ tawˆ. Iˉ kaˆ 
ka‸ maˇ hehˉ piˇ. Aˉ leh‸ yuˬ leh maˇ htu-iˍ tsuhˇ piˇ. Pehˉ keu hkʼaw ka‸ maˇ 
yuˬ htiˆ piˇ. 
5Chaw teˇ gʼaˇ ka‸ nawˬ hta‸ ha kʼaˉ leh oˇ hkʼe maˇ te piˇ. Nawˬ paw la htaˇ 
chaw teˇ gʼaˇ ka‸ nawˬ hta‸ maˇ ha‸. Nawˬ hta‸ hkʼe leˇ baˬ taˍ ve yoˬ. 
6Oˇ htaˇ ngaˬ hpanˍ laˬ leh, nawˬ lehˬ awˬ suhˍ hkʼaw hpeˆ dawˇ chehˇ taˍ laˇ 
ve hta‸ gʼa mawˬ ve yoˬ. Nawˬ lehˬ awˬ suhˍ hkʼa biˇ ngawˉ taˍ ve yoˬ. Ya‸ 
hkʼaˇ, ngaˬ nawˬ hta‸ maˇ suh-e tcuh. 
7Ngaˬnawˬhta‸ suhˆ cehˬ ehˉ hkʼe uiˍ la tcuh ve yoˬ. Nawˬ uiˍ la leh yaˇ miˇ 
haˉ hpeh‸ la ve yoˬ. Nawˬ ve cuˉ teˇ hpaˍ htawˇ uiˍ la leh, uˉ hkeh mvuh ka‸ 
zuhˬ la ve yoˬ. Ya‸ hkʼaˇ, nawˬ lehˬ awˬ kʼu nyi hpeh‸ chehˇ taˍ sheˍ ve yoˬ. 

8Ngaˬ oˇ kaˬ lo teˇ pawˆ kʼaw‸ hpanˍ kʼai chehˇ ve teˇ yanˇ, nawˬ lehˬ yehˬ kʼa 
ca yanˇ gaˬ peuˬ ve hta‸ ngaˬ gʼa mawˬ ve yoˬ. Hkʼe te leh, ngaˬ ve aˉ po‸ lonˉ 
nawˬ hta‸ feuˉ piˇ leh, nawˬ hta‸ ha‸ tuˬ ngaˬ ka ti‸ te piˇ ve yoˬ. Nawˬ ngaˬ 
hta‸ heuˆ tuˬ ka ti‸ te leh, nawˬ lehˬ ngaˬ miˇ ma hpeh‸ la ve yoˬ, teh‸ 
Gʼuiˬsha kʼoˆ ve yoˬ. 
9Oˇ ve hkʼaw‸ nawˉ, ngaˬ iˉ kaˆ yuˬ leh nawˬ ve awˬ suhˍ hta‸ tsuhˇ baˬ ve 
yoˬ. Shaˍlonˍ chu hta‸ yuˬ leh nawˬ hta‸ shehˆ piˇ ve yoˬ. 
10Ngaˬ nawˬ hta‸ awˬ sheuˉ laiˉ ceuˬ cawˬ ve aˉ po‸ feuˉ piˇ leh, da‸ jaˇ ve 
shaˍ guiˬ hkuiˉ nuˆ tcuhˉ piˇ ve yoˬ. Da‸ jaˇ ve uˉ nyiˉ ngaˬ nawˬ hta‸ nyiˉ piˇ 
leh, pfuhˇ hpa yuˬ hawˆ piˇ ve yoˬ. 
11Ngaˬ nawˬ hta‸ shehnˉ la‸ kawˬ leh kʼawˍ peˍ pfuhˇ caˆ teˇ hpaˍ pfuhˍ piˇ ve 
yoˬ. 
12Ngaˬ nawˬ hta‸ la‸ peˍ, naˍ vawˇ, leh da‸ jaˇ ve shi uˉ tcuhˍ ka‸ piˇ taˍ ve 
yoˬ. 
13Nawˬ lehˬ hpu hkʼeun shi hkʼeun oˇ ve teˇ hpaˍ hta‸ tcuhˉ taˍ leh, awˬ sheuˉ 
laiˉ ceuˬ cawˬ ve pfuhˇ hpa teˇ hpaˍ veu‸ deh taˍ ve yoˬ. Nawˬ lehˬ da‸ jaˇ ve 
junˍ meu-e yuˬ te taˍ ve hkaoˍmonˇ, pehˇ gʼuiˬ leh shaˍ lonˍ chu teˇ hpaˍ hta‸ 
caˇ chehˇ ve yoˬ. Nawˬ ve awˬ hkiˇ awˬ naˬ da‸ jaˇ leh, nawˬ lehˬ jawˇmawˇ 
ma hpeh‸ la ve yoˬ. 
14Nawˬ lehˬ awˬ hkiˇ awˬ naˬ da‸ jaˇ ve pa taw, nawˬ ve awˬ meh hkʼaˬ ti chi 
ti bvuhˬ kʼai ve yoˬ. Nawˬ hta‸ awˬ hkiˇ awˬ naˬ da‸ la tuˬ te laˇ shehˍ hpaˇ 
lehˬ ngaˬ hpeh‸ ve yoˬ, teh‸ Gʼuiˬsha kʼoˆ ve yoˬ. 
15Ya‸ hkʼaˇ, nawˬ lehˬ awˬ hkiˇ awˬ naˬ da‸ ve hta‸ nyi ma uiˍ leh, nawˬ geh 
hkʼa laˬve chaw hui geh ca zuh‸ ve yoˬ. 
16Nawˬ lehˬ nawˬ ve veu‸ kʼaˇ teˇ hpaˍ hta‸ yuˬ leh, nawˬ ve oˉ kʼoˍ pui kuiˬ 
teˇ hpaˍ lo nyi sha tuˬ awˬ hkiˇ gu shawˍ taˍ ve yoˬ. Meh maˬ lanˉ hkʼa shuˍ, 
nawˬ ve awˬ to chaw hkʼa peu-eˬ ve hta‸ chiˇ a‸ piˇ ve yoˬ. 

17Nawˬ lehˬ ngaˬ piˇ taˍ ve hpu shi teˇ hpaˍ hta‸ yuˬ leh, hawˉ hkʼaˆ paˍ awˬ 
ho‸ awˬ han cawˬ ve shaˉ ho‸ teˇ hpaˍ te peuˬ hkʼaw‸ nawˉ, oˇ ve teˇ hpaˍ hta
‸ haˉ chawˇ te chehˇ ve yoˬ. 
18Nawˬ lehˬ ngaˬ piˇ taˍ ve awˬ sheuˉ laiˉ ceuˬ cawˬ ve veu‸ kʼaˇ hta‸ yuˬ leh, 
shaˉ ho‸ oˇ ve teˇ hpaˍ hta‸ feuˉ piˇ ve yoˬ. Nawˬ lehˬ ngaˬ piˇ taˍ ve shaˍ lonˍ 
chu leh sha hawnˉ teˇ hpaˍ hta‸ yuˬ leh shaˉ ho‸ oˇ ve teˇ hpaˍ hta‸ tanˇpiˇ ve 
yoˬ. 
19Ngaˬ nawˬ hta‸ da‸ jaˇ ve hkaoˍmonˇ, pehˇ gʼuiˬ leh shaˍlonˍ chu piˇ taˍ ve 
yoˬ. Ya‸ hkʼaˇ, nawˬ lehˬ caˇ tuˬ oˇ ve teˇ hpaˍ hta‸ yuˬ leh, shaˉ ho‸ oˇ ve teˇ 
hpaˍ nawˬ hta‸ nyi ma cawˇ tuˬ yawˇ hui hta‸ tanˇ piˇ ve yoˬ. 
20Oˇ ve hkʼaw‸ nawˉ, nawˬ lehˬ ngaˬ awˬ pon paw la piˇ taˍ ve yaˇ paˍ yaˇ miˇ 
teˇ hpaˍ hta‸ yuˬ leh, shaˉ ho‸ oˇ ve teˇ hpaˍ hta‸ tuˉ tanˇ piˇ ve yoˬ. 
21Ngaˬ yaˇ teˇ hpaˍ hta‸ yuˬ leh shaˉ ho‸ oˇ ve teˇ hpaˍ hta‸ maˇ tuˉ tanˇ piˇ ve 
htawˇ, nawˬ ngaˬ hta‸ ka ti‸ maˇ yeˬ leh te taˍ peuˬ ve kanˉ oˇ ve teˇ hpaˍ 
lehˬ, cha‸ chiˆ jaˇ peuˬ ve maˇ heˆ laˇ. 
22Meh maˬ lanˉ hkʼe nawˬ a sha‸ te‸ chehˇ ve awˬ yanˇ hkʼaw, nawˬ yaˇ ehˉ 
hpeh‸ chehˇ htaˇ awˬ kʼu nyi hpeh‸ leh, awˬ suhˍ hkʼaw lo hpeˆ dawˇ chehˇ 
ve hta‸ nawˬ maˇ kʼaw‸ dawˇ nyi law, teh‸ Gʼuiˬsha kʼoˆ ve yoˬ. 

Meh maˬ lanˉ hta‸ shuˍ ve Yeˍruˆsaˍlehnˍ 

23Gʼuiˬsha kʼo ve, Nawˬ lehˬ gʼa luˬ gʼa sheˆ tuˬ yoˬ. Nawˬ lehˬ cha‸ chiˆ ve 
kanˉ oˇ ve teˇ hpaˍ hta‸ te taˍ peuˬ. 
24Ya‸ kʼaw teˇ caˆ le le awˬ paˇ lo, nawˬ lehˬ shaˉ ho‸ hta‸ oˉ kʼoˍ pui kuiˬ laiˉ 
ka‸ te taˍ leh meh maˬ lanˉ hkʼe te chehˇ ve yoˬ. 
25Awˬ hkiˇ awˬ naˬ da‸ ve nawˬ ve awˬ to hta‸ je‸ nehˆ ngawˉ tcuh ve yoˬ. 
Nawˬ geh hkʼa laˬ ve chaw hta‸ nawˬ ve awˬ to chiˇ a‸ piˇ leh, teˇ nyi le le 
meh maˬ lanˉ hkʼe te chehˇ ve yoˬ. 
26Nawˬ lehˬ peh‸ puiˉ jaˇ ve Eˇjiˇtu‸ chaw teˇ hpaˍ hta‸ nawˬ geh kuˬ zuh‸ leh 
yawˇ hui hta‸ haˉ chawˇ haˉ paˆ te ve hkʼaw, ngaˬ hta‸ nyi ma zuhˆ tuˬ te laˇ 
chehˇ ve yoˬ. 

27Chi beu‸ nawˬ hta‸ ciˍ yanˍ leh nawˬ hta‸ piˇ taˍ peuˬ ve awˬ bon teˇ hpaˍ 
hta‸ kʼaw‸ yuˬ hkʼaw‸ tuˬ, ngaˬ ve la‸ sheh hta‸ che taˍ peuˬ. Ngaˬ naw hta‸ 
Hpiˇliˇtiˆ chaw hui ve la‸ sheh hkʼaw chiˇ a‸ piˇ taˍ peuˬ. Yawˇ hui lehˬ nawˬ 
hta‸ canˇ leh, nawˬ ve cha‸ chiˆ ve kanˉ teˇ hpaˍ hta‸ cha‸ naˬ jaˇ ve yoˬ. 
28Nawˬ lehˬ awˬ nu ve chaw teˇ hpaˍ hta‸ nyi hkʼaˇ maˇ suh ve pa taw, 
Aˍsuˇriˆ chaw hui hkʼaˇ suh gʼa‸ yuˬ kʼai chehˇ ve yoˬ. Nawˬ lehˬ yawˇ hui ve 
meh maˬ lanˉ hpeh‸ ve yoˬ. Ya‸ hkʼaˇ, yawˇ hui ka‸ nawˬ nyi hkʼaˇ suh tuˬ te 
laˇ maˇ gʼa. 
29Nawˬ lehˬ Baˍbuˍlonˍ chaw hui ve meh maˬ lanˉ htawˇ hpeh‸ ve yoˬ. Yawˇ 
hui lehˬ tanˇ kaˬ paˍ hpeh‸ leh, yawˇ hui htawˇnawˬ nyi hkʼaˇ suh tuˬ te laˇ 
maˇ gʼa, teh‸ Gʼuiˬsha kʼoˆ ve yoˬ. 
30Gʼuiˬsha chi hkʼe kʼoˆ ve yoˬ. Nawˬ lehˬ ya‸ taw hkawˇ maˇ shiˍ ve meh maˬ 
lanˉ hkʼe hpeh‸ leh, cha‸ chiˆ ve kanˉ chi hkʼa peu-eˬ hta‸ te taˍ peuˬ. 
31Ya‸ kʼaw teˇ caˆ le le awˬ paˇ lo nawˬ lehˬ shaˉ ho‸ hta‸ oˉ kʼoˍ pui kuiˬ laiˉ 
kaˬ te taˍ leh, meh maˬ lanˉ teˇ hpaˍ hkʼe awˬ baˬ hpawˇ tawˆ-e leh hpu maˇ 
ca. 
32Nawˬ lehˬ a shu yawˇ ve awˬ hpawˇ hta‸ baˬ taˉ leh, awˬ nu ve hawˉ hkʼaˆ 
paˍ hta‸ haˉ chawˇ ca te ve yaˇ miˇ hkʼe hpeh‸ ve yoˬ. 
33Meh maˬ lanˉ lehˬ shu geh awˬ hpfuhˇ yuˬ ve yoˬ. Ya‸ hkʼaˇ, nawˬ lehˬ nawˬ 
geh hkʼa laˬve chaw hta‸ la‸ shawnˍ piˇ leh, hkʼaˬ hpawˇ chi hpawˇ lo chehˇ 
ve hawˉ hkʼaˆ paˍ teˇ hpaˍ hta‸ hpu piˇ leh nawˬ geh ca zuh‸ la tcuh ve yoˬ. 
34Nawˬ lehˬ anˇ law‸ law‸ ve meh maˬ lanˉ hpeh‸ ve yoˬ. Nawˬ lehˬ awˬ 
hpfuhˇ maˇ gʼa. Nawˬ yawˇ hui hta‸ awˬ hpfuhˇ kʼaw‸ piˇ ve yoˬ. Nawˬ lehˬ 
awˬ nu ve meh maˬ lanˉ teˇ hpaˍ hkʼe maˇ heˆ, teh‸ Gʼuiˬsha kʼoˆ ve yoˬ. 

Yeˍruˆsaˍlehnˍ hta‸ Gʼuiˬsha suhˉ jehˬ ve 

35Meh maˬ lanˉ hpeh‸ ve Yeˍruˆsaˍlehnˍ venˇ-oˬ, Gʼuiˬsha kʼoˆchehˇ ve tawˇ 
hta‸ na sheˍ. 
36Gʼuiˬsha chi hkʼe kʼoˆ ve yoˬ. Nawˬ lehˬ veu‸ kʼaˇ kʼehˆ baˬ leh, meh maˬ lanˉ 
hkʼa shuˍ nawˬ ve awˬ to hawˉ hkʼaˆ paˍ teˇ hpaˍ leh, cha‸ chiˆ ve shaˉ ho‸ teˇ 

hpaˍ hta‸ chiˇ a‸ piˇ ve yoˬ. Nawˬ ve yaˇ teˇ hpaˍ hta‸ htawˇ tiˇ pehˍ leh, shaˉ 
ho‸ teˇ hpaˍ hta‸ tuˉ tanˇ piˇ ve yoˬ. 
37Nawˬ oˇ hkʼe te ve pa taw, nawˬ ha‸ ve leh nawˬ canˇ ve hawˉ hkʼaˆpaˍ hkʼa 
peu-eˬ ve hta‸ ngaˬ teˇ geh kuˬ hpoˆ tuˬ yoˬ. Ngaˬ yawˇ hui hta‸ nawˬ paˇ lo 
hpoˆ laˬ piˇ leh, yawˇ hui mehˆ gʼuˇ suhˍ lo ngaˬ nawˬ ve veu‸ kʼaˇ hta‸ kʼehˆ 
baˬ maˍ piˇ tuˬ yoˬ. 
38Nawˬ haˉ chawˇ te leh chaw hta‸ tiˇ pehˍ ve pa taw, ngaˬ nawˬ hta‸ suhˉ 
jehˬ leh nyi ma zuhˆ jaˇ ve hkʼaw nawˬ hta‸ tiˇ pehˍ laˇ tuˬ yoˬ. 
39Ngaˬ nawˬ hta‸ yawˇ hui ve la‸ sheh hkʼaw chiˇ a‸ piˇ leh, nawˬ haˉ chawˇ 
te kuiˬ leh shaˉ ho‸ hta‸ oˉ kʼoˍ pui kuiˬ teˇ hpaˍ hta‸ yawˇ hui te luˬ piˇ tuˬ 
yoˬ. Yawˇ hui lehˬ nawˬ ve veu‸ kʼaˇ leh shehnˉ shiˍ teˇ hpaˍ hta‸ yuˬ kʼai leh, 
nawˬ hta‸ awˬ kʼu nyi baˬ taˉ laˇ tuˬ yoˬ. 
40Yawˇ hui chaw teˇ moˍ shawˍ leh nawˬ hta‸ haˉ pui baˬ pehˍ laˇ peuˬ hkʼaw‸ 
nawˉ, aˉhtaw yuˬ leh peuˆ nehˆ laˇ tuˬ yoˬ. 
41Yawˇ hui lehˬ nawˬ ve yehˬ teˇ hpaˍ hta‸ aˬ miˍ tuˉ baˬ leh, nawˬ ciˍ yanˍ ve 
gʼa hkanˍ chehˇ ve hta‸, yaˇ miˇ moˍ lonˉ hta‸ hpoˆ nyi taˍ tcuh tuˬ yoˬ. Ngaˬ 
nawˬ hta‸ meh maˬ lanˉ maˇ kʼaw‸ te tcuh leh, nawˬ geh laˬve hawˉ hkʼaˆ paˍ 
hta‸ la‸ shawnˍ kʼaw‸ piˇ tcuh tuˬ ve maˇ heˆ. 
42Oˇ htaˇ ngaˬ nyi ma zuhˆ ve mehˉ kʼai leh, gawˬ lehˍ kʼaw‸ cawˬ la tuˬ yoˬ. 
Ngaˬ nyi ma kʼaw‸ zuhˆ tuˬ ve maˇ heˆ. 
43Nawˬ a sha‸ i chehˇ sheˍ htaˇ, ngaˬ nawˬ hta‸ hkʼaˬ hkʼe te piˇ taˍ ve teˇ 
hpaˍ hta‸ nawˬ leunˇ kʼai peuˬ. Nawˬ lehˬ cha‸ chiˆ ve kanˉ hta‸ te leh, ngaˬ 
hta‸ nyi ma zuhˆ tuˬ te laˇ ve yoˬ. Chi hta‸ pa taw, ngaˬ nawˬ hta‸ oˇ hkʼe 
hkanˍ tcuh laˇ ve yoˬ. Aˬ hto‸ ma pa taw, nawˬ lehˬ cha‸ chiˆ ve kanˉ oˇ ve teˇ 
hpaˍ awˬ hkʼoˆ, haˉ chawˇ haˉ paˆ hta‸ htawˇ kʼaw‸ te htehˍ chehˇ sheˍ ve le, 
teh‸ Gʼuiˬsha kʼoˆ ve yoˬ. 

Awˬ e hkʼa shuˍ, awˬ yaˇ miˇ hkʼa shuˍ 

44Gʼuiˬsha kʼoˆ ve, Yeˍruˆsaˍlehnˍ-oˬ, chaw yaˇ teˇ hpaˍ nawˬ hta‸ nyi taˍ leh, 
Awˬ e hkʼa shuˍ, awˬ yaˇ miˇ hkʼa shuˍ teh‸ kʼoˆ tuˬ yoˬ. 

45Nawˬ lehˬ nawˬ e ve yaˇ miˇ awˬ tehˬ awˬ na hpeh‸ ve yoˬ. Yawˇ lehˬ yawˇ 
ve awˬ hpawˇ leh yawˇ ve yaˇ teˇ hpaˍ hta‸ canˇ jaˇ ve yoˬ. Yawˇ lehˬ a shu 
yawˇ ve aw hpawˇ leh yaˇ teˇ hpaˍ hta‸ canˇ ve nawˬ viˉ ma hui hkʼe hpeh‸ 
ve yoˬ. Nawˬ leh nawˬ viˉ ma hui lehˬ nawˬ pa Aˍmawˇriˆ chaw hui ve yaˇ te 
hpaˍ hpeh‸ ve yoˬ. 
46Nawˬ viˉ ma lonˉ lehˬ Saˍmaˍriˆ hpeh‸ leh, yawˇ ve yaˇ teˇ hpaˍ geh teˇ geh 
awˬ na hpawˇ lo chehˇ taˍ ve yoˬ. Nawˬ nyi ma lehˬ Sawˉdonˍ hpeh‸ leh, yawˇ 
ve yaˇ teˇ hpaˍ geh teˇ geh awˬ hawˉ hpawˇ lo chehˇ taˍ ve yoˬ. 
47Nawˬ ka‸ yawˇ hui ve hkui ha hkʼaˇ suh gʼa‸ leh cha‸ chiˆ ve kanˉ teˇ hpaˍ 
hta‸ te tuˬ ve laˇ. Awˬ yanˇ teˇ hkui tiˉ awˬ hkʼaw lo, nawˬ lehˬ yawˇ hui a‸ 
kehˉ cha‸ chiˆ ve kanˉ hta‸ te tawˆ la tuˬ yoˬ. 
48Ngaˬ lehˬ te‸ chehˇve Gʼuiˬsha hpeh‸ ve hkʼe, nawˬ nyi ma Sawˉdonˍ lehˬ 
nawˬ te chehˇ ve cha‸ chiˆ ve kanˉ teˇ hpaˍ hta‸ maˇ te. 
49Yawˇ leh yawˇ ve yaˇ miˇ teˇ hpaˍ lehˬ caˇ tuˬ dawˬ tuˬ hkʼa biˇ cawˬ leh, 
gawˬ lehˍ gʼa chehˇ ve pa taw nyi ma uiˍ chehˇ ve yoˬ. Ya‸ hkʼaˇ, yawˇ hui 
lehˬ haˍ yaˇ gʼawˇ yaˇ teˇ hpaˍ hta‸ maˇ ga piˇ. 
50Yawˇ hui nyi ma uiˍ nyi ma heh leh ngaˬ canˇ ve kanˉ teˇ hpaˍ hta‸ te chehˇ 
ve yoˬ. Chi hta‸ pa taw, nawˬ shiˍ taˍ peuˬ ve hkʼe ngaˬ yawˇ hui hta‸ te luˬ te 
sheˆ piˇ ve yoˬ. 
51Saˍmaˍriˆ lehˬ nawˬ te chehˇ ve cha chiˆ ve kanˉ teˇ hkoˇ hkʼe ceh ka‸ maˇ 
gaˬ sheˍ. Nawˬ lehˬ yawˇ a‸ kehˉ cha‸ chiˆ jaˇ ve kanˉ hta‸ te taˍ peuˬ ve yoˬ. 
Nawˬ te chehˇ ve kanˉ leh yawˇ te chehˇ ve kanˉ hta‸ tehˆ da‸ nyi htaˇ, nawˬ 
viˉ ma lehˬ te‸ chiˉ venˇbaˆ maˇ cawˬ sheˍ ve hkʼe hpeh‸ ve yoˬ. 
52Chi beu‸ nawˬ lehˬ awˬ me‸ awˬ hponˇ luˬ kʼai tuˬ yoˬ. Nawˬ ve venˇbaˆ lehˬ 
nawˬ viˉ ma ve venˇbaˆ a‸ kehˉ uiˍ jaˇ leh, yawˇ lehˬ te‸ chiˉ venˇbaˆ maˇ cawˬ 
ve hkʼe hpeh‸ ve yoˬ. Chi beu‸ nawˬ ya‸ taw chehˇ-oˆ. Awˬ lawn kʼo, nawˬ 
lehˬ nawˬ viˉ ma hta‸ venˇbaˆ maˇ cawˬ ve hkʼe hpeh‸ la piˇ taˍ peuˬ, teh‸ 
Gʼuiˬsha kʼoˆ ve yoˬ. 

Sawˉdonˍ leh Saˍmaˍriˆ hta‸ kʼaw‸ gu te piˇ tuˬ 

53Gʼuiˬsha Yeˍruˆsaˍlehnˍ hta‸ chi hkʼe kʼoˆ piˇ ve yoˬ. Ngaˬ lehˬ Sawˉdonˍ leh 
Saˍmaˍriˆ hta‸ kʼaw‸ uiˍ la da‸ la piˇ tuˬ yoˬ. Nawˬ hta‸ htawˇ kʼaw‸ uiˍ la da
‸ la piˇ tuˬ yoˬ. 
54Nawˬ yawˇ hui hta‸ dawˇ sha la tuˬ te piˇ chehˇ ve htawˇ, nawˬ awˬ to hta‸ 
nawˬ kʼaw‸ ya‸ taw tuˬ yoˬ. 
55Yawˇ hui kʼaw‸ uiˍ la da‸ la tuˬ yoˬ. Nawˬ hta‸ htawˇ kʼaw‸ gu te laˇ tuˬ 
yoˬ. 
56Nawˬ te taˍ ve venˇbaˆ hkʼa tawˍ lehˆ maˇ tawˆ la sheˍ gʼuˇ suhˍ, nawˬ lehˬ 
nyi ma uiˍ ve awˬ hkʼaw lo Sawˉdonˍ hta‸ hkʼa mvuhˇ hkʼa na kʼoˆ ve maˇ heˆ 
laˇ. 
57Chi beu‸ nawˬ lehˬ Sawˉdonˍ hkʼe hpeh‸ la peuˬ. Eˇdonˍ chaw, Hpiˇliˇtiˆ 
chaw leh nawˬ hta‸ canˇ ve awˬ nu ve chaw teˇ hpaˍ hkʼa mvuhˇ hkʼa na 
kʼoˆguiˇ tuˬ hpeh‸ la peuˬ. 
58Nawˬ te taˍ peuˬ ve cha‸ chiˆ ve kanˉ teˇ hpaˍ awˬ pon nawˬ gʼa hkanˍ tuˬ 
yoˬ, teh‸ Gʼuiˬsha kʼoˆ ve yoˬ. 

Co co yeˬ ve ka ti‸ 

59Gʼuiˬsha kʼoˆ ve, Nawˬ lehˬ ngaˬ ve ka ti‸ tawˇ hkawˇ teˇ hpaˍ hta‸ baˬ taˉ ve 
pa taw, nawˬ hta‸ keunˍ da‸ ve hkʼe ngaˬ kʼaw‸ te hkʼaw‸ laˇ tuˬ yoˬ. 
60Ya‸ hkʼaˇ, nawˬ a sha‸ i chehˇ sheˍ htaˇ ka‸, nawˬ hta‸ te piˇ taˍ ve ngaˬ ve 
ka ti‸ hta‸ ngaˬ taˍ uiˍ leh, co co yeˬ ve ka ti‸ ngaˬ nawˬ hta‸ kʼaw‸ te laˇ tuˬ 
yoˬ. 
61Nawˬ te taˍ peuˬ ve kanˉ hta‸ nawˬ kʼaw‸ dawˇ nawˇ leh, nawˬ viˉ ma nawˬ 
nyi ma kʼaw‸ gaˬ la htaˇ gʼa ya‸ taw jaˇ tuˬ yoˬ. Ngaˬnawˬ hta‸ ka ti‸ maˇ te 
piˇ taˍ ve htawˇ, yawˇ hui hta‸ nawˬ ve yaˇ miˇ hkʼe hpeh‸ la piˇ tuˬ yoˬ. 
62Ngaˬ nawˬ hta‸ ka ti‸ awˬ suhˉ kʼaw‸ te laˇ tuˬ yoˬ. Oˇ htaˇ, ngaˬ Gʼuiˬsha 
hpeh‸ ve hta‸ nawˬ shiˍ la tuˬ yoˬ. 
63Nawˬ te ya‸ taˍ ve venˇbaˆ hkʼa peu-eˬ ve hta‸ ngaˬ hpehˇ baˬ laˇ tuˬ yoˬ. Ya
‸ hkʼaˇ, nawˬ lehˬ venˇbaˆ oˇ ve teˇ hpaˍ hta‸ kʼaw‸ dawˇ nawˇ chehˇ leh, 

maw‸ kʼaw ngaˉ maˇ gʼa htaˇ hkʼa gaˬ ya‸ taw jaˇ tuˬ yoˬ, teh‸ Gʼuiˬsha kʼoˆ 
ve yoˬ. 

Yeˍsaˍkeˍlaˆ li‸ 17 

Aˉ ceˬ leh a pehˉ meuˇ te awˬ lawn 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, ngaˬ Iˉsaˍreˍlaˆ chaw hui hta‸ kʼoˆ piˇ chehˇ ve tawˇ chi teˇ hpaˍ 
hta‸ yawˇ hui na gʼa tuˬ, tawˇ pa haˉ te maˍ piˇ-oˆ. 
3Awˬ mvuh da‸ jaˇ leh toˍ la‸ kʼuˉ fe ve aˉ ceˬ lonˉ teˇ hkeh cawˬ ve yoˬ. Aˉ 
ceˬ oˇ ve Leˍbaˍnonˍ hkʼaw lo kʼai leh, htawˇ kʼaˉ ehˉ teˇ maˬ htawˆ chiˇ veu laˇ 
peuˬ hkʼaw‸ nawˉ, 
4tanˇ kaˬ paˍ hui chehˇ taˍ ve venˇ teˇ maˬ hkʼaw teh taˍ ve yoˬ. 
5Oˇ ve hkʼaw‸ nawˉ, yawˇ lehˬ Iˉsaˍreˍlaˆ mvuhˇmiˬ hkʼaw cawˬ ve suhˆ cehˬ 
ehˉ teˇ cehˬ hta‸ kʼaw‸ yuˬ veu laˇ leh, miˬ hkuiˇ da‸ leh iˉ kaˆ hkʼa deh‸ gʼa 
ve chehˇ kuiˬ lo ti taˍ ve yoˬ. 
6Awˬ cehˬ ehˉ oˇ ve uiˍ la leh, awˬ kʼaˉ hkʼa biˇ cawˬ ve a pehˉ meuˇ te lonˉ 
hpeh‸ la ve yoˬ. Awˬ kʼaˉ oˇ ve teˇ hpaˍ mvuhˇ hpe lo aˉ ceˬ oˇ ve geh hkʼa gaˬ 
mvuh taˆ-e ve yoˬ. Yawˇ ve awˬ geu teˇ hpaˍ htawˇ naˉ chaweh lo‸-e taˍ ve 
yoˬ. A pehˉ meuˇ te oˇ ve awˬ hkʼoˆ lo, awˬ kʼaˉ leh awˬ hpa‸ hkʼa biˇ cawˬ ve 
yoˬ. 
7Oˇ kaˬ lo awˬ mvuh hkʼa biˇ cawˬ leh uiˍ jaˇ ve awˬ nu ve aˉ ceˬ lonˉ teˇ hkeh 
chehˇ taˍ ve yoˬ. A pehˉ meuˇ te oˇ ve lehˬ, yawˇ ve awˬ geu leh awˬ kʼaˉ teˇ 
hpaˍ hta‸ aˉ ceˬ oˇ ve geh peu piˇ leh, chi beu‸ gʼa chehˇ ve iˉ kaˆ a‸ kehˉ, aˉ 
ceˬ oˇ ve geh iˉ kaˆ leuˉ leh gʼa tuˬ ve hta‸ dawˇ law chehˇ ve yoˬ. 
8Ya‸ hkʼaˇ, a pehˉ meuˇ te oˇ ve lehˬ miˬ hkuiˇ da‸ kuiˬ leh iˉ kaˆ hkʼa deh‸ 
gʼa ve chehˇ kuiˬ lo yeˬ chehˇ taˍ ve pa taw, da‸ jaˇ ve a pehˇ meuˇ te hpeh‸ 
leh awˬ hpa‸ leh awˬ shiˍ maˇ maˇ naw‸ la chehˇ ve yoˬ. 
9Hkʼe te leh, ngaˬ Gʼuiˬsha chi hkʼe na nyi gaˇ ve yoˬ. A pehˉ meuˇ te chi ve te
‸ chehˇ leh uiˍ la tuˬ ve laˇ. Awˉ lawˉ peuˇ ve aˉ ceˬ lehˬ a pehˉ meuˇ te oˇ ve 

hta‸ gʼawˬ baˬ leh goˇ kʼai piˇ tuˬ ve maˇ heˆ laˇ. Oˇ ve hta‸ gʼawˬ baˬ tuˬ awˬ 
gʼaˇ awˬ shaˉ maˇ maˇ yuˬ tawˆ tuˬ maˇ loˍ. Maˇ heˆ kʼo, awˬ gʼaˇ uiˍ ve chaw 
ceuˬ teˇ ceuˬ hta‸ kuˬ leh gʼawˬ tawˆ tcuh tuˬ maˇ loˍ. 
10A pehˉ meuˇ te oˇ ve hta‸ ti taˍ peuˬ ve yoˬ. Ya‸ hkʼaˇ, a sha‸ te‸ leh uiˍ la 
tuˬ ve laˇ. Mvuhˇ nyi tawˆ hpawˇ ve mvuhˇ haw meuˆ laˬ htaˇ, a pehˉ meuˇ te 
oˇ ve nawˍ kʼai tuˬ ve maˇ heˆ laˇ. Yawˇ yeˬ chehˇ taˍ kuiˬ lo nawˍ kʼai tuˬ ve 
maˇ heˆ laˇ, teh‸ Gʼuiˬsha kʼoˆ ve yoˬ. 

Tcuhˉ kuiˬ hpeu‸ maˍ ve 

11Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
12Chaw hpfuhˆ chi teˇ hpaˬ tawˇ pa haˉ oˇ ve tcuhˉ kuiˬ hta‸ shiˍ leh naˍ, na 
nyi-o. Baˍbuˍlonˍ jawˇmawˇ Yeˍruˆsaˍlehnˍ venˇ lo laˬ leh, jawˇmawˇ awˬ to 
hta‸ maˇ kʼoˆ, yawˇ ve a ma‸ lonˉ teˇ hpaˍ hta‸ maˇ kʼoˆ, Baˍbuˍlonˍ 
mvuhˇmiˬ lo shiˍ kʼai piˇ tuˬyoˬ, teh‸ yawˇ hui hta‸ kʼoˆ piˇ-oˆ. 
13Yawˇ lehˬ jawˇmawˇ awˬ ceuˬ awˬ hkʼaˇ teˇ hpaˍ hta‸ yuˬ leh, yawˇ geh shaˉ 
caˆ caˇ peuˬ hkʼaw‸ nawˉ, yawˇ hta‸ ka ti‸ yeˬ tuˬ hkanˍ tcuh ve yoˬ. 
14Yawˇ lehˬ chaw oˇ ve teˇ hpaˍ yawˇ hta‸ maˇ gʼa kʼaw‸ hpfuhˆ tuˬ, leh yawˇ 
te taˍ peuˬ ve ka ti‸ hta‸ maˇ gʼa te luˬ tuˬ, aˉ yaˇ uiˍ ve chaw teˇ hpaˍ hta‸ 
htawˇ yawˇ geh shiˍ kʼai ve yoˬ. 
15Ya‸ hkʼaˇ, Yuˇda‸ jawˇmawˇ kʼaw‸ hpfuhˆ leh, la‸ caˉ leh ma‸ yaˇ maˇ maˇ 
ca shiˍ tuˬ Eˇjiˇtu‸ mvuhˇmiˬ lo yawˇ ve chaw hta‸ kʼai tcuh ve yoˬ. Yawˇ 
dawˇ taˍ ve hkʼe hpeh‸ la tuˬ laˇ. Oˇ hkʼe te kʼo, yawˇ gʼa ponˬ tuˬ ve laˇ. 
Yawˇ lehˬ te taˍ peuˬ ve ka ti‸ hta‸ te luˬ maˇ hpeh‸ taˬ. Ciˍ yanˍ ve hta‸ maˇ 
gʼa hkanˍ leh hkʼe leˇ gʼa ponˬ tuˬ ve maˇ heˆ. 
16Ngaˬ lehˬ te‸ chehˇ ve Gʼuiˬsha hpeh‸ ve hkʼe, jawˇmawˇ chi lehˬ Baˍbuˍlonˍ 
mvuhˇmiˬ hkʼaw gʼa suh-e tuˬ yoˬ. Awˬ lawn kʼo, yawˇ lehˬ Baˍbuˍlonˍ 
jawˇmawˇ hta‸ te da‸ taˍ ve ka ti‸ hta‸ te luˬ ve pa taw yoˬ. Baˍbuˍlonˍ 
jawˇmawˇ lehˬ yawˇ hta‸ jawˇmawˇ te tcuh taˍ ve yoˬ. 

17Baˍbuˍlonˍ jawˇmawˇ yawˇ hta‸ ca bawˆ la leh, venˇ yaˇ maˇ maˇ ve hta‸ tiˇ 
pehˍ tuˬ ta‸ kʼoˍ hkʼa biˇ caw duˇ taˍ ve teˇ yanˇ, awˬ gʼaˇ uiˍ jaˇ ve Eˇjiˇtu‸ 
chaw teˇ hpaˍ ca bawˆ la ve htawˇ, bawˆ gʼaˇ tuˬ ve maˇ heˆ. 
18Yawˇ lehˬ te taˍ peuˬ ve ka ti‸ shaˉ caˆ hta‸ te luˬ ve yoˬ. Yawˇ oˇ hkʼe te ve 
pa taw gʼa ponˬ tuˬ ve maˇ heˆ. 
19Ngaˬ lehˬ te‸ chehˇ ve Gʼuiˬsha hpeh‸ve hkʼe, yawˇ lehˬ ngaˬ ve awˬ meh 
hta‸ cuˇ leh hkanˍ taˍ peuˬ ve ka ti‸ shaˉ caˆ hta‸ te luˬ ve pa taw, ngaˬ yawˇ 
hta‸ ciˍ yanˍ piˇ tuˬ yoˬ. 
20Ngaˬ yawˇ hta‸ pehˍ teˇ maˬ yuˬ leh htaw yuˬ tuˬ yoˬ. Yawˇ lehˬ ngaˬ hta‸ ka 
ti‸ maˇ yeˬ ve pa taw, ngaˬ yawˇ hta‸ Baˍbuˍlonˍ mvuhˇmiˬ lo shiˍ kʼai piˇ leh, 
oˇ kaˬ lo ciˍ yanˍ piˇ tuˬ yoˬ. 
21Cheuˬ jaˇ ve yawˇ ve ma‸ yaˇ teˇ hpaˍ lehˬ ma‸ bawˆ da‸ kuiˬ lo suh-e leh, 
cawˬ taˍ sheˍ ve ma‸ yaˇ teˇ hpaˍ lehˬ hkʼaˬ hpawˇ chi hpawˇ lo gʼuiˇ hpaw-e 
tuˬ yoˬ. Oˇ htaˇ, ngaˬ Gʼuiˬsha chi hkʼe kʼoˆ taˍ peuˬ ve hta‸ nawˬ hui shiˍ la 
tuˬ yoˬ, teh‸ Gʼuiˬsha kʼoˆ ve yoˬ. 

Gʼuiˬsha ka ti‸ te ve 

22Gʼuiˬsha chi hkʼe kʼoˆ ve yoˬ. Ngaˬ lehˬ, htawˇ uˉ tzuh lo cawˬ ve htawˇ tu teˇ 
maˬ hta‸ yuˬ leh, Iˉsaˍreˍlaˆ mvuhˇmiˬ hkʼaw cawˬ ve mvuh jaˇ ve hkʼaw teˇ 
shiˍ awˬ hkʼoˆ lo ti keu piˇ tuˬ yoˬ. 
23Awˬ cehˬ oˇ ve uiˍ la leh, awˬ yawˇ hkʼa biˇ cawˬ ve htawˇ cehˬ lonˉ teˇ cehˬ 
hpeh‸ la tuˬ yoˬ. Ngaˆ laiˉ ceuˬ ve htawˇ cehˬ lonˉ oˇ ve awˬ hkʼoˆ mui leh gʼaˇ 
jehˇ tuˬ yoˬ. 
24Mvuhˇmiˬ oˇ ve hkʼaw cawˬ ve suhˆ cehˬ hkʼa peu-eˬ, ngaˬGʼuiˬsha hpeh‸ve 
hta‸ shiˍ la tuˬ yoˬ. Ngaˬ lehˬ mvuh jaˇ ve suhˆ cehˬ teˇ hpaˍ hta‸ htu baˬ leh, 
awˬ hawˉ lo cawˬ ve suhˆ cehˬ ehˉ teˇ hpaˍ hta‸ uiˍ la piˇ tuˬyoˬ. Awˬ hpa‸ 
nawˉ lehˍ cawˬ ve suhˆ cehˬ teˇ hpaˍ hta‸ ngaˬ nawˍ kʼai piˇ leh, nawˍ kʼai taˍ 
ve suhˆ cehˬ teˇ hpaˍ hta‸ nawˉ lehˍ kʼaw‸ hpeh‸ la piˇ tuˬ yoˬ. Ngaˬ chi hkʼe 
kʼoˆ taˍ ve yoˬ. Ngaˬ kʼoˆ taˍ peuˬ ve hkʼe te tuˬ yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 18 

A shu yawˇ ve awˬ vuiˬ gʼa pfuhˇ tuˬ 

1Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Iˉsaˍreˍlaˆ mvuhˇmiˬ hkʼaw chaw yaˇ teˇ hpaˍ kʼoˆ da‸ chehˇ ve, Awˬ pa awˬ e 
ci ve a pehˉ meuˇ shiˍ caˇ leh, yaˇ teˇ hpaˍ ciˬ hkehˇ ve, teh‸ kʼoˆ ve tawˇ chi 
hkʼaˬ hkʼe le. 
3Ngaˬ lehˬ te‸ chehˇ ve Gʼuiˬsha hpeh‸ve hkʼe, tawˇ chi teˇ hkawˇ Iˉsaˍreˍlaˆ 
mvuhˇmiˬ hkʼaw gʼa kʼaw‸ kʼoˆ tuˬ ve maˇ heˆ. 
4Chaw teˇ gʼaˇ le le co ha ngaˬ hta‸ caˉ da‸ ve yoˬ. Awˬ pa awˬ e ve co ha maˇ 
kʼoˆ, yaˇ teˇ hpaˍ ve co ha maˇ kʼoˆ, ngaˬ hta‸ caˉ da‸ ve yoˬ. Venˇbaˆ te ve 
chaw teˇ gʼaˇ ceh tiˉ gʼa suh tuˬ yoˬ. 
5Chaw teˇ gʼaˇ cawˬ ve yoˬ. Yawˇ lehˬ hteˇ ve cawˇ ve kanˉ hta‸ tiˉ te leh da‸ 
ve chaw teˇgʼaˇ hpeh‸ ve yoˬ. 
6Yawˇ lehˬ Iˉsaˍreˍlaˆ chaw hui te taˍ ve shaˉ ho‸ hta‸ oˉ kʼoˍ maˇ pui. Shaˉ ho
‸ oˇ ve teˇ hpaˍ hta‸ tanˇ taˍ ve caˇ tuˬ hta‸ htawˇ maˇ caˇ. Yawˇ lehˬ shu miˇ 
shu yaˇ hta‸ ka‸ maˇ ya‸. Awˬ liˇ laˬ chehˇ ve yaˇmiˇ hta‸ htawˇ haˉ chawˇ 
maˇ te. 
7Yawˇ lehˬ shu hta‸ maˇ heˍ. Shu ve mawˇ hta‸ ka‸ maˇ ca hiˉ yuˬ. Shu yawˇ 
geh mawˇ teˇ ceuˬ ceuˬ ca chiˇ la htaˇ, yawˇ hta‸ piˇ ve la‸shawnˍ hta‸ htawˇ 
maˇ ha‸ yuˬ. Meu‸ ve kaˆ ve chaw hta‸ yawˇ caˍ piˇ leh, veu‸ kʼaˇ maˇ cawˬ 
ve chaw hta‸veu‸ kʼaˇ feuˉ piˇ ve yoˬ. 
8Yawˇ shu hta‸ hpu chiˇ piˇ ve htawˇ awˬ yawˬ maˇ yuˬ caˇ. Haiˬ ve kanˉ hta‸ 
yawˇ maˇ te. Ya‸ da‸ jiˆda‸ ve chaw hta‸ yawˇ hteˇ lehˍ suhˉ jehˬ piˇ ve yoˬ. 
9Chaw chi hkʼe ve teˇ gʼaˇ lehˬ, ngaˬ ve awˬliˇtawˇhkawˇ teˇ hpaˍ hta‸ hkʼa deh
‸ na yuˬ chehˇ ve chaw hpeh‸ ve yoˬ. Yawˇ lehˬ hteˇ ve cawˇ ve chaw hpeh‸ 
ve pa taw, yawˇ gʼa te‸ chehˇ tuˬ yoˬ. 
10Ya‸ hkʼaˇ, yawˇ lehˬ yaˇ teˇ gʼaˇ cawˬ ve yoˬ. Yaˇ oˇ ve lehˬ shu ve mawˇ hta
‸ hiˉ yuˬ lu yuˬ leh, shu hta‸ tiˇpehˍ ve yoˬ. Yawˇ ve awˬ pa maˇ te jaw ve 
kanˉ hta‸ te ve yoˬ. 

11Yawˇ lehˬ shaˉ ho‸ hta‸ tanˇ taˍ ve caˇ tuˬ hta‸ caˇ leh, shu miˇ shu yaˇ hta‸ 
ka‸ ya‸ ve yoˬ. 
12Yawˇ lehˬ haˍ ve gʼawˇ ve chaw hui hta‸ heˍ caˇ leh, shu geh la‸ shawnˍ yuˬ 
ve yoˬ. Buiˇshaˆ aˉ naˆ chaw hui ve bon yehˬ lo kʼai leh, cha‸ chiˆ ve shaˉ ho‸ 
teˇ hpaˍ hta‸ oˉ kʼoˍ pui ve yoˬ. 
13Shu hta‸ hpu chiˇ piˇ leh awˬ yawˬ yuˬ caˇ ve yoˬ. Yawˇ gʼa te‸ chehˇ tuˬ ve 
laˇ. Maˇ heˆ. Yawˇ maˇ gʼa te‸ chehˇ. Yawˇ lehˬ cha‸ chiˆ ve kanˉ oˇ ve teˇ 
hpaˍ hta‸ te ve pa taw gʼa suh tuˬ yoˬ. Yawˇ gʼa suh ve lehˬ yawˇ ve venˇbaˆ 
hta‸ pa taw yoˬ. 
14Chaw oˇ ve lehˬ yaˇ paˍ teˇ gʼaˇ cawˬ ve yoˬ. Yaˇ oˇ ve lehˬ yawˇ awˬ pa te 
chehˇ ve cha‸ chiˆ ve kanˉ hkʼa peu-eˬ ve hta‸ mawˬ chehˇ ve yoˬ. Ya‸ hkʼaˇ, 
yawˇ awˬ pa te ve hkʼe yawˇ maˇ te. 
15Iˉsaˍreˍlaˆ chaw hui te taˍ ve shaˉ ho‸ teˇ hpaˍ hta‸ yawˇ oˉ kʼoˍ maˇ pui. 
Shaˉ ho‸ oˇ ve teˇ hpaˍ hta‸ tanˇ taˍ ve caˇ tuˬ hta‸ htawˇ yawˇ maˇ caˇ. Shu 
miˇ shu yaˇ hta‸ ka‸ yawˇ maˇ ya‸. 
16Shu hta‸ yawˇ maˇ fawˉ mehˍ. Shu ve mawˇ hta‸ ka‸ maˇ ca hiˉ yuˬ. Shu 
geh la‸ shawnˍ maˇ yuˬ caˇ. Meu‸ve kaˆ ve chaw teˇ hpaˍ hta‸ yawˇ caˍ piˇ 
leh, veu‸ kʼaˇ maˇ cawˬ ve chaw hui hta‸ feuˉ piˇ deh piˇ chehˇ ve yoˬ. 
17Cha‸ chiˆ ve kanˉ hta‸ yawˇ maˇ te. Shu hta‸ hpu chiˇ piˇ leh awˬ yawˬ yuˬ 
caˇ ve ka‸ maˇ te. Yawˇ lehˬ ngaˬve awˬliˇtawˇhkawˇ hta‸ hkʼa deh‸ na yuˬ 
chehˇ ve chaw hpeh‸ ve yoˬ. Yawˇ awˬ pa ve venˇbaˆ hta‸ pa taw yawˇ gʼa 
suh tuˬ ve maˇ heˆ. Yawˇ gʼa te‸ chehˇ tuˬ yoˬ. 
18Ya‸ hkʼaˇ, yawˇ awˬ pa lehˬ shu hta‸ heˍ caˇ leh shu ve mawˇ hta‸ hiˉ yuˬ ve 
yoˬ. Yawˇ lehˬ hkʼaˬ htaˆ ka‸ cha‸ chiˆ ve kanˉ hta‸ tiˉ te chehˇ ve yoˬ. Yawˇ 
te ya‸ ve venˇbaˆ hta‸ pa taw yawˇ gʼa suh tuˬ yoˬ. 
19Ya‸ hkʼaˇ nawˬ hui lehˬ, Aˬ hto‸ ma pa taw, awˬ pa te ya‸ taˍ ve venˇbaˆ 
awˬ tan awˬ yaˇ maˇ gʼa hkanˍ ve le, teh‸ kʼaw‸ na nyi laˇ chehˇ ve yoˬ. Awˬ 
lawn kʼo, awˬ yaˇ paˍ lehˬ hteˇ ve cawˇ ve kanˉ hta‸ tiˉ te ve pa taw yoˬ. Yawˇ 

lehˬ ngaˬ ve awˬliˇtawˇhkawˇ teˇ hpaˍ hta‸ hkʼa deh‸ na yuˬ chehˇ ve pa taw, 
yawˇ gʼa te‸ chehˇ tuˬ yoˬ. 
20Te ya‸ ve chaw teˇ gʼaˇ ceh tiˉ gʼa suh ve yoˬ. Awˬ pa te ya‸ ve venˇbaˆ awˬ 
tan awˬ yaˇ paˍ gʼa hkanˍ tuˬ ve maˇ heˆ. Oˇ ve hkʼa shuˍ, awˬ yaˇ te ya‸ve 
venˇbaˆ awˬ tan awˬ pa gʼa hkanˍ tuˬ ve maˇ heˆ. Da‸ ve chaw lehˬ da‸ve kanˉ 
hta‸ te ve pa taw, awˬ bon gʼa tuˬyoˬ. Haiˬ ve chaw lehˬ haiˬ ve kanˉ hta‸ te 
ve pa taw ciˍ yanˍ ve hta‸ gʼa hkanˍ tuˬ yoˬ. 
21Haiˬ ve chaw lehˬ a shu yawˇ ve venˇbaˆ hta‸ dawˇ hpfuhˆ leh, ngaˬ ve 
awˬliˇtawˇhkawˇ hta‸ na yuˬ ve hkʼaw da‸ ve kanˉ hta‸ ceh tiˉ kʼaw‸ te ve 
kʼo, yawˇ gʼa suh tuˬ ve maˇ heˆ. Gʼa te‸ chehˇ tuˬ yoˬ. 
22Ngaˬ lehˬ yawˇ ve venˇbaˆ hkʼa peu-eˬ hta‸ hpehˇ piˇ leh, yawˇ gʼa te‸ chehˇ 
tuˬ yoˬ. Awˬ lawn kʼo, yawˇ lehˬ da‸ ve kanˉ hta‸ tiˉ kʼaw‸ te ve pa taw yoˬ. 
23Haiˬ ve chaw teˇ gʼaˇ suh-e ve pa taw ngaˬ ha lehˬ ve yoˬ, teh‸ nawˬ dawˇ ve 
laˇ. Oˇ hkʼe maˇ heˆ. Yawˇ venˇbaˆ dawˇ hpfuhˆ leh kʼaw‸ te‸ chehˇ ve hta‸ 
ngaˬ mawˬ gaˇ ve yoˬ. 
24Ya‸ hkʼaˇ, hteˇ ve cawˇ ve chaw teˇ gʼaˇ nyi ma kʼaw‸ pa leh haiˬ ve chaw 
hkʼa shuˍ cha‸ chiˆ ve kanˉ hta‸ kʼaw‸ te ve kʼo, yawˇ gʼa te‸ chehˇ tuˬve laˇ. 
Maˇ heˆ taˬ. Yawˇ te taˍ peuˬ ve da‸ ve kanˉ teˇ hpaˍ hta‸ ngaˬ kʼaw‸ dawˇ 
nawˇ piˇ tuˬ ve maˇ heˆ. Yawˇ ka ti‸ maˇ yeˬ leh cha‸ chiˆ ve kanˉ hta‸ te ve 
pa taw gʼa suh tuˬ yoˬ. 
25Ya‸ hkʼaˇ nawˬ hui lehˬ, Gʼuiˬsha ve kanˉ chi a ciˉ ka‸ maˇ cawˇ, teh‸ kʼoˆ 
ve yoˬ. Iˉsaˍreˍlaˆ chaw teˇ hpaˍ-oˬ, ngaˬ ve tawˇ hta‸ na sheˍ. Ngaˬ te ve kanˉ 
teˇ hpaˍ maˇ cawˇ teh‸ nawˬ hui kʼoˆ ve yoˬ. Maˇ cawˇ ve lehˬ nawˬ hui te 
chehˇ ve kanˉ hpeh‸ ve yoˬ. 
26Hteˇ ve cawˇ ve chaw teˇ gʼaˇ nyi ma kʼaw‸ pa leh, haiˬ ve kanˉ hta‸ te kʼai 
peuˬ hkʼaw‸ nawˉ suh-e ve yoˬ. Yawˇ suh-e ve lehˬ yawˇ te taˍ peuˬ ve cha‸ 
chiˆ ve kanˉ teˇ hpaˍ hta‸ pa taw yoˬ. 
27Haiˬ ve chaw teˇ gʼaˇ venˇbaˆ dawˇ hpfuhˆ leh da‸ ve kanˉ hta‸ kʼaw‸ te ve 
kʼo, yawˇ ve a sha‸ hta‸ yawˇ ponˬ piˇ ve yoˬ. 

28Yawˇ te chehˇ ve kanˉ hta‸ yawˇ kʼaw‸ shiˍ leh baˬ taˉ ve pa taw, yawˇ maˇ 
gʼa suh. Gʼa te‸ chehˇ tuˬ yoˬ. 
29Hkʼe ka‸, nawˬ hui Iˉsaˍreˍlaˆ chaw teˇ hpaˍ lehˬ, Gʼuiˬsha te ve kanˉ a ciˉ ka
‸ maˇ cawˇ, teh‸ kʼoˆ chehˇ ve yoˬ Maˇ cawˇ ve lehˬ nawˬ hui te chehˇ ve kanˉ 
hpeh‸ ve yoˬ. 
30Chi hta‸ pa taw, chi beu‸ ngaˬ nawˬ hui Iˉsaˍreˍlaˆ chaw hui hta‸ chi hkʼe 
kʼoˆ laˇ chehˇ ve yoˬ. Nawˬ hui teˇ gʼaˇ peuˬ teˇ gʼaˇ te chehˇ ve kanˉ hta‸ nyi 
leh, ngaˬ nawˬ hui hta‸ suhˉ jehˬ laˇ tuˬyoˬ. Nawˬ hui te chehˇ ve cha‸ chiˆ ve 
kanˉ teˇ hpaˍ hta‸ baˬ taˉ-oˆ. Nawˬ hui ve venˇbaˆ nawˬ hui hta‸ taˇ te luˬ 
tcuh. 
31Nawˬ hui te chehˇ ve cha‸ chiˆ ve kanˉ hkʼa peu-eˬ hta‸ baˬ taˉ leh, nyi ma 
awˬ suhˉ cawˬ la piˇ-oˆ. Aˬ hto‸ ma te nawˬ hui suh gaˇ ve le. 
32Nawˬ hui teˇ gʼaˇ hta‸ ka‸ ngaˬ maˇ suh-e piˇ lawˬ gaˇ. Chi hta‸ pa taw, 
nawˬ hui ve venˇbaˆ hta‸ dawˇ hpfuhˆ leh a sha‸ te‸ chehˇ-oˆ, teh‸ Gʼuiˬsha 
kʼoˆ ve yoˬ. 

Yeˍsaˍkeˍlaˆ li‸ 19 

Dawˇ haˍ ve kʼa muiˬ hkawˇ 

1Iˉsaˍreˍlaˆ jawˇmawˇ yaˇ paˍ nyiˇ gʼaˇ awˬ pon, Gʼuiˬsha lehˬ dawˇ haˍ ve kʼa 
muiˬ hkawˇ chi ngaˬ hta‸ kʼa tcuh laˇ ve yoˬ. 
2Nawˬ huiˉ maˬve awˬ e lehˬ, laˇ caˬ shiˉ awˬ ma peuˍ hpeh‸ ve yoˬ. Yawˇ lehˬ 
haiˬ jaˇ ve laˇ caˬ shiˉ awˬ paˍ teˇ hpaˍ geh chehˇ taˍ leh, yawˇ ve awˬ yehˇ hta
‸ ha‸ shaˉ piˇ chehˇ ve yoˬ. 
3Yawˇ lehˬ awˬ yehˇ teˇ hkeh hta‸ shaˍ gʼa‸ ve awˬ hkʼaˇ maˍ piˇ leh, awˬ yehˇ 
oˇ ve lehˬ, chaw hta‸ che‸ caˇ shehˍ hpaˇ hpeh‸ la ve yoˬ. 
4Chaw yaˇ teˇ hpaˍ yawˇ ve awˬ lawn hta‸ gʼa kaˇ leh, yawˇ hta‸ miˬ kʼoˍ duˇ 
leh hpeh yuˬve yoˬ. Yawˇ hta‸ sho caˆ yuˬ hpeh leh, Eˇjiˇtu‸ mvuhˇmiˬ lo sheh 
kʼai piˇ ve yoˬ. 

5Awˬ e lehˬ yawˇ hta‸ law nyi ve htawˇ maˇ kʼaw‸ la mawˬ ve pa taw, awˬ nu 
ve awˬ yehˇ teˇ hkeh hta‸ kʼaw‸ ha‸ shaˉ piˇ leh yawˇ htawˇ haiˬ jaˇ ve laˇ caˬ 
shiˉ lonˉ hpeh‸ la ve yoˬ. 
6Yawˇ uiˍ la ve teˇ yanˇ awˬ nu ve laˇ caˬ shiˉ teˇ hpaˍ geh teˇ geh shaˍ ca jaˆ 
toˇ ve yoˬ. Yawˇ htawˇ shaˍ gʼa‸ puiˉ jaˇ leh, chaw hta‸ che‸ caˇ shehˍ hpaˇ 
hpeh‸ la ve yoˬ. 
7Yawˇ lehˬ ta‸ yehˬ teˇ hpaˍ leh, venˇ teˇ hpaˍ hta‸ te luˬ piˇ ve yoˬ. Yawˇ laˬ 
ve teˇ pawˆ le le chaw yaˇ teˇ hpaˍ kawˆ jaˇ ve yoˬ. 
8Hkʼe te leh chaw yaˇ teˇ hpaˍ yawˇ hta‸ bawˆ tuˬ chaw shawˍ hpoˆ ve yoˬ. 
Hkʼaˬ hpawˇ chi hpawˇ chehˇ ve chaw teˇ hpaˍ teˇ geh hpawnˬ laˬ leh yawˇ hta
‸ pehˍ htaw yuˬ ve yoˬ. 
9Yawˇ hui yawˇ hta‸ hkawˆ hkʼaw keu leh, Baˍbuˍlonˍ mvuhˇmiˬ lo yuˬ kʼai piˇ 
ve yoˬ. Iˉsaˍreˍlaˆ mvuhˇmiˬ hkʼaw yawˇ kuˬ ve awˬ hkawˇ hta‸ maˇ kʼaw‸ gʼa 
kaˇ tuˬ, yawˇ hui yawˇ hta‸ hkʼa deh‸ shaw taˍ ve yoˬ. 
10Nawˬ ve awˬ e lehˬ, iˉ kaˆ lawˬ paˇ lo ti taˍ ve a pehˉ meuˇ te hkʼe hpeh‸ ve 
yoˬ. Oˇ kaˬ lo iˉ kaˆ hkʼa biˇ cawˬ ve pa taw, a pehˉ meuˇ te oˇ ve lehˬ awˬ hpa
‸ leh awˬ shiˍ hkʼa biˇ naw‸ chehˇ taˍ ve yoˬ. 
11Awˬ kʼaˉ teˇ hpaˍ htawˇ yeˬ jaˇ leh jawˇmawˇ yehˇ ve juˇ fuiˍ hpeh‸ la ve yoˬ. 
A pehˉ meuˇ te oˇ ve shaˬ te shaˬ mvuh la leh moˬ hta‸ daw‸ taˍ ve yoˬ. A 
pehˉ meuˇ te oˇ ve hkʼaˬ ma nyi sha leh, hkʼaˬ ma mvuh ve hta‸ chaw teˇ gʼaˇ 
le le gʼa mawˬ chehˇ ve yoˬ. 
12Ya‸ hkʼaˇ, nyi ma zuhˆ jaˇ ve la‸ sheh lehˬ a pehˉ meuˇ te oˇ ve hta‸ gʼawˬ 
baˬ leh miˬ chaˇ hkʼoˆ lo teh taˍ ve yoˬ. Mvuhˇ nyi tawˆ hpawˇ lo meuˆ laˬ ve 
mvuhˇ haw lehˬ, a pehˉ meuˇ shiˍ teˇ hpaˍ hta‸ goˇ kʼai piˇ ve yoˬ. Awˬ kʼaˉ teˇ 
hpaˍ htawˇ hteh kʼai goˇ kʼai ve pa taw, aˬ miˍ tuˉ baˬ ve hta‸ gʼa hkanˍ ve 
yoˬ. 
13Chi beu‸ a pehˉ meuˇ te oˇ ve hta‸ iˉ kaˆ maˇ cawˬ leh goˇ jaˇ ve shehˇ de 
hkʼaw ti taˍ ve yoˬ. 

14A pehˉ meuˇ te oˇ ve hta‸ aˬ miˍ to‸ leh, awˬ kʼaˉ leh awˬ shiˍ teˇ hpaˍ hta‸ 
htawˇ aˬ miˍ to‸ baˬ ve yoˬ. Awˬ kʼaˉ teˇ hpaˍ yeˬ chehˇ tuˬ ve maˇ heˆ. 
Jawˇmawˇ ve juˇ fuiˍ kʼaw‸ hpeh‸ tuˬ ve ka‸ maˇ heˆ. Chi ve lehˬ dawˇ haˍ ve 
kʼa muiˬ hkawˇ hpeh‸ ve yoˬ. Kʼa muiˬ hkawˇ chi hta‸ teˇ pawˆ peuˬ teˇ pawˆ 
kʼa chehˇ ve yoˬ. 

Yeˍsaˍkeˍlaˆ li‸ 20 

Gʼuiˬsha ve a loˍ leh chaw yaˇ ve dawˇ hkʼaˇ 

1Ngaˬ hui shu mvuhˇmiˬ hkʼaw chehˇ taˍ ve suhˍ hkʼaw‸ teˇ hkʼaw‸, ha pa 
ngaˇ maˬ teˇ maˬ teˇ chi nyi gaˬ htaˇ, Iˉsaˍreˍlaˆ chaw awˬ hoˉ awˬ naˬ teˇ hpaˍ 
ngaˬ geh laˬ leh, Gʼuiˬsha ve a loˍ hkʼaˬ hkʼe cawˬ ve ngaˬ hta‸ ca na nyi la ve 
yoˬ. Yawˇ hui ngaˬ mehˆ gʼuˇ suhˍ lo hpoˆ mui chehˇ taˍ ve yoˬ. 
2Oˇ htaˇ, Gʼuiˬsha ngaˬ hta‸ chi hkʼe kʼoˆlaˇ ve yoˬ. 
3Chaw yaˇ-oˬ, ngaˬ kʼoˆ chehˇ ve tawˇ chi teˇ hpaˍ yawˇ hui hta‸ kʼoˆ maˍ piˇ-
oˆ. Nawˬ hui ngaˬ ve a loˍ hkʼaˬ hkʼe cawˬ ve hta‸ ca na la ve laˇ. Ngaˬ lehˬ te
‸ chehˇ ve Gʼuiˬsha hpeh‸ ve hkʼe, nawˬ hui ngaˬ hta‸ teˇ ceuˬ ceuˬ na nyi tuˬ 
a hkaw-anˬ pe‸ laˇ tuˬ ve maˇ heˆ. Ngaˬ Gʼuiˬsha chi hkʼe kʼoˆ ve yoˬ. 
4Chaw yaˇ-oˬ, nawˬ yawˇ hui hta‸ suhˉ taˆ piˇ tuˬ ve laˇ. Oˇ hkʼe yoˬ kʼo, yawˇ 
hui hta‸ suhˉ taˆ piˇ-oˆ. Yawˇ hui ve awˬ pa teˇ hpaˍ hkʼaˬ ma cha‸ chiˆ ve 
kanˉ te taˍ peuˬ ve yawˇ hui hta‸ kʼaw‸ dawˇ nawˇ piˇ-oˆ. 
5Ngaˬ kʼoˆ chehˇ ve tawˇ chi teˇ hpaˍ htawˇ, yawˇ hui hta‸ kʼoˆ maˍ piˇ-oˆ. 
Iˉsaˍreˍlaˆ chaw hta‸ ngaˬ leuˆ yuˬ ve teˇ yanˇ, ngaˬ yawˇ hui hta‸ ka ti‸ teˇ 
maˬ te piˇ taˍ ve yoˬ. Eˇjiˇtu‸ mvuhˇmiˬ hkʼaw ngaˬ ve awˬ to yawˇ hui hta‸ 
maw piˇ leh, Ngaˬ lehˬ nawˬ hui ve Gʼuiˬsha hpeh‸ ve yoˬ, teh‸ yawˇ hui hta‸ 
kʼoˆ piˇ taˍ ve yoˬ. 
6Oˇ htaˇ, ngaˬ yawˇ hui hta‸ Eˇjiˇtu‸ mvuhˇmiˬ hkʼaw shiˍ tawˆ piˇ leh, awˬ nu 
ve mvuhˇmiˬ teˇ hpaˍ a‸ kehˉ hkuiˇ jaˇ da‸ jaˇ ve mvuhˇmiˬ hkʼaw yawˇ hui 
hta‸ shiˍ kʼai piˇ tuˬ ka ti‸ te piˇ taˍ ve yoˬ. 
7Ngaˬ lehˬ yawˇ hui ve Gʼuiˬsha hpeh‸ ve pa taw, yawˇ hui ha‸ ve shaˉ ho‸ teˇ 
hpa hta‸ baˬ taˉ tuˬ maˇ kʼoˆ, Eˇjiˇtu‸ chaw hui ve gʼuiˬsha teˇ hpaˍ hta‸ oˉ 

kʼoˍ pui leh a shu yawˇ awˬ to hta‸ cha‸ chiˆ tuˬ maˇ gʼa te tuˬ maˇ kʼoˆ, ngaˬ 
yawˇ hui hta‸ kʼoˆ piˇ taˍ ve yoˬ. 
8Ya‸ hkʼaˇ, yawˇ hui ngaˬ hta‸ maˇ shawˍ maˇ caˆ te leh, ngaˬ ve tawˇ hta‸ 
maˇna yuˬ. Yawˇ hui ve cha‸ chiˆ ve gʼuiˬsha, maˇ heˆ kʼo Eˇjiˇtu‸ chaw hui 
ve gʼuiˬsha teˇ hpaˍ hta‸ maˇ baˬ taˉ. Chi hta‸ pa taw, Eˇjiˇtu‸ mvuhˇmiˬ 
hkʼaw ngaˬ nyi ma zuhˆ ve awˬ ceuˬ yawˇ hui hta‸ leh‸ nyi tcuh tuˬ ngaˬ gu 
taˍ ve yoˬ. 
9Ya‸ hkʼaˇ oˇ hkʼe te ve kʼo, ngaˬ ve awˬ me‸ awˬ hponˇ luˬ kʼai tuˬ ve hta‸ 
shiˍ ve pa taw, ngaˬ oˇ hkʼe maˇ kʼaw‸ te piˇ. Awˬ lawn kʼo, oˇ kaˬ lo yawˇ hui 
geh teˇ geh chehˇ taˍ ve chaw chi ma ve mehˆ gʼuˇ suhˍ lo, Iˉsaˍreˍlaˆ chaw 
hta‸ ngaˬ Eˇjiˇtu‸ mvuhˇmiˬ hkʼaw shiˍ tawˆ-e piˇ tuˬ ngaˬ gʼa kʼoˆ taˍ peuˬ ve 
pa taw yoˬ. 
10Chi hta‸ pa taw, ngaˬ yawˇ hui hta‸ Eˇjiˇtu‸ mvuhˇmiˬ hkʼaw shiˍ tawˆ-e piˇ 
leh, heh puiˉ hkʼaw lo shiˍ kʼai piˇ ve yoˬ. 
11Ngaˬ yawˇ hui hta‸ ngaˬ ve awˬliˇtawˇhkawˇ teˇ hpaˍ maˍ piˇ ve yoˬ. 
Awˬliˇtawˇhkawˇ oˇ ve teˇ hpaˍ hta‸ na yuˬ ve chaw lehˬ a sha‸ gʼa te‸ chehˇ 
ve yoˬ. 
12Ngaˬ yawˇ hui hta‸ da‸ kehˬ piˇ taˍ ve hta‸ dawˇ nawˇ tuˬ, shinˉ nyi htaˇ da‸ 
tuˬ kehˬ tuˬ te tuˬ awˬ pon, ngaˬ yawˇ hui hta‸ ka ti‸ te piˇ taˍ ve yoˬ. 
13Ya‸ hkʼaˇ, heh puiˉ hkʼaw lo ka‸ yawˇ hui ngaˬ hta‸ maˇ shawˍ maˇ caˆ te 
ve yoˬ. Na yuˬ ve chaw teˇ hpaˍ hta‸ a sha‸ te‸ chehˇ piˇ lawˬ ve ngaˬ ve 
awˬliˇtawˇhkawˇ oˇ ve teˇ hpaˍ hta‸ yawˇ hui baˬ taˉ ve yoˬ. Yawˇ hui lehˬ 
shinˉ nyi hta‸ maˇ shawˍ maˇ caˆ te ve yoˬ. Oˇ kaˬ heh puiˉ hkʼaw lo, ngaˬve 
nyi ma zuhˆ ve awˬ ceuˬ yawˇ hui hta‸ leh‸ nyi tcuh leh, yawˇ hui hta‸ te luˬ 
te she‸ piˇ tuˬ ngaˬ gu taˍ ve yoˬ. 
14Ya‸ hkʼaˇ, oˇ hkʼe te piˇ ve kʼo, ngaˬ ve awˬ me‸ awˬhponˇ luˬ kʼai tuˬ ve hta
‸ shiˍ ve pa taw, ngaˬ oˇ hkʼe maˇ kʼaw‸ te piˇ. Awˬ lawn kʼo, Eˇjiˇtu‸ 
mvuhˇmiˬ hkʼaw ngaˬ yawˇ hui hta‸ shiˍ tawˆ la piˇ chehˇ ve hta‸ awˬ nu ve 
chaw ceuˬ teˇ hpaˍ htawˇ gʼa mawˬ taˍ ve pa taw yoˬ. 

15Chi hta‸ pa taw, awˬ nu ve mvuhˇmiˬ teˇ hpaˍ a‸ kehˉ hkuiˇ jaˇ da‸ jaˇ ve 
mvuhˇmiˬ oˇ ve hkʼaw ngaˬ yawˇ hui hta‸ shiˍ lo‸-e piˇ tuˬ ve maˇ heˆ, teh‸ 
heh puiˉ hkʼaw lo yawˇ hui hta‸ ka ti‸ kʼaw‸ te piˇ ve yoˬ. 
16Ngaˬ yawˇ hui hta‸ oˇ hkʼe ka ti‸ gʼa te piˇ ve lehˬ, yawˇ hui ngaˬ ve 
awˬliˇtawˇhkawˇ teˇ hpaˍ hta‸ chiˇ baˬ leh, shinˉ nyi hta‸ cha‸ chiˆ kʼai tuˬ te 
ve pa taw yoˬ. Yawˇ hui lehˬ shaˉ ho‸ teˇ hpaˍ hta‸ ceh tiˉ oˉ kʼoˍ pui gaˇ ve 
yoˬ. 
17Ya‸ hkʼaˇ, ngaˬ yawˇ hui hta‸ kʼaw‸ ha kʼaˉ piˇ ve yoˬ. Yawˇ hui hta‸ heh 
puiˉ hkʼaw lo maˇ kʼaw‸ tiˇ pehˍ piˇ tuˬ ngaˬ kʼaw‸ dawˇ cheˆ ve yoˬ. 
18Yawˇ hui ve yaˇ nehˬ teˇ hpaˍ hta‸ ngaˬ chi hkʼe shaˍ ti‸ piˇ ve yoˬ. Nawˬ hui 
ve awˬ puˍ awˬ pi hui te teh taˍ ve awˬ liˇ awˬhkʼaˇ teˇ hpaˍ hta‸ taˇ na yuˬ. 
Yawˇ hui te ve hkʼe taˇ gʼa‸ te. Yawˇ hui ve shaˉ ho‸ teˇ hpaˍ hta‸ oˉ kʼoˍ pui 
leh nawˬ hui ve awˬ to hta‸ cha‸ chiˆ tuˬ taˇ te. 
19Ngaˬ lehˬ nawˬ hui ve Gʼuiˬsha hpeh‸ ve yoˬ. Ngaˬ ve awˬliˇtawˇhkawˇ teˇ 
hpaˍ hta‸ hkʼa deh‸ na yuˬ-o‸. 
20Ngaˬ lehˬ nawˬ hui ve Gʼuiˬsha hpeh‸ ve hta‸ nawˬ hui dawˇ nawˇ chehˇ leh, 
ngaˬ hui te taˍ ve ka ti‸ shaˉ caˆ shaˉ hkiˆ hpeh‸ tuˬ, shinˉ nyi hta‸ da‸ kehˬ 
ve awˬ nyi teh‸ shawˍ taˍ-o‸, teh‸ ngaˬ yawˇ hui hta‸ shaˍ ti‸ piˇ taˍ ve yoˬ. 
21Ya‸ hkʼaˇ, chaw oˇ ve teˇ co htawˇ ngaˬ hta‸ maˇ shawˍ maˇ caˆ te ve yoˬ. 
Yawˇ hui lehˬ ngaˬ ve awˬliˇtawˇhkawˇ teˇ hpaˍ hta‸ maˇ na yuˬ. Oˇ ve teˇ 
hpaˍ hta‸ na yuˬ ve chaw lehˬ a sha‸ gʼa te‸ve yoˬ. Heh puiˉ hkʼaw lo ngaˬ ve 
nyi ma zuhˆ ve awˬ ceuˬ yawˇ hui hta‸ leh‸ nyi tcuh leh, yawˇ hui hta‸ tiˇ 
pehˍ piˇ tuˬ ngaˬ gu taˍ ve yoˬ. 
22Ya‸ hkʼaˇ, oˇ hkʼe te ve kʼo ngaˬ ve awˬ me‸ awˬ hponˇ luˬ kʼai tuˬ ve hta‸ 
shiˍ ve pa taw, ngaˬ oˇ hkʼe maˇ kʼaw‸ te piˇ. Awˬ lawn kʼo, Eˇjiˇtu‸ mvuhˇmiˬ 
hkʼaw ngaˬ yawˇ hui hta‸ shiˍ tawˆ-e piˇ chehˇ ve hta‸ awˬ nu ve chaw ceuˬ 
teˇ hpaˍ htawˇ gʼa mawˬ taˍ peuˬ ve pa taw yoˬ. 

23Hkʼe te leh, heh puiˉ hkʼaw lo ngaˬ yawˇ hui hta‸ ka ti‸ teˇ pawˆ kʼaw‸ te piˇ 
ve yoˬ. Yawˇ hui hta‸ hkʼaˬ hpawˇ chi hpawˇ lo hpaˆ da‸ kʼai piˇ tuˬ ngaˬ 
dawˇ cheˆ taˍ ve yoˬ. 
24Ngaˬ oˇ hkʼe te ve lehˬ yawˇ hui ngaˬ ve awˬliˇtawˇhkawˇ hta‸ chiˇ baˬ leh, 
shinˉ nyi hta‸ maˇ shawˍ maˇ caˆ te ve awˬ hkʼoˆ, yawˇ hui ve awˬ puˍ awˬ pi 
hui oˉ kʼoˍ pui jaw ve shaˉ ho‸ teˇ hpaˍ hta‸ oˉ kʼoˍ pui ve pa taw yoˬ. 
25Oˇ ve hkʼaw‸ nawˉ, a sha‸ te‸ tuˬ te laˇ maˇ gʼa ve maˇ da‸ ve 
awˬliˇtawˇhkawˇ teˇ hpaˍ ngaˬ yawˇ hui hta‸ kʼaw‸ piˇ ve yoˬ. 
26Yawˇ hui ve tuˉ tanˇ tuˬ teˇ hpaˍ hta‸ cuˇ leh, ngaˬ yawˇ hui hta‸ cha‸ chiˆ 
kʼai piˇ lawˬ leh, yawˇ hui ve yaˇ paˍ uiˍ teˇ hpaˍ hta‸ tuˉ tanˇ tuˬ ngaˬ a 
hkaw-anˬ piˇ ve yoˬ. Ngaˬ oˇ hkʼe te piˇ ve lehˬ, yawˇ hui hta‸ ciˍ yanˍ piˇ leh, 
ngaˬ Gʼuiˬsha hpeh‸ ve yawˇ hui hta‸ maˍ piˇ gaˇ ve pa taw yoˬ. 
27Chaw yaˇ-oˬ, ngaˬ kʼoˆ chehˇ ve tawˇ chi teˇ hpaˍ Iˉsaˍreˍlaˆ chaw hui hta‸ 
kʼoˆ maˍ piˇ-oˆ. Yawˇ hui ve awˬ puˍ awˬ pi teˇ hpaˍ ka ti‸ maˇ yeˬ leh, ngaˬ 
hta‸ maˇ shawˍ maˇ caˆ te laˇ ve awˬ kaˍ awˬ nu awˬ lawn teˇ ceuˬ chi hkʼe 
cawˬ sheˍ ve yoˬ. 
28Ngaˬ yawˇ hui hta‸ piˇ tuˬ ka ti‸ te taˍ ve mvuhˇmiˬ hkʼaw ngaˬ yawˇ hui hta
‸ shiˍ kʼai piˇ ve yoˬ. Mvuh ve hkʼaw pui leh, nawˉ lehˍ cawˬ ve suhˆ cehˬ teˇ 
hpaˍ hta‸ yawˇ hui gʼa mawˬ ve teˇ yanˇ, oˇ ve hkʼa peu-eˬ hta‸ yawˇ hui tuˉ 
tanˇ piˇ ve yoˬ. Yawˇ hui lehˬ tanˇ tuˬ teˇ hpaˍ leh a pehˉ meuˇ gʼuiˬ teˇ hpaˍ 
hta‸ tuˉ tanˇ piˇ ve hkʼaw, ngaˬ hta‸ nyi ma zuhˆ tuˬ te laˇ ve yoˬ. 
29Chi hta‸ pa taw, ngaˬ yawˇ hui hta‸ chi hkʼe na nyi ve yoˬ. Nawˬ hui kʼai 
chehˇ ve mvuh ve chehˇ kuiˬ oˇ ve teˇ hpaˍ aˬ hto‸ ma le. Hkʼe te leh, chehˇ 
kuiˬ oˇ ve teˇ hpaˍ hta‸ Mvuh ve chehˇ kuiˬ, teh‸ meh taˍ ve yoˬ. 
30Chi beu‸ ngaˬ kʼoˆ chehˇ ve tawˇ chi teˇ hpaˍ Iˉsaˍreˍlaˆ chaw hui hta‸ kʼoˆ 
maˍ piˇ-oˆ. Aˬ hto‸ ma pa taw nawˬ hui lehˬ nawˬ hui ve awˬ pa teˇ hpaˍ te ve 
venˇbaˆ hta‸ gʼa‸ te leh, yawˇ hui ve shaˉ ho‸ hkʼaˇ suh gʼa‸ kʼai chehˇ ve le. 
31Ya‸ nyi hkʼa gaˬ nawˬ hui lehˬ teˇ ceuˬ tiˉ ve la‸ shawnˍ hta‸ tanˇ piˇ leh, a 
shu yawˇ ve yaˇ teˇ hpaˍ hta‸ aˬ miˍ tuˉ tanˇ piˇ ve hkʼaw, a shu yawˇ awˬ to 

hta‸ cha‸ chiˆ tuˬ te chehˇ ve yoˬ. Oˇ hkʼe te peuˬ hkʼaw‸ nawˉ, ngaˬ ve a loˍ 
hkʼaˬ hkʼe cawˬ ve hta‸ nawˬ hui ca na la ve yoˬ. Ngaˬ lehˬ te‸ chehˇ ve 
Gʼuiˬsha hpeh‸ ve hkʼe, ngaˬ hta‸ teˇ ceuˬ ceuˬ na nyi tuˬ, nawˬ hui hta‸ a 
hkaw-anˬ pe‸ laˇ tuˬ maˇ heˆ. 
32Nawˬ hui lehˬ awˬ nu ve chaw ceuˬ teˇ hpaˍ hkʼa shuˍ, suhˆ cehˬ leh haˉ 
hpawˇ teˇ hpaˍ hta‸ oˉ kʼoˍ pui tuˬ dawˇ cheˆ taˍ peuˬ ve yoˬ. Ya‸ hkʼaˇ, nawˬ 
hui oˇ hkʼe gʼa te tuˬ ve maˇ heˆ. 

Gʼuiˬsha ciˍ yanˍ leh venˇbaˆ hpehˇ piˇ ve 

33Ngaˬ lehˬ te‸ chehˇ ve Gʼuiˬsha hpeh‸ ve hkʼe, ngaˬ ve awˬ gʼaˇ uiˍ ve la‸ 
sheh leh ngaˬ ve kanˇ paˆ hta‸ yehˇ ve hkʼaw nawˬ hui hta‸ uˉ peunˍ tuˬ, ngaˬ 
nawˬ hui hta‸ shaˍ ti‸ pe‸ laˇ ve yoˬ. 
34Chi beu‸ nawˬ hui gʼa ca chehˇ taˍ ve mvuhˇmiˬ teˇ hpaˍ hkʼaw, ngaˬ nawˬ 
hui hta‸ kʼaw‸ shiˍ hkʼaw‸ veu laˇ piˇ ve teˇ yanˇ, ngaˬ ve kanˇ paˆ leh ngaˬ 
ve nyi ma zuhˆ ve awˬ ceuˬ nawˬ hui hta‸ maˍ laˇ tuˬ yoˬ. 
35Ngaˬ nawˬ hui hta‸, chaw ceuˬ teˇ hpaˍ ve hteunˍ lonˉ, teh‸ kʼoˆ ve chehˇ 
kuiˬ lo shiˍ kʼai leh, nawˬ hui hta‸ suhˉ jehˬ laˇ tuˬ yoˬ. 
36Siˉnaˆ heh puiˉ hkʼaw lo, nawˬ hui ve awˬ pa te ˇhpaˍ hta‸ ngaˬ ciˍ yanˍ piˇ 
ve hkʼe, nawˬ hui hta‸ htawˇ chi beu‸ ngaˬ ciˍ yanˍ laˇ tuˬ yoˬ. 
37Ngaˬ nawˬ hui hta‸ hkʼa deh‸ kʼaw‸ uˉ peunˍ leh, nawˬ hui ngaˬ ve ka ti‸ 
tawˇ hkawˇ teˇ hpaˍ hta‸ hkʼa deh‸ kʼaw‸ na yuˬ tuˬ ngaˬ te tuˬ yoˬ. 
38Kʼaw‸ hpfuhˆ gaˇ puiˉ ve chaw leh venˇbaˆ uiˍ ve chaw teˇ hpaˍ hta‸ nawˬ 
hui geh ngaˬ yuˬ tawˆ tuˬ yoˬ. Chi beu‸ yawˇ hui chehˇ taˍ ve mvuhˇmiˬ hkʼaw 
ngaˬ yawˇ hui hta‸ yuˬ tawˆ tuˬ yoˬ. Ya‸ hkʼaˇ, ngaˬ yawˇ hui hta‸ Iˉsaˍreˍlaˆ 
chaw hui ve mvuhˇmiˬ lo kʼaw‸ kʼaw‸ la tcuh tuˬ ve maˇ heˆ. Oˇ htaˇ, ngaˬ 
Gʼuiˬsha hpeh‸ ve hta‸ nawˬ hui gʼa shiˍ tuˬ yoˬ. 
39Chi hta‸ pa taw, Iˉsaˍreˍlaˆ chaw teˇ hpaˍ-oˬ, chi beu‸ nawˬ hui dawˇ taˍ ve 
hkʼe te-o. Nawˬ hui ve shaˉ ho‸ teˇ hpaˍ hta‸ oˉ kʼoˍ ca pui-o. Nawˬ hui oˇ 
hkʼe ca te taˉ peuˬ hkʼaw‸ nawˉ, nawˬ hui ngaˬ ve tawˇ hta‸ gʼa kʼaw‸ na leh, 
shaˉ ho‸ teˇ hpaˍ hta‸ tuˉ tanˇ piˇ ve hkʼaw da‸ kehˬ ve ngaˬ ve aw meh hta‸ 

maˇ shawˍ maˇ caˆ te chehˇ ve hta‸ jehˇ taˍ tuˬ, ngaˬ nawˬ hui hta‸ shaˍti‸ piˇ 
laˇ ve yoˬ. 
40Iˉsaˍreˍlaˆ mvuhˇmiˬ hkʼaw cawˬ ve ngaˬ ve da‸ kehˬ ve hkʼaw hkʼoˆ lo, nawˬ 
hui hkʼa peu-eˬ ngaˬ hta‸ oˉ kʼoˍ gʼa pui tuˬ yoˬ. Ngaˬ nawˬ hui hta‸ nyi hkʼaˇ 
suh leh, nawˬ hui ve tuˉ tanˇ tuˬ, awˬ shiˍ awˬ nu tanˇ tuˬ, leh nawˬ hui ve da‸ 
kehˬ ve tanˇ tuˬ teˇ hpaˍ hta‸ ngaˬ geh yuˬ la tuˬ ngaˬ heuˆ gaˇ ve yoˬ. 
41Chi beu‸ nawˬ hui gʼa ca chehˇ taˍ ve mvuhˇmiˬ oˇ ve teˇ hpaˍhkʼaw, ngaˬ 
nawˬ hui hta‸ kʼaw‸ shiˍ tawˆ la piˇ leh, nawˬ hui hta‸ teˇ geh kʼaw‸ chehˇ 
tcuh peuˬ ve teˇ yanˇ, nawˬ hui ve tuˉ tanˇ tuˬ teˇ hpaˍ hta‸ ngaˬ ha‸ yuˬ laˇ 
tuˬ yoˬ. Oˇ htaˇ, ngaˬ lehˬ da‸ kehˬ jaˇ ve hta‸ awˬ nu ve chaw ceuˬ teˇ hpaˍ 
gʼa mawˬ tuˬ yoˬ. 
42Nawˬ hui ve awˬ puˍ aw pi hui hta‸ piˇ tuˬ ngaˬ ka ti‸ te piˇ taˍ peuˬ ve 
mvuhˇmiˬ oˇ ve hkʼaw, ngaˬ nawˬ hui hta‸ kʼaw‸ shiˍ hkʼaw‸ veu laˇ piˇ ve 
teˇ yanˇ ngaˬ lehˬ Gʼuiˬsha hpeh‸ ve hta‸ nawˬ hui shiˍ la tuˬ yoˬ. 
43Oˇ htaˇ, nawˬ hui lehˬ hkʼaˬ ma cha‸ chiˆ ve kanˉ hta‸ te taˉ peuˬ ve hta‸ 
kʼaw‸ dawˇ nawˇ la tuˬ yoˬ. Nawˬ hui te taˉ peuˬ ve cha‸ chiˆ ve kanˉ oˇ ve teˇ 
hpaˍ hta‸ pa taw, nawˬ hui dawˇ haˍ jaˇ tuˬ yoˬ. 
44Ngaˬ ve awˬ me‸ awˬ hponˇ maˇ gʼa luˬ kʼai tuˬ ngaˬ te ve teˇ yanˇ, ngaˬ lehˬ 
Gʼuiˬsha hpeh‸ ve hta‸ nawˬ hui Iˉsaˍreˍlaˆ chaw hkʼa peu-eˬ gʼa shiˍ tuˬ yoˬ. 
Awˬ lawn kʼo, nawˬ hui te taˍ ve cha‸ chiˆ ve kanˉ hta‸ keunˍ da‸ ve hkʼe, 
ngaˬ maˇ ciˍ yanˍ piˇ ve pa taw yoˬ, teh‸ Gʼuiˬsha kʼoˆ ve yoˬ. 

Awˬ hawˉ hpawˇ ve aˬ miˍ 

45Gʼuiˬsha ngaˬ hta‸ chi hkʼe kʼoˆ laˇ ve yoˬ. 
46Chaw yaˇ-oˬ, awˬ hawˉ hpawˇ lo nyi peu sheˍ. Awˬ hawˉ hpawˇ lo cawˬ ve 
hteunˍ lonˉ hta‸ tawˇ yaw piˇ-oˆ. 
47Ngaˬ Gʼuiˬsha kʼoˆ chehˇ ve tawˇ chi teˇ hpaˍ awˬ hawˉ hpawˇ lo cawˬ ve 
hteunˍ lonˉ hta‸ kʼoˆ piˇ-oˆ. Nyi loˬ. Chi beu‸ ngaˬ aˬ miˍ teˇ pe‸ ceh chehˇ 
leh, awˬ hpa‸ nawˉ lehˍ ve suhˆ cehˬ leh goˇ kʼai taˍ peuˬ ve suhˆ cehˬ hkʼa 
peu-eˬ ve hta‸ to‸ baˬ piˇ lawˬ tuˬ yoˬ. Aˬ miˍ oˇ ve hta‸ chaw teˇ gʼaˇ ka‸ shiˉ 

pehˍ gʼa tuˬ ve maˇ heˆ. Aˬ miˍ oˇ ve lehˬ, awˬ hawˉ hpawˇ lo te leh awˬ na 
hpawˇ lo hkʼa gaˬ to‸ taˆ la leh, chaw hkʼa peu-eˬ aˬ miˍ shaˉ moˉ ve hta‸ gʼa 
hkanˍ tuˬ yoˬ. 
48Ngaˬ Gʼuiˬsha aˬ miˍ oˇ ve hta‸ tuˉ keu taˍ ve hta‸ chaw hkʼa peu-eˬ gʼa 
mawˬ leh, chaw teˇ gʼaˇ ka‸ aˬ miˍ oˇ ve hta‸ shiˉ pehˍ gʼa tuˬ ve maˇ heˆ, teh‸ 
Gʼuiˬsha kʼoˆ ve yoˬ. 
49Ya‸ hkʼaˇ, ngaˬ Gʼuiˬsha hta‸ lawˬ hkawˉ leh, Gʼuiˬsha-oˬ, ngaˬ hta‸ oˇ hkʼe 
taˇ kʼoˆ tcuh laˇ-oˆ. Awˬ lawn kʼo, ngaˬ lehˬ tawˇ veˆ hkawˇ hta‸ tiˉ yehˇ leh 
tawˇ yaw chehˇ ve yoˬ, teh‸ chaw hkʼa peu-eˬ kʼoˆ chehˇ ve yoˬ, teh‸ Gʼuiˬsha 
hta‸ kʼoˆ piˇ ve yoˬ. 

Yeˍsaˍkeˍlaˆ li‸ 21 

Gʼuiˬsha ve aˉhtaw 

1Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Chaw yaˇ-oˬ, Yeˍruˆsaˍlehnˍ venˇ hta‸ hkeu piˇ-oˆ. Chaw yaˇ hui oˉ kʼoˍ pui 
chehˇ ve chehˇ kuiˬ teˇ hpaˍ hta‸ htawˇ hkeu piˇ-oˆ. 
3Ngaˬ kʼoˆ chehˇ ve tawˇ chi teˇ hpaˍ Iˉsaˍreˍlaˆ mvuhˇmiˬ hta‸ kʼoˆ piˇ-oˆ. 
Ngaˬ lehˬ nawˬ hui ve canˇ paˍ hpeh‸ ve yoˬ. Ngaˬ ve aˉhtaw hta‸ gʼawˬ tawˆ 
leh, da‸ ve chaw hta‸ maˇ kʼoˆ, haiˬ ve chaw hta‸ maˇ kʼoˆ, tiˇ pehˍ laˇ tuˬ 
yoˬ. 
4Awˬ na hpawˇ lo chehˇ ve chaw hui hta‸ te leh awˬ hawˉ hpawˇ lo chehˇ taˍ 
ve chaw hkʼa peu-eˬ hta‸ tiˇ pehˍ piˇ tuˬ yoˬ. 
5Ngaˬ ve aˉhtaw hta‸ gʼawˬ tawˆ leh awˬ hpui hkʼaw maˇ kʼaw‸ hkʼaw‸ keu ve 
hta‸ chaw hkʼa peu-eˬ gʼa shiˍ tuˬ yoˬ. 
6Chaw yaˇ-oˬ, nawˬ nyi ma luˬ chehˇ ve hkʼe te leh hkʼanˇ chehˇ-oˆ. Chaw teˇ 
gʼaˇ le le nawˬ hta‸ mawˬ hpeh‸ ve chehˇ kuiˬ lo chehˇ taˍ leh, dawˇ haˍ ve 
hkʼaw hkʼanˇ chehˇ-oˆ. 
7Aˬ hto‸ ma te nawˬ hkʼanˇ chehˇ ve awˬ lawn yawˇ hui na nyi laˇ ve kʼo, gaˬ 
la chehˇ ve awˬ nyi awˬ lawn sha tanˇ hta‸ pa taw hkʼanˇ chehˇ ve yoˬ, teh‸ 

yawˇ hui hta‸ kʼoˆ piˇ-oˆ. Awˬ ceuˬ oˇ ve gaˬ la ve teˇ yanˇ, yawˇ hui ve nyi 
ma hkʼaw kawˆ tuˬ hkʼa biˇ cawˬ la leh, yawˇ hui ve la‸ sheh deu lehˍ hpeh‸ 
kʼai tuˬ yoˬ. Yawˇ hui ha‸ hanˉ ve nyi ma mehˉ kʼai leh, yawˇ hui ve hkui 
tcuhˉ kʼu teˇ hpaˍ cheˇ cheˇ veˆ veˆ hpeh‸ kʼai tuˬ yoˬ. Awˬ yanˇ gaˬ la peuˬ. 
Choˬ kaˬ lo chehˇ taˍ ve yoˬ, teh‸ Gʼuiˬsha kʼoˆ ve yoˬ. 
8Gʼuiˬsha ngaˬ hta‸ chi hkʼe kʼoˆ laˇ ve yoˬ. 
9Chaw yaˇ-oˬ, tcuh kaˍ paˍ ve tawˇ hta‸ yaw leh, ngaˬ Gʼuiˬsha kʼoˆ chehˇ ve 
tawˇ chi teˇ hpaˍ chaw yaˇ hui hta‸ kʼoˆ piˇ-oˆ. Aˉhtaw teˇ taˬ hta‸ hkʼa deh‸ 
shiˍ leh shiˆ taˍ peuˬ. 
10Tiˇ pehˍ tuˬ hkʼa deh‸ gu shiˍ taˍ leh, mvuhˇ tiˉ po-e‸ hkʼa shuˍ awˬ gʼeuˆ ba 
tuˬ shiˆ taˍ ve yoˬ. Ha lehˬ tuˬ maˇ kʼaw‸ cawˬ. Awˬ lawn kʼo, ngaˬ ve chaw teˇ 
hpaˍ lehˬ, shaˍ ti‸ piˇ taˍ ve tawˇ leh ciˍ yanˍ piˇ tuˬ ve hta‸ maˇ na yuˬ ve pa 
taw yoˬ. 
11Aˉhtaw hta‸ la‸ haˉ yehˇ hpeh‸ tuˬ hkʼa deh‸ gu shiˆ taˍ peuˬ. Oˇ ve hta‸ tiˇ 
pehˍ shehˍ hpaˇ teˇ gʼaˇ ve la‸ sheh hkʼaw keu piˇ tuˬ hkʼa deh‸ gu shiˍ leh 
shiˆ taˍ peuˬ. 
12Chaw yaˇ-oˬ, dawˇ haˍ ve hkʼaw kuˬ chehˇ-oˆ. Aˉhtaw chi ve lehˬ ngaˬ ve 
chaw teˇ hpaˍ leh Iˉsaˍreˍlaˆ chaw awˬ hoˉ awˬ naˬ hkʼa peu-eˬ awˬ pon hpeh‸ 
ve yoˬ. Yawˇ hui lehˬ awˬ nu ve ngaˬ ve chaw teˇ hpaˍ geh teˇ geh tiˇ pehˍ ve 
hta‸ gʼa hkanˍ tuˬ yoˬ. Nyi ma luˬ ve hkʼaw nawˬ hui ve nyi ma pui hta‸ hta 
chehˇ-oˆ. 
13Ngaˬ lehˬ ngaˬ ve chaw teˇ hpaˍ hta‸ lawˇ nyi chehˇ ve yoˬ. Yawˇ hui venˇbaˆ 
dawˇ hpfuhˆ tuˬ gʼawˬ hkʼaˆ chehˇ ve kʼo, awˬ ceuˬ chi teˇ hpaˍ yawˇ hui awˬ 
hkʼoˆ gaˬ la piˇ tuˬ yoˬ. 
14Chaw yaˇ-oˬ, chi beu‸ tcuh kaˍ paˍ ve tawˇ hta‸ yaw-o. Nawˬ ve la‸sheh hta-
o. Aˉhtaw lehˬ teˇ pawˆ peuˬ teˇ pawˆ chaw tuˬ yoˬ. Oˇ ve lehˬ tiˇ pehˍ ve 
aˉhtaw leh kawˆ piˇ lawˬ ve aˉhtaw hpeh‸ ve yoˬ. 
15Oˇ ve lehˬ, ngaˬ ve chaw teˇ hpaˍ ve ha‸ hanˉ ve nyi ma hta‸ mehˉ kʼai piˇ 
leh, hkui htiˇ poˬ piˇ ve yoˬ. Ngaˬ lehˬ aˉhtaw teˇ taˬ hta‸ cuˇ leh yawˇ hui ve 

venˇ teˇ hpaˍ hta‸ ho piˇ chehˇ ve yoˬ. Aˉhtaw oˇ ve lehˬ, mvuhˇ tiˉ po-e‸ hkʼa 
shuˍ ba chehˇ leh tiˇ pehˍ tuˬ gu taˍ ve yoˬ. 
16Tcuhˆ jaˇ ve aˉhtaw-oˬ, la‸ sha paˉ la‸ mehˍ paˉ lo chaw keu-o. Nawˬ hkʼa 
kʼai kuiˬ lo chaw keu-o. 
17Ngaˬ htawˇ la‸ sheh hta leh, ngaˬ ve nyi ma zuhˆ ve peuˬ kʼai tuˬ yoˬ. Ngaˬ 
Gʼuiˬsha chi hkʼe kʼoˆ taˍ peuˬ, teh‸ kʼoˆ ve yoˬ. 

Baˍbuˍlonˍ jawˇmawˇ ve aˉhtaw 

18Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
19Chaw yaˇ-oˬ, Baˍbuˍlonˍ jawˇmawˇ yawˇ ve aˉhtaw geh teˇ geh laˬ hpeh‸ ve 
ya‸ kʼaw nyiˇ caˆ hta‸ maiˉ taˍ-o‸. Oˇ ve nyiˇ caˆ caˆ hta‸ teˇ mvuhˇmiˬ tiˉ 
hkʼaw gʼa tanˬ ve yoˬ. Ya‸ kʼaw ceh da‸ kuiˬ lo yehˬ hkuiˉ daw awˬ heˆ teˇ 
hpaˍ ti taˍ-o‸. 
20Teˇ caˆ lehˬ jawˇmawˇ hta‸ Aˍmawˇniˆ chaw hui ve Raˍbaˆ venˇ lo kʼai ve ya
‸ kʼaw hta‸ beˆ maˍ piˇ leh, awˬ nu ve teˇ caˆ lehˬYuˇda‸ mvuhˇmiˬ, hkʼa deh‸ 
caw ko taˍ ve Yeˍruˆsaˍlehnˍ venˇ hta‸ beˆ maˍ piˇ tuˬ yoˬ. 
21Baˍbuˍlonˍ jawˇmawˇ lehˬ, ya‸ kʼaw ceh lo cawˬ ve yehˬ hkuiˉ daw awˬ heˆ 
paˇ lo huˉ taˍ ve yoˬ. Hkʼaˬ ve teˇ caˆ hta‸ gʼa kʼai cawˇ ve hta‸ dawˇ nyi tuˬ, 
yawˇ lehˬ hkaˆ yoˬ kʼoˍhta‸ hiˆ nyi ve yoˬ. Yawˇ lehˬ yawˇ ve shaˉ ho‸ teˇ hpaˍ 
geh jehˬ da‸ leh, tuˉ tanˇ taˍ ve to nuˇ to shaˆ teˇ hkeh ve awˬ shehˍ hta‸ nyi 
ve yoˬ. 
22Chi beu‸ yawˇ ve la‸ sha paˉ la‸ sheh, Yeˍruˆsaˍlehnˍ teh‸ maiˉ taˍ ve hkaˆ 
ce hta‸ yuˬ ve yoˬ. Hkaˆce oˇ ve yawˇ hta‸ oˇ kaˬ lo kʼai leh ta‸ kʼoˍ duˇ tuˬ, 
ma‸ bawˆ hkawˇ kuˬ tuˬ, taˍ meu‸ hpe‸ teˇ hpaˍ paˇ lo ta‸ kʼoˍ duˇ leh je‸ 
kawˍ taˆ-e tuˬ leh gʼuiˬ hkʼaˇ duˇ tuˬ maˍ piˇ ve yoˬ. 
23Yeˍruˆsaˍlehnˍ venˇ yaˇ teˇ hpaˍ lehˬ yawˇ hui te da‸ taˍ ve ka ti‸ shaˉ caˆ hta
‸ pa taw, chi ve hta‸ yonˍ tuˬ ve maˇ heˆ. Ya‸ hkʼaˇ, chi hkʼe kʼoˆ taˍ ve tawˇ 
lehˬ yawˇ hui ve venˇbaˆ yawˇ hui hta‸ kʼaw‸ dawˇ nawˇ piˇ tuˬ leh, yawˇ hui 
shu hpeh yuˬve hta‸ gʼa hkanˍ tuˬ ve yawˇ hui hta‸ shaˍ ti‸ piˇ tuˬ awˬ pon 
hpeh‸ ve yoˬ. 

24Chi ve lehˬ, ngaˬ Gʼuiˬsha kʼoˆchehˇ ve tawˇ hpeh‸ ve yoˬ. Nawˬ hui ve 
venˇbaˆ teˇ hpaˍ hta‸ hpeu‸ tawˆ la piˇ peuˬ. Nawˬ hui hkʼaˬ ma venˇbaˆ uiˍ 
jaˇ ve hta‸ chaw teˇ gʼaˇ le le shiˍ ve yoˬ. Nawˬ hui hkʼa te ve kanˉ teˇ ceuˬ le 
le awˬ hkʼaw lo, nawˬ hui ve venˇbaˆ hta‸ hpeu‸ maˍ piˇ chehˇ ve yoˬ. Nawˬ 
hui lehˬ, huˉ taˍ leh ciˍ yanˍ ve hta‸ gʼa hkanˍ leh, ngaˬ nawˬ hui hta‸ canˇ 
paˍ teˇ hpaˍ ve la‸ sheh hkʼaw chiˇ a‸ piˇ tuˬ yoˬ. 
25Cha‸ chiˆ leh maˇ da‸ kehˬ ve Iˉsaˍreˍlaˆ hui ve uˉ peunˍ shehˍ hpaˇ teˇ hpaˍ-
oˬ, nawˬ hui hta‸ awˬ leh meuˇ ciˍ yanˍ piˇ tuˬ ve awˬ nyi gaˬ la chehˇ ve yoˬ. 
26Ngaˬ Gʼuiˬsha kʼoˆ taˍ peuˬ. Nawˬ hui ve shi uˉ tcuhˍ leh uˉ nyiˉ hta‸ yuˬ baˬ-
o‸. Teˇ ceuˬ ka‸ hkʼa shuˍ kʼaw‸ hpeh‸ la tuˬ ve maˇ heˆ. Haˍ gʼawˇ ve chaw 
hta‸ chiˇ taˆ piˇ-oˆ. Uˉ peunˍ chehˇ ve chaw hui hta‸ yuˬ baˬ-o‸. 
27Ngaˬ lehˬvenˇ hta‸ luˬ kʼai piˇ tuˬ yoˬ. Ya‸ hkʼaˇ, venˇ hta‸ ciˍ yanˍ piˇ tuˬ 
ngaˬ leuˆ yuˬ taˍ ve chaw teˇ gʼaˇ maˇ gaˬ la sheˍve ceh ceh, chi hkʼe hpeh‸ la 
tuˬ ve maˇ heˆ. Oˇ ve hkʼaw‸ nawˉ, ngaˬ yawˇ hta‸ oˇ hkʼe te tcuh tuˬ yoˬ. 

Aˉhtaw teˇ taˬ leh Aˍmawˇniˆ chaw 

28Chaw yaˇ-oˬ, tcuh kaˍ paˍ ve tawˇ hta‸ yaw-o. Iˉsaˍreˍlaˆ chaw hta‸ hkʼa 
mvuhˇ hkʼa na kʼoˆ chehˇ ve Aˍmawˇniˆ chaw hui hta‸ ngaˬ Gʼuiˬsha kʼoˆ 
chehˇ ve tawˇ chi teˇ hpaˍ kʼoˆ maˍ piˇ-oˆ. Yawˇ hui hta‸ kʼoˆ piˇ-oˆ. Te luˬ te 
sheˆ piˇ tuˬ aˉhtaw teˇ taˍ gu taˍ peuˬ. Tiˇ pehˍ tuˬ leh mvuhˇ tiˉ po-e‸ hkʼa 
shuˍ ba tuˬ, hkʼa deh‸ gu shiˍ taˍ peuˬ. 
29Awˬ ha hkʼaw nawˬ hui gʼa mawˬ ve teˇ hpaˍ lehˬ maˇ cawˇ. Nawˬ hui kʼoˆ 
taˍ ve tawˇ teˇ hpaˍ htawˇ heˍ hkawˇ tiˉ yoˬ. Nawˬ hui lehˬ cha‸ chiˆ leh haiˬ 
ve yoˬ. Nawˬ hui hta‸ awˬ leh meuˇ ciˍ yanˍ piˇ tuˬ ve awˬ nyi gaˬ la chehˇ ve 
yoˬ. Aˉhtaw lehˬ, nawˬ hui ve kʼawˍ peˍ hkʼoˆ lo ce la tuˬ yoˬ. 
30Aˉhtaw hta‸ teh taˍ-o‸. Nawˬ hui hta‸ te hpanˍ kuiˬ, nawˬ hui paw la kuiˬ 
mvuhˇmiˬ hkʼaw lo ngaˬ nawˬ hui hta‸ suhˉ jehˬ laˇ tuˬ yoˬ. 
31Ngaˬve nyi ma zuhˆ ve awˬ ceuˬ hta‸ aˬ miˍ ha hkʼa shuˍ nawˬ hui awˬ hkʼoˆ 
lo peu laˇ ve hta‸ nawˬ hui gʼa leh‸ nyi tuˬ yoˬ. Ngaˬ nawˬ hui hta‸ te luˬ te 
sheˆ puiˉ jaˇ ve chaw hui ve la‸ sheh hkʼaw chiˇ a‸ piˇ tuˬ yoˬ. 

32Nawˬ hui lehˬ aˬ miˍ te luˬ te sheˆ ve hta‸ gʼa hkanˍ tuˬ yoˬ. Nawˬ hui ve awˬ 
suhˍ nawˬ hui ve mvuhˇmiˬ hkʼaw gʼa sheˆ leh, chaw teˇ gʼaˇ ka‸ nawˬ hui hta
‸ kʼaw‸ dawˇ nawˇ tuˬ ve maˇ heˆ, teh‸ yawˇ hui hta‸ kʼoˆ piˇ-oˆ, teh‸ 
Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 22 

Yeˍruˆsaˍlehnˍ ve ya‸ kuiˬ teˇ hpaˍ 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, chaw hta‸ tiˇ pehˍ shehˍ hpaˇ hkʼa biˇ chehˇ taˍ ve venˇ hta‸ 
suhˉ jehˬ piˇ tuˬ nawˬ gu taˍ peuˬ laˇ. Yawˇ te taˍ peuˬ ve cha‸ chiˆ ve kanˉ teˇ 
hpaˍ yawˇ hta‸ kʼoˆ maˍ piˇ-oˆ. 
3Ngaˬ Gʼuiˬsha kʼoˆ chehˇ ve tawˇ chi teˇ hpaˍ venˇ oˇ ve hta‸ kʼoˆ piˇ-oˆ. Nawˬ 
ve chaw laiˉ gʼaˇ hta‸ nawˬ tiˇ pehˍ leh, shaˉ ho‸ teˇ hpaˍ hta‸ oˉ kʼoˍ pui ve 
hkʼaw, nawˬ ve awˬ to hta‸ cha‸ chiˆ tuˬ te ve pa taw, nawˬ ve awˬ yanˇ gaˬ 
la chehˇ ve yoˬ. 
4Nawˬ lehˬ chaw hta‸ tiˇ pehˍ shehˍ hpaˇ oˇ ve teˇ hpaˍ hta‸ pa taw venˇbaˆ 
cawˬ leh, nawˬ te taˍ ve shaˉ ho‸ oˇ ve teˇ hpaˍ hta‸ pa taw, cha‸ chiˆ kʼai 
peuˬ. Chi hta‸ pa taw, nawˬ ve awˬ nyi gaˬ la chehˇ leh, nawˬ ve awˬ yanˇ 
peuˬ kʼai peuˬ. Hkʼe te leh, ngaˬ lehˬ chaw ceuˬ teˇ hpaˍ leh mvuhˇmiˬ hkʼa 
peu-eˬ nawˬ hta‸ hkʼa mvuhˇ hkʼa na kʼoˆ piˇ lawˬ ve yoˬ. 
5Nawˬ lehˬ, te‸ chiˉ awˬ liˇ uˉ paˍ teˍ maˇ cawˬ ve pa taw, awˬ paˇ lo cawˬ ve 
mvuhˇmiˬ leh vuiˇ kuiˬ lo cawˬ ve mvuhˇmiˬ teˇ hpaˍ, nawˬ hta‸ hkʼa mvuhˇ 
hkʼa na kʼoˆ chehˇ ve yoˬ. 
6Iˉsaˍreˍlaˆ chaw awˬ hoˉ awˬ naˬ hkʼa peu-eˬ a shu yawˇ ve awˬ gʼaˇ awˬ shaˉ 
hta‸ tiˉ gʼaˇ va leh, chaw hta‸ tiˇ pehˬ chehˇ ve yoˬ. 
7Venˇ hkʼaw lo chaw teˇ gʼaˇ ka‸ a shu yawˇ ve awˬ pa awˬ e hta‸ maˇ yawˆ 
yan-o. Nawˬ lehˬ shu mvuhˇmiˬ hkʼaw chehˇ ve chaw hui hta‸ heˍ caˇ leh, 
mehˇchawˇma leh yaˇcuˬshi teˇ hpaˍ hta‸ maˇ shawˍ maˇ caˆ te piˇ ve yoˬ. 
8Nawˬ lehˬ da‸ kehˬ ve chehˇ kuiˬ teˇ hpaˍ hta‸ yawˆ yan hkawˇ maˇ shiˍ leh, 
shinˉ nyi hta‸ maˇ ha‸ shaˉ. 

9Nawˬ ve chaw teˇ hpaˍ shu hta‸ tiˇ pehˍ gʼa tuˬ, shu ve awˬ lawn heˍ hto 
chehˇ ve yoˬ. Yawˇ hui teˇ hpaˍ hpaˍ, shaˉ ho‸ hta‸ tanˇ taˍ ve tanˇ tuˬ teˇ hpaˍ 
hta‸ caˇ chehˇ ve yoˬ. Teˇ hpaˍ hpaˍ awˬ suhˍ awˬ shaˍ nyi hkʼaˇ suh tuˬ te 
chehˇ ve yoˬ. 
10Yawˇ hui teˇ hpaˍ hpaˍ a shu yawˇ awˬ pa ve awˬ miˇ ma geh ca zuh‸ ve yoˬ. 
Teˇ hpaˍ hpaˍ awˬ liˇ laˬ chehˇ ve yaˇ miˇ hta‸ yawˇ hui geh nyiˉ zuh‸ tcuh ve 
yoˬ. 
11Teˇ hpaˍ hpaˍ haˉ chawˇ haˉ paˆ te leh, teˇ hpaˍ hpaˍ a shu yawˇ ve awˬ hkuiˇ 
ma leh awˬ shaˍ ma teˇ hpaˍ hta‸ maˇ shawˍ maˇ caˆ te ve yoˬ. 
12Nawˬ ve chaw teˇ hpaˍ hpaˍ awˬ hpfuhˇ yuˬ caˇ leh chaw hta‸ tiˇ pehˍ ve 
yoˬ. Teˇ hpaˍhpaˍ Iˉsaˍreˍlaˆ awˬ chawˇ chawˇ hta‸ hpu chiˇ piˇ leh awˬ yawˬ 
yuˬ caˇ ve yoˬ. Oˇ hkʼe te ve hkʼaw paw sha la tuˬ te ve yoˬ. Yawˇ hui ngaˬ hta
‸ leunˇ kʼai peuˬ. 
13Nawˬ shu ve mawˇ jeˬ hta‸ hiˉ yuˬ leh chaw hta‸ tiˇ pehˍ ve pa taw, ngaˬ ve 
la‸ tsuhˆ pui nawˬ awˬ hkʼoˆ gaˬ la tuˬ yoˬ. 
14Ngaˬ nawˬ hta‸ te luˬ piˇ ve teˇ yanˇ, nawˬ ve la‸ sheh chiˇ tuˬ awˬ gʼaˇ awˬ 
shaˉ, maˇ heˆ kʼo, ha‸ hanˉ ve nyi ma cawˬ tuˬ sheˍ hehˉ, teh‸ nawˬ dawˇ ve 
laˇ. NgaˬGʼuiˬsha tawˇ yaw taˍ peuˬ leh, ngaˬ ve tawˇ hta‸ ngaˬ ha‸ shaˉ taˍ ve 
yoˬ. 
15Ngaˬ nawˬ ve chaw teˇ hpaˍ hta‸ hkʼaˬ mvuhˇ chi miˬ lo hpaˆ da‸ kʼai piˇ 
leh, nawˬ ve cha‸ chiˆ ve kanˉ teˇ hpaˍ hta‸ awˬ leh meuˇ gaˬ la piˇ tuˬ yoˬ. 
16Oˇ htaˇ, awˬ nu ve chaw ceuˬ teˇ hpaˍ nawˬ hta‸ maˇ yawˆ maˇ yan te tuˬ 
yoˬ. Ya‸ hkʼaˇ, ngaˬ Gʼuiˬsha hpeh‸ ve hta‸ nawˬ shiˍ la tuˬ yoˬ, teh‸ Gʼuiˬsha 
kʼoˆ ve yoˬ. 

Gʼuiˬsha ve aˬ miˍ buiˬ hpfuh 

17Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
18Chaw yaˇ-oˬ, Iˉsaˍreˍlaˆ chaw lehˬ ngaˬ awˬ pon te‸ chiˉ awˬ bon maˇ cawˬ. 
Yawˇ hui lehˬ hpu hta‸ aˬ miˍ hkʼaw lawˍ peuˬ hkʼaw‸ nawˉ cawˬ taˉ ve kuiˇ, 
tawnˇ, sho leh geu‸ law hkʼe hpeh‸ ve yoˬ. 

19Chi hta‸ pa taw, yawˇ hui htawˇ oˇ ve hkʼa shuˍ te‸ chiˉ awˬ bon maˇ cawˬ 
ve yoˬ, teh‸ yawˇ hui hta‸ kʼoˆ piˇ chehˇ ve yoˬ. 
20Hpu, kuiˇ, tawnˇ, sho leh geu‸ law cawˬ taˍ ve haˉ pui shiˍ teˇ hpaˍ hta‸ aˬ 
miˍ hkʼaw keu ve hkʼe, ngaˬ yawˇ hui hta‸ Yeˍruˆsaˍlehnˍ hkʼaw shiˍ veu laˇ 
piˇ tuˬ yoˬ. Aˬ miˍ lehˬ mawˇ oˇ ve teˇ hpaˍ hta‸ kuiˬ kʼai piˇ ve hkʼe, ngaˬ ve 
nyi ma zuhˆ ve teˇ ceuˬ yawˇ hui hta‸ kuiˬ kʼai piˇ tuˬ yoˬ. 
21Yoˬ, ngaˬ yawˇ hui hta‸ Yeˍruˆsaˍlehnˍ venˇ hkʼaw shiˍ laˬ leh, yawˇ hui awˬ 
hawˉ lo aˬ miˍ ceh peuˬ hkʼaw‸ nawˉ, ngaˬ ve nyi ma zuhˆ ve hta‸ cuˇ leh 
yawˇ hui hta‸ kuiˬ kʼai piˇ tuˬ yoˬ. 
22Hpu lehˬ aˬ miˍ buiˬ hpfuh hkʼaw kuiˬ kʼai ve hkʼe, yawˇ hui lehˬ 
Yeˍruˆsaˍlehnˍ venˇ hkʼaw kuiˬ kʼai tuˬ yoˬ. Oˇ htaˇ, yawˇ hui lehˬ Gʼuiˬsha nyi 
ma zuhˆ ve hta‸ gʼa leh‸ nyi chehˇ taˍ peuˬ ve hta‸ shiˍ la tuˬ yoˬ, teh‸ kʼoˆ 
ve yoˬ. 

Iˉsaˍreˍlaˆ awˬ hoˉ awˬ naˬ hui ve venˇbaˆ 

23Gʼuiˬsha ngaˬ hta‸ tawˇ teˇ pawˆ kʼaw‸ yaw laˇ leh kʼoˆ ve, 
24Chaw yaˇ-oˬ, Iˉsaˍreˍlaˆ chaw hui ve mvuhˇmiˬ lehˬ maˇ da‸ kehˬ ve pa taw, 
ngaˬ nyi ma zuhˆ ve hkʼaw yawˇ hui hta‸ ciˍ yanˍ piˇ chehˇ ve awˬ lawn yawˇ 
hui hta‸ kʼoˆ piˇ-oˆ. 
25Awˬ hoˉ awˬ naˬ teˇ hpaˍ lehˬ yawˇ hui che‸ pehˍ taˍ ve to nuˇ to shaˆ teˇ 
hpaˍ awˬ hkʼoˆ lo kuˬ chehˇ ve laˇ caˬ shiˉ hkʼe hpeh‸ ve yoˬ. Yawˇ hui chaw 
hta‸ tiˇ pehˍ leh hkʼa gʼa ve hpu shi mawˇ jeˬ teˇ hpaˍ hta‸ yuˬve yoˬ. Yawˇ 
hui tiˇ pehˍ ve pa taw, mehˇchawˇma hkʼa biˇ cawˬ la ve yoˬ. 
26Paw hkuˇ teˇ hpaˍ lehˬ ngaˬ ve awˬliˇtawˇhkawˇ hta‸ te ya‸ leh, da‸ kehˬ ve 
awˬ ceuˬ hta‸ maˇ yawˆ yan. Da‸ kehˬ ve awˬ ceuˬ leh maˇ da‸ ve awˬ ceuˬ 
hta‸ yawˇ hui maˇ fuiˍ da‸. Da‸ ve awˬ ceuˬ leh maˇ da‸ve awˬ ceuˬ hta‸ 
yawˇ hui fuiˍ da‸ pehˬ da‸ leh maˇ maˍ piˇ. Shinˉ nyi hta‸ yawˇ hui a muˆ maˇ 
taˍ. Oˇ hkʼe te ve pa taw, Iˉsaˍreˍlaˆ chaw teˇ hpaˍ ngaˬ hta‸ maˇ yawˆ yan. 

27Jawˇmawˇ ve kanˉ te paˍ awˬ hoˉ teˇ hpaˍ lehˬ heh hpuiˇ hkʼe hpeh‸ leh, 
yawˇ hui tiˇ pehˍ taˍ ve to nuˇ to shaˆ teˇ hpaˍ hta‸ tzuh‸ suhˍ piˇ chehˇ ve 
yoˬ. Yawˇ hui paw sha la tuˬ, chaw hta‸ tiˇ pehˍ chehˇ ve yoˬ. 
28Tcuh kaˍ paˍ teˇ hpaˍ lehˬ gʼo‸ pa hta‸ htunˉ shehˍ piˇ chehˇ ve chaw hkʼe, 
venˇbaˆ chi teˇ hpaˍ hta‸ faˉ taˍ ve yoˬ. Yawˇ hui lehˬ maˇ cawˇ ve awˬ ha hta‸ 
gʼa mawˬ leh, maˇ cawˇ ve tawˇ hta‸ yaw chehˇ ve yoˬ. Yawˇ hui lehˬ Gʼuiˬsha 
ve tawˇ hta‸ yaw chehˇ ve yoˬ, teh‸ kʼoˆ ve yoˬ. Ya‸ hkʼaˇ, ngaˬ Gʼuiˬsha yawˇ 
hui hta‸ tawˇ yaw piˇ taˍ ve maˇ heˆ. 
29Paw sha ve chaw teˇ hpaˍ heˍ leh hiˉ yuˬ chehˇ ve yoˬ. Yawˇ hui lehˬ haˍ ve 
gʼawˇ ve chaw leh shu mvuhˇmiˬ chaw hta‸ maˇ shawˍ maˇ caˆ te piˇ chehˇ ve 
yoˬ. 
30Lanˇ venˇ kawˍ puiˉ ve chaw, paˆ ce taˍ ve lanˇ venˇ paˇ lo huˉ taˍ gʼa ve 
chaw, leh ngaˬ nyi ma zuhˆ leh te luˬ te sheˆ piˇ htaˇ, mvuhˇmiˬ hta‸ ha‸ shaˉ 
gʼa ve chaw hta‸ nga ca nyi chehˇ ve yoˬ. Ya‸ hkʼaˇ, teˇ gʼaˇ hta‸ ka‸ ngaˬ 
maˇ gʼa mawˬ. 
31Chi hta‸ pa taw, ngaˬ nyi ma zuhˆ ve yawˇ hui awˬ hkʼoˆ hpehˇ peu leh, aˬ 
miˍ hkʼa shuˍ yawˇ hui te taˍ ve kanˉ teˇ hpaˍ hta‸ te luˬ piˇ tuˬ yoˬ, teh‸ 
Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 23 

Venˇbaˆ uiˍ ve yaˇ miˇ nyiˇ gʼaˇ 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, teˇ pawˆ htaˇ awˬ viˉ awˬ nyi yaˇ miˇ nyiˇ gʼaˇ cawˬ ve yoˬ. 
3Yawˇ huiˉ maˬ a sha‸ i sheˍ htaˇ, Eˇjiˇtu‸ mvuhˇmiˬ hkʼaw chehˇ leh meh maˬ 
lanˉ te ve yoˬ. 
4Awˬ viˉ ma lehˬ, Aˍhawˇlaˆ meh ve yoˬ.(yawˇ lehˬ Saˍmaˍriˆ venˇ hta‸ kʼoˆ gaˇ 
ve yoˬ) Awˬ nyi ma lehˬ Aˍhawˇliˇbaˆ meh ve yoˬ.(Yawˇ lehˬ Yeˍruˆsaˍlehnˍ 
hta‸ kʼoˆ gaˇ ve yoˬ.) Ngaˬ yawˇ huiˉ maˬ nyiˇ gʼaˇ gʼaˇ hta‸ heuˆ leh, ngaˬ 
awˬ pon yaˇ teˇ hpaˍ paw la piˇ ve yoˬ. 

5Aˍhawˇlaˆ lehˬ ngaˬ miˇ ma hpeh‸ ve htawˇ, yawˇ meh maˬ lanˉ kʼaw‸ te leh, 
Aˍsuˇriˆ hkʼaw chehˇ ve yawˇ ve chaw haˉ paˍ teˇ hpaˍ hta‸ hkʼawˇ faˍ jaˇ ve 
yoˬ. 
6Yawˇ hui lehˬ, nyi naˆ meuˉ lehˍ ve veu‸ kʼaˇ hta‸ veu‸ deh taˍ ve ma‸ yaˇ 
teˇ hpaˍ hpeh‸ leh, chaw uiˍ, aˉ yaˇ uiˍ ve ma‸ poˍ teˇ hpaˍ hpeh‸ ve yoˬ. 
Yawˇ hui hkʼa peu-eˬ awˬ hkiˇ awˬ naˬ da‸ leh, a sha‸ i sheˍ ve ma‸ poˍ teˇ 
hpaˍ hpeh‸ ve yoˬ. 
7Yawˇ lehˬ Aˍsuˇriˆ ma‸ poˍ oˇ ve teˇ hpaˍ ve meh maˬ lanˉ hpeh‸ leh, yawˇ 
hui hta‸ hkʼawˇ faˍ ve nyi ma lehˬ, yawˇ hta‸ Aˍsuˇriˆ chaw hui ve shaˉ ho‸ 
teˇ hpaˍ hta‸ oˉ kʼoˍ pui piˇ lawˬ leh, yawˇ ve awˬ to hta‸ cha‸ chiˆ kʼai piˇ 
lawˬ ve yoˬ. 
8Eˇjiˇtu‸ mvuhˇmiˬ hkʼaw yaˇ miˇ haˉ ve awˬ me‸ awˬ hponˇ luˬ kʼai piˇ lawˬ 
ve meh maˬ lanˉ ve kanˉ hta‸ kʼaw‸ caˉ te chehˇ ve yoˬ. Yawˇ yaˇ miˇ haˉ tanˬ 
hpeh‸ la ve awˬ yanˇ hta‸ te leh, hawˉ hkʼaˆ teˇ hpaˍ yawˇ geh ca zuh‸ leh, 
yawˇ hta‸ meh maˬ lanˉ hkʼe shawˍ taˍ ve yoˬ. 
9Hkʼe te leh, ngaˬ yawˇ hta‸ yawˇ ha‸ jaˇ ve Aˍsuˇriˆ chaw hui hta‸ chiˇ a‸ piˇ 
ve yoˬ. 
10Yawˇ hui yawˇ ve veu‸ kʼaˇ hta‸ kʼehˆ baˬ leh, yawˇ ve yaˇ paˍ yaˇ miˇ teˇ 
hpaˍ hta‸ hpeh yuˬ peuˬ hkʼaw‸ nawˉ, yawˇ hta‸ aˉhtaw chaw pehˍ piˇ ve yoˬ. 
Hkʼa ti chi ti lo chehˇ ve yaˇ miˇ teˇ hpaˍ yawˇ awˬ lawn kʼoˆ da‸ ve yoˬ. 
11Chi hkʼe hpeh‸ chehˇ ve hta‸ yawˇ ve awˬ nyi ma Aˍhawˇliˇbaˆ gʼa mawˬ ve 
htawˇ, yawˇ lehˬ awˬ viˉ ma Aˍhawˇlaˆ a‸ kehˉ haiˬ jaˇ ve meh maˬ lanˉ hpeh‸ 
ve yoˬ. 
12Yawˇ htawˇ awˬ hkiˇ awˬ naˬ da‸ leh awˬ gʼeuˆ ba ve veu‸ kʼaˇ hta‸ veu‸ 
deh taˍ ve Aˍsuˇriˆ ma‸ poˍ oˇ ve teˇ hpaˍ hta‸ hkʼawˇ faˍ jaˇ ve yoˬ. 
13Yawˇ lehˬ cha‸ chiˆ jaˇ leh, yawˇ ve awˬ viˉ ma hkʼa shuˍ haiˬ jaˇ ve hta‸ 
ngaˬ gʼa mawˬ ve yoˬ. 
14-15Yawˇ lehˬ, shaˬ te shaˬ haiˬ jaˇ la ve yoˬ. Yawˇ lehˬ gʼo‸ pa hkʼoˆ lo htawˆ 
keu taˍ ve Baˍbuˍlonˍ ma‸ ponˍ lonˉ teˇ hpaˍ ve awˬ han hta‸ gʼa mawˬ leh 

hkʼawˇ faˍ jaˇ ve yoˬ. Ma‸ poˍ lonˉ oˇ ve teˇ hpaˍ lehˬ, nyiˉ-ehˍ ve veu‸ kʼaˇ 
veuˬ deh taˍ ve yoˬ. Yawˇ hui ve caw‸ cehˍ nyi lo hpa caˆ hpeh taˍ leh, oˉ kʼoˍ 
hkʼoˆ lo nyi sha ve uˉ nyiˉ nyiˉ taˍ ve yoˬ. 
16Yawˇ yawˇ hui hta‸ gʼa mawˬ ve teˇ yanˇ hkʼawˇ faˍ jaˇ ve nyi ma cawˬ leh, 
Baˍbuˍlonˍ mvuhˇmiˬ lo chaw hta‸ hpehˇ leh yawˇ hui geh kʼai tcuh ve yoˬ. 
17Baˍbuˍlonˍ chaw teˇ hpaˍ laˬ leh yawˇ geh haˉ chawˇ haˉ paˆ te ve yoˬ. Yawˇ 
hui yawˇ hta‸ te luˬ piˇ ve pa taw, awˬ leh meuˇ gaˬ htaˇ yawˇ yawˇ hui hta‸ 
nyi bawˬ la ve yoˬ. 
18Hkʼe te leh, yawˇ meh maˬ lanˉ hpeh‸ ve awˬ lawn chaw hkʼa peu-eˬ hta‸ 
hpeu‸ maˍ piˇ ve yoˬ. Yawˇ ve awˬ viˉ ma hta‸ cha‸ naˬ ve hkʼe, yawˇ hta‸ 
htawˇ ngaˬ cha‸ naˬ jaˇ ve yoˬ. 
19Yawˇ lehˬ ponˬ laˬ htaˇ a‸ kehˉ haiˬ ve meh maˬ lanˉ hpeh‸ la leh, Eˇjiˇtu‸ 
mvuhˇmiˬ hkʼaw yaˇ nehˬ htaˇ yawˇ hkʼa te jaw ve kanˉ hkʼa peu-eˬ hta‸ kʼaw
‸ te chehˇ ve yoˬ. 
20Yawˇ lehˬ piˉ laˬ hkʼe awˬ suhˍ awˬ shaˍ nyi hkʼaˇ suh tuˬ te gaˇ puiˉ ve hawˉ 
hkʼaˆ teˇ hpaˍ hta‸ hkʼawˇ faˍ jaˇ ve yoˬ. 
21(Aˍhawˇliˇbaˆ-oˬ, nawˬ lehˬ Eˇjiˇtu‸ mvuhˇmiˬ hkʼaw yaˇ miˇ haˉ hpeh‸ chehˇ 
htaˇ, hawˉ hkʼaˆ paˍ teˇ hpaˍ nawˬ ve cuˉ hta‸ kʼa guiˇ leh, nawˬ ve awˬ me‸ 
awˬ hponˇ hta‸ te luˬ laˇ ve cha‸ chiˆ ve kanˉ oˇ ve teˇ hpaˍ hta‸ nawˬ kʼaw‸ 
caˉ te gaˇ chehˇ sheˍ ve yoˬ.) 

Awˬ nyi ma teˇ gʼaˇ hta‸ Gʼuiˬsha suhˉ jehˬ ve 

22Chi beu‸ Aˍhawˇliˆbaˆ-oˬ, ngaˬ Gʼuiˬsha naw hta‸ chi hkʼe kʼoˆ laˇ ve yoˬ. 
Nawˬ lehˬ chaw haˉ paˍ oˇ ve teˇ hpaˍ hta‸ nyi bawˬ jaˇ peuˬ. Ya‸ hkʼaˇ, yawˇ 
hui nawˬ hta‸ nyi ma zuhˆ tuˬ ngaˬ te piˇ leh, nawˬ hta‸ ca hoˆ la tuˬ ngaˬ shiˍ 
veu laˇ tuˬ yoˬ. 
23Baˍbuˍlonˍ chaw teˇ hpaˍ, Peˍkoˆ venˇ, Shawˆ venˇ, Kawˆ venˇ chi teˇ hpaˍ 
hkʼaw chehˇ ve Hkaˍlaˍdehˇ chaw teˇ hpaˍ leh, Aˍsuˇriˆ chaw hkʼa peu-eˬ ve 
hta‸ ngaˬ shiˍ veu laˇ tuˬ yoˬ. Awˬ hkiˇ awˬ naˬ da‸ leh, awˬ me‸ awˬ hponˇ 
cawˬ ve ma‸ poˍ teˇ hpaˍ hta‸ ngaˬ shaw hpoˆ tuˬ yoˬ 

24Yawˇ hui lehˬ awˬ na hpawˇ lo chehˇ taˍ leh nawˬ hta‸ ca bawˆ la tuˬ yoˬ. 
Yawˇ hui lehˬ htanˬ tuˬ leh sho uˉ tcuhˍ hkʼawˆ taˍ leh, nawˬ hta‸ caw hoˆ tuˬ 
yoˬ. Ngaˬ nawˬ hta‸ yawˇ hui ve la‸ sheh hkʼaw lo chiˇ a‸ piˇ leh, yawˇ hui ve 
awˬ liˇ awˬ hkʼaˇ cawˬ ve hkʼe nawˬ hta‸ suhˉ jehˬ laˇ tuˬ yoˬ. 
25Ngaˬ nawˬ hta‸ nyi ma zuhˆ ve pa taw, nawˬ hta‸ yawˇ hui nyi ma zuhˆ leh 
te guiˇ gaˇ ve hkʼe te guiˇ piˇ lawˬ tuˬ yoˬ. Yawˇ hui lehˬ nawˬ ve naˍ paw leh 
naˍ hkʼawˇ hta‸ shawˆ baˬ leh, nawˬ ve yaˇ teˇ hpaˍ hta‸ tiˇ pehˍ tuˬ yoˬ. Yoˬ, 
yawˇ hui lehˬ nawˬ ve yaˇ paˍ yaˇ miˇ teˇ hpaˍ hta‸ yuˬ leh awˬ te‸ te‸ aˬ miˍ 
tuˉ pehˍ piˇ tuˬ yoˬ. 
26Yawˇ hui lehˬ nawˬ ve veu‸ kʼaˇ hta‸ tzuh‸ suhˍ leh, nawˬ ve shehnˉ shiˍ hta
‸ yuˬ tuˬ yoˬ. 
27Nawˬ Eˇjiˇtu‸ mvuhˇmiˬ hkʼaw chehˇ sheˍ htaˇ ka‸, hkʼawˇ faˍ leh te chehˇ 
ve cha‸ chiˆ ve kanˉ oˇ ve hta‸ ngaˬ tawˍ taˍ tuˬ yoˬ. Nawˬ lehˬ shaˉ ho‸ teˇ 
hpaˍ hta‸ kʼaw‸ hpfuhˆ nyi tuˬ ve maˇ heˆ. Eˇjiˇtu‸ mvuhˇmiˬ awˬ lawn hta‸ 
kʼaw‸ dawˇ nyi tuˬ ve maˇ heˆ, teh‸ Gʼuiˬsha kʼoˆ ve yoˬ. 
28Gʼuiˬsha chi hkʼe kʼoˆ ve yoˬ. Ngaˬ nawˬ hta‸ nawˬ nyi bawˬ leh canˇ ve 
chaw hui hta‸ chiˇ a‸ piˇ tuˬ yoˬ. 
29Yawˇ hui nawˬ hta‸ canˇ ve pa taw, nawˬ te gʼa taˍ ve mawˇ hkʼa peu-eˬ hta
‸ yuˬ kʼai leh, meh maˬ lanˉ hkʼe awˬ kʼu nyi teh taˉ laˇ tuˬ yoˬ. Nawˬ meh 
maˬ lanˉ te leh, nawˬ ve hkʼawˇ faˍ puiˉ ve nyi ma lehˬ, 
30nawˬ hta‸ chi hkʼe hpeh‸ la piˇ ve yoˬ. Nawˬ lehˬ chaw ceuˬ teˇ hpaˍ ve meh 
maˬ lanˉ hpeh‸ leh, yawˇ hui ve shaˉ ho‸ teˇ hpaˍ hta‸ pa taw cha‸ chiˆ kʼai 
taˍ peuˬ. 
31Nawˬ lehˬ nawˬ viˉ ma ve hkui ha hta‸ gʼa‸ ve pa taw, nawˬ huiˉ maˬ hta‸ 
ciˍ yanˍ ve kawˆ ngaˬ hkʼa shuˍ shuˍ taw laˇ tuˬ yoˬ, teh‸ Gʼuiˬsha kʼoˆ ve yoˬ. 
32Gʼuiˬsha kʼoˆ ve, Nawˬ lehˬ nawˬ viˉ ma ve kawˆ hta‸ gʼa dawˬ tuˬ yoˬ. Kawˆ 
oˇ ve lehˬ uiˍ leh naˉ ve yoˬ. Chaw teˇ gʼaˇ le le nawˬ hta‸ hkʼa mvuhˇ hkʼa na 
kʼoˆ tuˬ yoˬ. Kawˆ oˇ ve biˇ sheˆ chehˇ ve yoˬ. 

33Kawˆ oˇ ve nawˬ hta‸ hkanˍ haˍ jaˇ piˇ lawˬ leh, bvuhˆ la piˇ tuˬ yoˬ. Nawˬ 
viˉ ma Saˍmaˍriˆ ve kawˆ oˇ ve lehˬ, kawˆ tuˬ leh luˬ ve sheˆ ve kawˆ hpeh‸ ve 
yoˬ. 
34Nawˬ lehˬ kawˆ oˇ ve hkʼaw cawˬ ve awˬ gʼuiˬ hta‸ teˇ jaˆ ka‸ maˇ cawˬ taˉ 
htaˇ hkʼa gaˬ gʼa dawˬ peuˬ tuˬ yoˬ. Hkoˇ kʼai taˍ ve awˬ hkʼeh‸ lehˉ hta‸ yuˬ 
leh nawˬ ve cuˉ hta‸ gʼa shawˆ tuˬ yoˬ. Ngaˬ Gʼuiˬsha chi hkʼe kʼoˆ taˍ peuˬ ve 
yoˬ, teh‸ kʼoˆ ve yoˬ. 
35Chi beu‸ Gʼuiˬsha chi hkʼe kʼoˆ chehˇ ve yoˬ. Nawˬ ngaˬ hta‸ leunˇ kʼai leh, 
ngaˬ hta‸ hpfuhˆ baˬ taˉ peuˬ ve pa taw, nawˬ haˉ chawˇ te leh hkʼawˇ faˍ puiˉ 
ve nyi ma awˬ tan chi hkʼe gʼa hkanˍ tuˬ yoˬ, teh‸ Gʼuiˬsha kʼoˆ ve yoˬ. 

Yawˇ huiˉ maˬ nyiˇ gʼaˇ gʼaˇ hta‸ Gʼuiˬsha suhˉ jehˬ ve 

36Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. Chaw yaˇ-oˬ, Aˍhawˇlaˆ leh 
Aˍhawˇliˇbaˆ hta‸ suhˉ jehˬ piˇ tuˬ nawˬ gu taˍ peuˬ laˇ. Yawˇ huiˉ maˬ lehˬ 
cha‸ chiˆ jaˇ ve kanˉ hta‸ te peuˬ ve pa taw, yawˇ huiˉ maˬ hta‸ venˇbaˆ taˍ-o‸
. 
37Yawˇ huiˉ maˬ lehˬ shaˉ ho‸ teˇ hpaˍ hta‸ haˉ chawˇ te leh, ngaˬ awˬ pon 
paw la piˇ taˍ ve yaˇ teˇ hpaˍ hta‸ tiˇ pehˍ ve yoˬ. Yawˇ huiˉ maˬ lehˬ ngaˬ ve 
yaˇ paˍ teˇ hpaˍ hta‸ yuˬ leh, yawˇ hui ve shaˉ ho‸ teˇ hpaˍ hta‸ tuˉ tanˇ piˇ ve 
yoˬ. 
38Yawˇ huiˉ maˬ te ve kanˉ oˇ hkʼe ceh tiˉ maˇ heˆ sheˍ. Yawˇ huiˉ maˬ lehˬ 
ngaˬ ve bon yehˬ hta‸ cha‸ chiˆ tuˬ te leh, ngaˬ teh taˍ ve shinˉ nyi hta‸ te ya‸ 
ve yoˬ. 
39Yawˇ huiˉ maˬ ngaˬ ve yaˇ teˇ hpaˍ hta‸ yuˬ leh, yawˇ hui ve shaˉ ho‸ teˇ 
hpaˍ hta‸ tuˉ tanˇ piˇ ve teˇ nyi htaˇ, ngaˬ ve bon yehˬ hkʼaw laˬ leh cha‸ chiˆ 
tuˬ te ve yoˬ. 
40Vuiˇ kuiˬ lo chehˇ ve chaw hui hta‸ yawˇ huiˉ maˬ teˇ hkui teˇ hkui chaw hta
‸ hpehˇ leh ca kuˬ tcuh leh, yawˇ hui gaˬ la ve yoˬ. Awˬ viˉ awˬ nyi chi nyiˇ 
gʼaˇ iˉkaˆ hehˉ leh awˬ hkiˇ shawˍ peuˬ hkʼaw‸ nawˉ, shi caˆ pfuhˇ taˍ ve yoˬ. 

41Yawˇ huiˉ maˬ lehˬ nyi sha ve mui hkʼawˇ hkʼoˆ lo mui taˍ leh, yawˇ hui gʼuˇ 
suhˍ lo hpui lawˇ hkʼa deh‸ gu taˍ leh, oˇ ve awˬ hkʼoˆ lo ngaˬ piˇ taˍ ve sha 
hawnˉ leh shaˍlonˍ chu teˇ hpaˍ teh taˍ ve yoˬ. 
42Heh puiˉ hkʼaw lo laˬ taˍ ve chaw teˇmoˍ te toˇ chehˇ ve awˬ hkawˇ hta‸ gʼa 
kaˇ ve yoˬ. Yawˇ hui lehˬ yaˇ miˇ oˇ ve teˇ hpaˍ ve la‸ sheh hta‸ la‸ kawˬ 
tcuhˉ piˇ leh, yawˇ hui ve oˉ kʼoˍ hta‸ nyi sha ve shi uˉ tcuhˍ hkʼawˆ piˇ ve 
yoˬ. 
43Yawˇ hui lehˬ haˉchawˇ haˉ paˆ te maw jaˇ peuˬ ve yaˇ miˇ hta‸ meh maˬ 
lanˉ hkʼa shuˍ shawˍ leh yehˇ chehˇ ve yoˬ, teh‸ ngaˬ ve awˬ to hta‸ ngaˬ kʼoˆ 
piˇ chehˇ ve yoˬ. 
44Yawˇ hui lehˬ meh maˬ lanˉ oˇ ve teˇ hpaˍ geh teˇ pawˆ peuˬ teˇ pawˆ kʼai 
chehˇ ve yoˬ. Yawˇ hui lehˬ haiˬ ve yaˇ miˇ Aˍhawˇlaˆ leh Aˬhawˇliˇbaˆ geh 
kʼaw‸ kʼai ve yoˬ. 
45Hteˇ ve cawˇ ve chaw teˇ hpaˍ lehˬ yawˇ huiˉ maˬ hta‸ haˉchawˇ te sheh ma 
leh chaw hta‸ tiˇ pehˍ shehˍ ma, teh‸ kʼoˆleh deˇ piˇ tuˬ yoˬ. Awˬ lawn kʼo, 
yawˇ huiˉ maˬ lehˬ haˉ chawˇ haˉ paˆ te leh, yawˇ hui ve la‸ sheh hta‸ awˬ 
suhˍ ngawˉ taˍ ve pa taw yoˬ, teh‸ Gʼuiˬsha kʼoˆ ve yoˬ. 
46Gʼuiˬsha chi hkʼe kʼoˆ ve yoˬ. Yawˇ huiˉ maˬ hta‸ kawˆ piˇ lawˬ leh, yawˇ huiˉ 
maˬ ve mawˇ hta‸ hiˉ yuˬ piˇ tuˬ chaw teˇ moˍ hta‸ shiˍ veu laˇ-oˆ. 
47Chaw moˍ oˇ ve yawˇ huiˉ maˬ hta‸ haˉ pui baˬ leh, aˉhtaw chaw hpehˇ 
tcuh-o. Yawˇ huiˉ maˬ ve yaˇ teˇ hpaˍ hta‸ tiˇ pehˍ leh, yawˇ hui ve yehˬ hta‸ 
aˬ miˍ tuˉ baˬ tcuh-o. 
48Mvuhˇmiˬ hkʼaˬ ti chi ti lo chehˇ ve yaˇ miˇ teˇ hpaˍ, yawˇ huiˉ maˬ hkʼe haˉ 
chawˇ haˉ paˆ maˇ gʼa te leh sha ti‸ gʼa tuˬ, ngaˬ leh cha‸ chiˆ ve kanˉ chi teˇ 
ceuˬ hta‸ awˬ leh meuˇ gaˬ la piˇ tuˬ yoˬ. 
49Nawˬ huiˉ maˬ awˬ viˉ awˬ nyi nyiˇ gʼaˇ-oˬ, nawˬ huiˉ maˬ lehˬ cha‸ chiˆ ve 
kanˉ hta‸ te leh, shaˉ ho‸ teˇ hpaˍ hta‸ oˉ kʼoˍ pui ve pa taw, ngaˬ nawˬ huiˉ 
maˬ hta‸ ciˍ yanˍ laˇ tuˬ yoˬ. Oˇ htaˇ, ngaˬ Gʼuiˬsha hpeh‸ ve hta‸ nawˬ huiˉ 
maˬ shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 24 

Yawˇ taˆ peuˬ ve mu‸ hkʼu 

1Ngaˬ hui shu mvuhˇmiˬ hkʼaw chehˇ taˍ ve kʼawˇ hkʼaw‸ teˇ hkʼaw‸, ha pa teˇ 
chi maˬ, teˇ chi nyi htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, ya‸ nyi hkʼaˬ nyiˇ nyi gaˬ peuˬ ve hta‸ bvuh‸ taˍ-o‸. Awˬ lawn 
kʼo, ya‸ nyi lehˬ Baˍbuˍlonˍ jawˇmawˇ Yeˍruˆsaˍlehnˍ hta‸ ca hoˆ bawˆ tuˬ ve 
awˬ nyi yoˬ. 
3Ngaˬ ve chaw hpfuhˆ teˇ hpaˍ hta‸ kʼoˆ piˇ chehˇ ve tawˇ pa haˉchi yawˇ hui 
hta‸ kʼoˆ maˍ piˇ-oˆ. Mu‸ hkʼu hta‸ aˬ miˍ hkʼoˆ teh leh, iˉ kaˆ hkʼa biˇ keu 
taˍ-o‸. 
4Da‸ jaˇ ve shaˍ, la‸ hpeh kʼaˉ, hkui sheh leh da‸ ve awˬ mu‸ ku teˇ hpaˍ hta‸ 
mu‸ hkʼu oˇ ve hkʼaw keu caˉ-oˆ. 
5Da‸ jaˇ ve yawˬ ehˉ awˬ shaˍ hta‸ yehˇ-oˆ. Suhˆ hkʼa deh‸ yuˬ keu taˍ-o‸. Iˉ 
kaˆ hta‸ buiˬ la piˇ lawˬ leh, awˬ mu‸ ku leh shaˍ hta‸ caˉ-oˆ, teh‸ kʼoˆ ve yoˬ. 
6Gʼuiˬsha chi hkʼe kʼoˆ chehˇ ve yoˬ. Chaw hta‸ tiˇ pehˍ shehˍ hpaˇ hui ve venˇ 
lehˬ gʼa luˬ kʼai tuˬ yoˬ. Mu‸ hkʼu oˇ ve htawˇ teˇ pawˆ ka‸ maˇ tsuhˇ leh yawˇ 
taˆ peuˬ ve mu‸ hkʼu hpeh‸ ve yoˬ. Shaˍ teˇ peˆ peuˬ teˇ peˆ beˆ tawˆ leh mu‸ 
hkʼu hta‸ aˬ miˍ hkʼoˆ lo hkʼe leˇ baˬ taˉ ve yoˬ. 
7Venˇ hkʼaw lo tiˇ pehˍ da‸ ve cawˬ chehˇ ve yoˬ. Ya‸ hkʼaˇ, awˬ suhˍ hta‸ faˉ 
taˍ gʼa kuiˬ je‸ meu-eˬ cawˬ kuiˬ lo awˬ suhˍ maˇ sheˆ. Haˉ pui hkʼoˆ lo sheˆ 
ngawˉ taˍ ve yoˬ. 
8Faˉ taˍ maˇ gʼa kuiˬ leh nyi ma zuhˆ ve hkʼaw kʼaw‸ te hkʼaw‸ gʼa kuiˬ lo 
ngaˬ awˬ suhˍ hta‸ teh taˉ ve yoˬ, teh‸ Gʼuiˬsha kʼoˆ ve yoˬ. 
9Gʼuiˬsha chi hkʼe kʼoˆ chehˇ ve yoˬ. Chaw hta‸ tiˇ pehˍ shehˍ hpaˇ hui ve venˇ 
lehˬ gʼa luˬ kʼai tuˬ yoˬ. Ngaˬ awˬ to suhˆ gʼawˆ hpoˆ tuˬ yoˬ. 
10Suhˆ maˇ maˇ kʼaw‸ yuˬ laˬ-o‸. Aˬ miˍ hta‸ hpeuˇ piˇ-oˆ. Shaˍ gʼuiˬ hta‸ caˉ 
fiˍ-o‸. Awˬ mu‸ ku hta‸ to‸ baˬ piˇ lawˬ-o‸. 

11Chi beu‸ te‸ chiˉ maˇ cawˬ ve kuiˇ mu‸ hkʼu hta‸ shiˉ gʼeu‸ hkʼoˆ teh leh 
chiˆ la piˇ-oˆ. Oˇ htaˇ yawˇ taˆ taˍ ve mu‸ hkʼu hta‸ aˬ miˍ to‸ baˬ leh, mu‸ 
hkʼu oˇ ve kʼaw‸ da‸ kehˬ la tuˬ yoˬ. 
12Ya‸ hkʼaˇ, yawˇ taˆ taˍ kuiˬ oˇ ve aˬ miˍ ha hkʼaw maˇ to‸ baˬ peuˬ tuˬ ve 
maˇ heˆ. 
13Yeˍruˆsaˍlehnˍ-oˬ, nawˬ te taˍ ve cha‸ chiˆ ve kanˉ teˇ hpaˍ lehˬ, nawˬ hta‸ 
cha‸ chiˆ tuˬ te laˇ peuˬ. Nawˬ kʼaw‸ da‸ la tuˬ ngaˬ coˇ caˇ leh te ve htawˇ 
nawˬ lehˬ cha‸ chiˆ chehˇ sheˍ ve yoˬ. Ngaˬ nyi ma zuhˆ ve hta‸ maˇ gʼa leh‸ 
nyi sheˍ ve ceh ceh, nawˬ kʼaw‸ da‸ la gʼa tuˬ ve maˇ heˆ. 
14NgaˬGʼuiˬsha kʼoˆ taˍ peuˬ. Ngaˬ kanˉ te tuˬ awˬ yanˇ gaˬ la peuˬ. Ngaˬ nawˬ 
hta‸ ha kʼaˉ leh nawˬ ve venˇbaˆ hta‸ ponˬ laˇ tuˬ ve maˇ heˆ. Nawˬ te taˍ peuˬ 
ve hkʼe, nawˬ lehˬ ciˍ yanˍ ve hta‸ gʼa hkanˍ tuˬ yoˬ, teh‸ Gʼuiˬsha kʼoˆ ve 
yoˬ. 

Tcuh kaˍ paˍ ve awˬ miˇ ma suh-e ve 

15Gʼuiˬsha ngaˬ hta‸ chi hkʼe kʼoˆ laˇ ve yoˬ. 
16Chaw yaˇ-oˬ, nawˬ ha‸ jaˇ ve chaw hta‸ ngaˬ la‸ haˉ suh piˇ lawˬ tuˬ yoˬ. 
Nawˬ maˇ gʼa hkʼanˇ, maˇ gʼa hawˬ, mehˆ gʼuiˬ maˇ gʼa tawˆ. 
17Nawˬ hawˬ ve awˬ hkawˇ shu hta‸ taˇ kaˇ tcuh. Oˉ kʼoˍ maˇ gʼa beh, hkuiˉ 
nuˆ maˇ tcuhˉ leh dawˇ haˍ ve awˬ heˆ te leh taˇ te toˇ. Nawˬ ve mehˆ hpfuhˇ 
hta‸ taˇ beh taˍ. Maˇ heˆ kʼo, dawˇ haˍ ve chaw hui caˇ ve caˇ tuˬ hta‸ taˇ caˇ, 
teh‸ ngaˬ hta‸ kʼoˆ laˇ ve yoˬ. 
18Mvuhˇ shawˉ teˇ na‸ htaˇ, ngaˬ lehˬ chaw yaˇ hui geh na‸ uˉ te da‸ chehˇ ve 
yoˬ. Oˇ ve teˇ haˉ ngaˬ miˇ ma suh-e ve yoˬ. Awˬ hkʼaw‸ nawˉ teˇ nyi ngaˬ hta
‸ kʼoˆ laˇ taˍ ve hkʼe te ve yoˬ. 
19Chaw yaˇ teˇ hpaˍ lehˬ, Aˬ hto‸ ma pa taw nawˬ chi hkʼe te ve le, teh‸ ngaˬ 
hta‸ na nyi laˇ ve yoˬ. 
20Hkʼe te leh, ngaˬ yawˇ hui hta‸ kʼoˆ piˇ ve, Gʼuiˬsha ngaˬ hta‸ tawˇ yaw laˇ 
leh, 

21nawˬ hui Iˉsaˍreˍlaˆ chaw hui hta‸ chi hkʼe kʼoˆ piˇ tuˬ hto laˇ taˍ ve yoˬ. 
Nawˬ hui lehˬ bon yehˬ ve awˬ gʼaˇ awˬ shaˉ hta‸ nyi ma uiˍ chehˇ ve yoˬ. 
Nawˬ hui lehˬ bon yehˬ hta‸ chiˇ nyi leh oˇ kaˬ lo ca guiˇ tuˬ te gaˇ jaˇ ve yoˬ. 
Ya‸ hkʼaˇ, Gʼuiˬsha lehˬ oˇ ve hta‸ cha‸ chiˆ kʼai piˇ lawˬ tuˬ yoˬ. 
Yeˍruˆsaˍlehnˍ hkʼaw cawˬ taˉ ve nawˬ hui ve yehˬ kʼa hkʼaw a sha‸ i sheˍ ve 
chaw teˇ hpaˍ lehˬ, ma‸ bawˆ kuiˬ lo tiˉ pehˍ ve hta‸ gʼa hkanˍ tuˬ yoˬ. 
22Oˇ htaˇ, nawˬ hui ka‸ ngaˬ te ve hkʼe gʼa‸ te tuˬ yoˬ. Nawˬ hui ve mehˆ 
hpfuhˇ hta‸ beh taˍ tuˬ ve maˇ heˆ. Dawˇ haˍ ve chaw hui caˇ ve caˇ tuˬ hta‸ 
ka‸ caˇ tuˬ ve maˇ heˆ. 
23Nawˬ hui oˉ kʼoˍ maˇ beh, hkuiˉ nuˆ maˇ tcuhˉ, dawˇ haˍ leh hawˬ tuˬ ve maˇ 
heˆ. Nawˬ hui lehˬ, nawˬ hui ve venˇbaˆ hta‸ pa taw, gʼaˇ nuˇ kʼai leh teˇ gʼaˇ 
hta‸ teˇ gʼaˇ hkʼanˇ maˍ da‸ tuˬ yoˬ. 
24Oˇ htaˇ, ngaˬ lehˬ nawˬ hui pon awˬ heˆ hpeh‸ tuˬ yoˬ. Gʼuiˬsha kʼoˆ ve, Chi 
hkʼe hpeh‸ la ve kʼo yawˇ lehˬ Gʼuiˬsha hpeh‸ ve hta‸ nawˬ hui shiˍ la tuˬ 
yoˬ, teh‸ yawˇ hui hta‸ kʼoˆ piˇ ve yoˬ. 
25Gʼuiˬsha kʼoˆ ve, Chi beu‸ chaw yaˇ-oˬ, yawˇ hui ve nyi ma uiˍ kuiˬ, ha lehˬ 
kuiˬ, yawˇ hui nyi leh ca guiˇ kuiˬ hpeh‸ ve yeˬ jaˇ ve bon yehˬ chi hta‸ ngaˬ 
yawˇ hui geh yuˬ tawˆ tuˬ yoˬ. Yawˇ hui ve yaˇ paˍ yaˇ miˇ teˇ hpaˍ hta‸ htawˇ 
ngaˬ yuˬ kʼai tuˬ yoˬ. 
26Ngaˬ chi hkʼe te ve awˬ nyi gaˬ htaˇ, luˬ ve sheˆ ve hta‸ gʼa ponˬ ve chaw teˇ 
gʼaˇ, awˬ lawn chi ve nawˬ hta‸ ca gʼuiˇ hto la tuˬ yoˬ. 
27Oˇ ve teˇ nyi tiˉ awˬ hkʼaw lo, nawˬ lehˬ mehˉ kʼai taˍ peuˬ ve tawˇ yaw puiˉ 
ve kanˇ paˆ hta‸ kʼaw‸ gʼa leh, yawˇ hta‸ tawˇ gʼa yaw da‸ tuˬ yoˬ. Chi hkʼe 
te ve hkʼaw, nawˬ lehˬ chaw yaˇ awˬ pon awˬ heˆ hpeh‸ leh, ngaˬ Gʼuiˬsha 
hpeh‸ ve hta‸ yawˇ hui shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 25 

Aˍmonˍ awˬ lawn kʼoˆ ve 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, Aˍmonˍ mvuhˇmiˬ hta‸ hkeu piˇ-oˆ. 

3Yawˇ hui ngaˬ kʼoˆ chehˇ ve tawˇ hta‸ na yuˬ tuˬ kʼoˆ piˇ-oˆ. Ngaˬ ve bon yehˬ 
cha‸ chiˆ kʼai ve, Iˉsaˍreˍlaˆ mvuhˇmiˬ gawˬ cu gawˬ pehˆ hpeh‸ kʼai ve, 
Yuˇda‸ chaw teˇ hpaˍ shu mvuhˇmiˬ lo gʼa ca chehˇ kʼai ve hta‸ nawˬ mawˬ 
gaˇ ve yoˬ. 
4Nawˬ ha lehˬ chehˇ ve pa taw, mvuhˇ nyi tawˆ hpawˇ heh puiˉ hkʼaw lo chehˇ 
ve chaw teˇ hpaˍ nawˬ hta‸ ca bawˆ la tcuh tuˬ yoˬ. Yawˇ hui lehˬ nawˬ ve 
mvuhˇmiˬ hkʼaw fa la te leh, oˇ kaˬ lo chehˇ tuˬ yoˬ. Yawˇ hui lehˬ nawˬ hui 
ve iˉ shiˍ hta‸ caˇ leh nuˇ cuˇ gʼuiˬ hta‸ dawˬ tuˬ yoˬ. 
5Ngaˬ Gʼuiˬsha hpeh‸ ve hta‸ nawˬ gʼa shiˍ tuˬ, ngaˬ lehˬ Raˍbaˆ venˇ hta‸ 
kaˍlaˍoˆ hu kuiˬ kʼaw‸ hpeh‸ la piˇ leh, Aˍmonˍ mvuhˇmiˬ hkʼa peu-eˬ ve hta‸ 
yawˬ hawˉ kuiˬ kʼaw‸ hpeh‸ la piˇ tuˬ yoˬ. 
6Gʼuiˬsha chi hkʼe kʼoˆ chehˇ ve yoˬ. Nawˬ hui ha lehˬ ha kʼa la‸ sheh hta leh 
pawˆ toˇ chehˇ ve yoˬ. Nawˬ hui Iˉsaˍreˍlaˆ mvuhˇmiˬ hta‸ maˇ shawˍ maˇ caˆ 
te ve yoˬ. 
7Nawˬ hui oˇ hkʼe te ve pa taw, ngaˬ nawˬ hui hta‸ awˬ nu ve chaw ceuˬ teˇ 
hpaˍ ve la‸ sheh hkʼaw chiˇ a‸ piˇ tuˬ yoˬ. Yawˇ hui lehˬ, nawˬ hui ve mawˇ 
hta‸ hiˉ yuˬ lu yuˬ tuˬ yoˬ. Ngaˬ nawˬ hui hta‸ te luˬ te sheˆ leh, nawˬ hui lehˬ 
chaw ceuˬ teˇ ceuˬ kʼaw‸ hpeh‸ chehˇ tuˬ ve maˇ heˆ. Nawˬ hui ve mvuhˇmiˬ 
kʼaw‸ cawˬ tuˬve ka‸ maˇ heˆ. Oˇ htaˇ, ngaˬ Gʼuiˬsha hpeh‸ ve hta‸ nawˬ shiˍ 
la tuˬ yoˬ, teh‸ kʼoˆ ve yoˬ. 

Mawˇbaˆ awˬ lawn kʼoˆ ve 

8Gʼuiˬsha kʼoˆ ve, Mawˇbaˆ chaw lehˬ, Yuˇda‸ chaw hui ka‸ awˬ nu ve chaw 
ceuˬ teˇ hpaˍ hkʼa shuˍ hpeh‸ ve yoˬ teh‸ kʼoˆ ve pa taw, 
9Mawˇbaˆ miˬ tcuhˉ hta‸ shaw chehˇ ve da‸ jaˇ ve Behˆyeˍsiˇmoˆ venˇ, 
Baˍlaˆmonˍ venˇ leh Kiˇriˆtaˆtenˍ venˇ chi teˇ hpaˍ hta‸ ngaˬ ca bawˆ tcuh tuˬ 
yoˬ. 
10Mvuhˇ nyi tawˆ hpawˇ heh puiˉ hkʼaw lo chehˇ ve chaw hui hta‸ ngaˬ 
Mawˇbaˆ mvuhˇmiˬ leh Aˍmonˍ mvuhˇ miˬ hta‸ bawˆ yuˬ tcuh leh, Mawˇbaˆ 
hta‸ chaw ceuˬ teˇ ceuˬ kʼaw‸ hpeh‸ tcuh piˇ tuˬ ve maˇ heˆ. 

11Ngaˬ Mawˇbaˆ chaw hui hta‸ ciˍ yanˍ piˇ leh, ngaˬ Gʼuiˬsha hpeh‸ ve hta‸ 
yawˇ hui shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Eˇdonˍ awˬ lawn kʼoˆ ve 

12Gʼuiˬsha kʼoˆ ve, Eˇdonˍ chaw teˇ hpaˍ lehˬ Yuˇda‸ chaw hui hta‸ hehnˇ 
chaweh kʼaw‸ te hkʼaw‸ piˇ ve pa taw, Eˇdonˍ awˬ hkʼoˆ lo venˇbaˆ gaˬ la ve 
yoˬ. 
13Chi beu‸ Eˇdonˍ hta‸ ciˍ yanˍ tuˬ ngaˬ kʼoˆ leh, oˇ kaˬ lo chehˇ ve chaw leh 
to nuˇ to shaˆ hkʼa peu-eˬ ve hta‸ ngaˬ tiˇ pehˍ piˇ tuˬ yoˬ. Teˍmanˍ venˇ hta‸ 
te leh Deˍdanˍ venˇ lo hkʼa gaˬ ve mvuhˇmiˬ hta‸ ngaˬ gawˬ cu gawˬ pehˆ 
hpeh‸ la piˇ leh, chaw yaˇ teˇ hpaˍ lehˬ ma‸ bawˆ kuiˬ lo tiˇ pehˍ ve hta‸ gʼa 
hkanˍ tuˬ yoˬ. 
14Ngaˬ ve Iˉsaˍreˍlaˆ chaw teˇ hpaˍ lehˬ, ngaˬ awˬ tan Eˇdonˍ chaw hui hta‸ 
kʼaw‸ te hkʼaw‸ piˇ leh, yawˇ hui lehˬ ngaˬ ve nyi ma zuhˆ ve awˬ ceuˬ Eˇdonˍ 
chaw hui hta‸ leh‸ nyi tcuh tuˬ yoˬ. Ngaˬ kʼaw‸ te hkʼaw‸ piˇ ve awˬ ceuˬ 
lehˬ, hkʼaˬ hkʼe ve awˬ ceuˬ hpeh‸ ve hta‸ Eˇdonˍ chaw hui shiˍ la tuˬ yoˬ, teh
‸ Gʼuiˬsha kʼoˆ ve yoˬ. 

Hpiˇliˇtiˆ awˬ lawn kʼoˆ ve 

15Gʼuiˬsha kʼoˆ ve, Hpiˇliˇtiˆ chaw hui lehˬ, teˇ co-e yawˇ ve canˇ paˍ hpeh‸ ve 
chaw hui hta‸ hehnˇ chaweh kʼaw‸ te hkʼaw‸ piˇ leh, canˇ jaˇ ve hkʼaw yawˇ 
hui hta‸ te luˬ te sheˆ piˇ ve yoˬ. 
16Chi hta‸ pa taw, Hpiˇliˇtiˆ chaw teˇ hpaˍ hta‸ ngaˬ ca bawˆ leh shiˆ baˬ piˇ 
tuˬ kʼoˆ chehˇ ve yoˬ. Hpiˇliˇtiˆ miˬ tawˬ kuiˬ lo chehˇ taˍ ve chaw hkʼa peu-eˬ 
ve hta‸ ngaˬ te luˬ te sheˆ piˇ tuˬ yoˬ. 
17Ngaˬ yawˇ hui hta‸ hehnˇ chaweh ciˍ yanˍ piˇ leh, hkʼa biˇ biˇ kʼaw‸ te 
hkʼaw‸ piˇ tuˬ yoˬ. Yawˇ hui lehˬ ngaˬ nyi ma zuhˆ ve hta‸ gʼa leh‸ nyi tuˬ 
yoˬ. Oˇ htaˇ, ngaˬ Gʼuiˬsha hpeh‸ ve hta‸ yawˇ hui shiˍ la tuˬ yoˬ, teh‸ 
Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 26 

Tuˇruˆ awˬ lawn kʼoˆ ve 

1Ngaˬ hui shu mvuhˇmiˬ hkʼaw chehˇ taˍ ve teˇ chi teˇ hkʼaw‸, awˉ lawˉ peuˇ 
ve teˇ nyi htaˇ, Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Chaw yaˇ-oˬ, Tuˇruˆ venˇ yaˇ teˇ hpaˍ chi hkʼe kʼoˆ leh ha lehˬ chehˇ ve yoˬ. 
Yawˇ hui kʼoˆ ve, Yeˍruˆsaˍlehnˍ venˇ luˬ kʼai peuˬ. Yawˇ hui tanˇ kaˬ te ve 
kanˇ paˆ mehˉ kʼai peuˬ. Yawˇ lehˬ ngaˬ hui hta‸ kʼaw‸ tehˆ da‸ gʼa tuˬ ve maˇ 
heˆ, teh‸ kʼoˆ chehˇ ve yoˬ. 
3Chi hta‸ pa taw, ngaˬ Gʼuiˬsha chi hkʼe kʼoˆ chehˇ ve yoˬ. Tuˇruˆ venˇ-oˬ, 
ngaˬ lehˬ nawˬ ve canˇ paˍ hpeh‸ ve yoˬ. Nawˬ hta‸ ca bawˆ la tuˬ, ngaˬ chaw 
ceuˬ maˇ maˇ shiˍveu laˇ leh, yawˇ hui lehˬ laˇ tsuhˇ gʼuiˬ hkʼaw cawˬ ve gʼuiˬ 
baˇ hkʼa shuˍ laˬ tuˬ yoˬ. 
4Yawˇ hui lehˬ nawˬ ve lanˇ venˇ teˇ hpaˍ hta‸ te luˬ leh, nawˬ ve ta‸ yehˬ teˇ 
hpaˍ hta‸ dawˆ paˆ laˇ tuˬ yoˬ. Oˇ htaˇ, ngaˬ lehˬ je‸ meu-e hkʼa peu-eˬ hta‸ 
shiˆ baˬ leh, haˉ pui hta‸ ceh tiˉ teh taˉ laˇ tuˬ yoˬ. 
5Ngaˇ ca paˍ teˇ hpaˍ lehˬ, laˇ tsuhˇ gʼuiˬ hkʼaw cawˬ ve haˉ pui oˇ ve teˇ hpaˍ 
awˬ hkʼoˆ lo yawˇ hui ve geu‸ hta‸ hpe huˉ tuˬ yoˬ. Ngaˬ Gʼuiˬsha chi hkʼe 
kʼoˆ taˍ peuˬ ve yoˬ. Chaw ceuˬ teˇ hpaˍ lehˬ Tuˇruˆ venˇ hta‸ hiˉ yuˬ lu yuˬ 
leh, 
6venˇ hkʼaw chehˇ taˍ ve chaw hui hta‸ yawˇ hui aˉhtaw chaw pehˍ piˇ tuˬ 
yoˬ. Oˇ htaˇ Tuˉruˆ lehˬ, ngaˬ Gʼuiˬsha hpeh‸ ve hta‸ shiˍ la tuˬ yoˬ, teh‸ 
Gʼuiˬsha kʼoˆ ve yoˬ. 
7Gʼuiˬsha kʼoˆ ve, Ngaˬ lehˬ jawˇmawˇ hkʼa peu-eˬ awˬ hkʼoˆ uiˍ jaˇ ve 
Baˍbuˍlonˍ jawˇmawˇ Neˍbuˍhkaˍneˍzaˍ hta‸ shiˍ veu laˇ leh, Tuˇruˆ venˇ hta‸ 
ca bawˆ la tuˬ yoˬ. Yawˇ lehˬ ma‸ moˍ lonˉ, iˉ mvuhˇ lawˬ teˇ hpaˍ leh ma‸ yaˇ 
teˇ hpaˍ hta‸ shiˍ veu laˇ leh, awˬ na hpawˇ lo ya‸ la tuˬ yoˬ. 
8Venˇ hkʼaw chehˇ taˍ ve chaw teˇ hpaˍ lehˬ, bawˆ da‸ kuiˬ lo tiˇ pehˍ ve hta‸ 
gʼa hkanˍ tuˬ yoˬ. Canˇ paˍ lehˬ gʼuiˬ hkʼaˇ teˇ hpaˍ, taˬ kʼoˍ teˇ hpaˍ duˇ leh 
htanˬ tuˬ teˇ hpaˍ hta‸ yuˬ leh ko taˍ tuˬ yoˬ. 
9Yawˇ hui lehˬ nawˬ ve lanˇ venˇ hta‸ juˆ pawnˍ leh, nawˬ ve ta‸ yehˬ teˇ hpaˍ 
hta‸ sho taˬ yuˬ dawˆ paˆ tuˬ yoˬ. 

10Yawˇ hui ve iˉ mvuhˇ teˇ hpaˍ te toˇ ve pa taw, tu la ve je‸ meu-e teˇ hpaˍ 
nawˬ hta‸ hoˆ beh laˇ tuˬ yoˬ. Luˬ kʼai peuˬ ve venˇ taˍ meu‸ hpe‸ lo te toˇ 
chehˇ ve yawˇ hui ve iˉ mvuhˇ lawˬ teˇ hpaˍ ve awˬ hkawˇ lehˬ, nawˬ ve lanˇ 
venˇ hta‸ hiˆ hiˆ naˇ naˇ hpeh‸ la piˇ tuˬ yoˬ. 
11Yawˇ hui ve iˉ mvuhˇ gʼa‸ paˍ teˇ hpaˍ lehˬ, nawˬ ve ya‸ kaw teˇ hpaˍ hkʼoˆ 
te toˇ leh nawˬ ve chaw teˇ hpaˍ hta‸ chaw pehˍ laˇ tuˬ yoˬ. Uiˍ jaˇ ve nawˬ ve 
haˉ pui hkuiˉ daw teˇ hpaˍ lehˬ, miˬ chaˇ hkʼoˆ lo yuˬ baˬ ve hta‸ gʼa hkanˍ tuˬ 
yoˬ. 
12Nawˬ ve canˇ paˍ teˇ hpaˍ lehˬ, nawˬ ve hpu shi mawˇ jeˬ teˇ hpaˍ hta‸ yuˬ 
tuˬ yoˬ. Yawˇ hui lehˬ, nawˬ ve lanˇ venˇ hta‸ gʼawˬ paˆ leh, da‸ jaˇ ve nawˬ 
ve yehˬ teˇ hpaˍ hta‸ te luˬ laˇ tuˬ yoˬ. Yawˇ hui lehˬ haˉ pui shiˍ, suhˆ, leh cha
‸ chiˆ ve awˬ ceuˬ hkʼa peu-eˬ ve hta‸ laˇ tsuhˇ gʼuiˬ hkʼaw baˬ keu tuˬ yoˬ. 
13Nawˬ ve kʼa muiˬ hkawˇ hta‸ ngaˬ awˬ leh meuˇ gaˬ la piˇ leh, nawˬ ve tinˍ 
hkawˇ hta‸ ngaˬ gawˬ kʼai piˇ tuˬ yoˬ. 
14Ngaˇ ca paˍ teˇ hpaˍ a shu yawˇ ve geu‸ hta‸ hpe huˉ tuˬ ve haˉ pui teˇ hpaˍ 
hta‸ ceh tiˉ ngaˬ teh taˉ laˇ tuˬ yoˬ. Venˇ hta‸ teˇ pawˆ ka‸ kʼaw‸ tu te gʼa tuˬ 
ve maˇ heˆ, teh‸ Gʼuiˬsha kʼoˆ ve yoˬ. 
15Gʼuiˬsha lehˬ, Tuˇruˆ hta‸ kʼoˆ piˇ tuˬ ve tawˇ chi hkʼe cawˬ ve yoˬ. Nawˬ lehˬ 
shu bawˆ yuˬ ve hta‸ gʼa hkanˍ ve teˇ yanˇ, laˇ tsuhˇ gʼuiˬ pfuhˍ lo chehˇ ve 
chaw teˇ hpaˍ lehˬ, shu tiˇ pehˍ leh kuˬ hawˬ chehˇ ve awˬ hkawˇ hta‸ gʼa kaˇ 
leh, kawˆ jaˇ tuˬ yoˬ. 
16Laˇ tsuhˇ gʼuiˬ pfuhˍ lo chehˇ ve jawˇmawˇ teˇ hpaˍ lehˬ, yawˇ hui ve kʼaw 
jaw hkʼoˆ lo ya‸ la tuˬ yoˬ. Yawˇ hui lehˬ, awˬ sheuˉ laiˉ ceuˬ cawˬ ve 
jawˇmawˇ ve veu‸ kʼaˇ hta‸ kʼehˆ baˬ leh, miˬ chaˇ hkʼoˆ lo cheˇ cheˇ veˆ veˆ 
te mui chehˇ tuˬ yoˬ. Nawˬ hui gʼa hkanˍ chehˇ ve hta‸ yawˇ gʼa mawˬ leh 
kawˆ jaˇ ve pa taw, maˇ kawˆ cheˇ leh chehˇ maˇ hpeh‸. 
17Yawˇ hui lehˬ, nawˬ awˬ pon dawˇ haˍ ve kʼa muiˬ hkawˇ chi hkʼe kʼa tuˬ yoˬ. 
Awˬ meh bvuhˬ ve venˇ lehˬ luˬ kʼai peuˬ. Yawˇ ve haw lo‸ kʼoˍ teˇ hpaˍ lehˬ, 
laˇ tsuhˇ gʼuiˬ hkʼaw shiˆ baˬ ve hta‸ gʼa hkanˍ peuˬ. Venˇ chi hkʼaw chehˇ ve 

chaw teˇ hpaˍ lehˬ, laˇ tsuhˇ gʼuiˬ hta‸ uˉ peunˍ chehˇ leh, laˇ tsuhˇ gʼuiˬ pfuhˍ 
lo chehˇ ve chaw hta‸ kawˆ piˇ lawˬ ve yoˬ. 
18Chi beu‸ yawˇ ce kʼai ve awˬ nyi htaˇ, conˇ ehˉ teˇ hpaˍ htawˇ hiˆ hiˆ naˇ naˇ 
hpeh‸ leh, chi hkʼe luˬ ve sheˆ ve hta‸ gʼa mawˬ ve pa taw, yawˇ hui ve chaw 
teˇ hpaˍ htawˇ anˇ jaˇ kawˆ jaˇ ve yoˬ, teh‸ Gʼuiˬsha kʼoˆ ve yoˬ. 
19Gʼuiˬsha kʼoˆ ve, Ngaˬ nawˬ hta‸ chaw teˇ gʼaˇ ka‸ maˇ chehˇ ve venˇ hkʼa 
shuˍ, gawˬ cu gawˬ pehˆ hpeh‸ kʼai piˇ tuˬ yoˬ. Naˉ jaˇ ve laˇ tsuhˇ gʼuiˬ ve iˉ 
kaˆ hta‸ yuˬ leh, ngaˬ nawˬ hta‸ hoˆ beh laˇ tuˬ yoˬ. 
20Ngaˬ nawˬ hta‸ suh mvuhˇmiˬ hkʼaw yuˬ keu laˇ leh, aˬ sho-eˬ htaˇ ka‸ chehˇ 
taˍ ve chaw hui geh chehˇ tcuh laˇ tuˬ yoˬ. Ngaˬ nawˬ hta‸ suh peuˬ ve chaw, 
leh co co taiˍ taiˍ ve awˬ ceuˬ geh miˬguiˬ awˬ hawˉ lo chehˇ tcuh laˇ tuˬ yoˬ. 
Nawˬ lehˬ te‸ chehˇ ve chaw hui ve mvuhˇmiˬ hkʼaw teˇ pawˆ ka‸ gʼa kʼaw‸ 
chehˇ tuˬ ve maˇ heˆ. 
21Ngaˬ nawˬ hta‸ kawˆ law‸ law‸ ve henˇ kuiˬ jawˬ kuiˬ hpeh‸ la piˇ leh, oˇ ve 
lehˬ nawˬ aw pon awˬ leh meuˇ hpeh‸ ve yoˬ. Chaw yaˇ teˇ hpaˍ nawˬ hta‸ gʼa
‸ ca tuˬ yoˬ. Ya‸ hkʼaˇ, nawˬ hta‸ ca mawˬ tuˬ ve maˇ heˆ, teh‸ Gʼuiˬsha kʼoˆ 
ve yoˬ. 

Yeˍsaˍkeˍlaˆ li‸ 27 

Tuˇruˆ awˬ pon dawˇ haˍ ve kʼa muiˬ hkawˇ 

1Gʼuiˬsha ngaˬ hta‸ chi hkʼe kʼoˆlaˇ ve yoˬ. 
2Tuˇruˆ awˬ pon dawˇ haˍ ve kʼa muiˬ hkawˇ teˇ puˆ kʼa-o. 
3Venˇ oˇ ve lehˬ laˇ tsuhˇ gʼuiˬ pfuhˍ lo cawˬ leh, awˬ nu ve laˇ tsuhˇ gʼuiˬ pfuhˍ 
lo chehˇ ve chaw hui hta‸ tanˇ kaˬ te da‸ chehˇve yoˬ. Gʼuiˬsha kʼoˆ chehˇ ve 
tawˇ chi teˇ hpaˍ yawˇ hta‸ kʼoˆ maˍ piˇ-oˆ. Tuˇruˆ venˇ-oˬ, nawˬ awˬ hkiˇ awˬ 
naˬ da‸ ve hta‸ naw nyi ma uiˍ chehˇ ve yoˬ. Nawˬ ve yehˬ lehˬ laˇ tsuhˇ gʼuiˬ 
hpeh‸ ve yoˬ. 
4Nawˬ hta‸ te shehˍ hpaˇ teˇ hpaˍ lehˬ, nawˬ hta‸ nyi sha jaˇ ve haw lo‸ kʼoˍ 
hkʼa shuˍ te taˍ ve yoˬ. 

5Yawˇ hui lehˬ Heˍraˍmonˍ hkʼaw hkʼoˆ lo cawˬ ve htawˇ cehˬ hta‸ suhˆ baˉ 
gʼeu‸ yuˬ leh, Leˍ baˍnonˍ hkʼaw hkʼoˆ lo cawˬ ve yawnˉ cehˬ hta‸ yuˬ leh, 
haw lo‸ kʼoˍ hkʼaw ve yehˬ hkuiˉ daw te taˍ ve yoˬ. 
6Baˍshanˍ mvuhˇmiˬ hkʼaw cawˬ ve maˉ kuˇ cehˬ hta‸ yawˇ hui yuˬ leh taˉ 
behˆ lonˉ te ve yoˬ. Kuˇpaˍruˆ conˇ lo cawˬ ve htawˇ cehˬ hta‸ yawˇ hui gʼeu‸ 
yuˬ leh, haw lo‸ kʼoˍ awˬ hawˉ hkʼawˇ tuˬ te ve yoˬ. Oˇ hkʼe te peuˬ hkʼaw‸ 
nawˉ, awˬ hkʼaw hpawˇ lo haw ciˬ htawˆ keu taˍ ve yoˬ. 
7Haw lo‸ kʼoˍ hkʼaw hpeh chiˇ tuˬ ve hpa hta‸ Eˇjiˇtu‸ mvuhˇmiˬ hkʼaw tawˆ 
ve hpa yuˬ te taˍ leh, vuiˇ kuiˬ lo chehˇ nyi ve ka‸ shiˍ sha jaˇ ve yoˬ. Yehˬ miˉ 
ehˉ hkʼaw keu tuˬ ve hpa teˇ hpaˍ hta‸ Kuˇpaˍruˆ conˇ lo laˬ ve nyi naˆ meuˉ-
ehˍ ve da‸ jaˇ ve hpa yuˬ te taˍ ve yoˬ. 
8Nawˬ ve haw lo‸ kʼoˍ gʼawˆ shehˍ hpaˇ teˇ hpaˍ lehˬ, Siˉdonˍ leh Aˍvaˆ venˇ 
hkʼaw laˬ taˍ ve chaw teˇ hpaˍ hpeh‸ ve yoˬ. Haw lo‸ kʼoˍ hkʼaw kanˉ te paˍ 
teˇ hpaˍ lehˬ, cheuˬ jaˇ ve nawˬ ve chaw teˇ hpaˍ hpeh‸ ve yoˬ. 
9Haw lo‸ kʼoˍ hta‸ te shehˍ hpaˇ teˇ hpaˍ lehˬ, Baˍbuˍlonˍ mvuhˇmiˬ lo laˬ taˍ 
ve puiˉ jaˇ ve la‸shaˉmaˉ teˇ hpaˍ hpeh‸ ve yoˬ. Laˇ tsuhˇ gʼuiˬ hkʼaw te toˇ ve 
haw lo‸ kʼoˍ hkʼaw kanˉ te paˍ teˇ hpaˍ lehˬ, nawˬ ve sainˍ lo tanˇ kaˬ ca te da
‸ la ve yoˬ. 
10Paˇshaˇ mvuhˇmiˬ, Luˇdaˆ mvuhˇmiˬ leh Liˆbiˇ-aˇ mvuhˇmiˬhkʼaw chehˇ ve 
ma‸ yaˇ teˇ hpaˍ lehˬ nawˬ ve ma‸ yaˇ ca te la ve yoˬ. Yawˇ hui lehˬ a shu 
yawˇ ve htanˬ tuˬ leh uˉ tcuhˍ teˇ hpaˍ nawˬ ve ta‸ yehˬ hkʼaw kʼuˉ taˍ ve yoˬ. 
Yawˇ hui lehˬ, nawˬ hta‸ awˬ me‸ awˬ hponˇ cawˬ la tuˬ te laˇ shehˍ hpaˇ teˇ 
hpaˍ hpeh‸ ve yoˬ. 
11Aˍvaˆ venˇ hkʼaw chehˇ ve ma‸ yaˇ teˇ hpaˍ lehˬ nawˬ ve lanˇ venˇ hta‸ shaw 
chehˇ leh, Gaˍ maˆ venˇ hkʼaw chehˇ ve chaw teˇ hpaˍ lehˬ, nawˬ ve ta‸ yehˬ 
hta‸ shaw chehˇ ve yoˬ. Yawˇ hui lehˬ, a shu yawˇ ve htanˬ tuˬ teˇ hpaˍ hta‸ 
nawˬ ve lanˇ venˇ hkʼoˆ kʼuˉ taˍ ve yoˬ. Yawˇ hui lehˬ nawˬ hta‸ nyi sha la tuˬ 
te laˇ shehˍ hpaˇ teˇ hpaˍ hpeh‸ ve yoˬ. 

12Nawˬ lehˬ Saˍpenˍ mvuhˇmiˬ hta‸ tanˇ kaˬ te da‸ leh, hpu, sho, tawnˇ leh 
geu‸ law teˇ hpa hta‸ nawˬ geh tawˆ ve mawˇ yuˬ pa da‸ chehˇ ve yoˬ. 
13Nawˬ lehˬ Heˍlaˍsaˆ mvuhˇmiˬ, Tuˇbaˍlaˆ mvuhˇmiˬ leh Meˍshehˆ mvuhˇmiˬ 
chi teˇ hpaˍ hta‸ htawˇ tanˇ kaˬ te da‸ leh, awˬ ceˬ teˇ hpaˍ leh kuiˇ yuˬ te taˍ 
ve mawˇ te hpaˍ hta‸ nawˬ ve mawˇ yuˬ pa piˇ chehˇ ve yoˬ. 
14Nawˬ lehˬ nawˬ ve mawˇ teˇ hpaˍ hta‸ hawˇ leh, taˆ caˇ tuˬ ve iˉ mvuhˇ leh 
ma‸ hkʼaw yehˇ tuˬ ve iˉmvuhˇ teˇ hpaˍ hta‸ vuiˬ yuˬ ve yoˬ. Behˆtawˍgaˍmaˆ 
venˇ hkʼaw ve piˉ laˬ teˇ hpaˍ hta‸ htawˇ, nawˬ vuiˬ yuˬ ve yoˬ. 
15Roˇdeˍ venˇ yaˇ teˇ hpaˍ htawˇ, nawˬ hta‸ tanˇ kaˬ te da‸ chehˇ ve yoˬ. Laˇ 
tsuhˇ gʼuiˬ pfuhˍ lo chehˇ ve chaw maˇ maˇ haw ciˬ leh da‸ jaˇ ve suhˆ teˇ 
hpaˍ yuˬ laˬ leh, nawˬ ve mawˇ hta‸ ca pa la chehˇ ve yoˬ. 
16Yawˇ hui lehˬ, shehnˉ shiˍ, nyi naˆ meuˉ lehˍ ve hpa, awˬ sheuˉ laiˉ ceuˬ cawˬ 
ve hpa, da‸ ve hpa, leh awˬ nu ve shehnˉ shiˍ laiˉ ceuˬ yuˬ laˬ leh nawˬ ve 
mawˇ hta‸ ca pa la ve yoˬ. 
17Yuˇda‸ leh Iˉsaˍreˍlaˆ lehˬ nawˬ ve mawˇ awˬ pon junˍ, pehˇ gʼuiˬ, shaˍlonˍ 
chu leh hkʼeu hawnˉ teˇ hpaˍ yuˬ la piˇ chehˇ ve yoˬ. 
18Daˍmaˍsehˆ venˇ yaˇ teˇ hpaˍ lehˬ, Heˍlaˍbonˍ a pehˉ meuˇ gʼuiˬ leh, Saˍhaˍraˆ 
yawˬ mvuh teˇ hpaˍ yuˬ veu laˇ leh nawˬ ve mawˇ hta‸ ca pa la chehˇ ve yoˬ. 
19Yawˇ hui lehˬ, sho leh hkʼeu hawnˉ teˇ hpaˍ hta‸ htawˇ yuˬ laˬ leh nawˬ ve 
mawˇ hta‸ ca pa la ve yoˬ. 
20Deˍdanˍ venˇ yaˇ teˇ hpaˍ lehˬ, iˉ mvuhˇ awˬ an te tuˬ ve hpa yuˬ veu laˇ leh, 
nawˬ ve mawˇ hta‸ ca pa la chehˇ ve yoˬ. 
21Aˍraˆ chaw leh Keˍdaˍ jawˇmawˇ teˇ hpaˍ htawˇ, yawˬ ehˉ, yawˬ leh aˉ che‸ 
teˇ hpaˍ yuˬ laˬ leh nawˬ ve mawˇ hta‸ ca pa la chehˇ ve yoˬ. 
22Sheˍbaˆ leh Raˍmaˆ venˇ hkʼaw chehˇ ve tanˇ kaˬ paˍ teˇ hpaˍ lehˬ, shehnˉ 
shiˍ, shi, leh da‸ jaˇ ve hkʼeu hawnˉ teˇ hpaˍ yuˬ veu laˇ leh, nawˬ ve mawˇ 
hta‸ ca pa la chehˇ ve yoˬ. 

23Haˍranˍ venˇ, Kaˍnehˆ venˇ, Eˍdenˍ venˇ, Aˍsuˇraˆ venˇ leh Hkeˍlaˍmaˆ venˇ 
hkʼaw chehˇ ve tanˇ kaˬ paˍ teˇ hpaˍ htawˇ, nawˬ hta‸ tanˇ kaˬ te da‸ chehˇ ve 
toˬ. 
24Yawˇ hui nawˬ hta‸ da‸ jaˇ ve hpa, nyi naˆ meuˇ lehˍ ve hpa, awˬ sheuˉ laiˉ 
ceuˬ cawˬ ve hpa, awˬ sheuˉ laiˉ ceuˬ cawˬ ve hkʼawˇ tuˬ, gʼo‸ hkeh, leh aˉ caˆ 
hkeh teˇ hpaˍ ca hawˇ keu la chehˇ ve yoˬ. 
25Nawˬ ve mawˇ teˇ hpaˍ hta‸ haw lo‸ kʼoˍ lonˉ teˇ hpaˍ hkʼaw keu leh taˆ kʼo
‸-e chehˇ ve yoˬ. Nawˬ lehˬ laˇ tsuhˇ gʼuiˬ hkʼaw cawˬ ve mawˇ hkʼa biˇ doˆ taˍ 
ve haw lo‸ kʼoˍ hkʼe hpeh‸ ve yoˬ. 
26Nawˬ ve haw lo‸ kʼoˍ gʼawˆ shehˍ hpaˇ teˇ hpaˍ nawˬ hta‸ laˇ tsuhˇ gʼuiˬ 
hkʼaw gʼawˆ kʼai laˇ ve teˇ yanˇ, mvuhˇ nyi tawˆ hpawˇ ve mvuhˇ haw nawˬ 
hta‸ te luˬ leh, miˬguiˬ hta‸ vuiˇ kuiˬ lo kʼai piˇ lawˬ ve yoˬ. 
27Nawˬ ve mawˇ hkʼa peu-eˬ, haw lo‸ kʼoˍ hkʼaw kanˉ te chehˇ ve chaw hkʼa 
peu-eˬ, nawˬ ve haw lo‸ kʼoˍ te paˍ la‸shaˉmaˉ hkʼa peu-eˬ, nawˬ ve tanˇ kaˬ 
paˍ teˇ hpaˍ, nawˬ ve haw lo‸ kʼoˍ hkʼaw ciˇ taˍ ve ma‸ yaˇ hkʼa peu-eˬ, nawˬ 
ve haw lo‸ kʼoˍ luˬ kʼai htaˇ, laˇ tsuhˇ gʼuiˬ hkʼaw mehˉ kʼai ve yoˬ. 
28Iˉ kaˆ kʼa chehˇ ve haw lo‸ kʼoˍ hkʼaw kanˉ te paˍ teˇ hpaˍ ve kuˬ hkawˇ, 
gʼuiˬ pfuhˍ lo tawˆ la chehˇ ve yoˬ. 
29Haw lo‸ kʼoˍ teˇ maˬ le le hta‸ shu baˬ taˉ peuˬ. Haw lo‸ kʼoˍ hkʼaw kanˉ te 
paˍ hkʼa peu-eˬ gʼuiˬ pfuhˍ lo kʼai peuˬ. 
30Yawˇ hui hkʼa peu-eˬ nawˬ awˬ pon dawˇ haˍ leh hkʼanˇ chehˇ ve yoˬ. Yawˇ 
hui lehˬ a shu yawˇ ve oˉ kʼoˍ hkʼoˆ lo je‸ meu-e hkaˆ pfuhˍleh, hkʼaw‸ laˉ 
hkʼaw zuh‸ taˍ ve yoˬ. 
31Yawˇ hui lehˬ nawˬ awˬ pon a shu yawˇ ve uˉ hkeh mvuh hta‸ chiˇ baˬ leh, 
meh htuˉ pui hpa veu‸ deh taˍ ve yoˬ. Yawˇ hui hawˬ chehˇ htaˇ, yawˇ hui ve 
nyi ma hkʼaw hkʼanˇ chehˇ ve yoˬ. 
32Yawˇ hui nawˬ awˬ pon dawˇ haˍ ve kʼa muiˬ hkawˇ kʼa leh kʼoˆ ve, Chi beu‸ 
laˇ tsuhˇ gʼuiˬ hkʼaw lo gawˬ kʼai peuˬ ve Tuˇruˆ venˇ hta‸ a shu teˇ gʼaˇ tehˆ 
da‸ gʼa le. 

33Nawˬ ve tanˇ kaˬ paˍ teˇ hpaˍ laˇ tsuhˇ gʼuiˬ hkʼaw tawˆ kʼai chehˇ ve teˇ yanˇ, 
nawˬ lehˬ awˬ nu ve mvuhˇmiˬ yaˇ teˇ hpaˍ loˍ ve mawˇ hta‸ biˇ la piˇ ve yoˬ. 
Nawˬ ve mawˇ teˇ hpaˍ hta‸ pa taw, jawˇmawˇ teˇ hpaˍ paw sha la peuˬ. 
34Chi beu‸ nawˬ lehˬ laˇ tsuhˇ gʼuiˬ hkʼaw lo luˬ kʼai taˍ peuˬ. Nawˬ lehˬ laˇ 
tsuhˇ gʼuiˬ tawˬ lo tuˍ lo‸-e taˍ peuˬ. Nawˬ ve mawˇ leh nawˬ awˬ pon kanˉ te 
chehˇ ve chaw teˇ hpaˍ, nawˬ geh teˇ geh laˇ tsuhˇ gʼuiˬ hkʼaw lo mehˉ kʼai 
peuˬ, teh‸ kʼoˆ ve yoˬ. 
35Laˇ tsuhˇ gʼuiˬ pfuhˍ lo chehˇ ve chaw hkʼa peu-eˬ nawˬ gʼa hkanˍ chehˇ ve 
awˬ ceuˬ hta‸ mawˬ leh, anˇ jaˇ kawˆ jaˇ ve yoˬ. Yawˇ hui ve jawˇmawˇ teˇ 
hpaˍ hkʼa gaˬ kawˆ jaˇ leh, yawˇ hui ve mehˆ hpfuhˇ hkʼoˆ lo kawˆ ve awˬ heˆ 
tawˆ la ve yoˬ. 
36Nawˬ lehˬ mehˉ kʼai peuˬ. Co co taiˍ taiˍ mehˉ kʼai peuˬ. Miˬguiˬ teˇ kaˬ le le 
lo chehˇ ve tanˇ kaˬ paˍ hkʼa peu-eˬ kawˆ jaˇ leh, nawˬ hkanˍ ve hkʼe gʼa hkanˍ 
la ve hta‸ kawˆ jaˇ ve yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 28 

Tuˇruˆ jawˇmawˇ awˬ lawn kʼoˆ ve 

1Gʼuiˬsha ngaˬhta‸ chi hkʼe kʼoˆ laˇ ve yoˬ. 
2Chaw yaˇ-oˬ, Tuˇruˆ venˇ hta‸ uˉ peunˍ chehˇ ve jawˇmawˇ hta‸ ngaˬ Gʼuiˬsha 
kʼoˆ chehˇ ve tawˇ chi teˇ hpaˍ kʼoˆ piˇ-oˆ. Nawˬ lehˬ nyi ma uiˍ ve hkʼaw, 
nawˬ awˬ to hta‸ gʼuiˬsha hkʼe shawˍ chehˇ ve yoˬ. Nawˬ lehˬ gʼuiˬsha hkʼe 
hpeh‸ leh, laˇ tsuhˇ gʼuiˬ caw zuhˇ taˍ ve kʼaw jaw hkʼoˆ mui chehˇ ve yoˬ, 
teh‸ nawˬ kʼoˆ chehˇ ve yoˬ. Nawˬ awˬ to hta‸ gʼuiˬsha hkʼe shawˍ taˍ hpeh‸ 
ve yoˬ. Ya‸ hkʼaˇ, nawˬ lehˬ suh puiˉ leh gʼuiˬsha hpeh‸ ve maˇ heˆ. 
3Nawˬ awˬ to hta‸ nawˬ Daˍyeˍlaˆ a‸ kehˉ cuˇ yiˍ cawˬ ve yoˬ teh‸ dawˇ leh, 
nawˬ maˇ shiˍ ve faˉ taˍ ve awˬ ceuˬ teˇ ceuˬ ka‸ maˇ cawˬ teh‸ dawˇ chehˇ ve 
yoˬ. 
4Nawˬ ve cuˇ yiˍ leh nawˬ ve dawˇ puiˉ keu‸ puiˇ ve nyi ma lehˬ, nawˬ hta‸ 
paw sha la piˇ leh, hpu shi maˇ maˇ cawˬ la piˇ ve yoˬ. 

5Nawˬ kanˉ hkʼaˇ gu puiˉ leh, awˬ yawˬ maˇ maˇ gʼa chehˇ ve yoˬ. Nawˬ ve hpu 
shi mawˇ jeˬ hta‸ nawˬ hkʼaˬ ma nyi ma uiˍ chehˇ ve le. 
6Chi hta‸ pa taw, ngaˬ Gʼuiˬsha chi hkʼe kʼoˆ chehˇ ve yoˬ. Nawˬ awˬ to hta‸ 
nawˬ gʼuiˬsha hkʼa shuˍ cuˇ yiˍ cawˬ ve yoˬ teh‸ dawˇ ve pa taw, 
7haiˬ jaˇ ve canˇ paˍ teˇ hpaˍ hta‸ ngaˬ shiˍ veu laˇ leh, nawˬ hta‸ ca bawˆ la 
tcuh tuˬ yoˬ. Yawˇ hui lehˬ nawˬ ve cuˇ yiˍ maˍ yiˍ leh, nawˬ ve kanˉ hkʼaˇ hta
‸ cuˇ leh ca gʼa taˍ ve da‸ jaˇ ve awˬ ceuˬ teˇ hpaˍ hta‸ te luˬ te sheˆ tuˬ yoˬ. 
8Yawˇ hui nawˬ hta‸ tiˇ pehˍ leh, iˉ kaˆ cawˬ ve tuˍ hpfuh hkʼaw lo yuˬ keu laˇ 
tuˬ yoˬ. 
9Yawˇ hui nawˬ hta‸ tiˇ pehˍ tuˬ laˬ ve teˇ yanˇ, nawˬ lehˬ gʼuiˬsha hpeh‸ ve 
yoˬ, teh‸ kʼoˆ tuˬ sheˍ ve laˇ. Nawˬ hta‸ ca tiˇ pehˍ la ve chaw hui hta‸ nawˬ 
mawˬ ve teˇ yanˇ, nawˬ lehˬ suh puiˉ ve chaw hpeh‸ leh gʼuiˬsha hpeh‸ tuˬ ve 
maˇ heˆ. 
10Nawˬ lehˬ hpuiˇ hkʼa shuˍ, gʼuiˬsha maˇ cawˬ ve chaw hui ve la‸ sheh hkʼaw 
gʼa suh-e tuˬ yoˬ. Ngaˬ Gʼuiˬsha tawˇ piˇ taˍ peuˬ, teh‸ kʼoˆ ve yoˬ. 

Tuˇruˆ jawˇmawˇ luˬ kʼai ve 

11Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
12Chaw yaˇ-oˬ, Tuˇruˆ jawˇmawˇ awˬ hkʼoˆ lo gaˬ la tuˬ ve kawˆ tuˬ uiˍ ve awˬ 
ceuˬ awˬ pon dawˇ haˍ leh hkʼanˇ chehˇ-oˆ. Ngaˬ Gʼuiˬsha kʼoˆ chehˇ ve tawˇ 
chi teˇ hpaˍ yawˇ hta‸ hto piˇ-oˆ. Teˇ pawˆ htaˇ nawˬ lehˬ da‸ ve hpawˇ lo shu 
awˬ pon henˇ kuiˬ jawˬ kuiˬ hpeh‸ ve yoˬ. Nawˬ lehˬ cuˇ yiˍ hkʼaˬ ma cawˬ ve 
leh hkʼaˬ ma awˬ hkiˇ awˬ naˬ da‸ jaˇ ve le. 
13Nawˬ lehˬ Gʼuiˬsha ve Eˍdenˍ hkʼo hkʼaw chehˇ taˍ leh, shiˉ-ehˍ ve shehnˉ 
shiˍ, naw shi ve haˉ pui shehnˉ, nyiˉ-ehˍ ve haˉ pui shehnˉ, awˬ gʼeuˆ laiˉ ceuˬ 
cawˬ ve haˉ pui shehnˉ, naw naˆ ve haˉ pui shehnˉ leh hpuˉ-ehˍ ve haˉ pui 
shehnˉ chi teˇ hpaˍ hta‸ veu‸ deh taˍ ve yoˬ. Nawˬ lehˬ shi hkʼeun htawˇ hkʼa 
biˇ cawˬ ve yoˬ. Nawˬ hta‸ te hpanˍ ve teˇ nyi htaˇ, awˬ ceuˬ oˇ ve teˇ hpaˍ 
nawˬ awˬ pon te laˇ taˍ ve yoˬ. 

14Nawˬ hta‸ ha‸ shaˉ tuˬ, kawˆ tuˬ uiˍ ve mvuhˇ naw ma tcuh yaˇ teˇ gʼaˇ hta‸ 
ngaˬ oˇ kaˬ lo teh taˍ ve yoˬ. Nawˬ lehˬ ngaˬ ve da‸ kehˬ ve hkʼaw hkʼoˆ lo 
chehˇ taˍ leh, awˬ gʼeuˆ ba ve shehnˉ shiˍ teˇ hpaˍ awˬ kaˍ lo te toˇ chehˇ ve 
yoˬ. 
15Nawˬ hta‸ te hpanˍ ve teˇ nyi hta‸ te leh, nawˬ haiˬ ve kanˉ hta‸ tanˬ te ve 
teˇ nyi hkʼa gaˬ, nawˬ te ve kanˉ teˇ hpaˍ lehˬ da‸ jaˇ tehˬ ve yoˬ. 
16Nawˬ lehˬ mawˇ vuiˬ mawˇ hawˇ ve kanˉ hta‸ tiˉ uˉ hkeu‸ tcuhˉ leh te ve pa 
taw, venˇbaˆ hkʼaw ce lo‸-e ve yoˬ. Chi hta‸ pa taw, ngaˬ nawˬ hta‸ ngaˬ ve 
da‸ kehˬ ve hkʼaw hkʼoˆ lo tawˆ kʼai tcuh leh, nawˬ hta‸ ha‸ shaˉ laˇ chehˇ ve 
mvuhˇ naw tcuh yaˇ htawˇ nawˬ hta‸ gʼa‸ kʼoˬ leh, awˬ gʼeuˆ ba ve shehnˉ 
shiˍ teˇ hpaˍ awˬ kaˍ lo maˇ kʼaw‸ te toˇ tcuh ve yoˬ. 
17Nawˬ lehˬ nawˬ awˬ to awˬ hkiˇ awˬ naˬ da‸ ve hta‸ nyi ma uiˍ leh, nawˬ ve 
awˬ me‸ awˬ hponˇ lehˬ nawˬ hta‸ chaw luˬ paˍ hkʼe hpeh‸ la piˇ ve yoˬ. 
Nawˬ chi hkʼe hpeh‸ ve pa taw, ngaˬ nawˬ hta‸ miˬ chaˇ hkʼoˆ lo ca‸ baˬ leh, 
awˬ nu ve jawˇmawˇ teˇ hpaˍ shaˍ ti‸ gʼa tuˬ baˬ taˉ laˇ ve yoˬ. 
18Nawˬ lehˬ mawˇ vuiˬ mawˇ hawˇ ve hkʼaw haiˬ ve kanˉ chi teˇ hpaˍ hta‸ te 
ve pa taw, nawˬve oˉ kʼoˍ pui kuiˬ teˇ hpaˍ htawˇ cha‸ chiˆ kʼai peuˬ ve yoˬ. 
Chi hta‸ pa taw, venˇ hta‸ ngaˬ aˬ miˍ tuˉ keu leh, miˬ chaˇ hkʼoˆ lo to‸ baˬ 
piˇ lawˬ ve yoˬ. Chi beu‸ nawˬ hta‸ hkʼa chiˇ nyi ve chaw hkʼa peu-eˬ, nawˬ 
lehˬ hkʼaw‸ laˉ hpeh‸ kʼai peuˬ ve hta‸ gʼa mawˬ ve yoˬ. 
19Nawˬ lehˬ mehˉ kʼai peuˬ. Co co taiˍ taiˍ mehˉ kʼai peuˬ. Nawˬ hta‸ hkʼa shiˍ 
da‸ ve chaw ceuˬ hkʼa peu-eˬ kawˆ jaˇ leh, nawˬ hkanˍ ve hkʼe gʼa hkanˍ la ve 
hta‸ kawˆ jaˇ ve yoˬ, teh‸ Gʼuiˬsha kʼoˆ ve yoˬ. 

Siˉdonˍ awˬ lawn kʼoˆ ve 

20Gʼuiˬsha ngaˬ hta‸ chi hkʼe kʼoˆ laˇ ve yoˬ. 
21Chaw yaˇ-oˬ, Siˉdonˍ venˇ hta‸ hkeu piˇ-oˆ. 
22Oˇ kaˬ lo chehˇ taˍ ve chaw teˇ hpaˍ hta‸, ngaˬ Gʼuiˬsha kʼoˆ chehˇ ve tawˇ 
chi teˇ hpaˍ hto maˍ piˇ-oˆ. Siˉdonˍ-oˬ, ngaˬ lehˬ nawˬ ve canˇ paˍ hpeh‸ ve 
yoˬ. Ngaˬ nawˬ hta‸ te piˇ ve kanˉchi awˬ pon, chaw yaˇ teˇ hpaˍ ngaˬ hta‸ 

chiˇ mvuh tuˬ yoˬ. Ngaˬ hkʼaˬ ma da‸ kehˬ jaˇ ve hta‸ hpeu‸ maˍ leh, nawˬ 
awˬ hkʼaw lo chehˇ ve chaw hta‸ ngaˬ ciˍ yanˬ piˇ ve teˇ yanˇ ngaˬ Gʼuiˬsha 
hpeh‸ ve hta‸ yawˇ hui shiˍ la tuˬ yoˬ. 
23Ngaˬ nawˬ awˬ hkʼoˆ lo naˬ beuˬ gaˬ la piˇ leh, nawˬ ve ya‸ kʼaw teˇ hpaˍ awˬ 
hkʼoˆ lo awˬ suhˍ ya‸ la piˇ lawˬ tuˬ yoˬ. Nawˬ hui lehˬ teˇ hpawˇ le le lo shu 
hoˆ bawˆ ve hta‸ gʼa hkanˍ tuˬ yoˬ. Oˇ htaˇ, ngaˬ Gʼuiˬsha hpeh‸ ve hta‸ nawˬ 
hui shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ hta‸ awˬ bon kʼaw‸ na‸ piˇ tuˬ 

24Gʼuiˬsha kʼoˆ ve, Iˉsaˍreˍlaˆ hta‸ nyi bawˬ ve chaw hkʼaˬ ve te ceuˬ maˇ kʼoˆ, 
chi teˇ pawˆ Iˉsaˍreˍlaˆ hta‸ aˉ chuˇ buiˇ hkʼa shuˍ naˬ tuˬ kʼaw‸ te piˇ tuˬ ve 
maˇ heˆ. Ngaˬ Gʼuiˬsha hpeh‸ ve hta‸ yawˇ hui shiˍ la tuˬ yoˬ teh‸ kʼoˆ ve yoˬ. 
25Gʼuiˬsha kʼoˆ ve, Shu ve mvuhˇmiˬ hkʼaw lo ngaˬ hpaˆ da‸ kʼai piˇ taˍ ve 
Iˉsaˍreˍlaˆ chaw hui hta‸ ngaˬ kʼaw‸ shiˍ hkʼaw‸ veu laˇ piˇ tuˬ yoˬ. Oˇ htaˇ, 
chaw ceuˬ hkʼa peu-eˬ ngaˬ lehˬ da‸ kehˬ jaˇ ve hta‸ shiˍ la tuˬ yoˬ. Iˉsaˍreˍlaˆ 
chaw teˇ hpaˍ lehˬ ngaˬ ve awˬ ceˬ paˍ Yaˍkoˆ hta‸ ngaˬ piˇ taˍ ve mvuhˇ mi 
hkʼaw gʼa kʼaw‸ chehˇ tuˬ yoˬ. 
26Yawˇ hui oˇ kaˬ lo gawˬ lehˍ gʼa chehˇ tuˬyoˬ. Yawˇ hui yehˬ hta‸ te leh, a 
pehˉ meuˇ cehˬ ti tuˬyoˬ. Yawˇ hui hta‸ maˇ shawˍ maˇ caˆ te piˇ ve chaw hta‸ 
ngaˬ ciˍ yanˍ piˇ leh, Iˉsaˍreˍlaˆ chaw teˇ hpaˍ gawˬ lehˍ gʼa chehˇ tuˬ yoˬ. Oˇ 
htaˇ ngaˬ lehˬ yawˇ hui ve Jawˇmawˇ Gʼuiˬsha hpeh‸ ve hta‸ yawˇ hui shiˍ la 
tuˬ yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 29 

Eˇjiˇtu‸ awˬ lawn kʼoˆ ve 

1Ngaˬ hui shu mvuhˇmiˬ hkʼaw chehˇ taˍ ve teˇ chi hkʼaw‸ teˇ hkʼaw‸, ha pa 
teˇ chi maˬ, teˇ chi nyi htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, Eˇjiˇtu‸ jawˇmawˇ hta‸ hkeu piˇ-oˆ. Yawˇ leh yawˇ ve mvuhˇmiˬ 
hkʼa peu-eˬ, hkʼaˬ hkʼe ciˍ yanˍve hta‸ gʼa hkanˍ tuˬ yawˇ hui hta‸ kʼoˆ piˇ-oˆ. 
3Ngaˬ Gʼuiˬsha Eˇjiˇtu‸ jawˇmawˇ hta‸ kʼoˆ chehˇ ve tawˇ chi teˇ hpaˍ yawˇ hta
‸ kʼoˆ piˇ-oˆ. Lawˬ kʼaˉ hkʼaw zuh‸ chehˇ ve caˬ hkehˍ lonˉ-oˬ, ngaˬ lehˬ nawˬ 

ve canˇ paˍ hpeh‸ ve yoˬ. Niˍlaˆ iˉ kaˆ lawˬ lehˬ nawˬ te taˍ ve mawˇ hpeh‸ ve 
yoˬ teh‸ nawˬ kʼoˆ chehˇ ve yoˬ. 
4Ngaˬ lehˬ nawˬ ve paˇ kaˇ hkʼaw biˉ teˇ maˬ keu laˇ leh, nawˬ ve iˉ kaˆ lawˬ 
hkʼaw chehˇ ve ngaˇ teˇ hpaˍ, nawˬ hta‸ ngawˉ taˍ tcuh piˇ lawˬ tuˬ yoˬ. Oˇ ve 
hkʼaw‸ nawˉ, nawˬ leh nawˬ hta‸ ngawˉ taˍ ve ngaˇ oˇ ve teˇ hpaˍ hta‸, Niˍlaˆ 
iˉ kaˆ lawˬ hkʼaw ngaˬ gʼawˬ tawˆ tuˬ yoˬ. 
5Nawˬ leh ngaˇ oˇ ve teˇ hpaˍ hta‸ shehˇ de hkʼaw ngaˬ baˬ keu laˇ tuˬ yoˬ. 
Nawˬ lehˬ miˬ chaˇ hkʼoˆ lo ce leh, chaw teˇ gʼaˇ ka‸ gʼawˆ yuˬ tuˬ ve maˇ heˆ. 
Ngaˬ lehˬ nawˬve awˬ shaˍ hta‸ ngaˆ leh to nuˇ to shaˆ teˇ hpaˍ hta‸ caˍ piˇ tuˬ 
yoˬ. 
6Oˇ htaˇ, ngaˬlehˬ Gʼuiˬsha hpeh‸ ve hta‸ Eˇjiˇtu‸ chaw hkʼa peu-eˬ gʼa shiˍ tuˍ 
yoˬ, teh‸ kʼoˆ ve yoˬ. Gʼuiˬsha kʼoˆ ve, Iˉsaˍreˍlaˆ chaw lehˬ nawˬ hui Eˇjiˇtu‸ 
chaw hui hta‸ gʼaˇ va chehˇ ve yoˬ. Ya‸ hkʼaˇ, nawˬ hui lehˬ nuˇ jaˇ ve suhˆ 
taˬ hkʼe ceh ka‸ maˇ da‸. 
7Yawˇ hui nawˬ hta‸ ca peun la ve teˇ yanˇ, nawˬ yawˇ hui ve la‸ sheh hta‸ 
dawˆ hteh piˇ, juˆ hpehˇ piˇ leh yawˇ hui ve caw‸ hta‸ naˬ tuˬ te piˇ ve yoˬ. 
8Chi hta‸ pa taw, ngaˬ Gʼuiˬsha nawˬ hta‸ chi hkʼe kʼoˆ laˇ ve yoˬ. Ngaˬ lehˬ 
aˉhtaw pfuhˇ taˍ ve chaw teˇ hpaˍ nawˬ hta‸ ca bawˆ la tcuh leh, yawˇ hui 
lehˬ nawˬ ve chaw leh nawˬ ve ceˇ teˇ hpaˍ hta‸ tiˇ pehˍ tuˬ yoˬ. 
9Eˇjiˇtu‸ mvuhˇmiˬ lehˬ gawˬ cu gawˬ pehˆ hpeh‸ la tuˬ yoˬ. Oˇ htaˇ, ngaˬ 
Gʼuiˬsha hpeh‸ ve hta‸ nawˬ shiˍ la tuˬ yoˬ. Niˍlaˆ iˉ kaˆ lawˬ lehˬ nawˬ te taˍ 
ve mawˇ hpeh‸ ve yoˬ teh‸ nawˬ kʼoˆ ve pa taw, 
10ngaˬ lehˬ nawˬ ve canˇ paˍ leh nawˬ ve Niˍlaˆ iˉ kaˆ lawˬ ve canˇ paˍ hpeh‸ 
ve yoˬ. Ngaˬlehˬ awˬ na hpawˇ lo cawˬ ve Miˆgaˍdawˇlaˆ venˇ hta‸ te leh awˬ 
hawˉ hpawˇ lo cawˬ ve Aˍsaˍ vanˍ venˇ leh Suˍdanˍ miˬ tcuhˉ lo hkʼa gaˬ, 
Eˇjiˇtu‸ mvuhˇmiˬ hkʼa peu-eˬ ve hta‸ gawˬ cu gawˬ pehˆ hpeh‸ la piˇ tuˬ yoˬ. 
11Chaw yaˇ maˇ kʼoˆ, ceˇ caˬ maˇ kʼoˆ, oˇ kaˬ lo te toˇ tuˬ ve maˇ heˆ. Awˇ chi 
hkʼaw‸ hkʼa gaˬ oˇ kaˬ lo te‸ chiˉ chehˇ tuˬ ve maˇ heˆ. 

12Ngaˬ lehˬ Eˇjiˇtu‸ mvuhˇmiˬ hta‸ awˬ nu ve mvuhˇmiˬ a‸ kehˉ leuˉ leh gawˬ 
cu gawˬ pehˆ hpeh‸ la piˇ tuˬˬ yoˬ. Awˇ chi hkʼaw‸ hkʼa gaˬ Eˇjiˇtu‸ mvuhˇmiˬ 
hkʼaw cawˬ ve venˇ teˇ hpaˍ lehˬ awˬ nu ve venˇ teˇ hpaˍ a‸ kehˉ leuˉ leh luˬ 
kʼai sheˆ kʼai tuˬ yoˬ. Ngaˬ lehˬ Eˇjiˇtu‸ chaw hui hta‸ chaw hpaw hkʼoˇ hpeh
‸ la piˇ tuˬ yoˬ. Yawˇ hui lehˬ teˇ mvuhˇmiˬ le le lo hpaw-e leh awˬ nu ve 
chaw teˇ hpaˍ geh gʼa ca chehˇ tuˬ yoˬ, teh‸ Gʼuiˬsha kʼoˆ ve yoˬ. 
13Gʼuiˬsha kʼoˆ ve, 40 hkʼaw‸ ponˬ peuˬ hkʼaw‸ nawˉ kʼo, awˬ nu ve mvuhˇmiˬ 
teˇ hpaˍ hkʼaw lo ngaˬ hpaˆ da‸ kʼai piˇ taˍ ve Eˇjiˇtu‸ chaw hui hta‸ ngaˬ 
kʼaw‸ shiˍ hkʼaw‸ veu laˇ piˇ leh, 
14yawˇ hui ve chehˇ kuiˬ hpeh‸ ve Eˇjiˇtu‸mvuhˇmiˬ awˬ hawˉ hpawˇ teˇ tawn 
lo kʼaw‸ chehˇ piˇ tuˬ yoˬ. Yawˇ hui lehˬ gʼaˇ nuˇ ve mvuhˇmiˬ hpeh‸ la tuˬ 
yoˬ. 
15Yawˇ hui lehˬ shu a‸ kehˉ gʼaˇ nuˇ jaˇ ve mvuhˇmiˬ hpeh‸ leh, awˬ nu ve 
mvuhˇmiˬ teˇ hpaˍ hta‸ gʼa kʼaw‸ uˉ peunˍ tuˬ ve maˇ heˆ. Ngaˬ yawˇ hui hta‸ 
awˬ lawn maˇ uiˍ ve chaw ceuˬ hpeh‸ la piˇ leh, yawˇ hui lehˬ awˬ nu ve chaw 
ceuˬ teˇ hpaˍ hta‸ yawˇ hui ve awˬ ceˬ te tcuh gʼa tuˬ ve maˇ heˆ. 
16Iˉsaˍreˍlaˆ lehˬ yawˇ hta‸ ca kʼaw‸ peun tuˬ ve maˇ heˆ. Eˇjiˇtu‸ chaw oˇ hkʼe 
luˬ kʼai ve pa taw, yawˇ hui hta‸ gʼaˇ ca va ve hkʼaˬ ma ya‸ jaˇ peuˬ ve hta‸ 
Iˉsaˍreˍlaˆ chaw hui shaˍ ti‸ gʼa tuˬ yoˬ. Oˇ htaˇ, ngaˬ Gʼuiˬsha hpeh‸ ve hta‸ 
Iˉsaˍreˍlaˆ chaw hui shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Neˍbuˍhkaˍneˍzaˍ Eˇjiˇtu‸ hta‸ bawˆ yuˬ ve 

17Ngaˬ hui shu mvuhˇmiˬ hkʼaw chehˇ taˍ ve nyiˇ chi suhˍ hkʼaw‸ teˇ hkʼaw‸, 
awˉ lawˉ peuˇ ve teˇ nyi htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
18Chaw yaˇ-oˬ, Baˍbuˍlonˍ jawˇmawˇ Neˍbuˍhkaˍneˍzaˍ lehˬ, Tuˉruˆ venˇ hta‸ 
ca bawˆ la tuˬ yoˬ. Yawˇ lehˬ, yawˇ ve ma‸ yaˇ teˇ hpaˍ hta‸ hawˇ ve mawˇ 
pfuhˇ tcuh ve pa taw, yawˇ hui ve oˉ kʼoˍ leh la‸ hpeh kʼaˉ kʼeh‸ kʼai peuˬ ve 
yoˬ. Ya‸ hkʼaˇ, yawˇ hui oˇ hkʼe hpeh‸ taˍ peuˬ ve htawˇ, jawˇmawˇ maˇ kʼoˆ, 
yawˇ ve ma‸ yaˇ teˇ hpaˍ maˇ kʼoˆ, te‸ chiˉ maˇ gʼa. 



2194 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

19Chi hta‸ pa taw, chi beu‸ ngaˬ Gʼuiˬsha chi hkʼe kʼoˆ chehˇ ve yoˬ. Ngaˬ lehˬ 
Eˇjiˇtu‸ mvuhˇmiˬ chi jawˇmawˇ Neˍbuˍhkaˍneˍzaˍ hta‸ piˇ tuˬ yoˬ. Yawˇ lehˬ 
Eˇjiˇtu‸ mvuhˇmiˬ hkʼaw cawˬ ve hpu shi mawˇ jeˬ hkʼa peu-eˬ hta‸ yuˬ kʼai 
leh, yawˇ ve ma‸ yaˇ teˇ hpaˍ hta‸ gʼaˇ hpfuhˇ piˇ tuˬ yoˬ. 
20Yawˇ ve ma‸yaˇ teˇ hpaˍ lehˬ, ngaˬ awˬ pon kanˉ te laˇ chehˇ ve pa taw, 
yawˇ hui te laˇ chehˇ ve kanˉ awˬ pon, Eˇjiˇtu‸ mvuhˇmiˬ chi ngaˬ yawˇ hta‸ 
piˇ tuˬ yoˬ. Ngaˬ Gʼuiˬsha chi hkʼe kʼoˆ taˍ peuˬ ve yoˬ. 
21Oˇ hkʼe hpeh‸ la ve teˇ yanˇ, ngaˬ lehˬ Iˉsaˍreˍlaˆ chaw hta‸ awˬ gʼaˇ kʼaw‸ 
uiˍ la piˇ leh ngaˬ Gʼuiˬsha hpeh‸ ve hta‸ yawˇ hui gʼa shiˍ tuˬ, chaw teˇ gʼaˇ 
le le kaˇ hpeh‸ ve chehˇ kuiˬ lo Yeˍsaˍkeˍlaˆ nawˬ hta‸ ngaˬ tawˇ yaw tcuh laˇ 
tuˬ yoˬ, teh‸ Gʼuiˬsha ngaˬ hta‸ kʼoˆ laˇ ve yoˬ. 

Yeˍsaˍkeˍlaˆ li‸ 30 

Gʼuiˬsha Eˇjiˇtu‸ hta‸ ciˍ yanˍ piˇ tuˬ 

1Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Chaw yaˇ-oˬ, ngaˬ Gʼuiˬsha kʼoˆ chehˇ ve tawˇ chi teˇ hpaˍ hta‸ awˬ hkawˇ 
bvuhˬ chaweh kuˬ maˍ piˇ-oˆ. Kawˆ tuˬ uiˍ ve awˬ nyi gaˬ la chehˇ ve yoˬ. 
3Gʼuiˬsha kanˉ te tuˬ awˬ yanˇ neˇ la peuˬ. Awˬ nyi oˇ ve lehˬ naˆ ho‸ ve awˬ 
nyi leh, chaw ceuˬ teˇ hpaˍ awˬ pon dawˇ haˍ tuˬ awˬ nyi hpeh‸ ve yoˬ. 
4Eˇjiˇtu‸ mvuhˇmiˬ hkʼaw ma‸ hpeh‸ la leh, Suˍdanˍ mvuhˇmiˬ awˬ hkʼoˆ dawˇ 
haˍ dawˇ tui‸ ve awˬ ceuˬ gaˬ la tuˬ yoˬ. Eˇjiˇtu‸ chaw maˇ maˇ tiˇ pehˍ ve hta
‸ gʼa hkanˍ tuˬ yoˬ. Mvuhˇmiˬ oˇ ve lehˬ, shu hiˉ yuˬ lu yuˬ ve hta‸ gʼa hkanˍ 
leh luˬ kʼai sheˆ kʼai tuˬ yoˬ. 
5Ma‸ oˇ ve hpeh‸ la ve teˇ yanˇ, Suˍdanˍ, Luˆdaˆ, Liˆbi-aˇ, Aˍraˍbaˆ, Kuˇbaˆ 
mvuhˇmiˬ hkʼaw ngaˍ taˍ ve ma‸ yaˇ teˇ hpaˍ leh, ngaˬ ve chaw teˇ hpaˍ hpaˍ 
htawˇ tiˇ pehˍ ve hta‸ gʼa hkanˍ tuˬ yoˬ, teh‸ kʼoˆ ve yoˬ. 
6Gʼuiˬsha kʼoˆ ve, Awˬ na hpawˇ lo cawˬ ve Miˆgaˍdawˇlaˆ venˇ hta‸ te leh, awˬ 
hawˉ hpawˇ lo cawˬ ve Aˍsaˍvanˍ venˇ lo hkʼa gaˬ, Eˇjiˇtu‸ mvuhˇmiˬ hta‸ ha‸ 
shaˉ chehˇ ve chaw hkʼa peu-eˬ ma‸ bawˆ kuiˬ lo tiˇ pehˍ ve hta‸ gʼa hkanˍ tuˬ 

yoˬ. Eˇjiˇtu‸ nyi ma uiˍ chehˇ ve yawˇ ve ma‸ yaˇ hkʼa peu-eˬ te luˬ te sheˆ ve 
hta‸ gʼa hkanˍ tuˬ yoˬ. Ngaˬ Gʼuiˬsha chi hkʼe kʼoˆ taˍ peuˬ ve yoˬ. 
7Mvuhˇmiˬ oˇ ve lehˬ awˬ nu ve mvuhˇmiˬ teˇ hpaˍ a‸ kehˉ gawˬ cu gawˬ pehˆ 
ve mvuhˇmiˬ hpeh‸ la leh, venˇ teˇ hpaˍ htawˇ luˬ kʼai sheˆ kʼai tuˬ yoˬ. 
8Ngaˬ Eˇjiˇtu‸ mvuhˇmiˬ hta‸ aˬ miˍ tuˉ keu piˇ leh, yawˇ ve ma‸ yaˇ hkʼa peu-
eˬ suh peuˬ ve teˇ yanˇ, ngaˬ lehˬ Gʼuiˬsha hpeh‸ve hta‸ yawˇ hui shiˍ la tuˬ 
yoˬ. 
9Awˬ nyi oˇ ve gaˬ la leh Eˇjiˇtu‸ mvuhˇmiˬ luˬ kʼai ve teˇ yanˇ, te‸ chiˉ maˇ 
dawˇ maˇ gaˇ te chehˇ ve Suˍdanˍ chaw teˇ hpaˍ kawˆ la tuˬ, ngaˬ lehˬ chaw 
teˇ hpaˍ hta‸ haw lo‸ kʼoˍ ciˇ leh yawˇ hui geh kʼai peu tuˬ yoˬ. Awˬ nyi oˇ ve 
gaˬ la chehˇ ve yoˬ, teh‸ kʼoˆ ve yoˬ. 
10Gʼuiˬsha kʼoˆ ve, Eˇjiˇtu‸ chaw hui paw sha chehˇ ve hta‸ awˬ leh meuˇ gaˬ 
la piˇ tuˬ ngaˬ lehˬ Baˍbuˍlonˍ jawˇmawˇ Neˍbuˍhkaˍneˍzaˍ hta‸ yehˇ tuˬ yoˬ. 
11Yawˇ leh haiˬ jaˇ ve yawˇ ve ma‸ yaˇ teˇ hpaˍ, mvuhˇmiˬ oˇ ve hta‸ te luˬ piˇ 
tuˬ gaˬ la tuˬ yoˬ. Yawˇ hui lehˬ aˉhtaw hta‸ yuˬ leh Eˇjiˇtu‸ mvuhˇmiˬ hta‸ ca 
bawˆ la leh, mvuhˇmiˬ oˇ ve hkʼaw chaw suh hkʼa biˇ cawˬ tuˬ yoˬ. 
12Ngaˬ lehˬ Niˍlaˆ iˉ kaˆ lawˬ hta‸ fiˍ kʼai piˇ leh, Eˇjiˇtu‸ hta‸ haiˬ ve chaw oˇ 
ve teˇ hpaˍ ve kanˇ paˆ awˬ hawˉ lo keu piˇ tuˬ yoˬ. Awˬ nu ve mvuhˇmiˬ yaˇ 
teˇ hpaˍ lehˬ, mvuhˇmiˬ oˇ ve hkʼa peu-eˬ ve hta‸ te luˬ piˇ tuˬ yoˬ. Ngaˬ 
Gʼuiˬsha chi hkʼe kʼoˆ taˍ peuˬ teh‸ kʼoˆ ve yoˬ. 
13Gʼuiˬsha kʼoˆ ve, Ngaˬ lehˬ Meˍhpiˆ venˇ hkʼaw lo cawˬ ve shaˉ ho‸ leh maˇ 
heˆ heˆ ve gʼuiˬsha teˇ hpaˍ hta‸ te luˬ te sheˆ piˇ tuˬ yoˬ. Eˇjiˇtu‸ mvuhˇmiˬ 
hta‸ uˉ peunˍ paˍ teˇ gʼaˇ ka‸ cawˬ tuˬ ve maˇ heˆ. Chaw yaˇ teˇ hpaˍ hta‸ 
htawˇ ngaˬ kawˆ jaˇ la piˇ tuˬ yoˬ. 
14Eˇjiˇtu‸ mvuhˇmiˬ awˬ hawˉ hpawˇ teˇ tawn hta‸ ngaˬ gawˬ cu gawˬ pehˆ 
hpeh‸ la piˇ leh, awˬ na hpawˇ lo cawˬ ve Zawˇnaˆ venˇ hta‸ aˬ miˍ tuˉ keu piˇ 
tuˬ yoˬ. 

15Eˇjiˇtu‸ mvuhˇmiˬ ve uiˍ jaˇ ve ta‸ lonˉ hpeh‸ ve Peˍluˆsenˍ venˇ hta‸ ngaˬ 
ve nyi ma zuhˆ ve awˬ ceuˬ hta‸ leh‸ nyi tcuh tuˬ yoˬ. Teˍbiˆ ve hpu shi mawˇ 
jeˬ hta‸ ngaˬ te luˬ te sheˆ piˇ tuˬ yoˬ. 
16Ngaˬ lehˬ Eˇjiˇtu‸ mvuhˇmiˬ hta‸ aˬ miˍ tuˉ keu piˇ leh, Peˍluˆsenˍ venˇ lehˬ 
gʼa hkʼanˇ chehˇ tuˬ yoˬ. Teˍbiˆ ve lanˇ venˇ teˇ hpaˍ paˆ kʼai leh, venˇ hkʼaw 
lo iˉ kaˆ hkʼa biˇ lo‸ la tuˬ yoˬ. 
17Heˍliˍpeˍliˆ venˇ leh Buˍbaˍtiˆ venˇ hkʼaw chehˇ ve yaˇ nehˬ teˇ hpaˍ ma‸ 
bawˆ kuiˬ lo suh-e leh, awˬ nu ve chaw teˇ hpaˍ hta‸ shu hpeh kʼai tuˬ yoˬ. 
18Eˇjiˇtu‸ mvuhˇmiˬ ve kanˇ paˆ hta‸ ngaˬ yuˬ baˬ leh, yawˇ hui nyi ma uiˍ 
chehˇ ve awˬ gʼaˇ awˬ shaˉ hta‸ ngaˬ awˬ leh meuˇ gaˬ la piˇ ve teˇ yanˇ, 
Taˍpaˍnehˆ venˇ hkʼoˆ lo naˆ ho‸ ve awˬ ceuˬ gaˬ la tuˬ yoˬ. Eˇjiˇtu‸ mvuhˇmiˬ 
hkʼoˆ lo moˬ hoˆ taˍ leh, yawˇ ve venˇ yaˇ hkʼa peu-eˬ hta‸ shu hpeh kʼai tuˬ 
yoˬ. 
19Eˇjiˇtu‸ mvuhˇmiˬ hta‸ ngaˬ chi hkʼe ciˍ yanˍ piˇ ve teˇ yanˇ, ngaˬ Gʼuiˬsha 
hpeh‸ ve hta‸ yawˇ hui shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Luˬ peuˬ ve Eˇjiˇtu‸ jawˇmawˇ ve kanˇ paˆ 

20Ngaˬ hui shu mvuhˇmiˬ hkʼaw chehˇ taˍ ve teˇ chi teˇ hkʼaw‸, awˉ lawˉ peuˇ 
ve teˇ ha pa, teˇ chi teˇ nyi htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
21Chaw yaˇ-oˬ, ngaˬ lehˬ Eˇjiˇtu‸ jawˇmawˇ ve la‸ sheh hta‸ awˉ hteh piˇpeuˬ. 
Chaw teˇ gʼaˇ ka‸ yawˇ ve la‸ sheh awˬ gʼaˇ kʼaw‸ cawˬ la leh aˉhtaw hta‸ 
yuˬ gʼa la tuˬ, yawˇ ve la‸ sheh hta‸ maˇ peh tsuh‸ piˇ. 
22Chi hta‸ pa taw, chi beu‸ ngaˬ Gʼuiˬsha chi hkʼe kʼoˆ ve yoˬ. Ngaˬ lehˬ 
Eˇjiˇtu‸ jawˇmawˇ ve canˇ paˍ hpeh‸ ve yoˬ. Yawˇ ve da‸ chehˇ sheˍ ve la‸ 
sheh teˇ paˉ hta‸ maˇ kʼoˆ, hteh kʼai taˍ peuˬ ve awˬ nu ve la‸ shehˍ teˇ paˉ 
hta‸ maˇ kʼoˆ, nyiˇ paˉ paˉ ve hta‸ ngaˬ awˉ hteh piˇ tuˬ yoˬ. Oˇ htaˇ, aˉhtaw 
yawˇ ve la‸ sheh hkʼaw ce kʼai tuˬ yoˬ. 
23Eˇjiˇtu‸ chaw teˇ hpaˍ hta‸ ngaˬ mvuhˇmiˬ hkʼaˬ ti chi ti lo hpaˆ da‸ kʼai piˇ 
lawˬ tuˬ yoˬ. 

24Oˇ ve hkʼaw‸ nawˉ, ngaˬ lehˬ Baˍbuˍlonˍ jawˇmawˇ ve la‸sheh hta‸ awˬ gʼaˇ 
uiˍ la piˇ leh, ngaˬ ve aˉhtaw yawˇ ve la‸ sheh hkʼaw keu piˇ tuˬ yoˬ. Ya‸ 
hkʼaˇ, ngaˬ lehˬ Eˇjiˇtu‸ jawˇmawˇ ve la‸ sheh hta‸ awˉ hteh piˇ leh, yawˇ ve 
canˇ paˍ mehˆ gʼuˇ suhˍ hkʼanˇ leh suh-e tuˬ yoˬ. 
25Yoˬ, ngaˬ yawˇ hta‸ awˬ gʼaˇ nuˇ la piˇ leh, Baˍbuˍlonˍ jawˇmawˇ hta‸ awˬ 
gʼaˇ uiˍ la piˇ tuˬ yoˬ. Ngaˬ ve aˉhtaw yawˇ hta‸ piˇ leh, yawˇ lehˬ aˉhtaw oˇ 
ve Eˇjiˇtu‸ hpawˇ lo yuˬ mawˍ ve teˇ yanˇ, chaw teˇ gʼaˇ le le ngaˬ Gʼuiˬsha 
hpeh‸ ve hta‸ shiˍ la tuˬ yoˬ. 
26Eˇjiˇtu‸ chaw teˇ hpaˍ hta‸ ngaˬ mvuhˇmiˬ hkʼaˬ ti chi ti lo hpaˆ da‸ kʼai piˇ 
lawˬ tuˬ yoˬ. Oˇ htaˇ, ngaˬ Gʼuiˬsha hpeh‸ ve hta‸ yawˇ hui shiˍ la tuˬ yoˬ, teh
‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 31 

Eˇjiˇtu‸ mvuhˇmiˬ htawˇ cehˬ hta‸ tehˆ maˍ ve 

1Ngaˬ hui shu mvuhˇmiˬ hkʼaw chehˇ taˍ ve teˇ chi teˇ hkʼaw‸, ha pa shehˆ 
maˬ, awˉ lawˉ teˇ nyi htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, Eˇjiˇtu‸ jawˇmawˇ leh yawˇ ve chaw teˇ hpaˍ hta‸ chi hkʼe kʼoˆ 
piˇ-oˆ. Nawˬ hui lehˬ hkʼaˬ ma awˬ me‸ awˬ hponˇ cawˬ ve le. Nawˬ hui hta‸ 
ngaˬ aˬ hto‸ ma gʼa yuˬ tehˆ maˍ tuˬ le. 
3Nawˬ hui lehˬ, nyi sha ve awˬ kʼaˉ hkʼa biˇ cawˬ leh, moˬ hta‸ daw‸ taˍ ve 
Leˍbaˍnonˍ hkʼaw hkʼoˆ lo cawˬ ve htawˇ cehˬ lonˉ hkʼe hpeh‸ ve yoˬ. 
4Htawˇ cehˬ oˇ ve awˬ hawˉ lo, yawˇ hta‸ uiˍ la yeˬ la piˇ tuˬ ve iˉ kaˆ hkʼa biˇ 
cawˬ leh, oˇ kaˬ lo cawˬ ve suhˆ cehˬ hkʼa peu-eˬ ve hta‸ iˉ kaˆ piˇ chehˇ ve 
yoˬ. 
5Yawˇ lehˬ iˉ kaˆ hkʼa deh‸ gʼa chehˇ ve pa taw, awˬ nu ve suhˆ cehˬ teˇ hpaˍ a
‸ kehˉ mvuh jaˇ leh, awˬ kʼaˉ teˇ hpaˍ htawˇ maˇ jaˇ zuhˬ jaˇ ve yoˬ. 
6Ngaˆ laiˉ ceuˬ yawˇ ve awˬ kʼaˉ teˇ hpaˍ hkʼoˆ lo awˬ hpui te chehˇ leh, awˬ 
cehˬ hkuiˉ puiˍ lo haiˬ ve to nuˇ to shaˆ teˇ hpaˍ awˬ yehˇ cheˇ chehˇ ve yoˬ. 
Chaw ceuˬ teˇ hpaˍ htawˇ, yawˇ ve aˉ gʼuiˬ ha hawˉ lo jehˇ chehˇ ve yoˬ. 



2198 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

7Suhˆ cehˬ oˇ ve hkʼaˬ ma nyi sha jaˇ ve le. Mvuh jaˇ leh awˬ kʼaˉ teˇ hpaˍ 
htawˇ zuhˬ jaˇ ve yoˬ. Yawˇ ve awˬ geu teˇ hpaˍ miˬguiˬ hkʼaw naˉ chaweh lo‸-
e leh, iˉ kaˆ hta‸ daw‸ taˍ ve yoˬ. 
8Gʼuiˬsha ve hko hkʼaw cawˬ ve htawˇ cehˬ teˇ cehˬ ka‸ yawˇ hta‸ tehˆ da‸ 
maˇ gʼa. Awˬ nu ve suhˆ cehˬ hkʼaˬ ve teˇ cehˬ maˇ kʼoˆ, oˇ ve hkʼa shuˍ awˬ 
kʼaˉ da‸ leh nyi sha ve teˇ cehˬ ka‸ maˇ cawˬ. Gʼuiˬsha ve hko hkʼaw cawˬ ve 
suhˆ cehˬ teˇ cehˬ ka‸ oˇ hkʼe taw nyi sha ve teˇ cehˬ ka‸ maˇ cawˬ. 
9Ngaˬ lehˬ suhˆ cehˬ oˇ ve hta‸ awˬ kʼaˉ maˇ maˇ cawˬ la piˇ leh, nyi sha tuˬ te 
piˇ taˍ ve yoˬ. Gʼuiˬsha ve Eˍdenˍ hko hkʼaw cawˬ ve suhˆ cehˬ hkʼa peu-eˬ, 
htawˇ cehˬ lonˉ oˇ ve hta‸ hkawehˉ jaˇ ve yoˬ. 
10Moˬ hta‸ daw‸ taˍ ve suhˆ cehˬ lonˉ oˇ ve hkʼaˬ hkʼe hpeh‸ la tuˬ ve awˬ 
lawn ngaˬ nawˬ hta‸ hto laˇ shaˍ. Yawˇ mvuh la ve hkʼe nyi ma htawˇ uiˍ la 
ve yoˬ. 
11Chi hta‸ pa taw, ngaˬ yawˇ hta‸ chiˇ baˬ leh shu mvuhˇmiˬ chaw teˇ gʼaˇ 
yawˇ hta‸ uˉ peunˍ tcuh tuˬ yoˬ. Yawˇ haiˬ ve hta‸ keunˍ da‸ ve hkʼe, chaw oˇ 
ve yawˇ hta‸ kʼaw‸ piˇ tuˬ yoˬ. 
12Haiˬ jaˇ ve awˬ nu ve mvuhˇmiˬ yaˇ teˇ hpaˍ, suhˆ cehˬ oˇ ve hta‸ htu baˬ piˇ 
tuˬ yoˬ. Yawˇ ve awˬ kʼaˉ leh awˬ cehˬ hteh kʼai leh, mvuhˇmiˬ hkʼaw cawˬ ve 
hkʼaw pui leh lawˬ hkʼo‸ teˇ maˬ le le hkʼaw ce kʼai tuˬ yoˬ. Suhˆ cehˬ oˇ ve 
awˬ hawˉ lo mui chehˇ ve chaw ceuˬ hkʼa peu-eˬ tu hpaw-e tuˬ yoˬ. 
13Ngaˆ teˇ hpaˍ lehˬ paiˍ taˍ ve suhˆ cehˬ oˇ ve awˬ hkʼoˆ lo ca mui la leh, haiˬ 
ve to nuˇ to shaˆ teˇ hpaˍ lehˬ awˬ kaˉ teˇ hpaˍ awˬ hkʼoˆ lo te toˇ tuˬ yoˬ. 
14Ya‸ nyi hkʼaw‸ nawˉ kʼo, iˉ kaˆ hkʼa deh‸ gʼa chehˇ ve suhˆ cehˬ hkʼaˬ ve teˇ 
ceuˬ maˇ kʼoˆ, suhˆ cehˬ lonˉ oˇ ve hkʼa shuˍ moˬ hta‸ daw‸ htaˇ hkʼa gaˬ uiˍ 
la mvuh la gʼa tuˬ ve maˇ heˆ. Oˇ ve hkʼa peu-eˬ chaw yaˇ hkʼa shuˍ gʼa suh-e 
leh, suh mvuhˇmiˬ lo gaˬ taˍ peuˬ ve chaw hui geh gʼa ca chehˇ tuˬ yoˬ, teh‸ 
kʼoˆ ve yoˬ. 
15Gʼuiˬsha chi hkʼe kʼoˆ ve yoˬ. Suhˆ cehˬ oˇ ve suh mvuhˇmiˬ lo kʼai ve teˇ nyi 
htaˇ, dawˇ haˍ ve awˬ heˆ hpeh‸ tuˬ ngaˬ lehˬ miˬguiˬ awˬ hawˉ lo cawˬ ve iˉ 



2199 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

kaˆ teˇ hpaˍ yawˇ hta‸ hoˆ beh la piˇ lawˬ tuˬ yoˬ. Ngaˬ lehˬ iˉ kaˆ lawˬ teˇ hpaˍ 
hta‸ yuˬ tiˍ taˍ leh, iˉ kaˆ gʼuiˬ tuˇ maˇ maˇ kʼaw‸ tawˆ la piˇ tuˬ ve maˇ heˆ. 
Awˬ lawn kʼo, suhˆ cehˬ oˇ ve suh kʼai peuˬ ve pa taw, ngaˬ lehˬ Leˍbaˍnonˍ 
hkʼaw hta‸ naˆ ho‸ lehˍ hpeh‸ la piˇ leh, heh puiˉ hkʼaw lo cawˬ ve suhˆ cehˬ 
hkʼa peu-eˬ ve hta‸ nawˍ kʼai piˇ lawˬ tuˬ yoˬ. 
16Suhˆ cehˬ oˇ ve hta‸ ngaˬ suh mvuhˇmiˬ lo peu kʼai ve teˇ yanˇ, yawˇ paiˍ ve 
awˬ hkawˇ lehˬ miˬguiˬ chaw ceuˬ teˇ hpaˍ hta‸ kawˆ cheˇ piˇ lawˬ tuˬ yoˬ. 
Yawˇ paiˍ ve pa taw, Eˍdenˍ hkʼaw cawˬ ve da‸ jaˇ ve suhˆ cehˬ hkʼa peu-eˬ 
leh, suh mvuhˇmiˬ lo ca chehˇ kʼai taˍ peuˬ ve iˉ kaˆ hkʼa deh‸ gʼa chehˇ ve 
Leˍbaˍnonˍ hkʼaw hkʼoˆ lo cawˬ ve suhˆ cehˬ hkʼa peu-eˬ nyi hkʼaˇ suh jaˇ tuˬ 
yoˬ. 
17Yawˇ hui lehˬ suhˆ cehˬ oˇ ve geh teˇ geh suh mvuhˇmiˬ lo kʼai leh, paiˍ taˍ 
peuˬ ve awˬ nu ve suhˆ cehˬ teˇ hpaˍ geh ca chehˇ tuˬ yoˬ. Suhˆ cehˬ oˇ ve awˬ 
hawˉ lo chehˇ taˍ ve chaw hkʼa peu-eˬ awˬ nu ve mvuhˇmiˬ teˇ hpaˍ lo hpaˆ da
‸ kʼai tuˬ yoˬ. 
18Suhˆ cehˬ lonˉ oˇ ve lehˬ, Eˇjiˇtu‸ jawˇmawˇ leh yawˇ ve chaw teˇ hpaˍ hpeh‸ 
ve yoˬ. Eˍdenˍ hkʼaw cawˬ ve suhˆ cehˬ teˇ ceuˬ ka‸ yawˇ hkʼe taw maˇ uiˍ 
maˇ mvuh. Ya‸ hkʼaˇ, chi beu‸ yawˇ lehˬ Eˍdenˍ hkʼaw cawˬ ve suhˆ cehˬ teˇ 
hpaˍ hkʼa shuˍ suh mvuhˇmiˬ lo ya‸-e leh, Gʼuiˬsha hta‸ maˇ shiˍ ve chaw leh 
ma‸ bawˆ kuiˬlo suh-e ve chaw hui geh gʼa ca chehˇ tuˬ yoˬ. Ngaˬ Gʼuiˬsha 
tawˇ yaw taˍ peuˬ, teh‸ kʼoˆ ve yoˬ. 

Yeˍsaˍkeˍlaˆ li‸ 32 

Eˇjiˇtu‸ jawˇmawˇ caˬ hkehˍ lonˉ hta‸ tehˆ maˍ ve 

1Ngaˬ hui shu mvuhˇmiˬ hkʼaw chehˇ taˍ ve 12 hkʼaw‸, ha pa 12 maˬ, awˉ lawˉ 
peuˇ ve teˇ nyi htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, Eˇjiˇtu‸ jawˇmawˇ hta‸ shaˍ ti‸ piˇ-oˆ. Ngaˬ ve tawˇ chi teˇ hpaˍ 
yawˇ hta‸ hto maˍ piˇ-oˆ. Nawˬ lehˬ chaw ceuˬ teˇ hpaˍ awˬ kaˍ lo laˇ caˬ shiˉ 
hkʼe te chehˇ ve yoˬ. Ya‸ hkʼaˇ, nawˬ leh iˉ kaˆ lawˬ hkʼaw hpeˆ toˇ chehˇ ve 
caˬ hkehˍ lonˉ hta‸ leuˉ leh shuˍ ve yoˬ. Nawˬ ve hkui sheh lehˬ je‸ nehˆ hta‸ 
naˆ tu la piˇ leh, iˉ kaˆ lawˬ hta‸ cha‸ chiˆ tuˬ te piˇ chehˇ ve yoˬ. 

3Chaw ceuˬ teˇ hpaˍ hpawnˬ da‸ la ve teˇ yanˇ, ngaˬ nawˬ hta‸ geu‸ hpehˇ yuˬ 
leh, yawˇ hui hta‸ gʼuiˬ pfuhˍ lo gʼawˬ yuˬ tcuh tuˬ yoˬ. 
4Ngaˬ nawˬ hta‸ miˬ chaˇ hkʼoˆ lo baˬ peu leh, nawˬ hta‸ ca caˇ la tuˬ ngaˆ leh 
to nuˇ to shaˆ teˇ hpaˍ hta‸ ngaˬ shiˍ veu laˇ tuˬ yoˬ. 
5Nawˬ ve kuiˇ taˍ ve awˬ to hta‸ ngaˬ yuˬ leh, hkʼaw hkʼoˆ lawˬ hkʼoˆ lo baˬ 
peu tuˬ yoˬ. 
6Hkʼaw hkʼoˆ lo leh iˉ kaˆ lawˬ kʼaˉ teˇ hpaˍ hkʼaw lo biˇ la htaˇ hkʼa gaˬ, nawˬ 
ve awˬ suhˍ hta‸ ngaˬ ngeuˍ baˬ tuˬ yoˬ. 
7Ngaˬ nawˬ hta‸ te luˬ te sheˆ piˇ ve teˇ yanˇ, mvuhˇ naw ma leh meu‸ keu 
shiˍ teˇ hpaˍ hta‸ ngaˬ beh taˍ tuˬ yoˬ. Mvuhˇ nyi lehˬ moˬ hkʼaw‸ nawˉ lo va‸ 
taˍ leh, ha pa htawˇ awˬ gʼeuˆ piˇ laˇ tuˬ ve maˇ heˆ. 
8Ngaˬ lehˬ mvuhˇ naw ma ve awˬ gʼeuˆ hkʼa peu-eˬ ve hta‸ shiˉ pehˍ leh, nawˬ 
ve miˬguiˬ hta‸ naˆ ho‸ kʼai piˇ tuˬ yoˬ. Ngaˬ Gʼuiˬsha tawˇ yaw taˍ peuˬ. 
9Nawˬ luˬ kʼai sheˆ kʼai peuˬ ve awˬ lawn, nawˬ teˇ pawˆ ka‸ maˇ kaˇ jaw ve 
mvuhˇmiˬ teˇ hpaˍ hta‸ ngaˬ kʼoˆ maˍ piˇ ve teˇ yanˇ, yawˇ hui dawˇ haˍ jaˇ tuˬ 
yoˬ. 
10Ngaˬ nawˬ hta‸ te piˇ taˍ peuˬ ve kanˉ lehˬ, chaw ceuˬ maˇ maˇ ve hta‸ anˇ 
jaˇ kawˆ jaˇ piˇ lawˬ tuˬ yoˬ. Ngaˬ ve aˉhtaw hta‸ ngaˬ fui ve teˇ yanˇ, 
jawˇmawˇ teˇ hpaˍ kawˆ cheˇ jaˇ tuˬ yoˬ. Nawˬ paiˍ ve teˇ nyi htaˇ, yawˇ hui 
hkʼa peu-eˬ a shu yawˇ ve a sha‸ awˬ pon kawˆ cheˇ chehˇ tuˬ yoˬ, teh‸ 
Gʼuiˬsha kʼoˆ ve yoˬ. 
11Gʼuiˬsha Eˇjiˇtu‸ jawˇmawˇ hta‸ chi hkʼe kʼoˆ piˇ ve yoˬ. Nawˬ lehˬ 
Baˍbuˍlonˍ jawˇmawˇ ve aˉhtaw hta‸ gʼa hpuˇ tuˬ yoˬ. 
12Ngaˬ lehˬ haiˬ jaˇ ve awˬ nu ve chaw ceuˬ ve ma‸ yaˇ teˇ hpaˍ hta‸ aˉhtaw 
gʼawˬ tawˆ tcuh leh, nawˬ ve chaw hkʼa peu-eˬ ve hta‸ tiˇ pehˍ tcuh tuˬ yoˬ. 
Nawˬ ve chaw hkʼa peu-eˬ leh, nawˬ nyi ma uiˍ chehˇ ve awˬ ceuˬ hkʼa peu-eˬ 
te luˬ te sheˆ ve hta‸ gʼa hkanˍ tuˬ yoˬ. 

13Iˉ kaˆ gʼuiˬ tuˇ teˇ maˬ le awˬ paˇ lo ngaˬ lehˬ nawˬ ve ceˇ caˬ teˇ hpaˍ hta‸ tiˇ 
pehˍ laˇ tuˬ yoˬ. Iˉ kaˆ hta‸ te tiˬ piˇ tuˬ ve chaw yaˇ leh to nuˇ to shaˆ cawˬ taˉ 
tuˬ ve maˇ heˆ. 
14Ngaˬlehˬ nawˬ ve iˉ kaˆ teˇ hpaˍ hta‸ kehˬ lehˍ cawˬ piˇ leh, nawˬ ve iˉ kaˆ 
lawˬ teˇ hpaˍ hta‸ gawˬ lehˍ ya‸-e piˇ lawˬ tuˬ yoˬ. Ngaˬ Gʼuiˬsha tawˇ yaw taˍ 
peuˬ. 
15Eˇjiˇtu‸ mvuhˇmiˬ hta‸ ngaˬ gawˬ cu gawˬ pehˆ hpeh‸ la piˇ leh, oˇ kaˬ lo 
chehˇ ve chaw hui hta‸ ngaˬ te luˬ te sheˆ piˇ peuˬ ve teˇ yanˇ, ngaˬ Gʼuiˬsha 
hpeh‸ ve hta‸ yawˇ hui shiˍ la tuˬ yoˬ. 
16Shaˍ ti‸ piˇ taˍ ve tawˇ chi lehˬ, dawˇ haˍ ve kʼa muiˬ hkawˇ hpeh‸ la tuˬ yoˬ. 
Awˬ nu ve chaw ceuˬ ve yaˇ miˇ teˇ hpaˍ lehˬ, Eˇjiˇtu‸ leh yawˇ ve chaw teˇ 
hpaˍ awˬ pon dawˇ haˍ leh kʼa muiˬ hkawˇ oˇ ve hta‸ kʼa tuˬ yoˬ. Ngaˬ 
Gʼuiˬsha tawˇ yaw taˍ peuˬ, teh‸ kʼoˆ ve yoˬ. 

Suh mvuhˇmiˬ 

17Ngaˬ hui shu mvuhˇmiˬ hkʼaw chehˇ taˍ ve teˇ chi nyiˇ hkʼaw‸, ha pa awˉ 
lawˉ peuˇ teˇ maˬ, teˇ chi ngaˇ nyi htaˇ, Gʼuiˬsha ngaˬ hta‸ chi hkʼe kʼoˆ laˇ ve 
yoˬ. 
18Chaw yaˇ-oˬ, Eˇjiˇtu‸ chaw teˇ hpaˍ awˬ pon dawˇ haˍ leh hawˬ chehˇ-oˆ. 
Yawˇ hui hta‸ awˬ nu ve awˬ gʼaˇ uiˍ jaˇ ve chaw ceuˬ teˇ hpaˍ geh teˇ geh suh 
mvuhˇmiˬ lo kʼai tcuh-o. 
19Yawˇ hui hta‸ chi hkʼe kʼoˆ piˇ-oˆ. Nawˬ hui lehˬ awˬ nu ve chaw a‸ kehˉ 
awˬ hkiˇ awˬ naˬ da‸ ve yoˬ teh‸ dawˇ ve laˇ. Nawˬ hui lehˬ suh mvuhˇmiˬ lo 
gʼa ya‸-e leh, oˇ kaˬ lo Gʼuiˬsha hta‸ maˇ shiˍ ve chaw hui geh gʼa zuh‸ tuˬ 
yoˬ. 
20Eˇjiˇtu‸ chaw teˇ hpaˍ lehˬ, ma‸ bawˆ kuiˬ lo tiˇ pehˍ ve hta‸ gʼa hkanˍ ve 
chaw hui geh teˇ geh paiˍ tuˬ yoˬ. Yawˇ hui hkʼa peu-eˬ ve hta‸ tiˇ pehˍ piˇ 
tuˬ, aˉhtaw teˇ taˬ hkʼa deh‸ gu taˍ peuˬ. 
21Ha‸ hanˉ jaˇ ve ma‸ yaˇ teˇ hpaˍ leh Eˇjiˇtu‸ chaw hui hpawˇ chehˇ leh ma‸ 
bawˆ chehˇ ve chaw teˇ hpaˍ lehˬ, Eˇjiˇtu‸ chaw teˇ hpaˍ hta‸ suh mvuhˇmiˬ 

hkʼaw ha‸ yuˬ chehˇ ve yoˬ. Yawˇ hui kʼoˆ ve, Ma‸ bawˆ kuiˬ lo tiˇ pehˍ ve hta
‸ gʼa hkanˍ ve Gʼuiˬsha hta‸ maˇ shiˍ ve chaw teˇ hpaˍ choˬ kaˬ lo ya‸ la leh 
zuh‸ chehˇ taˍ peuˬ, teh‸ kʼoˆ ve yoˬ. 
22Aˍsuˇriˆ htawˇ oˇ kaˬ lo chehˇ taˍ leh, yawˇ ve tuˍ hpfuh awˬ paˇ awˬ kui lo, 
yawˇ ve ma‸ yaˇ teˇ hpaˍ ve tuˍ hpfuh hkʼa biˇ caw zuhˇ chehˇ ve yoˬ. Yawˇ 
hui hkʼa peu-eˬ ma‸bawˆ kuiˬ lo tiˇ pehˍ ve hta‸ gʼa hkanˍ leh, 
23yawˇ hui ve tuˍ hpfuh teˇ hpaˍ lehˬ suh mvuhˇmiˬ hkʼaw naˉ jaˇ ve chehˇ kuiˬ 
lo cawˬ ve yoˬ. Yawˇ ve ma‸ yaˇ hkʼa peu-eˬ ma‸ bawˆ kuiˬ lo paiˍ leh, yawˇ 
hui ve tuˬ hpfuh teˇ hpaˍ yawˇ ve tuˍ hpfuh hkʼa caw zuhˇ lo cawˬ taˍ ve yoˬ. 
Teˇ pawˆ htaˇ, yawˇ hui lehˬ te‸ chehˇ ve chaw hui ve mvuhˇmiˬ hta‸ kawˆ tuˬ 
te piˇ ve yoˬ. 
24Eˇlanˍ htawˇ oˇ kaˬ lo chehˇ taˍ leh, yawˇ ve tuˍ hpfuh awˬ paˇ awˬ kui lo, 
yawˇ ve ma‸ yaˇ teˇ hpaˍ ve tuˍ hpfuh hkʼa biˇ caw zuhˇ chehˇ ve yoˬ. Yawˇ 
hui hkʼa peu-eˬ ma‸ bawˆ kuiˬ lo tiˇ pehˍ ve hta‸ gʼa hkanˍ leh, awˬ guiˬ meuˇ 
maˇ shoˍ shoˍ-ehˬ suh mvuhˇmiˬ lo gʼa ya‸-e ve yoˬ. Yawˇ hui a sha‸ te‸ chehˇ 
htaˇ shu hta‸ ca ho piˇ chehˇ ve yoˬ. Ya‸ hkʼaˇ, chi beu‸ yawˇ hui suh taˍ peuˬ 
leh, awˬ me‸ awˬ hponˇ luˬ kʼai peuˬ. 
25Eˇlanˍ lehˬ ma‸ bawˆ kuiˬ lo tiˇ pehˍ ve hta‸ gʼa hkanˍ ve chaw hui geh zuh‸ 
chehˇ leh, yawˇ ve ma‸ yaˇ teˇ hpaˍ ve tuˍ hpfuh yawˇ awˬ paˇ lo hkʼa caw 
zuhˇ cawˬ taˍ ve yoˬ. Yawˇ hui hkʼa peu-eˬ awˬ guiˬ meuˇ shoˍ ve hta‸ maˇ 
hkanˍ yuˬ. Hkʼa peu-eˬ ka‸ ma‸ bawˆ kuiˬ lo tiˇ pehˍ ve hta‸ gʼa hkanˍ ve yoˬ. 
Yawˇ hui a sha‸ te‸ chehˇ htaˇ shu hta‸ ca ho piˇ chehˇ ve yoˬ. Ya‸ hkʼaˇ, chi 
beu‸ yawˇ hui suh taˍ peuˬ leh, awˬ me‸ awˬ hponˇ luˬ kʼai peuˬ. Ma‸ bawˆ 
kuiˬ lo tiˇ pehˍ ve hta‸ gʼa hkanˍ ve chaw hui hkʼe gʼa hkanˍchehˇ taˍ ve yoˬ. 
26Meˍshehˆ leh Tuˇbaˍlaˆ yawˇ huiˉ maˬ htawˇ oˇ kaˬ lo chehˇ taˍ leh, yawˇ huiˉ 
maˬ ve tuˍ hpfuh awˬ paˇ awˬ kui lo, yawˇ hui ve ma‸ yaˇ teˇ hpaˍ ve tuˍ 
hpfuh hkʼa biˇ caw zuhˇ chehˇ ve yoˬ. Yawˇ hui hkʼa peu-eˬ awˬ guiˬ meuˇ 
shoˍ ve hta‸ maˇ hkanˍ yuˬ. Hkʼa peu-eˬ ka‸ ma‸ bawˆ kuiˬ lo tiˇ pehˍ ve hta‸ 
gʼa hkanˍ ve yoˬ. Teˇ pawˆ htaˇ yawˇ hui htawˇ te‸ chehˇ ve chaw hui hta‸ 
kawˆ tuˬ te piˇ ve yoˬ. 

27Yawˇ hui lehˬ aˬ sho-eˬ htaˇ ve ha‸ hanˉ jaˇ ve ma‸ yaˇ teˇ hpaˍ hkʼa shuˍ, 
shu taˍ uiˍ taˍ mvuh leh tuˍ piˇ ve hta‸ maˇ gʼa hkanˍ. Ma‸ yaˇ oˇ ve teˇ hpaˍ 
lehˬ a shu yawˇ ve la‸ caˉ hkʼa deh‸ pfuhˇ leh suh mvuhˇmiˬ lo ya‸-e ve yoˬ. 
Yawˇ hui ve aˉhtaw yawˇ hui ve oˉ kʼoˍ hawˉ lo teh taˍ leh, yawˇ hui ve htanˬ 
tuˬ yawˇ hui ve awˬ to hkʼoˆ lo teh taˍ ve yoˬ. Ha‸ hanˉ ve ma‸ yaˇ chi teˇ 
hpaˍ lehˬ teˇ pawˆ htaˇ awˬ gʼaˇ uiˍ jaˇ leh te‸ chehˇ ve chaw hui hta‸ kawˆ 
tuˬ te piˇ ve yoˬ. 
28Oˇ ve hkʼa shuˍ Eˇjiˇtu‸ chaw teˇ hpaˍ htawˇ, awˬ guiˬ meuˇ shoˍ ve hta‸ maˇ 
hkanˍ yuˬ leh, ma‸ bawˆ kuiˬ lo tiˇ pehˍ ve hta‸ gʼa hkanˍ ve chaw oˇ ve teˇ 
hpaˍ geh gʼa zuh‸ taˍ tuˬ yoˬ. 
29Eˇdonˍ htawˇ, yawˇ ve jawˇmawˇ leh uˉ peunˍ shehˍ hpaˇ teˇ hpaˍ geh teˇ geh 
oˇ kaˬ lo chehˇ taˍ ve yoˬ. Yawˇ hui lehˬ awˬ gʼaˇ uiˍ ve ma‸ yaˇ teˇ hpaˍ hpeh‸
ve yoˬ. Ya‸ hkʼaˇ, yawˇ hui htawˇ chi beu‸ ma‸ bawˆ kuiˬ lo tiˇ pehˍ ve hta‸ 
gʼa hkanˍ ve awˬ guiˬ meuˇ maˇ shoˍ ve chaw hui geh zuh‸ chehˇ taˍ ve yoˬ. 
30Awˬ na hpawˇ lo chehˇ ve jawˇmawˇ yaˇ teˇ hpaˍ leh, Siˉdonˍ chaw teˇ hpaˍ 
htawˇ oˇ kaˬ lo chehˇ taˍ ve yoˬ. Teˇ pawˆ htaˇ yawˇ hui htawˇ shu hta‸ kawˆ 
tuˬ te piˇ ve yoˬ. Ya‸ hkʼaˇ chi beu‸ awˬ me‸ awˬ hponˇ luˬ kʼai leh, ma‸ bawˆ 
kuiˬ lo tiˇ pehˍ ve hta‸ gʼa hkanˍ ve chaw hui geh teˇ geh, awˬ guiˬ meuˇ maˇ 
shoˍ shoˍ-ehˬ zuh‸ chehˇ taˍ peuˬ. Yawˇ hui lehˬ awˬ me‸ awˬ hponˇ luˬ kʼai 
leh, suh mvuhˇmiˬ lo ya‸-e ve chaw hui geh teˇ geh gʼa hkanˍ chehˇ ve yoˬ. 
31Eˇjiˇtu‸ jawˇmawˇ leh yawˇ ve ma‸ yaˇ teˇ hpaˍ lehˬ, ma‸ bawˆ kuiˬ lo tiˇ 
pehˍ ve hta‸ gʼa hkanˍ ve chaw oˇ ve teˇ hpaˍ hta‸ gʼa mawˬ leh, yawˇ ve nyi 
ma sha la tuˬ yoˬ. 
32Ngaˬ lehˬ Eˇjiˇtu‸ jawˇmawˇ hta‸ te‸ chehˇ ve chaw hui hta‸ kawˆ la tuˬ te 
piˇ tcuh tuˬ yoˬ. Ya‸ hkʼaˇ, yawˇ leh yawˇ ve ma‸ yaˇ hkʼa peu-eˬ tiˇ pehˍ ve 
hta‸ gʼa hkanˍ leh, ma‸ bawˆ kuiˬ lo tiˇ pehˍ ve hta‸ gʼa hkanˍ ve awˬ guiˬ 
meuˇ maˇ shoˍ ve chaw hui geh teˇ geh gʼa zuh‸ taˍ tuˬ yoˬ. Ngaˬ Gʼuiˬsha 
tawˇ yaw taˍ peuˬ, teh‸ kʼoˆ ve yoˬ. 

Yeˍsaˍkeˍlaˆ li‸ 33 

Gʼuiˬsha Yeˍsaˍkeˍlaˆ hta‸ shaw shehˍ hpaˇ te tcuh ve 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, ngaˬ mvuhˇmiˬ teˇ peˆ awˬ hkʼaw lo ma‸ hpeh‸ la piˇ ve teˇ 
yanˇ, hkʼaˬ hkʼe hpeh‸ la ve awˬ lawn nawˬ ve chaw teˇ hpaˍ hta‸ kʼoˆ maˍ 
piˇ-oˆ. Mvuhˇmiˬ oˇ ve hkʼaw chehˇ ve chaw teˇ hpaˍ lehˬ, chaw teˇ gʼaˇ hta‸ 
leuˆ yuˬ leh shaw shehˍ hpaˇ te tcuh ve yoˬ. 
3Canˇ paˍ laˬ chehˇ ve hta‸ yawˇ gʼa mawˬ ve teˇ yanˇ, yawˇ lehˬ ju lu dawˆ 
leh chaw yaˇ teˇ hpaˍ hta‸ shaˍ ti‸ piˇ ve yoˬ. 
4Chaw teˇ gʼaˇ lehˬ, ju lu dawˆ hkawˇ kaˇ ve htawˇ a muˆ maˇ taˍ leh, canˇ paˍ 
yawˇ hta‸ tiˇ pehˍ piˇ ve kʼo, yawˇ gʼa suh ve lehˬ yawˇ ve venˇbaˆ hta‸ pa 
taw yoˬ. 
5Awˬ lawn kʼo, shu shaˍ ti‸ piˇ hkawˇ hta‸ yawˇ maˇ na ve pa taw yoˬ. Yawˇ 
na yuˬ ve hkʼe kʼo, gʼa ponˬ tuˬ yoˬ. 
6Ya‸ hkʼaˇ, shaw shehˍ hpaˇ lehˬ, canˇ paˍ laˬ chehˇ ve hta‸ gʼa mawˬ ve 
htawˇ, ju lu maˇ dawˆ piˇ ve pa taw, canˇ paˍ laˬ leh venˇ yaˇ oˇ ve teˇ hpaˍ 
hta‸ tiˇ pehˍ piˇ ve kʼo, shaw shehˍ hpaˇ oˇ ve hta‸ ngaˬ venˇbaˆ taˍ tuˬ yoˬ. 
7Chaw yaˇ-oˬ, chi beu‸ ngaˬ nawˬ hta‸ Iˉsaˍreˍlaˆ chaw hui hta‸ shaw shehˍ 
hpaˇ te tcuh laˇ chehˇ ve yoˬ. Ngaˬ nawˬ hta‸ shaˍ ti‸ piˇ laˇ chehˇ ve tawˇ teˇ 
hpaˍ, nawˬ yawˇ hui hta‸ gʼa kʼaw‸ kʼoˆmaˍ piˇ ve yoˬ. 
8Haiˬ ve chaw teˇ gʼaˇ gʼaˇ suh tuˬ yoˬ, teh‸ ngaˬ kʼoˆ taˍ peuˬ ve htawˇ, yawˇ 
venˇbaˆ dawˇ hpfuhˆ leh a sha‸ gʼa ponˬ tuˬ nawˬ yawˇ hta‸ shaˍ ti‸ maˇ piˇ 
ve kʼo, chaw oˇ ve lehˬ venˇbaˆ cawˬ ve hkʼaw gʼa suh-e tuˬ yoˬ. Yawˇ gʼa suh 
ve awˬ pon ngaˬ nawˬ hta‸ venˇbaˆ taˍ tuˬ yoˬ. 
9Ya‸ hkʼaˇ, nawˬ yawˇ hta‸ shaˍ ti‸ piˇ ve htawˇ yawˇ maˇ na yuˬ ve kʼo, yawˇ 
lehˬ venˇbaˆ cawˬ ve hkʼaw gʼa suh-e tuˬ yoˬ. Ya‸ hkʼaˇ, nawˬ ve a sha‸ hta‸ 
ngaˬ ponˬ laˇ tuˬ yoˬ, teh‸ kʼoˆ ve yoˬ. 

Teˇ gʼaˇ le gʼa te tuˬ ve kanˉ 

10Gʼuiˬsha ngaˬ hta‸ chi hkʼe kʼoˆ laˇ ve yoˬ. Chaw yaˇ-oˬ, Iˉsaˍreˍlaˆ chaw hui 
kʼoˆ chehˇ ve tawˇ chi yawˇ hui hta‸ kʼaw‸ kʼoˆpiˇ-oˆ. Ngaˬ hui lehˬ, ngaˬ hui 
te ya‸ ve kanˉ leh ngaˬ hui ve venˇbaˆ hta‸ pfuhˇ hawˇ jaˇ peuˬ leh gʼaˇ nuˇ 

kʼai chehˇ ve yoˬ. Ngaˬ hui hkʼaˬ hkʼe te te‸ chehˇ hpeh‸ tuˬ le, teh‸ yawˇ hui 
kʼoˆ chehˇ ve yoˬ. 
11Ngaˬ lehˬ awˬ tehˬ awˬ na te‸ chehˇ ve Gʼuiˬsha hpeh‸ ve hkʼe, venˇbaˆ yaˇ 
teˇ gʼaˇ suh-e ve hta‸ ngaˬ maˇ mawˬ gaˇ. Yawˇ venˇbaˆ dawˇ hpfuhˆ leh a sha
‸ te‸ chehˇ ve hta‸ mawˬ gaˇ ve yoˬ. Iˉsaˍreˍlaˆ-oˬ, nawˬ hui te chehˇ ve hai ve 
kanˉ hta‸baˬ taˉ-oˆ. Aˬ hto‸ ma pa taw nawˬ hui suh gaˇ ve le, teh‸ yawˇ hui 
hta‸ kʼoˆ piˇ-oˆ. 
12Chaw yaˇ-oˬ, chi beu‸ Iˉsaˍreˍlaˆ chaw hui hta‸ chi hkʼe kʼoˆ piˇ-oˆ. Chaw da
‸ teˇ gʼaˇ venˇbaˆ te ve kʼo, yawˇ te taˍ ve da‸ ve kanˉ teˇ hpaˍ lehˬ, yawˇ hta‸ 
ponˬ piˇ gʼa tuˬ ve maˇ heˆ. Haiˬ ve chaw teˇ gʼaˇ lehˬ, haiˬ ve kanˉ hta‸ baˬ 
taˉ ve kʼo, yawˇ hta‸ ciˍ yanˍ piˇ tuˬ ve maˇ heˆ. Chaw da‸ teˇ gʼaˇ haiˬ ve 
kanˉ hta‸ tanˬ te ve kʼo, yawˇ ve a sha‸ hta‸ ponˬ piˇ tuˬ ve maˇ heˆ. 
13Da‸ ve chaw teˇ gʼaˇ hta‸ ngaˬ a sha‸ te‸ chehˇ tuˬ ka ti‸ te piˇ tuˬ yoˬ. Ya‸ 
hkʼaˇ, ponˬ laˬ htaˇ yawˇ te taˍ peuˬ ve da‸ ve kanˉ teˇ hpaˍ maˇ jaˇ peuˬ teh‸ 
dawˇ leh, haiˬ ve kanˉ hta‸ kʼaw‸ te ve kʼo, yawˇ te taˍ peuˬ ve da‸ ve kanˉ oˇ 
ve teˇhpaˍ hta‸ ngaˬ kʼaw‸ dawˇ nawˇ piˇ tuˬ ve maˇ heˆ. Yawˇ ve ven baˆ hta
‸ pa taw gʼa suh tuˬ yoˬ. 
14Ngaˬ lehˬ haiˬ ve chaw teˇ gʼaˇ hta‸ gʼa suh tuˬ yoˬ teh‸ shaˍti‸ piˇ taˍ ve yoˬ. 
Ya‸ hkʼaˇ, yawˇ lehˬ haiˍ ve kanˉ hta‸ baˬ taˉ leh da‸ ve kanˉ hta‸ kʼaw‸ te ve 
kʼo, 
15yawˇ lehˬ shu hta‸ chiˇ piˇ taˍ ve hpu awˬ tan yuˬ taˍ ve mawˇ hta‸ kʼaw‸ 
hkʼaw‸ piˇ ve, maˇ heˆ kʼo yawˇ hkʼawˇ taˍ ve mawˇ hta‸ kʼaw‸ hkʼaw‸ piˇ ve 
kʼo, yawˇ venˇbaˆ dawˇ hpfuhˆ leh a sha‸ te‸ piˇ lawˬ ve awˬliˇtawˇhkawˇ hta‸ 
na yuˬ ve kʼo, yawˇ gʼa suh tuˬ ve maˇ heˆ. Gʼa te‸ chehˇ tuˬ yoˬ. 
16Yawˇ te ya‸ taˍ ve venˇbaˆ teˇ hpaˍ hta‸ ngaˬ hpehˇ piˇ leh, yawˇ lehˬ da‸ ve 
kanˉ hta‸ kʼaw‸ te peuˬ ve pa taw, gʼa te‸ chehˇ tuˬ yoˬ. 
17Nawˬ ve chaw teˇ hpaˍ lehˬ, ngaˬ te ve kanˉ chi maˇ cawˇ, teh‸ kʼoˆ chehˇ ve 
yoˬ. Oˇ hkʼe maˇ heˆ. Maˇ cawˇ ve lehˬ, yawˇ hui te chehˇ ve kanˉ hpeh‸ ve 
yoˬ. 

18Hteˇ ve cawˇ ve chaw teˇ gʼaˇ da‸ve kanˉ hta‸ maˇ kʼaw‸ te leh, haiˬ ve kanˉ 
hta‸ kʼaw‸ te kʼai ve kʼo, yawˇ oˇ hkʼe te ve pa taw gʼa suh tuˬ yoˬ. 
19Haiˬ ve chaw teˇ gʼaˇ haiˬ ve kanˉ hta‸ baˬ taˉ leh, da‸ ve hteˇ ve kanˉ hta‸ 
kʼaw‸ te ve kʼo, yawˇ ve a sha‸ hta‸ yawˇ ponˬ piˇ peuˬ. 
20Ya‸ hkʼaˇ, Iˉsaˍreˍlaˆ chaw teˇ hpaˍ-oˬ, nawˬ hui lehˬ ngaˬ te ve kanˉ maˇ 
cawˇ, teh‸ kʼoˆ chehˇ ve yoˬ. Nawˬ hui te taˍ ve hkʼe, ngaˬ nawˬ hui hta‸ suhˉ 
jehˬ laˇ tuˬ yoˬ, teh‸ Gʼuiˬsha kʼoˆ ve yoˬ. 

Yeˍruˆsaˍlehnˍ luˬ kʼai ve 

21Ngaˬ hui shu mvuhˇmiˬ hkʼaw chehˇ taˍ ve teˇ chi nyiˇ hkʼaw‸, ha pa teˇ chi 
maˬ, ngaˇ nyi htaˇ, Yeˍruˆsaˍlehnˍ venˇ hkʼaw hpaw tawˆ la ve chaw teˇ gʼaˇ 
ngaˬ geh laˬ leh, Yeˍruˆsaˍlehnˍ venˇ luˬ kʼai peuˬ ve awˬ lawn ngaˬ hta‸ hto 
laˇ ve yoˬ. 
22Yawˇ maˇ laˬ sheˍ gʼuˇ suhˍ teˇ haˉ htaˇ, Gʼuiˬsha ve kanˇ paˆ ngaˬ geh chehˇ 
taˍ ve hta‸ ngaˬ jawˬ ve yoˬ. Shawˉ pawˍ teˇ nyi chaw oˇ ve ngaˬ geh gaˬ la ve 
teˇ yanˇ, Gʼuiˬsha ngaˬ hta‸ tawˇ yaw tuˬ kanˇ paˆ kʼaw‸ piˇ laˇ ve yoˬ. 

Chaw yaˇ hui ve venˇbaˆ 

23Gʼuiˬsha ngaˬ hta‸ chi hkʼe kʼoˆ laˇ ve yoˬ. 
24Chaw yaˇ-oˬ, luˬ kʼai taˍ peuˬ ve Iˉsaˍreˍlaˆ venˇ teˇ hpaˍ hkʼaw chehˇ taˍ ve 
chaw teˇ hpaˍ chi hkʼe kʼoˆ chehˇ ve yoˬ. Aˍbraˍhanˍ lehˬ teˇ gʼaˇ tiˉ hpeh‸ ve 
yoˬ. Ya‸ hkʼaˇ, yawˇ hta‸ mvuhˇmiˬ chi hkʼa peu-eˬ chiˇ a‸ piˇ taˍ ve yoˬ. Chi 
beu‸ ngaˬ hui chaw maˇ la peuˬ. Hkʼe te leh, mvuhˇmiˬ chi ve chi beu‸ ngaˬ 
hui ve mvuhˇmiˬ hpeh‸ la peuˬ, teh‸ kʼoˆ chehˇ ve yoˬ. 
25Ngaˬ Gʼuiˬsha kʼoˆ chehˇ ve tawˇ chi teˇ hpaˍ yawˇ hui hta‸ kʼoˆ piˇ-oˆ. Nawˬ 
hui lehˬ awˬ shaˍ hta‸ awˬ suhˍ hkʼaw hkaw‸ caˇ ve yoˬ. Nawˬ hui lehˬ shaˉ ho
‸ teˇ hpaˍ hta‸ oˉ kʼoˍ pui ve yoˬ. Nawˬ hui chaw hta‸ tiˇ pehˍ ve yoˬ. Aˬ hto‸ 
ma pa taw mvuhˇmiˬ oˇ ve nawˬ hui ve mvuhˇmiˬ hpeh‸ ve yoˬ teh‸ dawˇ ve 
le. 
26Nawˬ hui lehˬ nawˬ hui ve aˉhtaw hta‸ gʼaˇ va ve yoˬ. Nawˬ hui te chehˇ ve 
kanˉ teˇ hpaˍ lehˬ, cha‸ chiˆ jaˇ ve yoˬ. Chaw teˇ gʼaˇ le le haˉ chawˇ haˉ paˆ te 

ve yoˬ. Aˬ hto‸ ma pa taw mvuhˇmiˬ oˇ ve nawˬ hui ve mvuhˇmiˬ hpeh‸ve yoˬ 
teh‸ dawˇ ve le. 
27Ngaˬ lehˬ awˬ tehˬ awˬ na te‸ chehˇ ve Gʼuiˬsha hpeh‸ ve hkʼe, ngaˬ shaˍ ti‸ 
piˇ chehˇ ve tawˇ chi teˇ hpaˍ yawˇ hui hta‸ kʼoˆ maˍ piˇ-oˆ. Luˬ kʼai peuˬ ve 
venˇ oˇ ve teˇ hpaˍ hkʼaw chehˇ taˍ ve chaw teˇ hpaˍ lehˬ, tiˇ pehˍ ve hta‸ gʼa 
hkanˍ tuˬ yoˬ. Hkʼaw hkʼoˆ lawˬ hkʼoˆ lo chehˇ taˍ ve chaw teˇ hpaˍ htawˇ, haiˬ 
ve to nuˇ to shaˆ che‸ caˇ ve hta‸ gʼa hkanˍ tuˬ yoˬ. Hkʼaw hkʼoˆ lo leh haˉ 
kʼoˍ hkʼaw ca va‸ taˍ ve chaw teˇ hpaˍ htawˇ naˬ beuˬ gaˬ suh-e tuˬ yoˬ. 
28Ngaˬ lehˬ mvuhˇmiˬ oˇ ve hta‸ gawˬ cu gawˬ pehˆ hpeh‸ kʼai piˇ leh, yawˇ 
hui nyi ma uiˍ chehˇ ve kanˇ paˆ awˬ leh meuˇ gaˬ tuˬ yoˬ. Iˉsaˍreˍlaˆ 
mvuhˇmiˬ hkʼaw cawˬ ve hkʼaw teˇ hpaˍ gawˬ jaˇ ve pa taw chaw teˇ gʼaˇ ka‸ 
oˇ kaˬ lo hpanˍ kʼai haˆ tuˬ ve maˇ heˆ. 
29Chaw yaˇ teˇ hpaˍ te taˍ ve venˇbaˆ awˬ pon ngaˬ yawˇ hui hta‸ ciˍ yanˍ piˇ 
leh, mvuhˇmiˬ hta‸ gawˬ cu gawˬ pehˆ hpeh‸ kʼai piˇ ve teˇ yanˇ, ngaˬ 
Gʼuiˬsha hpeh‸ ve hta‸ yawˇ hui shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Tcuh kaˍ paˍ ve tawˇ 

30Gʼuiˬsha kʼoˆ ve, Chaw yaˇ-oˬ, chaw yaˇ teˇ hpaˍ lehˬ lanˇ venˇ hkʼoˆ lo hpuˇ 
da‸ htaˇ maˇ kʼoˆ, yawˇ hui ve yehˬmiˉhpe‸ lo hpuˇ da‸ htaˇ maˇ kʼoˆ, nawˬ 
ve awˬ lawn kʼoˆ da‸ chehˇ ve yoˬ. Yawˇ hui teˇ gʼaˇ hta‸ teˇ gʼaˇ kʼoˆ da‸ leh 
kʼoˆ ve, Chi beu‸ Gʼuiˬsha ve tawˇ hkʼaˬ hkʼe gaˬ la chehˇ ve hta‸ ngaˬ hui ca 
nyi-a veuˬ, teh‸ kʼoˆ chehˇ ve yoˬ. 
31Chi hta‸ pa taw, ngaˬ ve chaw teˇ hpaˍ hpoˆ laˬ leh nawˬ kʼoˆ laˇ tuˬ ve tawˇ 
hta‸ ca na la ve yoˬ. Ya‸ hkʼaˇ, yawˇ hui lehˬ nawˬ te tcuh ve kanˉ hta‸ maˇ 
te. Nawˬ ve tawˇ hta‸ yawˇ hui kʼa muiˬ hkawˇ hkʼe ceh shawˍ leh, yawˇ hui 
ve a loˍ hkʼaˇ suh ceh tiˉ te kʼai chehˇ ve yoˬ. 
32Nawˬ lehˬ yawˇ hui awˬ pon tinˍ hteˆ leh kʼa muiˬ hkawˇ kʼa maˍ piˇ paˍ hkʼe 
ceh hpeh‸ ve yoˬ. Yawˇ hui lehˬ nawˬ ve tawˇ hta‸ kaˇ chehˇ ve htawˇ, teˇ 
hkawˇ hta‸ ka‸ maˇ na yuˬ. 

33Ya‸ hkʼaˇ nawˬ kʼoˆ taˍ ve tawˇ teˇ hpaˍ biˇ la ve teˇ yanˇ (tawˇ oˇ ve teˇ hpaˍ 
gʼa biˇ la tuˬ yoˬ) tcuh kaˍ paˍ teˇ gʼaˇ yawˇ hui geh chehˇ taˍ ve hta‸ yawˇ hui 
shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 34 

Iˉsaˍreˍlaˆ ve yawˬ hawˉ paˍ 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, Iˉsaˍreˍlaˆ chaw hui ve awˬ hoˉ awˬ naˬ teˇ hpaˍ hta‸ hkeu piˇ-
oˆ. Ngaˬ Gʼuiˬsha kʼoˆ laˇ chehˇ ve tawˇ chi teˇ hpaˍ yawˇ hui hta‸ kʼoˆ maˍ 
piˇ-oˆ. Iˉsaˍreˍlaˆ ve yawˬ hawˉ shehˍ hpaˇ teˇ hpaˍ-oˬ, nawˬ hui gʼa dawˇ haˍ 
jaˇ tuˬ yoˬ. Nawˬ hui lehˬ a shu yawˇ awˬ to hta‸ ha‸ shaˉ piˇ chehˇ ve htawˇ, 
yawˬ teˇ hpaˍ hta‸ maˇ ha‸ shaˉ piˇ. 
3Nawˬ hui lehˬ cuˉ gʼuiˬ hta‸ dawˬ, yawˬ mvuh te taˍ ve veu‸ kʼaˇ hta‸ veu‸ 
deh leh, chu jaˇ ve yawˬ teˇ hpaˍ hta‸ tiˇ caˇ chehˇ ve yoˬ. Ya‸ hkʼaˇ, nawˬ hui 
yawˬ teˇ hpaˍ hta‸ maˇ ha‸ shaˉ piˇ. 
4Gʼaˇ nuˇ ve yawˬ teˇ hpaˍ hta‸ nawˬ hui maˇ ha‸ shaˉ piˇ. Naˬ chehˇ ve yawˬ 
teˇ hpaˍ hta‸ naˆ tsuhˇ maˇ gu piˇ. Hkʼaw kuiˬ naˬ kuiˬ cawˬ ve teˇ hpaˍ hta‸ 
nawˬ hui maˇ peh piˇ. Mehˉ kʼai chehˇ ve teˇ hpaˍ hta‸ nawˬ hui maˇ gʼa‸ ca. 
Nawˬ hui yawˬ oˇ ve teˇ hpaˍ hta‸ hehnˇ chaweh te piˇ chehˇ ve yoˬ. 
5Yawˬ teˇ hpaˍ lehˬ, yawˬ hawˉ shehˍ hpaˇ maˇ cawˬ ve pa taw, hpaˆ da‸ guiˇ 
da‸ kʼai leh, haiˬ ve to nuˇ to shaˆ che‸ caˇ ve hta‸ gʼa hkanˍ chehˇ ve yoˬ. 
6Chi hta‸ pa taw, ngaˬ ve yawˬ teˇ hpaˍ hkʼaw hkʼoˆ lo caw toˇ chehˇ ve yoˬ. 
Yawˇ hui lehˬ miˬguiˬ hkʼa ti chi ti lo hpaˆ da‸ kʼai leh, chaw teˇ gʼaˇ ka‸ 
yawˇ hui hta‸ maˇ gʼa‸ ca piˇ. 
7Naw hui yawˬ hawˉ shehˍ hpaˇ teˇ hpaˍ-oˬ, chi beu‸ ngaˬ Gʼuiˬsha nawˬ hui 
hta‸ kʼoˆ laˇ chehˇ ve tawˇ hta‸ na sheˍ. 
8Ngaˬ lehˬ awˬ tehˬ awˬ na te‸ chehˇ ve Gʼuiˬsha hpeh‸ ve hkʼe, nawˬ hui lehˬ 
ngaˬ ve tawˇ hta‸ na yuˬ cawˇ ve yoˬ. Yawˬ hawˉ paˍ maˇ cawˬ ve pa taw, haiˬ 
ve to nuˇ to shaˆ teˇ hpaˍ lehˬ ngaˬ ve yawˬ teˇ hpaˍ hta‸ che‸ caˇ chehˇ ve 
yoˬ. Ngaˬ ve yawˬ hawˉ shehˍ hpaˇ teˇ hpaˍ lehˬ, yawˬ hta‸ maˇ gʼa‸ ca. Yawˇ 

hui lehˬ a shu yawˇ awˬ to hta‸ ceh tiˉ ha‸ shaˉ chehˇ leh, yawˬ teˇ hpaˍ hta‸ 
maˇ ha‸ shaˉ piˇ. 
9Chi hta‸ pa taw, nawˬ hui yawˬ hawˉ shehˍ hpaˇ teˇ hpaˍ-oˬ, ngaˬ ve tawˇ hta
‸ na sheˍ. 
10Ngaˬ Gʼuiˬsha chi hkʼe kʼoˆ ve yoˬ. Ngaˬlehˬ nawˬ hui ve canˇ paˍ hpeh‸ ve 
yoˬ. Ngaˬ ve yawˬ teˇ hpaˍ hta‸ ngaˬ nawˬ hui ve la‸ sheh hkʼaw lo yuˬ tawˆ 
leh, nawˬ hui hta‸ yawˇ hui ve yawˬ hawˉ shehˍ hpaˇ kʼaw‸ te tcuh laˇ tuˬ ve 
maˇ heˆ. Nawˬ hui a shu yawˇ awˬ to hta‸ ka‸ ngaˬ kʼaw‸ ha‸ shaˉ tcuh laˇ tuˬ 
ve maˇ heˆ. Ngaˬ ve yawˬ teˇ hpaˍ hta‸ nawˬ hui geh kʼaw‸ yuˬ tawˆ leh, yawˇ 
hui hta‸ tiˇ caˇ tcuh laˇ tuˬ ve maˇ heˆ. 

Da‸ ve yawˬ hawˉ shehˍ hpaˇ 

11Ngaˬ Gʼuiˬsha nawˬ hui hta‸ chi hkʼe kʼoˆ laˇ ve yoˬ. Ngaˬ awˬ to ngaˬ ve 
yawˬ teˇ hpaˍ hta‸ kʼaw‸ nyi kʼaw‸ ha‸ shaˉ piˇ tuˬ yoˬ. 
12Yawˬ hawˉ paˍ teˇ gʼaˇ lehˬ hpaˆ da‸ kʼai taˍ ve yawˬ teˇ hpaˍ hta‸ teˇ geh 
gʼa‸ hpoˆ piˇ ve hkʼe, ngaˬ lehˬ yawˬ teˇ hpa hta‸ oˇ hkʼe te piˇ tuˬ yoˬ. Naˆ ho
‸ leh kawˆ tuˬ uiˍ ve awˬ nyi teˇ nyi htaˇ, hpaˆ da‸ kʼai taˍ ve yawˬ teˇ hpaˍ 
hta‸ ngaˬ kʼaw‸ shiˍ hkʼaw‸ veu laˇ piˇ tuˬ yoˬ. 
13Shu mvuhˇmiˬ hkʼaw chehˇ taˍ ve teˇ hpaˍ hta‸ htawˇ, ngaˬ shaw hpoˆ leh 
yawˇ hui ve mvuhˇmiˬ lo kʼaw‸ shiˍ hkʼaw‸ veu laˇ piˇ tuˬ yoˬ. Iˉsaˍreˍlaˆ ve 
hkʼaw leh iˉ kaˆ lawˬ kʼaˉ teˇ hpaˍ awˬ paˇ lo ngaˬ yawˇ hui hta‸ kʼaw‸ shiˍ 
hkʼaw‸ veu laˇ piˇ leh, da‸ ve kʼaˆ caˇ kuiˬ lo kʼaˆ caˇ piˇ lawˬ tuˬ yoˬ. 
14Iˉsaˍreˍlaˆ mvuhˇmiˬ hkʼaw cawˬ ve da‸ ve kʼaˆ caˇ kuiˬ teˇ hpaˍ hkʼaw ngaˬ 
yawˇ hui hta‸ gawˬ lehˍ chehˇ piˇ lawˬtuˬ yoˬ. 
15Ngaˬ lehˬ ngaˬ ve yawˬ teˇ hpaˍ ve yawˬ hawˉ paˍ hpeh‸ leh, yawˇ hui awˬ 
pon gʼaˇ jehˇ kuiˬ ca piˇ tuˬ yoˬ. Ngaˬ Gʼuiˬsha chi hkʼe kʼoˆ taˍ peuˬ ve yoˬ. 
16Mehˉ kʼai taˍ ve yawˬ teˇ hpaˍ hta‸ ngaˬ gʼa‸ ca leh, hpaw toˇ chehˇ ve yawˬ 
teˇ hpaˍ hta‸ htawˇ ngaˬ shiˍ hkʼaw‸ veu laˇ piˇ tuˬ yoˬ. Hkʼaw kuiˬ naˬ kuiˬ 
cawˬ ve teˇ hpaˍ hta‸ ngaˬ peh piˇ leh, naˬchehˇ ve teˇ hpaˍ hta‸ngaˬ gu na-e 
piˇ tuˬ yoˬ. Ya‸ hkʼaˇ, chu leh awˬ gʼaˇ uiˍ ve teˇ hpaˍ hta‸ ngaˬ te luˬ piˇ tuˬ 

yoˬ. Awˬ lawn kʼo, ngaˬ lehˬ da‸ ve kanˉ hta‸ tiˉ te ve yawˬ hawˉ paˍ hpeh‸ 
ve pa taw yoˬ. 
17Chi hta‸ pa taw, ngaˬ ve yawˬ teˇ hpaˍ-oˬ, ngaˬ Gʼuiˬsha nawˬ hui hta‸ chi 
hkʼe kʼoˆ laˇ ve yoˬ. Ngaˬ nawˬ hui hta‸ suhˉ jehˬ leh, da‸ ve leh maˇ da‸ ve 
leh yawˬ leh aˉ che‸ hta‸ pehˬ da‸ tuˬ yoˬ. 
18Nawˬ hui teˇ hpaˍ hpaˍ lehˬ da‸ jaˇ ve mvuh‸ hta‸ gʼa caˇ ve ceh tiˉnyi hkʼaˇ 
maˇ suh puiˉ. Nawˬ hui maˇ caˇ ve awˬ ceuˬ hta‸ nawˬ hui naˆ nehˆ piˇ ve yoˬ. 
Nawˬ hui lehˬ kehˬ da‸ jaˇ ve iˉ kaˆ hta‸ dawˬ leh, nawˬ hui maˇ dawˬ gaˇ ve 
iˉ kaˆ hta‸ te tiˬ taˉ ve yoˬ. 
19Awˬ nu ve ngaˬ ve yawˬ teˇ hpaˍ lehˬ, nawˬ hui naˆ nehˆ taˉ ve mvuh‸ hta‸ 
gʼa caˇ leh, nawˬ hui te tiˬ taˉ ve iˉ kaˆ hta‸ gʼa dawˬ ve yoˬ. 
20Chi hta‸ pa taw, ngaˬ Gʼuiˬsha nawˬ hui hta‸ chi hkʼe kʼoˆ laˇ ve yoˬ. Chi 
beu‸ ngaˬ lehˬ awˬ gʼaˇ uiˍ ve yawˬ leh awˬ gʼaˇ nuˇ ve yawˬ hta‸ pehˬ da‸ tuˬ 
yoˬ. 
21Nawˬ hui lehˬ naˬ chehˇ ve yawˬ hta‸ guˆ baˬ ca‸ baˬ piˇ chehˇ ve yoˬ. 
22Ya‸ hkʼaˇ, ngaˬ lehˬ ngaˬ ve yawˬ teˇ hpaˍ hta‸ htaiˍ hkʼaw‸ piˇ leh, yawˇ 
hui hta‸ hkʼa mvuhˇ hkʼa na te tcuh piˇ lawˬ tuˬ ve maˇ heˆ. Ngaˬ lehˬ yawˬ 
teˇ hkeh le le ve hta‸ suhˉ jehˬ piˇ leh, da‸ ve leh maˇ da‸ ve hta‸ pehˬ da‸ 
piˇ tuˬ yoˬ. 
23Ngaˬ lehˬ yawˇ hui hta‸ ngaˬ ve awˬ ceˬ paˍ Daˍviˆ hkʼe ve jawˇmawˇ teˇ gʼaˇ 
ca piˇ leh, yawˇ hui ve yawˬ hawˉ shehˍ hpaˇ te tcuh tuˬ yoˬ. Yawˇ lehˬ yawˇ 
hui hta‸ ha‸ shaˉ piˇ tuˬ yoˬ. 
24Ngaˬ lehˬ yawˇ hui ve Gʼuiˬsha hpeh‸ leh, ngaˬ ve awˬ ceˬ paˍ Daˍviˆ hkʼe ve 
jawˇmawˇ teˇ gʼaˇ lehˬ yawˇ hui hta‸ uˉ peunˍ shehˍ hpaˇ hpeh‸ la tuˬ yoˬ. 
Ngaˬ chi hkʼe kʼoˆ taˍ peuˬ ve yoˬ. 
25Ngaˬ yawˇ hui hta‸ ka ti‸ te piˇ leh, yawˇ hui gawˬ lehˍ gʼa chehˇ tuˬ yoˬ. 
Ngaˬ ve yawˬ teˇ hpaˍ ti mi hkʼaw gawˬ lehˍ gʼa chehˇ leh, heh puiˉ hkʼaw lo 
zuh‸ chehˇ hpeh‸ tuˬ, ngaˬ lehˬ mvuhˇmiˬ hkʼaw chehˇ taˍ ve kawˆ tuˬ uiˍ ve 
to nuˇ to shaˆ teˇ hpaˍ hta‸ gʼa‸ kʼoˬ piˇ tuˬ yoˬ. 

26Ngaˬ yawˇ hui hta‸ awˬ bon na‸ piˇ leh, yawˇ hui hta‸ ngaˬ ve da‸ kehˬ ve 
hkʼaw pui paˇ lo chehˇ tcuh piˇ tuˬ yoˬ. Oˇ kaˬ lo yawˇ hui loˍ la ve teˇ yanˇ 
ngaˬ bon na‸ piˇ leh mvuhˇ yeˬ ya‸ la piˇ tuˬ yoˬ. 
27Iˉ shiˍ cehˬ teˇ hpaˍ iˉ shiˍ naw‸ la leh, ti mi hkʼaw awˬ shiˍ awˬ nu cawˬ la 
tuˬ yoˬ. Chaw teˇ gʼaˇ le le a shu yawˇ mvuhˇmiˬ hkʼaw gawˬ lehˍ gʼa chehˇ 
tuˬ yoˬ. Ngaˬ ve chaw teˇ hpaˍ hta‸ hpeh taˍ ve sho caˆ hta‸ ngaˬ hpui hkʼa piˇ 
leh, yawˇ hui hta‸ shu ceˬ te chehˇ kuiˬ lo ponˬ piˇ ve teˇ yanˇ, ngaˬ Gʼuiˬsha 
hpeh‸ ve hta‸ yawˇ hui shiˍ la tuˬ yoˬ. 
28Buiˇshaˆaˉnaˆ chaw teˇ hpaˍ yawˇ hui ve mawˇ jeˬ hta‸ kʼaw‸ hiˉ yuˬ tuˬ ve 
maˇ heˆ. Haiˬ ve to nuˇ to shaˆ teˇ hpaˍ htawˇ yawˇ hui hta‸ kʼaw‸ che‸ caˇ 
tuˬ ve maˇ heˆ. Yawˇ hui gawˬ lehˍ gʼa chehˇ leh, chaw teˇ gʼaˇ ka‸ yawˇ hui 
hta‸ ca ho piˇ tuˬ ve maˇ heˆ. 
29Ngaˬ yawˇ hui hta‸ hkuiˇ jaˇ da‸ jaˇ ve ti mi teˇ hpaˍ piˇ leh, mvuhˇmiˬ 
hkʼaw meu‸ ve kaˆ ve teˇ ceuˬ hta‸ awˬ leh meuˇ gaˬ la piˇ tuˬ yoˬ. Awˬ nu ve 
chaw ceuˬ teˇ hpaˍ yawˇ hui hta‸ hkʼa mvuhˇ hkʼa na kʼaw‸ kʼoˆ guiˇ tuˬ ve 
maˇ heˆ. 
30Ngaˬ Iˉsaˍreˍlaˆ chaw hta‸ ha‸ shaˉ piˇ chehˇ leh, yawˇ hui lehˬ ngaˬ ve chaw 
hpeh‸ ve hta‸ chaw teˇ gʼaˇ le le shiˍ la tuˬ yoˬ. Ngaˬ Gʼuiˬsha chi hkʼe kʼoˆ 
taˍ peuˬ ve yoˬ. 
31Ngaˬ caˍ piˇ taw piˇ taˍ ve ngaˬ ve yawˬ teˇ hpaˍ-oˬ, nawˬ hui lehˬ ngaˬ ve 
chaw hpeh‸ leh, ngaˬ lehˬ nawˬ hui ve Gʼuiˬsha hpeh‸ ve yoˬ, teh‸ Gʼuiˬsha 
kʼoˆ ve yoˬ. 

Yeˍsaˍkeˍlaˆ li‸ 35 

Gʼuiˬsha Eˇdonˍ hta‸ ciˍ yanˍ tuˬ 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, Eˇdonˍ mvuhˇmiˬ hta‸ hkeu piˇ-oˆ. 
3Ngaˬ Gʼuiˬsha kʼoˆ chehˇ ve tawˇ chi teˇ hpaˍ chaw yaˇ hui hta‸ kʼoˆ piˇ-oˆ. 
Eˇdonˍ ve hkʼaw teˇ hpaˍ-oˬ, ngaˬ lehˬ nawˬ ve canˇ paˍ hpeh‸ ve yoˬ. Ngaˬ 
nawˬ hta‸ gawˬ cu gawˬ pehˆ hpeh‸ la piˇ tuˬ yoˬ. 

4Ngaˬ nawˬ ve venˇ teˇ hpaˍ hta‸ te luˬ te sheˆ leh, nawˬ ve mvuhˇmiˬ hta‸ 
gawˬ cu gawˬ pehˆ hpeh‸ la piˇ tuˬ yoˬ. Oˇ htaˇ, ngaˬ Gʼuiˬsha hpeh‸ ve hta‸ 
nawˬ shiˍ la tuˬ yoˬ. 
5Nawˬ lehˬ Iˉsaˍreˍlaˆ ve canˇ paˍ hpeh‸ leh, yawˇ ve venˇbaˆ awˬ pon awˬ leh 
meuˇ yawˇ gʼa hkanˍchehˇ ve teˇ yanˇ, nawˬ yawˇ hui hta‸ tiˇ pehˍ piˇ ve yoˬ. 
6Ngaˬ lehˬ awˬ tehˬ awˬ na te‸ chehˇ ve Gʼuiˬsha hpeh‸ ve hkʼe, suh ve teˇ 
ceuˬ nawˬ awˬ hkʼoˆ lo gaˬ la tuˬ yoˬ. Oˇ ve hta‸ nawˬ gʼa ponˬ tuˬ ve maˇ heˆ. 
Nawˬ lehˬ chaw hta‸ tiˇ pehˍ ve pa taw, venˇbaˆ cawˬ ve yoˬ. Tiˇ pehˍ ve teˇ 
ceuˬ nawˬ hkʼaˇ suh gʼa‸ laˬ tuˬ yoˬ. 
7Ngaˬ lehˬ hkʼaw mvuh lawˬ naˉ ve Eˇdonˍ mvuhˇmiˬ hta‸ gawˬ cu gawˬ pehˆ 
hpeh‸ la piˇ leh, oˇ kaˬ lo hpaˍ toˇ ve chaw hkʼa peu-eˬ ve hta‸ tiˇ pehˍ piˇ tuˬ 
yoˬ. 
8Ngaˬ lehˬ mvuh ve hkʼaw teˇ hpaˍ awˬ hkʼoˆ lo chaw suh hkʼa biˇ cawˬ la piˇ 
leh, ma‸ bawˆ kuiˬ lo suh-e ve chaw teˇ hpa ve awˬ to teˇ hpaˍ, hkʼaw hkʼoˆ 
lawˬ hkʼoˆ lo hkʼa biˇ cawˬ la piˇ tuˬ yoˬ. 
9Ngaˬ nawˬhta‸ co co taiˍ taiˍ gawˬ cu gawˬ pehˆ hpeh‸ la piˇ leh, nawˬ ve 
venˇbaˆ teˇ hpaˍ hkʼaw chaw teˇ gʼaˇ ka‸ kʼaw‸ lo‸ chehˇ la tuˬ ve maˇ heˆ. Oˇ 
htaˇ ngaˬ Gʼuiˬsha hpeh‸ ve hta‸ nawˬ shiˍ la tuˬ yoˬ. 
10Ngaˬ lehˬ Yuˇda‸ leh Iˉsaˍreˍlaˆ chaw hui ve Gʼuiˬsha hpeh‸ ve htawˇ, 
mvuhˇmiˬ chi ve nyiˇ peˆ hta‸ nawˬ ve mvuhˇmiˬ yoˬ, teh‸ kʼoˆ leh ca hiˉ yuˬ 
tuˬ kʼoˆ chehˇ ve yoˬ. 
11Chi hta‸ pa taw, ngaˬ lehˬ awˬ tehˬ awˬ na te‸ chehˇ ve Gʼuiˬsha hpeh‸ ve 
hkʼe, nawˬ ngaˬ ve chaw hta‸ nyi ma zuhˆ ve, hkawehˉ ve, leh canˇ ve awˬ 
tan ngaˬ nawˬ hta‸ kʼaw‸ te hkʼaw‸ laˇ tuˬ yoˬ. Nawˬ yawˇ hui hta‸ te piˇ taˍ 
ve kanˉ awˬ pon, ngaˬ nawˬ hta‸ ciˍ yanˇ piˇ chehˇ ve hta‸ yawˇ hui shiˍ la tuˬ 
yoˬ. 
12Oˇ htaˇ, nawˬ nyi ma uiˍ ve hkʼaw, Iˉsaˍreˍlaˆ ve hkʼaw pui teˇ hpaˍ gawˬ cu 
gawˬ pehˆ hpeh‸ leh, yawˇ hui lehˬngaˬ hui hiˉ yuˬ tuˬ ve mawˇ hpeh‸ ve yoˬ, 

teh‸ nawˬ kʼoˆ chehˇ ve tawˇ hta‸ ngaˬ Gʼuiˬsha gʼa kaˇ taˍ peuˬ ve hta‸ nawˬ 
shiˍ la tuˬ yoˬ. 
13Nawˬ ngaˬ hta‸ maˇ shawˍ maˇ caˆ kʼoˆ laˇ chehˇ ve tawˇ hta‸ ngaˬ gʼa kaˇ 
taˍ peuˬ, teh‸ Gʼuiˬsha kʼoˆ ve yoˬ. 
14Gʼuiˬsha kʼoˆ ve, Nawˬ lehˬ ngaˬ ve Iˉsaˍreˍlaˆ chaw teˇ hpaˍ luˬ kʼai ve hta‸ 
nyi taˍ leh ha lehˬ chehˇ ve hkʼe, ngaˬ nawˬ hui hta‸ gawˬ cu gawˬ pehˆ hpeh‸ 
la piˇ leh nawˬ luˬ kʼai ve hta‸ miˬguiˬ chaw ceuˬ hkʼa peu-eˬ nyi taˍ leh ha 
lehˬ chehˇ tuˬ yoˬ. 
15Siˇraˆ hkʼaw teˇ hpaˍ leh Eˇdonˍ mvuhˇmiˬ hkʼa peu-eˬ gawˬ cu gawˬ pehˆ 
hpeh‸ kʼai tuˬ yoˬ. Oˇ htaˇ, ngaˬ Gʼuiˬsha hpeh‸ ve hta‸ chaw hkʼa peu-eˬ gʼa 
shiˍ tuˬ yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 36 

Gʼuiˬsha ve awˬ bon Iˉsaˍreˍlaˆ hkʼoˆ gaˬ la ve 

1Gʼuiˬsha kʼoˆ ve, Chaw yaˇ-oˬ, Iˉsaˍreˍlaˆ hkʼaw pui teˇ hpaˍ hta‸ tawˇ yaw piˇ 
leh, ngaˬ Gʼuiˬsha kʼoˆ chehˇ ve tawˇ chi teˇ hpaˍ yawˇ hui hta‸ kʼoˆ piˇ-oˆ. 
2Iˉsaˍreˍlaˆ ve canˇ paˍ teˇ hpaˍ nyi ma uiˍleh, Aˬ sho-eˬ htaˇ ve hkʼaw pui oˇ 
ve teˇ hpaˍ chi beu‸ ngaˬ hui ve mawˇ hpeh‸ la peuˬ, teh‸ kʼoˆ ve yoˬ. 
3Chi hta‸ pa taw, ngaˬ Gʼuiˬsha kʼoˆ chehˇ ve tawˇ chi teˇ hpaˍ yawˇ hui hta‸ 
kʼoˆ piˇ-oˆ. Awˬ paˇ awˬ kui lo chehˇ ve chaw ceuˬ teˇ hpaˍ Iˉsaˍreˍlaˆ ve 
hkʼaw pui teˇ hpaˍ hta‸ bawˆ yuˬ lu yuˬ ve teˇ yanˇ, yawˇ hui hkʼa peu-eˬ 
Iˉsaˍreˍlaˆ hta‸ maˇ shawˍ maˇ caˆ te ve yoˬ. 
4Chi hta‸ pa taw, hkʼaw pui teˇ hpaˍ, iˉ kaˆ lawˬ kʼaˉ leh lawˬ hkʼo‸ teˇ hpaˍ, 
te luˬ te sheˆ ve hta‸ gʼa hkanˍ ve chehˇ kuiˬ teˇ hpaˍ, leh awˬ nu ve chaw 
ceuˬ teˇ hpaˍ te luˬ te sheˆ leh hkʼa mvuhˇ hkʼa na kʼoˆ laˇ ve hta‸ gʼa hkanˍ 
ve venˇ teˇ hpaˍ-oˬ, ngaˬ Gʼuiˬsha nawˬ hui hta‸ kʼoˆ laˇ chehˇ ve tawˇ hta‸ na 
sheˍ. 
5Ngaˬ Gʼuiˬsha lehˬ nyi ma zuhˆ jaˇ ve hkʼaw, awˬ paˇ awˬ kui lo chehˇ taˍ ve 
chaw ceuˬ teˇ hpaˍ, leuˉ leh Eˇdonˍ chaw hui hta‸ tawˇ yaw piˇ taˍ peuˬ ve 

yoˬ. Nyi ma uiˍ ve mvuh ve hkʼaw yawˇ hui lehˬ ngaˬ ve mvuhˇmiˬ hta‸ bawˆ 
yuˬ leh, kʼaˆcaˇ kuiˬ hkʼaw lo cawˬ ve mawˇ teˇ hpaˍ hta‸ yuˬ kʼai ve yoˬ. 
6Chi hta‸ pa taw, Iˉsaˍreˍlaˆ mvuhˇmiˬ awˬ lawn tawˇ yaw leh, ngaˬ Gʼuiˬsha 
nyi ma zuhˆ ve hkʼaw kʼoˆ chehˇ ve tawˇ chi teˇ hpaˍ, hkʼaw pui, iˉ kaˆ lawˬ 
leh lawˬ hkʼo‸ teˇ hpaˍ hta‸ kʼoˆ maˍ piˇ-oˆ. Awˬ lawn kʼo, chaw ceuˬ teˇ hpaˍ 
lehˬ oˇ ve teˇ hpaˍ hta‸ hkʼa mvuhˇ hkʼa na kʼoˆ leh, nyiˉ ya‸ piˇ taˍ peuˬ. 
7Awˬ paˇ awˬ kui lo chehˇ taˍ ve chaw ceuˬ chi teˇ hpaˍ hta‸ nyiˉ ya‸ piˇ tuˬ 
ngaˬ Gʼuiˬsha ka ti‸ te ve yoˬ. 
8Ya‸ hkʼaˇ, ngaˬ ve chaw teˇ hpaˍ-oˬ, Iˉsaˍreˍlaˆ hkʼaw pui teˇ hpaˍ awˬ hkʼoˆ 
lo cawˬ ve suhˆ cehˬ teˇ hpaˍ awˬ hpa‸ kʼaw‸ naw‸ la leh, nawˬ hui awˬ pon iˉ 
shiˍ naw‸ la tuˬ yoˬ. Nawˬ hui maˇ maw maw aˉ hkʼaw lo gʼa kʼaw‸ kʼaw‸ la 
tuˬ yoˬ. 
9Ngaˬ nawˬ hui geh chehˇ taˍ ve yoˬ. Nawˬ hui ve mvuhˇmiˬ hta‸ kʼaw‸ mehˇ 
leh, oˇ kaˬ lo awˬ yawˇ sheˍ hpeh‸ tuˬ ngaˬ te laˇ tuˬ yoˬ. 
10Nawˬ hui ve chaw hta‸ ngaˬ kʼaw‸ maˇ la piˇ tuˬ yoˬ. Nawˬ hui venˇ hkʼaw 
gʼa chehˇ leh, luˬ kʼai taˍ ve awˬ ceuˬ hkʼa peu-eˬ hta‸ kʼaw‸ gu te tuˬ yoˬ. 
11Ngaˬ lehˬ chaw yaˇ leh ceˇ caˬ teˇ hpaˍ hta‸ kʼaw‸ maˇ la piˇ tuˬ yoˬ. Ponˬ laˬ 
htaˇ a‸kehˉ oˇ kaˬ lo chaw maˇ la leh, nawˬ hui yaˇ maˇ maˇ cawˬ la tuˬ yoˬ. 
Ponˬ laˬ htaˇ hkʼa shuˍ, ngaˬ nawˬ hui hta‸ oˇ kaˬ lo kʼaw‸ chehˇ tcuh laˇ leh, 
ponˬ laˬ htaˇ a‸ kehˉ uiˍ la da‸ la piˇ tuˬ yoˬ. Oˇ htaˇ, ngaˬ Gʼuiˬsha hpeh‸ ve 
hta‸ nawˬ hui shiˍ la tuˬ yoˬ. 
12Ngaˬ ve Iˉsaˍreˍlaˆ chaw teˇ hpaˍ-oˬ, mvuhˇmiˬ oˇ ve hkʼaw ngaˬ nawˬ hui hta
‸ kʼaw‸ shiˍ hkʼaw‸ veu laˇ piˇ tuˬ yoˬ. Mvuhˇmiˬ oˇ ve lehˬ, nawˬ hui ve 
mvuhˇmiˬ hpeh‸ leh, teˇ pawˆ ka‸ nawˬ ve yaˇ teˇ hpaˍ hta‸ awˍ meu‸ suh-e 
piˇ lawˬ tuˬ ve maˇ heˆ. 
13Ngaˬ Gʼuiˬsha chi hkʼe kʼoˆ ve yoˬ. Mvuhˇmiˬ hta‸ chaw yaˇ teˇ hpaˍ, Chaw 
hta‸ caˇ shehˍ hpaˇ teh‸ kʼoˆ ve tawˇ oˇ ve cawˇ ve yoˬ. Mvuhˇmiˬ lehˬ chaw 
ceuˬ teˇ hpaˍ ve yaˇ hta‸ hiˉ yuˬ ve yoˬ, teh‸ yawˇ hui kʼoˆ ve yoˬ. 

14Ya‸ hkʼaˇ, ya‸ nyi hkʼaw‸ nawˉ kʼo, Mvuhˇmiˬ lehˬ chaw hta‸ caˇ shehˍ 
hpaˇ leh yaˇ ehˉ hta‸ hiˉ yuˬ shehˍ hpaˇ, teh‸ kʼaw‸ kʼoˆ tuˬ ve maˇ heˆ. Ngaˬ 
Gʼuiˬsha kʼoˆ taˍ peuˬ ve yoˬ. 
15Mvuhˇmiˬ lehˬ, chaw ceuˬ teˇ hpaˍ hkʼa mvuhˇ hkʼa na kʼoˆ ve tawˇ hta‸ 
kʼaw‸ na tuˬ ve maˇ heˆ. Mvuhˇmiˬ lehˬ, chaw ceuˬ teˇ hpaˍ ve yaˇ hta‸ kʼaw‸ 
hiˉ yuˬ tuˬ ve maˇ heˆ. Ngaˬ Gʼuiˬsha kʼoˆ taˍ peuˬ ve yoˬ. 

Iˉsaˍreˍlaˆ chaw awˬ suhˉ 

16Gʼuiˬsha ngaˬ hta‸ chi hkʼe kʼoˆ laˇ ve yoˬ. 
17Chaw yaˇ-oˬ, Iˉsaˍreˍlaˆ chaw teˇ hpaˍ chehˇ ve cawˬ ve lehˬ mvuhˇmiˬ hta‸ 
cha‸ chiˆ kʼai piˇ lawˬ ve yoˬ. Yawˇ hui te ve dawˇ ve teˇ hpaˍ lehˬ awˬ liˇ laˬ 
chehˇ ve yaˇ miˇ hkʼa shuˍ maˇ da‸ maˇ kehˬ, teh‸ ngaˬ shawˍ taˍ ve yoˬ. 
18Yawˇ hui chaw hta‸ tiˇ pehˍ leh, shaˉ ho‸ hta‸ oˉ kʼoˍ pui ve hkʼaw 
mvuhˇmiˬ hta‸ cha‸ chiˆ kʼai tuˬ te ve pa taw, ngaˬ ve nyi ma zuhˆ ve awˬ 
ceuˬ yawˇ hui hta‸ leh‸ nyi tcuh ve yoˬ. 
19Yawˇ hui te chehˇ ve kanˉ hta‸ keunˍ da‸ ve hkʼe, ngaˬ yawˇ hui hta‸ ciˍ 
yanˍ piˇ leh, yawˇ hui hta‸ awˬ nu ve mvuhˇmiˬ teˇ hpaˍ lo hpaˆ da‸ kʼai piˇ 
lawˬ ve yoˬ. 
20Yawˇ hui hkʼa gaˬ ve chehˇ kuiˬ teˇ hpaˍ hkʼaw, yawˇ hui ngaˬ ve da‸ kehˬ ve 
awˬ meh hta‸ awˬ me‸ awˬ hponˇ luˬ kʼai tuˬ te leh, chaw yaˇ teˇ hpaˍ lehˬ, 
Chaw chi teˇ hpaˍ Gʼuiˬsha yawˇ hui hta‸ piˇ taˍ ve mvuhˇmiˬ hkʼaw gʼa tawˆ 
kʼai ve yoˬ, teh‸ kʼoˆ ve yoˬ. 
21Iˉsaˍreˍlaˆ chaw teˇ hpaˍ lehˬ yawˇ hui hkʼa gaˬ ve chehˇ kuiˬ teˇ hpaˍ hkʼaw, 
ngaˬ ve awˬ meh hta‸ awˬ me‸ awˬ hponˇ luˬ kʼai tuˬ te ve pa taw, ngaˬ hta‸ 
heuˆ jaˇ ve yoˬ. 
22Chi beu‸ ngaˬ Gʼuiˬsha ve tawˇ chi teˇ hpaˍ Iˉsaˍreˍlaˆ chaw hui hta‸ kʼoˆ 
maˍ piˇ-oˆ. Chi beu‸ ngaˬ te tuˬ ve kanˉ lehˬ, nawˬ hui Iˉsaˍreˍlaˆ chaw awˬ 
pon maˇ heˆ. Nawˬ hui hkʼa gaˬ kuiˬ teˇ kaˬ le le lo nawˬ hui awˬ me‸ awˬ 
hponˇ te luˬ chehˇ ve ngaˬ ve awˬ meh awˬ pon hpeh‸ ve yoˬ. 

23Nawˬ hui awˬ me‸ awˬhponˇ te luˬ chehˇ ve ngaˬ ve da‸ kehˬ ve awˬ meh 
hta‸ awˬ nu ve chaw ceuˬ teˇ hpaˍ hta‸ ngaˬ hpeu‸ maˍ piˇ ve teˇ yanˇ, ngaˬ 
Gʼuiˬsha hpeh‸ ve hta‸ yawˇ hui shiˍ la tuˬ yoˬ. Ngaˬ Gʼuiˬsha kʼoˆ taˍ peuˬ ve 
yoˬ. Ngaˬ nawˬ hui hta‸ yehˇ leh, ngaˬ da‸ kehˬ jaˇ ve awˬ lawn awˬ nu ve 
chaw ceuˬ teˇ hpaˍ hta‸ hpeu‸ maˍpiˇ tuˬ yoˬ. 
24Ngaˬ nawˬ hui hta‸ awˬ nu ve mvuhˇmiˬ teˇ hpaˍ hkʼaw yuˬ tawˆ leh, nawˬ 
hui ve mvuhˇmiˬ lo kʼaw‸ shiˍ hkʼaw‸ veu laˇ tuˬ yoˬ. 
25Kehˬ ve iˉ kaˆ ngaˬ nawˬ hui hta‸ hpeh‸ pfuhˍ leh, nawˬ hui hta‸ cha‸ chiˆ 
piˇ law ve shaˉ ho‸ leh awˬ nu ve awˬ ceuˬ hkʼa peu-eˬ hta‸ tsuhˇ baˬ laˇ tuˬ 
yoˬ. 
26Ngaˬ nawˬ hui hta‸ nyi ma awˬ suhˉ leh dawˇ hkʼaˇ awˬ suhˉ cawˬ la piˇ tuˬ 
yoˬ. Haˉ pui hkʼe heh ve nawˬ hui ve nyi ma hta‸ ngaˬ yuˬ baˬ leh, na yuˬ puiˉ 
ve nyi ma piˇ laˇ tuˬ yoˬ. 
27Ngaˬ ve Awˬ ha hpu nawˬ hui awˬ hkʼaw lo keu laˇ leh, ngaˬ nawˬ hui hta‸ 
piˇ taˍ ve awˬliˇtawˇhkawˇ teˇ hpaˍ hta‸ nawˬ hui na yuˬ, maˇ na yuˬ ve hta‸ 
ngaˬ nyi taˍ tuˬ yoˬ. 
28Oˇ htaˇ, nawˬ hui ve awˬ puˍ awˬ pi hui hta‸ ngaˬ piˇ taˍ ve mvuhˇmiˬ hkʼaw 
nawˬ hui gʼa chehˇ tuˬ yoˬ. Nawˬ hui lehˬ ngaˬ ve chaw hpeh‸ leh, ngaˬ lehˬ 
nawˬ hui ve Gʼuiˬsha hpeh‸ tuˬ yoˬ. 
29Nawˬ hui hta‸ cha‸ chiˆ piˇ lawˬ ve awˬ ceuˬteˇ hpaˍ hkʼaw, ngaˬ nawˬ hui 
hta‸ ponˬ laˇ tuˬ yoˬ. Nawˬ hui maˇ gʼa meu‸ maˇ gʼa kaˆ jehˇ tuˬ, caˬ shiˍ hta
‸ tawˇ piˇ leh maˇ la piˇ tuˬ yoˬ. 
30Nawˬ hui lehˬ awˬ nu ve chaw ceuˬ teˇ hpaˍ mehˆ gʼuˇ suhˍ lo, meu‸ jaˇ kaˆ 
jaˇ leh awˬ me‸ awˬ hponˇ maˇ gʼa luˬ kʼai tuˬ, nawˬ hui ve iˉ shiˍ cehˬ leh ti 
mi teˇ hpaˍ hta‸ ngaˬ awˬ shiˍ awˬ nu maˇ maˇ naw‸ la piˇ tuˬ yoˬ. 
31Nawˬ hui lehˬ te ya‸ taˉ peuˬ ve haiˬ ve kanˉ teˇ hpaˍ hta‸ kʼaw‸ dawˇ nawˇ 
leh, nawˬ hui ve venˇbaˆ hta‸ pa taw nyi ma luˬ jaˇ tuˬ yoˬ. 
32Iˉsaˍreˍlaˆ-oˬ, awˬ ceuˬ chi teˇ hpaˍ hta‸ ngaˬ te laˇ chehˇ ve lehˬ, nawˬ hui 
awˬ pon te laˇ chehˇ ve maˇ heˆ, teh‸ ngaˬ nawˬ hui hta‸ shiˍ piˇ lawˬ gaˇ ve 

yoˬ. Nawˬ hui te chehˇ ve kanˉ lehˬ hkʼaˬ ma awˬ me‸ awˬ hponˇ maˇ cawˬ ve 
leh, hkʼaˬ ma ya‸ taw tuˬ cawˬ ve nawˬ hui hta‸ shiˍ la jawˬ la piˇ lawˬ gaˇ ve 
yoˬ, teh‸ Gʼuiˬsha kʼoˆ ve yoˬ. 
33Gʼuiˬsha kʼoˆ ve, Ngaˬ nawˬ hui ve venˇbaˆ hta‸ yuˬ baˬ laˇ peuˬ ve teˇ yanˇ, 
ngaˬ nawˬ hui hta‸ nawˬ hui ve venˇ hkʼaw kʼaw‸ chehˇ tcuh leh, luˬ kʼai taˍ 
peuˬ ve teˇ hpaˍ hta‸ kʼaw‸ gu te tcuh laˇ tuˬ yoˬ. 
34Nawˬ hui ve ti mi paˇ lo hpanˍ kʼai chehˇ ve chaw teˇ hpaˍ lehˬ, ti mi oˇ ve 
teˇ hpaˍ hkʼaˬ ma naˉ jaˇ peuˬ ve hta‸ gʼa mawˬ ve yoˬ. Ya‸ hkʼaˇ, ti mi oˇ ve 
teˇ hpaˍ ngaˬ nawˬ hui hta‸ kʼaw‸ te caˇ tcuh laˇ tuˬ yoˬ. 
35Mvuhˇmiˬ oˇ ve lehˬ, teˇ pawˆ htaˇ hteunˍ lonˉ hkʼe hpeh‸ chehˇ ve htawˇ, 
chi beu‸ Eˍdenˍ hko hkʼe kʼaw‸ hpeh‸ la taˍ peuˬ ve hta‸ maˇ kʼoˆ, teˇ pawˆ 
htaˇ luˬ kʼai paˆ kʼai taˍ ve venˇ teˇ hpaˍ, chi beu‸ chaw kʼaw‸ chehˇ leh kʼaw
‸ gu da‸ taˍ peuˬ ve hta‸ maˇ kʼoˆ, chaw hkʼa peu-eˬ gʼa mawˬ tuˬ yoˬ. 
36Oˇ htaˇ, cawˬ taˉ sheˍ ve awˬ paˇ awˬ kui lo chehˇ ve chaw ceuˬ teˇ hpaˍ lehˬ, 
ngaˬ awˬ suhˉ kʼaw‸ gu te taˍ peuˬ ve hta‸ shiˍ la tuˬ yoˬ. Chi hkʼe te tuˬ ngaˬ 
Gʼuiˬsha ka ti‸ te taˍ peuˬ leh, awˬ tehˬ awˬ na te tuˬ ve yoˬ, teh‸ kʼoˆ ve yoˬ. 
37Gʼuiˬsha kʼoˆ ve, Ngaˬ lehˬ Iˉsaˍreˍlaˆ chaw hui hta‸ yawˇ hui loˍ ve awˬ ceuˬ 
ngaˬ geh kʼaw‸ lawˬ yuˬ tcuh leh, yawˇ hui hta‸ yawˬ moˍ lonˉ hkʼa shuˍ kʼaw
‸ maˇ la piˇ tuˬ yoˬ. 
38Chi beu‸ luˬ kʼai taˍ ve venˇ teˇ hpaˍ lehˬ, teˇ pawˆ htaˇ Yeˍruˆsaˍlehnˍ venˇ 
hkʼaw pawehˇ te leh tuˉ tanˇ piˇ tuˬ shaw hpoˆ taˍ ve yawˬ moˍ lonˉ hkʼa shuˍ 
chaw hkʼa biˇ kʼaw‸ cawˬ la tuˬ yoˬ. Oˇ htaˇ, ngaˬ Gʼuiˬsha hpeh‸ ve hta‸ yawˇ 
hui shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 37 

Awˬ mu‸ ku hkʼa biˇ cawˬ ve lawˬ hkʼo‸ 

1Gʼuiˬsha ve kanˇ paˆ ngaˬ geh chehˇ taˍ ve hta‸ ngaˬ jawˬ ve yoˬ. Yawˇ ve 
Awˬ ha hpu ngaˬ hta‸ awˬ mu ku hkʼa biˇ cawˬ ve lawˬ hkʼo‸ teˇ maˬ hkʼaw 
shiˍ kʼai laˇ ve yoˬ. 

2Yawˇ lehˬ lawˬ hkʼo‸ oˇ ve hkʼa caw zuhˇ lo ngaˬ hta‸ shiˍ maˍ laˇ leh, oˇ kaˬ 
lo goˇ jaˇ peuˬ ve awˬ mu‸ ku hkʼa biˇ cawˬ taˍ ve hta‸ ngaˬ gʼa mawˬ ve yoˬ. 
3Oˇ htaˇ yawˇ lehˬ, Chaw yaˇ-oˬ, awˬ mu‸ ku chi teˇ hpaˍ a sha‸ kʼaw‸ te‸ la 
hpeh‸-aw laˇ, teh‸ ngaˬ hta‸ kʼoˆ laˇ ve yoˬ. Ngaˬ kʼaw‸ yaw hkʼaw‸ leh, 
Gʼuiˬsha-oˬ, chi hta‸ nawˬ ceh tiˉ kʼaw‸ yaw hkʼaw‸ puiˉ ve yoˬ, teh‸ yawˇ 
hta‸ kʼoˆ piˇ ve yoˬ. 
4Yawˇ kʼoˆ ve, Awˬ mu‸ ku chi teˇ hpaˍ hta‸ tawˇ yaw piˇ-oˆ. Awˬ mu‸ ku chi 
teˇ hpaˍ Gʼuiˬsha tawˇ hta‸ na yuˬ tuˬ kʼoˆ piˇ-oˆ. 
5Ngaˬ Gʼuiˬsha kʼoˆ chehˇ ve tawˇ chi teˇ hpaˍ yawˇ hui hta‸ kʼoˆ maˍ piˇ-oˆ. 
Ngaˬ nawˬ hui awˬ hkʼaw lo shaˉ meuˆ keu laˇ leh, a sha‸ kʼaw‸ te‸ la piˇ tuˬ 
yoˬ. 
6Ngaˬ nawˬ hui hta‸ awˬ kuˇ caˆ teˇ hpaˍ, awˬ shaˍ teˇ hpaˍ, leh awˬ guiˬ kʼuˉ 
teˇ hpaˍ kʼaw‸ cawˬ la piˇ tuˬ yoˬ. Oˇ htaˇ, ngaˬ Gʼuiˬsha hpeh‸ ve hta‸ nawˬ 
hui shiˍ la tuˬ yoˬ, teh‸ kʼoˆ ve yoˬ. 
7Hkʼe te leh, ngaˬhta‸ kʼoˆ laˇ ve hkʼe ngaˬ yawˇ hui hta‸ tawˇ yaw piˇ ve yoˬ. 
Ngaˬ tawˇ yaw chehˇ ve teˇ yanˇ, awˬ hkawˇ bvuhˬ tawˆ la chehˇ ve hta‸ ngaˬ 
gʼa kaˇ leh, awˬ mu‸ ku teˇ hpaˍ teˇ maˬ leh teˇ maˬ caˉ da‸ sheˬ ve yoˬ. 
8Ngaˬ nyi chehˇ ve teˇ yanˇ, awˬ mu‸ ku oˇ ve teˇ hpaˍ awˬ hkʼoˆ lo awˬ shaˍ 
leh awˬ kuˇ caˆ teˇ hpaˍ, leh awˬ guiˬ kʼuˉ teˇ hpaˍ kʼaw‸ cawˬ la chehˇ ve hta
‸ ngaˬ gʼa mawˬ ve yoˬ. Ya‸ hkʼaˇ, yawˇ hui ve awˬ to hkʼaw lo te‸ chiˉ awˬ 
shaˉ maˇ cawˬ sheˍ. 
9Oˇ htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. Chaw yaˇ-oˬ, mvuhˇ haw 
hta‸ tawˇ yaw piˇ-oˆ. Chaw chi teˇ hpaˍawˬ hkʼaw lo awˬ shaˉ lo‸-e leh a sha‸ 
kʼaw‸ te‸ la tuˬ, ngaˬ Gʼuiˬsha lehˬ hkʼaˬ hpawˇ chi hpawˇ lo ve mvuhˇ haw 
teˇ hpaˍ hta‸ tawˇ piˇ chehˇ ve awˬ lawn yawˇ hui hta‸ kʼoˆ piˇ-oˆ, teh‸ ngaˬ 
hta‸ kʼoˆ laˇ ve yoˬ. 
10Hkʼe te leh, ngaˬ hta‸ kʼoˆ laˇ ve hkʼe ngaˬ tawˇ yaw piˇ ve yoˬ. Awˬ to oˇ ve 
teˇ hpaˍ hkʼaw awˬ shaˉ lo‸-e leh, yawˇ hui a sha‸ te‸ la leh tu huˉ taˍ ve yoˬ. 
Yawˇ hui lehˬ ma‸ moˍ lonˉ teˇ moˍ te gʼa law‸ law‸ cawˬ ve yoˬ. 

11Gʼuiˬsha ngaˬ hta‸ chi hkʼe kʼoˆ laˇ ve yoˬ. Chaw yaˇ-oˬ, Iˉsaˍreˍlaˆ chaw teˇ 
hpaˍlehˬ, awˬ mu‸ ku chi teˇ hpaˍ hkʼe hpeh‸ ve yoˬ. Yawˇ hui lehˬ goˇ kʼai 
peuˬ leh, yawˇ hui awˬ pon te‸ chiˉ dawˇ law tuˬ maˇ kʼaw‸ cawˬ, teh‸ kʼoˆve 
yoˬ. 
12Chi hta‸ pa taw, ngaˬ ve Iˉsaˍreˍlaˆ chaw teˇ hpaˍ hta‸ chi hkʼe kʼoˆ piˇ-oˆ. 
Ngaˬ Gʼuiˬsha lehˬ, yawˇ hui ve tuˍ hpfuh teˇ hpaˍ hta‸ hpaw baˬ piˇ tuˬ yoˬ. 
Ngaˬ yawˇ hui hta‸ yuˬ tawˆ piˇ leh, yawˇ hui hta‸ Iˉsaˍreˍlaˆ ve mvuhˇmiˬ 
hkʼaw lo kʼaw‸ shiˍ hkʼaw‸ veu laˇ piˇ tuˬ yoˬ. 
13Ngaˬ yawˇ hui ve tuˍ hpfuh hta‸ hpaw baˬ leh, yawˇ hui hta‸ yuˬ tawˆ piˇ ve 
teˇ yanˇ, ngaˬ Gʼuiˬsha hpeh‸ ve hta‸ yawˇ hui shiˍ la tuˬ yoˬ. 
14Ngaˬ yawˇ hui awˬ hkʼaw lo shaˉ meuˆ keu piˇ leh, a sha‸ kʼaw‸ te‸ la piˇ 
peuˬ hkʼaw‸ nawˉ, ngaˬ Gʼuiˬsha hpeh‸ ve hta‸ yawˇ hui shiˍ la tuˬ yoˬ. Chi 
hkʼe te tuˬ ngaˬ ka ti‸ te taˍ peuˬ leh, ngaˬ awˬ tehˬ awˬ na te tuˬ yoˬ. Ngaˬ 
Gʼuiˬsha tawˇ yaw taˍ peuˬ, teh‸ ngaˬ hta‸ kʼoˆ laˇ ve yoˬ. 

Yuˇda‸ leh Iˉsaˍreˍlaˆ, mvuhˇmiˬ teˇ peˆ tiˉ hkʼaw chehˇ ve 

15Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
16Chaw yaˇ-oˬ, suhˆ taˬ teˇ maˬ yuˬ leh oˇ ve awˬ hkʼoˆ lo, Yuˇda‸ mvuhˇmiˬ 
teh‸ bvuh‸ taˍ-o‸. Oˇ hkʼe te peuˬ hkʼaw‸ nawˉ, awˬ nu ve suhˆ taˬ teˇ maˬ 
hta‸ kʼaw‸ yuˬ leh oˇ ve awˬ hkʼoˆ lo Iˉsaˍreˍlaˆ mvuhˇmiˬ teh‸ kʼaw‸ bvuh‸ 
taˍ-o‸. 
17Oˇ ve hkʼaw‸ nawˉ, suhˆ taˬ oˇ ve nyiˇ maˬ maˬ, teˇ taˬ hkʼe tiˉ hpeh‸ la tuˬ 
nawˬ ve la‸ sheh hkʼaw vawˆ taˍ-o‸. 
18Chi hkʼe te ve aˬ hto‸ ma tcuhˉ kuiˬ le, teh‸ nawˬ ve chaw teˇ hpaˍ na nyi laˇ 
ve kʼo, 
19yawˇ hui hta‸ chi hkʼe kʼoˆ piˇ-oˆ. Ngaˬ Gʼuiˬsha lehˬ, Iˉsaˍreˍlaˆ teh‸ bvuh‸ 
taˍ ve suhˆ taˬ chi hta‸ yuˬ leh, Yuˇda‸ teh‸ bvuh‸ taˍ ve suhˆ taˬ geh teh taˍ 
tuˬ yoˬ. Suhˆ taˬ chi ve nyiˇ maˬ hta‸ ngaˬ teˇ taˬ ceh tiˉ kʼaw‸ hpeh‸ la piˇ 
leh, ngaˬ ve la‸ sheh hkʼaw vawˆ taˍ tuˬ yoˬ, teh‸ yawˇ hui hta‸ kʼoˆ piˇ-oˆ. 

20Suhˆ taˬ oˇ ve nyiˇ maˬ hta‸ nawˬ ve la‸ sheh hkʼaw vawˆ taˍ leh, yawˇ hui 
hta‸ maˍ piˇ-oˆ. 
21Oˇ ve hkʼaw‸ nawˉ, yawˇ hui hta‸ chi hkʼe kʼoˆ piˇ-oˆ. Ngaˬ Gʼuiˬsha lehˬ, 
shu mvuhˇmiˬ hkʼaw ca chehˇ kʼai taˍ ve ngaˬ ve chaw hkʼa peu-eˬ ve hta‸ 
shiˍ tawˆ la piˇ leh, yawˇ hui ve mvuhˇmiˬ lo kʼaw‸ shiˍ hkʼaw‸ veu laˇ piˇ tuˬ 
yoˬ. 
22Iˉsaˍreˍlaˆ mvuhˇmiˬ hkʼaw cawˬ ve hkʼaw pui teˇ hpaˍ awˬ hkʼoˆ lo, ngaˬ 
yawˇ hui hta‸ chaw teˇ ceuˬ tiˉ kʼaw‸ hpeh‸ la tuˬ hpeh tsuh‸ piˇ tuˬ yoˬ. 
Yawˇ hui hta‸ uˉ peunˍ tuˬ ve jawˇmawˇ teˇ gʼaˇ tiˉ cawˬ leh, chaw nyiˇ ceuˬ, 
mvuhˇmiˬ nyiˇ peˆ kʼaw‸ hpeh‸ tuˬ ve maˇ heˆ. 
23Yawˇ hui shaˉ ho‸ hta‸ oˉ kʼoˍ kʼaw‸ pui leh, a shu yawˇ awˬ to hta‸ cha‸ 
chiˆ kʼai piˇ tuˬ ve maˇ heˆ. Yawˇ hui venˇbaˆ te leh ngaˬ hta‸ baˬ taˉ tuˬ ve 
kanˉ hkʼa peu-eˬ awˬ hkʼaw lo, ngaˬ yawˇ hui hta‸ ponˬ piˇ tuˬ yoˬ. Ngaˬ yawˇ 
hui hta‸ da‸ kehˬ la piˇ tuˬ yoˬ. Yawˇ hui lehˬ ngaˬ ve chaw hpeh‸ leh, ngaˬ 
lehˬ yawˇ hui ve Gʼuiˬsha hpeh‸ tuˬ yoˬ. 
24Ngaˬ ve awˬ ceˬ paˍ Daˍviˆ hkʼe ve jawˇmawˇ teˇ gʼaˇ yawˇ hui ve jawˇmawˇ 
hpeh‸ la tuˬ yoˬ. Yawˇ hui hkʼa peu-eˬ jawˇmawˇ teˇ gʼaˇ tiˉ awˬ hawˉ lo chehˇ 
leh, ngaˬ ve awˬliˇtawˇhkawˇ teˇ hpaˍ hta‸ ka ti‸ yeˬ ve hkʼaw na yuˬ tuˬ yoˬ. 
25Yawˇ hui lehˬ ngaˬ ve awˬ ceˬ paˍ Yaˍkoˆ hta‸ ngaˬ piˇ taˍ ve mvuhˇmiˬ 
hkʼaw gʼa chehˇ tuˬ yoˬ. Yawˇ hui ve awˬ yaˇ awˬ duˬ leh awˬ ceuˬ awˬ hkʼaˇ 
teˇ hpaˍ htawˇ, oˇ kaˬ lo co co taiˍ taiˍ gʼa chehˇ tuˬ yoˬ. Ngaˬ ve awˬ ceˬ paˍ 
Daˍviˆ hkʼe ve jawˇmawˇ teˇ gʼaˇ yawˇ hui hta‸ co co taiˍ taiˍ uˉpeunˍ tuˬ yoˬ. 
26Ngaˬ yawˇ hui hta‸ ka ti‸ te piˇ leh, yawˇ hui lehˬ co co taiˍ taiˍ gawˬ lehˍ 
gʼa chehˇ tuˬ yoˬ. Ngaˬ yawˇ hui hta‸ yeˬ la piˇ leh, chaw maˇ la piˇ tuˬ yoˬ. 
Ngaˬ ve bon yehˬ yawˇ hui ve mvuhˇmiˬ hkʼaw teh taˍ leh, oˇ kaˬ lo co co 
cawˬ chehˇ tuˬ yoˬ. 
27Oˇ kaˬ lo ngaˬ yawˇ hui geh chehˇ taˍ tuˬ yoˬ. Ngaˬ lehˬ yawˇ hui ve Gʼuiˬsha 
hpeh‸ leh, yawˇ hui lehˬ ngaˬ ve chaw hpeh‸ tuˬ yoˬ. 

28Ngaˬ ve bon yehˬ hta‸ oˇ kaˬ yawˇ hui geh co co taiˍ taiˍ teh taˍ piˇ ve teˇ 
yanˇ, ngaˬ Gʼuiˬsha lehˬ Iˉsaˍreˍlaˆ chaw hui hta‸ ngaˬ ve chaw hpeh‸ la piˇ 
tuˬ, ngaˬ leuˆ yuˬ taˍ peuˬ ve hta‸ awˬ nu ve chaw ceuˬ teˇ hpaˍ shiˍ la tuˬ yoˬ, 
teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 38 

Gʼuiˬsha ve awˬ hkʼeun hpeh‸ ve Gawˇgaˆ 

1Gʼuiˬsha ngaˬ hta‸ chi hkʼe kʼoˆ laˇ ve yoˬ. 
2Chaw yaˇ-oˬ, Maˍgawˇgaˆ mvuhˇmiˬ hkʼaw chehˇ ve Meˍshehˆ leh Tuˇbaˍlaˆ 
chaw hui hta‸ uˉ peunˍ chehˇ ve jawˇmawˇ Gawˇgaˆ hta‸ hkeu piˇ-oˆ. 
3Yawˇ hta‸ hkeu piˇ leh, ngaˬ Gʼuiˬsha lehˬ yawˇ ve canˇ paˍ hpeh‸ ve awˬ 
lawn yawˇ hta‸ kʼoˆ piˇ-oˆ. 
4Ngaˬ yawˇ hta‸ yuˬ hpfuhˆ piˇ leh, yawˇ ve paˇ kaˇ hkʼaw biˉ yuˬ keu piˇ peuˬ 
hkʼaw‸ nawˉ, yawˇ leh yawˇ ve ma‸ yaˇ hkʼa peu-eˬ ve hta‸ ngaˬ gʼawˬ kʼai 
piˇ tuˬ yoˬ. Yawˇ ve iˉ mvuhˇ leh ma‸ yaˇ hkʼa peu-eˬ ve hta‸ ngaˬ gʼaw kʼai 
piˇ tuˬ yoˬ. Yawˇ ve iˉ mvuhˇ leh ma‸ yaˇ teˇ hpaˍ maˇ jaˇ ve yoˬ. Ma‸ yaˇ teˇ 
gʼaˇ le le htanˬ tuˬ leh aˉhtaw pfuhˇ taˍ ve yoˬ. 
5Paˇshaˇ chaw, Suˍdanˍ chaw leh Liˆbi-aˇ chaw teˇ Hpaˍ yawˇ geh chehˇ taˍ 
leh, htanˬ tuˬ leh uˉ tcuhˍ cawˬ taˍ ve yoˬ. 
6Awˬ na hpawˇ chehˇ ve Gawˇmaˍ leh Behˆtawˍgaˍmaˆ chaw teˇ hpaˍ htawˇ, 
yawˇ geh chehˇ taˍ ve yoˬ. Hkʼe te leh, yawˇ geh chaw maˇ maˇ hpoˆ chehˇ taˍ 
ve yoˬ. 
7Yawˇ ve ma‸ yaˇ hta‸ shawˍ leh hkʼa deh‸ gu taˍ tuˬ yawˇ hui hta‸ kʼoˆ piˇ-
oˆ. 
8Awˬ hkʼaw‸ awˬ yanˇ maw la htaˇ, shu mvuhˇmiˬ lo kʼaw‸ la taˍ leh ma‸ 
bawˆ ve hta‸ maˇ kawˆ ve chaw hui hta‸, ngaˬ yawˇ hta‸ ca bawˆ la tcuh tuˬ 
yoˬ. Yawˇ lehˬ ponˬ laˬ htaˇ gawˬ cu gawˬ pehˆ hpeh‸ chehˇ ve htawˇ, chi beu‸ 
chaw yaˇ teˇ hpaˍ gawˬ lehˍ chehˇ taˍ ve Iˉsaˍreˍlaˆ ve hkʼaw pui teˇ hpaˍ hta‸ 
ca bawˆ la tuˬ yoˬ. 

9Yawˇ awˬ to, yawˇ ve ma‸ yaˇ teˇ hpaˍ, leh yawˇ geh chehˇ taˍ ve awˬ nu ve 
chaw ceuˬ teˇ hpaˍ lehˬ, mvuhˇ haw mvuhˇ yeˬ lonˉ hkʼa shuˍ ma‸ bawˆ laˬ 
leh, moˬ hkʼa shuˍ mvuhˇmiˬ hta‸ hoˆ beh taˍ tuˬ yoˬ, teh‸ kʼoˆ ve yoˬ. 
10Gʼuiˬsha Gawˇgaˆ hta‸ chi hkʼe kʼoˆ piˇ ve yoˬ. Awˬ yanˇ oˇ ve gaˬ la htaˇ, 
nawˬ lehˬ haiˬ ve dawˇ hkʼaˇ teˇ maˬ hta‸ dawˇ nyi tuˬ yoˬ. 
11Nawˬ lehˬ te‸ chiˉ lanˇ venˇ maˇ cawˬ leh gawˬ lehˍ chehˇ taˍ ve mvuhˇmiˬ 
teˇ peˆ hta‸ ca lo‸ bawˆ piˇ tuˬ nawˬ dawˇ cheˆ tuˬ yoˬ. 
12Teˇ pawˆ htaˇ luˬkʼai taˍ ve venˇ hkʼaw chehˇ ve chaw hui hta‸ nawˬ te luˬ 
leh, hiˉ yuˬlu yuˬ piˇ ve yoˬ. Yawˇ hui lehˬ, chaw laiˉ ceuˬ hkaw‸ da‸ chehˇ ve 
chaw hpeh‸ leh, chi beu‸ ceˇ caˬ leh mawˇ jeˬ hkʼa biˇ cawˬ leh, ya‸ kʼaw 
lonˉ ceh da‸ kuiˬ lo chehˇ taˍ ve yoˬ. 
13Sheˍbaˆ chaw, Deˍdanˍ chaw leh Saˍpenˍ mvuhˇmiˬve tanˇ kaˬ paˍ teˇ hpaˍ 
nawˬ hta‸ chi hkʼe na nyi laˇ tuˬ yoˬ. Shu hta‸ ca bawˆ leh, shu ve mawˇ hta‸ 
hiˉ yuˬ lu yuˬ tuˬ nawˬ ve ma‸ moˍ hta‸ shawˍ taˍ peuˬ laˇ. Hpu shi mawˇ jeˬ 
leh ceˇ caˬ teˇ hpaˍ hta‸ yuˬ veu leh tawˆ-e tuˬ nawˬ dawˇ taˍ ve laˇ, teh‸ nawˬ 
hta‸ na nyi laˇ tuˬ yoˬ, teh‸ Gʼuiˬsha kʼoˆ ve yoˬ. 
14Hkʼe te leh, Gʼuiˬsha ngaˬ hta‸ Gawˇgaˆ geh kʼai peu laˇ leh, yawˇ hta‸ chi 
hkʼe ca kʼoˆ piˇ tcuh laˇ ve yoˬ. Chi beu‸ ngaˬ ve Iˉsaˍreˍlaˆ chaw teˇ hpaˍ 
gawˬ lehˍ chehˇ taˍ htaˇ, 
15nawˬ lehˬ iˉ mvuhˇ ciˇ taˍ ve nawˬ ve ma‸ moˍ lonˉ hta‸ chi beu‸ nawˬ chehˇ 
taˍ ve awˬ na mvuhˇmiˬ hkʼaw shiˍ tawˆ-e tuˬ yoˬ. 
16Nawˬ lehˬ miˬguiˬ hkʼoˆ lo meuˆ laˬ chehˇ ve mvuhˇ haw mvuhˇ yeˬ lonˉ hkʼa 
shuˍ, ngaˬ ve Iˉsaˍreˍlaˆ chaw hui hta‸ ca bawˆ la tuˬ yoˬ. Awˬ yanˇ gaˬ la htaˇ 
ngaˬ a shu hpeh‸ ve leh nawˬ hta‸ cuˇ leh ngaˬ hkʼaˬ ma da‸ kehˬ jaˇ ve 
Gʼuiˬsha hpeh‸ ve chaw ceuˬ teˇ hpaˍ hta‸ maˍ piˇ tuˬ, ngaˬ nawˬ hta‸ ngaˬve 
mvuhˇmiˬ hta‸ ca bawˆ yuˬ tcuh tuˬ yoˬ. 
17Ngaˬ nawˬ ve awˬ lawn kʼoˆ chehˇ ve maw jaˇ peuˬ. Teˇ nyi gaˬ kʼo, 
Iˉsaˍreˍlaˆ chaw hui hta‸ ca bawˆ la tuˬ, ngaˬ chaw teˇ gʼaˇ hta‸ shiˍ laˬ tuˬ 



2223 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

yoˬ, teh‸ ngaˬ ve awˬ ceˬ Iˉsaˍreˍlaˆ ve tcuh kaˍ paˍ teˇ hpaˍ hta‸ kʼoˆ piˇ chehˇ 
ve lehˬ, nawˬ hta‸ kʼoˆ gaˇ ve yoˬ, teh‸ Gʼuiˬsha kʼoˆ ve yoˬ. 

Gʼuiˬsha Gawˇgaˆ hta‸ ciˍ yanˍ piˇ tuˬ 

18Gʼuiˬsha kʼoˆ ve, Gawˇgaˆ Iˉsaˍreˍlaˆ mvuhˇmiˬ hta‸ ca bawˆ la ve awˬ nyi gaˬ 
kʼo, ngaˬ nyi ma zuhˆ jaˇ tuˬ yoˬ. 
19Awˬ nyi oˇ ve gaˬ la htaˇ, Iˉsaˍreˍlaˆ mvuhˇmiˬ hkʼaw miˬ hiˆ jaˇ tuˬ yoˬ, teh‸ 
nyi ma zuhˆ jaˇ ve hkʼaw ngaˬ kʼoˆ ve yoˬ. 
20Ngaˇ leh ngaˆ hkʼa peu-eˬ, uiˍ ve i ve to nuˇ to shaˆ hkʼa peu-eˬ, leh miˬguiˬ 
hkʼoˆ chehˇ ve chaw yaˇ hkʼa peu-eˬ, ngaˬ hta‸ kawˆ jaˇ leh cheˇ cheˇ veˆ veˆ 
hpeh‸ tuˬ yoˬ. Hkʼaw pui teˇ hpaˍ paiˍ leh, haˉ hpawˇ teˇ hpaˍ paˆ ce kʼai leh, 
lanˇ venˇ hkʼa peu-eˬ paˆ hpoˆ sheˬ tuˬ yoˬ. 
21Ngaˬ lehˬ kawˆ tuˬ dawˇ haˍ tuˬ awˬ ceuˬ teˇ ceuˬ peuˬ teˇ ceuˬ gaˬ la piˇ leh, 
Gawˇgaˆ hta‸ kawˆ la piˇ tuˬ yoˬ. Ngaˬ Gʼuiˬsha tawˇ yaw taˍ peuˬ. Yawˇ ve 
ma‸ yaˇ teˇ hpaˍ, teˇ gʼaˇ hta‸ teˇ gʼaˇ chaw pehˍ da‸ tuˬ yoˬ. 
22Naˬ beuˬ leh chaw pehˍ da‸ ve hta‸ cuˇ leh, ngaˬ yawˇ hta‸ ciˍ yanˍ piˇ tuˬ 
yoˬ. Ngaˬ lehˬ yawˇ awˬ to, yawˇ ve ma‸ yaˇ, leh yawˇ hpawˇ chehˇ ve chaw 
hkʼa peu-eˬ awˬ hkʼoˆ lo, mvuhˇ yeˬ leh vaˇ shiˍ geh teˇ geh aˬ miˍ leh ma‸ 
shiˉ hta‸ ce ya‸ la piˇ tuˬ yoˬ. 
23Chi hkʼe te piˇ ve hkʼaw, ngaˬ hkʼaˬ ma uiˍ ve leh hkʼaˬ ma da‸ kehˬ jaˇ ve 
awˬ lawn chaw ceuˬ hkʼa peu-eˬ ve hta‸ hpeu‸ maˍ piˇ tuˬ yoˬ. Oˇ htaˇ, ngaˬ 
Gʼuiˬsha hpeh‸ ve hta‸ yawˇ hui shiˍ la tuˬ yoˬ, teh‸ kʼoˆ ve yoˬ. 

Yeˍsaˍkeˍlaˆ li‸ 39 

Gawˇgaˆ ma‸ bawˆ shonˇ ve 

1Gʼuiˬsha kʼoˆ ve, Chaw yaˇ-oˬ, Meˍshehˆ leh Tuˇbaˍlaˆ chaw hui hta‸ uˉ peunˍ 
chehˇ ve jawˇmawˇ Gawˇgaˆ hta‸ hkeu piˇ leh, ngaˬ lehˬ yawˇ ve canˇ paˍ 
hpeh‸ ve yoˬ, teh‸ yawˇ hta‸ kʼoˆ piˇ-oˆ. 
2Ngaˬ yawˇ hta‸ yuˬ hpfuhˆ piˇ leh, yawˇ Iˉsaˍreˍlaˆ ve hkʼaw pui teˇ hpaˍ 
hkʼoˆ lo gaˬ la htaˇ hkʼa gaˬ, yawˇ hta‸ awˬ na hpawˇ lo shiˍ tawˆ la piˇ tuˬ yoˬ. 

3Oˇ ve hkʼaw‸ nawˉ, yawˇ ve la‸ mehˍ paˉ la‸ sheh hkʼaw vawˆ taˍ ve hkaˆ 
leh, yawˇ ve la‸ sha paˉ la‸ sheh hkʼaw vawˆ taˍ ve hkaˆ ce teˇ hpaˍ hta‸ ngaˬ 
dawˆ ce piˇ tuˬ yoˬ. 
4Gawˇgaˆ awˬ to, yawˇ ve ma‸ yaˇ teˇ hpaˍ, leh yawˇ hpawˇ hkʼa chehˇ ve 
chaw hkʼa peu-eˬ, Iˉsaˍreˍlaˆ ve hkʼaw pui hkʼoˆ lo paˍ suh-e leh, yawˇ hui ve 
awˬ to teˇ hpaˍ ngaˆ leh haiˬ ve to nuˇ to shaˆ teˇ hpaˍ hta‸ ngaˬ caˍ piˇ tuˬ 
yoˬ. 
5Yawˇ hui lehˬ, yiˬ lehˍ ve hkʼaw pui hkʼoˆ lo paˍ suh-e peuˬ tuˬ yoˬ. Ngaˬ 
Gʼuiˬsha kʼoˆ taˍ peuˬ. 
6Ngaˬ lehˬ Maˍgawˇgaˆ mvuhˇmiˬ hta‸ maˇ kʼoˆ, laˇ tsuhˇ gʼuiˬ pfuhˍ lo gawˬ 
lehˍ chehˇ taˍ ve chaw hui ve mvuhˇmiˬ hta‸ maˇ kʼoˆ, aˬ miˍ tuˉ keu piˇ leh, 
ngaˬ Gʼuiˬsha hpeh‸ ve hta‸ chaw hkʼa peu-eˬ gʼa shiˍ tuˬ yoˬ. 
7Ngaˬ ve Iˉsaˍreˍlaˆ chaw teˇ hpaˍ ngaˬ ve da‸ kehˬ ve awˬ meh hta‸ shiˍ tuˬ 
ngaˬ te piˇ leh, ngaˬ ve awˬ meh hta‸ awˬ me‸ awˬ hponˇ kʼaw‸ luˬ kʼai piˇ tuˬ 
ve maˇ heˆ. Oˇ htaˇ, ngaˬ lehˬ Iˉsaˍreˍlaˆ ve da‸ kehˬ jaˇ ve Gʼuiˬsha hpeh‸ ve 
hta‸ chaw ceuˬ teˇ hpaˍ gʼa shiˍ tuˬ yoˬ, teh‸ kʼoˆ ve yoˬ. 
8Gʼuiˬsha kʼoˆ ve, Ngaˬ kʼoˆ chehˇ ve awˬ nyi oˇ ve awˬ tehˬ awˬ na gaˬ la tuˬ 
yoˬ. 
9Iˉsaˍreˍlaˆ venˇ teˇ hpaˍ hkʼaw chehˇ taˍ ve chaw teˇ hpaˍ tawˆ kʼai leh, shu 
baˬ taˉ ve htanˬ tuˬ, hkaˆ, hkaˆ ce, gehˇ, leh iˉ du taˬ teˇ hpaˍ hta‸ gʼawˆ yuˬ 
leh, aˬ miˍ tuˉ tuˬ suhˆ te tuˬ yoˬ. Suhˆ oˇ ve hta‸ yawˇ hui suhˍ hkʼaw‸ hkʼa 
gaˬ gʼa tuˉ tuˬ yoˬ. 
10Yawˇ hui lehˬ suhˆ tuˉ tuˬ awˬ pon heh puiˉ hkʼaw lo ca gʼawˆ tuˬ maˇ loˍ. 
Suhˆ htu hkaˆ tuˬ ka‸ maˇ loˍ. Awˬ lawn kʼo, yawˇ hui aˬ miˍ tuˉ tuˬ shu baˬ 
taˉ ve la‸ caˉ hkʼa biˇ cawˬ taˍ ve pa taw yoˬ. Yawˇ hui hta‸ hiˉ yuˬ luˬ yuˬ ve 
chaw hui hta‸ yawˇ hui teˇ pawˆ kʼaw‸ hiˉ yuˬ lu yuˬ tuˬ yoˬ, teh‸ Gʼuiˬsha 
kʼoˆ ve yoˬ. 

Gawˇgaˆ hta‸ tuˍ piˇ ve 

11Gʼuiˬsha kʼoˆ ve, Awˬ ceuˬ chi teˇ hpaˍ hpeh‸ la ve teˇ yanˇ Gawˇgaˆ hta‸ tuˍ 
piˇ tuˬ, Iˉsaˍreˍ laˆ mvuhˇmiˬ, Suh ve laˇ tsuhˇ gʼuiˬ mvuhˇ nyi tawˆ hpawˇ lo 
cawˬ ve ya‸ kʼaw toˇ paˍ hui ve lawˬ hkʼo‸ hta‸ ngaˬ piˇ tuˬ yoˬ. Gawˇgaˆ leh 
yawˇ ve ma‸ yaˇ hkʼa peu-eˬ hta‸ oˇ kaˬ lo tuˍ piˇ leh, chehˇ kuiˬ oˇ ve hta‸ 
Gawˇgaˆ ma‸ moˍ ve lawˬ hkʼo‸, teh‸ meh piˇ tuˬ yoˬ. 
12Iˉsaˍreˍlaˆ chaw teˇ hpaˍ yawˇ hui hta‸ gʼawˆ tuˍ piˇ leh, mvuhˇmiˬ hta‸ 
kʼaw‸ da‸ kehˬ tuˬ te ve 7 hkʼaw‸ maw tuˬ yoˬ. 
13Mvuhˇmiˬ hkʼaw chehˇ ve chaw hkʼa peu-eˬ yawˇ hui hta‸ gʼa ga gʼawˆ tuˍ 
piˇ tuˬ yoˬ. Yawˇ hui oˇ hkʼe ga te laˇ ve pa taw, ngaˬ gʼaˇ shehˍ hpaˇ hpeh‸ la 
ve teˇ nyi htaˇ, yawˇ hui lehˬ taˍ uiˍ taˍ mvuh ve hta‸ gʼa hkanˍ tuˬ yoˬ. Ngaˬ 
Gʼuiˬsha kʼoˆ taˍ peuˬ. 
14Suhˍ hkʼaw‸ ve awˬ yanˇ oˇ ve ponˬ kʼai peuˬ hkʼaw‸ nawˉ, mvuhˇmiˬ hta‸ 
da‸ kehˬ la piˇ tuˬ, mvuhˇmiˬ hkʼaˬ ti chi ti lo chaw hta‸ hpehˇ peu leh, maˇ 
gʼa tuˍ sheˍ ve chaw teˇ hpaˍ hta‸ ca hpfuhˆ tuˍ piˇ tcuh tuˬ yoˬ. 
15Yawˇ hui hkʼaw taˆ lawˬ ya‸ te toˇ kʼai leh, chaw mu‸ ku hta‸ gʼa mawˬ ve 
teˇ yanˇ, chaw tuˍ paˍ teˇ hpaˍ laˬleh Gawˇgaˆ ma‸ moˍ ve lawˬ hkʼo‸ lo awˬ 
mu‸ ku oˇ ve hta‸ tuˍ piˇ gʼa tuˬ awˬ mu‸ ku oˇ ve awˬ paˇ lo awˬ heˆ te teh 
taˉ piˇ ve yoˬ. 
16(Oˇ kaˬ lo ma‸ moˍ ve awˬ meh yuˬ meh taˍ ve venˇ teˇ maˬ cawˬ tuˬ yoˬ.) 
Chi hkʼe te ve hkʼaw, mvuhˇmiˬ kʼaw‸ da‸ kehˬ la tuˬ yoˬ, teh‸ Gʼuiˬsha kʼoˆ 
ve yoˬ. 
17Gʼuiˬsha ngaˬ hta‸ chi hkʼe kʼoˆ laˇ ve yoˬ. Chaw yaˇ-oˬ, chi beu‸ ngaˬ gu 
chehˇ ve tuˉ tanˇ tuˬ hta‸ ca caˇ la tuˬ, hkʼaˬ hpawˇ chi hpawˇ lo chehˇ ve ngaˆ 
leh to nuˇ to shaˆ hkʼa peu-eˬ ve hta‸ kuˬ hpawnˬ-o‸. Oˇ ve lehˬ, Iˉsaˍreˍlaˆ 
hkʼaw pui hkʼoˆ lo te tuˬ ve awˬ shaˍ caˇ leh awˬ suhˍ dawˬ tuˬ ve pawehˇ lonˉ 
hpeh‸ ve yoˬ. 
18Yawˇ hui lehˬ ma‸ yaˇ teˇ hpaˍ ve awˬ shaˍ hta‸ gʼa caˇ leh, uˉ peunˍ shehˍ 
hpaˇ teˇ hpaˍ ve awˬ suhˍ hta‸ gʼa dawˬ tuˬ yoˬ. Yawˇ hui lehˬ yawˬ paˍ lonˉ, 

yawˬ ehˉ, aˉ che‸ leh chu jaˇ ve nuˇ paˍ lonˉ hkʼa shuˍ tiˇ pehˍ ve hta‸ gʼa 
hkanˍ tuˬ yoˬ. 
19Chaw chi teˇ hpaˍ hta‸ tuˉ tanˇ tuˬ ve tanˇ tuˬ hkʼa shuˍ ngaˬ tiˇ pehˍ piˇ ve 
teˇ yanˇ, ngaˆ leh to nuˇ to shaˆ teˇ hpaˍ lehˬ, awˬ chu hta‸ yawˇ hui caˇ gaˇ ve 
hkʼe caˇ hpeh‸ leh, awˬ suhˍ hta‸ bvuhˆ htaˇ hkʼa gaˬ dawˬ hpeh‸ ve yoˬ. 
20Ngaˬ ve hpui lawˇ paˇ lo, yawˇ hui lehˬ iˉ mvuhˇ shaˍ, leh ma‸ yaˇ teˇ hpaˍ 
ve awˬ shaˍ hta‸ caˇ gaˇ ve hkʼe caˇ hpeh‸ ve yoˬ. Ngaˬ Gʼuiˬsha kʼoˆ taˍ peuˬ, 
teh‸kʼoˆ ve yoˬ. 

Iˉsaˍreˍlaˆ hta‸ kʼaw‸ tu te piˇ ve 

21Gʼuiˬsha kʼoˆ ve, Ngaˬ ve awˬ me‸ awˬ hponˇ chaw ceuˬ teˇ hpaˍ hta‸ maw 
piˇ leh, ngaˬ ve kanˇ paˆ hta‸ yehˇ ve hkʼaw, ngaˬ dawˇ cheˆ taˍ ve kanˉ hta‸ 
hkʼaˬ hkʼe te taˍ peuˬ ve yawˇ hui hta‸ maw piˇ tuˬ yoˬ. 
22Oˇ ve teˇ nyi hta‸ te leh Iˉsaˍreˍlaˆ chaw teˇ hpaˍ lehˬ, ngaˬ yawˇ hui ve 
Gʼuiˬsha hpeh‸ve hta‸ shiˍ la tuˬ yoˬ. 
23Iˉsaˍreˍlaˆ chaw teˇ hpaˍ shu mvuhˇmiˬ lo gʼa ca chehˇ ve lehˬ, yawˇ hui 
venˇbaˆ te leh ngaˬ hta‸ te ya‸ jaˇ ve pa taw yoˬ, teh‸ awˬ nu ve chaw ceuˬ teˇ 
hpaˍ shiˍ la tuˬ yoˬ. Ngaˬ yawˇ hui hta‸ baˬ taˉ piˇ leh, canˇ paˍ teˇ hpaˍ yawˇ 
hui hta‸ bawˆ gʼaˇ leh tiˇ pehˍ piˇ lawˬ ve yoˬ. 
24Yawˇ hui haiˬ ve leh cha‸ chiˆ ve hta‸ keunˍ da‸ ve hkʼe, ngaˬ yawˇ hui hta‸ 
kʼaw‸ piˇ leh, yawˇ hui hta‸ baˬ taˉ piˇ ve yoˬ, teh‸ Gʼuiˬsha kʼoˆ ve yoˬ. 
25Gʼuiˬsha kʼoˆ ve, Ya‸ hkʼaˇ, chi beu‸ ngaˬ lehˬ Yaˍkoˆ ve awˬ ceuˬ awˬ hkʼaˇ 
hpeh‸ ve Iˉsaˍ reˍlaˆ chaw hui hta‸ ha kʼaˉ piˇ leh, yawˇ hui hta‸ kʼaw‸ uiˍ la 
da‸ la piˇ tuˬ yoˬ. Da‸ kehˬ ve ngaˬ ve awˬ meh hta‸ ngaˬ ha‸ shaˉ taˍ tuˬ yoˬ. 
26Yawˇ hui hta‸ ho piˇ paˍ teˇ gʼaˇ ka‸ maˇ kʼaw‸ cawˬ leh, yawˇ hui ve 
mvuhˇmiˬ hkʼaw gawˬ lehˍ teˇ pawˆ gʼa kʼaw‸ chehˇ ve teˇ yanˇ, yawˇ hui 
ngaˬ hta‸ baˬ taˉ ve pa taw, awˬ me‸ awˬ hponˇ hkʼaˬ hkʼe luˬ kʼai taˉ peuˬ ve 
hta‸ leunˇ kʼai tuˬ yoˬ. 

27Ngaˬ da‸ kehˬ ve awˬ lawn chaw ceuˬ teˇ hpaˍ hta‸ hpeu‸ maˍ piˇ gʼa tuˬ, 
ngaˬ lehˬ canˇ paˍ teˇ hpaˍ ve mvuhˇmiˬ hkʼaw chehˇ taˍ ve ngaˬ ve chaw teˇ 
hpaˍ hta‸ kʼaw‸ shiˍ hkʼaw‸ veu laˇ piˇ tuˬ yoˬ. 
28Oˇ htaˇ, ngaˬ ve chaw teˇ hpaˍ lehˬ ngaˬ yawˇ hui ve Gʼuiˬsha hpeh‸ ve hta‸ 
shiˍ la tuˬ yoˬ. Ngaˬ yawˇ hui hta‸ shu ve mvuhˇmiˬ lo ca chehˇ tcuh ve htawˇ, 
chi beu‸ yawˇ hui teˇ gʼaˇ hta‸ ka‸ oˇ kaˬ lo maˇ teh taˉ piˇ leh, hkʼa peu-eˬ ve 
hta‸ yawˇ hui ve mvuhˇmiˬ lo kʼaw‸ shiˍ hkʼaw‸ veu laˇ piˇ ve pa taw, chi hta
‸ yawˇ hui shiˍ la tuˬ yoˬ. 
29Ngaˬ lehˬ Iˉsaˍreˍlaˆ chaw hui awˬ hkʼoˆ lo ngaˬ ve Awˬ ha hpu ngeuˍ pfuhˍ 
piˇ leh, yawˇ hui hta‸ teˇ pawˆ ka‸ kʼaw‸ baˬ taˉ piˇ tuˬ ve maˇ heˆ, teh‸ 
Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 40 

Yeˍsaˍkeˍlaˆ hta‸ Yeˍruˆsaˍlehnˍ lo shiˍ kʼai ve 

1Yeˍruˆsaˍlehnˍ hta‸ shu bawˆ yuˬ kʼai ve teˇ chi awˇ hkʼaw‸ teˇ hkʼaw‸, leh 
ngaˬ hui shu mvuhˇmiˬ lo chehˇ taˍ ve nyiˇ chi ngaˇ hkʼaw‸ teˇ hkʼaw‸, hkʼaw
‸ suhˉ ha pa teˇ chi nyi htaˇ, Gʼuiˬsha ve kanˇ paˆ ngaˬ geh chehˇ taˍ ve hta‸ 
ngaˬ jawˬ leh, Yawˇ ngaˬ hta‸ shiˍ kʼai laˇ ve yoˬ. 
2Awˬ ha hkʼaw lo, Gʼuiˬsha ngaˬ hta‸ Iˉsaˍreˍlaˆ mvuhˇmiˬ lo shiˍ kʼai laˇ leh, 
mvuh jaˇ ve hkʼaw teˇ shiˍ awˬ hkʼoˆ lo teh taˍ laˇ ve yoˬ. Ngaˬ mehˆ gʼuˇ suhˍ 
lo, venˇ hta‸ shuˍ ve yehˬ lonˉ teˇ hpaˍ cawˬ taˍ ve hta‸ ngaˬ gʼa mawˬ ve yoˬ. 
3Yawˇ ngaˬ hta‸ Yawˇ awˬ paˇ neˇ lo kuˬ yuˬ laˇ leh, kuiˇ hkʼa shuˍ awˬ gʼeuˆ 
ba chehˇ ve chaw teˇ gʼaˇ hta‸ ngaˬ gʼa mawˬ ve yoˬ. Yawˇ lehˬ, tehˆ nyi tuˬ ve 
aˉ caˆ hkeh teˇ caˆ leh iˉ du taˬ teˇ maˬ yuˬ taˍ leh, yehˬmiˉhpe‸ paˇ lo huˉ 
chehˇ taˍ ve yoˬ. 
4Yawˇ ngaˬ hta‸ kʼoˆ laˇ ve, Chaw yaˇ-oˬ, hkʼa deh‸ nyi taˍ-o‸. Ngaˬ nawˬ hta‸ 
maˍ laˇ tuˬ ve awˬ ceuˬ hkʼa peu-eˬ ve hta‸ hkʼa deh‸ nyi leh tawnˇ taˍ-o‸. 
Awˬ lawn kʼo, chi hkʼe te tuˬ nawˬ hta‸ choˬ kaˬ lo shiˍ veuˬ laˇ taˍ ve yoˬ. 
Nawˬ gʼa mawˬ ve awˬ ceuˬ hkʼa peu-eˬ, Iˉsaˍreˍlaˆ chaw hui hta‸ gʼa kʼaw‸ 
kʼoˆ maˍ piˇ tuˬ yoˬ, teh‸ ngaˬ hta‸ kʼoˆ laˇ ve yoˬ. 

Mvuhˇ nyi tawˆ hpawˇ ve taˍ meu‸ hpe‸ 

5Ngaˬ gʼa mawˬ ve oˇ ve lehˬ, bon yehˬ lonˉ hpeh‸ leh, oˇ ve hta‸ hkʼa caw 
zuhˇ lo gʼo‸ pa caw ko taˍ ve yoˬ. Chaw oˇ ve lehˬ, hkaw‸ shaw‸ cawˬ ve 
yawˇ ve tehˆ nyi tuˬ hta‸ yuˬ leh, gʼo‸ pa oˇ ve hta‸ tehˆ nyi ve yoˬ. Gʼo‸ pa 
oˇ ve hkaw‸ shaw‸ mvuh leh hkaw‸ shaw‸ kʼehˬ ve yoˬ. 
6Oˇ hkʼe te peuˬ hkʼaw‸ nawˉ, yawˇ lehˬ mvuhˇ nyi tawˆ hpawˇ lo cawˬ ve taˍ 
meu‸ hpe‸ lo kʼai ve yoˬ. Yawˇ lehˬ go hkʼeh‸ teˇ hpaˍ hkʼoˆ taˆ-e leh, lo‸-e 
kuiˬ hta‸ tehˆ nyi ve yoˬ. Oˇ ve lehˬ, hkaw‸ shaw‸ kʼehˬ ve yoˬ. 
7Oˇ ve awˬ nu paˉ hpawˇ lo ya‸ kʼaw teˇ maˬ cawˬ leh, ya‸ kʼaw oˇ ve choˬ paˉ 
oˇ paˇ hpawˇ lo shaw shehˍ hpaˇ hui ve bawehˇ teˇ paˉ shehˆ bawehˇ cawˬ ve 
yoˬ. Awˬ bawehˇ oˇ ve teˇ maˬ ve hkaw‸ shaw‸ hkʼa shuˍ hpeh‸ leh, awˬ 
bawehˇ teˇ maˬ leh teˇ maˬ awˬ kaˍ lo ko taˍ ve gʼo‸ pa lehˬ, ngaˇ shaw‸ cawˬ 
ve yoˬ. Shaw shehˍ hpaˇ hui ve bawehˇ teˇ hpaˍ awˬ nu paˉ lo, hkaw‸ shaw‸ 
zuhˬ ve ya‸ kʼaw teˇ maˬ cawˬ ve yoˬ. Ya‸ kʼaw‸ oˇ ve lehˬ, bon yehˬ lonˉ hta
‸ mehˆ hpfuhˇ tawˍ da‸ chehˇ ve bawehˇ lonˉ lo kʼai ve ya‸ kʼaw hpeh‸ ve 
yoˬ. 
8Yawˇ lehˬ bawehˇ lonˉ oˇ ve hta‸ tehˆ nyi leh, hiˉ shaw‸ cawˬ ve hta‸ gʼa 
mawˬ ve yoˬ. 
9Bon yehˬ awˬ paˇ neˇ lo cawˬ ve yehˬmiˉhpe‸ teˇ ceˍ leh, gʼo‸ pa hta‸ daw‸ 
taˍ ve awˬ nu ve yehˬmiˉhpe‸ teˇ ceˍ lo hkʼa gaˬ nyiˇ shaw‸ cawˬ ve yoˬ. 
10(Ya‸ kʼaw choˬ hpawˇ oˇ hpawˇ lo cawˬ ve shaw shehˍ hpaˇ hui ve bawehˇ 
teˇ hpaˍ lehˬ, hkʼa shuˍ hpeh‸ leh bawehˇ oˇ ve teˇmaˬ leh teˇ maˬ awˬ kaˍ lo 
cawˬ ve gʼo‸ pa teˇ hpaˍ htawˇ hkʼa shuˍ hpeh‸ ve yoˬ.) 
11Oˇ ve hkʼaw‸ nawˉ, chaw oˇ ve lehˬ yehˬmiˉhpe‸ hkʼaw cawˬ ve ya‸ kʼaw oˇ 
ve hta‸ tehˆ nyi leh, nyiˇ chi shaw‸ kʼehˬ ve hta‸ gʼa mawˬ ve yoˬ. 
Yehˬmiˉhpe‸ teˇ maˬ leh teˇ maˬ awˬ kaˍ lo hiˉ shaw‸ cawˬve yoˬ. 
12Shaw shehˍ hpaˇ hui ve bawehˇ oˇ ve teˇ hpaˍ gʼuˇ suhˍ lo, mvuh ve hpawˇ 
teˇ shaw‸ leh htu ve hpawˇ teˇ shaw‸ cawˬ ve gʼo‸ pa ko taˍ ve yoˬ.(Bawehˇ 
oˇ ve teˇ hpaˍ lehˬ, hkaw‸ shaw‸ hkʼa shuˍ hpeh‸ ve yoˬ.) 

13Oˇ ve hkʼaw‸ nawˉ, yawˇ lehˬ bawehˇ oˇ ve choˬ hpawˇ teˇ ceˍ hta‸ te leh ya
‸ kʼaw oˇ paˉ hpawˇ ve bawehˇ teˇ ceˍ lo hkʼa gaˬ ve hta‸ tehˆ nyi leh nyiˇ chi 
hiˉ shaw‸ cawˬ ve hta‸ gʼa mawˬ ve yoˬ. 
14Bawehˇ oˇ ve awˬ leh meuˇ hpawˇ lo lehˬ, aˉ kʼa‸ lo tawˆ-e kuiˬ hta‸ caˉ da‸ 
taˍ ve yoˬ. Yawˇ bawehˇ oˇ ve hta‸ tehˆ nyi leh nyiˇ chi nyiˇ shaw‸ kʼehˬ ve 
hta‸ gʼa mawˬve yoˬ. 
15Ko taˍ ve gʼo‸ pa choˬ hpawˇ teˇ ceˍ lo te leh, oˇ hpawˇ lo cawˬ ve bawehˇ 
awˬ ceˍ hkʼa gaˬ, awˬ kaˍ lo cawˬ ve ya‸ kʼaw lehˬ ngaˇ chi hkaw‸ shaw‸ cawˬ 
ve yoˬ. 
16Bawehˇ oˇ ve teˇ hpaˍ awˬ baˬ hpawˇ lo ko taˍ ve gʼo‸ pa leh, awˬ hkʼaw 
hpawˇ lo ko taˍ ve gʼo‸ pa teˇ hpaˍ awˬ hkʼaw lo, yehˬmiˉhpe‸ ehˉ teˇ hpaˍ 
cawˬ ve yoˬ. Ya‸ kʼaw paˇ lo cawˬ ve gʼo‸ pa teˇ hpaˍ awˬ hkʼoˆ lo, tcuhˉ pui 
cehˬ awˬ han teˇ hpaˍ htawˆ keu taˍ ve yoˬ. 

Awˬ baˬ hpawˇ ve koˇ caˉ 

17Chaw oˇ ve lehˬ, ngaˬ hta‸ awˬ baˬ hpawˇ ve koˇ caˉ lo shiˍkʼai laˇ ve yoˬ. Oˇ 
kaˬ lo awˬ baˬ hpawˇ ve gʼo‸ pa hta‸ te tcuhˉ naw‸ piˇ taˍ ve bawehˇ ehˉ 
shehˆ chi maˬ cawˬ ve yoˬ. Oˇ ve teˇ hpaˍ awˬ gʼuˇ suhˍ lo haˉ pui hkʼawˇ taˍ ve 
chehˇ kuiˬ teˇ kaˬ cawˬ ve yoˬ. 
18Haˉ pui hkʼawˇ taˍ ve oˇ ve lehˬ, koˇ caˉ hkʼa caw zuhˇ lo cawˬ taˍ ve yoˬ. 
Awˬ baˬ hpawˇ ve koˇ caˉ chi ve lehˬ, awˬ hkʼaw hpawˇ ve koˇ caˉ a‸ kehˉ a ciˉ 
nehˬ ve yoˬ. 
19A ciˉ mvuh kuiˬ teˇ kaˬ lo, awˬ hkʼaw hpawˇ ve koˇ caˉ hkʼaw lo‸-e tuˬ ve 
yehˬmiˉhpe‸ teˇ maˬ cawˬ ve yoˬ. Chaw oˇ ve lehˬ, yehˬmiˉhpe‸ oˇ ve nyiˇ maˬ 
awˬ kaˍ lo cawˬ ve chehˇ kuiˬ hta‸ tehˆ nyi leh, teˇ ha teˇ chi nyiˇ shaw‸ cawˬ 
ve hta‸ gʼa mawˬ ve yoˬ. 

Awˬ na hpawˇ ve taˍ meu‸ hpe‸ 

20Oˇ ve hkʼaw‸ nawˉ, chaw oˇ ve lehˬ awˬ baˬ hpawˇ ve koˇ caˉ lo tawˆ-e ve 
awˬ na hpawˇ lo cawˬ ve taˍ meu‸ hpe‸ hta‸ tehˆ nyi ve yoˬ. 

21Ya‸ kʼaw choˬ paˉ oˇ paˉ hpawˇ lo cawˬ ve bawehˇ shehˆ maˬ, bawehˇ oˇ ve 
teˇ hpaˍ awˬ kaˍ lo cawˬ ve gʼo‸ pa, leh bawehˇ lonˉ oˇ ve leh mvuhˇ nyi tawˆ 
hpawˇ taˍ meu‸ hpe‸ lo cawˬ ve bawehˇ teˇ hpaˍ hkʼa shuˍ hpeh‸ ve yoˬ. Taˍ 
meu‸ hpe‸ oˇ ve zuhˬ hpawˇ ngaˇ chi hkaw‸ shaw‸ cawˬ leh, kʼehˬ hpawˇ 
nyiˇ chi hiˉ shaw‸ cawˬ ve yoˬ. 
22Bawehˇ lonˉ, yehˬ miˉ ehˉ leh tcuhˉ pui cehˬ awˬ han htawˆ keu taˍ ve teˇ 
hpaˍ lehˬ, mvuhˇ nyi tawˆ hpawˇ taˍ meu‸ hpe‸ lo cawˬ ve hkʼa shuˍ hpeh‸ ve 
yoˬ. Taˍ meu‸ hpe‸ lo taˆ-e tuˬ ve go hkʼeh‸ suhˍ maˬ cawˬ leh, bawehˇ lonˉ 
leh awˬ na hpawˇ ve koˇ caˉ paˇ lo cawˬ ve yoˬ. 
23Mvuhˇ nyi tawˆ hpawˇ ve taˍ meu‸ hpe‸ hkʼa shuˍ awˬ na hpawˇ lo cawˬ ve 
koˇ caˉ chi ve hta‸ te leh, awˬ hkʼaw hpawˇ ve koˇ caˉ lo kʼai tuˬ ve ya‸ kʼaw 
teˇ maˬ cawˬ ve yoˬ. Chaw oˇ ve lehˬ, yehˬmiˉhpe‸ oˇ ve nyiˇ maˬ awˬ kaˍ lo 
cawˬ ve chehˇ kuiˬ hta‸ tehˆ nyi leh, teˇ ha teˇ chi nyiˇ shaw‸ cawˬ ve hta‸ gʼa 
mawˬ ve yoˬ. 

Awˬ hawˉ hpawˇ ve taˍ meu‸ hpe‸ 

24Oˇ ve hkʼaw‸ nawˉ, chaw oˇ ve ngaˬ hta‸ awˬ hawˉ hpawˇ lo kʼaw‸ shiˍ kʼai 
laˇ leh, oˇ kaˬ lo awˬ nu ve taˍ meu‸ hpe‸ teˇ maˬ hta‸ gʼa kʼaw‸mawˬ ve yoˬ. 
Yawˇ lehˬ taˍ meu‸ hpe‸ oˇ ve hta‸ tehˆ nyi leh, oˇ ve htawˇ awˬ nu ve taˍ 
meu‸ hpe‸ teˇ hpaˍ hkʼa shuˍ hpeh‸ ve yoˬ. 
25Awˬ nu ve teˇ hpaˍ hkʼa shuˍ, yehˬmiˉhpe‸ chi hkʼaw ve bawehˇ teˇ hpaˍ 
htawˇ, yehˬ miˉ ehˉ teˇ hpaˍ cawˬ taˍ ve yoˬ. Taˍ meu‸ hpe‸ oˇ ve lehˬ zuhˬ 
hpawˇ ngaˇ chi hkaw‸ shaw‸ cawˬ leh kʼehˬ hpawˇ nyiˇ chi hiˉ shaw‸ cawˬ ve 
yoˬ. 
26Oˇ kaˬ lo go hkʼeh‸ suhˍ maˬ cawˬ leh, bawehˇ lonˉ lehˬ awˬ baˬ hpawˇ ve 
koˇ caˉ paˇ lo cawˬ ve yoˬ. Ya‸ kʼaw paˇ lo cawˬ ve gʼo‸ pa teˇ hpaˍ awˬ hkʼoˆ 
lo, tcuhˉ pui cehˬ awˬ han teˇ hpaˍ htawˆ keu taˍ ve yoˬ. 
27Oˇ kaˬ lo htawˇ, awˬ hkʼaw hpawˇ ve koˇ caˉ lo kʼai tuˬ ve ya‸ kʼaw teˇ maˬ 
cawˬ ve yoˬ. Chaw oˇ ve lehˬ, ya‸ kʼaw chi ve lo hkʼa gaˬ tehˆ nyi leh, teˇ ha 
teˇ chi nyiˇ shaw‸ cawˬ ve yoˬ. 

Awˬ hkʼaw hpawˇ ve koˇ caˉ(awˬ hawˉ hpawˇ) 

28Chaw oˇ ve lehˬ, awˬ hawˉ hpawˇ ve taˍ meu‸ hpe‸ lo te leh, ngaˬ hta‸ awˬ 
hkʼaw hpawˇ ve koˇ caˉ lo shiˍ kʼai laˇ ve yoˬ. Yawˇ ya‸ kʼaw oˇ ve hta‸ tehˆ 
nyi leh, awˬ baˬ hpawˇ ve gʼo‸ pa lo cawˬ ve ya‸ kʼaw teˇ hpaˍ hkʼa shuˍ hpeh
‸ ve yoˬ. 
29Shaw shehˍ hpaˇ hui ve bawehˇ teˇ hpaˍ, bawehˇ lonˉ, leh awˬ hkʼaw hpawˇ 
ve gʼo‸ pa teˇ hpaˍ lehˬ, awˬ nu ve taˍ meu‸ hpe‸ hkʼaw cawˬ ve bawehˇ teˇ 
hpaˍ hkʼa shuˍ hpeh‸ ve yoˬ. 
30Taˍ meu‸ hpe‸ chi hkʼaw cawˬ ve bawehˇ teˇ hpaˍ hkʼaw lo htawˇ, yehˬ miˉ 
ehˉ teˇ hpaˍ cawˬ ve yoˬ. Taˍ meu‸ hpe‸ chi ve zuhˬ hpawˇ ngaˇ chi hkaw‸ 
shaw‸ cawˬ leh, kʼehˬ hpawˇ nyiˇ chi hiˉ shaw‸ cawˬ ve yoˬ. 
31Bawehˇ lonˉ oˇ ve lehˬ, awˬ naˬ hpawˇ ve koˇ caˉ paˇ lo cawˬ leh, ya‸ kʼaw 
choˬ paˉoˇ paˉ hpawˇ ve gʼo‸ pa teˇ hpaˍ awˬ hkoˆ lo, tcuhˉ pui cehˬ awˬ han 
htawˆ keu taˍ ve yoˬ. Taˍ meu‸ hpe‸ chi ve hkʼaw go hkʼeh‸ 8 hkʼeh‸ cawˬ ve 
yoˬ. 

Awˬ hkʼaw hpawˇ ve koˇ caˉ(mvuhˇ nyi tawˆ hpawˇ) 

32Chaw oˇ ve lehˬ, mvuhˇ nyi tawˆ hpawˇ ve taˍ meu‸ hpe‸ lo te leh, ngaˬ hta‸ 
awˬ hkʼaw hpawˇ ve koˇ caˉ lo shiˍ kʼai laˇ ve yoˬ. Yawˇ ya‸ kʼaw oˇ ve hta‸ 
tehˆ nyi leh, awˬ nu ve teˇ hpaˍ hkʼa shuˍ hpeh‸ ve yoˬ. 
33Oˇ kaˬ lo cawˬ ve shaw shehˍ hpaˇ hui ve bawehˇ teˇ hpaˍ, bawehˇ lonˉ, leh 
awˬ hkʼaw hpawˇ ve gʼo‸ pa teˇ hpaˍ lehˬ, awˬ nu ve taˍ meu‸ hpe‸ teˇ hpaˍ 
hkʼaw cawˬ ve bawehˇ teˇ hpaˍ hkʼa shuˍ hpeh‸ ve yoˬ. Teˇ hpawˇ le le lo 
yehˬmiˉ ehˉ teˇ hpaˍ cawˬ leh, bawehˇ lonˉ oˇ ve hkʼaw lo htawˇ cawˬ ve yoˬ. 
Taˍ meu‸ hpe‸ oˇ ve zuhˬ hpawˇ ngaˇ chi hkaw‸ shaw‸ cawˬ leh kʼehˬ hpawˇ 
nyiˇ chi hiˉ shaw‸ cawˬ ve yoˬ. 
34Bawehˇ lonˉ oˇ ve lehˬ awˬ baˬ hpawˇ ve koˇ caˉ paˇ lo cawˬ leh, ya‸ kʼaw 
choˬ paˉ oˇ paˉ hpawˇ ve gʼo‸ pa teˇ hpaˍ awˬ hkʼoˆ lo, tcuhˉ pui cehˬ awˬ han 
htawˆ keu taˍ ve yoˬ. Taˍ meu‸ hpe‸ chi ve hkʼaw go hkʼeh‸ 8 hkʼeh‸ cawˬ ve 
yoˬ. 

Awˬ hkʼaw hpawˇ ve koˇ caˉ(awˬ na hpawˇ) 

35Oˇ ve hkʼaw‸ nawˉ, chaw oˇ ve ngaˬ hta‸ awˬ na hpawˇ ve taˍ meu‸ hpe‸ lo 
shiˍ kʼai laˇ ve yoˬ. Yawˇ ya‸ kʼaw oˇ ve hta‸ tehˆ nyi leh, awˬ nu ve teˇ hpaˍ 
hkʼa shuˍ hpeh‸ ve yoˬ. 
36Oˇ kaˬ lo htawˇ, awˬ nu ve taˍ meu‸ hpe‸ teˇ hpaˍ hkʼa shuˍ, shaw shehˍ 
hpaˇ hui ve bawehˇ teˇ hpaˍ, awˬ hkiˇ shawˍ taˍve awˬ hkʼaw hpawˇ ve gʼo‸ 
pa teˇ hpaˍ, bawehˇ lonˉ, leh teˇ hpawˇ le le lo yehˬ miˉ ehˉ teˇ hpaˍ cawˬ ve 
yoˬ. Taˍ meu‸ hpe‸ oˇ ve lehˬ zuhˬ hpawˇ ngaˇ chi hkaw‸ shaw‸, leh kʼehˬ 
hpawˇ nyiˇ chi hiˉ shaw‸ cawˬ ve yoˬ. 
37Bawehˇ lonˉ oˇ ve lehˬ, awˬ baˬ hpawˇ ve koˇ caˉ paˇ lo cawˬ leh, ya‸ kʼaw 
choˬ paˉ oˇ paˇ hpawˇ ve gʼo‸ pa teˇ hpaˍ awˬ hkʼoˆ lo tcuhˉ pui cehˬ awˬ han 
htawˆ keu taˍ ve yoˬ. Taˍ meu‸ hpe‸ chi ve hkʼaw go hkʼeh‸ hiˉ hkʼeh‸ cawˬ 
ve yoˬ. 

Awˬ na hpawˇ ve taˍ meu‸ hpe‸ paˇ lo cawˬ ve yehˬ teˇ hpaˍ 

38Awˬ na hpawˇ ve koˇ caˉ lo, awˬ bawehˇ teˇ maˬ kʼaw‸ te caˉ taˍ leh, 
yehˬmiˉhpe‸ lehˬ bawehˇ lonˉ hpawˇ lo htaw pawnˍ taˍ ve yoˬ. Oˇ kaˬ lo yawˇ 
hui tuˉ tanˇ piˇ tuˬ ve to nuˇ to shaˆ teˇ hpaˍ ve awˬ shaˍ hta‸ tsuhˇ baˬ ve yoˬ. 
39Bawehˇ lonˉ oˇ ve hkʼaw hpui lawˇ awˇ maˬ cawˬ leh, teˇ hpawˇ nyiˇ maˬ teh 
taˍ ve yoˬ. Hpui lawˇ chi teˇ hpaˍ awˬ hkʼoˆ lo, yawˇ hui lehˬ tuˉ tanˇ piˇ tuˬ, 
venˇbaˆ hpehˇ ve tuˉ tanˇ tuˬ, leh kʼaw‸ hkʼaw‸ piˇ ve tuˉ tanˇ tuˬ chi teˇ hpaˍ 
awˬ pon yuˬ laˬ ve to nuˇ to shaˆ teˇ hpaˍ ve awˬ shaˍ teh taˍ ve yoˬ. 
40Bawehˇ chi ve awˬ baˬ hpawˇ lo, oˇ ve hta‸ shuˍ ve hpui lawˇ awˇ maˬ cawˬ 
leh, awˬ na hpawˇ ve taˍ meu‸ hpe‸ choˬ paˉ coˇ paˉ teˇ hpawˇ nyiˇ maˬ teh 
taˍ ve yoˬ. 
41Tuˉ tanˇ piˇ tuˬ yuˬ laˬ ve shaˍ teˇ hpaˍ teh taˍ tuˬ, oˇ kaˬ lo hpui lawˇ hiˉ maˬ 
cawˬ ve yoˬ. Bawehˇ hkʼaw awˇ maˬ leh, bawehˇ awˬ baˬ hpawˇ koˇ caˉ lo awˇ 
maˬ cawˬ ve yoˬ. 
42To nuˇ to shaˆ teˇ hpaˍ hta‸ tuˉ tanˇ piˇ tuˬ gu ve awˬ bawehˇ oˇ ve hkʼaw 
teh taˍ ve hpui lawˇ awˇ maˬ lehˬ, hkʼa deh‸ htawˆ taˍ ve haˉ pui shiˍ yuˬ te 
taˍ ve yoˬ. Hpui lawˇ oˇ ve teˇmaˬ le le mvuh hpawˇ teˇ shaw‸ teˇ htu, kʼehˬ 

hpawˇ nyiˇ shaw‸ cawˬ ve yoˬ. To nuˇ to shaˆ teˇ hpaˍ hta‸ tiˇ pehˍ htaˇ yehˇ 
ve awˬ hkʼeun hkʼa peu-eˬ ve hta‸ hpui lawˇ oˇ ve teˇ hpaˍ awˬ hkʼoˆ lo teh 
taˍ ve yoˬ. 
43Hpui lawˇ oˇ ve teˇ hpaˍ awˬ meuˇ hkʼa caw zuhˇ lo, la‸ taw kʼaw teˇ paˉ fe 
cawˬ ve awˬ hkʼaˇ te taˍ ve yoˬ. Tuˉ tanˇ piˇ tuˬ ve shaˍ hkʼa peu-eˬ hpui lawˇ 
oˇ ve teˇ hpaˍ awˬ hkʼoˆ lo teh taˍ ve yoˬ. 
44Oˇ ve hkʼaw‸ nawˉ, yawˇ ngaˬ hta‸ awˬ hkʼaw hpawˇ ve koˇ caˉ lo shiˍ kʼai 
laˇ ve yoˬ. Oˇ kaˬ lo bawehˇ nyiˇ maˬ cawˬ ve yoˬ. Bawehˇ teˇ maˬ ve yehˬ miˉ 
lehˬ, awˬ na hpawˇ ve taˍ meu‸ hpe‸ paˇ lo cawˬ leh, awˬ hawˉ hpawˇ lo htaw 
pawnˍ taˍ ve yoˬ. Awˬ nu ve teˇ bawehˇ ve yehˬ miˉ lehˬ, awˬ na hpawˇ lo 
htaw pawnˍ taˍ ve yoˬ. 
45Awˬ hawˉ hpawˇ lo yehˬ miˉ htaw pawnˍ taˍ ve bawehˇ oˇ ve lehˬ, bon yehˬ 
hkʼaw kanˉ te chehˇ ve paw hkuˇ teˇ hpaˍ awˬ pon hpeh‸ leh, 
46awˬ na hpawˇ lo yehˬ miˉ htaw pawnˍ taˍ ve bawehˇ oˇ ve lehˬ tuˉ tanˇ kuiˬ 
lo kanˉ te chehˇ ve paw hkuˇ teˇ hpaˍ awˬ pon hpeh‸ ve yoˬ, teh‸ chaw oˇ ve 
ngaˬ hta‸ kʼoˆ laˇ ve yoˬ. Paw hkuˇ oˇ ve hkʼa peu-eˬ lehˬ, Zaˍdoˆ ve awˬ ceuˬ 
awˬ hkʼaˇ teˇ hpaˍ hpeh‸ ve yoˬ. Yawˇ hui lehˬ, Leˍviˆ awˬ ceuˬ awˬ hkʼaˇ awˬ 
hkʼaw lo, Gʼuiˬsha mehˆ gʼuˇ suhˍ lo‸-e leh kanˉ te tuˬ a hkaw-anˬ gʼa taˍ ve 
chaw teˇ hpaˍ hpeh‸ ve yoˬ. 
47Chaw oˇ ve lehˬ, awˬ hkʼaw hpawˇ ve koˇ caˉ hta‸ tehˆ nyi leh, teˇ ha teˇ chi 
nyiˇ shaw‸ hkʼa shuˍ hpeh‸ ve yoˬ. Bon yehˬ lonˉ lehˬ mvuhˇ nyi kʼehˬ hpawˇ 
lo cawˬ leh, oˇ ve awˬ gʼuˇ suhˍ lo tuˉ tanˇ kuiˬ cawˬ ve yoˬ. 
48Oˇ ve hkʼaw‸ nawˉ, yawˇ ngaˬ hta‸ bon yehˬ hkʼaw lo‸-e ve bawehˇ hkʼaw 
shiˍ kʼai laˇ ve yoˬ. Yawˇ lehˬ, bon yehˬ hkʼaw lo‸-e kuiˬ hta‸ tehˆ nyi leh, 
mvuh hpawˇ hkaw‸ shaw‸, kʼehˬ hpawˇ teˇ chi hkaw‸ shaw‸, leh gʼo‸ pa lehˬ 
shehˆ shaw‸ htu ve yoˬ. 
49Bawehˇ hkʼaw lo‸-e kuiˬ oˇ ve hta‸ go tcuhˉ taˍ leh, go oˇ ve kʼehˬ hpawˇ 
nyiˇ chi nyiˇ shaw‸ cawˬ leh, mvuh hpawˇ teˇ chi shehˆ shaw‸ cawˬ ve yoˬ. Lo

‸-e kuiˬ choˬ paˉ oˇ paˉ hpawˇ lo yehˬ hkuiˉ daw lonˉ teˇ paˉ teˇ maˬ cawˬ ve 
yoˬ. 

Yeˍsaˍkeˍlaˆ li‸ 41 

1Oˇ ve hkʼaw‸ nawˉ, chaw oˇ ve ngaˬ hta‸ da‸ kehˬ ve bawehˇ hkʼaw shiˍ kʼai 
laˇ ve yoˬ. Yawˇ lehˬ bawehˇ oˇ ve hkʼaw lo‸-e ve ya‸ kʼaw hta‸ tehˆ nyi leh, 
mvuhˇ hpawˇ hkaw‸ shaw‸, 
2kʼehˬ hpawˇ teˇ chi nyiˇ shaw‸ leh gʼo‸ pa lehˬ ngaˇ shaw‸ htu ve yoˬ. Yawˇ 
lehˬ bawehˇ oˇ ve hta‸ tehˆ nyi leh, zuhˬ hpawˇ awˇ chi ngaˇ shaw‸, kʼehˬ 
hpawˇ nyiˇ chi nyiˇ shaw‸ cawˬ ve yoˬ. 
3Oˇ ve hkʼaw‸ nawˉ, yawˇ lehˬ awˬ kʼaw ji ve teˇ bawehˇ hkʼaw lo‸-e ve yoˬ. 
Yawˇ lehˬ, bawehˇ oˇ ve hkʼaw lo‸-e ve ya‸ kʼaw hta‸ tehˆ nyi leh, htu hpawˇ 
teˇ shaw‸, kʼehˬ hpawˇ hkaw‸ shaw‸ leh gʼo‸ pa lehˬ hiˉ shaw‸ cawˬ ve yoˬ. 
4Yawˇ lehˬ bawehˇ oˇ ve hta‸ tehˆ nyi leh, nyiˇ chi nyiˇ shaw‸ hkʼa shuˍ cawˬ 
ve yoˬ. Oˇ ve hkʼaw‸ nawˉ, chi ve lehˬ, da‸ kehˬ jaˇ ve chehˇ kuiˬ hpeh‸ ve 
yoˬ, teh‸ ngaˬ hta‸ kʼoˆ laˇ ve yoˬ. 

Gʼo‸ pa hta‸ tcuhˉ naw‸ taˍ ve bawehˇ teˇ hpaˍ 

5Chaw oˇ ve lehˬ, bon yehˬ hkʼaw ve gʼo‸ pa hkʼaˬ ma htu ve hta‸ tehˆ nyi leh, 
oˇ ve lehˬ hkaw‸ shaw‸ cawˬ ve yoˬ. Bon yehˬ hta‸ hkʼa caw zuhˇ lo ko taˍ ve 
gʼo‸ pa chi ve hta‸ awˇ shaw‸ kʼehˬ ve awˬ bawehˇ ehˉ hkʼa biˇ te tcuhˉ naw‸ 
piˇ taˍ ve yoˬ. 
6Awˬ bawehˇ ehˉ chi teˇ hpaˍ lehˬ shehˆ htai‸ cawˬ leh, teˇ htai‸ awˬ hkʼaw lo 
awˬ bawehˇ ehˉ shehˆ chi maˬ cawˬ ve yoˬ. Awˬ na leh leh teˇ htai‸ lo cawˬ ve 
bon yehˬ gʼo‸ pa lehˬ, awˬ hawˉ teˇ htai‸ ve gʼo‸ pa a‸ kehˉ te i la piˇ taˍ ve 
pa taw, awˬ bawehˇ oˇ ve hta‸ tawˆ kanˬ piˇ tuˬ ve yehˬ hkuiˉ daw maˇ loˍ. 
Gʼo‸ pa hkʼoˆ lo ceh teh taˍ hpeh‸ ve yoˬ. 
7Hkʼe te leh, bon yehˬ ve gʼo‸ pa lehˬ, teˇ vuiˇ lo chehˇ nyi ve kʼo, awˬ hawˉ lo 
te leh awˬ hkʼoˇ meuˇ lo hkʼa gaˬ, hkʼa hui-ehˬ hpeh‸ chehˇ ve hta‸ shuˍ ve 
yoˬ. Awˬ bawehˇ teˇ hpaˍ ve awˬ baˬ hpawˇ, bon yehˬ awˬ hawˉ leh leh ve teˇ 
htai‸, awˬ kʼaw ji ve teˇ htai‸ leh awˬ na ve teˇ htai‸ lo taˆ-e ve go nyiˇ maˬ 

hta‸ bon yehˬ awˬ baˬ hpawˇ lo cawˬ ve gʼo‸ pa hta‸ te tcuhˉ naw‸ piˇ taˍ ve 
yoˬ. 
8-11Awˬ bawehˇ chi teˇ hpaˍ awˬ baˬ hpawˇ lo cawˬ ve gʼo‸ pa teˇ hpaˍ lehˬ, 
nyiˇ shaw‸ htu ve yoˬ. Bon yehˬ awˬ na paˉ hpawˇ lo cawˬ ve awˬ bawehˇ teˇ 
hpaˍ hkʼaw lo‸-e tuˬ yehˬ miˉ teˇ maˬ cawˬ leh, awˬ hawˉ hpawˇ lo cawˬ ve 
bawehˇ teˇ hpaˍ hkʼaw lo‸-e tuˬ ve yehˬ miˉ teˇ maˬ cawˬ ve yoˬ. Bon yehˬ hta
‸ hkʼa caw zuhˇ lo ngaˇ shaw‸ kʼehˬ ve je‸ duˇ kawˍ taˍ ve teˇ maˬ cawˬ ve 
hta‸ gʼa mawˬ ve yoˬ. Oˇ ve lehˬ, miˬ chaˆ hkʼoˆ hkaw‸ shaw‸ mvuh kuiˬ lo 
cawˬ leh, bawehˇ kawˍ taˍ ve haˉ pui shiˍ hkʼe mvuh cawˬ ve yoˬ. Je‸ duˇ 
kawˍ taˍ ve oˇ ve leh paw hkuˇ hui ve yehˬ teˇ hpaˍ awˬ kaˍ lo, nyiˇ chi nyiˇ 
shaw‸ kʼehˬ ve chehˇ kuiˬ teˇ kaˬ cawˬ ve yoˬ. 

Mvuhˇ nyi kʼehˬ hpawˇ lo te taˍ ve yehˬ 

12Bon yehˬ lonˉ mvuhˇ nyi kʼehˬ hpawˇ lo cawˬ ve miˬguiˬ oˇ paˉ hpawˇ lo, 
zuhˬ hpawˇ teˇ ha shaw‸ leh, kʼehˬ hpawˇ suhˍ chi suhˍ shaw‸ cawˬ ve yehˬ 
teˇ maˬ cawˬ ve yoˬ. Gʼo‸ pa teˇ hpaˍ lehˬ, hkaw‸ shaw‸ htu ve yoˬ. 

Bon yehˬ lonˉ hta‸ tehˆ nyi ve 

13Chaw oˇ ve lehˬ, bon yehˬ awˬ baˬ hpawˇ hta‸ tehˆ nyi leh, zuhˬ hpawˇ 112 
shaw‸ cawˬ ve yoˬ. Bon yehˬ awˬ hkʼaw‸ nawˉ hpawˇ hta‸ te leh, mvuhˇ nyi 
kʼehˬ hpawˇ lo cawˬ ve yehˬ oˇ ve awˬ ceˍ meuˇ lo hkʼa gaˬ teˇ ha teˇ chi nyiˇ 
shaw‸ cawˬ ve yoˬ. 
14Bon yehˬ gʼuˇ suhˍ paˉ hpawˇ leh, oˇ kaˬ lo cawˬ ve miˬguiˬ htawˇ teˇ ha teˇ 
chi nyiˇ shaw‸ cawˬ ve yoˬ. 
15Yawˇ lehˬ yehˬ oˇ ve hta‸ kʼaw‸ tehˆ nyi leh, oˇ ve ka‸ teˇ ha teˇ chi nyiˇ 
shaw‸ cawˬ ve yoˬ. 

Bon yehˬ lonˉ hkʼaw cawˬ ve awˬ ceuˬ teˇ hpaˍ 

16Bon yehˬ hkʼaw lo‸-e ve bawehˇ, da‸ kehˬ ve bawehˇ, leh da‸ kehˬ jaˇ ve 
bawehˇ chi teˇ hpaˍ lehˬ, suhˆ baˉ hkʼawˇ taˍ ve hta‸ te leh yehˬ miˉ ehˉ teˇ 
hpaˍ lo hkʼa gaˬ suhˆ baˉ yuˬ dawˆ nehˉ taˍ ve yoˬ. Yehˬ miˉ ehˉ chi teˇ hpaˍ 
hta‸ beh taˍ hpeh‸ ve yoˬ. 

17Bon yehˬ awˬ hkʼaw hpawˇ ve gʼo‸ pa lehˬ, yehˬ miˉ hkʼa shuˍ mvuh leh, 
tcuhˉ pui cehˬ leh toˍ la‸ kʼuˉ cawˬ ve to nuˇ to shaˆ awˬ han htawˆ keu taˍ ve 
yoˬ. 
18Gʼo‸ pa oˇ ve teˇ hpaˍ hkʼa peu-eˬ awˬ hkʼoˆ lo, tcuhˉ pui cehˬ teˇ cehˬ peuˬ 
kʼo, to nuˇ to shaˆ ve awˬ han chi hkʼe te htawˆ keuˬ kʼai taˍ ve yoˬ. To nuˇ to 
shaˆ oˇ ve teˇ hkeh le le mehˆ hpfuhˇ nyiˇ maˬ cawˬ ve yoˬ. 
19Mehˆ hpfuhˇ teˇ maˬ lehˬ, tcuhˉ pui cehˬ hpawˇ lo hpfuhˆ peu taˍ ve chaw 
yaˇ ve mehˆ hpfuhˇ hpeh‸ leh, awˬ nu ve mehˆ hpfuhˇ teˇ maˬ lehˬ, awˬ nu ve 
teˇ hpawˇ lo hpfuhˆ peu taˍ ve laˇ caˬ shiˉ ve mehˆ hpfuhˇ hpeh‸ ve yoˬ. 
20Suhˆ baˉ hkʼawˇ taˍ ve hta‸ te leh, yehˬ miˉ awˬ hkʼoˆ lo hkʼa gaˬ ve gʼo‸ pa 
awˬ hkʼoˆ lo chi hkʼe ve awˬ han hkʼa biˇ htawˆ keu taˍ ve yoˬ. 
21Da‸ kehˬ ve bawehˇ hkʼaw cawˬ ve yehˬ hkuiˉ daw teˇ hpaˍ lehˬ, awˇ ceˍ hkʼa 
hui cawˬ ve yoˬ. 

Suhˆ te taˍ ve tuˉ tanˇ kuiˬ 

Da‸ kehˬ jaˇ ve bawehˇ hkʼaw lo‸-e ve yehˬmiˉhpe‸ gʼuˇ suhˍ lo, suhˆ yuˬ te 
taˍ ve tuˉ tanˇ kuiˬ hta‸ shuˍ ve teˇ maˬ cawˬ ve yoˬ. 
22Oˇ ve lehˬ, mvuh hpawˇ shehˆ shaw‸ cawˬ leh, kʼehˬ hpawˇ nyiˇ shaw‸ cawˬ 
ve yoˬ. Awˬ ceˍ kʼaw-eh‸ ve yehˬ hkuiˉ daw teˇ hpaˍ, awˬ hawˉ lo teh taˍ ve 
awˬ ceuˬ leh awˇ hpawˇ hpawˇ hkʼa peu-eˬ ve hta‸ suhˆ ceh tiˉ yuˬ te taˍ ve 
yoˬ. Oˇ htaˇ chaw oˇ ve lehˬ, Chi ve Gʼuiˬsha mehˆ gʼuˇ suhˍ lo teh taˍ ve hpui 
lawˇ hpeh‸ ve yoˬ, teh‸ ngaˬ hta‸ kʼoˆ laˇ ve yoˬ. 

Yehˬ miˉ teˇ hpaˍ 

23Da‸ kehˬ ve bawehˇ leh, da‸ kehˬ jaˇ ve bawehˇ hkʼaw lo‸-e tuˬ ve 
yehˬmiˉhpe‸ teˇ bawehˇ teˇ maˬ cawˬ ve yoˬ. 
24Yehˬmiˉhpe‸ oˇ ve hta‸ yehˬ miˉ baˉ nyiˇ maˬ te hoˆ taˍ ve yoˬ. 
25Da‸ kehˬve bawehˇ hkʼaw lo‸-e ve yehˬ miˉ hkʼoˆ lo htawˇ, gʼo‸ pa teˇ hpaˍ 
hkʼoˆ lo ve hkʼa shuˍ, tcuhˉ pui cehˬ leh toˍ la‸ kʼuˉ cawˬ ve to nuˇ to shaˆ teˇ 
hpaˍ ve awˬ han htawˆ keu taˍ ve yoˬ. Bon yehˬ hkʼaw lo‸-e ve bawehˇ yehˬ 
miˉ awˬ baˬ hpawˇ lo suhˆ baˉ yuˬ nehˉ taˍ ve yoˬ. 

26Bawehˇ oˇ ve teˇ hpawˇ le le lo, yehˬ miˉ ehˉ teˇ hpaˍ cawˬ leh, gʼo‸ pa hkʼoˆ 
lo tcuhˉ pui cehˬ awˬ han htawˆ keu taˍ ve yoˬ. 

Yeˍsaˍkeˍlaˆ li‸ 42 

Bon yehˬ paˇ lo cawˬ ve yehˬ nyiˇ maˬ 

1Oˇ ve hkʼaw‸ nawˉ, chaw oˇ ve ngaˬ hta‸ awˬ baˬ hpawˇ ve koˇ caˉ lo shiˍ 
kʼai laˇ leh, bon yehˬ awˬ na hpawˇ lo cawˬ ve yehˬ lo shiˍ kʼai laˇ ve yoˬ. 
Yehˬ oˇ ve lehˬ, bon yehˬ mvuhˇ nyi kʼehˬ hpawˇ lo cawˬ ve yehˬ hta‸ tcuhˇ 
tcuhˬ maˇ vuiˇ da‸. 
2Yehˬ oˇ ve lehˬ, zuhˬ hpawˇ teˇ ha teˇ chi nyiˇ shaw‸ cawˬ leh, kʼehˬ hpawˇ 56 

shaw‸ cawˬ ve yoˬ. 
3Yehˬ oˇ ve teˇ hpawˇ lehˬ, bon yehˬ paˇ lo cawˬ ve nyiˇ chi nyiˇ shaw‸ kʼehˬ 
ve chehˇ kuiˬ hta‸ daw‸ taˍ leh, awˬ nu ve teˇ hpawˇ lehˬ, awˬ baˬ hpawˇ ve 
koˇ caˉ hta‸ daw‸ taˍ ve yoˬ. Yehˬ oˇ ve hta‸ shehˆ htai‸ te taˍ ve yoˬ. Awˬ na 
ve teˇ htai‸ lehˬ, awˬ hawˉ ve teˇ htai‸ a‸ kehˉ te i piˇ taˍ ve yoˬ. 
4Yehˬ oˇ ve awˬ na hpawˇ lo, kʼehˬ hpawˇ teˇ chi shaw‸ cawˬ leh zuhˬ hpawˇ 
teˇ ha teˇ chi nyiˇ shaw‸ cawˬ ve ya‸ kʼaw teˇ caˆ cawˬ ve yoˬ. Oˇ kaˬ lo 
yehˬmiˉhpe‸ teˇ hpaˍ cawˬ ve yoˬ. 
5Yehˬ oˇ ve awˬ na teˇ bawehˇ lehˬ, awˬ hawˉ ve bawehˇ aˬ kehˉ shaˬ te shaˬ te 
i kʼai taˍ ve yoˬ. Awˬ lawn kʼo, oˇ ve teˇ hpaˍ hta‸ awˬ hkʼaw‸ nawˉ paˉ lo te 
jiˆ kʼo‸-e piˇ taˍ ve pa taw yoˬ. 
6Chi ve shehˆ htai‸ awˬ hkʼoˆ lo cawˬ ve bawehˇ teˇ hpaˍ lehˬ, awˬ nu ve yehˬ 
teˇ hpaˍ hkʼa shuˍ, yehˬ hkuiˉ daw hkʼoˆ lo teh taˍ ve maˇ heˆ. 
7Awˬ hawˉ teˇ htai‸ lo yehˬ oˇ ve awˬ na hpawˇ ve gʼo‸ pa lehˬ, ngaˇ chi hkaw
‸ shaw‸ cawˬ leh, awˬ nu ve ngaˇ chi hkaw‸ shaw‸ awˬ hkʼoˆ lo bawehˇ teˇ 
hpaˍ cawˬ ve yoˬ. 
8Awˬ na ve teˇ htai‸ lo bawehˇ teˇ hpaˍ cawˬ ve yoˬ. 
9Bon yehˬ mvuhˇ nyi tawˆ hpawˇ lo cawˬ ve bawehˇ oˇ ve nyiˇ maˬ awˬ hawˉ 
lo, awˬ baˬ hpawˇ ve koˇ caˉ lo tawˆ-e tuˬ ve yehˬmiˉhpe‸ teˇ maˬ cawˬ ve yoˬ. 

10Bon yehˬ awˬ hawˉ hpawˇ, mvuhˇ nyi kʼehˬ hpawˇ lo cawˬ ve yehˬ hta‸ tcuhˇ 
tcuhˬ maˇ vuiˇ da‸ kuiˬ lo, yehˬ teˇ maˬ kʼaw‸ te taˍ ve yoˬ. 
11Bawehˇ teˇ hpaˍ awˬ gʼuˇ suhˍ lo, awˬ na hpawˇ lo hkʼa shuˍ ve ya‸ kʼaw teˇ 
maˬ cawˬ ve yoˬ. Zuhˬ ve kʼehˬ ve, leh yehˬmiˉhpe‸ teˇ hpaˍ htawˇ hkʼa shuˍ 
hpeh‸ ve yoˬ. 
12Yehˬ oˇ ve awˬ hawˉ paˉ hpawˇ lo cawˬ ve bawehˇ awˬ hawˉ lo, yehˬ miˉ teˇ 
maˬ cawˬ ve yoˬ. Oˇ ve lehˬ, gʼo‸ pa tanˬ cawˬ kuiˬ mvuhˇ nyi tawˆ hpawˇ teˇ 
ceˍ lo hpeh‸ ve yoˬ. 
13Chaw oˇ ve ngaˬ hta‸ chi hkʼe kʼoˆ laˇ ve yoˬ. Yehˬ chi ve nyiˇ maˬ maˬ da‸ 
kehˬ ve yoˬ. Yehˬ chi teˇ hpaˍ hkʼaw lo, Gʼuiˬsha mehˆ gʼuˇ suhˍ lo‸-e ve paw 
hkuˇ teˇ hpaˍ, da‸ kehˬ jaˇ ve caˇ tuˬ hta‸ caˇ ve yoˬ. Bawehˇ chi teˇ hpaˍ da‸ 
kehˬ jaˇ ve pa taw, paw hkuˇ teˇ hpaˍ lehˬ, da‸ kehˬ jaˇ ve tanˇ tuˬ chi teˇ hpaˍ 
oˇ kaˬ lo teh taˍ ve yoˬ. Awˬ shiˍ awˬ nu tanˇ tuˬ, venˇbaˆ hpehˇ ve tanˇ tuˬ, leh 
kʼaw‸ hkʼaw‸ piˇ ve tanˇ tuˬ chi teˇ hpaˍ oˇ kaˬ lo gʼa teh taˍ ve yoˬ. 
14Paw hkuˇ teˇ hpaˍ bon yehˬ hkʼaw gaˬ taˍ peuˬ leh, awˬ baˬ hpawˇ ve koˇ caˉ 
lo kʼai gaˇ ve teˇ yanˇ, yawˇ hui Gʼuiˬsha ve kanˉ te chehˇ htaˇ veu‸ deh taˍ ve 
da‸ kehˬ ve veu‸ kʼaˇ hta‸ bawehˇ oˇ ve teˇ hpaˍ hkʼaw gʼa kʼehˆ teh taˉ ve 
yoˬ. Yawˇ hui lehˬ, chaw moˍ lonˉ hpawnˬ da‸ kuiˬ lo maˇ tawˆ kʼai sheˍ gʼuˇ 
suhˍ, awˬ nu ve veu‸ kʼaˇ hta‸ gʼa veu‸ kʼai ve yoˬ, teh‸ ngaˬ hta‸ kʼoˆ laˇ ve 
yoˬ. 

Bon yehˬ hta‸ tehˆ nyi ve 

15Chaw oˇ ve lehˬ, bon yehˬ hta‸ tehˆ nyi peuˬ ve teˇ yanˇ, yawˇ ngaˬ hta‸ 
mvuhˇ nyi tawˆ hpawˇ ve taˍ meu‸ hpe‸ hkʼaw shiˍ tawˆ-e laˇ leh, awˬ baˬ 
hpawˇ ve chehˇ kuiˬ hta‸ kʼaw‸ tehˆ nyi ve yoˬ. 
16Yawˇ lehˬ, tehˆ nyi tuˬ ve suhˆ taˍ hta‸ yuˬ leh, mvuhˇ nyi tawˆ hpawˇ lo 
cawˬ ve chehˇ kuiˬ hta‸ tehˆ nyi ve yoˬ. Oˇ ve lehˬ, ngaˇ ha hkaw‸ chi shaw‸ 
cawˬ ve yoˬ. 

17-19Oˇ ve hkʼaw‸ nawˉ, yawˇ lehˬ aw na hpawˇ, awˬ hawˉ hpawˇ, leh mvuhˇ 
nyi kʼehˬ hpawˇ lo cawˬ ve chehˇ kuiˬ teˇ hpaˍ hta‸ kʼaw‸ tehˆ nyi ve yoˬ. 
Hkʼa peu-eˬ ka‸ hkʼa shuˍ hpeh‸ leh, shaw‸ cawˬ ve yoˬ. 
20Teˇ hpawˇ le le lo, ngaˇ ha hkaw‸ chi shaw‸ zuh‸ ve gʼo‸ pa ko taˍ ve yoˬ. 
Gʼo‸ pa oˇ ve lehˬ, da‸kehˬ ve leh maˇ da‸ kehˬ ve awˬ ceuˬ hta‸ tawˍ cheˆ piˇ 
taˍ ve yoˬ. 

Yeˍsaˍkeˍlaˆ li‸ 43 

Gʼuiˬsha bon yehˬ lo kʼaw‸ la ve 

1Chaw oˇ ve lehˬ, mvuhˇ nyi tawˆ hpawˇ lo htaw pawnˍ taˍ ve taˍ meu‸ hpe‸ 
lo ngaˬ hta‸ shiˍkʼai laˇ leh, 
2mvuhˇ nyi tawˆ hpawˇ lo laˬ chehˇ ve Iˉsaˍreˍlaˆ Gʼuiˬsha ve awˬ gʼeuˆ hta‸ 
ngaˬ gʼa mawˬ ve yoˬ. Gʼuiˬsha ve awˬ hkawˇ lehˬ, laˇ tsuhˇ gʼuiˬ bvuhˬ ve awˬ 
hkawˇ hkʼe hpeh‸ leh, miˬguiˬ lehˬ Gʼuiˬsha ve awˬ gʼeuˆ hta‸ pa taw ba lehˍ 
cawˬ ve yoˬ. 
3Awˬ ha chi hkʼaw ngaˬ gʼa mawˬ ve awˬ ceuˬ lehˬ, Gʼuiˬsha Yeˍruˆsaˍlehnˍ hta
‸ te luˬ tuˬ laˬ htaˇ ngaˬ gʼa mawˬ ve awˬ ha leh, Hkeˍbaˍ iˉ kaˆ lawˬ paˇ lo 
ngaˬ gʼa mawˬ ve awˬ ha hkʼa shuˍ hpeh‸ ve yoˬ. Oˇ htaˇ, ngaˬ miˬ chaˇ hkʼoˆ 
boˆ taˍ ve yoˬ. 
4Awˬ gʼeuˆ oˇ ve mvuhˇ nyi tawˆ hpawˇ ve taˍ meu‸ hpe‸ hta‸ hpanˍ kʼai leh 
bon yehˬ hkʼaw lo‸-e ve yoˬ. 
5Gʼuiˬsha ve Awˬ ha hpu ngaˬ hta‸ cawˍ tu laˇ leh, awˬ hkʼaw hpawˇ ve koˇ 
caˉ lo shiˍ kʼai laˇ ve yoˬ. Oˇ kaˬ lo Gʼuiˬsha ve awˬ me‸ awˬ hponˇ biˇ chehˇ 
taˍ ve hta‸ ngaˬ gʼa mawˬ ve yoˬ. 
6Chaw oˇ ve ngaˬ paˇ lo huˉ chehˇ taˍ ve yoˬ. Gʼuiˬsha lehˬ bon yehˬ hkʼaw 
chehˇ taˍ leh, ngaˬ hta‸ tawˇ yaw laˇ ve awˬ hkawˇ hta‸ ngaˬ gʼa kaˇ ve yoˬ. 
7Chaw yaˇ-oˬ, ngaˬ ve kʼaw jaw choˬ kaˬ lo cawˬ ve yoˬ. Ngaˬ lehˬ choˬ kaˬ lo 
chehˇ taˍ leh, ngaˬ ve chaw teˇ hpaˍ hta‸ co co taiˍ taiˍ uˉ peunˍ tuˬ yoˬ. Chaw 
yaˇ teˇ hpaˍ maˇ kʼoˆ, yawˇ hui ve jawˇmawˇ maˇ kʼoˆ, shaˉ ho‸ hta‸ oˉ kʼoˍ 

pui leh ngaˬ ve da‸ kehˬ ve awˬ meh hta‸ awˬ me‸ awˬ hponˇ kʼaw‸ te luˬ piˇ 
tuˬ ve maˇ heˆ. 
8Jawˇmawˇ teˇ hpaˍ lehˬ, yawˇ hui ve hawˉ yehˬ yehˬmiˉhpe‸ leh taˍ meu‸ 
hpe‸ teˇ hpaˍ hta‸, ngaˬ ve bon yehˬ yehˬmiˉhpe‸ leh taˍ meu‸ hpe‸ hta‸ te 
tcuhˉ naw‸ piˇ leh, awˬ kaˍ lo gʼo‸ pa teˇ maˬceh tiˉ hkanˍ taˍ tuˬ yoˬ. Yawˇ 
hui te ve cha‸ chiˆ ve kanˉ teˇ hpaˍ lehˬ, ngaˬ ve da‸ kehˬ ve awˬ meh hta‸ 
awˬ me‸ awˬ hponˇ luˬ kʼai piˇ lawˬ ve pa taw, nyi ma zuhˆ ve hkʼaw ngaˬ 
yawˇ hui hta‸ te luˬ te sheˆ piˇ ve yoˬ. 
9Chi beu‸ yawˇ hui lehˬ, awˬ nu ve gʼuiˬsha teˇ hpaˍ hta‸ gʼa baˬ taˉ leh, yawˇ 
hui ve jawˇmawˇ teˇ hpaˍ ve suh taˍ ve awˬ to teˇ hpaˍ hta‸ gʼa yuˬ baˬ tuˬ 
yoˬ. Yawˇ hui oˇ hkʼe te ve kʼo, ngaˬ yawˇ hui geh co co chehˇ tuˬ yoˬ, teh‸ 
ngaˬ hta‸ kʼoˆ laˇ ve yoˬ. 
10Gʼuiˬsha kʼaw‸ kʼoˆ ve, Chaw yaˇ-oˬ, bon yehˬ awˬ lawn Iˉsaˍreˍlaˆ chaw hui 
hta‸ kʼoˆ maˍ piˇ leh, yawˇ hui hta‸ henˇ yuˬ tcuh-o. Yawˇ hui te taˍ ve cha‸ 
chiˆ ve kanˉ awˬ pon yawˇ hui hta‸ ya‸ taw piˇ lawˬ-o‸. 
11Yawˇ hui lehˬ a shu yawˇ te taˍ ve kanˉ hta‸ kʼaw‸ ya‸ taw ve kʼo, bon yehˬ 
hta‸ te tuˬ gu taˍ ve awˬ hkʼaˇ chi teˇ hpaˍ yawˇ hui hta‸ kʼoˆ maˍ piˇ-oˆ. Bon 
yehˬ chi ve awˬ ho‸ awˬ han, lo‸-e kuiˬ leh tawˆ-e kuiˬ teˇ hpaˍ, teˇ ceuˬ le le 
awˬ pon gu taˍ ve awˬ liˇ awˬ hkʼaˇ chi teˇ hpaˍ yawˇ hui hta‸ kʼoˆ maˍ piˇ-oˆ. 
Gu taˍ ve kanˉ hkʼaˇ chi teˇ hpaˍ hta‸ yawˇ hui gʼa mawˬ leh, gu taˍ ve hkʼe te 
kʼai gʼa tuˬ, awˬ lawn chi hkʼa peu-eˬ yawˇ hui awˬ pon bvuh‸ keu taˍ piˇ-oˆ. 
12Bon yehˬ ve awˬ liˇ uˉ paˍ teˍ chi hkʼe cawˬ ve yoˬ. Bon yehˬ te taˍ kuiˬ hkʼaw 
pui oˇ ve teˇ shiˍ lehˬ da‸ kehˬ ve chehˇ kuiˬ hpeh‸ ve yoˬ, teh‸ ngaˬ hta‸ kʼoˆ 
laˇ ve yoˬ. 

Tuˉ tanˇ kuiˬ 

13Bon yehˬ hta‸ tehˆ nyi htaˇ yehˇ ve suhˆ taˬ oˇ ve hta‸ yuˬ leh, tuˉ tanˇ kuiˬ 
hta‸ kʼaw‸ tehˆ nyi ve yoˬ. Tuˉ tanˇ kuiˬ awˬ hkuiˉ puiˍ lehˬ, htu ve hpawˇ teˇ 
shaw‸, kʼehˬ hpawˇ teˇ shaw‸, leh mvuh hpawˇ teˇ htu cawˬ ve awˬ hkuiˉ daw 
teˇ maˬ cawˬ ve yoˬ. 

14Awˬ hkuiˉ daw chi ve awˬ hkʼoˆ lo, kʼaw‸ te caˉ taˍ ve tuˉ tanˇ kuiˬ lehˬ, teˇ 
shaw‸ hpaˆ mvuh ve yoˬ. Awˬ na lo kʼaw‸ te caˉ taˍ ve tuˉ tanˇ kuiˬ lehˬ, awˬ 
hawˉ lo ve teˇ htai‸ a‸ kehˉ nyiˇ htu hkʼe kʼaw‸ i kʼai leh, mvuh ve hpawˇ 
nyiˇ shaw‸ hpaˆ cawˬ ve yoˬ. Oˇ ve awˬ hkʼoˆ lo kʼaw‸ te caˉ taˍ ve teˇ htai‸ 
lehˬ, awˬ hawˉ ve teˇ htai‸ a‸ kehˉ nyiˇ htu hkʼe kʼaw‸ te i kʼai piˇ taˍ ve yoˬ. 
15Chi ve teˇ htai‸ lehˬ, tuˉ tanˇ tuˬ teˇ hpaˍ hta‸ aˬ miˍ tuˉ tanˇ kuiˬ hpeh‸ ve 
yoˬ. Awˬ ceˍ kʼaweh‸ lo awˇ ceˍ lo te taˍ ve awˬ hkaw teˇ hpaˍ lehˬ, shu a‸ 
kehˉ mvuh ve yoˬ. 
16Tuˉ tanˇ kuiˬ awˬ hta‸ leh leh ve teˇ htai‸ lehˬ hkʼa hui hpeh‸ leh, teˇ chi 
shehˆ shaw‸ cawˬ ve yoˬ. 
17Awˬ kʼaw ji ve teˇ htai‸ htawˇ hkʼa hui hpeh‸ leh, teˇ chi hkaw‸ shaw‸ cawˬ 
ve yoˬ. Awˬ baˬ hpawˇ lo kʼaw‸ te caˉ taˍ ve awˬ ceˍ meuˇ lehˬ, teˇ htu hpaˆ 
hkʼe mvuh ve yoˬ.(Tuˉ tanˇ kuiˬ awˬ hkuiˉ puiˍ lo teh taˍ ve awˬ hkuiˉ daw 
lehˬ, teˇ shaw‸ hpaˆ kʼehˬ ve yoˬ.) Tuˉ tanˇ kuiˬ hkʼoˆ lo taˆ-e tuˬ ve go lehˬ, 
mvuhˇ nyi tawˆ hpawˇ lo cawˬ ve yoˬ. 

Tuˉ tanˇ kuiˬ hta‸ chiˇ a‸ ve 

18Gʼuiˬsha ngaˬ hta‸ chi hkʼe kʼoˆ laˇ ve yoˬ. Chaw yaˇ-oˬ, ngaˬ nawˬ hta‸ kʼoˆ 
laˇ chehˇ ve tawˇ hta‸ na sheˍ. Tuˉ tanˇ kuiˬ hta‸ te peuˬ ve teˇ yanˇ, nawˬ lehˬ 
tuˉtanˇ kuiˬ oˇ ve hta‸ gʼa chiˇ a‸ ve yoˬ. Tuˉ tanˇ kuiˬ hkʼoˆ lo tuˉ tanˇ tuˬ gʼa 
yuˬ tuˉ tanˇ leh, tuˉ tanˇ kuiˬ oˇ ve hta‸ awˬ suhˍ gʼa hpeh‸ pfuhˍ piˇ ve yoˬ. 
19Zaˍdoˆ ve awˬ ceuˬ awˬ hkʼaˇ Leˍviˆ paw hkuˇ teˇ hpaˍ ceh tiˉ ngaˬ mehˆ gʼuˇ 
suhˍ lo laˬ leh kanˉ gʼa te ve yoˬ. Ngaˬ Gʼuiˬsha chi hkʼe kʼoˆ taˍ peuˬ ve yoˬ. 
Venˇbaˆ hpehˇ ve tanˇ tuˬ awˬ pon, nawˬ yawˇ hui hta‸ nuˇ paˍ haˉ teˇ hkeh 
gʼa yuˬ piˇ ve yoˬ. 
20Nawˬ lehˬ nuˇ suhˍ hta‸ yuˬ leh, tuˉ tanˇ kuiˬ hkʼoˆ lo cawˬ ve awˬ hkaw teˇ 
hpaˍ hta‸ maˇ kʼoˆ, tuˉ tanˇ kuiˬ awˬ kʼaw ji teˇ tawn ve awˬ ceˍ meuˇ hkʼa 
peu-eˬ ve hta‸ maˇ kʼoˆ, gʼa shehˆ piˇ ve yoˬ. Oˇ hkʼe te ve hkʼaw, tuˉ tanˇ kuiˬ 
oˇ ve hta‸ nawˬ gʼa da‸ kehˬ piˇ leh gʼa chiˇ a‸ piˇ ve yoˬ. 

21Nawˬ lehˬ venˇbaˆ hpehˇ tuˬ awˬ pon tuˉ tanˇ piˇ tuˬ ve nuˇ paˍ hta‸ yuˬ leh, 
bon yehˬ awˬ baˬ hpawˇ kʼoˆ piˇ taˍ ve chehˇ kuiˬ lo gʼa tuˉ tanˇ piˇ ve yoˬ. 
22Shawˉ pawˍ teˇ nyi, nawˬ lehˬ te‸ chiˉ awˬ kuiˉ awˬ haiˇ maˇ cawˬ ve aˉ che‸ 
awˬ paˍ teˇ hkeh hta‸ gʼa kʼaw‸ yuˬ leh, venˇbaˆ hpehˇ ve tanˇ tuˬ gʼa kʼaw‸ 
tuˉ tanˇ piˇ ve yoˬ. Nuˇ paˍ ve awˬ suhˍ hta‸ yuˬ leh te ve hkʼe, aˉ che‸ awˬ 
suhˍ hta‸ htawˇ yuˬ leh tuˉ tanˇ kuiˬ hta‸ gʼa da‸ kehˬ piˇ ve yoˬ. 
23Nawˬ oˇ hkʼe te peuˬ ve kʼo, te‸ chiˉ awˬ kuiˉ awˬ haiˇ maˇ cawˬ ve nuˇ paˍ 
haˉ teˇ hkeh leh yawˬ paˍ haˉ teˇ hkeh hta‸, 
24ngaˬ geh lo gʼa yuˬ veu laˇ ve yoˬ. Paw hkuˇ lehˬ, yawˇ hui awˬ hkʼoˆ lo aˉ 
leh‸ hpeh‸ pfuhˍ leh ngaˬ hta‸ gʼa tuˉ tanˇ laˇ ve yoˬ. 
25Suhˍ nyi hkʼa gaˬ, nawˬ hui lehˬ teˇ nyi le le te‸ chiˉ awˬ kuiˉ awˬ haiˇ maˇ 
cawˬ ve aˉ che‸ teˇ hkeh, nuˇ paˍ teˇ hkeh leh yawˬ paˍ teˇ hkeh, venˇbaˆ 
hpehˇ ve tanˇ tuˬ ngaˬ hta‸ gʼa tuˉ tanˇ laˇ ve yoˬ. 
26Suhˍ nyi hkʼa gaˬ paw hkuˇ teˇ hpaˍ lehˬ, tuˉ tanˇ kuiˬ hta‸ gʼa da‸ kehˬ piˇ 
leh, yehˇ hpeh‸ tuˬ hkʼa deh‸ gʼa gu taˍ ve yoˬ. 
27Teˇ shinˉ ve awˬ yanˇ oˇ ve ponˬ kʼai peuˬ ve kʼo, paw hkuˇ teˇ hpaˍ lehˬ aˬ 
miˍ tuˉ tanˇ tuˬ leh awˬ chawˇ te da‸ ve tanˇ tuˬ teˇ hpaˍ, tuˉ tanˇ kuiˬ hkʼoˆ lo 
gʼa tuˉ tanˇ ve yoˬ. Oˇ hkʼe te ve kʼo, ngaˬ nawˬ hui hta‸ nyi hkʼaˇ suh tuˬ yoˬ, 
teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 44 

Mvuhˇ nyi tawˆ hpawˇ ve taˍ meu‸ hpe‸ 

1Chaw oˇ ve lehˬ, ngaˬ hta‸ bon yehˬ mvuhˇnyi tawˆ hpawˇ lo cawˬ ve taˍ meu
‸ hpe‸ lo shiˍ kʼai laˇ ve yoˬ. Taˍ meu‸ hpe‸ oˇ ve hoˆ taˍ ve yoˬ. 
2Oˇ htaˇ, Gʼuiˬsha ngaˬ hta‸ chi hkʼe kʼoˆ laˇ ve yoˬ. Taˍ meu‸ hpe‸ chi hta‸ 
hkʼaˬ htaˆ ka‸ hoˆ taˍ leh, teˇ pawˆ ka‸ kʼaw‸ hpaw tuˬ ve maˇ heˆ. Ngaˬ 
Iˉsaˍreˍlaˆ Gʼuiˬsha lehˬ, taˍ meu‸ hpe‸ chi hkʼaw lo‸ la taˍ ve pa taw, chaw 
teˇ gʼaˇ ka‸ taˍ meu‸ hpe‸ chi hta‸ gʼa yehˇ tuˬ ve maˇ heˆ. Hkʼaˬ htaˆ ka‸ gʼa 
hoˆ taˍ ve yoˬ. 

3Ya‸ hkʼaˇ, uˉ peunˍ chehˇ ve jawˇmawˇ yaˇ lehˬ, ngaˬ mehˆ gʼuˇ suhˍ lo laˬ leh 
da‸ kehˬ ve caˇ tuˬ hta‸ ca caˇ la htaˇ, taˍ meu‸ hpe‸ chi hkʼaw lo‸ la hpeh‸ 
ve yoˬ. Yawˇ lehˬ bawehˇ lonˉ hta‸ hpaˍ leh, taˍ meu‸ hpe‸ chi hkʼaw lo‸-e 
hpeh‸, tawˆ-e hpeh‸ ve yoˬ, teh‸ ngaˬ hta‸ kʼoˆ laˇ ve yoˬ. 

Bon yehˬ hkʼaw lo‸-e tuˬ awˬ liˇ awˬ hkʼaˇ 

4Oˇ ve hkʼaw‸ nawˉ, chaw oˇ ve lehˬ awˬ na hpawˇ ve taˍ meu‸ hpe‸ hta‸ 
hpanˍ leh, ngaˬ hta‸ bon yehˬ gʼuˇ suhˍ lo shiˍ kʼai laˇ ve yoˬ. Ngaˬ nyi peu ve 
teˇ yanˇ, bon yehˬ hkʼaw Gʼuiˬsha ve awˬ gʼeuˆ hkʼa biˇ cawˬ taˍ ve hta‸ gʼa 
mawˬ ve yoˬ. Ngaˬ miˬ chaˇ hkʼoˆ lo boˆ taˍ leh, 
5Gʼuiˬsha ngaˬ hta‸ chi hkʼe kʼoˆ laˇ ve yoˬ. Chaw yaˇ-oˬ, nawˬ gʼa kaˇ gʼa 
mawˬ ve teˇ hpaˍ hta‸ hkʼa deh‸ tawnˇ taˍ-o‸. Bon yehˬ ve awˬ liˇ awˬ hkʼaˇ 
teˇ hpaˍ ngaˬ nawˬ hta‸ kʼoˆ maˍ laˇ tuˬ yoˬ. Bon yehˬ hkʼaw a shu teˇ hpaˍ 
tawˆ tawˆ lo‸ lo‸ gʼa te leh, a shu teˇ hpaˍ maˇ gʼa te ve hta‸ nawˬ hkʼa deh‸ 
tawnˇ taˍ-o‸. 
6Ngaˬ Gʼuiˬsha lehˬ, cha‸ chiˆ ve kanˉ hta‸ te ve chaw hui hta‸ kʼaw‸ yeunˇ 
hkanˍ laˇ tuˬ ve maˇ heˆ, teh‸ kʼaw‸ hpfuhˆ puiˉ ve Iˉsaˍreˍlaˆ chaw oˇ ve teˇ 
hpaˍ hta‸ kʼoˆ piˇ-oˆ. 
7Tuˉ tanˇ tuˬ ve awˬchu leh awˬ suhˍ ngaˬ hta‸ tanˇ laˇ chehˇ ve teˇ yanˇ, yawˇ 
hui lehˬ ngaˬ ve tawˇ hta‸ maˇ na yuˬ leh, awˬ guiˬ meuˇ maˇ shoˍ ve awˬ nu 
ve mvuhˇmiˬ yaˇ teˇ hpaˍ hta‸ ngaˬ ve bon yehˬ hkʼaw shiˍ lo‸-e leh, ngaˬ ve 
bon yehˬ hta‸ cha‸ chiˆ tuˬ te ve yoˬ. Hkʼe te leh, ngaˬ ve chaw teˇ hpaˍ lehˬ 
cha‸ chiˆ ve kanˉ teˇ hpaˍ hta‸ te leh, ngaˬ ve ka ti‸ tawˇ hkawˇ hta‸ te luˬ ve 
yoˬ. 
8Ngaˬ ve bon yehˬ hkʼaw da‸ kehˬ ve mawˇ teˇ hpaˍ hta‸ maˇ ha‸ shaˉ. Awˬ 
nu ve mvuhˇmiˬ yaˇ teˇ hpaˍ hta‸ ha‸ shaˉ tcuh taˍ ve yoˬ. 
9Awˬ guiˬ meuˇ maˇ shoˍ ve awˬ nu ve mvuhˇmiˬ yaˇ teˇ hpaˍ, leh ngaˬ ve tawˇ 
hta‸ maˇ na yuˬ ve chaw hkʼaˬve teˇ gʼaˇ maˇ kʼoˆ, ngaˬ ve bon yehˬ hkʼaw 
maˇ gʼa lo‸-e, teh‸ ngaˬ Gʼuiˬsha kʼoˆ taˍ ve yoˬ. Iˉsaˍreˍlaˆ chaw hui geh 
chehˇ taˍ ve awˬ nu ve mvuhˇmiˬ yaˇ teˇ hpaˍ hta‸ ngaˬ ve bon yehˬ hkʼaw 
maˇ gʼa lo‸-e, teh‸ ngaˬ hta‸ kʼoˆ laˇ ve yoˬ. 



2244 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Leˍviˆ chaw paw hkuˇ maˇ gʼa kʼaw‸ te 

10Gʼuiˬsha ngaˬ hta‸ chi hkʼe kʼoˆ laˇ ve yoˬ. Iˉsaˍreˍlaˆ chaw hui geh teˇ geh 
ngaˬ hta‸ baˬ taˉ leh shaˉ ho‸ hta‸ oˉ kʼoˍ pui ve Leˍviˆ chaw teˇ hpaˍ hta‸ 
ngaˬ ciˍ yanˍ piˇ chehˇ ve yoˬ. 
11Yawˇ hui lehˬ, ngaˬ ve bon yehˬ hkʼaw lo‸-e kuiˬ taˍ meu‸ hpe‸ hta‸ shaw 
ve kanˉ leh, bon yehˬ hkʼaw te cawˇ ve kanˉ teˇ hpaˍ hta‸ te hpeh‸ ve yoˬ. 
Yawˇ hui lehˬ, aˬ miˍ tuˉ tanˇ tuˬ awˬ pon chaw yaˇ teˇ hpaˍ yuˬ veu laˇ ve to 
nuˇ to shaˆ teˇ hpaˍ hta‸ tiˇ pehˍ hpeh‸ leh, chaw yaˇ teˇ hpaˍ awˬ pon kanˉ te 
piˇ tuˬ oˇ kaˬ lo chehˇ taˍ hpeh‸ ve yoˬ. 
12Ya‸ hkʼaˇ, yawˇ hui awˬ hoˉ te leh Iˉsaˍreˍlaˆ chaw hui shaˉ ho‸ hta‸ oˉ kʼoˍ 
pui tcuh piˇ leh, venˇbaˆ hkʼaw ce lo‸-e piˇ ve pa taw, yawˇ hui hta‸ gʼa ciˍ 
yanˍ piˇ tuˬ yoˬ, teh‸ ngaˬ Gʼuiˬsha hkanˍ taˍ peuˬ ve yoˬ. 
13Yawˇ hui lehˬ paw hkuˇ gʼa kʼaw‸ te tuˬ ve maˇ heˆ. Ngaˬ ve da‸ kehˬ ve 
mawˇ teh taˍ kuiˬ lo gʼa kʼai tuˬ ve maˇ heˆ. Da‸ kehˬ jaˇ ve bawehˇ hkʼaw gʼa 
lo‸-e tuˬ ve ka‸ maˇ heˆ. Yawˇ hui cha‸ chiˆ ve kanˉ hta‸ te ve pa taw, chi 
lehˬ yawˇ hui gʼa tuˬ ve ciˍ yanˍ tuˬ awˬ ceuˬ hpeh‸ ve yoˬ. 
14Bon yehˬ hkʼaw te tuˬ loˍ ve kanˉ ehˉ teˇ hpaˍ hta‸ ceh tiˉ ngaˬ yawˇ hui hta‸ 
kʼaw‸ te tcuh ve yoˬ, teh‸ Gʼuiˬsha kʼoˆ ve yoˬ. 

Paw hkuˇ teˇ hpaˍ 

15Gʼuiˬsha kʼoˆ ve, Zaˍdoˆ ve awˬ ceuˬ awˬ hkʼaˇ Leˍviˆ chaw teˇ hpaˍ lehˬ, awˬ 
nu ve Iˉsaˍreˍlaˆ chaw teˇ hpaˍ ngaˬ hta‸ baˬ taˉ peuˬ ve htawˇ, yawˇ hui ka ti‸ 
yeˬ ve hkʼaw, ngaˬ ve bon yehˬ hkʼaw kanˉ hkʼa deh‸ te chehˇ taˍ ve yoˬ. Chi 
hta‸ pa taw, chi beu‸ yawˇ hui lehˬ ngaˬ ve bon yehˬ hkʼaw kanˉ gʼa te leh, 
awˬ chu leh awˬ suhˍ ngaˬ hta‸ gʼa yuˬ tanˇ laˇ tuˬ ve yoˬ. 
16Yawˇ hui ceh tiˉ ngaˬ ve bon yehˬ hkʼaw gʼa lo‸ la leh, ngaˬ ve tuˉ tanˇ kuiˬ 
lo kanˉ gʼa te leh, bon lawˬ kuiˬ lo gʼa sheh kʼai tuˬ yoˬ. 
17Yawˇ hui taˍ meu‸ hpe‸ hkʼaw lo‸ la lehˬ, bon yehˬ awˬ hkʼaw hpawˇ ve koˇ 
caˉ lo gaˬ la ve teˇ yanˇ, yawˇ hui lehˬ pi‸ hpa hta‸ ceh tiˉ gʼa veu‸ deh taˍ ve 
yoˬ. Yawˇ hui lehˬ, awˬ hkʼaw hpawˇ ve koˇ caˉ lo maˇ kʼo, bon yehˬ hkʼaw 



2245 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

maˇ kʼoˆ, kanˉ te chehˇ ve teˇ yanˇ, yawˬ mvuh yuˬ te taˍ ve veu‸ kʼaˇ hkʼaˬ 
hkʼe ve teˇ ceuˬ hta‸ maˇ kʼoˆ maˇ gʼa veu‸ deh. 
18Yawˇ hui kuiˍ maˇ gʼa tawˆ tuˬ, pi‸ hpa yuˬ te taˍ ve uˉ nyiˉ leh haˍ htaw gʼa 
veu‸ deh taˍ ve yoˬ. Ya‸ hkʼaˇ, haˍ pi maˇ gʼa tsuh‸ taˍ. 
19Chaw yaˇ hpoˆ chehˇ taˍ kuiˬ awˬ baˬ hpawˇ ve koˇ caˉ lo maˇ tawˆ kʼai sheˍ 
gʼuˇ suhˍ, yawˇ hui bon yehˬ hkʼaw kanˉ te chehˇ htaˇ veu‸ deh taˍ ve veu‸ 
kʼaˇ hta‸ kʼehˆ baˬ leh, da‸kehˬ ve bawehˇ hkʼaw gʼa teh taˉ ve yoˬ. Yawˇ hui 
veu‸ deh taˍ ve da‸ kehˬ ve veu‸ kʼaˇ oˇ ve teˇ hpaˍ, chaw yaˇ hui hta‸ maˇ 
gʼa dawˇ haˍ piˇ lawˬ tuˬ, awˬ nu ve veu‸ kʼaˇ hta‸ gʼa kʼaw‸ veu‸ tawˆ-e ve 
yoˬ. 
20Paw hkuˇ teˇ hpaˍ lehˬ, a shu yawˇ ve uˉ hkeh mvuh hta‸ yiˬ lehˍ maˇ gʼa 
chiˇ baˬ. Uˉ hkeh mvuh zuhˬ zuhˬ ka‸ maˇ gʼa taˍ. Nyi sha law‸ ceh gʼa teh taˍ 
ve yoˬ. 
21Awˬ hkʼaw hpawˇ ve koˇ caˉ lo lo‸-e htaˇ, paw hkuˇ teˇ gʼaˇ ka‸ a peuˉmeuˇ 
gʼuiˬ maˇ gʼa dawˬ lo‸-e. 
22Paw hkuˇ teˇ gʼaˇ ka‸ shu baˬ taˍ ve yaˇ miˇ hta‸ maˇ gʼa heuˆ. Iˉsaˍreˍlaˆ yaˇ 
miˇ haˉ, maˇ heˆ kʼo paw hkuˇ teˇ gʼaˇ gʼaˇ ve mehˇchawˇma hta‸ gʼa heuˆ ve 
yoˬ. 
23Paw hkuˇ teˇ hpaˍ lehˬ, ngaˬ ve chaw teˇ hpaˍ hta‸ awˬ ceuˬ hkʼaˬ ve teˇ hpaˍ 
da‸ kehˬ ve leh, hkʼaˬ ve teˇ hpaˍ maˇ da‸ kehˬ ve hta‸ gʼa fuiˍ da‸ maˍ piˇ ve 
yoˬ. 
24Chaw yaˇ teˇ hpaˍ tawˇ gʼawˬ da‸ leh a muˆ te da‸ ve teˇ yanˇ, paw hkuˇ teˇ 
hpaˍ lehˬ ngaˬ ve awˬliˇtawˇhkawˇ hkʼaˇ suh hteˇ lehˍ suhˉ gʼa jehˬ piˇ ve yoˬ. 
Ngaˬ awˬ liˇ teh taˍ ve hkʼe, bon pawehˇ teˇ hpaˍ hta‸ hkʼa deh‸ gʼa te ve yoˬ. 
Yawˇ hui lehˬ, ngaˬ ve shinˉ nyi hta‸ da‸ kehˬ tuˬ gʼa te ve yoˬ. 
25Paw hkuˇ teˇ gʼaˇ lehˬ, chaw suh hta‸ htawˇ leh a shu yawˇ awˬ to hta‸ cha‸ 
chiˆ tuˬ maˇ gʼa te. Ya‸ hkʼaˇ, yawˇ ve awˬ pa awˬ e, yawˇ ve yaˇ, yawˇ ve awˬ 
viˉ awˬ nyi teˇ gʼaˇ gʼaˇ suh-e ve kʼo, htawˇ hpeh‸ ve yoˬ. 

26Yawˇ kʼaw‸ da‸ kehˬ la peuˬ hkʼaw‸ nawˉ, suhˍ nyi hkʼa gaˬ gʼa law taˍ ve 
yoˬ. 
27Oˇ ve hkʼaw‸ nawˉ, bon yehˬ awˬ hkʼaw hpawˇ ve koˇ caˉ lo kʼai leh, yawˇ 
bon yehˬ hkʼaw kanˉ kʼaw‸ caˉ te hpeh‸ tuˬ, da‸ kehˬ tuˬ te ve tanˇ tuˬ hta‸ 
gʼa tanˇ piˇ ve yoˬ. Gʼuiˬsha chi hkʼe kʼoˆ taˍ peuˬ ve yoˬ. 
28Paw hkuˇ teˇ hpaˍ lehˬ, ngaˬ Iˉsaˍreˍlaˆ chaw hui hta‸ teˇ co peuˬ teˇ co kʼoˆ 
piˇ taˍ peuˬ ve hkʼe, paw hkuˇ ve kanˉ hta‸ tiˉgʼa te ve yoˬ. Iˉsaˍreˍlaˆ 
mvuhˇmiˬ hkʼaw yawˇ hui ve mawˇ jeˬ maˇ gʼa cawˬ piˇ. Yawˇ hui loˍve awˬ 
ceuˬ hta‸ ngaˬ gu taˍ peuˬ. 
29Awˬ shiˍ awˬ nu tanˇ tuˬ, venˇbaˆ hpehˇ ve tanˇ tuˬ leh kʼaw‸ hkʼaw‸ piˇ ve 
tanˇ tuˬ chi teˇ hpaˍlehˬ, paw hkuˇ hui ve caˇ tuˬ hpeh‸ve yoˬ. Iˉsaˍreˍlaˆ 
mvuhˇmiˬ hkʼaw ngaˬ awˬ pon hkʼa deh‸ fuiˍ teh taˍ ve mawˇ hkʼa peu-eˬ, 
yawˇ hui ve mawˇ hpeh‸ ve yoˬ. 
30Paw hkuˇ teˇ hpaˍ lehˬ, da‸ jaˇ ve awˬ shiˍ awˬ nu awˬ suhˉ teˇ hpaˍ leh, ngaˬ 
hta‸ tanˇ laˇ ve mawˇ hkʼa peu-eˬ hta‸ yuˬ hpeh‸ ve yoˬ. Iˉsaˍreˍlaˆ chaw hui 
hkaoˍmonˇ te ve teˇ pawˆ le le, awˉ lawˉ peuˇ ve hkaoˍmonˉ teˇ diˬ paw hkuˇ 
hui hta‸ gʼa piˇ ve yoˬ. Oˇ htaˇ, ngaˬ ve awˬ bon yawˇ hui ve yehˬ kʼa hkʼoˆ gaˬ 
la tuˬ yoˬ. 
31Paw hkuˇ teˇ hpaˍ lehˬ, yawˇ hkʼaˇ yawˇ suh-e ve, maˇ heˆ kʼo to nuˇ to shaˆ 
che‸ pehˍ taˍ ve ngaˆ leh to nuˇ to shaˆ ve awˬ shaˍ hta‸ maˇ gʼa caˇ, teh‸ 
Gʼuiˬsha ngaˬ hta‸ kʼoˆ laˇ ve yoˬ. 

Yeˍsaˍkeˍlaˆ li‸ 45 

Mvuhˇmiˬ hkʼaw ve Gʼuiˬsha ve mawˇ 

1Iˉsaˍreˍlaˆ chaw teˇ hpaˍ hta‸ mvuhˇmiˬ pehˬ piˇ ve teˇ yanˇ, a shu yawˇ gʼa 
taˍ ve mvuhˇmiˬ hkʼaw Gʼuiˬsha awˬ pon teˇ tawn ehˉ gʼa fuiˍ teh taˍ ve yoˬ. 
Gʼuiˬsha hta‸ chiˇ a‸ piˇ taˍ ve miˬguiˬ lehˬ, zuhˬ hpawˇ teˇ chi laˆ leh kʼehˬ 
hpawˇ hiˉ laˆ gʼa cawˬ piˇ ve yoˬ. Miˬguiˬ oˇ ve lehˬ, da‸ kehˬ ve chehˇ kuiˬ 
hpeh‸ tuˬ yoˬ. 

2Miˬguiˬ chi hkʼaw, bon yehˬ awˬ pon zuhˬ hpawˇ kʼehˬ hpawˇ 560 shaw‸ cawˬ 
ve miˬguiˬ teˇ peˆ hta‸ gʼa kʼaw‸ fuiˍ teh taˍ leh, miˬguiˬ oˇ ve hta‸ ngaˇ chi 
hkaw‸ shaw‸ kʼehˬ ve miˬguiˬ hkʼa caw zuhˇ gʼa cawˬ taˍ piˇ ve yoˬ. 
3Miˬguiˬ chi ve teˇ hkoˇ, zuhˬ hpawˇ teˇ chi laˆ, kʼehˬ hpawˇ awˇ laˆ gʼa kʼaw‸ 
tehˆ taˍ ve yoˬ. Chehˇ kuiˬ chi ve hkʼaw, da‸ kehˬ jaˇ ve bon yehˬ cawˬ tuˬ yoˬ. 
4Chi ve lehˬ, mvuhˇmiˬ hkʼaw da‸ kehˬ jaˇ ve chehˇ kuiˬ hpeh‸ leh, bon yehˬ 
chi hkʼaw kanˉ te chehˇ ve paw hkuˇ teˇ hpaˍ awˬ pon gʼa fuiˍ teh taˍ ve yoˬ. 
Oˇ ve lehˬ, yawˇ hui ve yehˬ leh bon yehˬ awˬ pon teh taˍ ve yoˬ. 
5Awˬ nu ve miˬguiˬ teˇ hkoˇ lehˬ, bon yehˬ hkʼaw kanˉ te chehˇ ve Leˍviˆ chaw 
hui awˬ pon gʼa fuiˍ teh taˍ ve yoˬ. Oˇ kaˬ lo yawˇ hui chehˇ tuˬ ve venˇ cawˬ 
la tuˬ yoˬ. 
6Da‸ kehˬ ve chehˇ kuiˬ oˇ ve awˬ paˇ lo, teˇ chi laˆ zuhˬ leh nyiˇ laˆ kʼehˬ ve 
awˬ nu ve miˬguiˬ teˇ tawn hta‸, oˇ kaˬ lo chehˇ gaˇ ve Iˉsaˍreˍlaˆ chaw hui 
venˇ te chehˇ hpeh‸ tuˬ gʼa fuiˍ teh taˍ ve yoˬ. 

Jawˇmawˇ yaˇ awˬ pon miˬguiˬ 

7Uˉ peunˍ chehˇ ve jawˇmawˇ yaˇ awˬ pon htawˇ, da‸ kehˬ ve miˬguiˬ mvuhˇ 
nyi kʼehˬ hpawˇ, Awˬ kʼaw ji ve laˇ tsuhˇ gʼuiˬ lo hkʼa gaˬ, leh mvuhˇ nyi tawˆ 
hpawˇ yawˇ hui ve miˬ tcuhˉ lo hkʼa gaˬ, miˬguiˬ gʼa fuiˍ teh taˍ piˇ ve yoˬ. 
Miˬguiˬ chi ve zuhˬ hpawˇ lehˬ, Iˉsaˍreˍlaˆ chaw hui pehˬ gʼa taˍ ve miˬguiˬ 
hkʼaˬ suh chi suh gʼa cawˬ piˇ ve yoˬ. 
8Miˬguiˬ chi ve lehˬ, Iˉsaˍreˍlaˆ mvuhˇmiˬ hkʼaw uˉ peunˍ chehˇ ve jawˇmawˇ 
gʼa keunˍ ve miˬguiˬ hpeh‸ ve yoˬ. Oˇ hkʼe te ve kʼo, jawˇmawˇ lehˬ chaw yaˇ 
teˇ hpaˍ geh kʼaw‸ nyiˉ yuˬ tuˬ ve maˇ heˆ. Cawˬ taˍ sheˍ ve awˬ nu ve miˬguiˬ 
lehˬ, Iˉsaˍreˍlaˆ chaw hui awˬ pon hpeh‸ ve yoˬ. 

Jawˇmawˇ awˬ pon awˬ liˇ awˬ hkʼaˇ 

9Gʼuiˬsha kʼoˆ ve, Iˉsaˍreˍlaˆ awˬ hoˉ awˬ naˬ teˇ hpaˍ-oˬ, nawˬ hui venˇbaˆ te 
ve maw jaˇ peuˬ. Nawˬ hui haiˬ ve kanˉ hta‸ te ve leh, shu hta‸ fawˉ mehˍ piˇ 
chehˇ ve hta‸ teh taˍ-oˆ. Da‸ ve hteˇ ve kanˉ hta‸ tiˉ te-o. Nawˬ hui lehˬ, ngaˬ 

ve chaw teˇ hpaˍ hta‸ yawˇ hui ve mvuhˇmiˬ hkʼaw gʼa kʼaw‸ gʼa‸ kʼoˬ piˇ tuˬ 
ve maˇ heˆ. Ngaˬ Gʼuiˬsha nawˬ hui hta‸ chi hkʼe kʼoˆ laˇ ve yoˬ. 
10Chaw teˇ gʼaˇ le le cawˇ ve tsuh tu leh cawˇ ve panˇ kʼoˍ hta‸ ceh tiˉ gʼa yehˇ 
ve yoˬ. 
11Goˇ ve mawˇ hta‸ tsuh yehˇ ve Eˇhpaˍ lehˬ, awˬ gʼuiˬ hta‸ tsuh yehˇ ve Baˆ 
hta‸ gʼa hawˍ da‸ piˇ ve yoˬ. Awˬ hkanˉ teh taˍ ve lehˬ, Hawˇmehˇ yoˬ. Teˇ 
Hawˇ mehˇ lehˬ Teˇ chi Eˇhpaˍ, teˇ chi baˆ hpeh‸ ve yoˬ. 
12Nawˬ hui ve awˬ hkanˉ lehˬ, awˇ hawˉ lo bvuh‸ taˍ ve hkʼe gʼa hpeh‸ piˇ ve 
yoˬ. Nyiˇ chi geˍraˆ, teˇ hteh‸, Hkaw‸ chi hteh‸, teˇ miˍnaˍ. 
13-15Nawˬ hui ve tanˇ tuˬ teˇ hpaˍ chi hkʼe gʼa te tanˇ ve yoˬ. Junˍ - hkaw‸ chi 
pun teˇ pun, cho‸ - hkaw‸ chi pun teˇ pun, shaˍ lonˍchu teˇ ha pun teˇ pun, 

(chi ve baˆ hta‸ shawˍ leh gʼa tanˇ ve yoˬ.) 

10 baˆ - teˇ hawˇ mehˇ, teˇ kawˇraˆ. Yawˬ nyiˇ ha hkeh teˇ hkeh. Nawˬ hui 
venˇbaˆ gʼa ponˬ tuˬ, awˬ shiˍ awˬ nu tanˇ tuˬ, aˬ miˍ tuˉ tanˇ tuˬ ve to nuˇ to 
shaˆ teˇ hpaˍ gʼa yuˬ laˬ ve yoˬ. Ngaˬ Gʼuiˬsha chi hkʼe kʼoˆ taˍ peuˬve yoˬ. 
16Mvuhˇmiˬ hkʼaw chehˇ ve chaw hkʼa peu-eˬ, tanˇ tuˬ chi teˇ hpaˍ uˉ peunˍ 
chehˇ ve Iˉsaˍreˍlaˆ jawˇmawˇ geh gʼa yuˬ laˬ ve yoˬ. 
17Yawˇ lehˬ, aˬ miˍ tuˉ tanˇ tuˬ ve to nuˇ to shaˆ, awˬ shiˍ awˬ nu tanˇ tuˬ, Iˉsaˍ 
reˍlaˆ chaw hkʼa peu-eˬ awˬ pon, ha pa tawˬ htaˇ te ve pawehˇ, shinˉ nyi, leh 
awˬ nu ve pawehˇ teˇ hpaˍ awˬ pon, a pehˉ meuˇ gʼuiˬ tanˇ tuˬ chi teˇ hpaˍ gʼa 
ca piˇ ve yoˬ. Chi hkʼoˆ ka‸, yawˇ lehˬ Iˉsaˍreˍlaˆ chaw hui ve venˇbaˆ hta‸ yuˬ 
baˬ tuˬ, venˇbaˆ hpehˇ ve tanˇ tuˬ, awˬ shiˍ awˬ nu tanˇ tuˬ, aˬ miˍ tuˉ tanˇ piˇ 
tuˬ ve tanˇ tuˬ, leh awˬ chawˇ te da‸ ve tanˇ tuˬ awˬ pon, to nuˇ to shaˆ teˇ 
hpaˍ gʼa ca piˇ ve yoˬ, teh‸ Gʼuiˬsha kʼoˆ ve yoˬ. 

Bon pawehˇ teˇ hpaˍ 

18Gʼuiˬsha kʼoˆ ve, Awˉ lawˉ peuˇ ve teˇ ha pa, awˉ lawˉ peuˇ ve teˇ nyi htaˇ, 
nawˬ hui lehˬ te‸ chiˉ awˬ kuiˉ awˬ haiˇ maˇ cawˬ ve nuˇ paˍ lonˉ teˇ hkeh hta
‸ gʼa tuˉ tanˇ leh, bon yehˬ hta‸ da‸ kehˬ tuˬ gʼa te ve yoˬ. 

19Paw hkuˇ lehˬ, nuˇ suhˍ hta‸ yuˬ leh bon yehˬ hkʼaw ve yehˬmiˉhpe‸, tuˉ 
tanˇ kuiˬ awˇ ceˍ, leh awˬ hkʼaw hpawˇ ve koˇ caˉ hkʼaw lo‸-e ve yehˬmiˉhpe‸ 
hta‸ gʼa shehˆ piˇ ve yoˬ. 
20Ha pa oˇ ve suhˍ nyi teˇ nyi gaˬ htaˇ, nawˬ hui lehˬ venˇbaˆ tiˉ te chehˇ ve 
chaw, maˇ heˆ kʼo maˇ shiˍ maˇ nawˇ ve hkʼaw venˇbaˆ te ve chaw teˇ gʼaˇ gʼaˇ 
awˬ pon oˇ hkʼe gʼa te ve yoˬ. Oˇ hkʼe te ve kʼo, nawˬ hui lehˬ ngaˬ ve bon yehˬ 
hta‸ da‸ kehˬ la piˇ tuˬ yoˬ. 
21Awˉ lawˉ peuˇ ve teˇ ha pa, teˇ chi awˇ nyi htaˇ nawˬ hui lehˬ paˍsaˍhkaˍ 
pawehˇ hta‸ gʼa tanˬ te ve yoˬ. Suhˍ nyi hkʼa gaˬ nawˬ hui hkʼa peu-eˬ diˇ maˇ 
keu ve hkaoˍmonˇ hta‸ tiˉ gʼa caˇ ve yoˬ. 
22Pawehˇ te ve teˇ nyi htaˇ, uˉ peunˍ chehˇ ve jawˇmawˇ yaˇ lehˬ, yawˇ ve 
venˇbaˆ leh chaw hkʼa peu-eˬ ve venˇbaˆ awˬ pon nuˇ paˍ lonˉ teˇ hkeh gʼa tuˉ 
tanˇ piˇ ve yoˬ. 
23Pawehˇ te ve suhˍ nyi hkʼa gaˬ, nawˬ hui lehˬ teˇ nyi le le te‸ chiˉ awˬ kuiˉ 
awˬ haiˇ maˇ cawˬ ve nuˇ paˍ teˇ hkeh leh yawˬ paˍ teˇ hkeh Gʼuiˬsha hta‸ gʼa 
tuˉ tanˇ piˇ ve yoˬ. Yawˇ lehˬ teˇnyi le le venˇbaˆ hpehˇ ve tanˇ tuˬ awˬ pon aˉ 
che‸ awˬ paˍ teˇ hkeh gʼa tuˉ tanˇ piˇ ve yoˬ. 
24Tuˉ tanˇ ve nuˇ paˍ lonˉ leh yawˬ paˍ geh teˇ geh, caˬ hkʼa meu-e shehˆ panˇ 
leh shaˍ lonˍ chu teˇ kaw gʼa ga hkaw‸ tuˉ tanˇ piˇ ve yoˬ. 
25Ha pa suhˍ maˬ teˇ maˬ, teˇ chi ngaˇ nyi htaˇ gʼa te tuˬ ve Aˉ po kʼo pawehˇ 
awˬ yanˇ gaˬ htaˇ, jawˇmawˇ yaˇ lehˬ suhˍ nyi oˇ ve teˇ nyi le le venˇbaˆ hpehˇ 
ve tanˇ tuˬ, aˬ miˍ tuˉ tanˇ ve tanˇ tuˬ, leh caˬ hkʼa meu-e leh shaˍ lonˍ chu teˇ 
hpaˍ gʼa tuˉ tanˇ piˇ ve yoˬ, teh‸ Gʼuiˬsha kʼoˆ ve yoˬ. 

Yeˍsaˍkeˍlaˆ li‸ 46 

Jawˇmawˇ yaˇ leh bon pawehˇ teˇ hpaˍ 

1Gʼuiˬsha kʼoˆ ve, Awˬ hkʼaw hpawˇ ve koˇ caˉ lo kʼai ve mvuhˇ nyi tawˆ hpawˇ 
ve taˍ meu‸ hpe‸ hta‸, kanˉ te caˇ ve hkaw‸ nyi hkʼa gaˬ gʼa hoˆ taˍ ve yoˬ. 
Ya‸ hkʼaˇ, oˇ ve hta‸ shinˉ nyi htaˇ leh, ha pa tawˬ htaˇ te ve pawehˇ gaˬ ve teˇ 
yanˇ gʼa hpaw piˇ taˍ ve yoˬ. 

2Uˉ peunˍ chehˇ ve jawˇmawˇ yaˇ lehˬ, awˬ baˬ hpawˇ ve kʼoˇ caˉ lo te leh 
bawehˇ lonˉ hkʼaw lo‸-e leh, paw hkuˇ teˇ hpaˍ aˬ miˍ tuˉ tanˇ ve tanˇ tuˬ leh, 
awˬ chawˇ te da‸ ve tanˇ tuˬ hta‸ tanˇ piˇ chehˇ htaˇ, yehˬmiˉhpe‸ paˇ lo gʼa 
huˉ taˍ ve yoˬ. Oˇ kaˬ yehˬmiˉhpe‸ lo yawˇ oˉ kʼoˍ pui taˉ peuˬ hkʼaw‸ nawˉ, 
gʼa kʼaw‸ tawˆ kʼai ve yoˬ. Taˍ meu‸ hpe‸ oˇ ve hta‸ mvuhˇ maˇ hpeu‸ la 
sheˍ ve ceh ceh maˇ gʼa hoˆ taˍ. 
3Shinˉ nyi htaˇ leh ha pa tawˬ ve pawehˇ te htaˇ teˇ pawˆ le le, chaw yaˇ teˇ 
hpaˍ htawˇ yehˬmiˉhpe‸ paˇ lo boˆ taˍ leh, Gʼuiˬsha hta‸ oˉ kʼoˍ gʼa pui ve 
yoˬ. 
4Shinˉ nyi gaˬ htaˇ, jawˇmawˇ yaˇ lehˬ Gʼuiˬsha hta‸ aˬ miˍ tuˉ tanˇ piˇ tuˬ awˬ 
pon, te‸ chiˉ awˬ kuiˉ awˬ haiˇ maˇ cawˬ ve yawˬ ehˉ hkaw‸ hkeh leh yawˬ 
paˍ lonˉ teˇ hkeh gʼa yuˬ laˬ ve yoˬ. 
5Yawˬ paˍ lonˉ teˇ hkeh geh caˬ hkʼa meu-e shehˆ panˇ gʼa yuˬ laˬ leh, yawˬ ehˉ 
teˇ hkeh le le geh yawˇ piˇ gaˇ ve awˬ ceuˬ gʼa yuˬ laˬ piˇ ve yoˬ. Awˬ shiˍ awˬ 
nu tuˉ tanˇ tuˬ chi teˇ hpaˍ geh shaˍlonˍ chu teˇ kaw hta‸ htawˇ gʼa yuˬ laˬ ve 
yoˬ. 
6Ha pa tawˬ ve pawehˇ te htaˇ, yawˇ lehˬ te‸ chiˉ awˬ kuiˉ awˬ haiˇ maˇ cawˬ 
ve nuˇ paˍ lonˉ teˇ hkeh, yawˬ ehˉ hkaw‸ hkeh leh yawˬ paˍ lonˉ teˇ hkeh gʼa 
tanˇ piˇ ve yoˬ. 
7Nuˇ paˍ lonˉ leh yawˬ paˍ lonˉ geh teˇ geh caˬ hkʼa meu-e shehˆ panˇ gʼa yuˬ 
laˬ leh, yawˬ ehˉ teˇ hkeh le le geh teˇ geh jawˇmawˇ yaˇ yawˇ piˇ gaˇ ve awˬ 
ceuˬ teˇ ceuˬ ceuˬ hta‸ gʼa yuˬ laˬ piˇ ve yoˬ. Awˬ shiˍ awˬ nu tanˇ tuˬ oˇ ve teˇ 
hpaˍ geh teˇ geh shaˍlonˍ chu teˇ kaw hta‸ htawˇ gʼa yuˬ laˬ piˇ ve yoˬ. 
8Jawˇmawˇ yaˇ lehˬ, yawˇ laˬ ve ya‸ kʼaw hkʼaˇ suh bawehˇ lonˉ hta‸ hpaˍ leh 
gʼa kʼaw‸ tawˆ kʼai ve yoˬ. 
9Bon pawehˇ te htaˇ, Gʼuiˬsha hta‸ oˉ kʼoˍ ca pui la ve chaw teˇ hpaˍ lehˬ, awˬ 
na hpawˇ ve taˍ meu‸ hpe‸ hkʼaw lo‸ la taˍ ve kʼo, yawˇ hui oˉ kʼoˍ pui taˉ 
peuˬ hkʼaw‸ nawˉ, awˬ hawˉ hpawˇ ve taˍ meu‸ hpe‸ hkʼaw gʼa kʼaw‸ tawˆ-e 

ve yoˬ. Chaw teˇ gʼaˇ ka‸ yawˇ laˬve taˍ meu‸ hpe‸ hkʼaw maˇ gʼa tawˆ-e. Maˇ 
laˬ ve teˇ hpawˇ lo gʼa tawˆ-e ve yoˬ. 
10Chaw yaˇ teˇ hpaˍ laˬ chehˇ ve teˇ yanˇ, jawˇmawˇ yaˇ htawˇ gʼa lo‸ la leh, 
chaw yaˇ teˇ hpaˍ tawˆ kʼai ve teˇ yanˇ, yawˇ htawˇ gʼa tawˆ kʼai ve yoˬ. 
11Hti caˇ hti dawˬ htaˇ leh bon pawehˇ te htaˇ, nuˇ paˍ lonˉ leh yawˬ paˍ lonˉ 
geh teˇ geh caˬ hkʼa meu-e shehˆ panˇ gʼa yuˬ laˬ leh, yawˬ ehˉ teˇ hkeh le le 
geh teˇ geh oˉ kʼoˍ ca pui la ve chaw oˇ ve piˇ gaˇ ve awˬ ceuˬ teˇ ceuˬ ceuˬ yuˬ 
laˬ hpeh‸ ve yoˬ. Awˬ shiˍ awˬ nu tuˉ tanˇ kuiˬ lo shaˍlonˍ chu htawˇ teˇ kaw 
gʼa yuˬ veu laˇ ve yoˬ. 
12Uˉ peunˍ chehˇ ve jawˇmawˇ yaˇ lehˬ, yawˇ hkʼaˇ yawˇ dawˇ tawˆ ve hkʼe, 
Gʼuiˬsha hta‸ aˬ miˍ tuˉ tanˇ ve tanˇ tuˬ, maˇ heˆ kʼo awˬ chawˇ te da‸ ve tanˇ 
tuˬ tanˇ piˇ gaˇ ve kʼo, mvuhˇ nyi tawˆ hpawˇ ve taˍ meu‸ hpe‸ hta‸ yawˇ awˬ 
pon hpaw piˇ tuˬ yoˬ. Shinˉ nyi htaˇ te ve hkʼe, tanˇ tuˬ oˇ ve teˇ hpaˍ hta‸ gʼa 
tanˇ piˇ leh, yawˇ tawˆ-e peuˬ ve teˇ yanˇ, taˍ meu‸ hpe‸ oˇ ve hta‸ gʼa kʼaw‸ 
hoˆ taˍ ve yoˬ, teh‸ Gʼuiˬsha kʼoˆ ve yoˬ. 

Teˇ nyi le le ve tanˇ tuˬ 

13Gʼuiˬsha kʼoˆ ve, Teˇ shawˉ le le te‸ chiˉ awˬ kuiˉ awˬ haiˇ maˇ cawˬ ve teˇ 
hkʼaw‸ gaˬ peuˬ ve yawˬ ehˉ hta‸ yuˬ leh, Gʼuiˬsha hta‸ aˬ miˍ gʼa tuˉ tanˇ piˇ 
ve yoˬ. Tanˇ tuˬ chi hta‸ teˇ shawˉ le le gʼa tanˇ piˇ ve yoˬ. 
14Chi hkʼoˆ ka‸, teˇ shawˉ le le caˬ hkʼa meu-e teˇ cawehˬ hta‸ shaˍlonˍ chu teˇ 
kaw geh teˇ geh gʼa tanˇ piˇ ve yoˬ. Chi ve lehˬ, teˇ co peuˬ teˇ co gʼa te kʼai 
tuˬ ve awˬ liˇ hpeh‸ ve yoˬ. 
15Yawˬ ehˉ, caˬ hkʼa meu-e, leh shaˍlonˍ chu chi teˇ hpaˍ hta‸ teˇ shawˉ le le 
Gʼuiˬsha hta‸ gʼa tuˉ tanˇ piˇ ve yoˬ, teh‸ Gʼuiˬsha kʼoˆ ve yoˬ. 

Jawˇmawˇ yaˇ awˬ pon miˬguiˬ 

16Gʼuiˬsha kʼoˆ ve, Jawˇmawˇ yaˇ lehˬ yawˇ ve miˬguiˬ yawˇ ve yaˇ paˍ teˇ gʼaˇ 
hta‸ la‸ shawnˍ kʼaw‸ te piˇ ve kʼo, miˬguiˬ oˇ ve lehˬ yawˇ yaˇ paˍ ve miˬguiˬ 
hpeh‸ kʼai ve yoˬ. 

17Ya‸ hkʼaˇ, uˉ peunˍ chehˇ ve jawˇmawˇ yaˇ lehˬ, yawˇ ve miˬguiˬ hta‸ yawˇ 
ve kanˉ te paˍ teˇ gʼaˇ gʼaˇ hta‸ piˇ ve kʼo, kʼaw‸ hkʼaw‸ piˇ ve awˬ hkʼaw‸ 
gaˬ la ve teˇ yanˇ, miˬguiˬ oˇ ve jawˇmawˇ yaˇ ve miˬguiˬ kʼaw‸ hpeh‸ la tuˬ 
yoˬ. Miˬguiˬ oˇ ve jawˇmawˇ leh yawˇ ve yaˇ teˇ hpaˍ ve mawˇ hpeh‸ la tuˬ 
yoˬ. 
18Uˉ peunˍ chehˇ ve jawˇmawˇ yaˇ lehˬ, shu ve mawˇ jeˬ hkʼaˬ ve teˇ ceuˬ hta‸ 
maˇ kʼoˆ, yuˬ maˇ hpeh‸. Yawˇ ve yaˇ teˇ hpaˍ hta‸ piˇ ve miˬguiˬ lehˬ, yawˇ 
gʼa taˍ ve miˬguiˬ hkʼaw ve ceh tiˉ gʼa hpeh‸ piˇ ve yoˬ. Oˇ hkʼe te ve kʼo, 
yawˇ hui lehˬ ngaˬ ve chaw teˇ hpaˍ hta‸ fawˉ mehˍ leh, yawˇ hui ve miˬguiˬ 
hta‸ hiˉ yuˬ ve hkʼe hpeh‸ ve yoˬ, teh‸ Gʼuiˬsha kʼoˆ ve yoˬ. 

Bon yehˬ ve hkʼaˇ ciˇ pehˬ 

19Oˇ ve hkʼaw‸ nawˉ, chaw oˇ ve ngaˬ hta‸ awˬ hkʼaw hpawˇ ve koˇ caˉ awˬ 
hawˉ hpawˇ lo cawˬ ve taˍ meu‸ hpe‸ awˬ na paˉ teˇ hkʼaˇ hteˇ lehˍ lo cawˬ ve 
bawehˇ teˇ hpaˍ hkʼaw lo‸-e kuiˬ yehˬmiˉhpe‸ lo shiˍkʼai laˇ ve yoˬ. Bawehˇ oˇ 
ve teˇ hpaˍ lehˬ, paw hkuˇ teˇ hpaˍ awˬ pon da‸ kehˬ ve bawehˇ hpeh‸ ve yoˬ. 
Bawehˇ oˇ ve teˇ hpaˍ mvuhˇ nyi kʼehˬ hpawˇ lo cawˬ ve chehˇ kuiˬ yawˇ ngaˬ 
hta‸ beˆ maˍ laˇ leh kʼoˆ ve, 
20Chehˇ kuiˬ oˇ ve lehˬ, da‸ kehˬ ve awˬ ceuˬ teˇ ceuˬ ka‸ awˬ baˬ hpawˇ ve koˇ 
caˉ lo yuˬ tawˆ-e leh, chaw yaˇ teˇ hpaˍ hta‸ maˇ gʼa dawˇ haˍ piˇ lawˬ tuˬ, 
paw hkuˇ teˇ hpaˍ venˇbaˆ hpehˇ ve tuˉ tanˬ tuˬ leh, kʼaw‸ hkʼaw‸ piˇ ve tanˇ 
tuˬ shaˍ teˇ hpaˍ hta‸ keu caˉ kuiˬ leh, tuˉ tanˇ tuˬ ve caˬ hkʼa meu-e hta‸ gu 
tuˬ ve chehˇ kuiˬ hpeh‸ ve yoˬ, teh‸ ngaˬ hta‸ kʼoˆ laˇve yoˬ. 
21-22Oˇ ve hkʼaw‸ nawˉ, yawˇ ngaˬ hta‸ awˬ baˬ hpawˇ ve koˇ caˉ lo shiˍ kʼai 
laˇ leh, koˇ caˉ oˇ ve awˬ ceˍ kʼaweh‸ awˇ hpawˇ hpawˇ lo zuhˬ hpawˇ awˇ chi 
ngaˇ shaw‸, kʼehˬ hpawˇ shehˆ chi nyiˇ shaw‸ cawˬ ve koˇ caˉ ehˉ teˇ hpaˍ 
cawˬ taˍ ve ngaˬ hta‸ maˍ laˇ ve yoˬ. 
23Koˇ caˉ ehˉ oˇ ve teˇ hpaˍ hkʼa caw zuhˇ lo, haˉ pui ko taˍ ve gʼo‸ pa cawˬ 
leh, gʼo‸ pa oˇ ve awˬ paˇ lo hkʼaˇ ciˇ pehˬ cawˬ taˍ ve yoˬ. 

24Oˇ htaˇ chaw oˇ ve lehˬ, Chaw yaˇ teˇ hpaˍ tanˇ laˇ ve tuˉ tanˇ tuˬ teˇ hpaˍ hta
‸, bon yehˬ hkʼaw kanˉ te paˍ hui hkʼaˇ ciˇ pehˬ chi teˇ hpaˍ hkʼaw keu caˉ ve 
yoˬ, teh‸ ngaˬ hta‸ kʼoˆ laˇ ve yoˬ. 

Yeˍsaˍkeˍlaˆ li‸ 47 

Bon yehˬ hkʼaw gʼuiˬ tuˇ tawˆ la ve 

1Chaw oˇ ve lehˬ, ngaˬ hta‸ bon yehˬ hkʼaw lo‸-e ve yehˬmiˉhpe‸ lo kʼaw‸ 
shiˍ kʼai laˇ ve yoˬ. Yehˬmiˉhpe‸ oˇ ve awˬ hawˉ lo iˉ kaˆ tawˆ la leh, bon yehˬ 
mvuhˇ nyi tawˆ hpawˇ lo ya‸-e ve yoˬ. Iˉ kaˆ oˇ ve lehˬ, bon yehˬ awˬ hawˉ paˉ 
hpawˇ lo te leh tuˉ tanˇ kuiˬ awˬ hawˉ paˉ hpawˇ lo hpaˍ ya‸-e ve yoˬ. 
2Chaw oˇ ve ngaˬ hta‸ awˬ na hpawˇ ve taˍ meu‸ hpe‸ hta‸ te leh, bon yehˬ 
awˬ baˬ hpawˇ lo shiˍ kʼai laˇ leh, mvuhˇ nyi tawˆ hpawˇ lo htaw pawnˍ taˍ ve 
taˍ meu‸ hpe‸ lo gaˬ la ve yoˬ. Awˬ hawˉ hpawˇ ve taˍ meu‸ hpe‸ lo htawˇ, iˉ 
kaˆ gʼuiˬ tuˇ ehˉ teˇ maˬ tawˆ la chehˇ taˍ ve yoˬ. 
3Chaw oˇ ve lehˬ, yawˇ ve iˉ duˬ taˬ hta‸ yuˬ leh, iˉ kaˆ gʼuiˬ tuˇ oˇ ve hkʼaˇ suh 
mvuhˇ nyi tawˆ hpawˇ lo nyiˇ ha hiˉ chi loˬ hkʼa gaˬ tehˆ kʼai leh, ngaˬ hta‸ iˉ 
kaˆ oˇ ve hkʼaw hkanˍ kʼai tuˬ kʼoˆ laˇ ve yoˬ. Iˉ kaˆ oˇ ve lehˬ, ngaˬ ve hkui 
tcuhˉ kʼu hkʼa gaˬ naˉ ve yoˬ. Nyiˇ ha nyiˇ chi awˇ loˬ hkʼa gaˬ kʼaw‸ caˉ tehˆ 
kʼai leh, ngaˬ ve hkui kʼawˍ lehˬ hkʼe ceh tiˉ kʼaw‸ naˉ ve yoˬ. 
4Oˇ ve hkʼaw‸ nawˉ, yawˇ lehˬ iˉ kaˆ oˇ ve hkʼaˇ suh nyiˇ ha hiˉ chi loˬ hkʼa 
gaˬ kʼaw‸ caˉ tehˆ kʼai ve yoˬ. Iˉ kaˆ oˇ ve lehˬ, ngaˬ ve hkui tcuhˉ kʼu hkʼa gaˬ 
naˉ ve yoˬ. Nyiˇ ha nyiˇ chi awˇ loˬ hkʼa gaˬ kʼaw‸ caˉ tehˆ kʼai leh, iˉ kaˆ oˇ ve 
ngaˬ ve caw‸ cehˬ nyi hkʼa gaˬ naˉ la ve yoˬ. 
5Yawˇ lehˬ nyiˇ ha hiˉ chi loˬ hkʼa gaˬ teˇ pawˆ kʼaw‸ caˉ tehˆ kʼai leh, iˉ kaˆ oˇ 
ve naˉ jaˇ peuˬve pa taw, ngaˬ ya‸ kʼaw juˇ kʼai maˇ gaˬ ve yoˬ. Lawehˇ kʼai 
ve maˇ heˆ kʼo, ya‸ kʼaw‸ juˇ kʼai maˇ gaˬ ve yoˬ. 
6Oˇ htaˇ yawˇ lehˬ, Chaw yaˇ-oˬ, chi teˇ hpaˍ hta‸ hkʼa deh‸ tawnˇ taˍ-o‸, teh‸ 
ngaˬ hta‸ kʼoˆ laˇ ve yoˬ. Oˇ ve hkʼaw‸ nawˉ, yawˇ ngaˬ hta‸ iˉ kaˆ gʼuiˬ pfuhˍ 
lo kʼaw‸ shiˍ kʼai laˇ ve yoˬ. 

7Ngaˬ oˇ kaˬ lo gaˬ ve teˇ yanˇ, gʼuiˬ pfuhˍ choˬ paˉ lo suhˆ cehˬ hkʼa biˇ cawˬ 
taˍ ve hta‸ gʼa mawˬ ve yoˬ. 
8Yawˇ ngaˬ hta‸ chi hkʼe kʼoˆ laˇ ve yoˬ. Iˉ kaˆ chi teˇ hpaˍ mvuhˇ nyi tawˆ 
hpawˇ lo ya‸-e leh Yawˇdanˍ miˬ tawˬ kuiˬ hta‸ hpanˍ kʼai peuˬ hkʼawˆ nawˉ, 
Suh ve laˇ tsuhˇ gʼuiˬ hkʼaw lo‸-e ve yoˬ. Iˉ kaˆ chi Suh ve laˇ tsuhˇ gʼuiˬ lo gaˬ 
ve teˇ yanˇ, oˇ kaˬ lo cawˬ ve hkʼaˇ jaˇ ve iˉ kaˆ hta‸ mehˬ ve iˉ kaˆ kʼaw‸ hpeh
‸ la piˇ ve yoˬ. 
9Iˉ kaˆ chi hkʼa gaˬ ve chehˇ kuiˬ teˇ hpaˍ lo, laiˉ ceuˬ ve to nuˇ to shaˆ leh ngaˇ 
teˇ hpaˍ chehˇ taˍ tuˬyoˬ. Iˉ kaˆ lawˬ chi lehˬ, Suh ve laˇ tsuhˇ gʼuiˬ hta‸ kʼaw‸ 
mehˬ la piˇ leh, yawˇ hkʼa gaˬ ve chehˇ kuiˬ teˇ hpaˍ hta‸ a sha‸ te‸ la piˇ ve 
yoˬ. 
10Enˍgaˍdiˆ lo tawˆ ve iˉ kaˆ gʼuiˬ tuˇ hta‸ te leh, Eˇneˍgaˍlenˍ lo tawˆ ve iˉ kaˆ 
gʼuiˬ tuˇ teˇ hpaˍ lo hkʼa gaˬ, laˇ tsuhˇ gʼuiˬ pfuhˍ lo ngaˇ ca paˍ teˇ hpaˍ chehˇ 
taˍ leh, a shu yawˇ ve geu‸ hta‸ hpe huˉ taˍ tuˬ yoˬ. Awˬ kʼaw ji ve laˇ tsuhˇ 
gʼuiˬ hkʼaw ngaˇ laiˉ ceuˬ chehˇ ve hkʼe, oˇ kaˬ lo htawˇ ngaˇ laiˉ ceuˬ ve chehˇ 
tuˬ yoˬ. 
11Ya‸ hkʼaˇ, gʼuiˬ pfuhˍ lo cawˬ ve iˉ kaˆ gʼuiˬ po teˇ hpaˍ hta‸ da‸ la mehˬ la 
piˇ tuˬ ve maˇ heˆ. Gʼuiˬ po oˇ ve teˇ hpaˍ lehˬ, aˉ leh‸ gʼuiˬ po ceh hpeh‸ 
chehˇ taˍ tuˬ yoˬ. 
12Iˉ kaˆ lawˬ kʼaˉ choˬ paˉ hpawˇ lo suhˆ cehˬ laiˉ ceuˬ ve yeˬ la leh, caˇ tuˬ 
cawˬ la tuˬ yoˬ. Awˬ hpa‸ teˇ hpaˍ teˇ pawˆ ka‸ maˇ nawˍ kʼai leh, awˬ shiˍ 
naw‸ ve teˇ pawˆ ka‸ jehˇ taˍ tuˬ ve maˇ heˆ. Iˉ kaˆ oˇ ve bon yehˬ hkʼaw tawˆ 
la taˍ ve pa taw, teˇ ha pa le le awˬ shiˍ hkʼa biˇ naw‸ chehˇ tuˬ yoˬ. Suhˆ shiˍ 
hawˆ shiˍ oˇ ve teˇ hpaˍ lehˬ, chaw naˬ hta‸ gu na-e tuˬ aw pon yehˇ tuˬ yoˬ, 
teh‸ ngaˬ hta‸ kʼoˆ laˇ ve yoˬ. 

Mvuhˇmiˬ ve miˬ tcuhˉ teˇ hpaˍ 

13Gʼuiˬsha kʼoˆ ve, Chi ve lehˬ Iˉsaˍreˍlaˆ chaw teˇ chi nyiˇ ceuˬ gʼa pehˬ da‸ tuˬ 
ve yawˇ hui ve miˬ tcuhˉ teˇ hpaˍ hpeh‸ ve yoˬ. Yoˇseh‸ awˬ ceuˬ awˬ hkʼaˇ 
teˇ hpaˍ lehˬ, mvuhˇmiˬ nyiˇ peˆ gʼa tuˬ yoˬ. 

14Mvuhˇmiˬ chi ve nawˬ puˍ nawˬ pi hui hta‸ piˇ tuˬ ngaˬ ka ti‸ te piˇ taˍ peuˬ 
ve yoˬ. Chi beu‸ mvuhˇmiˬ chi hta‸ nawˬ hui pehˬ yuˬ-o‸. 
15Awˬ na hpawˇ ve mi tcuhˉ lehˬ, mvuhˇ nyi tawˆ hpawˇ, Awˬ kʼaw ji ve laˇ 
tsuhˇ gʼuiˬ hta‸ te leh, Heˍtaˍlonˍ venˇ, Haˍmaˆ kʼaˬ le‸, Zeˍdiˆ venˇ, 
16Beˍrawˇta‸ venˇ, Siˆbaˍrenˍ venˇ, (venˇ chi nyiˇ maˬ lehˬ, Daˍmaˍsehˆ leh Haˍ 
maˆ venˇ awˬ kaˍ lo cawˬ ve yoˬ) leh Tiˉkonˍ venˇ lo hkʼa gaˬ hpeh‸ ve yoˬ. 
(venˇ chi lehˬ, Hawˇranˍ miˬ tcuhˉ paˇ lo cawˬ ve yoˬ) 
17Hkʼe te leh, awˬ na hpawˇ ve miˬ tcuhˉ lehˬ, Awˬ kʼaw ji ve laˇ tsuhˇ gʼuiˬ 
mvuhˇ nyi tawˆ hpawˇ lo te leh, Eˇnonˍ venˇ lo hkʼa gaˬ hpeh‸ leh, awˬ na 
hpawˇ lo cawˬ ve Haˍmaˆ leh Daˍmaˍsehˆ miˬ tcuhˉ lo hkʼa gaˬ hpeh‸ ve yoˬ. 
18Mvuhˇ nyi tawˆ hpawˇ ve miˬ tcuhˉ lehˬ, Daˍmaˍsehˆ leh Hawˇranˍ venˇ awˬ 
kaˍ lo te leh, Yawˇdanˍ iˉ kaˆ lawˬ hkʼaˇ suh ya‸-e ve yoˬ. Iˉ kaˆ lawˬ chi ve 
mvuhˇ nyi kʼehˬ hpawˇ lehˬ, Iˉsaˍreˍlaˆ miˬ tcuhˉ hpeh‸ leh mvuhˇ nyi tawˆ 
hpawˇ lehˬ, Giˉlaˆ miˬ tcuhˉ hpeh‸ ve yoˬ. Mvuhˇ nyi tawˆ hpawˇ ve miˬ tcuhˉ 
chi lehˬ, Suh ve laˇ tsuhˇ gʼuiˬ hkʼoˆ lo cawˬ ve Taˍmaˍ venˇ lo hkʼa gaˬ hpeh‸
ve yoˬ. 
19Awˬ hawˉ hpawˇ ve miˬ tcuhˉ lehˬ, Taˍmaˍ venˇ hta‸ te leh, Kaˍdeˍshaˆ iˉ kaˆ 
gʼuiˬ tuˇ lo hkʼa gaˬ, oˇ kaˬ kʼaw‸ te leh Eˇjiˇtu‸ miˬ tcuhˉ hkʼaˇ suh kʼaw‸ te 
veu leh, Awˬ kʼaw ji ve laˇ tsuhˇ gʼuiˬ lo hkʼa gaˬ hpeh‸ ve yoˬ. 
20Mvuhˇ nyi kʼehˬ hpawˇ ve miˬ tcuhˉ lehˬ, Awˬ kʼaw ji ve laˇ tsuhˇ gʼuiˬ hpeh‸ 
leh, awˬ na hpawˇ lo Haˍmaˆ kʼaˬ le‸ lo hkʼa gaˬ hpeh‸ ve yoˬ. 
21Mvuhˇmiˬchi ve nawˬ hui ve awˬ ceuˬ awˬ hkʼaˇ teˇ hpaˍ hta‸ pehˬ piˇ-oˆ. 
22Mvuhˇmiˬ chi lehˬ, nawˬ hui ve mvuhˇmiˬ hpeh‸ ve yoˬ. Nawˬ hui mvuhˇmiˬ 
pehˬ da‸ ve teˇ yanˇ, nawˬ hui geh chehˇ taˍ ve shu mvuhˇmiˬ chaw leh, choˬ 
kaˬ lo paw la ve chaw teˇ hpaˍ hta‸ htawˇ, mvuhˇmiˬ gʼa pehˬ piˇ ve yoˬ. Yawˇ 
hui hta‸ htawˇ Iˉsaˍreˍlaˆ chaw hui hkʼe gʼa shawˍ leh, Iˉsaˍreˍlaˆ chaw hui 
geh teˇ geh mvuhˇmiˬ gʼa tuˬ mehˇ gʼa hkaˆ tcuh ve yoˬ. 

23Shu mvuhˇmiˬ chaw htawˇ, yawˇ chehˇ taˍ ve Iˉsaˍreˍlaˆ chaw hui ve 
mvuhˇmiˬ hkʼaw miˬguiˬ gʼa tuˬ yoˬ. Ngaˬ Gʼuiˬsha chi hkʼe kʼoˆ taˍ peuˬ, teh‸ 
kʼoˆ ve yoˬ. 

Yeˍsaˍkeˍlaˆ li‸ 48 

Iˉsaˍreˍlaˆ chaw hui mvuhˇmiˬ pehˬ da‸ ve 

1-7Awˬ na hpawˇ ve miˬ tcuhˉ lehˬ, Awˬ kʼaw ji ve laˇ tsuhˇ gʼuiˬ mvuhˇ nyi 
tawˆ hpawˇ te leh, Heˍtaˍlonˍ venˇ, Haˍmaˆ kʼaˬ le‸, Eˇnonˍ venˇ, Daˍmaˍsehˆ 
leh Haˍmaˆ miˬ tcuhˉ lo hkʼa gaˬ hpeh‸ve yoˬ. Mvuhˇ nyi tawˆ hpawˇ ve miˬ 
tcuhˉ hta‸ te leh mvuhˇ nyi kʼehˬ hpawˇ, Awˬ kʼaw ji ve laˇ tsuhˇ gʼuiˬ lo hkʼa 
gaˬ, awˬ na hpawˇ te leh awˬ hawˉ hpawˇ lo mvuhˇmiˬ pehˬ gʼa taˍve 
Iˉsaˍreˍlaˆ awˬ ceuˬ awˬ hkʼaˇ teˇ hpaˍ lehˬ, Danˍ, Aˍshaˍ, Naˍtaˍliˆ, Maˍnaˍseˍ, 
Eˇhpaˍrenˍ, Ruˇ benˍ leh Yuˇda‸ hui hpeh‸ ve yoˬ. 

Fuiˍ teh taˍ ve awˬ kʼaw ji ve miˬguiˬ 

8Awˬ nu teˇ tawn ve miˬguiˬ hta‸ hkʼa deh‸ gʼa fuiˍ teh taˍ ve yoˬ. Miˬguiˬ oˇ 
ve lehˬ, Iˉsaˍreˍlaˆ chaw hui hta‸ pehˬ piˇ taˍ ve hkʼe, awˬ hawˉ hpawˇ leh awˬ 
na hpawˇ teˇ chi laˆ gʼa cawˬ piˇ leh, mvuhˇ nyi tawˆ hpawˇ leh mvuhˇ nyi 
kʼehˬ hpawˇ lo htawˇ oˇ ve hkʼa shuˍ gʼa cawˬ piˇ ve yoˬ. Bon yehˬ lehˬ, miˬguiˬ 
chi teˇ tawn hkʼaw cawˬ tuˬ yoˬ. 
9Miˬguiˬ chi awˬ kʼaw ji teˇ tawn lo, zuhˬ hpawˇ teˇ chi laˆ, kʼehˬ hpawˇ hiˉ laˆ 
cawˬ ve miˬguiˬ hta‸ Gʼuiˬsha hta‸ gʼa chiˇ a‸ piˇ ve yoˬ. 
10Paw hkuˇ teˇ hpaˍ lehˬ, da‸ kehˬ ve miˬguiˬ chi teˇ tawn ehˉ hta‸ yuˬ hpeh‸ 
ve yoˬ. Yawˇ hui gʼa tuˬ ve miˬguiˬ lehˬ, mvuhˇ nyi tawˆ hpawˇ leh mvuhˇ nyi 
kʼehˬ hpawˇ teˇ chi laˆ cawˬ leh, awˬ na hpawˇ te leh awˬ hawˉ hpawˇ lo awˇ 
laˆ cawˬ ve yoˬ. Gʼuiˬsha ve bon yehˬ lehˬ, miˬguiˬ chi ve awˬ kʼaw ji teˇ hkʼaˇ 
lo cawˬ tuˬ yoˬ. 
11Da‸ kehˬ ve miˬguiˬ chi teˇ tawn lehˬ, Zaˍdoˆ awˬ ceuˬ awˬ hkʼaˇ paw hkuˇ 
teˇ hpaˍ awˬ pon hpeh‸ ve yoˬ. Yawˇ hui lehˬ, ka ti‸ yeˬ ve hkʼaw ngaˬ ve 
kanˉ hta‸ te leh, awˬ nu ve Leˍviˆ chaw leh Iˉsaˍreˍlaˆ chaw hui hkʼe cha‸ chiˆ 
ve kanˉ hta‸ maˇ te. 

12Chi hta‸ pa taw, yawˇ hui lehˬ Leˍviˆ chaw gʼa taˍ ve miˬguiˬ awˬ paˇ lo cawˬ 
ve hkʼa deh‸ fuiˍ teh taˍ ve miˬguiˬ hta‸ gʼa leh, miˬguiˬ oˇ ve lehˬ hkʼa peu-eˬ 
a‸ kehˉ da‸ kehˬ jaˇ ve miˬguiˬ hpeh‸ tuˬ yoˬ. 
13Leˍviˆ chaw teˇ hpaˍ htawˇ, paw hkuˇ teˇ hpaˍ ve miˬguiˬ awˬ hawˉ paˉ teˇ 
tawn lo cawˬ ve fuiˍ teh taˍ ve miˬguiˬ hta‸ gʼa tuˬ yoˬ. Miˬguiˬ oˇ ve ka‸ 
mvuhˇ nyi tawˆ hpawˇ te leh mvuhˇ nyi kʼehˬ hpawˇ lo teˇ chi laˆ cawˬ leh, 
awˬ na hpawˇ leh awˬ hawˉ hpawˇ lo awˇ laˆ cawˬ tuˬ yoˬ. 
14Gʼuiˬsha hta‸ chiˇ a‸ piˇ taˍ ve miˬguiˬ lehˬ, hkʼa peu-eˬ a‸ kehˉ da‸ jaˇ ve 
teˇ tawn hpeh‸ leh, miˬguiˬ oˇ ve hta‸ hawˇ ve, pa ve, maˇ heˆ kʼo teˇ gʼaˇ gʼaˇ 
hta‸ piˇ tuˬ te maˇ hpeh‸. Miˬguiˬ oˇ ve lehˬ, da‸ kehˬ ve Gʼuiˬsha ve mawˇ 
hpeh‸ ve yoˬ. 
15Hkʼa deh‸ fuiˍ teh taˍ ve miˬguiˬ oˇ ve teˇ tawn hkʼaw cawˬ taˍ sheˍ ve, zuhˬ 
hpawˇ teˇ chi laˆ leh kʼehˬ hpawˇ nyiˇ laˆ cawˬ ve miˬguiˬ oˇ ve lehˬ, maˇ da‸ 
kehˬ. Ya‸ hkʼaˇ, miˬguiˬ oˇ ve lehˬ chaw moˍ lonˉ yehˇ tuˬ awˬ pon hpeh‸ve 
yoˬ. Yawˇ hui oˇ kaˬ chehˇ leh miˬguiˬ oˇ ve hta‸ yehˇ hpeh‸ ve yoˬ. Miˬguiˬ oˇ 
ve awˬ kʼaw ji lo, yawˇ hui venˇ te hpeh‸ ve yoˬ. 
16Miˬguiˬ oˇ ve lehˬ, zuhˬ hpawˇ kʼehˬ hpawˇ teˇ hinˉ loˬ hkʼa shuˍ hpeh‸ ve 
yoˬ. 
17Venˇ oˇ ve teˇ hpawˇ le le lo, ngaˇ chi hkaw‸ loˬ kʼehˬ ve chehˇ kuiˬ gʼa cawˬ 
taˍ piˇ ve yoˬ. 
18Daˬ kehˬ ve miˬguiˬ awˬ hawˉ hpawˇ lo venˇ hta‸ te peuˬ hkʼaw‸ nawˉ, cawˬ 
taˍ sheˍ ve mvuhˇ nyi tawˆ hpawˇ lo awˇ laˆ leh nyiˇ laˆ kʼehˬ ve leh, mvuhˇ 
nyi kʼehˬ hpawˇ lo awˇ laˆ leh nyiˇ laˆ kʼehˬ ve miˬguiˬ oˇ ve hta‸ venˇ hkʼaw 
chehˇ ve chaw hui ti mi te caˇ hpeh‸ ve yoˬ. 
19Venˇ oˇ ve hkʼaw chehˇ ve hkʼaˬ ve chaw teˇ ceuˬ maˇ kʼoˆ, ti mi oˇ ve hta‸ te 
caˇ hpeh‸ ve yoˬ. 
20Hkʼe te leh, hkʼa deh‸ fuiˍ teh taˍ ve miˬguiˬ oˇ ve awˬ kʼaw ji teˇ tawn lo 
cawˬ ve miˬguiˬ lehˬ, zuhˬ hpawˇ kʼehˬ hpawˇ teˇ chi laˆ hkʼa shuˍ cawˬ ve 
yoˬ. Oˇ ve awˬ hkʼaw lo venˇ te taˍ ve chehˇ kuiˬ htawˇ lo‸-e taˍ ve yoˬ. 

21-22Bon yehˬ te taˍ kuiˬ, paw hkuˇ ve miˬguiˬ leh venˇ te taˍ kuiˬ miˬguiˬ chi ve 
mvuhˇ nyi tawˆ hpawˇ leh mvuhˇ nyi kʼehˬ hpawˇ lo cawˬ taˍ sheˍ ve miˬguiˬ 
lehˬ, uˉ peunˍ chehˇ ve jawˇmawˇ yaˇ awˬ pon hpeh‸ ve yoˬ. Miˬguiˬ oˇ ve 
mvuhˇnyi tawˆ hpawˇ lehˬ, mvuhˇ nyi tawˆ hpawˇ ve miˬ tcuhˉ lo hkʼa gaˬ 
hpeh‸ leh, mvuhˇ nyi kʼehˬ hpawˇ lehˬ, Awˬ kʼaw ji ve laˇ tsuhˇ gʼuiˬ lo hkʼa 
gaˬ hpeh‸ ve yoˬ. Miˬguiˬ oˇ ve awˬ na hpawˇ lehˬ, Yuˇda‸ chaw gʼa taˍ ve 
miˬguiˬ lo hkʼa gaˬ hpeh‸ leh, awˬ hawˉ hpawˇ lehˬ Beˍyaˍmenˍ chaw hui gʼa 
taˍ ve miˬguiˬ lo hkʼa gaˬ hpeh‸ ve yoˬ. 

Awˬ nu ve chaw ceuˬ teˇ hpaˍ ve miˬguiˬ 

23-27Hkʼa deh‸ fuiˍ teh taˍ ve miˬguiˬ oˇ ve awˬ hawˉ hpawˇ lo cawˬ ve, mvuhˇ 
nyi tawˆ hpawˇ ve miˬ tcuhˉ hta‸ te leh Awˬ kʼaw ji ve laˇ tsuhˇ gʼuiˬ lo hkʼa 
gaˬ, awˬ na hpawˇ te leh awˬ hawˉ hpawˇ lo mvuhˇmiˬ pehˬ gʼa taˍ ve cawˬ taˍ 
sheˍ ve Iˉsaˍreˍlaˆ chaw teˇ hpaˍ lehˬ, Beˍyaˍmenˍ, Suˉmonˍ, Iˉsaˍhkaˍ, 
Zeˍbuˆlonˍ leh Gaˆ awˬ ceuˬ awˬ hkʼaˇ teˇ hpaˍ hpeh‸ ve yoˬ. 
28Gaˆ chaw hui gʼa taˍ ve mvuhˇmiˬ awˬ hawˉ hpawˇ lo ve miˬ tcuhˉ lehˬ, 
mvuhˇ nyi kʼehˬ awˬ hawˉ hawˇ Taˍmaˍ venˇ lo te leh Kaˍdeˍshaˆ iˉ kaˆ gʼuiˬ 
tuˇ lo hkʼa gaˬ, oˇ kaˬ lo kʼaw‸ te leh mvuhˇ nyi kʼehˬ awˬ na hpawˇ Eˇjiˇtu‸ 
miˬ tcuhˉ hta‸ te leh Awˬ kʼaw ji ve laˇ tsuhˇ gʼuiˬ lo hkʼa gaˬ hpeh‸ve yoˬ. 
29Gʼuiˬsha kʼoˆ ve, Chi ve lehˬ Iˉsaˍreˍlaˆ chaw hui hta‸ mvuhˇmiˬ hkʼaˬ hkʼe te 
pehˬ piˇ tuˬ ve awˬ hkʼaˇ hpeh‸ ve yoˬ, teh‸ kʼoˆ ve yoˬ. 

Yeˍruˆsaˍlehnˍ ve taˍ meu‸ hpe‸ teˇ hpaˍ 

30-34Yeˍruˆsaˍlehnˍ venˇ hkʼaw lo‸-e tuˬ ve taˍ meu‸ hpe‸ teˇ chi nyiˇ maˬ cawˬ 
ve yoˬ. Lanˇ venˇ teˇ hpawˇ ve teˇ hinˉ loˬ cawˬ leh, taˍ meu‸ hpe‸ shehˆ maˬ 
cawˬ ve yoˬ. Yehˬmiˉhpe‸ teˇ maˬ ve hta‸ Iˉsaˍreˍlaˆ chaw teˇ ceuˬ ve awˬ meh 
piˇ taˍ ve yoˬ. Awˬna hpawˇ ve taˍ meu‸ hpe‸ teˇ hpaˍ hta‸, Ruˇbenˍ, Yuˇda‸ 
leh Leˍviˆ teh‸ meh piˇ taˍ leh, mvuhˇ nyi tawˆ hpawˇ ve taˍ meu‸ hpe‸ teˇ 
hpaˍ hta‸, Yoˇseh‸, Beˍyaˍmenˍ, leh Danˍ teh‸ meh piˇ taˍ ve yoˬ. Awˬ hawˉ 
hpawˇ ve taˍ meu‸ hpe‸ teˇ hpaˍ hta‸ Suˉmonˍ, Iˉsaˍhkaˍ leh Zeˍbuˆlonˍ teh‸ 
meh piˇ taˍ leh, mvuhˇ nyi kʼehˬ hpawˇ ve taˍ meu‸ hpe‸ teˇ hpaˍ hta‸ Gaˆ, 
Aˍshaˍ, leh Naˍtaˍliˆ teh‸ meh piˇ taˍ ve yoˬ. 

35Venˇ oˇ ve hta‸ hkʼa caw zuhˇ ko taˍ ve lanˇ venˇ awˇ hpawˇ ve lehˬ, awˇ 
hinˉ loˬ cawˬ ve yoˬ. Ya‸ nyi hta‸ tanˬ leh venˇ oˇ ve hta‸, Gʼuiˬsha choˬ kaˬ 
chehˇ ve, teh‸ gʼa kʼaw‸ meh piˇ tuˬ yoˬ. 

Daˍyeˍlaˆ li‸ 

Daˍyeˍlaˆ li‸ 1 

Daˍyeˍlaˆ leh yawˇ ve awˬ chawˇ teˇ hpaˍ 

1Yuˇda‸ mvuhˇmiˬ hta‸ Yawˇyaˍkenˍ uˉ peunˍ chehˇ ve shehˆ hkʼaw‸ teˇ 
hkʼaw‸ htaˇ, Baˍbuˍlonˍ jawˇmawˇ Neˍbuˍhkaˍneˍzaˍ lehˬ, Yeˍruˆsaˍlehnˍ venˇ 
hta‸ ca bawˆ la ve yoˬ. 
2Gʼuiˬsha lehˬ, Neˍbuˍhkaˍneˍzaˍ hta‸ ma‸ bawˆ gʼaˇ tcuh leh, Yawˇyaˍkenˍ 
hta‸ hpeh yuˬ peuˬhkʼaw‸ nawˉ, bon yehˬ hkʼaw cawˬve mawˇ teˇ hpaˍ hta‸ 
yuˬ kʼai piˇ lawˬ ve yoˬ. Hkʼe te leh, Neˍbuˍhkaˍneˍzaˍ lehˬ, hpeh‸ yuˬtaˍ ve 
chaw teˇ hpaˍ hta‸ Baˍbuˍlonˍ mvuhˇmiˬ lo shiˍ kʼai leh, yuˬveu laˇ ve mawˇ 
teˇ hpaˍ hta‸ yawˇ hui ve bon yehˬ hkʼaw keu taˍ ve yoˬ. 
3Jawˇmawˇ lehˬ, yawˇshiˍ veu laˇ ve Iˉsaˍreˍlaˆ chaw awˬ hkʼaw lo, jawˇmawˇ 
ve awˬ ceuˬ awˬ hkʼaˇ yaˇ nehˬ teˇ hpaˍ hta‸ leuˆ yuˬ tuˬ, yawˇ ve a ma‸ lonˉ 
Aˍshaˆpeˍnaˆ hta‸ tawˇ piˇ ve yoˬ. 
4Yaˇ nehˬ oˇ ve teˇ hpaˍ lehˬ, awˬ hkiˇ awˬ na da‸ leh cuˇ yiˍ gehˬ ve chaw, 
chehˇ sha puiˉ ve chaw hpeh‸ ve yoˬ. Aˍshaˆpeˍnaˆ lehˬ, yawˇ hui hta‸ 
Baˍbuˍlonˍ chaw hui ve li‸ maˍ piˇ ve yoˬ. 
5Yawˇ hui hta‸ hawˉ yehˬ hkʼaw chehˇ ve chaw hui hkʼe shawˍ leh, caˇ tuˬ 
dawˬ tuˬ hkʼa deh‸ te caˍ te taw piˇ tuˬ jawˇmawˇ tawˇ piˇ taˍ ve yoˬ. Yawˇ hui 
hta‸ shehˆ hkʼaw‸ hkʼa biˇ maˍ piˇ peuˬ hkʼaw‸ nawˉ, jawˇmawˇ geh shiˍ laˬ 
tuˬ ka‸ kʼoˆ piˇ taˍ ve yoˬ. 
6Leuˆ yuˬ taˍ ve yaˇ nehˬ oˇ ve teˇ hpaˍ hkʼaw, Yuˇda‸ awˬ ceuˬ awˬ hkʼaˇ, 
Daˍyeˍ laˆ, Haˍnaˍniˆ, Miˆsheˍlaˆ leh Aˍzaˍriˆ hui htawˇ lo‸-e taˍ ve yoˬ. 
7A ma‸ lonˉ oˇ ve lehˬ, yawˇ hui hta‸ Beˍlaˍshaˍzaˍ, Shaˆdraˆ, Meˍshehˆ, 
Aˍbeˍdaˍneˍgoˍ teh‸ awˬ meh awˬ suhˉ kʼaw‸ meh piˇ taˍ ve yoˬ. 
8Daˍyeˍlaˆ lehˬ, yawˇ awˬ to hta‸ cha‸ chiˆ tuˬ maˇ te gaˇ ve pa taw, hawˉ yehˬ 
hkʼaw shu caˍ laˇ ve caˇ tuˬ oˇ ve teˇ hpaˍ hta‸ maˇ caˇ tuˬ dawˇ cheˆ ve yoˬ. 
Chi hta‸ pa taw, caˇ tuˬ oˇ ve teˇ hpaˍ maˇ caˍ laˇ tuˬ, yawˇ Aˍshaˆpeˍnaˆ hta‸ 
lawˬ hkawˉ ve yoˬ. 

9Hkʼe te leh, Gʼuiˬsha lehˬ Daˍyeˍlaˆ hta‸ ha kʼaˉ piˇ tuˬ Aˍshaˆpeˍnaˆ ve nyi 
ma hta‸ gu piˇ ve yoˬ. 
10Ya‸ hkʼaˇ, Aˍshaˆpeˍnaˆ lehˬ jawˇmawˇ hta‸ kawˆ ve pa taw, Jawˇmawˇ lehˬ 
caˇ tuˬ chi teˇ hpaˍ nawˬ hui hta‸ caˍ piˇ tuˬ ngaˬ hta‸ tawˇ pe‸ laˇ taˍ peuˬ. Aˬ 
muiˬ nawˬ hui awˬ nu ve yaˇ nehˬ teˇ hpaˍ hkʼe taw awˬ gʼaˇ maˇ cawˬ ve kʼo, 
jawˇmawˇ ngaˬ hta‸ tiˇ pehˍ laˇ tuˬ yoˬ hehˉ, teh‸ Daˍyeˍlaˆ hta‸ kʼoˆ piˇ ve 
yoˬ. 
11Oˇ htaˇ, Daˍyeˍlaˆ lehˬ yawˇ hui hta‸ nyi ha‸ shaˉ tuˬ Aˍshaˆpeˍnaˆ leuˆ teh 
taˍ ve shaw shehˍ hpaˇ geh kʼai leh, yawˇ hta‸ chi hkʼe kʼoˆ piˇ ve yoˬ. 
12Ngaˬ hui hta‸ teˇ chi nyi hkʼa gaˬ lawˇ nyi-o. Gʼawˇ hpa‸ mvuhˬ naweh leh iˉ 
kaˆ ceh tiˉ pe‸ laˇ-oˆ. 
13Oˇ hkʼe te peuˬ hkʼaw‸ nawˉ, hawˉ yehˬ hkʼaw ve caˇ tuˬ caˇ ve chaw hui 
leh, ngaˬ hui hta‸ tehˆ da‸ nyi-o, teh‸ yawˇ hta‸ kʼoˆ piˇ ve yoˬ. 
14Hkʼe te leh, yawˇ hui hta‸ teˇ chi nyi hkʼa gaˬ lawˇ nyi tuˬ, shaw shehˍ hpaˇ 
oˇ ve nyi ma cawˇ ve yoˬ. 
15Teˇ chi nyi biˇ peuˬ ve teˇ yanˇ, yawˇ hui lehˬ awˬ nu ve yaˇ nehˬ teˇ hpaˍ a‸ 
kehˉ chehˇ sha leh awˬ gʼaˇ awˬ shaˉ cawˬ ve hta‸ shaw shehˍ hpaˇ gʼa mawˬ 
ve yoˬ. 
16Hkʼe te leh, oˇ ve teˇ nyi hta‸ te leh yawˇ hui hta‸ gʼawˇ hpa‸ mvuhˬ naweh 
ceh tiˉ caˍ piˇ ve yoˬ. 
17Gʼuiˬsha lehˬ yaˇ paˍ chi ve awˇ gʼaˇ hta‸ shiˍ puiˉ ve cuˇ yiˍ leh, da‸ ve dawˇ 
hkʼaˇ cawˬ la piˇ ve yoˬ. Chi hkʼoˆ ka‸Yawˇ lehˬ Daˍyeˍlaˆ hta‸ zuh‸ maˆ ve 
tcuhˉ kuiˬ yuˬ tawˆ puiˉ ve cuˇ yiˍ htawˇ piˇ taˍ ve yoˬ. 
18Jawˇmawˇ tiˍ taˍ ve awˬ yanˇ shehˆ hkʼaw‸ biˇ peuˬ ve teˇ yanˇ, Aˍshaˆpeˍnaˆ 
lehˬ, yaˇ paˍ oˇve hkʼa peu-eˬ hta‸ jawˇmawˇ Neˍbuˍhkaˍneˍzaˍ geh shiˍ kʼai 
ve yoˬ. 
19Jawˇmawˇ yawˇ hui hta‸ na‸ uˉ te da‸ nyi ve teˇ yanˇ, Daˍyeˍlaˆ, Haˍnaˍniˆ, 
Miˆsheˍlaˆ leh Aˍzaˍriˆ hui lehˬ, awˬ nu ve yaˇ paˍ teˇ hpaˍ a‸ kehˉ cheuˬ ve 

hta‸ jawˇmawˇ gʼa mawˬ ve yoˬ. Hkʼe te leh, yawˇ hui teˇ hpaˍ jawˇmawˇ ve 
hawˉ yehˬ hkʼaw kanˉ gʼa te ve yoˬ. 
20Jawˇmawˇ hkʼa na nyi ve tawˇ teˇ hpaˍ hta‸, yawˇ hui lehˬ awˬ nu ve mawˉ 
paˍ leh faˍ te puiˉ paˍ hkʼa peu-eˬ a‸ kehˉ teˇ chi pun shiˍ leh yaw hkʼaw‸ gʼa 
ve yoˬ. 
21Paˇshaˇ mvuhˇmiˬ ve jawˇmawˇ Kuˇruˆ Baˍbuˍlonˍ mvuhˇmiˬ hta‸ ca bawˆ 
yuˬ la htaˇ hkʼa gaˬ, Daˍyeˍlaˆ lehˬ jawˇmawˇ ve hawˉ yehˬ hkʼaw lo chehˇ taˍ 
ve yoˬ. 

Daˍyeˍlaˆ li‸ 2 

Neˍbuˍhkaˍneˍzaˍ zuh‸ maˆ mawˬ ve 

1Neˍbuˍhkaˍneˍzaˍ jawˇmawˇ te ve nyiˇ hkʼaw‸ teˇ hkʼaw‸ gaˬ htaˇ, yawˇ zuh‸ 
maˆ teˇ maˬ mawˬ ve yoˬ. Zuh‸ maˆ oˇ ve yawˇ hta‸ dawˇ haˍ piˇ lawˬ ve pa 
taw, yawˇ zuh‸ muiˉ kʼa maˇ gʼa. 
2Hkʼe te leh, yawˇ ve mawˉ paˍ hkʼa peu-eˬ hta‸ kuˬ yuˬ leh, zuh‸ maˆ oˇ ve 
tcuhˉ kuiˬ hta‸ yuˬ tawˆ tcuh ve yoˬ. Yawˇ hui gaˬ la htaˇ, jawˇmawˇ yawˇ hui 
hta‸ chi hkʼe kʼoˆ piˇ ve yoˬ. 
3Ngaˬ zuh‸ maˆ teˇ maˬ maw leh, a ciˉ ka‸ nyi ma maˇ sha. Zuh‸ maˆ oˇ ve 
hta‸ ka‸ ngaˬ leunˇ kʼai peuˬ. Zuh‸ maˆ oˇ ve tcuhˉ kuiˬ hta‸ ngaˬ shiˍ gaˇ jaˇ 
ve yoˬ, teh‸ yawˇ hui hta‸ kʼoˆ piˇ ve yoˬ. 
4Oˇ htaˇ yawˇ hui lehˬ, Jawˇmawˇ-oˬ, nawˬ co zuh ha zuhˬ cawˬ piˇ-oˆ. Zuh‸ 
maˆ oˇ ve ngaˬ hui hta‸ kʼoˆ maˍ laˇ-oˆ. Ngaˬ hui tcuhˉ kuiˬ yuˬ tawˆ laˇ tuˬ 
yoˬ, teh‸ yawˇ hui Aˍraˍmiˆ hkawˇ yaw leh jawˇmawˇ hta‸ kʼoˆ piˇ ve yoˬ. 
5Oˇ htaˇ, jawˇmawˇ yawˇ hui hta‸ chi hkʼe kʼoˆ piˇ ve yoˬ. Zuh‸ maˆ oˇ ve 
ngaˬ hta‸ kʼoˆ maˍ laˇ leh, tcuhˉ kuiˬ ka‸ yuˬ tawˆ laˇ-oˆ. Nawˬ hui oˇ hkʼe te 
laˇ maˇ gʼa ve kʼo, ngaˬ nawˬ hui ve awˬ tcuhˉ teˇ hpaˍ hta‸ tawˆ cheˆ leh, 
nawˬ hui ve yehˬ teˇ hpaˍ hta‸ te luˬ laˇ tuˬ yoˬ. 
6Ya‸ hkʼaˇ, nawˬ hui ngaˬ mawˬ ve zuh‸ maˆ oˇ ve leh tcuhˉ kuiˬ hta‸ htawˇ 
yuˬ tawˆ laˇ gʼa ve kʼo, ngaˬ nawˬ hui hta‸ la‸ shawnˍ maˇ maˇ piˇ laˇ tuˬ yoˬ. 

Chi beu‸ zuh‸ maˆ oˇ ve leh, tcuhˉ kuiˬ ngaˬ hta‸ hto maˍ laˇ-oˆ, teh‸ yawˇ 
hui hta‸ kʼoˆ piˇ ve yoˬ. 
7Yawˇ hui kʼaw‸ yaw hkʼaw‸ leh kʼoˆ ve, Jawˇmawˇ-oˬ, nawˬ gʼa mawˬ ve zuh
‸ maˆ ngaˬ hui hta‸ awˉ lawˉ peuˇ kʼoˆ laˇ htaˇ heh‸ ngaˬ hui tcuhˉ kuiˬ yuˬ 
tawˆ laˇ gʼa tuˬ yoˬ, teh‸ yawˇ hta‸ kʼoˆ piˇ ve yoˬ. 
8Oˇ htaˇ jawˇmawˇ kʼoˆ ve, Naw hui chi hkʼe kʼoˆ laˇ tuˬ yoˬ, teh‸ ngaˬ shiˍ taˍ 
ve yoˬ. Ngaˬ gʼa mawˬ ve zuh‸ maˆ oˇ ve hta‸ kʼoˆ laˇ maˇ gʼa ve kʼo, 
9ngaˬ ciˍ yanˍ laˇ tuˬ ve hta‸ nawˬ hui shiˍ taˍ ve pa taw, nawˬ hui awˬ yanˇ 
hta‸ hkʼe leˇ te peuˬ piˇ chehˇ ve yoˬ. Laˬtuˬ ve awˬ yanˇ awˬ hkʼaw lo, chi 
hkʼe oˇ hkʼe hpeh‸ la tuˬ yoˬ, teh‸ nawˬ hui ngaˬ hta‸ heˍ laˇ tuˬ dawˇ nyi 
chehˇ taˍ ve yoˬ. Zuh‸ maˆ oˇ ve ngaˬ hta‸ hto laˇ-oˆ. Oˇ htaˇ heh‸, nawˬ hui 
zuh‸ maˆ tcuhˉ kuiˬ yuˬ tawˆ puiˉ ve hta‸ ngaˬ shiˍ la tuˬ yoˬ, teh‸ yawˇ hui 
hta‸ kʼoˆ piˇ ve yoˬ. 
10Chaw oˇ ve teˇ hpaˍ kʼaw‸ yaw hkʼaw‸ leh kʼoˆ ve, Jawˇmawˇ-oˬ, nawˬ shiˍ 
gaˇ ve awˬ ceuˬ chi hta‸ hto laˇ gʼa ve miˬguiˬ hkʼoˆ chaw teˇ gʼaˇ ka‸ maˇ 
cawˬ. Awˬ me‸ awˬ hponˇ uiˍ ve jawˇmawˇ hkʼaˬ ve te gʼaˇ maˇ kʼoˆ, yawˇ ve 
mawˉpaˍ teˇ hpaˍ hta‸ awˬ ceuˬ chi hkʼe ve teˇ pawˆ ka‸ maˇ na nyi jaw. 
11Jawˇmawˇ nawˬ na nyi laˇ ve tawˇ chi hta‸ gʼuiˬsha maˇ heˆ ve kʼo, chaw teˇ 
gʼaˇ ka‸ yaw hkʼaw‸ laˇ gʼa tuˬ ve maˇ heˆ. Gʼuiˬsha chi teˇ hpaˍ ka‸, chaw 
yaˇ hui geh maˇ chehˇ, teh‸ jawˇmawˇ hta‸ kʼaw‸ yaw hkʼaw‸ piˇ ve yoˬ. 
12Jawˇmawˇ lehˬ, yawˇ hui kʼaw‸ yaw hkʼaw‸ piˇ ve tawˇ oˇ ve hta‸ gʼa kaˇ ve 
teˇ yanˇ, nyi ma zuhˆ jaˇ leh yawˇ hui hkʼa peu-eˬ hta‸ tiˇ pehˍ tuˬ tawˇ piˇ ve 
yoˬ. 
13Jawˇmawˇ tiˇ pehˍ tcuh ve mawˉ paˍ chi teˇ hpaˍ hkʼaw, Daˍyeˍlaˆ leh yawˇ 
ve awˬ chawˇ teˇ hpaˍ htawˇ lo‸-e taˍ ve yoˬ. 

Gʼuiˬsha Daˍyeˍlaˆ hta‸ tcuhˉ kuiˬ hpeu‸ maˍ piˇ ve 

14Oˇ htaˇ, Daˍyeˍlaˆ lehˬ jawˇmawˇ a sha‸ shaw shehˍ hpaˇ Aˍroˆ geh kʼai ve 
yoˬ. Jawˇmawˇ lehˬ, mawˉ paˍ oˇ ve teˇ hpaˍ hta‸ tiˇ pehˍ piˇ tuˬ Aˍroˆ hta‸ 
tawˇ piˇ taˍ ve yoˬ. 

15Daˍyeˍlaˆ hkʼa deh‸ dawˇ nyi peuˬ hkʼaw‸ nawˉ, aˬ hto‸ ma pa taw 
jawˇmawˇ mawˉ paˍ oˇ ve teˇ hpaˍ hta‸ tiˇ pehˍ tcuh ve awˬ lawn na nyi ve 
yoˬ. Hkʼe te leh, hpeh‸ la peuˬ ve awˬ lawn hkʼa peu-eˬ Aˍroˆ Daˍyeˍlaˆ hta‸ 
hto maˍ piˇ ve yoˬ. 
16Oˇ htaˇ, Daˍyeˍlaˆ teˇ cawˬ haˉ jawˇmawˇ geh kʼai leh, zuh‸ maˆ ve tcuhˉ kuiˬ 
yuˬ tawˆ laˇ gʼa tuˬ, yawˇ hta‸ awˬ yanˇ a ciˉ kʼaw‸ piˇ laˇ tuˬ, jawˇmawˇ geh 
a hkaw-anˬ ca lawˬ ve yoˬ. 
17Oˇ hkʼe te peuˬ hkʼaw‸ nawˉ, yawˇ ve awˬ chawˇ Haˍnaˍniˆ, Miˆsheˍlaˆ, leh 
Aˍzaˍriˆ hui geh kʼai leh, hpeh‸ la peuˬ ve awˬ lawn chi hkʼa peu-eˬ yawˇ hui 
hta‸ kʼoˆ maˍ piˇ ve yoˬ. 
18Yawˇ hui awˬ nu ve mawˉ paˍ hui geh teˇ geh tiˇ pehˍ ve hta‸ maˇ gʼa hkanˍ 
tuˬ, leh Gʼuiˬsha yawˇ hui hta‸ ha kʼaˉ laˇ leh zuh‸ maˆ oˇ ve Gʼuiˬsha yawˇ 
hui hta‸ hpeu‸ maˍ laˇ tuˬ, Gʼuiˬsha geh bon lawˬ-o‸, teh‸ Yawˇ hui hta‸ kʼoˆ 
piˇ ve yoˬ. 
19Hkʼe te leh, oˇ ve teˇ haˉ Gʼuiˬsha lehˬ awˬ ha hkʼaw Daˍyeˍlaˆ hta‸ zuh‸ maˆ 
oˇ ve tcuhˉ kuiˬ hpeu‸ maˍ piˇ ve yoˬ. Oˇ htaˇ, Daˍyeˍlaˆ Gʼuiˬsha hta‸ chiˇ 
mvuh leh kʼoˆ ve, 
20Gʼuiˬsha lehˬ, cuˇ yiˍ cawˬ leh kanˇ paˆ uiˍ jaˇ ve yoˍ. Yawˇ hta‸ co co taiˍ 
taiˍ chiˇ mvuh-o. 
21Yawˇ lehˬ awˬ tcuhˉ awˬ yanˇ teˇ hpaˍ hta‸ ha‸ shaˉ shehˍ hpaˇ hpeh‸ ve 
yoˬ. Yawˇ leh, jawˇmawˇ teˇ gʼaˇ hta‸ yuˬ baˬ leh, awˬ nu ve teˇ gʼaˇ hta‸ kʼaw
‸ taˆ la piˇ ve yoˬ. Yawˇ lehˬ chaw yaˇ teˇ hpaˍ hta‸ shiˍ puiˉ ve cuˇ yiˍ piˇ taˍ 
ve yoˬ. 
22Faˉ taˍ ve leh, naˉ jaˇ ve awˬ ceuˬ teˇ hpaˍ hta‸Yawˇ hpeu‸ tawˆ la piˇ ve yoˬ. 
Naˆ ho‸ kuiˬ lo faˉ taˍ ve mawˇ hta‸ Yawˇ mawˬ chehˇ leh, Yawˇ awˬ paˇ awˬ 
kui lo awˬ gʼeuˆ hkʼa caw zuhˇ cawˬ taˍ ve yoˬ. 
23Ngaˬ puˍ ngaˬ pi hui ve Gʼuiˬsha-oˬ, ngaˬ nawˬ hta‸ yawˆ yan leh chiˇ mvuh 
ve yoˬ. Nawˬ ngaˬ hta‸ cuˇ yiˍ maˍ yiˍ leh, awˬ gʼaˇ awˬ shaˉ piˇ laˇ ve yoˬ. 

Nawˬ lehˬ, ngaˬ ve bon lawˬ hkawˇ hta‸ na yuˬ leh, jawˇmawˇ hta‸ hkʼaˬ hkʼe 
gʼa kʼoˆ piˇ tuˬ, nawˬ ngaˬ hta‸ hpeu‸ maˍ laˇ taˍ peuˬ, teh‸ kʼoˆ ve yoˬ 

Daˍyeˍlaˆ zuh‸ maˆ tcuhˉ kuiˬ yuˬ tawˆ maˍ ve 

24Oˇ ve hkʼaw‸ nawˉ, Daˍyeˍlaˆ lehˬ mawˉ paˍ teˇ hpaˍ hta‸ tiˇ pehˍ piˇ tuˬ gu 
chehˇ ve Aˍroˆ geh kʼai leh, Yawˇ hui hta‸ taˇ tiˇ pehˍ sheˍ. Jawˇmawˇ ve zuh‸ 
maˆ hta‸ tcuhˉ kuiˬ yuˬ tawˆ piˇ tuˬ, ngaˬ hta‸ jawˇmawˇ geh shiˍ kʼai laˇ-oˆ, 
teh‸ yawˇ hta‸ kʼoˆ piˇ ve yoˬ. 
25Hkʼe te leh, Aˍroˆ yawˇ hta‸ jawˇmawˇ geh teˇ cawˬ haˉ shiˍ kʼai piˇ leh, 
Jawˇmawˇ-oˬ, nawˬ zuh‸ maˆ ve hta‸ tcuhˉ kuiˬ yuˬ tawˆ laˇ gʼa ve Yuˇda‸ 
chaw teˇ gʼaˇ hta‸ ngaˬ ca mawˬ taˍ peuˬ, teh‸ jawˇmawˇ hta‸ kʼoˆ piˇ ve yoˬ. 
26Oˇ htaˇ jawˇmawˇ lehˬ, Ngaˬ gʼa mawˬ ve zuh‸ maˆ oˇ ve leh tcuhˉ kuiˬ nawˬ 
ngaˬ hta‸ hto laˇ hpeh‸-aw laˇ, teh‸ Daˍyeˍlaˆ hta‸ kʼoˆ piˇ ve yoˬ. 
27Daˍyeˍlaˆ kʼaw‸ yaw hkʼaw‸ leh kʼoˆ ve, Jawˇmawˇ-oˬ, mawˉ paˍ teˇ gʼaˇ ka‸ 
nawˬ ve zuh‸ maˆ oˇ ve tcuhˉ kuiˬ hta‸ yuˬ tawˆ laˇ gʼa tuˬ ve maˇ heˆ. 
28Ya‸ hkʼaˇ, tcuhˉ kuiˬ hkʼa peu-eˬ hta‸ shiˍ shehˍ hpaˇ Gʼuiˬsha teˇ gʼaˇ 
mvuhˇ naw ma hkʼoˆ chehˇ taˍ ve yoˬ. Laˬ tuˬ ve awˬ yanˇ awˬ hkʼaw lo hkʼaˬ 
hkʼe hpeh‸ la tuˬ ve awˬ lawn, Yawˇ nawˬ hta‸ hpeu‸ maˍ laˇ chehˇ ve yoˬ. 
Nawˬ gʼa mawˬ ve zuh‸ maˆ oˇ ve ngaˬ chi beu‸ nawˬ hta‸ kʼoˆmaˍ laˇ tuˬ yoˬ. 
29Nawˬ zuh‸ muiˉ kʼa chehˇ ve teˇ yanˇ, laˬ tuˬve awˬ yanˇ hkʼaw hpeh‸ la tuˬ 
ve awˬ lawn hta‸ nawˬ zuh‸ maˆ mawˬ chehˇ ve yoˬ. Hkʼe te leh, hkʼa peu-
eˬve hta‸ shiˍ shehˍ hpaˇ Gʼuiˬsha lehˬ, nawˬ hta‸ hpeh‸ la tuˬ ve awˬ ceuˬ oˇ 
ve teˇ hpaˍ hpeu‸ maˍ laˇ chehˇ ve yoˬ. 
30Chi beu‸ tcuhˉ kuiˬ oˇ ve Yawˇ ngaˬ hta‸ hpeu‸ maˍ laˇ taˍ peuˬ. Yawˇ ngaˬ 
hta‸ chi hkʼe hpeu‸ maˍ laˇ ve lehˬ, awˬ nu ve chaw teˇ hpaˍ a‸ kehˉ ngaˬ cuˇ 
yiˍ cawˬ ve chaw hpeh‸ ve hta‸ pa taw maˇ heˆ. Jawˇmawˇ nawˬ gʼa mawˬ ve 
zuh‸ maˆ oˇ ve tcuhˉ kuiˬ hta‸ nawˬ gʼa shiˍ tuˬ awˬ pon hpeh‸ ve yoˬ. 
31Jawˇmawˇ nawˬ gʼa mawˬ ve zuh‸ maˆ oˇ ve lehˬ chi hkʼe yoˬ. Nawˬ gʼuˇ 
suhˍ lo chaw awˬ han lonˉ teˇ maˬ huˉ chehˇ ve hta‸ nawˬ gʼa mawˬ ve yoˬ. 
Yawˇ lehˬ awˬ gʼeuˆ ba chehˇ leh, kawˆ law‸ law‸ cawˬ ve yoˬ. 

32Yawˇ ve oˉ kʼoˍ lehˬ shi hpeh‸ leh, yawˇ ve nyi ma pui leh la‸ sheh teˇ hpaˍ 
lehˬ hpu hpeh‸ ve yoˬ. Yawˇ ve caw‸ cehˍ nyi leh pfuhˬ tehˉ kʼu lehˬ kuiˇ 
hpeh‸ leh, 
33yawˇ ve hkui sheh lehˬ, sho teˇ tawn leh je‸ teˇ tawn hpeh‸ ve yoˬ. 
34Nawˬ chaw awˬ han lonˉ oˇ ve hta‸ nyi chehˇ htaˇ, haˉ hpawˇ hkʼoˆ lo haˉ 
pui shiˍ teˇmaˬ pu ya‸ la leh, chaw awˬ han lonˉ oˇ ve hkui sheh hta‸ pu teˍ 
ve yoˬ. Hkʼe te leh, hkui sheh hteh leh chaw awˬ han lonˉ oˇ ve paiˍ ve yoˬ. 
35Oˇ htaˇ, sho, je‸, kuiˇ, hpu leh shi oˇ ve hkʼa peu-eˬ je‸ meu-e hkʼa shuˍ 
hpeh‸ kʼai ve yoˬ. Mvuhˇ haw lonˉ meuˆ laˬ leh, oˇ ve hkʼa peu-eˬ hta‸ meuˆ 
baˬ sheˬ ve yoˬ. Ya‸ hkʼaˇ, haˉ pui shiˍ oˇ ve shaˬ te shaˬ uiˍ la leh, miˬguiˬ 
hkʼa peu-eˬ hta‸ hoˆ beh sheˬ ve yoˬ. 
36Chi ve lehˬ, nawˬ gʼa mawˬ ve zuh‸ maˆ hpeh‸ ve yoˬ. Chi beu‸ zuh‸ maˆ oˇ 
ve tcuhˉ kuiˬ ngaˬ nawˬ hta‸ hto laˇ shaˍ. 
37Jawˇmawˇ-oˬ, nawˬ lehˬ aw nu ve jawˇmawˇ teˇ hpaˍ a‸ kehˉ uiˍ jaˇ ve 
jawˇmawˇ lonˉ hpeh‸ ve yoˬ. Mvuhˇ naw ma ve Gʼuiˬsha lehˬ nawˬ hta‸ 
jawˇmawˇ lonˉ hpeh‸ la piˇ leh, awˬ me‸ awˬ hponˇ leh kanˇ paˆ hkʼa biˇ piˇ 
laˇ taˍ ve yoˬ. 
38Miˬguiˬ chaw yaˇ leh to nuˇ to shaˆ hkʼa peu-eˬ ve hta‸ uˉ peunˍ tuˬ, Yawˇ 
nawˬ hta‸ leuˆ yuˬ taˍ ve yoˬ. Nawˬ lehˬ shi oˉ kʼoˍ hpeh‸ ve yoˬ. 
39Nawˬ awˬ hkʼaw‸ nawˉ, nawˬ ve mvuhˇmiˬ hkʼe taw maˇ uiˍ ve mvuhˇmiˬ teˇ 
peˆ kʼaw‸ tawˆ la tuˬ yoˬ. Oˇ ve hkʼaw‸ nawˉ, kuiˇ hkʼe ve mvuhˇmiˬ shehˆ peˆ 
teˇ peˆ kʼaw‸ tawˆ la leh, miˬguiˬ hkʼa peu-eˬ ve hta‸ uˉ peunˍ tuˬ yoˬ. 
40Oˇ ve hkʼaw‸ nawˉ, sho hkʼe heh ve mvuhˇmiˬ awˇ peˆ teˇ peˆ kʼaw‸ tawˆ la 
leh, awˬ ceuˬ hkʼa peu-eˬ ve hta‸ te luˬ te sheˆ piˇ tuˬyoˬ. Sho lehˬ awˬ nu ve 
mawˇ teˇ hpaˍ hta‸ te luˬ piˇ ve hkʼe, mvuh ˇ miˬ oˇ ve lehˬ awˬ nu ve 
mvuhˇmiˬ teˇ hpaˍ hta‸ te luˬ piˇ tuˬ yoˬ. 
41Chaw awˬ han lonˉ oˇ ve hkui sheh leh hkui naw teˇ hpaˍ lehˬ, sho teˇ tawn 
leh je‸ teˇ tawn te taˍ ve hta‸ nawˬ gʼa mawˬ ve yoˬ. Chi ve lehˬ, mvuhˇmiˬ 

pehˬ da‸ kʼai ve hta‸ tcuhˉ taˍ ve yoˬ. Mvuhˇmiˬ teˇ hpaˍ hpaˍ sho hkʼe awˬ 
gʼaˇ cawˬ leh, teˇ hpaˍ hpaˍ je‸ hkʼe awˬ gʼaˇ nuˇ kʼai tuˬ yoˬ. 
42Hkui naw teˇ hpaˍ sho teˇ tawn leh je‸ teˇ tawn hpeh‸ ve hkʼe, mvuhˇmiˬ oˇ 
ve teˇ hpaˍ hpaˍ sho hkʼe awˬ gʼaˇ cawˬ leh, teˇ hpaˍ hpaˍ je‸ hkʼe awˬ gʼaˇ 
nuˇ kʼai tuˬ yoˬ. 
43Hkui sheh oˇ ve sho teˇ tawn leh je‸ teˇ tawn hpeh‸ ve hta‸ nawˬ gʼa mawˬ 
ve yoˬ. Tcuhˉ kuiˬ lehˬ chi hkʼe yoˬ. Mvuhˇmiˬ oˇ ve teˇ hpaˍ hta‸ uˉ peunˍ 
chehˇ ve jawˇmawˇ teˇ hpaˍ lehˬ, chaw ceuˬ teˇ ceuˬ leh teˇ ceuˬ heuˆ da‸ tcuh 
leh, nyi ma teˇ shiˍ tiˉ hpeh‸ la tuˬ te tuˬ yoˬ. Ya‸ hkʼaˇ, sho leh je‸ hkaw‸ da
‸ maˇ gʼa ve hkʼe, yawˇ hui dawˇ taˍ ve hkʼe hpeh‸ la tuˬ ve maˇ heˆ. 
44Awˬ yanˇ oˇ ve hkʼaw, mvuhˇ nawˬ ma Gʼuiˬsha lehˬ, mvuhˇmiˬ lonˉ teˇ peˆ 
kʼaw‸ cawˬ la piˇ tuˬ yoˬ. Mvuhˇmiˬ chi ve awˬ gʼaˇ uiˍ jaˇ leh, awˬ nu ve 
mvuhˇmiˬ teˇ hpaˍ hta‸ te luˬ te sheˆ piˇ tuˬ yoˬ. 
45Haˉ hpawˇ hkʼoˆ lo haˉ pui shiˍ teˇ maˬ pu ce la leh, shi, hpu, kuiˇ leh je‸ yuˬ 
te taˍ ve chaw awˬ han lonˉ oˇ ve hta‸ ce teˍ piˇ ve hta‸ nawˬ gʼa mawˬ ve 
yoˬ. Uiˍ jaˇ ve Gʼuiˬsha chi teˇ gʼaˇ lehˬ, laˬ tuˬ ve awˬ yanˇ hkʼaw hkʼaˬ hkʼe 
hpeh‸ la tuˬ, jawˇmawˇ nawˬ hta‸ hpeu‸ maˍ laˇ chehˇ ve yoˬ. Nawˬ gʼa mawˬ 
ve zuh‸ maˆ oˇ ve leh tcuhˉ kuiˬ chi beu‸ ngaˬ nawˬ hta‸ hteˇ lehˍ hto laˇ ve 
yoˬ, teh‸ Daˍyeˍlaˆ jawˇmawˇ hta‸ kʼoˆ piˇ ve yoˬ. 

Jawˇmawˇ Daˍyeˍlaˆ hta‸ la‸ shawnˍ piˇ ve 

46Oˇ htaˇ jawˇmawˇ Neˍbuˍhkaˍneˍzaˍ miˬ chaˇ hkʼoˆ boˆ sheˬ leh, Daˍyeˍlaˆ hta
‸ tanˇ piˇ tuˬ awˬ pon, tanˇ tuˬ teˇ hpaˍ yuˬ laˇ tuˬ tawˇ piˇ ve yoˬ. 
47Oˇ ve hkʼaw‸ nawˉ, yawˇ Daˍyeˍlaˆ hta‸ chi hkʼe kʼoˆ piˇ ve yoˬ. Nawˬ ve 
Gʼuiˬsha lehˬ, awˬ kaˍ awˬ nu gʼuiˬsha teˇ hpaˍ a‸ kehˉ uiˍ jaˇ leh, jawˇmawˇ 
hkʼa peu-eˬ hkʼoˆ jawˇmawˇ hpeh‸ ve yoˬ. Yawˇ teˇ gʼaˇ ceh tiˉ awˬ ceuˬ chi 
hkʼe ve hta‸ hpeu‸ maˍ laˇ gʼa ve yoˬ. Nawˬ ngaˬ hta‸ chi hkʼe hpeu‸ maˍ laˇ 
gʼa ve pa taw, nawˬ ve Gʼuiˬsha lehˬ chi hkʼe ve Gʼuiˬsha hpeh‸ ve hta‸ ngaˬ 
gʼa shiˍ ve yoˬ, teh‸ Daˍyeˍlaˆ hta‸ kʼoˆ piˇ ve yoˬ. 

48Yawˇ oˇ hkʼe kʼoˆ peuˬ hkʼaw‸ nawˉ, Daˍyeˍlaˆ hta‸ uiˍ jaˇ mvuh jaˇ ve aˉ yaˇ 
piˇ leh, awˬ hpfuhˇ hkʼaˆ ve la‸ shawnˍ maˇ maˇ piˇ ve yoˬ. Chi hkʼoˆ ka‸, Baˍ 
buˍlonˍ mvuhˇmiˬ hkʼa peu-eˬ yawˇ hta‸ uˉ peunˍ tcuh leh, jawˇmawˇ hta‸ 
dawˇ hkʼaˇ piˇ paˍ awˬ hoˉ lonˉ te tcuh ve yoˬ. 
49Daˍyeˍlaˆ lawˬ ve hkʼe, jawˇmawˇ lehˬ Shaˆdraˆ, Meˍshehˆ, leh Aˍbeˍdaˍneˍ 
goˍ hui hta‸ htawˇ, Baˍbuˍlonˍ mvuhˇmiˬ ve awˬ hoˉ awˬ naˬ te tcuh ve yoˬ. 
Hkʼe te leh, Daˍyeˍlaˆ lehˬ hawˉ yehˬ hkʼaw lo tiˉ chehˇ taˍ ve yoˬ. 

Daˍyeˍlaˆ li‸ 3 

Shaˉ ho‸ hta‸ oˉ kʼoˍ pui tuˬ jawˇmawˇ tawˇ piˇ ve 

1Jawˇmawˇ Neˍbuˍhkaˍneˍzaˍ lehˬ, mvuhˇ hpawˇ hkaw‸ chi shaw‸, kehˬ 
hpawˇ hkaw‸ shaw‸ cawˬ ve shi shaˉ ho‸ lonˉ teˇ maˬ te leh, Baˍbuˍloˍ 
mvuhˇmiˬ hkʼaw cawˬ ve Duˇraˆ miˬ tawˬ kuiˬ lo teh taˍ ve yoˬ. 
2Oˇ hkʼe te peuˬ hkʼaw‸ nawˉ, jawˇmawˇ lehˬ yawˇ ve a ma‸ lonˉ, jawˇmawˇ 
yaˇ, mvuhˇmiˬ awˬ hoˉ awˬ naˬ, ma‸ poˍ lonˉ, mawˇ jeˬ ha‸ shaˉ paˍ, suhˉ jehˬ 
paˍ, leh awˬ kaˍ awˬ nu ve awˬ hoˉ awˬ naˬ hkʼa peu-eˬ ve hta‸ oˇ kaˬ lo kuˬ 
hpawnˬ leh shaˉ ho‸ lonˉ oˇ ve hta‸ chiˇ a‸ ve pawehˇ te ve yoˬ. 
3Awˬ hoˉ awˬ naˬ oˇ ve hkʼa peu-eˬ oˇ kaˬ lo hpawnˬ gaˬ la htaˇ, 
4jawˇmawˇ ve tawˇ yaw paˍ teˇ gʼaˇ awˬ hkawˇ bvuhˬ chaweh kuˬ leh chi hkʼe 
kʼoˆ ve yoˬ. Miˬguiˬ chaw yaˇ teˇ hpaˍ-oˬ, na sheˍ. Jawˇmawˇ chi hkʼe kʼoˆ ve 
yoˬ. 
5Nawˬ hui behˬ heh ma meuˆ ve awˬ hkawˇ leh, tinˍ hteˆ, lehˉ lu meuˆ ve awˬ 
hkawˇ hta‸ gʼa kaˇ ve teˇ yanˇ, nawˬ hui lehˬ jawˇmawˇ lonˉ te taˍ ve shaˉ ho‸ 
lonˉ chi hta‸ oˉ kʼoˍ gʼa pui ve yoˬ. 
6Shaˉ ho‸ lonˉ chi hta‸ oˉ kʼoˍ maˇ pui ve chaw lehˬ, aˬ miˍ buiˬ hpfuh hkʼaw 
baˬ keu ve hta‸ gʼa hkanˍ tuˬ yoˬ, teh‸ kʼoˆ ve yoˬ. 
7Hkʼe te leh, behˬ heh ma hkawˇ bvuhˬ tawˆ la ve teˇ yanˇ, oˇ kaˬ lo hkʼa chehˇ 
taˍ ve chaw hkʼa peu-eˬ, jawˇmawˇ lonˉ ve shaˉ ho‸ lonˉ oˇ ve hta‸ oˉ kʼoˍ pui 
ve yoˬ. 

Daˍyeˍlaˆ ve awˬ chawˇ teˇ hpaˍ maˇ na yuˬ ve 

8Baˍbuˍlonˍ chaw teˇ hpaˍ lehˬ, Yuˇda‸ chaw hui hta‸ te luˬ piˇ tuˬ, awˬ yanˇ 
chi hta‸ law chehˇ ve yoˬ. 
9Oˇ htaˇ, yawˇ hui jawˇmawˇ lonˉ geh kʼai leh, Jawˇmawˇ-oˬ, nawˬ co zuhˬ ha 
zuhˬ cawˬ piˇ-oˆ. 
10Behˬ heh ma meuˆ hkawˇ kaˇ htaˇ, chaw teˇ gʼaˇ le le shaˉ ho‸ lonˉ chi hta‸ 
oˉ kʼoˍ gʼa pui ve yoˬ. 
11Oˇ hkʼe maˇ te ve chaw hta‸ aˬ miˍ buiˬ hpfuh hkʼaw baˬ keu piˇ tuˬ, nawˬ 
kʼoˆ taˍ peuˬ ve yoˬ. 
12Ya‸ hkʼaˇ, Baˍbuˍlonˍ mvuhˇmiˬ hkʼoˆ lo nawˬ awˬ hoˉ awˬ naˬ te tcuh taˍ ve 
Yuˇda‸ chaw Shaˆdraˆ, Meˍshehˆ leh Aˍbeˍdaˍneˍgoˍ hui lehˬ, nawˬ kʼoˆ ve 
hkʼe maˇ te. Yawˇ hui lehˬ, nawˬ te taˍ ve shaˉ ho‸ lonˉ oˇ ve hta‸ oˉ kʼoˍ maˇ 
pui, teh‸ jawˇmawˇ hta‸ kʼoˆ piˇ ve yoˬ. 
13Tawˇ oˇ ve hta‸ jawˇmawˇ gʼa kaˇ htaˇ, yawˇ nyi ma zuhˆ jaˇ leh yawˇ hui 
hta‸ yawˇ geh lo shiˍ veu laˇ tuˬ tawˇ piˇ ve yoˬ. 
14Yawˇ hui yawˇ mehˆ gʼuˇ suhˍ lo gaˬ la htaˇ, Shaˆdraˆ, Meˍshehˆ, Aˍbeˍdaˍneˍ 
goˍ nawˬ hui shehˆ gʼaˇ ngaˬ te taˍ ve shaˉ ho‸ lonˉ oˇ ve hta‸ oˉ kʼoˍ maˇ pui 
kʼoˆ ve yoˬ laˇ. 
15Behˬ heh ma meuˆ hkawˇ kaˇ kʼo, nawˬ hui shaˉ ho‸ lonˉ oˇ ve hta‸ oˉ kʼoˍ 
gʼa pui ve yoˬ. Oˇ hkʼe maˇ te ve chaw hta‸, aˬ miˍ buiˬ hpfuh hkʼaw baˬ keu 
tuˬ yoˬ, teh‸ ngaˬ kʼoˆ taˍ peuˬ ve yoˬ. Nawˬ hui dawˇ leh awˬ kaˍ awˬ nu 
gʼuiˬsha teˇ gʼaˇ gʼaˇ nawˬ hui hta‸ ponˬ laˇ gʼa tuˬ yoˬ teh‸ dawˇ taˍ ve laˇ, 
teh‸ yawˇ hui hta‸ kʼoˆ piˇ ve yoˬ. 
16Oˇ htaˇ, Shaˆdraˆ, Meˍshehˆ leh Aˍbeˍdaˍneˍgoˍ kʼaw‸ yaw hkʼaw‸ leh kʼoˆ 
ve, Jawˇmawˇ-oˬ, ngaˬ hui lehˬ a shu yawˇ awˬ to gʼa ponˬ tuˬ tawˇ yaw chehˇ 
ve maˇ heˆ. 
17Ngaˬ hui oˉ kʼoˍ pui chehˇ ve Gʼuiˬsha lehˬ, ngaˬ hui hta‸ aˬ miˍ buiˬ hpfuh 
hkʼaw ponˬ laˇ tuˬ kanˇ paˆ cawˬ ve kʼo, yawˇ ponˬ laˇ tuˬ yoˬ. 

18Ya‸ hkʼaˇ, yawˇ oˇ hkʼe te laˇ maˇ gʼa ve ka‸, ngaˬ hui lehˬ nawˬ te taˍ ve 
shaˉ ho‸ hta‸ oˉ kʼoˍ pui tuˬ ve maˇ heˆ, teh‸ jawˇmawˇ hta‸ kʼoˆ piˇ ve yoˬ. 

Yawˇ hui hta‸ aˬ miˍ buiˬ hpfuh hkʼaw baˬ keu ve 

19Oˇ htaˇ jawˇmawˇ Neˍbuˍhkaˍneˍzaˍ lehˬ, Shaˆdraˆ, Meˍshehˆ leh Aˍbeˍdaˍneˍ 
goˍ hui hta‸ nyi ma zuhˆ jaˇ leh mehˆ hpfuhˇ nyiˉ-ehˍ kʼai ve yoˬ. Hkʼe te leh, 
yawˇ lehˬ ponˬ laˬ htaˇ te jaw ve aˬ miˍ buiˬ hpfuh a‸ kehˉ suhˍ pun chiˆ jaˇ ve 
aˬ miˍ buiˬ hpfuh lonˉ teˇ maˬ te tcuh ve yoˬ 
20Oˇ hkʼe te peuˬ hkʼaw‸ nawˉ, awˬ gʼaˇ uiˍ jaˇ ve yawˇ ve ma‸ yaˇ teˇ hpaˍ hta
‸ kuˬ yuˬ leh, yawˇ hui shehˆ gʼaˇ hta‸ hpeh tsuh‸ peuˬ hkʼaw‸ nawˉ, aˬ miˍ 
bui hpfuh hkʼaw baˬ keu tcuh ve yoˬ. 
21Hkʼe te leh, jawˇmawˇ lonˉ kʼoˆ ve hkʼe ma‸ yaˇ teˇ hpaˍ yawˇ hui hta‸ aˬ miˍ 
buiˬ hpfuh hkʼaw baˬ keu ve yoˬ. 
22Jawˇmawˇ lehˬ, aˬ miˍ buiˬ hpfuh oˇ ve hta‸ chiˆ jaˇ tuˬ te tcuh taˍ ve pa 
taw, yawˇ hui hta‸ aˬ miˍ hkʼaw ca baˬ keu tcuh ve ma‸ yaˇ oˇ ve teˇ hpaˍ aˬ 
miˍ chiˆ pehˍ ve yoˬ. 
23Shaˆdraˆ, Meˍshehˆ leh Aˍbeˍdaˍneˍgoˍ lehˬ, shu hpeh‸ tsuh‸ ve hta‸ gʼa 
hkanˍ leh, aˬ miˍ buiˬ hpfuh hkʼaw ce lo‸-e ve yoˬ. 
24Oˇ htaˇ, jawˇmawˇ lonˉ lehˬ anˇ jaˇ ve hkʼaw pawˆ tu la leh, Ngaˬ hui chaw 
shehˆ gʼaˇ hta‸ ceh tiˉ hpeh tsuh‸ leh aˬ miˍ buiˬ hpfuh hkʼaw baˬ keu ve maˇ 
heˆ laˇ, teh‸ yawˇ ve ma‸ poˍ lonˉ teˇ hpaˍ hta‸ na nyi ve yoˬ. Yoˬ, jawˇmawˇ-
oˬ, teh‸ yawˇ hui yawˇ hta‸ kʼaw‸ yaw hkʼaw‸ piˇ ve yoˬ. 
25Hkʼe te kʼo, aˬ hto‸ ma pa taw aˬ miˍ buiˬ hpfuh hkʼaw lo chaw awˇ gʼaˇ hta
‸ ngaˬ gʼa mawˬ ve le. Yawˇ hui hta‸ hpeh taˍ ve aˉ caˆ hkeh ka‸ cheˆ kʼai 
peuˬ. Ya‸ hkʼaˇ yawˇ hui teˇ chiˉ maˇ hpeh‸ law. Awˇ gʼaˇ teˇ gʼaˇ lehˬ, 
Gʼuiˬsha hta‸ shuˍ ve yoˬ, teh‸ kʼoˆ ve yoˬ. 

Yawˇ hui hta‸ kʼaw‸ ponˬ piˇ ve 

26Hkʼe te leh, jawˇmawˇ lehˬ aˬ miˍ buiˬ hpfuh paˇ lo kʼai leh, Shaˆdraˆ, 
Meˍshehˆ, Aˍbeˍdaˍ neˍgoˍ, uiˍ jaˇ mvuh jaˇ ve Gʼuiˬsha ve awˬ ceˬ teˇ hpaˍ-oˬ, 

tawˆ la-o, teh‸ yawˇ hui hta‸ kuˬ piˇ ve yoˬ. Hkʼe te leh, yawˇ hui teˇ cawˬ haˉ 
tawˆ la ve yoˬ. 
27Oˇ htaˇ, a ma‸ lonˉ teˇ hpaˍ, ma‸ poˍ lonˉ teˇ hpaˍ, leh oˇ kaˬ lo chehˇ taˍ ve 
awˬ hoˉ awˬ naˬ teˇ hpaˍ hkʼa peu-e, yawˇ hui shehˆ gʼaˇ hta‸ ca hpoˆ nyi ve 
yoˬ. Yawˇ hui ve uˉ hkeh mvuh maˇ hkeu‸ leh veu‸ kʼaˇ htawˇ aˬ miˍ maˇ to‸. 
Aˬ miˍ shaˉ ka‸ maˇ nuˬ. 
28Oˇ htaˇ, jawˇmawˇ chi hkʼe kʼoˆ ve yoˬ. Shaˆdraˆ, Meˍshehˆ, Aˍbeˍdaˍneˍgoˍ 
ve Gʼuiˬsha hta‸ chiˇ mvuh-o. Yawˇ hta‸ gʼaˇ va chehˇ ve chaw chi teˇ hpaˍ 
hta‸ Gʼuiˬsha lehˬ, yawˇ ve mvuhˇ naw tcuh yaˇ hta‸ hpehˇ peu laˇ leh, ca 
htaiˍ hkʼaw‸ piˇ la ve yoˬ. Yawˇ hui lehˬ, awˬ kaˍ awˬ nu gʼuiˬsha teˇ hpaˍ hta‸ 
oˉ kʼoˍ pui ve a‸ kehˉ, a shu yawˇ awˬ to hkanˍ suh ve yoˬ. 
29Chi hta‸ pa taw, ya‸ nyi hkʼaw‸ nawˉ chaw teˇ gʼaˇ gʼaˇ, Shaˆdraˆ, 
Meˍshehˆ, Aˍ beˍdaˍneˍgoˍ hui ve Gʼuiˬsha hta‸ hkʼa mvuhˇ hkʼa na kʼoˆ ve 
kʼo, yawˇ lehˬ awˬ tcuhˉ tawˆ cheˆ ve hta‸ gʼa hkanˍ leh, yawˇ ve yehˬ hta‸ 
htawˇ te luˬ te sheˆ piˇ tuˬ yoˬ. Chi hkʼe htaiˍ hkʼaw‸ laˇ puiˉ ve awˬ kaˍ awˬ 
nu gʼuiˬsha teˇ gʼaˇ ka‸ maˇ cawˬ, teh‸ kʼoˆ ve yoˬ. 
30Oˇ ve hkʼaw‸ nawˉ, jawˇmawˇ lehˬ Shaˆdraˆ, Meˍshehˆ leh Aˍbeˍdaˍneˍgoˍ 
hui hta‸ Baˍbuˍ lonˍ mvuhˇmiˬ hkʼaw uiˍ jaˇ ve aˉ yaˇ kʼaw‸ piˇ ve yoˬ. 

Daˍyeˍlaˆ li‸ 4 

Neˍbuˍhkaˍneˍzaˍ zuh‸ maˆ teˇ pawˆ kʼaw‸ mawˬ ve 

1Jawˇmawˇ Neˍbuˍhkaˍneˍzaˍ lehˬ, miˬguiˬ chaw ceuˬ hkʼa peu-eˬ ve hta‸ li‸ 
chi hkʼe bvuh‸ feu ve yoˬ. Nawˬ hui hkʼa peu-eˬ geh ha lehˬ dawˇ sha tuˬ cawˬ 
piˇ-oˆ. 
2Uiˍ jaˇ mvuh jaˇ ve Gʼuiˬsha ngaˬ hta‸ hpeu‸ maˍ laˇ ve anˇ tuˬ uiˍ ve awˬ 
ceuˬ teˇ hpaˍ hta‸ na taˍ sheˍ. 
3Gʼuiˬsha ngaˬ hui hta‸ hpeu‸ maˍ laˇ ve anˇ tuˬ teˇ hpaˍ hkʼaˬ ma uiˍ jaˇ ve le. 
Yawˇ te taˍ ve anˇ tuˬ teˇ hpaˍ hkʼaˬ ma kanˇ paˆ uiˍ ve le. Gʼuiˬsha lehˬ 
jawˇmawˇ hpeh‸ leh, co co taiˍ taiˍ uˉ peunˍ chehˇ tuˬ ve yoˬ. 
4Ngaˬ lehˬ ha lehˬ dawˇ sha ve hkʼaw hawˉ yehˬ hkʼaw gʼa chehˇ taˍ ve yoˬ. 

5Ya‸ hkʼaˇ, ngaˬ zuh‸ chehˇ ve teˇ yanˇ, kawˆ law‸ law‸ ve zuh‸ maˆ teˇ maˬ 
hta‸ gʼa mawˬ ve yoˬ. 
6Hkʼe te leh, Baˍbuˍlonˍ mvuhˇmiˬ hkʼaw hkʼa chehˇ ve cuˇ yiˍ cawˬ paˍ leh 
mawˉ paˍ hkʼa peu-eˬ ve hta‸ ngaˬ kuˬ yuˬ leh, zuh‸ maˆ oˇ ve tcuhˉ kuiˬ yuˬ 
tawˆ tcuh ve yoˬ. 
7Yawˇ hui gaˬ la htaˇ, zuh‸ maˆ oˇ ve ngaˬ yawˇ hui hta‸ kʼoˆ maˍ piˇ ve yoˬ. 
Ya‸ hkʼaˇ, yawˇ hui teˇ gʼaˇ ka‸ tcuhˉ kuiˬ yuˬ tawˆ laˇ maˇ gʼa. 
8Oˇ htaˇ, Daˍyeˍlaˆ gaˬ la ve yoˬ. Da‸ kehˬ jaˇ ve Gʼuiˬsha ve Awˬ ha hpu yawˇ 
geh chehˇ taˍ ve yoˬ. Hkʼe te leh, zuh‸ maˆ oˇ ve ngaˬ yawˇ hta‸ hto maˍ piˇ 
ve yoˬ. 
9Mawˉ paˍ lonˉ Beˍlaˍtaˍshaˍzaˬ-oˬ, da‸ kehˬ jaˇ ve Gʼuiˬsha ve Awˬ ha hpu 
nawˬ geh chehˇ taˍ ve pa taw, tcuhˉ kuiˬ naˉ ve awˬ ceuˬ teˇ hpaˍ hta‸ nawˬ 
hto maˍ laˇ gʼa ve hta‸ ngaˬ shiˍ ve yoˬ. Ngaˬ chi hkʼe zuh‸ maˆ mawˬ ve yoˬ. 
Ngaˬ hta‸ tcuhˉ kuiˬ a ciˉ hto maˍ laˇ-oˆ. 
10Ngaˬ zuh‸ muiˉ kʼa chehˇ ve teˇ yanˇ, miˬguiˬ awˬ kʼaw ji teˇ hkʼaˇ lo suhˆ 
cehˬ lonˉ teˇ cehˬ hta‸ ngaˬ gʼa mawˬ ve yoˬ. 
11Suhˆ cehˬ oˇ ve shaˬ te shaˬ mvuh la leh, mvuhˇ naw ma hta‸ daw‸ sheˬve 
yoˬ. Miˬguiˬ chaw yaˇ hkʼa peu-eˬ suhˆ cehˬ lonˉ oˇ ve hta‸ nyi mawˬ hpeh‸ ve 
yoˬ. 
12Suhˆ cehˬ lonˉ oˇ ve awˬ hpa‸ teˇ hpaˍ nyi sha jaˇ leh, miˬguiˬ chaw yaˇ hkʼa 
peu-eˬ caˇ law‸ ve awˬ shiˍ teˇ hpaˍ hkʼa biˇ naw‸ chehˇ taˍ ve yoˬ. Haiˬ ve to 
nuˇ to shaˆ teˇ hpaˍ suhˆ cehˬ lonˉ oˇ ve awˬ hawˉ lo gʼaˇ jehˇ chehˇ taˍ leh, 
ngaˆ ehˉ teˇ hpaˍ suhˆ cehˬ oˇ ve awˬ hkʼoˆ lo awˬ hpui te chehˇ taˍ ve yoˬ. To 
nuˇ to shaˆ laiˉ ceuˬ iˉ shiˍ oˇ ve hta‸ caˇ chehˇ ve yoˬ. 
13Suhˆ cehˬ lonˉ oˇ ve hta‸ ngaˬ nyi chehˇ ve teˇ yanˇ, mvuhˇ naw ma tcuh yaˇ 
teˇ gʼaˇ ya‸ la chehˇ ve hta‸ ngaˬ gʼa mawˬ ve yoˬ. 
14Yawˇ awˬ hkawˇ bvuhˬ chaweh tawˇ yaw leh kʼoˆ ve, Suhˆ cehˬ lonˉ chi hta‸ 
htu baˬ leh, awˬ kʼaˉ teˇ hpaˍ hta‸ tawˆ baˬ-oˆ. Awˬ hpa‸ leh awˬ shiˍ teˇ hpaˍ 

hta‸ htawˇ jaw‸ ce piˇ-oˆ. Oˇ kaˬ lo chehˇ taˍ ve to nuˇ to shaˆ leh ngaˆ teˇ 
hpaˍ hta‸ htawˇ, gʼa‸ kʼoˬ piˇ-oˆ. 
15Ya‸ hkʼaˇ, suhˆ muiˉ daw hta‸ sho caˆ leh kuiˇ caˆ yuˬ hpeh taˍ-o‸. Chaw chi 
hpaˇ hkʼoˆ lo ciˍ gʼuiˬ ce la piˇ leh, yawˇ hta‸ to nuˇ to shaˆ hui geh chehˇ tcuh 
piˇ lawˬ-o‸. 
16Suhˍ hkʼaw‸ hkʼa ga, yawˇ lehˬ chaw yaˇ ve nyi ma cawˬ tuˬ ve maˇ heˆ. To 
nuˇ to shaˆ ve nyi ma cawˬ tuˬ yoˬ. 
17Chi hkʼe te piˇ tuˬ, mvuhˇ naw tcuh yaˇ teˇ hpaˍ dawˇ cheˆ taˍ peuˬ ve yoˬ. 
Chi hta‸ pa taw, kanˇ paˆ uiˍ ve Gʼuiˬsha lehˬ, mvuhˇmiˬ hkʼa peu-eˬ ve hta‸ 
uˉ peunˍ tuˬ kanˇ paˆ cawˬ ve hta‸ miˬguiˬ chaw yaˇ hkʼa peu-eˬ shiˍ-o‸. Yawˇ 
lehˬ mvuhˇmiˬ chi teˇ hpaˍ hta‸ yawˇ piˇ gaˇ ve chaw hta‸ piˇ ve yoˬ. I jaˇ ve 
chaw hta‸ ka‸ yawˇ piˇ ve yoˬ, teh‸ kʼoˆ ve yoˬ. 
18Chi ve lehˬ ngaˬ gʼa mawˬ ve zuh‸ maˆ hpeh‸ ve yoˬ. Beˍlaˍtaˍshaˍzaˍ-oˬ, 
tcuhˉ kuiˬ a ciˉ hto maˍ laˇ-oˆ. Ngaˬ ve cuˇ yiˍ cawˬ paˍ teˇ gʼaˇ ka‸ ngaˬ hta‸ 
tcuhˉ kuiˬ yuˬ tawˆ laˇmaˇ gʼa. Ya‸ hkʼaˇ, da‸ ve kehˬ ve Gʼuiˬsha ve Awˬ ha 
hpu nawˬ geh chehˇ taˍ ve pa taw, nawˬ ngaˬ hta‸ tcuhˉ kuiˬ hto laˇ gʼa tuˬ 
yoˬ, teh‸ Daˍyeˍ laˆ hta‸ kʼoˆ piˇ ve yoˬ. 

Daˍyeˍlaˆ tcuhˉ kuiˬ hpeu‸ maˍ piˇ ve 

19Oˇ htaˇ, awˬ meh awˬ suhˉ Beˍlaˍtaˍshaˍzaˍ teh‸ kʼoˆ ve Daˍyeˍlaˆ lehˬ tawˇ 
oˇ ve hta‸ gʼa kaˇ ve teˇ yanˇ, dawˇ haˍ jaˇ leh tawˇ teˇ peu-eˬ ka‸ kʼaw‸ yaw 
maˇ gʼa ve yoˬ. Hkʼe te leh, jawˇmawˇ lehˬ, Beˍlaˍtaˍshaˍzaˍ-oˬ, zuh‸ maˇ oˇ ve 
nawˬ hta‸ taˇ dawˇ haˍ piˇ lawˬ, teh‸ yawˇ hta‸ kʼoˆ piˇ ve yoˬ. Oˇ htaˇ, 
Beˍlaˍtaˍshaˍzaˍ kʼaw‸ yaw hkʼaw‸ leh kʼoˆ ve, Jawˇmawˇ-oˬ, zuh‸ maˆ oˇ ve 
nawˬ hta‸ maˇ caˉ da‸ leh, nawˬ ve canˇ paˍ teˇ hpaˍ hta‸ ceh caˉ da‸ tuˬ ve 
hta‸ ngaˬ dawˇ law ve yoˬ. 
20Suhˆ cehˬ lonˉ oˇ ve lehˬ mvuhˇ naw ma hta‸ daw‸ taˍ leh, miˬguiˬ chaw yaˇ 
hkʼa peu-eˬ mawˬ hpeh‸ ve yoˬ. 
21Yawˇ ve awˬ hpa‸ teˇ hpaˍ nyi sha jaˇ leh, miˬguiˬ chaw yaˇ hkʼa peu-eˬ ve 
hta‸ caˍ piˇ gʼa law‸ law‸ ve awˬ shiˍ naw‸ chehˇ taˍ ve yoˬ. Haiˬve to nuˇ to 

shaˆ teˇ hpaˍ, suhˆ cehˬ lonˉ oˇ ve awˬ hawˉ lo gʼaˇ jehˇ chehˇ leh, ngaˆ teˇ hpaˍ 
htawˇ suhˆ cehˬ oˇ ve awˬ hkʼoˆ lo awˬ hpui te chehˇ ve yoˬ. 
22Jawˇmawˇ-oˬ, nawˬ lehˬ suhˆ cehˬ lonˉ oˇ ve hpeh‸ ve yoˬ. Mvuh jaˇ leh, awˬ 
gʼaˇ awˬ shaˉ uiˍ ve yoˬ. Nawˬ lehˬ mvuhˇ naw ma hta‸ daw‸ taˍ leh, nawˬ ve 
awˬ me‸ awˬ hponˇ mvuhˇmiˬ hkʼa peu-eˬ hkʼoˆ lo gaˬ taˍ ve yoˬ. 
23Nawˬ nyi chehˇ ve teˇ yanˇ, mvuhˇ naw tcuh yaˇ teˇ gʼaˇ ya‸ la leh, Suhˆ cehˬ 
lonˉ chi hta‸ htu baˬ-o‸. Suhˆ muiˉ daw hta‸ sho caˆ leh kuiˇ caˆ yuˬ hpeh leh 
baˬ taˉ-oˆ. Chaw chi hpaˇ hkʼoˆ lo ciˍ gʼuiˬ ce la piˇ leh, suhˍ hkʼaw‸ hkʼa biˇ 
yawˇ hta‸ haiˬ ve to nuˇ to shaˆ teˇ hpaˍ geh chehˇ taˍ piˇ lawˬ-o‸, teh‸ kʼoˆ ve 
yoˬ. 
24Jawˇmawˇ-oˬ, tcuhˉ kuiˬ chi hkʼe cawˬ ve yoˬ. Nawˬ hkʼaˬ hkʼe hpeh‸ la tuˬ 
ve awˬ lawn, uiˍ jaˇ mvuh jaˇ ve Gʼuiˬsha kʼoˆ taˍ peuˬ ve yoˬ. 
25Nawˬ lehˬ, chaw yaˇ hui geh gʼa tawˆ kʼai leh, haiˬ ve to nuˇ to shaˆ teˇ hpaˍ 
geh gʼa ca chehˇ tuˬ yoˬ. Suhˍ hkʼaw‸ hkʼa gaˬ, nawˬ lehˬ nuˇ hkʼe zuhˇ hta‸ 
gʼa caˇ leh, heh puiˉ hkʼaw lo gʼa zuh‸ tuˬ yoˬ. Ciˍ gʼuiˬ nawˬ awˬ hkʼoˆ lo ce 
la tuˬ yoˬ. Oˇ htaˇ, Gʼuiˬsha lehˬ mvuhˇmiˬ hkʼa peu-eˬ ve hta‸ uˉpeunˍ tuˬ 
kanˇ paˆcawˬ ve hta‸ maˇ kʼoˆ, mvuhˇmiˬ oˇ ve teˇ hpaˍ hta‸Yawˇ piˇ gaˇ ve 
chaw hta‸Yawˇ piˇ gʼa ve hta‸ maˇ kʼoˆ, nawˬ shiˍ la tuˬ yoˬ. 
26Mvuhˇ naw ma tcuh yaˇ oˇ ve lehˬ, suhˆ muiˉ daw oˇ ve hta‸ baˬ taˉ piˇ tuˬ 
tawˇ piˇ ve yoˬ. Tcuhˉ kuiˬ lehˬ, miˬguiˬ hkʼa peu-eˬ ve hta‸ Gʼuiˬsha uˉ peunˍ 
chehˇ ve hta‸ nawˬ shiˍ la ve teˇ yanˇ, nawˬ jawˇmawˇ gʼa kʼaw‸ te tuˬ ve hta
‸ kʼoˆ gaˇ ve yoˬ. 
27Chi hta‸ pa taw jawˇmawˇ-oˬ, ngaˬ kʼoˆ ve hkʼe te-o. Venˇbaˆ taˇ kʼaw‸ te. 
Hteˇ ve cawˇ ve kanˉ hta‸ te leh, haˍ ve gʼawˇ ve chaw hta‸ ha kʼaˉ piˇ-oˆ. Oˇ 
hkʼe te ve kʼo, nawˬ kʼaw‸ uiˍ la da‸ la tuˬ yoˬ, teh‸ jawˇmawˇ hta‸ kʼoˆ piˇ ve 
yoˬ. 
28Hkʼa kʼoˆ taˍ ve awˬ ceuˬ chi teˇ hpaˍ, jawˇmawˇ Neˍbuˍhkaˍneˍzaˍ awˬ hkʼoˆ 
lo awˬ tehˬ awˬ na gaˬ la ve yoˬ. 

29Awˬ hkʼaw‸ nawˉ teˇ chi nyiˇ ha pa ponˬ kʼai leh, jawˇmawˇ lehˬ Baˍbuˍlonˍ 
venˇ hkʼaw cawˬ ve yawˇ ve hawˉ yehˬ hkʼaw te toˇ chehˇ htaˇ, 
30Baˍbuˍlonˍ venˇ hkʼaˬ ma uiˍ jaˇ ve hta‸ nyi sheˍ. Ngaˬve awˬ me‸ awˬ hponˇ 
hkʼaˬ ma uiˍ jaˇ ve hta‸ hpeu‸ maˍ piˇ tuˬ, venˇ chi hta‸ ngaˬ te taˍ ve yoˬ, teh
‸ kʼoˆ ve yoˬ. 
31Yawˇ oˇ hkʼe kʼoˆ chehˇ ve teˇ yanˇ, mvuh naw ma hkʼoˆ lo awˬ hkawˇ bvuhˬ 
la leh, Jawˇmawˇ Neˍbuˍhkaˍneˍzaˍ-oˬ, ngaˬ kʼoˆ chehˇ ve tawˇ hta‸ na sheˍ. 
Nawˬ ve kanˇ pa hta‸ ngaˬ kʼaw‸ yuˬ hkʼaw‸ peuˬ. 
32Nawˬ lehˬ chaw yaˇ hui geh gʼa tawˆ kʼai leh, to nuˇ to shaˆ te hpaˍ geh gʼa 
ca chehˇ tuˬ yoˬ. Suhˍ hkʼaw‸ hkʼa gaˬ, nuˇ hkʼa shuˍ mvuh‸ hta‸ tiˉ nawˬ gʼa 
caˇ tuˬ yoˬ. Oˇ htaˇ kanˇ paˆ uiˍ ve Gʼuiˬsha lehˬ, mvuhˇmiˬ hkʼa peu-eˬ ve hta
‸ uˉ peunˍ tuˬ kanˇ paˆ cawˬ ve hta‸ maˇ kʼoˆ, mvuhˇmiˬ oˇ ve teˇ hpaˍ Yawˇ 
piˇ gaˇ ve chaw hta‸Yawˇ piˇ gʼa ve hta‸ maˇ kʼoˆ nawˬ shiˍ la tuˬ yoˬ, teh‸ 
yawˇ hta‸ kʼoˆ piˇ ve yoˬ. 
33Tawˇ oˇ ve teˇ hpaˍ la‸ haˉ biˇ la ve yoˬ. Neˍbuˍhkaˍneˍzaˍ lehˬ, chaw yaˇ ve 
nyi ma mehˉ kʼai leh, nuˇ hkʼa shuˍ mvuh‸ caˇ ve yoˬ. Ciˍ gʼuiˬ yawˇ awˬ 
hkʼoˆ ce la leh, yawˇ ve uˉ hkeh mvuh lehˬ aˉ ceˬ awˬ mvuh hkʼe hpeh‸ la ve 
yoˬ. Yawˇ ve hkui shiˍ kʼuˉ la‸ shiˍ kʼuˉ teˇ hpaˍ htawˇ, ngaˆ teˇ hpaˍ ve hkui 
shiˍ kʼuˉ hkʼe hpeh‸ la ve yoˬ. 

Neˍbuˍhkaˍneˍzaˍ Gʼuiˬsha hta‸ chiˇ mvuh ve 

34Oˇ ve hkʼaw‸ nawˉ, Neˍbuˍhkaˍneˍzaˍ kʼoˆ ve, Suhˍ hkʼaw‸ ve awˬ yanˇ ponˬ 
kʼai peuˬ hkʼaw‸ nawˉ, ngaˬ mvuhˇ naw ma hta‸ chiˇ nyi leh chaw yaˇ ve nyi 
ma kʼaw‸ cawˬ la ve yoˬ. Uiˍ jaˇ mvuh jaˇ ve Gʼuiˬsha hta‸ ngaˬ chiˇ mvuh 
leh, Yawˇ hta‸ taˍ uiˍ taˍ mvuh piˇ ve yoˬ. Yawˇ lehˬ co co taiˍ taiˍ te‸ chehˇ 
leh, Yawˇ ve mvuhˇmiˬ co co taiˍ taiˍ yeˬ chehˇ tuˬ yoˬ. 
35Gʼuiˬsha lehˬ, chaw yaˇ teˇ hpaˍ hta‸ te‸ chiˉ tcuhˉ kuiˬ maˇ cawˬ ve chaw 
teh‸ shawˍ taˍ ve yoˬ. Mvuhˇ naw ma tcuh yaˇ leh chaw yaˇ teˇ hpaˍ lehˬ, 
Yawˇ uˉ peunˍ ve awˬ hawˉ lo chehˇ taˍ ve yoˬ. Chaw teˇ gʼaˇ ka‸ Yawˇ te tuˬ 
ve kanˉ hta‸ tawˍ taˍ maˇ gʼa. 

36Ngaˬ chaw yaˇ ve nyi ma kʼaw‸ cawˬ la ve teˇ yanˇ, ngaˬ ve awˬ me‸ awˬ 
hponˇ leh ngaˬ ve mvuhˇmiˬ Yawˇ ngaˬ hta‸ kʼaw‸ hkʼaw‸ piˇ laˇ ve yoˬ. Ngaˬ 
ve a ma‸ lonˉ teˇ hpaˍ ngaˬ hta‸ kʼaw‸ ha‸ yuˬ laˇ ve yoˬ. Hkʼe te leh, ngaˬ 
lehˬ ponˬ laˬ htaˇ a‸ kehˉ awˬ me‸ awˬ hponˇ kʼaw‸ uiˍ la ve yoˬ. 
37Chi hta‸ pa taw, mvuhˇ naw ma ve jawˇmawˇ hta‸ ngaˬ chiˇ mvuh leh, Yawˇ 
hta‸ taˍ uiˍ taˍ mvuh piˇ ve yoˬ. Yawˇ hkʼa te ve kanˉ hkʼa peu-eˬ, hteˇ jaˇ 
cawˇ jaˇ leh caˆ muiˬ puiˉ ve chaw hui hta‸ nyiˉ ya‸ piˇ puiˉ ve yoˬ, teh‸ kʼoˆ 
ve yoˬ. 

Daˍyeˍlaˆ li‸ 5 

Beˍlaˍshaˍzaˍ hti caˇ hti dawˬ ve 

1Teˇ haˉ htaˇ, jawˇmawˇ Beˍlaˍshaˍzaˍ lehˬ, yawˇ ve mvuhˇmiˬ hkʼaw chehˇ ve 
chaw uiˍ chaw mvuh teˇ hinˉ gʼaˇ hta‸ kuˬ yuˬ leh, ha lehˬ ha kʼa hti caˇ hti 
dawˬ chehˇ ve yoˬ. 
2Yawˇ hui oˇ hkʼe te chehˇ htaˇ, Beˍlaˍshaˍzaˍ lehˬ yawˇ ve awˬ viˉ paˍ 
Neˍbuˍhkaˍneˍzaˍ Yeˍruˆsaˍlehnˍ bon yehˬ lonˉ hkʼaw yuˬ veu laˇ ve hpu kawˆ 
shi kawˆ teˇ hpaˍ yuˬ veu laˇ tuˬ tawˇ piˇ ve yoˬ. Awˬ lawn kʼo, kawˆ oˇ ve teˇ 
hpaˍ hkʼaw a pehˉ meuˇ gʼuiˬ keu dawˬ gaˇ ve pa taw yoˬ. 
3Hkʼe te leh, kawˆ oˇ ve teˇ hpaˍ hta‸ oˇ kaˬ lo yuˬ veu laˇ ve yoˬ. Yawˇ hui 
lehˬ, kawˆ oˇ ve teˇ hpaˍ hkʼaw a pehˉ meuˇ gʼuiˬ keu dawˬ leh, 
4hpu, shi, kuiˇ, sho, suhˆ leh haˉ pui shiˍ yuˬ te taˍ ve gʼuiˬsha teˇ hpaˍ hta‸ 
chiˇ mvuh chehˇ ve yoˬ. 
5Oˇ htaˇ la‸ sheh teˇ paˉ tawˆ la leh, awˬ gʼeuˆ hkʼa deh‸ ba da‸ jaˇ ve gʼo‸ pa 
hkʼoˆ lo li‸ bvuh‸ sheˬ ve yoˬ. Jawˇmawˇ lehˬ, li‸ bvuh‸ chehˇ ve la‸ sheh oˇ 
ve hta‸ gʼa mawˬ ve yoˬ. 
6Teˇ cawˬ haˉ yawˇ lehˬ chaw suh hkʼe hpeh‸ la ve yoˬ. Yawˇ kawˆ jaˇ ve pa 
taw, cheˇ cheˇ veˆ veˆ hpeh‸ chehˇ ve yoˬ. 
7Hkʼe te leh, yawˇ lehˬ cuˇ yiˍ cawˬ paˍ leh mawˉ paˍ teˇ hpaˍ hta‸ ca kuˬ tcuh 
ve yoˬ. Yawˇ hui gaˬ la ve teˇ yanˇ, jawˇmawˇ yawˇ hui hta‸ chi hkʼe kʼoˆ piˇ 
ve yoˬ. Li‸ oˇ ve hta‸ gʼaw gʼa leh, ngaˬ hta‸ tcuhˉ kuiˬ yuˬ tawˆ laˇ gʼa ve 

chaw hta‸, da‸ jaˇ ve veu‸ kʼaˇ feuˉ piˇ leh, yawˇ ve kʼawˍ peˍ hta‸ shi caˆ teˇ 
maˬ pfuhˍ piˇ tuˬ yoˬ. Chi awˬ hkʼoˆ, ngaˬ yawˇ hta‸ mvuhˇmiˬ hkʼaw lo uiˍ jaˇ 
ve chaw shehˆ gʼaˇ teˇ gʼaˇ te tcuh tuˬ yoˬ, teh‸ yawˇ hui hta‸ kʼoˆ piˇ ve yoˬ. 
8Cuˇ yiˍ cawˬ paˍ oˇ ve teˇ hpaˍ gʼuˇ suhˍ lo jiˆ laˬ ve yoˬ. Ya‸ hkʼaˇ, yawˇ hui 
teˇ gʼaˇ ka‸ li‸ oˇ ve hta‸ gʼaw maˇ gʼa. 
9Hkʼe te leh, jawˇmawˇ shaˬ te shaˬ kawˆ jaˇ la ve yoˬ. Yawˇ ve a ma‸ lonˉ te 
hpaˍ htawˇ, jawˇmawˇ hta‸ hkʼaˬ hkʼe gʼa te piˇ tuˬ ca dawˇ maˇ tawˆ ve yoˬ. 
10Oˇ htaˇ, jawˇmawˇ ve awˬ e lehˬ, bawehˇ lonˉ hkʼaw duiˆ-ehˍ shaˇ-ehˍ hpeh‸ 
chehˇ ve awˬ hkawˇ hta‸ gʼa kaˇ leh, ca lo‸ nyi ve yoˬ. Hkʼe te leh yawˇ kʼoˆ 
ve, Jawˇmawˇ nawˬ co zuhˬ ha zuhˬ cawˬ piˇ-oˆ. Chi taw taw taˇ kawˆ. 
11Nawˬ ve mvuhˇmiˬ hkʼaw Gʼuiˬsha ve Awˬ ha hpu chehˇ ve chaw teˇ gʼaˇ 
cawˬ ve yoˬ. Nawˬ pa jawˇmawˇ lonˉ te chehˇ htaˇ, anˇ law‸ law‸ ve cuˇ yiˍ 
hpeu‸ maˍ laˇ gʼa ve yoˬ. Hkʼe te leh, nawˬ pa yawˇ hta‸ mawˉ paˍ hkʼa peu-
eˬ awˬ hkʼoˆ awˬ hoˉ lonˉ te tcuh taˍ ve yoˬ. 
12Yawˇ lehˬ cuˇ yiˍ uiˍ jaˇ leh, zuh‸ maˆ ve tcuhˉ kuiˬ ka‸ yuˬ tawˆ puiˉ ve yoˬ. 
Chi hta‸ pa taw, Daˍyeˍlaˆ teh‸ kʼoˆ ve chaw oˇ ve hta‸ ca kuˬ tcuh-o. Nawˬ 
pa yawˇ hta‸ Beˍlaˍtaˍshaˍzaˍ teh‸ awˬ meh awˬsuhˉ kʼaw‸ meh piˇ taˍ ve yoˬ. 
Li‸ mehˆ oˇ ve tcuhˉ kuiˬ yawˇ nawˬ hta‸ hto maˍ laˇ gʼa tuˬ yoˬ, teh‸ 
jawˇmawˇ hta‸ kʼoˆ piˇ ve yoˬ. 

Daˍyeˍlaˆ tcuhˉ kuiˬ yuˬ tawˆ piˇ ve 

13Hkʼe te leh, jawˇmawˇ Daˍyeˍlaˆ hta‸ haˆ haˆ ca kuˬ tcuh ve yoˬ. Yawˇ gaˬ la 
ve teˇ yanˇ, jawˇmawˇ yawˇ hta‸ chi hkʼe kʼoˆ piˇ ve yoˬ. Nawˬ lehˬ, ngaˬ pa 
Yuˇ da‸ mvuhˇmiˬ hkʼaw shiˍ veu laˇ taˍ ve Yuˇda‸ chaw Daˍyeˍlaˆ yoˬ laˇ. 
14Gʼuiˬsha ve Awˬ ha hpu nawˬ geh chehˇ leh, nawˬ lehˬ cuˇ yiˍ uiˍ jaˇ ve chaw 
hpeh‸ ve awˬ hkawˇ hta‸ ngaˬ gʼa kaˇ ve yoˬ. 
15Ngaˬ lehˬ cuˇ yiˍ cawˬ paˍ leh mawˉ paˍ teˇ hpaˍ hta‸ kuˬ yuˬ leh, liˆ mehˆ oˇ 
ve hta‸ gʼaw tcuh ve htawˇ, yawˇ hui teˇ gʼaˇ ka‸ gʼaw maˇ gʼa. 
16Nawˬ lehˬ, tcuhˉ kuiˬ naˉ ve tawˇ teˇ hpaˍ hta‸ tcuhˉ kuiˬ yuˬ tawˆ maˍ laˇ 
gʼa ve kʼo, ngaˬ nawˬ hta‸ da‸ jaˇ ve veu‸ kʼaˇ feuˉ laˇ leh, nawˬ ve kʼawˍ peˍ 

hta‸ shi caˆ pfuhˍ laˇ tuˬ yoˬ. Chi hkʼoˆ ka‸, ngaˬ ve mvuhˇmiˬ hkʼaw lo shu a
‸ kehˉ uiˍ jaˇ ve chaw shehˆ gʼaˇ teˇ gʼaˇ te tcuh laˇ tuˬ yoˬ, teh‸ Daˍyeˍlaˆ hta‸ 
kʼoˆ piˇ ve yoˬ. 
17Oˇ htaˇ, Daˍyeˍlaˆ kʼaw‸ yaw hkʼaw‸ leh kʼoˆ piˇ ve, Nawˬ ve la‸ shawnˍ teˇ 
hpaˍ hta‸ nawˬ hkʼa deh‸ ha‸ shaˉ taˍ-o‸. Maˇ heˆ kʼo, awˬ nu ve chaw teˇ 
gʼaˇ gʼaˇ hta‸ piˇ-oˆ. Oˇ kaˬ lo bvuh‸ taˍ ve li‸ mehˆ ngaˬ nawˬ hta‸ gʼaw maˍ 
laˇ leh, tcuhˉ kuiˬ yuˬ tawˆ laˇ tuˬ yoˬ. 
18Kanˇ paˆ uiˍ jaˇ ve Gʼuiˬsha lehˬ nawˬ pa Neˍbuˍhkaˍneˍzaˍ hta‸ jawˇmawˇ 
lonˉ hpeh‸ la piˇ leh, awˬ me‸ awˬ hponˇ maˇ maˇ cawˬ la piˇ taˍ ve yoˬ. 
19Yawˇ lehˬ chi hkʼe ve jawˇmawˇ lonˉ teˇ gʼaˇ hpeh‸ ve pa taw, awˬ nu ve 
chaw ceuˬ teˇ hpaˍ yawˇ hta‸ kawˆ jehˇ chehˇ ve yoˬ. Chaw teˇ gʼaˇ gʼaˇ hta‸ 
yawˇ tiˇ pehˍ gaˇ ve kʼo tiˇ pehˍ piˇ ve yoˬ. Chaw teˇ gʼaˇ gʼaˇ hta‸ yawˇ te‸ 
chehˇ piˇ lawˬ gaˇ ve kʼo, te‸ chehˇ piˇ lawˬ ve yoˬ. Yawˇ taˍ uiˍ piˇ gaˇ ve 
chaw hta‸ yawˇ taˍ uiˍ piˇ leh, yawˇ te luˬ piˇ gaˇ ve chaw hta‸ te luˬ piˇ ve 
yoˬ. 
20Ya‸ hkʼaˇ, yawˇ nyi ma uiˍ leh caˆ muiˬ puiˉ jaˇ ve pa taw, yawˇ lehˬ hawˉ 
yehˬ hkʼaw gʼa‸ kʼoˬ piˇ ve hta‸ gʼa hkanˍ leh, awˬ me‸ awˬ hponˇ luˬ kʼai ve 
yoˬ. 
21Hkʼe te leh, yawˇ lehˬ to nuˇ to shaˆ ve nyi ma cawˬ la leh, nuˇ hkʼa shuˍ 
mvuh‸ hta‸ caˇ ve yoˬ. Yawˇ heh puiˉ hkʼaw lo chehˇ taˍ leh, ciˬ gʼuiˬ yawˇ 
awˬ hkʼoˆ ce la ve yoˬ. Awˬ leh meuˇ gaˬ htaˇ, Gʼuiˬsha lehˬ mvuhˇmiˬ hkʼa 
peu-eˬ ve hta‸ uˉ peunˍ tuˬ kanˇ paˆ cawˬ ve hta‸ maˇ kʼoˆ, mvuhˇmiˬ oˇ ve teˇ 
hpaˍ yawˇ piˇ gaˇ ve chaw hta‸ yawˇ piˇ gʼa ve hta‸ maˇ kʼoˆ, yawˇ shiˍ la ve 
yoˬ. 
22Ya‸ hkʼaˇ, nawˬ lehˬ awˬ lawn chi teˇ hpaˍ hta‸ shiˍ taˍ ve htawˇ, nyi ma nuˇ 
nehˬ ve maˇ cawˬ. 
23Mvuhˇ naw ma Gʼuiˬsha hta‸ nawˬ maˇ yawˆ maˇ yan te leh, bon yehˬ hkʼaw 
lo yuˬ veu laˇ taˍ ve kawˆ oˇ ve teˇ hpaˍ hkʼaw a pehˉ meuˇ gʼuiˬ keu dawˬ leh 
maˇ mawˬ puiˉ, maˇ kaˇ puiˉ, leh te‸ chiˉ maˇ shiˍ puiˉ ve, hpu, shi, kuiˇ, suhˆ, 

leh haˉ pui yuˬ te taˍ ve shaˉ ho‸ teˇ hpaˍ hta‸ chiˇ mvuh piˇ chehˇ ve yoˬ. Ya‸ 
hkʼaˇ, nawˬ hta‸ te‸ chehˇ piˇ lawˬ tuˬ maˇ kʼoˆ, suh piˇ lawˬ tuˬ maˇ kʼoˆ te 
laˇ gʼa ve Gʼuiˬsha hta‸ nawˬ maˇ taˍ uiˍ. 
24Hkʼe te leh, Gʼuiˬsha lehˬ la‸ sheh oˇ ve hta‸ peu laˇ leh, li‸ mehˆ oˇ ve teˇ 
hpaˍ hta‸ bvuh‸ tcuh taˍ ve yoˬ. 
25Li‸ oˇ ve chi hkʼe kʼoˆ ve yoˬ. Meˍneˍ, meˍneˍ, teˍkeˍlaˆ uˆpaˍsenˍ, teh‸ bvuh
‸ taˍ ve yoˬ. 
26Meˍneˍ kʼoˆ ve tcuhˉ kuiˬ lehˬ, Gʼaw nyi taˍ peuˬ, teh‸ kʼoˆ gaˇ ve yoˬ. 
Gʼuiˬsha lehˬ nawˬ jawˇmawˇ te chehˇ ve awˬ nyi teˇ hpaˍ hta‸ gʼaw nyi taˍ 
peuˬ leh, awˬ leh meuˇ gaˬ la peuˬ. 
27Teˍkeˍlaˆ teh‸ kʼoˆ ve tcuhˉ kuiˬ lehˬ, Tsuh nyi taˍ peuˬ, teh‸ kʼoˆ gaˇ ve yoˬ. 
Gʼuiˬsha nawˬ hta‸ tsuh tu hkʼaw keu tsuh nyi leh, lawˬ jaˇ ve hta‸Yawˇ gʼa 
mawˬ ve yoˬ. 
28Uˆpaˍsenˍ teh‸ kʼoˆ ve lehˬ, Pehˬ da‸ piˇ ve, teh‸ kʼoˆ gaˇ ve yoˬ. Gʼuiˬsha 
lehˬ nawˬ ve mvuhˇ miˬ hta‸ pehˬ leh, Meˍdiˆ chaw leh Paˇshaˇ chaw hui hta‸ 
piˇ taˍ peuˬ ve yoˬ, teh‸ jawˇmawˇ hta‸ kʼoˆ piˇ ve yoˬ. 
29Oˇ htaˇ, jawˇmawˇ Beˍlaˍshaˍzaˍ lehˬ, Daˍyeˍlaˆ hta‸ da‸ jaˇ ve veuˬ kʼaˇ feuˉ 
piˇ leh, yawˇ ve kʼawˍ peˍ hta‸ shi caˆ pfuhˍ piˇ tuˬ, yawˇ ve awˬ ceˬ teˇ hpaˍ 
hta‸ tawˇ piˇ ve yoˬ. Hkʼe te peuˬ hkʼaw‸ nawˉ, yawˇ hta‸ mvuhˇmiˬ hkʼaw lo 
shu a‸ kehˉ uiˍ jaˇ ve a ma‸ lonˉ shehˆ gʼaˇ teˇ gʼaˇ te tcuh ve yoˬ. 
30Oˇ ve teˇ haˉ, Baˍbuˍlonˍ jawˇmawˇ Beˍlaˍshaˍzaˍ lehˬ tiˇ pehˍ ve hta‸ gʼa 
hkanˍ ve yoˬ. 
31Hkʼe te leh, a sha‸ hkaw‸ chi nyiˇ hkʼaw‸ gaˬ peuˬ ve Meˍdiˆ chaw Daˍriˆ 
jawˇmawˇ kʼaw‸ te ve yoˬ. 

Daˍyeˍlaˆ li‸ 6 

Daˍyeˍlaˆ hta‸ laˇ caˬ shiˉ hkawˆ hkʼaw baˬ keu ve 

1Jawˇmawˇ Daˍriˆ lehˬ, yawˇ awˬ hawˉ lo kanˉ te tuˬ a ma‸ lonˉ 120 gʼaˇ hta‸ 
leuˆ yuˬ taˍ ve yoˬ. 

2Chi hkʼoˆ ka‸, yawˇ lehˬ a ma‸ lonˉ oˇ ve teˇ hpaˍ hta‸ awˬ hoˉ te leh, 
mvuhˇmiˬ ve kanˉ hta‸ te kʼai tuˬ, Daˍyeˍlaˆ leh awˬ nu ve chaw nyiˇ gʼaˇ hta‸ 
htawˇ leuˆ yuˬ taˍ ve yoˬ. 
3Daˍyeˍlaˆ lehˬ awˬ nu ve a ma‸ lonˉ teˇ hpaˍ a‸ kehˉ cuˇ yiˍ cawˬ leh kanˉ te 
puiˉ jaˇ ve hta‸ jawˇmawˇ gʼa mawˬ ve yoˬ. Hkʼe te leh, mvuhˇmiˬ hkʼa peu-eˬ 
hkʼoˆ yawˇ hta‸ uˉ peunˍ tcuh tuˬ jawˇmawˇ dawˇ nyi chehˇ ve yoˬ. 
4Oˇ htaˇ, awˬ nu ve a ma‸ lonˇ teˇ hpaˍ lehˬ Daˍyeˍlaˆ te ya‸ kuiˬ hta‸ gʼaˇ hte
‸ gʼa‸ ca chehˇ ve yoˬ. Ya‸ hkʼaˇ, yawˇ hui ca maˇ mawˬ. Awˬ lawn kʼo, 
Daˍyeˍlaˆ lehˬ maˇ hteˇ maˇ cawˇ ve kanˉ hta‸ a ciˉ ka‸ maˇ te ve pa taw yoˬ. 
5Oˇ htaˇ yawˇ hui lehˬ, Daˍyeˍlaˆ te ya‸ kuiˬ hta‸ ngaˬ hui te‸ chiˉ ca maˇ 
mawˬ. Yawˇ oˉ kʼoˍ pui ve awˬ liˇ hta‸ tawˍ taˍ piˇ ve teˇ ceuˬ ceh tiˉ cawˬ ve 
yoˬ, teh‸ yawˇ hui teˇ gʼaˇ leh teˇ gʼaˇ kʼoˆ da‸ ve yoˬ. 
6Oˇ hkʼe kʼoˆ da‸ peuˬ hkʼaw‸ nawˉ, yawˇ hui jawˇmawˇ hta‸ chi hkʼe ca kʼoˆ 
piˇ ve yoˬ. Jawˇmawˇ Daˍriˆ-oˬ, nawˬ co zuhˬ ha zuhˬ cawˬ piˇ-oˆ. 
7Ngaˬ hui a ma‸ lonˉ hkʼa peu-eˬ, nawˬ hta‸ chi hkʼe lawˬ gaˇ ve yoˬ. Shehˆ 
chi nyi hkʼa gaˬ, chaw teˇ gʼaˇ ka‸ nawˬ hta‸ maˇ heˆ kʼo, awˬ nu ve gʼuiˬsha 
teˇ gʼaˇ hta‸ ka‸ maˇ gʼa lawˬ hkawˉ tuˬ, leh nawˬ ve tawˇ chi hta‸ ponˬ leuˉ 
ve chaw hta‸ laˇ caˬ shiˉ hkawˆ hkʼaw baˬ keu piˇ tuˬ tawˇ piˇ-oˆ. 
8Meˍdiˆ leh Paˇshaˇ mvuhˇmiˬ hkʼaw awˬ liˇ teh taˍ ve hkʼe, nawˬ ve tawˇ chi 
hta‸ kʼaw‸ pa maˇ gʼa tuˬ, nawˬ ve yinˉ hkʼa deh‸ tcuhˉ taˍ-o‸, teh‸ 
jawˇmawˇ hta‸ kʼoˆ piˇ ve yoˬ. 
9Hkʼe te leh, jawˇmawˇ Daˍriˆ lehˬ yawˇ hui kʼoˆ ve hkʼe te leh yinˉ tcuhˉ taˍ ve 
yoˬ. 
10Jawˇmawˇ tawˇ oˇ hkʼe piˇ taˍ peuˬ ve hta‸ Daˍyeˍlaˆ gʼa shiˍ ve teˇ yanˇ, 
yawˇ aˉ hkʼaw kʼo‸-e ve yoˬ. Yawˇ ve yehˬ awˬ na teˇ bawehˇ hkʼaw, 
Yeˍruˆsaˍlehnˍ venˇ hpawˇ lo hpaw taˍ ve yehˬ miˉ ehˉ teˇ maˬ cawˬ ve yoˬ. 
Teˇ nyi le le te jaw ve hkʼe, yawˇ oˇ kaˬ lo kʼai leh teˇ nyi shehˆ pawˆ bon lawˬ 
ve yoˬ. 

11Daˍyeˍlaˆ Gʼuiˬsha geh bon lawˬ chehˇ ve hta‸ yawˇ ve canˇ paˍ teˇ hpaˍ gʼa 
mawˬ ve teˇ yanˇ, 
12yawˇ hui jawˇmawˇ hta‸ ca hto piˇ tuˬ jawˇmawˇ ve hawˉ yehˬ lo kʼai ve yoˬ. 
Yawˇ hui kʼoˆ ve, Jawˇmawˇ-oˬ, shehˆ chi nyi hkʼa gaˬ nawˬ hta‸ maˇ heˆ kʼo, 
awˬ kaˍ awˬ nu gʼuiˬsha hta‸ ca lawˬ hkawˉ ve chaw hta‸, laˇ caˬ shiˉ hkawˆ 
hkʼaw baˬ keu piˇ tuˬ nawˬ tawˇ piˇ taˍ peuˬ ve yoˬ, teh‸ jawˇmawˇ hta‸ kʼoˆ 
piˇ ve yoˬ. Yoˬ, tawˇ piˇ taˍ peuˬ ve yoˬ. Meˍdiˆ leh Paˇshaˇ mvuhˇmiˬ hkʼaw 
awˬ liˇ cawˬ ve hkʼe, tawˇ oˇ ve hta‸ kʼaw‸ pa maˇ gʼa, teh‸ jawˇmawˇ yawˇ 
hui hta‸ kʼoˆ piˇ ve yoˬ. 
13Oˇ htaˇ yawˇ hui kʼoˆ ve, Yuˇda‸ chaw Daˍyeˍlaˆ lehˬ nawˬ ve tawˇ hta‸ maˇ 
na yuˬ. Yawˇ lehˬ teˇ nyi shehˆ pawˆ awˬ yanˇ cawˇ cawˇ bon lawˬ chehˇ ve 
yoˬ, teh‸ jawˇmawˇ hta‸ kʼoˆ piˇ ve yoˬ. 
14Tawˇ oˇ ve hta‸ jawˇmawˇ gʼa kaˇ htaˇ, yawˇ hpeh‸ bawˬ jaˇ leh mvuhˇ nyi 
lo‸-e htaˇ hkʼa gaˬ, Daˍyeˍlaˆ hta‸ hkʼaˬ hkʼe te ponˬ piˇ gʼa tuˬ dawˇ nyi 
chehˇ ve yoˬ. 
15Oˇ ve hkʼaw‸ nawˉ, yawˇ hui jawˇmawˇ geh teˇ pawˆ kʼaw‸ lo‸ la leh, 
Meˍdiˆ leh Paˇshaˇ mvuhˇmiˬ hkʼaw awˬ liˇ teh taˍ ve hkʼe, nawˬ ve tawˇ oˇ ve 
hta‸ kʼaw‸ pa maˇ hpeh‸ ve hta‸ jawˇmawˇ nawˬ shiˍ taˍ ve yoˬ, teh‸ 
jawˇmawˇ hta‸ kʼoˆ piˇ ve yoˬ. 
16Hkʼe te leh, jawˇmawˇ lehˬ Daˍyeˍlaˆ hta‸ hpeh yuˬ leh laˇ caˬ shiˉ hkawˆ 
hkʼaw baˬ keu piˇ tuˬ tawˇ piˇ ve yoˬ. Oˇ htaˇ jawˇmawˇ lehˬ, Nawˬ gʼaˇ va 
chehˇ ve Gʼuiˬsha nawˬ hta‸ htaiˍ hkʼaw‸ laˇ piˇ-oˆ, teh‸ Daˍyeˍlaˆ hta‸ kʼoˆ 
piˇ ve yoˬ. 
17Oˇ hkʼe kʼoˆ peuˬ hkʼaw‸ nawˉ, chaw teˇ gʼaˇ ka‸ Daˍyeˍlaˆ hta‸ yuˬ tawˆ piˇ 
maˇ gʼa tuˬ, miˬ kʼoˍ oˇ ve awˬ hkʼoˇ meuˇ lo haˉ pui shiˍ lonˉ teˇ maˬ hpfuhˆ 
tsuhˇ leh, jawˇmawˇ ve yinˉ tcuhˉ taˍ ve yoˬ. 
18Oˇ hkʼe te peuˬ hkʼaw‸ nawˉ, jawˇmawˇ hawˉ yehˬ lo kʼo‸-e ve yoˬ. Oˇ ve teˇ 
haˉ jawˇmawˇ te‸ chiˉ maˇ caˇ maˇ dawˬ leh, zuh‸ muiˉ ka‸ kʼa maˇ gʼa ve 
yoˬ. 

19Shawˉ pawˍ mvuhˇ htiˇ la htaˇ, jawˇmawˇ teˇ na‸ tu leh laˇ caˬ shiˉ hkawˆ lo 
kʼai ve yoˬ. 
20Yawˇ oˇ kaˬ lo gaˬ htaˇ, Te‸ chehˇ ve Gʼuiˬsha ve awˬ ceˬ Daˍyeˍlaˆ-oˬ, nawˬ 
oˉ kʼoˍ pui chehˇ ve Gʼuiˬsha nawˬ hta‸ laˇ caˬ shiˉ ve maw‸ kʼaw hkʼaw lo 
htaiˍ hkʼaw‸ laˇ gʼa-aw laˇ, teh‸ kuˬ na nyi ve yoˬ. 
21Daˍyeˍlaˆ kʼaw‸ yaw hkʼaw‸ leh kʼoˆ ve, Jawˇmawˇ nawˬ co zuhˬ ha zuhˬ 
cawˬ piˇ-oˆ. 
22Laˇ caˬ shiˉ teˇ hpaˍ ngaˬ hta‸ maˇ gʼa che‸ caˇ tuˬ, Gʼuiˬsha lehˬ mvuhˇ naw 
ma tcuh yaˇ teˇ gʼaˇ peu laˇ leh, laˇ caˬ shiˉ teˇ hpaˍ ve maw‸ kʼaw hta‸ hoˆ 
piˇ taˍ ve yoˬ. Jawˇmawˇ-oˬ, ngaˬ nawˬ hta‸ te‸ chiˉ te ya‸ kuiˬ maˇ cawˬ ve 
hta‸Yawˇ shiˍ ve pa taw, chi hkʼe te laˇ ve yoˬ, teh‸ jawˇmawˇ hta‸ kʼaw‸ 
yaw hkʼaw‸ piˇ ve yoˬ. 
23Jawˇmawˇ ha lehˬ jaˇ leh, Daˍyeˍlaˆ hta‸ gʼawˬ tawˆ piˇ tuˬ tawˇ piˇ ve yoˬ. 
Hkʼe te leh, yawˇ hui yawˇ hta‸ gʼawˬ tawˆ piˇ ve yoˬ. Yawˇ Gʼuiˬsha hta‸ gʼaˇ 
va chehˇ ve pa taw, yawˇ te‸ chiˉ maˇ hpeh‸ ve hta‸ yawˇ hui gʼa mawˬ ve 
yoˬ. 
24Oˇ htaˇ, jawˇmawˇ lehˬ Daˍyeˍlaˆ hta‸ te luˬ piˇ gaˇ ve chaw oˇ ve hkʼa peu-
eˬ hta‸ hpeh yuˬ tuˬ tawˇ piˇ leh, yawˇ hui ve miˇ yaˇ teˇ hpaˍ geh teˇ geh laˇ 
caˬ shiˉ hkawˆ hkʼaw baˬ keu tcuh ve yoˬ. Yawˇ hui miˬ chaˇ lo maˇ gaˬ sheˍ 
htaˇ ka‸, laˇ caˬ shiˉ teˇ hpaˍ mvuhˇ hpe lo ceh yawˇ hui hta‸ tzuh‸ suhˍ sheˬ 
ve yoˬ. 
25Oˇ hkʼe te peuˬ hkʼaw‸ nawˉ, jawˇmawˇ Daˍriˆ lehˬ miˬguiˬ chaw ceuˬ teˇ 
hpaˍ hta‸ li‸ chi hkʼe bvuh‸ piˇ ve yoˬ. Nawˬ hui hkʼa peu-eˬ geh ha lehˬ dawˇ 
sha tuˬ cawˬ piˇ-oˆ. 
26Ngaˬ ve mvuhˇmiˬ hkʼaw hkʼa chehˇ ve chaw teˇ gʼaˇ le le, Daˍyeˍlaˆ ve 
Gʼuiˬsha hta‸ kawˆ leh yawˆ yan tuˬ ngaˬ tawˇ pe‸ laˇ ve yoˬ. Yawˇ lehˬ te‸ 
chehˇ ve Gʼuiˬsha hpeh‸ leh, co co taiˍ taiˍ uˉ peunˍ chehˇ ve yoˬ. Yawˇ ve 
mvuhˇmiˬ teˇ pawˆ ka‸ luˬ kʼai tuˬ ve maˇ heˆ. 

27Yawˇ lehˬ htaiˍ hkʼaw‸ puiˉ ve yoˬ. Mvuhˇ naw ma hkʼoˆ leh miˬguiˬ hkʼoˆ lo, 
yawˇ anˇ tuˬ te puiˉ ve yoˬ. Laˇ caˬ shiˉ teˇ hpaˍ ve maw‸ kʼaw hkʼaw lo, Yawˇ 
Daˍyeˍlaˆ hta‸ ponˬ piˇ taˍ peuˬ, teh‸ li‸ bvuh‸ feu piˇ ve yoˬ. 
28Daˍyeˍlaˆ lehˬ, Daˍriˆ jawˇmawˇ te chehˇ ve awˬ yanˇ leh, Paˇshaˇ chaw 
Kuˇruˆ jawˇmawˇ te ve awˬ yanˇ hkʼa gaˬ, aˉ yaˇ uiˍ ve chaw teˇ gʼaˇ hpeh‸ 
chehˇ taˍ ve yoˬ. 

Daˍyeˍlaˆ li‸ 7 

Daˍyeˍlaˆ awˬ ha hkʼaw gʼa mawˬ ve 

1Jawˇmawˇ Beˍlaˍshaˍzaˍ Baˍbuˍlonˍ mvuhˇmiˬ hta‸ tanˬ uˉ peunˍ ve teˇ hkʼaw
‸ htaˇ, ngaˬ awˬ ha hkʼaw zuh‸ maˆ teˇ maˬ gʼa mawˬ ve yoˬ. Hkʼe te leh, ngaˬ 
hkʼa deh‸ bvuh‸ keu taˍ ve yoˬ. 
2Ngaˬ gʼa mawˬve zuh‸ maˆ oˇ ve chi hkʼe yoˬ. Laˇ tsuhˇ gʼuiˬ hkʼoˆ lo mvuhˇ 
haw lonˉ meuˆ chehˇ ve yoˬ. 
3Oˇ htaˇ, uiˍ jaˇ ve to nuˇ to shaˆ awˇ hkeh laˇ tsuhˇ gʼuiˬ hkʼaw tawˆ la ve yoˬ. 
To nuˇ to shaˆ oˇ ve teˇ hpaˍ, teˇ hkeh leh teˇ hkeh maˇ shuˍ da‸. 
4Awˉ lawˉ peuˇ ve teˇ hkeh lehˬ, laˇ caˬ shiˉ hta‸ shuˍ ve yoˬ. Ya‸ hkʼaˇ, aˉ ceˬ 
hkʼa shuˍ toˍ la‸ kʼuˉ naw‸ ve yoˬ. Ngaˬ nyi chehˇ ve teˇ yanˇ, toˍ la‸ kʼuˉ oˇ 
ve teˇ hpaˍ cheˆ ce sheˍ ve yoˬ. To nuˇ to shaˆ oˇ ve tu la leh, chaw hkʼa shuˍ 
huˉ chehˇ ve yoˬ. Hkʼe te leh, yawˇ chaw yaˇ ve nyi ma cawˬ la ve yoˬ. 
5To nuˇ to shaˆ nyiˇ hkeh teˇ hkeh lehˬ, yehˬ miˉ tawˍ hta‸ shuˍ leh tu huˉ 
chehˇ taˍ ve yoˬ. Yawˇ ve maw‸ kʼaw hkʼaw nyi kuˇ shehˆ maˬ geu‸ chiˇ taˍ 
ve yoˬ. Oˇ htaˇ, awˬ hkawˇ teˇ hkawˇ bvuhˬ tawˆ la leh, Nawˬ caˇ gʼa ve hkʼe 
caˇ-oˆ, teh‸ yawˇ hta‸ kʼoˆ piˇ ve yoˬ. 
6Ngaˬ nyi chehˇ ve teˇ yanˇ, awˬ nu ve to nuˇ to shaˆ teˇ hkeh kʼaw‸ tawˆ la ve 
yoˬ. To nuˇ to shaˆ oˇ ve lehˬ, laˇ ku-i hta‸ shuˍ ve yoˬ. Ya‸ hkʼaˇ, yawˇ ve caw
‸ hkʼoˆ lo, ngaˆ ve toˍ la‸ kʼuˉ hta‸ shuˍ ve toˍ la‸ kʼuˉ awˇ maˬ cawˬ leh, oˉ 
kʼoˍ 4 shiˍ cawˬ ve yoˬ. Uˉ peunˍ tuˬ kanˇ paˆ gʼa taˍ ve hta‸ shuˍ ve yoˬ. 
7Ngaˬ kʼaw‸ nyi chehˇ ve teˇ yanˇ, to nuˇ to shaˆ awˇ hkeh teˇ hkeh kʼaw‸ 
tawˆ la ve yoˬ. Kanˇ paˆ cawˬ leh kawˆ law‸ law‸ ve to nuˇ to shaˆ hpeh‸ ve 

yoˬ. Yawˇ lehˬ uiˍ jaˇ ve sho ciˬ teˇ hpaˍ cawˬ leh, to nuˇ to shaˆ teˇ hpaˍ hta‸ 
che‸ caˇ peuˬ hkʼaw‸ nawˉ, naˆ nehˆ piˇ taˉ ve yoˬ. Yawˇ lehˬ awˬ hkaw teˇ chi 
maˬ cawˬ ve yoˬ. 
8Awˬ hkaw oˇ ve teˇ hpaˍ hta‸ ngaˬ nyi chehˇ ve teˇ yanˇ, awˬ hkaw oˇ ve teˇ 
hpaˍ awˬ kaˍ lo, awˬ hkaw ehˉ teˇ maˬ kʼaw‸ tawˆ la ve yoˬ. Awˬ hkaw ehˉ oˇ 
ve lehˬ, aw nu ve awˬ hkaw shehˆ maˬ hta‸ te hteh piˇ ve yoˬ. Yawˇ lehˬ chaw 
yaˇ ve mehˆ shiˍ cawˬ leh, tawˇ uiˍ tawˇ mvuh yaw chehˇ ve yoˬ. 

Co co taiˍ taiˍ te‸ chehˇ ve teˇ gʼaˇ 

9Ngaˬ nyi chehˇ ve teˇ yanˇ, kʼaw jaw teˇ hpaˍ hta‸ gʼa kʼaw‸ mawˬ ve yoˬ. 
Kʼaw jaw teˇ maˬ awˬ hkʼoˆ lo, co co taiˍ taiˍ te‸ chehˇ ve awˬ shehˍ hpaˇ teˇ 
gʼaˇ mui chehˇ ve yoˬ. Yawˇ ve veu‸ kʼaˇ lehˬ vaˇ meu-e hkʼe hpu leh, yawˇ ve 
uˉ hkeh mvuh lehˬ yawˬ mvuh hkʼe hpeh‸ ve yoˬ. Kaw jaw oˇ ve lehˬ, aˬ miˍ 
ha yuˬ te taˍ ve gaˉ yaw hkʼoˆ lo teh taˍ leh, aˬ miˍ ha hkʼa biˇ tawˆ la chehˇ 
ve yoˬ. 
10Kʼaw jaw oˇ ve awˬ hkʼaw lo iˉ kaˆ lawˬ hkʼa shuˍ aˬ miˍ ha teˇ dawˇ lonˉ 
tawˆ la chehˇ ve yoˬ. Suhˉ jehˬ tuˬ ve awˬ yanˇ gaˬ la peuˬ leh, li‸ daw teˇ hpaˍ 
hta‸ ka‸ hpeu‸ teh taˍ ve yoˬ. 
11Ngaˬ nyi chehˇ ve teˇ yanˇ, awˬ hkaw ehˉ oˇ ve tawˇ uiˍ tawˇ mvuh yaw 
chehˇ ve awˬ hkawˇ hta‸ ka‸, ngaˬ gʼa kaˇ chehˇ ve yoˬ. Oˇ htaˇ, to nuˇ to shaˆ 
awˇ hkeh teˇ hkeh lehˬ, tiˇ pehˍ ve hta‸ gʼa hkanˍ leh yawˇ ve awˬ to hta‸ aˬ 
miˍ hkʼaw lo baˬ keu piˇ ve yoˬ. 
12Awˬ nu ve to nuˇ to shaˆ teˇ hpaˍ geh cawˬ taˍ ve kanˇ paˆ hta‸ htawˇ kʼaw‸ 
yuˬ hkʼaw‸ ve yoˬ. Ya‸ hkʼaˇ, yawˇ hui hta‸ teˇ hkui teˇ yanˇ te‸ chehˇ tuˬ a 
hkaw-anˬ piˇ ve yoˬ. 
13Oˇ ve hkʼaw‸ nawˉ, chaw yaˇ hta‸ shuˍ ve chaw teˇ gʼaˇ hta‸ ngaˬ gʼa mawˬ 
ve yoˬ. Yawˇ hta‸ moˬ hkʼa caw zuhˇ hoˆ beh taˍ ve yoˬ. Yawˇ lehˬ co co taiˍ 
taiˍ te‸ chehˇ ve aw shehˍ hpaˇ geh kʼai leh, yawˇ ve awˬ to hta‸ chiˇ a‸ piˇ ve 
yoˬ. 

14Miˬguiˬ chaw yaˇ hkʼa peu-eˬ yawˇ ve awˬ ceˬ te tuˬ, yawˇ hta‸ awˬ me‸ awˬ 
hponˇ leh kanˇ paˆ chiˇ a‸ piˇ ve yoˬ. Yawˇ ve kanˇ paˆ leh yawˇ ve mvuhˇmiˬ 
co co taiˍ taiˍ yeˬ chehˇ tuˬ ve yoˬ. 

Zuh‸ maˆ tcuhˉ kuiˬ hpeu‸ maˍ laˇ ve 

15Ngaˬ lehˬ awˬ ha hkʼaw awˬ ceuˬ oˇ ve teˇ hpaˍ hta‸ gʼa mawˬ peuˬ hkʼaw‸ 
nawˉ, kawˆ jaˇ leh nyi ma sho‸ sha‸ jaˇ ve yoˬ. 
16Hkʼe te leh, oˇ kaˬ lo huˉ chehˇ ve chaw teˇ gʼaˇ geh kʼai leh, ngaˬ hta‸ tcuhˉ 
kuiˬ a ciˉ kʼoˆ maˍ laˇ tuˬ, yawˇ hta‸ ca kʼoˆ piˇ ve yoˬ. Hkʼe te leh yawˇ ngaˬ 
hta‸ kʼoˆ maˍ laˇ ve yoˬ. 
17Yawˇ kʼoˆ ve, Uiˍ jaˇ ve to nuˇ to shaˆ chi ve awˇ hkeh lehˬ, awˬ hkʼaw‸ nawˉ 
cawˬ la tuˬ ve mvuhˇmiˬ lonˉ awˇ peˆ hpeh‸ ve yoˬ. 
18Ya‸ hkʼaˇ, awˬ leh meuˇ teˇ nyi gaˬ kʼo, Gʼuiˬsha ve chaw teˇ hpaˍ gʼaˇ shehˍ 
hpaˇ hpeh‸ leh co co taiˍ taiˍ gʼa uˉ peunˍ tuˬ yoˬ, teh‸ ngaˬ hta‸ kʼoˆ laˇ ve 
yoˬ. 
19Oˇ htaˇ, ngaˬ lehˬ awˬ nu ve to nuˇ to shaˆ hta‸ peun da‸ jaˇ ve to nuˇ to shaˆ 
awˇ hkeh teˇ hkeh awˬ lawn hta‸ shiˍ gaˇ jaˇ ve yoˬ. To nuˇ to shaˆ oˇ ve lehˬ, 
kuiˇ hkui shiˍ kʼuˉ, sho ciˬ cawˬ leh, chaw yaˇ teˇ hpaˍ hta‸ che‸ caˇ peuˬ 
hkʼaw‸ nawˉ, naˆ nehˆ piˇ ve yoˬ. 
20Chi hkʼoˆ ka‸, awˬ hkaw teˇ chi maˬ awˬ lawn maˇ kʼoˆ, awˬ hkʼaw‸ nawˉ 
kʼaw‸ tawˆ la leh, awˬ hkaw shehˆ maˬ hta‸ te hteh piˇ ve awˬ hkaw ehˉ oˇ ve 
awˬ lawn hta‸ maˇ kʼoˆ, ngaˬ shiˍ gaˇ jaˇ ve yoˬ. Awˬ hkaw ehˉ oˇ ve mehˆ 
shiˍ, maw‸ kʼaw cawˬ leh, tawˇ uiˍ tawˇ mvuh yaw chehˇ ve yoˬ. To nuˇ to 
shaˆ oˇ ve lehˬ, awˬ nu ve to nuˇ to shaˆ teˇ hpaˍ a‸ kehˉ kawˆ tuˬ cawˬ ve yoˬ. 
21Ngaˬ nyi chehˇ ve teˇ yanˇ awˬ hkaw ehˉ oˇ ve lehˬ, Gʼuiˬsha ve chaw teˇ 
hpaˍ hta‸ ma‸ bawˆ leh, gʼaˇ sheˬ ve yoˬ. 
22Oˇ htaˇ, co co taiˍ taiˍ te‸ chehˇ ve awˬ shehˍ hpaˇ laˬ leh, Gʼuiˬsha ve chaw 
hui hpawˇ lo chehˇ leh suhˉ jehˬ piˇ ve yoˬ. Gʼuiˬsha ve chaw teˇ hpaˍ kanˇ paˆ 
gʼa tuˬ ve awˬ yanˇ gaˬ la peuˬ. 

23Chaw oˇ ve ngaˬ hta‸ chi hkʼe kʼoˆ maˍ laˇ ve yoˬ. To nuˇ to shaˆ oˇ ve awˇ 
hkeh teˇ hkeh lehˬ, mvuhˇmiˬ awˇ peˆ teˇ peˆ hpeh‸ leh, awˬ nu ve mvuhˇmiˬ 
hta‸ peun da‸ jaˇ ve mvuhˇmiˬ lonˉ hpeh‸ ve yoˬ. Mvuhˇmiˬ oˇ ve lehˬ, 
miˬguiˬ hkʼa peu-eˬ hta‸ te lu te sheˆ leh, naˆ nehˆ piˇ ve yoˬ. 
24Awˬ hkaw oˇ ve teˇ chi maˬ lehˬ jawˇmawˇ teˇ chi gʼaˇ hpeh‸ leh, mvuhˇmiˬ 
oˇ ve hta‸ uˉ peunˍ tuˬ yoˬ. Oˇ ve hkʼaw‸ nawˉ, jawˇmawˇ awˬ suhˉ teˇ gʼaˇ 
kʼaw‸ tawˆ la tuˬ yoˬ. Yawˇ lehˬ, awˬ nu ve jawˇmawˇ teˇ hpaˍ hta‸ peun da‸ 
jaˇ leh, jawˇmawˇ shehˆ gʼaˇ teˇ gʼaˇ hta‸ te luˬ piˇ tuˬ yoˬ. 
25Yawˇ lehˬ, uiˍ jaˇ mvuh jaˇ ve Gʼuiˬsha hta‸ maˇ shawˍ maˇ caˆ kʼoˆ leh, 
Gʼuiˬsha ve chaw teˇ hpaˍ hta‸ fawˉ mehˍ piˇ tuˬ yoˬ. Yawˇ lehˬ, yawˇ hui ve 
oˉ kʼoˍ pui ve awˬ liˇ teˇ hpaˍ hta‸ kʼaw‸ pa piˇ leh, Gʼuiˬsha ve chaw teˇ hpaˍ 
yawˇ uˉ peunˍ ve awˬ hawˉ lo shehˆ hkʼaw‸ leh ha pa hkaw‸ maˬ gʼa chehˇ tuˬ 
yoˬ. 
26Oˇ ve hkʼaw‸ nawˉ, Gʼuiˬsha yawˇ hta‸ suhˉjehˬ leh, te luˬ te sheˆ piˇ tuˬ yoˬ. 
27Miˬguiˬ ve kanˇ paˆ leh awˬ me‸ awˬ hponˇ hkʼa peu-eˬ, uiˍ jaˇ mvuh jaˇ ve 
Gʼuiˬsha ve chaw teˇ hpaˍ hta‸ kʼaw‸ piˇ tuˬ yoˬ. Yawˇ hui ve kanˇ paˆ co co 
taiˍ taiˍ yeˬ chehˇ leh, miˬguiˬ jawˇmawˇ hkʼa peu-eˬ yawˇ hui ve awˬ ceˬ gʼa te 
tuˬ yoˬ. 
28Chi ve lehˬ, ngaˬ gʼa mawˬ ve zuh‸ maˆ hpeh‸ ve yoˬ. Ngaˬ kawˆ jaˇ leh, 
chaw suh hkʼe hpeh‸ la ve yoˬ. Awˬ lawn chi ve chaw teˇ gʼaˇ hta‸ ka‸ ngaˬ 
maˇ hto piˇ. 

Daˍyeˍlaˆ li‸ 8 

Daˍyeˍlaˆ yawˬ leh aˉ che‸ hta‸ gʼa mawˬ ve 

1Beˍlaˍshaˍzaˍ jawˇmawˇ te ve shehˆ hkʼaw‸ teˇ hkʼaw‸ htaˇ, ngaˬ zuh‸ maˆ 
nyiˇ maˬ teˇ maˬ hta‸ gʼa kʼaw‸ mawˬ ve yoˬ. 
2Zuh‸ maˆ oˇ ve hkʼaw, ngaˬ lehˬ Eˇlanˍ mvuhˇmiˬ hkʼaw cawˬ ve Suˇsanˍ venˇ 
lonˉ hkʼaw chehˇ taˍ ve yoˬ. Ngaˬ lehˬ Uˆlehˇ iˉ kaˆ lawˬ paˇ lo huˉ chehˇ taˍ ve 
yoˬ. 

3Iˉ kaˆ lawˬ oˇ ve awˬ paˇ lo yawˬ paˍ lonˉ teˇ hkeh chehˇ taˍ ve yoˬ. Yawˬ oˇ 
ve awˬ hkaw nyiˇ maˬ cawˬ leh, awˬ hkaw teˇ maˬ lehˬ awˬ nu ve teˇ maˬ a‸ 
kehˉ zuhˬ leh awˬ suhˉ hkʼe hpeh‸ ve yoˬ. 
4Yawˬ paˍ lonˉ oˇ ve lehˬ, yawˇ guˆ gaˇ ve awˬ ceuˬ hta‸ hkʼaˬ hpawˇ chi 
hpawˇ ca pawˆ guˆ chehˇ leh, awˬ kaˍ awˬ nu to nuˇ to shaˆ teˇ ceuˬ ka‸, yawˇ 
hta‸ tawˍ da‸ maˇ gʼa ve yoˬ. 
5Aˬ hto‸ ma pa taw yawˬ paˍ lonˉ oˇ ve oˇ hkʼe te chehˇ ve awˬ lawn hta‸ ngaˬ 
dawˇ nyi chehˇ ve teˇ yanˇ, mvuhˇ nyi kʼehˬ hpawˇ lo aˉ che‸ teˇ hkeh gʼaˇ hte
‸ gʼuiˇ laˬ chehˇ ve hta‸ ngaˬ gʼa mawˬ ve yoˬ. Aˉ che‸ oˇ ve lehˬ, mehˆ shiˍ 
nyiˇ paˉ awˬ kaˍ lo, awˬ hkaw teˇ maˬ cawˬ ve yoˬ. 
6Aˉ che‸ oˇ ve gʼaˇ hte‸ gʼuiˇ laˬ leh, yawˬpaˍ lonˉ oˇ ve hta‸ guˆ hpehˇ ve yoˬ. 
7Hkʼe te leh, yawˬ paˍ lonˉ ve awˬ hkaw nyiˇ paˉ paˉ hteh sheˬ ve yoˬ. Yawˬ 
paˍ lonˉ oˇ ve lehˬ, aˉ che‸ hta‸ tawˍ da‸ tuˬ awˬ gʼaˇ maˇ cawˬ. Yawˇ miˬ chaˇ 
hkʼoˆ lo paiˍ leh, aˉ che‸ taˆ naˆ ve hta‸ gʼa hkanˍ ve yoˬ. Yawˇ hta‸ ga piˇ paˍ 
teˇ gʼaˇ ka‸ maˇ caw. 
8Aˉ che‸ oˇ ve shaˬ te shaˬ nyi ma uiˍ la leh, caˆ muiˬ jaˇ ve yoˬ. Oˇ htaˇ, yawˇ 
ve awˬ hkaw kʼehˆ ce sheˬ leh, oˇ kaˬ lo awˬ hkaw awˇ maˬ kʼaw‸ tawˆ la ve 
yoˬ. Awˬ hkaw oˇ ve teˇ hpaˍ, teˇ maˬ teˇ hpawˇ lo mawˍ taˍ ve yoˬ. 
9Awˬ hkaw oˇ ve teˇ maˬ awˬ hkʼoˆ lo, awˬ hkaw ehˉ teˇ maˬ kʼaw‸ tawˆ la leh, 
yawˇ ve kanˇ paˆ lehˬ, awˬ hawˉ hpawˇ, mvuhˇ nyi tawˆ hpawˇ leh Hkaˍnanˍ 
mvuhˇmiˬ lo hkʼa gaˬ uiˍ kʼai ve yoˬ. 
10Yawˇ ve kanˇ paˆ shaˬ te shaˬ kʼaw‸ uiˍ la leh, mvuhˇ naw ma ve ma‸ moˍ 
hta‸ maˇ kʼoˆ, meu‸ keu shiˍ teˇ hpaˍ hta‸ maˇ kʼoˆ, bawˆ yuˬ gʼa law‸ law‸ 
ve awˬ gʼaˇ cawˬ la ve yoˬ. Yawˇ lehˬ meu‸ keu shiˍ teˇ hpaˍ hta‸ miˬ chaˇ 
hkʼoˆ lo gʼawˬ ce leh naˆ nehˆ piˇ ve yoˬ. 
11Mvuhˇ naw ma ma‸ moˍ ve ma‸ poˍ lonˉ hta‸ htawˇ, yawˇ maˇ shawˍ maˇ 
caˆ kʼoˆ leh, yawˇ hta‸ maˇ gʼa kʼaw‸ tuˉ tanˇ tuˬ tawˍ taˍ ve yoˬ. Yawˇ ve bon 
yehˬ hta‸ htawˇ, cha‸ chiˆ tuˬ te piˇ ve yoˬ. 

12Chaw yaˇ teˇ hpaˍ oˇ kaˬ lo venˇbaˆ te leh, yawˇ hta‸ maˇ kʼaw‸ tuˉ tanˇ piˇ 
ve yoˬ. Gʼuiˬsha hta‸ oˉ kʼoˍ pui ve awˬ liˇ chi hta‸ yawˇ miˬ chaˇ hkʼoˆ lo yuˬ 
baˬ leh, yawˇ te gaˇ ve hkʼe te chehˇ ve yoˬ. 
13Oˇ htaˇ, mvuhˇ naw ma tcuh yaˇ teˇ gʼaˇ lehˬ, Awˬ ha hkʼaw lo gʼa mawˬ 
chehˇ ve awˬ ceuˬ chi teˇ hpaˍ hkʼaˬ maw maw chi hkʼe hpeh‸ chehˇ tuˬsheˍ ve 
le. Hkʼaˬ maw maw chaw yaˇ chi teˇ hpaˍ venˇbaˆ te leh, Gʼuiˬsha hta‸ maˇ 
kʼaw‸ tuˉ tanˇ piˇ tuˬ sheˍ ve le. Mvuhˇ naw ma ve ma‸ moˍ leh, bon yehˬ lehˬ 
hkʼaˬ maw maw shu naˆ toˇ ve hta‸ gʼa hkanˍ tuˬ sheˍ ve le, teh‸ awˬ nu ve 
mvuhˇ naw ma tcuh yaˇ teˇ gʼaˇ hta‸ na nyi chehˇ ve awˬ hkawˇ hta‸ ngaˬ gʼa 
kaˇ ve yoˬ. 
14Mvuhˇ naw ma tcuh yaˇ oˇ ve kʼaw‸ yaw hkʼaw‸ leh kʼoˆ ve, 1,150 nyi hkʼa 
gaˬ chi hkʼe hpeh‸ chehˇ tuˬ sheˍ ve yoˬ. Awˬ nyi chi ve maˇ peuˬ sheˍ ve ceh 
ceh, shu Gʼuiˬsha hta‸ tuˉ tanˇ tuˬ ve maˇ heˆ. Oˇ ve hkʼaw‸ nawˉ, bon yehˬ 
hta‸ kʼaw‸ gu te piˇ tuˬ yoˬ, teh‸ kʼoˆ ve yoˬ. 

Gaˍbeˍlaˆ tcuhˉ kuiˬ hpeu‸ maˍ laˇ ve 

15Ngaˬ lehˬ, awˬ ha hkʼaw gʼa mawˬ ve awˬ ceuˬ oˇ ve teˇ hpaˍ hta‸ dawˇnyi 
chehˇ ve teˇ yanˇ, ngaˬ gʼuˇ suhˍ lo chaw teˇ gʼaˇ huˉ chehˇ taˍ ve hta‸ gʼa 
mawˬ ve yoˬ. 
16Oˇ htaˇ, Gaˍbeˍlaˆ-oˬ, yawˇ gʼa mawˬ ve zuh‸ maˆ oˇ ve tcuhˉ kuiˬ hpeu‸ maˍ 
piˇ-oˆ, teh‸ Uˆlehˇ iˉ kaˆ lawˬ hkʼoˆ lo bvuhˬ tawˆ la ve awˬ hkawˇ hta‸ ngaˬ 
gʼa kaˇ ve yoˬ. 
17Hkʼe te leh, Gaˍbeˍlaˆ ngaˬ geh laˬve yoˬ. Oˇ htaˇ, ngaˬ kawˆ jaˇ leh miˬ chaˇ 
hkʼoˆ lo paiˍ ve yoˬ. Hkʼe te leh, yawˇ ngaˬ hta‸ chi hkʼe kʼoˆ laˇ ve yoˬ. Chaw 
yaˇ-oˬ chi hta‸ shiˍ-o‸. Nawˬ gʼa mawˬ ve zuh‸ maˆ chi lehˬ, miˬguiˬ awˬ yanˇ 
leh htaˇ heh‸ hpeh‸ la tuˬ ve yoˬ, teh‸ ngaˬ hta‸ kʼoˆ laˇ ve yoˬ. 
18Yawˇ tawˇ yaw chehˇ ve teˇ yanˇ, ngaˬ lehˬ maˇ nawˇ maˇ hteh miˬ chaˇ hkʼoˆ 
lo paiˍ taˍ ve yoˬ. Ya‸ hkʼaˇ, yawˇ ngaˬ hta‸ kʼaw‸ cawˍ tu laˇ leh chi hkʼe 
kʼaw‸ kʼoˆ laˇ ve yoˬ. 

19Gʼuiˬsha nyi ma zuhˆ ve teˇ yanˇ, hkʼaˬ hkʼe hpeh‸ la tuˬ ve awˬ lawn, ngaˬ 
nawˬ hta‸ kʼoˆ laˇ chehˇ ve yoˬ. Nawˬ gʼa mawˬ ve zuh‸ maˆ chi lehˬ, miˬguiˬ 
awˬ yanˇ leh htaˇ heh‸ hpeh‸ la tuˬ ve yoˬ. 
20Awˬ hkaw nyiˇ maˬ cawˬ ve yawˬ paˍ lonˉ oˇ ve lehˬ, Meˍdiˆ leh Paˇshaˇ 
mvuhˇmiˬ hta‸ tcuhˉ taˍ ve yoˬ. 
21Aˉ che‸ paˍ lonˉ oˇ ve lehˬ, Heˍlaˍsaˆ mvuhˇmiˬ hta‸ tcuhˉ taˍ ve yoˬ. Mehˆ 
shiˍ nyiˇ paˉ awˬ kaˍ lo cawˬ ve awˬ hkaw oˇ ve lehˬ, Heˍlaˍsaˆ jawˇmawˇ hta‸ 
kʼoˆ gaˇ ve yoˬ. 
22Awˬ hkaw oˇ ve hteh kʼai peuˬ hkʼaw‸ nawˉ, awˬ suhˉ kʼaw‸ tawˆ la ve awˬ 
hkaw oˇ ve awˇ maˬ lehˬ, Heˍlaˍsaˆ mvuhˇmiˬ awˇ tawn pehˬ kʼai tuˬ ve hta‸ 
tcuhˉ taˍ ve yoˬ. Ya‸ hkʼaˇ, mvuhˇmiˬ ehˉ chi ve awˇ peˆ lehˬ, ponˬ la htaˇ ve 
mvuhˇmiˬ hkʼe taw awˬ gʼaˇ maˇ cawˬ. 
23Mvuhˇmiˬ yaˇ oˇ ve teˇ hpaˍ haiˬ jaˇ leh, yawˇ hui hta‸ ciˍ yanˍ piˇ tuˬ ve awˬ 
yanˇ gaˬ la htaˇ, haiˬ jaˇ ve jawˇmawˇ teˇ gʼaˇ tawˆ la tuˬ yoˬ. 
24Yawˇ awˬ gʼaˇ uiˍ la tuˬ yoˬ. Ya‸ hkʼaˇ, yawˇ ve awˬ gʼaˇ awˬ shaˉ hta‸ pa 
taw maˇ heˆ. Yawˇ lehˬ mvuhˇmiˬ laiˉ peˆ ve hta‸ te luˬ piˇ leh yawˇ dawˇ taˍ 
ve hkʼe te gʼa tuˬ yoˬ. Yawˇ lehˬ awˬ gʼaˇ uiˍ ve chaw leh, Gʼuiˬsha ve chaw 
teˇ hpaˍ hta‸ te luˬ te sheˆ piˇ tuˬ yoˬ. 
25Yawˇ lehˬ hai ve jawˇmawˇ hpeh‸ ve pa taw, hai ve kanˉ hta‸ tiˉ te tuˬ yoˬ. 
Yawˇ lehˬ caˆ muiˬ puiˉ jaˇ leh, chaw yaˇ teˇ hpaˍ hta‸ la‸ haˉ tiˇ pehˍ piˇ tuˬ 
yoˬ. Yawˇ lehˬ uiˍ jaˇ mvuh jaˇ ve Jawˇmawˇ hta‸ htawˇ, maˇ shawˍ maˇ caˆ te 
piˇ tu yoˬ. Ya‸ hkʼaˇ, yawˇ lehˬ Gʼuiˬsha te luˬ te sheˆ piˇ ve hta‸ gʼa hkanˍ tuˬ 
yoˬ. 
26Teˇ nyi le le mvuhˇ shawˉ mvuhˇ hpeu‸ Gʼuiˬsha hta‸ tuˉ tanˇ piˇ tuˬ ve awˬ 
lawn lehˬ, nawˬ hta‸ kʼoˆ maˍ piˇ taˍ peuˬ ve hkʼe awˬ tehˬ awˬ na hpeh‸ la 
tuˬ yoˬ. Ya‸ hkʼaˇ, chi beu‸ la‸ haˉ maˇ hpeh‸ la taˬ sheˍ ve pa taw, chaw teˇ 
gʼaˇ hta‸ ka‸ nawˬ taˇ hto piˇ sheˍ, teh‸ ngaˬ hta‸ kʼoˆ laˇ ve yoˬ. 
27Oˇ htaˇ, ngaˬ gʼaˇ nuˇ jaˇ leh awˬ yanˇ maw chaweh naˬ chehˇ taˍ ve yoˬ. Oˇ 
ve hkʼaw‸ nawˉ, ngaˬ tu la leh hawˉ yehˬ hkʼaw ngaˬ ve kanˉ hta‸ ca kʼaw‸ te 

kʼai ve yoˬ. Ya‸ hkʼaˇ, ngaˬ gʼa mawˬ ve awˬ ha oˇ ve hta‸ pa taw, ngaˬ ve nyi 
ma sho‸ sha‸ jaˇ leh dawˇ maˇ tawˆ hpeh‸ chehˇ ve yoˬ. 

Daˍyeˍlaˆ li‸ 9 

Daˍyeˍlaˆ yawˇ ve chaw hui awˬ pon bon lawˬ ve 

1Baˍbuˍlonˍ mvuhˇmiˬ hta‸ Meˍdiˆ chaw jaw mawˇ Aˍshaˍruˆ ve yaˇ Daˍriˆ uˉ 
peunˍ chehˇ ve yoˬ. 
2Yawˇ mvuhˇmiˬ hta‸ tanˬ uˉ peunˍ ve teˇ hkʼaw‸ htaˇ, ngaˬ lehˬ da‸ kehˬ ve li
‸ daw teˇ hpaˍ hta‸ gʼaw leh, Gʼuiˬsha Yeˍraˍmiˆ hta‸ kʼoˆ piˇ taˍ peuˬ ve hkʼe 
Yeˍruˆsaˍlehnˍ venˇ 70 hkʼaw‸ hkʼa gaˬ gʼa luˬ gʼa sheˆ chehˇ taˍ tuˬ ve awˬ 
lawn hta‸ dawˇ nyi chehˇ ve yoˬ. 
3Hkʼe te leh, ngaˬ lehˬ meh htuˉ pui hpa veu‸ deh peuˬ hkʼaw‸ nawˉ, je‸ meu-
e hkʼaw mui taˍ leh, Gʼuiˬsha hta‸ gʼaˇ hte‸ lawˬ hkawˉ chehˇ ve yoˬ. 
4Ngaˬ ve chaw teˇ hpaˍ ve venˇbaˆ ngaˬ Yawˇ hta‸ hpeu‸ maˍ piˇ leh, bon chi 
hkʼe lawˬ ve yoˬ. Gʼuiˬsha-oˬ, nawˬ lehˬ uiˍ jaˇ mvuh jaˇ ve Gʼuiˬsha hpeh‸ ve 
pa taw, ngaˬ hui nawˬ hta‸ yawˆ yan ve yoˬ. Nawˬ lehˬ ka ti‸ yeˬ jaˇ leh, nawˬ 
hta‸ ha‸ leh nawˬ ve tawˇ hta‸ na yuˬ chehˇ ve chaw hui hta‸ hkʼaˬ htaˆ ka‸ 
ha kʼaˉ piˇ chehˇ ve yoˬ. 
5Ngaˬ hui lehˬ haiˬ jaˇ leh, venˇbaˆ te peuˬ ve yoˬ. Nawˬ te tcuh laˇ ve kanˉ hta
‸ ngaˬ hui maˇ te leh, nawˬ beˆ maˍ laˇ ve cawˇ ve ya‸ kʼaw hta‸ ngaˬ hui baˬ 
taˉ ve yoˬ. 
6Ngaˬ hui ve jawˇmawˇ, awˬ hoˉ awˬ naˬ, awˬ puˍ awˬ pi leh ngaˬ hui hkʼa 
peu-eˬ hta‸, nawˬ ve awˬ meh hkʼaw tawˇ yaw laˇ chehˇ ve nawˬ ve awˬ ceˬ 
tcuh kaˍ paˍ teˇ hpaˍ ve tawˇ hta‸ ka‸ ngaˬ hui maˇ na yuˬ. 
7Gʼuiˬsha-oˬ, nawˬ lehˬ hkʼaˬ htaˆ ka‸ hteˇ ve cawˇ ve kanˉ hta‸ tiˉ te ve yoˬ. 
Ya‸ hkʼaˇ, ngaˬ hui lehˬ hkʼaˬ htaˆ ka‸ a shu yawˇ ve awˬ me‸ awˬ hponˇ luˬ 
kʼai tuˬ tiˉ te chehˇ ve yoˬ. Yuˇda‸ chaw leh Yeˍruˆsaˍlehnˍ venˇ yaˇ teˇ hpaˍ 
maˇ kʼoˆ, awˬ nu ve mvuhˇmiˬ teˇ hpaˍ lo nawˬ hta‸ ka ti‸ maˇ yeˬ ve pa taw 
nawˬ hpaˆ da‸ guiˇ da‸ kʼai piˇ taˍ ve Iˉsaˍreˍlaˆ chaw teˇ hpaˍ maˇ kʼoˆ, hkʼa 
peu-eˬ oˇ hkʼe tiˉ te chehˇ ve yoˬ. 

8Gʼuiˬsha-oˬ, ngaˬ hui ve jawˇmawˇ, awˬ hoˉ awˬ naˬ, leh awˬ puˍ awˬ pi teˇ 
hpaˍ lehˬ, ya‸ taw hkawˇ maˇ nawˇ leh nawˬ hta‸ te ya‸ jaˇ peuˬ ve yoˬ. 
9Ngaˬ hui nawˬ hta‸ kʼaw‸ hpfuhˆ peuˬ ve htawˇ, nawˬ leh ha kʼaˉ puiˉ jaˇ leh, 
venˇbaˆ hpehˇ laˇ puiˉ ve yoˬ. 
10Ngaˬ hui ve Gʼuiˬsha-oˬ, nawˬ ve tcuh kaˍ paˍ teˇ hpaˍ hta‸ cuˇ leh nawˬ ngaˬ 
hui hta‸ piˇ laˇ taˍ ve awˬliˇtawˇhkawˇ teˇ hpaˍ hta‸ hkʼa deh‸ na yuˬ tuˬ, 
nawˬ ngaˬ hui hta‸ kʼoˆ laˇ taˍ ve htawˇ, ngaˬ hui maˇ na yuˬ. 
11Iˉsaˍreˍlaˆ chaw hkʼa peu-eˬ nawˬ ve awˬliˇtawˇhkawˇ teˇ hpaˍ hta‸ ponˬ leuˉ 
leh, nawˬ ve tawˇ hta‸ maˇ na yuˬ. Ngaˬ hui nawˬ hta‸ te ya‸ jaˇ peuˬ ve yoˬ. 
Chi hta‸ pa taw, Moˉseˍ ve awˬliˇtawˇhkawˇ li‸ daw awˬ hkʼaw lo bvuh‸ taˍ 
ve hkʼe, hkeu ve teˇ ceuˬ nawˬ ngaˬ hui awˬ hkʼoˆ la gaˬ la piˇ taˍ ve yoˬ. 
12Nawˬ kʼoˆ taˍ peuˬ ve hkʼe, ngaˬ hui leh ngaˬ hui ve awˬ hoˉ awˬ naˬ teˇ hpaˍ 
hta‸ ciˍ yanˍ laˇ taˍ peuˬve yoˬ. Yeˍruˆsaˍlehnˍ venˇ hta‸ awˬ nu ve venˇ teˇ 
hpaˍ a‸ kehˉ nawˬ gʼa hkanˍ jaˇ piˇ lawˬ ve yoˬ. 
13Moˉseˍ ve awˬliˇtawˇhkawˇ li‸ daw hkʼaw kʼoˆ taˍ ve ciˍ yanˍ tuˬ awˬ ceuˬ 
hkʼa peu-eˬ, ngaˬ hui awˬ hkʼoˆ lo gaˬ la piˇ ve yoˬ. Ngaˬ hui ve Jawˇmawˇ 
Gʼuiˬsha-oˬ, ya‸ nyi hkʼa gaˬ ngaˬ hui lehˬ venˇbaˆ maˇ dawˇ hpfuhˆ sheˍ. 
14Nawˬ lehˬ hkʼaˬ htaˆ ka‸ hteˇ ve cawˇ ve kanˉ hta‸ tiˉ te ve yoˬ. Ngaˬ hui 
nawˬ ve tawˇ hta‸ maˇ na yuˬ ve pa taw, nawˬ gu taˍ ve hkʼe ngaˬ hui hta‸ ciˍ 
yanˍ laˇ taˍ peuˬ ve yoˬ. 
15Ngaˬ hui ve Gʼuiˬsha-oˬ, nawˬ lehˬ kanˇ paˆ hta‸ yehˇ leh, nawˬ ve chaw teˇ 
hpaˍ hta‸ Eˇjiˇtu‸ mvuhˇmiˬ hkʼaw shiˍ tawˆ la piˇ taˍ ve yoˬ Nawˬ ve kanˇ paˆ 
hta‸ ya‸ nyi hkʼa gaˬ dawˇ nawˇ chehˇ sheˍ ve yoˬ. Ngaˬ hui nawˬ hta‸ te ya‸ 
jaˇ peuˬ. 
16Ponˬ laˬ htaˇ, nawˬ ngaˬ hui hta‸ ha‸ shaˉ laˇ chehˇ ve yoˬ. Chi hta‸ pa taw, 
Yeˍruˆsaˍlehnˍ venˇ hta‸ nyi ma taˇ kʼaw‸ zuhˆ-oˆ. Venˇ oˇ ve lehˬ, nawˬ ve 
venˇ hpeh‸ leh, nawˬ ve da‸ kehˬ ve hkʼaw pui hpeh‸ ve yoˬ. Ngaˬ hui leh 
ngaˬ hui ve awˬ puˍ awˬ pi hui ve venˇbaˆ hta‸ pa taw, ngaˬ hui awˬ paˇ awˬ 

kui lo chehˇ ve chaw teˇ hpaˍ lehˬ Yeˍruˆsaˍlehnˍ venˇ hta‸ maˇ kʼoˆ, nawˬ ve 
chaw teˇ hpaˍ hta‸ maˇ kʼoˆ, hkʼa mvuhˇ hkʼa na kʼoˆ chehˇ ve yoˬ. 
17Gʼuiˬsha-oˬ, ngaˬ ve bon lawˬ hkawˇ hta‸ a ciˉ na yuˬ laˇ-oˆ. Nawˬ Gʼuiˬsha 
hpeh‸ ve hta‸ chaw hkʼa peu-eˬ gʼa shiˍ tuˬ, bon yehˬ oˇ ve hta‸ a ciˉ kʼaw‸ 
gu te-o. 
18Gʼuiˬsha-oˬ, ngaˬ hui ve bon lawˬ hkawˇ hta‸ a ciˉ na yuˬ laˇ-oˆ. Ngaˬ hui 
hkʼaˬ ma gʼa hkanˍ chehˇ ve leh, nawˬ ve awˬ meh hkʼaw te taˍ ve venˇ oˇ ve 
hkʼaˬ hkʼe hpeh‸ chehˇ ve hta‸ a ciˉ nyi laˇ-oˆ. Nawˬ lehˬ ha kʼaˉ puiˉ jaˇ ve pa 
taw, ngaˬ hui nawˬ hta‸ lawˬ hkawˉ chehˇ ve yoˬ. Ngaˬ hui hteˇ ve cawˇ ve 
kanˉ hta‸ te ve pa taw maˇ heˆ. 
19Gʼuiˬsha‸oˬ, ngaˬ hui ve bon lawˬ hkawˇ hta‸ na yuˬ leh, ngaˬ hui ve venˇbaˆ 
hta‸ a ciˉ hpehˇ laˇ-oˆ. Ngaˬ hui lawˬ ve hkʼe a ciˉ te la-oˆ. Nawˬ Gʼuiˬsha 
hpeh‸ ve hta‸ chaw hkʼa peu-eˬ gʼa shiˍ tuˬ, ngaˬ hui lawˬ ve hkʼe a ciˉ te laˇ-
oˆ. Awˬ lawn kʼo, venˇ chi lehˬ nawˬ ve venˇ hpeh‸ leh, chaw chi teˇ hpaˍ 
htawˇ nawˬ ve chaw hpeh‸ ve yoˬ, teh‸ Daˍyeˍlaˆ kʼoˆ ve yoˬ. 

Gaˍbeˍlaˆ tcuhˉ kuiˬ yuˬ tawˆ piˇ ve 

20Ngaˬ lehˬ, ngaˬ ve venˇbaˆ maˇ kʼoˆ, ngaˬ ve chaw teˇ hpaˍ ve venˇbaˆ maˇ 
kʼoˆ, Gʼuiˬsha hta‸ hpeu‸ maˍ piˇ leh bon gʼaˇ hte‸ lawˬ ve yoˬ. Yawˇ ve da‸ 
kehˬ ve bon yehˬ hta‸ htawˇ kʼaw‸ gu te laˇ tuˬ, ngaˬ Gʼuiˬsha hta‸ lawˬ 
hkawˉ chehˇ ve yoˬ. 
21Ngaˬ bon lawˬ chehˇ ve teˇ yanˇ, ponˬ laˬ htaˇ awˬ ha hkʼaw ngaˬ gʼa mawˬ 
jaw ve Gaˍbeˍlaˆ ngaˬ geh lo poˬ ya‸ la chehˇ ve hta‸ gʼa mawˬ ve yoˬ. Awˬ 
yanˇ oˇ ve lehˬ, mvuhˇ hpeu‸ hpawˇ Gʼuiˬsha hta‸ tuˉ tanˇ piˇ ve aw yanˇ 
hpeh‸ ve yoˬ. 
22Yawˇ ya‸ la leh, ngaˬ hta‸ chi hkʼe kʼoˆ maˍ laˇ ve yoˬ. Daˍyeˍlaˆ-oˬ, Gʼuiˬsha 
ve tawˇ nawˬ hta‸ kʼoˆ maˍ laˇ tuˬ ngaˬ choˬ kaˬ lo laˬ taˍ ve yoˬ. 
23Nawˬ lawˬ hkawˉ chehˇ ve awˬ hkawˇ hta‸ Gʼuiˬsha gʼa kaˇ peuˬ. Yawˇ nawˬ 
hta‸ ha‸ jaˇ ve yoˬ. Hkʼe te leh, ngaˬ nawˬ hta‸ tawˇ ca yaw piˇ la ve yoˬ. 

Nawˬ awˬ ha hkʼaw gʼa mawˬ ve zuh‸ maˆ oˇ ve tcuhˉ kuiˬ, ngaˬ nawˬ hta‸ 
kʼoˆ maˍ laˇ shaˍ. Hkʼa deh‸ na taˍ-o‸. 
24Suhˍ chi hkʼaw‸ suhˍ chi pawˆ ve awˬ yanˇ oˇ ve lehˬ, nawˬ ve chaw leh 
nawˬ ve da‸ kehˬ ve venˇ oˇ ve hta‸ venˇbaˆ hkʼaw ponˬ piˇ tuˬ, Gʼuiˬsha teh 
taˍ ve awˬ yanˇ hpeh‸ve yoˬ. Nawˬ gʼa mawˬ ve zuh‸ maˆ oˇ ve biˇ la leh, da‸ 
kehˬ ve bon yehˬ hta‸ kʼaw‸ gu te piˇ tuˬ, venˇbaˆ hkʼa peu-eˬ ve hta‸ hpehˇ 
hkʼa piˇ leh, co co taiˍ taiˍ hteˇ ve cawˇ ve awˬ ceu‸ kʼaw‸ cawˬ la tuˬ yoˬ. 
25Chi ve hta‸ hkʼa deh‸ tawnˇ taˍ-o‸. Yeˍruˆsaˍlehnˍ venˇ hta‸ kʼaw‸ gu te tuˬ 
tawˇ piˇ ve awˬ yanˇ hta‸ te leh, Gʼuiˬsha leuˆ yuˬ taˍ ve awˬ hoˉ awˬ naˬ teˇ 
gʼaˇ tawˆ la htaˇ hkʼa gaˬ, suhˍ yanˇ suhˍ hkʼaw‸ ve awˬ yanˇ chi ponˬ kʼai tuˬ 
yoˬ. Yeˍruˆsaˍlehnˍ venˇ hta‸ kʼaw‸ gu te piˇ leh, ya‸ kʼaw teˇ hpaˍ leh lanˇ 
venˇ teˇ hpaˍ kʼaw‸ da‸ la tuˬ yoˬ. Venˇ oˇ ve hkaw‸ chi nyiˇ hkʼaw‸ suhˍ 
pawˆ hkʼa gaˬ yeˬ chehˇ tuˬ yoˬ. Ya‸ hkʼaˇ, awˬ yanˇ oˇ ve lehˬ dawˇ haˍ ve 
awˬ yanˇ hpeh‸ tuˬ yoˬ. 
26Awˬ yanˇ oˇ ve hkʼaw, Gʼuiˬsha leuˆ yuˬ taˍ ve awˬ hoˉ awˬ naˬ oˇ ve lehˬ, 
maˇ hteˇ maˇ cawˇ ve hkʼaw shu tiˇ pehˍ ve hta‸ gʼa hkanˍ tuˬ yoˬ. Venˇ oˇ ve 
leh bon yehˬ lonˉ lehˬ, awˬ gʼaˇ uiˍ ve jawˇmawˇ teˇ gʼaˇ te luˬ te sheˆ ve hta‸ 
gʼa hkanˍ tuˬ yoˬ. Gʼuiˬsha lehˬ, yawˇ gu taˍ ve luˬ ve sheˆ ve awˬ ceuˬ hta‸, iˉ 
kaˆ uiˍ taˆ la ve hkʼe awˬ yanˇ oˇ ve hkʼaw gaˬ la piˇ tuˬ yoˬ. 
27Awˬ hoˉ awˬ naˬ oˇ ve lehˬ, suhˍ hkʼaw‸ hkʼa biˇ chaw yaˇ teˇ hpaˍ hta‸ ka ti
‸ te da‸ tuˬ yoˬ. Awˬ yanˇ oˇ ve teˇ hkoˇ peuˬ kʼai ve teˇ yanˇ, tuˉ tanˇ tuˬ awˬ 
ceuˬ hkʼa peu-eˬ hta‸ Yawˇ yuˬ laˬ tuˬ yoˬ. Oˇ ve hkʼaw‸ nawˉ, haiˬ ve chaw 
teˇ gʼaˇ bon yehˬ lonˉ oˇ ve awˬ hkʼoˆ lo cha‸ chiˆ ve awˬ ceuˬ teh taˍ tuˬ yoˬ. 
Ya‸ hkʼaˇ, Gʼuiˬsha lehˬ awˬ leh meuˇ teˇ nyi gaˬ kʼo, haiˬ ve chaw oˇ ve hta‸ 
te luˬ te sheˆ piˇ tuˬ yoˬ, teh‸ ngaˬ hta‸ kʼoˆ laˇ ve yoˬ. 

Daˍyeˍlaˆ li‸ 10 

Daˍyeˍlaˆ awˬ ha hkʼaw gʼa kʼaw‸ mawˬ ve 

1(Paˇshaˇ mvuhˇmiˬ hta‸ Kuˇruˆ uˉ peunˍ chehˇ ve shehˆ hkʼaw‸ teˇ hkʼaw‸ 
htaˇ, Daˍyeˍlaˆ lehˬ awˬ ha hkʼaw zuh‸ maˆ teˇ maˬ hta‸ gʼa kʼaw‸ mawˬ ve 
yoˬ. Yawˇ gʼa mawˬ ve zuh‸ maˆ oˇ ve awˬ tehˬ awˬ na cawˇ ve htawˇ, tcuhˉ 

kuiˬ na gʼa tuˬ haˍ jaˇ ve yoˬ. Awˬ ha awˬ hkʼaw lo, tcuhˉ kuiˬ oˇ ve yawˇ hta‸ 
hpeu‸ maˍ piˇ ve yoˬ.) 
2Awˬ yanˇ oˇ ve hkʼaw, ngaˬ lehˬ shehˆ shinˉ hkʼa gaˬ dawˇ haˍ jaˇ chehˇ ve 
yoˬ. 
3Hkʼe te leh, ngaˬ lehˬ shaˍ leh awˬ kaˍ awˬ nu da‸ jaˇ ve caˇ tuˬ hta‸ maˇ caˇ. 
Shehˆ shinˉ peuˬ htaˇ hkʼa gaˬ, oˉ kʼoˍ ka‸ maˇ puiˍ. 
4Oˇ ve teˇ hkʼaw‸ awˉ lawˉ peuˇ teˇ ha pa nyiˇ chi awˇ nyi htaˇ, ngaˬ lehˬ 
Tiˉgeˍriˆ iˉ kaˆ lawˬ lonˉ paˇ lo huˉ chehˇ taˍ ve yoˬ. 
5Oˇ htaˇ, da‸ jaˇ ve veu‸ kʼaˇ veu‸ deh leh, shi haˍ pi caˆ tsuh‸ taˍ ve chaw teˇ 
gʼaˇ hta‸ gʼa mawˬ ve yoˬ. 
6Yawˇ ve awˬ to lehˬ, shehnˉ shiˍ hkʼe awˬ gʼeuˆ ba chehˇ ve yoˬ. Yawˇ ve mehˆ 
hpfuhˇ lehˬ mvuhˇ tiˉ po-e‸ hkʼe hpeh‸ leh, yawˇ ve mehˆ shiˍ lehˬ aˬ miˍ ha 
hkʼe hpeh‸ ve yoˬ. Yawˇ ve la‸ sheh hkui sheh lehˬ, hkʼa deh‸ shiˆ taˍ ve kuiˇ 
hkʼa shuˍ awˬ gʼeuˆ ba leh, yawˇ tawˇ yaw ve awˬ hkawˇ lehˬ, chaw moˍ lonˉ 
kuˬ chehˇ ve awˬ hkawˇ hkʼe hpeh‸ve yoˬ. 
7Ngaˬ teˇ gʼaˇ ceh tiˉ awˬ ha oˇ ve hta‸ gʼa mawˬ ve yoˬ. Ngaˬ geh chehˇ taˍ ve 
chaw teˇ gʼaˇ ka‸, awˬ ha oˇ ve hta‸ maˇ gʼa mawˬ. Ya‸ hkʼaˇ, yawˇ hui kawˆ 
jaˇ leh ca va‸ taˍ ve yoˬ. 
8Oˇ kaˬ lo ngaˬ teˇ gʼaˇ tiˉ huˉ chehˇ taˍ leh, awˬ ha oˇ ve hta‸ nyi chehˇ ve yoˬ. 
Ngaˬ awˬ gʼaˇ nuˇ kʼai leh chaw teˇ gʼaˇ ka‸ ngaˬ hta‸ tawnˇ gʼa tuˬ maˇ heˆ. 
9Yawˇ ve tawˇ hta‸ ngaˬ gʼa kaˇ ve teˇ yanˇ, ngaˬ miˬ chaˇ hkʼoˆ lo boˆ sheˬ 
leh, maˇ nawˇ maˇ hteh hpeh‸ kʼai ve yoˬ. 
10Oˇ htaˇ, la‸ sheh teˇ paˉ ngaˬ hta‸ ca htawˇ la leh, ngaˬ hta‸ gʼawˬ tu laˇ ve 
yoˬ. Ngaˬ lehˬ cheˇ cheˇ veˆ veˆ hpeh‸ chehˇ ve yoˬ. 
11Mvuhˇ naw tcuh yaˇ oˇ ve ngaˬ hta‸ chi hkʼe kʼoˆ laˇ ve yoˬ. Daˍyeˍlaˆ-oˬ, 
Gʼuiˬsha nawˬ hta‸ ha‸ jaˇ ve yoˬ. Tu huˉ leh ngaˬ kʼoˆ laˇ chehˇ ve tawˇ hta‸ 
hkʼa deh‸ na taˍ-o‸. Gʼuiˬsha ngaˬ hta‸ nawˬ geh peu laˇ taˍ ve yoˬ, teh‸ kʼoˆ 

laˇ ve yoˬ. Hkʼe te leh, ngaˬ tu la ve yoˬ. Ya‸ hkʼaˇ, ngaˬ lehˬ cheˇ cheˇ veˆ veˆ 
hpeh‸ chehˇ sheˍ ve yoˬ. 
12Oˇ htaˇ yawˇ kʼoˆ ve, Daˍyeˍlaˆ-oˬ, taˇ kawˆ. Shiˍ puiˉ ve cuˇ yiˍ hta‸ gʼa tuˬ, 
nawˬ nyi ma nuˇ nuˇ nehˬ nehˬ te leh Gʼuiˬsha geh bon lawˬ ve teˇ nyi hta‸ te 
leh, Gʼuiˬsha lehˬ nawˬ ve bon lawˬ hkawˇ hta‸ gʼa kaˇ taˍ peuˬ. Nawˬ ve bon 
lawˬ hkawˇ hta‸ kʼaw‸ yaw hkʼaw‸ laˇ tuˬ, ngaˬ choˬ ka‸ lo gaˬ la taˍ ve yoˬ. 
13Paˇshaˇ mvuhˇmiˬ hta‸ ha‸ shaˉ chehˇ ve mvuhˇ naw tcuh yaˇ ngaˬ hta‸ 
tawˍ taˍ ve nyiˇ chi teˇ nyi gaˬ peuˬ. Oˇ htaˇ, tcuh yaˇ uiˍ Miˆhkeˍlaˆ ngaˬ hta‸ 
ca ga la ve yoˬ. Awˬ lawn kʼo, Paˇshaˇ mvuhˇmiˬ hkʼaw ngaˬ teˇ gʼaˇ tiˉ chehˉ 
taˉ ve pa taw yoˬ. 
14Laˬ tuˬ ve awˬ yanˇ hkʼaw, nawˬ ve chaw teˇ hpaˍ hkʼaˬ hkʼe hpeh‸ la tuˬ ve 
awˬ lawn, ngaˬ nawˬ hta‸ ca kʼoˆ maˍ la ve yoˬ. Nawˬ zuh‸ maˆ ve hkʼaw gʼa 
mawˬ ve awˬ ha chi lehˬ, laˬtuˬ ve aw yanˇ hkʼaw hkʼaˬ hkʼe hpeh‸ la tuˬ 
hpeu‸ maˍ laˇ chehˇ ve awˬ ha yoˬ, teh‸ ngaˬ hta‸ kʼoˆ laˇ ve yoˬ. 
15Yawˇ oˇ hkʼe kʼoˆ chehˇ ve teˇ yanˇ, ngaˬ lehˬ miˬ chaˇ hkʼoˆ lo nyi tcuhˉ taˍ 
leh, tawˇ teˇ peu-eˬ ka‸ kʼaw‸ yaw maˇ gʼa ve yoˬ. 
16Oˇ htaˇ, chaw yaˇ hta‸ shuˍ ve mvuhˇ naw tcuh yaˇ oˇ ve la‸ sheh che leh, 
ngaˬ ve meuˇ guiˬ hta‸ htawˇ ve yoˬ. Hkʼe te leh, ngaˬ yawˇ hta‸ chi hkʼe kʼoˆ 
piˇ ve yoˬ. Jawˇmawˇ-oˬ, ngaˬ gʼa mawˬ ve aw ha oˇ ve ngaˬ hta‸ gʼaˇ nuˇ kʼai 
tuˬ te laˇ ve pa taw, ngaˬ cheˇ cheˇ veˆ veˆ hpeh‸ chehˇ ve yoˬ. 
17Ngaˬ lehˬ awˬ shehˍ hpaˇ gʼuˇ suhˍ lo tu huˉ chehˇ ve awˬ ceˬ paˍ teˇ gʼaˇ hkʼe 
hpeh‸ ve yoˬ. Ngaˬ nawˬ hta‸ hkʼaˬ hkʼe te tawˇ yaw da‸ hpeh‸ tuˬ le. Ngaˬ 
awˬ gʼaˇ awˬ shaˉ nuˇ jaˇ peuˬ, teh‸ yawˇ hta‸ kʼoˆ piˇ ve yoˬ. 
18Oˇhtaˇ, yawˇ ngaˬ hta‸ yuˬ tiˍ taˍ laˇ ve yoˬ. Hkʼe te leh, ngaˬ awˬ gʼaˇ kʼaw‸ 
cawˬ la ve yoˬ. 
19Gʼuiˬsha nawˬ hta‸ ha‸ jaˇ ve yoˬ. Chi hta‸ pa taw, nawˬ taˇ kawˆ, taˇ dawˇ 
haˍ, teh‸ ngaˬ hta‸ kʼoˆ laˇ ve yoˬ. Yawˇ oˇ hkʼe kʼoˆ peuˬ ve teˇ yanˇ, ngaˬ awˬ 
gʼaˇ kʼaw‸ cawˬ la leh, Jawˇmawˇ-oˬ, nawˬ ngaˬ hta‸ kʼoˆ laˇ gaˇ ve hkʼe kʼoˆ 



2296 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

laˇ-oˆ. Nawˬ ngaˬ hta‸ awˬ gʼaˇ kʼaw‸ cawˬ la piˇ peuˬ, teh‸ yawˇ hta‸ kʼoˆ piˇ 
ve yoˬ. 
20Oˇ htaˇ, yawˇ ngaˬ hta‸ chi hkʼe kʼoˆ laˇ ve yoˬ. Aˬ hto‸ ma pa taw ngaˬ 
nawˬ geh laˬ ve hta‸ nawˬ shiˍ-aˬ laˇ. Hteˇ ve cawˇ ve li‸ daw hkʼaw bvuh‸ taˍ 
ve awˬ lawn teˇ hpaˍ nawˬ hta‸ hpeu‸ maˍ laˇ tuˬ nga gaˬ la taˍ ve yoˬ. 
21Chi beu‸ ngaˬ kʼaw‸ kʼo‸-e leh Paˇshaˇ mvuhˇmiˬ hta‸ ha‸ shaˉ chehˇ ve 
mvuhˇ naw tcuh yaˇ oˇ ve hta‸ gʼa ca kʼaw‸ bawˆ da‸ tuˬ yoˬ. Oˇ ve hkʼaw‸ 
nawˉ, Heˍ laˍ saˆ mvuhˇmiˬ hta‸ ha‸ shaˉ chehˇ ve mvuhˇ naw ma tcuh yaˇ 
kʼaw‸ tawˆ la tuˬ yoˬ. Iˉsaˍreˍlaˆ chaw hta‸ ha‸ shaˉ piˇ chehˇ ve Miˆhkeˍlaˆ 
maˇ heˆ kʼo, ngaˬ hta‸ ga laˇ paˍ teˇ gʼaˇ ka‸ maˇ cawˬ. 

Daˍyeˍlaˆ li‸ 11 

1Ngaˬ hta‸ ga laˇ ha‸ shaˉ laˇ tuˬ, Gʼuiˬsha yawˇ hta‸ kanˉ piˇ taˍ ve yoˬ. 
2Chi beu‸ ngaˬ nawˬ hta‸ kʼoˆ laˇ tuˬ ve tawˇ chi teˇ hpaˍ lehˬ, awˬ tehˬ awˬ na 
cawˇ ve yoˬ, teh‸ ngaˬ hta‸ kʼoˆ laˇ ve yoˬ. 

Eˇjiˇtu‸ leh Suˇriˆ mvuhˇmiˬ 

Oˇ ve hkʼaw‸ nawˉ, mvuhˇ naw tcuh yaˇ oˇ ve ngaˬ hta‸ chi hkʼe kʼaw‸ kʼoˆ 
laˇ ve yoˬ. Paˇshaˇ mvuhˇmiˬ hta‸ jawˇmawˇ shehˆ gʼaˇ kʼaw‸ uˉ peunˍ tuˬ 
sheˍ ve yoˬ. Awˬ hkʼaw‸ nawˉ ve jawˇmawˇ awˇ gʼaˇ teˇ gʼaˇ lehˬ, awˬ nu ve 
jawˇmawˇ teˇ hpaˍ a‸ kehˉ paw sha jaˇ tuˬ yoˬ. Yawˇ paw sha leh awˬ gʼaˇ uiˍ 
la ve teˇ yanˇ, Heˍlaˍsaˆ mvuhˇmiˬ hta‸ tawˍ da‸ tuˬ yoˬ. 
3Oˇ htaˇ, ha‸ hanˉ jaˇ ve jawˇmawˇ teˇ gʼaˇ tawˆ la tuˬ yoˬ. Yawˇ lehˬ, uiˍ jaˇ 
kʼehˬ jaˇ ve mvuhˇmiˬ lonˉ teˇ peˆ hta‸ uˉ peunˍ leh, yawˇ te gaˇ ve hkʼe te tuˬ 
yoˬ. 
4Yawˇ awˬ gʼaˇ uiˍ jaˇ la ve teˇ yanˇ, yawˇ ve mvuhˇmiˬ awˇ tawn pehˬ kʼai tuˬ 
yoˬ. Awˬ nu ve jawˇmawˇ teˇ hpaˍ yawˇ ve mvuhˇmiˬ hta‸ kʼaw‸ uˉ peunˍ tuˬ 
yoˬ. Ya‸ hkʼaˇ, yawˇ hui lehˬ jawˇmawˇ lonˉ oˇ ve teˇ gʼaˇ hkʼe taw, awˬ gʼaˇ 
uiˍ tuˬ ve maˇ heˆ. 

5Eˇjiˇtu‸ jawˇmawˇ awˬ gʼaˇ kʼaw‸ uiˍ la tuˬ yoˬ. Ya‸ hkʼaˇ, yawˇ ve ma‸ poˍ 
lonˉ teˇ gʼaˇ yawˇ a‸ kehˉ awˬ gʼaˇ uiˍ la leh, uiˍ jaˇ ve mvuhˇmiˬ teˇ peˆ hta‸ 
gʼa uˉ peunˍ tuˬ yoˬ. 
6Awˬ hkʼaw‸ nawˉ awˬ yanˇ maw la ve teˇ yanˇ, Eˇjiˇtu‸ jawˇmawˇ lehˬ Suˇriˆ 
jawˇmawˇ hta‸ shaˉ caˆ caˇ leh, yawˇ ve yaˇ miˇ piˇ tuˬ yoˬ. Ya‸ hkʼaˇ, shaˉ caˆ 
oˇ ve co co yeˬ tuˬ ve maˇ heˆ. Yaˇ miˇ oˇ ve yawˇ awˬ hpawˇ, yawˇ ve yaˇ leh 
yawˇ geh kʼai taˍ ve awˬ ceˬ hkʼa peu-eˬ tiˇ pehˍ ve hta‸ gʼa hkanˍ tuˬ yoˬ. 
7Oˇ ve hkʼaw‸ nawˉ, yaˇ miˇ oˇ ve awˬ ceuˬ awˬ hkʼaˇ teˇ gʼaˇ jawˇmawˇ kʼaw‸ 
hpeh‸ la tuˬ yoˬ. Yawˇ lehˬ, Suˇriˆ jawˇmawˇ hta‸ bawˆ da‸ leh, yawˇ hui hta‸ 
te luˬ te sheˆ piˇ tuˬ yoˬ. 
8Yawˇ lehˬ, Suˇriˆ mvuhˇmiˬ hkʼaw cawˬ ve shaˉ ho‸ teˇ hpaˍ leh, shaˉ ho‸ oˇ 
ve teˇ hpaˍ hta‸ tanˇ taˍ ve hpu shi mawˇ jeˬ hkʼa peu-eˬ ve hta‸ Eˇjiˇtu‸ 
mvuhˇmiˬ lo yuˬ kʼo‸-e tuˬ yoˬ. 
9Mvuhˇmiˬ gawˬ kʼai peuˬ hkʼaw‸ nawˉ maˇ maw maw gaˬ kʼo, Suˇriˆ 
jawˇmawˇ lehˬ Eˇjiˇtu‸ mvuhˇmiˬ hta‸ ca kʼaw‸ bawˆ la tuˬ yoˬ. Ya‸ hkʼaˇ, 
bawˆ gʼaˇ tuˬ ve maˇ heˆ. 
10Suˇriˆ jawˇmawˇ ve yaˇ teˇ hpaˍ lehˬ, ma‸ moˍ shawˍ leh ma‸ bawˆ tuˬ gu tuˬ 
yoˬ. Yaˇ paˍ teˇ gʼaˇ lehˬ, iˉ kaˆ uiˍ taˆ la ve hkʼa shuˍ canˇ paˍ teˇ hpaˍ ve ta‸ 
yehˬ hta‸ ca lo‸ bawˆ tuˬ yoˬ. 
11Oˇ htaˇ, Eˇjiˇtu‸ jawˇmawˇ nyi ma zuhˆ jaˇ ve hkʼaw, Suˇriˆ jawˇmawˇ hta‸ 
bawˆ da‸ leh, yawˇ ve ma‸ yaˇ hkʼa peu-eˬ hta‸ hpeh gʼa tuˬ yoˬ. 
12Yawˇ lehˬ, canˇ paˍ chi ma ma ve hta‸ tiˇ pehˍ gʼa ve pa taw, nyi ma uiˍ la 
tuˬ yoˬ. Ya‸ hkʼaˇ, yawˇ lehˬ hkʼaˬ htaˆ ka‸ gʼaˇ shehˍ hpaˇ hpeh‸ chehˇ tuˬ ve 
maˇ heˆ. 
13Suˇriˆ jawˇmawˇ kʼaw‸ hpfuhˆ kʼo‸-e leh, ponˬ laˬ htaˇ a‸ kehˉ awˬ gʼaˇ uiˍ 
ve ma‸ moˍ lonˉ hta‸ kʼaw‸ shaw hpoˆ tuˬ yoˬ. Awˬ yanˇ gaˬ la htaˇ, ma‸ moˍ 
lonˉ oˇ ve hta‸ yawˇ kʼaw‸ shiˍ laˬ tuˬ yoˬ. 
14Oˇ htaˇ, chaw maˇ maˇ Eˇjiˇtu‸ jawˇmawˇ hta‸ kʼaw‸ hpfuhˆ tuˬ yoˬ. 
Daˍyeˍlaˆ-oˬ, nyi ma uiˍ ve nawˬ ve chaw teˇ hpaˍ hpaˍ htawˇ, yawˇ hui awˬ ha 

hkʼaw gʼa mawˬ ve awˬ ceuˬ hta‸ pa taw nyi ma uiˍ la leh, jawˇmawˇ hta‸ 
kʼaw‸ hpfuhˆ tuˬ yoˬ. Ya‸ hkʼaˇ, yawˇ hui shonˇ kʼai tuˬ yoˬ. 
15Hkʼe te leh, Suˇriˆ jawˇmawˇ lehˬ ta‸ yehˬ teˇ maˬ hta‸ hoˆ taˍ leh bawˆ yuˬ 
tuˬ yoˬ. Cheuˬ jaˇ ve ma‸ yaˇ teˇ hpaˍ htawˇ, awˬ gʼaˇ nuˇ kʼai tuˬ yoˬ. 
16Suˇriˆ jawˇmawˇ lehˬ, yawˇ hui hta‸ te gaˇ ve hkʼe te piˇ tuˬ yoˬ. Yawˇ hta‸ 
tawˍ taˍ shehˍ hpaˇ teˇ gʼaˇ ka‸ cawˬ tuˬ ve maˇ heˆ. Yawˇ lehˬ Iˉsaˍreˍlaˆ ve 
mvuhˇmiˬ hkʼaw huˉ taˍ leh, mvuhˇmiˬ oˇ ve hta‸ htawˇ hiˉ yuˬ tuˬ yoˬ. 
17Suˇriˆ jawˇmawˇ lehˬ, ma‸ bawˆ tuˬ ma‸ moˍ hkʼa deh‸ shawˍ tuˬ yoˬ. Oˇ 
hkʼe te peuˬ hkʼaw‸ nawˉ, yawˇ ve canˇ paˍ hta‸ te luˬ te sheˆ gʼa tuˬ, yawˇ 
lehˬ canˇ paˍ oˇ ve hta‸ shaˉ caˆ caˇ ve hkʼe te leh, yawˇ ve yaˇ miˇ piˇ tuˬ yoˬ. 
Ya‸ hkʼaˇ, yawˇ dawˇ taˍ ve hkʼe hpeh‸ la tuˬ ve maˇ heˆ. 
18Yawˇ lehˬ, laˇ tsuhˇ gʼuiˬ pfuhˍ lo cawˬ ve mvuhˇmiˬ laiˉ peˆ hta‸ bawˆ yuˬ 
tuˬ yoˬ. Ya‸ hkʼaˇ, aw nu ve jawˇmawˇ teˇ gʼaˇ yawˇ hta‸ bawˆ gʼaˇ leh, yawˇ 
lehˬ awˬ me‸ awˬ hponˇ luˬ kʼai tuˬ yoˬ. 
19Jawˇmawˇ lehˬ, yawˇ ve mvuhˇmiˬ lo kʼaw‸ hpfuhˆ kʼaw‸ la tuˬ yoˬ. Ya‸ 
hkʼaˇ, yawˇ shonˇ kʼai leh luˬ kʼai sheˆ kʼai tuˬ yoˬ. 
20Yawˇ awˬ hkʼaw‸ nawˉ, jawˇmawˇ teˇ gʼaˇ kʼaw‸ taˆ la tuˬ yoˬ. Jawˇmawˇ oˇ 
ve lehˬ, yawˇ ve mvuhˇmiˬ paw sha la tuˬ, ma‸ poˍ lonˉ teˇ gʼaˇ hta‸ hpehˇ leh 
mvuhˇmiˬ yaˇ hui geh awˬ hkawnˍ ca nyiˉ shaw tcuh tuˬ yoˬ. Ya‸ hkʼaˇ, 
jawˇmawˇ oˇ ve lehˬ shu a yehˉ gawˬ lehˍ hkʼawˇ tiˇ pehˍ ve hta‸ gʼa hkanˍ tuˬ 
yoˬ, teh‸ ngaˬ hta‸ kʼoˆ laˇ ve yoˬ. 

Suˇriˆ mvuhˇmiˬ ve haiˬ ve jawˇmawˇ 

21Mvuhˇ naw tcuh yaˇ oˇ ve ngaˬ hta‸ chi hkʼe kʼaw‸ kʼoˆ laˇ ve yoˬ. Awˬ suhˉ 
kʼaw‸ taˆ la ve Suˇriˆ jawˇmawˇ lehˬ, haiˬ jaˇ ve jawˇmawˇ hpeh‸ tuˬ yoˬ. 
Yawˇ lehˬ jawˇmawˇ te keunˍ ve chaw maˇ heˆ. Ya‸ hkʼaˇ, yawˇ cuˇ yiˍ te leh, 
jawˇmawˇ ve aˉ yaˇ hta‸ hiˉ yuˬ tuˬ yoˬ. 
22Chaw teˇ gʼaˇ ka‸ yawˇ hta‸ tawˍ taˍ maˇ hpeh‸. Yawˇ hta‸ tawˍ taˍ ve 
Gʼuiˬsha ve paw hkuˇ lonˉ hta‸ ka‸ yawˇ yuˬ baˬ piˇ tuˬ yoˬ. 

23Yawˇ lehˬ awˬ nu ve jawˇmawˇ teˇ hpaˍ hta‸ shaˉ caˆ caˇ leh, yawˇ hui hta‸ 
heˍ yuˬ beˬ yuˬ tuˬ yoˬ. Yawˇ ve mvuhˇmiˬ i jaˇ ve htawˇ, yawˇ shaˬ te shaˬ 
awˬ gʼaˇ uiˍ la tuˬ yoˬ. 
24Yawˇ lehˬ paw sha ve mvuhˇmiˬ hta‸ bawˆ yuˬ leh, yawˇ ve awˬ puˍ lonˉ teˇ 
hpaˍ maˇ te jaw ve kanˉ hta‸ te tuˬ yoˬ. Oˇ ve hkʼaw‸ nawˉ, yawˇ ve chaw teˇ 
hpaˍ hta‸ yawˇ bawˆ yuˬ gʼa taˍ ve mawˇ teˇ hpaˍ pehˬ piˇ tuˬ yoˬ. Yawˇ lehˬ, 
yeˬ jaˇ ve ta‸ yehˬ teˇ hpaˍ hta‸ bawˆ yuˬ tuˬ awˬ hkʼaˇ gu tuˬ yoˬ. Ya‸ hkʼaˇ, 
maˇ maw maw yawˇ ve awˬ yanˇ leh kʼai tuˬ ve yoˬ. 
25Yawˇ lehˬ Eˇjiˇtu‸ jawˇmawˇ hta‸ ca bawˆ tuˬ ma‸ moˍ shawˍ tuˬ yoˬ. Eˇjiˇtu
‸ jawˇmawˇ htawˇ, ma‸ moˍ shawˍ leh yawˇ hta‸ kʼaw‸ bawˆ tuˬ awˬ hkʼaˇ gu 
tuˬ yoˬ. Ya‸ hkʼaˇ, Eˇjiˇtu‸ jawˇmawˇ lehˬ shu heˍ piˇ ve hkawˇ na leh shonˇ 
kʼai tuˬ yoˬ. 
26Yawˇ hta‸ dawˇ hkʼaˇ piˇ chehˇ ve chaw teˇ hpaˍ yawˇ hta‸ te luˬ piˇ tuˬ yoˬ. 
Yawˇ ve ma‸ yaˇ laiˉ gʼaˇ suh-e leh, yawˇ ve ma‸ moˍ lonˉ luˬ kʼai tuˬ yoˬ. 
27Oˇ ve hkʼaw‸ nawˉ, jawˇmawˇ oˇ ve nyiˇ gʼaˇ teˇ geh mui leh hti caˇ hti dawˬ 
tuˬ yoˬ. Yawˇ huiˉ maˬ teˇ gʼaˇ hta‸ teˇ gʼaˇ heˍ da‸ tuˬ yoˬ. Ya‸ hkʼaˇ, awˬ 
yanˇ maˇ gaˬ sheˍ ve pa taw, yawˇ huiˉ maˬ heuˆ gaˇ ve hkʼe gʼa tuˬ ve maˇ 
heˆ. 
28Suˇriˆ jawˇmawˇ lehˬ, yawˇ bawˆ gʼa taˍ ve mawˇ teˇ hpaˍ hta‸ yuˬ veu leh, 
Gʼuiˬsha ve chaw hui oˉ kʼoˍ pui ve awˬ liˇ hta‸ te luˬ piˇ tuˬ aˉ hkʼaw lo kʼaw
‸ kʼo‸-e tuˬ yoˬ. Yawˇ dawˇ taˍ ve hkʼe te taˉ peuˬ hkʼaw‸ nawˉ, yawˇ ve 
mvuhˇmiˬ lo kʼo‸-e tuˬ yoˬ. 
29Maˇ maw maw yawˇ lehˬ, Eˇjiˇtu‸ mvuhˇmiˬ hta‸ ca kʼaw‸ bawˆ la tuˬ yoˬ. 
Ya‸ hkʼaˇ, chi teˇ pawˆ lehˬ ponˬ laˬ htaˇ hkʼe maˇ heˆ. 
30Roˇma‸ chaw teˇ hpaˍ haw lo‸ kʼoˍ ciˇ laˬ leh, yawˇ hta‸ tawˍ taˍ tuˬ yoˬ. 
Hkʼe te leh, yawˇ kawˆ jaˇ tuˬ yoˬ. Oˇ htaˇ, yawˇ nyi ma zuhˆ jaˇ ve hkʼaw 
kʼaw‸ la leh, Gʼuiˬsha ve chaw teˇ hpaˍ oˉ kʼoˍ pui ve awˬ liˇ oˇ ve hta‸ te luˬ 
piˇ tuˬ yoˬ. Oˉ kʼoˍ pui ve awˬ liˇ oˇ ve hta‸ baˬ taˉ peuˬ ve chaw hui dawˇ 
hkʼaˇ piˇ ve hta‸ yawˇ na tuˬ yoˬ. 

31Yawˇ ve ma‸ yaˇ teˇ hpaˍ bon yehˬ hta‸ maˇ shawˍ maˇ caˆ te tuˬ yoˬ. Yawˇ 
hui lehˬ, tuˉ tanˇ tuˬ teˇ hpaˍ hta‸ yuˬbaˬ leh, cha‸ chiˆ ve awˬ ceuˬ hta‸ oˇ kaˬ 
lo teh taˍ piˇ tuˬ yoˬ. 
32Oˉ kʼoˍ pui ve awˬ liˇ oˇ ve hta‸ baˬ taˉ peuˬ ve chaw hui lehˬ, jawˇmawˇ kʼoˆ 
ve tawˇ hta‸ na tuˬ yoˬ. Ya‸ hkʼaˇ, Gʼuiˬsha hta‸ oˉ kʼoˍ pui chehˇ ve chaw hui 
yawˇ hta‸ kʼaw‸ hpfuhˆ bawˆ tuˬ yoˬ. 
33Cuˇ yiˍ cawˬ ve awˬ hoˉ awˬ naˬ teˇ hpaˍ lehˬ, awˬ nu ve chaw teˇ hpaˍ hta‸ 
htawˇ cuˇ yiˍ maˍ piˇ tuˬ yoˬ. Ya‸ hkʼaˇ, cuˇ yiˍ cawˬ paˍ oˇ ve teˇ hpaˍ lehˬ, 
ma‸ bawˆ kuiˬ lo gʼa suh-e leh, teˇ hpaˍ hpaˍ shu aˬ miˍ tuˉ pehˍ ve hta‸ gʼa 
hkanˍ tuˬ yoˬ. Teˇ hpaˍ hpaˍ shu hiˉ yuˬ lu yuˬ ve hta‸ gʼa hkanˍ tuˬ yoˬ. 
34Awˬ yanˇ oˇ ve hkʼaw, fawˉ mehˍ ve a ciˉ hkehnˇ la tuˬ yoˬ. Haiˬ ve chaw teˇ 
hpaˍ lehˬ, yawˇ hui hta‸ ca ga piˇ la ve hkʼe te leh, yawˇ hui geh hkʼawˇ lo‸ la 
tuˬ yoˬ. 
35Cuˇ yiˍ cawˬ ve awˬ hoˉ awˬ naˬ oˇ ve teˇ hpaˍ hpaˍ ti ˇ pehˍ ve hta‸ gʼa 
hkanˍ tuˬ yoˬ. Chi hkʼe hpeh‸ la ve lehˬ, chaw yaˇ teˇ hpaˍ kʼaw‸ da‸ kehˬ la 
tuˬ awˬ pon hpeh‸ ve yoˬ. Gʼuiˬsha tinˍ taˍ ve awˬ yanˇ gaˬ la htaˇ hkʼa gaˬ, 
chi hkʼe hpehˬ la tuˬ yoˬ. 
36Suˇriˆ jawˇmawˇ lehˬ, yawˇ te gaˇ ve hkʼe te chehˇ tuˬ yoˬ. Yawˇ lehˬ, tawˇ uiˍ 
tawˇ mvuh yaw leh, Kanˇ paˆ uiˬ jaˇ ve Gʼuiˬsha a‸ kehˉ ngaˬ uiˍ ve yoˬ, teh‸ 
kʼoˆ tuˬ yoˬ. Gʼuiˬsha yawˇ hta‸ ciˍ yanˍ piˇ tuˬ ve awˬ yanˇ maˇ gaˬ sheˍ ve 
ceh ceh, yawˇ chi hkʼe kʼoˆ chehˇ tuˬ ve yoˬ. Gʼuiˬsha lehˬ yawˇ kʼoˆ taˍ ve 
hkʼe, awˬ tehˬ awˬ na te piˇ tuˬ yoˬ. 
37Jawˇmawˇ oˇ ve lehˬ, yawˇ ve awˬ puˍ awˬ pi hui oˉ kʼoˍ pui chehˇ ve 
gʼuiˬsha leh yaˇ miˇ teˇ hpaˍ ha‸ ve gʼuiˬsha hta‸ maˇ shawˍ maˇ caˆ te piˇ tuˬ 
yoˬ. Yawˇ lehˬ gʼuiˬsha oˇ ve teˇ hpaˍ a‸ kehˉ uiˍ ve yoˬ, teh‸ dawˇ leh yawˇ 
hui hta‸ oˇ hkʼe te piˇ ve yoˬ. 
38Ya‸ hkʼaˇ, yawˇ lehˬ ta‸ yehˬ teˇ hpaˍ hta‸ ha‸ shaˉ chehˇ ve gʼuiˬsha hta‸ 
taˍ uiˍ taˍ mvuh piˇ tuˬ yoˬ. Yawˇ ve awˬ puˍ awˬ pi teˇ hpaˍ teˇ pawˆ ka‸ oˉ 

kʼoˍ maˇ pui jaw ve gʼuiˬsha hta‸ yawˇ lehˬ hpu, shi, shehnˉ leh awˬ hpfuhˇ 
hkʼaˆ ve mawˇ teˇ hpaˍ tanˇ piˇ tuˬ yoˬ. 
39Yawˇ ve ta‸ yehˬ teˇ hpaˍ hta‸ ha‸ shaˉ tcuh tuˬ, yawˇ lehˬ awˬ kaˍ awˬ nu 
ve gʼuiˬsha teˇ hpaˍ hta‸ oˉ kʼoˍ pui ve chaw hui hta‸ leuˆ yuˬ tuˬ yoˬ. Yawˇ uˉ 
peunˍ ve hta‸ nyi ma cawˇ ve chaw hui hta‸ yawˇ taˍ uiˍ taˍ mvuh piˇ leh, uiˍ 
jaˇ ve aˉ yaˇ leh miˬguiˬ pehˬ piˇ ve yoˬ. 
40Suˇriˆ jawˇmawˇ ve awˬ yanˇ peuˬ la paˇ neˇ htaˇ, Eˇjiˇtu‸ jawˇmawˇ yawˇ hta
‸ ca bawˆ la tuˬ yoˬ Oˇ htaˇ, Suˇriˆ jawˇmawˇ lehˬ yawˇ ve iˉ mvuhˇ lawˬ leh 
haw lo‸ kʼoˍ teˇ hpaˍ hta‸ yehˇ leh, Eˇjiˇtu‸ jawˇmawˇ hta‸ kʼaw‸ bawˆ 
tuˬyoˬ. Yawˇ lehˬ, gʼuiˬ uiˍ haˉ uiˍ ve hkʼe, mvuhˇmiˬ laiˉ peˆ ve hta‸ te luˬ piˇ 
tuˬ yoˬ. 
41Yawˇ lehˬ, Iˉsaˍreˍlaˆ chaw hui ve mvuhˇmiˬ hta‸ htawˇ bawˆ yuˬ leh, chaw 
awˬ hinˉ awˬ meunˍ gʼaˇ hta‸ tiˇ pehˍ piˇ tuˬ yoˬ. Ya‸ hkʼaˇ, Eˇdonˍ, Mawˇbaˆ 
leh Aˍmonˍ mvuhˇmiˬ lehˬ gʼa ponˬ tuˬ yoˬ. 
42Yawˇ lehˬ mvuhˇmiˬ oˇ ve teˇ hpaˍ hta‸ ca bawˆ yuˬ chehˇ ve teˇ yanˇ, Eˇjiˇtu
‸ mvuhˇmiˬ hta‸ ka‸ ponˬ piˇ tuˬ ve maˇ heˆ. 
43Yawˇ lehˬ, faˉ taˍ ve Eˇjiˇtu‸ chaw hui ve hpu shi mawˇ jeˬ hkʼa peu-eˬ hta‸ 
hpfuhˆ yuˬ kʼai tuˬ yoˬ. Yawˇ lehˬ, Liˆbiˇ-a mvuhˇmiˬ leh Suˍdanˍ mvuhˇmiˬ 
hta‸ htawˇ bawˆ yuˬ tuˬ yoˬ. 
44Oˇ ve hkʼaw‸ nawˉ mvuhˇ nyi tawˆ hpawˇ leh awˬ na hpawˇ lo laˬve awˬ 
lawn sha tanˇ hta‸ yawˇ gʼa kaˇ leh kawˆ jaˇ tuˬ yoˬ. Hkʼe te leh, yawˇ ma‸ 
gʼaˇ hte‸ bawˆ leh chaw yaˇ laiˇ gʼaˇ hta‸ tiˇ pehˍ piˇ tuˬ yoˬ. 
45Yawˇ lehˬ, laˇ tsuhˇ gʼuiˬ leh bon yehˬ te taˍ kuiˬ hkʼaw pui awˬ kaˍ lo yawˇ 
ve aˉ po kʼo lonˉ te taˍ ve yoˬ. Ya‸ hkʼaˇ, yawˇ gʼa suh-e tu ve yoˬ. Chaw teˇ 
gaˇ ka‸ yawˇ hta‸ ga piˇ tuˬ ve maˇ heˆ, teh‸ ngaˬ hta‸ kʼoˆ laˇ ve yoˬ. 

Daˍyeˍlaˆ li‸ 12 

Awˬ leh meuˇ ve awˬ yanˇ 

1Da‸ jaˇ ve veu‸ kʼaˇ veu‸ deh taˍ ve mvuhˇ naw ma tcuh yaˇ oˇ ve ngaˬ hta‸ 
chi hkʼe kʼoˆ laˇ ve yoˬ. Awˬ yanˇ oˇ ve gaˬ la htaˇ, nawˬ ve chaw teˇ hpaˍ hta‸ 

ha‸ shaˉ chehˇ ve tcuh yaˇ uiˍ Miˆhkeˍlaˆ tawˆ la tuˬ yoˬ. Oˇ htaˇ, miˬguiˬ 
hkʼoˆ lo teˇ pawˆ ka‸ maˇ hpeh‸ la jaw ve kawˆ tuˬ dawˇ haˍ tuˬ awˬ ceuˬ gaˬ 
la tuˬ yoˬ. Awˬ yanˇ oˇ ve gaˬ la htaˇ, Gʼuiˬsha ve li‸ daw hkʼaw hkʼa bvuh‸ 
taˍ ve nawˬ ve chaw teˇ hpaˍ gʼa ponˬ tuˬ yoˬ. 
2Suh taˍ peuˬ ve chaw laiˉ gʼaˇ kʼaw‸ te‸ tu la tuˬ yoˬ. Teˇ hpaˍ hpaˍ co co taiˍ 
taiˍ te‸ ve a sha‸ hta‸ gʼa leh, teˇ hpaˍ hpaˍ co co taiˍ taiˍ awˬ me‸ awˬ hponˇ 
luˬ kʼai tuˬ yoˬ. 
3Cuˇ yiˍ cawˬ ve awˬ hoˉ awˬ naˬ teˇ hpaˍ lehˬ, mvuhˇ naw ma hkʼe awˬ gʼeuˆ 
ba da‸ jaˇ tuˬ yoˬ. Hteˇ ve cawˇ ve kanˉ hta‸ te tuˬ shu hta‸ maˍ piˇ ve chaw 
hui lehˬ, meu‸ keu shiˍ hkʼa shuˍ co co taiˍ taiˍ awˬ geuˆ ba chehˇ tuˬ yoˬ. 
4Chi hta‸ pa taw Daˍyeˍlaˆ-oˬ, miˬguiˬ awˬ yanˇ leh htaˇ hkʼa gaˬ, nawˬ ve li‸ 
daw hta‸ hoˆ taˍ leh yinˉ hkʼa deh‸ tcuhˉ taˍ-o‸. Awˬ yanˇ oˇ ve maˇ gaˬ sheˍ 
ve ceh ceh, chaw yaˇ teˇ hpaˍ lehˬ hpeh‸ la chehˇ ve awˬ ceuˬ chi teˇ hpaˍ hta
‸ na gʼa tuˬ gʼaˇ hte‸ coˇ caˇ tuˬ yoˬ, teh‸ ngaˬ hta‸ kʼoˆ laˇ ve yoˬ. 
5Oˇ ve hkʼaw‸ nawˉ, iˉ kaˆ lawˬ choˬ paˉ oˇ paˉ huˉ chehˇ ve chaw nyiˇ gʼaˇ hta
‸ ngaˬ gʼa mawˬ ve yoˬ. 
6Anˇ law‸ law‸ ve awˬ ceuˬ chi teˇ hpaˍ hkʼaˬ htaˆ peuˬ kʼai tuˬ le, teh‸ iˉ kaˆ 
lawˬ awˬ na hpawˇ lo huˉ chehˇ ve mvuhˇ naw ma tcuh yaˇ hta‸ yawˇ huiˉ 
maˬ na nyi ve yoˬ. 
7Mvuhˇ naw ma tcuh yaˇ oˇ ve lehˬ, yawˇ ve la‸ sheh nyiˇ paˉ paˉ mvuhˇ naw 
ma lo che peu leh, co co taiˍ taiˍ te‸ chehˇ ve Gʼuiˬsha ve awˬ meh hkʼaw ka 
ti‸ chi hkʼe te chehˇ ve awˬ hkawˇ hta‸ ngaˬ gʼa kaˇ ve yoˬ. Shehˆ hkʼaw‸ leh 
ha pa hkaw‸ maˬ hkʼa gaˬ yoˬ. Gʼuiˬsha ve chaw teˇ hpaˍ hta‸ fawˉ mehˍ 
chehˇ ve awˬ yanˇ peuˬ kʼai ve teˇ yanˇ, awˬ ceuˬ chi hkʼa peu-eˬ hpeh‸ la tuˬ 
yoˬ, teh‸ kʼoˆ ve yoˬ. 
8Yawˇ kʼoˆ ve tawˇ hta‸ ngaˬ gʼa kaˇ ve yoˬ. Ya‸ hkʼaˇ ngaˬ na maˇ gʼa. Hkʼe 
te leh, Jawˇmawˇ-oˬ, oˇ ve teˇ hpaˍ hkʼaˬ hkʼe te peuˬ kʼai tuˬ le, teh‸ ngaˬ 
yawˇ hta‸ kʼaw‸ na nyi piˇ ve yoˬ. 

9Yawˇ kʼaw‸ yaw hkʼaw‸ leh kʼoˆ ve, Daˍyeˍlaˆ-oˬ, nawˬ chi beu‸ tawˆ kʼai loˬ. 
Awˬ leh meuˇ ve awˬ yanˇ gaˬ la htaˇ hkʼa gaˬ, tawˇ chi teˇ hpaˍ hta‸ nawˬ gʼa 
faˉ taˍ ve yoˬ. 
10Chaw laiˉ gʼaˇ kʼaw‸ da‸ kehˬ la tuˬ yoˬ. Haiˬ ve chaw teˇ hpaˍ lehˬ, awˬ 
lawn chi teˇ hpaˍ hta‸ shiˍ tuˬ ve maˇ heˆ. Yawˇ hui lehˬ, haiˬ ve kanˉ hta‸ tiˉ 
te chehˇ tuˬ yoˬ. Cuˇ yiˍ cawˬ ve chaw teˇ hpaˍ ceh tiˉ awˬ lawn chi teˇ hpaˍ 
hta‸ na gʼa tuˬ yoˬ. 
11Tuˉ tanˇ tuˬ teˇ hpaˍ hta‸ tawˍ taˍ ve awˬ yanˇ hta‸ te leh, cha‸ chiˆ ve awˬ 
ceuˬ hta‸ oˉ kʼoˍ pui ve awˬ yanˇ hkʼa gaˬ, 1,290 nyi maw tuˬ yoˬ. 
121,335 nyi peuˬ kʼai htaˇ hkʼa gaˬ, ka ti‸ yeˬ chehˇ ve chaw teˇ hpaˍ gʼa ha lehˬ 
tuˬ yoˬ. 
13Daˍyeˍlaˆ-oˬ, nawˬ ka‸ awˬ leh hkʼa gaˬ ka ti‸ yeˬ chehˇ-oˆ. Oˇ ve hkʼaw‸ 
nawˉ, nawˬ htawˇ gʼa suh-e tuˬ yoˬ. Ya‸ hkʼaˇ, awˬ leh meuˇ teˇ nyi gaˬ kʼo, la
‸ shawnˍ yuˬ tuˬ nawˬ teˇ pawˆ kʼaw‸ te‸ tu la tuˬ yoˬ, teh‸ ngaˬ hta‸ kʼoˆ laˇ 
ve yoˬ. 

Hawˇseˍ li‸ 

Hawˇseˍ li‸ 1 

1Yuˇda‸ mvuhˇmiˬ hkʼaw lo, Awˇziˆ, Yawˇtanˍ, Aˍhaˆ leh Heˍsaˍkiˆ jawˇmawˇ 
te leh, Iˉsaˍ reˍlaˆ mvuhˇmiˬ hkʼaw Yawˇshaˆ ve yaˇ Yeˍyawˇbaoˍ jawˇmawˇ te 
chehˇ ve teˇ yanˇ, Gʼuiˬsha lehˬ Beˍriˆ ve yaˇ Hawˇseˍ hta‸ chi hkʼe kʼoˆ piˇ ve 
yoˬ. 

Hawˇseˍ miˇ ma leh awˬ yaˇ teˇ hpaˍ 

2Hawˇseˍ hta‸ cuˇ leh, awˉ lawˉ peuˇ teˇ pawˆ Gʼuiˬsha Iˉsaˍreˍlaˆ chaw hui 
hta‸ tawˇ yaw piˇ leh kʼoˆ ve, Nawˬ awˬ miˇ ma heuˆ loˬ. Nawˬ ve awˬ miˇ ma 
lehˬ ka ti‸ maˇ yeˬ ve yaˇ miˇ hpeh‸ leh, nawˬ ve yaˇ teˇ hpaˍ htawˇ nawˬ miˇ 
ma hkʼa shuˍ, haiˬ ve chaw teˇ hpaˍ hpeh‸ la tuˬ yoˬ. Awˬ lawn kʼo, ngaˬ ve 
chaw teˇ hpaˍ ngaˬ hta‸ baˬ taˉ leh, ka ti‸ maˇ yeˬ ve chaw hpeh‸ la peuˬ, teh
‸ yawˇ hta‸ kʼoˆ piˇ ve yoˬ. 
3Hkʼe te leh, Hawˉseˍ lehˬ Diˆnaˍlenˍ ve yaˇ miˇ Gawˇmaˍ hta‸ heuˆ ve yoˬ. Yaˇ 
miˇ oˇ ve yaˇ hu la leh, yawˇ awˬ pon yaˇ paˍ teˇ gʼaˇ paw la piˇ ve yoˬ. 
4Oˇ htaˇ Gʼuiˬsha lehˬ, Yawˇ hta‸ Yeˍsaˍreˍlaˆ teh‸ meh piˇ-oˆ. Awˬ lawn kʼo, 
Yeˍhuˆ lehˬ Yeˍsaˍreˍlaˆ teh‸ kʼoˆ ve chehˇ kuiˬ lo yawˇ ve awˬ ceuˬ awˬ hkʼaˇ 
Iˉsaˍreˍlaˆ jawˇmawˇ teˇ hpaˍ hta‸ tiˇ pehˍ piˇ ve pa taw, maˇ maw maw ngaˬ 
yawˇ hta‸ ciˍ yanˍ piˇ tuˬ yoˬ. Ngaˬ lehˬ Yeˍhuˆ leh yawˇ ve awˬ ceuˬ awˬ hkʼaˇ 
teˇ hpaˍ hta‸ te luˬ te sheˆ piˇ tuˬ yoˬ. 
5Oˇ htaˇ, Yeˍsaˍreˍlaˆ teh‸ kʼoˆ ve lawˬ hkʼo‸ hkʼaw, Iˉsaˍreˍlaˆ chaw hui ve la
‸ caˉ teˇ hpaˍ hta‸ ngaˬ te luˬ te sheˆ piˇ tuˬ yoˬ, teh‸ Hawˇseˍ hta‸ kʼoˆ piˇ ve 
yoˬ. 
6Oˇ ve hkʼaw‸ nawˉ, Gawˇmaˍ lehˬ yaˇ miˇ ehˉ teˇ gʼaˇ kʼaw‸ paw la ve yoˬ. Oˇ 
htaˇ Gʼuiˬsha lehˬ, Yawˇ hta‸ Lawˇruˆhaˍmaˍ teh‸ meh piˇ-oˆ. Awˬ lawn kʼo, 
ngaˬ Iˉsaˍreˍlaˆ chaw hui hta‸ ha kʼaˉ piˇ leh, yawˇ hui ve venˇbaˆ hta‸ hpehˇ 
piˇ tuˬ ve maˇ heˆ. 
7Ya‸ hkʼaˇ, Yuˇda‸ chaw teˇ hpaˍ hta‸ ngaˬ ha kʼaˉ piˇ tuˬ yoˬ. Ngaˬ yawˇ hui 
ve Gʼuiˬsha lehˬ, yawˇ hui hta‸ ponˬ piˇ tuˬ yoˬ. Ya‸ hkʼaˇ, aˉhtaw, hkaˆ, hkaˆ 

ce, iˉ mvuhˇ leh iˉ mvuhˇ ciˇ shehˍ hpaˇ hui hta‸ cuˇ leh yawˇ hui hta‸ ponˬ 
piˇ tuˬ ve maˇ heˆ, teh‸ Hawˇseˍ hta‸ kʼoˆ piˇ ve yoˬ. 
8Oˇ ve hkʼaw‸ nawˉ, Gawˇmaˍ lehˬ yawˇ ve yaˇ miˇ hta‸ cuˉ hpaˆ piˇ peuˬ ve 
teˇ yanˇ, yaˇ teˇ pawˆ kʼaw‸ hu la leh, yaˇ paˍ teˇ gʼaˇ kʼaw‸ paw la ve yoˬ. 
9Oˇ htaˇ Gʼuiˬsha lehˬ, Yawˇ hta‸ Lawˇaˍmiˆ teh‸ meh piˇ-oˆ. Awˬ lawn kʼo, 
Iˉsaˍreˍlaˆ lehˬ ngaˬ ve chaw hpeh‸ ve maˇ heˆ. Ngaˬ htawˇ yawˇ hui ve 
Gʼuiˬsha hpeh‸ ve maˇ heˆ, teh‸ Hawˇseˍ hta‸ kʼoˆ piˇ ve yoˬ. 

Iˉsaˍreˍlaˆ ve mvuhˇmiˬ hta‸ kʼaw‸ gu te tuˬ 

10Iˉsaˍreˍlaˆ chaw teˇ hpaˍ lehˬ, gʼaw maˇ peuˬ htaˇ hkʼa gaˬ maˇ jaˇ ve shehˇ 
shiˍ hkʼa shuˍ hpeh‸ la tuˬ yoˬ. Nawˬ hui lehˬ ngaˬ ve chaw maˇ heˆ, teh‸ 
Gʼuiˬsha yawˇ hui hta‸ kʼoˆ piˇ ve yoˬ. Ya‸ hkʼaˇ teˇnyi gaˬ kʼo, Nawˬ hui lehˬ 
te‸ chehˇ ve Gʼuiˬsha ve yaˇ teˇ hpaˍ hpeh‸ ve yoˬ, teh‸ yawˇ hui hta‸ kʼoˆ piˇ 
tuˬ yoˬ. 
11Yuˇda‸ chaw leh Iˉsaˍreˍlaˆ chaw teˇ hpaˍ kʼaw‸ cawˇ da‸ hawˍ da‸ la tuˬ 
yoˬ. Yawˇ hui lehˬ awˬ hoˉ teˇ gʼaˇ hta‸ leuˆ yuˬ leh, teˇ pawˆ kʼaw‸ uiˍ la maˇ 
la tuˬ yoˬ. Yeˍzaˍreˍlaˆ lehˬ uiˍ jaˇ ve awˬ nyi teˇ nyi hpeh‸ la tuˬ yoˬ. 

Hawˇseˍ li‸ 2 

Ka ti‸ maˇ yeˬ ve Gawˇmaˍ 

1Chi hta‸ pa taw, nawˬ hui Iˉsaˍreˍlaˆ chaw teˇ hpaˍ teˇ gʼaˇ hta‸ teˇ gʼaˇ, 
Gʼuiˬsha ve chaw leh Gʼuiˬsha ha‸ ve chaw teh‸ kʼoˆ da‸ chehˇ-oˆ. 
2Ngaˬ yaˇ teˇ hpaˍ-oˬ, nawˬ e hta‸ lawˬ hkawˉ-oˆ. Yawˇ lehˬ, ngaˬ miˇ ma maˇ 
kʼaw‸ heˆ leh, ngaˬ lehˬ yawˇ ve awˬ hpawˇ maˇ kʼaw‸ heˆ-o ve htawˇ, yawˇ 
haˉ chawˇ haˉ paˆ maˇ gʼa kʼaw‸ te leh, meh maˬ lanˉ maˇ gʼa kʼaw‸ te tuˬ, 
yawˇ hta‸ lawˬ hkawˉ-oˆ. 
3Yawˇ venˇbaˆ maˇ kʼaw‸ dawˇ hpfuhˆ ve kʼo, yawˇ paw la htaˇ hkʼe kʼaw‸ 
hpeh‸ la tuˬ, ngaˬ yawˇ ve veu‸ kʼaˇ teˇ hpaˍ hta‸ kʼehˆ baˬ piˇ tuˬ yoˬ. Ngaˬ 
yawˇ hta‸ goˇ jaˇ ve miˬguiˬ hkʼa shuˍ hpeh‸ la piˇ leh, yawˇ lehˬ iˉ kaˆ shiˉ 
leh suh-e tuˬ yoˬ. 

4Yawˇ ve yaˇ teˇ hpaˍ hta‸ ngaˬ ha kʼaˉ piˇ tuˬ ve maˇ heˆ. Awˬ lawn kʼo, yawˇ 
hui lehˬ ya‸ taw hkawˇ maˇ shiˍ ve meh maˬ lanˉ yaˇ teˇ hpaˍ hpeh‸ ve yoˬ. 
5Ngaˬ hta‸ ha‸ ve chaw hui geh ngaˬ kʼai tuˬ yoˬ. Awˬ lawn kʼo, yawˇ hui 
ngaˬ hta‸ caˇ tuˬ dawˬ tuˬ, veu‸ tuˬ kʼaˇ tuˬ, naˍ manˇ leh a pehˉ meuˇ gʼuiˬ pe
‸ laˇ ve yoˬ, teh‸ yaˇ miˇ oˇ ve kʼoˆ ve yoˬ. 
6Chi hta‸ pa taw, yawˇ hta‸ hkʼa caw zuhˇ lo ngaˬ aˉ chuˇ ti keu piˇ taˍ tuˬ 
yoˬ. Yawˇ tawˆ-e maˇ gaˬ tuˬ, yawˇ hta‸ hkʼa caw zuhˇ lo ngaˬ gʼo‸ pa ko piˇ 
taˍ tuˬ yoˬ. 
7Yawˇ ha‸ ve chaw hui geh yawˇ kʼai gaˬ tuˬ gʼaˇ hte‸ coˇ caˇ ve htawˇ, yawˇ 
tawˆ-e gaˬ tuˬ ve maˇ heˆ. Chaw oˇ ve teˇ hpaˍ hta‸ yawˇ ca nyi ve htawˇ, 
mawˬ tuˬ ve maˇ heˆ. Oˇ htaˇ yawˇ lehˬ, Ngaˬ hpawˇ geh kʼo‸-e shaˍ. Yawˇ geh 
gʼa chehˇ ve lehˬ, choˬ kaˬ gʼa chehˇ ve a‸ kehˉ da‸ leuˉ ve yoˬ, teh‸ kʼoˆ tuˬ 
yoˬ. 
8Yawˇ hta‸ caˇ tuˬ dawˬ tuˬ, a pehˉ meuˇ gʼuiˬ leh naˍ manˇ piˇ chehˇ ve lehˬ, 
ngaˬ hpeh‸ ve hta‸ yawˇ maˇ dawˇ shiˍ puiˉ. Baˍlaˆ gʼuiˬsha hta‸ yawˇ tanˇ piˇ 
chehˇ ve hpu, shi, mawˇ jeˬ teˇ hpaˍ lehˬ, ngaˬ yawˇ hta‸ piˇ taˍ ve mawˇ teˇ 
hpaˍ hpeh‸ ve yoˬ. 
9Chi hta‸ pa taw, caˬ gʼeu‸ ve awˬ yanˇ gaˬ la htaˇ, ngaˬ yawˇ hta‸ hkʼa piˇ taˍ 
peuˬ ve caˇ tuˬ dawˬ tuˬ, a pehˉ meuˇ gʼuiˬ leh veu‸ tuˬ kʼaˇ tuˬ hkʼa peu-eˬ ve 
hta‸ ngaˬ kʼaw‸ yuˬ hkʼaw‸ tuˬ yoˬ. 
10Yawˇ ha‸ ve chaw teˇ hpaˍ mehˆ gʼuˇ suhˍ, yawˇ ve veu‸ kʼaˇ teˇ hpaˍ hta‸ 
ngaˬ kʼehˆ baˬ leh, awˬ kʼu nyi hpeh‸ la piˇ tuˬ yoˬ. Chaw teˇ gʼaˇ ka‸ yawˇ 
hta‸ ngaˬ ve la‸ sheh hkʼaw ponˬ piˇ gʼa tuˬ ve maˇ heˆ. 
11Teˇ hkʼaw‸ teˇ pawˆ, teˇ ha pa teˇ pawˆ, teˇ shinˉ teˇ pawˆ yawˇ te chehˇ ve 
pawehˇ leh, yawˇ oˉ kʼoˍ pui chehˇ ve awˬ ceuˬ hkʼa peu-eˬ hta‸ ngaˬ te luˬ piˇ 
tuˬ yoˬ. 
12Yawˇ ha‸ ve chaw teˇ hpaˍ awˬ pon yawˇ kanˉ te piˇ taˍ ve pa taw, yawˇ hui 
yawˇ hta‸ piˇ taˍ ve a pehˉ meuˇ te teˇ hpaˍ leh, maˉ nawˆ cehˬ teˇ hpaˍ hta‸ 
ngaˬ te luˬ piˇ tuˬ yoˬ. Yawˇ ve a pehˉ meuˇ hko leh iˉ shiˍ hko teˇ hpaˍ hta‸ 

ngaˬ hteunˍ lonˉ hpeh‸ la piˇ tuˬ yoˬ. Haiˬ ve to nuˇ to shaˆ teˇ hpaˍ lehˬ, hko 
oˇ ve teˇ hpaˍ hta‸ te luˬ te sheˆ piˇ tuˬ yoˬ. 
13Yawˇ ngaˬ hta‸ leunˇ baˬ taˉ leh, Baˍlaˆ gʼuiˬsha hta‸ ca tanˇ ve hta‸ pa taw 
maˇ kʼoˆ, hpu hkʼeun shi hkʼeun tcuhˉ veu leh yawˇ ha‸ ve chaw hkʼaˇ suh 
gʼuiˇ kʼai peuˬ ve hta‸ pa taw maˇ kʼoˆ, ngaˬ yawˇ hta‸ ciˍ yanˍ piˇ tuˬ yoˬ, teh
‸ Gʼuiˬsha kʼoˆ ve yoˬ. 

Gʼuiˬsha yawˇ ve chaw hta‸ ha‸ ve 

14Chi hta‸ pa taw, ngaˬ yawˇ hta‸ heh puiˉ hkʼaw lo teˇ pawˆ kʼaw‸ shiˍ kʼai 
piˇ leh, ha‸ pehnˇ ve tawˇ yaw piˇ ve hkʼaw, yawˇ ngaˬ hta‸ kʼaw‸ ha‸ la tuˬ, 
ngaˬ kʼaw‸ te piˇ tuˬ yoˬ. 
15Yawˇ ve a pehˉ meuˇ hko ngaˬ yawˇ hta‸ kʼaw‸ hkʼaw‸ piˇ leh, Aˍhkawˍ teh
‸ kʼoˆ ve lawˬ hkʼo‸ hta‸ dawˇ law kuiˬ yehˬ miˉ kʼaw‸ hpeh‸ la piˇ tuˬ yoˬ. 
Oˇ kaˬ lo yawˇ lehˬ, aˬ sho-eˬ yaˇ nehˬ hpeh‸ leh Eˇjiˇtu‸ mvuhˇmiˬ hkʼaw 
tawˆ la chehˇ htaˇ hkʼa shuˍ, ngaˬ ve tawˇ hta‸ kʼaw‸ na yuˬ tuˬ yoˬ. 
16Oˇ ve hkʼaw‸ nawˉ, yawˇ lehˬ ngaˬ hta‸ yawˇ ve awˬ hpawˇ teh‸ kʼaw‸ kʼoˆ 
leh, ngaˬ hta‸ yawˇ ve Baˍlaˆ gʼuiˬsha teh‸ kʼaw‸ kʼoˆ tuˬ ve maˇ heˆ. 
17Baˍlaˆ gʼuiˬsha ve awˬ meh ngaˬ yawˇ hta‸ teˇ pawˆ ka‸ kʼaw‸ kuˬ piˇ lawˬ 
tuˬ ve maˇ heˆ. 
18Oˇ htaˇ, haiˬ ve to nuˇ to shaˆ teˇ hpaˍ leh ngaˆ teˇ hpaˍ, ngaˬ ve chaw hta‸ 
maˇ gʼa ya‸ tuˬ ngaˬ to nuˇ to shaˆ oˇ ve teˇ hpaˍ hta‸ ka ti‸ te piˇ tuˬ yoˬ. 
Mvuhˇmiˬ hkʼaw cawˬ ve la‸ caˉ teˇ hpaˍ hta‸ ngaˬ yuˬ baˬ piˇ leh, ngaˬve 
chaw teˇ hpaˍ hta‸ gawˬ lehˍ chehˇ piˇ lawˬ tuˬ yoˬ. 
19Iˉsaˍreˍlaˆ-oˬ, nawˬ hta‸ ngaˬ ve awˬ miˇ ma te tcuh laˇ tuˬ yoˬ. Ngaˬ lehˬ 
nawˬ hta‸ ka ti‸ yeˬ tuˬ yoˬ. Ha‸ pehnˇ ve leh ha kʼaˉ puiˉ ve awˬ ceuˬ, ngaˬ 
nawˬ hta‸ maˍ laˇ tuˬ yoˬ. Nawˬ lehˬ co co taiˍ taiˍ ngaˬ ve hpeh‸ tuˬ yoˬ. 
20Ngaˬ lehˬ ka ti‸ yeˬ leh, nawˬ lehˬ ngaˬ ve hpeh‸ tuˬ yoˬ. Ngaˬ lehˬ Gʼuiˬsha 
hpeh‸ ve hta‸ nawˬ gʼa shiˍ tuˬ yoˬ. 
21Oˇ htaˇ, ngaˬ ve chaw ceuˬ Yeˍsaˍreˍlaˆ ve bon lawˬ hkawˇ hta‸ ngaˬ kʼaw‸ 
yaw hkʼaw‸ piˇ leh, miˬguiˬ hkʼoˆ mvuhˇ yeˬ ya‸ la piˇ tuˬ yoˬ. 

22Oˇ htaˇ, miˬguiˬ lehˬ awˬ shiˍ awˬ nu teˇ hpaˍ, a pehˉ meuˇ shiˍ leh shaˍlonˍ 
shiˍ teˇ hpaˍ kʼaw‸ naw‸ la tuˬ yoˬ. 
23Ngaˬ ve chaw teˇ hpaˍ hta‸ mvuhˇmiˬ hkʼaw kʼaw‸ chehˇ tcuh leh, yawˇ hui 
hta‸ uiˍ la maˇ la piˇ tuˬ yoˬ. Maˇ ha‸ ve teh‸ kʼoˆ ve chaw teˇ hpaˍ leh, Ngaˬ 
ve chaw maˇ heˆ teh‸ kʼoˆ ve chaw teˇ hpaˍ hta‸ ngaˬ ha kʼaˉ piˇ tuˬ yoˬ. 
Nawˬ lehˬ ngaˬ ve chaw hpeh‸ ve yoˬ, teh‸ ngaˬ kʼoˆ tuˬ yoˬ. Nawˬ lehˬ ngaˬ 
hui ve Gʼuiˬsha hpeh‸ ve yoˬ, teh‸ yawˇ hui ngaˬ hta‸ kʼaw‸ yaw hkʼaw‸ laˇ 
tuˬ yoˬ. 

Hawˇseˍ li‸ 3 

Hawˇseˍ leh ka ti‸ maˇ yeˬ ve yaˇ miˇ 

1Gʼuiˬsha ngaˬ hta‸ tawˇ teˇ pawˆ kʼaw‸ yaw laˇ leh kʼoˆ ve, Shu hta‸ haˉ 
chawˇ haˉ paˆ te chehˇ ve yaˇ miˇ teˇ gʼaˇ hta‸ nawˬ ca kʼaw‸ heuˆ loˬ. Ngaˬ 
ve chaw teˇ hpaˍ lehˬ awˬ nu ve gʼuiˬsha teˇ hpaˍ hta‸ oˉ kʼoˍ ca pui leh, shaˉ 
ho‸ teˇ hpaˍ hta‸ a pehˉ meuˇ shiˍ awˬ goˇ ca tanˇ piˇ chehˇ ve htawˇ, ngaˬ 
yawˇ hui hta‸ ha‸ chehˇ ve hkʼa shuˍ, nawˬ htawˇ yaˇ miˇ oˇ ve hta‸ gʼa ha‸ 
tuˬ yoˬ, teh‸ ngaˬ hta‸ kʼoˆ laˇ ve yoˬ. 
2Hkʼe te leh, ngaˬ yawˇ hta‸ kʼaw‸ vuiˬ hkʼaw‸ tuˬ hpu teˇ chi ngaˇ hteh‸ leh 
caˬ shiˍ suhˍ hkʼawˍ lawˇ piˇ ve yoˬ. 
3Chi teˇ pawˆ nawˬ lehˬ meh maˬlanˉ maˇ kʼaw‸ heˆ-o, teh‸ ngaˬ yawˇ hta‸ 
kʼoˆ piˇ ve yoˬ. Yawˇ lehˬ ngaˬ geh gʼa chehˇ tuˬ yoˬ, teh‸ ngaˬ kʼoˆ piˇ taˍ ve 
htawˇ, awˬ yanˇ maw chaweh yawˇ ngaˬ geh maˇ ca zuh‸ la. 
4Chi ve hkʼa shuˍ, Iˉsaˍreˍlaˆ chaw teˇ hpaˍ lehˬ, awˬ hkʼaw‸ awˬ yanˇ maw 
chaweh jawˇmawˇ maˇ cawˬ, tuˉ tanˇ tuˬ maˇ cawˬ, da‸ kehˬ ve haˉ pui hkuiˉ 
daw maˇ cawˬ leh, laˬ tuˬ ve awˬ yanˇ hkʼaw hkʼaˬ hkʼe hpeh‸ la tuˬ ve hta‸ 
kʼoˆ maˍ laˇ gʼa ve shaˉ ho‸ cawˬ tuˬ ve maˇ heˆ. 
5Ya‸ hkʼaˇ, Iˉsaˍreˍlaˆ chaw teˇ hpaˍ Gʼuiˬsha leh yawˇ hui ve jawˇmawˇ Daˍviˆ 
geh kʼaw‸ hpfuhˆ kʼaw‸ la tuˬ ve awˬ yanˇ gaˬ la tuˬ yoˬ. Oˇ htaˇ yawˇ hui 
Gʼuiˬsha hta‸ kawˆ leh, yawˇ ve la‸ shawnˍ hta‸ ha‸ yuˬ tuˬyoˬ. 

Hawˇseˍ li‸ 4 



2309 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Iˉsaˍreˍlaˆ chaw hta‸ Gʼuiˬsha venˇbaˆ taˍ ve 

1Mvuhˇmiˬ hkʼaw chehˇ taˍ ve Iˉsaˍreˍlaˆ chaw hui hta‸ Gʼuiˬsha venˇbaˆ taˍ 
kuiˬ chi hkʼe cawˬ ve yoˬ. Iˉsaˍreˍlaˆ chaw teˇ hpaˍ-oˬ, yawˇ kʼoˆ chehˇ ve tawˇ 
hta‸ na sheˍ. Mvuhˇmiˬ hkʼaw ka ti‸ yeˬ ve leh ha‸ pehnˇ ve teˇ ceuˬ maˇ 
cawˬ. Ngaˬ hta‸ Gʼuiˬsha hkʼa shuˍ yawˇ hui maˇ shawˍ taˍ. 
2Yawˇ hui ka ti‸ te peuˬ hkʼaw‸ nawˉ, ka ti‸ oˇ ve hta‸ kʼaw‸ te luˬ ve yoˬ. 
Yawˇ hui lehˬ heˍ puiˉ ve chaw, shu hta‸ tiˇ pehˍ ve chaw, shu mawˇ hkʼawˇ 
ve chaw, leh haˉ chawˇ haˉ paˆ te ve chaw teˇ hpaˍ hpeh‸ ve yoˬ. Haiˬ ve awˬ 
ceuˬ cawˬ maˇ la leh, chaw teˇ gʼaˇ peuˬ teˇ gʼaˇ tiˇ pehˍ ve hta‸ gʼa hkanˍ 
chehˇ ve yoˬ. 
3Chi hta‸ pa taw, mvuhˇmiˬ hta‸ goˇ kʼai piˇ lawˬ leh, miˬguiˬ hkʼoˆ cawˬ ve 
awˬ ceuˬ hkʼa peu-eˬ suh-e peuˬ tuˬ yoˬ. To nuˇ to shaˆ, ngaˆ, leh ngaˇ teˇ hpaˍ 
htawˇ suh-e peuˬ tuˬ yoˬ, teh‸ Gʼuiˬsha kʼoˆ ve yoˬ. 

Paw hkuˇ teˇ hpaˍ hta‸ Gʼuiˬsha venˇbaˆ taˍ ve 

4Gʼuiˬsha kʼoˆ ve, Ngaˬ ve chaw teˇ hpaˍ hta‸ chaw teˇ gʼaˇ ka‸ venˇbaˆ taˇ taˍ. 
Ngaˬ venˇbaˆ taˍ gaˇ ve chaw lehˬ, nawˬ hui paw hkuˇ teˇ hpaˍ hta‸ yoˬ. 
5Mvuhˇ law‸ kʼaw mvuhˇ hpeu‸ nawˬ hui te ya‸ chehˇ ve yoˬ. Tcuh kaˍ paˍ 
teˇ hpaˍ htawˇ, nawˬ hui a‸ kehˉda‸ leuˉ ve kanˉ hta‸ te ve maˇ heˆ. Ngaˬ lehˬ 
nawˬ ve awˬ e hpeh‸ ve Iˉsaˍ reˍlaˆ hta‸ te luˬ te sheˆ piˇ tuˬ yoˬ. 
6Ngaˬ ve chaw teˇ hpaˍ ngaˬ hta‸ maˇ kʼaw‸ dawˇ nawˇ ve pa taw, yawˇ hui 
gʼa luˬ gʼa sheˆ ve yoˬ. Nawˬ hui paw hkuˇ teˇ hpaˍ htawˇ, ngaˬ hta‸ chiˇ baˬ 
leh ngaˬ maˍ piˇ ve tawˇ teˇ hpaˍ hta‸ baˬ taˉ ve yoˬ. Chi hta‸ pa taw, nawˬ 
hui leh nawˬ hui ve yaˇ teˇ hpaˍ hta‸ ngaˬ paw hkuˇ kʼaw‸ te tcuh laˇ tuˬ ve 
maˇ heˆ. 
7Nawˬ hui paw hkuˇ shaˬ maˇ ve kʼo shaˬ ngaˬ hta‸ te ya‸ ve yoˬ. Nawˬ hui ve 
awˬ me‸ awˬ hponˇ hta‸ ngaˬ yuˬbaˬ tuˬ yoˬ. 
8Ngaˬ ve chaw teˇ hpaˍ venˇbaˆ te ve pa taw, nawˬ hui paw sha la ve yoˬ. Chi 
hta‸ pa taw, yawˇ hui teˇ hpaˍ hta‸ nawˬ hui leuˉ leh venˇbaˆ kʼaw‸ te piˇ 
lawˬ gaˇ ve yoˬ. 

9Chaw yaˇ teˇ hpaˍ hkʼa shuˍ, nawˬ hui htawˇ ciˍ yanˍ ve hta‸ gʼa hkanˍ tuˬ 
yoˬ. Nawˬ hui te taˍ ve haiˬ ve kanˉ hta‸ keunˍ da‸ ve hkʼe, ngaˬ kʼaw‸ te 
hkʼaw‸ laˇ tuˬ yoˬ. 
10Nawˬ hui Gʼuiˬsha hta‸ tuˉ tanˇ chehˇ ve teˇ yanˇ, nawˬ hui caˇ keunˍ caˇ 
cawˇ ve awˬ ceuˬ hta‸ gʼa caˇ chehˇ ve htawˇ, gʼa meu‸ jehˇ tuˬ yoˬ. Nawˬ hui 
lehˬ, awˬ kaˍ awˬ nu ve gʼuiˬsha teˇ hpaˍ hta‸ oˉ kʼoˍ pui tuˬ yoˬ. Ya‸ hkʼaˇ, 
nawˬ hui yaˇ cawˬ tuˬ ve maˇ heˆ. Awˬ lawn kʼo, nawˬ hui lehˬ ngaˬ hta‸ baˬ 
taˉ leh, awˬ kaˍ awˬ nu ve gʼuiˬsha teˇ hpaˍ hkʼaˇ suh gʼa‸ kʼai ve pa taw yoˬ, 
teh‸ Gʼuiˬsha kʼoˆ ve yoˬ. 

Shaˉ ho‸ hta‸ oˉ kʼoˍ pui ve chaw hta‸ Gʼuiˬsha venˇbaˆ taˍ ve 

11Gʼuiˬsha kʼoˆ ve, A pehˉ meuˇ gʼuiˬ teˇ ceuˬ lehˬ, ngaˬve chaw teˇ hpaˍ ve shiˍ 
puiˉ ve nyi ma hta‸ te luˬ piˇ chehˇ ve yoˬ. 
12Yawˇ hui lehˬ, suhˆ yuˬ te taˍ ve shaˉ ho‸ geh hpeu‸ maˍ laˇ ve tawˇ teˇ hpaˍ 
hta‸ lawˬ na chehˇ ve yoˬ. Suhˆ taˬ lehˬ, yawˇ hui shiˍ gaˇ ve awˬ ceuˬ hta‸ 
kʼoˆ maˍ piˇ ve yoˬ. Yawˇ hui ngaˬ hta‸ baˬ taˉ peuˬ. Meh maˬ lanˉ hkʼa shuˍ 
yawˇ hui lehˬ a shu yawˇ awˬ to awˬ kaˍ awˬ nu ve gʼuiˬsha teˇ hpaˍ hta‸ chiˇ 
a‸ piˇ taˍ ve yoˬ. 
13Hkʼaw pui hkʼoˆ cawˬ ve da‸ kehˬ ve chehˇ kuiˬ teˇ hpaˍ lo, yawˇ hui tuˉ tanˇ 
tuˬ hta‸ tuˉ tanˇ leh, uiˍ jaˇ nyi sha jaˇ ve suhˆ cehˬ teˇ hpaˍ awˬ hawˉ lo yawˇ 
hui sha hawnˉ tuˉ tanˇ chehˇ ve yoˬ. Awˬ lawn kʼo, suhˆ cehˬ oˇ ve teˇ hpaˍ aˉ 
gʼuiˬ ha baˬ jaˇ ve pa taw yoˬ. Nawˬ hui oˇ hkʼe te ve pa taw, nawˬ hui ve yaˇ 
miˇ teˇ hpaˍ meh maˬ lanˉ hpeh‸ la leh, nawˬ hui ve awˬ hkuiˇ ma teˇ hpaˍ 
htawˇ, haˉ chawˇ haˉ paˆ te tuˬ yoˬ. 
14Ya‸ hkʼaˇ, yawˇ hui oˇ hkʼe te ve pa taw, ngaˬ yawˇ hui hta‸ ciˍ yanˍ piˇ tuˬ 
ve maˇ heˆ. Awˬ lawn kʼo, nawˬ hui htawˇ bon yehˬ hkʼaw chehˇ ve meh maˬ 
lanˉ teˇ hpaˍ geh teˇ geh awˬ nu ve gʼuiˬsha teˇ hpaˍ hta‸ ca tuˉ tanˇ piˇ chehˇ 
ve pa taw yoˬ. Dawˇ hkʼaˇ maˇ cawˬ ve chaw luˬ kʼai sheˆ kʼai tuˬ yoˬ, teh‸ 
chaw mawˇ hkawˇ cawˬ taˍ ve yoˬ. 
15Nawˬ hui Iˉsaˍreˍlaˆ chaw teˇ hpaˍ ngaˬ hta‸ ka ti‸ maˇ yeˬ ve chaw hpeh‸ 
ve htawˇ, Yuˇ da‸ chaw teˇ hpaˍ lehˬ, nawˬ hui hkʼa shuˍ haiˬ ve chaw taˇ 

hpeh‸ la piˇ-oˆ. Giˇlaˍgaˍ lo maˇ kʼoˆ, Beˍteˍlaˆ lo maˇ kʼoˆ, oˉ kʼoˍ taˇ ca pui 
loˬ. Oˇ kaˬ lo te‸ chehˇ ve Gʼuiˬsha awˬ meh hta‸ cuˇ leh ka ti‸ taˇ ca te-o. 
16Iˉsaˍreˍlaˆ chaw teˇ hpaˍ lehˬ, ta iˉ maˇ chehˇ puiˉ ve nuˇ ma haˉ hta‸ shuˍ ve 
yoˬ. Kʼaˆ caˇ kuiˬ lo yawˬ ehˉ hkʼa shuˍ, ngaˬ yawˇ hui hta‸ hkʼaˬ hkʼe te caˍ 
piˇ hpeh‸ tuˬ ve le. 
17Iˉsaˍreˍlaˆ chaw hui lehˬ, shaˉ ho‸ hta‸ ceh tiˉ oˉ kʼoˍ pui chehˇ ve yoˬ. 
18Yawˇ hui lehˬ, tzuhˬbvuhˆ paˍ hui hta‸ awˬ chawˇ te leh, haˉ chawˇ haˉ paˆ 
te ve hkʼaw, a shu yawˇ ve awˬ me‸ awˬ hponˇ hta‸ te luˬ chehˇ ve yoˬ. 
19Haiˬ ve awˬ ceuˬ lehˬ, mvuhˇ haw lonˉ hkʼa shuˍ yawˇ hui hta‸ meuˆ kʼoˬ piˇ 
leh, yawˇ hui oˉ kʼoˍ pui chehˇ ve gʼuiˬsha lehˬ yawˇ hui hta‸ ga piˇ gʼa tuˬ ve 
maˇ heˆ. 

Hawˇseˍ li‸ 5 

1Nawˬ hui paw hkuˇ teˇ hpaˍ-oˬ, chi hta‸ na sheˍ. Iˉsaˍreˍlaˆ chaw hui-oˬ, nawˬ 
hui htawˇ hkʼa deh‸ na taˍ-o‸. Awˬ me‸ awˬ hponˇ cawˬ ve jawˇmawˇ teˇ 
hpaˍ-oˬ, nawˬ hui htawˇ na sheˍ. Nawˬ hui lehˬ, hteˇ ve cawˇ ve hkʼaw suhˉ 
jehˬ piˇ cawˇ ve chaw teˇ hpaˍ hpeh‸ ve yoˬ. Ya‸ hkʼaˇ, nawˬ hui oˇ hkʼe maˇ 
te ve pa taw, suhˉ jehˬ ve teˇ ceuˬ nawˬ hui awˬ hkʼoˆ gaˬ la tuˬ yoˬ. Awˬ lawn 
kʼo, nawˬ hui lehˬ Miˆsaˍpaˍ hkʼaw leh, Taˍbawˍ hkʼaw hkʼoˆ lo htaw taˍ ve va 
hta‸ shuˍ ve yoˬ. 
2Chi hkʼoˆ ka‸ nawˬ hui lehˬ, Aˍhkeˇshaˍ venˇ hkʼaw lo naˉ chaweh duˇ taˍ ve 
miˬ kʼoˍ hkʼa shuˍ hpeh‸ ve pa taw, nawˬ hui hkʼa peu-eˬ hta‸ ngaˬ ciˍ yanˍ 
tuˬ yoˬ. 
3Iˉsaˍreˍlaˆ chaw hui lehˬ, aˬ hto‸ ma hta‸ shuˍ da‸ ve hta‸ ngaˬ shiˍ chehˇ ve 
yoˬ. Yawˇ hui lehˬ, ngaˬ mehˆ gʼuˇ suhˍ lo ca va‸ taˍ gʼa tuˬ ve maˇ heˆ. Yawˇ 
hui lehˬ, ka ti‸ maˇ yeˬ ve chaw hpeh‸ leh, ngaˬ hta‸ oˉ kʼoˍ pui maˇ keunˍ ve 
chaw teˇ hpaˍ hpeh‸ ve yoˬ, teh‸ Gʼuiˬsha kʼoˆ ve yoˬ. 

Shaˉ ho‸ hta‸ oˉ kʼoˍ maˇ gʼa pui tuˬ shaˍ ti‸ piˇ ve 

4Yawˇ hui haiˬ ve kanˉ hta‸ ceh tiˉ te chehˇ ve pa taw, yawˇ hui ve Gʼuiˬsha 
geh kʼaw‸ la maˇ gaˬ ve yoˬ. Yawˇ hui shaˉ ho‸ hta‸ ceh tiˉ oˉ kʼoˍ pui ve pa 
taw, Gʼuiˬsha hta‸ yawˇ hui maˇ shiˍ. 
5Iˉsaˍreˍlaˆ chaw hui lehˬ caˆ muiˍ puiˉ jaˇ leh, caˆ muiˬ puiˉ ve nyi ma oˇ ve 
yawˇ hui hta‸ venˇbaˆ kʼaw‸ taˍ chehˇ ve yoˬ. Yawˇ hui te taˍ ve venˇbaˆ lehˬ, 
yawˇ hui hta‸ hkui htiˇ poˬ paiˍ piˇ lawˬ leh, Yuˇda‸ chaw hui htawˇ yawˇ hui 
geh teˇ geh paiˍ ve yoˬ. 
6Yawˇ hui lehˬ, nuˇ, yawˬ teˇ hpaˍ yuˬ leh Gʼuiˬsha hta‸ ca tuˉ tanˇ piˇ ve 
htawˇ, te‸ chiˉ awˬ bon maˇ gʼa. Yawˇ hui Gʼuiˬsha hta‸ ca maˇ mawˬ. Awˬ 
lawn kʼo, yawˇ yawˇ hui hta‸ baˬ taˉ peuˬ ve pa taw yoˬ. 
7Yawˇ hui lehˬ Gʼuiˬsha hta‸ ka ti‸ maˇ yeˬ ve chaw hpeh‸ leh, yawˇ hui ve 
yaˇ teˇ hpaˍ htawˇ yawˇ hta‸ maˇ caˉ da‸. Chi hta‸ pa taw, yawˇ hui ve 
mvuhˇmiˬ luˬ kʼai sheˆ kʼai tuˬ yoˬ. 

Yuˇda‸ leh Iˉsaˍreˍlaˆ ma‸ hpeh‸ ve 

8Giˇbaˍ venˇ hkʼaw lo ma‸ bawˆ tuˬ behˬ heh ma meuˆ loˬ. Raˍmaˆ venˇ hkʼaw 
lo htawˇ, duiˆ-ehˍ shaˇ-ehˍ te chehˇ loˬ. Beˍteˍlaˆ venˇ hkʼaw lo ma‸ bawˆ tuˬ 
kuˬ chehˇ taˍ loˬ. Beˍyaˍmenˍ chaw hui-oˬ, ma‸ bawˆ kuiˬ lo kʼai loˬ. 
9Ciˍ yanˍ tuˬ ve awˬ nyi gaˬ la chehˇ leh, Iˉsaˍreˍlaˆ chaw hui ve mvuhˇmiˬ luˬ 
kʼai tuˬ yoˬ. Iˉsaˍreˍlaˆ chaw hui-oˬ, awˬ tehˬ awˬ na chi hkʼe hpeh‸ la tuˬ yoˬ. 
10Gʼuiˬsha kʼoˆ ve, Yuˇda‸ awˬ hoˉ awˬ naˬ teˇ hpaˍ lehˬ Iˉsaˍreˍlaˆ chaw hui 
hta‸ ca bawˆ leh, yawˇ hui ve mvuhˇmiˬ hta‸ hiˉ yuˬ peuˬ ve pa taw, ngaˬ nyi 
ma zuhˆ jaˇ ve yoˬ. Chi hta‸ pa taw, iˉ kaˆ uiˍ taˆ la ve hkʼa shuˍ ngaˬ yawˇ 
hui hta‸ ciˍ yanˍ piˇ tuˬ yoˬ. 
11Iˉsaˍreˍlaˆ lehˬ, fawˉ mehˍ ve hta‸ gʼa hkanˍ chehˇ ve yoˬ. Yawˇ hui lehˬ te‸ 
chiˉ ga laˇ maˇ gʼa ve chaw hui hta‸ gʼaˇ ca va ve pa taw, yawˇ ve mvuhˇmiˬ 
mehˉ kʼai ve yoˬ. 
12Iˉsaˍreˍlaˆ hta‸ ngaˬ te luˬ te sheˆ piˇ leh, luˬ ve sheˆ ve teˇ ceuˬ Yuˇda‸ chaw 
hui awˬ hkʼoˆ ngaˬ gaˬ la piˇ tuˬ yoˬ. 

13Iˉsaˍreˍlaˆ lehˬ yawˇ hkʼaˬ ma naˬ jaˇ chehˇ ve hta‸ gʼa mawˬ leh, Yuˇda‸ 
htawˇ yawˇ ve naˬ kuiˬ hta‸ gʼa mawˬ ve teˇ yanˇ, Iˉsaˍreˍlaˆ lehˬ Aˍsuˇriˆ 
jawˇmawˇ hta‸ ca peun tuˬ yoˬ. Ya‸ hkʼaˇ, yawˇ lehˬ yawˇ hui ve naˬ kuiˬ hta‸ 
gu na-e piˇ gʼa tuˬ ve maˇ heˆ. 
14Ngaˬ lehˬ laˇ caˬ shiˉ hkʼa shuˍ, Iˉsaˍreˍlaˆ leh Yuˇda‸ chaw hui hta‸ che‸ tuˬ 
yoˬ. Ngaˬ yawˇ hui hta‸ tzuh‸ suhˍ leh baˬ taˉ tuˬ yoˬ. Ngaˬ yawˇ hui hta‸ 
gʼawˬ kʼai chehˇ ve teˇ yanˇ, chaw teˇ gʼaˇ ka‸ yawˇ hui hta‸ ga piˇ gʼa tuˬ ve 
maˇ heˆ. 
15Yawˇ hui te ya‸ taˍ ve hkʼe gʼa hkanˍ leh, yawˇ hui ngaˬ hta‸ kʼaw‸ ca la 
htaˇ hkʼa gaˬ, ngaˬ ve chaw teˇ hpaˍ hta‸ ngaˬ chiˇ baˬ taˍ tuˬ yoˬ. Tu‸ hkanˍ 
ve hta‸ yawˇ hui gʼa hkanˍ ve teˇ yanˇ, yawˇ hui ngaˬ hta‸ kʼaw‸ ca la tuˬ yoˬ, 
teh‸ Gʼuiˬsha kʼoˆ ve yoˬ. 

Hawˇseˍ li‸ 6 

Awˬ hta‸ hpawˇ ceh venˇbaˆ dawˇ hpfuhˆ ve 

1Chaw yaˇ teˇ hpaˍ lehˬ, Ngaˬ hui Gʼuiˬsha geh kʼaw‸ kʼo‸-e veuˬ. Awˬ lawn 
kʼo, yawˇ ngaˬ hui hta‸ naˬ tuˬ te laˇ peuˬ. Ya‸ hkʼaˇ, yawˇ ngaˬ hui hta‸ gu 
na-e laˇ tuˬ yoˬ. Yawˇ ngaˬ hui hta‸ naˬ tuˬ te laˇ ve yoˬ. Ya‸ hkʼaˇ, ngaˬ hui 
ve naˬ kuiˬ teˇ hpaˍ hta‸ yawˇ peh laˇ tuˬ yoˬ. 
2Nyiˇ shehˆ nyi awˬ hkʼaw lo ceh tiˉ, yawˇ ngaˬ hui hta‸ kʼaw‸ da‸ la piˇ leh, 
ngaˬ hui yawˇ mehˆ gʼuˇ suhˍ gʼa chehˇ tuˬ yoˬ. 
3Ngaˬ hui Gʼuiˬsha hta‸ shiˍ tuˬ coˇ caˇ-a veuˬ. Mvuhˇ htiˇ la ve hkʼa shuˍ, 
yawˇ ngaˬ hui geh laˬ tuˬ ve yoˬ. Miˬguiˬ hta‸ iˉ kaˆ nehˆ la piˇ ve mvuhˇ yeˬ 
hkʼa shuˍ, yawˇ ngaˬ hui geh laˬ tuˬ ve yoˬ, teh‸ kʼoˆ ve yoˬ. 
4Gʼuiˬsha kʼoˆ ve, Iˉsaˍreˍlaˆ leh Yuˇda‸-oˬ, nawˬ hui hta‸ ngaˬ hkʼaˬ hkʼe gʼa 
te laˇ tuˬ ve le. Nawˬ hui ngaˬ hta‸ ha‸ ve teˇ ceuˬ lehˬ, mvuhˇ shawˉ htaˇ ve 
ciˍ gʼuiˬ leh, mvuhˇ shawˉ teˇ na‸ ve moˬ hkʼa shuˍ teˇ hkui tiˉ mehˉ kʼai chehˇ 
ve yoˬ. 

5Chi hta‸ pa taw, ngaˬ ve tcuh kaˍ paˍ teˇ hpaˍ nawˬ hui geh kʼai peu leh, suhˉ 
jehˬ ve awˬ lawn leh luˬve sheˆ ve awˬ lawn nawˬ hui hta‸ ca kʼoˆ maˍ laˇ 
tcuh taˍ ve yoˬ. 
6Ngaˬ heuˆ gaˇ ve awˬ ceuˬ lehˬ, nawˬ hui ve ha‸ pehnˇ ve teˇ ceuˬ yoˬ. Ngaˬ 
hta‸ tuˉ tanˇ laˇ ve a‸ kehˉ, ngaˬ ve chaw teˇ hpaˍ ngaˬ hta‸ shiˍ ve teˇ ceuˬ 
hta‸ ngaˬ leuˉ leh nyi hkʼaˇ suh ve yoˬ. 
7Ya‸ hkʼaˇ, chaw chi teˇ hpaˍ yawˇ hui hta‸ piˇ tuˬ ka ti‸ te taˍ ve mvuhˇmiˬ 
hkʼaw gaˬ la ve teˇ yanˇ, yawˇ hui ngaˬ ve ka ti‸ tawˇ hkawˇ teˇ hpaˍ hta‸ te 
luˬ ve yoˬ. 
8Giˇlaˆ venˇ hkʼaw lo haiˬ ve chaw leh, shu hta‸ tiˇ pehˍ ve chaw hkʼa biˇ 
chehˇ taˍ ve yoˬ. 
9Paw hkuˇ teˇ hpaˍ lehˬ, shu hta‸ hkʼawˇ dawˆ tuˬ ya‸ kʼaw hpuiˇ lo law taˍ ve 
chaw hkʼawˇ moˍ lonˉ hta‸ shuˍ ve yoˬ. Sheˍhkenˍ venˇ hkʼaw cawˬ ve da‸ 
kehˬ ve chehˇ kuiˬ lo kʼai ve ya‸ kʼaw hpuiˇ lo htawˇ, yawˇ hui shu hta‸ tiˇ 
pehˍ chehˇ ve yoˬ. Yawˇ hui lehˬ haiˬ ve kanˉ chi teˇ hpaˍ hta‸ hkʼa tawˍ lehˆ 
te chehˇ taˍ ve yoˬ. 
10Iˉsaˍreˍlaˆ chaw hui lehˬ, kawˆ tuˬ uiˍ jaˇ ve kanˉ hta‸ te chehˇ taˍ ve hta‸ 
ngaˬ gʼa mawˬ peuˬ. Yawˇ hui lehˬ, shaˉ ho‸ hta‸ oˉ kʼoˍ pui leh a shu yawˇ 
awˬ to hta‸ cha‸ chiˆ tuˬ te chehˇ ve yoˬ. 
11Yuˇda‸ chaw teˇ hpaˍ-o‸, nawˬ hui te chehˇ ve kanˉ hta‸ keunˍ da‸ ve hkʼe, 
nawˬ hui hta‸ htawˇ ciˍ yanˍ laˇ tuˬ awˬ yanˇ teˇ yanˇ ngaˬ fuiˍ teh taˍ peuˬ. 

Hawˇseˍ li‸ 7 

1Ngaˬ ve Iˉsaˍreˍlaˆ chaw teˇ hpaˍ hta‸ gu na-e piˇ leh, yawˇ hui hta‸ teˇ pawˆ 
kʼaw‸ da‸ la uiˍ la piˇ tuˬ ngaˬ nyi peu ve teˇ yanˇ, yawˇ hui lehˬ teˇ pawˆ le le 
haiˬ ve kanˉ hta‸ ceh tiˉ te chehˇ taˍ ve hta‸ ngaˬ gʼa mawˬ ve yoˬ. Yawˇ hui 
lehˬ, teˇ gʼaˇ hta‸ teˇ gʼaˇ heˍ caˇ da‸ leh, shu ve mawˇ hta‸ hkʼawˇ yuˬ lu yuˬ 
chehˇ ve yoˬ. 
2Ngaˬ lehˬ, yawˇ hui te chehˇ ve haiˬ ve kanˉ teˇ hpaˍ hta‸ dawˇ nawˇ chehˇ ve 
hta‸ yawˇ hui maˇ dawˇ shiˍ puiˉ. Chi beu‸ htawˇ yawˇ hui ve venˇbaˆ teˇ 

hpaˍ, yawˇ hui hta‸ caw zuhˇ chehˇ taˍ leh, venˇbaˆ oˇ ve teˇ hpaˍ hta‸ ngaˬ 
mawˬ chehˇ taˍ ve yoˬ, teh‸ Gʼuiˬsha kʼoˆ ve yoˬ. 

Hawˉ yehˬ hkʼaw maˇ hteˇ maˇ cawˇ ve 

3Gʼuiˬsha kʼoˆ ve, Chaw yaˇ teˇ hpaˍ lehˬ yawˇ hui ve jawˇmawˇ leh a ma‸ lonˉ 
teˇ hpaˍ hta‸ kʼaw‸ hpfuhˆ tuˬ hkʼawˇ jehˬ da‸ chehˇ ve yoˬ. 
4Yawˇ hui lehˬ ka ti‸ maˇ yeˬ ve chaw teˇ hpaˍ hpeh‸ ve yoˬ. Yawˇ hui shu hta
‸ canˇ ve nyi ma lehˬ, hkaoˍmonˇ te shehˍ hpaˇ teˇ gʼaˇ hkaoˍmonˇ maˇ ciˇ la 
sheˍ ve ceh ceh, aˬ miˍ maˇ gu ceh piˇ ve pa taw, mvuhˇ hkʼawˇ du du te to‸ 
chehˇ ve aˬ miˍ hkʼe hpeh‸ ve yoˬ. 
5Jawˇmawˇ pawehˇ te ve awˬ nyi gaˬ htaˇ, yawˇ hui lehˬ jawˇmawˇ leh yawˇ 
ve a ma‸ lonˉ teˇ hpaˍ hta‸ a pehˉ meuˇ gʼuiˬ taw piˇ leh, yawˇ hui hta‸ bvuhˆ 
gʼuˇ tuˬ te piˇ ve yoˬ. 
6Yawˇ hui lehˬ shu hta‸ te luˬ piˇ tuˬ, aˬ miˍ hkʼa shuˍ to‸ chehˇ ve yoˬ. Teˇ 
haˉ le le yawˇ hui nyi ma zuhˆ ve teˇ ceuˬ uiˍ la maˇ la chehˇ leh, mvuhˇ shawˉ 
htaˇ yawˇ hui nyi ma zuhˆ ve oˇ ve aˬ miˍ hkʼa shuˍ to‸ tawˆ la ve yoˬ. 
7Nyi ma zuhˆ jaˇ ve hkʼaw, yawˇ hui lehˬ yawˇ hui ve jawˇmawˇ teˇ hpaˍ hta‸ 
tiˇ pehˍ ve yoˬ. Yawˇ hui ve jawˇmawˇ teˇ hpaˍ lehˬ, teˇ gʼaˇ peuˬ teˇ gʼaˇ tiˇ 
pehˍ ve hta‸ gʼa hkanˍ ve yoˬ. Ya‸ hkʼaˇ, chaw teˇ gʼaˇ ka‸ ngaˬ geh bon maˇ 
lawˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ leh awˬ nu ve chaw ceuˬ teˇ hpaˍ 

8Gʼuiˬsha kʼoˆ ve, Iˉsaˍreˍlaˆ chaw teˇ hpaˍ lehˬ, hkʼa deh‸ maˇ meh da‸ ve 
hkaoˍmonˇ hkʼe hpeh‸ve yoˬ. Yawˇ hui lehˬ, awˬ paˇ awˬ kui lo chehˇ ve awˬ 
nu ve chaw ceuˬ teˇ hpaˍ hta‸ gʼaˇ va ve yoˬ. 
9Yawˇ hui chi hkʼe te ve pa taw, awˬ gʼaˇ awˬ shaˉ nuˇ kʼai chehˇ ve hta‸ yawˇ 
hui maˇ shiˍ maˇ jawˬ. Yawˇ hui ve awˬ nyi awˬ haˉ teˇ hpaˍ hta‸ gʼaw nyi taˍ 
peuˬ. Ya‸ hkʼaˇ, yawˇ hui lehˬ chi hta‸ htawˇ maˇ shiˍ maˇ jawˬ. 
10Iˉsaˍreˍlaˆ chaw hui caˆ muiˬ puiˉ jaˇ leh, caˆ muiˬ puiˉ ve nyi ma oˇ ve yawˇ 
hui hta‸venˇbaˆ kʼaw‸ taˍ piˇ chehˇ ve yoˬ. Hkʼaˬ hkʼe hpeh‸ ve htawˇ, yawˇ 
hui ngaˬ geh maˇ kʼaw‸ hpfuhˆ kaw‸ la. 

11Iˉsaˍreˍlaˆ chaw hui lehˬ, ngaˆ ehˉ hkʼa shuˍ choˬ kʼai oˇ kʼai tiˉ te chehˇ ve 
yoˬ. Yawˇ hui hta‸ ga laˇ tuˬEˇjiˇtu‸ chaw leh Aˍsuˇriˆ chaw hui hta‸ yawˇ hui 
gʼaˇ va chehˇ ve yoˬ. 
12Ngaˆ ehˉ teˇ hkeh hta‸ va htaw yuˬ ve hkʼe, ngaˬ yawˇ hui hta‸ htaw yuˬ tuˬ 
yoˬ. Yawˇ hui te taˍ ve haiˬ ve kanˉ teˇ hpaˍ hta‸ pa taw, ngaˬ yawˇ hui hta‸ 
ciˍ yanˍ piˇ tuˬ yoˬ. 
13Yawˇ hui gʼa luˬ gʼa sheˆ ve yoˬ. Yawˇ hui ngaˬ hta‸ kʼaw‸ hpfuhˆ leh, ngaˬ 
hta‸ baˬ taˉ peuˬ. Chi hta‸ pa taw, yawˇ hui gʼa luˬ gʼa sheˆ tuˬ yoˬ. Ngaˬ yawˇ 
hui hta‸ ponˬ piˇ gaˇ ve htawˇ, yawˇ hui ngaˬ hta‸ oˉ kʼoˍ pui ve awˬ hkʼaˇ ya
‸ jaˇ chehˇ ve yoˬ. 
14Yawˇ hui lehˬ nyi ma awˬ tawˬ hkʼa gaˬ ngaˬ geh bon maˇ lawˬ. Ya‸ hkʼaˇ, 
yawˇ hui lehˬ buiˇ shaˆaˉnaˆ chaw hkʼa shuˍ miˬ chaˇ hkʼoˆ lo paˍ zuh‸ taˍ leh 
hkʼanˇ chehˇ ve yoˬ. Yawˇ hui lehˬ, caˬ shiˍ leh a pehˉ meuˇ gʼuiˬ awˬ pon bon 
lawˬ ve teˇ yanˇ, buiˇshaˆaˉnaˆ chaw hkʼa shuˍ a shu yawˇ awˬ to hta‸ naˬ tuˬ 
te chehˇ ve yoˬ. Yawˇ hui lehˬ chaw hpfuhˆ teˇ hpaˍ hpeh‸ ve yoˬ. 
15Ngaˬ yawˇ hui hta‸ ha‸ shaˉ piˇ taˍ leh, yawˇ hui hta‸ awˬ gʼaˇ uiˍ la piˇ taˍ 
ve htawˇ, yawˇ hui ngaˬ hta‸ kʼaw‸ hpfuhˆ ve yoˬ. 
16Yawˇ hui ngaˬ hta‸ baˬ taˉ leh, te‸ chiˉ kanˇ paˆ maˇ cawˬ ve gʼuiˬsha teˇ 
hpaˍ geh kʼai ve yoˬ. Kʼaw‸ ve hkaˆ ce hta‸ yonˍ maˇ hpeh‸ ve hkʼe, yawˇ hui 
lehˬ yonˍ maˇ gʼa ve chaw teˇ hpaˍ hpeh‸ ve yoˬ. Yawˇ hui ve awˬ hoˉ awˬ naˬ 
teˇ hpaˍ lehˬ, tawˇ uiˍ tawˇ mvuh yaw ve pa taw, tiˇ pehˍ ve hta‸ gʼa hkanˍ 
leh, Eˇjiˇtu‸ chaw teˇ hpaˍ gʼuiˬ tuˬ yoˬ, teh‸ Gʼuiˬsha kʼoˆ ve yoˬ. 

Hawˇseˍ li‸ 8 

Iˉsaˍreˍlaˆ chaw hui shaˉ ho‸ hta‸ oˉ kʼoˍ pui ve 

1Gʼuiˬsha kʼoˆ ve, Behˬheh ma meuˆ loˬ. Awˬ lawn kʼo, canˇ paˍ teˇ hpaˍ aˉ ceˬ 
hkʼa shuˍ ya‸ la chehˇ ve yoˬ. Ngaˬ ve chaw teˇ hpaˍ lehˬ, ngaˬ yawˇ hui hta‸ 
te piˇ taˍ ve ka ti‸ tawˇ hkawˇ teˇ hpaˍ hta‸ te luˬleh, ngaˬ maˍ piˇ ve tawˇ teˇ 
hpaˍ hta‸ baˬ taˉ peuˬ. 

2Yawˇ hui ngaˬ hta‸ yawˇ hui ve Gʼuiˬsha teh‸ kʼoˆ leh, ngaˬ hui lehˬ yawˇ hta
‸ shiˍ ve chaw teˇ hpaˍ hpeh‸ ve yoˬ teh‸ kʼoˆ ve htawˇ, 
3yawˇ hui lehˬ da‸ ve awˬ ceuˬ hta‸ baˬ taˉ peuˬ. Yawˇ hui chi hkʼe te ve pa 
taw, canˇ paˍ teˇ hpaˍ yawˇ hui hkʼaˇ suh gʼa‸ yuˬ tuˬ yoˬ. 
4Ngaˬve chaw teˇ hpaˍ lehˬ, yawˇ hui hkʼaˇ yawˇ hui jawˇmawˇ hta‸ leuˆ yuˬ 
taˍ ve yoˬ. Chi hkʼe te ve lehˬ, yawˇ hui luˬ kʼai sheˆ kʼai tuˬ te chehˇ ve yoˬ. 
5Saˍmaˍriˆ chaw hui shi nuˇ shaˉ ho‸ te leh oˉ kʼoˍ pui chehˇ ve hta‸ ngaˬ canˇ 
leh, yawˇ hui hta‸ nyi ma zuhˆ jaˇ ve yoˬ. Yawˇ hui hkʼaˬ maw maw shaˉ ho‸ 
hta‸ oˉ kʼoˍ pui chehˇ tuˬ sheˍ ve le. 
6Iˉsaˍreˍlaˆ chaw la‸shaˉmaˉ teˇ gʼaˇ lehˬ, shaˉ ho‸ hta‸ te taˍ ve yoˬ. Ya‸ 
hkʼaˇ, shaˉ ho‸ oˇ ve lehˬ Gʼuiˬsha hpeh‸ve maˇ heˆ. Saˍmaˍriˆ chaw hui oˉ 
kʼoˍ pui chehˇ ve shi nuˇ shaˉ ho‸ oˇ ve lehˬ, dawˆ meu-e ve hta‸ gʼa hkanˍ 
tuˬyoˬ. 
7Yawˇ hui lehˬ mvuhˇ haw hta‸ ti ve kʼo, mvuhˇ haw mvuhˇ yeˬ lonˉ hta‸ gʼa 
gʼeu‸ tuˬ yoˬ. Maˇ meh la puiˉ ve caˬ lehˬ, awˍ hpeh‸ la gʼa tuˬ ve maˇ heˆ. 
Yawˇ meh la ve htawˇ, awˬ nu ve mvuhˇmiˬ yaˇ teˇ hpaˍ, caˬ shiˍ oˇ ve hta‸ 
caˇ peuˬ tuˬ yoˬ. 
8Iˉsaˍreˍlaˆ chaw lehˬ, awˬ nu ve chaw ceuˬ teˇ hpaˍ hkʼa shuˍ hpeh‸ la peuˬ 
leh, hkoˇ kʼai peuˬ ve mu‸ hkʼu hkʼa shuˍ, te‸ chiˉ awˬ bon maˇ cawˬ ve chaw 
hpeh‸ ve yoˬ. 
9Yawˇ hui lehˬ, kʼaˍ jaˇ ve piˉ laˬ awˬ hteunˍ hkʼe hpeh‸ leh, yawˇ hui kʼai gaˇ 
kuiˬ lo kʼai toˇ chehˇ ve yoˬ. Yawˇ hui hta‸ ga laˇ tuˬ Aˍsuˇriˆ chaw hui hta‸ 
gʼaˇ ca va chehˇ ve yoˬ. Iˉsaˍ reˍlaˆ chaw hui lehˬ, awˬ nu ve chaw ceuˬ teˇ 
hpaˍ hta‸ awˬ hpfuhˇ piˇ leh yawˇ hui hta‸ ha‸ shaˉ tcuh taˍ ve yoˬ. 
10Ya‸ hkʼaˇ, chi beu‸ ngaˬ yawˇ hui hta‸ shaw hpoˆ leh ciˍ yanˍ piˇ tuˬ yoˬ. 
Maˇ maw maw Aˍsuˇriˆ jawˇmawˇ yawˇ hui hta‸ fawˉ mehˍ piˇ leh, yawˇ hui 
gʼa tu‸ gʼa hkanˍ jaˇ tuˬ yoˬ. 
11Iˉsaˍreˍlaˆ chaw hui lehˬ venˇbaˆ gʼa ponˬ tuˬ, tuˉ tanˇ kuiˬ leuˉ leh kʼaw‸ te 
ve kʼo, yawˇ hui venˇbaˆ te kuiˬ leuˉ leh kʼaw‸ maˇ la ve yoˬ. 

12Ngaˬ lehˬ yawˇ hui awˬ pon gʼaw maˇ peuˬ htaˇ hkʼa gaˬ maˇ jaˇ ve 
awˬliˇtawˇhkawˇ bvuh‸ piˇ taˍ ve htawˇ, yawˇ hui lehˬ awˬ ceuˬ oˇ ve teˇ hpaˍ 
hta‸ maˇ shawˍ maˇ caˆ te leh chiˇ baˬ ve yoˬ. 
13Yawˇ hui lehˬ tuˉ tanˇ tuˬ ve awˬ ceuˬ hta‸ ha‸ leh, shaˍ caˇ gaˇ jaˇ ve yoˬ. Ya
‸ hkʼaˇ, ngaˬ Gʼuiˬsha lehˬ yawˇ hui hta‸ nyi hkʼaˇ suh ve maˇ heˆ. Chi beu‸ 
ngaˬ yawˇ hui ve venˇbaˆ hta‸ dawˇ nawˇ leh, yawˇ hui hta‸ ciˍ yanˍ piˇ tuˬ 
yoˬ. Ngaˬ yawˇ hui hta‸ Eˇjiˇtu‸ mvuhˇmiˬ lo kʼaw‸ kʼo‸-e tcuh tuˬ yoˬ. 
14Iˉsaˍreˍlaˆ chaw hui lehˬ hawˉ yehˬ teˇ hpaˍ hta‸ te chehˇ taˍ ve yoˬ. Ya‸ 
hkʼaˇ, yawˇ hui lehˬ yawˇ hui hta‸ te hpanˍ shehˍ hpaˇ hta‸ leunˇ kʼai ve yoˬ. 
Yuˇda‸ chaw hui lehˬ yeˬ jaˇ ve venˇ teˇ hpaˍ hta‸ te chehˇ taˍ ve yoˬ. Ya‸ 
hkʼaˇ, ngaˬ lehˬ aˬ miˍ ce la piˇ leh yawˇ hui ve hawˉ yehˬ teˇ hpaˍ leh, yawˇ 
hui ve venˇ teˇ hpaˍ hta‸ to‸ baˬ piˇ lawˬ tuˬ yoˬ, teh‸ Gʼuiˬsha kʼoˆ ve yoˬ. 

Hawˇseˍ li‸ 9 

Iˉsaˍreˍlaˆ chaw hta‸ ciˍ yanˍ tuˬ 

1Iˉsaˍreˍlaˆ chaw teˇ hpaˍ-oˬ, buiˇshaˆaˉnaˆ chaw hkʼa shuˍ nawˬ hui pawehˇ taˇ 
te chehˇ-oˆ. Nawˬ hui lehˬ Gʼuiˬsha hta‸ baˬ taˉ leh, ka ti‸ maˇ yeˬ ve chaw 
hpeh‸ la peuˬ. Mvuhˇmiˬ hkʼaˬ ti chi ti lo, nawˬ hui lehˬ meh maˬ lanˉ hkʼa 
shuˍ a shu yawˇ awˬ to Baˍlaˆ gʼuiˬsha hta‸ hawˇ piˇ chehˇ ve yoˬ. Yawˇ lehˬ 
nawˬ hui hta‸ caˬ shiˍ piˇ laˇ chehˇ ve yoˬ teh‸ dawˇ taˍ ve yoˬ. 
2Ya‸ hkʼaˇ, maˇ maw maw nawˬ hui lehˬ caˬ shiˍ, shaˍlonˍ chu leh a pehˉ 
meuˇ gʼuiˬ hkʼa law‸ cawˬ tuˬ ve maˇ heˆ. 
3Iˉsaˍreˍlaˆ chaw hui lehˬ, Gʼuiˬsha ve mvuhˇmiˬ hkʼaw gʼa kʼaw‸ chehˇ tuˬ ve 
maˇ heˆ. Yawˇ hui Eˇjiˇtu‸ mvuhˇmiˬ lo gʼa kʼaw‸ kʼo‸-e leh, Aˍsuˇriˆ 
mvuhˇmiˬ hkʼaw cha‸ chiˆ ve caˇ tuˬ hta‸ gʼa caˇ tuˬ yoˬ. 
4Mvuhˇmiˬ oˇ ve teˇ hpaˍ hkʼaw yawˇ hui lehˬ Gʼuiˬsha geh tuˉ tanˇ tuˬ awˬ 
ceuˬ yuˬ veu laˇ gʼa tuˬ ve maˇ heˆ. Yawˇ hui ve caˇ tuˬ hta‸ hkʼa caˇ ve chaw 
lehˬ, chaw suh taˍ ve yehˬ hkʼaw caˇ tuˬ caˇ ve chaw hkʼa shuˍ a shu yawˇ awˬ 
to hta‸ cha‸ chiˆ kʼai piˇ tuˬ yoˬ. Yawˇ hui ve caˇ tuˬ lehˬ, yawˇ hui meu‸ 

chehˇ ve hta‸ nyi hkʼaˇ suh piˇ ve hkʼe ceh hpeh‸ leh, caˇ tuˬ oˇ ve teˇ hpaˍ 
hta‸ Gʼuiˬsha ve bon yehˬ lo gʼa yuˬ kʼai tuˬ ve maˇ heˆ. 
5Gʼuiˬsha ve pawehˇ te tuˬ tinˍ taˍ ve awˬ yanˇ gaˬ la htaˇ, yawˇ hui hkʼaˬ hkʼe 
te tuˬ ve le. 
6Kawˆ tuˬ dawˇ haˍ tuˬ gaˬ la leh, chaw yaˇ teˇ hpaˍ hpaˆ da‸ guiˇ da‸ kʼai ve 
teˇ yanˇ, Eˇjiˇtu‸ chaw teˇ hpaˍ yawˇ hui hta‸ gʼawˆ hpoˆ leh Mehˇhpiˆ teh‸ 
kʼoˆ ve venˇ hkʼaw lo yawˇ hui hta‸ duˇ tuˍ piˇ tuˬ yoˬ. Yawˇ hui ve mawˇ jeˬ 
leh yehˬ awˬ paˇ awˬ kui lo mvuh‸ leh aˉ chuˇ buiˇ hkʼa biˇ yeˬ tawˆ la tuˬ yoˬ. 
7Chaw yaˇ teˇ hpaˍ a shu yawˇ te taˍ ve kanˉ hta‸ keunˍ da‸ ve hkʼe piˇ leh, 
yawˇ hui hta‸ ciˍ yanˍ piˇ tuˬ awˬ yanˇ gaˬ la peuˬ. Oˇ hkʼe hpeh‸ la ve teˇ 
yanˇ, Iˉsaˍreˍlaˆ chaw hui gʼa shiˍ tuˬ yoˬ. Tcuh kaˍ paˍ chi lehˬ chaw gʼuˇ paˍ 
hpeh‸ leh, Gʼuiˬsha geh cuˇ yiˍ gʼa taˍ ve chaw chi lehˬ nyi ma maˇ biˇ ve 
chaw yoˬ, teh‸ nawˬ hui kʼoˆ chehˇ ve yoˬ. Nawˬ hui venˇbaˆ uiˍ jaˇ ve pa taw, 
nawˬ hui ngaˬ hta‸ canˇ jaˇ ve yoˬ. 
8Gʼuiˬsha lehˬ yawˇ ve Iˉsaˍreˍlaˆ chaw hui hta‸ shaˍ ti‸ piˇ tuˬ, ngaˬ hta‸ tcuh 
kaˍ paˍ hkʼa shuˍ nawˬ hui geh peu laˇ taˍ ve yoˬ. Ya‸ hkʼaˇ, nawˬ hui lehˬ 
ngaˬ hkʼa kʼai kuiˬ teˇ kaˬ le le hkʼaw, ngaˆ ehˉ hta‸ va htaw ve hkʼe ngaˬ hta
‸ va caw htaw laˇ chehˇ ve yoˬ. Gʼuiˬsha ve mvuhˇmiˬ awˬ hkʼaw lo htawˇ, 
chaw yaˇ teˇ hpaˍ tcuh kaˍ paˍ ve canˇ paˍ hpeh‸ chehˇ ve yoˬ. 
9Giˇbaˬ venˇ hkʼaw chehˇ htaˇ hkʼe, yawˇ hui dawˇ law kuiˬ maˇ cawˬ leh haiˬ 
ve kanˉ hta‸ tiˉ te chehˇ ve yoˬ. Gʼuiˬsha lehˬ yawˇ hui ve venˇbaˆ hta‸ dawˇ 
nawˇ leh, yawˇ hui hta‸ ciˍ yanˍ piˇ tuˬ yoˬ. 

Iˉsaˍreˍlaˆ chaw hui ve venˇbaˆ 

10Gʼuiˬsha kʼoˆ ve, Iˉsaˍreˍlaˆ chaw hui hta‸ ngaˬ ca mawˬ ve teˇ yanˇ, yawˇ hui 
lehˬ heh puiˉ hkʼaw lo naw‸ chehˇ ve a pehˉ meuˇ shiˍ hkʼe hpeh‸ ve yoˬ. 
Nawˬ hui ve awˬ puˍ awˬ pi teˇ hpaˍ hta‸ ngaˬ ca mawˬ ve teˇ yanˇ, yawˇ hui 
lehˬ awˉ lawˉ peuˇ naw‸ la taˍ ve maˉ nawˆ shiˍ hkʼe hpeh‸ ve yoˬ. Ya‸ hkʼaˇ, 
yawˇ hui Peˍawˇ teh‸ kʼoˆ ve hkʼaw hkʼoˆ lo gaˬ la ve teˇ yanˇ, Baˍlaˆ gʼuiˬsha 
hta‸ oˉ kʼoˍ pui leh, yawˇ hui ha‸ve gʼuiˬsha hkʼa shuˍ hpeh‸ la ve yoˬ. 

11Iˉsaˍreˍlaˆ chaw hui ve awˬ me‸ awˬ hponˇ lehˬ, ngaˆ hkʼa shuˍ poˬ hpaw-e 
leh, yawˇ hui geh yaˇ teˇ gʼaˇ ka‸ kʼaw‸ paw la tuˬ ve maˇ heˆ. Yaˇ miˇ teˇ 
hpaˍ htawˇ, teˇ gʼaˇ ka‸ yaˇ hu tuˬ ve maˇ heˆ. 
12Yawˇ hui yaˇ cawˬ la ve htawˇ ngaˬ yawˇ hui hta‸ yuˬ hkʼaw‸ leh, teˇ gʼaˇ 
hta‸ ka‸ a sha‸ te‸ chehˇ tcuh tuˬ ve maˇ heˆ. Chaw chi teˇ hpaˍ hta‸ ngaˬ baˬ 
taˉ ve teˇ yanˇ, kawˆ tuˬ dawˇ haˍ tuˬ awˬ ceuˬ yawˇ hui awˬ hkʼoˆ lo gaˬ la tuˬ 
yoˬ, teh‸ Gʼuiˬsha kʼoˆ ve yoˬ. 
13Gʼuiˬsha-oˬ, yawˇ hui ve yaˇ teˇ hpaˍ shu gʼa‸ yuˬ leh tiˇ pehˍ piˇ chehˇ ve hta
‸ ngaˬ dawˇ mawˬ chehˇ ve yoˬ. 
14Chaw chi teˇ hpaˍ hta‸ nawˬ hkʼaˬ hkʼe te piˇ tuˬ ve le. Yawˇ hui ve yaˇ miˇ 
teˇ hpaˍ hta‸ chaw meh ma hpeh‸ la piˇ leh, yawˇ hui ve yaˇ teˇ hpaˍ hta‸ ha‸ 
shaˉ maˇ gʼa tuˬ te piˇ-oˆ. 

Iˉsaˍreˍlaˆ hta‸ Gʼuiˬsha suhˉ jehˬ ve 

15Gʼuiˬsha kʼoˆ ve, Yawˇ hui lehˬ Giˇlaˍgaˍ venˇ hkʼaw venˇbaˆ tanˬ te ve yoˬ. 
Oˇ ve teˇ nyi hta‸ tanˬ leh ngaˬ yawˇ hui hta‸ canˇ la ve yoˬ. Yawˇ hui lehˬ 
haiˬ ve kanˉ hta‸ te ve pa taw, ngaˬ ve mvuhˇmiˬ hkʼaw yawˇ hui hta‸ ngaˬ 
gʼa‸ kʼoˬ piˇ tuˬ yoˬ. Ngaˬ yawˇ hui hta‸ kʼaw‸ ha‸ tuˬ ve maˇ heˆ. Awˬ lawn 
kʼo, yawˇ hui ve awˬ hoˉ awˬ naˬ hkʼa peu-eˬ ngaˬ hta‸ hpfuhˆ kʼai peuˬ. 
16Iˉsaˍreˍlaˆ chaw hui lehˬ, awˬ geu goˇ kʼai peuˬ ve pa taw, awˬ shiˍ naw‸ la 
maˇ gʼa ve iˉ shiˍ cehˬ hkʼe hpeh‸ ve yoˬ. Yawˇ hui lehˬ awˬ yaˇ awˬ duˬ teˇ 
hpaˍ cawˬ la tuˬ ve maˇ heˆ. Yawˇ hui awˬ yaˇ awˬ duˬ cawˬ la ve htawˇ, yawˇ 
hui ha‸ jaˇ ve yaˇ oˇ ve teˇ hpaˍ hta‸ ngaˬ tiˇ pehˍ piˇ tuˬ yoˬ, teh‸ Gʼuiˬsha 
kʼoˆ ve yoˬ. 

Iˉsaˍreˍlaˆ chaw awˬ lawn tcuh kaˍ paˍ tawˇ yaw ve 

17Iˉsaˍreˍlaˆ chaw teˇ hpaˍ Gʼuiˬsha ve tawˇ hta‸ maˇ na yuˬ ve pa taw, ngaˬ ve 
Gʼuiˬsha lehˬ yawˇ hui hta‸ chiˇ baˬ piˇ tuˬ yoˬ. Yawˇ hui lehˬ awˬ nu ve chaw 
ceuˬ teˇ hpaˍ ve mvuhˇmiˬ hkʼaw gʼa hpaw toˇ chehˇ tuˬ yoˬ. 

Hawˇseˍ li‸ 10 



2321 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

1Iˉsaˍreˍlaˆ chaw teˇ hpaˍ lehˬ, awˬ shiˍ hkʼa biˇ naw‸ chehˇ ve a pehˉ meuˇ te 
hta‸ shuˍ ve yoˬ. Yawˇ hui ve chaw leuˉ leh maˇ la ve kʼo, tuˉ tanˇ kuiˬ teˇ 
hpaˍ hta‸ yawˇ hui leuˉ leh kʼaw‸ te ve yoˬ. Yawˇ hui awˬ shiˍ awˬ nu leuˉ leh 
gʼa maˇ ve kʼo, yawˇ hui oˉ kʼoˍ pui kuiˬ da‸ kehˬ ve haˉ pui hkuiˉ daw hta‸ 
leuˉ leh kʼaw‸ te ve yoˬ. 
2Yawˇ hui ve nyi ma kʼaw‸ jaˇ ve yoˬ. Yawˇ hui ve venˇbaˆ hta‸ pa taw, chi 
beu‸ yawˇ hui gʼa hkanˍ tuˬ yoˬ. Gʼuiˬsha lehˬ yawˇ hui ve tuˉ tanˇ kuiˬ teˇ 
hpaˍ leh, yawˇ hui ve da‸ kehˬ ve haˉ pui hkuiˉ daw teˇ hpaˍ hta‸ te luˬ piˇ tuˬ 
yoˬ. 
3Maˇ maw maw kʼo chaw chi teˇ hpaˍ chi hkʼe gʼa kʼoˆ tuˬ yoˬ. Ngaˬ hui lehˬ 
Gʼuiˬsha hta‸ maˇ kawˆ ve pa taw, ngaˬ hui jawˇmawˇ maˇ cawˬ-o. Ya‸ hkʼaˇ, 
jawˇmawˇ cawˬ ve htawˇ yawˇ ngaˬ hui hta‸ aˬ hto‸ ma te laˇ gʼa tuˬ le, teh‸ 
kʼoˆ tuˬ yoˬ. 
4Yawˇ hui lehˬ tawˇ maˇ shaˉ maˇ ve chaw hpeh‸ leh, te‸ chiˉ awˬ bon maˇ 
cawˬ leh maˇ hteˇ maˇ cawˇ ve ka ti‸ te chehˇ ve yoˬ. Hteˇ ve cawˇ ve lehˬ maˇ 
hteˇ maˇ cawˇ ve awˬ ceuˬ kʼaw‸ hpeh la leh, ti mi hkʼaw yeˬ chehˇ ve awˬ 
taw‸ ma cawˬ ve mvuh‸ hkʼa shuˍ hpeh‸ ve yoˬ. 
5Saˍmaˍriˆ mvuhˇmiˬ hkʼaw chehˇ ve chaw hui kawˆ jaˇ leh, Beˍteˍlaˆ venˇ 
hkʼaw cawˬ ve shi nuˇ shaˉ ho‸ luˬ kʼai ve pa taw paˆ hawˬ kehˇ hawˬ chehˇ 
tuˬ yoˬ. Yawˇ hui leh paw hkuˇ teˇ hpaˍ lehˬ, shaˉ ho‸ oˇ ve hta‸ oˍ taˍ ve shi 
hta‸ shu dawˆ paˆ piˇ ve teˇ yanˇ, hkʼanˇ chehˇ tuˬ yoˬ. 
6Shaˉ ho‸ oˇ ve hta‸ shu Aˍsuˇriˆ mvuhˇmiˬ lo yuˬ kʼai leh, jawˇmawˇ lonˉ hta
‸ ca tanˇ piˇ tuˬ yoˬ. Iˉsaˍreˍlaˆ chaw hui lehˬ, shu maˍ piˇ ve tawˇ hta‸ na yuˬ 
leh te chehˇ ve pa taw, yawˇ hui ve awˬ me‸ awˬ hponˇ luˬ kʼai leh gʼa ya‸ 
taw tuˬ yoˬ. 
7Yawˇ hui ve jawˇmawˇ lehˬ iˉ kaˆ awˬ fuˇ hkʼa shuˍ mehˉ kʼai tuˬ yoˬ. 
8Iˉsaˍreˍlaˆ chaw hui shaˉ ho‸ hta‸ oˉ kʼoˍ pui chehˇ ve cha‸ chiˆ ve chehˇ kuiˬ 
oˇ ve teˇ hpaˍ luˬ kʼai sheˆ kʼai tuˬ yoˬ. Yawˇ hui ve tuˉ tanˇ kuiˬ teˇ hpaˍ awˬ 
hkʼoˆ lo, mvuh‸ leh aˉ chuˇ buiˇ yeˬ tawˆ la tuˬ yoˬ. Chaw oˇ ve teˇ hpaˍ lehˬ, 

Ngaˬ hui hta‸ yuˬ faˉ taˍ laˇ-oˆ. Ngaˬ hui hta‸ hoˆ beh taˍ laˇ-oˆ, teh‸ hkʼaw 
teˇ hpaˍ hta‸ kʼoˆ piˇ tuˬ yoˬ. 

Iˉsaˍreˍlaˆ chaw hta‸ Gʼuiˬsha suhˉ jehˬ ve 

9Gʼuiˬsha kʼoˆ ve, Iˉsaˍreˍlaˆ chaw lehˬ Giˇbaˍ venˇ hkʼaw yawˇ hui venˇbaˆ tanˬ 
te ve teˇ nyi hta‸ te leh ya‸ nyi hkʼa gaˬ, venˇbaˆ hta‸ ceh tiˉ te tcuhˉ taˍ ve 
yoˬ. Chi hta‸ pa taw, Giˇbaˍ venˇ hkʼaw ma‸ lonˉ hpeh‸ la tuˬ yoˬ. 
10Venˇbaˆ uiˍ ve chaw chi teˇ hpaˍ hta‸ ngaˬ ciˍ yanˍ leh te luˬ te sheˆ piˇ tuˬ 
yoˬ. Awˬ nu ve chaw ceuˬ teˇ hpaˍ yawˇ hui hta‸ ga hpoˆ bawˆ leh yawˇ hui 
venˇbaˆ cawˬ maˇ jaˇ ve pa taw gʼa luˬ gʼa sheˆ kʼai tuˬ yoˬ. 
11Teˇ pawˆ htaˇ, Iˉsaˍreˍlaˆ chaw teˇ hpaˍ lehˬ, caˬ naˆ tuˬ awˬ pon hkʼa deh‸ 
caw taˍ ve nuˇ ma haˉ hta‸ shuˍ ve yoˬ. Ya‸ hkʼaˇ, da‸ jaˇ ve yawˇ ve kʼawˍ 
peˍ hkʼoˆ lo ngaˬ ehˉ kʼaweh‸ pfuhˍ piˇ leh haˍ jaˇ hkeu‸ jaˇ ve kanˉ te tcuh 
tuˬ ngaˬ dawˇ cheˆ taˍ peuˬ. Yuˇda‸ chaw hui hta‸ ngaˬ ti mi mehˇ tuˬ gʼawˬ 
tcuh leh, Iˉsaˍreˍlaˆ chaw hui hta‸ ngaˬ ti mi kaˆ tuˬ gʼawˬ tcuh ve yoˬ. 
12Nawˬ hui awˬ pon miˬguiˬ awˬ suhˉ hta‸ mehˇ-oˆ. Hteˇ ve cawˇ ve awˬ shiˍ 
awˬ nu hta‸ gʼeu‸ yuˬ-o‸. Chi beu‸ nawˬ ve Gʼuiˬsha geh kʼaw‸ hpfuhˆ kʼaw‸ 
la yanˇ gaˬ peuˬ. Nawˬ hui oˇ hkʼe te ve kʼo, ngaˬ nawˬ hui geh laˬ leh nawˬ 
hui hta‸ awˬ bon na‸ laˇ tuˬ yoˬ, teh‸ ngaˬ kʼoˆ ve yoˬ. 
13Ya‸ hkʼaˇ, nawˬ hui lehˬ hai ve awˬ yawˇ hta‸ sheˍ leh, haiˬ ve awˬ shiˍ hta‸ 
gʼeu‸ yuˬ chehˇ ve yoˬ. Nawˬ hui heˍ leh gʼa taˍ ve awˬ shiˍ awˬ nu teˇ hpaˍ 
hta‸ caˇ chehˇ ve yoˬ. Nawˬ hui lehˬ, nawˬ hui geh cawˬ taˍ ve iˉ mvuhˇ lawˬ 
leh, ma‸ yaˇ teˇ hpaˍ hta‸ ceh tiˉ gʼaˇ va chehˇ ve pa taw, 
14nawˬ hui ve mvuhˇmiˬ hkʼaw ma‸ lonˉ hpeh‸ la leh, nawˬ hui ve venˇ hkʼa 
peu-eˬ luˬ kʼai sheˆ kʼai tuˬ yoˬ. Jawˇmawˇ lonˉ Sawˉla‸monˍ lehˬ, Beˍtaˍbeˍlaˆ 
venˇ hta‸ te luˬ piˇ leh, yaˇ miˇ yaˇ nehˬ hkʼa peu-eˬ ve hta‸ tiˇ pehˍ piˇ ve 
hkʼe, nawˬ hui ve mvuhˇmiˬ hkʼaw lo htawˇ oˇ hkʼe hpeh‸ la tuˬ yoˬ. 
15Beˍteˍlaˆ chaw teˇ hpaˍ-oˬ, nawˬ hui lehˬ venˇbaˆ uiˍ jaˇ ve pa taw, awˬceuˬ 
oˇ ve teˇ hpaˍ nawˬ hui awˬ hkʼoˆ lo gaˬ la tuˬ yoˬ. Ma‸ tanˬ hpeh‸ la ve teˇ 
nyi htaˇ Iˉsaˍreˍlaˆ ve jawˇmawˇ gʼa suh-e tuˬ yoˬ, teh‸ Gʼuiˬsha kʼoˆ ve yoˬ. 



2323 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Hawˇseˍ li‸ 11 

Gʼuiˬsha yawˇ ve chaw hta‸ ha‸ ve 

1Gʼuiˬsha kʼoˆ ve, Iˉsaˍreˍlaˆ lehˬ yaˇ ehˉ hpeh‸ chehˇ sheˍ htaˇ ka‸ ngaˬ yawˇ 
hta‸ ha‸ leh, yawˇ hta‸ ngaˬ ve yaˇ hkʼa shuˍ Eˇjiˇtu‸ mvuhˇmiˬ hkʼaw shiˍ 
tawˆ la piˇ taˍ ve yoˬ. 
2Ya‸ hkʼaˇ, yawˇ hta‸ ngaˬ ve yaˇ hkʼe shaˬ shawˍ taˍ kʼo, shaˬ yawˇ ngaˬ geh 
hpaw-e ve yoˬ. Ngaˬ ve chaw teˇ hpaˍ lehˬ Baˍlaˆgʼuiˬsha hta‸ tuˉ tanˇ leh, 
shaˉ ho‸ teˇ hpaˍ hta‸ sha hawnˉ tuˉ tanˇ piˇ ve yoˬ. 
3Iˉsaˍreˍlaˆ hta‸ ya‸ kʼaw juˇ puiˉ la tuˬ maˍ piˇ shehˍ hpaˇ lehˬ ngaˬ yoˬ. Ngaˬ 
ve chaw teˇ hpaˍ hta‸ ngaˬ ve la‸ sheh hkʼaw chiˇ taˆ piˇ taˍ ve yoˬ. Ya‸ hkʼaˇ, 
ngaˬ yawˇ hui hta‸ ha‸ shaˉ piˇ chehˇ ve hta‸ yawˇ hui maˇ dawˇ shiˍ puiˉ. 
4Ha‸ pehnˇ ve hkʼaw ngaˬ yawˇ hui hta‸ kuˬ yuˬ ve yoˬ. Ngaˬ yawˇ hui hta‸ 
gʼawˆ yuˬ leh ngaˬ awˬ paˇ neˇ lo teh taˍ ve yoˬ. Yawˇ hui hta‸ ngaˬ hkʼa deh‸ 
caˍ piˇ taw piˇ chehˇ ve yoˬ. 
5Yawˇ hui lehˬ, ngaˬ geh maˇ kʼaw‸ hpfuhˆ kʼaw‸ la ve pa taw, Eˇjiˇtu‸ 
mvuhˇmiˬ lo yawˇ hui gʼa kʼaw‸ kʼo‸-e tuˬyoˬ. Aˍsuˉriˆ chaw teˇ hpaˍ yawˇ 
hui hta‸ uˉ peunˍ tuˬ yoˬ. 
6Yawˇ hui ve venˇ teˇ hpaˍ hkʼaw ma‸ hpeh‸ la leh, yawˇ hui ve venˇ teˇ hpaˍ 
luˬ kʼai sheˆ kʼai tuˬ yoˬ. Ngaˬ ve chaw teˇ hpaˍ lehˬ, a shu yawˇ ve a loˍ hta‸ 
tiˉ te chehˇ ve pa taw gʼa luˬ gʼa sheˆ tuˬ yoˬ. 
7Yawˇ hui ngaˬ hta‸ baˬ taˉ peuˬ. Yawˇ hui chi hkʼe te ve pa taw, gʼa ponˬ tuˬ 
ve maˇ heˆ. Yawˇ hui pfuhˇ taˍ ve mawˇ hawˇ jaˇ ve pa taw, gʼaˇ hte‸ kuˬ 
hawˬ tuˬ yoˬ. Ya‸ hkʼaˇ, chaw teˇ gʼaˇ ka‸ yawˇ hui hta‸ ga piˇ tuˬ ve maˇ heˆ. 
8Iˉsaˍreˍlaˆ chaw teˇ hpaˍ-oˬ, nawˬ hui hta‸ ngaˬ hkʼaˬ hkʼe te chiˇ baˬ hpeh‸ 
tuˬ ve le. Nawˬ hui hta‸ ngaˬ hkʼaˬ hkʼe te baˬ taˉ hpeh‸ tuˬve le. Aˍdaˍmaˍ 
venˇ hta‸ ngaˬ te luˬ piˇ ve hkʼa shuˍ, ngaˬ nawˬ hui hta‸ te luˬ piˇ hpeh‸ tuˬ 
laˇ. Maˇ heˆ kʼo, Zeˍbonˍ venˇ hta‸ ngaˬ te piˇ ve hkʼe, nawˬ hui hta‸ te piˇ 
hpeh‸ tuˬ ve laˇ. Ngaˬ ve nyi ma lehˬ ngaˬ hta‸ oˇ hkʼe te tcuh laˇ tuˬ ve maˇ 
heˆ. Awˬ lawn kʼo, ngaˬ nawˬ hui hta‸ ha‸ ve teˇ ceuˬ uiˍ jaˇ maˇ jaˇ ve yoˬ. 

9Nyi ma zuhˆ ve awˬ hkʼaw lo ngaˬ nawˬ hui hta‸ ciˍ yanˍ laˇ tuˬ ve maˇ heˆ. 
Iˉsaˍreˍlaˆ hta‸ ngaˬ teˇ pawˆ ka‸ kʼaw‸ te luˬ piˇ tuˬ ve maˇ heˆ. Awˬ lawn 
kʼo, ngaˬ lehˬ chaw yaˇ hpeh‸ ve maˇ heˆ. Gʼuiˬsha hpeh‸ ve yoˬ. Ngaˬ lehˬ da
‸ kehˬ ve Gʼuiˬsha hpeh‸ leh, nawˬ hui geh chehˇ taˍ ve yoˬ. Nyi ma zuhˆ ve 
hkʼaw ngaˬ nawˬ hui geh laˬ tuˬ ve maˇ heˆ. 
10Ngaˬ lehˬ laˇ caˬ shiˉ hkʼa shuˍ yawˇ hui ve canˇ paˍ teˇ hpaˍ hta‸ ho piˇ leh, 
ngaˬ ve chaw teˇ hpaˍ ngaˬ hkʼaˇ suh gʼa‸ laˬ tuˬ yoˬ. Yawˇ hui lehˬ mvuhˇ nyi 
kʼehˬ hpawˇ lo chehˇ taˍ leh, ngaˬ geh gʼuiˇ laˬ tuˬ yoˬ. 
11Yawˇ hui lehˬ, Eˇjiˇtu‸ mvuhˇmiˬ hkʼaw chehˇ taˍ ve ngaˆ teˇ hpaˍ leh, 
Aˍsuˇriˆ mvuhˇmiˬ hkʼaw chehˇ taˍ ve aˉ pui kʼaˍ teˇ hpaˍ hkʼa shuˍ, ngaˬ geh 
haˆ haˆ laˬ tuˬ yoˬ. Ngaˬ lehˬ yawˇ hui hta‸ yawˇ hui ve yehˬ lo teˇ pawˆ kʼaw‸ 
shiˍ kʼo‸-e piˇ tuˬ yoˬ. 

Iˉsaˍreˍlaˆ chaw leh Yuˇda‸ chaw hta‸ Gʼuiˬsha suhˉ taˆ piˇ ve 

12Iˉsaˍreˍlaˆ chaw teˇ hpaˍ lehˬ, heˍ ve hkʼaw ngaˬ paˇ lo hkʼa caw zuhˇ chehˇ 
taˍ ve yoˬ. Yuˇ da‸ chaw teˇ hpaˍ lehˬ ka ti‸ yeˬ leh da‸ kehˬ ve ngaˬ Gʼuiˬsha 
hta‸ kʼaw‸ hpfuhˆ chehˇ ve yoˬ, teh‸ Gʼuiˬsha kʼoˆ ve yoˬ. 

Hawˇseˍ li‸ 12 

1Gʼuiˬsha kʼoˆ ve, Iˉsaˍreˍlaˆ chaw hui mvuhˇ shawˉ htaˇ ka‸ tanˬ leh mvuhˇ 
hpeu‸ htaˇ hkʼa gaˬ te chehˇ ve kanˉ teˇ hpaˍ lehˬ, te‸ chiˉ tcuhˉ kuiˬ maˇ cawˬ 
leh, luˬ tuˬ sheˆ tuˬ ceh tiˉ hpeh‸ ve yoˬ. Heˍ ve leh maˇ hteˇ maˇ cawˇ ve teˇ 
ceuˬ yawˇ hui awˬ hkʼaw lo maˇ la chehˇ ve yoˬ. Yawˇ hui lehˬ Aˍsuˇriˆ chaw 
hui hta‸ shaˉ caˆ caˇ leh, Eˇjiˇtu‸ chaw hui geh tanˇ kaˬ te da‸ chehˇ ve yoˬ, 
teh‸ kʼoˆ ve yoˬ. 
2Gʼuiˬsha lehˬ Yuˇda‸ chaw hui hta‸ venˇbaˆ taˍ tuˬ teˇ ceuˬ cawˬ ve yoˬ. 
Iˉsaˍreˍlaˆ chaw hui lehˬ, haiˬ ve kanˉ hta‸ te ve pa taw, yawˇ hui hta‸ htawˇ 
Gʼuiˬsha ciˍ yanˍ piˇ tuˬ yoˬ. Yawˇ hui te taˍ ve hkʼe, yawˇ yawˇ hui hta‸ kʼaw
‸ te hkʼaw‸ piˇ tuˬ yoˬ. 

3Yawˇ hui ve awˬ puˍ lonˉ Yaˍkoˆ lehˬ, yawˇ awˬ e ve gʼoˇ peˬ hkʼaw chehˇ sheˍ 
htaˇ ka‸, yawˇ ve awˬ viˉpaˍ Iˉsawˇ hta‸ ya‸ da‸ chehˇ ve yoˬ. Yawˇ uiˍ la ve 
teˇ yanˇ Gʼuiˬsha hta‸ ka‸ behˇ da‸ ve yoˬ. 
4Yawˇ mvuhˇ naw ma tcuh yaˇ teˇ gʼaˇ hta‸ behˇ da‸ leh gʼaˇ ve yoˬ. Yaˍkoˆ 
hawˬ leh, yawˇ geh awˬ bon teˇ ceuˬ lawˬ yuˬ ve yoˬ. Gʼuiˬsha lehˬ Beˍteˍlaˆ 
venˇ hkʼaw lo yawˇ geh laˬ leh, yawˇ hta‸ tawˇ yaw piˇ ve yoˬ. 
5Chi lehˬ kanˇ paˆ uiˍ jaˇ ve Jawˇmawˇ Gʼuiˬsha hpeh‸ ve yoˬ. Awˬ meh chi hta
‸ cuˇ leh yawˇ hta‸ oˉ kʼoˍ gʼa pui ve yoˬ. 
6Chi hta‸ pa taw, Yaˍkoˆ ve awˬ ceuˬ awˬ hkʼaˇ teˇ hpaˍ-oˬ, nawˬ hui ve 
Gʼuiˬsha hta‸ gʼaˇ va leh, yawˇ geh kʼaw‸ hpfuhˆ kʼaw‸ la-o. Ka ti‸ yeˬ ve 
hkʼaw hteˇ lehˍ cawˇ leh te-o. Nawˬ hui ve Gʼuiˬsha kanˉ te laˇ tuˬ ta‸ iˉ gawˬ 
lehˍ chehˇ leh law taˍ-o. 

Suhˉ jehˬ tuˬ ve tawˇ hkawˇ 

7Gʼuiˬsha kʼoˆ ve, Iˉsaˍreˍlaˆ chaw teˇ hpaˍ lehˬ Haˍnaˍniˆ chaw hui hkʼa shuˍ 
maˇ hteˇ maˇ cawˇ ve chaw hpeh‸ ve yoˬ. Yawˇ hui shu hta‸ heˍ caˇ leh, maˇ 
cawˇ ve yaˍ cuˍ hta‸ yehˇ chehˇ ve yoˬ. 
8Ngaˬ hui lehˬ paw sha jaˇ peuˬ. Ngaˬ hui hpu shi mawˇ jeˬ maˇ maˇ ca gʼa taˍ 
peuˬ. Ngaˬ hui maˇ hteˇ maˇ cawˇ ve hkʼaw hpu shi mawˇ jeˬ maˇ maˇ ca gʼa 
leh paw sha la peuˬ ve hta‸ chaw teˇ gʼaˇ ka‸ venˇbaˆ taˍ maˇ hpeh‸ taˬ, teh‸ 
yawˇ hui kʼoˆ chehˇ ve yoˬ. 
9Eˇjiˇtu‸ mvuhˇmiˬ hkʼaw lo nawˬ hui hta‸ shiˍ tawˆ la shehˍ hpaˇ lehˬ, ngaˬ 
Gʼuiˬsha hpeh‸ ve yoˬ. Heh puiˉ hkʼaw lo ngaˬ nawˬ hui geh laˬ htaˇ, nawˬ hui 
lehˬ aˉ po kʼo hkʼaw chehˇ taˍ ve hkʼe, aˉ po kʼo hkʼaw ngaˬ nawˬ hui hta‸ teˇ 
pawˆ kʼaw‸ chehˇ tcuh laˇ tuˬ yoˬ. 
10Tcuh kaˍ paˍ teˇ hpaˍ hta‸ ngaˬ tawˇ yaw piˇ leh, yawˇ hui hta‸ ngaˬ awˬ heˆ 
laiˉ ceuˬ maˍ piˇ taˍ ve yoˬ. Tcuh kaˍ paˍ teˇ hpaˍ hta‸ cuˇ leh, ngaˬ ve chaw 
teˇ hpaˍ hta‸ ngaˬ shaˍ ti‸ piˇ taˍ ve yoˬ. 
11Giˇlaˆ mvuhˇmiˬ hkʼaw chaw yaˇ teˇ hpaˍ shaˉ ho‸ hta‸ oˉ kʼoˍ pui chehˇ ve 
yoˬ. Shaˉ ho‸ oˇ ve teˇ hpaˍ hta‸ oˉ kʼoˍ pui ve chaw hui gʼa suh-e tuˬ yoˬ. 

Giˇlaˍgaˍ venˇ hkʼaw chaw yaˇ teˇ hpaˍ nuˇ paˍ lonˉ yuˬ leh tuˉ tanˇ chehˇ ve 
yoˬ. Chi hta‸ pa taw, tuˉ tanˇ kuiˬ oˇ ve teˇ hpaˍ lehˬ, ti mi hkʼaw hpoˆ taˍ ve 
haˉ pui shiˍ hkʼa shuˍ hpeh‸ la tuˬ yoˬ, teh‸ Gʼuiˬsha kʼoˆ ve yoˬ. 
12Ngaˬ hui ve awˬ puˍ lonˉ Yaˍkoˆ lehˬ awˬ miˇ ma gʼa tuˬ, Haˍranˍ mvuhˇmiˬ 
lo gʼa hpaw-e ve yoˬ. Oˇ kaˬ lo yawˇ chaw teˇ gʼaˇ ve awˬ ceˬ gʼa te leh, yawˬ 
gʼa hawˉ ve yoˬ. 
13Iˉsaˍreˍlaˆ chaw hui hta‸ Eˇjiˇtu‸ mvuhˇmiˬ hkʼaw ponˬ piˇ leh ha‸ shaˉ piˇ 
tuˬ, Gʼuiˬsha lehˬ yawˇ hui geh tcuh kaˍ paˍ teˇ gʼaˇ peu laˇ ve yoˬ. 
14Iˉsaˍreˍlaˆ chaw hui lehˬ, Gʼuiˬsha hta‸ nyi ma zuhˆ tuˬ te piˇ ve yoˬ. Yawˇ 
hui oˇ hkʼe te ve pa taw, suh keunˍ ve chaw teˇ hpaˍ hpeh‸ ve yoˬ. Yawˇ hui 
Gʼuiˬsha ve awˬ me‸ awˬ hponˇ hta‸ te luˬ piˇ ve pa taw, yawˇ yawˇ hui hta‸ 
ciˍ yanˍ piˇ tuˬ yoˬ. 

Hawˇseˍ li‸ 13 

Iˉsaˍreˍlaˆ hta‸ awˬ leh meuˇ ve suhˉ jehˬ tuˬ 

1Ponˬ laˬ htaˇ, Eˇhpaˍrenˍ chaw teˇ ceuˬ tawˇ yaw ve teˇ yanˇ, awˬ nu ve chaw 
ceuˬ teˇ hpaˍ kawˆ jaˇve yoˬ. Awˬ nu ve Iˉsaˍreˍlaˆ chaw ceuˬ teˇ hpaˍ, 
Eˇhpaˍrenˍ chaw hui hta‸ chiˇ nyi tcuhˉ taˍ ve yoˬ. Ya‸ hkʼaˇ, yawˇ hui Baˍlaˆ 
gʼuiˬsha hta‸ oˉ kʼoˍ pui leh venˇbaˆ te peuˬ ve pa taw gʼa suh-e tuˬ yoˬ. 
2Yawˇ hui venˇbaˆ te tcuhˉ taˍ ve yoˬ. Yawˇ hui hpu shaˉ hoˆ teˇ hpaˍ te peuˬ 
hkʼaw‸ nawˉ, Shaˉ ho‸ oˇ ve teˇ hpaˍ hta‸ tuˉ tanˇ piˇ-oˆ, teh‸ kʼoˆ ve yoˬ. Nuˇ 
awˬ ho‸ han te taˍ ve shaˉ ho‸ oˇ ve teˇ hpaˍ hta‸, chaw yaˇ teˇ hpaˍ hkʼaˬ 
hkʼe te leh boˆ nu hpeh‸ tuˬ ve le. 
3Chi hta‸ pa taw, chaw oˇ ve teˇ hpaˍ lehˬ mvuhˇ shawˉ teˇ na‸ htaˇ ce la ve 
ciˍ gʼuiˬ hkʼa shuˍ mehˉ kʼai tuˬ yoˬ. Yawˇ hui lehˬ caˬ jaw‸ kuiˬ lo mvuhˇ haw 
meuˆ baˬ ve caˬ cuˉ teˇ hpaˍ leh, yehˬ hkʼaw tawˆ la ve mvuhˇ hkʼawˇ hkʼe 
hpeh‸ tuˬ yoˬ. 
4Gʼuiˬsha kʼoˆ ve, Ngaˬlehˬ nawˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ la 
shehˍ hpaˇ, nawˬ hui ve Gʼuiˬsha hpeh‸ ve yoˬ. Ngaˬ awˬ hkʼoˆ awˬ kaˍ awˬ nu 

gʼuiˬsha nawˬ hui maˇ gʼa cawˬ piˇ. Ngaˬ teˇ gʼaˇ ceh tiˉ nawˬ hui ve htaiˍ 
hkʼaw‸ shehˍ hpaˇ hpeh‸ve yoˬ. 
5Goˇ choˆ jaˇ ve heh puiˉ hkʼaw lo, ngaˬ nawˬ hui hta‸ ha‸ shaˉ laˇ taˍ ve yoˬ. 
6Ya‸ hkʼaˇ, nawˬ hui da‸ jaˇ ve mvuhˇmiˬ hkʼaw gaˬ ve teˇ yanˇ, nawˬ hui 
hkʼa bvuhˆ gʼa caˇ leh caˆ muiˬ ve hkʼaw ngaˬ hta‸ leunˇ baˬ ve yoˬ. 
7Chi hta‸ pa taw, laˇ caˬ shiˉ hkʼa shuˍ ngaˬ nawˬ hui hta‸ che‸ leh, laˇ hkʼa 
shuˍ nawˬ hui ve ya‸ kʼaw hpuiˇ lo law taˍ tuˬ yoˬ. 
8Awˬ yehˇ ehˉ mehˉ kʼai ve yehˬ miˉ tawˍ hkʼa shuˍ, ngaˬ nawˬ hui hta‸ che‸ 
leh tzuh‸ suhˍ laˇ tuˬ yoˬ. Laˇ caˬ shiˉ hkʼa shuˍ ngaˬ nawˬ hui hta‸ che‸ caˇ 
leh, haiˬ ve to nuˇ to shaˆ hkʼa shuˍ nawˬ hui hta‸ tzuh‸ suhˍ tuˬ yoˬ. 
9Iˉsaˍreˍlaˆ chaw hui-oˬ, ngaˬ nawˬ hui hta‸ te luˬ te sheˆ tuˬ yoˬ. Oˇ htaˇ, a 
shu nawˬ hui hta‸ ga laˇ gʼa tuˬ le. 
10Nawˬ hui lehˬ jawˇmawˇ leh awˬ hoˉ awˬ naˬ teˇ hpaˍ hta‸ lawˬ chehˇ ve yoˬ. 
Ya‸ hkʼaˇ, yawˇ hui lehˬ nawˬ hui hta‸ hkʼaˬ hkʼe te ponˬ laˇ gʼa tuˬ le. 
11Nyi ma zuhˆ ve hkʼaw ngaˬ nawˬ hui hta‸ jawˇmawˇ teˇ hpaˍ piˇ taˍ peuˬ leh, 
nyi ma zuhˆ ve hkʼaw ngaˬ yawˇ hui hta‸ kʼaw‸ yuˬ baˬ peuˬ ve yoˬ. 
12Iˉsaˍreˍlaˆ chaw hui te ya‸ ve venˇbaˆ teˇ hpaˍ li‸ daw hkʼaw bvuh‸ keu taˍ 
leh, li‸ daw oˇ ve hta‸ hkʼa deh‸ ha‸ shaˉ taˍ ve yoˬ. 
13Iˉsaˍreˍlaˆ chaw hui lehˬ, te‸ chehˇ tuˬ a hkaw-anˬ gʼa ve htawˇ, paw la paˇ 
neˇ ve yaˇ ehˉ lehˬ, awˬ e ve gʼoˇ peˬ hkʼaw maˇ tawˆ la gaˇ ve hkʼa shuˍ, a sha
‸ te‸ ve teˇ ceuˬ hta‸ nawˬ hui maˇ ha‸ yuˬ gaˇ. 
14Chaw chi teˇ hpaˍ hta‸ suh mvuhˇmiˬ hkʼaw ngaˬ ponˬ piˇ tuˬ ve maˇ heˆ. 
Maˇ heˆ kʼo, yawˇ hui hta‸ suh ve kanˇ paˆ awˬ hawˉ lo ngaˬ htaiˍ hkʼaw‸ piˇ 
tuˬ ve maˇ heˆ. 
15Iˉsaˍreˍlaˆ chaw hui lehˬ mvuh‸ hkʼa shuˍ uiˍ la da‸ la chehˇ ve htawˇ, 
mvuhˇ nyi tawˆ hpawˇ lo ve haw jaˇ chiˆ jaˇ ve mvuhˇ haw hta‸ ngaˬ meuˆ laˬ 
tcuh leh, yawˇ hui ve gʼuiˬ tuˇ leh nanˬ bawˍ teˇ hpaˍ hta‸ ngaˬ fiˍ kʼai goˇ 

kʼai piˇ tuˬ yoˬ. Awˬ hpfuhˇ hkʼaˆ ve mawˇ teˇ ceuˬ le le htawˇ mehˉ kʼai tuˬ 
yoˬ. 
16Saˍmaˍriˆ chaw hui Gʼuiˬsha hta‸ hpfuhˆ ve pa taw, ciˍ yanˍ ve hta‸ gʼa 
hkanˍ tuˬ yoˬ. Chaw oˇ ve teˇ hpaˍ lehˬ ma‸ bawˆ kuiˬ lo suh-e peuˬ tuˬ yoˬ. 
Yaˇ ehˉ teˇ hpaˍ lehˬ miˬ chaˇ hkʼoˆ chiˇ baˬ ve hta‸ gʼa hkanˍ leh, yaˇ hu ma 
teˇ hpaˍ lehˬ gʼoˇ peˬ shawˆ hkoˇ ve hta‸ gʼa hkanˍ tuˬ yoˬ, teh‸ Gʼuiˬsha kʼoˆ 
ve yoˬ. 

Hawˇseˍ li‸ 14 

Iˉsaˍreˍlaˆ hta‸ Hawˇseˍ lawˬ hkawˉ ve 

1Iˉsaˍreˍlaˆ chaw hui-oˬ, nawˬ hui ve Gʼuiˬsha geh lo kʼaw‸ hpfuhˆ kʼaw‸ la-o. 
Awˬ lawn kʼo, nawˬ hui ve venˇbaˆ teˇ hpaˍ lehˬ nawˬ hui hta‸ hkui htiˇ poˬ 
paiˍ piˇ lawˬ ve yoˬ. 
2Gʼuiˬsha geh kʼaw‸ hpfuhˆ kʼaw‸ la leh, Gʼuiˬsha geh bon chi hkʼe lawˬ-o‸. 
Ngaˬ hui ve venˇbaˆ hkʼa peu-eˬ hta‸ hpehˇ hkʼa laˇ leh, ngaˬ hui ve bon lawˬ 
hkawˇ hta‸ a ciˉ na yuˬ laˇ-oˆ. Oˇ hkʼe te laˇ ve kʼo, ngaˬ hui ka ti‸ cawˬ taˍ ve 
hkʼe ngaˬ hui nawˬ hta‸ chiˇ mvuh tuˬ yoˬ. 
3Aˍsuˇriˆ chaw hui lehˬ ngaˬ hui hta‸ ponˬ laˇ maˇ gʼa. Iˉ mvuhˇ lawˬ teˇ hpaˍ 
htawˇ, ngaˬ hui hta‸ ha‸ shaˉ laˇ maˇ gʼa. Nawˬ lehˬ ngaˬ hui ve Gʼuiˬsha hpeh
‸ ve yoˬ, teh‸ shaˉ ho‸ teˇ hpaˍ hta‸ ngaˬ hui teˇ pawˆ ka‸ maˇ kʼaw‸ kʼoˆ piˇ-
o. Gʼuiˬsha-oˬ, nawˬ lehˬ gʼaˇ va kuiˬ maˇ cawˬ ve chaw hui hta‸ ha kʼaˉ puiˉ 
ve hta‸ ngaˬ hui yonˍ ve yoˬ, teh‸ Gʼuiˬsha geh bon lawˬ-o‸. 

Iˉsaˍreˍlaˆ hta‸ Gʼuiˬsha ka ti‸ te ve 

4Gʼuiˬsha kʼoˆ ve, Ngaˬ ve chaw teˇ hpaˍ hta‸ ngaˬ geh kʼaw‸ shiˍ yuˬ tuˬ yoˬ. 
Nyi ma awˬ tawˬ hkʼa gaˬ, ngaˬ yawˇ hui hta‸ ha‸ tuˬ yoˬ. Ngaˬ yawˇ hui hta‸ 
nyi ma kʼaw‸ zuhˆ tuˬ ve maˇ heˆ. 
5Iˉsaˍreˍlaˆ chaw hui awˬ pon, ngaˬ lehˬ goˇ jaˇ ve mvuhˇmiˬ hkʼaw lo ya‸ la 
chehˇ ve mvuhˇ yeˬ hkʼe hpeh‸ tuˬ yoˬ. Yawˇ hui lehˬ suhˉ veˆ hkʼa shuˍ veˆ la 
leh, Leˍbaˍnonˍ mvuhˇmiˬ hkʼaw cawˬ ve suhˆ cehˬ teˇ hpaˍ hkʼa shuˍ yeˬ chehˇ 
tuˬ yoˬ. 

6Yawˇ hui lehˬ a sha‸ te‸ chehˇ leh kʼaw‸ uiˍ la da‸ la tuˬ yoˬ. Yawˇ hui lehˬ 
shaˍlonˍ cehˬ hkʼa shuˍ nyi sha jaˇ tuˬ yoˬ. Leˍbaˍnonˍ mvuhˇmiˬ hkʼaw cawˬ 
ve htawˇ cehˬ teˇ hpaˍ hkʼa shuˍ yawˇ hui awˬ pe‸ hawnˉ jaˇ tuˬ yoˬ. 
7Yawˇ hui lehˬ ngaˬ ha‸ shaˉ ve awˬ hawˉ lo teˇ pawˆ gʼa kʼaw‸ chehˇ tuˬ yoˬ. 
Yawˇ hui lehˬ hko hkʼa shuˍ nyi sha jaˇ leh, a peuˉ meuˇ hko hkʼa shuˍ awˬ 
shiˍ maˇ maˇ naw‸ la tuˬ yoˬ. Yawˇ hui lehˬ Leˍbaˍnonˍ mvuhˇmiˬ hkʼaw cawˬ 
ve a pehˉ meuˇ gʼuiˬ hkʼa shuˍ awˬ meh bvuhˬ jaˇ tuˬ yoˬ. 
8Iˉsaˍreˍlaˆ chaw hui lehˬ, shaˉ ho‸ teˇ hpaˍ hta‸ oˉ kʼoˍ kʼaw‸ pui tuˬ ve maˇ 
heˆ. Yawˇ hui ve bon lawˬ hkawˇ teˇ hpaˍ hta‸ ngaˬ kʼaw‸ yaw hkʼaw‸ piˇ leh, 
yawˇ hui hta‸ ha‸ shaˉ piˇ tuˬ yoˬ. Hkʼaˬ htaˆ ka‸ nawˉ lehˍ cawˬ ve suhˆ cehˬ 
hkʼa shuˍ, ngaˬ yawˇ hui hta‸ aˉ guiˬ ha baˬ piˇ leh, yawˇ hui hta‸ hkʼaˬ htaˆ 
ka‸ awˬ bon na‸ piˇ tuˬ yoˬ, teh‸ Gʼuiˬsha kʼoˆ ve yoˬ. 

Awˬ leh meuˇ ve tawˇ 

9Cuˇ yiˍ cawˬ ve chaw teˇ hpaˍ lehˬ, choˬ kaˬ lo bvuh‸ taˍ ve awˬ ceuˬ teˇ hpaˍ 
hta‸ na yuˬ leh, nyi ma hkʼaw tawnˇ taˍ piˇ-oˆ. Awˬ lawn kʼo, Gʼuiˬsha ve ya‸ 
kʼaw teˇ hpaˍ lehˬ, hteˇ jaˇ cawˇ jaˇ ve yoˬ. Hteˇ ve cawˇ ve chaw teˇ hpaˍ lehˬ, 
awˬ ceuˬoˇ ve teˇ hpaˍ hta‸ na yuˬ ve pa taw, a sha‸ gʼa te‸ chehˇ ve yoˬ. Ya‸ 
hkʼaˇ, venˇbaˆ yaˇ teˇ hpaˍ lehˬ, awˬ ceuˬ oˇ ve teˇ hpaˍ hta‸ maˇ shawˍ maˇ 
caˆ te ve pa taw, hkui htiˇ poˬ paiˍ ve yoˬ. 
  



2330 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Yawˇlaˆ li‸ 

Yawˇlaˆ li‸ 1 

Awˬ shiˍ awˬ nu luˬ kʼai ve pa taw dawˇ haˍ ve 

1Chi ve lehˬ, Beˍtuˍlaˆ ve yaˇ paˍ Yawˇlaˆ geh gaˬ la ve Gʼuiˬsha ve tawˇ hpeh‸ 
ve yoˬ. 
2Nawˬ hui a sha‸ mawˇ peuˬ ve chaw teˇ hpaˍ leh, Yuˇda‸ mvuhˇmiˬ hkʼaw 
chehˇ ve chaw hui-oˬ, na sheˍ. Nawˬ hui teˇ co-e maˇ heˆ kʼo, nawˬ puˍ nawˬ 
pi teˇ co-e hkʼaw, chi hkʼe ve awˬ ceuˬ teˇ pawˆ hpeh‸ la jaw laˇ. 
3Awˬ lawn chi teˇ hpaˍ, nawˬ hui ve yaˇ teˇ hpaˍ hta‸ hto maˍ piˇ-oˆ. Nawˬ hui 
ve yaˇ teˇ hpaˍ lehˬ, yawˇ hui ve yaˇ teˇ hpaˍ hta‸ teˇ caˉ kʼaw‸ hto maˍ piˇ 
kʼai tuˬ yoˬ. 
4Paˉ ce‸ moˍ lonˉ teˇ moˍ peuˬ teˇ moˍ awˬ cehˬ teˇ hpaˍ hta‸ caˇ baˬ peuˬ ve 
yoˬ. Teˇ moˍ caˇ maˇ peuˬ taˉ ve teˇ hpaˍ hta‸ awˬ nu ve teˇ moˍ kʼaw‸ caˇ 
peuˬ sheˬ ve yoˬ. 
5Tzuhˬ bvuhˆ paˍ teˇ hpaˍ-oˬ, nawˇ la leh hawˬ chehˇ-oˆ. Tzuhˬ dawˬ paˍ teˇ 
hpaˍ-oˬ, nawˬ hui htawˇ gʼaˇ hte‸ kuˬ hawˬ chehˇ-oˆ. Nawˬ hui tzuhˬ te dawˬ 
tuˬ ve a pehˉ meuˇ shiˍ teˇ hpaˍ luˬ kʼai sheˆ kʼai peuˬ. 
6Maˇ jaˇ ve paˉ ce‸ moˍ lonˉ lehˬ, ngaˬ hui ve mvuhˇmiˬ hta‸ te luˬ peuˬ. Yawˇ 
hui awˬ gʼaˇ uiˍ jaˇ leh, gʼaw maˇ peuˬ htaˇ hkʼa gaˬ maˇ jaˇ ve yoˬ. Yawˇ hui 
ve ciˬ lehˬ, laˇ caˬ shiˉ ve ciˬ hkʼa shuˍ tcuhˆ jaˇ ve yoˬ. 
7Yawˇ hui lehˬ, ngaˬ hui ve a pehˉ meuˇ te teˇ hpaˍ hta‸ te luˬ leh, ngaˬ hui ve 
maˉ nawˆ cehˬ teˇ hpaˍ hta‸ caˇ baˬ peuˬ. Awˬ guiˬ kʼuˉ hkʼa peu-eˬ hta‸ ka‸ 
geu‸ baˬ leh, awˬ kʼaˉ teˇ hpaˍ hpuˉ-ehˍ hpeh‸ la peuˬ. 
8Chaw yaˇ teˇ hpaˍ-oˬ, yaˇ miˇ haˉ teˇ gʼaˇ yawˇ heuˆ tuˬ ve chaw haˉ paˍ suh-e 
ve pa taw dawˇ haˍ leh hawˬ chehˇ ve hkʼe, nawˬ hui htawˇ gʼaˇ hte‸ kuˬ hawˬ 
chehˇ-oˆ. 
9Bon yehˬ hkʼaw Gʼuiˬsha hta‸ tanˇ piˇ tuˬ ve awˬ shiˍ awˬ nu leh, a pehˉ meuˇ 
gʼuiˬ maˇ kʼaw‸ cawˬ-o. Gʼuiˬsha hta‸ tuˉ tanˇ tuˬ maˇ kʼaw‸ cawˬ ve pa taw, 
paw hkuˇ teˇ hpaˍ htawˇ dawˇ haˍ leh hawˬ chehˇ ve yoˬ. 

10Ti mi teˇ hpaˍ goˇ kʼai peuˬ. Miˬguiˬ lehˬ, dawˇ haˍ leh hkʼanˇ chehˇ ve yoˬ. 
Awˬ lawn kʼo, awˬ shiˍ awˬ nu teˇ hpaˍ luˬ kʼai sheˆ kʼai peuˬ. A pehˉ meuˇ shiˍ 
teˇ hpaˍ goˇ kʼai peuˬ leh, shaˍ lonˍ cehˬ teˇ hpaˍ htawˇ nawˍ kʼai goˇ kʼai peuˬ. 
11Muiˬ caˇ shehˍ hpaˇ teˇ hpaˍ-oˬ, dawˇ haˍ chehˇ-oˆ. A pehˉ meuˇ hko hta‸ ha‸ 
shaˉ chehˇ ve chaw teˇ hpaˍ-oˬ, gʼaˇ hte‸ hawˬ chehˇ-oˆ. Awˬ lawn kʼo, caˬ cehˬ 
leh awˬ kaˍ awˬ nu ve awˬ shiˍ awˬ nu teˇ hpaˍ hkʼa peu-eˬ luˬ kʼai peuˬ. 
12A pehˉ meuˇ te leh maˉ nawˆ cehˬ teˇ hpaˍ goˇ kʼai peuˬ. Awˬ nu ve iˉ shiˍ 
cehˬ hkʼa peu-eˬ htawˇ nawˍ kʼai goˇ kʼai peuˬ. Chaw yaˇ ve ha lehˬ tuˬ teˇ hpaˍ 
mehˉ kʼai peuˬ. 
13Tuˉ tanˇ kuiˬ lo kanˉ te chehˇ ve paw hkuˇ teˇ hpaˍ-oˬ, meh htuˉ pui hpa veu
‸ deh leh hawˬ chehˇ-oˆ. Teˇ haˉ tanˇ hkuinˇ Gʼuiˬsha ve bon yehˬ hkʼaw chehˇ 
taˍ leh hawˬ chehˇ-oˆ. Nawˬ hui ve Gʼuiˬsha hta‸ tuˉ tanˇ piˇ tuˬ ve awˬ shiˍ 
awˬ nu leh, a pehˉ meuˇ gʼuiˬ maˇ kʼaw‸ cawˬ-o. 
14Caˇ tuˬ ce leh Gʼuiˬsha hta‸ oˉ kʼoˍ pui tuˬ chaw yaˇ teˇ hpaˍ hta‸ kuˬ 
hpawnˬ-o‸. Awˬ hoˉ awˬ naˬ teˇ hpaˍ leh, Yuˇda‸ chaw hkʼa peu-eˬ hta‸ nawˬ 
hui ve Gʼuiˬsha ve bon yehˬ hkʼaw kuˬ hpawnˬ leh, yawˇ hta‸ gʼaˇ hte‸ kuˬ 
chehˇ-oˆ. 
15Gʼuiˬsha ve awˬ nyi gaˬ la chehˇ ve yoˬ. Kanˇ paˆ uiˍ ve Gʼuiˬsha lehˬ, luˬ ve 
sheˆ ve teˇ ceuˬ hta‸ yuˬ laˬ tuˬ yoˬ. Awˬ nyi oˇ ve lehˬ, hkʼaˬ ma kawˆ tuˬ cawˬ 
ve le. 
16Awˬ shiˍ awˬ nu teˇ hpaˍ luˬ kʼai sheˆ kʼai ve hta‸ ngaˬ hui hkʼa tawˍ lehˆ gʼa 
mawˬ peuˬ. Ngaˬ hui ve Gʼuiˬsha ve bon yehˬ hkʼaw lo htawˇ, ha lehˬ tuˬ ve 
maˇ kʼaw‸ cawˬ. 
17Awˬ yawˇ teˇ hpaˍ lehˬ, goˇ choˆ jaˇ ve miˬguiˬ hkʼaw suh peuˬ sheˬ ve yoˬ. 
Shaw hpoˆ taˍ tuˬ ve awˬ shiˍ awˬ nu a ciˉ ka‸ maˇ kʼaw‸ cawˬ. Hkʼe te leh, 
caˬ ciˇ yehˬ teˇ hpaˍ luˬ kʼai paˆ kʼai chehˇ ve yoˬ. 
18Meu‸ ve kaˆ ve hta‸ pa taw, ceˇ teˇ hpaˍ kuˬ chehˇ ve yoˬ. Awˬ lawn kʼo, 
yawˇ hui awˬ pon kʼaˆ caˇ kuiˬ maˇ kʼaw‸ cawˬ. Yawˬ teˇ hpaˍ htawˇ gʼa hkanˍ 
jaˇ chehˇ ve yoˬ. 

19Gʼuiˬsha-oˬ, ngaˬ nawˬ hta‸ kuˬ chehˇ ve yoˬ. Awˬ lawn kʼo, zuhˇ de leh suhˆ 
tsuh de teˇ hpaˍ lehˬ, aˬ miˍ to‸ ve hta‸ gʼa hkanˍ ve hkʼa shuˍ, nawˍ kʼai goˇ 
kʼai peuˬ. 
20Haiˬ ve to nuˇ to shaˆ teˇ hpaˍ htawˇ, nawˬ hta‸ kuˬ chehˇ ve yoˬ. Awˬ lawn 
kʼo, iˉ kaˆ lawˬ kʼaˉ teˇ hpaˍ htawˇ fiˍ kʼai goˇ kʼai ve yoˬ. 

Yawˇlaˆ li‸ 2 

Paˉ ce‸ lehˬ Gʼuiˬsha suhˉ jehˬ ve awˬ heˆ hpeh‸ ve 

1Behˬ heh ma meuˆ leh, Gʼuiˬsha ve da‸ kehˬ ve Ziˉonˍ hkʼaw hkʼoˆ lo duiˆ-ehˍ 
shaˇ-ehˍ te chehˇ-oˆ. Yuˇda‸ chaw teˇ hpaˍ-oˬ, kawˆ cheˇ chehˇ-oˆ. Awˬ lawn 
kʼo, Gʼuiˬsha ve awˬ nyi gaˬ la chehˇ ve yoˬ. 
2Awˬ nyi oˇ ve lehˬ, naˆ ho‸ jaˇ ve awˬ nyi hpeh‸ ve yoˬ. Hkʼaw hkʼoˆ lo naˆ ho
‸ la chehˇ ve hkʼe, paˉ ce‸ moˍ lonˉ tawˆ la tuˬ yoˬ. Chi hkʼe ve awˬ ceuˬ teˇ 
pawˆ ka‸ maˇ hpeh‸ la jaw leh, laˬ tuˬ ve awˬ yanˇ awˬ hkʼaw lo htawˇ, teˇ 
pawˆ ka‸ kʼaw‸ hpeh‸ la tuˬ ve maˇ heˆ. 
3Aˬ miˍ hkʼa shuˍ, yawˇ hui lehˬ awˬ cehˬ teˇ hpaˍ hta‸ caˇ baˬve yoˬ. Yawˇ hui 
mehˆ gʼuˇ suhˍ lo, mvuhˇmiˬ lehˬ Eˍdenˍ hko hkʼa shuˍ hpeh‸ ve yoˬ. Ya‸ 
hkʼaˇ, yawˇ hui hkʼaw‸ nawˉ paˉ lo lehˬ, gawˬ cu gawˬ pehˆ ve mvuhˇmiˬ 
hpeh‸ ve yoˬ. Yawˇ hui la‸ hkʼaw lo teˇ ceuˬ ka‸ ponˬ maˇ hpeh‸. 
4Yawˇ hui lehˬ, iˉ mvuhˇ hta‸ shuˍ leh, ma‸ bawˆ kuiˬ lo kʼai chehˇ ve iˉ 
mvuhˇ hkʼa shuˍ gʼuiˇ toˇ chehˇ ve yoˬ. 
5Yawˇ hui hkʼaw hkʼoˆ lo pawˆ taˆ-e chehˇ ve teˇ yanˇ, iˉ mvuhˇ lawˬ hkʼa shuˍ 
awˬ hkawˇ bvuhˬ leh, zuhˇ de hta‸ aˬ miˍ to‸ chehˇ ve hkʼa shuˍ awˬ hkawˇ 
bvuhˬ jaˇ ve yoˬ. Yawˇ hui lehˬ, ma‸ bawˆ tuˬ hkʼa deh‸ gu taˍ ve ma‸ moˍ 
lonˉ hta‸ shuˍ ve yoˬ. 
6Yawˇ hui laˬ chehˇ ve teˇ yanˇ, chaw teˇ gʼaˇ le le kawˆ jaˇ leh, chaw suh hkʼe 
hpeh‸ la ve yoˬ. 
7Yawˇ hui lehˬ, ha‸ hanˉ jaˇ ve ma‸ yaˇ hkʼa shuˍ ma‸ gʼaˇ hte‸ bawˆ ve yoˬ. 
Ma‸ yaˇ teˇ hpaˍ hkʼa shuˍ, gʼo‸ pa hkʼoˆ lo gaˆ taˆ-e ve yoˬ. Yawˇ hui lehˬ, 
gʼuˇ suhˍ lo gʼaˇ hte‸ bawˆ laˬ chehˇ leh, la‸ mehˍ la‸ sha maˇ jaw kʼai. 

8Yawˇ hui lehˬ, a shu yawˇ ve awˬ hkʼaˇ hta‸ ceh kʼai leh, shu ve awˬ hkʼaˇ hta
‸ maˇ kʼai. Yawˇ hui lehˬ ko taˍ tsuhˇ taˍ ve teˇ hpaˍ hta‸ hpanˍ kʼai leh, yawˇ 
hui hta‸ te‸ chiˉ tawˍ taˍ maˇ gʼa. 
9Yawˇ hui venˇ hkʼaw gʼuiˇ lo‸-e leh, lanˇ venˇ hkʼoˆ lo gʼuiˇ toˇ chehˇ ve yoˬ. 
Yawˇ hui yehˬ teˇ hpaˍ hkʼoˆ pawˆ taˆ-e leh, chaw hkʼawˇ hkʼa shuˍ yehˬ miˉ 
ehˉ teˇ hpaˍ hkʼaw taˆ lo‸-e ve yoˬ. 
10Yawˇ hui gʼuˇ suhˍ lo miˬ hiˆ la leh, mvuhˇ naw ma htawˇ hiˆ hiˆ naˇ naˇ 
hpeh‸ la ve yoˬ. Mvuhˇ nyi ha pa htawˇ naˆ ho‸ kʼai leh, meu‸ keu shiˍ teˇ 
hpaˍ ka‸ awˬ gʼeuˆ maˇ kʼaw‸ ba ve yoˬ. 
11Gʼuiˬsha lehˬ yawˇ ve ma‸ moˍ lonˉ hta‸ tawˇ yaw piˇ chehˇ ve yoˬ. Yawˇ ve 
ma‸ moˍ maˇ jaˇ leh, awˬ gʼaˇ uiˍ jaˇ ve yoˬ. Gʼuiˬsha ve awˬ nyi lehˬ hkʼaˬ ma 
kawˆ tuˬ uiˍ jaˇ ve le. A shu teˇ gʼaˇ hkanˍ gʼa tuˬ le. 

Venˇbaˆ dawˇ hpfuhˆ tuˬ kuˬ hkawˇ 

12Ya‸ hkʼaˇ Gʼuiˬsha kʼoˆ ve, Nawˬ hui ve nyi ma awˬ tawˬ hkʼa gaˬ ngaˬ geh 
kʼaw‸ hpfuhˆ kʼaw‸ la-o. Caˇ tuˬ ce leh, dawˇ haˍ gaˇ haˍ ve hkʼaw hawˬ 
chehˇ-oˆ, teh‸ kʼoˆ chehˇ ve yoˬ. 
13Nawˬ hui ve veu‸ kʼaˇ hta‸ tzuh‸ suhˍ ve a‸ kehˉ nawˬ hui ve nyi ma hta‸ 
hkoˇ kʼai piˇ leh, nawˬ hui ve Jawˇmawˇ Gʼuiˬsha geh kʼaw‸ hpfuhˆ kʼaw‸ la-
o. Awˬ lawn kʼo, yawˇ lehˬ ha kʼaˉ puiˉ leh, nyi ma dawˇ zuhˬ gaˇ zuhˬ cawˬ ve 
yoˬ. Yawˇ lehˬ ha‸ pehnˇ uiˍ jaˇ leh, venˇbaˆ hpehˇ piˇ puiˉ ve yoˬ. 
14Nawˬ hui chi hkʼe te ve kʼo, Gʼuiˬsha nyi ma kʼaw‸ pa leh, nawˬ hui hta‸ awˬ 
bon kʼaw‸ na‸ laˇ tuˬ yoˬ. Oˇ htaˇ nawˬ hui yawˇ hta‸ kʼaw‸ tuˉ tanˇ piˇ hpeh
‸ ve yoˬ. 
15Ziˉonˍ hkʼaw hkʼoˆ lo behˬ heh ma meuˆ loˬ. Caˇ tuˬ ce leh bon lawˬ tuˬ awˬ 
yanˇ tiˍ piˇ-oˆ. 
16Chaw yaˇ teˇ hpaˍ hta‸ kuˬ hpawnˬ leh, yawˇ hui hta‸ da‸ piˇ kehˬ piˇ lawˬ-o
‸. Chaw mawˇ, yaˇ nehˬ, leh yaˇ ehˉ teˇ hpaˍ hta‸ htawˇ kuˬ hpawnˬ-o‸. Heuˆ 
da‸ gehˇ ve chaw teˇ hpaˍ htawˇ gʼa gaˬ la piˇ ve yoˬ. 

17Gʼuiˬsha hta‸ tuˉ tanˇ piˇ chehˇ ve paw hkuˇ teˇ hpaˍ kuˬ hawˬ leh bon chi 
hkʼe gʼa lawˬ ve yoˬ. Gʼuiˬsha-oˬ, nawˬ ve chaw teˇ hpaˍ hta‸ a ciˉ ha kʼaˉ piˇ-
oˆ. Nawˬ ve chaw teˇ hpaˍ hta‸ ya‸ taw kuiˬ lo taˇ gaˬ piˇ-oˆ. Nawˬ hui ve 
Gʼuiˬsha hkʼaˬ lo le, teh‸ awˬ nu ve chaw ceuˬ teˇ hpaˍ hta‸ taˇ kʼoˆ tcuh piˇ-
oˆ, teh‸ kʼoˆ leh bon gʼa lawˬ ve yoˬ. 

Yawˇ hui ve bon lawˬ hkawˇ hta‸ Gʼuiˬsha na yuˬ ve 

18Oˇ htaˇ Gʼuiˬsha lehˬ, mvuhˇmiˬ hta‸ ha‸ ve nyi ma kʼaw‸ cawˬ la leh, yawˇ 
ve chaw teˇ hpaˍ hta‸ kʼaw‸ ha kʼaˉ piˇ ve yoˬ. 
19Gʼuiˬsha yawˇ hui ve bon lawˬ hkawˇ hta‸ na yuˬ leh kʼoˆ ve, Nawˬ hui caˇ 
law‸ dawˬ law‸ htaˇ hkʼa gaˬ, chi beu‸ ngaˬ nawˬ hui hta‸ caˬ shiˍ, a pehˉ 
meuˇ gʼuiˬ leh shaˍ lonˍ chu kʼaw‸ piˇ laˇ tuˬ yoˬ. Awˬ nu ve chaw ceuˬ teˇ 
hpaˍ nawˬ hui hta‸ maˇ shawˍ maˇ caˆ kʼaw‸ kʼoˆ laˇ tuˬ ve maˇ heˆ. 
20Awˬ na hpawˇ lo laˬ taˍ ve paˉ ce‸ moˍ lonˉ hta‸, ngaˬ shehˇ de lo gʼa‸ kʼoˬ 
piˇ tuˬ yoˬ. Yawˇ hui teˇ hpaˍ hpaˍ hta‸ Suh ve laˇ tsuhˇ gʼuiˬ hkʼaw gʼa‸ keu 
piˇ leh, teˇ hpaˍ hpaˍ hta‸ awˬ kʼaw ji ve laˇ tsuhˇ gʼuiˬ hkʼaw gʼa‸ keu piˇ tuˬ 
yoˬ. Yawˇ hui kuiˇ kʼai tuˬ yoˬ. Yawˇ hui nawˬ hui hta‸ te laˇ taˍ peuˬ ve kanˉ 
awˬ pon, ngaˬ yawˇ hui hta‸ te luˬ te sheˆ piˇ tuˬ yoˬ. 
21Miˬguiˬ-oˬ, taˇ kawˆ. Ha lehˬ chehˇ-oˆ. Awˬ lawn kʼo, Gʼuiˬsha lehˬ uiˍ jaˇ ve 
kanˉ hta‸ te taˍ peuˬ. 
22To nuˇ to shaˆ teˇ hpaˍ-oˬ, taˇ kawˆ. Awˬ lawn kʼo, miˬguiˬ hkʼoˆ lo mvuh‸ 
nawˉ lehˍ kʼaw‸ hpeh‸ la peuˬ. Iˉ shiˍ cehˬ teˇ hpaˍ iˉ shiˍ kʼaw‸ naw‸ la peuˬ. 
A pehˉ meuˇ cehˬ leh maˉ nawˆ cehˬ teˇ hpaˍ htawˇ, awˬ shiˍ hkʼa biˇ kʼaw‸ 
naw‸ la chehˇ taˍ peuˬ. 
23Ziˉonˍ venˇ yaˇ teˇ hpaˍ-oˬ, ha lehˬ chehˇ-oˆ. Nawˬ hui ve Jawˇmawˇ Gʼuiˬsha 
te taˍ peuˬ ve kanˉ awˬ hkʼaw lo ha lehˬ chehˇ-oˆ. Awˬ lawn kʼo, yawˇ lehˬ 
ponˬ laˬ htaˇ hkʼa shuˍ mvuhˇ yeˬ kʼaw‸ laˬ piˇ chehˇ ve yoˬ. 
24Caˬ jaw‸ kuiˬ lo caˬ shiˍ hkʼa biˇ cawˬ la leh, a pehˉ meuˇ gʼuiˬ nyiˉ kuiˬ lo a 
pehˉ meuˇ gʼuiˬ leh shaˍ lonˍ chu hkʼa biˇ cawˬ la tuˬ yoˬ. 

25Ngaˬ nawˬ hui geh peu laˇ ve paˉ ce‸ moˍ lonˉ te luˬ te sheˆ ve awˬ shiˍ awˬ 
nu teˇ hpaˍ awˬ tan, ngaˬ nawˬ hui hta‸ kʼaw‸ shaiˍ laˇ tuˬ yoˬ. 
26Nawˬ hui lehˬ gʼa caˇ bvuhˆ dawˬ bvuhˆ leh, nawˬ hui awˬ pon anˇ tuˬ laiˉ 
ceuˬ te laˇ shehˍ hpaˇ Jawˇmawˇ Gʼuiˬsha hta‸ chiˇ mvuh tuˬ yoˬ. Ngaˬ ve 
chaw teˇ hpaˍ lehˬ, shu maˇ shawˍ maˇ caˆ kʼoˆ ve hta‸ gʼa kʼaw‸ hkanˍ tuˬ ve 
maˇ heˆ. 
27Ngaˬ lehˬ nawˬ hui ve Jawˇmawˇ Gʼuiˬsha hpeh‸ leh, ngaˬ hta‸ shuˍ da‸ ve 
awˬ kaˍ awˬ nu gʼuiˬsha teˇ gʼaˇ ka‸ maˇ cawˬ ve hta‸ maˇ kʼoˆ, ngaˬ lehˬ 
Iˉsaˍreˍlaˆ chaw hui geh chehˇ taˍ ve hta‸ maˇ kʼoˆ, nawˬ hui shiˍ la tuˬ yoˬ. 
Ngaˬ ve chaw teˇ hpaˍ lehˬ shu maˇ shawˍ maˇ caˆ kʼoˆ ve hta‸ gʼa kʼaw‸ 
hkanˍ tuˬ ve maˇ heˆ. 

Gʼuiˬsha ve awˬ nyi 

28Oˇ ve hkʼaw‸ nawˉ, ngaˬ lehˬ chaw hkʼa peu-eˬ awˬ hkʼoˆ lo ngaˬ ve Awˬ ha 
hpu ngeuˍ pfuhˍ leh, nawˬ hui ve yaˇ paˍ yaˇ miˇ teˇ hpaˍ lehˬ, tcuh kaˍ paˍ 
hkʼa shuˍ tawˇ yaw tuˬ yoˬ. Nawˬ hui ve chaw mawˇ teˇ hpaˍ zuh‸ maˆ mawˬ 
leh, nawˬ hui ve chaw haˉ paˍ teˇ hpaˍ lehˬ, awˬ ha hkʼaw lo hpeu‸ maˍ piˇ ve 
hta‸ gʼa mawˬ tuˬ yoˬ. 
29Awˬ yanˇ oˇ ve awˬ hkʼaw lo ngaˬ lehˬ awˬ ceˬ paˍ awˬ ceˬ ma teˇ hpaˍ awˬ 
hkʼoˆ lo htawˇ, ngaˬ ve Awˬ ha hpu ngeuˍ pfuhˍ piˇ tuˬ yoˬ. 
30Miˬguiˬ leh mvuhˇ naw ma hkʼoˆ lo, awˬ suhˍ, aˬ miˍ, leh aˬ miˍ mvuhˇ 
hkʼawˇ awˬ heˆ chi teˇ hpaˍ hta‸ ngaˬ maˍ laˇ tuˬ yoˬ. 
31Mvuhˇ nyi naˆ ho‸ kʼai leh, ha pa lehˬ awˬ suhˍ hkʼe hpeh‸ la tuˬ yoˬ. Kawˆ 
tuˬ uiˍ jaˇ ve Gʼuiˬsha ve awˬ nyi maˇ gaˬ la sheˍ htaˇ, chi hkʼe hpeh‸ la tuˬ 
yoˬ. 
32Ya‸ hkʼaˇ, Jawˇmawˇ Gʼuiˬsha hta‸ hkʼa kuˬ ve chaw teˇ gʼaˇ le le htaiˍ 
hkʼaw‸ ve hta‸ gʼa tuˬ yoˬ. Awˬ lawn kʼo, Gʼuiˬsha kʼoˆ taˍ ve hkʼe, 
Yeˍruˆsaˍlehnˍ venˇ hkʼaw chehˇ ve chaw teˇ hpaˍ hpaˍ gʼa ponˬ leh, ngaˬ leuˆ 
yuˬ taˍ ve chaw teˇ hpaˍ gʼa ponˬ tuˬ yoˬ, teh‸ Gʼuiˬsha kʼoˆ ve yoˬ. 

Yawˇlaˆ li‸ 3 

Mvuhˇmiˬ teˇ hpaˍ hta‸ suhˉ jehˬ tuˬ 

1Gʼuiˬsha kʼoˆ ve, Awˬ yanˇ oˇ ve awˬ hkʼaw lo, ngaˬ lehˬ Yuˇda‸ leh 
Yeˍruˆsaˍlehnˍ venˇ hta‸ kʼaw‸ gu te piˇ tuˬ yoˬ. 
2Ngaˬ lehˬ, awˬ nu ve chaw ceuˬ hkʼa peu-eˬ ve hta‸ suhˉ jehˬ ve lawˬ hkʼo‸ 
hkʼaw shiˍ kʼai piˇ leh, yawˇ hui ngaˬ ve Iˉsaˍreˍlaˆ chaw hui hta‸ te piˇ taˍ 
peuˬ ve kanˉ hkʼa peu-eˬ awˬ pon, yawˇ hui hta‸ suhˉ jehˬ piˇ tuˬ yoˬ. Yawˇ 
hui lehˬ ngaˬ ve chaw teˇ hpaˍ hta‸ hpaˆ da‸ guiˇ da‸ kʼai piˇ lawˬ leh, ngaˬ 
ve mvuhˇmiˬ hta‸ yawˇ hui pehˬ yuˬ taˍ peuˬ ve yoˬ. 
3Yawˇ hui lehˬ ngaˬ ve chaw teˇ hpaˍ hta‸ hawˇ baˬ leh, yaˇ paˍ yaˇ miˇ teˇ 
hpaˍ hta‸ yuˬ leh meh maˬ lanˉ leh a pehˉ meuˇ gʼuiˬ pa yuˬ ve yoˬ. 
4Tuˇruˆ venˇ, Siˉdonˍ venˇ leh, Hpiˇliˇtiˆ venˇ teˇ hpaˍ-oˬ, nawˬ hui ngaˬ hta‸ aˬ 
hto‸ ma te laˇ ve le. Nawˬ hui ngaˬ hta‸ teˇ ceuˬ ceuˬ kʼaw‸ te hkʼaw‸ laˇ gaˇ 
ve laˇ. Oˇ hkʼe yoˬ kʼo, ngaˬ nawˬ hui hta‸ haˆ haˆ kʼaw‸ te hkʼaw‸ laˇ tuˬ yoˬ. 
5Nawˬ hui lehˬ ngaˬ ve hpu shi leh, awˬ hpfuhˇ hkʼaˆ ve mawˇ teˇ hpaˍ hta‸ 
yuˬ leh, nawˬ hui ve bon yehˬ hkʼaw keu taˍ ve yoˬ. 
6Nawˬ hui lehˬ, Yuˇda‸ chaw leh Yeˍruˆsaˍlehnˍ venˇ yaˇ teˇ hpaˍ hta‸ yuˬ leh, 
yawˇ hui ve mvuhˇmiˬ hta‸ vuiˇ da‸ jaˇ ve Heˍlaˍsaˆ chaw hui hta‸ hawˇ piˇ 
ve yoˬ. 
7Ya‸ hkʼaˇ, ngaˬ lehˬ nawˬ hui hawˇ piˇ taˍ ve chaw oˇ ve teˇ hpaˍ hta‸ yawˇ 
hui chehˇ taˍ kuiˬ lo kʼaw‸ shiˍ tawˆ la piˇ tuˬ yoˬ. 
8Nawˬ hui ve yaˇ paˍ yaˇ miˇ teˇ hpaˍ hta‸, ngaˬ Yuˇda‸ chaw hui hta‸ hawˇ 
piˇ tuˬ yoˬ. Yawˇ hui ve yaˇ oˇ ve teˇ hpaˍ hta‸ vuiˇ jaˇ ve mvuhˇmiˬ lo chehˇ 
ve Sheˍbaˆ chaw hui hta‸ teˇ caˉ kʼaw‸ hawˇ piˇ tuˬ yoˬ. Ngaˬ, Gʼuiˬsha chi 
hkʼe kʼoˆ taˍ ve yoˬ. 
9Awˬ lawn chi chaw ceuˬ teˇ hpaˍ hta‸ hto piˇ-oˆ. Ma‸ bawˆ tuˬ hkʼa deh‸ gu 
taˍ leh, nawˬ hui ve ma‸ yaˇ teˇ hpaˍ hta‸ tawˆ kʼai tcuh-o. 
10Nawˬ hui ve laˇ hpuiˇ teˇ hpaˍ hta‸ aˉhtaw kʼaw‸ dawˆ leh, nawˬ hui ve law
‸ kʼawˉ teˇ hpaˍ hta‸ gehˇ kʼaw‸ te taˍ-o‸. Gʼaˇ nuˇ jaˇ ve chaw htawˇ ma‸ gʼa 
bawˆ ve yoˬ. 



2337 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

11Awˬ paˇ awˬ kui lo chehˇ ve chaw teˇ hpaˍ-oˬ, lawˬ hkʼo‸ lo haˆ haˆ laˬ leh 
hpawnˬ chehˇ taˍ-o‸, teh‸ Gʼuiˬsha kʼoˆ ve yoˬ. Gʼuiˬsha-oˬ, yawˇ hui hta‸ ca 
bawˆ tuˬ nawˬ ve ma‸ yaˇ teˇ hpaˍ hta‸ peu laˇ-oˆ. 
12Chaw ceuˬ teˇ hpaˍ gu taˍ leh, suhˉ jehˬ ve lawˬ hkʼo‸ lo gʼa ya‸ la ve yoˬ. 
13Oˇ kaˬ lo ngaˬ mui taˍ leh chaw ceuˬ hkʼa peu-eˬ ve hta‸ suhˉ jehˬ tuˬ yoˬ. 
Yawˇ hui lehˬ cha‸ chiˆ jaˇ ve yoˬ. Caˬ gʼeu‸ ve hkʼe, yawˇ hui hta‸ gʼeu‸ yuˬ-
o‸. A pehˉ meuˇ gʼuiˬ nyiˉ ve hkʼe, yawˇ hui hta‸ nyiˉ ceh‸ piˇ-oˆ, teh‸ 
Gʼuiˬsha kʼoˆ ve yoˬ. 
14Gʼuiˬsha suhˉ jehˬ tuˬ ve awˬ yanˇ gaˬ la paˇ neˇ ve pa taw, lawˬ hkʼo‸ oˇ ve 
hkʼaw chaw awˬ hinˉ awˬ meunˍ gʼaˇ chehˇ taˍ ve yoˬ. 
15Mvuhˇ nyi ha pa naˆ ho‸ kʼai leh, meu‸ keu shiˍ teˇ hpaˍ htawˇ awˬ gʼeuˆ 
maˇ kʼaw‸ ba-o. 

Gʼuiˬsha yawˇ ve chaw hta‸ bon na‸ piˇ tuˬ 

16Gʼuiˬsha lehˬ Ziˉonˍ hkʼaw hkʼoˆ lo chehˇ taˍ leh kuˬ chehˇ ve yoˬ. Yawˇ ve 
tawˇ Yeˍruˆsaˍlehnˍ venˇ hkʼaw bvuhˬ tawˆ la chehˇ ve yoˬ. Miˬguiˬ leh mvuhˇ 
naw ma htawˇ hiˆ hiˆ naˇ naˇ hpeh‸ la ve yoˬ. Ya‸ hkʼaˇ, Gʼuiˬsha lehˬ yawˇ ve 
chaw teˇ hpaˍ hta‸ ha‸ shaˉ piˇ tuˬ yoˬ. 
17Oˇ htaˇ ngaˬ lehˬ, nawˬ hui ve Gʼuiˬsha hpeh‸ leh, ngaˬ ve da‸ kehˬ ve Ziˉonˍ 
hkʼaw hkʼoˆ lo chehˇ taˍ ve hta‸ nawˬ hui gʼa shiˍ tuˬ yoˬ. Yeˍruˆsaˍlehnˍ lehˬ 
da‸ kehˬ ve venˇ hpeh‸ leh, awˬ nu ve chaw teˇ hpaˍ venˇ oˇ ve hta‸ kʼaw‸ 
bawˆ yuˬ gʼa tuˬ ve maˇ heˆ. 
18Awˬ yanˇ oˇ ve gaˬ la htaˇ, hkʼaw pui teˇ hpaˍ awˬ hkʼoˆ lo a pehˉ meuˇ hko 
hkʼa biˇ cawˬ tuˬ yoˬ. Hkʼaw pui ehˉ teˇ hpaˍ awˬ hkʼoˆ lo htawˇ, ceˇ caˬ hkʼa 
biˇ cawˬ tuˬ yoˬ. Yuˇda‸ mvuhˇmiˬ hkʼaw lo iˉ kaˆ hkʼa biˇ cawˬ tuˬ yoˬ. 
Gʼuiˬsha ve bon yehˬ hkʼaw lo iˉ kaˆ gʼuiˬ tuˇ teˇ maˬ tawˆ la leh, Aˍhkeˇshaˍ 
miˬ tawˬ kuiˬ hta‸ iˉ kaˆ nehˆ la piˇ tuˬ yoˬ. 
19Ya‸ hkʼaˇ, Eˇjiˇtu‸ mvuhˇmiˬ lehˬ, goˇ choˆ jaˇ ve mvuhˇmiˬ hpeh‸ la leh, 
Eˇdonˍ mvuhˇmiˬ lehˬ gawˬ cu gawˬ pehˆ ve mvuhˇmiˬ hpeh‸ la tuˬ yoˬ. Awˬ 

lawn kʼo, yawˇ hui Yuˇda‸ chaw hui hta‸ ca bawˆ la leh, te‸ chiˉ venˇbaˆ maˇ 
cawˬ ve chaw hui hta‸ tiˇ pehˍ piˇ ve pa taw yoˬ. 
20Ya‸ hkʼaˇ, Yuˇda‸ leh Yeˍruˆsaˍlehnˍ venˇ lehˬ co co taiˍ taiˍ yeˬ chehˇ tuˬ 
yoˬ. 
21Ngaˬ lehˬ tiˇ pehˍ ve hta‸ gʼa hkanˍ ve chaw hui hta‸ kʼaw‸ te hkʼaw‸ piˇ 
leh, venˇbaˆ cawˬ ve chaw hta‸ hkʼe leˇ ponˬ piˇ tuˬ ve maˇ heˆ. Ngaˬ, Gʼuiˬsha 
lehˬ Ziˉonˍ hkʼaw hkʼoˆ lo chehˇ taˍ tuˬ yoˬ, teh‸ Gʼuiˬsha kʼoˆ ve yoˬ. 

Aˍmoˆ li‸ 

Aˍmoˆ li‸ 1 

Awˬ hkuiˉ puiˍ ve tawˇ 

1Tawˇ chi teˇ hpaˍ lehˬ, Teˍkawˇ venˇ hkʼaw chehˇ ve yawˬ hawˉ shehˍ hpaˇ 
Aˍmoˆ ve tawˇ teˇ hpaˍ hpeh‸ ve yoˬ. Yuˇda‸ mvuhˇmiˬ hkʼaw Uˇziˆ jawˇmawˇ 
te leh Yawˇshaˆ ve yaˇ Yeˍyawˇbaoˍ Iˉsaˍreˍlaˆ mvuhˇmiˬ hkʼaw jawˇmawˇ te 
chehˇ ve yoˬ. Miˬ maˇ hiˆ sheˍ gʼuˇ suhˍ nyiˇ hkʼaw‸ hkʼe htaˇ, Iˉsaˍreˍlaˆ chaw 
hui hta‸ caˉ da‸ ve awˬ lawn chi teˇ hpaˍ Gʼuiˬsha Aˍmoˆ hta‸ hpeu‸ maˍ piˇ 
taˍ ve yoˬ. 
2Aˍmoˆ kʼoˆ ve, Gʼuiˬsha lehˬ Ziˉonˍ hkʼaw hkʼoˆ chehˇ taˍ leh kuˬ chehˇ ve yoˬ. 
Yawˇ ve awˬ hkawˇ Yeˍruˆsaˍlehnˍ venˇ hkʼaw bvuhˬ tawˆ la chehˇ ve yoˬ. Kʼaˆ 
caˇ kuiˬ teˇ hpaˍ goˇ kʼai leh, Kaˍmeˍlaˆ hkʼaw hkʼoˆ lo cawˬ ve mvuh‸ teˇ hpaˍ 
shiˉ-ehˍ hpeh‸ la peuˬ, teh‸ Aˍmoˆ kʼoˆ ve yoˬ. 

Mvuhˇmiˬ teˇ hpaˍ hta‸ Gʼuiˬsha suhˉ jehˬ ve Suˇriˆ mvuhˇmiˬ 

3Gʼuiˬsha kʼoˆ ve, Daˍmaˍsehˆ venˇ yaˇ teˇ hpaˍ teˇ hkui teˇ hkui venˇbaˆ te 
chehˇ ve yoˬ. Chi hta‸ pa taw, ngaˬ yawˇ hui hta‸ awˬ tehˬ awˬ na ciˍ yanˍ piˇ 
tuˬ yoˬ. Yawˇ hui lehˬ Giˇlaˆ chaw hui hta‸ hehnˇ chaweh te piˇ peuˬ ve yoˬ. 
4Chi hta‸ pa taw, jawˇmawˇ Heˍzeˍlaˆ te taˍ ve hawˉ yehˬ hkʼoˆ lo, ngaˬ aˬ miˍ 
ce la piˇ leh jawˇmawˇ Beˍhaˍdaˆ ve ta‸ yehˬ teˇ hpaˍ hta‸ to‸ baˬ piˇ lawˬ tuˬ 
yoˬ. 
5Daˍmaˍsehˆ venˇ taˍ meu‸ hpe‸ teˇ hpaˍ hta‸ ngaˬ te luˬ piˇ leh, Aˍvenˍ miˬ 
tawˬ kuiˬ lo chehˇ ve chaw leh Beˍteˍdenˍ venˇ hta‸ uˉ peunˬ chehˇ ve chaw 
hui hta‸ ngaˬ yuˬ baˬ tuˬ yoˬ. Suˇriˆ mvuhˇmiˬ hkʼaw chehˇ ve chaw hui lehˬ, 
Kiˇraˆ venˇ lo shu hpeh kʼai ve hta‸ gʼa hkanˍ tuˬ yoˬ, teh‸ Gʼuiˬsha kʼoˆ ve 
yoˬ. 

Hpiˇliˇtiˆ mvuhˇmiˬ 

6Gʼuiˬsha kʼoˆ ve, Gaˍsaˍ venˇ yaˇ teˇ hpaˍ teˇ hkui teˇ hkui venˇbaˆ te chehˇ ve 
yoˬ. Chi hta‸ pa taw, ngaˬ yawˇ hui hta‸ awˬ tehˬ awˬ na ciˍ yanˍ piˇ tuˬ yoˬ. 
Yawˇ hui lehˬ, chaw ceuˬ teˇ ceuˬ hkʼa peu-eˬ ve hta‸ awˬ ceˬ hkʼa shuˍ Eˇdonˍ 
chaw hui hta‸ hawˇ piˇ peuˬ ve yoˬ. 

7Chi hta‸ pa taw, Gaˍsaˍ lanˇ venˇ hkʼoˆ lo ngaˬ aˬ miˍ ce la piˇ leh, ta‸ yehˬ 
teˇ hpaˍ hta‸ to‸ baˬ piˇ lawˬ tuˬ yoˬ. 
8Aˍcoˆ venˇ leh Aˍshaˆkeˍlonˍ venˇ hta‸ uˉ peunˍ chehˇ ve chaw hui hta‸ ngaˬ 
yuˬ baˬ tuˬ yoˬ. Eˇkaˍronˍ venˇ hta‸ htawˇ ngaˬ ciˍ yanˍ piˇ tuˬ yoˬ. Cawˬ taˍ 
sheˍ ve Hpiˇliˇtiˆ chaw hkʼa peu-eˬ suh-e tuˬ yoˬ, teh‸ Gʼuiˬsha kʼoˆ ve yoˬ. 

Tuˇruˆ venˇ 

9Gʼuiˬsha kʼoˆ ve, Tuˇruˆ venˇ yaˇ teˇ hpaˍ teˇ hkui teˇ hkui venˇbaˆ te chehˇ ve 
yoˬ. Chi hta‸ pa taw, ngaˬ yawˇ hui hta‸ awˬ tehˬ awˬ na ciˍ yanˍ piˇ tuˬ yoˬ. 
Yawˇ hui lehˬ, chaw ceuˬ teˇ ceuˬ hkʼa peu-eˬ ve hta‸, Eˇdonˍ mvuhˇmiˬ hkʼaw 
shiˍ kʼoˬ piˇ ve yoˬ. Yawˇ hui lehˬ, awˬ chawˇ te da‸ tuˬ kʼoˆ da‸ taˍ ve ka ti‸ 
hta‸ te luˬ peuˬ. 
10Chi hta‸ pa taw, Tuˇruˆ lanˇ venˇ hkʼoˆ lo ngaˬ aˬ miˍ ce la piˇ leh, ta‸ yehˬ 
teˇ hpaˍ hta‸ to‸ baˬ piˇ lawˬ tuˬ yoˬ, teh‸ Gʼuiˬsha kʼoˆ ve yoˬ. 

Eˇdonˍ venˇ 

11Gʼuiˬsha kʼoˆ ve, Eˇdonˍ venˇ yaˇ teˇ hpaˍ teˇ hkui teˇ hkui venˇbaˆ te chehˇ 
ve yoˬ. Chi hta‸ pa taw, ngaˬ yawˇ hui hta‸ awˬ tehˬ awˬ na ciˍ yanˍ piˇ tuˬ 
yoˬ. Yawˇ hui lehˬ, a shu yawˇ ve awˬ viˉ awˬ nyi hpeh‸ ve Iˉsaˍreˍlaˆ chaw 
hui hta‸ gʼa‸ ca leh, yawˇ hui hta‸ ha kʼaˉ piˇ ve nyi ma maˇ cawˬ. Yawˇ hui 
nyi ma zuhˆ puiˉ jaˇ leh, yawˇ hui nyi ma zuhˆ ve teˇ ceuˬ maˇ mehˉ kʼai puiˉ. 
12Chi hta‸ pa taw, Teˍmanˍ venˇ hkʼoˆ lo ngaˬ aˬ miˍ ce la piˇ leh, Bawˇzaˍraˆ 
venˇ hkʼaw cawˬ ve ta‸ yehˬ teˇ hpaˍ hta‸ to‸ baˬ piˇ lawˬ tuˬ yoˬ, teh‸ kʼoˆ ve 
yoˬ. 

Aˍmonˍ venˇ 

13Gʼuiˬsha kʼoˆ ve, Aˍmonˍ venˇ yaˇ teˇ hpaˍ teˇ hkui teˇ hkui venˇbaˆ te chehˇ 
ve yoˬ. Chi hta‸ pa taw, ngaˬ yawˇ hui hta‸ awˬ tehˬ awˬ na ciˍ yanˍ piˇ tuˬ 
yoˬ. Yawˇ hui mvuhˇmiˬ awˬ suhˉ ca bawˆ yuˬ ve teˇ yanˇ, Giˇlaˆ mvuhˇmiˬ 
hkʼaw chehˇ ve yaˇ hu ma teˇ hpaˍ ve gʼoˇ peˬ hta‸ shawˆ hkoˇ piˇ ve yoˬ. 
14Chi hta‸ pa taw, Raˍbaˆ lanˇ venˇ hkʼoˆ lo ngaˬ aˬ miˍ ce la piˇ leh, ta‸ yehˬ 
teˇ hpaˍ hta‸ to‸ baˬ piˇ lawˬ tuˬ yoˬ. Oˇ htaˇ, mvuhˇ haw mvuhˇ yeˬ lonˉ hkʼa 

shuˍ ma‸ bawˆ hehnˇ jaˇ la leh, chaw yaˇ teˇ hpaˍ duiˆ-ehˍ shaˇ-ehˍ hpeh‸ la 
tuˬ yoˬ. 
15Yawˇ hui ve jawˇmawˇ leh awˬ hoˉ awˬ naˬ teˇ hpaˍ lehˬ, shu mvuhˇmiˬ lo 
hpeh kʼai ve hta‸ gʼa hkanˍ tuˬ yoˬ, teh‸ Gʼuiˬsha kʼoˆ ve yoˬ. 

Aˍmoˆ li‸ 2 

Mawˇbaˆ mvuhˇmiˬ 

1Gʼuiˬsha kʼoˆ ve, Mawˇbaˆ chaw teˇ hpaˍ teˇ hkui teˇ hkui venˇbaˆ te chehˇ ve 
yoˬ. Chi hta‸ pa taw, ngaˬ yawˇ hui hta‸ awˬ tehˬ awˬ na ciˍ yanˍ piˇ tuˬ yoˬ. 
Yawˇ hui lehˬ, Eˇdonˍ jawˇmawˇ ve awˬ mu‸ ku teˇ hpaˍ hta‸ maˇ shawˍ maˇ 
caˆ te leh aˬ miˍ tuˉ baˬ ve yoˬ. 
2Chi hta‸ pa taw, Mawˇbaˆ mvuhˇmiˬ hkʼoˆ lo ngaˬ aˬ miˍ ce la piˇ leh, Keˍroˆ 
venˇ hkʼaw cawˬ ve ta‸ yehˬ teˇ hpaˍ hta‸ to‸ baˬ piˇ lawˬ tuˬ yoˬ. Ma‸ yaˇ teˇ 
hpaˍ behˬ heh ma meuˆ leh gʼaˇ hte‸ kuˬ chehˇ ve teˇ yanˇ, Mawˇbaˆ chaw hui 
lehˬ ma‸ bawˆ kuiˬ lo gʼa suh-e tuˬ yoˬ. 
3Mawˇbaˆ jawˇmawˇ leh awˬ hoˉ awˬ naˬ hkʼa peu-eˬ ve hta‸ ngaˬ tiˇ pehˍ piˇ 
tuˬ yoˬ, teh‸ Gʼuiˬsha kʼoˆ ve yoˬ. 

Yuˇda‸ chaw 

4Gʼuiˬsha kʼoˆ ve, Yuˇda‸ chaw teˇ hpaˍ teˇ hkui teˇ hkui venˇbaˆ te chehˇ ve 
yoˬ. Chi hta‸ pa taw, ngaˬ yawˇ hui hta‸ awˬ tehˬ awˬ na ciˍ yanˍ piˇ tuˬ yoˬ. 
Yawˇ hui lehˬ, ngaˬ piˇ taˍ ve tawˇ hkawˇ teˇ hpaˍ hta‸ maˇ na yuˬ leh, ngaˬ ve 
awˬliˇtawˇhkawˇ teˇ hpaˍ hta‸ baˬ taˉ peuˬ. Yawˇ hui ve awˬ puˍ awˬ pi teˇ 
hpaˍ hkʼa shuˍ, yawˇ hui htawˇ maˇ heˆ heˆ ve gʼuiˬsha teˇ hpaˍ hta‸ oˉ kʼoˍ 
pui leh ya‸ kʼaw ya‸ kʼai peuˬ. 
5Chi hta‸ pa taw, Yuˇda‸ mvuhˇmiˬ hkʼoˆ lo ngaˬ aˬ miˍ ce la piˇ leh, 
Yeˍruˆsaˍlehnˍ venˇ hkʼaw cawˬ ve ta‸ yehˬ teˇ hpaˍ hta‸ to‸ baˬ piˇ lawˬ tuˬ 
yoˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ hta‸ Gʼuiˬsha suhˉ jehˬ tuˬ 

6Gʼuiˬsha kʼoˆ ve, Iˉsaˍreˍlaˆ chaw teˇ hpaˍ teˇ hkui teˇ hkui venˇbaˆ te chehˇ ve 
yoˬ. Chi hta‸ pa taw, ngaˬ yawˇ hui hta‸ awˬ tehˬ awˬ na ciˍ yanˍ piˇ tuˬ yoˬ. 

Yawˇ hui lehˬ, jeˬ kʼaw‸ shaiˍ laˇ maˇ gʼa ve hteˇ ve cawˇ ve chaw hui leh, 
hkuiˉ nuˆ teˇ ceh awˬ pon ceh ka‸ awˬ hpfuhˇ kʼaw‸ shaiˍ laˇ maˇ gʼa ve haˍ 
ve gʼawˇ ve chaw hui hta‸ hawˇ baˬ ve yoˬ. 
7Yawˇ hui lehˬ, gʼaˇ nuˇ shaˉ nuˇ ve chaw hui leh dawˇ tui‸ gaˇ tui‸ ve chaw 
hui hta‸ naˆ tinˍ taˍ leh, haˍ ve gʼawˇ ve chaw hui hta‸ ya‸ kʼaw hkʼoˆ lo ca‸ 
baˬ ve yoˬ. Awˬ pa leh awˬ yaˇ paˍ nyiˇ gʼaˇ gʼaˇ ka‸, awˬ ceˬ ma teˇ gʼaˇ tiˉ 
hta‸ haˉ chawˇ te ve hkʼaw, ngaˬ ve da‸ kehˬ ve awˬ meh hta‸ cha‸ chiˆ tuˬ te 
ve yoˬ. 
8Bon lawˬ kuiˬ teˇ kaˬ le le hkʼaw, chaw teˇ hpaˍ lehˬ haˍ yaˇ gʼawˇ yaˇ hui geh 
jeˬ shawˍ yuˬ taˍ ve veu‸ kʼaˇ teˇ hpaˍ hkʼawˇ zuh‸ chehˇ taˍ ve yoˬ. Gʼuiˬsha 
ve bon yehˬ hkʼaw yawˇ hui lehˬ haˍ ve gʼawˇ ve chaw hui geh nyiˉ yuˬ veu 
laˇ ve a pehˉ meuˇ gʼuiˬ dawˬ chehˇ ve yoˬ. 
9Ya‸ hkʼaˇ ngaˬ ve chaw teˇ hpaˍ-oˬ, nawˬ hui ve awˬ meh hta‸ pa taw, htawˇ 
cehˬ hkʼa shuˍ mvuh jaˇ leh maˉ kuˇ cehˬ hkʼa shuˍ heh jaˇve Aˍmawˇriˆ chaw 
hui hta‸ ngaˬ te luˬ te sheˆ piˇ taˍ peuˬ ve yoˬ. 
10Ngaˬ nawˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ la leh, awˇ chi hkʼaw
‸ hkʼa biˇ nawˬ hui hta‸ heh puiˉ hkʼaw lo shiˍ kʼai laˇ taˍ ve yoˬ. Aˍmawˇriˆ 
chaw hui ve mvuhˇmiˬ htawˇ, ngaˬ nawˬ hui hta‸ piˇ laˇ taˍ peuˬ. 
11Nawˬ hui ve yaˇ teˇ hpaˍ hpaˍ hta‸ ngaˬ tcuh kaˍ paˍ hpeh‸ la piˇ leh, teˇ 
hpaˍ hpaˍ hta‸ ngaˬ Naˍzaˍriˆ chaw hpeh‸ la piˇ taˍ ve yoˬ. Iˉsaˍreˍlaˆ chaw teˇ 
hpaˍ-oˬ, ngaˬ kʼoˆ ve tawˇ chi teˇ hpaˍ cawˇ ve maˇ heˆ laˇ. Ngaˬ, Gʼuiˬsha 
tawˇ chi teˇ hpaˍ hta‸ kʼoˆ taˍ peuˬ ve yoˬ. 
12Ya‸ hkʼaˇ, nawˬ hui lehˬ Naˍzaˍriˆ chaw hui hta‸ a pehˉ meuˇ gʼuiˬ taw piˇ 
leh, tcuh kaˍ paˍ teˇ hpaˍ ngaˬ kʼoˆ tcuh ve tawˇ hta‸ maˇ gʼa kʼoˆ tuˬ, nawˬ 
hui tawˍ taˍ ve yoˬ. 
13Chi hta‸ pa taw, ngaˬ chi beu‸ nawˬ hui hta‸ miˬ chaˇ hkʼoˆ lo naˆ tinˍ leh 
nawˬ hui lehˬ caˬ shiˍ hkʼa biˇ taˆ taˍ ve nuˇ hkʼa shuˍ gʼa hkʼanˇ chehˇ tuˬ yoˬ. 

14Gʼuiˇ gehˬ jaˇ ve chaw hui htawˇ gʼa ponˬ tuˬ ve maˇ heˆ. Awˬ gʼaˇ uiˍ ve 
chaw hui awˬ gʼaˇ nuˇ kʼai tuˬ yoˬ. Ma‸ yaˇ teˇ hpaˍ htawˇ, a shu yawˇ ve a sha
‸ hta‸ ponˬ piˇ gʼa tuˬ ve maˇ heˆ. 
15Hkaˆ bawˆ paˍ teˇ hpaˍ htawˇ, huˉ chehˇ hpeh‸ tuˬ ve maˇ heˆ. Gʼuiˇ gehˬ jaˇ 
ve chaw hui htawˇ gʼuiˇ hpaw-e gaˬ tuˬ ve maˇ heˆ. Iˉ mvuhˇ ciˇ shehˍ hpaˇ teˇ 
hpaˍ htawˇ, gʼuiˇ hpaw-e leh ponˬ tuˬ ve maˇ heˆ. 
16Oˇ ve teˇ nyi gaˬ kʼo, ha‸ hanˉ ve ma‸ yaˇ teˇ hpaˍ htawˇ, a shu yawˇ ve la‸ 
caˉ hta‸ baˬ taˉ leh gʼuiˇ hpaw-e tuˬ yoˬ, teh‸ Gʼuiˬsha kʼoˆ ve yoˬ. 

Aˍmoˆ li‸ 3 

1Iˉsaˍreˍlaˆ chaw teˇ hpaˍ-oˬ, nawˬ hui hta‸ Eˇjiˇtu‸ mvuhˇmiˬ hkʼaw lo shiˍ 
tawˆ laˇ shehˍ hpaˇ Gʼuiˬsha nawˬ hui awˬ lawn hkʼaˬ hkʼe kʼoˆ taˍ ve hta‸ na 
sheˍ. 
2Miˬguiˬ hkʼoˆ chehˇ ve awˬ nu ve chaw ceuˬ teˇ hpaˍ a‸ kehˉ, nawˬ hui hta‸ 
ngaˬ hkʼa deh‸ shiˍ taˍ leh, ha‸ shaˉ laˇ chehˇ ve yoˬ. Chi hta‸ pa taw, nawˬ 
hui ve venˇbaˆ hkʼa peu-eˬ awˬ pon, ngaˬ nawˬ hui hta‸ ciˍ yanˍ laˇ tuˬ ve yoˬ. 

Tcuh kaˍ paˍ hui ve kanˉ 

3Chaw nyiˇ gʼaˇ hkʼa deh‸ maˇ jehˬ da‸ taˉ leh teˇ geh kʼai hpeh‸-aw laˇ. 
4Laˇ caˬ shiˉ lehˬ, caˇ tuˬ maˇ mawˬ sheˍ ve ceh ceh, heh puiˉ hkʼaw lo kuˬ toˇ 
chehˇ-aw laˇ. Haˉ kʼoˍ hkʼaw chehˇ taˍ ve laˇ caˬ shiˉ-ehˉ lehˬ, teˇ ceuˬ ceuˬ hta
‸ maˇ yuˬ gʼa sheˍ ve ceh ceh kuˬ chehˇ-aw laˇ. 
5Va maˇ htaw taˍ ve kʼo, ngaˆ ehˉ teˇ hkeh va oˇ ve hta‸ yaw hpeh‸-aw laˇ. Va 
hkʼaw lo teˇ ceuˬ ceuˬ maˇ lo‸-e ve kʼo, va oˇ ve penˇ hpeh‸ tuˬ laˇ. 
6Ma‸ bawˆ tuˬ behˬ heh ma meuˆ ve teˇ yanˇ, venˇ hkʼaw chehˇ taˍ ve chaw 
yaˇ teˇ hpaˍ maˇ kawˆ tuˬ ve leh laˇ. Gʼuiˬsha a loˍ maˇ cawˇ ve kʼo, venˇ teˇ 
maˬ maˬ awˬ hkʼoˆ lo kawˆ tuˬ dawˇ haˍ tuˬ ve awˬ ceuˬ gaˬ la hpeh‸ tuˬ laˇ. 
7Gʼuiˬsha lehˬ yawˇ te tuˬ ve kanˉ hkʼaˇ teˇ hpaˍ yawˇ ve awˬ ceˬ tcuh kaˍ paˍ 
teˇ hpaˍ hta‸ maˇ hpeu‸ maˍ piˇ sheˍ ve ceh ceh, yawˇ teˇ ceuˬ ka‸ te tuˬ ve 
maˇ heˆ. 

8Laˇ caˬ shiˉ kuˬ ve teˇ yanˇ, maˇ kawˆ ve chaw a shu teˇ gʼaˇ cawˬ le. Gʼuiˬsha 
tawˇ yaw ve teˇ yanˇ, yawˇ ve tawˇ shu hta‸ maˇ kʼaoˍ maˍ piˇ leh a shu teˇ 
gʼaˇ chehˇ hpeh‸ tuˬ le. 

Saˍmaˍriˆ mvuhˇmiˬ gʼa luˬ kʼai tuˬ 

9Eˇjiˇtu‸ leh Aˍshaˍdawˆ mvuhˇmiˬ hkʼaw cawˬ ve hawˉ yehˬ teˇ hpaˍ hkʼaw 
chehˇ ve chaw hui hta‸ chi hkʼe kʼoˆ piˇ-oˆ. Saˍmaˍriˆ venˇ hkʼaw teˇ geh 
hpawnˬ laˬ leh, venˇ oˇ ve hkʼaˬ ma cha‸ chiˆ jaˇ ve leh, hkʼaˬ ma haiˬ jaˇ ve 
hta‸ nyi-o, teh‸ kʼoˆ piˇ-oˆ. 
10Gʼuiˬsha kʼoˆ ve, Chaw oˇ ve teˇ hpaˍ lehˬ shu ve mawˇ jeˬ hta‸ hiˉ yuˬ lu yuˬ 
veu laˇ leh, a shu yawˇ ve yehˬ lonˉ hkʼaw shaw hpoˆ taˍ ve yoˬ. Yawˇ hui 
lehˬ, hteˇ ve cawˇ ve kanˉ hta‸ te hkawˇ maˇ shiˍ. 
11Chi hta‸ pa taw, canˇ paˍ teˇ hpaˍ yawˇ hui ve mvuhˇmiˬ hta‸ caw hoˆ taˍ 
leh, yawˇ hui ve venˇ teˇ hpaˍ leh yawˇ hui ve yehˬ lonˉ teˇ hpaˍ hta‸ te luˬ te 
sheˆ piˇ tuˬ yoˬ, teh‸ kʼoˆ ve yoˬ. 
12Gʼuiˬsha kʼoˆ ve, Yawˬ hawˉ shehˍ hpaˇ teˇ gʼaˇ lehˬ, laˇ caˬ shiˉ che‸ caˇ peuˬ 
ve yawˬ ehˉ hkui sheh nyiˇ paˉ leh naˍ paw teˇ maˬ hta‸ ceh tiˉ gʼa kʼaw‸ 
mawˬ ve hkʼe, awˬ me‸ awˬ hponˇ hta‸ ha‸ ve Saˍmaˍriˆ chaw a ciˉ ceh tiˉ gʼa 
te‸ chehˇ taˉ tuˬ yoˬ. 
13Chi beu‸ na yuˬ leh, Yaˍkoˆ ve awˬ ceuˬ awˬ hkʼaˇ teˇ hpaˍ hta‸ shaˍ ti‸ piˇ-
oˆ. 
14Iˉsaˍreˍlaˆ chaw hui hta‸ ngaˬ ciˍ yanˍ piˇ ve teˇ nyi htaˇ, Beˍteˍlaˆ venˇ 
hkʼaw cawˬ ve tuˉ tanˇ kuiˬ teˇ hpaˍ hta‸ htawˇ ngaˬ te luˬ piˇ tuˬ yoˬ. Tuˉ tanˇ 
kuiˬ oˇ ve teˇ hpaˍ hta‸ miˬ chaˇ hkʼoˆ lo ngaˬ yuˬ baˬ tuˬ yoˬ. 
15Mvuhˇ kaˆ htaˇ leh mvuhˇ goˇ htaˇ chehˇ tuˬ te taˍ ve yehˬ teˇ hpaˍ hta‸ 
htawˇ ngaˬ te luˬ piˇ tuˬ yoˬ. Haw ciˬ yuˬ leh nyi sha tuˬ te taˍ ve yehˬ teˇ hpaˍ 
htawˇ luˬ kʼai sheˆ kʼai leh, uiˍ jaˇ ve yehˬ teˇ yehˬ le le htawˇ luˬ kʼai tuˬ yoˬ, 
teh‸ Gʼuiˬsha kʼoˆ ve yoˬ. 

Aˍmoˆ li‸ 4 

1Hkʼa deh‸ caˍ chu taˍ ve nuˇ ma peuˍ hta‸ shuˍ ve nawˬ hui Saˍmaˍriˆ yaˇ miˇ 
teˇ hpaˍ-oˬ, chi hta‸ na taˍ sheˍ. Nawˬ hui lehˬ, gʼaˇ nuˇ ve chaw hui hta‸ hkʼa 
mvuhˇ hkʼa na te piˇ leh, haˍ ve gʼawˇ ve chaw hui hta‸ fawˉ mehˍ piˇ chehˇ 
ve yoˬ. Nawˬ hui ve awˬ hpawˇ teˇ hpaˍ hta‸ htawˇ, nawˬ hui teˇ ceuˬ ceuˬ gʼa 
dawˬ tuˬ yuˬ veu laˇ tuˬ, tawˇ piˇ chehˇ ve yoˬ. 
2Teˇnyi gaˬ kʼo, nawˬ hui lehˬ biˉ hta‸ yaw taˍ ve ngaˇ hkʼa shuˍ, shu gʼawˬ 
kʼai tuˬ yoˬ. 
3Nawˬ hui lehˬ, lanˇ venˇ hkʼoˆ lo gʼawˬ kʼai leh ca‸ ce ve hta‸ gʼa hkanˍ tuˬ 
yoˬ, teh‸ da‸ kehˬ jaˇ ve Gʼuiˬsha ka ti‸ te taˍ peuˬ ve yoˬ. 

Iˉsaˍreˍlaˆ chaw maˇ na yuˬ puiˉ 

4Gʼuiˬsha kʼoˆ ve, Iˉsaˍreˍlaˆ chaw hui-oˬ, Beˍteˍlaˆ venˇ hkʼaw cawˬ ve da‸ 
kehˬ ve chehˇ kuiˬ lo kʼai leh, venˇbaˆ ca te loˬ. Giˇlaˍgaˍ venˇ lo kʼai leh, 
nawˬ hui nyi hkʼaˇ suh htaˇ hkʼa gaˬ venˇbaˆ ca te loˬ. Nawˬ hui ve to nuˇ to 
shaˆ teˇ hpaˍ hta‸ yuˬ laˬ leh, teˇ shawˉ le le tuˉ tanˇ loˬ. Shehˆ nyi teˇ pawˆ teˇ 
chi pun teˇ pun tanˇ piˇ loˬ. 
5Gʼuiˬsha ve bon hta‸ chiˇ mvuh ve hkʼaw, nawˬ hui hkaoˍmonˇ teˇ hpaˍ yawˇ 
hta‸ tanˇ piˇ leh, nawˬ hui yuˬ laˬ ve awˬ nu ve tanˇ tuˬ teˇ hpaˍ awˬ lawn 
tawˇ uiˍ tawˇ mvuh yaw chehˇ-oˆ. Awˬ lawn kʼo, nawˬ hui chi hkʼe te gaˇ jaˇ 
ve yoˬ. 
6Nawˬ hui caˇ tuˬ maˇ cawˬ tuˬ, nawˬ hui ve venˇ teˇ hpaˍ hkʼaw, meu‸ ve kaˆ 
ve awˬ ceuˬ gaˬ la piˇ shehˍ hpaˇ lehˬ ngaˬ hpeh‸ ve yoˬ. Ya‸ hkʼaˇ, nawˬ hui 
ngaˬ geh maˇ kʼaw‸ hpfuhˆ kʼaw‸ la. 
7Nawˬ hui ti taˍ ve caˬ teˇ hpaˍ, mvuhˇ yeˬ gʼuiˬ hta‸ loˍ jaˇ chehˇ ve teˇ yanˇ, 
ngaˬ lehˬ mvuhˇ yeˬ hta‸ maˇ laˬ piˇ lawˬ. Venˇ teˇ venˇ awˬ hkʼoˆ lo ngaˬ 
mvuhˇ yeˬ laˬ piˇ ve htawˇ, awˬ nu ve teˇ venˇ awˬ hkʼoˆ lo ngaˬ mvuhˇ yeˬ 
maˇ laˬ piˇ lawˬ. Ti mi teˇ peˆ awˬ hkʼoˆ lo ngaˬ mvuhˇ yeˬ laˬ piˇ ve htawˇ, awˬ 
nu ve teˇ peˆ hta‸ ngaˬ goˇ kʼai piˇ lawˬ ve yoˬ. 
8Iˉ kaˆ shiˉ leh gʼaˇ nuˇ jaˇ ve hkʼaw, venˇ laiˉ venˇ hkʼaw chehˇ ve chaw teˇ 
hpaˍ iˉ kaˆ gʼa dawˬ tuˬ awˬ nu ve venˇ lo kʼai ve yoˬ. Ya‸ hkʼaˇ, yawˇ hui oˇ 

kaˬ lo iˉ kaˆ hkʼa bvuhˆ maˇ gʼa dawˬ. Chi hkʼe hpeh‸ ve ka‸, nawˬ hui ngaˬ 
geh lo maˇ kʼaw‸ hpfuhˆ kʼaw‸ la. 
9Nawˬ hui ve caˬ teˇ hpaˍ hta‸ goˇ kʼai piˇ tuˬ, haw jaˇ chiˆ jaˇ ve mvuhˇ haw 
hta‸ ngaˬ meuˆ laˬ piˇ lawˬ ve yoˬ. Paˉ ce‸ teˇ hpaˍ lehˬ nawˬ hui ve maˉ nawˆ 
cehˬ leh shaˍ lonˍ cehˬ teˇ hpaˍ hta‸ caˇ baˬ peuˬ ve yoˬ. Ya‸ hkʼaˇ, nawˬ hui 
ngaˬ geh maˇ kʼaw‸ hpfuhˆ kʼaw‸ la. 
10Eˇjiˇtu‸ mvuhˇmiˬ hkʼoˆ lo gaˬ la jaw ve naˬ beuˬ, nawˬ hui awˬ hkʼoˆ lo 
htawˇ gaˬ la piˇ ve yoˬ. Nawˬ hui ve chaw haˉ paˍ teˇ hpaˍ hta‸ ma‸ bawˆ kuiˬ 
lo ngaˬ tiˇ pehˍ piˇ leh, nawˬ hui ve iˉ mvuhˇ teˇ hpaˍ hta‸ ngaˬ yuˬ kʼai ve 
yoˬ. Nawˬ hui ve fa la teˇ hpaˍ hkʼaw kuiˇ nuˬ jaˇ tuˬ ngaˬ te laˇ ve yoˬ. Ya‸ 
hkʼaˇ, nawˬ hui ngaˬ geh maˇ kʼaw‸ hpfuhˆ kʼaw‸ la. 
11Sawˉdonˍ leh Gawˇmawˇra‸ venˇ hta‸ ngaˬ te luˬ piˇ ve hkʼe, nawˬ hui teˇ 
hpaˍ hpaˍ hta‸ ngaˬ te luˬ piˇ ve yoˬ. Nawˬ hui awˬ hkʼaw lo maˇ suh leh te‸ 
chehˇ taˉ ve chaw teˇ hpaˍ lehˬ, to‸ maˇ peuˬ leh cawˬ taˉ ve suhˆ hteh hkʼa 
shuˍ hpeh‸ ve yoˬ. Ya‸ hkʼaˇ, nawˬ hui ngaˬ geh maˇ kʼaw‸ hpfuhˆ kʼaw‸ la. 
12Chi hta‸ pa taw, Iˉsaˍreˍlaˆ chaw hui-oˬ, ngaˬ nawˬ hui hta‸ ciˍ yanˍ laˇ tuˬ 
ve yoˬ. Ngaˬ nawˬ hui hta‸ chi hkʼe te laˇ tuˬ ve pa taw, ngaˬ suhˉ jehˬ ve hta‸ 
hkanˍ yuˬ tuˬ hkʼa deh‸ gu taˍ-o‸, teh‸ Gʼuiˬsha kʼoˆ ve yoˬ. 
13Gʼuiˬsha lehˬ hkʼaw pui teˇ hpaˍ leh, mvuhˇ haw hta‸ te hpanˍ taˍ ve yoˬ. 
Chaw yaˇ hta‸ yawˇ ve dawˇ hkʼaˇ hpeu‸ maˍ piˇ taˍ ve yoˬ. Yawˇ lehˬ, mvuhˇ 
law‸ kʼaw hta‸ mvuhˇ hpeu‸ kʼaw‸ hpeh‸ la piˇ leh, miˬguiˬ hkʼa peu-eˬ awˬ 
hkʼoˆ yawˇ uˉ peunˍ chehˇ ve yoˬ. Yawˇ ve awˬ meh lehˬ, Kanˇ paˆ uiˬ jaˇ ve 
Jawˇmawˇ Gʼuiˬsha hpeh‸ ve yoˬ. 

Aˍmoˆ li‸ 5 

Venˇbaˆ dawˇ hpfuhˆ tuˬ kuˬ hkawˇ 

1Iˉsaˍreˍlaˆ chaw hui-oˬ, nawˬ hui awˬ pon ngaˬ dawˇ haˍ ve kʼa muiˬ hkawˇ 
kʼa maˍ laˇ shaˍ. 

2Iˉsaˍreˍlaˆ lehˬ paiˍ taˍ peuˬ. Yawˇ lehˬ teˇ pawˆ ka‸ kʼaw‸ tu la gaˬ tuˬ ve maˇ 
heˆ. Yawˇ lehˬ miˬ chaˇ hkʼoˆ lo chiˇ baˬ taˍ ve hta‸ gʼa hkanˍ leh, chaw teˇ 
gʼaˇ ka‸ yawˇ hta‸ cawˍ tu piˇ tuˬ ve maˇ heˆ. 
3Gʼuiˬsha kʼoˆ ve, Iˉsaˍreˍlaˆ mvuhˇmiˬ hkʼaw cawˬ ve venˇ teˇ venˇ lehˬ, ma‸ 
yaˇ teˇ hinˉ gʼaˇ hta‸ hpehˇ tawˆ-e leh, ma‸ yaˇ teˇ ha gʼaˇ ceh tiˉ kʼaw‸ kʼaw‸ 
la ve yoˬ. Awˬ nu ve venˇ teˇ venˇ lehˬ ma‸ yaˇ teˇ ha gʼaˇ hpehˇ tawˆ-e leh, 
ma‸ yaˇ teˇ chi gʼaˇ ceh kʼaw‸ kʼaw‸ la ve yoˬ, teh‸ kʼoˆ ve yoˬ. 
4Gʼuiˬsha Iˉsaˍreˍlaˆ chaw hui hta‸ kʼoˆ piˇ ve, Ngaˬ geh laˬ-o‸. Oˇ hkʼe te ve 
kʼo, nawˬ hui gʼa te‸ chehˇ tuˬ yoˬ. 
5Oˉ kʼoˍ ca pui tuˬ, Beˍraˍsheˍbaˆ venˇ lo taˇ kʼai. Beˍteˍlaˆ venˇ lo kʼai leh ngaˬ 
hta‸ hpuˇ da‸ tuˬ taˇ ca. Awˬ lawn kʼo, Beˍteˍlaˆ venˇ lehˬ hkʼe leˇ hpeh‸ ve 
yoˬ. Giˇlaˍgaˍ venˇ lo htawˇ taˇ kʼai. Awˬ lawn kʼo, venˇ yaˇ oˇ ve teˇ hpaˍ lehˬ, 
shu mvuhˇmiˬ lo hpeh kʼai ve hta‸ gʼa hkanˍ tuˬ yoˬ, teh‸ kʼoˆ ve yoˬ. 
6Gʼuiˬsha geh kʼai-o. Oˇ hkʼe te ve kʼo, nawˬ hui gʼa te‸ chehˇ tuˬ yoˬ. Nawˬ hui 
oˇ hkʼe maˇ te ve kʼo, yawˇ lehˬ aˬ miˍ hkʼa shuˍ Iˉsaˍreˍlaˆ chaw hui hta‸ to‸ 
baˬ piˇ tuˬ yoˬ. Beˍteˍlaˆ venˇ hkʼaw chehˇ ve chaw hui hta‸ htawˇ, aˬ miˍ to‸ 
baˬ piˇ tuˬ yoˬ. Chaw teˇ gʼaˇ ka‸ aˬ miˍ oˇ ve hta‸ shiˉ pehˍ gʼa tuˬ ve maˇ heˆ. 
7Hteˇ ve cawˇ ve awˬ hkʼaw lo suhˉ maˇ jehˬ leh, haˍ ve gʼawˇ ve chaw hui hta
‸ heˍ caˇ chehˇ ve nawˬ hui teˇ hpaˍ luˬ kuiˬ sheˆ kuiˬ lo gʼa gaˬ tuˬ yoˬ. 
8Gʼuiˬsha lehˬ, meu‸ keu shiˍ teˇ hpaˍ hta‸ te hpanˍ taˍ ve yoˬ. Hkiˇmaˆ leh 
Hkaˍtiˇlaˆ teh‸ kʼoˆ ve awˬ gʼeuˆ ba da‸ jaˇ ve meu‸ keu shiˍ teˇ hpaˍ hta‸ 
htawˇ, yawˇ te hpanˍ taˍ ve yoˬ. Naˆ ho‸ ve hta‸ yawˇ mvuhˇ law‸ kʼaw kʼaw
‸ hpeh‸ la piˇ leh, mvuhˇ law‸ kʼaw hta‸ mvuhˇ hpeu‸ kʼaw‸ hpeh‸ la piˇ ve 
yoˬ. Laˇ tsuhˇ gʼuiˬ hkʼaw cawˬ ve iˉ kaˆ hta‸ yawˇ kuˬ yuˬ leh, miˬguiˬ hkʼoˆ lo 
ngeuˍ baˬ ve yoˬ. Yawˇ ve awˬ meh lehˬ, Jawˇmawˇ hpeh‸ ve yoˬ. 
9Yeˬ jaˇ ve ta‸ yehˬ leh awˬ gʼaˇ uiˍ ve chaw teˇ hpaˍ hta‸ yawˇ te luˬ piˇ ve 
yoˬ. 
10Nawˬ hui lehˬ, maˇ hteˇ maˇ cawˇ ve awˬ ceuˬ hta‸ ha‸ leh, suhˉ jehˬ kuiˬ lo 
hteˇ ve cawˇ ve tawˇ hta‸ yaw ve chaw hui hta‸ canˇ ve yoˬ. 

11Nawˬ hui lehˬ, haˍ ve gʼawˇ ve chaw hui hta‸ fawˉ mehˍ leh, yawˇ hui ve caˬ 
shiˍ hta‸ hiˉ yuˬ luˬ yuˬ ve yoˬ. Chi hta‸ pa taw, nawˬ hui lehˬ haˉ pui shiˍ yuˬ 
te taˍ ve da‸ jaˇ ve yehˬ hkʼaw gʼa chehˇ tuˬ ve maˇ heˆ. Nawˬ hui ve nyi sha 
jaˇ ve a pehˉ meuˇ hko hkʼaw cawˬ ve a pehˉ meuˇ gʼuiˬ hta‸ htawˇ gʼa dawˬ 
tuˬ ve maˇ heˆ. 
12Nawˬ hui ve venˇbaˆ hkʼaˬ ma kawˆ tuˬ uiˍ jaˇ ve leh, nawˬ hui venˇbaˆ hkʼaˬ 
ma te taˍ peuˬ ve hta‸ ngaˬ shiˍ chehˇ ve yoˬ. Nawˬ hui lehˬ, da‸ ve chaw teˇ 
hpaˍ hta‸ ciˍ yanˍ piˇ leh, la‸ shawnˍ yuˬ caˇ chehˇ ve yoˬ. Haˍ ve gʼawˇ ve 
chaw teˇ hpaˍ suhˉ jehˬ kuiˬ lo shonˇ kʼai tuˬ nawˬ hui te piˇ chehˇ ve yoˬ. 
13Haiˬ ve awˬ yanˇ hkʼaw ta‸ iˉ gawˬ lehˍ chehˇ taˍ ve lehˬ da‸ jaˇ tehˬ ve yoˬ. 
14Nawˬ hui a sha‸ gʼa te‸ chehˇ tuˬ, haiˬ ve kanˉ hta‸ jaw kʼai leh, da‸ ve kanˉ 
hta‸ te-o. Oˇ hkʼe te ve kʼo, nawˬ hui kʼoˆ ve hkʼe kanˇ paˆ uiˍ ve Jawˇmawˇ 
Gʼuiˬsha nawˬ hui geh chehˇ tuˬ yoˬ. 
15Haiˬ ve awˬ ceuˬ hta‸ canˇ leh, da‸ ve awˬ ceuˬ hta‸ ha‸-o‸. Suhˉ jehˬ kuiˬ 
shaˉ nanˉ hkʼaw hteˇ ve cawˇ ve awˬ ceuˬ cawˬ la hpeh‸ tuˬ te-o. Oˇ hkʼe te ve 
kʼo, mvuhˇmiˬ chi hkʼaw chehˇ taˍ sheˍ ve chaw hui hta‸ Gʼuiˬsha ha kʼaˉ laˇ 
tuˬ leh naˍ maˇ shiˍ. 
16Chi hta‸ pa taw, kanˇ paˆ uiˍ ve Jawˇmawˇ Gʼuiˬsha kʼoˆ ve, Venˇ hkʼaw lo 
hkʼanˇ ve awˬ hkawˇ leh kuˬ hawˬ ve awˬ hkawˇ tawˆ la tuˬ yoˬ. Awˬ hpfuhˇ 
piˇ leh paˆ hawˬ tcuh ve chaw hui geh teˇ geh, muiˬ caˇ paˍ hui hta‸ htawˇ 
shu kuˬ yuˬ leh paˆ hawˬ tcuh tuˬ yoˬ. 
17A pehˉ meuˇ hko teˇ hpaˍ awˬ hkʼaw lo htawˇ, dawˇ haˍ leh kuˬ hawˬ ve awˬ 
hkawˇ tawˆ la tuˬ yoˬ. Awˬ ceuˬ chi teˇ hpaˍ hpeh‸ la tuˬ yoˬ. Awˬ lawn kʼo, 
nawˬ hui hta‸ ciˍ yanˍ piˇ tuˬ ngaˬ laˬ chehˇ ve yoˬ, teh‸ Gʼuiˬsha kʼoˆ ve yoˬ. 
18Gʼuiˬsha ve awˬ nyi hta‸ law nyi chehˇ ve nawˬ hui teˇ hpaˍ lehˬ, hkʼaˬ ma 
kawˆ tuˬ dawˇ haˍ tuˬ uiˍ jaˇ ve le. Awˬ nyi oˇ ve nawˬ hui hta‸ aˬ hto‸ ma da‸ 
ve awˬ bon te laˇ gʼa tuˬ le. Awˬ nyi oˇ ve lehˬ, awˬ gʼeuˆ ba lehˍ cawˬ tuˬ ve 
maˇ heˆ. Naˆ ho‸ ve awˬ nyi hpeh‸ tuˬ yoˬ. 

19Awˬ nyi oˇ ve lehˬ, laˇ caˬ shiˉ hta‸ gʼuiˇ hpaw-e leh yehˬ miˉ tawˍ hta‸ hpuˇ 
da‸ ve chaw hkʼe hpeh‸ tuˬ yoˬ. Maˇ heˆ kʼo, aˉ hkʼaw kʼo‸-e leh gʼo‸ pa hta‸ 
ca ngeh taˍ htaˇ vuiˬ htawˆ ve hta‸ gʼa hkanˍ ve chaw hkʼe hpeh‸ tuˬ yoˬ. 
20Gʼuiˬsha ve awˬ nyi lehˬ, awˬ gʼeuˆ ba lehˍ cawˬ tuˬ ve maˇ heˆ. Naˆ ho‸ ve 
awˬ nyi hpeh‸ tuˬ yoˬ. Awˬ nyi oˇ ve lehˬ naˆ ho‸ jaˇ leh, awˬ gʼeuˆ a ciˉ ka‸ 
maˇ cawˬ. 
21Gʼuiˬsha kʼoˆ ve, Nawˬ hui te chehˇ ve bon pawehˇ teˇ hpaˍ hta‸ ngaˬ canˇ ve 
yoˬ. Oˇ ve teˇ hpaˍ hta‸ ngaˬ a ciˉ ka‸ maˇ nyi gaˇ. 
22Nawˬ hui ngaˬ geh tuˉ tanˇ tuˬ yuˬ laˬ ve htawˇ, tuˉ tanˇ tuˬ oˇ ve teˇ hpaˍ hta
‸ ngaˬ ha‸ yuˬ tuˬ ve maˇ heˆ. Nawˬ hui hkʼa deh‸ caˍ chu taˍ ve to nuˇ to 
shaˆ teˇ hpaˍ hta‸ htawˇ, ngaˬ ha‸ yuˬ laˇ tuˬ ve maˇ heˆ. 
23Nawˬ hui duiˆ-ehˍ shaˇ-ehˍ te kʼa chehˇ ve kʼa muiˬ hkawˇ teˇ hpaˍ hta‸ jehˇ 
taˍ-o‸. Nawˬ hui ve tinˍ hteˆ hkawˇ hta‸ htawˇ, ngaˬ maˇ na gaˇ. 
24Hteˇ ve cawˇ ve teˇ ceuˬ, teˇ pawˆ ka‸ maˇ fiˍ kʼai puiˉ ve iˉ kaˆ lawˬ hkʼa 
shuˍ ya‸ la chehˇ piˇ-oˆ. 
25Iˉsaˍreˍlaˆ chaw teˇ hpaˍ-oˬ, nawˬ hui heh puiˉ hkʼaw lo awˇ chi hkʼaw‸ te toˇ 
chehˇ htaˇ, nawˬ hui ngaˬ geh tuˉ tanˇ tuˬ teˇ ceuˬ ceuˬ yuˬ veu laˇ tuˬ maˇ kʼoˆ 
piˇ taˍ. 
26Chi hta‸ pa taw, chi beu‸ nawˬ hui hkʼaˇ nawˬ hui te taˍ ve meu‸ keu shiˍ 
gʼuiˬsha, Saˍkuˆ leh Hkiˇgʼonˍ hta‸ nawˬ hui gʼa pfuhˇ kʼai tuˬ yoˬ. 
27Ngaˬ nawˬ hui hta‸ Daˍmaˍsehˆ venˇ oˇ paˉ hpawˇ lo cawˬ ve mvuhˇmiˬ lo 
shiˍ kʼai laˇ tuˬ yoˬ, teh‸ kanˇ paˆ uiˍ ve Jawˇmawˇ Gʼuiˬsha kʼoˆ ve yoˬ. 

Aˍmoˆ li‸ 6 

Iˉsaˍreˍlaˆ chaw hui luˬ kʼai sheˆ kʼai tuˬ 

1Ziˉonˍ venˇ hkʼaw maˇ dawˇ maˇ gaˇ te chehˇ ve chaw teˇ hpaˍ leh, shu gʼaˇ ca 
va la chehˇ ve Saˍmaˍriˆ mvuhˇmiˬ hkʼaw ta‸ iˉ gawˬ lehˍ chehˇ taˍ ve chaw 
uiˍ chaw mvuh teˇ hpaˍ-oˬ, nawˬ hui hkʼaˬ ma kawˆ tuˬ dawˇ haˍ tuˬ cawˬ ve 
le. 

2Kaˍlaˍneˍ venˇ hta‸ ca nyi sheˍ. Oˇ ve hkʼaw‸ nawˉ, uiˍ jaˇ ve Haˍmaˆ venˇ 
leh Hpiˇliˇtiˆ mvuhˇmiˬ hkʼaw cawˬ ve Gaˍtaˆ venˇ lo hkʼa gaˬ kʼai-o. Yawˇ hui 
lehˬ Yuˇda‸ leh Iˉsaˍreˍlaˆ mvuhˇmiˬ a‸ kehˉ da‸ leuˉ ve laˇ. Yawˇ hui ve 
mvuhˇmiˬ htawˇ, nawˬ hui ve mvuhˇmiˬ a‸ kehˉ uiˍ ve laˇ. 
3Kawˆ tuˬ uiˍ ve awˬ nyi teˇ nyi gaˬ la chehˇ ve hta‸ nawˬ hui maˇ dawˇ shiˍ 
puiˉ. Ya‸ hkʼaˇ, nawˬ hui te chehˇ ve kanˉ teˇ hpaˍ lehˬ, awˬ nyi oˇ ve hta‸ haˆ 
haˆ gaˬ la piˇ tuˬ te chehˇ ve yoˬ. 
4Awˬ me‸ awˬ hponˇ cawˬ ve zuh‸ hpui hkʼoˆ zuh‸ taˍ leh nuˇ shaˍ, yawˬ shaˍ 
caˇ chehˇ ve chaw teˇ hpaˍ-oˬ, nawˬ hui hkʼaˬ ma kawˆ tuˬ cawˬ ve le. 
5Nawˬ hui lehˬ Daˍviˆ hkʼa shuˍ kʼa muiˬ hkawˇ yuˬ tawˆ leh tinˍ hteˆ chehˇ ve 
yoˬ. 
6Nawˬ hui lehˬ a pehˉ meuˇ gʼuiˬ hta‸ nyi hkʼaˇ suh htaˇ hkʼa gaˬ dawˬ leh, 
hawnˉ jaˇ ve naˍ manˇ hawnˉ yehˇ chehˇ ve yoˬ. Ya‸ hkʼaˇ, Iˉsaˍreˍlaˆ chaw 
hui luˬ kʼai sheˆ kʼai chehˇ ve hta‸ nawˬ hui maˇ dawˇ haˍ. 
7Chi hta‸ pa taw, nawˬ hui lehˬ shu a‸ kehˉ awˉ lawˇ peuˇ awˬ nu ve 
mvuhˇmiˬ lo hpeh kʼai ve hta‸ gʼa hkanˍ tuˬ yoˬ. Nawˬ hui ha lehˬ ha kʼa hti 
caˇ hti dawˬ chehˇ ve lehˬ, hkʼe leˇ hpeh‸ la tuˬ yoˬ. 
8Kanˇ paˆ uiˍ jaˇ ve Jawˇmawˇ Gʼuiˬsha chi hkʼe shaˍ ti‸ piˇ laˇ taˍ ve yoˬ. 
Iˉsaˍreˍlaˆ chaw hui te taˍ ve awˬ me‸ awˬ hponˇ cawˬ ve yehˬ lonˉ teˇ hpaˍ 
leh, yawˇ hui caˆ muiˬ puiˉ ve nyi ma hta‸ ngaˬ canˇ ve yoˬ. Yawˇ hui ve venˇ 
lonˉ leh, venˇ lonˉ oˇ ve hkʼaw hkʼa cawˬ taˍ ve awˬ ceuˬ hkʼa peu-eˬ, canˇ paˍ 
teˇ hpaˍ hta‸ ngaˬ chiˇ a‸ piˇ tuˬ yoˬ, teh‸ kʼoˆ ve yoˬ. 
9Yehˬ kʼa teˇ maˬ hkʼaw chaw teˇ chi gʼaˇ cawˬ taˉ ve kʼo, chaw oˇ ve hkʼa peu-
eˬ gʼa suh-e tuˬ yoˬ. 
10Yawˇ ve awˬ ceuˬ awˬ hkʼaˇ teˇ gʼaˇ laˬ leh, yawˇ hta‸ ca gʼawˆ tuˍ piˇ la ve 
teˇ yanˇ, Yehˬ hkʼaw teˇ gʼaˇ gʼaˇ chehˇ sheˍ laˇ, teh‸ kuˬ na nyi tuˬ yoˬ. Teˇ 
gʼaˇ ka‸ maˇ chehˇ-o, teh‸ awˬ hkawˇ bvuhˬ tawˆ la tuˬ yoˬ. Oˇ htaˇ yawˇ lehˬ, 
Ta‸ iˉ chehˆ. Gʼuiˬsha ve awˬ meh hta‸ maˇ gʼa kuˬ tuˬ, ngaˬ hui shaˍ ti‸ gʼa 
te ve yoˬ, teh‸ kʼoˆ tuˬ yoˬ. 

11Gʼuiˬsha tawˇ piˇ ve teˇ yanˇ, uiˍ ve yehˬ maˇ kʼoˆ, i ve yehˬ maˇ kʼoˆ, hkʼa 
peu-eˬ luˬ kʼai sheˆ kʼai tuˬ yoˬ. 
12Iˉ mvuhˇ lehˬ, haˉ hpawˇ hkʼoˆ lo gʼuiˇ toˇ-aw laˇ. Chaw yaˇ lehˬ, nuˇ hta‸ yuˬ 
leh laˇ tsuhˇ gʼuiˬ hta‸ mehˇ-aw laˇ. Ya‸ hkʼaˇ, nawˬ hui lehˬ hteˇ ve cawˇ ve 
awˬ ceuˬ hta‸ awˬ taw‸ ma hpeh‸ la piˇ leh, cawˇ ve hta‸ maˇ cawˇ ve awˬ 
ceuˬ kʼaw‸ hpeh‸ la piˇ ve yoˬ. 
13Nawˬ hui lehˬ, Lawˍdeˍbaˍ venˇ hta‸ bawˆ yuˬ gʼa taˍ peuˬ teh‸ kʼoˆ leh, 
tawˇ uiˍ tawˇ mvuh yaw chehˇ ve yoˬ. Ngaˬ hui lehˬ, Kaˍreˍneˍ hta‸ bawˆ yuˬ 
tuˬ awˬ gʼaˇ cawˬ ve yoˬ, teh‸ nawˬ hui kʼoˆ chehˇ ve yoˬ. 
14Gʼuiˬsha kʼoˆ ve, Iˉsaˍreˍlaˆ chaw teˇ hpaˍ-oˬ, nawˬ hui ve mvuhˇmiˬ hta‸ ca 
bawˆ yuˬ la tuˬ, awˬ nu ve mvuhˇmiˬ hkʼaw cawˬ ve ma‸ moˍ lonˉ hta‸ nawˬ 
hui ve mvuhˇmiˬ lo ngaˬ peu laˇ tuˬ yoˬ. Yawˇ hui lehˬ, nawˬ hui ve mvuhˇmiˬ 
awˬ na hpawˇ lo cawˬ ve Haˍmaˆ kʼaˍ le‸ hta‸ te leh, awˬ hawˉ hpawˇ lo cawˬ 
ve Aˍraˍbaˆ iˉ kaˆ lawˬ lo hkʼa gaˬ, nawˬ hui hta‸ uˉ peunˍ leh fawˉ mehˍ laˇ 
tuˬ yoˬ, teh‸ Gʼuiˬsha kʼoˆ ve yoˬ. 

Aˍmoˆ li‸ 7 

Awˬ ha hkʼaw paˉ ce‸ hkʼa biˇ gʼa mawˬ ve 

1Gʼuiˬsha ngaˬ hta‸ awˬ ha hkʼaw chi hkʼe hpeu‸ maˍ laˇ ve yoˬ. Jawˇmawˇ ve 
zuhˇ teˇ hpaˍ hta‸ gʼeu‸ yuˬ peuˬ hkʼaw‸ nawˉ, zuhˇ awˬ suhˉ teˇ pawˆ kʼaw‸ 
caˍ la chehˇ ve teˇ yanˇ, Gʼuiˬsha lehˬ paˉ ce‸ hkʼa biˇ te hpanˍ chehˇ ve hta‸ 
ngaˬ gʼa mawˬ ve yoˬ. 
2Paˉ ce‸ oˇ ve teˇ hpaˍ lehˬ, mvuhˇmiˬ hkʼaw hkʼa cawˬ taˍ ve awˬ hpa‸ nawˉ 
lehˍ cawˬ ve awˬ ceuˬ hkʼa peu-eˬ ve hta‸ caˇ baˬ chehˇ ve yoˬ. Oˇ htaˇ ngaˬ 
lehˬ, Gʼuiˬsha-oˬ, nawˬ ve chaw teˇ hpaˍ ve venˇbaˆ hta‸ a ciˉ hpehˇ piˇ-oˆ. 
Yawˇ hui hkʼaˬ hkʼe te leh te‸ chehˇ hpeh‸ tuˬ le. Yawˇ hui lehˬ, i jaˇ leh awˬ 
gʼaˇ nuˇ jaˇ ve yoˬ, teh‸ kʼoˆ piˇ ve yoˬ. 
3Oˇ htaˇ Gʼuiˬsha nyi ma kʼaw‸ pa leh, Nawˬ gʼa mawˬ ve awˬ ceuˬ oˇ ve awˬ 
tehˬ awˬ na hpeh‸ la tuˬ ve maˇ heˆ, teh‸ kʼoˆ ve yoˬ. 

Awˬ ha hkʼaw aˬ miˍ to‸ chehˇ ve hta‸ gʼa mawˬ ve 

4Gʼuiˬsha ngaˬ hta‸ awˬ ha hkʼaw chi hkʼe kʼaw‸ hpeu‸ maˍ laˇ ve yoˬ. 
Gʼuiˬsha lehˬ aˬ miˍ hta‸ cuˇ leh chaw yaˇ teˇ hpaˍ hta‸ ciˍ yanˍ piˇ tuˬ gu 
chehˇ ve hta‸ ngaˬ gʼa mawˬ ve yoˬ. Aˬ miˍ oˇ ve lehˬ, miˬguiˬ awˬ hawˉ lo 
cawˬ ve laˇ tsuhˇ gʼuiˬ hta‸ to‸ baˬ chehˇ leh, miˬguiˬ hta‸ htawˇ tanˬ to‸ la 
chehˇ ve yoˬ. 
5Oˇ htaˇ ngaˬ lehˬ, Gʼuiˬsha-oˬ, aˬ miˍ hta‸ taˇ to‸ laˬ piˇ lawˬ-o‸. Nawˬ ve 
chaw teˇ hpaˍ hkʼaˬ hkʼe te leh te‸ chehˇ hpeh‸ tuˬ ve le. Yawˇ hui lehˬ i jaˇ 
leh, awˬ gʼaˇ nuˇ jaˇ ve yoˬ, teh‸ kʼoˆ piˇ ve yoˬ. 
6Oˇ htaˇ Gʼuiˬsha nyi ma kʼaw‸ pa leh, Chi ve htawˇ awˬ tehˬ awˬ na hpeh‸ la 
tuˬ ve maˇ heˆ, teh‸ kʼoˆ ve yoˬ. 

Awˬ ha hkʼaw tehˆ nyi tuˬ hta‸ gʼa mawˬ ve 

7Gʼuiˬsha ngaˬ hta‸ awˬ ha hkʼaw chi hkʼe kʼaw‸ hpeu‸ maˍ laˇ ve yoˬ. 
Gʼuiˬsha lehˬ, tehˆ nyi tuˬ ve aˉ caˆ hkeh teˇ maˬ yuˬ taˍ leh, gʼo‸ pa teˇ maˬ 
awˬ paˇ lo huˉ taˍ ve hta‸ ngaˬ gʼa mawˬ ve yoˬ. 
8Oˇ htaˇ Gʼuiˬsha lehˬ, Aˍmoˆ-oˬ, nawˬ aˬ hto‸ ma hta‸ gʼa mawˬ ve le, teh‸ 
ngaˬ hta‸ na nyi laˇ ve yoˬ. Tehˆ nyi tuˬ ve aˉ caˆ hkeh teˇ maˬ hta‸ ngaˬ gʼa 
mawˬ ve yoˬ, teh‸ ngaˬ kʼaw‸ yaw hkʼaw‸ piˇ ve yoˬ. Oˇ htaˇ yawˇ kʼoˆ ve, 
Ngaˬ tehˆ nyi tuˬ ve aˉ caˆ hkeh chi ve hta‸ yuˬ taˍ ve lehˬ, ngaˬ ve chaw teˇ 
hpaˍ hta‸ lawˇ nyi tuˬ awˬ pon hpeh‸ ve yoˬ. Yawˇ hui lehˬ hkʼa deh‸ maˇ 
tehˆ nyi leh te taˍ ve gʼo‸ pa hkʼa shuˍ hpeh‸ ve yoˬ. Yawˇ hui hta‸ ciˍ yanˍ 
piˇ tuˬ, chi teˇ pawˆ ngaˬ nyi ma hta‸ kʼaw‸ pa tuˬ ve maˇ heˆ. 
9Iˉ caˆ ve awˬ ceuˬ awˬ hkʼaˇ teˇ hpaˍ oˉ kʼoˍ pui chehˇ ve chehˇ kuiˬ teˇ hpaˍ 
hta‸ ngaˬ te luˬ piˇ tuˬ yoˬ. Iˉsaˍreˍlaˆ chaw hui ve da‸ kehˬ ve chehˇ kuiˬ teˇ 
hpaˍ htawˇ, luˬ kʼai sheˆ kʼai tuˬ yoˬ. Jawˇmawˇ Yeˍyawˇbaoˍ ve awˬ ceuˬ awˬ 
hkʼaˇ teˇ hpaˍ hta‸, ngaˬ awˬ leh meuˇ gaˬ la piˇ tuˬ yoˬ, teh‸ kʼoˆ ve yoˬ. 

Aˍmoˆ leh Aˍmaˍziˆ 

10Oˇ htaˇ, Beˍteˍlaˆ venˇ hkʼaw chehˇ ve paw hkuˇ Aˍmaˍziˆ lehˬ, Iˉsaˍreˍlaˆ ve 
jawˇmawˇ Yeˍyawˇbaoˍ hta‸ tawˇ chi hkʼe shanˍ feu piˇ ve yoˬ. Aˍmoˆ lehˬ 
nawˬ hta‸ hpfuhˆ tuˬ awˬ moˍ shawˍ chehˇ ve yoˬ. Yawˇ yaw chehˇ ve tawˇ teˇ 
hpaˍ lehˬ, mvuhˇmiˬ hta‸ luˬ kʼai piˇ gʼa ve yoˬ. 

11Yeˍyawˇbaoˬ lehˬ ma‸ bawˆ kuiˬ lo gʼa suh-e leh, Iˉsaˍreˍlaˆ chaw teˇ hpaˍ 
lehˬ shu ve mvuhˇmiˬ lo hpeh kʼai ve hta‸ gʼa hkanˍ tuˬ yoˬ teh‸ yawˇ kʼoˆ 
chehˇ ve yoˬ, teh‸ Yeˍyawˇbaoˍ hta‸ kʼoˆ feu piˇ ve yoˬ. 
12Oˇ ve hkʼaw‸ nawˉ, Aˍmaˍziˆ Aˍmoˆ hta‸ kʼoˆ piˇ ve, Tcuh kaˍ paˍ-oˬ, pehˇ-o. 
Yuˇda‸ mvuhˇmiˬ lo kʼaw‸ kʼo‸-e leh, oˇ kaˬ lo bon ca kʼaw‸ maˍ-o‸. Nawˬ 
bon maˍ ve pa taw, yawˇ hui nawˬ hta‸ nyi ha‸ shaˉ laˇ piˇ-oˆ. 
13Choˬ kaˬ Beˍteˍlaˆ venˇ hkʼaw bon taˇ kʼaw‸ maˍ chehˇ-oˆ. Chehˇ kuiˬ chi 
lehˬ, jawˇmawˇ oˉ kʼoˍ pui ve chehˇ kuiˬ hpeh‸ leh, bon yehˬ lonˉ choˬ kaˬ lo 
cawˬ taˍ ve yoˬ, teh‸ kʼoˆ piˇ ve yoˬ. 
14Oˇ htaˇ Aˍmoˆ kʼaw‸ yaw hkʼaw‸ leh kʼoˆ ve, Ngaˬ lehˬ gʼaˇ hpfuhˇ caˇ leh 
bon maˍ toˇ chehˇ ve chaw hpeh‸ ve maˇ heˆ. Ngaˬ lehˬ yawˬ hawˉ paˍ hpeh‸ 
leh, maˉ nawˆ cehˬ hta‸ ha‸ shaˉ shehˍ hpaˇ hpeh‸ ve yoˬ. 
15Ya‸ hkʼaˇ, Gʼuiˬsha lehˬ ngaˬ hta‸ yawˬ hawˉ chehˇ taˍ kuiˬ lo kuˬ yuˬ leh, 
yawˇ ve Iˉsaˍreˍlaˆ chaw hui hta‸ bon ca maˍ piˇ tuˬ kanˉ chiˇ a‸ laˇ taˍ ve yoˬ. 
16Chi hta‸ pa taw, Gʼuiˬsha hkʼaˬ hkʼe kʼoˆ ve hta‸ chi beu‸ na taˍ sheˍ. 
Iˉsaˍreˍlaˆ chaw hui hta‸ bon maˇ gʼa maˍ piˇ tuˬ leh, hehnˇ chaweh maˇ gʼa 
deˇ maˍ tuˬ, nawˬ ngaˬ hta‸ tawˍ taˍ laˇ chehˇ ve yoˬ. 
17Nawˬ oˇ hkʼe kʼoˆ ve pa taw, Aˍmaˍziˆ-oˬ, Gʼuiˬsha nawˬ hta‸ chi hkʼe kʼoˆ ve 
yoˬ. Nawˬ miˇ ma lehˬ, venˇ chi hkʼaw meh maˬ lanˉ hpeh‸ la leh, nawˬ ve yaˇ 
teˇ hpaˍ lehˬ ma‸ bawˆ kuiˬ lo gʼa suh-e tuˬ yoˬ. Nawˬ ve miˬguiˬ teˇ hpaˍ hta‸ 
shu pehˬ yuˬ leh, nawˬ lehˬ buiˇshaˆaˉnaˆ chaw hui ve mvuhˇmiˬ hkʼaw gʼa 
suh-e tuˬ yoˬ. Iˉsaˍreˍlaˆ chaw teˇ hpaˍ htawˇ, shu ve mvuhˇmiˬ lo hpeh kʼai ve 
hta‸ gʼa hkanˍ tuˬ yoˬ, teh‸ Aˍmaˍziˆ hta‸ kʼoˆ piˇ ve yoˬ. 

Aˍmoˆ li‸ 8 

Awˬ ha hkʼaw iˉ shiˍ hkʼawˍ lawˇ hta‸ gʼa mawˬ ve 

1Gʼuiˬsha ngaˬ hta‸ awˬ ha hkʼaw chi hkʼe hpeu‸ maˍ laˇ ve yoˬ. Awˬ ha oˇ ve 
hkʼaw, iˉ shiˍ keu taˍ ve hkʼawˍ lawˇ teˇ maˬ hta‸ ngaˬ gʼa mawˬ ve yoˬ. 
2Oˇ htaˇ Gʼuiˬsha lehˬ, Aˍmoˆ-oˬ, nawˬ aˬ hto‸ ma hta‸ gʼa mawˬ le, teh‸ ngaˬ 
hta‸ na nyi laˇ ve yoˬ. Iˉ shiˍ keu taˍ ve hkʼawˍ lawˇ teˇ maˬ hta‸ ngaˬ gʼa 

mawˬ ve yoˬ, teh‸ kʼaw‸ yaw hkʼaw‸ piˇ ve yoˬ. Oˇ htaˇ Gʼuiˬsha ngaˬ hta‸ 
chi hkʼe kʼoˆ laˇ ve yoˬ. Ngaˬ ve Iˉsaˍreˍlaˆ chaw teˇ hpaˍ lehˬ, luˬ kuiˬ sheˆ 
kuiˬ lo gaˬ la paˇ neˇ peuˬ ve yoˬ. Yawˇ hui hta‸ ciˍ yanˍ piˇ tuˬ ngaˬ ve nyi ma 
hta‸ kʼaw‸ pa tuˬ ve maˇ heˆ. 
3Oˇ ve teˇ nyi gaˬ kʼo, hawˉ yehˬ hkʼaw kʼa chehˇ ve kʼa muiˬ hkawˇ teˇ hpaˍ 
lehˬ, dawˇ haˍ leh kuˬ hawˬ ve awˬ hkawˇ kʼaw‸ hpeh‸ la tuˬ yoˬ. Teˇ kaˬ le le 
lo suh taˍ ve awˬ to hkʼa biˇ cawˬ taˍ leh, gawˬ cu gawˬ pehˆ hpeh‸ la tuˬ yoˬ, 
teh‸ ngaˬ hta‸ kʼoˆ laˇ ve yoˬ. 

Iˉsaˍreˍlaˆ chaw hui gʼa luˬ gʼa sheˆ tuˬ 

4Mvuhˇmiˬ hkʼaw chehˇ ve haˍ ve gʼawˇ ve chaw hui hta‸ naˆ tinˍ taˍ leh, yawˇ 
hui hta‸ te luˬ te sheˆ piˇ tuˬ gʼaˇ hte‸ coˇ caˇ chehˇ ve nawˬ hui teˇ hpaˍ, chi 
hta‸ na taˍ sheˍ. 
5Ngaˬ hui ve awˬ shiˍ awˬ nu teˇ hpaˍ hta‸ ca hawˇ tuˬ, da‸ kehˬ ve awˬ nyi teˇ 
hpaˍ ponˬ kʼai htaˇ hkʼa gaˬ ca law chehˇ maˇ hpeh‸. Ngaˬ hui ve mawˇ teˇ 
hpaˍ hta‸ kʼaw‸ caˉ hawˇ hpeh‸ tuˬ, shinˉ nyi hkʼaˬ htaˆ peuˬ tuˬ le. Oˇ htaˇ, 
ngaˬ hui lehˬ mawˇ hpfuhˇ kʼaw‸ te hkʼaˆ piˇ leh, shu hta‸ heˍ caˇ tuˬ yoˬ. 
6Maˇ da‸ ve caˬ shiˍ hta‸, ngaˬ hui awˬ hpfuhˇ hkʼaˆ chaweh te hawˇ piˇ tuˬ 
yoˬ. Hkuiˉ nuˆ teˇ ceh ka‸ vuiˬ tcuhˉ maˇ gʼa leh, shu ve jeˬ hta‸ kʼaw‸ shaiˍ 
piˇ maˇ gʼa ve haˍ gʼawˇ jaˇ ve chaw hui hta‸ ngaˬ hui vuiˬ yuˬ leh ngaˬ hui ve 
awˬ ceˬ te tcuh tuˬ yoˬ, teh‸ nawˬ hui kʼoˆ chehˇ ve yoˬ. 
7Iˉsaˍreˍlaˆ ve jawˇmawˇ Gʼuiˬsha chi hkʼe kʼoˆ leh hkanˍ taˍ ve yoˬ. Yawˇ hui 
te ve haiˬ ve kanˉ teˇ hpaˍ hta‸ ngaˬ teˇ pawˆ ka‸ leunˇ kʼai tuˬ ve maˇ heˆ. 
8Chi hta‸ pa taw, miˬ hiˆ la leh mvuhˇmiˬ hkʼaw chehˇ ve chaw hkʼa peu-eˬ 
gʼa dawˇ haˍ jaˇ tuˬ yoˬ. Iˉsaˍreˍlaˆ mvuhˇmiˬ hkʼa peu-eˬ, Niˍlaˆ iˉ kaˆ lawˬ 
hkʼa shuˍ uiˍ taˆ la taˉ leh kʼaw‸ yawn kʼai tuˬ yoˬ. 
9Oˇ ve teˇ nyi gaˬ kʼo, mvuhˇ nyi lehˬ sha gʼuˇ htaˇ lo‸-e tuˬ yoˬ. Hkʼe te leh 
tanˇ vanˇ htaˇ miˬguiˬ hkʼoˆ naˆ ho‸ lehˍ hpeh‸ la tuˬ yoˬ. Ngaˬ Gʼuiˬsha chi 
hkʼe kʼoˆ taˍ ve yoˬ. 

10Nawˬ hui te chehˇ ve pawehˇ teˇ hpaˍ hta‸ ngaˬ dawˇ haˍ tuˬ awˬ ceuˬ hpeh‸ 
la piˇ leh, nawˬ hui ve kʼa muiˬ hkawˇ teˇ hpaˍ hta‸ kuˬ hawˬ paˆ hawˬ ve awˬ 
hkawˇ kʼaw‸ hpeh‸ la piˇ tuˬ yoˬ. Nawˬ hui oˉ kʼoˍ nuˆ leh meh htuˉ pui hpa 
gʼa veu‸ deh tuˬ ngaˬ te laˇ tuˬ yoˬ. Nawˬ hui lehˬ, a shu yawˇ ve yaˇ paˍ awˬ 
pon dawˇ haˍ chehˇ ve awˬ pa awˬ e hkʼa shuˍ hpeh‸ la tuˬ yoˬ. Awˬ nyi oˇ ve 
teˇ nyi lehˬ, awˬ leh meuˇ hkʼa gaˬ dawˇ haˍ jaˇ ve awˬ nyi hpeh‸ tuˬ yoˬ. 
11Mvuhˇmiˬ awˬ hkʼaw lo ngaˬ meu‸ lonˉ kaˆ lonˉ gaˬ la piˇ tuˬ awˬ yanˇ neˇ la 
chehˇ ve yoˬ. Chaw yaˇ teˇ hpaˍ caˇ tuˬ maˇ cawˬ leh meu‸ ve kaˆ ve teˇ ceuˬ 
maˇ heˆ. Yawˇ hui iˉ kaˆ maˇ cawˬ leh iˉ kaˆ shiˉve ka‸ maˇ heˆ. Yawˇ hui lehˬ, 
Gʼuiˬsha ve tawˇ hkawˇ hta‸ meu‸ jaˇ kaˆ jaˇ tuˬ yoˬ. Ngaˬ Gʼuiˬsha chi hkʼe 
kʼoˆ taˍ ve yoˬ. 
12Chaw yaˇ teˇ hpaˍ lehˬ, awˬ na hpawˇ lo te leh awˬ hawˉ hpawˇ lo maˇ kʼoˆ, 
mvuhˇ nyi tawˆ hpawˇ lo te leh mvuhˇ nyi kʼehˬ hpawˇ lo maˇ kʼoˆ hpaw-e tuˬ 
yoˬ. Yawˇ hui gaˬ ve chehˇ kuiˬ teˇ kaˬ le le lo, Gʼuiˬsha ve tawˇ hkawˇ hta‸ 
gʼa‸ ca toˇ chehˇ tuˬ yoˬ. Ya‸ hkʼaˇ, ca mawˬ tuˬ ve maˇ heˆ. 
13Oˇ ve teˇ nyi htaˇ, da‸ jaˇ ve yaˇ miˇ haˉ teˇ hpaˍ leh, awˬ gʼaˇ uiˍ ve chaw 
haˉ paˍ teˇ hpaˍ htawˇ, iˇ kaˆ shiˉ jaˇ ve pa taw maˇ nawˇ maˇ hteh te paiˍ tuˬ 
yoˬ. 
14Saˍmaˍriˆ mvuhˇmiˬ hkʼaw cawˬ ve shaˉ ho‸ teˇ hpaˍ hta‸ gʼaˇ va chehˇ ve 
chaw hui leh, Danˍ ve gʼuiˬsha, Beˍraˍsheˍbaˆ ve gʼuiˬsha ve awˬ meh hta‸ cuˇ 
leh hkanˍ taˍ ve chaw hkʼa peu-eˬ paiˍ tuˬ yoˬ. Yawˇ hui lehˬ, teˇ pawˆ ka‸ 
kʼaw‸ tu la gaˬ tuˬ ve maˇ heˆ, teh‸ Gʼuiˬsha kʼoˆ ve yoˬ. 

Aˍmoˆ li‸ 9 

Gʼuiˬsha suhˉ jehˬ tuˬ 

1Gʼuiˬsha lehˬ, tuˉ tanˇ kuiˬ awˬ paˇ lo huˉ chehˇ taˍ ve hta‸ ngaˬ gʼa mawˬ ve 
yoˬ. Yawˇ kʼoˆ ve, Bon yehˬ teˇ maˬ hkʼa peu-eˬ hiˆ hiˆ naˇ naˇ hpeh‸ la tuˬ, 
yehˬ hkuiˉ daw hta‸ dawˆ-oˆ. Oˇ ve teˇ hpaˍ hta‸ dawˆ paˆ leh, chaw yaˇ teˇ 
hpaˍ ve oˉ kʼoˍ hkʼoˆ ce la piˇ-oˆ. Cawˬ taˍ sheˍ ve chaw teˇ hpaˍ hta‸ ma‸ 
bawˆ kuiˬ lo ngaˬ tiˇ pehˍ piˇ tuˬ yoˬ. Chaw teˇ gʼaˇ ka‸ gʼuiˇ hpaw-e leh ponˬ 
tuˬ ve maˇ heˆ. 

2Yawˇ hui lehˬ, suh mvuhˇmiˬ lo miˬ kʼoˍ duˇ ya‸-e chehˇ ve htawˇ, ngaˬ yawˇ 
hui hta‸ hpeh yuˬ tuˬ yoˬ. Yawˇ hui mvuhˇ naw ma hkʼoˆ lo taˆ-e chehˇ ve 
htawˇ, ngaˬ yawˇ hui hta‸ yuˬ ya‸ la piˇ tuˬ yoˬ. 
3Kaˍmeˍlaˆ hkʼaw hkʼoˆ lo yawˇ hui ca va‸ taˍ ve htawˇ, ngaˬ yawˇ hui hta‸ gʼa
‸ ca leh hpeh yuˬ tuˬ yoˬ. Yawˇ hui ngaˬ mehˆ gʼuˇ suhˍ lo hpaw-e leh, laˇ 
tsuhˇ gʼuiˬ tawˬ lo ca va‸ taˍ ve htawˇ, yawˇ hui hta‸ hehˆ dawˬ piˇ tuˬ ngaˇ 
lonˉ teˇ hpaˍ hta‸ ngaˬ tawˇ piˇ tuˬ yoˬ. 
4Canˇ paˍ teˇ hpaˍ yawˇ hui hta‸ hpeh kʼai chehˇ ve teˇ yanˇ, yawˇ hui hta‸ tiˇ 
pehˍ piˇ tuˬ ngaˬ tawˇ piˇ tuˬ yoˬ. Yawˇ hui hta‸ te luˬ te sheˆ piˇ tuˬ, ngaˬ 
dawˇ cheˆ taˍ peuˬ. Ngaˬ yawˇ hui hta‸ ga piˇ tuˬ ve maˇ heˆ, teh‸ Gʼuiˬsha 
kʼoˆ ve yoˬ. 
5Kanˇ paˆ uiˍ jaˇ ve Jawˇmawˇ Gʼuiˬsha miˬguiˬ hta‸ htawˇ leh, miˬ hiˆ la ve 
yoˬ. Oˇ kaˬ lo chehˇ ve chaw hkʼa peu-eˬ, dawˇ haˍ leh hkʼanˇ chehˇ ve yoˬ. 
Miˬguiˬ hkʼa peu-eˬ, Niˍlaˆ iˉ kaˆ lawˬ hkʼa shuˍ uiˍ taˆ la taˉ leh kʼaw‸ yaw 
kʼai ve yoˬ. 
6Gʼuiˬsha lehˬ mvuhˇ naw ma hkʼoˆ lo yawˇ ve yehˬ hta‸ te taˍ leh, mvuhˇ naw 
ma hta‸ miˬguiˬ hkʼoˆ lo teh taˍ ve yoˬ. Yawˇ lehˬ laˇ tsuhˇ gʼuiˬ hkʼaw cawˬ ve 
iˉ kaˆ hta‸ kuˬ yuˬ leh, miˬguiˬ hkʼoˆ lo ngeuˍ baˬ ve yoˬ. Yawˇ ve awˬ meh 
lehˬ, Jawˇmawˇ Gʼuiˬsha hpeh‸ ve yoˬ. 
7Gʼuiˬsha kʼoˆ ve, Iˉsaˍreˍlaˆ chaw teˇ hpaˍ-oˬ, nawˬ hui ve awˬ lawn hta‸ ngaˬ 
dawˇ nyi ve hkʼa shuˍ, Suˍdanˍ chaw hui ve awˬ lawn hta‸ htawˇ ngaˬ dawˇ 
nyi chehˇ ve yoˬ. Nawˬ hui hta‸ Eˇjiˇtu‸ mvuhˇmiˬ hkʼaw ngaˬ shiˍ tawˆ la piˇ 
taˍ ve hkʼe, Hpiˇliˇtiˆ chaw hui hta‸ Kaˍreˍteˍ conˉ hkʼaw lo maˇ kʼoˆ, Suˇriˆ 
chaw hui hta‸ Kiˇraˆ mvuhˇmiˬ hkʼaw lo maˇ kʼoˆ, ngaˬ shiˍ tawˆ la piˇ taˍ ve 
yoˬ. 
8Venˇbaˆ uiˍ jaˇ ve Iˉsaˍreˍlaˆ chaw hui ve mvuhˇmiˬ hta‸ ngaˬ nyi tcuhˉ taˍ 
leh, mvuhˇmiˬ oˇ ve hta‸ miˬguiˬ hkʼoˆ lo ngaˬ te luˬ te sheˆ piˇ tuˬ yoˬ. Ya‸ 
hkʼaˇ, Yaˍkoˆ ve awˬ ceuˬ awˬ hkʼaˇ hkʼa peu-eˬ ve hta‸ ngaˬ te luˬ te sheˆ piˇ 
tuˬ ve maˇ heˆ. 

9Caˬ hkʼa hta‸ ha keu hkʼaw keu leh hkeunˉ ve hkʼe, Iˉsaˍreˍlaˆ chaw hui hta‸ 
ngaˬ hkeunˉ baˬ tuˬ yoˬ. Te‸ chiˉ awˬ bon maˇ cawˬ ve chaw hui hta‸ yuˬ baˬ 
tuˬ, Iˉsaˍreˍlaˆ chaw hui hta‸ awˬ nu ve chaw ceuˬ teˇ hpaˍ geh teˇ geh ngaˬ 
keu leh hkeunˉ baˬ piˇ tuˬ yoˬ. 
10Gʼuiˬsha lehˬ, ngaˬ hui awˬ hkʼoˆ lo dawˇ haˍ tuˬ awˬ ceuˬ gaˬ la piˇ tuˬ ve 
maˇ heˆ, teh‸ kʼoˆ chehˇ ve ngaˬ ve chaw teˇ hpaˍ awˬ hkʼaw lo venˇbaˆ uiˍ ve 
chaw teˇ hpaˍ lehˬ, ma‸ bawˆ kuiˬ lo gʼa suh-e tuˬ yoˬ, teh‸ Gʼuiˬsha kʼoˆ ve 
yoˬ. 

Awˬ hkʼaw‸ nawˉ Iˉsaˍreˍlaˆ hta‸ kʼaw‸ da‸ la piˇ tuˬ 

11Gʼuiˬsha kʼoˆ ve, Luˬ kʼai sheˆ kʼai peuˬ ve yehˬ teˇ yehˬ hta‸ shuˍ ve Daˍviˆ 
ve mvuhˇmiˬ hta‸, ngaˬ kʼaw‸ gu te piˇ tuˬ awˬ nyi gaˬ la chehˇ ve yoˬ. 
Mvuhˇmiˬ oˇ ve hta‸ ngaˬ kʼaw‸ gu te leh, lanˇ venˇ teˇ hpaˍ hta‸ htawˇ awˬ 
suhˉ teˇ pawˆ kʼaw‸ gu te tuˬ yoˬ. Aˬ sho-eˬ htaˇ hkʼe kʼaw‸ hpeh‸ la tuˬ, 
mvuhˇmiˬ oˇ ve hta‸ ngaˬ kʼaw‸ gu te tuˬ yoˬ. 
12Oˇ ve hkʼaw‸ nawˉ, Eˇdonˍ mvuhˇmiˬ hkʼaw cawˬ taˍ ve chaw teˇ hpaˍ leh, 
teˇ pawˆ htaˇ ngaˬ ve chaw ceuˬ hpeh‸ jaw ve chaw teˇ hpaˍ hta‸ Iˉsaˍreˍlaˆ 
chaw hui bawˆ gʼaˇ tuˬ yoˬ, teh‸ Gʼuiˬsha kʼoˆ taˍ ve yoˬ. Gʼuiˬsha lehˬ yawˇ 
kʼoˆ taˍ ve hkʼe awˬ tehˬ awˬ na biˇ la piˇ tuˬ yoˬ. 
13Gʼuiˬsha kʼoˆ ve, Caˬ ti ve awˬ yanˇ leh caˬ gʼeu‸ ve awˬ yanˇ teˇ yanˇ tiˉ 
hpeh‸ la leh, a pehˉ meuˇ cehˬ ti ve awˬ yanˇ leh a pehˉ meuˇ gʼuiˬ nyiˉ ve awˬ 
yanˇ teˇ yanˇ tiˉ hpeh‸ la tuˬ ve awˬ yanˇ gaˬ la chehˇ ve yoˬ. Hkʼaw pui teˇ 
hpaˍ awˬ hkʼoˆ lo, mehˬ jaˇ ve a pehˉ meuˇ gʼuiˬ yoˬ ya‸ la chehˇ leh, hkʼaw 
ehˉ teˇ hpaˍ lehˬ a pehˉ meuˇ gʼuiˬ geh teˇ geh yoˬ ya‸-e tuˬ yoˬ. 
14Ngaˬ ve chaw teˇ hpaˍ hta‸ yawˇ hui ve mvuhˇmiˬ lo kʼaw‸ shiˍ hkʼaw‸ veu 
laˇ tuˬ yoˬ. Yawˇ hui lehˬ, luˬ peuˬ sheˆ peuˬ ve yawˇ hui ve venˇ teˇ hpaˍ hta‸ 
kʼaw‸ gu te leh, oˇ kaˬ lo chehˇ tuˬ yoˬ. Yawˇ hui lehˬ a pehˉ meuˇ cehˬ ti leh, 
a pehˉ meuˇ gʼuiˬ gʼa dawˬ tuˬ yoˬ. Yawˇ hui hko te leh, hko hkʼaw tawˆ ve awˬ 
shiˍ awˬ nu teˇ hpaˍ hta‸ gʼa caˇ tuˬ yoˬ. 

15Ngaˬ piˇ taˍ ve mvuhˇmiˬ hkʼaw lo, ngaˬ ve chaw teˇ hpaˍ hta‸ ngaˬ ti leh, 
yawˇ hui lehˬ teˇ pawˆ ka‸ gʼawˬ baˬ ve hta‸ gʼa kʼaw‸ hkanˍ tuˬ ve maˇ heˆ, 
teh‸ nawˬ hui ve Jawˇmawˇ Gʼuiˬsha chi hkʼe kʼoˆ taˍ ve yoˬ. 

Awˇbaˍdiˆ li‸ 

Awˇbaˍdiˆ li‸ 1 

1Chi ve lehˬ, Awˇbaˍdiˆ kʼoˆ taˍ ve tawˇ teˇ hpaˍ hpeh‸ ve yoˬ. 
Gʼuiˬsha Eˇdonˍ mvuhˇmiˬ hta‸ ciˍ yanˍ tuˬ 

Gʼuiˬsha lehˬ, Eˇdonˍ mvuhˇmiˬ hta‸ caˉ da‸ leh chi hkʼe kʼoˆ taˍ ve yoˬ. 
Gʼuiˬsha lehˬ, chaw yaˇ teˇ hpaˍ geh yawˇ ve tcuh kaˍ paˍ teˇ gʼaˇ hta‸ peu laˇ 
leh, yawˇ ve tawˇ hta‸ ngaˬ hui gʼa kaˇ ve yoˬ. Laˬ-o‸. Ngaˬ hui Eˇdonˍ 
mvuhˇmiˬ hta‸ ca bawˆ yuˬ-a veuˬ, teh‸ kʼoˆ ve yoˬ. 
2Gʼuiˬsha Eˇdonˍ mvuhˇmiˬ hta‸ kʼoˆ piˇ ve, Ngaˬ nawˬ hta‸ awˬ gʼaˇ nuˇ kʼai 
piˇ leh, chaw teˇ gʼaˇ le le nawˬ hta‸ chiˇ baˬ laˇ tuˬ yoˬ. 
3Nawˬ ve caˆ muiˬ puiˉ ve nyi ma lehˬ, nawˬ hta‸ kʼaw‸ heˍ laˇ chehˇ ve yoˬ. 
Nawˬ lehˬ haˉ pui yuˬ te taˍ ve ta‸ yehˬ hkʼaw chehˇ taˍ leh, nawˬ ve yehˬ lehˬ 
mvuh jaˇ ve hkʼaw hkʼoˆ lo cawˬ ve yoˬ. A shu ngaˬ hta‸ gʼawˬ ce gʼa tuˬ le, 
teh‸ nawˬ hkʼaˇ nawˬ kʼoˆ chehˇ ve yoˬ. 
4Nawˬ ve yehˬ hta‸ aˉ ceˬ hpui hkʼa shuˍ mvuh jaˇ ve chehˇ kuiˬ lo te taˍ leh, 
meu‸ keu shiˍ teˇ hpaˍ awˬ kaˍ lo cawˬ ve hkʼe hpeh‸ ve htawˇ, ngaˬ nawˬ hta
‸ gʼawˬ ce tuˬ yoˬ. 
5Chaw hkʼawˇ lehˬ mvuhˇ hpeu‸ htaˇ ca hkʼawˇ toˇ chehˇ ve htawˇ, yawˇ heuˆ 
gaˇ ve awˬ ceuˬ hta‸ ceh tiˉ yuˬ kʼai ve yoˬ. Chaw yaˇ teˇ hpaˍ a pehˉ meuˇ 
shiˍ shaˉ ve htawˇ, teˇ hpaˍ hpaˍ hta‸ teh taˉ ve yoˬ. Ya‸ hkʼaˇ, nawˬ ve canˇ 
paˍ teˇ hpaˍ lehˬ nawˬ hta‸ te luˬ te sheˆ laˇ taˍ peuˬ ve yoˬ. 
6Iˉsawˇ ve awˬ ceuˬ awˬ hkʼaˇ-oˬ, nawˬ ve hpu shi mawˇ jeˬ teˇ hpaˍ hta‸ shu 
yuˬ kʼai peuˬ. 
7Nawˬ ve awˬ chawˇ teˇ hpaˍ htawˇ, nawˬ hta‸ baˬ taˉ laˇ peuˬ. Yawˇ hui nawˬ 
hta‸ nawˬ ve mvuhˇmiˬ hkʼaw gʼa‸ kʼoˬ laˇ taˍ peuˬ. Nawˬ hta‸ awˬ chawˇ te 
da‸ chehˇ ve chaw teˇ hpaˍ lehˬ, chi beu‸ nawˬ hta‸ kʼaw‸ uˉ peunˍ chehˇ taˍ 
peuˬ. Nawˬ geh teˇ geh mui caˇ chehˇ ve nawˬ ve awˬ chawˇ teˇ hpaˍ htawˇ, 
nawˬ hta‸ va caw htaw chehˇ taˍ peuˬ. Yawˇ hui lehˬ nawˬ ve awˬ lawn hta‸ 

kʼoˆ da‸ leh, Yawˇ ve shiˍ puiˉ ve cuˇ yiˍ hkʼaˬ lo kʼai peuˬ le, teh‸ kʼoˆ chehˇ 
ve yoˬ. 
8Ngaˬ Eˇdonˍ hta‸ ciˍ yanˍ piˇ ve awˬ nyi gaˬ kʼo, cuˇ yiˍ cawˬ ve yawˇ ve 
chaw teˇ hpaˍ hta‸ htawˇ ngaˬ te luˬ te sheˆ piˇ tuˬ yoˬ. 
9Teˍmanˍ venˇ hkʼaw chehˇ ve ma‸ yaˇ teˇ hpaˍ kawˆ jaˇ leh, Eˇdonˍ mvuhˇmiˬ 
hkʼaw chehˇ taˍ ve ma‸ yaˇ hkʼa peu-eˬ tiˇ pehˍ ve hta‸ gʼa hkanˍ tuˬ yoˬ. 

Eˇdonˍ ve venˇbaˆ teˇ hpaˍ 

10Nawˬ lehˬ nawˬ ve awˬ viˉ awˬ nyi Yaˍkoˆ ve awˬ ceuˬ awˬ hkʼaˇ teˇ hpaˍ hta‸ 
hiˉ yuˬ lu yuˬ leh, yawˇ hui hta‸ tiˇ pehˍ piˇ ve pa taw, nawˬ lehˬ te luˬ te sheˆ 
ve hta‸ gʼa hkanˍ leh, co co awˬ me‸ awˬ hponˇ luˬ kʼai tuˬ yoˬ. 
11Canˇ paˍ teˇ hpaˍ yawˇ hui hta‸ ca bawˆ la ve teˇ nyi htaˇ, nawˬ lehˬ hkʼe leˇ 
huˉ nyi chehˇ ve yoˬ. Nawˬ lehˬ Yeˍruˆsaˍlehnˍ venˇ hkʼaw cawˬ ve hpu shi 
mawˇ jeˬ teˇ hpaˍ hta‸ yuˬ kʼai leh pehˬ yuˬ ve canˇ paˍ oˇ ve teˇ hpaˍ hkʼa 
shuˍ haiˬ jaˇ ve yoˬ. 
12Nawˬ lehˬ Yuˇda‸ mvuhˇmiˬ hkʼaw chehˇ taˍ ve nawˬ viˉ nawˬ nyi teˇ hpaˍ, 
gʼa tu‸ gʼa hkanˍ chehˇ ve hta‸ nyi taˍ leh ha lehˬ chehˇ maˇ cawˇ. 
13Yawˇ hui tu‸ hkanˍ leh dawˇ haˍ chehˇ ve teˇ yanˇ, nawˬ lehˬ yawˇ hui ve 
venˇ hkʼaw lo‸-e leh yawˇ hui ve hpu shi mawˇ jeˬ teˇ hpaˍ hta‸ maˇ ca hiˉ yuˬ 
cawˇ. 
14Yawˇ hui gʼuiˇ hpaw-e chehˇ ve teˇ yanˇ, nawˬ lehˬ ya‸ kʼaw ceh da‸ kuiˬ lo 
huˉ taˍ leh, yawˇ hui hta‸ maˇ hpeh yuˬ cawˇ. Yawˇ hui dawˇ tui‸ gaˇ tui‸ 
chehˇ ve teˇ yanˇ, nawˬ lehˬ yawˇ hui hta‸ canˇ paˍ teˇ hpaˍ ve la‸ sheh hkʼaw 
lo maˇ chiˇ a‸ piˇ cawˇ. 

Mvuhˇmiˬ teˇ hpaˍ hta‸ suhˉ jehˬ tuˬ 

15Ngaˬ Gʼuiˬsha lehˬ, chaw ceuˬ hkʼa peu-eˬ ve hta‸ suhˉ jehˬ piˇ tuˬ awˬ yanˇ 
gaˬ la chehˇ ve yoˬ. Eˇdonˍ-oˬ, nawˬ shu hta‸ te piˇ taˍ ve hkʼe, nawˬ hta‸ 
htawˇ oˇ hkʼe kʼaw‸ te hkʼaw‸ laˇ tuˬ yoˬ. Nawˬ piˇ taˍ ve hkʼe, nawˬ kʼaw‸ 
gʼa tuˬ yoˬ. 

16Ngaˬ ve chaw teˇ hpaˍ lehˬ, ngaˬ ve da‸ kehˬ ve hkʼaw hkʼoˆ lo hkʼaˇ jaˇ ve 
kawˆ hta‸ gʼa dawˬ taˍ peuˬ. Awˬ paˇ awˬ kui lo chehˇ taˍ ve chaw ceuˬ teˇ 
hpaˍ lehˬ, oˇ ve a‸ kehˉ hkʼaˇ jaˇ ve kawˆ hta‸ gʼa kʼaw‸ dawˬ tuˬ yoˬ. Yawˇ 
hui dawˬ bvuhˆ taˉ leh mehˉ kʼai tuˬ yoˬ. 

Iˉsaˍreˍlaˆ chaw gʼaˇ shehˍ hpaˇ hpeh‸ la ve 

17Ya‸ hkʼaˇ, Ziˉonˍ hkʼaw hkʼoˆ lo chaw teˇ hpaˍ hpaˍ gʼa ponˬ tuˬ yoˬ. Chehˇ 
kuiˬ oˇ ve lehˬ da‸ kehˬ ve chehˇ kuiˬ hpeh‸ la tuˬ yoˬ. Yaˍkoˆ ve chaw teˇ 
hpaˍ lehˬ, yawˇ hui ve mvuhˇmiˬ hta‸ kʼaw‸ gʼa hkʼaw‸ tuˬ yoˬ. 
18Yaˍkoˆ leh Yoˇseh‸ ve chaw teˇ hpaˍ lehˬ, aˬ miˍ hkʼa shuˍ hpeh‸ tuˬ yoˬ. Aˬ 
miˍ lehˬ goˇ lehˍ ve mvuh‸ hta‸ to‸ baˬ ve hkʼe, yawˇ hui lehˬ Iˉsawˇ ve awˬ 
ceuˬ awˬ hkʼaˇ teˇ hpaˍ hta‸ te luˬ te sheˆ piˇ tuˬ yoˬ. Iˉsawˇ ve awˬ ceuˬ awˬ 
hkʼaˇ teˇ gʼaˇ ka‸ gʼa te‸ chehˇ taˉ tuˬ ve maˇ heˆ. Ngaˬ, Gʼuiˬsha chi hkʼe kʼoˆ 
taˍ ve yoˬ. 
19Yuˇda‸ mvuhˇmiˬ awˬ hawˉ teˇ tawn lo chehˇ ve chaw teˇ hpaˍ lehˬ, Eˇdonˍ 
mvuhˇmiˬ hta‸ gʼa tuˬ yoˬ. Mvuhˇ nyi kʼehˬ hpawˇ hkʼaw hkuiˉ puiˍ lo chehˇ 
ve chaw teˇ hpaˍ lehˬ, Hpiˇliˇtiˆ chaw hui ve mvuhˇmiˬ hta‸ gʼa tuˬ yoˬ. 
Iˉsaˍreˍlaˆ chaw teˇ hpaˍ lehˬ, Eˇhpaˍrenˍ leh Saˍmaˍriˆ mvuhˇmiˬ hta‸ gʼa tuˬ 
yoˬ. Beˍyaˍmenˍ chaw teˇ hpaˍ lehˬ, Giˇlaˆ mvuhˇmiˬ hta‸ gʼa tuˬ yoˬ. 
20Iˉsaˍreˍlaˆ mvuhˇmiˬ awˬ na hpawˇ teˇ tawn lo shu ceˬ te chehˇ ve chaw teˇ 
hpaˍ kʼaw‸ la leh, Hkaˍnanˍ mvuhˇmiˬ hta‸ gʼa tuˬ yoˬ. Yawˇ hui ve mvuhˇmiˬ 
lehˬ, Zaˍreˍhpaˍtaˆ venˇ lo hkʼa gaˬ hpeh‸ tuˬ yoˬ. Saˍdiˆ mvuhˇmiˬ hkʼaw shu 
ceˬ te chehˇ ve Yeˍruˆsaˍlehnˍ venˇ yaˇ teˇ hpaˍ lehˬ, Yuˇda‸ mvuhˇmiˬ awˬ 
hawˉ teˇ tawn hta‸ gʼa tuˬ yoˬ. 
21Gʼaˇ shehˍ hpaˇ hpeh‸ ve Yeˍruˆsaˍlehnˍ chaw teˇ hpaˍ lehˬ, Eˇdonˍ mvuhˇmiˬ 
hta‸ bawˆ yuˬ leh uˉ peunˍ tuˬ yoˬ. Gʼuiˬsha lehˬ Jawˇmawˇ hpeh‸ tuˬ yoˬ. 

Yoˇnaˆ li‸ 

Yoˇnaˆ li‸ 1 

Yoˇnaˆ Gʼuiˬsha hkawˇ maˇ na yuˬ ve 

1Teˇ nyi htaˇ, Gʼuiˬsha Aˍmiˆtehˇ ve yaˇ paˍ Yoˇnaˆ hta‸ kʼoˆ piˇ ve, 
2Niˇnaˍveˍ venˇ lonˉ lo kʼai leh, yawˇ hui hta‸ tawˇ ca yaw piˇ-oˆ. Awˬ lawn 
kʼo, chaw oˇ ve teˇ hpaˍ hkʼaˬ ma haiˬ jaˇ chehˇ ve hta‸ ngaˬ gʼa mawˬ peuˬ, 
teh‸ kʼoˆ ve yoˬ. 
3Ya‸ hkʼaˇ, Yoˇnaˆ lehˬ maˇ heˆ ve teˇ hpawˇ lo hpaw-e ve yoˬ. Yawˇ Yuˇpeˍ 
venˇ lo kʼai leh, Saˍpenˍ venˇ lo kʼai tuˬ ve haw lo‸ kʼoˍ teˇ maˬ hta‸ gʼa mawˬ 
ve yoˬ. 
4Hkʼe te leh, yawˇ awˬ hpfuhˇ piˇ leh haw lo‸ kʼoˍ oˇ ve hta‸ ciˇ kʼai ve yoˬ. 
Ya‸ hkʼaˇ, Gʼuiˬsha lehˬ laˇ tsuhˇ gʼuiˬ hkʼoˆ lo mvuhˇ haw lonˉ meuˆ laˬ piˇ 
lawˬ ve yoˬ. Gʼuiˬ baˇ teˇ hpaˍ uiˍ taˆ la leh, haw lo‸ kʼoˍ oˇ ve luˬ kʼai la paˇ 
neˇ ve yoˬ. 
5Haw lo‸ kʼoˍ hkʼaw kanˉ te chehˇ ve chaw teˇ hpaˍ kawˆ jaˇ leh, a shu yawˇ 
ve gʼuiˬsha hta‸ gʼaˇ hte‸ kuˬ ca ve yoˬ. Haw lo‸ kʼoˍ hta‸ a ciˉ lawˬ la piˇ tuˬ, 
yawˇ hui lehˬ taˆ taˍ ve mawˇ teˇ hpaˍ hta‸ laˇ tsuhˇ gʼuiˬ hkʼaw baˬ keu ve 
yoˬ. Ya‸ hkʼaˇ, Yoˇnaˆ lehˬ haw lo‸ kʼoˍ awˬ hawˉ teˇ htai‸ lo ya‸-e leh, zuh‸ 
muiˉ kʼa chehˇ ve yoˬ. 
6Haw lo‸ kʼoˍ awˬ hoˉ yawˇ hta‸ mawˬ leh, Aˬ hto‸ ma pa taw nawˬ zuh‸ 
muiˉ kʼa chehˇ ve le. Tu leh nawˬ ve gʼuiˬsha hta‸ kuˬ-o‸. Oˇ hkʼe te ve kʼo, 
yawˇ ngaˬ hui hta‸ ha kʼaˉ laˇ leh, ngaˬ hui ve a sha‸ hta‸ ponˬ laˇ tuˬ naˍ maˇ 
shiˍ, teh‸ yawˇ hta‸ kʼoˆ piˇ ve yoˬ. 
7Oˇ htaˇ haw lo‸ kʼoˍ hkʼaw kanˉ te chehˇ ve chaw teˇ hpaˍ lehˬ, A shu teˇ gʼaˇ 
hta‸ pa taw ngaˬ hui chi hkʼe gʼa hkanˍ ve leh naˍ, ngaˬ hui awˬ meh bvuh‸ 
keu leh hkaˆ yuˬ nyi shaˍ, teh‸ teˇ gʼaˇ leh teˇ gʼaˇ kʼoˆ da‸ ve yoˬ. Yawˇ hui 
oˇ hkʼe te nyi leh, Yoˇnaˆ ve awˬ meh hta‸ hkaˆ tawˆ la ve yoˬ. 
8Oˇ htaˇ yawˇ hui lehˬ, Chi hkʼe hpeh‸ la ve a shu hta‸ venˇbaˆ gʼa taˍ tuˬ le. 
Ngaˬ hui hta‸ hto laˇ-oˆ. Nawˬ choˬ kaˬ lo aˬ hto‸ ma te chehˇ ve le. Nawˬ 

hkʼaˬ lo laˬ ve le. Nawˬ aˬ hto‸ ma chaw ceuˬ le, teh‸ Yoˇnaˆ hta‸ na nyi ve 
yoˬ. 
9Yoˇnaˆ kʼaw‸ yaw hkʼaw‸ leh kʼoˆ ve, Ngaˬ lehˬ Heˍbrehˇ chaw hpeh‸ ve yoˬ. 
Ngaˬ lehˬ miˬguiˬ leh laˇ tsuhˇ gʼuiˬ hta‸ te hpanˍ shehˍ hpaˇ mvuhˇ naw 
Gʼuiˬsha hta‸ oˉ kʼoˍ pui ve yoˬ, teh‸ yawˇ hui hta‸ kʼoˆ piˇ ve yoˬ. 
10Oˇ htaˇ chaw oˇ ve teˇ hpaˍ kawˆ jaˇ leh, Nawˬ lehˬ kawˆ tuˬ uiˍ jaˇ ve kanˉ 
hta‸ te taˍ peuˬ ve yoˬ, teh‸ yawˇ hta‸ kʼoˆ piˇ ve yoˬ.(Yoˇnaˆ yawˇ hui hta‸ 
kʼoˆ maˍ piˇ ve pa taw, yawˇ lehˬ Gʼuiˬsha hkawˇ maˇ na leh hpaw toˇ chehˇ 
ve chaw hpeh‸ ve hta‸ yawˇ hui shiˍ la ve yoˬ.) 
11Gʼuiˬ baˇ teˇ hpaˍ shaˬ te shaˬ hehnˇ la chehˇ ve pa taw, haw lo‸ kʼoˍ hkʼaw 
kanˉ te chehˇ ve chaw oˇ ve teˇ hpaˍ lehˬ, Laˇ tsuhˇ gʼuiˬ kʼaw‸ gawˬ kʼai tuˬ 
ngaˬ hui nawˬ hta‸ hkʼaˬ hkʼe gʼa te laˇ tuˬ le, teh‸ Yoˇnaˆ hta‸ kʼoˆ piˇ ve 
yoˬ. 
12Yoˇnaˆ kʼaw‸ yaw hkʼaw‸ leh kʼoˆ ve, Ngaˬ hta‸ yuˬ leh laˇ tsuhˇ gʼuiˬ hkʼaw 
baˬ keu laˇ-oˆ. Oˇ hkʼe te ve kʼo, laˇ tsuhˇ gʼuiˬ kʼaw‸ gawˬ kʼai tuˬ yoˬ. Ngaˬ 
hta‸ pa taw gʼuiˬ baˇ chi teˇ hpaˍ uiˍ taˆ la chehˇ ve yoˬ, teh‸ yawˇ hui hta‸ 
kʼoˆ piˇ ve yoˬ. 
13Chaw oˇ ve teˇ hpaˍ lehˬ, gʼuiˬ pfuhˍ lo gaˬ tuˬ gʼaˇ hte‸ coˇ caˇ leh haw lo‸ 
kʼoˍ hta‸ gʼawˆ kʼai nyi ve yoˬ. Ya‸ hkʼaˇ, gʼuiˬ baˇ shaˬ te shaˬ hehnˇ jaˇ la 
chehˇ ve pa taw, yawˇ hui dawˇ taˍ ve hkʼe maˇ hpeh‸ la. 
14Hkʼe te leh, yawˇ hui Gʼuiˬsha hta‸ kuˬ leh kʼoˆ ve, Gʼuiˬsha-oˬ, chaw chi 
hpaˇ ve a sha‸ hta‸ ngaˬ hui yuˬ suh piˇ ve pa taw, ngaˬ hui hta‸ taˇ ciˍ yanˍ 
laˇ-oˆ. Hpeh‸ la ve awˬ ceuˬ chi hkʼa peu-eˬ hta‸ nawˬ te taˍ ve yoˬ, teh‸ kʼoˆ 
ve yoˬ. 
15Oˇ hkʼe kʼoˆ peuˬ hkʼaw‸ nawˉ, yawˇ hui Yoˇnaˆ hta‸ yuˬ leh laˇ tsuhˇ gʼuiˬ 
hkʼaw baˬ keu ve yoˬ. Oˇ htaˇ, laˇ tsuhˇ gʼuiˬ teˇ cawˬ haˉ gawˬ kʼai ve yoˬ. 
16Haw lo‸ kʼoˍ hkʼaw kanˉ te chehˇ ve chaw oˇ ve teˇ hpaˍ Gʼuiˬsha hta‸ kawˆ 
jaˇ ve yoˬ. Hkʼe te leh, yawˇ hui Gʼuiˬsha hta‸ tuˉ tanˇ piˇ leh, yawˇ ve kanˉ 
hta‸ te tuˬ ka ti‸ te ve yoˬ. 

17Gʼuiˬsha lehˬ ngaˇ lonˉ teˇ hkeh hta‸ gu taˍ leh, Yoˇnaˆ hta‸ hehˆ dawˬ tcuh 
ve yoˬ. Hkʼe te leh, Yoˇnaˆ lehˬ ngaˇ lonˉ gʼoˇ peˬ hkʼaw shehˆ nyi shehˆ haˉ 
chehˇ taˍ ve yoˬ. 

Yoˇnaˆ li‸ 2 

Yoˇnaˆ bon lawˬ hkawˇ 

1Yoˇnaˆ lehˬ, ngaˇ lonˉ gʼoˇ peˬ hkʼaw chehˇ taˍ leh Gʼuiˬsha geh bon chi hkʼe 
lawˬ ve yoˬ. 
2Gʼuiˬsha-oˬ, dawˇ tui‸ gaˇ tui‸ jaˇ ve hkʼaw, ngaˬ nawˬ hta‸ kuˬ leh nawˬ ngaˬ 
hta‸ kʼaw‸ yaw hkʼaw‸ laˇ ve yoˬ. Ngaˬ lehˬ suh mvuhˇmiˬ hkʼaw chehˇ taˍ 
leh, nawˬ hta‸ kuˬ chehˇ ve yoˬ. Nawˬ lehˬ ngaˬ kuˬ ve awˬ hkawˇ hta‸ na yuˬ 
laˇ ve yoˬ. 
3Nawˬ lehˬ ngaˬ hta‸ naˉ jaˇ kuiˬ laˇ tsuhˇ gʼuiˬ tawˬ lo baˬ keu laˇ ve yoˬ. Iˉ 
kaˆ teˇ hpaˍ ngaˬ hta‸ caw zuhˇ chehˇ taˍ leh, uiˍ jaˇ ve gʼuiˬ baˇ teˇ hpaˍ ngaˬ 
hkʼoˆ taˆ taˆ ya‸ ya‸ te chehˇ ve yoˬ. 
4Ngaˬ lehˬ, nawˬ mehˆ gʼuˇ suhˍ lo yuˬ baˬ ve hta‸ gʼa hkanˍ leh, nawˬ ve da‸ 
kehˬ ve bon yehˬ hta‸ teˇ pawˆ ka‸ gʼa kʼaw‸ mawˬ tuˬ ve maˇ heˆ, teh‸ ngaˬ 
dawˇ taˍ ve yoˬ. 
5Iˉ kaˆ teˇ hpaˍ ngaˬ awˬ hkʼoˆ hoˆ beh taˍ leh, ngaˬ lehˬ shaˉ gʼawˬ maˇ gʼa ve 
yoˬ. Laˇ tsuhˇ gʼuiˬ ngaˬ hta‸ hoˆ beh taˍ leh, laˇ tsuhˇ gʼuiˬ hkʼaw cawˬ ve 
mvuh‸ teˇ hpaˍ ngaˬ ve oˉ kʼoˍ hta‸ hawˆ tiˍ taˍ laˇ ve yoˬ. 
6Ngaˬ hkʼaw hkuiˉ puiˍ lo ya‸-e leh, miˬguiˬ hawˉ lo cawˬ ve mvuhˇmiˬ hkʼaw 
chehˇ taˍ ve yoˬ. Ya‸ hkʼaˇ, ngaˬ ve Jawˇmawˇ Gʼuiˬsha-oˬ, nawˬ lehˬ naˉ jaˇ 
kuiˬ lo ngaˬ hta‸ kʼaw‸ yuˬ tawˆ laˇ ve yoˬ. 
7Ngaˬ ve a sha‸ leh la paˇ neˇ ve teˇ yanˇ, ngaˬ nawˬ geh bon lawˬ ve yoˬ. Ngaˬ 
ve bon lawˬ hkawˇ lehˬ nawˬ ve da‸ kehˬ ve bon yehˬ hkʼaw lo nawˬ geh gaˬ 
peuˬ ve yoˬ. 
8Te‸ chiˉ tcuhˉ kuiˬ maˇ cawˬ ve shaˉ ho‸ teˇ hpaˍ hta‸ oˉ kʼoˍ pui chehˇ ve 
chaw hui lehˬ, nawˬ hta‸ chiˇ baˬ ve yoˬ. 

9Ya‸ hkʼaˇ, ngaˬ nawˬ hta‸ kʼa muiˬ chiˇ mvuh tuˬ yoˬ. Ngaˬ nawˬ hta‸ tuˉ 
tanˇ leh, ngaˬ ka ti‸ te taˍ peuˬ ve hkʼe te tuˬ yoˬ. Htaiˍ hkʼaw‸ ve teˇ ceuˬ 
Gʼuiˬsha geh laˬ ve yoˬ, teh‸ kʼoˆ ve yoˬ. 
10Oˇ htaˇ Gʼuiˬsha lehˬ, ngaˇ lonˉ oˇ ve hta‸ tawˇ yaw piˇ leh, Yoˇnaˆ hta‸ laˇ 
tsuhˇ gʼuiˬ pfuhˍ lo ca hpe‸ baˬ tcuh ve yoˬ. 

Yoˇnaˆ li‸ 3 

Yoˇnaˆ Gʼuiˬsha ve tawˇ hta‸ na yuˬ ve 

1Oˇ htaˇ, Gʼuiˬsha Yoˇnaˆ hta‸ teˇ pawˆ kʼaw‸ kʼoˆ piˇ ve, 
2Niˇnaˍveˍ venˇ lo kʼai leh, ngaˬ nawˬ hta‸ kʼoˆ piˇ taˍ ve tawˇ oˇ ve teˇ hpaˍ 
yawˇ hui hta‸ ca hto piˇ-oˆ, teh‸ yawˇ hta‸ kʼoˆ piˇ ve yoˬ. 
3Chi teˇ pawˆ Yoˇnaˆ lehˬ Gʼuiˬsha kʼoˆ ve hkʼe Niˇnaˍveˍ venˇ lo kʼai ve yoˬ. 
Niˇnaˍveˍ venˇ lehˬ uiˍ jaˇ ve venˇ teˇ maˬ hpeh‸ leh, venˇ choˬ hpawˇ teˇ ceˍ 
lo te leh oˇ hpawˇ teˇ ceˍ lo gaˬ tuˬ shehˆ nyi gʼa kʼai ve yoˬ. 
4Yoˇnaˆ venˇ hkʼaw lo‸-e leh teˇ nyi tanˇ vanˇ te toˇ peuˬ hkʼaw‸ nawˉ, awˇ chi 
nyi ponˬ peuˬ kʼo venˇ chi luˬ kʼai tuˬ yoˬ, teh‸ kʼoˆ ve yoˬ. 
5Niˇnaˍveˍ venˇ yaˇ teˇ hpaˍ Gʼuiˬsha ve tawˇ hta‸ yonˍ ve yoˬ. Hkʼe te leh, 
yawˇ hui hkʼa peu-eˬ caˇ tuˬ ce tuˬ dawˇ cheˆ peuˬ hkʼaw‸ nawˉ, chaw mawˇ 
hta‸ te leh yaˇ ehˉ teˇ gʼaˇ htaˇ hkʼa gaˬ, a shu yawˇ ve venˇbaˆ dawˇ hpfuhˆ 
ve hta‸ hpeu‸ maˍ tuˬ, meh htuˉ pui hpa hta‸ veu‸ deh taˍ ve yoˬ. 
6Venˇ yaˇ teˇ hpaˍ chi hkʼe te chehˇ ve awˬ hkawˇ hta‸ Niˇnaˍveˍ jawˇmawˇ gʼa 
kaˇ ve teˇ yanˇ, yawˇ mui chehˇ ve kʼaw jaw hkʼoˆ ya‸-e ve yoˬ. Yawˇ ve veu‸ 
kʼaˇ kʼehˆ baˬ leh meh htuˉ pui hpa veu‸ deh peuˬ hkʼaw‸ nawˉ, hkʼaw‸ laˉ 
hkʼaw mui taˍ ve yoˬ. 
7Yawˇ venˇ yaˇ teˇ hpaˍ hta‸ tawˇ shanˍ feu piˇ leh kʼoˆ ve, Chi lehˬ jawˇmawˇ 
leh yawˇ ve a ma‸ lonˉ teˇ hpaˍ ve tawˇ hpeh‸ ve yoˬ. Chaw teˇ gʼaˇ ka‸ caˇ 
tuˬ te‸ chiˉ maˇ ga caˇ. Chaw yaˇ leh to nuˇ to shaˆ hkʼa peu-eˬ, te‸ chiˉ maˇ 
gʼa caˇ maˇ gʼa dawˬ. 

8Chaw yaˇ leh to nuˇ to shaˆ hkʼa peu-eˬ meh htuˉ pui hpa gʼa veu‸ deh ve yoˬ. 
Chaw teˇ gʼaˇ le le Gʼuiˬsha geh bon gʼaˇ hte‸ gʼa lawˬ leh, a shu yawˇ te 
chehˇ ve cha‸ chiˆ ve kanˉ hkʼa peu-eˬ hta‸ gʼa baˬ taˉ ve yoˬ. 
9Oˇ hkʼe te ve kʼo, Gʼuiˬsha nyi ma kʼaw‸ pa leh, ngaˬ hui hta‸ maˇ kʼaw‸ ciˍ 
yanˍ laˇ naˍ maˇ shiˍ, teh‸ kʼoˆ ve yoˬ. 
10Gʼuiˬsha lehˬ, venˇ yaˇ oˇ ve teˇ hpaˍ cha‸ chiˆ ve kanˉ hta‸ baˬ taˉ peuˬ ve 
hta‸ gʼa mawˬ ve yoˬ. Hkʼe te leh, yawˇ ve nyi ma kʼaw‸ pa leh yawˇ kʼoˆ taˍ 
ve hkʼe yawˇ hui hta‸ maˇ kʼaw‸ ciˍ yanˍ piˇ ve yoˬ. 

Yoˇnaˆ li‸ 4 

Yoˇnaˆ nyi ma zuhˆ ve 

1Gʼuiˬsha chi hkʼe te piˇ ve hta‸ Yoˇnaˆ nyi ma maˇ sha. Yawˇ nyi ma zuhˆ jaˇ 
ve yoˬ. 
2Hkʼe te leh, yawˇ Gʼuiˬsha geh bon lawˬ leh kʼoˆ ve, Gʼuiˬsha-oˬ, ngaˬ yehˬ 
hkʼaw maˇ tawˆ la sheˍ htaˇ ka‸ nawˬ chi hkʼe te tuˬ yoˬ, teh‸ ngaˬ nawˬ hta‸ 
kʼoˆ piˇ peuˬ ve maˇ heˆ laˇ. Chi hta‸ pa taw, ngaˬ coˇ caˇ leh Saˍpenˍ 
mvuhˇmiˬ lo hpaw-e ve yoˬ. Nawˬ lehˬ ha kʼaˉ puiˉ ve Gʼuiˬsha hpeh‸ leh, 
chaw yaˇ hui te ya‸ chehˇ ve venˇbaˆ hta‸ hpehˇ piˇ puiˉ ve Gʼuiˬsha hpeh‸ ve 
hta‸ ngaˬ shiˍ taˍ ve yoˬ. 
3Gʼuiˬsha-oˬ, chi beu‸ ngaˬ hta‸ suh-e tcuh laˇ-oˆ. Ngaˬ gʼa suh ve lehˬ, te‸ 
chehˇ ve a‸ kehˉ da‸ leuˉ ve yoˬ, teh‸ Gʼuiˬsha hta‸ kʼoˆ piˇ ve yoˬ. 
4Oˇ htaˇ Gʼuiˬsha lehˬ, Aˬ hto‸ ma te nawˬ nyi ma zuhˆ ve le, teh‸ yawˇ hta‸ 
kʼaw‸ yaw hkʼaw‸ piˇ ve yoˬ. 
5Oˇ ve hkʼaw‸ nawˉ, Yoˇnaˆ venˇ hkʼaw tawˆ kʼai leh, venˇ mvuhˇ nyi tawˆ 
hpawˇ lo ca jo mui taˍ ve yoˬ. Venˇ oˇ ve hkʼaˬ hkʼe hpeh‸ la tuˬ ve hta‸ gʼa 
mawˬ tuˬ, yawˇ lehˬ aˉ po kʼo ehˉ teˇ maˬ te leh oˇ kaˬ lo mui nyi chehˇ ve yoˬ. 
6Oˇ htaˇ Gʼuiˬsha lehˬ, Yoˇnaˆ awˬ paˇ lo suhˆ cehˬ ehˉ teˇ cehˬ yeˬ tawˆ la piˇ 
ve yoˬ. Yoˇnaˆ lehˬ, suhˆ cehˬ ehˉ oˇ ve awˬ hawˉ lo gawˬ lehˍ gʼa mui chehˇ ve 
pa taw, ha lehˬ nyi hkʼaˇ suh chehˇ ve yoˬ. 

7Ya‸ hkʼaˇ, shawˉ pawˍ mvuhˇ nyi tawˆ la ve teˇ yanˇ, Gʼuiˬsha lehˬ suhˆ cehˬ 
ehˉ oˇ ve hta‸ pfuhˇ shehˍ ma caˇ leh suh-e piˇ lawˬ ve yoˬ. 
8Mvuhˇ nyi a ciˉ mvuh la ve teˇ yanˇ, Gʼuiˬsha lehˬ mvuhˇ nyi tawˆ hpawˇ lo 
ve haw jaˇ chiˆ jaˇ ve mvuhˇ haw hta‸ meuˆ laˬ piˇ lawˬ ve yoˬ. Yoˇnaˆ lehˬ 
haw jaˇ chiˆ jaˇ ve pa taw hkanˍ maˇ gʼaˇ leh suh-e gaˇ jaˇ ve yoˬ. Ngaˬ suh-e 
ve lehˬ, te‸ chehˇ ve a‸ kehˉ da‸ leuˉ ve yoˬ, teh‸ kʼoˆ ve yoˬ. 
9Oˇ htaˇ Gʼuiˬsha lehˬ, Aˬ hto‸ ma pa taw nawˬ suhˆ cehˬ ehˉ chi ve hta‸ nyi 
ma zuhˆ ve le, teh‸ yawˇ hta‸ kʼoˆ piˇ ve yoˬ. Ngaˬ nyi ma zuhˆ ve suh la yoˬ, 
teh‸ Yoˇnaˆ Gʼuiˬsha hta‸ kʼaw‸ yaw hkʼaw‸ piˇ ve yoˬ. 
10Oˇ htaˇ Gʼuiˬsha yawˇ hta‸ kʼoˆ piˇ ve, Suhˆ cehˬ ehˉ chi lehˬ, aˉ nyi haˉ ceh 
yeˬ tawˆ la leh ya‸ nyi suh-e ve yoˬ. Nawˬ lehˬ suhˆ cehˬ ehˉ chi hta‸ maˇ gʼa 
ha‸ shaˉ leh, te‸ chiˉ maˇ gʼa te piˇ taˍ ve htawˇ, suhˆ ceh ehˉ chi ve hta‸ sheˉ 
lai jaˇ ve law leˇ. 
11Niˇnaˍveˍ venˇ lonˉ chi ve hkʼaw chehˇ taˍ ve te‸ chiˉ venˇbaˆ maˇ cawˬ ve 
yaˇ ehˉ 120,000 gʼaˇ leh, to nuˇ to shaˆ teˇ hpaˍ hta‸, ngaˬ hkʼaˬ ma sheˉ lai tuˬ 
ve le, teh‸ Yoˇnaˆ hta‸ kʼoˆ piˇ ve yoˬ. 

Miˆhkaˍ li‸ 

Miˆhkaˍ li‸ 1 

1Yuˇda‸ mvuhˇmiˬ hkʼaw Yawˇtanˍ, Aˍhaˆ leh Heˍsaˍkiˆ hui jawˇmawˇ te chehˇ 
htaˇ, Gʼuiˬsha lehˬ Mawˇraˍsaˆ venˇ yaˇ Miˆhkaˍ hta‸ Saˍmaˍriˆ venˇ leh 
Yeˍruˆsaˍlehnˍ venˇ hta‸ caˉ da‸ ve awˬ lawn chi teˇ hpaˍ kʼoˆ piˇ ve yoˬ. 

Saˍmaˍriˆ leh Yeˍruˆsaˍlehnˍ venˇ awˬ pon dawˇ haˍ hkawˇ 

2Chaw ceuˬ teˇ hpaˍ-oˬ, na sheˍ. Miˬguiˬ hkʼoˆ chehˇ ve chaw hkʼa peu-eˬ tawˇ 
chi ve teˇ hpaˍ hta‸ na taˍ sheˍ. Gʼuiˬsha lehˬ nawˬ hui hta‸ venˇbaˆ taˍ tuˬ ve 
yoˬ. Na sheˍ. Yawˇ lehˬ mvuhˇ naw ma hkʼoˆ lo Yawˇ ve bon yehˬ hkʼaw chehˇ 
taˍ leh tawˇ yaw chehˇ ve yoˬ. 
3Gʼuiˬsha lehˬ yawˇ ve da‸ kehˬ ve chehˇ kuiˬ lo tawˆ la chehˇ leh, hkʼaw uˉ 
tzuh teˇ hpaˍ awˬ hkʼoˆ lo juˇ kʼai ve yoˬ. 
4Oˇ htaˇ hkʼaw teˇ hpaˍ lehˬ, aˬ miˍ hkʼaw kuiˬ kʼai chehˇ ve pehˇ hawˍ hkʼa 
shuˍ yawˇ awˬ hawˉ lo kuiˬ kʼai leh, hkʼaw hkʼoˆ lo ya‸ la chehˇ ve iˉ kaˆ hkʼa 
shuˍ lawˬ hkʼo‸ hkʼaw yoˬ ya‸-e tuˬ yoˬ. 
5Iˉsaˍreˍlaˆ chaw teˇ hpaˍ venˇbaˆ te leh Gʼuiˬsha hta‸ kʼaw‸ hpfuhˆ ve pa taw, 
awˬ ceuˬ chi teˇ hpaˍ hpeh‸ la tuˬ yoˬ. Iˉsaˍreˍlaˆ chaw hui Gʼuiˬsha hta‸ 
hpfuhˆ ve pa taw, a shu hta‸ venˇbaˆ gʼa taˍ tuˬ le. Saˍ maˍriˆ venˇ lonˉ hta‸ 
yoˬ. Yuˇda‸ mvuhˇmiˬ hkʼaw shaˉ ho‸ hta‸ oˉ kʼoˍ pui ve pa taw, a shu 
venˇbaˆ cawˬ ve le. Yeˍruˆsaˍlehnˍ venˇ yoˬ. 
6Chi hta‸ pa taw Gʼuiˬsha kʼoˆ ve, Saˍmaˍriˆ venˇ hta‸ ngaˬ te luˬ piˇ leh, a 
pehˉ meuˇ cehˬ ti kuiˬ hpeh‸ la piˇ tuˬ yoˬ. Venˇ hkʼaw luˬ peuˬ sheˆ peuˬ ve 
yehˬ teˇ hpaˍ hta‸ ngaˬ lawˬ hkʼo‸ hkʼaw baˬ keu leh, venˇ hta‸ te luˬ piˇ tuˬ 
yoˬ. 
7Awˬ hpfuhˇ hkʼaˆ ve shaˉ ho‸ teˇ hpaˍ hta‸ htawˇ ngaˬ dawˆ meu-e piˇ leh 
bon yehˬ hkʼaw chehˇ taˍ ve meh maˬ lanˉ hui hta‸ tanˇ piˇ taˍ ve mawˇ hkʼa 
peu-eˬ hta‸ ngaˬ aˬ miˍ tuˉ baˬ tuˬ yoˬ. Oˇ kaˬ lo dawˆ baˬ taˍ ve shaˉ ho‸ awˬ 
hpoˆ lonˉ cawˬ tuˬ yoˬ. Saˍmaˍriˆ venˇ lehˬ shaˉ ho‸ oˇ ve teˇ hpaˍ hta‸ te taˍ 

ve yoˬ. Chi beu‸ canˇ paˍ teˇ hpa lehˬ shaˉ ho‸ oˇ ve teˇ hpaˍ hta‸ awˬ nu ve 
chehˇ kuiˬ lo kʼaw‸ yuˬ kʼai tuˬ yoˬ, teh‸ kʼoˆ ve yoˬ. 
8Oˇ htaˇ Miˆhkaˍ kʼoˆ ve, Chi hkʼe hpeh‸ la tuˬ ve pa taw, ngaˬ dawˇ haˍ leh 
hkʼanˇ chehˇ tuˬ yoˬ. Ngaˬ dawˇ haˍ ve hta‸ hpeu‸ maˍ piˇ tuˬ, ngaˬ lehˬ hkuiˉ 
nuˆ maˇ tcuhˉ leh te toˇ tuˬ yoˬ. Heh hpuiˇ hkʼa shuˍ ngaˬ kuˬ toˇ chehˇ leh, 
kaˍlaˍoˆ ngaˆ hkʼa shuˍ ngaˬ hkʼanˇ chehˇ tuˬ yoˬ. 
9Saˍmaˍriˆ ve naˬ kuiˬ teˇ hpaˍ lehˬ, kʼaw‸ na-e la maˇ gʼa taˬ. Yuˇda‸ 
mvuhˇmiˬ htawˇ oˇ hkʼe gʼa hkanˍ la paˇ neˇ ve yoˬ. Luˬ ve sheˆ ve teˇ ceuˬ 
lehˬ, ngaˬ ve chaw teˇ hpaˍ chehˇ taˍ kuiˬ Yeˍruˆsaˍlehnˍ venˇ taˍ meu‸ hpe‸ lo 
gaˬ la peuˬ, teh‸ kʼoˆ ve yoˬ. 

Yeˍruˆsaˍlehnˍ venˇ awˬ paˇ lo canˇ paˍ gaˬ la peuˬ 

10Ngaˬ hui shonˇ kʼai ve awˬ lawn Gaˍtaˆ venˇ hkʼaw chehˇ ve ngaˬ hui ve canˇ 
paˍ teˇ hpaˍ hta‸ taˇ hto piˇ. Nawˬ hui hawˬ chehˇ ve yawˇ hui hta‸ taˇ mawˬ 
tcuh. Beˍtawˇhpaˍraˍ venˇ yaˇ teˇ hpaˍ-oˬ, je‸ meu-e hkʼaw zuh‸ taˍ leh nawˬ 
hui dawˇ law kuiˬ maˇ cawˬ-o ve hta‸ hpeu‸ maˍ piˇ-oˆ. 
11Saˍhpiˉra‸ venˇ yaˇ teˇ hpaˍ-oˬ, awˬ kʼu nyi te leh ya‸ taw ve hkʼaw lo shu 
mvuhˇmiˬ lo ca chehˇ-oˆ. Zaˍnanˍ venˇ yaˇ teˇ hpaˍ lehˬ, teˇ gʼaˇ ka‸ tawˆ la 
haˆ tuˬ ve maˇ heˆ. Beˍtaˍseˍlaˆ venˇ hkʼaw chehˇ ve chaw hui hkʼanˇ chehˇ ve 
awˬ hkawˇ hta‸ nawˬ hui gʼa kaˇ ve teˇ yanˇ, oˇ kaˬ lo gʼaˇ va kuiˬ maˇ cawˬ-o 
ve hta‸ nawˬ hui gʼa shiˍ tuˬ yoˬ. 
12Maˍroˍ venˇ yaˇ teˇ hpaˍ lehˬ, gʼa ponˬ tuˬ ve hta‸ dawˇ law chehˇ tuˬ yoˬ. 
Awˬ lawn kʼo, Gʼuiˬsha lehˬ kawˆ tuˬ dawˇ haˍ tuˬ awˬ ceuˬ Yeˍruˆsaˍlehnˍ 
venˇ awˬ paˇ neˇ lo gaˬ la piˇ lawˬ ve pa taw yoˬ. 
13Laˍhkiˇsaˆ venˇ yaˇ teˇ hpaˍ-oˬ, iˉ mvuhˇ lawˬ hta‸ hkʼa deh‸ gu taˍ-o‸. Nawˬ 
hui lehˬ Iˉsaˍreˍlaˆ chaw hui venˇbaˆ te ve hta‸ henˇ yuˬ leh, Yeˍruˆsaˍlehnˍ 
venˇ hta‸ venˇbaˆ te piˇ lawˬ ve yoˬ. 
14Yuˇda‸ chaw hui-oˬ, Mawˍriˆsehˆ Gaˍtaˆ venˇ hta‸ chi beu‸ baˬ taˉ-oˆ. 
Iˉsaˍreˍlaˆ ve jawˇmawˇ teˇ hpaˍ lehˬ, Aˍhkaˍziˆ venˇ hkʼaw chehˇ ve chaw hui 
hta‸ gʼaˇ ca va hpeh‸ tuˬ ve maˇ heˆ. 

15Maˍreˍshaˆ venˇ yaˇ teˇ hpaˍ-oˬ, Gʼuiˬsha lehˬ nawˬ hui hta‸ canˇ paˍ teˇ hpaˍ 
ve la‸ sheh hkʼaw lo chiˇ a‸ laˇ tuˬ yoˬ. Yawˇ hui lehˬ, nawˬ hui ve venˇ hta‸ 
bawˆ yuˬ tuˬ yoˬ. Iˉsaˍreˍlaˆ ve awˬ hoˉ awˬ naˬ teˇ hpaˍ lehˬ, Aˍduˆlanˍ haˉ 
kʼoˍ hkʼaw gʼa ca va‸ taˍ tuˬ yoˬ. 
16Yuˇda‸ chaw teˇ hpaˍ-oˬ, nawˬ hui ha‸ ve yaˇ teˇ hpaˍ awˬ pon dawˇ haˍ leh 
nawˬ hui ve uˉ hkeh mvuh hta‸ chiˇ baˬ-o‸. Nawˬ hui ve yaˇ teˇ hpaˍ lehˬ, shu 
mvuhˇmiˬ lo hpeh kʼai ve hta‸ gʼa hkanˍ tuˬ ve pa taw, naˬ beuˬ ngaˆ hkʼa 
shuˍ a shu yawˇ ve oˉ kʼoˍ hta‸ yiˬ lehˍ te taˍ-o‸. 

Miˆhkaˍ li‸ 2 

Shu hta‸ fawˉ mehˍ ve chaw hui ve ya‸ kʼaw awˬ leh meuˇ 

1A shu yawˇ ve zuh‸ hpui hkʼaw zuh‸ taˍ leh, haiˬve awˬ ceuˬ hta‸ dawˇ nyi 
chehˇ ve chaw lehˬ hkʼaˬ ma kawˆ tuˬ cawˬ ve le. Mvuhˇ htiˇ la leh awˬ yanˇ 
cawˇ ve teˇ yanˇ, yawˇ hui dawˇ nyi taˍ ve haiˬ ve kanˉ hta‸ te kʼai ve yoˬ. 
2Yawˇ hui ti mi heuˆ gaˇ ve teˇ yanˇ, shu ve ti mi hta‸ ca yuˬ ve yoˬ. Yawˇ hui 
yehˬ heuˆ gaˇ ve teˇ yanˇ, shu ve yehˬ hta‸ ca yuˬ ve yoˬ. Chaw teˇ gʼaˇ le le a 
shu yawˇ ve yehˬ kʼa leh mawˇ jeˬ awˬ pon dawˇ haˍ dawˇ hkiˉ chehˇ ve yoˬ. 
3Chi hta‸ pa taw Gʼuiˬsha kʼoˆ ve, Nawˬ hui awˬ hkʼoˆ lo kawˆ tuˬ dawˇ haˍ tuˬ 
awˬ ceuˬ hta‸ ngaˬ gaˬ la piˇ leh, nawˬ hui teˇ gʼaˇ ka‸ gʼa ponˬ tuˬ ve maˇ 
heˆ. Tu‸ hkanˍ haˍ gʼawˇ kuiˬ lo nawˬ hui gʼa gaˬ tuˬ yoˬ. Oˇ htaˇ, nawˬ hui 
kʼaw‸ caˆ muiˬ hpeh‸ tuˬ ve maˇ heˆ. 
4Awˬ yanˇ oˇ ve gaˬ la htaˇ, chaw yaˇ teˇ hpaˍ lehˬ nawˬ hui gʼa hkanˍ chehˇ ve 
tu‸ hkanˍ haˍ gʼawˇ ve awˬ ceuˬ hta‸ gʼa mawˬ leh, yawˇ hui awˬ pon henˇ 
kuiˬ jawˬ kuiˬ hpeh‸ la tuˬ yoˬ. Oˇ htaˇ yawˇ hui lehˬ, nawˬ hui gʼa hkanˍ 
chehˇ ve awˬ ceuˬ hta‸ caˉ da‸ leh, dawˇ law kuiˬ maˇ cawˬ ve kʼa muiˬ hkawˇ 
chi hkʼe kʼoˆ kʼa tuˬ yoˬ. Ngaˬ hui lehˬ awˬ tehˬ awˬ na luˬ kuiˬ sheˆ kuiˬ lo gʼa 
gaˬ peuˬ. Gʼuiˬsha lehˬ ngaˬ hui ve miˬguiˬ teˇ hpaˍ hta‸ yuˬ kʼai peuˬ. Yawˇ 
lehˬ miˬguiˬ oˇ ve teˇ hpaˍ, ngaˬ hui hta‸ hpeh yuˬ ve chaw hui hta‸ piˇ peuˬ, 
teh‸ kʼoˆ tuˬ yoˬ. 

5Chi hta‸ pa taw, Gʼuiˬsha yawˇ ve chaw teˇ hpaˍ hta‸ mvuhˇmiˬ kʼaw‸ hkʼaw
‸ piˇ tuˬ ve awˬ yanˇ gaˬ la htaˇ, nawˬ hui lehˬ mvuhˇmiˬ oˇ ve hta‸ gʼa tuˬ ve 
maˇ heˆ. 
6Chaw yaˇ teˇ hpaˍ lehˬ, Ngaˬ hui hta‸ bon taˇ maˍ laˇ-oˆ. Nawˬ maˍ chehˇ ve 
bon hkawˇ teˇ hpaˍ hta‸ htawˇ taˇ kʼaw‸ maˍ loˬ. Gʼuiˬsha lehˬ ngaˬ hui ve 
awˬ me‸ awˬ hponˇ hta‸ te luˬ laˇ tuˬ ve maˇ heˆ. 
7Iˉsaˍreˍlaˆ chaw hui lehˬ, hkeu ve awˬ hawˉ lo gʼa chehˇ taˍ ve yoˬ, teh‸ nawˬ 
dawˇ ve laˇ. Gʼuiˬsha lehˬ yeunˇ hkanˍ puiˉ ve nyi ma maˇ cawˬ-o leh laˇ. 
Yawˇ lehˬ awˬ tehˬ awˬ na chi hkʼe te tuˬ ve leh laˇ. Hteˇ ve cawˇ ve kanˉ hta‸ 
te ve chaw hui hta‸ yawˇ tawˇ nuˇ lehˍ yaw piˇ chehˇ ve maˇ heˆ laˇ, teh‸ ngaˬ 
hta‸ bon kʼaw‸ maˍ laˇ chehˇ ve yoˬ. 
8Gʼuiˬsha kʼaw‸ yaw hkʼaw‸ leh kʼoˆ ve, Nawˬ hui lehˬ canˇ paˍ hkʼa shuˍ ngaˬ 
ve chaw teˇ hpaˍ hta‸ ca bawˆ la ve yoˬ. Chaw yaˇ teˇ hpaˍ lehˬ ma‸ bawˆ kuiˬ 
lo kʼaw‸ la leh, a shu yawˇ ve yehˬ hkʼaw gawˬ lehˍ gʼa chehˇ tuˬ yoˬ, teh‸ 
dawˇ taˍ ve yoˬ. Ya‸ hkʼaˇ, nawˬ hui lehˬ yawˇ hui ve veu‸ kʼaˇ hta‸ hkʼawˇ 
yuˬ tuˬ oˇ kaˬ lo law taˍ ve yoˬ. 
9Nawˬ hui lehˬ ngaˬ ve chaw ceuˬ hpeh‸ ve yaˇ miˇ teˇ hpaˍ hta‸ yawˇ hui ve 
yehˬ hkʼaw lo gʼa‸ kʼoˬ piˇ ve yoˬ. Nawˬ hui lehˬ, ngaˬ na‸ piˇ taˍ ve awˬ bon 
la‸ shawnˍ hpeh‸ ve yawˇ hui ve yaˇ teˇ hpaˍ hta‸ hiˉ yuˬ kʼai ve yoˬ. 
10Tu leh kʼai loˬ. Choˬ kaˬ lo nawˬ hui awˬ pon gawˬ lehˍve chehˇ kuiˬ maˇ 
cawˬ. Nawˬ hui ve venˇbaˆ hta‸ pa taw, chehˇ kuiˬ chi ve lehˬ luˬ kʼai sheˆ kʼai 
peuˬ. 
11Chaw chi teˇ hpaˍ lehˬ, A pehˉ meuˇ gʼuiˬ leh tzuhˬ teˇ ceuˬ nawˬ hui awˬ 
pon yoˬ ya‸ la chehˇ tuˬ yoˬ, teh‸ kʼoˆ leh heˍ puiˉ ve tcuh kaˍ paˍ teˇ hpaˍ hta
‸ heuˆ gaˇ ve yoˬ. 
12Nawˬ hui cawˬ taˉ sheˍ ve Iˉsaˍreˍlaˆ chaw hkʼa peu-eˬ hta‸ ngaˬ teˇ geh 
shaw hpoˆ tuˬ yoˬ. Hkawˆ hkʼaw lo kʼaw‸ la chehˇ ve yawˬ awˬ moˍ hkʼa shuˍ, 
ngaˬ nawˬ hui hta‸ teˇ geh shaw hpoˆ tuˬ yoˬ. Kʼaˆ caˇ kuiˬ awˬ hkʼaw lo yawˬ 

hkʼa biˇ chehˇ taˍ ve hkʼe, nawˬ hui ve mvuhˇmiˬ hkʼaw lo chaw hkʼa biˇ kʼaw
‸ cawˬ la tuˬ yoˬ. 
13Gʼuiˬsha lehˬ yawˇ hui hta‸ ya‸ kʼaw hpaw piˇ leh, shu ve mvuhˇmiˬ hkʼaw 
yawˇ hui hta‸ shiˍ tawˆ la piˇ tuˬ yoˬ. Yawˇ hui lehˬ venˇ taˍ meu‸ hpe‸ hta‸ 
dawˆ paˆ taˉ leh tawˆ la tuˬ yoˬ. Yawˇ hui ve Jawˇmawˇ Gʼuiˬsha yawˇ hui hta‸ 
shiˍ tawˆ la piˇ tuˬ yoˬ. 

Miˆhkaˍ li‸ 3 

Iˉsaˍreˍlaˆ awˬ hoˉ awˬ naˬ hui hta‸ deˇ maˍ piˇ ve 

1Iˉsaˍreˍlaˆ chaw awˬ hoˉ awˬ naˬ teˇ hpaˍ-oˬ, na sheˍ. Nawˬ hui lehˬ hteˇ ve 
cawˇ ve kanˉ hta‸ te cawˇ ve chaw teˇ hpaˍ hpeh‸ ve yoˬ. 
2Ya‸ hkʼaˇ, nawˬ hui lehˬ da‸ ve awˬ ceuˬ hta‸ canˇ leh haiˬ ve awˬ ceuˬ hta‸ 
ha‸ ve yoˬ. Nawˬ hui lehˬ ngaˬ ve chaw teˇ hpaˍ hta‸ awˬ te‸ te‸ awˬ guiˬ kʼuˉ 
hkʼeh‸ baˬ piˇ leh, yawˇ hui ve awˬ mu‸ ku hta‸ ngawˉ taˍ ve awˬ shaˍ hta‸ 
tzuh‸ suhˍ piˇ chehˇ ve yoˬ. 
3Nawˬ hui lehˬ ngaˬ ve chaw teˇ hpaˍ hta‸ che‸ caˇ chehˇ ve yoˬ. Nawˬ hui 
lehˬ yawˇ hui ve awˬ guiˬ kʼuˉ hta‸ hkʼeh‸ baˬ piˇ leh, yawˇ hui ve awˬ mu‸ 
ku teˇ hpaˍ hta‸ awˉ hteh piˇ chehˇ ve yoˬ. Mu‸ hkʼu hkʼaw keu caˉ tuˬ shaˍ 
hkʼa shuˍ, yawˇ hui hta‸ tawˆ hpoˆ chehˇ ve yoˬ. 
4Nawˬ hui Gʼuiˬsha hta‸ kuˬ ve htawˇ, yawˇ nawˬ hui hta‸ maˇ kʼaw‸ yaw 
hkʼaw‸ laˇ tuˬ ve awˬ yanˇ gaˬ la chehˇ ve yoˬ. Nawˬ hui lehˬ haiˬ ve kanˉ hta‸ 
tiˉ te chehˇ ve pa taw, nawˬ hui ve bon lawˬ hkawˇ hta‸ yawˇ na yuˬ laˇ tuˬ ve 
maˇ heˆ. 
5Tcuh kaˍ paˍ teˇ hpaˍ lehˬ, ngaˬ ve chaw teˇ hpaˍ hta‸ heˍ caˇ chehˇ ve yoˬ. 
Yawˇ hui hta‸ hpu piˇ gʼa ve chaw hui hta‸, Nawˬ hui gawˬ lehˍ gʼa chehˇ tuˬ 
yoˬ, teh‸ kʼoˆ piˇ leh, hpu piˇ maˇ gʼa ve chaw hta‸, Nawˬ hui ma‸ gʼa bawˆ 
tuˬ yoˬ, teh‸ kʼoˆ piˇ chehˇ ve yoˬ. 
6Chi hkʼe ve tcuh kaˍ paˍ hui hta‸ Gʼuiˬsha chi hkʼe kʼoˆ piˇ chehˇ ve yoˬ. 
Tcuh kaˍ paˍ teˇ hpaˍ-oˬ, nawˬ hui ve awˬ nyi awˬ haˉ leh la paˇ neˇ ve yoˬ. 
Nawˬ hui awˬ hkʼoˆ lo mvuhˇ nyi lo‸-e chehˇ ve yoˬ. Nawˬ hui lehˬ ngaˬ ve 

chaw teˇ hpaˍ hta‸ ya‸ kʼaw sheh ya‸ ve pa taw, awˬ ha hkʼaw hpeu‸ maˍ laˇ 
ve awˬ ceuˬ hta‸ gʼa kʼaw‸ mawˬ tuˬ ve maˇ heˆ. Laˬ tuˬ ve awˬ yanˇ awˬ 
hkʼaw lo hkʼaˬ hkʼe hpeh‸ la tuˬ ve hta‸ htawˇ, nawˬ hui shu hta‸ kʼoˆ maˍ 
piˇ gʼa tuˬ ve maˇ heˆ. 
7Laˬ tuˬ ve awˬ yanˇ awˬ hkʼaw lo hkʼaˬ hkʼe hpeh‸ la tuˬ ve awˬ lawn shu hta‸ 
kʼoˆ maˍ piˇ chehˇ ve chaw hui lehˬ, yawˇ hui kʼoˆ ve hkʼe maˇ hpeh‸ la ve pa 
taw gʼa ya‸ taw tuˬ yoˬ. Gʼuiˬsha yawˇ hui hta‸ tawˇ maˇ kʼaw‸ yaw piˇ ve pa 
taw, yawˇ hui lehˬ nyiˉ ya‸ ve hta‸ gʼa hkanˍ tuˬ yoˬ. 
8Ya‸ hkʼaˇ, Iˉsaˍreˍlaˆ chaw hui te ya‸ chehˇ ve venˇbaˆ hta‸ hpeu‸ maˍ piˇ 
tuˬ, Gʼuiˬsha lehˬ yawˇ ve Awˬ ha hpu, kanˇ paˆ, hteˇ ve cawˇ ve, leh ha‸ hanˉ 
ve nyi ma piˇ laˇ chehˇ ve yoˬ. 
9Iˉsaˍreˍlaˆ chaw hui ve awˬ hoˉ awˬ naˬ teˇ hpaˍ-oˬ, ngaˬ kʼoˆ chehˇ ve tawˇ 
hta‸ na sheˍ. Nawˬ hui lehˬ, hteˇ ve cawˇ ve awˬ ceuˬ hta‸ canˇ leh, cawˇ ve 
awˬ ceuˬ hta‸ ya‸ kʼai tuˬ te chehˇ ve yoˬ. 
10Nawˬ hui lehˬ, shu hta‸ tiˇ pehˍ leh maˇ hteˇ maˇ cawˇ ve hkʼaw Gʼuiˬsha ve 
Yeˍruˆsaˍlehnˍ venˇ hta‸ kawˍ chehˇ ve yoˬ. 
11Venˇ hta‸ uˉ peunˍ chehˇ ve chaw hui lehˬ, shu geh la‸ shawnˍ gʼa tuˬ awˬ 
pon ceh awˬliˇtawˇhkawˇ maˍ piˇ chehˇ ve yoˬ. Tcuh kaˍ paˍ teˇ hpaˍ htawˇ, 
hpu gʼa tuˬ awˬ pon ceh hpeu‸ maˍ piˇ ve kanˉ hta‸ te chehˇ ve yoˬ. Ya‸ hkʼaˇ 
yawˇ hui lehˬ, Gʼuiˬsha ngaˬ hui geh chehˇ taˍ ve yoˬ. Ngaˬ hui awˬ hkʼoˆ lo 
dawˇ haˍ tuˬ awˬ ceuˬ gaˬ la tuˬ ve maˇ heˆ. Gʼuiˬsha ngaˬ hui geh chehˇ taˍ ve 
yoˬ, teh‸ kʼoˆ chehˇ ve yoˬ. 
12Chi hta‸ pa taw, Ziˉonˍ hkʼaw lehˬ nawˬ hui hta‸ pa taw ti mi hkʼa shuˍ 
mehˇ ve hta‸ gʼa hkanˍ leh, Yeˍruˆsaˍlehnˍ venˇ lehˬ luˬ kʼai sheˆ kʼai tuˬ yoˬ. 
Bon yehˬ te taˍ kuiˬ hkʼaw pui htawˇ hteunˍ lonˉ hpeh‸ la tuˬ yoˬ. 

Miˆhkaˍ li‸ 4 

Gʼuiˬsha gawˬ lehˍ ve hkʼaw uˉ peunˍ tuˬ 

1Laˬ tuˬ ve awˬ yanˇ hkʼaw bon yehˬ te taˍ kuiˬ hkʼaw pui lehˬ, shu a‸ kehˉ 
mvuh jaˇ ve hkʼaw pui hpeh‸ la tuˬ yoˬ. Chaw ceuˬ maˇ maˇ oˇ kaˬ lo laˬ leh, 

2Ngaˬ hui Gʼuiˬsha ve hkʼaw hkʼoˆ lo taˆ-e leh, Iˉsaˍreˍlaˆ chaw hui ve Gʼuiˬsha 
ve bon yehˬ lo kʼai-a veuˬ. Yawˇ ngaˬ hui hta‸ te tcuh laˇ gaˇ ve awˬ ceuˬ hta‸ 
ca henˇ yuˬ leh, Yawˇ leuˆ laˇ ve ya‸ kʼaw hta‸ ngaˬ hui toˇ kʼai-a veuˬ. Awˬ 
lawn kʼo, Gʼuiˬsha ve tawˇ hkawˇ Yeˍruˆsaˍlehnˍ hkʼaw tawˆ la ve yoˬ. Yawˇ 
lehˬ Ziˉonˍ hkʼaw hkʼoˆ lo chehˇ taˍ leh, yawˇ ve chaw teˇ hpaˍ hta‸ tawˇ yaw 
piˇ ve yoˬ, teh‸ kʼoˆ tuˬ yoˬ. 
3Chaw ceuˬ oˇ ve teˇ hpaˍ ya‸ da‸ jiˆ da‸ ve hta‸ maˇ kʼoˆ, vuiˇ kuiˬ neˇ kuiˬ 
lo chehˇ ve awˬ gʼaˇ uiˍ ve chaw teˇ hpaˍ ya‸ da‸ jiˆ da‸ ve hta‸ maˇ kʼoˆ, 
Yawˇ mehˉ kʼai piˇ lawˬ tuˬ yoˬ. Yawˇ hui lehˬ a shu yawˇ ve aˉhtaw hta‸ laˇ 
hpuiˇ kʼaw‸ lawˍ leh, a shu yawˇ ve gehˇ teˇ hpaˍ hta‸ law‸ kʼawˉ kʼaw‸ te 
tuˬ yoˬ. Chaw ceuˬ teˇ hpaˍ lehˬ, ma‸ teˇ pawˆ ka‸ gʼa kʼaw‸ bawˆ tuˬ ve maˇ 
heˆ. 
4Chaw teˇ gʼaˇ le le a shu yawˇ ve a pehˉ meuˇ hko leh, maˉ nawˆ hko hkʼaw 
gawˬ lehˍ gʼa chehˇ leh, chaw teˇ gʼaˇ ka‸ yawˇ hui hta‸ kawˆ tuˬ te piˇ tuˬ ve 
maˇ heˆ. Chi hkʼe hpeh‸ la tuˬ kanˇ paˆ uiˍ ve Gʼuiˬsha ka ti‸ te taˍ peuˬ ve 
yoˬ. 
5Chaw ceuˬ teˇ hpaˍ lehˬ, a shu yawˇ ve gʼuiˬsha teˇ hpaˍ hta‸ oˉ kʼoˍ pui 
chehˇ ve yoˬ. Ya‸ hkʼaˇ, ngaˬ hui lehˬ Jawˇmawˇ Gʼuiˬsha hta‸ co co taiˍ taiˍ 
oˉ kʼoˍ pui leh, yawˇ ve tawˇ hta‸ na yuˬ tuˬ yoˬ. 

Iˉsaˍreˍlaˆ chaw hui shu mvuhˇmiˬ hkʼaw gʼa tawˆ la tuˬ 

6Gʼuiˬsha kʼoˆ ve, Ngaˬ ciˍ yanˍ piˇ leh shu mvuhˇmiˬ hkʼaw gʼa tu‸ hkanˍ 
chehˇ ve chaw teˇ hpaˍ hta‸ ngaˬ teˇ geh kʼaw‸ shaw hpoˆ piˇ tuˬ ve awˬ yanˇ 
gaˬ la chehˇ ve yoˬ. 
7Yawˇ hui lehˬ, hkui kʼaw‸ paˍ teˇ hpaˍ hpeh‸ leh, yehˬ hta‸ vuiˇ da‸ jaˇ ve 
yoˬ. Ya‸ hkʼaˇ, yawˇ hui hta‸ ngaˬ awˬ suhˉ teˇ pawˆ kʼaw‸ gu te piˇ leh, yawˇ 
hui lehˬ chaw ceuˬ lonˉ teˇ ceuˬ kʼaw‸ hpeh‸ la tuˬ yoˬ. Oˇ ve teˇ nyi hta‸ tanˬ 
leh ngaˬ lehˬ co co taiˍ taiˍ Ziˉonˍ hkʼaw hkʼoˆ lo chehˇ taˍ leh, yawˇ hui hta‸ 
uˉ peunˍ tuˬ yoˬ. 

8Gʼuiˬsha yawˇ ve chaw teˇ hpaˍ hta‸ ha‸ shaˉ piˇ taˍ kuiˬ, Yeˍruˆsaˍlehnˍ venˇ-
oˬ, nawˬ lehˬ nawˬ ve mvuhˇmiˬ hkʼaw lo shu a‸ kehˉ uiˍ jaˇ ve venˇ lonˉ teˇ 
pawˆ gʼa kʼaw‸ hpeh‸ la tuˬ ve yoˬ. 
9Aˬ hto‸ ma pa taw, nawˬ awˬ hkawˇ bvuhˬ chaweh kuˬ chehˇ ve le. Aˬ hto‸ 
ma pa taw nawˬ lehˬ yaˇ paw tuˬ naˬ chehˇ ve yaˇ miˇ hkʼa shuˍ gʼa tu‸ hkanˍ 
chehˇ ve le. Nawˬ jawˇmawˇ maˇ cawˬ ve pa taw laˇ. Nawˬ hta‸ dawˇ hkʼaˇ piˇ 
laˇ shehˍ hpaˇ teˇ hpaˍ suh-e peuˬ ve pa taw laˇ. 
10Yeˍruˆsaˍlehnˍ venˇ yaˇ teˇ hpaˍ-oˬ, yaˇ paw tuˬ naˬ chehˇ ve yaˇ miˇ teˇ gʼaˇ 
hkʼa shuˍ, hpeˆ dawˇ leh hkʼanˇ chehˇ-oˆ. Awˬ lawn kʼo, nawˬ hui lehˬ chi beu‸ 
venˇ hta‸ gʼa baˬ taˉ leh hkʼaw hkʼoˆ lawˬ hkʼoˆ lo gʼa ca chehˇ tuˬ yoˬ. Nawˬ 
hui Baˍbuˍlonˍ mvuhˇmiˬ lo gʼa kʼai tuˬ yoˬ. Ya‸ hkʼaˇ, oˇ kaˬ lo Gʼuiˬsha lehˬ 
nawˬ hui hta‸ canˇ paˍ teˇ hpaˍ ve la‸ sheh hkʼaw lo ponˬ laˇ tuˬ yoˬ. 
11Chaw ceuˬ maˇ maˇ nawˬ hui hta‸ ca bawˆ la leh, Yeˍruˆsaˍlehnˍ venˇ hta‸ 
gʼa te luˬ piˇ tuˬ yoˬ. Venˇ chi ve luˬ kʼai sheˆ kʼai ve hta‸ ngaˬ hui gʼa mawˬ 
tuˬ yoˬ, teh‸ yawˇ hui kʼoˆ tuˬ yoˬ. 
12Ya‸ hkʼaˇ, chaw chi teˇ hpaˍ lehˬ Gʼuiˬsha hkʼaˬ hkʼe dawˇ taˍ ve hta‸ yawˇ 
hui maˇ shiˍ. Caˬ jaw‸ ve hkʼe, Gʼuiˬsha yawˇ hui hta‸ teˇ geh shaw hpoˆ leh 
ciˍ yanˍ piˇ tuˬ ve hta‸ yawˇ hui maˇ shiˍ. 
13Gʼuiˬsha kʼoˆ ve, Yeˍruˆsaˍlehnˍ venˇ yaˇ teˇ hpaˍ-oˬ, nawˬ hui ve canˇ paˍ teˇ 
hpaˍ hta‸ ciˍ yanˍ piˇ tuˬ tawˆ kʼai loˬ. Awˬ hkaw lehˬ sho hpeh‸ leh, hkui kiˆ 
lehˬ kuiˇ hpeh‸ ve nuˇ paˍ lonˉ hkʼa shuˍ, ngaˬ nawˬ hui hta‸ awˬ gʼaˇ uiˍ la 
piˇ tuˬ yoˬ. Nawˬ hui lehˬ chaw ceuˬ maˇ maˇ ve hta‸ te luˬ te sheˆ piˇ leh, 
yawˇ hui hiˉ yuˬ lu yuˬ taˍ ve hpu shi mawˇ jeˬ hkʼa peu-eˬ, ngaˬ geh gʼa yuˬ 
veu laˇ tuˬ yoˬ. 

Miˆhkaˍ li‸ 5 

1Yeˍruˆsaˍlehnˍ venˇ yaˇ teˇ hpaˍ-oˬ, nawˬ hui ve ma‸ moˍ hta‸ shawˍ-o‸. Canˇ 
paˍ teˇ hpaˍ ngaˬ hui hta‸ caw hoˆ taˍ peuˬ. Yawˇ hui lehˬ, Iˉsaˍreˍlaˆ chaw hui 
ve awˬ hoˉ awˬ naˬ teˇ hpaˍ hta‸ ca bawˆ la chehˇ ve yoˬ. 

Behˍlehˍhehnˍ hkʼaw jawˇmawˇ paw la tuˬ 

2Gʼuiˬsha kʼoˆ ve, Behˍlehˍhehnˍ Eˇhpaˍraˆ-oˬ, nawˬ lehˬ Yuˇda‸ mvuhˇmiˬ 
hkʼaw lo shu a‸ kehˉ i jaˇ ve venˇ hpeh‸ ve yoˬ. Ya‸ hkʼaˇ, Iˉsaˍreˍlaˆ chaw 
hui hta‸ uˉ peunˍ tuˬ ve chaw teˇ gʼaˇ, nawˬ awˬ hkʼaw lo ngaˬ tawˆ la piˇ tuˬ 
yoˬ. Yawˇ lehˬ aˬ sho-eˬ htaˇ ve chaw teˇ gʼaˇ ve awˬ ceuˬ awˬ hkʼaˇ hpeh‸ ve 
yoˬ. 
3Chi hta‸ pa taw, yaˇ paˍ oˇ ve teˇ gʼaˇ paw la htaˇ hkʼa gaˬ, Gʼuiˬsha lehˬ 
yawˇ ve chaw teˇ hpaˍ hta‸ yawˇ hui ve canˇ paˍ teˇ hpaˍ ve la‸ sheh hkʼaw lo 
chiˇ baˬ taˍ piˇ tuˬ yoˬ. Oˇ htaˇ, shu ve mvuhˇmiˬ hkʼaw gʼa ca chehˇ taˍ ve yaˇ 
paˍ oˇ ve awˬ ceuˬ awˬ hkʼaˇ teˇ hpaˍ kʼaw‸ cawˇ da‸ hawˍ da‸ la tuˬ yoˬ. 
4Yaˇ paˍ oˇ ve tawˆ la ve teˇ yanˇ, yawˇ lehˬ Gʼuiˬsha geh gʼa ve awˬ gʼaˇ awˬ 
shaˉ leh, Gʼuiˬsha ve awˬ me‸ awˬ hponˇ hta‸ cuˇ leh yawˇ ve chaw teˇ hpaˍ 
hta‸ uˉ peunˍ tuˬ yoˬ. Yawˇ ve chaw teˇ hpaˍ, gawˬ lehˍ gʼa chehˇ tuˬ yoˬ. Awˬ 
lawn kʼo, miˬguiˬ hkʼoˆ chehˇ ve chaw hkʼa peu-eˬ yawˇ hkʼaˬ ma uiˍ jaˇ mvuh 
jaˇ ve hta‸ gʼa mawˬ gʼa shiˍ tuˬ yoˬ. 
5Yawˇ lehˬ, gawˬ lehˍ ve awˬ ceuˬ hta‸ yuˬ laˬ tuˬ yoˬ. 

Htaiˍ hkʼaw‸ tuˬ leh ciˍ yanˍ tuˬ 

Aˍsuˇriˆ chaw hui ngaˬ hui ve mvuhˇmiˬ hta‸ ca bawˆ la ve teˇ yanˇ, yawˇ hui 
hta‸ tawˍ taˍ tuˬ awˬ gʼaˇ uiˍ jaˇ ve ngaˬ hui ve awˬ hoˉ awˬ naˬ teˇ hpaˍ hta‸ 
kʼai peu tuˬ yoˬ. 
6Yawˇ hui lehˬ la‸ caˉ hta‸ yehˇ leh, Aˍsuˇriˆ chaw hui hta‸ ma‸ bawˆ gʼaˇ leh, 
Aˍsuˇriˆ chaw ngaˬ hui hta‸ ca bawˆ la ve teˇ yanˇ, ngaˬ hui hta‸ yawˇ hui ve 
la‸ sheh hkʼaw ponˬ laˇ tuˬ yoˬ. 
7Maˇ suh-e leh cawˬ taˉ ve Iˉsaˍreˍlaˆ chaw teˇ hpaˍ lehˬ, chaw ceuˬ teˇ hpaˍ 
awˬ hkʼoˆ lo Gʼuiˬsha ce la piˇ ve ciˍ gʼuiˬ leh, mvuh‸ hkʼoˆ lo ya‸ la chehˇ ve 
mvuhˇ yeˬ gʼuiˬ hkʼa shuˍ, shu awˬ pon awˬ bon uiˍ ve chaw hpeh‸ tuˬ yoˬ. 
Yawˇ hui lehˬ Gʼuiˬsha hta‸ ceh tiˉ gʼaˇ va leh, chaw yaˇ hta‸ gʼaˇ va tuˬ ve 
maˇ heˆ. 

8Shu mvuhˇmiˬ lo chehˇ taˉ ve chaw teˇ hpaˍ lehˬ, heh puiˉ hkʼaw lo caˇ tuˬ ca 
toˇ chehˇ ve laˇ caˬ shiˉ hkʼa shuˍ, hkʼa mawˬ ve yawˬ ehˉ teˇ hpaˍ hta‸ che‸ 
caˇ leh tzuh‸ suhˍ tuˬ yoˬ. Yawˇ hui hta‸ htaiˍ hkʼaw‸ piˇ tuˬ te maˇ gʼa. 
9Iˉsaˍreˍlaˆ chaw teˇ hpaˍ lehˬ, yawˇ hui ve canˇ paˍ teˇ hpaˍ hta‸ bawˆ gʼaˇ 
leh, yawˇ hui hta‸ te luˬ te sheˆ piˇ tuˬ yoˬ. 
10Gʼuiˬsha kʼoˆ ve, Oˇ htaˇ ngaˬ lehˬ nawˬ hui ve iˉ mvuhˇ teˇ hpaˍ hta‸ yuˬ kʼai 
leh nawˬ hui ve iˉ mvuhˇ lawˬ teˇ hpaˍ hta‸ te luˬ tuˬ yoˬ. 
11Nawˬ hui ve mvuhˇmiˬ hkʼaw cawˬ ve venˇ teˇ hpaˍ hta‸ ngaˬ te luˬ leh, 
nawˬ hui ve ta‸ yehˬ teˇ hpaˍ hta‸ htawˇ ngaˬ dawˆ paˆ tuˬ yoˬ. 
12Mawˉ paˍ teˇ hpaˍ hta‸ ngaˬ te luˬ piˇ leh, faˍ te puiˉ ve chaw hui hta‸ htawˇ 
ngaˬ teh taˉ piˇ tuˬ ve maˇ heˆ. 
13Nawˬ hui oˉ kʼoˍ pui chehˇ ve da‸ kehˬ ve haˉ pui hkuiˉ daw teˇ hpaˍ leh 
shaˉ ho‸ teˇ hpaˍ hta‸ htawˇ, ngaˬ te luˬ tuˬ yoˬ. Nawˬ hui te taˍ ve awˬ ceuˬ 
teˇ hpaˍ hta‸ nawˬ hui teˇ pawˆ ka‸ oˉ kʼoˍ gʼa kʼaw‸ pui tuˬ ve maˇ heˆ. 
14Nawˬ hui ve mvuhˇmiˬ hkʼaw cawˬ ve Aˍsheˍraˆ gʼuiˬsha ma ve shaˉ ho‸ teˇ 
hpaˍ ngaˬ gʼawˬ baˬ leh, nawˬ hui ve venˇ teˇ hpaˍ hta‸ ngaˬ te luˬ tuˬ yoˬ. 
15Ngaˬ ve tawˇ hkawˇ hta‸ maˇ na yuˬ ve chaw ceuˬ hkʼa peu-eˬ ve hta‸ ngaˬ 
nyi ma zuhˆ jaˇ ve hkʼaw kʼaw‸ te hkʼaw‸ piˇ tuˬ yoˬ. 

Miˆhkaˍ li‸ 6 

Iˉsaˍreˍlaˆ chaw hui hta‸ Gʼuiˬsha kʼoˆ piˇ ve tawˇ 

1Iˉsaˍreˍlaˆ chaw hui hta‸ Gʼuiˬsha kʼoˆ piˇ tuˬ cawˬ ve tawˇ hta‸ na taˍ sheˍ. 
Jawˇmawˇ-oˬ, tu la leh nawˬ kʼoˆ tuˬ cawˬ ve tawˇ hta‸ kʼoˆ maˍ laˇ-oˆ. Nawˬ 
kʼoˆ chehˇ ve tawˇ hta‸ hkʼaw pui teˇ hpaˍ htawˇ gʼa kaˇ piˇ-oˆ. 
2Hkʼaw pui teˇ hpaˍ leh aˬ sho-eˬ htaˇ ka‸ cawˬ taˍ ve miˬguiˬ-oˬ, Gʼuiˬsha kʼoˆ 
chehˇ ve tawˇ hta‸ na sheˍ. Gʼuiˬsha lehˬ yawˇ ve chaw teˇ hpaˍ hta‸ tawˇ yaw 
piˇ tuˬ cawˬ ve yoˬ. Yawˇ lehˬ Iˉsaˍreˍlaˆ chaw hui hta‸ venˇbaˆ taˍ kuiˬ teˇ kaˬ 
cawˬ ve yoˬ. 

3Gʼuiˬsha kʼoˆ ve, Ngaˬ ve chaw teˇ hpaˍ-oˬ, ngaˬ nawˬ hui hta‸ hkʼaˬ hkʼe te 
laˇ taˍ peuˬ ve le. Ngaˬ nawˬ hui hta‸ hkʼaˬ hkʼe te tu‸ hkanˍ piˇ lawˬ ve le. 
Ngaˬ hta‸ kʼaw‸ yaw hkʼaw‸ laˇ-oˆ. 
4Ngaˬ nawˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ laˇ taˍ ve yoˬ. Shu ceˬ 
shu hpfuhˆ te chehˇ kuiˬ lo ngaˬ nawˬ hui hta‸ htaiˍ hkʼaw‸ laˇ taˍ ve yoˬ. 
Nawˬ hui hta‸ sheh kʼai laˇ tuˬ Moˉseˍ, Aˍronˍ leh Meˇriˆanˍ hui hta‸ ngaˬ peu 
laˇ taˍ ve yoˬ. 
5Ngaˬ ve chaw teˇ hpaˍ-oˬ, Mawˇbaˆ mvuhˇmiˬ ve jawˇmawˇ Baˍlaˆ nawˬ hui 
hta‸ hkʼaˬ hkʼe te laˇ tuˬ dawˇ nyi chehˇ ve awˬ lawn, leh Baˍraˆ ve yaˇ paˍ 
Baˍlanˍ yawˇ hta‸ hkʼaˬ hkʼe kʼaw‸ yaw hkʼaw‸ piˇ ve awˬ lawn hta‸ dawˇ 
nawˇ-oˆ. Aˍhkeˇshaˍ venˇ lo te leh Giˇlaˍgaˍ venˇ lo hkʼa gaˬ, ya‸ kʼaw kʼaˉ lo 
hkʼaˬ hkʼe hpeh‸ taˉ peuˬ ve awˬ lawn teˇ hpaˍ hta‸ htawˇ dawˇ nawˇ-oˆ. Oˇ 
hkʼe te ve kʼo, nawˬ hui hta‸ ponˬ laˇ tuˬ ngaˬ hkʼaˬ hkʼe te taˍ peuˬ ve hta‸ 
nawˬ hui gʼa shiˍ tuˬ yoˬ. 

Gʼuiˬsha heuˆ gaˇ ve awˬ ceuˬ 

6Mvuhˇ naw ma Gʼuiˬsha hta‸ ngaˬ oˉ kʼoˍ ca pui la htaˇ, yawˇ hta‸ aˬ hto‸ 
ma gʼa yuˬ veu laˇ piˇ tuˬ le. Yawˇ hta‸ tuˉ tanˇ piˇ tuˬ, da‸ jaˇ ve nuˇ ehˉ hta‸ 
ngaˬ gʼa yuˬ veu laˇ tuˬ laˇ. 
7Ngaˬ yawˇ geh lo yawˬ ehˉ awˬ hinˉ hkeh, maˇ heˆ kʼo, maˇ jaˇ ve shaˍlonˍ 
awˬ chu yuˬ veu laˇ ve hta‸ yawˇ nyi hkʼaˇ suh tuˬ ve laˇ. Ngaˬ ve venˇbaˆ gʼa 
ponˬ tuˬ, ngaˬ ve yaˇ paˍ uiˍ hta‸ gʼa tanˇ piˇ tuˬ ve laˇ. 
8Maˇ heˆ. Gʼuiˬsha lehˬ da‸ ve awˬ ceuˬ ngaˬ hui hta‸ kʼoˆ maˍ laˇ taˍ peuˬ. 
Yawˇ heuˆ gaˇ ve awˬ ceuˬ lehˬ chi hkʼe yoˬ. Hteˇ ve cawˇ ve hta‸ te ve, ha‸ 
pehnˇ ve, leh nuˇ nehˬ ve awˬ hkʼaw lo Gʼuiˬsha ve tawˇ hkawˇ hta‸ na yuˬ ve 
awˬ ceuˬ chi teˇ hpaˍ yoˬ. 
9Gʼuiˬsha hta‸ kawˆ ve teˇ ceuˬ da‸ jaˇ ve yoˬ. Yawˇ venˇ hta‸ kuˬ leh kʼoˆ ve, 
Venˇ hkʼaw hpawnˬ da‸ chehˇ ve chaw hui-oˬ, na sheˍ. 

10Haiˬve chaw hui ve yehˬ hkʼaw lo, maˇ hteˇ maˇ cawˇ ve hkʼaw ca gʼa taˍ ve 
hpu shi mawˇ jeˬ hkʼa biˇ cawˬ ve yoˬ. Yawˇ hui lehˬ maˇ cawˇ ve yaˍ cuˍ hta‸ 
yehˇ chehˇ ve yoˬ. Awˬ ceuˬ oˇ ve teˇ hpaˍ hta‸ ngaˬ canˇ ve yoˬ. 
11Chi hkʼe maˇ cawˇ ve yaˍ cuˍ hta‸ yehˇ chehˇ ve chaw hui hta‸ ngaˬ hkʼaˬ 
hkʼe te venˇbaˆ hpehˇ piˇ hpeh‸ tuˬ le. 
12Paw sha ve chaw teˇ hpaˍ lehˬ haˍ yaˇ gʼawˇ yaˇ teˇ hpaˍ hta‸ hkʼa mvuhˇ 
hkʼa na te piˇ leh, nawˬ hui hkʼa peu-eˬ chaw heˍ paˍ hpeh‸ ve yoˬ. 
13Nawˬ hui ve venˇbaˆ teˇ hpaˍ hta‸ pa taw, chi teˇ hkui hta‸ tanˬ leh ngaˬ 
nawˬ hui hta‸ luˬ kʼai sheˆ kʼai piˇ tuˬ yoˬ. 
14Nawˬ hui gʼa caˇ chehˇ ve htawˇ, nyi hkʼaˇ suh tuˬ ve maˇ heˆ. Nawˬ hui gʼa 
meu‸ jehˇ chehˇ tuˬ sheˍ ve yoˬ. Nawˬ hui mawˇ teˇ ceuˬ ceuˬ pfuhˇ tawˆ-e 
chehˇ ve htawˇ, oˇ ve teˇ hpaˍ hta‸ ha‸ shaˉ taˍ gʼa tuˬ ve maˇ heˆ. Nawˬ hui 
ha‸ shaˉ taˍ gʼa ve htawˇ, ma‸ bawˆ kuiˬ lo ngaˬ te luˬ te sheˆ piˇ tuˬ yoˬ. 
15Nawˬ hui caˬ ti ve htawˇ, gʼa gʼeu‸ caˇ tuˬ ve maˇ heˆ. Nawˬ hui shaˍ lonˍ 
awˬ chu nyiˉ yuˬ chehˇ ve htawˇ, gʼa yehˇ tuˬ ve maˇ heˆ. Nawˬ hui a pehˉ 
meuˇ gʼuiˬ nyiˉ chehˇ ve htawˇ, gʼa dawˬ tuˬ ve maˇ heˆ. 
16Nawˬ hui lehˬ jawˇmawˇ Awˇmaˍriˆ leh yawˇ ve yaˇ paˍ jawˇmawˇ Aˍhaˆ hkʼa 
shuˍ, haiˬ ve kanˉ hta‸ te tcuhˉ taˍ ve yoˬ. Nawˬ hui lehˬ, yawˇ huiˉ maˬ te ve 
hkʼe gʼa‸ te ve pa taw, ngaˬ nawˬ hui hta‸ luˬ kuiˬ sheˆ kuiˬ lo gaˬ piˇ lawˬ 
leh, chaw hkʼa peu-eˬ nawˬ hui hta‸ shawˍ baˬ tuˬ yoˬ. Hkʼaˬ hpawˇ chi hpawˇ 
lo chehˇ ve chaw yaˇ teˇ hpaˍ, nawˬ hui hta‸ maˇ shawˍ maˇ caˆ te laˇ tuˬ yoˬ. 

Miˆhkaˍ li‸ 7 

Iˉsaˍreˍlaˆ chaw hui luˬ kʼai sheˆ kʼai chehˇ ve 

1Ngaˬ lehˬ dawˇ haˍ jaˇ hpeh‸ bawˬ jaˇ ve yoˬ. Ngaˬ lehˬ iˉ shiˍ cehˬ hkʼoˆ lo iˉ 
shiˍ teˇ shiˍ ka‸ ca maˇ mawˬ ve chaw, leh a pehˉ meuˇ te hkʼoˆ lo a pehˉ 
meuˇ shiˍ ca maˇ mawˬ ve awˍ meu‸ jaˇ chehˇ ve chaw teˇ gʼaˇ hkʼa shuˍ hpeh
‸ ve yoˬ. A pehˉ meuˇ shiˍ leh, mehˬ jaˇ ve maˉ nawˆ shiˍ hkʼa peu-eˬ hta‸ shu 
shaˉ kʼai peuˬ. 

2Mvuhˇmiˬ hkʼaw hteˇ ve cawˇ ve chaw teˇ gʼaˇ ka‸ maˇ cawˬ leh, Gʼuiˬsha hta
‸ ka ti‸ yeˬ chehˇ ve chaw teˇ gʼaˇ ka‸ maˇ cawˬ. Chaw teˇ gʼaˇ le le shu hta‸ 
tiˇ pehˍ tuˬ da‸ ve awˬ yanˇ hta‸ law chehˇ taˍ ve yoˬ. Chaw teˇ gʼaˇ le le a 
shu yawˇ ve awˬ chawˇ awˬ paˆ teˇ hpaˍ hta‸ gʼa‸ yuˬ chehˇ taˍ ve yoˬ. 
3Yawˇ hui lehˬ, haiˬ ve kanˉ hta‸ te puiˉ jaˇ ve chaw hpeh‸ ve yoˬ. A ma‸ lonˉ 
leh suhˉ jehˬ shehˍ hpaˇ teˇ hpaˍ lehˬ, shu geh la‸ shawnˍ lawˬ yuˬ chehˇ ve 
yoˬ. Awˬ me‸ awˬ hponˇ cawˬ ve chaw lehˬ, yawˇ heuˆ gaˇ ve awˬ ceuˬ yawˇ 
hui hta‸ hto piˇ leh, yawˇ hui teˇ geh jehˬ da‸ chehˇ ve yoˬ. 
4Yawˇ hui awˬ hkʼaw lo da‸ jaˇ leh, hteˇ jaˇ cawˇ jaˇ ve chaw hui htawˇ, mvuh
‸ hkʼa shuˍ te‸ chiˉ awˬ hpfuhˇ maˇ cawˬ ve chaw hpeh‸ ve yoˬ. Tcuh kaˍ paˍ 
teˇ hpaˍ hta‸ cuˇ leh Gʼuiˬsha shaˍ ti‸ piˇ taˍ ve hkʼe, yawˇ hui hta‸ ciˍ yanˍ 
piˇ tuˬ ve awˬ yanˇ gaˬ la peuˬ ve yoˬ. Chi beu‸ yawˇ hui dawˇ maˇ tawˆ te 
chehˇ ve yoˬ. 
5Nawˬ awˬ paˇ awˬ kui chehˇ ve chaw hui hta‸ taˇ yonˍ. Nawˬ ve awˬ chawˇ 
hta‸ htawˇ gʼaˇ taˇ va. Nawˬ miˇ ma hta‸ tawˇ yaw htaˇ htawˇ shaˍ ti‸ taˍ. 
6Chi hkʼe ve awˬ yanˇ awˬ hkʼaw lo, yaˇ teˇ hpaˍ lehˬ a shu yawˇ ve awˬ pa hta
‸ chaw gʼuˇ hkʼe shawˍ leh, yaˇ miˇ teˇ hpaˍ lehˬ a shu yawˇ ve awˬ e hta‸ 
tawˍ da‸ tuˬ yoˬ. Awˬ hkuiˇ ma teˇ hpaˍ a shu yawˇ ve awˬ pi ma hta‸ ya‸ da‸ 
leh, a shu yawˇ ve canˇ paˍ lehˬ, a shu yawˇ ve yehˬ yaˇ kʼa yaˇ teˇ hpaˍ hpeh‸ 
tuˬ yoˬ. 
7Ya‸ hkʼaˇ, ngaˬ lehˬ Gʼuiˬsha hta‸ ceh tiˉ law nyi tcuhˉ taˍ tuˬ yoˬ. Ngaˬ hta‸ 
ponˬ laˇ tuˬ ve Gʼuiˬsha hta‸ ceh tiˉ ngaˬ nyi ma yeˬ chaweh taˍ leh law nyi 
tcuhˉ taˍ tuˬ yoˬ. Ngaˬ ve Gʼuiˬsha lehˬ ngaˬ kuˬ hkawˇ hta‸ na yuˬ laˇ tuˬ yoˬ. 

Gʼuiˬsha htaiˍ hkʼaw‸ piˇ tuˬ 

8Ngaˬ hui ve canˇ paˍ teˇ hpaˍ lehˬ, ngaˬ hui awˬ hkʼoˆ hta‸ gʼa kʼaw‸ ha lehˬ 
chehˇ tuˬ ve maˇ heˆ. Ngaˬ hui lehˬ paiˍ peuˬ ve htawˇ, teˇ pawˆ kʼaw‸ tu la 
tuˬ yoˬ. Chi beu‸ ngaˬ hui lehˬ naˆ ho‸ ve hkʼaw chehˇ taˍ ve yoˬ. Ya‸ hkʼaˇ, 
Gʼuiˬsha ngaˬ hui hta‸ awˬ gʼeuˆ piˇ laˇ tuˬ yoˬ. 

9Ngaˬ hui lehˬ Gʼuiˬsha hta‸ te ya‸ peuˬ. Chi hta‸ pa taw, ngaˬ hui teˇ hkui teˇ 
yanˇ yawˇ nyi ma zuhˆ ve hta‸ gʼa hkanˍ tuˬ yoˬ. Ya‸ hkʼaˇ, awˬ leh meuˇ gaˬ 
kʼo, yawˇ ngaˬ hui hta‸ ha‸ shaˉ laˇ leh, ngaˬ hui hta‸ te laˇ ve maˇ cawˇ ve 
awˬ ceuˬ hta‸ cawˇ ve awˬ ceuˬ kʼaw‸ hpeh‸ la piˇ tuˬ yoˬ. Yawˇ ngaˬ hui hta‸ 
awˬ gʼeuˆ cawˬ kuiˬ lo shiˍ tawˆ laˇ leh, yawˇ ngaˬ hui hta‸ ponˬ laˇ ve hta‸ 
ngaˬ hui gʼa mawˬ tuˬ yoˬ. 
10Oˇ htaˇ ngaˬ hui ve canˇ paˍ teˇ hpaˍ awˬ ceuˬ chi hta‸ gʼa mawˬ leh, awˬ me
‸ awˬ hponˇ luˬ kʼai tuˬ yoˬ. Yawˇ hui lehˬ, Nawˬ hui ve Jawˇmawˇ Gʼuiˬsha 
hkʼaˬ lo le, teh‸ ngaˬ hui hta‸ maˇ shawˍ maˇ caˆ te leh na nyi laˇ chehˇ ve 
yoˬ. Yawˇ hui shonˇ kʼai leh, ya‸ kʼaw hkʼoˆ lo cawˬ ve je‸ nehˆ hkʼa shuˍ, 
shu naˆ toˇ ve hta‸ gʼa hkanˍ tuˬ yoˬ. 
11Yeˍruˆsaˍlehnˍ venˇ yaˇ teˇ hpaˍ-oˬ, lanˇ venˇ hta‸ kʼaw‸ tanˬ kawˍ tuˬ awˬ 
yanˇ gaˬ la chehˇ ve yoˬ. Oˇ htaˇ gaˬ kʼo, nawˬ hui ve mvuhˇmiˬ kʼehˬ la tuˬ 
yoˬ. 
12Hkʼaˬ hpawˇ chi hpawˇ lo chehˇ taˍ ve nawˬ hui ve chaw teˇ hpaˍ, nawˬ hui 
geh kʼaw‸ la tuˬ yoˬ. Mvuhˇ nyi tawˆ hpawˇ Aˍsuˇriˆ mvuhˇmiˬ hkʼaw chehˇ 
taˍ ve chaw teˇ hpaˍ maˇ kʼoˆ, awˬ hawˉ hpawˇ Eˇjiˇtu‸ mvuhˇmiˬ hkʼaw chehˇ 
taˍ ve chaw teˇ hpaˍ maˇ kʼoˆ, laˇ tsuhˇ gʼuiˬ choˬ hpawˇ oˇ hpawˇ lo chehˇ taˍ 
ve chaw teˇ hpaˍ maˇ kʼoˆ, hkʼaw hkʼoˆ lawˬ hkʼoˆ lo chehˇ ve chaw teˇ hpaˍ, 
nawˬ hui geh kʼaw‸ la tuˬ yoˬ. 
13Miˬguiˬ hkʼoˆ chehˇ ve chaw teˇ hpaˍ cha‸ chiˆ jaˇ ve pa taw, miˬguiˬ chi lehˬ 
gawˬ cu gawˬ pehˆ hpeh‸ kʼai tuˬ yoˬ. 

Iˉsaˍreˍlaˆ chaw hui hta‸ Gʼuiˬsha ha kʼaˉ ve 

14Gʼuiˬsha-oˬ, nawˬ leuˆ yuˬ taˍ ve chaw teˇ hpaˍ hta‸ a ciˉ nyi ha‸ shaˉ piˇ-oˆ. 
Yawˇ hui lehˬ chi beu‸ heh puiˉ hkʼaw lo chehˇ taˍ ve yoˬ. Aˬ sho-eˬ yawˇ hui 
te caˇ jaw muiˬ ve Baˍshanˍ leh Giˇlaˆ mvuhˇmiˬ hkʼaw cawˬ ve hkuiˇ jaˇ da‸ 
jaˇ ve chehˇ kuiˬ lo yawˇ hui hta‸ kʼaw‸ kʼo‸-e tcuh piˇ lawˬ-o‸. 
15Gʼuiˬsha-oˬ, aˬ sho-eˬ nawˬ ngaˬ hui hta‸ Eˇjiˇtu‸ mvuhˇmiˬ hkʼaw shiˍ tawˆ 
la chehˇ htaˇ hkʼe, ngaˬ hui hta‸ anˇ tuˬ awˬ heˆ teˇ hpaˍ te maˍ laˇ-oˆ. 

16Chaw ceuˬ teˇ hpaˍ awˬ gʼaˇ uiˍ jaˇ ve htawˇ, chi hta‸ gʼa mawˬ leh nyi ma 
luˬ kʼai tuˬ yoˬ. Hpeh‸ haˍ jaˇ ve hkʼaw yawˇ hui maw‸ kʼaw me‸ taˍ leh, a 
shu yawˇ ve naˍ paw hta‸ hoˆ taˍ tuˬ yoˬ. 
17Vuiˬ hkʼa shuˍ yawˇ hui je‸ meu-e hkʼaw loˇ kʼai leh, kawˆ jaˇ ve hkʼaw 
yawˇ hui ve ta‸ yehˬ hkʼaw tawˆ la tuˬ yoˬ. Yawˇ hui kawˆ jaˇ leh ngaˬ hui ve 
Jawˇmawˇ Gʼuiˬsha geh kʼaw‸ hpfuhˆ kʼaw‸ la tuˬ yoˬ. 
18Gʼuiˬsha-oˬ, nawˬ hta‸ shuˍ ve awˬ kaˍ awˬ nu gʼuiˬsha teˇ gʼaˇ ka‸ maˇ cawˬ. 
Nawˬ lehˬ a sha‸ te‸ chehˇ sheˍ ve nawˬ ve chaw teˇ hpaˍ ve venˇbaˆ hta‸ 
hpehˇ piˇ ve yoˬ. Nawˬ lehˬ co co nyi ma zuhˆ chehˇ ve maˇ heˆ. Ya‸ hkʼaˇ, 
nawˬ ve ha‸ pehnˇ ve teˇ ceuˬ ngaˬ hui hta‸ hpeu‸ maˍ laˇ ve yoˬ. 
19Nawˬ lehˬ ngaˬ hui hta‸ teˇ pawˆ kʼaw‸ ha kʼaˉ laˇ tuˬ sheˍ ve yoˬ. Nawˬ lehˬ 
ngaˬ hui ve venˇbaˆ hta‸ naˆ tiˍ taˍ leh, oˇ ve teˇ hpaˍ hta‸ laˇ tsuhˇ gʼuiˬ tawˬ 
lo ya‸-e piˇ tuˬ yoˬ. 
20Nawˬ lehˬ aˬ sho-eˬ htaˇ ngaˬ hui ve awˬ puˍ awˬ pi teˇ hpaˍ hta‸ ka ti‸ te taˍ 
ve hkʼe, Aˍbraˍhanˍ leh Yaˍkoˆ ve awˬ ceuˬ awˬ hkʼaˇ teˇ hpaˍ hta‸ ka ti‸ yeˬ 
leh, nawˬ ve ha‸ pehnˇ ve awˬ lawn hpeu‸ maˍ piˇ tuˬ yoˬ. 

Naˍhunˍ li‸ 

Naˍhunˍ li‸ 1 

1Chi ve lehˬ, Niˇnaˍveˍ venˇ hta‸ caˉ da‸ leh Eˇlaˍkawˆshaˆ venˇ yaˇ Naˍhunˍ 
awˬ ha awˬ hkʼaw lo gʼa mawˬ ve awˬ lawn teˇ hpaˍ hpeh‸ ve yoˬ. 

Gʼuiˬsha Niˇnaˍveˍ venˇ hta‸ nyi ma zuhˆ ve 

2Gʼuiˬsha lehˬ yawˇ hta‸ kʼaw‸ hpfuhˆ ve chaw hui hta‸ hkʼe leˇ ponˬ piˇ tuˬ 
ve maˇ heˆ. Yawˇ hta‸ tawˍ taˍ ve chaw hta‸ Yawˇ ciˍ yanˍ piˇ leh, nyi ma 
zuhˆ ve awˬ hkʼaw lo yawˇ hui hta‸ kʼaw‸ te hkʼaw‸ piˇ ve yoˬ. 
3Gʼuiˬsha lehˬ, nyi ma haˆ haˆ maˇ zuhˆ puiˉ. Ya‸ hkʼaˇ, Yawˇ lehˬ kanˇ paˆ uiˍ 
jaˇ leh, venˇbaˆ cawˬ ve chaw hta‸ hkʼe leˇ ponˬ piˇ tuˬ ve maˇ heˆ. Gʼuiˬsha 
hkʼa kʼai kuiˬ lo mvuhˇ haw mvuhˇ yeˬ lonˉ laˬ leh, moˬ teˇ hpaˍ lehˬ yawˇ ve 
hkui sheh hawˉ lo ve je‸ meu-e hpeh‸ ve yoˬ. 
4Yawˇ laˇ tsuhˇ gʼuiˬ hta‸ tawˇ piˇ leh, laˇ tsuhˇ gʼuiˬ oˇ ve fiˍ kʼai ve yoˬ. Yawˇ 
lehˬ, iˉ kaˆ lawˬ teˇ hpaˍ hta‸ htawˇ fiˍ kʼai piˇ lawˬ ve yoˬ. Baˍshanˍ mvuhˇmiˬ 
hkʼaw cawˬ ve ti mi teˇ hpaˍ goˇ kʼai leh, Kaˍmeˍ laˆ hkʼaw htawˇ shiˉ-ehˍ hpeh
‸ la ve yoˬ. Leˍbaˍnonˍ hkʼaw hkʼoˆ lo cawˬ ve suhˉ veˆ teˇ hpaˍ htawˇ ho-eˍ 
kʼai ve yoˬ. 
5Hkʼaw pui teˇ hpaˍ Gʼuiˬsha mehˆ gʼuˇ suhˍ hiˆ hiˆ naˇ naˇ hpeh‸ la leh hkʼaw 
pui ehˉ teˇ hpaˍ yawˇ mehˆ gʼuˇ suhˍ lo kuiˬ kʼai ve yoˬ. Gʼuiˬsha tawˆ la ve teˇ 
yanˇ miˬ hiˆ jaˇ leh, miˬguiˬ chaw yaˇ hkʼa peu-eˬ kawˆ cheˇ jaˇ ve yoˬ. 
6Yawˇ nyi ma zuhˆ la ve teˇ yanˇ, a shu teˇ gʼaˇ te‸ chehˇ hpeh‸ tuˬ ve le. Yawˇ 
nyi ma zuhˆ ve teˇ ceuˬ hta‸ ngeuˍ baˬ ve teˇ yanˇ, haˉ hpawˇ teˇ hpaˍ yawˇ 
mehˆ gʼuˇ suhˍ lo je‸ meu-e hkʼa shuˍ hpeh‸ la ve yoˬ. 
7Gʼuiˬsha lehˬ da‸ jaˇ tehˬ ve yoˬ. Dawˇ haˍ kuiˬ awˬ hkʼaw lo yawˇ ve chaw teˇ 
hpaˍ hta‸ yawˇ ponˬ piˇ leh, yawˇ geh kʼaw‸ hpfuhˆ kʼaw‸ la ve chaw hui hta
‸ yawˇ ha‸ shaˉ piˇ ve yoˬ. 
8Gʼuiˬ uiˍ haˉ uiˍ la ve hkʼa shuˍ, Gʼuiˬsha lehˬ yawˇ ve canˇ paˍ teˇ hpaˍ hta‸ 
te luˬ te sheˆ piˇ ve yoˬ. Yawˇ hta‸ tawˍ taˍ ve chaw hui hta‸ Yawˇ suh-e piˇ 
lawˬ ve yoˬ. 



2384 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

9Aˬ hto‸ ma pa taw nawˬ Gʼuiˬsha hta‸ kʼaw‸ hpfuhˆ tuˬ dawˇ nyi chehˇ ve le. 
Yawˇ nawˬ hta‸ te luˬ te sheˆ laˇ tuˬ yoˬ. Chaw teˇ gʼaˇ ka‸ Yawˇ hta‸ nyiˇ 
pawˆ tawˍ taˍ maˇ gʼa. 
10Aˉ chuˇ buiˇ leh goˇ kʼai peuˬ ve mvuh‸ hkʼa shuˍ, nawˬ lehˬ tuˉ baˬ ve hta‸ 
gʼa hkanˍ tuˬ yoˬ. 
11Niˇnaˍveˍ venˇ-oˬ, nawˬ geh lo Gʼuiˬsha hta‸ kʼaw‸ hpfuhˆ leh haiˬ ve dawˇ 
hkʼaˇ hkʼa biˇ cawˬ ve chaw teˇ gʼaˇ chehˇ taˍ ve yoˬ. 
12Gʼuiˬsha lehˬ yawˇ ve Iˉsaˍreˍlaˆ chaw teˇ hpaˍ hta‸ chi hkʼe kʼoˆ piˇ taˍ ve 
yoˬ. Aˍsuˇriˆ chaw teˇ hpaˍ maˇ jaˇ leh awˬ gʼaˇ uiˍ jaˇ ve htawˇ, yawˇ hui luˬ 
kʼai sheˆ kʼai leh mehˉ kʼai tuˬ yoˬ. Ngaˬ ve chaw teˇ hpaˍ-oˬ, ngaˬ nawˬ hui 
hta‸ tu‸ hkanˍ piˇ lawˬ ve htawˇ, awˬ hkʼaw‸ nawˉ teˇ pawˆ ka‸ nawˬ hui hta
‸ oˇ hkʼe kʼaw‸ te laˇ tuˬ ve maˇ heˆ. 
13Chi beu‸ ngaˬ nawˬ hui hta‸ Aˍsuˇriˆ chaw hui ve kanˇ paˆ awˬ hawˉ lo ponˬ 
laˇ leh, yawˇ hui hpeh taˍ ve aˉ caˆ hkeh hta‸ hpui baˬ laˇ tuˬ yoˬ. 
14Aˍsuˇriˆ chaw hta‸ caˉ da‸ leh Gʼuiˬsha chi hkʼe kʼoˆ ve yoˬ. Yawˇ hui mehˉ 
kʼai tuˬ yoˬ. Ngaˬ lehˬ yawˇ hui ve bon yehˬ hkʼaw teh taˍ ve shaˉ ho‸ teˇ hpaˍ 
hta‸ te luˬ te sheˆ piˇ tuˬ yoˬ. Yawˇ hui lehˬ te‸ chehˇ maˇ keunˍ ve chaw teˇ 
hpaˍ hpeh‸ ve pa taw, yawˇ hui awˬ pon ngaˬ tuˍ hpfuh duˇ taˍ peuˬ. 
15Nyi loˬ. Hkʼaw hkʼoˆ lo ha lehˬ ve tawˇ hkawˇ ca hto la ve chaw laˬ chehˇ taˍ 
peuˬ. Yuˇda‸ chaw teˇ hpaˍ-oˬ, ha lehˬ ha kʼa pawehˇ te leh, nawˬ hui 
Gʼuiˬsha hta‸ piˇ tuˬ ka ti‸ te taˍ ve awˬ ceuˬ teˇ hpaˍ yawˇ hta‸ tanˇ piˇ-oˆ. 
Haiˬ ve chaw teˇ hpaˍ lehˬ, nawˬ hui ve mvuhˇmiˬ hta‸ teˇ pawˆ ka‸ ca kʼaw‸ 
bawˆ la tuˬ ve maˇ heˆ. Yawˇ hui hkʼa peu-eˬ luˬ kʼai sheˆ kʼai peuˬ. 

Naˍhunˍ li‸ 2 

Niˇnaˍveˍ venˇ luˬ kʼai ve 

1Niˇnaˍveˍ venˇ-oˬ, canˇ paˍ teˇ hpaˍ nawˬ hta‸ ca bawˆ la chehˇ ve yoˬ. Nawˬ 
hta‸ te luˬ tuˬ ve chaw teˇ hpaˍ laˬ chehˇ taˍ peuˬ. Ta‸ yehˬ teˇ hpaˍ hta‸ hkʼa 
deh‸ gu te leh, ya‸ kʼaw hta‸ hkʼa deh‸ shaw taˍ-o‸. Ma‸ bawˆ tuˬ hkʼa deh 
gu taˍ-o‸. 

2(Gʼuiˬsha lehˬ Iˉsaˍreˍlaˆ ve mvuhˇmiˬ hta‸, aˬ sho-eˬ canˇ paˍ teˇ hpaˍ maˇ te 
luˬ piˇ sheˍ htaˇ hkʼe kʼaw‸ hpeh‸ la piˇ tuˬ ve awˬ yanˇ gaˬ la chehˇ ve yoˬ.) 
3Canˇ paˍ teˇ hpaˍ lehˬ, nyiˉ-ehˍ ve htanˬ tuˬ pfuhˇ taˍ leh, nyiˉ-ehˍ ve veu‸ 
kʼaˇ veu‸ deh taˍ ve yoˬ. Yawˇ hui lehˬ ma‸ bawˆ tuˬ hkʼa deh‸ gu taˍ peuˬ. 
Yawˇ hui ve iˉ mvuhˇ lawˬ teˇ hpaˍ lehˬ, aˬ miˍ ha hkʼa shuˍ awˬ gʼeuˆ ba leh, 
yawˇ hui ve iˉ mvuhˇ teˇ hpaˍ htawˇ gʼaˇ hte‸ pawˆ toˇ chehˇ ve yoˬ. 
4Iˉ mvuhˇ lawˬ oˇ ve teˇ hpaˍ lehˬ, venˇ hkʼaw lo htawˇ kʼaw‸ nawˬ kʼaw‸ te 
gʼuiˇ toˇ chehˇ ve yoˬ. Yawˇ hui lehˬ aˬ miˍ ha hkʼa shuˍ awˬ gʼeuˆ ba leh, 
mvuhˇ tiˉ po-e‸ hkʼa shuˍ gʼuiˇ gehˬ jaˇ ve yoˬ. 
5Ma‸ poˍ lonˉ teˇ hpaˍ hta‸ kuˬ yuˬ ve yoˬ. Ya‸ hkʼaˇ, yawˇ hui hkui htiˇ poˬ 
toˇ chehˇ ve yoˬ. Ma‸ yaˇ teˇ hpaˍ lanˇ venˇ lo gʼuiˇ kʼai leh, lanˇ venˇ hta‸ 
dawˆ paˆ chehˇ taˍ ve yoˬ. 
6Iˉ kaˆ lawˬ paˇ lo cawˬ ve venˇ taˍ meu‸ hpe‸ hpaw baˬ sheˬ leh, hawˉ yehˬ 
hkʼaw chehˇ ve chaw teˇ hpaˍ kawˆ jaˇ ve yoˬ. 
7Jawˇmawˇ ma hta‸ shu hpeh yuˬ leh, yawˇ ve awˬ ceˬ ma teˇ hpaˍ lehˬ aˉ pui 
kʼaˍ hkʼe hpoˆ hkʼanˇ chehˇ ve yoˬ. Yawˇ hui lehˬ dawˇ haˍ gaˇ haˍ jaˇ ve 
hkʼaw, a shu yawˇ ve nyi ma pui hta‸ hta chehˇ ve yoˬ. 
8Iˉ kaˆ gʼuiˬ hkʼaˇ pe‸ tawˆ la ve hkʼe, venˇ yaˇ teˇ hpaˍ Niˇnaˍveˍ venˇ hkʼaw 
gʼuiˇ tawˆ-e ve yoˬ. Taˇ gʼuiˇ hpaw-e teh‸ shu kʼoˆ piˇ chehˇ ve htawˇ, chaw teˇ 
gʼaˇ ka‸ maˇ kʼaw‸ hpfuhˆ nyi. 
9Hpu shi teˇ hpaˍ hta‸ hiˉ yuˬ-o‸. Awˬ lawn kʼo, venˇ chi hkʼaw hpu shi mawˇ 
jeˬ hkʼa biˇ cawˬ ve yoˬ. 
10Niˇnaˍveˍ venˇ luˬ kʼai sheˆ kʼai leh, gawˬ cu gawˬ pehˆ hpeh‸ la peuˬ. Chaw 
yaˇ teˇ hpaˍ kawˆ jaˇ ve pa taw, nyi ma shiˍ kuiˬ kʼai peuˬ. Yawˇ hui ve mehˆ 
hpfuhˇ lehˬ chaw suh hkʼe hpeh‸ la peuˬ. 
11Laˇ caˬ shiˉ ehˉ hkʼa biˇ chehˇ taˍ ve haˉ kʼoˍ hta‸ shuˍ ve venˇ lehˬ chi beu‸ 
hkʼaˬ lo le. Te luˬ te sheˆ ve hta‸ maˇ gʼa hkanˍ tuˬ, laˇ caˬ shiˉ oˇ ve teˇ hpaˍ 
hkʼaˬ lo gʼa kʼai tuˬ le. 

12Laˇ caˬ shiˉ lehˬ caˇ tuˬ ca veu laˇ leh, yawˇ ve awˬ yehˇ teˇ hpaˍ awˬ pon 
tzuh‸ suhˍ piˇ chehˇ ve yoˬ. Yawˇ ve hkawˆ awˬ hkʼaw lo, caˇ tuˬ shaˍ hkʼa biˇ 
cawˬ taˍ ve yoˬ. 
13Ngaˬ lehˬ nawˬ hui ve canˇ paˍ hpeh‸ leh, nawˬ hui ve iˉ mvuhˇ lawˬ teˇ hpaˍ 
hta‸ tuˉ baˬ laˇ tuˬ yoˬ. Nawˬ hui ve ma‸ yaˇ teˇ hpaˍ lehˬ ma‸ bawˆ kuiˬ lo tiˇ 
pehˍ ve hta‸ gʼa hkanˍ leh, nawˬ hui shu geh yuˬ gʼa taˍ ve mawˇ jeˬ hkʼa peu-
eˬ hta‸ ngaˬ yuˬ baˬ tuˬ yoˬ. Nawˬ hui ve tawˇ hkawˇ hta‸ awˬ hkʼaw‸ nawˉ 
teˇ pawˆ ka‸ gʼa kʼaw‸ kaˇ tuˬ ve maˇ heˆ, teh‸ kanˇ paˆ uiˍ ve Gʼuiˬsha kʼoˆ 
ve yoˬ. 

Naˍhunˍ li‸ 3 

1Heˍ puiˉ leh shu hta‸ tiˇ pehˍ ve venˇ lehˬ, gʼa luˬ gʼa sheˆ tuˬ yoˬ. Shu geh 
hiˉ yuˬ lu yuˬ veu laˇ ve mawˇ jeˬ teˇ hpaˍ, nawˬ geh lo biˇ sheˆ chehˇ ve yoˬ. 
2Aˉ caˆ hkeh jaw‸ chehˇ ve awˬ hkawˇ, iˉ mvuhˇ teˇ hpaˍ gʼuiˇ toˇ chehˇ ve awˬ 
hkawˇ leh, iˉ mvuhˇ lawˬ teˇ hpaˍ te toˇ chehˇ ve awˬ hkawˇ hta‸ na sheˍ. 
3Iˉ mvuhˇ ciˇ ve ma‸ yaˇ teˇ hpaˍ kuˬ chehˇ leh, yawˇ hui ve aˉhtaw leh gehˇ 
teˇ hpaˍ awˬ gʼeuˆ ba chehˇ ve yoˬ. Suh taˍ ve awˬ to teˇ hpaˍ gʼaw maˇ peuˬ 
htaˇ hkʼa gaˬ maˇ jaˇ leh, chaw yaˇ teˇ hpaˍ lehˬ suh taˍ ve chaw oˇ ve teˇ hpaˍ 
hta‸ hkui htiˇ poˬ toˇ chehˇ ve yoˬ. 
4Meh maˬ lanˉ hkʼa shuˍ hpeh‸ ve Niˇnaˍveˍ venˇ lehˬ, ciˍ yanˍ ve hta‸ gʼa 
hkanˍ peuˬ. Yawˇ lehˬ da‸ jaˇ nyi sha jaˇ leh, awˬ nu ve chaw ceuˬ teˇ hpaˍ hta
‸ venˇbaˆ te piˇ lawˬ ve yoˬ. 
5Kanˇ paˆ uiˍ ve Jawˇmawˇ Gʼuiˬsha kʼoˆ ve, Niˇnaˍveˍ venˇ-oˬ, ngaˬ nawˬ hta‸ 
ciˍ yanˍ laˇ tuˬ yoˬ. ngaˬ nawˬ hta‸ awˬ kʼu nyi hpeh‸ la piˇ lawˬ leh, nawˬ 
lehˬ hkʼaˬ ma ya‸ taw tuˬ cawˬ ve awˬ nu ve chaw ceuˬ teˇ hpaˍ hta‸ mawˬ 
tcuh piˇ tuˬ yoˬ. 
6Ngaˬ nawˬ hta‸ ya‸ taw piˇ lawˬ leh, nawˬ ve awˬ me‸ awˬ hponˇ hta‸ te luˬ 
laˇ tuˬ yoˬ. Chaw yaˇ teˇ hpaˍ nawˬ hta‸ chiˇ nyi leh kawˆ jaˇ tuˬ yoˬ. 
7Nawˬ hta‸ hkʼa gʼa mawˬ ve chaw hkʼa peu-eˬ hkʼaw‸ nawˉ paˉ lo jiˆ kʼo‸-e 
leh, Niˇnaˍveˍ venˇ lehˬ luˬ kʼai peuˬ. Venˇ chi awˬ pon a shu teˇ gʼaˇ dawˇ haˍ 

tuˬ le, teh‸ kʼoˆ tuˬ yoˬ. Chaw teˇ gʼaˇ ka‸ nawˬ hta‸ dawˇ sha tuˬ te laˇ tuˬ ve 
maˇ heˆ, teh‸ Gʼuiˬsha kʼoˆ ve yoˬ. 
8Niˇnaˍveˍ venˇ-oˬ, nawˬ lehˬ Teˍbehˆ venˇ a‸ kehˉ da‸ leuˉ ve laˇ. Niˍlaˆ iˉ kaˆ 
lawˬ lehˬ lanˇ venˇ hkʼa shuˍ, venˇ oˇ ve hta‸ ha‸ shaˉ piˇ taˍ ve yoˬ. 
9Teˍbehˆ venˇ lehˬ Ehˇtaˍyawˇpiˆ leh Eˇjiˇtu‸ mvuhˇmiˬ hta‸ uˉ peunˍ chehˇ 
leh, yawˇ ve kanˇ paˆ lehˬ awˬ leh meuˇ maˇ cawˬ. Liˆbyaˇ mvuhˇmiˬ lehˬ yawˇ 
ve awˬ chawˇ hpeh‸ ve yoˬ. 
10Ya‸ hkʼaˇ, Teˍbehˆ venˇ yaˇ teˇ hpaˍ lehˬ shu mvuhˇmiˬ lo hpeh kʼai ve hta‸ 
gʼa hkanˍ ve yoˬ. Yawˇ hui ve yaˇ ehˉ teˇ hpaˍ lehˬ, ya‸ kʼaw teˇ caˆ le le awˬ 
hkʼoˆ lo shu tiˇ pehˍ ve hta‸ gʼa hkanˍ ve yoˬ. Yawˇ hui ve chaw uiˍ chaw 
mvuh teˇ hpaˍ htawˇ, shu hpeh leh pehˬ yuˬ ve hta‸ gʼa hkanˍ ve yoˬ. 
11Niˇnaˍveˍ venˇ-oˬ, nawˬ htawˇ tzuhˬ bvuhˆ paˍ hkʼa shuˍ maˇ nawˇ maˇ hteh 
te paiˍ leh, canˇ paˍ teˇ hpaˍ ve la‸ sheh hkʼaw maˇ gʼa gaˬ tuˬ hpeˆ dawˇ tuˬ 
yoˬ. 
12Nawˬ ve ta‸ yehˬ teˇ hpaˍ lehˬ, awˬ shiˍ meh la peuˬ ve maˉ nawˆ cehˬ hkʼa 
shuˍ hpeh‸ tuˬ yoˬ. Awˬ cehˬ hta‸ hiˆ piˇ ve kʼo, maˉ nawˆ shiˍ teˇ hpaˍ nawˬ 
ve maw‸ kʼaw hkʼaw ce lo‸ la tuˬ yoˬ. 
13Nawˬ ve ma‸ yaˇ teˇ hpaˍ lehˬ, yaˇ miˇ hkʼa shuˍ hpeh‸ la leh, nawˬ lehˬ canˇ 
paˍ teˇ hpaˍ hta‸ tawˍ taˍ gʼa tuˬ ve maˇ heˆ. Nawˬ ve venˇ taˍ meu‸ hpe‸ teˇ 
hpaˍ hta‸ htawˇ aˬ miˍ to‸ baˬ tuˬ yoˬ. 
14Canˇ paˍ teˇ hpaˍ nawˬ hta‸ ca hoˆ la htaˇ, nawˬ iˉ kaˆ maˇ gʼa shiˉ tuˬ iˉ kaˆ 
hkʼa deh‸ hkʼo taˍ leh, nawˬ ve ta‸ yehˬ teˇ hpaˍ hta‸ hkʼa deh‸ gu taˍ-o‸. Je‸ 
duˇ hpoˆ leh li kiˉ shiˍ teˇ hpaˍ hkʼa deh‸ te hpoˆ taˍ-o‸. 
15Ya‸ hkʼaˇ, nawˬ oˇ hkʼe te taˍ ve htawˇ, nawˬ lehˬ ma‸ bawˆ kuiˬ lo tiˇ pehˍ 
ve, maˇ heˆ kʼo, aˬ miˍ chiˆ pehˍ ve hta‸ gʼa hkanˍ tuˬ yoˬ. Caˬ cehˬ hta‸ paˉ 
ce‸ tawˆ baˬ ve hkʼe, nawˬ lehˬ te luˬ te sheˆ ve hta‸ gʼa hkanˍ tuˬ yoˬ. Nawˬ 
lehˬ paˉ ce‸ hkʼa shuˍ maˇ la chehˇ taˍ ve yoˬ. 

16Nawˬ ve tanˇ kaˬ paˍ teˇ hpaˍ lehˬ, mvuhˇ naw ma hkʼoˆ lo cawˬ ve meu‸ keu 
shiˍ a‸ kehˉ maˇ jaˇ ve yoˬ. Ya‸ hkʼaˇ, paˉ ce‸ poˬ hpaw-e ve hkʼe chi beu‸ 
yawˇ hui mehˉ kʼai peuˬ. 
17Nawˬ ve ma‸ poˍ lonˉ teˇ hpaˍ lehˬ, kaˆ jaˇ ve awˬ nyi teˇ nyi htaˇ gʼo‸ pa 
hkʼoˆ lo chehˇ taˍ ve paˉ ce‸ moˍ lonˉ hkʼe hpeh‸ ve yoˬ. Ya‸ hkʼaˇ, mvuhˇ nyi 
tawˆ la ve teˇ yanˇ yawˇ hui poˬ hpaw-e ve yoˬ. Yawˇ hui hkʼaˬ lo kʼai peuˬ ve 
hta‸ chaw teˇ gʼaˇ ka‸ maˇ shiˍ.  
18Aˍsuˇriˆ jawˇmawˇ-oˬ, nawˬ awˬ hawˉ lo kanˉ te chehˇ ve chaw teˇ hpaˍ suh-e 
peuˬ leh, nawˬ ve hkunˉ teˇ hpaˍ lehˬ co co taiˍ taiˍ zuh‸ muiˉ kʼa chehˇ taˍ 
peuˬ. Nawˬ ve chaw teˇ hpaˍ lehˬ, hkʼaw hkʼoˆ lawˬ hkʼoˆ lo hpaˆ da‸ kʼai leh, 
yawˇ hui hta‸ kʼaw‸ shiˍ hkʼaw‸ veu laˇ tuˬ ve chaw teˇ gʼaˇ ka‸ maˇ cawˬ. 
19Nawˬ ve naˬ kuiˬ teˇ hpaˍ htawˇ na-e la kuiˬ awˬ hkʼaˇ maˇ cawˬ. Awˬ lawn 
chi hta‸ hkʼa gʼa kaˇ ve chaw hkʼa peu-eˬ ha lehˬ jaˇ leh la‸ sheh hta tuˬ yoˬ. 
Awˬ lawn kʼo, nawˬ ciˍ yanˍ piˇ ve hta‸ maˇ gʼa hkanˍ jaw ve chaw a shu teˇ 
gʼaˇ cawˬ le. 

Haˍbaˍkuˆ li‸ 

Haˍbaˍkuˆ li‸ 1 

1Chi ve lehˬ, tcuh kaˍ paˍ Haˍbaˍkuˆ hta‸ Gʼuiˬsha hpeu‸ maˍ piˇ taˍ ve tawˇ 
teˇ hpaˍ hpeh‸ ve yoˬ. 

Haˍbaˍkuˆ hpeh‸ bawˬ leh hkʼanˇ ve 

2Gʼuiˬsha-oˬ, ngaˬ ve bon lawˬ hkawˇ hta‸ maˇ na yuˬ leh, ngaˬ hui hta‸ hkʼaˬ 
maw maw tu‸ hkanˍ tcuh laˇ tuˬ sheˍ ve le. 
3Aˬ hto‸ ma pa taw, nawˬ ngaˬ hta‸ tu‸ hkanˍ dawˇ haˍ ve awˬ ceuˬ chi teˇ 
hpaˍ hta‸ mawˬ tcuh laˇ ve le. Luˬ ve sheˆ ve teˇ ceuˬ ngaˬ hui hta‸ hkʼa caw 
zuhˇ cawˬ chehˇ taˍ ve yoˬ. Teˇ kaˬ le le lo ya‸ da‸ jiˆ da‸ ve leh maˇ cawˇ maˇ 
hawˍ da‸ ve hkʼa biˇ cawˬ chehˇ taˍ ve yoˬ. 
4Awˬ liˇ uˉ paˍ teˍ teˇ hpaˍ te‸ chiˉ tcuhˉ kuiˬ maˇ cawˬ leh, chaw yaˇ teˇ hpaˍ 
lehˬ hteˇ ve cawˇ ve kanˉ hta‸ maˇ te. Hteˇ ve cawˇ ve teˇ ceuˬ mehˉ kʼai leh, 
haiˬ ve chaw teˇ hpaˍ lehˬ hteˇ ve cawˇ ve chaw teˇ hpaˍ a‸ kehˉ kanˇ paˆ cawˬ 
ve yoˬ. 

Gʼuiˬsha kʼaw‸ yaw hkʼaw‸ piˇ ve 

5Oˇ htaˇ, Gʼuiˬsha yawˇ ve chaw teˇ hpaˍ hta‸ kʼaw‸ yaw hkʼaw‸ piˇ leh kʼoˆ 
ve, Nawˬ hui awˬ paˇ awˬ kui lo chehˇ ve awˬ nu ve chaw ceuˬ teˇ hpaˍ hta‸ 
nyi-o. Nawˬ hui gʼa mawˬ ve awˬ ceuˬ hta‸ nawˬ hui anˇ jaˇ tuˬ yoˬ. Nawˬ hui 
kaˇ leh yonˍ maˇ hpeh‸ law‸ law‸ ve kanˉ hta‸ ngaˬ te tuˬ yoˬ. 
6Kawˆ tuˬ uiˍ leh shu hta‸ maˇ ha kʼaˉ puiˉ ve Baˍbuˍlonˍ chaw hui hta‸ ngaˬ 
awˬ gʼaˇ kʼaw‸ uiˍ la piˇ tuˬ yoˬ. Yawˇ hui lehˬ awˬ nu ve mvuhˇmiˬ teˇ hpaˍ 
hta‸ bawˆ yuˬ tuˬ tawˆ la chehˇ taˍ ve yoˬ. 
7Yawˇ hui lehˬ kawˆ tuˬ uiˍ jaˇ ve chaw teˇ hpaˍ hpeh‸ leh, yawˇ hui te gaˇ ve 
hkʼe te chehˇ ve yoˬ. 
8Yawˇ hui ve iˉ mvuhˇ teˇ hpaˍ lehˬ laˇ a‸ kehˉ gʼuiˇ gehˬ jaˇ leh, meu‸ jehˇ kaˆ 
jehˇ chehˇ ve heh hpuiˇ teˇ hpaˍ a‸ kehˉ haiˬ jaˇ ve yoˬ. Yawˇ hui lehˬ iˉ mvuhˇ 
ciˇ leh vuiˇ jaˇ ve mvuhˇmiˬ hkʼaw tawˆ la chehˇ ve yoˬ. Yawˇ hui lehˬ aˉ ceˬ 
ngaˆ hta‸ gʼa‸ yuˬ chehˇ ve hkʼe gʼaˇ hte‸ gʼuiˇ laˬ chehˇ ve yoˬ. 

9Yawˇ hui ve ma‸ moˍ lehˬ mvuhˇmiˬ teˇ hpaˍ hta‸ bawˆ yuˬ laˬ chehˇ leh, 
yawˇ hui laˬ chehˇ ve awˬ hkawˇ hta‸ gʼa kaˇ ve chaw hkʼa peu-eˬ kawˆ jaˇ 
chehˇ ve yoˬ. Yawˇ hui hpeh gʼa taˍ ve chaw teˇ hpaˍ lehˬ, shehˇ shiˍ hkʼa shuˍ 
maˇ jaˇ ve yoˬ. 
10Yawˇ hui lehˬ jawˇmawˇ teˇ hpaˍ hta‸ maˇ shawˍ maˇ caˆ te piˇ leh, yawˇ hui 
ve ma‸ poˍ lonˉ teˇ hpaˍ hta‸ ga hpoˆ gʼuiˬ ve yoˬ. Ta‸ yehˬ hkʼaˬ ve teˇ maˬ 
maˇ kʼoˆ, yawˇ hui hta‸ tawˍ taˍ maˇ gʼa. Yawˇ hui lehˬ ta‸ yehˬ oˇ ve teˇ hpaˍ 
hta‸ je‸ yuˬ kawˍ taˆ-e leh bawˆ yuˬ ve yoˬ. 
11Oˇ ve hkʼaw‸ nawˉ, yawˇ hui lehˬ mvuhˇ haw hkʼa shuˍ awˬ gʼuˇ suhˍ kʼaw‸ 
kʼai leh mehˉ kʼai ve yoˬ. Yawˇ hui ve gʼuiˬsha lehˬ yawˇ hui ve awˬ gʼaˇ awˬ 
shaˉ hpeh‸ ve yoˬ, teh‸ Gʼuiˬsha kʼoˆ ve yoˬ. 

Haˍbaˍkuˆ Gʼuiˬsha hta‸ kʼaw‸ hkʼanˇ maˍ piˇ ve 

12Gʼuiˬsha-o, awˬ hkuiˉ puiˍ htaˇ ka‸ nawˬ lehˬ Gʼuiˬsha hpeh‸ chehˇ taˍ ve 
yoˬ. Nawˬ lehˬ da‸ kehˬ jaˇ leh co co taiˍ taiˍ te‸ chehˇ ve ngaˬ ve Gʼuiˬsha 
hpeh‸ ve yoˬ. Ngaˬ hta‸ ha‸ shaˉ laˇ chehˇ ve ngaˬ ve Jawˇmawˇ Gʼuiˬsha-o‸, 
nawˬ lehˬ Baˍbuˍlonˍ chaw hui hta‸ leuˆ yuˬ leh ngaˬ hui hta‸ ciˍ yanˍ laˇ tuˬ, 
yawˇ hui hta‸ nawˬ awˬ gʼaˇ uiˍ la piˇ taˍ ve yoˬ. 
13Hkʼaˬ hkʼe te leh haiˬ jaˇ cha‸ chiˆ jaˇ ve chaw teˇ hpaˍ hta‸ nawˬ nyi hpeh‸ 
ve le. Nawˬ ve mehˆ shiˍ lehˬ da‸ kehˬ jaˇ ve pa taw, haiˬ ve awˬ ceuˬ hta‸ nyi 
maˇ hpeh‸ ve yoˬ. Chaw yaˇ teˇ hpaˍ haiˬ ve kanˉ hta‸ te chehˇ ve hta‸ htawˇ, 
nawˬ nyi maˇ hpeh‸ ve yoˬ. Chaw oˇ ve teˇ hpaˍ lehˬ yawˇ hui a‸ kehˉ hteˇ ve 
cawˇ ve chaw hui hta‸ te luˬ te sheˆ piˇ chehˇ ve hta‸ aˬ hto‸ ma pa taw nawˬ 
ta‸ iˉ gawˬ lehˍ chehˇ taˍ ve le. 
14Aˬ hto‸ ma pa taw, nawˬ lehˬ chaw yaˇ hta‸ ngaˇ leh pfuhˇ shehˍ ma ehˉ 
hkʼa shuˍ shawˍ taˍ ve le. 
15Ngaˇ hta‸ biˉ yuˬ ve hkʼe, Baˍbuˍlonˍ chaw teˇ hpaˍ lehˬ chaw yaˇ teˇ hpaˍ 
hta‸ hpeh yuˬ chehˇ ve yoˬ. Yawˇ hui lehˬ chaw yaˇ teˇ hpaˍ hta‸ pehˍ hkʼaw 
keu gʼawˬ toˇ leh, ha lehˬ ha kʼa kuˬ toˇ chehˇ ve yoˬ. 



2391 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

16Yawˇ hui lehˬ pehˍ oˇ ve teˇ hpaˍ hta‸ oˉ kʼoˍ pui leh tuˉ tanˇ piˇ chehˇ ve 
yoˬ. Awˬ lawn kʼo, pehˍ oˇ ve teˇ hpaˍ lehˬ yawˇ hui heuˆ gaˇ ve awˬ ceuˬ hta‸ 
piˇ chehˇ ve pa taw yoˬ. 
17Yawˇ hui lehˬ a shu yawˇ ve aˉhtaw hta‸ yehˇ leh, awˬ nu ve chaw ceuˬ teˇ 
hpaˍ hta‸ co co taiˍ taiˍ chi hkʼe ceh tiˉ te luˬ te sheˆ piˇ chehˇ tuˬ ve laˇ. 

Haˍbaˍkuˆ li‸ 2 

Haˍbaˍkuˆ hta‸ Gʼuiˬsha kʼaw‸ yaw hkʼaw‸ piˇ ve tawˇ 

1Ngaˬ lehˬ ta‸ yehˬ hkʼoˆ taˆ-e leh, yawˇ ngaˬ hta‸ kʼaw‸ yaw hkʼaw‸ laˇ tuˬ 
ve tawˇ teˇ hpaˍ hta‸ ca law na taˍ tuˬ yoˬ. 
2Gʼuiˬsha ngaˬ hta‸ kʼaw‸ yaw hkʼaw‸ leh kʼoˆ laˇ ve, Ngaˬ nawˬ hta‸ hpeu‸ 
maˍ laˇ ve awˬ ceuˬ chi teˇ hpaˍ hta‸ nawˬ hkʼa deh‸ gʼaw gʼa tuˬ, haˉ pui baˉ 
hkʼoˆ lo bvuh‸ keu taˍ-o‸. 
3Awˬ lawn chi ve chi beu‸ la‸ haˉ hpeh‸ la tuˬ ve maˇ heˆ sheˍ ve pa taw, 
nawˬ hkʼa deh‸ bvuh‸ keu taˍ-o‸. Ya‸ hkʼaˇ, awˬ yanˇ haˆ haˆ gaˬ la chehˇ 
leh, ngaˬ nawˬ hta‸ maˍ piˇ taˍ ve awˬ ceuˬ oˇ ve awˬ tehˬ awˬ na hpeh‸ la tuˬ 
yoˬ. Ngaˬ tinˍ taˍ ve awˬ yanˇ gaˬ la ve kʼo, awˬ ceuˬ oˇ ve awˬ tehˬ awˬ na 
hpeh‸ la tuˬ yoˬ. 
4Nawˬ gʼa bvuh‸ taˍ tuˬ ve tawˇ lehˬ chi hkʼe yoˬ. Haiˬ ve chaw teˇ hpaˍ gʼa te
‸ chehˇ tuˬ ve maˇ heˆ. Ya‸ hkʼaˇ, hteˇ ve cawˇ ve chaw lehˬ Gʼuiˬsha hta‸ ka 
ti‸ yeˬ chehˇ ve pa taw gʼa te‸ chehˇ tuˬ yoˬ, teh‸ kʼoˆ ve tawˇ hkawˇ yoˬ, teh‸ 
Gʼuiˬsha kʼoˆ ve yoˬ. 

Maˇ hteˇ maˇ cawˇ ve chaw gʼa luˬ gʼa sheˆ ve 

5Hpu shi mawˇ jeˬ teˇ ceuˬ lehˬ chaw yaˇ hta‸ heˍ puiˉ ve yoˬ. Tuˬ ve chaw teˇ 
hpaˍ lehˬ caˆ muiˬ puiˉ leh, suh ve teˇ ceuˬ hkʼa shuˍ hkʼaˬ htaˆ ka‸ nyi hkʼaˇ 
maˇ suh puiˉ. Chi hta‸ pa taw, yawˇ hui lehˬ mvuhˇmiˬ teˇ maˬ peuˬ teˇ maˬ 
hta‸ bawˆ yuˬ chehˇ ve yoˬ. 
6Bawˆ yuˬ ve hta‸ gʼa hkanˍ ve chaw teˇ hpaˍ lehˬ, bawˆ yuˬ shehˍ hpaˇ teˇ 
hpaˍ hta‸ deˇ leh hkʼa mvuhˇ hkʼa na kʼoˆ chehˇ ve yoˬ. Nawˬ hui lehˬ, nawˬ 
hui ve mawˇ maˇ heˆ ve teˇ hpaˍ hta‸ hiˉ yuˬ ve pa taw, gʼa luˬ gʼa sheˆ tuˬ 

yoˬ. Nawˬ hui lehˬ, hkʼaˬ maw maw nawˬ hui geh jeˬ cha taˍ ve chaw hui hta‸ 
nyiˉ caˇ chehˇ tuˬ sheˍ ve le, teh‸ yawˇ hui kʼoˆ tuˬ yoˬ. 
7Nawˬ hui maˇ jawˬ maˇ hkehˆ te chehˇ ve awˬ yanˇ hkʼaw, nawˬ hui lehˬ shu 
geh jeˬ kʼaw‸ cha leh, awˬ yawˬ htawˇ gʼa kʼaw‸ piˇ tuˬ yoˬ. Canˇ paˍ teˇ hpaˍ 
nawˬ hui geh gaˬ la leh, nawˬ hui hta‸ kawˆ cheˇ piˇ lawˬ tuˬ yoˬ. Yawˇ hui 
lehˬ nawˬ hui ve mawˇ jeˬ teˇ hpaˍ hta‸ hiˉ yuˬ kʼai tuˬ yoˬ. 
8Nawˬ hui lehˬ mvuhˇmiˬ laiˉ peˆ hkʼaw chehˇ ve chaw hui hta‸ hiˉ yuˬ lu yuˬ 
peuˬ ve yoˬ. Nawˬ hui lehˬ chaw hta‸ tiˇ pehˍ leh, chaw yaˇ teˇ hpaˍ hta‸ maˇ 
shawˍ maˇ caˆ te piˇ ve pa taw, cawˬ taˉ sheˍ ve chaw oˇ ve teˇ hpaˍ chi beu‸ 
nawˬ hui ve mawˇ jeˬ hta‸ kʼaw‸ hiˉ yuˬ tuˬ yoˬ. 
9Nawˬ hui gʼa luˬ gʼa sheˆ tuˬ yoˬ. Awˬ lawn kʼo, nawˬ hui shu ve mawˇ jeˬ hta
‸ hiˉ yuˬ lu yuˬ leh, nawˬ hui ve yehˬ kʼa hta‸ paw sha la piˇ taˍ ve awˬ hkʼoˆ, 
nawˬ hui ve yehˬ kʼa maˇ gʼa luˬ tuˬ, hkʼa deh‸ te taˍ peuˬ ve pa taw yoˬ. 
10Ya‸ hkʼaˇ, nawˬ hui ve dawˇ hkʼaˇ lehˬ nawˬ hui ve yehˬ kʼa awˬ hkʼoˆ lo ya
‸ taw ve teˇ ceuˬ kʼaw‸ gaˬ la piˇ ve yoˬ. Nawˬ hui shu ve mvuhˇmiˬ hta‸ te 
luˬ te sheˆ piˇ ve pa taw, nawˬ hui gʼa luˬ gʼa sheˆ tuˬ yoˬ. 
11Lanˇ venˇ kawˍ taˍ ve haˉ pui shiˍ teˇ hpaˍ, nawˬ hui hta‸ venˇbaˆ taˍ leh kuˬ 
tuˬ yoˬ. Yehˬ hkʼoˆ lo cawˬ ve toˉ la‸ teˇ hpaˍ htawˇ gʼaˇ hte‸ kuˬ tuˬ yoˬ. 
12Nawˬ hui gʼa luˬ gʼa sheˆ tuˬ yoˬ. Awˬ lawn kʼo, nawˬ hui lehˬ shu hta‸ tiˇ 
pehˍ leh, maˇ hteˇ maˇ cawˇ ve hkʼaw venˇ hta‸ kawˍ chehˇ ve yoˬ. 
13Nawˬ hui bawˆ yuˍ taˉ ve mvuhˇmiˬ teˇ hpaˍ hkʼaw chehˇ taˍ ve chaw teˇ 
hpaˍ, hkʼaˬ ma kanˉ te taˍ ve htawˇ te‸ chiˉ awˬ bon maˇ tawˆ la. Yawˇ hui te 
taˍ ve kanˉ hta‸ aˬ miˍ to‸ baˬ peuˬ ve yoˬ. Chi hkʼe hpeh‸ la tuˬ Gʼuiˬsha te 
taˍ ve yoˬ. 
14Laˇ tsuhˇ gʼuiˬ hkʼaw lo iˉ kaˆ biˇ taˍ ve hkʼe, miˬguiˬ hkʼoˆ lo Gʼuiˬsha ve awˬ 
me‸ awˬ hponˇ hkʼa biˇ cawˬ taˍ tuˬ yoˬ. 
15Nawˬ hui gʼa luˬ gʼa sheˆ tuˬ yoˬ. Awˬ lawn kʼo, nawˬ hui nyi ma zuhˆ ve 
hkʼaw awˬ paˇ awˬ kui chehˇ ve chaw hui hta‸ nyiˉ ya‸ leh, awˬ me‸ awˬ 

hponˇ luˬ kʼai tuˬ te piˇ ve yoˬ. Nawˬ hui lehˬ yawˇ hui teˇ hpaˍ hta‸ tzuhˬ 
bvuhˆ paˍ hkʼa shuˍ ya‸ kʼaw hkʼa deh‸ juˇ kʼai maˇ gʼa tuˬ te piˇ ve yoˬ. 
16Chi hta‸ pa taw, ya‸ taw tuˬ awˬ ceuˬ nawˬ hui awˬ hkʼoˆ lo kʼaw‸ gaˬ la tuˬ 
yoˬ. Nawˬ hui tzuhˬ dawˬ bvuhˆ leh ya‸ kʼaw hkʼa deh‸ juˇ kʼai gʼa tuˬ ve maˇ 
heˆ. Gʼuiˬsha lehˬ ciˍ yanˍ ve kawˆ nawˬ hui hta‸ taw laˇ leh, nawˬ hui ve awˬ 
me‸ awˬ hponˇ luˬ kʼai tuˬ yoˬ. 
17Nawˬ hui lehˬ Leˍbaˍnonˍ hkʼaw hkʼoˆ lo cawˬ ve suhˆ tsuh de lonˉ hta‸ htu 
baˬ piˇ ve pa taw, nawˬ hui htawˇ chi beu‸ htu baˬ ve hta‸ gʼa hkanˍ tuˬ yoˬ. 
Nawˬ hui lehˬ oˇ kaˬ lo chehˇ taˍ ve to nuˇ to shaˆ teˇ hpaˍ hta‸ tiˇ pehˍ piˇ ve 
pa taw, to nuˇ to shaˆ teˇ hpaˍ chi beu‸ nawˬ hui hta‸ kʼaw‸ ho laˇ tuˬ yoˬ. 
Nawˬ hui lehˬ miˬguiˬ hkʼoˆ chehˇ ve awˬ nu ve chaw ceuˬ teˇ hpaˍ hta‸ tiˇ 
pehˍ leh, yawˇ hui hta‸ hkʼa mvuhˇ hkʼa na te piˇ ve pa taw, awˬ ceuˬ chi teˇ 
hpaˍ hpeh‸ la tuˬ yoˬ. 
18Shaˉ ho‸ lehˬ aˬ hto‸ ma awˬ bon cawˬ le. Oˇ ve lehˬ chaw yaˇ la‸ sheh te taˍ 
ve awˬ ceuˬ hpeh‸ leh, nawˬ hta‸ tawˇ kʼaw‸ yaw laˇ puiˉ ve maˇ heˆ. Shaˉ ho
‸ lehˬ yawˇ hta‸ te shehˍ hpaˇ yawˇ hta‸ yonˍ gʼa law‸ law‸ ve kanˉ hkʼaˬ 
hkʼe ve teˇ ceuˬ te gʼa ve le. Chi lehˬ, tawˇ yaw maˇ puiˉ ve gʼuiˬsha hpeh‸ ve 
yoˬ. 
19Nawˬ hui gʼa luˬ gʼa sheˆ tuˬ yoˬ. Nawˬ hui lehˬ suhˆ baˉ, maˇ heˆ kʼo haˉ pui 
baˉ teˇ maˬ hta‸, Tu loˬ, teh‸ kʼoˆ piˇ chehˇ ve yoˬ. Shaˉ ho‸ lehˬ nawˬ hui hta
‸ teˇ ceuˬ ceuˬ maˍ laˇ hto laˇ hpeh‸ aw laˇ. Shaˉ ho‸ hta‸ hpu, shi hkʼa deh‸ 
oˍ taˍ ve yoˬ. Ya‸ hkʼaˇ, yawˇ awˬ hkʼaw lo te‸ ve a sha‸ maˇ cawˬ. 
20Gʼuiˬsha lehˬ yawˇ ve da‸ kehˬ ve bon yehˬ hkʼaw chehˇ taˍ ve yoˬ. Miˬguiˬ 
hkʼoˆ chehˇ ve chaw hkʼa peu-eˬ yawˇ mehˆ gʼuˇ suhˍ ta‸ iˉ gawˬ lehˍ chehˇ piˇ 
lawˬ-o‸. 

Haˍbaˍkuˆ li‸ 3 

Haˍbaˍkuˆ bon lawˬ hkawˇ 

1Chi ve lehˬ tcuh kaˍ paˍ Haˍbaˍkuˆ ve bon lawˬ hkawˇ hpeh‸ ve yoˬ. 

2Gʼuiˬsha-oˬ, nawˬ te taˍ peuˬ ve kanˉ teˇ hpaˍ awˬ lawn ngaˬ gʼa kaˇ leh anˇ jaˇ 
tehˬ ve yoˬ. Nawˬ te jaw ve kanˉ oˇ ve teˇ hpaˍ, ya‸ nyi ngaˬ hta‸ htawˇ kʼaw‸ 
te maˍ laˇ-oˆ. Nawˬ nyi ma zuhˆ jaˇ chehˇ ve htawˇ, ngaˬ hui hta‸ a ciˉ ha kʼaˉ 
laˇ-oˆ. 
3Gʼuiˬsha lehˬ Eˇdonˍ mvuhˇmiˬ hkʼaw kʼaw‸ tawˆ la chehˇ ve yoˬ. Da‸ kehˬ jaˇ 
ve Gʼuiˬsha lehˬ Paˍranˍ mvuhˇmiˬ hkʼaw cawˬ ve hkʼaw hkʼoˆ lo biˇ sheˆ chehˇ 
leh, miˬguiˬ hkʼoˆ lo yawˇ hta‸ chiˇ mvuh ve awˬ hkawˇ biˇ sheˆ chehˇ ve yoˬ. 
4Yawˇ lehˬ mvuhˇ tiˉ po-e‸ awˬ gʼeuˆ ba jaˇ ve hkʼa shuˍ tawˆ la chehˇ leh, 
yawˇ ve awˬ me‸ awˬ hponˇ hta‸ faˉ taˍ kuiˬ yawˇ ve la‸ sheh hkʼaw lo awˬ 
gʼeuˆ ba tawˆ la chehˇ ve yoˬ. 
5Yawˇ gʼuˇ suhˍ lo naˬ beuˬ hta‸ peu laˇ leh, yawˇ hkʼaw‸ nawˉ hpawˇ lo suh 
ve teˇ ceuˬ hta‸ gʼa‸ laˬ tcuh taˍ ve yoˬ. 
6Yawˇ jehˇ taˍ ve teˇ yanˇ miˬ hiˆ jaˇ ve yoˬ. Yawˇ chiˇ nyi ve teˇ yanˇ chaw yaˇ 
teˇ hpaˍ haw chiˆ jaˇ ve yoˬ. Co co taiˍ taiˍ yeˬ chehˇ ve hkʼaw lonˉ teˇ hpaˍ 
hkoˇ kʼai leh, ponˬ laˬ htaˇ yawˇ juˇ kʼai jaw ve hkʼaw ehˉ teˇ hpaˍ, miˬguiˬ 
hkʼaw tuˍ lo‸-e ve yoˬ. 
7Kuˇshaˆ chaw hui kawˆ jehˇ chehˇ leh, Meˇdiˍanˍ chaw hui kawˆ cheˇ chehˇ 
ve hta‸ ngaˬ gʼa mawˬ ve yoˬ. 
8Gʼuiˬsha-oˬ, nawˬ hta‸ nyi ma zuhˆ tuˬ te laˇ ve lehˬ, iˉ kaˆ lawˬ teˇ hpaˍ leh 
laˇ tsuhˇ gʼuiˬ hpeh‸ ve laˇ. Nawˬ ve chaw teˇ hpaˍ hta‸ gʼaˇ shehˍ hpaˇ hpeh‸ 
la piˇ chehˇ ve teˇ yanˇ, nawˬ lehˬ moˬ hta‸ ciˇ toˇ chehˇ leh, mvuhˇ haw 
mvuhˇ yeˬ lonˉ lehˬ nawˬ ve iˉ mvuhˇ lawˬ hpeh‸ ve yoˬ. 
9Nawˬ lehˬ hkaˆ leh hkaˆ ce hta‸ hkʼa deh‸ gu taˍ ve yoˬ. Nawˬ mvuhˇ htehˆ 
piˇ lawˬ leh, miˬguiˬ pe‸ hkoˇ kʼai ve yoˬ. 
10Hkʼaw pui teˇ hpaˍ nawˬ hta‸ mawˬ ve teˇ yanˇ kawˆ cheˇ chehˇ ve yoˬ. 
Mvuhˇ naw ma hkʼoˆ lo mvuhˇ yeˬ maˇ maˇ ya‸ la ve yoˬ. Miˬguiˬ hawˉ lo 
cawˬ ve iˉ kaˆ teˇ hpaˍ awˬ hkawˇ bvuhˬ la leh, gʼuiˬ baˇ uiˍ taˆ la ve yoˬ. 
11Nawˬ bawˆ peu ve hkaˆ ce teˇ hpaˍ leh, nawˬ ve gehˇ awˬ gʼeuˆ ba chehˇ ve 
hta‸ gʼa mawˬ ve teˇ yanˇ, mvuhˇ nyi ha pa htawˇ jehˇ sheˬ ve yoˬ. 

12Nyi ma zuhˆ jaˇ ve hkʼaw nawˬ miˬguiˬ hkʼoˆ juˇ kʼai leh, chaw yaˇ teˇ hpaˍ 
hta‸ naˆ nehˆ piˇ ve yoˬ. 
13Nawˬ lehˬ, nawˬ ve chaw teˇ hpaˍ leh nawˬ leuˆ yuˬ taˍ ve jawˇmawˇ hta‸ 
ponˬ piˇ tuˬ tawˆ kʼai chehˇ ve yoˬ. Haiˬ ve chaw hui ve awˬ hoˉ hta‸ nawˬ 
dawˆ paiˍ piˇ leh, yawˇ hkʼaˇ suh gʼa‸ toˇ ve chaw hui hta‸ te luˬ te sheˆ piˇ ve 
yoˬ. 
14Yawˇ hui lehˬ ngaˬ hui hta‸ te luˬ te sheˆ tuˬ, mvuhˇ haw mvuhˇ yeˬ lonˉ hta
‸ hkaˆ ce bawˆ tcuhˉ piˇ ve yoˬ. Yawˇ hui lehˬ baˬ kuiˬ lo haˍ ve gʼawˇ ve chaw 
hui hta‸ fawˉ mehˍ piˇ chehˇ ve chaw hkʼa shuˍ, ha lehˬ ha kʼa te chehˇ ve 
yoˬ. 
15Nawˬ lehˬ, nawˬ ve iˉ mvuhˇ teˇ hpaˍ hta‸ yehˇ leh laˇ tsuhˇ gʼuiˬ hta‸ naˆ 
nehˆ piˇ ve yoˬ. Oˇ htaˇ, iˉ kaˆ teˇ hpaˍ awˬ fuˇ tawˆ la ve yoˬ. 
16Awˬ ceuˬ chi teˇ hpaˍ hta‸ ngaˬ gʼa kaˇ leh kawˆ cheˇ jaˇ ve yoˬ. Kawˆ jaˇ ve 
pa taw, ngaˬ ve meuˇ guiˬ naˇ naˇ hpeh‸ leh, ngaˬ ve awˬ to nuˇ lehˍ hpeh‸ 
sheˬ ve yoˬ. Ngaˬ ve hkui sheh htawˇ hkui htiˇ poˬ toˇ chehˇ ve yoˬ. Ngaˬ hui 
hta‸ ca bawˆ la ve chaw teˇ hpaˍ hta‸ Gʼuiˬsha ciˍ yanˍ piˇ tuˬ ve awˬ nyi gaˬ 
htaˇ hkʼa gaˬ, ngaˬ ta‸ iˉ gawˬ lehˍ chehˇ leh law taˍ tuˬ yoˬ. 
17Maˉ nawˆ shiˍ, a pehˉ meuˇ shiˍ, shaˍ lonˍ shiˍ teˇ hpaˍ maˇ naw‸ leh caˬ teˇ 
hpaˍ luˬ kʼai ve awˬ hkʼoˆ, yawˬ ehˉ hkʼa peu-eˬ suh kʼai leh, nuˇ hkawˆ hkʼaw 
lo nuˇ teˇ hkeh ka‸ maˇ cawˬ-o ve htawˇ, 
18ngaˬ ha lehˬ chehˇ tuˬ sheˍ ve yoˬ. Awˬ lawn kʼo, Gʼuiˬsha lehˬ ngaˬ ve htaiˍ 
hkʼaw‸ paˍ hpeh‸ ve yoˬ. 
19Gʼuiˬsha ngaˬ hta‸ awˬ gʼaˇ awˬ shaˉ pe‸ laˇ ve yoˬ. Yawˇ ngaˬ hta‸ hkuiˉ 
zuhˬ hkʼa shuˍ naˆ yeˬ tuˬ te laˇ leh, hkʼaw hkʼoˆ lo ngaˬ hta‸ gawˬ lehˍ chehˇ 
tcuh laˇ ve yoˬ. 

Zeˍhpaˍniˆ li‸ 

Zeˍhpaˍniˆ li‸ 1 

Gʼuiˬsha suhˉ jehˬ ve awˬ nyi 

1Yuˇda‸ mvuhˇmiˬ hta‸ Aˍmonˍ ve yaˇ paˍ Yawˇshiˆ uˉ peunˍ chehˇ ve teˇ 
yanˇ, Gʼuiˬsha lehˬ tawˇ chi teˇ hpaˍ Zeˍhpaˍniˆ hta‸ kʼoˆ piˇ ve yoˬ. 
(Zeˍhpaˍniˆ lehˬ jawˇmawˇ Heˍsaˍkiˆ, Aˍmaˍziˆ, Geˍdaˍliˆ leh Kuˇshiˆ hui ve 
awˬ ceuˬ awˬ hkʼaˇ hpeh‸ ve yoˬ.) 
2Gʼuiˬsha kʼoˆ ve, Miˬguiˬ hkʼoˆ chehˇ ve chaw yaˇ, to nuˇ to shaˆ, ngaˆ leh ngaˇ 
teˇ hpaˍ hta‸ ngaˬ te luˬ piˇ tuˬ yoˬ. 
3Ngaˬ lehˬ haiˬ ve chaw teˇ hpaˍ hta‸ paiˍ piˇ lawˬ leh, miˬguiˬ hkʼoˆ lo chaw 
teˇ gʼaˇ ka‸ maˇ cawˬ taˉ tuˬ, chaw ceuˬ hkʼa peu-eˬ hta‸ te luˬ piˇ tuˬ yoˬ. 
Ngaˬ, Gʼuiˬsha kʼoˆ taˍ peuˬ ve yoˬ. 
4Yuˇda‸ leh Yeˍruˆsaˍlehnˍ venˇ hkʼaw chehˇ ve chaw hui hta‸ htawˇ, ngaˬ te 
luˬ te sheˆ piˇ tuˬ yoˬ. Oˇ kaˬ lo Baˍlaˆ gʼuiˬsha hta‸ oˉ kʼoˍ pui chehˇ ve chaw 
leh, Baˍlaˆ gʼuiˬsha ve paw hkuˇ te chehˇ ve chaw hkʼa peu-eˬ hta‸ htawˇ ngaˬ 
te luˬ piˇ tuˬ yoˬ. 
5Yehˬ hkʼoˆ lo taˆ-e leh mvuhˇ nyi, ha pa, leh meu‸ keu shiˍ hta‸ oˉ kʼoˍ pui 
chehˇ ve chaw hui hta‸ htawˇ, ngaˬ te luˬ piˇ tuˬ yoˬ. Ngaˬ hta‸ oˉ kʼoˍ pui 
leh, ngaˬ hta‸ ka ti‸ yeˬ chehˇ ve yoˬ teh‸ kʼoˆ ve htawˇ, Miˆlaˍ konˍ gʼuiˬsha 
ve awˬ meh hta‸ cuˇ leh hkanˍ chehˇ ve chaw teˇ hpaˍ hta‸ ngaˬ te luˬ te sheˆ 
piˇ tuˬ yoˬ. 
6Ngaˬ hta‸ baˬ taˉ leh ngaˬ hkʼaˇ suh maˇ laˬ ve chaw, leh ngaˬ hta‸ maˇ ca 
gʼaˇ va la ve chaw teˇ hpaˍ hta‸ htawˇ, ngaˬ te luˬ piˇ tuˬ yoˬ, teh‸ Gʼuiˬsha 
kʼoˆ ve yoˬ. 
7Gʼuiˬsha suhˉ jehˬ tuˬ ve awˬ nyi gaˬ la paˇ neˇ ve yoˬ. Chi hta‸ pa taw, yawˇ 
mehˆ gʼuˇ suhˍ ta‸ iˉ gawˬ lehˍ chehˇ taˍ-o‸. Gʼuiˬsha lehˬ Yawˇ ve chaw teˇ 
hpaˍ hta‸ tuˉ tanˇ tuˬ gu chehˇ leh, Yuˇda‸ chaw hui hta‸ ca te luˬ la piˇ tuˬ 
canˇ paˍ teˇ hpaˍ hta‸ kuˬ piˇ taˍ ve yoˬ. 

8Gʼuiˬsha kʼoˆ ve, Oˇ ve teˇ nyi gaˬ kʼo ngaˬ lehˬ ma‸ poˍ lonˉ teˇ hpaˍ, 
jawˇmawˇ yaˇ teˇ hpaˍ leh buiˇshaˆaˉnaˆ chaw hui ve awˬ liˇ hta‸ yehˇ ve 
chaw hkʼa peu-eˬ hta‸ ciˍ yanˍ piˇ tuˬ yoˬ. 
9Buiˇshaˆaˉnaˆ chaw hui hkʼe oˉ kʼoˍ pui ve chaw, shu mawˇ hkʼawˇ leh shu 
hta‸ tiˇ pehˍ ve chaw, shu ve mawˇ hta‸ hiˉ yuˬ leh a shu yawˇ ve gʼuiˬsha ve 
bon yehˬ hkʼaw ca hpoˆ taˍ ve chaw hkʼa peu-eˬ hta‸ htawˇ ciˍ yanˍ piˇ tuˬ 
yoˬ. 
10Oˇ ve teˇ nyi gaˬ kʼo, Yeˍruˆsaˍlehnˍvenˇ hkʼaw cawˬ ve Ngaˇ taˍ meu‸ hpe‸ 
lo chaw kuˬ hawˬ chehˇ ve awˬ hkawˇ hta‸ nawˬ hui gʼa kaˇ tuˬ yoˬ. Venˇ awˬ 
suhˉ teˇ tawn awˬ hkʼaw lo htawˇ, chaw yaˇ teˇ hpaˍ kuˬ hawˬ ve awˬ hkawˇ 
leh, hkʼaw hkʼoˆ lo poˆ hkoˇ chehˇ ve awˬ hkawˇ hta‸ htawˇ nawˬ hui gʼa kaˇ 
tuˬ yoˬ. 
11Awˬ hkawˇ oˇ ve teˇ hpaˍ hta‸ nawˬ hui gʼa kaˇ ve teˇ yanˇ, nawˬ hui venˇ 
awˬ hawˉ hpawˇ teˇ tawn lo chehˇ ve chaw teˇ hpaˍ dawˇ haˍ leh kuˬ hawˬ 
chehˇ-oˆ. Awˬ lawn kʼo, tanˇ kaˬ paˍ hkʼa peu-eˬ suh peuˬ tuˬ yoˬ. 
12Oˇ htaˇ, ngaˬ lehˬ kawˆ faiˇ teˇ maˬ yuˬ leh Yeˍruˆsaˍlehnˍ venˇ hkʼaw ca toˇ 
nyi tuˬ yoˬ. A shu yawˇ ve a loˍ hta‸ te chehˇ ve chaw leh, Gʼuiˬsha te‸ chiˉ 
maˇ te laˇ taˬ, teh‸ kʼoˆ chehˇ ve chaw hui hta‸ ngaˬ ciˍ yanˍ piˇ tuˬ yoˬ. 
13Yawˇ hui ve hpu shi mawˇ jeˬ mehˉ kʼai shonˇ kʼai leh, yawˇ hui ve yehˬ teˇ 
hpaˍ htawˇ luˬ kʼai sheˆ kʼai tuˬ yoˬ. Yawˇ hui lehˬ a shu yawˇ te taˍ ve yehˬ 
hkʼaw gʼa chehˇ taˉ tuˬ ve maˇ heˆ. Yawˇ hui ti chehˇ ve a pehˉ meuˇ gʼuiˬ hta‸ 
htawˇ gʼa dawˬ taˉ tuˬ ve maˇ heˆ, teh‸ Gʼuiˬsha kʼoˆ ve yoˬ. 
14Kawˆ tuˬ uiˍ jaˇ ve Gʼuiˬsha ve awˬ nyi gaˬ la paˇ neˇ ve yoˬ. Oˇ ve teˇ nyi gaˬ 
kʼo, ha‸ hanˉ jaˇ ve ma‸ yaˇ teˇ hpaˍ htawˇ dawˇ maˇ tawˆ leh gʼaˇ hte‸ kuˬ 
hawˬ tuˬ yoˬ. 
15Awˬ nyi oˇ ve lehˬ, nyi ma zuhˆ jaˇ ve awˬ nyi, dawˇ tui‸ gaˇ tui‸ jaˇ ve awˬ 
nyi, moˬ fiˆ moˬ hoˆ ve awˬ nyi hpeh‸ leh, 
16ma‸ yaˇ teˇ hpaˍ ta‸ yehˬ hta‸ bawˆ yuˬ tuˬ behˬ heh ma gʼaˇ hte‸ meuˆ 
chehˇ ve awˬ nyi hpeh‸ ve yoˬ. 

17Gʼuiˬsha kʼoˆ ve, Chaw yaˇ teˇ hpaˍ awˬ hkʼoˆ lo ngaˬ lehˬ kawˆ tuˬ uiˍ ve awˬ 
ceuˬ chi teˇ hpaˍ gaˬ la piˇ leh, yawˇ hui lehˬ mehˆ cuˉ paˍ hkʼa shuˍ ca htaˇ 
shoˆ toˇ chehˇ tuˬ yoˬ. Yawˇ hui ngaˬ hta‸ te ya‸ jaˇ peuˬ. Chi hta‸ pa taw, 
yawˇ hui ve awˬ suhˍ lehˬ iˉ kaˆ hkʼa shuˍ ngeuˍ baˬ ve hta‸ gʼa hkanˍ leh, 
yawˇ hui ve awˬ to teˇ hpaˍ htawˇ miˬ chaˇ hkʼoˆ lo kuiˇ kʼai tuˬ yoˬ. 
18Gʼuiˬsha nyi ma zuhˆ ve awˬ nyi oˇ ve gaˬ la htaˇ, yawˇ hui ve hpu shi mawˇ 
jeˬ teˇ hpaˍ lehˬ, yawˇ hui hta‸ htaiˍ hkʼaw‸ piˇ gʼa tuˬ ve maˇ heˆ. Gʼuiˬsha 
lehˬ, nyi ma zuhˆ jaˇ ve hkʼaw miˬguiˬ chi hta‸ aˬ miˍ to‸ baˬ piˇ lawˬ tuˬ yoˬ. 
Miˬguiˬ hkʼoˆ chehˇ ve chaw hkʼa peu-eˬ hta‸ Yawˇ awˬ leh meuˇ gaˬ la piˇ tuˬ 
yoˬ. 

Zeˍhpaˍniˆ li‸ 2 

Venˇbaˆ dawˇ hpfuhˆ tuˬ maˍ piˇ ve 

1Ya‸ taw hkawˇ maˇ nawˇ ve chaw teˇ hpaˍ-oˬ, kʼaw‸ nawˇ la-o. 
2Suhˉ veˆ hkʼa shuˍ nawˬ hui maˇ ho-eˍ kʼai sheˍ gʼuˇ suhˍ, Gʼuiˬsha nyi ma 
zuhˆ ve teˇ ceuˬ nawˬ hui awˬ hkʼoˆ lo maˇ gaˬ la sheˍ gʼuˇ suhˍ, kʼaw‸ nawˇ la-
o. 
3Nyi ma nuˇ nuˇ nehˬ nehˬ cawˬ leh, Gʼuiˬsha ve tawˇ hta‸ na yuˬ chehˇ ve 
chaw teˇ hpaˍ-oˬ, Gʼuiˬsha geh kʼaw‸ hpfuhˆ kʼaw‸ la-o. Da‸ ve awˬ ceuˬ hta‸ 
te leh Gʼuiˬsha mehˆ gʼuˇ suhˍ nyi ma nehˬ lehˍ taˍ-o‸. Oˇ hkʼe te ve kʼo, 
Gʼuiˬsha nyi ma zuhˆ ve awˬ nyi gaˬ la htaˇ, Yawˇ nawˬ hui hta‸ ponˬ laˇ tuˬ 
naˍ, maˇ shiˍ. 

Buiˇshaˆaˉnaˆ chaw hui luˬ kʼai tuˬ ve 

4Gaˍsaˍ venˇ hkʼaw chehˇ ve chaw teˇ gʼaˇ ka‸ gʼa ponˬ tuˬ ve maˇ heˆ. 
Aˍshaˆkeˍlonˍ venˇ lehˬ, gawˬ cu gawˬ pehˆ hpeh‸ kʼai tuˬ yoˬ. Aˍshaˍdawˆ 
venˇ hkʼaw chehˇ ve chaw teˇ hpaˍ lehˬ, teˇ nyi awˬ hkʼaw lo ceh tiˉ gʼa‸ kʼoˬ 
ve hta‸ gʼa hkanˍ leh, Eˇkaˍronˍ venˇ yaˇ teˇ hpaˍ htawˇ shu gʼa‸ kʼoˬ ve hta‸ 
gʼa hkanˍ tuˬ yoˬ. 

5Nawˬ hui laˇ tsuhˇ gʼuiˬ pfuhˍ lo chehˇ taˍ ve Hpiˇliˇtiˆ chaw teˇ hpaˍ lehˬ, luˬ 
kuiˬ sheˆ kuiˬ lo gʼa gaˬ tuˬ yoˬ. Gʼuiˬsha nawˬ hui hta‸ suhˉ jehˬ taˍ peuˬ. 
Yawˇ hui hta‸ te luˬ te sheˆ leh nawˬ hui teˇ gʼaˇ ka‸ cawˬ taˉ tuˬ ve maˇ heˆ. 
6Laˇ tsuhˇ gʼuiˬ pfuhˍ lo cawˬ ve nawˬ hui ve mvuhˇmiˬ lehˬ, yawˬ ehˉ teˇ hpaˍ 
kʼaˆ caˇ kuiˬ kʼaw‸ hpeh‸ la tuˬ yoˬ. 
7A sha‸ te‸ chehˇ taˍ sheˍ ve Yuˇda‸ chaw teˇ hpaˍ lehˬ, nawˬ hui ve 
mvuhˇmiˬ hkʼaw ca lo‸ chehˇ taˍ tuˬ yoˬ. Yawˇ hui lehˬ a shu yawˇ ve ceˇ caˬ 
teˇ hpaˍ hta‸ oˇ kaˬ lo hawˉ leh, Aˍshaˆkeˍlonˍ venˇ hkʼaw cawˬ ve yehˬ hkʼaw 
ca lo‸ zuh‸ tuˬ yoˬ. Yawˇ hui ve Jawˇmawˇ Gʼuiˬsha yawˇ hui geh chehˇ taˍ 
leh, yawˇ hui hta‸ teˇ pawˆ kʼaw‸ uiˍ la maˇ la piˇ tuˬ yoˬ. 
8Kanˇ paˆ uiˍ ve Jawˇmawˇ Gʼuiˬsha kʼoˆ ve, Mawˇbaˆ leh Aˍmonˍ chaw teˇ 
hpaˍ lehˬ, ngaˬ ve chaw hta‸ hkʼa mvuhˇ hkʼa na kʼoˆ leh, yawˇ hui ve 
mvuhˇmiˬ hta‸ hiˉ yuˬ tuˬ kʼoˆ da‸ chehˇ ve awˬ hkawˇ hta‸ ngaˬ gʼa kaˇ peuˬ. 
9Ngaˬ lehˬ Iˉsaˍreˍlaˆ chaw hui ve te‸ chehˇ ve Gʼuiˬsha hpeh‸ ve hkʼe, 
Mawˇbaˆ leh Aˍmonˍ mvuhˇmiˬ hta‸ Sawˉdonˍ leh Gawˇmawˇra‸ venˇ hkʼa 
shuˍ te luˬ te sheˆ piˇ tuˬ yoˬ. Yawˇ hui lehˬ co co taiˍ taiˍ luˬ kʼai sheˆ kʼai leh, 
aˉ leh‸ miˬ kʼoˍ leh mvuh‸ teˇ hpaˍ yawˇ hui ve mvuhˇmiˬ hkʼaw hkʼa biˇ 
cawˬ la tuˬ yoˬ. Cawˬ taˍ sheˍ ve ngaˬ ve chaw teˇ hpaˍ yawˇ hui hta‸ te luˬ te 
sheˆ leh, yawˇ hui ve mvuhˇmiˬ hta‸ yuˬ tuˬ yoˬ, teh‸ Gʼuiˬsha kʼoˆ ve yoˬ. 
10Mawˇbaˆ leh Aˍmonˍ chaw teˇ hpaˍ lehˬ, caˆ muiˬ leh Gʼuiˬsha ve chaw teˇ 
hpaˍ hta‸ hkʼa mvuhˇ hkʼa na kʼoˆ ve pa taw, chi hkʼe ciˍ yanˍ ve hta‸ gʼa 
hkanˍ tuˬ yoˬ. 
11Gʼuiˬsha lehˬ, yawˇ hui hta‸ kawˆ jaˇ piˇ lawˬ tuˬ yoˬ. Yawˇ lehˬ miˬguiˬ 
hkʼoˆ cawˬ ve gʼuiˬsha teˇ hpaˍ hta‸ yuˬ baˬ leh, chaw yaˇ teˇ hpaˍ Yawˇ hta‸ 
ceh tiˉ oˉ kʼoˍ pui tuˬ yoˬ. 
12Ehˇtaˍyawˇpiˆ chaw teˇ hpaˍ hta‸ htawˇ, Gʼuiˬsha tiˇ pehˍ piˇ tuˬ yoˬ. 
13Gʼuiˬsha lehˬ, yawˇ ve kanˇ paˆ hta‸ yehˇ leh Aˍsuˇriˆ chaw hui hta‸ htawˇ te 
luˬ te sheˆ piˇ tuˬ yoˬ. Niˇnaˍveˍ venˇ lehˬ gawˬ cu gawˬ pehˆ ve chehˇ kuiˬ 
hpeh‸ la tuˬ yoˬ. 

14Chehˇ kuiˬ oˇ ve lehˬ, to nuˇ to shaˆ leh ceˇ caˬ teˇ hpaˍ ve zuh‸ kuiˬ hpeh‸ la 
tuˬ yoˬ. Hkawˍ tawehˍ leh aˉ naˆ kʼaˍ teˇ hpaˍ yehˬ hkʼoˆ lo mui taˍ leh kuˬ tuˬ 
yoˬ. Yehˬ teˇ hpaˍ hta‸ htawˇ shu hpaˆ baˬ tuˬ yoˬ. 
15A shu yawˇ ve awˬ gʼaˇ awˬ shaˉ hta‸ ceh gʼaˇ va leh nyi ma uiˍ chehˇ ve 
chaw lehˬ, chi hkʼe te luˬ te sheˆ ve hta‸ gʼa hkanˍ tuˬ yoˬ. Yawˇ hui ve venˇ 
lehˬ, miˬguiˬ hkʼoˆ lo cawˬ ve awˬ nu ve venˇ teˇ hpaˍ a‸ kehˉ uiˍ jaˇ ve yoˬ, 
teh‸ dawˆ chehˇ ve yoˬ. Venˇ oˇ ve gawˬ cu gawˬ pehˆ ve chehˇ kuiˬ kʼaw‸ 
hpeh‸ la leh, haiˬ ve to nuˇ to shaˆ teˇ hpaˍ ve chehˇ kuiˬ hpeh‸ la tuˬ yoˬ. Oˇ 
kaˬ lo hkʼa hpanˍ kʼai ve chaw hkʼa peu-eˬ kawˆ jaˇ leh hkʼaw‸ nawˉ hpawˇ lo 
jiˆ kʼo‸-e tuˬ yoˬ. 

Zeˍhpaˍniˆ li‸ 3 

Yeˍruˆsaˍlehnˍ ve venˇbaˆ 

1A shu yawˇ ve chaw ceuˬ hta‸ fawˉ mehˍ leh, cha‸ chiˆ jaˇ ve Yeˍruˆsaˍlehnˍ 
venˇ lehˬ gʼa luˬ gʼa sheˆ tuˬ yoˬ. 
2Yawˇ lehˬ Gʼuiˬsha ve tawˇ hkawˇ hta‸ maˇ na yuˬ leh Gʼuiˬsha hta‸ gʼaˇ maˇ 
va. 
3Venˇ hta‸ uˉ peunˍ chehˇ ve awˬ hoˉ awˬ naˬ teˇ hpaˍ lehˬ, kuˬ toˇ chehˇ ve laˇ 
caˬ shiˉ hkʼa shuˍ hpeh‸ ve yoˬ. Suhˉ jehˬ shehˍ hpaˇ teˇ hpaˍ htawˇ, meu‸ jehˇ 
chehˇ ve heh hpuiˇ hkʼa shuˍ hpeh‸ leh awˬ mu‸ ku teˇ maˬ hta‸ ka‸ mvuhˇ 
htiˇ la htaˇ hkʼa gaˬ teh taˍ maˇ gʼa. 
4Tcuh kaˍ paˍ teˇ hpaˍ lehˬ, a shu yawˇ ve kanˉ hta‸ hkʼa deh‸ maˇ te leh, ka 
ti‸ maˇ yeˬ ve chaw teˇ hpaˍ hpeh‸ ve yoˬ. Paw hkuˇ teˇ hpaˍ htawˇ, da‸ kehˬ 
ve awˬ ceuˬ hta‸ cha‸ chiˆ tuˬ te leh, Gʼuiˬsha ve awˬliˇtawˇhkawˇ hta‸ yuˬ 
hpfuhˆ chehˇ ve yoˬ. 
5Ya‸ hkʼaˇ, Gʼuiˬsha lehˬ venˇ hkʼaw chehˇ taˍ leh da‸ ve hteˇ ve kanˉ hta‸ 
ceh tiˉ te chehˇ ve yoˬ. Teˇ shawˉ le le yawˇ lehˬ chaw yaˇ teˇ hpaˍ hta‸ hteˇ 
ve cawˇ ve hkʼaw suhˉ jehˬ piˇ chehˇ ve yoˬ. Ya‸ hkʼaˇ, maˇ hteˇ maˇ cawˇ ve 
chaw teˇ hpaˍ lehˬ, cha‸ chiˆ ve kanˉ hta‸ ceh tiˉ te tcuhˉ taˍ leh ya‸ taw 
hkawˇ maˇ nawˇ ve yoˬ. 

6Gʼuiˬsha kʼoˆ ve, Ngaˬ lehˬ chaw yaˇ teˇ hpaˍ leh yawˇ hui ve venˇ yaˇ teˇ hpaˍ 
hta‸ te luˬ te sheˆ piˇ ve yoˬ. Chaw teˇ gʼaˇ ka‸ venˇ oˇ ve teˇ hpaˍ hkʼaw maˇ 
kʼaw‸ chehˇ leh, ya‸ kʼaw hkʼoˆ lo gawˬ cu gawˬ pehˆ hpeh‸ la ve yoˬ. 
7Ngaˬ oˇ hkʼe te piˇ ve pa taw, ngaˬ ve chaw teˇ hpaˍ ngaˬ hta‸ kawˆ leh, ngaˬ 
ve tawˇ hta‸ na yuˬ tuˬ yoˬ. Ngaˬ yawˇ hui hta‸ maˍ piˇ taˍ ve tawˇ hta‸ yawˇ 
hui maˇ leunˇ taˬ, teh‸ ngaˬ dawˇ taˍ ve yoˬ. Ya‸ hkʼaˇ, yawˇ hui lehˬ ponˬ laˬ 
htaˇ hkʼe kʼaw‸ haiˬ chehˇ sheˍ ve yoˬ. 
8Chi hta‸ pa taw, ngaˬ hta‸ law taˍ-o‸. Ngaˬ tu leh awˬ nu ve mvuhˇmiˬ teˇ 
hpaˍ hta‸ ciˍ yanˍ piˇ tuˬ ve awˬ nyi gaˬ la htaˇ hkʼa gaˬ law taˍ-o‸. Ngaˬ nyi 
ma zuhˆ ve teˇ ceuˬ hkʼaˬ ma kawˆ tuˬ cawˬ ve, mvuhˇmiˬ oˇ ve teˇ hpaˍ hta‸ 
leh‸ nyi tcuh tuˬ ngaˬ dawˇ cheˆ taˍ peuˬ. Nyi ma zuhˆ jaˇ ve hkʼaw ngaˬ lehˬ 
miˬguiˬ chi hkʼa peu-eˬ hta‸ aˬ miˍ to‸ baˬ piˇ lawˬ tuˬ yoˬ. 
9Oˇ ve hkʼaw‸ nawˉ, chaw yaˇ teˇ hpaˍ lehˬ awˬ nu ve gʼuiˬsha teˇ hpaˍ hta‸ oˉ 
kʼoˍ maˇ pui leh, ngaˬ hta‸ ceh tiˉ oˉ kʼoˍ kʼaw‸ pui la tuˬ ngaˬ te piˇ tuˬ yoˬ. 
Yawˇ hui hkʼa peu-eˬ ngaˬ ve tawˇ hta‸ na yuˬ tuˬ yoˬ. 
10Oˇ htaˇ vuiˇ jaˇ ve Ehˇtaˍyawˇpiˆ mvuhˇmiˬ lo hkʼa gaˬ hpaˆ da‸ guiˇ da‸ kʼai 
taˍ ve ngaˬ ve chaw teˇ hpaˍ lehˬ, ngaˬ geh lo tuˉ tanˇ tuˬ yuˬ veu laˇ tuˬ yoˬ. 
11Oˇ htaˇ gaˬ kʼo, ngaˬve chaw teˇ hpaˍ-oˬ, nawˬ hui ngaˬ hta‸ baˬ taˉ peuˬ ve 
htawˇ gʼa ya‸ taw tuˬ ve maˇ heˆ. Awˬ lawn kʼo, caˆ muiˬ leh nyi ma uiˍ ve 
chaw hui hta‸ ngaˬ yuˬ baˬ tuˬ yoˬ. Nawˬ hui lehˬ ngaˬ ve da‸ kehˬ ve hkʼaw 
hkʼoˆ lo, ngaˬ hta‸ teˇ pawˆ ka‸ kʼaw‸ hpfuhˆ tuˬ ve maˇ heˆ. 
12Ngaˬ hta‸ gʼaˇ va leh nyi ma nuˇnuˇ nehˬ nehˬ cawˬ ve chaw teˇ hpaˍ hta‸ 
ngaˬ oˇ kaˬ lo chehˇ tcuh piˇ tuˬ yoˬ. 
13Cawˬ taˉ sheˍ ve Iˉsaˍreˍlaˆ chaw teˇ hpaˍ lehˬ, shu hta‸ maˇ ya‸ puiˉ leh shu 
hta‸ heˍ caˇ puiˉ tuˬ ve maˇ heˆ. Yawˇ hui kʼaw‸ uiˍ la da‸ la leh, gawˬ lehˍ 
gʼa chehˇ tuˬ yoˬ. Yawˇ hui lehˬ, chaw teˇ gʼaˇ hta‸ ka‸ kawˆ tuˬ ve maˇ heˆ, 
teh‸ Gʼuiˬsha kʼoˆ ve yoˬ. 

Ha lehˬ ve kʼa muiˬ hkawˇ 

14Iˉsaˍreˍlaˆ chaw teˇ hpaˍ-oˬ, ha lehˬ ve awˬ hkʼaw lo kʼa muiˬ hkawˇ kʼa leh 
kuˬ chehˇ-oˆ. Yeˍruˆsaˍlehnˍ venˇ-oˬ, nawˬ ve nyi ma awˬ tawˬ hkʼa gaˬ ha lehˬ 
chehˇ-oˆ. 
15Awˬ lawn kʼo, Gʼuiˬsha lehˬ nawˬ ve canˇ paˍ teˇ hpaˍ hta‸ yuˬ baˬ peuˬ. 
Nawˬ hta‸ tawˍ taˍ chehˇ ve chaw teˇ hpaˍ hta‸ htawˇ, yawˇ gʼa‸ kʼoˬ peuˬ. 
Iˉsaˍreˍlaˆ ve Jawˇmawˇ Gʼuiˬsha nawˬ geh chehˇ taˍ ve yoˬ. Chi beu‸ nawˬ 
kawˆ tuˬ te‸ chiˉ maˇ cawˬ. 
16Ziˉonˍ venˇ-oˬ, taˇ kawˆ. Nawˬ ve la‸ sheh hta‸ deu lehˍ taˇ hpehˇ ce taˍ, teh
‸ shu Yeˍruˆsaˍlehnˍ venˇ hta‸ kʼoˆ piˇ tuˬ ve awˬ yanˇ gaˬ la chehˇ ve yoˬ. 
17Nawˬ ve Jawˇmawˇ Gʼuiˬsha nawˬ geh chehˇ taˍ leh, nawˬ hta‸ gʼaˇ shehˍ 
hpaˇ hpeh‸ la piˇ taˍ ve yoˬ. Gʼuiˬsha nawˬ hta‸ nyi ma cawˇ leh, Yawˇ ve ha‸ 
pehnˇ ve lehˬ nawˬ hta‸ a sha‸ te‸ ve awˬ suhˉ teˇ ceuˬ kʼaw‸ piˇ laˇ tuˬ yoˬ. 
18Pawehˇ te kuiˬ lo chaw yaˇ teˇ hpaˍ ha lehˬ chehˇ ve hkʼe, nawˬ hta‸ pa taw 
Yawˇ ha lehˬ leh kʼa muiˬ tuˬ yoˬ. Luˬ ve sheˆ ve awˬ ceuˬ hta‸ ngaˬ te mehˉ 
peuˬ leh, nawˬ geh cawˬ ve maˇ nyi sha ve awˬ ceuˬ hkʼa peu-eˬ hta‸ ngaˬ yuˬ 
baˬ peuˬ. 
19Nawˬ hta‸ fawˉ mehˍ laˇ chehˇ ve chaw teˇ hpaˍ hta‸ ciˍ yanˍ piˇ tuˬ maˇ 
kʼoˆ, hkui kʼaw‸ paˍ teˇ hpaˍ hta‸ htaiˍ hkʼaw‸ piˇ leh, shu mvuhˇmiˬ hkʼaw 
chehˇ taˍ ve chaw hui hta‸ kʼaw‸ shiˍ hkʼaw‸ veu laˇ piˇ tuˬ maˇ kʼoˆ, yawˇ 
hui hta‸ awˬ me‸ awˬ hponˇ cawˬ la piˇ leh, chaw yaˇ hkʼa peu-eˬ yawˇ hui 
hta‸ chiˇ mvuh piˇ tuˬ maˇ kʼoˆ, ngaˬ te piˇ tuˬ ve awˬ yanˇ gaˬ la chehˇ ve yoˬ. 
20Chi hkʼoˆ ka‸, hpaˆ da‸ guiˇ da‸ chehˇ taˍ ve nawˬ ve chaw teˇ hpaˍ hta‸ aˉ 
hkʼaw lo kʼaw‸ shiˍ hkʼaw‸ veu laˇ piˇ leh, miˬguiˬ chaw yaˇ hkʼa peu-eˬ nawˬ 
hta‸ chiˇ uiˍ chiˇ mvuh tuˬ, ngaˬ te laˇ tuˬ ve awˬ yanˇ htawˇ gaˬ la chehˇ ve 
yoˬ. Oˇ htaˇ, nawˬ kʼaw‸ uiˍ la da‸ la tuˬ yoˬ, teh‸ Gʼuiˬsha kʼoˆ ve yoˬ. 

Haˆgehˇ li‸ 

Haˆgehˇ li‸ 1 

Bon yehˬ hta‸ kʼaw‸ gu te ve 

1Paˇshaˇ mvuhˇmiˬ hta‸ Daˍriˆ uˉ peunˍ ve nyiˇ hkʼaw‸ teˇ hkʼaw‸, ha pa 
hkaw‸ maˬ teˇ maˬ awˉ lawˉ teˇ nyi htaˇ, Gʼuiˬsha tcuh kaˍ paˍ Haˆgehˇ hta‸ 
tawˇ yaw piˇ ve yoˬ. Tawˇ chi teˇ hpaˍ lehˬ, Yuˇda‸ mvuhˇmiˬ hta‸ uˉ peunˍ 
chehˇ ve Shaˍteˍlaˆ ve yaˇ Zeˍruˆbaˍbeˍlaˆ leh Yawˇzaˍdehˆ ve yaˇ paw hkuˇ 
lonˉ Yawˇsuˆ hui awˬ pon hpeh‸ ve yoˬ. 
2Gʼuiˬsha kʼoˆ ve, Chaw yaˇ teˇ hpaˍ lehˬ bon yehˬ hta‸ kʼaw‸ gu te tuˬ ve awˬ 
yanˇ maˇ gaˬ sheˍ teh‸ kʼoˆ chehˇ ve yoˬ, teh‸ Haˆgehˇ hta‸ kʼoˆ piˇ ve yoˬ. 
3Oˇ ve hkʼaw‸ nawˇ, jawˇmawˇ Gʼuiˬsha tcuh kaˍ paˍ Haˆgehˇ hta‸ tawˇ yaw 
piˇ leh kʼoˆ ve, 
4Ngaˬ ve chaw teˇ hpaˍ-oˬ, nawˬ hui lehˬ da‸ jaˇ ve yehˬ hkʼaw chehˇ taˍ leh aˬ 
hto‸ ma pa taw ngaˬ ve bon yehˬ hta‸ hkʼe leˇ baˬ taˍ ve le. 
5Nawˬ hui hkʼaˬ hkʼe hpeh‸ la chehˇ ve hta‸ maˇ mawˬ laˇ. 
6Nawˬ hui caˬ maˇ maˇ ti taˍ ve htawˇ, a ciˉ ceh tiˉ gʼa gʼeu‸ ve yoˬ. Nawˬ hui 
awˍ gʼa caˇ chehˇ ve htawˇ, meu‸ jehˇ chehˇ sheˍ ve yoˬ. Nawˬ hui a pehˉ 
meuˇ gʼuiˬ gʼa dawˬ chehˇ ve htawˇ, dawˬ maˇ law‸ hpeh‸ chehˇ ve yoˬ. Nawˬ 
hui veu‸ kʼaˇ gʼa veu‸ chehˇ ve htawˇ, kaˆ chehˇ sheˍ ve yoˬ. Kanˉ te shehˍ 
hpaˇ teˇ hpaˍ lehˬ, caˇ maˇ law‸ dawˬ maˇ law‸ hpeh‸ chehˇ ve yoˬ. 
7Chi hkʼe hpeh‸ la chehˇ ve hta‸ nawˬ hui maˇ mawˬ laˇ. 
8Chi beu‸ hkʼaw hkʼoˆ lo kʼai leh suhˆ yuˬ veu laˇ peuˬ hkʼaw‸ nawˉ, bon yehˬ 
hta‸ gu te-o. Oˇ hkʼe te ve kʼo, ngaˬ ha lehˬ nyi hkʼaˇ suh leh, oˇ kaˬ lo ngaˬ 
ve awˬ me‸ awˬ hponˇ tawˆ la tuˬ yoˬ. 
9Nawˬ hui lehˬ caˬ shiˍ maˇ maˇ gʼa tuˬ yoˬ teh‸ dawˇ chehˇ taˍ ve yoˬ. Ya‸ 
hkʼaˇ, nawˬ hui caˬ shiˍ a ciˉ ceh tiˉ gʼa ve yoˬ. Nawˬ hui lehˬ caˬ shiˍ oˇ ve teˇ 
hpaˍ hta‸ aˉ hkʼaw lo pfuhˇ keu chehˇ ve teˇ yanˇ, caˬ shiˍ oˇ ve teˇ hpaˍ hta‸ 
ngaˬ meuˆ baˬ ve yoˬ. Aˬ hto‸ ma pa taw ngaˬ oˇ hkʼe te ve le. Awˬ lawn kʼo, 

nawˬ hui lehˬ a shu yawˇ ve yehˬ hta‸ da‸ la tuˬ gʼaˇ hte‸ te chehˇ ve htawˇ, 
ngaˬ ve bon yehˬ hta‸ hkʼe leˇ baˬ taˍ ve pa taw yoˬ. 
10Chi hta‸ pa taw, chi beu‸ mvuhˇ yeˬ maˇ kʼaw‸ laˬ leh, te‸ chiˉ kʼaw‸ yeˬ la 
maˇ hpeh‸ ve yoˬ. 
11Chi hta‸ pa taw, ngaˬ lehˬ nawˬ hui ve ti mi, a pehˉ meuˇ hko, shaˍ lonˍ hko, 
to nuˇ to shaˆ teˇ hpaˍ leh, nawˬ hui ti taˍ hkʼa taˍ ve awˬ ceuˬ teˇ hpaˍ awˬ 
hkʼoˆ lo mvuhˇ yeˬ maˇ laˬ piˇ lawˬ ve yoˬ, teh‸ kʼoˆ ve yoˬ. 

Chaw yaˇ teˇ hpaˍ Gʼuiˬsha hkawˇ na yuˬ ve 

12Oˇ htaˇ Zeˍruˆbaˍbeˍlaˆ, Yawˇsuˆ leh Baˍbuˍlonˍ mvuhˇmiˬ lo kʼaw‸ la taˍ ve 
Iˉsaˍreˍlaˆ chaw hkʼa peu-eˬ, Gʼuiˬsha yawˇ hui hta‸ te tcuh ve hkʼe te ve yoˬ. 
Yawˇ hui kawˆ jaˇ leh, Gʼuiˬsha ve tcuh kaˍ paˍ Haˆgehˇ ve tawˇ hta‸ na yuˬ 
leh te ve yoˬ. 
13Oˇ htaˇ Haˆgehˇ lehˬ, Ngaˬ nawˬ hui geh chehˇ tuˬ ka ti‸ te ve yoˬ, teh‸ 
Gʼuiˬsha kʼoˆ taˍ ve tawˇ oˇ ve Iˉsaˍreˍlaˆ chaw hui hta‸ hto piˇ ve yoˬ. 
14Gʼuiˬsha lehˬ chaw teˇ gʼaˇ le le bon yehˬ hta‸ kʼaw‸ gu te gaˇ ve nyi ma 
cawˬ la piˇ lawˬ ve yoˬ. Yuˇda‸ mvuhˇmiˬ ve jawˇmawˇ Zeˍruˆbaˍbeˍlaˆ, paw 
hkuˇ lonˉ Yawˇsuˆ leh shu ve mvuhˇmiˬ lo kʼaw‸ la taˍ ve Iˉsaˍreˍlaˆ chaw hkʼa 
peu-eˬve hta‸ nyi ma oˇ hkʼe cawˬ la piˇ ve yoˬ. Hkʼe te leh, yawˇ hui lehˬ 
Jawˇmawˇ Gʼuiˬsha ve bon yehˬ hta‸ kʼaw‸ tanˬ gu ve yoˬ. 
15Yawˇ hui chi hkʼe tanˬ gu ve lehˬ, Daˍriˆ jawˇmawˇ te ve nyiˇ hkʼaw‸ teˇ 
hkʼaw‸, ha pa hkʼaw‸ maˬ teˇ maˬ, nyiˇ chi awˇ nyi htaˇ hpeh‸ ve yoˬ. 

Haˆgehˇ li‸ 2 

Bon yehˬ awˬ suhˉ ve awˬ me‸ awˬ hponˇ 

1Oˇ ve teˇ hkʼaw‸ ha pa suhˍ maˬ teˇ maˬ nyiˇ chi teˇ nyi gaˬ ve teˇ yanˇ, 
Gʼuiˬsha lehˬ tcuh kaˍ paˍ Haˆgehˇ hta‸ tawˇ teˇ pawˆ kʼaw‸ yaw piˇ ve yoˬ. 
2Yawˇ lehˬ Haˆgehˇ hta‸ jawˇmawˇ Zeˍruˆbaˍbeˍlaˆ, paw hkuˇ lonˉ Yawˇsuˆ leh 
Iˉsaˍreˍlaˆ chaw hui hta‸ chi hkʼe kʼoˆ piˇ tcuh ve yoˬ. 

3Ponˬ laˬ htaˇ ve bon yehˬ hkʼaˬ ma da‸ jaˇ nyi sha jaˇ ve hta‸ nawˬ hui awˬ 
hkʼaw lo a shu teˇ gʼaˇ dawˇ nawˇ chehˇ sheˍ le. Chi beu‸ bon yehˬ oˇ ve hkʼaˬ 
hkʼe hpeh‸ kʼai peuˬ le. Chi beu‸ bon yehˬ oˇ ve luˬ kʼai sheˆ kʼai peuˬ. 
4Ya‸ hkʼaˇ, nawˬ hui teˇ gʼaˇ ka‸ nyi ma taˇ luˬ. Bon yehˬ hta‸ kʼaw‸ tanˬ gu-
o. Awˬ lawn kʼo, ngaˬ nawˬ hui geh chehˇ taˍ ve yoˬ. 
5Nawˬ hui Eˇjiˇtu‸ mvuhˇmiˬ hkʼaw tawˆ la chehˇ ve teˇ yanˇ, ngaˬ nawˬ hui 
geh hkʼaˬ htaˆ ka‸ chehˇ tuˬ ka ti‸ te taˍ peuˬ ve yoˬ. Chi beu‸ ka‸ ngaˬ nawˬ 
hui geh chehˇ taˍ ve yoˬ. Chi hta‸ pa taw taˇ kawˆ. 
6Maˇ maw maw ngaˬ lehˬ miˬguiˬ, mvuhˇ naw leh laˇ tsuhˇ gʼuiˬ hta‸ hiˆ piˇ 
tuˬ yoˬ. 
7Awˬ nu ve chaw ceuˬ hkʼa peu-eˬ hta‸ htawˇ, ngaˬ hiˆ hiˆ naˇ naˇ hpeh‸ la piˇ 
leh, yawˇ hui ve hpu shi teˇ hpaˍ choˬ kaˬ lo yuˬ laˬ leh, bon yehˬ hkʼaw biˇ 
sheˆ chehˇ tuˬ yoˬ. 
8Miˬguiˬ hkʼoˆ lo cawˬ ve hpu shi hkʼa peu-eˬ ngaˬ ve deˇ deˇ hpeh‸ ve yoˬ. 
9Chi beu‸ tanˬ gu chehˇ ve bon yehˬ chi lehˬ, ponˬ laˬ htaˇ ve bon yehˬ awˬ piˍ 
teˇ maˬ a‸ kehˉ da‸ jaˇ nyi sha jaˇ tuˬ yoˬ. Oˇ kaˬ lo ngaˬ leh, ngaˬ ve chaw teˇ 
hpaˍ hta‸ uiˍ la da‸ la piˇ leh, Yawˇ hui hta‸ gawˬ lehˍ chehˇ tcuh piˇ tuˬ yoˬ, 
teh‸ Gʼuiˬsha kʼoˆ ve yoˬ. 

Tcuh kaˍ paˍ paw hkuˇ hui geh jehˬ da‸ ve 

10Daˍriˆ jawˇmawˇ te ve nyiˇ hkʼaw‸ teˇ hkʼaw‸, ha pa kʼawˇ maˬ teˇ maˬ, nyiˇ 
chi awˇ nyi htaˇ, Gʼuiˬsha lehˬ Haˆgehˇ hta‸ tawˇ teˇ pawˆ kʼaw‸ yaw piˇ ve 
yoˬ. 
11Yawˇ kʼoˆ ve, Paw hkuˇ teˇ hpaˍ hta‸ chi hkʼe kʼoˆ na nyi-o. 
12Chaw teˇ gʼaˇ lehˬ, Gʼuiˬsha hta‸ tanˇ tuˬ ve shaˍ hta‸ yawˇ ve veu‸ kʼaˇ 
hkʼaw hawˆ htiˆ leh kʼo‸-e ve yoˬ. Yawˇ ve veu‸ kʼaˇ oˇ ve lehˬ hkaoˍmonˇ, te 
meh taˍ ve caˇ tuˬ, a pehˉ meuˇ gʼuiˬ, shaˍ lonˍ chu, maˇ heˆ kʼo, caˇ tuˬ teˇ 
ceuˬ ceuˬ hta‸ daw‸ ve kʼo, caˇ tuˬ oˇ ve teˇ hpaˍ htawˇ da‸ kehˬ la tuˬ ve laˇ 
teh‸ ca na nyi-o, teh‸ yawˇ hta‸ kʼoˆ piˇ ve yoˬ. Yawˇ ca na nyi ve teˇ yanˇ, Te 
maˇ gʼa taˬ, teh‸ paw hkuˇ teˇ hpaˍ yawˇ hta‸ kʼaw‸ yaw hkʼaw‸ piˇ ve yoˬ. 

13Oˇ htaˇ Haˆgehˇ lehˬ, Hkʼe kʼo, chaw teˇ gʼaˇ lehˬ suh taˍ ve awˬ to hta‸ ca 
htawˇ heuˆ ve pa taw yawˇ awˬ to cha‸ chiˆ kʼai peuˬ teh‸ kʼoˆ loˬ. Yawˇ lehˬ 
caˇ tuˬ oˇ ve teˇ hpaˍ hta‸ htawˇ ve kʼo, caˇ tuˬ oˇ ve teˇ hpaˍ cha‸ chiˆ kʼai ve 
laˇ, teh‸ paw hkuˇ teˇ hpaˍ hta‸ kʼaw‸ na nyi ve yoˬ. Cha‸ chiˆ kʼai tehˬ ve 
yoˬ, teh‸ paw hkuˇ teˇ hpaˍ yawˇ hta‸ kʼaw‸ yaw hkʼaw‸ piˇ ve yoˬ. 
14Oˇ htaˇ Haˆgehˇ lehˬ, Chaw chi teˇ hpaˍ hkʼa te ve kanˉ teˇ ceuˬ le le, leh yaw 
hui Gʼuiˬsha hta‸ tanˇ piˇ ve awˬ ceuˬ hkʼa peu-eˬ oˇ ve hkʼa shuˍ cha‸ chiˆ 
kʼai peuˬ, teh‸ Gʼuiˬsha kʼoˆ ve yoˬ teh‸ yawˇ hui hta‸ kʼoˆ piˇ ve yoˬ. 

Gʼuiˬsha bon na‸ piˇ tuˬ ka ti‸ te ve 

15Gʼuiˬsha kʼoˆ ve, Nawˬ hui hkʼaˬ hkʼe hpeh‸ la chehˇ ve hta‸ maˇ mawˬ laˇ. 
Nawˬ hui bon yehˬ hta‸ maˇ tanˬ gu sheˍ htaˇ, 
16nawˬ hui ve ti mi lo kʼai leh, caˬ shiˍ nyiˇ chi taˆ gʼa tuˬ yoˬ teh‸ dawˇ taˍ ve 
yoˬ. Ya‸ hkʼaˇ, nawˬ hui caˬ shiˍ teˇ chi taˆ ceh tiˉ gʼa ve yoˬ. Nawˬ hui ve a 
pehˉ meuˇ gʼuiˬ nyiˉ kuiˬ lo, a peuˉ meuˇ gʼuiˬ ngaˇ chi punˇ gʼa tuˬ yoˬ teh‸ 
dawˇ taˍ ve yoˬ. Ya‸ hkʼaˇ, nawˬ hui a pehˉ meuˇ gʼuiˬ nyiˇ chi punˇ tiˉ gʼa ve 
yoˬ. 
17Nawˬ hui ti taˍ ve awˬ ceuˬ teˇ hpaˍ hta‸ te luˬ te sheˆ piˇ tuˬ ngaˬ lehˬ nawˬ 
hui ti taˍ ve awˬ cehˬ teˇ hpaˍ hta‸ yawˇ taˆ piˇ lawˬ leh vaˇ shiˍ ce la piˇ lawˬ 
ve yoˬ. Ya‸ hkʼaˇ, nawˬ hui venˇbaˆ maˇ dawˇ hpfuhˆ. 
18Chi beu‸ ha pa kʼawˇ maˬ teˇ maˬ, nyiˇ chi awˇ nyi htaˇ nawˬ hui bon yehˬ 
awˬ hkuiˉ puiˍ hta‸ hkʼa deh‸ tanˬ kawˍ gʼa taˍ peuˬ. Awˬ gʼuˇ suhˍ hpawˇ 
hkʼaˬ hkʼe hpeh‸ la tuˬ ve hta‸ hkʼa deh‸ law nyi taˍ-o‸. 
19Nawˬ hui geh caˇ tuˬ maˇ cawˬ leh, a pehˉ meuˇ te, maˉ nawˆ cehˬ, aˉ ci ku 
cehˬ, leh shaˍ lonˍ cehˬ teˇ hpaˍ awˬ shiˍ maˇ naw‸ la sheˍ ve htawˇ, chi beu 
hta‸ tanˬ leh ngaˬ nawˬ hui hta‸ bon na‸ laˇ tuˬ yoˬ, teh‸ Gʼuiˬsha kʼoˆ ve yoˬ. 

Zeˍruˆbaˍbeˍlaˆ hta‸ Gʼuiˬsha ka ti‸ te ve 

20Ha pa 24 nyi oˇ ve teˇ nyi tiˉ awˬ hkʼaw lo, Gʼuiˬsha Haˆgehˇ hta‸ tawˇ nyiˇ 
pawˆ teˇ pawˆ kʼaw‸ yaw piˇ leh kʼoˆ ve, 

21Yuˇda‸ jawˇmawˇ Zeˍruˆbaˍbeˍlaˆ hta‸ chi hkʼe ca kʼoˆ piˇ-oˆ. Ngaˬ lehˬ 
miˬguiˬ leh mvuhˇ naw ma hta‸ chi beu‸ hiˆ piˇ leh, 
22mvuhˇmiˬ teˇ hpaˍ hta‸ te luˬ te sheˆ piˇ tuˬ yoˬ. Iˉ mvuhˇ lawˬ leh iˉ mvuhˇ 
lawˬ gʼa‸ paˍ hui hta‸ ngaˬ hpfuhˆ baˬ piˇ leh, iˉ mvuhˇ teˇ hpaˍ suh-e tuˬ yoˬ. 
Iˉ mvuhˇ ciˇ shehˍ hpaˇ teˇ hpaˍ teˇ gʼaˇ hta‸ teˇ gʼaˇ tiˇ pehˍ da‸ tuˬ yoˬ. 
23Oˇ ve teˇ nyi gaˬ kʼo, ngaˬ ve awˬ ceˬ Zeˍruˇbaˍbeˍlaˆ nawˬ hta‸ ngaˬ ve awˬ 
meh awˬ hkʼaw lo uˉ peunˍ tcuh laˇ tuˬ yoˬ. Nawˬ hta‸ ngaˬ leuˆ yuˬ taˍ peuˬ, 
teh‸ Gʼuiˬsha kʼoˆ ve yoˬ. 

Zaˍhkaˍriˆ li‸ 

Zaˍhkaˍriˆ li‸ 1 

Gʼuiˬsha yawˇ ve chaw hta‸ kuˬ ve 

1Paˇshaˇ mvuhˇmiˬ hta‸ Daˍriˆ uˉ peunˍ ve nyiˇ hkʼaw‸ leh ha pa hiˉ maˬ gaˬ 
ve teˇ yanˇ, Gʼuiˬsha lehˬ tawˇ chi teˇ hpaˍ tcuh kaˍ paˍ Zaˍhkaˍriˆ hta‸ kʼoˆ piˇ 
ve yoˬ. (Zaˍhkaˍriˆ lehˬ, Iˉdawˇ ve awˬ hawehˍ, Baˍraˍhkiˆ ve yaˇ hpeh‸ ve 
yoˬ.) 
2Jawˇmawˇ Gʼuiˬsha lehˬ, tawˇ chi teˇ hpaˍ yawˇ ve chaw hui hta‸ ca hto piˇ 
tuˬ, Zaˍhkaˍriˆ hta‸ kʼoˆ piˇ ve yoˬ. Ngaˬ lehˬ nawˬ hui ve awˬ puˍ awˬ pi hui 
hta‸ nyi ma zuhˆ jaˇ ve yoˬ. 
3Ya‸ hkʼaˇ, chi beu‸ ngaˬ nawˬ hui hta‸ chi hkʼe kʼoˆ laˇ ve yoˬ. Ngaˬ geh 
kʼaw‸ hpfuhˆ kʼaw‸ la-o. Oˇ hkʼe te ve kʼo, ngaˬ htawˇ nawˬ hui geh kʼaw‸ la 
tuˬ yoˬ. 
4Nawˬ hui ve awˬ puˍ awˬ pi hui hkʼe taˇ te. Aˬ sho-eˬ ngaˬ ve tcuh kaˍ paˍ teˇ 
hpaˍ lehˬ, yawˇ hui haiˬ ve kanˉ hta‸ maˇ gʼa te tuˬ maˍ piˇ taˍ ve yoˬ. Ya‸ 
hkʼaˇ, yawˇ hui ngaˬ ve tawˇ hta‸ maˇ na yuˬ. 
5Chi beu‸ nawˬ hui ve awˬ puˍ awˬ pi leh tcuh kaˍ paˍ oˇ ve teˇ hpaˍ hkʼa peu-
eˬ suh kʼai peuˬ. 
6Ngaˬ ve tcuh kaˍ paˍ oˇ ve teˇ hpaˍ hta‸ cuˇ leh, yawˇ hui hta‸ shaˍ ti‸ piˇ taˍ 
ve yoˬ. Ya‸ hkʼaˇ, yawˇ hui maˇ na yuˬ ve pa taw gʼa tu‸ gʼa hkanˍ ve yoˬ. 
Hkʼe te leh, ngaˬ dawˇ cheˆ taˍ peuˬ ve hkʼa shuˍ yawˇ hui te taˍ ve kanˉ hta‸ 
keunˍ da‸ ve hkʼe, ciˍ yanˍ laˇ chehˇ ve hta‸ yawˇ hui shiˍ la ve yoˬ, teh‸ 
Gʼuiˬsha kʼoˆ ve yoˬ. 

Awˬ ha hkʼaw lo iˉ mvuhˇ teˇ hpaˍ hta‸ gʼa mawˬ ve 

7Daˍriˆ jawˇmawˇ te ve nyiˇ hkʼaw‸ teˇ hkʼaw‸, ha pa teˇ chi teˇ maˬ, nyiˇ chi 
awˇ nyi htaˇ, Gʼuiˬsha lehˬ mvuhˇ hpeu‸ htaˇ awˬ ha hkʼaw ngaˬ hta‸ tawˇ 
yaw laˇ ve yoˬ. 
8Gʼuiˬsha ve mvuhˇ naw ma tcuh yaˇ teˇ gʼaˇ, nyiˉ-ehˍ ve iˉ mvuhˇ hkʼoˆ ciˇ taˍ 
leh, lawˬ hkʼo‸ hkʼaw cawˬ ve suhˉ veˆ de hkʼaw lo huˉ chehˇ taˍ ve yoˬ. Yawˇ 

hkʼaw‸ nawˉ lo, nyiˉ-ehˍ, hpuˉ-ehˍ, ga‸-ehˍ ve iˉ mvuhˇ teˇ hpaˍ huˉ taˍ ve 
yoˬ. 
9Oˇ htaˇ ngaˬ lehˬ, Jawˇmawˇ-oˬ, iˉ mvuhˇ chi teˇ hpaˍ aˬ hto‸ ma te tuˬ le, teh
‸ yawˇ hta‸ na nyi ve teˇ yanˇ, Ngaˬ nawˬ hta‸ kʼoˆ maˍ laˇ tuˬ yoˬ. 
10Miˬguiˬ hta‸ ca chaˬ nyi tuˬ, Gʼuiˬsha lehˬ iˉ mvuhˇ chi teˇ hpaˍ hta‸ peu laˇ 
taˍ ve yoˬ, teh‸ ngaˬ hta‸ kʼaw‸ yaw hkʼaw‸ laˇ ve yoˬ. 
11Iˉ mvuhˇ oˇ ve teˇ hpaˍ mvuhˇ naw ma tcuh yaˇ hta‸ tawˇ yaw piˇ leh kʼoˆ 
ve, Ngaˬ hui lehˬ miˬguiˬ chi hkʼaˬ ti chi ti lo gaˬ taˉ peuˬ. Miˬguiˬ yaˇ hkʼa 
peu-eˬ dawˇ tui‸ gaˇ tui‸ jaˇ leh, gawˬ lehˍ hpeh‸ chehˇ taˍ ve yoˬ, teh‸ kʼoˆ 
ve yoˬ. 
12Oˇ htaˇ mvuhˇ naw ma tcuh yaˇ lehˬ, Jawˇmawˇ Gʼuiˬsha-oˬ, nawˬ lehˬ 
Yeˍruˆsaˍlehnˍ venˇ leh Yuˇda‸ mvuhˇmiˬ hkʼaw cawˬ ve venˇ teˇ hpaˍ hta‸ 
nyi ma zuhˆ ve suhˍ chi hkʼaw‸ gaˬ peuˬ. Nawˬ yawˇ hui hta‸ hkʼaˬ htaˆ kʼaw
‸ ha kʼaˉ piˇ tuˬ ve le, teh‸ kʼoˆ ve yoˬ. 
13Gʼuiˬsha lehˬ mvuhˇ naw ma tcuh yaˇ oˇ ve hta‸ nyi ma sha tuˬ tawˇ yaw piˇ 
ve yoˬ. 
14Oˇ htaˇ, mvuhˇ naw ma tcuh yaˇ oˇ ve lehˬ Gʼuiˬsha kʼoˆ taˍ ve tawˇ teˇ hpaˍ, 
shu hta‸ ca kʼaw‸ kʼoˆ maˍ piˇ tuˬ ngaˬ hta‸ hto laˇ ve yoˬ. Yawˇ kʼoˆ ve, Ngaˬ 
lehˬ da‸ kehˬ jaˇ ve Yeˍruˆsaˍlehnˍ venˇ hta‸ ha‸ jaˇ ve yoˬ. 
15Gawˬ lehˍ chehˇ taˍ ve awˬ nu ve chaw ceuˬ teˇ hpaˍ hta‸ ngaˬ nyi ma zuhˆ 
jaˇ ve yoˬ. Ngaˬ ve chaw teˇ hpaˍ hta‸ ngaˬ nyi ma zuhˆ ve mehˉ kʼai tuˬ te 
chehˇ ve awˬ yanˇ awˬ hkʼaw lo, awˬ nu ve chaw ceuˬ teˇ hpaˍ lehˬ, ngaˬ ve 
chaw teˇ hpaˍ hta‸ leuˉ leh kʼaw‸ tu‸ hkanˍ tuˬ te piˇ chehˇ ve yoˬ. 
16Chi hta‸ pa taw, Yeˍruˆsaˍlehnˍ venˇ hta‸ kʼaw‸ ha kʼaˉ piˇ tuˬ ngaˬ kʼaw‸ la 
taˍ ve yoˬ. Ngaˬ ve bon yehˬ hta‸ awˬ suhˉ kʼaw‸ gu te leh, venˇ hta‸ htawˇ 
awˬ suhˉ teˇ pawˆ kʼaw‸ gu te tuˬ yoˬ, teh‸ ngaˬ hta‸ kʼoˆ laˇ ve yoˬ. 
17Chi awˬ hkʼoˆ, mvuhˇ naw ma tcuh yaˇ ngaˬ hta‸ teˇ pawˆ kʼaw‸ kʼoˆ laˇ ve, 
Gʼuiˬsha chi hkʼe kʼoˆ taˍ ve yoˬ. Gʼuiˬsha lehˬ yawˇ ve venˇ teˇ hpaˍ hta‸ teˇ 

pawˆ kʼaw‸ uiˍ la da‸ la piˇ tuˬ yoˬ. Yawˇ lehˬ Yeˍruˆsaˍlehnˍ venˇ hta‸ teˇ 
pawˆ kʼaw‸ ga piˇ leh, venˇ chi hta‸ yawˇ ve venˇ teh‸ kʼoˆ tuˬ yoˬ. 

Awˬ ha hkʼaw lo awˬ hkaw teˇ hpaˍ hta‸ gʼa mawˬ ve 

18Awˬ ha teˇ maˬ awˬ hkʼaw lo, ngaˬ lehˬ nuˇ hkaw awˇ maˬ hta‸ gʼa mawˬ ve 
yoˬ. 
19Awˬ hkaw oˇ ve teˇ hpaˍ aˬ hto‸ ma hpeh‸ ve le, teh‸ ngaˬ mvuhˇ naw ma 
tcuh yaˇ hta‸ na nyi ve yoˬ. Yawˇ kʼoˆ ve, Awˬ hkaw oˇ ve teˇ hpaˍ lehˬ, Yuˇda
‸ chaw, Iˉsaˍreˍlaˆ chaw leh Yeˍruˆsaˍlehnˍ venˇ yaˇ hui hta‸ hpaˆ da‸ guiˇ da‸ 
kʼai piˇ lawˬ ve mvuhˇmiˬ lonˉ teˇ hpaˍ hpeh‸ ve yoˬ. 
20Oˇ htaˇ Gʼuiˬsha lehˬ, hta tu yuˬ taˍ ve kanˉ te paˍ awˇ gʼaˇ ngaˬ hta‸ kʼaw‸ 
maˍ laˇ ve yoˬ. 
21Chaw chi teˇ hpaˍ aˬ hto‸ ma ca te la ve le, teh‸ ngaˬ yawˇ hta‸ kʼaw‸ na 
nyi ve yoˬ. Yawˇ kʼoˆ ve, Chaw chi teˇ hpaˍ lehˬ, Yuˇda‸ mvuhˇmiˬ hta‸ te luˬ 
leh mvuhˇmiˬ yaˇ teˇ hpaˍ hta‸ hpaˆ da‸ guiˇ da‸ kʼai piˇ lawˬ ve chaw oˇ ve 
teˇ hpaˍ hta‸ te luˬ te sheˆ piˇ tuˬ laˬ taˍ ve yoˬ, teh‸ ngaˬ hta‸ kʼaw‸ yaw 
hkʼaw‸ laˇ ve yoˬ. 

Zaˍhkaˍriˆ li‸ 2 

Awˬ ha hkʼaw tehˆ nyi tuˬ suhˆ taˬ hta‸ mawˬ ve 

1Awˬ nu ve awˬ ha teˇ maˬ awˬ hkʼaw lo, tehˆ nyi tuˬ ve suhˆ taˬ teˇ maˬ yuˬ taˍ 
ve chaw teˇ gʼaˇ hta‸ ngaˬ gʼa kʼaw‸ mawˬ ve yoˬ. 
2Nawˬ hkʼaˬ lo kʼai toˇ ve le, teh‸ ngaˬ yawˇ hta‸ na nyi ve yoˬ. Yeˍruˆsaˍlehnˍ 
venˇ lo kʼai leh, venˇ oˇ ve hkʼaˬ ma zuhˬ, hkʼaˬ ma kʼehˬ ve hta‸ ca tehˆ nyi 
tuˬ kʼai toˇ ve yoˬ, teh‸ ngaˬ hta‸ kʼoˆ laˇ ve yoˬ. 
3Oˇ ve hkʼaw‸ nawˉ, mvuhˇ naw ma tcuh yaˇ oˇ ve geh awˬ nu ve mvuhˇ naw 
tcuh yaˇ teˇ gʼaˇ laˬ chehˇ ve hta‸ ngaˬ gʼa mawˬ ve yoˬ. 
4Oˇ htaˇ, awˉ lawˉ peuˇ ve mvuhˇ naw ma tcuh yaˇ yawˇ hta‸ kʼoˆ piˇ ve, Tehˆ 
nyi tuˬ suhˆ taˬ yuˬ taˍ ve chaw oˇ ve geh haˆ kʼai leh chi hkʼe ca kʼoˆ piˇ-oˆ. 
Yeˍruˆsaˍlehnˍ venˇ hkʼaw chaw yaˇ leh ceˇ caˬ cawˬ la maˇ jaˇ tuˬ ve pa taw, 

venˇ oˇ ve hkʼaw ca chehˇ maˇ daw taˬ. Lanˇ venˇ hta‸ htawˇ ca ko maˇ zuhˇ 
taˬ, teh‸ ca kʼoˆ piˇ tcuh ve yoˬ. 
5Gʼuiˬsha lehˬ venˇ oˇ ve hta‸ aˬ miˍ yuˬ leh ko taˍ ve lanˇ venˇ hkʼa shuˍ ha‸ 
shaˉ piˇ leh, Yawˇ ve awˬ me‸ awˬ hponˇ tawˆ la piˇ tuˬ ka ti‸ te taˍ peuˬ ve 
yoˬ. 

Shu mvuhˇmiˬ hkʼaw chehˇ taˍ ve chaw kʼaw‸ la tuˬ 

6Gʼuiˬsha yawˇ ve chaw teˇ hpaˍ hta‸ kʼoˆ piˇ ve, Ngaˬ nawˬ hui hta‸ hkʼaˬ ti 
chi ti lo hpaˆ da‸ kʼai piˇ taˍ ve yoˬ. 
7Ya‸ hkʼaˇ, shu ve mvuhˇmiˬ hkʼaw chehˇ taˍ ve chaw hui-oˬ, chi beu‸ 
Baˍbuˍlonˍ mvuhˇmiˬ hkʼaw tawˆ la leh, Yeˍruˆsaˍlehnˍ venˇ lo kʼaw‸ la-o, teh‸ 
kʼoˆ ve yoˬ. 
8Oˇ ve hkʼaw‸ nawˉ, Gʼuiˬsha lehˬ yawˇ ve chaw teˇ hpaˍ hta‸ hpaˆ da‸ guiˇ 
da‸ kʼai tuˬ te piˇ ve chaw hui geh ngaˬ hta‸ kʼai peu laˇ leh chi hkʼe ca kʼoˆ 
piˇ tcuh laˇ ve yoˬ. Gʼuiˬsha ve chaw hta‸ ca ya‸ ve chaw lehˬ, Gʼuiˬsha ve 
awˬ hpfuhˇ hkʼaˆ jaˇ ve mawˇ hta‸ ya‸ ve chaw hpeh‸ ve yoˬ. 
9Gʼuiˬsha awˬ to nawˬ hui hta‸ ma‸ bawˆ leh, teˇ pawˆ htaˇ nawˬ hui ve awˬ 
ceˬ te jaw ve chaw teˇ hpaˍ, nawˬ hui hta‸ kʼaw‸ te luˬ laˇ tuˬ yoˬ. Chi hkʼe 
hpeh‸ la ve teˇ yanˇ, Gʼuiˬsha ngaˬ hta‸ peu laˇ taˍ ve hta‸ chaw hkʼa peu-eˬ 
gʼa shiˍ tuˬ yoˬ. 
10Gʼuiˬsha kʼoˆ ve, Yeˍruˆsaˍlehnˍ venˇ yaˇ teˇ hpaˍ-oˬ, ha lehˬ leh kʼa muiˬ 
chehˇ-oˆ. Ngaˬ nawˬ hui geh ca chehˇ la tuˬ yoˬ, teh‸ kʼoˆ ve yoˬ. 
11Awˬ yanˇ oˇ ve gaˬ la kʼo, awˬ nu ve chaw ceuˬ teˇ hpaˍ Gʼuiˬsha geh laˬ leh, 
Yawˇ ve chaw hpeh‸ la tuˬ yoˬ. Yawˇ nawˬ hui geh chehˇ leh, nawˬ hui geh 
Yawˇ ngaˬ hta‸ peu laˇ taˍ ve hta‸ nawˬ hui shiˍ la tuˬ yoˬ. 
12Yuˇda‸ mvuhˇmiˬ lehˬ, da‸ kehˬve Gʼuiˬsha ve mvuhˇmiˬ teˇ pawˆ kʼaw‸ 
hpeh‸ la leh, Yeˍruˆsaˍlehnˍ venˇ lehˬ Gʼuiˬsha ha‸ jaˇ ve venˇ hpeh‸ la tuˬ 
yoˬ. 
13Chaw hkʼa peu-eˬ Gʼuiˬsha mehˆ gʼuˇ suhˍ ta‸ iˉ gawˬ lehˍ chehˇ taˍ-o‸. 
Gʼuiˬsha lehˬ, Yawˇ ve da‸ kehˬ jaˇ ve chehˇ kuiˬ lo tawˆ la chehˇ ve yoˬ. 

Zaˍhkaˍriˆ li‸ 3 

Awˬ ha hkʼaw paw hkuˇ lonˉ hta‸ gʼa mawˬ ve 

1Awˬ nu ve awˬ ha teˇ maˬ hkʼaw Gʼuiˬsha lehˬ paw hkuˇ lonˉ Yawˇsuˆ ngaˬ hta
‸ maw laˇ ve yoˬ. Yawˇ lehˬ Gʼuiˬsha ve mvuhˇ naw ma tcuh yaˇ gʼuˇ suhˍ lo 
huˉ taˍ leh, Saˍtanˍ lehˬ yawˇ hta‸ venˇbaˆ taˍ tuˬ yawˇ awˬ paˇ lo huˉ taˍ ve 
yoˬ. 
2Oˇ htaˇ Gʼuiˬsha ve mvuhˇ naw ma tcuh yaˇ Saˍtanˍ hta‸ kʼoˆ piˇ ve, Saˍtanˍ-
oˬ, Gʼuiˬsha nawˬ hta‸ ciˍ yanˍ laˇ piˇ-oˆ. Yeˍruˆsaˍlehnˍ venˇ hta‸ ha‸ shehˍ 
hpaˇ Gʼuiˬsha lehˬ nawˬ hta‸ ciˍ yanˍ laˇ piˇ-oˆ. Chaw chi hpaˇ lehˬ aˬ miˍ buiˬ 
hpfuh hkʼaw yuˬ tawˆ taˍ ve suhˆ taˬ hkʼe hpeh‸ ve yoˬ, teh‸ kʼoˆ ve yoˬ. 
3Yawˇsuˆ lehˬ cha‸ chiˆ ve veu‸ kʼaˇ hta‸ veu‸ deh leh, oˇ kaˬ lo huˉ taˍ ve 
yoˬ. 
4Oˇ htaˇ mvuhˇ naw ma tcuh yaˇ oˇ ve lehˬ, Chaw chi hpaˇ ve veu‸ kʼaˇ hta‸ 
kʼehˆ baˬ piˇ-oˆ, teh‸ oˇ kaˬ lo chehˇ taˍ ve mvuhˇ naw ma tcuh yaˇ teˇ gʼaˇ hta
‸ kʼoˆ piˇ ve yoˬ. Oˇ ve hkʼaw‸ nawˉ yawˇ lehˬ, Chi beu‸ nawˬ ve venˇbaˆ hta‸ 
ngaˬ yuˬ baˬ peuˬ. Nawˬ veu‸ deh tuˬ ve veu‸ kʼaˇ awˬ suhˉ ngaˬ nawˬ hta‸ piˇ 
laˇ tuˬ yoˬ, teh‸ Yawˇsuˆ hta‸ kʼoˆ piˇ ve yoˬ. 
5Hkʼe te leh, yawˇ tawˇ piˇ leh mvuhˇ naw ma tcuh yaˇ teˇ hpaˍ Yawˇsuˆ ve oˉ 
kʼoˍ hta‸ da‸ jaˇ ve uˉ nyiˉ teˇ maˬ yuˬ nyiˉ piˇ ve yoˬ. Gʼuiˬsha ve mvuhˇ naw 
ma tcuh yaˇ oˇ kaˬ lo huˉ chehˇ taˍ sheˍ htaˇ, yawˇ hui lehˬ Yawˇsuˆ hta‸ veu‸ 
kʼaˇ awˬ suhˉ teˇ hkʼoˆ feuˉ piˇ ve yoˬ. 
6Oˇ ve hkʼaw‸ nawˉ, mvuhˇ naw ma tcuh yaˇ oˇ ve lehˬ, Gʼuiˬsha kʼoˆ taˍ ve 
tawˇ teˇ hpaˍ Yawˇsuˆ hta‸ kʼoˆ piˇ ve yoˬ. 
7Yawˇ kʼoˆ ve, Nawˬ lehˬ ngaˬ ve awˬliˇtawˇhkawˇ teˇ hpaˍ hta‸ na yuˬ leh, 
ngaˬ nawˬ hta‸ te tcuh taˍ ve kanˉ teˇ hpaˍ hta‸ hkʼa deh‸ te chehˇ ve kʼo, 
nawˬ lehˬ ngaˬ ve bon yehˬ hkʼaw awˬ hoˉ gʼa te tuˬ yoˬ. Ngaˬ mehˆ gʼuˇ suhˍ 
lo chehˇ taˍ ve mvuhˇ naw ma tcuh yaˇ teˇ hpaˍ ve bon lawˬ hkawˇ hta‸ ngaˬ 
na yuˬ chehˇ ve hkʼe, nawˬ ve bon lawˬ hkawˇ hta‸ htawˇ ngaˬ na yuˬ tuˬ yoˬ. 

8Chi hta‸ pa taw, paw hkuˇ lonˉ Yawˇsuˆ-oˬ, na sheˍ. Yawˇ hta‸ ga piˇ chehˇ 
ve nawˬ hui paw hkuˇ teˇ hpaˍ htawˇ, na taˍ sheˍ. Nawˬ hui lehˬ laˬ tuˬ ve awˬ 
yanˇ awˬ hkʼaw lo, da‸ la tuˬ ve awˬ heˆ teˇ hpaˍ hpeh‸ ve yoˬ. Awˬ kʼaˉ le‸ 
teh‸ kʼoˆ ve ngaˬ ve awˬ ceˬ paˍ teˇ gʼaˇ hta‸ ngaˬ tawˆ la piˇ tuˬ yoˬ. 
9Yawˇsuˆ mehˆ gʼuˇ suhˍ lo ngaˬ lehˬ, awˬ ceˍ suhˍ ceˍ cawˬ ve haˉ pui shiˍ teˇ 
maˬ teh taˍ ve yoˬ. Haˉ pui shiˍ oˇ ve awˬ hkʼoˆ lo ngaˬ li‸ mehˆ htawˆ bvuh‸ 
taˍ leh, oˇ ve teˇ nyi tiˉ awˬ hkʼaw lo, ngaˬ lehˬ mvuhˇmiˬ chi hkʼaw cawˬ ve 
venˇbaˆ hkʼa peu-eˬ ve hta‸ yuˬ baˬ tuˬ yoˬ. 
10Awˬ nyi oˇ ve gaˬ la ve teˇ yanˇ, nawˬ hui lehˬ a shu yawˇ awˬ paˇ awˬ kui lo 
chehˇ ve chaw hui hta‸ kuˬ leh, nawˬ hui ve a pehˉ meuˇ hko, maˉ nawˆ hko 
hkʼaw lo gawˬ lehˍ gʼa chehˇ tuˬ yoˬ, teh‸ Gʼuiˬsha kʼoˆ ve yoˬ. 

Zaˍhkaˍriˆ li‸ 4 

Awˬ ha hkʼaw lo aˬ miˍ tuˉ teh kuiˬ hta‸ gʼa mawˬ ve 

1Ngaˬ hta‸ tawˇ yaw laˇ jaw ve mvuhˇ naw ma tcuh yaˇ oˇ ve lehˬ, zuh‸ muiˉ 
kʼa chehˇ ve chaw hta‸ nawˍ piˇ ve hkʼe, ngaˬ hta‸ ca nawˍ la leh, 
2Nawˬ aˬ hto‸ ma gʼa mawˬ le, teh‸ ngaˬ hta‸ na nyi laˇ ve yoˬ. Oˇ htaˇ ngaˬ 
lehˬ, Shi te taˍ ve aˬ miˍ tuˉ teh kuiˬ teˇ maˬ hta‸ gʼa mawˬ ve yoˬ. Oˇ ve awˬ 
hkʼoˆ lo, naˍ manˇ keu taˍ ve kawˆ teˇ maˬ leh, kawˆ faiˇ suhˍ maˬ teh taˍ ve 
yoˬ. 
3Aˬ miˍ tuˉ teh kuiˬ oˇ ve awˬ paˇ lo shaˍ lonˍ cehˬ teˇ paˉ teˇ cehˬ cawˬ taˍ ve 
yoˬ, teh‸ ngaˬ kʼaw‸ yaw hkʼaw‸ piˇ ve yoˬ. 
4Oˇ htaˇ ngaˬ lehˬ, Jawˇmawˇ-oˬ, chi teˇ hpaˍ aˬ hto‸ ma tcuhˉ kuiˬ le, teh‸ 
yawˇ hta‸ na nyi ve yoˬ. 
5Yawˇ kʼaw‸ yaw hkʼaw‸ leh, Nawˬ maˇ shiˍ laˇ, teh‸ ngaˬ hta‸ kʼoˆ laˇ ve yoˬ. 
Jawˇmawˇ-o, ngaˬ maˇ shiˍ, teh‸ yawˇ hta‸ kʼaw‸ kʼoˆ piˇ ve yoˬ. Oˇ htaˇ 
mvuhˇ naw ma tcuh yaˇ ngaˬ hta‸ kʼoˆ laˇ ve, Kawˆ faiˇ oˇ ve suhˍ maˬ lehˬ, 
miˬguiˬ teˇ kaˬ le le lo mawˬ hpeh‸ ve Gʼuiˬsha ve mehˆ shiˍ suhˍ maˬ hpeh‸ 
ve yoˬ, teh‸ kʼoˆ laˇ ve yoˬ. 

Zeˍruˆbaˍbeˍlaˆ hta‸ Gʼuiˬsha ka ti‸ te ve 

6Oˇ htaˇ mvuhˇ naw ma tcuh yaˇ oˇ ve lehˬ, Gʼuiˬsha ve tawˇ chi teˇ hpaˍ 
Zeˍruˆbaˍbeˍlaˆ hta‸ ca hto piˇ tuˬ ngaˬ hta‸ kʼoˆ laˇ ve yoˬ. Ngaˬ ve awˬ ha 
hpu hta‸ pa taw nawˬ te chehˇ ve kanˉ teˇ hpaˍ uiˍ la da‸ la tuˬ yoˬ. Ma‸ moˍ 
ma‸ cuˇ ve awˬ gʼaˇ hta‸ pa taw maˇ heˆ. Nawˬ ve awˬ gʼaˇ awˬ shaˉ hta‸ pa 
taw ka‸ maˇ heˆ. 
7Haˍ jaˇ ve kanˉ teˇ hpaˍ nawˬ mehˆ gʼuˇ suhˍ lo mehˉ kʼai tuˬ yoˬ. Nawˬ lehˬ 
bon yehˬ hta‸ gʼa kʼaw‸ gu te tuˬ yoˬ. Nawˬ haˉ pui shiˍ awˬ leh meuˇ teˇ shiˍ 
hta‸ chiˇ kawˍ chehˇ ve teˇ yanˇ, Bon yehˬ chi hkʼaˬ ma da‸ jaˇ ve le, teh‸ 
chaw yaˇ teˇ hpaˍ hpoˆ kuˬ tuˬ yoˬ. 
8Gʼuiˬsha ngaˬ hta‸ tawˇ teˇ pawˆ kʼaw‸ yaw laˇ ve yoˬ. 
9Yawˇ kʼoˆ ve, Zeˍruˆbaˍbeˍlaˆ bon yehˬ awˬ hkuiˉ puiˍ tanˬ kawˍ chehˇ taˍ 
peuˬ. Yawˇ lehˬ maˇ maw maw bon yehˬ oˇ ve hta‸ te peuˬ tuˬ yoˬ. Chi hkʼe 
hpeh‸ la ve teˇ yanˇ, ngaˬ nawˬ hta‸ yawˇ hui geh kʼai peu taˍ ve hta‸ ngaˬ ve 
chaw teˇ hpaˍ shiˍ la tuˬ yoˬ. 
10Yawˇ hui lehˬ bon yehˬ hta‸ haˆ haˆ te maˇ peuˬ puiˉ ve pa taw, nyi ma luˬ 
chehˇ ve yoˬ. Ya‸ hkʼaˇ, Zeˍruˆbaˍbeˍlaˆ awˬ hoˉ te leh bon yehˬ hta‸ kʼaw‸ gu 
te chehˇ ve hta‸ yawˇ hui gʼa mawˬ ve teˇ yanˇ, yawˇ hui ha lehˬ jaˇ tuˬ yoˬ, 
teh‸ ngaˬ hta‸ kʼoˆ laˇ ve yoˬ. 
11Oˇ htaˇ ngaˬ lehˬ, Aˬ miˍ tuˉ teh kuiˬ teˇ paˉ teˇ maˬ lo cawˬ ve shaˍ lonˍ cehˬ 
oˇ ve teˇ hpaˍ aˬ hto‸ ma tcuhˉ kuiˬ le. 
12Naˍ manˇ ngeuˍ tawˆ kuiˬ, shi te taˍ ve naˍ manˇ caˆ oˇ ve nyiˇ maˬ awˬ paˇ lo 
cawˬ ve shaˍ lonˍ kʼaˉ oˇ ve nyiˇ maˬ aˬ hto‸ ma tcuhˉ kuiˬ le, teh‸ ngaˬ yawˇ 
hta‸ na nyi ve yoˬ. 
13Nawˬ maˇ shiˍ leh laˇ, teh‸ yawˇ ngaˬ hta‸ kʼaw‸ kʼoˆ laˇ ve yoˬ. Jawˇmawˇ-
oˬ, ngaˬ maˇ shiˍ, teh‸ yawˇ hta‸ kʼaw‸ kʼoˆ piˇ ve teˇ yanˇ, 
14yawˇ kʼoˆ ve, Chi lehˬ miˬguiˬ hkʼa peu-eˬ ve hta‸ uˉ peunˍ chehˇ ve Gʼuiˬsha 
leuˆ yuˬ leh naˍ manˇ pfuhˍ piˇ taˍ ve yawˇ ve awˬ ceˬ paˍ nyiˇ gʼaˇ hpeh‸ ve 
yoˬ, teh‸ ngaˬ hta‸ kʼoˆ laˇ ve yoˬ. 

Zaˍhkaˍriˆ li‸ 5 



2415 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Awˬ ha hkʼaw poˬ toˇ chehˇ ve li‸ kʼoˆ hta‸ mawˬ ve 

1Ngaˬ teˇ pawˆ kʼaw‸ chiˇ nyi leh, mvuhˇ hpe lo poˬ toˇ chehˇ ve li‸ kʼoˆ teˇ 
maˬ hta‸ gʼa kʼaw‸ mawˬ ve yoˬ. 
2Ngaˬ aˬ hto‸ ma hta‸ gʼa mawˬ ve awˬ lawn mvuhˇ naw ma tcuh yaˇ ngaˬ hta
‸ na nyi laˇ ve yoˬ. Zuhˬ hpawˇ nyiˇ chi shaw‸, kʼehˬ hpawˇ teˇ chi shaw‸ 
cawˬ ve li‸ kʼoˆ teˇ maˬ poˬ toˇ chehˇ ve hta‸ ngaˬ gʼa mawˬ ve yoˬ, teh‸ yawˇ 
hta‸ kʼaw‸ yaw hkʼaw‸ piˇ ve yoˬ. 
3Oˇ htaˇ yawˇ kʼoˆ ve, Miˬguiˬ hkʼa peu-eˬ ve hta‸ hkeu piˇ tuˬ ve tawˇ teˇ 
hpaˍ, li‸ kʼoˆ chi hkʼaw bvuh‸ keu taˍ ve yoˬ. Li‸ kʼoˆ chi ve teˇ hpawˇ lo, 
Chaw hkʼawˇ teˇ gʼaˇ le le hta‸ miˬguiˬ hkʼoˆ lo yuˬ baˬ tuˬ yoˬ, teh‸ bvuh‸ taˍ 
leh, awˬ nu ve teˇ paˉ hpawˇ lo, Heˍ puiˉ ve chaw hta‸ htawˇ yuˬ baˬ tuˬ yoˬ, 
teh‸ bvuh‸ taˍ ve yoˬ. 
4Gʼuiˬsha lehˬ hkeu ve tawˇ hkawˇ chi hta‸ tawˆ kʼai tcuh leh, tawˇ chi teˇ 
hpaˍ lehˬ, chaw hkʼawˇ teˇ hpaˍ ve yehˬ leh, heˍ puiˉ ve chaw hui ve yehˬ 
hkʼaw lo‸-e tuˬ yoˬ. Hkeu ve tawˇ chi teˇ hpaˍ lehˬ, yawˇ hui ve yehˬ hkʼaw 
chehˇ taˍ leh, yawˇ hui hta‸ te luˬ te sheˆ piˇ tuˬ yoˬ, teh‸ ngaˬ hta‸ kʼoˆ laˇ ve 
yoˬ. 

Hkʼawˍ lawˇ hkʼaw keu taˍ ve yaˇ miˇ hta‸ gʼa mawˬ ve 

5Mvuhˇ naw ma tcuh yaˇ oˇ ve teˇ pawˆ kʼaw‸ tawˆ la leh, Chi beu‸ laˬ chehˇ 
ve awˬ ceuˬ hta‸ chiˇ nyi-o, teh‸ ngaˬ hta‸ kʼoˆ laˇ ve yoˬ. 
6Chi ve aˬ hto‸ ma le, teh‸ ngaˬ yawˇ hta‸ na nyi ve yoˬ. Yawˇ kʼoˆ ve, Chi 
lehˬ hkʼawˍ lawˇ teˇ maˬ hpeh‸ leh, miˬguiˬ hkʼa peu-eˬ ve venˇbaˆ hta‸ tcuhˉ 
taˍ ve yoˬ, teh‸ ngaˬ hta‸ kʼoˆ laˇ ve yoˬ. 
7Hkʼawˍ lawˇ chi ve awˬ hkʼoˆ lo, geu‸ law yuˬ te taˍ ve awˬ hoˆ teˇ maˬ beh 
taˍ ve yoˬ. Ngaˬ nyi chehˇ ve teˇ yanˇ, awˬ hoˆ oˇ ve yehˬ baˬ sheˬ leh, oˇ kaˬ lo 
yaˇ miˇ teˇ gʼaˇ mui chehˇ ve hta‸ ngaˬ gʼa mawˬ ve yoˬ. 
8Yaˇ miˇ chi lehˬ cha‸ chiˆ jaˇ ve hta‸ tcuhˉ taˍ ve yoˬ, teh‸ mvuhˇ naw ma 
tcuh yaˇ ngaˬ hta‸ kʼoˆ laˇ ve yoˬ. Oˇ hkʼe kʼoˆ peuˬ hkʼaw‸ nawˉ, yawˇ yaˇ 

miˇ oˇ ve hta‸ hkʼawˍ lawˇ hkʼaw kʼaw‸ ca‸ keu leh, awˬ hoˆ kʼaw‸ yuˬ hoˆ 
taˍ ve yoˬ. 
9Ngaˬ teˇ pawˆ kʼaw‸ chiˇ nyi leh, ngaˆ lonˉ hkʼa shuˍ awˬ gʼaˇ uiˍ jaˇ ve yaˇ 
miˇ nyiˇ gʼaˇ ngaˬ geh poˬ laˬ chehˇ ve hta‸ gʼa mawˬ ve yoˬ. Yawˇ huiˉ maˬ 
lehˬ hkʼawˍ lawˇ oˇ ve hta‸ chiˇ veu leh poˬ kʼai ve yoˬ. 
10Yawˇ hui hkʼawˍ lawˇ oˇ ve hta‸ hkʼaˬ lo yuˬ kʼai ve le, teh‸ ngaˬ na nyi ve 
yoˬ. 
11Yawˇ kʼoˆ ve, Hkʼawˍ lawˇ oˇ ve hta‸ Baˍbuˍlonˍ mvuhˇmiˬ lo yuˬ kʼai leh, oˇ 
kaˬ lo bon yehˬ teˇ maˬ te piˇ tuˬ yoˬ. Bon yehˬ te peuˬ ve kʼo hkʼawˍ lawˇ oˇ 
ve hta‸ oˇ kaˬ lo teh taˍ leh, chaw yaˇ teˇ hpaˍ oˉ kʼoˍ pui tuˬ yoˬ, teh‸ ngaˬ 
hta‸ kʼoˆ laˇ ve yoˬ. 

Zaˍhkaˍriˆ li‸ 6 

Iˉ mvuhˇ lawˬ awˇ maˬ hta‸ gʼa mawˬ ve 

1Oˇ ve hkʼaw‸ nawˉ, awˬ kaˍ awˬ nu ve aw ha teˇ maˬ hta‸ ngaˬ gʼa mawˬ ve 
yoˬ. Chi teˇ pawˆ, kuiˇ te taˍ ve hkʼaw pui nyiˇ maˬ awˬ kaˍ lo iˉ mvuhˇ lawˬ 
awˇ maˬ tawˆ la chehˇ ve hta‸ ngaˬ gʼa mawˬ ve yoˬ. 
2Awˉ lawˉ peuˇ ve iˉ mvuhˇ lawˬ lehˬ, nyiˉ-ehˍ ve iˉ mvuhˇ lawˬ hpeh‸ leh, awˬ 
nu ve teˇ maˬ lehˬ naˆ-ehˍ ve iˉ mvuhˇ lawˬ hpeh‸ ve yoˬ. 
3Iˉ mvuhˇ lawˬ shehˆ maˬ teˇ maˬ lehˬ hpuˉ-ehˍ ve iˉ mvuhˇ lawˬ hpeh‸ leh, 
awˇ maˬ teˇ maˬ lehˬ ga‸-ehˍ ve iˉ mvuhˇ lawˬ hpeh‸ ve yoˬ. 
4Oˇ htaˇ ngaˬ lehˬ, Iˉ mvuhˇ lawˬ oˇ ve teˇ hpaˍ aˬ hto‸ ma tcuhˉ kuiˬ le, teh‸ 
mvuhˇ naw ma tcuh yaˇ hta‸ na nyi ve yoˬ. 
5Yawˇ kʼoˆ ve, Chi teˇ hpaˍ lehˬ mvuhˇ haw awˇ maˬ hpeh‸ ve yoˬ. Yawˇ hui 
lehˬ, miˬguiˬ hkʼa peu-eˬ ve Gʼuiˬsha mehˆ gʼuˇ suhˍ tawˆ la taˍ ve yoˬ, teh‸ 
ngaˬ hta‸ kʼoˆ laˇ ve yoˬ. 
6Naˆ-ehˍ ve iˉ mvuhˇ lawˬ lehˬ Baˍbuˍlonˍ venˇ lo kʼai ve yoˬ. Hpuˉ-ehˍ ve iˉ 
mvuhˇ lawˬ lehˬ mvuhˇ nyi kʼehˬ hpawˇ lo kʼai leh, ga‸-ehˍ ve iˉ mvuhˇ lawˬ 
lehˬ awˬ hawˉ hpawˇ lo ya‸-e ve yoˬ. 

7Ga‸-ehˍ ve iˉ mvuhˇ lawˬ tawˆ la ve teˇ yanˇ, yawˇ hui lehˬ miˬguiˬ hta‸ ca 
chaˬ nyi gaˇ jaˇ ve yoˬ. Oˇ htaˇ mvuhˇ naw ma tcuh yaˇ lehˬ, Miˬguiˬ hta‸ ca 
chaˬ nyi tuˬ tawˆ kʼai loˬ, teh‸ yawˇ hui hta‸ kʼoˆ piˇ ve yoˬ. Hkʼe te leh yawˇ 
hui tawˆ kʼai ve yoˬ. 
8Oˇ htaˇ, mvuhˇ naw ma tcuh yaˇ oˇ ve ngaˬ hta‸ kuˬ leh, Baˍbuˍlonˍ 
mvuhˇmiˬ hpawˇ lo kʼai ve iˉ mvuhˇ lawˬ oˇ ve lehˬ, Gʼuiˬsha nyi ma zuhˆ ve 
hta‸ mehˉ kʼai piˇ peuˬ, teh‸ kʼoˆ laˇ ve yoˬ. 

Yawˇsuˆ hta‸ shi uˉ tcuhˍ hkʼawˆ piˇ tuˬ tawˇ piˇ ve 

9Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
10Yawˇ kʼoˆ ve, Shu ve mvuhˇmiˬ lo hpeh kʼai ve hta‸ gʼa hkanˍ ve Heˍlaˍdehˇ, 
Tawˇbiˇyaˆ, leh Yeˍdaˍyaˆ hui tanˇ laˇ ve la‸ shawnˍ teˇ hpaˍ hta‸ yuˬ leh, 
Zeˍhpaˍniˆ ve yaˇ Yawˇsuˆ ve yehˬ lo kʼai-o. Chaw chi hkʼa peu-eˬ lehˬ 
Baˍbuˍlonˍ mvuhˇmiˬ lo kʼaw‸ la taˍ ve chaw teˇ hpaˍ hpeh‸ ve yoˬ. 
11Yawˇ hui tanˇ laˇ taˍ ve hpu shi oˇ ve teˇ hpaˍ hta‸ yuˬ leh, shi uˉ tcuhˍ teˇ 
maˬ te peuˬ hkʼaw‸ nawˉ, Yeˍhawˇyaˍdaˆ ve yaˇ paw hkuˇ lonˉ Yawˇsuˆ hta‸ 
hkʼawˆ piˇ-oˆ. 
12Peuˬ hkʼaw‸ nawˉ, kanˇ paˆ uiˍ ve Gʼuiˬsha chi hkʼe kʼoˆ ve yoˬ, teh‸ yawˇ 
hta‸ kʼoˆ piˇ-oˆ. Awˬ kʼaˉ le‸ teh‸ shu kʼoˆ ve chaw teˇ gʼaˇ uiˍ la da‸ la leh, 
Gʼuiˬsha ve bon yehˬ hta‸ kʼaw‸ gu te tuˬ yoˬ. 
13Yawˇ lehˬ bon yehˬ oˇ ve hta‸ kʼaw‸ gu te leh, jawˇmawˇ teˇ gʼaˇ hkʼa shuˍ 
awˬ me‸ awˬ hponˇ cawˬ la tuˬ yoˬ. Yawˇ lehˬ, yawˇ ve chaw teˇ hpaˍ hta‸ uˉ 
peunˍ tuˬ yoˬ. Yawˇ ve kʼaw jaw awˬ paˇ lo, paw hkuˇ teˇ gʼaˇ chehˇ taˍ leh, 
yawˇ huiˉ maˍ nyiˇ gʼaˇ gʼaˇ gawˬ lehˍ ve awˬ hkʼaw lo teˇ geh kanˉ te kʼai tuˬ 
yoˬ, teh‸ kʼoˆ piˇ-oˆ. 
14Shi uˉ tcuhˍ oˇ ve lehˬ, Heˍlaˍdehˇ, Tawˇbiˇyaˆ, Yeˍdaˍyaˆ leh Yawˇshiˆ hui 
hta‸ dawˇ nawˇ tuˬ awˬ pon hpeh‸ leh, Gʼuiˬsha ve bon yehˬ hkʼaw hkʼaˬ htaˆ 
ka‸ cawˬ taˍ tuˬ yoˬ teh‸ ngaˬ hta‸ kʼoˆ laˇ ve yoˬ. 
15Vuiˇ kuiˬ lo chehˇ taˍ ve chaw teˇ hpaˍ htawˇ teˇ geh hpoˆ laˬ leh, Gʼuiˬsha ve 
bon yehˬ hta‸ ga hpoˆ te la tuˬ yoˬ. Bon yehˬ hta‸ chi hkʼe kʼaw‸ gu te chehˇ 



2418 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

ve teˇ yanˇ, Gʼuiˬsha ngaˬ hta‸ nawˬ hui geh peu laˇ taˍ ve hta‸ nawˬ hui shiˍ 
la tuˬ yoˬ. Nawˬ hui lehˬ, Jawˇmawˇ Gʼuiˬsha ve tawˇ hta‸ hkʼa deh‸ na yuˬ 
chehˇ ve kʼo, chi hkʼa peu-eˬ hpeh‸ la tuˬ yoˬ. 

Zaˍhkaˍriˆ li‸ 7 

Maˇ hteˇ maˇ cawˇ ve hkʼaw caˇ tuˬ ce ve 

1Jawˇmawˇ Daˍriˆ uˉ peunˍ chehˇ ve awˇ hkʼaw‸ teˇ hkʼaw‸, ha pa kʼawˇ maˬ 
teˇ maˬ, awˇ nyi teˇ nyi htaˇ Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. 
2Beˍteˍlaˆ venˇ yaˇ teˇ hpaˍ lehˬ, yawˇ hui awˬ pon Gʼuiˬsha geh bon lawˬ laˇ 
tuˬ, Shaˍreˍzaˍ, Reˍgeˍmaˍlehˆ leh yawˇ hui ve chaw teˇ hpaˍ hpaˍ hta‸ 
Gʼuiˬsha ve bon yehˬ lo kʼai tcuh ve yoˬ. 
3Yawˇ hui gaˬ la leh, paw hkuˇ leh tcuh kaˍ paˍ teˇ hpaˍ hta‸ chi hkʼe na nyi 
ve yoˬ. Bon yehˬ luˬ kʼai peuˬ ve hta‸ ngaˬ hui dawˇ nawˇ leh, ponˬ laˬ htaˇ 
ngaˬ hui te jaw ve hkʼe, ha pa ngaˇ maˬ teˇ maˬ gaˬ la htaˇ ngaˬ hui dawˇ haˍ 
leh caˇ tuˬ gʼa ce tuˬ sheˍ laˇ, teh‸ kʼoˆ ve yoˬ. 
4Oˇ htaˇ Gʼuiˬsha ve tawˇ ngaˬ geh gaˬ la ve yoˬ. 
5Yawˇ kʼoˆ ve, Chaw yaˇ teˇ hpaˍ leh paw hkuˇ teˇ hpaˍ hta‸ chi hkʼe kʼoˆ piˇ-
oˆ. Ponˬ laˬ peuˬ ve suhˍ chi hkʼaw‸ awˬ yanˇ hkʼaw nawˬ hui lehˬ, ha pa ngaˇ 
maˬ teˇ maˬ leh suhˍ maˬ teˇ maˬ hta‸ dawˇ haˍ leh caˇ tuˬ ce chehˇ ve htawˇ, 
nawˬ hui ngaˬ hta‸ yawˆ yan ve awˬ hkʼaw lo te chehˇ ve maˇ heˆ. 
6Nawˬ hui caˇ ve dawˬ ve lehˬ, a shu yawˇ awˬ to nyi hkʼaˇ suh tuˬ awˬ pon 
ceh te chehˇ ve yoˬ, teh‸ ngaˬ hta‸ kʼoˆ laˇ ve yoˬ. 
7Gʼuiˬsha lehˬ, ponˬ laˬ peuˬ ve tcuh kaˍ paˍ teˇ hpaˍ hta‸ htawˇ chi ve hkʼa 
shuˍ kʼoˆ piˇ jaw ve yoˬ. Awˬ yanˇ oˇ ve teˇ hpaˍ awˬ hkʼaw lo, Yeˍruˆsaˍlehnˍ 
venˇ lehˬ paw sha jaˇ leh, venˇ oˇ ve hkʼaw chaw hkʼa biˇ chehˇ taˍ ve yoˬ. 
Venˇ oˇ ve awˬ hawˉ awˬ na, hkʼaw hkuiˉ puiˍ lo hkʼa gaˬ chaw chehˇ biˇ taˍ ve 
yoˬ. 

Maˇ na yuˬ ve pa taw shu mvuhˇmiˬ lo gʼa ca chehˇ ve 

8Gʼuiˬsha lehˬ, Zaˍhkaˍriˆ hta‸ chi hkʼe kʼaw‸ kʼoˆ piˇ ve yoˬ. 



2419 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

9Aˬ sho-eˬ htaˇ ka‸ ngaˬ ve chaw teˇ hpaˍ hta‸ ngaˬ tawˇ piˇ taˍ peuˬ ve yoˬ. 
Hteˇ ve cawˇ ve hkʼaw suhˉ jehˬ piˇ leh, awˬ chawˇ chawˇ teˇ gʼaˇ hta‸ teˇ gʼaˇ 
ha kʼaˉ da‸-o‸. 
10Mehˇchawˇma, yaˇcuˬshi, haˍ gʼawˇ ve chaw leh nawˬ hui geh ca chehˇ la taˍ 
ve hkehˉ chaw teˇ hpaˍ hta‸ maˇ gʼa fawˉ mehˍ piˇ. Teˇ gʼaˇ hta‸ teˇ gʼaˇ naˬ 
tuˬ taˇ te da‸, teh‸ ngaˬ kʼoˆ piˇ taˍ peuˬ ve yoˬ. 
11Ya‸ hkʼaˇ, ngaˬ ve chaw teˇ hpaˍ lehˬ, tawˇ oˇ ve teˇ hpaˍ hta‸ maˇ na yuˬ. 
12Yawˇ hui lehˬ, a shu yawˇ ve nyi ma hta‸ haˉ pui shiˍ hkʼa shuˍ heh la piˇ 
leh, aˬ sho-eˬ ngaˬ ve tcuh kaˍ paˍ teˇ hpaˍ hta‸ cuˇ leh yawˇ hui hta‸ kʼoˆ piˇ 
taˍ ve tawˇ oˇ ve teˇ hpaˍ hta‸ maˇ na yuˬ. Hkʼe te leh ngaˬ nyi ma zuhˆ la ve 
yoˬ. 
13Ngaˬ tawˇ yaw piˇ taˍ ve hta‸ yawˇ hui maˇ na yuˬ ve pa taw, yawˇ hui ve 
bon lawˬ hkawˇ hta‸ ngaˬ maˇ na yuˬ piˇ. 
14Mvuhˇ haw mvuhˇ yeˬ lonˉ hkʼa shuˍ, ngaˬ yawˇ hui hta‸ shu ve mvuhˇmiˬ lo 
gʼa‸ kʼoˬ piˇ ve yoˬ. Da‸ jaˇ ve mvuhˇmiˬ chi hta‸ ngaˬ gawˬ cu gawˬ pehˆ 
hpeh‸ la piˇ ve yoˬ, teh‸ Gʼuiˬsha kʼoˆ ve yoˬ. 

Zaˍhkaˍriˆ li‸ 8 

Yeˍruˆsaˍlehnˍ hta‸ kʼaw‸ gu te tuˬ Gʼuiˬsha ka ti‸ te ve 

1Gʼuiˬsha Zaˍhkaˍriˆ hta‸ chi hkʼe kʼaw‸ kʼoˆ piˇ ve yoˬ. 
2Ngaˬ lehˬ Yeˍruˆsaˍlehnˍ venˇ yaˇ teˇ hpaˍ hta‸ ha‸ jaˇ ve pa taw, venˇ chi hta
‸ kʼaw‸ gu piˇ leh yawˇ ve canˇ paˍ teˇ hpaˍ hta‸ te luˬ te sheˆ piˇ tuˬ dawˇ 
cheˆ taˍ peuˬ ve yoˬ. 
3Da‸ kehˬ ve ngaˬ ve Yeˍruˆsaˍlehnˍ venˇ lo ngaˬ kʼaw‸ la leh, oˇ kaˬ lo chehˇ 
taˍ tuˬ yoˬ. Venˇ chi lehˬ, ka ti‸ yeˬ ve venˇ kʼaw‸ hpeh‸ la leh kanˇ paˆ uiˍ ve 
Jawˇmawˇ Gʼuiˬsha ve hkʼaw pui teh‸ kʼaw‸ meh tuˬ yoˬ. 
4Venˇ chi hkʼaw lo chaw mawˇ teˇ hpaˍ hkʼa biˇ kʼaw‸ cawˬ la tuˬ yoˬ. Yawˇ 
hui lehˬ, mawˇ jaˇ peuˬ ve pa taw juˇ fuiˍ htawˆ toˇ leh, venˇ hkʼaw lo mui 
chehˇ tuˬ yoˬ. 

5Venˇ hkʼaw cawˬ ve ya‸ kʼaw teˇ hpaˍ hkʼoˆ lo, yaˇ ehˉ teˇ hpaˍ hkʼa biˇ leˍ 
guiˇ chehˇ tuˬ yoˬ. 
6Chi hkʼe kʼaw‸ hpeh‸ la tuˬ ve hta‸ chi beu‸ cawˬ taˍ ve chaw teˇ gʼaˇ ka‸ 
dawˇ tuˬ ve maˇ heˆ. Ya‸ hkʼaˇ, ngaˬ awˬ pon maˇ hpeh‸ la gʼa ve kanˉ te‸ 
chiˉ maˇ cawˬ. 
7Mvuhˇ nyi tawˆ hpawˇ leh mvuhˇ nyi kʼehˬ hpawˇ lo chehˇ taˍ ve ngaˬ ve 
chaw teˇ hpaˍ hta‸ ngaˬ htaiˍ hkʼaw‸ piˇ leh, 
8yawˇ hui hta‸ Yeˍruˆsaˍlehnˍ venˇ lo kʼaw‸ shiˍ hkʼaw‸ veu laˇ piˇ tuˬ yoˬ. 
Ngaˬ lehˬ yawˇ hui ve Gʼuiˬsha hpeh‸ leh, yawˇ hui lehˬ ngaˬ ve chaw hpeh‸ 
tuˬ yoˬ. Ngaˬ lehˬ ka ti‸ yeˬ leh hteˇ ve cawˇ ve hkʼaw yawˇ hui hta‸ uˉ peunˍ 
piˇ tuˬ yoˬ. 
9Ha‸ hanˉ ve nyi ma cawˬ piˇ-oˆ. Bon yehˬ awˬ hkuiˉ puiˍ tanˬ kawˍ ve teˇ nyi 
htaˇ, tcuh kaˍ paˍ nawˬ hui hta‸ kʼoˆ piˇ taˍ ve tawˇ oˇ ve teˇ hpaˍ hta‸ chi beu
‸ ka‸ nawˬ hui teˇ pawˆ gʼa kʼaw‸ kaˇ chehˇ ve yoˬ. 
10Awˬ yanˇ oˇ ve maˇ gaˬ sheˍ gʼuˇ suhˍ, nawˬ hui teˇ gʼaˇ ka‸ shu geh ceˇ caˬ 
maˇ kʼoˆ, chaw maˇ kʼoˆ, ca ngaˍ maˇ gʼa. Nawˬ hui teˇ gʼaˇ ka‸ canˇ paˍ ve la
‸ sheh hkʼaw ponˬ maˇ gʼa. Ngaˬ lehˬ chaw teˇ gʼaˇ leh teˇ gʼaˇ ya‸ da‸ tuˬ te 
piˇ taˍ ve yoˬ. 
11Ya‸ hkʼaˇ, ngaˬ lehˬ chi beu‸ cawˬ taˍ sheˍ ve chaw teˇ hpaˍ hta‸ oˇ hkʼe maˇ 
kʼaw‸ te piˇ-o. 
12Yawˇ hui lehˬ, gawˬ lehˍ ve hkʼaw gʼa kʼaw‸ muiˬ caˇ tuˬ yoˬ. Yawˇ hui ve a 
pehˉ meuˇ cehˬ teˇ hpaˍ awˬ shiˍ kʼaw‸ naw‸ la leh, miˬguiˬ lehˬ awˬ shiˍ awˬ 
nu maˇ maˇ kʼaw‸ naw‸ la tuˬ yoˬ. Mvuhˇ yeˬ htawˇ maˇ maˇ laˬ leh, 
mvuhˇmiˬ chi hkʼaw cawˬ taˍ sheˍ ve ngaˬ ve chaw teˇ hpaˍ hta‸ ngaˬ awˬ bon 
na‸ piˇ tuˬ yoˬ. 
13Yuˇda‸ chaw leh Iˉsaˍreˍlaˆ chaw teˇ hpaˍ-oˬ, ponˬ laˬ htaˇ awˬ nu ve chaw 
ceuˬ teˇ hpaˍ, teˇ gʼaˇ hta‸ teˇ gʼaˇ hkeu piˇ htaˇ, Yuˇda‸ leh Iˉsaˍreˍlaˆ chaw 
hui awˬ hkʼoˆ gaˬ la ve tu‸ hkanˍ dawˇ haˍ ve awˬ ceuˬ nawˬ hui awˬ hkʼoˆ lo 
htawˇ gaˬ la piˇ-oˆ, teh‸ kʼoˆ jaw ve yoˬ. Ya‸ hkʼaˇ, ngaˬ nawˬ hui hta‸ ponˬ 

laˇ leh awˬ nu ve chaw ceuˬ teˇ hpaˍ lehˬ, Yuˇda‸ leh Iˉsaˍreˍlaˆ chaw hui hkʼe 
nawˬ hui htawˇ da‸ ve awˬ bon gʼa piˇ-oˆ, teh‸ kʼaw‸ kʼoˆ tuˬ yoˬ. Chi hta‸ pa 
taw taˇ kawˆ. Ha‸ hanˉ ve nyi ma cawˬ piˇ-oˆ, teh‸ Gʼuiˬsha kʼoˆ ve yoˬ. 
14Gʼuiˬsha kʼaw‸ kʼoˆ ve, Nawˬ hui ve awˬ puˍ awˬ pi teˇ hpaˍ ngaˬ hta‸ nyi 
ma zuhˆ tuˬ te laˇ ve teˇ yanˇ, yawˇ hui awˬ hkʼoˆ lo ngaˬ kawˆ tuˬ dawˇ haˍ 
tuˬ awˬ ceuˬ gaˬ la piˇ ve yoˬ. 
15Ya‸ hkʼaˇ, ngaˬ lehˬ chi beu‸ Yuˇda‸ leh Yeˍruˆsaˍlehnˍ venˇ yaˇ teˇ hpaˍ hta
‸ awˬ bon kʼaw‸ na‸ piˇ tuˬ awˬ hkʼaˇ gu taˍ ve yoˬ. Chi hta‸ pa taw taˇ kawˆ. 
16Chi beu‸ nawˬ hui chi hkʼe te loˬ. Teˇ gʼaˇ hta‸ teˇ gʼaˇ hteˇ ve cawˇ ve tawˇ 
hta‸ tiˉ yaw da‸-o‸. Shaˉ nanˉ awˬ hkʼaw lo htawˇ, hteˇ ve cawˇ ve hta‸ tiˉ te 
leh, gawˬ lehˍ ve awˬ ceuˬ hta‸ tawˆ la piˇ-oˆ. 
17Teˇ gʼaˇ hta‸ teˇ gʼaˇ naˬ tuˬ taˇ te da‸. Maˇ hteˇ maˇ cawˇ ve shaˉ hkiˆ taˇ 
hkanˍ. Ngaˬ lehˬ heˍ ve tawˇ, maˇ hteˇ maˇ cawˇ ve kanˉ, leh nyi ma uiˍ ve 
chaw hta‸ canˇ ve yoˬ, teh‸ kʼoˆ ve yoˬ. 
18Gʼuiˬsha Zaˍhkaˍriˆ hta‸ chi hkʼe kʼaw‸ kʼoˆ piˇ ve yoˬ. 
19Nawˬ hui awˇ ha pa, ngaˇ ha pa, suhˍ ha pa, leh teˇ chi ha pa htaˇ caˇ tuˬ ce 
leh te chehˇ ve pawehˇ chi teˇ hpaˍ lehˬ, Yuˇda‸ chaw hui awˬ pon ha lehˬ tuˬ 
uiˍ jaˇ ve pawehˇ teˇ hpaˍ kʼaw‸ hpeh‸ la tuˬ yoˬ. Nawˬ hui lehˬ hteˇ ve cawˇ 
ve leh dawˇ sha gawˬ lehˍ ve awˬ ceuˬ hta‸ ha‸ cawˇ ve yoˬ. 
20Kanˇ paˆ uiˍ ve Gʼuiˬsha kʼoˆ ve, Venˇ lonˉ hkʼaw chehˇ ve chaw teˇ hpaˍ 
Yeˍruˆsaˍlehnˍ venˇ lo laˬ tuˬ ve awˬ yanˇ gaˬ la chehˇ ve yoˬ. 
21Venˇ teˇ venˇ hkʼaw chehˇ ve chaw lehˬ, awˬ nu teˇ venˇ hkʼaw chehˇ ve 
chaw hta‸, Ngaˬ hui lehˬ kanˇ paˆ uiˍ ve Gʼuiˬsha hta‸ oˉ kʼoˍ ca pui leh Yawˇ 
geh bon ca lawˬ tuˬ yoˬ. Ngaˬ hui geh kʼai-a veuˬ, teh‸ kʼoˆ kuˬ piˇ tuˬ yoˬ. 
22Awˬ gʼaˇ uiˍ ve awˬ nu ve mvuhˇmiˬ yaˇ teˇ hpaˍ lehˬ, Gʼuiˬsha hta‸ oˉ kʼoˍ 
pui leh Yawˇ geh bon lawˬ tuˬ Yeˍruˆsaˍlehnˍ venˇ lo laˬ tuˬ yoˬ. 
23Awˬ yanˇ oˇ ve gaˬ la htaˇ, awˬ nu ve mvuhˇmiˬ yaˇ teˇ chi gʼaˇ Yuˇda‸ chaw 
teˇ gʼaˇ geh laˬ leh, Ngaˬ hui htawˇ nawˬ hui geh kʼai gaˇ ve yoˬ. Awˬ lawn 

kʼo, Gʼuiˬsha nawˬ hui geh chehˇ taˍ ve hta‸ ngaˬ hui gʼa kaˇ ve yoˬ, teh‸ 
yawˇ hta‸ kʼoˆ piˇ tuˬ yoˬ. 

Zaˍhkaˍriˆ li‸ 9 

Awˬ nu ve mvuhˇmiˬ teˇ hpaˍ hta‸ suhˉ jehˬ ve 

1Chi ve lehˬ, Gʼuiˬsha ve tawˇ hkawˇ hpeh‸ ve yoˬ. Yawˇ lehˬ, Haˍdaˍrehˆ 
mvuhˇmiˬ leh, Daˍmaˍsehˆ venˇ hta‸ ciˍ yanˍ piˇ tuˬ kʼoˆ taˍ peuˬ ve yoˬ. 
Iˉsaˍreˍlaˆ chaw ceh tiˉ Gʼuiˬsha ve chaw hpeh‸ ve maˇ heˆ. Suˇriˆ venˇ lonˉ 
htawˇ Gʼuiˬsha ve venˇ hpeh‸ ve yoˬ. 
2Haˍdaˍrehˆ mvuhˇmiˬ hta‸ miˬ tcuhˉ kʼaw da‸ taˍ ve Haˍmaˍtaˆ mvuhˇmiˬ 
htawˇ, Gʼuiˬsha ve mvuhˇmiˬ hpeh‸ ve yoˬ. Oˇ ve hkʼa shuˍ, Tuˇruˆ venˇ leh 
Siˉdonˍ venˇ htawˇ Gʼuiˬsha ve mvuhˇmiˬ hpeh‸ ve yoˬ. 
3Tuˇruˆ venˇ yaˇ teˇ hpaˍ lehˬ, yeˬ jaˇ ve ta‸ yehˬ teˇ hpaˍ te taˍ leh, hpu shi 
shaw hpoˆ taˍ maˇ jaˇ ve yoˬ. Ya‸ hkʼaˇ, oˇ ve teˇ hpaˍ lehˬ je‸ meu-e hkʼa 
shuˍ te‸ chiˉ awˬ hpfuhˇ maˇ kʼaw‸ cawˬ. 
4Gʼuiˬsha lehˬ, yawˇ geh hkʼa cawˬ taˍ ve mawˇ hkʼa peu-eˬ hta‸ yuˬ kʼai tuˬ 
yoˬ. Yawˇ ve hpu shi mawˇ jeˬ teˇ hpaˍ hta‸ laˇ tsuhˇ gʼuiˬ hkʼaw baˬ keu leh, 
venˇ hta‸ aˬ miˍ tuˉ baˬ piˇ tuˬ yoˬ. 
5Aˍshaˆkeˍlonˍ venˇ lehˬ, chi hkʼe hpeh‸ la ve hta‸ gʼa mawˬ leh kawˆ jaˇ tuˬ 
ve yoˬ. Gaˍsaˍ venˇ htawˇ gʼa hkanˍ jaˇ tuˬ yoˬ. Eˇkaˍronˍ venˇ lehˬ dawˇ law 
kuiˬ kʼaw‸ cawˬ tuˬ ve maˇ heˆ. Gaˍsaˍ venˇ hta‸ uˉ peunˍ chehˇ ve jawˇmawˇ 
mehˉ kʼai leh, Aˍshaˆkeˍlonˍ venˇ lehˬ gawˬ cu gawˬ pehˆ hpeh‸ la tuˬ yoˬ. 
6Aˍshoˆ venˇ hkʼaw chaw laiˉ gʼaˇ ca chehˇ la tuˬ yoˬ. Gʼuiˬsha kʼoˆ ve, Nyi ma 
uiˍ ve mvuh ve Hpiˇliˇtiˆ chaw chi teˇ hpaˍ hta‸ ngaˬ nyiˉ ya‸ piˇ tuˬ yoˬ. 
7Yawˇ hui lehˬ, awˬ suhˍ hta‸ awˬ shaˍ geh teˇ geh gʼa kʼaw‸ hkʼaw‸ caˇ tuˬ 
ve maˇ heˆ. Cha‸ chiˆ ve caˇ tuˬ hta‸ htawˇ kʼaw‸ caˇ tuˬ ve maˇ heˆ. A sha‸ 
te‸ chehˇ taˍ sheˍ ve chaw teˇ hpaˍ lehˬ, ngaˬ ve chaw kʼaw‸ hpeh‸ la leh, 
Yuˇda‸ chaw hui ve awˬ ceuˬ awˬ hkʼaˇ hkʼa shuˍ hpeh‸ la tuˬ yoˬ. Eˇkaˍronˍ 
chaw teˇ hpaˍ htawˇ Yeˍbuˇsiˆ chaw hkʼa shuˍ ngaˬ ve chaw kʼaw‸ hpeh‸ la 
tuˬ yoˬ. 

8Ngaˬ lehˬ, ngaˬ ve mvuhˇmiˬ hta‸ ha‸ shaˉ taˍ leh, canˇ paˍ teˇ hpaˍ oˇ kaˬ lo 
gʼa kʼaw‸ hpanˍ toˇ tuˬ ve maˇ heˆ. Maˇ hteˇ maˇ cawˇ ve chaw teˇ hpaˍ, ngaˬ 
ve chaw hta‸ kʼaw‸ fawˉ mehˍ piˇ gʼa tuˬ ve maˇ heˆ. Ngaˬ ve chaw teˇ hpaˍ 
hkʼaˬ ma gʼa tu‸ gʼa hkanˍ peuˬve hta‸ ngaˬ gʼa mawˬ peuˬ, teh‸ Gʼuiˬsha 
kʼoˆ ve yoˬ. 

Gaˬ la tuˬ ve jawˇmawˇ teˇ gʼaˇ 

9Ziˉonˍ venˇ yaˇ teˇ hpaˍ-oˬ, ha lehˬ chehˇ-oˆ. Nawˬ hui Yeˍruˆsaˍlehnˍ venˇ yaˇ 
teˇ hpaˍ htawˇ ha lehˬ leh kuˬ chehˇ-oˆ. Nyi loˬ. Nawˬ hui ve Jawˇmawˇ laˬ 
chehˇ ve yoˬ. Yawˇ lehˬ gʼaˇ shehˍ hpaˇ hpeh‸ ve htawˇ, nuˇ nehˬ ve awˬ hkʼaw 
lo piˉ laˬ ehˉ hta‸ ciˇ laˬ chehˇ ve yoˬ. 
10Gʼuiˬsha kʼoˆ ve, Iˉsaˍreˍlaˆ mvuhˇmiˬ hkʼaw cawˬ ve iˉ mvuhˇ lawˬ hkʼa peu-
eˬ leh, Yeˍruˆsaˍlehnˍ venˇ hkʼaw cawˬ ve iˉ mvuhˇ hkʼa peu-eˬ hta‸ ngaˬ yuˬ 
baˬ tuˬ yoˬ. Ma‸ bawˆ kuiˬ lo yehˇ ve hkaˆ teˇ hpaˍ hta‸ htawˇ ngaˬ te luˬ te 
sheˆ tuˬ yoˬ. Nawˬ hui ve jawˇmawˇ lehˬ, awˬ nu ve chaw ceuˬ teˇ hpaˍ hta‸ 
cawˇ da‸ tuˬ te tuˬ yoˬ. Yawˇ lehˬ laˇ tsuhˇ gʼuiˬ choˬ paˉ lo te leh oˇ paˉ lo 
hkʼa gaˬ, Uˉhpaˍraˆ iˉ kaˇ lawˬ hta‸ te leh miˬguiˬ awˬ leh hkʼa gaˬ uˉ peunˍ tuˬ 
yoˬ, teh‸ Gʼuiˬsha kʼoˆ ve yoˬ. 

Gʼuiˬsha ve chaw hta‸ kʼaw‸ da‸ la piˇ tuˬ 

11Gʼuiˬsha kʼoˆ ve, Awˬ suhˍ tuˉ tanˇ ve hta‸ caˉ da‸ ve ngaˬ ve ka ti‸ shaˉ caˆ 
nawˬ hui geh cawˬ taˍ ve pa taw, shu mvuhˇmiˬ hkʼaw cawˬ ve iˉ kaˆ maˇ cawˬ 
ve miˬ kʼoˍ hkʼaw, ngaˬ nawˬ hta‸ ponˬ laˇ tuˬ yoˬ. 
12Chi beu‸ dawˇ law kuiˬ kʼaw‸ cawˬ la peuˬ ve nawˬ hui shu mvuhˇmiˬ hkʼaw 
chehˇ taˍ ve chaw hui-oˬ, gawˬ lehˍ cawˬ ve nawˬ hui ve mvuhˇmiˬ lo kʼaw‸ 
la-o. Nawˬ hui gʼa tu‸ gʼa hkanˍ jaˇ ve awˬ tan, ngaˬ nawˬ hui hta‸ awˬ bon 
nyiˇ pun kʼaw‸ na‸ laˇ tuˬ yoˬ. 
13Ngaˬ lehˬ, Yuˇda‸ hta‸ ma‸ yaˇ ve hkaˆ hkʼa shuˍ, Iˉsaˍreˍlaˆ hta‸ hkaˆ ce 
hkʼa shuˍ kʼaw‸ yehˇ tuˬ yoˬ. Heˍlaˍshaˆ chaw hui hta‸ bawˆ da‸ tuˬ Ziˉonˍ 
venˇ yaˇ teˇ hpaˍ hta‸ aˉhtaw hkʼa shuˍ ngaˬ yehˇ tuˬ yoˬ, teh‸ Gʼuiˬsha kʼoˆ 
ve yoˬ. 

14Gʼuiˬsha lehˬ, yawˇ ve chaw teˇ hpaˍ awˬ hkʼoˆ lo tawˆ la tuˬ yoˬ. Yawˇ lehˬ 
mvuhˇ tiˉ po-e‸ hkʼa shuˍ yawˇ ve hkaˆ ce hta‸ bawˆ peu tuˬ yoˬ. Gʼuiˬsha lehˬ 
behˬ heh ma hkawˇ bvuhˬ tawˆ la piˇ leh, mvuhˇ haw mvuhˇ yeˬ lonˉ geh awˬ 
hawˉ hpawˇ lo taˆ la tuˬ yoˬ. 
15Gʼuiˬsha lehˬ, yawˇ ve chaw teˇ hpaˍ hta‸ ha‸ shaˉ piˇ leh, yawˇ hui lehˬ a 
shu yawˇ ve canˇ paˍ teˇ hpaˍ hta‸ te luˬ te sheˆ piˇ tuˬ yoˬ. Ma‸ bawˆ da‸ kuiˬ 
lo yawˇ hui lehˬ, tzuhˬ bvuhˆ paˍ hkʼa shuˍ kuˬ toˇ leh, canˇ paˍ teˇ hpaˍ ve 
awˬ suhˍ hta‸ yuˬ sheˆ tuˬ yoˬ. Awˬ suhˍ oˇ ve lehˬ, tuˉ tanˇ kuiˬ hkʼoˆ lo ngeuˍ 
pfuhˍ ve awˬ suhˍ hkʼa shuˍ hpeh‸ ve yoˬ. 
16Awˬ yanˇ oˇ ve gaˬ la htaˇ, yawˬ hawˉ paˍ teˇ gʼaˇ yawˇ ve yawˬ hta‸ kawˆ 
kuiˬ dawˇ haˍ kuiˬ hkʼaw ponˬ piˇ ve hkʼe, Gʼuiˬsha lehˬ yawˇ ve chaw teˇ hpaˍ 
hta‸ ponˬ piˇ tuˬ yoˬ. Shi uˉ tcuhˍ hkʼoˆ lo cawˬ ve shehnˉ shiˍ hkʼa shuˍ, yawˇ 
hui lehˬ yawˇ ve mvuhˇmiˬ hkʼaw awˬ gʼeuˆ ba chehˇ tuˬ yoˬ. 
17Mvuhˇmiˬ oˇ ve hkʼaˬ ma nyi sha leh, hkʼaˬ ma da‸ jaˇ tuˬ ve le. Chaw haˉ 
paˍ teˇ hpaˍ lehˬ, caˬ shiˍ leh a pehˉ meuˇ gʼuiˬ hta‸ pa taw, awˬ gʼaˇ awˬ shaˉ 
uiˍ la tuˬ yoˬ. 

Zaˍhkaˍriˆ li‸ 10 

Ponˬ piˇ tuˬ ka ti‸ tawˇ hkawˇ 

1Mvuhˇ kaˆ yanˇ htaˇ mvuhˇ yeˬ laˬ tuˬ, Gʼuiˬsha geh lawˬ-o‸. Awˬ lawn kʼo, 
chaw teˇ gʼaˇ le le ve ti mi nawˉ lehˍ cawˬ la tuˬ mvuhˇ yeˬ laˬ piˇ shehˍ hpaˇ 
lehˬ Gʼuiˬsha hpeh‸ ve yoˬ. 
2Chaw yaˇ teˇ hpaˍ lehˬ, shaˉ ho‸ leh mawˉ paˍ hui hta‸ lawˬ hkawˉ chehˇ ve 
yoˬ. Ya‸ hkʼaˇ, yawˇ hui te‸ chiˉ lawˬ maˇ gʼa. Zuh‸ maˆ ve tcuhˉ kuiˬ yuˬ 
tawˆ chehˇ ve chaw teˇ hpaˍ lehˬ, chaw yaˇ hta‸ ya‸ kʼaw sheh ya‸ leh, yawˇ 
hui piˇ ve dawˇ hkʼaˇ htawˇ te‸ chiˉ tcuhˉ kuiˬ maˇ cawˬ. Chi hta‸ pa taw, 
chaw yaˇ teˇ hpaˍ lehˬ mehˉ kʼai peuˬ ve yawˬ ehˉ hkʼa shuˍ hpaw toˇ chehˇ ve 
yoˬ. Yawˇ hui awˬ hoˉ maˇ cawˬ ve pa taw tu‸ hkanˍ dawˇ haˍ chehˇ ve yoˬ. 
3Gʼuiˬsha kʼoˆ ve, Ngaˬ ve chaw teˇ hpaˍ hta‸ uˉ peunˍ chehˇ ve chaw hui hta‸ 
ngaˬ nyi ma zuhˆ leh, yawˇ hui hta‸ ciˍ yanˍ piˇ tuˬ yoˬ. Yuˇda‸ chaw teˇ hpaˍ 

lehˬ, ngaˬ ve chaw hpeh‸ leh, ngaˬ yawˇ hui hta‸ ha‸ shaˉ piˇ tuˬ yoˬ. Yawˇ 
hui lehˬ, awˬ gʼaˇ uiˍ jaˇ ve ngaˬ ve iˉ mvuhˇ teˇ hpaˍ hpeh‸ tuˬ yoˬ. 
4Yawˇ hui awˬ hkʼaw lo ngaˬ ve chaw teˇ hpaˍ hta‸ uˉ peunˍ tuˬ ve jawˇmawˇ 
teˇ hpaˍ, awˬ hoˉ awˬ naˬ teˇ hpaˍ, leh ma‸ poˍ lonˉ teˇ hpaˍ tawˆ la tuˬ yoˬ. 
5Ma‸ bawˆ gʼaˇ ve ma‸ yaˇ teˇ hpaˍ lehˬ canˇ paˍ teˇ hpaˍ hta‸ je‸ nehˆ hkʼaw 
naˆ tiˆ piˇ ve hkʼe, Yuˇda‸ chaw teˇ hpaˍ lehˬ gʼaˇ shehˍ hpaˇ hpeh‸ la tuˬ yoˬ. 
Gʼuiˬsha yawˇ hui geh chehˇ taˍ ve pa taw, canˇ paˍ teˇ hpaˍ hta‸ yawˇ hui 
bawˆ gʼaˇ tuˬ yoˬ. 
6Ngaˬ lehˬ Yuˇda‸ chaw teˇ hpaˍ hta‸ awˬ gʼaˇ uiˍ la piˇ leh, Iˉsaˍreˍlaˆ chaw 
teˇ hpaˍ hta‸ ngaˬ htaiˍ hkʼaw‸ piˇ tuˬ yoˬ. Ngaˬ yawˇ hui hta‸ ha kʼaˉ piˇ leh, 
yawˇ hui hta‸ aˉ hkʼaw lo shiˍ kʼaw‸ la piˇ tuˬ yoˬ. Yawˇ hui lehˬ ngaˬ teˇ 
pawˆ ka‸ maˇ chiˇ baˬ jaw sheˍ ve chaw hkʼe hpeh‸ tuˬ yoˬ. Ngaˬ lehˬ yawˇ 
hui ve Jawˇmawˇ Gʼuiˬsha hpeh‸ leh, yawˇ hui ve bon lawˬ hkawˇ hta‸ na yuˬ 
piˇ tuˬ yoˬ. 
7Iˉsaˍreˍlaˆ chaw teˇ hpaˍ lehˬ, ma‸ yaˇ hkʼa shuˍ awˬ gʼaˇ uiˍ leh a pehˉ meuˇ 
gʼuiˬ dawˬ ve chaw hkʼa shuˍ ha lehˬ chehˇ tuˬ yoˬ. Yawˇ hui ve awˬ ceuˬ awˬ 
hkʼaˇ teˇ hpaˍ lehˬ, yawˇ hui gʼaˇ shehˍ hpaˇ hpeh‸ ve hta‸ dawˇ nawˇ leh 
Gʼuiˬsha te taˍ peuˬ ve kanˉ awˬ hkʼaw lo ha lehˬ chehˇ tuˬ yoˬ. 
8Ngaˬ lehˬ, ngaˬ ve chaw teˇ hpaˍ hta‸ teˇ geh kuˬ hpawnˬ tuˬ yoˬ. Ngaˬ yawˇ 
hui hta‸ htaiˍ hkʼaw‸ piˇ leh, ponˬ laˬ htaˇ hkʼe kʼaw‸ maˇ la piˇ tuˬ yoˬ. 
9Ngaˬ yawˇ hui hta‸ awˬ nu ve mvuhˇmiˬ teˇ hpaˍ hkʼaw lo hpaˆ da‸ kʼai piˇ 
lawˬ ve htawˇ, yawˇ hui hkʼa gaˬ ve chehˇ kuiˬ lo, yawˇ hui ngaˬ hta‸ dawˇ 
nawˇ chehˇ tuˬ yoˬ. Yawˇ hui leh yawˇ hui ve yaˇ teˇ hpaˍ a sha‸ te‸ chehˇ leh, 
yawˇ hui ve yehˬ lo teˇ geh kʼaw‸ hpoˆ kʼaw‸ la tuˬ yoˬ. 
10Eˇjiˇtu‸ leh Aˍsuˇriˆ mvuhˇmiˬ hkʼaw chehˇ taˍ ve ngaˬ ve chaw teˇ hpaˍ hta‸ 
ngaˬ aˉ hkʼaw lo kʼaw‸ shiˍ hkʼaw‸ veu laˇ piˇ leh, yawˇ hui ve mvuhˇmiˬ 
hkʼaw kʼaw‸ chehˇ tcuh tuˬ yoˬ. Ngaˬ yawˇ hui hta‸ Giˇlaˆ leh Leˍbaˍnonˍ 
mvuhˇmiˬ hkʼaw lo htawˇ chehˇ tcuh piˇ leh, mvuhˇmiˬ hkʼaw lo chaw yaˇ teˇ 
hpaˍ kʼaw‸ biˇ la tuˬ yoˬ. 

11Yawˇ hui lehˬ kawˆ tuˬ uiˍ ve laˇ tsuhˇ gʼuiˬ hkʼaw lo hpanˍ kʼai chehˇ ve teˇ 
yanˇ, ngaˬ lehˬ gʼuiˬ baˇ teˇ hpaˍ hta‸ dawˆ leh Niˍlaˆ iˉ kaˆ lawˬ fiˍ kʼai tuˬ 
yoˬ. Aˍsuˇriˆ mvuhˇmiˬ lehˬ nyiˉ ya‸ ve hta‸ gʼa hkanˍ leh, Eˇjiˇtu‸ mvuhˇmiˬ 
lehˬ awˬ gʼaˇ nuˇ kʼai tuˬ yoˬ. 
12Ngaˬ lehˬ, ngaˬ ve chaw teˇ hpaˍ hta‸ awˬ gʼaˇ uiˍ la piˇ leh, yawˇ hui ngaˬ 
hta‸ ceh tiˉ oˉ kʼoˍ pui leh ngaˬ ve tawˇ hkawˇ hta‸ na yuˬ tuˬ yoˬ, teh‸ 
Gʼuiˬsha kʼoˆ ve yoˬ. 

Zaˍhkaˍriˆ li‸ 11 

Maˇ hteˇ maˇ cawˇ ve jawˇmawˇ luˬ kʼai ve 

1Leˍbaˍnonˍ hkʼaw-oˬ, nawˬ ve htawˇ cehˬ teˇ hpaˍ hta‸ aˬ miˍ to‸ baˬ piˇ tuˬ 
nawˬ ve yehˬ miˉ hta‸ hpaw piˇ-oˆ. 
2Yawnˉ cehˬ teˇ hpaˍ-oˬ, htawˇ cehˬ teˇ hpaˍ paiˍ peuˬ ve pa taw, paˆ hawˬ 
kehˇ hawˬ chehˇ-oˆ. Awˬ me‸ awˬ hponˇ cawˬ ve suhˆ cehˬ teˇ hpaˍ luˬ kʼai 
sheˆ kʼai peuˬ. Baˍshanˍ mvuhˇmiˬ hkʼaw cawˬ ve maˉ kuˇ cehˬ teˇ hpaˍ-oˬ, 
nawˬ hui htawˇ paˆ hawˬ kehˇ hawˬ chehˇ-oˆ. Awˬ lawn kʼo, hteunˍ lonˉ lehˬ 
htu baˬ ve hta‸ gʼa hkanˍ peuˬ. 
3Jawˇmawˇ teˇ hpaˍ dawˇ haˍ jaˇ leh kuˬ hawˬ chehˇ ve yoˬ. Yawˇ hui ve awˬ 
me‸ awˬ hponˇ mehˉ kʼai peuˬ. Yawˇdanˍ iˉ kaˆ lawˬ paˇ lo cawˬ ve hteunˍ 
lonˉ luˬ kʼai sheˆ kʼai ve pa taw, laˇ caˬ shiˉ teˇ hpaˍ kuˬ chehˇ ve awˬ hkawˇ 
hta‸ na sheˍ. 

Yawˬ hawˉ paˍ nyiˇ gʼaˇ 

4Ngaˬ ve Jawˇmawˇ Gʼuiˬsha ngaˬ hta‸ chi hkʼe kʼoˆ laˇ ve yoˬ. Shu tiˇ pehˍ ve 
hta‸ gʼa hkanˍ tuˬ ve yawˬ teˇ hpaˍ hta‸ nyi ha‸ shaˉ shehˍ hpaˇ hkʼe te chehˇ-
oˆ. 
5Yawˇ hui ve awˬ shehˍ hpaˇ lehˬ, yawˇ hui hta‸ tiˇ pehˍ piˇ chehˇ ve htawˇ ciˍ 
yanˍ ve hta‸ maˇ gʼa hkanˍ. Yawˇ hui shaˍ hawˇ leh kʼoˆ ve, Gʼuiˬsha hta‸ chiˇ 
mvuh-o. Ngaˬ hui paw sha la peuˬ, teh‸ kʼoˆ chehˇ ve yoˬ. Yawˇ hui ve yawˬ 
hawˉ shehˍ hpaˇ teˇ hpaˍ lehˬ, yawˇ hui hta‸ ha kʼaˉ ve nyi ma maˇ cawˬ. 

6(Gʼuiˬsha kʼoˆ ve, Ngaˬ lehˬ miˬguiˬ hkʼoˆ chehˇ taˍ ve chaw teˇ gʼaˇ hta‸ ka‸ 
kʼaw‸ ha kʼaˉ piˇ tuˬ ve maˇ heˆ. Ngaˬ lehˬ chaw hkʼa peu-eˬ ve hta‸, yawˇ hui 
ve jawˇmawˇ teˇ hpaˍ ve la‸ sheh hkʼaw chiˇ a‸ piˇ tuˬ yoˬ. Yawˇ hui lehˬ 
mvuhˇmiˬ hta‸ te luˬ te sheˆ leh, ngaˬ yawˇ hui hta‸ ponˬ piˇ tuˬ ve maˇ heˆ, 
teh‸ kʼoˆ ve yoˬ.) 
7Yawˬ ehˉ teˇ hpaˍ hta‸ vuiˬ hawˇ chehˇ ve chaw oˇ ve teˇ hpaˍ ngaˬ hta‸ ngaˍ 
taˍ ve yoˬ. Hkʼe te leh ngaˬ lehˬ, tiˇ pehˍ piˇ tuˬ ve yawˬ ehˉ teˇ hpaˍ hta‸ nyi 
ha‸ shaˉ shehˍ hpaˇ hpeh‸ la ve yoˬ. Ngaˬ lehˬ juˇ fuiˍ taˬ nyiˇ maˬ yuˬ taˍ ve 
yoˬ. Juˇ fuiˍ taˬ teˇ maˬ hta‸ ngaˬ nyi ma cawˇ ve teh‸ meh piˇ leh awˬ nu ve 
teˇ maˬ hta‸ cawˇ da‸ hui da‸ ve teh‸ meh piˇ taˍ ve yoˬ. Oˇ hkʼe te peuˬ 
hkʼaw‸ nawˉ, yawˬ teˇ hpaˍ hta‸ ngaˬ nyi ha‸ shaˉ piˇ chehˇ ve yoˬ. 
8Ngaˬ hta‸ canˇ ve yawˬ hawˉ paˍ shehˆ gʼaˇ hta‸ ngaˬ nyi ma zuhˆ leh, teˇ ha 
pa awˬ hkʼaw lo ceh tiˉ ngaˬ gʼa‸ kʼoˬ piˇ ve yoˬ. 
9Oˇ ve hkʼaw‸ nawˉ, ngaˬ yawˬ awˬ moˍ hta‸ chi hkʼe kʼoˆ piˇ ve yoˬ. Ngaˬ 
lehˬ nawˬ hui hta‸ kʼaw‸ nyi ha‸ shaˉ laˇ tuˬ ve maˇ heˆ. Suh-e cawˇ ve yawˬ 
teˇ hpaˍ suh-e piˇ-oˆ. Luˬ kʼai sheˆ kʼai cawˇ ve yawˬ teˇ hpaˍ luˬ kʼai sheˆ kʼai 
piˇ-oˆ. Cawˬ taˍ sheˍ ve yawˬ teˇ hpaˍ lehˬ, teˇ hkeh hta‸ teˇ hkeh te luˬ te sheˆ 
da‸ tuˬ yoˬ, teh‸ kʼoˆ piˇ ve yoˬ. 
10Oˇ hkʼe kʼoˆ piˇ peuˬ hkʼaw‸ nawˉ, Gʼuiˬsha lehˬ awˬ nu ve chaw ceuˬ teˇ 
hpaˍ te da‸ taˍ ve ka ti‸ hta‸ te luˬ tuˬ Nyi ma cawˇ ve teh‸ kʼoˆ ve suhˆ taˬ 
hta‸ awˉ hteh ve yoˬ. 
11Hkʼe te leh ka ti‸ oˇ ve luˬ kʼai ve yoˬ. Yawˬ ehˉ teˇ hpaˍ hta‸ vuiˬ hawˇ 
chehˇ ve chaw teˇ hpaˍ lehˬ ngaˬ hta‸ hkʼa deh‸ nyi taˍ ve yoˬ. Gʼuiˬsha lehˬ 
ngaˬ te maˍ piˇ chehˇ ve kanˉ hta‸ cuˇ leh tawˇ yaw laˇ chehˇ ve hta‸ yawˇ hui 
shiˍ la ve yoˬ. 
12Oˇ htaˇ ngaˬ lehˬ, Nawˬ hui ngaˬ hta‸ nyi ma cawˇ ve kʼo, ngaˬ hta‸ gʼaˇ 
hpfuhˇ pe‸ laˇ-oˇ. Nyi ma maˇ cawˇ ve kʼo te‸ chiˉ maˇ heˆ, teh‸ yawˇ hui hta‸ 
kʼoˆ piˇ ve yoˬ. Hkʼe te leh yawˇ hui ngaˬ hta‸ gʼaˇ hpfuhˇ shehˆ chi hteh‸ piˇ 
laˇ ve yoˬ. Ngaˬ lehˬ shehˆ chi hteh‸ ceh tiˉ hpfuhˇ ve yoˬ teh‸ yawˇ hui dawˇ 
taˍ ve yoˬ. 

13Oˇ htaˇ Gʼuiˬsha lehˬ, Hpu oˇ ve hta‸ bon yehˬ hkʼaw ca keu taˍ-o‸, teh‸ 
ngaˬ hta‸ kʼoˆ laˇ ve yoˬ. Hkʼe te leh, ngaˬ lehˬ hpu oˇ ve shehˆ chi hteh‸ hta‸ 
yuˬ leh, bon yehˬ hkʼaw ca keu taˍ ve yoˬ. 
14Oˇ hkʼe te peuˬ hkʼaw‸ nawˉ, ngaˬ lehˬ Cawˇ da‸ hui da‸ ve teh‸ kʼoˆ ve suhˆ 
taˬ hta‸ kʼaw‸ awˉ hteh leh, Yuˇda‸ leh Iˉsaˍreˍlaˆ chaw teˇ hpaˍ hpaˆ da‸ guiˇ 
da‸ kʼai ve yoˬ. 
15Oˇ ve hkʼaw‸ nawˉ, Gʼuiˬsha ngaˬ hta‸ chi hkʼe kʼaw‸ kʼoˆ laˇ ve yoˬ. Nawˬ 
yawˬ hawˉ paˍ hkʼe teˇ pawˆ kʼaw‸ te-o. Chi teˇ pawˆ nawˬ lehˬ te‸ chiˉ awˬ 
hpfuhˇ maˇ cawˬ ve yawˬ hawˉ paˍ hpeh‸ tuˬ yoˬ. 
16Ngaˬ ve yawˬ teˇ hpaˍ hta‸ ha‸ shaˉ tuˬ, yawˬ hawˉ paˍ teˇ gʼaˇ hta‸ ngaˬ teh 
taˍ ve yoˬ. Ya‸ hkʼaˇ, yawˇ lehˬ luˬ kʼai sheˆ kʼai chehˇ ve yawˬ hta‸ maˇ gʼa‸ 
ca. Naˬ chehˇ ve yawˬ hta‸ naˆ tsuhˇ maˇ gu piˇ leh, yawˇ hui hta‸ maˇ caˍ 
maˇ taw piˇ. Yawˇ lehˬ chu jaˇ ve yawˬ teˇ hpaˍ hta‸ tiˇ caˇ leh yawˇ hui ve 
hkui kiˆ hta‸ hkʼeh‸ baˬ piˇ chehˇ ve yoˬ. 
17Chi hkʼe ve yawˬ hawˉ paˍ lehˬ, luˬ kʼai sheˆ kʼai tuˬ yoˬ. Awˬ lawn kʼo, yawˇ 
lehˬ yawˬ teˇ hpaˍ hta‸ baˬ taˉ peuˬ. Ma‸ hpeh‸ la ve teˇ yanˇ yawˇ lehˬ te luˬ 
te sheˆ ve hta‸ gʼa hkanˍ tuˬ yoˬ. Yawˇ ve la‸ gʼawˇ goˇ kʼai leh, yawˇ ve la‸ 
sha paˉ mehˆ shiˍ cuˉ kʼai tuˬ yoˬ, teh‸ ngaˬ hta‸ kʼoˆ laˇ ve yoˬ. 

Zaˍhkaˍriˆ li‸ 12 

Yeˍruˆsaˍlehnˍ hta‸ htaiˍ hkʼaw‸ piˇ tuˬ 

1Miˬguiˬ mvuhˇ naw ma hta‸ te hpanˍ leh chaw yaˇ hta‸ a sha‸ te‸ la piˇ 
shehˍ hpaˇ Gʼuiˬsha lehˬ, Iˉsaˍreˍlaˆ chaw hui hta‸ caˉ da‸ leh chi hkʼe kʼoˆ taˍ 
ve yoˬ. Yawˇ kʼoˆ ve, 
2Ngaˬ lehˬ Yeˍruˆsaˍlehnˍ venˇ hta‸ a pehˉ meuˇ gʼuiˬ keu taˍ ve kawˆ hkʼa 
shuˍ hpeh‸ la piˇ tuˬ yoˬ. Venˇ oˇ ve awˬ paˇ awˬ kui lo chehˇ taˍ ve chaw ceuˬ 
teˇ hpaˍ lehˬ, a pehˉ meuˇ gʼuiˬ oˇ ve hta‸ dawˬ leh, tzuhˬ bvuhˆ paˍ hkʼa shuˍ 
maˇ nawˇ maˇ hteh te toˇ chehˇ tuˬ yoˬ. Yawˇ hui Yeˍruˆsaˍlehnˍ venˇ hta‸ ca 
bawˆ yuˬ la ve teˇ yanˇ, Yuˇda‸ mvuhˇmiˬ hkʼaw cawˬ ve awˬ nu ve venˇ teˇ 
hpaˍ htawˇ, shu bawˆ yuˬ ve hta‸ gʼa hkanˍ tuˬ yoˬ. 

3Awˬ yanˇ oˇ ve gaˬ la htaˇ, ngaˬ lehˬ Yeˍruˆsaˍlehnˍ venˇ hta‸ hawˇ jaˇ ve haˉ 
pui shiˍ hkʼe hpeh‸ la piˇ tuˬ yoˬ. Haˉ pui shiˍ oˇ ve hta‸ ca chiˇ ve chaw lehˬ, 
gʼa naˬ tuˬ yoˬ. Awˬ nu ve chaw ceuˬ hkʼa peu-eˬ pawnˇ da‸ leh venˇ oˇ ve hta
‸ ca bawˆ la tuˬ yoˬ. 
4Awˬ yanˇ oˇ ve awˬ hkʼaw lo, ngaˬ lehˬ yawˇ hui ve iˉ mvuhˇ teˇ hpaˍ hta‸ 
kawˆ piˇ lawˬ leh, iˉ mvuhˇ ciˇ shehˍ hpaˇ teˇ hpaˍ hta‸ chaw gʼuˇ hkʼe hpeh‸ 
la piˇ tuˬ yoˬ. Yuˇda‸ chaw teˇ hpaˍ hta‸ ngaˬ ha‸ shaˉ taˍ leh, canˇ paˍ teˇ 
hpaˍ ve iˉ mvuhˇ teˇ hpaˍ hta‸ mehˆ cuˉ piˇ lawˬ tuˬ yoˬ. 
5Oˇ htaˇ Yuˇda‸ awˬ ceuˬ awˬ hkʼaˇ teˇ hpaˍ lehˬ, Kanˇ paˆ uiˍ ve Jawˇmawˇ 
Gʼuiˬsha lehˬ, Yeˍruˆsaˍlehnˍ venˇ hkʼaw chehˇ taˍ ve yawˇ ve chaw teˇ hpaˍ 
hta‸ awˬ gʼaˇ uiˍ la piˇ ve yoˬ, teh‸ teˇ gʼaˇ leh teˇ gʼaˇ kʼoˆ da‸ tuˬ yoˬ. 
6Awˬ yanˇ oˇ ve awˬ hkʼaw lo ngaˬ lehˬ Yuˇda‸ chaw teˇ hpaˍ hta‸ hteunˍ lonˉ 
leh caˬ meh taˍ ve ti mi hta‸ to‸ baˬ chehˇ ve aˬ miˍ hkʼa shuˍ hpeh‸ la piˇ tuˬ 
yoˬ. Yawˇ hui lehˬ awˬ nu ve chaw ceuˬ hkʼa peu-eˬ hta‸ te luˬ te sheˆ piˇ tuˬ 
yoˬ. Yeˍruˆsaˍlehnˍ venˇ yaˇ teˇ hpaˍ lehˬ, venˇ hkʼaw gawˬ lehˍ gʼa chehˇ tuˬ 
yoˬ. 
7Daˍviˆ ve awˬ ceuˬ awˬ hkʼaˇ teˇ hpaˍ leh, Yeˍruˆsaˍlehnˍ venˇ yaˇ teˇ hpaˍ gʼa 
tuˬ ve awˬ me‸ awˬ hponˇ lehˬ, awˬ nu ve Yuˇda‸ chaw teˇ hpaˍ gʼa tuˬ ve awˬ 
me‸ awˬ hponˇ a‸ kehˉ maˇ gʼa uiˍ tuˬ, ngaˬ lehˬ Yuˇda‸ chaw hui ve canˇ paˍ 
teˇ hpaˍ hta‸ awˉ lawˉ peuˇ gʼaˇ shehˍ hpaˇ hpeh‸ la piˇ tuˬ yoˬ. 
8Awˬ yanˇ oˇ ve awˬ hkʼaw lo, Gʼuiˬsha lehˬ Yeˍruˆsaˍlehnˍ venˇ hkʼaw chehˇ ve 
chaw hui hta‸ ha‸ shaˉ piˇ leh, yawˇ hui awˬ hkʼaw lo shu a‸ kehˉ awˬ gʼaˇ 
nuˇ jaˇ ve chaw lehˬ, Daˍviˆ hkʼa shuˍ awˬ gʼaˇ uiˍ jaˇ ve chaw hpeh‸ la tuˬ yoˬ. 
Daˍviˆ ve awˬ ceuˬ awˬ hkʼaˇ teˇ hpaˍ lehˬ, Gʼuiˬsha leh mvuhˇ naw ma tcuh 
yaˇ hkʼa shuˍ yawˇ hui hta‸ sheh kʼai piˇ tuˬ yoˬ. 
9Awˬ yanˇ oˇ ve awˬ hkʼaw lo, ngaˬ lehˬ Yeˍruˆsaˍlehnˍ venˇ hta‸ ca bawˆ la ve 
chaw ceuˬ hkʼa peu-eˬ ve hta‸ te luˬ te sheˆ piˇ tuˬ yoˬ. 
10Daˍviˆ ve awˬ ceuˬ awˬ hkʼaˇ teˇ hpaˍ leh, Yeˍruˆsaˍlehnˍ venˇ yaˇ teˇ hpaˍ hta
‸ ngaˬ ha kʼaˉ puiˉ leh bon lawˬ gaˇ puiˉ ve nyi ma cawˬ la piˇ tuˬ yoˬ. Yawˇ 

hui lehˬ, yawˇ hui juˆ pehˍ taˍ ve chaw hta‸ nyi taˍ leh, teˇ gʼaˇ tiˉ cawˬ ve yaˇ 
suh-e leh dawˇ haˍ chehˇ ve chaw hkʼa shuˍ yawˇ hui chaw oˇ ve awˬ pon 
dawˇ haˍ chehˇ tuˬ yoˬ. Yaˇ paˍ uiˍ suh-e leh dawˇ haˍ chehˇ ve chaw hkʼa 
shuˍ, yawˇ hui gʼaˇ hte‸ kuˬ hawˬ paˆ hawˬ chehˇ tuˬ yoˬ. 
11Awˬ yanˇ oˇ ve awˬ hkʼaw lo, Yeˍruˆsaˍlehnˍ venˇ hkʼaw kuˬ hawˬ paˆ hawˬ 
ve awˬ hkawˇ lehˬ, Mehˆgiˇdoˍ miˬ tawˬ kuiˬ lo chaw yaˇ teˇ hpaˍ 
Haˍdaˆriˆmonˍ gʼuiˬsha awˬ pon kuˬ hawˬ paˆ hawˬ ve hkʼe taw awˬ hkawˇ 
bvuhˬ jaˇ tuˬ yoˬ. 
12Mvuhˇmiˬ hkʼaw cawˬ ve yehˬ kʼa teˇ maˬ le le htawˇ, kuˬ hawˬ paˆ hawˬ tuˬ 
yoˬ. Yawˇ hui ve awˬ miˇ ma teˇ hpaˍ htawˇ gʼaˇ hte‸ paˆ hawˬ tuˬ yoˬ. Naˍtanˍ 
ve awˬ ceuˬ awˬ hkʼaˇ, yehˬ shehˍ hpaˇ yehˬ shehˍ ma teˇ gʼaˇ le le htawˇ, oˇ 
ve hkʼa shuˍ paˆ hawˬ tuˬ yoˬ. 
13Leˍviˆ awˬ ceuˬ awˬ hkʼaˇ, yehˬ shehˍ hpaˇ yehˬ shehˍ ma teˇ hpaˍ, Sheˍmiˆ 
awˬ ceuˬ awˬ hkʼaˇ, yehˬ shehˍ hpaˇ yehˬ shehˍ ma teˇ hpaˍ, oˇ ve hkʼa shuˍ paˆ 
hawˬ tuˬ yoˬ. 
14Awˬ nu ve yehˬ kʼa teˇ hpaˍ htawˇ, oˇ ve hkʼa shuˍ gʼaˇ hte‸ kuˬ hawˬ paˆ 
hawˬ tuˬ yoˬ, teh‸ Gʼuiˬsha kʼoˆ ve yoˬ. 

Zaˍhkaˍriˆ li‸ 13 

1Jawˇmawˇ Gʼuiˬsha kʼaw‸ kʼoˆ ve, Awˬ yanˇ oˇ ve gaˬ la htaˇ, Daˍviˆ ve awˬ 
ceuˬ awˬ hkʼaˇ leh Yeˍruˆsaˍlehnˍ venˇ yaˇ teˇ hpaˍ ve venˇbaˆ hta‸ tsuhˇ baˬ 
tuˬ, iˉ kaˆ gʼuiˬ tuˇ teˇ maˬ tawˆ la tuˬ yoˬ. 
2Oˇ htaˇ ngaˬ lehˬ mvuhˇmiˬ hkʼaw cawˬ ve shaˉ ho‸ teˇ hpaˍ ve awˬ meh hta‸ 
yuˬ baˬ leh, chaw teˇ gʼaˇ ka‸ awˬ meh oˇ ve teˇ hpaˍ hta‸ kʼaw‸ dawˇ nawˇ 
tuˬ ve maˇ heˆ. Maˇ hteˇ maˇ cawˇ ve tcuh kaˍ paˍ teˇ hpaˍ hta‸ htawˇ ngaˬ yuˬ 
baˬ leh, shaˉ ho‸ hta‸ oˉ kʼoˍ pui gaˇ ve nyi ma hta‸ htawˇ yuˬ baˬ piˇ tuˬ yoˬ. 
3Ngaˬ oˇ hkʼe te piˇ taˍ ve ka‸, chaw teˇ gʼaˇ gʼaˇ tcuh kaˍ paˍ hkʼa shuˍ te gaˇ 
ve chaw cawˬ sheˍ ve kʼo, yawˇ ve awˬ pa awˬ e lehˬ, Nawˬ gʼa suh tuˬyoˬ, teh
‸ yawˇ hta‸ gʼa kʼoˆ piˇ tuˬ yoˬ. Awˬ lawn kʼo, yawˇ lehˬ Gʼuiˬsha ve tawˇ hta‸ 

yaw chehˇ ve yoˬ teh‸ kʼoˆ ve htawˇ, heˍ ve tawˇ ceh tiˉ yaw ve pa taw yoˬ. 
Yawˇ ve awˬ pa awˬ e lehˬ, chaw oˇ ve hta‸ gʼa juˆ pehˍ piˇ ve yoˬ. 
4Awˬ yanˇ oˇ ve gaˬ la htaˇ, tcuh kaˍ paˍ hkʼaˬve teˇ gʼaˇ maˇ kʼoˆ, yawˇ gʼa 
mawˬ ve awˬ ha hta‸ pa taw caˆ muiˬ ve nyi ma cawˬ tuˬ ve maˇ heˆ. Tcuh kaˍ 
paˍ ve veu‸ kʼaˇ hta‸ veu‸ deh leh, tcuh kaˍ paˍ hkʼa shuˍ te tuˬ ve maˇ heˆ. 
5Ya‸ hkʼaˇ, yawˇ lehˬ Ngaˬ tcuh kaˍ paˍ maˇ heˆ. Ngaˬ lehˬ muiˬ caˇ paˍ hpeh‸ 
leh, ngaˬ teˇ co-e muiˬ caˇ ve kanˉ hta‸ tiˉ te laˬ ve yoˬ, teh‸ kʼoˆ tuˬ yoˬ. 
6Oˇ htaˇ chaw teˇ gʼaˇ lehˬ Hkʼe te kʼo, nawˬ ve nyi ma pui hkʼoˆ lo cawˬ ve 
awˬ kuiˉ awˬ haiˇ oˇ ve aˬ hto‸ ma le, teh‸ yawˇ hta‸ na nyi piˇ ve kʼo, Awˬ 
kuiˉ awˬ haiˇ chi hta‸ ngaˬ shu ve yehˬ hkʼaw gʼa taˍ ve yoˬ, teh‸ kʼaw‸ yaw 
hkʼaw‸ piˇ tuˬ yoˬ, teh‸ Gʼuiˬsha kʼoˆ ve yoˬ. 

Gʼuiˬsha ve yawˬ hawˉ paˍ hta‸ tiˇ pehˍ tuˬ tawˇ piˇ ve 

7Kanˇ paˆ uiˍ ve Gʼuiˬsha kʼoˆ ve, Aˉhtaw-oˬ, tu la leh ngaˬ ve kanˉ hta‸ te 
chehˇ ve yawˬ hawˉ paˍ hta‸ ca tiˇ pehˍ piˇ-oˆ. Oˇ hkʼe te ve kʼo, yawˬ ehˉ teˇ 
hpaˍ hpaˆ da‸ guiˇ da‸ kʼai tuˬ yoˬ. Ngaˬ ve chaw teˇ hpaˍ hta‸ ngaˬ te luˬ leh, 
8mvuhˇmiˬ hkʼaw ngaˬ ve chaw shehˆ pun nyiˇ pun suh-e tuˬ yoˬ. 
9Hpu lehˬ aˬ miˍ hta‸ pa taw da‸ kehˬ la ve hkʼe, cawˬ taˍ sheˍ ve chaw shehˆ 
pun teˇ pun ve hta‸ ngaˬ lawˇ nyi tuˬ yoˬ. Shi hta‸ lawˇ nyi ve hkʼe ngaˬ yawˇ 
hui hta‸ lawˇ nyi tuˬ yoˬ. Oˇ htaˇ yawˇ hui ngaˬ geh bon lawˬ leh, ngaˬ lehˬ 
yawˇ hui ve bon lawˬ hkawˇ hta‸ na yuˬ piˇ tuˬ yoˬ. Yawˇ hui lehˬ ngaˬ ve 
chaw hpeh‸ ve awˬ lawn, ngaˬ yawˇ hui hta‸ hto piˇ leh, ngaˬ lehˬ yawˇ hui 
ve Gʼuiˬsha hpeh‸ ve hta‸ shiˍ la tuˬ yoˬ, teh‸ Gʼuiˬsha kʼoˆ ve yoˬ. 

Zaˍhkaˍriˆ li‸ 14 

Yeˍruˆsaˍlehnˍ leh awˬ nu ve chaw ceuˬ teˇ hpaˍ 

1Gʼuiˬsha suhˉ jehˬ tuˬ ve awˬ nyi gaˬ la chehˇ ve yoˬ. Oˇ htaˇ Yeˍruˆsaˍlehnˍ 
venˇ lehˬ, te luˬ te sheˆ ve hta‸ gʼa hkanˍ leh, canˇ paˍ teˇ hpaˍ lehˬ yawˇ hui 
hiˉ yuˬ gʼa taˍ ve mawˇ jeˬ teˇ hpaˍ hta‸ nawˬ hui mehˆ gʼuˇ suhˬ lo pehˬ da‸ 
tuˬ yoˬ. 

2Yeˍruˆsaˍlehnˍ venˇ hta‸ ca bawˆ la tuˬ, Gʼuiˬsha lehˬ awˬ nu ve chaw ceuˬ teˇ 
hpaˍ hta‸ shiˍ veu laˇ tuˬ yoˬ. Venˇ chi hta‸ shu bawˆ yuˬ tuˬ yoˬ. Yehˬ teˇ 
hpaˍ hta‸ shu taˆ hpfuhˆ leh, yaˇ miˇ teˇ hpaˍ lehˬ shu hkʼa mvuhˇ hkʼa na te 
ve hta‸ gʼa hkanˍ tuˬ yoˬ. Venˇ yaˇ teˇ hkoˇ lehˬ, shu ve mvuhˇmiˬ lo gʼa ca 
chehˇ tuˬ yoˬ. 
3Oˇ ve hkʼaw‸ nawˉ, Gʼuiˬsha lehˬ ponˬ laˬ htaˇ hkʼe canˇ paˍ oˇ ve teˇ hpaˍ 
hta‸ gʼa‸ bawˆ tuˬ yoˬ. 
4Oˇ htaˇ, Yawˇ lehˬ Yeˍruˆsaˍlehnˍ venˇ mvuhˇ nyi tawˆ hpawˇ lo cawˬ ve 
Shaˍlonˍ hkʼaw hkʼoˆ huˉ taˍ tuˬ yoˬ. Shaˍlonˍ hkʼaw pui lehˬ, nyiˇ hkoˇ hpeh‸ 
kʼai leh, awˬ kaˍ lo lawˬ hkʼo‸ lonˉ teˇ maˬ cawˬ tuˬ yoˬ. Hkʼaw pui oˇ ve teˇ 
hkoˇ baˉ lehˬ, awˬ na hpawˇ lo jiˆ taˆ-e leh, awˬ nu ve teˇ hkoˇ baˉ lehˬ awˬ 
hawˉ hpawˇ lo jiˆ ya‸-e tuˬ yoˬ. 
5Nawˬ hui lehˬ, lawˬ hkʼo‸ chi hkʼaw gʼuiˇ hpaw-e tuˬ yoˬ. Yuˇda‸ mvuhˇmiˬ 
hta‸ jawˇmawˇ Awˇziˆ uˉ peunˍ chehˇ ve teˇ yanˇ, miˬ hiˆ jaˇ leh nawˬ puˍ 
nawˬ pi hui gʼuiˇ hpaw-e ve hkʼe nawˬ hui gʼa gʼuiˇ hpaw-e tuˬ yoˬ. Ngaˬ ve 
Jawˇmawˇ Gʼuiˬsha lehˬ, yawˇ ve mvuhˇ naw ma tcuh yaˇ hkʼa peu-eˬ ve hta‸ 
shiˍ veu laˇ leh laˬ tuˬ yoˬ. 
6Awˬ yanˇ oˇ ve gaˬ la htaˇ, kaˆ ve leh a ngeu kʼa ve maˇ kʼaw‸ cawˬ. 
7Naˆ ho‸ ve htawˇ maˇ kʼaw‸ cawˬ. Mvuhˇ hpeu‸ htaˇ htawˇ, mvuhˇ law‸ 
kʼaw htaˇ hkʼa shuˍ awˬ gʼeuˆ ba lehˍ cawˬ tuˬ yoˬ. Chi hkʼe hpeh‸ la tuˬ ve 
awˬ yanˇ hta‸ Gʼuiˬsha ceh tiˉ shiˍ ve yoˬ. 
8Awˬ nyi oˇ ve gaˬ la htaˇ, gawˬ da‸ jaˇ ve iˉ kaˆ Yeˍruˆsaˍlehnˍ venˇ hkʼaw 
tawˆ la tuˬ yoˬ. Iˉ kaˆ oˇ ve teˇ hkoˇ lehˬ, Suh ve laˇ tsuhˇ gʼuiˬ hkʼaw lo‸-e leh, 
awˬ nu ve teˇ hkoˇ lehˬ Awˬ kʼaw ji ve laˇ tsuhˇ gʼuiˬ hkʼaw lo‸-e tuˬ yoˬ. 
9Oˇ htaˇ, Gʼuiˬsha lehˬ miˬguiˬ hkʼa peu-eˬ ve hta‸ uˉ peunˍ leh, chaw hkʼa 
peu-eˬ yawˇ hta‸ ceh tiˉ oˉ kʼoˍ pui tuˬ yoˬ. 
10Yeˍruˆsaˍlehnˍ venˇ awˬ paˇ awˬ kui lo cawˬ ve mvuhˇmiˬ teˇ hpaˍ lehˬ, awˬ 
na hpawˇ lo cawˬ ve Geˍbaˍ venˇ hta‸ te leh awˬ hawˉ hpawˇ lo cawˬ ve 
Riˇmonˍ venˇ lo hkʼa gaˬ, hpiˬ lehˍ cawˬ la tuˬ yoˬ. Yeˍruˆsaˍlehnˍ venˇ lehˬ, 

mvuhˇmiˬ oˇ ve teˇ hpaˍ awˬ hkʼaw lo shu a‸ kehˉ mvuh ve venˇ hpeh‸ la tuˬ 
yoˬ. Venˇ oˇ ve lehˬ, Beˍyaˍmenˍ taˍ meu‸ hpe‸ hta‸ te leh, ponˬ laˬ htaˇ cawˬ 
jaw ve awˬ ceˍ kʼaweh‸ ve taˍ meu‸ hpe‸ lo hkʼa gaˬ, Haˍnaˍneˍ ta‸ yehˬ hta‸ 
te leh jawˇmawˇ ve a pehˉ meuˇ gʼuiˬ nyiˉ kuiˬ lo hkʼa gaˬ, uiˍ kʼai tuˬ yoˬ. 
11Chaw yaˇ teˇ hpaˍ lehˬ, venˇ oˇ ve hkʼaw gawˬ lehˍ gʼa chehˇ leh, luˬ ve sheˆ 
ve teˇ ceuˬ hta‸ gʼa kʼaw‸ hpuˇ tuˬ ve maˇ heˆ. 
12Yeˍruˆsaˍlehnˍ venˇ hta‸ ca bawˆ la ve canˇ paˍ teˇ hpaˍ hkʼoˆ lo Gʼuiˬsha 
lehˬ kawˆ tuˬ uiˍ ve naˬ beuˬ gaˬ la piˇ tuˬ yoˬ. Yawˇ hui a sha‸ te‸ chehˇ sheˍ 
ve htawˇ, yawˇ hui ve awˬ shaˍ, mehˆ shiˍ leh ha tehˍ htawˇ kuiˇ kʼai tuˬ yoˬ. 
13Oˇ htaˇ Gʼuiˬsha lehˬ, yawˇ hui hta‸ kawˆ jaˇ ve awˬ hkʼaw lo maˇ nawˇ maˇ 
hteh hpeh‸ la piˇ leh, yawˇ hui lehˬ teˇ gʼaˇ hta‸ teˇ gʼaˇ tiˇ pehˍ da‸ tuˬ yoˬ. 
14Yuˇda‸ chaw teˇ hpaˍ lehˬ, Yeˍruˆsaˍlehnˍ venˇ maˇ gʼa luˬ kʼai tuˬ, ma‸ 
bawˆ tuˬ yoˬ. Yawˇ hui lehˬ awˬ nu ve chaw ceuˬ teˇ hpaˍ ve hpu shi leh veu‸ 
kʼaˇ teˇ hpaˍ hta‸ hiˉ yuˬ tuˬ yoˬ. 
15Kawˆ tuˬ uiˍ ve naˬ beuˬ oˇ ve lehˬ, iˉ mvuhˇ, lawˍ, kaˍlaˍoˆ, piˉlaˬ leh canˇ 
paˍ teˇ hpaˍ ve ceˇ caˬ hkʼa peu-eˬ awˬ hkʼoˆ lo htawˇ gaˬ la tuˬ yoˬ. 
16Yeˍruˆsaˍlehnˍ hta‸ ca bawˆ la ve canˇ paˍ teˇ hpaˍ shonˇ kʼai peuˬ hkʼaw‸ 
nawˉ, cawˬ taˍ sheˍ ve chaw teˇ hpaˍ lehˬ teˇ hkʼaw‸ teˇ pawˆ Yeˍruˆsaˍlehnˍ 
venˇ lo kʼai leh, Jawˇmawˇ Gʼuiˬsha hta‸ oˉ kʼoˍ ca pui leh aˉ po kʼo pawehˇ 
te tuˬ yoˬ. 
17Chaw ceuˬ teˇ ceuˬ ceuˬ jawˇmawˇ Gʼuiˬsha hta‸ oˉ kʼoˍ maˇ ca pui ve kʼo, 
yawˇ hui ve mvuhˇmiˬ hkʼaw mvuhˇ yeˬ laˬ tuˬ ve maˇ heˆ. 
18Eˇjiˇtu‸ chaw teˇ hpaˍ ka‸ aˉ po kʼo pawehˇ te kuiˬ lo maˇ kʼai ve kʼo, maˇ 
kʼai ve chaw ceuˬ teˇ hpaˍ awˬ hkʼoˆ gaˬ la piˇ ve naˬ beuˬ oˇ ve, yawˇ hui awˬ 
hkʼoˆ lo htawˇ gaˬ la tuˬ yoˬ. 
19Chi lehˬ, aˉ po kʼo pawehˇ te kuiˬ lo maˇ kʼai ve Eˇjiˇtu‸ chaw leh awˬ nu ve 
chaw ceuˬ teˇ hpaˍ awˬ hkʼoˆ lo gaˬ la piˇ tuˬ ve ciˍ yanˍ tuˬ hpeh‸ ve yoˬ. 

20Awˬ yanˇ oˇ ve awˬ hkʼaw lo, iˉ mvuhˇ teˇ hpaˍ hta‸ pfuhˍ piˇ taˍ ve ju lu caˆ 
hta‸ Gʼuiˬsha hta‸ chiˇ a‸ taˍ ve teh‸ kʼoˆ ve li‸ mehˆ htawˆ bvuh‸ taˍ tuˬ yoˬ. 
Bon yehˬ hkʼaw teh taˍ ve mu‸ hkʼu teˇ hpaˍ htawˇ, tuˉ tanˇ kuiˬ gʼuˇ suhˍ lo 
teh taˍ ve kawˆ hkʼa shuˍ, da‸ kehˬ la tuˬ yoˬ. 
21Yeˍruˆsaˍlehnˍ leh Yuˇda‸ mvuhˇmiˬ hkʼaw hkʼa cawˬ ve muˬ hkʼu teˇ maˬ le 
le lehˬ, Gʼuiˬsha hta‸ oˉ kʼoˍ ca pui htaˇ yehˇ tuˬ awˬ pon hkʼa deh‸ fuiˍ teh 
taˍ tuˬ yoˬ. Gʼuiˬsha hta‸ ca tuˉ tanˇ la ve chaw teˇ hpaˍ lehˬ, mu‸ hkʼu oˇ ve 
teˇ hpaˍ hta‸ yuˬ leh tanˇ taˍ ve shaˍ keu caˉ tuˬ yoˬ. Awˬ yanˇ oˇ ve gaˬ la 
htaˇ, Gʼuiˬsha ve bon yehˬ hkʼaw lo tanˇ kaˬ paˍ teˇ gʼaˇ ka‸ cawˬ tuˬ ve maˇ 
heˆ. 

Maˍlaˍhkiˆ li‸ 

Maˍlaˍhkiˆ li‸ 1 

Gʼuiˬsha Iˉsaˍreˍlaˆ chaw hta‸ ha‸ ve 

1Chi lehˬ Iˉsaˍreˍlaˆ chaw hui hta‸ kʼoˆ piˇ tuˬ, Maˍlaˍhkiˆ geh gaˬ la ve 
Gʼuiˬsha ve tawˇ hkawˇ hpeh‸ ve yoˬ. 
2Ngaˬ nawˬ hui hta‸ hkʼaˬ htaˆ ka‸ ha‸ chehˇ ve yoˬ, teh‸ Gʼuiˬsha kʼoˆ ve 
yoˬ. Ya‸ hkʼaˇ nawˬ hui lehˬ, Nawˬ ngaˬ hui hta‸ ha‸ ve hkʼaˬ hkʼe te hpeu‸ 
maˍ laˇ ve le, teh‸ kʼaw‸ yaw hkʼaw‸ piˇ ve yoˬ. Gʼuiˬsha kʼaw‸ yaw hkʼaw‸ 
leh kʼoˆ ve, Iˉsawˇ leh Yaˍkoˆ lehˬ awˬ viˉ awˬ nyi hpeh‸ ve yoˬ. Ya‸ hkʼaˇ, 
ngaˬ lehˬ Yaˍ koˆ leh yawˇ ve awˬ ceuˬ awˬ hkʼaˇ teˇ hpaˍ hta‸ ha‸ leh, 
3Iˉsawˇ leh yawˇ ve awˬ ceuˬ awˬ hkʼaˇ teˇ hpaˍ hta‸ canˇ ve yoˬ. Ngaˬ lehˬ, 
Iˉsawˇ ve mvuhˇmiˬ hta‸ te luˬ te sheˆ leh, to nuˇ to shaˆ teˇ hpaˍ ve chehˇ kuiˬ 
hpeh‸ la piˇ taˍ ve yoˬ, teh‸ kʼoˆ ve yoˬ. 
4Iˉsawˇ ve awˬ ceuˬ awˬ hkʼaˇ Eˇdonˍ chaw teˇ hpaˍ lehˬ, Ngaˬ hui ve venˇ teˇ 
hpaˍ luˬ kʼai peuˬ. Ya‸ hkʼaˇ, ngaˬ hui kʼaw‸ gu te tuˬ yoˬ, teh‸ kʼoˆ ve teˇ 
yanˇ, Gʼuiˬsha kʼaw‸ yaw hkʼaw‸ leh kʼoˆ ve, Nawˬ hui kʼaw‸ gu te gaˇ ve kʼo 
kʼaw‸ gu te-o. Ya‸ hkʼaˇ, ngaˬ kʼaw‸ te luˬ laˇ tuˬ yoˬ. Chaw yaˇ teˇ hpaˍ lehˬ 
mvuhˇmiˬ oˇ ve hta‸, haiˬ ve mvuhˇmiˬ leh Gʼuiˬsha co co taiˍ taiˍ nyi ma zuhˆ 
ve mvuhˇmiˬ, teh‸ kʼoˆ tuˬ yoˬ. 
5Chi hkʼe hpeh‸ la ve hta‸ Iˉsaˍreˍlaˆ chaw teˇ hpaˍ mehˆ shiˍ hkʼa tawˍ lehˆ 
gʼa mawˬ leh, Gʼuiˬsha lehˬ awˬ nu ve mvuhˇmiˬ teˇ hpaˍ awˬ hkʼoˆ lo htawˇ 
kanˇ paˆ cawˬ ve yoˬ teh‸ nawˬ hui kʼoˆ tuˬ yoˬ. 

Paw hkuˇ teˇ hpaˍ hta‸ Gʼuiˬsha deˇ maˍ ve 

6Paw hkuˇ teˇ hpaˍ hta‸ Gʼuiˬsha chi hkʼe kʼoˆ piˇ ve yoˬ. Yaˇ paˍ lehˬ, awˬ pa 
hta‸ taˍ uiˍ leh, awˬ ceˬ lehˬ awˬ shehˍ hpaˇ hta‸ taˍ uiˍ ve yoˬ. Ngaˬ lehˬ, 
nawˬ hui ve awˬ pa hpeh‸ ve yoˬ. Aˬ hto‸ ma pa taw, nawˬ hui ngaˬ hta‸ maˇ 
taˍ uiˍ ve le. Ngaˬ lehˬ, nawˬ hui ve awˬ shehˍ hpaˇ hpeh‸ ve yoˬ. Aˬ hto‸ ma 
pa taw, nawˬ hui ngaˬ hta‸ maˇ yawˆ yan ve le. Nawˬ hui ngaˬ hta‸ chiˇ baˬ 
leh, Ngaˬ hui nawˬ hta‸ hkʼaˬ hkʼe te chiˇ baˬ ve le, teh‸ kʼoˆ chehˇ ve yoˬ. 

7Chi hkʼe yoˬ. Nawˬ hui lehˬ cha‸ chiˆ ve caˇ tuˬ teˇ hpaˍ hta‸ ngaˬ ve tuˉ tanˇ 
kuiˬ hkʼoˆ lo tuˉ tanˇ leh, Ngaˬ hui nawˬ hta‸ hkʼaˬ hkʼe maˇ yawˆ maˇ yan te 
ve le, teh‸ kʼoˆ chehˇ ve yoˬ. Ngaˬ nawˬ hui hta‸ kʼoˆ laˇ shaˍ. Nawˬ hui lehˬ, 
ngaˬve tuˉ tanˇ kuiˬ hta‸ maˇ shawˍ maˇ caˆ te ve yoˬ. 
8Nawˬ hui lehˬ, mehˆ cuˉ ve, naˬ chehˇ ve, hkui hteh ve to nuˇ to shaˆ hta‸ yuˬ 
veu laˇ leh, ngaˬ hta‸ ca tuˉ tanˇ laˇ ve chi, cawˇ chehˇ ve yoˬ, teh‸ nawˬ hui 
dawˇ ve laˇ. Nawˬ hui hta‸ uˉ peunˍ chehˇ ve jawˇmawˇ hta‸, chi hkʼe ve to 
nuˇ to shaˆ ca yuˬ piˇ hkʼa nyi. Yawˇ nawˬ hui hta‸ nyi ma cawˇ tuˬ ve laˇ, teh
‸ kʼoˆ ve yoˬ. 
9Paw hkuˇ teˇ hpaˍ-oˬ, Gʼuiˬsha nawˬ hui hta‸ bon na‸ laˇ tuˬ, chi beu‸ bon 
gʼaˇ hte‸ lawˬ-o‸. Yawˇ nawˬ hui ve bon lawˬ hkawˇ hta‸ na yuˬ laˇ tuˬ ve maˇ 
heˆ. Chi hkʼe hpeh‸ ve lehˬ, nawˬ hui ve venˇbaˆ hta‸ pa taw yoˬ. 
10Kanˇ paˆ uiˍ ve Jawˇmawˇ Gʼuiˬsha kʼoˆ ve, Ngaˬ ve tuˉ tanˇ kuiˬ hkʼoˆ lo 
nawˬ hui te‸ chiˉ awˬ bon maˇ cawˬ ve aˬ miˍ maˇ gʼa ca tuˉ tuˬ, nawˬ hui awˬ 
hkʼaw lo ve chaw teˇ gʼaˇ gʼaˇ, bon yehˬ ve yehˬ miˉ hta‸ ngaˬ ca hoˆ tcuh piˇ 
lawˬ gaˇ ve yoˬ. Nawˬ hui te chehˇ ve kanˉ hta‸ ngaˬ nyi ma maˇ cawˇ. Ngaˬ 
geh yuˬ veu laˇ ve tanˇ tuˬ hta‸ htawˇ ngaˬ ha‸ yuˬ laˇ tuˬ ve maˇ heˆ. 
11Miˬguiˬ hkʼoˆ hkʼaˬ ti chi ti lo chehˇ ve chaw yaˇ teˇ hpaˍ ngaˬ hta‸ taˍ uiˍ 
chehˇ ve yoˬ. Teˇ kaˬ le le lo, yawˇ hui lehˬ ngaˬ hta‸ sha hawnˉ tuˉ tanˇ laˇ 
chehˇ leh, ngaˬ ha‸ yuˬ hpeh‸ ve tanˇ tuˬ tanˇ laˇ chehˇ ve yoˬ. Yawˇ hui hkʼa 
peu-eˬ ngaˬ hta‸ taˍ uiˍ chehˇ ve yoˬ. 
12Ya‸ hkʼaˇ, nawˬ hui lehˬ ngaˬ ve tuˉ tanˇ kuiˬ chi te‸ chiˉ tcuhˉ kuiˬ maˇ 
cawˬ teh‸ kʼoˆ leh, nawˬ hui baˬ taˍ ve caˇ tuˬ teˇ hpaˍ oˇ kaˬ lo tuˉ tanˇ ve pa 
taw, nawˬ hui ngaˬ hta‸ maˇ yawˆ maˇ yan te ve yoˬ. 
13Ngaˬ hui kanˉ chi teˇ hpaˍ hta‸ gʼa te ve hkʼaˬ ma hkeu‸ jaˇ ve le, teh‸ nawˬ 
hui kʼoˆ leh, ngaˬ hta‸ maˇ shawˍ maˇ caˆ te laˇ ve yoˬ. Nawˬ hui lehˬ, hkʼawˇ 
yuˬ veu laˇ ve, hkui hteh ve, leh naˬ chehˇ ve to nuˇ to shaˆ ngaˬ hta‸ ca tuˉ 
tanˇ la ve yoˬ. Tuˉ tanˇ tuˬ oˇ ve hta‸ ngaˬ ha‸ yuˬ laˇ tuˬ yoˬ, teh‸ nawˬ hui 
dawˇ ve laˇ. 

14Ngaˬ hta‸ piˇ laˇ tuˬ ka ti‸ te taˍ ve da‸ jaˇ ve yawˬ ehˉ hkʼa biˇ cawˬ taˍ ve 
htawˇ, heˍ ve awˬ hkʼaw lo cha‸ chiˆ ve to nuˇ to shaˆ hta‸ yuˬ leh ngaˬ hta‸ 
ca tuˉ tanˇ la ve chaw lehˬ, hkeu ve hta‸ gʼa hkanˍ tuˬ yoˬ. Awˬ lawn kʼo, ngaˬ 
lehˬ uiˍ jaˇ mvuh jaˇ ve Jawˇmawˇ hpeh‸ leh, chaw ceuˬ hkʼa peu-eˬ ngaˬ hta‸ 
kawˆ chehˇ ve yoˬ, teh‸ Gʼuiˬsha kʼoˆ ve yoˬ. 

Maˍlaˍhkiˆ li‸ 2 

1Gʼuiˬsha paw hkuˇ teˇ hpaˍ hta‸ kʼaw‸ kʼoˆ piˇ ve, Nawˬ hui na yuˬ leh te 
cawˇ ve kanˉ lehˬ chi hkʼe yoˬ. 
2Nawˬ hui te ve kanˉ teˇ ceuˬ le le awˬ hkʼaw lo, nawˬ hui ngaˬ hta‸ gʼa yawˆ 
yan ve yoˬ. Nawˬ hui ngaˬ kʼoˆ ve tawˇ hta‸ hkʼa deh‸ maˇ na yuˬ ve kʼo, 
hkeu ve teˇ ceuˬ nawˬ hui awˬ hkʼoˆ gaˬ la piˇ tuˬ yoˬ. Nawˬ gʼa chehˇ ve da‸ 
ve awˬ ceuˬ teˇ hpaˍ hta‸ htawˇ ngaˬ hkeu piˇ tuˬ yoˬ. Nawˬ hui ngaˬ ve tawˇ 
hkawˇ hta‸ hkʼa deh‸ maˇ na yuˬ ve pa taw, chi beu‸ ka‸ da‸ ve awˬ ceuˬ oˇ 
ve teˇ hpaˍ hta‸ ngaˬ hkeu piˇ taˍ peuˬ. 
3Nawˬ hui ve yaˇ teˇ hpaˍ hta‸ ngaˬ ciˍ yanˍ piˇ leh, nawˬ hui tuˉ tanˇ chehˇ ve 
to nuˇ to shaˆ awˬ hkʼehˇ hta‸ yuˬ leh nawˬ hui ve mehˆ hpfuhˇ hta‸ shehˍ laˇ 
tuˬ yoˬ. Peuˬ hkʼaw‸ nawˉ, nawˬ hui hta‸ nuˇ hkʼehˇ hpoˆ taˍ kuiˬ lo gʼawˬ baˬ 
laˇ tuˬ yoˬ. 
4Leˍviˆ awˬ ceuˬ awˬ hkʼaˇ paw hkuˇ teˇ hpaˍ hta‸ ngaˬ te piˇ taˍ ve ka ti‸ maˇ 
gʼa luˬ kʼai tuˬ, tawˇ chi teˇ hpaˍ ngaˬ nawˬ hui hta‸ kʼoˆ laˇ chehˇ ve hta‸ 
nawˬ hui shiˍ la tuˬ yoˬ. 
5Yawˇ hui ngaˬ hta‸ yawˆ yan puiˉ la tuˬ ve hta‸ dawˇ law leh, a sha‸ te‸ ve 
leh gawˬ lehˍ ve awˬ ceuˬ ngaˬ yawˇ hui hta‸ piˇ tuˬ ka ti‸ te piˇ taˍ ve yoˬ. 
Awˬ yanˇ oˇ ve awˬ hkʼaw lo, yawˇ hui ngaˬ hta‸ kawˆ leh yawˆ yan chehˇ ve 
yoˬ. 
6Yawˇ hui lehˬ, hteˇ ve cawˇ ve awˬ ceuˬ ceh tiˉ shu hta‸ maˍ piˇ ve yoˬ. Yawˇ 
hui ngaˬ hta‸ awˬ chawˇ te leh, haiˬ ve chaw hta‸ kʼaw‸ da‸ la tuˬ maˍ piˇ ve 
awˬ hkʼaw lo, da‸ ve kanˉ hta‸ ceh tiˉ te ve yoˬ. 

7Paw hkuˇ teˇ hpaˍ ve kanˉ lehˬ, shu hta‸ Gʼuiˬsha ve awˬ lawn maˍ piˇ ve teˇ 
ceuˬ yoˬ. Yawˇ hui lehˬ ngaˬ ve awˬ tan te shehˍ hpaˇ teˇ hpaˍ hpeh‸ ve pa 
taw, ngaˬ ve a loˍ hta‸ shiˍ gaˇ ve chaw teˇ hpaˍ lehˬ, yawˇ hui geh kʼai leh ca 
henˇ yuˬ cawˇ ve yoˬ. 
8Ya‸ hkʼaˇ, nawˬ hui paw hkuˇ teˇ hpaˍ chi beu‸ ya‸ kʼaw ya‸ kʼai peuˬ. Nawˬ 
hui maˍ piˇ ve tawˇ teˇ hpaˍ lehˬ, chaw laiˉ gʼaˇ hta‸ ya‸ kʼaw ya‸ kʼai piˇ 
lawˬ ve yoˬ. Nawˬ hui lehˬ, ngaˬ te piˇ taˍ ve ka ti‸ shaˉ caˆ hta‸ te luˬ peuˬ. 
9Chi hta‸ pa taw, Iˉsaˍreˍlaˆ chaw teˇ hpaˍ nawˬ hui hta‸ chiˇ baˬ tuˬ ngaˬ te 
piˇ tuˬ yoˬ. Awˬ lawn kʼo, nawˬ hui lehˬ ngaˬ kʼoˆ piˇ taˍ ve tawˇ hta‸ maˇ na 
yuˬ ve awˬ hkʼoˆ, nawˬ hui shu hta‸ maˍ piˇ kuiˬ awˬ hkʼaw lo chaw yaˇ ve 
mehˆ hpfuhˇ hta‸ nyi chehˇ ve yoˬ, teh‸ Gʼuiˬsha kʼoˆ ve yoˬ. 

Iˉsaˍreˍlaˆ chaw ka ti‸ maˇ yeˬ ve 

10Ngaˬ hui hta‸ te hpanˍ laˇ shehˍ hpaˇ Awˬ pa Gʼuiˬsha teˇ gʼaˇ tiˉ cawˬ ve 
maˇ heˆ laˇ. Oˇ hkʼe yoˬ kʼo, aˬ hto‸ ma pa taw ngaˬ hui teˇ gʼaˇ hta‸ teˇ gʼaˇ 
te da‸ taˍ ve ka ti‸ hta‸ te luˬ leh, Gʼuiˬsha ngaˬ hui ve awˬ puˍ awˬ pi hui hta
‸ piˇ taˍ ve ka ti‸ shaˉ caˆ hta‸ maˇ shawˍ maˇ caˆ te chehˇ ve le. 
11Yuˇda‸ chaw teˇ hpaˍ lehˬ, yawˇ hui Gʼuiˬsha hta‸ te taˍ ve ka ti‸ hta‸ te luˬ 
leh, Iˉsaˍreˍlaˆ mvuhˇmiˬ leh Yeˍruˆsaˍlehnˍ venˇ hkʼaw cha‸ chiˆ ve kanˉ hta‸ 
te chehˇ ve yoˬ. Yawˇ hui lehˬ, Gʼuiˬsha ha‸ ve bon yehˬ hta‸ cha‸ chiˆ tuˬ te 
chehˇ ve yoˬ. Hawˉ hkʼaˆ paˍ teˇ hpaˍ lehˬ, awˬ nu ve gʼuiˬsha teˇ hpaˍ hta‸ oˉ 
kʼoˍ pui ve yaˇ miˇ teˇ hpaˍ hta‸ heuˆ taˍ ve yoˬ. 
12Chi hkʼe te chehˇ ve chaw hui hta‸ Gʼuiˬsha te luˬ te sheˆ piˇ leh, Gʼuiˬsha 
hta‸ tuˉ tanˇ chehˇ ve ngaˬ hui ve chaw ceuˬ hta‸ teˇ pawˆ ka‸ taˇ gʼa kʼaw‸ 
caˉ da‸ piˇ-oˆ. 
13Nawˬ hui te chehˇ ve cha‸ chiˆ ve kanˉ awˬ nu ve teˇ ceuˬ lehˬ chi hkʼe yoˬ. 
Nawˬ hui Gʼuiˬsha geh yuˬ laˬ ve tanˇ tuˬ hta‸ yawˇ maˇ ha‸ yuˬ laˇ ve pa taw, 
nawˬ hui gʼaˇ hte‸ kuˬ hawˬ leh yawˇ ve tuˉ tanˇ kuiˬ hta‸ mehˆ gʼuiˬ nehˆ piˇ 
lawˬ ve yoˬ. 

14Aˬ hto‸ ma pa taw yawˇ maˇ ha‸ yuˬ laˇ ve le, teh‸ nawˬ hui kʼoˆ chehˇ ve 
yoˬ. Awˬ lawn kʼo, nawˬ hui lehˬ yaˇ nehˬ hpeh‸ chehˇ htaˇ ka‸ heuˆ taˍ ve yaˇ 
miˇ hta‸ ka ti‸ maˇ yeˬ ve pa taw yoˬ. Yawˇ hui lehˬ, nawˬ hui ve awˬ miˇ ma 
hpeh‸ ve yoˬ. Nawˬ hui lehˬ yawˇ hui hta‸ ka ti‸ yeˬ tuˬ yoˬ, teh‸ Gʼuiˬsha hta
‸ ka ti‸ te taˍ peuˬ ve htawˇ, ka ti‸ oˇ ve hta‸ nawˬ hui kʼaw‸ te luˬ ve yoˬ. 
15Gʼuiˬsha lehˬ, nawˬ hui hta‸ teˇ suhˍ teˇ shaˍ tiˉ hpeh‸ la piˇ taˍ ve maˇ heˆ 
laˇ. Yawˇ aˬ hto‸ ma hta‸ dawˇ law leh chi hkʼe te laˇ taˍ ve le. Nawˬ hui yaˇ 
cawˬ la tuˬ awˬ pon yoˬ. Chi hta‸ pa taw, a shu yawˇ ve awˬ miˇ ma hta‸ maˇ 
gʼa baˬ tuˬ shaˍ ti‸ hkʼa deh‸ taˍ-o‸. 
16Awˬ hpawˇ awˬ miˇ baˬ da‸ ve teˇ ceuˬ hta‸ ngaˬ canˇ ve yoˬ. A shu yawˇ ve 
awˬ miˇ hta‸ chi hkʼe te piˇ ve chaw hta‸ ngaˬ canˇ ve yoˬ. Chi hta‸ pa taw, a 
shu yawˇ gʼa heuˆ taˍ peuˬ ve awˬ miˇ ma hta‸ ka ti‸ yeˬ chehˇ taˍ-o‸, teh‸ 
Iˉsaˍreˍlaˆ ve Jawˇmawˇ Gʼuiˬsha kʼoˆ ve yoˬ. 

Suhˉ jehˬ ve awˬ nyi gaˬ la paˇ neˇ peuˬ 

17Nawˬ hui yaw ve tawˇ teˇ hpaˍ, Gʼuiˬsha hta‸ gʼaˇ heuˬ piˇ lawˬ ve yoˬ. Ya‸ 
hkʼaˇ nawˬ hui lehˬ, Ngaˬ hui yawˇ hta‸ hkʼaˬ hkʼe te gʼaˇ heuˬ piˇ lawˬ ve le, 
teh‸ kʼoˆ chehˇ ve yoˬ. Chi hkʼe yoˬ. Kanˇ paˆ uiˍ ve Gʼuiˬsha lehˬ, haiˬ ve kanˉ 
te ve chaw hta‸ da‸ ve chaw teh‸ shawˍ taˍ leh, yawˇ hui hta‸ nyi ma cawˇ 
chehˇ ve yoˬ, teh‸ nawˬ hui dawˇ chehˇ ve yoˬ. Hkʼe maˇ heˆ kʼo, Hteˇ ve cawˇ 
ve Gʼuiˬsha hkʼaˬ lo le, teh‸ ka‸ nawˬ hui na nyi chehˇ ve yoˬ. 

Maˍlaˍhkiˆ li‸ 3 

1Gʼuiˬsha kʼaw‸ yaw hkʼaw‸ leh kʼoˆ ve, Ngaˬ ve ya‸ kʼaw hta‸ gu shehˍ hpaˇ 
teˇ gʼaˇ hta‸ ngaˬ peu laˇ tuˬ yoˬ. Oˇ htaˇ, nawˬ hui ca chehˇ ve Gʼuiˬsha lehˬ 
Yawˇ ve bon yehˬ hkʼaw laˬ tuˬ yoˬ. Nawˬ hui dawˇ law chehˇ ve chaw teˇ 
gʼaˇ, nawˬ hui geh laˬ leh ngaˬ ve ka ti‸ shaˉ caˆ awˬ lawn nawˬ hui hta‸ kʼoˆ 
maˍ laˇ tuˬ yoˬ, teh‸ Gʼuiˬsha kʼoˆ ve yoˬ. 
2Ya‸ hkʼaˇ, Yawˇ laˬ tuˬ ve awˬ nyi hta‸ a shu teˇ gʼaˇ hkanˍ gʼa tuˬ le. Yawˇ 
tawˆ la ve teˇ yanˇ, a shu te‸ chehˇ hpeh‸ tuˬ le. Yawˇ lehˬ hpu hta‸ da‸ kehˬ 
la piˇ ve aˬ miˍ leh, da‸ jaˇ ve sha pehˍ hkʼa shuˍ hpeh‸ tuˬ yoˬ. 

3Yawˇ lehˬ hpu hta‸ da‸ kehˬ la piˇ ve ca liˉ paˍ hkʼa shuˍ, chaw yaˇ teˇ hpaˍ 
hta‸ suhˉ jehˬ tuˬ yoˬ. Hpu leh shi hta‸ da‸ kehˬ la piˇ ve hkʼa shuˍ yawˇ lehˬ 
paw hkuˇ teˇ hpaˍ hta‸ da‸ kehˬ la piˇ tuˬ yoˬ. Oˇ htaˇ, yawˇ hui lehˬ da‸ ve 
tanˇ tuˬ teˇ hpaˍ Gʼuiˬsha geh yuˬ laˬ tuˬ yoˬ. 
4Yuˇda‸ chaw leh Yeˍruˆsaˍlehnˍ venˇ yaˇ teˇ hpaˍ htawˇ, ponˬ laˬ htaˇ yawˇ 
hui te jaw ve hkʼe, Gʼuiˬsha nyi ma cawˇ ve tanˇ tuˬ teˇ hpaˍ Gʼuiˬsha geh yuˬ 
laˬ tuˬ yoˬ. 
5Kanˇ paˆ uiˍ ve Jawˇmawˇ Gʼuiˬsha kʼoˆ ve, Nawˬ hui hta‸ suhˉ jehˬ tuˬ ngaˬ 
laˬ tuˬ yoˬ. Faˍ te ve chaw, haˉ chawˇ haˉ paˆ te ve chaw, maˇ hteˇ maˇ cawˇ 
ve shaˉ hkiˆ hkanˍ ve chaw, shu hta‸ kanˉ te tcuh leh gʼaˇ hpfuhˇ hkʼa deh‸ 
maˇ piˇ ve chaw, mehˇchawˇma, yaˇcuˬshi leh hkehˉ chaw hta‸ fawˉ mehˍ ve 
chaw, leh ngaˬ hta‸ maˇ yawˆ yan ve chaw teˇ hpaˍ hta‸ ngaˬ suhˉ jehˬ piˇ tuˬ 
yoˬ. 

Teˇ chi pun teˇ pun tanˇ ve 

6Ngaˬ lehˬ maˇ htaiˍ maˇ pa puiˉ ve Gʼuiˬsha hpeh‸ ve yoˬ. Yaˍkoˆ ve awˬ ceuˬ 
awˬ hkʼaˇ teˇ hpaˍ-oˬ, nawˬ hui hkʼa peu-eˬ luˬ kʼai sheˆ kʼai peuˬ ve chaw 
hpeh‸ ve maˇ heˆ. 
7Nawˬ hui ve awˬ puˍ awˬ pi teˇ hpaˍ hkʼa shuˍ, nawˬ hui lehˬ ngaˬ ve 
awˬliˇtawˇhkawˇ hta‸ baˬ taˉ peuˬ. Ngaˬ geh kʼaw‸ hpfuhˆ kʼaw‸ la-o. Oˇ hkʼe 
te ve kʼo, ngaˬ htawˇ nawˬ hui geh kʼaw‸ hpfuhˆ kʼaw‸ la tuˬ yoˬ. Nawˬ geh 
kʼaw‸ hpfuhˆ kʼaw‸ la tuˬ, ngaˬ hui hkʼaˬ hkʼe gʼa te tuˬ le, teh‸ nawˬ hui kʼoˆ 
ve yoˬ. 
8Ngaˬ nawˬ hui hta‸ kʼaw‸ na nyi shaˍ. Gʼuiˬsha hta‸ heˍ caˇ ve cawˇ-aw laˇ. 
Maˇ cawˇ. Ya‸ hkʼaˇ, nawˬ hui heˍ caˇ chehˇ ve yoˬ. Hkʼaˬ hkʼe te heˍ caˇ ve 
le, teh‸ nawˬ hui kʼaw‸ na nyi laˇ ve yoˬ. Teˇ chi pun teˇ pun tanˇ tuˬ leh, hpu 
tanˇ keu kuiˬ awˬ hkʼaw lo nawˬ hui heˍ caˇ chehˇ ve yoˬ. 
9Nawˬ hui hkʼa peu-eˬ hkeu ve hta‸ gʼa hkanˍ tuˬ yoˬ. Awˬ lawn kʼo, chaw yaˇ 
hkʼa peu-eˬ ngaˬ hta‸ heˍ caˇ chehˇ ve yoˬ. 

10Nawˬ hui teˇ chi pun teˇ pun tanˇ tuˬ hkʼa peu-eˬ bon yehˬ lo yuˬ veu laˇ-oˆ. 
Oˇ hkʼe te ve kʼo, bon yehˬ hkʼaw caˇ tuˬ hkʼa biˇ cawˬ tuˬ yoˬ. Ngaˬ hta‸ lawˇ 
nyi gaˇ ve kʼo lawˇ nyi-o. Ngaˬ lehˬ mvuhˇ naw ma yehˬ miˉ hpaw leh, nawˬ 
hui awˬ hkʼoˆ lo awˬ bon awˬ shinˉ hkʼa biˇ ya‸ la piˇ chehˇ ve hta‸ nawˬ hui 
gʼa mawˬ tuˬ yoˬ. 
11Nawˬ hui ve caˬ hta‸ ngaˬ awˬ pfuhˇ ma caˇ tcuh tuˬ ve maˇ heˆ. Nawˬ hui 
ve hko hkʼaw lo htawˇ, a pehˉ meuˇ shiˍ hkʼa biˇ naw‸ la tuˬ yoˬ. 
12Nawˬ hui ve mvuhˇmiˬ lehˬ da‸ jaˇ ve mvuhˇmiˬ hpeh‸ ve pa taw, awˬ nu ve 
chaw ceuˬ hkʼa peu-eˬ nawˬ hui hta‸, Awˬ bon uiˍ ve chaw, teh‸ kʼoˆ tuˬ yoˬ. 

Gʼuiˬsha ha kʼaˉ tuˬ ka ti‸ te ve 

13Nawˬ hui ngaˬ hta‸ hkʼa mvuhˇ hkʼa na kʼoˆ chehˇ ve yoˬ. Ya‸ hkʼaˇ, nawˬ 
hui lehˬ Ngaˬ hui nawˬ hta‸ hkʼaˬ hkʼe kʼoˆ ve le, teh‸ kʼoˆ chehˇ ve yoˬ. 
14Gʼuiˬsha ve kanˉ te ve lehˬ, te‸ chiˉ tcuhˉ kuiˬ maˇ cawˬ. Yawˇ kʼoˆ ve hkʼe te 
leh ngaˬ hui venˇbaˆ dawˇ hpfuhˆ peuˬ ve awˬ lawn Yawˇ hta‸ hpeu‸ maˍ piˇ 
ve lehˬ aˬ hto‸ ma tcuhˉ kuiˬ cawˬ ve le. 
15Ha lehˬ puiˉ ve chaw lehˬ, caˆ muiˬ puiˉ ve chaw hpeh‸ ve hta‸ ngaˬ hui gʼa 
mawˬ chehˇ ve yoˬ. Haiˬ ve chaw lehˬ uiˍ la da‸ la chehˇ ve ceh tiˉ maˇ heˆ. 
Yawˇ hui Gʼuiˬsha hta‸ ka‸ lawˇ nyi leh, Gʼuiˬsha yawˇ hui hta‸ te‸ chiˉ maˇ 
te piˇ mawˬ, teh‸ nawˬ hui kʼoˆ chehˇ ve yoˬ. 
16Oˇ htaˇ Gʼuiˬsha hta‸ kawˆ ve chaw teˇ gʼaˇ leh teˇ gʼaˇ na‸ uˉ te da‸ chehˇ 
ve hta‸ Gʼuiˬsha gʼa kaˇ ve yoˬ. Gʼuiˬsha mehˆ gʼuˇ suhˍ lo, yawˇ hta‸ kawˆ 
leh yawˆ yan ve chaw teˇ hpaˍ ve awˬ meh bvuh‸ keu taˍ ve caˇ lanˇ li‸ kʼoˆ 
teˇ maˬ cawˬ ve yoˬ. 
17Gʼuiˬsha kʼoˆ ve, Chaw chi teˇ hpaˍ lehˬ, ngaˬ ve chaw hpeh‸ ve yoˬ. Ngaˬ 
suhˉ jehˬ ve awˬ nyi gaˬ kʼo, yawˇ hui lehˬ ngaˬ ve chaw hpeh‸ tuˬ yoˬ. Awˬ 
pa teˇ gʼaˇ yawˇ ve tawˇ hta‸ na yuˬ ve yaˇ paˍ hta‸ ha kʼaˉ piˇ ve hkʼe, ngaˬ 
yawˇ hui hta‸ ha kʼaˉ piˇ tuˬ yoˬ. 

18Hteˇ ve cawˇ ve chaw leh haiˬ ve chaw, ngaˬ ve tawˇ hta‸ na yuˬ ve chaw 
leh maˇ na yuˬ ve chaw, hkʼaˬ ma peun da‸ ve hta‸ ngaˬ ve chaw teˇ hpaˍ gʼa 
mawˬ tuˬ yoˬ, teh‸ kʼoˆ ve yoˬ. 

Maˍlaˍhkiˆ li‸ 4 

Gʼuiˬsha ve awˬ nyi 

1Gʼuiˬsha kʼoˆ ve, Caˆ muiˬ ve chaw leh haiˬ ve chaw teˇ hpaˍ lehˬ, chi gʼawˇ 
hkʼa shuˍ to‸ baˬ ve hta‸ gʼa hkanˍ tuˬ ve awˬ yanˇ gaˬ la chehˇ ve yoˬ. Awˬ 
nyi oˇ ve gaˬ la htaˇ, yawˇ hui lehˬ aˬ miˍ to‸ baˬ ve hta‸ gʼa hkanˍ leh, yawˇ 
hui teˇ gʼaˇ ka‸ cawˬ taˉ tuˬ ve maˇ heˆ. 
2Ya‸ hkʼaˇ, ngaˬ ve tawˇ hta‸ na yuˬ ve chaw awˬ hkʼoˆ lo, ngaˬ ve htaiˍ 
hkʼaw‸ ve kanˇ paˆ mvuhˇ nyi hkʼa shuˍ tawˆ la leh, mvuhˇ nyi gʼeuˆ hkʼa 
shuˍ yawˇ hui hta‸ gu na-e piˇ tuˬ yoˬ. Nawˬ hui lehˬ nuˇ hkawˆ hkʼaw hpehˇ 
tawˆ-e piˇ ve nuˇ yehˇ hkʼa shuˍ, gʼa ha lehˬ tuˬ yoˬ. 
3Ngaˬ suhˉ jehˬ ve awˬ nyi gaˬ htaˇ, nawˬ hui lehˬ haiˬ ve chaw teˇ hpaˍ hta‸ 
gʼaˇ leh, yawˇ hui lehˬ nawˬ hui ve hkui sheh hawˉ lo cawˬ ve je‸ meu-e hkʼa 
shuˍ hpeh‸ tuˬ yoˬ. 
4Iˉsaˍreˍlaˆ chaw teˇ hpaˍ na yuˬ tuˬ, Siˉnaˆ hkʼaw hkʼoˆ lo ngaˬve awˬ ceˬ paˍ 
Moˉseˍ hta‸ piˇ taˍ ve awˬliˇtawˇhkawˇ teˇ hpaˍ hta‸ dawˇ nawˇ-oˆ. 
5Kawˆ tuˬ uiˍ jaˇ ve Gʼuiˬsha ve awˬ nyi maˇ gaˬ la sheˍ gʼuˇ suhˍ, tcuh kaˍ paˍ 
Eˇliˇya‸ hta‸ ngaˬ nawˬ hui geh peu laˇ tuˬ yoˬ. 
6Yawˇ lehˬ awˬ pa leh awˬ yaˇ teˇ hpaˍ hta‸ teˇ geh kʼaw‸ chehˇ piˇ lawˬ tuˬ 
yoˬ. Oˇ hkʼe maˇ te ve kʼo, ngaˬ laˬ leh nawˬ hui ve mvuhˇmiˬ hta‸ te luˬ te 
sheˆ laˇ tuˬ yoˬ, teh‸ Gʼuiˬsha kʼoˆ ve yoˬ. 

Ma‸htehˍ li‸ 

Ma‸htehˍ li‸ 1 

Yeˍsuˆ Hkri‸ ve awˬ ceuˬ awˬ hkʼaˇ teˇ hpaˍ  

1Li‸ chi lehˬ, Aˍbraˍhanˍ ve awˬ yaˇ leh Daˍviˆ ve awˬ yaˇ hpeh‸ ve Yeˍsuˆ 
Hkri‸ ve awˬ ceuˬ awˬ hkʼaˇ teˇ caˉ peuˬ teˇ caˉ ya‸ la ve awˬ lawn bvuh‸ taˍ 
ve li‸ hpeh‸ ve yoˬ. 
2-6aAˍbraˍhanˍ ve awˬ yaˇ lehˬ Iˉcaˆ yoˬ. Iˉcaˆ ve awˬ yaˇ lehˬ Yaˍkoˆ yoˬ. Yaˍkoˆ 
ve awˬ yaˇ lehˬ, Yuˇda‸ leh yawˇ ve awˬ viˉ awˬ nyi teˇ hpaˍ yoˬ. Yuˇda‸ ve 
awˬ yaˇ lehˬ, awˬ miˇ ma Taˍmaˍ lo paw la ve Hpaˍrehˆ leh Seˍraˆ yoˬ. 
Hpaˍrehˆ ve awˬ yaˇ lehˬ Heˍsaˍronˍ yoˬ. Heˍsaˍronˍ ve awˬ yaˇ lehˬ Aˍranˍ yoˬ. 
Aˍranˍ ve awˬ yaˇ lehˬ Aˍmiˆnaˍdaˆ yoˬ. Aˍmiˆnaˍdaˆ ve awˬ yaˇ lehˬ Naˍsonˍ 
yoˬ. Naˍsonˍ ve awˬ yaˇ lehˬ Saˍlaˍmonˍ yoˬ. Saˍlaˍmonˍ ve awˬ yaˇ lehˬ, awˬ 
miˇ ma Raˍhkaˆ lo paw la ve Bawˇzaˆ yoˬ. Bawˇzaˆ ve awˬ yaˇ lehˬ, awˬ miˇ ma 
Ruˉhtaˆ lo paw la ve Awˇbehˆ yoˬ. Awˇbehˆ ve awˬ yaˇ lehˬ Yeˍsehˇ yoˬ. 
Yeˍsehˇ ve awˬ yaˇ lehˬ hkunˉ hawˉ hkanˇ Daˍviˆ yoˬ. 
6b-11Daˍviˆ ve awˬ yaˇ lehˬ, Uˇriˇya‸ ve awˬ miˇ ma hpeh‸ jaw ve yaˇ miˇ teˇ 
gʼaˇ lo paw la ve Sawˉla‸monˍ yoˬ. Sawˉla‸monˍ ve awˬ yaˇ lehˬ Rawˇbaoˍ 
yoˬ. Rawˇbaoˍ ve awˬ yaˇ lehˬ Aˍbiˉya‸ yoˬ. Aˍbiˉya‸ ve awˬ yaˇ lehˬ Aˍsaˆ yoˬ. 
Aˍsaˆ ve awˬ yaˇ lehˬ Yawˇsaˍhpaˆ yoˬ. Yawˇsaˍhpaˆ ve awˬ yaˇ lehˬ 
Yaˍhawˇranˍ yoˬ. Yaˍhawˇranˍ ve awˬ yaˇ lehˬ Awˇsiˆ yoˬ. Awˇsiˆ ve awˬ yaˇ 
lehˬ Yoˇtanˍ yoˬ. Yoˇtanˍ ve awˬ yaˇ lehˬ Aˍhkaˆ yoˬ, Aˍhkaˆ ve awˬ yaˇ lehˬ 
Heˍsaˍkiˆ yoˬ. Heˍsaˍkiˆ ve awˬ yaˇ lehˬ Maˍnaˍseˍ yoˬ. Maˍnaˍseˍ ve awˬ yaˇ 
lehˬ Aˍmonˍ yoˬ. Aˍmonˍ ve awˬ yaˇ lehˬ Yoˇsiˆ yoˬ. Yoˇsiˆ ve awˬ yaˇ lehˬ 
Baˍbuˍlonˍ mvuhˇmiˬ lo shu yuˬ kʼai ve teˇ co-e htaˇ, Yeˍhkawˇniˆ leh yawˇ ve 
awˬ viˉ awˬ nyi hui yoˬ. 

12-16Baˍbuˍlonˍ mvuhˇmiˬ lo shu yawˇ hui hta‸ yuˬ kʼai peuˬ hkʼaw‸ nawˉ, 
Yeˍhkawˇniˆ ve awˬ yaˇ lehˬ Saˍlaˍteˍlaˆ yoˬ. Saˍlaˍteˍlaˆ ve awˬ yaˇ lehˬ 
Seˍruˇbeˍlaˆ yoˬ. Seˍruˇbeˍlaˆ ve awˬ yaˇ lehˬ Aˍbiˉoˆ yoˬ. Aˍbiˉoˆ ve awˬ yaˇ 
lehˬ Eˇlaˍkenˍ yoˬ. Eˇlaˍkenˍ ve awˬ yaˇ lehˬ Aˍcawˍ yoˬ. Aˍcawˍ ve awˬ yaˇ 
lehˬ Saˍdoˆ yoˬ. Saˍdoˆ ve awˬ yaˇ lehˬ Aˍhkeˍ yoˬ. Aˍhkeˍ ve awˬ yaˇ lehˬ 
Eˇliˍoˆ yoˬ. Eˇliˍoˆ ve awˬ yaˇ lehˬ Eˇlaˍsaˍ yoˬ. Eˇlaˍsaˍ ve awˬ yaˇ lehˬ 
Maˍhtanˍ yoˬ. Maˍhtanˍ ve awˬ yaˇ lehˬ Yaˍkoˆ yoˬ. Yaˍkoˆ ve awˬ yaˇ lehˬ, 
Maˍriˆ ve awˬ hpawˇ Yoˇseh‸ yoˬ. Maˍriˆ lehˬ Hkri‸ teh‸ kʼoˆ ve Yeˍsuˆ hta‸ 
paw la piˇ ve yoˬ. 
17Hkʼe te leh, Aˍbraˍhanˍ hta‸ tanˬ leh Daˍviˆ ve awˬ co-e hkʼa gaˬ, teˇ chi awˇ 
co-e cawˬ ve yoˬ. Daˍviˆ hta‸ tanˬ leh Baˍbuˍlonˍ mvuhˇmiˬ lo shu yuˬ kʼai ve 
awˬ co-e hkʼa gaˬ, teˇ chi awˇ co-e cawˬ ve yoˬ. Baˍbuˍlonˍ mvuhˇ miˬ lo shu 
yuˬ kʼai ve hta‸ tanˬ leh Hkri‸ ve awˬ co-e hkʼa gaˬ, teˇ chi awˇ co-e cawˬ ve 
yoˬ. 

Yeˍsuˆ Hkri‸ paw la ve 

18Yeˍsuˆ Hkri‸ paw la ve awˬ lawn lehˬ chi hkʼe yoˬ. Yawˇ ve awˬ e Maˍriˆ 
lehˬ, Yoˇseh‸ hta‸ heuˆ tuˬ ka ti‸ te da‸ peuˬ hkʼaw‸ nawˉ, yawˇ huiˉ maˬ maˇ 
heuˆ da‸ sheˍ htaˇ, da‸ ve kehˬ ve Awˬ ha hpu hta‸ pa taw Maˍriˆ yaˇ hu la ve 
yoˬ. 
19Yawˇ ve awˬ hpawˇ Yoˇseh‸ lehˬ, hteˇ ve cawˇ ve chaw hpeh‸ leh Maˍriˆ ve 
mehˆ hpfuhˇ maˇ luˬ piˇ gaˇ ve pa taw, yawˇ hta‸ ta‸ iˉ baˬ taˉ tuˬ dawˇ taˍ ve 
yoˬ. 
20Yawˇ chi hkʼe dawˇ nyi chehˇ ve teˇ yanˇ, zuh‸ maˆ mawˬ ve awˬ hkʼaw lo 
Jawˇmawˇ Gʼuiˬsha ve mvuhˇ naw ma tcuh yaˇ teˇ gʼaˇ tawˆ la leh kʼoˆ ve, 
Daˍviˆ ve yaˇ Yoˇseh‸-oˬ, nawˬ ve awˬ miˇ ma Maˍriˆ hta‸ heuˆ tuˬ taˇ dawˇ 
haˍ. Awˬ lawn kʼo, yawˇ yaˇ hu ve lehˬ, da‸ ve kehˬ ve Awˬ ha hpu hta‸ pa 
taw yoˬ. 
21Yawˇ yaˇ paˍ teˇ gʼaˇ paw la tuˬ leh, nawˬ yawˇ hta‸ Yeˍsuˆ teh‸ gʼa meh piˇ 
tuˬ yoˬ. Awˬ lawn kʼo, yawˇ ve chaw ceuˬ hta‸ yawˇ hui ve venˇbaˆ awˬ hkʼaw 
lo yawˇ htaiˍ hkʼaw‸ piˇ tuˬ yoˬ teh‸, mvuhˇ naw ma tcuh yaˇ kʼoˆ piˇ ve yoˬ. 

22Chi hkʼa peu-eˬ hpeh‸ la ve lehˬ, Jawˇmawˇ Gʼuiˬsha yawˇ ve tcuh kaˍ paˍ 
teˇ gʼaˇ hta‸ cuˇ leh kʼoˆ taˍ ve tawˇ hkawˇ biˇ la tuˬ awˬ pon hpeh‸ la ve yoˬ. 
23Yawˇ kʼoˆ ve, Nyi loˬ. Yaˇ miˇ haˉ teˇ gʼaˇ yaˇ hu la leh yaˇ paˍ teˇ gʼaˇ paw la 
tuˬ yoˬ. Yaˇ paˍ oˇ ve hta‸ Eˇmaˍno-eˍlaˆ meh piˇ tuˬ yoˬ. teh‸ kʼoˆ taˍ ve yoˬ. 
(Eˇmaˍno-eˍlaˆ kʼoˆ ve tcuhˉ kuiˬ lehˬ, Gʼuiˬsha ngaˬ hui geh chehˇ ve yoˬ teh‸ 
kʼoˆ ve yoˬ.) 
24Yoˇseh‸ zuh‸ nawˇ la htaˇ, Jawˇmawˇ Gʼuiˬsha ve mvuhˇ naw ma tcuh yaˇ 
yawˇ hta‸ kʼoˆ piˇ ve hkʼa shuˍ shuˍ te leh, yawˇ ve awˬ miˇ ma hta‸ heuˆ ve 
yoˬ. 
25Ya‸ hkʼaˇ, yaˇ paˍ maˇ paw la sheˍ ve ceh ceh yawˇ geh maˇ zuh‸. Yaˇ paˍ oˇ 
ve paw la leh yawˇ hta‸ Yeˍsuˆ teh‸ meh piˇ ve yoˬ. 

Ma‸htehˍ li‸ 2 

Cuˇ yiˍ cawˬ paˍ hui laˬ ve 

1Hkunˉ hawˉ hkanˇ Heˍroˆ ve awˬ co-e htaˇ, Yuˇda‸ mvuhˇmiˬ Behˍ 
lehˍhehnˍvenˇ awˬ hkʼaw lo Yeˍsuˆ paw la ve yoˬ. Oˇ htaˇ, cuˇ yiˍ cawˬ paˍ teˇ 
hpaˍ mvuhˇ nyi tawˆ hpawˇ lo tu la leh, Yeˍruˆsaˍlehnˍ venˇ lo gaˬ la ve yoˬ. 
2Yawˇ hui kʼoˆ ve, Paw la peuˬ ve Yuˇda‸ hkunˉ hawˉ hkanˇ hkʼaˬ lo le. Awˬ 
lawn kʼo, mvuhˇ nyi tawˆ hpawˇ lo yawˇ ve meu‸ keu shiˍ hta‸ ngaˬ hui gʼa 
mawˬ leh, yawˇ hta‸ oˉ kʼoˍ pui tuˬ ngaˬ hui laˬ ve yoˬ teh‸ kʼoˆ piˇ ve yoˬ. 
3Hkunˉ hawˉ hkanˇ Heˍroˆ tawˇ chi hta‸ gʼa kaˇ htaˇ, yawˇ ka‸ Yeˍruˆsaˍlehnˍ 
venˇ yaˇ hkʼa peuˍeˬ ka‸ dawˇ haˍ jaˇ ve yoˬ. 
4Yuˇda‸ chaw ceuˬ awˬ hkʼaw lo paw hkuˇ lonˉ leh li‸ bvuh‸ paˍ hui hkʼa 
peu-eˬ hta‸ jawˇmawˇ Heˍroˆ kuˬ hpawnˬ peuˬ leh, Hkri‸ hkʼaˬ lo paw la tuˬ le 
teh‸, yawˇ yawˇ hui hta‸ na nyi ve yoˬ. 
5Yawˇ hui yawˇ hta‸ kʼoˆ piˇ ve, Yuˇda‸ mvuhˇmiˬ Behˍlehˍhehnˍ venˇ awˬ 
hkʼaw lo paw la tuˬ yoˬ. Awˬ lawn kʼo, Gʼuiˬsha ve tcuh kaˍ paˍ teˇ gʼaˇ bvuh‸ 
taˍ ve hkʼe, 



2446 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

6Yuˇda‸ mvuhˇmiˬ Behˍlehˍhehnˍ venˇ-oˬ, Yuˇda‸ jawˇmawˇ hui ve venˇ teˇ 
hpaˍ awˬ hkʼaw lo, nawˬ lehˬ shu a‸ kehˉ awˬ me‸ awˬ hponˇ i ve maˇ heˆ. 
Awˬ lawn kʼo, ngaˬ ve chaw ceuˬ hpeh‸ ve Iˉsaˍreˍlaˆ chaw hta‸ sheh kʼai tuˬ 
ve Jawˇmawˇ teˇ gʼaˇ lehˬ, nawˬ awˬ hkʼaw lo tawˆ la tuˬ yoˬ, teh‸ bvuh‸ taˍ 
ve yoˬ. 
7Oˇ htaˇ, jawˇmawˇ Heˍroˆ lehˬ cuˇ yiˍ cawˬ paˍ hui hta‸ ta‸ iˉ kuˬ yuˬ leh, 
meu‸ keu shiˍ tawˆ la ve awˬ yanˇ hta‸ hkʼa deh‸ na nyi ve yoˬ. 
8Hkʼe te leh, jawˇmawˇ Heˍroˆ yawˇ hui hta‸ kʼoˆ piˇ ve, Nawˬ hui kʼai leh yaˇ 
paˍ ehˉ oˇ ve hta‸ hkʼa deh‸ ca nyi-o. Yawˇ hta‸ mawˬ peuˬ hkʼaw‸ nawˉ, 
ngaˬ htawˇ yawˇ hta‸ oˉ kʼoˍ gʼa pui tuˬ, ngaˬ hta‸ kʼaw‸ hto laˇ-oˆ teh‸ kʼoˆ 
piˇ leh, yawˇ hui hta‸ Behˍlehˍhehnˍ venˇ lo kʼai tcuh ve yoˬ. 
9Hkunˉ hawˉ hkanˇ ve tawˇ hkawˇ hta‸ yawˇ hui gʼa kaˇ peuˬ leh, yawˇ hui 
tawˆ kʼai ve yoˬ. Mvuhˇ nyi tawˆ hpawˇ lo yawˇ hui gʼa mawˬ ve meu‸ keu 
shiˍ lehˬ, yawˇ hui awˬ gʼuˇ suhˍ kʼai leh, yaˇ paˍ ehˉ chehˇ taˍ kuiˬ awˬ hkʼoˆ 
lo gaˬ htaˇ, jehˇ taˍ ve yoˬ. 
10Meu‸ keu shiˍ oˇ ve hta‸ gʼa mawˬ ve teˇ yanˇ, yawˇ hui maˇ maˇ ha lehˬ jaˇ 
ve yoˬ. 
11Yehˬ hkʼaw lo‸-e htaˇ, awˬ e Maˍriˆ geh yaˇ paˍ ehˉ hta‸ gʼa mawˬ leh, yawˇ 
hui boˆ sheˬ leh yaˇ paˍ ehˉ hta‸ oˉ kʼoˍ pui ve yoˬ. Yawˇ hui yuˬ laˬ taˍ ve 
mawˇ jeˬ hta‸ hpeu‸ tawˆ leh, shi, lawˇbanˍ, leh muˇraˍ, la‸ shawnˍ chi teˇ 
hpaˍ yawˇ hta‸ tanˇ piˇ ve yoˬ. 
12Jawˇmawˇ Heˍroˆ geh maˇ gʼa kʼaw‸ kʼo‸-e tuˬ, zuh‸ maˆ ve awˬ hkʼaw lo 
Gʼuiˬsha yawˇ hui hta‸ maˍ piˇ ve pa taw, yawˇ hui lehˬ yawˇ hui ve 
mvuhˇmiˬ lo awˬ kaˍ awˬ nu ya‸ kʼaw teˇ caˆ hta‸ kʼaw‸ kʼo‸-e ve yoˬ. 

Yoˇseh‸ leh Maˍriˆ Eˇjiˇtu‸ mvuhˇmiˬ lo hpaw-e ve 

13Yawˇ hui kʼo‸-e peuˬ hkʼaw‸ nawˉ, zuh‸ maˆ ve awˬ hkʼaw lo Yoˇseh‸ lehˬ, 
Jawˇmawˇ Gʼuiˬsha ve mvuhˇ naw ma tcuh yaˇ teˇ gʼaˇ hta‸ gʼa mawˬ ve yoˬ. 
Mvuhˇ naw ma tcuh yaˇ Yoˇseh‸ hta‸ kʼoˆ piˇ ve, Tu loˬ. Yaˇ ehˉ leh yawˇ ve 
awˬ e hta‸ shiˍ veu leh Eˇjiˇtu‸ mvuhˇmiˬ lo hpaw-e loˬ. Ngaˬ nawˬ hta‸ kʼaw

‸ kʼoˆ laˇ htaˇ hkʼa gaˬ oˇ kaˬ lo chehˇ taˍ-o‸. Awˬ lawn kʼo, yaˇ ehˉ hta‸ tiˇ 
pehˍ tuˬ jawˇmawˇ Heˍroˆ ca tuˬ yoˬ teh‸ kʼoˆ piˇ ve yoˬ. 
14Oˇ htaˇ Yoˇseh‸ tu leh, yaˇ ehˉ leh yawˇ ve awˬ e hta‸ tanˇ hkuinˇ htaˇ shiˍ 
veu leh Eˇjiˇtu‸ mvuhˇmiˬ lo kʼai ve yoˬ. 
15Jawˇmawˇ Heˍroˆ suh htaˇ hkʼa gaˬ yawˇ hui oˇ kaˬ lo chehˇ taˍ ve yoˬ. Awˬ 
lawn chi lehˬ, Jawˇmawˇ Gʼuiˬsha yawˇ ve tcuh kaˍ paˍ teˇ gʼaˇ hta‸ cuˇ leh, 
Eˇjiˇtu‸ mvuhˇ miˬ awˬ hkʼaw lo tawˆ la tuˬ ngaˬ ve yaˇ paˍ hta‸ ngaˬ kuˬ yuˬ 
peuˬ teh‸, yawˇ kʼoˆ taˍ ve tawˇ teˇ hkawˇ biˇ la tuˬ awˬ pon hpeh‸ la ve yoˬ. 

Yaˇ paˍ ehˉ teˇ hpaˍ hta‸ hkunˉ hawˉ hkanˇ tiˇ pehˍ ve 

16Oˇ htaˇ jawˇmawˇ Heˍroˆ lehˬ, cuˇ yiˍ cawˬ paˍ hui yawˇ hta‸ heˍ laˇ ve teh‸ 
gʼa shiˍ ve teˇ yanˇ, yawˇ nyi ma zuhˆ jaˇ ve yoˬ. Cuˇ yiˍ cawˬ paˍ hui hta‸ 
hkʼa deh‸ na nyi peuˬ ve awˬ yanˇ hta‸ yawˇ shawˍ nyi leh, Behˍlehˍhehnˍ 
venˇ awˬ hkʼaw lo leh awˬ paˇ awˬ kui lo hkʼa chehˇ ve a sha‸ nyiˇ hkʼaw‸ te 
leh awˬ hawˉ ve hawˉ hkʼaˆ paˍ ehˉ hkʼa peu-eˬ hta‸ ca tiˇ pehˍ tcuh ve yoˬ. 
17Oˇ htaˇ, tcuh kaˍ paˍ Yeˍraˍmiˆ kʼoˆ taˍ ve tawˇ chi teˇ hkawˇ biˇ la ve yoˬ. 
18Raˍmaˆ awˬ hkʼaw lo, paˆ hawˬ kehˇ hawˬ ve awˬ hkawˇ leh dawˇ haˍ gaˇ haˍ 
jaˇ ve awˬ hkawˇ hta‸ gʼa kaˇ ve yoˬ. Raˍhkeˍlaˆ lehˬ yawˇ ve yaˇ teˇ hpaˍ hta‸ 
pa taw hawˬ chehˇ leh, yawˇ yaˇ maˇ kʼaw‸ cawˬ ve pa taw, shu yawˇ hta‸ nyi 
ma sha la tuˬ te maˇ gʼa, teh‸ kʼoˆ taˍ ve yoˬ. 

Iˉsaˍreˍlaˆ mvuhˇmiˬ lo kʼaw‸ kʼo‸-e ve 

19Jawˇmawˇ Heˍroˆ suh peuˬ hkʼaw‸ nawˉ, Yoˇseh‸ Eˇjiˇtu‸ mvuhˇmiˬ hkʼaw 
chehˇ htaˇ, yawˇ zuh‸ maˆ ve awˬ hkʼaw lo Jawˇmawˇ Gʼuiˬsha ve mvuhˇ naw 
ma tcuh yaˇ teˇ gʼaˇ hta‸ gʼa mawˬ ve yoˬ. Mvuhˇ naw ma tcuh yaˇ Yoˇseh‸ 
hta‸ kʼoˆ piˇ ve, 
20Tu loˬ. Yaˇ ehˉ leh yawˇ ve awˬ e hta‸ shiˍ veu leh Iˉsaˍreˍlaˆ mvuhˇmiˬ lo 
kʼo‸-e loˬ. Awˬ lawn kʼo, yaˇ ehˉ hta‸ tiˇ pehˍ tuˬ ca ve chaw hui suh peuˬ teh
‸ kʼoˆ piˇ ve yoˬ. 
21Oˇ htaˇ yawˇ tu leh, yaˇ ehˉ leh yawˇ ve awˬ e hta‸ shiˍ veu leh, Iˉsaˍreˍlaˆ 
mvuhˇmiˬ lo kʼaw‸ kʼo‸-e ve yoˬ. 



2448 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

22Ya‸ hkʼaˇ, Aˍhkeˍlaˆ lehˬ yawˇ awˬ pa jawˇmawˇ Heˍroˆ ve aˉ yaˇ hta‸ kʼaw‸ 
yuˬ leh Yuˇda‸ mvuhˇmiˬ hta‸ uˉ peunˍ chehˇ ve awˬ lawn Yoˇseh‸ gʼa kaˇ 
htaˇ, yawˇ kawˆ leh oˇ kaˬ lo kʼo‸-e maˇ haˆ. Zuh‸ maˆ ve awˬ hkʼaw lo 
Gʼuiˬsha yawˇ hta‸ kʼaw‸ maˍ piˇ leh, Gaˍliˍlehˇ mvuhˇmiˬ lo yawˇ kʼai leh, 
Naˍzaˍrehˆ meh ve venˇ awˬ hkʼaw lo ca chehˇ ve yoˬ. 
23Hkʼe te leh, Hkri‸ hta‸ Naˍzaˍrehˆ chaw kʼoˆ tuˬ yoˬ teh‸, Gʼuiˬsha ve tcuh 
kaˍ paˍ hui kʼoˆ taˍ ve tawˇ teˇ hkawˇ biˇ la ve yoˬ. 

Ma‸htehˍ li‸ 3 

Baˆtiˆsaˬ piˇ paˍ Yoˇhanˬ bon maˍ ve 

1Awˬ yanˇ oˇ ve awˬ hkʼaw lo, baˆtiˆsaˬ piˇ paˍ Yoˇhanˬ tawˆ la leh kʼoˆ ve, 
2Mvuhˇ naw ma mvuhˇmiˬ gaˬ la paˇ neˇ ve pa taw, venˇbaˆ hta‸ dawˇ hpfuhˆ 
loˬ teh‸, Yuˇda‸ mvuhˇmiˬ heh puiˉ hkʼaw lo yawˇ bon maˍ piˇ chehˇ ve yoˬ. 
3Tcuh kaˍ paˍ Iˉsaˍyaˆ kʼoˆ taˍ ve lehˬ, Heh puiˉ hkʼaw lo chaw teˇ gʼaˇ kuˬ leh 
kʼoˆ ve, Jawˇmawˇ Gʼuiˬsha ve ya‸ kʼaw hta‸ gu taˍ loˬ. Yawˇ ve ya‸ kʼaw teˇ 
hpaˍ hta‸ hteˇ lehˍ te-o, teh‸ kʼoˆ taˍ ve tawˇ chi teˇ hkawˇ lehˬ, Yoˇhanˬ awˬ 
lawn hta‸ kʼoˆ ve yoˬ. 
4Yoˇhanˬ lehˬ, kaˍlaˍoˆ awˬ mvuh te taˍ ve veu‸ kʼaˇ hta‸ veu‸ deh leh, yawˇ 
ve caw‸ cehˍ nyi lo shaˍ guiˬ haˍ pi caˆ tsuh‸ taˍ ve yoˬ. Yawˇ ve caˇ tuˬ lehˬ, 
paˉ ce‸ leh heh puiˉ hkʼaw ve pehˇ gʼuiˬ yoˬ. 
5Oˇ htaˇ, Yeˍruˆsaˍlehnˍ venˇ yaˇ, Yuˇda‸ mvuhˇmiˬ yaˇ hkʼa peu-eˬ leh, 
Yawˇdanˍ gʼuiˬ ma awˬ paˇ awˬ kui hkʼa chehˇ ve chaw hkʼa peu-eˬ yawˇ geh 
kʼai ve yoˬ. 
6Yawˇ hui a shu yawˇ ve venˇbaˆ hta‸ kʼaoˍ maˍ piˇ leh, Yoˇhanˬ yawˇ hui hta
‸ Yawˇdanˍ gʼuiˬ ma awˬ hkʼaw lo baˆtiˆsaˬ piˇ ve yoˬ. 
7Baˆtiˆsaˬ hkanˍ tuˬ Hpaˍriˍsehˇ leh Saˍduˆkehˇ chaw hui maˇ maˇ yawˇ geh laˬ 
ve hta‸ Yoˇhanˬ gʼa mawˬ htaˇ, yawˇ yawˇ hui hta‸ kʼoˆ piˇ ve, Vuiˬ haiˬ awˬ 
yaˇ teˇ hpaˍ-oˬ, gaˬ la tuˬ ve nyi ma zuhˆ ve hta‸ gʼa ponˬ tuˬ, a shu nawˬ hui 
hta‸ hto laˇ ve le. 

8Venˇbaˆ dawˇ hpfuhˆ ve hta‸ keunˍ da‸ ve awˬ shiˍ naw‸ la-o. 
9Aˍbraˍhanˍ lehˬ ngaˬ hui ve awˬ pa hpeh‸ ve yoˬ teh‸ nawˬ hui a shu yawˇ ve 
nyi ma hkʼaw taˇ ca dawˇ, taˇ ca kʼoˆ. Awˬ lawn kʼo, Gʼuiˬsha lehˬ haˉ pui shiˍ 
chi teˇ hpaˍ awˬ hkʼaw lo Aˍbraˍhanˍ ve awˬ yaˇ awˬ duˬ teˇ hpaˍ hta‸ te tawˆ 
la hpeh‸ ve yoˬ teh‸, ngaˬ nawˬ hui hta‸ kʼoˆ laˇ ve yoˬ. 
10Chi beu‸ ka‸, suhˆ cehˬ awˬ hkuiˉ puiˍ lo ceˉ ceˇ teh taˍ peuˬ. Hkʼe te leh, da
‸ ve awˬ shiˍ maˇ naw‸ ve awˬ cehˬ teˇ cehˬ le le hta‸ htu baˬ leh aˬ miˍ awˬ 
hkʼaw lo baˬ keu ve yoˬ. 
11Nawˬ hui venˇbaˆ hta‸ dawˇ hpfuhˆ ve awˬ pon, ngaˬ nawˬ hui hta‸ iˉ kaˆ 
awˬ hkʼaw lo baˆtiˆsaˬ piˇ ve yoˬ. Ya‸ hkʼaˇ, ngaˬ awˬ hkʼaw‸ nawˉ laˬ tuˬ ve 
chaw teˇ gʼaˇ lehˬ, ngaˬ a‸ kehˉ kanˇ paˆ uiˍ ve yoˬ. Yawˇ ve hkuiˉ nuˆ hta‸ 
yuˬ shi tuˬ ve ceh ka‸ ngaˬ maˇ keunˍ. Chaw oˇ ve lehˬ, da‸ ve kehˬ ve Awˬ ha 
hpu awˬ hkʼaw lo maˇ kʼoˆ, aˬ miˍ awˬ hkʼaw lo maˇ kʼoˆ, nawˬ hui hta‸ 
baˆtiˆsaˬ piˇ tuˬ yoˬ. 
12Yawˇ ve la‸ sheh awˬ hkʼaw lo caˬ hpeuˇ tuˬ vawˆ taˍ ve yoˬ. Yawˇ ve caˬ 
jaw‸ kuiˬ hta‸ kehˬ lehˍ shiˆ baˬ peuˬ hkʼaw‸ nawˉ, caˬ shiˍ hta‸ caˬ ciˇ yehˬ 
awˬ hkʼaw lo shaw pfuhˇ keu tuˬ yoˬ. Ya‸ hkʼaˇ, caˬ cuˉ hta‸ maˇ suh puiˉ ve 
aˬ miˍ awˬ hkʼaw lo tuˉ baˬ tuˬ yoˬ teh‸, Yoˇhanˬ kʼoˆ ve yoˬ. 

Yeˍsuˆ baˆtiˆsaˬ hkanˍ yuˬ ve 

13Oˇ htaˇ, Yeˍsuˆ lehˬ baˆtiˆsaˬ hkanˍ yuˬ tuˬ, Gaˍliˍlehˇ mvuhˇmiˬ hkʼaw tawˆ la 
leh, Yawˇdanˍ gʼuiˬ ma lo Yoˇhanˬ geh laˬ ve yoˬ. 
14Yoˇhanˬ yawˇ hta‸ tawˍ taˍ leh kʼoˆ ve, Ngaˬ lehˬ nawˬ geh baˆtiˆsaˬ hkanˍ 
yuˬ cawˇ ve yoˬ. Nawˬ ngaˬ geh laˬ ve laˇ teh‸ kʼoˆ piˇ ve yoˬ. 
15Yeˍsuˆ yawˇ hta‸ kʼaw‸ kʼoˆ piˆ ve, Chi beu‸ a ciˉ te laˇ-oˆ. Awˬ lawn kʼo, 
hteˇ ve cawˇ ve awˬ liˇ hkʼa peu-eˬ biˇ la tuˬ ngaˬ hui te cawˇ ve yoˬ teh‸ kʼoˆ 
piˇ ve yoˬ. Oˇ htaˇ Yoˇhanˬ yawˇ hta‸ baˆtiˆsaˬ piˇ ve yoˬ. 
16Yeˍsuˆ baˆtiˆsaˬ hkanˍ yuˬ peuˬ leh iˉ kaˆ awˬ hkʼaw lo teˇ cawˬ haˉ tawˆ la 
htaˇ, mvuhˇ naw ma hpaw taˍ ve yoˬ. Oˇ htaˇ, Gʼuiˬsha ve Awˬ ha hpu lehˬ, aˉ 

pui kʼaˍ hkʼe ya‸ la leh yawˇ awˬ hkʼoˆ lo mui la ve hta‸ Yeˍsuˆ gʼa mawˬ ve 
yoˬ. 
17Mvuhˇ naw ma hkʼoˆ lo awˬ hkawˇ bvuhˬ la leh kʼoˆ ve, Chaw chi lehˬ, ngaˬ 
ha‸ jaˇ ve Yaˇ hpu yoˬ. Yawˇ hta‸ ngaˬ nyi hkʼaˇ suh jaˇ ve yoˬ teh‸ kʼoˆ ve 
yoˬ. 

Ma‸htehˍ li‸ 4 

Yeˍsuˆ beˬ ve lawˇ ve hta‸ gʼa hkanˍ ve 

1Oˇ htaˇ, neˇhaiˬ beˬ ve lawˇ ve hta‸ Yeˍsuˆ gʼa hkanˍ tuˬ, Awˬ ha hpu yawˇ 
hta‸ heh puiˉ hkʼaw lo shiˍ kʼai ve yoˬ. 
2Yeˍsuˆ lehˬ, awˇ chi nyi awˇ chi haˉ caˇ tuˬ maˇ caˇ leh chehˇ peuˬ heh‸, awˍ 
meu‸ la ve yoˬ. 
3Oˇ htaˇ beˬ shehˍ hpaˇ yawˇ geh laˬ leh kʼoˆ ve, Nawˬ Gʼuiˬsha ve Yaˇ hpu 
hpeh‸ ve kʼo, haˉ pui shiˍ chi teˇ hpaˍ hta‸ hkaoˍmonˇ hpeh‸ la tuˬ tawˇ piˇ-oˆ 
teh‸, Yeˍsuˆ hta‸ kʼoˆ piˇ ve yoˬ. 
4Yeˍsuˆ kʼaw‸ kʼoˆ piˇ ve, Li‸ hpu hkʼaw chi hkʼe bvuh‸ taˍ ve, Chaw yaˇ lehˬ 
hkaoˍmonˇ hta‸ pa taw ceh tiˉ gʼa te‸ ve maˇ heˆ. Gʼuiˬsha ve maw‸ kʼaw 
hkʼaw lo tawˆ la ve tawˇ teˇ hkawˇ le le hta‸ pa taw gʼa te‸ ve yoˬ, teh‸ kʼoˆ 
ve yoˬ. 
5Oˇ htaˇ neˇhaiˬ lehˬ, Yeˍsuˆ hta‸ da‸ kehˬ ve venˇ lo shiˍ kʼai leh, bon yehˬ 
lonˉ ve awˬ hkʼoˇ meuˇ lo yawˇ hta‸ teh taˍ leh kʼoˆ piˇ ve, 
6Nawˬ Gʼuiˬsha ve Yaˇ hpu hpeh‸ ve kʼo, pawˆ ce hkʼa. Awˬ lawn kʼo, Li‸ hpu 
hkʼaw chi hkʼe bvuh‸ taˍ ve, Nawˬ hta‸ ha‸ shaˉ tuˬ, nawˬ awˬ pon yawˇ ve 
mvuhˇ naw ma tcuh yaˇ teˇ hpaˍ hta‸ yawˇ maˍ piˇ taˍ ve yoˬ. Nawˬ ve hkui 
sheh haˉ pui shiˍ hta‸ maˇ gʼa heuˆ tuˬ, yawˇ hui ve la‸ sheh nawˬ hta‸ chiˇ 
taˆ tuˬ yoˬ, teh‸ kʼoˆ piˇ ve yoˬ. 
7Yeˍsuˆ yawˇ hta‸ kʼaw‸ kʼoˆ piˇ ve, Li‸ hpu hkʼaw teˇ kaˬ bvuh‸ taˍ sheˍ ve 
lehˬ, Nawˬ ve Jawˇmawˇ Gʼuiˬsha hta‸ nawˬ maˇ gʼa beˬ maˇ gʼa lawˇ teh‸ 
kʼaw‸ kʼoˆ piˇ ve yoˬ. 



2451 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

8Teˇ pawˆ neˇhaiˬ yawˇ hta‸ mvuh jaˇ ve hkʼaw teˇ shiˍ awˬ hkʼoˆ lo shiˍ kʼai 
ve yoˬ. Miˬguiˬ hkʼoˆ hkʼa cawˬ ve mvuhˇmiˬ hkʼa peu-eˬ leh mvuhˇmiˬ hkʼa 
peu-eˬ ve awˬ me‸ awˬ hponˇ yawˇ hta‸ maw piˇ leh kʼoˆ ve, 
9Nawˬ ngaˬ hta‸ hkui tcuhˉ teh leh oˉ kʼoˍ pui laˇ ve kʼo, chi hkʼa peu-eˬ ngaˬ 
nawˬ hta‸ pe‸ laˇ tuˬ yoˬ teh‸ kʼoˆ piˇ ve yoˬ. 
10Oˇ htaˇ Yeˍsuˆ yawˇ hta‸ kʼaw‸ kʼoˆ piˇ ve, Saˍtanˍ-oˬ, kʼai loˬ. Awˬ lawn kʼo, 
Nawˬ ve Jawˇmawˇ Gʼuiˬsha hta‸ ceh tiˉ nawˬ oˉ kʼoˍ gʼa pui leh, yawˇ ve 
kanˉ hta‸ ceh tiˉ nawˬ gʼa te ve yoˬ, teh‸ li‸ hpu hkʼaw bvuh‸ taˍ ve yoˬ. 
11Oˇ htaˇ neˇhaiˬ yawˇ geh tawˆ kʼai leh, mvuhˇ naw ma tcuh yaˇ teˇ hpaˍ laˬ 
leh yawˇ hta‸ caˍ piˇ taw piˇ ve yoˬ. 

Yeˍsuˆ kanˉ tanˬ te ve 

12Yoˇhanˬ hta‸ shu hpeh yuˬ ve awˬ lawn Yeˍsuˆ gʼa kaˇ htaˇ, yawˇ Gaˍliˍlehˇ 
mvuhˇmiˬ lo kʼai ve yoˬ. 
13Yawˇ Naˍzaˍrehˆ venˇ hkʼaw tawˆ kʼai leh, Zaˍbuˆlonˍ leh Naˍtaˍliˆ mvuhˇmiˬ 
awˬ kaˍ lo, gʼuiˬ po paˇ cawˬ ve Kaˍpeˍneˍonˍ venˇ hkʼaw gaˬ leh oˇ kaˬ lo 
chehˇ taˍ ve yoˬ. 
14Chi lehˬ, tcuh kaˍ paˍ Iˉsaˍyaˆ kʼoˆ taˍ ve tawˇ chi teˇ hkawˇ hta‸ biˇ la piˇ ve 
yoˬ. 
15Zaˍbuˆlonˍ mvuhˇmiˬ leh Naˍtaˍliˆ mvuhˇmiˬ gʼuiˬ po paˇ lo kʼai ve ya‸ kʼaw, 
Yawˇdanˍ gʼuiˬ ma coˇ paˉ, buiˇ shaˆ aˉ naˆ chaw hui chehˇ kuiˬ, Gaˍliˍlehˇ 
mvuhˇmiˬ-oˬ, 
16naˆ ho‸ ve awˬ hkʼaw lo chehˇ ve chaw hui lehˬ, uiˍ jaˇ ba jaˇ ve awˬ gʼeuˆ 
hta‸ gʼa mawˬ peuˬ. Suh ve mvuhˇmiˬ leh suh ve aˉ gʼuiˬ ha awˬ hkʼaw lo 
chehˇ ve chaw teˇ hpaˍ awˬ pon awˬ gʼeuˆ ba tawˆ la peuˬ, teh‸ kʼoˆ taˍ ve yoˬ. 
17Oˇ ve teˇ yanˇ ka‸ te leh, Yeˍsuˆ bon tanˬ maˍ leh kʼoˆ ve, Mvuhˇ naw ma 
mvuhˇmiˬ gaˬ la paˇ neˇ ve pa taw, venˇbaˆ hta‸ dawˇ hpfuhˆ loˬ teh‸ maˍ piˇ 
ve yoˬ. 

Yeˍsuˆ lehˬ ngaˇ ca paˍ awˇ gʼaˇ hta‸ kuˬ ve 

18Gaˍliˍlehˇ gʼuiˬ po paˇ lo Yeˍsuˆ kʼai chehˇ htaˇ, Peˍtruˆ teh‸ kʼoˆ ve Siˉmonˍ 
leh yawˇ ve awˬ nyi paˍ Anˍdrehˍ yawˇ huiˉ maˬ awˬ viˉ awˬ nyi nyiˇ gʼaˇ, 
gʼuiˬ po awˬ hkʼaw lo geu‸ hpehˇ chehˇ ve hta‸ Yeˍsuˆ yawˇ gʼa mawˬ ve yoˬ. 
Awˬ lawn kʼo, yawˇ huiˉ maˬ lehˬ ngaˇ ca paˍ hpeh‸ ve yoˬ. 
19Oˇ htaˇ Yeˍsuˆ kʼoˆ ve, Ngaˬ hkʼaˇ suh laˬ-o‸. Ngaˬ nawˬ huiˉ maˬ hta‸ chaw 
ca shehˍ hpaˇ te tcuh laˇ tuˬ yoˬ teh‸, yawˇ huiˉ maˬ hta‸ kʼoˆ piˇ ve yoˬ. 
20Yawˇ huiˉ maˬ teˇ cawˬ haˉ geu‸ hta‸ teh taˉ leh yawˇ awˬ hkʼaˇ suh kʼai ve 
yoˬ. 
21Yeˍsuˆ awˬ gʼuˇ suhˍ kʼaw‸ kʼai htaˇ, awˬ kaˍ awˬ nu awˬ viˉ awˬ nyi nyiˇ 
gʼaˇ, Zeˍbeˍdehˇ ve awˬ yaˇ Yaˍkoˆ leh yawˇ ve awˬ nyi paˍ Yoˇhanˬ lehˬ, awˬ 
pa Zeˍbeˍdehˇ geh haw lo‸ kʼoˍ hkʼaw yawˇ hui ve geu‸ gu tawˉ chehˇ ve hta‸ 
Yeˍsuˆ gʼa mawˬ leh, yawˇ huiˉ maˬ hta‸ kuˬ yuˬ ve yoˬ. 
22Yawˇ huiˉ maˬ htawˇ, teˇ cawˬ haˉ haw lo‸ kʼoˍ leh yawˇ huiˉ maˬ ve awˬ pa 
hta‸ teh taˉ leh yawˇ awˬ hkʼaˇ suh kʼai ve yoˬ. 

Yeˍsuˆ bon maˍ leh chaw naˬ hta‸ gu na-e piˇ ve 

23Oˇ htaˇ Yeˍsuˆ lehˬ, Gaˍliˍlehˇ mvuhˇmiˬ teˇ kaˬ le le lo kʼai leh yawˇ hui ve 
bon yehˬ teˇ hpaˍ awˬ hkʼaw lo maˍ piˇ leh, Gʼuiˬsha ve mvuhˇmiˬ hta‸ caˉ da‸ 
ve ha lehˬ ve bon hkawˇ htawˇ, teˇ kaˬ le le lo ca maˍ piˇ ve yoˬ. Chaw oˇ ve 
teˇ hpaˍ awˬ hkʼaw lo cawˬ ve a naˍ teˇ ceuˬ le le leh naˬ ve gawˬ ve teˇ ceuˬ le 
le hta‸ yawˇ gu na-e piˇ ve yoˬ. 
24Hkʼe te leh, yawˇ ve awˬ lawn Suˇriˆ mvuhˇmiˬ teˇ kaˬ le le lo bvuhˬ kʼai ve 
yoˬ. Yawˇ hui lehˬ, a naˍ laiˉ ceuˬ naˬ chehˇ gawˬ chehˇ ve chaw, neˇ geh ve 
chaw, paw‸ hpeuˆ ve chaw, hkui sheh la‸ sheh suh ve chaw, chaw naˬ hkʼa 
peu-eˬ hta‸ yawˇ geh yuˬ laˬ leh yawˇ yawˇ hui hta‸ gu na-e piˇ ve yoˬ. 
25Hkʼe te leh Gaˍliˍlehˇ mvuhˇmiˬ, Deˍkaˍpawˇliˆ mvuhˇmiˬ, Yeˍruˆsaˍlehnˍ 
venˇ, Yuˇda‸ mvuhˇmiˬ leh, Yawˇdanˍ gʼuiˬ ma coˇ paˉ lo laˬ ve chaw awˬ moˍ 
lonˉ teˇ hpaˍ yawˇ awˬ hkʼaˇ suh kʼai ve yoˬ. 

Ma‸htehˍ li‸ 5 

Yeˍsuˆ hkʼaw pui hkʼoˆ lo bon maˍ ve 
(ka nanˉ uiˍ 5-7) 

Awˬ bon uiˍ ve awˬ lawn 

1Chaw awˬ moˍ lonˉ teˇ hpaˍ hta‸ Yeˍsuˆ gʼa mawˬ htaˇ, hkʼaw pui hkʼoˆ lo 
yawˇ taˆ-e ve yoˬ. Yawˇ mui taˍ htaˇ, yawˇ ve awˬ la‸ gʼawˇ teˇ hpaˍ yawˇ geh 
laˬ ve yoˬ. 
2Oˇ htaˇ yawˇ maw‸ kʼaw ngaˉ leh awˬ la‸ gʼawˇ hui hta‸ maˍ piˇ leh kʼoˆ ve, 
3Nyi ma hkʼaw haˍ ve gʼawˇ ve chaw hui awˬ bon uiˍ ve yoˬ. Awˬ lawn kʼo, 
mvuhˇ naw ma mvuhˇmiˬ lehˬ, yawˇ hui ve mvuhˇmiˬ hpeh‸ ve yoˬ. 
4Dawˇ haˍ gaˇ haˍ ve chaw hui awˬ bon uiˍ ve yoˬ. Awˬ lawn kʼo, yawˇ hui hta
‸ nyi ma sha la piˇ tuˬ yoˬ. 
5Nyi ma nuˇ nuˇ nehˬ nehˬ cawˬ ve chaw hui awˬ bon uiˍ ve yoˬ. Awˬ lawn 
kʼo, miˬguiˬ lehˬ yawˇ hui gʼa tuˬ ve awˬ shinˉ hpeh‸ ve yoˬ. 
6Hteˇ ve cawˇ ve hta‸ meu‸ ve kaˆ ve chaw hui awˬ bon uiˍ ve yoˬ. Awˬ lawn 
kʼo, yawˇ hui gʼa caˇ bvuhˆ dawˬ bvuhˆ tuˬ yoˬ. 
7Ha kʼaˉ puiˉ ve chaw hui awˬ bon uiˍ ve yoˬ. Awˬ lawn kʼo, yawˇ hui hta‸ shu 
kʼaw‸ ha kʼaˉ piˇ tuˬ yoˬ. 
8Nyi ma hkʼaw hpu ve kehˬ ve chaw hui awˬ bon uiˍ ve yoˬ. Awˬ lawn kʼo, 
yawˇ hui Gʼuiˬsha hta‸ gʼa mawˬ tuˬ yoˬ. 
9Cawˇ da‸ hui da‸ tuˬ te ve chaw hui awˬ bon uiˍ ve yoˬ. Awˬ lawn kʼo, yawˇ 
hui hta‸ Gʼuiˬsha ve awˬ yaˇ teh‸ shu kʼoˆ tuˬ yoˬ. 
10Hteˇ lehˍ cawˇ lehˍ te ve pa taw fawˉ ve mehˍ ve hta‸ gʼa hkanˍ ve chaw hui 
awˬ bon uiˍ ve yoˬ. Awˬ lawn kʼo, mvuhˇ naw ma mvuhˇmiˬ lehˬ, yawˇ hui ve 
mvuhˇmiˬ hpeh‸ ve yoˬ. 
11Ngaˬ hta‸ pa taw shu nawˬ hui hta‸ hkʼa mvuhˇ hkʼa na kʼoˆ ve, fawˉ mehˍ 
ve, heˍ leh nawˬ hui awˬ lawn haiˬ ve teˇ ceuˬ le le hta‸ kʼoˆ ve teˇ yanˇ, nawˬ 
hui awˬ bon uiˍ ve yoˬ. 
12Ha lehˬ ve hkʼa biˇ cawˬ piˇ-oˆ. Awˬ lawn kʼo, mvuhˇ naw ma hkʼoˆ lo nawˬ 
hui ve la‸ shawnˍ uiˍ jaˇ ve yoˬ. Nawˬ hui awˬ gʼuˇ suhˍ tawˆ la peuˬ ve 
Gʼuiˬsha ve tcuh kaˍ paˍ hui hta‸ htawˇ shu oˇ hkʼe te fawˉ mehˍ jaw ve yoˬ. 

Miˬguiˬ ve aˉ leh‸ 

13Nawˬ hui lehˬ miˬguiˬ ve aˉ leh‸ hpeh‸ ve yoˬ. Aˉ leh‸ lehˬ mehˬ ve pehˆ kʼai 
peuˬ ve kʼo, hkʼaˬ hkʼe te kʼaw‸ mehˬ la hpeh‸ tuˬ le. Aˉ leh‸ oˇ ve awˬ bon 
maˇ kʼaw‸ cawˬ ve pa taw, shu yuˬ baˬ leh, chaw yaˇ naˆ toˇ ve ceh tiˉ yoˬ. 

Miˬguiˬ ve awˬ gʼeuˆ 

14Nawˬ hui lehˬ miˬguiˬ ve awˬ gʼeuˆ hpeh‸ ve yoˬ. Hkʼaw pui hkʼoˆ lo cawˬ ve 
venˇ hta‸ faˉ taˍ maˇ gʼa. 
15Chi hkʼoˆ ka‸, kawˆ faiˇ tuˉ leh hkʼawˍ lawˇ tcuhˍ mvuh‸ taˍ ve teˇ ceuˬ 
chaw teˇ gʼaˇ ka‸ maˇ te jaw. Ya‸ hkʼaˇ, yehˬ yaˇ kʼa yaˇ hkʼa peu-eˬ awˬ gʼeuˆ 
hta‸ gʼa mawˬ tuˬ, mvuh kuiˬ lo taˍ ve yoˬ. 
16Oˇ ve hkʼa shuˍ shuˍ, nawˬ hui htawˇ awˬ gʼeuˆ ba piˇ-oˆ. Oˇ hkʼe te ve kʼo, 
nawˬ hui ve da‸ ve kanˉ hta‸ shu gʼa mawˬ htaˇ, mvuhˇ naw ma hkʼoˆ chehˇ 
ve naw hui ve Awˬ pa hta‸ chiˇ uiˍ chiˇ mvuh piˇ tuˬ yoˬ. 

Awˬliˇtawˇhkawˇ awˬ lawn 

17Awˬliˇtawˇhkawˇ leh Gʼuiˬsha ve tcuh kaˍ paˍ hui ve tawˇ hkawˇ hta‸ te luˬ 
tuˬ ngaˬ laˬ ve teh‸ taˇ dawˇ. Te luˬ tuˬ ngaˬ laˬ ve maˇ heˆ. Te biˇ la tuˬ ngaˬ 
laˬ ve yoˬ. 
18Ngaˬ nawˬ hui hta‸ awˬ tehˬ awˬ na kʼoˆ laˇ ve, miˬguiˬ mvuhˇ naw ma maˇ 
luˬ sheˍ ve ceh ceh, hkʼa peu-eˬ biˇ la htaˇ hkʼa gaˬ awˬliˇtawˇhkawˇ awˬ hkʼaw 
lo li‸ mehˆ ehˉ maˇ kʼoˆ, awˬ maiˉ ehˉ maˇ kʼoˆ, teˇ maˬ ka‸ maˇ luˬ maˇ mehˉ 
taˬ. 
19Hkʼe te leh, hkʼaˬ ve chaw teˇ gʼaˇ maˇ kʼoˆ, awˬliˇtawˇhkawˇ chi teˇ hpaˍ awˬ 
hkʼaw lo i jaˇ ve teˇ maˬ maˬ hta‸ yawˇ awˬ to ka‸ maˇ te leh, shu ka‸ maˇ te 
tuˬ maˍ piˇ ve chaw lehˬ, mvuhˇ naw ma hkʼoˆ lo shu a‸ kehˉ i ve chaw hpeh‸ 
tuˬ yoˬ. Ya‸ hkʼaˇ, hkʼaˬ ve chaw teˇ gʼaˇ maˇ kʼoˆ, yawˇ awˬ to ka‸ te leh, shu 
ka‸ te tuˬ maˍ piˇ ve chaw lehˬ, mvuhˇ naw ma hkʼoˆ lo uiˍ ve chaw hpeh‸ tuˬ 
yoˬ. 
20Awˬ lawn kʼo, li‸ bvuh‸ paˍ leh Hpaˍriˍsehˇ hui a‸ kehˉ nawˬ hui hteˇ ve 
cawˇ ve teˇ ceuˬ maˇ cawˬ leuˉ ve kʼo, nawˬ hui mvuhˇ naw ma mvuhˇmiˬ 
hkʼaw lo maˇ gʼa lo‸-e taˬ teh‸, ngaˬ nawˬ hui hta‸ kʼoˆ laˇ ve yoˬ. 

Nyi ma zuhˆ ve awˬ lawn 

21Aˬ sho-eˬ ve chaw hui hta‸ kʼoˆ piˇ ve tawˇ hkawˇ nawˬ hui gʼa kaˇ peuˬ. 
Shu hta‸ nawˬ maˇ gʼa tiˇ pehˍ. Shu hta‸ tiˇ pehˍ ve chaw lehˬ, suhˉ jehˬ ve 
hta‸ gʼa hkanˍ ve yoˬ. 
22Ya‸ hkʼaˇ, ngaˬ nawˬ hui hta‸ kʼoˆ laˇ ve, awˬ viˉ awˬ nyi hta‸ nyi ma zuhˆ 
ve chaw lehˬ, suhˉ jehˬ ve hta‸ gʼa hkanˍ ve yoˬ. Yawˇ ve awˬ viˉ awˬ nyi hta‸ 
maˇ shawˍ maˇ caˆ kʼoˆ ve chaw lehˬ, jehˬ shehˍ hpaˇ awˬ moˍ mehˆ gʼuˇ suhˍ 
lo suhˉ jehˬ ve hta‸ gʼa hkanˍ ve yoˬ. Awˬ viˉ awˬ nyi hta‸ hkeu ve chaw lehˬ, 
moˬ naˆ ho‸ aˬ miˍ hkʼaw gʼa hkanˍ ve yoˬ. 
23Hkʼe te leh, nawˬ ve tanˇ tuˬ hta‸ tanˇ kuiˬ lo yuˬ laˬ htaˇ, nawˬ ve awˬ viˉ 
awˬ nyi nawˬ awˬ hkʼoˆ venˇbaˆ teˇ ceuˬ ceuˬ taˍ ve hta‸ nawˬ dawˇ nawˇ ve 
kʼo, 
24tanˇ kuiˬ awˬ gʼuˇ suhˍ lo tanˇ tuˬ hta‸ teh taˉ leh kʼo‸-e sheˍ. Awˬ viˉ awˬ 
nyi hta‸ nawˬ kʼaw‸ cawˇ da‸ taˉ peuˬ heh‸, kʼaw‸ laˬ leh tanˇ tuˬ hta‸ yuˬ 
tanˇ loˬ. 
25Nawˬ hta‸ tawˇ te ve chaw geh teˇ geh shaˉ nanˉ lo kʼai chehˇ htaˇ, nawˬ 
huiˉ maˬ kʼaw‸ cawˇ da‸ tuˬ haˆ haˆ te loˬ. Hkʼe maˇ heˆ kʼo, yawˇ lehˬ suhˉ 
taˆ shehˍ hpaˇ la‸ hkʼaw lo nawˬ hta‸ chiˇ a‸ piˇ tuˬ yoˬ. Suhˉ taˆ shehˍ hpaˇ 
htawˇ nawˬ hta‸ htawnˍ awˬ hoˉ la‸ hkʼaw lo kʼaw‸ chiˇ a‸ piˇ leh, nawˬ hta‸ 
htawnˍ hkʼaw keu laˇ tuˬ yoˬ. 
26Ngaˬ nawˬ hta‸ awˬ tehˬ awˬ na kʼoˆ laˇ ve, peh‸ shanˍ awˬ leh teˇ peh‸ hkʼa 
gaˬ maˇ shaiˍ peuˬ ve ceh ceh, htawnˍ hkʼaw lo nawˬ maˇ gʼa tawˆ kʼai taˬ. 

Haˉ chawˇ haˉ paˆ te ve awˬ lawn 

27Nawˬ haˉ chawˇ haˉ paˆ maˇ gʼa te teh‸ kʼoˆ taˍ ve tawˇ hkawˇ hta‸ nawˬ hui 
gʼa kaˇ peuˬ. 
28Ya‸ hkʼaˇ, ngaˬ nawˬ hui hta‸ kʼoˆ laˇ ve, yaˇ miˇ hta‸ nyi leh peh‸ ve tzuhˆ 
ve nyi ma cawˬ ve chaw teˇ gʼaˇ le le lehˬ, a shu yawˇ ve nyi ma awˬ hkʼaw lo 
yaˇ miˇ oˇ ve hta‸ haˉ chawˇ haˉ paˆ te peuˬ. 

29Hkʼe te leh, nawˬ la‸ sha paˉ ve mehˆ shiˍ nawˬ hta‸ te ya‸ piˇ lawˬ ve kʼo, 
mehˆ shiˍ oˇ ve hta‸ kʼehˉ baˬ sheˍ. Awˬ to hkʼa peu-eˬ moˬ naˆ ho‸ awˬ hkʼaw 
lo gʼa hkanˍ ve a‸ kehˉ, awˬ hkʼeun teˇ maˬ luˬ kʼai ve lehˬ da‸ leuˉ ve yoˬ. 
30Oˇ ve hkʼa shuˍ shuˍ, la‸ sha paˉ ve la‸ sheh htawˇ nawˬ hta‸ te ya‸ piˇ lawˬ 
ve kʼo, la‸ sheh oˇ ve hta‸ tawˆ baˬ-o‸. Awˬ to teˇ to hkʼa peu-eˬ moˬ naˆ ho‸ 
awˬ hkʼaw lo gʼa hkanˍ ve a‸ kehˉ, awˬ hkʼeun teˇ maˬ luˬ kʼai ve lehˬ da‸ 
leuˉ ve yoˬ. 

Awˬ miˇ ma hta‸ baˬ ve awˬ lawn 

31A shu yawˇ ve awˬ miˇ ma hta‸ baˬ ve kʼo, baˬ da‸ ve li‸ teˇ kʼoˆ yawˇ hta‸ 
gʼa piˇ tuˬ yoˬ teh‸ kʼoˆ taˍ ve tawˇ chi teˇ hkawˇ hta‸ ka‸ nawˬ hui gʼa kaˇ 
peuˬ. 
32Ya‸ hkʼaˇ, ngaˬ nawˬ hui hta‸ kʼoˆ laˇ ve, haˉ chawˇ haˉ paˆ te ve maˇ heˆ 
kʼo, awˬ kaˍ awˬ nu awˬ lawn hta‸ pa taw a shu yawˇ ve awˬ miˇ ma hta‸ baˬ 
ve kʼo, yawˇ lehˬ yawˇ ve awˬ miˇ ma hta‸ haˉ chawˇ haˉ paˆ te tcuh ve yoˬ. 
Shu baˬ taˍ ve yaˇ miˇ hta‸ ca heuˆ ve chaw htawˇ haˉ chawˇ haˉ paˆ te ve yoˬ. 

Hkanˍ ve awˬ lawn 

33Maˇ heˆ heˆ ve hta‸ nawˬ maˇ gʼa hkanˍ. Nawˬ hkanˍ taˍ ve hkʼe Jawˇmawˇ 
Gʼuiˬsha mehˆ gʼuˇ suhˍ gʼa te ve yoˬ teh‸, aˬ sho-eˬ ve chaw hui hta‸ kʼoˆ piˇ 
taˍ ve tawˇ chi teˇ hkawˇ hta‸ ka‸ nawˬ hui gʼa kaˇ peuˬ. 
34Ya‸ hkʼaˇ ngaˬ nawˬ hui hta‸ kʼoˆ laˇ ve, a ciˉ ka‸ taˇ hkanˍ. Mvuhˇ naw ma 
hta‸ cuˇ leh taˇ hkanˍ. Awˬ lawn kʼo, mvuhˇ naw ma lehˬ Gʼuiˬsha ve kʼaw 
jaw hpeh‸ ve yoˬ. 
35Miˬguiˬ hta‸ cuˇ leh taˇ hkanˍ. Awˬ lawn kʼo, miˬguiˬ lehˬ Gʼuiˬsha ve hkui 
sheh taˍ kuiˬ hpeh‸ ve yoˬ. Yeˍruˆsaˍlehnˍ venˇ hta‸ cuˇ leh taˇ hkanˍ. Awˬ 
lawn kʼo, venˇ oˇ ve lehˬ Hkunˉ hawˉ hkanˇ lonˉ ve venˇ hpeh‸ ve yoˬ. 
36Nawˬ ve oˉ kʼoˍ hta‸ cuˇ leh taˇ hkanˍ. Awˬ lawn kʼo, nawˬ lehˬ uˉ hkeh 
mvuh teˇ mvuh hpu la tuˬ maˇ kʼoˆ, naˆ la tuˬ maˇ kʼoˆ te maˇ gʼa. 

37Nawˬ ve tawˇ hkawˇ lehˬ, yoˬ kʼo yoˬ, maˇ heˆ kʼo maˇ heˆ teh‸ ceh tiˉ kʼoˆ 
loˬ. Chi a‸ kehˉ leuˉ leh kʼoˆ ve tawˇ hkawˇ teˇ hpaˍ lehˬ, haiˬ ve awˬ hkʼaw lo 
tawˆ la ve tawˇ hkawˇ hpeh‸ ve yoˬ. 

Shu hta‸ hkʼaˬ hkʼe kʼaw‸ te piˇ cawˇ ve awˬ lawn 

38Shu nawˬ ve mehˆ shiˍ teˇ shiˍ hta‸ te luˬ laˇ ve kʼo, yawˇ ve mehˆ shiˍ teˇ 
shiˍ hta‸ kʼaw‸ te luˬ piˇ leh, shu nawˬ ve ciˬ teˇ maˬ hta‸ te hkʼeh‸ laˇ ve kʼo, 
yawˇ ve ciˬ teˇ maˬ hta‸ kʼaw‸ te hkʼeh‸ piˇ-oˆ teh‸ kʼoˆ taˍ ve 
awˬliˇtawˇhkawˇ hta‸ nawˬ hui gʼa kaˇ peuˬ. 
39Ya‸ hkʼaˇ, ngaˬ nawˬ hui hta‸ kʼoˆ laˇ ve, nawˬ hta‸ te ya‸ laˇ ve chaw hta‸ 
taˇ kʼaw‸ te hkʼaw‸ piˇ. Nawˬ ve la‸ sha paˉ mehˆ hpfuhˇ diˬ hta‸ shu hta laˇ 
ve kʼo, la‸ mehˍ paˉ kʼaw‸ hpfuhˆ hkʼo piˇ sheˍ. 
40Shu nawˬ hta‸ tawˇ te leh aˉ po‸ yuˬ gaˇ ve kʼo, aˉ po‸ lonˉ ka‸ yawˇ hta‸ 
kʼaw‸ piˇ sheˍ. 
41Shu nawˬ hta‸ nyiˉ leh ya‸ kʼaw teˇ laˆ kʼai tcuh laˇ ve kʼo, yawˇ geh nyiˇ laˆ 
kʼai-o. 
42Lawˬ ve chaw hta‸ piˇ-oˆ. Chiˇ gaˇ ngaˍ gaˇ ve chaw hta‸ htawˇ, taˇ hpfuhˆ 
kʼai. 

Canˇ paˍ teˇ hpaˍ awˬ lawn 

43A shu yawˇ awˬ paˇ awˬ kui chehˇ ve chaw hta‸ ha‸ leh, a shu yawˇ ve canˇ 
paˍ hta‸ canˇ-oˆ teh‸ kʼoˆ taˍ ve awˬliˇtawˇhkawˇ hta‸ nawˬ hui gʼa kaˇ peuˬ. 
44Ya‸ hkʼaˇ, ngaˬ nawˬ hui hta‸ kʼoˆ laˇ ve, nawˬ hui ve canˇ paˍ teˇ hpaˍ hta‸ 
ha‸ leh, nawˬ hui hta‸ fawˉ mehˍ laˇ ve chaw teˇ hpaˍ awˬ pon bon lawˬ piˇ-
oˆ. 
45Nawˬ hui chi hkʼe te ve kʼo, nawˬ hui lehˬ mvuhˇ naw ma hkʼoˆ chehˇ ve 
nawˬ hui Awˬ pa ve yaˇ hpeh‸ ve yoˬ. Aw lawn kʼo, chaw haiˬ leh chaw da‸ 
awˬ hkʼoˆ hta‸ yawˇ ve mvuhˇ nyi hta‸ yawˇ tawˆ la piˇ ve yoˬ. Hteˇ ve chaw 
leh maˇ hteˇ ve chaw awˬ hkʼoˆ hta‸ yawˇ mvuhˇ yeˬ laˬ piˇ lawˬ ve yoˬ. 
46Nawˬ hui hta‸ ha‸ ve chaw hui hta‸ ceh kʼaw‸ ha‸ ve kʼo, aˬ hto‸ ma awˬ 
bon cawˬ le. Awˬ hkawnˍ shaw paˍ hui ka‸ chi hkʼe te chehˇ ve maˇ heˆ laˇ. 

47Nawˬ awˬ viˉ awˬ nyi hta‸ ceh awˬ chawˇ te leh na‸ uˉ te da‸ ve kʼo, shu te 
ve a‸ kehˉ nawˬ aˬ hto‸ ma te leuˉ ve le. Buiˇ shaˆ aˉ naˆ chaw hui ka‸ chi 
hkʼe te ve maˇ heˆ laˇ. 
48Hkʼe te leh, mvuhˇ naw ma hkʼoˆ chehˇ ve nawˬ ve Awˬ pa biˇ ve hkʼa 
shuˍshuˍ nawˬ hui htawˇ biˇ la piˇ-oˆ. 

Ma‸htehˍ li‸ 6 

Hpu tanˇ ve awˬ lawn 

1Shu gʼa mawˬ tuˬ awˬ pon chaw yaˇ mehˆ gʼuˇ suhˍ nawˬ da‸ ve kanˉ maˇ gʼa 
te tuˬ shaˍ ti‸ te-o. Maˇ heˆ kʼo, mvuhˇ naw ma hkʼoˆ chehˇ ve Awˬ pa geh 
nawˬ awˬ bon maˇ gʼa. 
2Hkʼe te leh, nawˬ shu hta‸ ha kʼaˉ leh tanˇ piˇ ve teˇ yanˇ, heˍ puiˉ ve chaw 
hui hkʼe taˇ te. Yawˇ hui lehˬ, shu chiˇ uiˍ chiˇ mvuh laˇ tuˬ, bon yehˬ hkʼaw 
maˇ kʼoˆ, ya‸ kʼaw kʼaˉ lo maˇ kʼoˆ, behˬ heh ma meuˆ tcuh ve yoˬ. Ngaˬ nawˬ 
hui hta‸ awˬ tehˬ awˬ na kʼoˆ laˇ ve, chaw oˇ ve teˇ hpaˍ lehˬ a shu yawˇ ve 
awˬ bon hta‸ gʼa peuˬ. 
3Ya‸ hkʼaˇ, nawˬ shu hta‸ ha kʼaˉ leh tanˇ piˇ ve teˇ yanˇ, shu maˇ gʼa mawˬ 
tuˬ, nawˬ la‸ sha paˉ te ve kanˉ la‸ mehˍ paˉ hta‸ taˇ shiˍ piˇ 
4Shu maˇ mawˬ kuiˬ lo mawˬ puiˉ ve nawˬ ve Awˬ pa lehˬ, nawˬ hta‸ awˬ bon 
pe‸ laˇ tuˬ yoˬ. 

Bon lawˬ ve awˬ lawn 

5Nawˬ bon lawˬ ve teˇ yanˇ, heˍ puiˉ ve chaw hui hkʼe taˇ te. Awˬ lawn kʼo, 
yawˇ hui lehˬ shu gʼa mawˬ tuˬ, bon yehˬ hkʼaw maˇ kʼoˆ, ya‸ kʼaw ceh lo maˇ 
kʼoˆ, huˉ taˍ leh bon lawˬ gaˇ puiˉ ve yoˬ. Ngaˬ nawˬ hui hta‸ awˬ tehˬ awˬ na 
kʼoˆ laˇ ve, chaw oˇ ve teˇ hpaˍ lehˬ, a shu yawˇ ve awˬ bon hta‸ gʼa peuˬ. 
6Nawˬ bon lawˬ ve teˇ yanˇ, nawˬ ve bawehˇ awˬ hkʼaw lo lo‸-e leh yehˬ miˉ 
hta‸ hoˆ peuˬ htaˇ heh‸, baˬ kuiˬ lo chehˇ ve nawˬ ve Awˬ pa hta‸ lawˬ-o‸. Baˬ 
kuiˬ lo mawˬ puiˉ ve nawˬ ve Awˬ pa lehˬ nawˬ hta‸ awˬ bon pe‸ laˇ tuˬ yoˬ. 
7Nawˬ hui bon lawˬ ve teˇ yanˇ, buiˇ shaˆ aˉ naˆ chaw hkʼe taˇ te. Yawˇ hui 
lehˬ, awˬ bon maˇ cawˬ ve tawˇ hta‸ teˇ pawˆ peuˬ teˇ pawˆ kʼoˆ ve yoˬ. Yawˇ 

hui tawˇ maˇ maˇ yaw ve pa taw yawˇ hui bon lawˬ ve hkʼe biˇ la tuˬ yoˬ teh‸ 
dawˇ ve yoˬ. 
8Yawˇ hui hkʼe taˇ te. Awˬ lawn kʼo, nawˬ hui loˍ ve teˇ hpaˍ hta‸ nawˬ hui 
maˇ lawˬ sheˍ htaˇ ka‸ nawˬ hui ve Awˬ pa shiˍ taˍ peuˬ. 
9Hkʼe te leh, nawˬ hui bon chi hkʼe lawˬ-o‸. Mvuhˇ naw ma hkʼoˆ chehˇ ve 
ngaˬ hui ve Awˬ pa-oˬ, nawˬ ve awˬ meh hta‸ yawˆ yan te piˇ lawˬ-o‸. 
10Nawˬ ve mvuhˇmiˬ gaˬ la piˇ-oˆ. Mvuhˇ naw ma hkʼoˆ lo nawˬ ve a loˍ biˇ ve 
hkʼe, miˬguiˬ hkʼoˆ hta‸ htawˇ biˇ la piˇ-oˆ. 
11Ya‸ nyi loˍ ve caˇ tuˬ dawˬ tuˬ teˇ hpaˍ, ya‸ nyi ngaˬ hui hta‸ pe‸ laˇ-oˆ. 
12Shu ngaˬ hui hta‸ te ya‸ laˇ ve venˇbaˆ hta‸ ngaˬ hui hpehˇ hkʼa peuˬ ve 
hkʼa shuˍ shuˍ, ngaˬ hui ve venˇbaˆ hta‸ htawˇ hpehˇ hkʼa laˇ-oˆ. 
13Venˇbaˆ beˬ ve awˬ hkʼaˇ suh ngaˬ hui hta‸ taˇ kʼai piˇ. Ya‸ hkʼaˇ, haiˬ ve 
awˬ hkʼaw lo ngaˬ hui hta‸ ponˬ laˇ-oˆ. Awˬ lawn kʼo, mvuhˇmiˬ,kanˇ paˆ leh 
awˬ me‸ awˬ hponˇ hkʼa peu-eˬ, co co taiˍ taiˍ nawˬ ve yoˬ. A menˬ. 
14Awˬ lawn kʼo, nawˬ hui shu ve ya‸ kuiˬ jiˆ kuiˬ hta‸ hpehˇ hkʼa kʼo, mvuhˇ 
naw ma hkʼoˆ chehˇ ve nawˬ hui ve Awˬ pa lehˬ, nawˬ hui ve ya‸ kuiˬ jiˆ kuiˬ 
hta‸ htawˇ hpehˇ hkʼa laˇ tuˬ yoˬ. 
15Ya‸ hkʼaˇ, nawˬ hui lehˬ shu ve ya‸ kuiˬ jiˆ kuiˬ hta‸ maˇ hpehˇ hkʼa kʼo, 
nawˬ hui ve Awˬ pa htawˇ, nawˬ hui ve ya‸ kuiˬ jiˆ kuiˬ hta‸ maˇ hpehˇ. 

Caˇ tuˬ ce ve awˬ lawn 

16Nawˬ hui caˇ tuˬ ce ve teˇ yanˇ, heˍ puiˉ ve chaw hui hkʼe mehˆ hpfuhˇ nawˍ 
tiˆ taˇ te. Chaw oˇ ve teˇ hpaˍ lehˬ, yawˇ hui caˇ tuˬ ce ve hta‸ shu gʼa mawˬ 
gʼa shiˍ tuˬ, yawˇ hui mehˆ hpfuhˇ hta‸ nyi maˇ sha tuˬ te taˍ ve yoˬ. Ngaˬ 
nawˬ hui hta‸ awˬ tehˬ awˬ na kʼoˆ laˇ ve, yawˇ hui lehˬ a shu yawˇ ve awˬ 
bon hta‸ gʼa peuˬ. 
17Ya‸ hkʼaˇ, nawˬ caˇ tuˬ ce htaˇ, oˉ kʼoˍ hta‸ naˍ manˇ shehˍ leh mehˆ hpfuhˇ 
tsuhˇ-oˆ. 

18Chi hkʼe te ve kʼo, nawˬ hui caˇ tuˬ ce ve hta‸ shu maˇ mawˬ maˇ shiˍ. Ya‸ 
hkʼaˇ, shu maˇ mawˬ kuiˬ lo chehˇ ve nawˬ ve Awˬ pa mawˬ tuˬ yoˬ. Chi hkʼoˆ 
ka‸, shu maˇ mawˬ kuiˬ lo mawˬ puiˉ ve nawˬ ve Awˬ pa htawˇ, nawˬ hta‸ 
awˬ bon pe‸ laˇ tuˬ yoˬ. 

Mvuhˇ naw ma hkʼoˆ lo mawˇ jeˬ shaw hpoˆ ve awˬ lawn 

19Chi miˬguiˬ hkʼoˆ lo nawˬ hui ve mawˇ jeˬ taˇ shaw hpoˆ taˍ. Miˬguiˬ hkʼoˆ lo 
shaw hpoˆ ve kʼo, yawˇ taˆ puiˉ ve, pfuhˇ caˇ puiˉ ve leh chaw hkʼawˇ hkʼawˇ 
yuˬ gʼa ve yoˬ. 
20Ya‸ hkʼaˇ, mvuhˇ naw ma hkʼoˆ lo nawˬ hui ve mawˇ jeˬ shaw hpoˆ taˍ loˬ. 
Oˇ kaˬ lo yawˇ maˇ taˆ puiˉ, pfuhˇ maˇ caˇ puiˉ leh chaw hkʼawˇ hkʼawˇ yuˬ 
maˇ gʼa. 
21Awˬ lawn kʼo, nawˬ ve mawˇ jeˬ shaw hpoˆ taˍ ve teˇ kaˬ lo nawˬ ve nyi ma 
htawˇ oˇ kaˬ lo cawˬ tuˬ yoˬ. 

Awˬ to ve kawˆ faiˇ 

22Mehˆ shiˍ lehˬ, awˬ to ve kawˆ faiˇ yoˬ. Hkʼe te leh, mehˆ shiˍ nyi leh shu hta
‸ maˇ chaweh piˇ gaˇ ve kʼo, awˬ to hkʼa peu-eˬ awˬ gʼeuˆ hkʼa deh‸ gʼa tuˬ 
yoˬ. 
23Ya‸ hkʼaˇ nawˬ mehˆ shiˍ nyi leh maˇ piˇ gaˇ ve kʼo, awˬ to hkʼa peu-eˬ naˆ 
ho‸ kʼai tuˬ yoˬ. Nawˬ ve awˬ gʼeuˆ lehˬ naˆ ho‸ kʼai ve kʼo, naˆ ho‸ ve oˇ ve 
lehˬ uiˍ jaˇ ve yoˬ. 

Gʼuiˬsha leh hpu shi mawˇ jeˬ awˬ lawn 

24Chaw teˇ gʼaˇ ka‸ jawˇmawˇ nyiˇ gʼaˇ ve awˬ ceˬ te maˇ gʼa. Awˬ lawn kʼo, 
teˇ gʼaˇ hta‸ canˇ kʼo, teˇ gʼaˇ hta‸ ha‸ tuˬ yoˬ. Teˇ gʼaˇ hta‸ yawˆ yan kʼo, teˇ 
gʼaˇ hta‸ maˇ shawˍ maˇ caˆ te tuˬ yoˬ. Nawˬ hui lehˬ Gʼuiˬsha ve awˬ ceˬ ka‸, 
hpu shi mawˇ jeˬ ve awˬ ceˬ ka‸, teˇ pawˆ tiˉ teˇ geh te maˇ gʼa. 

Dawˇ haˍ dawˇ hkiˉ ve awˬ lawn 

25Hkʼe te leh, ngaˬ nawˬ hui hta‸ kʼoˆ laˇ ve, hkʼaˬ hkʼe te gʼa caˇ gʼa dawˬ tuˬ, 
nawˬ hui a sha‸ te‸ ve awˬ pon taˇ dawˇ hkiˉ. Hkʼaˬ hkʼe te gʼa veu‸ gʼa deh 
tuˬ, nawˬ hui awˬ to awˬ pon ka‸ taˇ dawˇ hkiˉ. A sha‸ te‸ ve teˇ ceuˬ lehˬ, caˇ 

tuˬ a‸ kehˉ awˬ hpfuhˇ hkʼaˆ leh, awˬ to htawˇ veu‸ kʼaˇ a‸ kehˉ awˬ hpfuhˇ 
hkʼaˆ ve maˇ heˆ laˇ. 
26Mvuhˇ hpe lo poˬ toˇ ve ngaˆ teˇ hpaˍ hta‸ nyi-o. Yawˇ hui lehˬ caˬ maˇ ti, 
caˬ maˇ gʼeu‸ leh caˬ ciˇ yehˬ awˬ hkʼaw lo caˬ shiˍ maˇ pfuhˇ keu. Ya‸ hkʼaˇ, 
mvuhˇ naw ma hkʼoˆ chehˇ ve nawˬ hui ve Awˬ pa lehˬ, yawˇ hui hta‸ caˍ piˇ 
taw piˇ chehˇ ve yoˬ. Nawˬ hui lehˬ, ngaˆ oˇ ve teˇ hpaˍ a‸ kehˉ awˬ hpfuhˇ 
hkʼaˆ ve maˇ heˆ laˇ. 
27Dawˇ hkiˉ ve pa taw, a shu yawˇ ve a sha‸ teˇ jaˆ kʼaw‸ zuhˬ la tuˬ, nawˬ hui 
awˬ hkʼaw lo hkʼaˬ ve teˇ gʼaˇ te gʼa ve le. 
28Veu‸ kʼaˇ awˬ pon nawˬ hui aˬ hto‸ ma te dawˇ hkiˉ ve le. Heh puiˉ hkʼaw 
lo cawˬ ve shiˍ ya‸ veˆ hkʼaˬ hkʼe te uiˍ la ve hta‸ dawˇ nyi-o. Awˬ cehˬ oˇ ve 
teˇ hpaˍ lehˬ, kanˉ maˇ te, hkeh ka‸ maˇ gʼawˬ. 
29Ya‸ hkʼaˇ, awˬ me‸ awˬ hponˇ uiˍ ve jawˇmawˇ Sawˉla‸monˍ lehˬ, awˬ cehˬ 
oˇ ve teˇ hpaˍ awˬ hkʼaw lo teˇ cehˬ hkʼe taw ka‸ maˇ gʼa veu‸ maˇ gʼa deh 
jaw teh‸, ngaˬ nawˬ hui hta‸ kʼoˆ laˇ ve yoˬ. 
30Hkʼa deh‸ maˇ yonˍ ve chaw teˇ hpaˍ-oˬ, ya‸ nyi te‸ chehˇ leh shawˉ pawˍ aˬ 
miˍ hkʼaw baˬ keu tuˬ ve mvuh‸ cehˬ hta‸ Gʼuiˬsha chi taw taw feuˉ piˇ deh 
piˇ ve kʼo, oˇ ve a‸ kehˉ leuˉ leh nawˬ hui hta‸ feuˉ laˇ deh laˇ tuˬ maˇ heˆ laˇ. 
31Hkʼe te leh, hkʼaˬ hkʼe gʼa caˇ tuˬ, hkʼaˬ hkʼe gʼa dawˬ tuˬ, hkʼaˬ hkʼe gʼa veu‸ 
gʼa deh tuˬ, taˇ dawˇ hkiˉ. 
32Awˬ lawn kʼo, buiˇshaˆaˉnaˆ chaw hui chi hkʼa peu-eˬ hta‸ ca chehˇ ve yoˬ. 
Chi hkʼa peu-eˬ nawˬ hui loˍ ve hta‸ mvuhˇ naw ma hkʼoˆ chehˇ ve nawˬ hui 
ve Awˬ pa shiˍ taˍ ve yoˬ. 
33Gʼuiˬsha ve mvuhˇmiˬ leh yawˇ ve hteˇ ve cawˇ ve teˇ ceuˬ hta‸ awˉ lawˉ ca-
o. Chi teˇ hpaˍ hkʼa peu-eˬ htawˇ yawˇ nawˬ hui hta‸ htehˍ laˇ tuˬ yoˬ. 
34Hkʼe te leh, shawˉ pawˍ awˬ pon taˇ dawˇ hkiˉ. Awˬ lawn kʼo, shawˉ pawˍ 
awˬ pon shawˉ pawˍ dawˇ hkiˉ tuˬ cawˬ ve yoˬ. Teˇ nyi pon teˇ nyi dawˇ haˍ 
tuˬ cawˬ ve lehˬ law‸ chehˇ ve yoˬ. 

Ma‸htehˍ li‸ 7 

Shu hkʼoˆ venˇbaˆ taˍ ve awˬ lawn 

1Shu nawˬ hui hta‸ venˇbaˆ maˇ gʼa taˍ tuˬ, nawˬ hui shu hta‸ venˇbaˆ taˇ taˍ. 
2Awˬ lawn kʼo, nawˬ hui shu hta‸ venˇbaˆ taˍ ve hkʼa shuˍ shuˍ, shu nawˬ hui 
hta‸ venˇbaˆ kʼaw‸ taˍ laˇ tuˬ yoˬ. Nawˬ hui shu hta‸ tsuh piˇ kawˬ piˇ ve hkʼa 
shuˍ shuˍ, shu nawˬ hui hta‸ kʼaw‸ tsuh laˇ kawˬ laˇ tuˬ yoˬ. 
3Nawˬ hui a shu yawˇ ve mehˆ shiˍ hkʼaw lo cawˬ taˍ ve toˉ la‸ lonˉ hta‸ maˇ 
dawˇ nyi leh, aˬ hto‸ ma te nawˬ ve awˬ viˉ awˬ nyi ve mehˆ shiˍ hkʼaw lo 
cawˬ taˍve mehˆ puˉ hta‸ nawˬ nyi chehˇ ve le. 
4Nawˬ hui a shu yawˇ ve mehˆ shiˍ hkʼaw lo toˉ la‸ lonˉ cawˬ taˍ ve ka‸, aˬ hto
‸ ma te nawˬ awˬ viˉ awˬ nyi hta‸, Nawˬ ve mehˆ shiˍ hkʼaw lo cawˬ taˍ ve 
mehˆ puˉ hta‸ ngaˬ yuˬ tawˆ laˇ shaˍ teh‸ ca kʼoˆ ve le. 
5Heˍ puiˉ ve chaw hui-oˬ, nawˬ ve mehˆ shiˍ hkʼaw lo cawˬ taˍ ve toˉ la‸ lonˉ 
hta‸ awˉ lawˉ yuˬ tawˆ sheˍ. Awˬ hkʼaw‸ nawˉ, nawˬ awˬ viˉ awˬ nyi ve mehˆ 
shiˍ hkʼaw cawˬ taˍ ve mehˆ puˉ hta‸ hkʼaˬ hkʼe te yuˬ tawˆ tuˬ nawˬ hkʼa deh
‸ mawˬ hpeh‸ tuˬ yoˬ. 
6Da‸ ve kehˬ ve awˬ ceuˬ hpuiˇ hta‸ taˇ piˇ. Piˉ ko-eˍ shehnˉ teˇ hpaˍ hta‸ va‸ 
mehˆ gʼuˇ suhˍ taˇ ca baˬ teh taˍ. Oˇ hkʼe te ve kʼo, oˇ ve teˇ hpaˍ hta‸ yawˇ 
hui naˆ taˍ leh, nawˬ hui hta‸ kʼaw‸ hpfuhˆ che‸ tuˬ yoˬ. 

Lawˬ loˬ, ca loˬ, htawˆ loˬ 

7Lawˬ loˬ. Lawˬ kʼo gʼa tuˬ yoˬ. Ca loˬ. Ca kʼo mawˬ tuˬ yoˬ. Yehˬ miˉ hta‸ 
htawˆ loˬ. Htawˆ kʼo hpaw laˇ tuˬ yoˬ. 
8Awˬ lawn kʼo, lawˬ ve chaw teˇ gʼaˇ le le lehˬ gʼa tuˬ yoˬ. Ca ve chaw htawˇ, 
mawˬ tuˬ yoˬ. Yehˬ miˉ hta‸ htawˆ ve chaw awˬ pon htawˇ, yehˬ miˉ hpaw laˇ 
tuˬ yoˬ. 
9Nawˬ hui awˬ hkʼaw lo a shu teˇ gʼaˇ maˇ kʼoˆ, yawˇ ve yaˇ paˍ caˇ tuˬ lawˬ ve 
kʼo, haˉ pui shiˍ yuˬ piˇ tuˬ laˇ. 
10Ngaˇ lawˬ ve kʼo, vuiˬ hta‸ yuˬ piˇ tuˬ laˇ. 

11Nawˬ hui lehˬ, chaw haiˬ hpeh‸ ve ka‸ a shu yawˇ ve yaˇ hta‸ da‸ ve mawˇ 
piˇ hkawˇ shiˍ ve kʼo, chi a‸ kehˉ leuˉ leh, mvuhˇ naw ma hkʼoˆ chehˇ ve nawˬ 
hui ve Awˬ pa geh hkʼa lawˬ ve chaw teˇ hpaˍ hta‸ da‸ ve awˬ ceuˬ teˇ hpaˍ 
yawˇ piˇ tuˬ yoˬ maˇ heˆ laˇ. 
12Hkʼe te leh, shu nawˬ hui hta‸ te laˇ piˇ lawˬ gaˇ ve hkʼe, nawˬ hui shu hta‸ 
oˇ hkʼe te piˇ-oˆ. Awˬ lawn kʼo, tawˇ chi teˇ hkawˇ lehˬ, awˬliˇtawˇhkawˇ li‸ 
leh Gʼuiˬsha ve tcuh kaˍ paˍ li‸ awˬ hkʼaw lo awˬ hkʼaˇ lonˉ hpeh‸ ve yoˬ. 

Maˇ kʼoˍ ve yehˬmiˉhpe‸ 

13Maˇ kʼoˍ ve yehˬ miˉ hta‸ lo‸-e loˬ. Awˬ lawn kʼo, luˬ kuiˬ lo kʼai ve ya‸ 
kʼaw lehˬ kʼehˬ jaˇ leh, yehˬ miˉ hpe‸ ka‸ kʼoˍ jaˇ ve yoˬ. Oˇ kaˬ lo lo‸-e ve 
chaw ka‸ maˇ jaˇ ve yoˬ. 
14Ya‸ hkʼaˇ, a sha‸ te‸ kuiˬ lo lo‸-e ve yehˬmiˉhpe‸ lehˬ, maˇ kʼoˍ leh, ya‸ 
kʼaw ka‸ haˍ jaˇ ve yoˬ. Ca mawˬ leh lo‸-e ve chaw a ciˉ ceh tiˉ cawˬ ve yoˬ. 

Awˬ shiˍ hta‸ nyi kʼo, awˬ cehˬ hta‸ shiˍ ve 

15Maˇ heˆ heˆ ve tcuh kaˍ paˍ teˇ hpaˍ hta‸ shaˍ ti‸ te-o. Awˬ hkʼaw hpawˇ 
yawˇ hui haiˬ jaˇ ve veˬ hpeh‸ ve ka‸, yawˬ awˬ guiˬ kʼuˉ hta‸ deh leh nawˬ 
hui geh laˬ ve yoˬ. 
16Yawˇ hui ve awˬ shiˍ hta‸ nyi kʼo, yawˇ hui ve nyi ma hta‸ gʼa shiˍ tuˬ yoˬ. 
Aˉ chuˇ cehˬ lo a pehˉ meuˇ shiˍ hta‸ gʼa shaˉ jaw laˇ. Aˉ chuˇ buiˇ lo maˉ 
nawˆ shiˍ hta‸ gʼa shaˉ jaw laˇ. 
17Da‸ ve awˬ cehˬ lehˬ, da‸ ve aw shiˍ naw‸ ve yoˬ. Maˇ da‸ ve awˬ cehˬ lehˬ, 
maˇ da‸ ve awˬ shiˍ naw‸ ve yoˬ. 
18Da‸ ve awˬ cehˬ lehˬ, maˇ da‸ ve awˬ shiˍ maˇ naw‸ puiˉ. Chi hkʼa shuˍ shuˍ 
maˇ da‸ ve awˬ cehˬ lehˬ, da‸ve awˬ shiˍ maˇ naw‸ puiˉ. 
19Da‸ ve awˬ shiˍ maˇ naw‸ ve awˬ cehˬ teˇ cehˬ le le hta‸ htu baˬ leh aˬ miˍ 
hkʼaw baˬ keu ve yoˬ. 
20Hkʼe te leh chaw oˇ ve teˇ hpaˍ ve awˬ shiˍ hta‸ nyi kʼo, yawˇ hui ve nyi ma 
hta‸ gʼa shiˍ tuˬ yoˬ. 

Nawˬ hui hta‸ ngaˬ maˇ shiˍ 

21Ngaˬ hta‸ Jawˇmawˇ-oˬ, Jawˇmawˇ-oˬ teh‸ hkʼa kʼoˆ laˇ ve chaw teˇ gʼa le le 
lehˬ, mvuhˇ naw ma mvuhˇmiˬ awˬ hkʼaw lo gʼa lo‸-e tuˬ ve maˇ heˆ. Mvuhˇ 
naw ma hkʼoˆ lo chehˇ ve ngaˬ Awˬ pa ve a loˍ hta‸ te ve chaw ceh tiˉ gʼa lo‸-
e tuˬ yoˬ. 
22Oˇ ve teˇ nyi gaˬ kʼo, Jawˇmawˇ-oˬ, Jawˇmawˇ-oˬ, ngaˬ hui lehˬ nawˬ ve awˬ 
meh awˬ hkʼaw lo bon maˍ ve maˇ heˆ laˇ. Nawˬ ve awˬ meh awˬ hkʼaw lo neˇ 
haiˬ teˇ hpaˍ hta‸ gʼa‸ kʼoˬ leh, kanˇ paˆ uiˍ jaˇ ve laiˉ ceuˬ te peuˬ ve maˇ heˆ 
laˇ teh‸, chaw maˇ maˇ ngaˬ hta‸ kʼoˆ laˇ tuˬ yoˬ. 
23Yawˇ hui oˇ hkʼe kʼoˆ laˇ ve teˇ yanˇ, Nawˬ hui hta‸ ngaˬ a ciˉ ka‸ maˇ shiˍ. 
Haiˬ ve hta‸ te ve chaw hui-oˬ, ngaˬ geh tawˆ kʼai loˬ teh‸, ngaˬ yawˇ hui hta‸ 
hteˇ lehˍ kʼoˆ piˇ tuˬ yoˬ. 

Yehˬ te ve awˬ hkuiˉ puiˍ nyiˇ ceuˬ 

24Ngaˬ maˍ piˇ ve tawˇ hkawˇ hta‸ hkʼa kaˇ leh na yuˬ ve chaw teˇ gʼaˇ le le 
lehˬ, haˉ pui hkʼoˆ lo yehˬ te ve cuˇ yiˍ cawˬ paˍ hta‸ shuˍ ve yoˬ. 
25Mvuhˇ yeˬ laˬ leh iˉ kaˆ uiˍ taˆ la ve, mvuhˇ haw meuˆ leh yehˬ oˇ ve hta‸ 
htinˍ ve htawˇ, haˉ pui hkʼoˆ lo te taˍ ve pa taw, yehˬ oˇ ve maˇ paiˍ. 
26Ngaˬ maˍ piˇ ve tawˇ hkawˇ hta‸ kaˇ leh maˇ na yuˬ ve chaw lehˬ, shehˇ shiˍ 
hkʼoˆ yehˬ te ve cuˇ yiˍ maˇ cawˬ ve chaw hta‸ shuˍ ve yoˬ. 
27Mvuhˇ yeˬ laˬ leh iˉ kaˆ uiˍ taˆ la ve, mvuhˇ haw meuˆ leh yehˬ oˇ ve hta‸ 
htinˍ ve teˇ yanˇ, yehˬ oˇ ve paiˍ ve yoˬ. Paiˍ ve oˇ ve lehˬ jaˇ ve yoˬ teh‸, 
Yeˍsuˆ kʼoˆ ve yoˬ. 
28Yeˍsuˆ bon maˍ peuˬ ve teˇ yanˇ, yawˇ maˍ ve tawˇ hkawˇ teˇ hpaˍ hta‸ chaw 
awˬ moˍ lonˉ anˇ jaˇ ve yoˬ. 
29Awˬ lawn kʼo, yawˇ hui ve li‸ bvuh‸ paˍ hui hkʼe yawˇ maˍ ve maˇ heˆ. Kanˇ 
paˆ cawˬ paˍ hkʼe yawˇ maˍ piˇ ve yoˬ. 

Ma‸htehˍ li‸ 8 

Yeˍsuˆ hkiˬ tu‸ paˍ hta‸ gu na-e piˇ ve 

1Yeˍsuˆ hkʼaw pui hkʼoˆ lo ya‸ la htaˇ, chaw awˬ moˍ lonˉ teˇ hpaˍ yawˇ awˬ 
hkʼaˇ suh kʼai ve yoˬ. 



2465 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

2Oˇ htaˇ, hkiˬ tu‸ paˍ teˇ gʼaˇ laˬ leh yawˇ hta‸ oˉ kʼoˍ pui leh kʼoˆ ve, 
Jawˇmawˇ-oˬ, nawˬ te gaˇ ve kʼo, ngaˬ hta‸ da‸ la kehˬ la tuˬ nawˬ te hpeh‸ 
ve yoˬ teh‸ kʼoˆ piˇ ve yoˬ. 
3Yeˍsuˆ la‸ sheh che leh yawˇ hta‸ htawˇ leh kʼoˆ ve, Ngaˬ te gaˇ ve yoˬ. Da‸ 
la kehˬ la-o teh‸ kʼoˆ piˇ ve yoˬ. Teˇ cawˬ haˉ hkiˬ tu‸ a naˍ mehˉ kʼai leh, 
yawˇ da‸ la kehˬ la ve yoˬ. 
4Yeˍsuˆ yawˇ hta‸ kʼoˆ piˇ ve, Awˬ lawn chi chaw teˇ gʼaˇ hta‸ ka‸ taˇ hto piˇ. 
Ya‸ hkʼaˇ, kʼai leh paw hkuˇ hta‸ nawˬ awˬ to ca maw piˇ-oˆ. Shu mehˆ gʼuˇ 
suhˍ shaˉ hkiˆ hpeh‸ tuˬ, Moˉseˍ awˬ liˇ teh taˍ ve hkʼe tanˇ tuˬ ca tanˇ piˇ-oˆ 
teh‸ kʼoˆ piˇ ve yoˬ. 

Yeˍsuˆ ma‸ poˍ ve awˬ ceˬ hta‸ gu na-e piˇ ve. 

5Yeˍsuˆ Kaˍpeˍneˍonˍ venˇ hkʼaw lo‸-e htaˇ ma‸ poˍ teˇ gʼaˇ yawˇ geh laˬ leh, 
yawˇ hta‸ lawˬ hkawˉ leh kʼoˆ ve, 
6Jawˇmawˇ-oˬ, ngaˬ ve awˬ ceˬ hkui sheh la‸ sheh suh leh aˉ hkʼaw lo zuh‸ 
chehˇ taˍ ve yoˬ. Yawˇ gʼa tu‸ gʼa hkanˍ jaˇ ve yoˬ teh‸ kʼoˆ piˇ ve yoˬ. 
7Yeˍsuˆ yawˇ hta‸ kʼoˆ piˇ ve, Ngaˬ laˬ leh yawˇ hta‸ gu na-e piˇ tuˬ yoˬ teh‸ 
kʼoˆ ve yoˬ. 
8Oˇ htaˇ, ma‸ poˍ yawˇ hta‸ kʼaw‸ kʼoˆ piˇ ve, Jawˇmawˇ-oˬ, ngaˬ ve yehˬ 
hkʼaw nawˬ lo‸ la ve hta‸ ngaˬ maˇ keunˍ. Ya‸ hkʼaˇ, nawˬ tawˇ teˇ peu-eˬ ceh 
tiˉ yaw ve ka‸, ngaˬ ve awˬ ceˬ na-e la tuˬ yoˬ. 
9Awˬ lawn kʼo, ngaˬ lehˬ shu ve kanˇ paˆ awˬ hawˉ lo chehˇ leh, ngaˬ awˬ hawˉ 
lo ka‸ ma‸ yaˇ teˇ hpaˍ cawˬ ve yoˬ. Teˇ gʼaˇ hta‸, Kʼai-o teh‸ kʼoˆ piˇ ve kʼo, 
yawˇ kʼai ve yoˬ. Teˇ gʼaˇ hta‸, Laˬ-o‸ teh‸ kʼoˆ piˇ ve kʼo, yawˇ laˬ ve yoˬ. 
Ngaˬ ve awˬ ceˬ paˍ hta‸ htawˇ, Chi hta‸ te-o teh‸ kʼoˆ piˇ ve kʼo, yawˇ te ve 
yoˬ teh‸, ma‸ poˍ kʼaw‸ kʼoˆ piˇ ve yoˬ. 
10Tawˇ chi hta‸ Yeˍsuˆ gʼa kaˇ htaˇ yawˇ anˇ leh, yawˇ awˬ hkʼaˇ suh kʼai ve 
chaw teˇ hpaˍ hta‸ yawˇ kʼoˆ piˇ ve, Ngaˬ nawˬ hui hta‸ awˬ tehˬ awˬ na kʼoˆ 
laˇ ve, Iˉsaˍ-reˍlaˆ chaw awˬ hkʼaw lo ka‸ chi taw taw yonˍ ve hta‸ ngaˬ maˇ 
gʼa mawˬ jaw sheˍ. 

11Ngaˬ nawˬ hui hta‸ kʼoˆ laˇ ve, mvuhˇ nyi tawˆ hpawˇ mvuhˇ nyi kʼehˬ 
hpawˇ chehˇ ve chaw maˇ maˇ laˬ leh, mvuhˇ naw ma mvuhˇmiˬ awˬ hkʼaw lo 
Aˍbraˍhanˍ, Iˉcaˆ, Yaˍkoˆ hui geh hkʼa geh gʼa mui caˇ tuˬ yoˬ. 
12Ya‸ hkʼaˇ, mvuhˇmiˬ yaˇ teˇ hpaˍ lehˬ, awˬ baˬ hpawˇ naˆ ho‸ kuiˬ lo yuˬ baˬ 
ve hta‸ gʼa hkanˍ tuˬ yoˬ. Oˇ kaˬ lo hkʼa chehˇ ve chaw hui hawˬ leh ciˬ geu‸ 
tuˬ yoˬ teh‸, Yeˍsuˆ kʼoˆ piˇ ve yoˬ. 
13Yeˍsuˆ ma‸ poˍ hta‸ kʼoˆ piˇ ve, Nawˬ kʼo‸-e loˬ. Nawˬ yonˍ ve hkʼe nawˬ 
awˬ pon hpeh‸ la piˇ-oˆ teh‸ kʼoˆ piˇ ve yoˬ. Oˇ teˇ hkui awˬ hkʼaw lo awˬ ceˬ 
oˇ ve na-e la ve yoˬ. 

Yeˍsuˆ Peˍtruˆ awˬ miˇ ma ve awˬ e hta‸ gu na-e piˇ ve 

14Yeˍsuˆ lehˬ Peˍtruˆ ve yehˬ hkʼaw lo‸-e htaˇ, Peˍtruˆ awˬ miˇ ma ve awˬ e kaˆ 
naˬ leh zuh‸ chehˇ ve hta‸ gʼa mawˬ ve yoˬ. 
15Yawˇ ve la‸ sheh hta‸ Yeˍsuˆ htawˇ leh, kaˆ naˬ ve na-e la ve yoˬ. Oˇ htaˇ 
yawˇ tu leh Yeˍsuˆ hta‸ te caˍ te taw piˇ ve yoˬ. 
16Mehˆ muiˉ naˆ la htaˇ, neˇ geh ve chaw maˇ maˇ hta‸ shu Yeˍsuˆ geh shiˍ laˬ 
leh, yawˇ tawˇ teˇ peu-eˬ ceh tiˉ yaw leh neˇ teˇ hpaˍ hta‸ gʼa‸ kʼoˬ ve yoˬ. 
Chaw naˬ hkʼa peu-eˬ hta‸ ka‸ yawˇ gu na-e piˇ ve yoˬ. 
17Yawˇ chi hkʼe te ve lehˬ, Yawˇ awˬ to ngaˬ hui ve gʼaˇ nuˇ shaˉ nuˇ ve teˇ 
hpaˍ hta‸ yuˬ taˆ leh, ngaˬ hui ve naˬ ve gawˬ ve teˇ hpaˍ hta‸ yuˬ pfuhˇ ve 
yoˬ teh‸, tcuh kaˍ paˍ Iˉsaˍyaˆ kʼoˆ taˍ ve hkʼe biˇ la tuˬ te ve yoˬ. 

Yeˍsuˆ hkʼaˇ suh kʼai gaˇ ve chaw teˇ hpaˍ 

18Chaw awˬ moˍ lonˉ teˇ hpaˍ yawˇ hta‸ hkʼa caw zuhˇ chehˇ taˍ ve hta‸ 
Yeˍsuˆ gʼa mawˬ htaˇ, Gʼuiˬ po coˇ paˉ lo hkanˍ kʼai-a veuˬ teh‸, yawˇ kʼoˆ piˇ 
ve yoˬ. 
19Oˇ htaˇ li‸ bvuh‸ paˍ teˇ gʼaˇ yawˇ geh laˬ leh kʼoˆ ve, Saˍ la‸-oˬ, nawˬ hkʼaˬ 
lo kʼai ve maˇ kʼoˆ, nawˬ hkʼaˇ suh ngaˬ kʼai tuˬ yoˬ teh‸ kʼoˆ piˇ ve yoˬ. 
20Yeˍsuˆ yawˇ hta‸ kʼoˆ ve, Heh hpuiˇ teˇ hpaˍ lehˬ, awˬ kʼoˍ cawˬ ve yoˬ. 
Mvuhˇ hpe lo poˬ ve ngaˆ teˇ hpaˍ htawˇ, zuh‸ kuiˬ cawˬ ve yoˬ. Ya‸ hkʼaˇ, 
chaw yaˇ ve Yaˇ hpu lehˬ, oˉ kʼoˍ taˍ kuiˬ ka‸ maˇ cawˬ teh‸ kʼoˆ piˇ ve yoˬ. 

21Awˬ kaˍ awˬ nu awˬ la‸ gʼawˇ teˇ gʼaˇ yawˇ hta‸ kʼoˆ piˇ ve, Jawˇmawˇ-oˬ, 
ngaˬ ve awˬ pa hta‸ awˉ lawˉ ca tuˍ piˇ tuˬ a hkaw-anˬ a ciˉ pe‸ laˇ sheˍ teh‸ 
kʼoˆ ve yoˬ. 
22Yeˍsuˆ yawˇ hta‸ kʼaw‸ kʼoˆ piˇ ve, Ngaˬ hkʼaˇ suh laˬ-o‸. Chaw suh teˇ hpaˍ 
lehˬ, yawˇ hui hkʼaˇ yawˇ hui chaw suh hta‸ tuˍ piˇ lawˬ-o‸ teh‸ kʼoˆ ve yoˬ. 

Yeˍsuˆ mvuhˇ haw hta‸ dehˬ piˇ lawˬ ve 

23Yawˇ haw lo‸ kʼoˍ hkʼaw lo‸-e leh, yawˇ ve awˬ la‸ gʼawˇ teˇ hpaˍ htawˇ 
yawˇ geh teˇ geh ciˇ kʼai ve yoˬ. 
24Oˇ htaˇ, gʼuiˬ po awˬ hkʼaw lo mvuhˇ haw lonˉ meuˆ la ve pa taw, gʼuiˬ baˇ 
teˇ hpaˍ haw lo‸ kʼoˍ hta‸ hkʼa beh hkʼa beh kʼai chehˇ htawˇ, Yeˍsuˆ lehˬ zuh
‸ muiˉ kʼa chehˇ ve yoˬ. 
25Awˬ la‸ gʼawˇ teˇ hpaˍ yawˇ hta‸ ca nawˍ piˇ leh kʼoˆ ve, Jawˇmawˇ-oˬ, ngaˬ 
hui hta‸ htaiˍ hkʼaw‸ laˇ-oˆ. Ngaˬ hui gʼa luˬ la yoˬ teh‸ kʼoˆ piˇ ve yoˬ. 
26Yawˇ lehˬ yawˇ hui hta‸ kʼoˆ piˇ ve, Hkʼa deh‸ maˇ yonˍ ve chaw teˇ hpaˍ-oˬ, 
nawˬ hui aˬ hto‸ ma te kawˆ ve le teh‸ kʼoˆ ve yoˬ. Oˇ htaˇ yawˇ tu la leh, 
mvuhˇ haw leh gʼuiˬ po hta‸ deˇ piˇ htaˇ, ta‸ iˉ gawˬ lehˍ hpeh‸ sheˬ ve yoˬ. 
27Chaw oˇ ve teˇ hpaˍ anˇ jaˇ leh kʼoˆ ve, Chaw chi lehˬ, hkʼaˬ hkʼe ve chaw le. 
Mvuhˇ haw leh gʼuiˬ po ka‸ yawˇ ve hkawˇ hta‸ na yuˬ ve law teh‸ kʼoˆ da‸ 
ve yoˬ. 

Neˇ geh ve Gaˍdaˍraˆ chaw nyiˇ gʼaˇ 

28Gʼuiˬ po coˇ paˉ Gaˍdaˍraˆ mvuhˇmiˬ lo gaˬ htaˇ, chaw tuˍ hpfuh lo tawˆ la ve 
neˇ geh ve chaw nyiˇ gʼaˇ yawˇ hta‸ ca ha‸ la ve yoˬ. Yawˇ huiˉ maˬ caˬ jaˇ ve 
pa taw, ya‸ kʼaw oˇ ve hta‸ chaw teˇ gʼaˇ ka‸ kʼai maˇ hpeh‸. 
29Yawˇ huiˉ maˬ gʼaˇ hte‸ kuˬ leh kʼoˆ ve, Gʼuiˬsha ve Yaˇ hpu-oˬ, nawˬ ngaˬ 
huiˉ maˬ hta‸ hkʼaˬ hkʼe caˉ da‸ le. Awˬ yanˇ maˇ gaˬ sheˍ ka‸ ngaˬ huiˉ maˬ 
hta‸ fawˉ mehˍ laˇ tuˬ nawˬ laˬ ve laˇ teh‸ kʼoˆ ve yoˬ. 
30Oˇ teˇ hkui yawˇ hui hta‸ hkʼa cawˇ cawˇ vuiˇ ve teˇ kaˬ lo va‸ teˇ moˍ lonˉ 
kʼaˆ caˇ chehˇ ve yoˬ. 

31Hkʼe te leh, neˇ teˇ hpaˍ yawˇ hta‸ lawˬ hkawˉ leh kʼoˆ ve, Nawˬ ngaˬ hui hta
‸ gʼa‸ kʼoˬ laˇ ve kʼo, va‸ moˍ lonˉ oˇ ve awˬ hkʼaw lo ngaˬ hui hta‸ lo‸-e 
tcuh laˇ-oˆ teh‸ kʼoˆ piˇ ve yoˬ. 
32Oˇ htaˇ yawˇ yawˇ hui hta‸, Kʼai loˬ teh‸ kʼoˆ piˇ ve yoˬ. Yawˇ hui tawˆ-e 
leh, va‸ awˬ moˍ lonˉ hkʼaw lo‸-e ve teˇ yanˇ, va‸ oˇ ve teˇ moˍ hkʼa peu-eˬ 
miˬ haˍ kuiˬ lo gʼaˇ hte‸ gʼuiˇ ya‸-e leh, gʼuiˬ po hkʼaw lo lo‸-e leh kʼa suh 
peuˬ sheˬ ve yoˬ. 
33Va‸ hawˉ paˍ teˇ hpaˍ hpaw-e leh venˇ hkʼaw lo‸-e ve yoˬ. Hkʼa hpeh‸ la ve 
awˬ lawn hkʼa peu-eˬ leh, neˇ geh ve chaw nyiˇ gʼaˇ awˬ lawn yawˇ hui kʼaoˍ 
maˍ piˇ ve yoˬ. 
34Venˇ yaˇ hkʼa peu-eˬ Yeˍsuˆ hta‸ hpuˇ da‸ tuˬ tawˆ la ve yoˬ. Yawˇ hta‸ gʼa 
mawˬ htaˇ, yawˇ hui ve mvuhˇmiˬ hkʼaw lo tawˆ kʼai tuˬ yawˇ hui yawˇ hta‸ 
lawˬ hkawˉ ve yoˬ. 

Ma‸htehˍ li‸ 9 

Yeˍsuˆ lehˬ hkui sheh la‸ sheh suh ve chaw teˇ gʼaˇ hta‸ gu na-e piˇ ve 

1Yeˍsuˆ haw lo‸ kʼoˍ kʼaw‸ ciˇ kʼaw‸ la leh, yawˇ ve venˇ lo gaˬ la ve yoˬ. 
2Oˇ htaˇ, zuh‸ kuiˬ hkʼoˆ zuh‸ chehˇ ve hkui sheh la‸ sheh suh ve chaw teˇ 
gʼaˇ hta‸ shu yawˇ geh taˆ laˬ ve yoˬ. Yawˇ hui yonˍ ve nyi ma hta‸ Yeˍsuˆ gʼa 
mawˬ htaˇ, hkui sheh la‸ sheh suh ve chaw hta‸ kʼoˆ piˇ ve, Yaˇ paˍ-oˬ, ha 
lehˬ chehˇ-oˆ. Nawˬ ve venˇbaˆ hpehˇ hkʼa peuˬ teh‸ kʼoˆ piˇ ve yoˬ. 
3Li‸ bvuh‸ paˍ teˇ hpaˍ hpaˍ lehˬ, Chi hpaˇ Gʼuiˬsha hta‸ maˇ shawˍ maˇ caˆ 
kʼoˆ ve yoˬ teh‸, a shu yawˇ ve nyi ma hkʼaw dawˇ chehˇ ve yoˬ. 
4Yawˇ hui hkʼaˬ hkʼe dawˇ chehˇ ve hta‸ Yeˍsuˆ shiˍ leh kʼoˆ piˇ ve, Aˬ hto‸ ma 
te nawˬ hui ve nyi ma hkʼaw lo maˇ da‸ ve hta‸ dawˇ chehˇ ve le. 
5Awˬ lawn kʼo, tawˇ hkʼaˬ ve teˇ hkawˇ a ciˉ kʼoˆ piˇ sha le. Nawˬ ve venˇbaˆ 
hpehˇ hkʼa peuˬ teh‸ kʼoˆ piˇ ve sha laˇ. Maˇ heˆ kʼo, Tu leh ya‸ kʼaw toˇ kʼai 
loˬ teh‸ kʼoˆ piˇ ve sha laˇ. 



2469 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

6Ya‸ hkʼaˇ chaw yaˇ ve Yaˇ hpu lehˬ miˬ guiˬ hkʼoˆ lo venˇbaˆ hpehˇ hkʼa tuˬ 
kanˇ paˆ cawˬ ve hta‸ nawˬ hui gʼa shiˍ tuˬ teh‸ kʼoˆ peuˬ leh, hkui sheh la‸ 
sheh suh ve chaw hta‸ kʼaw‸ kʼoˆ piˇ ve, Tu-o. Nawˬ ve zuh‸ kuiˬ hta‸ taˆ leh 
nawˬ ve aˉ hkʼaw lo kʼo‸-e loˬ teh‸ kʼoˆ piˇ ve yoˬ. 
7Oˇ htaˇ yawˇ tu leh yawˇ ve aˉ hkʼaw lo kʼo‸-e ve yoˬ. 
8Oˇ ve hta‸ chaw awˬ moˍ lonˉ teˇ hpaˍ gʼa mawˬ htaˇ, yawˇ hui kawˆ leh, 
chaw yaˇ hui hta‸ chi hkʼe ve kanˇ paˆ piˇ shehˍ hpaˇ Gʼuiˬsha hta‸ chiˇ uiˍ 
chiˇ mvuh piˇ ve yoˬ. 

Yeˍsuˆ Ma‸ htehˍ hta‸ kuˬ yuˬ ve 

9Yeˍsuˆ tu leh awˬ gʼuˇ suhˍ kʼai chehˇ htaˇ, awˬ hkawnˍ shaw kuiˬ yehˬ awˬ 
hkʼaw lo mui chehˇ ve Ma‸htehˍ meh ve chaw teˇ gʼaˇ hta‸ yawˇ gʼa mawˬ ve 
yoˬ. Ngaˬ hkʼaˇ suh laˬ-o‸ teh‸, yawˇ hta‸ kʼoˆ piˇ htaˇ, yawˇ tu leh Yeˍsuˆ 
hkʼaˇ suh kʼai ve yoˬ. 
10Oˇ ve hkʼaw‸ nawˉ, yehˬ awˬ hkʼaw lo Yeˍsuˆ hpui lawˇ paˇ mui caˇ chehˇ ve 
teˇ yanˇ, awˬ hkawnˍ shaw paˍ leh venˇbaˆ yaˇ hui maˇ maˇ laˬ leh, Yeˍsuˆ leh 
yawˇ ve awˬ la‸ gʼawˇ hui geh teˇ geh mui caˇ ve yoˬ. 
11Hpaˍriˍsehˇ hui oˇ ve hta‸ gʼa mawˬ htaˇ, Yeˍsuˆ ve awˬ la‸ gʼawˇ hui hta‸ 
kʼoˆ piˇ ve, Nawˬ hui ve saˍ la‸ lehˬ, aˬ hto‸ ma pa taw awˬ hkawnˍ shaw paˍ 
leh venˇ baˆ yaˇ hui geh hkʼa geh caˇ ve le teh‸ na nyi ve yoˬ. 
12Tawˇ oˇ ve hta‸ Yeˍsuˆ gʼa kaˇ htaˇ yawˇ kʼaw‸ kʼoˆ piˇ ve, Chehˇ sha ve 
chaw hui naˆ tsuhˇ shehˍ hpaˇ hta‸ maˇ loˍ. Naˬ ve chaw hui ceh tiˉ loˍ ve yoˬ. 
13Ngaˬ lehˬ tanˇ tuˬ teˇ ceuˬ hta‸ heuˆ gaˇ ve maˇ heˆ, ha kʼaˉ ve teˇ ceuˬ hta‸ 
heuˆ gaˇ ve yoˬ teh‸ kʼoˆ ve tawˇ hkawˇ hta‸ nawˬ hui shiˍ tuˬ ca henˇ-oˆ. Awˬ 
lawn kʼo, hteˇ ve cawˇ ve chaw hui hta‸ kuˬ yuˬ tuˬ ngaˬ laˬ ve maˇ heˆ. 
Venˇbaˆ yaˇ hui hta‸ kuˬ yuˬ tuˬ ngaˬ laˬ ve yoˬ teh‸ kʼoˆ piˇ ve yoˬ. 

Caˇ tuˬ ce ve awˬ lawn shu na nyi ve 

14Oˇ htaˇ, Yoˇhanˬ ve awˬ la‸ gʼawˇ teˇ hpaˍ Yeˍsuˆ geh laˬ leh kʼoˆ ve, Ngaˬ 
hui leh Hpaˍriˍsehˇ teˇ hpaˍ caˇ tuˬ ce chehˇ ve ka‸, aˬ hto‸ ma pa taw nawˬ 
ve awˬ la‸ gʼawˇ teˇ hpaˍ caˇ tuˬ maˇ ce ve le teh‸ na nyi ve yoˬ. 

15Yeˍsuˆ yawˇ hui hta‸ kʼoˆ piˇ ve, Awˬ miˇ ma heuˆ shehˍ hpaˇ lehˬ, hkehˉ caˇ 
la ve chaw hui geh chehˇ htaˇ, yawˇ hui dawˇ haˍ chehˇ tuˬ laˇ. Ya‸ hkʼaˇ, awˬ 
miˇ ma heuˆ shehˍ hpaˇ hta‸ yawˇ hui geh yuˬ hpaˆ ve awˬ nyi gaˬ la tuˬ yoˬ. 
Oˇ htaˇ yawˇ hui caˇ tuˬ ce tuˬ yoˬ. 
16Veu‸ kʼaˇ awˬ piˍ hta‸ hpa awˬ suhˉ a shu ka‸ maˇ nehˉ jaw. Oˇ hkʼe nehˉ ve 
kʼo, nehˉ taˍ ve hpa lehˬ veu‸ kʼaˇ awˬ piˍ hta‸ gʼawˬ leh leuˉ leh kʼaw‸ tzuh‸ 
jaˇ tuˬ yoˬ. 
17Chi hkʼa shuˍ shuˍ, shaˍ guiˬ htuˉ pui awˬ piˍ awˬ hkʼaw lo a pehˉ meuˇ gʼuiˬ 
awˬ suhˉ a shu ka‸ maˇ keu jaw. Oˇ hkʼe keu ve kʼo, shaˍ guiˬ htuˉ pui pe‸ 
hkoˇ ve pa taw, a pehˉ meuˇ gʼuiˬ sheˆ leh, shaˍ guiˬ htuˉ pui htawˇ luˬ kʼai ve 
yoˬ. Ya‸ hkʼaˇ, a pehˉ meuˇ gʼuiˬ awˬ suhˉ hta‸ shaˍ guiˬ htuˉ pui awˬ suhˉ 
awˬ hkʼaw lo keu ve kʼo, nyiˇ ceuˬ ceuˬ maˇ luˬ kʼai teh‸ kʼoˆ piˇ ve yoˬ. 

Bon yehˬ awˬ hoˉ ve yaˇ miˇ leh, Yeˍsuˆ ve aˉ po‸ hta‸ htawˇ ve yaˇ miˇ 

18Awˬ lawn chi teˇ hpaˍ yawˇ yawˇ hui hta‸ kʼoˆ piˇ chehˇ htaˇ, bon yehˬ awˬ 
hoˉ teˇ gʼaˇ yawˇ geh laˬ leh yawˇ hta‸ oˉ kʼoˍ pui leh kʼoˆ ve, Chi teˇ hkui 
ngaˬ ve yaˇ miˇ suh peuˬ. Ya‸ hkʼaˇ, nawˬ laˬ leh yawˇ awˬ hkʼoˆ hta‸ la‸ sheh 
taˍ piˇ la. Yawˇ kʼaw‸ te‸ la tuˬ yoˬ teh‸ kʼoˆ piˇ ve yoˬ. 
19Hkʼe te leh Yeˍsuˆ tu leh, yawˇ ve awˬ la‸ gʼawˇ hui geh chaw oˇ ve awˬ 
hkʼaˇ suh kʼai ve yoˬ. 
20Oˇ htaˇ, teˇ chi nyiˇ hkʼaw‸ hkʼa gaˬ awˬ suhˍ ya‸ leh naˬ ve yaˇ miˇ teˇ gʼaˇ 
Yeˍsuˆ awˬ hkʼaw‸ nawˉ hpawˇ lo laˬ leh yawˇ ve aˉ po‸ awˬ caˍ hta‸ htawˇ ve 
yoˬ. 
21Awˬ lawn kʼo, Yawˇ ve aˉ po‸ hta‸ ceh ngaˬ gʼa htawˇ ve kʼo, ngaˬ na-e la 
tuˬ yoˬ teh‸, yawˇ nyi ma hkʼaw dawˇ ve yoˬ. 
22Yeˍsuˆ hpfuhˆ nyi leh yawˇ hta‸ mawˬ htaˇ, Yaˇ miˇ-oˬ, ha lehˬ chehˇ-oˆ. 
Nawˬ yonˍ ve teˇ ceuˬ lehˬ, nawˬ hta‸ na-e la piˇ peuˬ teh‸ kʼoˆ piˇ ve yoˬ. Oˇ 
teˇ hkui yaˇ miˇ oˇ ve na-e la ve yoˬ. 

23Bon yehˬ awˬ hoˉ ve aˉ hkʼaw lo Yeˍsuˆ gaˬ la htaˇ, lehˉ lu meuˆ ve chaw hui 
leh chaw awˬ moˍ lonˉ duiˆ-ehˍ shaˇ-ehˍ te chehˇ ve hta‸ yawˇ gʼa mawˬ ve 
yoˬ. 
24Oˇ htaˇ yawˇ yawˇ hui hta‸ kʼoˆ piˇ ve, Tawˆ kʼai loˬ. Yaˇ miˇ ehˉ chi suh ve 
maˇ heˆ, yawˇ zuh‸ muiˉ kʼa chehˇ ve yoˬ teh‸ kʼoˆ piˇ ve teˇ yanˇ, yawˇ hui 
yawˇ hta‸ gʼuiˬ ve yoˬ. 
25Yawˇ chaw awˬ moˍ lonˉ hta‸ tawˆ kʼai tcuh peuˬ hkʼaw‸ nawˉ, yawˇ lo‸-e 
leh yaˇ miˇ ehˉ ve la‸ sheh hta‸ yuˬ hkʼa leh, yaˇ miˇ ehˉ tu la ve yoˬ. 
26Hkʼe te leh awˬ lawn chi, mvuhˇmiˬ oˇ ve awˬ hkʼaw teˇ kaˬ le le lo bvuhˬ 
kʼai ve yoˬ. 

Mehˆ cuˉ paˍ nyiˇ gʼaˇ mehˆ mawˬ la ve 

27Yeˍsuˆ tu leh awˬ gʼuˇ suhˍ kʼai chehˇ htaˇ, mehˆ cuˉ paˍ nyiˇ gʼaˇ yawˇ awˬ 
hkʼaˇ suh gʼa‸ leh, Daˍviˆ ve Yaˇ hpu-oˬ, ngaˬ huiˉ maˬ hta‸ ha kʼaˉ laˇ-oˆ teh‸ 
kuˬ tcuhˉ taˍ ve yoˬ. 
28Yawˇ yehˬ hkʼaw lo‸-e htaˇ, mehˆ cuˉ paˍ oˇ ve nyiˇ gʼaˇ yawˇ geh laˬ ve yoˬ. 
Yeˍsuˆ yawˇ huiˉ maˬ hta‸ kʼoˆ piˇ ve, Chi hta‸ ngaˬ te puiˉ ve teh‸ nawˬ huiˉ 
maˬ yonˍ ve laˇ teh‸ na nyi htaˇ, Yonˍ ve yoˬ, Jawˇmawˇ-oˬ teh‸, yawˇ huiˉ 
maˬ yawˇ hta‸ kʼaw‸ kʼoˆ piˇ ve yoˬ. 
29Oˇ htaˇ, yawˇ huiˉ maˬ ve mehˆ shiˍ hta‸ yawˇ htawˇ leh, Nawˬ huiˉ maˬ 
yonˍ ve hkʼe nawˬ huiˉ maˬ awˬ pon hpeh‸ la piˇ-oˆ teh‸ kʼoˆ piˇ ve yoˬ. 
30Oˇ htaˇ, yawˇ huiˉ maˬ mehˆ kʼaw‸ mawˬ la ve yoˬ. Chaw teˇ gʼaˇ ka‸ maˇ 
gʼa shiˍ tuˬ shaˍ ti‸ taˍ-o‸ teh‸, Yeˍsuˆ yawˇ huiˉ maˬ hta‸ hkʼa deh‸ maˍ piˇ 
ve yoˬ. 
31Ya‸ hkʼaˇ, yawˇ huiˉ maˬ tawˆ kʼai leh, yawˇ huiˉ maˬ hta‸ pa taw mvuhˇmiˬ 
oˇ ve awˬ hkʼaw teˇ kaˬ le le lo Yeˍsuˆ ve awˬ lawn bvuhˬ kʼai ve yoˬ. 

Chaw kʼaˍ teˇ gʼaˇ tawˇ yaw puiˉ la ve 

32Yawˇ huiˉ maˬ tawˆ kʼai chehˇ htaˇ, neˇ geh ve chaw kʼaˍ teˇ gʼaˇ hta‸ shu 
Yeˍsuˆ geh shiˍ veu laˇ ve yoˬ. 

33Neˇ hta‸ gʼa‸ kʼoˬ peuˬ hkʼaw‸ nawˉ, chaw kʼaˍ oˇ ve tawˇ yaw la ve yoˬ. 
Chaw awˬ moˍ lonˉ teˇ hpaˍ anˇ leh, Iˉsaˍreˍlaˆ chaw hui awˬ hkʼaw lo chi hkʼe 
ve teˇ pawˆ ka‸ maˇ mawˬ jaw teh‸ yawˇ hui kʼoˆ ve yoˬ. 
34Ya‸ hkʼaˇ, Hpaˍriˍsehˇ hui kʼoˆ ve, Yawˇ neˇ jawˇmawˇ hta‸ gʼaˇ va leh neˇ 
teˇ hpaˍ hta‸ gʼa‸ kʼoˬ ve yoˬ teh‸ kʼoˆ ve yoˬ. 

Caˬ gʼeu‸ tuˬ cawˬ maˇ jaˇ ve 

35Oˇ htaˇ, venˇ hkʼaˆ teˇ kaˬ le le lo Yeˍsuˆ kʼai leh, yawˇ hui ve bon yehˬ teˇ 
hpaˍ awˬ hkʼaw lo maˍ piˇ leh Gʼuiˬsha ve mvuhˇmiˬ hta‸ caˉ da‸ ve ha lehˬ ve 
bon hkawˇ maˍ piˇ ve yoˬ. A naˍ teˇ ceuˬ le le leh naˬ ve gawˬ ve teˇ ceuˬ le le 
hta‸ htawˇ yawˇ gu na-e piˇ ve yoˬ. 
36Chaw awˬ moˍ lonˉ teˇ hpaˍ hta‸ gʼa mawˬ htaˇ, yawˇ yawˇ hui hta‸ ha kʼaˉ 
ve yoˬ. Awˬ lawn kʼo, yawˇ hui lehˬ yawˬ hawˉ paˍ maˇ cawˬ ve yawˬ hkʼe nyi 
ma sho‸ sha‸ jaˇ leh awˬ gʼaˇ nuˇ jaˇ chehˇ ve yoˬ. 
37Oˇ htaˇ, yawˇ ve awˬ la‸ gʼawˇ hui hta‸ yawˇ kʼoˆ piˇ ve, Caˬ gʼeu‸ tuˬ cawˬ 
maˇ jaˇ ve ka‸, gʼeu‸ shehˍ hpaˇ hui a ciˉ ceh tiˉ cawˬ ve yoˬ. 
38Hkʼe te leh, yawˇ ve caˬ gʼeu‸ kuiˬ lo caˬ gʼeu‸ shehˍ hpaˇ hui hta‸ peu laˇ 
tuˬ, Awˬ shehˍ hpaˇ hta‸ bon lawˬ-o‸ teh‸ kʼoˆ ve yoˬ. 

Ma‸htehˍ li‸ 10 

Tcuh yaˇ teˇ chi nyiˇ gʼaˇ hta‸ leuˆ yuˬ ve 

1Oˇ htaˇ, yawˇ ve awˬ la‸ gʼawˇ teˇ chi nyiˇ gʼaˇ hta‸ yawˇ kuˬ yuˬ leh, neˇ cha
‸ chiˆ teˇ hpaˍ hta‸ gʼa‸ kʼoˬ tuˬ maˇ kʼoˆ, a naˍ teˇ ceuˬ le le leh naˬ ve gawˬ 
ve teˇ ceuˬ le le hta‸ gu na-e piˇ tuˬ maˇ kʼoˆ, yawˇ hui hta‸ kanˇ paˆ piˇ ve 
yoˬ. 
2Tcuh yaˇ teˇ chi nyiˇ gʼaˇ ve awˬ meh lehˬ chi teˇ hpaˍ yoˬ. Awˉ lawˉ teˇ gʼaˇ, 
Peˍtruˆ teh‸ kʼoˆ ve Siˉmonˍ leh yawˇ ve awˬ nyi paˍ Anˍdrehˍ, Zeˍbeˍdehˇ ve 
awˬ yaˇ paˍ Yaˍkoˆ leh Yaˍkoˆ ve awˬ nyi paˍ Yoˇhanˬ, 
3Hpiˇliˇpuˆ leh Baˍhtawˇlaˍmehˇ, Htoˉma‸leh awˬ hkawnˍ shaw paˍ Ma‸htehˍ, 
Aˍlaˍhpehˇ ve awˬ yaˇ paˍ Yaˍkoˆ leh Htaˍdehˇ, 



2473 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

4Hkaˍnaˍniˆ awˬ moˍ hta‸ caˉ da‸ ve chaw Siˉmonˍleh, Yeˍsuˆ hta‸ chiˇ a‸ piˇ 
shehˍ hpaˇ Yuˇda‸ Iˉsaˍkaˍriˍoˆ hui yoˬ. 

Tcuh yaˇ teˇ chi nyiˇ gʼaˇ hta‸ kʼai tcuh ve 

5Tcuh yaˇ oˇ ve teˇ chi nyiˇ gʼaˇ hta‸ Yeˍsuˆ kʼai tcuh leh, yawˇ hui hta‸ chi 
hkʼe tawˇ piˇ ve, Buiˇ shaˆ aˉ naˆ chaw hui ve chehˇ kuiˬ lo taˇ kʼai. Saˍmaˍriˆ 
venˇ teˇ hpaˍ awˬ hkʼaw lo htawˇ taˇ lo‸-e. 
6Iˉsaˍreˍlaˆ teˇ yehˬ awˬ hkʼaw lo mehˉ kʼai peuˬ ve yawˬ teˇ hpaˍ geh kʼai-o. 
7Nawˬ hui kʼai chehˇ ve teˇ yanˇ, Mvuhˇ naw ma mvuhˇmiˬ gaˬ la paˇ neˇ peuˬ 
teh‸, bon maˍ piˇ-oˆ. 
8Naˬ ve chaw hui hta‸ gu na-e piˇ-oˆ. Suh ve chaw hui hta‸ kʼaw‸ te‸ tu la 
piˇ-oˆ. Hkiˬ tu‸ keuˆ ve chaw hui hta‸ da‸ la kehˬ la piˇ-oˆ. Neˇ teˇ hpaˍ hta‸ 
gʼa‸ kʼoˬ-o‸. Nawˬ hui hkʼe leˇ gʼa ve hkʼa shuˍ shuˍ, shu hta‸ hkʼe leˇ kʼaw‸ 
piˇ-oˆ. 
9Nawˬ hui ve haˍ pi caˆ awˬ hkʼaw lo, hpu, shi, peh‸ shanˍ teˇ hpaˍ hta‸ taˇ 
doˆ veu. 
10Ya‸ kʼaw kʼaˉ awˬ pon miˉ chaw leh aˉ po‸ nyiˇ hkʼoˆ hta‸ ka‸, hkuiˉ nuˆ 
leh juˇ fuiˍ hta‸ ka‸, taˇ yuˬ kʼai. Awˬ lawn kʼo, kanˉ te ve chaw lehˬ, caˇ tuˬ 
dawˬ tuˬ hta‸ gʼa cawˇ ve yoˬ. 
11Hkʼaˬ ve teˇ venˇ hkʼaˬ ve teˇ hkʼaˆ awˬ hkʼaw lo nawˬ hui lo‸-e ve maˇ kʼoˆ, 
A shu keunˍ ve le teh‸ na nyi leh, hkʼaˆ oˇ ve awˬ hkʼaw lo nawˬ hui tawˆ kʼai 
htaˇ hkʼa gaˬ oˇ kaˬ lo chehˇ taˍ-o‸. 
12Yehˬ hkʼaw lo‸-e htaˇ bon na‸ piˇ-oˆ. 
13Yehˬ oˇ ve keunˍ ve kʼo, nawˬ hui ve dawˇ sha gaˇ sha ve awˬ ceuˬ oˇ kaˬ lo 
cawˬ piˇ-oˆ. Ya‸ hkʼaˇ maˇ keunˍ ve kʼo, nawˬ hui ve dawˇ sha gaˇ sha ve awˬ 
ceuˬ nawˬ hui geh kʼaw‸ la tuˬ yoˬ. 
14Chaw teˇ gʼaˇ gʼaˇ nawˬ hui hta‸ maˇ ha‸ yuˬ leh nawˬ hui ve tawˇ hkawˇ hta
‸ maˇ na ve kʼo, yehˬ oˇ ve awˬ hkʼaw maˇ kʼoˆ, venˇ oˇ ve awˬ hkʼaw maˇ 
kʼoˆ, nawˬ hui tawˆ kʼai htaˇ, hkui taw kʼaw hta‸ ngawˉ taˍ ve je‸ meu-e hta‸ 
hpi baˬ taˉ-oˆ. 

15Ngaˬ nawˬ hui hta‸ awˬ tehˬ awˬ na kʼoˆ laˇ ve, suhˉ jehˬ ve awˬ nyi htaˇ, 
venˇ oˇ ve lehˬ Sawˉdonˍ leh Gawˇmawˇra‸ mvuhˇmiˬ a‸ kehˉ gʼa hkanˍ tuˬ 
yoˬ. 

Fawˉ ve mehˍ ve hta‸ gʼa hkanˍ tuˬ ve 

16Nawˬ hui yawˬ hkʼe hpeh‸ leh, veˬ awˬ moˍ awˬ hkʼaw lo ngaˬ nawˬ hui hta‸ 
kʼai tcuh ve yoˬ. Hkʼe te leh, vuiˬ hkʼa shuˍ shuˍ, cuˇ yiˍ cawˬ leh, aˉ pui kʼaˍ 
hkʼa shuˍ shuˍ, shu hta‸ maˇ ya‸ puiˉ ve chaw hpeh‸ piˇ-oˆ. 
17Chaw yaˇ teˇ hpaˍ hta‸ shaˍ ti‸ te-o. Awˬ lawn kʼo, yawˇ hui lehˬ, jehˬ shehˍ 
hpaˇ awˬ moˍ mehˆ gʼuˇ suhˍ nawˬ hui hta‸ chiˇ a‸ piˇ leh, yawˇ hui ve bon 
yehˬ teˇ hpaˍ awˬ hkʼaw lo nawˬ hui hta‸ jaw‸ tuˬ yoˬ. 
18Ngaˬ hta‸ pa taw, nawˬ hui hta‸ mvuhˇ miˬ jawˇmawˇ lonˉ leh hkunˉ hawˉ 
hkanˇ teˇ hpaˍ mehˆ gʼuˇ suhˍ shu yuˬ kʼai tuˬ yoˬ. Yawˇ hui mehˆ gʼuˆ suhˍ leh 
buiˇ shaˆ aˉ naˆ chaw hui mehˆ gʼuˇ suhˍ nawˬ hui shaˉ hkiˆ hpeh‸ tuˬ yoˬ. 
19Shu nawˬ hui hta‸ chiˇ a‸ piˇ ve teˇ yanˇ, nawˬ hui hkʼaˬ hkʼe gʼa kʼoˆ gʼa 
yaw tuˬ taˇ dawˇ hkiˉ. Awˬ yanˇ oˇ ve awˬ hkʼaw lo hkʼaˬ hkʼe gʼa kʼoˆ tuˬ ve 
hta‸ nawˬ hui shiˍ tuˬ yoˬ. 
20Awˬ lawn kʼo, tawˇ yaw shehˍ hpaˇ lehˬ nawˬ hui maˇ heˆ. Nawˬ hui Awˬ pa 
ve Awˬ ha hpu lehˬ, nawˬ hui awˬ hkʼaw lo tawˇ yaw tuˬ yoˬ. 
21Awˬ viˉ awˬ nyi teˇ gʼaˇ leh teˇ gʼaˇ suh tuˬ chiˇ a‸ da‸ tuˬ yoˬ. Awˬ pa htawˇ, 
a shu yawˇ ve yaˇ hta‸ chiˇ a‸ tuˬ yoˬ. Yaˇ paˍ yaˇ miˇ teˇ hpaˍ htawˇ, a shu 
yawˇ ve awˬ pa awˬ e hta‸ hpfuhˆ leh tiˇ pehˍ tcuh tuˬ yoˬ. 
22Ngaˬ ve awˬ meh hta‸ pa taw, chaw hkʼa peu-eˬ nawˬ hui hta‸ canˇ tuˬ yoˬ. 
Ya‸ hkʼaˇ, awˬ leh hkʼa gaˬ yeˬ chehˇ ve chaw lehˬ, htaiˍ hkʼaw‸ ve hta‸ gʼa 
tuˬ yoˬ. 
23Venˇ teˇ venˇ awˬ hkʼaw lo shu nawˬ hui hta‸ fawˉ mehˍ ve kʼo, awˬ kaˍ awˬ 
nu teˇ venˇ lo hpaw-e loˬ. Ngaˬ nawˬ hui hta‸ awˬ tehˬ awˬ na kʼoˆ laˇ ve, 
Iˉsaˍreˍlaˆ venˇ teˇ hpaˍ lo nawˬ hui ca toˇ maˇ zuhˇ sheˍ htaˇ ka‸, chaw yaˇ ve 
Yaˇ hpu gaˬ la tuˬ yoˬ. 

24Awˬ la‸ gʼawˇ lehˬ, yawˇ ve saˍ la‸ a‸ kehˉ uiˍ ve maˇ heˆ. Awˬ ceˬ htawˇ, 
yawˇ ve awˬ shehˍ hpaˇ a‸ kehˉ uiˍ ve maˇ heˆ. 
25Awˬ la‸ gʼawˇ lehˬ, yawˇ ve saˍ la‸ hkʼa shuˍ shuˍ hpeh‸ leh, awˬ ceˬ htawˇ 
yawˇ ve awˬ shehˍ hpaˇ hkʼa shuˍ shuˍ hpeh‸ ve kʼo, law‸ ve yoˬ. Yawˇ hui 
lehˬ, yehˬ shehˍ hpaˇ hta‸ Beˍsaˍbuˇlaˆ teh‸ kʼoˆ ve kʼo, yawˇ ve yehˬ yaˇ kʼa 
yaˇ hui hta‸ chi a‸ kehˉ leuˉ leh kʼoˆ tuˬ yoˬ, maˇ heˆ laˇ. 

A shu hta‸ kawˆ cawˇ ve awˬ lawn 

26Hkʼe te leh, yawˇ hui hta‸ taˇ kawˆ. Awˬ lawn kʼo, hkʼa beh taˍ ve awˬ ceuˬ 
hkʼa peu-eˬ maˇ hpeu‸ tawˆ la tuˬ ve teˇ ceuˬ ka‸ maˇ cawˬ. Hkʼa faˉ taˍ ve 
awˬ ceuˬ hkʼa peu-eˬ htawˇ, maˇ shiˍ la tuˬ ve teˇ ceuˬ ka‸ maˇ cawˬ. 
27Ngaˬ nawˬ hui hta‸ naˆ ho‸ kuiˬ lo hto laˇ ve awˬ ceuˬ teˇ hpaˍ, awˬ gʼeuˆ ba 
kuiˬ lo kʼaw‸ hto piˇ-oˆ. Nawˬ hui hta‸ a yehˉ yehˉ hto laˇ ve awˬ ceuˬ teˇ 
hpaˍ, yehˬ awˬ hkʼoˆ lo taˆ-e leh kuˬ maˍ piˇ-oˆ. 
28Awˬ to hta‸ tiˇ pehˍ gʼa ve htawˇ, co ha hta‸ tiˇ pehˍ maˇ gʼa ve pa taw, 
chaw yaˇ hui hta‸ taˇ kawˆ. Ya‸ hkʼaˇ, co ha hta‸ ka‸ awˬ to hta‸ ka‸ moˬ naˆ 
ho‸ awˬ hkʼaw lo te luˬ gʼa shehˍ hpaˇ hta‸ kawˆ loˬ. 
29Jaˍ meuˇ nyiˇ hkeh hta‸ peh‸ shanˍ teˇ peh‸ hawˇ ve maˇ heˆ laˇ. Nawˬ hui 
ve Awˬ pa a loˍ maˇ cawˬ kʼo, teˇ hkeh ka‸ miˬguiˬ hkʼoˆ lo maˇ ce. 
30Nawˬ hui ve uˉ hkeh mvuh hkʼa peu-eˬ hta‸ htawˇ gʼaw nyi taˍ peuˬ. 
31Hkʼe te leh, taˇ kawˆ. Jaˍ meuˇ teˇ hpaˍ a‸ kehˉ nawˬ hui awˬ hpfuhˇ hkʼaˆ 
jaˇ ve yoˬ. 
32Hkʼaˬ ve chaw teˇ gʼaˇ maˇ kʼoˆ, chaw yaˇ mehˆ gʼuˇ suhˍ ngaˬ hta‸ hkanˍ yuˬ 
ve kʼo, mvuhˇ naw ma hkʼoˆ lo chehˇ ve ngaˬ ve Awˬ pa mehˆ gʼuˇ suhˍ ngaˬ 
htawˇ yawˇ hta‸ hkanˍ yuˬ tuˬ yoˬ. 
33Hkʼaˬ ve chaw teˇ gʼaˇ maˇ kʼoˆ, chaw yaˇ mehˆ gʼuˇ suhˍ ngaˬ hta‸ chiˇ baˬ 
ve kʼo, mvuhˇ naw ma hkʼoˆ lo chehˇ ve ngaˬ ve Awˬ pa mehˆ gʼuˇ suhˍ ngaˬ 
htawˇ yawˇ hta‸ chiˇ baˬ tuˬ yoˬ. 

Cawˇ da‸ hui da‸ te tuˬ awˬ pon laˬ ve maˇ heˆ 

34Miˬguiˬ hkʼoˆ lo cawˇ da‸ hui da‸ te tuˬ awˬ pon ngaˬ laˬ ve teh‸ taˇ dawˇ. 
Cawˇ da‸ hui da‸ te tuˬ awˬ pon ngaˬ laˬ ve maˇ heˆ. Aˉ htaw hta‸ ngaˬ yuˬ laˬ 
ve yoˬ. 
35Awˬ lawn kʼo, yaˇ paˍ leh yawˇ ve awˬ pa, yaˇ miˇ leh yawˇ ve awˬ e, awˬ 
hkuiˇ ma leh yawˇ ve awˬ pi, teˇ gʼaˇ leh teˇ gʼaˇ maˇ cawˇ maˇ hawˍ da‸ tuˬ 
ngaˬ laˬ ve yoˬ. 
36A shu yawˇ ve canˇ paˍ lehˬ, a shu yawˇ ve yehˬ yaˇ kʼa yaˇ teˇ hpaˍ hpeh‸ 
tuˬ yoˬ. 
37Ngaˬ hta‸ ha‸ ve a‸ kehˉ awˬ pa awˬ e hta‸ ha‸ ve chaw teˇ gʼaˇ lehˬ, ngaˬ 
hta‸ maˇ keunˍ. Ngaˬ hta‸ ha‸ ve a‸ kehˉ yaˇ paˍ yaˇ miˇ hta‸ ha‸ ve chaw teˇ 
gʼaˇ lehˬ, ngaˬ hta‸ maˇ keunˍ. 
38A shu yawˇ ve la‸ ka hta‸ taˆ leh ngaˬ hkʼaˇ suh maˇ laˬ ve chaw teˇ gʼaˇ 
lehˬ, ngaˬ hta‸ maˇ keunˍ. 
39A shu yawˇ ve a sha‸ hta‸ gʼa ve chaw teˇ gʼaˇ lehˬ, a sha‸ shonˇ tuˬ yoˬ. 
Ngaˬ awˬ pon a shu yawˇ ve a sha‸ hta‸ shonˇ ve chaw teˇ gʼaˇ lehˬ, a sha‸ 
hta‸ kʼaw‸ gʼa tuˬ yoˬ. 

Awˬ bon gʼa ve 

40Nawˬ hui hta‸ ha‸ yuˬ ve chaw lehˬ, ngaˬ hta‸ ha‸ yuˬ ve yoˬ. Peuˬ leh, ngaˬ 
hta‸ ha‸ yuˬ ve chaw lehˬ, ngaˬ hta‸ peu laˇ shehˍ hpaˇ hta‸ ha‸ yuˬ ve yoˬ. 
41Chaw teˇ gʼaˇ Gʼuiˬsha ve tcuh kaˍ paˍ hpeh‸ ve hta‸ pa taw, shu yawˇ hta‸ 
ha‸ yuˬ ve kʼo, ha‸ yuˬ shehˍ hpaˇ htawˇ tcuh kaˍ paˍ hkʼa shuˍ shuˍ awˬ bon 
gʼa tuˬ yoˬ. Chaw teˇ gʼaˇ hteˇ ve cawˇ ve chaw hpeh‸ ve hta‸ pa taw shu yawˇ 
hta‸ ha‸ yuˬ ve kʼo, ha‸ yuˬ shehˍ hpaˇ hteˇ ve cawˇ ve chaw teˇ gʼaˇ hkʼa 
shuˍ shuˍ awˬ bon gʼa tuˬ yoˬ. 
42I ve chaw chi teˇ hpaˍ lehˬ, awˬ la‸ gʼawˇ hpeh‸ ve hta‸ pa taw, hkʼaˬ ve 
chaw teˇ gʼaˇ htawˇ maˇ kʼoˆ, yawˇ hui teˇ gʼaˇ gʼaˇ hta‸ iˉ kaˆ gawˬ teˇ kawˆ 
taw piˇ ve kʼo, taw piˇ shehˍ hpaˇ lehˬ, awˬ bon a ciˉ ka‸ maˇ mehˉ taˬ teh‸ 
ngaˬ nawˬ hui hta‸ awˬ tehˬ awˬ na kʼoˆ laˇ ve yoˬ teh‸, Yeˍsuˆ kʼoˆ ve. 

Ma‸htehˍ li‸ 11 

Yoˇhanˬ lehˬ yawˇ ve awˬ la‸ gʼawˇ hui hta‸ peu laˇ ve 

1Yeˍsuˆ lehˬ yawˇ ve awˬ la‸ gʼawˇ teˇ chi nyiˇ gʼaˇ hta‸ maˍ piˇ peuˬ hkʼaw‸ 
nawˉ, venˇ hkʼaˆ teˇ hpaˍ awˬ hkʼaw lo ca maˍ piˇ tuˬ leh bon maˍ tuˬ, yawˇ 
htawˇ oˇ kaˬ lo tawˆ kʼai ve yoˬ. 
2Yoˇhanˬ lehˬ htawnˍ hkʼaw chehˇ ve teˇ yanˇ, Hkri‸ te ve kanˉ teˇ hpaˍ awˬ 
lawn hta‸ gʼa kaˇ ve yoˬ. Yawˇ ve awˬ la‸ gʼawˇ teˇ hpaˍ hta‸ kʼai tcuh leh, 
3Nawˬ lehˬ, laˬ tuˬ ve chaw teˇ gʼaˇ yoˬ laˇ. Maˇ heˆ kʼo, awˬ kaˍ awˬ nu teˇ gʼaˇ 
hta‸ ngaˬ hui gʼa dawˇ law tuˬ sheˍ laˇ teh‸, yawˇ hta‸ na nyi tcuh ve yoˬ. 
4Yeˍsuˆ yawˇ hui hta‸ kʼaw‸ kʼoˆ piˇ ve, Nawˬ hui hkʼa gʼa kaˇ hkʼa gʼa mawˬ 
ve teˇ hpaˍ Yoˇhanˬ hta‸ ca hto piˇ-oˆ. 
5Mehˆ cuˉ ve chaw hui mehˆ mawˬ la ve, hkui luˬ ve chaw hui ya‸ kʼaw juˇ 
kʼai ve, hkiˬ tu‸ keuˆ ve chaw hui da‸ la kehˬ la ve, naˍ paw pawˇ ve chaw 
hui naˍ paw kaˇ la ve, suh ve chaw hui kʼaw‸ te‸ tu la ve leh, haˍ ve gʼawˇ ve 
chaw hui htawˇ ha lehˬ ve bon hkawˇ hta‸ gʼa kaˇ ve yoˬ. 
6Ngaˬ hta‸ nyi ma maˇ luˬ ve chaw lehˬ, awˬ bon uiˍ ve yoˬ teh‸ kʼoˆ piˇ ve 
yoˬ. 
7Yoˇhanˬ ve awˬ la‸ gʼawˇ teˇ hpaˍ kʼo‸-e chehˇ htaˇ, Yeˍsuˆ lehˬ Yoˇhanˬ ve 
awˬ lawn chaw awˬ moˍ lonˉ teˇ hpaˍ hta‸ kʼoˆ piˇ ve, Nawˬ hui aˬ hto‸ ma 
hta‸ ca nyi tuˬ heh puiˉ hkʼaw lo kʼai ve le. Mvuhˇ haw meuˆ leh hiˆ hiˆ naˇ 
naˇ te chehˇ ve lo cehˬ hta‸ laˇ. 
8Maˇ heˆ kʼo, aˬ hto‸ ma hta‸ ca nyi tuˬ kʼai ve le. Nuˇ lehˍ ve veu‸ kʼaˇ veu‸ 
deh ve chaw hta‸ laˇ. Nuˇ lehˍ ve veu‸ kʼaˇ veu‸ deh ve chaw hui lehˬ, hkunˉ 
hawˉ hkanˇ ve hawˉ yehˬ awˬ hkʼaw lo chehˇ ve yoˬ. 
9Maˇ heˆ kʼo, aˬ hto‸ ma hta‸ ca nyi tuˬ kʼai ve le. Gʼuiˬsha ve tcuh kaˍ paˍ hta
‸ laˇ. Yoˬ, Gʼuiˬsha ve tcuh kaˍ paˍ hta‸ ca nyi ve yoˬ. Yawˇ lehˬ, Gʼuiˬsha ve 
tcuh kaˍ paˍ teˇ hpaˍ a‸ kehˉ uiˍ ve chaw teˇ gʼaˇ hpeh‸ ve yoˬ teh‸, ngaˬ nawˬ 
hui hta‸ kʼoˆ laˇ ve yoˬ. 

10Nyi loˬ. Nawˬ awˬ gʼuˇ suhˍ lo nawˬ ve ya‸ kʼaw hta‸ gu tuˬ ngaˬ ve tcuh yaˇ 
hta‸ nawˬ mehˆ gʼuˇ suhˍ lo ngaˬ kʼai tcuh ve yoˬ, teh‸ bvuh‸ taˍ ve lehˬ, 
yawˇ hta‸ kʼoˆ ve yoˬ. 
11Ngaˬ nawˬ hui hta‸ awˬ tehˬ awˬ na kʼoˆ laˇ ve, yaˇ miˇ geh hkʼa paw la ve 
chaw hui awˬ hkʼaw lo, baˆtiˆsaˬ piˇ paˍ Yoˇhanˬ a‸ kehˉ uiˍ ve chaw teˇ gʼaˇ 
ka‸ maˇ tawˆ la jaw. Ya‸ hkʼaˇ, mvuhˇ naw ma mvuhˇmiˬ awˬ hkʼaw lo shu a‸ 
kehˉ i ve chaw teˇ gʼaˇ lehˬ, yawˇ a‸ kehˉ uiˍ sheˍ ve yoˬ. 
12Baˆtiˆsaˬ piˇ paˍ Yoˇhanˬ kanˉ te ve awˬ nyi teˇ hpaˍ hta‸ tanˬ leh ya‸ nyi 
hkʼa gaˬ, mvuhˇ naw ma ve mvuhˇmiˬ lehˬ hiˉ yuˬ ve hta‸ gʼa hkanˍ ve yoˬ. 
Hiˉ yuˬ ve chaw teˇ hpaˍ lehˬ, gʼaˇ hte‸ buiˆ da‸ leh lo‸-e chehˇ ve yoˬ. 
13Awˬ lawn kʼo, Gʼuiˬsha ve tcuh kaˍ paˍ hkʼa peu-eˬ leh awˬliˇtawˇhkawˇ li‸ 
lehˬ, Yoˇhanˬ ve awˬ co-e hkʼa gaˬ hto piˇ maˍ piˇ ve yoˬ. 
14Nawˬ hui na yuˬ gaˇ ve kʼo, chaw chi lehˬ laˬ tuˬ ve Eˇliˇya‸ hpeh‸ ve yoˬ. 
15Kaˇ tuˬ naˍ paw cawˬ ve chaw hkʼa deh‸ na-o. 
16Chaw chi teˇ co-e hta‸ aˬ hto‸ ma yuˬ leh gʼa tehˆ maˍ tuˬ le. 
17Chaw chi teˇ co-e lehˬ, Nawˬ hui awˬ pon ngaˬ hui nawˍ meuˆ htawˇ nawˬ 
hui kʼaˍ maˇ hkʼeˆ. Ngaˬ hui paˆ hawˬ ve htawˇ nawˬ hui maˇ dawˇ haˍ, teh‸ 
tcuh hkʼaw mui taˍ leh awˬ chawˇ chawˇ hta‸ kuˬ leh kʼoˆ chehˇ ve yaˇ ehˉ teˇ 
hpaˍ hta‸ shuˍ ve yoˬ. 
18Awˬ lawn kʼo, Yoˇhanˬ laˬ leh, maˇ caˇ maˇ dawˬ ve pa taw, Yawˇ lehˬ neˇ 
geh ve chaw yoˬ teh‸ shu kʼoˆ ve yoˬ. 
19Chaw yaˇ ve Yaˇ hpu laˬ leh caˇ ve dawˬ ve pa taw, Chaw chi lehˬ, caˇ leuˉ 
dawˬ leuˉ ve chaw, a pehˉ meuˇ gʼuiˬ dawˬ ponˬ dawˬ leuˉ ve chaw, awˬ 
hkawnˍ shaw paˍ leh venˇbaˆ yaˇ hui hta‸ awˬ chawˇ te ve chaw yoˬ teh‸ shu 
kʼaw‸ kʼoˆ ve yoˬ. Ya‸ hkʼaˇ, cuˇ yiˍ maˍ yiˍ teˇ ceuˬ lehˬ, yawˇ te ve kanˉ teˇ 
hpaˍ awˬ hkʼaw lo, hteˇ ve cawˇ ve hta‸ shu gʼa shiˍ ve yoˬ teh‸, Yeˍsuˆ kʼoˆ 
ve yoˬ. 

Venˇbaˆ maˇ dawˇ hpfuhˆ ve venˇ teˇ hpaˍ gʼa dawˇ haˍ jaˇ tuˬ ve 

20Oˇ htaˇ, yawˇ kanˉ uiˍ ve maˇ maˇ te maˍ piˇ peuˬ ve venˇ teˇ hpaˍ lehˬ, yawˇ 
hui ve venˇbaˆ hta‸ maˇ dawˇ hpfuhˆ ve pa taw, Yeˍsuˆ yawˇ hui hta‸ deˇ maˍ 
leh kʼoˆ ve, 
21Hkawˇraˍsenˍ venˇ-oˬ, nawˬ gʼa dawˇ haˍ jaˇ tuˬ yoˬ. Behˇsehˇdaˆ venˇ-oˬ, 
nawˬ htawˇ gʼa dawˇ haˍ jaˇ tuˬ yoˬ. Awˬ lawn kʼo, nawˬ hui awˬ hkʼaw lo te 
peuˬ ve kanˉ uiˍ ve teˇ hpaˍ lehˬ, Tuˇruˆ venˇ leh Siˉdonˍ venˇ awˬ hkʼaw lo te 
ve hkʼe kʼo, yawˇ hui lehˬ aˬ sho-eˬ htaˇ ka‸ meh htuˉ pui hpa hta‸ veu‸ deh 
leh hkʼaw‸ laˉ hkaˆ pfuhˍ ve awˬ hkʼaw lo venˇbaˆ hta‸ dawˇ hpfuhˆ tuˬ yoˬ. 
22Ngaˬ nawˬ hui hta‸ kʼoˆ laˇ ve, suhˉ jehˬ ve awˬ nyi htaˇ, nawˬ hui lehˬ 
Tuˇruˆ venˇ leh Siˉdonˍ venˇ a‸ kehˉ gʼa hkanˍ tuˬ yoˬ. 
23Kaˍpeˍneˍonˍ venˇ-oˬ, nawˬ lehˬ mvuhˇ naw ma lo hkʼa gaˬ chiˇ taˆ-e ve hta‸ 
gʼa hkanˍ tuˬ teh‸ dawˇ ve laˇ. Nawˬ lehˬ, suh mvuhˇmiˬ hkʼa gaˬ gʼa ya‸-e tuˬ 
yoˬ. Awˬ lawn kʼo, nawˬ awˬ hkʼaw lo te peuˬ ve kanˉ uiˍ ve teˇ hpaˍ 
Sawˉdonˍ venˇ awˬ hkʼaw lo te ve hkʼe kʼo, venˇ oˇ ve lehˬ ya‸ nyi hkʼa gaˬ 
cawˬ tuˬ sheˍ ve yoˬ. 
24Ngaˬ nawˬ hui hta‸ kʼoˆ laˇ ve, suhˉ jehˬ ve awˬ nyi htaˇ, nawˬ hui lehˬ 
Sawˉdonˍ mvuhˇmiˬ a‸ kehˉ gʼa hkanˍ tuˬ yoˬ teh‸ kʼoˆ ve yoˬ. 

Ngaˬ geh gʼaˇ jehˇ la-o 

25Oˇ ve teˇ yanˇ Yeˍsuˆ kʼoˆ ve, Mvuhˇ naw ma miˬ naˆ ma hta‸ uˉ peunˍ shehˍ 
hpaˇ A pa-oˬ, cuˇ yiˍ maˍ yiˍ cawˬ ve chaw leh shiˍ puiˉ ve chaw hui hta‸ awˬ 
lawn chi teˇ hpaˍ nawˬ faˉ taˍ leh, yaˇ ehˉ teˇ hpaˍ hta‸ hpeu‸ maˍ piˇ ve pa 
taw, ngaˬ nawˬ hta‸ chiˇ mvuh ve yoˬ. 
26A pa-oˬ, chi lehˬ nawˬ a loˍ cawˇ ve yoˬ. 
27Ngaˬ ve Awˬ pa lehˬ, awˬ ceuˬ hkʼa peu-eˬ ngaˬ hta‸ chiˇ a‸ laˇ peuˬ. Awˬ pa 
maˇ heˆ kʼo, Yaˇ hpu hta‸ teˇ gʼaˇ ka‸ maˇ shiˍ. Yaˇ hpu leh Yaˇ hpu hpeu‸ 
maˍ piˇ gaˇ ve chaw maˇ heˆ kʼo, Awˬ pa hta‸ teˇ gʼaˇ ka‸ maˇ shiˍ. 
28Kanˉ te heuˬ leh mawˇ pfuhˇ hawˇ ve chaw hkʼa peu-eˬ ngaˬ geh laˬ-o‸. Ngaˬ 
nawˬ hui hta‸ gʼaˇ jehˇ piˇ tuˬ yoˬ. 

29Ngaˬ ve taˆ tuˬ hta‸ taˆ leh ngaˬ geh henˇ yuˬ-o‸. Awˬ lawn kʼo, ngaˬ lehˬ nyi 
ma nuˇ nuˇ nehˬ nehˬ cawˬ leh, nawˬ hui ve nyi ma htawˇ gʼaˇ gʼa jehˇ tuˬ yoˬ. 
30Awˬ lawn kʼo, ngaˬ ve taˆ tuˬ taˆ sha leh, ngaˬ ve mawˇ htawˇ lawˬ ve yoˬ teh
‸ kʼoˆ ve yoˬ. 

Ma‸htehˍ li‸ 12 

Shinˉ nyi htaˇ awˬ la‸ gʼawˇ hui caˬ nu hta‸ chehˆ caˇ ve 

1Oˇ ve teˇ yanˇ, Yeˍsuˆ lehˬ shinˉ nyi htaˇ heh hkʼaw hpanˍ kʼai ve yoˬ. Yawˇ ve 
awˬ la‸ gʼawˇ teˇ hpaˍ awˍ meu‸ leh caˬ nu chehˆ caˇ ve yoˬ. 
2Hpaˍriˍsehˇ teˇ hpaˍ mawˬ leh, Nyi-o, shinˉ nyi awˬ hkʼaw lo te maˇ keunˍ te 
maˇ cawˇ ve awˬ ceuˬ hta‸ nawˬ ve awˬ la‸ gʼawˇ teˇ hpaˍ te chehˇ ve law teh
‸, yawˇ hui yawˇ hta‸ kʼoˆ piˇ ve yoˬ. 
3Yeˍsuˆ yawˇ hui hta‸ kʼaw‸ kʼoˆ piˇ ve, Daˍviˆ leh yawˇ ve awˬ chawˇ teˇ hpaˍ 
awˍ meu‸ ve teˇ yanˇ, yawˇ hui hkʼaˬ hkʼe te ve awˬ lawn hta‸ nawˬ hui maˇ 
gʼaw jaw leh laˇ. 
4Yawˇ lehˬ Gʼuiˬsha ve yehˬ awˬ hkʼaw lo lo‸-e leh, yawˇ awˬ to ka‸ yawˇ ve 
awˬ chawˇ teˇ hpaˍ ka‸ caˇ maˇ keunˍ caˇ maˇ cawˇ ve, paw hkuˇ teˇ hpaˍ ceh 
tiˉ caˇ keunˍ caˇ cawˇ ve tanˇ taˍ ve hkaoˍmonˇ hta‸ caˇ ve maˇ heˆ laˇ. 
5Peuˬ leh, shinˉ nyi htaˇ bon yehˬ lonˉ awˬ hkʼaw lo paw hkuˇ teˇ hpaˍ shinˉ 
nyi ve awˬ liˇ hta‸ te ya‸ ve htawˇ, yawˇ hui venˇbaˆ maˇ cawˬ ve awˬ lawn 
hta‸ awˬliˇtawˇhkawˇ awˬ hkʼaw lo nawˬ hui maˇ gʼaw jaw laˇ. 
6Ngaˬ nawˬ hui hta‸ kʼoˆ laˇ ve, bon yehˬ lonˉ a‸ kehˉ uiˍ ve teˇ gʼaˇ choˬ kaˬ 
chehˇ taˍ ve yoˬ. 
7Tanˇ tuˬ hta‸ ngaˬ heuˆ gaˇ ve maˇ heˆ. Ha kʼaˉ ve teˇ ceuˬ hta‸ ngaˬ heuˆ gaˇ 
ve yoˬ teh‸ kʼoˆ taˍ ve tawˇ hkawˇ hta‸ nawˬ hui shiˍ ve hkʼe kʼo, venˇbaˆ maˇ 
cawˬ ve chaw hta‸ nawˬ hui venˇbaˆ taˍ tuˬ maˇ heˆ. 
8Awˬ lawn kʼo, chaw yaˇ ve Yaˇ hpu lehˬ, shinˉ nyi ve awˬ jawˇmawˇhpeh‸ ve 
yoˬ teh‸ kʼoˆ piˇ ve yoˬ. 

La‸ sheh teˇ paˉ suh ve chaw awˬ lawn 

9Yawˇ oˇ kaˬ lo tawˆ kʼai leh yawˇ hui ve bon yehˬ awˬ hkʼaw lo lo‸-e ve yoˬ. 
10Oˇ kaˬ lo la‸ sheh teˇ paˉ suh ve chaw teˇ gʼaˇ cawˬ ve yoˬ. Yawˇ hui Yeˍsuˆ 
hta‸ venˇbaˆ taˍ tuˬ, Shinˉ nyi awˬ hkʼaw lo shu hta‸ gu na-e piˇ cawˇ laˇ teh‸, 
yawˇ hui yawˇ hta‸ na nyi ve yoˬ. 
11Yawˇ yawˇ hui hta‸ kʼaw‸ kʼoˆ piˇ ve. Nawˬ hui awˬ hkʼaw lo chaw teˇ gʼaˇ 
gʼaˇ yawˬ teˇ hkeh tiˉ cawˬ leh, shinˉ nyi htaˇ yawˬ oˇ ve teˇ hkeh miˬ kʼoˍ 
hkʼaw ce lo‸-e ve kʼo, maˇ yuˬ tawˆ ve chaw teˇ gʼaˇ gʼaˇ cawˬ laˇ. 
12Chaw yaˇ lehˬ, yawˬ a‸ kehˉ hkʼaˬ ma awˬ hpfuhˇ hkʼaˆ ve le. Hkʼe te leh, 
shinˉ nyi htaˇ da‸ ve awˬ ceuˬ hta‸ te cawˇ ve yoˬ teh‸, yawˇ kʼoˆ piˇ ve yoˬ. 
13Oˇ htaˇ, chaw oˇ ve hta‸, Nawˬ ve la‸ sheh che hkʼa teh‸, yawˇ kʼoˆ piˇ ve 
yoˬ. Chaw oˇ ve la‸ sheh che ve teˇ yanˇ kʼaw‸ da‸ la leh, awˬ nu ve teˇ paˉ 
hkʼa shuˍ shuˍ hpeh‸ la ve yoˬ. 
14Oˇ htaˇ, Hpaˍriˍsehˇ teˇ hpaˍ tawˆ kʼai leh, Yeˍsuˆ hta‸ hkʼaˬ hkʼe te leh gʼa 
tiˇ pehˍ tuˬ jehˬ da‸ ve yoˬ. 

Leuˆ yuˬ taˍ ve awˬ ceˬ teˇ gʼaˇ 

15Awˬ lawn chi hta‸ Yeˍsuˆ gʼa shiˍ htaˇ, yawˇ oˇ kaˬ lo tawˆ kʼai ve yoˬ. Chaw 
maˇ maˇ yawˇ awˬ hkʼaˇ suh kʼai leh, yawˇ hui hkʼa peu-eˬ hta‸ yawˇ gu na-e 
piˇ ve yoˬ. 
16Yawˇ ve awˬ lawn shu hta‸ maˇ gʼa kʼaoˍ piˇ tuˬ,yawˇ hui hta‸ yawˇ tawˇ 
hkʼa deh‸ piˇ taˍ ve yoˬ. 
17Awˬ lawn chi lehˬ, tcuh kaˍ paˍ Iˉsaˍyaˆ kʼoˆ taˍ ve tawˇ teˇ hkawˇ biˇ la tuˬ 
awˬ pon yoˬ. Yawˇ kʼoˆ taˍ ve tawˇ hkawˇ lehˬ, 
18Ngaˬ leuˆ yuˬ taˍ ve ngaˬ ve awˬ ceˬ teˇ gʼaˇ hta‸ nyi-o. Yawˇ hta‸ ngaˬ nyi 
hkʼaˇ suh leh ha‸ jaˇ ve yoˬ. Ngaˬ ve Awˬ ha hpu yawˇ awˬ hkʼoˆ hta‸ ngaˬ 
chehˇ piˇ leh, suhˉ jehˬ ve awˬ lawn buiˇshaˆaˉnaˆ chaw hui hta‸ yawˇ kʼaoˍ 
maˍ piˇ tuˬ yoˬ. 
19Tawˇ gʼawˬ da‸ ve maˇ kʼoˆ, kuˬ ve maˇ kʼoˆ, yawˇ maˇ te. Ya‸ kʼaw kʼaˉ lo 
yawˇ ve awˬ hkawˇ hta‸ chaw teˇ gʼaˇ ka‸ maˇ gʼa kaˇ 

20Suhˉ jehˬ ve awˬ liˇ hta‸ gʼaˇ kuiˬ lo yawˇ maˇ gaˬ tcuh sheˍ ve ceh ceh, hteh 
kʼaˉ taˍ ve lo cehˬ hta‸ yawˇ maˇ te cheˆ. Kawˆ faiˇ awˬ caˆ mvuhˇ hkʼawˇ du 
du te to‸ chehˇ ve hta‸ yawˇ maˇ shiˉ. 
21Yawˇ ve awˬ meh awˬ hkʼaw lo buiˇshaˆaˉnaˆ chaw hui dawˇ law tuˬ yoˬ, teh
‸ kʼoˆ taˍ ve yoˬ. 

Da‸ ve kehˬ ve Awˬ ha hpu hta‸ shu maˇ shawˍ maˇ caˆ kʼoˆ ve 

22Oˇ htaˇ neˇ geh taˍ ve, mehˆ cuˉ leh kʼaˍ ve chaw teˇ gʼaˇ hta‸ shu yawˇ geh 
yuˬ laˬ ve yoˬ. Yawˇ chaw kʼaˍ oˇ ve hta‸ gu na-e piˇ ve pa taw, chaw kʼaˍ oˇ 
ve tawˇ yaw gʼa la leh, mehˆ mawˬ la ve yoˬ. 
23Oˇ htaˇ chaw awˬ moˍ lonˉ teˇ hpaˍ anˇ jaˇ leh, Chi lehˬ Daˍviˆ ve Yaˇ hpu leh 
naˍ leˇ teh‸ kʼoˆ da‸ ve yoˬ. 
24Hpaˍriˍsehˇ teˇ hpaˍ gʼa kaˇ htaˇ, Chaw chi lehˬ, neˇ jawˇmawˇ Beˍsaˍbuˇlaˆ 
hta‸ gʼaˇ va ve awˬ hkʼaw lo ceh tiˉ neˇ teˇ hpaˍ hta‸ gʼa‸ kʼoˬ ve yoˬ teh‸ 
kʼoˆ ve yoˬ. 
25Yawˇ hui dawˇ chehˇ ve hta‸ yawˇ shiˍ ve pa taw, yawˇ hui hta‸ kʼoˆ piˇ ve, 
Maˇ cawˇ maˇ hawˍ da‸ ve mvuhˇmiˬ teˇ peˆ le le luˬ kʼai sheˆ kʼai tuˬ yoˬ. 
Maˇ cawˇ maˇ hawˍ da‸ ve venˇ maˇ kʼoˆ, yehˬ maˇ kʼoˆ, yeˬ chehˇ hpeh‸ tuˬ 
ve maˇ heˆ. 
26Saˍtanˍ lehˬ, Saˍtanˍ hta‸ gʼa‸ kʼoˬ ve kʼo, yawˇ awˬ to hta‸ hpaˆ da‸ tuˬ te 
ve yoˬ. Hkʼe te leh, yawˇ ve mvuhˇmiˬ hkʼaˬ hkʼe te yeˬ hpeh‸ tuˬ le. 
27Ngaˬ lehˬ Beˍsaˍbuˇlaˆ hta‸ gʼaˇ va leh neˇ teˇ hpaˍ hta‸ gʼa‸ kʼoˬ ve hkʼe 
kʼo, nawˬ hui ve yaˇ paˍ teˇ hpaˍ lehˬ, a shu hta‸ gʼaˇ va leh gʼa‸ kʼoˬ ve le. 
Hkʼe te leh, yawˇ hui lehˬ nawˬ hui ve suhˉ jehˬ shehˍ hpaˇ hpeh‸ tuˬ yoˬ. 
28Ya‸ hkʼaˇ, ngaˬ lehˬ Gʼuiˬsha ve Awˬ ha hpu hta‸ gʼaˇ va leh neˇ teˇ hpaˍ hta
‸ gʼa‸ kʼoˬ ve kʼo, Gʼuiˬsha ve mvuhˇ miˬ nawˬ hui geh gaˬ la peuˬ. 
29Awˬ gʼaˇ uiˍ ve chaw teˇ gʼaˇ hta‸ awˉ lawˉ maˇ hpeh tiˍ taˍ ve kʼo, yawˇ ve 
aˉ hkʼaw lo lo‸-e leh yawˇ ve mawˇ jeˬ hta‸ a shu hiˉ yuˬ gʼa tuˬ le. Awˬ gʼaˇ 
uiˍ ve chaw hta‸ hpeh tiˍ taˍ peuˬ htaˇ heh‸, yawˇ ve aˉ hkʼaw lo lo‸-e leh 
mawˇ jeˬ hta‸ hiˉ yuˬ gʼa tuˬ yoˬ. 

30Ngaˬ hpawˇ maˇ chehˇ ve chaw lehˬ, ngaˬ ve canˇ paˍ hpawˇ chehˇ ve yoˬ. 
Ngaˬ geh teˇ geh maˇ gʼawˆ hpoˆ ve chaw lehˬ, gʼawˆ baˬ ve chaw hpeh‸ ve 
yoˬ. 
31Hkʼe te leh, ngaˬ nawˬ hui hta‸ kʼoˆ laˇ ve, chaw yaˇ hui te ve venˇbaˆ teˇ 
ceuˬ le le leh maˇ shawˍ maˇ caˆ kʼoˆ ve teˇ ceuˬ le le hta‸ hpehˇ piˇ tuˬ yoˬ. 
Ya‸ hkʼaˇ, Awˬ ha hpu hta‸ maˇ shawˍ maˇ caˆ kʼoˆ ve teˇ ceuˬ hta‸ hpehˇ piˇ 
tuˬ maˇ heˆ. 
32Chaw yaˇ ve Yaˇ hpu hta‸ yaw ya‸ ve chaw hkʼaˬ ve teˇ gʼaˇ maˇ kʼoˆ, yawˇ 
ve venˇbaˆ hta‸ hpehˇ piˇ hpeh‸ ve yoˬ. Ya‸ hkʼaˇ, da‸ ve kehˬ ve Awˬ ha hpu 
hta‸ yaw ya‸ ve chaw hkʼaˬ ve teˇ gʼaˇ maˇ kʼoˆ, chi teˇ ca‸ na‸ ka‸, awˬ 
hkʼaw‸ nawˉ teˇ ca‸ na‸ ka‸, yawˇ ve venˇbaˆ hta‸ hpehˇ piˇ maˇ hpeh‸. 

Awˬ cehˬ da‸ kʼo, awˬ shiˍ ka‸ da‸ ve 

33Awˬ cehˬ da‸ ve kʼo, awˬ shiˍ htawˇ da‸ ve yoˬ teh‸ kʼoˆ loˬ. Maˇ heˆ kʼo, 
awˬ cehˬ maˇ da‸ ve kʼo, awˬ shiˍ htawˇ maˇ da‸ ve teh‸ kʼoˆ loˬ. Awˬ lawn 
kʼo, awˬ shiˍ hta‸ pa taw awˬ cehˬ hta‸ shiˍ hpeh‸ ve yoˬ. 
34Vuiˬ haiˬ awˬ ceuˬ teˇ hpaˍ-oˬ, nawˬ hui chaw haiˬ hpeh‸ ve pa taw da‸ ve 
tawˇ hkʼaˬ hkʼe te yaw hpeh‸ le. Awˬ lawn kʼo, nyi ma awˬ hkʼaw lo hkʼa biˇ 
cawˬ ve hkʼe, maw‸ kʼaw yaw tawˆ la ve yoˬ. 
35Da‸ ve chaw lehˬ, a shu yawˇ da‸ ve awˬ ceuˬ doˆ taˍ kuiˬ awˬ hkʼaw lo da‸ 
ve awˬ ceuˬ hta‸ yuˬ tawˆ la ve yoˬ. Haiˬ ve chaw lehˬ, a shu yawˇ haiˬ ve awˬ 
ceuˬ doˆ taˍ kuiˬ awˬ hkʼaw lo haiˬ ve awˬ ceuˬ hta‸ yuˬ tawˆ la ve yoˬ. 
36Ngaˬ nawˬ hui hta‸ kʼoˆ laˇ ve, suhˉ jehˬ ve awˬ nyi htaˇ chaw yaˇ lehˬ, awˬ 
bon maˇ cawˬ ve tawˇ hkʼa yaw ve teˇ hpaˍ awˬ lawn gʼa kʼaw‸ kʼaoˍ maˍ piˇ 
tuˬ yoˬ. 
37Awˬ lawn kʼo, nawˬ ve tawˇ hkawˇ hta‸ pa taw, nawˬ venˇbaˆ taˍ ve hta‸ gʼa 
ponˬ tuˬ yoˬ. Peuˬ leh, nawˬ ve tawˇ hkawˇ hta‸ pa taw, nawˬ ciˍ yanˍ ve hta‸ 
gʼa hkanˍ tuˬ yoˬ. 

Haiˬ ve chaw teˇ co lehˬ, awˬ heˆ hta‸ lawˬ ve 

38Oˇ htaˇ, li‸ bvuh‸ paˍ leh Hpaˍriˍsehˇ teˇ hpaˍ hpaˍ lehˬ, Saˍ la‸-oˬ, nawˬ te 
maˍ laˇ ve awˬ heˆ teˇ ceuˬ ceuˬ hta‸ ngaˬ hui mawˬ gaˇ ve yoˬ teh‸ yawˇ hta‸ 
kʼoˆ piˇ ve yoˬ. 
39Yawˇ yawˇ hui hta‸ kʼaw‸ kʼoˆ piˇ ve, Haiˬ leh te ya‸ puiˉ ve chaw chi teˇ co 
lehˬ, awˬ heˆ hta‸ lawˬ ve yoˬ. Tcuh kaˍ paˍ Yoˇnaˆ ve awˬ heˆ maˇ heˆ kʼo, 
awˬ kaˍ awˬ nu awˬ heˆ teˇ ceuˬ ka‸ chaw chi teˇ co hta‸ maˇ maˍ piˇ. 
40Yoˇnaˆ lehˬ, ngaˇ lonˉ gʼoˇ peˬ awˬ hkʼaw lo shehˆ nyi shehˆ haˉ gʼa chehˇ ve 
hkʼa shuˍ shuˍ, chaw yaˇ ve Yaˇ hpu htawˇ miˬ kʼoˍ hkʼaw lo shehˆ nyi shehˆ 
haˉ gʼa chehˇ tuˬ yoˬ. 
41Suhˉ jehˬ ve awˬ nyi htaˇ, Niˇnaˍveˍ venˇ yaˇ hui lehˬ, chaw chi teˇ co geh teˇ 
geh tu la leh, chaw chi teˇ co hta‸ suhˉ taˆ tuˬ yoˬ. Awˬ lawn kʼo, Yoˇnaˆ bon 
maˍ ve hta‸ pa taw yawˇ hui a shu yawˇ ve venˇbaˆ hta‸ dawˇ hpfuhˆ ve yo‸. 
Nyi loˬ, choˬ kaˬ lo Yoˇnaˆ a‸ kehˉ uiˍ ve teˇ gʼaˇ chehˇ taˍ ve yo‸. 
42Suhˉ jehˬ ve awˬ nyi htaˇ, awˬ hawˉ hpawˇ mvuhˇmiˬ ve nanˇ hawˉ hkanˇ ma 
htawˇ, chaw chi teˇ co geh teˇ geh tu la leh, chaw chi teˇ co hta‸ suhˉ taˆ tuˬ 
yoˬ. Awˬ lawn kʼo, yawˇ lehˬ Sawˉla‸monˍ ve cuˇ yiˍ tawˇ hkawˇ hta‸ na tuˬ, 
miˬ guiˬ awˬ leh meuˇ teˇ kaˬ lo tu leh laˬ ve yoˬ. Nyi loˬ, choˬ kaˬ lo Sawˉla‸
monˍ a‸ kehˉ uiˍ ve teˇ gʼaˇ chehˇ taˍ ve yoˬ. 

Neˇ cha‸ chiˆ teˇ hkeh kʼaw‸ la ve 

43Neˇ cha‸ chiˆ teˇ hkeh lehˬ, chaw teˇ gʼaˇ awˬ hkʼaw lo tawˆ kʼai peuˬ hkʼaw
‸ nawˉ, goˇ choˆ ve chehˇ kuiˬ teˇ hpaˍ awˬ hkʼaw lo ca toˇ nyi leh, gʼaˇ jehˇ 
kuiˬ hta‸ ca ve htawˇ, maˇ mawˬ. 
44Oˇ htaˇ yawˇ lehˬ, Ngaˬ tawˆ la ve ngaˬ ve yehˬ lo kʼaw‸ kʼo‸-e shaˍ teh‸ kʼoˆ 
leh, yawˇ kʼaw‸ gaˬ la ve teˇ yanˇ, yehˬ oˇ ve lehˬ kʼawˇ lehˍ kehˬ lehˍ hkʼa 
deh‸ gu shiˆ taˍ ve hta‸ yawˇ gʼa mawˬ ve yoˬ. 
45Oˇ htaˇ, yawˇ kʼai leh yawˇ a‸ kehˉ haiˬ ve awˬ kaˍ awˬ nu neˇ suhˍ hkeh hta
‸ kuˬ veu laˇ peuˬ hkʼaw‸ nawˉ, yawˇ hui lo‸-e leh oˇ kaˬ lo chehˇ ve yoˬ. 
Hkʼe te leh, chaw oˇ ve awˬ hkʼaw‸ nawˉ hpeh‸ la ve lehˬ, awˉ lawˉ htaˇ hpeh

‸ ve a‸ kehˉ leuˉ leh haiˬ ve yoˬ. Haiˬ ve chaw chi teˇ co htawˇ, oˇ ve hkʼa shuˍ 
shuˍ hpeh‸ la tuˬ yoˬ teh‸, Yeˍsuˆ kʼoˆ ve yoˬ. 

Yeˍsuˆ ve awˬ e leh awˬ nyi paˍ teˇ hpaˍ 

46Chaw awˬ moˍ lonˉ hta‸ yawˇ maˍ piˇ chehˇ htaˇ, yawˇ ve awˬ e leh awˬ nyi 
paˍ teˇ hpaˍ lehˬ, yawˇ hta‸ na‸ uˉ te da‸ gaˇ leh, awˬ baˬ hpawˇ lo huˉ taˍ ve 
yoˬ. 
47Hkʼe te leh, chaw teˇ gʼaˇ yawˇ hta‸ kʼoˆ piˇ ve, Nawˬ ve awˬ e leh nawˬ ve 
awˬ nyi paˍ teˇ hpaˍ nawˬ hta‸ na‸ uˉ te da‸ gaˇ leh, awˬ baˬ hpawˇ lo huˉ taˍ 
ve yoˬ. 
48Yawˇ hta‸ tawˇ yaw laˇ ve chaw teˇ gʼaˇ hta‸ yawˇ kʼaw‸ kʼoˆ piˇ ve, Ngaˬ 
ve awˬ e leh ngaˬ ve awˬ nyi paˍ teˇ hpaˍ a shu le teh‸ na nyi ve yoˬ. 
49Oˇ htaˇ, yawˇ ve awˬ la‸ gʼawˇ teˇ hpaˍ hta‸ yawˇ beˆ leh kʼoˆ ve, Ngaˬ ve 
awˬ e leh ngaˬ ve awˬ nyi paˍ teˇ hpaˍ hta‸ nyi loˬ. 
50Awˬ lawn kʼo, mvuhˇ naw ma hkʼoˆ chehˇ ve ngaˬ Awˬ pa ve a loˍ hta‸ hkʼa 
te ve chaw hui lehˬ, ngaˬ ve awˬ nyi paˍ, ngaˬ ve awˬ nyi ma leh ngaˬ ve awˬ e 
hpeh‸ ve yoˬ teh‸ kʼoˆ piˇ ve yoˬ. 

Ma‸htehˍ li‸ 13 

Awˬ yawˇ sheˍ paˍ awˬ lawn tawˇ pa haˉ te maˍ ve 

1Oˇ ve teˇ nyi Yeˍsuˆ yehˬ oˇ ve awˬ hkʼaw lo tawˆ kʼai leh gʼuiˬ po paˇ lo ca 
mui taˍ ve yoˬ. 
2Chaw awˬ moˍ lonˉ teˇ hpaˍ yawˇ geh hpawnˬ la ve pa taw, yawˇ haw lo‸ 
kʼoˍ hkʼaw lo‸-e leh mui taˍ ve yoˬ. Chaw awˬ moˍ lonˉ hkʼa peu-eˬ lehˬ, gʼuiˬ 
pfuhˍ paˇ lo huˉ taˍ ve yoˬ. 
3Oˇ htaˇ, yawˇ tawˇ pa haˉ te leh, awˬ lawn laiˉ ceuˬ yawˇ hui hta‸ maˍ piˇ leh 
kʼoˆ ve, Awˬ yawˇ sheˍ paˍ teˇ gʼaˇ awˬ yawˇ ca sheˍ ve yoˬ. 
4Yawˇ sheˍ ve teˇ yanˇ, awˬ yawˇ teˇ hpaˍ hpaˍ ya‸ kʼaw hpuiˇ lo ce leh, ngaˆ 
teˇ hpaˍ laˬ leh gʼawˆ caˇ sheˬ ve yoˬ. 

5Awˬ yawˇ teˇ hpaˍ hpaˍ miˬ shaˍ paˇ kuiˬ haˉ pui de lo ce leh, miˬ shaˍ maˇ 
naˉ ve pa taw, teˇ cawˬ haˉ yeˬ la ve yoˬ. 
6Awˬ yeˬ oˇ ve teˇ hpaˍ awˬ geu maˇ naw‸ ve pa taw, mvuhˇ nyi tawˆ la htaˇ 
haw jaˇ chiˆ jaˇ leh, nawˍ kʼai goˇ kʼai ve yoˬ. 
7Awˬ yawˇ teˇ hpaˍ hpaˍ aˉ chuˇ de lo ce leh, aˉ chuˇ buiˇ teˇ hpaˍ uiˍ la leh 
awˬ yeˬ teˇ hpaˍ hta‸ hoˆ sheˬ ve yoˬ. 
8Awˬ yawˇ teˇ hpaˍ hpaˍ miˬ hkuiˇ da‸ kuiˬ lo ce leh awˬ shiˍ naw‸ la ve yoˬ. 
Teˇ hpaˍ hpaˍ teˇ ha pun, teˇ hpaˍ hpaˍ hkaw‸ chi pun leh, teˇ hpaˍ hpaˍ shehˆ 
chi pun naw‸ la ve yoˬ. 
9Naˍ paw cawˬ ve chaw hkʼa deh‸ na-o teh‸ kʼoˆ ve yoˬ. 

Aˬ hto‸ ma pa taw tawˇ pa haˉ teˇ hpaˍ te maˍ ve awˬ lawn 

10Oˇ htaˇ awˬ la‸ gʼawˇ teˇ hpaˍ yawˇ geh laˬ leh kʼoˆ ve, Aˬ hto‸ ma pa taw 
chaw chi teˇ hpaˍ hta‸ nawˬ tawˇ pa haˉ te maˍ piˇ ve le teh‸ na nyi ve yoˬ. 
11Yawˇ yawˇ hui hta‸ kʼaw‸ kʼoˆ piˇ ve, Mvuhˇ naw ma mvuhˇmiˬ awˬ lawn 
faˉ taˍ ve awˬ ceuˬ teˇ hpaˍ hta‸ nawˬ hui shiˍ tuˬ a hkaw-anˬ cawˬ ve yoˬ. Ya‸ 
hkʼaˇ, yawˇ hui lehˬ shiˍ tuˬ a hkaw-anˬ maˇ cawˬ. 
12Awˬ lawn kʼo, cawˬ ve chaw hta‸ kʼaw‸ htehˍ piˇ tuˬ leh yawˇ maˇ maˇ cawˬ 
la tuˬ yoˬ. Ya‸ hkʼaˇ, maˇ cawˬ ve chaw geh yawˇ hkʼa cawˬ ve teˇ hpaˍ hta‸ 
kʼaw‸ yuˬ tawˆ sheˬ tuˬ yoˬ. 
13Hkʼe te leh, yawˇ hui nyi ve ka‸ nyi maˇ mawˬ, kaˇ ve ka‸ na maˇ gʼa ve awˬ 
hkʼoˆ, maˇ shiˍ ve pa taw ngaˬ yawˇ hui hta‸ tawˇ pa haˉ te maˍ piˇ ve yoˬ. 
14Tcuh kaˍ paˍ Iˉsaˍyaˆ kʼoˆ taˍ ve tawˇ hkawˇ yawˇ hui awˬ hkʼaw lo biˇ la ve 
yoˬ. Yawˇ kʼoˆ ve, Nawˬ hui gʼa kaˇ ve htawˇ na maˇ gʼa. Nawˬ hui gʼa mawˬ ve 
htawˇ maˇ shiˍ. 
15Awˬ lawn kʼo, yawˇ hui mehˆ shiˍ maˇ gʼa mawˬ tuˬ, naˍ paw maˇ gʼa kaˇ tuˬ, 
nyi ma hkʼaw lo maˇ gʼa shiˍ tuˬ, nyi ma maˇ kʼaw‸ pa leh ngaˬ yawˇ hui hta‸ 
maˇ gʼa gu na-e tuˬ, chaw chi teˇ ceuˬ ve nyi ma heh leh, yawˇ hui ve naˍ paw 
maˇ na gaˇ leh yawˇ hui ve mehˆ shiˍ mi‸ taˍ ve yoˬ, teh‸ kʼoˆ taˍ ve yoˬ. 

16Ya‸ hkʼaˇ, nawˬ hui ve mehˆ shiˍ gʼa mawˬ leh nawˬ hui ve naˍ paw gʼa kaˇ 
ve pa taw, awˬ bon uiˍ ve yoˬ. 
17Ngaˬ nawˬ hui hta‸ awˬ tehˬ awˬ na kʼoˆ laˇ ve, nawˬ hui gʼa mawˬ ve teˇ 
hpaˍ hta‸ Gʼuiˬsha ve tcuh kaˍ paˍ leh hteˇ ve cawˇ ve chaw laiˉ gʼaˇ mawˬ gaˇ 
ve htawˇ, maˇ gʼa mawˬ. Nawˬ hui gʼa kaˇ ve teˇ hpaˍ hta‸ yawˇ hui kaˇ gaˇ ve 
htawˇ maˇ gʼa kaˇ. 

Awˬ yawˇ sheˍ paˍ awˬ lawn tcuhˉ kuiˬ kʼaoˍ maˍ piˇ ve 

18Awˬ yawˇ sheˍ paˍ ve awˬ lawn tawˇ pa haˉ te maˍ ve tcuhˉ kuiˬ hta‸ na 
sheˍ. 
19Chaw teˇ gʼaˇ mvuhˇ naw ma mvuhˇmiˬ awˬ lawn gʼa kaˇ leh na maˇ gʼa ve 
kʼo, haiˬ ve awˬ shehˍ hpaˇ laˬ leh, yawˇ ve nyi ma awˬ hkʼaw lo sheˍ taˍ ve 
awˬ yawˇ hta‸ yuˬ tawˆ ve yoˬ. Chi lehˬ, ya‸ kʼaw hpuiˇ lo sheˍ ve awˬ yawˇ 
hta‸ kʼoˆ ve yoˬ. 
20Haˉ pui de lo sheˍ ve awˬ yawˇ awˬ lawn lehˬ, bon hkawˇ hta‸ gʼa kaˇ leh teˇ 
cawˬ haˉ ha lehˬ ha kʼa ha‸ yuˬ ve chaw hta‸ kʼoˆ ve yoˬ. 
21Ya‸ hkʼaˇ, bon hkawˇ oˇ ve hta‸ pa taw tu‸ ve hkanˍ ve leh fawˉ ve mehˍ ve 
gaˬ la ve teˇ yanˇ, yawˇ awˬ hkʼaw lo awˬ geu maˇ naw‸ leh teˇ hkui ceh tiˉ 
hkanˍ gʼa ve pa taw, yawˇ luˬ kʼai ve yoˬ. 
22Aˉ chuˇ de lo sheˍ ve awˬ yawˇ awˬ lawn lehˬ, bon hkawˇ oˇ ve hta‸ gʼa kaˇ 
ve htawˇ, chi miˬguiˬ ve dawˇ haˍ tuˬ teˇ hpaˍ leh, hpu shi mawˇ jeˬ hta‸ ha 
lehˬ ve teˇ hpaˍ lehˬ, bon hkawˇ hta‸ hoˆ taˍ ve pa taw, awˬ shiˍ naw‸ la maˇ 
hpeh‸ ve hta‸ kʼoˆ ve yoˬ. 
23Miˬ hkuiˇ da‸ kuiˬ lo sheˍ ve awˬ yawˇ awˬ lawn lehˬ, bon hkawˇ oˇ ve hta‸ 
kaˇ leh na gʼa ve chaw hta‸ kʼoˆ ve yoˬ. Yawˇ hui teˇ hpaˍ hpaˍ teˇ ha pun, teˇ 
hpaˍ hpaˍ hkaw‸ chi pun leh teˇ hpaˍ hpaˍ shehˆ chi pun awˬ shiˍ naw‸ maˇ la 
ve yoˬ teh‸ kʼoˆ piˇ ve yoˬ. 

Caˬ sheˍ taˍ kuiˬ lo veˬ kʼawˍ yawˇ sheˍ ve awˬ lawn tawˇ pa haˉ te maˍ ve 

24Yawˇ yawˇ hui hta‸ awˬ kaˍ awˬ nu tawˇ pa haˉ kʼaw‸ te maˍ piˇ leh kʼoˆ ve, 
Mvuhˇ naw ma mvuhˇmiˬ lehˬ, yawˇ ve heh hkʼaw lo da‸ ve awˬ yawˇ sheˍ ve 
chaw teˇ gʼaˇ hta‸ shuˍ ve yoˬ. 
25Chaw yaˇ hui zuh‸ muiˉ kʼa chehˇ ve teˇ yanˇ, yawˇ ve canˇ paˍ laˬ leh, caˬ 
sheˍ taˍ kuiˬ lo veˬ kʼawˍ yawˇ sheˍ keu taˉ leh kʼo‸-e ve yoˬ. 
26Awˬ yeˬ yeˬ la leh awˬ shiˍ awˬ nu tawˆ la ve teˇ yanˇ, veˬ kʼawˍ htawˇ hkʼa 
tawˍ lehˆ tawˆ la ve hta‸ gʼa mawˬ ve yoˬ. 
27Oˇ htaˇ, yehˬ shehˍ hpaˇ ve awˬ ceˬ teˇ hpaˍ yawˇ geh laˬ leh kʼoˆ ve, 
Jawˇmawˇ-oˬ, nawˬ ve heh hkʼaw lo da‸ ve awˬ yawˇ hta‸ nawˬ sheˍ ve maˇ 
heˆ laˇ. Aˬ hto‸ ma pa taw veˬ kʼawˍ cawˬ la ve le teh‸ na nyi ve yoˬ. 
28Yehˬ shehˍ hpaˇ lehˬ, Canˇ paˍ teˇ gʼaˇ gʼaˇ chi ve hta‸ te ve yoˬ teh‸, yawˇ 
hui hta‸ kʼoˆ piˇ ve yoˬ. Awˬ ceˬ teˇ hpaˍ lehˬ, Veˬ kʼawˍ cehˬ oˇ ve teˇ hpaˍ 
hta‸ ngaˬ hui ca gʼawˬ baˬ tuˬ nawˬ nyi ma cawˇ laˇ teh‸ na nyi ve yoˬ. 
29Yawˇ kʼaw‸ kʼoˆ ve, Maˇ heˆ, nawˬ hui veˬ kʼawˍ cehˬ hta‸ gʼawˬ baˬ ve kʼo, 
caˬ cehˬ teˇ hpaˍ hta‸ htawˇ ga gʼawˬ baˬ puiˉ-aˆ. 
30Caˬ gʼeuˬ ve awˬ yanˇ hkʼa gaˬ nyiˇ ceuˬ ceuˬ teˇ geh uiˍ la piˇ sheˍ. Caˬ gʼeu‸ 
ve awˬ yanˇ gaˬ kʼo, veˬ kʼawˍ hta‸ awˉ lawˉ gʼeu‸ leh aˬ miˍ tuˉ baˬ tuˬ, awˬ 
kʼa‸ awˬ kʼa‸ te tsuh‸ taˍ-o‸. Caˬ shiˍ hta‸ ngaˬ ve caˬ ciˇ yehˬ awˬ hkʼaw lo 
shaw keu taˍ-o teh‸ caˬ gʼeu‸ shehˍ hpaˇ hui hta‸ ngaˬ kʼoˆ piˇ tuˬ yoˬ teh‸, 
yehˬ shehˍ hpaˇ kʼoˆ ve yoˬ. 

Gʼawˇ caˉ yawˇ awˬ lawn tawˇ pa haˉ te maˍ ve 

31Yawˇ yawˇ hui hta‸ awˬ kaˍ awˬ nu tawˇ pa haˉ kʼaw‸ te maˍ piˇ leh kʼoˆ ve, 
Mvuhˇ naw ma mvuhˇmiˬ lehˬ, chaw teˇ gʼaˇ yawˇ ve heh awˬ hkʼaw lo sheˍ 
taˍ ve gʼawˇ caˉ yawˇ hta‸ shuˍ ve yoˬ. 
32Awˬ yawˇ oˇ ve lehˬ, awˬ yawˇ hkʼa peu-eˬ a‸ kehˉ i jaˇ ve htawˇ, uiˍ la ve teˇ 
yanˇ gʼawˇ hpa‸ mvuhˬ naweh hkʼa peu-eˬ a‸ kehˉ uiˍ la leh awˬ cehˬ lonˉ 
hpeh‸ la ve yoˬ. Hkʼe te leh, mvuhˇ hpe lo poˬ ve ngaˆ teˇ hpaˍ laˬ leh awˬ 
kʼaˉ teˇ hpaˍ awˬ hkʼoˆ gʼaˇ jehˇ ve yoˬ teh‸ kʼoˆ ve yoˬ. 

Hkaoˍmonˇ hkʼaw lo diˇ keu ve awˬ lawn tawˇ pa haˉ te maˍ ve 

33Yawˇ yawˇ hui hta‸ awˬ kaˍ awˬ nu tawˇ pa haˉ kʼaw‸ te maˍ piˇ leh kʼoˆ ve, 
Mvuhˇ naw ma mvuhˇmiˬ lehˬ, diˇ hta‸ shuˍ ve yoˬ. Yaˇ miˇ teˇ gʼaˇ diˇ hta‸ 
yuˬ leh hkaoˍ monˇ meu-e shehˆ hkʼawˍ lawˇ awˬ hkʼaw lo keu ve teˇ yanˇ, 
hkʼa peu-eˬ hta‸ ciˇ la piˇ lawˬ ve yoˬ teh‸ kʼoˆ ve yoˬ. 

Yeˍsuˆ tawˇ pa haˉ yehˇ ve awˬ lawn 

34Awˬ lawn chi hkʼa peu-eˬ hta‸ Yeˍsuˆ tawˇ pa haˉ te leh chaw awˬ moˍ lonˉ 
teˇ hpaˍ hta‸ maˍ piˇ ve yoˬ. Tawˇ pa haˉ maˇ te kʼo, yawˇ yawˇ hui hta‸ maˇ 
maˍ piˇ. 
35Yawˇ chi hkʼe te maˍ ve lehˬ, Gʼuiˬsha ve tcuh kaˍ paˍ kʼoˆ taˍ ve tawˇ hkawˇ 
hta‸ biˇ la tuˬ te ve yoˬ. Tawˇ hkawˇ oˇ ve lehˬ, Ngaˬ ve maw‸ kʼaw ngaˉ leh 
tawˇ pa haˉ teˇ hpaˍ te maˍ piˇ tuˬ yoˬ. Miˬguiˬ te hpanˍ htaˇ ka‸ faˉ taˍ ve awˬ 
ceuˬ hta‸ ngaˬ hpeu‸ maˍ piˇ tuˬ yoˬ, teh‸ kʼoˆ taˍ ve yoˬ. 

Caˬ sheˍ taˍ kuiˬ lo veˬ kʼawˍ yawˇ sheˍ ve awˬ lawn tcuhˉ kuiˬ kʼaoˍ maˍ piˇ ve 

36Oˇ htaˇ, yawˇ chaw awˬ moˍ lonˉ teˇ hpaˍ hta‸ hpaˆ da‸ leh yehˬ hkʼaw lo‸-e 
ve yoˬ. Yawˇ ve awˬ la‸ gʼawˇ teˇ hpaˍ yawˇ geh laˬ leh, Heh hkʼaw sheˍ ve 
veˬ kʼawˍ yawˇ tawˇ pa haˉ awˬ lawn tcuhˉ kuiˬ ngaˬ hui hta‸ a ciˉ kʼaoˍ maˍ 
laˇ-oˆ teh‸ kʼoˆ ve yoˬ. 
37Yawˇ kʼaw‸ kʼoˆ ve, Da‸ ve awˬ yawˇ hta‸ sheˍ paˍ lehˬ, chaw yaˇ ve Yaˇ 
hpu yoˬ. 
38Heh lehˬ, miˬguiˬ chi hta‸ kʼoˆ ve yoˬ. Da‸ ve awˬ yawˇ lehˬ, mvuhˇ naw ma 
mvuhˇmiˬ yaˇ teˇ hpaˍ hta‸ kʼoˆ ve yoˬ. Veˬ kʼawˍ yawˇ lehˬ, haiˬ ve awˬ shehˍ 
hpaˇ ve awˬ yaˇ teˇ hpaˍ hta‸ kʼoˆ ve yoˬ. 
39Awˬ yawˇ oˇ ve hta‸ sheˍ ve canˇ paˍ lehˬ neˇhaiˬ yoˬ. Caˬ gʼeu‸ ve awˬ yanˇ 
lehˬ, miˬguiˬ chi leh ve awˬ yanˇ hta‸ kʼoˆ ve yoˬ. Caˬ gʼeu‸ shehˍ hpaˇ teˇ 
hpaˍ lehˬ, mvuhˇ naw ma tcuh yaˇ teˇ hpaˍ yoˬ. 
40Veˬ kʼawˍ hta‸ gʼeu‸ leh aˬ miˍ tuˉ baˬ ve hkʼa shuˍ shuˍ, miˬguiˬ chi leh ve 
awˬ yanˇ htaˇ chi hkʼe hpehˬ tuˬ yoˬ. 

41Chaw yaˇ ve Yaˇ hpu lehˬ, yawˇ ve mvuhˇ naw ma tcuh yaˇ hui hta‸ peu laˇ 
leh, shu hta‸ te ya‸ tcuh ve chaw leh haiˬ ve hta‸ te ve chaw hkʼa peu-eˬ hta‸ 
yawˇ ve mvuhˇmiˬ awˬ hkʼaw lo yawˇ hui yuˬ tawˆ peuˬ hkʼaw nawˉ, 
42aˬ miˍ buiˬ hpfuh awˬ hkʼaw lo baˬ keu tuˬ yoˬ. Oˇ kaˬ lo yawˇ hui hawˬ leh 
ciˬ geu‸ tuˬ yoˬ. 
43Oˇ htaˇ hteˇ ve cawˇ ve chaw hui lehˬ, yawˇ hui Awˬ pa ve mvuhˇmiˬ awˬ 
hkʼaw lo, mvuhˇ nyi hkʼa shuˍ shuˍ awˬ gʼeuˆ ba tuˬ yoˬ. Naˍ paw cawˬ ve 
chaw hkʼa deh‸ na-o. 

Faˉ taˍ ve awˬ hpfuhˇ hkʼaˆ jaˇ ve mawˇ awˬ lawn 

44Mvuhˇ naw ma mvuhˇmiˬ lehˬ, ti mi hkʼaw faˉ taˍ ve awˬ hpfuhˇ hkʼaˆ jaˇ ve 
mawˇ hta‸ shuˍ ve yoˬ. Mawˇ oˇ ve hta‸ mawˬ ve chaw lehˬ, kʼaw‸ gu faˉ taˍ 
leh, ha lehˬ jaˇ ve awˬ hkʼaw lo kʼo‸-e leh, yawˇ hkʼa cawˬ ve hkʼa peu-eˬ hta
‸ hawˇ baˬ peuˬ hkʼaw‸ nawˉ, ti mi oˇ ve hta‸ vuiˬ yuˬ ve yoˬ. 

Awˬ hpfuhˇ hkʼaˆ jaˇ ve piˉ ko-eˍ shehnˉ teˇ shiˍ awˬ lawn 

45Chi hkʼoˆ ka‸, mvuhˇ naw ma mvuhˇmiˬ lehˬ, da‸ jaˇ ve piˉ ko-eˍ shehnˉ hta
‸ ca ve tanˇ kaˬ paˍ hta‸ shuˍ ve yoˬ. 
46Yawˇ lehˬ, awˬ hpfuhˇ hkʼaˆ jaˇ ve piˉ ko-eˍ shehnˉ teˇ shiˍ hta‸ gʼa mawˬ ve 
teˇ yanˇ, yawˇ kʼo‸-e leh yawˇ hkʼa cawˬ ve hkʼa peu-eˬ hta‸ hawˇ baˬ peuˬ 
hkʼaw‸ nawˉ, shehnˉ oˇ ve hta‸ vuiˬ yuˬ ve yoˬ. 

Geu‸ hpehˇ ve awˬ lawn 

47Chi hkʼoˆ ka‸, mvuhˇ naw ma mvuhˇmiˬ lehˬ, laˇ tsuhˇ gʼuiˬ awˬ hkʼaw lo 
hpehˇ keu leh ngaˇ teˇ ceuˬ le le hta‸ hoˆ leh gʼawˬ yuˬ ve geu‸ hta‸ shuˍ ve 
yoˬ. 
48Ngaˇ hkʼa biˇ cawˬ ve teˇ yanˇ, ngaˇ ca paˍ teˇ hpaˍ geu‸ hta‸ gʼuiˬ pfuhˍ lo 
gʼawˬ yuˬ peuˬ hkʼaw‸ nawˉ, mui taˍ leh da‸ ve ngaˇ teˇ hpaˍ hta‸ hkʼawˍ 
lawˇ awˬ hkʼaw lo leuˆ keu leh, maˇ da‸ ve ngaˇ teˇ hpaˍ hta‸ yuˬ baˬ ve yoˬ. 
49Miˬguiˬ leh ve teˇ yanˇ, chi hkʼa shuˍ shuˍ hpeh‸ la tuˬ yoˬ. Mvuhˇ naw ma 
tcuh yaˇ teˇ hpaˍ tawˆ la leh, hteˇ ve cawˇ ve chaw hui leh haiˬ ve chaw hui 
hta‸ pehˬ da‸ peuˬ hkʼaw‸ nawˉ, 

50haiˬ ve chaw hui hta‸ aˬ miˍ buiˬ hpfuh awˬ hkʼaw lo baˬ keu tuˬ yoˬ. Oˇ kaˬ 
lo yawˇ hui hawˬ leh ciˬ geu‸ tuˬ yoˬ. 

Awˬ hpfuhˇ hkʼaˆ ve mawˇ awˬ piˍ awˬ suhˉ awˬ lawn 

51Awˬ lawn chi hkʼa peu-eˬ hta‸ nawˬ hui na gʼa peuˬ laˇ teh‸ na nyi htaˇ, Na 
gʼa peuˬ teh‸, yawˇ hui yawˇ hta‸ kʼaw‸ kʼoˆ piˇ ve yoˬ. 
52Yawˇ kʼaw‸ kʼoˆ ve, Hkʼe te leh, mvuhˇ naw ma mvuhˇmiˬ awˬ lawn henˇ 
yuˬ peuˬ ve li‸ bvuh‸ paˍ teˇ gʼaˇ le le lehˬ, yehˬ shehˍ hpaˇ teˇ gʼaˇ a shu yawˇ 
ve mawˇ keu taˍ kuiˬ awˬ hkʼaw lo, mawˇ awˬ piˍ awˬ suhˉ yuˬ tawˆ ve hta‸ 
shuˍ ve yoˬ teh‸, yawˇ hui hta‸ kʼoˆ piˇ ve yoˬ. 

Naˍzaˍrehˆ chaw hui Yeˍsuˆ hta‸ maˇ ha‸ yuˬ 

53Tawˇ pa haˉ oˇ ve teˇ hpaˍ hta‸ Yeˍsuˆ te maˍ piˇ peuˬ hkʼaw‸ nawˉ, yawˇ oˇ 
kaˬ lo tawˆ kʼai ve yoˬ. 
54Yawˇ ve mvuhˇmiˬ lo yawˇ kʼaw‸ gaˬ la leh, yawˇ hui ve bon yehˬ awˬ hkʼaw 
lo yawˇ hui hta‸ maˍ piˇ ve yoˬ. Hkʼe te leh yawˇ hui anˇ leh kʼoˆ ve, Chaw 
chi hpaˇ lehˬ, chi hkʼe ve cuˇ yiˍ leh kanˇ paˆ hta‸ hkʼaˬ lo gʼa ve le. 
55Yawˇ lehˬ, la‸shaˉmaˉ ve yaˇ paˍ maˇ heˆ laˇ. Yawˇ ve awˬ e lehˬ Maˍriˆ meh 
ve maˇ heˆ laˇ. Yawˇ ve awˬ nyi paˍ teˇ hpaˍ lehˬ, Yaˍkoˆ, Yoˇseh‸, Siˉmonˍ leh 
Yuˇda‸ hui maˇ heˆ laˇ. 
56Yawˇ ve awˬ nyi ma hkʼa peu-eˬ htawˇ ngaˬ hui geh chehˇ taˍ ve maˇ heˆ laˇ. 
Hkʼe te leh chaw chi hpaˇ lehˬ, chi hkʼe ve awˬ ceuˬ teˇ hpaˍ hta‸ hkʼaˬ lo gʼa 
ve le teh‸ kʼoˆ leh, yawˇ hui yawˇ hta‸ nyi ma luˬ ve yoˬ. 
57Yeˍsuˆ yawˇ hui hta‸ kʼoˆ piˇ ve, Gʼuiˬsha ve tcuh kaˍ paˍ teˇ gʼaˇ lehˬ, awˬ 
me‸ awˬ hponˇ cawˬ ve yoˬ. Ya‸ hkʼaˇ, a shu yawˇ ve mvuhˇmiˬ leh a shu 
yawˇ ve yehˬ awˬ hkʼaw lo awˬ me‸ awˬ hponˇ maˇ cawˬ teh‸ kʼoˆ ve yoˬ. 
58Yawˇ hui maˇ yonˍ ve pa taw, oˇ kaˬ lo yawˇ kanˉ uiˍ ve hta‸ a ciˉ ceh tiˉ te 
ve yoˬ. 

Ma‸htehˍ li‸ 14 

Baˆtiˆsaˬ piˇ paˍ Yoˇhanˬ suh ve 

1Oˇ ve teˇ yanˇ jawˇmawˇ Heˍroˆ lehˬ, Yeˍsuˆ ve awˬ lawn bvuhˬ kʼai chehˇ ve 
hta‸ gʼa kaˇ leh, 
2yawˇ ve awˬ ceˬ teˇ hpaˍ hta‸ kʼoˆ piˇ ve, Chi hpaˇ lehˬ, baˆtiˆsaˬ piˇ paˍ 
Yoˇhanˬ yoˬ. Yawˇ suh kuiˬ lo kʼaw‸ te‸ tu la ve pa taw, yawˇ awˬ hkʼaw lo 
kanˉ uiˍ ve chi teˇ hpaˍ hta‸ te tawˆ la ve yoˬ teh‸ kʼoˆ ve yoˬ. 
3Jawˇmawˇ Heˍroˆ lehˬ, yawˇ ve awˬ nyi paˍ Hpiˇliˇpuˆ ve awˬ miˇ ma 
Heˍroˍdiˆ awˬ lawn hta‸ pa taw, Yoˇhanˬ hta‸ hpeh yuˬ leh htawnˍ hkʼaw keu 
taˍ ve yoˬ. 
4Awˬ lawn kʼo Yoˇhanˬ lehˬ, Yaˇ miˇ oˇ ve hta‸ nawˬ heuˆ maˇ cawˇ teh‸ yawˇ 
hta‸ kʼoˆ piˇ ve pa taw yoˬ. 
5Jawˇmawˇ Heˍroˆ lehˬ, Yoˇhanˬ hta‸ tiˇ pehˍ gaˇ ve htawˇ, mvuhˇmiˬ yaˇ hui 
hta‸ yawˇ kawˆ ve yoˬ. Awˬ lawn kʼo, Yoˇhanˬ lehˬ Gʼuiˬsha ve tcuh kaˍ paˍ 
yoˬ teh‸ mvuhˇmiˬ yaˇ hui shawˍ taˍ ve yoˬ. 
6Jawˇmawˇ Heˍroˆ paw ve hta‸ dawˇ nawˇ tuˬ pawehˇ te ve awˬ nyi kʼaw‸ gaˬ 
la leh, Heˍroˍdiˆ ve awˬ yaˇ miˇ chaw chi ma ve mehˆ gʼuˇ suhˍ pawehˇ te maˍ 
piˇ htaˇ, Heˍroˆ nyi ma cawˇ jaˇ ve yoˬ. 
7Hkʼe te leh, yaˇ miˇ oˇ ve hkʼa lawˬ ve teˇ hpaˍ yawˇ hta‸ piˇ tuˬ yoˬ teh‸, 
jawˇmawˇ Heˍroˆ ka ti‸ te leh hkanˍ taˍ ve yoˬ. 
8Yaˇ miˇ oˇ ve lehˬ, awˬ e maˍ piˇ taˍ ve hkʼe, Baˆtiˆsaˬ piˇ paˍ Yoˇhanˬ ve oˉ 
kʼoˍ hta‸ hkehˇ pe le awˬ hkʼaw keu leh pe‸ laˇ-oˆ teh‸ kʼoˆ ve yoˬ. 
9Hkunˉ hawˉ hkanˇ lehˬ dawˇ haˍ ve htawˇ, yawˇ hkanˍ taˍ peuˬ ve tawˇ hkawˇ 
leh, yawˇ geh mui caˇ chehˇ ve chaw hui hta‸ pa taw, yaˇ miˇ oˇ ve lawˬ ve 
hkʼe piˇ tuˬ yawˇ tawˇ piˇ ve yoˬ. 
10Oˇ htaˇ, yawˇ chaw hta‸ hpehˇ peu leh, htawnˍ awˬ hkʼaw lo Yoˇhanˬ ve oˉ 
kʼoˍ hta‸ ca tawˆ tcuh ve yoˬ. 
11Oˉ kʼoˍ hta‸ hkehˇ pe le awˬ hkʼaw keu veu laˇ leh, yaˇ miˇ oˇ ve hta‸ piˇ 
peuˬ hkʼaw‸ nawˉ, yawˇ htawˇ yawˇ ve awˬ e hta‸ ca yuˬ piˇ ve yoˬ. 

12Oˇ htaˇ, Yoˇhanˬ ve awˬ la‸ gʼawˇ teˇ hpaˍ laˬ leh yawˇ ve awˬ to hta‸ tuˍ piˇ 
peuˬ hkʼaw‸ nawˉ, yawˇ hui Yeˍsuˆ hta‸ ca hto piˇ ve yoˬ. 

Chaw ngaˇ hinˉ gʼaˇ hta‸ caˍ piˇ ve 

13Awˬ lawn chi hta‸ Yeˍsuˆ gʼa kaˇ htaˇ, yawˇ haw lo‸ kʼoˍ ciˇ leh oˇ kaˬ lo 
tawˆ-e leh, chaw gawˬ kuiˬ teˇ kaˬ lo kʼai ve yoˬ. Chaw awˬ moˍ lonˉ teˇ hpaˍ 
gʼa kaˇ htaˇ, venˇ teˇ hpaˍ awˬ hkʼaw lo tawˆ kʼai leh, miˬ chaˇ hkʼoˆ ya‸ kʼaw 
juˇ kʼai leh yawˇ awˬ hkʼaˇ suh kʼai ve yoˬ. 
14Yawˇ haw lo‸ kʼoˍ hkʼaw tawˆ kʼai htaˇ, chaw awˬ moˍ lonˉ hta‸ yawˇ gʼa 
mawˬ ve yoˬ. Yawˇ yawˇ hui hta‸ ha kʼaˉ leh, yawˇ hui awˬ hkʼaw lo naˬ ve 
gawˬ ve chaw teˇ hpaˍ hta‸ gu na-e piˇ ve yoˬ. 
15Mvuhˇ hpeu‸ la htaˇ, awˬ la‸ gʼawˇ teˇ hpaˍ yawˇ geh laˬ leh kʼoˆ ve, Choˬ 
kaˬ lehˬ heh puiˉ hkʼaw hpeh‸ leh, mvuhˇ ka‸ hpeu‸ la yoˬ. Chaw awˬ moˍ 
lonˉ chi teˇ hpaˍ hkʼaˆ hkʼaw lo kʼai leh caˇ tuˬ ca vuiˬ caˇ-e tuˬ yawˇ hui hta‸ 
hpehˇ piˇ-oˆ teh‸ kʼoˆ piˇ ve yoˬ. 
16Yeˍsuˆ lehˬ, Yawˇ hui kʼai tuˬ maˇ loˍ. Nawˬ hui yawˇ hui hta‸ caˍ piˇ-oˆ teh‸ 
kʼoˆ piˇ ve yoˬ. 
17Yawˇ hui kʼaw‸ kʼoˆ ve, Ngaˬ hui lehˬ, hkaoˍmonˇ ngaˇ diˬ leh ngaˇ nyiˇ 
hkeh ceh tiˉ cawˬ ve yoˬ teh‸ yawˇ hta‸ kʼoˆ piˇ ve yoˬ. 
18Oˇ ve teˇ hpaˍ hta‸ ngaˬ geh yuˬ veu laˇ-oˆ teh‸ Yeˍsuˆ kʼoˆ piˇ ve yoˬ. 
19Oˇ htaˇ chaw awˬ moˍ lonˉ teˇ hpaˍ hta‸, Mvuh‸ awˬ hkʼoˆ mui-o teh‸ yawˇ 
kʼoˆ piˇ ve yoˬ. Hkaoˍmonˇ oˇ ve ngaˇ diˬ leh ngaˇ oˇ ve nyiˇ hkeh hta‸ yawˇ 
yuˬ peuˬ hkʼaw‸ nawˉ, mvuhˇ naw ma lo chiˇ nyi leh bon hta‸ chiˇ mvuh ve 
yoˬ. Oˇ htaˇ, yawˇ hkaoˍmonˇ hta‸ hkʼeh‸ leh awˬ la‸ gʼawˇ hui hta‸ piˇ peuˬ 
hkʼaw‸ nawˉ, awˬ la‸ gʼawˇ teˇ hpaˍ htawˇ chaw awˬ moˍ lonˉ teˇ hpaˍ hta‸ 
pehˬ piˇ ve yoˬ. 
20Oˇ htaˇ, chaw hkʼa peu-eˬ hkʼa bvuhˆ gʼa caˇ ve yoˬ. Caˇ leuˉ ve teˇ hpaˍ hta‸ 
kʼaw‸ gʼawˆ ve teˇ yanˇ, teˇ chi nyiˇ hkʼawˍ lawˇ hkʼa biˇ gʼa ve yoˬ. 
21Caˇ ve chaw teˇ hpaˍ lehˬ, yaˇ miˇ leh yaˇ ehˉ hta‸ maˇ shawˍ kʼo, hawˉ hkʼaˆ 
chaw mawˇ tiˉ aˬ laˬ hkʼe ngaˇ hinˉ gʼaˇ cawˬ ve yoˬ. 

Gʼuiˬ po hkʼoˆ Yeˍsuˆ juˇ kʼai ve 

22Oˇ ve hkʼaw‸ nawˉ Yeˍsuˆ lehˬ, chaw awˬ moˍ lonˉ teˇ hpaˍ hta‸ hpehˇ piˇ 
chehˇ htaˇ, awˬ la‸ gʼawˇ teˇ hpaˍ hta‸ haw lo‸ kʼoˍ ciˇ leh, yawˇ awˬ gʼuˇ 
suhˍ gʼuiˬ pfuhˍ coˇ paˉ lo kʼai tcuh ve yoˬ. 
23Yawˇ chaw awˬ moˍ lonˉ teˇ hpaˍ hta‸ hpehˇ piˇ peuˬ hkʼaw‸ nawˉ, bon ca 
lawˬ tuˬ yawˇ teˇ gʼaˇ tiˉ hkʼaw pui hkʼoˆ lo taˆ-e ve yoˬ. Mehˆ muiˉ naˆ la htaˇ, 
yawˇ teˇ gʼaˇ tiˉ oˇ kaˬ lo chehˇ taˍ ve yoˬ. 
24Haw lo‸ kʼoˍ oˇ ve lehˬ, gʼuiˬ po awˬ kʼaw ji lo gaˬ htaˇ, mvuhˇ haw hpawˇ 
maˇ cawˇ ve pa taw, gʼuiˬ baˇ teˇ hpaˍ haw lo‸ kʼoˍ hta‸ htinˍ jaˇ ve yoˬ. 
25Tanˇ hkuinˇ shehˆ naˍ riˍ ponˬ peuˬ hkʼaw‸ nawˉ, Yeˍsuˆ gʼuiˬ po hkʼoˆ ya‸ 
kʼaw juˇ leh yawˇ hui geh laˬ ve yoˬ. 
26Gʼuiˬ po hkʼoˆ lo yawˇ ya‸ kʼaw juˇ laˬ ve hta‸ awˬ la‸ gʼawˇ hui gʼa mawˬ 
htaˇ, yawˇ hui kawˆ jaˇ leh, Chaw ha ku yoˬ teh‸ kʼoˆ ve yoˬ. 
27Yawˇ hui kawˆ ve pa taw gʼaˇ hte‸ kuˬ ve yoˬ. Teˇ cawˬ haˉ Yeˍsuˆ yawˇ hui 
hta‸ kʼoˆ piˇ ve, Nyi ma ha‸ hanˉ te-o. Taˇ kawˆ, ngaˬ yoˬ teh‸ kʼoˆ piˇ ve yoˬ. 
28Peˍtruˆ yawˇ hta‸ kʼoˆ piˇ ve, Jawˇmawˇ-oˬ, nawˬ yoˬ kʼo, iˉ kaˆ awˬ hkʼoˆ 
ngaˬ hta‸ nawˬ geh laˬ tcuh laˇ-oˆ teh‸ kʼoˆ piˇ htaˇ, Laˬ-o‸ teh‸ yawˇ kʼaw‸ 
kʼoˆ piˇ ve yoˬ. 
29Hkʼe te leh Peˍtruˆ haw lo‸ kʼoˍ hkʼaw tawˆ-e leh, iˉ kaˆ hkʼoˆ ya‸ kʼaw juˇ 
leh Yeˍsuˆ geh kʼai ve yoˬ. 
30Ya‸ hkʼaˇ, mvuhˇ haw hehnˇ jaˇ ve hta‸ yawˇ mawˬ htaˇ, kawˆ jaˇ ve yoˬ. 
Yawˇ iˉ kaˆ awˬ hkʼaw lo tuˍ lo‸-e chehˇ ve teˇ yanˇ, Jawˇmawˇ-oˬ, htaiˍ hkʼaw
‸ laˇ-oˆ teh‸ kuˬ ve yoˬ. 
31Teˇ cawˬ haˉ Yeˍsuˆ yawˇ ve la‸ sheh che leh, yawˇ hta‸ gʼawˬ tawˆ leh kʼoˆ 
piˇ ve, Hkʼa deh‸ maˇ yonˍ ve chaw-oˬ, nawˬ aˬ hto‸ ma te htawˇ dawˇ nawˬ 
dawˇ te ve le teh‸ yawˇ hta‸ kʼoˆ piˇ ve yoˬ. 
32Yawˇ huiˉ maˬ haw lo‸ kʼoˍ hkʼaw lo‸-e ve teˇ yanˇ, mvuhˇ haw htawˇ dehˬ 
sheˬ ve yoˬ. 

33Haw lo‸ kʼoˍ hkʼaw chehˇ ve chaw teˇ hpaˍ yawˇ hta‸ oˉ kʼoˍ pui leh, Nawˬ 
lehˬ awˬ tehˬ awˬ na Gʼuiˬsha ve Yaˇ hpu yoˬ teh‸ kʼoˆ ve yoˬ. 

Geˍneˍsaˍrehˆ mvuhˇmiˬ hkʼaw lo chaw naˬ teˇ hpaˍ hta‸ Yeˍsuˆ gu na-e piˇ ve 

34Gʼuiˬ po coˇ paˉ lo yawˇ hui hkanˍ kʼai leh Geˍneˍsaˍrehˆ mvuhˇmiˬ lo gaˬ ve 
yoˬ. 
35Oˇ kaˬ lo chehˇ ve chaw teˇ hpaˍ lehˬ, Yeˍsuˆ yoˬ teh‸ gʼa shiˍ ve teˇ yanˇ, 
mvuhˇmiˬ oˇ ve awˬ hkʼaw teˇ kaˬ le le lo chaw hta‸ kʼai tcuh leh, naˬ ve gawˬ 
ve chaw hkʼa peu-eˬ hta‸ Yeˍsuˆ geh yuˬ laˬ ve yoˬ. 
36Yawˇ ve aˉ po‸ awˬ caˍ hta‸ ceh gʼa htawˇ tuˬ yawˇ hta‸ lawˬ hkawˉ ve yoˬ. 
Hkʼa htawˇ ve chaw teˇ hpaˍ htawˇ na-e la ve yoˬ. 

Ma‸htehˍ li‸ 15 

Cha‸ chiˆ tuˬ te gʼa ve awˬ ceuˬ teˇ hpaˍ 

1Oˇ htaˇ, Hpaˍriˍsehˇ hui leh li‸ bvuh‸ paˍ teˇ hpaˍ Yeˍruˆsaˍlehnˍ venˇ lo tu 
leh, Yeˍsuˆ geh laˬ leh kʼoˆ ve, 
2Nawˬ ve awˬ la‸ gʼawˇ teˇ hpaˍ lehˬ, aˬ hto‸ ma pa taw chaw mawˇ hui piˇ 
taˍ ve awˬ liˇ teˇ hpaˍ hta‸ te ya‸ ve le. Awˬ lawn kʼo, yawˇ hui la‸ sheh maˇ 
tsuhˇ leh caˇ tuˬ caˇ ve yoˬ teh‸ kʼoˆ ve yoˬ. 
3Yeˍsuˆ yawˇ hui hta‸ kʼaw‸ kʼoˆ piˇ ve, Nawˬ hui lehˬ, aˬ hto‸ ma te nawˬ hui 
ve awˬ liˇ hta‸ pa taw Gʼuiˬsha piˇ taˍ ve tawˇ hkawˇ hta‸ te ya‸ ve le. 
4Awˬ lawn kʼo Gʼuiˬsha kʼoˆ ve, Nawˬ ve awˬ pa awˬ e hta‸ yawˆ yawˆ yan yan 
te-o. Peuˬ leh, A shu yawˇ ve awˬ pa awˬ e hta‸ hkʼa mvuhˇ hkʼa na kʼoˆ ve 
chaw teˇ gʼaˇ lehˬ, awˬ tehˬ awˬ na gʼa suh ve yoˬ teh‸ kʼoˆ taˍ ve yoˬ. 
5Ya‸ hkʼaˇ nawˬ hui lehˬ, Hkʼaˬ ve chaw teˇ gʼaˇ maˇ kʼoˆ, a shu yawˇ ve awˬ 
pa awˬ e hta‸, Ngaˬ geh hkʼa cawˬ ve nawˬ hui gʼa cawˇ ve mawˇ teˇ hpaˍ, 
Gʼuiˬsha hta‸ tanˇ peuˬ teh‸ kʼoˆ leh, a shu yawˇ ve awˬ pa awˬ e hta‸ yawˆ 
yan tuˬ maˇ loˍ teh‸ nawˬ hui kʼoˆ ve yoˬ. 
6Hkʼe te leh, nawˬ hui ve awˬ liˇ hta‸ pa taw, Gʼuiˬsha piˇ taˍ ve tawˇ hkawˇ 
hta‸ nawˬ hui te pehˆ ve yoˬ. 

7Chaw heˍ paˍ teˇ hpaˍ-oˬ, nawˬ hui awˬ lawn Iˉsaˍyaˆ kʼoˆ taˍ ve tawˇ hkawˇ 
lehˬ cawˇ jaˇ ve yoˬ. Yawˇ kʼoˆ ve, 
8Chaw chi teˇ ceuˬ lehˬ, yawˇ hui ve maw‸ kʼaw ngaˬ hta‸ yawˆ yan ve htawˇ, 
yawˇ hui ve nyi ma lehˬ ngaˬ hta‸ vuiˇ da‸ jaˇ ve yoˬ. 
9Chaw yaˇ hui teh taˍ ve awˬ liˇ awˬ hkʼaˇ teˇ hpaˍ hta‸ maˍ piˇ ve pa taw, 
yawˇ hui ngaˬ hta‸ oˉ kʼoˍ pui ve lehˬ, tcuhˉ kuiˬ te‸ chiˉ maˇ cawˬ, teh‸ kʼoˆ 
ve yoˬ. 
10Oˇ htaˇ, yawˇ chaw awˬ moˍ lonˉ hta‸ yawˇ geh kuˬ yuˬ leh kʼoˆ piˇ ve, Hkʼa 
deh‸ na leh shiˍ-o‸. 
11Maw‸ kʼaw hkʼaw lo‸-e ve awˬ ceuˬ lehˬ, chaw yaˇ hta‸ cha‸ chiˆ tuˬ maˇ te. 
Ya‸ hkʼaˇ maw‸ kʼaw hkʼaw tawˆ la ve awˬ ceuˬ lehˬ, chaw yaˇ hta‸ cha‸ chiˆ 
tuˬ te ve yoˬ teh‸ kʼoˆ ve yoˬ. 
12Oˇ htaˇ yawˇ ve awˬ la‸ gʼawˇ teˇ hpaˍ yawˇ geh laˬ leh, Tawˇ chi teˇ hkawˇ 
hta‸ Hpaˍriˍsehˇ hui gʼa kaˇ htaˇ, yawˇ hui nyi ma zuhˆ ve hta‸ nawˬ shiˍ-aw 
laˇ teh‸, yawˇ hta‸ kʼoˆ piˇ ve yoˬ. 
13Yawˇ kʼaw‸ kʼoˆ ve, Mvuhˇ naw ma hkʼoˆ chehˇ ve ngaˬ ve Awˬ pa maˇ ti taˍ 
ve awˬ cehˬ teˇ cehˬ le le hta‸ gʼawˬ baˬ tuˬ yoˬ. 
14Chaw oˇ ve teˇ hpaˍ chehˇ taˍ piˇ sheˍ. Yawˇ hui mehˆ cuˉ ve ka‸, ya‸ kʼaw 
maˍ piˇ paˍ te ve yoˬ. Mehˆ cuˉ ve chaw lehˬ, mehˆ cuˉ ve chaw hta‸ ya‸ kʼaw 
maˍ piˇ ve kʼo, yawˇ huiˉ maˬ nyiˇ gʼaˇ gʼaˇ miˬ kʼoˍ hkʼaw ce lo‸-e tuˬ yoˬ teh‸ 
kʼoˆ ve yoˬ. 
15Oˇ htaˇ Peˍtruˆ lehˬ, Tawˇ pa haˉ chi ve tcuhˉ kuiˬ ngaˬ hui hta‸ kʼaoˍ maˍ 
laˇ-oˆ teh‸ yawˇ hta‸ kʼoˆ piˇ ve yoˬ. 
16Yeˍsuˆ kʼaw‸ kʼoˆ piˇ ve, Chi beu‸ hkʼa gaˬ nawˬ hui htawˇ na maˇ gʼa sheˍ 
leh laˇ. 
17Maw‸ kʼaw hkʼaw lo‸-e ve awˬ ceuˬ hkʼa peu-eˬ lehˬ, gʼoˇ peˬ awˬ hkʼaw gaˬ 
leh, aˉ kʼa‸ yiˬ kuiˬ lo baˬ taˉ ve hta‸ nawˬ hui maˇ shiˍ laˇ. 

18Ya‸ hkʼaˇ, maw‸ kʼaw awˬ hkʼaw lo tawˆ la ve awˬ ceuˬ lehˬ, nyi ma hkʼaw 
lo tawˆ la ve yoˬ. Chi teˇ hpaˍ lehˬ, chaw yaˇ hta‸ cha‸ chiˆ tuˬ te ve yoˬ. 
19Awˬ lawn kʼo, haiˬ ve hta‸ dawˇ ve, chaw hta‸ tiˇ pehˍ ve, haˉ chawˇ haˉ paˆ 
te ve, guiˇ ya‸ ve, shu mawˇ hkʼawˇ ve, maˇ heˆ heˆ ve shaˉ hkiˆ hkanˍ ve leh, 
maˇ shawˍ maˇ caˆ kʼoˆ ve, chi teˇ hpaˍ lehˬ nyi ma hkʼaw lo tawˆ la ve yoˬ. 
20Chi teˇ hpaˍ lehˬ, chaw hta‸ cha‸ chiˆ tuˬ te ve yoˬ. Ya‸ hkʼaˇ, la‸ sheh maˇ 
tsuhˇ leh caˇ tuˬ caˇ ve lehˬ, chaw hta‸ cha‸ chiˆ tuˬ te ve maˇ heˆ teh‸ kʼoˆ ve 
yoˬ. 

Hkaˍnanˍ mvuhˇmiˬ hkʼaw chehˇ ve yaˇ miˇ teˇ gʼaˇ yonˍ ve awˬ lawn 

21Yeˍsuˆ oˇ kaˬ tawˆ kʼai leh, Tuˇruˆ leh Siˉdonˍ mvuhˇmiˬ hpawˇ lo kʼai ve yoˬ. 
22Oˇ htaˇ, Hkaˍnanˍ mvuhˇmiˬ hkʼaw chehˇ ve yaˇ miˇ teˇ gʼaˇ lehˬ, mvuhˇ miˬ 
oˇ ve teˇ tawn awˬ hkʼaw lo tawˆ la leh, Daˍviˆ ve Yaˇ hpu Jawˇmawˇ-oˬ, ngaˬ 
hta‸ ha kʼaˉ laˇ-oˆ. Ngaˬ ve yaˇ miˇ neˇ geh leh gʼa tu‸ gʼa hkanˍ jaˇ ve yoˬ teh
‸, gʼaˇ hte‸ kuˬ ve yoˬ. 
23Ya‸ hkʼaˇ, Yeˍsuˆ tawˇ teˇ peu-eˬ ka‸ maˇ kʼaw‸ yaw piˇ. Yawˇ ve awˬ la‸ 
gʼawˇ teˇ hpaˍ yawˇ geh laˬ leh kʼoˆ ve, Yaˇ miˇ chi ngaˬ hui awˬ hkʼaˇ suh gʼa
‸ laˬ leh kuˬ chehˇ ve pa taw, yawˇ hta‸ kʼo‸-e tcuh-o teh‸ lawˬ hkawˉ ve yoˬ. 
24Yeˍsuˆ kʼoˆ ve, Iˉsaˍreˍlaˆ teˇ yehˬ awˬ hkʼaw lo mehˉ kʼai peuˬ ve yawˬ teˇ 
hpaˍ geh laˬ tuˬ awˬ pon ceh Gʼuiˬsha ngaˬ hta‸ peu laˇ ve yoˬ teh‸ kʼaw‸ kʼoˆ 
piˇ ve yoˬ. 
25Yaˇ miˇ oˇ ve laˬ leh yawˇ hta‸ oˉ kʼoˍ pui leh, Jawˇmawˇ-oˬ, ngaˬ hta‸ ga 
laˇ-oˆ teh‸ kʼoˆ ve yoˬ. 
26Yeˍsuˆ kʼoˆ ve, Yaˇ ehˉ teˇ hpaˍ ve caˇ tuˬ hta‸ yuˬ leh hpuiˇ teˇ hpaˍ hta‸ caˍ 
piˇ maˇ cawˇ teh‸ kʼaw‸ kʼoˆ piˇ ve yoˬ. 
27Yaˇ miˇ kʼaw‸ kʼoˆ ve, Jawˇmawˇ-oˬ, nawˬ kʼoˆ ve lehˬ cawˇ ve yoˬ. Ya‸ 
hkʼaˇ, hpuiˇ teˇ hpaˍ lehˬ, awˬ shehˍ hpaˇ ve hpui lawˇ hawˉ sheˆ taˍ ve caˇ tuˬ 
teˇ hpaˍ hta‸ gʼawˆ caˇ ve yoˬ teh‸ kʼoˆ ve yoˬ. 

28Oˇ htaˇ Yeˍsuˆ lehˬ, Yaˇ miˇ-oˬ, nawˬ yonˍ ve lehˬ uiˍ jaˇ ve yoˬ. Nawˬ heuˆ 
gaˇ ve hkʼe nawˬ awˬ pon hpeh‸ la piˇ-oˆ teh‸ kʼoˆ ve yoˬ. Oˇ teˇ hkui yawˇ ve 
yaˇ miˇ na-e la ve yoˬ. 

Chaw naˬ laiˉ gʼaˇ hta‸ gu na-e piˇ ve 

29Yeˍsuˆ oˇ kaˬ lo tawˆ kʼai leh Gaˍliˍlehˇ gʼuiˬ po paˇ lo kʼai ve yoˬ. Oˇ htaˇ, 
yawˇ hkʼaw hkʼoˆ lo taˆ-e leh mui taˍ ve yoˬ. 
30Chaw awˬ moˍ lonˉ teˇ hpaˍ yawˇ geh laˬ leh, hkui luˬ la‸ luˬ ve chaw, mehˆ 
cuˉ ve chaw, kʼaˍ ve chaw leh awˬ kaˍ awˬ nu chaw naˬ laiˉ gʼaˇ hta‸ htawˇ 
yawˇ hui shiˍ veu taˆ veu laˇ leh, yawˇ hkui paˇ lo teh taˍ ve yoˬ. Oˇ htaˇ, yawˇ 
yawˇ hui hta‸ gu na-e piˇ ve yoˬ. 
31Hkʼe te leh, chaw kʼaˍ teˇ hpaˍ tawˇ yaw gʼa la ve, hkui luˬ la‸ luˬ ve chaw 
teˇ hpaˍ kʼaw‸ da‸ la leh ya‸ kʼaw juˇ gʼa la ve, mehˆ cuˉ ve chaw hui mehˆ 
mawˬ la ve, chi teˇ hpaˍ hta‸ chaw awˬ moˍ lonˉ gʼa mawˬ ve teˇ yanˇ, yawˇ 
hui anˇ jaˇ leh Iˉsaˍreˍlaˆ ve Gʼuiˬsha hta‸ chiˇ uiˍ chiˇ mvuh piˇ ve yoˬ. 

Chaw awˇ hinˉ gʼaˇ hta‸ caˍ piˇ ve 

32Oˇ htaˇ, Yeˍsuˆ yawˇ ve awˬ la‸ gʼawˇ hui hta‸ yawˇ geh kuˬ yuˬ leh kʼoˆ piˇ 
ve, Chaw awˬ moˍ lonˉ chi hta‸ ngaˬ ha kʼaˉ ve yoˬ. Awˬ lawn kʼo, yawˇ hui 
ngaˬ geh chehˇ ve shehˆ nyi gaˬ peuˬ leh, caˇ tuˬ te‸ chiˉ maˇ cawˬ. Yawˇ hui 
awˍ meu‸ jehˇ chehˇ ve teˇ yanˇ, ngaˬ yawˇ hui hta‸ maˇ kʼo‸-e tcuh gaˇ. Kʼo‸
-e tcuh ve kʼo, ya‸ kʼaw kʼaˉ lo yawˇ hui gʼaˇ nuˇ jaˇ tuˬ yoˬ teh‸ kʼoˆ ve yoˬ. 
33Awˬ la‸ gʼawˇ teˇ hpaˍ lehˬ, Chaw chi ma ve hkʼa bvuhˆ gʼa caˇ tuˬ ve, choˬ 
kaˬ heh puiˉ hkʼaw lo hkaoˍ monˇ hkʼaˬ lo ca gʼa tuˬ le teh‸, yawˇ hta‸ kʼoˆ piˇ 
ve yoˬ. 
34Yeˍsuˆ lehˬ, Nawˬ hui geh hkaoˍmonˇ hkʼaˬ nyiˇ diˬ cawˬ le teh‸, yawˇ hui 
hta‸ na nyi htaˇ, Hkaoˍmonˇ suhˍ diˬ leh ngaˇ ehˉ a ciˉ cawˬ ve yoˬ teh‸, yawˇ 
hui kʼaw‸ kʼoˆ piˇ ve yoˬ. 
35Oˇ htaˇ, chaw awˬ moˍ lonˉ miˬ chaˇ hkʼoˆ mui tuˬ yawˇ tawˇ piˇ ve yoˬ. 

36Hkaoˍmonˇ oˇ ve suhˍ diˬ leh ngaˇ teˇ hpaˍ htaˬ yawˇ yuˬ leh, bon hta‸ chiˇ 
mvuh peuˬ hkʼaw‸ nawˉ hkʼeh‸ ve yoˬ. Peuˬ leh awˬ la‸ gʼawˇ teˇ hpaˍ hta‸ 
piˇ leh, yawˇ hui htawˇ chaw awˬ moˍ lonˉ teˇ hpaˍ hta‸ pehˬ piˇ ve yoˬ. 
37Yawˇ hui hkʼa peu-eˬ hkʼa bvuhˆ caˇ peuˬ hkʼaw‸ nawˉ, caˇ leuˉ ve teˇ hpaˍ 
hta‸ kʼaw‸ gʼawˆ ve teˇ yanˇ, suhˍ hkʼawˍ lawˇ hkʼa biˇ gʼa ve yoˬ. 
38Caˇ ve chaw teˇ hpaˍ lehˬ, yaˇ miˇ leh yaˇ ehˉ teˇ hpaˍ hta‸ maˇ shawˍ kʼo, 
hawˉ hkʼaˆ chaw mawˇ tiˉ awˇ hinˉ gʼaˇ cawˬ ve yoˬ. 
39Oˇ htaˇ chaw awˬ moˍ lonˉ oˇ ve teˇ hpaˍ hta‸ kʼo‸-e tcuh peuˬ hkʼaw‸ nawˉ, 
yawˇ haw lo‸ kʼoˍ ciˇ leh Maˍgaˍdanˍ mvuhˇmiˬ lo kʼai ve yoˬ. 

Ma‸htehˍ li‸ 16 

Hpaˍriˍsehˇ hui awˬ heˆ hta‸ lawˬ ve 

1Oˇ htaˇ, Hpaˍriˍsehˇ hui leh Saˍduˆkehˇ hui laˬ leh, yawˇ hta‸ lawˇ nyi leh 
kʼoˆ ve, Mvuhˇ naw ma ve awˬ heˆ a ciˉ te maˍ laˇ-oˆ teh‸ lawˬ ve yoˬ. 
2Yeˍsuˆ kʼoˆ ve, Nawˬ hui lehˬ mvuhˇ hpeu‸ la htaˇ, Mvuhˇ naw ma nyiˉ lehˍ 
cawˬ ve kʼo, mvuhˇ da‸ tuˬ yoˬ teh‸ kʼoˆ ve yoˬ. 
3Peuˬ leh mvuhˇ shawˉ htaˇ, Mvuhˇ naw ma nyiˉ lehˍ cawˬ leh moˬ hoˆ taˍ ve 
kʼo, ya‸ nyi mvuhˇ haw mvuhˇ yeˬ laˬ tuˬ yoˬ teh‸ nawˬ hui kʼoˆ ve yoˬ. Nawˬ 
hui lehˬ, mvuhˇ naw ma hta‸ nyi leh shiˍ puiˉ ve htawˇ, awˬ co-e awˬ yanˇ ve 
awˬ heˆ teˇ hpaˍ hta‸ nawˬ hui fuiˍ da‸ maˇ gʼa. 
4Haiˬ leh te ya‸ puiˉ ve chaw teˇ co-e lehˬ, awˬ heˆ hta‸ lawˬ ve yoˬ. Ya‸ hkʼaˇ 
Yoˇnaˆ ve awˬ heˆ maˇ heˆ kʼo, awˬ kaˍ awˬ nu awˬ heˆ teˇ ceuˬ ka‸ yawˇ hui 
hta‸ maˇ maˍ piˇ teh‸ kʼoˆ leh, yawˇ yawˇ hui hta‸ hpaˆ da‸ taˉ leh tawˆ kʼai 
ve yoˬ. 

Hpaˍriˍsehˇ hui leh Saˍduˆkehˇ hui ve diˇ awˬ lawn 

5Awˬ la‸ gʼawˇ teˇ hpaˍ gʼuiˬ po coˇ paˉ lo gaˬ ve teˇ yanˇ, hkaoˍmonˇ yuˬ kʼai 
tuˬ yawˇ hui leunˇ taˉ ve yoˬ. 
6Yeˍsuˆ kʼoˆ ve, Hpaˍriˍsehˇ leh Saˍduˆkehˇ hui ve diˇ hta‸ shaˍ ti‸ te leh jaw 
kʼai-o teh‸, yawˇ hui hta‸ kʼoˆ piˇ ve yoˬ. 

7Yawˇ hui lehˬ, Ngaˬ hui hkaoˍmonˇ maˇ yuˬ laˬ ve pa taw chi hkʼe kʼoˆ ve yoˬ 
teh‸, teˇ gʼaˇ leh teˇ gʼaˇ kʼoˆ da‸ ve yoˬ. 
8Yeˍsuˆ awˬ lawn oˇ ve hta‸ shiˍ leh kʼoˆ ve, Hkʼa deh‸ maˇ yonˍ ve chaw teˇ 
hpaˍ-oˬ, nawˬ hui hkaoˍmonˇ maˇ yuˬ laˬ ve awˬ lawn hta‸ aˬ hto‸ ma pa taw 
nawˬ hui teˇ gʼaˇ leh teˇ gʼaˇ kʼoˆ da‸ ve le. 
9Chi beu‸ hkʼa gaˬ nawˬ hui maˇ dawˇ gaˬ sheˍ leh laˇ. Hkaoˍmonˇ ngaˇ diˬ hta
‸ chaw ngaˇ hinˉ gʼaˇ caˇ peuˬ hkʼaw‸ nawˉ, nawˬ hui awˬ leuˉ hkʼaˬ nyiˇ 
hkʼawˍ lawˇ kʼaw‸ gʼawˆ gʼa ve hta‸ maˇ dawˇ nawˇ leh laˇ. 
10Peuˬ leh hkaoˍmonˇ suhˍ diˬ hta‸ chaw awˇ hinˉ gʼaˇ caˇ peuˬ hkʼaw‸ nawˉ, 
nawˬ hui awˬ leuˉ hkʼaˬ nyiˇ hkʼawˍ lawˇ kʼaw‸ gʼawˆ gʼa ve hta‸ maˇ dawˇ 
nawˇ leh laˇ. 
11Ngaˬ hkaoˍmonˇ awˬ lawn nawˬ hui hta‸ kʼoˆ laˇ ve maˇ heˆ teh‸, aˬ hto‸ ma 
pa taw nawˬ hui maˇ dawˇ gaˬ ve le. Hpaˍriˍsehˇ leh Saˍduˆkehˇ hui ve diˇ hta
‸ jaw kʼai-o teh‸ yawˇ kʼoˆ ve yoˬ. 
12Oˇ htaˇ, hkaoˍmonˇ hkʼaw keu ve diˇ hta‸ jaw kʼai-o teh‸ yawˇ kʼoˆ ve maˇ 
heˆ. Hpaˍriˍsehˇ leh Saˍduˆkehˇ hui maˍ piˇ ve tawˇ hkawˇ hta‸ jaw kʼai-o teh‸ 
yawˇ kʼoˆ ve hta‸ yawˇ hui shiˍ la ve yoˬ. 

Yeˍsuˆ awˬ lawn Peˍtruˆ shaˉ hkiˆ hkanˍ ve 

13Yeˍsuˆ lehˬ, Hpiˇliˇpuˆ Kehˉsaˍriˆ mvuhˇmiˬ hpawˇ lo gaˬ ve teˇ yanˇ, yawˇ ve 
awˬ la‸ gʼawˇ hui hta‸ na nyi ve, Chaw yaˇ ve Yaˇ hpu hta‸ a shu hpeh‸ ve 
teh‸ shu kʼoˆ ve le. 
14Yawˇ hui lehˬ, Chaw teˇ hpaˍ hpaˍ nawˬ hta‸ baˆtiˆsaˬ piˇ paˍ Yoˇhanˬ yoˬ teh
‸ kʼoˆ ve, teˇ hpaˍ hpaˍ Eˇliˇya‸ yoˬ teh‸ kʼoˆ ve, teˇ hpaˍ hpaˍ lehˬ, Yeˍraˍmiˆ, 
maˇ heˆ kʼo Gʼuiˬsha ve tcuh kaˍ paˍ teˇ gʼaˇ gʼaˇ hpeh‸ ve yoˬ teh‸, yawˇ hui 
kʼoˆ ve yoˬ. 
15Yeˍsuˆ yawˇ hui hta‸ kʼaw‸ kʼoˆ piˇ ve, Nawˬ hui teˇ hpaˍ ngaˬ hta‸ a shu 
hpeh‸ ve teh‸ kʼoˆ ve le. 
16Siˉmonˍ Peˍtruˆ kʼaw‸ kʼoˆ ve, Nawˬ lehˬ Hkri‸ teh‸ kʼoˆ ve, te‸ chehˇ ve 
Gʼuiˬsha ve Yaˇ hpu hpeh‸ ve yoˬ. 

17Yeˍsuˆ yawˇ hta‸ kʼaw‸ kʼoˆ piˇ ve, Yoˇnaˆ ve yaˇ paˍ Siˉmonˍ-oˬ, nawˬ lehˬ 
awˬ bon uiˍ ve yoˬ. Awˬ lawn kʼo, chaw yaˇ nawˬ hta‸ awˬ lawn chi hpeu‸ 
maˍ laˇ ve maˇ heˆ. Mvuhˇ naw ma hkʼoˆ chehˇ ve ngaˬ ve Awˬ pa nawˬ hta‸ 
hpeu‸ maˍ laˇ ve yoˬ. 
18Peuˬ leh ngaˬ nawˬ hta‸ kʼoˆ laˇ ve, nawˬ lehˬ Peˍtruˆ yoˬ. Haˉ pui chi awˬ 
hkʼoˆ lo ngaˬ ve awˬ moˍ hta‸ ngaˬ te tuˬ yoˬ. Suh mvuhˇmiˬ ve yehˬ miˉ lehˬ, 
awˬ moˍ chi hta‸ maˇ gʼaˇ. 
19Mvuhˇ naw ma mvuhˇmiˬ ve shawˇ teˇ hpaˍ ngaˬ nawˬ hta‸ pe‸ laˇ tuˬ yoˬ. 
Miˬguiˬ hkʼoˆ lo nawˬ hkʼa hpeh taˍ ve teˇ hpaˍ hta‸ mvuhˇ naw ma hkʼoˆ lo 
htawˇ hpeh taˍ tuˬ yoˬ. Miˬguiˬ hkʼoˆ lo nawˬ hkʼa hpui hkʼa ve teˇ hpaˍ hta‸ 
mvuhˇ naw ma hkʼoˆ lo htawˇ hpui hkʼa tuˬ yoˬ teh‸ kʼoˆ piˇ ve yoˬ. 
20Oˇ htaˇ, yawˇ Hkri‸ hpeh‸ ve awˬ lawn chaw teˇ gʼaˇ hta‸ ka‸ maˇ gʼa hto 
piˇ tuˬ, awˬ la‸ gʼawˇ hui hta‸ yawˇ tawˇ hehnˇ chaweh piˇ taˍ ve yoˬ. 

Yeˍsuˆ yawˇ gʼa suh tuˬ ve awˬ lawn hto piˇ ve 

21Oˇ ve teˇ yanˇ hta‸ tanˬ leh, Yeˍsuˆ lehˬ Yeˍruˆsaˍlehnˍ venˇ lo gʼa kʼai leh, 
awˬ hoˉ chaw mawˇ teˇ hpaˍ, paw hkuˇ lonˉ teˇ hpaˍ leh li‸ bvuh‸ paˍ teˇ hpaˍ 
ve la‸ sheh awˬ hkʼaw lo laiˉ ceuˬ hta‸ gʼa tu‸ gʼa hkanˍ tuˬ ve awˬ lawn maˇ 
kʼoˆ, yawˇ gʼa suh leh, shehˆ nyi teˇ nyi gaˬ kʼo gʼa kʼaw‸ te‸ tu la tuˬ ve awˬ 
lawn maˇ kʼoˆ, yawˇ ve awˬ la‸ gʼawˇ hui hta‸ kʼaoˍ maˍ piˇ ve yoˬ. 
22Peˍtruˆ yawˇ hta‸ shiˍ veu leh, Jawˇmawˇ-oˬ, chi hkʼe gʼa hpeh‸ tuˬ maˇ heˆ. 
Chi hkʼe ve teˇ ceuˬ nawˬ hta‸ a ciˉ ka‸ maˇ gʼa heuˆ teh‸ kʼoˆ leh yawˇ hta‸ 
deˇ ve yoˬ. 
23Yeˍsuˆ hpfuhˆ nyi leh Peˍtruˆ hta‸ kʼoˆ piˇ ve, Saˍtanˍ-oˬ, ngaˬ awˬ hkʼaw‸ 
nawˉ hpawˇ lo jiˆ kʼai-o. Nawˬ lehˬ ngaˬ awˬ pon hkui htiˇ poˬ kuiˬ hpeh‸ ve 
yoˬ. Awˬ lawn kʼo, nawˬ ve dawˇ hkʼaˇ lehˬ, Gʼuiˬsha ve dawˇ hkʼaˇ maˇ heˆ, 
chaw yaˇ ve dawˇ hkʼaˇ hpeh‸ ve yoˬ. 
24Oˇ htaˇ, Yeˍsuˆ yawˇ ve awˬ la‸ gʼawˇ hui hta‸ kʼoˆ piˇ ve, Chaw teˇ gʼaˇ gʼaˇ 
ngaˬ hkʼaˇ suh laˬ gaˇ ve kʼo, a shu yawˇ ve a loˍ hta‸ baˬ taˉ leh, a shu yawˇ 
ve la‸ ka hta‸ taˆ leh ngaˬ hkʼaˇ suh laˬ-o‸. 

25Awˬ lawn kʼo, hkʼaˬ ve chaw teˇ gʼaˇ maˇ kʼoˆ, a shu yawˇ ve a sha‸ hta‸ ponˬ 
piˇ gaˇ ve kʼo, yawˇ ve a sha‸ shonˇ tuˬ yoˬ. Hkʼaˬ ve chaw teˇ gʼaˇ maˇ kʼoˆ, 
ngaˬ awˬ pon a sha‸ shonˇ ve kʼo, yawˇ ve a sha‸ hta‸ kʼaw‸ gʼa tuˬ yoˬ. 
26Awˬ lawn kʼo, chaw teˇ gʼaˇ gʼaˇ miˬguiˬ hkʼa peu-eˬ hta‸ gʼa ve htawˇ, yawˇ 
ve a sha‸ shonˇ kʼai ve kʼo, yawˇ awˬ pon aˬ hto‸ ma awˬ bon cawˬ tuˬ le. 
Chaw teˇ gʼaˇ lehˬ, a shu yawˇ ve a sha‸ awˬ pon aˬ hto‸ ma teˇ ceuˬ hta‸ yuˬ 
leh pa gʼa tuˬ le. 
27Awˬ lawn kʼo, chaw yaˇ ve Yaˇ hpu lehˬ, yawˇ Awˬ pa ve awˬ me‸ awˬ hponˇ 
awˬ hkʼaw lo yawˇ ve mvuhˇ naw ma tcuh yaˇ hui geh teˇ geh laˬ tuˬ yoˬ. Oˇ 
htaˇ, a shu yawˇ te taˍ ve hkʼe, chaw teˇ gʼaˇ le le hta‸ yawˇ piˇ tuˬ yoˬ. 
28Ngaˬ nawˬ hui hta‸ awˬ tehˬ awˬ na kʼoˆ laˇ ve, choˬ kaˬ lo huˉ chehˇ ve 
chaw teˇ hpaˍ hpaˍ lehˬ, chaw yaˇ ve Yaˇ hpu chi yawˇ ve mvuhˇmiˬ awˬ 
hkʼaw lo laˬ ve hta‸ maˇ gʼa mawˬ sheˍ ve ceh ceh, maˇ gʼa suh teh‸ kʼoˆ ve 
yoˬ. 

Ma‸htehˍ li‸ 17 

Yeˍsuˆ awˬ ho‸ awˬ han pa ve 

1Hkaw‸ nyi ponˬ peuˬ hkʼaw‸ nawˉ, Yeˍsuˆ lehˬ Peˍtruˆ, Yaˍkoˆ leh Yaˍkoˆ ve 
awˬ nyi paˍ Yoˇhanˬ hta‸ ceh shiˍ veu leh, mvuh ve hkʼaw teˇ shiˍ awˬ hkʼoˆ 
lo yawˇ hui taˆ-e ve yoˬ. 
2Oˇ htaˇ, yawˇ hui mehˆ gʼuˇ suhˍ yawˇ ve awˬ ho‸ awˬ han pa ve yoˬ. Yawˇ ve 
mehˆ hpfuhˇ lehˬ, mvuhˇ nyi hkʼa shuˍ shuˍ awˬ gʼeuˆ ba leh, yawˇ ve veu‸ 
kʼaˇ htawˇ awˬ gʼeuˆ hkʼa shuˍ shuˍ hpu la ve yoˬ. 
3Moˉseˍ leh Eˇliˇya‸ htawˇ yawˇ hui mehˆ gʼuˇ suhˍ tawˆ la leh Yeˍsuˆ geh na‸ 
uˉ te da‸ chehˇ ve yoˬ. 
4Oˇ htaˇ Peˍtruˆ lehˬ, Jawˇmawˇ-oˬ, ngaˬ hui choˬ kaˬ chehˇ ve lehˬ da‸ ve yoˬ. 
Nawˬ nyi ma cawˇ ve kʼo, choˬ kaˬ lo ngaˬ aˉ po kʼo shehˆ shiˍ te tuˬ yoˬ. 
Nawˬ awˬ pon teˇ shiˍ, Moˉseˍ awˬ pon teˇ shiˍ leh Eˇliˇya‸ awˬ pon teˇ shiˍ te 
tuˬ yoˬ teh‸, Yeˍsuˆ hta‸ kʼoˆ piˇ ve yoˬ. 

5Yawˇ tawˇ yaw chehˇ ve teˇ yanˇ, awˬ gʼeuˆ ba ve moˬ yawˇ hui hta‸ hoˆ taˍ 
ve yoˬ. Moˬ oˇ ve awˬ hkʼaw lo awˬ hkawˇ chi hkʼe bvuhˬ la ve, Chaw chi lehˬ, 
ngaˬ ha‸ jaˇ ve ngaˬ ve Yaˇ hpu hpeh‸ leh, yawˇ hta‸ ngaˬ nyi hkʼaˇ suh jaˇ ve 
yoˬ. Yawˇ ve tawˇ hkawˇ hta‸ na yuˬ-o‸ teh‸ kʼoˆ ve yoˬ. 
6Awˬ la‸ gʼawˇ teˇ hpaˍ chi hta‸ gʼa kaˇ htaˇ, yawˇ hui kawˆ jaˇ leh mehˆ 
hpfuhˇ miˬ chaˇ hkʼoˆ boˆ taˍ ve yoˬ. 
7Oˇ htaˇ Yeˍsuˆ laˬ leh yawˇ hui hta‸ htawˇ leh, Tu-o, taˇ kawˆ teh‸ kʼoˆ piˇ ve 
yoˬ. 
8Yawˇ hui kʼaw‸ chiˇ nyi ve teˇ yanˇ, awˬ kaˍ awˬ nu chaw teˇ gʼaˇ hta‸ ka‸ 
maˇ mawˬ. Yeˍsuˆ teˇ gʼaˇ hta‸ ceh tiˉ gʼa mawˬ ve yoˬ. 
9Hkʼaw oˇ ve teˇ shiˍ lo yawˇ hui kʼaw‸ ya‸ la chehˇ ve teˇ yanˇ Yeˍsuˆ kʼoˆ ve, 
Chaw yaˇ ve Yaˇ hpu lehˬ, suh kuiˬ lo maˇ kʼaw‸ te‸ tu la sheˍ ve ceh ceh, 
nawˬ hui gʼa mawˬ peuˬ ve awˬ lawn chi, chaw teˇ gʼaˇ hta‸ ka‸ taˇ hto piˇ 
teh‸, yawˇ hui hta‸ tawˇ piˇ ve yoˬ. 
10Oˇ htaˇ yawˇ ve awˬ la‸ gʼawˇ teˇ hpaˍ lehˬ, Hkʼe te kʼo, Eˇliˇya‸ awˉ lawˉ 
gʼa laˬ tuˬ yoˬ, teh‸ aˬ hto‸ ma pa taw li‸ bvuh‸ paˍ teˇ hpaˍ kʼoˆ taˍ ve le teh
‸, yawˇ hta‸ na nyi ve teˇ yanˇ 
11yawˇ kʼaw‸ kʼoˆ piˇ ve, Eˇliˇya‸ awˬ tehˬ awˬ na laˬ leh, hkʼa peu-eˬ hta‸ 
kʼaw‸ gu te tuˬ yoˬ. 
12Ya‸ hkʼaˇ, ngaˬ nawˬ hui hta‸ kʼoˆ laˇ ve, Eˇliˇya‸ gaˬ la peuˬ leh, yawˇ hui 
yawˇ hta‸ maˇ shiˍ ve pa taw, te gaˇ ve hkʼe yawˇ hta‸ te piˇ ve yoˬ. Oˇ ve 
hkʼa shuˍ shuˍ chaw yaˇ ve Yaˇ hpu htawˇ yawˇ hui ve la‸ sheh awˬ hkʼaw lo 
gʼa hkanˍ tuˬ yoˬ teh‸ kʼoˆ ve yoˬ. 
13Oˇ htaˇ, baˆtiˆsaˬ piˇ paˍ Yoˇhanˬ awˬ lawn yawˇ kʼoˆ chehˇ ve hta‸ awˬ la‸ 
gʼawˇ hui gʼa shiˍ ve yoˬ. 

Paw‸ hpeuˆ ve yaˇ paˍ ehˉ teˇ gʼaˇ hta‸ Yeˍsuˆ gu na-e piˇ ve 

14Chaw awˬ moˍ lonˉ geh yawˇ hui gaˬ la ve teˇ yanˇ, chaw teˇ gʼaˇ yawˇ geh 
laˬ leh, yawˇ mehˆ gʼuˇ suhˍ hkui tcuhˉ teh leh kʼoˆ ve, 

15Jawˇmawˇ-oˬ, ngaˬ yaˇ paˍ hta‸ ha kʼaˉ laˇ-oˆ. Yawˇ paw‸ hpeuˆ leh gʼa 
hkanˍ jaˇ ve yoˬ. Awˬ lawn kʼo, yawˇ aˬ miˍ awˬ hkʼaw lo teˇ hkui teˇ hkui paˍ 
lo‸-e leh, iˉ kaˆ awˬ hkʼaw lo htawˇ teˇ hkui teˇ hkui paˍ lo‸-e ve yoˬ. 
16Nawˬ ve awˬ la‸ gʼawˇ teˇ hpaˍ geh ngaˬ yawˇ hta‸ shiˍ veu laˇ htawˇ, yawˇ 
hui yawˇ hta‸ gu na-e piˇ maˇ gʼa teh‸ yawˇ kʼoˆ ve yoˬ. 
17Yeˍsuˆ kʼaw‸ kʼoˆ ve, Yonˍ ve maˇ cawˬ leh nyi ma hpfuhˆ puiˉ ve chaw chi 
teˇ co-e, ngaˬ nawˬ hui geh hkʼaˬ maw gʼa chehˇ tuˬ sheˍ le. Nawˬ hui hta‸ 
hkʼaˬ maw gʼa yeunˇ hkanˍ tuˬ sheˍ le. Yawˇ hta‸ ngaˬ geh yuˬ laˬ-o‸ teh‸ kʼoˆ 
piˇ ve yoˬ. 
18Oˇ htaˇ Yeˍsuˆ neˇ oˇ ve hta‸ deˇ leh, neˇ oˇ ve yaˇ paˍ awˬ hkʼaw lo tawˆ kʼai 
ve yoˬ. Oˇ ve teˇ hkui yaˇ paˍ oˇ ve na-e la ve yoˬ. 
19Oˇ htaˇ, Yeˍsuˆ teˇ gʼaˇ ceh tiˉ chehˇ htaˇ, awˬ la‸ gʼawˇ teˇ hpaˍ yawˇ geh laˬ 
leh, Neˇ oˇ ve hta‸ aˬ hto‸ ma pa taw ngaˬ hui gʼa‸ kʼoˬ maˇ gʼa ve le teh‸ na 
nyi ve yoˬ. 
20Yawˇ kʼaw‸ kʼoˆ ve, Nawˬ hui hkʼa deh‸ maˇ yonˍ ve pa taw yoˬ. Ngaˬ nawˬ 
hui hta‸ awˬ tehˬ awˬ na kʼoˆ laˇ ve, nawˬ hui yonˍ ve teˇ ceuˬ gʼawˇ caˉ yawˇ 
hkʼe hui cawˬ ve kʼo, hkʼaw chi teˇ shiˍ hta‸, Oˇ kaˬ lo jiˆ kʼai-o teh‸ kʼoˆ piˇ 
ve teˇ yanˇ, jiˆ kʼai tuˬ yoˬ. Nawˬ hui te maˇ gʼa ve teˇ ceuˬ ka‸ maˇ cawˬ teh‸, 
yawˇ hui hta‸ kʼoˆ piˇ ve yoˬ. 

Yeˍsuˆ yawˇ gʼa suh tuˬ ve awˬ lawn teˇ pawˆ kʼaw‸ hto piˇ ve 

22Gaˍliˍlehˇ mvuhˇmiˬ awˬ hkʼaw lo yawˇ hui teˇ geh chehˇ ve teˇ yanˇ Yeˍsuˆ 
kʼoˆ ve, Chaw yaˇ ve Yaˇ hpu lehˬ, chaw yaˇ hui ve la‸ sheh awˬ hkʼaw lo chiˇ 
a‸ ve hta‸ gʼa hkanˍ ve awˬ yanˇ neˇ la peuˬ. 
23Yawˇ hui yawˇ hta‸ tiˇ pehˍ leh shehˆ nyi teˇ nyi awˬ hkʼaw lo yawˇ kʼaw‸ te
‸ tu la tuˬ yoˬ teh‸ kʼoˆ ve teˇ yanˇ, awˬ la‸ gʼawˇ hui dawˇ haˍ jaˇ ve yoˬ. 

Bon yehˬ lonˉ awˬ pon a moˇ hpu keu ve 

24Yawˇ hui Kaˍpeˍneˍonˍ venˇ lo kʼaw‸ gaˬ la ve teˇ yanˇ, bon yehˬ lonˉ awˬ 
pon a moˇ shaw shehˍ hpaˇ teˇ hpaˍ Peˍtruˆ geh kʼai leh, Nawˬ ve saˍ la‸ lehˬ, 
a moˇ maˇ keu leh laˇ teh‸ na nyi ve yoˬ. 



2505 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

25Keu ve yoˬ teh‸ kʼaw‸ kʼoˆ piˇ ve yoˬ. Peˍtruˆ yehˬ hkʼaw lo‸-e ve teˇ yanˇ, 
Yeˍsuˆ tawˇ awˉ lawˉ yaw leh kʼoˆ ve, Siˉmonˍ-oˬ, nawˬ hkʼaˬ hkʼe dawˇ ve le. 
Chi miˬguiˬ ve hkunˉ hawˉ hkanˇ teˇ hpaˍ lehˬ, a shu geh a moˇ shaw ve le. A 
shu yawˇ ve yaˇ geh laˇ. Maˇ heˆ kʼo, shu geh shaw ve laˇ teh‸ na nyi ve yoˬ. 
26Shu geh shaw ve yoˬ teh‸ Peˍtruˆ kʼaw‸ kʼoˆ ve teˇ yanˇ Yeˍsuˆ lehˬ, Hkʼe te 
kʼo, yawˇ hui ve yaˇ teˇ hpaˍ gʼa ponˬ ve yoˬ. 
27Ya‸ hkʼaˇ, ngaˬ hui hta‸ pa taw shu maˇ gʼa dawˇ ya‸ tuˬ, gʼuiˬ po lo kʼai 
leh biˉ teˇ maˬ hta‸ ca baˬ keu-o. Awˉ lawˉ gʼa ve ngaˇ hta‸ yuˬ leh maw‸ 
kʼaw ngaˉ hkʼa nyi. Oˇ htaˇ, hpu teˇ hteh‸ hta‸ nawˬ gʼa mawˬ tuˬ yoˬ. Hpu oˇ 
ve hta‸ yuˬ leh, ngaˬ awˬ pon leh nawˬ awˬ pon yawˇ hui hta‸ ca piˇ-oˆ teh‸, 
Peˍtruˆ hta‸ kʼoˆ piˇ ve yoˬ. 

Ma‸htehˍ li‸ 18 

Hkʼaˬ ve teˇ gʼaˇ shu a‸ kehˉ uiˍ ve le 

1Oˇ ve teˇ hkui awˬ hkʼaw lo, awˬ la‸ gʼawˇ teˇ hpaˍ Yeˍsuˆ geh laˬ leh kʼoˆ ve, 
Mvuhˇ naw ma mvuhˇmiˬ awˬ hkʼaw lo hkʼaˬ ve teˇ gʼaˇ shu a‸ kehˉ uiˍ ve le 
teh‸ na nyi ve yoˬ. 
2Oˇ htaˇ yawˇ yaˇ ehˉ teˇ gʼaˇ hta‸ kuˬ yuˬ leh, yaˇ ehˉ oˇ ve yawˇ hui awˬ kʼaw 
ji lo taˍ leh kʼoˆ ve, 
3Ngaˬ nawˬ hui hta‸ awˬ tehˬ awˬ na kʼoˆ laˇ ve, nawˬ hui nyi ma maˇ pa leh 
yaˇ ehˉ hkʼe maˇ hpeh‸ la ve kʼo, mvuhˇ naw ma mvuhˇ miˬ awˬ hkʼaw lo 
nawˬ hui maˇ gʼa lo‸-e taˬ. 
4A shu teˇ gʼaˇ maˇ kʼoˆ, yaˇ ehˉ chi hkʼa shuˍ shuˍ nyi ma nehˬ lehˍ taˍ ve 
chaw lehˬ, mvuhˇ naw ma mvuhˇmiˬ awˬ hkʼaw lo shu a‸ kehˉ uiˍ ve chaw teˇ 
gʼaˇ hpeh‸ ve yoˬ. 
5Yaˇ ehˉ chi hkʼe ve teˇ gʼaˇ hta‸ ngaˬ ve awˬ meh awˬ hkʼaw lo ha‸ yuˬ ve 
chaw hkʼaˬ ve teˇ gʼaˇ maˇ kʼoˆ, ngaˬ hta‸ ha‸ yuˬ ve yoˬ. 

Shu ya‸ kʼai tuˬ te ve awˬ lawn 

6Ya‸ hkʼaˇ, ngaˬ hta‸ yonˍ ve yaˇ ehˉ teˇ gʼaˇ hta‸ ya‸ kʼai tuˬ te ve chaw 
hkʼaˬ ve teˇ gʼaˇ maˇ kʼoˆ, yawˇ ve kʼawˍ peˍ hta‸ haˉ pui mawˍ lonˉ hpeh kʼu 

leh naˉ jaˇ ve laˇ tsuhˇ gʼuiˬ awˬ hkʼaw lo yawˇ hta‸ ce peu ve kʼo, yawˇ awˬ 
pon da‸ leuˉ ve yoˬ. 
7Shu ya‸ kʼai tuˬ te ve pa taw, miˬguiˬ yaˇ hui gʼa dawˇ haˍ jaˇ tuˬ yoˬ. Awˬ 
lawn kʼo, shu ya‸ kʼai tuˬ te ve teˇ ceuˬ lehˬ cawˬ tuˬ yoˬ. Ya‸ hkʼaˇ, shu ya‸ 
kʼai tuˬ te shehˍ hpaˇ lehˬ, gʼa dawˇ haˍ jaˇ tuˬ yoˬ. 
8Nawˬ ve la‸ sheh teˇ paˉ maˇ kʼoˆ, nawˬ ve hkui sheh teˇ paˉ maˇ kʼoˆ, nawˬ 
hta‸ te ya‸ piˇ lawˬ ve kʼo, tawˆ baˬ-o‸. Hkui sheh la‸ sheh nyiˇ paˉ paˉ cawˬ 
leh co co taiˍ taiˍ to‸ chehˇ ve aˬ miˍ awˬ hkʼaw lo gʼa hkanˍ ve a‸ kehˉ, hkui 
sheh la‸ sheh hkʼa peu-eˬ maˇ cawˬ leh a sha‸ te‸ ve awˬ hkʼaw lo gʼa lo‸-e 
ve lehˬ, nawˬ awˬ pon da‸ leuˉ ve yoˬ. 
9Nawˬ ve mehˆ shiˍ teˇ paˉ nawˬ hta‸ te ya‸ piˇ lawˬ ve kʼo, mehˆ shiˍ oˇ ve 
hta‸ kʼehˉ baˬ sheˍ. Mehˆ shiˍ nyiˇ paˉ paˉ cawˬ leh aˬ miˍ to‸ chehˇ ve moˬ 
naˆ ho‸ awˬ hkʼaw lo gʼa hkanˍ ve a‸ kehˉ, mehˆ shiˍ teˇ paˉ tiˉ cawˬ leh a sha
‸ te‸ ve awˬ hkʼaw lo gʼa lo‸-e ve lehˬ, nawˬ awˬ pon da‸ leuˉ ve yoˬ. 

Mehˉ kʼai ve yawˬ teˇ hkeh 

10Nawˬ hui lehˬ, yaˇ ehˉ chi teˇ hpaˍ awˬ hkʼaw lo teˇ gʼaˇ gʼaˇ hta‸ maˇ shawˍ 
maˇ caˆ maˇ gʼa te tuˬ, shaˍ ti‸ te-o. Awˬ lawn kʼo, ngaˬ nawˬ hui hta‸ kʼoˆ laˇ 
ve, mvuhˇ naw ma hkʼoˆ lo yawˇ hui ve mvuhˇ naw ma tcuh yaˇ teˇ hpaˍ lehˬ, 
mvuhˇ naw ma hkʼoˆ chehˇ ve ngaˬ Awˬ pa ve mehˆ hpfuhˇ hta‸ nyi tcuhˉ taˍ 
ve yoˬ. 
12Nawˬ hui hkʼaˬ hkʼe dawˇ le. Chaw teˇ gʼaˇ gʼaˇ, yawˬ teˇ ha hkeh cawˬ ve 
awˬ hkʼaw lo teˇ hkeh mehˉ kʼai ve kʼo, kʼawˇ chi kʼawˇ hkeh hta‸ hkʼaw hkʼoˆ 
lo teh taˉ leh mehˉ kʼai ve teˇ hkeh hta‸ yawˇ ca nyi tuˬ yoˬ maˇ heˆ laˇ. 
13Ngaˬ nawˬ hui hta‸ awˬ tehˬ awˬ na kʼoˆ laˇ ve, yawˬ oˇ ve hta‸ kʼaw‸ mawˬ 
ve kʼo, maˇ mehˉ ve yawˬ kʼawˇ chi kʼawˇ hkeh hta‸ ha lehˬ ve a‸ kehˉ, oˇ ve 
teˇ hkeh hta‸ leuˉ leh ha lehˬ tuˬ yoˬ. 
14Chi hkʼa shuˍ shuˍ, yaˇ ehˉ chi teˇ hpaˍ teˇ gʼaˇ gʼaˇ luˬ kʼai tuˬ ve hta‸ mvuhˇ 
naw ma hkʼoˆ chehˇ ve ngaˬ Awˬ pa nyi ma maˇ cawˇ ve yoˬ. 

Awˬ viˉ awˬ nyi te ya‸ laˇ ve awˬ lawn 

15Nawˬ ve awˬ viˉ awˬ nyi teˇ gʼaˇ gʼaˇ nawˬ hta‸ te ya‸ laˇ ve kʼo, yawˇ geh 
kʼai leh nawˬ huiˉ maˬ ceh tiˉ chehˇ htaˇ, yawˇ ve ya‸ kuiˬ hta‸ kʼaw‸ maˍ piˇ-
oˆ. Yawˇ nawˬ ve hkawˇ hta‸ na ve kʼo, nawˬ awˬ viˉ awˬ nyi hta‸ nawˬ kʼaw‸ 
gʼa peuˬ. 
16Ya‸ hkʼaˇ nawˬ ve hkawˇ hta‸ yawˇ maˇ na ve kʼo, shaˉ hkiˆ hkanˍ paˍ nyiˇ 
gʼaˇ, maˇ heˆ kʼo shehˆ gʼaˇ, tawˇ teˇ hkawˇ le le hta‸ shaˉ hkiˆ hkʼa deh‸ 
hkanˍ hpeh‸ tuˬ, nawˬ geh chaw teˇ gʼaˇ, maˇ heˆ kʼo nyiˇ gʼaˇ hta‸ shiˍ kʼai-
o. 
17Yawˇ hui ve hkawˇ hta‸ yawˇ maˇ na ve kʼo, Hkri‸ yaˇ awˬ moˍ hta‸ hto piˇ-
oˆ. Hkri‸ yaˇ awˬ moˍ ve hkawˇ hta‸ htawˇ maˇ na ve kʼo, buiˇshaˆaˉnaˆ chaw 
leh awˬ hkawnˍ shaw paˍ hkʼe yawˇ hta‸ shawˍ taˍ-o‸. 
18Ngaˬ nawˬ hui hta‸ awˬ tehˬ awˬ na kʼoˆ laˇ ve, miˬguiˬ hkʼoˆ lo nawˬ hui 
hkʼa hpeh taˍ ve teˇ hpaˍ hta‸ mvuhˇ naw ma hkʼoˆ lo htawˇ hpeh taˍ tuˬ yoˬ. 
Miˬguiˬ hkʼoˆ lo nawˬ hui hkʼa hpui hkʼa ve teˇ hpaˍ hta‸ mvuhˇ naw ma hkʼoˆ 
lo htawˇ hpui hkʼa tuˬ yoˬ. 
19Peuˬ leh ngaˬ nawˬ hui hta‸ kʼaw‸ kʼoˆ laˇ ve, miˬguiˬ hkʼoˆ lo nawˬ hui awˬ 
hkʼaw lo chaw nyiˇ gʼaˇ nyi ma hawˍ da‸ leh teˇ ceuˬ ceuˬ lawˬ ve kʼo, mvuhˇ 
naw ma hkʼoˆ chehˇ ve ngaˬ ve Awˬ pa lehˬ, yawˇ huiˉ maˬ lawˬ ve hkʼe te piˇ 
tuˬ yoˬ. 
20Awˬ lawn kʼo, chaw nyiˇ gʼaˇ shehˆ gʼaˇ ngaˬ ve awˬ meh hta‸ cuˇ leh hpawnˬ 
da‸ ve kʼo, oˇ kaˬ yawˇ hui awˬ kʼaw ji lo ngaˬ chehˇ tuˬ yoˬ teh‸ kʼoˆ ve yoˬ. 
21Oˇ htaˇ Peˍtruˆ yawˇ geh laˬ leh, Jawˇmawˇ-oˬ, ngaˬ ve awˬ viˉ awˬ nyi ngaˬ 
hta‸ teˇ pawˆ peuˬ teˇ pawˆ te ya‸ laˇ ve kʼo, hkʼaˬ nyiˇ pawˆ hkʼa gaˬ yawˇ ve 
venˇ baˆ hta‸ ngaˬ gʼa hpehˇ piˇ tuˬ le. Suhˍ pawˆ hkʼa gaˬ laˇ teh‸ na nyi ve 
yoˬ. 
22Yeˍsuˆ yawˇ hta‸ kʼaw‸ kʼoˆ piˇ ve, Suhˍ pawˆ hkʼa gaˬ ceh tiˉ maˇ heˆ. Suhˍ 
pawˆ suhˍ chi pawˆ hkʼa gaˬ gʼa hpehˇ piˇ ve yoˬ teh‸ ngaˬ nawˬ hta‸ kʼoˆ laˇ 
ve yoˬ. 

Shu hta‸ jeˬ maˇ hpehˇ piˇ ve awˬ ceˬ awˬ lawn 

23Hkʼe te leh mvuhˇ naw ma mvuhˇmiˬ lehˬ, yawˇ ve awˬ ceˬ teˇ hpaˍ geh hpu 
caˇ lanˇ teˇ hpaˍ hta‸ gu gaˇ ve hkunˉ hawˉ hkanˇ teˇ gʼaˇ hta‸ shuˍ ve yoˬ. 
24Yawˇ caˇ lanˇ tanˬ gu chehˇ ve teˇ yanˇ, teˇ chi lanˬ hteh‸ jeˬ cha taˍ ve chaw 
teˇ gʼaˇ hta‸ shu yawˇ geh shiˍ veu laˇ ve yoˬ. 
25Chaw oˇ ve lehˬ, kʼaw‸ shaiˍ piˇ tuˬ maˇ cawˬ ve pa taw, yawˇ ve awˬ shehˍ 
hpaˇ kʼoˆ ve, Yawˇ awˬ to ka‸, yawˇ miˇ yawˇ yaˇ ka‸, yawˇ hkʼa cawˬ ve 
mawˇ hkʼa peu-eˬ hta‸ ka‸ hawˇ baˬ sheˬ leh shaiˍ piˇ lawˬ-o‸ teh‸ tawˇ piˇ ve 
yoˬ. 
26Hkʼe te leh awˬ ceˬ oˇ ve yawˇ mehˆ gʼuˇ suhˍ hkui tcuhˉ teh leh kʼoˆ ve, 
Jawˇmawˇ-oˬ, ngaˬ hta‸ a ciˉ yeunˇ hkanˍ laˇ sheˍ. Ngaˬ hkʼa peu-eˬ hta‸ kʼaw
‸ shaiˍ tuˬ yoˬ teh‸ yawˇ hta‸ lawˬ hkawˉ ve yoˬ. 
27Hkʼe te leh awˬ ceˬ ve awˬ shehˍ hpaˇ lehˬ, yawˇ hta‸ ha kʼaˉ ve pa taw, 
yawˇ hta‸ hpehˇ piˇ leh yawˇ ve jeˬ hta‸ htawˇ ponˬ piˇ ve yoˬ. 
28Oˇ htaˇ awˬ ceˬ oˇ ve tawˆ kʼai leh, yawˇ hta‸ jeˬ teˇ ha hteh‸ cha taˍ ve awˬ 
kaˍ awˬ nu awˬ ceˬ teˇ gʼaˇ hta‸ gʼa mawˬ htaˇ, yawˇ hta‸ yuˬ leh kʼawˍ peˍ 
nyiˉ leh, Ngaˬ ve jeˬ hta‸ shaiˍ laˇ-oˆ teh‸ kʼoˆ piˇ ve yoˬ. 
29Hkʼe te leh awˬ kaˍ awˬ nu awˬ ceˬ oˇ ve teˇ gʼaˇ lehˬ, hkui tcuhˉ teh leh kʼoˆ 
ve, Ngaˬ hta‸ a ciˉ yeunˇ hkanˍ laˇ sheˍ. Ngaˬ nawˬ hta‸ kʼaw‸ shaiˍ laˇ tuˬ yoˬ 
teh‸ yawˇ hta‸ lawˬ hkawˉ ve yoˬ. 
30Ya‸ hkʼaˇ, yawˇ maˇ na leh, jeˬ kʼaw‸ shaiˍ laˇ htaˇ hkʼa gaˬ awˬ ceˬ oˇ ve 
hta‸ htawnˍ hkʼaw lo ca keu taˍ ve yoˬ. 
31Yawˇ chi hkʼe te ve hta‸ awˬ kaˍ awˬ nu awˬ ceˬ teˇ hpaˍ gʼa mawˬ htaˇ, 
yawˇ hui dawˇ haˍ jaˇ leh, awˬ lawn hkʼa peu-eˬ yawˇ hui ve awˬ shehˍ hpaˇ 
hta‸ ca hto piˇ ve yoˬ. 
32Oˇ htaˇ, yawˇ ve awˬ shehˍ hpaˇ yawˇ hta‸ kuˬ leh kʼoˆ piˇ ve, Haiˬ ve awˬ 
ceˬ-oˬ, nawˬ ngaˬ hta‸ lawˬ hkawˉ ve pa taw nawˬ ve jeˬ hkʼa peu-eˬ hta‸ ngaˬ 
ponˬ piˇ ve yoˬ. 



2509 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

33Ngaˬ nawˬ hta‸ ha kʼaˉ ve hkʼa shuˍ shuˍ nawˬ htawˇ awˬ kaˍ awˬ nu awˬ ceˬ 
hta‸ ha kʼaˉ cawˇ ve yoˬ maˇ heˆ laˇ teh‸ kʼoˆ piˇ ve yoˬ. 
34Peuˬ leh yawˇ ve awˬ shehˍ hpaˇ nyi ma zuhˆ leh, yawˇ jeˬ hkʼa peu-eˬ kʼaw‸ 
shaiˍ peuˬ htaˇ hkʼa gaˬ htawnˍ awˬ hoˉ teˇ hpaˍ ve la‸ sheh awˬ hkʼaw lo 
yawˇ hta‸ chiˇ a‸ piˇ ve yoˬ. 
35Nawˬ hui teˇ gʼaˇ le le htawˇ, a shu yawˇ ve awˬ viˉ awˬ nyi te ya‸ laˇ ve teˇ 
hpaˍ hta‸ nyi ma awˬ tawˬ hkʼa gaˬ maˇ hpehˇ piˇ ve kʼo, mvuhˇ naw ma 
hkʼoˆ chehˇ ve ngaˬ ve Awˬ pa htawˇ nawˬ hui hta‸ chi hkʼe te laˇ tuˬ yoˬ teh‸
, Yeˍsuˆ yawˇ hui hta‸ kʼoˆ piˇ ve yoˬ. 

Ma‸htehˍ li‸ 19 

Awˬ miˇ ma hta‸ baˬ ve awˬ lawn Yeˍsuˆ maˍ ve 

1Tawˇ chi teˇ hpaˍ hta‸ Yeˍsuˆ maˍ piˇ peuˬ hkʼaw‸ nawˉ, yawˇ Gaˍliˍlehˇ 
mvuhˇ miˬ awˬ hkʼaw tawˆ kʼai leh, Yawˇdanˍ gʼuiˬ ma coˇ paˉ lo cawˬ ve 
Yuˇda‸ mvuhˇ miˬ teˇ tawn lo gaˬ ve yoˬ. 
2Chaw awˬ moˍ lonˉ teˇ hpaˍ yawˇ awˬ hkʼaˇ suh kʼai leh, oˇ kaˬ lo yawˇ yawˇ 
hui hta‸ gu na-e piˇ ve yoˬ. 
3Oˇ htaˇ, yawˇ hta‸ lawˇ nyi tuˬ Hpaˍriˍsehˇ teˇ hpaˍ yawˇ geh laˬ leh, Hkʼaˬ 
hkʼe ve awˬ lawn teˇ ceuˬ hta‸ pa taw maˇ kʼoˆ, a shu yawˇ ve awˬ miˇ ma hta
‸ baˬ hpeh‸-aw laˇ teh‸ na nyi ve yoˬ. 
4Yawˇ kʼaw‸ kʼoˆ ve. Te hpanˍ shehˍ hpaˇ lehˬ, awˬ hkuiˉ puiˍ htaˇ ka‸ hawˉ 
hkʼaˆ leh yaˇ miˇ hta‸ te hpanˍ taˍ peuˬ leh kʼoˆ ve, 
5Chi hta‸ pa taw hawˉ hkʼaˆ lehˬ, yawˇ ve awˬ pa awˬ e hta‸ hpaˆ da‸ taˉ leh 
yawˇ ve awˬ miˇ ma hta‸ caˉ da‸ leh, yawˇ huiˉ maˬ teˇ suhˍ teˇ shaˍ tiˉ hpeh‸ 
la tuˬ yoˬ teh‸ bvuh‸ taˍ ve tawˇ hkawˇ hta‸ nawˬ hui maˇ gʼaw jaw laˇ. 
6Chi hta‸ pa taw, yawˇ huiˉ maˬ nyiˇ gʼaˇ hpeh‸ ve maˇ heˆ, teˇ gʼaˇ tiˉ hpeh‸ 
la peuˬ. Hkʼe te leh, Gʼuiˬsha caˉ da‸ piˇ taˍ ve hta‸ chaw yaˇ maˇ gʼa yuˬ 
hpaˆ da‸ piˇ teh‸ kʼoˆ piˇ ve yoˬ. 



2510 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

7Yawˇ hui kʼaw‸ kʼoˆ ve, Hkʼe te kʼo, hpaˆ da‸ ve li‸ piˇ peuˬ htaˇ heh‸, awˬ 
miˇ ma hta‸ baˬ-o‸ teh‸, aˬ hto‸ ma pa taw Moˉseˍ tawˇ piˇ taˍ ve le teh‸, 
yawˇ hta‸ kʼaw‸ na nyi ve yoˬ. 
8Yawˇ kʼaw‸ kʼoˆ ve, Nawˬ hui nyi ma heh ve pa taw, a shu yawˇ ve awˬ miˇ 
ma hta‸ baˬ tuˬ Moˉseˍ a hkaw-anˬ piˇ ve yoˬ. Ya‸ hkʼaˇ, awˬ hkuiˉ puiˍ htaˇ 
lehˬ chi hkʼe maˇ heˆ. 
9Ngaˬ nawˬ hui hta‸ kʼoˆ laˇ ve, haˉ chawˇ haˉ paˆ te ve teˇ ceuˬ maˇ heˆ kʼo, a 
shu yawˇ awˬ miˇ ma hta‸ baˬ leh awˬ kaˍ awˬ nu yaˇ miˇ hta‸ ca heuˆ ve 
chaw hkʼaˬ ve teˇ gʼaˇ maˇ kʼoˆ, haˉ chawˇ haˉ paˆ te ve yoˬ teh‸, yawˇ hui hta
‸ kʼoˆ piˇ ve yoˬ. 
10Awˬ la‸ gʼawˇ teˇ hpaˍ lehˬ, Awˬ hpawˇ awˬ miˇ heuˆ ve teˇ ceuˬ chi hkʼe 
hpeh‸ ve kʼo, maˇ heuˆ ve lehˬ da‸ leuˉ ve yoˬ teh‸ kʼoˆ ve yoˬ. 
11Oˇ htaˇ yawˇ yawˇ hui hta‸ kʼoˆ piˇ ve, Tawˇ chi teˇ hkawˇ hta‸ chaw hkʼa 
peu-eˬ hkanˍ yuˬ maˇ hpeh‸. Hkanˍ yuˬ tuˬ awˬ bon gʼa taˍ ve chaw teˇ hpaˍ 
ceh tiˉ hkanˍ yuˬ hpeh‸ ve yoˬ. 
12Awˬ lawn kʼo, chaw teˇ hpaˍ hpaˍ lehˬ, paw la htaˇ ka‸ awˬ tawnˇ hpeh‸ taˍ 
ve yoˬ. Chaw teˇ hpaˍ hpaˍ lehˬ, awˬ tawnˇ hpeh‸ la tuˬ shu yawˇ hui hta‸ te 
piˇ taˍ ve yoˬ. Chaw teˇ hpaˍ hpaˍ lehˬ, mvuhˇ naw ma mvuhˇmiˬ aw pon a 
shu yawˇ ve awˬ to hta‸ chaw awˬ tawnˇ hpeh‸ la piˇ ve yoˬ. Chi hta‸ hkanˍ 
yuˬ hpeh‸ ve chaw lehˬ, hkanˍ yuˬ-o‸ teh‸ kʼoˆ ve yoˬ. 

Yaˇ ehˉ teˇ hpaˍ hta‸ Yeˍsuˆ bon na‸ piˇ ve 

13Oˇ htaˇ, yaˇ ehˉ teˇ hpaˍ awˬ hkʼoˆ hta‸ Yeˍsuˆ la‸ sheh taˍ leh bon lawˬ piˇ 
tuˬ, yaˇ ehˉ teˇ hpaˍ hta‸ shu yawˇ geh shiˍ laˬ ve yoˬ. Awˬ la‸ gʼawˇ teˇ hpaˍ 
lehˬ, shiˍ laˬ ve chaw teˇ hpaˍ hta‸ deˇ ve yoˬ. 
14Ya‸ hkʼaˇ Yeˍsuˆ kʼoˆ ve, Yaˇ ehˉ teˇ hpaˍ hta‸ ngaˬ geh laˬ piˇ-oˆ. Yawˇ hui 
hta‸ taˇ tawˍ taˍ. Awˬ lawn kʼo mvuhˇ naw ma mvuhˇ miˬ lehˬ, chaw oˇ hkʼe 
ve mvuhˇmiˬ hpeh‸ ve yoˬ teh‸ kʼoˆ piˇ ve yoˬ. 
15Yaˇ ehˉ teˇ hpaˍ awˬ hkʼoˆ hta‸ la‸ sheh taˍ peuˬ hkʼaw‸ nawˉ, yawˇ oˇ kaˬ lo 
tawˆ kʼai ve yoˬ. 



2511 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Hkunˉ te ve paw sha ve chaw haˉ paˍ 

16Oˇ htaˇ, chaw teˇ gʼaˇ yawˇ geh laˬ leh kʼoˆ ve, Saˍ la‸-oˬ, co ti‸ ha ti‸ gʼa 
tuˬ, ngaˬ da‸ ve kanˉ hkʼaˬ ve teˇ maˬ hta‸ gʼa te tuˬ le teh‸ na nyi ve yoˬ. 
17Yawˇ kʼaw‸ kʼoˆ ve, Aˬ hto‸ ma pa taw nawˬ ngaˬ hta‸ da‸ ve awˬ lawn na 
nyi laˇ ve le. Da‸ ve awˬ shehˍ hpaˇ teˇ gʼaˇ tiˉ cawˬ ve yoˬ. A sha‸ te‸ kuiˬ lo 
nawˬ lo‸-e gaˇ ve kʼo, awˬliˇtawˇhkawˇ teˇ hpaˍ hta‸ na yuˬ leh te-o teh‸, 
yawˇ hta‸ kʼoˆ piˇ ve yoˬ. 
18Hkʼaˬ ve teˇ maˬ le teh‸ yawˇ na nyi htaˇ, Yeˍsuˆ kʼaw‸ kʼoˆ ve, Chaw hta‸ 
taˇ tiˇ pehˍ, haˉ chawˇ haˉ paˆ taˇ te, shu ve mawˇ hta‸ taˇ hkʼawˇ, shu hta‸ 
maˇ heˆ heˆ ve shaˉ hkiˆ taˇ hkanˍ, 
19nawˬ ve awˬ pa aw e hta‸ yawˆ yawˆ yan yan te-o, nawˬ awˬ to hta‸ ha‸ ve 
hkʼe nawˬ awˬ paˇ awˬ kui chehˇ ve chaw hta‸ ha‸-o‸ teh‸ kʼoˆ piˇ ve yoˬ. 
20Chaw haˉ paˍ oˇ ve lehˬ, Chi hkʼa peu-eˬ hta‸ ngaˬ na yuˬ leh te peuˬ. Ngaˬ aˬ 
hto‸ ma teˇ ceuˬ hta‸ loˍ sheˍ le teh‸, kʼaw‸ kʼoˆ piˇ ve yoˬ. 
21Yeˍsuˆ yawˇ hta‸ kʼaw‸ kʼoˆ piˇ ve, Nawˬ biˇ la gaˇ ve kʼo, nawˬ kʼo‸-e leh, 
nawˬ ve mawˇ jeˬ hta‸ hawˇ baˬ leh haˍ yaˇ gʼawˇ yaˇ hta‸ pehˬ piˇ-oˆ. Mvuhˇ 
naw ma hkʼoˆ lo awˬ hpfuhˇ hkʼaˆ ve mawˇ nawˬ cawˬ taˍ tuˬ yoˬ. Peuˬ leh 
nawˬ kʼaw‸ laˬ leh ngaˬ hkʼaˇ suh laˬ-o‸ teh‸ kʼoˆ piˇ ve yoˬ. 
22Chaw haˉ paˍ lehˬ, tawˇ hkawˇ chi hta‸ gʼa kaˇ htaˇ, yawˇ dawˇ haˍ jaˇ leh 
kʼo‸-e ve yoˬ. Awˬ lawn kʼo, yawˇ mawˇ jeˬ cawˬ maˇ jaˇ ve yoˬ. 
23Yeˍsuˆ yawˇ ve awˬ la‸ gʼawˇ hui hta‸ kʼoˆ piˇ ve, Ngaˬ nawˬ hui hta‸ awˬ 
tehˬ awˬ na kʼoˆ laˇ ve, paw sha ve chaw lehˬ, mvuhˇ naw ma mvuhˇmiˬ awˬ 
hkʼaw lo lo‸-e tuˬ haˍ jaˇ ve yoˬ. 
24Ngaˬ nawˬ hui hta‸ teˇ pawˆ kʼaw‸ kʼoˆ laˇ ve, kaˍlaˍoˆ teˇ hkeh gʼo‸ naˍ 
hkʼawˇ awˬ hkʼaw lo‸-e tuˬ ve lehˬ, paw sha ve chaw teˇ gʼaˇ Gʼuiˬsha ve 
mvuhˇmiˬ awˬ hkʼaw lo lo‸-e tuˬ ve a‸ kehˉ sha ve yoˬ teh‸ kʼoˆ ve yoˬ. 
25Awˬ la‸ gʼawˇ teˇ hpaˍ tawˇ oˇ ve hta‸ gʼa kaˇ htaˇ, yawˇ hui anˇ jaˇ leh, 
Hkʼe te kʼo, htaiˍ hkʼaw‸ ve hta‸ a shu gʼa hpeh‸ tuˬ le teh‸ kʼoˆ ve yoˬ. 

26Yeˍsuˆ yawˇ hui hta‸ nyi leh, Chaw yaˇ lehˬ chi hta‸ te maˇ gʼa. Ya‸ hkʼaˇ, 
Gʼuiˬsha lehˬ hkʼa peu-eˬ hta‸ te gʼa ve yoˬ teh‸ kʼoˆ piˇ ve yoˬ. 
27Oˇ htaˇ Peˍtruˆ kʼoˆ ve, Ngaˬ hui lehˬ hkʼa peu-eˬ hta‸ baˬ taˉ leh nawˬ awˬ 
hkʼaˇ suh laˬ peuˬ. Hkʼe te leh, ngaˬ hui aˬ hto‸ ma gʼa tuˬ ve le. 
28Yeˍsuˆ yawˇ hui hta‸ kʼoˆ piˇ ve, Ngaˬ nawˬ hui hta‸ awˬ tehˬ awˬ na kʼoˆ laˇ 
ve, miˬguiˬ awˬ suhˉ kʼaw‸ gu te ve awˬ yanˇ awˬ hkʼaw lo chaw yaˇ ve Yaˇ 
hpu lehˬ, yawˇ ve awˬ me‸ awˬ hponˇ cawˬ ve kʼaw jaw awˬ hkʼoˆ mui ve teˇ 
yanˇ, nawˬ hui ngaˬ awˬ hkʼaˇ suh laˬ ve chaw teˇ hpaˍ htawˇ, kʼaw jaw teˇ chi 
nyiˇ maˬ awˬ hkʼoˆ mui leh, Iˉsaˍreˍlaˆ chaw teˇ chi nyiˇ ceuˬ hta‸ suhˉ gʼa jehˬ 
tuˬ yoˬ. 
29Ngaˬ ve awˬ meh hta‸ pa taw, a shu yawˇ ve yehˬ, a shu yawˇ ve awˬ viˉ awˬ 
nyi, a shu yawˇ ve awˬ pa awˬ e, a shu yawˇ ve awˬ yaˇ awˬ duˬ leh a shu 
yawˇ ve ti mi hta‸ baˬ taˉ ve chaw teˇ gʼaˇ le le, oˇ ve a‸ kehˉ teˇ ha pun kʼaw
‸ gʼa leh, co ti‸ ha ti‸ awˬ shinˉ hta‸ htawˇ gʼa tuˬ yoˬ. 
30Ya‸ hkʼaˇ, shu awˬ gʼuˇ suhˍ chehˇ ve chaw maˇ maˇ, shu awˬ hkʼaw‸ nawˉ 
gʼa kʼaw‸ chehˇ tuˬ yoˬ. Shu awˬ hkʼaw‸ nawˉ chehˇ ve chaw maˇ maˇ, shu 
awˬ gʼuˇ suhˍ gʼa kʼaw‸ chehˇ tuˬ yoˬ. 

Ma‸htehˍ li‸ 20 

A pehˉ meuˇ hko awˬ hkʼaw lo kanˉ te paˍ teˇ hpaˍ aw lawn 

1Awˬ lawn kʼo, mvuhˇ naw ma mvuhˇ miˬ lehˬ, yawˇ ve a pehˉ meuˇ hko awˬ 
hkʼaw lo kanˉ te tuˬ ve chaw hui hta‸ ca tuˬ, mvuhˇ shawˉ teˇ na‸ tawˆ kʼai ve 
yehˬ shehˍ hpaˇ teˇ gʼaˇ hta‸ shuˍ ve yoˬ. 
2Yawˇ lehˬ, teˇ nyi teˇ hteh‸ piˇ tuˬ yoˬ teh‸, kanˉ te paˍ teˇ hpaˍ geh jehˬ da‸ 
peuˬ hkʼaw‸ nawˉ, yawˇ ve a pehˉ meuˇ hko awˬ hkʼaw lo yawˇ hui hta‸ kʼai 
tcuh ve yoˬ. 
3Mvuhˇ shawˉ aˬ laˬ hkʼe kʼawˇ naˍ riˍ htaˇ yawˇ kʼaw‸ tawˆ kʼai leh, tcuh 
hkʼaw lo kanˉ maˇ cawˬ leh hkʼe leˇ chehˇ taˍ ve awˬ kaˍ awˬ nu chaw teˇ hpaˍ 
hta‸ yawˇ gʼa mawˬ htaˇ, 

4Nawˬ hui htawˇ ngaˬ ve a pehˉ meuˇ hko awˬ hkʼaw lo kʼai-o. Keunˍ da‸ ve 
hkʼe ngaˬ nawˬ hui hta‸ pe‸ laˇ tuˬ yoˬ teh‸, yawˇ hui hta‸ kʼoˆ piˇ leh, yawˇ 
hui htawˇ kʼai ve yoˬ. 
5Peuˬ leh, mvuhˇ law‸ kʼaw tcuhˆ teˇ yanˇ leh mvuhˇ hpeu‸ hpawˇ shehˆ naˍ 
riˍ hkʼe teˇ yanˇ, yawˇ teˇ pawˆ kʼaw‸ kʼai leh oˇ ve hkʼa shuˍ shuˍ te ve yoˬ. 
6Mvuhˇ hpeu‸ aˬ laˬ hkʼe ngaˇ naˍ riˍ teˇ yanˇ yawˇ kʼaw‸ tawˆ kʼai leh, awˬ 
kaˍ awˬ nu chaw teˇ hpaˍ oˇ kaˬ lo huˉ chehˇ ve hta‸ gʼa mawˬ htaˇ, Nawˬ hui 
aˬ hto‸ ma pa taw choˬ kaˬ lo teˇ nyi tanˇ vanˇ hkʼe leˇ chehˇ taˍ ve le teh‸ 
yawˇ hui hta‸ na nyi ve yoˬ. 
7Chaw teˇ gʼaˇ ka‸ ngaˬ hui hta‸ maˇ ca la ve hta‸ pa taw yoˬ teh‸, yawˇ hui 
yawˇ hta‸ kʼaw‸ kʼoˆ piˇ htaˇ, Nawˬ hui htawˇ ngaˬ ve a pehˉ meuˇ hko awˬ 
hkʼaw lo kʼai-o teh‸, yawˇ yawˇ hui hta‸ kʼoˆ piˇ ve yoˬ. 
8Mvuhˇ hpeu‸ la htaˇ, hko awˬ shehˍ hpaˇ lehˬ, Kanˉ te shehˍ hpaˇ hui hta‸ 
kuˬ hkʼaw‸ leh, awˬ hkʼaw‸ nawˉ leh leh ca te ve chaw hui hta‸ tanˬ leh, awˉ 
lawˉ peuˇ ca te ve chaw hui hkʼa gaˬ awˬ hpfuhˇ piˇ-oˆ teh‸ yawˇ ve mawˇ ha‸ 
shaˉ shehˍ hpaˇ hta‸ kʼoˆ piˇ ve yoˬ. 
9Oˇ htaˇ, mvuhˇ hpeu‸ aˬ laˬ hkʼe ngaˇ naˍ riˍ htaˇ kanˉ ca te ve chaw teˇ hpaˍ 
laˬ leh, teˇ gʼaˇ le le teˇ hteh‸ gʼa ve yoˬ. 
10Awˉ lawˉ peuˇ ca te ve chaw teˇ hpaˍ laˬ ve teˇ yanˇ, yawˇ hui shu a‸ kehˉ 
leuˉ leh gʼa tuˬ yoˬ teh‸ dawˇ taˍ ve ka‸, yawˇ hui htawˇ teˇ gʼaˇ teˇ hteh‸ ceh 
tiˉ gʼa ve yoˬ. 
11Yawˇ hui hpu gʼa ve teˇ yanˇ, yehˬ shehˍ hpaˇ hta‸ ca beu leh yawˇ hta‸ kʼoˆ 
piˇ ve, 
12Awˬ hkʼaw‸ nawˉ leh leh ca te la ve chaw teˇ hpaˍ lehˬ, teˇ naˍ riˍ tiˉ gʼa te 
ve htawˇ, ngaˬ hui teˇ nyi tanˇ vanˇ kanˉ te hkeu‸ leh mvuhˇ cha chiˆ ve hta‸ 
gʼa hkanˍ ve chaw hui hkʼa shuˍ shuˍ, nawˬ yawˇ hui hta‸ shawˍ piˇ ve law 
teh‸ kʼoˆ piˇ ve yoˬ. 

13Yawˇ hui awˬ hkʼaw lo teˇ gʼaˇ hta‸ yawˇ kʼoˆ piˇ ve, Awˬ chawˇ-oˬ, ngaˬ 
nawˬ hta‸ maˇ cawˇ ve awˬ ceuˬ te laˇ ve maˇ heˆ. Teˇ hteh‸ piˇ tuˬ yoˬ teh‸ 
nawˬ geh ngaˬ jehˬ da‸ taˍ peuˬ maˇ heˆ laˇ. 
14Nawˬ ve hpu hta‸ yuˬ leh kʼai-o. Awˬ hkʼaw‸ nawˉ leh leh te ve chaw hta‸ 
nawˬ hkʼa shuˍ shuˍ ngaˬ piˇ gaˇ ve yoˬ. 
15Ngaˬ ve mawˇ hta‸ ngaˬ te gaˇ ve hkʼe te maˇ cawˇ leh laˇ. Ngaˬ shu hta‸ ha 
kʼaˉ leh piˇ ve pa taw nawˬ nyi ma naˬ leh laˇ teh‸, kʼaw‸ kʼoˆ piˇ ve yoˬ. 
16Oˇ ve hkʼa shuˍ shuˍ, shu awˬ hkʼaw‸ nawˉ chehˇ ve chaw lehˬ, shu awˬ gʼu 
suhˍ gʼa kʼaw‸ chehˇ tuˬ yoˬ. Shu awˬ gʼuˇ suhˍ chehˇ ve chaw lehˬ, shu awˬ 
hkʼaw‸ nawˉ gʼa kʼaw‸ chehˇ tuˬ yoˬ teh‸, Yeˍsuˆ kʼoˆ ve yoˬ. 

Yeˍsuˆ yawˇ gʼa suh tuˬ ve awˬ lawn teˇ pawˆ kʼaw‸ hto piˇ ve 

17Peuˬ leh Yeˍsuˆ Yeˍruˆsaˍlehnˍ venˇ lo kʼai chehˇ htaˇ, awˬ la‸ gʼawˇ teˇ chi 
nyiˇ gʼaˇ hta‸ tiˉ kuˬ veu leh, ya‸ kʼaw kʼaˉ lo yawˇ yawˇ hui hta‸ kʼoˆ piˇ ve, 
18Ngaˬ hui Yeˍruˆsaˍlehnˍ venˇ lo kʼai chehˇ ve yoˬ. Chaw yaˇ ve Yaˇ hpu lehˬ, 
paw hkuˇ lonˉ hui leh li‸ bvuh‸ paˍ hui ve la‸ sheh awˬ hkʼaw lo chiˇ a‸ ve 
hta‸ gʼa hkanˍ leh, yawˇ gʼa suh tuˬ ve yawˇ hui yawˇ hta‸ suhˉ taˆ tuˬ yoˬ. 
19Maˇ shawˍ maˇ caˆ te ve, jaw‸ ve, la‸ ka hkʼoˆ lo hta‸ pehˍ ve, chi teˇ hpaˍ 
hta‸ gʼa hkanˍ tuˬ, buiˇshaˆaˉnaˆ chaw hui ve la‸ sheh awˬ hkʼaw lo yawˇ hta
‸ chiˇ a‸ piˇ tuˬ yoˬ. Peuˬ leh, shehˆ nyi teˇ nyi gaˬ kʼo, yawˇ kʼaw‸ te‸ tu la 
tuˬ yoˬ teh‸ kʼoˆ ve yoˬ. 

Yaˍkoˆ leh Yoˇhanˬ da‸ ve mui kuiˬ hta‸ lawˬ ve 

20Oˇ htaˇ, Zeˍbeˍdehˇ ve yaˇ paˍ hui ve awˬ e leh yawˇ ve yaˇ paˍ nyiˇ gʼaˇ 
Yeˍsuˆ geh laˬ leh, awˬ e yawˇ hta‸ oˉ kʼoˍ pui leh teˇ ceuˬ lawˬ ve yoˬ. 
21Nawˬ aˬ hto‸ ma heuˆ gaˇ ve le teh‸, Yeˍsuˆ na nyi htaˇ, yaˇ miˇ oˇ ve lehˬ, 
Nawˬ ve mvuhˇmiˬ awˬ hkʼaw lo ngaˬ ve yaˇ paˍ chi nyiˇ gʼaˇ hta‸ nawˬ ve la‸ 
sha paˉ teˇ gʼaˇ, la‸ mehˍ paˉ teˇ gʼaˇ a ciˉ mui piˇ lawˬ-o‸ teh‸ kʼoˆ ve yoˬ. 
22Yeˍsuˆ kʼoˆ ve, Nawˬ hui aˬ hto‸ ma hta‸ lawˬ ve nawˬ hui maˇ shiˍ. Ngaˬ gʼa 
dawˬ tuˬ ve kawˆ hta‸ nawˬ hui dawˬ hpeh‸-aw laˇ teh‸ na nyi htaˇ, Dawˬ 
hpeh‸-aw teh‸ yawˇ hui kʼaw‸ kʼoˆ piˇ ve yoˬ. 

23Ngaˬ ve kawˆ hta‸ nawˬ hui gʼa dawˬ tuˬ yoˬ. Ya‸ hkʼaˇ, ngaˬ ve la‸ sha paˉ 
la‸ mehˍ paˉ gʼa mui tuˬ ngaˬ pe‸ laˇ maˇ hpeh‸. Ngaˬ ve Awˬ pa gu taˍ ve 
chaw hui ceh tiˉ gʼa mui tuˬ yoˬ teh‸, yawˇ hui hta‸ kʼoˆ piˇ ve yoˬ, 
24Awˬ lawn chi hta‸ awˬ kaˍ awˬ nu tcuh yaˇ teˇ chi gʼaˇ gʼa kaˇ htaˇ, awˬ viˉ 
awˬ nyi oˇ ve nyiˇ gʼaˇ hta‸ yawˇ hui nyi ma zuhˆ ve yoˬ. 
25Yeˍsuˆ yawˇ hui hta‸ kuˬ yuˬ leh kʼoˆ piˇ ve, Buiˇ shaˆ aˉ naˆ chaw hui ve 
jawˇmawˇ teˇ hpaˍ lehˬ, yawˇ hui awˬ hkʼoˆ uˉ peunˍ leh, yawˇ hui ve chaw 
uiˍ teˇ hpaˍ lehˬ, yawˇ hui hta‸ nyiˉ te ve hta‸ nawˬ hui shiˍ ve yoˬ. 
26Ya‸ hkʼaˇ, nawˬ hui awˬ hkʼaw lo chi hkʼe maˇ gʼa te. Nawˬ hui awˬ hkʼaw lo 
chaw uiˍ hpeh‸ gaˇ ve chaw hkʼaˬ ve teˇ gʼaˇ maˇ kʼoˆ, yawˇ nawˬ hui ve awˬ 
ceˬ gʼa te ve yoˬ. 
27Nawˬ hui awˬ hkʼaw lo awˬ hoˉ te gaˇ ve chaw hkʼaˬ ve te gʼaˇ maˇ kʼoˆ, chaw 
yaˇ ve Yaˇ hpu hkʼa shuˍ shuˍ, nawˬ hui awˬ pon yawˇ lehˬ vuiˬ taˍ ve awˬ ceˬ 
gʼa hpeh‸ ve yoˬ. 
28Awˬ lawn kʼo, chaw yaˇ ve Yaˇ hpu lehˬ, shu yawˇ awˬ pon kanˉ te tuˬ laˬ ve 
maˇ heˆ. Yawˇ shu awˬ pon kanˉ te tuˬ laˬ leh, chaw maˇ maˇ hta‸ htaiˍ hkʼaw
‸ piˇ tuˬ yawˇ ve a sha‸ piˇ tuˬ awˬ pon laˬ ve yoˬ teh‸ kʼoˆ ve yoˬ. 

Mehˆ cuˉ paˍ nyiˇ gʼaˇ mehˆ kʼaw‸ mawˬ la ve 

29Yeˍriˆhkoˇ venˇ awˬ hkʼaw lo yawˇ hui tawˆ kʼai chehˇ htaˇ, chaw awˬ moˍ 
lonˉ yawˇ awˬ hkʼaˇ suh kʼai ve yoˬ. 
30Oˇ htaˇ ya‸ kʼaw paˇ lo mui chehˇ ve mehˆ cuˉ paˍ nyiˇ gʼaˇ lehˬ, Yeˍsuˆ yawˇ 
huiˉ maˬ awˬ paˇ lo kʼai chehˇ ve awˬ lawn hta‸ yawˇ huiˉ maˬ gʼa kaˇ htaˇ, 
Daˍviˆ ve Yaˇ hpu Jawˇmawˇ-oˬ, ngaˬ huiˉ maˬ hta‸ ha kʼaˉ laˇ-oˆ teh‸ kuˬ ve 
yoˬ. 
31Chaw awˬ moˍ lonˉ yawˇ huiˉ maˬ hta‸, Ta‸ iˉ chehˇ-oˆ teh‸ deˇ piˇ ve 
htawˇ, yawˇ huiˉ maˬ lehˬ, Daˍviˆ ve Yaˇ hpu Jawˇmawˇ-oˬ, ngaˬ huiˉ maˬ hta‸ 
ha kʼaˉ laˇ-oˆ teh‸, leuˉ leh kʼaw‸ kuˬ ve yoˬ. 
32Oˇ htaˇ, Yeˍsuˆ huˉ taˍ leh yawˇ huiˉ maˬ hta‸ kuˬ leh, Nawˬ huiˉ maˬ awˬ 
pon ngaˬ hta‸ aˬ hto‸ ma te tcuh laˇ gaˇ ve le teh‸ na nyi ve yoˬ. 

33Yawˇ huiˉ maˬ lehˬ, Jawˇmawˇ-oˬ, ngaˬ huiˉ maˬ ve mehˆ shiˍ hta‸ hpaw laˇ-
oˆ teh‸ yawˇ hta‸ kʼoˆ piˇ ve yoˬ. 
34Oˇ htaˇ, Yeˍsuˆ yawˇ huiˉ maˬ hta‸ ha kʼaˉ leh, yawˇ huiˉ maˬ ve mehˆ shiˍ 
hta‸ htawˇ ve yoˬ. Teˇ cawˬ haˉ yawˇ huiˉ maˬ mehˆ mawˬ la leh yawˇ awˬ 
hkʼaˇ suh kʼai ve yoˬ. 

Ma‸htehˍ li‸ 21 

Piˉ laˬ hta‸ ciˇ leh Yeˍruˆsaˍlehnˍ venˇ hkʼaw lo lo‸-e ve 

1Yawˇ hui Yeˍruˆsaˍlehnˍ venˇ awˬ paˇ lo gaˬ la leh, Shaˍlonˍ hkʼaw hta‸ neˇ ve 
Behˆhpaˍgeˍ hkʼaˆ lo gaˬ la ve teˇ yanˇ, Yeˍsuˆ lehˬ awˬ la‸ gʼawˇ nyiˇ gʼaˇ hta‸ 
kʼai tcuh leh kʼoˆ ve, 
2Nawˬ huiˉ maˬ awˬ gʼuˇ suhˍ cawˬ ve hkʼaˆ hkʼaw lo kʼai-o. Oˇ kaˬ lo hpeh taˍ 
ve piˉ laˬ awˬ ma peuˍ leh awˬ yehˇ hta‸ teˇ cawˬ haˉ gʼa mawˬ tuˬ yoˬ. Hpui 
leh ngaˬ geh sheh veu laˇ-oˆ. 
3Chaw teˇ gʼaˇ gʼaˇ nawˬ huiˉ maˬ hta‸ teˇ ceuˬ ceuˬ kʼoˆ ve kʼo, Jawˇmawˇ loˍ 
ve yoˬ teh‸ kʼaw‸ kʼoˆ piˇ-oˆ. Yawˇ teˇ cawˬ haˉ pe‸ laˇ tuˬ yoˬ teh‸ kʼoˆ piˇ ve 
yoˬ. 
4Awˬ lawn chi ve lehˬ, Gʼuiˬsha ve tcuh kaˍ paˍ kʼoˆ taˍ ve tawˇ hkawˇ hta‸ biˇ 
la tuˬ awˬ pon hpeh‸ ve yoˬ. Yawˇ kʼoˆ ve, 
5Ziˉonˍ ve yaˇ miˇ hta‸ chi hkʼe hto piˇ-oˆ. Nyi loˬ, nawˬ ve hkunˉ hawˉ hkanˇ 
lehˬ, nyi ma nuˇ nehˬ ve awˬ hkʼaw lo piˉ laˬ awˬ ma peuˍ leh awˬ yehˇ hta‸ 
ciˇ leh nawˬ geh laˬ ve yoˬ, teh‸ kʼoˆ taˍ ve yoˬ. 
6Awˬ la‸ gʼawˇ oˇ ve nyiˇ gʼaˇ kʼai leh, Yeˍsuˆ yawˇ huiˉ maˬ hta‸ tcuh ve hkʼe 
te ve yoˬ. 
7Yawˇ huiˉ maˬ lehˬ, piˉ laˬ awˬ ma peuˍ leh awˬ yehˇ hta‸ sheh veu laˇ leh, 
piˉ laˬ oˇ ve nyiˇ hkeh awˬ hkʼoˆ hta‸ yawˇ hui ve veu‸ kʼaˇ hkʼawˇ piˇ peuˬ 
hkʼaw‸ nawˉ, Yeˍsuˆ taˆ ciˇ ve yoˬ. 

8Chaw awˬ moˍ lonˉ awˬ hkʼaw lo, chaw maˇ-awˍ ve a shu yawˇ ve veu‸ kʼaˇ 
hta‸ ya‸ kʼaw hpuiˇ lo hkʼawˇ piˇ leh, teˇ hpaˍ hpaˍ suhˆ hpa‸ chaw leh ya‸ 
kʼaw hpuiˇ lo hkʼawˇ piˇ ve yoˬ. 
9Yawˇ awˬ gʼuˇ suhˍ leh awˬ hkʼaw‸ nawˉ kʼai ve chaw awˬ moˍ lonˉ teˇ hpaˍ 
kuˬ leh, Daˍviˆ ve Yaˇ hpu hta‸ Hoˍsaˍnaˍ hpeh‸ piˇ-oˆ. Jawˇmawˇ Gʼuiˬsha ve 
awˬ meh awˬ hawˉ lo laˬ ve chaw lehˬ, awˬ bon uiˍ piˇ-oˆ. Mvuhˇ naw ma lo 
htawˇ, Hoˍsaˍnaˍ hpeh‸ piˇ-oˆ teh‸ kʼoˆ ve yoˬ. 
10Yawˇ Yeˍruˆsaˍlehnˍ venˇ hkʼaw lo‸-e ve teˇ yanˇ, venˇ yaˇ hkʼa peu-eˬ duiˆ-
ehˍ shaˇ-ehˍ te leh, Chi hpaˇ lehˬ a shu le teh‸ na nyi ve yoˬ. 
11Chi hpaˇ lehˬ, Gaˍliˍlehˇ mvuhˇmiˬ Naˍzaˍrehˆ venˇ yaˇ, Gʼuiˬsha ve tcuh kaˍ 
paˍ Yeˍsuˆ yoˬ teh‸, chaw awˬ moˍ lonˉ teˇ hpaˍ kʼoˆ ve yoˬ. 

Bon yehˬ lonˉ hta‸ da‸ piˇ kehˬ piˇ ve 

12Oˇ htaˇ Yeˍsuˆ bon yehˬ lonˉ awˬ hkʼaw lo‸-e leh, bon yehˬ lonˉ awˬ hkʼaw lo 
mawˇ vuiˬ mawˇ hawˇ ve chaw hkʼa peu-eˬ hta‸ gʼa‸ kʼoˬ leh, hpu pa shehˍ 
hpaˇ hui ve hpui lawˇ teˇ hpaˍ hta‸ maˇ kʼoˆ, aˉ pui kʼaˍ hawˇ shehˍ hpaˇ hui 
ve mui hkʼawˇ teˇ hpaˍ hta‸ maˇ kʼoˆ, yawˇ hpfuhˆ baˬ ve yoˬ. 
13Ngaˬ ve yehˬ hta‸ bon lawˬ kuiˬ yehˬ gʼa kʼoˆ tuˬ yoˬ teh‸ bvuh‸ taˍ ve 
htawˇ, nawˬ hui lehˬ, yehˬ chi hta‸ chaw hkʼawˇ chehˇ kuiˬ hpeh‸ la piˇ peuˬ 
teh‸, yawˇ yawˇ hui hta‸ kʼoˆ piˇ ve yoˬ. 
14Mehˆ cuˉ paˍ hui leh hkui luˬ paˍ hui, bon yehˬ lonˉ hkʼaw yawˇ geh laˬ leh, 
yawˇ yawˇ hui hta‸ gu na-e piˇ ve yoˬ. 
15Paw hkuˇ lonˉ hui leh li‸ bvuh‸ paˍ teˇ hpaˍ lehˬ, yawˇ te ve anˇ tuˬ teˇ hpaˍ 
hta‸ maˇ kʼoˆ, bon yehˬ lonˉ awˬ hkʼaw lo yaˇ ehˉ teˇ hpaˍ lehˬ, Daˍviˆ ve Yaˇ 
hpu hta‸ Hoˍsaˍnaˍ hpeh‸ piˇ-oˆ teh‸ kuˬ chehˇ ve hta‸ maˇ kʼoˆ, yawˇ hui gʼa 
mawˬ ve teˇ yanˇ, nyi ma zuhˆ jaˇ ve yoˬ. 
16Chaw chi teˇ hpaˍ hkʼaˬ hkʼe kʼoˆ chehˇ ve hta‸ nawˬ kaˇ-aw laˇ teh‸ yawˇ 
hta‸ na nyi htaˇ, Yeˍsuˆ lehˬ, Ngaˬ kaˇ ve yoˬ. Yaˇ ehˉ teˇ hpaˍ leh cuˉ dawˬ ve 
yaˇ ehˉ teˇ hpaˍ ve maw‸ kʼaw awˬ hkʼaw lo da‸ jaˇ biˇ jaˇ ve chiˇ mvuh 

hkawˇ nawˬ keu piˇ taˍ peuˬ, teh‸ bvuh‸ taˍ ve hta‸ nawˬ hui teˇ pawˆ ka‸ 
maˇ gʼaw jaw laˇ teh‸, yawˇ yawˇ hui hta‸ kʼoˆ piˇ ve yoˬ. 
17Yawˇ yawˇ hui hta‸ hpaˆ da‸ taˉ leh, venˇ awˬ hkʼaw lo tawˆ kʼai leh 
Beˍtaˍniˆ hkʼaˆ hkʼaw lo ca haˉ ve yoˬ. 

Maˉ nawˆ cehˬ hta‸ hkeu piˇ ve 

18Mvuhˇ htiˇ la leh venˇ hkʼaw kʼaw‸ kʼo‸-e htaˇ, yawˇ awˍ meu‸ ve yoˬ. 
19Ya‸ kʼaw paˇ lo cawˬ ve maˉ nawˆ cehˬ teˇ cehˬ hta‸ gʼa mawˬ leh, yawˇ ca 
nyi htaˇ awˬ hpa‸ hta‸ ceh tiˉ gʼa mawˬ ve yoˬ. Oˇ htaˇ Yeˍsuˆ lehˬ, Ya‸ nyi 
hkʼaw‸ nawˉ kʼo, nawˬ awˬ shiˍ teˇ pawˆ ka‸ taˇ kʼaw‸ naw‸ teh‸, maˉ nawˆ 
cehˬ hta‸ yawˇ kʼoˆ piˇ ve teˇ yanˇ, maˉ nawˆ cehˬ oˇ ve teˇ cawˬ haˉ nawˍ kʼai 
goˇ kʼai ve yoˬ. 
20Awˬ la‸ gʼawˇ teˇ hpaˍ oˇ ve hta‸ gʼa mawˬ htaˇ anˇ leh, Maˉ nawˆ cehˬ chi, 
aˬ hto‸ ma te teˇ cawˬ haˉ nawˍ kʼai goˇ kʼai ve le teh‸ kʼoˆ ve yoˬ. 
21Yeˍsuˆ lehˬ, Ngaˬ nawˬ hui hta‸ awˬ tehˬ awˬ na kʼoˆ laˇ ve, nawˬ hui yonˍ 
leh nyi ma htawˇdawˇnawˬdawˇ maˇ te ve kʼo, maˉ nawˆ cehˬ chi hta‸ ngaˬ te 
piˇ ve hkʼe nawˬ hui te hpeh‸ ve awˬ hkʼoˆ ka‸, hkʼaw chi teˇ shiˍ hta‸, Jiˆ 
tawˆ-e leh laˇ tsuhˇ gʼuiˬ hkʼaw lo ca ce lo‸-e loˬ teh‸ kʼoˆ piˇ ve kʼo, oˇ hkʼe 
hpeh‸ la tuˬ yoˬ. 
22Nawˬ hui yonˍ ve awˬ hkʼaw lo bon lawˬ ve kʼo, nawˬ hui hkʼa lawˬ ve hkʼa 
peu-eˬ hta‸ gʼa tuˬ yoˬ teh‸ yawˇ hui hta‸ kʼoˆ piˇ ve yoˬ. 

Yeˍsuˆ kanˇ paˆ gʼa ve awˬ lawn shu yawˇ hta‸ na nyi ve 

23Bon yehˬ lonˉ awˬ hkʼaw lo yawˇ lo‸-e leh maˍ piˇ chehˇ ve teˇ yanˇ, paw 
hkuˇ lonˉ teˇ hpaˍ leh mvuhˇmiˬ yaˇ hui ve awˬ hoˉ chaw mawˇ teˇ hpaˍ yawˇ 
geh laˬ leh, Nawˬ hkʼaˬ hkʼe ve kanˇ paˆ gʼa leh chi teˇ hpaˍ hta‸ te ve le. Kanˇ 
paˆ chi a shu nawˬ hta‸ pe‸ laˇ ve le teh‸ na nyi ve yoˬ. 
24Yeˍsuˆ kʼaw‸ kʼoˆ piˇ ve, Ngaˬ htawˇ nawˬ hui hta‸ tawˇ teˇ hkawˇ na nyi 
shaˍ. Nawˬ hui yaw hkʼaw‸ laˇ ve kʼo, ngaˬ hkʼaˬ hkʼe ve kanˇ paˆ gʼa leh chi 
teˇ hpaˍ hta‸ te ve awˬ lawn nawˬ hui hta‸ hto laˇ tuˬ yoˬ. 

25Yoˇhanˬ yawˇ baˆtiˆsaˬ piˇ ve teˇ ceuˬ lehˬ, hkʼaˬ lo gʼa ve le. Mvuhˇ naw ma 
lo laˇ, chaw yaˇ hui geh lo laˇ teh‸, yawˇ hui hta‸ na nyi ve yoˬ. Yawˇ hui teˇ 
gʼaˇ leh teˇ gʼaˇ jehˬ da‸ leh kʼoˆ ve, Mvuhˇ naw ma lo gʼa ve teh‸ ngaˬ hui 
kʼoˆ ve kʼo, Hkʼe te leh nawˬ hui aˬ hto‸ ma te yawˇ hta‸ maˇ yonˍ ve le teh‸, 
yawˇ ngaˬ hui hta‸ kʼaw‸ kʼoˆ laˇ tuˬ yoˬ. 
26Chaw yaˇ hui geh gʼa ve teh‸ kʼoˆ ve kʼo, chaw chi ma ve hta‸ ngaˬ hui 
kawˆ tuˬ cawˬ ve yoˬ. Awˬ lawn kʼo Yoˇhanˬ lehˬ, Gʼuiˬsha ve tcuh kaˍ paˍ 
hpeh‸ ve hta‸ chaw hkʼa peu-eˬ shawˍ taˍ ve yoˬ teh‸, yawˇ hui kʼoˆ da‸ ve 
yoˬ, 
27Hkʼe te leh, Ngaˬ hui maˇ shiˍ teh‸ yawˇ hui Yeˍsuˆ hta‸ kʼaw‸ kʼoˆ piˇ ve 
yoˬ. Yeˍsuˆ kʼoˆ ve, Chi hkʼa shuˍ shuˍ, ngaˬ hkʼaˬ hkʼe ve kanˇ paˆ gʼa leh chi 
teˇ hpaˍ hta‸ te ve, ngaˬ nawˬ hui hta‸ maˇ hto laˇ. 

Yaˇ paˍ nyiˇ gʼaˇ awˬ lawn tawˇ pa haˉ te maˍ ve 

28Ya‸ hkʼaˇ nawˬ hui hkʼaˬ hkʼe dawˇ ve le. Chaw teˇ gʼaˇ, yawˇ yaˇ paˍ nyiˇ 
gʼaˇ cawˬ ve yoˬ. Awˬ viˉ paˍ teˇ gʼaˇ geh yawˇ kʼai leh, Yaˇ paˍoˬ, ya‸ nyi a 
pehˉ meuˇ hko awˬ hkʼaw lo nawˬ kanˉ ca te-o teh‸ kʼoˆ piˇ htaˇ, 
29Ngaˬ maˇ kʼai teh‸ yawˇ kʼaw‸ kʼoˆ piˇ ve yoˬ. Ya‸ hkʼaˇ, awˬ hkʼaw‸ nawˉ 
yawˇ kʼaw‸ dawˇ hpfuhˆ leh kʼai ve yoˬ. 
30Peuˬ leh, awˬ nyi paˍ teˇ gʼaˇ geh awˬ pa kʼaw‸ kʼai leh, oˇ ve hkʼa shuˍ shuˍ 
kʼoˆ piˇ ve yoˬ. Awˬ nyi paˍ lehˬ, Ngaˬ pa-oˬ, ngaˬ kʼai tuˬ yoˬ teh‸ kʼoˆ ve 
htawˇ, yawˇ maˇ kʼai. 
31Yaˇ paˍ oˇ ve nyiˇ gʼaˇ awˬ hkʼaw lo, hkʼaˬ ve teˇ gʼaˇ awˬ pa ve a loˍ hta‸ te 
ve le teh‸ na nyi htaˇ, Awˬ viˉ paˍ teˇ gʼaˇ yoˬ teh‸, yawˇ hui kʼaw‸ kʼoˆ piˇ ve 
yoˬ. Yeˍsuˆ lehˬ, Ngaˬ nawˬ hui hta‸ awˬ tehˬ awˬ na kʼoˆ laˇ ve, awˬ hkawnˍ 
shaw paˍ hui leh meh maˬ lanˉ teˇ hpaˍ, nawˬ hui awˬ gʼuˇ suhˍ Gʼuiˬsha ve 
mvuhˇmiˬ awˬ hkʼaw lo lo‸-e ve yoˬ. 
32Awˬ lawn kʼo, Yoˇhanˬ lehˬ hteˇ ve cawˇ ve ya‸ kʼaw hta‸ toˇ leh nawˬ hui 
geh lo laˬ ve htawˇ, nawˬ hui yawˇ hta‸ maˇ yonˍ. Ya‸ hkʼaˇ, awˬ hkawnˍ 
shaw paˍ hui leh meh maˬ lanˉ hui yawˇ hta‸ yonˍ ve yoˬ. Nawˬ hui chi hta‸ 

gʼa mawˬ ve htawˇ, venˇbaˆ hta‸ ka‸ maˇ dawˇ hpfuhˆ, yawˇ hta‸ ka‸ maˇ 
yonˍ. 

A pehˉ meuˇ hko leh hko te paˍ teˇ hpaˍ awˬ lawn tawˇ pa haˉ te maˍ ve 

33Awˬ kaˍ awˬ nu tawˇ pa haˉ hta‸ na sheˍ. Yehˬ shehˍ hpaˇ teˇ gʼaˇ lehˬ, a 
pehˉ meuˇ hko te leh ti taˍ peuˬ hkʼaw‸ nawˉ, hkʼa deh‸ ko taˍ leh, a pehˉ 
meuˇ shiˍ nyiˉ kuiˬ duˇ taˍ ve yoˬ. Shaw kuiˬ yehˬ mvuh ve hta‸ htawˇ te taˍ 
leh, hko te paˍ teˇ hpaˍ hta‸ ngaˍ piˇ taˉ leh, awˬ kaˍ awˬ nu mvuhˇmiˬ lo yawˇ 
kʼai ve yoˬ. 
34Awˬ shiˍ meh ve awˬ yanˇ gaˬ la paˇ neˇ htaˇ, awˬ shiˍ hta‸ gʼa tuˬ hko te paˍ 
hui geh yawˇ ve awˬ ceˬ teˇ hpaˍ hta‸ kʼai tcuh ve yoˬ. 
35Ya‸ hkʼaˇ, hko te paˍ teˇ hpaˍ lehˬ, yawˇ ve awˬ ceˬ teˇ hpaˍ hta‸ yuˬ leh, teˇ 
gʼaˇ hta‸ dawˆ ve, teˇ gʼaˇ hta‸ tiˇ pehˍ leh, teˇ gʼaˇ hta‸ haˉ pui baˬ ve yoˬ. 
36Awˬ hkʼaw‸ nawˉ teˇ pawˆ lehˬ, awˉ lawˉ teˇ pawˆ a‸ kehˉ awˬ ceˬ maˇ 
chaweh hta‸ yawˇ kʼaw‸ kʼai tcuh ve htawˇ, hko te paˍ hui lehˬ, awˉ lawˉ htaˇ 
hkʼa shuˍ shuˍ yawˇ hui hta‸ ka‸ te piˇ ve yoˬ. 
37Awˬ leh meuˇ teˇ pawˆ, Ngaˬ ve yaˇ paˍ hta‸ yawˇ hui yawˆ yan tuˬ yoˬ teh‸ 
yawˇ kʼoˆ leh, yawˇ ve yaˇ paˍ hta‸ yawˇ hui geh kʼai tcuh ve yoˬ. 
38Ya‸ hkʼaˇ, hko te paˍ teˇ hpaˍ lehˬ, yaˇ paˍ oˇ ve hta‸ gʼa mawˬ htaˇ, Chaw 
chi lehˬ, awˬ shinˉ gʼa shehˍ hpaˇ hpeh‸ ve yoˬ. Laˬ-o‸, yawˇ hta‸ tiˇ pehˍ leh 
yawˇ ve awˬ shinˉ hta‸ ngaˬ hui yuˬ-a veuˬ teh‸, teˇ gʼaˇ leh teˇ gʼaˇ kʼoˆ da‸ 
ve yoˬ. 
39Oˇ htaˇ yawˇ hui yawˇ hta‸ yuˬ leh, hko awˬ baˬ hpawˇ lo chiˇ baˬ leh tiˇ 
pehˍ ve yoˬ. 
40Hkʼe te leh hko awˬ shehˍ hpaˇ gaˬ la ve teˇ yanˇ, hko te paˍ teˇ hpaˍ hta‸ 
yawˇ hkʼaˬ hkʼe te piˇ tuˬ le teh‸, Yeˍsuˆ yawˇ hui hta‸ na nyi ve yoˬ. 
41Yawˇ hui yawˇ hta‸ kʼaw‸ kʼoˆ piˇ ve, Haiˬ ve chaw oˇ ve teˇ hpaˍ hta‸ yawˇ 
gʼaˇ hte‸ te luˬ te sheˆ piˇ leh, awˬ shiˍ meh la htaˇ yawˇ hta‸ awˬ shiˍ kʼaw‸ 
piˇ tuˬ ve awˬ kaˍ awˬ nu hko te paˍ hui hta‸ kʼaw‸ ngaˍ piˇ tuˬ yoˬ. 

42Yeˍsuˆ yawˇ hui hta‸ kʼoˆ piˇ ve, Yehˬ kawˍ shehˍ hpaˇ hui baˬ taˍ ve haˉ pui 
shiˍ lehˬ, awˬ hkuiˉ puiˍ awˬ ceˍ kʼaweh‸ lo kawˍ taˍ ve haˉ pui shiˍ hpeh‸ la 
peuˬ. Chi lehˬ Jawˇmawˇ Gʼuiˬsha te taˍ ve kanˉ hpeh‸ leh, ngaˬ hui mehˆ gʼuˇ 
suhˍ anˇ tu hpeh‸ ve yoˬ, teh‸ Li‸ hpu awˬ hkʼaw lo nawˬ hui teˇ pawˆ ka‸ 
maˇ gʼaw jaw laˇ, 
43Hkʼe te leh ngaˬ nawˬ hui hta‸ kʼoˆ laˇ ve, Gʼuiˬsha ve mvuhˇmiˬ hta‸ nawˬ 
hui geh yuˬ tawˆ leh, mvuhˇmiˬ oˇ ve hta‸ caˉ da‸ ve awˬ shiˍ naw‸ la puiˉ ve 
chaw ceuˬ hta‸ kʼaw‸ piˇ tuˬ yoˬ. 
45Yawˇ kʼoˆ ve tawˇ pa haˉ teˇ hpaˍ hta‸ paw hkuˇ lonˉ hui leh Hpaˍriˍsehˇ hui 
gʼa kaˇ htaˇ, yawˇ yawˇ hui awˬ lawn kʼoˆ chehˇ ve hta‸ yawˇ hui gʼa shiˍ ve 
yoˬ. 
46Yawˇ hui yawˇ hta‸ hpeh yuˬ gaˇ ve htawˇ, chaw awˬ moˍ lonˉ hta‸ kawˆ ve 
yoˬ. Awˬ lawn kʼo, Yeˍsuˆ lehˬ Gʼuiˬsha ve tcuh kaˍ paˍ hpeh‸ ve hta‸ chaw 
chi ma ve shawˍ taˍ ve pa taw yoˬ. 

Ma‸htehˍ li‸ 22 

Hkehˉ caˇ ve awˬ lawn tawˇ pa haˉ te maˍ ve 

1Peuˬ leh, Yeˍsuˆ tawˇ pa haˉ teˇ pawˆ kʼaw‸ te leh yawˇ hui hta‸ kʼoˆ piˇ ve, 
2Mvuhˇ naw ma mvuhˇmiˬ lehˬ, yawˇ ve yaˇ paˍ awˬ pon hkehˉ caˇ tuˬ gu taˍ 
ve hkunˉ hawˉ hkanˇ teˇ gʼaˇ hta‸ shuˍ ve yoˬ. 
3Hkehˉ caˇ la tuˬ kuˬ taˍ peuˬ ve chaw teˇ hpaˍ hta‸, Laˬ-o‸ teh‸ ca kʼoˆ piˇ 
tuˬ, yawˇ ve awˬ ceˬ teˇ hpaˍ hta‸ yawˇ kʼai tcuh ve htawˇ, chaw oˇ ve teˇ hpaˍ 
maˇ laˬ. 
4Teˇ pawˆ awˬ kaˍ awˬ nu awˬ ceˬ teˇ hpaˍ hta‸ yawˇ kʼaw‸ kʼai tcuh leh, Caˇ 
tuˬ dawˬ tuˬ hta‸ ngaˬ hkʼa deh‸ gu taˍ peuˬ. Ngaˬ ve nuˇ leh chu ve ceˇ caˬ 
teˇ hpaˍ hta‸ tiˇ pehˍ peuˬ leh, hkʼa peu-eˬ hkʼa deh‸ gu taˍ peuˬ. Hkehˉ caˇ 
la-o teh‸, kuˬ taˍ peuˬ ve chaw teˇ hpaˍ hta‸ ca hto piˇ-oˆ teh‸, yawˇ kʼoˆ piˇ 
ve yoˬ. 
5Ya‸ hkʼaˇ, awˬ lawn oˇ ve hta‸ yawˇ hui te‸ chiˉ maˇ dawˇ leh, teˇ gʼaˇ heh 
hkʼaw kʼai leh, teˇ gʼaˇ tanˇ kaˬ ca te kʼai ve yoˬ. 

6Awˬ kaˍ awˬ nu teˇ hpaˍ lehˬ, yawˇ ve awˬ ceˬ teˇ hpaˍ hta‸ hpeh yuˬ leh, 
yawˇ hui hta‸ maˇ shawˍ maˇ caˆ te leh tiˇ pehˍ sheˬ ve yoˬ. 
7Hkunˉ hawˉ hkanˇ nyi ma zuhˆ jaˇ leh, yawˇ ve ma‸ yaˇ teˇ hpaˍ hta‸ hpehˇ 
kʼai ve yoˬ. Shu hta‸ tiˇ pehˍ ve chaw hui hta‸ yawˇ te luˬ leh, yawˇ hui ve 
venˇ hta‸ htawˇ aˬ miˍ tuˉ baˬ ve yoˬ. 
8Oˇ htaˇ, yawˇ ve awˬ ceˬ teˇ hpaˍ hta‸ yawˇ kʼoˆ piˇ ve, Hkehˉ caˇ tuˬ ve hta‸ 
ngaˬ hkʼa deh‸ gu taˍ peuˬ. Ya‸ hkʼaˇ, kuˬ taˍ peuˬ ve chaw teˇ hpaˍ lehˬ laˬ 
maˇ keunˍ. 
9Hkʼe te leh, ya‸ kʼaw lonˉ ceh da‸ kuiˬ teˇ hpaˍ lo kʼai leh, hkʼa mawˬ ve 
chaw teˇ hpaˍ hta‸ hkehˉ caˇ kuiˬ lo kuˬ veu laˇ-oˆ teh‸ kʼoˆ piˇ ve yoˬ. 
10Hkʼe te leh, awˬ ceˬ oˇ ve teˇ hpaˍ ya‸ kʼaw lonˉ teˇ hpaˍ lo kʼai leh, hkʼa 
mawˬ ve chaw hkʼa peu-eˬ, maˇ da‸ ve chaw maˇ kʼoˆ, da‸ ve chaw maˇ kʼoˆ, 
kuˬ hpawnˬ leh, hkehˉ caˇ kuiˬ lo chaw hkʼa biˇ cawˬ ve yoˬ. 
11Hkehˉ caˇ la ve chaw teˇ hpaˍ hta‸ hkunˉ hawˉ hkanˇ ca lo‸ nyi la ve teˇ 
yanˇ, hkehˉ caˇ ve veu‸ kʼaˇ maˇ veu‸ ve chaw teˇ gʼaˇ hta‸ yawˇ gʼa mawˬ ve 
yoˬ. 
12Hkʼe te leh yawˇ kʼoˆ piˇ ve, Awˬ chawˇ-oˬ, hkehˉ caˇ ve veu‸ kʼaˇ hta‸ maˇ 
veu‸ leh, hkʼaˬ hkʼe te leh nawˬ choˬ kaˬ lo‸ la ve le teh‸ na nyi htaˇ, chaw oˇ 
ve lehˬ, te‸ chiˉ kʼaw‸ kʼoˆ maˇ gʼa. 
13Oˇ htaˇ, awˬ ceˬ teˇ hpaˍ hta‸ hkunˉ hawˉ hkanˇ kʼoˆ piˇ ve, Yawˇ ve hkui 
sheh la‸ sheh hta‸ hpeh tsuh‸ leh, awˬ baˬ hpawˇ naˆ ho‸ kuiˬ lo baˬ keu-o. 
Oˇ kaˬ lo hkʼa chehˇ ve chaw hui hawˬ leh ciˬ geu‸ tuˬ yoˬ teh‸ kʼoˆ piˇ ve 
yoˬ. 
14Awˬ lawn kʼo, kuˬ yuˬ ve chaw maˇ maˇ cawˬ ve htawˇ, leuˆ yuˬ ve chaw a 
ciˉ ceh tiˉ cawˬ ve yoˬ teh‸ Yeˍsuˆ kʼoˆ ve yoˬ. 

Jawˇmawˇ Kehˉsaˍ hta‸ a moˇ keu ve awˬ lawn 

15Oˇ htaˇ, Hpaˍriˍsehˇ teˇ hpaˍ tawˆ kʼai leh, Yeˍsuˆ tawˇ yaw ve awˬ hkʼaw lo 
hkʼaˬ hkʼe te leh yawˇ hta‸ tawˇ yaw ya‸ piˇ lawˬ tuˬ, yawˇ hui jehˬ da‸ ve 
yoˬ. 

16Hkʼe te leh, yawˇ hui ve awˬ la‸ gʼawˇ teˇ hpaˍ leh Heˍroˆ chaw teˇ hpaˍ hta‸ 
Yeˍsuˆ geh kʼai tcuh ve yoˬ. Yawˇ hui kʼai leh kʼoˆ ve, Saˍ la‸-oˬ, nawˬ lehˬ 
hteˇ ve cawˇ ve chaw hpeh‸ leh, Gʼuiˬsha ve ya‸ kʼaw hta‸ hteˇ lehˍ maˍ piˇ 
ve yoˬ. Nawˬ chaw teˇ gʼaˇ hta‸ ka‸ maˇ kawˆ leh, shu ve mehˆ hpfuhˇ hta‸ 
maˇ nyi ve teh‸ ngaˬ hui shiˍ ve yoˬ. 
17Hkʼe te leh, nawˬ hkʼaˬ hkʼe dawˇ taˍ ve ngaˬ hui hta‸ a ciˉ hto laˇ-oˆ. 
Jawˇmawˇ Kehˉsaˍ hta‸ a moˇ keu piˇ cawˇ laˇ, maˇ keu piˇ cawˇ laˇ teh‸ na 
nyi ve yoˬ. 
18Yawˇ hui nyi ma kʼaw‸ ve hta‸ Yeˍsuˆ gʼa shiˍ leh, Chaw heˍ paˍ teˇ hpaˍ-oˬ, 
nawˬ hui aˬ hto‸ ma te ngaˬ hta‸ lawˇ nyi ve le. 
19A moˇ hpu teˇ hteh‸ ngaˬ hta‸ maˍ laˇ-oˆ teh‸ kʼoˆ leh, yawˇ hui yawˇ hta‸ 
hpu teˇ hteh‸ yuˬ maˍ piˇ ve yoˬ. 
20Yeˍsuˆ yawˇ hui hta‸ kʼoˆ piˇ ve, A shu ve awˬ han, a shu ve awˬ meh cawˬ 
le teh‸ na nyi htaˇ, Jawˇmawˇ Kehˉsaˍ ve yoˬ teh‸ yawˇ hui kʼaw‸ kʼoˆ piˇ ve 
yoˬ. 
21Oˇ htaˇ Yeˍsuˆ yawˇ hui hta‸ kʼaw‸ kʼoˆ piˇ ve, Hkʼe te leh, jawˇmawˇ 
Kehˉsaˍ ve mawˇ jawˇmawˇ Kehˉsaˍ hta‸ piˇ-oˆ. Gʼuiˬsha ve mawˇ Gʼuiˬsha hta
‸ piˇ-oˆ. 
22Tawˇ oˇ ve hta‸ yawˇ hui gʼa kaˇ htaˇ, anˇ leh yawˇ hui tawˆ kʼai ve yoˬ. 

Kʼaw‸ te‸ tu la ve awˬ lawn shu yawˇ hta‸ na nyi ve 

23Kʼaw‸ te‸ tu la ve maˇ cawˬ teh‸ kʼoˆ ve Saˍduˆkehˇ chaw teˇ hpaˍ, oˇ ve teˇ 
nyi yawˇ geh laˬ leh kʼoˆ ve, 
24Saˍ la‸-oˬ, Moˉseˍ kʼoˆ ve, Chaw teˇ gʼaˇ yaˇ maˇ cawˬ leh suh ve kʼo, awˬ nyi 
paˍ lehˬ yawˇ ve awˬ miˇ ma hta‸ kʼaw‸ heuˆ leh, awˬ viˉ paˍ awˬ pon awˬ 
ceuˬ awˬ hkʼaˇ gʼa cawˬ piˇ ve yoˬ teh‸ kʼoˆ taˍ ve yoˬ. 
25Ponˬ laˬ htaˇ ngaˬ hui geh awˬ viˉ awˬ nyi suhˍ gʼaˇ cawˬ ve yoˬ. Awˉ lawˉ teˇ 
gʼaˇ lehˬ, awˬ miˇ ma hta‸ heuˆ leh, yaˇ maˇ cawˬ sheˍ htaˇ suh leh, awˬ nyi 
paˍ hta‸ yawˇ ve awˬ miˇ ma teh taˉ piˇ ve yoˬ. 

26Chi hkʼa shuˍ shuˍ, nyiˇ gʼaˇ teˇ gʼaˇ, shehˆ gʼaˇ teˇ gʼaˇ, leh suhˍ gʼaˇ teˇ gʼaˇ 
hkʼa gaˬ, chi hkʼe teh taˉ piˇ ve yoˬ. 
27Yawˇ hui hkʼa peu-eˬ suh peuˬ hkʼaw‸ nawˉ, yaˇ miˇ oˇ ve htawˇ suh ve yoˬ. 
28Hkʼe te leh, kʼaw‸ te‸ tu la ve teˇ yanˇ, chaw oˇ ve suhˍ gʼaˇ awˬ hkʼaw lo, 
yaˇ miˇ oˇ ve hkʼaˬ ve teˇ gʼaˇ ve awˬ miˇ ma hpeh‸ tuˬ ve le. Awˬ lawn kʼo, 
yawˇ hui hkʼa peu-eˬ yawˇ hta‸ heuˆ peuˬ ve yoˬ teh‸ na nyi ve yoˬ. 
29Yeˍsuˆ yawˇ hui hta‸ kʼaw‸ kʼoˆ piˇ ve, Li‸ hpu hta‸ ka‸, Gʼuiˬsha ve kanˇ 
paˆ hta‸ ka‸ nawˬ hui maˇ shiˍ ve pa taw nawˬ hui dawˇ ya‸ ve yoˬ. 
30Awˬ lawn kʼo, kʼaw‸ te‸ tu la ve teˇ yanˇ, awˬ hpawˇ awˬ miˇ heuˆ da‸ ve 
maˇ kʼoˆ, ka piˇ ve maˇ kʼoˆ, maˇ te. Mvuhˇ naw ma hkʼoˆ chehˇ ve mvuhˇ 
naw ma tcuh yaˇ hui hkʼe hpeh‸ tuˬ yoˬ. 
31Suh ve chaw hui kʼaw‸ te‸ tu la ve teˇ ceuˬ awˬ lawn, Gʼuiˬsha nawˬ hui hta
‸ kʼoˆ piˇ taˍ ve hta‸ nawˬ hui maˇ gʼaw jaw laˇ. 
32Ngaˬ lehˬ Aˍbraˍhanˍ ve Gʼuiˬsha, Iˉcaˆ ve Gʼuiˬsha leh Yaˍkoˆ ve Gʼuiˬsha 
hpeh‸ ve yoˬ teh‸ yawˇ kʼoˆ taˍ ve yoˬ. Yawˇ lehˬ, suh ve chaw hui ve 
Gʼuiˬsha hpeh‸ ve maˇ heˆ. Te‸ chehˇ ve chaw hui ve Gʼuiˬsha hpeh‸ ve yoˬ 
teh‸, Yeˍsuˆ yawˇ hui hta‸ kʼoˆ piˇ ve yoˬ. 
33Tawˇ oˇ ve hta‸ chaw awˬ moˍ lonˉ gʼa kaˇ htaˇ, yawˇ maˍ piˇ ve hta‸ yawˇ 
hui anˇ ve yoˬ. 

Awˬliˇtawˇhkawˇ awˬ hkʼaw lo hkʼa peu-eˬ a‸ kehˉ uiˍ ve tawˇ teˇ hkawˇ 

34Saˍduˆkehˇ hui Yeˍsuˆ hta‸ tawˇ kʼaw‸ yaw hkʼaw‸ maˇ gʼa ve awˬ lawn 
Hpaˍriˍsehˇ teˇ hpaˍ gʼa kaˇ htaˇ, yawˇ hui teˇ geh hpawnˬ la ve yoˬ. 
35Yawˇ hui awˬ hkʼaw lo awˬliˇtawˇhkawˇ shiˍ paˍ teˇ gʼaˇ, Yeˍsuˆ hta‸ lawˇ nyi 
tuˬ chi hkʼe kʼoˆ piˇ ve, 
36Saˍ la‸-oˬ, awˬliˇtawˇhkawˇ awˬ hkʼaw lo piˇ taˍ ve tawˇ hkʼaˬ ve teˇ hkawˇ 
hkʼa peu-eˬ a‸ kehˉ uiˍ ve le teh‸, yawˇ hta‸ na nyi ve yoˬ. 

37Yeˍsuˆ yawˇ hta‸ kʼoˆ piˇ ve, Nawˬ ve nyi ma hkʼa peu-eˬ, nawˬ ve co ha 
hkʼa peu-eˬ leh nawˬ ve dawˇ hkʼaˇ hkʼa peu-eˬ nawˬ ve Jawˇmawˇ Gʼuiˬsha 
hta‸ gʼa ha‸ ve yoˬ. 
38Piˇ taˍ ve tawˇ chi teˇ hkawˇ lehˬ, hkʼa peu-eˬ a‸ kehˉ uiˍ leh awˉ lawˉ peuˇ 
ve teˇ hkawˇ hpeh‸ ve yoˬ. 
39Nyiˇ hkawˇ teˇ hkawˇ htawˇ, awˉ lawˉ teˇ hkawˇ hta‸ shuˍ da‸ ve yoˬ. Nawˬ 
awˬ to hta‸ ha‸ ve hkʼe, nawˬ awˬ paˇ awˬ kui chehˇ ve chaw hta‸ gʼa ha‸ ve 
yoˬ. 
40Awˬ liˇ tawˇ hkawˇ hkʼa peu-eˬ leh Gʼuiˬsha ve tcuh kaˍ paˍ hui ve tawˇ 
hkawˇ hkʼa peu-eˬ, piˇ taˍ ve tawˇ chi nyiˇ hkawˇ hta‸ tcuhˉ naw‸ taˍ ve yoˬ 
teh‸, kʼaw‸ kʼoˆ piˇ ve yoˬ. 

Daˍviˆ ve Yaˇ hpu awˬ lawn Yeˍsuˆ yawˇ hui hta‸ na nyi ve 

41Hpaˍriˍsehˇ hui hpawnˬ da‸ chehˇ htaˇ, Yeˍsuˆ yawˇ hui hta‸ tawˇ teˇ hkawˇ 
na nyi ve, 
42Hkri‸ ve awˬ lawn hta‸ nawˬ hui hkʼaˬ hkʼe dawˇ ve le. Yawˇ a shu ve yaˇ 
hpu hpeh‸ ve le teh‸ na nyi ve yoˬ. Yawˇ lehˬ Daˍviˆ ve yaˇ hpu hpeh‸ ve yoˬ 
teh‸, yawˇ hui yawˇ hta‸ kʼaw‸ kʼoˆ piˇ ve yoˬ. 
43Yawˇ kʼaw‸ kʼoˆ ve, Hkʼe te leh, Awˬ ha hpu Daˍviˆ hta‸ dawˇ pawnˍ piˇ ve 
awˬ hkʼaw lo, aˬ hto‸ ma pa taw yawˇ hta‸ Jawˇmawˇ teh‸ kʼoˆ ve le. 
44Awˬ lawn kʼo Daˍviˆ kʼoˆ ve, Jawˇmawˇ Gʼuiˬsha lehˬ ngaˬ ve Jawˇmawˇ hta‸ 
kʼoˆ piˇ ve, Nawˬ ve canˇ paˍ teˇ hpaˍ hta‸ nawˬ ve hkui sheh awˬ hawˉ lo 
ngaˬ taˍ htaˇ hkʼa gaˬ ngaˬ ve la‸ sha paˉ lo mui chehˇ-oˆ, teh‸ kʼoˆ taˍ ve yoˬ. 
45Daˍviˆ yawˇ hta‸ Jawˇmawˇ teh‸ kʼoˆ ve kʼo, yawˇ lehˬ hkʼaˬ hkʼe te leh 
Daˍviˆ ve yaˇ hpu hpeh‸ tuˬ ve le teh‸, yawˇ hui hta‸ na nyi ve yoˬ. 
46Chaw teˇ gʼaˇ ka‸ yawˇ hta‸ tawˇ teˇ peu-eˬ ka‸ kʼaw‸ yaw hkʼaw‸ maˇ hpeh
‸ leh, oˇ ve teˇ nyi hta‸ tanˬ leh, yawˇ hta‸ tawˇ teˇ peu-eˬ ka‸ shu kʼaw‸ na 
nyi maˇ haˆ ve yoˬ. 

Ma‸htehˍ li‸ 23 

Li‸ bvuh‸ paˍ leh Hpaˍriˍsehˇ hui hta‸ Yeˍsuˆ deˇ maˍ piˇ ve 

1Oˇ htaˇ Yeˍsuˆ lehˬ, chaw awˬ moˍ lonˉ teˇ hpaˍ leh yawˇ ve awˬ la‸ gʼawˇ hui 
hta‸ kʼoˆ piˇ ve, 
2Li‸ bvuh‸ paˍ hui leh Hpaˍriˍsehˇ hui lehˬ, Moˉseˍ ve mui kuiˬ lo mui ve yoˬ. 
3Hkʼe te leh yawˇ hui lehˬ, nawˬ hui hta‸ hkʼa kʼoˆ laˇ ve teˇ hpaˍ hta‸ na yuˬ 
leh te-o. Ya‸ hkʼaˇ, yawˇ hui te ve hkʼe taˇ te. Awˬ lawn kʼo, yawˇ hui kʼoˆ ve 
hkʼe yawˇ hui maˇ te. 
4Hawˇ jaˇ ve mawˇ hta‸ yawˇ hui tsuh‸ taˍ leh, chaw yaˇ hui ve la‸ hpeh kʼaˉ 
hkʼoˆ lo taˍ piˇ ve yoˬ. Ya‸ hkʼaˇ yawˇ hui lehˬ, gu jiˆ pfuhˍ piˇ tuˬ a shu yawˇ 
ve la‸ naw meuˇ ceh ka‸ maˇ htawˇ. 
5Yawˇ hui hkʼa te ve kanˉ hkʼa peu-eˬ lehˬ, chaw yaˇ hui gʼa mawˬ tuˬ ceh te 
ve yoˬ. Li‸ hpu awˬ tawn ehˉ doˆ pfuhˇ kuiˬ hta‸ yawˇ hui uiˍ chaweh te leh, 
aˉ po‸ awˬ caˍ zuhˬ chaweh te ve yoˬ. 
6Yawˇ hui lehˬ, hti caˇ hti dawˬ kuiˬ lo awˬ me‸ awˬ hponˇ cawˬ ve mui kuiˬ 
hta‸ maˇ kʼoˇ, bon yehˬ awˬ hkʼaw lo awˬ me‸ awˬ hponˇ cawˬ ve mui hkʼawˇ 
hta‸ maˇ kʼoˆ, yawˇ hui heuˆ gaˇ ve yoˬ. 
7Tcuh hkʼaw lo shu yawˇ hui hta‸ yawˆ yan laˇ ve hta‸ maˇ kʼoˆ, shu yawˇ hui 
hta‸ saˍ la‸ teh‸ kʼoˆ laˇ ve hta‸ maˇ kʼoˆ, yawˇ hui heuˆ gaˇ ve yoˬ. 
8Shu nawˬ hui hta‸ saˍ la‸ teh‸ taˇ kʼoˆ tcuh. Awˬ lawn kʼo, nawˬ hui saˍ la‸ 
teˇ gʼaˇ tiˉ cawˬ leh, nawˬ hui hkʼa peu-eˬ awˬ viˉ awˬ nyi hpeh‸ ve yoˬ. 
9Miˬguiˬ hkʼoˆ lo teˇ gʼaˇ hta‸ ka‸ awˬ pa teh‸ taˇ kʼoˆ. Awˬ lawn kʼo, mvuhˇ 
naw ma hkʼoˆ chehˇ ve nawˬ hui Awˬ pa teˇ gʼaˇ tiˉ cawˬ ve yoˬ. 
10Shu nawˬ hui hta‸ sheh kʼai shehˍ hpaˇ teh‸ taˇ kʼoˆ tcuh. Awˬ lawn kʼo, 
Hkri‸ teˇ gʼaˇ ceh tiˉ nawˬ hui ve sheh kʼai shehˍ hpaˇ hpeh‸ ve yoˬ. 
11Nawˬ hui awˬ hkʼaw lo shu a‸ kehˉ uiˍ ve teˇ gʼaˇ lehˬ, nawˬ hui ve awˬ ceˬ 
gʼa te ve yoˬ. 

12A shu yawˇ awˬ to hta‸ taˍ uiˍ ve chaw hkʼaˬ ve teˇ gʼaˇ maˇ kʼoˆ, taˍ i ve hta
‸ gʼa hkanˍ tuˬ yoˬ. A shu yawˇ awˬ to hta‸ taˍ i ve chaw hkʼaˬ ve teˇ gʼaˇ maˇ 
kʼoˆ, taˍ uiˍ ve hta‸ gʼa hkanˍ tuˬ yoˬ. 
13Li‸ bvuh‸ paˍ leh Hpaˍriˍsehˇ, chaw heˍ paˍ teˇ hpaˍ-oˬ, nawˬ hui gʼa dawˇ 
haˍ jaˇ tuˬ yoˬ. Awˬ lawn kʼo, chaw yaˇ teˇ hpaˍ mvuhˇ naw ma mvuhˇmiˬ awˬ 
hkʼaw lo maˇ gʼa lo‸-e tuˬ, nawˬ hui yehˬ miˉ hta‸ hoˆ tiˍ taˍ ve yoˬ. Nawˬ hui 
maˇ lo‸-e ve awˬ hkʼoˆ, lo‸-e gaˇ ve chaw hui hta‸ htawˇ nawˬ hui tawˍ taˍ ve 
yoˬ. 
15Li‸ bvuh‸ paˍ leh Hpaˍriˍsehˇ, chaw heˍ paˍ teˇ hpaˍ-oˬ, nawˬ hui gʼa dawˇ 
haˍ jaˇ tuˬ yoˬ. Awˬ lawn kʼo, chaw teˇ gʼaˇ nawˬ hui ve awˬ la‸ gʼawˇ hpeh‸ 
la tuˬ, miˬguiˬ hkʼoˆ leh laˇ tsuhˇ gʼuiˬ hkʼoˆ nawˬ hui teˇ kaˬ peuˬ teˇ kaˬ lo 
kʼai ve yoˬ. Chaw teˇ gʼaˇ nawˬ hui ve awˬ la‸ gʼawˇ hpeh‸ la ve teˇ yanˇ, 
nawˬ hui a‸ kehˉ nyiˇ pun yawˇ hta‸ moˬ naˆ ho‸ ve awˬ yaˇ hpeh‸ piˇ lawˬ 
ve yoˬ. 
16Ya‸ kʼaw maˍ shehˍ hpaˇ mehˆ cuˉ paˍ teˇ hpaˍ-oˬ, nawˬ hui gʼa dawˇ haˍ jaˇ 
tuˬ yoˬ. Nawˬ hui kʼoˆ ve, Chaw teˇ gʼaˇ gʼaˇ bon yehˬ lonˉ hta‸ cuˇ leh hkanˍ 
ve kʼo, yawˇ hkanˍ ve hkʼe maˇ te htawˇ te‸ chiˉ maˇ heˆ. Ya‸ hkʼaˇ, bon yehˬ 
lonˉ ve shi hta‸ cuˇ leh hkanˍ ve kʼo, yawˇ hkanˍ taˍ ve hkʼe gʼa te ve yoˬ teh‸ 
nawˬ hui kʼoˆ ve yoˬ. 
17Mehˆ cuˉ ve chaw luˬ paˍ teˇ hpaˍ-oˬ, hkʼaˬ ve teˇ ceuˬ uiˍ ve le. Shi uiˍ ve laˇ, 
maˇ heˆ kʼo shi hta‸ da‸ piˇ kehˬ piˇ lawˬ ve bon yehˬ lonˉ uiˍ ve laˇ. 
18Nawˬ hui kʼoˆ ve, Chaw teˇ gʼaˇ gʼaˇ tanˇ kuiˬ hta‸ cuˇ leh hkanˍ ve kʼo, yawˇ 
hkanˍ ve hkʼe maˇ te htawˇ te‸ chiˉ maˇ heˆ. Ya‸ hkʼaˇ, tanˇ kuiˬ awˬ hkʼoˆ lo 
cawˬ ve tanˇ tuˬ hta‸ cuˇ leh hkanˍ ve kʼo, yawˇ hkanˍ taˍ ve hkʼe gʼa te ve 
yoˬ teh‸ nawˬ hui kʼoˆ ve yoˬ. 
19Mehˆ cuˉ paˍ teˇ hpaˍ-oˬ, hkʼaˬ ve teˇ ceuˬ uiˍ ve le. Tanˇ tuˬ uiˍ ve laˇ, maˇ 
heˆ kʼo, tanˇ tuˬ hta‸ da‸ piˇ kehˬ piˇ lawˬ ve tanˇ kuiˬ uiˍ ve laˇ. 
20Hkʼe te leh tanˇ kuiˬ hta‸ cuˇ leh hkanˍ ve chaw lehˬ, tanˇ kuiˬ hta‸ ka‸, oˇ 
ve awˬ hkʼoˆ hkʼa cawˬ ve hkʼa peu-eˬ hta‸ ka‸ cuˇ leh hkanˍ ve yoˬ. 

21Bon yehˬ lonˉ hta‸ cuˇ leh hkanˍ ve chaw lehˬ, bon yehˬ lonˉ hta‸ ka‸, oˇ ve 
awˬ hkʼaw lo chehˇ shehˍ hpaˇ hta‸ ka‸ cuˇ leh hkanˍ ve yo‸. 
22Mvuhˇ naw ma hta‸ cuˇ leh hkanˍ ve chaw lehˬ, Gʼuiˬsha ve kʼaw jaw hta‸ 
ka‸, oˇ ve awˬ hkʼoˆ mui shehˍ hpaˇ hta‸ ka‸ cuˇ leh hkanˍ ve yoˬ. 
23Li‸ bvuh‸ paˍ leh Hpaˍriˍsehˇ, chaw heˍ paˍ teˇ hpaˍ-oˬ, nawˬ hui gʼa dawˇ 
haˍ jaˇ tuˬ yoˬ. Awˬ lawn kʼo, nawˬ hui lehˬ i hkinˇ, hawˉ loˍ leh gʼaˆ shaweh 
teˇ hpaˍ hta‸ teˇ chi pun teˇ pun yuˬ leh tanˇ piˇ ve htawˇ, awˬliˇtawˇhkawˇ 
awˬ hkʼaw lo leuˉ leh uiˍ ve teˇ hpaˍ, hteˇ lehˍ cawˇ lehˍ te ve, ha kʼaˉ ve leh 
yonˍ ve, chi teˇ hpaˍ hta‸ naw hui maˇ te. Chi teˇ hpaˍ hta‸ nawˬ hui te cawˇ 
ve awˬ hkʼoˆ, awˬ kaˍ awˬ nu ve teˇ hpaˍ hta‸ ka‸ nawˬ hui maˇ teh taˉ cawˇ 
ve yoˬ. 
24Ya‸ kʼaw maˍ shehˍ hpaˇ mehˆ cuˉ paˍ teˇ hpaˍ-oˬ, nawˬ hui lehˬ puiˉ suhˆ 
naˆ teˇ hpaˍ hta‸ che baˬ leh, kaˍlaˍoˆ hta‸ hehˆ dawˬ ve yoˬ. 
25Li‸ bvuh‸ paˍ leh Hpaˍriˍsehˇ, chaw heˍ paˍ teˇ hpaˍ-oˬ, nawˬ hui gʼa dawˇ 
haˍ jaˇ tuˬ yoˬ. Awˬ lawn kʼo, nawˬ hui lehˬ hkehˇ leh kawˆ teˇ hpaˍ awˬ baˬ 
hpawˇ lo tsuhˇ kehˬ ve htawˇ, awˬ hkʼaw hpawˇ lehˬ hiˉ yuˬ lu yuˬ ve teˇ ceuˬ 
leh te ponˬ te leuˉ ve teˇ ceuˬ hkʼa biˇ cawˬ ve yoˬ. 
26Mehˆ cuˉ ve Hpaˍriˍsehˇ-oˬ, hkehˇ leh kawˆ teˇ hpaˍ awˬ baˬ hpawˇ lo da‸ 
kehˬ la tuˬ, awˬ hkʼaw hpawˇ lo awˉ lawˉ tsuhˇ kehˬ-o‸. 
27Li‸ bvuh‸ paˍ leh Hpaˍriˍsehˇ, chaw heˍ paˍ teˇ hpaˍ-oˬ, nawˬ hui gʼa dawˇ 
haˍ jaˇ tuˬ yoˬ. Awˬ lawn kʼo, nawˬ hui lehˬ, hpuˉ lehˍ shehˍ taˍ ve chaw tuˍ 
hpfuh hta‸ shuˍ ve yoˬ. Tuˍ hpfuh oˇ ve awˬ baˬ hpawˇ lo nyi sha ve htawˇ, 
awˬ hkʼaw hpawˇ lo chaw awˬ mu‸ ku leh cha‸ chiˆ ve teˇ ceuˬ le le hkʼa biˇ 
cawˬ ve yoˬ. 
28Chi hkʼa shuˍ shuˍ, nawˬ hui lehˬ awˬ hta‸ hpawˇ chaw yaˇ mehˆ gʼuˇ suhˍ lo 
hteˇ ve cawˇ ve chaw hpeh‸ ve hta‸ shuˍ ve yoˬ. Ya‸ hkʼaˇ, awˬ hkʼaw hpawˇ 
lo heˍ ve leh haiˬ ve awˬ ceuˬ hkʼa biˇ cawˬ ve yoˬ. 
29Li‸ bvuh‸ paˍ leh Hpaˍriˍsehˇ, chaw heˍ paˍ teˇ hpaˍ-oˬ, nawˬ hui gʼa dawˇ 
haˍ jaˇ tuˬ yoˬ. Awˬ lawn kʼo, nawˬ hui lehˬ Gʼuiˬsha ve tcuh kaˍ paˍ hui ve tuˍ 

hpfuh teˇ hpaˍ hta‸ gu te leh, hteˇ ve cawˇ ve chaw hui ve kawˍ taˍ ve tuˍ 
hpfuh teˇ hpaˍ hta‸ nyi sha tuˬ te ve yoˬ. 
30Ngaˬ hui lehˬ, awˬ puˍ awˬ pi co-e htaˇ gʼa chehˇ ve hkʼe kʼo, yawˇ hui geh 
teˇ geh Gʼuiˬsha ve tcuh kaˍ paˍ hui hta‸ ngaˬ hui tiˇ pehˍ tuˬ maˇ heˆ teh‸ 
nawˬ hui kʼoˆ ve yoˬ. 
31Chi hkʼe kʼoˆ ve lehˬ, Gʼuiˬsha ve tcuh kaˍ paˍ hui hta‸ tiˇ pehˍ shehˍ hpaˇ 
hui ve awˬ yaˇ awˬ duˬ hpeh‸ ve yoˬ teh‸, nawˬ hui a shu yawˇ awˬ to awˬ 
lawn shaˉ hkiˆ hkanˍ ve yoˬ. 
32Nawˬ hui awˬ puˍ awˬ pi te ve hta‸ biˇ la tuˬ te-o. 
33Vuiˬ haiˬ awˬ yaˇ teˇ hpaˍ-oˬ, suhˉ taˆ ve teˇ yanˇ, nawˬ hui moˬ naˆ ho‸ awˬ 
hkʼaw lo gʼa geh tuˬ ve hta‸ hkʼaˬ hkʼe te ponˬ hpeh‸ tuˬ le. 
34Chi hta‸ pa taw, ngaˬ lehˬ tcuh kaˍ paˍ, cuˇ yiˍ cawˬ paˍ leh li‸ bvuh‸ paˍ teˇ 
hpaˍ hta‸ nawˬ hui geh lo peu laˇ tuˬ yoˬ. Nawˬ hui lehˬ, teˇ hpaˍ hpaˍ hta‸ tiˇ 
pehˍ leh, la‸ ka hkʼoˆ lo hta‸ pehˍ tuˬ yoˬ. Teˇ hpaˍ hpaˍ hta‸ nawˬ hui ve bon 
yehˬ awˬ hkʼaw lo jaw‸ leh, teˇ venˇ peuˬ teˇ venˇ lo nawˬ hui kʼai leh fawˉ 
mehˍ tuˬ yoˬ. 
35Hkʼe te leh, hteˇ ve cawˇ ve Aˍbeˍlaˆ ve awˬ suhˍ hta‸ te leh, bon yehˬ lonˉ 
leh tanˇ kuiˬ awˬ kaˍ lo nawˬ hui tiˇ pehˍ ve aˍraˍhkiˆ yaˇ paˍ Zaˍhkaˍriˆ ve awˬ 
suhˍ hkʼa gaˬ, miˬguiˬ hkʼoˆ lo hkʼa sheˆ peuˬ ve hteˇ ve cawˇ ve chaw teˇ hpaˍ 
ve awˬ suhˍ hkʼa peu-eˬ nawˬ hui awˬ hkʼoˆ gaˬ la tuˬ yoˬ. 
36Ngaˬ nawˬ hui hta‸ awˬ tehˬ awˬ na kʼoˆ laˇ ve, chi teˇ hpaˍ hkʼa peu-eˬ 
chaw chi teˇ co awˬ hkʼoˆ gaˬ la tuˬ yoˬ. 

Yeˍruˆsaˍlehnˍ venˇ awˬ pon Yeˍsuˆ dawˇ haˍ jaˇ ve 

37Yeˍruˆsaˍlehnˍ venˇ-oˬ, Yeˍruˆsaˍlehnˍ venˇ-oˬ, hkʼaˬ htaˆ ka‸ Gʼuiˬsha ve 
tcuh kaˍ paˍ teˇ hpaˍ hta‸ nawˬ tiˇ pehˍ leh, nawˬ geh peu laˇ ve chaw teˇ hpaˍ 
hta‸ haˉ pui baˬ pehˍ ve yoˬ. Gʼaˆ ma peuˍ lehˬ, yawˇ ve awˬ yehˇ teˇ hpaˍ hta
‸ toˍ la‸ kʼuˉ awˬ hawˉ lo hpoˆ chehˇ piˇ lawˬ ve hkʼe, nawˬ ve awˬ yaˇ awˬ 
duˬ teˇ hpaˍ hta‸ ngaˬ awˬ hawˉ lo hkʼaˬ nyiˇ pawˆ hpoˆ chehˇ piˇ lawˬ gaˇ ve 
htawˇ, nawˬ maˇ te. 

38Nyi loˬ, nawˬ hui ve chehˇ kuiˬ lehˬ, gawˬ cu gawˬ pehˆ te teh taˉ tuˬ yoˬ. 
39Awˬ lawn kʼo, ngaˬ nawˬ hui hta‸ kʼoˆ laˇ ve, Jawˇmawˇ Gʼuiˬsha ve awˬ 
meh awˬ hawˉ lo laˬ ve chaw teˇ gʼaˇ awˬ bon uiˍ piˇ-oˆ teh‸, nawˬ hui maˇ 
kʼoˆ ve ceh ceh, nawˬ hui ngaˬ hta‸ maˇ gʼa kʼaw‸ mawˬ teh‸ kʼoˆ ve yoˬ. 

Ma‸htehˍ li‸ 24 

Bon yehˬ lonˉ gʼa luˬ tuˬ ve 

1Yeˍsuˆ bon yehˬ lonˉ awˬ hkʼaw lo tawˆ kʼai ve teˇ yanˇ, bon yehˬ lonˉ hta‸ caˉ 
da‸ ve yehˬ teˇ hpaˍ yawˇ hta‸ beˆ maˍ piˇ tuˬ, yawˇ ve awˬ la‸ gʼawˇ teˇ hpaˍ 
yawˇ geh laˬ ve yoˬ. 
2Yeˍsuˆ yawˇ hui hta‸ kʼoˆ piˇ ve, Chi hkʼa peu-eˬ hta‸ nawˬ hui mawˬ ve maˇ 
heˆ laˇ. Ngaˬ nawˬ hui hta‸ awˬ tehˬ awˬ na kʼoˆ laˇ ve, yehˬ chi teˇ hpaˍ haˉ 
pui teˇ shiˍ awˬ hkʼoˆ teˇ shiˍ maˇ cawˬ htaˇ hkʼa gaˬ shu te luˬ tuˬ yoˬ. 

Awˬ leh meuˇ gaˬ paˇ neˇ htaˇ ve awˬ heˆ teˇ hpaˍ 

3Oˇ htaˇ, yawˇ Shaˍlonˍ hkʼaw hkʼoˆ lo mui chehˇ ve teˇ yanˇ, awˬ la‸ gʼawˇ teˇ 
hpaˍ ceh tiˉ yawˇ geh laˬ leh, Awˬ ceuˬ oˇ ve teˇ hpaˍ hkʼaˬ htaˆ hpeh‸ la tuˬ 
le. Nawˬ kʼaw‸ ya‸ la tuˬ ve leh, miˬguiˬ chi awˬ yanˇ leh tuˬ ve awˬ heˆ hkʼaˬ 
hkʼe hpehˬ tawˆ la tuˬ ve le. Ngaˬ hui hta‸ a ciˉ hto laˇ-oˆ teh‸ kʼoˆ piˇ ve yoˬ. 
4Yeˍsuˆ yawˇ hui hta‸ kʼaw‸ kʼoˆ piˇ ve, Chaw teˇ gʼaˇ ka‸ nawˬ hui hta‸ maˇ 
gʼa heˍ yuˬ beˬ yuˬ tuˬ, shaˍ ti‸ taˍ-o‸. 
5Awˬ lawn kʼo, chaw maˇ maˇ ngaˬ ve awˬ meh hta‸ pfuhˇ laˬ leh, Ngaˬ lehˬ 
Hkri‸ yoˬ teh‸ kʼoˆ leh, chaw maˇ maˇ hta‸ heˍ yuˬ beˬ yuˬ tuˬ yoˬ. 
6Ma‸ bawˆ ve leh bawˆ da‸-a teh‸ te chehˇ ve awˬ lawn hta‸ nawˬ hui gʼa kaˇ 
tuˬ yoˬ. Ya‸ hkʼaˇ, nawˬ hui maˇ gʼa kawˆ cheˇ tuˬ shaˍ ti‸ taˍ-o‸. Awˬ lawn 
kʼo, awˬ ceuˬ chi teˇ hpaˍ hpeh‸ la ve htawˇ, awˬ leh meuˇ maˇ gaˬ sheˍ. 
7Chaw teˇ ceuˬ leh teˇ ceuˬ, mvuhˇmiˬ teˇ peˆ leh teˇ peˆ ya‸ da‸ jiˆ da‸ tuˬ 
yoˬ. Meu‸ ve kaˆ ve leh miˬ hiˆ ve teˇ hpaˍ teˇ kaˬ peuˬ teˇ kaˬ lo hpeh‸ la tuˬ 
yoˬ. 
8Chi hkʼa peu-eˬ lehˬ, tu‸ ve hkanˍ ve awˬ hkuiˉ puiˍ ceh tiˉ hpeh‸ sheˍ ve yoˬ. 

9Oˇ htaˇ, fawˉ mehˍ ve hta‸ gʼa hkanˍ tuˬ, shu nawˬ hui hta‸ chiˇ a‸ piˇ leh, 
nawˬ hui hta‸ tiˇ pehˍ tuˬ yoˬ. Ngaˬ ve awˬ meh hta‸ pa taw chaw ceuˬ hkʼa 
peu-eˬ nawˬ hui hta‸ canˇ tuˬ yoˬ. 
10Oˇ htaˇ, chaw maˇ maˇ hkui htiˇ poˬ paiˍ tuˬ yoˬ. Yawˇ hui teˇ gʼaˇ leh teˇ gʼaˇ 
chiˇ a‸ da‸ leh, teˇ gʼaˇ leh teˇ gʼaˇ canˇ da‸ tuˬ yoˬ. 
11Maˇ heˆ heˆ ve tcuh kaˍ paˍ teˇ hpaˍ htawˇ maˇ maˇ tawˆ la leh, chaw maˇ 
maˇ hta‸ heˍ yuˬ beˬ yuˬ tuˬ yoˬ. 
12Haiˬ ve awˬ ceuˬ cawˬ maˇ la ve pa taw, chaw maˇ maˇ ha‸ pehnˇ ve teˇ ceuˬ 
i kʼai yawnˇ kʼai tuˬ yoˬ. 
13Ya‸ hkʼaˇ, awˬ leh hkʼa gaˬ yeˬ chehˇ ve chaw lehˬ, htaiˍ hkʼaw‸ ve hta‸ gʼa 
tuˬ yoˬ. 
14Chaw ceuˬ hkʼa peu-eˬ awˬ pon shaˉ hkiˆ hpeh‸ tuˬ, Gʼuiˬsha ve mvuhˇmiˬ 
hta‸ caˉ da‸ ve ha lehˬ ve bon hkawˇ chi, miˬ guiˬ hkʼoˆ teˇ kaˬ le le lo ca maˍ 
piˇ tuˬ yoˬ. Oˇ ve hkʼaw‸ nawˉ, awˬ leh meuˇ gaˬ la tuˬ yoˬ. 
15Hkʼe te leh, tcuh kaˍ paˍ Daˍyeˍlaˆ kʼoˆ taˍ ve hkʼe, te luˬ te sheˆ puiˉ ve cha‸ 
chiˆ ve awˬ ceuˬ lehˬ, da‸ kehˬ ve chehˇ kuiˬ awˬ hkʼaw lo huˉ chehˇ ve hta‸ 
nawˬ hui gʼa mawˬ ve teˇ yanˇ, (li‸ chi hta‸ gʼaw ve chaw lehˬ shiˍ-o‸.) 
16oˇ htaˇ, Yuˇda‸ mvuhˇmiˬ awˬ hkʼaw lo chehˇ ve chaw hui hkʼaw hkʼoˆ lawˬ 
hkʼoˆ lo hpaw-e loˬ. 
17Yehˬ awˬ hkʼoˆ lo chehˇ ve chaw a shu yawˇ ve yehˬ awˬ hkʼaw lo mawˇ ca 
yuˬ tuˬ, taˇ kʼaw‸ ya‸-e. 
18Heh hkʼaw chehˇ ve chaw htawˇ, a shu yawˇ ve veu‸ kʼaˇ ca kʼaw‸ yuˬ tuˬ 
taˇ kʼo‸-e. 
19Awˬ yanˇ oˇ ve awˬ hkʼaw lo, yaˇ hu ma leh cuˉ dawˬ ve yaˇ ehˉ cawˬ ve 
chaw hui lehˬ, gʼa dawˇ haˍ jaˇ tuˬ yoˬ. 
20Nawˬ hui gʼa hpaw-e ve awˬ yanˇ lehˬ, mvuhˇ kaˆ yanˇ maˇ kʼoˆ, shinˉ nyi 
htaˇ maˇ kʼoˆ, maˇ gʼa cawˇ tuˬ bon lawˬ-o‸. 

21Awˬ lawn kʼo, miˬguiˬ hta‸ te hpanˍ ve teˇ nyi hta‸ tanˬ leh ya‸ nyi hkʼa gaˬ 
maˇ hpeh‸ la jaw sheˍ leh, awˬ hkʼaw‸ nawˉ ka‸ maˇ kʼaw‸ hpeh‸ la tuˬ ve tu
‸ jaˇ hkanˍ jaˇ ve teˇ ceuˬ lehˬ, oˇ htaˇ hpeh‸ la tuˬ yoˬ. 
22Awˬ yanˇ oˇ ve maˇ ngeh piˇ lawˬ ve kʼo, chaw teˇ gʼaˇ ka‸ ponˬ maˇ hpeh‸. 
Ya‸ hkʼaˇ, leuˆ yuˬ taˍ ve chaw teˇ hpaˍ hta‸ pa taw, awˬ yanˇ oˇ ve hta‸ ngeh 
piˇ lawˬ tuˬ yoˬ. 
23Oˇ htaˇ, chaw teˇ gʼaˇ gʼaˇ lehˬ, Nyi-o, Hkri‸ choˬ kaˬ lo chehˇ taˍ ve yoˬ, oˇ 
kaˬ lo chehˇ taˍ ve yoˬ teh‸ nawˬ hui hta‸ kʼoˆ laˇ ve kʼo taˇ yonˍ. 
24Awˬ lawn kʼo, maˇ heˆ heˆ ve Hkri‸ leh maˇ heˆ heˆ ve tcuh kaˍ paˍ teˇ hpaˍ 
tawˆ la tuˬ yoˬ. Yawˇ hui lehˬ, hpeh‸ ve kʼo leuˆ yuˬ taˍ ve chaw teˇ hpaˍ hta‸ 
htawˇ heˍ yuˬ beˬ yuˬ gʼa tuˬ, uiˍ ve anˇ tuˬ leh awˬ heˆ teˇ hpaˍ hta‸ te maˍ 
piˇ tuˬ yoˬ. 
25Nyi loˬ, maˇ hpeh‸ la sheˍ htaˇ ka‸, ngaˬ nawˬ hui hta‸ kʼoˆ taˉ laˇ ve yoˬ. 
26Hkʼe te leh yawˇ hui lehˬ, Nyi loˬ, yawˇ heh puiˉ hkʼaw lo chehˇ taˍ ve yoˬ 
teh‸ kʼoˆ ve ka‸ taˇ kʼai. Bawehˇ awˬ hkʼaw lo yawˇ chehˇ taˍ ve yoˬ teh‸ kʼoˆ 
ve ka‸ taˇ yonˍ. 
27Awˬ lawn kʼo, mvuhˇ tiˉ po-e‸ lehˬ mvuhˇ nyi tawˆ hpawˇ lo ba la leh mvuhˇ 
nyi kʼehˬ hpawˇ lo gaˬ ve hkʼe, chaw yaˇ ve Yaˇ hpu kʼaw‸ ya‸ la tuˬ ve lehˬ, 
chi hkʼa shuˍ shuˍ hpeh‸ tuˬ yoˬ. 
28Suh taˍ ve awˬ to hkʼa cawˬ kuiˬ lo, naˬ beuˬ ngaˆ teˇ hpaˍ hpawnˬ la tuˬ yoˬ. 

Chaw yaˇ ve Yaˇ hpu kʼaw‸ ya‸ la tuˬ ve 

29Tu‸ ve hkanˍ ve awˬ yanˇ oˇ ve peuˬ hkʼaw‸ nawˉ, teˇ cawˬ haˉ mvuhˇ nyi 
naˆ ho‸ kʼai leh, ha pa htawˇ awˬ gʼeuˆ maˇ kʼaw‸ ba. Meu‸ keu shiˍ teˇ hpaˍ 
mvuhˇ naw ma lo ce la leh, mvuhˇ naw ma ve kanˇ paˆ teˇ hpaˍ htawˇ hiˆ hiˆ 
naˇ naˇ kʼai tuˬ yoˬ. 
30Oˇ htaˇ, chaw yaˇ ve Yaˇ hpu ve awˬ heˆ lehˬ, mvuhˇ naw ma lo tawˆ la tuˬ 
yoˬ. Miˬguiˬ hkʼoˆ lo chaw ceuˬ hkʼa peu-eˬ paˆ hawˬ leh, chaw yaˇ ve Yaˇ hpu 
lehˬ, uiˍ ve awˬ me‸ awˬ hponˇ leh kanˇ paˆ cawˬ ve awˬ hkʼaw lo, mvuhˇ naw 
ma ve moˬ hta‸ ciˇ ya‸ la ve hta‸ yawˇ hui gʼa mawˬ tuˬ yoˬ. 

31Peuˬ leh, behˬ heh ma awˬ hkawˇ bvuhˬ chaweh meuˆ leh, yawˇ yawˇ ve 
mvuhˇ naw ma tcuh yaˇ teˇ hpaˍ hta‸ kʼai tcuh tuˬ yoˬ. Yawˇ hui lehˬ, mvuhˇ 
awˇ ceˍ miˬ awˍ hpawˇ lo yawˇ leuˆ yuˬ taˍ ve chaw hui hta‸ hpawnˬ da‸ piˇ 
tuˬ yoˬ. 
32Maˉ nawˆ cehˬ hta‸ tehˆ maˍ ve tawˇ pa haˉ chi hta‸ henˇ yuˬ-o‸. Awˬ tuˍ tuˍ 
la leh, awˬ caˍ caˍ la ve teˇ yanˇ, mvuhˇ cha hkui yanˇ gaˬ la paˇ neˇ peuˬ ve 
hta‸ nawˬ hui shiˍ ve yoˬ. 
33Chi hkʼa shuˍ shuˍ, awˬ ceuˬ chi hkʼa peu-eˬ hpeh‸ la chehˇ ve hta‸ nawˬ hui 
gʼa mawˬ ve teˇ yanˇ, yawˇ lehˬ yehˬmiˉhpe‸ awˬ paˇ lo gaˬ la peuˬ ve hta‸ 
nawˬ hui shiˍ-o‸. 
34Ngaˬ nawˬ hui hta‸ awˬ tehˬ awˬ na kʼoˆ laˇ ve, chi teˇ co maˇ ponˬ kʼai sheˍ 
htaˇ, awˬ ceuˬ chi hkʼa peu-eˬ hpeh‸ la tuˬ yoˬ. 
35Mvuhˇ naw ma leh miˬ naˆ ma mehˉ kʼai tuˬ yoˬ. Ya‸ hkʼaˇ, ngaˬ ve tawˇ 
hkawˇ lehˬ maˇ mehˉ kʼai taˬ. 
36Awˬ nyi awˬ haˉ oˇ ve hta‸ chaw teˇ gʼaˇ ka‸ maˇ shiˍ. Mvuhˇ naw ma tcuh 
yaˇ hui ka‸, Yaˇ hpu ka‸ maˇ shiˍ. Awˬ pa teˇ gʼaˇ tiˉ shiˍ ve yoˬ. 
37Chaw yaˇ ve Yaˇ hpu kʼaw‸ ya‸ la tuˬ ve lehˬ, Noˉa‸ ve awˬ co-e htaˇ hkʼa 
shuˍ shuˍ hpeh‸ tuˬ yoˬ. 
38Awˬ lawn kʼo, Noˉa‸ haw lo‸ kʼoˍ hkʼaw lo‸-e ve teˇ nyi hkʼa gaˬ, iˉ kaˆ maˇ 
htonˍ sheˍ ve awˬ yanˇ awˬ hkʼaw lo, yawˇ hui lehˬ caˇ ve dawˬ ve, awˬ hpawˇ 
awˬ miˇ heuˆ da‸ leh ka piˇ ve, chi hkʼe te chehˇ ve yoˬ. 
39Iˉ kaˆ htonˍ la leh yawˇ hui hta‸ poˬ chiˇ veu htaˇ hkʼa gaˬ yawˇ hui maˇ shiˍ 
ve hkʼe, chaw yaˇ ve Yaˇ hpu kʼaw‸ ya‸ la ve teˇ yanˇ, chi hkʼa shuˍ shuˍ 
hpeh‸ tuˬ yoˬ. 
40Oˇ htaˇ, chaw nyiˇ gʼaˇ heh hkʼaw lo teˇ geh chehˇ taˍ ve teˇ yanˇ, teˇ gʼaˇ hta
‸ shiˍ veu leh teˇ gʼaˇ hta‸ teh taˉ tuˬ yoˬ. 
41Yaˇ miˇ nyiˇ gʼaˇ teˇ geh haˉ pui mawˍ geuˆ chehˇ ve teˇ yanˇ, teˇ gʼaˇ hta‸ 
shiˍ veu leh teˇ gʼaˇ hta‸ teh taˉ tuˬ yoˬ. 

42Hkʼe te leh, nawˬ ve Awˬ jawˇmawˇ hkʼaˬ ve teˇ nyi kʼaw‸ gaˬ la tuˬ ve hta‸ 
nawˬ hui maˇ shiˍ ve pa taw shaw taˍ-o‸. 
43Yehˬ shehˍ hpaˇ lehˬ, chaw hkʼawˇ laˬ tuˬ ve awˬ yanˇ hta‸ shiˍ taˍ ve hkʼe 
kʼo, yawˇ ve yehˬ awˬ hkʼaw lo chaw hkʼawˇ maˇ gʼa lo‸ la tuˬ yawˇ shaw taˍ 
tuˬ yoˬ teh‸ nawˬ hui shiˍ-o‸. 
44Hkʼe te leh, nawˬ hui htawˇ hkʼa deh‸ gu taˍ hehnˇ taˍ-o‸. Awˬ lawn kʼo, 
naw hui maˇ dawˇ maˇ gaˇ ve awˬ yanˇ awˬ hkʼaw lo, chaw yaˇ ve Yaˇ hpu 
kʼaw‸ ya‸ la tuˬ yoˬ. 
45Ka ti‸ yeˬ leh cuˇ yiˍ cawˬ ve awˬ ceˬ teˇ gʼaˇ lehˬ, a shu le. Awˬ shehˍ hpaˇ 
ve yehˬ yaˇ kʼa yaˇ teˇ hpaˍ hta‸ awˬ yanˇ cawˇ lehˍ caˇ tuˬ dawˬ tuˬ pehˬ piˇ 
tuˬ awˬ pon, yawˇ ve awˬ shehˍ hpaˇ lehˬ awˬ ceˬ oˇ ve hta‸ awˬ hoˉ te tcuh ve 
yoˬ. 
46Awˬ ceˬ teˇ gʼaˇ chi hkʼe te chehˇ ve hta‸ yawˇ ve awˬ shehˍ hpaˇ kʼaw‸ gaˬ 
la leh gʼa mawˬ ve kʼo, awˬ ceˬ oˇ ve lehˬ awˬ bon uiˍ ve yoˬ. 
47Ngaˬ nawˬ hui hta‸ awˬ tehˬ awˬ na kʼoˆ laˇ ve, awˬ shehˍ hpaˇ lehˬ, yawˇ ve 
mawˇ jeˬ hkʼa peu-eˬ awˬ hkʼoˆ awˬ ceˬ oˇ ve hta‸ awˬ hoˉ te tcuh tuˬ yoˬ. 
48Ya‸ hkʼaˇ, haiˬ ve awˬ ceˬ lehˬ, Ngaˬ ve awˬ jawˇmawˇ haˆ haˆ maˇ kʼaw‸ la 
taˬ teh‸ yawˇ ve nyi ma hkʼaw dawˇ leh, 
49awˬ kaˍ awˬ nu awˬ ceˬ teˇ hpaˍ hta‸ dawˆ leh, tzuhˬ dawˬ bvuhˆ ve chaw 
hui geh caˇ chehˇ dawˬ chehˇ ve kʼo, 
50awˬ ceˬ oˇ ve maˇ dawˇ maˇ gaˇ ve awˬ nyi, maˇ shiˍ ve awˬ yanˇ awˬ hkʼaw 
lo, yawˇ ve awˬ shehˍ hpaˇ kʼaw‸ gaˬ la leh, 
51yawˇ hta‸ hehnˇ chaweh ciˍ yanˍ piˇ leh chaw heˍ paˍ teˇ hpaˍ geh chehˇ piˇ 
lawˬ tuˬ yoˬ. Oˇ kaˬ lo hkʼa chehˇ ve chaw hui hawˬ leh ciˬ geu‸ tuˬ yoˬ. 

Ma‸htehˍ li‸ 25 

Yaˇ miˇ haˉ teˇ chi gʼaˇ awˬ lawn tawˇ pa haˉ 

1Peuˬ leh, mvuhˇ naw ma mvuhˇmiˬ lehˬ, a shu yawˇ ve kawˆ faiˇ hta‸ yuˬ leh 
awˬ miˇ ma heuˆ shehˍ hpaˇ hta‸ ca ha‸ yuˬ ve yaˇ miˇ haˉ teˇ chi gʼaˇ hta‸ 
shuˍ ve yoˬ. 
2Yawˇ hui awˬ hkʼaw lo ngaˇ gʼaˇ lehˬ cuˇ yiˍ maˇ cawˬ leh, ngaˇ gʼaˇ lehˬ cuˇ 
yiˍ cawˬ ve yoˬ. 
3Awˬ lawn kʼo, cuˇ yiˍ maˇ cawˬ ve teˇ hpaˍ lehˬ, a shu yawˇ ve kawˆ faiˇ hta‸ 
yuˬ kʼai htaˇ, naˍ manˇ maˇ yuˬ kʼai. 
4Ya‸ hkʼaˇ, cuˇ yiˍ cawˬ ve teˇ hpaˍ lehˬ, a shu yawˇ ve kawˆ faiˇ geh teˇ geh 
naˍ manˇ kaw hta‸ htawˇ yuˬ kʼai ve yoˬ. 
5Awˬ miˇ ma heuˆ shehˍ hpaˇ haˆ haˆ maˇ laˬ ve pa taw, yawˇ hui hkʼa peu-eˬ 
zuh‸ muiˉ jo leh, zuh‸ muiˉ kʼa sheˬ ve yoˬ. 
6Shehˍ kʼaw hkui htaˇ gaˬ leh, Nyi loˬ, awˬ miˇ ma heuˆ shehˍ hpaˇ laˬ peuˬ. 
Yawˇ hta‸ ca ha‸ yuˬ loˬ teh‸, shu kuˬ hkʼa laˇ ve yoˬ. 
7Oˇ htaˇ, yaˇ miˇ haˉ oˇ ve teˇ hpaˍ tu la leh, a shu yawˇ ve kawˆ faiˇ hta‸ gu 
tuˉ ve yoˬ. 
8Cuˇ yiˍ maˇ cawˬ ve ngaˇ gʼaˇ lehˬ, Ngaˬ hui ve kawˆ faiˇ suh la paˇ neˇ ve pa 
taw, nawˬ hui ve naˍ manˇ a ciˉ pe‸ laˇ-oˆ teh‸, cuˇ yiˍ cawˬ ve ngaˇ gʼaˇ hta‸ 
kʼoˆ piˇ ve yoˬ. 
9Ya‸ hkʼaˇ, cuˇ yiˍ cawˬ ve teˇ hpaˍ lehˬ, Ngaˬ hui awˬ pon leh nawˬ hui awˬ 
pon naˍ manˇ maˇ law‸ hehˉ. Naˍ manˇ hawˇ shehˍ hpaˇ geh kʼai leh, nawˬ hui 
awˬ pon ca vuiˬ-o‸ teh‸ kʼaw‸ kʼoˆ piˇ ve yoˬ. 
10Yawˇ hui ca vuiˬ chehˇ ve teˇ yanˇ, awˬ miˇ ma heuˆ shehˍ hpaˇ laˬ leh, gu 
taˍ hehnˇ taˍ ve chaw teˇ hpaˍ hkehˉ caˇ kuiˬ lo yawˇ geh teˇ geh lo‸-e peuˬ 
hkʼaw‸ nawˉ, yehˬ miˉ hoˆ taˍ ve yoˬ. 
11Awˬ hkʼaw‸ nawˉ, yaˇ miˇ haˉ oˇ ve ngaˇ gʼaˇ kʼaw‸ la leh, Jawˇmawˇ-oˬ, 
Jawˇmawˇ-oˬ, ngaˬ hui hta‸ yehˬ miˉ a ciˉ hpaw laˇ-oˆ teh‸ kʼoˆ ve yoˬ. 
12Ya‸ hkʼaˇ yawˇ lehˬ, Ngaˬ nawˬ hui hta‸ awˬ tehˬ awˬ na kʼoˆ laˇ ve, ngaˬ 
nawˬ hui hta‸ maˇ shiˍ teh‸, kʼaw‸ kʼoˆ piˇ ve yoˬ. 

13Hkʼe te leh, awˬ nyi hta‸ maˇ kʼoˆ, awˬ yanˇ hta‸ maˇ kʼoˆ, nawˬ hui maˇ shiˍ 
ve pa taw hkʼa deh‸ shaw taˍ-o‸. 

Awˬ shehˍ hpaˇ teˇ gʼaˇ yawˇ ve awˬ ceˬ hui hta‸ hpu chiˇ a‸ piˇ taˉ ve tawˇ pa haˉ 

14Awˬ lawn kʼo, awˬ yanˇ oˇ ve lehˬ, chaw teˇ gʼaˇ awˬ kaˍ awˬ nu mvuhˇmiˬ lo 
kʼai-a teh‸ te ve teˇ yanˇ, yawˇ ve awˬ ceˬ teˇ hpaˍ hta‸ kuˬ leh, yawˇ ve mawˇ 
jeˬ yawˇ hui hta‸ chiˇ a‸ piˇ taˉ ve hta‸ shuˍ tuˬ yoˬ. 
15Yawˇ hui puiˉ ve hpeh‸ ve hta‸ yawˇ nyi leh, teˇ gʼaˇ hta‸ hpu ngaˇ hinˉ, teˇ 
gʼaˇ hta‸ nyiˇ hinˉ leh teˇ gʼaˇ hta‸ teˇ hinˉ piˇ taˉ leh tawˆ kʼai ve yoˬ. 
16Oˇ htaˇ, hpu ngaˇ hinˉ gʼa ve teˇ gʼaˇ lehˬ, teˇ cawˬ haˉ kʼai leh ca kaˬ ve pa 
taw, awˬ yawˬ ngaˇ hinˉ kʼaw‸ gʼa ve yoˬ. 
17Oˇ ve hkʼa shuˍ shuˍ, hpu nyiˇ hinˉ gʼa ve chaw teˇ gʼaˇ htawˇ, awˬ yawˬ nyiˇ 
hinˉ kʼaw‸ gʼa ve yoˬ. 
18Ya‸ hkʼaˇ, hpu teˇ hinˉ gʼa ve chaw teˇ gʼaˇ lehˬ, yawˇ ve awˬ shehˍ hpaˇ ve 
hpu hta‸ yuˬ leh miˬ kʼoˍ ca duˇ faˉ taˍ ve yoˬ. 
19Awˬ yanˇ maw peuˬ hkʼaw‸ nawˉ, awˬ ceˬ oˇ ve teˇ hpaˍ ve awˍ shehˍ hpaˇ 
kʼaw‸ la leh, yawˇ yawˇ hui geh hpu caˇ lanˇ shawˍ nyi ve yoˬ. 
20Hpu ngaˇ hinˉ gʼa taˍ ve awˬ ceˬ teˇ gʼaˇ laˬ leh, awˬ yawˬ ngaˇ hinˉ hteh‸ ka‸ 
yuˬ veu laˇ leh kʼoˆ ve, Jawˇmawˇ-oˬ, nawˬ ngaˬ hta‸ hpu ngaˇ hinˉ pe‸ taˉ laˇ 
ve yoˬ. Nyi-o, awˬ yawˬ ngaˇ hinˉ hteh‸ ngaˬ kʼaw‸ gʼa peuˬ teh‸ kʼoˆ ve yoˬ. 
21Yawˇ ve awˬ shehˍ hpaˇ lehˬ, Da‸ ve yoˬ. Na yuˬ puiˉ leh da‸ ve awˬ ceˬ-oˬ, i 
ve teˇ ceuˬ awˬ hkʼaw lo nawˬ na yuˬ puiˉ ve pa taw, maˇ ve awˬ hkʼoˆ ngaˬ 
nawˬ hta‸ teh taˍ tuˬ yoˬ. Nawˬ ve awˬ shehˍ hpaˇ ha lehˬ ve hkʼe, nawˬ htawˇ 
ha lehˬ chehˇ-oˆ teh‸, yawˇ hta‸ kʼoˆ piˇ ve yoˬ. 
22Hpu nyiˇ hinˉ gʼa taˍ ve awˬ ceˬ teˇ gʼaˇ htawˇ laˬ leh, Jawˇmawˇ-oˬ, nawˬ 
ngaˬ hta‸ hpu nyiˇ hinˉ pe‸ taˉ laˇ ve yoˬ. Nyi-o, awˬ yawˬ nyiˇ hinˉ hteh‸ 
ngaˬ kʼaw‸ gʼa peuˬ teh‸ kʼoˆ ve yoˬ. 
23Yawˇ ve awˬ shehˍ hpaˇ lehˬ, Da‸ ve yoˬ. Na yuˬ puiˉ leh da‸ ve awˬ ceˬ-oˬ, i 
ve teˇ ceuˬ awˬ hkʼaw lo nawˬ na yuˬ puiˉ ve pa taw, maˇ ve awˬ hkʼoˆ ngaˬ 

nawˬ hta‸ teh taˍ tuˬ yoˬ. Nawˬ ve awˬ shehˍ hpaˇ ha lehˬ ve hkʼe, nawˬ htawˇ 
ha lehˬ chehˇ-oˆ teh‸, yawˇ hta‸ kʼoˆ piˇ ve yoˬ. 
24Hpu teˇ hinˉ gʼa taˍ ve awˬ ceˬ teˇ gʼaˇ htawˇ laˬ leh, Jawˇmawˇ-oˬ, nawˬ lehˬ 
te haˍ ve chaw teˇ gʼaˇ hpeh‸ ve hta‸ ngaˬ shiˍ ve yoˬ. Nawˬ maˇ sheˍ kuiˬ lo 
nawˬ gʼeu‸ yuˬ leh, nawˬ maˇ hpeuˇ baˬ kuiˬ lo nawˬ shaw hpoˆ ve hta‸ ngaˬ 
shiˍ ve yoˬ. 
25Hkʼe te leh ngaˬ kawˆ ve pa taw, nawˬ ve hpu hta‸ miˬ kʼoˍ hkʼaw duˇ faˉ taˍ 
ve yoˬ. Nyi-o, nawˬ ve mawˇ nawˬ hta‸ kʼaw‸ pe‸ laˇ ve yoˬ teh‸ kʼoˆ piˇ ve 
yoˬ. 
26Awˬ shehˍ hpaˇ kʼaw‸ kʼoˆ ve, Haiˬ ve leh bawˬ ve awˬ ceˬ-oˬ, maˇ sheˍ kuiˬ 
lo ngaˬ gʼeu‸ yuˬ leh, maˇ hpeuˇ baˬ kuiˬ lo ngaˬ shaw hpoˆ ve hta‸ nawˬ shiˍ 
ve kʼo, 
27hpu chi ve hta‸ yuˬ leh hpu chiˇ piˇ shehˍ hpaˇ hui hta‸ chiˇ piˇ cawˇ ve yoˬ. 
Oˇ hkʼe te ve kʼo, ngaˬ kʼaw‸ la ve teˇ yanˇ ngaˬ ve hpu chi ve leh awˬ yawˬ 
hta‸ ngaˬ kʼaw‸ gʼa tuˬ yoˬ. 
28Hkʼe te leh, hpu teˇ hinˉ hta‸ yawˇ geh yuˬ hkʼaw‸ leh, hpu teˇ meunˍ cawˬ 
ve chaw teˇ gʼaˇ hta‸ piˇ-oˆ. 
29Awˬ lawn kʼo, cawˬ ve chaw teˇ gʼaˇ le le hta‸ kʼaw‸ htehˍ piˇ leh, yawˇ maˇ 
maˇ cawˬ tuˬ yoˬ. Ya‸ hkʼaˇ, maˇ cawˬ ve chaw geh, yawˇ hkʼa cawˬ ve hta‸ 
ka‸ kʼaw‸ yuˬ tawˆ sheˬ tuˬ yoˬ. 
30Awˬ bon maˇ cawˬ ve awˬ ceˬ teˇ gʼaˇ hta‸ awˬ baˬ hpawˇ naˆ ho‸ kuiˬ lo baˬ 
keu-o. Oˇ kaˬ lo hkʼa chehˇ ve chaw hui hawˬ leh ciˬ geu‸ tuˬ yoˬ teh‸, awˬ 
shehˍ hpaˇ kʼoˆ ve yoˬ. 

Chaw ceuˬ hkʼa peu-eˬ hta‸ suhˉ jehˬ tuˬ ve 

31Chaw yaˇ ve Yaˇ hpu lehˬ, yawˇ ve awˬ me‸ awˬ hponˇ awˬ hkʼaw lo laˬ leh, 
mvuhˇ naw ma tcuh yaˇ hkʼa peu-eˬ yawˇ geh laˬ ve teˇ yanˇ, yawˇ ve awˬ me
‸ awˬ hponˇ cawˬ ve kʼaw jaw awˬ hkʼoˆ yawˇ mui tuˬ yoˬ. 

32Oˇ htaˇ, chaw ceuˬ hkʼa peu-eˬ yawˇ mehˆ gʼuˇ suhˍ hpawnˬ la leh, yawˬ hawˉ 
paˍ, yawˬ leh aˉ che‸ hta‸ pehˬ da‸ ve hkʼe, yawˇ yawˇ hui hta‸ pehˬ da‸ tuˬ 
yoˬ. 
33Yawˬ teˇ hpaˍ hta‸ yawˇ ve la‸ sha paˉ taˍ leh, aˉ che‸ teˇ hpaˍ hta‸ la‸ mehˍ 
paˉ taˍ tuˬ yoˬ. 
34Oˇ htaˇ, la‸ sha paˉ chehˇ ve chaw hui hta‸ Hkunˉ hawˉ hkanˇ chi hkʼe kʼoˆ 
piˇ tuˬ yoˬ. Ngaˬ Awˬ pa geh awˬ bon gʼa ve chaw teˇ hpaˍ-oˬ, laˬ-o‸. Miˬguiˬ 
te hpanˍ htaˇ ka‸ nawˬ hui awˬ pon gu taˍ ve mvuhˇmiˬ awˬ hkʼaw lo laˬ 
chehˇ la-o. 
35Awˬ lawn kʼo, ngaˬ awˍ meu‸ ve teˇ yanˇ, nawˬ hui ngaˬ hta‸ awˍ caˍ laˇ ve 
yoˬ. Ngaˬ iˉ kaˆ shiˉ ve teˇ yanˇ, nawˬ hui ngaˬ hta‸ iˉ kaˆ taw laˇ ve yoˬ. Ngaˬ 
hkehˉ chaw hpeh‸ ve teˇ yanˇ, nawˬ hui ngaˬ hta‸ ha‸ yuˬ laˇ ve yoˬ. 
36Ngaˬ veu‸ kʼaˇ maˇ cawˬ ve teˇ yanˇ, nawˬ hui ngaˬ hta‸ veu‸ kʼaˇ feuˉ laˇ ve 
yoˬ, Ngaˬ chehˇ haˍ ve teˇ yanˇ, nawˬ hui ngaˬ hta‸ nyi laˇ ga laˇ ve yoˬ. Ngaˬ 
htawnˍ hkʼaw chehˇ ve teˇ yanˇ, nawˬ hui ngaˬ hta‸ ca nyi la ve yoˬ teh‸ yawˇ 
kʼoˆ piˇ tuˬ yoˬ. 
37Oˇ htaˇ, hteˇ ve cawˇ ve chaw hui yawˇ hta‸ chi hkʼe kʼaw‸ kʼoˆ piˇ tuˬ yoˬ. 
Jawˇ mawˇ-oˬ, nawˬ awˍ meu‸ ve hta‸ ngaˬ hui gʼa mawˬ leh awˍ caˍ laˇ ve 
hkʼaˬ htaˆ le. Nawˬ iˉ kaˆ shiˉ ve hta‸ ngaˬ hui gʼa mawˬ leh iˉ kaˆ taw laˇ ve 
hkʼaˬ htaˆ le. 
38Nawˬ hkehˉ chaw hpeh‸ ve hta‸ ngaˬ hui gʼa mawˬ leh ha‸ yuˬ laˇ ve hkʼaˬ 
htaˆ le. Veu‸ kʼaˇ maˇ cawˬ leh veu‸ kʼaˇ feuˉ laˇ ve hkʼaˬ htaˆ le. 
39Nawˬ chehˇ haˍ ve maˇ kʼoˆ, htawnˍ hkʼaw chehˇ ve maˇ kʼoˆ, ngaˬ hui gʼa 
mawˬ leh nawˬ hta‸ ca nyi la ve hkʼaˬ htaˆ le teh‸ kʼaw‸ kʼoˆ piˇ tuˬ yoˬ. 
40Oˇ htaˇ, Hkunˉ hawˉ hkanˇ lehˬ, Ngaˬ nawˬ hui hta‸ awˬ tehˬ awˬ na kʼoˆ laˇ 
ve, ngaˬ awˬ viˉ awˬ nyi chi teˇ hpaˍ awˬ hkʼaw lo i jaˇ ve chaw teˇ gʼaˇ hta‸ 
nawˬ hui te piˇ ve pa taw, ngaˬ hta‸ te laˇ ve yoˬ teh‸, yawˇ hui hta‸ kʼaw‸ 
kʼoˆ piˇ tuˬ yoˬ. 

41Oˇ htaˇ, la‸ mehˍ paˉ chehˇ ve chaw hui hta‸ yawˇ chi hkʼe kʼoˆ piˇ tuˬ yoˬ. 
Hkeu ve hta‸ gʼa hkanˍ ve chaw hui-oˬ, ngaˬ hta‸ hpaˆ da‸ leh, neˇhaiˬ leh 
yawˇ ve tcuh yaˇ hui awˬ pon gu taˍ ve co co taiˍ taiˍ to‸ chehˇ ve aˬ miˍ awˬ 
hkʼaw lo lo‸-e loˬ. 
42Awˬ lawn kʼo, ngaˬ awˍ meu‸ ve teˇ yanˇ nawˬ hui ngaˬ hta‸ maˇ caˍ laˇ. 
Ngaˬ iˉ kaˆ shiˉ ve teˇ yanˇ, nawˬ hui ngaˬ hta‸ iˉ kaˆ maˇ taw laˇ. 
43Ngaˬ hkehˉ chaw hpeh‸ ve teˇ yanˇ, nawˬ hui ngaˬ hta‸ maˇ ha‸ yuˬ laˇ. 
Ngaˬ veu‸ kʼaˇ maˇ cawˬ ve teˇ yanˇ, nawˬ hui ngaˬ hta‸ veu‸ kʼaˇ maˇ feuˉ 
laˇ. Ngaˬ chehˇ haˍ ve teˇ yanˇ maˇ kʼoˆ, htawnˍ hkʼaw chehˇ ve teˇ yanˇ maˇ 
kʼoˆ, nawˬ hui ngaˬ hta‸ maˇ ca nyi la teh‸ kʼoˆ piˇ tuˬ yoˬ. 
44Oˇ htaˇ yawˇ hui lehˬ, Jawˇmawˇ-oˬ, nawˬ awˍ meu‸ ve, iˉ kaˆ shiˉ ve, hkehˉ 
chaw hpeh‸ ve, veu‸ kʼaˇ maˇ cawˬ ve, chehˇ haˍ ve, htawnˍ hkʼaw chehˇ ve 
hta‸ ngaˬ hui gʼa mawˬ leh, nawˬ hta‸ maˇ ga laˇ ve hkʼaˬ htaˆ le teh‸, yawˇ 
hta‸ kʼaw‸ kʼoˆ piˇ tuˬ yoˬ. 
45Oˇ htaˇ yawˇ lehˬ, Ngaˬ nawˬ hui hta‸ awˬ tehˬ awˬ na kʼoˆ laˇ ve, chaw chi 
teˇ hpaˍ awˬ hkʼaw lo i jaˇ ve chaw teˇ gʼaˇ hta‸ nawˬ hui maˇ te piˇ ve pa 
taw, ngaˬ hta‸ nawˬ hui maˇ te laˇ ve yoˬ teh‸, yawˇ hui hta‸ kʼaw‸ kʼoˆ piˇ 
tuˬ yoˬ. 
46Yawˇ hui lehˬ, co co taiˍ taiˍ ciˍ yanˍ ve awˬ hkʼaw lo lo‸-e tuˬ yoˬ. Ya‸ 
hkʼaˇ, hteˇ ve cawˇ ve chaw hui lehˬ, co co taiˍ taiˍ te‸ ve awˬ hkʼaw lo lo‸-e 
tuˬ yoˬ teh‸, Yeˍsuˆ kʼoˆ piˇ ve yoˬ. 

Ma‸htehˍ li‸ 26 

Yeˍsuˆ hta‸ tiˇ pehˍ tuˬ awˬ hoˉ teˇ hpaˍ jehˬ da‸ ve 

1Awˬ lawn oˇ ve hkʼa peu-eˬ hta‸ Yeˍsuˆ kʼoˆ peuˬ hkʼaw‸ nawˉ, yawˇ ve awˬ 
la‸ gʼawˇ hui hta‸ yawˇ kʼoˆ piˇ ve, 
2Nyiˇ nyi peuˬ kʼo, Paˍsaˍhkaˍ pawehˇ gaˬ la tuˬ ve hta‸ nawˬ hui shiˍ ve yoˬ. 
Chaw yaˇ ve Yaˇ hpu hta‸ la‸ ka hkʼoˆ lo hta‸ peh tuˬ, shu chiˇ a‸ piˇ ve hta‸ 
yawˇ gʼa hkanˍ tuˬ yoˬ teh‸ kʼoˆ ve yoˬ. 

3Oˇ htaˇ, paw hkuˇ lonˉ hui leh Yuˇda‸ chaw teˇ hpaˍ awˬ hkʼaw lo awˬ hoˉ 
chaw mawˇ hui lehˬ, Kaˍyaˍhpaˆ meh ve paw hkuˇ lonˉ ve shaˉ nanˉ lo hpawnˬ 
da‸ leh, 
4hkʼaˬ hkʼe te leh heˍ ve awˬ hkʼaw lo Yeˍsuˆ hta‸ hpeh yuˬ leh tiˇ pehˍ tuˬ 
yawˇ hui jehˬ da‸ ve yoˬ. 
5Ya‸ hkʼaˇ yawˇ hui lehˬ, Chaw chi ma ve duiˆ-ehˍ shaˇ-ehˍ maˇ gʼa hpeh‸ la 
tuˬ, pawehˇ te ve awˬ yanˇ awˬ hkʼaw lo taˇ te teh‸ kʼoˆ da‸ ve yoˬ. 

Yaˇ miˇ teˇ gʼaˇ Yeˍsuˆ hta‸ naˍ manˇ hawnˉ shehˍ piˇ ve 

6Yeˍsuˆ lehˬ Beˍtaˍniˆ hkʼaˆ hkʼaw hkiˬ tu‸ paˍ Siˉmonˍ ve aˉ hkʼaw lo chehˇ taˍ 
htaˇ, 
7yaˇ miˇ teˇ gʼaˇ yawˇ geh laˬ ve yoˬ. Yawˇ lehˬ, awˬ hpfuhˇ hkʼaˆ jaˇ ve naˍ 
manˇ hawnˉ keu taˍ ve hpuˉ-ehˍ ve haˉ pui kaw teˇ maˬ yuˬ laˬ leh, hpui lawˇ 
paˇ lo Yeˍsuˆ mui caˇ chehˇ htaˇ, yawˇ ve oˉ kʼoˍ hta‸ naˍ manˇ hawnˉ ngeuˍ 
pfuhˍ piˇ ve yoˬ. 
8Yawˇ chi hkʼe te ve hta‸ awˬ la‸ gʼawˇ hui gʼa mawˬ htaˇ, yawˇ hui nyi ma 
zuhˆ leh kʼoˆ ve, Aˬ hto‸ ma te awˬ bon maˇ cawˬ ve awˬ hkʼaw lo chi hta‸ 
yehˇ baˬ ve le. 
9Naˍ manˇ hawnˉ chi ve hta‸ awˬ hpfuhˇ maˇ chaweh hawˇ leh haˍ yaˇ gʼawˇ 
yaˇ hui hta‸ pehˬ piˇ hpeh‸ ve yoˬ teh‸ kʼoˆ ve yoˬ. 
10Ya‸ hkʼaˇ, Yeˍsuˆ chi hta‸ shiˍ leh yawˇ hui hta‸ kʼoˆ piˇ ve, Yaˇ miˇ chi hta‸ 
aˬ hto‸ ma te sho‸ sha‸ piˇ ve le. Yawˇ ngaˬ hta‸ da‸ ve teˇ ceuˬ te laˇ peuˬ. 
11Haˍ ve gʼawˇ ve chaw teˇ hpaˍ nawˬ hui geh hkʼaˬ htaˆ ka‸ chehˇ taˍ ve yoˬ. 
Ya‸ hkʼaˇ, ngaˬ nawˬ hui geh hkʼaˬ htaˆ ka‸ chehˇ tuˬ ve maˇ heˆ. 
12Naˍ manˇ hawnˉ chi ngaˬ awˬ to hta‸ ngeuˍ pfuhˍ laˇ ve lehˬ, ngaˬ awˬ to hta
‸ tuˍ laˇ tuˬ ve awˬ pon yawˇ gu taˍ ve yoˬ. 
13Ngaˬ nawˬ hui hta‸ awˬ tehˬ awˬ na kʼoˆ laˇ ve, ha lehˬ ve bon hkawˇ chi, 
miˬguiˬ teˇ kaˬ le le lo ca maˍ piˇ ve teˇ yanˇ, yaˇ miˇ chi hta‸ dawˇ nawˇ tuˬ 
awˬ pon yawˇ te taˍ ve kanˉ chi hta‸ kʼaoˍ maˍ piˇ tuˬ yoˬ teh‸ kʼoˆ ve yoˬ. 

Yeˍsuˆ hta‸ chiˇ a‸ piˇ tuˬ Yuˇda‸ hkanˍ ve 

14Oˇ htaˇ, awˬ la‸ gʼawˇ teˇ chi nyiˇ gʼaˇ awˬ hkʼaw lo, Yuˇda‸ Iˉsaˍkaˍriˍoˆ 
meh ve teˇ gʼaˇ paw hkuˇ lonˉ hui geh kʼai leh, 
15Nawˬ hui ve la‸ sheh awˬ hkʼaw lo ngaˬ yawˇ hta‸ chiˇ a‸ laˇ ve kʼo, ngaˬ 
hta‸ hkʼaˬ ma pe‸ laˇ tuˬ le teh‸ kʼoˆ ve yoˬ. Hkʼe te leh, yawˇ hui yawˇ hta‸ 
hpu shehˆ chi hteh‸ piˇ ve yoˬ. 
16Oˇ teˇ hkui hta‸ tanˬ leh, Yeˍsuˆ hta‸ chiˇ a‸ piˇ tuˬ, da‸ ve awˬ yanˇ hta‸ 
Yuˇda‸ ca chehˇ ve yoˬ. 

Yeˍsuˆ yawˇ ve awˬ la‸ gʼawˇ hui geh Paˍsaˍhkaˍ pawehˇ caˇ ve 

17Hkaoˍmonˇ awˬ hkʼaw lo diˇ maˇ keu ve pawehˇ awˉ lawˉ teˇ nyi htaˇ, awˬ la
‸ gʼawˇ teˇ hpaˍ Yeˍsuˆ geh laˬ leh kʼoˆ ve, aˍsaˍhkaˍ pawehˇ caˇ tuˬ, nawˬ awˬ 
pon hkʼaˬ lo teˇ kaˬ gu tcuh laˇ gaˇ ve le teh‸ na nyi ve yoˬ. 
18Yawˇ lehˬ, Venˇ awˬ hkʼaw lo chaw oˇ ve hpaˇ geh kʼai leh, Saˍ la‸ kʼoˆ laˇ 
ve, Ngaˬ ve awˬ yanˇ neˇ la peuˬ. Nawˬ ve yehˬ awˬ hkʼaw lo ngaˬ ve awˬ la‸ 
gʼawˇ hui geh teˇ geh Paˍsaˍhkaˍ pawehˇ hta‸ ngaˬ caˇ tuˬ yoˬ ceˇ teh‸ yawˇ 
hta‸ kʼoˆ piˇ-oˆ. 
19Oˇ htaˇ, Yeˍsuˆ tcuh ve hkʼe awˬ la‸ gʼawˇ teˇ hpaˍ te leh, Paˍsaˍhkaˍ pawehˇ 
caˇ tuˬ awˬ pon ca gu ve yoˬ. 
20Mehˆ muiˉ naˆ la htaˇ, awˬ la‸ gʼawˇ teˇ chi nyiˇ gʼaˇ geh hpui lawˇ paˇ lo 
yawˇ mui caˇ ve yoˬ. 
21Yawˇ hui caˇ chehˇ htaˇ yawˇ kʼoˆ ve, Ngaˬ nawˬ hui hta‸ awˬ tehˬ awˬ na 
kʼoˆ laˇ ve, nawˬ hui awˬ hkʼaw lo teˇ gʼaˇ ngaˬ hta‸ chiˇ a‸ tuˬ yoˬ. 
22Yawˇ hui dawˇ haˍ jaˇ leh, Jawˇmawˇ-oˬ, ngaˬ laˇ teh‸ teˇ gʼaˇ peuˬ teˇ gʼaˇ 
yawˇ hta‸ na nyi ve yoˬ. 
23Yawˇ kʼaw‸ kʼoˆ ve, Ngaˬ geh teˇ hkehˇ tiˉ hkaˆ caˇ ve chaw teˇ gʼaˇ lehˬ, 
ngaˬ hta‸ chiˇ a‸ tuˬ yoˬ. 
24Chaw yaˇ ve Yaˇ hpu lehˬ, yawˇ ve awˬ lawn bvuh‸ taˍ ve hkʼe yawˇ gʼa kʼo‸
-e tuˬ yoˬ. Ya‸ hkʼaˇ, chaw yaˇ ve Yaˇ hpu hta‸ chiˇ a‸ ve chaw teˇ gʼaˇ lehˬ, 
gʼa dawˇ haˍ jaˇ tuˬ yoˬ. Chaw oˇ ve maˇ paw la ve hkʼe kʼo, yawˇ awˬ pon da‸ 
leuˉ ve yoˬ teh‸ kʼoˆ ve yoˬ. 

25Yawˇ hta‸ chiˇ a‸ shehˍ hpaˇ Yuˇda‸ lehˬ, Jawˇmawˇ-oˬ, ngaˬ laˇ teh‸ na nyi 
htaˇ, Yoˬ, nawˬ kʼoˆ ve hkʼe yoˬ teh‸, Yeˍsuˆ yawˇ hta‸ kʼaw‸ kʼoˆ piˇ ve yoˬ. 

Jawˇmawˇ Yeˍsuˆ ve pawehˇ caˇ ve 

26Yawˇ hui caˇ chehˇ htaˇ, Yeˍsuˆ hkaoˍmonˇ hta‸ yuˬ leh bon hta‸ chiˇ mvuh 
ve yoˬ. Peuˬ leh yawˇ hkaoˍmonˇ hta‸ hkʼeh‸ leh, awˬ la‸ gʼawˇ hui hta‸ yawˇ 
piˇ leh kʼoˆ ve, Yuˬ leh caˇ-oˆ. Chi lehˬ ngaˬ ve awˬ to yoˬ teh‸ kʼoˆ piˇ ve yoˬ. 
27Kawˆ hta‸ htawˇ yawˇ yuˬ leh bon hta‸ chiˇ mvuh peuˬ hkʼaw‸ nawˉ yawˇ 
hui hta‸ piˇ leh kʼoˆ ve, Nawˬ hui hkʼa peu-eˬ chi hta‸ dawˬ-o‸. 
28Awˬ lawn kʼo, chi lehˬ ka ti‸ shaˉ caˆ hta‸ caˉ da‸ ve ngaˬ ve awˬ suhˍ yoˬ. 
Venˇbaˆ hpehˇ hkʼa tuˬ, chaw maˇ maˇ awˬ pon ngaˬ ve awˬ suhˍ hta‸ ngeuˍ 
pfuhˍ ve yoˬ. 
29Nawˬ hui hta‸ ngaˬ kʼoˆ laˇ ve, ngaˬ Awˬ pa ve mvuhˇmiˬ awˬ hkʼaw lo nawˬ 
hui geh teˇ geh a pehˉ meuˇ gʼuiˬ awˬ suhˉ hta‸ ngaˬ gʼa dawˬ tuˬ ve awˬ nyi 
hkʼa gaˬ, ngaˬ a pehˉ meuˇ gʼuiˬ hta‸ maˇ kʼaw‸ dawˬ teh‸, yawˇ hui hta‸ kʼoˆ 
piˇ ve yoˬ. 

Peˍtruˆ Yeˍsuˆ hta‸ chiˇ baˬ tuˬ ve awˬ lawn Yeˍsuˆ kʼoˆ piˇ ve 

30Peuˬ leh yawˇ hui kʼa muiˬ hkawˇ kʼa peuˬ hkʼaw‸ nawˉ, yawˇ hui tawˆ-e leh 
Shaˍlonˍ hkʼaw lo kʼai ve yoˬ. 
31Oˇ htaˇ Yeˍsuˆ yawˇ hui hta‸ kʼoˆ piˇ ve, Ya‸ puiˉ nawˬ hui hkʼa peu-eˬ ngaˬ 
hta‸ pa taw nyi ma luˬ tuˬ yoˬ. Awˬ lawn kʼo, Yawˬ hawˉ paˍ hta‸ ngaˬ dawˆ 
pehˍ leh, yawˬ teˇ hpaˍ hpaˆ da‸ leh teˇ kaˬ teˇ hkeh hpaw kʼai tuˬ yoˬ teh‸, Li
‸ hpu hkʼaw bvuh‸ taˍ ve yoˬ. 
32Ya‸ hkʼaˇ ngaˬ kʼaw‸ te‸ tu la peuˬ hkʼaw‸ nawˉ, nawˬ hui gʼuˇ suhˍ 
Gaˍliˍlehˇ mvuhˇmiˬ lo ngaˬ kʼai tuˬ yoˬ teh‸ kʼoˆ ve yoˬ. 
33Peˍtruˆ kʼoˆ ve, Nawˬ hta‸ pa taw shu hkʼa peu-eˬ nyi ma luˬ htawˇ, ngaˬ lehˬ 
hkʼaˬ htaˆ ka‸ nyi ma maˇ luˬ teh‸, yawˇ hta‸ kʼoˆ piˇ ve yoˬ. 
34Yeˍsuˆ yawˇ hta‸ kʼoˆ piˇ ve, Ngaˬ nawˬ hta‸ awˬ tehˬ awˬ na kʼoˆ laˇ ve, ya‸ 
puiˉ gʼaˆ hpfuh maˇ bvuhˬ sheˍ htaˇ, nawˬ ngaˬ hta‸ shehˆ pawˆ hkʼa gaˬ chiˇ 
baˬ tuˬ yoˬ. 

35Peˍtruˆ lehˬ, Nawˬ geh teˇ geh ngaˬ gʼa suh ve htawˇ, nawˬ hta‸ ngaˬ maˇ 
chiˇ baˬ taˬ teh‸ yawˇ hta‸ kʼoˆ piˇ ve yoˬ. Awˬ la‸ gʼawˇ hkʼa peu-eˬ htawˇ oˇ 
hkʼe kʼoˆ ve yoˬ. 

Geˍseˍmaˍniˆ hko hkʼaw lo Yeˍsuˆ bon ca lawˬ ve 

36Oˇ htaˇ Yeˍsuˆ lehˬ, yawˇ hui geh teˇ geh kʼai leh, Geˍseˍmaˍniˆ meh ve teˇ 
kaˬ lo gaˬ ve yoˬ. Yawˇ kʼoˆ ve, Ngaˬ awˬ gʼuˇ suhˍ lo bon ca lawˬ htaˇ, nawˬ 
hui choˬ kaˬ lo mui taˍ-o‸ teh‸, awˬ la‸ gʼawˇ hui hta‸ kʼoˆ piˇ ve yoˬ. 
37Peuˬ leh, Peˍtruˆ leh Zeˍbeˍdehˇ ve awˬ yaˇ paˍ nyiˇ gʼaˇ hta‸ yawˇ shiˍ veu 
ve yoˬ. Oˇ htaˇ, yawˇ nyi ma dawˇ haˍ jaˇ, sho‸ sha‸ jaˇ la leh, 
38yawˇ hui hta‸ kʼoˆ piˇ ve, Ngaˬ nyi ma dawˇ haˍ jaˇ ve suh la yoˬ. Choˬ kaˬ lo 
chehˇ taˍ leh ngaˬ geh teˇ geh shaw taˍ-o‸. 
39Peuˬ leh, yawˇ awˬ gʼuˇ suhˍ a ciˉ kʼai leh, yawˇ mehˆ hpfuhˇ miˬ chaˇ hkʼoˆ 
boˆ sheˬ leh kʼoˆ ve, Ngaˬ pa-oˬ, kawˆ chi hta‸ ngaˬ ponˬ kʼai hpeh‸ ve kʼo, 
ponˬ kʼai tcuh laˇ-oˆ. Ya‸ hkʼaˇ, ngaˬ a loˍ cawˇ ve hkʼe taˇ hpeh‸ piˇ. Nawˬ a 
loˍ cawˇ ve hkʼe hpeh‸ piˇ-oˆ teh‸ bon lawˬ ve yoˬ. 
40Awˬ la‸ gʼawˇ hui geh yawˇ kʼaw‸ la leh, yawˇ hui zuh‸ muiˉ kʼa chehˇ ve 
hta‸ gʼa mawˬ htaˇ, Peˍtruˆ hta‸ kʼoˆ piˇ ve, Teˇ naˍ riˍ ceh ka‸ nawˬ hui ngaˬ 
geh shaw taˍ maˇ hpeh‸ laˇ. 
41Nawˬ hui beˬ ve lawˇ ve awˬ hkʼaˇ suh maˇ gʼa kʼai tuˬ bon lawˬ leh shaw taˍ-
o‸. Ngaˬ hui te gaˇ ve nyi ma cawˬ htawˇ, awˬ suhˍ awˬ shaˍ lehˬ, awˬ gʼaˇ nuˇ 
ve yoˬ teh‸ kʼoˆ ve yoˬ. 
42Yawˇ teˇ pawˆ kʼaw‸ kʼai leh, Ngaˬ pa-oˬ, kawˆ chi hta‸ ngaˬ maˇ dawˬ leh 
ponˬ maˇ hpeh‸ ve kʼo, nawˬ a loˍ cawˇ ve hkʼe hpeh‸ la piˇ-oˆ teh‸, bon kʼaw
‸ lawˬ ve yoˬ. 
43Yawˇ teˇ pawˆ kʼaw‸ kʼaw‸ la htaˇ, yawˇ hui zuh‸ muiˉ geu‸ jaˇ ve pa taw 
zuh‸ muiˉ kʼa chehˇ ve hta‸ yawˇ gʼa mawˬ ve yoˬ. 
44Peuˬ leh, yawˇ yawˇ hui hta‸ teh taˉ leh teˇ pawˆ kʼaw‸ kʼai ve yoˬ. Awˬ gʼuˇ 
suhˍ htaˇ yawˇ lawˬ ve hkʼa shuˍ shuˍ, shehˆ pawˆ teˇ pawˆ bon kʼaw‸ lawˬ ve 
yoˬ. 

45Oˇ htaˇ, awˬ la‸ gʼawˇ hui geh yawˇ kʼaw‸ la leh kʼoˆ piˇ ve, Nawˬ hui zuh‸ 
muiˉ kʼa leh gʼaˇ jehˇ chehˇ sheˍ laˇ. Nyi loˬ, chaw yaˇ ve Yaˇ hpu lehˬ, chaw 
haiˬ hui ve la‸ hkʼaw lo chiˇ a‸ ve hta‸ gʼa hkanˍ ve awˬ yanˇ gaˬ la peuˬ. 
46Tu, kʼai-a veuˬ. Nyi loˬ, ngaˬ hta‸ chiˇ a‸ shehˍ hpaˇ awˬ paˇ lo gaˬ la peuˬ 
teh‸ kʼoˆ ve yoˬ. 

Yeˍsuˆ hta‸ chiˇ a‸ piˇ leh hpeh yuˬ ve 

47Yawˇ tawˇ yaw chehˇ htaˇ, tcuh yaˇ teˇ chi nyiˇ gʼaˇ awˬ hkʼaw lo Yuˇda‸ 
meh ve teˇ gʼaˇ laˬ leh, aˉ htaw pfuhˇ leh suhˆ taˬ taˆ ve chaw awˬ moˍ lonˉ 
htawˇ yawˇ geh teˇ geh laˬ ve yoˬ. Chaw awˬ moˍ lonˉ oˇ ve lehˬ, paw hkuˇ 
lonˉ hui leh Yuˇda‸ chaw hui ve awˬ hoˉ chaw mawˇ teˇ hpaˍ tcuh peu laˇ ve 
chaw hpeh‸ ve yoˬ. 
48Yawˇ hta‸ chiˇ a‸ piˇ shehˍ hpaˇ teˇ gʼaˇ lehˬ, yawˇ hui hta‸ awˬ heˆ chi hkʼe 
te tuˬ kʼoˆ piˇ taˍ ve, Ngaˬ boˆ nu ve chaw teˇ gʼaˇ lehˬ yawˇ yoˬ. Yawˇ hta‸ 
yuˬ tiˍ taˍ-o‸. 
49Oˇ htaˇ yawˇ Yeˍsuˆ geh teˇ cawˬ haˉ kʼai leh, Jawˇmawˇ-oˬ, awˬ bon uiˍ piˇ-
oˆ teh‸ kʼoˆ leh, yawˇ hta‸ boˆ nu ve yoˬ. 
50Yeˍsuˆ lehˬ, Awˬ chawˇ-oˬ, nawˬ dawˇ taˍ leh laˬ ve hkʼe te-o teh‸, yawˇ hta‸ 
kʼoˆ piˇ ve yoˬ. Oˇ htaˇ, yawˇ hui Yeˍsuˆ hta‸ vawˆ leh yuˬ tiˍ taˍ ve yoˬ. 
51Yeˍsuˆ geh chehˇ ve chaw hui awˬ hkʼaw lo teˇ gʼaˇ lehˬ, yawˇ ve aˉ htaw 
gʼawˬ tawˆ leh paw hkuˇ lonˉ vuiˬ taˍ ve awˬ ceˬ hta‸ chaw leh, naˍ paw cheˆ 
ve yoˬ. 
52Oˇ htaˇ Yeˍsuˆ yawˇ hta‸ kʼoˆ piˇ ve, Nawˬ ve aˉ htaw hta‸ awˬ hpui awˬ 
hkʼaw lo kʼaw‸ hkʼaw‸ keu-o. Awˬ lawn kʼo, aˉ htaw hkʼa yehˇ ve chaw hkʼa 
peu-eˬ lehˬ, aˉ htaw hta‸ pa taw luˬ kʼai tuˬ yoˬ. 
53Mvuhˇ naw ma tcuh yaˇ teˇ chi nyiˇ moˍ awˬ hkʼoˆ ka‸ ngaˬ geh peu laˇ tuˬ, 
chi beu‸ ngaˬ Awˬ pa geh lawˬ maˇ gʼa teh‸ nawˬ dawˇ ve laˇ. 
54Ya‸ hkʼaˇ ngaˬ oˇ hkʼe lawˬ ve kʼo, chi hkʼe gʼa hpeh‸ la tuˬ yoˬ teh‸ bvuh‸ 
taˍ ve Li‸ hpu teˇ hpaˍ hkʼaˬ hkʼe te biˇ la tuˬ le teh‸ kʼoˆ ve yoˬ. 

55Awˬ yanˇ oˇ ve awˬ hkʼaw lo Yeˍsuˆ chaw awˬ moˍ lonˉ teˇ hpaˍ hta‸ kʼoˆ piˇ 
ve, Nawˬ hui lehˬ, chaw hkʼawˇ hta‸ ca hpeh yuˬ ve hkʼe aˉ htaw leh suhˆ taˬ 
teˇ hpaˍ yuˬ veu laˇ leh, ngaˬ hta‸ ca hpeh la ve laˇ. Teˇ nyi le le bon yehˬ lonˉ 
awˬ hkaw lo ngaˬ mui taˍ leh maˍ piˇ chehˇ ve htawˇ, nawˬ hui ngaˬ hta‸ maˇ 
hpeh yuˬ. 
56Ya‸ hkʼaˇ chi hkʼe hpeh‸ la ve hkʼa peu-eˬ lehˬ, Gʼuiˬsha ve tcuh kaˍ paˍ hui 
ve li‸ teˇ hpaˍ hta‸ biˇ la tuˬ awˬ pon yoˬ teh‸ kʼoˆ ve yoˬ. Oˇ htaˇ, awˬ la‸ 
gʼawˇ hkʼa peu-eˬ yawˇ hta‸ baˬ taˉ leh hpaw-e ve yoˬ. 

Jehˬ da‸ shehˍ hpaˇ awˬ moˍ Yeˍsuˆ hta‸ suhˉ jehˬ ve 

57Yeˍsuˆ hta‸ hpeh yuˬ ve chaw teˇ hpaˍ lehˬ, li‸ bvuh‸ paˍ hui leh awˬ hoˉ 
chaw mawˇ teˇ hpaˍ hpawnˬ da‸ kuiˬ lo, paw hkuˇ lonˉ Kaˍyaˍhpaˆ geh yawˇ 
hta‸ yuˬ kʼai ve yoˬ. 
58Peˍtruˆ lehˬ, paw hkuˇ lonˉ ve shaˉ nanˉ awˬ paˇ lo ko taˍ kuiˬ teˇ kaˬ hkʼa gaˬ 
Yeˍsuˆ awˬ hkʼaˇ suh a ciˉ vuiˇ kuiˬ lo kʼai leh, awˬ lawn chi awˬ leh meuˇ hkʼa 
gaˬ gʼa shiˍ gʼa mawˬ tuˬ, yawˇ lo‸-e leh shaw shehˍ hpaˇ teˇ hpaˍ geh mui taˍ 
ve yoˬ. 
59Paw hkuˇ lonˉ teˇ hpaˍ leh jehˬ da‸ shehˍ hpaˇ awˬ moˍ hkʼa peu-eˬ lehˬ, 
Yeˍsuˆ hta‸ gʼa tiˇ pehˍ tuˬ, yawˇ awˬ lawn maˇ heˆ heˆ ve shaˉ hkiˆ hkanˍ 
shehˍ hpaˇ teˇ hpaˍ hta‸ yawˇ hui ca ve yoˬ. 
60Maˇ heˆ heˆ ve shaˉ hkiˆ hkanˍ shehˍ hpaˇ maˇ maˇ tu la leh awˬ gʼuˇ suhˍ lo 
laˬ ve htawˇ, jehˬ shehˍ hpaˇ hui shaˉ hkiˆ ca maˇ mawˬ. Awˬ leh meuˇ gaˬ 
htaˇ, maˇ heˆ heˆ ve shaˉ hkiˆ hkanˍ shehˍ hpaˇ nyiˇ gʼaˇ awˬ gʼuˇ suhˍ lo laˬ 
leh kʼoˆ ve, 
61Chi hpaˇ yawˇ kʼoˆ ve, Gʼuiˬsha ve bon yehˬ lonˉ hta‸ ngaˬ te luˬ leh, shehˆ 
nyi awˬ hkʼaw lo kʼaw‸ te gʼa ve yoˬ ceˇ teh‸, yawˇ huiˉ maˬ shaˉ hkiˆ hkanˍ 
ve yoˬ. 
62Oˇ htaˇ paw hkuˇ lonˉ tu la leh, Nawˬ te‸ chiˉ ka‸ maˇ yaw hkʼaw‸ ve laˇ. 
Chaw chi teˇ hpaˍ nawˬ awˬ lawn aˬ hto‸ ma shaˉ hkiˆ hkanˍ ve le teh‸ yawˇ 
hta‸ kʼoˆ piˇ ve yoˬ. 

63Ya‸ hkʼaˇ, Yeˍsuˆ ta‸ iˉ chehˇ taˍ ve yoˬ. Paw hkuˇ lonˉ yawˇ hta‸ kʼaw‸ kʼoˆ 
piˇ ve, Gʼuiˬsha ve Yaˇ hpu Hkri‸ teh‸ kʼoˆ ve teˇ gʼaˇ lehˬ, nawˬ yoˬ laˇ. Ngaˬ 
hui hta‸ hto laˇ tuˬ, te‸ chehˇ ve Gʼuiˬsha mehˆ gʼuˇ suhˍ ngaˬ nawˬ hta‸ 
hkanˍ tcuh laˇ ve yoˬ teh‸ kʼoˆ ve yoˬ. 
64Yeˍsuˆ kʼaw‸ kʼoˆ ve, Yoˬ, nawˬ kʼoˆ ve hkʼe yoˬ. Chi hkʼoˆ ka‸ ngaˬ nawˬ 
hui hta‸ kʼoˆ laˇ ve, chi hkʼaw‸ nawˉ kʼo chaw yaˇ ve Yaˇ hpu lehˬ, Kanˇ paˆ 
awˬ shehˍ hpaˇ ve la‸ sha paˉ lo mui leh, mvuhˇ naw ma ve moˬ hta‸ ciˇ ya‸ 
la ve hta‸ nawˬ hui gʼa mawˬ tuˬ yoˬ teh‸, yawˇ hta‸ kʼoˆ piˇ ve yoˬ. 
65Oˇ htaˇ paw hkuˇ lonˉ yawˇ ve veu‸ kʼaˇ hta‸ tzuh‸ suhˍ leh kʼoˆ ve, Yawˇ 
lehˬ Gʼuiˬsha hta‸ maˇ shawˍ maˇ caˆ kʼoˆ peuˬ. Ngaˬ hui aˬ hto‸ ma shaˉ hkiˆ 
kʼaw‸ loˍ sheˍ le. Yawˇ Gʼuiˬsha hta‸ maˇ shawˍ maˇ caˆ kʼoˆ ve hta‸ chi beu‸ 
nawˬ hui gʼa kaˇ peuˬ. 
66Nawˬ hui hkʼaˬ hkʼe dawˇ le teh‸ na nyi htaˇ, Yawˇ lehˬ suh keunˍ ve yoˬ teh
‸ yawˇ hui kʼaw‸ kʼoˆ piˇ ve yoˬ. 
67Oˇ htaˇ, yawˇ ve mehˆ hpfuhˇ hta‸ yawˇ hui ciˉ gʼuiˇ hpe‸ pfuhˍ leh yawˇ hta
‸ chu-eˬ ve yoˬ. 
68Teˇ hpaˍ hpaˍ yawˇ hta‸ hta leh kʼoˆ ve, Hkri‸-oˬ, nawˬ hta‸ a shu dawˆ laˇ 
ve le. Gʼuiˬsha ve tcuh kaˍ paˍ hkʼe te leh ngaˬ hui hta‸ hto laˇ-oˆ teh‸ kʼoˆ ve 
yoˬ. 

Peˍtruˆ Yeˍsuˆ hta‸ chiˇ baˬ ve 

69Oˇ htaˇ Peˍtruˆ lehˬ, shaˉ nanˉ awˬ paˇ lo ko taˍ kuiˬ awˬhkʼaw hpawˇ lo mui 
chehˇ ve yoˬ. Awˬ ceˬ ma teˇ gʼaˇ yawˇ geh laˬ leh, Nawˬ htawˇ Gaˍliˍlehˇ chaw 
Yeˍsuˆ geh chehˇ ve yoˬ teh‸ kʼoˆ ve yoˬ. 
70Ya‸ hkʼaˇ yawˇ hui hkʼa peu-eˬ mehˆ gʼuˇ suhˍ Peˍtruˆ gʼawˬ hkʼaˆ leh, Nawˬ 
kʼoˆ ve hta‸ ngaˬ maˇ shiˍ teh‸ kʼoˆ ve yoˬ. 
71Peuˬ leh, Peˍtruˆ ko taˍ kuiˬ yehˬ miˉ awˬ baˬ lo tawˆ kʼai htaˇ, awˬ kaˍ awˬ 
nu awˬ ceˬ ma teˇ gʼaˇ yawˇ hta‸ mawˬ leh, Chi hpaˇ lehˬ, Naˍzaˍrehˆ chaw 
Yeˍsuˆ geh chehˇ ve yoˬ teh‸, oˇ kaˬ lo chehˇ taˍ ve chaw hui hta‸ kʼoˆ piˇ ve 
yoˬ. 

72Yawˇ teˇ pawˆ kʼaw‸ gʼawˬ hkʼaˆ leh, Chaw oˇ ve hta‸ ngaˬ maˇ shiˍ teh‸ 
kʼoˆ leh hkanˍ ve yoˬ. 
73Awˬ hkʼaw‸ nawˉ maˇ maw maw gaˬ leh, oˇ kaˬ lo huˉ chehˇ ve chaw teˇ 
hpaˍ Peˍtruˆ geh laˬ leh, Nawˬ htawˇ awˬ tehˬ awˬ na yawˇ hui awˬ hkʼaw lo 
ve chaw teˇ gʼaˇ hpeh‸ ve yoˬ. Awˬ lawn kʼo, nawˬ tawˇ yaw ve hkawˇ hta‸ na 
ve ceh ka‸, ngaˬ hui shiˍ ve yoˬ teh‸, yawˇ hta‸ kʼoˆ piˇ ve yoˬ. 
74Oˇ htaˇ yawˇ awˬ to hta‸ yawˇ hkeu leh, Chaw oˇ ve hta‸ ngaˬ maˇ shiˍ teh‸ 
kʼoˆ leh hkanˍ ve yoˬ. Teˇ cawˬ haˉ gʼaˆ hpfuh bvuhˬ la ve yoˬ. 
75Gʼaˆ hpfuh maˇ bvuhˬ sheˍ htaˇ nawˬ ngaˬ hta‸ shehˆ pawˆ hkʼa gaˬ chiˇ baˬ 
tuˬ yoˬ teh‸, Yeˍsuˆ kʼoˆ piˇ taˍ ve hta‸ Peˍtruˆ dawˇ nawˇ la ve yoˬ. Oˇ htaˇ, 
yawˇ tawˆ kʼai leh gʼaˇ hte‸ hawˬ ve yoˬ. 

Ma‸htehˍ li‸ 27 

Jawˇmawˇ Piˉla‸ geh Yeˍsuˆ hta‸ sheh veu ve 

1Mvuhˇ htiˇ la ve teˇ yanˇ, paw hkuˇ lonˉ hui leh Yuˇda‸ chaw hui ve awˬ hoˉ 
chaw mawˇ hui hkʼa peu-eˬ, Yeˍsuˆ hta‸ tiˇ pehˍ tuˬ jehˬ da‸ ve yoˬ. 
2Peuˬ leh, yawˇ hui yawˇ hta‸ hpeh peuˬ hkʼaw‸ nawˉ sheh veu leh, mvuhˇmiˬ 
jawˇmawˇ lonˉ Piˉla‸ ve la‸ hkʼaw lo yawˇ hta‸ chiˇ a‸ piˇ ve yoˬ. 

Yuˇda‸ suh ve 

3Oˇ htaˇ yawˇ hta‸ chiˇ a‸ shehˍ hpaˇ Yuˇda‸ teˇ gʼaˇ lehˬ, Yeˍsuˆ hta‸ tiˇ pehˍ 
tuˬ shu suhˉ taˆ ve hta‸ gʼa mawˬ htaˇ, yawˇ kʼaw‸ dawˇ hpfuhˆ leh, hpu oˇ ve 
shehˆ chi hteh‸ hta‸ paw hkuˇ lonˉ teˇ hpaˍ leh awˬ hoˉ chaw mawˇ teˇ hpaˍ 
geh kʼaw‸ yuˬ laˬ leh kʼoˆ ve, 
4Venˇbaˆ maˇ cawˬ ve chaw hta‸ ngaˬ chiˇ a‸ piˇ peuˬ ve pa taw, ngaˬ venˇbaˆ 
te peuˬ teh‸ kʼoˆ ve yoˬ. Yawˇ hui kʼaw‸ kʼoˆ ve, Chi ve ngaˬ hui hta‸ hkʼaˬ 
hkʼe caˉ da‸ le. Nawˬ ve kanˉ hta‸ nawˬ hkʼaˇ nawˬ nyi-o teh‸ kʼoˆ piˇ ve yoˬ. 
5Hpu oˇ ve hta‸ bon yehˬ lonˉ awˬ hkʼaw lo baˬ keu taˉ peuˬ hkʼaw‸ nawˉ 
yawˇ tawˆ kʼai leh, yawˇ hkʼaˇ yawˇ kʼawˍ peˍ ca nyiˉ pehˍ ve yoˬ. 

6Paw hkuˇ lonˉ teˇ hpaˍ hpu oˇ ve hta‸ yuˬ leh, Hpu chi lehˬ, awˬ suhˍ ve awˬ 
hpfuhˇ hpeh‸ ve pa taw, hpu tanˇ geh hkaw‸ da‸ maˇ cawˇ teh‸ kʼoˆ ve yoˬ. 
7Hkʼe te leh, yawˇ hui jehˬ da‸ peuˬ hkʼaw‸ nawˉ, hkehˉ chaw teˇ hpaˍ hta‸ 
tuˍ piˇ tuˬ, hpu oˇ ve hta‸ yuˬ leh mu‸ hkʼu te shehˍ hpaˇ ve miˬ guiˬ teˇ peˆ 
hta‸ vuiˬ taˍ ve yoˬ. 
8Hkʼe te leh, ya‸ nyi hkʼa gaˬ miˬguiˬ oˇ ve teˇ peˆ hta‸ Awˬ suhˍ miˬguiˬ teh‸ 
kʼoˆ ve yoˬ. 
9Oˇ htaˇ, tcuh kaˍ paˍ Yeˍraˍmiˆ kʼoˆ taˍ ve hkʼe biˇ la ve yoˬ. Yawˇ kʼoˆ ve, 
Iˉsaˍreˍlaˆ chaw teˇ hpaˍ hpaˍ awˬ hpfuhˇ kʼoˆ cheˆ taˍ ve, chaw teˇ gʼaˇ ve awˬ 
hpfuhˇ hpu shehˆ chi hta‸ yuˬ leh, 
10Jawˇmawˇ Gʼuiˬsha ngaˬ hta‸ tawˇ piˇ taˍ laˇ ve hkʼe, mu‸ hkʼu te shehˍ hpaˇ 
ve miˬguiˬ teˇ peˆ hta‸ yawˇ hui vuiˬ ve yoˬ. 

Jawˇmawˇ Piˉla‸ Yeˍsuˆ hta‸ na nyi ve 

11Yeˍsuˆ lehˬ, mvuhˇmiˬ jawˇmawˇ lonˉ mehˆ gʼuˇ suhˍ huˉ chehˇ htaˇ, mvuhˇ 
miˬ jawˇmawˇ lonˉ kʼoˆ ve, Nawˬ lehˬ Yuˇda‸ chaw hui ve Hkunˉ hawˉ hkanˇ 
yoˬ laˇ teh‸ na nyi ve yoˬ. Yoˬ, nawˬ kʼoˆ ve hkʼe yoˬ teh‸, Yeˍsuˆ yawˇ hta‸ 
kʼaw‸ kʼoˆ piˇ ve yoˬ. 
12Paw hkuˇ lonˉ leh awˬ hoˉ chaw mawˇ teˇ hpaˍ yawˇ awˬ hkʼoˆ hta‸ venˇbaˆ 
taˍ ve teˇ yanˇ, yawˇ te‸ chiˉ ka‸ maˇ kʼaw‸ kʼoˆ. 
13Oˇ htaˇ, jawˇmawˇ Piˉla‸ lehˬ, Nawˬ awˬ lawn yawˇ hui shaˉ hkiˆ hkʼaˬ hkʼe 
hkanˍ chehˇ ve hta‸ nawˬ maˇ kaˇ laˇ teh‸, yawˇ hta‸ kʼoˆ piˇ ve yoˬ. 
14Ya‸ hkʼaˇ, yawˇ lehˬ tawˇ teˇ peu-eˬ ka‸ maˇ yaw hkʼaw‸ ve pa taw, 
mvuhˇmiˬ jawˇmawˇ lonˉ anˇ jaˇ ve yoˬ. 

Yeˍsuˆ hta‸ maˇ heˆ kʼo Baˍraˍbaˆ hta‸ gʼa hpehˇ ve awˬ lawn na nyi ve 

15Pawehˇ oˇ ve hta‸ te ve teˇ yanˇ, htawnˍ hkʼaw chehˇ ve chaw teˇ hpaˍ awˬ 
hkʼaw lo, chaw chi ma ve nyi ma cawˇ ve chaw teˇ gʼaˇ hta‸ mvuhˇmiˬ 
jawˇmawˇ lonˉ hpehˇ piˇ ve awˬ liˇ cawˬ ve yoˬ. 
16Oˇ htaˇ, htawnˍ hkʼaw chehˇ ve chaw teˇ hpaˍ awˬ hkʼaw lo, awˬ meh bvuhˬ 
ve Baˍraˍbaˆ meh ve chaw teˇ gʼaˇ cawˬ ve yoˬ. 

17Hkʼe te leh, yawˇ hui hpawnˬ da‸ chehˇ htaˇ, jawˇmawˇ Piˉla‸ kʼoˆ ve, Nawˬ 
hui awˬ pon a shu hta‸ hpehˇ tcuh gaˇ le. Baˍraˍbaˆ hta‸ laˇ, maˇ heˆ kʼo Hkri‸ 
teh‸ kʼoˆ ve Yeˍsuˆ hta‸ laˇ teh‸, yawˇ hui hta‸ na nyi ve yoˬ. 
18Awˬ lawn kʼo, yawˇ hui Yeˍsuˆ hta‸ hkawehˉ ve nyi ma cawˬ ve pa taw yawˇ 
hta‸ chiˇ a‸ laˇ ve hta‸ jawˇmawˇ Piˉla‸ shiˍ ve yoˬ. 
19Peuˬ leh, suhˉ jehˬ kuiˬ kʼaw jaw hkʼoˆ lo yawˇ mui chehˇ htaˇ, yawˇ ve awˬ 
miˇ ma yawˇ hta‸ tawˇ chi hkʼe shanˍ piˇ ve, Hteˇ ve cawˇ ve chaw chi teˇ gʼaˇ 
hta‸ te‸ chiˉ taˇ te. Awˬ lawn kʼo, ya‸ nyi yawˇ hta‸ pa taw ngaˬ zuh‸ maˆ ve 
awˬ hkʼaw lo gʼa tu‸ hkanˍ jaˇ peuˬ teh‸, tawˇ shanˍ feu piˇ ve yoˬ. 
20Baˍraˍbaˆ hta‸ lawˬ yuˬ leh Yeˍsuˆ hta‸ tiˇ pehˍ tuˬ, paw hkuˇ lonˉ hui leh 
awˬ hoˉ chaw mawˇ teˇ hpaˍ lehˬ, chaw chi ma ve hta‸ awˬ gʼaˇ gʼaˇ hte‸ piˇ 
ve yoˬ. 
21Mvuhˇmiˬ jawˇmawˇ lonˉ lehˬ, Chaw chi nyiˇ gʼaˇ awˬ hkʼaw lo nawˬ hui awˬ 
pon hkʼaˬ ve teˇ gʼaˇ hta‸ hpehˇ tcuh gaˇ le teh‸, yawˇ hui hta‸ kʼaw‸ na nyi 
htaˇ, Baˍraˍbaˆ hta‸ yoˬ teh‸ yawˇ hui kʼaw‸ kʼoˆ piˇ ve yoˬ. 
22Jawˇmawˇ Piˉla‸ lehˬ, Hkʼe te kʼo, Hkri‸ teh‸ kʼoˆ ve Yeˍsuˆ hta‸ ngaˬ hkʼaˬ 
hkʼe gʼa te tuˬ le teh‸, yawˇ hui hta‸ na nyi htaˇ, Yawˇ hta‸ la‸ ka hkʼoˆ lo 
hta‸ pehˍ loˬ teh‸ yawˇ hui hkʼa peu-eˬ kʼoˆ ve yoˬ. 
23Yawˇ kʼaw‸ kʼoˆ ve, Aˬ hto‸ ma pa taw le. Yawˇ haiˬ ve aˬ hto‸ ma teˇ ceuˬ 
hta‸ te ve le teh‸ na nyi htaˇ, Yawˇ hta‸ la‸ ka hkʼoˆ lo hta‸ pehˍ loˬ teh‸, 
yawˇ hui leuˉ leh gʼaˇ hte‸ kʼaw‸ kuˬ ve yoˬ. 
24Jawˇmawˇ Piˉla‸ lehˬ, yawˇ te‸ chiˉ te maˇ gʼa ve awˬ hkʼoˆ ka‸, shu duiˆ-
ehˍ shaˇ-ehˍ te tawˆ la ve hta‸ gʼa mawˬ htaˇ, yawˇ iˉ kaˆ yuˬ leh chaw awˬ 
moˍ lonˉ mehˆ gʼuˇ suhˍ la‸ sheh tsuhˇ leh kʼoˆ ve, Chaw chi teˇ gʼaˇ ve awˬ 
suhˍ ngaˬ awˬ hkʼoˆ hta‸ taˇ gaˬ la piˇ. Nawˬ hui hkʼaˇ nawˬ hui te-o teh‸ kʼoˆ 
piˇ ve yoˬ. 
25Chaw hkʼa peu-eˬ kʼaw‸ kʼoˆ ve, Yawˇ ve awˬ suhˍ ngaˬ hui leh ngaˬ hui ve 
awˬ yaˇ awˬ duˬ teˇ hpaˍ awˬ hkʼoˆ hta‸ gaˬ la piˇ-oˆ teh‸ kʼoˆ ve yoˬ. 

26Oˇ htaˇ jawˇmawˇ Piˉla‸ lehˬ, yawˇ hui awˬ pon Baˍraˍbaˆ hta‸ hpehˇ piˇ leh, 
Yeˍsuˆ hta‸ jaw‸ peuˬ hkʼaw‸ nawˉ la‸ ka hkʼoˆ lo hta‸ pehˍ tuˬ chiˇ a‸ piˇ ve 
yoˬ. 

Ma‸ yaˇ teˇ hpaˍ Yeˍsuˆ hta‸ maˇ shawˍ maˇ caˆ te ve 

27Oˇ htaˇ mvuhˇmiˬ jawˇmawˇ lonˉ ve ma‸ yaˇ teˇ hpaˍ lehˬ, Yeˍsuˆ hta‸ hawˉ 
yehˬ awˬ hkʼaw lo shiˍ kʼai leh, ma‸ yaˇ teˇ ta‸ hkʼa peu-eˬ hta‸ Yeˍsuˆ geh 
hpawnˬ la piˇ ve yoˬ. 
28Yawˇ hui yawˇ ve aˉ po‸ hta‸ kʼehˆ baˬ leh, nyiˉ-ehˍ ve aˉ po‸ zuhˬ ma yawˇ 
hta‸ deh piˇ ve yoˬ. 
29Aˉ chuˇ te hta‸ yuˬ leh shi uˉ tcuhˍ hkʼe te gʼa‸ leh, yawˇ ve oˉ kʼoˍ hta‸ 
hkʼawˆ piˇ ve yoˬ. Yawˇ la‸ sha paˉ ve la‸ sheh hkʼaw lo, lo taˬ teˇ taˬ vawˆ taˍ 
tcuh leh, yawˇ mehˆ gʼuˇ suhˍ hkui tcuhˉ teh leh kʼoˆ ve, Yuˇda‸ ve hkunˉ 
hawˉ hkanˇ-oˬ, nawˬ awˬ bon uiˍ piˇ-oˆ teh‸, yawˇ hta‸ maˇ shawˍ maˇ caˆ te 
leh kʼoˆ guiˇ ve yoˬ. 
30Yawˇ hta‸ ciˉ gʼuiˇ hpe‸ pfuhˍ leh, lo taˬ oˇ ve hta‸ yawˇ hui kʼaw‸ yuˬ leh 
yawˇ ve oˉ kʼoˍ hta‸ dawˆ ve yoˬ. 
31Yawˇ hta‸ maˇ shawˍ maˇ caˆ te peuˬ hkʼaw‸ nawˉ, aˉ po‸ zuhˬ ma hta‸ 
yawˇ hui kʼehˆ baˬ leh, yawˇ ve veu‸ kʼaˇ hta‸ kʼaw‸ feuˉ piˇ ve yoˬ. Oˇ htaˇ, 
la‸ ka hkʼoˆ lo hta‸ pehˍ tuˬ yawˇ hta‸ sheh kʼai ve yoˬ. 

Yeˍsuˆ hta‸ la‸ ka hkʼoˆ lo hta‸ pehˍ ve 

32Yawˇ hui tawˆ kʼai chehˇ htaˇ, Siˉmonˍ meh ve Kuˇreˍneˍ venˇ yaˇ teˇ gʼaˇ hta
‸ mawˬ ve yoˬ. Yawˇ hui yawˇ hta‸ nyiˉ leh Yeˍsuˆ ve la‸ ka hta‸ taˆ tcuh ve 
yoˬ. 
33Gawˇlaˍgawˇtaˆ meh ve chehˇ kuiˬ lo yawˇ hui gaˬ la ve yoˬ. Awˬ meh oˇ ve 
tcuhˉ kuiˬ lehˬ, oˉ koˆ teh‸ kʼoˆ ve yoˬ. 
34Hkʼaˇ ve naˆ tsuhˇ hkaw‸ taˍ ve a pehˉ meuˇ gʼuiˬ yawˇ hui yawˇ hta‸ taw 
piˇ ve htawˇ, yawˇ leh‸ nyi sheˬ leh maˇ dawˬ. 
35Yawˇ hui yawˇ hta‸ la‸ ka hkʼoˆ lo hta‸ keu peuˬ htaˇ, yawˇ hui kuˇ da‸ leh 
yawˇ ve veu‸ kʼaˇ teˇ hpaˍ hta‸ pehˬ yuˬ ve yoˬ. 

36Hkʼe te leh, yawˇ hui oˇ kaˬ lo mui leh yawˇ hta‸ shaw taˍ ve yoˬ. 
37Chaw chi lehˬ, Yuˇda‸ chaw hui ve Hkunˉ hawˉ hkanˇ Yeˍsuˆ yoˬ teh‸, yawˇ 
hta‸ venˇbaˆ taˍ ve li‸ yawˇ hui bvuh‸ leh, yawˇ ve oˉ kʼoˍ awˬ hkʼoˆ lo nehˉ 
taˍ ve yoˬ. 
38Oˇ htaˇ, yawˇ geh teˇ geh chaw hkʼawˇ nyiˇ gʼaˇ hta‸ htawˇ, la‸ sha paˉ teˇ 
gʼaˇ, la‸ mehˍ paˉ teˇ gʼaˇ, la‸ ka hkʼoˆ lo hta‸ keu taˍ ve yoˬ. 
39Kʼai chehˇ laˬ chehˇ ve chaw teˇ hpaˍ lehˬ, yawˇ hta‸ maˇ shawˍ maˇ caˆ kʼoˆ 
leh, a shu yawˇ ve oˉ kʼoˍ hiˆ leh kʼoˆ ve, 
40Bon yehˬ lonˉ hta‸ te luˬ leh shehˆ nyi awˬ hkʼaw lo kʼaw‸ te gʼa ve chaw-
oˬ, nawˬ awˬ to hta‸ ponˬ piˇ-oˆ. Nawˬ Gʼuiˬsha ve Yaˇ hpu yoˬ kʼo, la‸ ka 
hkʼoˆ lo ya‸ la-o teh‸ kʼoˆ piˇ ve yoˬ. 
41Paw hkuˇ lonˉ hui lehˬ, li‸ bvuh‸ paˍ leh awˬ hoˉ chaw mawˇ teˇ hpaˍ geh 
teˇ geh chi hkʼa shuˍ shuˍ yawˇ hta‸ kʼoˆ guiˇ gʼuiˬ guiˇ ve yoˬ. 
42Yawˇ hui kʼoˆ ve, Shu hta‸ yawˇ htaiˍ hkʼaw‸ gʼa ve yoˬ. Yawˇ awˬ to hta‸ 
yawˇ htaiˍ hkʼaw‸ maˇ gʼa. Yawˇ lehˬ Iˉsaˍreˍlaˆ ve Hkunˉ hawˉ hkanˇ yoˬ. 
Hkʼe te leh, yawˇ la‸ ka hkʼoˆ lo ya‸ la piˇ sheˍ. Oˇ htaˇ heh‸, ngaˬ hui yawˇ 
hta‸ yonˍ tuˬ yoˬ. 
43Yawˇ lehˬ Gʼuiˬsha hta‸ cuˇ ve yoˬ. Ngaˬ lehˬ Gʼui sha ve Yaˇ hpu yoˬ teh‸ 
yawˇ kʼoˆ taˍ peuˬ. Hkʼe te leh Gʼuiˬsha yawˇ hta‸ nyi ma cawˇ kʼo, Gʼuiˬsha 
yawˇ hta‸ ponˬ piˇ lawˬ-o‸ teh‸, yawˇ hui kʼoˆ ve yoˬ. 
44Yawˇ geh teˇ geh la‸ ka hkʼoˆ lo hta‸ keu taˍ ve chaw hkʼawˇ nyiˇ gʼaˇ htawˇ, 
oˇ ve hkʼa shuˍ shuˍ yawˇ hta‸ maˇ shawˍ maˇ caˆ kʼoˆ ve yoˬ. 
45Mvuhˇ law‸ kʼaw tcuhˆ htaˇ ka‸ tanˬ leh mvuhˇ hpeu‸ hpawˇ shehˆ naˍ riˍ 
hkʼa gaˬ, miˬguiˬ hkʼa peu-eˬ naˆ ho‸ lehˍ hpeh‸ sheˬ ve yoˬ. 
46Mvuhˇ hpeu‸ hpawˇ shehˆ naˍ riˍ hkʼe gaˬ htaˇ, Yeˍsuˆ awˬ hkawˇ bvuhˬ 
chaweh te leh, Eˇliˆ, Eˇliˆ, laˍmaˍ saˍbaˆtaˍniˍ teh‸ kuˬ ve yoˬ. Tcuhˉ kuiˬ lehˬ, 
Ngaˬ ve Gʼuiˬsha-oˬ, ngaˬ ve Gʼuiˬsha-oˬ, aˬ hto‸ ma te nawˬ ngaˬ hta‸ baˬ taˉ 
laˇ ve le teh‸ kʼoˆ ve yoˬ. 

47Oˇ kaˬ lo huˉ chehˇ ve chaw teˇ hpaˍ hpaˍ tawˇ oˇ ve hta‸ gʼa kaˇ htaˇ, Chi 
hpaˇ lehˬ, Eˇliˇya‸ hta‸ kuˬ ve teh‸ kʼoˆ ve yoˬ. 
48Yawˇ hui awˬ hkʼaw lo chaw teˇ gʼaˇ teˇ cawˬ haˉ gʼuiˇ kʼai leh, laˇ tsuhˇ gʼuiˬ 
mvuhˬ teˇ maˬ hta‸ yuˬ leh, ci ve awˬ gʼuiˬ awˬ hkʼaw lo tuˍ peuˬ hkʼaw‸ 
nawˉ, lo taˬ hta‸ choˆ leh, yawˇ hta‸ taw piˇ ve yoˬ. 
49Ya‸ hkʼaˇ, awˬ kaˍ awˬ nu chaw teˇ hpaˍ kʼoˆ ve, Taˇ te sheˍ. Eˇliˇya‸ yawˇ 
htaˬ ca htaiˍ hkʼaw‸ la tuˬ leh naˍ, nyi taˍ shaˍ teh‸ kʼoˆ ve yoˬ. 
50Yeˍsuˆ awˬ hkawˇ bvuhˬ chaweh teˇ pawˆ kʼaw‸ kuˬ leh shaˉ cheˆ ve yoˬ. 
51Oˇ htaˇ bon yehˬ lonˉ ve hpaˬ kaˍ lehˬ, awˬ na te leh awˬ hawˉ lo hkʼa gaˬ 
nyiˇ hkoˇ tzuh‸ sheˬ ve yoˬ. Miˬ hiˆ leh, haˉ pui teˇ hpaˍ htawˇ hkoˇ sheˬ ve 
yoˬ. 
52Tuˍ hpfuh teˇ hpaˍ hpaw sheˬ leh, suh taˍ peuˬ ve Hkri‸ yaˇ laiˉ gʼaˇ awˬ to 
kʼaw‸ te‸ tu la ve yoˬ. 
53Yeˍsuˆ kʼaw‸ te‸ tu la peuˬ hkʼaw‸ nawˉ, yawˇ hui tuˍ hpfuh hkʼaw lo tawˆ 
la leh, da‸ kehˬ ve venˇ hkʼaw lo‸-e leh, chaw laiˉ gʼaˇ yawˇ hui hta‸ gʼa 
mawˬ ve yoˬ. 
54Ma‸ poˍ leh yawˇ geh Yeˍsuˆ hta‸ shaw chehˇ ve ma‸ yaˇ teˇ hpaˍ lehˬ, miˬ 
hiˆ ve leh hkʼa hpeh‸ la ve awˬ ceuˬ teˇ hpaˍ hta‸ gʼa mawˬ htaˇ, yawˇ hui 
kawˆ jaˇ leh, Chi hpaˇ lehˬ, awˬ tehˬ awˬ na Gʼuiˬsha ve yaˇ hpu teˇ gʼaˇ hpeh‸ 
ve yoˬ teh‸ kʼoˆ ve yoˬ. 
55Oˇ kaˬ a ciˉ vuiˇ kuiˬ lo yaˇ miˇ laiˉ gʼaˇ htawˇ chehˇ leh nyi taˍ ve yoˬ. Yawˇ 
hui lehˬ, Yeˍsuˆ Gaˍliˍlehˇ mvuhˇ miˬ awˬ hkʼaw lo tawˆ la htaˇ, yawˇ awˬ hkʼaˇ 
suh kʼai leh yawˇ hta‸ te caˍ te taw piˇ ve yaˇ miˇ teˇ hpaˍ yoˬ. 
56Yawˇ hui awˬ hkʼaw lo, Maˍriˆ Maˍgaˍdaˍlaˆ, Yaˍkoˆ leh Yoˇseh‸ ve awˬ e 
Maˍriˆ leh, Zeˍbeˍdehˇ ve awˬ yaˇ paˍ hui ve awˬ e, chi teˇ hpaˍ chehˇ taˍ ve 
yoˬ. 

Yeˍsuˆ hta‸ tuˍ piˇ ve 

57Mvuhˇ hpeu‸ la htaˇ, Aˍriˆma‸htehˍ venˇ yaˇ Yoˇseh‸ meh ve paw sha paˍ 
teˇ gʼaˇ laˬ ve yoˬ. Yawˇ lehˬ, Yeˍsuˆ ve awˬ la‸ gʼawˇ hpeh‸ ve yoˬ. 



2553 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

58Yawˇ jawˇmawˇ Piˉla‸ geh kʼai leh, Yeˍsuˆ ve awˬ to hta‸ lawˬ ve yoˬ. Oˇ 
htaˇ, yawˇ hta‸ piˇ tuˬ jawˇmawˇ Piˉla‸ tawˇ piˇ ve yoˬ. 
59Hkʼe te leh Yoˇseh‸ lehˬ, Yeˍsuˆ ve awˬ to hta‸ yuˬ kʼai peuˬ hkʼaw‸ nawˉ, 
da‸ kehˬ ve hpa hpu yuˬ htiˆ sheˬ leh, haˉ pui htawˆ taˍ ve, 
60yawˇ ve tuˍ hpfuh awˬ suhˉ awˬ hkʼaw lo keu taˍ ve yoˬ. Tuˍ hpfuh awˬ hkʼoˇ 
meuˇ lo uiˍ jaˇ ve haˉ pui teˇ shiˍ hta‸ hpfuhˆ tsuhˇ taˉ leh kʼo‸-e ve yoˬ. 
61Oˇ kaˬ lo Maˍriˆ Maˍgaˍdaˍlaˆ leh awˬ kaˍ awˬ nu Maˍriˆ teˇ gʼaˇ, tuˍ hpfuh 
awˬ gʼuˇ suhˍ maˇ vuiˇ maˇ neˇ kuiˬ lo mui chehˇ taˍ ve yoˬ. 
62Pawehˇ te tuˬ gu ve awˬ nyi peuˬ leh, awˬ hkʼaw‸ nawˉ teˇ nyi htaˇ, paw 
hkuˇ lonˉ hui leh Hpaˍriˍsehˇ teˇ hpaˍ jawˇmawˇ Piˉla‸ geh hpawnˬ kʼai leh 
kʼoˆ ve, 
63Jawˇmawˇ-oˬ, heˍ puiˉ ve chaw chi teˇ gʼaˇ lehˬ, yawˇ te‸ chehˇ htaˇ, Shehˆ 
nyi peuˬ kʼo ngaˬ kʼaw‸ te‸ tu la tuˬ yoˬ teh‸, yawˇ kʼoˆ taˍ ve hta‸ ngaˬ hui 
dawˇ nawˇ ve yoˬ. 
64Hkʼe te leh, yawˇ ve awˬ la‸ gʼawˇ teˇ hpaˍ yawˇ hta‸ ca hkʼawˇ yuˬ leh, 
Yawˇ suh kuiˬ lo kʼaw‸ te‸ tu la peuˬ teh‸, chaw chi ma ve hta‸ maˇ gʼa ca 
kʼoˆ piˇ tuˬ, shehˆ nyi hkʼa gaˬ tuˍ hpfuh oˇ ve hta‸ hkʼa deh‸ shaw taˍ tuˬ 
tawˇ piˇ-oˆ. Maˇ heˆ kʼo, awˉ lawˉ heˍ ve a‸ kehˉ awˬ hkʼaw‸ nawˉ heˍ ve lehˬ, 
leuˉ leh jaˇ tuˬ yoˬ teh‸ kʼoˆ ve yoˬ. 
65Jawˇmawˇ Piˉla‸ lehˬ, Nawˬ hui geh shaw shehˍ hpaˇ teˇ hpaˍ cawˬ ve yoˬ. 
Kʼai leh nawˬ hui te gʼa ve hkʼe, hkʼa deh‸ te leh shaw tcuh-o teh‸, yawˇ hui 
hta‸ kʼaw‸ kʼoˆ piˇ ve yoˬ. 
66Hkʼe te leh yawˇ hui kʼai leh, tuˍ hpfuh hta‸ shu hpaw maˇ gʼa tuˬ haˉ pui 
shiˍ hta‸ yinˉ tcuhˉ sheˬ leh, shaw shehˍ hpaˇ hui hta‸ shaw tcuh taˍ ve yoˬ. 

Ma‸htehˍ li‸ 28 

Yeˍsuˆ kʼaw‸ te‸ tu la ve 

1Shinˉ nyi teˇ nyi peuˬ leh, suhˍ nyi awˬ hkʼaw lo awˉ lawˉ teˇ nyi mvuhˇ htiˇ 
la paˇ neˇ htaˇ, Maˍriˆ Maˍgaˍdaˍlaˆ leh awˬ kaˍ awˬ nu Maˍriˆ teˇ gʼaˇ, yawˇ 
huiˉ maˬ tuˍ hpfuh hta‸ ca nyi ve yoˬ. 
2Oˇ htaˇ miˬ hiˆ jaˇ ve yoˬ. Awˬ lawn kʼo, Jawˇmawˇ Gʼuiˬsha ve mvuhˇ naw 
ma tcuh yaˇ teˇ gʼaˇ lehˬ, mvuhˇ naw ma lo ya‸ la leh haˉ pui shiˍ hta‸ hpfuhˆ 
baˬ sheˬ leh, haˉ pui shiˍ oˇ ve awˬ hkʼoˆ lo yawˇ mui taˍ ve yoˬ. 
3Yawˇ ve awˬ ho‸ awˬ han lehˬ, mvuhˇ tiˉ po-e‸ hkʼe hpeh‸ leh, yawˇ ve veu‸ 
kʼaˇ htawˇ vaˇ meu-e hkʼa shuˍ shuˍ hpu ve yoˬ. 
4Shaw shehˍ hpaˇ hui yawˇ hta‸ kawˆ jaˇ ve pa taw cheˇ jaˇ leh, chaw suh 
hkʼe hpeh‸ la ve yoˬ. 
5Mvuhˇ naw ma tcuh yaˇ lehˬ, yaˇ miˇ oˇ ve nyiˇ gʼaˇ hta‸ kʼoˆ piˇ ve, Taˇ 
kawˆ. La‸ ka hkʼoˆ lo hta‸ pehˍ ve Yeˍsuˆ hta‸ nawˬ huiˉ maˬ ca nyi la ve ngaˬ 
shiˍ ve yoˬ. 
6Yawˇ choˬ kaˬ maˇ chehˇ. Awˬ lawn kʼo, yawˇ kʼoˆ taˍ ve hkʼe kʼaw‸ te‸ tu la 
peuˬ. Yawˇ hta‸ teh taˍ kuiˬ lo ca nyi la-o. 
7Haˆ haˆ kʼo‸-e leh, suh kuiˬ lo yawˇ kʼaw‸ te‸ tu la peuˬ teh‸, yawˇ ve awˬ la
‸ gʼawˇ hui hta‸ ca hto piˇ-oˆ. Nawˬ hui gʼuˇ suhˍ Gaˍliˍlehˇ mvuhˇmiˬ lo yawˇ 
kʼai peuˬ. Oˇ kaˬ lo nawˬ hui yawˇ hta‸ gʼa mawˬ tuˬ yoˬ teh‸ hto piˇ sheˍ. Nyi 
loˬ, ngaˬ nawˬ huiˉ maˬ hta‸ hto laˇ ve yoˬ teh‸ kʼoˆ piˇ ve yoˬ. 
8Oˇ htaˇ yawˇ huiˉ maˬ kawˆ ka‸ kawˆ, ha lehˬ ka‸ ha lehˬ jaˇ ve awˬ hkʼaw lo 
teˇ cawˬ haˉ tuˍ hpfuh lo tu leh, awˬ la‸ gʼawˇ hui hta‸ hto piˇ tuˬ gʼuiˇ kʼo‸-e 
ve yoˬ. 
9Oˇ htaˇ, Yeˍsuˆ yawˇ huiˉ maˬ hta‸ ca ha‸ la leh, Awˬ bon uiˍ piˇ-oˆ teh‸ kʼoˆ 
piˇ ve yoˬ. Yawˇ huiˉ maˬ yawˇ ve hkui sheh hta‸ ca vawˆ taˍ leh yawˇ hta‸ oˉ 
kʼoˍ pui ve yoˬ. 
10Oˇ htaˇ, Yeˍsuˆ yawˇ huiˉ maˬ hta‸ kʼoˆ piˇ ve, Taˇ kawˆ. Ngaˬ ve awˬ viˉ awˬ 
nyi teˇ hpaˍ hta‸ Gaˍliˍlehˇ mvuhˇ miˬ lo kʼai tuˬ ca hto piˇ-oˆ. Oˇ kaˬ lo yawˇ 
hui ngaˬ hta‸ gʼa mawˬ tuˬ yoˬ teh‸ kʼoˆ piˇ ve yoˬ. 

11Yawˇ huiˉ maˬ kʼai chehˇ htaˇ, shaw shehˍ hpaˇ teˇ hpaˍ hpaˍ venˇ awˬ hkʼaw 
lo‸-e leh, hkʼa hpeh‸ la ve awˬ lawn hkʼa peu-eˬ paw hkuˇ lonˉ teˇ hpaˍ hta‸ 
hto piˇ ve yoˬ. 
12Paw hkuˇ lonˉ hui lehˬ, awˬ hoˉ chaw mawˇ hui geh hpawnˬ da‸ leh jehˬ da‸ 
peuˬ hkʼaw‸ nawˉ, ma‸ yaˇ teˇ hpaˍ hta‸ yawˇ hui hpu maˇ maˇ piˇ leh kʼoˆ 
piˇ ve, 
13Tanˇ hkuinˇ htaˇ ngaˬ hui zuh‸ chehˇ ve teˇ yanˇ, yawˇ ve awˬ la‸ gʼawˇ teˇ 
hpaˍ yawˇ hta‸ ca hkʼawˇ yuˬ la ve yoˬ teh‸ nawˬ hui shu hta‸ chi hkʼe kʼoˆ 
piˇ-oˆ. 
14Awˬ lawn chi hta‸ mvuhˇmiˬ jawˇmawˇ lonˉ gʼa kaˇ ve kʼo, nawˬ hui hta‸ 
yawˇ te‸ chiˉ maˇ gʼa te tuˬ, ngaˬ hui yawˇ hta‸ beˬ tuˬ yoˬ teh‸ kʼoˆ ve yoˬ. 
15Hkʼe te leh yawˇ hui hpu oˇ ve hta‸ yuˬ leh, shu yawˇ hui hta‸ maˍ piˇ taˍ ve 
hkʼe te ve yoˬ. Tawˇ hkawˇ oˇ ve lehˬ, Yuˇda‸ chaw hui awˬ hkʼaw lo ya‸ nyi 
hkʼa gaˬ bvuhˬ kʼai chehˇ ve yoˬ. 

Yeˍsuˆ tawˇ piˇ taˉ ve 

16Awˬ la‸ gʼawˇ oˇ ve teˇ chi teˇ gʼaˇ lehˬ, Gaˍliˍlehˇ mvuhˇmiˬ awˬ hkʼaw lo 
Yeˍsuˆ kʼoˆ piˇ taˍ ve hkʼaw teˇ shiˍ lo kʼai ve yoˬ. 
17Yawˇ hui yawˇ hta‸ gʼa mawˬ leh oˉ kʼoˍ pui ve yoˬ. Ya‸ hkʼaˇ, teˇ hpaˍ hpaˍ 
hkʼa deh‸ maˇ yonˍ. 
18Yeˍsuˆ yawˇ hui geh jiˆ laˬ leh kʼoˆ piˇ ve, Mvuhˇ naw ma hkʼoˆ leh miˬguiˬ 
hkʼoˆ ve kanˇ paˆ hkʼa peu-eˬ ngaˬ hta‸ pe‸ laˇ peuˬ. 
19Hkʼe te leh nawˬ hui kʼai leh, chaw ceuˬ hkʼa peu-eˬ ngaˬ ve awˬ la‸ gʼawˇ 
hpeh‸ la tuˬ ca te-o. Awˬ pa, Yaˇ hpu leh da‸ ve kehˬ ve Awˬ ha hpu awˬ meh 
awˬ hawˉ lo yawˇ hui hta‸ baˆtiˆsaˬ piˇ-oˆ. 
20Ngaˬ nawˬ hui hta‸ piˇ taˍ ve tawˇ hkawˇ hkʼa peu-eˬ na yuˬ leh te tuˬ, yawˇ 
hui hta‸ maˍ piˇ-oˆ. Miˬguiˬ chi awˬ yanˇ leh htaˇ hkʼa gaˬ, ngaˬ nawˬ hui geh 
hkʼaˬ htaˆ ka‸ chehˇ tuˬ yoˬ teh‸, yawˇ hui hta‸ kʼoˆ piˇ ve yoˬ. 

Maˍkuˆ li‸ 

Maˍkuˆ li‸ 1 

Baˆtiˆsaˬ piˇ paˍ Yoˇhanˬ bon maˍ ve 

1Gʼuiˬsha ve Yaˇ hpu Yeˍsuˆ Hkri‸ ve ha lehˬ ve bon hkawˇ awˬ hkuiˉ puiˍ lehˬ 
chi hkʼe yoˬ. 
2Gʼuiˬsha ve tcuh kaˍ paˍ Iˉsaˍyaˆ ve li‸ awˬ hkʼaw lo bvuh‸ taˍ ve hkʼe, Nyi 
loˬ, nawˬ awˬ gʼuˇ suhˍ nawˬ ve ya‸ kʼaw hta‸ gu taˍ laˇ tuˬ, ngaˬ ve tcuh yaˇ 
hta‸ ngaˬ peu kʼai ve yoˬ. 
3Jawˇmawˇ Gʼuiˬsha ve ya‸ kʼaw hta‸ gu taˍ loˬ. Yawˇ ve ya‸ kʼaw teˇ hpaˍ 
hta‸ hteˇ lehˍ te-o teh‸, heh puiˉ hkʼaw lo chaw teˇ gʼaˇ kuˬ ve yoˬ. 
4Yoˇhanˬ heh puiˉ hkʼaw lo tawˆ la leh baˆtiˆsaˬ piˇ ve yoˬ. Venˇbaˆ hpehˇ hkʼa 
gʼa tuˬ, venˇbaˆ dawˇ hpfuhˆ ve hta‸ caˉ da‸ ve baˆtiˆsaˬ teˇ ceuˬ hta‸ yawˇ 
maˍ piˇ ve yoˬ. 
5Yuˇda‸ mvuhˇmiˬ chaw hkʼa peu-eˬ leh Yeˍruˆsaˍlehnˍ venˇ yaˇ hkʼa peu-eˬ 
Yoˇhanˬ geh kʼai ve yoˬ. A shu yawˇ ve venˇbaˆ hta‸ kʼaoˍ maˍ piˇ leh, Yoˇhanˬ 
yawˇ hui hta‸ Yawˇdanˍ gʼuiˬ ma awˬ hkʼaw lo baˆtiˆsaˬ piˇ ve yoˬ. 
6Yoˇhanˬ lehˬ, kaˍlaˍoˆ awˬ mvuh te taˍ ve veu‸ kʼaˇ hta‸ veu‸ deh leh, caw‸ 
cehˍ nyi lo shaˍ guiˬ haˍ pi caˆ tsuh‸ taˍ ve yoˬ. Paˉ ce‸ leh heh puiˉ hkʼaw ve 
pehˇ gʼuiˬ hta‸ yawˇ caˇ ve yoˬ. 
7Yawˇ bon maˍ leh kʼoˆ ve, Ngaˬ awˬ hkʼaw‸ nawˉ laˬ tuˬ ve teˇ gʼaˇ lehˬ, ngaˬ 
a‸ kehˉ kanˇ paˆ uiˍ ve yoˬ. Ngaˬ kʼaw‸ lehˍ te leh yawˇ ve hkuiˉ nuˆ caˆ hta‸ 
hpui tuˬ ve ceh ka‸ maˇ keunˍ. 
8Ngaˬ lehˬ nawˬ hui hta‸ iˉ kaˆ awˬ hkʼaw lo baˆtiˆsaˬ piˇ ve yoˬ. Ya‸ hkʼaˇ 
yawˇ lehˬ, nawˬ hui hta‸ da‸ ve kehˬ ve Awˬ ha hpu awˬ hkʼaw lo baˆtiˆsaˬ piˇ 
tuˬ yoˬ teh‸ maˍ piˇ ve yoˬ. 

Yeˍsuˆ baˆtiˆsaˬ hkanˍ yuˬ ve 

9Awˬ yanˇ oˇ ve awˬ hkʼaw lo, Gaˍliˍlehˇ mvuhˇ miˬ Naˍzaˍrehˆ venˇ hkʼaw lo 
Yeˍsuˆ tawˆ la leh, Yawˇdanˍ gʼuiˬ ma awˬ hkʼaw lo Yoˇhanˬ yawˇ hta‸ 
baˆtiˆsaˬ piˇ ve yoˬ. 

10Yeˍsuˆ iˉ kaˆ awˬ hkʼaw lo teˇ cawˬ haˉ tawˆ la htaˇ, mvuhˇ naw ma hpaw leh 
Awˬ ha hpu lehˬ aˉ pui kʼaˍ hkʼe yawˇ awˬ hkʼoˆ ya‸ la ve hta‸ Yeˍsuˆ gʼa 
mawˬ ve yoˬ. 
11Nawˬ lehˬ ngaˬ ha‸ jaˇ ve ngaˬ ve Yaˇ hpu yoˬ. Nawˬ hta‸ ngaˬ nyi hkʼaˇ suh 
jaˇ ve yoˬ teh‸, mvuhˇ naw ma lo awˬ hkawˇ tawˆ la ve yoˬ. 

Yeˍsuˆ beˬ ve lawˇ ve hta‸ gʼa hkanˍ ve 

12Teˇ cawˬ haˉ Awˬ ha hpu yawˇ hta‸ heh puiˉ hkʼaw lo gʼa‸ peu ve yoˬ. 
13Yawˇ heh puiˉ hkʼaw lo awˇ chi nyi chehˇ leh, Saˍtanˍ yawˇ hta‸ beˬ ve lawˇ 
ve yoˬ. Yawˇ haiˬ ve to nuˇ to shaˆ teˇ hpaˍ geh chehˇ leh, mvuhˇ naw ma tcuh 
yaˇ teˇ hpaˍ yawˇ loˍ ve hta‸ ga piˇ ve yoˬ. 

Yeˍsuˆ kanˉ tanˬ te ve 

14Yoˇhanˬ hta‸ shu hpeh yuˬ peuˬ hkʼaw‸ nawˉ, Yeˍsuˆ Gaˍliˍlehˇ mvuhˇ miˬ lo 
laˬ ve yoˬ. 
15Gʼuiˬsha ve ha lehˬ ve bon hkawˇ hta‸ Yeˍsuˆ maˍ piˇ leh kʼoˆ ve, Awˬ yanˇ 
biˇ la peuˬ. Gʼuiˬsha ve mvuhˇmiˬ gaˬ la paˇ neˇ peu. Venˇbaˆ hta‸ dawˇ 
hpfuhˆ leh ha lehˬ ve bon hkawˇ hta‸ yonˍ loˬ teh‸ maˍ piˇ ve yoˬ. 

Ngaˇ ca paˍ awˇ gʼaˇ hta‸ Yeˍsuˆ kuˬ yuˬ ve 

16Gaˍliˍlehˇ gʼuiˬ po paˇ lo Yeˍsuˆ kʼai chehˇ htaˇ, Siˉmonˍ leh yawˇ ve awˬ nyi 
paˍ Anˍdrehˍ gʼuiˬ po awˬ hkʼaw lo geu‸ hpehˇ chehˇ ve hta‸ gʼa mawˬ ve yoˬ. 
Awˬ lawn kʼo, yawˇ huiˉ maˬ lehˬ ngaˇ ca paˍ hpeh‸ ve yoˬ. 
17Yeˍsuˆ kʼoˆ ve, Ngaˬ hkʼaˇ suh laˬ-o‸. Ngaˬ nawˬ hui hta‸ chaw ca shehˍ hpaˇ 
te tcuh laˇ tuˬ yoˬ teh‸, yawˇ huiˉ maˬ hta‸ kʼoˆ piˇ ve yoˬ. 
18Yawˇ huiˉ maˬ teˇ cawˬ haˉ geu‸ hta‸ teh taˉ leh yawˇ awˬ hkʼaˇ suh kʼai ve 
yoˬ. 
19Yeˍsuˆ awˬ gʼuˇ suhˍ a ciˉ kʼaw‸ kʼai htaˇ, Zeˍbeˍdehˇ ve awˬ yaˇ paˍ Yaˍkoˆ 
leh yawˇ ve awˬ nyi paˍ Yoˇhanˬ, haw lo‸ kʼoˍ hkʼaw geu‸ gu tawˉ chehˇ ve 
hta‸ gʼa mawˬ ve yoˬ. 

20Teˇ cawˬ haˉ Yeˍsuˆ yawˇ huiˉ maˬ hta‸ kuˬ yuˬ ve yoˬ. Gʼaˇ ga caˇ paˍ hui 
geh awˬ pa Zeˍbeˍdehˇ hta‸ haw lo‸ kʼoˍ hkʼaw lo teh taˉ peuˬ leh, yawˇ huiˉ 
maˬ yawˇ awˬ hkʼaˇ suh kʼai ve yoˬ. 

Neˇ cha‸ chiˆ geh ve chaw awˬ lawn 

21Yawˇ hui Kaˍpeˍneˍonˍ lo taˆ-e leh maˍ piˇ ve yoˬ. 
22Yawˇ maˍ piˇ ve hta‸ yawˇ hui anˇ jaˇ ve yoˬ. Awˬ lawn kʼo, li‸ bvuh‸ paˍ 
hui maˍ piˇ ve hkʼe yawˇ maˍ ve maˇ heˆ. Yawˇ kanˇ paˆ cawˬ ve awˬ hkʼaw lo 
maˍ piˇ ve yoˬ. 
23Oˇ teˇ hkui yawˇ hui ve bon yehˬ awˬ hkʼaw lo neˇ cha‸ chiˆ geh ve chaw teˇ 
gʼaˇ cawˬ ve yoˬ. 
24Yawˇ kuˬ leh kʼoˆ ve, Naˍzaˍrehˆ chaw Yeˍsuˆ-oˬ, nawˬ ngaˬ hui hta‸ hkʼaˬ 
hkʼe caˉ da‸ le. Ngaˬ hui hta‸ te luˬ laˇ tuˬ nawˬ laˬ ve laˇ. Nawˬ hta‸ ngaˬ shiˍ 
taˍ ve yoˬ. Nawˬ lehˬ, Gʼuiˬsha ve da‸ kehˬ ve chaw hpeh‸ ve yoˬ teh‸ kʼoˆ ve 
yoˬ. 
25Oˇ htaˇ Yeˍsuˆ yawˇ hta‸ deˇ leh kʼoˆ ve, Ta‸ iˉ chehˇ-oˆ. Yawˇ awˬ hkʼaw lo 
tawˆ kʼai-o teh‸, yawˇ hta‸ kʼoˆ piˇ ve yoˬ. 
26Neˇ cha‸ chiˆ lehˬ, chaw oˇ ve hta‸ gʼaˇ hte‸ hpeˆ dawˇ tcuh leh, awˬ hkawˇ 
bvuhˬ chaweh kuˬ leh yawˇ awˬ hkʼaw lo tawˆ kʼai ve yoˬ. 
27Chaw hkʼa peu-eˬ anˇ leh kʼoˆ ve, Chi ve lehˬ, hkʼaˬ hkʼe le. Maˍ piˇ ve chi 
lehˬ, awˬ suhˉ teˇ ceuˬ law leˇ. Neˇ cha‸ chiˆ teˇ hpaˍ hta‸ ka‸ kanˇ paˆ awˬ 
hkʼaw lo yawˇ tawˇ piˇ leh yawˇ hui na yuˬ ve yoˬ teh‸, yawˇ hui teˇ gʼaˇ leh 
teˇ gʼaˇ kʼoˆ da‸ ve yoˬ. 
28Yawˇ ve awˬ lawn teˇ cawˬ haˉ Gaˍliˍ lehˇ mvuhˇ miˬ teˇ kaˬ le le lo bvuhˬ 
kʼai ve yoˬ. 

Siˉmonˍ awˬ miˇ ma ve awˬ e hta‸ Yeˍsuˆ gu na-e piˇ ve 

29Teˇ cawˬ haˉ yawˇ hui bon yehˬ awˬ hkʼaw lo tawˆ kʼai leh, Yaˍkoˆ leh 
Yoˇhanˬ geh Siˉmonˍ leh Anˍdrehˍ hui ve yehˬ hkʼaw lo‸-e ve yoˬ. 
30Siˉmonˍ awˬ miˇ ma ve awˬ e kaˆ naˬ leh zuh‸ chehˇ ve yoˬ. Yawˇ awˬ lawn 
Yeˍsuˆ hta‸ yawˇ hui teˇ cawˬ haˉ hto piˇ ve yoˬ. 

31Yeˍsuˆ laˬ leh, yaˇ miˇ oˇ ve la‸ sheh hta‸ vawˆ leh tu la piˇ lawˬ ve yoˬ. 
Yawˇ ve kaˆ naˬ ve na-e la leh, yawˇ yawˇ hui hta‸ te caˍ te taw piˇ ve yoˬ. 

Mehˆ muiˉ naˆ la htaˇ, chaw naˬ laiˉ gʼaˇ hta‸ gu na-e piˇ ve 

32Mvuhˇ nyi kʼehˬ peuˬ leh mehˆ muiˉ naˆ la paˇ neˇ htaˇ, naˬ ve gawˬ ve chaw 
hkʼa peu-eˬ leh, neˇ geh ve chaw teˇ hpaˍ hta‸ Yeˍsuˆ geh shiˍ veu laˇ ve yoˬ. 
33Venˇ yaˇ hkʼa peu-eˬ yehˬmiˉhpe‸ awˬ paˇ lo hpawnˬ chehˇ taˍ ve yoˬ. 
34A naˍ laiˉ ceuˬ te naˬ chehˇ ve chaw maˇ maˇ hta‸ yawˇ gu na-e piˇ leh, neˇ 
teˇ hpaˍ hta‸ htawˇ gʼa‸ kʼoˬ piˇ ve yoˬ. Neˇ teˇ hpaˍ yawˇ hta‸ shiˍ ve pa taw 
Yeˍsuˆ yawˇ hui hta‸ tawˇ maˇ yaw tcuh. 

Yeˍsuˆ bon ca maˍ ve 

35Mvuhˇ shawˉ teˇ na‸, mvuhˇ maˇ htiˇ sheˍ htaˇ, Yeˍsuˆ tu leh heh puiˉ hkʼaw 
lo kʼai leh, oˇ kaˬ lo bon lawˬ chehˇ ve yoˬ. 
36Siˉmonˍ leh yawˇ geh chehˇ ve awˬ chawˇ teˇ hpaˍYeˍsuˆ hta‸ gʼa‸ ca ve yoˬ. 
37Yawˇ hui Yeˍsuˆ hta‸ mawˬ htaˇ, Chaw hkʼa peu-eˬ nawˬ hta‸ ca chehˇ ve 
yoˬ teh‸ yawˇ hta‸ hto piˇ ve yoˬ. 
38Yeˍsuˆ yawˇ hui hta‸ kʼoˆ piˇ ve, Awˬ paˇ awˬ kui lo cawˬ ve venˇ hkʼaˆ teˇ 
hpaˍ hta‸ htawˇ ngaˬ bon gʼa maˍ piˇ tuˬ awˬ gʼuˇ suhˍ kʼai-a veuˬ. Awˬ lawn 
kʼo, chi hkʼe te tuˬ ngaˬ laˬ ve yoˬ teh‸, yawˇ kʼaw‸ kʼoˆ piˇ ve yoˬ. 
39Gaˍliˍlehˇ mvuhˇmiˬ teˇ kaˬ le le yawˇ hui ve bon yehˬ teˇ hpaˍ awˬ hkʼaw lo 
yawˇ bon ca maˍ piˇ leh, neˇ teˇ hpaˍ hta‸ gʼa‸ kʼoˬ ve yoˬ. 

Hkiˬ tu‸ paˍ hta‸ Yeˍsuˆ gu na-e piˇ ve 

40Hkiˬ tu‸ paˍ teˇ gʼaˇ yawˇ geh laˬ leh hkui tcuhˉ teh leh kʼoˆ ve, Nawˬ te gaˇ 
ve kʼo, ngaˬ hta‸ da‸ la kehˬ la tuˬ nawˬ te hpeh‸ ve yoˬ teh‸, Yeˍsuˆ hta‸ 
lawˬ hkawˉ ve yoˬ. 
41Yeˍsuˆ yawˇ hta‸ ha kʼaˉ ve pa taw, la‸ sheh che leh yawˇ hta‸ htawˇ leh 
kʼoˆ ve, Ngaˬ te gaˇ ve yoˬ. Da‸ la kehˬ la-o teh‸ kʼoˆ piˇ ve yoˬ. 
42Teˇ cawˬ haˉ hkiˬ tu‸ a naˍ mehˉ kʼai leh yawˇ da‸ la kehˬ la ve yoˬ. 
43Yeˍsuˆ yawˇ hta‸ tawˇ hehnˇ chaweh kʼoˆ piˇ ve, 

44Awˬ lawn chi chaw teˇ gʼaˇ hta‸ ka‸ taˇ ca hto piˇ. Nawˬ kʼai leh paw hkuˇ 
hta‸ nawˬ awˬ to ca maw piˇ-oˆ. Shu mehˆ gʼuˇ suhˍ shaˉ hkiˆ hpeh‸ tuˬ, nawˬ 
da‸ la kehˬ la peuˬ ve awˬ pon Moˉseˍ awˬ liˇ teh taˍ ve hkʼe, tanˇ tuˬ ca tanˇ 
piˇ-oˆ teh‸, Yeˍsuˆ kʼoˆ piˇ leh teˇ cawˬ haˉ yawˇ hta‸ kʼo‸-e tcuh ve yoˬ. 
45Ya‸ hkʼaˇ, yawˇ tawˆ kʼai leh awˬ lawn oˇ ve hta‸ gʼaˇ hte‸ ca kʼaoˍ piˇ leh, 
teˇ kaˬ le le awˬ hkawˇ bvuhˬ kʼai piˇ lawˬ ve yoˬ. Chi hta‸ pa taw Yeˍsuˆ lehˬ 
venˇ teˇ hpaˍ hkʼaw hkʼa tawˍ lehˆ kʼaw‸ lo‸-e maˇ hpeh‸ leh, heh puiˉ hkʼaw 
lo chehˇ taˍ ve yoˬ. Hkʼaˬ hpawˇ chi hpawˇ lo chehˇ ve chaw hui yawˇ geh laˬ 
ve yoˬ. 

Maˍkuˆ li‸ 2 

Yeˍsuˆ lehˬ hkui sheh la‸ sheh suh ve chaw hta‸ gu na-e piˇ ve 

1Oˇ ve hkʼaw‸ nawˉ maˇ maw maw, Yeˍsuˆ Kaˍpeˍneˍonˍ venˇ awˬ hkʼaw lo teˇ 
pawˆ kʼaw‸ lo‸-e leh, yehˬ teˇ yehˬ awˬ hkʼaw lo yawˇ chehˇ taˍ ve awˬ lawn 
hta‸ shu gʼa kaˇ ve yoˬ. 
2Chaw hpawnˬ la maˇ jaˇ ve pa taw yehˬ hkʼaw chehˇ kuiˬ maˇ cawˬ leh, yehˬ 
miˉ awˬ paˇ lo ka‸ chehˇ kuiˬ maˇ cawˬ. Yeˍsuˆ yawˇ hui hta‸ bon hkawˇ maˍ 
piˇ chehˇ htaˇ, 
3hkui sheh la‸ sheh suh ve chaw teˇ gʼaˇ hta‸ chaw awˇ gʼaˇ taˆ veu laˇ leh 
yawˇ geh laˬ ve yoˬ. 
4Chaw chehˇ maˇ ve hta‸ pa taw, Yeˍsuˆ geh yawˇ hui lo‸-e maˇ gaˬ leh, 
Yeˍsuˆ chehˇ taˍ ve awˬ hkʼoˆ lo beh taˍ ve hta‸ yawˇ hui hpaˆ pawnˍ ve yoˬ. 
Peuˬ leh hpaˆ pawnˍ taˍ kuiˬ lo, hkui sheh la‸ sheh suh ve chaw zuh‸ taˍ ve 
zuh‸ hpui hta‸ yawˇ hui hpehˇ ya‸-e ve yoˬ. 
5Yeˍsuˆ lehˬ yawˇ hui yonˍ ve nyi ma hta‸ gʼa mawˬ htaˇ, hkui sheh la‸ sheh 
suh ve chaw hta‸, Yaˇ paˍ-oˬ, nawˬ ve venˇbaˆ hpehˇ hkʼa peuˬ teh‸ kʼoˆ piˇ 
ve yoˬ. 
6Li‸ bvuh‸ paˍ teˇ hpaˍ hpaˍ oˇ kaˬ lo mui chehˇ leh, a shu yawˇ ve nyi ma 
hkʼaw lo chi hkʼe dawˇ chehˇ ve, 

7Chi hpaˇ lehˬ, aˬ hto‸ ma te chi hkʼe kʼoˆ ve le. Yawˇ Gʼuiˬsha hta‸ maˇ 
shawˍ maˇ caˆ kʼoˆ ve yoˬ. Gʼuiˬsha teˇ gʼaˇ maˇ heˆ kʼo, venˇbaˆ hta‸ a shu 
hpehˇ hkʼa hpeh‸ tuˬ le. 
8Yawˇ hui chi hkʼe dawˇ chehˇ ve hta‸ Yeˍsuˆ yawˇ ve nyi ma hkʼaw lo teˇ 
cawˬ haˉ shiˍ leh, yawˇ hui hta‸ kʼoˆ piˇ ve, Nawˬ hui nyi ma hkʼaw aˬ hto‸ 
ma te chi hkʼe dawˇ chehˇ ve le. 
9Hkui sheh la‸ sheh suh ve chaw teˇ gʼaˇ hta‸ tawˇ hkʼaˬ ve teˇ hkawˇ a ciˉ 
kʼoˆ piˇ sha le. Nawˬ ve venˇbaˆ hpehˇ hkʼa peuˬ teh‸ kʼoˆ piˇ ve sha laˇ. Maˇ 
heˆ kʼo, Tu leh nawˬ ve zuh‸ hpui hta‸ taˆ leh juˇ kʼai-o teh‸ kʼoˆ piˇ ve sha 
laˇ. 
10Chaw yaˇ ve Yaˇ hpu lehˬ, miˬguiˬ hkʼoˆ lo venˇbaˆ hpehˇ hkʼa tuˬ kanˇ paˆ 
cawˬ ve hta‸ nawˬ hui gʼa shiˍ tuˬ teh‸ kʼoˆ peuˬ leh, hkui sheh la‸ sheh suh 
ve chaw hta‸ kʼaw‸ kʼoˆ piˇ ve, 
11Ngaˬ nawˬ hta‸ kʼoˆ laˇ ve, tu loˬ. Nawˬ ve zuh‸ hpui hta‸ taˆ leh nawˬ ve aˉ 
hkʼaw lo kʼo‸-e loˬ teh‸, yawˇ hta‸ kʼoˆ piˇ ve yoˬ. 
12Oˇ htaˇ yawˇ teˇ cawˬ haˉ tu leh, zuh‸ hpui hta‸ taˆ veu leh chaw chi ma ve 
mehˆ gʼuˇ suhˍ yawˇ tawˆ kʼai ve yoˬ. Hkʼe te leh, chaw chi ma ve anˇ leh 
Gʼuiˬsha hta‸ chiˇ uiˍ chiˇ mvuh piˇ leh, Ngaˬ hui teˇ pawˆ ka‸ chi hkʼe ve hta
‸ maˇ mawˬ jaw teh‸ kʼoˆ ve yoˬ. 

Yeˍsuˆ Leˍviˆ hta‸ kuˬ yuˬ ve 

13Oˇ ve awˬ hkʼaw‸ nawˉ, Yeˍsuˆ gʼuiˬ po paˇ lo teˇ pawˆ kʼaw‸ kʼai htaˇ, chaw 
awˬ moˍ loˉ yawˇ geh laˬ leh, yawˇ yawˇ hui hta‸ maˍ piˇ ve yoˬ. 
14Yawˇ awˬ gʼuˇ suhˍ kʼaw‸ kʼai chehˇ htaˇ, awˬ hkawnˍ shaw kuiˬ yehˬ awˬ 
hkʼaw lo Aˍlaˍhpehˇ ve yaˇ paˍ Leˍviˆ mui chehˇ ve hta‸ yawˇ gʼa mawˬ ve yoˬ. 
Ngaˬ hkʼaˇ suh laˬ-o‸ teh‸, Yeˍsuˆ yawˇ hta‸ kʼoˆ piˇ htaˇ, yawˇ tu leh Yeˍsuˆ 
awˬ hkʼaˇ suh kʼai ve yoˬ. 
15Awˬ hkʼaw‸ nawˉ, Leˍviˆ aˉ hkʼaw lo Yeˍsuˆ leh yawˇ ve awˬ la‸ gʼawˇ hui 
hpui lawˇ paˇ lo mui caˇ chehˇ htaˇ, awˬ hkawnˍ shaw paˍ leh venˇbaˆ yaˇ hui 

maˇ maˇ htawˇ yawˇ hui geh mui caˇ chehˇ ve yoˬ. Awˬ lawn kʼo, yawˇ hui 
maˇ maˇ Yeˍsuˆ awˬ hkʼaˇ suh kʼai ve yoˬ. 
16Awˬ hkawnˍ shaw paˍ leh venˇbaˆ yaˇ teˇ hpaˍ geh yawˇ awˍ caˇ chehˇ ve hta
‸, Hpaˍriˍsehˇ hui ve li‸ bvuh‸ paˍ teˇ hpaˍ gʼa mawˬ htaˇ, yawˇ ve awˬ la‸ 
gʼawˇ hui hta‸ kʼoˆ piˇ ve, Chi hpaˇ lehˬ, aˬ hto‸ ma pa taw awˬ hkawnˍ shaw 
paˍ leh venˇbaˆ yaˇ hui geh hkʼa geh caˇ ve le teh‸, na nyi ve yoˬ. 
17Tawˇ oˇ ve hta‸ Yeˍsuˆ gʼa kaˇ htaˇ, yawˇ yawˇ hui hta‸ kʼaw‸ kʼoˆ piˇ ve, 
Chehˇ sha ve chaw hui naˆ tsuhˇ shehˍ hpaˇ hta‸ maˇ loˍ. Naˬ ve chaw hui ceh 
tiˉ loˍ ve yoˬ. Hteˇ ve cawˇ ve chaw hui hta‸ kuˬ yuˬ tuˬ ngaˬ laˬ ve maˇ heˆ. 
Venˇbaˆ yaˇ hui hta‸ kuˬ yuˬ tuˬ ngaˬ laˬ ve yoˬ teh‸ kʼoˆ piˇ ve yoˬ. 

Caˇ tuˬ ce ve awˬ lawn shu na nyi ve 

18Awˬ yanˇ oˇ ve awˬ hkʼaw lo, Yoˇhanˬ ve awˬ la‸ gʼawˇ hui leh Hpaˍriˍsehˇ 
hui caˇ tuˬ ce chehˇ ve yoˬ. Hkʼe te leh, shu Yeˍsuˆ geh laˬ leh kʼoˆ ve, Yoˇhanˬ 
ve awˬ la‸ gʼawˇ hui leh Hpaˍriˍsehˇ hui ve awˬ la‸ gʼawˇ hui caˇ tuˬ ce chehˇ 
ve ka‸, aˬ hto‸ ma pa taw nawˬ ve awˬ la‸ gʼawˇ teˇ hpaˍ caˇ tuˬ maˇ ce ve le 
teh‸ na nyi ve yoˬ. 
19Yeˍsuˆ yawˇ hui hta‸ kʼaw‸ kʼoˆ piˇ ve, Awˬ miˇ ma heuˆ shehˍ hpaˇ hkehˉ 
caˇ la ve chaw hui geh chehˇ htaˇ, yawˇ hui caˇ tuˬ ce tuˬ leh laˇ. Yawˇ yawˇ 
hui geh chehˇ ve ceh ceh, yawˇ hui caˇ tuˬ ce maˇ hpeh‸. 
20Ya‸ hkʼaˇ, awˬ miˇ ma heuˆ shehˍ hpaˇ hta‸ hkehˉ caˇ la ve chaw teˇ hpaˍ 
geh yuˬ hpaˆ piˇ ve awˬ nyi gaˬ la tuˬ yoˬ. Oˇ ve teˇ nyi gaˬ kʼo, yawˇ hui caˇ 
tuˬ ce tuˬ yoˬ. 
21Veu‸ kʼaˇ awˬ piˍ hta‸ hpa awˬ suhˉ a shu ka‸ maˇ nehˉ jaw. Oˇ hkʼe nehˉ ve 
kʼo, hpa awˬ suhˉ lehˬ awˬ piˍ hta‸ gʼawˬ leh, leuˉ leh kʼaw‸ tzuh‸ jaˇ tuˬ yoˬ. 
22Chi hkʼoˆ ka‸, shaˍ guiˬ htuˉ pui awˬ piˍ awˬ hkʼaw lo a pehˉ meuˇ gʼuiˬ awˬ 
suhˉ a shu ka‸ maˇ keu jaw. Oˇ hkʼe keu ve kʼo, a pehˉ meuˇ gʼuiˬ awˬ suhˉ 
lehˬ, shaˍ guiˬ htuˉ pui hta‸ te hkoˇ ve pa taw, a pehˉ meuˇ gʼuiˬ sheˆ leh, shaˍ 
guiˬ htuˉ pui htawˇ luˬ kʼai ve yoˬ. A pehˉ meuˇ gʼuiˬ awˬ suhˉ hta‸ shaˍ guiˬ 
htuˉ pui awˬ suhˉ awˬ hkʼaw lo gʼa keu ve yoˬ teh‸ Yeˍsuˆ kʼoˆ piˇ ve yoˬ. 

Shinˉ nyi htaˇ awˬ la‸ gʼawˇ hui caˬ nu hta‸ chehˆ ve 

23Shinˉ nyi teˇ nyi awˬ hkʼaw lo, Yeˍsuˆ heh hkʼaw hpanˍ kʼai chehˇ htaˇ, yawˇ 
ve awˬ la‸ gʼawˇ hui caˬ nu hta‸ chehˆ yuˬ leh kʼai chehˇ ve yoˬ. 
24Hpaˍriˍsehˇ teˇ hpaˍ yawˇ hta‸ kʼoˆ piˇ ve, Nyi-o, shinˉ nyi htaˇ te maˇ keunˍ 
te maˇ cawˇ ve hta‸ yawˇ hui aˬ hto‸ ma pa taw te ve le teh‸ kʼoˆ ve yoˬ. 
25Yeˍsuˆ yawˇ hui hta‸ kʼaw‸ kʼoˆ piˇ ve, Daˍviˆ leh yawˇ ve awˬ chawˇ teˇ 
hpaˍ awˍ meu‸ leh caˇ tuˬ maˇ cawˬ ve teˇ yanˇ, yawˇ hui hkʼaˬ hkʼe te ve awˬ 
lawn hta‸ nawˬ hui teˇ pawˆ ka‸ maˇ gʼa gʼaw jaw leh laˇ. 
26Aˍbiˍaˍtaˍ paw hkuˇ lonˉ te chehˇ htaˇ, Gʼuiˬsha ve yehˬ awˬ hkʼaw lo Daˍviˆ 
lo‸-e leh, paw hkuˇ teˇ hpaˍ maˇ heˆ kʼo teˇ gʼaˇ ka‸ caˇ maˇ keunˍ caˇ maˇ 
cawˇ ve, tanˇ taˍ ve hkaoˍmonˇ hta‸ caˇ leh, awˬ chawˇ teˇ hpaˍ hta‸ ka‸ pehˬ 
caˍ piˇ ve maˇ heˆ leh laˇ teh‸ kʼoˆ piˇ ve yoˬ. 
27Peuˬ leh yawˇ kʼaw‸ kʼoˆ ve, Shinˉ nyi lehˬ chaw yaˇ awˬ pon te taˍ ve yoˬ. 
28Chaw yaˇ lehˬ, shinˉ nyi awˬ pon te taˍ ve maˇ heˆ. Hkʼe te leh, chaw yaˇ ve 
Yaˇ hpu lehˬ, shinˉ nyi ve awˬ jawˇmawˇ htawˇ hpeh‸ ve yoˬ teh‸, yawˇ hui 
hta‸ kʼoˆ piˇ ve yoˬ. 

Maˍkuˆ li‸ 3 

La‸ sheh suh ve chaw awˬ lawn 

1Yawˇ bon yehˬ hkʼaw kʼaw‸ lo‸-e htaˇ, oˇ kaˬ lo la‸ sheh teˇ paˉ suh ve chaw 
teˇ gʼaˇ chehˇ taˍ ve yoˬ. 
2Yeˍsuˆ hta‸ venˇbaˆ taˍ gʼa tuˬ, shinˉ nyi htaˇ chaw naˬ oˇ ve hta‸ yawˇ gu na-
e piˇ tuˬ leh naˍ, yawˇ hui yawˇ hta‸ hkʼa deh‸ nyi taˍ ve yoˬ. 
3Yawˇ lehˬ, la‸ sheh teˇ paˉ suh ve chaw hta‸, Nawˬ tu leh awˬ kʼaw ji ca huˉ 
la-o teh‸ kʼoˆ piˇ ve yoˬ. 
4Peuˬ leh yawˇ yawˇ hui hta‸ kʼoˆ piˇ ve, Shinˉ nyi htaˇ da‸ tuˬ te cawˇ laˇ, 
maˇ heˆ kʼo luˬ tuˬ te cawˇ laˇ. Shu ve a sha‸ hta‸ ponˬ piˇ cawˇ laˇ, maˇ heˆ 
kʼo tiˇ pehˍ cawˇ laˇ teh‸ na nyi ve yoˬ. Ya‸ hkʼaˇ, yawˇ hui ta‸ iˉ gawˬ lehˍ 
chehˇ taˍ ve yoˬ. 

5Yeˍsuˆ nyi ma zuhˆ leh yawˇ hui hta‸ hkʼa caw zuhˇ nyi ve yoˬ. Yawˇ hui nyi 
ma heh ve pa taw yawˇ dawˇ haˍ leh, chaw oˇ ve hta‸, Nawˬ ve la‸ sheh che-o 
teh‸ kʼoˆ piˇ ve yoˬ. Oˇ htaˇ, yawˇ la‸ sheh che leh na-e la ve yoˬ. 
6Hkʼe te leh, Hpaˍriˍsehˇ hui tawˆ kʼai leh, Yeˍsuˆ hta‸ hkʼaˬ hkʼe te leh gʼa tiˇ 
pehˍ tuˬ, teˇ cawˬ haˉ Heˍroˆ ve chaw teˇ hpaˍ geh ca jehˬ da‸ ve yoˬ. 

Gʼuiˬ pfuhˍ paˇ lo chaw awˬ moˍ lonˉ hpawnˬ la ve 

7Yeˍsuˆ yawˇ ve awˬ la‸ gʼawˇ hui geh gʼuiˬ po hpawˇ lo kʼaw‸ kʼai leh, 
Gaˍliˍlehˇ mvuhˇmiˬ hkʼaw chehˇ ve chaw awˬ moˍ lonˉ yawˇ awˬ hkʼaˇ suh gʼa
‸ ve yoˬ. 
8Chi hkʼoˆ ka‸, Yuˇda‸ mvuhˇmiˬ, Yeˍruˆsaˍlehnˍ venˇ, Iˇduˇmehˇ mvuhˇmiˬ, 
Yawˇdanˍ gʼuiˬ ma coˇ paˉ leh, Tuˇruˆ venˇ leh Siˉdonˍ venˇ lo chehˇ ve chaw 
hui lehˬ, yawˇ te ve kanˉ teˇ hpaˍ awˬ lawn gʼa kaˇ ve pa taw, awˬ moˍ lonˉ te 
leh yawˇ geh laˬ ve yoˬ. 
9Chaw awˬ moˍ lonˉ yawˇ hta‸ maˇ gʼa buiˆ tuˬ, Haw lo‸ kʼoˍ ehˉ teˇ maˬ hta‸ 
gu taˍ-o‸ teh‸, awˬ la‸ gʼawˇ hui hta‸ yawˇ kʼoˆ piˇ ve yoˬ. 
10Awˬ lawn kʼo, chaw naˬ maˇ maˇ hta‸ yawˇ gu na-e piˇ ve pa taw, naˬ ve 
gawˬ ve chaw hui hkʼa peu-eˬ yawˇ hta‸ gʼa htawˇ tuˬ, yawˇ geh gʼaˇ hte‸ 
buiˆ lo‸ la chehˇ ve yoˬ. 
11Neˇ cha‸ chiˆ teˇ hpaˍ htawˇ, yawˇ hta‸ gʼa mawˬ ve teˇ yanˇ, yawˇ mehˆ 
gʼuˇ suhˍ boˆ sheˬ leh, Nawˬ lehˬ Gʼuiˬsha ve Yaˇ hpu yoˬ teh‸ kuˬ ve yoˬ. 
12Yawˇ ve awˬ lawn shu hta‸ maˇ gʼa shiˍ piˇ tuˬ, Yeˍsuˆ yawˇ hui hta‸ tawˇ 
hehnˇ chaweh piˇ ve yoˬ. 

Tcuh yaˇ teˇ chi nyiˇ gʼaˇ hta‸ leuˆ yuˬ ve 

13Peuˬ hkʼaw‸ nawˉ, Yeˍsuˆ hkʼaw pui hkʼoˆ lo taˆ-e ve yoˬ. Yawˇ nyi ma cawˇ 
ve chaw teˇ hpaˍ hta‸ kuˬ yuˬ leh, yawˇ hui yawˇ geh kʼai ve yoˬ. 
14Yawˇ hui awˬ hkʼaw lo, yawˇ geh chehˇ tcuh tuˬ, yawˇ hui hta‸ ha lehˬ ve 
bon hkawˇ ca maˍ tcuh tuˬ, 
15neˇ teˇ hpaˍ hta‸ gʼa‸ kʼoˬ hpeh‸ ve kanˇ paˆ piˇ tuˬ, Yeˍsuˆ chaw teˇ chi nyiˇ 
gʼaˇ hta‸ leuˆ yuˬ ve yoˬ. 

16Chaw oˇ ve teˇ hpaˍ lehˬ, awˬ meh awˬ suhˉ Peˍtruˆ teh‸ kʼoˆ ve Siˉmonˍ, 
17Zeˍbeˍdehˇ ve awˬ yaˇ paˍ Yaˍkoˆ, Yaˍkoˆ ve awˬ nyi paˍ Yoˇhanˬ, (yawˇ huiˉ 
maˬ hta‸ awˬ meh awˬ suhˉ Bawˇneˍgehˆ meh piˇ ve, tcuhˉ kuiˬ lehˬ, mvuhˇ 
tawˍ yaˇ teh‸ kʼoˆ gaˇ ve yoˬ), 
18Anˍdrehˍ, Hpiˇliˇpuˆ, Baˍhtawˇlaˬmehˇ, Ma‸htehˍ, Htoˉma‸, Aˍlaˍhpehˇ ve 
awˬ yaˇ paˍ Yaˍkoˆ, Htaˍdehˇ, Hkaˍnaˍniˆ awˬ moˍ hta‸ caˉ da‸ ve chaw 
Siˉmonˍ leh, 
19Yeˍsuˆ hta‸ chiˇ a‸ piˇ shehˍ hpaˇ Yuˇda‸ Iˉsaˍkaˍriˍoˆ hui yoˬ. 

Da‸ ve kehˬ ve Awˬ ha hpu hta‸ shu maˇ shawˍ maˇ caˆ kʼoˆ ve 

20Oˇ htaˇ, yawˇ yehˬ hkʼaw lo‸-e ve yoˬ. Chaw awˬ moˍ lonˉ teˇ pawˆ kʼaw‸ 
hpawnˬ la ve pa taw, yawˇ hui awˍ ka‸ caˇ maˇ tanˇ ve yoˬ. 
21Awˬ lawn oˇ ve hta‸ yawˇ ve awˬ ceuˬ awˬ hkʼaˇ teˇ hpaˍ gʼa kaˇ htaˇ, Yawˇ 
gʼuˇ kʼai peuˬ teh‸ yawˇ hui kʼoˆ leh, yawˇ hta‸ ca hpeh kʼai ve yoˬ. 
22Yeˍruˆsaˍlehnˍ venˇ lo ya‸ la ve li‸ bvuh‸ paˍ teˇ hpaˍ kʼoˆ ve, Yawˇ lehˬ 
Beˍsaˍbuˇlaˆ geh taˍ ve chaw hpeh‸ ve yoˬ. Neˇ jawˇ mawˇ hta‸ gʼaˇ va leh neˇ 
teˇ hpaˍ hta‸ yawˇ gʼa‸ kʼoˬ ve yoˬ teh‸ yawˇ hui kʼoˆ ve yoˬ. 
23Yawˇ yawˇ hui hta‸ kuˬ leh, tawˇ pa haˉ te maˍ leh kʼoˆ ve, Saˍtanˍ lehˬ 
Saˍtanˍ hta‸ hkʼaˬ hkʼe te gʼa‸ kʼoˬ hpeh‸ tuˬ le. 
24Mvuhˇmiˬ teˇ peˆ, yawˇ hkʼaˇ yawˇ maˇ cawˇ maˇ hawˍ da‸ ve kʼo, mvuhˇmiˬ 
oˇ ve yeˬ maˇ hpeh‸. 
25Yehˬ teˇ yehˬ htawˇ, yawˇ hkʼaˇ yawˇ maˇ cawˇ maˇ hawˍ da‸ ve kʼo, yehˬ oˇ 
ve yeˬ maˇ hpeh‸. 
26Saˍtanˍ yawˇ awˬ to hta‸ yawˇ kʼaw‸ hpfuhˆ leh hpaˆ da‸ ve kʼo, yawˇ htawˇ 
yeˬ maˇ hpeh‸. Yawˇ luˬ kʼai sheˆ kʼai tu yoˬ. 
27Awˬ gʼaˇ uiˍ ve chaw hta‸ awˉ lawˉ maˇ hpeh tiˍ taˍ kʼo, a shu htawˇ yawˇ ve 
yehˬ awˬ hkʼaw lo‸-e leh yawˇ ve mawˇ jeˬ hta‸ hiˉ yuˬ maˇ hpeh‸. Awˬ gʼaˇ 
uiˍ ve chaw hta‸ hpeh tiˍ taˍ peuˬ htaˇ heh‸, yawˇ ve aˉ hkʼaw lo lo‸-e leh 
mawˇ jeˬ hta‸ hiˉ yuˬ gʼa tuˬ yoˬ. 

28Ngaˬ nawˬ hui hta‸ awˬ tehˬ awˬ na kʼoˆ laˇ ve, chaw yaˇ hui te ve venˇbaˆ 
hkʼa peu-eˬ leh Gʼuiˬsha hta‸ maˇ shawˍ maˇ caˆ hkʼa kʼoˆ hkʼa yaw ve hkʼa 
peu-eˬ hta‸ hpehˇ piˇ tuˬ yoˬ. 
29Ya‸ hkʼaˇ, da‸ ve kehˬ ve Awˬ ha hpu hta‸ maˇ shawˍ maˇ caˆ kʼoˆ ve chaw 
hkʼaˬ ve teˇ gʼaˇ hta‸ maˇ kʼoˆ, hkʼaˬ htaˆ ka‸ venˇbaˆ maˇ hpehˇ piˇ taˬ. Yawˇ 
co co taiˍ taiˍ venˇbaˆ cawˬ taˍ ve chaw hpeh‸ ve yoˬ teh‸ Yeˍsuˆ kʼoˆ piˇ ve 
yoˬ. 
30Yawˇ neˇ cha‸ chiˆ cawˬ ve teh‸ yawˇ hui kʼoˆ ve pa taw, Yeˍsuˆ chi hkʼe 
kʼoˆ ve yoˬ. 

Yeˍsuˆ ve awˬ e leh awˬ nyi paˍ teˇ hpaˍ 

31Oˇ htaˇ, Yeˍsuˆ ve awˬ e leh awˬ nyi paˍ teˇ hpaˍ laˬ ve yoˬ. Yawˇ hui awˬ baˬ 
hpawˇ huˉ taˍ leh Yeˍsuˆ hta‸ ca ku‸ tcuh ve yoˬ. 
32Chaw awˬ moˍ lonˉ yawˇ hta‸ hkʼa caw zuhˇ mui chehˇ ve yoˬ. Yawˇ hui 
yawˇ hta‸ kʼoˆ piˇ ve, Nawˬ ve awˬ e leh nawˬ ve awˬ nyi paˍ teˇ hpaˍ nawˬ 
hta‸ ca leh awˬ baˬ hpawˇ lo chehˇ taˍ ve yoˬ teh‸ kʼoˆ piˇ ve yoˬ. 
33Yeˍsuˆ kʼaw‸ kʼoˆ ve, Ngaˬ ve awˬ e leh ngaˬ ve awˬ nyi paˍ teˇ hpaˍ a shu le 
teh‸ na nyi ve yoˬ. 
34Hkʼa caw zuhˇ mui chehˇ ve chaw hui hta‸ yawˇ caw nyi leh kʼoˆ ve, Ngaˬ 
ve awˬ e leh ngaˬ ve awˬ nyi paˍ teˇ hpaˍ hta‸ nyi loˬ. 
35Gʼuiˬsha ve a loˍ hta‸ hkʼa te ve chaw lehˬ, ngaˬ ve awˬ nyi paˍ awˬ nyi ma 
leh ngaˬ ve awˬ e hpeh‸ ve yoˬ teh‸, Yeˍsuˆ kʼoˆ piˇ ve yoˬ. 

Maˍkuˆ li‸ 4 

Awˬ yawˇ sheˍ paˍ awˬ lawn tawˇ pa haˉ te maˍ ve 

1Teˇ pawˆ gʼuiˬ po paˇ lo Yeˍsuˆ kʼaw‸ maˍ piˇ chehˇ htaˇ, chaw awˬ moˍ lonˉ 
yawˇ geh hpawnˬ la ve pa taw, gʼuiˬ po hkʼaw cawˬ ve haw lo‸ kʼoˍ hkʼaw 
yawˇ ca lo‸ mui ve yoˬ. Chaw awˬ moˍ lonˉ hkʼa peu-eˬ lehˬ, gʼuiˬ pfuhˍ paˇ lo 
chehˇ taˍ ve yoˬ. 
2Oˇ htaˇ, yawˇ tawˇ pa haˉ te leh, awˬ lawn laiˉ ceuˬ maˍ piˇ ve yoˬ. Yawˇ maˍ 
piˇ ve awˬ hkʼaw lo chi hkʼe kʼoˆ ve, 

3Na sheˍ. Awˬ yawˇ sheˍ paˍ teˇ gʼaˇ awˬ yawˇ ca sheˍ ve yoˬ. 
4Yawˇ sheˍ ve teˇ yanˇ, awˬ yawˇ teˇ hpaˍ hpaˍ ya‸ kʼaw hpuiˇ lo ce leh, ngaˆ 
teˇ hpaˍ gʼawˆ caˇ sheˬ ve yoˬ. 
5Awˬ yawˇ teˇ hpaˍ hpaˍ miˬ shaˍ paˇ kuiˬ haˉ pui de lo ce leh, miˬ shaˍ maˇ 
naˉ ve pa taw, teˇ cawˬ haˉ yeˬ la ve yoˬ. 
6Ya‸ hkʼaˇ, awˬ yeˬ oˇ ve awˬ geu maˇ naw‸ ve pa taw, mvuhˇ nyi tawˆ la 
htaˇ, haw jaˇ chiˆ jaˇ leh nawˍ kʼai goˇ kʼai ve yoˬ. 
7Awˬ yawˇ teˇ hpaˍ hpaˍ aˉ chuˇ de lo ce ve yoˬ. Aˉ chuˇ buiˇ uiˍ la leh awˬ yeˬ 
hta‸ hoˆ ve pa taw, awˬ shiˍ maˇ naw‸. 
8Peuˬ leh awˬ yawˇ teˇ hpaˍ hpaˍ miˬ hkuiˇ da‸ kuiˬ lo ce ve yoˬ. Awˬ yeˬ yeˬ 
la uiˍ la leh, awˬ shiˍ maˇ maˇ naw‸ la ve yoˬ. Awˬ shiˍ shehˆ chi pun, hkaw‸ 
chi pun leh teˇ ha pun naw‸ maˇ la ve yoˬ. 
9Kaˇ tuˬ naˍ paw cawˬ ve chaw hui hkʼa deh‸ na-o teh‸ yawˇ kʼoˆ ve yoˬ. 
10Awˬ hkʼaw‸ nawˉ shu maˇ chehˇ ve teˇ yanˇ, yawˇ awˬ hkʼaˇ suh kʼai ve 
chaw leh tcuh yaˇ teˇ chi nyiˇ gʼaˇ, yawˇ hta‸ tawˇ pa haˉ teˇ hpaˍ awˬ lawn ca 
na nyi la ve yoˬ. 
11Yeˍsuˆ yawˇ hui hta‸ kʼoˆ piˇ ve, Gʼuiˬsha ve mvuhˇmiˬ awˬ lawn faˉ taˍ ve 
awˬ ceuˬ teˇ hpaˍ hta‸ nawˬ hui shiˍ hpeh‸ ve yoˬ. Ya‸ hkʼaˇ, awˬ baˬ hpawˇ 
chehˇ ve chaw hui hta‸ lehˬ, hkʼa peu-eˬ tawˇ pa haˉ tiˉ gʼa te maˍ piˇ ve yoˬ. 
12Aˬ hto‸ ma pa taw le teh‸ kʼoˆ kʼo, Yawˇ hui nyi ve ka‸ nyi maˇ mawˬ. Yawˇ 
hui kaˇ ve ka‸ na maˇ gʼa. Chi hkʼe maˇ heˆ kʼo, yawˇ hui kʼaw‸ hpfuhˆ kʼaw‸ 
la leh yawˇ hui ve venˇbaˆ hpehˇ hkʼa tuˬ yoˬ teh‸ kʼoˆ ve yoˬ. 
13Yeˍsuˆ yawˇ hui hta‸ kʼaw‸ kʼoˆ piˇ ve, Tawˇ pa haˉ chi ve hta‸ nawˬ hui na 
maˇ gʼa leh laˇ. Na maˇ gʼa ve kʼo, tawˇ pa haˉ hkʼa peu-eˬ hta‸ hkʼaˬ hkʼe te 
na gʼa tuˬ le. 
14Awˬ yawˇ sheˍ paˍ lehˬ, bon hkawˇ hta‸ sheˍ ve yoˬ. 

15Ya‸ kʼaw hpuiˇ lo bon hkawˇ sheˍ ve awˬ lawn lehˬ, bon hkawˇ hta‸ kaˇ htaˇ 
teˇ cawˬ haˉ Saˍtanˍ laˬ leh, yawˇ hui awˬ hkʼaw lo sheˍ taˍ ve bon hkawˇ hta‸ 
yuˬ tawˆ ve hta‸ kʼoˆ ve yoˬ. 
16Haˉ pui de lo sheˍ ve awˬ lawn lehˬ, bon hkawˇ hta‸ gʼa kaˇ leh, teˇ cawˬ haˉ 
ha lehˬ ha kʼa ha‸ yuˬ ve hta‸ kʼoˆ ve yoˬ. 
17Ya‸ hkʼaˇ, yawˇ hui awˬ geu maˇ naw‸ ve hta‸ pa taw, teˇ tcuhˉ teˇ jaw ceh 
tiˉ te‸ ve yoˬ. Awˬ hkʼaw‸ nawˉ bon hkawˇ hta‸ pa taw dawˇ haˍ gaˇ haˍ leh 
fawˉ ve mehˍ ve hta‸ gʼa hpuˇ da‸ htaˇ, teˇ cawˬ haˉ yawˇ hui luˬ kʼai ve yoˬ. 
18Aˉ chuˇ de lo sheˍ ve awˬ lawn lehˬ, yawˇ hui bon hkawˇ hta‸ kaˇ ve htawˇ, 
19chi miˬguiˬ dawˇ haˍ tuˬ teˇ hpaˍ, hpu shi mawˇ jeˬ hta‸ ha lehˬ ve teˇ hpaˍ 
leh, awˬ kaˍ awˬ nu awˬ ceuˬ teˇ hpaˍ hta‸ sheˉ lai ve teˇ hpaˍ lehˬ, bon hkawˇ 
hta‸ hoˆ taˍ ve pa taw, awˬ shiˍ naw‸ la maˇ hpeh‸ ve hta‸ kʼoˆ ve yoˬ. 
20Miˬ hkuiˇ da‸ kuiˬ lo sheˍ ve awˬ lawn lehˬ, bon hkawˇ hta‸ kaˇ leh ha‸ yuˬ 
ve pa taw, awˬ shiˍ shehˆ chi pun, hkaw‸ chi pun, teˇ ha pun naw‸ la ve chaw 
hta‸ kʼoˆ ve yoˬ teh‸ kʼoˆ piˇ ve yoˬ. 

Kawˆ faiˇ tuˉ leh hkʼawˍ lawˇ tcuhˍ mvuh‸ taˍ tuˬ laˇ 

21Peuˬ leh Yeˍsuˆ yawˇ hui hta‸ kʼoˆ piˇ ve, Kawˆ faiˇ tuˉ leh hkʼawˍ lawˇ tcuhˍ 
mvuh‸ taˍ tuˬ laˇ. Maˇ heˆ kʼo, ku-iˍ hawˉ teh taˍ tuˬ laˇ. Kawˆ faiˇ taˍ kuiˬ awˬ 
hkʼoˆ lo teh taˍ tuˬ maˇ heˆ laˇ. 
22Awˬ lawn kʼo, hkʼa faˉ taˍ ve awˬ ceuˬ teˇ hpaˍ hkʼa tawˍ lehˆ tawˆ la tuˬ yoˬ. 
Shu hta‸ maˇ shiˍ tcuh ve awˬ ceuˬ teˇ hpaˍ htawˇ, awˬ gʼeuˆ ba kuiˬ lo tawˆ la 
tuˬ yoˬ. 
23Kaˇ tuˬ naˍ paw cawˬ ve chaw a shu htawˇ maˇ kʼoˆ, hkʼa deh‸ na-o. 
24Peuˬ leh, yawˇ yawˇ hui hta‸ kʼoˆ piˇ ve, Nawˬ hui hkʼa gʼa kaˇ ve teˇ hpaˍ 
hta‸ shaˍ ti‸ taˍ-o‸. Nawˬ hui kawˬ piˇ ve hkʼa shuˍ shuˍ, shu nawˬ hui hta‸ 
kʼaw‸ kawˬ laˇ tuˬ ve awˬ hkʼoˆ, awˬ leuˉ ka‸ kʼaw‸ htehˍ laˇ tuˬ yoˬ. 
25Awˬ lawn kʼo, cawˬ ve chaw hta‸ kʼaw‸ htehˍ piˇ tuˬ yoˬ. Maˇ cawˬ ve chaw 
geh, yawˇ hkʼa cawˬ ve teˇ hpaˍ hta‸ kʼaw‸ yuˬ tawˆ sheˬ tuˬ yoˬ teh‸ kʼoˆ piˇ 
ve yoˬ. 

Awˬ yawˇ yeˬ la uiˍ la ve awˬ lawn tawˇ pa haˉ te maˍ ve 

26Yeˍsuˆ teˇ pawˆ kʼaw‸ kʼoˆ ve, Gʼuiˬsha ve mvuhˇmiˬ lehˬ, chaw teˇ gʼaˇ heh 
hkʼaw lo awˬ yawˇ sheˍ ve hta‸ shuˍ ve yoˬ. 
27Yawˇ mvuhˇ hpeu‸ zuh‸ leh mvuhˇ shawˉ tu la ve yoˬ. Awˬ yawˇ oˇ ve hkʼaˬ 
hkʼe te yeˬ la uiˍ la ve hta‸ yawˇ maˇ shiˍ. 
28Miˬguiˬ yawˇ hkʼaˇ yawˇ awˬ shiˍ naw‸ la piˇ ve yoˬ. Awˉ lawˉ awˬ yeˬ yeˬ la 
leh, awˬ hkʼaw‸ nawˉ awˬ nu, awˬ hkʼaw‸ nawˉ awˬ nu awˬ hkʼaw lo awˬ shiˍ 
naw‸ la maˬ la ve yoˬ. 
29Meh la leh gʼeu‸ ve awˬ yanˇ gaˬ la ve pa taw, awˬ shehˍ hpaˇ teˇ cawˬ haˉ 
law‸ kʼawˉ yuˬ leh gʼeu‸ ve yoˬ teh‸ Yeˍsuˆ kʼoˆ ve yoˬ. 

Gʼawˇ caˉ yawˇ awˬ lawn tawˇ pa haˉ te maˍ ve 

30Peuˬ leh yawˇ kʼoˆ ve, Gʼuiˬsha ve mvuhˇmiˬ hta‸ aˬ hto‸ ma yuˬ leh tehˆ da‸ 
nyi tuˬ le. Tawˇ pa haˉ hkʼaˬ ve teˇ ceuˬ yehˇ leh tehˆ maˍ tuˬ le. 
31Gʼuiˬsha ve mvuhˇmiˬ lehˬ, gʼawˇ caˉ yawˇ hta‸ shuˍ ve yoˬ. Awˬ yawˇ oˇ ve 
hta‸ heh hkʼaw lo sheˍ ve teˇ yanˇ, miˬguiˬ hkʼoˆ hkʼa cawˬ ve awˬ yawˇ hkʼa 
peu-eˬ a‸ kehˉ i ve htawˇ, 
32sheˍ peuˬ hkʼaw‸ nawˉ awˬ yeˬ yeˬ la uiˍ la leh, gʼawˇ hpa‸ mvuhˬ naweh 
hkʼa peu-eˬ a‸ kehˉ uiˍ ve yoˬ. Awˬ kʼaˉ teˇ hpaˍ uiˍ la leh, mvuhˇ hpe lo poˬ 
ve ngaˆ teˇ hpaˍ aˉ gʼuiˬ ha baˬ kuiˬ lo gʼaˇ jehˇ hpeh‸ ve yoˬ teh‸ Yeˍsuˆ kʼoˆ 
ve yoˬ. 

Yeˍsuˆ tawˇ pa haˉ yehˇ ve awˬ lawn 

33Yawˇ hui na gʼa puiˉ ve hkʼe ceh, chi hkʼe ve tawˇ pa haˉ maˇ maˇ Yeˍsuˆ 
yawˇ hui hta‸ bon hkawˇ maˍ piˇ ve yoˬ. 
34Tawˇ pa haˉ maˇ yehˇ kʼo, yawˇ yawˇ hui hta‸ maˇ maˍ piˇ. Ya‸ hkʼaˇ, yawˇ 
ve awˬ la‸ gʼawˇ hui ceh tiˉ chehˇ ve teˇ yanˇ, yawˇ yawˇ hui hta‸ awˬ lawn 
chi teˇ hpaˍ hkʼa peu-eˬ hkʼa deh‸ kʼaoˍ maˍ piˇ ve yoˬ. 

Yeˍsuˆ mvuhˇ haw hta‸ dehˬ piˇ lawˬ ve 

35Oˇ teˇ nyi mvuhˇ hpeu‸ la htaˇ, Coˇ paˉ hpawˇ lo hkanˍ kʼai-a veuˬ teh‸, 
Yeˍsuˆ yawˇ hui hta‸ kʼoˆ piˇ ve yoˬ. 

36Hkʼe te leh chaw awˬ moˍ lonˉ hta‸ yawˇ hui hpaˆ da‸ taˉ leh, Yeˍsuˆ chehˇ 
taˍ ve hkʼe haw lo‸ kʼoˍ hkʼaw yawˇ hui yawˇ hta‸ shiˍ kʼai ve yoˬ. Awˬ kaˍ 
awˬ nu haw lo‸ kʼoˍ teˇ hpaˍ ka‸ yawˇ hui geh kʼai ve yoˬ. 
37Oˇ htaˇ, mvuhˇ haw lonˉ meuˆ la leh, gʼuiˬ baˇ teˇ hpaˍ haw lo‸ kʼoˍ hta‸ 
htinˍ lo‸ la ve pa taw, haw lo‸ kʼoˍ awˬ hkʼaw lo iˉ kaˆ biˇ la chehˇ ve yoˬ. 
38Yeˍsuˆ lehˬ haw lo‸ kʼoˍ awˬ mehˍ hpawˇ lo uˉ gehˇ tcuhˉ leh, zuh‸ muiˉ kʼa 
chehˇ ve yoˬ. Hkʼe te leh, awˬ la‸ gʼawˇ teˇ hpaˍ yawˇ hta‸ ca nawˍ piˇ leh, 
Saˍ la‸-oˬ, ngaˬ hui luˬ kʼai tuˬ ve hta‸ nawˬ a ciˉ ka‸ maˇ dawˇ nyi leh laˇ teh
‸ kʼoˆ piˇ ve yoˬ. 
39Yeˍsuˆ tu la leh mvuhˇ haw hta‸ deˇ piˇ leh, gʼuiˬ po hta‸, Ta‸ iˉ gawˬ lehˍ 
chehˇ-oˆ teh‸ kʼoˆ piˇ ve yoˬ. Mvuhˇ haw dehˬ kʼai leh, ta‸ iˉ gawˬ lehˍ chehˇ 
sheˬ ve yoˬ. 
40Oˇ htaˇ Yeˍsuˆ kʼoˆ ve, Nawˬ hui aˬ hto‸ ma pa taw kawˆ ve le. Nawˬ hui 
yonˍ ve nyi ma maˇ cawˬ leh laˇ teh‸, yawˇ hui hta‸ na nyi ve yoˬ. 
41Yawˇ hui kawˆ jaˇ leh, teˇ gʼaˇ leh teˇ gʼaˇ kʼoˆ da‸ ve, Chi hpaˇ a shu le. 
Mvuhˇ haw leh gʼuiˬ po yawˇ ve hkawˇ hta‸ na yuˬ ve law teh‸ kʼoˆ da‸ ve 
yoˬ. 

Maˍkuˆ li‸ 5 

Neˇ geh ve Gaˍdaˍraˆ chaw hta‸ gu na-e piˇ ve 

1Hkʼe te leh, gʼuiˬ po coˇ paˉ, Gaˍdaˍ raˆ mvuhˇmiˬ lo yawˇ hui gaˬ ve yoˬ. 
2Yeˍsuˆ haw lo‸ kʼoˍ awˬ hkʼaw lo tawˆ la htaˇ, neˇ cha‸ chiˆ geh ve chaw teˇ 
gʼaˇ lehˬ, teˇ cawˬ haˉ chaw tuˍ hpfuh lo tawˆ la leh yawˇ hta‸ ca ha‸ la ve 
yoˬ. 
3Chaw oˇ ve lehˬ, chaw tuˍ hpfuh teˇ hpaˍ cawˬ kuiˬ lo tiˉ chehˇ taˍ ve yoˬ. 
Chaw teˇ gʼaˇ ka‸ yawˇ hta‸ hpeh tiˍ taˍ maˇ gʼa. Sho caˆ yuˬ leh hpeh tiˍ taˍ 
ve ka‸ maˇ gʼa. 

4Awˬ lawn kʼo, laiˉ pawˆ shu yawˇ hta‸ sho kawˬ sho caˆ yuˬ hpeh tiˍ taˍ 
htawˇ, yawˇ sho caˆ hta‸ gʼawˬ cheˆ leh, sho kawˬ hta‸ awˉ hteh ve yoˬ. Chaw 
teˇ gʼaˇ ka‸ yawˇ hta‸ meuˇ la tuˬ te maˇ gʼa. 
5Tuˍ hpfuh teˇ hpaˍ lo maˇ kʼoˆ, hkʼaw pui hkʼoˆ lo maˇ kʼoˆ, mvuhˇ law‸ kʼaw 
mvuhˇ hpeu‸ hkʼaˬ htaˆ ka‸ yawˇ kuˬ chehˇ ve yoˬ. Yawˇ awˬ to hta‸ ka‸, haˉ 
pui shiˍ yuˬ leh gui htu-iˍ chehˇ ve yoˬ. 
6Yeˍsuˆ vuiˇ kuiˬ lo laˬ chehˇ ve hta‸ chaw oˇ ve gʼa mawˬ htaˇ, yawˇ geh gʼuiˇ 
laˬ leh yawˇ hta‸ oˉ kʼoˍ pui ve yoˬ. 
7Yawˇ awˬ hkawˇ bvuhˬ chaweh kuˬ leh kʼoˆ ve, Mvuh jaˇ ve Gʼuiˬsha ve Yaˇ 
hpu Yeˍsuˆ-oˬ, nawˬ ngaˬ hta‸ hkʼaˬ hkʼe caˉ da‸ le. Nawˬ ngaˬ hta‸ maˇ gʼa 
fawˉ mehˍ tuˬ, Gʼuiˬsha mehˆ gʼuˇ suhˍ ngaˬ nawˬ hta‸ lawˬ hkawˉ ve yoˬ teh‸ 
kʼoˆ piˇ ve yoˬ. 
8Awˬ lawn kʼo, Neˇ cha‸ chiˆ-oˬ, yawˇ awˬ hkʼaw lo tawˆ kʼai-o teh‸, Yeˍsuˆ 
yawˇ hta‸ kʼoˆ piˇ ve hta‸ pa taw yoˬ. 
9Nawˬ aˬ hto‸ ma meh le teh‸, Yeˍsuˆ yawˇ hta‸ na nyi htaˇ, Ngaˬ hui maˇ jaˇ 
ve pa taw, ngaˬ ve awˬ meh lehˬ Leˍjonˍ yoˬ teh‸, yawˇ Yeˍsuˆ hta‸ kʼaw‸ kʼoˆ 
piˇ ve yoˬ. 
10Mvuhˇmiˬ oˇ ve awˬ hkʼaw lo yawˇ hui hta‸ maˇ gʼa gʼa‸ tawˆ tuˬ, yawˇ 
Yeˍsuˆ hta‸ gʼaˇ hte‸ lawˬ hkawˉ ve yoˬ. 
11Hkʼaw oˇ ve awˬ ba‸ le lo, va‸ moˍ lonˉ kʼaˆ caˇ chehˇ ve yoˬ. 
12Hkʼe te leh, neˇ teˇ hpaˍ yawˇ hta‸ lawˬ hkawˉ ve, Va‸ oˇ ve teˇ hpaˍ awˬ 
hkʼaw lo ngaˬ hui gʼa lo‸-e tuˬ, ngaˬ hui hta‸ kʼai tcuh laˇ-oˆ teh‸ kʼoˆ piˇ ve 
yoˬ. 
13Oˇ htaˇ, Yeˍsuˆ yawˇ hui hta‸ kʼai tcuh ve yoˬ. Neˇ cha‸ chiˆ teˇ hpaˍ tawˆ 
kʼai leh va‸ oˇ ve teˇ hpaˍ awˬ hkʼaw lo lo‸-e ve yoˬ. Va‸ awˬ moˍ lonˉ lehˬ, 
miˬ haˍ kuiˬ lo gʼaˇ hte‸ gʼuiˇ ya‸-e leh, gʼuiˬ po hkʼaw lo lo‸-e leh kʼa suh 
peuˬ sheˬ ve yoˬ. Va‸ oˇ ve teˇ hpaˍ, aˬ laˬ hkʼe nyiˇ hinˉ hkeh cawˬ ve yoˬ. 

14Va‸ hawˉ paˍ teˇ hpaˍ gʼuiˇ kʼo‸-e leh, awˬ lawn oˇ ve hta‸ venˇ hkʼaˆ teˇ 
hpaˍ awˬ hkʼaw lo ca hto piˇ ve yoˬ. Hkʼe te leh, hkʼaˬ hkʼe hpeh‸ la ve awˬ 
lawn hta‸ gʼa shiˍ tuˬ, chaw teˇ hpaˍ ca nyi la ve yoˬ. 
15Yawˇ hui Yeˍsuˆ geh gaˬ la htaˇ, neˇ cha‸ chiˆ Leˍjonˍ geh ve chaw teˇ gʼaˇ 
veu‸ kʼaˇ veu‸ deh leh mui chehˇ ve hta‸ yawˇ hui gʼa mawˬ ve yoˬ. Yawˇ ve 
nyi ma awˉ lawˉ htaˇ hkʼa shuˍ shuˍ kʼaw‸ da‸ la ve hta‸ htawˇ yawˇ hui gʼa 
mawˬ leh kawˆ jaˇ ve yoˬ. 
16Gʼa mawˬ taˍ ve chaw teˇ hpaˍ lehˬ, neˇ geh ve chaw awˬ lawn leh va‸ teˇ 
hpaˍ hkʼaˬ hkʼe hpeh‸ la ve awˬ lawn, ca nyi la ve chaw hui hta‸ kʼaoˍ maˍ 
piˇ ve yoˬ. 
17Hkʼe te leh, yawˇ hui ve mvuhˇmiˬ teˇ tawn awˬ hkʼaw lo tawˆ kʼai tuˬ, yawˇ 
hui Yeˍsuˆ hta‸ lawˬ hkawˉ ve yoˬ. 
18Yeˍsuˆ haw lo‸ kʼoˍ awˬ hkʼaw lo lo‸-e ve teˇ yanˇ, neˇ cha‸ chiˆ geh jaw ve 
chaw chi teˇ gʼaˇ lehˬ, yawˇ geh chehˇ tuˬ lawˬ hkawˉ ve yoˬ. 
19Yeˍsuˆ yawˇ hta‸ maˇ chehˇ tcuh. Ya‸ hkʼaˇ yawˇ hta‸ kʼoˆ piˇ ve, Nawˬ aˉ 
hkʼaw kʼo‸-e leh, Jawˇmawˇ Gʼui sha nawˬ hta‸ hkʼaˬ ma ga laˇ leh ha kʼaˉ laˇ 
ve awˬ lawn, nawˬ ve awˬ ceuˬ awˬ hkʼaˇ teˇ hpaˍ hta‸ ca kʼaoˍ maˍ piˇ-oˆ teh‸ 
kʼoˆ piˇ ve yoˬ. 
20Hkʼe te leh yawˇ tawˆ kʼai leh, Yeˍsuˆ yawˇ hta‸ hkʼaˬ ma ga laˇ peuˬ ve awˬ 
lawn, Deˍkaˍpawˇliˆ mvuhˇmiˬ awˬ hkʼaw lo yawˇ gʼaˇ hte‸ ca kʼaoˍ maˍ piˇ ve 
pa taw, chaw hkʼa peu-eˬ anˇ jaˇ ve yoˬ. 

Yaˍiˉruˆ ve yaˇ miˇ leh, Yeˍsuˆ ve aˉ po‸ hta‸ htawˇ ve yaˇ miˇ 

21Yeˍsuˆ haw lo‸ kʼoˍ ciˇ leh gʼuiˬ po coˇ paˉ lo kʼaw‸ hkanˍ kʼai ve yoˬ. Yawˇ 
gʼuiˬ po paˇ chehˇ taˍ htaˇ, chaw awˬ moˍ lonˉ yawˇ geh hpawnˬ la ve yoˬ. 
22Oˇ htaˇ, Yaˍiˉruˆ meh ve bon yehˬ awˬ hoˉ te ve teˇ gʼaˇ laˬ leh Yeˍsuˆ hta‸ 
mawˬ htaˇ, yawˇ ve hkui paˇ lo boˆ sheˬ ve yoˬ. 
23Yawˇ Yeˍsuˆ hta‸ kʼoˆ piˇ ve, Ngaˬ ve yaˇ miˇ ehˉ suh la paˇ neˇ ve yoˬ. Yawˇ 
na-e la leh a sha‸ gʼa te‸ tuˬ, nawˬ laˬ leh yawˇ awˬ hkʼoˆ hta‸ la‸ sheh a ciˉ 
ca taˍ piˇ la-o teh‸, gʼaˇ hte‸ lawˬ hkawˉ ve yoˬ. 

24Hkʼe te leh, yawˇ Yaˍiˉruˆ geh kʼai ve yoˬ. Chaw awˬ moˍ lonˉ yawˇ hkʼaˇ suh 
kʼai leh, yawˇ hta‸ buiˆ heuˆ ca‸ heuˆ chehˇ ve yoˬ. 
25Teˇ chi nyiˇ hkʼaw‸ hkʼa gaˬ awˬ suhˍ ya‸ la chehˇ ve yaˇ miˇ teˇ gʼaˇ cawˬ 
ve yoˬ. 
26Naˆ tsuhˇ shehˍ hpaˇ laiˉ gʼaˇ ve la‸ sheh awˬ hkʼaw lo yawˇ laiˉ ceuˬ gʼa 
hkanˍ jaˇ peuˬ. Yawˇ hkʼa cawˬ ve hkʼa peu-eˬ hta‸ yehˇ peuˬ htawˇ, yawˇ a ciˉ 
ka‸ maˇ na-e la ve awˬ hkʼoˆ, a naˍ oˇ ve shaˬ te shaˬ kʼaw‸ jaˇ la ve yoˬ. 
27Yawˇ Yeˍsuˆ awˬ lawn gʼa kaˇ jaw ve yoˬ. Hkʼe te leh, chaw awˬ moˍ lonˉ awˬ 
hkʼaw lo yawˇ Yeˍsuˆ awˬ hkʼaw‸ nawˉ hpawˇ lo laˬ leh, yawˇ ve veu‸ kʼaˇ hta
‸ ca htawˇ ve yoˬ. 
28Awˬ lawn kʼo, Yawˇ ve veu‸ kʼaˇ hta‸ ceh ngaˬ gʼa htawˇ ve kʼo, ngaˬ na-e la 
tuˬ yoˬ teh‸ yawˇ kʼoˆ ve yoˬ. 
29Oˇ htaˇ, yawˇ awˬ suhˍ ya‸ la ve teˇ cawˬ haˉ cheh sheˬ leh, yawˇ na-e la 
peuˬ ve hta‸ yawˇ awˬ to shiˍ ve yoˬ. 
30Yeˍsuˆ yawˇ ve awˬ to awˬ hkʼaw lo kanˇ paˆ tawˆ kʼai ve hta‸ teˇ cawˬ haˉ 
gʼa shiˍ ve pa taw, chaw awˬ moˍ lonˉ hta‸ yawˇ hpfuhˆ nyi leh, Ngaˬ ve veu‸ 
kʼaˇ hta‸ a shu htawˇ ve le teh‸ na nyi ve yoˬ. 
31Yawˇ ve awˬ la‸ gʼawˇ teˇ hpaˍ lehˬ, Chaw awˬ moˍ lonˉ nawˬ hta‸ buiˆ heuˆ 
ca‸ heuˆ chehˇ ve hta‸ nawˬ mawˬ chehˇ ve ka‸, Ngaˬ hta‸ a shu htawˇ ve le 
teh‸ na nyi ve laˇ teh‸, Yeˍsuˆ hta‸ kʼaw‸ kʼoˆ piˇ ve yoˬ. 
32Yawˇ hta‸ htawˇ laˇ ve chaw hta‸ gʼa mawˬ tuˬ Yeˍsuˆ hkʼa caw zuhˇ nyi 
chehˇ ve yoˬ. 
33Yaˇ miˇ oˇ ve lehˬ, yawˇ awˬ hkʼaw lo hkʼaˬ hkʼe hpeh‸ la ve awˬ lawn hta‸ 
shiˍ ve pa taw, yawˇ kawˆ cheˇ chehˇ ve yoˬ. Yawˇ Yeˍsuˆ geh laˬ leh yawˇ 
mehˆ gʼuˇ suhˍ boˆ sheˬ leh, awˬ lawn hkʼa peu-eˬ yawˇ hta‸ hteˇ lehˍ hto piˇ 
ve yoˬ. 

34Yeˍsuˆ yawˇ hta‸ kʼoˆ piˇ ve, Yaˇ miˇ-oˬ, nawˬ yonˍ ve teˇ ceuˬ lehˬ, nawˬ hta
‸ na-e la piˇ peuˬ. Dawˇ sha ve awˬ hkʼaw lo kʼo‸-e loˬ. Nawˬ hta‸ chehˇ sha 
la piˇ peuˬ teh‸ kʼoˆ piˇ ve yoˬ. 
35Yawˇ oˇ hkʼe kʼoˆ chehˇ htaˇ, bon yehˬ awˬ hoˉ teˇ gʼaˇ ve yehˬ lo laˬ ve chaw 
teˇ hpaˍ kʼoˆ ve, Nawˬ ve yaˇ miˇ suh peuˬ. Aˬ hto‸ ma te Saˍ la‸ hta‸ kʼaw‸ 
sho‸ sha‸ piˇ ve le. 
36Tawˇ hkawˇ oˇ ve hta‸ Yeˍsuˆ maˇ na leh, bon yehˬ awˬ hoˉ teˇ gʼaˇ hta‸, Taˇ 
dawˇ haˍ. Yonˍ ve tiˇ te-o teh‸ kʼoˆ piˇ ve yoˬ. 
37Peˍtruˆ, Yaˍkoˆ leh Yaˍkoˆ ve awˬ nyi paˍ Yoˇhanˬ, yawˇ hui shehˆ gʼaˇ maˇ 
heˆ kʼo, awˬ kaˍ awˬ nu chaw teˇ gʼaˇ hta‸ ka‸ yawˇ awˬ hkʼaˇ suh maˇ laˬ 
tcuh. 
38Yawˇ bon yehˬ awˬ hoˉ teˇ gʼaˇ ve yehˬ lo gaˬ la htaˇ, shu duiˆ-ehˍ shaˇ-ehˍ te 
leh, gʼaˇ hte‸ hawˬ leh paˆ hawˬ chehˇ ve hta‸ yawˇ gʼa mawˬ ve yoˬ. 
39Yeˍsuˆ aˉ hkʼaw lo‸-e leh, Nawˬ hui aˬ hto‸ ma te duiˆ-ehˍ shaˇ-ehˍ te leh 
hawˬ chehˇ ve le. Yaˇ ehˉ chi suh ve maˇ heˆ. Yawˇ zuh‸ muiˉ kʼa chehˇ ve yoˬ 
teh‸ yawˇ hui hta‸ kʼoˆ piˇ ve yoˬ. 
40Oˇ htaˇ, yawˇ hui Yeˍsuˆ hta‸ hpawnˬ gʼuiˬ ve yoˬ. Yeˍsuˆ yawˇ hui hkʼa peu-
eˬ hta‸ gʼa‸ tawˆ sheˬ leh, yaˇ ehˉ ve awˬ pa awˬ e leh yawˇ geh laˬ ve chaw 
teˇ hpaˍ hta‸ shiˍ veu leh, yaˇ ehˉ teh taˍ kuiˬ lo lo‸-e ve yoˬ. 
41Oˇ htaˇ, Yeˍsuˆ yaˇ miˇ ehˉ ve la‸ sheh hta‸ vawˆ leh kʼoˆ ve, Taˍliˇtaˍkuˇmiˆ. 
Tawˇ oˇ ve tcuhˉ kui lehˬ, Yaˇ miˇ-oˬ, ngaˬ nawˬ hta‸ kʼoˆ laˇ ve, tu la-o teh‸ 
kʼoˆ ve yoˬ. 
42Oˇ htaˇ, yaˇ miˇ ehˉ oˇ ve teˇ cawˬ haˉ tu la leh, ya‸ kʼaw toˇ kʼai ve yoˬ. Awˬ 
lawn kʼo, yawˇ a sha‸ teˇ chi nyiˇ hkʼaw‸ gaˬ peuˬ. Chaw oˇ ve teˇ hpaˍ dawˇ 
maˇ tawˆ leh anˇ jaˇ ve yoˬ. 
43Awˬ lawn oˇ ve hta‸ shu teˇ gʼaˇ ka‸ maˇ gʼa shiˍ tuˬ, Yeˍsuˆ yawˇ hui hta‸ 
gʼaˇ hte‸ tawˇ piˇ peuˬ leh, Yaˇ miˇ ehˉ hta‸ caˇ tuˬ caˍ piˇ-oˆ teh‸, yawˇ hui 
hta‸ kʼoˆ piˇ ve yoˬ. 

Maˍkuˆ li‸ 6 

Naˍzaˍrehˆ chaw hui Yeˍsuˆ hta‸ maˇ ha‸ yuˬ 

1Yeˍsuˆ oˇ kaˬ lo tawˆ kʼai leh yawˇ ve mvuhˇmiˬ lo kʼaw‸ gaˬ la ve yoˬ. Yawˇ 
ve awˬ la‸ gʼawˇ teˇ hpaˍ ka‸ yawˇ awˬ hkʼaˇ suh kʼai ve yoˬ. 
2Shinˉ nyi gaˬ leh bon yehˬ awˬ hkʼaw lo yawˇ maˍ piˇ ve yoˬ. Gʼa kaˇ ve chaw 
laiˉ gʼaˇ anˇ jaˇ leh kʼoˆ ve, Chaw chi hpaˇ lehˬ, chi hkʼe ve awˬ ceuˬ teˇ hpaˍ 
hta‸ hkʼaˬ lo gʼa ve le. Yawˇ gʼa ve cuˇ yiˍ lehˬ, hkʼaˬ hkʼe ve cuˇ yiˍ le. Chi 
taw taw kanˇ paˆ uiˍ ve kanˉ yawˇ la‸ hkʼaw hkʼaˬ hkʼe te hpeh‸ la ve le. 
3Yawˇ lehˬ, Maˍriˆ ve yaˇ paˍ la‸shaˉmaˉ hpeh‸ ve maˇ heˆ laˇ. Yaˍkoˆ, Yoˇseˍ, 
Yuˇda‸, Siˉmonˍ hui ve awˬ viˉ paˍ maˇ heˆ laˇ. Yawˇ awˬ nyi ma teˇ hpaˍ ka‸, 
ngaˬ hui geh chehˇ ve maˇ heˆ laˇ teh‸ kʼoˆ leh, yawˇ hui yawˇ hta‸ nyi ma luˬ 
ve yoˬ. 
4Yeˍsuˆ yawˇ hui hta‸ kʼoˆ piˇ ve, Gʼuiˬsha ve tcuh kaˍ paˍ teˇ gʼaˇ lehˬ, awˬ 
me‸ awˬ hponˇ cawˬ ve yoˬ. Ya‸ hkʼaˇ, a shu yawˇ ve mvuhˇmiˬ, a shu yawˇ 
ve awˬ viˉ awˬ nyi leh, a shu yawˇ ve yehˬ awˬ hkʼaw lo lehˬ, awˬ me‸ awˬ 
hponˇ maˇ cawˬ teh‸ kʼoˆ ve yoˬ. 
5Chehˇ haˍ ve chaw teˇ hpaˍ hpaˍ awˬ hkʼoˆ la‸ sheh taˍ leh gu na-e piˇ ve ceh 
tiˉ maˇ heˆ kʼo, oˇ kaˬ lo kanˇ paˆ uiˍ ve kanˉ awˬ kaˍ awˬ nu ve hta‸ yawˇ te 
maˇ hpeh‸. 
6Yawˇ hui maˇ yonˍ puiˉ ve pa taw, yawˇ anˇ jaˇ ve yoˬ. Oˇ ve hkʼaw‸ nawˉ, 
yawˇ teˇ hkʼaˆ peuˬ teˇ hkʼaˆ lo hkʼa zuhˇ kʼai leh bon maˍ piˇ ve yoˬ. 

Tcuh yaˇ teˇ chi nyiˇ gʼaˇ hta‸ kʼai tcuh ve 

7Oˇ htaˇ, tcuh yaˇ teˇ chi nyiˇ gʼaˇ hta‸ yawˇ kuˬ yuˬ leh, nyiˇ gʼaˇ teˇ kaˬ nyiˇ 
gʼaˇ teˇ kaˬ kʼai tcuh ve yoˬ. Neˇ cha‸ chiˆ teˇ hpaˍ hta‸ gʼaˇ tuˬ, yawˇ hui hta‸ 
kanˇ paˆ piˇ ve yoˬ. 
8Juˇ fuiˍ teˇ taˬ maˇ heˆ kʼo, ya‸ kʼaw kʼaˉ awˬ pon awˬ kaˍ awˬ nu te‸ chiˉ taˇ 
yuˬ kʼai. Miˉ chaw ka‸, hkaoˍmonˇ ka‸ taˇ pfuhˇ kʼai. Haˍ pi caˆ hkʼaw lo hpu 
taˇ doˆ pfuhˇ kʼai. 

9Hkuiˉ nuˆ tcuhˉ leh, aˉ po‸ teˇ hkʼoˆ ceh tiˉ deh kʼai-o teh‸, Yeˍsuˆ yawˇ hui 
hta‸ tawˇ piˇ ve yoˬ. 
10Yeˍsuˆ yawˇ hui hta‸ kʼaw‸ kʼoˆ piˇ ve, Hkʼaˬ ve teˇ kaˬ maˇ kʼoˆ, shu ve 
yehˬ hkʼaw nawˬ hui lo‸-e ve teˇ yanˇ, hkʼaˆ oˇ ve awˬ hkʼaw lo maˇ tawˆ kʼai 
sheˍ ve ceh ceh, oˇ ve teˇ yehˬ awˬ hkʼaw lo ceh tiˉ chehˇ taˍ-o‸. 
11Hkʼaˬ ve teˇ kaˬ lo maˇ kʼoˆ, nawˬ hui hta‸ maˇ ha‸ yuˬ leh nawˬ hui ve tawˇ 
hkawˇ hta‸ maˇ na ve kʼo, oˇ kaˬ lo nawˬ hui tawˆ kʼai htaˇ, yawˇ hui hta‸ 
shaˉ hkiˆ te maˍ piˇ tuˬ, hkui taw kʼaw hta‸ ngawˉ taˍ ve je‸ meu-e hta‸ hpi 
baˬ taˉ-oˆ teh‸, yawˇ hui hta‸ kʼoˆ piˇ ve yoˬ. 
12Hkʼe te leh yawˇ hui tawˆ kʼai leh, Chaw yaˇ hui lehˬ a shu yawˇ ve venˇbaˆ 
hta‸ dawˇ hpfuhˆ cawˇ ve yoˬ teh‸ bon maˍ piˇ ve yoˬ. 
13Yawˇ hui neˇ maˇ maˇ hta‸ gʼa‸ kʼoˬ leh, naˬ ve gawˬ ve chaw maˇ maˇ hta‸ 
naˍ manˇ shehˍ leh gu na-e piˇ ve yoˬ. 

Baˆtiˆsaˬ piˇ paˍ Yoˇhanˬ suh ve 

14Oˇ htaˇ Yeˍsuˆ awˬ lawn bvuhˬ kʼai jaˇ ve pa taw, hkunˉ hawˉ hkanˇ Heˍroˆ 
gʼa kaˇ ve yoˬ. Chaw teˇ hpaˍ hpaˍ kʼoˆ ve, Baˆtiˆsaˬ piˇ paˍ Yoˇhanˬ suh kuiˬ lo 
kʼaw‸ te‸ la peuˬ. Chi hta‸ pa taw, kanˇ paˆ uiˍ ve kanˉ chi teˇ hpaˍ hta‸ yawˇ 
te hpeh‸ ve yoˬ. 
15Chaw teˇ hpaˍ hpaˍ kʼoˆ ve, Yawˇ lehˬ Eˇliˇya‸ yoˬ. Awˬ kaˍ awˬ nu teˇ hpaˍ 
kʼoˆ ve, Yawˇ lehˬ aˬ sho-eˬ htaˇ Gʼuiˬsha ve tcuh kaˍ paˍ teˇ hpaˍ hta‸ shuˍ ve 
tcuh kaˍ paˍ teˇ gʼaˇ hpeh‸ ve yoˬ. 
16Jawˇmawˇ Heˍroˆ gʼa kaˇ leh, Chaw chi lehˬ, ngaˬ oˉ kʼoˍ tawˆ peuˬ ve 
Yoˇhanˬ yoˬ. Yawˇ suh kuiˬ lo kʼaw‸ te‸ tu la peuˬ teh‸ kʼoˆ ve yoˬ. 
17Awˬ lawn chi lehˬ chi hkʼe yoˬ. Jawˇmawˇ Heˍroˆ ve awˬ nyi paˍ Hpiˇliˇpuˆ 
ve awˬ miˇ ma Heˍroˍdiˆ hta‸ jawˇmawˇ Heˍroˆ heuˆ ve yoˬ. Yaˇ miˇ oˇ ve hta‸ 
pa taw, yawˇ chaw hta‸ hpehˇ leh Yoˇhanˬ hta‸ hpeh yuˬ leh htawnˍ hkʼaw 
keu taˍ ve yoˬ. 

18Aˬ hto‸ ma hta‸ pa taw le teh‸ kʼoˆ kʼo, Nawˬ awˬ nyi paˍ ve awˬ miˇ ma 
hta‸ nawˬ heuˆ maˇ cawˇ teh‸, Yoˇhanˬ jawˇmawˇ Heˍroˆ hta‸ kʼoˆ piˇ ve hta‸ 
pa taw yoˬ. 
19Chi hta‸ pa taw, Heˍroˍdiˆ Yoˇhanˬ hta‸ canˇ jaˇ leh tiˇ pehˍ gaˇ ve yoˬ. Ya‸ 
hkʼaˇ, tiˇ pehˍ maˇ hpeh‸ sheˍ. 
20Awˬ lawn kʼo, Yoˇhanˬ lehˬ hteˇ ve cawˇ ve da‸ ve kehˬ ve chaw hpeh‸ ve 
hta‸ jawˇmawˇ Heˍroˆ shiˍ ve pa taw, yawˇ hta‸ kawˆ leh hkʼa deh‸ ha‸ shaˉ 
taˍ ve yoˬ. Yoˇhanˬ maˍ piˇ ve tawˇ hkawˇ hta‸ jawˇmawˇ Heˍroˆ gʼa kaˇ htaˇ, 
yawˇ nyi ma sho‸ sha‸ chehˇ ve htawˇ, ha lehˬ ha kʼa na gaˇ ve yoˬ. 
21Jawˇmawˇ Heˍroˆ paw ve hta‸ dawˇ nawˇ tuˬ pawehˇ te ve awˬ nyi kʼaw‸ 
gaˬ la leh, yawˇ lehˬ yawˇ awˬ hawˉ ve jawˇmawˇ teˇ hpaˍ, ma‸ poˍ teˇ hpaˍ 
leh Gaˍliˍlehˇ mvuhˇ miˬ awˬ hkʼaw ve awˬ hoˉ awˬ naˬ teˇ hpaˍ hta‸ kuˬ leh 
hti caˇ hti dawˬ ve yoˬ. 
22Awˬ yanˇ cawˇ ve pa taw, Heˍroˍdiˆ ve awˬ yaˇ miˇ lo‸-e leh pawehˇ te maˍ 
piˇ htaˇ, jawˇmawˇ Heˍroˆ leh yawˇ geh mui caˇ chehˇ ve chaw teˇ hpaˍ nyi 
ma cawˇ jaˇ ve yoˬ. Hkʼe te leh hkunˉ hawˉ hkanˇ Heˍroˆ yaˇ miˇ hta‸ kʼoˆ piˇ 
ve, Nawˬ heuˆ gaˇ ve hkʼe lawˬ-o‸. Ngaˬ nawˬ hta‸ pe‸ laˇ tuˬ yoˬ teh‸ kʼoˆ ve 
yoˬ. 
23Chi hkʼoˆ ka‸ yawˇ hkanˍ leh yaˇ miˇ hta‸ kʼoˆ piˇ ve, Nawˬ hkʼa lawˬ ve teˇ 
hpaˍ, ngaˬ ve mvuhˇmiˬ teˇ hkoˇ hkʼa gaˬ ngaˬ pe‸ laˇ tuˬ yoˬ teh‸ kʼoˆ ve yoˬ. 
24Oˇ htaˇ, yaˇ miˇ oˇ ve tawˆ kʼai leh, Ngaˬ aˬ hto‸ ma hta‸ gʼa lawˬ tuˬ le teh‸, 
yawˇ ve awˬ e hta‸ na nyi ve yoˬ. Awˬ e lehˬ, Baˆtiˆsaˬ piˇ paˍ Yoˇhanˬ ve oˉ 
kʼoˍ hta‸ lawˬ yuˬ-o‸ teh‸ kʼaw‸ kʼoˆ piˇ ve yoˬ. 
25Hkʼe te leh, teˇ cawˬ haˉ yaˇ miˇ oˇ ve hkunˉ hawˉ hkanˇ geh haˆ haˆ kʼaw‸ lo
‸-e leh kʼoˆ ve, Baˆtiˆsaˬ piˇ paˍ Yoˇhanˬ ve oˉ kʼoˍ hta‸ hkehˇ pe le awˬ hkʼaw 
keu leh ngaˬ hta‸ haˆ haˆ pe‸ laˇ tuˬ heuˆ gaˇ ve yoˬ teh‸ lawˬ ve yoˬ. 
26Hkunˉ hawˉ hkanˇ lehˬ, dawˇ haˍ jaˇ ve htawˇ, yawˇ hkanˍ taˍ peuˬ ve hta‸ 
pa taw leh yawˇ geh mui caˇ chehˇ ve chaw teˇ hpaˍ hta‸ pa taw, yawˇ kʼoˆ 
taˍ ve tawˇ hkawˇ hta‸ maˇ te luˬ gaˇ. 

27Oˇ htaˇ hkunˉ hawˉ hkanˇ lehˬ, shaw shehˍ hpaˇ teˇ gʼaˇ hta‸, Yoˇhanˬ ve oˉ 
kʼoˍ ca tawˆ veu laˇ-oˆ teh‸ kʼoˆ leh, teˇ cawˬ haˉ kʼai tcuh ve yoˬ. Yawˇ kʼai 
leh, htawnˍ hkʼaw lo Yoˇhanˬ ve oˉ kʼoˍ hta‸ tawˆ ve yoˬ. 
28Oˉ kʼoˍ oˇ ve hkehˇ pe le hkʼaw keu veu laˇ leh yaˇ miˇ hta‸ piˇ ve yoˬ. Hkʼe 
te leh awˬ yaˇ miˇ htawˇ, awˬ e hta‸ piˇ ve yoˬ. 
29Yoˇhanˬ ve awˬ la‸ gʼawˇ teˇ hpaˍ lehˬ, awˬ lawn oˇ ve hta‸ gʼa kaˇ htaˇ, 
yawˇ hui laˬ leh yawˇ ve awˬ to hta‸ yuˬ leh, tuˍ hpfuh hkʼaw lo ca tuˍ ve yoˬ. 

Chaw ngaˇ hinˉ gʼaˇ hta‸ caˍ piˇ ve 

30Oˇ htaˇ, tcuh yaˇ teˇ hpaˍ Yeˍsuˆ geh hpawnˬ la leh, yawˇ hui hkʼa te hkʼa 
maˍ ve awˬ lawn hkʼa peu-eˬ yawˇ hta‸ kʼaw‸ kʼaoˍ piˇ ve yoˬ. 
31Oˇ htaˇ Yeˍsuˆ lehˬ, Nawˬ hui teˇ hpaˍ laˬ-o‸. Heh puiˉ hkʼaw chaw gawˬ kuiˬ 
lo gʼaˇ a ciˉ ca jehˇ sheˍ teh‸, yawˇ hui hta‸ kʼoˆ piˇ ve yoˬ. Awˬ lawn kʼo, 
chaw maˇ maˇ yiˬ yiˬ laˬ laˬ te chehˇ ve hta‸ pa taw, yawˇ hui awˍ ka‸ caˇ maˇ 
tanˇ ve yoˬ. 
32Hkʼe te leh, yawˇ hui haw lo‸ kʼoˍ ciˇ leh heh puiˉ hkʼaw chaw gawˬ kuiˬ teˇ 
kaˬ lo kʼai ve yoˬ. 
33Yawˇ hui tawˆ kʼai ve hta‸ chaw maˇ maˇ gʼa mawˬ gʼa shiˍ ve yoˬ. Hkʼe te 
leh, hkʼaˬ venˇ chi venˇ lo chehˇ ve chaw hui gʼuiˬ po jaˇ lo gʼuiˇ kʼai leh, awˬ 
gʼuˇ suhˍ gaˬ ve yoˬ. 
34Yeˍsuˆ haw lo‸ kʼoˍ hkʼaw tawˆ kʼai htaˇ, chaw awˬ moˍ lonˉ hta‸ gʼa mawˬ 
ve yoˬ. Yawˇ hui lehˬ, yawˬ hawˉ paˍ maˇ cawˬ ve yawˬ teˇ hpaˍ hta‸ shuˍ ve 
pa taw, yawˇ yawˇ hui hta‸ ha kʼaˉ leh awˬ lawn laiˉ ceuˬ maˍ piˇ ve yoˬ. 
35Mvuhˇ hpeu‸ la htaˇ, yawˇ ve awˬ la‸ gʼawˇ teˇ hpaˍ yawˇ geh laˬ leh kʼoˆ 
ve, Choˬ kaˬ lehˬ heh puiˉ hkʼaw hpeh‸ leh, mvuhˇ ka‸ hpeu‸ la yoˬ. 
36Chaw chi teˇ hpaˍ lehˬ, awˬ paˇ awˬ kui cawˬ ve hkʼaˆ hkʼaw pan hkʼaw lo 
kʼai leh caˇ tuˬ ca vuiˬ caˇ-e tuˬ, yawˇ hui hta‸ hpehˇ piˇ-oˆ teh‸ kʼoˆ piˇ ve yoˬ. 
37Ya‸ hkʼaˇ yawˇ lehˬ, Nawˬ hui teˇ hpaˍ yawˇ hui hta‸ caˍ piˇ-oˆ teh‸, yawˇ 
hui hta‸ kʼaw‸ kʼoˆ piˇ htaˇ, awˬ la‸ gʼawˇ hui lehˬ, Ngaˬ hui hkaoˍmonˇ nyiˇ 

ha hteh‸ hpfuhˇ ca vuiˬ leh, yawˇ hui hta‸ gʼa caˍ piˇ tuˬ laˇ teh‸ kʼaw‸ kʼoˆ 
piˇ ve yoˬ. 
38Yeˍsuˆ kʼoˆ ve, Nawˬ hui geh hkaoˍmonˇ hkʼaˬ nyiˇ diˬ cawˬ le. A ciˉ ca nyi 
sheˍ teh‸ kʼoˆ piˇ htaˇ, yawˇ hui ca nyi peuˬ leh, Hkaoˍmonˇ ngaˇ diˬ leh ngaˇ 
nyi hkeh cawˬ ve yoˬ teh‸ kʼaw‸ kʼoˆ piˇ ve yoˬ. 
39Oˇ htaˇ Yeˍsuˆ lehˬ, Mvuh‸ nawˉ lehˍ ve awˬ hkʼoˆ chaw chi ma ve hta‸ awˬ 
moˍ awˬ moˍ te mui tcuh-o teh‸ yawˇ hui hta‸ kʼoˆ piˇ ve yoˬ. 
40Yawˇ hui lehˬ, teˇ ha gʼaˇ teˇ moˍ, ngaˇ chi gʼaˇ teˇ moˍ, chi hkʼe awˬ moˍ awˍ 
moˍ te mui ve yoˬ. 
41Yeˍsuˆ hkaoˍmonˇ oˇ ve ngaˇ diˬ leh ngaˇ oˇ ve nyiˇ hkeh hta‸ yuˬ peuˬ 
hkʼaw‸ nawˉ, mvuhˇ naw ma lo chiˇ nyi leh bon hta‸ chiˇ mvuh ve yoˬ. 
Hkaoˍmonˇ oˇ ve hta‸ yawˇ hkʼeh‸ peuˬ leh, chaw chi ma ve mehˆ gʼu suhˍ lo 
ca chiˇ teh piˇ tuˬ, awˬ la‸ gʼawˇ hui hta‸ piˇ ve yoˬ. Ngaˇ oˇ ve nyiˇ hkeh hta‸ 
htawˇ, chaw hkʼa peu-eˬ hta‸ pehˬ piˇ ve yoˬ. 
42Oˇ htaˇ, chaw hkʼa peu-eˬ hkʼa bvuhˆ gʼa caˇ ve yoˬ. 
43Chi hkʼoˆ ka‸, caˇ leuˉ ve hkaoˍmonˇ awˬ hkʼeh‸ leh ngaˇ shaˍ awˬ peˆ teˇ 
hpaˍ hta‸ kʼaw‸ gʼawˆ ve teˇ yanˇ, teˇ chi nyiˇ hkʼawˍ lawˇ hkʼa biˇ gʼa ve yoˬ. 
44Hkaoˍmonˇ hta‸ caˇ ve chaw hui, hawˉ hkʼaˆ chaw mawˇ tiˉ ngaˇ hinˉ gʼaˇ 
cawˬ ve yoˬ. 

Gʼuiˬ po hkʼoˆ Yeˍsuˆ juˇ kʼai ve 

45Chaw awˬ moˍ lonˉ hta‸ Yeˍsuˆ hpehˇ piˇ chehˇ htaˇ, yawˇ ve awˬ la‸ gʼawˇ 
teˇ hpaˍ hta‸ haw lo‸ kʼoˍ hkʼaw teˇ cawˬ haˉ lo‸-e tcuh leh, gʼuiˬ po coˇ paˉ 
Behˇsehˇdaˆ venˇ lo yawˇ hui hta‸ awˉ lawˉ hkanˍ kʼai tcuh ve yoˬ. 
46Yawˇ chaw awˬ moˍ lonˉ hta‸ hpaˆ da‸ peuˬ hkʼaw‸ nawˉ, bon ca lawˬ tuˬ 
yawˇ hkʼaw pui hkʼoˆ lo taˆ-e ve yoˬ. 
47Mehˆ muiˉ naˆ la htaˇ haw lo‸ kʼoˍ lehˬ, gʼuiˬ po awˬ kʼaw ji lo gaˬ peuˬ. 
Yeˍsuˆ lehˬ, gʼuiˬ pfuhˍ paˇ lo yawˇ teˇ gʼaˇ tiˉ chehˇ taˉ ve yoˬ. 

48Mvuhˇ haw hpawˇ maˇ cawˇ ve pa taw, awˬ la‸ gʼawˇ teˇ hpaˍ haw lo‸ kʼoˍ 
gʼawˆ heuˬ jaˇ ve hta‸ yawˇ gʼa mawˬ htaˇ, tanˇ hkuiˇ shehˆ naˍ riˍ ponˬ peuˬ 
hkʼaw‸ nawˉ, Yeˍsuˆ gʼuiˬ po hkʼoˆ ya‸ kʼaw juˇ kʼai leh, yawˇ hui hta‸ ponˬ 
kʼai-a teh‸ te ve yoˬ. 
49Yawˇ gʼuiˬ po hkʼoˆ ya‸ kʼaw juˇ kʼai chehˇ ve hta‸ yawˇ hui gʼa mawˬ htaˇ, 
chaw ha ku yoˬ teh‸ dawˇ leh, gʼaˇ hte‸ kuˬ ve yoˬ. 
50Awˬ lawn kʼo, yawˇ hui hkʼa peu-eˬ yawˇ hta‸ gʼa mawˬ leh kawˆ jaˇ ve yoˬ. 
Teˇ cawˬ haˉ yawˇ yawˇ hui hta‸ tawˇ yaw leh, Nyi ma ha‸ hanˉ te-o. Taˇ 
kawˆ, ngaˬ yoˬ teh‸ kʼoˆ piˇ ve yoˬ. 
51Oˇ htaˇ haw lo‸ kʼoˍ hkʼaw yawˇ yawˇ hui geh lo‸-e leh, mvuhˇ haw dehˬ 
sheˬ leh, yawˇ hui anˇ jaˇ tehˬ tehˬ ve yoˬ. 
52Awˬ lawn kʼo, hkaoˍmonˇ hta‸ anˇ tuˬ te maˍ ve awˬ lawn yawˇ hui maˇ 
dawˇ shiˍ maˇ dawˇ pawnˍ. Yawˇ hui nyi ma ka‸ heh chehˇ sheˍ ve yoˬ. 

Geˍneˍsaˍrehˆ mvuhˇmiˬ hkʼaw lo chaw naˬ teˇ hpaˍ hta‸ gu na-e piˇ ve 

53Yawˇ hui gʼuiˬ po coˇ paˉ lo hkanˍ kʼai leh, Geˍneˍsaˍrehˆ mvuhˇmiˬ lo gaˬ 
htaˇ, haw lo‸ kʼoˍ hta‸ gʼuiˬ pfuhˍ lo hpeh taˍ ve yoˬ. 
54Haw lo‸ kʼoˍ awˬ hkʼaw lo yawˇ hui tawˆ-e leh, chaw teˇ hpaˍ teˇ cawˬ haˉ 
yawˇ hta‸ shiˍ ve yoˬ. 
55Mvuhˇmiˬ oˇ ve awˬ hkʼaw lo chaw oˇ ve teˇ hpaˍ teˇ kaˬ le le lo gʼuiˇ kʼai 
leh, Yeˍsuˆ hkʼaˬ lo chehˇ ve hta‸ gʼa kaˇ kʼo, chaw naˬ chaw gawˬ teˇ hpaˍ 
hta‸ zuh‸ hpui hkʼoˆ taˆ veu leh, oˇ kaˬ lo kʼai ve yoˬ. 
56Yawˇ hkʼa lo‸-e kuiˬ teˇ kaˬ le le, hkʼaˆ hkʼaw maˇ kʼoˆ, venˇ hkʼaw maˇ kʼoˆ, 
pan hkʼaw maˇ kʼoˆ, tcuh awˬ paˇ chaw hpawnˬ da‸ kuiˬ lo chaw naˬ teˇ hpaˍ 
hta‸ shu ca yuˬ teh taˍ ve yoˬ. Yawˇ ve aˉ po‸ awˬ caˍ hta‸ ceh gʼa htawˇ tuˬ, 
yawˇ hta‸ lawˬ hkawˉ leh, hkʼa htawˇ ve chaw teˇ hpaˍ na-e la ve yoˬ. 

Maˍkuˆ li‸ 7 

Cha‸ chiˆ tuˬ te gʼa ve awˬ ceuˬ teˇ hpaˍ 

1Oˇ htaˇ, Hpaˍriˍsehˇ teˇ hpaˍ leh Yeˍruˆsaˍlehnˍ venˇ lo laˬ ve li‸ bvuh‸ paˍ teˇ 
hpaˍ Yeˍsuˆ geh hpawnˬ la ve yoˬ. 
2Yawˇ ve awˬ la‸ gʼawˇ teˇ hpaˍ la‸ sheh maˇ kehˬ leh awˬ caˇ chehˇ ve hta‸ 
yawˇ hui gʼa mawˬ ve yoˬ. La‸ sheh maˇ kehˬ teh‸ kʼoˆ ve lehˬ, awˬ liˇ cawˬ ve 
hkʼe la‸ sheh maˇ tsuhˇ ve hta‸ kʼoˆ ve yoˬ. 
3Awˬ lawn kʼo, Hpaˍriˍsehˇ hui leh Yuˇda‸ chaw hkʼa peu-eˬ, chaw mawˇ hui 
piˇ taˍ ve awˬ liˇ teˇ hpaˍ hta‸ te leh, la‸ sheh maˇ tsuhˇ kʼo, caˇ tuˬ maˇ caˇ. 
4Tcuh ca huˉ kʼaw‸ la htaˇ ka‸, yawˇ hui iˉ kaˆ maˇ hehˉ kʼo, caˇ tuˬ maˇ caˇ. 
Chi hkʼoˆ ka‸, kawˆ, hkehˇ, kuiˇ mu‸ hkʼu teˇ hpaˍ hta‸ tsuhˇ ve awˬ liˇ leh 
awˬ kaˍ awˬ nu awˬ liˇ laiˉ ceuˬ hta‸ yawˇ hui yehˇ chehˇ te chehˇ ve yoˬ. 
5Oˇ htaˇ, Hpaˍriˍsehˇ hui leh li‸ bvuh‸ paˍ teˇ hpaˍ Yeˍsuˆ hta‸ na nyi ve, 
Nawˬ ve awˬ la‸ gʼawˇ teˇ hpaˍ lehˬ, chaw mawˇ hui awˬ liˇ piˇ taˍ ve hkʼe aˬ 
hto‸ ma pa taw maˇ te le. La‸ sheh maˇ kehˬ leh aˬ hto‸ ma te caˇ tuˬ caˇ ve 
le. 
6Yeˍsuˆ kʼaw‸ kʼoˆ piˇ ve, Chaw heˍ paˍ teˇ hpaˍ-oˬ, nawˬ hui awˬ lawn Iˉsaˍyaˆ 
kʼoˆ taˍ ve tawˇ hkawˇ lehˬ cawˇ jaˇ ve yoˬ. Yawˇ bvuh‸ taˍ ve, Chaw chi teˇ 
ceuˬ lehˬ, yawˇ hui ve maw‸ kʼawngaˬ hta‸ yawˆ yan ve htawˇ yawˇ hui ve 
nyi ma lehˬ ngaˬ hta‸ vuiˇ da‸ jaˇ ve yoˬ. 
7Chaw yaˇ hui teh taˍ ve awˬ liˇ awˬ hkʼaˇ teˇ hpaˍ hta‸ maˍ piˇ ve pa taw, 
yawˇ hui ngaˬ hta‸ oˉ kʼoˍ pui ve lehˬ, tcuhˉ kuiˬ te‸ chiˉ maˇ cawˬ, teh‸ bvuh
‸ taˍ ve yoˬ. 
8Gʼuiˬsha piˇ taˍ ve tawˇ hkawˇ teˇ hpaˍ hta‸ nawˬ hui baˬ taˉ leh, chaw yaˇ 
hui ve awˬ liˇ teˇ hpaˍ hta‸ nawˬ hui vawˆ taˍ ve yoˬ. 
9Yeˍsuˆ yawˇ hui hta‸ kʼaw‸ kʼoˆ piˇ ve, Nawˬ hui ve awˬ liˇ teˇ hpaˍ hta‸ te 
gʼa tuˬ, Gʼuiˬsha piˇ taˍ ve tawˇ hkawˇ teˇ hpaˍ hta‸ nawˬ hui baˬ taˉ puiˉ ve 
law. 
10Awˬ lawn kʼo Moˉseˍ kʼoˆ ve, Nawˬ ve awˬ pa awˬ e hta‸ yawˆ yawˆ yan yan 
te-o. Peuˬ leh, A shu yawˇ ve awˬ pa awˬ e hta‸ hkʼa mvuhˇ hkʼa na kʼoˆ ve 
chaw teˇ gʼaˇ lehˬ, awˬ tehˬ awˬ na gʼa suh ve yoˬ teh‸ kʼoˆ taˍ ve yoˬ. 

11Ya‸ hkʼaˇ nawˬ hui lehˬ, Chaw teˇ gʼaˇ gʼaˇ yawˇ ve awˬ pa awˬ e hta‸, Ngaˬ 
geh hkʼa cawˬ ve nawˬ hui gʼa cawˇ ve mawˇ teˇ hpaˍ Gʼuiˬsha hta‸ ngaˬ chiˇ 
a‸ piˇ peuˬ ve Kawˍbanˍ hpeh‸ ve yoˬ teh‸ yawˇ kʼoˆ ve kʼo, 
12yawˇ ve awˬ pa awˬ e hta‸ nawˬ hui a ciˉ ka‸ maˇ kʼaw‸ ga piˇ tcuh. 
13Teˇ caˉ peuˬ teˇ caˉ chaw yaˇ geh gʼa ve awˬ liˇ teˇ hpaˍ hta‸ nawˬ hui ha‸ 
yuˬ leh Gʼuiˬsha ve tawˇ hkawˇ hta‸ te pehˆ piˇ ve yoˬ. Oˇ hkʼe ve awˬ liˇ laiˉ 
ceuˬ hta‸ nawˬ hui te ve yoˬ teh‸ kʼoˆ piˇ ve yoˬ. 
14Oˇ htaˇ, chaw awˬ moˍ lonˉ hta‸ yawˇ geh kʼaw‸ kuˬ yuˬ leh kʼoˆ ve, Nawˬ 
hui hkʼa peu-eˬ ngaˬ ve tawˇ hta‸ na leh shiˍ-o‸. 
15Awˬ baˬ hpawˇ ve awˬ ceuˬ lehˬ, chaw yaˇ awˬ hkʼaw lo lo‸-e leh cha‸ chiˆ 
tuˬ te maˇ gʼa. Ya‸ hkʼaˇ, chaw yaˇ awˬ hkʼaw lo tawˆ la ve awˬ ceuˬ lehˬ, 
chaw yaˇ hta‸ cha‸ chiˆ tuˬ te ve yoˬ teh‸ yawˇ kʼoˆ ve yoˬ. 
17Chaw awˬ moˍ lonˉ hta‸ yawˇ hpaˆ da‸ leh yehˬ hkʼaw lo‸-e htaˇ, tawˇ pa 
haˉ oˇ ve awˬ lawn yawˇ ve awˬ la‸ gʼawˇ teˇ hpaˍ yawˇ hta‸ na nyi ve yoˬ. 
18Yeˍsuˆ yawˇ hui hta‸ kʼaw‸ kʼoˆ piˇ ve, Nawˬ hui htawˇ na maˇ gʼa leh laˇ. 
Chaw teˇ gʼaˇ awˬ hkʼaw lo, awˬ baˬ hpawˇ te leh awˬ hkʼaw hpawˇ hkʼa lo‸-e 
ve teˇ ceuˬ le le yawˇ hta‸ cha‸ chiˆ tuˬ te maˇ gʼa. 
19Awˬ lawn kʼo, yawˇ ve nyi ma hkʼaw lo maˇ lo‸-e. Yawˇ ve gʼoˇ peˬ awˬ 
hkʼaw lo‸-e leh, aˉ kʼa‸ yiˬ kuiˬ lo baˬ taˉ ve yoˬ teh‸, yawˇ kʼoˆ piˇ ve yoˬ. 
(Yawˇ chi hkʼe kʼoˆ ve lehˬ, caˇ tuˬ dawˬ tuˬ hkʼa peu-eˬ da‸ ve kehˬ ve yoˬ 
teh‸ kʼoˆ gaˇ ve yoˬ.) 
20Peuˬ leh yawˇ kʼaw‸ kʼoˆ ve, Chaw teˇ gʼaˇ awˬ hkʼaw lo tawˆ la ve awˬ ceuˬ 
lehˬ, yawˇ hta‸ cha‸ chiˆ tuˬ te ve yoˬ. 
21Awˬ lawn kʼo, chaw yaˇ nyi ma hkʼaw lo tawˆ la ve teˇ hpaˍ lehˬ, haiˬ ve hta‸ 
dawˇ ve, guiˇ ya‸ ve, shu mawˇ hkʼawˇ ve, chaw hta‸ tiˇ pehˍ ve, haˉ chawˇ 
haˉ paˆ te ve, 

22shu mawˇ shu jeˬ hta‸ sheˉ lai ve, awˬ haiˬ te ve, shu hta‸ heˍ ve, te ponˬ te 
leuˉ ve, hkawehˉ ve, maˇ shawˍ maˇ caˆ kʼoˆ ve, nyi ma uiˍ ve mvuh ve, maˇ 
dawˇ nyi puiˉ ve, chi teˇ hpaˍ yoˬ. 
23Haiˬ ve chi hkʼa peu-eˬ lehˬ, awˬ hkʼaw hpawˇ tawˆ la leh, chaw yaˇ hta‸ cha
‸ chiˆ tuˬ te ve yoˬ teh‸ yawˇ kʼoˆ ve yoˬ. 

Suˇriˇhpiˇniˆ mvuhˇmiˬ hkʼaw chehˇ ve yaˇ miˇ teˇ gʼaˇ yonˍ ve awˬ lawn 

24Oˇ htaˇ, yawˇ oˇ kaˬ lo tawˆ kʼai leh, Tuˇruˆ leh Siˉdonˍ mvuhˇmiˬ hpawˇ lo 
kʼai ve yoˬ. Yawˇ yehˬ teˇ yehˬ hkʼaw lo‸-e leh, chaw teˇ gʼaˇ hta‸ ka‸ maˇ shiˍ 
tcuh piˇ gaˇ htawˇ, yawˇ ca va‸ taˍ maˇ gʼa. 
25Awˬ lawn kʼo, neˇ cha‸ chiˆ geh taˍ ve yaˇ miˇ ehˉ teˇ gʼaˇ ve awˬ e lehˬ, teˇ 
cawˬ haˉ Yeˍsuˆ awˬ lawn gʼa kaˇ leh, yawˇ yawˇ geh laˬ leh yawˇ ve hkui paˇ 
lo boˆ taˍ ve yoˬ. 
26Yawˇ ve yaˇ miˇ awˬ hkʼaw lo neˇ hta‸ gʼa‸ tawˆ tuˬ yawˇ Yeˍsuˆ hta‸ lawˬ 
hkawˉ ve yoˬ. Yaˇ miˇ oˇ ve lehˬ, Suˇriˇhpiˇniˆ mvuhˇmiˬ hkʼaw chehˇ ve 
Heˍlaˍsaˆ ma hpeh‸ ve yoˬ. 
27Yeˍsuˆ lehˬ, Yaˇ ehˉ teˇ hpaˍ hta‸ awˉ lawˉ hkʼa bvuhˆ gʼa caˍ piˇ sheˍ. Yaˇ 
ehˉ teˇ hpaˍ ve caˇ tuˬ hta‸ yuˬ leh hpuiˇ teˇ hpaˍ hta‸ caˍ piˇ maˇ cawˇ teh‸ 
yawˇ hta‸ kʼoˆ piˇ ve yoˬ. 
28Yaˇ miˇ kʼaw‸ kʼoˆ ve, Jawˇmawˇ-oˬ, nawˬ kʼoˆ ve lehˬ cawˇ ve yoˬ. Ya‸ 
hkʼaˇ, hpuiˇ teˇ hpaˍ lehˬ, yaˇ ehˉ teˇ hpaˍ caˇ sheˆ dawˬ sheˆ taˍ ve hta‸ hpui 
lawˇ awˬ hawˉ lo gʼawˆ caˇ ve yoˬ teh‸ kʼaw‸ kʼoˆ piˇ ve yoˬ. 
29Yeˍsuˆ lehˬ, Nawˬ chi hkʼe kʼoˆ ve pa taw, kʼo‸-e loˬ. Nawˬ ve yaˇ miˇ awˬ 
hkʼaw lo neˇ tawˆ kʼai peuˬ teh‸, yawˇ hta‸ kʼoˆ piˇ ve yoˬ. 
30Yaˇ miˇ oˇ ve yawˇ aˉ hkʼaw lo kʼaw‸ gaˬ htaˇ, yawˇ ve yaˇ miˇ ehˉ zuh‸ hpui 
hkʼaw zuh‸ taˍ ve hta‸ ka‸, neˇ tawˆ kʼai peuˬ ve hta‸ ka‸ yawˇ gʼa mawˬ ve 
yoˬ. 

Naˍ paw pawˇ leh kʼaˍ ve chaw teˇ gʼaˇ hta‸ Yeˍsuˆ gu na-e piˇ ve 

31Oˇ ve awˬ hkʼaw‸ nawˉ, Yeˍsuˆ Tuˇruˆ mvuhˇ miˬ hkʼaw kʼaw‸ tawˆ kʼai ve 
yoˬ. Yawˇ Siˉdonˍ mvuhˇmiˬ lo te leh Deˍkaˍpawˇliˆ mvuhˇmiˬ awˬ kʼaw ji lo 
hpanˍ kʼai leh, Gaˍliˍlehˇ gʼuiˬ po lo gaˬ la ve yoˬ. 
32Oˇ htaˇ, naˍ paw pawˇ leh tawˇ hkʼa deh‸ yaw maˇ gʼa ve chaw teˇ gʼaˇ hta‸ 
shu Yeˍsuˆ geh shiˍ veu laˇ leh, yawˇ awˬ hkʼoˆ la‸ sheh taˍ tuˬ yawˇ hui yawˇ 
hta‸ lawˬ ve yoˬ. 
33Hkʼe te leh, chaw awˬ moˍ lonˉ hkʼaw Yeˍsuˆ yawˇ hta‸ shiˍ tawˆ-e leh, baˬ 
kuiˬ lo kʼai ve yoˬ. Chaw oˇ ve naˍ paw hkʼaw lo yawˇ ve la‸ naw juˆ keu leh, 
ciˉ gʼuiˇ hpe‸ sheˬ leh yawˇ ve ha tehˍ hta‸ htawˇ ve yoˬ. 
34Oˇ htaˇ, Yeˍsuˆ mvuhˇ naw ma lo chiˇ nyi peuˬ leh hkʼanˇ leh, Eˇhpaˍtaˍ teh‸ 
kʼoˆ ve yoˬ. Tcuhˉ kuiˬ lehˬ, hpaw piˇ-oˆ teh‸ kʼoˆ gaˇ ve yoˬ. 
35Hkʼe te leh, chaw oˇ ve naˍ paw kaˇ la leh, ha tehˍ awˬ kuˇ caˆ nuˇ kʼai leh 
tawˇ hkʼa deh‸ kʼaw‸ yaw gʼa ve yoˬ. 
36Awˬ lawn chi chaw teˇ gʼaˇ hta‸ ka‸ maˇ gʼa hto piˇ tuˬ, Yeˍsuˆ yawˇ hui hta
‸ tawˇ piˇ ve yoˬ. Ya‸ hkʼaˇ, yawˇ yawˇ hui hta‸ shaˬ tawˍ taˍ ve kʼo, yawˇ hui 
shaˬ leuˉ leh shu hta‸ kʼaoˍ maˍ piˇ ve yoˬ. 
37Yawˇ hui maˇ maˇ anˇ jaˇ leh kʼoˆ ve, Yawˇ hkʼa peu-eˬ hta‸ da‸ lehˍ te peuˬ. 
Naˍ paw pawˇ ve chaw hui kaˇ la tuˬ yawˇ te leh, kʼaˍ ve chaw hui tawˇ yaw 
puiˉ tuˬ ka‸ te ve yoˬ teh‸, yawˇ hui kʼoˆ ve yoˬ. 

Maˍkuˆ li‸ 8 

Chaw awˇ hinˉ gʼaˇ hta‸ caˍ piˇ ve 

1Awˬ yanˇ oˇ ve awˬ hkʼaw lo, chaw awˬ moˍ uiˍ jaˇ ve kʼaw‸ hpawnˬ la leh, 
yawˇ hui geh caˇ tuˬ maˇ cawˬ. Hkʼe te leh Yeˍsuˆ yawˇ ve awˬ la‸ gʼawˇ hui 
hta‸ kuˬ hpawnˬ leh kʼoˆ piˇ ve, 
2Chaw awˬ moˍ lonˉ chi hta‸ ngaˬ ha kʼaˉ ve yoˬ. Awˬ lawn kʼo, yawˇ hui ngaˬ 
geh chehˇ ve shehˆ nyi gaˬ peuˬ leh, caˇ tuˬ te‸ chiˉ maˇ cawˬ. 

3Yawˇ hui awˍ meu‸ jehˇ chehˇ leh ngaˬ yawˇ hui hta‸ kʼo‸-e tcuh ve kʼo, ya‸ 
kʼaw kʼaˉ lo gʼaˇ nuˇ jaˇ tuˬ yoˬ. Yawˇ hui teˇ hpaˍ hpaˍ vuiˇ kuiˬ lo laˬ ve yoˬ 
teh‸, yawˇ hui hta‸ kʼoˆ piˇ ve yoˬ. 
4Yawˇ ve awˬ la‸ gʼawˇ teˇ hpaˍ lehˬ, Choˬ kaˬ heh puiˉ hkʼaw lo chaw chi ma 
ve hta‸ hkʼa bvuhˆ gʼa caˍ piˇ tuˬ hkaoˍmonˇ hkʼaˬ lo ca gʼa tuˬ ve le teh‸, 
yawˇ hta‸ kʼaw‸ kʼoˆ piˇ ve yoˬ. 
5Nawˬ hui geh hkaoˍ monˉ hkʼaˬ nyiˇ diˬ cawˬ le teh‸ Yeˍsuˆ yawˇ hui hta‸ na 
nyi htaˇ, Hkaoˍmonˇ suhˍ diˬ cawˬ ve yoˬ teh‸, yawˇ hui kʼaw‸ kʼoˆ piˇ ve yoˬ. 
6Oˇ htaˇ, chaw awˬ moˍ lonˉ miˬ chaˇ hkʼoˆ mui tuˬ yawˇ tawˇ piˇ ve yoˬ. Yawˇ 
hkaoˍ monˇ oˇ ve suhˍ diˬ hta‸ yuˬ leh bon hta‸ chiˇ mvuh peuˬ hkʼaw‸ nawˉ 
hkʼeh‸ ve yoˬ. Peuˬ leh, hkaoˍmonˇ oˇ ve chaw awˬ moˍ lonˉ mehˆ gʼuˇ suhˍ 
ca chiˇ teh piˇ tuˬ, yawˇ ve awˬ la‸ gʼawˇ teˇ hpaˍ hta‸ yawˇ piˇ leh, yawˇ hui 
htawˇ chaw awˬ moˍ lonˉ mehˆ gʼuˇ suhˍ ca chiˇ teh piˇ ve yoˬ. 
7Yawˇ hui geh ngaˇ ehˉ ka‸ a ciˉ cawˬ ve yoˬ. Awˬ bon hta‸ chiˇ mvuh peuˬ 
hkʼaw‸ nawˉ, Shu mehˆ gʼuˇ suhˍ ca chiˇ teh piˇ-oˆ teh‸, Yeˍsuˆ kʼoˆ piˇ ve 
yoˬ. 
8Yawˇ hui hkʼa bvuhˆ caˇ peuˬ hkʼaw‸ nawˉ, caˇ leuˉ ve teˇ hpaˍ hta‸ yawˇ hui 
kʼaw‸ gʼawˆ ve teˇ yanˇ, suhˍ hkʼawˍ lawˇ hkʼa biˇ gʼa ve yoˬ. 
9Caˇ ve chaw aˬ laˬ hkʼe awˇ hinˉ gʼaˇ cawˬ ve yoˬ. Peuˬ leh, yawˇ yawˇ hui hta
‸ kʼo‸-e tcuh ve yoˬ. 
10Teˇ cawˬ haˉ yawˇ ve awˬ la‸ gʼawˇ hui geh haw lo‸ kʼoˍ hkʼaw lo‸-e leh, 
Daˍlaˍmaˍnuˆ mvuhˇmiˬ lo ciˇ kʼai ve yoˬ. 

Hpaˍriˍsehˇ hui awˬ heˇ hta‸ lawˬ ve 

11Oˇ htaˇ, Hpaˍriˍsehˇ teˇ hpaˍ laˬ leh, Yeˍsuˆ hta‸ tawˇ gʼawˬ da‸ ve yoˬ. Yawˇ 
hta‸ lawˇ nyi tuˬ, mvuhˇ naw ma ve awˬ heˆ yawˇ geh lawˬ ve yoˬ. 
12Yawˇ ve nyi ma hkʼaw hkʼanˇ leh kʼoˆ ve, Chaw chi teˇ co lehˬ, aˬ hto‸ ma pa 
taw awˬ heˆ hta‸ lawˬ ve le. Ngaˬ nawˬ hui hta‸ awˬ tehˬ awˬ na kʼoˆ laˇ ve, 
chaw chi teˇ co hta‸ awˬ heˆ teˇ ceuˬ ka‸ maˇ maˍ piˇ teh‸ kʼoˆ ve yoˬ. 

13Oˇ htaˇ, Yeˍsuˆ yawˇ hui hta‸ hpaˆ da‸ taˉ leh, haw lo‸ kʼoˍ awˬ hkʼaw lo 
kʼaw‸ lo‸-e leh gʼuiˬ po coˇ paˉ lo ciˇ kʼai ve yoˬ. 

Hpaˍriˍsehˇ hui ve diˇ awˬ lawn 

14Awˬ la‸ gʼawˇ teˇ hpaˍ hkaoˍmonˇ yuˬ kʼai tuˬ leunˇ taˉ leh, haw lo‸ kʼoˍ awˬ 
hkʼaw yawˇ hui hkaoˍmonˇ teˇ diˬ tiˉ cawˬ ve yoˬ. 
15Yeˍsuˆ yawˇ hui hta‸ shaˍ ti‸ piˇ leh kʼoˆ ve, Hpaˍriˍsehˇ ve diˇ leh jawˇmawˇ 
Heˍroˆ ve diˇ hta‸ shaˍ ti‸ te leh jaw kʼai-o teh‸ kʼoˆ piˇ ve yoˬ. 
16Yawˇ hui lehˬ, Ngaˬ hui hkaoˍmonˇ maˇ cawˬ ve pa taw chi hkʼe kʼoˆ ve yoˬ 
teh‸, teˇ gʼaˇ leh teˇ gʼaˇ kʼoˆ da‸ ve yoˬ. 
17Yeˍsuˆ awˬ lawn oˇ ve hta‸ shiˍ leh yawˇ hui hta‸ kʼoˆ piˇ ve, Nawˬ hui 
hkaoˍmonˇ maˇ yuˬ laˬ ve awˬ lawn hta‸ aˬ hto‸ ma pa taw kʼoˆ da‸ ve le. Chi 
beu‸ hkʼa gaˬ nawˬ hui maˇ dawˇ gaˬ maˇ dawˇ shiˍ sheˍ leh laˇ. Nawˬ hui nyi 
ma heh chehˇ sheˍ leh laˇ. 
18Nawˬ hui mehˆ shiˍ cawˬ ka‸ maˇ mawˬ leh laˇ. Naˍ paw cawˬ ka‸ maˇ kaˇ 
leh laˇ. Nawˬ hui maˇ dawˇ nawˇ leh laˇ. 
19Ngaˬ hkaoˍmonˇ ngaˇ diˬ hta‸ hkʼeh‸ leh, chaw ngaˇ hinˉ gʼaˇ hta‸ caˍ piˇ 
peuˬ hkʼaw‸ nawˉ, nawˬ hui awˬ leuˉ hkʼaˬ nyiˇ hkʼawˍ lawˇ kʼaw‸ gʼawˆ gʼa 
ve le teh‸ na nyi htaˇ, Teˇ chi nyiˇ hkʼawˍ lawˇ gʼa ve yoˬ teh‸, yawˇ hui yawˇ 
hta‸ kʼaw‸ kʼoˆ piˇ ve yoˬ. 
20Ngaˬ hkaoˍmonˇ suhˍ diˬ hta‸ yuˬ leh, chaw awˇ hinˉ gʼaˇ hta‸ caˍ piˇ peuˬ 
hkʼaw‸ nawˉ, nawˬ hui awˬ leuˉ hkʼaˬ nyiˇ hkʼawˍ lawˇ kʼaw‸ gʼawˆ gʼa ve le 
teh‸ kʼaw‸ na nyi htaˇ, suhˍ hkʼawˍ lawˇ gʼa ve yoˬ teh‸, yawˇ hui yawˇ hta‸ 
kʼaw‸ kʼoˆ piˇ ve yoˬ. 
21Peuˬ leh yawˇ yawˇ hui hta‸, Chi beu‸ ka‸ nawˬ hui maˇ dawˇ shiˍ sheˍ leh 
laˇ teh‸ kʼoˆ piˇ ve yoˬ. 

Behˇsehˇdaˆ venˇ lo mehˆ cuˉ paˍ hta‸ gu na-e piˇ ve 

22Oˇ ve hkʼaw‸ nawˉ, yawˇ hui Behˇsehˇdaˆ venˇ lo gaˬ ve yoˬ. Chaw teˇ hpaˍ 
mehˆ cuˉ paˍ teˇ gʼaˇ hta‸ yawˇ geh shiˍ laˬ leh, yawˇ hta‸ htawˇ tuˬ Yeˍsuˆ hta
‸ lawˬ hkawˉ ve yoˬ. 

23Yawˇ mehˆ cuˉ paˍ ve la‸ sheh hta‸ gʼawˬ leh hkʼaˆ awˬ baˬ lo sheh tawˆ-e 
ve yoˬ. Yawˇ ve mehˆ shiˍ hta‸ ciˉ gʼuiˇ hpe‸ keu piˇ peuˬ hkʼaw‸ nawˉ, yawˇ 
awˬ hkʼoˆ la‸ sheh taˍ leh, Nawˬ teˇ ceuˬ ceuˬ mawˬ laˇ teh‸ yawˇ hta‸ na nyi 
ve yoˬ. 
24Chaw oˇ ve chiˇ nyi leh, Ngaˬ chaw teˇ hpaˍ htaˬ mawˬ ve yoˬ. Yawˇ hui lehˬ 
suhˆ cehˬ hta‸ shuˍ ve ka‸, ya‸ kʼaw juˇ kʼai chehˇ ve yoˬ teh‸ kʼoˆ ve yoˬ. 
25Yawˇ ve mehˆ shiˍ hta‸ Yeˍsuˆ la‸ sheh teˇ pawˆ kʼaw‸ htawˇ ve yoˬ. Chaw 
oˇ ve lehˬ teˇ pawˆ hkʼa deh‸ kʼaw‸ nyi htaˇ, mehˆ shiˍ da‸ la leh hkʼa peu-eˬ 
hta‸ hkʼa deh‸ kehˬ lehˍ mawˬ ve yoˬ. 
26Oˇ htaˇ Yeˍsuˆ yawˇ hta‸, Hkʼaˆ chi awˬ hkʼaw lo taˇ lo‸-e teh‸ kʼoˆ piˇ leh, 
yawˇ ve aˉ hkʼaw lo kʼo‸-e tcuh ve yoˬ. 

Yeˍsuˆ awˬ lawn Peˍtruˆ shaˉ hkiˆ hkanˍ ve 

27Yeˍsuˆ leh yawˇ ve awˬ la‸ gʼawˇ teˇ hpaˍ Hpiˇliˇpuˆ Kehˉsaˍriˆ mvuhˇmiˬ awˬ 
hkʼaw lo cawˬ ve hkʼaˆ teˇ hpaˍ lo kʼai ve yoˬ. Ya‸ kʼaw kʼaˉ lo kʼai chehˇ 
htaˇ, yawˇ ve awˬ la‸ gʼawˇ teˇ hpaˍ hta‸ yawˇ na nyi ve, Shu ngaˬ hta‸ a shu 
hpeh‸ ve teh‸ kʼoˆ ve le. 
28Awˬ la‸ gʼawˇ teˇ hpaˍ kʼaw‸ kʼoˆ ve, Chaw teˇ hpaˍ hpaˍ nawˬ hta‸ baˆtiˆsaˬ 
piˇ paˍ Yoˇhanˬ yoˬ teh‸ kʼoˆ ve, teˇ hpaˍ hpaˍ Eˇliˇya‸ yoˬ teh‸ kʼoˆ ve, peuˬ 
leh teˇ hpaˍ hpaˍ Gʼuiˬsha ve tcuh kaˍ paˍ teˇ gʼaˇ gʼaˇ hpeh‸ ve yoˬ teh‸, 
nawˬ hta‸ kʼoˆ ve yoˬ. 
29Oˇ htaˇ Yeˍsuˆ lehˬ, Nawˬ hui teˇ hpaˍ ngaˬ hta‸ a shu hpeh‸ ve teh‸ kʼoˆ ve 
le teh‸ yawˇ hui hta‸ na nyi ve teˇ yanˇ, Nawˬ lehˬ Hkri‸ yoˬ teh‸, Peˍtruˆ 
kʼaw‸ kʼoˆ piˇ ve yoˬ. 
30Yawˇ awˬ lawn chaw teˇ gʼaˇ hta‸ ka‸ maˇ gʼa hto piˇ tuˬ, Yeˍsuˆ yawˇ hui 
hta‸ tawˇ hehnˇ chaweh piˇ taˍ ve yoˬ. 

Yeˍsuˆ yawˇ gʼa suh tuˬ ve awˬ lawn hto piˇ ve 

31Oˇ htaˇ chaw yaˇ ve Yaˇ hpu lehˬ, laiˉ ceuˬ hta‸ gʼa tu‸ gʼa hkanˍ tuˬ ve awˬ 
lawn yawˇ yawˇ hui hta‸ maˍ piˇ ve yoˬ. Awˬ hoˉ chaw mawˇ teˇ hpaˍ, paw 
hkuˇ lonˉ teˇ hpaˍ leh li‸ bvuh‸ paˍ teˇ hpaˍ yawˇ hta‸ chiˇ baˬ leh tiˇ pehˍ tuˬ 

ve awˬ lawn maˇ kʼoˆ, shehˆ nyi teˇ nyi gaˬ kʼo yawˇ kʼaw‸ te‸ tu la tuˬ ve awˬ 
lawn maˇ kʼoˆ, yawˇ hui hta‸ maˍ piˇ ve yoˬ. 
32Awˬ lawn chi yawˇ hkʼa tawˍ lehˆ kʼoˆ maˍ piˇ ve yoˬ. Hkʼe te leh, Peˍtruˆ 
yawˇ hta‸ shiˍ veu leh deˇ ve yoˬ. 
33Yeˍsuˆ hpfuhˆ nyi leh yawˇ ve awˬ la‸ gʼawˇ hui hta‸ mawˬ htaˇ Peˍtruˆ hta‸ 
kʼoˆ piˇ ve, saˍtanˍ-oˬ, ngaˬ awˬ hkʼaw‸ nawˉ hpawˇ lo jiˆ kʼai-o. Awˬ lawn 
kʼo, nawˬ ve dawˇ hkʼaˇ lehˬ, Gʼuiˬsha ve dawˇ hkʼaˇ maˇ heˆ. Chaw yaˇ ve 
dawˇ hkʼaˇ hpeh‸ ve yoˬ teh‸ kʼoˆ leh yawˇ hta‸ deˇ ve yoˬ. 
34Oˇ htaˇ, chaw awˬ moˍ lonˉ leh yawˇ ve awˬ la‸ gʼawˇ hui hta‸ yawˇ kuˬ yuˬ 
leh kʼoˆ piˇ ve, Chaw teˇ gʼaˇ gʼaˇ ngaˬ hkʼaˇ suh laˬ gaˇ ve kʼo, a shu yawˇ ve 
a loˍ hta‸ baˬ taˉ leh, a shu yawˇ ve la‸ ka hta‸ taˆ leh ngaˬ hkʼaˇ suh laˬ-o‸. 
35Awˬ lawn kʼo, hkʼaˬ ve chaw teˇ gʼaˇ maˇ kʼoˆ, a shu yawˇ ve a sha‸ hta‸ ponˬ 
piˇ gaˇ ve kʼo, yawˇ ve a sha‸ shonˇ tuˬ yoˬ. Ya‸ hkʼaˇ, hkʼaˬ ve chaw teˇ gʼaˇ 
maˇ kʼoˆ, ngaˬ awˬ pon leh ha lehˬ ve bon hkawˇ awˬ pon yawˇ ve a sha‸ 
shonˇ ve kʼo, yawˇ ve a sha‸ hta‸ ponˬ piˇ tuˬ yoˬ. 
36Chaw teˇ gʼaˇ gʼaˇ miˬguiˬ hkʼa peu-eˬ hta‸ gʼa htawˇ, yawˇ ve a sha‸ shonˇ 
kʼai ve kʼo, aˬ hto‸ ma awˬ bon cawˬ le. 
37Chaw teˇ gʼaˇ gʼaˇ, a shu yawˇ ve a sha‸ awˬ pon aˬ hto‸ ma teˇ ceuˬ hta‸ yuˬ 
leh pa gʼa tuˬ le. 
38Awˬ lawn kʼo, chaw hkʼaˬ ve teˇ gʼaˇ maˇ kʼoˆ, te ya‸ puiˉ leh venˇbaˆ te puiˉ 
ve chaw chi teˇ co awˬ hkʼaw lo ngaˬ hta‸ leh ngaˬ ve tawˇ hkawˇ hta‸ ya‸ 
taw ve kʼo, chaw yaˇ ve Yaˇ hpu lehˬ, yawˇ Awˬ pa ve awˬ me‸ awˬ hponˇ awˬ 
hkʼaw lo da‸ ve kehˬ ve mvuhˇ naw ma tcuh yaˇ hui geh teˇ geh laˬ ve teˇ 
yanˇ, chaw oˇ ve hta‸ ngaˬ ya‸ taw tuˬ yoˬ. 

Maˍkuˆ li‸ 9 

1Ngaˬ nawˬ hui hta‸ awˬ tehˬ awˬ na kʼoˆ laˇ ve, choˬ kaˬ lo huˉ chehˇ ve chaw 
teˇ hpaˍ hpaˍ lehˬ, Gʼuiˬsha ve mvuhˇmiˬ kanˇ paˆ awˬ hkʼaw lo laˬ ve hta‸ 
maˇ gʼa mawˬ sheˍ ve ceh ceh, maˇ gʼa suh teh‸, yawˇ yawˇ hui hta‸ kʼoˆ piˇ 
ve yoˬ. 

Yeˍsuˆ awˬ ho‸ awˬ han pa ve 

2Hkaw‸ nyi pon peuˬ hkʼaw‸ nawˉ, Yeˍsuˆ lehˬ Peˍtruˆ, Yaˍkʼoˆ leh Yoˇhanˬ 
hta‸ ceh shiˍ veu leh mvuh ve hkʼaw teˇ shiˍ awˬ hkʼoˆ lo yawˇ hui taˆ-e ve 
yoˬ. Oˇ htaˇ, yawˇ hui mehˆ gʼuˇ suhˍ yawˇ ve awˬ ho‸ awˬ han pa leh, 
3yawˇ ve veu‸ kʼaˇ awˬ gʼeuˆ ba la leh hpu da‸ jaˇ ve yoˬ. Miˬguiˬ hkʼoˆ mawˇ 
tsuhˇ paˍ hkʼaˬ ve teˇ gʼaˇ maˇ kʼoˆ, oˇ hkʼe taw taw tsuhˇ hpu maˇ gʼa. 
4Moˉseˍ leh Eˇliˇya‸ htawˇ yawˇ hui mehˆ gʼuˇ suhˍ tawˆ la leh Yeˍsuˆ geh na‸ 
uˉ te da‸ chehˇ ve yoˬ. 
5Oˇ htaˇ Peˍtruˆ lehˬ, Jawˇmawˇ-oˬ, ngaˬ hui choˬ kaˬ chehˇ ve lehˬ da‸ ve yoˬ. 
Ngaˬ hui aˉ po kʼo shehˆ shiˍ te tuˬ yoˬ. Nawˬ awˬ pon teˇ shiˍ, Moˉseˍ awˬ pon 
teˇ shiˍ leh Eˇliˇya‸ awˬ pon teˇ shiˍ te tuˬ yoˬ teh‸, Yeˍsuˆ hta‸ kʼoˆ piˇ ve yoˬ. 
6Awˬ lawn kʼo, yawˇ hui kawˆ jaˇ ve pa taw, yawˇ hkʼaˬ hkʼe gʼa kʼoˆ tuˬ ve hta
‸ maˇ shiˍ. 
7Oˇ htaˇ, moˬ yawˇ hui hta‸ hoˆ taˍ beh taˍ leh, Chaw chi lehˬ, ngaˬ ha‸ jaˇ ve 
Yaˇ hpu yoˬ. Yawˇ ve tawˇ hkawˇ hta‸ na-o teh‸, moˬ oˇ ve awˬ hkʼaw lo awˬ 
hkawˇ bvuhˬ la ve yoˬ. 
8Yawˇ hui teˇ cawˬ haˉ caw nyi ve teˇ yanˇ, awˬ kaˍ awˬ nu chaw teˇ gʼaˇ hta‸ 
ka‸ maˇ kʼaw‸ mawˬ. Yeˍsuˆ ceh tiˉ yawˇ hui geh chehˇ taˍ ve hta‸ gʼa mawˬ 
ve yoˬ. 
9Hkʼaw oˇ ve teˇ shiˍ lo yawˇ hui kʼaw‸ ya‸ la chehˇ ve teˇ yanˇ, chaw yaˇ ve 
Yaˇ hpu lehˬ suh kuiˬ lo maˇ kʼaw‸ te‸ tu la sheˍ ve ceh ceh, yawˇ hui gʼa 
mawˬ ve teˇ hpaˍ chaw teˇ gʼaˇ hta‸ ka‸ maˇ gʼa hto piˇ tuˬ, yawˇ yawˇ hui hta
‸ tawˇ piˇ taˍ ve yoˬ. 
10Yawˇ hui lehˬ, tawˇ hkawˇ oˇ ve hta‸ tawnˇ taˍ leh, Suh kuiˬ lo kʼaw‸ te‸ tu 
la ve teˇ ceuˬ aˬ hto‸ ma hta‸ kʼoˆ ve le teh‸, teˇ gʼaˇ leh teˇ gʼaˇ na nyi da‸ 
ve yoˬ. 
11Oˇ htaˇ yawˇ hui lehˬ, Eˇliˇya‸ awˉ lawˉ gʼa laˬ tuˬ yoˬ teh‸, aˬ hto‸ ma pa 
taw li‸ bvuh‸ paˍ teˇ hpaˍ kʼoˆ ve le teh‸, yawˇ hta‸ na nyi ve yoˬ. 

12Yawˇ kʼaw‸ kʼoˆ piˇ ve, Eˇliˇya‸ awˬ tehˬ awˬ na laˬ leh, hkʼa peu-eˬ hta‸ 
kʼaw‸ gu te ve yoˬ. Chaw yaˇ ve Yaˇ hpu lehˬ, laiˉ ceuˬ hta‸ gʼa tu‸ gʼa hkanˍ 
leh chiˇ baˬ ve hta‸ gʼa hkanˍ tuˬ yoˬ teh‸, aˬ hto‸ ma pa taw bvuh‸ taˍ ve le 
teh‸ na nyi ve yoˬ. 
13Ya‸ hkʼaˇ, ngaˬ nawˬ hui hta‸ kʼoˆ laˇ ve, Eˇliˇya‸ gaˬ la peuˬ leh, yawˇ ve 
awˬ lawn bvuh‸ taˍ ve hkʼa shuˍ shuˍ, yawˇ hui yawˇ hta‸ te gaˇ ve hkʼe te piˇ 
peuˬ teh‸ Yeˍsuˆ kʼoˆ ve yoˬ. 

Paw‸ hpeuˆ ve yaˇ paˍ ehˉ teˇ gʼaˇ hta‸ Yeˍsuˆ gu na-e piˇ ve 

14Yawˇ hui lehˬ, awˬ la‸ gʼawˇ hui geh kʼaw‸ gaˬ la htaˇ, chaw awˬ moˍ lonˉ 
awˬ la‸ gʼawˇ hui hta‸ hkʼa caw zuhˇ chehˇ taˍ leh, li‸ bvuh‸ paˍ teˇ hpaˍ 
yawˇ hui geh tawˇ gʼawˬ da‸ chehˇ ve hta‸ gʼa mawˬ ve yoˬ. 
15Chaw awˬ moˍ lonˉ hkʼa peu-eˬ teˇ cawˬ haˉ Yeˍsuˆ hta‸ gʼa mawˬ htaˇ anˇ 
jaˇ leh, yawˇ geh gʼuiˇ kʼai leh yawˇ hta‸ ha‸ yuˬ ve yoˬ. 
16Oˇ htaˇ Yeˍsuˆ lehˬ, Nawˬ hui yawˇ hui geh aˬ hto‸ ma awˬ lawn tawˇ gʼawˬ 
da‸ chehˇ ve le teh‸ na nyi htaˇ, 
17chaw awˬ moˍ lonˉ awˬ hkʼaw lo chaw teˇ gʼaˇ yawˇ hta‸ kʼoˆ piˇ ve, Saˍ la‸-
oˬ, ngaˬ ve yaˇ paˍ hta‸ nawˬ geh shiˍ veu laˇ ve yoˬ. Yawˇ lehˬ, kʼaˍ ve neˇ 
geh taˍ ve yoˬ. 
18Neˇ yawˇ hta‸ yuˬ tiˍ ve teˇ yanˇ, yawˇ hkʼaˬ lo chehˇ ve maˇ kʼoˆ, neˇ yawˇ 
hta‸ ca‸ baˬ ve yoˬ. Oˇ htaˇ, maw‸ kʼaw hkʼaw awˬ fuˇ tawˆ la leh, ciˬ geu‸ 
leh awˬ to heh kuˉ lehˍ kʼai ve yoˬ. Neˇ hta‸ gʼa‸ kʼoˬ tuˬ nawˬ ve awˬ la‸ 
gʼawˇ hui hta‸ ngaˬ kʼoˆ piˇ ve htawˇ, yawˇ hui te maˇ gʼa teh‸ yawˇ kʼoˆ piˇ 
ve yoˬ. 
19Yeˍsuˆ kʼaw‸ kʼoˆ ve, Yonˍ ve maˇ cawˬ ve chaw chi teˇ co-e, ngaˬ nawˬ hui 
geh hkʼaˬ maw gʼa chehˇ tuˬ sheˍ le. Ngaˬ nawˬ hui hta‸ hkʼaˬ maw gʼa yeunˇ 
hkanˍ tuˬ sheˍ le. Yawˇ hta‸ ngaˬ geh yuˬ laˬ-o‸ teh‸ kʼoˆ piˇ ve yoˬ. 
20Oˇ htaˇ yawˇ hui lehˬ, yaˇ paˍ hta‸ yawˇ geh yuˬ laˬ ve yoˬ. Neˇ oˇ ve Yeˍsuˆ 
hta‸ gʼa mawˬ htaˇ, yaˇ paˍ hta‸ yawˇ paw‸ hpeuˆ piˇ lawˬ leh, yaˇ paˍ oˇ ve 

miˬ chaˇ hkʼoˆ paiˍ ve yoˬ. Yawˇ lehˬ, maw‸ kʼaw hkʼaw awˬ fuˇ tawˆ la leh 
hpeˆ dawˇ chehˇ ve yoˬ. 
21Yeˍsuˆ lehˬ, Yawˇ chi hkʼe hpeh‸ la ve hkʼaˬ maw gaˬ peuˬ le teh‸, awˬ pa 
hta‸ na nyi ve teˇ yanˇ, awˬ pa kʼoˆ ve, Yawˇ i htaˇ ka‸ chi hkʼe hpeh‸ taˍ ve 
yoˬ. 
22Yawˇ hta‸ te luˬ tuˬ, aˬ miˍ awˬ hkʼaw lo maˇ kʼoˆ, iˉ kaˆ awˬ hkʼaw lo maˇ 
kʼoˆ, laiˉ pawˆ neˇ yawˇ hta‸ ca‸ keu piˇ ve yoˬ. Ya‸ hkʼaˇ, nawˬ teˇ ceuˬ ceuˬ 
te hpeh‸ ve kʼo, ngaˬ hui hta‸ ha kʼaˉ leh ga laˇ-oˆ teh‸ kʼoˆ ve yoˬ. 
23Yeˍsuˆ kʼoˆ ve, Te hpeh‸ ve kʼo teh‸ nawˬ kʼoˆ ve laˇ. Yonˍ ve chaw hui awˬ 
pon awˬ ceuˬ hkʼa peu-eˬ hpeh‸ la gʼa ve yoˬ teh‸, yawˇ hta‸ kʼoˆ piˇ ve yoˬ. 
24Oˇ htaˇ yaˇ paˍ ehˉ ve awˬ pa teˇ cawˬ haˉ kuˬ leh, Ngaˬ yonˍ ve yoˬ. Ngaˬ 
yonˍ maˇ biˇ ve awˬ ceuˬ hta‸ a ciˉ ga laˇ-oˆ teh‸ kʼoˆ piˇ ve yoˬ. 
25Chaw awˬ moˍ lonˉ yawˇ geh gʼuiˇ laˬ chehˇ ve hta‸ Yeˍsuˆ gʼa mawˬ htaˇ, 
neˇ cha‸ chiˆ oˇ ve hta‸ deˇ leh, Kʼaˍ leh naˍ paw pawˇ ve neˇ-oˬ, yawˇ awˬ 
hkʼaw lo tawˆ kʼai leh awˬ hkʼaw‸ nawˉ teˇ pawˆ ka‸ yawˇ awˬ hkʼaw lo taˇ 
kʼaw‸ lo‸-e teh‸ ngaˬ nawˬ hta‸ tawˇ piˇ ve yoˬ teh‸ kʼoˆ piˇ ve yoˬ. 
26Oˇ htaˇ, neˇ oˇ ve bvuhˬ chaweh kuˬ leh yaˇ paˍ oˇ ve hta‸ gʼaˇ hte‸ paw‸ 
hpeuˆ tcuh peuˬ hkʼaw‸ nawˉ tawˆ kʼai ve yoˬ. Yaˇ paˍ ehˉ oˇ ve chaw suh 
hkʼe hpeh‸ ve pa taw, Yawˇ suh peuˬ teh‸, chaw laiˉ gʼaˇ kʼoˆ ve yoˬ. 
27Ya‸ hkʼaˇ, Yeˍsuˆ yawˇ ve la‸ sheh hta‸ vawˆ leh, yawˇ hta‸ gʼawˬ tu piˇ leh 
yawˇ tu la ve yoˬ. 
28Yeˍsuˆ aˉ hkʼaw lo‸-e peuˬ hkʼaw‸ nawˉ, yawˇ ve awˬ la‸ gʼawˇ teˇ hpaˍ ta‸ 
iˉ gawˬ lehˍ ve awˬ hkʼaw lo, Neˇ oˇ ve hta‸ aˬ hto‸ ma pa taw ngaˬ hui gʼa‸ 
kʼoˬ maˇ gʼa ve le teh‸, yawˇ hta‸ na nyi ve yoˬ. 
29Yeˍsuˆ lehˬ, Bon lawˬ ve teˇ ceuˬ maˇ heˆ kʼo, neˇ chi teˇ ceuˬ hta‸ gʼa‸ kʼoˬ 
maˇ gʼa teh‸, yawˇ hui hta‸ kʼoˆ piˇ ve yoˬ. 

Yeˍsuˆ yawˇ gʼa suh tuˬ ve awˬ lawn teˇ pawˆ kʼaw‸ hto piˇ ve 

30Yawˇ hui oˇ kaˬ lo tawˆ kʼai leh Gaˍliˍlehˇ mvuhˇmiˬ hta‸ hpanˍ kʼai ve yoˬ. 
Yawˇ hui kʼai ve awˬ lawn chaw teˇ gʼaˇ hta‸ ka‸ yawˇ maˇ shiˍ piˇ gaˇ ve yoˬ. 

31Awˬ lawn kʼo, yawˇ yawˇ ve awˬ la‸ gʼawˇ hui hta‸ maˍ piˇ leh kʼoˆ ve, 
Chaw yaˇ ve Yaˇ hpu lehˬ, chaw yaˇ hui ve la‸ sheh awˬ hkʼaw lo chiˇ a‸ ve 
hta‸ gʼa hkanˍ leh, yawˇ hui yawˇ hta‸ tiˇ pehˍ tuˬ yoˬ. Tiˇ pehˍ peuˬ hkʼaw‸ 
nawˉ, shehˆ nyi gaˬ kʼo yawˇ kʼaw‸ te‸ tu la tuˬ yoˬ teh‸, yawˇ hui hta‸ kʼoˆ 
piˇ ve yoˬ. 
32Tawˇ hkawˇ oˇ ve hta‸ yawˇ hui na maˇ gʼa htawˇ, yawˇ hta‸ kʼaw‸ na nyi 
maˇ haˆ. 

Hkʼaˬ ve teˇ gʼaˇ shu a‸ kehˉ uiˍ ve le 

33Oˇ ve hkʼaw‸ nawˉ yawˇ hui Kaˍpeˍ neˍonˍ venˇ lo gaˬ ve yoˬ. Yawˇ yehˬ 
hkʼaw lo chehˇ taˍ ve teˇ yanˇ, Ya‸ kʼaw kʼaˉ lo nawˬ hui aˬ hto‸ ma awˬ lawn 
jehˬ da‸ ve le teh‸, yawˇ yawˇ hui hta‸ na nyi ve yoˬ. 
34Ya‸ hkʼaˇ, yawˇ hui ta‸ iˉ chehˇ taˍ ve yoˬ. Awˬ lawn kʼo, hkʼaˬ ve teˇ gʼaˇ 
shu a‸ kehˉ uiˍ ve le teh‸ ya‸ kʼaw kʼaˉ lo yawˇ hui teˇ gʼaˇ leh teˇ gʼaˇ jehˬ 
da‸ ve yoˬ. 
35Oˇ htaˇ yawˇ mui taˍ leh, tcuh yaˇ teˇ chi nyiˇ gʼaˇ hta‸ kuˬ yuˬ leh, Shu a‸ 
kehˉ uiˍ gaˇ ve chaw teˇ gʼaˇ lehˬ, hkʼa peu-eˬ a‸ kehˉ i ve chaw gʼa hpeh‸ leh, 
hkʼa peu-eˬ ve awˬ ceˬ gʼa hpeh‸ ve yoˬ teh‸, yawˇ yawˇ hui hta‸ kʼoˆ piˇ ve 
yoˬ. 
36Peuˬ leh, yaˇ ehˉ teˇ gʼaˇ hta‸ yawˇ yuˬ leh yawˇ hui awˬ kʼaw ji lo taˍ ve yoˬ. 
Yaˇ ehˉ hta‸ yawˇ chiˇ taˆ taˍ leh, yawˇ hui hta‸ kʼoˆ piˇ ve, 
37Yaˇ ehˉ chi hkʼe ve teˇ gʼaˇ hta‸ ngaˬ ve awˬ meh awˬ hkʼaw lo ha‸ yuˬ ve 
chaw hkʼaˬ ve teˇ gʼaˇ maˇ kʼoˆ, ngaˬ hta‸ ha‸ yuˬ ve yoˬ. Ngaˬ hta‸ ha‸ yuˬ 
ve chaw lehˬ, ngaˬ hta‸ ceh tiˉ ha‸ yuˬ ve maˇ heˆ. Ngaˬ hta‸ peu laˇ shehˍ 
hpaˇ hta‸ yawˇ ha‸ yuˬ ve yoˬ teh‸ kʼoˆ ve yoˬ. 

Canˇ paˍ hpawˇ maˇ chehˇ ve chaw ngaˬ hui hpawˇ chehˇ ve 

38Oˇ htaˇ Yoˇhanˬ kʼoˆ ve, Saˍ la‸-oˬ, chaw teˇ gʼaˇ nawˬ ve awˬ meh hta‸ cuˇ 
leh neˇ teˇ hpaˍ hta‸ gʼa‸ kʼoˬ chehˇ ve hta‸ ngaˬ hui gʼa mawˬ ve yoˬ. Yawˇ 
ngaˬ hui geh teˇ geh laˬ ve chaw maˇ heˆ ve pa taw, ngaˬ hui yawˇ hta‸ tawˍ 
taˍ ve yoˬ teh‸, Yeˍsuˆ hta‸ kʼoˆ piˇ ve yoˬ. 

39Yeˍsuˆ kʼaw‸ kʼoˆ ve, Yawˇ hta‸ taˇ tawˍ taˍ. Awˬ lawn kʼo, ngaˬ ve awˬ meh 
hta‸ cuˇ leh anˇ tuˬ te ve chaw hkʼaˬ ve teˇ gʼaˇ maˇ kʼoˆ, ngaˬ hta‸ haˆ haˆ 
kʼaw‸ hkʼaiˉ gʼa tuˬ ve maˇ heˆ. 
40Ngaˬ hui ve canˇ paˍ hpawˇ maˇ chehˇ ve chaw teˇ gʼaˇ lehˬ, ngaˬ hui hpawˇ 
chehˇ ve chaw hpeh‸ ve yoˬ. 
41Awˬ lawn kʼo, Hkri‸ ve awˬ meh hta‸ nawˬ hui pfuhˇ taˍ ve pa taw, hkʼaˬ ve 
chaw teˇ gʼaˇ htawˇ maˇ kʼoˆ, nawˬ hui hta‸ iˉ kaˆ teˇ kawˆ taw laˇ ve kʼo, 
yawˇ ve awˬ bon a ciˉ ka‸ maˇ mehˉ taˬ teh‸, ngaˬ nawˬ hui hta‸ awˬ tehˬ awˬ 
na kʼoˆ laˇ ve yoˬ. 

Shu ya‸ kʼai tuˬ te ve awˬ lawn 

42Ngaˬ hta‸ yonˍ ve yaˇ ehˉ teˇ gʼaˇ hta‸ ya‸ kʼai tuˬ te ve chaw hkʼaˬ ve teˇ 
gʼaˇ maˇ kʼoˆ, yawˇ ve kʼawˍ peˍ hta‸ haˉ pui mawˍ lonˉ hpeh kʼu leh laˇ tsuhˇ 
gʼuiˬ awˬ hkʼaw lo ce peu ve kʼo, yawˇ awˬ pon da‸ leuˉ ve yoˬ. 
43Nawˬ ve la‸ sheh teˇ paˉ nawˬ hta‸ te ya‸ piˇ lawˬ ve kʼo, tawˆ baˬ-o‸. La‸ 
sheh nyiˇ paˉ paˉ cawˬ leh, moˬ naˆ ho‸ lo maˇ suh puiˉ ve aˬ miˍ to‸ chehˇ ve 
awˬ hkʼaw lo gʼa hkanˍ ve a‸ kehˉ, la‸ luˬ leh a sha‸ te‸ ve awˬ hkʼaw lo gʼa 
lo‸-e ve lehˬ, nawˬ awˬ pon da‸ leuˉ ve yoˬ. 
45Nawˬ ve hkui sheh teˇ paˉ nawˬ hta‸ te ya‸ piˇ lawˬ ve kʼo, tawˆ baˬ-o‸. 
Hkui sheh nyiˇ paˉ paˉ cawˬ leh moˬ naˆ ho‸ awˬ hkʼaw lo baˬ keu ve hta‸ gʼa 
hkanˍ ve a‸ kehˉ, hkui luˬ leh a sha‸ te‸ ve awˬ hkʼaw lo gʼa lo‸-e ve lehˬ, 
nawˬ awˬ pon da‸ leuˉ ve yoˬ. 
47Nawˬ ve mehˆ shiˍ teˇ paˉ nawˬ hta‸ te ya‸ piˇ lawˬ ve kʼo, kʼehˉ baˬ-o‸. 
Mehˆ shiˍ nyiˇ paˉ paˉ cawˬ leh, awˬ pfuhˇ ma maˇ suh puiˉ, aˬ miˍ ka‸ maˇ 
suh puiˉ ve moˬ naˆ ho‸ awˬ hkʼaw lo baˬ keu ve hta‸ gʼa hkanˍ ve a‸ kehˉ, 
48mehˆ shiˍ teˇ paˉ tiˉ cawˬ leh Gʼuiˬsha ve mvuhˇ miˬ awˬ hkʼaw lo gʼa lo‸-e ve 
lehˬ, nawˬ awˬ pon da‸ leuˉ ve yoˬ. 
49Awˬ lawn kʼo, aˉ leh‸ yuˬ leh tanˇ tuˬ hta‸ pfuhˍ piˇ ve hkʼe, aˬ miˍ pfuhˍ piˇ 
ve teˇ ceuˬ hta‸ chaw hkʼa peu-eˬ gʼa hkanˍ tuˬ yoˬ. 

50Aˉ leh‸ lehˬ da‸ ve yoˬ. Ya‸ hkʼaˇ, mehˬ ve pehˆ kʼai peuˬ ve kʼo, hkʼaˬ hkʼe 
te kʼaw‸ mehˬ la tuˬ le. Nawˬ hui awˬ hkʼaw lo aˉ leh‸ cawˬ piˇ leh, teˇ gʼaˇ 
leh teˇ gʼaˇ cawˇ da‸ hui da‸ cawˬ piˇ-oˆ teh‸ kʼoˆ piˇ ve yoˬ. 

Maˍkuˆ li‸ 10 

Awˬ miˇ ma hta‸ baˬ ve awˬ lawn Yeˍsuˆ maˍ ve 

1Yawˇ oˇ kaˬ lo tawˆ kʼai leh, Yawˇdanˍ gʼuiˬ ma coˇ paˉ lo cawˬ ve Yuˇda‸ 
mvuhˇmiˬ teˇ tawn lo kʼai leh, chaw awˬ moˍ lonˉ teˇ hpaˍ yawˇ geh kʼaw‸ 
hpawnˬ la ve yoˬ. Yawˇ awˬ liˇ cawˬ taˍ ve hkʼe, yawˇ yawˇ hui hta‸ maˍ piˇ 
ve yoˬ. 
2Oˇ htaˇ yawˇ hta‸ lawˇ nyi tuˬ, Hpaˍriˍ sehˇ teˇ hpaˍ yawˇ geh laˬ leh, Awˬ 
hpawˇ teˇ gʼaˇ lehˬ, a shu yawˇ ve awˬ miˇ ma hta‸ baˬ hpeh‸-aw laˇ teh‸, 
yawˇ hta‸ na nyi ve yoˬ. 
3Yawˇ kʼaw‸ kʼoˆ ve, Moˉseˍ nawˬ hui hta‸ tawˇ hkʼaˬ hkʼe piˇ taˍ ve le teh‸, 
yawˇ hui hta‸ na nyi htaˇ, 
4Baˬ da‸ ve li‸ teˇ kʼoˆ bvuh‸ piˇ peuˬ kʼo, awˬ miˇ ma hta‸ baˬ hpeh‸-aw teh‸ 
Moˉseˍ tawˇ piˇ ve yoˬ teh‸, yawˇ hui kʼaw‸ kʼoˆ piˇ ve yoˬ. 
5Yeˍsuˆ kʼaw‸ kʼoˆ ve, Nawˬ hui nyi ma heh ve pa taw Moˉseˍ nawˬ hui hta‸ 
tawˇ chi hkʼe piˇ ve yoˬ. 
6Ya‸ hkʼaˇ, hkʼa peu-eˬ hta‸ awˬ hkuiˉ puiˍ te hpanˍ htaˇ ka‸, Gʼuiˬsha lehˬ 
hawˉ hkʼaˆ leh yaˇ miˇ hta‸ te hpanˍ taˍ ve yoˬ. 
7Chi hta‸ pa taw hawˉ hkʼaˆ lehˬ, yawˇ ve awˬ pa awˬ e hta‸ hpaˆ da‸ taˉ leh, 
8yawˇ huiˉ maˬ teˇ suhˍ teˇ shaˍ tiˉ hpeh‸ la tuˬ yoˬ. Chi hta‸ pa taw, yawˇ 
huiˉ maˬ nyiˇ gʼaˇ hpeh‸ ve maˇ heˆ, teˇ gʼaˇ tiˉ hpeh‸ la peuˬ. 
9Hkʼe te leh, Gʼuiˬsha caˉ da‸ piˇ taˍ ve hta‸ chaw yaˇ maˇ gʼa yuˬ hpaˆ da‸ piˇ 
teh‸ kʼoˆ piˇ ve yoˬ. 
10Yehˬ awˬ hkʼaw lo chehˇ taˍ ve teˇ yanˇ, awˬ la‸ gʼawˇ teˇ hpaˍ lehˬ, awˬ 
lawn oˇ ve yawˇ hta‸ kʼaw‸ na nyi ve yoˬ. 



2595 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

11Oˇ htaˇ yawˇ kʼoˆ ve, A shu yawˇ ve awˬ miˇ ma hta‸ baˬ leh awˬ kaˍ awˬ nu 
yaˇ miˇ hta‸ ca heuˆ ve chaw hkʼaˬ ve teˇ gʼaˇ maˇ kʼoˆ, haˉ chawˇ haˉ paˆ te 
ve pa taw, yawˇ ve awˬ miˇ ma hta‸ ya‸ ve yoˬ. 
12Yaˇ miˇ htawˇ, a shu yawˇ ve awˬ hpawˇ hta‸ baˬ leh awˬ kaˍ awˬ nu hawˉ 
hkʼaˆ hta‸ ca heuˆ ve kʼo, haˉ chawˇ haˉ paˆ te ve yoˬ teh‸, yawˇ hui hta‸ kʼoˆ 
piˇ ve yoˬ. 

Yaˇ ehˉ teˇ hpaˍ hta‸ Yeˍsuˆ bon na‸ piˇ ve 

13Oˇ htaˇ yaˇ ehˉ teˇ hpaˍ hta‸ Yeˍsuˆ htawˇ piˇ tuˬ, yaˇ ehˉ teˇ hpaˍ hta‸ shu 
yawˇ geh shiˍ laˬ ve teˇ yanˇ, awˬ la‸ gʼawˇ teˇ hpaˍ lehˬ, shiˍ laˬ ve chaw teˇ 
hpaˍ hta‸ deˇ ve yoˬ. 
14Yeˍsuˆ oˇ ve hta‸ gʼa mawˬ htaˇ nyi ma zuhˆ leh, Yaˇ ehˉ teˇ hpaˍ hta‸ ngaˬ 
geh laˬ piˇ-oˆ. Yawˇ hui hta‸ taˇ tawˍ taˍ. Awˬ lawn kʼo, Gʼuiˬsha ve mvuhˇmiˬ 
lehˬ, chaw oˇ hkʼe ve mvuhˇmiˬ hpeh‸ ve yoˬ. 
15Ngaˬ nawˬ hui hta‸ awˬ tehˬ awˬ na kʼoˆ laˇ ve, yaˇ ehˉ hkʼa shuˍ shuˍ 
Gʼuiˬsha ve mvuhˇmiˬ hta‸ maˇ ha‸ yuˬ ve chaw hkʼaˬ ve teˇ gʼaˇ maˇ kʼoˆ, 
Gʼuiˬsha ve mvuhˇmiˬ awˬ hkʼaw lo maˇ gʼa lo‸-e taˬ teh‸, yawˇ hui hta‸ kʼoˆ 
piˇ ve yoˬ. 
16Oˇ htaˇ, yaˇ ehˉ teˇ hpaˍ hta‸ yawˇ chiˇ taˆ taˍ leh, yawˇ hui awˬ hkʼoˆ la‸ 
sheh taˍ leh bon na‸ piˇ ve yoˬ. 

Hkunˉ te ve paw sha ve chaw haˉ paˍ 

17Yawˇ ya‸ kʼaw kʼai chehˇ htaˇ, chaw teˇ gʼaˇ yawˇ geh gʼuiˇ laˬ leh yawˇ 
mehˆ gʼuˇ suhˍ hkui tcuhˉ teh leh, Da‸ ve Saˍ la‸-oˬ, co ti‸ ha ti‸ gʼa tuˬ ngaˬ 
hkʼaˬ hkʼe gʼa te tuˬ le teh‸, yawˇ hta‸ na nyi ve yoˬ. 
18Yeˍsuˆ kʼaw‸ kʼoˆ ve, Aˬ hto‸ ma pa taw nawˬ ngaˬ hta‸ da‸ ve teh‸ kʼoˆ ve 
le. Gʼuiˬsha maˇ heˆ kʼo, da‸ ve teˇ gʼaˇ ka‸ maˇ cawˬ. 
19Awˬliˇtawˇhkawˇ teˇ hpaˍ hta‸ nawˬ shiˍ ve yoˬ. Chaw hta‸ taˇ tiˇ pehˍ, haˉ 
chawˇ haˉ paˆ taˇ te, shu ve mawˇ hta‸ taˇ hkʼawˇ, shu hta‸ maˇ heˆ heˆ ve 
shaˉ hkiˆ taˇ hkanˍ, shu ve mawˇ hta‸ taˇ heˍ yuˬ, nawˬ ve awˬ pa awˬ e hta‸ 
yawˆ yawˆ yan yan te-o teh‸, yawˇ hta‸ kʼoˆ piˇ ve yoˬ. 

20Chaw oˇ ve lehˬ, Saˍ la‸-oˬ, ngaˬ yaˇ nehˬ hpeh‸ ve teˇ yanˇ htaˇ ka‸ tanˬ leh 
chi hkʼa peu-eˬ hta‸ ngaˬ na yuˬ leh te peuˬ teh‸ Yeˍsuˆ hta‸ kʼaw‸ kʼoˆ piˇ ve 
yoˬ. 
21Yeˍsuˆ yawˇ hta‸ nyi leh yawˇ hta‸ ha‸ leh, Nawˬ teˇ ceuˬ loˍ sheˍ ve yoˬ. 
Nawˬ kʼo‸-e leh hkʼa cawˬ ve mawˇ jeˬ hta‸ hawˇ baˬ leh haˍ yaˇ gʼawˇ yaˇ teˇ 
hpaˍ hta‸ pehˬ piˇ-oˆ. Mvuhˇ naw ma hkʼoˆ lo awˬ hpfuhˇ hkʼaˆ ve mawˇ nawˬ 
cawˬ taˍ tuˬ yoˬ. Peuˬ leh, nawˬ kʼaw‸ laˬ leh ngaˬ hkʼaˇ suh laˬ-o‸ teh‸ yawˇ 
hta‸ kʼoˆ piˇ ve yoˬ. 
22Tawˇ hkawˇ chi ve hta‸ yawˇ gʼa kaˇ htaˇ, mehˆ hpfuhˇ nawˍ lehˍ te leh, 
dawˇ haˍ jaˇ leh kʼo‸-e ve yoˬ. Awˬ lawn kʼo, yawˇ mawˇ jeˬ cawˬ maˇ jaˇ ve 
yoˬ. 
23Yeˍsuˆ lehˬ, yawˇ ve awˬ la‸ gʼawˇ hui hta‸ caw nyi leh kʼoˆ ve, Paw sha ve 
chaw hui lehˬ, Gʼuiˬsha ve mvuhˇmiˬ awˬ hkʼaw lo lo‸-e tuˬ hkʼaˬ ma haˍ jaˇ 
ve le. 
24Awˬ la‸ gʼawˇ teˇ hpaˍ lehˬ, yawˇ kʼoˆ ve tawˇ hkawˇ hta‸ gʼa kaˇ htaˇ anˇ jaˇ 
ve yoˬ. Teˇ pawˆ Yeˍsuˆ yawˇ hui hta‸ kʼoˆ piˇ ve, Ngaˬ yaˇ teˇ hpaˍ-oˬ, 
Gʼuiˬsha ve mvuhˇmiˬ awˬ hkʼaw lo lo‸-e tuˬ hkʼaˬ ma haˍ jaˇ ve le. 
25Kaˍ laˍ oˆ teˇ hkeh gʼo‸ naˍ hkʼawˇ awˬ hkʼaw lo‸-e tuˬ ve lehˬ, paw sha ve 
chaw teˇ gʼaˇ Gʼuiˬsha ve mvuhˇmiˬ awˬ hkʼaw lo lo‸-e tuˬ ve a‸ kehˉ sha ve 
yoˬ teh‸ kʼoˆ piˇ ve yoˬ. 
26Yawˇ hui leuˉ leh anˇ jaˇ leh, Hkʼe te kʼo, htaiˍ hkʼaw‸ ve hta‸ a shu gʼa 
hpeh‸ tuˬ le teh‸ yawˇ hta‸ kʼoˆ piˇ ve yoˬ. 
27Yeˍsuˆ yawˇ hui hta‸ nyi leh, Chaw yaˇ lehˬ chi hta‸ te maˇ gʼa. Ya‸ hkʼaˇ, 
Gʼuiˬsha te maˇ gʼa ve maˇ heˆ. Awˬ lawn kʼo, Gʼuiˬsha lehˬ hkʼa peu-eˬ hta‸ 
te gʼa ve yoˬ teh‸, yawˇ hui hta‸ kʼoˆ piˇ ve yoˬ. 
28Oˇ htaˇ Peˍtruˆ kʼoˆ ve, Ngaˬ hui lehˬ hkʼa peu-eˬ hta‸ baˬ taˉ leh nawˬ awˬ 
hkʼaˇ suh laˬ peuˬ teh‸ yawˇ hta‸ kʼoˆ piˇ ve yoˬ. 
29Yeˍsuˆ kʼoˆ ve, Ngaˬ nawˬ hui hta‸ awˬ tehˬ awˬ na kʼoˆ laˇ ve, ngaˬ awˬ pon 
leh ha lehˬ ve bon hkawˇ awˬ pon, a shu yawˇ ve yehˬ, a shu yawˇ ve awˬ viˉ 

awˬ nyi, a shu yawˇ ve awˬ pa awˬ e, a shu yawˇ ve awˬ yaˇ awˬ duˬ leh a shu 
yawˇ ve ti mi teˇ hpaˍ hta‸ baˬ taˉ ve chaw hkʼaˬ ve teˇ gʼaˇ maˇ kʼoˆ, 
30chi teˇ ca‸ na‸ awˬ hkʼaw lo yehˬ, awˬ viˉ awˬ nyi, awˬ e, awˬ yaˇ awˬ duˬ 
leh ti mi teˇ hpaˍ hta‸ teˇ ha pun gʼa ve yoˬ. Chi teˇ hpaˍ geh teˇ geh tu‸ ve 
hkanˍ ve hta‸ htawˇ gʼa ve yoˬ. Awˬ hkʼaw‸ nawˉ teˇ ca‸ na‸ awˬ hkʼaw lo co 
ti‸ ha ti‸ hta‸ htawˇ gʼa ve yoˬ. 
31Ya‸ hkʼaˇ, shu awˬ gʼuˇ suhˍ chehˇ ve chaw maˇ maˇ, shu awˬ hkʼaw‸ nawˉ 
gʼa kʼaw‸ chehˇ tuˬ yoˬ. Shu awˬ hkʼaw‸ nawˉ chehˇ ve chaw maˇ maˇ, shu 
awˬ gʼuˇ suhˍ gʼa kʼaw‸ chehˇ tuˬ yoˬ teh‸ kʼoˆ piˇ ve yoˬ. 

Yeˍsuˆ yawˇ gʼa suh tuˬ ve awˬ lawn teˇ pawˆ kʼaw‸ hto piˇ ve 

32Oˇ ve awˬ hkʼaw‸ nawˉ, yawˇ hui Yeˍruˆsaˍlehnˍ venˇ lo kʼai chehˇ htaˇ, ya‸ 
kʼaw kʼaˉ lo Yeˍsuˆ lehˬ yawˇ hui awˬ gʼuˇ suhˍ kʼai ve yoˬ. Yawˇ hui anˇ jaˇ 
leh, yawˇ hui awˬ hkʼaˇ suh kʼai ve chaw teˇ hpaˍ htawˇ kawˆ ve yoˬ. Oˇ htaˇ 
tcuh yaˇ teˇ chi nyiˇ gʼaˇ hta‸ yawˇ kʼaw‸ kuˬ yuˬ leh, yawˇ hkʼaˬ hkʼe gʼa 
hkanˍ tuˬ ve awˬ lawn teˇ hpaˍ yawˇ hui hta‸ hto piˇ ve, 
33Ngaˬ hui Yeˍruˆsaˍlehnˍ venˇ lo kʼai chehˇ ve yoˬ. Chaw yaˇ ve Yaˇ hpu lehˬ, 
paw hkuˇ lonˉ hui leh li‸ bvuh‸ paˍ hui ve la‸ sheh awˬ hkʼaw lo chiˇ a‸ ve 
hta‸ gʼa hkanˍ tuˬ yoˬ. Yawˇ gʼa suh tuˬ ve yawˇ hui yawˇ hta‸ suhˉ taˆ leh, 
buiˇshaˆaˉnaˆ chaw hui ve la‸ sheh awˬ hkʼaw lo chiˇ a‸ piˇ tuˬ yoˬ. 
34Yawˇ hui yawˇ hta‸ maˇ shawˍ maˇ caˆ te leh, ciˉ gʼuiˇ hpe‸ pfuhˍ leh, yawˇ 
hta‸ jaw‸ peuˬ hkʼaw‸ nawˉ yawˇ hta‸ tiˇ pehˍ tuˬ yoˬ. Peuˬ leh shehˆ nyi teˇ 
nyi gaˬ kʼo, yawˇ kʼaw‸ te‸ tu la tuˬ yoˬ teh‸ kʼoˆ ve yoˬ. 

Yaˍkoˆ leh Yoˇhanˬ daˬ ve mui kuiˬ hta‸ lawˬ ve 

35Oˇ htaˇ, Zeˍbeˍdehˇ ve awˬ yaˇ paˍ Yaˍkoˆ leh Yoˇhanˬ yawˇ geh laˬ leh, Saˍ 
la‸-oˬ, ngaˬ huiˉ maˬ lawˬ ve hkʼe nawˬ te laˇ tuˬ ngaˬ huiˉ maˬ heuˆ gaˇ ve yoˬ 
teh‸ yawˇ hta‸ kʼoˆ piˇ ve yoˬ. 
36Yawˇ lehˬ, Nawˬ huiˉ maˬ awˬ pon ngaˬ hta‸ aˬ hto‸ ma te tcuh laˇ gaˇ ve le 
teh‸, yawˇ huiˉ maˬ hta‸ kʼoˆ piˇ ve yoˬ. 

37Yawˇ huiˉ maˬ lehˬ, Nawˬ awˬ me‸ awˬ hponˇ gʼa htaˇ, nawˬ la‸ sha paˉ teˇ 
gʼaˇ, la‸ mehˍ paˉ teˇ gʼaˇ, ngaˬ huiˉ maˬ hta‸ mui tcuh laˇ-oˆ teh‸, yawˇ hta‸ 
kʼoˆ piˇ ve yoˬ. 
38Yeˍsuˆ kʼoˆ ve, Nawˬ huiˉ maˬ aˬ hto‸ ma hta‸ lawˬ ve, nawˬ huiˉ maˬ maˇ 
shiˍ. Ngaˬ dawˬ ve kawˆ hta‸ nawˬ huiˉ maˬ dawˬ hpeh‸-aw laˇ. Ngaˬ hkanˍ ve 
baˆtiˆsaˬ hta‸ nawˬ huiˉ maˬ hkanˍ hpeh‸-aw laˇ teh‸, yawˇ huiˉ maˬ hta‸ kʼoˆ 
piˇ ve yoˬ. 
39Hkanˍ hpeh‸ ve yoˬ teh‸, yawˇ huiˉ maˬ kʼaw‸ kʼoˆ piˇ ve teˇ yanˇ, Yeˍsuˆ 
kʼaw‸ kʼoˆ ve, Ngaˬ dawˬ ve kawˆ hta‸ nawˬ huiˉ maˬ gʼa dawˬ tuˬ yoˬ. Ngaˬ 
hkanˍ ve baˆtiˆsaˬ hta‸ nawˬ huiˉ maˬ gʼa hkanˍ tuˬ yoˬ. 
40Ya‸ hkʼaˇ, ngaˬ ve la‸ sha paˉ la‸ mehˍ paˉ gʼa mui tuˬ, ngaˬ pe‸ laˇ maˇ 
hpeh‸. Yawˇ hui awˬ pon gu taˍ piˇ ve chaw teˇ hpaˍ ceh tiˉ oˇ kaˬ lo gʼa mui 
ve yoˬ teh‸, yawˇ huiˉ maˬ hta‸ kʼoˆ piˇ ve yoˬ. 
41Awˬ lawn chi hta‸ awˬ kaˍ awˬ nu tcuh yaˇ teˇ chi gʼaˇ gʼa kaˇ htaˇ, Yaˍkoˆ 
leh Yoˇhanˬ hta‸ yawˇ hui nyi ma zuhˆ ve yoˬ. 
42Oˇ htaˇ, Yeˍsuˆ yawˇ hui hta‸ kuˬ yuˬ leh kʼoˆ piˇ ve, Buiˇ shaˆ aˉ naˆ chaw 
hui awˬ hkʼoˆ hta‸ jawˇmawˇ te tuˬ aˉ yaˇ gʼa ve chaw teˇ hpaˍ lehˬ, yawˇ hui 
hta‸ uˉ peunˍ leh, yawˇ hui ve chaw uiˍ teˇ hpaˍ lehˬ, yawˇ hui hta‸ nyiˉ te ve 
hta‸ nawˬ hui shiˍ ve yoˬ. 
43Ya‸ hkʼaˇ, nawˬ hui awˬ hkʼaw lo chi hkʼe maˇ gʼa te. Nawˬ hui awˬ hkʼaw 
lo chaw uiˍ hpeh‸ gaˇ ve chaw hkʼaˬ ve teˇ gʼaˇ maˇ kʼoˆ, yawˇ nawˬ hui ve 
awˬ ceˬ gʼa te ve yoˬ. 
44Nawˬ hui awˬ hkʼaw lo awˬ hoˉ te gaˇ ve chaw hkʼaˬ ve teˇ gʼaˇ maˇ kʼoˆ, hkʼa 
peu-eˬ awˬ pon yawˇ lehˬ vuiˬ taˍ ve awˬ ceˬ gʼa hpeh‸ ve yoˬ. 
45Awˬ lawn kʼo, chaw yaˇ ve Yaˇ hpu lehˬ, shu yawˇ awˬ pon kanˉ te tuˬ laˬ ve 
maˇ heˆ. Yawˇ shu awˬ pon kanˉ te tuˬ laˬ leh, chaw maˇ maˇ hta‸ htaiˍ hkʼaw
‸ tuˬ, yawˇ ve a sha‸ piˇ tuˬ awˬ pon laˬ ve yoˬ teh‸ kʼoˆ ve yoˬ. 

Baˍtiˆmehˇ meh ve mehˆ cuˉ paˍ mehˆ kʼaw‸ mawˬ la ve 

46Oˇ htaˇ, yawˇ hui Yeˍriˆhkoˇ venˇ lo gaˬ la ve yoˬ. Yeˍsuˆ lehˬ, yawˇ ve awˬ la
‸ gʼawˇ hui leh chaw awˬ moˍ lonˉ geh Yeˍriˆhkoˇ venˇ awˬ hkʼaw lo tawˆ kʼai 
chehˇ ve teˇ yanˇ, Tiˆmehˇ ve yaˇ paˍ Baˍtiˆmehˇ meh ve mehˆ cuˉ ve lawˬ leh‸ 
paˍ teˇ gʼaˇ ya‸ kʼaw paˇ lo mui chehˇ ve yoˬ. 
47Naˍzaˍrehˆ chaw Yeˍsuˆ yoˬ teh‸, yawˇ gʼa kaˇ htaˇ yawˇ kʼoˆ ve, Daˍviˆ ve 
Yaˇ hpu Yeˍsuˆ-oˬ, ngaˬ hta‸ ha kʼaˉ laˇ-oˆ teh‸ kuˬ ve yoˬ. 
48Chaw laiˉ gʼaˇ lehˬ, Ta‸ iˉ chehˇ-oˆ teh‸ yawˇ hta‸ deˇ piˇ ve htawˇ, yawˇ 
lehˬ, Daˍviˆ ve Yaˇ hpu-oˬ, ngaˬ hta‸ ha kʼaˉ laˇ-oˆ teh‸, leuˉ leh gʼaˇ hte‸ 
kʼaw‸ kuˬ ve yoˬ. 
49Yeˍsuˆ huˉ taˍ leh, Yawˇ hta‸ kuˬ laˬ-o‸ teh‸ kʼoˆ piˇ ve yoˬ. Yawˇ hui mehˆ 
cuˉ paˍ oˇ ve hta‸ kuˬ leh, Ha lehˬ chehˇ-oˆ. Tu loˬ. Yawˇ nawˬ hta‸ kuˬ chehˇ 
ve yoˬ teh‸ kʼoˆ piˇ ve yoˬ. 
50Chaw oˇ ve lehˬ, yawˇ ve aˉ po‸ zuhˬ ma hta‸ kʼehˆ teh taˉ leh, pawˆ tu leh 
Yeˍsuˆ geh laˬ ve yoˬ. 
51Oˇ htaˇ, Yeˍsuˆ yawˇ hta‸ kʼoˆ piˇ ve, Nawˬ awˬ pon ngaˬ hta‸ aˬ hto‸ ma te 
tcuh laˇ gaˇ ve le teh‸ na nyi htaˇ, Jawˇmawˇ-oˬ, ngaˬ mehˆ mawˬ la tuˬ nawˬ 
hta‸ te tcuh laˇ gaˇ ve yoˬ teh‸, yawˇ hta‸ kʼaw‸ kʼoˆ piˇ ve yoˬ. 
52Yeˍsuˆ lehˬ, Kʼai loˬ. Nawˬ yonˍ ve teˇ ceuˬ lehˬ nawˬ hta‸ na-e la piˇ peuˬ teh
‸, yawˇ hta‸ kʼoˆ piˇ ve yoˬ. Chaw oˇ ve teˇ cawˬ haˉ mehˆ mawˬ la leh Yeˍsuˆ 
awˬ hkʼaˇ suh kʼai ve yoˬ. 

Maˍkuˆ li‸ 11 

Piˉ laˬ ehˉ hta‸ ciˇ leh Yeˍruˆsaˍlehnˍ venˇ hkʼaw lo‸-e ve 

1Yawˇ hui lehˬ, Yeˍruˆsaˍlehnˍ venˇ awˬ paˇ lo, Shaˍlonˍ hkʼaw hta‸ neˇ ve 
Behˆhpaˍgeˍ hkʼaˆ leh Beˍtaˍniˆ hkʼaˆ lo gaˬ la ve teˇ yanˇ, yawˇ ve awˬ la‸ 
gʼawˇ nyiˇ gʼaˇ hta‸ kʼai tcuh leh kʼoˆ ve, 
2Nawˬ huiˉ maˬ awˬ gʼuˇ suhˍ lo cawˬ ve hkʼaˆ hkʼaw lo kʼai-o. Oˇ kaˬ lo lo‸-e 
ve teˇ yanˇ, chaw teˇ gʼaˇ ka‸ maˇ ciˇ jaw sheˍ ve piˉ laˬ ehˉ hpeh taˍ ve hta‸ 
nawˬ huiˉ maˬ teˇ cawˬ haˉ gʼa mawˬ tuˬ yoˬ. 

3Hpui leh sheh veu laˇ-oˆ. Nawˬ huiˉ maˬ aˬ hto‸ ma pa taw chi hkʼe te ve le 
teh‸ chaw teˇ gʼaˇ gʼaˇ na nyi laˇ ve kʼo, Jawˇmawˇ loˍ leh yawˇ teˇ cawˬ haˉ 
kʼaw‸ hkʼaw‸ veu laˇ tuˬ yoˬ teh‸ kʼoˆ piˇ-oˆ teh‸, yawˇ huiˉ maˬ hta‸ kʼoˆ piˇ 
ve yoˬ. 
4Yawˇ huiˉ maˬ kʼai leh, yehˬ miˉ awˬ baˬ ya‸ kʼaw hpuiˇ lo piˉ laˬ ehˉ hpeh taˍ 
ve hta‸ gʼa mawˬ htaˇ, piˉ laˬ ehˉ oˇ ve hta‸ hpui ve yoˬ. 
5Oˇ kaˬ lo huˉ chehˇ ve chaw teˇ hpaˍ hpaˍ lehˬ, Nawˬ huiˉ maˬ aˬ hto‸ ma pa 
taw piˉ laˬ ehˉ hta‸ hpui ve le teh‸ yawˇ huiˉ maˬ hta‸ kʼoˆ piˇ ve yoˬ. 
6Yeˍsuˆ yawˇ huiˉ maˬ hta‸ kʼoˆ piˇ taˍ ve hkʼe yawˇ huiˉ maˬ kʼaw‸ kʼoˆ piˇ ve 
teˇ yanˇ, yawˇ hui a hkaw-anˬ piˇ ve yoˬ. 
7Oˇ htaˇ yawˇ huiˉ maˬ piˉ laˬ ehˉ oˇ ve hta‸ Yeˍsuˆ geh sheh veu laˇ leh, piˉ laˬ 
ehˉ awˬ hkʼoˆ hta‸ yawˇ hui ve veu‸ kʼaˇ hkʼawˇ piˇ peuˬ hkʼaw‸ nawˉ Yeˍsuˆ 
taˆ ciˇ ve yoˬ. 
8Chaw maˇ maˇ a shu yawˇ ve veu‸ kʼaˇ hta‸ ya‸ kʼaw hpuiˇ lo hkʼawˇ piˇ leh, 
teˇ hpaˍ hpaˍ heh jaˇ lo suhˆ hpa‸ chaw leh ya‸ kʼaw hpuiˇ lo hkʼawˇ piˇ ve 
yoˬ. 
9Yawˇ awˬ gʼuˇ suhˍ leh awˬ hkʼaw‸ nawˉ kʼai ve chaw teˇ hpaˍ kuˬ leh kʼoˆ 
ve, Hoˍsaˍnaˍ, Jawˇmawˇ Gʼuiˬsha ve awˬ meh awˬ hawˉ lo laˬ ve chaw lehˬ, 
awˬ bon uiˍ piˇ-oˆ. 
10Laˬ chehˇ ve ngaˬ hui ve awˬ pa Daˍviˆ ve mvuhˇmiˬ lehˬ, awˬ bon uiˍ piˇ-oˆ. 
Mvuhˇ naw ma lo htawˇ Hoˍsaˍnaˍ hpeh‸ piˇ-oˆ teh‸, yawˇ hui kʼoˆ ve yoˬ. 
11Oˇ htaˇ, yawˇ Yeˍruˆsaˍlehnˍ venˇ awˬ hkʼaw lo lo‸-e leh bon yehˬ lonˉ awˬ 
hkʼaw lo kʼai ve yoˬ. Teˇ ceuˬ le le hta‸ yawˇ caw nyi peuˬ hkʼaw‸ nawˉ, 
mvuhˇ hpeu‸ la ve pa taw tcuh yaˇ teˇ chi nyiˇ gʼaˇ yawˇ geh teˇ geh Beˍtaˍniˆ 
hkʼaˆ lo kʼai ve yoˬ. 

Maˉ nawˆ cehˬ hta‸ hkeu piˇ ve 

12Mvuhˇ htiˇ la leh, Beˍtaˍniˆ hkʼaˆ hkʼaw lo yawˇ hui tawˆ la ve teˇ yanˇ, yawˇ 
awˍ meu‸ ve yoˬ. 

13Hkʼe te leh yawˇ vuiˇ kuiˬ lo chehˇ htaˇ ka‸ awˬ hpa‸ cawˬ ve maˉ nawˆ cehˬ 
teˇ cehˬ hta‸ gʼa mawˬ leh, awˬ cehˬ oˇ ve awˬ shiˍ naw‸ leh naˍ maˇ naw‸ leh 
naˍ, gʼa mawˬ tuˬ yawˇ ca nyi ve yoˬ. Awˬ paˇ lo yawˇ gaˬ ve teˇ yanˇ, awˬ shiˍ 
naw‸ ve awˬ yanˇ maˇ heˆ ve pa taw, awˬ hpa‸ hta‸ ceh tiˉ yawˇ gʼa mawˬ ve 
yoˬ. 
14Oˇ htaˇ Yeˍsuˆ lehˬ, Ya‸ nyi hkʼaw‸ nawˉ kʼo, nawˬ ve awˬ shiˍ hta‸ a shu ka
‸ taˇ gʼa caˇ piˇ teh‸, maˉ nawˆ cehˬ hta‸ kʼoˆ piˇ ve yoˬ. Yawˇ oˇ hkʼe kʼoˆ ve 
hta‸ yawˇ ve awˬ la‸ gʼawˇ teˇ hpaˍ gʼa kaˇ ve yoˬ. 

Bon yehˬ lonˉ hta‸ da‸ piˇ kehˬ piˇ ve 

15Oˇ htaˇ yawˇ hui Yeˍruˆsaˍlehnˍ venˇ lo gaˬ ve yoˬ. Yawˇ bon yehˬ lonˉ awˬ 
hkʼaw lo‸-e leh, bon yehˬ lonˉ awˬ hkʼaw lo mawˇ vuiˬ mawˇ hawˇ ve chaw 
teˇ hpaˍ hta‸ gʼa‸ kʼoˬ leh, hpu pa shehˍ hpaˇ hui ve hpui lawˇ teˇ hpaˍ hta‸ 
maˇ kʼoˆ, aˉ pui kʼaˍ hawˇ shehˍ hpaˇ hui ve mui hkʼawˇ teˇ hpaˍ hta‸ maˇ 
kʼoˆ, yawˇ hpfuhˆ baˬ ve yoˬ. 
16Mawˇ teˇ ceuˬ ceuˬ yuˬ leh bon yehˬ lonˉ oˇ ve hta‸ hpanˍ kʼai tuˬ, chaw teˇ 
gʼaˇ hta‸ ka‸ yawˇ a hkaw-anˬ maˇ piˇ. 
17Yawˇ yawˇ hui hta‸ maˍ piˇ ve, Ngaˬ ve yehˬ hta‸ chaw teˇ ceuˬ le le awˬ 
pon bon lawˬ kuiˬ yehˬ gʼa kʼoˆ tuˬ yoˬ teh‸ bvuh‸ taˍ ve htawˇ, nawˬ hui lehˬ, 
yehˬ chi hta‸ chaw hkʼawˇ chehˇ kuiˬ hpeh‸ la piˇ peuˬ teh‸ kʼoˆ ve yoˬ. 
18Paw hkuˇ lonˉ teˇ hpaˍ leh li‸ bvuh‸ paˍ teˇ hpaˍ tawˇ hkawˇ oˇ ve hta‸ gʼa 
kaˇ htaˇ, yawˇ hta‸ tiˇ pehˍ tuˬ awˬ hkʼaˇ ca ve yoˬ. Awˬ lawn kʼo, chaw hkʼa 
peu-eˬ yawˇ maˍ piˇ ve hta‸ anˇ jaˇ ve pa taw, paw hkuˇ lonˉ hui leh li‸ bvuh‸ 
paˍ teˇ hpaˍ yawˇ hta‸ kawˆ ve yoˬ. 
19Mvuhˇ hpeu‸ la ve teˇ yanˇ yawˇ hui venˇ awˬ baˬ lo tawˆ kʼai ve yoˬ. 

Maˉ nawˆ cehˬ nawˍ kʼai goˇ kʼai ve hta‸ gʼa mawˬ ve 

20Awˬ hkʼaw‸ nawˉ teˇ shawˉ yawˇ hui ya‸ kʼaw oˇ ve hta‸ kʼaw‸ kʼai htaˇ, 
maˉ nawˆ cehˬ oˇ ve lehˬ, awˬ geu hkʼa gaˬ nawˍ kʼai goˇ kʼai ve hta‸ yawˇ hui 
gʼa mawˬ ve yoˬ. 

21Oˇ htaˇ Peˍtruˆ dawˇ nawˇ la leh, Jawˇmawˇ-oˬ, nyi sheˍ. Nawˬ hkeu piˇ taˉ 
ve maˉ nawˆ cehˬ lehˬ, nawˍ kʼai goˇ kʼai peuˬ law leˇ teh‸, yawˇ hta‸ kʼoˆ piˇ 
ve yoˬ. 
22Yeˍsuˆ yawˇ hui hta‸ kʼaw‸ kʼoˆ piˇ ve, Gʼuiˬsha hta‸ yonˍ loˬ. 
23Ngaˬ nawˬ hui hta‸ awˬ teh‸ awˬ na kʼoˆ laˇ ve, chaw hkʼaˬ ve teˇ gʼaˇ maˇ 
kʼoˆ, yawˇ kʼoˆ ve hkʼe hpeh‸ la tuˬ yoˬ teh‸ yonˍ leh, nyi ma 
htawˇdawˇnawˬdawˇ maˇ te ve kʼo, hkʼaw chi teˇ shiˍhta‸, Jiˆ tawˆ-e leh laˇ 
tsuhˇ gʼuiˬ awˬ hkʼaw lo ca ce lo‸-e loˬ teh‸ kʼoˆ ve teˇ yanˇ, yawˇ awˬ pon 
hpeh‸ la tuˬ yoˬ. 
24Hkʼe te leh, ngaˬ nawˬ hui hta‸ kʼoˆ laˇ ve, nawˬ hui bon lawˬ ve awˬ hkʼaw 
lo hkʼa lawˬ ve hkʼa peu-eˬ hta‸ gʼa tuˬ yoˬ teh‸ yonˍ loˬ. Oˇ hkʼe yonˍ ve kʼo, 
nawˬ hui gʼa tuˬ yoˬ. 
25Nawˬ hui huˉ taˍ leh bon lawˬ chehˇ ve teˇ yanˇ, chaw teˇ gʼaˇ gʼaˇ awˬ hkʼoˆ 
hta‸ nawˬ venˇbaˆ taˍ ve kʼo, venˇbaˆ oˇ ve hta‸ hpehˇ hkʼa-o. Oˇ hkʼe te ve 
kʼo, mvuhˇ naw ma hkʼoˆ chehˇ ve nawˬ hui ve Awˬ pa lehˬ, nawˬ hui ve 
venˇbaˆ hta‸ htawˇ hpehˇ hkʼa laˇ tuˬ yoˬ teh‸ kʼoˆ ve yoˬ. 

Yeˍsuˆ kanˇ paˆ gʼa ve awˬ lawn shu yawˇ hta‸ na nyi ve 

27Yawˇ hui Yeˍruˆsaˍlehnˍ venˇ lo teˇ pawˆ kʼaw‸ gaˬ la ve yoˬ. Yawˇ bon yehˬ 
lonˉ awˬ hkʼaw lo toˇ kʼai chehˇ ve teˇ yanˇ, paw hkuˇ lonˉ teˇ hpaˍ, li‸ bvuh‸ 
paˍ teˇ hpaˍ leh awˬ hoˉ chaw mawˇ teˇ hpaˍ yawˇ geh laˬ leh kʼoˆ ve, 
28Nawˬ hkʼaˬ hkʼe ve kanˇ paˆ gʼa leh chi teˇ hpaˍ hta‸ te ve le. Kanˇ paˆ chi a 
shu nawˬ hta‸ pe‸ laˇ ve le teh‸ yawˇ hta‸ na nyi ve yoˬ. 
29Yeˍsuˆ kʼaw‸ kʼoˆ piˇ ve, Ngaˬ htawˇ nawˬ hui hta‸ tawˇ teˇ hkawˇ na nyi 
shaˍ. Nawˬ hui yaw hkʼaw‸ laˇ ve kʼo, ngaˬ hkʼaˬ hkʼe ve kanˇ paˆ gʼa leh chi 
teˇ hpaˍ hta‸ te ve awˬ lawn nawˬ hui hta‸ hto laˇ tuˬ yoˬ. 
30Yoˇhanˬ yawˇ baˆtiˆsaˬ piˇ ve teˇ ceuˬ lehˬ, mvuhˇ naw ma lo gʼa ve laˇ, maˇ 
heˆ kʼo chaw yaˇ hui geh lo gʼa ve laˇ. Ngaˬ hta‸ kʼaw‸ hto laˇ-oˆ teh‸, yawˇ 
hui hta‸ kʼoˆ piˇ ve yoˬ. 

31Yawˇ hui teˇ gʼaˇ leh teˇ gʼaˇ jehˬ da‸ leh kʼoˆ ve, Mvuhˇ naw ma lo gʼa ve 
teh‸ ngaˬ hui kʼoˆ ve kʼo, Hkʼe te leh, nawˬ hui aˬ hto‸ ma te yawˇ hta‸ maˇ 
yonˍ ve le teh‸, yawˇ ngaˬ hui hta‸ kʼaw‸ kʼoˆ laˇ tuˬ yoˬ. 
32Ya‸ hkʼaˇ, chaw yaˇ hui geh gʼa ve teh‸ kʼoˆ ve kʼo, maˇ hpeh‸ teh‸ yawˇ 
hui kʼoˆ da‸ ve yoˬ. Awˬ lawn kʼo, Yoˇhanˬ lehˬ Gʼuiˬsha ve tcuh kaˍ paˍ hpeh
‸ ve yoˬ teh‸, chaw hkʼa peu-eˬ shawˍ taˍ ve pa taw, chaw chi ma ve hta‸ 
yawˇ hui kawˆ ve yoˬ. 
33Hkʼe te leh, Ngaˬ hui maˇ shiˍ teh‸, yawˇ hui Yeˍsuˆ hta‸ kʼaw‸ kʼoˆ piˇ ve 
yoˬ. Yeˍsuˆ htawˇ, Chi hkʼa shuˍ shuˍ ngaˬ hkʼaˬ hkʼe ve kanˇ paˆ gʼa leh chi teˇ 
hpaˍ hta‸ te ve, ngaˬ nawˬ hui hta‸ maˇ hto laˇ teh‸, yawˇ hui hta‸ kʼaw‸ kʼoˆ 
piˇ ve yoˬ. 

Maˍkuˆ li‸ 12 

A pehˉ meuˇ hko leh hko te paˍ teˇ hpaˍ awˬ lawn 

1Oˇ htaˇ, yawˇ yawˇ hui hta‸ tawˇ pa haˉ teˇ hpaˍ te maˍ piˇ leh kʼoˆ ve, Chaw 
teˇ gʼaˇ lehˬ, a pehˉ meuˇ hko te leh ti taˍ peuˬ hkʼaw‸ nawˉ, hkʼa caw zuhˇ ko 
taˍ leh, a pehˉ meuˇ shiˍ nyiˉ kuiˬ duˇ taˍ ve yoˬ. Shaw kuiˬ yehˬ mvuh ve hta‸ 
htawˇ te leh, hko te paˍ teˇ hpaˍ hta‸ ngaˍ piˇ taˉ leh, awˬ kaˍ awˬ nu mvuhˇ 
miˬ lo yawˇ kʼai ve yoˬ. 
2Awˬ yanˇ gaˬ la ve teˇ yanˇ, hko oˇ ve awˬ hkʼaw lo a pehˉ meuˇ shiˍ teˇ hpaˍ 
hta‸ gʼa tuˬ, hko te paˍ teˇ hpaˍ geh awˬ ceˬ teˇ gʼaˇ hta‸ yawˇ kʼai tcuh ve 
yoˬ. 
3Yawˇ hui yawˇ hta‸ yuˬ tiˍ taˍ leh dawˆ peuˬ hkʼaw‸ nawˉ, awˬ kʼawˇ lehˍ kʼo
‸-e peu ve yoˬ. 
4Awˬ hkʼaw‸ nawˉ teˇ pawˆ, awˬ kaˍ awˬ nu awˬ ceˬ teˇ gʼaˇ hta‸ yawˇ yawˇ 
hui geh kʼai tcuh ve yoˬ. Yawˇ hui yawˇ ve oˉ kʼoˍ hta‸ dawˆ hkʼaw sheˬ leh, 
hkʼa mvuhˇ hkʼa na te piˇ ve yoˬ. 
5Peuˬ leh, yawˇ awˬ kaˍ awˬ nu awˬ ceˬ teˇ gʼaˇ hta‸ kʼaw‸ kʼai tcuh ve teˇ 
yanˇ, yawˇ hui yawˇ hta‸ tiˇ pehˍ ve yoˬ. Awˬ kaˍ awˬ nu awˬ ceˬ laiˉ gʼaˇ hta‸ 



2604 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

yawˇ kʼaw‸ kʼai tcuh ve htawˇ, teˇ hpaˍ hpaˍ hta‸ yawˇ hui dawˆleh, teˇ hpaˍ 
hpaˍ hta‸ yawˇ hui tiˇ pehˍ ve yoˬ. 
6Yawˇ ha‸ jaˇ ve yaˇ paˍ ceh tiˉ yawˇ geh cawˬ taˉ ve yoˬ. Ngaˬ ve yaˇ paˍ hta‸ 
yawˇ hui yawˆ yan tuˬ yoˬ teh‸ yawˇ kʼoˆ leh, awˬ leh meuˇ teˇ pawˆ yawˇ ve 
yaˇ paˍ hta‸ yawˇ hui geh kʼai tcuh ve yoˬ. 
7Ya‸ hkʼaˇ, hko te paˍ teˇ hpaˍ kʼoˆ ve, Chaw chi lehˬ, awˬ shinˉ gʼa shehˍ hpaˇ 
hpeh‸ ve yoˬ. Laˬ-o‸, yawˇ hta‸ tiˇ pehˍ-a veuˬ. Oˇ hkʼe te ve kʼo, yawˇ ve awˬ 
shinˉ hta‸ ngaˬ hui gʼa tuˬ yoˬ teh‸, teˇ gʼaˇ leh teˇ gʼaˇ kʼoˆ da‸ ve yoˬ. 
8Oˇ htaˇ, yawˇ hui yawˇ hta‸ yuˬ leh tiˇ pehˍ peuˬ hkʼaw‸ nawˉ hko awˬ baˬ 
hpawˇ lo chiˇ baˬ ve yoˬ. 
9Hkʼe te leh, hko awˬ shehˍ hpaˇ hkʼaˬ hkʼe te piˇ tuˬ le. Yawˇ laˬ leh hko te paˍ 
teˇ hpaˍ hta‸ tiˇ pehˍ peuˬ hkʼaw‸ nawˉ, hko oˇ ve awˬ kaˍ awˬ nu chaw teˇ 
hpaˍ hta‸ kʼaw‸ ngaˍ piˇ tuˬ yoˬ. 
10Yehˬ kawˍ shehˍ hpaˇ hui baˬ taˍ ve haˉ pui shiˍ lehˬ, awˬ hkuiˉ puiˍ awˬ ceˍ 
kʼaweh‸ lo kawˍ taˍ ve haˉ pui shiˍ hpeh‸ la peuˬ. 
11Chi lehˬ, Jawˇmawˇ Gʼuiˬsha te ve kanˉ hpeh‸ leh, ngaˬ hui mehˆ gʼuˇ suhˍ 
anˇ tuˬ hpeh‸ ve yoˬ, teh‸ Li‸ hpu awˬ hkʼaw lo nawˬ hui maˇ gʼaw jaw laˇ 
teh‸ kʼoˆ piˇ ve yoˬ. 
12Yawˇ hui yawˇ hta‸ hpeh yuˬ gaˇ ve yoˬ. Awˬ lawn kʼo, tawˇ pa haˉ chi yawˇ 
yawˇ hui awˬ lawn kʼoˆ chehˇ ve hta‸ yawˇ hui shiˍ ve yoˬ. Ya‸ hkʼaˇ, chaw 
awˬ moˍ lonˉ hta‸ kawˆ ve pa taw, yawˇ hui yawˇ hta‸ hpaˆ da‸ taˉ leh tawˆ 
kʼai ve yoˬ. 

Jawˇmawˇ Kehˉsaˍ hta‸ a moˇ keu ve awˬ lawn 

13Yeˍsuˆ tawˇ yaw ve awˬ hkʼaw lo, hkʼaˬ hkʼe te leh yawˇ hta‸ tawˇ yaw ya‸ 
piˇ lawˬ tuˬ, yawˇ hui lehˬ Hpaˍriˍsehˇ teˇ hpaˍ hpaˍ leh Heˍroˆ chaw teˇ hpaˍ 
hpaˍ hta‸ yawˇ geh kʼai tcuh ve yoˬ. 
14Oˇ htaˇ yawˇ hui laˬ leh kʼoˆ ve, Saˍ la‸-oˬ, nawˬ lehˬ hteˇ ve cawˇ ve chaw 
hpeh‸ leh, chaw teˇ gʼaˇ hta‸ ka‸ nawˬ maˇ kawˆ ve hta‸ ngaˬ hui shiˍ ve yoˬ. 
Chaw yaˇ ve mehˆ hpfuhˇ hta‸ nawˬ maˇ nyi leh Gʼuiˬsha ve ya‸ kʼaw hta‸ 

hteˇ lehˍ maˍ piˇ ve yoˬ. Jawˇmawˇ Kehˉsaˍ hta‸ a moˇ keu piˇ cawˇ laˇ, maˇ 
keu piˇ cawˇ laˇ. 
15Ngaˬ hui gʼa keu piˇ tuˬ laˇ, maˇ gʼa keu piˇ tuˬ laˇ teh‸, yawˇ hta‸ na nyi ve 
yoˬ. Yawˇ lehˬ, yawˇ hui heˍ puiˉ ve chaw hpeh‸ ve teh‸ shiˍ leh, Nawˬ hui aˬ 
hto‸ ma te ngaˬ hta‸ lawˇ nyi ve le. Ngaˬ gʼa nyi tuˬ, hpu teˇ hteh‸ ngaˬ geh 
yuˬ laˬ-o‸ teh‸, yawˇ hui hta‸ kʼoˆ piˇ ve yoˬ. 
16Hkʼe te leh, yawˇ hui yuˬ laˬ ve yoˬ. Yawˇ yawˇ hui hta‸ kʼoˆ piˇ ve, A shu ve 
awˬ han, a shu ve awˬ meh cawˬ le teh‸ na nyi htaˇ, Jawˇmawˇ Kehˉsaˍ ve yoˬ 
teh‸, yawˇ hui kʼaw‸ kʼoˆ piˇ ve yoˬ. 
17Yeˍsuˆ yawˇ hui hta‸ kʼaw‸ kʼoˆ piˇ ve, Jawˇmawˇ Kehˉsaˍ ve mawˇ 
jawˇmawˇ Kehˉsaˍ hta‸ piˇ-oˆ. Gʼuiˬsha ve mawˇ Gʼuiˬsha hta‸ piˇ-oˆ teh‸ kʼoˆ 
htaˇ, yawˇ hui yawˇ hta‸ anˇ jaˇ ve yoˬ. 

Kʼaw‸ te‸ tu la ve awˬ lawn shu yawˇ hta‸ na nyi ve 

18Oˇ ve hkʼaw‸ nawˉ, kʼaw‸ te‸ tu la ve maˇ cawˬ teh‸ kʼoˆ ve Saˍduˆkehˇ 
chaw teˇ hpaˍ yawˇ geh laˬ leh kʼoˆ ve, 
19Saˍ la‸-oˬ, Moˉseˍ ngaˬ hui awˬ pon chi hkʼe bvuh‸ taˍ ve, Chaw teˇ gʼaˇ ve 
awˬ viˉ paˍ yaˇ maˇ cawˬ leh suh ve kʼo, awˬ nyi paˍ teˇ gʼaˇ lehˬ yawˇ ve awˬ 
miˇ ma hta‸ kʼaw‸ heuˆ leh awˬ viˉ paˍ awˬ pon awˬ ceuˬ awˬ hkʼaˇ gʼa cawˬ 
piˇ ve yoˬ teh‸ bvuh‸ taˍ ve yoˬ. 
20Ponˬ laˬ htaˇ, awˬ viˉ awˬ nyi suhˍ gʼaˇ cawˬ ve yoˬ. Awˉ lawˉ teˇ gʼaˇ lehˬ, 
awˬ miˇ ma hta‸ heuˆ leh, yaˇ maˇ cawˬ sheˍ htaˇ suh ve yoˬ. 
21Nyi gʼaˇ teˇ gʼaˇ htawˇ, yaˇ miˇ oˇ ve hta‸ heuˆ leh, yaˇ maˇ cawˬ sheˍ htaˇ 
suh ve yoˬ. Shehˆ gʼaˇ teˇ gʼaˇ htawˇ oˇ ve hkʼa shuˍ shuˍ yoˬ. 
22Chi hkʼa shuˍ shuˍ awˬ viˉ awˬ nyi suhˍ gʼaˇ hkʼa gaˬ yaˇ maˇ cawˬ taˉ ve yoˬ. 
Yawˇ hui hkʼa peu-eˬ suh peuˬ hkʼaw‸ nawˉ, yaˇ miˇ oˇ ve htawˇ suh ve yoˬ. 
23Kʼaw‸ te‸ tu la ve teˇ yanˇ, yaˇ miˇ oˇ ve hkʼaˬ ve teˇ gʼaˇ ve awˬ miˇ ma 
hpehˬ tuˬ le. Awˬ lawn kʼo, yawˇ hui suhˍ gʼaˇ yaˇ miˇ oˇ ve hta‸ heuˆ peuˬ ve 
yoˬ teh‸ na nyi ve yoˬ. 

24Yeˍsuˆ yawˇ hui hta‸ kʼaw‸ kʼoˆ piˇ ve, Li‸ hpu hta‸ ka‸, Gʼuiˬsha ve kanˇ 
paˆ hta‸ ka‸ nawˬ hui maˇ shiˍ ve pa taw, nawˬ hui dawˇ ya‸ ve maˇ heˆ laˇ. 
25Awˬ lawn kʼo, suh ve chaw hui kʼaw‸ te‸ tu la ve teˇ yanˇ, awˬ hpawˇ awˬ 
miˇ heuˆ da‸ ve maˇ kʼoˆ, ka piˇ ve maˇ kʼoˆ, maˇ te. Mvuhˇ naw ma hkʼoˆ 
chehˇ ve mvuhˇ naw ma tcuh yaˇ hui hkʼe hpeh‸ tuˬ yoˬ. 
26Suh ve chaw hui kʼaw‸ te‸ tu la ve awˬ lawn Gʼuiˬsha Moˉseˍ hta‸ kʼoˆ piˇ 
taˍ ve hkʼe, Moˉseˍ bvuh‸ taˍ ve li‸ awˬ hkʼaw lo nawˬ hui maˇ gʼaw jaw laˇ. 
Aˉ chuˇ buiˇ awˬ lawn bvuh‸ taˍ ve teˇ tawn awˬ hkʼaw lo, Ngaˬ lehˬ 
Aˍbraˍhanˍ ve Gʼuiˬsha, Iˉcaˆ ve Gʼuiˬsha leh Yaˍkoˆ ve Gʼuiˬsha hpeh‸ ve yoˬ 
teh‸, Gʼuiˬsha yawˇ hta‸ kʼoˆ piˇ ve yoˬ. 
27Yawˇ lehˬ, suh ve chaw hui ve Gʼuiˬsha hpeh‸ ve maˇ heˆ. Te‸ chehˇ ve 
chaw hui ve Gʼuiˬsha hpeh‸ ve yoˬ. Nawˬ hui dawˇ ya‸ jaˇ ve yoˬ teh‸ kʼoˆ piˇ 
ve yoˬ. 

Awˬliˇtawˇhkawˇ awˬ hkʼaw lo hkʼa peu-eˬ a‸ kehˉ uiˍ ve tawˇ teˇ hkawˇ 

28Oˇ htaˇ, li‸ bvuh‸ paˍ teˇ gʼaˇ laˬ leh yawˇ hui tawˇ gʼawˬ da‸ chehˇ ve hta‸ 
gʼa kaˇ htaˇ, Yeˍsuˆ yawˇ hui hta‸ hkʼa deh‸ kʼaw‸ yaw hkʼaw‸ piˇ ve hta‸ 
gʼa shiˍ leh, Awˬliˇtawˇhkawˇ hkʼa peu-eˬ awˬ hkʼaw lo hkʼaˬ ve teˇ hkawˇ uiˍ 
leuˉ ve le teh‸ yawˇ hta‸ na nyi ve yoˬ. 
29Yeˍsuˆ yawˇ hta‸ kʼoˆ piˇ ve, Uiˍ leuˉ ve teˇ maˬ lehˬ, Iˉsaˍreˍlaˆ chaw teˇ 
hpaˍ-oˬ, na sheˍ. Ngaˬ hui ve Jawˇmawˇ Gʼuiˬsha lehˬ, yawˇ teˇ gʼaˇ ceh tiˉ 
Jawˇmawˇ hpeh‸ ve yoˬ. 
30Nawˬ ve nyi ma hkʼa peu-eˬ, nawˬ ve co ha hkʼa peu-eˬ, nawˬ ve dawˇ hkʼaˇ 
hkʼa peu-eˬ leh nawˬ ve awˬ gʼaˇ awˬ shaˉ hkʼa peu-eˬ nawˬ ve Jawˇmawˇ 
Gʼuiˬsha hta‸ gʼa ha‸ ve yoˬ. 
31Nyiˇ hkawˇ teˇ hkawˇ lehˬ, Nawˬ awˬ to hta‸ ha‸ ve hkʼe, nawˬ awˬ paˇ awˬ 
kui chehˇ ve chaw hta‸ gʼa ha‸ ve yoˬ. Awˬliˇtawˇhkawˇ chi nyiˇ hkawˇ a‸ 
kehˉ uiˍ ve maˇ cawˬ teh‸ kʼoˆ ve yoˬ. 

32Li‸ bvuh‸ paˍ oˇ ve kʼaw‸ kʼoˆ ve, Cawˇ ve yoˬ, Saˍ la‸-oˬ. Gʼuiˬsha teˇ gʼaˇ 
tiˉ cawˬ leh, yawˇ maˇ heˆ kʼo awˬ kaˍ awˬ nu Gʼuiˬsha maˇ cawˬ ve teh‸ nawˬ 
kʼoˆ ve lehˬ hteˇ jaˇ ve yoˬ. 
33Chi hkʼoˆ ka‸, nyi ma hkʼa peu-eˬ, cuˇ yiˍ maˍ yiˍ hkʼa peu-eˬ, awˬ gʼaˇ awˬ 
shaˉ hkʼa peu-eˬ yawˇ hta‸ ha‸ leh, a shu yawˇ awˬ to hta‸ ha‸ ve hkʼe awˬ 
paˇ awˬ kui chehˇ ve chaw hta‸ ha‸ ve lehˬ, aˬ miˍ tuˉ tanˇ ve hkʼa peu-eˬ leh 
tanˇ tuˬ hkʼa peu-eˬ a‸ kehˉ uiˍ ve yoˬ teh‸, yawˇ hta‸ kʼoˆ piˇ ve yoˬ. 
34Yawˇ hkʼa deh‸ dawˇ nyi leh yaw hkʼaw‸ ve hta‸ Yeˍsuˆ gʼa mawˬ htaˇ, 
Nawˬ lehˬ Gʼuiˬsha ve mvuhˇmiˬ hta‸ maˇ vuiˇ da‸ teh‸ yawˇ hta‸ kʼoˆ piˇ ve 
yoˬ. Oˇ ve hkʼaw‸ nawˉ chaw teˇ gʼaˇ ka‸ yawˇ hta‸ kʼaw‸ na nyi maˇ haˆ ve 
yoˬ. 

Daˍviˆ ve Yaˇ hpu awˬ lawn Yeˍsuˆ yawˇ hui hta‸ na nyi ve 

35Yeˍsuˆ bon yehˬ lonˉ awˬ hkʼaw lo maˍ piˇ chehˇ htaˇ, yawˇ teˇ pawˇ kʼaw‸ 
kʼoˆ ve, Hkri‸ lehˬ Daˍviˆ ve Yaˇ hpu yoˬ teh‸, aˬ hto‸ ma te li‸ bvuh‸ paˍ teˇ 
hpaˍ kʼoˆ ve le. 
36Da‸ ve kehˬ ve Awˬ ha hpu Daˍviˆ hta‸ dawˇ pawnˍ piˇ ve awˬ hkʼaw lo 
yawˇ kʼoˆ ve, Jawˇmawˇ Gʼuiˬsha lehˬ ngaˬ ve Jawˇmawˇ hta‸ kʼoˆ piˇ ve, 
Nawˬ ve canˇ paˍ teˇ hpaˍ hta‸ nawˬ ve hkui sheh awˬ hawˉ lo ngaˬ taˍ htaˇ 
hkʼa gaˬ ngaˬ ve la‸ sha paˉ lo mui chehˇ-oˆ, teh‸ kʼoˆ taˍ ve yoˬ. 
37Daˍviˆ awˬ to yawˇ hta‸ Jawˇmawˇ teh‸ kʼoˆ ve kʼo, hkʼaˬ hkʼe te leh yawˇ ve 
yaˇ hpu hpeh‸ tuˬ ve le teh‸ na nyi ve yoˬ. Chaw awˬ moˍ lonˉ oˇ ve lehˬ, 
yawˇ ve tawˇ hkawˇ hta‸ ha lehˬ ha kʼa na yuˬ ve yoˬ. 

Li‸ bvuh‸ paˍ hui hta‸ Yeˍsuˆ deˇ maˍ piˇ ve 

38Yawˇ maˍ piˇ chehˇ ve awˬ hkʼaw lo yawˇ teˇ pawˆ kʼaw‸ kʼoˆ ve, Li‸ bvuh‸ 
paˍ teˇ hpaˍ hta‸ shaˍ ti‸ te-o. Yawˇ hui lehˬ, aˉ po‸ zuhˬ ve hta‸ deh leh ca te 
toˇ gaˇ ve yoˬ. Tcuh hkʼaw lo shu yawˇ hui hta‸ yawˆ yan laˇ ve hta‸ maˇ 
kʼoˆ, 

39bon yehˬ awˬ hkʼaw lo awˬ me‸ awˬ hponˇ cawˬ ve mui hkʼawˇ hta‸ maˇ 
kʼoˆ, hti caˇ hti dawˬ kuiˬ lo awˬ me‸ awˬ hponˇ cawˬ ve mui kuiˬ hta‸ maˇ 
kʼoˆ, yawˇ hui heuˆ gaˇ ve yoˬ. 
40Yawˇ hui lehˬ, mehˇchawˇma ve yehˬ hta‸ hiˉ yuˬ leh, venˇbaˆ maˇ gʼa tawˆ 
la tuˬ maw chaweh bon lawˬ ve yoˬ. Shu a‸ kehˉ leuˉ leh uiˍ jaˇ ve ciˍ yanˍ ve 
hta‸ yawˇ hui gʼa hkanˍ tuˬ yoˬ teh‸ kʼoˆ ve yoˬ. 

Mehˇchawˇma hpu tanˇ keu ve 

41Oˇ htaˇ, hpu tanˇ keu kuiˬ awˬ gʼuˇ suhˍ teˇ hpawˇ lo yawˇ mui chehˇ leh, 
chaw chi ma ve hpu tanˇ keu kuiˬ lo hpu keu ve hta‸ nyi chehˇ ve yoˬ. Paw 
sha ve chaw laiˉ gʼaˇ hpu maˇmaˇ keu ve yoˬ. 
42Oˇ htaˇ haˍ gʼawˇ ve mehˇchawˇma teˇ gʼaˇ laˬ leh, kuiˇ peh‸ shanˍ ehˉ nyiˇ 
maˬ keu ve yoˬ. Peh‸ shanˍ ehˉ oˇ ve nyiˇ maˬ lehˬ, teˇ peh‸ hpfuhˇ ceh tiˉ 
cawˬ ve yoˬ. 
43Yeˍsuˆ yawˇ ve awˬ la‸ gʼawˇ hui hta‸ kuˬ yuˬ leh yawˇ hui hta‸ kʼoˆ piˇ ve, 
Ngaˬ nawˬ hui hta‸ awˬ tehˬ awˬ na kʼoˆ laˇ ve, hpu tanˇ keu kuiˬ lo keu ve 
chaw hkʼa peu-eˬ a‸ kehˉ haˍ gʼawˇ ve mehˇchawˇma chi teˇ gʼaˇ lehˬ leuˉ leh 
keu maˇ ve yoˬ. 
44Awˬ lawn kʼo, yawˇ hui cawˬ maˇ jaˇ ve awˬ hkʼaw lo yuˬ tawˆ leh keu ve 
yoˬ. Ya‸ hkʼaˇ, yaˇ miˇ chi teˇ gʼaˇ lehˬ, haˍ gʼawˇ jaˇ ve awˬ hkʼaw lo, yawˇ ve 
a sha‸ hu tuˬ hkʼa cawˬ ve hkʼa peu-eˬ hta‸ yuˬ tawˆ leh keu ve yoˬ teh‸ kʼoˆ 
ve yoˬ. 

Maˍkuˆ li‸ 13 

Bon yehˬ lonˉ gʼa luˬ tuˬ ve awˬ lawn 

1Yeˍsuˆ bon yehˬ lonˉ awˬ hkʼaw lo tawˆ kʼai ve teˇ yanˇ, yawˇ ve awˬ la‸ 
gʼawˇ teˇ gʼaˇ yawˇ hta‸ kʼoˆ piˇ ve, Saˍ la‸-oˬ, nyi sheˍ. Hkʼaˬ ma da‸ jaˇ ve 
haˉ pui teˇ hpaˍ leh, hkʼaˬ ma da‸ jaˇ ve yehˬ teˇ hpaˍ cawˬ ve le. 
2Yeˍsuˆ yawˇ hta‸ kʼaw‸ kʼoˆ piˇ ve, Uiˍ jaˇ ve yehˬ chi teˇ hpaˍ hta‸ nawˬ 
mawˬ laˇ. Choˬ kaˬ lo haˉ pui teˇ shiˍ awˬ hkʼoˆ teˇ shiˍ maˇ cawˬ htaˇ hkʼa gaˬ 
shu te luˬ tuˬ yoˬ teh‸ kʼoˆ ve yoˬ. 



2609 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Awˬ leh meuˇ gaˬ paˇ neˇ htaˇ ve awˬ heˆ teˇ hpaˍ 

3Yeˍsuˆ lehˬ, bon yehˬ lonˉ awˬ gʼuˇ suhˍ teˇ hpawˇ, Shaˍlonˍ hkʼaw hkʼoˆ lo 
mui chehˇ htaˇ, Peˍtruˆ, Yaˍkoˆ, Yoˇhanˬ leh Anˍdrehˍ hui laˬ leh, 
4Awˬ ceuˬ oˇ ve teˇ hpaˍ hkʼaˬ htaˆ hpeh‸ la tuˬ le. Chi hkʼa peu-eˬ hpeh‸ la 
paˇ neˇ ve teˇ yanˇ awˬ heˆ hkʼaˬ hkʼe hpeh‸ tawˆ la tuˬ ve le teh‸, yawˇ hta‸ 
a yehˉ na nyi ve yoˬ. 
5Yeˍsuˆ yawˇ hui hta‸ kʼaw‸ kʼoˆ piˇ ve, Chaw teˇ gʼaˇ ka‸ nawˬ hui hta‸ maˇ 
gʼa heˍ yuˬ beˬ yuˬ tuˬ shaˍ ti‸ taˍ-o‸. 
6Chaw maˇ maˇ ngaˬ ve awˬ meh hta‸ pfuhˇ laˬ leh, Ngaˬ lehˬ yawˇ yoˬ teh‸ 
kʼoˆ leh, chaw maˇ maˇ hta‸ heˍ yuˬ beˬ yuˬ tuˬ yoˬ. 
7Ma‸ bawˆ ve leh bawˆ da‸-a teh‸ te chehˇ ve awˬ lawn hta‸ nawˬ hui gʼa kaˇ 
ve teˇ yanˇ, nawˬ hui kawˆ cheˇ ve nyi ma taˇ cawˬ piˇ. Awˬ ceuˬ chi teˇ hpaˍ 
gʼa hpeh‸ la tuˬ yoˬ. Ya‸ hkʼaˇ, awˬ leh meuˇ maˇ gaˬ sheˍ. 
8Chaw teˇ ceuˬ leh teˇ ceuˬ, mvuhˇmiˬ teˇ peˆ leh teˇ peˆ ya‸ da‸ jiˆ da‸ tuˬ 
yoˬ. Chehˇ kuiˬ teˇ kaˬ peuˬ teˇ kaˬ awˬ hkʼaw lo miˬ hiˆ la tuˬ yoˬ. Meu‸ ve 
kaˆ ve htawˇ cawˬ la tuˬ yoˬ. Awˬ ceuˬ chi teˇ hpaˍ lehˬ, tu‸ ve hkanˍ ve awˬ 
hkuiˉ puiˍ ceh tiˉ hpeh‸ sheˍ ve yoˬ. 
9Nawˬ hui a shu yawˇ awˬ to hta‸ shaˍ ti‸ te-o. Awˬ lawn kʼo, jehˬ shehˍ hpaˇ 
awˬ moˍ teˇ hpaˍ ve la‸ sheh awˬ hkʼaw lo shu nawˬ hui hta‸ chiˇ a‸ piˇ tuˬ 
yoˬ. Bon yehˬ teˇ hpaˍ awˬ hkʼaw lo shu nawˬ hui hta‸ jaw‸ tuˬ yoˬ. Ngaˬ htaˬ 
pa taw nawˬ hui mvuhˇmiˬ jawˇmawˇ lonˉ leh hkunˉ hawˉ hkanˇ teˇ hpaˍ 
mehˆ gʼuˇ suhˍ gʼa huˉ taˍ leh, yawˇ hui mehˆ gʼuˇ suhˍ shaˉ hkiˆ gʼa hkanˍ tuˬ 
yoˬ. 
10Ha lehˬ ve bon hkawˇ chi, chaw ceuˬ hkʼa peu-eˬ hta‸ awˉ lawˉ gʼa maˍ piˇ 
tuˬ yoˬ. 
11Nawˬ hui hta‸ suhˉ jehˬ laˇ tuˬ shu nawˬ hui hta‸ chiˇ a‸ piˇ ve teˇ yanˇ, tawˇ 
hkʼaˬ hkʼe gʼa yaw tuˬ ve hta‸ taˇ dawˇ hkiˉ. Awˬ yanˇ oˇ ve awˬ hkʼaw lo 
nawˬ hui hta‸ tawˇ yaw tcuh laˇ ve hkʼe ceh tiˉ yaw-o. Awˬ lawn kʼo, tawˇ 
yaw shehˍ hpaˇ lehˬ, nawˬ hui maˇ heˆ, daˬ ve kehˬ ve Awˬ ha hpu yoˬ. 

12Oˇ htaˇ, awˬ viˉ awˬ nyi teˇ gʼaˇ leh teˇ gʼaˇ suh tuˬ chiˇ a‸ da‸ tuˬ yoˬ. Awˬ 
pa htawˇ, a shu yawˇ ve yaˇ hta‸ chiˇ a‸ tuˬ yoˬ. Yaˇ paˍ yaˇ miˇ teˇ hpaˍ 
htawˇ, a shu yawˇ ve awˬ pa awˬ e hta‸ hpfuhˆ leh tiˇ pehˍ tcuh tuˬ yoˬ. 
13Ngaˬ ve awˬ meh hta‸ pa taw chaw hkʼa peu-eˬ nawˬ hui hta‸ canˇ tuˬ yoˬ. 
Ya‸ hkʼaˇ, awˬ leh hkʼa gaˬ yeˬ chehˇ ve chaw lehˬ, htaiˍ hkʼaw‸ ve hta‸ gʼa 
tuˬ yoˬ. 
14Te luˬ te sheˆ puiˉ ve cha‸ chiˆ ve awˬ ceuˬ lehˬ, maˇ chehˇ cawˇ ve chehˇ 
kuiˬ lo chehˇ ve hta‸ nawˬ hui gʼa mawˬ ve teˇ yanˇ, (li‸ chi hta‸ gʼaw ve 
chaw lehˬ shiˍ-o‸,) oˇ htaˇ Yuˇda‸ mvuhˇmiˬ awˬ hkʼaw lo chehˇ ve chaw hui 
hkʼaw hkʼoˆ lawˬ hkʼoˆ lo hpaw-e loˬ. Yehˬ awˬ hkʼoˆ lo chehˇ ve chaw taˇ 
kʼaw‸ ya‸-e. 
15Chi hkʼoˆ ka‸, mawˇ teˇ ceuˬ ceuˬ ca yuˬ tuˬ, yehˬ awˬ hkʼaw lo taˇ lo‸-e. 
16Heh hkʼaw chehˇ ve chaw htawˇ, a shu yawˇ ve veu‸ kʼaˇ ca kʼaw‸ yuˬ tuˬ, 
taˇ kʼo‸-e. 
17Awˬ yanˇ oˇ ve awˬ hkʼaw lo yaˇ hu ma leh cuˉ dawˬ ve yaˇ ehˉ cawˬ ve chaw 
hui lehˬ, gʼa dawˇ haˍ jaˇ tuˬ yoˬ. 
18Awˬ yanˇ oˇ ve lehˬ, mvuhˇ kaˆ yanˇ maˇ gʼa cawˇ tuˬ bon lawˬ-o‸. 
19Awˬ lawn kʼo, miˬguiˬ hta‸ Gʼuiˬsha te hpanˍ ve teˇ nyi hta‸ tanˬ leh ya‸ nyi 
hkʼa gaˬ maˇ hpeh‸ la jaw sheˍ leh, awˬ hkʼaw‸ nawˉ ka‸ maˇ kʼaw‸ hpeh‸ la 
tuˬ ve tu‸ jaˇ hkanˍ jaˇ ve teˇ ceuˬ lehˬ, awˬ nyi awˬ haˉ oˇ ve teˇ hpaˍ awˬ 
hkʼaw lo hpeh‸ la tuˬ yoˬ. 
20Awˬ yanˇ oˇ ve hta‸ Jawˇmawˇ Gʼuiˬsha maˇ ngeh piˇ lawˬ ve kʼo, chaw teˇ 
gʼaˇ ka‸ ponˬ maˇ hpeh‸. Ya‸ hkʼaˇ, yawˇ leuˆ yuˬ taˍ ve chaw hui hta‸ pa 
taw, awˬ yanˇ oˇ ve hta‸ yawˇ ngeh piˇ lawˬ tuˬ yoˬ. 
21Oˇ htaˇ, chaw teˇ gʼaˇ gʼaˇ lehˬ, Nyi-o, Hkri‸ choˬ kaˬ lo chehˇ taˍ ve yoˬ, oˇ 
kaˬ lo chehˇ taˍ ve yoˬ teh‸ nawˬ hui hta‸ kʼoˆ laˇ ve kʼo, taˇ yonˍ. 

22Awˬ lawn kʼo, maˇ heˆ heˆ ve Hkri‸ leh maˇ heˆ heˆ ve tcuh kaˍ paˍ teˇ hpaˍ 
tawˆ la tuˬ yoˬ. Yawˇ hui lehˬ, hpeh‸ ve kʼo leuˆ yuˬ taˍ ve chaw teˇ hpaˍ hta‸ 
heˍ yuˬ beˬ yuˬ gʼa tuˬ, anˇ tuˬ leh awˬ heˆ teˇ hpaˍ hta‸ te maˍ piˇ tuˬ yoˬ. 
23Nawˬ hui shaˍ ti‸ te-o. Maˇ hpeh‸ la sheˍ htaˇ ka‸ teˇ ceuˬ le le ngaˬ nawˬ 
hui hta‸ kʼoˆ taˉ laˇ ve yoˬ. 

Chaw yaˇ ve Yaˇ hpu kʼaw‸ ya‸ la tuˬ ve 

24Tu‸ ve hkanˍ ve awˬ yanˇ oˇ ve peuˬ hkʼaw‸ nawˉ, awˬ nyi awˬ haˉ oˇ ve teˇ 
hpaˍ awˬ hkʼaw lo, mvuhˇ nyi naˆ ho‸ kʼai leh, ha pa htawˇ awˬ gʼeuˆ maˇ 
kʼaw‸ ba. 
25Meu‸ keu shiˍ teˇ hpaˍ mvuhˇ naw ma lo ce la leh, mvuhˇ naw ma lo cawˬ 
ve kanˇ paˆ teˇ hpaˍ htawˇ hiˆ hiˆ naˇ naˇ kʼai tuˬ yoˬ. 
26Oˇ htaˇ, chaw yaˇ ve Yaˇ hpu lehˬ, awˬ me‸ awˬ hponˇ leh uiˍ jaˇ ve kanˇ paˆ 
cawˬ ve awˬ hkʼaw lo moˬ ciˇ leh ya‸ la ve hta‸ yawˇ hui gʼa mawˬ tuˬ yoˬ. 
27Oˇ htaˇ mvuhˇ awˇ ceˍ miˬ awˍ hpawˇ lo, miˬguiˬ awˬ leh teˇ kaˬ te leh 
mvuhˇ naw ma awˬ leh teˇ kaˬ hkʼa gaˬ, mvuhˇ naw ma tcuh yaˇ teˇ hpaˍ hta‸ 
yawˇ kʼai tcuh leh, yawˇ leuˆ yuˬ taˍ ve chaw hui hta‸ hpawnˬ da‸ piˇ lawˬ tuˬ 
yoˬ. 
28Maˉ nawˆ cehˬ hta‸ tehˆ maˍ ve tawˇ pa haˉ chi hta‸ henˇ yuˬ-o‸. Awˬ tuˍ tuˍ 
la leh awˬ caˍ caˍ la ve teˇ yanˇ, mvuhˇ cha hkui yanˇ gaˬ la paˇ neˇ peuˬ ve 
hta‸ nawˬ hui shiˍ ve yoˬ. 
29Chi hkʼa shuˍ shuˍ, awˬ ceuˬ chi teˇ hpaˍ hpeh‸ la chehˇ ve hta‸ nawˬ hui gʼa 
mawˬ ve teˇ yanˇ, yawˇ lehˬ yehˬmiˉhpe‸ awˬ paˇ lo gaˬ la peuˬ ve hta‸ nawˬ 
hui shiˍ-o‸. 
30Ngaˬ nawˬ hui hta‸ awˬ tehˬ awˬ na kʼoˆ laˇ ve, chi teˇ co maˇ ponˬ kʼai sheˍ 
htaˇ ka‸, awˬ ceuˬ chi hkʼa peu-eˬ hpeh‸ la tuˬ yoˬ. 
31Mvuhˇ naw ma leh miˬ naˆ ma mehˉ kʼai tuˬ yoˬ. Ya‸ hkʼaˇ, ngaˬ ve tawˇ 
hkawˇ lehˬ, maˇ mehˉ kʼai taˬ. 
32Awˬ nyi awˬ haˉ oˇ ve hta‸ chaw teˇ gʼaˇ ka‸ maˇ shiˍ. Mvuhˇ naw ma tcuh 
yaˇ hui ka‸, Yaˇ hpu ka‸ maˇ shiˍ. Awˬ pa teˇ gʼaˇ tiˉ shiˍ ve yoˬ. 

33Awˬ yanˇ oˇ ve hkʼaˬ htaˆ gaˬ la tuˬ ve hta‸ nawˬ hui maˇ shiˍ ve pa taw, shaˍ 
ti‸ te leh shaw taˍ-o‸. 
34Awˬ yanˇ oˇ ve lehˬ, chaw teˇ gʼaˇ awˬ kaˍ awˬ nu mvuhˇmiˬ lo kʼai ve hta‸ 
shuˍ ve yoˬ. Yawˇ ve yehˬ hkʼaw tawˆ kʼai htaˇ, yawˇ ve awˬ ceˬ teˇ gʼaˇ peuˬ 
teˇ gʼaˇ hta‸ a shu yawˇ ve kanˉ chiˇ a‸ piˇ taˉ leh, yehˬ miˉ shaw shehˍ hpaˇ 
hta‸ htawˇ hkʼa deh‸ shaw taˍ tuˬ tawˇ piˇ taˉ ve yoˬ. 
35Hkʼe te leh, yehˬ shehˍ hpaˇ kʼaw‸ gaˬ la tuˬ ve lehˬ, mvuhˇ hpeu‸ htaˇ leh 
naˍ, shehˍ kʼaw hkui htaˇ leh naˍ, gʼaˆ hpfuh bvuhˬ htaˇ leh naˍ, mvuhˇ shawˉ 
htaˇ leh naˍ, hkʼaˬ htaˆ kʼaw‸ gaˬ la tuˬ ve hta‸ nawˬ hui maˇ shiˍ ve pa taw, 
shaw taˍ-o‸. 
36Hkʼe maˇ heˆ kʼo, yawˇ teˇ cawˬ haˉ kʼaw‸ gaˬ la leh, nawˬ hui zuh‸ muiˉ kʼa 
chehˇ ve hta‸ yawˇ gʼa mawˬ tuˬ yoˬ. 
37Nawˬ hui hta‸ ngaˬ kʼoˆ laˇ ve hkʼe, chaw hkʼa peu-eˬ hta‸ ngaˬ kʼoˆ piˇ ve, 
shaw taˍ-o‸ teh‸, yawˇ hui hta‸ kʼoˆ piˇ ve yoˬ. 

Maˍkuˆ li‸ 14 

Yeˍsuˆ hta‸ tiˇ pehˍ tuˬ awˬ hoˉ teˇ hpaˍjehˬ da‸ ve 

1Nyiˇ nyi peuˬ kʼo, Paˍsaˍhkaˍ pawehˇ leh Hkaoˍmonˇ awˬ hkʼaw lo diˇ maˇ 
keu ve pawehˇ te ve awˬ yanˇ gaˬ la tuˬ yoˬ. Oˇ htaˇ, paw hkuˇ lonˉ teˇ hpaˍ 
leh li‸ bvuh‸ paˍ teˇ hpaˍ lehˬ, hkʼaˬ hkʼe te leh heˍ ve awˬ hkʼaw lo yawˇ hta
‸ hpeh yuˬ leh tiˇ pehˍ tuˬ ca ve yoˬ. 
2Awˬ lawn kʼo, yawˇ hui lehˬ, Chaw chi ma ve duiˆ-ehˍ shaˇ-ehˍ maˇ gʼa hpeh‸ 
la tuˬ, pawehˇ te ve awˬ yanˇ awˬ hkʼaw lo taˇ te teh‸ kʼoˆ da‸ ve yoˬ. 

Beˍtaˍniˆ hkʼaˆ hkʼaw lo yaˇ miˇ teˇ gʼaˇ Yeˍsuˆ hta‸ naˍ manˇ hawnˉ shehˍ piˇ ve 

3Yeˍsuˆ lehˬ Beˍtaˍniˆ hkʼaˆ hkʼaw hkiˬ tu‸ paˍ Siˉmonˍ ve aˉ hkʼaw hpui lawˇ 
paˇ lo mui caˇ chehˇ htaˇ, yaˇ miˇ teˇ gʼaˇ lo‸ la ve yoˬ. Yawˇ lehˬ, awˬ hpfuhˇ 
hkʼaˆ jaˇ ve naˍ manˇ hawnˉ keu taˍ ve hpuˉ-ehˍ ve haˉ pui kaw teˇ maˬ yuˬ laˬ 
leh, kaw oˇ ve hta‸ dawˆ hkoˇ sheˬ leh Yeˍsuˆ ve oˉ kʼoˍ hta‸ naˍ manˇ hawnˉ 
oˇ ve ngeuˍ pfuhˍ piˇ ve yoˬ. 

4Teˇ hpaˍ hpaˍ nyi ma zuhˆ leh kʼoˆ ve, Aˬ hto‸ ma te awˬ bon maˇ cawˬ ve 
awˬ hkʼaw lo naˍ manˇ hawnˉ chi hta‸ yehˇ baˬ ve le. 
5Naˍ manˇ hawnˉ chi ve hta‸ shehˆ ha hteh‸ hpaˆ hawˇ leh, haˍ yaˇ gʼawˇ yaˇ 
hui hta‸ pehˬ piˇ cawˇ ve yoˬ teh‸, teˇ gʼaˇ leh teˇ gʼaˇ kʼoˆ da‸ ve yoˬ. Peuˬ 
leh, yaˇ miˇ oˇ ve hta‸ yawˇ hui deˇ ve yoˬ. 
6Ya‸ hkʼaˇ Yeˍsuˆ kʼoˆ ve, Yaˇ miˇ chi hta‸ taˇ deˇ. Nawˬ hui aˬ hto‸ ma te 
yawˇ hta‸ sho‸ sha‸ piˇ ve le. Yawˇ ngaˬ hta‸ da‸ ve teˇ ceuˬ te laˇ peuˬ. 
7Haˍ ve gʼawˇ ve chaw teˇ hpaˍ nawˬ hui geh hkʼaˬ htaˆ ka‸ chehˇ taˍ ve yoˬ. 
Nawˬ hui te gaˇ ve kʼo, hkʼaˬ ve teˇ yanˇ maˇ kʼoˆ, yawˇ hui hta‸ da‸ ve awˬ 
ceuˬ te piˇ hpeh‸ ve yoˬ. Ya‸ hkʼaˇ, ngaˬ nawˬ hui geh hkʼaˬ htaˆ ka‸ chehˇ tuˬ 
ve maˇ heˆ. 
8Yaˇ miˇ chi lehˬ, te puiˉ te hpeh‸ ve hkʼe te peuˬ. Ngaˬ awˬ to hta‸ tuˍ tuˬ awˬ 
pon, awˬ gʼuˇ suhˍ htaˇ ka‸ yawˇ naˍ manˇ hawnˉ pfuhˍ laˇ ve yoˬ. 
9Ngaˬ nawˬ hui hta‸ awˬ tehˬ awˬ na kʼoˆ laˇ ve, ha lehˬ ve bon hkawˇ miˬguiˬ 
teˇ kaˬ le le lo ca maˍ piˇ ve teˇ yanˇ, yaˇ miˇ chi hta‸ dawˇ nawˇ tuˬ awˬ pon 
yawˇ te taˍ ve kanˉ chi hta‸ kʼaoˍ maˍ piˇ tuˬ yoˬ teh‸ kʼoˆ ve yoˬ. 

Yeˍsuˆ hta‸ chiˇ a‸ piˇ tuˬ Yuˇda‸ hkanˍ ve 

10Oˇ htaˇ, awˬ la‸ gʼawˇ teˇ chi nyiˇ gʼaˇ awˬ hkʼaw lo Yuˇda‸ Iˉsaˍkaˍriˍoˆ 
lehˬ, Yeˍsuˆ hta‸ paw hkuˇ lonˉ hui ve la‸ sheh awˬ hkʼaw lo chiˇ a‸ piˇ tuˬ 
yawˇ hui geh kʼai ve yoˬ. 
11Yawˇ hui tawˇ oˇ ve hta‸ gʼa kaˇ ve teˇ yanˇ ha lehˬ jaˇ leh, yawˇ hta‸ hpu 
piˇ tuˬ ka ti‸ te taˍ ve yoˬ. Hkʼe te leh yawˇ hta‸ chiˇ a‸ piˇ tuˬ, da‸ ve awˬ 
yanˇ hta‸ Yuˇda‸ ca chehˇ ve yoˬ. 

Yeˍsuˆ yawˇ ve awˬ la‸ gʼawˇ hui geh Paˍsaˍhkaˍ pawehˇ caˇ ve 

12Hkaoˍmonˇ awˬ hkʼaw lo diˇ maˇ keu ve pawehˇ awˉ lawˉ teˇ nyi htaˇ, 
paˍsaˍhkaˍ yawˬ ehˉ hta‸ tiˇ tanˇ ve teˇ nyi awˬ hkʼaw lo, yawˇ ve awˬ la‸ 
gʼawˇ teˇ hpaˍ yawˇ geh laˬ leh kʼoˆ ve, Paˍsaˍhkaˍ pawehˇ caˇ tuˬ, nawˬ awˬ 
pon hkʼaˬ lo teˇ kaˬ ngaˬ hui hta‸ ca gu tcuh laˇ gaˇ ve le teh‸ na nyi ve yoˬ. 

13Oˇ htaˇ, yawˇ yawˇ ve awˬ la‸ gʼawˇ nyiˇ gʼaˇ hta‸ kʼai tcuh leh kʼoˆ piˇ ve, 
Venˇ awˬ hkʼaw lo kʼai-o. Iˉ kaˆ mu‸ hkʼu taˆ ve chaw teˇ gʼaˇ hta‸ nawˬ huiˉ 
maˬ gʼa hpuˇ da‸ tuˬ yoˬ. 
14Yawˇ awˬ hkʼaˇ suh kʼai leh, yawˇ hkʼaˬ lo lo‸-e ve maˇ kʼoˆ, yehˬ shehˍ hpaˇ 
hta‸ chi hkʼe kʼoˆ piˇ-oˆ. Saˍ la‸ kʼoˆ laˇ ve, Ngaˬ leh ngaˬ ve awˬ la‸ gʼawˇ 
hui geh teˇ geh Paˍsaˍhkaˍ pawehˇ caˇ tuˬ, ngaˬ awˬ pon teh taˍ ve hkehˉ chaw 
bawehˇ hkʼaˬ lo le. 
15Oˇ htaˇ, chehˇ kuiˬ hkʼa deh‸ gu taˍ peuˬ ve, awˬ hta‸ teˇ htai‸ bawehˇ uiˍ ve 
teˇ bawehˇ yawˇ nawˬ huiˉ maˬ hta‸ maˍ laˇ tuˬ yoˬ. Oˇ kaˬ lo ngaˬ hui awˬ 
pon gu taˍ-o‸ teh‸ kʼoˆ piˇ ve yoˬ. 
16Awˬ la‸ gʼawˇ oˇ ve nyiˇ gʼaˇ tawˆ kʼai leh, venˇ awˬ hkʼaw lo lo‸-e ve teˇ 
yanˇ, yawˇ kʼoˆ laˇ ve hkʼe gʼa mawˬ leh, Paˍsaˍhkaˍ pawehˇ caˇ tuˬ awˬ pon 
gu taˍ ve yoˬ. 
17Mehˆ muiˉ naˆ la htaˇ, awˬ la‸ gʼawˇ teˇ chi nyiˇ gʼaˇ geh yawˇ laˬ ve yoˬ. 
18Yawˇ hui awˍ mui caˇ chehˇ htaˇ Yeˍsuˆ lehˬ, Ngaˬ nawˬ hui hta‸ awˬ tehˬ 
awˬ na kʼoˆ laˇ ve, nawˬ hui awˬ hkʼaw lo ngaˬ geh teˇ geh hkaˆ caˇ ve chaw 
teˇ gʼaˇ lehˬ, ngaˬ hta‸ chiˇ a‸ tuˬ yoˬ teh‸ kʼoˆ ve yoˬ. 
19Yawˇ hui dawˇ haˍ leh, Ngaˬ laˇ teh‸ teˇ gʼaˇ peuˬ teˇ gʼaˇ yawˇ hta‸ na nyi 
ve yoˬ. 
20Peuˬ leh yawˇ kʼoˆ ve, Teˇ chi nyiˇ gʼaˇ awˬ hkʼaw lo ngaˬ geh teˇ hkehˇ tiˉ 
hkaˆ caˇ ve chaw teˇ gʼaˇ yoˬ. 
21Chaw yaˇ ve Yaˇ hpu lehˬ, yawˇ ve awˬ lawn bvuh‸ taˍ ve hkʼe, yawˇ gʼa kʼo
‸-e tuˬ yoˬ. Ya‸ hkʼaˇ, chaw yaˇ ve Yaˇ hpu hta‸ chiˇ a‸ ve chaw teˇ gʼaˇ lehˬ 
gʼa dawˇ haˍ jaˇ tuˬ yoˬ. Chaw oˇ ve maˇpaw la ve hkʼe kʼo, yawˇ awˬ pon da‸ 
leuˉ ve yoˬ teh‸, yawˇ hui hta‸ kʼoˆ piˇ ve yoˬ. 

Jawˇmawˇ Yeˍsuˆ ve pawehˇ caˇ ve 

22Yawˇ hui caˇ chehˇ htaˇ, yawˇ hkaoˍmonˇ hta‸ yuˬ leh bon hta‸ chiˇ mvuh 
ve yoˬ. Peuˬ leh yawˇ hkaoˍmonˇ hta‸ hkʼeh‸ leh awˬ la‸ gʼawˇ hui hta‸ piˇ 
leh kʼoˆ ve, Yuˬ-o‸. Chi lehˬ ngaˬ ve awˬ to yoˬ teh‸ kʼoˆ piˇ ve yoˬ. 

23Kawˆ hta‸ htawˇ yawˇ yuˬ leh, bon hta‸ chiˇ mvuh peuˬ hkʼaw‸ nawˉ yawˇ 
hui hta‸ piˇ leh, yawˇ hui hkʼa peu-eˬ kawˆ oˇ ve hta‸ dawˬ ve yoˬ. 
24Peuˬ leh yawˇ kʼaw‸ kʼoˆ ve, Chi lehˬ ka ti‸ shaˉ caˆ hta‸ caˉ da‸ ve ngaˬ ve 
awˬ suhˍ yoˬ. Awˬ suhˍ chi lehˬ, chaw maˇ maˇ ve awˬ pon ngeuˍ pfuhˍ ve yoˬ. 
25Ngaˬ nawˬ hui hta‸ awˬ tehˬ awˬ na kʼoˆ laˇ ve, Gʼuiˬsha ve mvuhˇmiˬ awˬ 
hkʼaw lo a pehˉ meuˇ gʼuiˬ awˬ suhˉ hta‸ gʼa dawˬ tuˬ ve awˬ nyi hkʼa gaˬ, 
ngaˬ a pehˉ meuˇ gʼuiˬ hta‸ maˇ kʼaw‸ dawˬ teh‸ yawˇ hui hta‸ kʼoˆ piˇ ve 
yoˬ. 

Peˍtruˆ Yeˍsuˆ hta‸ chiˇ baˬ tuˬ ve awˬ lawn Yeˍsuˆ kʼoˆ piˇ ve 

26Peuˬ leh, yawˇ hui kʼa muiˬ hkawˇ kʼa peuˬ hkʼaw‸ nawˉ yawˇ hui tawˆ-e leh 
Shaˍlonˍ hkʼaw lo kʼai ve yoˬ. 
27Oˇ htaˇ Yeˍsuˆ yawˇ hui hta‸ kʼaw‸ kʼoˆ piˇ ve, Nawˬ hui hkʼa peu-eˬ nyi ma 
luˬ tuˬ yoˬ. Awˬ lawn kʼo, Yawˬ hawˉ paˍ hta‸ ngaˬ dawˆ pehˍ leh, yawˬ teˇ 
hpaˍ hpaˆ da‸ leh teˇ kaˬ teˇ hkeh hpaw kʼai tuˬ yoˬ teh‸, Li‸ hpu hkʼaw bvuh
‸ taˍ ve yoˬ. 
28Ya‸ hkʼaˇ, ngaˬ kʼaw‸ te‸ tu la peuˬ hkʼaw‸ nawˉ nawˬ hui gʼuˇ suhˍ 
Gaˍliˍlehˇ mvuhˇ miˬ lo ngaˬ kʼai tuˬ yoˬ teh‸ kʼoˆ ve yoˬ. 
29Oˇ htaˇ Peˍtruˆ kʼoˆ ve, Shu hkʼa peu-eˬ nyi ma luˬ htawˇ ngaˬ lehˬ nyi ma 
maˇ luˬ teh‸ yawˇ hta‸ kʼoˆ piˇ ve yoˬ. 
30Yeˍsuˆ lehˬ, Ngaˬ nawˬ hta‸ awˬ tehˬ awˬ na kʼoˆ laˇ ve, ya‸ puiˉ gʼaˆ hpfuh 
nyiˇ pawˆ maˇ bvuhˬ sheˍ htaˇ, nawˬ ngaˬ hta‸ shehˆ pawˆ hkʼa gaˬ chiˇ baˬ tuˬ 
yoˬ teh‸ yawˇ hta‸ kʼoˆ piˇ ve yoˬ. 
31Peˍtruˆ lehˬ, Nawˬ geh teˇ geh ngaˬ gʼa suh ve htawˇ, nawˬ hta‸ ngaˬ maˇ 
chiˇ baˬ taˬ teh‸, yawˇ hta‸ hehnˇ chaweh kʼoˆ piˇ ve yoˬ. Yawˇ hui hkʼa peu-
eˬ htawˇ oˇ hkʼe kʼoˆ ve yoˬ. 

Geˍseˍmaˍniˆ hko hkʼaw lo Yeˍsuˆ bon ca lawˬ ve 

32Oˇ htaˇ Geˍseˍmaˍniˆ meh ve teˇ kaˬ lo yawˇ hui gaˬ leh, Ngaˬ bon ca lawˬ 
chehˇ htaˇ nawˬ hui choˬ kaˬ lo mui taˍ-o‸ teh‸, yawˇ ve awˬ la‸ gʼawˇ teˇ 
hpaˍ hta‸ yawˇ kʼoˆ piˇ ve yoˬ. 

33Peuˬ leh, Peˍtruˆ, Yaˍkoˆ, Yoˇhanˬ hui hta‸ yawˇ geh teˇ geh shiˍ veu ve yoˬ. 
Oˇ htaˇ yawˇ nyi ma awˬ hkʼaw lo anˇ jaˇ, sho‸ sha‸ jaˇ la leh, 
34yawˇ hui hta‸ kʼoˆ piˇ ve, Ngaˬ nyi ma dawˇ haˍ jaˇ ve suh la yoˬ. Choˬ kaˬ lo 
chehˇ taˍ leh shaw taˍ-o‸ teh‸ kʼoˆ piˇ ve yoˬ. 
35Peuˬ leh, yawˇ awˬ gʼuˇ suhˍ a ciˉ kʼai peuˬ hkʼaw‸ nawˉ, yawˇ miˬ chaˇ hkʼoˆ 
boˆ sheˍ leh, awˬ yanˇ chi ve yawˇ hta‸ ponˬ kʼai gʼa kʼo, ponˬ kʼai laˇ tuˬ bon 
lawˬ ve yoˬ. 
36Aˍbaˆ A pa-oˬ, nawˬ hkʼa peu-eˬ ve hta‸ te hpeh‸ ve yoˬ. Kawˆ chi ve ngaˬ 
hta‸ ponˬ kʼai tcuh laˇ-oˆ. Ya‸ hkʼaˇ, ngaˬ a loˍ cawˇ ve hkʼe taˇ hpeh‸ piˇ. 
Nawˬ a loˍ cawˇ ve hkʼe hpeh‸ piˇ-oˆ teh‸ lawˬ ve yoˬ. 
37Yawˇ kʼaw‸ gaˬ la htaˇ, yawˇ hui zuh‸ muiˉ kʼa chehˇ ve hta‸ gʼa mawˬ leh 
Peˍtruˆ hta‸ kʼoˆ piˇ ve, Siˉmonˍ-oˬ, nawˬ zuh‸ muiˉ kʼa chehˇ ve laˇ. Teˇ naˍ 
riˍ ceh ka‸ nawˬ shaw taˍ maˇ hpeh‸ laˇ. 
38Nawˬ hui beˬ ve lawˇ ve awˬ hkʼaˇ suh maˇ gʼa kʼai tuˬ bon lawˬ leh shaw taˍ-
o‸. Nawˬ hui te gaˇ ve nyi ma cawˬ htawˇ, awˬ suhˍ awˬ shaˍ lehˬ awˬ gʼaˇ nuˇ 
ve yoˬ teh‸ kʼoˆ ve yoˬ. 
39Peuˬ leh, yawˇ teˇ pawˆ kʼaw‸ kʼai leh, awˬ gʼuˇ suhˍ htaˇ lawˬ ve hkʼa shuˍ 
shuˍ bon kʼaw‸ lawˬ ve yoˬ. 
40Yawˇ teˇ pawˆ kʼaw‸ kʼaw‸ la htaˇ, yawˇ hui zuh‸ muiˉ geu‸ jaˇ ve pa taw 
zuh‸ muiˉ kʼa chehˇ ve hta‸ yawˇ gʼa mawˬ ve yoˬ. Yawˇ hta‸ hkʼaˬ hkʼe kʼaw
‸ kʼoˆ piˇ tuˬ yawˇ hui maˇ shiˍ. 
41Shehˆ pawˆ teˇ pawˆ yawˇ kʼaw‸ la leh kʼoˆ piˇ ve, Nawˬ hui zuh‸ muiˉ kʼa 
leh gʼaˇ jehˇ chehˇ sheˍ laˇ. Pehˇ-o, chaw yaˇ ve Yaˇ hpu lehˬ venˇbaˆ yaˇ hui 
ve la‸ hkʼaw lo chiˇ a‸ ve hta‸ gʼa hkanˍ ve awˬ yanˇ gaˬ la peuˬ. 
42Tu, kʼai-a veuˬ. Nyi loˬ, ngaˬ hta‸ chiˇ a‸ shehˍ hpaˇ awˬ paˇ lo gaˬ la peuˬ 
teh‸ kʼoˆ ve yoˬ. 

Yeˍsuˆ hta‸ chiˇ a‸ piˇ leh hpeh yuˬ ve 

43Yawˇ tawˇ yaw chehˇ htaˇ, tcuh yaˇ teˇ chi nyiˇ gʼaˇ awˬ hkʼaw lo Yuˇda‸ 
meh ve teˇ gʼaˇ laˬ leh, aˉ htaw pfuhˇ leh suhˆ taˬ taˆ ve chaw awˬ moˍ lonˉ 

htawˇ yawˇ geh laˬ ve yoˬ. Chaw awˬ moˍ lonˉ oˇ ve lehˬ, paw hkuˇ lonˉ hui, li
‸ bvuh‸ paˍ hui leh awˬ hoˉ chaw mawˇ teˇ hpaˍ tcuh peu laˇ ve chaw hpeh‸ 
ve yoˬ. 
44Yawˇ hta‸ chiˇ a‸ piˇ shehˍ hpaˇ teˇ gʼaˇ lehˬ, yawˇ hui hta‸ awˬ heˆ chi hkʼe 
te tuˬ kʼoˆ piˇ taˍ ve, Ngaˬ boˆ nu ve chaw teˇ gʼaˇ lehˬ yawˇ yoˬ. Yawˇ hta‸ 
yuˬ tiˍ taˍ leh hkʼa deh‸ yuˬ kʼai-o teh‸ kʼoˆ piˇ ve yoˬ. 
45Yawˇ gaˬ la htaˇ Yeˍsuˆ geh teˇ cawˬ haˉ kʼai leh, Jawˇmawˇ-oˬ, teh‸ kʼoˆ leh 
yawˇ hta‸ boˆ nu ve yoˬ. 
46Oˇ htaˇ yawˇ hui Yeˍsuˆ hta‸ vawˆ leh yuˬ tiˍ taˍ ve yoˬ. 
47Awˬ paˇ lo huˉ taˍ ve chaw hui awˬ hkʼaw lo teˇ gʼaˇ lehˬ, yawˇ ve aˉ htaw 
gʼawˬ tawˆ leh, paw hkuˇ lonˉ vuiˬ taˍ ve awˬ ceˬ hta‸ chaw leh naˍ paw cheˆ 
ve yoˬ. 
48Yeˍsuˆ yawˇ hui hta‸ kʼoˆ piˇ ve, Nawˬ hui lehˬ, chaw hkʼawˇ hta‸ ca hpeh 
yuˬ ve hkʼe, aˉ htaw leh suhˆ taˬ teˇ hpaˍ yuˬ veu laˇ leh ngaˬ hta‸ ca hpeh la 
ve leˇ. 
49Teˇ nyi le le bon yehˬ lonˉ awˬ hkʼaw lo ngaˬ nawˬ hui geh chehˇ leh maˍ piˇ 
chehˇ ve htawˇ, nawˬ hui ngaˬ hta‸ maˇ hpeh yuˬ. Ya‸ hkʼaˇ, chi hkʼe hpeh‸ 
la ve lehˬ, Li‸ hpu hkʼaw bvuh‸ taˍ ve hkʼe biˇ la tuˬ awˬ pon yoˬ teh‸ kʼoˆ ve 
yoˬ. 
50Oˇ htaˇ, yawˇ ve awˬ la‸ gʼawˇ hkʼa peu-eˬ yawˇ hta‸ baˬ taˉ leh hpaw-e ve 
yoˬ. 

Chaw haˉ paˍ teˇ gʼaˇ hpaw-e ve 

51Chaw haˉ paˍ teˇ gʼaˇ lehˬ, pi‸ hpa teˇ hkʼoˆ ceh tiˉ yawˇ awˬ to hta‸ hawˆ taˍ 
leh Yeˍsuˆ awˬ hkʼaˇ suh kʼai ve yoˬ. Chaw oˇ ve teˇ hpaˍ yawˇ hta‸ hpeh yuˬ 
ve teˇ yanˇ, 
52pi‸ hpa oˇ ve hta‸ yawˇ kʼehˆ baˬ taˉ leh awˬ kʼu nyi te hpaw-e ve yoˬ. 

Jehˬ da‸ shehˍ hpaˇ awˬ moˍ Yeˍsuˆ hta‸ suhˉ jehˬ ve 

53Oˇ htaˇ yawˇ hui lehˬ, Yeˍsuˆ hta‸ paw hkuˇ lonˉ geh yuˬ kʼai ve yoˬ. Paw 
hkuˇ lonˉ teˇ hpaˍ, awˬ hoˉ chaw mawˇ teˇ hpaˍ leh li‸ bvuh‸ paˍ teˇ hpaˍ hkʼa 
peu-eˬ oˇ kaˬ lo hpawnˬ la ve yoˬ. 
54Peˍtruˆ lehˬ, paw hkuˇ lonˉ ve shaˉ nanˉ awˬ paˇ lo ko taˍ kuiˬ awˬ hkʼaw 
hpawˇ hkʼa gaˬ Yeˍsuˆ awˬ hkʼaˇ suh a ciˉ vuiˇ kuiˬ lo kʼai leh, shaw shehˍ hpaˇ 
teˇ hpaˍ geh mui leh, aˬ miˍ lehˬ chehˇ ve yoˬ. 
55Paw hkuˇ lonˉ teˇ hpaˍ leh jehˬ da‸ shehˍ hpaˇ awˬ moˍ hkʼa peu-eˬ lehˬ, 
Yeˍsuˆ hta‸ gʼa tiˇ pehˍ tuˬ, shaˉ hkiˆ hkanˍ shehˍ hpaˇ teˇ hpaˍ hta‸ ca ve 
htawˇ, shaˉ hkiˆ ca maˇ mawˬ. 
56Awˬ lawn kʼo, chaw maˇ maˇ yawˇ awˬ lawn maˇ heˆ heˆ ve shaˉ hkiˆ hkanˍ 
ve htawˇ, yawˇ hui shaˉ hkiˆ hkanˍ ve maˇ hawˍ da‸. 
57Oˇ htaˇ chaw teˇ hpaˍ hpaˍ tu la leh, yawˇ awˬ lawn maˇ heˆ heˆ ve shaˉ hkiˆ 
hkanˍ leh kʼoˆ ve, 
58La‸ sheh te taˍ ve bon yehˬ lonˉ chi hta‸ ngaˬ te luˬ leh, la‸ sheh maˇ te ve 
awˬ kaˍ awˬ nu bon yehˬ lonˉ hta‸ shehˆ nyi awˬ hkʼaw lo ceh tiˉ ngaˬ kʼaw‸ 
te tuˬ yoˬ teh‸ yawˇ kʼoˆ ve hta‸ ngaˬ hui gʼa kaˇ peuˬ teh‸ yawˇ hui kʼoˆ ve 
yoˬ. 
59Yawˇ hui chi hkʼe shaˉ hkiˆ hkanˍ ve htawˇ, maˇ hawˍ da‸. 
60Oˇ htaˇ, paw hkuˇ lonˉ tu leh awˬ kʼaw ji lo huˉ taˍ leh, Nawˬ te‸ chiˉ ka‸ 
maˇ yaw hkʼaw‸ ve laˇ. Chaw chi teˇ hpaˍ nawˬ awˬ lawn aˬ hto‸ ma shaˉ hkiˆ 
hkanˍ ve le teh‸, Yeˍsuˆ hta‸ na nyi ve yoˬ. 
61Ya‸ hkʼaˇ, Yeˍsuˆ ta‸ iˉ chehˇ taˍ leh te‸ chiˉ maˇ yaw hkʼaw‸ ve yoˬ. Paw 
hkuˇ lonˉ teˇ pawˆ kʼaw‸ kʼoˆ piˇ ve, Nawˬ lehˬ Awˬ bon uiˍ shehˍ hpaˇ 
Gʼuiˬsha ve Yaˇ hpu Hkri‸ teh‸ kʼoˆ ve teˇ gʼaˇ yoˬ laˇ teh‸ yawˇ hta‸ na nyi 
ve yoˬ. 
62Yeˍsuˆ kʼaw‸ kʼoˆ ve, Yoˬ, ngaˬ yoˬ. Chi hkʼoˆ ka‸, chaw yaˇ ve Yaˇ hpu lehˬ, 
Kanˇ paˆ awˬ shehˍ hpaˇ ve la‸ sha paˉ lo mui leh, mvuhˇ naw ma ve moˬ hta‸ 
ciˇ ya‸ la ve hta‸ nawˬ hui gʼa mawˬ tuˬ yoˬ teh‸ kʼoˆ ve yoˬ. 

63Oˇ htaˇ paw hkuˇ lonˉ lehˬ, yawˇ hkʼaˇ yawˇ, yawˇ ve veu‸ kʼaˇ hta‸ tzuh‸ 
suhˍ leh kʼoˆ ve, Ngaˬ hui aˬ hto‸ ma shaˉ hkiˆ kʼaw‸ loˍ sheˍ le. 
64Yawˇ lehˬ Gʼuiˬsha hta‸ maˇ shawˍ maˇ caˆ kʼoˆ ve hta‸ nawˬ hui gʼa kaˇ 
peuˬ. Nawˬ hui hkʼaˬ hkʼe dawˇ le teh‸ na nyi htaˇ, Yawˇ lehˬ suh keunˍ ve 
yoˬ teh‸, yawˇ hui hkʼa peu-eˬ Yeˍsuˆ hta‸ suhˉ taˆ ve yoˬ. 
65Oˇ htaˇ, chaw teˇ hpaˍ hpaˍ yawˇ hta‸ ciˉ gʼuiˇ hpe‸ pfuhˍ ve, yawˇ ve mehˆ 
hpfuhˇ hta‸ beh taˍ leh yawˇ hta‸ chu-eˬ leh kʼoˆ ve, Gʼuiˬsha ve tcuh kaˍ paˍ 
hkʼe te leh ngaˬ hui hta‸ hto laˇ-oˆ teh‸, yawˇ hta‸ kʼoˆ piˇ ve yoˬ. Shaw shehˍ 
hpaˇ teˇ hpaˍ htawˇ yawˇ hta‸ dawˆ leh yuˬ kʼai ve yoˬ. 

Peˍtruˆ Yeˍsuˆ hta‸ chiˇ baˬ ve 

66Peˍtruˆ lehˬ, awˬ hawˉ lo ko taˍ kuiˬ awˬ hkʼaw hpawˇ lo chehˇ taˍ ve teˇ 
yanˇ, paw hkuˇ lonˉ ve awˬ ceˬ ma teˇ gʼaˇ laˬ leh, 
67Peˍtruˆ aˬ miˍ lehˬ chehˇ ve hta‸ gʼa mawˬ ve teˇ yanˇ, yawˇ hta‸ hkʼa deh‸ 
nyi leh, Nawˬ htawˇ Naˍzaˍrehˆ chaw Yeˍsuˆ geh chehˇ ve yoˬ teh‸ kʼoˆ piˇ ve 
yoˬ. 
68Ya‸ hkʼaˇ, Peˍtruˆ gʼawˬ hkʼaˆ leh, Nawˬ kʼoˆ ve hta‸ ngaˬ maˇ shiˍ, na ka‸ 
na maˇ gʼa teh‸ kʼoˆ ve yoˬ. Peuˬ leh, ko taˍ kuiˬ yehˬ miˉ awˬ baˬ lo yawˇ 
tawˆ kʼai ve yoˬ. 
69Awˬ ceˬ ma oˇ ve teˇ pawˆ yawˇ hta‸ kʼaw‸ mawˬ htaˇ, awˬ paˇ lo huˉ chehˇ 
ve chaw teˇ hpaˍ hta‸, Chaw chi teˇ gʼaˇ lehˬ, yawˇ hui awˬ hkʼaw lo chehˇ ve 
chaw teˇ gʼaˇ hpeh‸ ve yoˬ teh‸ kʼoˆ piˇ ve yoˬ. 
70Ya‸ hkʼaˇ yawˇ teˇ pawˆ kʼaw‸ gʼawˬ hkʼaˆ ve yoˬ. Awˬ hkʼaw‸ nawˉ maˇ 
maw maw gaˬ leh awˬ paˇ lo huˉ chehˇ ve chaw teˇ hpaˍ kʼoˆ ve, Nawˬ lehˬ 
awˬ tehˬ awˬ na yawˇ hui awˬ hkʼaw lo chehˇ ve chaw teˇ gʼaˇ hpeh‸ ve yoˬ. 
Awˬ lawn kʼo, nawˬ Gaˍliˍlehˇ chaw hpeh‸ ve yoˬ teh‸, Peˍtruˆ hta‸ kʼoˆ piˇ ve 
yoˬ. 
71Oˇ htaˇ yawˇ hkʼaˇ yawˇ, yawˇ awˬ to hta‸ hkeu leh, Nawˬ hui kʼoˆ ve teˇ 
gʼaˇ hta‸ ngaˬ maˇ shiˍ teh‸ kʼoˆ leh hkanˍ ve yoˬ. 

72Teˇ cawˬ haˉ gʼaˆ hpfuh nyiˇ pawˆ teˇ pawˆ bvuhˬ la ve yoˬ. Gʼaˆ hpfuh nyiˇ 
pawˆ maˇ bvuhˬ sheˍ htaˇ nawˬ ngaˬ hta‸ shehˆ pawˆ hkʼa gaˬ chiˇ baˬ tuˬ yoˬ 
teh‸, Yeˍsuˆ yawˇ hta‸ kʼoˆ piˇ taˍ ve hta‸ Peˍtruˆ dawˇ nawˇ la ve yoˬ. Yawˇ 
oˇ ve hta‸ kʼaw‸ dawˇ nyi ve teˇ yanˇ hawˬ ve yoˬ. 

Maˍkuˆ li‸ 15 

Jawˇmawˇ Piˉla‸ Yeˍsuˆ hta‸ na nyi ve 

1Mvuhˇ htiˇ la ve teˇ yanˇ, teˇ cawˬ haˉ paw hkuˇ lonˉ hui lehˬ, awˬ hoˉ chaw 
mawˇ teˇ hpaˍ, li‸ bvuh‸ paˍ teˇ hpaˍ leh jehˬ shehˍ hpaˇ awˬ moˍ hkʼa peu-eˬ 
geh jehˬ da‸ ve yoˬ. Yawˇ hui Yeˍsuˆ hta‸ hpeh peuˬ hkʼaw‸ nawˉ sheh veu 
leh, jawˇmawˇ Piˉla‸ ve la‸ hkʼaw lo yawˇ hta‸ chiˇ a‸ piˇ ve yoˬ. 
2Oˇ htaˇ jawˇmawˇ Piˉla‸ kʼoˆ ve, Nawˬ lehˬ Yuˇda‸ chaw hui ve Hkunˉ hawˉ 
hkanˇ yoˬ laˇ teh‸, yawˇ hta‸ na nyi ve yoˬ. Yoˬ, nawˬ kʼoˆ ve hkʼe yoˬ teh‸, 
Yeˍsuˆ yawˇ hta‸ kʼaw‸ kʼoˆ piˇ ve yoˬ. 
3Paw hkuˇ lonˉ teˇ hpaˍ lehˬ, yawˇ awˬ hkʼoˆ hta‸ venˇbaˆ maˇ maˇ taˍ ve yoˬ. 
4Hkʼe te leh, jawˇmawˇ Piˉla‸ kʼoˆ ve, Nawˬ te‸ chiˉ ka‸ maˇ kʼaw‸ kʼoˆ ve laˇ. 
Yawˇ hui nawˬ awˬ hkʼoˆ hta‸ venˇbaˆ hkʼaˬ ma taˍ ve hta‸ nyi sheˍ teh‸ kʼoˆ 
piˇ ve yoˬ. 
5Ya‸ hkʼaˇ, Yeˍsuˆ tawˇ teˇ peu-eˬ ka‸ maˇ yaw hkʼaw‸ ve pa taw jawˇmawˇ 
Piˉla‸ anˇ ve yoˬ. 

Yeˍsuˆ hta‸ maˇ heˆ kʼo Baˍraˍbaˆ hta‸ gʼa hpehˇ ve awˬ lawn na nyi ve 

6Pawehˇ oˇ ve hta‸ te ve teˇ yanˇ, htawnˍ hkʼaw chehˇ ve chaw teˇ hpaˍ awˬ 
hkʼaw lo, mvuhˇmiˬ yaˇ hui lawˬ ve teˇ gʼaˇ hta‸ jawˇmawˇ Piˉla‸ hpehˇ piˇ ve 
awˬ liˇ cawˬ ve yoˬ. 
7Oˇ htaˇ, mvuhˇmiˬ hta‸ hpfuhˆ kʼai leh chaw hta‸ tiˇ pehˍ ve Baˍraˍbaˆ meh 
ve chaw teˇ gʼaˇ cawˬ ve yoˬ. Yawˇ lehˬ, hpfuhˆ kʼai ve awˬ chawˇ teˇ hpaˍ geh 
teˇ geh htawnˍ hkʼaw hpeh keu taˍ ve yoˬ. 
8Oˇ htaˇ, chaw awˬ moˍ lonˉ jawˇmawˇ Piˉla‸ geh kʼai leh awˬ liˇ cawˬ ve hkʼe 
te laˇ tuˬ yawˇ hui lawˬ ve yoˬ. 

9Jawˇmawˇ Piˉla‸ lehˬ, Nawˬ hui awˬ pon Yuˇda‸ chaw hui ve Hkunˉ hawˉ 
hkanˇ hta‸ hpehˇ laˇ tcuh gaˇ ve laˇ teh‸, yawˇ hui hta‸ na nyi ve yoˬ. 
10Awˬ lawn kʼo, paw hkuˇ lonˉ teˇ hpaˍ Yeˍsuˆ hta‸ hkawehˉ ve nyi ma cawˬ 
ve pa taw, yawˇ hta‸ chiˇ a‸ laˇ ve hta‸ jawˇmawˇ Piˉla‸ shiˍ ve yoˬ. 
11Ya‸ hkʼaˇ, Yeˍsuˆ hta‸ maˇ hpehˇ leh Baˍraˍbaˆ hta‸ hpehˇ laˇ tuˬ, paw hkuˇ 
lonˉteˇ hpaˍ lehˬ chaw awˬ moˍ lonˉ hta‸ ca juˆ piˇ ve yoˬ. 
12Jawˇmawˇ Piˉla‸ lehˬ, Hkʼe te kʼo, Yuˇda‸ chaw hui ve Hkunˉ hawˉ hkanˇ 
teh‸ nawˬ hui kʼoˆ ve teˇ gʼaˇ hta‸ ngaˬ hkʼaˬ hkʼe gʼa te tuˬ le teh‸ yawˇ hui 
hta‸ kʼaw‸ na nyi htaˇ, 
13Yawˇ hta‸ la‸ ka hkʼoˆ lo hta‸ pehˍ loˬ teh‸, yawˇ hui gʼaˇ hte‸ kʼaw‸ kuˬ ve 
yoˬ. 
14Jawˇmawˇ Piˉla‸ yawˇ hui hta‸ kʼoˆ piˇ ve, Aˬ hto‸ ma pa taw le. Yawˇ haiˬ 
ve aˬ hto‸ ma teˇ ceuˬ hta‸ te ve le teh‸ na nyi htaˇ, Yawˇ hta‸ la‸ ka hkʼoˆ lo 
hta‸ pehˍ loˬ teh‸, yawˇ hui leuˉ leh gʼaˇ hte‸ kʼaw‸ kuˬ ve yoˬ. 
15Hkʼe te leh jawˇmawˇ Piˉla‸ lehˬ, chaw awˬ moˍ lonˉ nyi ma cawˇ tuˬ te gaˇ 
ve pa taw, yawˇ hui awˬ pon Baˍraˍbaˆ hta‸ hpehˇ piˇ leh, Yeˍsuˆ hta‸ jaw‸ 
peuˬ hkʼaw‸ nawˉ, la‸ ka hkʼoˆ lo hta‸ pehˍ tuˬ chiˇ a‸ piˇ ve yoˬ. 

Ma‸ yaˇ teˇ hpaˍ Yeˍsuˆ hta‸ maˇ shawˍ maˇ caˆ te ve 

16Oˇ htaˇ, ma‸ yaˇ teˇ hpaˍ lehˬ mvuhˇmiˬ jawˇmawˇ lonˉ ve hawˉ yehˬ hta‸ 
caˉ da‸ ve ko taˍ kuiˬ awˬ hkʼaw lo Yeˍsuˆ hta‸ shiˍ kʼai leh, ma‸ yaˇ teˇ ta‸ 
hkʼa peu-eˬ hta‸ kuˬ hpawnˬ ve yoˬ. 
17Yawˇ hui lehˬ, hpa nyi naˆ meuˉ lehˍ ve aˉ po‸ zuhˬ ma yawˇ hta‸ deh piˇ ve 
yoˬ. Aˉ chuˇ te hta‸ htawˇ yuˬ leh, shi uˉ tcuhˍ hkʼe te gʼa‸ leh yawˇ hta‸ 
hkʼawˆ piˇ ve yoˬ. 
18Yuˇda‸ ve hkunˉ hawˉ hkanˇ-oˬ, nawˬ awˬ bon uiˍ piˇ-oˆ teh‸, yawˇ hui yawˆ 
yan ve hkʼe te leh yawˇ hta‸ kʼoˆ guiˇ ve yoˬ. 
19Peuˬ leh, yawˇ hui lo taˬ hta‸ yuˬ leh yawˇ ve oˉ kʼoˍ hta‸ dawˆ ve yoˬ. Yawˇ 
hta‸ ciˉ gʼuiˇ hpe‸ pfuhˍ leh, hkui tcuhˉ teh leh yawˇ hta‸ oˉ kʼoˍ pui ve yoˬ. 

20Yawˇ hta‸ maˇ shawˍ maˇ caˆ te peuˬ hkʼaw‸ nawˉ, nyi naˆ meuˉ lehˍ ve aˉ 
po‸ zuhˬ ma hta‸ yawˇ hui kʼehˆ baˬ leh yawˇ ve veu‸ kʼaˇ hta‸ kʼaw‸ feuˉ piˇ 
ve yoˬ. Oˇ htaˇ la‸ ka hkʼoˆ lo hta‸ pehˍ tuˬ, yawˇ hui yawˇ hta‸ sheh tawˆ-e 
ve yoˬ. 

Yeˍsuˆ hta‸ la‸ ka hkʼoˆ lo hta‸ pehˍ ve 

21Aˍleˍsaˍduˆ leh Ruˇhpuˆ awˬ pa, Siˉmonˍ meh ve Kuˇreˍneˍ venˇ yaˇ teˇ gʼaˇ, 
heh hkʼaw kʼai kʼaw‸ la ve hta‸ yawˇ hui gʼa mawˬ leh, yawˇ hta‸ nyiˉ leh 
Yeˍsuˆ ve la‸ ka hta‸ taˆ tcuh ve yoˬ. 
22Gawˇlaˍgawˇtaˆ meh ve chehˇ kuiˬ lo yawˇ hui Yeˍsuˆ hta‸ yuˬ kʼai ve yoˬ. 
Awˬ meh oˇ ve tcuhˉ kuiˬ lehˬ, oˉ koˆ teh‸ kʼoˆ ve yoˬ. 
23Muˇraˍ hkaw‸ taˍ ve a pehˉ meuˇ gʼuiˬ yawˇ hui yawˇ hta‸ taw piˇ ve htawˇ, 
yawˇ maˇ dawˬ. 
24Yawˇ hui yawˇ hta‸ la‸ ka hkʼoˆ lo hta‸ keu peuˬ hkʼaw‸ nawˉ, yawˇ hui 
lehˬ veu‸ kʼaˇ hkʼaˬ ve teˇ hkʼoˆ hta‸ a shu gʼa cawˇ leh naˍ teh‸, yawˇ hui kuˇ 
da‸ leh yawˇ ve veu‸ kʼaˇ hta‸ pehˬ da‸ ve yoˬ. 
25Yawˇ hui yawˇ hta‸ la‸ ka hkʼoˆ lo hta‸ keu taˍ ve lehˬ, mvuhˇ shawˉ kʼawˇ 
naˍ riˍ teˇ yanˇ yoˬ. 
26Yuˇda‸ chaw hui ve Hkunˉ hawˉ hkanˇ yoˬ teh‸ yawˇ hta‸ venˇbaˆ taˍ ve li‸ 
yawˇ hui bvuh‸ nehˉ taˍ ve yoˬ. 
27Peuˬ leh yawˇ geh teˇ geh chaw hkʼawˇ nyiˇ gʼaˇ hta‸ htawˇ, la‸ sha paˉ teˇ 
gʼaˇ, la‸ mehˍ paˉ teˇ gʼaˇ, la‸ ka hkʼoˆ lo hta‸ keu taˍ ve yoˬ. 
29Kʼai kʼai laˬ laˬ ve chaw teˇ hpaˍ lehˬ, yawˇ hta‸ maˇ shawˍ maˇ caˆ kʼoˆ leh, 
a shu yawˇ ve oˉ kʼoˍ hiˆ leh kʼoˆ ve, Eˇ, bon yehˬ lonˉ hta‸ te luˬ leh shehˆ nyi 
awˬ hkʼaw lo kʼaw‸ te gʼa ve chaw-oˬ, 
30nawˬ awˬ to hta‸ ponˬ piˇ leh la‸ ka hkʼoˆ lo ya‸ la-o teh‸ kʼoˆ piˇ ve yoˬ. 
31Paw hkuˇ lonˉ hui htawˇ, li‸ bvuh‸ paˍ hui geh teˇ geh chi hka shuˍ shuˍ 
yawˇ hta‸ kʼoˆ guiˇ gʼuiˬ guiˇ leh kʼoˆ ve, Shu hta‸ yawˇ htaiˍ hkʼaw‸ gʼa ve 
yoˬ. Yawˇ awˬ to hta‸ yawˇ htaiˍ hkʼaw‸ maˇ gʼa. 

32Ngaˬ hui gʼa mawˬ leh gʼa yonˍ tuˬ, Hkri‸ teh‸ kʼoˆ ve Iˉsaˍreˍlaˆ ve Hkunˉ 
hawˉ hkanˇ hta‸ la‸ ka hkʼoˆ lo ya‸ la piˇ-oˆ teh‸, teˇ gʼaˇ leh teˇ gʼaˇ kʼoˆ da‸ 
ve yoˬ. Yawˇ geh teˇ geh la‸ ka hkʼoˆ lo hta‸ keu taˍ ve nyiˇ gʼaˇ htawˇ, yawˇ 
hta‸ maˇ shawˍ maˇ caˆ kʼoˆ ve yoˬ. 
33Mvuhˇ law‸ kʼaw tcuhˆ htaˇ ka‸ tanˬ leh mvuhˇ hpeu‸ hpawˇ shehˆ naˍ riˍ 
hkʼa gaˬ, miˬguiˬ hkʼa peu-eˬ naˆ ho‸ lehˍ hpeh‸ sheˬ ve yoˬ. 
34Mvuhˇ hpeu‸ hpawˇ shehˆ naˍ riˍ gaˬ ve teˇ yanˇ, Yeˍsuˆ awˬ hkawˇ bvuhˬ 
chaweh te leh, Eˇliˆ, Eˇliˆ, laˍmaˍsaˍbaˆtaˍniˍ teh‸ kuˬ ve yoˬ. Tcuhˉ kuiˬ lehˬ, 
Ngaˬ ve Gʼuiˬsha-oˬ, ngaˬ ve Gʼuiˬsha-oˬ, aˬ hto‸ ma te nawˬ ngaˬ hta‸ baˬ taˉ 
laˇ ve le teh‸ kʼoˆ ve yoˬ. 
35Awˬ paˇ lo huˉ chehˇ ve chaw teˇ hpaˍ hpaˍ tawˇ oˇ ve hta‸ gʼa kaˇ htaˇ, Nyi 
loˬ, yawˇ Eˇliˇya‸ hta‸ kuˬ ve yoˬ teh‸ kʼoˆ ve yoˬ. 
36Oˇ htaˇ, chaw teˇ gʼaˇ gʼuiˇ kʼai leh, laˇ tsuhˇ gʼuiˬ mvuhˬ teˇ maˬ hta‸ yuˬ leh 
ci ve awˬ gʼuiˬ awˬ hkʼaw lo tuˍ peuˬ hkʼaw‸ nawˉ, lo taˬ hta‸ choˆ leh yawˇ 
hta‸ taw piˇ ve yoˬ. Chaw oˇ ve teˇ gʼaˇ kʼoˆ ve, Law taˍ sheˍ. Eˇliˇya‸ yawˇ 
hta‸ ca yuˬ ya‸ la tuˬ leh naˍ, ngaˬ hui nyi taˍ shaˍ teh‸ kʼoˆ ve yoˬ. 
37Yeˍsuˆ awˬ hkawˇ bvuhˬ chaweh kuˬ leh, shaˉ cheˆ ve yoˬ. 
38Oˇ htaˇ, bon yehˬ lonˉ ve hpaˬ kaˍlehˬ, awˬ na te leh awˬ hawˉ lo hkʼa gaˬ 
nyiˇ hkoˇ tzuh‸ sheˬ ve yoˬ. 
39Yawˇ chi hkʼe shaˉ cheˆ ve hta‸ yawˇ mehˆ gʼuˇ suhˍ huˉ chehˇ ve ma‸ poˍ 
teˇ gʼaˇ gʼa mawˬ htaˇ, Chaw chi lehˬ awˬ tehˬ awˬ na Gʼuiˬsha ve yaˇ hpu teˇ 
gʼaˇ hpeh‸ ve yoˬ teh‸ kʼoˆ ve yoˬ. 
40Oˇ kaˬ a ciˉ vuiˇ kuiˬ lo yaˇ miˇ teˇ hpaˍ htawˇ chehˇ leh nyi taˍ ve yoˬ. Yawˇ 
hui awˬ hkʼaw lo, Maˍriˆ Maˍgaˍdaˍlaˆ, a sha‸ i ve Yaˍkoˆ teˇ gʼaˇ leh Yoˇseˍ ve 
awˬ e Maˍriˆ leh, Saˍloˍmenˍ hui chehˇ taˍ ve yoˬ. 
41Yawˇ hui lehˬ, Yeˍsuˆ Gaˍliˍlehˇ mvuhˇ miˬ awˬ hkʼaw lo chehˇ htaˇ, yawˇ 
awˬ hkʼaˇ suh kʼai leh yawˇ hta‸ te caˍ te taw piˇ ve yaˇ miˇ teˇ hpaˍ yoˬ. 
Yeˍruˆsaˍlehnˍ venˇ lo yawˇ geh teˇ geh taˆ la ve yaˇ miˇ laiˉ gʼaˇ htawˇ oˇ kaˬ 
lo chehˇ leh nyi taˍ ve yoˬ. 



2624 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Yeˍsuˆ hta‸ tuˍ piˇ ve 

42Shinˉ nyi maˇ gaˬ sheˍ awˬ gʼuˇ suhˍ teˇ nyi mvuhˇ hpeu‸ la htaˇ, gu ve awˬ 
nyi hpeh ve pa taw, 
43Awˬ me‸ awˬ hponˇ cawˬ ve jehˬ da‸ shehˍ hpaˇ Aˍriˆma‸htehˍ venˇ yaˇ 
Yoˇseh‸ meh ve teˇ g’aˇ laˬ ve yoˬ. Yawˇ lehˬ, Gʼuiˬsha ve mvuhˇmiˬ hta‸ dawˇ 
law chehˇ ve chaw teˇ gʼaˇ hpeh‸ ve yoˬ. Yawˇ nyi ma ha‸ hanˉ te leh, 
jawˇmawˇ Piˉla‸ geh kʼai leh Yeˍsuˆ ve awˬ to hta‸ lawˬ yuˬ ve yoˬ. 
44Awˬ yanˇ chi maw ceh tiˉ ka‸ suh peuˬ ve pa taw, jawˇmawˇ Piˉla‸ anˇ leh 
ma‸ poˍ hta‸ kuˬ yuˬ leh, Yawˇ suh peuˬ tehˬ ve yoˬ laˇ teh‸ na nyi ve yoˬ. 
45Yeˍsuˆ suh peuˬ ve awˬ lawn ma‸ poˍ hto piˇ leh yawˇ gʼa shiˍ htaˇ, Yeˍsuˆ ve 
awˬ to Yoˇseh‸ hta‸ piˇ ve yoˬ. 
46Hkʼe te leh, Yoˇseh‸ hpa hpu hta‸ vuiˬ yuˬ leh, Yeˍsuˆ ve awˬ to hta‸ yuˬ ya‸ 
peuˬ hkʼaw‸ nawˉ, hpa hpu yuˬ hawˆ htiˆ sheˬ leh, haˉ pui htawˆ taˍ ve tuˍ 
hpfuh awˬ hkʼaw lo keu taˍ ve yoˬ. Tuˍ hpfuh awˬ hkʼoˇ meuˇ lo haˉ pui hpfuhˆ 
tsuhˇ taˉ ve yoˬ. 
47Maˍriˆ Maˍgaˍdaˍlaˆ leh Yoˇseˍ ve awˬ e Maˍriˆ lehˬ, yawˇ hta‸ teh taˍ kuiˬ 
hta‸ gʼa mawˬ ve yoˬ. 

Maˍkuˆ li‸ 16 

Yeˍsuˆ kʼaw‸ te‸ tu la ve 

1Shinˉ nyi peuˬ ve teˇ yanˇ, Maˍriˆ Maˍgaˍdaˍlaˆ, Yaˍkoˆ ve awˬ e Maˍriˆ leh 
Saˍloˍmenˍ hui lehˬ, Yeˍsuˆ ve awˬ to hta‸ ca pfuhˍ piˇ tuˬ sha hawnˉ vuiˬ ve 
yoˬ. 
2Teˇ shinˉ awˬ hkʼaw lo awˉ lawˉ teˇ nyi mvuhˇ shawˉ teˇ na‸ mvuhˇ nyi tawˆ 
la ve teˇ yanˇ, yawˇ hui tuˍ hpfuh lo kʼai ve yoˬ. 
3Oˇ htaˇ yawˇ hui lehˬ, Tuˍ hpfuh awˬ hkʼoˇ meuˇ hta‸ tsuhˇ taˍ ve haˉ pui hta
‸ ngaˬ hui awˬ pon a shu hpfuhˆ baˬ laˇ tuˬ le teh‸, teˇ gʼaˇ leh teˇ gʼaˇ kʼoˆ da‸ 
ve yoˬ. 

4Yawˇ hui chiˇ nyi ve teˇ yanˇ, haˉ pui oˇ ve hpfuhˆ baˬ taˍ ve hta‸ gʼa mawˬ 
ve yoˬ. Haˉ pui oˇ ve lehˬ uiˍ jaˇ ve yoˬ. 
5Tuˍ hpfuh awˬ hkʼaw lo yawˇ hui lo‸-e ve teˇ yanˇ, hpuˉ lehˍ ve aˇ po‸ zuhˬ 
ma veu‸ taˍ ve chaw haˉ paˍ teˇ gʼaˇ la‸ sha paˉ lo mui chehˇ ve hta‸ gʼa 
mawˬ leh yawˇ hui kawˆ jaˇ ve yoˬ. 
6Yawˇ yawˇ hui hta‸ kʼoˆ piˇ ve, Taˇ kawˆ. La‸ ka hkʼoˆ lo hta‸ pehˍ ve 
Naˬzaˍrehˆ chaw Yeˍsuˆ hta‸ nawˬ hui ca ve yoˬ. Yawˇ kʼaw‸ te‸ tu la peuˬ. 
Yawˇ choˬ kaˬ maˇ chehˇ. Yawˇ hta‸ teh taˍ kuiˬ lo ca nyi la-o. 
7Ya‸ hkʼaˇ nawˬ hui kʼai leh, yawˇ ve awˬ la‸ gʼawˇ teˇ hpaˍ leh Peˍtruˆ hta‸ 
chi hkʼe hto piˇ-oˆ. Nawˬ hui gʼuˇ suhˍ Gaˍliˍlehˇ mvuhˇ miˬ lo yawˇ kʼai tuˬ 
yoˬ. Yawˇ nawˬ hui hta‸ kʼoˆ taˉ laˇ ve hkʼe, oˇ kaˬ lo nawˬ hui yawˇ hta‸ gʼa 
mawˬ tuˬ yoˬ teh‸, yawˇ hui hta‸ kʼoˆ piˇ ve yoˬ. 
8Yaˇ miˇ oˇ ve teˇ hpaˍ lehˬ, tuˍ hpfuh hkʼaw lo tawˆ kʼai leh, kawˆ cheˇ leh anˇ 
jaˇ ve awˬ hkʼaw lo yawˇ hui gʼuiˇ kʼo‸-e ve yoˬ. Yawˇ hui kawˆ jaˇ ve pa taw, 
teˇ gʼaˇ hta‸ ka‸ maˇ hto piˇ. 

Yeˍsuˆ yawˇ awˬ to Maˍriˆ Maˍgaˍdaˍlaˆ hta‸ maw piˇ ve 

9Teˇ shinˉ awˬ hkʼaw lo awˉ lawˉ teˇ nyi mvuhˇ shawˉ teˇ na‸ yawˇ kʼaw‸ te‸ 
tu la peuˬ hkʼaw‸ nawˉ yawˇ awˬ to Maˍriˆ Maˍgaˍdaˍlaˆ hta‸ awˉ lawˉ maw 
piˇ ve yoˬ. Yaˇ miˇ oˇ ve lehˬ, ponˬ laˬ htaˇ neˇ suhˍ hkeh geh taˍ ve hta‸ 
Yeˍsuˆ gʼa‸ kʼoˬ piˇ jaw ve yaˇ miˇ teˇ gʼaˇ hpeh‸ ve yoˬ. 
10Yeˍsuˆ geh chehˇ jaw ve chaw teˇ hpaˍ dawˇ haˍ gʼaˇ haˍ leh hawˬ chehˇ ve 
teˇ yanˇ, Maˍriˆ kʼai leh yawˇ hui hta‸ hto piˇ ve yoˬ. 
11Yeˍsuˆ te‸ chehˇ leh Maˍriˆ yawˇ hta‸ gʼa mawˬ ve awˬ lawn yawˇ hui gʼa 
kaˇ htaˇ, maˇ yonˍ. 

Yeˍsuˆ yawˇ awˬ to awˬ la‸ gʼawˇ nyiˇ gʼaˇ hta‸ maw piˇ ve 

12Oˇ ve awˬ hkʼaw‸ nawˉ, yawˇ hui awˬ hkʼaw lo chaw nyiˇ gʼaˇ hkʼaˆ hkʼaw 
lo kʼaw‸ kʼo‸-e chehˇ htaˇ, yawˇ awˬ ho‸ awˬ han peun da‸ ve awˬ hkʼaw lo 
yawˇ awˬ to yawˇ huiˉ maˬ hta‸ maw piˇ ve yoˬ. 

13Yawˇ huiˉ maˬ kʼaw‸ laˬ leh, chehˇ taˉ ve chaw teˇ hpaˍ hta‸ hto piˇ ve htawˇ 
yawˇ hui maˇ yonˍ. 

Yeˍsuˆ yawˇ ve tcuh yaˇ hui hta‸ tawˇ piˇ taˉ ve 

14Oˇ ve awˬ hkʼaw‸ nawˉ, tcuh yaˇ teˇ chi teˇ gʼaˇ awˍ mui caˇ chehˇ ve teˇ 
yanˇ, yawˇ awˬ to yawˇ hui hta‸ maw piˇ ve yoˬ. Yawˇ hui maˇ yonˍ puiˉ ve 
leh nyi ma ka‸ heh ve hta‸ pa taw, yawˇ yawˇ hui hta‸ deˇ piˇ ve yoˬ. Awˬ 
lawn kʼo, yawˇ kʼaw‸ te‸ tu la peuˬ hkʼaw‸ nawˉ, yawˇ hta‸ gʼa mawˬ ve 
chaw teˇ hpaˍ ve hkawˇ hta‸ yawˇ hui maˇ yonˍ ve pa taw yoˬ. 
15Peuˬ leh, yawˇ yawˇ hui hta‸ kʼoˆ piˇ ve, Miˬ guiˬ hkʼoˆ teˇ kaˬ le le lo kʼai 
leh chaw hkʼa peu-eˬ hta‸ ha lehˬ ve bon hkawˇ ca maˍ piˇ-oˆ. 
16Yonˍ leh baˆtiˆsaˬ hkanˍ yuˬ ve chaw lehˬ, htaiˍ hkʼaw‸ ve hta‸ gʼa tuˬ yoˬ. 
Maˇ yonˍ ve chaw lehˬ, ciˍ yanˍ ve hta‸ gʼa hkanˍ tuˬ yoˬ. 
17Yonˍ ve chaw teˇ hpaˍ awˬ hkʼaw lo awˬ heˆ chi teˇ hpaˍ hta‸ gʼa mawˬ tuˬ 
yoˬ. Ngaˬ ve awˬ meh hta‸ cuˇ leh, neˇ teˇ hpaˍ hta‸ yawˇ hui gʼa‸ kʼoˬ tuˬ 
yoˬ. Yawˇ hui tawˇ laiˉ ceuˬ yaw chiˇ mvuh tuˬ yoˬ. 
18Yawˇ hui lehˬ, vuiˬ teˇ hpaˍ hta‸ yuˬ hpeh‸ tuˬ yoˬ. Awˬ taw‸ ma hta‸ dawˬ 
ve ka‸, yawˇ hui te‸ chiˉ maˇ hpeh‸. Chaw naˬ teˇ hpaˍ awˬ hkʼoˆ hta‸ yawˇ 
hui la‸ sheh taˍ leh chaw oˇ ve teˇ hpaˍ na-e la tuˬ yoˬ teh‸, Yeˍsuˆ kʼoˆ piˇ ve 
yoˬ. 

Yeˍsuˆ taˆ kʼo‸-e ve 

19Hkʼe te leh, Jawˇmawˇ Yeˍsuˆ yawˇ hui hta‸ oˇ hkʼe kʼoˆ piˇ peuˬ hkʼaw‸ 
nawˉ, Gʼuiˬsha yawˇ hta‸ mvuhˇ naw ma hkʼoˆ lo chiˇ taˆ-e leh, Gʼuiˬsha ve la
‸ sha paˉ lo yawˇ mui taˍ ve yoˬ. 
20Awˬ la‸ gʼawˇ teˇ hpaˍ htawˇ tawˆ kʼai leh teˇ kaˬ le le lo bon hkawˇ ca maˍ 
piˇ ve yoˬ. Jawˇ mawˇ Gʼuiˬsha lehˬ yawˇ hui geh kanˉ te leh awˬ heˆ teˇ hpaˍ 
te tawˆ la ve awˬ hkʼaw lo, bon hkawˇ oˇ ve hta‸ yeˬ la piˇ lawˬ ve yoˬ. 

Luˉka‸ li‸ 

Luˉka‸ li‸ 1 

Htawˇhpiˇluˆ hta‸ tawˇ awˉ lawˉ teˇ hkawˇ bvuh‸ piˇ ve 

1Awˬ me‸ awˬ hponˇ uiˍ ve Htawˇhpiˇ luˆ-oˬ, ngaˬ hui awˬ hkʼaw lo hpeh‸ la 
peuˬ ve awˬ lawn teˇ hpaˍ hta‸ chaw laiˉ gʼaˇ puiˉ ve hpeh‸ ve hkʼe, awˬ lawn 
teˇ ceuˬ peuˬ teˇ ceuˬ awˬ hkʼaˇ hteˇ lehˍ bvuh‸ taˍ peuˬ. 
2Hkʼa hpeh‸ la peuˬ ve eˇ hpaˍ hta‸ awˬ hkuiˉ puiˍ htaˇ ka‸ gʼa mawˬ taˍ leh, 
bon hkawˇ gʼa maˍ ve chaw teˇ hpaˍ ngaˬ hui hta‸ hto laˇ peuˬ ve hkʼe yawˇ 
hui bvuh‸ taˍ ve yoˬ. 
3Ngaˬ htawˇ, awˬ hkuiˉ puiˍ htaˇ ka‸ yawˇ hui bvuh‸ taˍ ve teˇ hpaˍ hta‸ hkʼa 
deh‸ shawˍ nyi tehˆ nyi taˍ peuˬ. 
4Hkʼe te leh, nawˬ gʼa henˇ taˍ peuˬ ve teˇ hpaˍ lehˬ, awˬ tehˬ awˬ na cawˇ ve 
yoˬ teh‸ nawˬ gʼa shiˍ tuˬ, awˬ lawn chi teˇ hpaˍ teˇ ceuˬ peuˬ teˇ ceuˬ awˬ 
hkʼaˇ hteˇ lehˍ nawˬ hta‸ li‸ bvuh‸ laˇ cawˇ ve yoˬ teh‸ ngaˬ dawˇ taˍ ve yoˬ. 

Baˆtiˆsaˬ piˇ paˍ Yoˇhanˬ paw la tuˬ ve awˬ lawn hto piˇ ve 

5Yuˇda‸ mvuhˇmiˬ hta‸ hkunˉ hawˉ hkanˇ Heˍroˆ uˉ peunˍ chehˇ ve teˇ yanˇ, 
Aˍbiˉya‸ awˬ moˍ awˬ hkʼaw lo Zaˍhkaˍriˆ meh ve paw hkuˇ teˇ gʼaˇ cawˬ ve 
yoˬ. Yawˇ ve awˬ miˇ ma lehˬ Aˍronˍ ve awˬ ceuˬ awˬ hkʼaˇ hpeh‸ leh, yawˇ ve 
awˬ meh Eˇliˇsaˍbehˆ yoˬ. 
6Yawˇ huiˉ maˬ lehˬ, Jawˇmawˇ Gʼuiˬsha ve awˬliˇtawˇhkawˇ leh piˇ taˍ ve awˬ 
liˇ awˬ hkʼaˇ hkʼa peu-eˬ awˬ hkʼaˇ suh te leh ya‸ kuiˬ maˇ cawˬ. Gʼuiˬsha mehˆ 
gʼuˇ suhˍ yawˇ huiˉ maˬ nyiˇ gʼaˇ gʼaˇ hteˇ ve cawˇ ve chaw hpeh‸ ve yoˬ. 
7Yawˇ huiˉ maˬ yaˇ maˇ cawˬ. Awˬ lawn kʼo, Eˇliˇsaˍbehˆ lehˬ chaw meh ma 
hpeh‸ leh, yawˇ huiˉ maˬ nyiˇ gʼaˇ gʼaˇ mawˇ la peuˬ. 
8Zaˍhkaˍriˆ ve awˬ moˍ kanˉ te ve awˬ yanˇ gaˬ leh, Gʼuiˬsha mehˆ gʼuˇ suhˍ 
yawˇ paw hkuˇ ve kanˉ hta‸ te chehˇ htaˇ, 
9Jawˇmawˇ Gʼuiˬsha ve bon yehˬ lonˉ awˬ hkʼaw lo lo‸-e leh sha hawnˉ ve hta
‸ tuˉ tanˇ tuˬ, paw hkuˇ awˬ liˇ cawˬ taˍ ve hkʼe, yawˇ hui kuˇ da‸ leh yawˇ 
hta‸ cawˇ ve yoˬ. 

10Sha hawnˉ ve hta‸ tuˉ tanˇ ve awˬ yanˇ awˬ hkʼaw lo, chaw awˬ moˍ lonˉ 
hkʼa peu-eˬ lehˬ, awˬ baˬ hpawˇ lo bon lawˬ chehˇ ve yoˬ. 
11Oˇ htaˇ, Jawˇmawˇ Gʼuiˬsha ve mvuhˇ naw ma tcuh yaˇ teˇ gʼaˇ yawˇ mehˆ 
gʼuˇ suhˍ tawˆ la leh, sha hawnˉ ve tuˉ tanˇ kuiˬ la‸ sha paˉ lo huˉ chehˇ taˍ ve 
yoˬ. 
12Zaˍhkaˍriˆ yawˇ hta‸ gʼa mawˬ ve teˇ yanˇ, nyi ma sho‸ sha‸ leh kawˆ ve 
yoˬ. 
13Ya‸ hkʼaˇ, mvuhˇ naw ma tcuh yaˇ yawˇ hta‸ kʼoˆ piˇ ve, Zaˍhkaˍriˆ-oˬ, taˇ 
kawˆ. Awˬ lawn kʼo, nawˬ bon lawˬ ve hkawˇ hta‸ Gʼuiˬsha kaˇ peuˬ. Nawˬ ve 
awˬ miˇ ma Eˇliˇsaˍbehˆ lehˬ, nawˬ awˬ pon yaˇ paˍ paw la piˇ tuˬ yoˬ. Yaˇ paˍ 
oˇ ve hta‸ Yoˇhanˬ teh‸ nawˬ gʼa meh piˇ tuˬ yoˬ. 
14Nawˬ lehˬ ha lehˬ tuˬ maˇ maˇ cawˬ tuˬ yoˬ. Yaˇ paˍ oˇ ve paw la ve pa taw, 
chaw laiˉ gʼaˇ htawˇ ha lehˬ jaˇ tuˬ yoˬ. 
15Awˬ lawn kʼo, yawˇ lehˬ Jawˇmawˇ Gʼuiˬsha mehˆ gʼuˇ suhˍ chaw uiˍ chaw 
mvuh hpeh‸ tuˬ yoˬ. A pehˉ meuˇ gʼuiˬ leh bvuhˆ puiˉ ve awˬ ceuˬ hta‸ yawˇ a 
ciˉ ka‸ dawˬ tuˬ maˇ heˆ. Yawˇ paw la htaˇ ka‸ da‸ ve kehˬ ve Awˬ ha hpu 
hkʼa biˇ cawˬ tuˬ yoˬ. 
16Iˉsaˍreˍlaˆ chaw maˇ maˇ hta‸ yawˇ hui ve Jawˇmawˇ Gʼuiˬsha geh lo kʼaw‸ 
hpfuhˆ kʼaw‸ la tuˬ ve yawˇ te tuˬ yoˬ. 
17Awˬ pa teˇ hpaˍ leh awˬ yaˇ teˇ hpaˍ cawˇ da‸ tuˬ maˇ kʼoˆ, maˇ na yuˬ puiˉ 
ve chaw teˇ hpaˍ hteˇ ve cawˇ ve chaw hui ve cuˇ yiˍ awˬ hkʼaˇ suh kʼai tuˬ 
maˇ kʼoˆ, Jawˇmawˇ Gʼuiˬsha awˬ pon gu taˍ ve chaw ceuˬ teˇ ceuˬ hpeh‸ la 
tuˬ yawˇ hui hta‸ hkʼa deh‸ gu piˇ tuˬ maˇ kʼoˆ, yawˇ lehˬ Eˇliˇya‸ ve nyi ma 
leh kanˇ paˆ cawˬ ve awˬ hkʼaw lo, Gʼuiˬsha mehˆ gʼuˇ suhˍ kʼai tuˬ yoˬ teh‸ 
mvuhˇ maw ma tcuh yaˇ yawˇ hta‸ kʼoˆ piˇ ve yoˬ. 
18Oˇ htaˇ Zaˍhkaˍriˆ lehˬ, Chi hkʼe hpeh‸ la tuˬ ve hta‸ ngaˬ hkʼaˬ hkʼe te shiˍ 
tuˬ le. Ngaˬ lehˬ mawˇ la peuˬ. Ngaˬ awˬ miˇ ma htawˇ mawˇ la peuˬ teh‸, 
mvuhˇ naw ma tcuh yaˇ hta‸ kʼoˆ piˇ ve yoˬ. 

19Mvuhˇ naw ma tcuh yaˇ kʼaw‸ kʼoˆ ve, Ngaˬ lehˬ Gʼuiˬsha mehˆ gʼuˇ suhˍ huˉ 
taˍ ve Gaˍbeˍlaˆ yoˬ. Nawˬ hta‸ tawˇ yaw laˇ leh, ha lehˬ ve tawˇ hkawˇ chi 
hto laˇ tuˬ, yawˇ ngaˬ hta‸ peu laˇ ve yoˬ. 
20Ngaˬ ve tawˇ hkawˇ hta‸ maˇ yonˍ ve pa taw, awˬ lawn chi teˇ hpaˍ hpeh‸ la 
ve teˇ nyi hkʼa gaˬ nawˬ tawˇ yaw maˇ gʼa leh chaw kʼaˍ gʼa hpeh‸ tuˬ yoˬ. 
Ngaˬ ve tawˇ hkawˇ lehˬ, awˬ yanˇ cawˇ ve teˇ yanˇ biˇ la tuˬ yoˬ teh‸, yawˇ 
hta‸ kʼoˆ piˇ ve yoˬ. 
21Chaw chi ma ve lehˬ, Zaˍhkaˍriˆ hta‸ law chehˇ ve yoˬ. Bon yehˬ lonˉ awˬ 
hkʼaw lo yawˇ maw chaweh chehˇ taˍ ve hta‸ yawˇ hui anˇ ve yoˬ. 
22Yawˇ tawˆ la ve teˇ yanˇ, yawˇ yawˇ hui hta‸ tawˇ yaw maˇ gʼa leh, bon yehˬ 
lonˉ awˬ hkʼaw lo hpeu‸ maˍ piˇ ve teˇ ceuˬ ceuˬ hta‸ yawˇ gʼa mawˬ peuˬ teh
‸, yawˇ hui shiˍ ve yoˬ. Yawˇ kʼaˍ chehˇ leh, la‸ sheh awˬ heˆ ceh tiˉ te maˍ piˇ 
ve yoˬ. 
23Yawˇ kanˉ te ve awˬ nyi awˬ haˉ peuˬ ve teˇ yanˇ, yawˇ ve aˉ hkʼaw lo kʼaw‸ 
kʼo‸-e ve yoˬ. 
24Oˇ ve hkʼaw‸ nawˉ, yawˇ ve awˬ miˇ ma Eˇliˇsaˍbehˆ yaˇ hu la leh, ha pa 
ngaˇ maˬ hkʼa gaˬ va‸ chehˇ taˍ ve yoˬ. 
25Yawˇ kʼoˆ ve, Jawˇmawˇ Gʼuiˬsha lehˬ, ngaˬ hta‸ nyi laˇ ve awˬ nyi teˇ hpaˍ 
awˬ hkʼaw lo, chaw yaˇ hui mehˆ gʼuˇ suhˍ shu hkʼaiˉ leh venˇbaˆ taˍ ve hta‸ 
yuˬ baˬ laˇ tuˬ, yawˇ ngaˬ awˬ pon chi hkʼe te laˇ peuˬ teh‸ kʼoˆ ve yoˬ. 

Yeˍsuˆ paw la tuˬ ve awˬ lawn hto piˇ ve 

26Ha pa hkaw‸ maˬ gaˬ htaˇ, Gaˍliˍlehˇ mvuhˇ miˬ Naˍzaˍrehˆ venˇ hkʼaw 
chehˇ ve yaˇ miˇ teˇ gʼaˇ geh, Gʼuiˬsha lehˬ mvuhˇ naw ma tcuh yaˇ Gaˍbeˍlaˆ 
hta‸ kʼai tcuh ve yoˬ. 
27Yaˇ miˇ oˇ ve lehˬ, Daˍviˆ ve awˬ ceuˬ awˬ hkʼaˇ Yoˇseh‸ meh ve teˇ gʼaˇ hta‸ 
heuˆ da‸ tuˬ ka ti‸ te taˍ ve yaˇ miˇ haˉ hpeh‸ ve yoˬ. Yaˇ miˇ haˉ oˇ ve lehˬ, 
Maˍriˆ meh ve yoˬ. 

28Mvuhˇ naw ma tcuh yaˇ oˇ ve Maˍriˆ geh gaˬ la htaˇ, Awˬ bon gʼa maˇ ve yaˇ 
miˇ-oˬ, awˬ bon uiˍ piˇ-oˆ. Jawˇmawˇ Gʼuiˬsha nawˬ geh chehˇ ve yoˬ teh‸, 
yawˇ hta‸ kʼoˆ piˇ ve yoˬ. 
29Maˍriˆ lehˬ, tawˇ hkawˇ oˇ ve hta‸ pa taw nyi ma sho‸ sha‸ jaˇ leh, na‸ laˇ 
ve tawˇ hkawˇ chi hkʼaˬ hkʼe kʼoˆ gaˇ ve leh naˍ teh‸, yawˇ dawˇ nyi chehˇ ve 
yoˬ. 
30Oˇ htaˇ mvuhˇ naw ma tcuh yaˇ kʼoˆ ve, Maˍriˆ-oˬ, taˇ kawˆ. Awˬ lawn kʼo, 
Gʼuiˬsha nawˬ hta‸ nyi ma cawˇ ve yoˬ. 
31Nawˬ yaˇ hu la leh, yaˇ paˍ paw la tuˬ yoˬ. Yawˇ hta‸ Yeˍsuˆ teh‸ nawˬ gʼa 
meh piˇ tuˬ yoˬ. 
32Yaˇ paˍ oˇ ve lehˬ, chaw uiˍ chaw mvuh hpeh‸ leh, uiˍ jaˇ mvuh jaˇ ve Awˬ 
shehˍ hpaˇ ve Yaˇ hpu hpeh‸ ve yoˬ teh‸ shu kʼoˆ tuˬ yoˬ. Jawˇmawˇ Gʼuiˬsha 
lehˬ, yaˇ paˍ oˇ ve hta‸ yawˇ awˬ pa Daˍviˆ ve kʼaw jaw piˇ tuˬ yoˬ. 
33Yawˇ lehˬ, Yaˍkoˆ ve yehˬ awˬ hkʼoˆ hta‸ co co taiˍ taiˍ uˉ peunˍ tuˬ yoˬ. 
Yawˇ hkunˉ hawˉ hkanˇ te ve teˇ ceuˬ lehˬ, awˬ leh meuˇ maˇ cawˬ, teh‸ 
Maˍriˆ hta‸ kʼoˆ piˇ ve yoˬ. 
34Oˇ htaˇ Maˍriˆ lehˬ, Ngaˬ awˬ hpawˇ maˇ cawˬ. Hkʼaˬ hkʼe te chi hkʼe hpeh‸ 
la tuˬ le teh‸, mvuhˇ naw ma tcuh yaˇ hta‸ kʼaw‸ kʼoˆ piˇ ve yoˬ. 
35Mvuhˇ naw ma tcuh yaˇ kʼaw‸ kʼoˆ ve, Da‸ ve kehˬ ve Awˬ ha hpu nawˬ awˬ 
hkʼoˆ ya‸ la leh, uiˍ jaˇ mvuh jaˇ ve Awˬ shehˍ hpaˇ ve kanˇ paˆ nawˬ hta‸ beh 
taˍ tuˬ yoˬ. Chi hta‸ pa taw, paw la tuˬ ve yaˇ lehˬ, Gʼuiˬsha ve Yaˇ hpu hpeh‸ 
leh, da‸ kehˬ shehˍ hpaˇ teh‸ shu kʼoˆ tuˬ yoˬ. 
36Chaw meh ma teh‸ kʼoˆ ve nawˬ ve awˬ ceuˬ awˬ hkʼaˇ Eˇliˇsaˍbehˆ htawˇ, 
yawˇ mawˇ la peuˬ ve ka‸, yaˇ paˍ hta‸ hu chehˇ ve ha pa hkaw‸ maˬ gaˬ 
peuˬ. 
37Awˬ lawn kʼo, Gʼuiˬsha maˇ te puiˉ ve teˇ ceuˬ ka‸ maˇ cawˬ teh‸ yawˇ hta‸ 
kʼoˆ piˇ ve yoˬ. 

38Maˍriˆ kʼaw‸ kʼoˆ ve, Ngaˬ lehˬ Jawˇmawˇ Gʼuiˬsha ve awˬ ceˬ ma yoˬ. Nawˬ 
kʼoˆ ve hkʼe ngaˬ awˬ hkʼaw lo hpeh‸ la piˇ-oˆ teh‸ kʼoˆ piˇ ve yoˬ. Oˇ htaˇ, 
mvuhˇ naw ma tcuh yaˇ tawˆ kʼai ve yoˬ. 

Maˍriˆ Eˇliˇsaˍbehˆ geh ca guiˇ kʼai ve 

39Awˬ nyi awˬ haˉ oˇ ve teˇ hpaˍ awˬ hkʼaw lo, Maˍriˆ tu leh Yuˇda‸ mvuhˇmiˬ 
hkʼaw hkʼoˆ lawˬ hkʼoˆ lo cawˬ ve venˇ teˇ venˇ lo haˆ haˆ kʼai ve yoˬ. 
40Yawˇ Zaˍhkaˍriˆ ve yehˬ hkʼaw lo lo‸-e leh, Eˇliˇsaˍbehˆ hta‸ na‸ piˇ ve yoˬ. 
41Maˍriˆ na‸ piˇ ve hkawˇ hta‸ Eˇliˇsaˍbehˆ gʼa kaˇ htaˇ, yawˇ ve gʼoˇ peˬ awˬ 
hkʼaw lo yaˇ ehˉ lehˬ, hiˆ hiˆ naˇ naˇ te ve yoˬ. Eˇliˇsaˍbehˆ awˬ hkʼaw lo da‸ ve 
kehˬ ve Awˬ ha hpu biˇ la leh, 
42yawˇ awˬ hkawˇ bvuhˬ chaweh kuˬ leh kʼoˆ ve, Yaˇ miˇ teˇ hpaˍ awˬ hkʼaw lo 
nawˬ lehˬ awˬ bon uiˍ ve yoˬ. Nawˬ ve gʼoˇ peˬ hkʼaw ve yaˇ ehˉ htawˇ awˬ bon 
uiˍ ve yoˬ. 
43Ngaˬ ve Jawˇmawˇ ve awˬ e ngaˬ geh laˬ ve awˬ bon hta‸ ngaˬ aˬ hto‸ ma pa 
taw gʼa ve le. 
44Awˬ lawn kʼo, nawˬ na‸ laˇ ve tawˇ hkawˇ hta‸ ngaˬ gʼa kaˇ htaˇ, ngaˬ ve 
gʼoˇ peˬ hkʼaw ve yaˇ ehˉ lehˬ, ha lehˬ leh hiˆ hiˆ naˇ naˇ te ve yoˬ. 
45Yonˍ ve yaˇ miˇ lehˬ, awˬ bon uiˍ ve yoˬ. Awˬ lawn kʼo, yaˇ miˇ oˇ ve hta‸ 
Jawˇmawˇ Gʼuiˬsha kʼoˆ piˇ taˍ ve tawˇ hkawˇ teˇ hpaˍ biˇ la tuˬ yoˬ teh‸ kʼoˆ 
ve yoˬ. 
46Oˇ htaˇ Maˍriˆ kʼoˆ ve, Ngaˬ ve nyi ma lehˬ, Jawˇmawˇ Gʼuiˬsha hta‸ chiˇ uiˍ 
chiˇ mvuh ve yoˬ. 
47Ngaˬ ve co ha htawˇ, ngaˬ ve Htaiˍ hkʼaw‸ shehˍ hpaˇ Gʼuiˬsha awˬ hkʼaw lo 
ha lehˬ jaˇ ve yoˬ. 
48Awˬ lawn kʼo, awˬ me‸ awˬ hponˇ maˇ cawˬ ve yawˇ ve awˬ ceˬ ma hta‸ 
yawˇ nyi laˇ peuˬ. Ya‸ nyi hkʼaw‸ nawˉ kʼo, chaw teˇ co peuˬ teˇ co ngaˬ hta‸ 
awˬ bon uiˍ ve yaˇ miˇ teh‸ kʼoˆ tuˬ yoˬ. 

49Kanˇ paˆ uiˍ shehˍ hpaˇ lehˬ, ngaˬ hta‸ uiˍ jaˇ ve teˇ ceuˬ te laˇ peuˬ. Yawˇ 
lehˬ da‸ kehˬ ve yoˬ. 
50Yawˇ hta‸ yawˆ yan ve chaw hui awˬ hkʼoˆ hta‸ yawˇ ha kʼaˉ ve teˇ ceuˬ teˇ 
co peuˬ teˇ co cawˬ ve yoˬ. 
51Yawˇ ve la‸ sheh lehˬ, kanˇ paˆ uiˍ ve hta‸ te taˍ peuˬ. A shu yawˇ ve dawˇ 
hkʼaˇ awˬ hkʼaw lo nyi ma uiˍ ve mvuh ve chaw teˇ hpaˍ hta‸ yawˇ hpaˆ da‸ 
piˇ lawˬ peuˬ. 
52Jawˇmawˇ teˇ hpaˍ hta‸ a shu yawˇ ve kʼaw jaw hkʼoˆ lo yawˇ yuˬ ce piˇ leh, 
awˬ me‸ awˬ hponˇ maˇ cawˬ ve chaw hui hta‸ yawˇ chiˇ taˆ piˇ peuˬ. 
53Meu‸ ve kaˆ ve chaw teˇ hpaˍ hta‸ yawˇ da‸ ve awˬ ceuˬ hkʼa bvuhˆ caˍ piˇ 
leh, paw sha ve chaw teˇ hpaˍ hta‸ awˬ to kʼawˇ lehˍ hpehˇ peu piˇ ve yoˬ. 
54Ngaˬ hui ve awˬ puˍ awˬ pi hui hta‸ yawˇ kʼoˆ piˇ taˍ ve hkʼe. 
55Aˍbraˍhanˍ leh yawˇ ve awˬ yaˇ awˬ duˬ teˇ hpaˍ hta‸ co co taiˍ taiˍ ha kʼaˉ 
ve teˇ ceuˬ dawˇ nawˇ tuˬ awˬ pon, Gʼuiˬsha yawˇ ve awˬ ceˬ Iˉsaˍreˍlaˆ hta‸ ga 
piˇ peuˬ. 
56Maˍriˆ lehˬ, Eˇliˇsaˍbehˆ geh shehˆ ha pa chehˇ taˉ peuˬ hkʼaw‸ nawˉ, yawˇ ve 
aˉ hkʼaw lo kʼaw‸ kʼo‸-e ve yoˬ. 

Baˆtiˆsaˬ piˇ paˍ Yoˇhanˬ paw la ve 

57Eˇliˇsaˍbehˆ yaˇ paw ve awˬ yanˇ gaˬ la leh yaˇ paˍ paw la ve yoˬ. 
58Jawˇmawˇ Gʼuiˬsha lehˬ, uiˍ jaˇ ve awˬ bon yawˇ hta‸ te piˇ ve awˬ lawn, awˬ 
paˇ awˬ kui lo chehˇ ve chaw teˇ hpaˍ leh awˬ ceuˬ awˬ hkʼaˇ teˇ hpaˍ gʼa kaˇ 
ve teˇ yanˇ, yawˇ geh hkʼa geh ha lehˬ ve yoˬ. 
59Hiˉ nyi teˇ nyi gaˬ htaˇ, yaˇ ehˉ hta‸ awˬ guiˬ meuˇ shoˍ piˇ tuˬ yawˇ hui laˬ 
ve yoˬ. Yawˇ awˬ pa ve awˬ meh hkʼa shuˍ shuˍ yawˇ hta‸ Zaˍhkaˍriˆ meh piˇ-
a teh‸ te ve teˇ yanˇ, 
60awˬ e kʼoˆ ve, Maˇ heˆ. Yawˇ hta‸ Yoˇhanˬ gʼa meh piˇ ve yoˬ teh‸ kʼoˆ ve 
yoˬ. 

61Yawˇ hui lehˬ, Nawˬ ve awˬ ceuˬ awˬ hkʼaˇ awˬ hkʼaw lo chi hkʼe meh ve 
chaw teˇ gʼaˇ ka‸ maˇ cawˬ teh‸, yawˇ hta‸ kʼoˆ piˇ ve yoˬ. 
62Oˇ htaˇ, yaˇ ehˉ oˇ ve hta‸ hkʼaˬ hkʼe meh piˇ tcuh gaˇ leh naˍ teh‸, awˬ pa 
hta‸ yawˇ hui awˬ heˆ te leh na nyi ve yoˬ. 
63Yawˇ lehˬ, bvuh‸ tuˬ ve awˬ baˉ hta‸ lawˬ leh, Yawˇ ve awˬ meh Yoˇhanˬ yoˬ 
teh‸, bvuh‸ maˍ piˇ ve teˇ yanˇ, yawˇ hui hkʼa peu-eˬ anˇ jaˇ ve yoˬ. 
64Oˇ ve teˇ hkui awˬ hkʼaw lo yawˇ ve maw‸ kʼaw ngaˉ leh ha tehˍ htawˇ nuˇ 
la ve yoˬ. Hkʼe te leh, yawˇ tawˇ yaw leh Gʼuiˬsha hta‸ chiˇ mvuh ve yoˬ. 
65Oˇ htaˇ, yawˇ hui awˬ paˇ awˬ kui lo chehˇ ve chaw hkʼa peu-eˬ kawˆ ve yoˬ. 
Awˬ lawn oˇ ve teˇ hpaˍ Yuˇda‸ mvuhˇmiˬ hkʼaw hkʼoˆ lawˬ hkʼoˆ teˇ kaˬ le le 
lo bvuhˬ kʼai ve yoˬ. 
66Hkʼa gʼa kaˇ ve chaw hkʼa peu-eˬ a shu yawˇ ve nyi ma hkʼaw tawnˇ taˍ leh, 
Yaˇ ehˉ chi lehˬ, hkʼaˬ hkʼe ve chaw hpeh‸ la tuˬ leh naˍ teh‸ kʼoˆ da‸ ve yoˬ. 
Awˬ lawn kʼo, Jawˇ mawˇ Gʼuiˬsha ve kanˇ paˆ yawˇ geh cawˬ ve yoˬ. 

Zaˍhkaˍriˆ Gʼuiˬsha ve tawˇ hkawˇ yaw ve 

67Oˇ htaˇ, yawˇ awˬ pa Zaˍhkaˍriˆ lehˬ, da‸ ve kehˬ ve Awˬ ha hpu biˇ la leh, 
Gʼuiˬsha ve tawˇ hkawˇ yaw leh kʼoˆ ve, 
68Iˉsaˍreˍlaˆ ve Jawˇmawˇ Gʼuiˬsha hta‸ chiˇ mvuh-o. Awˬ lawn kʼo, yawˇ ve 
chaw ceuˬ hta‸ yawˇ ca nyi la leh htaiˍ hkʼaw‸ piˇ peuˬ. 
69Yawˇ ve awˬ ceˬ Daˍviˆ ve yehˬ awˬ hkʼaw lo yawˇ ngaˬ hui awˬ pon kanˇ paˆ 
uiˍ jaˇ ve Htaiˍ hkʼaw‸ paˍ hta‸ tawˆ la piˇ peuˬ. 
70Yawˇ chi hkʼe te ve lehˬ, aˬ sho-eˬ htaˇ ka‸ yawˇ ve da‸ kehˬ ve tcuh kaˍ paˍ 
teˇ hpaˍ hta‸ cuˇ leh kʼoˆ taˍ ve hkʼe te ve yoˬ. 
71Yawˇ ngaˬ hui awˬ pon Htaiˍ hkʼaw‸ paˍ hta‸ tawˆ la piˇ ve lehˬ, ngaˬ hui ve 
canˇ paˍ teˇ hpaˍ leh ngaˬ hui hta‸ nyi bawˬ ve chaw teˇ hpaˍ ve la‸ sheh awˬ 
hkʼaw lo ngaˬ hui hta‸ htaiˍ hkʼaw‸ laˇ tuˬ awˬ pon yoˬ. 

72Yawˇ chi hkʼe te ve teˇ yanˇ, ngaˬ hui ve awˬ puˬ awˬ pi teˇ hpaˍ hta‸ ha kʼaˉ 
ve teˇ ceuˬ te piˇ leh, yawˇ ve da‸ kehˬ ve ka ti‸ shaˉ caˆ hta‸ dawˇ nawˇ tuˬ 
awˬ pon te ve yoˬ. 
73Ka ti‸ shaˉ caˆ oˇ ve lehˬ, ngaˬ hui ve awˬ puˍ lonˉ Aˍbraˍhanˍ hta‸ yawˇ 
hkanˍ taˍ ve ka ti‸ shaˉ caˆ hpeh‸ ve yoˬ. 
74Ka ti‸ shaˉ caˆ chi hta‸ pa taw, ngaˬ hui ve canˇ paˍ ve la‸ sheh awˬ hkʼaw 
lo gʼa ponˬ peuˬ hkʼaw‸ nawˉ, 
75ngaˬ hui ve a sha‸ leh htaˇ hkʼa gaˬ, da‸ ve kehˬ ve leh hteˇ ve cawˇ ve awˬ 
hkʼaw lo, kawˆ ve nyi ma maˇ cawˬ leh yawˇ mehˆ gʼuˇ suhˍ yawˇ awˬ pon 
kanˉ te hpeh‸ ve yoˬ. 
76Yaˇ ehˉ-oˬ, nawˬ lehˬ uiˍ jaˇ mvuh jaˇ ve Awˬ shehˍ hpaˇ ve tcuh kaˍ paˍ hpeh
‸ ve yoˬ teh‸ shu kʼoˆ tuˬ yoˬ. 
77Awˬ lawn kʼo, ngaˬ hui ve Gʼuiˬsha ha kʼaˉ puiˉ jaˇ ve hta‸ pa taw, venˇbaˆ 
teˇ hpaˍ hta‸ hpehˇ hkʼa ve awˬ hkʼaw lo htaiˍ hkʼaw‸ ve awˬ lawn yawˇ ve 
chaw ceuˬ hta‸ shiˍ piˇ tuˬ, nawˬ lehˬ Jawˇmawˇ Gʼuiˬsha awˬ gʼuˇ suhˍ lo gʼa 
kʼai leh, yawˇ ve ya‸ kʼaw hta‸ gʼa gu taˍ piˇ tuˬ yoˬ. 
78Mvuhˇ naw ma ve awˬ gʼeuˆ ngaˬ hui awˬ hkʼoˆ hta‸ ba la htaˇ, 
79naˆ ho‸ ve leh suh ve aˉ gʼuiˬ ha awˬ hkʼaw lo chehˇ ve chaw hui awˬ hkʼoˆ 
hta‸ awˬ gʼeuˆ ba piˇ leh, dawˇ sha gaˇ sha ve ya‸ kʼaw awˬ hkʼaw lo ngaˬ hui 
hta‸ sheh maˍ laˇ tuˬ yoˬ. teh‸ Zaˍhkaˍriˆ kʼoˆ ve yoˬ. 
80Yaˇ ehˉ oˇ ve uiˍ la leh, co ha hpawˇ htawˇ awˬ gʼaˇ uiˍ la ve yoˬ. Iˉsaˍreˍlaˆ 
chaw hui mehˆ gʼuˇ suhˍ yawˇ tawˆ la ve teˇ nyi hkʼa gaˬ, heh puiˉ hkʼaw lo 
ceh tiˉ chehˇ taˍ ve yoˬ. 

Luˉka‸ li‸ 2 

Yeˍsuˆ paw la ve 

1Awˬ nyi awˬ haˉ oˇ ve teˇ hpaˍ awˬ hkʼaw lo, miˬguiˬ yaˇ hkʼa peu-eˬ hta‸ awˬ 
meh yuˬ tuˬ jawˇmawˇ Kehˉsaˍ Awˇguˇtuˆ tawˇ piˇ ve yoˬ. 

2Chi teˇ pawˆ awˬ meh yuˬ ve lehˬ, Suˇriˆ mvuhˇmiˬ awˬ hkʼaw lo Kuˇreˍniˆ 
jawˇmawˇ lonˉ te chehˇ ve teˇ yanˇ, awˬ meh yuˬ ve awˉ lawˉ peuˇ teˇ pawˆ 
hpeh‸ ve yoˬ. 
3Oˇ htaˇ, chaw hkʼa peu-eˬ awˬ meh keu tuˬ awˬ pon, teˇ gʼaˇ le le a shu yawˇ 
ve venˇ lo kʼai ve yoˬ. 
4Yoˇseh‸ htawˇ, Daˍviˆ ve awˬ ceuˬ awˬ hkʼaˇ hpeh‸ ve pa taw, yawˇ heuˆ taˍ 
ve yaˇ miˇ Maˍriˆ geh hkʼa geh awˬ meh ca keu tuˬ, 
5Gaˍliˍlehˇ mvuhˇmiˬ Naˍzaˍrehˆ venˇ lo tu leh, Yuˇda‸ mvuhˇmiˬ 
Behˍlehˍhehnˍ teh‸ kʼoˆ ve Daˍviˆ ve venˇ lo kʼai ve yoˬ. Oˇ htaˇ, Maˍriˆ yaˇ hu 
taˍ ve yoˬ. 
6Yawˇ huiˉ maˬ oˇ kaˬ lo chehˇ taˍ ve teˇ yanˇ, yaˇ paw ve awˬ yanˇ gaˬ la ve 
yoˬ. 
7Maˍriˆ lehˬ, yaˇ paˍ awˉ lawˉ teˇ gʼaˇ paw la leh, pehˉ keu htiˆ peuˬ hkʼaw‸ 
nawˉ, nuˇ lo‸ kʼoˍ hkʼaw yawˇ hta‸ iˉ taˍ ve yoˬ. Awˬ lawn kʼo, hkehˉ chaw 
yehˬ awˬ hkʼaw lo yawˇ hui awˬ pon chehˇ kuiˬ maˇ cawˬ. 

Mvuhˇ naw ma tcuh yaˇ teˇ hpaˍ yawˬ hawˉ shehˍ hpaˇ hui geh laˬ ve 

8Mvuhˇmiˬ oˇ ve awˬ hkʼaw lo yawˬ hawˉ shehˍ hpaˇ teˇ hpaˍ lehˬ, heh hkʼaw 
lo mvuhˇ hpeu‸ htaˇ yawˇ hui ve yawˬ moˍ hta‸ shaw chehˇ ve yoˬ. 
9Oˇ htaˇ, Jawˇmawˇ Gʼuiˬsha ve mvuhˇ naw ma tcuh yaˇ teˇ gʼaˇ tawˆ la leh, 
yawˇ hui awˬ paˇ lo huˉ taˍ ve yoˬ. Jawˇmawˇ Gʼuiˬsha ve awˬ me‸ awˬ hponˇ 
yawˇ hui hta‸ hkʼa caw zuhˇ ba tawˆ la leh, yawˇ hui kawˆ jaˇ ve yoˬ. 
10Mvuhˇ naw ma tcuh yaˇ yawˇ hui hta‸ kʼoˆ piˇ ve, Taˇ kawˆ. Awˬ lawn kʼo, 
chaw hkʼa peu-eˬ awˬ pon ha lehˬ tuˬ uiˍ jaˇ ve tawˇ hkawˇ nawˬ hui hta‸ hto 
laˇ tuˬ ngaˬ laˬ ve yoˬ. 
11Ya‸ nyi Daˍviˆ ve venˇ awˬ hkʼaw lo nawˬ hui awˬ pon Htaiˍ hkʼaw‸ paˍ paw 
la peuˬ. 
12Yawˇ lehˬ Jawˇmawˇ Hkri‸ yoˬ. Nawˬ hui awˬ pon awˬ heˆ chi hkʼe cawˬ tuˬ 
yoˬ. Yaˇ ehˉ hta‸ pehˉ keu htiˆ sheˬ leh, nuˇ lo‸ kʼoˍ hkʼaw iˉ taˍ ve hta‸ nawˬ 
hui gʼa mawˬ tuˬ yoˬ teh‸, yawˇ hui hta‸ kʼoˆ piˇ ve yoˬ. 

13Mvuhˇ naw ma tcuh yaˇ oˇ ve teˇ gʼaˇ geh mvuhˇ naw ma tcuh yaˇ awˬ moˍ 
lonˉ teˇ cawˬ haˉ tawˆ la ve yoˬ. Yawˇ hui Gʼuiˬsha hta‸ chiˇ mvuh leh kʼoˆ ve, 
14Mvuh jaˇ kuiˬ lo chehˇ ve Gʼuiˬsha hta‸ awˬ me‸ awˬ hponˇ cawˬ piˇ-oˆ. 
Miˬguiˬ hkʼoˆ lo htawˇ, yawˇ nyi ma cawˇ ve chaw hui awˬ hkʼaw lo dawˇ sha 
gaˇ sha tuˬ cawˬ piˇ-oˆ, teh‸ kʼoˆ ve yoˬ. 
15Mvuhˇ naw ma tcuh yaˇ teˇ hpaˍ mvuhˇ naw ma hkʼoˆ lo kʼaw‸ taˆ kʼo‸-e 
peuˬ hkʼaw‸ nawˉ, yawˬ hawˉ shehˍ hpaˇ teˇ hpaˍ kʼoˆ ve, Behˍlehˍhehnˍ venˇ 
lo ngaˬ hui kʼai leh, hpeh‸ la peuˬ ve awˬ lawn chi Jawˇmawˇ Gʼuiˬsha ngaˬ 
hui hta‸ hto laˇ ve hkʼe ca nyi-a veuˬ teh‸, teˇ gʼaˇ leh teˇ gʼaˇ kʼoˆ da‸ ve yoˬ. 
16Hkʼe te leh yawˇ hui haˆ haˆ kʼai leh, Maˍriˆ leh Yoˇseh‸ hta‸ ka‸, nuˇ lo‸ 
kʼoˍ hkʼaw iˉ taˍ ve yaˇ ehˉ hta‸ ka‸ gʼa mawˬ ve yoˬ. 
17Gʼa mawˬ peuˬ hkʼaw‸ nawˉ, yaˇ ehˉ oˇ ve awˬ lawn mvuhˇ naw ma tcuh yaˇ 
teˇ hpaˍ yawˇ hui hta‸ hto piˇ ve hkʼe, yawˇ hui shu hta‸ kʼaw‸ hto piˇ ve yoˬ. 
18Hkʼa gʼa kaˇ ve chaw hkʼa peu-eˬ lehˬ, yawˬ hawˉ paˍ hui hto piˇ ve teˇ hpaˍ 
hta‸ anˇ ve yoˬ. 
19Maˍriˆ lehˬ, awˬ lawn chi hkʼa peu-eˬ hta‸ tawnˇ taˍ leh, yawˇ ve nyi ma 
hkʼaw dawˇ nyi chehˇ ve yoˬ. 
20Yawˬ hawˉ paˍ teˇ hpaˍ lehˬ, yawˇ hui hta‸ kʼoˆ piˇ taˍ ve hkʼa shuˍ shuˍ, 
hkʼa peu-eˬ hta‸ gʼa kaˇ gʼa mawˬ ve pa taw, Gʼuiˬsha hta‸ chiˇ uiˍ chiˇ mvuh 
leh kʼo‸-e ve yoˬ. 

Bon yehˬ lonˉ awˬ hkʼaw lo Yeˍsuˆ hta‸ chiˇ a‸ piˇ ve 

21Hiˉ nyi gaˬ leh yaˇ ehˉ hta‸ awˬ guiˬ meuˇ shoˍ piˇ ve teˇ yanˇ, yawˇ hta‸ 
Yeˍsuˆ teh‸ meh piˇ ve yoˬ. Awˬ meh chi lehˬ, awˬ e gʼoˇ peˬ hkʼaw maˇ hu 
sheˍ htaˇ ka‸ mvuhˇ naw ma tcuh yaˇ meh piˇ taˍ ve yoˬ. 
22Moˉseˍ awˬliˇtawˇhkawˇ piˇ taˍ ve hkʼe, yawˇ hui awˬ pon da‸ tuˬ kehˬ tuˬ te 
ve awˬ nyi biˇ la ve teˇ yanˇ, 
23Yaˇ kaoˬ hawˉ hkʼaˆ hkʼa paw la ve teˇ gʼaˇ le le lehˬ, Jawˇmawˇ Gʼuiˬsha awˬ 
pon gʼa fuiˍ teh taˍ ve yoˬ teh‸, yawˇ ve awˬliˇtawˇhkawˇ awˬ hkʼaw lo bvuh‸ 

taˍ ve hkʼa shuˍ shuˍ, yaˇ ehˉ oˇ ve Jawˇmawˇ Gʼuiˬsha hta‸ chiˇ a‸ piˇ tuˬ awˬ 
pon maˇ kʼoˆ, 
24aˉ pui kʼaˍ teˇ ceh, maˇ heˆ kʼo guˇ ehˉ nyiˇ hkeh hta‸ tanˇ piˇ tuˬ Jawˇmawˇ 
Gʼuiˬsha ve awˬliˇtawˇhkawˇ awˬ hkʼaw lo kʼoˆ taˍ ve hkʼe gʼa tanˇ piˇ tuˬ awˬ 
pon maˇ kʼoˆ, yawˇ huiˉ maˬ yaˇ ehˉ hta‸ Yeˍruˆsaˍlehnˍ venˇ lo yuˬ kʼai ve 
yoˬ. 
25Oˇ htaˇ, Suˉmonˍ meh ve chaw teˇ gʼaˇ Yeˍruˆsaˍlehnˍ venˇ hkʼaw lo chehˇ ve 
yoˬ. Yawˇ lehˬ, hteˇ ve cawˇ ve chaw hpeh‸ leh, Gʼuiˬsha hta‸ yawˆ yan ve 
chaw teˇ gʼaˇ hpeh‸ ve yoˬ. Iˉsaˍreˍlaˆ chaw hui dawˇ sha gaˇ sha ve hta‸ gʼa 
tuˬ yawˇ dawˇ law tcuhˉ taˍ leh, da‸ ve kehˬ ve Awˬ ha hpu yawˇ awˬ hkʼaw lo 
chehˇ taˍ ve yoˬ. 
26Yawˇ lehˬ, Jawˇmawˇ Gʼuiˬsha ve Hkri‸ hta‸ maˇ gʼa mawˬ sheˍ ve ceh ceh 
maˇ gʼa suh teh‸, da‸ ve kehˬ ve Awˬ ha hpu yawˇ hta‸ hpeu‸ maˍ piˇ taˍ ve 
yoˬ. 
27Oˇ htaˇ, Awˬ ha hpu yawˇ hta‸ dawˇ pawnˍ piˇ ve hta‸ pa taw, yawˇ bon 
yehˬ lonˉ awˬ hkʼaw lo kʼai ve yoˬ. Awˬ pa awˬ e lehˬ, awˬliˇtawˇhkawˇ cawˬ 
taˍ ve hkʼe yaˇ paˍ ehˉ Yeˍsuˆ hta‸ te piˇ tuˬ, yawˇ hta‸ bon yehˬ lonˉ awˬ 
hkʼaw lo yuˬ kʼai ve teˇ yanˇ, 
28Suˉmonˍ lehˬ, yawˇ ve la‸ sheh hkʼaw lo yaˇ ehˉ hta‸ chiˇ taˆ taˍ leh, 
Gʼuiˬsha hta‸ chiˇ mvuh leh kʼoˆ ve, 
29Hkʼa peu-eˬ awˬ hkʼoˆ uiˍ ve Jawˇmawˇ-oˬ, nawˬ ve tawˇ hkawˇ cawˬ taˍ ve 
hkʼe, nawˬ ve awˬ ceˬ dawˇ sha ve awˬ hkʼaw lo gʼa kʼo‸-e tuˬ, chi beu‸ a 
hkaw-anˬ a ciˉ pe‸ laˇ-oˆ. 
30Awˬ lawn kʼo, nawˬ ve htaiˍ hkʼaw‸ ve teˇ ceuˬ hta‸ ngaˬ ve mehˆ shiˍ gʼa 
mawˬ peuˬ. 
31Chaw ceuˬ hkʼa peu-eˬ mehˆ gʼuˇ suhˍ lo htaiˍ hkʼaw‸ ve oˇ ve hta‸ nawˬ gu 
taˍ ve yoˬ. 

32Htaiˍ hkʼaw‸ ve oˇ ve lehˬ, buiˇshaˆaˉnaˆ chaw hui hta‸ ba piˇ tuˬ ve awˬ 
gʼeuˆ hpeh‸ leh, nawˬ ve chaw ceuˬ Iˉsaˍreˍlaˆ chaw hui awˬ pon awˬ me‸ awˬ 
hponˇ hpeh‸ ve yoˬ, teh‸ kʼoˆ ve yoˬ. 
33Yaˇ ehˉ awˬ lawn yawˇ oˇ hkʼe kʼoˆ ve hta‸ awˬ pa awˬ e anˇ ve yoˬ. 
34Suˉmonˍ lehˬ, yawˇ hui hta‸ bon na‸ piˇ leh, awˬ e Maˍriˆ hta‸ kʼoˆ piˇ ve, 
Yaˇ ehˉ chi hta‸ pa taw, Iˉsaˍreˍlaˆ chaw laiˉ gʼaˇ paiˍ leh laiˉ gʼaˇ tu la tuˬ 
yoˬ. Yawˇ lehˬ, shu maˇ shawˍ maˇ caˆ kʼoˆ tuˬ ve awˬ heˆ hpeh‸ tuˬ yoˬ. 
35Chi hkʼoˆ ka‸, chaw laiˉ gʼaˇ nyi ma hkʼaw dawˇ taˍ ve teˇ hpaˍ hta‸ yawˇ 
hpeu‸ tawˆ la piˇ tuˬ yoˬ. Aˉ htaw lehˬ, nawˬ ve nyi ma hta‸ juˆ pawnˍ laˇ ve 
hkʼe ˬ nawˬ gʼa dawˇ haˍ jaˇ tuˬ yoˬ teh‸ kʼoˆ piˇ ve yoˬ. 
36Aˍsaˍ ve awˬ ceuˬ awˬ hkʼaˇ, Hpaˍnoˍeˍlaˆ ve awˬ yaˇ miˇ Aˍnaˆ meh ve tcuh 
kaˍ ma teˇ gʼaˇ cawˬ ve yoˬ. Yawˇ lehˬ mawˇ jaˇ peuˬ. Yawˇ awˬ hpawˇ heuˆ 
peuˬ hkʼaw‸ nawˉ, awˬ hpawˇ geh suhˍ hkʼaw‸ ceh tiˉ gʼa chehˇ leh, 
37hiˉ chi awˇ hkʼaw‸ hkʼa gaˬ mehˇchawˇma hpeh‸ chehˇ ve yoˬ. Yawˇ lehˬ, 
bon yehˬ lonˉ awˬ hkʼaw lo ceh tiˉ chehˇ taˍ leh, tanˇ hkuinˇ tanˇ vanˇ caˇ tuˬ 
ce leh bon lawˬ ve awˬ hkʼaw lo Gʼuiˬsha hta‸ oˉ kʼoˍ pui chehˇ ve yoˬ. 
38Awˬ yanˇ oˇ ve awˬ hkʼaw lo yawˇ laˬ leh Gʼuiˬsha hta‸ chiˇ mvuh ve yoˬ. 
Peuˬ leh, Yeˍruˆsaˍlehnˍ venˇ hta‸ htaiˍ hkʼaw‸ ve te ceuˬ hta‸ dawˇ law chehˇ 
ve chaw hkʼa peu-eˬ hta‸ yaˇ ehˉ oˇ ve awˬ lawn yawˇ kʼaoˍ maˍ piˇ ve yoˬ. 

Naˍzaˍrehˆ venˇ lo kʼaw‸ kʼo‸-e ve 

39Awˬ pa awˬ e lehˬ, Jawˇmawˇ Gʼuiˬsha ve awˬliˇtawˇhkawˇ cawˬ taˍ ve hkʼa 
shuˍ shuˍ hkʼa peu-eˬ hta‸ te peuˬ hkʼaw‸ nawˉ, yawˇ huiˉ maˬ ve chehˇ kuiˬ 
Gaˍliˍlehˇ mvuhˇmiˬ Naˍzaˍrehˆ venˇ lo kʼaw‸ kʼo‸-e ve yoˬ. 
40Yaˇ ehˉ oˇ ve uiˍ la leh, awˬ gʼaˇ awˇ shaˉ uiˍ la ve yoˬ. Cuˇ yiˍ maˍ yiˍ hkʼa 
biˇ cawˬ la leh, Gʼuiˬsha ve awˬ bon yawˇ awˬ hkʼoˆ lo cawˬ ve yoˬ. 

Yaˇ paˍ ehˉ Yeˍsuˆ bon yehˬ lonˉ lo taˆ-e ve 

41Paˍsaˍhkaˍ pawehˇ te ve awˬ yanˇ gaˬ htaˇ, yawˇ ve awˬ pa awˬ e lehˬ, teˇ 
hkʼaw‸ le le Yeˍruˆsaˍlehnˍ venˇ lo kʼai ve yoˬ. 

42Yawˇ a sha‸ teˇ chi nyiˇ hkʼaw‸ gaˬ ve teˇ yanˇ, yawˇ hui awˬ liˇ cawˬ ve 
hkʼe, Yeˍruˆsaˍlehnˍ venˇ lo taˆ-e ve yoˬ. 
43Pawehˇ te ve awˬ nyi awˬ haˉ teˇ hpaˍ peuˬ leh, yawˇ hui kʼo‸-e htaˇ, yaˇ paˍ 
ehˉ Yeˍsuˆ lehˬ Yeˍruˆsaˍlehnˍ venˇ hkʼaw lo chehˇ taˉ ve yoˬ. Ya‸ hkʼaˇ, awˬ 
pa awˬ e maˇ shiˍ. 
44Awˬ moˍ lonˉ awˬ hkʼaw lo awˬ chawˇ teˇ hpaˍ geh yawˇ kʼo‸-e peuˬ hehˉ teh
‸ dawˇ leh, yawˇ huiˉ maˬ teˇ nyi ya‸ kʼaw kʼo‸-e ve yoˬ. Oˇ htaˇ, awˬ ceuˬ 
awˬ hkʼaˇ leh awˬ chawˇ teˇ hpaˍ geh yawˇ hta‸ ca nyi ve yoˬ. 
45Maˇ mawˬ ve teˇ yanˇ, yawˇ huiˉ maˬ Yeˍruˆsaˍlehnˍ venˇ lo kʼaw‸ kʼai leh 
yawˇ hta‸ ca ve yoˬ. 
46Shehˆ nyi gaˬ ve teˇ yanˇ, yaˇ ehˉ hta‸ bon yehˬ lonˉ awˬ hkʼaw lo gʼa mawˬ 
ve yoˬ. Yawˇ lehˬ, saˍ la‸ teˇ hpaˍ awˬ kʼaw ji lo mui taˍ leh, yawˇ hui ve tawˇ 
hkawˇ hta‸ na leh yawˇ hui hta‸ na nyi chehˇ ve yoˬ. 
47Yawˇ ve tawˇ hkawˇ hta‸ gʼa kaˇ ve chaw hkʼa peu-eˬ lehˬ, yawˇ dawˇ shiˍ 
puiˉ ve hta‸ maˇ kʼoˆ, yawˇ yaw hkʼaw‸ ve teˇ hpaˍ hta‸ maˇ kʼoˆ, anˇ ve yoˬ. 
48Yawˇ huiˉ maˬ yawˇ hta‸ gʼa mawˬ htaˇ anˇ jaˇ leh, yawˇ ve awˬ e yawˇ hta‸ 
kʼoˆ piˇ ve, Yaˇ paˍ-oˬ, aˬ hto‸ ma te nawˬ ngaˬ huiˉ maˬ hta‸ chi hkʼe te laˇ ve 
le. Nawˬ pa ngaˬ huiˉ maˬ dawˇ haˍ jaˇ ve awˬ hkʼaw lo nawˬ hta‸ ca chehˇ ve 
yoˬ teh‸ kʼoˆ piˇ ve yoˬ. 
49Yawˇ kʼaw‸ kʼoˆ ve, Aˬ hto‸ ma pa taw nawˬ huiˉ maˬ ngaˬ hta‸ ca ve le. 
Ngaˬ Awˬ pa ve yehˬ hkʼaw lo ngaˬ gʼa chehˇ ve hta‸ nawˬ huiˉ maˬ maˇ shiˍ 
laˇ teh‸, yawˇ huiˉ maˬ hta‸ kʼoˆ piˇ ve yoˬ. 
50Ya‸ hkʼaˇ, yawˇ kʼoˆ ve tawˇ hkawˇ hta‸ yawˇ huiˉ maˬ na maˇ gʼa. 
51Yawˇ lehˬ, yawˇ huiˉ maˬ geh Naˍzaˍ rehˆ venˇ lo kʼo‸-e leh, yawˇ huiˉ maˬ 
ve tawˇ hkawˇ hta‸ hkʼa deh‸ na yuˬ chehˇ ve yoˬ. Yawˇ ve awˬ e lehˬ, awˬ 
ceuˬ oˇ ve hkʼa peu-eˬ hta‸ nyi ma hkʼaw lo tawnˇ taˍ ve yoˬ. 
52Yeˍsuˆ lehˬ, cuˇ yiˍ maˍ yiˍ maˇ kʼoˆ, awˬ to maˇ kʼoˆ, uiˍ la leh, Gʼuiˬsha ka‸ 
chaw yaˇ ka‸ yawˇ hta‸ nyi ma cawˇ ve yoˬ. 

Luˉka‸ li‸ 3 

Baˆtiˆsaˬ piˇ paˍ Yoˇhanˬ bon maˍ ve 

1Kehˉsaˍ Tiˍbeˍriˆ uˉ peunˍ ve teˇ chi ngaˇ hkʼaw‸ gaˬ htaˇ, Yuˇda‸ mvuhˇmiˬ 
awˬ hkʼaw lo Poˍtiˆ Piˉla‸ jawˇmawˇ lonˉ te chehˇ ve, Gaˍliˍlehˇ mvuhˇ miˬ 
awˬ hkʼaw lo Heˍroˆ jawˇmawˇ te chehˇ ve, Iˉtuˆrehˇ leh Taˍraˍhkawˇniˆ 
mvuhˇmiˬ awˬ hkʼaw lo Heˍroˆ ve awˬ nyi paˍ Hpiˇliˇpuˆ jawˇmawˇ te chehˇ 
ve, Aˍbiˇleˍ mvuhˇmiˬ awˬ hkʼaw lo Luˇsaˍniˆ jawˇmawˇ te chehˇ ve leh, 
2Aˍnaˆ leh Kaˍyaˍhpaˆ paw hkuˇ lonˉ te chehˇ ve yoˬ. Oˇ htaˇ, heh puiˉ hkʼaw 
lo chehˇ taˍ ve Zaˍhkaˍriˆ ve yaˇ paˍ Yoˇhanˬ geh Gʼuiˬsha ve tawˇ hkawˇ gaˬ la 
ve yoˬ. 
3Yawˇ lehˬ Yawˇdanˍ gʼuiˬ ma awˬ paˇ awˬ kui teˇ kaˬ le le lo kʼai leh, venˇbaˆ 
hpehˇ hkʼa gʼa tuˬ, venˇbaˆ dawˇ hpfuhˆ ve hta‸ caˉ da‸ ve baˆtiˆsaˬ awˬ lawn 
hta‸ maˍ piˇ ve yoˬ. 
4Tcuh kaˍ paˍ Iˉsaˍyaˆ ve li‸ awˬ hkʼaw lo bvuh‸ taˍ ve hkʼe, Heh puiˉ hkʼaw 
lo chaw teˇ gʼaˇ kuˬ leh kʼoˆ ve, Jawˇmawˇ Gʼuiˬsha ve ya‸ kʼaw hta‸ gu taˍ 
loˬ. Yawˇ ve ya‸ kʼaw teˇ hpaˍ hta‸ hteˇ lehˍ te-o. 
5Lawˬ hkʼo‸ teˇ maˬ le le hta‸ gʼa biˇ la piˇ leh, hkʼaw uiˍ ve i ve teˇ shiˍ le le 
hta‸ gʼa nehˬ la piˇ tuˬ yoˬ. Kʼaw‸ ve ya‸ kʼaw teˇ hpaˍ hta‸ gʼa hteˇ la piˇ leh, 
mvuh mvuh nehˬ nehˬ cawˬ ve ya‸ kʼaw teˇ hpaˍ hta‸ tawˍ lehˍ leˆ lehˍ gʼa 
kʼaw‸ gu piˇ tuˬ yoˬ. 
6Chaw hkʼa peu-eˬ lehˬ, Gʼuiˬsha ve htaiˍ hkʼaw‸ ve hta‸ gʼa mawˬ tuˬ yoˬ, teh
‸ bvuh‸ taˍ ve yoˬ. 
7Hkʼe te leh, yawˇ la‸ hkʼaw lo baˆtiˆsaˬ hkanˍ tuˬ laˬ ve chaw awˬ moˍ lonˉ 
hta‸ Yoˇhanˬ kʼoˆ piˇ ve, Vuiˬ haiˬ awˬ yaˇ teˇ hpaˍ-oˬ, gaˬ la tuˬ ve nyi ma 
zuhˆ ve hta‸ gʼa ponˬ tuˬ, a shu nawˬ hui hta‸ hto laˇ ve le. 
8Venˇbaˆ dawˇ hpfuhˆ ve hta‸ keunˍ da‸ ve awˬ shiˍ naw‸ la-o. Aˍbraˍhanˍ 
lehˬ ngaˬ hui ve awˬ pa hpeh‸ ve yoˬ teh‸, nawˬ hui a shu yawˇ ve nyi ma 
hkʼaw taˇ ca dawˇ. Awˬ lawn kʼo, Gʼuiˬsha lehˬ haˉ pui shiˍ chi teˇ hpaˍ awˬ 

hkʼaw lo Aˍbraˍhanˍ ve awˬ yaˇ awˬ duˬ teˇ hpaˍ hta‸ te tawˆ la hpeh‸ ve yoˬ 
teh‸, ngaˬ nawˬ hui hta‸ kʼoˆ laˇ ve yoˬ. 
9Chi beu‸ ka‸, suhˆ cehˬ awˬ hkuiˉ puiˍ lo ceˉ ceˇ teh taˍ peuˬ. Hkʼe te leh, da‸ 
ve awˬ shiˍ maˇ naw‸ ve awˬ cehˬ teˇ cehˬ le le hta‸ htu baˬ leh, aˬ miˍ awˬ 
hkʼaw lo baˬ keu ve yoˬ teh‸ kʼoˆ ve yoˬ. 
10Oˇ htaˇ, chaw awˬ moˍ lonˉ kʼoˆ ve, Hkʼe te kʼo, ngaˬ hui hkʼaˬ hkʼe gʼa te tuˬ 
le teh‸ yawˇ hta‸ na nyi ve yoˬ. 
11Yawˇ yawˇ hui hta‸ kʼaw‸ kʼoˆ piˇ ve, Aˉ po‸ nyiˇ hkʼoˆ cawˬ ve chaw lehˬ, 
aˉ po‸ maˇ cawˬ ve chaw hta‸ pehˬ piˇ-oˆ. Caˇ tuˬ cawˬ ve chaw htawˇ, oˇ ve 
hkʼa shuˍ shuˍ te-o teh‸ kʼoˆ ve yoˬ. 
12Awˬ hkawnˍ shaw paˍ teˇ hpaˍ htawˇ baˆtiˆsaˬ hkanˍ yuˬ tuˬ yawˇ geh laˬ leh, 
Saˍ la‸-oˬ, ngaˬ hui hkʼaˬ hkʼe gʼa te tuˬ le teh‸ yawˇ hta‸ na nyi ve yoˬ. 
13Nawˬ hui awˬ hkawnˍ shaw keunˍ ve awˬ hkʼoˆ awˬ leuˉ taˇ ca shaw teh‸, 
yawˇ yawˇ hui hta‸ kʼoˆ piˇ ve yoˬ. 
14Ma‸ yaˇ teˇ hpaˍ htawˇ, Ngaˬ hui lehˬ, hkʼaˬ hkʼe gʼa te tuˬ le teh‸ yawˇ hta‸ 
na nyi ve teˇ yanˇ, A shu ve mawˇ hta‸ ka‸ taˇ ca hiˉ yuˬ. Shu hta‸ maˇ heˆ 
heˆ ve ca kʼoˆ leh heˍ caˇ ve teˇ ceuˬ ka‸ taˇ te. Nawˬ hui gʼa ve ha pa hpfuhˇ 
hta‸ nyi hkʼaˇ suh chehˇ-oˆ teh‸, yawˇ yawˇ hui hta‸ kʼaw‸ kʼoˆ piˇ ve yoˬ. 
15Chaw hkʼa peu-eˬ dawˇ law chehˇ ve awˬ hkʼaw lo, Yoˇhanˬ lehˬ Hkri‸ yoˬ 
leh naˍ, maˇ heˆ leh naˍ, yawˇ hui a shu yawˇ ve nyi ma hkʼaw dawˇ nyi chehˇ 
ve teˇ yanˇ, 
16yawˇ hui hkʼa peu-eˬ hta‸ Yoˇhanˬ kʼoˆ piˇ ve, Ngaˬ lehˬ nawˬ hui hta‸ iˉ kaˆ 
awˬ hkʼaw lo baˆtiˆsaˬ pe‸ laˇ ve yoˬ. Ya‸ hkʼaˇ, ngaˬ a‸ kehˉ kanˇ paˆ uiˍ ve 
teˇ gʼaˇ laˬ chehˇ ve yoˬ. Yawˇ ve hkuiˉ nuˆ caˆ hta‸ hpui tuˬ ve ceh ka‸ ngaˬ 
te maˇ keunˍ. Yawˇ lehˬ, da‸ ve kehˬ ve Awˬ ha hpu awˬ hkʼaw lo maˇ kʼoˆ, aˬ 
miˍ awˬ hkʼaw lo maˇ kʼoˆ, nawˬ hui hta‸ baˆtiˆsaˬ pe‸ laˇ tuˬ yoˬ. 
17Yawˇ ve la‸ sheh awˬ hkʼaw lo caˬ hpeuˇ tuˬ vawˆ taˍ ve yoˬ. Yawˇ ve caˬ 
jaw‸ kuiˬ hta‸ kehˬ lehˍ shiˆ baˬ peuˬ hkʼaw‸ nawˉ, caˬ shiˍ hta‸ caˬ ciˇ yehˬ 

awˬ hkʼaw lo shaw pfuhˇ keu tuˬ yoˬ. Ya‸ hkʼaˇ, caˬ cuˉ hta‸ lehˬ maˇ suh puiˉ 
ve aˬ miˍ awˬ hkʼaw lo tuˉ baˬ tuˬ yoˬ teh‸, Yoˇhanˬ kʼoˆ ve yoˬ. 
18Chi hkʼoˆ ka‸, yawˇ lehˬ awˬ kaˍ awˬ nu laiˉ ceuˬ kʼoˆ ve awˬ hkʼaw lo, chaw 
chi ma ve hta‸ awˬ gʼaˇ piˇ leh ha lehˬ ve bon hkawˇ maˍ piˇ ve yoˬ. 
19Ya‸ hkʼaˇ, jawˇmawˇ Heˍroˆ lehˬ, yawˇ awˬ nyi paˍ ve awˬ miˇ ma Heˍroˍdiˆ 
hta‸ heuˆ ve awˬ lawn maˇ kʼoˆ, yawˇ te ve awˬ haiˬ hkʼa peu-eˬ aw lawn maˇ 
kʼoˆ, Yoˇhanˬ yawˇ hta‸ deˇ maˍ piˇ ve pa taw, 
20yawˇ Yoˇhanˬ hta‸ htawnˍ hkʼaw yuˬ keu ve yoˬ. Heˍroˆ lehˬ, ponˬ laˬ htaˇ 
yawˇ te ya‸ ve hkʼa peu-eˬ awˬ hkʼoˆ, awˬ haiˬ chi teˇ ceuˬ hta‸ ka‸ yawˇ 
kʼaw‸ te ve yoˬ. 

Yeˍsuˆ baˆtiˆsaˬ hkanˍ yuˬ ve 

21Chaw hkʼa peu-eˬ baˆtiˆsaˬ hkanˍ yuˬ peuˬ hkʼaw‸ nawˉ, Yeˍsuˆ htawˇ 
baˆtiˆsaˬ hkanˍ yuˬ leh bon lawˬ chehˇ ve teˇ yanˇ, 
22mvuhˇ naw ma hpaw la leh, da‸ ve kehˬ ve Awˬ ha hpu lehˬ, awˬ ho‸ awˬ 
han aˉ pui kʼaˍ awˬ to hkʼe yawˇ awˬ hkʼoˆ ya‸ la ve yoˬ. Mvuhˇ naw ma hkʼoˆ 
lo awˬ hkawˇ bvuhˬ la leh kʼoˆ ve, Nawˬ lehˬ ngaˬ ha‸ jaˇ ve Yaˇ hpu yoˬ. 
Nawˬ hta‸ ngaˬ nyi hkʼaˇ suh jaˇ ve yoˬ teh‸ kʼoˆ ve yoˬ. 

Yeˍsuˆ ve awˬ ceuˬ awˬ hkʼaˇ teˇ hpaˍ 

23Yeˍsuˆ lehˬ kanˉ tanˬ te ve teˇ yanˇ, a sha‸ shehˆ chi hkʼaw‸ hkʼe gaˬ ve yoˬ. 
Yawˇ ve awˬ pa lehˬ, Yoˇseh‸ yoˬ teh‸ chaw yaˇ hui dawˇ taˍ ve yoˬ. Yoˇseh‸ 
ve awˬ pa lehˬ Eˇliˆ yoˬ. 
24Eˇliˆ ve awˬ pa lehˬ Maˍsaˆ yoˬ. Maˍsaˆ ve awˬ pa lehˬ Leˍviˆ yoˬ. Leˍviˆ ve 
awˬ pa lehˬ Meˍlaˍhkiˆ yoˬ. Meˍlaˍhkiˆ ve awˬ pa lehˬ Yaˍnaˆ yoˬ. Yaˍnaˆ ve 
awˬ pa lehˬ Yoˇseh‸ yoˬ. 
25Yoˇseh‸ ve awˬ pa lehˬ Maˍtaˍhtiˆ yoˬ. Maˍtaˍhtiˆ ve awˬ pa lehˬ Aˍmoˆ yoˬ. 
Aˍmoˆ ve awˬ pa lehˬ Naˍhonˍ yoˬ. Naˍhonˍ ve awˬ pa lehˬ Eˇsaˍliˆ yoˬ. Eˇsaˍliˆ 
ve awˬ pa lehˬ Naˍgehˇ yoˬ. 

26Naˍgehˇ ve awˬ pa lehˬ Maˍaˆ yoˬ. Maˍaˆ ve awˬ pa lehˬ Maˍtaˍhtiˆ yoˬ. 
Maˍtaˍhtiˆ ve awˬ pa lehˬ Seˍmiˆ yoˬ. Seˍmiˆ ve awˬ pa lehˬ Yoˇseh‸ yoˬ. 
Yoˇseh‸ ve awˬ pa lehˬ Yuˇda‸ yoˬ. 
27Yuˇda‸ ve awˬ pa lehˬ Yoˇhaˍnaˆ yoˬ. Yoˇhaˍnaˆ ve awˬ pa lehˬ Reˍsaˆ yoˬ. 
Reˍsaˆ ve awˬ pa lehˬ Seˍruˇbeˍlaˆ yoˬ. Seˍruˇbeˍlaˆ ve awˬ pa lehˬ Saˍlaˍteˍlaˆ 
yoˬ. 
28Saˍlaˍteˍlaˆ ve awˬ pa lehˬ Neˍriˆ yoˬ. Neˍriˆ ve awˬ pa lehˬ Meˍlaˍhkiˆ yoˬ. 
Meˍlaˍhkiˆ ve awˬ pa lehˬ Aˇdiˆ yoˬ. Aˇdiˆ ve awˬ pa lehˬ Kawˇsanˍ yoˬ. 
Kawˇsanˍ ve awˬ pa lehˬ Eˇlaˍmawˇdaˆ yoˬ. Eˇlaˍmawˇdaˆ ve awˬ pa lehˬ Eˇraˆ 
yoˬ. Eˇraˆ ve awˬ pa lehˬ Yoˇseˍ yoˬ. 
29Yoˇseˍ ve awˬ pa lehˬ Eˇleˍsaˍ yoˬ. Eˇleˍsaˍ ve awˬ pa lehˬ Yoˇrenˍ yoˬ. 
Yoˇrenˍ ve awˬ pa lehˬ Maˍsaˆ yoˬ. Maˍsaˆ ve awˬ pa lehˬ Leˍviˆ yoˬ. 
30Leˍviˆ ve awˬ pa lehˬ Suˉmonˍ yoˬ. Suˉmonˍ ve awˬ pa lehˬ Yuˇda‸ yoˬ. Yuˇda
‸ ve awˬ pa lehˬ Yoˇseh‸ yoˬ. Yoˇseh‸ ve awˬ pa lehˬ Yoˇnanˍ yoˬ. Yoˇnanˍ ve 
awˬ pa lehˬ Eˇlaˍkenˍ yoˬ. 
31Eˇlaˍkenˍ ve awˬ pa lehˬ Meˍleˍ yoˬ. Meˍleˍ ve aw pa lehˬ Mehˇnaˍ yoˬ. 
Mehˇnaˍ ve awˬ pa lehˬ Maˍtaˍhtaˆ yoˬ. Maˍtaˍhtaˆ ve awˬ pa lehˬ Naˍtanˍ yoˬ. 
Naˍtanˍ ve awˬ pa lehˬ Daˍviˆ yoˬ. 
32Daˍviˆ ve awˬ pa lehˬ Yeˍsehˇ yoˬ. Yeˍsehˇ ve awˬ pa lehˬ Awˇbehˆ yoˬ. 
Awˇbehˆ ve awˬ pa lehˬ Bawˇzaˆ yoˬ. Bawˇzaˆ ve awˬ pa lehˬ Saˍlaˍmonˍ yoˬ. 
Saˍlaˍmonˍ ve awˬ pa lehˬ Naˍsonˍ yoˬ. 
33Naˍsonˍ ve awˬ pa lehˬ Aˍmiˆnaˍdaˆ yoˬ. Aˍmiˆnaˍdaˆ ve awˬ pa lehˬ Aˍranˍ 
yoˬ. Aˍranˍ ve awˬ pa lehˬ, Heˍsaˍronˍ yoˬ. Heˍsaˍronˍ ve awˬ pa lehˬ Hpaˍrehˆ 
yoˬ. Hpaˍrehˆ ve awˬ pa lehˬ Yuˇda‸ yoˬ. 
34Yuˇda‸ ve awˬ pa lehˬ Yaˍkoˆ yoˬ. Yaˍkoˆ ve awˬ pa lehˬ Iˉcaˆ yoˬ. Iˉcaˆ ve 
awˬ pa lehˬ Aˍbraˍhanˍ yoˬ. Aˍbraˍhanˍ ve awˬ pa lehˬ Teˍraˆ yoˬ. 
35Teˍraˆ ve awˬ pa lehˬ Naˍhkawˍ yoˬ. Naˍhkawˍ ve awˬ pa lehˬ Seˍroˆ yoˬ. 
Seˍroˆ ve awˬ pa lehˬ Raˍgawˇ yoˬ. Raˍgawˇ ve awˬ pa lehˬ Hpaˍlehˆ yoˬ. 
Hpaˍlehˆ ve awˬ pa lehˬ Heˍbaˆ yoˬ. Heˍbaˆ ve awˬ pa lehˬ Saˍlaˆ yoˬ. 

36Saˍlaˆ ve awˬ pa lehˬ Kaˍiˇnanˍ yoˬ. Kaˍiˇnanˍ ve awˬ pa lehˬ Aˍhpaˍyaˆ yoˬ. 
Aˍhpaˍyaˆ ve awˬ pa lehˬ Seˍmaˆ yoˬ. Seˍmaˆ ve awˬ pa lehˬ Noˉa‸ yoˬ. Noˉa‸ 
ve awˬ pa lehˬ Laˍmehˆ yoˬ. 
37Laˍmehˆ ve awˬ pa lehˬ Maˍtuˍsaˍlaˆ yoˬ. Maˍtuˍsaˍlaˆ ve awˬ pa lehˬ Eˇnawˆ 
yoˬ. Eˇnawˆ ve awˬ pa lehˬ Yaˍrehˆ yoˬ. Yaˍrehˆ ve awˬ pa lehˬ Maˍhaˍleˍlaˆ 
yoˬ. 
38Maˍhaˍleˍlaˆ ve awˬ pa lehˬ Kaˍiˇnanˍ yoˬ. Kaˍiˇnanˍ ve awˬ pa lehˬ Eˇnoˆ yoˬ. 
Eˇnoˆ ve awˬ pa lehˬ Sheˍtaˆ yoˬ. Sheˍtaˆ ve awˬ pa lehˬ Aˍdanˍ yoˬ. Aˍdanˍ ve 
awˬ pa lehˬ Gʼuiˬsha yoˬ. 

Luˉka‸ li‸ 4 

Yeˍsuˆ beˬ ve lawˇ ve hta‸ gʼa hkanˍ ve 

1Yeˍsuˆ lehˬ, da‸ ve kehˬ ve Awˬ ha hpu hkʼa biˇ cawˬ leh, Yawˇdanˍ gʼuiˬ ma 
lo tu leh kʼo‸-e ve teˇ yanˇ, Awˬ ha hpu yawˇ hta‸ heh puiˉ hkʼaw lo awˇ chi 
nyi hkʼa gaˬ shiˍ toˇ leh, neˇhaiˬ beˬ ve lawˇ ve hta‸ yawˇ gʼa hkanˍ ve yoˬ. 
2Awˬ nyi awˬ haˉ oˇ ve teˇ hpaˍ awˬ hkʼaw lo yawˇ te‸ chiˉ maˇ caˇ leh, awˬ 
nyi awˬ haˉ oˇ ve teˇ hpaˍ peuˬ hkʼaw‸ nawˉ, yawˇ awˍ meu‸ la ve yoˬ. 
3Oˇ htaˇ neˇhaiˬ kʼoˆ piˇ ve, Nawˬ Gʼuiˬsha ve Yaˇ hpu hpeh‸ ve kʼo, haˉ pui 
shiˍ chi hta‸ hkaoˍmonˇ hpeh‸ la tuˬ tawˇ piˇ-oˆ teh‸, yawˇ hta‸ kʼoˆ piˇ ve 
yoˬ. 
4Yeˍsuˆ kʼaw‸ kʼoˆ piˇ ve, Li‸ hpu hkʼaw chi hkʼe bvuh‸ taˍ ve, Chaw yaˇ lehˬ 
hkaoˍmonˇ hta‸ pa taw ceh tiˉ gʼa te‸ ve maˇ heˆ teh‸ kʼoˆ piˇ ve yoˬ. 
5Teˇ pawˆ neˇhaiˬ lehˬ yawˇ hta‸ shiˍ taˆ-e leh, miˬguiˬ hkʼoˆ hkʼa cawˬ ve 
mvuhˇmiˬ hkʼa peu-eˬ hta‸ teˇ hkui tiˉ awˬ hkʼaw lo maw piˇ leh kʼoˆ ve, 
6Kanˇ paˆ chi hkʼa peu-eˬ leh mvuhˇmiˬ teˇ hpaˍ ve awˬ me‸ awˬ hponˇ ngaˬ 
nawˬ hta‸ pe‸ laˇ tuˬ yoˬ. Chi teˇ hpaˍ ngaˬ hta‸ chiˇ a‸ laˇ peuˬ ve pa taw, 
ngaˬ piˇ gaˇ ve chaw hta‸ ngaˬ piˇ hpeh‸ ve yoˬ. 
7Hkʼe te leh, nawˬ ngaˬ hta‸ oˉ kʼoˍ pui laˇ ve kʼo, chi hkʼa peu-eˬ nawˬ ve 
mawˇ hpeh‸ tuˬ yoˬ teh‸ yawˇ hta‸ kʼoˆ piˇ ve yoˬ. 

8Oˇ htaˇ Yeˍsuˆ yawˇ hta‸ kʼaw‸ kʼoˆ piˇ ve Li‸ hpu hkʼaw chi hkʼe bvuh‸ taˍ 
ve, Nawˬ ve jawˇmawˇ Gʼuiˬsha hta‸ nawˬ oˉ kʼoˍ gʼa pui leh, yawˇ ve kanˉ 
hta‸ ceh tiˉ nawˬ gʼa te ve yoˬ, teh‸ kʼoˆ piˇ ve yoˬ. 
9Teˇ pawˆ neˇhaiˬ lehˬ, yawˇ hta‸ Yeˍruˆsaˍlehnˍ venˇ lo shiˍ kʼai leh, bon yehˬ 
lonˉ ve awˬ hkʼoˇ meuˇ lo yawˇ hta‸ teh taˍ leh kʼoˆ piˇ ve, Nawˬ Gʼuiˬsha ve 
Yaˇ hpu hpeh‸ ve kʼo, pawˆ ce hkʼa. 
10Awˬ lawn kʼo, Li‸ hpu hkʼaw chi hkʼe bvuh‸ taˍ ve, Nawˬ hta‸ ha‸ shaˉ tuˬ, 
nawˬ awˬ pon yawˇ ve mvuhˇ naw ma tcuh yaˇ teˇ hpaˍ hta‸ yawˇ maˍ piˇ taˍ 
ve yoˬ. 
11Nawˬ ve hkui sheh haˉ pui shiˍ hta‸ maˇ gʼa heuˆ tuˬ, yawˇ hui ve la‸ sheh 
nawˬ hta‸ chiˇ taˆ tuˬ yoˬ teh‸ kʼoˆ piˇ ve yoˬ, 
12Yeˍsuˆ kʼaw‸ kʼoˆ piˇ ve, Li‸ hpu hkʼaw chi hkʼe bvuh‸ taˍ ve, Nawˬ ve 
Jawˇmawˇ Gʼuiˬsha hta‸ nawˬ maˇ gʼa beˬ maˇ gʼa lawˇ teh‸ yawˇ hta‸ kʼoˆ 
piˇ ve yoˬ. 
13Neˇhaiˬ lehˬ, yawˇ hta‸ teˇ ceuˬ le le beˬ peuˬ hkʼaw‸ nawˉ, yawˇ geh tawˆ 
kʼai leh, teˇ tcuhˉ teˇ yanˇ hpaˆ da‸ chehˇ taˍ ve yoˬ. 

Yeˍsuˆ kanˉ tanˬ te ve 

14Yeˍsuˆ lehˬ, Awˬ ha hpu ve kanˇ paˆ awˬ hkʼaw lo Gaˍliˍlehˇ mvuhˇmiˬ lo 
kʼaw‸ kʼo‸-e leh, awˬ paˇ awˬ kui ve mvuhˇmiˬ awˬ hkʼaw lo teˇ kaˬ le le yawˇ 
ve awˬ lawn bvuhˬ kʼai ve yoˬ. 
15Yawˇ hui ve bon yehˬ teˇ hpaˍ awˬ hkʼaw lo yawˇ maˍ piˇ leh, chaw hkʼa peu-
eˬ yawˇ hta‸ chiˇ uiˍ chiˇ mvuh piˇ ve yoˬ. 

Naˍzaˍrehˆ chaw hui Yeˍsuˆ hta‸ maˇ ha‸ yuˬ 

16Yawˇ uiˍ la kuiˬ Naˍzaˍrehˆ venˇ lo kʼaw‸ gaˬ la leh, yawˇ awˬ liˇ cawˬ taˍ ve 
hkʼe shinˉ nyi htaˇ bon yehˬ taˆ-e ve yoˬ. Li‸ hpu hta‸ gʼaw tuˬ yawˇ tu ve yoˬ. 
17Oˇ htaˇ, shu yawˇ hta‸ tcuh kaˍ paˍ Iˉsaˍyaˆ ve li‸ piˇ leh, li‸ oˇ ve hta‸ yawˇ 
hpeu‸ ve teˇ yanˇ, chi hkʼe bvuh‸ taˍ ve teˇ kaˬ hta‸ ca mawˬ ve yoˬ. 
18Jawˇmawˇ Gʼuiˬsha ve Awˬ ha hpu ngaˬ awˬ hkʼoˆ cawˬ taˍ ve yoˬ. Awˬ lawn 
kʼo, haˍ ve gʼawˇ ve chaw hui hta‸ ha lehˬ ve bon hkawˇ maˍ piˇ tuˬ yawˇ ngaˬ 

hta‸ naˍ manˇ shehˍ laˇ peuˬ. Yawˇ ngaˬ hta‸ peu laˇ ve lehˬ, hpeh taˍ ve chaw 
teˇ hpaˍ hta‸ hpehˇ piˇ tuˬ ve awˬ lawn maˇ kʼoˆ, mehˆ cuˉ ve chaw teˇ hpaˍ 
mehˆ kʼaw‸ mawˬ la tuˬ ve awˬ lawn maˇ kʼoˆ, maˍ piˇ hto piˇ tuˬ awˬ pon 
ngaˬ hta‸ peu laˇ ve yoˬ. Chi hkʼoˆ ka‸, fawˉ mehˍ ve hta‸ gʼa hkanˍ ve chaw 
teˇ hpaˍ hta‸ ponˬ piˇ tuˬ maˇ kʼoˆ, 
19Jawˇmawˇ Gʼuiˬsha awˬ bon te piˇ tuˬ ve awˬ hkʼaw‸ teˇ hkʼaw‸ awˬ lawn 
maˍ piˇ hto piˇ tuˬ maˇ kʼoˆ, ngaˬ hta‸ peu laˇ peuˬ, teh‸ kʼoˆ ve yoˬ. 
20Li‸ oˇ ve hta‸ yawˇ lo‸ leh bon yehˬ ha‸ shaˉ shehˍ hpaˇ hta‸ kʼaw‸ piˇ peuˬ 
hkʼaw‸ nawˉ, yawˇ mui taˍ ve yoˬ. Bon yehˬ hkʼaw chehˇ ve chaw hkʼa peu-eˬ 
yawˇ hta‸ hkʼa deh‸ nyi chehˇ htaˇ, 
21yawˇ yawˇ hui hta‸ tanˬ maˍ leh kʼoˆ ve, Nawˬ hui gʼa kaˇ ve Li‸ hpu tawˇ 
hkawˇ chi lehˬ, ya‸ nyi nawˬ hui mehˆ gʼuˇ suhˍ biˇ la peuˬ teh‸ kʼoˆ piˇ ve 
yoˬ. 
22Chaw hkʼa peu-eˬ yawˇ hta‸ chiˇ mvuh leh, yawˇ ve maw‸ kʼaw hkʼaw tawˆ 
la ve na sha jaˇ ve tawˇ hkawˇ teˇ hpaˍ hta‸ anˇ leh, Chaw chi lehˬ, Yoˇseh‸ ve 
yaˇ paˍ maˇ heˆ laˇ teh‸, yawˇ hui kʼoˆ da‸ ve yoˬ. 
23Yeˍsuˆ yawˇ hui hta‸ kʼoˆ piˇ ve, Nawˬ hui lehˬ, tawˇ pa haˉ yehˇ leh, Naˆ 
tsuhˇ shehˍ hpaˇ-oˬ, a shu yawˇ ve a naˍ hta‸ gu na-e loˬ, Ngaˬ hui gʼa kaˇ ve 
hkʼe, Kaˍpeˍneˍonˍ venˇ awˬ hkʼaw lo nawˬ te ve kanˉ teˇ hpaˍ hta‸ a shu 
yawˇ ve chehˇ kuiˬ awˬ hkʼaw lo htawˇ te-o teh‸, nawˬ hui ngaˬ hta‸ kʼoˆ laˇ 
tuˬ ve hta‸ ngaˬ shiˍ ve yoˬ. 
24Ngaˬ nawˬ hui hta‸ awˬ tehˬ awˬ na kʼoˆ laˇ ve, Gʼuiˬsha ve tcuh kaˍ paˍ 
hkʼaˬ ve teˇ gʼaˇ maˇ kʼoˆ, a shu yawˇ ve chehˇ kuiˬ awˬ hkʼaw lo awˬ me‸ awˬ 
hponˇ maˇ cawˬ. 
25Ngaˬ nawˬ hui hta‸ hteˇ lehˍ kʼoˆ laˇ ve, Eˇliˇya‸ ve awˬ co-e htaˇ, shehˆ 
hkʼaw‸ leh ha pa hkaw‸ maˬ hkʼa gaˬ mvuhˇ yeˬ maˇ laˬ leh, mvuhˇmiˬ hkʼa 
peu-eˬ meu‸ lonˉ kaˆ lonˉ cawˬ la ve teˇ yanˇ, Iˉsaˍreˍlaˆ chaw ceuˬ awˬ hkʼaw 
lo mehˇchawˇma cawˬ maˇ ve yoˬ. 

26Ya‸ hkʼaˇ, Gʼuiˬsha Eˇliˇya‸ hta‸ yawˇ hui teˇ gʼaˇ geh ka‸ maˇ kʼai tcuh. 
Siˉdonˍ mvuhˇ miˬ Saˍraˍtaˆ venˇ hkʼaw chehˇ ve mehˇ chawˇ ma teˇ gʼaˇ geh 
ceh tiˉ yawˇ hta‸ kʼai tcuh ve yoˬ. 
27Tcuh kaˍ paˍ Eˇliˇshehˇ ve awˬ co-e htaˇ htawˇ, Iˉsaˍreˍlaˆ chaw ceuˬ awˬ 
hkaw lo hkiˬ tu‸ keuˆ ve chaw cawˬ maˇ ve yoˬ. Ya‸ hkʼaˇ, yawˇ hui awˬ 
hkʼaw lo teˇ gʼaˇ hta‸ ka‸ da‸ la kehˬ la piˇ ve maˇ cawˬ. Suˇriˆ chaw Neˍmanˍ 
teˇ gʼaˇ hta‸ ceh tiˉ da‸ la kehˬ la piˇ ve yoˬ teh‸ kʼoˆ piˇ ve yoˬ. 
28Bon yehˬ hkʼaw chehˇ ve chaw teˇ hpaˍ tawˇ hkawˇ oˇ ve hta‸ gʼa kaˇ htaˇ, 
yawˇ hui hkʼa peu-eˬ nyi ma zuhˆ jaˇ ve yoˬ. 
29Yawˇ hui tu la leh venˇ awˬ baˬ lo Yeˍsuˆ hta‸ gʼa‸ tawˆ leh, yawˇ hui ve 
venˇ te taˍ ve hkʼaw teˇ shiˍ awˬ hkʼoˇ meuˇ lo ca‸ ce piˇ tuˬ yawˇ hta‸ shiˍ 
kʼai ve yoˬ. 
30Yawˇ lehˬ, yawˇ hui awˬ kʼaw ji lo hpanˍ kʼai leh, oˇ kaˬ lo tawˆ kʼai ve yoˬ. 

Neˇ cha‸ chiˆ geh ve chaw awˬ lawn 

31Oˇ htaˇ, Gaˍliˍlehˇ mvuhˇmiˬ Kaˍpeˍ neˍonˍ venˇ lo yawˇ ya‸ la leh, shinˉ nyi 
htaˇ yawˇ yawˇ hui hta‸ maˍ piˇ ve yoˬ. 
32Yawˇ maˍ piˇ ve hta‸ yawˇ hui anˇ jaˇ ve yoˬ. Awˬ lawn kʼo, yawˇ kanˇ paˆ 
cawˬ ve awˬ hkʼaw lo maˍ piˇ ve hta‸ pa taw yoˬ. 
33Bon yehˬ oˇ ve awˬ hkʼaw lo neˇ cha‸ chiˆ geh ve chaw teˇ gʼaˇ cawˬ ve yoˬ. 
Yawˇ awˬ hkawˇ bvuhˬ chaweh kuˬ leh kʼoˆ ve, 
34Aˇ yoˇ, Naˍzaˍrehˆ chaw Yeˍsuˆ-oˬ, nawˬ ngaˬ hui hta‸ hkʼaˬ hkʼe caˉ da‸ le. 
Ngaˬ hui hta‸ te luˬ laˇ tuˬ nawˬ laˬ ve laˇ. Nawˬ hta‸ ngaˬ shiˍ taˍ ve yoˬ. 
Nawˬ lehˬ Gʼuiˬ sha ve da‸ kehˬ ve chaw hpeh‸ ve yoˬ teh‸ yawˇ kʼoˆ ve yoˬ. 
35Oˇ htaˇ, Yeˍsuˆ yawˇ hta‸ deˇ leh kʼoˆ ve, Ta‸ iˉ chehˇ-oˆ. Yawˇ awˬ hkʼaw lo 
tawˆ kʼai-o teh‸ kʼoˆ piˇ ve teˇ yanˇ, neˇ oˇ ve lehˬ, chaw oˇ ve teˇ gʼaˇ hta‸ 
yawˇ hui awˬ kʼaw ji lo ca‸ baˬ sheˬ leh, yawˇ hta‸ naˬ tuˬ te‸ chiˉ maˇ te leh 
tawˆ kʼai ve yoˬ. 
36Yawˇ hui hkʼa peu-eˬ anˇ jaˇ leh, teˇ gʼaˇ leh teˇ gʼaˇ kʼoˆ da‸ ve, Tawˇ hkawˇ 
chi hkʼaˬ hkʼe ve tawˇ hkawˇ le. Awˬ me‸ awˬ hponˇ leh kanˇ paˆ awˬ hkʼaw 

lo neˇ cha‸ chiˆ teˇ hpaˍ hta‸ yawˇ tawˇ piˇ leh, yawˇ hui tawˆ kʼai ve yoˬ teh‸ 
kʼoˆ ve yoˬ. 
37Mvuhˇmiˬ oˇ ve awˬ paˇ awˬ kui teˇ kaˬ le le lo yawˇ ve awˬ lawn bvuhˬ kʼai 
ve yoˬ. 

Yeˍsuˆ Peˍtruˆ awˬ miˇ ma ve awˬ e hta‸ gu na-e piˇ ve 

38Bon yehˬ awˬ hkʼaw lo yawˇ tawˆ kʼai leh, Siˉmonˍ ve yehˬ hkʼaw lo‸-e ve 
yoˬ. Siˉmonˍ awˬ miˇ ma ve awˬ e kaˆ naˬ jaˇ leh, yawˇ awˬ pon yawˇ hui 
Yeˍsuˆ hta‸ lawˬ hkawˉ ve yoˬ. 
39Yaˇ miˇ oˇ ve awˬ paˇ lo Yeˍsuˆ huˉ taˍ leh, kaˆ naˬ ve oˇ ve hta‸ yawˇ deˇ ve 
teˇ yanˇ, kaˆ naˬ ve oˇ ve na-e la ve yoˬ. Yaˇ miˇ oˇ ve teˇ cawˬ haˉ tu la leh 
yawˇ hui hta‸ te caˍ te taw piˇ ve yoˬ. 

Mehˆ muiˉ naˆ la htaˇ, chaw naˬ laiˉ gʼaˇ hta‸ gu na-e piˇ ve 

40Mvuhˇ nyi kʼehˬ ve teˇ yanˇ, a naˍ laiˉ ceuˬ naˬ chehˇ ve chaw naˬ teˇ hpaˍ 
hta‸ hkʼa shiˍ veu laˇ ve chaw hkʼa peu-eˬ lehˬ, chaw naˬ oˇ ve teˇ hpaˍ hta‸ 
Yeˍsuˆ geh shiˍ kʼai ve yoˬ. Yawˇ lehˬ, yawˇ hui teˇ gʼaˇ le le awˬ hkʼoˆ hta‸ la‸ 
sheh taˍ leh yawˇ hui hta‸ gu na-e piˇ ve yoˬ. 
41Neˇ teˇ hpaˍ htawˇ, Nawˬ lehˬ Gʼuiˬsha ve Yaˇ hpu yoˬ teh‸ kuˬ leh, chaw laiˉ 
gʼaˇ awˬ hkʼaw lo tawˆ kʼai ve yoˬ. Yawˇ Hkri‸ hpeh‸ ve hta‸ yawˇ hui shiˍ ve 
pa taw, yawˇ yawˇ hui hta‸ deˇ leh tawˇ maˇ yaw tcuh. 

Yeˍsuˆ bon ca maˍ ve 

42Mvuhˇ htiˇ la ve teˇ yanˇ, yawˇ oˇ kaˬ lo tawˆ kʼai leh heh puiˉ hkʼaw lo kʼai 
ve yoˬ. Chaw awˬ moˍ lonˉ teˇ hpaˍ yawˇ hta‸ ca leh yawˇ geh gaˬ la ve teˇ 
yanˇ, yawˇ hui hta‸ maˇ gʼa hpaˆ kʼai tuˬ yawˇ hui yawˇ hta‸ tawˍ taˍ ve yoˬ. 
43Ya‸ hkʼaˇ yawˇ kʼaw‸ kʼoˆ ve, Gʼuiˬsha ve mvuhˇmiˬawˬ lawn ha lehˬ ve bon 
hkawˇ hta‸ awˬ kaˍ awˬ nu venˇ hkʼaˆ teˇ hpaˍ awˬ hkʼaw lo htawˇ ngaˬ gʼa ca 
maˍ piˇ tuˬ yoˬ. Awˬ lawn kʼo, chi hkʼe te tuˬ awˬ pon Gʼuiˬsha ngaˬ hta‸ peu 
laˇ ve yoˬ teh‸, yawˇ hui hta‸ kʼoˆ piˇ ve yoˬ. 
44Oˇ htaˇ, Yuˇda‸ mvuhˇmiˬ lo cawˬ ve bon yehˬ teˇ hpaˍ awˬ hkʼaw lo yawˇ 
bon ca maˍ piˇ ve yoˬ. 

Luˉka‸ li‸ 5 

Ngaˇ gʼa maˇ jaˇ ve 

1Teˇ pawˆ htaˇ, chaw awˬ moˍ lonˉ lehˬ, Gʼuiˬsha ve tawˇ hkawˇ hta‸ na tuˬ 
Yeˍsuˆ geh buiˆ lo‸ la chehˇ ve yoˬ. Yawˇ lehˬ, Geˍneˍsaˍrehˆ gʼuiˬ po paˇ lo 
huˉ taˍ leh, 
2gʼuiˬ pfuhˍ paˇ lo haw lo‸ kʼoˍ nyiˇ maˬ deh taˍ ve hta‸ yawˇ gʼa mawˬ ve 
yoˬ. Ngaˇ ca paˍ teˇ hpaˍ lehˬ, haw lo‸ kʼoˍ hkʼaw tawˆ kʼai peuˬ leh, yawˇ hui 
ve geu‸ teˇ hpaˍ hta‸ tsuhˇ baˬ chehˇ ve yoˬ. 
3Siˉmonˍ ve haw lo‸ kʼoˍ teˇ maˬ hkʼaw yawˇ lo‸-e leh, iˉ kaˆ hkʼaw a ciˉ jiˆ 
kʼai tuˬ Siˉmonˍ hta‸ lawˬ ve yoˬ. Oˇ htaˇ, yawˇ haw lo‸ kʼoˍ hkʼaw mui taˍ 
leh, chaw awˬ moˍ lonˉ hta‸ maˍ piˇ ve yoˬ. 
4Yawˇ maˍ piˇ ve hpehˇ peuˬ hkʼaw‸ nawˉ, Siˉmonˍ hta‸ kʼoˆ piˇ ve, Iˉ kaˆ naˉ 
kuiˬ lo jiˆ kʼai leh, ngaˇ gʼa tuˬ nawˬ hui ve geu‸ teˇ hpaˍ hta‸ hpehˇ-oˆ teh‸ 
kʼoˆ piˇ ve yoˬ. 
5Siˉmonˍ kʼaw‸ kʼoˆ ve, Jawˇmawˇ-oˬ, ngaˬ hui aˬ miˍ haˉ teˇ haˉ mvuhˇ hkʼa 
htiˇ gʼaˇ hte‸ te ve htawˇ, teˇ hkeh ka‸ maˇ gʼa. Ya‸ hkʼaˇ, nawˬ ve tawˇ 
hkawˇ hta‸ pa taw, geu‸ teˇ hpaˍ hta‸ ngaˬ hpehˇ tuˬ yoˬ teh‸ kʼoˆ piˇ ve yoˬ. 
6Yawˇ hui oˇ hkʼe te ve teˇ yanˇ, ngaˇ geh maˇ jaˇ ve pa taw, yawˇ hui ve geu‸ 
teˇ hpaˍ tzuh‸ paˇ neˇ ve yoˬ. 
7Oˇ htaˇ, awˬ kaˍ awˬ nu haw lo‸ kʼoˍ hkʼaw chehˇ ve awˬ chawˇ teˇ hpaˍ laˬ 
ga laˇ tuˬ yawˇ hui la‸ mehˆ muiˬ piˇ ve yoˬ. Awˬ chawˇ teˇ hpaˍ laˬ leh, haw 
lo‸ kʼoˍ oˇ ve nyiˇ maˬ awˬ hkʼaw lo ngaˇ yuˬ keu ve teˇ yanˇ, ngaˇ hkʼa biˇ 
cawˬ ve pa taw, haw lo‸ kʼoˍ oˇ ve nyiˇ maˬ aˬ laˬ hkʼe iˉ kaˆ tuˍ sheˬ ve yoˬ. 
8Siˉmonˍ Peˍtruˆ oˇ ve hta‸ gʼa mawˬ ve teˇ yanˇ, Yeˍsuˆ hkui paˇ lo yawˇ boˆ 
sheˬ leh, Jawˇmawˇ-oˬ, ngaˬ geh lo tawˆ kʼai-o. Awˬ lawn kʼo, ngaˬ lehˬ 
venˇbaˆ uiˍ ve chaw hpeh‸ ve yoˬ teh‸ kʼoˆ piˇ ve yoˬ. 
9Yawˇ hui ngaˇ gʼa maˇ jaˇ ve hta‸ pa taw, Siˉmonˍ leh yawˇ geh chehˇ ve 
chaw hkʼa peu-eˬ anˇ jaˇ ve yoˬ. 

10Siˉmonˍ geh teˇ geh kanˉ te ve yawˇ ve awˬ chawˇ, Zeˍbeˍdehˇ ve awˬ yaˇ paˍ 
Yaˍkoˆ leh Yoˇhanˬ htawˇ, anˇ jaˇ ve yoˬ. Oˇ htaˇ, Yeˍsuˆ Siˉmonˍ hta‸ kʼoˆ piˇ 
ve, Taˇ kawˆ. Ya‸ nyi hkʼaw‸ nawˉ kʼo, nawˬ lehˬ chaw ca shehˍ hpaˇ hpeh‸ 
tuˬ yoˬ teh‸ kʼoˆ ve yoˬ. 
11Yawˇ hui teˇ hpaˍ lehˬ, gʼuiˬ pfuhˍ paˇ lo haw lo‸ kʼoˍ teˇ hpaˍ hta‸ deh piˇ 
peuˬ hkʼaw‸ nawˉ, hkʼa peu-eˬ hta‸ baˬ taˉ leh Yeˍsuˆ awˬ hkʼaˇ suh kʼai ve 
yoˬ. 

Yeˍsuˆ hkiˬ tu‸ paˍ hta‸ gu na-e piˇ ve 

12Teˇ pawˆ htaˇ, yawˇ venˇ teˇ venˇ awˬ hkʼaw lo chehˇ taˍ ve teˇ yanˇ, awˬ to 
teˇ to hkʼa peu-eˬ hkiˬ tu‸ keuˆ ve chaw teˇ gʼaˇ cawˬ ve yoˬ. Yawˇ Yeˍsuˆ hta‸ 
mawˬ ve teˇ yanˇ, mehˆ hpfuhˇ miˬ chaˇ hkʼoˆ boˆ sheˬ leh, Jawˇmawˇ-oˬ, 
nawˬ te gaˇ ve kʼo, ngaˬ hta‸ da‸ la kehˬ la tuˬ nawˬ te hpeh‸ ve yoˬ teh‸ kʼoˆ 
leh lawˬ hkawˉ ve yoˬ. 
13Yeˍsuˆ la‸ sheh che leh yawˇ hta‸ htawˇ leh kʼoˆ ve, Ngaˬ te gaˇ ve yoˬ. Da‸ 
la kehˬ la-o teh‸ kʼoˆ piˇ ve yoˬ. Teˇ cawˬ haˉ yawˇ awˬ hkʼaw lo hkiˬ tu‸ a naˍ 
mehˉ kʼai ve yoˬ. 
14Chaw teˇ gʼaˇ hta‸ ka‸ maˇ gʼa hto piˇ tuˬ Yeˍsuˆ yawˇ hta‸ tawˇ piˇ ve yoˬ. 
Chi hkʼoˆ ka‸ Yeˍsuˆ kʼaw‸ kʼoˆ ve, Nawˬ kʼai leh paw hkuˇ hta‸ nawˬ awˬ to 
ca maw piˇ-oˆ Shu mehˆ gʼuˇ suhˍ shaˉ hkiˆ hpeh‸ tuˬ, nawˬ da‸ la kehˬ la 
peuˬ ve awˬ pon Moˉseˍ awˬ liˇ teh taˍ ve hkʼe, tanˇ tuˬ ca tanˇ piˇ-oˆ teh‸ yawˇ 
hta‸ kʼoˆ piˇ ve yoˬ. 
15Ya‸ hkʼaˇ, yawˇ ve awˬ lawn leuˉ leh teˇ kaˬ le le lo bvuhˬ kʼai ve pa taw, 
chaw awˬ moˍ lonˉ teˇ hpaˍ lehˬ, yawˇ ve hkawˇ hta‸ na tuˬ maˇ kʼoˆ, yawˇ 
hui ve naˬ ve gawˬ ve teˇ hpaˍ hta‸ gu na-e laˇ tuˬ maˇ kʼoˆ, hpawnˬ la ve yoˬ. 
16Ya‸ hkʼaˇ Yeˍsuˆ lehˬ, yawˇ teˇ gʼaˇ tiˉ heh puiˉ hkʼaw lo kʼai leh bon ca lawˬ 
ve yoˬ. 

Yeˍsuˆ lehˬ hkui sheh la‸ sheh suh ve chaw hta‸ gu na-e piˇ ve 

17Teˇ nyi htaˇ, yawˇ maˍ piˇ chehˇ ve teˇ yanˇ, Yeˍruˆsaˍlehnˍ venˇ lo leh 
Gaˍliˍlehˇ mvuhˇ miˬ, Yuˇda‸ mvuhˇmiˬ awˬ hkʼaw cawˬ ve hkʼaˆ teˇ hkʼaˆ le 

le lo chehˇ ve Hpaˍriˍsehˇ leh awˬliˇtawˇhkawˇ maˍ ve saˍ la‸ teˇ hpaˍ gaˬ la 
leh mui taˍ ve yoˬ. Naˬ ve chaw hui hta‸ gu na-e piˇ tuˬ Jawˇmawˇ Gʼuiˬsha 
ve kanˇ paˆ yawˇ geh cawˬ ve yoˬ. 
18Oˇ htaˇ chaw teˇ hpaˍ lehˬ, ku-iˍ hkʼoˆ zuh‸ chehˇ ve hkui sheh la‸ sheh suh 
ve chaw teˇ gʼaˇ hta‸ taˆ veu laˇ ve yoˬ. Yawˇ hta‸ yuˬ lo‸-e leh Yeˍsuˆ mehˆ 
gʼuˇ suhˍ taˍ tuˬ yawˇ hui ca ve yoˬ. 
19Chaw awˬ moˍ lonˉ chehˇ taˍ ve pa taw, yawˇ hta‸ yuˬ lo‸-e tuˬ yawˇ hui ya‸ 
kʼaw ca maˇ mawˬ ve teˇ yanˇ, yehˬ awˬ hkʼoˆ lo yawˇ hui taˆ-e leh, beh taˍ ve 
hta‸ hpaˆ pawnˍ peuˬ hkʼaw‸ nawˉ, chaw naˬ oˇ ve leh yawˇ zuh‸ taˍ ve ku-iˍ 
hta‸ chaw chi ma ve awˬ kʼaw ji lo Yeˍsuˆ mehˆ gʼuˇ suhˍ hpehˇ ya‸-e ve yoˬ. 
20Yeˍsuˆ lehˬ, yawˇ hui yonˍ ve nyi ma hta‸ gʼa mawˬ htaˇ, Awˬ chawˇ-oˬ, 
nawˬ ve venˇ baˆ hpehˇ hkʼa peuˬ teh‸ kʼoˆ piˇ ve yoˬ. 
21Oˇ htaˇ, li‸ bvuh‸ paˍ teˇ hpaˍ leh Hpaˍriˍsehˇ teˇ hpaˍ kʼoˆ ve, Gʼuiˬsha hta‸ 
maˇ shawˍ maˇ caˆ kʼoˆ ve chaw chi teˇ gʼaˇ lehˬ, hkʼaˬ hkʼe ve chaw le. 
Gʼuiˬsha teˇ gʼaˇ maˇ heˆ kʼo, venˇ baˆ hta‸ a shu hpehˇ hkʼa hpeh‸ tuˬ le teh‸
, yawˇ hui dawˇ chehˇ ve yoˬ. 
22Yawˇ hui chi hkʼe dawˇ chehˇ ve hta‸ Yeˍsuˆ shiˍ leh yawˇ hui hta‸ kʼoˆ piˇ 
ve, Nawˬ hui nyi ma hkʼaw aˬ hto‸ ma te chi hkʼe dawˇ chehˇ ve le. 
23Tawˇ hkʼaˬ ve teˇ hkawˇ a ciˉ kʼoˆ piˇ sha le. Nawˬ ve venˇbaˆ hpehˇ hkʼa peuˬ 
teh‸ kʼoˆ piˇ ve sha laˇ. Maˇ heˆ kʼo, Tu leh ya‸ kʼaw toˇ kʼai loˬ teh‸ kʼoˆ piˇ 
ve sha laˇ. 
24Ya‸ hkʼaˇ, chaw yaˇ ve Yaˇ hpu lehˬ, miˬguiˬ hkʼoˆ lo venˇbaˆ hpehˇ hkʼa tu 
kanˇ paˆ cawˬ ve hta‸ nawˬ hui gʼa shiˍ tuˬ teh‸ kʼoˆ peuˬ leh, hkui sheh la‸ 
sheh suh ve chaw hta‸ kʼaw‸ kʼoˆ piˇ ve, Ngaˬ nawˬ hta‸ kʼoˆ laˇ ve, tu-o. 
Nawˬ ve ku-iˍ hta‸ taˆ leh nawˬ ve aˉ hkʼaw lo kʼo‸-e loˬ teh‸, yawˇ hta‸ kʼoˆ 
piˇ ve yoˬ. 
25Teˇ cawˬ haˉ yawˇ hui mehˆ gʼuˇ suhˍ yawˇ tu leh, yawˇ ve zuh‸ kuiˬ hta‸ taˆ 
peuˬ hkʼaw‸ nawˉ, Gʼuiˬsha hta‸ chiˇ uiˍ chiˇ mvuh ve awˬ hkʼaw lo yawˇ ve 
aˉ hkʼaw lo kʼo‸-e ve yoˬ. 

26Chaw hkʼa peu-eˬ anˇ jaˇ leh Gʼuiˬsha hta‸ chiˇ uiˍ chiˇ mvuh piˇ ve yoˬ. 
Yawˇ hui kawˆ jaˇ ve awˬ hkʼaw lo, Ngaˬ hui maˇ dawˇ nyi jaw ve awˬ ceuˬ teˇ 
hpaˍ hta‸ ya‸ nyi gʼa mawˬ peuˬ teh‸ kʼoˆ ve yoˬ. 

Yeˍsuˆ Leˍviˆ hta‸ kuˬ yuˬ ve 

27Oˇ ve awˬ hkʼaw‸ nawˉ Yeˍsuˆ tawˆ kʼai leh, Leˍviˆ meh ve awˬ hkawnˍ shaw 
paˍ teˇ gʼaˇ awˬ hkawnˍ shaw kuiˬ yehˬ awˬ hkʼaw lo mui chehˇ ve hta‸ gʼa 
mawˬ htaˇ, Ngaˬ hkʼaˇ suh laˬ-o‸ teh‸, yawˇ hta‸ kʼoˆ piˇ ve yoˬ. 
28Yawˇ lehˬ, hkʼa cawˬ ve hkʼa peu-eˬ hta‸ baˬ taˉ leh, tu leh Yeˍsuˆ awˬ hkʼaˇ 
suh kʼai ve yoˬ. 
29Oˇ htaˇ, Leˍviˆ lehˬ yawˇ ve aˉ hkʼaw lo Yeˍsuˆ awˬ pon hti caˇ hti dawˬ ve 
pawehˇ lonˉ te ve yoˬ. Awˬ hkawnˍ shaw paˍ teˇ hpaˍ leh awˬ kaˍ awˬ nu chaw 
maˇ maˇ, yawˇ hui geh teˇ geh hpui lawˇ paˇ lo mui caˇ chehˇ ve yoˬ. 
30Hpaˍriˍsehˇ teˇ hpaˍ leh yawˇ hui ve li‸ bvuh‸ paˍ teˇ hpaˍ lehˬ, Yeˍsuˆ ve 
awˬ la‸ gʼawˇ hui hta‸ ca beu ca hkʼaiˉ leh kʼoˆ ve, Naw hui aˬ hto‸ ma pa 
taw awˬ hkawnˍ shaw paˍ leh venˇbaˆ yaˇ hui geh hkʼa geh hti caˇ hti dawˬ ve 
le teh‸ na nyi ve yoˬ. 
31Yeˍsuˆ yawˇ hui hta‸ kʼaw‸ kʼoˆ piˇ ve, Chehˇ sha ve chaw hui naˆ tsuhˇ 
shehˍ hpaˇ hta‸ maˇ loˍ. Naˬ ve chaw hui ceh tiˉ loˍ ve yoˬ. 
32Hteˇ ve cawˇ ve chaw hui hta‸ kuˬ yuˬ tuˬ ngaˬ laˬ ve maˇ heˆ. Venˇbaˆ yaˇ 
teˇ hpaˍ, a shu yawˇ ve venˇbaˆ hta‸ dawˇ hpfuhˆ tuˬ awˬ pon kuˬ yuˬ tuˬ ngaˬ 
laˬ ve yoˬ teh‸ kʼoˆ piˇ ve yoˬ. 

Caˇ tuˬ ce ve awˬ lawn shu na nyi ve 

33Oˇ htaˇ, yawˇ hui yawˇ hta‸ kʼaw‸ kʼoˆ piˇ ve, Yoˇhanˬ ve awˬ la‸ gʼawˇ teˇ 
hpaˍ lehˬ, teˇ hkui teˇ hkui caˇ tuˬ ce leh bon lawˬ ve yoˬ. Hpaˍriˍsehˇ ve awˬ 
la‸ gʼawˇ teˇ hpaˍ htawˇ oˇ hkʼe te chehˇ ve yoˬ. Ya‸ hkʼaˇ, nawˬ ve awˬ la‸ 
gʼawˇ teˇ hpaˍ lehˬ, caˇ chehˇ dawˬ chehˇ ve yoˬ. 
34Yeˍsuˆ yawˇ hui hta‸ kʼaw‸ kʼoˆ piˇ ve, Awˬ miˇ ma heuˆ shehˍ hpaˇ lehˬ, 
hkehˉ caˇ la ve chaw hui geh chehˇ htaˇ, nawˬ hui yawˇ hui hta‸ caˇ tuˬ ce piˇ 
lawˬ gʼa tuˬ leh laˇ. 

35Ya‸ hkʼaˇ, awˬ miˇ ma heuˆ shehˍ hpaˇ hta‸ hkehˉ caˇ la ve chaw teˇ hpaˍ 
geh yuˬ hpaˆ piˇ ve awˬ nyi gaˬ la tuˬ yoˬ. Awˬ yanˇ oˇ ve awˬ hkʼaw lo yawˇ 
hui caˇ tuˬ ce tuˬ yoˬ teh‸, yawˇ hui hta‸ kʼoˆ piˇ ve yoˬ. 
36Chi hkʼoˆ ka‸, yawˇ yawˇ hui hta‸ tawˇ pa haˉ te maˍ leh kʼoˆ piˇ ve, Veu‸ 
kʼaˇ awˬ suhˉ teˇ hkʼoˆ awˬ hkʼaw lo teˇ peˆ tzuh‸ sheˬ leh, veu‸ kʼaˇ awˬ piˍ 
hta‸ a shu ka‸ maˇ nehˉ jaw. Oˇ hkʼe nehˉ ve kʼo, veu‸ kʼaˇ awˬ suhˉ hta‸ 
tzuh‸ ve awˬ hkʼoˆ ka‸, veu‸ kʼaˇ awˬ suhˉ ve hpa peˆ lehˬ, veu‸ kʼaˇ awˬ piˍ 
hta‸ maˇ hawˍ da‸. 
37Chi hkʼoˆ ka‸, shaˍ guiˬ htuˉ pui awˬ piˍ awˬ hkʼaw lo a pehˉ meuˇ gʼuiˬ awˬ 
suhˉ a shu ka‸ maˇ keu jaw. Oˇ hkʼe keu ve kʼo, a pehˉ meuˇ gʼuiˬ awˬ suhˉ 
lehˬ, shaˍ guiˬ htuˉ pui hta‸ te hkoˇ ve pa taw, a pehˉ meuˇ gʼuiˬ sheˆ leh, shaˍ 
guiˬ htuˉ pui htawˇ luˬ kʼai ve yoˬ. 
38A pehˉ meuˇ gʼuiˬ awˬ suhˉ hta‸ shaˍ guiˬ htuˉ pui awˬ suhˉ awˬ hkʼaw lo gʼa 
keu ve yoˬ. 
39A pehˉ meuˇ gʼuiˬ awˬ piˍ hta‸ dawˬ peuˬ ve chaw hkʼaˬ ve teˇ gʼaˇ maˇ kʼoˆ, 
awˬ suhˉ hta‸ maˇ dawˬ gaˇ. Awˬ lawn kʼo, Awˬ piˍ lehˬ da‸ ve yoˬ, teh‸ yawˇ 
kʼoˆ ve yoˬ. 

Luˉka‸ li‸ 6 

Shinˉ nyi htaˇ awˬ la‸ gʼawˇ hui caˬ nu hta‸ chehˆ caˇ ve 

1Shinˉ nyi teˇ nyi awˬ hkʼaw lo, Yeˍsuˆ heh hkʼaw hpanˍ kʼai chehˇ htaˇ, yawˇ 
ve awˬ la‸ gʼawˇ hui caˬ nu hta‸ chehˆ leh, yawˇ hui ve la‸ sheh ye‸ leh caˇ 
ve yoˬ. 
2Hpaˍriˍsehˇ teˇ hpaˍ hpaˍ kʼoˆ ve, Shinˉ nyi htaˇ te maˇ keunˍ te maˇ cawˇ ve 
hta‸ nawˬ hui aˬ hto‸ ma pa taw te ve le teh‸ kʼoˆ ve yoˬ. 
3Yeˍsuˆ yawˇ hui hta‸ kʼaw‸ kʼoˆ piˇ ve, Daˍviˆ leh yawˇ ve awˬ chawˇ teˇ hpaˍ 
awˍ meu‸ ve teˇ yanˇ, 
4Gʼuiˬsha ve yehˬ awˬ hkʼaw lo lo‸-e leh, paw hkuˇ teˇ hpaˍ maˇ heˆ kʼo teˇ 
gʼaˇ ka‸ caˇ maˇ keunˍ caˇ maˇ cawˇ ve, tanˇ taˍ ve hkaoˍmonˇ hta‸ yuˬ caˇ 

leh, yawˇ ve awˬ chawˇ teˇ hpaˍ hta‸ htawˇ caˍ piˇ ve awˬ lawn hta‸ nawˬ hui 
maˇ gʼaw jaw leh laˇ teh‸ kʼoˆ piˇ ve yoˬ. 
5Peuˬ leh yawˇ kʼaw‸ kʼoˆ ve, Chaw yaˇ ve Yaˇ hpu lehˬ, shinˉ nyi ve awˬ 
jawˇmawˇ hpeh‸ ve yoˬ teh‸ yawˇ hui hta‸ kʼoˆ piˇ ve yoˬ. 

La‸ sheh teˇ paˉ suh ve chaw awˬ lawn 

6Awˬ kaˍ awˬ nu shinˉ nyi teˇ nyi kʼaw‸ gaˬ leh, bon yehˬ awˬ hkʼaw lo Yeˍsuˆ 
lo‸-e leh maˍ piˇ chehˇ htaˇ, oˇ kaˬ lo la‸ sha paˉ la‸ sheh suh ve chaw teˇ gʼaˇ 
chehˇ taˍ ve yoˬ. 
7Yeˍsuˆ hta‸ venˇbaˆ taˍ gʼa tuˬ, shinˉ nyi htaˇ chaw naˬ oˇ ve hta‸ yawˇ gu na-
e piˇ tuˬ leh naˍ teh‸, li‸ bvuh‸ paˍ leh Hpaˍriˍsehˇ teˇ hpaˍ yawˇ hta‸ hkʼa 
deh‸ nyi taˍ ve yoˬ. 
8Yeˍsuˆ lehˬ, yawˇ hui dawˇ ve hta‸ shiˍ leh, la‸ sheh teˇ paˉ suh ve chaw hta‸
, Nawˬ tu leh awˬ kʼaw ji lo ca huˉ la-o teh‸ kʼoˆ piˇ htaˇ, yawˇ tu leh huˉ taˍ 
ve yoˬ. 
9Yeˍsuˆ yawˇ hui hta‸ kʼoˆ piˇ ve, Ngaˬ nawˬ hui hta‸ na nyi shaˍ. Shinˉ nyi 
htaˇ da‸ tuˬ te cawˇ laˇ, maˇ heˆ kʼo luˬ tuˬ te cawˇ laˇ. Shu ve a sha‸ hta‸ 
ponˬ piˇ cawˇ laˇ, maˇ heˆ kʼo te luˬ cawˇ laˇ teh‸ na nyi ve yoˬ. 
10Yawˇ hui hkʼa peu-eˬ hta‸ yawˇ hkʼa caw zuhˇ nyi leh, chaw oˇ ve hta‸, 
Nawˬ ve la‸ sheh che-o teh‸ kʼoˆ piˇ ve yoˬ. Oˇ htaˇ, chaw oˇ ve la‸ sheh che 
leh na-e la ve yoˬ. 
11Yawˇ hui nyi ma zuhˆ jaˇ leh, Yeˍsuˆ hta‸ hkʼaˬ hkʼe gʼa te tuˬ teˇ gʼaˇ leh teˇ 
gʼaˇ jehˬ da‸ ve yoˬ. 

Tcuh yaˇ teˇ chi nyiˇ gʼaˇ hta‸ leuˆ yuˬ ve 

12Awˬ nyi awˬ haˉ oˇ ve teˇ hpaˍ awˬ hkʼaw lo, yawˇ bon lawˬ tuˬ hkʼaw pui 
hkʼoˆ lo taˆ-e leh, oˇ ve teˇ haˉ mvuhˇ hkʼa htiˇ Gʼuiˬsha geh bon lawˬ chehˇ ve 
yoˬ. 
13Mvuhˇ htiˇ la ve teˇ yanˇ, yawˇ ve awˬ la‸ gʼawˇ teˇ hpaˍ hta‸ yawˇ kuˬ yuˬ 
leh, yawˇ hui awˬ hkʼaw lo chaw teˇ chi nyiˇ gʼaˇ hta‸ leuˆ yuˬ ve yoˬ. Yawˇ 
hui teˇ hpaˍ hta‸ tcuh yaˇ teh‸ yawˇ meh piˇ ve yoˬ. 

14Chaw oˇ ve teˇ hpaˍ lehˬ, Peˍtruˆ teh‸ yawˇ meh piˇ ve Siˉmonˍ leh yawˇ ve 
awˬ nyi paˍ Anˍdrehˍ, Yaˍkoˆ leh Yoˇhanˬ, Hpiˇliˇpuˆ leh Baˍhtawˇlaˍmehˇ, 
15Ma‸htehˍ leh Htoˉma‸, Aˍlaˍhpehˇ ve awˬ yaˇ paˍ Yaˍkoˆ leh Seˍluˆ teh‸ kʼoˆ 
ve Siˉmonˍ, 
16Yaˍkoˆ ve awˬ yaˇ paˍ Yuˇda‸ leh, Yeˍsuˆ hta‸ chiˇ a‸ piˇ shehˍ hpaˇ Yuˇda‸ 
Iˉsaˍkaˍriˍoˆ hui yoˬ. 

Yeˍsuˆ miˬ tawˬ kuiˬ lo bon maˍ ve 

17Peuˬ leh, yawˇ yawˇ hui geh teˇ geh ya‸ la leh, miˬ tawˬ kuiˬ lo huˉ chehˇ ve 
yoˬ. Yawˇ ve awˬ la‸ gʼawˇ awˬ moˍ lonˉ maˇ kʼoˆ, Yuˇda‸ mvuhˇ miˬ teˇ kaˬ le 
le, Yeˍruˆsaˍlehnˍ venˇ leh laˇ tsuhˇ gʼuiˬ pfuhˍ paˇ Tuˇruˆ leh Siˉdonˍ mvuhˇ 
miˬ lo chehˇ ve chaw awˬ moˍ lonˉ maˇ kʼoˆ, yawˇ ve tawˇ hkawˇ hta‸ na tuˬ 
leh, yawˇ hui ve naˬ ve gawˬ ve teˇ hpaˍ hta‸ yawˇ gu na-e laˇ tuˬ, yawˇ geh 
hpawnˬ chehˇ taˍ ve yoˬ. 
18Neˇ cha‸ chiˆ fawˉ mehˍ chehˇ ve chaw teˇ hpaˍ hta‸ htawˇ yawˇ gu na-e piˇ 
ve yoˬ. 
19Chaw awˬ moˍ lonˉ hkʼa peu-eˬ yawˇ hta‸ gʼa htawˇ tuˬ te ve yoˬ. Awˬ lawn 
kʼo, yawˇ awˬ hkʼaw lo kanˇ paˆ tawˆ la leh, yawˇ hui hkʼa peu-eˬ hta‸ gu na-
e piˇ ve yoˬ. 

Awˬ bon uiˍ ve leh gʼa dawˇ haˍ jaˇ tuˬ ve teˇ hpaˍ awˬ lawn 

20Oˇ htaˇ, yawˇ ve awˬ la‸ gʼawˇ teˇ hpaˍ hta‸ yawˇ chiˇ nyi leh kʼoˆ piˇ ve, 
Nawˬ hui haˍ ve gʼawˇ ve chaw hui awˬ bon uiˍ ve yoˬ. Awˬ lawn kʼo, Gʼuiˬsha 
ve mvuhˇmiˬ lehˬ nawˬ hui ve mvuhˇmiˬ hpeh‸ ve yoˬ. 
21Chi beu‸ nawˬ hui meu‸ chehˇ kaˆ chehˇ ve chaw hui awˬ bon uiˍ ve yoˬ. 
Awˬ lawn kʼo, nawˬ hui gʼa caˇ bvuhˆ dawˬ bvuhˆ tuˬ yoˬ. Chi beu‸ nawˬ hui 
hawˬ chehˇ ve chaw hui awˬ bon uiˍ ve yoˬ. Awˬ lawn kʼo, nawˬ hui gʼa gʼuiˬ 
tuˬ yoˬ. 
22Chaw yaˇ ve Yaˇ hpu hta‸ pa taw shu nawˬ hui hta‸ canˇ laˇ ve, shawˍ baˬ 
laˇ ve, hkʼa mvuhˇ hkʼa na kʼoˆ laˇ ve leh, nawˬ hui ve awˬ meh hta‸ te luˬ laˇ 
ve kʼo, nawˬ hui awˬ bon uiˍ ve yoˬ. 



2656 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

23Awˬ nyi oˇ ve awˬ hkʼaw lo ha lehˬ leh pawˆ chehˇ-oˆ. Awˬ lawn kʼo, mvuhˇ 
naw ma hkʼoˆ lo nawˬ hui ve la‸ shawnˍ uiˍ jaˇ ve yoˬ. Yawˇ hui ve awˬ puˍ 
awˬ pi teˇ hpaˍ lehˬ, Gʼuiˬsha ve tcuh kaˍ paˍ teˇ hpaˍ hta‸ oˇ hkʼe te ve yoˬ. 
24Ya‸ hkʼaˇ nawˬ hui paw sha ve chaw teˇ hpaˍ lehˬ, gʼa dawˇ haˍ jaˇ tuˬ yoˬ. 
Awˬ lawn kʼo, nawˬ hui lehˬ a shu yawˇ dawˇ sha ve teˇ ceuˬ hta‸ gʼa peuˬ. 
25Chi beu‸ nawˬ hui gʼa caˇ bvuhˆ dawˬ bvuhˆ chehˇ ve chaw hui gʼa dawˇ haˍ 
jaˇ tuˬ yoˬ. Awˬ lawn kʼo, nawˬ hui gʼa meu‸ gʼa kaˆ tuˬ yoˬ. Chi beu‸ nawˬ 
hui gʼuiˬ chehˇ ve chaw hui gʼa dawˬ haˍ jaˇ tuˬ yoˬ. Awˬ lawn kʼo, nawˬ hui 
gʼa dawˇ haˍ gaˇ haˍ leh gʼa hawˬ tuˬ yoˬ. 
26Chaw hkʼa peu-eˬ nawˬ hui hta‸ chiˇ mvuh laˇ ve teˇ yanˇ, nawˬ hui gʼa dawˇ 
haˍ jaˇ tuˬ yoˬ. Awˬ lawn kʼo, yawˇ hui ve awˬ puˍ awˬ pi teˇ hpaˍ htawˇ, maˇ 
heˆ heˆ ve tcuh kaˍ paˍ teˇ hpaˍ hta‸ oˇ hkʼe chiˇ mvuh jaw ve yoˬ. 

Shu hta‸ hkʼaˬ hkʼe kʼaw‸ te piˇ cawˇ ve awˬ lawn 

27Nawˬ hui hkʼa gʼa kaˇ ve chaw teˇ hpaˍ hta‸ ngaˬ kʼoˆ laˇ ve, nawˬ hui ve 
canˇ paˍ teˇ hpaˍ hta‸ ha‸-o‸. Nawˬ hui hta‸ nyi bawˬ ve chaw hui hta‸ da‸ 
ve teˇ ceuˬ te piˇ-oˆ. 
28Nawˬ hui hta‸ hkeu laˇ ve chaw teˇ hpaˍ hta‸ bon na‸ piˇ-oˆ. Nawˬ hui hta‸ 
hkʼa mvuhˇ hkʼa na te laˇ ve chaw teˇ hpaˍ awˬ pon bon lawˬ-o‸. 
29Nawˬ ve mehˆ hpfuhˇ diˬ teˇ paˉ hta‸ hta laˇ ve chaw hta‸ teˇ paˉ kʼaw‸ 
hpfuhˆ hkʼo piˇ sheˍ. Nawˬ ve aˉ po‸ zuhˬ ma hta‸ yuˬ gaˇ ve chaw hta‸ nawˬ 
ve aˉ po‸ hta‸ htawˇ yuˬ tuˬ taˇ tawˍ taˍ. 
30Nawˬ geh hkʼa lawˬ ve chaw teˇ gʼaˇ le le hta‸ piˇ-oˆ. Nawˬ ve mawˇ hta‸ yuˬ 
ve chaw geh taˇ kʼaw‸ lawˬ hkʼaw‸. 
31Shu nawˬ hui hta‸ te laˇ piˇ lawˬ gaˇ ve hkʼe, nawˬ hui shu hta‸ oˇ hkʼe te 
piˇ-oˆ. 

Canˇ paˍ teˇ hpaˍ hta‸ ha‸ ve awˬ lawn 

32Nawˬ hui hta‸ ha‸ ve chaw hui hta‸ ceh kʼaw‸ ha‸ ve kʼo, nawˬ hui awˬ 
pon aˬ hto‸ ma awˬ bon cawˬ le. Venˇbaˆ yaˇ teˇ hpaˍ htawˇ, yawˇ hui hta‸ ha
‸ ve chaw hui hta‸ yawˇ hui kʼaw‸ ha‸ ve yoˬ. 

33Nawˬ hui hta‸ da‸ ve awˬ ceuˬ te laˇ ve chaw hui hta‸ ceh da‸ ve kʼaw‸ te 
piˇ ve kʼo, nawˬ hui awˬ pon aˬ hto‸ ma awˬ bon cawˬ le. Venˇbaˆ yaˇ teˇ hpaˍ 
htawˇ chi hkʼa shuˍ shuˍ te ve yoˬ. 
34Nawˬ hui kʼaw‸ gʼa tuˬ yoˬ teh‸ dawˇ law taˍ ve chaw hui hta‸ ceh chiˇ piˇ 
ngaˍ piˇ ve kʼo, nawˬ hui awˬ pon aˬ hto‸ ma awˬ bon cawˬ le. Venˇbaˆ yaˇ hui 
htawˇ, yawˇ hui chiˇ piˇ ngaˍ piˇ taˍ ve hkʼe kʼaw‸ gʼa tuˬ, awˬ kaˍ awˬ nu 
venˇbaˆ yaˇ hui hta‸ chiˇ piˇ ngaˍ piˇ ve yoˬ. 
35Nawˬ hui lehˬ, nawˬ hui ve canˇ paˍ teˇ hpaˍ hta‸ ha‸ leh da‸ ve awˬ ceuˬ te 
piˇ-oˆ. Kʼaw‸ gʼa tuˬ ve hta‸ maˇ dawˇ law ve awˬ hkʼaw lo shu hta‸ chiˇ piˇ 
ngaˍ piˇ-oˆ. Oˇ hkʼe te ve kʼo, nawˬ ve la‸ shawnˍ uiˍ jaˇ leh, uiˍ jaˇ mvuh jaˇ 
ve Awˬ shehˍ hpaˇ ve awˬ yaˇ teˇ hpaˍ nawˬ hui hpeh‸ tuˬ yoˬ. Awˬ lawn kʼo, 
yawˇ lehˬ awˬ bon hta‸ maˇ shiˍ puiˉ ve chaw leh haiˬ ve chaw hui hta‸ awˬ 
bon te piˇ puiˉ ve yoˬ. 
36Nawˬ hui ve Awˬ pa ha kʼaˉ puiˉ ve hkʼa shuˍ shuˍ nawˬ hui htawˇ ha kʼaˉ 
puiˉ ve chaw hpeh‸ piˇ-oˆ. 

Shu hkʼoˆ venˇbaˆ taˍ ve awˬ lawn 

37Nawˬ hui shu hta‸ venˇbaˆ taˇ taˍ. Oˇ hkʼe maˇ taˍ ve kʼo, nawˬ hui hta‸ 
htawˇ shu venˇbaˆ maˇ taˍ. Shu hta‸ suhˉ taˇ taˆ. Oˇ hkʼe maˇ taˆ ve kʼo, nawˬ 
hui hta‸ htawˇ shu suhˉ maˇ taˆ. Shu ve venˇbaˆ hta‸ hpehˇ piˇ-oˆ. Oˇ hkʼe te 
ve kʼo, nawˬ hui ve venˇbaˆ hta‸ ka‸ shu hpehˇ laˇ tuˬ yoˬ. 
38Shu hta‸ piˇ-oˆ. Oˇ hkʼe piˇ ve kʼo, nawˬ hui hta‸ ka‸ shu kʼaw‸ pe‸ laˇ tuˬ 
yoˬ. Yawˇ hui pe‸ laˇ ve teˇ yanˇ htaˇ, kawˬ tuˬ uiˍ ve hta‸ kʼaw‸ kawˬ laˇ ve 
awˬ hkʼoˆ ka‸, biˇ sheˆ htaˇ hkʼa gaˬ nyiˉ keu hiˆ keu leh nawˬ hui ve taˉ poˆ 
hkʼaw keu laˇ tuˬ yoˬ. Awˬ lawn kʼo, nawˬ hui shu hta‸ kawˬ piˇ ve hkʼe shu 
nawˬ hui hta‸ kʼaw‸ kawˬ laˇ tuˬ yoˬ teh‸ kʼoˆ ve yoˬ. 
39Chi hkʼoˆ ka‸, yawˇ yawˇ hui hta‸ tawˇ pa haˉ kʼoˆ piˇ ve, Mehˆ cuˉ ve chaw 
lehˬ, mehˆ cuˉ ve chaw hta‸ ya‸ kʼaw maˍ piˇ hpeh‸-aw laˇ. Yawˇ huiˉ maˬ 
nyiˇ gʼaˇ gʼaˇ miˬ kʼoˍ hkʼaw ce lo‸-e tuˬ maˇ heˆ laˇ. 

40Awˬ la‸ gʼawˇ lehˬ, yawˇ ve saˍ la‸ a‸ kehˉ uiˍ ve maˇ heˆ, Hkʼa biˇ biˇ henˇ 
yuˬ peuˬ ve chaw teˇ gʼaˇ le le lehˬ, a shu yawˇ ve saˍ la‸ hkʼa shuˍ shuˍ hpeh‸ 
tuˬ yoˬ. 
41Nawˬ hui a shu yawˇ ve mehˆ shiˍ hkʼaw lo cawˬ taˍ ve toˉ la‸ lonˉ hta‸ maˇ 
dawˇ nyi leh, aˬ hto‸ ma te nawˬ ve awˬ viˉ awˬ nyi ve mehˆ shiˍ hkʼaw lo 
cawˬ taˍ ve mehˆ puˉ hta‸ nyi chehˇ ve le. 
42Nawˬ hui a shu yawˇ ve mehˆ shiˍ hkʼaw lo cawˬ taˍ ve toˉ la‸ lonˉ hta‸ maˇ 
mawˬ leh, Awˬ viˉ awˬ nyi-oˬ, nawˬ ve mehˆ shiˍ hkʼaw lo cawˬ taˍ ve mehˆ 
puˉ hta‸ ngaˬ yuˬ tawˆ laˇ shaˍ teh‸, aˬ hto‸ ma te nawˬ ve awˬ viˉ awˬ nyi hta
‸ ca kʼoˆ ve le. Heˍ puiˉ ve chaw hui-oˬ, nawˬ ve mehˆ shiˍ hkʼaw lo cawˬ taˍ 
ve toˉ la‸ lonˉ hta‸ awˉ lawˉ yuˬ tawˆ sheˍ. Awˬ hkʼaw‸ nawˉ, nawˬ awˬ viˉ 
awˬ nyi ve mehˆ shiˍ hkʼaw cawˬ taˍ ve mehˆ puˉ hta‸ hkʼaˬ hkʼe te yuˬ tawˆ 
tuˬ nawˬ hkʼa deh‸ mawˬ hpeh‸ tuˬ yoˬ. 

Awˬ shiˍ hta‸ nyi kʼo, awˬ cehˬ hta‸ shiˍ ve 

43Da‸ ve awˬ cehˬ lehˬ, maˇ da‸ ve awˬ shiˍ naw‸ ve teˇ cehˬ ka‸ maˇ cawˬ. 
Maˇ da‸ ve awˬ cehˬ lehˬ, da‸ ve awˬ shiˍ naw‸ ve teˇ cehˬ ka‸ maˇ cawˬ. 
44Awˬ lawn kʼo, awˬ shiˍ hta‸ nyi leh, awˬ cehˬ teˇ cehˬ le le hta‸ gʼa shiˍ ve 
yoˬ. Aˉ chuˇ cehˬ lo maˉ nawˆ shiˍ maˇ shaˉ jaw. Aˉ chuˇ buiˇ lo a pehˉ meuˇ 
shiˍ maˇ shaˉ jaw. 
45Da‸ ve chaw lehˬ, a shu yawˇ nyi ma hkʼaw da‸ ve awˬ ceuˬ doˆ taˍ kuiˬ lo, 
da‸ ve awˬ ceuˬ hta‸ yuˬ tawˆ la ve yoˬ. Haiˬ ve chaw lehˬ, a shu yawˇ haiˬ ve 
awˬ ceuˬ doˆ taˍ kuiˬ awˬ hkʼaw lo, haiˬ ve awˬ ceuˬ hta‸ yuˬ tawˆ la ve yoˬ. 
Awˬ lawn kʼo, nyi ma awˬ hkʼaw lo hkʼa biˇ cawˬ ve hkʼe yawˇ ve maw‸ kʼaw 
yaw tawˆ la ve yoˬ. 

Yehˬ te ve awˬ hkuiˉ puiˍ nyiˇ ceuˬ 

46Ngaˬ kʼoˆ taˍ ve hkʼe nawˬ hui maˇ te leh, aˬ hto‸ ma te ngaˬ hta‸ Jawˇmawˇ-
oˬ, Jawˇ mawˇ-oˬ teh‸ kʼoˆ ve le. 

47Ngaˬ geh laˬ leh ngaˬ ve tawˇ hkawˇ hta‸ kaˇ leh na yuˬ ve chaw teˇ gʼaˇ le 
le lehˬ, hkʼaˬ hkʼe ve chaw teˇ gʼaˇ hta‸ shuˍ ve ngaˬ nawˬ hui hta‸ maˍ laˇ 
shaˍ. 
48Yehˬ kawˍ ve teˇ yanˇ, naˉ chaweh duˇ leh, haˉ pui awˬ hkʼoˆ awˬ hkuiˉ puiˍ 
teh taˍ ve chaw teˇ gʼaˇ hta‸ yawˇ shuˍ ve yoˬ. Iˉ kaˆ uiˍ taˆ la leh, iˉ kaˆ gʼuiˬ 
dawˇ yehˬ oˇ ve hta‸ htinˍ ve htawˇ, yeˬ chaweh kawˍ taˍ ve pa taw, hiˆ hiˆ 
naˇ naˇ maˇ te. 
49Ya‸ hkʼaˇ, tawˇ hkawˇ hta‸ gʼa kaˇ leh maˇ na yuˬ ve chaw lehˬ, awˬ hkuiˉ 
puiˍ maˇ kawˍ leh miˬ chaˇ hkʼoˆ ceh yehˬ kawˍ ve chaw teˇ gʼaˇ hta‸ shuˍ ve 
yoˬ. Iˉ kaˆ gʼuiˬ dawˇ yehˬ oˇ ve hta‸ htinˍ ve teˇ yanˇ, teˇ cawˬ haˉ paiˍ leh, 
yehˬ oˇ ve luˬ kʼai ve lehˬ jaˇ ve yoˬ teh‸ maˍ piˇ ve yoˬ. 

Luˉka‸ li‸ 7 

Yeˍsuˆ ma‸ poˍ ve awˬ ceˬ hta‸ gu na-e piˇ ve 

1Yeˍsuˆ lehˬ, chaw chi ma ve hta‸ tawˇ hkawˇ oˇ ve hkʼa peu-eˬ maˍ piˇ peuˬ 
hkʼaw‸ nawˉ, Kaˍpeˍneˍonˍ venˇ hkʼaw lo kʼai ve yoˬ. 
2Oˇ htaˇ ma‸ poˍ teˇ gʼaˇ, yawˇ ha‸ ve awˬ ceˬ teˇ gʼaˇ naˬ leh suh la paˇ neˇ ve 
yoˬ. 
3Ma‸ poˍ oˇ ve lehˬ, Yeˍsuˆ awˬ lawn gʼa kaˇ htaˇ, yawˇ ve awˬ ceˬ hta‸ gu na-
e laˇ tuˬ, Yuˇda‸ chaw hui ve awˬ hoˉ chaw mawˇ teˇ hpaˍ hta‸ kʼai tcuh leh 
Yeˍsuˆ hta‸ ca lawˬ hkawˉ tcuh ve yoˬ. 
4Yawˇ hui Yeˍsuˆ geh gaˬ la htaˇ, yawˇ hui yawˇ hta‸ gʼaˇ hte‸ lawˬ hkawˉ leh 
kʼoˆ ve, Nawˬ lehˬ yawˇ hta‸ chi hkʼe te piˇ tuˬ yawˇ keunˍ ve chaw teˇ gʼaˇ 
hpeh‸ ve yoˬ. 
5Awˬ lawn kʼo, yawˇ ngaˬ hui ve chaw ceuˬ hta‸ ha‸ leh, ngaˬ hui awˬ pon 
bon yehˬ te laˇ peuˬ teh‸ kʼoˆ piˇ ve yoˬ. 
6Hkʼe te leh, Yeˍsuˆ yawˇ hui geh kʼai ve yoˬ. Ma‸ poˍ ve yehˬ hta‸ maˇ vuiˇ 
maˇ neˇ kuiˬ lo gaˬ ve teˇ yanˇ, ma‸ poˍ lehˬ yawˇ ve awˬ chawˇ teˇ hpaˍ hta‸ 
kʼai tcuh leh, Jawˇ mawˇ-oˬ, nawˬ awˬ to hkeu‸ tuˬ taˇ te. Awˬ lawn kʼo, ngaˬ 
ve yehˬ hkʼaw nawˬ lo‸ la ve hta‸ ngaˬ maˇ keunˍ. 

7Chi hta‸ pa taw, ngaˬ lehˬ nawˬ geh lo laˬ maˇ keunˍ teh‸ dawˇ ve yoˬ. Ya‸ 
hkʼaˇ nawˬ tawˇ teˇ peu-eˬ ceh yaw ve ka‸, ngaˬ ve awˬ ceˬ na-e la tuˬ yoˬ. 
8Awˬ lawn kʼo, ngaˬ lehˬ shu ve kanˇ paˆ awˬ hawˉ lo chehˇ leh, ngaˬ awˬ hawˉ 
lo ka‸ ma‸ yaˇ teˇ hpaˍ cawˬ ve yoˬ. Teˇ gʼaˇ hta‸, Kʼai-o teh‸ kʼoˆ piˇ ve kʼo, 
yawˇ kʼai ve yoˬ. Teˇ gʼaˇ hta‸, Laˬ-o‸ teh‸ kʼoˆ piˇ ve kʼo, yawˇ laˬ ve yoˬ. 
Ngaˬ ve awˬ ceˬ paˍ hta‸ htawˇ, Chi hta‸ te-o teh‸ kʼoˆ piˇ ve kʼo, yawˇ te ve 
yoˬ teh‸ kʼoˆ piˇ tcuh ve yoˬ. 
9Tawˇ chi hta‸ Yeˍsuˆ gʼa kaˇ htaˇ yawˇ anˇ leh, yawˇ awˬ hkʼaˇ suh kʼai ve 
chaw awˬ moˍ lonˉ hta‸ hpfuhˆ nyi leh, Ngaˬ nawˬ hui hta‸ kʼoˆ laˇ ve, 
Iˉsaˍreˍlaˆ chaw awˬ hkʼaw lo ka‸ chi taw taw yonˍ ve hta‸ ngaˬ maˇ gʼa mawˬ 
jaw sheˍ teh‸ kʼoˆ ve yoˬ. 
10Kʼai tcuh ve chaw teˇ hpaˍ yehˬ lo kʼaw‸ gaˬ la ve teˇ yanˇ, awˬ ceˬ oˇ ve na-e 
la peuˬ ve hta‸ yawˇ hui gʼa mawˬ ve yoˬ. 

Mehˇchawˇma ve yaˇ paˍ hta‸ Yeˍsuˆ kʼaw‸ te‸ tu la piˇ ve 

11Oˇ ve awˬ hkʼaw‸ nawˉ maˇ maw maw, Naˍiˉnaˆ meh ve venˇ lo yawˇ kʼai 
leh, yawˇ ve awˬ la‸ gʼawˇ teˇ hpaˍ leh chaw awˬ moˍ lonˉ htawˇ yawˇ geh teˇ 
geh kʼai ve yoˬ. 
12Venˇ taˍ meu‸ hpe‸ awˬ paˇ lo yawˇ gaˬ la ve teˇ yanˇ, suh taˍ ve chaw teˇ 
gʼaˇ hta‸ ca tuˍ tuˬ, shu taˆ tawˆ la chehˇ ve yoˬ. Suh taˍ ve chaw chi teˇ gʼaˇ 
ve awˬ e lehˬ, mehˇ chawˇ ma hpeh‸ leh, yaˇ paˍ chi teˇ gʼaˇ tiˉ cawˬ ve yoˬ. 
Mehˇchawˇma oˇ ve geh teˇ geh venˇ yaˇ teˇ hpaˍ htawˇ awˬ moˍ lonˉ te laˬ 
chehˇ ve yoˬ. 
13Jawˇmawˇ Yeˍsuˆ lehˬ, yaˇ miˇ oˇ ve hta‸ gʼa mawˬ ve teˇ yanˇ, yawˇ hta‸ ha 
kʼaˉ jaˇ leh, Taˇ hawˬ teh‸ kʼoˆ piˇ ve yoˬ. 
14Yeˍsuˆ lehˬ awˬ paˇ lo kʼai leh, taˆ tuˬ hta‸ htawˇ leh, chaw taˆ shehˍ hpaˇ teˇ 
hpaˍ huˉ sheˬ ve yoˬ. Yeˍsuˆ kʼoˆ ve, Chaw haˉ paˍ-oˬ, ngaˬ nawˬ hta‸ kʼoˆ laˇ 
ve, tu-o teh‸ kʼoˆ piˇ ve yoˬ. 
15Oˇ htaˇ, suh taˍ ve chaw tu mui leh tawˇ yaw ve yoˬ. Yeˍsuˆ lehˬ, awˬ e ve la
‸ sheh awˬ hkʼaw lo yawˇ hta‸ a‸ piˇ ve yoˬ. 

16Chaw hkʼa peu-eˬ kawˆ jaˇ leh, Gʼuiˬsha hta‸ chiˇ uiˍ chiˇ mvuh leh kʼoˆ ve, 
Gʼuiˬsha ve tcuh kaˍ paˍ lonˉ ngaˬ hui geh tawˆ la peuˬ. Gʼuiˬ sha lehˬ, yawˇ 
ve chaw teˇ hpaˍ hta‸ ca nyi la peuˬ teh‸ yawˇ hui kʼoˆ ve yoˬ. 
17Yeˍsuˆ te ve awˬ lawn chi Yuˇda‸ mvuhˇmiˬ hkʼa peu-eˬ leh, awˬ paˇ awˬ kui 
teˇ kaˬ le le lo bvuhˬ kʼai ve yoˬ. 

Yoˇhanˬ lehˬ yawˇ ve awˬ la‸ gʼawˇ hui hta‸ peu laˇ ve 

18Oˇ htaˇ Yoˇhanˬ ve awˬ la‸ gʼawˇ teˇ hpaˍ lehˬ, awˬ lawn oˇ ve hkʼa peu-eˬ 
Yoˇhanˬ hta‸ ca hto piˇ ve yoˬ. 
19Yoˇhanˬ lehˬ, yawˇ ve awˬ la‸ gʼawˇ nyiˇ gʼaˇ hta‸ kuˬ yuˬ leh, Jawˇmawˇ 
Yeˍsuˆ geh kʼai tcuh leh, Nawˬ lehˬ laˬ tuˬ ve chaw teˇ gʼaˇ yoˬ laˇ. Maˇ heˆ 
kʼo, awˬ kaˍ awˬ nu teˇ gʼaˇ hta‸ ngaˬ hui gʼa dawˇ law tuˬ sheˍ laˇ teh‸, yawˇ 
hta‸ ca na nyi tcuh ve yoˬ. 
20Chaw oˇ ve nyiˇ gʼaˇ Yeˍsuˆ geh gaˬ la ve teˇ yanˇ, Nawˬ lehˬ laˬ tuˬ ve chaw 
teˇ gʼaˇ yoˬ laˇ. Maˇ heˆ kʼo, awˬ kaˍ awˬ nu teˇ gʼaˇ hta‸ ngaˬ hui gʼa dawˇ law 
tuˬ sheˍ laˇ teh‸, nawˬ hta‸ na nyi tuˬ baˆtiˆsaˬ piˇ paˍ Yoˇhanˬ lehˬ, ngaˬ huiˉ 
maˬ hta‸ nawˬ geh lo laˬ tcuh laˇ ve yoˬ teh‸ kʼoˆ piˇ ve yoˬ. 
21Awˬ yanˇ oˇ ve awˬ hkʼaw lo yawˇ lehˬ, chaw maˇ maˇ ve a naˍ leh naˬ ve 
gawˬ ve teˇ hpaˍ hta‸ gu na-e piˇ leh, haiˬ ve neˇ teˇ hpaˍ hta‸ gʼa‸ kʼoˬ piˇ ve 
yoˬ. Mehˆ cuˉ ve chaw maˇ maˇ hta‸ htawˇ, mehˆ mawˬ la piˇ ve yoˬ. 
22Oˇ htaˇ, yawˇ yawˇ huiˉ maˬ hta‸ kʼaw‸ kʼoˆ piˇ ve, Nawˬ huiˉ maˬ hkʼa gʼa 
kaˇ hkʼa gʼa mawˬ ve teˇ hpaˍ Yoˇhanˬ hta‸ ca hto piˇ-oˆ. Mehˆ cuˉ ve chaw 
hui mehˆ mawˬ la ve, hkui luˬ ve chaw hui ya‸ kʼaw juˇ kʼai ve, hkiˬ tu‸ keuˆ 
ve chaw hui da‸ la kehˬ la ve, naˍ paw pawˇ ve chaw hui naˍ paw kaˇ la ve, 
suh ve chaw hui kʼaw‸ te‸ tu la ve leh, haˍ ve gʼawˇ ve chaw hui htawˇ, ha 
lehˬ ve bon hkawˇ hta‸ gʼa kaˇ ve yoˬ. 
23Ngaˬ hta‸ nyi ma maˇ luˬ ve chaw lehˬ, awˬ bon uiˍ ve yoˬ teh‸ kʼoˆ piˇ ve 
yoˬ. 
24Yoˇhanˬ tcuh peu laˇ ve chaw nyiˇ gʼaˇ kʼo‸-e peuˬ hkʼaw‸ nawˉ, Yeˍsuˆ lehˬ 
Yoˇhanˬ ve awˬ lawn chaw awˬ moˍ lonˉ teˇ hpaˍ hta‸ kʼoˆ piˇ ve, Nawˬ hui aˬ 

hto‸ ma hta‸ ca nyi tuˬ heh puiˉ hkʼaw lo kʼai ve le. Mvuhˇ haw meuˆ leh hiˆ 
hiˆ naˇ naˇ te chehˇ ve lo cehˬ hta‸ laˇ. 
25Maˇ heˆ kʼo, aˬ hto‸ ma hta‸ ca nyi tuˬ kʼai ve le. Nuˇ lehˍ ve veu‸ kʼaˇ veu‸ 
deh ve chaw hta‸ laˇ. Veu‸ da‸ kʼaˇ da‸ leh caˇ da‸ dawˬ da‸ ve chaw hui 
lehˬ, hkunˉ hawˉ hkanˇ ve hawˉ yehˬ awˬ hkʼaw lo chehˇ ve yoˬ. 
26Maˇ heˆ kʼo, aˬ hto‸ ma hta‸ ca nyi tuˬ kʼai ve le. Gʼuiˬsha ve tcuh kaˍ paˍ 
hta‸ laˇ. Yoˬ, Gʼuiˬsha ve tcuh kaˍ paˍ hta‸ ca nyi ve yoˬ. Yawˇ lehˬ, Gʼuiˬsha 
ve tcuh kaˍ paˍ a‸ kehˉ uiˍ ve teˇ gʼaˇ hpeh‸ ve yoˬ teh‸ ngaˬ nawˬ hui hta‸ 
kʼoˆ laˇ ve yoˬ. 
27Nyi loˬ. Nawˬ awˬ gʼuˇ suhˍ lo nawˬ ve ya‸ kʼaw hta‸ gu tuˬ, ngaˬ ve tcuh 
yaˇ hta‸ nawˬ mehˆ gʼuˇ suhˍ lo ngaˬ kʼai tcuh ve yoˬ teh‸ bvuh‸ taˍ ve lehˬ, 
yawˇ hta‸ kʼoˆ ve yoˬ. 
28Ngaˬ nawˬ hui hta‸ kʼoˆ laˇ ve, yaˇ miˇ geh hkʼa paw la ve chaw hui awˬ 
hkʼaw lo, Yoˇhanˬ a‸ kehˉ uiˍ ve chaw teˇ gʼaˇ ka‸ maˇ cawˬ. Ya‸ hkʼaˇ, 
Gʼuiˬsha ve mvuhˇmiˬ awˬ hkʼaw lo shu a‸ kehˉ i ve chaw teˇ gʼaˇ lehˬ, yawˇ a
‸ kehˉ uiˍ sheˍve yoˬ. 
29(Awˬ hkawnˍ shaw paˍ leh chaw hkʼa peu-eˬ gʼa kaˇ htaˇ, Gʼuiˬsha te ve lehˬ, 
hteˇ jaˇ cawˇ jaˇ teh‸ kʼoˆ ve yoˬ. Yawˇ hui lehˬ Yoˇhanˬ ve baˆtiˆsaˬ hta‸ 
hkanˍ yuˬ peuˬ ve chaw hpeh‸ ve yoˬ. 
30Ya‸ hkʼaˇ, Hpaˍriˍsehˇ teˇ hpaˍ leh awˬ liˇ tawˇ hkawˇ shiˍ paˍ teˇ hpaˍ lehˬ, 
Gʼuiˬsha yawˇ hui awˬ pon gu taˍ ve teˇ ceuˬ hta‸ baˬ taˉ ve yoˬ. Yawˇ hui 
lehˬ, Yoˇhanˬ geh baˆtiˆsaˬ maˇ hkanˍ yuˬ.) 
31Hkʼe te leh, chaw chi teˇ co-e hta‸ aˬ hto‸ ma yuˬ leh gʼa tehˆ maˍ tuˬ le. 
Yawˇ hui aˬ hto‸ ma hta‸ shuˍ da‸ ve le. 
32Chaw chi teˇ co-e lehˬ, Nawˬ hui awˬ pon ngaˬ hui nawˍ meuˆ htawˇ, nawˬ 
hui kʼaˍ maˇ hkʼeˆ. Ngaˬ hui paˆ hawˬ ve htawˇ, nawˬ hui maˇ dawˇ haˍ, teh‸ 
tcuh hkʼaw mui taˍ leh teˇ gʼaˇ leh teˇ gʼaˇ kuˬ da‸ chehˇ ve yaˇ ehˉ teˇ hpaˍ 
hta‸ shuˍ ve yoˬ. 

33Awˬ lawn kʼo, baˆtiˆsaˬ piˇ paˍ Yoˇhanˬ laˬ leh hkaoˍmonˇ maˇ caˇ leh a pehˉ 
meuˇ gʼuiˬ maˇ dawˬ ve pa taw, Yawˇ lehˬ neˇ geh ve chaw yoˬ teh‸ nawˬ hui 
kʼoˆ ve yoˬ. 
34Chaw yaˇ ve Yaˇ hpu laˬ leh caˇ ve dawˬ ve pa taw, Chaw chi lehˬ, caˇ leuˉ 
dawˬ leuˉ ve chaw, a pehˉ meuˇ gʼuiˬ dawˬ ponˬ dawˬ leuˉ ve chaw, awˬ 
hkawnˍ shaw paˍ leh venˇbaˆ yaˇ hui hta‸ awˬ chawˇ teˇ ve chaw yoˬ teh‸, 
nawˬ hui kʼaw‸ kʼoˆ ve yoˬ. 
35Ya‸ hkʼaˇ cuˇ yiˍ maˍ yiˍ teˇ ceuˬ lehˬ, hteˇ ve cawˇ ve yoˬ teh‸ yawˇ ve awˬ 
yaˇ awˬ duˬ hkʼa peu-eˬ hta‸ pa taw shu gʼa shiˍ ve yoˬ teh‸, Yeˍsuˆ kʼoˆ piˇ ve 
yoˬ. 

Siˉmonˍ meh ve Hpaˍriˍsehˇ teˇ gʼaˇ ve aˉ hkʼaw lo Yeˍsuˆ awˍ caˇ ve 

36Hpaˍriˍsehˇ teˇ gʼaˇ lehˬ, yawˇ geh awˍ caˇ tuˬ Yeˍsuˆ hta‸ kuˬ ve yoˬ. Hkʼe te 
leh, Hpaˍriˍsehˇ oˇ ve aˉ hkʼaw lo yawˇ lo‸-e leh mui caˇ ve yoˬ. 
37Hpaˍriˍsehˇ ve aˉ hkʼaw lo Yeˍsuˆ mui caˇ chehˇ ve hta‸ venˇ oˇ ve awˬ 
hkʼaw lo chehˇ ve haiˬ ve yaˇ miˇ teˇ gʼaˇ gʼa shiˍ ve teˇ yanˇ, naˍ manˇ hawnˉ 
keu taˍ ve hpuˉ-ehˍ ve haˉ pui kaw teˇ maˬ yuˬ laˬ leh, 
38Yeˍsuˆ awˬ hkʼaw‸ nawˉ hpawˇ hkui sheh paˇ lo huˉ taˍ leh hawˬ chehˇ ve 
yoˬ. Yawˇ ve mehˆ gʼuiˬ Yeˍsuˆ ve hkui sheh hta‸ jaˆ pfuhˍ leh, yawˇ ve uˉ 
hkeh mvuh yuˬ shiˆ ve yoˬ. Peuˬ leh, Yeˍsuˆ ve hkui sheh hta‸ boˆ nu leh, naˍ 
manˇ hawnˉ shehˍ piˇ ve yoˬ. 
39Yeˍsuˆ hta‸ kuˬ ve Hpaˍriˍsehˇ teˇ gʼaˇ chi hta‸ gʼa mawˬ ve teˇ yanˇ, yawˇ 
ve nyi ma hkʼaw dawˇ ve, Chaw chi lehˬ, Gʼuiˬsha ve tcuh kaˍ paˍ hpeh‸ ve 
kʼo, yawˇ hta‸ htawˇ chehˇ ve yaˇ miˇ chi a shu hpeh‸ ve leh, hkʼaˬ hkʼe ve 
yaˇ miˇ hpeh‸ ve hta‸ yawˇ shiˍ tuˬ yoˬ. Awˬ lawn kʼo, yaˇ miˇ chi lehˬ haiˬ ve 
yaˇ miˇ hpeh‸ ve yoˬ teh‸ yawˇ dawˇ ve yoˬ. 
40Yeˍsuˆ kʼaw‸ kʼoˆ ve, Siˉmonˍ-oˬ, ngaˬ nawˬ hta‸ kʼoˆ laˇ tuˬ teˇ ceuˬ cawˬ ve 
yoˬ teh‸ yawˇ hta‸ kʼoˆ piˇ htaˇ, Saˍ la‸-oˬ, kʼoˆ laˇ-oˆ teh‸, Siˉmonˍ kʼaw‸ 
kʼoˆ piˇ ve yoˬ. 

41Yeˍsuˆ kʼoˆ ve, Hpu chiˇ piˇ shehˍ hpaˇ teˇ gʼaˇ geh jeˬ pfuhˇ paˍ nyiˇ gʼaˇ 
cawˬ ve yoˬ. Teˇ gʼaˇ jeˬ ngaˇ ha hteh‸ cawˬ leh teˇ gʼaˇ jeˬ ngaˇ chi hteh‸ cawˬ 
ve yoˬ. 
42Yawˇ huiˉ maˬ lehˬ, jeˬ kʼaw‸ shaiˍ tuˬ maˇ cawˬ ve pa taw, hpu chiˇ piˇ 
shehˍ hpaˇ lehˬ, yawˇ huiˉ maˬ nyiˇ gʼaˇ gʼaˇ ve jeˬ hta‸ ponˬ piˇ ve yoˬ. Hkʼe 
te leh, yawˇ huiˉ maˬ awˬ hkʼaw lo hkʼaˬ ve teˇ gʼaˇ yawˇ hta‸ leuˉ leh ha‸ tuˬ 
ve le teh‸ na nyi ve yoˬ. 
43Siˉmonˍ kʼaw‸ kʼoˆ ve, Ngaˬ dawˇ ve, jeˬ cawˬ maˇ ve hta‸ gʼa ponˬ ve chaw 
teˇ gʼaˇ lehˬ, yawˇ hta‸ leuˉ leh ha‸ tuˬ yoˬ teh‸ kʼoˆ piˇ ve teˇ yanˇ, Nawˬ 
dawˇ taˍ ve hkʼe cawˇ ve yoˬ teh‸, Yeˍsuˆ yawˇ hta‸ kʼaw‸ kʼoˆ piˇ ve yoˬ. 
44Oˇ htaˇ, yaˇ miˇ oˇ ve hta‸ yawˇ hpfuhˆ nyi leh Siˉmonˍ hta‸ kʼoˆ piˇ ve, Yaˇ 
miˇ chi hta‸ nawˬ mawˬ laˇ. Nawˬ ve aˉ hkʼaw lo ngaˬ lo‸ la htaˇ, ngaˬ hkui 
sheh tsuhˇ tuˬ nawˬ iˉ kaˆ maˇ pe‸ laˇ. Ya‸ hkʼaˇ yaˇ miˇ chi lehˬ, yawˇ ve 
mehˆ gʼuiˬ ngaˬ ve hkui sheh hta‸ jaˆ pfuhˍ leh, yawˇ ve uˉ hkeh mvuh yuˬ 
shiˆ laˇ peuˬ. 
45Nawˬ ngaˬ hta‸ maˇ boˆ nu. Ya‸ hkʼaˇ yawˇ lehˬ, ngaˬ lo‸ la ve teˇ hkui te 
leh, ngaˬ ve hkui sheh hta‸ hkʼaˬ htaˆ ka‸ boˆ nu tcuhˉ taˍ ve yoˬ. 
46Nawˬ ngaˬ ve oˉ kʼoˍ hta‸ naˍ manˇ maˇ shehˍ laˇ. Ya‸ hkʼaˇ yawˇ lehˬ, ngaˬ 
ve hkui sheh hta‸ naˍ manˇ shehˍ laˇ peuˬ. 
47Chi hta‸ pa taw ngaˬ nawˬ hta‸ kʼoˆ laˇ ve, yawˇ lehˬ venˇbaˆ maˇ jaˇ ve hta‸ 
gʼa ponˬ leh, ha‸ maˇ ve yoˬ. Venˇbaˆ a ciˉ ceh tiˉ cawˬ leh gʼa ponˬ ve chaw 
lehˬ, a ciˉ ceh tiˉ ha‸ ve yoˬ teh‸ kʼoˆ piˇ ve yoˬ. 
48Yaˇ miˇ oˇ ve hta‸ htawˇ, Nawˬ ve venˇ baˆ teˇ hpaˍ hta‸ hpehˇ hkʼa laˇ peuˬ 
teh‸ kʼoˆ piˇ ve yoˬ. 
49Yawˇ geh teˇ geh mui caˇ chehˇ ve chaw teˇ hpaˍ lehˬ, Venˇbaˆ hta‸ ka‸ 
hpehˇ hkʼa gʼa ve chaw chi lehˬ, a shu le teh‸, teˇ gʼaˇ leh teˇ gʼaˇ kʼoˆ da‸ ve 
yoˬ. 
50Yeˍsuˆ yaˇ miˇ hta‸ kʼoˆ piˇ ve, Nawˬ yonˍ ve teˇ ceuˬ lehˬ, nawˬ hta‸ htaiˍ 
hkʼaw‸ laˇ peuˬ. Dawˇ sha gaˇ sha ve awˬ hkʼaw lo kʼo‸-e loˬ. 

Luˉka‸ li‸ 8 

Yaˇ miˇ teˇ hpaˍ Yeˍsuˆ hta‸ te caˍ te taw piˇ ve 

1Oˇ ve awˬ hkʼaw‸ nawˉ maˇ maw maw, Yeˍsuˆ lehˬ teˇ venˇ peuˬ teˇ venˇ, teˇ 
hkʼaˆ peuˬ teˇ hkʼaˆ lo kʼai leh, Gʼuiˬsha ve mvuhˇmiˬ awˬ lawn ha lehˬ ve bon 
hkawˇ hto piˇ maˍ piˇ ve yoˬ. 
2Tcuh yaˇ teˇ chi nyiˇ gʼaˇ ka‸ yawˇ geh kʼai ve yoˬ. Haiˬ ve neˇ hta‸ Yeˍsuˆ 
gʼa‸ kʼoˬ peuˬ leh naˬ ve gawˬ ve teˇ hpaˍ hta‸ yawˇ gu na-e piˇ peuˬ ve yaˇ 
miˇ teˇ hpaˍ hpaˍ htawˇ yawˇ geh kʼai ve yoˬ. Yawˇ hui teˇ hpaˍ lehˬ, neˇ suhˍ 
hkeh tawˆ kʼai peuˬ ve Maˍgaˍdaˍlaˆ teh‸ kʼoˆ ve Maˍriˆ, 
3Heˍroˆ ve mawˇ ha‸ shaˉ shehˍ hpaˇ Hkuˇsaˆ ve awˬ miˇ ma Yoˇhaˍnaˆ, 
Suˇsaˍnaˆ hui leh, awˬ kaˍ awˬ nu yaˇ miˇ laiˉ gʼaˇ, a shu yawˇ ve mawˇ jeˬ hta
‸ yehˇ leh yawˇ hui hta‸ te caˍ te taw piˇ ve yoˬ. 

Awˬ yawˇ sheˍ paˍ awˬ lawn tawˇ pa haˉ te maˍ ve 

4Chaw awˬ moˍ lonˉ hpawnˬ la leh, teˇ venˇ le le lo chehˇ ve chaw hui yawˇ 
geh gaˬ la htaˇ, yawˇ yawˇ hui hta‸ tawˇ pa haˉ te maˍ piˇ ve, 
5Awˬ yawˇ sheˍ paˍ teˇ gʼaˇ awˬ yawˇ ca sheˍ ve yoˬ. Yawˇ sheˍ ve teˇ yanˇ, awˬ 
yawˇ teˇ hpaˍ hpaˍ ya‸ kʼaw hpuiˇ lo ce leh, shu naˆ toˇ leh, mvuhˇ hpe lo poˬ 
ve ngaˆ teˇ hpaˍ gʼawˆ caˇ sheˬ ve yoˬ. 
6Awˬ yawˇ teˇ hpaˍ hpaˍ haˉ pui awˬ hkʼoˆ ce leh yeˬ la ve teˇ yanˇ, miˬ shaˍ 
goˇ ve pa taw nawˍ kʼai goˇ kʼai ve yoˬ. 
7Awˬ yawˇ teˇ hpaˍ hpaˍ aˉ chuˇ de lo ce leh, aˉ chuˇ buiˇ geh yeˬ la ve pa taw, 
aˉ chuˇ buiˇ lehˬ awˬ yeˬ oˇ ve hta‸ hoˆ sheˬ ve yoˬ. 
8Awˬ yawˇ teˇ hpaˍ hpaˍ miˬ hkuiˇ da‸ kuiˬ lo ce leh awˬ yeˬ yeˬ la uiˍ la ve teˇ 
yanˇ, awˬ shiˍ teˇ ha pun naw‸ maˇ la ve yoˬ. Yawˇ chi hkʼe kʼoˆ peuˬ hkʼaw‸ 
nawˉ, Kaˇ tuˬ naˍ paw cawˬ ve chaw hui hkʼa deh‸ na-o teh‸ yawˇ kʼoˆ ve yoˬ. 
9Oˇ htaˇ, yawˇ ve awˬ la‸ gʼawˇ teˇ hpaˍ lehˬ, Tawˇ pa haˉ chi aˬ hto‸ ma tcuhˉ 
kuiˬ le teh‸, yawˇ hta‸ na nyi htaˇ, yawˇ kʼoˆ ve, 
10Gʼuiˬsha ve mvuhˇmiˬ awˬ lawn faˉ taˍ ve awˬ ceuˬ teˇ hpaˍ hta‸ nawˬ hui 
shiˍ tuˬ a hkaw-anˬ cawˬ ve yoˬ. Ya‸ hkʼaˇ, awˬ kaˍ awˬ nu chaw teˇ hpaˍ lehˬ, 

nyi ve ka‸ nyi maˇ mawˬ leh, kaˇ ve ka‸ na maˇ gʼa tuˬ yawˇ hui hta‸ tawˇ pa 
haˉ ceh tiˉ gʼa te maˍ piˇ ve yoˬ. 
11Tawˇ pa haˉ ve tcuhˉ kuiˬ lehˬ chi hkʼe yoˬ. Awˬ yawˇ lehˬ, Gʼuiˬsha ve bon 
hkawˇ hpeh‸ ve yoˬ. 
12Ya‸ kʼaw hpuiˇ lo ve chaw teh‸ kʼoˆ ve teˇ hpaˍ lehˬ, bon hkawˇ oˇ ve hta‸ 
gʼa kaˇ peuˬ hkʼaw‸ nawˉ, hkʼaˬ hkʼe te leh yawˇ hui maˇ gʼa yonˍ leh, htaiˍ 
hkʼaw‸ ve hta‸ maˇ gʼa tuˬ, neˇhaiˬ laˬ leh yawˇ hui ve nyi ma awˬ hkʼaw lo 
bon hkawˇ oˇ ve hta‸ yuˬ tawˆ ve yoˬ. 
13Haˉ pui hkʼoˆ ve chaw teh‸ kʼoˆ ve teˇ hpaˍ lehˬ, bon hkawˇ oˇ ve hta‸ gʼa 
kaˇ htaˇ, ha lehˬ ha kʼa ha‸ yuˬ ve chaw teˇ hpaˍ hta‸ kʼoˆ ve yoˬ. Ya‸ hkʼaˇ, 
yawˇ hui awˬ geu maˇ naw‸ ve hta‸ pa taw, teˇ tcuhˉ teˇ jaw ceh yonˍ leh, beˬ 
ve lawˇ ve hta‸ gʼa hpuˇ da‸ ve teˇ yanˇ kʼaw‸ luˬ kʼai ve yoˬ. 
14Aˉ chuˇ de lo ce ve teˇ hpaˍ lehˬ, yawˇ hui bon hkawˇ hta‸ gʼa kaˇ ve chaw 
teˇ hpaˍ hpeh‸ ve yoˬ. Ya‸ hkʼaˇ, yawˇ hui miˬguiˬ hkʼoˆ lo a sha‸ te‸ chehˇ 
ve teˇ yanˇ, dawˇ haˍ gaˇ haˍ ve teˇ hpaˍ, paw sha ve teˇ hpaˍ leh ha lehˬ tuˬ 
ve awˬ ceuˬ teˇ hpaˍ yawˇ hui hta‸ hoˆ taˍ leh, awˬ shiˍ maˬ la meh la maˇ gʼa. 
15Miˬ hkuiˇ da‸ kuiˬ lo ce ve teˇ hpaˍ lehˬ, hteˇ ve leh da‸ ve nyi ma awˬ 
hkʼaw lo gʼa kaˇ ve chaw teˇ hpaˍ hta‸ kʼoˆ ve yoˬ. Yawˇ hui lehˬ, bon hkawˇ 
oˇ ve hta‸ vawˆ yeˬ taˍ leh, yeunˇ hkanˍ ve awˬ hkʼaw lo awˬ shiˍ naw‸ la ve 
yoˬ. 

Kawˆ faiˇ tuˉ leh mu‸ hkʼu tcuhˍ mvuh‸ ve maˇ te jaw 

16Kawˆ faiˇ tuˉ leh mu‸ hkʼu tcuhˍ mvuh‸ taˍ ve maˇ kʼoˆ, ku-iˍ hawˉ teh taˍ 
ve maˇ kʼoˆ, chaw teˇ gʼaˇ ka‸ maˇ te jaw. Hkʼa lo‸ la ve chaw teˇ hpaˍ awˬ 
gʼeuˆ hta‸ mawˬ hpeh‸ tuˬ, kawˆ faiˇ taˍ kuiˬ awˬ hkʼoˆ lo teh taˍ ve yoˬ. 
17Awˬ lawn kʼo, hkʼa faˉ taˍ ve awˬ ceuˬ teˇ hpaˍ hkʼa tawˍ lehˆ tawˆ la tuˬ yoˬ. 
Shu hta‸ maˇ shiˍ tcuh ve awˬ ceuˬ teˇ hpaˍ htawˇ shu shiˍ la leh, awˬ gʼeuˆ ba 
kuiˬ lo tawˆ la tuˬ yoˬ. 
18Hkʼe te leh, nawˬ hui hkʼa gʼa kaˇ ve teˇ hpaˍ hta‸ shaˍ ti‸ taˍ-o‸. Awˬ lawn 
kʼo, cawˬ ve chaw hta‸ kʼaw‸ htehˍ piˇ tuˬ yoˬ. Maˇ cawˬ ve chaw geh, yawˇ 

cawˬ ve teh‸ dawˇ taˍ ve teˇ hpaˍ hta‸ ka‸ kʼaw‸ yuˬ tawˆ sheˬ tuˬ yoˬ teh‸ 
kʼoˆ ve yoˬ. 

Yeˍsuˆ ve awˬ e leh awˬ nyi paˍ teˇ hpaˍ 

19Oˇ htaˇ, yawˇ ve awˬ e leh awˬ nyi paˍ teˇ hpaˍ yawˇ geh laˬ ve yoˬ. Ya‸ 
hkʼaˇ chaw awˬ moˍ lonˉ hpawnˬ chehˇ taˍ ve pa taw, yawˇ geh lo‸-e maˇ 
hpeh‸. 
20Chaw teˇ hpaˍ yawˇ hta‸ kʼoˆ piˇ ve, Nawˬ ve awˬ e leh nawˬ ve awˬ nyi paˍ 
teˇ hpaˍ nawˬ hta‸ mawˬ gaˇ leh, awˬ baˬ hpawˇ lo huˉ chehˇ taˍ ve yoˬ teh‸ 
kʼoˆ ve yoˬ. 
21Yawˇ yawˇ hui hta‸ kʼaw‸ kʼoˆ piˇ ve, Gʼuiˬ sha ve tawˇ hkawˇ hta‸ kaˇ leh 
na yuˬ ve chaw teˇ hpaˍ lehˬ, ngaˬ ve awˬ e leh ngaˬ ve awˬ nyi paˍ teˇ hpaˍ 
hpeh‸ ve yoˬ. 

Yeˍsuˆ mvuhˇ haw hta‸ dehˬ piˇ lawˬ ve 

22Teˇ nyi htaˇ Yeˍsuˆ lehˬ, yawˇ ve awˬ la‸ gʼawˇ hui geh haw lo‸ kʼoˍ hkʼaw 
lo‸-e leh, Ngaˬ hui gʼuiˬ po coˇ paˉ hpawˇ lo hkanˍ kʼai-a veuˬ teh‸ yawˇ yawˇ 
hui hta‸ kʼoˆ piˇ leh, yawˇ hui hkanˍ kʼai ve yoˬ. 
23Yawˇ hui hkanˍ kʼai chehˇ ve teˇ yanˇ, Yeˍsuˆ zuh‸ muiˉ kʼa sheˬ ve yoˬ. Oˇ 
htaˇ, gʼuiˬ po hta‸ mvuhˇ haw lonˉ meuˆ la leh, haw lo‸ kʼoˍ hkʼaw iˉ kaˆ biˇ 
la chehˇ ve pa taw, yawˇ hui gʼa luˬ la paˇ neˇ ve yoˬ. 
24Awˬ la‸ gʼawˇ teˇ hpaˍ yawˇ hta‸ ca nawˍ piˇ leh, Jawˇmawˇ-oˬ, Jawˇmawˇ-
oˬ, ngaˬ hui gʼa luˬ la yoˬ teh‸ kʼoˆ piˇ ve yoˬ. Oˇ htaˇ, yawˇ nawˇ la leh, 
mvuhˇ haw leh gʼuiˬ baˇ teˇ hpaˍ hta‸ deˇ piˇ htaˇ, mvuhˇ haw leh gʼuiˬ baˇ teˇ 
hpaˍ dehˬ sheˬ leh ta‸ iˉ gawˬ lehˍ hpeh‸ sheˬ ve yoˬ. 
25Oˇ htaˇ Yeˍsuˆ kʼoˆ ve, Nawˬ hui yonˍ ve nyi ma hkʼaˬ lo cawˬ le teh‸, yawˇ 
hui hta‸ na nyi ve yoˬ. Yawˇ hui kawˆ jaˇ anˇ jaˇ leh, teˇ gʼaˇ leh teˇ gʼaˇ kʼoˆ 
da‸ ve, Chi hpaˇ a shu le. Mvuhˇ haw leh iˉ kaˆ ka‸ yawˇ tawˇ piˇ ve hkawˇ 
hta‸ na yuˬ ve law teh‸ kʼoˆ ve yoˬ. 

Neˇ geh ve Geˍraˍtaˆ chaw hta‸ gu na-e piˇ ve 

26Oˇ htaˇ yawˇ hui lehˬ, Gaˍliˍlehˇ mvuhˇmiˬ hta‸ tawˍ da‸ taˍ ve Geˍraˍtaˆ 
mvuhˇmiˬ lo gaˬ ve yoˬ. 
27Yawˇ miˬguiˬ hkʼoˆ lo gaˬ la ve teˇ yanˇ, venˇ oˇ ve awˬ hkʼaw lo neˇ geh ve 
chaw teˇ gʼaˇ yawˇ hta‸ ca ha‸ la ve yoˬ. Chaw oˇ ve lehˬ, awˬ yanˇ maw 
chaweh ve awˬ hkʼaw lo veu‸ kʼaˇ maˇ veu‸ leh, yehˬ awˬ hkʼaw lo ka‸ maˇ 
chehˇ. Chaw tuˍ hpfuh teˇ hpaˍ cawˬ kuiˬ lo tiˉ chehˇ taˍ ve yoˬ. 
28Chaw oˇ ve Yeˍsuˆ hta‸ gʼa mawˬ htaˇ kuˬ leh, yawˇ mehˆ gʼuˇ suhˍ boˆ sheˬ 
leh, Mvuh jaˇ ve Gʼuiˬsha ve Yaˇ hpu Yeˍsuˆ-oˬ, nawˬ ngaˬ hta‸ hkʼaˬ hkʼe caˉ 
da‸ le. Nawˬ ngaˬ hta‸ maˇ gʼa fawˉ mehˍ tuˬ ngaˬ nawˬ hta‸ lawˬ hkawˉ ve 
yoˬ teh‸, awˬ hkawˇ bvuhˬ chaweh kuˬ leh kʼoˆ piˇ ve yoˬ. 
29Awˬ lawn kʼo, yawˇ awˬ hkʼaw lo tawˆ kʼai tuˬ, neˇ cha‸ chiˆ oˇ ve hta‸ 
Yeˍsuˆ tawˇ piˇ taˍ ve yoˬ. Ponˬ laˬ htaˇ neˇ oˇ ve lehˬ, yawˇ hta‸ laiˉ pawˆ yuˬ 
tiˍ taˍ ve pa taw, shu yawˇ hta‸ hkʼa deh‸ yuˬ haw taˍ leh, sho caˆ leh sho 
kawˬ hta‸ yuˬ hpeh tiˍ taˍ ve htawˇ, hpeh taˍ ve oˇ ve teˇ hpaˍ hta‸ yawˇ 
gʼawˬ cheˆ leh, neˇ oˇ ve yawˇ hta‸ heh puiˉ hkʼaw lo gʼa‸ kʼai ve yoˬ. 
30Nawˬ aˬ hto‸ ma meh le teh‸ Yeˍsuˆ yawˇ hta‸ na nyi htaˇ, Ngaˬ ve awˬ meh 
lehˬ Leˍjonˍ yoˬ teh‸, yawˇ kʼaw‸ kʼoˆ piˇ ve yoˬ. Awˬ lawn kʼo, yawˇ awˬ 
hkʼaw lo neˇ maˇ maˇ chehˇ ve yoˬ. 
31Naˉ jaˇ ve teˇ kaˬ lo lo‸-e loˬ teh‸ Yeˍsuˆ yawˇ hui hta‸ tawˇ maˇ gʼa piˇ tuˬ, 
neˇ oˇ ve teˇ hpaˍ Yeˍsuˆ hta‸ lawˬ hkawˉ ve yoˬ. 
32Hkʼaw oˇ ve awˬ hkʼoˆ lo va‸ awˬ moˍ lonˉ kʼaˆ caˇ chehˇ ve yoˬ. Va‸ oˇ ve 
teˇ hpaˍ awˬ hkʼaw lo yawˇ hui gʼa geh tuˬ, yawˇ hta‸ lawˬ hkawˉ htaˇ, yawˇ 
yawˇ hui hta‸ a hkaw-anˬ piˇ ve yoˬ. 
33Hkʼe te leh, neˇ teˇ hpaˍ chaw oˇ ve awˬ hkʼaw lo tawˆ-e leh, va‸ teˇ hpaˍ awˬ 
hkʼaw lo lo‸-e ve yoˬ. Oˇ htaˇ, va‸ awˬ moˍ lonˉ lehˬ, miˬ haˍ kuiˬ lo gʼaˇ hte‸ 
gʼuiˇ ya‸-e leh, gʼuiˬ po hkʼaw lo lo‸-e leh kʼa suh peuˬ sheˬ ve yoˬ. 
34Va‸ hawˉ paˍ teˇ hpaˍ chi hkʼe hpeh‸ la ve hta‸ gʼa mawˬ htaˇ, yawˇ hui 
gʼuiˇ kʼo‸-e leh, awˬ lawn oˇ ve hta‸ venˇ hkʼaˆ teˇ hpaˍ awˬ hkʼaw lo ca hto 
piˇ ve yoˬ. 

35Hkʼe te leh, hkʼaˬ hkʼe hpeh‸ la ve awˬ lawn hta‸ gʼa shiˍ tuˬ, chaw teˇ hpaˍ 
ca nyi ve yoˬ. Yawˇ hui Yeˍsuˆ geh gaˬ la htaˇ, neˇ teˇ hpaˍ tawˆ kʼai peuˬ ve 
chaw teˇ gʼaˇ lehˬ, veu‸ kʼaˇ veu‸ deh leh, nyi ma awˉ lawˉ htaˇ hkʼa shuˍ shuˍ 
kʼaw‸ da‸ la leh Yeˍsuˆ hkui paˇ lo mui chehˇ ve hta‸ gʼa mawˬ ve teˇ yanˇ, 
yawˇ hui kawˆ jaˇ ve yoˬ. 
36Gʼa mawˬ taˍ ve chaw teˇ hpaˍ lehˬ, neˇ geh ve chaw oˇ ve teˇ gʼaˇ hkʼaˬ hkʼe 
te kʼaw‸ na-e la ve awˬ lawn yawˇ hui hta‸ hto piˇ ve yoˬ. 
37Oˇ htaˇ, Geˍraˍtaˆ mvuhˇmiˬ teˇ tawn awˬ hkʼaw lo hkʼa chehˇ ve chaw hkʼa 
peu-eˬ maˇ maˇ kawˆ jaˇ ve pa taw, Yeˍsuˆ yawˇ hui geh lo tawˆ kʼai tuˬ yawˇ 
hta‸ lawˬ hkawˉ ve yoˬ. Hkʼe te leh, Yeˍsuˆ haw lo‸ kʼoˍ hkʼaw lo‸-e leh kʼo‸-
e ve yoˬ. 
38Neˇ teˇ hpaˍ tawˆ kʼai peuˬ ve chaw lehˬ, yawˇ geh teˇ geh chehˇ tuˬ Yeˍsuˆ 
hta‸ lawˬ hkawˉ ve yoˬ. Ya‸ hkʼaˇ Yeˍsuˆ kʼoˆ piˇ ve, 
39Nawˬ ve aˉ hkʼaw lo kʼo‸-e leh, Gʼuiˬsha nawˬ hta‸ hkʼaˬ ma ga laˇ peuˬ ve 
awˬ lawn ca hto piˇ-oˆ teh‸ kʼoˆ leh, yawˇ hta‸ kʼo‸-e tcuh ve yoˬ. Hkʼe te leh 
yawˇ tawˆ kʼai leh, Yeˍsuˆ yawˇ hta‸ hkʼaˬ ma ga laˇ peuˬ ve awˬ lawn oˇ ve 
teˇ venˇ hkʼa peu-eˬ awˬ hkʼaw lo ca hto piˇ ve yoˬ. 

Yaˍiˉruˆ ve yaˇ miˇ leh Yeˍsuˆ ve aˉ po‸ hta‸ htawˇ ve yaˇ miˇ 

40Yeˍsuˆ kʼaw‸ gaˬ la ve teˇ yanˇ, chaw awˬ moˍ lonˉ yawˇ hta‸ dawˇ law chehˇ 
ve pa taw, ha lehˬ ha kʼa yawˇ hta‸ ha‸ yuˬ ve yoˬ. 
41Oˇ htaˇ, Yaˍiˉruˆ meh ve bon yehˬ awˬ hoˉ teˇ gʼaˇ laˬ ve yoˬ. Yawˇ lehˬ, 
Yeˍsuˆ hkui paˇ lo boˆ sheˬ leh, yawˇ ve aˉ hkʼaw lo laˬ tuˬ, Yeˍsuˆ hta‸ gʼaˇ 
hte‸ lawˬ hkawˉ ve yoˬ. 
42Awˬ lawn kʼo, a sha‸ teˇ chi nyiˇ hkʼaw‸ hkʼe gaˬ ve yawˇ ve yaˇ miˇ tiˍ suh 
la paˇ neˇ ve yoˬ. Yeˍsuˆ kʼai chehˇ ve teˇ yanˇ chaw awˬ moˍ lonˉ yawˇ hta‸ 
buiˆ heuˆ ca‸ heuˆ chehˇ ve yoˬ. 
43Oˇ htaˇ, teˇ chi nyiˇ hkʼaw‸ hkʼa gaˬ awˬ suhˍ ya‸ la leh naˬ chehˇ ve yaˇ miˇ 
teˇ gʼaˇ cawˬ ve yoˬ. Chaw teˇ gʼaˇ ka‸ yawˇ hta‸ gu na-e piˇ maˇ gʼa. 

44Yawˇ lehˬ Yeˍsuˆ awˬ hkʼaw‸ nawˉ hpawˇ lo laˬ leh, yawˇ ve aˉ po‸ awˬ caˍ 
hta‸ htawˇ ve teˇ yanˇ, yawˇ awˬ suhˍ ya‸ la ve teˇ cawˬ haˉ cheh sheˬ ve yoˬ. 
45Yeˍsuˆ lehˬ, Ngaˬ hta‸ a shu htawˇ ve le teh‸ na nyi ve yoˬ. Chaw chi ma ve 
lehˬ, Teˇ gʼaˇ ka‸ maˇ htawˇ teh‸ gʼawˬ chehˇ ve teˇ yanˇ, Peˍtruˆ kʼoˆ ve, 
Jawˇmawˇ-oˬ, chaw awˬ moˍ lonˉ nawˬ hta‸ buiˆ heuˆ ca‸ heuˆ chehˇ leh cehˍ 
cehˍ nuˆ nuˆ te chehˇ ve maˇ heˆ laˇ teh‸ kʼoˆ piˇ ve yoˬ. 
46Yeˍsuˆ lehˬ, Chaw teˇ gʼaˇ gʼaˇ ngaˬ hta‸ htawˇ ve yoˬ. Awˬ lawn kʼo, ngaˬ 
awˬ hkʼaw lo kanˇ paˆ tawˆ kʼai peuˬ ve hta‸ ngaˬ shiˍ ve yoˬ teh‸ kʼoˆ ve yoˬ. 
47Yaˇ miˇ oˇ ve lehˬ, va‸ taˍ maˇ hpeh‸ ve hta‸ shiˍ ve teˇ yanˇ, cheˇ ve awˬ 
hkʼaw lo Yeˍsuˆ mehˆ gʼuˇ suhˍ boˆ sheˬ leh, aˬ hto‸ ma pa taw yawˇ hta‸ 
htawˇ ve maˇ kʼoˆ, oˇ teˇ hkui awˬ hkʼaw lo yawˇ hkʼaˬ hkʼe te na-e la ve awˬ 
lawn maˇ kʼoˆ, chaw chi ma ve mehˆ gʼuˇ suhˍ yawˇ hta‸ kʼoˆ piˇ ve yoˬ. 
48Yeˍsuˆ lehˬ, Yaˇ miˇ-oˬ, nawˬ yonˍ ve teˇ ceuˬ lehˬ nawˬ hta‸ na-e la piˇ peuˬ. 
Dawˇ sha ve awˬ hkʼaw lo kʼo‸-e loˬ teh‸, yawˇ hta‸ kʼoˆ piˇ ve yoˬ. 
49Yawˇ oˇ hkʼe kʼoˆ chehˇ htaˇ, bon yehˬ awˬ hoˉ teˇ gʼaˇ ve yehˬ lo laˬ ve chaw 
teˇ gʼaˇ kʼoˆ ve, Nawˬ ve yaˇ miˇ suh peuˬ. Saˍ la‸ hta‸ taˇ kʼaw‸ sho‸ sha‸ piˇ 
loˬ teh‸ kʼoˆ piˇ ve yoˬ. 
50Tawˇ hkawˇ oˇ ve hta‸ Yeˍsuˆ gʼa kaˇ htaˇ, bon yehˬ awˬ hoˉ teˇ gʼaˇ hta‸, 
Taˇ kawˆ. Yonˍ ve tiˉ te-o. Yawˇ na-e la tuˬ yoˬ teh‸ kʼoˆ piˇ ve yoˬ. 
51Yehˬ lo yawˇ gaˬ la ve teˇ yanˇ, Peˍtruˆ, Yoˇhanˬ, Yaˍkoˆ leh, yaˇ miˇ ve awˬ 
pa awˬ e hta‸ maˇ heˆ kʼo, yawˇ geh teˇ geh yehˬ hkʼaw lo teˇ gʼaˇ hta‸ ka‸ 
maˇ lo‸-e tcuh. 
52Yaˇ miˇ hta‸ pa taw chaw hkʼa peu-eˬ hawˬ leh paˆ hawˬ chehˇ ve yoˬ. 
Yeˍsuˆ lehˬ, Taˇ hawˬ. Yawˇ suh ve maˇ heˆ. Zuh‸ muiˉ kʼa chehˇ ve yoˬ teh‸ 
kʼoˆ ve yoˬ. 
53Yaˇ miˇ oˇ ve suh peuˬ ve hta‸ yawˇ hui shiˍ ve pa taw, yawˇ hui hta‸ gʼuiˬ 
ve yoˬ. 

54Yaˇ miˇ ehˉ ve la‸ sheh hta‸ yawˇ vawˆ leh, Yaˇ miˇ ehˉ-oˬ, tu la-o teh‸ kuˬ 
leh kʼoˆ piˇ ve yoˬ. 
55Oˇ htaˇ, yawˇ ve co ha kʼaw‸ la leh, teˇ cawˬ haˉ yawˇ tu la ve yoˬ. Yawˇ hta
‸ caˇ tuˬ caˍ piˇ-oˆ teh‸, Yeˍsuˆ kʼoˆ piˇ ve yoˬ. 
56Yaˇ ehˉ ve awˬ pa awˬ e lehˬ, anˇ jaˇ ve yoˬ. Hpeh‸ la ve awˬ lawn chi, chaw 
teˇ gʼaˇ hta‸ ka‸ maˇ gʼa hto piˇ tuˬ, yawˇ yawˇ huiˉ maˬ hta‸ tawˇ piˇ taˍ ve 
yoˬ. 

Luˉka‸ li‸ 9 

Tcuh yaˇ teˇ chi nyiˇ gʼaˇ hta‸ kʼai tcuh ve 

1Oˇ ve hkʼaw‸ nawˉ, tcuh yaˇ teˇ chi nyiˇ gʼaˇ hta‸ yawˇ kuˬ yuˬ leh, neˇ hkʼa 
peu-eˬ hta‸ gʼaˇ tuˬ maˇ kʼoˆ, naˬ ve gawˬ ve teˇ hpaˍ hta‸ gu na-e piˇ tuˬ maˇ 
kʼoˆ, yawˇ hui hta‸ kanˇ paˆ piˇ ve yoˬ. 
2Gʼuiˬsha ve mvuhˇmiˬ awˬ lawn maˍ piˇ tuˬ maˇ kʼoˆ, chaw naˬ hta‸ gu na-e 
piˇ tuˬ maˇ kʼoˆ, yawˇ yawˇ hui hta‸ kʼai tcuh ve yoˬ. 
3Yawˇ kʼoˆ ve, Ya‸ kʼaw kʼaˉ awˬ pon te‸ chiˉ taˇ yuˬ kʼai. Juˇ fuiˍ, miˉ chaw, 
hkaoˍmonˇ leh hpu taˇ yuˬ kʼai. 
4Yehˬ hkʼaˬ ve teˇ yehˬ awˬ hkʼaw lo nawˬ hui lo‸-e ve maˇ kʼoˆ, venˇ oˇ ve awˬ 
hkʼaw lo maˇ tawˆ kʼai sheˍ ve ceh ceh, yehˬ oˇ ve awˬ hkʼaw lo chehˇ taˍ-o‸. 
5Venˇ oˇ ve awˬ hkʼaw lo nawˬ hui tawˆ kʼai ve teˇ yanˇ, nawˬ hui hta‸ maˇ ha
‸ yuˬ ve chaw hui ve awˬ lawn shu hta‸ shaˉ hkiˆ te maˍ piˇ tuˬ, hkui taw 
kʼaw hta‸ ngawˉ taˍ ve je‸ meu-e hta‸ hpi baˬ taˉ-oˆ teh‸ kʼoˆ piˇ ve yoˬ. 
6Hkʼe te leh yawˇ hui tawˆ kʼai leh, teˇ hkʼaˆ peuˬ teˇ hkʼaˆ lo ha lehˬ ve bon 
hkawˇ ca maˍ piˇ leh, teˇ kaˬ le le lo chaw naˬ teˇ hpaˍ hta‸ gu na-e piˇ ve yoˬ. 

Baˆtiˆsaˬ piˇ paˍ Yoˇhanˬ suh ve 

7Chi hkʼe hpeh‸ la ve awˬ lawn hkʼa peu-eˬ hta‸ jawˇmawˇ Heˍroˆ gʼa kaˇ htaˇ, 
yawˇ a ciˉ ka‸ dawˇ maˇ tawˆ ve yoˬ. Awˬ lawn kʼo, chaw teˇ hpaˍ hpaˍ lehˬ, 
Yoˇhanˬ suh kuiˬ lo kʼaw‸ te‸ tu la peuˬ teh‸ kʼoˆ ve yoˬ. 

8Teˇ hpaˍ hpaˍ lehˬ, Eˇliˇya‸ tawˆ la peuˬ teh‸ kʼoˆ ve yoˬ. Awˬ kaˍ awˬ nu teˇ 
hpaˍ hpaˍ lehˬ, Aˬ sho-eˬ htaˇ ve Gʼuiˬsha ve tcuh kaˍ paˍ teˇ gʼaˇ gʼaˇ kʼaw‸ te‸ 
la peuˬ teh‸ kʼoˆ ve yoˬ. 
9Heˍroˆ kʼoˆ ve, Yoˇhanˬ hta‸ ngaˬ oˉ kʼoˍ tawˆ peuˬ. Chi taw taw te chehˇ ve 
awˬ lawn hta‸ ngaˬ gʼa kaˇ ve chaw chi teˇ gʼaˇ lehˬ, a shu leh naˍ teh‸ kʼoˆ 
leh, Yeˍsuˆ hta‸ gʼa mawˬ tuˬ ca ve yoˬ. 

Chaw ngaˇ hinˉ gʼaˇ hta‸ caˍ piˇ ve 

10Oˇ htaˇ, tcuh yaˇ hui kʼaw‸ gaˬ la leh, yawˇ hui hkʼa te taˍ ve teˇ hpaˍ awˬ 
lawn Yeˍsuˆ hta‸ kʼaoˍ maˍ piˇ ve yoˬ. Yawˇ lehˬ, yawˇ hui hta‸ ceh tiˉ ta‸ iˉ 
kuˬ yuˬ leh, Behˇsehˇdaˆ teh‸ kʼoˆ ve venˇ lo kʼai ve yoˬ. 
11Chaw awˬ moˍ lonˉ teˇ hpaˍ gʼa shiˍ htaˇ, yawˇ awˬ hkʼaˇ suh kʼai ve yoˬ. 
Yawˇ yawˇ hui hta‸ ha‸ yuˬ leh, Gʼuiˬsha ve mvuhˇ miˬ awˬ lawn maˍ piˇ leh, 
gu na-e piˇ tuˬ loˍ ve chaw teˇ hpaˍ hta‸ yawˇ gu na-e piˇ ve yoˬ. 
12Mvuhˇ hpeu‸ la htaˇ tcuh yaˇ teˇ chi nyiˇ gʼaˇ yawˇ geh laˬ leh kʼoˆ ve, Chaw 
awˬ moˍ lonˉ chi lehˬ, awˬ paˇ awˬ kui lo cawˬ ve hkʼaˆ hkʼaw pan hkʼaw lo ca 
haˉ leh, caˇ tuˬ dawˬ tuˬ ca vuiˬ caˇ-e tuˬ, yawˇ hui hta‸ hpehˇ piˇ-oˆ. Awˬ 
lawn kʼo, choˬ kaˬ lehˬ heh puiˉ hkʼaw hpeh‸ ve yoˬ teh‸ yawˇ hta‸ kʼoˆ piˇ ve 
yoˬ. 
13Ya‸ hkʼaˇ yawˇ lehˬ, Nawˬ hui teˇ hpaˍ yawˇ hui hta‸ caˍ piˇ-oˆ teh‸, yawˇ 
hui hta‸ kʼaw‸ kʼoˆ piˇ ve yoˬ. Yawˇ hui kʼaw‸ kʼoˆ ve, Chaw chi ma ve awˬ 
pon ngaˬ hui caˇ tuˬ dawˬ tuˬ maˇ ca vuiˬ ve kʼo, ngaˬ hui geh hkaoˍmonˇ ngaˇ 
diˬ leh ngaˇ nyiˇ hkeh ceh tiˉ cawˬ ve yoˬ teh‸ kʼoˆ piˇ ve yoˬ. 
14(Awˬ lawn kʼo, hawˉ hkʼaˆ ceh tiˉ ngaˇ hinˉ gʼaˇ hkʼe cawˬ ve yoˬ.) Oˇ htaˇ 
Yeˍsuˆ lehˬ, Chaw chi teˇ hpaˍ hta‸, teˇ moˍ ve ngaˇ chi gʼaˇ hkʼe, awˬ moˍ awˬ 
moˍ te mui tcuh-o teh‸, yawˇ yawˇ ve awˬ la‸ gʼawˇ hui hta‸ kʼoˆ piˇ ve yoˬ. 
15Yawˇ hui htawˇ oˇ hkʼe te leh, chaw hkʼa peu-eˬ hta‸ mui tcuh ve yoˬ. 
16Yeˍsuˆ lehˬ hkaoˍmonˇ oˇ ve ngaˇ diˬ leh ngaˇ oˇ ve nyiˇ hkeh hta‸ yuˬ peuˬ 
hkʼaw‸ nawˉ, mvuhˇ naw ma lo chiˇ nyi leh bon hta‸ chiˇ mvuh ve yoˬ. Oˇ ve 

teˇ hpaˍ hta‸ yawˇ hkʼeh‸ sheˬ leh, chaw chi ma ve mehˆ gʼuˇ suhˍ ca teh piˇ 
tuˬ, awˬ la‸ gʼawˇ teˇ hpaˍ hta‸ piˇ ve yoˬ. 
17Oˇ htaˇ, chaw hkʼa peu-eˬ hkʼa bvuhˆ gʼa caˇ ve yoˬ. Yawˇ hui caˇ leuˉ ve teˇ 
hpaˍ hta‸ kʼaw‸ gʼawˆ ve teˇ yanˇ, teˇ chi nyiˇ hkʼawˍ lawˇ gʼa ve yoˬ. 

Yeˍsuˆ awˬ lawn Peˍtruˆ shaˉ hkiˆ hkanˍ ve 

18Teˇ pawˆ htaˇ, Yeˍsuˆ teˇ gʼaˇ tiˉ bon lawˬ chehˇ ve teˇ yanˇ, awˬ la‸ gʼawˇ teˇ 
hpaˍ htawˇ yawˇ geh chehˇ taˍ ve yoˬ. Oˇ htaˇ, yawˇ yawˇ hui hta‸ na nyi ve, 
Chaw chi ma ve ngaˬ hta‸ a shu hpeh‸ ve teh‸ kʼoˆ ve le. 
19Yawˇ hui kʼaw‸ kʼoˆ ve, Chaw teˇ hpaˍ hpaˍ nawˬ hta‸ baˆtiˆsaˬ piˇ paˍ 
Yoˇhanˬ yoˬ teh‸ kʼoˆ ve, teˇ hpaˍ hpaˍ Eˇliˇya‸ yoˬ teh‸ kʼoˆ ve, peuˬ leh teˇ 
hpaˍ hpaˍ aˬ sho-eˬ htaˇ ve Gʼuiˬsha ve tcuh kaˍ paˍ teˇ gʼaˇ gʼaˇ kʼaw‸ te‸ tu 
la ve teh‸ nawˬ hta‸ kʼoˆ ve yoˬ. 
20Oˇ htaˇ Yeˍsuˆ lehˬ, Nawˬ hui teˇ hpaˍ ngaˬ hta‸ a shu hpeh‸ ve teh‸ kʼoˆ ve 
le teh‸, yawˇ hui hta‸ na nyi ve teˇ yanˇ, Nawˬ lehˬ Gʼuiˬsha ve Hkri‸ hpeh‸ 
ve yoˬ teh‸ Peˍtruˆ kʼaw‸ kʼoˆ piˇ ve yoˬ. 
21Awˬ lawn chi chaw teˇ gʼaˇ hta‸ ka‸ maˇ gʼa hto piˇ tuˬ, yawˇ yawˇ hui hta‸ 
kʼoˆ piˇ leh, tawˇ hehnˇ chaweh piˇ taˍ ve yoˬ. 
22Peuˬ leh yawˇ kʼoˆ ve, Chaw yaˇ ve Yaˇ hpu lehˬ, laiˉ ceuˬ gʼa tu‸ gʼa hkanˍ 
tuˬ yoˬ. Awˬ hoˉ chaw mawˇ teˇ hpaˍ, paw hkuˇ lonˉ teˇ hpaˍ leh, li‸ bvuh‸ 
paˍ teˇ hpaˍ yawˇ hta‸ chiˇ baˬ leh tiˇ pehˍ tuˬ yoˬ. Shehˆ nyi teˇ nyi gaˬ kʼo, 
yawˇ kʼaw‸ te‸ tu la tuˬ yoˬ teh‸ kʼoˆ piˇ ve yoˬ. 

A shu yawˇ ve la‸ ka gʼa taˆ ve awˬ lawn 

23Chi hkʼoˆ ka‸, yawˇ hui hkʼa peu-eˬ hta‸ yawˇ kʼoˆ piˇ ve, Chaw teˇ gʼaˇ gʼaˇ 
ngaˬ hkʼaˇ suh laˬ gaˇ ve kʼo, a shu yawˇ ve a loˍ hta‸ baˬ taˉ leh, teˇ nyi le le 
a shu yawˇ ve la‸ ka hta‸ taˆ leh ngaˬ hkʼaˇ suh laˬ-o‸. 
24Awˬ lawn kʼo, hkʼaˬ ve chaw teˇ gʼaˇ maˇ kʼoˆ, a shu yawˇ ve a sha‸ hta‸ ponˬ 
piˇ gaˇ ve kʼo, yawˇ ve a sha‸ shonˇ tuˬ yoˬ. Ya‸ hkʼaˇ, hkʼaˬ ve chaw teˇ gʼaˇ 
maˇ kʼoˆ, ngaˬ awˬ pon a sha‸ shonˇ ve kʼo, yawˇ ve a sha‸ hta‸ ponˬ piˇ tuˬ 
yoˬ. 

25Chaw teˇ gʼaˇ gʼaˇ miˬguiˬ hkʼa peu-eˬ hta‸ gʼa htawˇ, yawˇ ve a sha‸ luˬ kʼai 
shonˇ kʼai ve kʼo, aˬ hto‸ ma awˬ bon cawˬ le. 
26Awˬ lawn kʼo, chaw hkʼaˬ ve teˇ gʼaˇ maˇ kʼoˆ, ngaˬ hta‸ leh ngaˬ ve tawˇ 
hkawˇ hta‸ ya‸ taw ve kʼo, chaw yaˇ ve Yaˇ hpu lehˬ yawˇ ve awˬ me‸ awˬ 
hponˇ, Awˬ pa ve awˬ me‸ awˬ hponˇ leh da‸ kehˬ ve mvuhˇ naw ma tcuh yaˇ 
hui ve awˬ me‸ awˬ hponˇ awˬ hkʼaw lo laˬ ve teˇ yanˇ, chaw oˇ ve hta‸ ya‸ 
taw tuˬ yoˬ. 
27Ngaˬ nawˬ hui hta‸ awˬ tehˬ awˬ na kʼoˆ laˇ ve, choˬ kaˬ lo huˉ chehˇ ve 
chaw teˇ hpaˍ hpaˍ lehˬ, Gʼuiˬsha ve mvuhˇmiˬ hta‸ maˇ gʼa mawˬ sheˍ ve ceh 
ceh, maˇ gʼa suh teh‸ yawˇ kʼoˆ piˇ ve yoˬ. 

Yeˍsuˆ awˬ ho‸ awˬ han pa ve 

28Yeˍsuˆ oˇ hkʼe kʼoˆ peuˬ hkʼaw‸ nawˉ, hiˉ nyi hkʼe gaˬ la leh, yawˇ lehˬ 
Peˍtruˆ, Yoˇhanˬ leh Yaˍkoˆ hui hta‸ shiˍ veu leh bon lawˬ tuˬ hkʼaw pui hkʼoˆ 
lo taˆ-e ve yoˬ. 
29Yawˇ bon lawˬ chehˇ ve teˇ yanˇ, yawˇ ve mehˆ hpfuhˇ awˬ ho‸ awˬ han pa 
leh, yawˇ ve veu‸ kʼaˇ htawˇ, hpu jaˇ leh awˬ gʼeuˆ ba jaˇ ve yoˬ. 
30Oˇ htaˇ, Moˉseˍ leh Eˇliˇya‸ lehˬ, awˬ me‸ awˬ hponˇ awˬ hkʼaw lo tawˆ la 
leh, 
31Yeˍruˆsaˍlehnˍ venˇ awˬ hkʼaw lo Yeˍsuˆ yawˇ gʼa suh tuˬ ve awˬ lawn yawˇ 
geh na‸ uˉ te da‸ ve yoˬ. 
32Peˍtruˆ leh yawˇ ve awˬ chawˇ nyiˇ gʼaˇ zuh‸ muiˉ geu‸ jaˇ leh zuh‸ muiˉ jo 
ve yoˬ. Ya‸ hkʼaˇ, yawˇ hui hkʼa deh‸ kʼaw‸ nawˇ la leh, Yeˍsuˆ ve awˬ me‸ 
awˬ hponˇ leh, yawˇ geh huˉ taˍ ve chaw nyiˇ gʼaˇ hta‸ gʼa mawˬ ve yoˬ. 
33Chaw oˇ ve nyiˇ gʼaˇ Yeˍsuˆ hta‸ hpaˆ da‸ kʼai chehˇ ve teˇ yanˇ, Peˍtruˆ 
yawˇ hta‸ kʼoˆ piˇ ve, Jawˇmawˇ-oˬ, ngaˬ hui choˬ kaˬ chehˇ ve lehˬ, da‸ ve 
yoˬ. Ngaˬ hui aˉ po kʼo shehˆ shiˍ te tuˬ yoˬ. Nawˬ awˬ pon teˇ shiˍ, Moˉseˍ awˬ 
pon teˇ shiˍ leh Eˇliˇya‸ awˬ pon teˇ shiˍ te tuˬ yoˬ teh‸, maˇ nawˇ maˇ hteh 
hpeh‸ ve awˬ hkʼaw lo kʼoˆ ve yoˬ. 

34Yawˇ chi hkʼe kʼoˆ chehˇ ve teˇ yanˇ, moˬ yawˇ hui hta‸ hoˆ taˍ beh taˍ ve 
yoˬ. Moˬ yawˇ hui hta‸ hoˆ taˍ ve teˇ yanˇ, yawˇ hui kawˆ jaˇ ve yoˬ. 
35Moˬ oˇ ve awˬ hkʼaw lo awˬ hkawˇ bvuhˬ la leh kʼoˆ ve, Chaw chi lehˬ, ngaˬ 
leuˆ yuˬ taˍ ve ngaˬ ve Yaˇ hpu hpeh‸ ve yoˬ. Yawˇ ve tawˇ hkawˇ hta‸ na yuˬ-
o‸ teh‸ kʼoˆ ve yoˬ. 
36Awˬ hkawˇ oˇ ve bvuhˬ la ve teˇ yanˇ, Yeˍsuˆ teˇ gʼaˇ tiˉ chehˇ taˍ ve hta‸ 
yawˇ hui gʼa mawˬ ve yoˬ. yawˇ hui ta‸ iˉ chehˇ taˍ leh, yawˇ hui gʼa mawˬ ve 
teˇ hpaˍ awˬ lawn, awˬ nyi awˬ haˉ oˇ ve teˇ hpaˍ awˬ hkʼaw lo chaw teˇ gʼaˇ 
hta‸ ka‸ yawˇ hui maˇ hto piˇ. 

Paw‸ hpeuˆ ve yaˇ paˍ ehˉ teˇ gʼaˇ hta‸ Yeˍsuˆ gu na-e piˇ ve 

37Awˬ hkʼaw‸ nawˉ teˇ nyi yawˇ hui hkʼaw pui hkʼoˆ lo ya‸ la htaˇ, chaw awˬ 
moˍ lonˉ yawˇ hta‸ ca ha‸ la ve yoˬ. 
38Oˇ htaˇ, chaw awˬ moˍ lonˉ awˬ hkʼaw lo chehˇ ve chaw teˇ gʼaˇ kuˬ leh kʼoˆ 
ve, Saˍ la‸-oˬ, ngaˬ ve yaˇ paˍ hta‸ nyi laˇ tuˬ, ngaˬ nawˬ hta‸ lawˬ hkawˉ ve 
yoˬ. Awˬ lawn kʼo, yawˇ lehˬ ngaˬ ve yaˇ tiˍ hpeh‸ ve yoˬ. 
39Yawˇ neˇ geh leh, neˇ yawˇ hta‸ yuˬ tiˍ taˍ ve teˇ yanˇ, yawˇ teˇ cawˬ haˉ kuˬ 
leh, paw‸ hpeuˆ leh awˬ fuˇ tawˆ la ve yoˬ. Yaˇ ehˉ naˬ jaˇ htaˇ hkʼa gaˬ gʼaˇ 
hte‸ fawˉ mehˍ piˇ peuˬ htaˇ heh‸ tawˆ kʼai ve yoˬ. 
40Neˇ oˇ ve hta‸ gʼa‸ kʼoˬ tuˬ nawˬ ve awˬ la‸ gʼawˇ hui hta‸ ngaˬ lawˬ hkawˉ 
ve htawˇ, yawˇ hui te maˇ gʼa teh‸ yawˇ kʼoˆ ve yoˬ. 
41Yeˍsuˆ kʼaw‸ kʼoˆ ve, Yonˍ ve maˇ cawˬ leh nyi ma hpfuhˆ puiˉ ve chaw chi 
teˇ co-e, ngaˬ nawˬ hui geh hkʼaˬ maw gʼa chehˇ leh gʼa yeunˇ hkanˍ tuˬ sheˍ 
le. Nawˬ ve yaˇ paˍ hta‸ choˬ kaˬ yuˬ laˬ-o‸ teh‸ kʼoˆ piˇ ve yoˬ. 
42Yaˇ paˍ oˇ ve laˬ chehˇ ve teˇ yanˇ ka‸, neˇ yawˇ hta‸ ca‸ baˬ leh paw‸ hpeuˆ 
piˇ lawˬ ve yoˬ. Yeˍsuˆ lehˬ, neˇ cha‸ chiˆ oˇ ve hta‸ deˇ leh, yaˇ ehˉ hta‸ gu 
na-e piˇ peuˬ hkʼaw‸ nawˉ, awˬ pa hta‸ kʼaw‸ chiˇ a‸ piˇ ve yoˬ. 
43Oˇ htaˇ chaw hkʼa peu-eˬ lehˬ, Gʼuiˬsha ve uiˍ jaˇ mvuh jaˇ ve kanˇ paˆ hta‸ 
gʼa mawˬ leh anˇ ve yoˬ. 

Yeˍsuˆ yawˇ gʼa suh tuˬ ve awˬ lawn teˇ pawˆ kʼaw‸ hto piˇ ve 

44Yawˇ hkʼa te ve kanˉ teˇ hpaˍ hta‸ chaw hkʼa peu-eˬ anˇ chehˇ ve teˇ yanˇ, 
yawˇ ve awˬ la‸ gʼawˇ teˇ hpaˍ hta‸ yawˇ kʼoˆ piˇ ve, Tawˇ hkawˇ chi teˇ hpaˍ 
hta‸ hkʼa deh‸ na leh tawnˇ taˍ-o‸. Chaw yaˇ ve Yaˇ hpu lehˬ, chaw yaˇ hui 
ve la‸ sheh awˬ hkʼaw lo chiˇ a‸ ve hta‸ gʼa hkanˍ ve awˬ yanˇ neˇ la peuˬ teh
‸ kʼoˆ ve yoˬ. 
45Tawˇ hkawˇ oˇ ve hta‸ yawˇ hui na maˇ gʼa. Yawˇ hui na maˇ gʼa tuˬ faˉ taˍ 
ve yoˬ. Ya‸ hkʼaˇ awˬ lawn oˇ ve hta‸ yawˇ hui na nyi maˇ haˆ. 

Hkʼaˬ ve teˇ gʼaˇ shu a‸ kehˉ uiˍ ve le 

46Oˇ htaˇ, yawˇ hui awˬ hkʼaw lo hkʼaˬ ve teˇ gʼaˇ shu a‸ kehˉ uiˍ ve le teh‸, teˇ 
gʼaˇ leh teˬ gʼaˇ tawˇ gʼawˬ da‸ ve yoˬ. 
47Yeˍsuˆ lehˬ, yawˇ hui ve nyi ma hkʼaw dawˇ taˍ ve teˇ hpaˍ hta‸ shiˍ ve teˇ 
yanˇ, yaˇ ehˉ teˇ gʼaˇ hta‸ yawˇ yuˬ leh, yawˇ awˬ paˇ lo huˉ tcuh taˍ peuˬ 
hkʼaw‸ nawˉ yawˇ hui hta‸ kʼoˆ piˇ ve, 
48Yaˇ ehˉ chi hta‸ ngaˬ ve awˬ meh awˬ hkʼaw lo ha‸ yuˬ ve chaw hkʼaˬ ve teˇ 
gʼaˇ maˇ kʼoˆ, ngaˬ hta‸ ha‸ yuˬ ve yoˬ. Ngaˬ hta‸ ha‸ yuˬ ve chaw lehˬ ngaˬ 
hta‸ peu laˇ shehˍ hpaˇ hta‸ ha‸ yuˬ ve yoˬ. Awˬ lawn kʼo, nawˬ hui awˬ 
hkʼaw lo shu a‸ kehˉ i ve chaw teˇ gʼaˇ lehˬ, shu a‸ kehˉ uiˍ ve chaw teˇ gʼaˇ 
hpeh‸ ve yoˬ teh‸ kʼoˆ ve yoˬ. 

Canˇ paˍ hpawˇ maˇ chehˇ ve chaw ngaˬ hui hpawˇ chehˇ ve 

49Oˇ htaˇ Yoˇhanˬ kʼaw‸ kʼoˆ ve, Jawˇ mawˇ-oˬ, chaw teˇ gʼaˇ nawˬ ve awˬ meh 
hta‸ cuˇ leh neˇ teˇ hpaˍ hta‸ gʼa‸ kʼoˬ chehˇ ve hta‸ ngaˬ hui gʼa mawˬ ve 
yoˬ. Yawˇ ngaˬ hui geh teˇ geh laˬ ve chaw maˇ heˆ ve pa taw, ngaˬ hui yawˇ 
hta‸ tawˍ taˍ ve yoˬ teh‸ kʼoˆ piˇ ve yoˬ. 
50Yeˍsuˆ kʼaw‸ kʼoˆ ve, Yawˇ hta‸ taˇ tawˍ taˍ. Nawˬ hui ve canˇ paˍ hpawˇ 
maˇ chehˇ ve chaw teˇ gʼaˇ lehˬ, nawˬ hui hpawˇ chehˇ ve chaw hpeh‸ ve yoˬ 
teh‸ yawˇ hta‸ kʼoˆ piˇ ve yoˬ. 

Yaˍkoˆ leh Yoˇhanˬ hta‸ Yeˍsuˆ deˇ ve 

51Mvuhˇ naw ma lo yawˇ hta‸ chiˇ taˆ-e ve awˬ nyi awˬ haˉ neˇ la ve teˇ yanˇ, 
Yeˍruˆsaˍlehnˍ venˇ lo kʼai tuˬ yawˇ dawˇ cheˆ taˍ leh kʼai ve yoˬ. 

52Yawˇ awˬ gʼuˇ suhˍ tcuh yaˇ teˇ hpaˍ hta‸ kʼai tcuh leh, yawˇ awˬ pon gu taˍ 
tuˬ, Saˍmaˍriˆ chaw hui ve hkʼaˆ teˇ hkʼaˆ awˬ hkʼaw lo yawˇ hui lo‸-e ve yoˬ. 
53Yawˇ Yeˍruˆsaˍlehnˍ venˇ lo kʼai chehˇ ve hta‸ pa taw, chaw oˇ ve teˇ hpaˍ 
yawˇ hta‸ maˇ ha‸ yuˬ. 
54Yawˇ ve awˬ la‸ gʼawˇ Yaˍkoˆ leh Yoˇhanˬ chi hta‸ gʼa mawˬ ve teˇ yanˇ, 
Jawˇmawˇ-oˬ, mvuhˇ naw ma lo aˬ miˍ ce la leh yawˇ hui hta‸ to‸ baˬ tuˬ, 
nawˬ ngaˬ huiˉ maˬ hta‸ te tcuh laˇ gaˇ leh laˇ teh‸ kʼoˆ piˇ ve yoˬ. 
55Yeˍsuˆ kʼaw‸ hpfuhˆ nyi leh yawˇ huiˉ maˬ hta‸ deˇ ve yoˬ. 
56Peuˬ leh yawˇ hui awˬ kaˍ awˬ nu teˇ hkʼaˆ lo kʼai ve yoˬ. 

Yeˍsuˆ hkʼaˇ suh kʼai gaˇ ve chaw teˇ hpaˍ 

57Yawˇ hui ya‸ kʼaw kʼaˉ lo kʼai chehˇ htaˇ, chaw teˇ gʼaˇ lehˬ, Nawˬ hkʼaˬ lo 
kʼai ve maˇ kʼoˆ, nawˬ hkʼaˇ suh ngaˬ kʼai tuˬ yoˬ teh‸ yawˇ hta‸ kʼoˆ piˇ ve 
yoˬ. 
58Yeˍsuˆ kʼoˆ ve, Heh hpuiˇ teˇ hpaˍ lehˬ, awˬ kʼoˍ cawˬ ve yoˬ. Mvuhˇ hpe lo 
poˬ ve ngaˆ teˇ hpaˍ htawˇ, zuh‸ kuiˬ cawˬ ve yoˬ. Ya‸ hkʼaˇ, chaw yaˇ ve Yaˇ 
hpu lehˬ, oˉ kʼoˍ taˍ kuiˬ ka‸ maˇ cawˬ teh‸ yawˇ hta‸ kʼoˆ piˇ ve yoˬ. 
59Awˬ kaˍ awˬ nu chaw teˇ gʼaˇ hta‸, Ngaˬ hkʼaˇ suh laˬ-o‸ teh‸ yawˇ kʼoˆ piˇ 
ve teˇ yanˇ, chaw oˇ ve lehˬ, Ngaˬ ve awˬ pa hta‸ awˉ lawˉ ca tuˍ piˇ tuˬ a 
hkaw-anˬ a ciˉ pe‸ laˇ sheˍ teh‸ kʼoˆ piˇ ve yoˬ. 
60Yeˍsuˆ kʼaw‸ kʼoˆ ve, Chaw suh teˇ hpaˍ lehˬ, yawˇ hui hkʼaˇ yawˇ hui chaw 
suh hta‸ tuˍ piˇ lawˬ-o‸. Ya‸ hkʼaˇ nawˬ awˍ hkʼe kʼai leh, Gʼuiˬsha ve 
mvuhˇmiˬ awˬ lawn ca maˍ piˇ-oˆ teh‸, yawˇ hta‸ kʼoˆ piˇ ve yoˬ. 
61Awˬ kaˍ awˬ nu chaw teˇ gʼaˇ lehˬ, Jawˇ mawˇ-oˬ, nawˬ hkʼaˇ suh ngaˬ kʼai 
tuˬ yoˬ. Ya‸ hkʼaˇ, awˉ lawˉ htaˇ ngaˬ yehˬ hkʼaw ve chaw teˇ hpaˍ hta‸ ca hto 
piˇ taˉ tuˬ a hkaw-anˬ a ciˉ pe‸ laˇ sheˍ teh‸ kʼoˆ ve yoˬ. 
62Yeˍsuˆ kʼoˆ ve, Laˇ hpuiˇ tuˇ hta‸ vawˆ taˍ leh hkʼaw‸ nawˉ hpfuhˆ nyi ve 
chaw lehˬ, Gʼuiˬsha ve mvuhˇmiˬ hta‸ maˇ keunˍ teh‸ yawˇ hta‸ kʼoˆ piˇ ve 
yoˬ. 

Luˉka‸ li‸ 10 

Awˬ la‸ gʼawˇ suhˍ chi gʼaˇ hta‸ kʼai tcuh ve 

1Oˇ ve hkʼaw‸ nawˉ Jawˇmawˇ Yeˍsuˆ lehˬ, awˬ kaˍ awˬ nu awˬ la‸ gʼawˇ suhˍ 
chi gʼaˇ hta‸ leuˆ yuˬ leh, yawˇ awˬ to kʼai tuˬ ve venˇ hkʼaˆ teˇ kaˬ le le lo 
nyiˇ gʼaˇ teˇ kaˬ nyiˇ gʼaˇ teˇ kaˬ yawˇ awˬ gʼuˇ suhˍ kʼai tcuh ve yoˬ. 
2Yawˇ yawˇ hui hta‸ kʼoˆ piˇ ve, Caˬ gʼeu‸ tuˬ cawˬ maˇ jaˇ ve ka‸, caˬ gʼeu‸ 
shehˍ hpaˇ hui a ciˉ ceh tiˉ cawˬ ve yoˬ. Hkʼe te leh, yawˇ ve caˬ gʼeu‸ kuiˬ lo 
caˬ gʼeu‸ shehˍ hpaˇ peu laˇ tuˬ, Awˬ shehˍ hpaˇ geh bon lawˬ-o‸. 
3Nawˬ hui kʼai loˬ. Nawˬ hui yawˬ ehˉ hkʼe hpeh‸ leh, veˬ awˬ moˍ awˬ hkʼaw 
lo ngaˬ nawˬ hui hta‸ kʼai tcuh ve yoˬ. 
4Hpu guˉ pi, miˉ chaw leh hkuiˉ nuˆ teˇ hpaˍ hta‸ taˇ pfuhˇ kʼai. Ya‸ kʼaw kʼaˉ 
lo kʼai chehˇ htaˇ, shu hta‸ hpuˇ da‸ ve teˇ yanˇ tawˇ taˇ yaw. 
5Yehˬ hkʼaˬ ve teˇ yehˬ awˬ hkʼaw lo maˇ kʼoˆ, nawˬ hui lo‸-e ve teˇ yanˇ, Yehˬ 
chi awˬ hkʼaw lo dawˇ sha gaˇ sha ve teˇ ceuˬ cawˬ piˇ-oˆ teh‸ awˉ lawˉ kʼoˆ 
piˇ-oˆ. 
6Yehˬ oˇ ve awˬ hkʼaw lo dawˇ sha gaˇ sha ve yaˇ teˇ gʼaˇ gʼaˇ cawˬ ve kʼo, 
nawˬ ve dawˇ sha gaˇ sha ve teˇ ceuˬ yawˇ awˬ hkʼoˆ gaˬ tuˬ yoˬ. Maˇ cawˬ ve 
kʼo, nawˬ hui geh kʼaw‸ kʼaw‸ la tuˬ yoˬ. 
7Yehˬ oˇ ve awˬ hkʼaw lo ceh tiˉ chehˇ taˍ leh, yawˇ hui te caˍ te taw laˇ ve caˇ 
tuˬ dawˬ tuˬ hta‸ caˇ-oˆ. Awˬ lawn kʼo, kanˉ te shehˍ hpaˇ lehˬ, awˬ hpfuhˇ gʼa 
cawˇ ve yoˬ. Teˇ yehˬ peuˬ teˇ yehˬ lo taˇ jiˆ kʼai. 
8Venˇ hkʼaˬ ve teˇ venˇ awˬ hkʼaw lo nawˬ hui lo‸-e ve maˇ kʼoˆ, yawˇ hui 
nawˬ hui hta‸ ha‸ yuˬ laˇ ve kʼo, nawˬ hui mehˆ gʼuˇ suhˍ hkʼa teh laˇ ve caˇ 
tuˬ hta‸ caˇ-oˆ. 
9Oˇ kaˬ lo naˬ ve gawˬ ve chaw teˇ hpaˍ hta‸ gu na-e piˇ-oˆ. Gʼuiˬsha ve 
mvuhˇmiˬ lehˬ, nawˬ hui geh gaˬ la paˇ neˇ peuˬ teh‸, yawˇ hui hta‸ kʼoˆ piˇ-
oˆ. 

10Venˇ hkʼaˬ ve teˇ venˇ awˬ hkʼaw lo nawˬ hui lo‸-e ve maˇ kʼoˆ, yawˇ hui 
nawˬ hui hta‸ maˇ ha‸ yuˬ laˇ ve kʼo, venˇ oˇ ve ya‸ kʼaw hpuiˇ lo huˉ taˍ leh 
chi hkʼe kʼoˆ piˇ-oˆ. 
11Ngaˬ hui ve hkui taw kʼaw hta‸ ngawˉ taˍ ve, nawˬ hui ve venˇ awˬ hkʼaw ve 
je‸ meu-e ka‸ nawˬ hui awˬ hkʼoˆ hta‸ gaˬ la tuˬ, ngaˬ hui shiˆ baˬ taˉ ve yoˬ. 
Ya‸ hkʼaˇ, Gʼuiˬsha ve mvuhˇmiˬ nawˬ hui awˬ paˇ lo gaˬ la peuˬ ve hta‸ shiˍ-
o‸ teh‸ yawˇ hui hta‸ kʼoˆ piˇ-oˆ. 
12Ngaˬ nawˬ hui hta‸ kʼoˆ laˇ ve, suhˉ jehˬ ve awˬ nyi awˬ hkʼaw lo, venˇ oˇ ve 
teˇ venˇ lehˬ, Sawˉdonˍ venˇ a‸ kehˉ gʼa hkanˍ tuˬ yoˬ. 

Venˇbaˆ maˇ dawˇ hpfuhˆ ve venˇ teˇ hpaˍ gʼa dawˇ haˍ jaˇ tuˬ ve 

13Hkawˇraˍsenˍvenˇ-oˬ, nawˬ gʼa dawˇ haˍ jaˇ tuˬ yoˬ. Behˇsehˇdaˆ venˇ-oˬ, 
nawˬ htawˇ gʼa dawˇ haˍ jaˇ tuˬ yoˬ. Awˬ lawn kʼo, nawˬ hui awˬ hkʼaw lo te 
peuˬ ve kanˉ uiˍ ve teˇ hpaˍ lehˬ, Tuˇruˆ venˇ leh Siˉdonˍ venˇ awˬ hkʼaw lo te 
ve hkʼe kʼo, yawˇ hui lehˬ aˬ sho-eˬ htaˇ ka‸ meh htuˉ pui hpa hta‸ veu‸ deh 
leh, hkʼaw‸ laˉ hkʼaw mui taˍ leh venˇbaˆ hta‸ dawˇ hpfuhˆ tuˬ yoˬ. 
14Suhˉ jehˬ ve teˇ yanˇ, nawˬ hui lehˬ Tuˇruˆ venˇ leh Siˉdonˍ venˇ a‸ kehˉ gʼa 
hkanˍ tuˬ yoˬ. 
15Kaˍpeˍneˍonˍ venˇ-oˬ, nawˬ lehˬ mvuhˇ naw ma lo hkʼa gaˬ chiˇ taˆ-e ve hta‸ 
gʼa hkanˍ tuˬ teh‸ dawˇ ve laˇ. Nawˬ lehˬ, suh mvuhˇmiˬ hkʼa gaˬ ya‸-e tuˬ 
yoˬ. 
16Nawˬ hui ve tawˇ hkawˇ hta‸ na yuˬ ve chaw lehˬ, ngaˬ ve tawˇ hkawˇ hta‸ 
na yuˬ ve yoˬ. Nawˬ hui hta‸ chiˇ baˬ ve chaw lehˬ, ngaˬ hta‸ chiˇ baˬ ve yoˬ. 
Ngaˬ hta‸ chiˇ baˬ ve chaw lehˬ, ngaˬ hta‸ peu laˇ shehˍ hpaˇ hta‸ chiˇ baˬ ve 
yoˬ teh‸ kʼoˆ piˇ ve yoˬ. 

Awˬ la‸ gʼawˇ suhˍ chi gʼaˇ kʼaw‸ la ve 

17Awˬ la‸ gʼawˇ oˇ ve suhˍ chi gʼaˇ ha lehˬ ha kʼa kʼaw‸ gaˬ la leh, Jawˇmawˇ-
oˬ, nawˬ ve awˬ meh hta‸ cuˇ ve awˬ hkʼaw lo neˇ teˇ hpaˍ hta‸ ka‸ ngaˬ hui 
gʼaˇ ve yoˬ teh‸ kʼoˆ piˇ ve yoˬ. 

18Yeˍsuˆ kʼaw‸ kʼoˆ ve, Saˍtanˍ lehˬ mvuhˇ tiˉ po-e‸ hkʼa shuˍ shuˍ mvuhˇ naw 
ma lo ce la ve hta‸ ngaˬ gʼa mawˬ ve yoˬ. 
19Nawˬ hui lehˬ, vuiˬ leh aˉ ci ku taw‸ ma teˇ hpaˍ hta‸ naˆ tiˍ taˍ gʼa tuˬ leh, 
canˇ paˍ ve kanˇ paˆ hkʼa peu-eˬ hta‸ gʼaˇ tuˬ, ngaˬ nawˬ hui hta‸ kanˇ paˆ piˇ 
taˍ ve yoˬ. Aˬ hto‸ ma teˇ ceuˬ maˇ kʼoˆ, nawˬ hui hta‸ naˬ tuˬ te maˇ gʼa. 
20Ya‸ hkʼaˇ, neˇ teˇ hpaˍ hta‸ nawˬ hui gʼaˇ ve pa taw taˇ ha lehˬ. Mvuhˇ naw 
ma hkʼoˆ lo nawˬ hui ve awˬ meh bvuh‸ taˍ ve hta‸ ha lehˬ chehˇ-oˆ teh‸, 
yawˇ yawˇ hui hta‸ kʼoˆ piˇ ve yoˬ. 

Yeˍsuˆ ha lehˬ ve 

21Oˇ ve teˇ yanˇ Yeˍsuˆ lehˬ, da‸ ve kehˬ ve Awˬ ha hpu awˬ hkʼaw lo ha lehˬ 
leh kʼoˆ ve, Mvuhˇ naw ma leh miˬ naˆ ma hta‸ uˉ peunˍ shehˍ hpaˇ A pa-oˬ, 
cuˇ yiˍ cawˬ ve chaw leh shiˍ puiˉ ve chaw hui lehˬ, awˬ lawn chi teˇ hpaˍ hta‸ 
yawˇ hui maˇ gʼa shiˍ tuˬ nawˬ faˉ taˍ leh, yaˇ ehˉ teˇ hpaˍ hta‸ nawˬ hpeu‸ 
maˍ piˇ ve pa taw, ngaˬ nawˬ hta‸ chiˇ mvuh ve yoˬ. A pa-oˬ, chi hkʼe te tuˬ 
nawˬ nyi ma cawˇ ve yoˬ. 
22Ngaˬ ve Awˬ pa lehˬ, awˬ ceuˬ hkʼa peu-eˬ ngaˬ hta‸ chiˇ a‸ laˇ peuˬ. Awˬ pa 
maˇ heˆ kʼo, Yaˇ hpu a shu leh naˍ teh‸, teˇ gʼaˇ ka‸ maˇ shiˍ. Yaˇ hpu leh Yaˇ 
hpu hpeu‸ maˍ piˇ gaˇ ve chaw maˇ heˆ kʼo, Awˬ pa a shu leh naˍ teh‸, teˇ 
gʼaˇ ka‸ maˇ shiˍ teh‸ kʼoˆ ve yoˬ. 
23Oˇ htaˇ, awˬ la‸ gʼawˇ hui hpawˇ lo yawˇ hpfuhˆ nyi leh, yawˇ hui hta‸ ceh 
tiˉ kʼoˆ piˇ ve, Chi teˇ hpaˍ hta‸ nawˬ hui gʼa mawˬ ve pa taw, nawˬ hui ve 
mehˆ shiˍ lehˬ awˬ bon uiˍ ve yoˬ. 
24Awˬ lawn kʼo, ngaˬ nawˬ hui hta‸ kʼoˆ laˇ ve, nawˬ hui gʼa mawˬ ve teˇ hpaˍ 
hta‸ Gʼuiˬsha ve tcuh kaˍ paˍ laiˉ gʼaˇ leh hkunˉ hawˉ hkanˇ laiˉ gʼaˇ mawˬ gaˇ 
ve htawˇ, maˇ gʼa mawˬ. Nawˬ hui gʼa kaˇ ve teˇ hpaˍ hta‸ yawˇ hui kaˇ gaˇ ve 
htawˇ maˇ gʼa kaˇ teh‸ kʼoˆ piˇ ve yoˬ. 

Da‸ ve Saˍmaˍriˆ chaw teˇ gʼaˇ awˬ lawn 

25Oˇ htaˇ, awˬliˇtawˇhkawˇ shiˍ paˍ teˇ gʼaˇ yawˇ hta‸ lawˇ nyi tuˬ tu la leh, Saˍ 
la‸-oˬ, co ti‸ ha ti‸ gʼa tuˬ ngaˬ hkʼaˬ hkʼe gʼa te tuˬ le teh‸ na nyi ve yoˬ. 

26Yeˍsuˆ kʼaw‸ kʼoˆ piˇ ve, Awˬliˇtawˇhkawˇ awˬ hkʼaw lo hkʼaˬ hkʼe bvuh‸ taˍ 
ve le. Nawˬ gʼaw ve hkʼaˬ hkʼe gʼa shiˍ le teh‸ yawˇ hta‸ na nyi ve yoˬ. 
27Yawˇ kʼaw‸ kʼoˆ ve, Nawˬ ve nyi ma hkʼa peu-eˬ, nawˬ ve co ha hkʼa peu-eˬ, 
nawˬ ve awˬ gʼaˇ awˬ shaˉ hkʼa peu-eˬ leh nawˬ ve dawˇ hkʼaˇ hkʼa peu-eˬ 
nawˬ ve Jawˇmawˇ Gʼuiˬsha hta‸ gʼa ha‸ ve yoˬ. Nawˬ awˬ to hta‸ ha‸ ve 
hkʼe, nawˬ awˬ paˇ awˬ kui chehˇ ve chaw hta‸ gʼa ha‸ ve yoˬ teh‸ kʼoˆ piˇ ve 
yoˬ. 
28Yeˍsuˆ kʼaw‸ kʼoˆ ve, Nawˬ yaw hkʼaw‸ laˇ ve lehˬ cawˇ ve yoˬ. Nawˬ oˇ hkʼe 
te-o. Oˇ hkʼe te ve kʼo, nawˬ co ha gʼa te‸ tuˬ yoˬ teh‸ yawˇ hta‸ kʼoˆ piˇ ve 
yoˬ. 
29Ya‸ hkʼaˇ, chaw oˇ ve lehˬ yawˇ awˬ to hta‸ hteˇ ve cawˇ ve chaw hpeh‸ ve 
teh‸ shawˍ taˍ gaˇ leh, Ngaˬ awˬ paˇ awˬ kui chehˇ ve chaw a shu le teh‸ 
Yeˍsuˆ hta‸ na nyi ve yoˬ. 
30Yeˍsuˆ kʼaw‸ kʼoˆ ve, Chaw teˇ gʼaˇ Yeˍruˆsaˍlehnˍ venˇ lo tu leh Yeˍriˆhkoˇ 
venˇ lo ya‸-e ve teˇ yanˇ, chaw hkʼawˇ teˇ hpaˍ hta‸ gʼa hpuˇ ve yoˬ. Chaw 
hkʼawˇ oˇ ve teˇ hpaˍ lehˬ, yawˇ ve veu‸ kʼaˇ hta‸ kʼehˆ baˬ leh, yawˇ hta‸ 
gʼaˇ hte‸ dawˆ peuˬ hkʼaw‸ nawˉ, yawˇ suh paˇ neˇ ve teˇ yanˇ yawˇ hta‸ baˬ 
taˉ leh kʼai ve yoˬ. 
31Oˇ htaˇ, paw hkuˇ teˇ gʼaˇ ya‸ kʼaw oˇ ve teˇ caˆ hta‸ kʼai cawˇ leh chaw oˇ 
ve hta‸ gʼa mawˬ ve teˇ yanˇ, ya‸ kʼaw jaˇ lo yawˇ jaw kʼai ve yoˬ. 
32Oˇ ve hkʼa shuˍ shuˍ, Leˍviˆ chaw teˇ gʼaˇ htawˇ oˇ kaˬ lo gaˬ la leh chaw oˇ 
ve hta‸ gʼa mawˬ ve teˇ yanˇ, ya‸ kʼaw jaˇ lo jaw kʼai ve yoˬ. 
33Ya‸ hkʼaˇ, Saˍmaˍriˆ chaw teˇ gʼaˇ ya‸ kʼaw oˇ ve teˇ caˆ hta‸ kʼai ve teˇ 
yanˇ, chaw oˇ ve geh gaˬ leh, yawˇ hta‸ gʼa mawˬ htaˇ ha kʼaˉ jaˇ ve yoˬ. 
34Yawˇ geh kʼai leh, yawˇ ve naˬ kuiˬ awˬ hkʼaw teˇ hpaˍ hta‸ naˍ manˇ leh a 
pehˉ meuˇ gʼuiˬ keu leh peh piˇ ve yoˬ. Oˇ ve hkʼaw‸ nawˉ Saˍmaˍriˆ chaw 
lehˬ, yawˇ ve piˉ laˬ awˬ hkʼoˆ chaw naˬ oˇ ve hta‸ chiˇ taˍ peuˬ leh, hkehˉ 
chaw yehˬ teˇ yehˬ lo yuˬ kʼai leh yawˇ hta‸ ha‸ shaˉ piˇ ve yoˬ. 

35Shawˉ pawˍ teˇ nyi hkʼe htaˇ yawˇ hpu nyiˇ hteh‸ yuˬ tawˆ leh, yehˬ shehˍ 
hpaˇ hta‸ piˇ leh kʼoˆ piˇ ve, Chaw chi hta‸ hkʼa deh‸ ha‸ shaˉ-oˆ. Chi awˬ 
hkʼoˆ nawˬ hkʼa peuˬ ve teˇ hpaˍ ngaˬ kʼaw‸ la htaˇ nawˬ hta‸ kʼaw‸ shaiˍ laˇ 
tuˬ yoˬ teh‸ kʼoˆ piˇ taˉ ve yoˬ. 
36Hkʼe te leh, nawˬ hkʼaˬ hkʼe dawˇ ve le. Chaw chi shehˆ gʼaˇ awˬ hkʼaw lo, 
chaw hkʼawˇ hta‸ gʼa hpuˇ ve teˇ gʼaˇ hta‸ awˬ paˇ awˬ kui chehˇ ve chaw 
hpeh‸ ve hkʼaˬ ve teˇ gʼaˇ le teh‸, Yeˍsuˆ yawˇ hta‸ na nyi ve yoˬ. 
37Yawˇ kʼaw‸ kʼoˆ ve, Yawˇ hta‸ ha kʼaˉ piˇ ve chaw teˇ gʼaˇ yoˬ teh‸, yaw 
hkʼaw‸ piˇ ve teˇ yanˇ, Nawˬ htawˇ kʼai leh oˇ hkʼe ca te-o teh‸, Yeˍsuˆ yawˇ 
hta‸ kʼaw‸ kʼoˆ piˇ ve yoˬ. 

Maˍhtaˆ leh Maˍriˆ geh Yeˍsuˆ ca guiˇ kʼai ve 

38Yawˇ hui ya‸ kʼaw kʼai ve teˇ yanˇ, hkʼaˆ teˇ hkʼaˆ awˬ hkʼaw lo yawˇ lo‸-e 
leh, Maˍhtaˆ meh ve yaˇ miˇ teˇ gʼaˇ yawˇ ve aˉ hkʼaw lo yawˇ hta‸ ha‸ yuˬ ve 
yoˬ. 
39Yaˇ miˇ oˇ ve lehˬ, Maˍriˆ meh ve awˬ nyi ma teˇ gʼaˇ cawˬ ve yoˬ. Maˍriˆ 
lehˬ, Jawˇ mawˇ Yeˍsuˆ ve hkui paˇ lo mui taˍ leh yawˇ ve tawˇ hkawˇ hta‸ na 
chehˇ ve yoˬ. 
40Maˍhtaˆ lehˬ, te caˍ te taw ve kanˉ maˇ jaˇ leh, nyi ma sho‸ sha‸ ve yoˬ. 
Yawˇ Yeˍsuˆ geh kʼai leh, Jawˇmawˇ-oˬ, ngaˬ awˬ nyi ma lehˬ, te caˍ te taw piˇ 
ve kanˉ te tuˬ ngaˬ hta‸ ceh tiˉ teh taˍ laˇ ve hta‸ nawˬ te‸ chiˉ maˇ dawˇ leh 
laˇ. Ngaˬ hta‸ ga laˇ tuˬ yawˇ hta‸ hto piˇ-oˆ teh‸ kʼoˆ piˇ ve yoˬ. 
41Jawˇmawˇ Yeˍsuˆ kʼaw‸ kʼoˆ ve, Maˍhtaˆ-oˬ, Maˍhtaˆ-oˬ, nawˬ lehˬ laiˉ ceuˬ 
hta‸ dawˇ haˍ dawˇ hkiˉ chehˇ ve yoˬ. 
42Ya‸ hkʼaˇ, teˇ ceuˬ hta‸ ceh tiˉ loˍ ve yoˬ. Maˍriˆ lehˬ, da‸ ve oˇ ve teˇ ceuˬ 
hta‸ leuˆ yuˬ peuˬ. Oˇ ve teˇ ceuˬ yawˇ geh shu hiˉ yuˬ maˇ gʼa teh‸ yawˇ hta‸ 
kʼoˆ piˇ ve yoˬ. 

Luˉka‸ li‸ 11 

Bon lawˬ ve awˬ lawn Yeˍsuˆ maˍ ve 

1Teˇ pawˆ htaˇ yawˇ lehˬ, teˇ kaˬ lo bon lawˬ chehˇ ve yoˬ. Yawˇ bon lawˬ peuˬ 
hkʼaw‸ nawˉ yawˇ ve awˬ la‸ gʼawˇ teˇ gʼaˇ kʼoˆ ve, Jawˇ mawˇ-oˬ, Yoˇhanˬ 
lehˬ yawˇ ve awˬ la‸ gʼawˇ teˇ hpaˍ hta‸ bon lawˬ ve awˬ hkʼaˇ maˍ piˇ ve 
hkʼe, ngaˬ hui hta‸ htawˇ maˍ laˇ-oˆ teh‸, yawˇ hta‸ kʼoˆ piˇ ve yoˬ. 
2Oˇ htaˇ yawˇ kʼoˆ ve, Nawˬ hui bon lawˬ ve teˇ yanˇ chi hkʼe kʼoˆ lawˬ-o‸. Awˬ 
pa-oˬ, nawˬ ve awˬ meh hta‸ yawˆ yan te piˇ lawˬ-o‸. Nawˬ ve mvuhˇmiˬ gaˬ 
la piˇ-oˆ. 
3Ngaˬ hui loˍ ve caˇ tuˬ dawˬ tuˬ teˇ hpaˍ teˇ nyi le le ngaˬ hui hta‸ pe‸ laˇ-oˆ. 
4Ngaˬ hui ve venˇbaˆ hta‸ hpehˇ hkʼa laˇ-oˆ. Awˬ lawn kʼo, ngaˬ hui hta‸ te ya
‸ laˇ ve chaw hkʼa peu-eˬ ve venˇbaˆ hta‸ ngaˬ hui hpehˇ hkʼa ve yoˬ. Venˇbaˆ 
beˬ ve awˬ hkʼaˇ suh ngaˬ hui hta‸ taˇ kʼai tcuh laˇ teh‸, yawˇ hui hta‸ maˍ piˇ 
ve yoˬ. 
5Teˇ pawˆ yawˇ kʼaw‸ kʼoˆ ve, Nawˬ hui awˬ hkʼaw lo chaw teˇ gʼaˇ yawˇ awˬ 
chawˇ cawˬ leh, shehˍ kʼaw hkui teˇ yanˇ yawˇ geh kʼai leh, Awˬ chawˇ-oˬ, 
ngaˬ hta‸ hkaoˍmonˇ shehˆ diˬ a ciˉ chiˇ laˇ sheˍ. 
6Awˬ lawn kʼo, ngaˬ ve awˬ chawˇ teˇ gʼaˇ toˇ ve yiˬ ve awˬ hkʼaw lo ngaˬ geh 
gaˬ la leh, yawˇ hta‸ caˍ piˇ tuˬ te‸ chiˉ maˇ cawˬ teh‸ kʼoˆ ve teˇ yanˇ, 
7yehˬ hkʼaw chehˇ ve awˬ chawˇ teˇ gʼaˇ kʼaw‸ kʼoˆ ve, Ngaˬ hta‸ taˇ sho‸ sha‸ 
laˇ. Yehˬ miˉ hoˆ taˍ peuˬ. Ngaˬ ve yaˇ ehˉ teˇ hpaˍ ngaˬ geh teˇ geh zuh‸ hpui 
hkʼaw lo zuh‸ taˍ peuˬ. Nawˬ hta‸ pe‸ laˇ tuˬ ngaˬ tu maˇ hpeh‸-o teh‸ kʼoˆ 
piˇ tuˬ yoˬ. 
8Ngaˬ nawˬ hui hta‸ kʼoˆ laˇ ve, yawˇ lehˬ awˬ chawˇ hpeh‸ ve htawˇ, yawˇ tu 
ka‸ maˇ tu, piˇ ka‸ maˇ piˇ. Ya‸ hkʼaˇ, chaw oˇ ve gʼaˇ hte‸ lawˬ tcuhˉ taˍ ve 
pa taw yawˇ tu leh, chaw oˇ ve hkʼa loˍ ve teˇ hpaˍ hta‸ yawˇ piˇ tuˬ yoˬ. 
9Teˇ pawˆ ngaˬ nawˬ hui hta‸ kʼoˆ laˇ ve, lawˬ loˬ. Lawˬ kʼo gʼa tuˬ yoˬ. Ca loˬ. 
Ca kʼo mawˬ tuˬ yoˬ. Yehˬ miˉ hta‸ htawˆ loˬ. Htawˆ kʼo hpaw laˇ tuˬ yoˬ. 
10Awˬ lawn kʼo, lawˬ ve chaw teˇ gʼaˇ le le gʼa tuˬ yoˬ. Ca ve chaw htawˇ mawˬ 
tuˬ yoˬ. Yehˬ miˉ hta‸ htawˆ ve chaw awˬ pon htawˇ yehˬ miˉ hpaw laˇ tuˬ 
yoˬ. 

11Nawˬ hui awˬ hkʼaw lo awˬ pa hpeh‸ ve chaw hkʼaˬ ve teˇ gʼaˇ maˇ kʼoˆ, a 
shu yawˇ ve yaˇ paˍ ngaˇ lawˬ ve kʼo, ngaˇ awˬ tan vuiˬ hta‸ yuˬ piˇ tuˬ laˇ. 
12Gʼaˆ u lawˬ ve kʼo, aˉ ci ku taw‸ ma hta‸ yuˬ piˇ tuˬ laˇ. 
13Hkʼe te leh, nawˬ hui chaw haiˬ hpeh‸ ve ka‸, a shu yawˇ ve yaˇ teˇ hpaˍ hta
‸ da‸ ve mawˇ piˇ hkawˇ shiˍ ve kʼo, chi a‸ kehˉ leuˉ leh mvuhˇ naw ma hkʼoˆ 
chehˇ ve nawˬ hui ve Awˬ pa geh hkʼa lawˬ ve chaw teˇ hpaˍ hta‸ da‸ ve kehˬ 
ve Awˬ ha hpu yawˇ piˇ tuˬ maˇ heˆ laˇ teh‸, yawˇ hui hta‸ kʼoˆ piˇ ve yoˬ. 

Maˇ cawˇ maˇ hawˍ da‸ ve mvuhˇmiˬ lehˬ gʼa luˬ kʼai ve 

14Teˇ pawˆ htaˇ, kʼaˍ ve neˇ teˇ hkeh hta‸ Yeˍsuˆ gʼa‸ kʼoˬ leh, neˇ tawˆ kʼai 
peuˬ hkʼaw‸ nawˉ, kʼaˍ ve chaw oˇ ve tawˇ yaw la ve pa taw, chaw chi ma ve 
anˇ ve yoˬ. 
15Ya‸ hkʼaˇ, yawˇ hui teˇ hpaˍ hpaˍ kʼoˆ ve, Yawˇ lehˬ, neˇ jawˇmawˇ 
Beˍsaˍbuˇlaˆ hta‸ gʼaˇ va leh neˇ teˇ hpaˍ hta‸ gʼa‸ kʼoˬ ve yoˬ teh‸ kʼoˆ ve 
yoˬ. 
16Awˬ kaˍ awˬ nu chaw teˇ hpaˍ yawˇ hta‸ lawˇ nyi ve awˬ hkʼaw lo mvuhˇ 
naw ma ve awˬ heˆ hta‸ lawˬ ve yoˬ. 
17Yawˇ hui oˇ hkʼe dawˇ chehˇ ve hta‸ yawˇ shiˍ ve pa taw, yawˇ hui hta‸ kʼoˆ 
piˇ ve, Maˇ cawˇ maˇ hawˍ da‸ ve mvuhˇmiˬ teˇ peˆ le le luˬ kʼai sheˆ kʼai leh, 
yehˬ teˇ yehˬ hta‸ teˇ yehˬ paˆ teˍ tuˬ yoˬ. 
18Ngaˬ lehˬ, Beˍsaˍbuˇlaˆ hta‸ gʼaˇ va leh neˇ teˇ hpaˍ hta‸ gʼa‸ kʼoˬ ve yoˬ teh
‸ nawˬ hui kʼoˆ ve yoˬ. Ya‸ hkʼaˇ, Saˍtanˍ yawˇ hkʼaˇ yawˇ maˇ cawˇ maˇ hawˍ 
da‸ ve kʼo, yawˇ ve mvuhˇmiˬ hkʼaˬ hkʼe te yeˬ hpeh‸ tuˬ le. 
19Ngaˬ lehˬ Beˍsaˍbuˇlaˆ hta‸ gʼaˇ va leh neˇ teˇ hpaˍ hta‸ gʼa‸ kʼoˬ ve hkʼe 
kʼo, nawˬ hui ve yaˇ paˍ teˇ hpaˍ lehˬ, a shu hta‸ gʼaˇ va leh gʼa‸ kʼoˬ ve le. 
Hkʼe te leh, yawˇ hui lehˬ nawˬ hui ve suhˉ jehˬ shehˍ hpaˇ hpeh‸ tuˬ yoˬ. 
20Ya‸ hkʼaˇ ngaˬ lehˬ, Gʼuiˬsha ve kanˇ paˆ hta‸ gʼaˇ va leh neˇ teˇ hpaˍ hta‸ 
gʼa‸ kʼoˬ ve kʼo, Gʼuiˬsha ve mvuhˇmiˬ nawˬ hui geh gaˬ la peuˬ. 
21Awˬ gʼaˇ uiˍ ve chaw teˇ gʼaˇ lehˬ, la‸ caˉ hkʼa biˇ cawˬ leh yawˇ ve yehˬ hta‸ 
shaw taˍ ve teˇ yanˇ, yawˇ ve mawˇ jeˬ hta‸ shu hkʼawˇ maˇ hpeh‸. 

22Ya‸ hkʼaˇ, yawˇ a‸ kehˉ awˬ gʼaˇ uiˍ ve chaw teˇ gʼaˇ laˬ leh yawˇ hta‸ gʼaˇ 
ve teˇ yanˇ, yawˇ gʼaˇ va taˍ ve la‸ caˉ teˇ hpaˍ hta‸ lu yuˬ peuˬ hkʼaw‸ nawˉ, 
yawˇ ve mawˇ jeˬ teˇ hpaˍ hta‸ ka‸ yuˬ sheˬ leh pehˬ da‸ ve yoˬ. 
23Ngaˬ hpawˇ maˇ chehˇ ve chaw lehˬ ngaˬ ve canˇ paˍ hpawˇ chehˇ ve yoˬ. 
Ngaˬ geh teˇ geh maˇ gʼawˆ hpoˆ ve chaw lehˬ, gʼawˆ baˬ ve chaw hpeh‸ ve 
yoˬ. 

Neˇ cha‸ chiˆ teˇ hkeh kʼaw‸ la ve 

24Neˇ cha‸ chiˆ teˇ hkeh lehˬ, chaw teˇ gʼaˇ awˬ hkʼaw lo tawˆ kʼai peuˬ hkʼaw
‸ nawˉ, goˇ choˆ ve chehˇ kuiˬ awˬ hkʼaw lo ca toˇ nyi leh, gʼaˇ jehˇ kuiˬ hta‸ 
ca ve yoˬ. Yawˇ ca maˇ mawˬ ve teˇ yanˇ, Ngaˬ tawˆ la ve ngaˬ ve yehˬ lo kʼaw
‸ kʼo‸-e shaˍ teh‸ kʼoˆ ve yoˬ. 
25Yawˇ kʼaw‸ gaˬ la ve teˇ yanˇ, yehˬ oˇ ve lehˬ kehˬ lehˍ hkʼa deh‸ gu shiˆ taˍ 
ve hta‸ yawˇ gʼa mawˬ ve yoˬ. 
26Oˇ htaˇ yawˇ kʼai leh, yawˇ a‸ kehˉ haiˬ ve awˬ kaˍ awˬ nu neˇ suhˍ hkeh hta
‸ kuˬ veu laˇ peuˬ hkʼaw‸ nawˉ, yawˇ hui lo‸-e leh oˇ kaˬ lo chehˇ ve yoˬ. 
Hkʼe te leh, chaw oˇ ve teˇ gʼaˇ awˬ hkʼaw‸ nawˉ hpeh‸ la ve lehˬ, awˉ lawˉ 
htaˇ hpeh‸ ve a‸ kehˉ leuˉ leh haiˬ ve yoˬ teh‸ Yeˍsuˆ kʼoˆ ve yoˬ. 

Awˬ tehˬ awˬ na awˬ bon uiˍ ve chaw teˇ hpaˍ awˬ lawn 

27Yawˇ oˇ hkʼe kʼoˆ chehˇ ve teˇ yanˇ, chaw awˬ moˍ lonˉ awˬ hkʼaw lo yaˇ miˇ 
teˇ gʼaˇ awˬ hkawˇ bvuhˬ chaweh kuˬ leh kʼoˆ ve, Nawˬ hta‸ hu ve gʼoˇ peˬ leh 
nawˬ gʼa dawˬ ve cuˉ lehˬ awˬ bon uiˍ ve yoˬ teh‸, yawˇ hta‸ kʼoˆ piˇ ve yoˬ. 
28Yeˍsuˆ kʼaw‸ kʼoˆ ve, Awˬ tehˬ awˬ na awˬ bon uiˍ ve chaw teˇ hpaˍ lehˬ, 
Gʼuiˬsha ve tawˇ hkawˇ hta‸ na yuˬ leh te kʼai ve chaw hui yoˬ teh‸ kʼoˆ piˇ 
ve yoˬ. 

Haiˬ ve chaw teˇ co lehˬ, awˬ heˆ hta‸ lawˬ ve 

29Chaw awˬ moˍ lonˉ teˇ hpaˍ shaˬ te shaˬ maˇ la ve teˇ yanˇ yawˇ kʼoˆ ve, 
Chaw chi teˇ co lehˬ, haiˬ ve chaw teˇ co hpeh‸ ve yoˬ. Yawˇ hui awˬ heˆ hta‸ 
lawˬ ve yoˬ. Ya‸ hkʼaˇ, Yoˇnaˆ ve awˬ heˆ maˇ heˆ kʼo, awˬ kaˍ awˬ nu awˬ heˆ 
teˇ ceuˬ ka‸ yawˇ hui hta‸ maˇ maˍ piˇ. 

30Yoˇnaˆ lehˬ, Niˇnaˍveˍ venˇ yaˇ hui awˬ pon awˬ heˆ hpeh‸ ve hkʼe, chaw yaˇ 
ve Yaˇ hpu htawˇ chaw chi teˇ co awˬ pon awˬ heˆ hpeh‸ tuˬ yoˬ. 
31Suhˉ jehˬ ve awˬ nyi htaˇ, awˬ hawˉ hpawˇ mvuhˇmiˬ ve nanˇ hawˉ hkanˇ ma 
lehˬ chaw chi teˇ co geh teˇ geh tu la leh, yawˇ hui hta‸ suhˉ taˆ tuˬ yoˬ. Awˬ 
lawn kʼo, yawˇ lehˬ Sawˉla‸monˍ ve cuˇ yiˍ tawˇ hkawˇ hta‸ na tuˬ, miˬguiˬ 
awˬ leh meuˇ teˇ kaˬ lo tu leh laˬ ve yoˬ. Nyi loˬ, choˬ kaˬ lo Sawˉla‸monˍ a‸ 
kehˉ uiˍ ve teˇ gʼaˇ chehˇ taˍ ve yoˬ. 
32Suhˉ jehˬ ve awˬ nyi htaˇ, Niˇnaˍveˍ venˇ yaˇ hui htawˇ chaw chi teˇ co geh 
teˇ geh tu la leh, yawˇ hui hta‸ suhˉ taˆ tuˬ yoˬ. Awˬ lawn kʼo, Yoˇnaˆ bon maˍ 
ve hta‸ pa taw, Niˇnaˍveˍ venˇ yaˇ hui a shu yawˇ ve venˇbaˆ hta‸ dawˇ 
hpfuhˆ ve yoˬ. Nyi loˬ, choˬ kaˬ lo Yoˇnaˆ a‸ kehˉ uiˍ ve teˇ gʼaˇ chehˇ taˍ ve 
yoˬ. 

Awˬ to ve kawˆ faiˇ 

33Kawˆ faiˇ tuˉ leh baˬ kuiˬ lo taˍ ve maˇ kʼoˆ, hkʼawˍ lawˇ tcuhˍ mvuh‸ taˍ ve 
maˇ kʼoˆ, chaw teˇ gʼaˇ ka‸ maˇ te jaw. Ya‸ hkʼaˇ, lo‸ la ve chaw hui awˬ 
gʼeuˆ hta‸ gʼa mawˬ tuˬ, kawˆ faiˇ taˍ kuiˬ lo taˍ ve yoˬ. 
34Nawˬ ve mehˆ shiˍ lehˬ, awˬ to ve kawˆ faiˇ yoˬ. Nawˬ ve mehˆ shiˍ da‸ ve 
kʼo, nawˬ ve awˬ to hkʼa peu-eˬ awˬ gʼeuˆ hkʼa biˇ cawˬ tuˬ yoˬ. Nawˬ ve mehˆ 
shiˍ maˇ da‸ ve kʼo, nawˬ ve awˬ to hkʼa peu-eˬ naˆ ho‸ ve hkʼa biˇ cawˬ tuˬ 
yoˬ. 
35Hkʼe te leh nawˬ awˬ hkʼaw lo cawˬ ve awˬ gʼeuˆ lehˬ, naˆ ho‸ ve maˇ gʼa 
hpeh‸ tuˬ shaˍ ti‸ te-o. 
36Nawˬ awˬ to awˬ hkʼaw lo naˆ ho‸ ve teˇ kaˬ ka‸ maˇ cawˬ leh, awˬ to hkʼa 
peu-eˬ awˬ gʼeuˆ hkʼa biˇ cawˬ ve kʼo, kawˆ faiˇ awˬ gʼeuˆ nawˬ hta‸ ba laˇ ve 
hkʼe, nawˬ awˬ to hkʼa peu-eˬ awˬ gʼeuˆ ba lehˍ cawˬ tuˬ yoˬ teh‸ yawˇ kʼoˆ 
piˇ ve yoˬ. 

Hpaˍriˍsehˇ leh awˬliˇtawˇhkawˇ shiˍ paˍ hui hta‸ Yeˍsuˆ deˇ maˍ piˇ ve 

37Yeˍsuˆ chi hkʼe kʼoˆ chehˇ ve teˇ yanˇ, Hpaˍriˍsehˇ teˇ gʼaˇ yawˇ geh awˍ caˇ la 
tuˬ yawˇ hta‸ kuˬ ve yoˬ. Oˇ htaˇ yawˇ lo‸-e leh, hpui lawˇ paˇ lo mui taˍ ve 
yoˬ. 
38Awˍ maˇ caˇ sheˍ htaˇ, yawˇ iˉ kaˆ maˇ tsuhˇ ve hta‸ Hpaˍriˍsehˇ oˇ ve gʼa 
mawˬ leh anˇ ve yoˬ. 
39Jawˇmawˇ Yeˍsuˆ yawˇ hta‸ kʼoˆ piˇ ve, Nawˬ hui Hpaˍriˍsehˇ teˇ hpaˍ lehˬ, 
hkehˇ leh kawˆ hta‸ awˬ hta‸ hpawˇ lo tsuhˇ kehˬ ve yoˬ. Ya‸ hkʼaˇ nawˬ hui 
awˬ hkʼaw lo hiˉ yuˬ lu yuˬ ve teˇ ceuˬ leh haiˬ ve teˇ ceuˬ hkʼa biˇ cawˬ ve yoˬ. 
40Chaw luˬ teˇ hpaˍ-oˬ, awˬ hta‸ hpawˇ lo te hpanˍ shehˍ hpaˇ lehˬ, awˬ hkʼaw 
hpawˇ lo htawˇ te hpanˍ ve maˇ heˆ laˇ. 
41Ya‸ hkʼaˇ, awˬ hkʼaw hpawˇ lo cawˬ ve awˬ ceuˬ teˇ hpaˍ shu hta‸ ha kʼaˉ 
leh tanˇ piˇ-oˆ. Oˇ hkʼe te ve kʼo, awˬ ceuˬ hkʼa peu-eˬ nawˬ hui awˬ pon da‸ 
kehˬ tuˬ yoˬ. 
42Hpaˍriˍsehˇ teˇ hpaˍ-oˬ, nawˬ hui gʼa dawˇ haˍ jaˇ tuˬ yoˬ. Awˬ lawn kʼo, nawˬ 
hui lehˬ i hkinˇ, mvuhˇ shaweh leh gʼawˇ hpa‸ mvuhˬ naweh teˇ ceuˬ le le hta
‸ teˇ chi pun teˇ pun tanˇ ve yoˬ. Hteˇ ve cawˇ ve hta‸ te ve teˇ ceuˬ leh 
Gʼuiˬsha hta‸ ha‸ ve teˇ ceuˬ hta‸ nawˬ hui teh taˉ ve yoˬ. Chi teˇ hpaˍ hta‸ 
nawˬ hui te cawˇ ve awˬ hkʼoˆ awˬ kaˍ awˬ nu ve teˇ hpaˍ hta‸ ka‸ nawˬ hui 
maˇ teh taˉ cawˇ ve yoˬ. 
43Hpaˍriˍsehˇ teˇ hpaˍ-oˬ, nawˬ hui gʼa dawˇ haˍ jaˇ tuˬ yoˬ. Bon yehˬ awˬ 
hkʼaw lo awˬ me‸ awˬ hponˇ cawˬ ve mui kuiˬ hta‸ maˇ kʼoˆ, tcuh hkʼaw lo 
shu nawˬ hui hta‸ yawˆ yan laˇ ve hta‸ maˇ kʼoˆ, nawˬ hui heuˆ gaˇ jaˇ ve yoˬ. 
44Nawˬ hui gʼa dawˇ haˍ jaˇ tuˬ yoˬ. Awˬ lawn kʼo, nawˬ hui lehˬ shu maˇ mawˬ 
ve tuˍ hpfuh teˇ hpaˍ hta‸ shuˍ ve yoˬ. Tuˍ hpfuh oˇ ve teˇ hpaˍ awˬ hkʼoˆ hta‸ 
kʼai ve chaw teˇ hpaˍ lehˬ, tuˍ hpfuh hpeh‸ ve hta‸ yawˇ hui maˇ shiˍ teh‸ 
kʼoˆ piˇ ve yoˬ. 
45Oˇ htaˇ, awˬliˇtawˇhkawˇ shiˍ paˍ teˇ gʼaˇ kʼaw‸ kʼoˆ ve, Saˍ la‸-oˬ, nawˬ chi 
hkʼe kʼoˆ ve lehˬ, ngaˬ hui hta‸ htawˇ hkʼa mvuhˇ hkʼa na kʼoˆ laˇ ve yoˬ teh‸ 
yawˇ hta‸ kʼoˆ piˇ ve yoˬ. 

46Yeˍsuˆ kʼaw‸ kʼoˆ ve, Nawˬ hui awˬ liˇ tawˇ hkawˇ shiˍ paˍ teˇ hpaˍ htawˇ gʼa 
dawˇ haˍ jaˇ tuˬ yoˬ. Awˬ lawn kʼo, nawˬ hui lehˬ pfuhˇ haˍ jaˇ ve mawˇ teˇ 
hpaˍ shu hta‸ pfuhˍ piˇ ve yoˬ. Nawˬ hui lehˬ, a shu yawˇ ve la‸ naw meuˇ ceh 
ka‸ mawˇ oˇ ve teˇ hpaˍ hta‸ maˇ htawˇ. 
47Nawˬ hui gʼa dawˇ haˍ jaˇ tuˬ yoˬ. Awˬ lawn kʼo, nawˬ hui lehˬ nawˬ hui ve 
awˬ puˍ awˬ pi hui tiˇ pehˍ ve Gʼuiˬsha ve tcuh kaˍ paˍ hui ve tuˍ hpfuh teˇ 
hpaˍ hta‸ kawˍ ve yoˬ. 
48Hkʼe te leh, nawˬ hui ve awˬ puˍ awˬ pi hui te ve kanˉ hta‸ nawˬ hui shaˉ 
hkiˆ hkanˍ leh nyi ma cawˇ ve yoˬ. Awˬ lawn kʼo, yawˇ hui lehˬ Gʼuiˬsha ve 
tcuh kaˍ paˍ hui hta‸ tiˇ pehˍ leh, nawˬ hui lehˬ tuˍ hpfuh oˇ ve teˇ hpaˍ hta‸ 
kawˍ ve yoˬ. 
49Chi hta‸ pa taw Gʼuiˬsha ve cuˇ yiˍ maˍ yiˍ tawˇ hkawˇ chi hkʼe kʼoˆ taˍ ve, 
Ngaˬ lehˬ yawˇ hui geh tcuh kaˍ paˍ teˇ hpaˍ leh tcuh yaˇ teˇ hpaˍ hta‸ kʼai 
tcuh tuˬ yoˬ. Tcuh kaˍ paˍ leh tcuh yaˇ teˇ hpaˍ hpaˍ hta‸ yawˇ hui tiˇ pehˍ leh 
fawˉ mehˍ tuˬ yoˬ. 
50Hkʼe te leh, Aˍbeˍlaˆ ve awˬ suhˍ hta‸ te leh, tanˇ kuiˬ leh bon yehˬ awˬ kaˍ 
lo tiˇ pehˍ ve Zaˍhkaˍriˆ ve awˬ suhˍ hkʼa gaˬ, miˬguiˬ te hpanˍ htaˇ ka‸ te leh, 
sheˆ peuˬ ve Gʼuiˬsha ve tcuh kaˍ paˍ hkʼa peu-eˬ ve awˬ suhˍ chaw chi teˇ co 
awˬ hkʼoˆ hta‸ gaˬ la tuˬ yoˬ. 
51Ngaˬ nawˬ hui hta‸ kʼoˆ laˇ ve, awˬ suhˍ oˇ ve chaw chi teˇ co awˬ hkʼoˆ hta‸ 
awˬ tehˬ awˬ na gaˬ la tuˬ yoˬ. 
52Awˬliˇtawˇhkawˇ shiˍ paˍ teˇ hpaˍ-oˬ, nawˬ hui gʼa dawˇ haˍ jaˇ tuˬ yoˬ. Awˬ 
lawn kʼo, cuˇ yiˍ maˍ yiˍ ve shawˇ hta‸ nawˬ hui yuˬ taˍ peuˬ. Nawˬ hui a shu 
yawˇ awˬ to maˇ lo‸-e ve awˬ hkʼoˆ, lo‸-e gaˇ ve chaw teˇ hpaˍ hta‸ nawˬ hui 
tawˍ taˍ ve yoˬ teh‸ kʼoˆ piˇ ve yoˬ. 
53Yawˇ oˇ kaˬ lo tawˆ kʼai ve teˇ yanˇ, li‸ bvuh‸ paˍ leh Hpaˍriˍsehˇ teˇ hpaˍ 
lehˬ, yawˇ tawˇ yaw ya‸ ve hta‸ ca gʼa tuˬ, 
54yawˇ hta‸ gʼaˇ hte‸ na nyi leh, awˬ lawn laiˉ ceuˬ yawˇ hta‸ kʼoˆ tcuh ve awˬ 
hkʼaw lo jaˆ nyi taˍ ve yoˬ. 

Luˉka‸ li‸ 12 

Heˍ puiˉ ve teˇ ceuˬ hta‸ jaw kʼai-o 

1Oˇ htaˇ, teˇ gʼaˇ leh teˇ gʼaˇ naˆ da‸ htaˇ hkʼa gaˬ chaw awˬ hinˉ awˬ meunˍ 
hpawnˬ la ve teˇ yanˇ, awˉ lawˉ yawˇ ve awˬ la‸ gʼawˇ teˇ hpaˍ hta‸ yawˇ kʼoˆ 
piˇ ve, Hpaˍriˍsehˇ ve diˇ hta‸ shaˍ ti‸ te leh jaw kʼai-o. Diˇ teh‸ kʼoˆ ve lehˬ, 
heˍ puiˉ ve teˇ ceuˬ hta‸ kʼoˆ gaˇ ve yoˬ. 
2Hkʼa beh taˍ ve awˬ ceuˬ hkʼa peu-eˬ maˇ hpeu‸ tawˆ la tuˬ ve teˇ ceuˬ ka‸ 
maˇ cawˬ. Hkʼa faˉ taˍ ve awˬ ceuˬ hkʼa peu-eˬ htawˇ, maˇ shiˍ la tuˬ ve teˇ 
ceuˬ ka‸ maˇ cawˬ. 
3Naˆ ho‸ kuiˬ awˬ hkʼaw lo nawˬ hui hkʼa kʼoˆ ve teˇ hpaˍ awˬ gʼeuˆ ba kuiˬ lo 
shu gʼa kaˇ tuˬ yoˬ. Bawehˇ awˬ hkʼaw lo nawˬ hui a yehˉ yehˉ hkʼa yaw ve teˇ 
hpaˍ yehˬ awˬ hkʼoˆ lo shu kʼaw‸ kuˬ maˍ piˇ tuˬ yoˬ. 

A shu hta‸ kawˆ cawˇ ve awˬ lawn 

4Ngaˬ ve awˬ chawˇ teˇ hpaˍ-oˬ, ngaˬ nawˬ hui hta‸ kʼoˆ laˇ ve, awˬ to hta‸ tiˇ 
pehˍ gʼa leh, awˬ hkʼaw‸ nawˉ te‸ chiˉ kʼaw‸ te maˇ gʼa ve chaw teˇ hpaˍ hta
‸ taˇ kawˆ. 
5Ya‸ hkʼaˇ, nawˬ hui a shu hta‸ gʼa kawˆ tuˬ ve ngaˬ nawˬ hui hta‸ hto laˇ 
shaˍ. Awˬ to hta‸ tiˇ pehˍ peuˬ hkʼaw‸ nawˉ moˬ naˆ ho‸ awˬ hkʼaw lo baˬ keu 
tuˬ kanˇ paˆ cawˬ shehˍ hpaˇ hta‸ kawˆ-oˆ. Ngaˬ nawˬ hui hta‸ awˬ tehˬ awˬ 
na kʼoˆ laˇ ve, yawˇ hta‸ kawˆ-oˆ. 
6Jaˍ meuˇ ngaˇ hkeh hta‸ peh‸ shanˍ nyiˇ peh‸ hawˇ ve maˇ heˆ laˇ. Jaˍ meuˇ 
oˇ ve teˇ hpaˍ awˬ hkʼaw lo, teˇ hkeh hta‸ ka‸ Gʼuiˬsha maˇ leunˇ. 
7Nawˬ hui ve uˉ hkeh mvuh hkʼa peu-eˬ hta‸ htawˇ gʼaw nyi taˍ peuˬ. Hkʼe te 
leh, taˇ kawˆ. Jaˍ meuˇ maˇ jaˇ ve a‸ kehˉ nawˬ hui awˬ hpfuhˇ hkʼaˆ jaˇ ve 
yoˬ. 

Chaw yaˇ mehˆ gʼuˇ suhˍ Yeˍsuˆ hta‸ hkanˍ yuˬ ve 

8Ngaˬ nawˬ hui hta‸ kʼoˆ laˇ ve, hkʼaˬ ve chaw teˇ gʼaˇ maˇ kʼoˆ, chaw yaˇ 
mehˆ gʼuˇ suhˍ ngaˬ hta‸ hkanˍ yuˬ ve kʼo, Gʼuiˬsha ve mvuhˇ naw ma tcuh 

yaˇ teˇ hpaˍ mehˆ gʼuˇ suhˍ chaw yaˇ ve Yaˇ hpu htawˇ yawˇ hta‸ hkanˍ yuˬ 
tuˬ yoˬ. 
9Chaw yaˇ mehˆ gʼuˇ suhˍ ngaˬ hta‸ chiˇ baˬ ve chaw lehˬ, Gʼuiˬsha ve mvuhˇ 
naw ma tcuh yaˇ teˇ hpaˍ mehˆ gʼuˇ suhˍ chaw yaˇ ve Yaˇ hpu htawˇ yawˇ hta
‸ chiˇ baˬ tuˬ yoˬ. 
10Chaw yaˇ ve Yaˇ hpu hta‸ yaw ya‸ ve chaw hkʼaˬ ve teˇ gʼaˇ maˇ kʼoˆ, yawˇ 
ve venˇbaˆ hta‸ hpehˇ piˇ tuˬ yoˬ. Ya‸ hkʼaˇ, da‸ ve kehˬ ve Awˬ ha hpu hta‸ 
maˇ shawˍ maˇ caˆ kʼoˆ ve chaw teˇ hpaˍ ve venˇbaˆ hta‸ hpehˇ piˇ tuˬ maˇ 
heˆ. 
11Shu nawˬ hui hta‸ bon yehˬ awˬ hkʼaw lo maˇ kʼoˆ, jawˇmawˇ teˇ hpaˍ leh 
kanˇ paˆ uiˍ shehˍ hpaˇ teˇ hpaˍ mehˆ gʼuˇ suhˍ maˇ kʼoˆ, yuˬ kʼai ve teˇ yanˇ, 
nawˬ hui hkʼaˬ hkʼe gʼa yaw hkʼaw‸ tuˬ, hkʼaˬ hkʼe gʼa kʼoˆ tuˬ taˇ dawˇ hkiˉ. 
12Awˬ lawn kʼo, awˬ yanˇ oˇ ve awˬ hkʼaw lo nawˬ hui hkʼaˬ hkʼe gʼa kʼoˆ tuˬ, 
da‸ ve kehˬ ve Awˬ ha hpu nawˬ hui hta‸ maˍ laˇ tuˬ yoˬ teh‸ kʼoˆ piˇ ve yoˬ. 

Paw sha ve chaw luˬ paˍ awˬ lawn tawˇ pa haˉ te maˍ ve 

13Oˇ htaˇ, chaw awˬ moˍ lonˉ awˬ hkʼaw lo chaw teˇ gʼaˇ kʼoˆ ve, Saˍ la‸-oˬ, 
ngaˬ awˬ viˉ paˍ ngaˬ hta‸ awˬ shinˉ pehˬ laˇ tuˬ yawˇ hta‸ a ciˉ kʼoˆ piˇ-oˆ teh
‸ Yeˍsuˆ hta‸ kʼoˆ piˇ ve yoˬ. 
14Ya‸ hkʼaˇ Yeˍsuˆ kʼaw‸ kʼoˆ ve, Awˬ chawˇ-oˬ, nawˬ huiˉ maˬ awˬ hkʼoˆ hta‸ 
suhˉ jehˬ shehˍ hpaˇ leh awˬ shinˉ pehˬ shehˍ hpaˇ te tuˬ, a shu ngaˬ hta‸ teh 
taˍ laˇ ve le teh‸ yawˇ hta‸ kʼoˆ piˇ ve yoˬ. 
15Yawˇ yawˇ hui hta‸ kʼoˆ piˇ ve, Shu mawˇ shu jeˬ hta‸ sheˉ lai ve nyi ma a 
ciˉ ka‸ taˇ cawˬ piˇ. Awˬ lawn kʼo, mawˇ jeˬ maˇ maˇ cawˬ ve pa taw chaw yaˇ 
a sha‸ gʼa te‸ ve maˇ heˆ teh‸ kʼoˆ ve yoˬ. 
16Oˇ htaˇ, yawˇ yawˇ hui hta‸ tawˇ pa haˉ te maˍ piˇ leh kʼoˆ ve, Paw sha paˍ 
teˇ gʼaˇ yawˇ ve miˬguiˬ da‸ leh, awˬ shiˍ gʼa maˇ jaˇ ve yoˬ. 
17Paw sha paˍ oˇ ve yawˇ ve nyi ma hkʼaw chi hkʼe dawˇ ve, Ngaˬ hkʼaˬ hkʼe 
gʼa te tuˬ le. Ngaˬ ve awˬ shiˍ awˬ nu teˇ hpaˍ hta‸ keu taˍ kuiˬ maˇ kʼaw‸ 
cawˬ. 

18Peuˬ leh yawˇ dawˇ ve, Ngaˬ chi hkʼe te tuˬ yoˬ. Ngaˬ ve caˬ ciˇ yehˬ teˇ hpaˍ 
hta‸ hpaˆ baˬ leh, leuˉ leh uiˍ ve teˇ hpaˍ hta‸ kʼaw‸ te tuˬ yoˬ. Oˇ ve teˇ hpaˍ 
awˬ hkʼaw lo ngaˬ ve caˬ shiˍ leh mawˇ jeˬ hkʼa peu-eˬ hta‸ keu taˍ tuˬ yoˬ. 
19Oˇ htaˇ ngaˬ ve nyi ma hta‸ chi hkʼe kʼoˆ piˇ tuˬ yoˬ. Nyi ma-oˬ, nawˬ lehˬ 
laiˉ hkʼaw‸ awˬ pon mawˇ jeˬ teˇ hpaˍ hkʼa deh‸ shaw hpoˆ taˍ peuˬ. Gʼaˇ 
jehˇ-oˆ. Hkʼa deh‸ caˇ chehˇ dawˬ chehˇ leh ha lehˬ chehˇ-oˆ teh‸ kʼoˆ tuˬ yoˬ. 
20Ya‸ hkʼaˇ Gʼuiˬsha kʼoˆ ve, Chaw luˬ paˍ-oˬ, ya‸ puiˉ ka‸ nawˬ ve co ha hta‸ 
yuˬ hkʼaw‸ tuˬ yoˬ. Hkʼe te leh, nawˬ shaw hpoˆ taˍ ve mawˇ teˇ hpaˍ a shu ve 
mawˇ hpeh‸ tuˬ le teh‸ yawˇ hta‸ kʼoˆ piˇ ve yoˬ. 
21A shu yawˇ awˬ to awˬ pon mawˇ jeˬ hta‸ shaw hpoˆ leh, Gʼuiˬsha hpawˇ lo 
haˍ gʼawˇ ve chaw lehˬ, oˇ ve hkʼa shuˍ shuˍ hpeh‸ ve yoˬ teh‸, yawˇ hui hta‸ 
kʼoˆ piˇ ve yoˬ. 

Dawˇ haˍ dawˇ hkiˉ ve awˬ lawn 

22Peuˬ leh, yawˇ ve awˬ la‸ gʼawˇ hui hta‸ kʼoˆ piˇ ve, Hkʼe te leh, ngaˬ nawˬ 
hui hta‸ kʼoˆ laˇ ve, hkʼaˬ hkʼe te gʼa caˇ gʼa dawˬ tuˬ, nawˬ hui a sha‸ te‸ ve 
awˬ pon taˇ dawˇ hkiˉ. Hkʼaˬ hkʼe te gʼa veu‸ gʼa deh tuˬ, nawˬ hui awˬ to awˬ 
pon ka‸ taˇ dawˇ hkiˉ. 
23A sha‸ te‸ ve teˇ ceuˬ lehˬ, caˇ tuˬ a‸ kehˉ awˬ hpfuhˇ hkʼaˆ leh, awˬ to 
htawˇ veu‸ kʼaˇ a‸ kehˉ awˬ hpfuhˇ hkʼaˆ ve yoˬ. 
24Aˉ naˆ kʼaˍ teˇ hpaˍ hta‸ dawˇ nyi-o. Yawˇ hui lehˬ, caˬ maˇ ti, maˇ gʼeu‸. Caˬ 
ciˇ yehˬ maˇ kʼoˆ, mawˇ jeˬ shaw hpoˆ kuiˬ yehˬ maˇ kʼoˆ, maˇ cawˬ. Ya‸ hkʼaˇ, 
Gʼuiˬsha yawˇ hui hta‸ caˍ piˇ taw piˇ ve yoˬ. Nawˬ hui lehˬ, ngaˆ oˇ ve teˇ 
hpaˍ a‸ kehˉ awˬ hpfuhˇ hkʼaˬ ma hkʼaˆ ve le. 
25Nawˬ hui awˬ hkʼaw lo hkʼaˬ ve chaw teˇ gʼaˇ maˇ kʼoˆ, dawˇ hkiˉ ve pa taw a 
shu yawˇ ve a sha‸ teˇ jaˆ kʼaw‸ zuhˬ la tuˬ, a shu te gʼa le. 
26Hkʼe te leh, i jaˇ ve awˬ ceuˬ hta‸ ceh ka‸ nawˬ hui te maˇ gʼa ve kʼo, awˬ 
kaˍ awˬ nu awˬ ceuˬ teˇ hpaˍ hta‸ aˬ hto‸ ma te nawˬ hui dawˇ hkiˉ ve le. 
27Shiˍ ya‸ veˆ hkʼaˬ hkʼe te uiˍ la ve hta‸ dawˇ nyi-o. Awˬ cehˬ oˇ ve teˇ hpaˍ 
lehˬ, kanˉ maˇ te, hkeh ka‸ maˇ gʼawˬ. Ya‸ hkʼaˇ, awˬ me‸ awˬ hponˇ uiˍ ve 

jawˇmawˇ Sawˉla‸monˍ lehˬ, awˬ cehˬ oˇ ve teˇ hpaˍ awˬ hkʼaw lo teˇ cehˬ 
hkʼe taw ka‸ maˇ gʼa veu‸ maˇ gʼa deh jaw teh‸ ngaˬ nawˬ hui hta‸ kʼoˆ laˇ 
ve yoˬ. 
28Hkʼa deh‸ maˇ yonˍ ve chaw teˇ hpaˍ-oˬ, ya‸ nyi te‸ chehˇ leh shawˉ pawˍ aˬ 
miˍ hkʼaw baˬ keu tuˬ ve mvuh‸ cehˬ hta‸ Gʼuiˬsha chi hkʼe feuˉ piˇ deh piˇ 
ve kʼo, oˇ ve a‸ kehˉ leuˉ leh nawˬ hui hta‸ feuˉ laˇ deh laˇ tuˬ maˇ heˆ laˇ. 
29Nawˬ hui hkʼaˬ hkʼe te gʼa caˇ gʼa dawˬ tuˬ taˇ ca. Dawˇ hkiˉ ve nyi ma ka‸ 
taˇ cawˬ piˇ. 
30Awˬ lawn kʼo, miˬguiˬ chaw ceuˬ hkʼa peu-eˬ lehˬ, awˬ ceuˬ chi teˇ hpaˍ hta‸ 
ca chehˇ ve yoˬ. Awˬ ceuˬ chi teˇ hpaˍ nawˬ hui loˍ ve hta‸ nawˬ hui ve Awˬ 
pa shiˍ taˍ ve yoˬ. 
31Nawˬ hui lehˬ yawˇ ve mvuhˇmiˬ hta‸ ca-o. Awˬ ceuˬ chi teˇ hpaˍ htawˇ yawˇ 
nawˬ hui hta‸ htehˍ laˇ tuˬ yoˬ. 

Mvuhˇ naw ma hkʼoˆ lo mawˇ jeˬ shaw hpoˆ taˍ loˬ 

32I ve yawˬ teˇ moˍ-oˬ, taˇ kawˆ. Nawˬ hui ve Awˬ pa lehˬ, nawˬ hui hta‸ 
mvuhˇmiˬ oˇ ve pe‸ laˇ tuˬ nyi ma cawˇ ve yoˬ. 
33Nawˬ hui ve mawˇ jeˬ hta‸ hawˇ baˬ leh, shu hta‸ ha kʼaˉ leh tanˇ piˇ-oˆ. 
Maˇ piˍ puiˉ ve hpu guˉ pi teˇ hpaˍ hta‸ nawˬ hui awˬ pon te-o. Chaw hkʼawˇ 
hkʼawˇ yuˬ maˇ gʼa ve, pfuhˇ maˇ caˇ puiˉ ve, mvuhˇ naw ma hkʼoˆ lo maˇ 
peuˬ maˇ leh puiˉ ve mawˇ jeˬ hta‸ shaw hpoˆ taˍ-o‸. 
34Awˬ lawn kʼo, nawˬ hui ve mawˇ jeˬ shaw hpoˆ taˍ ve teˇ kaˬ lo nawˬ hui ve 
nyi ma htawˇ oˇ kaˬ lo cawˬ tuˬ yoˬ. 

Hkʼa deh‸ shaw chehˇ ve awˬ ceˬ teˇ hpaˍ 

35Nawˬ hui ve caw‸ cehˍ nyi hta‸ haˍ pi caˆ tsuh‸ leh, kawˆ faiˇ teˇ hpaˍ hta‸ 
tuˉ taˍ-o‸. 
36A shu yawˇ ve awˬ shehˍ hpaˇ hkehˉ caˇ kuiˬ lo kʼai kʼaw‸ la leh, yehˬ miˉ 
hta‸ htawˆ ve teˇ yanˇ, yawˇ hta‸ teˇ cawˬ haˉ hpaw piˇ tuˬ law chehˇ ve chaw 
teˇ hpaˍ hkʼa shuˍ shuˍ nawˬ hui htawˇ oˇ hkʼe te chehˇ-oˆ. 

37Awˬ shehˍ hpaˇ kʼaw‸ gaˬ la ve teˇ yanˇ, shaw chehˇ ve awˬ ceˬ teˇ hpaˍ lehˬ, 
awˬ bon uiˍ ve yoˬ. Ngaˬ nawˬ hui hta‸ awˬ tehˬ awˬ na kʼoˆ laˇ ve, awˬ shehˍ 
hpaˇ lehˬ yawˇ haˍ pi tsuh‸ leh, awˬ ceˬ teˇ hpaˍ hta‸ hpui lawˇ paˇ lo mui 
tcuh sheˬ leh, yawˇ awˬ to yawˇ hui hta‸ te caˍ te taw piˇ tuˬ yoˬ. 
38Shehˍ kʼaw hkui maˇ gaˬ sheˍ htaˇ leh naˍ, maˇ heˆ kʼo shehˍ kʼaw hkui ponˬ 
peuˬ hkʼaw‸ nawˉ leh naˍ, awˬ shehˍ hpaˇ kʼaw‸ gaˬ la leh, awˬ ceˬ teˇ hpaˍ 
chi hkʼe shaw chehˇ ve hta‸ gʼa mawˬ ve kʼo, yawˇ hui awˬ bon uiˍ ve yoˬ. 
39Yehˬ shehˍ hpaˇ lehˬ, chaw hkʼawˇ laˬ tuˬ ve awˬ yanˇ hta‸ shiˍ taˍ ve hkʼe 
kʼo, yawˇ ve yehˬ awˬ hkʼaw lo chaw hkʼawˇ maˇ gʼa lo‸ la tuˬ yawˇ hkʼa deh
‸ shaw taˍ tuˬ yoˬ teh‸ nawˬ hui shiˍ-o‸. 
40Nawˬ hui htawˇ hkʼa deh‸ hehnˇ taˍ-o‸. Awˬ lawn kʼo, nawˬ hui maˇ dawˇ 
maˇ gaˇ ve awˬ yanˇ awˬ hkʼaw lo chaw yaˇ ve Yaˇ hpu kʼaw‸ ya‸ la tuˬ yoˬ 
teh‸, Yeˍsuˆ yawˇ hui hta‸ kʼoˆ piˇ ve yoˬ. 

Maˇ gu maˇ hehnˇ taˍ ve awˬ ceˬ 

41Oˇ htaˇ Peˍtruˆ kʼoˆ ve, Jawˇmawˇ-oˬ, tawˇ pa haˉ chi ngaˬ hui hta‸ ceh tiˉ 
kʼoˆ laˇ ve laˇ, maˇ heˆ kʼo chaw hkʼa peu-eˬ hta‸ kʼoˆ piˇ ve laˇ teh‸ na nyi ve 
yoˬ. 
42Jawˇmawˇ Yeˍsuˆ kʼaw‸ kʼoˆ ve, Ka ti‸ yeˬ leh cuˇ yiˍ cawˬ ve mawˇ ha‸ shaˉ 
shehˍ hpaˇ teˇ gʼaˇ lehˬ, a shu le. Awˬ shehˍ hpaˇ ve awˬ ceˬ teˇ hpaˍ hta‸ awˬ 
yanˇ cawˇ lehˍ caˇ tuˬ dawˬ tuˬ pehˬ piˇ tuˬ, yawˇ ve awˬ shehˍ hpaˇ lehˬ yawˇ 
hta‸ awˬ hoˉ teh taˍ tuˬ yoˬ maˇ heˆ laˇ. 
43Yawˇ ve awˬ shehˍ hpaˇ kʼaw‸ gaˬ la htaˇ, awˬ ceˬ teˇ gʼaˇ chi hkʼe te chehˇ 
ve hta‸ yawˇ gʼa mawˬ ve kʼo, awˬ ceˬ oˇ ve lehˬ awˬ bon uiˍ ve yoˬ. 
44Ngaˬ nawˬ hui hta‸ awˬ tehˬ awˬ na kʼoˆ laˇ ve, awˬ shehˍ hpaˇ lehˬ, yawˇ ve 
mawˇ jeˬ hkʼa peu-eˬ awˬ hkʼoˆ awˬ ceˬ oˇ ve hta‸ awˬ hoˉ te tcuh tuˬ yoˬ. 
45Ya‸ hkʼaˇ awˬ ceˬ oˇ ve lehˬ, Ngaˬ ve awˬ jawˇmawˇ haˆ haˆ maˇ kʼaw‸ la taˬ 
teh‸ yawˇ ve nyi ma hkʼaw dawˇ leh, awˬ ceˬ paˍ awˬ ceˬ ma teˇ hpaˍ hta‸ 
dawˆ leh, caˇ chehˇ dawˬ chehˇ leh tzuhˬ dawˬ bvuhˆ ve kʼo, 

46awˬ ceˬ oˇ ve maˇ dawˇ maˇ gaˇ ve awˬ nyi, maˇ shiˍ ve awˬ yanˇ awˬ hkʼaw 
lo yawˇ ve awˬ shehˍ hpaˇ kʼaw‸ gaˬ la leh, yawˇ hta‸ hehnˇ chaweh ciˍ yanˍ 
leh, ka ti‸ maˇ yeˬ ve chaw teˇ hpaˍ geh chehˇ piˇ lawˬ tuˬ yoˬ. 
47A shu yawˇ ve awˬ shehˍ hpaˇ ve a loˍ hta‸ shiˍ taˍ ve ka‸, maˇ gu maˇ hehnˇ 
taˍ leh, awˬ shehˍ hpaˇ ve a loˍ hta‸ maˇ te ve awˬ ceˬ teˇ gʼaˇ lehˬ, laiˉ hkʼe 
jaw‸ ve hta‸ gʼa hkanˍ tuˬ yoˬ. 
48Maˇ shiˍ ve awˬ hkʼaw lo, jaw‸ keunˍ jaw‸ cawˇ ve teˇ ceuˬ hta‸ te ya‸ ve 
awˬ ceˬ teˇ gʼaˇ lehˬ, a ciˉ ceh tiˉ jaw‸ ve hta‸ gʼa hkanˍ tuˬ yoˬ. Maˇ chaweh 
gʼa ve chaw teˇ gʼaˇ le le lehˬ, maˇ chaweh gʼa kʼaw‸ shaiˍ tuˬ yoˬ. Maˇ 
chaweh a‸ piˇ taˍ ve hta‸ gʼa ha‸ yuˬ taˍ ve chaw teˇ gʼaˇ geh leuˉ leh kʼaw‸ 
lawˬ hkʼaw‸ tuˬ yoˬ. 

Yeˍsuˆ hta‸ pa taw shu hpaˆ da‸ tuˬ ve awˬ lawn 

49Miˬguiˬ hkʼoˆ lo aˬ miˍ baˬ keu tuˬ ngaˬ laˬ ve yoˬ. Aˬ miˍ oˇ ve chi beu‸ ka‸ 
to‸ chehˇ tuˬ ve hta‸ ngaˬ heuˆ gaˇ ve yoˬ. 
50Ya‸ hkʼaˇ, ngaˬ gʼa hkanˍ tuˬ ve baˆtiˆsaˬ teˇ maˬ cawˬ ve yoˬ. Oˇ ve hta‸ 
ngaˬ maˇ hkanˍ sheˍ ve ceh ceh, nyiˉ tiˍ taˍ ve hta‸ ngaˬ hkʼaˬ ma gʼa hkanˍ ve 
le. 
51Miˬguiˬ hkʼoˆ lo shu cawˇ da‸ hui da‸ tuˬ awˬ pon ngaˬ laˬ ve teh‸ nawˬ hui 
dawˇ ve laˇ. Oˇ hkʼe te tuˬ awˬ pon ngaˬ laˬ ve maˇ heˆ. Shu hpaˆ da‸ guiˇ da‸ 
tuˬ awˬ pon laˬ ve yoˬ teh‸, ngaˬ nawˬ hui hta‸ kʼoˆ laˇ ve yoˬ. 
52Awˬ lawn kʼo, chi beu‸ hta‸ tanˬ leh, yehˬ teˇ yehˬ tiˉ awˬ hkʼaw lo chehˇ ve 
chaw ngaˇ gʼaˇ lehˬ, hpaˆ da‸ leh nyiˇ gʼaˇ teˇ moˍ, shehˆ gʼaˇ teˇ moˍ hpeh‸ 
kʼai tuˬ yoˬ. 
53Awˬ pa leh awˬ yaˇ paˍ, awˬ e leh awˬ yaˇ miˇ awˬ pi leh awˬ hkuiˇ ma, teˇ 
gʼaˇ leh teˇ gʼaˇ hpaˆ da‸ kʼai tuˬ yoˬ teh‸ kʼoˆ ve yoˬ. 

Awˬ yanˇ hta‸ fuiˍ da‸ pehˬ da‸ ve 

54Chaw awˬ moˍ lonˉ hta‸ htawˇ yawˇ kʼoˆ piˇ ve, Mvuhˇ nyi kʼehˬ hpawˇ lo 
moˬ tawˆ la ve hta‸ nawˬ hui gʼa mawˬ ve teˇ yanˇ, Mvuhˇ yeˬ laˬ tuˬ yoˬ teh‸, 
teˇ cawˬ haˉ nawˬ hui kʼoˆ ve yoˬ. Kʼoˆ ve hkʼa shuˍ shuˍ hpeh‸ la ve yoˬ. 

55Awˬ hawˉ hpawˇ ve mvuhˇ haw meuˆ laˬ ve hta‸ nawˬ hui gʼa mawˬ ve teˇ 
yanˇ, Haw jaˇ chiˆ jaˇ tuˬ yoˬ teh‸ nawˬ hui kʼoˆ ve yoˬ. Kʼoˆ ve hkʼa shuˍ shuˍ 
hpeh‸ la ve yoˬ. 
56Heˍ puiˉ ve chaw teˇ hpaˍ-oˬ, miˬguiˬ leh mvuhˇ naw ma hta‸ nyi leh fuiˍ da
‸ pehˬ da‸ tuˬ nawˬ hui shiˍ ve yoˬ. Ya‸ hkʼaˇ, chi beu‸ ve awˬ yanˇ hta‸ aˬ 
hto‸ ma te nawˬ hui fuiˍ da‸ pehˬ da‸ maˇ gʼa ve le. 

Nawˬ hta‸ tawˇ te ve chaw hta‸ cawˇ da‸ tuˬ te-o 

57Aˬ hto‸ ma te nawˬ hui hkʼaˇ nawˬ hui hteˇ ve cawˇ ve teˇ ceuˬ hta‸ fuiˍ da‸ 
pehˬ da‸ maˇ gʼa ve le. 
58Nawˬ hta‸ tawˇ te ve chaw geh teˇ geh jawˇ mawˇ geh kʼai chehˇ ve teˇ yanˇ, 
ya‸ kʼaw kʼaˉ lo kʼai chehˇ htaˇ, yawˇ hta‸ cawˇ da‸ tuˬ gʼaˇ hte‸ te-o. Hkʼe 
maˇ heˆ kʼo, yawˇ lehˬ suhˉ jehˬ shehˍ hpaˇ geh nawˬ hta‸ gʼawˬ kʼai leh, suhˉ 
jehˬ shehˍ hpaˇ htawˇ htawnˍ awˬ hoˉ ve la‸ sheh awˬ hkʼaw lo nawˬ hta‸ chiˇ 
a‸ piˇ tuˬ yoˬ. Htawnˍ awˬ hoˉ lehˬ, nawˬ hta‸ htawnˍ hkʼaw keu laˇ tuˬ yoˬ. 
59Ngaˬ nawˬ hta‸ kʼoˆ laˇ ve, peh‸ shanˍ awˬ leh teˇ peh‸ hkʼa gaˬ maˇ shaiˍ 
peuˬ ve ceh ceh, htawnˍ hkʼaw lo nawˬ maˇ gʼa tawˆ kʼai taˬ teh‸ Yeˍsuˆ kʼoˆ 
ve yoˬ. 

Luˉka‸ li‸ 13 

Venˇbaˆ hta‸ maˇ dawˇ hpfuhˆ kʼo, gʼa luˬ kʼai tuˬ ve 

1Awˬ yanˇ oˇ ve awˬ hkʼaw lo chaw teˇ hpaˍ hpaˍ laˬ leh, jawˇmawˇ Piˉla‸ lehˬ, 
Gaˍliˍlehˇ chaw teˇ hpaˍ hpaˍ ve awˬ suhˍ leh yawˇ hui tanˇ chehˇ ve ceˇ caˬ 
awˬ suhˍ hta‸ hkaw‸ da‸ ve awˬ lawn Yeˍsuˆ hta‸ hto piˇ ve yoˬ. 
2Yeˍsuˆ kʼaw‸ kʼoˆ ve, Gaˍliˍlehˇ chaw oˇ ve teˇ hpaˍ lehˬ, chi hkʼe gʼa hkanˍ 
ve pa taw, Gaˍliˍlehˇ chaw hkʼa peu-eˬ a‸ kehˉ yawˇ hui venˇbaˆ uiˍ ve teh‸ 
nawˬ hui dawˇ ve laˇ. 
3Ngaˬ nawˬ hui hta‸ kʼoˆ laˇ ve, yawˇ hui leuˉ leh venˇbaˆ uiˍ ve maˇ heˆ. 
Nawˬ hui lehˬ, venˇbaˆ hta‸ maˇ dawˇ hpfuhˆ kʼo, nawˬ hui hkʼa peu-eˬ htawˇ 
yawˇ hui hkʼa shuˍ shuˍ luˬ kʼai sheˆ kʼai tuˬ yoˬ. 

4Chi hkʼoˆ ka‸, Siˉlonˍ hkʼaˆ hkʼaw mvuh ve yehˬ teˇ yehˬ paiˍ leh, teˍ pehˍ ve 
chaw teˇ chi hiˉ gʼaˇ lehˬ, Yeˍruˆsaˍlehnˍ venˇ hkʼaw lo chehˇ ve chaw hkʼa 
peu-eˬ a‸ kehˉ yawˇ hui te ya‸ ve teh‸ nawˬ hui dawˇ ve laˇ. 
5Ngaˬ nawˬ hui hta‸ kʼoˆ laˇ ve, yawˇ hui leuˉ leh te ya‸ ve maˇ heˆ. Nawˬ hui 
lehˬ, venˇbaˆ hta‸ maˇ dawˇ hpfuhˆ ve kʼo, nawˬ hui hkʼa peu-eˬ htawˇ yawˇ 
hui hkʼa shuˍ shuˍ luˬ kʼai sheˆ kʼai tuˬ yoˬ teh‸, yawˇ hui hta‸ kʼoˆ piˇ ve yoˬ. 

Awˬ shiˍ maˇ naw‸ ve maˉ nawˆ cehˬ awˬ lawn tawˇ pa haˉ te maˍ ve 

6Oˇ htaˇ yawˇ tawˇ pa haˉ te maˍ leh kʼoˆ ve, Chaw teˇ gʼaˇ lehˬ, yawˇ ve a pehˉ 
meuˇ hko awˬ hkʼaw lo ti taˍ ve maˉ nawˆ cehˬ teˇ cehˬ cawˬ ve yoˬ. Maˉ nawˆ 
cehˬ oˇ ve hta‸ yawˇ awˬ shiˍ ca nyi la ve htawˇ maˇ mawˬ. 
7Hkʼe te leh, hko ha‸ shaˉ shehˍ hpaˇ hta‸ yawˇ kʼoˆ piˇ ve, Shehˆ hkʼaw‸ hkʼa 
gaˬ maˉ nawˆ cehˬ chi hta‸ ngaˬ awˬ shiˍ ca nyi la ve htawˇ maˇ mawˬ. Awˬ 
cehˬ chi hta‸ htu baˬ loˬ. Aˬ hto‸ ma te miˬguiˬ hta‸ chehˇ kuiˬ hkʼe leˇ te 
peuˬ piˇ ve le teh‸ kʼoˆ piˇ ve yoˬ. 
8Hko ha‸ shaˉ shehˍ hpaˇ kʼaw‸ kʼoˆ ve, Jawˇmawˇ-oˬ, chi teˇ hkʼaw‸ teh taˍ 
piˇ sheˍ. Awˬ hkuiˉ puiˍ lo ngaˬ hkʼa caw zuhˇ duˇ sheˬ leh, hkuiˇ keu piˇ shaˍ. 
9Awˬ hkʼaw‸ nawˉ awˬ shiˍ naw‸ la ve kʼo, da‸ ve yoˬ. Ya‸ hkʼaˇ, awˬ shiˍ maˇ 
naw‸ la ve kʼo, nawˬ htu baˬ hpeh‸ ve yoˬ teh‸, yawˇ hta‸ kʼoˆ piˇ ve yoˬ. 

Naˬ ve yaˇ miˇ teˇ gʼaˇ hta‸ shinˉ nyi htaˇ gu na-e piˇ ve 

10Shinˉ nyi teˇ nyi htaˇ bon yehˬ teˇ yehˬ awˬ hkʼaw lo yawˇ maˍ piˇ chehˇ ve 
yoˬ. 
11Oˇ htaˇ, teˇ chi hiˉ hkʼaw‸ hkʼa gaˬ neˇ geh leh naˬ chehˇ ve yaˇ miˇ teˇ gʼaˇ 
oˇ kaˬ lo chehˇ taˍ ve yoˬ. Yawˇ lehˬ, caw‸ kʼaw‸ lehˍ hpeh‸ leh, yawˇ hkʼaˇ 
yawˇ a ciˉ ka‸ hteˇ lehˍ te maˇ gʼa. 
12Yeˍsuˆ lehˬ, yaˇ miˇ oˇ ve hta‸ gʼa mawˬ htaˇ yawˇ hta‸ kuˬ yuˬ leh, Yaˇ miˇ-
oˬ, nawˬ ve a naˍ hta‸ nawˬ gʼa ponˬ peuˬ teh‸ yawˇ hta‸ kʼoˆ piˇ ve yoˬ. 
13Yaˇ miˇ oˇ ve awˬ hkʼoˆ hta‸ yawˇ ve la‸ sheh taˍ piˇ leh, teˇ cawˬ haˉ yaˇ miˇ 
oˇ ve lehˬ caw‸ hteˇ lehˍ te leh, Gʼuiˬsha hta‸ chiˇ uiˍ chiˇ mvuh ve yoˬ. 

14Shinˉ nyi awˬ hkʼaw lo chaw naˬ hta‸ Yeˍsuˆ gu na-e piˇ ve pa taw, bon yehˬ 
awˬ hoˉ nyi ma zuhˆ leh, chaw chi ma ve hta‸ kʼoˆ piˇ ve, Kanˉ te cawˇ ve awˬ 
nyi hkaw‸ nyi cawˬ ve yoˬ. Nawˬ hui ve a naˍ na-e la tuˬ, awˬ nyi oˇ ve teˇ 
hpaˍ awˬ hkʼaw lo laˬ-o‸. Shinˉ nyi teˇ nyi htaˇ taˇ laˬ teh‸, yawˇ hui hta‸ kʼoˆ 
piˇ ve yoˬ. 
15Oˇ htaˇ Jawˇmawˇ Yeˍsuˆ yawˇ hta‸ kʼaw‸ kʼoˆ piˇ ve, Heˍ puiˉ ve chaw teˇ 
hpaˍ-oˬ, nawˬ hui teˇ gʼaˇ le le shinˉ nyi htaˇ a shu yawˇ ve nuˇ leh piˉ laˬ hta‸ 
hpui leh, hkawˆ hkʼaw sheh tawˆ-e leh iˉ kaˆ ca taw piˇ ve maˇ heˆ laˇ. 
16Aˍbraˍhanˍ ve yaˇ miˇ chi hta‸ teˇ chi hiˉ hkʼaw‸ hkʼa gaˬ Saˍtanˍ hpeh tiˍ 
taˍ ve yoˬ. Hpeh taˍ ve chi hta‸ shinˉ nyi teˇ nyi awˬ hkʼaw lo hpui hpehˇ piˇ 
ve maˇ cawˇ laˇ teh‸ kʼoˆ piˇ ve yoˬ. 
17Yawˇ chi hkʼe kʼoˆ ve teˇ yanˇ yawˇ ve canˇ paˍ hkʼa peu-eˬ ya‸ taw ve yoˬ. 
Chaw awˬ moˍ lonˉ hkʼa peu-eˬ lehˬ, yawˇ te ve awˬ me‸ awˬ hponˇ hkʼa biˇ 
cawˬ ve kanˉ hkʼa peu-eˬ hta‸ ha lehˬ jaˇ ve yoˬ. 

Gʼawˇ caˉ yawˇ awˬ lawn tawˇ pa haˉ te maˍ ve 

18Hkʼe te leh yawˇ kʼoˆ ve, Gʼuiˬsha ve mvuhˇ miˬ lehˬ, aˬ hto‸ ma hta‸ shuˍ ve 
le. Ngaˬ aˬ hto‸ ma hta‸ yuˬ leh gʼa tehˆ da‸ nyi tuˬ ve le. 
19Gʼuiˬsha ve mvuhˇmiˬ lehˬ, chaw teˇ gʼaˇ yawˇ ve hko awˬ hkʼaw lo sheˍ taˍ 
ve gʼawˇ caˉ yawˇ hta‸ shuˍ ve yoˬ. Awˬ yawˇ oˇ ve lehˬ, yeˬ la uiˍ la leh, awˬ 
cehˬ lonˉ hpeh‸ la ve yoˬ. Mvuhˇ hpe lo poˬ ve ngaˆ teˇ hpaˍ lehˬ, awˬ kʼaˉ teˇ 
hpaˍ awˬ hkʼoˆ gʼaˇ jehˇ ve yoˬ teh‸ kʼoˆ ve yoˬ. 

Hkaoˍmonˇ hkʼaw diˇ keu ve awˬ lawn tawˇ pa haˉ te maˍ ve 

20Yawˇ teˇ pawˆ kʼaw‸ kʼoˆ ve, Gʼuiˬsha ve mvuhˇmiˬ hta‸ ngaˬ aˬ hto‸ ma yuˬ 
leh gʼa tehˆ da‸ nyi tuˬ ve le. 
21Gʼuiˬsha ve mvuhˇmiˬ lehˬ, diˇ hta‸ shuˍ ve yoˬ. Yaˇ miˇ teˇ gʼaˇ diˇ hta‸ yuˬ 
leh hkaoˍmonˇ meu-e shehˆ hkʼawˍ lawˇ awˬ hkʼaw lo keu ve teˇ yanˇ hkʼa 
peu-eˬ hta‸ ciˇ la piˇ lawˬ ve yoˬ teh‸ kʼoˆ ve yoˬ. 

Maˇ kʼoˍ ve yehˬmiˉhpe‸ 

22Oˇ ve hkʼaw‸ nawˉ Yeˍsuˆ lehˬ, Yeˍruˆsaˍlehnˍ venˇ lo kʼai ve yoˬ. Yawˇ kʼai 
ve teˇ yanˇ, ya‸ kʼaw kʼaˉ lo cawˬ ve venˇ hkʼaˆ teˇ hpaˍ awˬ hkʼaw lo maˍ piˇ 
kʼai ve yoˬ. 
23Oˇ htaˇ, chaw teˇ gʼaˇ kʼoˆ ve, Jawˇmawˇ-oˬ, htaiˍ hkʼaw‸ ve hta‸ gʼa ve 
chaw lehˬ, a ciˉ ceh tiˉ cawˬ ve laˇ teh‸ yawˇ hta‸ na nyi htaˇ, Yeˍsuˆ yawˇ hui 
hta‸ kʼaw‸ kʼoˆ piˇ ve, 
24Maˇ kʼoˍ ve yehˬmiˉhpe‸ awˬ hkʼaw lo gʼa lo‸-e tuˬ gʼaˇ hte‸ te-o. Ngaˬ nawˬ 
hui hta‸ kʼoˆ laˇ ve, chaw maˇ maˇ lo‸-e tuˬ te ve htawˇ, lo‸-e maˇ hpeh‸. 
25Yehˬ shehˍ hpaˇ tu leh yehˬ miˉ hta‸ hoˆ taˍ peuˬ hkʼaw‸ nawˉ, nawˬ hui awˬ 
baˬ hpawˇ lo huˉ taˍ leh, yehˬ miˉ hta‸ htawˆ tuˬ yoˬ. Jawˇmawˇ-oˬ, ngaˬ hui 
hta‸ yehˬ miˉ a ciˉ hpaw laˇ-oˆ teh‸ kʼoˆ ve teˇ yanˇ, yehˬ shehˍ hpaˇ lehˬ, 
Nawˬ hui hkʼaˬ lo laˬ ve hta‸ ngaˬ maˇ shiˍ teh‸, nawˬ hui hta‸ kʼaw‸ kʼoˆ laˇ 
tuˬ yoˬ. 
26Oˇ htaˇ nawˬ hui chi hkʼe kʼaw‸ kʼoˆ tuˬ yoˬ. Ngaˬ hui lehˬ nawˬ geh teˇ geh 
gʼa caˇ gʼa dawˬ peuˬ. Ngaˬ hui ve venˇ hkʼaw cawˬ ve ya‸ kʼaw teˇ hpaˍ lo 
htawˇ nawˬ maˍ laˇ peuˬ teh‸ kʼoˆ tuˬ yoˬ. 
27Yehˬ shehˍ hpaˇ chi hkʼe kʼaw‸ kʼoˆ laˇ tuˬ yoˬ. Nawˬ hui hkʼaˬ lo laˬ ve hta‸ 
ngaˬ maˇ shiˍ teh‸ ngaˬ nawˬ hui hta‸ kʼoˆ laˇ ve yoˬ. Haiˬ ve hta‸ te ve chaw 
hkʼa peu-eˬ-oˬ, ngaˬ geh tawˆ kʼai-o teh‸ yawˇ kʼoˆ laˇ tuˬ yoˬ. 
28Aˍbraˍhanˍ, Iˉcaˆ, Yaˍkoˆ leh Gʼuiˬsha ve tcuh kaˍ paˍ hkʼa peu-eˬ Gʼuiˬsha ve 
mvuhˇ miˬ awˬ hkʼaw lo chehˇ taˍ ve hta‸ nawˬ hui gʼa mawˬ leh, nawˬ hui 
awˬ to awˬ baˬ hpawˇ lo gʼa‸ tawˆ ve hta‸ gʼa hkanˍ ve teˇ yanˇ, nawˬ hui 
hawˬ leh ciˬ geu‸ tuˬ yoˬ. 
29Oˇ htaˇ mvuhˇ nyi tawˆ mvuhˇ nyi kʼehˬ, awˬ hawˉ awˬ na lo chehˇ ve chaw 
hui laˬ leh, Gʼuiˬsha ve mvuhˇmiˬ awˬ hkʼaw lo gʼa mui caˇ tuˬ yoˬ. 
30Shu awˬ hkʼaw‸ nawˉ chehˇ ve chaw teˇ hpaˍ hpaˍ lehˬ, shu awˬ gʼuˇ suhˍ 
chehˇ tuˬ yoˬ. Shu awˬ gʼuˇ suhˍ chehˇ ve chaw teˇ hpaˍ hpaˍ lehˬ, shu awˬ 
hkʼaw‸ nawˉ chehˇ tuˬ yoˬ teh‸ kʼoˆ piˇ ve yoˬ. 

Jawˇmawˇ Heˍroˆ hkʼaˬ hkʼe te tuˬ ve hta‸ Yeˍsuˆ gʼa kaˇ ve 

31Awˬ yanˇ oˇ ve awˬ hkʼaw, Hpaˍriˍsehˇ teˇ hpaˍ hpaˍ laˬ leh, Choˬ kaˬ lo tawˆ 
kʼai-o. Jawˇmawˇ Heˍroˆ nawˬ hta‸ tiˇ pehˍ gaˇ ve yoˬ teh‸ yawˇ hta‸ kʼoˆ piˇ 
ve yoˬ. 
32Yeˍsuˆ yawˇ hui hta‸ kʼaw‸ kʼoˆ piˇ ve, Nawˬ hui kʼai leh heh hpuiˇ oˇ ve hta
‸ chi hkʼe kʼoˆ piˇ-oˆ. Ya‸ nyi leh shawˉ pawˍ neˇ teˇ hpaˍ hta‸ ngaˬ gʼa‸ kʼoˬ 
leh chaw naˬ teˇ hpaˍ hta‸ gu na-e piˇ tuˬ yoˬ. Shehˆ nyi teˇ nyi gaˬ kʼo, ngaˬ 
ve kanˉ biˇ la tuˬ yoˬ teh‸ ca kʼoˆ piˇ-oˆ. 
33Ya‸ hkʼaˇ ya‸ nyi, shawˉ pawˍ leh hpa‸ nyi ngaˬ gʼa kʼai tuˬ sheˍ ve yoˬ. 
Awˬ lawn kʼo, Yeˍruˆsaˍlehnˍ venˇ awˬ hkʼaw lo maˇ heˆ kʼo, Gʼuiˬsha ve tcuh 
kaˍ paˍ maˇ gʼa luˬ maˇ gʼa sheˆ. 
34Yeˍruˆsaˍlehnˍ venˇ-oˬ, Yeˍruˆsaˍlehnˍ venˇ-oˬ, nawˬ lehˬ Gʼuiˬsha ve tcuh kaˍ 
paˍ teˇ hpaˍ hta‸ hkʼaˬ htaˆ ka‸ tiˇ pehˍ leh, nawˬ geh peu laˇ ve chaw teˇ hpaˍ 
hta‸ hkʼaˬ htaˆ ka‸ haˉ pui baˬ pehˍ ve yoˬ. Gʼaˆ ma peuˍ lehˬ, yawˇ ve awˬ 
yehˇ teˇ hpaˍ hta‸ toˍ la‸ kʼuˉ awˬ hawˉ lo hpoˆ chehˇ piˇ lawˬ ve hkʼe, nawˬ 
ve awˬ yaˇ awˬ duˬ teˇ hpaˍ hta‸ ngaˬ awˬ hawˉ lo hkʼaˬ nyiˇ pawˆ hpoˆ chehˇ 
piˇ lawˬ gaˇ ve htawˇ, nawˬ maˇ te. 
35Nyi loˬ, nawˬ hui ve yehˬ lehˬ, gawˬ cu gawˬ pehˆ hpeh‸ la tuˬ yoˬ. Ngaˬ 
nawˬ hui hta‸ kʼoˆ laˇ ve, Jawˇmawˇ Gʼuiˬsha ve awˬ meh awˬ hawˉ lo laˬ ve 
chaw teˇ gʼaˇ hta‸ awˬ bon uiˍ piˇ-oˆ teh‸, nawˬ hui maˇ kʼoˆ ve ceh ceh, nawˬ 
hui ngaˬ hta‸ maˇ gʼa kʼaw‸ mawˬ teh‸ kʼoˆ ve yoˬ. 

Luˉka‸ li‸ 14 

Gʼoˇ peˬ hkʼaw iˉ kaˆ cawˬ ve chaw teˇ gʼaˇ hta‸ Yeˍsuˆ gu na-e piˇ ve 

1Shinˉ nyi teˇ nyi htaˇ Yeˍsuˆ lehˬ, Hpaˍriˍsehˇ awˬ moˍ awˬ hkʼaw lo awˬ hoˉ 
teˇ gʼaˇ ve yehˬ lo awˍ caˇ tuˬ lo‸-e peuˬ hkʼaw‸ nawˉ, yawˇ hui yawˇ hta‸ jaˆ 
nyi chehˇ ve yoˬ. 
2Oˇ htaˇ, gʼoˇ peˬ hkʼaw iˉ kaˆ cawˬ leh hpo‸ naˬ ve chaw teˇ gʼaˇ yawˇ gʼuˇ 
suhˍ lo chehˇ taˍ ve yoˬ. 

3Yeˍsuˆ kʼoˆ ve, Shinˉ nyi awˬ hkʼaw lo chaw naˬ hta‸ gu na-e piˇ cawˇ laˇ, maˇ 
cawˇ laˇ teh‸, awˬliˇtawˇhkawˇ shiˍ paˍ leh Hpaˍriˍsehˇ teˇ hpaˍ hta‸ na nyi ve 
yoˬ. 
4Ya‸ hkʼaˇ, yawˇ hui ta‸ iˉ chehˇ taˍ ve yoˬ. Oˇ htaˇ, chaw oˇ ve hta‸ yawˇ yuˬ 
taˍ leh gu na-e piˇ peuˬ hkʼaw‸ nawˉ, yawˇ hta‸ hpehˇ piˇ ve yoˬ. 
5Yawˇ yawˇ hui hta‸ kʼoˆ piˇ ve, Nawˬ hui awˬ hkʼaw lo chaw teˇ gʼaˇ gʼaˇ a 
shu yawˇ ve yaˇ paˍ maˇ kʼoˆ, nuˇ maˇ kʼoˆ, shinˉ nyi htaˇ nanˬ bawˍ awˬ 
hkʼaw lo ce lo‸-e ve kʼo, teˇ cawˬ haˉ maˇ gʼawˬ tawˆ piˇ ve a shu teˇ gʼaˇ cawˬ 
le teh‸ kʼoˆ piˇ ve yoˬ. 
6Yawˇ hui lehˬ, tawˇ chi hta‸ te‸ chiˉ kʼaw‸ yaw hkʼaw‸ maˇ gʼa. 

Hkehˉ caˇ kuiˬ lo kʼai ve chaw hui awˬ lawn 

7Kuˬ taˍ ve chaw teˇ hpaˍ lehˬ, awˬ me‸ awˬ hponˇ cawˬ ve mui kuiˬ hta‸ leuˆ 
yuˬ chehˇ ve hta‸ yawˇ gʼa mawˬ ve teˇ yanˇ, yawˇ yawˇ hui hta‸ tawˇ pa haˉ 
te maˍ leh kʼoˆ piˇ ve, 
8Chaw teˇ gʼaˇ gʼaˇ nawˬ hta‸ hkehˉ caˇ kuiˬ lo kuˬ ve teˇ yanˇ, awˬ me‸ awˬ 
hponˇ cawˬ ve mui kuiˬ hta‸ taˇ mui. Awˬ lawn kʼo, nawˬ a‸ kehˉ awˬ me‸ 
awˬ hponˇ cawˬ ve chaw hta‸ htawˇ yawˇ kuˬ taˍ ve kʼo, 
9nawˬ hui nyiˇ gʼaˇ gʼaˇ hta‸ kuˬ shehˍ hpaˇ laˬ leh, Nawˬ ve mui kuiˬ chaw chi 
teˇ gʼaˇ hta‸ piˇ-oˆ teh‸, yawˇ nawˬ hta‸ kʼoˆ laˇ tuˬ yoˬ. Oˇ htaˇ nawˬ lehˬ, ya‸ 
taw ve awˬ hkʼaw lo shu a‸ kehˉ awˬ me‸ awˬ hponˇ maˇ cawˬ ve mui kuiˬ 
hta‸ gʼa kʼaw‸ mui tuˬ yoˬ. 
10Chaw teˇ gʼaˇ gʼaˇ nawˬ hta‸ kuˬ ve teˇ yanˇ, shu a‸ kehˉ awˬ me‸ awˬ hponˇ 
maˇ cawˬ ve mui kuiˬ hta‸ mui-o. Oˇ hkʼe te ve kʼo, nawˬ hta‸ kuˬ shehˍ hpaˇ 
laˬ leh, Awˬ chawˇ-oˬ, chi a‸ kehˉ awˬ me‸ awˬ hponˇ cawˬ ve mui kuiˬ hta‸ 
ca mui-o teh‸ nawˬ hta‸ kʼoˆ laˇ tuˬ yoˬ. Oˇ htaˇ, nawˬ geh teˇ geh mui chehˇ 
ve chaw hkʼa peu-eˬ mehˆ gʼuˇ suhˍ nawˬ awˬ me‸ awˬ hponˇ gʼa tuˬ yoˬ. 
11Awˬ lawn kʼo, a shu yawˇ awˬ to hta‸ taˍ uiˍ ve chaw hkʼaˬ ve teˇ gʼaˇ maˇ 
kʼoˆ, taˍ i ve hta‸ gʼa hkanˍ tuˬ yoˬ. A shu yawˇ awˬ to hta‸ taˍ i ve chaw 
hkʼaˬ ve teˇ gʼaˇ maˇ kʼoˆ, taˍ uiˍ ve hta‸ gʼa hkanˍ tuˬ yoˬ teh‸ kʼoˆ ve yoˬ. 

12Yawˇ hta‸ kuˬ ve chaw teˇ gʼaˇ hta‸ htawˇ yawˇ kʼoˆ piˇ ve, Mvuhˇ shawˉ 
awˍ caˇ tuˬ maˇ kʼoˆ, mvuhˇ hpeu‸ awˍ caˇ tuˬ maˇ kʼoˆ, nawˬ shu hta‸ kuˬ ve 
teˇ yanˇ, nawˬ ve awˬ chawˇ awˬ paˆ teˇ hpaˍ, awˬ viˉ awˬ nyi teˇ hpaˍ, awˬ 
ceuˬ awˬ hkʼaˇ teˇ hpaˍ leh, awˬ paˇ awˬ kui lo chehˇ ve paw sha ve chaw teˇ 
hpaˍ hta‸ taˇ kuˬ. Oˇ hkʼe ve chaw hta‸ kuˬ ve kʼo, yawˇ hui htawˇ nawˬ hta‸ 
kʼaw‸ kuˬ leh awˬ bon kʼaw‸ te hkʼaw‸ laˇ tuˬ yoˬ. 
13Ya‸ hkʼaˇ, nawˬ hti caˇ hti dawˬ tuˬ shu hta‸ kuˬ ve teˇ yanˇ, haˍ ve gʼawˇ ve 
chaw, hkui luˬ la‸ luˬ ve chaw leh, mehˆ cuˉ ve chaw teˇ hpaˍ hta‸ kuˬ-o‸. 
14Chi hkʼe te ve kʼo, nawˬ awˬ bon uiˍ tuˬ yoˬ. Awˬ lawn kʼo, yawˇ hui nawˬ 
hta‸ awˬ bon kʼaw‸ te hkʼaw‸ laˇ maˇ gʼa. Hteˇ ve cawˇ ve chaw teˇ hpaˍ 
kʼaw‸ te‸ tu la ve awˬ yanˇ gaˬ kʼo, Gʼuiˬsha nawˬ hta‸ awˬ bon kʼaw‸ te 
hkʼaw‸ laˇ tuˬ yoˬ teh‸, Yeˍsuˆ kʼoˆ piˇ ve yoˬ. 

Hti caˇ hti dawˬ lonˉ te ve awˬ lawn tawˇ pa haˉ te maˍ ve 

15Yawˇ geh teˇ geh mui caˇ ve chaw teˇ gʼaˇ lehˬ, tawˇ oˇ ve hta‸ gʼa kaˇ htaˇ, 
Gʼuiˬ sha ve mvuhˇmiˬ awˬ hkʼaw lo gʼa caˇ gʼa dawˬ ve chaw teˇ gʼaˇ lehˬ, 
awˬ bon uiˍ ve yoˬ teh‸ Yeˍsuˆ hta‸ kʼoˆ piˇ ve yoˬ. 
16Yeˍsuˆ kʼaw‸ kʼoˆ ve, Chaw teˇ gʼaˇ lehˬ, hti caˇ hti dawˬ lonˉ te tuˬ, chaw 
maˇ maˇ hta‸ kuˬ taˍ ve yoˬ. 
17Hti caˇ hti dawˬ ve awˬ yanˇ gaˬ la htaˇ, Laˬ-o‸, hkʼa peu-eˬ gu taˍ peuˬ teh‸ 
kuˬ taˍ ve chaw teˇ hpaˍ hta‸ ca kʼoˆ piˇ tuˬ, yawˇ ve awˬ ceˬ hta‸ kʼai tcuh ve 
yoˬ. 
18Yawˇ hui hkʼa peu-eˬ nyi ma teˇ shiˍ tiˉ taˍ leh, maˇ gʼa kʼai tuˬ lawˬ hkawˉ 
leh ca awˉ ve yoˬ. Awˉ lawˉ teˇ gʼaˇ kʼoˆ ve, Ngaˬ ti mi teˇ peˆ vuiˬ taˍ leh gʼa 
ca nyi ve pa taw, ngaˬ hta‸ a ciˉ hpehˇ laˇ-oˆ teh‸, yawˇ hta‸ lawˬ hkawˉ ve 
yoˬ. 
19Awˬ kaˍ awˬ nu teˇ gʼaˇ kʼoˆ ve, Ngaˬ nuˇ ngaˇ ceh hta‸ vuiˬ taˍ leh gʼa ca te 
nyi ve pa taw, ngaˬ hta‸ a ciˉ hpehˇ laˇ-oˆ teh‸, yawˇ hta‸ lawˬ hkawˉ ve yoˬ. 
20Awˬ kaˍ awˬ nu teˇ gʼaˇ kʼoˆ ve, Ngaˬ awˬ miˇ ma heuˆ peuˬ leh, laˬ maˇ hpeh
‸ teh‸ kʼoˆ piˇ ve yoˬ. 

21Hkʼe te leh awˬ ceˬ kʼaw‸ la leh, yawˇ ve awˬ jawˇmawˇ hta‸ awˬ lawn oˇ ve 
teˇ hpaˍ hto piˇ ve yoˬ. Oˇ htaˇ yehˬ shehˍ hpaˇ nyi ma zuhˆ jaˇ leh yawˇ ve 
awˬ ceˬ hta‸ kʼoˆ piˇ ve, Venˇ hkʼaw ya‸ kʼaw lonˉ ya‸ kʼaw ehˉ teˇ hpaˍ lo 
haˆ haˆ kʼai leh, haˍ ve gʼawˇ ve chaw, la‸ luˬ ve chaw, mehˆ cuˉ ve chaw leh 
hkui luˬ ve chaw teˇ hpaˍ hta‸ ca kuˬ veu laˇ-oˆ teh‸ kʼoˆ piˇ ve yoˬ. 
22Oˇ ve hkʼaw‸ nawˉ awˬ ceˬ kʼaw‸ kʼoˆ ve, Jawˇmawˇ-oˬ, nawˬ kʼoˆ laˇ ve 
hkʼe te taˍ peuˬ. Ya‸ hkʼaˇ, chehˇ kuiˬ cawˬ sheˍ teh‸ kʼoˆ piˇ ve yoˬ. 
23Awˬ jawˇmawˇ kʼaw‸ kʼoˆ ve, Venˇ awˬ baˬ lo ya‸ kʼaw lonˉ leh ti mi hkʼaw 
kʼai ve ya‸ kʼaw ehˉ teˇ hpaˍ lo kʼai leh, ngaˬ ve yehˬ hkʼaw chaw biˇ la tuˬ, 
laˬ htaˇ hkʼa gaˬ kuˬ veu laˇ-oˆ. 
24Awˬ lawn kʼo, ngaˬ nawˬ hui hta‸ kʼoˆ laˇ ve, awˉ lawˉ htaˇ kuˬ taˍ ve chaw 
teˇ hpaˍ teˇ gʼaˇ ka‸ ngaˬ ve caˇ tuˬ hta‸ maˇ gʼa leh‸ nyi teh‸, awˬ ceˬ hta‸ 
kʼoˆ piˇ ve yoˬ. 

Awˬ hpfuhˇ hta‸ shawˍ nyi ve awˬ lawn tawˇ pa haˉ te maˍ ve 

25Oˇ htaˇ, chaw awˬ moˍ lonˉ teˇ hpaˍ yawˇ geh kʼai chehˇ ve teˇ yanˇ, yawˇ 
hpfuhˆ nyi leh yawˇ hui hta‸ kʼoˆ piˇ ve, 
26Ngaˬ awˬ hkʼaˇ suh laˬ ve chaw hkʼaˬ ve teˇ gʼaˇ maˇ kʼoˆ, a shu yawˇ ve awˬ 
pa awˬ e, awˬ miˇ awˬ yaˇ, awˇ viˉ awˬ nyi teˇ hpaˍ hta‸ maˇ kʼoˆ, a shu yawˇ 
ve a sha‸ hta‸ maˇ kʼoˆ, maˇ canˇ ve kʼo, ngaˬ ve awˬ la‸ gʼawˇ te maˇ hpeh‸ 
taˬ. 
27Chaw hkʼaˬ ve teˇ gʼaˇ maˇ kʼoˆ, a shu yawˇ ve la‸ ka hta‸ taˆ leh ngaˬ hkʼaˇ 
suh maˇ laˬ ve kʼo, ngaˬ ve awˬ la‸ gʼawˇ te maˇ hpeh‸ taˬ. 
28Awˬ lawn kʼo, nawˬ hui awˬ hkʼaw lo chaw teˇ gʼaˇ gʼaˇ, mvuh ve yehˬ lonˉ 
hta‸ te gaˇ ve kʼo, yehˬ oˇ ve hta‸ te peuˬ tuˬ yawˇ hpu law‸ leh naˍ, maˇ law‸ 
leh naˍ, hkʼaˬ ma peuˬ tuˬ ve hta‸ mui taˍ leh awˉ lawˉ maˇ shawˍ nyi ve 
chaw teˇ gʼaˇ gʼaˇ cawˬ laˇ. 
29Chi hkʼe maˇ shawˍ nyi ve kʼo, yehˬ awˬ hkuiˉ puiˍ hta‸ yawˇ kawˍ taˍ peuˬ 
hkʼaw‸ nawˉ, peuˬ htaˇ hkʼa gaˬ te maˇ gʼa ve kʼo, hkʼa gʼa mawˬ ve chaw teˇ 
hpaˍ yawˇ hta‸ kʼoˆ guiˇ gʼuiˬ guiˇ leh chi hkʼe kʼoˆ tuˬ yoˬ. 

30Chi hpaˇ lehˬ, yehˬ awˬ hkuiˉ puiˍ tanˬ te sheˬ leh, peuˬ htaˇ hkʼa gaˬ te maˇ 
gʼa law teh‸ kʼoˆ tuˬ yoˬ. 
31Maˇ heˆ kʼo, hkunˉ hawˉ hkanˇ teˇ gʼaˇ lehˬ, awˬ kaˍ awˬ nu hkunˉ hawˉ 
hkanˇ teˇ gʼaˇ hta‸ bawˆ da‸-a teh‸ te ve teˇ yanˇ, shu ve ma‸ yaˇ nyiˇ meunˍ 
laˬ ve hta‸ yawˇ ve ma‸ yaˇ teˇ meunˍ bawˆ gʼaˇ tuˬ naˍ, maˇ gʼaˇ tuˬ naˍ, mui 
taˍ leh awˉ lawˉ hkʼa deh‸ maˇ dawˇ nyi ve hkunˉ hawˉ hkanˇ teˇ gʼaˇ gʼaˇ 
cawˬ laˇ. 
32Maˇ gʼaˇ ve hta‸ shiˍ kʼo, awˬ kaˍ awˬ nu hkunˉ hawˉ hkanˇ teˇ gʼaˇ vuiˇ kuiˬ 
lo laˬ chehˇ htaˇ ka‸ yawˇ ve awˬ tan te shehˍ hpaˇ teˇ hpaˍ hta‸ kʼai tcuh leh, 
kʼaw‸ cawˇ da‸ hui da‸ tuˬ yawˇ lawˬ hkawˉ tuˬ yoˬ. 
33Chi hkʼa shuˍ shuˍ, nawˬ hui awˬ hkʼaw lo hkʼaˬ ve chaw teˇ gʼaˇ maˇ kʼoˆ, 
yawˇ hkʼa cawˬ ve hkʼa peu-eˬ hta‸ maˇ baˬ taˉ ve kʼo, ngaˬ ve awˬ la‸ gʼawˇ 
te maˇ hpeh‸ taˍ. 

Pehˆ kʼai ve aˉ leh‸ awˬ lawn 

34Aˉ leh‸ lehˬ, da‸ ve yoˬ. Ya‸ hkʼaˇ, mehˬ ve pehˆ kʼai peuˬ ve kʼo, hkʼaˬ hkʼe 
te kʼaw‸ mehˬ la tuˬ le. 
35Aˉ leh‸ oˇ ve lehˬ, miˬguiˬ awˬ pon maˇ kʼoˆ, miˬ hkuiˇ te tuˬ awˬ pon maˇ 
kʼoˆ, awˬ bon maˇ cawˬ leh, aˉ kʼa‸ paˉ lo shu yuˬ baˬ sheˬ ve yoˬ. Kaˇ tuˬ naˍ 
paw cawˬ ve chaw na-o teh‸ kʼoˆ piˇ ve yoˬ. 

Luˉka‸ li‸ 15 

Mehˉ kʼai ve yawˬ awˬ lawn tawˇ pa haˉ te maˍ ve 

1Awˬ hkawnˍ shaw paˍ hui leh venˇbaˆ yaˇ hui hkʼa peu-eˬ, Yeˍsuˆ ve tawˇ hta‸ 
na tuˬ yawˇ awˬ paˇ lo jiˆ laˬ ve yoˬ. 
2Hpaˍriˍsehˇ hui leh li‸ bvuh‸ paˍ hui kʼoˆ ve, Chi hpaˇ lehˬ, venˇbaˆ yaˇ hui 
hta‸ ha‸ yuˬ leh yawˇ hui geh teˇ geh hti caˇ hti dawˬ ve law teh‸, yawˇ hui 
ca beu ca hkʼaiˉ leh kʼoˆ ve yoˬ. 
3Oˇ htaˇ yawˇ hui hta‸ Yeˍsuˆ tawˇ pa haˉ chi maˍ piˇ leh kʼoˆ ve, 

4Nawˬ hui awˬ hkʼaw lo chaw teˇ gʼaˇ yawˬ teˇ ha hkeh cawˬ leh teˇ hkeh mehˉ 
kʼai ve kʼo, kʼawˇ chi kʼawˇ hkeh hta‸ heh puiˉ hkʼaw lo teh taˉ leh, mehˉ kʼai 
ve yawˬ ehˉ hta‸ mawˬ htaˇ hkʼa gaˬ maˇ ca nyi ve chaw teˇ gʼaˇ gʼaˇ cawˬ laˇ. 
5Yawˬ oˇ ve hta‸ yawˇ kʼaw‸ mawˬ htaˇ, ha lehˬ ha kʼa la‸ hpeh kʼaˉ hkʼoˆ 
chiˇ taˆ ve yoˬ. 
6Yawˇ ve aˉ hkʼaw lo gaˬ la htaˇ, yawˇ ve awˬ chawˇ teˇ hpaˍ leh awˬ paˇ awˬ 
kui lo chehˇ ve chaw teˇ hpaˍ hta‸ kuˬ leh, Ngaˬ geh ga ha lehˬ la-o. Ngaˬ ve 
mehˉ kʼai ve yawˬ hta‸ kʼaw‸ ca mawˬ peuˬ teh‸ yawˇ kʼoˆ tuˬ yoˬ. 
7Oˇ ve hkʼa shuˍ shuˍ, venˇbaˆ hta‸ dawˇ hpfuhˆ tuˬ maˇ loˍ ve hteˇ ve cawˇ ve 
chaw kʼawˇ chi kʼawˇ gʼaˇ hta‸ pa taw, mvuhˇ naw ma hkʼoˆ lo ha lehˬ tuˬ 
cawˬ ve a‸ kehˉ, venˇ baˆ yaˇ teˇ gʼaˇ, venˇbaˆ hta‸ dawˇ hpfuhˆ ve pa taw, 
mvuhˇ naw ma hkʼoˆ lo ha lehˬ tuˬ leuˉ leh cawˬ maˇ ve yoˬ teh‸, ngaˬ nawˬ 
hui hta‸ kʼoˆ laˇ ve yoˬ. 

Mehˉ kʼai ve hpu awˬ lawn tawˇ pa haˉ te maˍ ve 

8Teˇ lawn lehˬ, yaˇ miˇ teˇ gʼaˇ hpu teˇ chi hteh‸ cawˬ leh, teˇ hteh‸ mehˉ kʼai 
ve kʼo, aˬ miˍ tuˉ leh yehˬ hta‸ shiˆ leh mawˬ htaˇ hkʼa gaˬ maˇ ca nyi ve 
chaw teˇ gʼaˇ gʼaˇ cawˬ laˇ. 
9Hpu oˇ ve hta‸ kʼaw‸ mawˬ htaˇ, yawˇ ve awˬ chawˇ teˇ hpaˍ leh awˬ paˇ awˬ 
kui lo chehˇ ve chaw teˇ hpaˍ hta‸ kuˬ leh, Ngaˬ geh ga ha lehˬ la-o. Mehˉ kʼai 
ve hpu hta‸ ngaˬ kʼaw‸ ca mawˬ peuˬ teh‸ kʼoˆ tuˬ yoˬ. 
10Oˇ ve hkʼa shuˍ shuˍ, venˇbaˆ yaˇ teˇ gʼaˇ, venˇbaˆ hta‸ dawˇ hpfuhˆ ve hta‸ 
pa taw, Gʼuiˬsha ve mvuhˇ naw ma tcuh yaˇ teˇ hpaˍ mehˆ gʼuˇ suhˍ ha lehˬ 
tuˬ cawˬ ve yoˬ teh‸, ngaˬ nawˬ hui hta‸ kʼoˆ laˇ ve yoˬ. 

Mehˉ kʼai ve yaˇ paˍ awˬ lawn tawˇ pa haˉ te maˍ ve 

11Yeˍsuˆ teˇ pawˆ kʼaw‸ kʼoˆ ve, Chaw teˇ gʼaˇ, yawˇ yaˇ paˍ nyiˇ gʼaˇ cawˬ ve 
yoˬ. 
12Awˬ nyi paˍ teˇ gʼaˇ lehˬ, yawˇ awˬ pa hta‸ kʼoˆ piˇ ve, Ngaˬ pa-oˬ, ngaˬ gʼa 
cawˇ ve awˬ shinˉ pehˬ laˇ-oˆ teh‸ lawˬ htaˇ, awˬ pa yawˇ huiˉ maˬ hta‸ awˬ 
shinˉ pehˬ piˇ ve yoˬ. 

13Awˬ hkʼaw‸ nawˉ maˇ maw maw, awˬ nyi paˍ teˇ gʼaˇ lehˬ, yawˇ ve mawˇ jeˬ 
hkʼa peu-eˬ hta‸ shaw yuˬ veu leh, vuiˇ ve mvuhˇmiˬ lo kʼai ve yoˬ. Oˇ kaˬ lo 
yawˇ miˬguiˬ ha lehˬ tuˬ te ponˬ te leuˉ leh, hpu shi mawˇ jeˬ hta‸ yehˇ baˬ caˇ 
baˬ peuˬ sheˬ ve yoˬ. 
14Yawˇ hkʼa cawˬ ve hkʼa peu-eˬ hta‸ yehˇ baˬ peuˬ hkʼaw‸ nawˉ, mvuhˇmiˬ oˇ 
ve awˬ hkʼaw lo meu‸ lonˉ kaˆ lonˉ gaˬ la leh, yawˇ gʼa haˍ gʼa gʼawˇ jaˇ ve 
yoˬ. 
15Hkʼe te leh, mvuhˇmiˬ oˇ ve awˬ hkʼaw lo chehˇ ve chaw teˇ gʼaˇ hta‸ yawˇ 
ca peun chehˇ taˍ ve yoˬ. Yawˇ yawˇ hta‸ heh hkʼaw lo va‸ ca hawˉ caˍ tcuh 
ve yoˬ. 
16Va‸ caˇ ve nawˆ shiˍ teˇ hpaˍ hta‸ yawˇ hkʼa bvuhˆ caˇ gaˇ htawˇ, shu teˇ 
gʼaˇ ka‸ yawˇ hta‸ caˇ tuˬ maˇ caˍ piˇ. 
17Yawˇ kʼaw‸ shiˍ kʼaw‸ nawˇ la leh, Ngaˬ pa geh chehˇ ve gʼaˇ hpfuhˇ caˇ 
shehˍ hpaˇ teˇ hpaˍ caˇ maˇ peuˬ dawˬ maˇ peuˬ ve ka‸, ngaˬ choˬ kaˬ lo meu‸ 
jehˇ kaˆ jehˇ leh suh tuˬ yoˬ. 
18Ngaˬ tu leh ngaˬ pa geh kʼo‸-e leh, Ngaˬ pa-oˬ, ngaˬ lehˬ Gʼuiˬsha hta‸ ka‸ 
nawˬ hta‸ ka‸ te ya‸ peuˬ. 
19Ya‸ nyi hkʼaw‸ nawˉ, nawˬ ve yaˇ teh‸ kʼoˆ laˇ ve hta‸ ngaˬ maˇ keunˍ. 
Nawˬ ve gʼaˇ hpfuhˇ caˇ shehˍ hpaˇ teˇ gʼaˇ hkʼe ngaˬ hta‸ shawˍ taˍ laˇ-oˆ kʼoˆ 
piˇ tuˬ yoˬ teh‸ yawˇ kʼoˆ ve yoˬ. 
20Yawˇ tu leh awˬ pa geh kʼo‸-e ve yoˬ. Yawˇ vuiˇ kuiˬ lo kʼaw‸ la chehˇ ve hta
‸ awˬ pa gʼa mawˬ htaˇ, yawˇ hta‸ ha kʼaˉ leh, yawˇ geh gʼuiˇ kʼai ve yoˬ. Awˬ 
yaˇ paˍ ve kʼawˍ peˍ hta‸ yawˇ kʼuˉ taˍ leh boˆ nu ve yoˬ. 
21Oˇ htaˇ awˬ yaˇ paˍ yawˇ hta‸ kʼoˆ piˇ ve, Ngaˬ pa-oˬ, ngaˬ lehˬ Gʼuiˬsha hta‸ 
ka‸ nawˬ hta‸ ka‸ te ya‸ peuˬ. Ya‸ nyi hkʼaw‸ nawˉ, nawˬ ve yaˇ teh‸ kʼoˆ laˇ 
ve hta‸ ngaˬ maˇ keunˍ. 
22Awˬ ceˬ teˇ hpaˍ hta‸ awˬ pa kʼoˆ piˇ ve, Da‸ jaˇ ve aˉ po‸ lonˉ hta‸ haˆ haˆ 
yuˬ veu laˇ leh yawˇ hta‸ deh piˇ-oˆ. Yawˇ ve la‸ naw hta‸ la‸ peˍ tcuhˉ piˇ-oˆ. 
Hkui sheh hta‸ hkuiˉ nuˆ tcuhˉ piˇ-oˆ. 

23Caˍ chu taˍ ve nuˇ ehˉ hta‸ sheh veu laˇ leh tiˇ pehˍ-o‸. Ngaˬ hui hti caˇ hti 
dawˬ leh ha lehˬ ha kʼa te-a veuˬ. 
24Awˬ lawn kʼo, ngaˬ yaˇ paˍ chi lehˬ awˉ lawˉ htaˇ suh peuˬ htawˇ, chi beu‸ 
kʼaw‸ te‸ la peuˬ. Mehˉ kʼai peuˬ ve htawˇ, chi beu‸ kʼaw‸ mawˬ peuˬ teh‸ 
kʼoˆ leh, yawˇ hui ha lehˬ ha kʼa tanˬ te kʼai ve yoˬ. 
25Awˬ viˉ paˍ teˇ gʼaˇ lehˬ, heh hkʼaw chehˇ taˍ ve yoˬ. Yawˇ kʼaw‸ la leh, yehˬ 
awˬ paˇ lo gaˬ la htaˇ, nawˍ meuˆ leh kʼaˍ hkʼeˆ ve awˬ hkawˇ hta‸ gʼa kaˇ ve 
yoˬ. 
26Yawˇ awˬ ceˬ teˇ gʼaˇ hta‸ kuˬ leh, Aˬ hto‸ ma te chehˇ ve le teh‸ na nyi ve 
yoˬ. 
27Awˬ ceˬ paˍ kʼoˆ ve, Nawˬ nyi paˍ kʼaw‸ kʼaw‸ la peuˬ. Yawˇ naˬ ve gawˬ ve 
luˬ ve sheˆ ve hta‸ gʼa ponˬ leh, awˬ pa yawˇ hta‸ gʼa kʼaw‸ ha‸ yuˬ ve pa 
taw, caˍ chu taˍ ve nuˇ ehˉ hta‸ tiˇ peuˬ teh‸ kʼaw‸ kʼoˆ piˇ ve yoˬ. 
28Awˬ viˉ paˍ teˇ gʼaˇ nyi ma zuhˆ jaˇ leh, yehˬ hkʼaw maˇ lo‸-e. Hkʼe te leh, 
awˬ pa tawˆ la leh yawˇ hta‸ ca lawˬ hkawˉ ve yoˬ. 
29Yawˇ awˬ pa hta‸ kʼaw‸ kʼoˆ piˇ ve, Nyi-o, ngaˬ lehˬ nawˬ ve awˬ ceˬ tiˉ te 
chehˇ ve awˬ hkʼaw‸ awˬ yanˇ chi maw maw gaˬ peuˬ. Nawˬ ve tawˇ teˇ hkawˇ 
hta‸ ka‸ ngaˬ maˇ ponˬ leuˉ jaw. Ya‸ hkʼaˇ, ngaˬ ve awˬ chawˇ teˇ hpaˍ geh ha 
lehˬ ha kʼa te tuˬ, aˉ che‸ ehˉ teˇ hkeh ceh ka‸ nawˬ teˇ pawˆ htawˇ ngaˬ hta‸ 
maˇ pe‸ laˇ jaw. 
30Ya‸ hkʼaˇ, meh maˬ lanˉ hui geh awˬ chawˇ te leh, nawˬ ve hpu shi mawˇ jeˬ 
hta‸ yehˇ baˬ caˇ baˬ peuˬ ve, nawˬ ve yaˇ paˍ chi teˇ gʼaˇ kʼaw‸ la leh, caˍ 
chu taˍ ve nuˇ ehˉ yawˇ awˬ pon nawˬ tiˇ peuˬ law leˇ teh‸, awˬ pa hta‸ kʼaw‸ 
kʼoˆ piˇ ve yoˬ. 
31Awˬ pa kʼaw‸ kʼoˆ ve, Ngaˬ yaˇ paˍ-oˬ, nawˬ lehˬ ngaˬ geh hkʼaˬ htaˆ ka‸ 
chehˇ ve yoˬ. 
32Ngaˬ hkʼa cawˬ taˍ ve mawˇ jeˬ hkʼa peu-eˬ nawˬ ve deˇ deˇ yoˬ. Nawˬ nyi paˍ 
lehˬ, awˉ lawˉ htaˇ suh peuˬ htawˇ chi beu‸ kʼaw‸ te‸ la peuˬ. Awˉ lawˉ htaˇ 

mehˉ kʼai peuˬ htawˇ, chi beu‸ kʼaw‸ mawˬ peuˬ. Chi hta‸ pa taw, ha lehˬ ha 
kʼa te piˇ cawˇ tehˬ ve yoˬ teh‸, awˬ pa yawˇ hta‸ kʼaw‸ kʼoˆ piˇ ve yoˬ. 

Luˉka‸ li‸ 16 

Maˇ hteˇ ve mawˇ ha‸ shaˉ shehˍ hpaˇ awˬ lawn 

1Awˬ la‸ gʼawˇ teˇ hpaˍ hta‸ htawˇ yawˇ kʼoˆ piˇ ve, Paw sha ve chaw teˇ gʼaˇ 
lehˬ, mawˇ ha‸ shaˉ shehˍ hpaˇ teˇ gʼaˇ cawˬ ve yoˬ. Mawˇ ha‸ shaˉ shehˍ hpaˇ 
oˇ ve teˇ gʼaˇ lehˬ, yawˇ ve awˬ shehˍ hpaˇ ve mawˇ jeˬ hta‸ yehˇ baˬ chehˇ ve 
awˬ lawn, awˬ shehˍ hpaˇ hta‸ shu ca hto piˇ ve yoˬ. 
2Awˬ shehˍ hpaˇ yawˇ hta‸ kuˬ leh, Nawˬ ve awˬ lawn ngaˬ gʼa kaˇ ve, nawˬ 
hkʼaˬ hkʼe te ve le. Nawˬ mawˇ ha‸ shaˉ ve caˇ lanˇ ngaˬ hta‸ pe‸ laˇ-oˆ. Ya‸ 
nyi hkʼaw‸ nawˉ mawˇ ha‸ shaˉ ve kanˉ hta‸ nawˬ maˇ gʼa kʼaw‸ te teh‸, 
yawˇ hta‸ kʼoˆ piˇ ve yoˬ. 
3Oˇ htaˇ, mawˇ ha‸ shaˉ shehˍ hpaˇ yawˇ ve nyi ma hkʼaw dawˇ ve, Ngaˬ hkʼaˬ 
hkʼe gʼa te tuˬ le. Ngaˬ ve awˬ shehˍ hpaˇ lehˬ, ngaˬ hta‸ mawˇ ha‸ shaˉ ve 
kanˉ awˬ hkʼaw lo yuˬ tawˆ laˇ tuˬ yoˬ. Miˬguiˬ ca duˇ tuˬ ngaˬ te maˇ gʼa. Shu 
geh lawˬ caˇ tuˬ ka‸ ngaˬ ya‸ taw ve yoˬ. 
4Mawˇ ha‸ shaˉ ve kanˉ awˬ hkʼaw lo ngaˬ tawˆ-e peuˬ hkʼaw‸ nawˉ, shu lehˬ 
a shu yawˇ ve yehˬ hkʼaw ngaˬ hta‸ ha‸ yuˬ laˇ tuˬ ngaˬ hkʼaˬ hkʼe gʼa te tuˬ 
ve hta‸ ngaˬ shiˍ peuˬ teh‸ yawˇ dawˇ ve yoˬ. 
5Yawˇ ve awˬ shehˍ hpaˇ geh jeˬ cha taˍ ve chaw teˇ gʼaˇ peuˬ teˇ gʼaˇ hta‸ 
yawˇ kuˬ leh, awˉ lawˉ teˇ gʼaˇ hta‸ kʼoˆ piˇ ve, Ngaˬ ve awˬ shehˍ hpaˇ geh 
nawˬ jeˬ hkʼaˬ ma cha taˍ ve le teh‸ na nyi ve yoˬ. 
6Naˍ manˇ teˇ ha punˇ cha taˍ ve yoˬ teh‸ yawˇ kʼaw‸ kʼoˆ piˇ ve yoˬ. Oˇ htaˇ 
mawˇ ha‸ shaˉ shehˍ hpaˇ kʼoˆ ve, Nawˬ ve caˇ lanˇ hta‸ yuˬ leh haˆ mui taˍ 
leh, ngaˇ chi punˇ bvuh‸ keu-o teh‸, yawˇ hta‸ kʼoˆ piˇ ve yoˬ. 
7Oˇ ve awˬ hkʼaw‸ nawˉ awˬ kaˍ awˬ nu teˇ gʼaˇ hta‸ yawˇ kʼoˆ piˇ ve, Nawˬ jeˬ 
hkʼaˬ ma cha taˍ ve le teh‸ na nyi htaˇ, Caˬ shiˍ teˇ ha taˆ cha taˍ ve yoˬ teh‸, 
yawˇ kʼaw‸ kʼoˆ piˇ ve yoˬ. Oˇ htaˇ mawˇ ha‸ shaˉ shehˍ hpaˇ kʼoˆ ve, Nawˬ ve 
caˇ lanˇ hta‸ yuˬ leh, hiˉ chi taˆ bvuh‸ keu-o teh‸, yawˇ hta‸ kʼoˆ piˇ ve yoˬ. 

8Maˇ hteˇ maˇ cawˇ ve mawˇ ha‸ shaˉ shehˍ hpaˇ oˇ ve lehˬ, cuˇ yiˍ yehˇ puiˉ 
ve pa taw, awˬ shehˍ hpaˇ yawˇ hta‸ chiˇ mvuh ve yoˬ. Awˬ lawn kʼo, chi 
miˬguiˬ yaˇ teˇ hpaˍ lehˬ, a shu yawˇ ve teˇ co awˬ hkʼaw lo, awˬ gʼeuˆ yaˇ teˇ 
hpaˍ a‸ kehˉ cuˇ yiˍ yehˇ puiˉ ve yoˬ. 
9Hkʼe te leh, ngaˬ nawˬ hui hta‸ kʼoˆ laˇ ve, hpu shi mawˇ jeˬ teˇ ceuˬ lehˬ, 
maˇ hteˇ maˇ cawˇ ve ka‸ awˬ chawˇ gʼa tuˬ oˇ ve hta‸ yehˇ-oˆ. Hpu shi mawˇ 
jeˬ oˇ ve peuˬ kʼai peuˬ hkʼaw‸ nawˉ, co co taiˍ taiˍ ve chehˇ kuiˬ awˬ hkʼaw lo 
yawˇ hui nawˬ hta‸ ha‸ yuˬ laˇ tuˬ yoˬ. 
10I ve kanˉ awˬ hkʼaw lo ka ti‸ yeˬ ve chaw lehˬ, uiˍ ve kanˉ awˬ hkʼaw lo 
htawˇ ka ti‸ yeˬ tuˬ yoˬ. I ve kanˉ awˬ hkʼaw lo maˇ hteˇ maˇ cawˇ ve hta‸ te 
ve chaw lehˬ, uiˍ ve kanˉ awˬ hkʼaw lo htawˇ maˇ hteˇ maˇ cawˇ ve hta‸ te tuˬ 
yoˬ. 
11Hkʼe te leh, hpu shi mawˇ jeˬ lehˬ maˇ hteˇ maˇ cawˇ ve ka‸, oˇ ve hta‸ yehˇ 
ve teˇ yanˇ, nawˬ hui ka ti‸ maˇ yeˬ ve kʼo, hteˇ ve cawˇ ve mawˇ jeˬ teˇ ceuˬ a 
shu nawˬ hui hta‸ chiˇ a‸ laˇ tuˬ le. 
12Nawˬ hui lehˬ shu ve mawˇ jeˬ hta‸ yehˇ ve awˬ hkʼaw lo ka ti‸ maˇ yeˬ ve 
kʼo, nawˬ hui ve mawˇ jeˬ a shu nawˬ hui hta‸ chiˇ a‸ laˇ tuˬ le. 
13Awˬ ceˬ hkʼaˬ ve teˇ gʼaˇ maˇ kʼoˆ, awˬ jawˇmawˇ nyiˇ gʼaˇ ve awˬ ceˬ te maˇ 
gʼa. Awˬ lawn kʼo, teˇ gʼaˇ hta‸ canˇ kʼo teˇ gʼaˇ hta‸ ha‸ tuˬ yoˬ. Teˇ gʼaˇ hta‸ 
yawˆ yan kʼo teˇ gʼaˇ hta‸ maˇ shawˍ maˇ caˆ te tuˬ yoˬ. Nawˬ hui lehˬ, 
Gʼuiˬsha ve awˬ ceˬ ka‸, hpu shi mawˇ jeˬ ve awˬ ceˬ ka‸, teˇ pawˆ tiˉ te maˇ 
gʼa taˬ teh‸ kʼoˆ ve yoˬ. 
14Hpaˍriˍsehˇ teˇ hpaˍ lehˬ, yawˇ hui hpu hta‸ sheˉ lai ve chaw hpeh‸ leh, tawˇ 
hkawˇ oˇ ve hkʼa peu-eˬ hta‸ yawˇ hui gʼa kaˇ ve teˇ yanˇ, yawˇ hui yawˇ hta‸ 
kʼoˆ guiˇ gʼuiˬ guiˇ ve yoˬ. 
15Yeˍsuˆ yawˇ hui hta‸ kʼoˆ piˇ ve, Nawˬ hui lehˬ, chaw yaˇ mehˆ gʼuˇ suhˍ a 
shu yawˇ awˬ to hteˇ ve cawˇ ve hkʼe te htawˇ, Gʼuiˬsha lehˬ nawˬ hui ve nyi 
ma hta‸ shiˍ ve yoˬ. Awˬ lawn kʼo, chaw yaˇ taˍ uiˍ ve awˬ ceuˬ lehˬ, Gʼuiˬsha 
mehˆ gʼuˇ suhˍ cha‸ chiˆ ve awˬ ceuˬ hpeh‸ ve yoˬ. 

Awˬliˇtawˇhkawˇ leh Gʼuiˬsha ve mvuhˇmiˬ awˬ lawn 

16Awˬliˇtawˇhkawˇ leh Gʼuiˬsha ve tcuh kaˍ paˍ teˇ hpaˍ ve tawˇ hkawˇ lehˬ, 
Yoˇhanˬ ve awˬ co-e maˇ gaˬ sheˍ htaˇ ve awˬ pon hpeh‸ ve yoˬ. Oˇ ve awˬ 
hkʼaw‸ nawˉ, Gʼuiˬsha ve mvuhˇmiˬ awˬ lawn ha lehˬ ve bon hkawˇ maˍ piˇ 
leh, chaw hkʼa peu-eˬ mvuhˇmiˬ oˇ ve awˬ hkʼaw lo buiˆ da‸ leh lo‸-e ve yoˬ. 
17Miˬguiˬ mvuhˇ naw ma luˬ kʼai haˍ ve a‸ kehˉ, awˬliˇtawˇhkawˇ li‸ awˬ 
hkʼaw lo awˬ maiˉ ehˉ teˇ maˬ luˬ kʼai tuˬ haˍ ve yoˬ. 

Awˬ miˇ ma hta‸ baˬ ve awˬ lawn Yeˍsuˆ maˍ ve 

18A shu yawˇ ve awˬ miˇ ma hta‸ baˬ taˉ leh awˬ kaˍ awˬ nu yaˇ miˇ hta‸ heuˆ 
ve chaw hkʼa peu-eˬ lehˬ, haˉ chawˇ haˉ paˆ te ve yoˬ. Awˬ hpawˇ baˬ taˉ peuˬ 
ve yaˇ miˇ hta‸ ca heuˆ ve chaw htawˇ haˉ chawˇ haˉ paˆ te ve yoˬ. 

Paw sha paˍ leh Laˍzaˍruˆ awˬ lawn 

19Teˇ pawˆ htaˇ, paw sha paˍ teˇ gʼaˇ lehˬ, hpa nyi naˆ meuˉ lehˍ ve leh da‸ jaˇ 
ve hpa hpu hta‸ veu‸ deh leh, teˇ nyi le le ha lehˬ ha kʼa hti caˇ hti dawˬ 
chehˇ ve yoˬ. 
20Yawˇ ve yehˬ gʼuˇ suhˍ lo cawˬ ve yehˬmiˉhpe‸ awˬ paˇ lo, awˬ to hkʼa peu-eˬ 
pawˆ lawˆ kʼuˉ hkʼa biˇ cawˬ ve Laˍzaˍruˆ meh ve lawˬ leh‸ paˍ teˇ gʼaˇ hta‸ 
shu ca taˆ teh taˍ ve yoˬ. 
21Yawˇ lehˬ, paw sha paˍ ve hpui lawˇ awˬ hawˉ lo caˇ sheˆ dawˇ sheˆ taˍ ve 
hta‸ caˇ gaˇ ve yoˬ. Hpuiˇ teˇ hpaˍ laˬ leh yawˇ ve pawˆ lawˆ kʼuˉ teˇ hpaˍ hta‸ 
shaw leh‸ ve yoˬ. 
22Teˇ nyi htaˇ, haˍ yaˇ gʼawˇ yaˇ oˇ ve suh leh, mvuhˇ naw ma tcuh yaˇ teˇ hpaˍ 
yawˇ hta‸ Aˍbraˍhanˍ ve nyi ma pui lo shiˍ teh taˍ piˇ ve yoˬ. Paw sha paˍ 
htawˇ suh leh, shu yawˇ hta‸ ca taˆ tuˍ ve yoˬ. 
23Suh mvuhˇmiˬ awˬ hkʼaw lo hehnˇ jaˇ ve tu‸ ve hkanˍ ve hta‸ yawˇ gʼa 
hkanˍ leh, yawˇ chiˇ nyi ve teˇ yanˇ, vuiˇ kuiˬ lo Aˍbraˍhanˍ hta‸ maˇ kʼoˆ, 
Aˍbraˍhanˍ ve nyi ma pui lo Laˍzaˍruˆ hta‸ maˇ kʼoˆ, yawˇ gʼa mawˬ ve yoˬ. 
24Oˇ htaˇ yawˇ gʼaˇ hte‸ kuˬ leh kʼoˆ ve, Awˬ pa Aˍbraˍhanˍ-oˬ, ngaˬ hta‸ ha 
kʼaˉ laˇ-oˆ. Ngaˬ lehˬ aˬ miˍ chi awˬ hkʼaw lo gʼa tu‸ gʼa hkanˍ jaˇ ve pa taw, 

Laˍzaˍruˆ yawˇ ve la‸ naw meuˇ iˉ kaˆ hkʼaw tuˍ leh, ngaˬ ve ha tehˍ gawˬ la 
piˇ tuˬ, yawˇ hta‸ ngaˬ geh peu laˇ-oˆ teh‸ kʼoˆ ve yoˬ. 
25Ya‸ hkʼaˇ Aˍbraˍhanˍ kʼaw‸ kʼoˆ ve, Yaˇ paˍ-oˬ, nawˬ te‸ chehˇ ve teˇ yanˇ, 
da‸ ve awˬ ceuˬ teˇ hpaˍ hta‸ nawˬ gʼa leh, Laˍzaˍruˆ maˇ da‸ ve awˬ ceuˬ teˇ 
hpaˍ hta‸ gʼa ve hta‸ dawˇ nawˇ loˬ. Chi beu‸ lehˬ, choˬ kaˬ lo yawˇ dawˇ sha 
gaˇ sha ve awˬ hkʼaw gʼa chehˇ leh, nawˬ lehˬ tu‸ ve hkanˍ ve awˬ hkʼaw lo 
gʼa chehˇ ve yoˬ. 
26Chi hkʼoˆ ka‸, ngaˬ hui leh nawˬ hui awˬ kaˍ lo naˉ jaˇ ve awˬ hkʼo‸ lonˉ 
cawˬ ve yoˬ. Chi hta‸ pa taw, choˬ kaˬ te leh nawˬ hui chehˇ kuiˬ lo shu kʼai 
gaˇ ka‸ kʼai maˇ hpeh‸. Nawˬ hui ve chehˇ kuiˬ lo te leh ngaˬ hui ve chehˇ 
kuiˬ lo shu laˬ gaˇ ka‸ laˬ maˇ hpeh‸ teh‸ kʼaw‸ kʼoˆ piˇ ve yoˬ. 
27Paw sha paˍ kʼaw‸ kʼoˆ ve, Awˬ pa-oˬ, hkʼe te kʼo, ngaˬ nawˬ hta‸ chi hkʼe 
lawˬ hkawˉ ve yoˬ. 
28Ngaˬ ve awˬ nyi paˍ ngaˇ gʼaˇ cawˬ sheˍ ve pa taw, yawˇ hui lehˬ choˬ kaˬ tu‸ 
ve hkanˍ ve chehˇ kuiˬ lo maˇ gʼa gaˬ la tuˬ, Laˍzaˍruˆ hta‸ ngaˬ pa ve yehˬ lo 
kʼai tcuh leh, yawˇ hui hta‸ gʼaˇ hte‸ maˍ piˇ tcuh-o teh‸ kʼoˆ piˇ ve yoˬ. 
29Aˍbraˍhanˍ kʼaw‸ kʼoˆ ve, Yawˇ hui geh Moˉseˍ leh Gʼuiˬsha ve tcuh kaˍ paˍ 
hui ve tawˇ hkawˇ cawˬ taˍ ve yoˬ. Tawˇ hkawˇ oˇ ve hta‸ yawˇ hui na piˇ-oˆ 
teh‸ kʼoˆ piˇ ve yoˬ. 
30Paw sha paˍ kʼaw‸ kʼoˆ ve, Awˬ pa Aˍbraˍhanˍ-oˬ, chi hkʼe maˇ heˆ. Suh kuiˬ 
lo kʼaw‸ te‸ tu la ve teˇ gʼaˇ yawˇ hui geh kʼai ve kʼo, yawˇ hui venˇbaˆ hta‸ 
dawˇ hpfuhˆ tuˬ yoˬ teh‸ kʼoˆ ve yoˬ. 
31Aˍbraˍhanˍ kʼaw‸ kʼoˆ ve, Moˉseˍ leh Gʼuiˬ sha ve tcuh kaˍ paˍ hui ve tawˇ 
hkawˇ hta‸ yawˇ hui maˇ na ve kʼo, suh kuiˬ lo chaw teˇ gʼaˇ kʼaw‸ te‸ tu la 
ve htawˇ yawˇ hui yonˍ tuˬ maˇ heˆ teh‸, yawˇ hta‸ kʼaw‸ kʼoˆ piˇ ve yoˬ. 

Luˉka‸ li‸ 17 

Shu ya‸ kʼai tuˬ te ve awˬ lawn 

1Yawˇ ve awˬ la‸ gʼawˇ teˇ hpaˍ hta‸ yawˇ teˇ pawˆ kʼaw‸ kʼoˆ piˇ ve, Shu ya‸ 
kʼai tuˬ te ve teˇ ceuˬ lehˬ, cawˬ tuˬ yoˬ. Ya‸ hkʼaˇ shu ya‸ kʼai tuˬ te piˇ ve 
chaw lehˬ gʼa dawˇ haˍ jaˇ tuˬ yoˬ. 
2Chaw oˇ ve lehˬ, yaˇ ehˉ chi teˇ hpaˍ awˬ hkʼaw lo teˇ gʼaˇ gʼaˇ hta‸ ya‸ kʼai 
tuˬ te ve a‸ kehˉ, yawˇ ve kʼawˍ peˍ hta‸ haˉ pui mawˍ hpeh kʼu leh, laˇ tsuhˇ 
gʼuiˬ awˬ hkʼaw lo ce peu ve kʼo, yawˇ awˬ pon da‸ leuˉ ve yoˬ. 
3Nawˬ hui a shu yawˇ awˬ to shaˍ ti‸ te-o. Nawˬ ve awˬ viˉ awˬ nyi nawˬ hta‸ 
te ya‸ laˇ ve kʼo, yawˇ hta‸ maˍ piˇ-oˆ. Yawˇ venˇbaˆ hta‸ dawˇ hpfuhˆ ve kʼo, 
yawˇ ve venˇbaˆ hta‸ hpehˇ piˇ-oˆ. 
4Teˇ nyi tiˉ awˬ hkʼaw lo yawˇ nawˬ hta‸ suhˍ pawˆ hkʼa gaˬ te ya‸ laˇ leh, 
suhˍ pawˆ hkʼa gaˬ nawˬ geh kʼaw‸ laˬ leh, Ngaˬ ve venˇbaˆ hta‸ ngaˬ dawˇ 
hpfuhˆ ve yoˬ teh‸ kʼoˆ laˇ ve kʼo, yawˇ ve venˇbaˆ hta‸ nawˬ gʼa hpehˇ piˇ ve 
yoˬ teh‸ kʼoˆ piˇ ve yoˬ. 

Yonˍ ve teˇ ceuˬ maˇ la tuˬ lawˬ ve 

5Oˇ htaˇ tcuh yaˇ teˇ hpaˍ lehˬ, Ngaˬ hui yonˍ ve teˇ ceuˬ maˇ la tuˬ a ciˉ te laˇ-
oˆ teh‸, Jawˇmawˇ Yeˍsuˆ hta‸ lawˬ ve yoˬ. 
6Jawˇmawˇ Yeˍsuˆ kʼaw‸ kʼoˆ ve, Nawˬ hui yonˍ ve teˇ ceuˬ gʼawˇ caˉ yawˇ 
hkʼe hui cawˬ ve kʼo, naˬ hawˉ cehˬ chi hta‸, Nawˬ ve awˬ geu ka‸ teˇ pawˆ tiˉ 
gʼawˬ tawˆ leh laˇ tsuhˇ gʼuiˬ awˬ hkʼaw lo ca tcuhˉ naw‸ chehˇ-oˆ teh‸ kʼoˆ 
piˇ ve kʼo, nawˬ hui ve tawˇ hkawˇ hta‸ na yuˬ tuˬ yoˬ. 

Awˬ ceˬ teˇ hpaˍ te keunˍ ve kanˉ awˬ lawn 

7Nawˬ ve awˬ ceˬ teˇ gʼaˇ ti mi mehˇ kuiˬ lo maˇ kʼoˆ, yawˬ hawˉ kuiˬ lo maˇ 
kʼoˆ, kʼaw‸ la ve teˇ yanˇ, Haˆ mui leh caˇ la-o teh‸, yawˇ hta‸ kʼoˆ piˇ tuˬ ve, 
nawˬ hui awˬ hkʼaw lo teˇ gʼaˇ gʼaˇ cawˬ laˇ. 
8Ya‸ hkʼaˇ awˬ ceˬ oˇ ve hta‸, Ngaˬ awˬ pon caˇ tuˬ gu loˬ. Ngaˬ caˇ peuˬ htaˇ 
hkʼa gaˬ nawˬ haˍ pi tsuh‸ taˍ leh, ngaˬ hta‸ te caˍ te taw laˇ-oˆ. Ngaˬ caˇ peuˬ 
hkʼaw‸ nawˉ nawˬ gʼa caˇ tuˬ yoˬ teh‸ kʼoˆ piˇ tuˬ yoˬ maˇ heˆ laˇ. 
9Awˬ ceˬ oˇ ve lehˬ, awˬ shehˍ hpaˇ kʼoˆ ve hkʼe te ve pa taw, awˬ shehˍ hpaˇ 
yawˇ hta‸ chiˇ mvuh piˇ tuˬ laˇ. 

10Oˇ ve hkʼa shuˍ shuˍ nawˬ hui htawˇ, nawˬ hui hta‸ hkʼa kʼoˆ laˇ ve awˬ ceuˬ 
hkʼa peu-eˬ hta‸ te peuˬ hkʼaw‸ nawˉ chi hkʼe kʼoˆ loˬ. Ngaˬ hui lehˬ maˇ 
keunˍ ve awˬ ceˬ teˇ hpaˍ hpeh‸ ve yoˬ. Ngaˬ hui gʼa te cawˇ ve kanˉ hta‸ ceh 
ngaˬ hui te peuˬ ve yoˬ. 

Hkiˬ tu‸ paˍ teˇ chi gʼaˇ hta‸ gu na-e piˇ ve 

11Yawˇ Yeˍruˆsaˍlehnˍ venˇ lo kʼai chehˇ ve teˇ yanˇ, Saˍmaˍriˆ mvuhˇmiˬ leh 
Gaˍliˍ lehˇ mvuhˇmiˬ awˬ tcuhˉ kaˍ lo hpanˍ kʼai ve yoˬ. 
12Hkʼaˆ teˇ hkʼaˆ awˬ hkʼaw lo yawˇ lo‸-e ve teˇ yanˇ, hkiˬ tu‸ paˍ teˇ chi gʼaˇ 
vuiˇ kuiˬ lo chehˇ taˍ leh yawˇ hta‸ ha‸ yuˬ ve yoˬ. 
13Yawˇ hui bvuhˬ chaweh kuˬ leh, Jawˇmawˇ Yeˍsuˆ-oˬ, ngaˬ hui hta‸ ha kʼaˉ 
laˇ-oˆ teh‸ kʼoˆ ve yoˬ. 
14Yeˍsuˆ yawˇ hui hta‸ mawˬ ve teˇ yanˇ yawˇ kʼoˆ ve, Kʼai leh, paw hkuˇ teˇ 
hpaˍ hta‸ nawˬ hui ve awˬ to ca maw piˇ-oˆ teh‸ kʼoˆ piˇ ve yoˬ. Hkʼe te leh, 
yawˇ hui kʼai chehˇ ve teˇ yanˇ, da‸ la kehˬ la ve yoˬ. 
15Yawˇ hui awˬ hkʼaw lo chaw teˇ gʼaˇ lehˬ, yawˇ awˬ to na-e la ve hta‸ gʼa 
shiˍ ve teˇ yanˇ, yawˇ kʼaw‸ la leh, awˬ hkawˇ bvuhˬ chaweh kuˬ leh Gʼuiˬsha 
hta‸ chiˇ uiˍ chiˇ mvuh ve yoˬ. 
16Yeˍsuˆ ve hkui paˇ lo yawˇ mehˆ hpfuhˇ miˬ chaˇ hkʼoˆ boˆ taˍ leh, yawˇ ve 
bon hta‸ chiˇ mvuh ve yoˬ. Chaw oˇ ve teˇ gʼaˇ lehˬ Saˍmaˍriˆ chaw hpeh‸ ve 
yoˬ. 
17Oˇ htaˇ Yeˍsuˆ kʼoˆ ve, Na-e la ve chaw lehˬ, teˇ chi gʼaˇ yoˬ maˇ heˆ leh laˇ. 
Kʼawˇ gʼaˇ hkʼaˬ lo kʼai le. 
18Buiˇ shaˆ aˉ naˆ chaw chi teˇ gʼaˇ maˇ heˆ kʼo, Gʼuiˬsha hta‸ chiˇ uiˍ chiˇ 
mvuh piˇ tuˬ kʼaw‸ la ve chaw teˇ gʼaˇ ka‸ maˇ cawˬ laˇ teh‸, kʼoˆ peuˬ hkʼaw
‸ nawˉ yawˇ hta‸ kʼoˆ piˇ ve, 
19Tu leh kʼo‸-e loˬ. Nawˬ yonˍ ve teˇ ceuˬ lehˬ, nawˬ hta‸ na-e la piˇ peuˬ teh‸ 
Yeˍsuˆ kʼoˆ ve yoˬ. 

Gʼuiˬsha ve mvuhˇmiˬ gaˬ la ve awˬ lawn 

20Gʼuiˬsha ve mvuhˇmiˬ hkʼaˬ htaˆ gaˬ la tuˬ ve awˬ lawn Hpaˍriˍsehˇ teˇ hpaˍ 
na nyi ve teˇ yanˇ, Yeˍsuˆ kʼaw‸ kʼoˆ ve, Gʼuiˬsha ve mvuhˇmiˬ gaˬ la ve lehˬ, 
mehˆ shiˍ nyi leh mawˬ ve teˇ ceuˬ maˇ heˆ. 
21Nyi loˬ, choˬ kaˬ cawˬ ve yoˬ, oˇ kaˬ cawˬ ve yoˬ teh‸ shu kʼoˆ tuˬ maˇ heˆ. 
Awˬ lawn kʼo, Gʼuiˬsha ve mvuhˇmiˬ lehˬ, nawˬ hui awˬ hkʼaw lo cawˬ taˍve 
yoˬ teh‸, yawˇ hui hta‸ kʼoˆ piˇ ve yoˬ. 
22Awˬ la‸ gʼawˇ teˇ hpaˍ hta‸ yawˇ kʼaw‸ kʼoˆ piˇ ve, Chaw yaˇ ve Yaˇ hpu ve 
awˬ nyi hta‸ nawˬ hui mawˬ gaˇ ve awˬ yanˇ gaˬ la tuˬ yoˬ. Ya‸ hkʼaˇ, nawˬ 
hui gʼa mawˬ tuˬ maˇ heˆ. 
23Choˬ kaˬ nyi-o, oˇ kaˬ nyi-o teh‸ shu nawˬ hui hta‸ kʼoˆ laˇ tuˬ yoˬ. Ya‸ hkʼaˇ 
taˇ kʼai, yawˇ hui awˬ hkʼaˇ suh taˇ gʼa‸. 
24Awˬ lawn kʼo, mvuhˇ tiˉ po-e‸ lehˬ, mvuhˇ naw ma teˇ ceˍ lo ba la leh teˇ ceˍ 
lo ba gaˬ ve hkʼe, chaw yaˇ ve Yaˇ hpu lehˬ, yawˇ ya‸ la ve awˬ nyi awˬ hkʼaw 
lo oˇ hkʼe hpeh‸ tuˬ yoˬ. 
25Ya‸ hkʼaˇ, oˇ hkʼe maˇ hpeh‸ la sheˍ htaˇ yawˇ lehˬ, tu‸ ve hkanˍ ve laiˉ ceuˬ 
hta‸ ka‸, chaw chi teˇ co chiˇ baˬ ve hta‸ ka‸ gʼa hkanˍ tuˬ yoˬ. 
26Noˉa‸ ve awˬ co-e htaˇ hpeh‸ la ve hkʼa shuˍ shuˍ, chaw yaˇ ve Yaˇ hpu ve 
awˬ co-e awˬ hkʼaw lo htawˇ hpeh‸ la tuˬ yoˬ. 
27Noˉa‸ haw lo‸ kʼoˍ hkʼaw lo‸-e ve teˇ nyi hkʼa gaˬ, yawˇ hui caˇ chehˇ dawˬ 
chehˇ leh, awˬ hpawˇ awˬ miˇ heuˆ da‸ leh ka piˇ chehˇ ve yoˬ. Oˇ ve hkʼaw‸ 
nawˉ iˉ kaˆ htonˍ la leh, chaw hkʼa peu-eˬ luˬ kʼai sheˆ kʼai ve yoˬ. 
28Lawˇtaˍ ve awˬ co-e htaˇ htawˇ oˇ ve hkʼa shuˍ shuˍ hpeh‸ ve yoˬ. Yawˇ hui 
caˇ chehˇ dawˬ chehˇ ve, mawˇ vuiˬ mawˇ hawˇ chehˇ ve, mawˇ ti chehˇ leh, 
yehˬ te chehˇ ve yoˬ. 
29Ya‸ hkʼaˇ, Lawˇtaˍ lehˬ Sawˉdonˍ venˇ hkʼaw tawˆ kʼai ve teˇ nyi htaˇ, mvuhˇ 
naw ma lo aˬ miˍ leh ma‸ shiˉ mvuhˇ yeˬ hkʼa shuˍ ce la leh, yawˇ hui hkʼa 
peu-eˬ hta‸ te luˬ ve yoˬ. 

30Chaw yaˇ ve Yaˇ hpu tawˆ la ve teˇ nyi htaˇ, oˇ ve hkʼa shuˍ shuˍ hpeh‸ la tuˬ 
yoˬ. 
31Oˇ ve teˇ nyi awˬ hkʼaw lo, yehˬ awˬ hkʼoˆ lo chehˇ ve chaw a shu yawˇ ve 
yehˬ awˬ hkʼaw lo ve mawˇ cawˬ ve kʼo, mawˇ oˇ ve hta‸ ca yuˬ tuˬ taˇ kʼaw‸ 
ya‸-e. Oˇ ve hkʼa shuˍ shuˍ heh hkʼaw chehˇ ve chaw htawˇ, taˇ kʼo‸-e. 
32Lawˇtaˍ ve awˬ miˇ ma hta‸ dawˇ nawˇ loˬ. 
33A shu yawˇ ve a sha‸ ponˬ tuˬ ca ve chaw hkʼaˬ ve teˇ gʼaˇ maˇ kʼoˆ, yawˇ a 
sha‸ shonˇ tuˬ yoˬ. A sha‸ shonˇ ve chaw hkʼaˬ ve teˇ gʼaˇ maˇ kʼoˆ, yawˇ ve a 
sha‸ gʼa ponˬ tuˬ yoˬ. 
34Ngaˬ nawˬ hui hta‸ kʼoˆ laˇ ve, oˇ ve teˇ haˉ awˬ hkʼaw lo hawˉ hkʼaˆ nyiˇ 
gʼaˇ lehˬ, zuh‸ hpui teˇ maˬ tiˉ awˬ hkʼaw lo zuh‸ chehˇ ve teˇ yanˇ, teˇ gʼaˇ 
hta‸ shiˍ veu leh, teˇ gʼaˇ hta‸ teh taˉ tuˬ yoˬ. 
35Yaˇ miˇ nyiˇ gʼaˇ teˇ geh haˉ pui maw geuˆ chehˇ ve teˇ yanˇ, teˇ gʼaˇ hta‸ shiˍ 
veu leh, teˇ gʼaˇ hta‸ teh taˉ tuˬ yoˬ teh‸ kʼoˆ ve yoˬ. 
37Oˇ htaˇ, awˬ la‸ gʼawˇ teˇ hpaˍ lehˬ, Jawˇ mawˇ-oˬ, hkʼaˬ lo hpeh‸ la tuˬ le 
teh‸ yawˇ hta‸ na nyi ve teˇ yanˇ, Suh ve awˬ to cawˬ kuiˬ lo naˬ beuˬ ngaˆ teˇ 
hpaˍ hpawnˬ chehˇ tuˬ yoˬ teh‸, yawˇ yawˇ hui hta‸ kʼaw‸ kʼoˆ piˇ ve yoˬ. 

Luˉka‸ li‸ 18 

Mehˇchawˇma leh suhˉ jehˬ shehˍ hpaˇ awˬ lawn tawˇ pa haˉ te maˍ ve 

1Yawˇ hui nyi ma maˇ luˬ leh hkʼaˬ htaˆ ka‸ bon gʼa lawˬ tuˬ, yawˇ yawˇ hui 
hta‸ tawˇ pa haˉ te maˍ piˇ leh kʼoˆ ve, 
2Venˇ teˇ venˇ awˬ hkʼaw lo suhˉ jehˬ shehˍ hpaˇ teˇ gʼaˇ cawˬ ve yoˬ. Yawˇ lehˬ 
Gʼuiˬsha hta‸ ka‸ maˇ kawˆ, chaw yaˇ hta ka‸ maˇ yawˆ maˇ yan ve chaw 
hpeh‸ ve yoˬ. 
3Venˇ oˇ ve awˬ hkʼaw lo mehˇchawˇma teˇ gʼaˇ cawˬ ve yoˬ. Yawˇ lehˬ suhˉ 
jehˬ shehˍ hpaˇ oˇ ve teˇ gʼaˇ geh teˇ hkui teˇ hkui kʼai leh, Ngaˬ ve canˇ paˍ 
ngaˬ hta‸ ya‸ laˇ ve hta‸ hteˇ ve cawˇ ve awˬ hkʼaw lo ngaˬ awˬ pon a ciˉ te 
laˇ-oˆ teh‸, kʼoˆ piˇ tcuhˉ taˍ ve yoˬ. 

4Teˇ tcuhˉ teˇ yanˇ awˬ hkʼaw lo suhˉ jehˬ shehˍ hpaˇ oˇ ve te‸ chiˉ maˇ te piˇ. 
Ya‸ hkʼaˇ, awˬ hkʼaw‸ nawˉ yawˇ nyi ma hkʼaw dawˇ ve, Ngaˬ lehˬ Gʼuiˬsha 
hta‸ ka‸ maˇ kawˆ, chaw yaˇ hta‸ ka‸ maˇ yawˆ maˇ yan ve chaw hpeh‸ ve 
htawˇ, 
5mehˇchawˇma chi ngaˬ hta‸ sho‸ sha‸ laˇ ve pa taw, hteˇ ve cawˇ ve awˬ 
hkʼaw lo ngaˬ yawˇ awˬ pon te piˇ tuˬ yoˬ. Hkʼe maˇ heˆ kʼo, yawˇ hkʼaˬ htaˆ 
ka‸ laˬ leh, hpeh‸ haˍ hkanˍ haˍ jaˇ htaˇ hkʼa gaˬ te laˇ tuˬ yoˬ teh‸ dawˇ ve 
yoˬ. 
6Jawˇmawˇ Yeˍsuˆ kʼaw‸ kʼoˆ ve, Maˇ hteˇ maˇ cawˇ ve suhˉ jehˬ shehˍ hpaˇ 
lehˬ, yawˇ ve nyi ma hkʼaw dawˇ ve hta‸ dawˇ nyi-o. 
7Gʼuiˬsha leuˆ yuˬ taˍ ve chaw teˇ hpaˍ lehˬ, tanˇ hkuinˇ tanˇ vanˇ yawˇ hta‸ 
lawˬ hkawˉ ve kʼo, Gʼuiˬsha lehˬ hteˇ ve cawˇ ve awˬ hkʼaw lo yawˇ hui awˬ 
pon maˇ te piˇ tuˬ leh laˇ. Yawˇ maw chaweh law chehˇ tuˬ leh laˇ. 
8Ngaˬ nawˬ hui hta‸ kʼoˆ laˇ ve, hteˇ ve cawˇ ve teˇ ceuˬ yawˇ yawˇ hui awˬ 
pon haˆ haˆ te piˇ tuˬ yoˬ. Ya‸ hkʼaˇ, chaw yaˇ ve Yaˇ hpu kʼaw‸ gaˬ la ve teˇ 
yanˇ, miˬ guiˬ hkʼoˆ lo yonˍ ve teˇ ceuˬ cawˬ chehˇ ve hta‸ gʼa mawˬ tuˬ laˇ teh
‸ kʼoˆ piˇ ve yoˬ. 

Hpaˍriˍsehˇ leh awˬ hkawnˍ shaw paˍ awˬ lawn 

9A shu yawˇ awˬ to hta‸ hteˇ ve cawˇ ve teh‸ shawˍ taˍ leh, shu hta‸ te‸ chiˉ 
maˇ shawˍ ve chaw teˇ hpaˍ hpaˍ hta‸ yawˇ tawˇ pa haˉ chi maˍ piˇ leh kʼoˆ 
ve, 
10Chaw nyiˇ gʼaˇ bon lawˬ tuˬ, bon yehˬ lonˉ lo taˆ-e ve yoˬ. Teˇ gʼaˇ 
Hpaˍriˍsehˇ hpeh‸ leh, teˇ gʼaˇ awˬ hkawnˍ shaw paˍ hpeh‸ ve yoˬ. 
11Hpaˍriˍsehˇ teˇ gʼaˇ huˉ taˍ leh, Gʼuiˬ sha-oˬ, ngaˬ lehˬ awˬ kaˍ awˬ nu chaw 
hta‸ maˇ shuˍ ve pa taw, nawˬ ve awˬ bon hta‸ chiˇ mvuh ve yoˬ. Yawˇ hui 
lehˬ, hiˉ yuˬ lu yuˬ ve chaw, maˇ hteˇ maˇ cawˇ ve chaw, haˉ chawˇ haˉ paˆ te 
ve chaw hpeh‸ ve yoˬ. Chi hkʼoˆ, ngaˬ lehˬ awˬ hkawnˍ shaw paˍ chi teˇ gʼaˇ 
hta‸ ka‸ maˇ shuˍ ve pa taw htawˇ nawˬ hta‸ chiˇ mvuh ve yoˬ. 

12Teˇ shinˉ awˬ hkʼaw lo nyiˇ nyi ngaˬ caˇ tuˬ ce ve yoˬ. Ngaˬ gʼa ve hkʼa peu-eˬ 
awˬ hkʼaw lo teˇ chi pun teˇ pun tanˇ ve yoˬ teh‸, yawˇ awˬ to hta‸ yawˇ kʼoˆ 
leh bon lawˬ ve yoˬ. 
13Ya‸ hkʼaˇ, awˬ hkawnˍ shaw paˍ teˇ gʼaˇ lehˬ, vuiˇ kuiˬ lo huˉ taˍ leh, mvuhˇ 
naw ma lo chiˇ nyi maˇ hpeh‸. Dawˇ haˍ jaˇ ve awˬ hkʼaw lo yawˇ ve nyi ma 
pui hta‸ hta leh, Gʼuiˬsha-oˬ, ngaˬ venˇbaˆ uiˍ jaˇ ve hta‸ a ciˉ ha kʼaˉ laˇ-oˆ 
teh‸ lawˬ hkawˉ ve yoˬ. 
14Hkʼe te leh ngaˬ nawˬ hui hta‸ kʼoˆ laˇ ve, awˬ hkawnˍ shaw paˍ lehˬ, hteˇ ve 
cawˇ ve chaw hpeh‸ la leh, yawˇ ve yehˬ lo kʼo‸-e ve yoˬ. Hpaˍriˍsehˇ lehˬ, 
hteˇ ve cawˇ ve chaw maˇ hpeh‸ la. Awˬ lawn kʼo, a shu yawˇ awˬ to hta‸ taˍ 
uiˍ ve chaw teˇ gʼaˇ le le lehˬ, taˍ i ve hta‸ gʼa hkanˍ tuˬ yoˬ. A shu yawˇ awˬ 
to hta‸ taˍ i ve chaw lehˬ, taˍ uiˍ ve hta‸ gʼa hkanˍ tuˬ yoˬ. 

Yaˇ ehˉ teˇ hpaˍ hta‸ Yeˍsuˆ bon na‸ piˇ ve 

15Oˇ htaˇ, yaˇ ehˉ teˇ hpaˍ hta‸ Yeˍsuˆ htawˇ piˇ tuˬ, yaˇ ehˉ teˇ hpaˍ hta‸ shu 
yawˇ geh shiˍ laˬ ve yoˬ. Awˬ la‸ gʼawˇ teˇ hpaˍ oˇ ve hta‸ gʼa mawˬ htaˇ, shiˍ 
laˬ ve chaw teˇ hpaˍ hta‸ deˇ ve yoˬ. 
16Ya‸ hkʼaˇ Yeˍsuˆ lehˬ, yaˇ ehˉ teˇ hpaˍ hta‸ kuˬ leh kʼoˆ ve, Yaˇ ehˉ teˇ hpaˍ 
hta‸ ngaˬ geh laˬ piˇ-oˆ. Yawˇ hui hta‸ taˇ tawˍ taˍ. Awˬ lawn kʼo, Gʼuiˬsha ve 
mvuhˇmiˬ lehˬ, chaw oˇ hkʼe ve mvuhˇmiˬ hpeh‸ ve yoˬ. 
17Ngaˬ nawˬ hui hta‸ awˬ tehˬ awˬ na kʼoˆ laˇ ve, yaˇ ehˉ hkʼa shuˍ shuˍ 
Gʼuiˬsha ve mvuhˇmiˬ hta‸ maˇ ha‸ yuˬ ve chaw hkʼaˬ ve teˇ gʼaˇ maˇ kʼoˆ, 
yawˇ ve mvuhˇmiˬ awˬ hkʼaw lo maˇ gʼa lo‸-e taˬ teh‸ kʼoˆ ve yoˬ. 

Hkunˉ te ve paw sha ve chaw haˉ paˍ 

18Jawˇmawˇ teˇ gʼaˇ yawˇ hta‸ na nyi ve, Da‸ ve Saˍ la‸-oˬ, co ti‸ ha ti‸ gʼa 
tuˬ ngaˬ hkʼaˬ hkʼe gʼa te tuˬ le teh‸ kʼoˆ ve yoˬ. 
19Yeˍsuˆ kʼaw‸ kʼoˆ ve, Aˬ hto‸ ma pa taw nawˬ ngaˬ hta‸ da‸ ve teh‸ kʼoˆ ve 
le. Gʼuiˬ sha maˇ heˆ kʼo, da‸ ve teˇ gʼaˇ ka‸ maˇ cawˬ. 
20Awˬliˇtawˇhkawˇ teˇ hpaˍ hta‸ nawˬ shiˍ ve yoˬ. Haˉ chawˇ haˉ paˆ taˇ te, 
chaw hta‸ taˇ tiˇ pehˍ, shu ve mawˇ hta‸ taˇ hkʼawˇ, shu hta‸ maˇ heˆ heˆ ve 

shaˉ hkiˆ taˇ hkanˍ, nawˬ ve awˬ pa awˬ e hta‸ yawˆ yawˆ yan yan te-o teh‸ 
yawˇ hta‸ kʼoˆ piˇ ve yoˬ. 
21Chaw oˇ ve lehˬ, Ngaˬ yaˇ nehˬ hpeh‸ htaˇ ka‸ chi hkʼa peu-eˬ hta‸ ngaˬ na 
yuˬ leh te peuˬ teh‸ kʼaw‸ kʼoˆ ve yoˬ. 
22Yeˍsuˆ tawˇ oˇ ve hta‸ gʼa kaˇ ve teˇ yanˇ, Nawˬ teˇ ceuˬ loˍ sheˍ ve yoˬ. 
Nawˬ hkʼa cawˬ ve mawˇ jeˬ hta‸ hawˇ baˬ leh, haˍ yaˇ gʼawˇ yaˇ teˇ hpaˍ hta‸ 
pehˬ piˇ-oˆ. Mvuhˇ naw ma hkʼoˆ lo awˬ hpfuhˇ hkʼaˆ ve mawˇ nawˬ cawˬ taˍ 
tuˬ yoˬ. Peuˬ leh, nawˬ kʼaw‸ laˬ leh ngaˬ hkʼaˇ suh laˬ-o‸ teh‸, yawˇ hta‸ kʼoˆ 
piˇ ve yoˬ. 
23Chaw oˇ ve lehˬ, tawˇ hkawˇ chi hta‸ gʼa kaˇ htaˇ, yawˇ dawˇ haˍ jaˇ ve yoˬ. 
Awˬ lawn kʼo, yawˇ paw sha jaˇ ve chaw teˇ gʼaˇ hpeh‸ ve yoˬ. 
24Yeˍsuˆ oˇ ve hta‸ gʼa mawˬ htaˇ yawˇ kʼoˆ ve, Paw sha ve chaw hui lehˬ, 
Gʼuiˬsha ve mvuhˇmiˬ awˬ hkʼaw lo lo‸-e tuˬ hkʼaˬ ma haˍ jaˇ ve le. 
25Kaˍ laˍ oˆ teˇ hkeh gʼo‸ naˍ hkʼawˇ awˬ hkʼaw lo‸-e tuˬ ve lehˬ, paw sha ve 
chaw teˇ gʼaˇ Gʼuiˬsha ve mvuhˇmiˬ awˬ hkʼaw lo lo‸-e tuˬ ve a‸ kehˉ sha ve 
yoˬ teh‸ kʼoˆ piˇ ve yoˬ. 
26Gʼa kaˇ ve chaw hui lehˬ, Hkʼe te kʼo, htaiˍ hkʼaw‸ ve hta‸ a shu gʼa hpeh‸ 
tuˬ le teh‸ kʼoˆ ve yoˬ. 
27Yawˇ kʼaw‸ kʼoˆ ve, Chaw yaˇ te maˇ gʼa ve teˇ hpaˍ hta‸ Gʼuiˬsha te gʼa ve 
yoˬ teh‸ kʼoˆ piˇ ve yoˬ. 
28Oˇ htaˇ Peˍtruˆ kʼoˆ ve, Ngaˬ hui lehˬ hkʼa peu-eˬ hta‸ baˬ taˉ leh nawˬ awˬ 
hkʼaˇ suh laˬ peuˬ teh‸ kʼoˆ piˇ ve yoˬ. 
29Yeˍsuˆ kʼaw‸ kʼoˆ ve, Ngaˬ nawˬ hui hta‸ awˬ tehˬ awˬ na kʼoˆ laˇ ve, 
Gʼuiˬsha ve mvuhˇmiˬ awˬ pon, a shu yawˇ ve yehˬ, a shu yawˇ ve awˬ miˇ 
ma, a shu yawˇ ve awˬ viˉ awˬ nyi, a shu yawˇ ve awˬ pa awˬ e leh, a shu 
yawˇ ve awˬ yaˇ awˬ duˬ teˇ hpaˍ hta‸ baˬ taˉ ve chaw hkʼaˬ ve teˇ gʼaˇ maˇ 
kʼoˆ, 

30chi teˇ ca‸ na‸ awˬ hkʼaw lo oˇ ve a‸ kehˉ leuˉ leh gʼa tuˬ ve awˬ hkʼoˆ ka‸, 
awˬ hkʼaw‸ nawˉ teˇ ca‸ na‸ awˬ hkʼaw lo co ti‸ ha ti‸ hta‸ htawˇ gʼa tuˬ yoˬ 
teh‸ kʼoˆ ve yoˬ. 

Yeˍsuˆ yawˇ gʼa suh tuˬ ve awˬ lawn teˇ pawˆ kʼaw‸ hto piˇ ve 

31Oˇ htaˇ Yeˍsuˆ lehˬ, tcuh yaˇ teˇ chi nyiˇ gʼaˇ hta‸ kuˬ leh kʼoˆ piˇ ve, Ngaˬ 
hui Yeˍruˆsaˍlehnˍ venˇ lo kʼai chehˇ ve yoˬ. Chaw yaˇ ve Yaˇ hpu awˬ lawn 
Gʼuiˬsha ve tcuh kaˍ paˍ hui hkʼa bvuh‸ taˍ ve hkʼa peu-eˬ gʼa biˇ la tuˬ yoˬ. 
32Awˬ lawn kʼo, buiˇshaˆaˉnaˆ chaw hui ve la‸ hkʼaw lo yawˇ hta‸ chiˇ a‸ piˇ 
leh, kʼoˆ guiˇ gʼuiˬ guiˇ ve, maˇ shawˍ maˇ caˆ te ve leh, ciˉ gʼuiˇ hpe‸ pfuhˍ ve 
hta‸ yawˇ gʼa hkanˍ tuˬ yoˬ. 
33Yawˇ hui yawˇ hta‸ jaw‸ peuˬ hkʼaw‸ nawˉ, tiˇ pehˍ tuˬ yoˬ. Peuˬ leh shehˆ 
nyi teˇ nyi gaˬ kʼo, yawˇ kʼaw‸ te‸ tu la tuˬ yoˬ teh‸, yawˇ hui hta‸ kʼoˆ piˇ ve 
yoˬ. 
34Ya‸ hkʼaˇ, awˬ lawn chi teˇ hpaˍ hta‸ yawˇ hui a ciˉ ka‸ maˇ shiˍ. Yawˇ hui 
hta‸ kʼoˆ piˇ ve tawˇ hkawˇ chi teˇ hpaˍ lehˬ, yawˇ hui mehˆ gʼuˇ suhˍ faˉ taˍ 
ve hkʼe hpeh‸ leh, yawˇ kʼoˆ ve hta‸ yawˇ hui na maˇ gʼa. 

Yeˍriˆhkoˇ venˇ awˬ paˇ lo mehˆ cuˉ paˍ hta‸ gu na-e piˇ ve 

35Yawˇ lehˬ Yeˍriˆhkoˇ venˇ awˬ paˇ lo gaˬ la ve teˇ yanˇ, mehˆ cuˉ paˍ teˇ gʼaˇ 
ya‸ kʼaw paˇ lo mui leh lawˬ caˇ chehˇ ve yoˬ. 
36Mehˆ cuˉ paˍ oˇ ve lehˬ, chaw awˬ moˍ lonˉ kʼai kʼai laˬ laˬ te chehˇ ve hta‸ 
gʼa kaˇ htaˇ, Chi aˬ hto‸ ma te ve le teh‸ yawˇ na nyi ve yoˬ. 
37Naˍzaˍrehˆ chaw Yeˍsuˆ laˬ chehˇ ve yoˬ teh‸, yawˇ hui yawˇ hta‸ kʼoˆ piˇ ve 
yoˬ. 
38Oˇ htaˇ yawˇ kʼoˆ ve, Daˍviˆ ve Yaˇ hpu Yeˍsuˆ-oˬ, ngaˬ hta‸ ha kʼaˉ laˇ-oˆ teh
‸ kuˬ ve yoˬ. 
39Awˬ gʼuˇ suhˍ kʼai chehˇ ve chaw teˇ hpaˍ lehˬ, Ta‸ iˉ chehˇ-oˆ teh‸ yawˇ hta
‸ deˇ piˇ ve htawˇ yawˇ lehˬ, Daˍviˆ ve Yaˇ hpu-oˬ, ngaˬ hta‸ ha kʼaˉ laˇ-oˆ teh
‸, leuˉ leh gʼaˇ hte‸ kʼaw‸ kuˬ ve yoˬ. 

40Yeˍsuˆ huˉ taˍ leh, Yawˇ hta‸ ngaˬ geh shiˍ veu laˇ-oˆ teh‸ kʼoˆ piˇ ve yoˬ. 
Mehˆ cuˉ paˍ yawˇ awˬ paˇ lo gaˬ la ve teˇ yanˇ Yeˍsuˆ kʼoˆ ve, 
41Nawˬ awˬ pon ngaˬ hta‸ aˬ hto‸ ma te tcuh laˇ gaˇ ve le teh‸ na nyi htaˇ, 
Jawˇmawˇ-oˬ, ngaˬ mehˆ mawˬ la tuˬ nawˬ hta‸ te tcuh laˇ gaˇ ve yoˬ teh‸ 
yawˇ kʼoˆ piˇ ve yoˬ. 
42Yeˍsuˆ kʼaw‸ kʼoˆ ve, Mehˆ mawˬ la piˇ-oˆ. Nawˬ yonˍ ve teˇ ceuˬ lehˬ, nawˬ 
hta‸ na-e la piˇ peuˬ teh‸, yawˇ hta‸ kʼoˆ piˇ ve yoˬ. 
43Chaw oˇ ve lehˬ, teˇ cawˬ haˉ mehˆ mawˬ la leh, Gʼuiˬsha hta‸ chiˇ uiˬ chiˇ 
mvuh leh Yeˍsuˆ hkʼaˇ suh kʼai ve yoˬ. Chaw hkʼa peu-eˬ oˇ ve hta‸ gʼa mawˬ 
ve teˇ yanˇ Gʼuiˬsha ve bon hta‸ chiˇ mvuh ve yoˬ. 

Luˉka‸ li‸ 19 

Yeˍsuˆ leh Saˍkehˇ awˬ lawn 

1Oˇ htaˇ, Yeˍsuˆ lehˬ, Yeˍriˆhkoˇ venˇ hkʼaw lo‸-e leh hpanˍ kʼai chehˇ ve yoˬ. 
2Oˇ kaˬ lo Saˍkehˇ meh ve chaw teˇ gʼaˇ cawˬ ve yoˬ. Yawˇ lehˬ, awˬ hkawnˍ 
shaw paˍ awˬ hoˉ teˇ gʼaˇ hpeh‸ leh paw sha jaˇ ve chaw teˇ gʼaˇ hpeh‸ ve yoˬ. 
3Yeˍsuˆ a shu leh naˍ teh‸ yawˇ mawˬ gaˇ leh ca nyi ve htawˇ, chaw awˬ moˍ 
lonˉ chehˇ taˍ leh, yawˇ maˇ mvuh ve pa taw maˇ gʼa mawˬ. 
4Hkʼe te leh, Yeˍsuˆ hta‸ gʼa mawˬ tuˬ yawˇ awˬ gʼuˇ suhˍ lo gʼuiˇ kʼai leh, 
Yeˍsuˆ laˬ tuˬ ve ya‸ kʼaw paˇ lo cawˬ ve hpaˉ leuˍ cehˬ teˇ cehˬ hta‸ taˆ-e ve 
yoˬ. 
5Yeˍsuˆ oˇ kaˬ lo gaˬ la htaˇ yawˇ hta‸ chiˇ nyi leh kʼoˆ ve, Saˍkehˇ-oˬ, haˆ haˆ 
ya‸ la-o. Ya‸ nyi ngaˬ nawˬ ve aˉ hkʼaw lo gʼa haˉ la tuˬ yoˬ teh‸, yawˇ hta‸ 
kʼoˆ piˇ ve yoˬ. 
6Oˇ htaˇ, Saˍkehˇ haˆ haˆ ya‸ la leh, ha lehˬ ha kʼa yawˇ hta‸ ha‸ yuˬ ve yoˬ. 
7Chaw hkʼa peu-eˬ oˇ ve hta‸ gʼa mawˬ ve teˇ yanˇ, Yawˇ lehˬ venˇbaˆ yaˇ teˇ 
gʼaˇ geh ca haˉ ve law teh‸ kʼoˆ leh, ca beu ca hkʼaiˉ ve yoˬ. 
8Saˍkehˇ huˉ taˍ leh kʼoˆ ve, Jawˇmawˇ-oˬ, ngaˬ ve mawˇ jeˬ teˇ hkoˇ hkʼa gaˬ 
haˍ yaˇ gʼawˇ yaˇ hui hta‸ pehˬ piˇ tuˬ yoˬ. Chaw teˇ gʼaˇ gʼaˇ ve mawˇ jeˬ hta‸ 

ngaˬ heˍ caˇ taˍ peuˬ ve kʼo, awˇ pun ngaˬ kʼaw‸ piˇ tuˬ yoˬ teh‸, Jawˇmawˇ 
Yeˍsuˆ hta‸ kʼoˆ piˇ ve yoˬ. 
9Yeˍsuˆ kʼaw‸ kʼoˆ piˇ ve, Yehˬ chi teˇ yehˬ awˬ hkʼaw lo ya‸ nyi htaiˍ hkʼaw‸ 
ve teˇ ceuˬ gaˬ la peuˬ. Awˬ lawn kʼo, yawˇ htawˇ Aˍbraˍhanˍ ve yaˇ teˇ gʼaˇ 
hpeh‸ ve yoˬ. 
10Chaw yaˇ ve Yaˇ hpu lehˬ, mehˉ kʼai ve chaw hui hta‸ ca leh htaiˍ hkʼaw‸ 
yuˬ tuˬ laˬ ve yoˬ teh‸ Saˍkehˇ hta‸ kʼoˆ piˇ ve yoˬ. 

Hpu teˇ chi cawehˬ awˬ lawn tawˇ pa haˉ te maˍ ve 

11Tawˇ hkawˇ oˇ ve teˇ hpaˍ hta‸ yawˇ hui na chehˇ ve teˇ yanˇ, Yeˍsuˆ lehˬ 
yawˇ hui hta‸ tawˇ pa haˉ kʼaw‸ te maˍ piˇ ve yoˬ. Awˬ lawn kʼo, yawˇ 
Yeˍruˆsaˍlehnˍ venˇ awˬ paˇ lo gaˬ la leh, Gʼuiˬsha ve mvuhˇ miˬ teˇ cawˬ haˉ 
tawˆ la tuˬ yoˬ teh‸ yawˇ hui dawˇ ve hta‸ pa taw yoˬ. 
12Hkʼe te leh yawˇ kʼoˆ ve, Awˬ me‸ awˬ hponˇ cawˬ ve chaw teˇ gʼaˇ lehˬ, 
hkunˉ hawˉ hkanˇ ve aˉ yaˇ hta‸ ca yuˬ leh kʼaw‸ la tuˬ, vuiˇ ve mvuhˇmiˬ lo 
yawˇ kʼai ve yoˬ. 
13Yawˇ maˇ kʼai sheˍ awˬ gʼuˇ suhˍ yawˇ ve awˬ ceˬ teˇ chi gʼaˇ hta‸ kuˬ yuˬ leh, 
yawˇ hui hta‸ hpu teˇ gʼaˇ teˇ cawehˬ piˇ leh, Ngaˬ kʼaw‸ gaˬ la htaˇ hkʼa gaˬ 
hpu chi hta‸ yuˬ leh ca kaˬ-o‸ teh‸, yawˇ hui hta‸ kʼoˆ piˇ taˉ ve yoˬ. 
14Ya‸ hkʼaˇ, yawˇ ve mvuhˇmiˬ yaˇ teˇ hpaˍ lehˬ yawˇ hta‸ canˇ leh, yawˇ hui 
ve awˬ tan te shehˍ hpaˇ teˇ hpaˍ hta‸ yawˇ awˬ hkʼaˇ suh kʼai tcuh leh, Yawˇ 
ngaˬ hui awˬ hkʼoˆ hta‸ uˉ peunˍ tuˬ ngaˬ hui maˇ heuˆ gaˇ teh‸ ca kʼoˆ piˇ 
tcuh ve yoˬ. 
15Yawˇ lehˬ hkunˉ hawˉ hkanˇ ve aˉ yaˇ hta‸ gʼa peuˬ leh kʼaw‸ la ve teˇ yanˇ, 
hpu piˇ taˉ ve awˬ ceˬ teˇ hpaˍ ca kaˬ ve awˬ hkʼaw lo awˬ yawˬ hkʼaˬ ma gʼa 
ve hta‸ gʼa shiˍ tuˬ, Yawˇ hui hta‸ ca kuˬ-o‸ teh‸, yawˇ tawˇ piˇ ve yoˬ. 
16Awˉ lawˉ teˇ gʼaˇ yawˇ geh laˬ leh, Jawˇmawˇ-oˬ, nawˬ ve hpu teˇ cawehˬ hta
‸ ngaˬ ca kaˬ leh, teˇ chi cawehˬ kʼaw‸ gʼa ve yoˬ teh‸ kʼoˆ piˇ ve yoˬ. 

17Awˬ jawˇmawˇ kʼaw‸ kʼoˆ ve, Da‸ ve awˬ ceˬ-oˬ, nawˬ te ve lehˬ da‸ ve yoˬ. I 
ve teˇ ceuˬ awˬ hkʼaw lo nawˬ na yuˬ puiˉ ve pa taw, venˇ teˇ chi venˇ hta‸ uˉ 
peunˍ-o‸ teh‸ yawˇ hta‸ kʼoˆ piˇ ve yoˬ. 
18Nyiˇ gʼaˇ teˇ gʼaˇ laˬ leh, Jawˇmawˇ-oˬ, nawˬ ve hpu teˇ cawehˬ hta‸ ngaˬ ca 
kaˬ leh, ngaˇ cawehˬ kʼaw‸ gʼa ve yoˬ teh‸ kʼoˆ piˇ ve yoˬ. 
19Awˬ jawˇmawˇ kʼaw‸ kʼoˆ ve, Venˇ ngaˇ venˇ hta‸ nawˬ uˉ peunˍ-o‸ teh‸ 
yawˇ hta‸ kʼoˆ piˇ ve yoˬ. 
20Teˇ gʼaˇ laˬ leh kʼoˆ ve, Jawˇmawˇ-oˬ, cho-e‸, nawˬ ve hpu teˇ cawehˬ hta‸ 
hpaˉ ce‸ awˬ hkʼaw lo ngaˬ htiˆ teh taˍ ve yoˬ. 
21Nawˬ lehˬ te hehnˇ jaˇ ve chaw teˇ gʼaˇ hpeh‸ ve pa taw, ngaˬ nawˬ hta‸ 
kawˆ ve yoˬ. Nawˬ maˇ teh taˍ kuiˬ lo nawˬ gʼawˆ yuˬ leh, nawˬ maˇ sheˍ kuiˬ 
lo nawˬ gʼeu‸ yuˬ ve yoˬ teh‸ kʼoˆ piˇ ve yoˬ. 
22Oˇ htaˇ awˬ jawˇmawˇ kʼaw‸ kʼoˆ piˇ ve, Haiˬ ve awˬ ceˬ-oˬ, nawˬ kʼoˆ taˍ ve 
tawˇ hkawˇ hta‸ ngaˬ yuˬ leh nawˬ hta‸ suhˉ taˆ laˇ tuˬ yoˬ. Ngaˬ lehˬ te hehnˇ 
jaˇ ve chaw hpeh‸ leh, ngaˬ maˇ teh taˍ kuiˬ lo gʼawˆ yuˬ leh, maˇ sheˍ kuiˬ lo 
gʼeu‸ yuˬ ve hta‸ nawˬ shiˍ ve kʼo, 
23ngaˬ ve hpu chi hta‸ yuˬ leh hpu chiˇ piˇ shehˍ hpaˇ teˇ hpaˍ hta‸ aˬ hto‸ ma 
te maˇ piˇ le. Oˇ hkʼe te ve kʼo, ngaˬ kʼaw‸ la ve teˇ yanˇ, ngaˬ ve hpu chi hta‸ 
ka‸ awˬ yawˬ hta‸ ka‸ gʼa tuˬ yoˬ teh‸ kʼoˆ piˇ ve yoˬ. 
24Awˬ paˇ lo huˉ taˍ ve chaw teˇ hpaˍ hta‸ yawˇ kʼoˆ piˇ ve, Hpu oˇ ve teˇ 
cawehˬ hta‸ yawˇ geh yuˬ hkʼaw‸ leh, hpu teˇ chi cawehˬ cawˬ ve chaw hta‸ 
piˇ-oˆ teh‸ kʼoˆ piˇ ve yoˬ. 
25Chaw oˇ ve teˇ hpaˍ lehˬ, Jawˇmawˇ-oˬ, yawˇ hpu teˇ chi cawehˬ cawˬ peuˬ 
teh‸ yawˇ hta‸ kʼoˆ piˇ ve yoˬ. 
26Ngaˬ nawˬ hui hta‸ kʼoˆ laˇ ve, cawˬ ve chaw teˇ gʼaˇ le le hta‸ kʼaw‸ htehˍ 
piˇ tuˬ yoˬ. Maˇ cawˬ chaw geh, yawˇ hkʼa cawˬ ve hta‸ ka‸ kʼaw‸ yuˬ tawˆ 
sheˬ tuˬ yoˬ. 

27Chi hkʼoˆ ka‸, ngaˬ yawˇ hui awˬ hkʼoˆ hta‸ uˉ peunˍ tuˬ maˇ heuˆ gaˇ ve 
ngaˬ ve canˇ paˍ teˇ hpaˍ hta‸ choˬ kaˬ lo yuˬ laˬ leh, ngaˬ mehˆ gʼuˇ suhˍ tiˇ 
pehˍ loˬ teh‸ kʼoˆ piˇ tuˬ yoˬ. 

Piˉ laˬ ehˉ hta‸ ciˇ leh Yeˍruˆsaˍlehnˍ venˇ hkʼaw lo lo‸-e ve 

28Yawˇ oˇ hkʼe kʼoˆ peuˬ hkʼaw‸ nawˉ yawˇ awˬ gʼuˇ suhˍ kʼai leh, 
Yeˍruˆsaˍlehnˍ venˇ lo taˆ-e ve yoˬ. 
29Yawˇ lehˬ Shaˍlonˍ hkʼaw hta‸ neˇ ve, Behˆhpaˍgeˍ hkʼaˆ leh Beˍtaˍniˆ hkʼaˆ 
lo gaˬ la ve teˇ yanˇ, awˬ la‸ gʼawˇ nyiˇ gʼaˇ hta‸ kʼai tcuh leh kʼoˆ ve, 
30Nawˬ huiˉ maˬ awˬ gʼuˇ suhˍ cawˬ ve hkʼaˆ hkʼaw lo kʼai-o. Oˇ kaˬ lo lo‸-e ve 
teˇ yanˇ, chaw teˇ gʼaˇ ka‸ maˇ ciˇ jaw sheˍ ve piˉ laˬ ehˉ hpeh taˍ ve hta‸ 
nawˬ huiˉ maˬ gʼa mawˬ tuˬ yoˬ. Hpui leh sheh veu laˇ-oˆ. 
31Nawˬ huiˉ maˬ aˬ hto‸ ma pa taw hpui ve le teh‸ chaw teˇ gʼaˇ gʼaˇ na nyi 
laˇ ve kʼo, Jawˇmawˇ loˍ ve yoˬ teh‸ kʼaw‸ kʼoˆ piˇ-oˆ teh‸, yawˇ huiˉ maˬ hta
‸ kʼoˆ piˇ ve yoˬ. 
32Kʼai tcuh ve chaw nyiˇ gʼaˇ kʼai leh gaˬ ve teˇ yanˇ, yawˇ kʼoˆ laˇ ve hkʼe gʼa 
mawˬ ve yoˬ. 
33Piˉ laˬ ehˉ hta‸ yawˇ huiˉ ma hpui chehˇ ve teˇ yanˇ, awˬ shehˍ hpaˇ teˇ hpaˍ 
lehˬ, Aˬ hto‸ ma hta‸ pa taw piˉ laˬ ehˉ hta‸ hpui ve le teh‸, yawˇ huiˉ maˬ 
hta‸ kʼoˆ piˇ ve yoˬ. 
34Jawˇmawˇ loˍ ve yoˬ teh‸ yawˇ huiˉ maˬ kʼaw‸ kʼoˆ piˇ ve yoˬ. 
35Oˇ htaˇ, yawˇ huiˉ maˬ piˉ laˬ ehˉ oˇ ve hta‸ Yeˍsuˆ geh sheh veu laˇ leh, piˉ 
laˬ ehˉ awˬ hkʼoˆ hta‸ yawˇ hui ve veu‸ kʼaˇ hkʼawˇ piˉ peuˬ hkʼaw‸ nawˉ, 
Yeˍsuˆ hta‸ ciˇ tcuh ve yoˬ. 
36Yawˇ ciˇ kʼai chehˇ ve teˇ yanˇ, yawˇ hui lehˬ a shu yawˇ ve veu‸ kʼaˇ hta‸ ya
‸ kʼaw hpuiˇ lo hkʼawˇ piˇ ve yoˬ. 
37Venˇ awˬ paˇ lo yawˇ gaˬ la leh, Shaˍlonˍ hkʼaw gaˬ ya‸ teˇ kaˬ lo gaˬ ve teˇ 
yanˇ, awˬ la‸ gʼawˇ awˬ moˍ lonˉ hkʼa peu-eˬ lehˬ, yawˇ hui gʼa mawˬ jaw 
peuˬ ve kanˇ paˆ uiˍ ve kanˉ hkʼa peu-eˬ hta‸ pa taw, ha lehˬ ha kʼa awˬ hkawˇ 
bvuhˬ chaweh te leh Gʼuiˬsha hta‸ chiˇ mvuh ve yoˬ. 

38Yawˇ hui kʼoˆ ve, Jawˇmawˇ Gʼuiˬsha ve awˬ meh awˬ hawˉ lo laˬ ve Hkunˉ 
hawˉ hkanˇ lehˬ, awˬ bon uiˍ piˇ-oˆ. Mvuhˇ naw ma hkʼoˆ lo dawˇ sha gaˇ sha 
tuˬ cawˬ piˇ-oˇ. Mvuh jaˇ kuiˬ lo awˬ me‸ awˬ hponˇ cawˬ piˇ-oˆ teh‸ kʼoˆ ve 
yoˬ. 
39Chaw awˬ moˍ lonˉ oˇ ve awˬ hkʼaw lo chehˇ ve Hpaˍriˍsehˇ teˇ hpaˍ hpaˍ 
lehˬ, Saˍ la‸-oˬ, nawˬ ve awˬ la‸ gʼawˇ teˇ hpaˍ hta‸ deˇ piˇ-oˆ teh‸ yawˇ hta‸ 
kʼoˆ piˇ ve yoˬ. 
40Oˇ htaˇ yawˇ kʼaw‸ kʼoˆ ve, Ngaˬ nawˬ hui hta‸ kʼoˆ laˇ ve, chaw chi teˇ hpaˍ 
ta‸ iˉ chehˇ ve kʼo, haˉ pui shiˍ teˇ hpaˍ kuˬ tuˬ yoˬ teh‸ kʼoˆ piˇ ve yoˬ. 
41Venˇ awˬ paˇ lo yawˇ gaˬ la htaˇ, venˇ hta‸ gʼa mawˬ leh, yawˇ hawˬ leh kʼoˆ 
ve, 
42Yeˍruˆsaˍlehnˍ venˇ-oˬ, hkʼaˬ hkʼe te leh nawˬ gawˬ lehˍ gʼa chehˇ tuˬ ya‸ nyi 
ka‸ nawˬ shiˍ ve hkʼe kʼo da‸ jaˇ ve yoˬ. Ya‸ hkʼaˇ, chi beu‸ lehˬ gawˬ lehˍ 
gʼa chehˇ tuˬ ve teˇ ceuˬ nawˬ mehˆ gʼuˇ suhˍ faˉ taˍ ve yoˬ. 
43Awˬ lawn kʼo, Gʼuiˬsha nawˬ hta‸ ca nyi ca ha‸ shaˉ la ve awˬ yanˇ hta‸ 
nawˬ maˇ shiˍ ve pa taw, nawˬ ve canˇ paˍ teˇ hpaˍ lehˬ, nawˬ hta‸ hkʼa caw 
zuhˇ lo ta‸ duˇ taˍ leh, nawˬ hta‸ teˇ hpawˇ le le hoˆ taˍ tuˬ ve awˬ nyi awˬ haˉ 
gaˬ la tuˬ yoˬ. 
44Oˇ htaˇ, nawˬ leh nawˬ awˬ hkʼaw lo chehˇ ve nawˬ ve awˬ yaˇ awˬ duˬ teˇ 
hpaˍ hta‸ shu miˬ chaˇ hkʼoˆ lo chiˇ baˬ laˇ tuˬ yoˬ. Nawˬ awˬ hkʼaw lo haˉ pui 
teˇ shiˍ awˬ hkʼoˆ teˇ shiˍ maˇ cawˬ htaˇ hkʼa gaˬ yawˇ hui te luˬ taˉ laˇ tuˬ yoˬ 
teh‸ kʼoˆ ve yoˬ. 

Bon yehˬ lonˉ hta‸ da‸ piˇ kehˬ piˇ ve 

45Oˇ htaˇ, yawˇ bon yehˬ lonˉ awˬ hkʼaw lo lo‸-e leh, mawˇ hawˇ ve chaw teˇ 
hpaˍ hta‸ gʼa‸ kʼoˬ ve yoˬ. 
46Ngaˬ ve yehˬ hta‸ bon lawˬ kuiˬ yehˬ gʼa hpeh‸ tuˬ yoˬ teh‸ bvuh‸ taˍ ve 
htawˇ, nawˬ hui lehˬ yehˬ chi hta‸ chaw hkʼawˇ chehˇ kuiˬ hpeh‸ la piˇ peuˬ 
teh‸, yawˇ hui hta‸ kʼoˆ piˇ ve yoˬ. 

47Yawˇ lehˬ teˇ nyi le le bon yehˬ lonˉ awˬ hkʼaw lo maˍ piˇ chehˇ ve yoˬ. Paw 
hkuˇ lonˉ teˇ hpaˍ, li‸ bvuh‸ paˍ teˇ hpaˍ leh Yuˇda‸ chaw hui ve awˬ hoˉ awˬ 
naˬ teˇ hpaˍ yawˇ hta‸ tiˇ pehˍ tuˬ ca ve yoˬ. 
48Ya‸ hkʼaˇ, hkʼaˬ hkʼe gʼa te tuˬ ve hta‸ yawˇ hui ca maˇ mawˬ. Awˬ lawn kʼo, 
chaw hkʼa peu-eˬ yawˇ maˍ piˇ ve tawˇ hkawˇ hta‸ hkʼa deh‸ na chehˇ ve pa 
taw yoˬ. 

Luˉka‸ li‸ 20 

Yeˍsuˆ kanˇ paˆ gʼa ve awˬ lawn shu yawˇ hta‸ na nyi ve 

1Teˇ nyi htaˇ, Yeˍsuˆ lehˬ bon yehˬ lonˉ awˬ hkʼaw lo chaw chi ma ve hta‸ maˍ 
piˇ leh ha lehˬ ve bon hkawˇ maˍ piˇ chehˇ ve teˇ yanˇ, paw hkuˇ lonˉ teˇ hpaˍ 
leh li‸ bvuh‸ paˍ teˇ hpaˍ awˬ hoˉ chaw mawˇ teˇ hpaˍ geh teˇ geh laˬ leh kʼoˆ 
ve, 
2Nawˬ hkʼaˬ hkʼe ve kanˇ paˆ gʼa leh chi teˇ hpaˍ hta‸ te ve le. Kanˇ paˆ chi a 
shu nawˬ hta‸ pe‸ laˇ ve le, Ngaˬ hui hta‸ hto laˇ-oˆ teh‸ yawˇ hta‸ kʼoˆ piˇ ve 
yoˬ. 
3Oˇ htaˇ Yeˍsuˆ kʼaw‸ kʼoˆ ve, Ngaˬ htawˇ nawˬ hui hta‸ tawˇ teˇ hkawˇ na nyi 
shaˍ. Nawˬ hui yaw hkʼaw‸ laˇsheˍ. 
4Yoˇhanˬ yawˇ baˆtiˆsaˬ, piˇ ve teˇ ceuˬ lehˬ mvuhˇ naw ma lo gʼa ve laˇ, maˇ 
heˆ kʼo chaw yaˇ hui geh lo gʼa ve laˇ teh‸ yawˇ hui hta‸ na nyi ve yoˬ. 
5Yawˇ hui teˇ gʼaˇ leh teˇ gʼaˇ jehˬ da‸ leh kʼoˆ ve, Mvuhˇ naw ma lo gʼa ve teh
‸ ngaˬ hui kʼoˆ ve kʼo, Nawˬ hui aˬ hto‸ ma te yawˇ hta‸ maˇ yonˍ ve le teh‸ 
yawˇ kʼaw‸ kʼoˆ laˇ tuˬ yoˬ. 
6Chaw yaˇ hui geh gʼa ve teh‸ ngaˬ hui kʼoˆ ve kʼo, chaw chi ma ve ngaˬ hui 
hta‸ haˉ pui baˬ pehˍ laˇ tuˬ yoˬ. Awˬ lawn kʼo, Yoˇhanˬ lehˬ Gʼuiˬsha ve tcuh 
kaˍ paˍ hpeh‸ ve hta‸ yawˇ hui yonˍ ve yoˬ teh‸ kʼoˆ da‸ ve yoˬ. 
7Yawˇ hkʼaˬ lo gʼa ve hta‸ ngaˬ hui maˇ shiˍ teh‸ kʼaw‸ kʼoˆ piˇ ve yoˬ. 

8Yeˍsuˆ htawˇ, Chi hkʼa shuˍ shuˍ ngaˬ hkʼaˬ hkʼe ve kanˇ paˆ gʼa leh chi teˇ 
hpaˍ hta‸ te ve, ngaˬ nawˬ hui hta‸ maˇ hto laˇ teh‸ yawˇ hui hta‸ kʼaw‸ kʼoˆ 
piˇ ve yoˬ. 

A pehˉ meuˇ hko leh hko te paˍ teˇ hpaˍ awˬ lawn tawˇ pa haˉ te maˍ ve 

9Oˇ htaˇ, chaw chi ma ve hta‸ tawˇ pa haˉ chi maˍ piˇ leh kʼoˆ ve, Chaw teˇ 
gʼaˇ lehˬ, a pehˉ meuˇ hko te leh ti taˍ peuˬ hkʼaw‸ nawˉ, hko te paˍ teˇ hpaˍ 
hta‸ ngaˍ piˇ taˉ leh awˬ kaˍ awˬ nu mvuhˇmiˬ lo kʼai leh oˇ kaˬ lo maw 
chaweh chehˇ taˍ ve yoˬ. 
10Awˬ yanˇ gaˬ la ve teˇ yanˇ, hko oˇ ve awˬ hkʼaw lo a pehˉ meuˇ shiˍ teˇ hpaˍ 
yawˇ hta‸ pe‸ laˇ tuˬ, hko te paˍ teˇ hpaˍ geh awˬ ceˬ teˇ gʼaˇ hta‸ yawˇ kʼai 
tcuh ve yoˬ. Ya‸ hkʼaˇ, hko te paˍ teˇ hpaˍ lehˬ, yawˇ hta‸ dawˆ leh, awˬ kʼawˇ 
lehˍ kʼo‸-e peu ve yoˬ. 
11Awˬ hkʼaw‸ nawˉ teˇ pawˆ, awˬ kaˍ awˬ nu awˬ ceˬ teˇ gʼaˇ hta‸ yawˇ yawˇ 
hui geh kʼai tcuh ve yoˬ. Yawˇ hta‸ htawˇ yawˇ hui dawˆ leh hkʼa mvuhˇ hkʼa 
na te piˇ leh, awˬ kʼawˇ lehˍ kʼo‸-e peu ve yoˬ. 
12Peuˬ leh, awˬ ceˬ shehˆ gʼaˇ teˇ gʼaˇ hta‸ yawˇ kʼaw‸ kʼai tcuh ve yoˬ. Yawˇ 
hta‸ htawˇ yawˇ hui dawˆ hkʼaw sheˬ leh gʼa‸ kʼoˬ ve yoˬ. 
13Oˇ htaˇ, a pehˉ meuˇ hko awˬ shehˍ hpaˇ kʼoˆ ve, Ngaˬ hkʼaˬ hkʼe gʼa te tuˬ le. 
Ngaˬ ha‸ ve yaˇ paˍ hta‸ ngaˬ kʼai tcuh shaˍ. Yawˇ hui yawˇ hta‸ yawˆ yan tuˬ 
yoˬ hehˉ teh‸ kʼoˆ ve yoˬ. 
14Ya‸ hkʼaˇ, hko te paˍ teˇ hpaˍ lehˬ, yaˇ paˍ oˇ ve hta‸ gʼa mawˬ htaˇ yawˇ hui 
teˇ gʼaˇ leh teˇ gʼaˇ jehˬ da‸ leh kʼoˆ ve, Chaw chi lehˬ awˬ shinˉ gʼa shehˍ 
hpaˇ hpeh‸ ve yoˬ. Laˬ-o‸, yawˇ ve awˬ shinˉ hta‸ gʼa tuˬ yawˇ hta‸ tiˇ pehˍ-a 
veuˬ teh‸ kʼoˆ da‸ ve yoˬ. 
15Oˇ htaˇ, yawˇ hui yawˇ hta‸ hko awˬ baˬ hpawˇ lo chiˇ baˬ leh tiˇ pehˍ ve 
yoˬ. Hkʼe te leh, hko awˬ shehˍ hpaˇ yawˇ hui hta‸ hkʼaˬ hkʼe te piˇ tuˬ le. 
16Yawˇ laˬ leh, hko te paˍ teˇ hpaˍ hta‸ tiˇ pehˍ peuˬ hkʼaw‸ nawˉ, hko oˇ ve 
awˬ kaˍ awˬ nu chaw teˇ hpaˍ hta‸ kʼaw‸ ngaˍ piˇ tuˬ yoˬ teh‸ Yeˍsuˆ kʼoˆ ve 

yoˬ. Tawˇ chi hta‸ gʼa kaˇ ve chaw teˇ hpaˍ lehˬ, Oˇ hkʼe maˇ hpeh‸ taˬ teh‸ 
kʼaw‸ kʼoˆ piˇ ve yoˬ. 
17Oˇ htaˇ, Yeˍsuˆ yawˇ hui hta‸ nyi leh kʼoˆ piˇ ve, Yehˬ kawˍ shehˍ hpaˇ hui 
baˬ taˍ ve haˉ pui shiˍ lehˬ, awˬ hkuiˉ puiˍ awˬ ceˍ kʼaweh‸ lo kawˍ taˍ ve haˉ 
pui shiˍ hpeh‸ la peuˬ, teh‸ bvuh‸ taˍ ve tawˇ chi teˇ hkawˇ aˬ hto‸ ma kʼoˆ 
gaˇ ve le. 
18Haˉ pui oˇ ve awˬ hkʼoˆ paiˍ ve chaw lehˬ, hteh kʼai tuˬ yoˬ. Chaw hkʼaˬ ve 
teˇ gʼaˇ awˬ hkʼoˆ hta‸ maˇ kʼoˆ, haˉ pui oˇ ve ce teˍ ve kʼo, chaw oˇ ve meu-e 
tuˬ yoˬ teh‸ Yeˍsuˆ kʼoˆ ve yoˬ. 

Jawˇmawˇ Kehˉsaˍ hta‸ a moˇ keu ve awˬ lawn 

19Li‸ bvuh‸ paˍ leh paw hkuˇ lonˉ teˇ hpaˍ lehˬ, tawˇ pa haˉ oˇ ve yawˇ yawˇ 
hui awˬ lawn kʼoˆ chehˇ ve hta‸ shiˍ ve pa taw, awˬ yanˇ oˇ ve awˬ hkʼaw lo 
yawˇ hta‸ hpeh yuˬ tuˬ ca ve yoˬ. Ya‸ hkʼaˇ, chaw chi ma ve hta‸ yawˇ hui 
kawˆ ve yoˬ. 
20Mvuhˇmiˬ jawˇmawˇ lonˉ ve kanˇ paˆ leh uˉ peunˍ ve hta‸ gʼa hkanˍ tuˬ awˬ 
pon Yeˍsuˆ hta‸ chiˇ a‸ piˇ hpeh‸ tuˬ, yawˇ hui lehˬ jaˆ nyi shehˍ hpaˇ teˇ hpaˍ 
hta‸ kʼai tcuh ve yoˬ. Jaˆ nyi shehˍ hpaˇ oˇ ve teˇ hpaˍ lehˬ, Yeˍsuˆ tawˇ yaw 
ya‸ ve hta‸ gʼa kaˇ tuˬ, hteˇ ve cawˇ ve chaw hkʼe te leh kʼai ve yoˬ. 
21Jaˆ nyi shehˍ hpaˇ oˇ ve teˇ hpaˍ kʼoˆ ve, Saˍ la‸-oˬ, nawˬ lehˬ hteˇ lehˍ kʼoˆ 
piˇ maˍ piˇ leh, chaw yaˇ ve mehˆ hpfuhˇ hta‸ maˇ nyi ve awˬ hkʼaw lo 
Gʼuiˬsha ve ya‸ kʼaw hta‸ hteˇ lehˍ cawˇ lehˍ maˍ piˇ ve hta‸ ngaˬ hui shiˍ ve 
yoˬ. 
22Ngaˬ hui lehˬ, jawˇmawˇ Kehˉsaˍ hta‸ a moˇ keu piˇ cawˇ laˇ, maˇ keu piˇ 
cawˇ laˇ teh‸ yawˇ hta‸ na nyi ve yoˬ. 
23Ya‸ hkʼaˇ Yeˍsuˆ lehˬ, yawˇ hui cuˇ yiˍ te leh heˍ ve hta‸ gʼa shiˍ leh, yawˇ 
hui hta‸ kʼoˆ piˇ ve, 
24Hpu teˇ hteh‸ ngaˬ hta‸ maˍ laˇ-oˆ. A shu ve awˬ han, a shu ve awˬ meh 
cawˬ le teh‸ na nyi htaˇ, Jawˇmawˇ Kehˉsaˍ ve yoˬ teh‸, yawˇ hui kʼaw‸ kʼoˆ 
piˇ ve yoˬ. 

25Oˇ htaˇ Yeˍsuˆ kʼoˆ ve, Hkʼe te leh, jawˇ mawˇ Kehˉsaˍ ve mawˇ jawˇmawˇ 
Kehˉsaˍ hta‸ piˇ-oˆ. Gʼuiˬsha ve mawˇ Gʼuiˬsha hta‸ piˇ-oˆ teh‸ yawˇ hui hta‸ 
kʼaw‸ kʼoˆ piˇ ve yoˬ. 
26Chaw chi ma ve mehˆ gʼuˇ suhˍ yawˇ kʼoˆ piˇ ve tawˇ hkawˇ awˬ hkʼaw lo ya‸ 
kuiˬ hta‸ yawˇ hui ca maˇ mawˬ. Yawˇ yaw hkʼaw‸ ve tawˇ hkawˇ hta‸ yawˇ 
hui anˇ leh ta‸ iˉ chehˇ taˍ ve yoˬ. 

Kʼaw‸ te‸ tu la ve awˬ lawn shu yawˇ hta‸ na nyi ve 

27Kʼaw‸ te‸ tu la ve maˇ cawˬ teh‸ kʼoˆ ve Saˍduˆkehˇ chaw teˇ hpaˍ hpaˍ yawˇ 
geh laˬ leh kʼoˆ ve, 
28Saˍ la‸-oˬ, Moˉseˍ ngaˬ hui awˬ pon chi hkʼe bvuh‸ taˍ ve, Chaw teˇ gʼaˇ awˬ 
miˇ ma cawˬ leh, yaˇ maˇ cawˬ sheˍ htaˇ suh ve kʼo, yawˇ ve awˬ nyi paˍ lehˬ, 
awˬ viˉ paˍ ve awˬ miˇ ma hta‸ kʼaw‸ heuˆ leh, awˬ viˉ paˍ awˬ pon awˬ ceuˬ 
awˬ hkʼaˇ gʼa cawˬ piˇ ve yoˬ teh‸ bvuh‸ taˍ ve yoˬ. 
29Ponˬ laˬ htaˇ, awˬ viˉ awˬ nyi suhˍ gʼaˇ cawˬ ve yoˬ. Awˉ lawˉ teˇ gʼaˇ lehˬ, 
awˬ miˇ ma hta‸ heuˆ leh, yaˇ maˇ cawˬ sheˍ htaˇ suh ve yoˬ. 
30Nyiˇ gʼaˇ teˇ gʼaˇ ka‸, shehˆ gʼaˇ teˇ gʼaˇ ka‸ yaˇ miˇ oˇ ve hta‸ heuˆ ve yoˬ. 
31Chi hkʼa shuˍ shuˍ, awˬ viˉ awˬ nyi suhˍ gʼaˇ hkʼa gaˬ yaˇ maˇ cawˬ taˉ leh 
suh ve yoˬ. 
32Awˬ hkʼaw‸ nawˉ gaˬ leh, yaˇ miˇ oˇ ve htawˇ suh ve yoˬ. 
33Hkʼe te leh, kʼaw‸ te‸ tu la ve teˇ yanˇ, yaˇ miˇ oˇ ve hkʼaˬ ve teˇ gʼaˇ ve awˬ 
miˇ ma hpeh‸ tuˬ le. Awˬ lawn kʼo, yawˇ hui suhˍ gʼaˇ yaˇ miˇ oˇ ve hta‸ heuˆ 
peuˬ ve yoˬ teh‸, yawˇ hta‸ na nyi ve yoˬ. 
34Yeˍsuˆ kʼaw‸ kʼoˆ ve, Chi miˬguiˬ hkʼoˆ te‸ chehˇ ve teˇ ca‸ na‸ awˬ hkʼaw 
lo, awˬ hpawˇ awˬ miˇ heuˆ da‸ ve maˇ kʼoˆ, ka piˇ ve maˇ kʼoˆ, te chehˇ ve 
yoˬ. 
35Ya‸ hkʼaˇ, awˬ hkʼaw‸ nawˉ teˇ ca‸ na‸ hta‸ ka‸, suh kuiˬ lo kʼaw‸ te‸ tu la 
ve teˇ ceuˬ hta‸ ka‸ gʼa keunˍ ve chaw teˇ hpaˍ lehˬ, awˬ miˇ awˬ hpawˇ heuˆ 
da‸ ve maˇ kʼoˆ, ka piˇ ve maˇ kʼoˆ, maˇ te. 

36Yawˇ hui lehˬ, awˬ hkʼaw‸ nawˉ teˇ pawˆ ka‸ maˇ gʼa suh. Awˬ lawn kʼo, 
yawˇ hui lehˬ mvuhˇ naw ma tcuh yaˇ teˇ hpaˍ hkʼa shuˍ shuˍ hpeh‸ leh, kʼaw
‸ te‸ tu la ve chaw teˇ hpaˍ hpeh‸ ve pa taw, Gʼuiˬsha ve awˬ yaˇ awˬ duˬ teˇ 
hpaˍ hpeh‸ ve yoˬ. 
37Suh ve chaw hui kʼaw‸ te‸ tu la ve yoˬ teh‸, aˉ chuˇ buiˇ awˬ lawn bvuh‸ taˍ 
ve teˇ tawn awˬ hkʼaw lo Moˉseˍ hpeu‸ maˍ laˇ ve yoˬ. Yawˇ lehˬ Jawˇmawˇ 
Gʼuiˬsha hta‸, Aˍbraˍhanˍ ve Gʼuiˬsha, Iˉcaˆ ve Gʼuiˬsha leh Yaˍkoˆ ve Gʼuiˬsha 
hpeh‸ ve yoˬ teh‸ kʼoˆ taˍ ve yoˬ. 
38Gʼuiˬsha lehˬ suh peuˬ ve chaw hui ve Gʼuiˬ sha hpeh‸ ve maˇ heˆ. Te‸ chehˇ 
ve chaw hui ve Gʼuiˬsha hpeh‸ ve yoˬ. Yawˇ hta‸ pa taw chaw hkʼa peu-eˬ te‸ 
chehˇ ve yoˬ teh‸, yawˇ hui hta‸ kʼoˆ piˇ ve yoˬ. 
39Oˇ htaˇ li‸ bvuh‸ paˍ teˇ hpaˍ hpaˍ lehˬ, Saˍ la‸-oˬ, nawˬ kʼoˆ ve lehˬ cawˇ jaˇ 
ve yoˬ teh‸ kʼaw‸ kʼoˆ ve yoˬ. 
40Yawˇ hui lehˬ yawˇ hta‸ te‸ chiˉ ka‸ kʼaw‸ na nyi maˇ haˆ. 

Daˍviˆ ve Yaˇ hpu awˬ lawn Yeˍsuˆ yawˇ hui hta‸ na nyi ve 

41Oˇ htaˇ yawˇ yawˇ hui hta‸ kʼoˆ piˇ ve, Hkri‸ lehˬ Daˍviˆ ve Yaˇ hpu yoˬ teh‸
, aˬ hto‸ ma te shu kʼoˆ ve le. 
42Awˬ lawn kʼo, Daˍviˆ yawˇ awˬ to kʼoˆ ve, Jawˇmawˇ Gʼuiˬsha lehˬ ngaˬ ve 
Jawˇmawˇ hta‸ kʼoˆ piˇ ve, 
43Nawˬ ve canˇ paˍ teˇ hpaˍ hta‸ nawˬ ve hkui sheh awˬ hawˉ lo ngaˬ taˍ htaˇ 
hkʼa gaˬ ngaˬ ve la‸ sha paˉ lo mui chehˇ-oˆ, teh‸ Chiˇ mvuh ve li‸ awˬ hkʼaw 
lo kʼoˆ taˍ ve yoˬ. 
44Hkʼe te leh, Daˍviˆ lehˬ yawˇ hta‸ Jawˇmawˇ teh‸ kʼoˆ ve kʼo, hkʼaˬ hkʼe te 
leh yawˇ ve yaˇ hpu hpeh‸ tuˬ ve le teh‸ na nyi ve yoˬ. 

Li‸ bvuh‸ paˍ hui hta‸ Yeˍsuˆ deˇ maˍ piˇ ve 

45Chaw hkʼa peu-eˬ na chehˇ ve teˇ yanˇ, yawˇ yawˇ ve awˬ la‸ gʼawˇ teˇ hpaˍ 
hta‸ kʼoˆ piˇ ve, 
46Li‸ bvuh‸ paˍ teˇ hpaˍ hta‸ shaˍ ti‸ te-o. Yawˇ hui lehˬ, aˉ po‸ zuhˬ ve hta‸ 
deh leh ca te toˇ gaˇ ve yoˬ. Tcuh hkʼaw lo shu yawˇ hui hta‸ yawˆ yan laˇ ve 

hta‸ maˇ kʼoˆ, bon yehˬ awˬ hkʼaw lo awˬ me‸ awˬ hponˇ cawˬ ve mui hkʼawˇ 
hta‸ maˇ kʼoˆ, hti caˇ hti dawˬ kuiˬ lo awˬ me‸ awˬ hponˇ cawˬ ve mui kuiˬ 
hta‸ maˇ kʼoˆ, yawˇ hui heuˆ gaˇ ve yoˬ. 
47Yawˇ hui lehˬ, mehˇchawˇma ve yehˬ hta‸ hiˇ yuˬ leh, a shu yawˇ ve venˇbaˆ 
maˇ gʼa tawˆ la tuˬ maw chaweh bon lawˬ ve yoˬ. Shu a‸ kehˉ leuˉ leh uiˍ jaˇ 
ve ciˍ yanˍ ve hta‸ yawˇ hui gʼa hkanˍ tuˬ yoˬ teh‸ kʼoˆ ve yoˬ. 

Luˉka‸ li‸ 21 

Mehˇchawˇma hpu tanˇ keu ve 

1Oˇ htaˇ, Yeˍsuˆ chiˇ nyi leh, hpu tanˇ keu kuiˬ lo paw sha paˍ teˇ hpaˍ hpu keu 
chehˇ ve hta‸ yawˇ gʼa mawˬ ve yoˬ. 
2Haˍ gʼawˇ ve mehˇchawˇma teˇ gʼaˇ peh‸ shanˍ nyiˇ peh‸ keu ve hta‸ ka‸ 
yawˇ gʼa mawˬ ve yoˬ. 
3Oˇ htaˇ yawˇ kʼoˆ ve, Ngaˬ nawˬ hui hta‸ awˬ tehˬ awˬ na kʼoˆ laˇ ve, haˍ 
gʼawˇ ve mehˇchawˇma chi teˇ gʼaˇ lehˬ, chaw hkʼa peu-eˬ a‸ kehˉ leuˉ leh 
keu maˇ ve yoˬ. 
4Awˬ lawn kʼo, yawˇ hui hkʼa peu-eˬ lehˬ cawˬ maˇ jaˇ ve awˬ hkʼaw lo yuˬ 
tawˆ leh keu ve yoˬ. Ya‸ hkʼaˇ, yaˇ miˇ chi teˇ gʼaˇ lehˬ, haˍ gʼawˇ jaˇ ve awˬ 
hkʼaw lo yawˇ a sha‸ hu tuˬ ve hkʼa peu-eˬ hta‸ yuˬ tawˆ leh keu ve yoˬ teh‸ 
kʼoˆ ve yoˬ. 

Bon yehˬ lonˉ gʼa luˬ tuˬ ve awˬ lawn Yeˍsuˆ hto piˇ ve 

5Bon yehˬ lonˉ awˬ hkʼaw lo nyi sha jaˇ ve haˉ pui shiˍ teˇ hpaˍ leh, tanˇ taˍ ve 
awˬ hpfuhˇ hkʼaˆ jaˇ ve mawˇ jeˬ teˇ hpaˍ hkʼa deh‸ gu taˍ ve awˬ lawn shu 
kʼoˆ ve teˇ yanˇ Yeˍsuˆ kʼoˆ ve, 
6Nawˬ hui gʼa mawˬ ve chi teˇ hpaˍ hta‸ shu te luˬ ve awˬ nyi gaˬ la tuˬ yoˬ. Oˇ 
htaˇ, haˉ pui teˇ shiˍ awˬ hkʼoˆ teˇ shiˍ maˇ cawˬ htaˇ hkʼa gaˬ luˬ kʼai tuˬ yoˬ 
teh‸ kʼoˆ ve yoˬ. 
7Yawˇ hui kʼaw‸ kʼoˆ ve, Saˍ la‸-oˬ, hkʼe te kʼo, awˬ ceuˬ oˇ ve teˇ hpaˍ hkʼaˬ 
htaˆ hpeh‸ la tuˬ le. Hpeh‸ la paˇ neˇ ve teˇ yanˇ, awˬ heˆ hkʼaˬ hkʼe hpeh‸ 
tawˆ la tuˬ ve le teh‸ na nyi ve yoˬ. 

8Yeˍsuˆ yawˇ hui hta‸ kʼaw‸ kʼoˆ piˇ ve, Shu nawˬ hui hta‸ maˇ gʼa heˍ yuˬ 
beˬ yuˬ tuˬ, shaˍ ti‸ taˍ-o‸. Awˬ lawn kʼo, chaw maˇ maˇ ngaˬ ve awˬ meh hta‸ 
pfuhˇ laˬ leh, Ngaˬ lehˬ yawˇ yoˬ. Awˬ yanˇ gaˬ la peuˬ teh‸ kʼoˆ tuˬ yoˬ. Yawˇ 
hui awˬ hkʼaˇ suh taˇ kʼai. 
9Nawˬ hui lehˬ, ma‸ bawˆ ve leh mvuhˇmiˬ hta‸ hpfuhˆ kʼai ve awˬ lawn hta‸ 
gʼa kaˇ ve teˇ yanˇ, kawˆ ve cheˇ ve taˇ cawˬ piˇ. Awˬ lawn kʼo, awˬ ceuˬ chi 
teˇ hpaˍ awˉ lawˉ gʼa hpeh‸ la tuˬ yoˬ. Ya‸ hkʼaˇ, teˇ cawˬ haˉ awˬ leh meuˇ 
gaˬ la tuˬ ve maˇ heˆ teh‸ kʼoˆ ve yoˬ. 

Awˬ leh meuˇ gaˬ paˇ neˇ htaˇ ve awˬ heˆ teˇ hpaˍ 

10Chi hkʼoˆ ka‸ yawˇ kʼaw‸ kʼoˆ ve, Chaw teˇ ceuˬ leh teˇ ceuˬ, mvuhˇmiˬ teˇ 
peˆ leh teˇ peˆ ya‸ da‸ jiˆ da‸ tuˬ yoˬ. 
11Miˬ gʼaˇ hte‸ hiˆ ve, chehˇ kuiˬ teˇ kaˬ peuˬ teˇ kaˬ awˬ hkʼaw lo meu‸ ve kaˆ 
ve leh naˬ beuˬ gaˬ la tuˬ yoˬ. Mvuhˇ naw ma hkʼoˆ lo kawˆ tuˬ uiˍ jaˇ ve teˇ 
hpaˍ leh, uiˍ jaˬ ve awˬ heˆ teˇ hpaˍ tawˆ la tuˬ yoˬ. 
12Ya‸ hkʼaˇ, chi hkʼa peu-eˬ maˇ hpeh‸ la sheˍ awˬ gʼuˇ suhˍ, shu nawˬ hui hta
‸ hpeh yuˬ leh fawˉ mehˍ laˇ tuˬ yoˬ. Bon yehˬ teˇ hpaˍ awˬ hkʼaw lo leh 
htawnˍ teˇ hpaˍ awˬ hkʼaw lo shu nawˬ hui hta‸ chiˇ a‸ tuˬ yoˬ. Ngaˬ ve awˬ 
meh hta‸ pa taw, hkunˉ hawˉ hkanˇ teˇ hpaˍ leh mvuhˇmiˬ jawˇmawˇ lonˉ teˇ 
hpaˍ mehˆ gʼuˇ suhˍ shu nawˬ hui hta‸ yuˬ kʼai tuˬ yoˬ. 
13Chi hkʼe te ve awˬ hkʼaw lo, nawˬ hui shaˉ hkiˆ gʼa hkanˍ ve awˬ yanˇ hpeh‸ 
la tuˬ yoˬ. 
14Hkʼe te leh, hkʼaˬ hkʼe kʼaw‸ kʼoˆ hkʼaw‸ piˇ tuˬ ve, awˉ lawˉ htaˇ ka‸ ngaˬ 
maˇ dawˇ nyi teh‸, a shu yawˇ ve nyi ma hkʼaw lo dawˇ cheˆ taˍ-o‸. 
15Awˬ lawn kʼo, nawˬ hui ve canˇ paˍ hkʼa peu-eˬ gʼawˬ hkʼaˆ maˇ gʼa leh tawˍ 
taˍ maˇ gʼa ve tawˇ hkawˇ leh cuˇ yiˍ maˍ yiˍ ngaˬ nawˬ hui hta‸ pe‸ laˇ tuˬ 
yoˬ. 
16Awˬ pa awˬ e, awˬ viˉ awˬ nyi awˬ ceuˬ awˬ hkʼaˇ leh awˬ chawˇ awˬ paˆ teˇ 
hpaˍ nawˬ hui hta‸ chiˇ a‸ piˇ tuˬ yoˬ. Yawˇ hui lehˬ, nawˬ hui teˇ hpaˍ hpaˍ 
hta‸ tiˇ pehˍ tuˬ yoˬ. 

17Ngaˬ ve awˬ meh hta‸ pa taw chaw hkʼa peu-eˬ nawˬ hui hta‸ canˇ tuˬ yoˬ. 
18Ya‸ hkʼaˇ, nawˬ hui ve uˉ hkeh mvuh teˇ mvuh ka‸ maˇ gʼa luˬ. 
19Nawˬ hui nyi ma yeˬ puiˉ ve hta‸ pa taw, nawˬ hui ve co ha gʼa te‸ tuˬ yoˬ. 
20Yeˍruˆsaˍlehnˍ venˇ hta‸ ma‸ moˍ ma‸ cuˇ hkʼa caw zuhˇ hoˆ taˍ ve hta‸ 
nawˬ hui gʼa mawˬ ve teˇ yanˇ, venˇ oˇ ve gʼa luˬ paˇ neˇ ve hta‸ nawˬ hui 
shiˍ-o‸. 
21Oˇ htaˇ, Yuˇda‸ mvuhˇmiˬ awˬ hkʼaw lo chehˇ ve chaw hui hkʼaw hkʼoˆ lawˬ 
hkʼoˆ lo hpaw-e loˬ. Venˇ hkʼaw lo chehˇ ve chaw hui tawˆ kʼai-o. Venˇ awˬ 
baˬ lo chehˇ ve chaw hui venˇ hkʼaw lo taˇ lo‸-e. 
22Awˬ lawn kʼo, Li‸ hpu hkʼaw bvuh‸ taˍ ve hkʼa peu-eˬ biˇ la tuˬ, awˬ nyi awˬ 
haˉ oˇ ve teˇ hpaˍ lehˬ, kʼaw‸ te hkʼaw‸ piˇ tuˬ ve awˬ nyi awˬ haˉ teˇ hpaˍ 
hpeh‸ ve yoˬ. 
23Awˬ yanˇ oˇ ve awˬ hkʼaw lo, yaˇ hu ma leh cuˉ dawˬ ve yaˇ ehˉ cawˬ ve 
chaw hui lehˬ, gʼa dawˇ haˍ jaˇ tuˬ yoˬ. Awˬ lawn kʼo, chi miˬguiˬ hkʼoˆ lo dawˇ 
haˍ tuˬ uiˍ jaˇ ve gaˬ la tuˬ yoˬ. Chaw chi teˇ ceuˬ awˬ hkʼoˆ hta‸ nyi ma zuhˆ 
ve teˇ ceuˬ htawˇ gaˬ la tuˬ yoˬ. 
24Yawˇ hui lehˬ, aˉ htaw chaw pehˍ ve hta‸ gʼa hkanˍ tuˬ yoˬ. Shu yawˇ hui 
hta‸ hpeh yuˬ leh, mvuhˇmiˬ hkʼa peu-eˬ awˬ hkʼaw lo yawˇ hui hta‸ sheh 
kʼai tuˬ yoˬ. Buiˇ shaˆ aˉ naˆ chaw hui lehˬ, yawˇ hui ve awˬ yanˇ biˇ la htaˇ 
hkʼa gaˬ Yeˍruˆsaˍlehnˍ venˇ hta‸ naˆ tiˍ taˍ tuˬ yoˬ. 

Chaw yaˇ ve Yaˇ hpu kʼaw‸ ya‸ la tuˬ ve 

25Oˇ ve teˇ yanˇ, mvuhˇ nyi, ha pa, meu‸ keu teˇ hpaˍ awˬ hkʼaw lo awˬ heˆ teˇ 
hpaˍ tawˆ la tuˬ yoˬ. Laˇ tsuhˇ gʼuiˬ leh gʼuiˬ baˇ teˇ hpaˍ awˬ hkawˇ bvuhˬ jaˇ 
ve pa taw, chaw ceuˬ teˇ hpaˍ anˇ jaˇ leh, dawˇ haˍ gaˇ haˍ jaˇ tuˬ yoˬ. 
26Chaw teˇ hpaˍ lehˬ miˬguiˬ hkʼoˆ lo hpeh‸ la tuˬ ve awˬ ceuˬ teˇ hpaˍ hta‸ 
dawˇ nyi ve teˇ yanˇ, kawˆ jaˇ ve pa taw, maˇ nawˇ maˇ hteh kʼai tuˬ yoˬ. Awˬ 
lawn kʼo, mvuhˇ naw ma ve kanˇ paˆ teˇ hpaˍ hiˆ hiˆ naˇ naˇ hpeh‸ la tuˬ yoˬ. 
27Oˇ htaˇ, chaw yaˇ ve Yaˇ hpu lehˬ, uiˍ ve awˬ me‸ awˬ hponˇ leh kanˇ paˆ 
cawˬ ve awˬ hkʼaw lo moˬ hta‸ ciˇ ya‸ la ve hta‸ yawˇ hui gʼa mawˬ tuˬ yoˬ. 

28Awˬ ceuˬ oˇ ve teˇ hpaˍ tanˬ hpeh‸ la ve teˇ yanˇ, nawˬ hui oˉ kʼoˍ chiˇ leh 
nyi-o. Awˬ lawn kʼo, nawˬ hui hta‸ htaiˍ hkʼaw‸ laˇ tuˬ ve awˬ yanˇ neˇ la 
peuˬ teh‸ kʼoˆ ve yoˬ. 
29Yawˇ yawˇ hui hta‸ tawˇ pa haˉ te maˍ piˇ leh kʼoˆ ve, Maˉ nawˆ cehˬ leh 
suhˆ cehˬ hkʼa peu-eˬ hta‸ nyi-o. 
30Awˬ caˍ caˍ la ve teˇ yanˇ, mvuhˇ cha hkui yanˇ gaˬ la paˇ neˇ peuˬ ve hta‸ 
nawˬ hui hkʼaˇ nawˬ hui mawˬ leh shiˍ ve yoˬ. 
31Chi hkʼa shuˍ shuˍ awˬ ceuˬ chi teˇ hpaˍ hpeh‸ la chehˇ ve hta‸ nawˬ hui gʼa 
mawˬ ve teˇ yanˇ, Gʼuiˬsha ve mvuhˇmiˬ lehˬ awˬ paˇ lo gaˬ la peuˬ ve hta‸ 
nawˬ hui shiˍ-o‸. 
32Ngaˬ nawˬ hui hta‸ awˬ tehˬ awˬ na kʼoˆ laˇ ve, chi teˇ co maˇ ponˬ kʼai sheˍ 
htaˇ, awˬ ceuˬ chi hkʼa peu-eˬ hpeh‸ la tuˬ yoˬ. 
33Mvuhˇ naw ma leh miˬ naˆ ma mehˉ kʼai tuˬ yoˬ. Ya‸ hkʼaˇ, ngaˬ ve tawˇ 
hkawˇ lehˬ, maˇ mehˉ kʼai taˬ. 
34Nawˬ hui lehˬ, a shu yawˇ awˬ to shaˍ ti‸ te-o. Hkʼe maˇ heˆ kʼo, caˇ leuˉ 
dawˬ leuˉ ve, tzuhˬ dawˬ bvuhˆ ve, miˬguiˬ dawˇ haˍ gaˇ haˍ tuˬ ve teˇ hpaˍ hta
‸ pa taw nawˬ hui nyi ma hawˇ buiˬ lehˍ hpeh‸ chehˇ ve teˇ yanˇ, awˬ nyi oˇ 
ve lehˬ va yaw ve hkʼa shuˍ shuˍ teˇ cawˬ haˉ nawˬ hui aw‸ hkʼoˆ gaˬ la tuˬ 
yoˬ. 
35Awˬ lawn kʼo, awˬ nyi oˇ ve lehˬ, miˬguiˬ hkʼoˆ chehˇ ve chaw hkʼa peu-eˬ 
awˬ hkʼoˆ gaˬ la tuˬ yoˬ. 
36Hkʼe te leh, hpeh‸ la tuˬ ve awˬ ceuˬ oˇ ve hkʼa peu-eˬ awˬ hkʼaw lo nawˬ 
hui gʼa ponˬ leh, chaw yaˇ ve Yaˇ hpu mehˆ gʼuˇ suhˍ gʼa huˉ chehˇ hpeh‸ tuˬ 
hkʼaˬ htaˆ ka‸ bon lawˬ leh shaw taˍ-o‸ teh‸ kʼoˆ ve yoˬ. 
37Yawˇ lehˬ, teˇ nyi le le bon yehˬ lonˉ awˬ hkʼaw lo maˍ piˇ leh, teˇ haˉ le le 
tawˆ kʼai leh Shaˍlonˍ meh ve hkʼaw lo ca haˉ-e ve yoˬ. 
38Chaw hkʼa peu-eˬ yawˇ maˍ piˇ ve tawˇ hkawˇ hta‸ na tuˬ, mvuhˇ shawˉ teˇ 
na‸ htaˇ bon yehˬ lonˉ awˬ hkʼaw lo yawˇ geh hpawnˬ la ve yoˬ. 

Luˉka‸ li‸ 22 

Yeˍsuˆ hta‸ tiˇ pehˍ tuˬ shu jeh‸ da‸ ve 

1Oˇ htaˇ, Paˍsaˍhkaˍ pawehˇ meh ve, Hkaoˍmonˇ awˬ hkʼaw lo diˇ maˇ keu ve 
pawehˇ gaˬ la paˇ neˇ ve yoˬ. 
2paw hkuˇ lonˉ teˇ hpaˍ leh li‸ bvuh‸ paˍ teˇ hpaˍ lehˬ, hkʼaˬ hkʼe te leh yawˇ 
hta‸ gʼa tiˇ pehˍ tuˬ ca ve yoˬ. Awˬ lawn kʼo, yawˇ hui lehˬ chaw chi ma ve 
hta‸ kawˆ ve yoˬ. 
3Oˇ htaˇ, awˬ la‸ gʼawˇ teˇ chi nyiˇ gʼaˇ awˬ hkʼaw lo Iˉsaˍkaˍriˍoˆ meh ve 
Yuˇda‸ teˇ gʼaˇ ve nyi ma awˬ hkʼaw lo Saˍtanˍ lo‸-e ve yoˬ. 
4Yawˇ tawˆ kʼai leh, paw hkuˇ lonˉ teˇ hpaˍ leh bon yehˬ lonˉ ve ma‸ poˍ teˇ 
hpaˍ geh kʼai leh, Yeˍsuˆ hta‸ yawˇ hui ve la‸ sheh awˬ hkʼaw lo hkʼaˬ hkʼe te 
gʼa chiˇ a‸ piˇ tuˬ, yawˇ yawˇ hui geh jehˬ da‸ ve yoˬ. 
5Yawˇ hui ha lehˬ jaˇ leh, yawˇ hta‸ hpu piˇ tuˬ yoˬ teh‸ hkanˍ taˍ ve yoˬ. 
6Yawˇ htawˇ hkanˍ yuˬ leh, chaw awˬ moˍ lonˉ maˇ chehˇ ve teˇ yanˇ Yeˍsuˆ 
hta‸ yawˇ hui ve la‸ sheh awˬ hkʼaw lo chiˇ a‸ piˇ tuˬ, da‸ ve awˬ yanˇ hta‸ 
yawˇ ca chehˇ ve yoˬ. 

Yeˍsuˆ yawˇ ve awˬ la‸ gʼawˇ hui geh Paˍsaˍhkaˍ pawehˇ caˇ ve 

7Paˍsaˍhkaˍ yawˬ ehˉ hta‸ tiˇ pehˍ ve awˬ nyi, Hkaoˍmonˇ awˬ hkʼaw lo diˇ 
maˇ keu ve awˬ nyi teˇ nyi gaˬ la ve yoˬ. 
8Oˇ htaˇ, Yeˍsuˆ lehˬ Peˍtruˆ leh Yoˇhanˬ hta‸ kʼai tcuh leh, Ngaˬ hui 
Paˍsaˍhkaˍ pawehˇ hta‸ gʼa caˇ tuˬ, ngaˬ hui awˬ pon ca gu-o teh‸ kʼoˆ piˇ ve 
yoˬ. 
9Yawˇ huiˉ maˬ lehˬ, Hkʼaˬ ve teˇ kaˬ lo nawˬ gu tcuh laˇ gaˇ ve le teh‸ yawˇ 
hta‸ na nyi ve yoˬ. 
10Yeˍsuˆ kʼaw‸ kʼoˆ ve, Nawˬ huiˉ maˬ venˇ hkʼaw gaˬ ve teˇ yanˇ, iˉ kaˆ mu‸ 
hkʼu taˆ ve chaw teˇ gʼaˇ hta‸ gʼa hpuˇ da‸ tuˬ yoˬ. Yawˇ awˬ hkʼaˇ suh kʼai 
leh, yawˇ lo‸-e ve yehˬ hkʼaw nawˬ huiˉ maˬ lo‸-e peuˬ hkʼaw‸ nawˉ, 

11yehˬ shehˍ hpaˇ hta‸ chi hkʼe kʼoˆ piˇ-oˆ, Saˍ la‸ nawˬ hta‸ kʼoˆ laˇ ve, Ngaˬ 
leh ngaˬ ve awˬ la‸ gʼawˇ hui geh teˇ geh Paˍsaˍhkaˍ pawehˇ caˇ tuˬ, hkehˉ 
chaw bawehˇ hkʼaˬ lo le teh‸, yawˇ hta‸ na nyi-o. 
12Oˇ htaˇ, gu taˍ peuˬ ve, awˬ hta‸ teˇ htai‸ bawehˇ uiˍ ve teˇ bawehˇ yawˇ 
nawˬ huiˉ maˬ hta‸ maˍ laˇ tuˬ yoˬ. Oˇ kaˬ lo gu taˍ-o‸ teh‸, yawˇ huiˉ maˬ hta
‸ kʼoˆ piˇ ve yoˬ. 
13Yawˇ huiˉ maˬ kʼai ve teˇ yanˇ, Yeˍsuˆ kʼoˆ ve hkʼe gʼa mawˬ leh, Paˍsaˍhkaˍ 
pawehˇ caˇ tuˬ awˬ pon gu taˍ ve yoˬ. 

Jawˇmawˇ Yeˍsuˆ ve pawehˇ caˇ ve 

14Awˬ yanˇ gaˬ la ve teˇ yanˇ, yawˇ hpui lawˇ paˇ lo mui leh, tcuh yaˇ teˇ hpaˍ 
htawˇ yawˇ geh teˇ geh mui ve yoˬ. 
15Oˇ htaˇ yawˇ kʼoˆ ve, Tu‸ ve hkanˍ ve hta‸ ngaˬ maˇ gʼa hkanˍ sheˍ htaˇ, naw 
hui geh teˇ geh ngaˬ Paˍsaˍhkaˍ pawehˇ chi hta‸ caˇ gaˇ jaˇ ve yoˬ. 
16Awˬ lawn kʼo, ngaˬ nawˬ hui hta‸ kʼoˆ laˇ ve, Gʼuiˬsha ve mvuhˇmiˬ awˬ 
hkʼaw lo pawehˇ chi teˇ maˬ maˇ biˇ la sheˍ ve ceh ceh, pawehˇ chi hta‸ ngaˬ 
maˇ kʼaw‸ caˇ teh‸ yawˇ hui hta‸ kʼoˆ piˇ ve yoˬ. 
17Oˇ htaˇ, yawˇ kawˆ hta‸ yuˬ leh bon hta‸ chiˇ mvuh peuˬ hkʼaw‸ nawˉ yawˇ 
kʼoˆ ve, Kawˆ chi hta‸ yuˬ leh nawˬ hui pehˬ dawˬ-o‸. 
18Ngaˬ nawˬ hui hta‸ kʼoˆ laˇ ve, Gʼuiˬsha ve mvuhˇmiˬ maˇ gaˬ la sheˍ ve ceh 
ceh, ya‸ nyi hkʼaw‸ nawˉ kʼo, ngaˬ a pehˉ meuˇ gʼuiˬ hta‸ maˇ kʼaw‸ dawˬ 
teh‸ kʼoˆ ve yoˬ. 
19Hkaoˍmonˇ hta‸ htawˇ yawˇ yuˬ leh bon hta‸ chiˇ mvuh ve yoˬ. Peuˬ leh 
yawˇ hkaoˍ monˇ hta‸ hkʼeh‸ leh, awˬ la‸ gʼawˇ hui hta‸ piˇ leh kʼoˆ ve, Chi 
lehˬ, nawˬ hui awˬ pon tanˇ piˇ ve ngaˬ ve awˬ to yoˬ. Ngaˬ hta‸ dawˇ nawˇ tuˬ 
chi hkʼe te-o teh‸ kʼoˆ ve yoˬ. 
20Oˇ ve hkʼa shuˍ shuˍ mvuhˇ haˉ awˍ caˇ peuˬ hkʼaw‸ nawˉ, kawˆ hta‸ htawˇ 
yawˇ yuˬ leh kʼoˆ ve, Kawˆ chi lehˬ, nawˬ hui awˬ pon ngeuˍ pfuhˍ ve, ngaˬ ve 
awˬ suhˍ awˬ hkʼaw lo te taˍ ve ka ti‸ shaˉ caˆ awˬ suhˉ hpeh‸ ve yoˬ. 

21Ya‸ hkʼaˇ, ngaˬ hta‸ chiˇ a‸ piˇ tuˬ ve teˇ gʼaˇ lehˬ, ngaˬ geh teˇ hkehˇ tiˉ 
hkaˆ caˇ chehˇ ve yoˬ. 
22Chaw yaˇ ve Yaˇ hpu lehˬ, yawˇ ve awˬ lawn Gʼuiˬsha dawˇ cheˆ taˍ ve hkʼe 
yawˇ gʼa kʼo‸-e tuˬ yoˬ. Ya‸ hkʼaˇ, yawˇ hta‸ chiˇ a‸ ve chaw teˇ gʼaˇ lehˬ, gʼa 
dawˇ haˍ jaˇ tuˬ yoˬ teh‸ kʼoˆ ve yoˬ. 
23Oˇ htaˇ, awˬ la‸ gʼawˇ teˇ hpaˍ lehˬ, Ngaˬ hui awˬ hkʼaw lo a shu teˇ gʼaˇ chi 
hkʼe te tuˬ le teh‸, teˇ gʼaˇ leh teˇ gʼa na nyi da‸ ve yoˬ. 

A shu uiˍ tuˬ le teh‸ tawˇ gʼawˬ da‸ ve 

24Chi hkʼoˆ ka‸, yawˇ hui awˬ hkʼaw lo hkʼaˬ ve teˇ gʼaˇ shu a‸ kehˉ gʼa uiˍ tuˬ 
le teh‸, teˇ gʼaˇ leh teˇ gʼaˇ gʼawˬ da‸ ve yoˬ. 
25Hkʼe te leh Yeˍsuˆ kʼoˆ ve, Buiˇ shaˆ aˉ naˆ chaw hui ve hkunˉ hawˉ hkanˇ teˇ 
hpaˍ lehˬ, yawˇ hui awˬ hkʼoˆ hta‸ uˉ peunˍ ve yoˬ. Yawˇ hui awˬ hkʼoˆ hta‸ 
kanˇ paˆ cawˬ ve chaw teˇ hpaˍ hta‸ bon shehˍ hpaˇ teh‸ yawˇ hui kʼoˆ ve yoˬ. 
26Ya‸ hkʼaˇ, nawˬ hui awˬ hkʼaw lo chi hkʼe maˇ gʼa te. Nawˬ hui awˬ hkʼaw lo 
shu a‸ kehˉ uiˍ ve teˇ gʼaˇ lehˬ, shu a‸ kehˉ i ve teˇ gʼaˇ hkʼe te-o, Awˬ hoˉ teˇ 
gʼaˇ htawˇ, awˬ ceˬ teˇ gʼaˇ hkʼe te-o. 
27Awˬ lawn kʼo, hkʼaˬ ve teˇ gʼaˇ shu a‸ kehˉ uiˍ ve le. Hpui lawˇ lo mui caˇ ve 
chaw teˇ gʼaˇ laˇ. Maˇ heˆ kʼo, te caˍ te taw ve chaw teˇ gʼaˇ laˇ. Hpui lawˇ lo 
mui caˇ ve chaw teˇ gʼaˇ uiˍ ve yoˬ maˇ heˆ laˇ. Ya‸ hkʼaˇ, ngaˬ lehˬ nawˬ hui 
awˬ hkʼaw lo te caˍ te taw shehˍ hpaˇ hkʼe hpeh‸ ve yoˬ. 
28Beˬ ve lawˇ ve hta‸ ngaˬ gʼa hkanˍ ve teˇ yanˇ, nawˬ hui lehˬ ngaˬ geh hkʼa 
geh hkʼaˬ htaˆ ka‸ chehˇ taˍ ve chaw teˇ hpaˍ hpeh‸ ve yoˬ. 
29Ngaˬ ve Awˬ pa ngaˬ hta‸ mvuhˇmiˬ pe‸ laˇ ve hkʼe, ngaˬ htawˇ nawˬ hui 
hta‸ mvuhˇ miˬ pe‸ laˇ ve yoˬ. 
30Hkʼe te leh, ngaˬ ve mvuhˇmiˬ awˬ hkʼaw lo ngaˬ ve hpui lawˇ lo nawˬ hui 
gʼa caˇ gʼa dawˬ tuˬ yoˬ. Nawˬ hui lehˬ, kʼaw jaw hkʼoˆ mui leh, Iˉsaˍreˍlaˆ 
chaw teˇ chi nyiˇ ceuˬ hta‸ suhˉ gʼa jehˬ tuˬ yoˬ. 

Peˍtruˆ Yeˍsuˆ hta‸ chiˇ baˬ tuˬ ve awˬ lawn Yeˍsuˆ kʼoˆ piˇ ve 

31Siˉmonˍ-oˬ, Siˉmonˍ-oˬ, caˬ shiˍ caˬ hkʼa htaˬ hkeunˉ ve hkʼe, Saˍtanˍ nawˬ 
hui hta‸ hkeunˉ tuˬ yawˇ lawˬ gʼa ve yoˬ. 
32Ya‸ hkʼaˇ, nawˬ yonˍ ve teˇ ceuˬ maˇ gʼa luˬ kʼai tuˬ, ngaˬ nawˬ awˬ pon bon 
lawˬ peuˬ. Nawˬ kʼaw‸ hpfuhˆ kʼaw‸ la ve teˇ yanˇ, nawˬ ve awˬ viˉ awˬ nyi 
teˇ hpaˍ hta‸ awˬ gʼaˇ piˇ-oˆ teh‸ kʼoˆ ve yoˬ. 
33Oˇ htaˇ Siˉmonˍ kʼaw‸ kʼoˆ ve, Jawˇmawˇ-oˬ, htawnˍ hkʼaw lo maˇ kʼoˆ, suh 
kuiˬ lo maˇ kʼoˆ, ngaˬ nawˬ geh hkʼa geh kʼai tuˬ gu taˍ peuˬ teh‸, yawˇ hta‸ 
kʼoˆ piˇ ve yoˬ. 
34Yeˍsuˆ kʼaw‸ kʼoˆ ve, Peˍtruˆ-oˬ, ngaˬ nawˬ hta‸ kʼoˆ laˇ ve, ya‸ puiˉ gʼaˆ 
hpfuh maˇ bvuhˬ sheˍ htaˇ, nawˬ ngaˬ hta‸ maˇ shiˍ teh‸ shehˆ pawˆ hkʼa gaˬ 
gʼawˬ hkʼaˆ tuˬ yoˬ teh‸ kʼoˆ ve yoˬ. 

Hpu guˉ pi, miˉ chaw leh aˉ htaw awˬ lawn 

35Peuˬ leh, yawˇ yawˇ hui hta‸ kʼoˆ piˇ ve, Ngaˬ nawˬ hui hta‸ kʼai tcuh leh, 
hpu guˉ pi, miˉ chaw leh hkuiˉ nuˆ maˇ yuˬ kʼai tcuh laˇ ve teˇ yanˇ, nawˬ hui 
loˍ ve cuˆ ve teˇ ceuˬ ceuˬ cawˬ laˇ teh‸ Yeˍsuˆ na nyi htaˇ, Loˍ ve cuˆ ve teˇ 
ceuˬ ka‸ maˇ cawˬ teh‸, yawˇ hui kʼaw‸ kʼoˆ piˇ ve yoˬ. 
36Oˇ htaˇ yawˇ kʼaw‸ kʼoˆ ve, Ya‸ hkʼaˇ chi beu‸ lehˬ, hpu guˉpi cawˬ ve chaw 
kʼo, hpu guˉ pi yuˬ kʼai. Miˉ chaw cawˬ ve chaw kʼo, miˉ chaw pfuhˇ kʼai. Aˉ 
htaw maˇ cawˬ ve chaw kʼo, a shu yawˇ ve veu‸ kʼaˇ hawˇ leh aˉ htaw ca vuiˬ 
yuˬ-o‸. 
37Awˬ lawn kʼo, ngaˬ nawˬ hui hta‸ kʼoˆ laˇ ve, Yawˇ hta‸ chaw haiˬ teˇ hpaˍ 
geh teˇ geh shu shawˍ keu tuˬ yoˬ teh‸ bvuh‸ taˍ ve tawˇ hkawˇ lehˬ, ngaˬ awˬ 
hkʼaw lo gʼa biˇ la ve yoˬ. Awˬ lawn kʼo, ngaˬ awˬ lawn bvuh‸ taˍ ve teˇ hpaˍ 
gʼa biˇ la ve yoˬ teh‸ kʼoˆ ve yoˬ. 
38Yawˇ hui kʼaw‸ kʼoˆ ve, Jawˇmawˇ-oˬ, nyi loˬ, choˬ kaˬ aˉ htaw nyiˇ taˬ cawˬ 
ve yoˬ teh‸ kʼoˆ ve teˇ yanˇ, Hkʼe kʼo, law‸ peuˬ teh‸, yawˇ yawˇ hui hta‸ 
kʼaw‸ kʼoˆ piˇ ve yoˬ. 

Geˍseˍmaˍniˆ hko hkʼaw lo Yeˍsuˆ bon ca lawˬ ve 

39Oˇ ve hkʼaw‸ nawˉ yawˇ tawˆ kʼai leh, yawˇ awˬ liˇ cawˬ ve hkʼe Shaˍlonˍ 
hkʼaw lo kʼai ve yoˬ. Awˬ la‸ gʼawˇ teˇ hpaˍ htawˇ yawˇ awˬ hkʼaˇ suh kʼai ve 
yoˬ. 
40Yawˇ oˇ kaˬ lo gaˬ ve teˇ yanˇ, Beˬ ve lawˇ ve awˬ hkʼaˇ suh nawˬ hui maˇ gʼa 
kʼai tuˬ bon lawˬ chehˇ-oˆ teh‸, yawˇ yawˇ hui hta‸ kʼoˆ piˇ ve yoˬ. 
41Awˬ la‸ gʼawˇ hui chehˇ kuiˬ te leh, haˉ pui teˇ hkʼe baˬ gaˬ law‸ hkʼe fui 
yawˇ kʼai peuˬ hkʼaw‸ nawˉ, yawˇ hkui tcuhˉ teh leh kʼoˆ ve, 
42A pa-oˬ, nawˬ nyi ma cawˇ ve kʼo, kawˆ chi hta‸ ngaˬ gʼa ponˬ kʼai tuˬ a ciˉ 
te laˇ-oˆ. Ya‸ hkʼaˇ, ngaˬ a loˍ cawˇ ve hkʼe taˇ hpeh‸ piˇ. Nawˬ a loˍ cawˇ ve 
hkʼe hpeh‸ piˇ-oˆ teh‸ bon lawˬ ve yoˬ. 
43Oˇ htaˇ, mvuhˇ naw ma tcuh yaˇ teˇ gʼaˇ mvuhˇ naw ma lo tawˆ la leh yawˇ 
hta‸ awˬ gʼaˇ piˇ ve yoˬ. 
44Yawˇ nyi ma hkʼaw tu‸ jaˇ hkanˍ jaˇ ve pa taw, yawˇ leuˉ leh gʼaˇ hte‸ bon 
lawˬ ve yoˬ. Yawˇ kuiˍ tawˆ la ve lehˬ, awˬ suhˍ diˬ hkʼe hpeh‸ leh miˬ chaˇ 
hkʼoˆ ce ve yoˬ. 
45Yawˇ bon lawˬ peuˬ hkʼaw‸ nawˉ tu leh, awˬ la‸ gʼawˇ teˇ hpaˍ geh kʼo‸-e ve 
teˇ yanˇ, yawˇ hui dawˇ haˍ jaˇ ve awˬ hkʼaw lo zuh‸ muiˉ kʼa chehˇ ve hta‸ 
yawˇ gʼa mawˬ ve yoˬ. 
46Yawˇ kʼoˆ ve, Aˬ hto‸ ma te nawˬ hui zuh‸ muiˉ kʼa chehˇ ve le. Tu-o. Beˬ ve 
lawˇ ve awˬ hkʼaˇ suh maˇ gʼa kʼai tuˬ bon lawˬ chehˇ-oˆ teh‸, yawˇ hui hta‸ 
kʼoˆ piˇ ve yoˬ. 

Yeˍsuˆ hta‸ chiˇ a‸ piˇ leh hpeh yuˬ ve 

47Yawˇ chi hkʼe kʼoˆ chehˇ ve teˇ yanˇ, tcuh yaˇ teˇ chi nyiˇ gʼaˇ awˬ hkʼaw lo 
Yuˇda‸ meh ve teˇ gʼaˇ lehˬ, chaw awˬ moˍ lonˉ hta‸ shiˍ veu laˇ leh laˬ ve 
yoˬ. Yeˍsuˆ hta‸ boˆ nu tuˬ, awˬ paˇ lo yawˇ jiˆ kʼai ve yoˬ. 
48Oˇ htaˇ Yeˍsuˆ kʼoˆ ve, Yuˇda‸-oˬ, nawˬ boˆ nu ve hta‸ te leh chaw yaˇ ve Yaˇ 
hpu hta‸ chiˇ a‸ piˇ ve law leˇ teh‸ yawˇ hta‸ kʼoˆ piˇ ve yoˬ. 

49Yeˍsuˆ geh hkʼa geh chehˇ ve chaw teˇ hpaˍ lehˬ, hkʼaˬ hkʼe hpeh‸ la tuˬ ve 
hta‸ gʼa mawˬ ve teˇ yanˇ, Jawˇmawˇ-oˬ, ngaˬ hui aˉ htaw gʼa chaw tuˬ ve laˇ 
teh‸ kʼoˆ piˇ ve yoˬ. 
50Yawˇ hui awˬ hkʼaw lo teˇ gʼaˇ lehˬ, paw hkuˇ lonˉ vuiˬ taˍ ve awˬ ceˬ hta‸ 
chaw leh, la‸ sha paˉ ve naˍ paw cheˆ ve yoˬ. 
51Yeˍsuˆ kʼoˆ ve, Pehˇ-o, taˇ kʼaw‸ te loˬ teh‸ kʼoˆ piˇ peuˬ hkʼaw‸ nawˉ, awˬ 
ceˬ oˇ ve teˇ gʼaˇ ve naˍ paw hta‸ htawˇ sheˬ leh gu na-e piˇ ve yoˬ. 
52Oˇ htaˇ, Yeˍsuˆ lehˬ yawˇ geh gaˬ la ve paw hkuˇ lonˉ teˇ hpaˍ, bon yehˬ lonˉ 
ve ma‸ poˍ teˇ hpaˍ leh awˬ hoˉ chaw mawˇ teˇ hpaˍ hta‸ kʼoˆ piˇ ve, Nawˬ 
hui lehˬ, chaw hkʼawˇ hta‸ ca hpeh yuˬ ve hkʼe, aˉ htaw leh suhˆ taˬ teˇ hpaˍ 
yuˬ veu laˇ leh laˬ ve laˇ. 
53Teˇ nyi le le bon yehˬ lonˉ awˬ hkʼaw lo ngaˬ nawˬ hui geh chehˇ ve teˇ yanˇ, 
nawˬ hui ngaˬ hta‸ maˇ hpeh yuˬ. Ya‸ hkʼaˇ, awˬ yanˇ chi ve lehˬ nawˬ hui ve 
awˬ yanˇ hpeh‸ leh, naˆ ho‸ ve kanˇ paˆ ve awˬ yanˇ hpeh‸ ve yoˬ teh‸ kʼoˆ ve 
yoˬ. 

Peˍtruˆ Yeˍsuˆ hta‸ chiˇ baˬ ve 

54Oˇ htaˇ, yawˇ hui yawˇ hta‸ hpeh yuˬ leh, paw hkuˇ lonˉ ve aˉ hkʼaw lo sheh 
kʼai ve yoˬ. Peˍtruˆ lehˬ, awˬ hkʼaˇ suh a ciˉ vuiˇ kuiˬ lo gʼa‸ kʼai ve yoˬ. 
55Shaˉ nanˉ awˬ paˇ ko taˍ kuiˬ awˬ kʼaw ji lo chaw teˇ hpaˍ aˬ miˍ ceh leh teˇ 
geh mui lehˬ chehˇ ve teˇ yanˇ, Peˍtruˆ htawˇ yawˇ hui geh ca mui lehˬ ve yoˬ. 
56Yawˇ aˬ miˍ gʼeuˆ ba kuiˬ lo mui chehˇ ve hta‸ awˬ ceˬ ma teˇ gʼaˇ gʼa mawˬ 
htaˇ, yawˇ hta‸ hkʼa deh‸ nyi leh, Chi hpaˇ htawˇ yawˇ geh chehˇ ve chaw 
hpeh‸ ve yoˬ teh‸ kʼoˆ ve yoˬ. 
57Ya‸ hkʼaˇ Peˍtruˆ gʼawˬ hkʼaˆ leh, Yaˇ miˇ-oˬ, yawˇ hta‸ ngaˬ maˇ shiˍ teh‸ 
kʼoˆ ve yoˬ. 
58Oˇ ve awˬ hkʼaw‸ nawˉ maˇ maw maw, awˬ kaˍ awˬ nu chaw teˇ gʼaˇ yawˇ 
hta‸ mawˬ leh, Nawˬ htawˇ yawˇ hui awˬ hkʼaw lo chehˇ ve chaw teˇ gʼaˇ 
hpeh‸ ve yoˬ teh‸ kʼoˆ piˇ ve teˇ yanˇ, Peˍtruˆ kʼoˆ ve, Chi hpaˇ-oˬ, ngaˬ maˇ 
heˆ teh‸ kʼoˆ ve yoˬ. 

59Teˇ naˍ riˍ hkʼe maw peuˬ hkʼaw‸ nawˉ, awˬ kaˍ awˬ nu chaw teˇ gʼaˇ htawˇ, 
Chi hpaˇ ka‸ awˬ tehˬ awˬ na yawˇ geh hkʼa geh chehˇ ve chaw yoˬ. Awˬ lawn 
kʼo, yawˇ Gaˍliˍlehˇ chaw hpeh‸ ve yoˬ teh‸, gʼaˇ hte‸ kʼoˆ tcuhˉ taˍ ve yoˬ. 
60Peˍtruˆ kʼoˆ ve, Chi hpaˇ-oˬ, nawˬ kʼoˆ ve hta‸ ngaˬ maˇ shiˍ teh‸ kʼoˆ ve yoˬ. 
Yawˇ chi hkʼe kʼoˆ chehˇ ve teˇ yanˇ, teˇ cawˬ haˉ gʼaˆ hpfuh bvuhˬ la ve yoˬ. 
61Oˇ htaˇ Jawˇmawˇ Yeˍsuˆ lehˬ, Peˍtruˆ hta‸ hpfuhˆ nyi ve yoˬ. Ya‸ puiˉ gʼaˆ 
hpfuh maˇ bvuhˬ sheˍ htaˇ, nawˬ ngaˬ hta‸ shehˆ pawˆ hkʼa gaˬ chiˇ baˬ tuˬ 
yoˬ teh‸, Jawˇ mawˇ Yeˍsuˆ kʼoˆ piˇ taˍ ve hta‸ Peˍtruˆ dawˇ nawˇ la ve yoˬ. 
62Oˇ htaˇ, yawˇ tawˆ kʼai leh gʼaˇ hte‸ hawˬ ve yoˬ. 

Yeˍsuˆ hta‸ kʼoˆ guiˇ gʼuiˬ guiˇ leh dawˆ ve 

63Yeˍsuˆ hta‸ yuˬ taˍ ve chaw teˇ hpaˍ lehˬ, yawˇ hta‸ kʼoˆ guiˇ gʼuiˬ guiˇ leh 
dawˆ ve yoˬ. 
64Yawˇ ve mehˆ hpfuhˇ hta‸ beh taˍ peuˬ hkʼaw‸ nawˉ, Nawˬ hta‸ a shu dawˆ 
laˇ ve le. Gʼuiˬsha ve tcuh kaˍ paˍ hkʼe te leh ngaˬ hui hta‸ hto laˇ-oˆ teh‸, 
yawˇ hta‸ kʼoˆ piˇ ve yoˬ. 
65Yawˇ hui yawˇ hta‸ awˬ kaˍ awˬ nu laiˉ ceuˬ kʼoˆ leh maˇ shawˍ maˇ caˆ kʼoˆ 
ve yoˬ. 

Jehˬ da‸ shehˍ hpaˇ awˬ moˍ Yeˍsuˆ hta‸ suhˉ jehˬ ve 

66Mvuhˇ htiˇ la ve teˇ yanˇ, Yuˇda‸ chaw hui ve awˬ hoˉ chaw mawˇ hpeh‸ ve 
paw hkuˇ lonˉ teˇ hpaˍ leh li‸ bvuh‸ paˍ teˇ hpaˍ hpawnˬ da‸ ve yoˬ. Yawˇ hui 
yawˇ hta‸ jehˬ shehˍ hpaˇ awˬ moˍ mehˆ gʼuˇ suhˍ yuˬ kʼai leh, 
67Nawˬ Hkri‸ hpeh‸ ve kʼo, ngaˬ hui hta‸ hto laˇ-oˆ teh‸ kʼoˆ ve yoˬ. Yeˍsuˆ 
kʼaw‸ kʼoˆ ve, Ngaˬ hto laˇ ve htawˇ, nawˬ hui yonˍ tuˬ ve maˇ heˆ. 
68Ngaˬ nawˬ hui hta‸ teˇ ceuˬ ceuˬ na nyi ve htawˇ, nawˬ hui kʼaw‸ kʼoˆ laˇ tuˬ 
ve maˇ heˆ. 
69Ya‸ hkʼaˇ, chaw yaˇ ve Yaˇ hpu lehˬ, ya‸ nyi hkʼaw‸ nawˉ kʼo, Gʼuiˬsha ve 
kanˇ paˆ la‸ sha paˉ lo mui chehˇ tuˬ yoˬ teh‸, yawˇ hui hta‸ kʼoˆ piˇ ve yoˬ. 

70Oˇ htaˇ yawˇ hui hkʼa peu-eˬ kʼoˆ ve, Hkʼe te kʼo, nawˬ Gʼuiˬsha ve Yaˇ hpu 
hpeh‸ ve leh laˇ teh‸ na nyi ve yoˬ. Yoˬ, nawˬ hui kʼoˆ ve hkʼe yoˬ teh‸, yawˇ 
yawˇ hui hta‸ kʼaw‸ kʼoˆ piˇ ve yoˬ. 
71Oˇ htaˇ yawˇ hui kʼoˆ ve, Ngaˬ hui aˬ hto‸ ma shaˉ hkiˆ kʼaw‸ loˍ sheˍ ve le. 
Awˬ lawn kʼo, yawˇ kʼoˆ ve tawˇ hkawˇ hta‸ ngaˬ hui awˬ to gʼa kaˇ peuˬ teh‸ 
kʼoˆ ve yoˬ. 

Luˉka‸ li‸ 23 

Jawˇmawˇ Piˉla‸ Yeˍsuˆ hta‸ na nyi ve 

1Oˇ htaˇ, hpawnˬ da‸ ve chaw hkʼa peu-eˬ tu la leh, Yeˍsuˆ hta‸ jawˇmawˇ 
Piˉla‸ geh sheh kʼai peuˬ hkʼaw‸ nawˉ, yawˇ awˬ hkʼoˆ venˇbaˆ taˍ leh kʼoˆ ve, 
2Chaw chi hpaˇ lehˬ, ngaˬ hui ve chaw ceuˬ hta‸ ya‸kʼaw sheh ya‸ laˇ leh, 
jawˇmawˇ Kehˉsaˍ hta‸ a moˇ maˇ gʼa keu tuˬ tawˍ taˍ laˇ leh, yawˇ awˬ to 
Hkri‸ kʼoˆ ve hkunˉ hawˉ hkanˇ hpeh‸ ve yoˬ teh‸ kʼoˆ ve hta‸ ngaˬ hui gʼa 
mawˬ gʼa shiˍ ve yoˬ teh‸, yawˇ hui kʼoˆ ve yoˬ. 
3Oˇ htaˇ jawˇmawˇ Piˉla‸ kʼoˆ ve, Nawˬ lehˬ Yuˇda‸ chaw hui ve Hkunˉ hawˉ 
hkanˇ yoˬ laˇ teh‸, Yeˍsuˆ hta‸ na nyi ve yoˬ. Yoˬ, nawˬ kʼoˆ ve hkʼe yoˬ teh‸, 
Yeˍsuˆ yawˇ hta‸ kʼaw‸ kʼoˆ piˇ ve yoˬ. 
4Hkʼe te leh jawˇmawˇ Piˉla‸ kʼoˆ ve, Chaw chi hpaˇ awˬ hkʼaw lo ya‸ kuiˬ jiˆ 
kuiˬ hta‸ ngaˬ maˇ mawˬ teh‸, paw hkuˇ lonˉ teˇ hpaˍ leh chaw awˬ moˍ lonˉ 
hui hta‸ kʼoˆ piˇ ve yoˬ. 
5Ya‸ hkʼaˇ, yawˇ hui leuˉ leh gʼaˇ hte‸ kʼaw‸ kʼoˆ ve, Chaw chi hpaˇ lehˬ, 
Gaˍliˍlehˇ mvuhˇmiˬ te leh choˬ kaˬ hkʼa gaˬ Yuˇda‸ mvuhˇmiˬ teˇ kaˬ le le lo 
maˍ piˇ leh, mvuhˇmiˬ yaˇ teˇ hpaˍ tu la tuˬ ca juˆ piˇ ve yoˬ teh‸ kʼoˆ ve yoˬ. 

Jawˇmawˇ Heˍroˆ Yeˍsuˆ hta‸ na nyi ve 

6Tawˇ chi hta‸ jawˇmawˇ Piˉla‸ gʼa kaˇ htaˇ, Yawˇ Gaˍliˍlehˇ chaw yoˬ laˇ teh‸ 
na nyi ve yoˬ. 
7Yeˍsuˆ lehˬ, jawˇmawˇ Heˍroˆ uˉ peunˍ ve mvuhˇmiˬ awˬ hkʼaw lo chehˇ ve 
chaw hpeh‸ ve hta‸ jawˇmawˇ Piˉla‸ gʼa shiˍ ve teˇ yanˇ, jawˇmawˇ Heˍroˆ 

geh yawˇ hta‸ shiˍ kʼai tcuh ve yoˬ. Awˬ yanˇ oˇ ve awˬ hkʼaw lo, jawˇmawˇ 
Heˍroˆ lehˬ, Yeˍruˆsaˍlehnˍ venˇ hkʼaw lo chehˇ taˍ ve yoˬ. 
8Jawˇmawˇ Heˍroˆ lehˬ, Yeˍsuˆ hta‸ gʼa mawˬ ve teˇ yanˇ ha lehˬ jaˇ ve yoˬ. 
Awˬ lawn kʼo, yawˇ awˬ lawn gʼa kaˇ jaw leh, yawˇ te maˍ ve awˬ heˆ teˇ ceuˬ 
ceuˬ hta‸ gʼa mawˬ tuˬ yawˇ dawˇ law chehˇ ve pa taw, Yeˍsuˆ hta‸ mawˬ gaˇ 
ve maw jaˇ peuˬ. 
9Oˇ htaˇ, yawˇ Yeˍsuˆ hta‸ laiˉ ceuˬ na nyi ve htawˇ, Yeˍsuˆ lehˬ tawˇ teˇ hkawˇ 
ka‸ maˇ kʼaw‸ yaw hkʼaw‸ piˇ. 
10Paw hkuˇ lonˉ hui leh li‸ bvuh‸ paˍ teˇ hpaˍ oˇ kaˬ lo huˉ taˍ leh, yawˇ awˬ 
hkʼoˆ hta‸ venˇ baˆ gʼaˇ hte‸ taˍ ve yoˬ. 
11Jawˇmawˇ Heˍroˆ lehˬ, yawˇ ve ma‸ yaˇ hui geh teˇ geh Yeˍsuˆ hta‸ maˇ 
shawˍ maˇ caˆ te leh, kʼoˆ guiˇ gʼuiˬ guiˇ ve yoˬ. Peuˬ leh, da‸ jaˇ ve veu‸ kʼaˇ 
yawˇ hta‸ feuˉ piˇ leh, jawˇmawˇ Piˉla‸ geh kʼaw‸ shiˍ kʼai tcuh ve yoˬ. 
12Oˇ ve teˇ nyi awˬ hkʼaw lo jawˇmawˇ Heˍroˆ leh jawˇmawˇ Piˉla‸ awˬ chawˇ 
hpeh‸ la ve yoˬ. Awˬ lawn kʼo, ponˬ laˬ htaˇ yawˇ huiˉ maˬ canˇ da‸ taˍ ve 
yoˬ. 

Yeˍsuˆ hta‸ maˇ heˆ kʼo, Baˍraˍbaˆ hta‸ gʼa hpehˇ ve awˬ lawn na nyi ve 

13Oˇ htaˇ jawˇmawˇ Piˉla‸ lehˬ, paw hkuˇ lonˉ teˇ hpaˍ, awˬ hoˉ chaw mawˇ teˇ 
hpaˍ leh, chaw chi ma ve hta‸ kuˬ hpawnˬ leh kʼoˆ piˇ ve, 
14Chaw chi hpaˇ lehˬ, mvuhˇmiˬ yaˇ hta‸ ya‸ kʼaw sheh ya‸ ve chaw hpeh‸ ve 
teh‸ nawˬ hui kʼoˆ leh, yawˇ hta‸ ngaˬ geh sheh veu laˇ ve yoˬ. Nawˬ hui 
mehˆ gʼuˇ suhˍ ngaˬ yawˇ hta‸ na nyi ve htawˇ, nawˬ hui yawˇ awˬ hkʼoˆ hta‸ 
venˇbaˆ taˍ ve hkʼe venˇbaˆ teˇ ceuˬ ka‸ ngaˬ maˇ mawˬ. 
15Jawˇmawˇ Heˍroˆ htawˇ yawˇ awˬ hkʼaw lo venˇbaˆ maˇ mawˬ leh, yawˇ hta‸ 
ngaˬ hui geh kʼaw‸ hkʼaw‸ peu laˇ ve yoˬ. Nyi loˬ, yawˇ lehˬ suh keunˍ ve 
venˇbaˆ teˇ ceuˬ ka‸ maˇ te. 
16Hkʼe te leh, ngaˬ yawˇ hta‸ jaw‸ sheˬ leh hpehˇ piˇ tuˬ yoˬ teh‸, yawˇ hui hta
‸ kʼoˆ piˇ ve yoˬ. 

18Yawˇ hui hkʼa peu-eˬ kʼoˆ ve, Chaw chi hpaˇ hta‸ yuˬ baˬ-o‸. Ngaˬ hui awˬ 
pon Baˍraˍbaˆ hta‸ hpehˇ laˇ-oˆ teh‸ teˇ geh kuˬ ve yoˬ. 
19Baˍraˍbaˆ lehˬ, venˇ oˇ ve awˬ hkʼaw lo chaw hpfuhˆ hpeh‸ leh, shu hta‸ tiˇ 
pehˍ ve pa taw, htawnˍ hkʼaw keu taˍ ve chaw hpeh‸ ve yoˬ. 
20Jawˇmawˇ Piˉla‸ lehˬ, Yeˍsuˆ hta‸ hpehˇ piˇ gaˇ ve pa taw, yawˇ hui hta‸ teˇ 
pawˆ kʼaw‸ kʼoˆ piˇ ve yoˬ. 
21Ya‸ hkʼaˇ, yawˇ hui kuˬ leh kʼoˆ ve, Yawˇ hta‸ la‸ ka hkʼoˆ lo hta‸ pehˍ loˬ, 
hta‸ pehˍ loˬ. 
22Jawˇmawˇ Piˉla‸ lehˬ, shehˆ pawˆ teˇ pawˆ kʼaw‸ kʼoˆ piˇ ve, Aˬ hto‸ ma pa 
taw le. Yawˇ haiˬ ve aˬ hto‸ ma teˇ ceuˬ hta‸ te ve le. Yawˇ awˬ hkʼaw lo suh 
keunˍ ve venˇbaˆ teˇ ceuˬ hta‸ ka‸ ngaˬ maˇ mawˬ. Hkʼe te leh, ngaˬ yawˇ hta
‸ jaw‸ sheˬ leh hpehˇ piˇ tuˬ yoˬ teh‸, yawˇ hui hta‸ kʼoˆ piˇ ve yoˬ. 
23Yawˇ hui lehˬ, awˬ hkawˇ bvuhˬ chaweh kuˬ leh, yawˇ hta‸ la‸ ka hkʼoˆ lo 
hta‸ pehˍ tuˬ, gʼaˇ hte‸ kʼoˆ tcuhˉ taˍ leh, yawˇ hui ve hkawˇ gʼaˇ sheˬ ve yoˬ. 
24Hkʼe te leh jawˇmawˇ Piˉla‸ lehˬ, yawˇ hui kʼoˆ ve hkʼe hpeh‸ la tuˬ suhˉ taˆ 
ve yoˬ. 
25Mvuhˇmiˬ hta‸ hpfuhˆ leh shu hta‸ tiˇ pehˍ ve pa taw, htawnˍ hkʼaw lo keu 
taˍ ve chaw oˇ ve teˇ gʼaˇ hta‸, yawˇ hui lawˬ ve hkʼe hpehˇ piˇ leh, Yeˍsuˆ hta
‸ yawˇ hui te gaˇ ve hkʼe te hpeh‸ tuˬ yawˇ hui ve la‸ hkʼaw lo chiˇ a‸ piˇ ve 
yoˬ. 

Yeˍsuˆ hta‸ la‸ ka hkʼoˆ lo hta‸ pehˍ ve 

26Yeˍsuˆ hta‸ yawˇ hui sheh tawˆ-e ve teˇ yanˇ, heh hkʼaw kʼai kʼaw‸ la ve 
Kuˇreˍneˍ venˇ yaˇ Siˉmonˍ meh ve teˇ gʼaˇ hta‸ yawˇ hui yuˬ tiˍ taˍ leh, la‸ ka 
hta‸ taˆ tcuh leh Yeˍsuˆ hkʼaˇ suh kʼai tcuh ve yoˬ. 
27Chaw awˬ moˍ lonˉ maˇ kʼoˆ, yawˇ hta‸ pa taw hawˬ leh paˆ hawˬ ve yaˇ miˇ 
teˇ hpaˍ htawˇ maˇ kʼoˆ, yawˇ awˬ hkʼaˇ suh kʼai ve yoˬ. 
28Yeˍsuˆ yawˇ hui hta‸ hpfuhˆ nyi leh kʼoˆ ve, Yeˍruˆsaˍlehnˍ venˇ yaˇ miˇ teˇ 
hpaˍ-oˬ, ngaˬ hta‸ pa taw taˇ hawˬ. Nawˬ hui a shu yawˇ awˬ to awˬ pon leh 
nawˬ hui ve awˬ yaˇ awˬ duˬ teˇ hpaˍ awˬ pon hawˬ-o‸. 

29Awˬ lawn kʼo, Chaw meh ma teˇ hpaˍ lehˬ, awˬ bon uiˍ ve yoˬ. Yaˇ maˇ hu 
jaw ve gʼoˇ peˬ leh yaˇ ehˉ maˇ dawˬ jaw ve cuˉ lehˬ, awˬ bon uiˍ ve yoˬ teh‸ 
gʼa kʼoˆ tuˬ ve awˬ nyi awˬ haˉ gaˬ la tuˬ yoˬ. 
30Oˇ htaˇ yawˇ hui lehˬ, hkʼaw teˇ hpaˍ hta‸ chi hkʼe kʼoˆ piˇ tuˬ yoˬ. Ngaˬ hui 
hta‸ paˆ teˍ laˇ-oˆ. Hkʼaw pui ehˉ teˇ hpaˍ hta‸ htawˇ, Ngaˬ hui hta‸ hoˆ tiˍ taˍ 
laˇ-oˆ teh‸ kʼoˆ piˇ tuˬ yoˬ. 
31Yawˇ hui lehˬ, suhˆ awˬ tcuhˇ hta‸ chi hkʼe te ve kʼo, suhˆ awˬ vi hta‸ hkʼaˬ 
hkʼe taw te tuˬ ve le teh‸ kʼoˆ ve yoˬ. 
32Oˇ htaˇ yawˇ geh teˇ geh tiˇ pehˍ tuˬ, chaw haiˬ nyiˇ gʼaˇ hta‸ htawˇ yawˇ hui 
sheh tawˆ-e ve yoˬ. 
33Oˉkoˆ meh ve chehˇ kuiˬ lo gaˬ la htaˇ, yawˇ hui lehˬ yawˇ hta‸ la‸ ka hkʼoˆ 
lo hta‸ keu taˍ ve yoˬ. Chaw haiˬ oˇ ve nyiˇ gʼaˇ hta‸ ka‸, yawˇ ve la‸ sha paˉ 
teˇ gʼaˇ, la‸ mehˍ paˉ teˇ gʼaˇ la‸ ka hkʼoˆ lo hta‸ keu taˍ ve yoˬ. 
34Oˇ htaˇ Yeˍsuˆ kʼoˆ ve, A pa-oˬ, yawˇ hui ve venˇbaˆ hta‸ hpehˇ hkʼa-o. Awˬ 
lawn kʼo, yawˇ hui hkʼaˬ hkʼe te ve hta‸ yawˇ hui maˇ shiˍ teh‸ kʼoˆ ve yoˬ. Oˇ 
ve awˬ hkʼaw‸ nawˉ yawˇ hui kuˇ da‸ leh, yawˇ ve veu‸ kʼaˇ teˇ hpaˍ hta‸ 
pehˬ yuˬ ve yoˬ. 
35Chaw chi ma ve huˉ leh nyi chehˇ ve yoˬ. Jawˇmawˇ teˇ hpaˍ lehˬ, yawˇ hta‸ 
kʼoˆ guiˇ gʼuiˬ guiˇ leh kʼoˆ ve, Shu hta‸ yawˇ htaiˍ hkʼaw‸ gʼa ve yoˬ. Yawˇ 
lehˬ Hkri‸ teh‸ kʼoˆ ve Gʼuiˬsha leuˆ yuˬ taˍ ve teˇ gʼaˇ hpeh‸ ve kʼo, yawˇ awˬ 
to hta‸ yawˇ htaiˍ hkʼaw‸ piˇ lawˬ-o‸ teh‸ kʼoˆ ve yoˬ. 
36Ma‸ yaˇ teˇ hpaˍ htawˇ yawˇ awˬ paˇ lo laˬ leh, ci ve awˬ gʼuiˬ yawˇ hta‸ taw 
piˇ leh kʼoˆ ve, 
37Nawˬ lehˬ, Yuˇda‸ chaw hui ve hkunˉ hawˉ hkanˇ hpeh‸ ve kʼo, nawˬ awˬ to 
hta‸ nawˬ htaiˍ hkʼaw‸-o‸ teh‸, yawˇ hta‸ kʼoˆ guiˇ gʼuiˬ guiˇ ve yoˬ. 
38Yawˇ awˬ hkʼoˆ lo htawˇ, Chaw chi lehˬ, Yuˇda‸ chaw hui ve hkunˉ hawˉ 
hkanˇ yoˬ teh‸, li‸ bvuh‸ nehˉ taˍ ve yoˬ. 

39Oˇ htaˇ, la‸ ka hkʼoˆ lo hta‸ keu taˍ ve chaw haiˬ teˇ gʼaˇ kʼoˆ ve, Nawˬ lehˬ 
Hkri‸ maˇ heˆ laˇ. Nawˬ awˬ to hta‸ ka‸, ngaˬ huiˉ maˬ hta‸ ka‸ htaiˍ hkʼaw‸ 
laˇ-oˆ teh‸, Yeˍsuˆ hta‸ maˇ shawˍ maˇ caˆ te leh kʼoˆ piˇ ve yoˬ. 
40Awˬ nu ve teˇ gʼaˇ kʼaw‸ kʼoˆ ve, Yawˇ hkʼa shuˍ shuˍ suhˉ taˆ ve hta‸ nawˬ 
htawˇ hkanˍ chehˇ ve awˬ hkʼaw lo, Gʼuiˬsha hta‸ nawˬ maˇ kawˆ laˇ. 
41Ngaˬ huiˉ maˬ chi hkʼe gʼa hkanˍ ve lehˬ cawˇ ve yoˬ. Awˬ lawn kʼo, ngaˬ huiˉ 
maˬ te ya‸ ve pa taw, hkanˍ keunˍ hkanˍ cawˇ ve hkʼe gʼa hkanˍ ve yoˬ. Ya‸ 
hkʼaˇ, chaw chi teˇ gʼaˇ lehˬ, te‸ chiˉ ka‸ maˇ te ya‸ teh‸ kʼoˆ leh yawˇ ve awˬ 
chawˇ hta‸ deˇ piˇ ve yoˬ. 
42Peuˬ leh yawˇ kʼoˆ ve, Yeˍsuˆ-oˬ, nawˬ hkunˉ hawˉ hkanˇ te laˬ ve teˇ yanˇ, 
ngaˬ hta‸ dawˇ nawˇ laˇ-oˆ teh‸ kʼoˆ piˇ ve yoˬ. 
43Yeˍsuˆ kʼoˆ ve, Ngaˬ nawˬ hta‸ awˬ tehˬ awˬ na kʼoˆ laˇ ve, ya‸ nyi nawˬ ngaˬ 
geh teˇ geh Paˍraˍdiˇsuˆ awˬ hkʼaw lo gʼa chehˇ tuˬ yoˬ teh‸ yawˇ hta‸ kʼoˆ piˇ 
ve yoˬ. 

Yeˍsuˆ suh ve 

44Awˬ yanˇ oˇ ve lehˬ, aˬ laˬ hkʼe mvuhˇ law‸ kʼaw tcuhˆ teˇ yanˇ hpeh‸ ve yoˬ. 
Mvuhˇ hpeu‸ hpawˇ shehˆ naˍ riˍ hkʼa gaˬ, miˬguiˬ hkʼa peu-eˬ naˆ ho‸ hpeh‸ 
sheˬ leh, mvuhˇ nyi awˬ gʼeuˆ mehˉ kʼai ve yoˬ. 
45Bon yehˬ lonˉ awˬ hkʼaw lo cawˬ ve hpaˬ kaˍ lonˉ lehˬ, nyiˇ hkoˇ tzuh‸ sheˬ 
ve yoˬ. 
46Oˇ htaˇ Yeˍsuˆ awˬ hkawˇ bvuhˬ chaweh kuˬ leh, A pa-oˬ, ngaˬ ve co ha nawˬ 
ve la‸ hkʼaw lo ngaˬ chiˇ a‸ laˇ ve yoˬ teh‸ kʼoˆ ve yoˬ. Yawˇ chi hkʼe kʼoˆ 
peuˬ hkʼaw‸ nawˉ shaˉ cheˆ ve yoˬ. 
47Chi hkʼe hpeh‸ la ve hta‸ ma‸ poˍ teˇ gʼaˇ gʼa mawˬ htaˇ, Chaw chi lehˬ, awˬ 
tehˬ awˬ na hteˇ ve cawˇ ve chaw teˇ gʼaˇ hpeh‸ ve yoˬ teh‸ kʼoˆ leh, Gʼuiˬsha 
hta‸ chiˇ uiˍ chiˇ mvuh piˇ ve yoˬ. 
48Oˇ ve hta‸ hpawnˬ nyi chehˇ ve chaw hkʼa peu-eˬ lehˬ, chi hkʼe hpeh‸ la ve 
hta‸ gʼa mawˬ htaˇ, yawˇ hui dawˇ haˍ jaˇ ve awˬ hkʼaw lo a shu yawˇ ve nyi 
ma pui hta‸ hta leh kʼo‸-e ve yoˬ. 



2745 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

49Yawˇ hta‸ hkʼa shiˍ ve chaw hkʼa peu-eˬ maˇ kʼoˆ, Gaˍliˍlehˇ mvuhˇmiˬ lo te 
leh yawˇ awˬ hkʼaˇ suh kʼai ve yaˇ miˇ teˇ hpaˍ htawˇ maˇ kʼoˆ, a ciˉ vuiˇ kuiˬ 
lo huˉ taˍ leh chi teˇ hpaˍ hta‸ nyi chehˇ ve yoˬ. 

Yeˍsuˆ hta‸ tuˍ piˇ ve 

50Oˇ htaˇ, Yuˇda‸ mvuhˇmiˬ awˬ hkʼaw lo cawˬ ve Aˍriˆma‸htehˍ venˇ lo laˬ ve 
Yoˇseh‸ meh ve chaw teˇ gʼaˇ cawˬ ve yoˬ. Yawˇ lehˬ, da‸ ve chaw leh hteˇ ve 
cawˇ ve chaw hpeh‸ leh, Gʼuiˬsha ve mvuhˇmiˬ hta‸ dawˇ law chehˇ ve chaw 
teˆ gʼaˇ hpeh‸ ve yoˬ. 
51Yawˇ lehˬ jehˬ da‸ shehˍ hpaˇ awˬ moˍ awˬ hkʼaw lo chehˇ ve htawˇ, yawˇ 
hui jehˬ cheˆ leh te ve hta‸ yawˇ nyi ma maˇ cawˇ ve yoˬ. 
52Yawˇ jawˇmawˇ Piˉla‸ geh kʼai leh, Yeˍsuˆ ve awˬ to hta‸ lawˬ yuˬ ve yoˬ. 
53Yeˍsuˆ ve awˬ to hta‸ yawˇ yuˬ ya‸ leh, hpa hpu yuˬ htiˆ sheˬ leh, teˇ gʼaˇ ka
‸ maˇ tuˍ jaw sheˍ ve, haˉ pui htawˆ taˍ ve tuˍ hpfuh awˬ hkʼaw lo keu taˍ ve 
yoˬ. 
54Awˬ nyi oˇ ve lehˬ, pawehˇ awˬ pon gu ve awˬ nyi hpeh‸ leh, shinˉ nyi gaˬ la 
paˇ neˇ ve yoˬ. 
55Gaˍliˍlehˇ mvuhˇmiˬ lo te leh Yeˍsuˆ geh hkʼa geh laˬ ve yaˇ miˇ teˇ hpaˍ 
htawˇ awˬ hkʼaˇ suh kʼai leh, tuˍ hpfuh hta‸ maˇ kʼoˆ, yawˇ ve awˬ to hta‸ 
hkʼaˬ hkʼe te teh taˍ ve hta‸ maˇ kʼoˆ, yawˇ hui gʼa mawˬ ve yoˬ. 
56Oˇ htaˇ yawˇ hui kʼo‸-e leh, sha hawnˉ teˇ hpaˍ leh naˍ manˇ hawnˉ teˇ hpaˍ 
hta‸ gu taˍ ve yoˬ. Awˬliˇtawˇhkawˇ cawˬ taˍ ve hkʼe, shinˉ nyi teˇ nyi awˬ 
hkʼaw lo yawˇ hui gʼaˇ jehˇ ve yoˬ. 

Luˉka‸ li‸ 24 

Yeˍsuˆ kʼaw‸ te‸ tu la ve 

1Teˇ shinˉ awˬ hkʼaw lo awˉ lawˉ teˇ nyi mvuhˇ htiˇ la htaˇ, yaˇ miˇ teˇ hpaˍ 
lehˬ, yawˇ hui gu taˍ ve sha hawnˉ teˇ hpaˍ hta‸ yuˬ leh tuˍ hpfuh lo kʼai ve 
yoˬ. 

2Yawˇ hui oˇ kaˬ lo gaˬ ve teˇ yanˇ, tuˍ hpfuh hta‸ hoˆ taˍ ve haˉ pui shiˍ 
hpfuhˆ baˬ taˍ ve hta‸ gʼa mawˬ ve yoˬ. 
3Yawˇ hui lo‸-e ve teˇ yanˇ, Jawˇmawˇ Yeˍsuˆ ve awˬ to hta‸ maˇ mawˬ 
4Awˬ lawn chi hta‸ yawˇ hui dawˇ maˇ tawˆ chehˇ ve teˇ yanˇ, awˬ gʼeuˆ ba ve 
veu‸ kʼaˇ hta‸ veu‸ deh taˍ ve chaw nyiˇ gʼaˇ tawˆ la leh yawˇ hui awˬ paˇ lo 
huˉ taˍ ve yoˬ. 
5Yaˇ miˇ oˇ ve teˇ hpaˍ kawˆ jaˇ leh miˬ chaˇ hkʼoˆ boˆ taˍ ve teˇ yanˇ, chaw oˇ 
ve nyiˇ gʼaˇ kʼoˆ ve, Nawˬ hui lehˬ, aˬ hto‸ ma pa taw te‸ chehˇ ve chaw hta‸ 
suh ve chaw chehˇ kuiˬ lo ca la ve le. 
6Yawˇ choˬ kaˬ maˇ chehˇ. Kʼaw‸ te‸ tu la peuˬ. Gaˍliˍlehˇ mvuhˇmiˬ awˬ 
hkʼaw lo chehˇ htaˇ yawˇ nawˬ hui hta‸ kʼoˆ laˇ ve tawˇ hkawˇ hta‸ dawˇ 
nawˇ-oˆ. 
7Yawˇ kʼoˆ ve, Chaw yaˇ ve Yaˇ hpu lehˬ, venˇbaˆ yaˇ hui ve la‸ hkʼaw lo chiˇ 
a‸ piˇ ve hta‸ gʼa hkanˍ leh, la‸ ka hkʼoˆ lo hta‸ pehˍ peuˬ hkʼaw‸ nawˉ, 
shehˆ nyi gaˬ kʼo, kʼaw‸ te‸ tu la tuˬ yoˬ teh‸, nawˬ hui hta‸ kʼoˆ laˇ ve yoˬ 
teh‸, yawˇ hui hta‸ kʼoˆ piˇ ve yoˬ. 
8Oˇ htaˇ, Yeˍsuˆ kʼoˆ taˍ ve tawˇ hkawˇ hta‸ yawˇ hui kʼaw‸ dawˇ nawˇ la ve 
yoˬ. 
9Yawˇ hui lehˬ, tuˍ hpfuh lo kʼaw‸ la peuˬ hkʼaw‸ nawˉ, tcuh yaˇ teˇ chi teˇ 
gʼaˇ leh awˬ kaˍ awˬ nu awˬ la‸ gʼawˇ hkʼa peu-eˬ hta‸ awˬ lawn oˇ ve hkʼa 
peu-eˬ ca hto piˇ ve yoˬ. 
10Awˬ lawn oˇ ve teˇ hpaˍ tcuh yaˇ hui hta‸ ca hto piˇ ve yaˇ miˇ teˇ hpaˍ lehˬ, 
Maˍriˆ Maˍgaˍdaˍlaˆ, Yoˇhaˍnaˆ, Yaˍkoˆ ve awˬ e Maˍriˆ leh, awˬ kaˍ awˬ nu ve 
yaˇ miˇ teˇ hpaˍ yoˬ. 
11Yaˇ miˇ teˇ hpaˍ kʼoˆ ve tawˇ hkawˇ lehˬ, tcuhˉ kuiˬ maˇ cawˬ ve tawˇ hkawˇ 
hpeh‸ ve yoˬ teh‸, tcuh yaˇ teˇ hpaˍ dawˇ leh, yawˇ hui hta‸ maˇ yonˍ. 

Eˇmaw‸ hkʼaˆ lo kʼai ve awˬ lawn 

13Chi hkʼoˆ ka‸, oˇ ve teˇ nyi awˬ hkʼaw lo awˬ la‸ gʼawˇ nyiˇ gʼaˇ lehˬ, 
Yeˍruˆsaˍlehnˍ venˇ hta‸ suhˍ laˆ vuiˇ da‸ ve Eˇmaw‸ hkʼaˆ lo kʼai chehˇ ve teˇ 
yanˇ, 
14hkʼa hpeh‸ la ve awˬ lawn hkʼa peu-eˬ yawˇ huiˉ maˬ kʼaoˍ da‸ chehˇ ve yoˬ. 
15Yawˇ huiˉ maˬ chi hkʼe kʼaoˍ da‸ jehˬ da‸ chehˇ ve teˇ yanˇ, Yeˍsuˆ awˬ to 
awˬ paˇ lo laˬ leh, yawˇ huiˉ maˬ geh teˇ geh kʼai ve yoˬ. 
16Ya‸ hkʼaˇ, yawˇ hta‸ maˇ gʼa shiˍ tuˬ, yawˇ huiˉ maˬ ve mehˆ shiˍ hta‸ koˍ 
taˍ ve hkʼe hpeh‸ piˇ lawˬ ve yoˬ. 
17Oˇ htaˇ Yeˍsuˆ kʼoˆ ve, Nawˬ huiˉ maˬ ya‸ kʼaw kʼai chehˇ htaˇ, aˬ hto‸ ma 
awˬ lawn na‸ uˉ te da‸ ve le teh‸ na nyi ve teˇ yanˇ, yawˇ huiˉ maˬ lehˬ mehˆ 
hpfuhˇ nawˍ lehˍ te leh huˉ taˍ ve yoˬ. 
18Oˇ htaˇ, yawˇ huiˉ maˬ awˬ hkʼaw lo Kaˍlawˇhpaˆ meh ve chaw teˇ gʼaˇ kʼoˆ 
ve, Yeˍruˆsaˍlehnˍ venˇ awˬ hkʼaw lo hkehˉ chaw hpeh‸ leh, chi nyiˇ nyi venˇ 
oˇ ve awˬ hkʼaw lo hpeh‸ la ve awˬ lawn teˇ hpaˍ hta‸ maˇ shiˍ ve chaw nawˬ 
teˇ gʼaˇ tiˉ yoˬ laˇ teh‸, yawˇ hta‸ kʼaw‸ kʼoˆ piˇ ve yoˬ. 
19Yeˍsuˆ kʼaw‸ kʼoˆ ve, Aˬ hto‸ ma teˇ hpaˍ awˬ lawn le teh‸ na nyi ve teˇ 
yanˇ, yawˇ huiˉ maˬ kʼaw‸ kʼoˆ ve, Naˍzaˍrehˆ chaw Yeˍsuˆ ve awˬ lawn yoˬ. 
Chaw oˇ ve lehˬ, Gʼuiˬsha mehˆ gʼuˇ suhˍ leh chaw hkʼa peu-eˬ mehˆ gʼaˇ suhˍ, 
yawˇ kʼoˆ ve te ve awˬ hkʼaw lo kanˇ paˆ uiˍ ve Gʼuiˬsha ve tcuh kaˍ paˍ teˇ 
gʼaˇ hpeh‸ ve yoˬ. 
20Paw hkuˇ lonˉ teˇ hpaˍ leh ngaˬ hui ve jawˇmawˇ teˇ hpaˍ lehˬ, yawˇ gʼa suh 
tuˬ awˬ pon suhˉ taˆ tuˬ chiˇ a‸ piˇ leh, la‸ ka hkʼoˆ lo hta‸ pehˍ ve yoˬ. 
21Yawˇ lehˬ, Iˉsaˍreˍlaˆ chaw ceuˬ hta‸ htaiˍ hkʼaw‸ shehˍ hpaˇ hpeh‸ ve yoˬ 
teh‸, ngaˬ hui dawˇ law jaw ve yoˬ. Chi hkʼoˆ ka‸, awˬ lawn chi teˇ hpaˍ hpeh
‸ la ve lehˬ, ya‸ nyi shehˆ nyi gaˬ peuˬ. 
22Ngaˬ hui ve awˬ moˍ awˬ hkʼaw lo yaˇ miˇ teˇ hpaˍ hpaˍ htawˇ anˇ jaˇ ve awˬ 
lawn teˇ hpaˍ ngaˬ hui hta‸ hto laˇ ve yoˬ. Ya‸ shawˉ teˇ na‸ yawˇ hui tuˍ 
hpfuh lo kʼai leh, yawˇ ve awˬ to hta‸ maˇ mawˬ. 

23Oˇ htaˇ, yawˇ hui kʼaw‸ la leh kʼoˆ ve, Awˬ ha awˬ hkʼaw lo mvuhˇ naw ma 
tcuh yaˇ teˇ hpaˍ hta‸ ngaˬ hui gʼa mawˬ leh, Yawˇ te‸ chehˇ ve yoˬ teh‸ kʼoˆ 
laˇ ve yoˬ teh‸ yaˇ miˇ teˇ hpaˍ kʼoˆ ve yoˬ. 
24Ngaˬ hui ve chaw teˇ hpaˍ hpaˍ lehˬ, tuˍ hpfuh lo kʼai leh, yaˇ miˇ teˇ hpaˍ 
kʼoˆ ve hkʼe gʼa mawˬ ve yoˬ. Ya‸ hkʼaˇ, yawˇ hui yawˇ hta‸ maˇ mawˬ teh‸, 
yawˇ hta‸ kʼoˆ piˇ ve yoˬ. 
25Oˇ htaˇ Yeˍsuˆ kʼoˆ ve, Gʼuiˬsha ve tcuh kaˍ paˍ hui kʼoˆ taˍ ve tawˇ hkawˇ 
hkʼa peu-eˬ hta‸ yonˍ tuˬ, nyi ma hkʼaw maˇ dawˇ pawnˍ puiˉ leh cuˇ yiˍ maˇ 
cawˬ ve chaw hui-oˬ, 
26Hkri‸ lehˬ chi hkʼe gʼa tu‸ gʼa hkanˍ leh, yawˇ ve awˬ me‸ awˬ hponˇ awˬ 
hkʼaw lo gʼa lo‸-e ve maˇ heˆ laˇ teh‸, yawˇ huiˉ maˬ hta‸ kʼoˆ piˇ ve yoˬ. 
27Oˇ htaˇ, Moˉseˍ leh Gʼuiˬsha ve tcuh kaˍ paˍ hkʼa peu-eˬ hta‸ tanˬ leh, Li‸ 
hpu hkʼa peu-eˬ awˬ hkʼaw lo yawˇ ve awˬ lawn hkʼa bvuh‸ taˍ ve teˇ hpaˍ 
yawˇ yawˇ huiˉ maˬ hta‸ tcuhˉ kuiˬ hpeu‸ maˍ piˇ ve yoˬ. 
28Yawˇ huiˉ maˬ kʼai chehˇ ve hkʼaˆ lo gaˬ paˇ neˇ ve teˇ yanˇ Yeˍsuˆ lehˬ, awˬ 
gʼuˇ suhˍ kʼai-a teh‸ te ve yoˬ. 
29Oˇ htaˇ yawˇ huiˉ maˬ kʼoˆ ve, Ngaˬ huiˉ maˬ geh haˉ taˉ sheˍ. Mvuhˇ nyi 
kʼehˬ peuˬ. Mvuhˇ ka‸ hpeu‸ la yoˬ teh‸ kʼoˆ leh, yawˇ hta‸ gʼaˇ hte‸ lawˬ ve 
yoˬ. Hkʼe te leh, yawˇ huiˉ maˬ geh ca haˉ tuˬ yawˇ lo‸-e ve yoˬ. 
30Yawˇ yawˇ huiˉ maˬ geh hpui lawˇ paˇ lo mui ve teˇ yanˇ, yawˇ hkaoˍmonˇ 
hta‸ yuˬ leh bon hta‸ chiˇ mvuh peuˬ hkʼaw‸ nawˉ, hkaoˍmonˇ hkʼeh‸ leh 
yawˇ huiˉ maˬ hta‸ piˇ ve yoˬ. 
31Oˇ htaˇ, yawˇ huiˉ maˬ mehˆ hpaw la leh, Yeˍsuˆ yoˬ teh‸ gʼa shiˍ ve yoˬ. 
Yeˍsuˆ lehˬ, yawˇ huiˉ maˬ mehˆ gʼuˇ suhˍ mehˉ sheˬ ve yoˬ. 
32Yawˇ huiˉ maˬ kʼoˆ ve, Ya‸ kʼaw kʼaˉ lo yawˇ ngaˬ huiˉ maˬ hta‸ tawˇ yaw 
laˇ leh Li‸ hpu tcuhˉ kuiˬ hpeu‸ maˍ laˇ ve teˇ yanˇ, ngaˬ huiˉ maˬ ve nyi ma 
hkʼaw lo geh jaˇ ve maˇ heˆ laˇ teh‸, teˇ gʼaˇ leh teˇ gʼaˇ kʼoˆ da‸ ve yoˬ. 

33Awˬ yanˇ oˇ ve awˬ hkʼaw lo yawˇ huiˉ maˬ teˇ cawˬ haˉ tu leh Yeˍruˆsaˍlehnˍ 
venˇ lo kʼaw‸ kʼai ve yoˬ. Oˇ kaˬ lo gaˬ ve teˇ yanˇ, tcuh yaˇ teˇ chi teˇ gʼaˇ leh 
yawˇ hui geh chehˇ ve chaw teˇ hpaˍ hpawnˬ da‸ chehˇ ve hta‸ gʼa mawˬ ve 
yoˬ. 
34Chaw oˇ ve teˇ hpaˍ yawˇ huiˉ maˬ hta‸ kʼoˆ piˇ ve, Jawˇmawˇ Yeˍsuˆ awˬ 
tehˬ awˬ na kʼaw‸ te‸ tu la peuˬ. Siˉmonˍ hta‸ yawˇ ve awˬ to maw piˇ peuˬ 
teh‸ kʼoˆ ve yoˬ. 
35Oˇ htaˇ yawˇ huiˉ maˬ htawˇ, ya‸ kʼaw kʼaˉ lo hpeh‸ la ve awˬ lawn teˇ hpaˍ 
maˇ kʼoˆ, hkaoˍmonˇ hkʼeh‸ ve teˇ yanˇ yawˇ yoˬ teh‸ shiˍ la ve awˬ lawn maˇ 
kʼoˆ, yawˇ hui hta‸ kʼaoˍ maˍ piˇ ve yoˬ. 

Yeˍsuˆ yawˇ awˬ to tcuh yaˇ teˇ chi teˇ gʼaˇ hta‸ maw piˇ ve 

36Yawˇ hui chi hkʼe kʼoˆ da‸ chehˇ ve teˇ yanˇ, Yeˍsuˆ awˬ to yawˇ hui awˬ 
kʼaw ji lo huˉ taˍ leh, Nawˬ hui geh dawˇ sha tuˬ cawˬ piˇ-oˆ teh‸, yawˇ hui 
hta‸ kʼoˆ piˇ ve yoˬ. 
37Ya‸ hkʼaˇ yawˇ hui lehˬ, chaw ha ku hta‸ mawˬ ve law teh‸ dawˇ leh, kawˆ 
jaˇ leh cheˇ lehˍ kʼai ve yoˬ. 
38Yawˇ hui hta‸ kʼoˆ piˇ ve, Aˬ hto‸ ma pa taw nawˬ hui nyi ma sho‸ sha‸ ve 
le. Aˬ hto‸ ma pa taw nawˬ hui ve nyi ma hkʼaw lo htawˇdawˇnawˬdawˇ te 
chehˇ ve le. 
39Awˬ tehˬ awˬ na ngaˬ yoˬ. Ngaˬ ve la‸ sheh hkui sheh hta‸ nyi-o. Ngaˬ hta‸ 
shoˆ nyi htawˇ nyi-o. Ngaˬ lehˬ, nawˬ hui mawˬ taˍ ve hkʼe, awˬ shaˍ leh awˬ 
mu‸ ku cawˬ ve yoˬ. Chaw ha ku lehˬ, oˇ hkʼe cawˬ tuˬ maˇ heˆ teh‸ kʼoˆ leh, 
40yawˇ ve la‸ sheh hkui sheh yawˇ hui hta‸ maw piˇ ve yoˬ. 
41Yawˇ hui anˇ leh ha lehˬ jaˇ ve pa taw, hkʼa deh‸ maˇ yonˍ sheˍ ve teˇ yanˇ, 
Nawˬ hui geh caˇ tuˬ teˇ ceuˬ ceuˬ cawˬ laˇ teh‸, yawˇ yawˇ hui hta‸ na nyi ve 
yoˬ. 
42Ngaˇ piˬ taˍ ve teˇ tawn yawˇ hui yawˇ hta‸ piˇ ve teˇ yanˇ, 
43Yawˇ yuˬ leh yawˇ hui mehˆ gʼuˇ suhˍ caˇ ve yoˬ. 

44Oˇ htaˇ yawˇ kʼaw‸ kʼoˆ ve, Moˉseˍ ve awˬliˇtawˇhkawˇ li‸ awˬ hkʼaw lo maˇ 
kʼoˆ, Gʼuiˬsha ve tcuh kaˍ paˍ hui ve li‸ teˇ hpaˍ awˬ hkʼaw lo maˇ kʼoˆ, chiˇ 
mvuh ve li‸ teˇ hpaˍ awˬ hkʼaw lo htawˇ maˇ kʼoˆ, ngaˬ awˬ lawn hkʼa bvuh‸ 
taˍ ve hkʼa peu-eˬ gʼa biˇ la tuˬ yoˬ teh‸, ngaˬ nawˬ hui geh teˇ geh chehˇ ve 
teˇ yanˇ, ngaˬ nawˬ hui hta‸ chi hkʼe kʼoˆ piˇ taˍ ve yoˬ. 
45Oˇ htaˇ, Li‸ hpu ve tcuhˉ kuiˬ hta‸ shiˍ tuˬ, yawˇ yawˇ hui ve nyi ma hta‸ 
dawˇ pawnˍ piˇ ve yoˬ. 
46Yawˇ kʼoˆ ve, Li‸ hpu hkʼaw chi hkʼe bvuh‸ taˍ ve, Hkri‸ lehˬ gʼa hkanˍ suh 
leh shehˆ nyi gaˬ kʼo gʼa kʼaw‸ te‸ tu la tuˬ yoˬ. 
47Venˇbaˆ dawˇ hpfuhˆ leh venˇbaˆ hpehˇ hkʼa tuˬ awˬ lawn, Yeˍruˆsaˍlehnˍ 
venˇ hta‸ tanˬ leh chaw ceuˬ hkʼa peu-eˬ hta‸ yawˇ ve awˬ meh awˬ hawˉ lo 
gʼa maˍ piˇ tuˬ yoˬ teh‸ bvuh‸ taˍ ve yoˬ. 
48Nawˬ hui lehˬ, chi teˇ hpaˍ awˬ lawn shaˉ hkiˆ hkanˍ shehˍ hpaˇ hpeh‸ ve 
yoˬ. 
49Ngaˬ Awˬ pa piˇ tuˬ yoˬ teh‸ kʼoˆ taˍ ve awˬ ceuˬ nawˬ hui geh lo ngaˬ peu 
laˇ tuˬ yoˬ. Hkʼe te leh, mvuhˇ naw ma lo ve kanˇ paˆ hta‸ nawˬ hui maˇ gʼa 
sheˍ ve ceh ceh, venˇ chi awˬ hkʼaw lo chehˇ taˍ sheˍ teh‸ yawˇ hui hta‸ kʼoˆ 
piˇ ve yoˬ. 

Yeˍsuˆ taˆ kʼo‸-e ve 

50Oˇ htaˇ, yawˇ yawˇ hui hta‸ Beˍtaˍniˆ hkʼaˆ awˬ paˇ lo hkʼa gaˬ shiˍ kʼai peuˬ 
hkʼaw‸ nawˉ, yawˇ la‸ sheh chiˇ leh, yawˇ hui hta‸ bon na‸ piˇ ve yoˬ. 
51Chi hkʼe bon na‸ piˇ chehˇ ve teˇ yanˇ, yawˇ yawˇ hui hta‸ hpaˆ da‸ leh 
mvuhˇ naw ma hkʼoˆ lo taˆ kʼo‸-e ve yoˬ. 
52Yawˇ hui yawˇ hta‸ oˉ kʼoˍ pui taˉ leh, ha lehˬ jaˇ ve awˬ hkʼaw lo 
Yeˍruˆsaˍlehnˍ venˇ lo kʼaw‸ kʼo‸-e ve yoˬ. 
53Yawˇ hui lehˬ, hkʼaˬ htaˆ ka‸ bon yehˬ lonˉ awˬ hkʼaw lo chehˇ leh Gʼuiˬsha 
hta‸ chiˇ mvuh chehˇ ve yoˬ. 

Yoˇhanˬ li‸ 

Yoˇhanˬ li‸ 1 

Gʼuiˬsha ve Tawˇ hkawˇ awˬ suhˍ awˬ shaˍ pfuhˇ la ve 

1Awˬ hkuiˉ puiˍ htaˇ ka‸ Tawˇ hkawˇ cawˬ taˍ ve yoˬ. Tawˇ hkawˇ oˇ ve 
G’uiˬsha geh chehˇ leh Tawˇ hkawˇ oˇ ve lehˬ, G’uiˬsha hpeh‸ ve yoˬ. 
2Tawˇ hkawˇ oˇ ve lehˬ, awˬ hkuiˉ puiˍ htaˇ ka‸ Gʼuiˬsha geh teˇ geh chehˇ taˍ 
ve yoˬ. 
3Hkʼa peu-eˬ ve hta‸ yawˇ te taˍ ve yoˬ. Hkʼa cawˬ taˍ ve hkʼa peu-eˬ awˬ 
hkʼaw lo yawˇ maˇ te ve teˇ ceuˬ ka‸ maˇ cawˬ. 
4Yawˇ awˬ hkʼaw lo co ha te‸ ve awˬ ceuˬ cawˬ ve yoˬ. Co ha te‸ ve oˇ ve lehˬ, 
chaw yaˇ ve Awˬ gʼeuˆ 
5Awˬ gʼeuˆ oˇ ve lehˬ, naˆ ho‸ ve awˬ hk’aw lo ba la leh, naˆ ho‸ ve lehˬ Awˬ 
g’euˆ hta‸ maˇ g’aˇ. 
6Gʼuiˬsha peu laˇ ve Yoˇhanˬ meh ve chaw teˇ g’aˇ cawˬ ve yoˬ. Yawˇ lehˬ shaˉ 
hkiˆ hkanˍ tuˬ awˬ pon laˬ ve yoˬ. 
7Yawˇ hta‸ pa taw chaw hkʼa peu-eˬ yonˍ la tuˬ, Awˬ gʼeuˆ oˇ ve awˬ lawn 
yawˇ shaˉ hkiˆ hkanˍ la ve yoˬ. 
8Yawˇ lehˬ Awˬ gʼeuˆ hpeh‸ ve maˇ heˆ. Ya‸ hkʼaˇ, Awˬ gʼeuˆ awˬ lawn shaˉ 
hkiˆ hkanˍ tuˬ yawˇ laˬ ve yoˬ. 
9Awˬ gʼeuˆ awˬ tehˬ ma lehˬ miˬguiˬ hkʼoˆ lo laˬ leh chaw hkʼa peu-eˬ hta‸ awˬ 
gʼeuˆ ba piˇ ve yoˬ. 
10Yawˇ lehˬ miˬguiˬ hta‸ te hpanˍ taˍ leh, miˬguiˬ hkʼoˆ lo chehˇ taˍ htawˇ, 
miˬguiˬ yaˇ yawˇ hta‸ maˇ shiˍ. 
11Yawˇ ve chehˇ kuiˬ lo yawˇ laˬ htawˇ, yawˇ ve chaw yawˇ hta‸ maˇ ha‸ yuˬ. 
12Ya‸ hkʼaˇ, yawˇ hta‸ hkʼa ha‸ yuˬ leh yawˇ ve awˬ meh hta‸ hkʼa yonˍ ve 
chaw hkʼa peu-eˬ hta‸ Gʼuiˬsha ve awˬ yaˇ hpeh‸ la tuˬ yawˇ a hkaw-anˬ piˇ 
ve yoˬ. 

13Yawˇ hui Gʼuiˬsha ve awˬ yaˇ hpeh‸ la ve lehˬ, awˬ ceuˬ awˬ hkʼaˇ hta‸ pa 
taw maˇ heˆ. Awˬ suhˍ awˬ shaˍ a loˍ hta‸ pa taw maˇ heˆ. Chaw yaˇ ve a loˍ 
hta‸ pa taw htawˇ maˇ heˆ. Gʼuiˬsha hta‸ pa taw yoˬ. 
14Tawˇ hkawˇ oˇ ve lehˬ, awˬ suhˍ awˬ shaˍ pfuhˇ leh ngaˬ hui geh chehˇ la ve 
yoˬ. Yawˇ ve awˬ me‸ awˬ hponˇ hta‸ ngaˬ hui gʼa mawˬ ve yoˬ. Awˬ me‸ awˬ 
hponˇ oˇ ve lehˬ, Awˬ pa lo laˬ ve Yaˇ hpu tiˍ ve awˬ me‸ awˬ hponˇ hkʼa shuˍ 
shuˍ hpeh‸ ve yoˬ. Yawˇ awˬ hkʼaw lo awˬ bon awˬ shinˉ leh hteˇ ve cawˇ ve 
awˬ ceuˬ hkʼa biˇ cawˬ ve yoˬ. 
15(Yoˇhanˬ lehˬ yawˇ awˬ lawn shaˉ hkiˆ hkanˍ ve awˬ hkʼaw lo kuˬ leh kʼoˆ ve, 
Ngaˬ awˬ hkʼaw‸ nawˉ laˬ tuˬ ve chaw teˇ gʼaˇ lehˬ, ngaˬ a‸ kehˉ uiˍ ve yoˬ. 
Awˬ lawn kʼo, ngaˬ maˇ cawˬ sheˍ awˬ gʼuˇ suhˍ htaˇ ka‸ yawˇ cawˬ chehˇ taˍ 
ve yoˬ teh‸ ngaˬ kʼoˆ taˍ ve lehˬ, chaw chi teˇ gʼaˇ yoˬ teh‸ kʼoˆ ve yoˬ.) 
16Ngaˬ hui hkʼa peu-eˬ lehˬ, yawˇ biˇ ve teˇ ceuˬ awˬ hkʼaw lo, awˬ bon teˇ ceuˬ 
peuˬ teˇ ceuˬ gʼa taˍ ve yoˬ. 
17Awˬ lawn kʼo, awˬliˇtawˇhkawˇ lehˬ, Moˉseˍ ve la‸ hkʼaw lo pe‸ laˇ taˍ ve 
yoˬ. Awˬ bon awˬ shinˉ leh hteˇ ve cawˇ ve teˇ ceuˬ lehˬ, Yeˍsuˆ Hkri‸ awˬ 
hkʼaw lo hpeh‸ la ve yoˬ. 
18Chaw teˇ gʼaˇ ka‸ Gʼuiˬsha hta‸ maˇ mawˬ jaw. Awˬ pa ve nyi ma pui lo 
chehˇ ve Yaˇ hpu tiˍ lehˬ, Awˬ pa awˬ lawn hkʼa tawˍ lehˆ hpeu‸ maˍ laˇ peuˬ. 

Baˆtiˆsaˬ piˇ paˍYoˇhanˬ shaˉ hkiˆ hkanˍ ve 

19Yuˇda‸ chaw teˇ hpaˍ lehˬ, paw hkuˇ teˇ hpaˍ leh Leˍviˆ chaw teˇ hpaˍ hta‸ 
Yeˍruˆsaˍlehnˍ venˇ lo tu leh Yoˇhanˬ geh kʼai tcuh ve yoˬ. Yawˇ hui lehˬ, 
Nawˬ a shu le teh‸ na nyi htaˇ, Yoˇhanˬ chi hkʼe shaˉ hkiˆ hkanˍ ve yoˬ. 
20Ngaˬ lehˬ Hkri‸ maˇ heˆ teh‸, hteˇ lehˍ hto piˇ ve yoˬ. Yawˇ maˇ heˍ maˇ faˉ. 
21Oˇ htaˇ yawˇ hui lehˬ, Hkʼe te kʼo, nawˬ Eˇliˇya‸ leh laˇ teh‸ na nyi ve teˇ 
yanˇ, Ngaˬ Eˇliˇya‸ maˇ heˆ teh‸ yawˇ kʼaw‸ kʼoˆ piˇ ve yoˬ. Gʼuiˬsha ve tcuh 
kaˍ paˍ oˇ ve teˇ gʼaˇ leh laˇ teh‸ kʼaw‸ na nyi ve teˇ yanˇ, Maˇ heˆ teh‸ yawˇ 
kʼaw‸ kʼoˆ piˇ ve yoˬ. 

22Hkʼe te leh yawˇ hui kʼaw‸ kʼoˆ ve, Nawˬ a shu le. Ngaˬ hui hta‸ peu laˇ ve 
chaw teˇ hpaˍ hta‸ ngaˬ hui kʼaw‸ hto piˇ hpeh‸ tuˬ, nawˬ awˬ to awˬ lawn 
nawˬ hkʼaˬ hkʼe kʼoˆ ve le teh‸ na nyi ve yoˬ. 
23Yoˇhanˬ kʼaw‸ kʼoˆ ve, Gʼuiˬsha ve tcuh kaˍ paˍ Iˉsaˍyaˆ kʼoˆ taˍ ve hkʼe, 
Jawˇmawˇ Gʼuiˬsha ve ya‸ kʼaw hta‸ hteˇ lehˍ te-o teh‸, heh puiˉ hkʼaw lo kuˬ 
chehˇ ve teˇ gʼaˇ lehˬ ngaˬ yoˬ teh‸ kʼoˆ piˇ ve yoˬ. 
24Chaw oˇ ve teˇ hpaˍ lehˬ, Hpaˍriˍsehˇ hui kʼai tcuh ve chaw teˇ hpaˍ hpeh‸ 
ve yoˬ. 
25Yawˇ hui kʼaw‸ kʼoˆ ve, Nawˬ lehˬ Hkri‸ maˇ heˆ, Eˇliˇya‸ ka‸ maˇ heˆ. 
Gʼuiˬsha ve tcuh kaˍ paˍ oˇ ve teˇ gʼaˇ ka‸ maˇ heˆ ve kʼo, aˬ hto‸ ma te nawˬ 
shu hta‸ baˆtiˆsaˬ piˇ ve le teh‸ na nyi ve yoˬ. 
26Yoˇhanˬ kʼaw‸ kʼoˆ ve, Ngaˬ lehˬ shu hta‸ iˉ kaˆ awˬ hkʼaw lo baˆtiˆsaˬ piˇ ve 
yoˬ. Nawˬ hui maˇ shiˍ ve chaw teˇ gʼaˇ nawˬ hui awˬ hkʼaw lo chehˇ taˍ ve 
yoˬ. 
27Yawˇ lehˬ, ngaˬ awˬ hkʼaw‸ nawˉ laˬ ve chaw teˇ gʼaˇ hpeh‸ ve yoˬ. Yawˇ ve 
hkuiˉ nuˆ caˆ hta‸ hpui tuˬ ve ceh ka‸ ngaˬ maˇ keunˍ teh‸ yawˇ hui hta‸ kʼoˆ 
piˇ ve yoˬ. 
28Yawˇ hui Yoˇhanˬ hta‸ chi hkʼe na nyi kuiˬ lehˬ, Yawˇdanˍ gʼuiˬ ma coˇ paˉ 
lo cawˬ ve Beˍtaˍniˆ hkʼaˆ hkʼaw, Yoˇhanˬ baˆtiˆsaˬ piˇ chehˇ ve teˇ kaˬ yoˬ. 

Gʼuiˬsha ve Yawˬ ehˉ hta‸ nyi-o 

29Awˬ hkʼaw‸ nawˉ teˇ nyi, Yoˇhanˬ lehˬ Yeˍsuˆ yawˇ geh lo laˬ chehˇ ve hta‸ 
gʼa mawˬ ve teˇ yanˇ yawˇ kʼoˆ ve, Miˬguiˬ yaˇ ve venˇbaˆ hta‸ yuˬ baˬ shehˍ 
hpaˇ, Gʼuiˬsha ve Yawˬ ehˉ hta‸ nyi-o. 
30Ngaˬ awˬ hkʼaw‸ nawˉ laˬ tuˬ ve chaw teˇ gʼaˇ lehˬ, ngaˬ a‸ kehˉ uiˍ ve yoˬ. 
Awˬ lawn kʼo, ngaˬ maˇ cawˬ sheˍ awˬ gʼuˇ suhˍ htaˇ ka‸ yawˇ cawˬ chehˇ taˍ 
ve yoˬ teh‸ ngaˬ kʼoˆ taˍ ve lehˬ, chaw chi teˇ gʼaˇ hta‸ kʼoˆ ve yoˬ. 
31Awˉ lawˉ htaˇ ngaˬ yawˇ hta‸ maˇ shiˍ. Ya‸ hkʼaˇ, Iˉsaˍreˍlaˆ chaw hui yawˇ 
hta‸ hkʼa tawˍ lehˆ gʼa mawˬ gʼa shiˍ tuˬ, ngaˬ laˬ leh shu hta‸ iˉ kaˆ awˬ 
hkʼaw lo baˆtiˆsaˬ piˇ ve yoˬ. 

32Chi hkʼoˆ ka‸, Yoˇhanˬ shaˉ hkiˆ hkanˍ leh kʼoˆ ve, Awˬ ha hpu lehˬ, aˉ pui 
kʼaˍ hkʼe mvuhˇ naw ma lo ya‸ la leh yawˇ awˬ hkʼoˆ lo chehˇ taˍ ve hta‸ 
ngaˬ gʼa mawˬ ve yoˬ. 
33Awˉ lawˉ htaˇ ngaˬ yawˇ hta‸ maˇ shi. Ya‸ hkʼaˇ, iˉ kaˆ awˬ hkʼaw lo shu hta
‸ baˆtiˆsaˬ piˇ tuˬ ngaˬ hta‸ tcuh laˇ shehˍ hpaˇ teˇ gʼaˇ ngaˬ hta‸ kʼoˆ laˇ ve, 
Yawˇ awˬ hkʼoˆ Awˬ ha hpu ya‸ la leh chehˇ taˍ ve teˇ gʼaˇ hta‸ nawˬ gʼa 
mawˬ ve kʼo, yawˇ lehˬ da‸ ve kehˬ ve Awˬ ha hpu awˬ hkʼaw lo shu hta‸ 
baˆtiˆsaˬ piˇ shehˍ hpaˇ hpeh‸ ve yoˬ teh‸ kʼoˆ laˇ ve yoˬ. 
34Ngaˬ gʼa mawˬ peuˬ leh, chaw chi teˇ gʼaˇ lehˬ Gʼuiˬsha ve Yaˇ hpu hpeh‸ ve 
yoˬ teh‸ ngaˬ shaˉ hkiˆ hkanˍ ve yoˬ teh‸ Yoˇhanˬ kʼoˆ ve yoˬ. 

Awˬ la‸ gʼawˇ awˉ lawˉ hpeh‸ la ve chaw teˇ hpaˍ 

35Awˬ hkʼaw‸ nawˉ teˇ nyi Yoˇhanˬ lehˬ, yawˇ ve awˬ la‸ gʼawˇ nyiˇ gʼaˇ geh 
kʼaw‸ huˉ chehˇ htaˇ, 
36Yeˍsuˆ laˬ chehˇ ve hta‸ yawˇ nyi leh, Gʼuiˬsha ve Yawˬ ehˉ hta‸ nyi-o teh‸ 
kʼoˆ piˇ ve yoˬ. 
37Awˬ la‸ gʼawˇ oˇ ve nyiˇ gʼaˇ lehˬ, yawˇ kʼoˆ ve tawˇ hkawˇ hta‸ gʼa kaˇ leh, 
Yeˍsuˆ awˬ hkʼaˇ suh kʼai ve yoˬ. 
38Yeˍsuˆ hpfuhˆ nyi leh, yawˇ huiˉ maˬ yawˇ awˬ hkʼaˇ suh laˬ chehˇ ve hta‸ 
gʼa mawˬ ve teˇ yanˇ, Nawˬ huiˉ maˬ aˬ hto‸ ma ca ve le teh‸ na nyi ve yoˬ. 
Yawˇ huiˉ maˬ kʼaw‸ kʼoˆ ve, Raˍbiˆ-oˬ, nawˬ hkʼaˬ lo chehˇ ve le teh‸ yawˇ 
hta‸ na nyi ve yoˬ. (Raˍbiˆ teh‸ kʼoˆ ve lehˬ, saˍ la‸ teh‸ kʼoˆ ve yoˬ.) 
39Yeˍsuˆ yawˇ huiˉ maˬ hta‸ kʼoˆ piˇ ve, Ca nyi la-o. Hkʼe te leh, yawˇ huiˉ maˬ 
kʼai leh, yawˇ ve chehˇ kuiˬ hta‸ gʼa mawˬ ve yoˬ. Oˇ htaˇ, mvuhˇ hpeu‸ 
hpawˇ awˇ naˍ riˍ hkʼe gaˬ peuˬ ve pa taw, oˇ ve teˇ nyi yawˇ huiˉ maˬ yawˇ 
geh chehˇ taˍ ve yoˬ. 
40Yoˇhanˬ kʼoˆ ve tawˇ hkawˇ hta‸ gʼa kaˇ leh Yeˍsuˆ awˬ hkʼaˇ suh kʼai ve 
chaw oˇ ve nyiˇ gʼaˇ awˬ hkʼaw lo, teˇ gʼaˇ lehˬ Siˉmonˍ Peˍtruˆ ve awˬ nyi paˍ 
Anˍdrehˍ yoˬ. 

41Yawˇ lehˬ, awˉ lawˉ htaˇ yawˇ ve awˬ viˉ paˍ Siˉmonˍ hta‸ ca ve yoˬ. Yawˇ 
hta‸ gʼa mawˬ htaˇ, Ngaˬ huiˉ maˬ Meˍsiˉya‸ hta‸ gʼa mawˬ peuˬ teh‸ kʼoˆ piˇ 
ve yoˬ. (Meˍsiˉya‸ teh‸ kʼoˆ ve lehˬ, Hkri‸ teh‸ kʼoˆ ve yoˬ.) 
42Oˇ htaˇ yawˇ lehˬ, yawˇ awˬ viˉ paˍ hta‸ Yeˍsuˆ geh shiˍ kʼai ve yoˬ. Yeˍsuˆ 
Siˉmonˍ hta‸ nyi leh, Nawˬ lehˬ Yoˇhanˬ ve yaˇ paˍ Siˉmonˍ yoˬ. Nawˬ hta‸ 
Keˍhpaˆ gʼa meh tuˬ yoˬ teh‸ kʼoˆ piˇ ve yoˬ. (Keˍhpaˆ teh‸ kʼoˆ ve lehˬ, haˉ 
pui teh‸ kʼoˆ ve yoˬ.) 

Hpiˇliˇpuˆ leh Naˍtaˍneˍlaˆ hui hta‸ kuˬ yuˬ ve 

43Awˬ hkʼaw‸ nawˉ teˇ nyi, Yeˍsuˆ Gaˍliˍlehˇ mvuhˇ miˬ lo kʼai tuˬ dawˇ cheˆ 
taˍ ve yoˬ. Yawˇ lehˬ Hpiˇliˇpuˆ hta‸ hpuˇ da‸ htaˇ, Ngaˬ hkʼaˇ suh laˬ-o‸ teh‸, 
yawˇ hta‸ kʼoˆ piˇ ve yoˬ. 
44Hpiˇliˇpuˆ lehˬ, Anˍdrehˍ leh Peˍtruˆ ve chehˇ kuiˬ Behˇsehˇdaˆ venˇ yaˇ hpeh
‸ ve yoˬ. 
45Hpiˇliˇpuˆ lehˬ, Naˍtaˍneˍlaˆ hta‸ hpuˇ da‸ htaˇ yawˇ kʼoˆ ve, Moˉseˍ bvuh‸ 
taˍ ve awˬliˇtawˇhkawˇ li‸ awˬ hkʼaw lo maˇ kʼoˆ, Gʼuiˬsha ve tcuh kaˍ paˍ teˇ 
hpaˍ bvuh‸ taˍ ve li‸ awˬ hkʼaw lo maˇ kʼoˆ, chaw teˇ gʼaˇ awˬ lawn yawˇ hui 
bvuh‸ taˍ ve hkʼe, chaw oˇ ve hta‸ ngaˬ hui gʼa mawˬ peuˬ. Yawˇ lehˬ Yoˇseh‸ 
ve yaˇ, Naˍzaˍrehˆ chaw Yeˍsuˆ yoˬ teh‸, yawˇ hta‸ kʼoˆ piˇ ve yoˬ. 
46Naˍtaˍneˍlaˆ kʼaw‸ kʼoˆ ve, Naˍzaˍrehˆ venˇhkʼaw lo da‸ ve awˬ ceuˬ teˇ ceuˬ 
ceuˬ tawˆ la hpeh‸ tuˬ laˇ teh‸ na nyi htaˇ, Ca nyi la-o teh‸, Hpiˇliˇpuˆ yawˇ 
hta‸ kʼaw‸ kʼoˆ piˇ ve yoˬ. 
47Naˍtaˍneˍlaˆ yawˇ geh laˬ chehˇ ve hta‸ Yeˍsuˆ gʼa mawˬ ve teˇ yanˇ, yawˇ ve 
awˬ lawn yawˇ chi hkʼe kʼoˆ ve, Yawˇ awˬ hkʼaw lo heˍ ve a ciˉ ka‸ maˇ cawˬ 
ve, Iˉsaˍreˍlaˆ chaw awˬ teh‸ awˬ na ve teˇ gʼaˇ hta‸ nyi-o teh‸ kʼoˆ ve yoˬ. 
48Naˍtaˍneˍlaˆ lehˬ, Nawˬ ngaˬ hta‸ hkʼaˬ hkʼe te shiˍ le teh‸ na nyi ve teˇ 
yanˇ, Yeˍsuˆ kʼaw‸ kʼoˆ ve, Hpiˇliˇpuˆ nawˬ hta‸ maˇ kuˬ sheˍ htaˇ, maˉ nawˆ 
cehˬ awˬ hawˉ lo nawˬ chehˇ taˍ ve hta‸ ngaˬ mawˬ ve yoˬ teh‸, yawˇ hta‸ 
kʼoˆ piˇ ve yoˬ. 

49Naˍtaˍneˍlaˆ kʼaw‸ kʼoˆ ve, Raˍbiˆ-oˬ, nawˬ lehˬ Gʼuiˬsha ve Yaˇ hpu hpeh‸ 
ve yoˬ. Iˉsaˍreˍlaˆ chaw hui ve Hkunˉ hawˉ hkanˇ htawˇ nawˬ hpeh‸ ve yoˬ teh
‸, yawˇ hta‸ kʼoˆ piˇ ve yoˬ. 
50Yeˍsuˆ kʼaw‸ kʼoˆ ve, Ngaˬ nawˬ hta‸ maˉ nawˆ cehˬ awˬ hawˉ lo mawˬ ve 
yoˬ teh‸ kʼoˆ laˇ ve pa taw nawˬ yonˍ ve laˇ. Chi a‸ kehˉ uiˍ ve awˬ ceuˬ teˇ 
hpaˍ hta‸ ka‸ nawˬ gʼa mawˬ tuˬ sheˍ teh‸, yawˇ hta‸ kʼoˆ piˇ ve yoˬ. 
51Yeˍsuˆ teˇ pawˆ kʼaw‸ kʼoˆ ve, Ngaˬ nawˬ hui hta‸ awˬ tehˬ awˬ na kʼoˆ laˇ 
ve, mvuhˇ naw ma hpaw taˍ leh, Gʼuiˬsha ve mvuhˇ naw ma tcuh yaˇ teˇ hpaˍ 
chaw yaˇ ve Yaˇ hpu awˬ hkʼoˆ hta‸ taˆ taˆ ya‸ ya‸ te chehˇ ve hta‸ nawˬ hui 
gʼa mawˬ tuˬ yoˬ teh‸, yawˇ hta‸ kʼoˆ piˇ ve yoˬ. 

Yoˇhanˬ li‸ 2 

Kaˍnaˆ hkʼaˆ awˬ hkʼaw lo hkehˉ caˇ ve 

1Oˇ ve awˬ hkʼaw‸ nawˉ, shehˆ nyi teˇ nyi gaˬ htaˇ, Gaˍliˍlehˇ mvuhˇmiˬ Kaˍnaˆ 
hkʼaˆ awˬ hkʼaw lo shu hkehˉ caˇ chehˇ leh, Yeˍsuˆ ve awˬ e oˇ kaˬ lo chehˇ taˍ 
ve yoˬ. 
2Yeˍsuˆ leh yawˇ ve awˬ la‸ gʼawˇ teˇ hpaˍ hta‸ htawˇ, hkehˉ caˇ kuiˬ lo laˬ tuˬ 
shu kuˬ ve yoˬ. 
3A pehˉ meuˇ gʼuiˬ peuˬ ve teˇ yanˇ, Yeˍsuˆ ve awˬ e lehˬ, Yawˇ hui a pehˉ 
meuˇ gʼuiˬ maˇ cawˬ-oˬ teh‸ yawˇ hta‸ kʼoˆ piˇ ve yoˬ. 
4Yeˍsuˆ kʼaw‸ kʼoˆ ve, Yaˇ miˇ-oˬ, nawˬ ngaˬ hta‸ hkʼaˬ hkʼe caˉ da‸ le. Ngaˬ 
ve awˬ yanˇ maˇ gaˬ sheˍ teh‸ yawˇ hta‸ kʼoˆ piˇ ve yoˬ. 
5Yeˍsuˆ ve awˬ e lehˬ, awˬ ceˬ teˇ hpaˍ hta‸ kʼoˆ piˇ ve, Yawˇ nawˬ hui hta‸ 
tcuh laˇ ve hkʼe te-o teh‸ kʼoˆ ve yoˬ. 
6Yuˇda‸ chaw hui ve awˬ liˇ cawˬ ve hkʼe, da‸ piˇ kehˬ piˇ tuˬ ve awˬ pon yehˇ 
tuˬ, oˇ kaˬ lo haˉ pui iˉ mvuhˇ kʼoˍ hkaw‸ shiˍ cawˬ taˍ ve yoˬ. Iˉ mvuhˇ kʼoˍ 
teˇ shiˍ ve hta‸, iˉ kaˆ nyiˇ taˆ shehˆ taˆ hkʼe keu daw ve yoˬ. 

7Yeˍsuˆ lehˬ, Iˉ mvuhˇ kʼoˍ chi teˇ hpaˍ hta‸ iˉ kaˆ hkʼa biˇ hkʼo keu-o teh‸, 
awˬ ceˬ teˇ hpaˍ hta‸ kʼoˆ piˇ ve yoˬ. Hkʼe te leh, yawˇ hui iˉ kaˆ hkʼa biˇ keu 
ve yoˬ. 
8Oˇ htaˇ Yeˍsuˆ yawˇ hui hta‸ kʼoˆ piˇ ve, Chi beu‸ nyiˉ veu leh, hkehˉ caˇ ve 
awˬ hoˉ hta‸ ca yuˬ piˇ-oˆ teh‸ kʼoˆ ve teˇ yanˇ, yawˇ hui ca yuˬ piˇ ve yoˬ. 
9Hkehˉ caˇ ve awˬ hoˉ lehˬ, iˉ kaˆ a pehˉ meuˇ gʼuiˬ hpeh‸ la peuˬ ve hta‸ a ciˉ 
dawˬ nyi ve yoˬ. A pehˉ meuˇ gʼuiˬ chi hkʼaˬ lo gʼa ve leh naˍ yawˇ maˇ shiˍ. 
(Ya‸ hkʼaˇ, iˉ kaˆ hkʼo keu ve awˬ ceˬ teˇ hpaˍ lehˬ shiˍ taˍ ve yoˬ.) Oˇ htaˇ 
hkehˉ caˇ ve awˬ hoˉ lehˬ, awˬ miˇ ma heuˆ shehˍ hpaˇ hta‸ kuˬ yuˬ leh kʼoˆ 
piˇ ve, 
10Chaw teˇ gʼaˇ le le lehˬ, da‸ ve a pehˉ meuˇ gʼuiˬ hta‸ awˉ lawˉ taw piˇ leh, 
shu hkʼa bvuhˆ dawˬ peuˬ htaˇ heh‸, maˇ da‸ ve a pehˉ meuˇ gʼuiˬ taw piˇ ve 
awˬ liˇ cawˬ ve yoˬ. Ya‸ hkʼaˇ nawˬ lehˬ, da‸ ve a pehˉ meuˇ gʼuiˬ hta‸ chi 
beu‸ hkʼa gaˬ ha‸ shaˉ taˍ ve law teh‸ kʼoˆ ve yoˬ. 
11Yeˍsuˆ lehˬ, awˉ lawˉ peuˇ ve awˬ heˆ chi teˇ maˬ hta‸ Gaˍliˍlehˇ mvuhˇmiˬ 
Kaˍnaˆ hkʼaˆ hkʼaw te maˍ piˇ leh, yawˇ ve awˬ me‸ awˬ hponˇ tawˆ la piˇ 
lawˬ ve yoˬ. Yawˇ ve awˬ la‸ gʼawˇ teˇ hpaˍ yawˇ hta‸ yonˍ ve yoˬ. 
12Oˇ ve awˬ hkʼaw‸ nawˉ yawˇ lehˬ, yawˇ ve awˬ e, yawˇ ve awˬ nyi paˍ teˇ 
hpaˍ leh yawˇ ve awˬ la‸ gʼawˇ hui geh Kaˍpeˍneˍonˍ venˇ lo ya‸-e ve yoˬ. 
Yawˇ hui oˇ kaˬ lo hkʼa‸ maw maw maˇ chehˇ. 

Bon yehˬ lonˉ hta‸ da‸ piˇ kehˬ piˇ ve 

13Yuˇda‸ chaw hui ve Paˍsaˍhkaˍ pawehˇ te ve awˬ yanˇ gaˬ la paˇ neˇ htaˇ, 
Yeˍsuˆ lehˬ Yeˍruˆsaˍlehnˍ venˇ lo taˆ-e ve yoˬ. 
14Oˇ htaˇ bon yehˬ lonˉ awˬ hkaw lo, yawˬ, nuˇ, aˉ pui kʼaˍ teˇ hpaˍ hawˇ chehˇ 
ve chaw teˇ hpaˍ hta‸ maˇ kʼoˆ, hpu pa shehˍ hpaˇ teˇ hpaˍ oˇ kaˬ lo mui chehˇ 
ve hta‸ maˇ kʼoˆ, yawˇ gʼa mawˬ ve yoˬ. 
15Yawˇ lehˬ, aˉ caˆ hkeh hta‸ yuˬ leh jaw‸ tuˬ te peuˬ hkʼaw‸ nawˉ, yawˇ hui 
hkʼa peu-eˬ hta‸ maˇ kʼoˆ, yawˬ leh nuˇ teˇ hpaˍ hta‸ maˇ kʼoˆ, bon yehˬ lonˉ 

awˬ hkʼaw lo gʼa‸ tawˆ ve yoˬ. Hpu pa shehˍ hpaˇ teˇ hpaˍ ve hpu hta‸ ngeuˍ 
baˬ leh, yawˇ hui ve hpui lawˇ teˇ hpaˍ hta‸ hpfuhˆ baˬ ve yoˬ. 
16Aˉ pui kʼaˍ hawˇ ve chaw teˇ hpaˍ hta‸ htawˇ, Mawˇ chi teˇ hpaˍ hta‸ yuˬ 
kʼai-o. Ngaˬ Awˬ pa ve yehˬ hta‸ mawˇ hawˇ mawˇ vuiˬ kuiˬ yehˬ taˇ te teh‸, 
yawˇ hui hta‸ kʼoˆ piˇ ve yoˬ. 
17Nawˬ ve yehˬ awˬ pon ngaˬ nyi ma pfuhˇ jaˇ ve teˇ ceuˬ lehˬ, ngaˬ awˬ hkʼaw 
hkʼa biˇ biˇ cawˬ ve yoˬ teh‸ Li‸ hpu hkʼaw bvuh‸ taˍ ve hta‸ yawˇ ve awˬ la‸ 
gʼawˇ teˇ hpaˍ dawˇ nawˇ ve yoˬ. 
18Oˇ htaˇ Yuˇda‸ chaw teˇ hpaˍ kʼoˆ ve, Nawˬ chi hkʼe te ve lehˬ, aˬ hto‸ ma 
awˬ heˆ teˇ ceuˬ ngaˬ hui hta‸ te maˍ laˇ tuˬ le teh‸, yawˇ hta‸ kʼoˆ piˇ ve yoˬ. 
19Yeˍsuˆ kʼaw‸ kʼoˆ ve, Bon yehˬ lonˉ chi hta‸ te luˬ-o‸. Shehˆ nyi awˬ hkʼaw 
lo ngaˬ kʼaw‸ te peuˬ tuˬ yoˬ teh‸, yawˇ hui hta‸ kʼoˆ piˇ ve yoˬ. 
20Oˇ htaˇ Yuˇda‸ chaw hui kʼoˆ ve, Bon yehˬ lonˉ chi hta‸ awˇ chi hkaw‸ 
hkʼaw‸ gʼa te ve yoˬ. Nawˬ lehˬ shehˆ nyi awˬ hkʼaw lo ceh tiˉ kʼaw‸ te peuˬ 
tuˬ laˇ teh‸ kʼoˆ piˇ ve yoˬ. 
21Ya‸ hkʼaˇ Yeˍsuˆ oˇ hkʼe kʼoˆ ve lehˬ, bon yehˬ lonˉ hpeh‸ ve yawˇ ve awˬ to 
hta‸ kʼoˆ gaˇ ve yoˬ. 
22Hkʼe te leh, suh kuiˬ lo yawˇ kʼaw‸ te‸ tu la ve teˇ yanˇ, yawˇ ve awˬ la‸ 
gʼawˇ teˇ hpaˍ lehˬ yawˇ kʼoˆ taˍ ve tawˇ hkawˇ hta‸ dawˇ nawˇ leh, Li‸ hpu 
hta‸ maˇ kʼoˆ, Yeˍsuˆ kʼoˆ taˍ ve tawˇ hkawˇ hta‸ maˇ kʼoˆ, yawˇ hui yonˍ ve 
yoˬ. 

Chaw yaˇ ve nyi ma hkʼaw hkʼaˬ hkʼe cawˬ ve hta‸ Yeˍsuˆ shiˍ ve 

23Paˍsaˍhkaˍ pawehˇ te chehˇ ve awˬ yanˇ awˬ hkʼaw lo, yawˇ Yeˍruˆsaˍlehnˍ 
venˇ hkʼaw chehˇ taˍ ve teˇ yanˇ, yawˇ te maˍ ve awˬ heˆ teˇ hpaˍ hta‸ shu gʼa 
mawˬ ve pa taw, chaw maˇ maˇ yawˇ hta‸ yonˍ ve yoˬ. 
24Ya‸ hkʼaˇ Yeˍsuˆ lehˬ chaw oˇ ve teˇ hpaˍ hta‸ yawˇ ve awˬ to maˇ a‸ piˇ. 
Awˬ lawn kʼo, chaw hkʼa peu-eˬ hta‸ yawˇ shiˍ taˍ ve yoˬ. 

25Chaw yaˇ ve nyi ma awˬ hkʼaw lo hkʼaˬ hkʼe cawˬ ve hta‸ yawˇ shiˍ taˍ ve pa 
taw, chaw yaˇ ve awˬ lawn chaw teˇ gʼaˇ ka‸ shaˉ hkiˆ hkanˍ tuˬ ve hta‸ yawˇ 
maˇ loˍ. 

Yoˇhanˬ li‸ 3 

Yeˍsuˆ leh Niˆkawˇdeˍ na‸ uˉ te da‸ ve 

1Oˇ htaˇ, Yuˇda‸ chaw hui awˬ hkʼaw lo jawˇmawˇ te ve, Niˆkawˇdeˍ meh ve 
Hpaˍriˍsehˇ teˇ gʼaˇ cawˬ ve yoˬ. 
2Yawˇ lehˬ, mvuhˇ hpeu‸ haˉ htaˇ Yeˍsuˆ geh laˬ leh kʼoˆ ve, Raˍbiˆ-oˬ, nawˬ 
lehˬ Gʼuiˬsha lo laˬ ve saˍ la‸ teˇ gʼaˇ hpeh‸ ve hta‸ ngaˬ hui shiˍ ve yoˬ. Awˬ 
lawn kʼo, nawˬ te maˍ ve awˬ heˆ teˇ hpaˍ lehˬ, Gʼuiˬsha yawˇ awˬ hkʼaw lo 
chehˇ ve chaw maˇ heˆ kʼo, chaw teˇ gʼaˇ ka‸ te maˇ gʼa teh‸, yawˇ hta‸ kʼoˆ 
piˇ ve yoˬ. 
3Yeˍsuˆ kʼaw‸ kʼoˆ ve, Ngaˬ nawˬ hta‸ awˬ tehˬ awˬ na kʼoˆ laˇ ve, chaw teˇ 
gʼaˇ lehˬ awˬ suhˉ teˇ pawˆ maˇ kʼaw‸ paw la ve kʼo, Gʼuiˬsha ve mvuhˇmiˬ 
hta‸ maˇ gʼa mawˬ teh‸, yawˇ hta‸ kʼoˆ piˇ ve yoˬ. 
4Niˆkawˇdeˍ kʼaw‸ kʼoˆ ve, Mawˇ peuˬ ve chaw teˇ gʼaˇ lehˬ, hkʼaˬ hkʼe te 
kʼaw‸ paw la hpeh‸ tuˬ le. Yawˇ ve awˬ e gʼoˇ peˬ hkʼaw yawˇ kʼaw‸ lo‸-e leh 
teˇ pawˆ kʼaw‸ paw la hpeh‸ tuˬ laˇ teh‸ yawˇ hta‸ na nyi htaˇ, 
5Yeˍsuˆ kʼaw‸ kʼoˆ ve, Ngaˬ nawˬ hta‸ awˬ tehˬ awˬ na kʼoˆ laˇ ve, chaw teˇ 
gʼaˇ lehˬ, iˉ kaˆ leh Awˬ ha hpu awˬ hkʼaw lo maˇ paw la ve kʼo, Gʼuiˬsha ve 
mvuhˇmiˬ awˬ hkʼaw lo maˇ gʼa lo‸-e. 
6Awˬ suhˍ awˬ shaˍ lo paw la ve teˇ ceuˬ lehˬ, awˬ suhˍ awˬ shaˍ hpeh‸ ve yoˬ. 
Awˬ ha hpu lo paw la ve teˇ ceuˬ lehˬ, awˬ ha hpeh‸ ve yoˬ. 
7Nawˬ hui awˬ suhˉ teˇ pawˆ gʼa kʼaw‸ paw la ve yoˬ teh‸ ngaˬ nawˬ hta‸ kʼoˆ 
laˇ ve hta‸ taˇ anˇ. 
8Mvuhˇ haw lehˬ, hkʼaˬ lo meuˆ kʼai gaˇ ve ka‸ meuˆ kʼai leh, awˬ hkawˇ oˇ ve 
hta‸ nawˬ gʼa kaˇ ve yoˬ. Ya‸ hkʼaˇ, hkʼaˬ lo meuˆ laˬ leh naˍ, hkʼaˬ lo meuˆ 
kʼai tuˬ leh naˍ, nawˬ maˇ shiˍ. Awˬ ha hpu awˬ hkʼaw lo paw la ve chaw teˇ 
gʼaˇ le le lehˬ, oˇ ve hkʼa shuˍ shuˍ hpeh‸ ve yoˬ teh‸ yawˇ hta‸ kʼoˆ piˇ ve yoˬ. 

9Niˆkawˇdeˍ kʼaw‸ kʼoˆ ve, Chi teˇ hpaˍ hkʼaˬ hkʼe te hpeh‸ gʼa tuˬ le teh‸ 
yawˇ hta‸ na nyi htaˇ, 
10Yeˍsuˆ kʼaw‸ kʼoˆ ve, Nawˬ lehˬ Iˉsaˍreˍlaˆ chaw hui awˬ hkʼaw lo saˍ la‸ teˇ 
gʼaˇ hpeh‸ ve ka‸, awˬ lawn chi teˇ hpaˍ hta‸ nawˬ maˇ shiˍ laˇ. 
11Ngaˬ nawˬ hta‸ awˬ tehˬ awˬ na kʼoˆ laˇ ve, ngaˬ hui shiˍ ve awˬ ceuˬ awˬ 
lawn hta‸ ngaˬ hui kʼoˆ leh, ngaˬ hui mawˬ ve awˬ ceuˬ awˬ lawn hta‸ ngaˬ 
hui shaˉ hkiˆ hkanˍ ve yoˬ. Ya‸ hkʼaˇ, ngaˬ hui shaˉ hkiˆ hkanˍ ve hta‸ nawˬ 
hui maˇ ha‸ yuˬ. 
12Miˬguiˬ hta‸ caˉ da‸ ve awˬ ceuˬ teˇ hpaˍ awˬ lawn ngaˬ kʼoˆ ve ka‸ nawˬ hui 
maˇ yonˍ ve kʼo, mvuhˇ naw ma hta‸ caˉ da‸ ve awˬ ceuˬ awˬ lawn ngaˬ nawˬ 
hui hta‸ kʼoˆ laˇ ve htawˇ, nawˬ hui hkʼaˬ hkʼe te yonˍ tuˬ le. 
13Mvuhˇ naw ma lo ya‸ la ve chaw yaˇ ve Yaˇ hpu maˇ heˆ kʼo, chaw teˇ gʼaˇ 
ka‸ mvuhˇ naw ma hkʼoˆ lo maˇ taˆ-e jaw. 
14Heh puiˉ hkʼaw lo Moˉseˍ vuiˬ hta‸ chiˇ taˆ-e ve hkʼe, chaw yaˇ ve Yaˇ hpu 
htawˇ chiˇ taˆ-e ve hta‸ gʼa hkanˍ tuˬ yoˬ. 
15Yawˇ hta‸ hkʼa yonˍ ve chaw hkʼa peu-eˬ co ti‸ ha ti‸ gʼa tuˬ, yawˇ chiˇ taˆ-e 
ve hta‸ gʼa hkanˍ tuˬ yoˬ. 

Gʼuiˬsha miˬguiˬ yaˇ hta‸ ha‸ jaˇ ve 

16Awˬ lawn kʼo, Gʼuiˬsha miˬguiˬ yaˇ hta‸ ha‸ jaˇ ve pa taw, yawˇ ve Yaˇ hpu 
tiˍ piˇ laˇ ve yoˬ. Hkʼe te leh, Yaˇ hpu hta‸ hkʼa yonˍ ve chaw hkʼa peu-eˬ maˇ 
gʼa luˬ maˇ gʼa sheˆ ve awˬ hkʼoˆ ka‸, co ti‸ ha ti‸ hta‸ gʼa ve yoˬ. 
17Awˬ lawn kʼo, miˬguiˬ yaˇ hta‸ suhˉ jehˬ tuˬ, Gʼuiˬsha yawˇ ve Yaˇ hpu hta‸ 
miˬguiˬ hkʼoˆ lo peu laˇ ve maˇ heˆ. Ya‸ hkʼaˇ, yawˇ hta‸ pa taw miˬguiˬ yaˇ 
htaiˍ hkʼaw‸ ve hta‸ gʼa tuˬ yawˇ peu laˇ ve yoˬ. 
18Yawˇ hta‸ yonˍ ve chaw lehˬ, suhˉ jehˬ ve hta‸ maˇ gʼa hkanˍ. Maˇ yonˍ ve 
chaw lehˬ, Gʼuiˬsha ve Yaˇ hpu tiˍ ve awˬ meh hta‸ maˇ yonˍ ve hta‸ pa taw, 
chi beu‸ ka‸ suhˉ taˆ ve hta‸ gʼa hkanˍ peuˬ. 

19Suhˉ taˆ ve chi lehˬ miˬguiˬ hkʼoˆ lo awˬ gʼeuˆ lo‸ la htawˇ, miˬguiˬ yaˇ hui 
awˬ haiˬ hta‸ te ve pa taw, awˬ gʼeuˆ hta‸ a‸ kehˉ yawˇ hui naˆ ho‸ ve hta‸ 
ha‸ ve yoˬ. 
20Awˬ lawn kʼo, awˬ haiˬ hta‸ te ve chaw lehˬ, awˬ gʼeuˆ hta‸ nyi bawˬ leh, 
yawˇ te ve teˇ hpaˍ maˇ gʼa tawˆ la tuˬ, awˬ gʼeuˆ ba kuiˬ lo yawˇ maˇ laˬ. 
21Ya‸ hkʼaˇ, hteˇ ve cawˇ ve hta‸ te ve chaw lehˬ, yawˇ te ve teˇ hpaˍ Gʼuiˬsha 
hta‸ cuˇ leh te ve teh‸ tawˆ la tuˬ, awˬ gʼeuˆ geh yawˇ laˬ ve yoˬ. 

Awˬ miˇ ma heuˆ shehˍ hpaˇ ve awˬ chawˇ awˬ lawn 

22Oˇ ve awˬ hkʼaw‸ nawˉ Yeˍsuˆ leh yawˇ ve awˬ la‸ gʼawˇ teˇ hpaˍ Yuˇda‸ 
mvuhˇmiˬ lo kʼai ve yoˬ. Yawˇ yawˇ hui geh oˇ kaˬ lo chehˇ leh, shu hta‸ 
baˆtiˆsaˬ piˇ ve yoˬ. 
23Saˍlenˍ venˇ awˬ paˇ neˇ Ehˉnonˍ teh‸ kʼoˆ ve teˇ kaˬ lo iˉ kaˆ cawˬ maˇ ve pa 
taw, Yoˇhanˬ htawˇ oˇ kaˬ lo shu hta‸ baˆtiˆsaˬ piˇ chehˇ ve yoˬ. Chaw teˇ hpaˍ 
oˇ kaˬ lo kʼai leh baˆtiˆsaˬ hkanˍ yuˬ ve yoˬ. 
24Awˬ lawn kʼo, Yoˇhanˬ lehˬ htawnˍ hkʼaw lo maˇ gʼa geh sheˍ. 
25Oˇ htaˇ, Yoˇhanˬ ve awˬ la‸ gʼawˇ teˇ hpaˍ lehˬ, da‸ tuˬ kehˬ tuˬ te ve awˬ liˇ 
awˬ lawn Yuˇda‸ chaw teˇ gʼaˇ geh tawˇ gʼawˬ da‸ chehˇ ve yoˬ. 
26Yawˇ hui Yoˇhanˬ geh laˬ leh kʼoˆ ve, Raˍbiˆ-oˬ, nawˬ Yawˇdanˍ gʼuiˬ ma coˇ 
paˉ lo chehˇ htaˇ nawˬ geh chehˇ jaw leh, nawˬ yawˇ awˬ lawn shaˉ hkiˆ hkanˍ 
ve teˇ gʼaˇ lehˬ, shu hta‸ baˆtiˆsaˬ piˇ chehˇ leh chaw hkʼa peu-eˬ yawˇ geh 
kʼai chehˇ ve yoˬ teh‸, yawˇ hta‸ kʼoˆ piˇ ve yoˬ. 
27Yoˇhanˬ kʼaw‸ kʼoˆ ve, Mvuhˇ naw ma lo yawˇ hta‸ piˇ ve teˇ ceuˬ maˇ heˆ 
kʼo, chaw yaˇ lehˬ teˇ ceuˬ ka‸ gʼa maˇ hpeh‸. 
28Ngaˬ Hkri‸ maˇ heˆ. Ngaˬ lehˬ yawˇ awˬ gʼuˇ suhˍ peu laˇ ve chaw teˇ gʼaˇ 
hpeh‸ ve yoˬ teh‸ ngaˬ kʼoˆ ve hta‸ nawˬ hui awˬ to ngaˬ awˬ pon shaˉ hkiˆ 
hkanˍ hpeh‸ ve yoˬ. 
29Awˬ hpawˇ heuˆ tuˬ ve yaˇ miˇ haˉ hta‸ gʼa ve teˇ gʼaˇ lehˬ, awˬ miˇ ma heuˆ 
shehˍ hpaˇ hpeh‸ ve yoˬ. Awˬ paˇ lo huˉ taˍ leh awˬ miˇ ma heuˆ shehˍ hpaˇ ve 
awˬ hkawˇ hta‸ gʼa kaˇ ve awˬ chawˇ teˇ gʼaˇ lehˬ, awˬ miˇ ma heuˆ shehˍ hpaˇ 

ve tawˇ hkawˇ hta‸ gʼa kaˇ ve pa taw ha lehˬ jaˇ ve yoˬ. Oˇ ve hkʼa shuˍ shuˍ, 
ha lehˬ ve teˇ ceuˬ ngaˬ awˬ hkʼaw lo biˇ la peuˬ. 
30Yawˇ lehˬ, gʼa uiˍ kʼai mvuh kʼai tuˬ yoˬ. Ya‸ hkʼaˇ ngaˬ lehˬ, gʼa i kʼai yawnˇ 
kʼai tuˬ yoˬ teh‸ kʼoˆ ve yoˬ. 

Mvuhˇ naw ma hkʼoˆ lo ya‸ la ve teˇ gʼaˇ 

31Mvuhˇ naw ma hkʼoˆ lo ya‸ la ve teˇ gʼaˇ lehˬ, hkʼa peu-eˬ awˬ hkʼoˆ uiˍ 
shehˍ hpaˇ hpeh‸ ve yoˬ. Miˬguiˬ hkʼoˆ ve chaw teˇ gʼaˇ lehˬ, miˬguiˬ hta‸ caˉ 
da‸ leh, miˬguiˬ ve awˬ lawn ceh kʼoˆ ve yoˬ. Mvuhˇ naw ma hkʼoˆ lo ya‸ la 
ve teˇ gʼaˇ lehˬ, hkʼa peu-eˬ awˬ hkʼoˆ uiˍ shehˍ hpaˇ hpeh‸ ve yoˬ. 
32Yawˇ gʼa mawˬ gʼa kaˇ ve awˬ ceuˬ teˇ hpaˍ awˬ lawn shaˉ hkiˆ hkanˍ ve yoˬ. 
Ya‸ hkʼaˇ, yawˇ shaˉ hkiˆ hkanˍ ve hta‸ chaw teˇ gʼaˇ ka‸ maˇ ha‸ yuˬ. 
33Yawˇ shaˉ hkiˆ hkanˍ ve hta‸ ha‸ yuˬ ve chaw teˇ gʼaˇ lehˬ, Gʼuiˬsha lehˬ 
hteˇ ve cawˇ ve yoˬ teh‸ yinˉ tcuhˉ taˍ ve yoˬ. 
34Gʼuiˬsha peu laˇ ve teˇ gʼaˇ lehˬ, Gʼuiˬsha ve tawˇ hkawˇ hta‸ yaw ve yoˬ. 
Awˬ lawn kʼo, Gʼuiˬsha lehˬ Awˬ ha hpu piˇ ve teˇ yanˇ, maˇ kawˬ maˇ tehˆ nyi 
leh piˇ ve yoˬ. 
35Awˬ pa lehˬ, Yaˇ hpu hta‸ ha‸ leh, awˬ ceuˬ hkʼa peu-eˬ yawˇ la‸ hkʼaw lo 
chiˇ a‸ piˇ peuˬ. 
36Yaˇ hpu hta‸ yonˍ ve chaw lehˬ, co ti‸ ha ti‸ cawˬ ve yoˬ. Yaˇ hpu hta‸ maˇ 
ha‸ yuˬ ve chaw lehˬ, co ti‸ ha ti‸ hta‸ maˇ gʼa mawˬ. Yawˇ awˬ hkʼoˆ hta‸ 
Gʼuiˬsha nyi ma zuhˆ ve teˇ ceuˬ cawˬ taˍ ve yoˬ. 

Yoˇhanˬ li‸ 4 

Yeˍsuˆ Saˍmaˍriˆ yaˇ miˇ hta‸ maˍ piˇ ve 

1Jawˇmawˇ Yeˍsuˆ shu hta‸ yawˇ ve awˬ la‸ gʼawˇ hpeh‸ la piˇ leh baˆtiˆsaˬ 
piˇ ve lehˬ, Yoˇhanˬ shu hta‸ awˬ la‸ gʼawˇ hpeh‸ la piˇ leh baˆtiˆsaˬ piˇ ve a‸ 
kehˉ maˇ ve hta‸ Hpaˍriˍsehˇ hui gʼa kaˇ ve yoˬ. 
2(Ya‸ hkʼaˇ, Yeˍsuˆ awˬ to shu hta‸ baˆtiˆsaˬ piˇ ve maˇ heˆ. Yawˇ ve awˬ la‸ 
gʼawˇ hui ceh tiˉ piˇ ve yoˬ.) 

3Hpaˍriˍsehˇ hui gʼa kaˇ peuˬ teh‸ Jawˇmawˇ Yeˍsuˆ gʼa shiˍ ve teˇ yanˇ, Yuˇda
‸ mvuhˇmiˬ lo yawˇ tawˆ kʼai leh, Gaˍliˍlehˇ mvuhˇmiˬ lo teˇ pawˆ kʼaw‸ kʼai 
ve yoˬ. 
4Yawˇ lehˬ Saˍmaˍriˆ mvuhˇmiˬ hta‸ gʼa hpanˍ kʼai cawˇ ve yoˬ. 
5Hkʼe te leh, Saˍmaˍriˆ mvuhˇmiˬ awˬ hkʼaw lo cawˬ ve Suˇhkaˍ meh ve venˇ 
teˇ venˇ lo yawˇ gaˬ ve yoˬ. Venˇ oˇ ve lehˬ, Yaˍkoˆ yawˇ ve yaˇ paˍ Yoˇseh‸ 
hta‸ piˇ taˉ ve miˬguiˬ teˇ peˆ hta‸ neˇ ve yoˬ. 
6Oˇ kaˬ lo Yaˍkoˆ ve nanˬ bawˍ cawˬ ve yoˬ. Yeˍsuˆ ya‸ kʼaw toˇ heuˬ ve pa 
taw, nanˬ bawˍ awˬ paˇ lo mui taˍ ve yoˬ. Awˬ yanˇ oˇ ve lehˬ, mvuhˇ law‸ 
kʼaw tcuhˆ teˇ yanˇ hpeh‸ ve yoˬ. 
7Saˍmaˍriˆ yaˇ miˇ teˇ gʼaˇ iˉ kaˆ ca hkʼo la ve yoˬ. Yeˍsuˆ lehˬ, Ngaˬ hta‸ iˉ kaˆ 
a ciˉ taw laˇ-oˆ teh‸ yawˇ hta‸ kʼoˆ piˇ ve yoˬ. 
8Oˇ ve teˇ hkui yawˇ ve awˬ la‸ gʼawˇ teˇ hpaˍ lehˬ, venˇ hkʼaw lo caˇ tuˬ ca 
vuiˬ kʼai peuˬ. 
9Saˍmaˍriˆ yaˇ miˇ kʼaw‸ kʼoˆ ve, Nawˬ Yuˇda‸ chaw hpeh‸ ve ka‸, aˬ hto‸ ma 
te ngaˬ Saˍmaˍriˆ yaˇ miˇ geh iˉ kaˆ lawˬ dawˬ ve le teh‸ yawˇ hta‸ kʼoˆ piˇ ve 
yoˬ. Awˬ lawn kʼo, Yuˇda‸ chaw leh Saˍmaˍriˆ chaw hui awˬ chawˇ maˇ te da‸ 
ve pa taw chi hkʼe kʼoˆ ve yoˬ. 
10Yeˍsuˆ kʼaw‸ kʼoˆ ve, Gʼuiˬsha piˇ ve la‸ shawnˍ hta‸ maˇ kʼoˆ, Ngaˬ hta‸ iˉ 
kaˆ a ciˉ taw laˇ-oˆ teh‸ nawˬ hta‸ kʼoˆ laˇ ve chaw hta‸ maˇ kʼoˆ, nawˬ shiˍ ve 
hkʼe kʼo, nawˬ yawˇ geh lawˬ tuˬ yoˬ. Yawˇ htawˇ nawˬ hta‸ co ha te‸ piˇ lawˬ 
ve iˉ kaˆ taw laˇ tuˬ yoˬ teh‸, yawˇ hta‸ kʼoˆ piˇ ve yoˬ. 
11Yaˇ miˇ oˇ ve kʼaw‸ kʼoˆ ve, Jawˇmawˇ-oˬ, nawˬ iˉ kaˆ nyiˉ tuˬ te‸ chiˉ ka‸ 
maˇ cawˬ. Nanˬbawˍ chi naˉ jaˇ ve yoˬ. Co ha te‸ piˇ lawˬ ve iˉ kaˆ hta‸ nawˬ 
hkʼaˬ lo gʼa tuˬ le. 
12Ngaˬ hui ve awˬ pa Yaˍkoˆ lehˬ, nanˬ bawˍ chi ngaˬ hui hta‸ pe‸ laˇ ve yoˬ. 
Yawˇ awˬ to ka‸, yawˇ ve awˬ yaˇ awˬ duˬ teˇ hpaˍ ka‸, yawˇ ve ceˇ caˬ teˇ 
hpaˍ ka‸, nanˬ bawˍ chi hta‸ dawˬ ve yoˬ. Nawˬ lehˬ yawˇ a‸ kehˉ uiˍ ve leh 
laˇ teh‸, yawˇ hta‸ kʼoˆ piˇ ve yoˬ. 

13Yeˍsuˆ kʼaw‸ kʼoˆ ve, Iˉ kaˆ chi hta‸ hkʼa dawˬ ve chaw lehˬ, iˉ kaˆ kʼaw‸ 
shiˉ tuˬ yoˬ. 
14Ya‸ hkʼaˇ, ngaˬ piˇ ve iˉ kaˆ hta‸ hkʼa dawˬ ve chaw lehˬ, hkʼaˬ htaˆ ka‸ iˉ 
kaˆ maˇ kʼaw‸ shiˉ. Ngaˬ yawˇ hta‸ piˇ ve iˉ kaˆ lehˬ, yawˇ awˬ hkʼaw lo co ti‸ 
ha ti‸ awˬ pon tawˆ la chehˇ ve gʼuiˬ tuˇ hpeh‸ tuˬ yoˬ teh‸, yawˇ hta‸ kʼoˆ piˇ 
ve yoˬ. 
15Yaˇ miˇ kʼaw‸ kʼoˆ ve, Jawˇmawˇ-oˬ, ngaˬ iˉ kaˆ maˇ gʼa kʼaw‸ shiˉ tuˬ leh, 
choˬ kaˬ lo iˉ kaˆ maˇ gʼa kʼaw‸ hkʼo la tuˬ, iˉ kaˆ oˇ ve teˇ ceuˬ ngaˬ hta‸ a ciˉ 
pe‸ laˇ-oˆ teh‸, yawˇ hta‸ kʼoˆ piˇ ve yoˬ. 
16Yeˍsuˆ lehˬ, Nawˬ ve awˬ hpawˇ hta‸ ca kuˬ leh choˬ kaˬ kʼaw‸ laˬ-o‸ teh‸ 
yawˇ hta‸ kʼoˆ piˇ ve teˇ yanˇ, 
17Ngaˬ awˬ hpawˇ maˇ cawˬ teh‸, yaˇ miˇ oˇ ve yawˇ hta‸ kʼaw‸ kʼoˆ piˇ ve 
yoˬ. Yeˍsuˆ kʼaw‸ kʼoˆ ve, Nawˬ awˬ hpawˇ maˇ cawˬ teh‸ nawˬ kʼoˆ ve lehˬ 
cawˇ ve yoˬ. 
18Awˬ lawn kʼo, nawˬ awˬ hpawˇ ngaˇ gʼaˇ cawˬ jaw peuˬ leh, chi beu‸ nawˬ 
geh chehˇ taˍ ve teˇ gʼaˇ lehˬ nawˬ ve awˬ hpawˇ maˇ heˆ. Nawˬ chi hkʼe kʼoˆ 
ve lehˬ, cawˇ jaˇ ve yoˬ teh‸ yawˇ hta‸ kʼoˆ piˇ ve yoˬ. 
19Yaˇ miˇ oˇ ve kʼaw‸ kʼoˆ ve, Jawˇmawˇ-oˬ, nawˬ lehˬ Gʼuiˬsha ve tcuh kaˍ paˍ 
hpeh‸ ve yoˬ teh‸ ngaˬ shiˍ ve yoˬ. 
20Ngaˬ hui ve awˬ puˍ awˬ pi teˇ hpaˍ lehˬ, hkʼaw pui chi awˬ hkʼoˆ lo oˉ kʼoˍ 
pui ve yoˬ. Ya‸ hkʼaˇ, Yeˍruˆsaˍlehnˍ venˇ awˬ hkʼaw lo ceh tiˉ oˉ kʼoˍ gʼa pui 
tuˬ nawˬ hui kʼoˆ ve yoˬ teh‸ yawˇ hta‸ kʼoˆ piˇ ve yoˬ. 
21Yeˍsuˆ kʼoˆ ve, Yaˇ miˇ-oˬ, ngaˬ kʼoˆ ve tawˇ hkawˇ hta‸ yonˍ-o‸, Hkʼaw pui 
chi teˇ shiˍ awˬ hkʼoˆ lo maˇ kʼoˆ, Yeˍruˆsaˍlehnˍ venˇ awˬ hkʼaw lo htawˇ maˇ 
kʼoˆ, Awˬ pa hta‸ nawˬ hui oˉ kʼoˍ maˇ gʼa ca kʼaw‸ pui tuˬ ve awˬ yanˇ gaˬ la 
paˇ neˇ ve yoˬ. 
22Nawˬ hui lehˬ, nawˬ hui maˇ shiˍ ve hta‸ oˉ kʼoˍ pui ve yoˬ. Ngaˬ hui lehˬ, 
ngaˬ hui shiˍ taˍ ve hta‸ oˉ kʼoˍ pui ve yoˬ. Awˬ lawn kʼo, htaiˍ hkʼaw‸ ve teˇ 
ceuˬ lehˬ, Yuˇda‸ chaw hui awˬ hkʼaw lo tawˆ la ve yoˬ. 

23Awˬ tehˬ awˬ na oˉ kʼoˍ pui ve chaw teˇ hpaˍ lehˬ, nyi ma awˬ hkʼaw leh hteˇ 
ve cawˇ ve awˬ hkʼaw lo Awˬ pa hta‸ oˉ kʼoˍ gʼa pui tuˬ ve awˬ yanˇ gaˬ la 
chehˇ leh, chi beu‸ ka‸ gaˬ la peuˬ. Awˬ lawn kʼo, Awˬ pa lehˬ yawˇ hta‸ oˉ 
kʼoˍ pui tuˬ oˇ hkʼe ve chaw teˇ hpaˍ hta‸ heuˆ gaˇ ve yoˬ. 
24Gʼuiˬsha lehˬ awˬ ha hpeh‸ ve yoˬ. Yawˇ hta‸ oˉ kʼoˍ pui ve chaw hui lehˬ, 
nyi ma awˬ hkʼaw leh hteˇ ve cawˇ ve awˬ hkʼaw lo oˉ kʼoˍ gʼa pui ve yoˬ teh‸ 
kʼoˆ piˇ ve yoˬ. 
25Yaˇ miˇ kʼaw‸ kʼoˆ ve, Meˍsiˉya‸ laˬ tuˬ ve hta‸ ngaˬ shiˍ ve yoˬ. Yawˇ gaˬ la 
ve teˇ yanˇ, yawˇ ngaˬ hui hta‸ teˇ ceuˬ le le kʼoˆ maˍ laˇ tuˬ yoˬ teh‸, yawˇ 
hta‸ kʼoˆ piˇ ve yoˬ. (Meˍsiˉya‸ teh‸ kʼoˆ ve lehˬ, Hkri‸ teh‸ kʼoˆ ve yoˬ.) 
26Yeˍsuˆ kʼaw‸ kʼoˆ ve, Nawˬ hta‸ tawˇ yaw chehˇ ve ngaˬ lehˬ, yawˇ yoˬ teh‸ 
yaˇ miˇ hta‸ kʼoˆ piˇ ve yoˬ. 
27Oˇ ve teˇ hkui yawˇ ve awˬ la‸ gʼawˇ teˇ hpaˍ kʼaw‸ gaˬ la leh, yaˇ miˇ geh 
yawˇ tawˇ yaw chehˇ ve hta‸ yawˇ hui anˇ ve yoˬ. Ya‸ hkʼaˇ, Nawˬ aˬ hto‸ ma 
heuˆ gaˇ ve le. Aˬ hto‸ ma te yawˇ geh nawˬ tawˇ yaw chehˇ ve le teh‸, teˇ 
gʼaˇ ka‸ maˇ na nyi. 
28Yaˇ miˇ oˇ ve lehˬ, yawˇ ve iˉ kaˆ mu‸ hkʼu hta‸ teh taˉ leh, venˇ awˬ hkʼaw 
lo kʼo‸-e leh venˇ yaˇ teˇ hpaˍ hta‸ kʼoˆ piˇ ve, 
29Ngaˬ hkʼa te jaw ve awˬ lawn hkʼa peu-eˬ ngaˬ hta‸ hto laˇ ve chaw teˇ gʼaˇ 
hta‸ ca nyi la-o. Yawˇ lehˬ Hkri‸ hpeh‸ ve leh naˍ teh‸ kʼoˆ piˇ ve yoˬ. 
30Yawˇ hui venˇ hkʼaw tawˆ kʼai leh Yeˍsuˆ geh laˬ ve yoˬ. 
31Awˬ yanˇ oˇ ve awˬ hkʼaw lo awˬ la‸ gʼawˇ teˇ hpaˍ kʼoˆ ve, Raˍbiˆ-oˬ, caˇ tuˬ 
a ciˉ caˇ-oˆ teh‸, yawˇ hta‸ lawˬ hkawˉ ve yoˬ. 
32Yawˇ lehˬ, Nawˬ hui maˇ shiˍ ve caˇ tuˬ ngaˬ geh cawˬ ve yoˬ teh‸, yawˇ hui 
hta‸ kʼoˆ piˇ ve yoˬ. 
33Hkʼe te leh, awˬ la‸ gʼawˇ teˇ hpaˍ kʼoˆ ve, Chaw teˇ gʼaˇ gʼaˇ yawˇ hta‸ caˇ 
tuˬ laˬ caˍ piˇ leh naˍ teh‸, teˇ gʼaˇ leh teˇ gʼaˇ na da‸ ve yoˬ. 

34Yeˍsuˆ kʼaw‸ kʼoˆ ve, Ngaˬ hta‸ peu laˇ shehˍ hpaˇ ve a loˍ hta‸ te leh, yawˇ 
ve kanˉ hta‸ te peuˬ tuˬ ve lehˬ, ngaˬ ve caˇ tuˬ hpeh‸ ve yoˬ. 
35Ha pa awˍ lehˇ gaˬ kʼo, caˬ gʼeu‸ ve awˬ yanˇ gaˬ tuˬ yoˬ teh‸ nawˬ hui kʼoˆ 
ve maˇ heˆ laˇ. Ngaˬ nawˬ hui hta‸ kʼoˆ laˇ ve, heh teˇ hpaˍ hta‸ chiˇ nyi-o. 
Chi beuˬ ka‸ caˬ gʼeu‸ tuˬ caˬ meh la leh shiˉ-ehˍ hpeh‸ la peuˬ. 
36Caˬ gʼeu‸ shehˍ hpaˇ lehˬ, gʼaˇ hpfuhˇ gʼa leh, co ti‸ ha ti‸ awˬ pon awˬ shiˍ 
shaw keu ve yoˬ. Hkʼe te leh, ti shehˍ hpaˇ leh gʼeu‸ shehˍ hpaˇ teˇ geh gʼa ha 
lehˬ tuˬ yoˬ. 
37Teˇ gʼaˇ ti leh teˇ gʼaˇ gʼeu‸ ve yoˬ teh‸ kʼoˆ ve tawˇ teˇ hkawˇ lehˬ, chi hta‸ 
cawˇ da‸ jaˇ ve yoˬ. 
38Nawˬ hui kanˉ maˇ te kuiˬ lo ngaˬ nawˬ hui hta‸ caˬ ca gʼeu‸ tcuh ve yoˬ. 
Shu kanˉ te taˍ leh, yawˇ hui te taˍ ve kanˉ awˬ hkʼaw lo nawˬ hui lo‸-e peuˬ 
teh‸, yawˇ hui hta‸ kʼoˆ piˇ ve yoˬ. 
39Venˇ oˇ ve awˬ hkʼaw lo chehˇ ve Saˍmaˍriˆ chaw laiˉ gʼaˇ Yeˍsuˆ hta‸ yonˍ ve 
yoˬ. Awˬ lawn kʼo, yaˇ miˇ oˇ ve lehˬ, Ngaˬ hkʼa te jaw ve awˬ lawn hkʼa peu-
eˬ yawˇ ngaˬ hta‸ hto laˇ ve yoˬ teh‸, shaˉ hkiˆ hkanˍ ve hta‸ pa taw yoˬ. 
40Hkʼe te leh, Saˍmaˍriˆ chaw teˇ hpaˍ yawˇ geh gaˬ la htaˇ, yawˇ hui geh chehˇ 
tuˬ yawˇ hta‸ lawˬ hkawˉ ve pa taw, yawˇ oˇ kaˬ lo nyiˇ nyi chehˇ ve yoˬ. 
41Yawˇ ve tawˇ hkawˇ hta‸ pa taw awˬ kaˍ awˬ nu chaw laiˉ gʼaˇ htawˇ yonˍ 
ve yoˬ. 
42Yawˇ hui lehˬ yaˇ miˇ oˇ ve hta‸ kʼoˆ piˇ ve, Nawˬ ve tawˇ hkawˇ hta‸ pa taw 
ceh ngaˬ hui yonˍ ve maˇ heˆ. Ngaˬ hui awˬ to yawˇ ve tawˇ hkawˇ hta‸ gʼa 
kaˇ leh, chaw chi lehˬ miˬguiˬ yaˇ hui ve Htaiˍ hkʼaw‸ paˍ awˬ tehˬ awˬ na 
hpeh‸ ve hta‸ ngaˬ hui shiˍ ve yoˬ teh‸ kʼoˆ ve yoˬ. 

Jawˇmawˇ ve yaˇ paˍ hta‸ Yeˍsuˆ gu na-e piˇ ve 

43Yeˍsuˆ oˇ kaˬ lo nyiˇ nyi chehˇ peuˬ hkʼaw‸ nawˉ, Gaˍliˍlehˇ mvuhˇmiˬ lo kʼai 
ve yoˬ. 

44Awˬ lawn kʼo, Gʼuiˬsha ve tcuh kaˍ paˍ lehˬ, a shu yawˇ ve mvuhˇmiˬ awˬ 
hkʼaw lo awˬ me‸ awˬ hponˇ maˇ cawˬ teh‸, Yeˍsuˆ yawˇ awˬ to shaˉ hkiˆ 
hkanˍ ve yoˬ. 
45Hkʼe te leh, yawˇ Gaˍliˍlehˇ mvuhˇmiˬ lo gaˬ ve teˇ yanˇ, Gaˍliˍlehˇ chaw teˇ 
hpaˍ yawˇ hta‸ ha‸ yuˬ ve yoˬ. Awˬ lawn kʼo, chaw oˇ ve teˇ hpaˍ lehˬ, 
Yeˍruˆsaˍlehnˍ venˇ lo pawehˇ awˬ hkʼaw kʼai leh, pawehˇ oˇ ve awˬ hkʼaw lo 
yawˇ hkʼa te ve teˇ hpaˍ hta‸ gʼa mawˬ peuˬ ve pa taw yoˬ. 
46Hkʼe te leh, iˉ kaˆ hta‸ a pehˉ meuˇ gʼuiˬ hpeh‸ la piˇ lawˬ ve teˇ kaˬ, 
Gaˍliˍlehˇ mvuhˇmiˬ Kaˍnaˆ hkʼaˆ hkʼaw lo yawˇ teˇ pawˆ kʼaw‸ gaˬ ve yoˬ. Oˇ 
htaˇ, Kaˍpeˍneˍonˍ venˇ awˬ hkʼaw lo chehˇ ve jawˇmawˇ teˇ gʼaˇ ve yaˇ paˍ 
naˬ chehˇ ve yoˬ. 
47Yeˍsuˆ lehˬ, Yuˇda‸ mvuhˇmiˬ lo tu leh Gaˍliˍlehˇ mvuhˇmiˬ lo gaˬ la ve awˬ 
lawn hta‸ jawˇmawˇ oˇ ve gʼa kaˇ htaˇ, yawˇ ve yaˇ paˍ suh la paˇ neˇ ve pa 
taw, Yeˍsuˆ laˬ leh yawˇ hta‸ gu na-e piˇ tuˬ, yawˇ Yeˍsuˆ hta‸ ca lawˬ hkawˉ 
ve yoˬ. 
48Hkʼe te leh Yeˍsuˆ kʼoˆ ve, Nawˬ hui awˬ heˆ leh anˇ tuˬ teˇ hpaˍ hta‸ maˇ gʼa 
mawˬ ve kʼo, nawˬ hui te‸ chiˉ maˇ yonˍ teh‸ yawˇ hta‸ kʼoˆ piˇ ve yoˬ. 
49Jawˇmawˇ-oˬ, ngaˬ ve yaˇ maˇ suh sheˍ htaˇ a ciˉ laˬ-o‸ teh‸, jawˇmawˇ oˇ ve 
yawˇ hta‸ kʼoˆ piˇ ve yoˬ. 
50Yeˍsuˆ kʼoˆ ve, Kʼo‸-e loˬ. Nawˬ ve yaˇ pa na-e la peuˬ teh‸ yawˇ hta‸ kʼoˆ piˇ 
ve yoˬ. Jawˇmawˇ oˇ ve lehˬ, Yeˍsuˆ kʼoˆ piˇ ve tawˇ hkawˇ hta‸ yonˍ leh kʼo‸-
e ve yoˬ. 
51Yawˇ kʼo‸-e chehˇ ve teˇ yanˇ, yawˇ ve awˬ ceˬ teˇ hpaˍ yawˇ hta‸ ca ha‸ la 
leh, Nawˬ ve yaˇ paˍ na-e la peuˬ teh‸ yawˇ hta‸ hto piˇ ve yoˬ. 
52Hkʼe te leh, Yawˇ hkʼaˬ ve teˇ yanˇ tanˬ na-e la ve le teh‸ na nyi ve teˇ yanˇ, 
Aˉ nyi mvuhˇ hpeu‸ hpawˇ teˇ naˍ riˍ htaˇ, yawˇ kaˆ naˬ ve na-e la ve yoˬ teh‸, 
yawˇ hui yawˇ hta‸ kʼoˆ piˇ ve yoˬ. 



2768 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

53Awˬ yanˇ oˇ ve lehˬ, Nawˬ ve yaˇ paˍ na-e la peuˬ teh‸, Yeˍsuˆ yawˇ hta‸ kʼoˆ 
piˇ ve awˬ yanˇ hta‸ cawˇ ve yoˬ teh‸ awˬ pa shiˍ leh, yawˇ awˬ to ka‸ yehˬ 
yaˇ kʼa yaˇ hkʼa peu-eˬ ka‸ Yeˍsuˆ hta‸ yonˍ la ve yoˬ. 
54Awˬ heˆ chi lehˬ, Yeˍsuˆ Yuˇda‸ mvuhˇmiˬ lo tu leh Gaˍliˍlehˇ mvuhˇmiˬ lo 
gaˬ la peuˬ hkʼaw‸ nawˉ, yawˇ te ve awˬ heˆ nyiˇ ceuˬ teˇ ceuˬ hpeh‸ ve yoˬ. 

Yoˇhanˬ li‸ 5 

Gʼuiˬ po paˇ lo chaw naˬ teˇ gʼaˇ hta‸ gu na-e piˇ ve 

1Oˇ ve awˬ hkʼaw‸ nawˉ, Yuˇda‸ chaw hui pawehˇ te ve awˬ yanˇ gaˬ la leh, 
Yeˍsuˆ Yeˍruˆsaˍlehnˍ venˇ lo taˆ-e ve yoˬ. 
2Yeˍruˆsaˍlehnˍ venˇ awˬ hkʼaw, yawˬ taˍ meu‸ hpe‸ awˬ paˇ lo, Heˍbrehˇ 
hkawˇ Beˍteˍsaˍdaˆ teh‸ kʼoˆ ve gʼuiˬ po teˇ maˬ cawˬ ve yoˬ. Gʼuiˬ po oˇ ve 
awˬ jaˇ lo aˉ po kʼo ngaˇ maˬ cawˬ ve yoˬ. 
3Aˉ po kʼo oˇ ve teˇ hpaˍ awˬ hkʼaw lo naˬ ve chaw, mehˆ cuˉ ve chaw, hkui luˬ 
ve chaw leh hkui sheh la‸ sheh suh ve chaw maˇ maˇ zuh‸ chehˇ taˍ ve yoˬ. 
5Shehˆ chi hiˉ hkʼaw‸ hkʼa gaˬ naˬ ve chaw teˇ gʼaˇ lehˬ, oˇ kaˬ lo chehˇ taˍ ve 
yoˬ. 
6Yeˍsuˆ lehˬ, chaw oˇ ve hta‸ gʼa mawˬ leh, yawˇ naˬ maw jaˇ peuˬ ve hta‸ gʼa 
shiˍ ve teˇ yanˇ, Nawˬ chehˇ sha la gaˇ laˇ teh‸, yawˇ hta‸ na nyi ve yoˬ. 
7Chaw naˬ oˇ ve teˇ gʼaˇ kʼoˆ ve, Jawˇmawˇ-oˬ, iˉ kaˆ hiˆ la ve teˇ yanˇ, gʼuiˬ po 
awˬ hkʼaw lo ngaˬ hta‸ yuˬ keu laˇ tuˬ ve chaw maˇ cawˬ. Ngaˬ ya‸-e chehˇ ve 
teˇ yanˇ, awˬ kaˍ awˬ nu chaw teˇ gʼaˇ ngaˬ awˬ gʼuˇ suhˍ lo‸-e ve yoˬ teh‸, 
yawˇ hta‸ kʼoˆ piˇ ve yoˬ. 
8Yeˍsuˆ kʼoˆ ve, Tu loˬ. Nawˬ ve zuh‸ hpui hta‸ yuˬ leh kʼai-o teh‸, yawˇ hta‸ 
kʼoˆ piˇ ve yoˬ. 
9Chaw oˇ ve teˇ gʼaˇ lehˬ, teˇ cawˬ haˉ na-e la leh, yawˇ ve zuh‸ hpui hta‸ yuˬ 
leh kʼai ve yoˬ. 

10Oˇ ve teˇ nyi lehˬ, shinˉ nyi hpeh‸ ve yoˬ. Hkʼe te leh, na-e la ve chaw oˇ ve 
teˇ gʼaˇ hta‸ Yuˇda‸ chaw teˇ hpaˍ kʼoˆ piˇ ve, Ya‸ nyi lehˬ shinˉ nyi yoˬ. Nawˬ 
ve zuh‸ hpui hta‸ yuˬ kʼai ve lehˬ maˇ cawˇ teh‸ kʼoˆ ve yoˬ. 
11Oˇ htaˇ yawˇ kʼoˆ ve, Ngaˬ hta‸ gu na-e laˇ ve chaw teˇ gʼaˇ lehˬ, Nawˬ ve 
zuh‸ hpui hta‸ yuˬ leh kʼai-o teh‸ ngaˬ hta‸ kʼoˆ laˇ ve yoˬ teh‸, yawˇ hui hta
‸ kʼoˆ piˇ ve yoˬ. 
12Yawˇ hui kʼaw‸ kʼoˆ ve, Nawˬ ve zuh‸ hpui hta‸ yuˬ leh kʼai-o teh‸ kʼoˆ laˇ 
ve chaw a shu le teh‸ yawˇ hta‸ na nyi ve yoˬ. 
13Na-e la ve chaw oˇ ve teˇ gʼaˇ lehˬ, yawˇ hta‸ gu na-e laˇ ve chaw teˇ gʼaˇ a 
shu leh naˍ maˇ shiˍ. Awˬ lawn kʼo, oˇ kaˬ lo chaw chehˇ maˇ jaˇ ve pa taw, 
Yeˍsuˆ tawˆ kʼai peuˬ. 
14Oˇ ve awˬ hkʼaw‸ nawˉ, bon yehˬ lonˉ awˬ hkʼaw lo Yeˍsuˆ yawˇ hta‸ gʼa 
mawˬ htaˇ, Nawˬ chehˇ sha la peuˬ. Chi a‸ kehˉ leuˉ leh tu‸ ve hkanˍ ve hta‸ 
nawˬ maˇ gʼa hkanˍ tuˬ, venˇbaˆ taˇ kʼaw‸ te teh‸, yawˇ hta‸ kʼoˆ piˇ ve yoˬ. 
15Chaw oˇ ve teˇ gʼaˇ kʼai leh, Ngaˬ hta‸ gu na-e laˇ ve chaw teˇ gʼaˇ lehˬ 
Yeˍsuˆ yoˬ teh‸, Yuˇda‸ chaw hui hta‸ ca hto piˇ ve yoˬ. 
16Shinˉ nyi teˇ nyi htaˇ Yeˍsuˆ oˇ hkʼe te ve pa taw, Yuˇda‸ chaw teˇ hpaˍ yawˇ 
hta‸ fawˉ mehˍ ve yoˬ. 
17Oˇ htaˇ Yeˍsuˆ kʼoˆ ve, Ngaˬ Awˬ pa lehˬ, chi beu‸ hkʼa gaˬ kanˉ te chehˇ ve 
yoˬ. Ngaˬ htawˇ kanˉ te chehˇ ve yoˬ teh‸, yawˇ hui hta‸ kʼaw‸ kʼoˆ piˇ ve yoˬ. 
18Hkʼe te leh, yawˇ shinˉ nyi hta‸ te luˬ ve awˬ hkʼoˆ ka‸ Gʼuiˬsha hta‸ yawˇ 
ve Awˬ pa teh‸ kʼoˆ leh, yawˇ awˬ to hta‸ Gʼuiˬsha hkʼa shuˍ shuˍ taˍ ve pa 
taw, Yuˇda‸ chaw teˇ hpaˍ yawˇ hta‸ hkʼaˬ hkʼe te leh gʼa tiˇ pehˍ tuˬ leuˉ leh 
ca ve yoˬ. 

Yaˇ hpu lehˬ, kanˇ paˆ cawˬ ve awˬ lawn 

19Yeˍsuˆ kʼoˆ ve, Ngaˬ nawˬ hui hta‸ awˬ tehˬ awˬ na kʼoˆ laˇ ve, Yaˇ hpu lehˬ 
yawˇ hkʼaˇ yawˇ a loˍ cawˇ ve hkʼe te‸ chiˉ ka‸ te maˇ gʼa. Awˬ pa te chehˇ ve 
hta‸ gʼa mawˬ ve hkʼe ceh tiˉ yawˇ te ve yoˬ. Awˬ pa hkʼa te ve teˇ ceuˬ le le 
hta‸ Yaˇ hpu htawˇ te ve yoˬ. 

20Awˬ pa lehˬ, Yaˇ hpu hta‸ ha‸ leh, yawˇ awˬ to hkʼa te ve hkʼa peu-eˬ Yaˇ 
hpu hta‸ maˍ piˇ ve yoˬ. Nawˬ hui gʼa anˇ jaˇ tuˬ, chi teˇ hpaˍ a‸ kehˉ uiˍ ve 
kanˉ teˇ hpaˍ htawˇ Yaˇ hpu hta‸ yawˇ hpeu‸ maˍ piˇ tuˬ yoˬ. 
21Awˬ lawn kʼo, Awˬ pa lehˬ suh taˍ ve chaw teˇ hpaˍ hta‸ kʼaw‸ te‸ tu la piˇ 
lawˬ ve hkʼe, Yaˇ hpu htawˇ yawˇ te‸ la piˇ gaˇ ve chaw teˇ hpaˍ hta‸ te‸ la 
piˇ lawˬ ve yoˬ. 
22Chaw hkʼa peu-eˬ Awˬ pa hta‸ yawˆ yan ve hkʼe Yaˇ hpu hta‸ htawˇ yawˆ 
yan tuˬ, Awˬ pa lehˬ chaw teˇ gʼaˇ hta‸ ka‸ suhˉ maˇ jehˬ. Suhˉ jehˬ tuˬ hkʼa 
peu-eˬ Yaˇ hpu hta‸ chiˇ a‸ piˇ peuˬ. 
23Yaˇ hpu hta‸ maˇ yawˆ yan ve chaw lehˬ, yawˇ hta‸ peu laˇ shehˍ hpaˇ, Awˬ 
pa hta‸ htawˇ maˇ yawˆ yan ve yoˬ. 
24Ngaˬ nawˬ hui hta‸ awˬ tehˬ awˬ na kʼoˆ laˇ ve, ngaˬ ve tawˇ hkawˇ hta‸ na 
yuˬ leh, ngaˬ hta‸ peu laˇ shehˍ hpaˇ hta‸ yonˍ ve chaw teˇ gʼaˇ lehˬ, co ti‸ ha 
ti‸ cawˬ taˍ peuˬ. Suhˉ jehˬ ve hta‸ yawˇ maˇ gʼa hkanˍ. Suh ve awˬ hkʼaw lo 
yawˇ ponˬ tawˆ-e leh, te‸ ve awˬ hkʼaw lo gʼa lo‸-e peuˬ. 
25Ngaˬ nawˬ hui hta‸ awˬ tehˬ awˬ na kʼoˆ laˇ ve, suh taˍ ve chaw teˇ hpaˍ 
lehˬ, Gʼuiˬsha ve Yaˇ hpu ve tawˇ hkawˇ hta‸ gʼa kaˇ tuˬ awˬ yanˇ gaˬ la chehˇ 
leh, chi beu‸ ka‸ gaˬ la peuˬ. Gʼa kaˇ ve chaw hui htawˇ co ha gʼa te‸ tuˬ yoˬ. 
26Awˬ lawn kʼo, Awˬ pa awˬ hkʼaw lo co ha te‸ ve teˇ ceuˬ cawˬ ve hkʼa shuˍ 
shuˍ, Yaˇ hpu awˬ hkʼaw lo htawˇ co ha te‸ ve teˇ ceuˬ cawˬ tuˬ Awˬ pa a 
hkaw-anˬ piˇ ve yoˬ. 
27Chi hkʼoˆ ka‸, yawˇ lehˬ chaw yaˇ ve Yaˇ hpu hpeh‸ ve pa taw, suhˉ jehˬ tuˬ 
ve kanˇ paˆ htawˇ yawˇ hta‸ piˇ taˍ ve yoˬ. 
28Awˬ lawn chi hta‸ taˇ anˇ. Awˬ lawn kʼo, tuˍ hpfuh awˬ hkʼaw lo chehˇ ve 
chaw hkʼa peu-eˬ lehˬ, yawˇ ve tawˇ hkawˇ hta‸ gʼa kaˇ leh tawˆ la tuˬ ve awˬ 
yanˇ gaˬ la tuˬ yoˬ. 
29Da‸ ve hta‸ te ve chaw teˇ hpaˍ lehˬ, co ha te‸ ve awˬ pon kʼaw‸ te‸ tu la 
tuˬ yoˬ. Haiˬ ve hta‸ te ve chaw teˇ hpaˍ lehˬ, suhˉ jehˬ tuˬ awˬ pon kʼaw‸ te‸ 
tu la tuˬ yoˬ. 

Yeˍsuˆ awˬ lawn shaˉ hkiˆ hkanˍ ve chaw teˇ hpaˍ 

30Ngaˬ lehˬ, ngaˬ hkʼaˇ ngaˬ ngaˬ a loˍ cawˇ ve hkʼe te‸ chiˉ ka‸ te maˇ gʼa. 
Ngaˬ gʼa kaˇ ve hkʼe ceh ngaˬ suhˉ jehˬ ve yoˬ. Ngaˬ suhˉ jehˬ ve lehˬ cawˇ ve 
yoˬ. Awˬ lawn kʼo, ngaˬ ve a loˍ hta‸ ngaˬ maˇ te. Ngaˬ hta‸ peu laˇ shehˍ 
hpaˇ ve a loˍ hta‸ ceh tiˉ ngaˬ te ve yoˬ. 
31Ngaˬ lehˬ, ngaˬ awˬ to awˬ lawn shaˉ hkiˆ hkanˍ ve kʼo, ngaˬ ve shaˉ hkiˆ lehˬ 
maˇ cawˇ. 
32Ngaˬ ve awˬ lawn hta‸ shaˉ hkiˆ hkanˍ shehˍ hpaˇ awˬ kaˍ awˬ nu chaw teˇ 
gʼaˇ cawˬ ve yoˬ. Yawˇ ngaˬ awˬ lawn shaˉ hkiˆ hkanˍ ve lehˬ, cawˇ ve yoˬ teh‸ 
ngaˬ shiˍ ve yoˬ. 
33Nawˬ hui lehˬ, Yoˇhanˬ geh shu hta‸ kʼai tcuh leh, hteˇ ve cawˇ ve awˬ lawn 
hta‸ yawˇ shaˉ hkiˆ hkanˍ taˍ ve yoˬ. 
34Chaw yaˇ lo laˬ ve shaˉ hkiˆ hkanˍ ve hta‸ ngaˬ hkanˍ yuˬ ve maˇ heˆ. Ya‸ 
hkʼaˇ, nawˬ hui htaiˍ hkʼaw‸ ve hta‸ gʼa tuˬ, ngaˬ chi hkʼe kʼoˆ laˇ ve yoˬ. 
35Yoˇhanˬ lehˬ, aˬ miˍ to‸ chehˇ leh awˬ gʼeuˆ ba chehˇ ve kawˆ faiˇ hpeh‸ ve 
yoˬ. Nawˬ hui lehˬ, yawˇ ve awˬ gʼeuˆ awˬ hkʼaw lo teˇ tcuhˉ teˇ yanˇ ha lehˬ 
tuˬ nyi ma cawˬ ve yoˬ. 
36Ya‸ hkʼaˇ ngaˬ cawˬ taˍ ve shaˉ hkiˆ lehˬ, Yoˇhanˬ shaˉ hkiˆ hkanˍ ve a‸ kehˉ 
uiˍ ve yoˬ. Awˬ lawn kʼo, peuˬ htaˇ hkʼa gaˬ te tuˬ Awˬ pa ngaˬ hta‸ te tcuh laˇ 
ve kanˉ teˇ hpaˍ lehˬ, Awˬ pa ngaˬ hta‸ peu laˇ ve yoˬ teh‸ shaˉ hkiˆ hpeh‸ ve 
yoˬ. Chi beu‸ ka‸ kanˉ oˇ ve teˇ hpaˍ hta‸ ngaˬ te chehˇ taˍ ve yoˬ. 
37Ngaˬ hta‸ peu laˇ shehˍ hpaˇ Awˬ pa htawˇ, ngaˬ awˬ pon shaˉ hkiˆ hkanˍ ve 
yoˬ. Nawˬ hui lehˬ, yawˇ tawˇ yaw ve awˬ hkawˇ hta‸ teˇ pawˆ ka‸ maˇ kaˇ 
jaw. Yawˇ ve awˬ ho‸ awˬ han hta‸ htawˇ nawˬ hui maˇ mawˬ jaw. 
38Yawˇ ve tawˇ hkawˇ htawˇ nawˬ hui awˬ hkʼaw lo maˇ cawˬ. Awˬ lawn kʼo, 
yawˇ peu laˇ ve teˇ gʼaˇ hta‸ nawˬ hui maˇ yonˍ. 
39Nawˬ hui lehˬ, Li‸ hpu awˬ hkʼaw lo co ti‸ ha ti‸ hta‸ gʼa tuˬ yoˬ teh‸ dawˇ 
ve pa taw, Li‸ hpu hta‸ nawˬ hui hkʼa deh‸ ca hpeu‸ nyi gʼaw nyi ve yoˬ. Li‸ 
hpu oˇ ve lehˬ, ngaˬ awˬ lawn shaˉ hkiˆ hkanˍ ve yoˬ. 

40Ya‸ hkʼaˇ, nawˬ hui co ha te‸ ve hta‸ gʼa tuˬ, ngaˬ geh laˬ tuˬ nawˬ hui nyi 
ma maˇ cawˬ. 
41Chaw yaˇ piˇ ve awˬ me‸ awˬ hponˇ hta‸ ngaˬ maˇ ha‸ yuˬ. 
42Gʼuiˬsha ve ha‸ pehnˇ ve nawˬ hui awˬ hkʼaw lo maˇ cawˬ ve hta‸ ngaˬ shiˍ 
ve yoˬ. 
43Ngaˬ lehˬ, ngaˬ Awˬ pa ve awˬ meh awˬ hkʼaw lo laˬ ve htawˇ, nawˬ hui ngaˬ 
hta‸ maˇ ha‸ yuˬ. Awˬ kaˍ awˬ nu chaw teˇ gʼaˇ a shu yawˇ ve awˬ meh awˬ 
hkʼaw lo laˬ ve kʼo, yawˇ hta‸ nawˬ hui ha‸ yuˬ tuˬ yoˬ. 
44Nawˬ hui teˇ gʼaˇ leh teˇ gʼaˇ piˇ ve awˬ me‸ awˬ hponˇ hta‸ ha‸ yuˬ leh, teˇ 
gʼaˇ tiˉ hpeh‸ ve Gʼuiˬsha piˇ ve awˬ me‸ awˬ hponˇ hta‸ maˇ ca ve nawˬ hui 
lehˬ, hkʼaˬ hkʼe te yonˍ hpeh‸ tuˬ le. 
45Awˬ pa mehˆ gʼuˇ suhˍ ngaˬ nawˬ hui hta‸ venˇbaˆ taˍ laˇ tuˬ ve teh‸ taˇ 
dawˇ. Nawˬ hui hta‸ venˇbaˆ taˍ ve chaw teˇ gʼaˇ cawˬ ve yoˬ. Yawˇ lehˬ, nawˬ 
hui gʼaˇ va taˍ ve Moˉseˍ hpeh‸ ve yoˬ. 
46Moˉseˍ hta‸ nawˬ hui yonˍ ve hkʼe kʼo, ngaˬ hta‸ htawˇ nawˬ hui yonˍ tuˬ 
yoˬ. Awˬ lawn kʼo, yawˇ ngaˬ ve awˬ lawn bvuh‸ taˍ ve yoˬ. 
47Yawˇ bvuh‸ taˍ ve li‸ teˇ hpaˍ hta‸ nawˬ hui maˇ yonˍ ve kʼo, ngaˬ ve tawˇ 
hkawˇ hta‸ nawˬ hui hkʼaˬ hkʼe te yonˍ tuˬ le teh‸, yawˇ hui hta‸ kʼoˆ piˇ ve 
yoˬ. 

Yoˇhanˬ li‸ 6 

Chaw ngaˇ hinˉ gʼaˇ hta‸ caˍ piˇ ve 

1Oˇ ve awˬ hkʼaw‸ nawˉ, Yeˍsuˆ lehˬ, Tiˍbeˍriˆ teh‸ kʼoˆ ve Gaˍliˍlehˇ gʼuiˬ po 
coˇ paˉ lo hkanˍ kʼai ve yoˬ. 
2Naˬ ve gawˬ ve chaw teˇ hpaˍ awˬ hkʼaw lo yawˇ te ve awˬ heˆ teˇ hpaˍ hta‸ 
chaw awˬ moˍ lonˉ gʼa mawˬ ve pa taw, yawˇ hui yawˇ awˬ hkʼaˇ suh kʼai ve 
yoˬ. 
3Oˇ htaˇ Yeˍsuˆ lehˬ, hkʼaw pui hkʼoˆ lo taˆ-e leh, oˇ kaˬ lo yawˇ ve awˬ la‸ 
gʼawˇ teˇ hpaˍ geh mui taˍ ve yoˬ. 

4Oˇ htaˇ, Yuˇda‸ chaw hui ve Paˍsaˍhkaˍ pawehˇ te tuˬ awˬ yanˇ gaˬ la paˇ neˇ 
ve yoˬ. 
5Yeˍsuˆ chiˇ nyi leh, chaw awˬ moˍ lonˉ yawˇ geh laˬ chehˇ ve hta‸ gʼa mawˬ 
ve teˇ yanˇ, yawˇ Hpiˇliˇpuˆ hta‸ kʼoˆ piˇ ve, Chaw chi ma ve gʼa caˇ tuˬ, ngaˬ 
hui hkaoˍmonˇ hkʼaˬ lo ca vuiˬ tuˬ le teh‸ na nyi ve yoˬ. 
6Yawˇ chi hkʼe na nyi ve lehˬ, Hpiˇliˇpuˆ hta‸ lawˇ nyi ve ceh yoˬ. Awˬ lawn 
kʼo, hkʼaˬ hkʼe te tuˬ ve hta‸ Yeˍsuˆ yawˇ awˬ to shiˍ taˍ ve yoˬ. 
7Hpiˇliˇpuˆ kʼaw‸ kʼoˆ ve, Chaw chi ma ve hkaoˍmonˇ teˇ gʼaˇ teˇ hkʼeh‸ gʼa 
caˇ tuˬ, hpu nyiˇ ha hteh‸ hpfuhˇ vuiˬ ve htawˇ maˇ law‸ taˬ teh‸, yawˇ hta‸ 
kʼoˆ piˇ ve yoˬ. 
8Yawˇ ve awˬ la‸ gʼawˇ teˇ hpaˍ awˬ hkʼaw lo, Siˉmonˍ Peˍtruˆ ve awˬ nyi paˍ 
Anˍdrehˍ kʼoˆ ve, 
9Cho‸ te taˍ ve hkaoˍmonˇ ngaˇ diˬ leh ngaˇ ehˉ nyiˇ hkeh cawˬ ve yaˇ paˍ ehˉ 
teˇ gʼaˇ choˬ kaˬ chehˇ taˍ ve yoˬ. Ya‸ hkʼaˇ, chaw chi ma ve awˬ pon chi teˇ 
hpaˍ ceh tiˉ aˬ hto‸ ma kʼoˆ tuˬ cawˬ le teh, Yeˍsuˆ hta‸ kʼoˆ piˇ ve yoˬ. 
10Yeˍsuˆ lehˬ, Chaw chi teˇ hpaˍ hta‸ mui tcuh-o teh‸ kʼoˆ piˇ ve yoˬ. Oˇ kaˬ lo 
mvuh‸ de hpeh‸ ve yoˬ. Hkʼe te leh, oˇ kaˬ lo mui taˍ ve chaw, hawˉ hkʼaˆ 
ceh tiˉ ngaˇ hinˉ gʼaˇ hkʼe cawˬ ve yoˬ. 
11Oˇ htaˇ Yeˍsuˆ lehˬ, hkaoˍmonˇ oˇ ve teˇ hpaˍ hta‸ yuˬ leh, bon hta‸ chiˇ 
mvuh peuˬ hkʼaw‸ nawˉ, mui chehˇ ve chaw teˇ hpaˍ hta‸ pehˬ piˇ ve yoˬ. Oˇ 
ve hkʼa shuˍ shuˍ, ngaˇ shaˍ hta‸ htawˇ yawˇ hui caˇ gaˇ ve hkʼe pehˬ piˇ ve 
yoˬ. 
12Yawˇ hui hkʼa bvuhˆ gʼa caˇ peuˬ hkʼaw‸ nawˉ yawˇ kʼoˆ ve, Te‸ chiˉ maˇ gʼa 
mehˉ kʼai tuˬ, caˇ leuˉ taˍ ve teˇ hpaˍ hta‸ kʼaw‸ gʼawˆ-oˆ teh‸, yawˇ ve awˬ la
‸ gʼawˇ teˇ hpaˍ hta‸ kʼoˆ piˇ ve yoˬ. 
13Hkʼe te leh, yawˇ hui kʼaw‸ gʼawˆ ve teˇ yanˇ, cho‸ te taˍ ve hkaoˍmonˇ ngaˇ 
diˬ hta‸ caˇ leuˉ taˍ ve teˇ hpaˍ, teˇ chi nyiˇ hkʼawˍ lawˇ gʼa ve yoˬ. 

14Hkʼe te leh, yawˇ te ve awˬ heˆ chi hta‸ chaw chi ma ve gʼa mawˬ ve teˇ 
yanˇ, Chaw chi lehˬ, miˬguiˬ hkʼoˆ lo laˬ tuˬ ve Gʼuiˬsha ve tcuh kaˍ paˍ awˬ 
tehˬ awˬ na hpeh‸ ve yoˬ teh‸, yawˇ hui kʼoˆ da‸ ve yoˬ. 

Gʼuiˬ po hkʼoˆ Yeˍsuˆ juˇ kʼai ve 

15Chaw oˇ ve teˇ hpaˍ lehˬ, yawˇ hta‸ hkunˉ hawˉ hkanˇ nyiˉ te tcuh-a teh‸ 
dawˇ ve hta‸ Yeˍsuˆ shiˍ ve pa taw, yawˇ teˇ gʼaˇ tiˉ hkʼaw pui hkʼoˆ lo kʼaw‸ 
taˆ-e ve yoˬ. 
16Mvuhˇ hpeu‸ la htaˇ, yawˇ ve awˬ la‸ gʼawˇ teˇ hpaˍ gʼuiˬ po lo ya‸-e leh, 
17haw lo‸ kʼoˍ hkʼaw lo‸-e peuˬ hkʼaw‸ nawˉ, gʼuiˬ po coˇ paˉ Kaˍpeˍneˍonˍ 
venˇ lo hkanˍ kʼai ve yoˬ. Oˇ teˇ hkui mehˆ muiˉ naˆ jaˇ peuˬ ve ka‸, Yeˍsuˆ 
yawˇ hui geh maˇ gaˬ la sheˍ. 
18Mvuhˇ haw lonˉ meuˆ jaˇ leh, gʼuiˬ baˇ taˆ la ve yoˬ. 
19Yawˇ hui haw lo‸ kʼoˍ hta‸ shehˆ laˆ awˇ laˆ hkʼe gʼawˆ kʼai peuˬ ve teˇ yanˇ, 
Yeˍsuˆ gʼuiˬ po awˬ hkʼoˆ lo ya‸ kʼaw juˇ leh, haw lo‸ kʼoˍ awˬ paˇ lo laˬ chehˇ 
ve hta‸ yawˇ hui gʼa mawˬ htaˇ kawˆ jaˇ ve yoˬ. 
20Yeˍsuˆ lehˬ, Ngaˬ yoˬ, taˇ kawˆ teh‸ yawˇ hui hta‸ kʼoˆ piˇ ve yoˬ. 
21Hkʼe te leh, yawˇ hui yawˇ hta‸ haw lo‸ kʼoˍ awˬ hkʼaw lo ha lehˬ ha kʼa ha
‸ yuˬ leh, haw lo‸ kʼoˍ lehˬ yawˇ hui kʼai chehˇ ve teˇ kaˬ lo teˇ cawˬ haˉ gaˬ 
sheˬ ve yoˬ. 

Chaw awˬ moˍ lonˉ Yeˍsuˆ hta‸ ca ve 

22Awˬ hkʼaw‸ nawˉ teˇ nyi gʼuiˬ po coˇ paˉ lo chehˇ taˉ ve chaw awˬ moˍ lonˉ 
lehˬ, aˉ nyi htaˇ haw lo‸ kʼoˍ ehˉ teˇ maˬ ceh tiˉ cawˬ taˍ ve hta‸ maˇ kʼoˆ, 
Yeˍsuˆ lehˬ yawˇ ve awˬ la‸ gʼawˇ teˇ hpaˍ geh teˇ geh haw lo‸ kʼoˍ oˇ ve awˬ 
hkʼaw lo maˇ lo‸-e leh, yawˇ ve awˬ la‸ gʼawˇ teˇ hpaˍ ceh tiˉ kʼai ve hta‸ maˇ 
kʼoˆ, yawˇ hui gʼa mawˬ ve yoˬ. 
23Ya‸ hkʼaˇ, Tiˍbeˍriˆ venˇ lo laˬ ve haw lo‸ kʼoˍ ehˉ teˇ hpaˍ lehˬ, Jawˇmawˇ 
Yeˍsuˆ bon hta‸ chiˇ mvuh peuˬ hkʼaw‸ nawˉ yawˇ hui hkaoˍmonˇ gʼa caˇ ve 
chehˇ kuiˬ awˬ paˇ lo gaˬ la ve yoˬ. 

24Hkʼe te leh, Yeˍsuˆ leh yawˇ ve awˬ la‸ gʼawˇ teˇ hpaˍ oˇ kaˬ lo maˇ chehˇ ve 
hta‸ chaw awˬ moˍ lonˉ gʼa shiˍ ve teˇ yanˇ, haw lo‸ kʼoˍ oˇ ve teˇ hpaˍ hta‸ 
yawˇ hui ciˇ leh, Yeˍsuˆ hta‸ ca nyi tuˬ Kaˍpeˍneˍonˍ venˇ lo kʼai ve yoˬ. 

Yeˍsuˆ lehˬ co ha te‸ piˇ lawˬ ve hkaoˍmonˇ hpeh‸ ve 

25Gʼuiˬ po coˇ paˉ lo yawˇ hui Yeˍsuˆ hta‸ gʼa mawˬ ve teˇ yanˇ, Raˍbiˆ-oˬ, 
nawˬ choˬ kaˬ lo hkʼaˬ htaˆ laˬ ve le teh‸, yawˇ hui yawˇ hta‸ na nyi ve yoˬ. 
26Yeˍsuˆ kʼaw‸ kʼoˆ ve, Ngaˬ nawˬ hui hta‸ awˬ tehˬ awˬ na kʼoˆ laˇ ve, awˬ heˆ 
teˇ hpaˍ hta‸ nawˬ hui gʼa mawˬ ve pa taw ngaˬ hta‸ ca ve maˇ heˆ. Hkaoˍ 
monˇ hkʼa bvuhˆ gʼa caˇ ve pa taw ceh nawˬ hui ngaˬ hta‸ ca ve yoˬ. 
27Luˬ puiˉ sheˆ puiˉ ve caˇ tuˬ hta‸ gʼa tuˬ awˬ pon gʼaˇ hte‸ taˇ te. Chaw yaˇ 
ve Yaˇ hpu nawˬ hui hta‸ pe‸ laˇ tuˬ ve caˇ tuˬ hta‸ gʼa tuˬ awˬ pon gʼaˇ hte‸ 
te-o. Caˇ tuˬ oˇ ve lehˬ, co ti‸ ha ti‸ gʼa tuˬ awˬ pon yeˬ ve caˇ tuˬ dawˬ tuˬ 
hpeh‸ ve yoˬ. Awˬ lawn kʼo, Awˬ pa Gʼuiˬsha lehˬ chaw yaˇ ve Yaˇ hpu hta‸ 
yinˉ tcuhˉ taˍ peuˬ teh‸, yawˇ hui hta‸ kʼoˆ piˇ ve yoˬ. 
28Hkʼe te leh, yawˇ hui kʼaw‸ kʼoˆ ve, Gʼuiˬsha ve kanˉ te tuˬ, ngaˬ hui hkʼaˬ 
hkʼe gʼa te tuˬ le teh‸ yawˇ hta‸ na nyi htaˇ, 
29Yeˍsuˆ kʼaw‸ kʼoˆ ve, Gʼuiˬsha ve kanˉ te ve teˇ ceuˬ lehˬ, yawˇ peu laˇ ve teˇ 
gʼaˇ hta‸ yonˍ ve teˇ ceuˬ hpeh‸ ve yoˬ teh‸, yawˇ hui hta‸ kʼaw‸ kʼoˆ piˇ ve 
yoˬ. 
30Hkʼe te leh yawˇ hui kʼaw‸ kʼoˆ ve, Ngaˬ hui gʼa mawˬ leh nawˬ hta‸ gʼa 
yonˍ tuˬ, nawˬ aˬ hto‸ ma awˬ heˆ te maˍ laˇ ve le. 
31Nawˬ aˬ hto‸ ma kanˉ te maˍ laˇ ve le. Awˬ puˍ aw‸ pi teˇ hpaˍ gʼa caˇ tuˬ 
awˬ pon, mvuhˇ naw ma ve hkaoˍmonˇ yawˇ yawˇ hui hta‸ piˇ ve yoˬ teh‸ 
bvuh‸ taˍ ve hkʼe, ngaˬ hui ve awˬ puˍ awˬ pi teˇ hpaˍ lehˬ, heh puiˉ hkʼaw lo 
maˍnaˆ shi hta‸ gʼa caˇ ve yoˬ teh‸, yawˇ hta‸ kʼoˇ piˇ ve yoˬ. 
32Oˇ htaˇ Yeˍsuˆ kʼaw‸ kʼoˆ ve, Ngaˬ nawˬ hui hta‸ awˬ teh‸ awˬ na kʼoˆ laˇ ve, 
mvuhˇ naw ma ve hkaoˍmonˇ nawˬ hui hta‸ pe‸ laˇ shehˍ hpaˇ lehˬ Moˉseˍ 
maˇ heˆ. Awˬ tehˬ awˬ na ve mvuhˇ naw ma ve hkaoˍmonˇ nawˬ hui hta‸ pe‸ 
laˇ shehˍ hpaˇ lehˬ ngaˬ Awˬ pa yoˬ. 

33Awˬ lawn kʼo, Gʼuiˬsha ve hkaoˍmonˇlehˬ, mvuhˇ naw ma hkʼoˆ lo ya‸ la leh, 
miˬguiˬ yaˇ teˇ hpaˍ hta‸ co ha te‸ piˇ lawˬ ve hkaoˍ monˇ hpeh‸ ve yoˬ teh‸, 
yawˇ hui hta‸ kʼoˆ piˇ ve yoˬ. 
34Yawˇ hui kʼaw‸ kʼoˆ ve, Jawˇmawˇ-oˬ, hkaoˍ monˇ oˇ ve ngaˬ hui hta‸ hkʼaˬ 
htaˆ ka‸ pe‸ laˇ-oˆ teh‸ yawˇ hta‸ kʼoˆ piˇ ve yoˬ. 
35Yeˍsuˆ kʼaw‸ kʼoˆ ve, Ngaˬ lehˬ co ha te‸ piˇ lawˬ ve hkaoˍmonˇ hpeh‸ ve 
yoˬ. Ngaˬ geh laˬ ve chaw lehˬ, maˇ kʼaw‸ meu‸-o. Ngaˬ hta‸ yonˍ ve chaw 
lehˬ, iˉ kaˆ teˇ pawˆ ka‸ maˇ kʼaw‸ shiˉ-o. 
36Ya‸ hkʼaˇ, nawˬ hui ngaˬ hta‸ mawˬ ve htawˇ maˇ yonˍ teh‸ ngaˬ nawˬ hui 
hta‸ kʼoˆ laˇ peuˬ. 
37Awˬ pa ngaˬ hta‸ hkʼa pe‸ laˇ ve chaw hui lehˬ, ngaˬ geh laˬ tuˬ yoˬ. Ngaˬ 
geh laˬ ve chaw hta‸ ngaˬ maˇ chiˇ baˬ. 
38Awˬ lawn kʼo, ngaˬ mvuhˇ naw ma hkʼoˆ lo ya‸ la ve lehˬ, ngaˬ ve a loˍ hta‸ 
te tuˬ ya‸ la ve maˇ heˆ. Ngaˬ hta‸ peu laˇ shehˍ hpaˇ ve a loˍ hta‸ te tuˬ awˬ 
pon ngaˬ ya‸ la ve yoˬ. 
39Ngaˬ hta‸ peu laˇ shehˍ hpaˇ ve a loˍ lehˬ chi hkʼe yoˬ. Yawˇ ngaˬ hta‸ hkʼa 
pe‸ laˇ peuˬ ve chaw teˇ hpaˍ teˇ gʼaˇ ka‸ maˇ gʼa mehˉ kʼai leh, awˬ leh meuˇ 
ve awˬ nyi awˬ hkʼaw lo yawˇ hui hkʼa peu-eˬ hta‸ kʼaw‸ te‸ tu la piˇ tuˬ yoˬ. 
40Yaˇ hpu hta‸ mawˬ leh yonˍ ve chaw teˇ gʼaˇ le le co ti‸ ha ti‸ gʼa tuˬ, ngaˬ 
Awˬ pa a loˍ cawˇ ve yoˬ. Awˬ leh meuˇ ve awˬ nyi awˬ hkʼaw lo chaw oˇ ve 
teˇ hpaˍ hta‸ ngaˬ kʼaw‸ te‸ tu la piˇ tuˬ yoˬ teh‸ yawˇ hui hta‸ kʼoˆ piˇ ve 
yoˬ. 
41Ngaˬ lehˬ mvuhˇ naw ma hkʼoˆ lo ya‸ la ve hkaoˍ monˇ yoˬ teh‸ yawˇ kʼoˆ ve 
pa taw, Yuˇda‸ chaw teˇ hpaˍ yawˇ hta‸ ca beu ca hkʼaiˉ ve yoˬ. 
42Chaw chi lehˬ, Yoˇseh‸ ve yaˇ paˍ Yeˍsuˆ maˇ heˆ laˇ. Yawˇ ve awˬ pa awˬ e 
hta‸ ngaˬ hui shiˍ taˍ ve maˇ heˆ laˇ. Ngaˬ mvuhˇ naw ma hkʼoˆ lo ya‸ la ve 
yoˬ teh‸, chi beu‸ yawˇ hkʼaˬ hkʼe te kʼoˆ hpeh‸ ve le teh‸, yawˇ hui kʼoˆ da‸ 
ve yoˬ. 

43Oˇ htaˇ Yeˍsuˆ kʼoˆ ve, Nawˬ hui ngaˬ hta‸ taˇ beu taˇ hkʼaiˉ. 
44Ngaˬ hta‸ peu laˇ shehˍ hpaˇ Awˬ pa lehˬ, shu hta‸ ngaˬ geh lo maˇ gʼawˬ 
veu laˇ ve kʼo, chaw teˇ gʼaˇ ka‸ ngaˬ geh laˬ maˇ hpeh‸. Ngaˬ geh gʼawˬ veu 
laˇ ve chaw hta‸ awˬ leh meuˇ ve awˬ nyi awˬ hkʼaw lo ngaˬ kʼaw‸ te‸ tu la 
piˇ tuˬ yoˬ. 
45Gʼuiˬsha ve tcuh kaˍ paˍ teˇ hpaˍ ve li‸ awˬ hkʼaw lo, Gʼuiˬsha lehˬ yawˇ hui 
hkʼa peu-eˬ hta‸ maˍ piˇ tuˬ yoˬ teh‸ bvuh‸ taˍ ve yoˬ. Awˬ pa geh hkʼa gʼa 
kaˇ leh hkʼa gʼa henˇ peuˬ ve chaw teˇ gʼaˇ le le lehˬ, ngaˬ geh laˬ ve yoˬ. 
46Chaw teˇ gʼa ka‸ Awˬ pa hta‸ maˇ mawˬ jaw. Gʼuiˬsha lo laˬ ve teˇ gʼaˇ ceh 
tiˉ Awˬ pa hta‸ mawˬ jaw ve yoˬ. 
47Ngaˬ nawˬ hui hta‸ awˬ tehˬ awˬ na kʼoˆ laˇ ve, yonˍ ve chaw lehˬ, co ti‸ ha 
ti‸ cawˬ taˍ ve yoˬ. 
48Ngaˬ lehˬ, co ha te‸ piˇ lawˬ ve hkaoˍ monˇ hpeh‸ ve yoˬ. 
49Nawˬ hui ve awˬ puˍ awˬ pi teˇ hpaˍ lehˬ, heh puiˉ hkʼaw lo maˍnaˆ shiˍ hta‸ 
gʼa caˇ ve htawˇ, yawˇ hui suh ve yoˬ. 
50Hkaoˍmonˇ chi hta‸ gʼa caˇ ve chaw maˇ gʼa suh tuˬ, hkaoˍmonˇ chi lehˬ 
mvuhˇ naw ma hkʼoˆ lo ya‸ la ve yoˬ. 
51Ngaˬ lehˬ, mvuhˇ naw ma hkʼoˆ lo ya‸ la ve co ha te‸ piˇ lawˬ ve hkaoˍmonˇ 
hpeh‸ ve yoˬ. Hkaoˍmonˇ chi hta‸ gʼa caˇ ve chaw lehˬ, co co taiˍ taiˍ co ha te
‸ tuˬ yoˬ. Miˬguiˬ yaˇ co ha gʼa te‸ tuˬ ve awˬ pon, ngaˬ piˇ tuˬ ve hkaoˍmonˇ 
lehˬ, ngaˬ ve awˬ shaˍ yoˬ teh‸, yawˇ hui hta‸ kʼoˆ piˇ ve yoˬ. 
52Hkʼe te leh, Yuˇda‸ chaw teˇ hpaˍ kʼoˆ ve, Chaw chi lehˬ, yawˇ ve awˬ shaˍ 
ngaˬ hui hta‸ hkʼaˬ hkʼe te caˍ laˇ hpeh‸ tuˬ le teh‸, teˇ gʼaˇ leh teˇ gʼaˇ tawˇ 
gʼawˬ da‸ ve yoˬ. 
53Yeˍsuˆ kʼaw‸ kʼoˆ ve, Ngaˬ nawˬ hui hta‸ awˬ tehˬ awˬ na kʼoˆ laˇ ve, chaw 
yaˇ ve Yaˇ hpu ve awˬ shaˍ hta‸ maˇ caˇ leh yawˇ ve awˬ suhˍ hta‸ maˇ dawˬ 
ve kʼo, nawˬ hui awˬ hkʼaw lo co ha te‸ ve teˇ ceuˬ maˇ cawˬ. 

54Ngaˬ ve awˬ shaˍ hta‸ caˇ leh ngaˬ ve awˬ suhˍ hta‸ dawˬ ve chaw lehˬ, co ti
‸ ha ti‸ cawˬ taˍ ve yoˬ. Awˬ leh meuˇ teˇ nyi awˬ hkʼaw lo ngaˬ yawˇ hta‸ 
kʼaw‸ te‸ tu la piˇ tuˬ yoˬ. 
55Awˬ lawn kʼo, ngaˬ ve awˬ shaˍ lehˬ, awˬ tehˬ awˬ na caˇ tuˬ hpeh‸ ve yoˬ. 
Ngaˬ ve awˬ suhˍ htawˇ awˬ tehˬ awˬ na dawˬ tuˬ hpeh‸ ve yoˬ. 
56Ngaˬ ve awˬ shaˍ hta‸ caˇ leh ngaˬ ve awˬ suhˍ hta‸ dawˬ ve chaw lehˬ, ngaˬ 
awˬ hkʼaw lo chehˇ leh, ngaˬ htawˇ yawˇ awˬ hkʼaw lo chehˇ ve yoˬ. 
57Te‸ chehˇ ve Awˬ pa ngaˬ hta‸ peu laˇ leh, yawˇ hta‸ pa taw ngaˬ te‸ chehˇ 
ve hkʼe, ngaˬ hta‸ caˇ ve chaw htawˇ, ngaˬ hta‸ pa taw co ha te‸ chehˇ tuˬ 
yoˬ. 
58Hkaoˍmonˇ chi lehˬ, awˬ puˍ awˬ pi hui gʼa caˇ ve hkaoˍmonˇ hkʼa shuˍ shuˍ 
hpeh‸ ve maˇ heˆ. Hkaoˍmonˇ oˇ ve hta‸ yawˇ hui gʼa caˇ ve htawˇ suh ve yoˬ. 
Hkaoˍmonˇ chi lehˬ, mvuhˇ naw ma hkʼoˆ lo ya‸ la ve yoˬ. Hkaoˍmonˇ chi hta
‸ caˇ ve chaw lehˬ, co co taiˍ taiˍ co ha gʼa te‸ tuˬ yoˬ teh‸ yawˇ hui hta‸ kʼoˆ 
piˇ ve yoˬ. 
59Kaˍpeˍneˍonˍ venˇ lo cawˬ ve bon yehˬ awˬ hkʼaw lo yawˇ maˍ piˇ chehˇ htaˇ, 
awˬ lawn chi teˇ hpaˍ hta‸ yawˇ kʼoˆ ve yoˬ. 

Co ti‸ ha ti‸ tawˇ hkawˇ awˬ lawn 

60Yawˇ ve awˬ la‸ gʼawˇ hui tawˇ oˇ ve hta‸ gʼa kaˇ ve teˇ yanˇ, yawˇ hui laiˉ 
gʼaˇ kʼoˆ ve, Tawˇ chi lehˬ haˍ jaˇ ve yoˬ. A shu na hpeh‸ tuˬ le teh‸ kʼoˆ da‸ 
ve yoˬ. 
61Awˬ lawn chi yawˇ ve awˬ la‸ gʼawˇ teˇ hpaˍ ca beu ca hkʼaiˉ chehˇ ve hta‸ 
Yeˍsuˆ yawˇ ve nyi ma awˬ hkʼaw lo shiˍ ve teˇ yanˇ yawˇ kʼoˆ ve, Tawˇ chi ve 
hta‸ pa taw nawˬ hui nyi ma luˬ ve leh laˇ. 
62Chaw yaˇ ve Yaˇ hpu lehˬ, awˉ lawˉ chehˇ jaw kuiˬ lo kʼaw‸ taˆ kʼo‸-e chehˇ 
ve hta‸ nawˬ hui gʼa mawˬ ve kʼo, hkʼaˬ hkʼe dawˇ tuˬ ve le. 
63Co ha te‸ piˇ lawˬ ve teˇ ceuˬ lehˬ, awˬ ha yoˬ. Awˬ shaˍ lehˬ, te‸ chiˉ te maˇ 
gʼa. Ngaˬ nawˬ hui hta‸ kʼoˆ laˇ ve tawˇ hkawˇ teˇ hpaˍ lehˬ, awˬ ha hpeh‸ ve 
yoˬ. Co ha te‸ ve teˇ ceuˬ ka‸ hpeh‸ ve yoˬ. 

64Ya‸ hkʼaˇ, nawˬ hui awˬ hkʼaw lo chaw teˇ hpaˍ hpaˍ maˇ yonˍ teh‸, yawˇ 
hui hta‸ kʼoˆ piˇ ve yoˬ. Awˬ lawn kʼo, maˇ yonˍ ve chaw teˇ hpaˍ a shu hpeh‸ 
ve hta‸ maˇ kʼoˆ, yawˇ hta‸ chiˇ a‸ piˇ tuˬ ve chaw teˇ gʼaˇ a shu hpeh‸ ve hta
‸ maˇ kʼoˆ, awˬ hkuiˉ puiˍ htaˇ ka‸ Yeˍsuˆ shiˍ taˍ ve yoˬ. 
65Yawˇ kʼoˆ ve, Hkʼe te leh ngaˬ Awˬ pa a hkaw-anˬ maˇ piˇ ve kʼo, chaw teˇ 
gʼaˇ ka‸ ngaˬ geh laˬ maˇ hpeh‸ teh‸, ngaˬ nawˬ hui hta‸ kʼoˆ laˇ taˍ peuˬ teh‸ 
kʼoˆ ve yoˬ. 
66Oˇ ve awˬ hkʼaw‸ nawˉ yawˇ ve awˬ la‸ gʼawˇ laiˉ gʼaˇ kʼaw‸ hpfuhˆ kʼo‸-e 
leh yawˇ geh maˇ kʼaw‸ te toˇ ve yoˬ. 
67Nawˬ hui htawˇ kʼaw‸ kʼo‸-e tuˬ ve laˇ teh‸, tcuh yaˇ teˇ chi nyiˇ gʼaˇ hta‸ 
Yeˍsuˆ na nyi ve yoˬ. 
68Siˉmonˍ Peˍtruˆ kʼaw‸ kʼoˆ ve, Jawˇmawˇ-oˬ, ngaˬ hui a shu geh kʼai tuˬ ve 
le. Nawˬ lehˬ co ti‸ ha ti‸ ve tawˇ hkawˇ cawˬ taˍ ve yoˬ. 
69Nawˬ lehˬ Gʼuiˬsha ve da‸ kehˬ shehˍ hpaˇ teˇ gʼaˇ hpeh‸ ve hta‸ ngaˬ hui 
yonˍ taˍ leh shiˍ taˍ peuˬ teh‸ yawˇ hta‸ kʼoˆ piˇ ve yoˬ. 
70Yeˍsuˆ kʼaw‸ kʼoˆ ve, Ngaˬ nawˬ hui teˇ chi nyiˇ gʼaˇ hta‸ leuˆ yuˬ taˍ ve maˇ 
heˆ laˇ. Ya‸ hkʼaˇ, nawˬ hui awˬ hkʼaw lo teˇ gʼaˇ lehˬ, neˇhaiˬ hpeh‸ ve yoˬ 
teh‸, yawˇ hui hta‸ kʼoˆ piˇ ve yoˬ. 
71Yawˇ chi hkʼe kʼoˆ ve lehˬ, Siˉmonˍ Iˉsaˍkaˍriˍoˆ ve yaˇ Yuˇda‸ hta‸ kʼoˆ gaˇ 
ve yoˬ. Awˬ lawn kʼo, yawˇ lehˬ tcuh yaˇ teˇ chi nyiˇ gʼaˇ awˬ hkʼaw lo chehˇ 
leh, Yeˍsuˆ hta‸ chiˇ a‸ piˇ tuˬ ve teˇ gʼaˇ hpeh‸ ve yoˬ. 

Yoˇhanˬ li‸ 7 

Yeˍsuˆ ve awˬ nyi paˍ teˇ hpaˍ yawˇ hta‸ maˇ yonˍ 

1Oˇ ve awˬ hkʼaw‸ nawˉ Yeˍsuˆ lehˬ, Gaˍliˍlehˇ mvuhˇmiˬ awˬ hkʼaw lo teˇ kaˬ 
peuˬ teˇ kaˬ kʼai ve yoˬ. Yuˇda‸ chaw teˇ hpaˍ yawˇ hta‸ tiˇ pehˍ tuˬ ca chehˇ 
ve pa taw, Yuˇda‸ mvuhˇmiˬ awˬ hkʼaw lo yawˇ maˇ kʼai. 
2Oˇ htaˇ, Yuˇda‸ chaw hui Aˉ po kʼo pawehˇ te ve awˬ yanˇ gaˬ la paˇ neˇ ve 
yoˬ. 

3Yawˇ ve awˬ nyi paˍ teˇ hpaˍ kʼoˆ ve, Nawˬ te ve kanˉ teˇ hpaˍ hta‸ nawˬ ve 
awˬ la‸ gʼawˇ hui gʼa mawˬ tuˬ, choˬ kaˬ lo tawˆ kʼai leh Yuˇda‸ mvuhˇ miˬ lo 
kʼai-o. 
4Awˬ lawn kʼo, a shu yawˇ ve awˬ meh bvuhˬ kʼai tuˬ heuˆ gaˇ ve chaw teˇ gʼaˇ 
lehˬ, baˬ kuiˬ lo yawˇ te‸ chiˉ maˇ te. Kanˉ chi teˇ hpaˍ hta‸ nawˬ te ve kʼo, 
miˬguiˬ yaˇ hui hta‸ nawˬ awˬ to hkʼa tawˍ lehˆ maˍ piˇ-oˆ teh‸, yawˇ hta‸ 
kʼoˆ piˇ ve yoˬ. 
5Awˬ lawn kʼo, yawˇ ve awˬ nyi paˍ teˇ hpaˍ ka‸ yawˇ hta‸ maˇ yonˍ. 
6Hkʼe te leh Yeˍsuˆ kʼoˆ ve, Ngaˬ ve awˬ yanˇ maˇ gaˬ sheˍ. Ya‸ hkʼaˇ, nawˬ hui 
awˬ pon hkʼaˬ htaˆ ka‸ awˬ yanˇ cawˇ ve yoˬ. 
7Miˬguiˬ yaˇ nawˬ hui hta‸ canˇ maˇ hpeh‸. Ya‸ hkʼaˇ ngaˬ hta‸ canˇ ve yoˬ. 
Awˬ lawn kʼo, yawˇ hui te ve kanˉ lehˬ haiˬ ve yoˬ teh‸ ngaˬ shaˉ hkiˆ hkanˍ 
ve pa taw yoˬ. 
8Pawehˇ oˇ ve awˬ hkʼaw lo nawˬ hui kʼai-o. Ngaˬ ve awˬ yanˇ hkʼa deh‸ maˇ 
gaˬ sheˍ ve pa taw, pawehˇ oˇ ve awˬ hkʼaw lo ngaˬ maˇ kʼai sheˍ teh‸, yawˇ 
hui hta‸ kʼoˆ piˇ ve yoˬ. 
9Yawˇ oˇ hkʼe kʼoˆ piˇ peuˬ leh, Gaˍliˍlehˇ mvuhˇmiˬ awˬ hkʼaw lo chehˇ taˉ ve 
yoˬ. 

Yeˍsuˆ Aˉ po kʼo pawehˇ lo taˆ-e ve 

10Yawˇ ve awˬ nyi paˍ teˇ hpaˍ pawehˇ oˇ ve awˬ hkʼaw lo kʼai peuˬ hkʼaw‸ 
nawˉ, yawˇ htawˇ shu hta‸ maˇ mawˬ tcuh leh ta‸ iˉ gawˬ lehˍ kʼai ve yoˬ. 
11Pawehˇ oˇ ve awˬ hkʼaw lo Yuˇda‸ chaw teˇ hpaˍ yawˇ hta‸ ca leh, Yawˇ 
hkʼaˬ lo chehˇ le teh‸ na nyi da‸ ve yoˬ. 
12Chaw awˬ moˍ lonˉ awˬ hkʼaw lo yawˇ awˬ lawn tawˇ gʼawˬ da‸ chehˇ ve 
yoˬ. Teˇ hpaˍ hpaˍ lehˬ, Yawˇ chaw da‸ hpeh‸ ve yoˬ teh‸ kʼoˆ ve yoˬ. Teˇ 
hpaˍ hpaˍ lehˬ, Yawˇ chaw da‸ hpeh‸ ve maˇ heˆ. Chaw chi ma ve hta‸ ya‸ 
kʼaw sheh ya‸ chehˇ ve chaw hpeh‸ ve yoˬ teh‸ kʼoˆ ve yoˬ. 
13Ya‸ hkʼaˇ, Yuˇda‸ chaw hui hta‸ kawˆ ve pa taw, chaw teˇ gʼaˇ ka‸ yawˇ 
awˬ lawn hkʼa tawˍ lehˆ kʼoˆ maˇ haˆ. 

14Pawehˇ oˇ ve te leh awˬ kʼaw ji hkʼeun la ve teˇ yanˇ, Yeˍsuˆ bon yehˬ lonˉ 
awˬ hkʼaw lo taˆ-e leh maˍ piˇ ve yoˬ. 
15Hkʼe te leh Yuˇda‸ chaw teˇ hpaˍ anˇ leh, Chaw chi lehˬ li‸ maˇ henˇ jaw ve 
ka‸, hkʼaˬ hkʼe te chi taw taw shiˍ ve le teh‸ kʼoˆ da‸ ve yoˬ. 
16Yeˍsuˆ kʼaw‸ kʼoˆ ve, Ngaˬ maˍ piˇ ve tawˇ hkawˇ lehˬ, ngaˬ ve tawˇ hkawˇ 
maˇ heˆ. Ngaˬ hta‸ peu laˇ shehˍ hpaˇ ve tawˇ hkawˇ hpeh‸ ve yoˬ. 
17Gʼuiˬsha ve a loˍ hta‸ te gaˇ ve chaw lehˬ, ngaˬ maˍ piˇ ve tawˇ hkawˇ chi, 
Gʼuiˬsha lo laˬ ve tawˇ hkawˇ hpeh‸ ve leh naˍ, maˇ heˆ kʼo, ngaˬ hkʼaˇ ngaˬ 
kʼoˆ ve tawˇ hkawˇ hpeh‸ ve leh naˍ, yawˇ shiˍ tuˬ yoˬ. 
18A shu yawˇ hkʼaˇ yawˇ kʼoˆ ve chaw lehˬ, a shu yawˇ awˬ pon awˬ me‸ awˇ 
hponˇ ca ve yoˬ. Ya‸ hkʼaˇ, yawˇ hta‸ peu laˇ shehˍ hpaˇ awˬ pon awˬ me‸ 
awˬ hponˇ ca ve chaw lehˬ, hteˇ ve cawˇ ve chaw hpeh‸ leh, yawˇ awˬ hkʼaw 
lo heˍ ve awˬ ceuˬ maˇ cawˬ. 
19Moˉseˍ lehˬ, nawˬ hui hta‸ awˬliˇtawˇhkawˇ pe‸ laˇ taˍ ve maˇ heˆ laˇ. Ya‸ 
hkʼaˇ, awˬliˇtawˇhkawˇ oˇ ve hta‸ nawˬ hui teˇ gʼaˇ ka‸ maˇ na yuˬ. Aˬ hto‸ 
ma pa taw nawˬ hui ngaˬ hta‸ tiˇ pehˍ tuˬ ca ve le teh‸ yawˇ hui hta‸ kʼoˆ piˇ 
ve yoˬ. 
20Chaw awˬ moˍ lonˉ kʼaw‸ kʼoˆ ve, Nawˬ lehˬ neˇ geh ve chaw hpeh‸ ve yoˬ. 
Nawˬ hta‸ tiˇ pehˍ tuˬ a shu ca ve le teh‸ kʼoˆ ve yoˬ. 
21Yeˍsuˆ kʼaw‸ kʼoˇ ve, Ngaˬ kanˉ teˇ maˬ te leh, nawˬ hui hkʼa peu-eˬ anˇ ve 
yoˬ. 
22Moˉseˍ lehˬ, awˬ guiˬ meuˇ shoˍ ve awˬ liˇ nawˬ hui hta‸ pe‸ laˇ taˍ ve yoˬ. 
(Awˬ tehˬ kʼoˆ kʼo, Moˉseˍ geh awˉ lawˉ laˬ ve maˇ heˆ. Awˬ puˍ awˬ pi teˇ hpaˍ 
geh awˉ lawˉ laˬ ve yoˬ.) Shinˉ nyi htaˇ ka‸ nawˬ hui chaw hta‸ awˬ guiˬ meuˇ 
shoˍ piˇ ve yoˬ. 
23Moˉseˍ ve awˬliˇtawˇhkawˇ hta‸ maˇ gʼa te luˬ tuˬ, shinˉ nyi teˇ nyi awˬ 
hkʼaw lo ka‸ chaw yaˇ hta‸ nawˬ hui awˬ guiˬ meuˇ shoˍ piˇ ve law kʼo, ngaˬ 
lehˬ shinˉ nyi teˇ nyi awˬ hkʼaw lo chaw teˇ gʼaˇ ve awˬ to hkʼa peu-eˬ hta‸ gu 
na-e piˇ ve pa taw, nawˬ hui ngaˬ hta‸ nyi ma zuhˆ ve laˇ. 

24Nawˬ hui gʼa mawˬ ve awˬ ceuˬ hta‸ ceh nyi leh suhˉ jehˬ ve taˇ te. Hteˇ ve 
cawˇ ve awˬ hkʼaw lo ceh tiˉ suhˉ jehˬ-o‸ teh‸, yawˇ hui hta‸ kʼoˆ piˇ ve yoˬ. 

Chi lehˬ Hkri‸ yoˬ laˇ 

25Hkʼe te leh, Yeˍruˆsaˍlehnˍ venˇ yaˇ teˇ hpaˍ hpaˍ kʼoˆ ve, Yawˇ hui tiˇ pehˍ 
tuˬ ca chehˇ ve lehˬ, chaw chi hpaˇ maˇ heˆ laˇ. 
26Nyi sheˍ. Yawˇ hkʼa tawˍ lehˆ maˍ piˇ chehˇ ve ka‸, shu yawˇ hta‸ te‸ chiˉ 
maˇ kʼoˆ. Chaw chi hpaˇ lehˬ, Hkri‸ hpeh‸ ve hta‸ jawˇmawˇ teˇ hpaˍ awˬ tehˬ 
awˬ na shiˍ ve leh naˍ. 
27Ya‸ hkʼaˇ, chaw chi hpaˇ hkʼaˬ lo tawˆ la ve hta‸ ngaˬ hui shiˍ ve yoˬ. Hkri‸ 
laˬ ve teˇ yanˇ, yawˇ hkʼaˬ lo tawˆ la tuˬ ve hta‸ chaw teˇ gʼaˇ ka‸ shiˍ tuˬ maˇ 
heˆ teh‸ yawˇ hui kʼoˆ da‸ ve yoˬ. 
28Hkʼe te leh, Yeˍsuˆ bon yehˬ lonˉ awˬ hkʼaw lo maˍ piˇ chehˇ htaˇ yawˇ kuˬ 
leh kʼoˆ ve, Nawˬ hui ngaˬ hta‸ shiˍ ve yoˬ. Ngaˬ hkʼaˬ lo tawˆ la ve hta‸ ka‸ 
nawˬ hui shiˍ ve yoˬ. Ya‸ hkʼaˇ, ngaˬ hkʼaˇ ngaˬ laˬ gaˇ leh laˬ ve maˇ heˆ. 
Ngaˬ hta‸ peu laˇ shehˍ hpaˇ lehˬ, hteˇ ve cawˇ ve yoˬ. Nawˬ hui yawˇ hta‸ 
maˇ shiˍ. 
29Ngaˬ lehˬ yawˇ hta‸ shiˍ ve yoˬ. Awˬ lawn kʼo, ngaˬ yawˇ geh lo laˬ leh, yawˇ 
ngaˬ hta‸ peu laˇ ve yoˬ teh‸ kʼoˆ ve yoˬ. 
30Hkʼe te leh, yawˇ hui yawˇ hta‸ hpeh yuˬ tuˬ te ve yoˬ. Ya‸ hkʼaˇ, yawˇ ve 
awˬ yanˇ maˇ gaˬ sheˍ ve pa taw, chaw teˇ gʼaˇ ka‸ yawˇ hta‸ maˇ ca hpeh yuˬ. 
31Chaw awˬ moˍ lonˉ awˬ hkʼaw lo chaw laiˉ gʼaˇ yawˇ hta‸ yonˍ ve yoˬ. Yawˇ 
hui kʼoˆ ve, Hkri‸ laˬ ve teˇ yanˇ, chaw chi teˇ gʼaˇ te ve awˬ heˆ teˇ hpaˍ a‸ 
kehˉ yawˇ te tuˬ laˇ teh‸ kʼoˆ da‸ ve yoˬ. 

Yeˍsuˆ hta‸ hpeh yuˬ tuˬ bon yehˬ lonˉ ve ma‸ yaˇ teˇ hpaˍ kʼai ve 

32Chaw awˬ moˍ lonˉ lehˬ, yawˇ ve awˬ lawn kʼoˆ da‸ gʼawˬ da‸ chehˇ ve hta‸ 
Hpaˍriˍsehˇ hui gʼa kaˇ htaˇ, paw hkuˇ lonˉ teˇ hpaˍ leh Hpaˍriˍsehˇ teˇ hpaˍ 
lehˬ, yawˇ hta‸ hpeh yuˬ tuˬ bon yehˬ lonˉ ve ma‸ yaˇ teˇ hpaˍ hta‸ kʼai tcuh 
ve yoˬ. 

33Hkʼe te leh Yeˍsuˆ kʼoˆ ve, Ngaˬ nawˬ hui geh teˇ hkui teˇ yanˇ chehˇ peuˬ 
hkʼaw‸ nawˉ, ngaˬ hta‸ peu laˇ shehˍ hpaˇ geh lo kʼaw‸ kʼo‸-e tuˬ yoˬ. 
34Nawˬ hui ngaˬ hta‸ ca tuˬ yoˬ. Ca ve htawˇ mawˬ tuˬ maˇ heˆ. Ngaˬ ve chehˇ 
kuiˬ lo nawˬ hui laˬ maˇ hpeh‸ teh‸ yawˇ hui hta‸ kʼoˆ piˇ ve yoˬ. 
35Hkʼe te leh Yuˇda‸ chaw teˇ hpaˍ kʼoˆ da‸ ve, Ngaˬ hui yawˇ hta‸ maˇ gʼa 
mawˬ tuˬ yawˇ hkʼaˬ lo kʼai tuˬ ve le. Hpaˆ da‸ leh Heˍlaˍsaˆ chaw hui geh ca 
chehˇ kʼai peuˬ ve chaw hui ve chehˇ kuiˬ lo kʼai leh, Heˍlaˍsaˆ chaw hui hta‸ 
yawˇ ca maˍ piˇ tuˬ ve laˇ. 
36Nawˬ hui ngaˬ hta‸ ca tuˬ yoˬ. Ca ve htawˇ mawˬ tuˬ maˇ heˆ. Ngaˬ ve chehˇ 
kuiˬ lo nawˬ hui laˬ maˇ hpeh‸ teh‸ yawˇ kʼoˆ ve tawˇ lehˬ, hkʼaˬ hkʼe kʼoˆ gaˇ 
ve leh naˍ teh‸, yawˇ hui teˇ gʼaˇ leh teˇ gʼaˇ kʼoˆ da‸ ve yoˬ. 

Co ha te‸ piˇ lawˬ ve iˉ kaˆ lawˬ teˇ hpaˍ 

37Pawehˇ te ve awˬ leh meuˇ teˇ nyi, awˬ nyi uiˍ ve teˇ nyi awˬ hkʼaw lo, 
Yeˍsuˆ huˉ taˍ leh kuˬ ve, Iˉ kaˆ shiˉ ve chaw cawˬ kʼo, ngaˬ geh ca dawˬ la-o. 
38Ngaˬ hta‸ yonˍ ve chaw lehˬ, Li‸ hpu awˬ hkʼaw lo bvuh‸ taˍ ve hkʼe, Yawˇ 
ve nyi ma awˬ hkʼaw lo co ha te‸ piˇ lawˬ ve iˉ kaˆ lawˬ teˇ hpaˍ tawˆ la leh 
yoˬ ya‸-e tuˬ yoˬ teh‸ kʼoˆ ve yoˬ. 
39Yawˇ chi hkʼe kʼoˆ ve lehˬ, yawˇ hta‸ yonˍ ve chaw hui gʼa tuˬ ve Awˬ ha 
hpu awˬ lawn hta‸ kʼoˆ ve yoˬ. Awˬ lawn kʼo, Yeˍsuˆ lehˬ awˬ me‸ awˬ hponˇ 
hta‸ maˇ gʼa sheˍ ve pa taw, Gʼuiˬsha lehˬ Awˬ ha hpu maˇ pe‸ laˇ sheˍ. 

Chaw chi ma ve nyi ma maˇ hawˍ da‸ 

40Chi hkʼe kʼoˆ ve hta‸ gʼa kaˇ ve teˇ yanˇ, chaw teˇ hpaˍ hpaˍ lehˬ, Chi teˇ gʼaˇ 
awˬ tehˬ awˬ na Gʼuiˬsha ve tcuhˍ kaˍ paˍ oˇ ve teˇ gʼaˇ hpeh‸ ve yoˬ teh‸ kʼoˆ 
ve yoˬ. 
41Teˇ hpaˍ hpaˍ kʼoˆ ve, Chi teˇ gʼaˇ lehˬ, Hkri‸ hpeh‸ ve yoˬ. Ya‸ hkʼaˇ teˇ 
hpaˍ hpaˍ kʼoˆ ve, Hkri‸ lehˬ Gaˍliˍlehˇ mvuhˇmiˬ awˬ hkʼaw lo tawˆ la tuˬ laˇ. 
42Hkri‸ lehˬ Daˍviˆ ve awˬ ceuˬ awˬ hkʼaˇ hpeh‸ leh Daˍviˆ ve chehˇ kuiˬ 
Behˍlehˍhehnˍ hkʼaˆ lo tawˆ la tuˬ yoˬ teh‸, Li‸ hpu awˬ hkʼaw lo bvuh‸ taˍ ve 
maˇ heˆ laˇ teh‸ kʼoˆ da‸ ve yoˬ. 

43Hkʼe te leh, yawˇ ve awˬ lawn hta‸ pa taw chaw chi ma ve nyi ma maˇ hawˍ 
da‸. 
44Yawˇ hui teˇ hpaˍ hpaˍ yawˇ hta‸ hpeh yuˬ gaˇ ve yoˬ. Ya‸ hkʼaˇ, chaw teˇ 
gʼaˇ ka‸ yawˇ hta‸ maˇ ca hpeh yuˬ. 

Yawˇ maˍ piˇ ve hkʼa shuˍ shuˍ chaw teˇ gʼaˇ ka‸ maˇ maˍ piˇ jaw 

45Oˇ htaˇ, bon yehˬ lonˉ ve ma‸ yaˇ teˇ hpaˍ lehˬ, paw hkuˇ lonˉ hui leh 
Hpaˍriˍsehˇ hui geh kʼaw‸ la ve yoˬ. Paw hkuˇ lonˉ hui leh Hpaˍriˍsehˇ hui 
kʼoˆ ve, Aˬ hto‸ ma te nawˬ hui yawˇ hta‸ maˇ yuˬ laˬ ve le teh‸ na nyi ve teˇ 
yanˇ, 
46bon yehˬ lonˉ ve ma‸ yaˇ teˇ hpaˍ kʼaw‸ kʼoˆ ve, Chaw oˇ ve teˇ gʼaˇ maˍ piˇ 
ve hkʼa shuˍ shuˍ chaw teˇ gʼaˇ ka‸ maˇ maˍ piˇ jaw teh‸ kʼoˇ ve yoˬ. 
47Hpaˍriˍsehˇ hui kʼaw‸ kʼoˆ ve, Nawˬ hui hta‸ htawˇ yawˇ heˍ gʼa peuˬ laˇ. 
48Jawˇmawˇ teˇ hpaˍ awˬ hkʼaw lo maˇ kʼoˆ, Hpaˍriˍsehˇ teˇ hpaˍ awˬ hkʼaw lo 
maˇ kʼoˆ, yawˇ hta‸ yonˍ ve chaw teˇ gʼaˇ gʼaˇ cawˬ laˇ. 
49Awˬliˇtawˇhkawˇ hta‸ maˇ shiˍ ve chaw chi teˇ hpaˍ lehˬ, hkeu ve hta‸ gʼa 
hkanˍ ve chaw hpeh‸ ve yoˬ teh‸ yawˇ hui hta‸ kʼoˆ piˇ ve yoˬ. 
50Yawˇ hui awˬ hkʼaw lo chehˇ ve, awˉ lawˉ htaˇ Yeˍsuˆ geh laˬ jaw ve 
Niˆkawˇdeˍ teˇ gʼaˇ kʼoˆ ve, 
51Ngaˬ hui ve awˬliˇtawˇhkawˇ lehˬ, chaw teˇ gʼaˇ yawˇ kʼoˆ ve tawˇ hkawˇ hta
‸ maˇ gʼa kaˇ leh yawˇ te ve hta‸ maˇ gʼa shiˍ ve ceh ceh, yawˇ hta‸ suhˉ taˆ 
ve awˬ liˇ cawˬ laˇ teh‸, yawˇ hui hta‸ kʼoˆ piˇ ve yoˬ. 
52Yawˇ hui kʼaw‸ kʼoˆ ve, Nawˬ htawˇ Gaˍliˍlehˇ chaw hpeh‸ ve laˇ. Nawˬ hkʼa 
deh‸ chaˬ nyi sheˍ. Gaˍliˍlehˇ mvuhˇmiˬ awˬ hkʼaw lo Gʼuiˬsha ve tcuh kaˍ paˍ 
teˇ gʼaˇ ka‸ maˇ tawˆ la ve hta‸ nawˬ gʼa mawˬ tuˬ yoˬ teh‸ kʼoˆ ve yoˬ. 

Haˉ chawˇ te chehˇ ve yaˇ miˇ teˇ gʼaˇ hta‸ shu yuˬ veu laˇ ve 

53Oˇ htaˇ yawˇ hui lehˬ, a shu yawˇ ve aˉ hkʼaw lo kʼo‸-e ve yoˬ. 

Yoˇhanˬ li‸ 8 

1Yeˍsuˆ lehˬ, Shaˍlonˍ hkʼaw hkʼoˆ lo taˆ-e ve yoˬ. 

2Mvuhˇ shawˉ teˇ na‸ bon yehˬ lonˉ awˬ hkʼaw lo yawˇ teˇ pawˆ kʼaw‸ kʼai 
leh, chaw hkʼa peu-eˬ yawˇ geh laˬ ve yoˬ. Yawˇ mui taˍ leh yawˇ hui hta‸ 
maˍ piˇ ve yoˬ. 
3Haˉ chawˇ te chehˇ ve yaˇ miˇ teˇ gʼaˇ hta‸ li‸ bvuh‸ paˍ leh Hpaˍriˍsehˇ teˇ 
hpaˍ yuˬ veu laˇ leh awˬ kʼaw ji lo teh taˍ ve yoˬ. 
4Oˇ htaˇ yawˇ hui kʼoˆ ve, Saˍ la‸-oˬ, yaˇ miˇ chi teˇ gʼaˇ haˉ chawˇ te chehˇ ve 
teˇ yanˇ, yawˇ hta‸ yuˬ gʼa ve yoˬ. 
5Chi hkʼe ve chaw hta‸ haˉ pui gʼa baˬ pehˍ ve yoˬ teh‸, awˬliˇtawˇhkawˇ awˬ 
hkʼaw lo Moˉseˍ ngaˬ hui hta‸ tawˇ pe‸ laˇ ve yoˬ. Ya‸ hkʼaˇ, nawˬ hkʼaˬ hkʼe 
kʼoˆ tuˬ le teh‸ yawˇ hta‸ kʼoˇ piˇ ve yoˬ. 
6Yawˇ hui chi hkʼe kʼoˆ ve lehˬ, yawˇ hta‸ venˇbaˆ taˍ hpeh‸ tuˬ, yawˇ hta‸ 
lawˇ nyi ve teˇ ceuˬ yoˬ. Yeˍsuˆ kʼaw‸ lehˍ te leh, miˬ chaˇ hkʼoˆ lo yawˇ ve la‸ 
naw bvuh‸ chehˇ ve yoˬ. 
7Ya‸ hkʼaˇ, yawˇ hui yawˇ hta‸ na nyi tcuhˉ taˍ ve pa taw, yawˇ hteˇ lehˍ kʼaw
‸ te leh kʼoˆ ve, Nawˬ hui awˬ hkʼaw lo venˇbaˆ maˇ cawˬ ve chaw teˇ gʼaˇ 
lehˬ, haˉ pui yuˬ leh yawˇ hta‸ awˉ lawˉ baˬ-o‸ teh‸, yawˇ hui hta‸ kʼoˆ piˇ ve 
yoˬ. 
8Oˇ htaˇ, yawˇ kʼaw‸ lehˍ teˇ pawˆ kʼaw‸ te leh, miˬ chaˇ hkʼoˆ lo la‸ naw 
kʼaw‸ bvuh‸ ve yoˬ. 
9Tawˇ oˇ ve hta‸ yawˇ hui gʼa kaˇ htaˇ, shu a‸ kehˉ mawˇ ve chaw teˇ hpaˍ hta
‸ tanˬ leh teˇ gʼaˇ peuˬ teˇ gʼaˇ tawˆ kʼai ve yoˬ. Hkʼe te leh, Yeˍsuˆ teˇ gʼaˇ tiˉ 
chehˇ taˍ leh, yaˇ miˇ oˇ ve htawˇ awˬ kʼaw ji lo huˉ taˍ sheˍ ve yoˬ. 
10Oˇ htaˇ, Yeˍsuˆ hteˇ lehˍ kʼaw‸ te leh kʼoˆ ve, Yaˇ miˇ-oˬ, yawˇ hui hkʼaˬ lo 
kʼai peuˬ le. Chaw teˇ gʼaˇ ka‸ nawˬ hta‸ maˇ ciˍ yanˍ laˇ leh laˇ teh‸, yawˇ 
hta‸ kʼoˆ piˇ ve yoˬ. 
11Yaˇ miˇ oˇ ve kʼaw‸ kʼoˆ ve, Jawˇmawˇ-oˬ, teˇ gʼaˇ ka‸ maˇ ciˍ yanˍ laˇ teh‸ 
kʼoˆ piˇ ve yoˬ. Yeˍsuˆ kʼoˆ ve, Ngaˬ htawˇ nawˬ hta‸ maˇ ciˍ yanˍ. Kʼai loˬ. 
Venˇbaˆ taˇ kʼaw‸ te teh‸ kʼoˆ piˇ ve yoˬ. 

Yeˍsuˆ lehˬ miˬguiˬ ve awˬ gʼeuˆ hpeh‸ ve 

12Hkʼe te leh, Yeˍsuˆ teˇ pawˆ kʼaw‸ kʼoˆ ve, Ngaˬ lehˬ miˬguiˬ ve awˬ gʼeuˆ 
hpeh‸ ve yoˬ. Ngaˬ awˬ hkʼaˇ suh laˬ ve chaw lehˬ, naˆ ho‸ ve awˬ hkʼaw lo 
maˇ kʼaw‸ kʼai. Co ha te‸ piˇ lawˬ ve awˬ gʼeuˆ hta‸ yawˇ gʼa tuˬ yoˬ teh‸, 
yawˇ hui hta‸ kʼoˆ piˇ ve yoˬ. 
13Hpaˍriˍsehˇ teˇ hpaˍ kʼaw‸ kʼoˆ ve, Nawˬ lehˬ nawˬ awˬ to awˬ lawn shaˉ hkiˆ 
hkanˍ ve yoˬ. Nawˬ ve shaˉ hkiˆ lehˬ, maˇ cawˇ teh‸, yawˇ hta‸ kʼoˆ piˇ ve yoˬ. 
14Yeˍsuˆ kʼaw‸ kʼoˆ ve, Ngaˬ lehˬ ngaˬ awˬ to awˬ lawn shaˉ hkiˆ hkanˍ ve 
htawˇ, ngaˬ ve shaˉ hkiˆ lehˬ cawˇ ve yoˬ. Awˬ lawn kʼo, ngaˬ hkʼaˬ lo laˬ ve 
leh hkʼaˬ lo kʼai tuˬ ve hta‸ ngaˬ shiˍ ve yoˬ. Nawˬ hui lehˬ, ngaˬ hkʼaˬ lo laˬ ve 
leh hkʼaˬ lo kʼai tuˬ ve hta‸ maˇ shiˍ. 
15Nawˬ hui lehˬ, awˬ hta‸ hpawˇ ceh nyi leh suhˉ jehˬ ve yoˬ. Ngaˬ lehˬ chaw 
teˇ gʼaˇ hta‸ ka‸ suhˉ maˇ jehˬ. 
16Ya‸ hkʼaˇ ngaˬ suhˉ jehˬ ve hkʼe kʼo, ngaˬ suhˉ jehˬ ve lehˬ cawˇ ve yoˬ. Awˬ 
lawn kʼo, ngaˬ teˇ gʼaˇ tiˉ chehˇ ve maˇ heˆ. Ngaˬ hta‸ peu laˇ shehˍ hpaˇ Awˬ 
pa lehˬ ngaˬ geh chehˇ taˍ ve yoˬ. 
17Shaˉ hkiˆ hkanˍ shehˍ hpaˇ nyiˇ gʼaˇ cawˬ ve kʼo, shaˉ hkiˆ oˇ ve lehˬ cawˇ ve 
yoˬ teh‸, nawˬ hui ve awˬliˇtawˇhkawˇ li‸ awˬ hkʼaw lo bvuh‸ taˍ ve yoˬ. 
18Ngaˬ lehˬ ngaˬ awˬ to awˬ lawn shaˉ hkiˆ hkanˍ ve yoˬ. Ngaˬ hta‸ peu laˇ 
shehˍ hpaˇ Awˬ pa htawˇ, ngaˬ awˬ lawn shaˉ hkiˆ hkanˍ ve yoˬ teh‸ kʼoˆ piˇ 
ve yoˬ. 
19Hkʼe te leh yawˇ hui kʼoˇ ve, Nawˬ Awˬ pa hkʼaˬ lo le teh‸ yawˇ hta‸ na nyi 
ve yoˬ. Yeˍsuˆ kʼaw‸ kʼoˆ ve, Nawˬ hui lehˬ ngaˬ hta‸ maˇ kʼoˆ, ngaˬ ve Awˬ pa 
hta‸ maˇ kʼoˆ, maˇ shiˍ. Nawˬ hui ngaˬ hta‸ shiˍ ve hkʼe kʼo, ngaˬ ve Awˬ pa 
hta‸ htawˇ nawˬ hui shiˍ tuˬ yoˬ teh‸ kʼoˆ piˇ ve yoˬ. 
20Bon yehˬ lonˉ awˬ hkʼaw lo yawˇ maˍ piˇ chehˇ ve teˇ yanˇ, hpu shaw kuiˬ 
bawehˇ awˬ hkʼaw lo tawˇ chi teˇ hpaˍ hta‸ yawˇ kʼoˆ ve yoˬ. Yawˇ ve awˬ 
yanˇ maˇ gaˬ sheˍ ve pa taw, chaw teˇ gʼaˇ ka‸ yawˇ hta‸ maˇ hpeh yuˬ. 

Ngaˬ kʼai kuiˬ lo nawˬ hui laˬ maˇ hpeh‸ 

21Teˇ pawˆ yawˇ kʼaw‸ kʼoˆ ve, Ngaˬ kʼai tuˬ yoˬ. Nawˬ hui ngaˬ hta‸ ca tuˬ ve 
htawˇ, nawˬ hui ve venˇbaˆ awˬ hkʼaw lo nawˬ hui gʼa suh tuˬ yoˬ. Ngaˬ kʼai 
kuiˬ lo nawˬ hui laˬ maˇ hpeh‸ teh‸ yawˇ hui hta‸ kʼoˆ piˇ ve yoˬ. 
22Hkʼe te leh Yuˇda‸ chaw teˇ hpaˍ kʼoˆ ve, Ngaˬ kʼai kuiˬ lo nawˬ hui laˬ maˇ 
hpeh‸ teh‸ yawˇ kʼoˆ ve lehˬ, yawˇ awˬ to hta‸ yawˇ hkʼaˇ yawˇ tiˇ pehˍ tuˬ laˇ 
teh‸ kʼoˆ da‸ ve yoˬ. 
23Yawˇ kʼaw‸ kʼoˆ ve, Nawˬ hui lehˬ awˬ hawˉ hpawˇ lo laˬ ve chaw hpeh‸ ve 
yoˬ. Ngaˬ lehˬ awˬ na hpawˇ lo laˬ ve chaw hpeh‸ ve yoˬ. Nawˬ hui lehˬ, 
miˬguiˬ chi hta‸ caˉ da‸ ve yoˬ. Ngaˬ lehˬ, miˬguiˬ chi hta‸ caˉ da‸ ve maˇ heˆ. 
24Nawˬ hui ve venˇbaˆ awˬ hkʼaw lo nawˬ hui gʼa suh tuˬ yoˬ teh‸, ngaˬ nawˬ 
hui hta‸ kʼoˆ laˇ peuˬ ve yoˬ. Awˬ lawn kʼo, ngaˬ lehˬ oˇ ve teˇ gʼaˇ yoˬ teh‸ 
nawˬ hui maˇ yonˍ ve kʼo, nawˬ hui ve venˇbaˆ awˬ hkʼaw lo nawˬ hui gʼa suh 
tuˬ yoˬ teh‸, yawˇ hui hta‸ kʼoˆ piˇ ve yoˬ. 
25Yawˇ hui yawˇ hta‸ kʼaw‸ kʼoˆ piˇ ve, Nawˬ a shu le. Yeˍsuˆ kʼoˆ ve, Awˉ 
lawˉ htaˇ ka‸ ngaˬ nawˬ hui hta‸ kʼoˆ laˇ chehˇ ve hkʼe yoˬ. 
26Nawˬ hui awˬ lawn ngaˬ kʼoˆ leh suhˉ jehˬ tuˬ maˇ maˇ cawˬ ve yoˬ. Ya‸ 
hkʼaˇ, ngaˬ hta‸ peu laˇ shehˍ hpaˇ lehˬ, hteˇ jaˇ cawˇ jaˇ leh, yawˇ geh lo ngaˬ 
gʼa kaˇ ve hkʼe miˬguiˬ yaˇ hui hta‸ ngaˬ kʼoˆ piˇ ve yoˬ teh‸ yawˇ hui hta‸ 
kʼoˆ piˇ ve yoˬ. 
27Awˬ pa awˬ lawn yawˇ yawˇ hui hta‸ kʼoˆ piˇ ve hta‸ yawˇ hui maˇ shiˍ. 
28Hkʼe te leh Yeˍsuˆ kʼoˆ ve, Chaw yaˇ ve Yaˇ hpu hta‸ nawˬ hui chiˇ taˆ-e peuˬ 
hkʼaw‸ nawˉ, ngaˬ lehˬ yawˇ yoˬ teh‸ nawˬ hui gʼa shiˍ tuˬ yoˬ. Chi hkʼoˆ ka‸, 
ngaˬ lehˬ ngaˬ a loˍ hta‸ te‸ chiˉ ka‸ maˇ te. Awˬ pa ngaˬ hta‸ maˍ laˇ ve hkʼe 
ceh ngaˬ kʼoˆ ve hta‸ ka‸ nawˬ hui gʼa shiˍ tuˬ yoˬ. 
29Ngaˬ hta‸ peu laˇ shehˍ hpaˇ lehˬ, ngaˬ geh teˇ geh chehˇ taˍ ve yoˬ. Ngaˬ teˇ 
gʼaˇ tiˉ gʼa chehˇ tuˬ, yawˇ ngaˬ hta‸ maˇ baˬ taˉ laˇ. Awˬ lawn kʼo, yawˇ nyi 
ma cawˇ ve awˬ ceuˬ teˇ hpaˍ hta‸ ngaˬ hkʼaˬ htaˆ ka‸ te chehˇ ve yoˬ teh‸ 
kʼoˆ ve yoˬ. 

30Tawˇ oˇ ve teˇ hpaˍ hta‸ yawˇ yaw ve teˇ yanˇ, chaw laiˉ gʼaˇ yawˇ hta‸ yonˍ 
la ve yoˬ. 

Hteˇ ve cawˇ ve awˬ ceuˬ nawˬ hui hta‸ hpehˇ laˇ tuˬ yoˬ 

31Hkʼe te leh, yawˇ hta‸ yonˍ ve Yuˇda‸ chaw teˇ hpaˍ hta‸ Yeˍsuˆ kʼoˆ piˇ ve, 
Ngaˬ ve tawˇ hkawˇ awˬ hkʼaw lo nawˬ hui chehˇ yeˬ ve kʼo, nawˬ hui ngaˬ ve 
awˬ la‸ gʼawˇ awˬ tehˬ awˬ na hpeh‸ ve yoˬ. 
32Hteˇ ve cawˇ ve awˬ ceuˬ hta‸ nawˬ hui shiˍ tuˬ yoˬ. Hteˇ ve cawˇ ve awˬ 
ceuˬ oˇ ve lehˬ, nawˬ hui hta‸ hpehˇ laˇ tuˬ yoˬ teh‸ kʼoˆ piˇ ve yoˬ. 
33Yawˇ hui kʼaw‸ kʼoˆ ve, Ngaˬ hui lehˬ Aˍbraˍhanˍ ve awˬ ceuˬ awˬ hkʼaˇ hpeh
‸ ve yoˬ. Ngaˬ hui lehˬ, shu ve awˬ ceˬ teˇ pawˆ ka‸ maˇ gʼa te jaw. Nawˬ hui 
hta‸ hpehˇ laˇ tuˬ yoˬ teh‸ nawˬ hkʼaˬ hkʼe kʼoˆ hpeh‸ ve le teh‸, yawˇ hta‸ 
kʼoˆ piˇ ve yoˬ. 
34Yeˍsuˆ kʼaw‸ kʼoˆ ve, Ngaˬ nawˬ hui hta‸ awˬ tehˬ awˬ na kʼoˆ laˇ ve, venˇbaˆ 
te ve chaw teˇ gʼaˇ le le lehˬ, venˇbaˆ ve awˬ ceˬ hpeh‸ ve yoˬ. 
35Awˬ ceˬ lehˬ, aˉ hkʼaw lo hkʼaˬ htaˆ ka‸ gʼa chehˇ ve maˇ heˆ. Yaˇ hpu lehˬ, 
hkʼaˬ htaˆ ka‸ gʼa chehˇ ve yoˬ. 
36Yaˇ hpu lehˬ, nawˬ hui hta‸ hpehˇ laˇ ve kʼo, nawˬ hui awˬ tehˬ awˬ na gʼa 
ponˬ tuˬ yoˬ. 
37Nawˬ hui lehˬ Aˍbraˍhanˍ ve awˬ ceuˬ awˬ hkʼaˇ hpeh‸ ve hta‸ ngaˬ shiˍ ve 
yoˬ. Ya‸ hkʼaˇ, ngaˬ ve tawˇ hkawˇ nawˬ hui awˬ hkʼaw lo chehˇ kuiˬ maˇ 
cawˬ ve pa taw, nawˬ hui ngaˬ hta‸ tiˇ pehˍ tuˬ ca ve yoˬ. 
38Ngaˬ lehˬ, ngaˬ ve Awˬ pa geh lo gʼa mawˬ ve awˬ ceuˬ teˇ hpaˍ hta‸ ceh 
ngaˬ kʼoˆ ve yoˬ. Nawˬ hui htawˇ, nawˬ hui ve awˬ pa geh lo gʼa kaˇ ve awˬ 
ceuˬ teˇ hpaˍ hta‸ te ve yoˬ teh‸, yawˇ hui hta‸ kʼoˆ piˇ ve yoˬ. 

Neˇhaiˬ ve awˬ yaˇ teˇ hpaˍ 

39Yawˇ hui yawˇ hta‸ kʼaw‸ kʼoˆ piˇ ve, Aˍbraˍhanˍ lehˬ ngaˬ hui ve awˬ pa 
hpeh‸ ve yoˬ. Yeˍsuˆ kʼaw‸ kʼoˆ ve, Nawˬ hui lehˬ, Aˍbraˍhanˍ ve awˬ yaˇ hpeh
‸ ve hkʼe kʼo, Aˍbraˍhanˍ te ve hkʼa suhˍ shuˍ nawˬ hui htawˇ te tuˬ yoˬ. 

40Ngaˬ lehˬ Gʼuiˬsha geh lo gʼa kaˇ ve hteˇ ve cawˇ ve awˬ ceuˬ nawˬ hui hta‸ 
hto laˇ shehˍ hpaˇ hpeh‸ ve ka‸, nawˬ hui ngaˬ hta‸ tiˇ pehˍ tuˬ ca ve yoˬ. 
Aˍbraˍhanˍ lehˬ chi hkʼe maˇ te. 
41Nawˬ hui lehˬ, nawˬ hui ve awˬ pa te ve hkʼa shuˍ shuˍ te ve yoˬ teh‸, yawˇ 
hui hta‸ kʼoˆ piˇ ve yoˬ. Yawˇ hui kʼaw‸ kʼoˆ ve, Ngaˬ hui lehˬ, haˉ chawˇ yaˇ 
hpeh‸ ve maˇ heˆ. Ngaˬ hui ve Awˬ pa teˇ gʼaˇ tiˉ cawˬ leh, yawˇ lehˬ Gʼuiˬsha 
hpeh‸ ve yoˬ teh‸ yawˇ hta‸ kʼoˆ piˇ ve yoˬ. 
42Yeˍsuˆ kʼaw‸ kʼoˆ ve, Gʼuiˬsha lehˬ nawˬ hui ve Awˬ pa hpeh‸ ve hkʼe kʼo, 
nawˬ hui ngaˬ hta‸ ha‸ tuˬ yoˬ. Awˬ lawn kʼo, ngaˬ lehˬ Gʼuiˬsha geh lo tawˆ 
la leh laˬ ve yoˬ. Ngaˬ hkʼaˇ ngaˬ laˬ gaˇ leh laˬ ve maˇ heˆ. Yawˇ ngaˬ hta‸ 
peu laˇ ve yoˬ. 
43Ngaˬ kʼoˆ ve tawˇ hkawˇ hta‸ aˬ hto‸ ma te nawˬ hui na maˇ gʼa ve le. Ngaˬ 
ve tawˇ hkawˇ hta‸ nawˬ hui na yuˬ maˇ hpeh‸ ve pa taw yoˬ. 
44Nawˬ hui lehˬ, nawˬ hui ve awˬ pa neˇhaiˬ geh lo laˬ leh, nawˬ hui ve awˬ pa 
a loˍ cawˇ ve hkʼe te gaˇ ve yoˬ. Yawˇ lehˬ, awˬ hkuiˉ puiˍ htaˇ ka‸ shu hta‸ tiˇ 
pehˍ shehˍ hpaˇ hpeh‸ ve yoˬ. Yawˇ awˬ hkʼaw lo hteˇ ve cawˇ ve a ciˉ ka‸ 
maˇ cawˬ ve pa taw, hteˇ ve cawˇ ve awˬ hkʼaw lo yawˇ chehˇ maˇ gʼa. Yawˇ 
heˍ ve tawˇ hta‸ yaw ve teˇ yanˇ, yawˇ ve nyi ma awˬ hkʼaw lo cawˬ ve hkʼe 
yaw ve yoˬ. Awˬ lawn kʼo, yawˇ lehˬ heˍ shehˍ hpaˇ hpeh‸ leh, heˍ ve teˇ ceuˬ 
ve awˬ pa htawˇ hpeh‸ ve yoˬ. 
45Ngaˬ lehˬ, hteˇ ve cawˇ ve tawˇ hta‸ yaw ve pa taw nawˬ hui ngaˬ hta‸ maˇ 
yonˍ. 
46Ngaˬ venˇbaˆ cawˬ ve teh‸ nawˬ hui awˬ hkʼaw lo a shu hpeu‸ maˍ laˇ gʼa 
tuˬ le. Hteˇ ve cawˇ ve tawˇ hkawˇ hta‸ ngaˬ yaw ve kʼo, aˬ hto‸ ma te nawˬ 
hui ngaˬ hta‸ maˇ yonˍ ve le. 
47Gʼuiˬsha hta‸ caˉ da‸ ve chaw lehˬ, Gʼuiˬsha ve tawˇ hkawˇ hta‸ na ve yoˬ. 
Nawˬ hui lehˬ, Gʼuiˬsha hta‸ maˇ caˉ da‸ ve hta‸ pa taw maˇ na teh‸ yawˇ hui 
hta‸ kʼoˆ piˇ ve yoˬ. 

Aˍbraˍhanˍ maˇ cawˬ sheˍ htaˇ ka‸ ngaˬ cawˬ taˍ peuˬ 

48Yuˇda‸ chaw teˇ hpaˍ kʼaw‸ kʼoˆ ve, Nawˬ lehˬ Saˍmaˍriˆ chaw hpeh‸ ve awˬ 
hkʼoˆ ka‸, neˇ geh ve chaw htawˇ hpeh‸ ve yoˬ teh‸ ngaˬ hui kʼoˆ ve lehˬ, 
cawˇ ve yoˬ, maˇ heˆ laˇ teh‸ yawˇ hta‸ kʼoˆ piˇ ve yoˬ. 
49Yeˍsuˆ kʼaw‸ kʼoˆ ve, Ngaˬ neˇ geh ve chaw maˇ heˆ. Ngaˬ lehˬ ngaˬ ve Awˬ 
pa hta‸ yawˆ yan ve yoˬ. Nawˬ hui lehˬ ngaˬ hta‸ maˇ yawˆ yan. 
50Ya‸ hkʼaˇ, ngaˬ lehˬ ngaˬ ve awˬ me‸ awˬ hponˇ hta‸ ca ve maˇ heˆ. Ngaˬ ve 
awˬ me‸ awˬ hponˇ hta‸ ca shehˍ hpaˇ leh suhˉ jehˬ shehˍ hpaˇ teˇ gʼaˇ cawˬ 
ve yoˬ. 
51Ngaˬ nawˬ hui hta‸ awˬ tehˬ awˬ na kʼoˆ laˇ ve, ngaˬ ve tawˇ hkawˇ hta‸ na 
yuˬ leh te kʼai ve chaw lehˬ, hkʼaˬ htaˆ ka‸ maˇ gʼa suh teh‸ Yeˍsuˆ kʼoˆ piˇ ve 
yoˬ. 
52Yuˇda‸ chaw teˇ hpaˍ kʼaw‸ kʼoˆ ve, Nawˬ neˇ geh ve chaw hpeh‸ ve hta‸ 
chi beu‸ ngaˬ hui shiˍ peuˬ. Aˍbraˍhanˍ leh Gʼuiˬsha ve tcuh kaˍ paˍ teˇ hpaˍ 
suh peuˬ. Ngaˬ ve tawˇ hkawˇ hta‸ na yuˬ leh te kʼai ve chaw lehˬ, hkʼaˬ htaˆ 
ka‸ maˇ gʼa suh teh‸ nawˬ kʼoˆ ve law leˇ. 
53Nawˬ lehˬ ngaˬ hui ve awˬ pa Aˍbraˍhanˍ a‸ kehˉ uiˍ ve leh laˇ. Yawˇ lehˬ 
suh peuˬ. Gʼuiˬsha ve tcuh kaˍ paˍ teˇ hpaˍ htawˇ suh peuˬ. Nawˬ lehˬ a shu 
hkʼe te ve le teh‸ yawˇ hta‸ kʼoˆ piˇ ve yoˬ. 
54Yeˍsuˆ kʼaw‸ kʼoˆ ve, Ngaˬ awˬ me‸ awˬ hponˇ gʼa tuˬ ngaˬ te ve kʼo, awˬ me
‸ awˬ hponˇ oˇ ve hkʼe leˇ hpeh‸ ve yoˬ. Ngaˬ hta‸ awˬ me‸ awˬ hponˇ pe‸ laˇ 
shehˍ hpaˇ lehˬ, ngaˬ ve Awˬ pa yoˬ. Yawˇ lehˬ nawˬ hui ve Gʼuiˬsha hpeh‸ ve 
yoˬ teh‸, nawˬ hui kʼoˆ ve yoˬ. 
55Ya‸ hkʼaˇ, nawˬ hui yawˇ hta‸ maˇ shiˍ. Ngaˬ lehˬ yawˇ hta‸ shiˍ ve yoˬ. 
Ngaˬ yawˇ hta‸ maˇ shiˍ teh‸ ngaˬ kʼoˆ ve kʼo, nawˬ hui hkʼa shuˍ shuˍ ngaˬ 
heˍ ve chaw hpeh‸ tuˬ yoˬ. Ngaˬ yawˇ hta‸ shiˍ leh, yawˇ ve tawˇ hkawˇ hta‸ 
ka‸ ngaˬ na yuˬ ve yoˬ. 
56Nawˬ hui ve awˬ pa Aˍbraˍhanˍ lehˬ, ngaˬ ve awˬ nyi awˬ haˉ hta‸ gʼa mawˬ 
tuˬ ve hta‸ pa taw ha lehˬ jaˇ ve yoˬ. Yawˇ gʼa mawˬ peuˬ leh ha lehˬ ve yoˬ 
teh‸ kʼoˆ ve yoˬ. 

57Yuˇda‸ chaw hui kʼaw‸ kʼoˆ ve, Nawˬ lehˬ a sha‸ ngaˇ chi hkʼaw‸ ka‸ maˇ 
gaˬ sheˍ. Aˍbraˍhanˍ hta‸ nawˬ mawˬ jaw leh laˇ teh‸ yawˇ hta‸ kʼoˆ piˇ ve 
yoˬ. 
58Yeˍsuˆ kʼaw‸ kʼoˆ ve, Ngaˬ nawˬ hui hta‸ awˬ tehˬ awˬ na kʼoˆ laˇ ve, 
Aˍbraˍhanˍ maˇ cawˬ sheˍ htaˇ ka‸ ngaˬ cawˬ taˍ peuˬ teh‸, yawˇ hui hta‸ kʼoˆ 
piˇ ve yoˬ. 
59Hkʼe te leh, yawˇ hui lehˬ yawˇ hta‸ baˬ tuˬ ve haˉ pui shiˍ gʼawˆ ve yoˬ. Ya‸ 
hkʼaˇ, Yeˍsuˆ va‸ sheˬ leh bon yehˬ lonˉ awˬ hkʼaw lo tawˆ kʼai ve yoˬ. 

Yoˇhanˬ li‸ 9 

Paw la htaˇ ka‸ mehˆ cuˉ ve chaw teˇ gʼaˇ hta‸ Yeˍsuˆ gu na-e piˇ ve 

1Yeˍsuˆ ya‸ kʼaw kʼai chehˇ ve teˇ yanˇ, paw la htaˇ ka‸ mehˆ cuˉ taˍ ve chaw 
teˇ gʼaˇ hta‸ yawˇ gʼa mawˬ ve yoˬ. 
2Oˇ htaˇ, yawˇ ve awˬ la‸ gʼawˇ teˇ hpaˍ kʼoˆ ve, Raˍbiˆ-oˬ. chaw chi teˇ gʼaˇ 
paw la htaˇ ka‸ mehˆ cuˉ taˍ ve lehˬ, a shu ve venˇbaˆ hta‸ pa taw le. Yawˇ ve 
venˇbaˆ hta‸ pa taw laˇ. Awˬ pa awˬ e ve venˇbaˆ hta‸ pa taw laˇ teh‸, yawˇ 
hta‸ na nyi ve yoˬ. 
3Yeˍsuˆ kʼaw‸ kʼoˆ ve, Yawˇ ve venˇbaˆ hta‸ pa taw maˇ heˆ. Awˬ pa awˬ e ve 
venˇbaˆ hta‸ pa taw ka‸ maˇ heˆ. Yawˇ awˬ hkʼaw lo Gʼuiˬsha ve kanˉ teˇ hpaˍ 
hkʼa tawˍ lehˆ tawˆ la tuˬ awˬ pon yawˇ chi hkʼe hpeh‸ ve yoˬ. 
4Ngaˬ hta‸ peu laˇ shehˍ hpaˇ ve kanˉ hta‸ mvuhˇ law‸ kʼaw htaˇ ngaˬ hui gʼa 
te ve yoˬ. Chaw teˇ gʼaˇ ka‸ kanˉ te maˇ hpeh‸ ve mvuhˇ hpeu‸ awˬ yanˇ gaˬ 
la tuˬ yoˬ. 
5Ngaˬ lehˬ miˬguiˬ hkʼoˆ chehˇ sheˍ ve awˬ yanˇ awˬ hkʼaw lo, miˬguiˬ ve awˬ 
gʼeuˆ hpeh‸ ve yoˬ teh‸ kʼoˆ ve yoˬ. 
6Chi hkʼe kʼoˆ peuˬ hkʼaw‸ nawˉ, miˬ chaˇ hkʼoˆ lo yawˇ ciˉ gʼuiˇ hpe‸ pfuhˍ 
leh je‸ nehˆ te sheˬ leh, chaw oˇ ve teˇ gʼaˇ ve mehˆ shiˍ hta‸ shehˍ piˇ ve yoˬ. 
7Siˉlonˍ gʼuiˬ po lo kʼai leh tsuhˇ baˬ-o‸ teh‸, Yeˍsuˆ yawˇ hta‸ kʼoˆ piˇ ve yoˬ. 
(Siˉlonˍ kʼoˆ ve tcuhˉ kuiˬ lehˬ, Kʼai tcuh peuˬ teh‸ kʼoˆ gaˇ ve yoˬ.) Hkʼe te 

leh yawˇ kʼai leh ca tsuhˇ baˬ ve yoˬ. Oˇ htaˇ, yawˇ mehˆ mawˬ la leh kʼaw‸ la 
ve yoˬ. 
8Hkʼe te leh, yawˇ ve yehˬ awˬ paˇ awˬ kui lo chehˇ ve chaw hui leh yawˇ lawˬ 
leh‸ chehˇ ve hta‸ gʼa mawˬ ve chaw hui kʼoˆ ve, Chaw chi hpaˇ lehˬ, ponˬ laˬ 
htaˇ mui taˍ leh lawˬ leh‸ chehˇ ve chaw teˇ gʼaˇ maˇ heˆ laˇ teh‸ kʼoˆ da‸ ve 
yoˬ. 
9Teˇ hpaˍ hpaˍ kʼoˆ ve, Yawˇ yoˬ. Teˇ hpaˍ hpaˍ kʼoˆ ve, Yawˇ maˇ heˆ. Yawˇ 
hta‸ shuˍ ve chaw teˇ gʼaˇ yoˬ teh‸ kʼoˆ da‸ ve yoˬ. Yawˇ awˬ to kʼoˆ ve, Nawˬ 
hui kʼoˆ da‸ chehˇ ve chaw lehˬ ngaˬ yoˬ teh‸ kʼoˆ ve yoˬ. 
10Oˇ htaˇ yawˇ hui kʼoˆ ve, Hkʼe te kʼo, nawˬ ve mehˆ shiˍ hkʼaˬ hkʼe te mawˬ la 
ve le teh‸ yawˇ hta‸ na nyi ve yoˬ. 
11Yawˇ kʼaw‸ kʼoˆ ve, Yeˍsuˆ meh ve chaw teˇ gʼaˇ je‸ nehˆ te leh, ngaˬ ve 
mehˆ shiˍ hta‸ shehˍ laˇ peuˬ hkʼaw‸ nawˉ, Siˉlonˍ gʼuiˬ po lo kʼai leh tsuhˇ 
baˬ-o‸ teh‸ ngaˬ hta‸ kʼoˆ laˇ ve hkʼe, ngaˬ ca tsuhˇ hkʼa ve teˇ yanˇ mehˆ 
mawˬ la ve yoˬ teh‸ kʼoˆ piˇ ve yoˬ. 
12Yawˇ hui kʼaw‸ kʼoˆ ve, Yawˇ hkʼaˬ lo kʼai le teh‸ chaw oˇ ve teˇ gʼaˇ hta‸ 
na nyi ve teˇ yanˇ, Ngaˬ maˇ shiˍ teh‸ yawˇ kʼaw‸ kʼoˆ piˇ ve yoˬ. 

Mehˆ hkʼaˬ hkʼe te mawˬ la ve awˬ lawn Hpaˍriˍsehˇ hui na nyi ve 

13Chaw oˇ ve teˇ hpaˍ lehˬ, mehˆ cuˉ jaw ve chaw oˇ ve teˇ gʼaˇ hta‸ 
Hpaˍriˍsehˇ teˇ hpaˍ geh shiˍ kʼai ve yoˬ. 
14Yeˍsuˆ je‸ nehˆ te leh yawˇ ve mehˆ shiˍ hta‸ mawˬ la piˇ lawˬ ve teˇ nyi 
lehˬ, shinˉ nyi hpeh‸ ve yoˬ. 
15Yawˇ ve mehˆ shiˍ hkʼaˬ hkʼe te mawˬ la ve awˬ lawn Hpaˍriˍsehˇ teˇ hpaˍ 
yawˇ hta‸ teˇ pawˆ kʼaw‸ na nyi ve teˇ yanˇ, yawˇ kʼaw‸ kʼoˆ ve, Ngaˬ ve 
mehˆ shiˍ hta‸ yawˇ je‸ nehˆ shehˍ laˇ leh, ngaˬ ca tsuhˇ baˬ ve teˇ yanˇ mehˆ 
mawˬ la ve yoˬ teh‸, yawˇ hui hta‸ kʼoˆ piˇ ve yoˬ. 
16Hkʼe te leh, Hpaˍriˍsehˇ teˇ hpaˍ hpaˍ kʼoˆ ve, Chaw oˇ ve hpaˇ lehˬ Gʼuiˬsha 
lo laˬ ve maˇ heˆ. Awˬ lawn kʼo, shinˉ nyi htaˇ yawˇ maˇ ce maˇ kan teh‸ kʼoˆ 
ve yoˬ. Teˇ hpaˍ hpaˍ kʼoˆ ve, Venˇbaˆ yaˇ teˇ gʼaˇ lehˬ, chi hkʼe ve awˬ heˆ teˇ 

hpaˍ hta‸ hkʼaˬ hkʼe te leh te gʼa tuˬ le teh‸ kʼoˆ da‸ ve yoˬ. Hkʼe te leh, yawˇ 
hui teˇ gʼaˇ leh teˇ gʼaˇ dawˇ hkʼaˇ maˇ hawˍ da‸ ve yoˬ. 
17Mehˆ cuˉ jaw ve chaw hta‸ yawˇ hui teˇ pawˆ kʼaw‸ kʼoˆ ve, Nawˬ ve mehˆ 
shiˍ hta‸ mawˬ la piˇ lawˬ ve chaw oˇ ve teˇ gʼaˇ awˬ lawn nawˬ hkʼaˬ hkʼe kʼoˆ 
tuˬ le teh‸ na nyi htaˇ, Yawˇ lehˬ Gʼuiˬsha ve tcuh kaˍ paˍ hpeh‸ ve yoˬ teh‸ 
yawˇ kʼaw‸ kʼoˆ piˇ ve yoˬ. 
18Yuˇda‸ chaw teˇ hpaˍ lehˬ, mehˆ mawˬ la ve chaw teˇ gʼaˇ ve awˬ pa awˬ e 
hta‸ maˇ kuˬ na sheˍ htaˇ yawˇ lehˬ awˉ lawˉ htaˇ mehˆ cuˉ leh awˬ hkʼaw‸ 
nawˉ mehˆ mawˬ la ve hta‸ yawˇ hui maˇ yonˍ. 
19Yawˇ hui lehˬ, awˬ pa awˬ e hta‸ kʼoˆ piˇ ve, Chi hpaˇ lehˬ nawˬ huiˉ maˬ ve 
yaˇ paˍ yoˬ laˇ. Paw la htaˇ ka‸ mehˆ cuˉ ve teh‸ nawˬ huiˉ maˬ kʼoˆ ve lehˬ, 
chi teˇ gʼaˇ yoˬ laˇ. Hkʼe te kʼo, chi beu‸ hkʼaˬ hkʼe te leh yawˇ mehˆ mawˬ la 
ve le teh‸ na nyi ve yoˬ. 
20Yawˇ ve awˬ pa awˬ e kʼaw‸ kʼoˆ ve, Chi hpaˇ lehˬ, ngaˬ huiˉ maˬ ve yaˇ paˍ 
hpeh‸ leh, paw la htaˇ ka‸ mehˆ cuˉ paˍ hpeh‸ ve hta‸ ngaˬ huiˉ maˬ shiˍ taˍ 
ve yoˬ. 
21Ya‸ hkʼaˇ, chi beu‸ hkʼaˬ hkʼe te leh yawˇ mehˆ mawˬ la ve hta‸ ngaˬ huiˉ 
maˬ maˇ shiˍ. Yawˇ ve mehˆ shiˍ hta‸ a shu mawˬ la piˇ ve hta‸ htawˇ ngaˬ 
huiˉ maˬ maˇ shiˍ. Yawˇ hta‸ na nyi-o. Yawˇ uiˍ la peuˬ. Yawˇ ve awˬ to awˬ 
lawn yawˇ kʼoˆ laˇ tuˬ yoˬ teh‸ kʼoˆ piˇ ve yoˬ. 
22Yawˇ ve awˬ pa awˬ e chi hkʼe kʼoˆ ve lehˬ, Yuˇda‸ chaw teˇ hpaˍ hta‸ kawˆ 
ve pa taw kʼoˆ ve yoˬ. Awˬ lawn kʼo, Yeˍsuˆ lehˬ Hkri‸ hpeh‸ ve yoˬ teh‸ kʼoˆ 
leh hkanˍ yuˬ ve chaw hkʼaˬ ve teˇ gʼaˇ hta‸ maˇ kʼoˆ, yawˇ hui ve awˬ moˍ 
awˬ hkʼaw lo gʼa‸ tawˆ tuˬ yoˬ teh‸, Yuˇda‸ chaw teˇ hpaˍ jehˬ cheˆ taˍ peuˬ. 
23Chi hta‸ pa taw, awˬ pa awˬ e kʼoˆ ve, Yawˇ uiˍ la peuˬ. Yawˇ hta‸ na nyi-o 
teh‸ kʼoˆ piˇ ve yoˬ. 
24Hkʼe te leh yawˇ hui lehˬ, mehˆ cuˉ jaw ve chaw hta‸ teˇ pawˆ kʼaw‸ kuˬ veu 
laˇ leh kʼoˆ ve, Gʼuiˬ sha hta‸ ceh tiˉ chiˇ uiˍ chiˇ mvuh piˇ-oˆ. Chaw oˇ ve 

lehˬ, venˇbaˆ yaˇ hpeh‸ ve hta‸ ngaˬ hui shiˍ ve yoˬ teh‸, yawˇ hta‸ kʼoˆ piˇ ve 
yoˬ. 
25Oˇ htaˇ yawˇ kʼaw‸ kʼoˆ ve, Yawˇ venˇbaˆ yaˇ leh naˍ, maˇ heˆ leh naˍ, ngaˬ 
maˇ shiˍ. Teˇ ceuˬ hta‸ ngaˬ shiˍ ve yoˬ. Awˉ lawˉ htaˇ ngaˬ mehˆ cuˉ ve ka‸, 
chi beu‸ ngaˬ mehˆ mawˬ la peuˬ teh‸, yawˇ hui hta‸ kʼoˆ piˇ ve yoˬ. 
26Yawˇ hui kʼaw‸ kʼoˆ ve, Yawˇ nawˬ hta‸ hkʼaˬ hkʼe te laˇ ve le. Nawˬ ve 
mehˆ shiˍ hta‸ yawˇ hkʼaˬ hkʼe te mawˬ la piˇ lawˬ ve le teh‸, yawˇ hta‸ na 
nyi ve yoˬ. 
27Yawˇ kʼaw‸ kʼoˆ ve, Ya‸ sheh htaˇ ngaˬ nawˬ hui hta‸ kʼoˆ laˇ peuˬ ve ka‸ 
nawˬ hui maˇ na. Aˬ hto‸ ma pa taw nawˬ hui teˇ pawˆ kʼaw‸ kaˇ gaˇ sheˍ le. 
Nawˬ hui htawˇ, yawˇ ve awˬ la‸ gʼawˇ hpeh‸ la gaˇ leh laˇ teh‸, yawˇ hui hta
‸ kʼoˆ piˇ ve yoˬ. 
28Yawˇ hui yawˇ hta‸ hkʼa mvuhˇ hkʼa na kʼoˆ leh, Nawˬ lehˬ yawˇ ve awˬ la‸ 
gʼawˇ hpeh‸ ve yoˬ. Ngaˬ hui lehˬ, Moˉseˍ ve awˬ la‸ gʼawˇ hpeh‸ ve yoˬ. 
29Gʼuiˬsha lehˬ Moˉseˍ hta‸ tawˇ yaw piˇ taˍ ve hta‸ ngaˬ hui shiˍ ve yoˬ. Ya‸ 
hkʼaˇ, chaw chi hpaˇ hkʼaˬ lo laˬ ve hta‸ ngaˬ hui maˇ shiˍ teh‸ kʼoˆ ve yoˬ. 
30Yawˇ kʼaw‸ kʼoˆ ve, Yawˇ ngaˬ ve mehˆ shiˍ hta‸ mawˬ la piˇ lawˬ ve htawˇ, 
yawˇ hkʼaˬ lo laˬ ve hta‸ nawˬ hui maˇ shiˍ ve lehˬ, anˇ tuˬ cawˬ ve yoˬ. 
31Gʼuiˬsha lehˬ, venˇbaˆ yaˇ hui ve tawˇ hkawˇ hta‸ maˇ na yuˬ ve hta‸ ngaˬ 
hui shiˍ ve yoˬ. Ya‸ hkʼaˇ, chaw teˇ gʼaˇ gʼaˇ Gʼuiˬsha hta‸ yawˆ yan leh yawˇ 
ve a loˍ hta‸ te ve kʼo, chaw oˇ ve teˇ gʼaˇ ve tawˇ hkawˇ hta‸ Gʼuiˬshaˬ na 
yuˬ ve yoˬ. 
32Mvuhˇ kawˍ miˬ ya‸ htaˇ ka‸ tanˬ leh ya‸ nyi hkʼa gaˬ, paw la htaˇ ka‸ mehˆ 
cuˉ taˍ ve chaw hta‸ shu mehˆ kʼaw‸ mawˬ la piˇ lawˬ ve, chaw teˇ gʼaˇ ka‸ 
maˇ kaˇ jaw. 
33Chaw oˇ ve lehˬ, Gʼuiˬsha lo laˬ ve maˇ heˆ kʼo, yawˇ te‸ chiˉ ka‸ te maˇ hpeh
‸ teh‸ yawˇ hui hta‸ kʼoˆ piˇ ve yoˬ. 

34Yawˇ hui kʼaw‸ kʼoˆ ve, Nawˬ lehˬ venˇbaˆ hkʼa biˇ cawˬ ve awˬ hkʼaw lo 
paw la ve ka‸, nawˬ ngaˬ hui hta‸ maˍ laˇ ve laˇ teh‸ kʼoˆ piˇ leh, yawˇ hta‸ 
gʼa‸ tawˆ ve yoˬ. 

Co ha hpawˇ mehˆ cuˉ ve awˬ lawn 

35Chaw oˇ ve hta‸ shu gʼa‸ tawˆ ve awˬ lawn Yeˍsuˆ gʼa kaˇ leh, yawˇ hta‸ ca 
mawˬ htaˇ, Chaw yaˇ ve Yaˇ hpu hta‸ nawˬ yonˍ ve laˇ teh‸ na nyi ve yoˬ. 
36Jawˇmawˇ-oˬ, yawˇ hta‸ ngaˬ gʼa yonˍ tuˬ, chaw yaˇ ve Yaˇ hpu a shu le teh‸ 
na nyi ve yoˬ. 
37Yeˍsuˆ kʼoˆ ve, Nawˬ yawˇ hta‸ gʼa mawˬ peuˬ ve awˬ hkʼoˆ, chi beu‸ nawˬ 
hta‸ tawˇ yaw chehˇ ve lehˬ yawˇ yoˬ teh‸, yawˇ hta‸ kʼoˆ piˇ ve yoˬ. 
38Jawˇmawˇ-oˬ, ngaˬ yonˍ ve yoˬ teh‸ yawˇ kʼoˆ leh, Yeˍsuˆ hta‸ oˉ kʼoˍ pui ve 
yoˬ. 
39Oˇ htaˇ Yeˍsuˆ kʼoˆ ve, Mehˆ maˇ mawˬ ve chaw hui lehˬ, mehˆ mawˬ la tuˬ 
maˇ kʼoˆ, mehˆ mawˬ ve chaw hui lehˬ, mehˆ cuˉ kʼai tuˬ maˇ kʼoˆ, suhˉ jehˬ tuˬ 
awˬ pon miˬguiˬ hkʼoˆ lo ngaˬ laˬ ve yoˬ teh‸ kʼoˆ ve yoˬ. 
40Yawˇ awˬ paˇ lo chehˇ taˍ ve Hpaˍriˍsehˇ teˇ hpaˍ tawˇ oˇ ve hta‸ gʼa kaˇ 
htaˇ, Ngaˬ hui htawˇ mehˆ cuˉ paˍ hpeh‸ ve laˇ teh‸, yawˇ hta‸ na nyi ve yoˬ. 
41Yeˍsuˆ kʼaw‸ kʼoˆ ve, Nawˬ hui mehˆ cuˉ paˍ hpeh‸ tehˬ ve hkʼe kʼo, venˇbaˆ 
maˇ cawˬ. Ya‸ hkʼaˇ, Ngaˬ hui mehˆ mawˬ chehˇ ve yoˬ teh‸, chi beu‸ nawˬ 
hui kʼoˆ ve pa taw, nawˬ hui venˇbaˆ cawˬ chehˇ ve yoˬ. 

Yoˇhanˬ li‸ 10 

Yawˬ hkawˆ awˬ lawn tawˇ pa haˉ te maˍ ve 

1Ngaˬ nawˬ hui hta‸ awˬ tehˬ awˬ na kʼoˆ laˇ ve, yawˬ hkawˆ awˬ hkʼaw lo lo‸ 
la htaˇ, yehˬmiˉhpe‸ lo maˇ lo‸ la leh awˬ kaˍ awˬ nu teˇ hkʼaˇ lo ca taˆ lo‸ la 
ve chaw teˇ gʼaˇ lehˬ, chaw hkʼawˇ chaw naˆ hpeh‸ ve yoˬ. 
2Ya‸ hkʼaˇ, yehˬmiˉhpe‸ lo lo‸ la ve chaw teˇ gʼaˇ lehˬ, yawˬ hawˉ paˍ hpeh‸ 
ve yoˬ. 

3Yehˬ miˉ shaw shehˍ hpaˇ lehˬ, yawˇ hta‸ yehˬ miˉ hpaw piˇ ve yoˬ. Yawˬ teˇ 
hpaˍ lehˬ, yawˇ ve tawˇ hkawˇ hta‸ na yuˬ ve yoˬ. Yawˇ lehˬ, yawˇ ve yawˬ teˇ 
hpaˍ ve awˬ meh hta‸ kuˬ leh, yawˬ oˇ ve teˇ hpaˍ hta‸ yawˇ sheh tawˆ-e ve 
yoˬ. 
4Yawˇ ve yawˬ hkʼa peu-eˬ hta‸ sheh tawˆ-e peuˬ hkʼaw‸ nawˉ, yawˬ teˇ hpaˍ 
awˬ gʼuˇ suhˍ lo yawˇ kʼai leh, yawˬ teˇ hpaˍ yawˇ ve tawˇ hkawˇ hta‸ shiˍ ve 
pa taw, yawˇ awˬ hkʼaˇ suh kʼai ve yoˬ. 
5Yawˬ teˇ hpaˍ lehˬ, yawˇ hui maˇ shiˍ da‸ ve chaw hui ve tawˇ hkawˇ hta‸ 
maˇ shiˍ ve pa taw, chaw oˇ hkʼe ve teˇ gʼaˇ awˬ hkʼaˇ suh yawˇ hui maˇ kʼai 
ve awˬ hkʼoˆ ka‸ hpaw-e ve yoˬ teh‸, yawˇ hui hta‸ kʼoˆ piˇ ve yoˬ. 
6Yeˍsuˆ lehˬ, tawˇ pa haˉ chi yawˇ hui hta‸ kʼoˆ maˍ piˇ ve yoˬ. Ya‸ hkʼaˇ, 
yawˇ aˬ hto‸ ma awˬ lawn kʼoˆ ve hta‸ yawˇ hui maˇ shiˍ. 

Yeˍsuˆ lehˬ da‸ ve yawˬ hawˉ shehˍ hpaˇ hpeh‸ ve 

7Hkʼe te leh, Yeˍsuˆ teˇ pawˆ kʼaw‸ kʼoˆ ve, Ngaˬ nawˬ hui hta‸ awˬ tehˬ awˬ 
na kʼoˆ laˇ ve, ngaˬ lehˬ yawˬ teˇ hpaˍ lo‸ la tuˬ ve yehˬmiˉhpe‸ yoˬ. 
8Ngaˬ maˇ laˬ sheˍ awˬ gʼuˇ suhˍ hkʼa laˬ peuˬ ve chaw hkʼa peu-eˬ lehˬ, chaw 
hkʼawˇ chaw naˆ hpeh‸ ve yoˬ. Yawˬ teˇ hpaˍ lehˬ, yawˇ hui ve tawˇ hkawˇ hta
‸ maˇ na. 
9Ngaˬ lehˬ, yehˬmiˉhpe‸ yoˬ. Ngaˬ awˬ hkʼaw lo lo‸ la ve chaw lehˬ, htaiˍ 
hkʼaw‸ ve hta‸ gʼa tuˬ yoˬ. Yawˇ lehˬ, tawˆ tawˆ lo‸ lo‸ te leh, kʼaˆ caˇ kuiˬ 
hta‸ gʼa mawˬ tuˬ yoˬ. 
10Chaw hkʼawˇ lehˬ, hkʼawˇ yuˬ tuˬ, tiˇ pehˍ tuˬ leh, te luˬ tuˬ awˬ pon ceh laˬ 
ve yoˬ. Ngaˬ lehˬ, yawˬ teˇ hpaˍ a sha‸ gʼa te‸ tuˬ ve awˬ hkʼoˆ ka‸, a sha‸ te‸ 
ve oˇ ve hta‸ caˉ da‸ ve awˬ ceuˬ hkʼa biˇ gʼa tuˬ awˬ pon ngaˬ laˬ ve yoˬ. 
11Ngaˬ lehˬ da‸ ve yawˬ hawˉ shehˍ hpaˇ hpeh‸ ve yoˬ. Da‸ ve yawˬ hawˉ 
shehˍ hpaˇ lehˬ, yawˬ teˇ hpaˍ awˬ pon yawˇ ve a sha‸ hta‸ tanˇ piˇ ve yoˬ. 
12Ya‸ hkʼaˇ, gʼaˇ hpfuhˇ caˇ shehˍ hpaˇ lehˬ, yawˬ hawˉ shehˍ hpaˇ maˇ heˆ 
leh, yawˬ teˇ hpaˍ yawˇ ve maˇ heˆ ve pa taw, veˬ laˬ ve hta‸ yawˇ gʼa mawˬ 

ve teˇ yanˇ, yawˬ teˇ hpaˍ hta‸ baˬ taˉ leh hpaw-e ve yoˬ. Veˬ oˇ ve lehˬ, yawˬ 
teˇ hpaˍ hta‸ che‸ leh hpaˆ da‸ piˇ lawˬ ve yoˬ. 
13Chaw oˇ ve lehˬ, gʼaˇ hpfuhˇ caˇ shehˍ hpaˇ ceh hpeh‸ leh, yawˬ teˇ hpaˍ awˬ 
pon te‸ chiˉ maˇ dawˇ nyi ve pa taw, yawˇ hpaw-e ve yoˬ. 
14Ngaˬ lehˬ da‸ ve yawˬ hawˉ shehˍ hpaˇ yoˬ. Awˬ pa ngaˬ hta‸ shiˍ leh, ngaˬ 
htawˇ Awˬ pa hta‸ shiˍ ve hkʼa shuˍ shuˍ, ngaˬ ve yawˬ teˇ hpaˍ hta‸ ngaˬ shiˍ 
leh, ngaˬ ve yawˬ teˇ hpaˍ htawˇ ngaˬ hta‸ shiˍ ve yoˬ. 
15Ngaˬ lehˬ yawˬ teˇ hpaˍ awˬ pon ngaˬ ve a sha‸ hta‸ tanˇ ve yoˬ. 
16Yawˬ hkawˆ chi hta‸ maˇ caˉ da‸ ve awˬ kaˍ awˬ nu yawˬ teˇ hpaˍ htawˇ 
ngaˬ cawˬ sheˍ ve yoˬ. Yawˬ oˇ ve teˇ hpaˍ hta‸ htawˇ ngaˬ gʼa ca shiˍ veu laˇ 
leh, yawˇ hui ngaˬ ve hkawˇ hta‸ na yuˬ tuˬ yoˬ. Oˇ htaˇ, yawˬ moˍ teˇ moˍ tiˉ 
cawˬ leh, yawˬ hawˉ shehˍ hpaˇ teˇ gʼaˇ tiˉ cawˬ tuˬ yoˬ. 
17Ngaˬ ve a sha‸ hta‸ kʼaw‸ yuˬ hkʼaw‸ gʼa tuˬ, a sha‸ tanˇ piˇ ve pa taw Awˬ 
pa ngaˬ hta‸ ha‸ ve yoˬ. 
18Ngaˬ ve a sha‸ hta‸ chaw teˇ gʼaˇ ka‸ maˇ hiˉ yuˬ maˇ lu yuˬ. Ngaˬ hkʼaˇ 
ngaˬ tanˇ piˇ ve yoˬ. Ngaˬ ve a sha‸ hta‸ tanˇ piˇ tuˬ ve kanˇ paˆ leh, kʼaw‸ 
yuˬ hkʼaw‸ tuˬ ve kanˇ paˆ ngaˬ geh cawˬ ve yoˬ. Chi hkʼe te tuˬ, Awˬ pa ngaˬ 
hta‸ tawˇ pe‸ laˇ peuˬ teh‸, yawˇ hui hta‸ kʼoˆ piˇ ve yoˬ. 
19Tawˇ hkawˇ oˇ ve teˇ hpaˍ hta‸ pa taw Yuˇda‸ chaw teˇ hpaˍ lehˬ, teˇ gʼaˇ 
leh teˇ gʼaˇ dawˇ hkʼaˇ maˇ kʼaw‸ hawˍ da‸ ve yoˬ. 
20Yawˇ hui awˬ hkʼaw lo chaw laiˉ gʼaˇ kʼoˆ ve, Yawˇ lehˬ neˇ geh leh gʼuˇ ve 
yoˬ. Yawˇ ve tawˇ hkawˇ hta‸ aˬ hto‸ ma te nawˬ hui na ve le teh‸ kʼoˆ ve 
yoˬ. 
21Teˇ hpaˍ hpaˍ kʼoˆ ve, Yawˇ ve tawˇ hkawˇ lehˬ, neˇ geh ve chaw teˇ gʼaˇ ve 
tawˇ hkawˇ maˇ heˆ. Neˇ lehˬ mehˆ cuˉ ve chaw hta‸ mehˆ mawˬ la piˇ gʼa tuˬ 
laˇ teh‸ kʼoˆ ve yoˬ. 

Yuˇda‸ chaw teˇ hpaˍ Yeˍsuˆ hta‸ chiˇ baˬ ve 

22Oˇ htaˇ, Yeˍruˆsaˍlehnˍ venˇ awˬ hkʼaw lo Chiˇ a‸ piˇ ve pawehˇ te chehˇ ve 
yoˬ. 

23Mvuhˇ kaˆ ve awˬ yanˇ ka‸ hpeh‸ ve yoˬ. Yeˍsuˆ lehˬ bon yehˬ lonˉ awˬ 
hkʼaw lo cawˬ ve Sawˉla‸monˍ ve koˇ caˉ lo te toˇ chehˇ ve yoˬ. 
24Oˇ htaˇ, Yuˇda‸ chaw teˇ hpaˍ yawˇ hta‸ hkʼa caw zuhˇ chehˇ taˍ leh kʼoˆ ve, 
Ngaˬ hui htawˇ dawˇ nawˬ dawˇ hpeh‸ tuˬ nawˬ hkʼaˬ maw maw te laˇ tuˬ ve 
le. Nawˬ Hkri‸ hpeh‸ tehˬ ve kʼo, ngaˬ hui hta‸ hkʼa tawˍ lehˆ hto laˇ-oˆ teh‸, 
yawˇ hta‸ kʼoˆ piˇ ve yoˬ. 
25Yeˍsuˆ kʼaw‸ kʼoˆ ve, Ngaˬ kʼoˆ laˇ peuˬ ve ka‸ nawˬ hui maˇ yonˍ. Ngaˬ Awˬ 
pa ve awˬ meh awˬ hkʼaw lo ngaˬ te ve kanˉ teˇ hpaˍ lehˬ, ngaˬ ve awˬ lawn 
hta‸ shaˉ hkiˆ hkanˍ ve yoˬ. 
26Ya‸ hkʼaˇ, nawˬ hui lehˬ ngaˬ ve yawˬ teˇ hpaˍ maˇ heˆ ve pa taw, nawˬ hui 
maˇ yonˍ. 
27Ngaˬ ve yawˬ teˇ hpaˍ lehˬ, ngaˬ ve tawˇ hkawˇ hta‸ na yuˬ ve yoˬ. Yawˬ oˇ 
ve teˇ hpaˍ hta‸ ngaˬ shiˍ leh, yawˇ hui ngaˬ awˬ hkʼaˇ suh laˬ ve yoˬ. 
28Ngaˬ yawˇ hui hta‸ co ti‸ ha ti‸ piˇ leh, yawˇ hui hkʼaˬ htaˆ ka‸ maˇ gʼa luˬ 
maˇ gʼa sheˆ. A shu ka‸ ngaˬ ve la‸ sheh awˬ hkʼaw lo yawˇ hui hta‸ lu yuˬ 
maˇ gʼa. 
29Yawˬ oˇ ve teˇ hpaˍ hta‸ ngaˬ ve la‸ sheh awˬ hkʼaw lo chiˇ a‸ laˇ shehˍ hpaˇ 
ngaˬ ve Awˬ pa lehˬ, hkʼa peu-eˬ awˬ hkʼoˆ uiˍ ve yoˬ. A shu ka‸ Awˬ pa ve la‸ 
sheh awˬ hkʼaw lo yawˬ oˇ ve teˇ hpaˍ hta‸ lu yuˬ maˇ gʼa. 
30Awˬ pa ngaˬ huiˉ maˬ teˇ gʼaˇ tiˉ hpeh‸ ve yoˬ teh‸, yawˇ yawˇ hui hta‸ kʼoˆ 
piˇ ve yoˬ. 
31Oˇ htaˇ Yuˇda‸ chaw teˇ hpaˍ lehˬ, yawˇ hta‸ baˬ tuˬ ve haˉ pui shiˍ kʼaw‸ 
gʼawˆ ve yoˬ. 
32Yeˍsuˆ kʼaw‸ kʼoˆ ve, Ngaˬ Awˬ pa lo tawˆ la ve da‸ ve kanˉ laiˉ ceuˬ ngaˬ 
nawˬ hui hta‸ te maˍ laˇ peuˬ. Kanˉ oˇ ve teˇ hpaˍ awˬ hkʼaw lo, hkʼaˬ ve teˇ 
ceuˬ hta‸ pa taw nawˬ hui ngaˬ hta‸ haˉ pui baˬ-a teh‸ te ve le teh‸ yawˇ hui 
hta‸ kʼoˆ piˇ ve yoˬ. 

33Yuˇda‸ chaw teˇ hpaˍ kʼaw‸ kʼoˆ ve, Nawˬ da‸ ve kanˉ te ve pa taw nawˬ 
hta‸ haˉ pui baˬ-a teh‸ te ve maˇ heˆ. Nawˬ Gʼuiˬsha hta‸ maˇ shawˍ maˇ caˆ 
kʼoˆ ve pa taw baˬ-a teh‸ te ve yoˬ. Awˬ lawn kʼo, nawˬ chaw yaˇ hpeh‸ ve ka
‸, Gʼuiˬsha hkʼe nawˬ te ve yoˬ teh‸, yawˇ hta‸ kʼoˆ piˇ ve yoˬ. 
34Yeˍsuˆ kʼaw‸ kʼoˆ ve, Nawˬ hui ve awˬ liˇ tawˇ hkawˇ awˬ hkʼaw lo chi hkʼe 
bvuh‸ taˍ ve yoˬ. Ngaˬ kʼoˆ ve, nawˬ hui lehˬ gʼuiˬsha teˇ hpaˍ hpeh‸ ve yoˬ 
teh‸, chi hkʼe bvuh‸ taˍ ve maˇ heˆ laˇ. 
35Gʼuiˬsha lehˬ, yawˇ ve tawˇ hkawˇ hta‸ gʼa ve chaw teˇ hpaˍ hta‸ gʼuiˬsha teˇ 
hpaˍ yoˬ teh‸ kʼoˆ ve yoˬ. (Li‸ hpu tawˇ hkawˇ hta‸ te luˬ maˇ hpeh‸.) 
36Hkʼe te kʼo, Awˬ pa da‸ piˇ kehˬ piˇ leh, chi miˬguiˬ hkʼoˆ lo peu laˇ ve teˇ 
gʼaˇ lehˬ, Ngaˬ Gʼuiˬsha ve Yaˇ hpu hpeh‸ ve yoˬ teh‸ ngaˬ kʼoˆ ve pa taw, 
Nawˬ Gʼuiˬsha hta‸ maˇ shawˍ maˇ caˆ kʼoˆ ve yoˬ teh‸, nawˬ hui kʼoˇ ve leh 
laˇ. 
37Ngaˬ Awˬ pa ve kanˉ teˇ hpaˍ hta‸ ngaˬ maˇ te ve kʼo, ngaˬ hta‸ taˇ yonˍ. 
38Ya‸ hkʼaˇ ngaˬ te ve kʼo, nawˬ hui ngaˬ hta‸ maˇ yonˍ htawˇ, ngaˬ te ve kanˉ 
teˇ hpaˍ hta‸ yonˍ-o‸. Oˇ hkʼe yonˍ ve kʼo, Awˬ pa ngaˬ awˬ hkʼaw lo chehˇ ve 
hta‸ ka‸, ngaˬ lehˬ Awˬ pa awˬ hkʼaw lo chehˇ ve hta‸ ka‸, nawˬ hui gʼa shiˍ 
gʼa mawˬ tuˬ yoˬ teh‸ yawˇ hui hta‸ kʼoˆ piˇ ve yoˬ. 
39Oˇ htaˇ, yawˇ hui yawˇ hta‸ kʼaw‸ hpeh yuˬ-a teh‸ te ve teˇ yanˇ, yawˇ yawˇ 
hui ve la‸ hkʼaw lo tawˆ kʼai ve yoˬ. 
40Yoˇhanˬ awˉ lawˉ peuˇ baˆtiˆsaˬ piˇ ve teˇ kaˬ, Yawˇdanˍ gʼuiˬ ma coˇ paˉ lo 
yawˇ teˇ pawˆ kʼaw‸ kʼai leh, oˇ kaˬ lo chehˇ taˍ ve yoˬ. 
41Chaw laiˉ gʼaˇ yawˇ geh lo laˬ ve yoˬ. Yawˇ hui kʼoˆ ve, Yoˇhanˬ lehˬ awˬ heˆ 
te‸ chiˉ maˇ te. Ya‸ hkʼaˇ, chaw chi teˇ gʼaˇ awˬ lawn Yoˇhanˬ hkʼa kʼoˆ taˍ ve 
hkʼa peu-eˬ lehˬ, cawˇ tehˬ ve yoˬ teh‸ kʼoˆ da‸ ve yoˬ. 
42Oˇ kaˬ lo chaw laiˉ gʼaˇ yawˇ hta‸ yonˍ la ve yoˬ. 

Yoˇhanˬ li‸ 11 

Laˍzaˍruˆ suh ve awˬ lawn 

1Maˍriˆ leh yawˇ ve awˬ viˉ ma Maˍhtaˆ hui chehˇ ve Beˍtaˍniˆ hkʼaˆ yaˇ 
Laˍzaˍruˆ meh ve teˇ gʼaˇ naˬ chehˇ ve yoˬ. 
2Maˍriˆ oˇ ve teˇ gʼaˇ lehˬ, ponˬ laˬ htaˇ Jawˇmawˇ Yeˍsuˆ hta‸ naˍ manˇ hawnˉ 
shehˍ piˇ leh, yawˇ ve hkui sheh hta‸ uˉ hkeh mvuh yuˬ shiˆ piˇ ve yaˇ miˇ teˇ 
gʼaˇ yoˬ. Naˬ chehˇ ve Laˍzaˍruˆ lehˬ, yawˇ ve awˬ nyi paˍ hpeh‸ ve yoˬ. 
3Hkʼe te leh, awˬ viˉ ma oˇ ve nyiˇ gʼaˇ lehˬ, Yeˍsuˆ geh shu hta‸ kʼai tcuh leh, 
Jawˇmawˇ-oˬ, nawˬ ha‸ ve chaw teˇ gʼaˇ naˬ chehˇ ve yoˬ teh‸ kʼoˆ piˇ tcuh ve 
yoˬ. 
4Tawˇ oˇ ve hta‸ Yeˍsuˆ gʼa kaˇ htaˇ yawˇ kʼoˆ ve, Naˬ ve oˇ ve lehˬ, suh law‸ 
law‸ naˬ ve teˇ ceuˬ maˇ heˆ. Naˬ ve oˇ ve hta‸ pa taw Gʼuiˬsha ve awˬ me‸ 
awˬ hponˇ tawˆ la leh, oˇ ve awˬ hkʼaw lo Gʼuiˬsha ve Yaˇ hpu awˬ me‸ awˬ 
hponˇ tawˆ la tuˬ awˬ pon yoˬ teh‸ kʼoˆ ve yoˬ. 
5Yeˍsuˆ lehˬ, Maˍhtaˆ leh yawˇ ve awˬ nyi ma hta‸ maˇ kʼoˆ, Laˍzaˍruˆ hta‸ 
maˇ kʼoˆ, ha‸ ve yoˬ. 
6Hkʼe te leh, Laˍzaˍruˆ naˬ ve awˬ lawn hta‸ yawˇ gʼa kaˇ htaˇ, Yeˍsuˆ yawˇ 
chehˇ taˍ ve teˇ kaˬ lo nyiˇ nyi kʼaw‸ chehˇ taˍ ve yoˬ. 
7Oˇ ve awˬ hkʼaw‸ nawˉ Yeˍsuˆ kʼoˆ ve, Ngaˬ hui Yuˇda‸ mvuhˇmiˬ lo teˇ pawˆ 
kʼaw‸ kʼai-a veuˬ teh‸, awˬ la‸ gʼawˇ teˇ hpaˍ hta‸ kʼoˆ piˇ ve yoˬ. 
8Awˬ la‸ gʼawˇ teˇ hpaˍ kʼaw‸ kʼoˆ ve, Raˍbiˆ-oˬ, chi beu‸ ka‸ Yuˇda‸ chaw teˇ 
hpaˍ nawˬ hta‸ haˉ pui baˬ-a teh‸ te chehˇ ve ka‸, nawˬ oˇ kaˬ lo teˇ pawˆ 
kʼaw‸ kʼai tuˬ laˇ teh‸, yawˇ hta‸ kʼoˆ piˇ ve yoˬ. 
9Yeˍsuˆ kʼaw‸ kʼoˆ ve, Teˇ nyi awˬ hkʼaw lo teˇ chi nyiˇ naˍ riˍ cawˬ ve maˇ heˆ 
laˇ. Chaw teˇ gʼaˇ gʼaˇ mvuhˇ law‸ kʼaw htaˇ ya‸ kʼaw juˇ kʼai ve kʼo, chi 
miˬguiˬ ve awˬ gʼeuˆ hta‸ gʼa mawˬ ve pa taw, yawˇ hkui htiˇ poˬ paiˍ tuˬ maˇ 
heˆ. 
10Ya‸ hkʼaˇ, chaw teˇ gʼaˇ gʼaˇ mvuhˇ hpeu‸ htaˇ ya‸ kʼaw juˇ kʼai ve kʼo, yawˇ 
awˬ hkʼaw lo awˬ gʼeuˆ maˇ cawˬ ve pa taw, hkui htiˇ poˬ paiˍ ve yoˬ teh‸ kʼoˆ 
ve yoˬ. 

11Yawˇ chi hkʼe kʼoˆ peuˬ hkʼaw‸ nawˉ teˇ pawˆ kʼaw‸ kʼoˆ ve, Ngaˬ hui ve awˬ 
chawˇ Laˍzaˍruˆ zuh‸ muiˉ kʼa peuˬ. Ya‸ hkʼaˇ, yawˇ hta‸ ca nawˍ piˇ tuˬ ngaˬ 
kʼai shaˍ teh‸, yawˇ hui hta‸ kʼoˆ piˇ ve yoˬ. 
12Awˬ la‸ gʼawˇ teˇ hpaˍ kʼoˆ ve, Jawˇmawˇ-oˬ, yawˇ zuh‸ muiˉ kʼa chehˇ ve 
kʼo, na-e la tuˬ yoˬ teh‸ yawˇ hta‸ kʼoˆ piˇ ve yoˬ. 
13Yeˍsuˆ lehˬ, Laˍzaˍruˆ suh peuˬ ve awˬ lawn hta‸ kʼoˆ ve htawˇ, Laˍzaˍruˆ zuh
‸ muiˉ kʼa chehˇ ve hta‸ kʼoˆ ve teh‸ yawˇ hui dawˇ ve yoˬ. 
14Hkʼe te leh, Yeˍsuˆ yawˇ hui hta‸ hkʼa tawˍ lehˆ kʼoˆ piˇ ve, Laˍzaˍruˆ suh 
peuˬ. 
15Nawˬ hui yonˍ hpeh‸ tuˬ ngaˬ oˇ kaˬ lo maˇ chehˇ ve pa taw nawˬ hui awˬ 
pon ngaˬ ha lehˬ ve yoˬ. Chi beu‸ yawˇ geh kʼai-a veuˬ teh‸ kʼoˆ piˇ ve yoˬ. 
16Hkʼe te leh, Yaˇ cehˬ kʼa teh‸ kʼoˆ ve Htoˉma‸ teˇ gʼaˇ lehˬ, Yawˇ geh teˇ geh 
suh tuˬ ngaˬ hui htawˇ kʼai-a veuˬ teh‸, yawˇ ve awˬ chawˇ awˬ la‸ gʼawˇ teˇ 
hpaˍ hta‸ kʼoˆ piˇ ve yoˬ. 

Kʼaw‸ te‸ la ve teˇ ceuˬ leh co ha te‸ ve teˇ ceuˬ awˬ lawn 

17Yeˍsuˆ gaˬ la ve teˇ yanˇ htaˇ, Laˍzaˍruˆ hta‸ tuˍ hpfuh hkʼaw lo tuˍ taˍ ve 
awˇ nyi gaˬ peuˬ ve hta‸ yawˇ gʼa shiˍ ve yoˬ. 
18Beˍtaˍniˆ venˇ lehˬ, Yeˍruˆsaˍlehnˍ venˇ hta‸ neˇ ve yoˬ. Aˬ laˬ hkʼe nyiˇ laˆ 
ceh tiˉ vuiˇ da‸ ve yoˬ. 
19Chi hta‸ pa taw, Maˍhtaˆ leh Maˍriˆ geh Yuˇda‸ chaw maˇ maˇ laˬ leh, yawˇ 
huiˉ maˬ ve awˬ nyi paˍ Laˍzaˍruˆ suh ve pa taw, yawˇ huiˉ maˬ hta‸ dawˇ sha 
tuˬ te piˇ chehˇ ve yoˬ. 
20Yeˍsuˆ laˬ chehˇ ve awˬ lawn hta‸ Maˍhtaˆ gʼa kaˇ htaˇ, yawˇ hta‸ ca ha‸ ve 
yoˬ. Ya‸ hkʼaˇ Maˍriˆ lehˬ, yehˬ hkʼaw chehˇ taˍ ve yoˬ. 
21Oˇ htaˇ Maˍhtaˆ kʼoˆ ve, Jawˇmawˇ-oˬ, nawˬ choˬ kaˬ chehˇ taˍ ve hkʼe kʼo, 
ngaˬ ve awˬ nyi paˍ suh tuˬ ve maˇ heˆ. 

22Chi beu‸ ka‸ Gʼuiˬsha geh nawˬ aˬ hto‸ ma teˇ ceuˬ lawˬ ve maˇ kʼoˆ, 
Gʼuiˬsha nawˬ hta‸ pe‸ laˇ tuˬ ve hta‸ ngaˬ shiˍ ve yoˬ teh‸, Yeˍsuˆ hta‸ kʼoˆ 
piˇ ve yoˬ. 
23Yeˍsuˆ kʼoˆ ve, Nawˬ ve awˬ nyi paˍ kʼaw‸ te‸ tu la tuˬ yoˬ teh‸ yawˇ hta‸ 
kʼoˆ piˇ ve yoˬ. 
24Maˍhtaˆ kʼoˆ ve, Awˬ leh meuˇ teˇ nyi, kʼaw‸ te‸ tu la ve awˬ yanˇ gaˬ kʼo, 
yawˇ kʼaw‸ te‸ tu la tuˬ ve hta‸ ngaˬ shiˍ ve yoˬ teh‸, yawˇ hta‸ kʼoˆ piˇ ve 
yoˬ. 
25Yeˍsuˆ kʼaw‸ kʼoˆ ve, Ngaˬ lehˬ, kʼaw‸ te‸ tu la ve teˇ ceuˬ leh co ha te‸ ve 
teˇ ceuˬ hpeh‸ ve yoˬ. Ngaˬ hta‸ yonˍ ve chaw lehˬ, suh peuˬ ve htawˇ, yawˇ 
kʼaw‸ te‸ tu la tuˬ yoˬ. 
26A sha‸ te‸ leh ngaˬ hta‸ hkʼa yonˍ ve chaw teˇ hpaˍ lehˬ, hkʼaˬ htaˆ ka‸ maˇ 
gʼa suh. Tawˇ hkawˇ chi hta‸ nawˬ yonˍ ve laˇ teh‸ yawˇ hta‸ kʼoˆ piˇ ve yoˬ. 
27Maˍhtaˆ kʼoˆ ve, Yoˬ, Jawˇmawˇ-oˬ. Nawˬ lehˬ miˬguiˬ hkʼoˆ lo laˬ ve, 
Gʼuiˬsha ve Yaˇ hpu Hkri‸ hpeh‸ ve hta‸ ngaˬ yonˍ ve yoˬ teh‸, yawˇ hta‸ kʼoˆ 
piˇ ve yoˬ. 

Laˍzaˍruˆ ve tuˍ hpfuh paˇ lo Yeˍsu‸ hawˬ ve 

28Maˍhtaˆ chi hkʼe kʼoˆ peuˬ hkʼaw‸ nawˉ, yawˇ kʼai leh yawˇ ve awˬ nyi ma 
Maˍriˆ hta‸ kʼoˆ piˇ ve, Saˍ la‸ gaˬ la peuˬ. Yawˇ nawˬ hta‸ kuˬ chehˇ ve yoˬ 
teh‸, a yehˉ kʼoˆ piˇ ve yoˬ. 
29Maˍriˆ tawˇ oˇ ve hta‸ gʼa kaˇ htaˇ, yawˇ haˆ tu leh Yeˍsuˆ geh kʼai ve yoˬ. 
30Oˇ htaˇ, Yeˍsuˆ lehˬ hkʼaˆ hkʼaw lo maˇ lo‸-e sheˍ. Maˍhtaˆ yawˇ hta‸ ca ha‸ 
ve teˇ kaˬ lo yawˇ chehˇ taˍ sheˍ ve yoˬ. 
31Hkʼe te leh, Maˍriˆ geh yehˬ awˬ hkʼaw lo chehˇ taˍ leh yawˇ hta‸ dawˇ sha 
tuˬ te chehˇ ve Yuˇda‸ chaw teˇ hpaˍ lehˬ, Maˍriˆ haˆ tu leh tawˆ kʼai ve hta‸ 
gʼa mawˬ ve teˇ yanˇ, yawˇ tuˍ hpfuh lo ca hawˬ ve hehˉ teh‸ dawˇ leh, yawˇ 
hui yawˇ awˬ hkʼaˇ suh kʼai ve yoˬ. 
32Maˍriˆ lehˬ, Yeˍsuˆ chehˇ taˍ kuiˬ lo gaˬ la leh yawˇ hta‸ mawˬ ve teˇ yanˇ, 
yawˇ ve hkui paˇ lo boˆ sheˬ leh kʼoˆ ve, Jawˇmawˇ-oˬ, nawˬ choˬ kaˬ chehˇ taˍ 

ve hkʼe kʼo, ngaˬ ve awˬ nyi paˍ suh tuˬ ve maˇ heˆ teh‸ yawˇ hta‸ kʼoˆ piˇ ve 
yoˬ. 
33Maˍriˆ leh yawˇ awˬ hkʼaˇ suh laˬ chehˇ ve Yuˇda‸ chaw hui hawˬ chehˇ ve 
hta‸ Yeˍsuˆ gʼa mawˬ ve teˇ yanˇ, yawˇ ve nyi ma awˬ hkʼaw lo hkʼanˇ leh 
dawˇ haˍ jaˇ ve yoˬ. 
34Nawˬ hui yawˇ hta‸ hkʼaˬ lo ca taˍ ve le teh‸, Yeˍsuˆ na nyi ve teˇ yanˇ, 
Jawˇmawˇ-oˬ, ca nyi la-o teh‸ yawˇ hui yawˇ hta‸ kʼoˆ piˇ ve yoˬ. 
35Yeˍsuˆ lehˬ, mehˆ gʼuiˬ ya‸ la ve yoˬ. 
36Hkʼe te leh, Yuˇda‸ chaw teˇ hpaˍ kʼoˆ ve, Nyi sheˍ. Yawˇ lehˬ, Laˍzaˍruˆ hta‸ 
ha‸ jaˇ law leˇ teh‸ kʼoˇ da‸ ve yoˬ. 
37Teˇ hpaˍ hpaˍ kʼoˆ ve, Mehˆ cuˉ paˍ hta‸ mehˆ mawˬ la piˇ lawˬ ve chaw chi 
teˇ gʼaˇ lehˬ, Laˍzaˍruˆ maˇ gʼa suh tuˬ te maˇ gʼa leh laˇ teh‸ kʼoˆ da‸ ve yoˬ. 

Laˍzaˍruˆ hta‸ kʼaw‸ te‸ tu la piˇ ve 

38Oˇ htaˇ, Yeˍsuˆ yawˇ ve nyi ma awˬ hkʼaw lo teˇ pawˆ kʼaw‸ hkʼanˇ leh tuˍ 
hpfuh lo gaˬ ve yoˬ. Tuˍ hpfuh oˇ ve lehˬ, haˉ kʼoˍ hpeh‸ leh, awˬ hkʼoˇ meuˇ 
lo haˉ pui shiˍ hoˆ taˍ ve yoˬ. 
39Haˉ pui shiˍ hta‸ hpfuhˆ baˬ-o‸ teh‸ Yeˍsuˆ kʼoˆ ve teˇ yanˇ, suh peuˬ ve 
chaw teˇ gʼaˇ ve awˬ viˉ ma Maˍhtaˆ kʼoˆ ve, Jawˇmawˇ-oˬ, yawˇ suh ve chi 
beu‸ awˇ nyi gaˬ peuˬ ve pa taw, kuiˇ nuˬ la peuˬ teh‸ yawˇ hta‸ kʼoˆ piˇ ve 
yoˬ. 
40Yeˍsuˆ kʼaw‸ kʼoˆ ve, Nawˬ yonˍ ve kʼo, Gʼuiˬsha ve awˬ me‸ awˬ hponˇ hta‸ 
nawˬ gʼa mawˬ tuˬ yoˬ teh‸ ngaˬ nawˬ hta‸ kʼoˆ laˇ peuˬ maˇ heˆ laˇ teh‸ yawˇ 
hta‸ kʼoˆ piˇ ve yoˬ. 
41Oˇ htaˇ, haˉ pui shiˍ oˇ ve hta‸ yawˇ hui hpfuhˆ baˬ ve yoˬ. Yeˍsuˆ mvuhˇ 
naw ma lo chiˇ nyi leh kʼoˆ ve, A pa-oˬ, nawˬ ngaˬ ve tawˇ hkawˇ hta‸ na yuˬ 
ve pa taw, ngaˬ nawˬ hta‸ chiˇ mvuh ve yoˬ. 
42Ngaˬ ve tawˇ hkawˇ hta‸ nawˬ hkʼaˬ htaˆ ka‸ na yuˬ ve hta‸ ngaˬ shiˍ ve yoˬ. 
Ya‸ hkʼaˇ, nawˬ ngaˬ hta‸ peu laˇ ve yoˬ teh‸, awˬ paˇ lo huˉ chehˇ ve chaw 

chi teˇ hpaˍ gʼa yonˍ tuˬ, yawˇ hui awˬ pon ngaˬ chi hkʼe kʼoˆ ve yoˬ teh‸ kʼoˆ 
ve yoˬ. 
43Yawˇ chi hkʼe kʼoˆ peuˬ hkʼaw‸ nawˉ, Laˍzaˍruˆ-oˬ, tawˆ la-o teh‸, yawˇ awˬ 
hkawˇ bvuhˬ chaweh kuˬ ve yoˬ. 
44Oˇ htaˇ, suh peuˬ ve chaw oˇ ve lehˬ, tuˍ hpfuh awˬ hkʼaw lo tawˆ la ve yoˬ. 
Yawˇ ve hkui sheh la‸ sheh hta‸ hpa hawˆ taˍ leh, yawˇ ve mehˆ hpfuhˇ hta‸ 
hpaˉ ce‸ hpeh tsuh‸ taˍ ve yoˬ. Yeˍsuˆ kʼoˆ ve, Yawˇ hta‸ hpui hpehˇ piˇ-oˆ teh
‸ yawˇ hui hta‸ kʼoˆ piˇ ve yoˬ. 

Yeˍsuˆ hta‸ tiˇ pehˍ tuˬ shu jehˬ da‸ ve 

45Hkʼe te leh, Maˍriˆ geh laˬ ve Yuˇda‸ chaw laiˉ gʼaˇ lehˬ, Yeˍsuˆ te ve kanˉ 
hta‸ gʼa mawˬ htaˇ, yawˇ hta‸ yonˍ la ve yoˬ. 
46Ya‸ hkʼaˇ teˇ hpaˍ hpaˍ lehˬ, Hpaˍriˍsehˇ hui geh kʼai leh, Yeˍsuˆ te ve kanˉ 
awˬ lawn ca hto piˇ ve yoˬ. 
47Oˇ htaˇ, paw hkuˇ lonˉ teˇ hpaˍ leh Hpaˍriˍsehˇ teˇ hpaˍ lehˬ, jehˬ shehˍ hpaˇ 
awˬ moˍ hta‸ kuˬ hpawnˬ peuˬ hkʼaw‸ nawˉ, Ngaˬ hui hkʼaˬ hkʼe gʼa te tuˬ le. 
Awˬ lawn kʼo, chaw oˇ ve hpaˇ lehˬ, awˬ heˆ laiˉ ceuˬ te chehˇ ve yoˬ. 
48Ngaˬ hui yawˇ hta‸ hkʼe leˇ teh taˍ ve kʼo, chaw hkʼa peu-eˬ yawˇ hta‸ yonˍ 
tuˬ yoˬ. Roˉma‸ chaw teˇ hpaˍ laˬ leh, ngaˬ hui ve da‸ kehˬ ve chehˇ kuiˬ hta‸ 
maˇ kʼoˆ, ngaˬ hui ve mvuhˇmiˬ hta‸ maˇ kʼoˆ, hiˉ yuˬ laˇ tuˬ yoˬ teh‸ kʼoˆ ve 
yoˬ. 
49Ya‸ hkʼaˇ, yawˇ hui ve awˬ moˍ awˬ hkʼaw lo Kaˍyaˍhpaˆ meh ve chaw teˇ 
gʼaˇ cawˬ ve yoˬ. Yawˇ lehˬ, oˇ ve teˇ hkʼaw‸ paw hkuˇ lonˉ te chehˇ ve yoˬ. 
Yawˇ kʼoˆ ve, Nawˬ hui te‸ chiˉ maˇ shiˍ. 
50Chaw teˇ ceuˬ hkʼa peu-eˬ maˇ gʼa luˬ tuˬ, chaw teˇ gʼaˇ lehˬ chaw teˇ ceuˬ 
awˬ pon suh ve kʼo, nawˬ hui awˬ pon leuˉ leh da‸ ve hta‸ nawˬ hui maˇ dawˇ 
nyi law leˇ teh‸, yawˇ hui hta‸ kʼoˆ piˇ ve yoˬ. 
51Tawˇ hkawˇ oˇ ve hta‸ yawˇ hkʼaˇ yawˇ dawˇ tawˆ leh yaw ve maˇ heˆ. Oˇ ve 
teˇ hkʼaw‸ awˬ hkʼaw lo yawˇ paw hkuˇ lonˉ hpeh‸ ve pa taw, Yeˍsuˆ lehˬ 

chaw oˇ ve teˇ ceuˬ awˬ pon gʼa suh tuˬ yoˬ teh‸ yawˇ kʼoˆ ve lehˬ, Gʼuiˬsha ve 
tcuh kaˍ paˍ hkʼe te leh tawˇ yaw ve yoˬ. 
52Chaw oˇ ve teˇ ceuˬ tiˉ awˬ pon Yeˍsuˆ gʼa suh tuˬ ve maˇ heˆ. Teˇ kaˬ le le lo 
hpaˆ da‸ chehˇ taˍ ve Gʼuiˬsha ve awˬ yaˇ awˬ duˬ hui hta‸ teˇ moˍ tiˉ hpeh‸ 
la tuˬ awˬ pon htawˇ yawˇ gʼa suh tuˬ yoˬ. 
53Oˇ ve teˇ nyi hta‸ tanˬ leh, yawˇ hta‸ gʼa tiˇ pehˍ tuˬ yawˇ hui jehˬ da‸ ve 
yoˬ. 
54Hkʼe te leh Yeˍsuˆ lehˬ, Yuˇda‸ chaw teˇ hpaˍ awˬ hkʼaw lo hkʼa tawˍ lehˆ 
maˇ kʼaw‸ te toˇ. Yawˇ oˇ kaˬ lo tawˆ kʼai leh, heh puiˉ hkʼaw hta‸ neˇ ve 
mvuhˇmiˬ teˇ peˆ awˬ hkʼaw lo cawˬ ve Eˇhpaˍrenˍ venˇ lo gaˬ ve yoˬ. Oˇ kaˬ lo 
yawˇ ve awˬ la‸ gʼawˇ hui geh yawˇ chehˇ taˍ ve yoˬ. 
55Yuˇda‸ chaw hui Paˍsaˍhkaˍ pawehˇ gaˬ la paˇ neˇ ve teˇ yanˇ, chaw maˇ maˇ 
a shu yawˇ awˬ to da‸ la kehˬ la piˇ tuˬ, pawehˇ maˇ gaˬ sheˍ htaˇ ka‸, hkʼaw 
hkʼoˆ lawˬ hkʼoˆ lo tu leh, Yeˍruˆsaˍlehnˍ venˇ lo kʼai ve yoˬ. 
56Hkʼe te leh, yawˇ hui Yeˍsuˆ hta‸ ca chehˇ ve yoˬ. Bon yehˬ lonˉ awˬ hkʼaw 
lo yawˇ hui huˉ chehˇ htaˇ, teˇ gʼaˇ leh teˇ gʼaˇ kʼoˆ da‸ ve, Nawˬ hui hkʼaˬ 
hkʼe dawˇ le. Yawˇ lehˬ pawehˇ chi awˬ hkʼaw lo maˇ laˬ hehˉ laˇ teh‸ na nyi 
da‸ ve yoˬ. 
57Oˇ htaˇ paw hkuˇ lonˉ hui leh Hpaˍriˍsehˇ hui lehˬ, chi hkʼe tawˇ piˇ taˍ ve, A 
shu teˇ gʼaˇ maˇ kʼoˆ, yawˇ hkʼaˬ lo chehˇ taˍ ve hta‸ shiˍ ve kʼo, yawˇ hta‸ 
ngaˬ hui hpeh yuˬ tuˬ gʼa hto laˇ ve yoˬ teh‸ tawˇ piˇ taˍ ve yoˬ. 

Yoˇhanˬ li‸ 12 

Beˍtaˍniˆ hkʼaˆ hkʼaw lo yaˇ miˇ teˇ gʼaˇ Yeˍsuˆ hta‸ naˍmanˇ hawnˉ shehˍ piˇ ve 

1Paˍsaˍhkaˍ pawehˇ maˇ gaˬ sheˍ awˬ gʼuˇ suhˍ hkaw‸ nyi htaˇ ka‸, Yeˍsuˆ lehˬ 
Beˍtaˍniˆ hkʼaˆ lo gaˬ ve yoˬ. Hkʼaˆ oˇ ve lehˬ, suh kuiˬ lo yawˇ kʼaw‸ te‸ tu la 
piˇ ve Laˍzaˍruˆ ve chehˇ kuiˬ hpeh‸ ve yoˬ. 
2Oˇ htaˇ, yawˇ hui lehˬ yawˇ hta‸ mvuhˇ hpeu‸ awˍ teˇ poˬ te caˍ piˇ ve yoˬ. 
Maˍhtaˆ awˍ keu caˍ piˇ shehˍ ma te leh Laˍzaˍruˆ leh awˬ kaˍ awˬ nu chaw teˇ 
hpaˍ Yeˍsuˆ geh teˇ geh mui caˇ chehˇ ve yoˬ. 

3Oˇ htaˇ Maˍriˆ lehˬ, awˬ hpfuhˇ hkʼaˆ jaˇ ve naˍduˆ teh‸ kʼoˆ ve naˍ manˇ 
hawnˉ teˇ chi law hta‸ yuˬ leh, Yeˍsuˆ ve hkui sheh hta‸ shehˍ piˇ ve yoˬ. Peuˬ 
leh, Maˍriˆ yawˇ ve uˉ hkeh mvuh yuˬ leh Yeˍsuˆ ve hkui sheh hta‸ shiˆ piˇ ve 
yoˬ. Naˍ manˇ hawnˉ oˇ ve awˬ shaˉ lehˬ, yehˬ teˇ yehˬ hkʼa peu-eˬ hawnˉ heuˍ 
lehˍ kʼai ve yoˬ. 
4Ya‸ hkʼaˇ, yawˇ hta‸ chiˇ a‸ piˇ tuˬ ve, yawˇ ve awˬ la‸ gʼawˇ Yuˇda‸ 
Iˉsaˍkaˍriˍoˆ teˇ gʼaˇ kʼoˆ ve, 
5Naˍ manˇ hawnˉ chi hta‸ hpu shehˆ ha hteh‸ hawˇ sheˬ leh haˍ yaˇ gʼawˇ yaˇ 
hui hta‸ aˬ hto‸ ma te maˇ pehˬ piˇ ve le teh‸ kʼoˆ ve yoˬ. 
6Yawˇ chi hkʼe kʼoˆ ve lehˬ, haˍ ve gʼawˇ ve chaw hui hta‸ dawˇ nyi leh kʼoˆ ve 
maˇ heˆ. Yawˇ lehˬ chaw hkʼawˇ hpeh‸ ve pa taw kʼoˆ ve yoˬ. Hpu miˉ chaw 
hta‸ yawˇ ha‸ shaˉ leh, keu taˍ ve hpu hta‸ yawˇ yuˬ jaw ve yoˬ. 
7Yeˍsuˆ kʼoˆ ve, Yaˇ miˇ chi hta‸ taˇ deˇ. Ngaˬ hta‸ tuˍ laˇ tuˬ ve awˬ nyi teˇ nyi 
awˬ pon, naˍ manˇ hawnˉ oˇ ve hta‸ yawˇ ha‸ shaˉ taˍ peuˬ. 
8Haˍ ve gʼawˇ ve chaw hui lehˬ, nawˬ hui geh hkʼaˬ htaˆ ka‸ chehˇ taˍ ve yoˬ. 
Ya‸ hkʼaˇ, ngaˬ nawˬ hui geh hkʼaˬ htaˆ ka‸ chehˇ tuˬ ve maˇ heˆ teh‸ kʼoˆ ve 
yoˬ. 

Laˍzaˍruˆ hta‸ tiˇ pehˍ tuˬ shu jehˬ da‸ ve 

9Yeˍsuˆ oˇ kaˬ lo chehˇ taˍ ve hta‸ Yuˇda‸ chaw awˬ moˍ lonˉ gʼa shiˍ htaˇ, 
yawˇ hui oˇ kaˬ lo kʼai ve yoˬ. Yeˍsuˆ hta‸ pa taw ceh tiˉ kʼai ve maˇ heˆ. Suh 
kuiˬ lo yawˇ kʼaw‸ te‸ tu la piˇ ve Laˍzaˍruˆ hta‸ htawˇ mawˬ gaˇ leh kʼai ve 
yoˬ. 
10Oˇ htaˇ, paw hkuˇ lonˉ teˇ hpaˍ lehˬ, Laˍzaˍruˆ hta‸ htawˇ tiˇ pehˍ tuˬ jehˬ da
‸ ve yoˬ. 
11Awˬ lawn kʼo, Laˍzaˍruˆ hta‸ pa taw Yuˇda‸ chaw laiˉ gʼaˇ yawˇ hui ve awˬ 
moˍ awˬ hkʼaw lo tawˆ kʼai chehˇ leh Yeˍsuˆ hta‸ yonˍ la chehˇ ve yoˬ. 

Piˉ laˬ ehˉ hta‸ ciˇ leh Yeˍruˆsaˍlehnˍ venˇ hkʼaw lo lo‸-e ve 

12Awˬ hkʼaw‸ nawˉ teˇ nyi Yeˍsuˆ lehˬ, Yeˍruˆsaˍlehnˍ venˇ lo laˬ chehˇ ve hta‸ 
pawehˇ oˇ ve awˬ hkʼaw lo gaˬ la ve chaw awˬ moˍ lonˉ gʼa kaˇ ve yoˬ. 

13Yawˇ hui lehˬ, tcuhˉ pui meuˇ awˬ kʼaˉ teˇ hpaˍ hta‸ yuˬ leh, yawˇ hta‸ ca ha
‸ yuˬ tuˬ tawˆ kʼai ve yoˬ. Yawˇ hui kʼoˆ ve, Hoˍsaˍnaˍ,Jawˇmawˇ Gʼuiˬsha ve 
awˬ meh awˬ hkʼaw lo laˬ ve Iˉsaˍreˍlaˆ chaw hui ve Hkunˉ hawˉ hkanˇ hta‸ 
awˬ bon uiˍ piˇ-oˆ teh‸ kuˬ ve yoˬ. 
14Oˇ htaˇ Yeˍsuˆ lehˬ, piˉ laˬ ehˉ hta‸ mawˬ leh ciˇ ve yoˬ. Li‸ hpu hkʼaw bvuh
‸ taˍ ve hkʼe, 
15Ziˉonˍ ve yaˇ miˇ-oˬ, taˇ kawˆ. Nyi loˬ, nawˬ ve hkunˉ hawˉ hkanˇ lehˬ, piˉ laˬ 
awˬ yehˇ hta‸ ciˇ leh laˬ chehˇ ve yoˬ, teh‸ bvuh‸ taˍ ve yoˬ. 
16Yawˇ ve awˬ la‸ gʼawˇ teˇ hpaˍ awˉ lawˉ htaˇ awˬ lawn oˇ ve teˇ hpaˍ hta‸ 
maˇ shiˍ. Ya‸ hkʼaˇ, Yeˍsuˆ awˬ me‸ awˬ hponˇ hta‸ gʼa peuˬ hkʼaw‸ nawˉ, 
yawˇ ve awˬ lawn chi hkʼe bvuh‸ taˍ ve teˇ hpaˍ hta‸ maˇ kʼoˆ, shu yawˇ hta‸ 
chi hkʼe te piˇ ve hta‸ maˇ kʼoˆ, yawˇ hui dawˇ nawˇ la ve yoˬ. 
17Yeˍsuˆ Laˍzaˍruˆ hta‸ tuˍ hpfuh awˬ hkʼaw lo kuˬ tawˆ la leh yawˇ hta‸ suh 
kuiˬ lo kʼaw‸ te‸ tu la piˇ ve teˇ yanˇ, Yeˍsuˆ geh chehˇ taˍ ve chaw awˬ moˍ 
lonˉ lehˬ, awˬ lawn oˇ ve hta‸ shaˉ hkiˆ hkanˍ chehˇ ve yoˬ. 
18Chaw awˬ moˍ lonˉ yawˇ hta‸ ca ha‸ ve lehˬ, yawˇ awˬ heˆ oˇ ve hta‸ te ve 
awˬ lawn yawˇ hui gʼa kaˇ ve pa taw yoˬ. 
19Hkʼe te leh, Hpaˍriˍsehˇ teˇ hpaˍ kʼoˆ da‸ ve, Nawˬ hui te‸ chiˉ te maˇ gʼa. 
Nyi loˬ, miˬguiˬ yaˇ hkʼa peu-eˬ yawˇ awˬ hkʼaˇ suh kʼai peuˬ teh‸, teˇ gʼaˇ leh 
teˇ gʼaˇ kʼoˆ da‸ ve yoˬ. 

Heˍlaˍsaˆ chaw teˇ hpaˍ Yeˍsuˆ hta‸ ca ve 

20Pawehˇ oˇ ve awˬ hkʼaw oˉ kʼoˍ pui la tuˬ awˬ pon laˬ ve chaw teˇ hpaˍ awˬ 
hkʼaw lo Heˍlaˍsaˆ chaw teˇ hpaˍ hpaˍ cawˬ ve yoˬ. 
21Yawˇ hui lehˬ, Gaˍliˍlehˇ mvuhˇmiˬ hkʼaw cawˬ ve Behˇsehˇdaˆ venˇ yaˇ 
Hpiˇliˇpuˆ geh kʼai leh, Saˍ la‸-oˬ, ngaˬ hui Yeˍsuˆ hta‸ mawˬ gaˇ ve yoˬ teh‸, 
yawˇ hta‸ kʼoˆ piˇ ve yoˬ. 
22Hpiˇliˇpuˆ kʼai leh Anˍdrehˍ hta‸ hto piˇ leh, Anˍdrehˍ leh Hpiˇliˇpuˆ yawˇ 
huiˉ maˬ Yeˍsuˆ hta‸ ca hto piˇ ve yoˬ. 

23Oˇ htaˇ Yeˍsuˆ kʼoˆ ve, Chaw yaˇ ve Yaˇ hpu awˬ me‸ awˬ hponˇ gʼa tuˬ ve 
awˬ yanˇ gaˬ la peuˬ. 
24Ngaˬ nawˬ hui hta‸ awˬ tehˬ awˬ na kʼoˆ laˇ ve, caˬ yawˇ teˇ shiˍ miˬguiˬ 
hkʼoˆ lo maˇ ce leh, maˇ luˬ maˇ suh ve kʼo, awˬ yawˇ teˇ shiˍ tiˉ cawˬ chehˇ ve 
yoˬ. Ya‸ hkʼaˇ, luˬ kʼai suh kʼai ve kʼo, awˬ shiˍ maˇ maˇ naw‸ la ve yoˬ. 
25A shu yawˇ ve a sha‸ hta‸ ha‸ ve chaw lehˬ, a sha‸ gʼa shonˇ tuˬ yoˬ. Chi 
miˬguiˬ hkʼoˆ lo a shu yawˇ ve a sha‸ hta‸ canˇ ve chaw lehˬ, co ti‸ ha ti‸ gʼa 
tuˬ awˬ pon a shu yawˇ ve a sha‸ hta‸ ha‸ shaˉ tuˬ yoˬ. 
26Ngaˬ ve kanˉ hta‸ te ve chaw teˇ gʼaˇ lehˬ, ngaˬ awˬ hkʼaˇ suh gʼa laˬ ve yoˬ. 
Ngaˬ chehˇ ve teˇ kaˬ lo ngaˬ ve kanˉ hta‸ te ve chaw htawˇ chehˇ tuˬ yoˬ. 
Ngaˬ ve kanˉ hta‸ te ve chaw teˇ gʼaˇ hta‸ Awˬ pa taˍ uiˍ taˍ mvuh piˇ tuˬ yoˬ. 

Chaw yaˇ ve Yaˇ hpu lehˬ, chiˇ taˆ-e ve hta‸ gʼa hkanˍ ve 

27Chi beu‸ ngaˬ nyi ma dawˇ haˍ jaˇ ve yoˬ. Ngaˬ hkʼaˬ hkʼe gʼa kʼoˆ tuˬ le. A 
pa-oˬ, awˬ yanˇ chi awˬ hkʼaw lo ngaˬ hta‸ htaiˍ hkʼaw‸ laˇ-oˆ teh‸ gʼa kʼoˆ tuˬ 
laˇ. Maˇ heˆ, awˬ lawn kʼo awˬ yanˇ chi awˬ pon ngaˬ gaˬ la peuˬ. 
28A pa-oˬ, nawˬ ve awˬ meh hta‸ awˬ me‸ awˬ hponˇ tawˆ la piˇ-oˆ teh‸ kʼoˆ 
ve yoˬ. Oˇ htaˇ, mvuhˇ naw ma lo awˬ hkawˇ bvuhˬ la leh, Ngaˬ ve awˬ meh 
hta‸ awˬ me‸ awˬ hponˇ cawˬ piˇ peuˬ. Ngaˬ teˇ pawˆ kʼaw‸ cawˬ piˇ tuˬ sheˍ 
ve yoˬ teh‸ kʼoˆ ve yoˬ. 
29Oˇ kaˬ lo huˉ chehˇ ve chaw awˬ moˍ lonˉ lehˬ, awˬ hkawˇ oˇ ve hta‸ gʼa kaˇ 
leh, Mvuhˇ tawˍ tawˍ ve yoˬ teh‸ kʼoˆ ve yoˬ. Teˇ hpaˍ hpaˍ lehˬ, Mvuhˇ naw 
ma tcuh yaˇ yawˇ hta‸ tawˇ yaw piˇ ve yoˬ teh‸ kʼoˆ ve yoˬ. 
30Yeˍsuˆ kʼaw‸ kʼoˆ ve, Bvuhˬ la ve awˬ hkawˇ oˇ ve lehˬ, ngaˬ awˬ pon maˇ 
heˆ. Nawˬ hui awˬ pon yoˬ. 
31Miˬguiˬ chi lehˬ, chi beu‸ ka‸ suhˉ jehˬ ve hta‸ gʼa hkanˍ ve yoˬ. Miˬguiˬ chi 
hta‸ uˉ peunˍ shehˍ hpaˇhta‸ chi beu‸ ka‸ gʼa‸ kʼoˬ tuˬ yoˬ. 
32Chi miˬguiˬ hkʼoˆ ngaˬ chiˇ taˆ-e ve hta‸ gʼa hkanˍ ve teˇ yanˇ, chaw hkʼa 
peu-eˬ hta‸ ngaˬ geh lo ngaˬ gʼawˬ veu laˇ tuˬ yoˬ teh‸ kʼoˆ ve yoˬ. 

33Yawˇ chi hkʼe kʼoˆ ve lehˬ, yawˇ hkʼaˬ hkʼe gʼa te suh tuˬ ve awˬ lawn hta‸ 
kʼoˆ maˍ piˇ ve yoˬ. 
34Chaw awˬ moˍ lonˉ kʼaw‸ kʼoˆ ve, Hkri‸ lehˬ co co taiˍ taiˍ gʼa chehˇ tuˬ yoˬ 
teh‸, awˬliˇtawˇhkawˇ awˬ hkʼaw lo ngaˬ hui gʼa shiˍ gʼa kaˇ ve yoˬ. Chaw yaˇ 
ve Yaˇ hpu lehˬ, chiˇ taˆ-e ve hta‸ gʼa hkanˍ tuˬ yoˬ teh‸, nawˬ aˬ hto‸ ma te 
kʼoˆ ve le. Chaw yaˇ ve Yaˇ hpu oˇ ve lehˬ, a shu le teh‸, yawˇ hta‸ kʼoˆ piˇ ve 
yoˬ. 
35Yeˍsuˆ kʼaw‸ kʼoˆ ve, Awˬ gʼeuˆ lehˬ, nawˬ hui geh teˇ hkui ceh tiˉ cawˬ tuˬ 
yoˬ. Naˆ ho‸ ve nawˬ hui hta‸ maˇ gʼa hoˆ tiˍ taˍ tuˬ, nawˬ geh awˬ gʼeuˆ cawˬ 
sheˍ ve teˇ yanˇ, nawˬ hui toˇ kʼai loˬ. Naˆ ho‸ ve awˬ hkʼaw lo toˇ kʼai ve 
chaw lehˬ, yawˇ hkʼaˬ lo kʼai ve hta‸ yawˇ maˇ shiˍ. 
36Nawˬ hui geh awˬ gʼeuˆ cawˬ sheˍ ve teˇ yanˇ, nawˬ hui awˬ gʼeuˆ ve yaˇ 
hpeh‸ la tuˬ, awˬ gʼeuˆ hta‸ yonˍ loˬ teh‸, yawˇ hui hta‸ kʼoˆ piˇ ve yoˬ. 

Yuˇda‸ chaw hui maˇ yonˍ 

Tawˇ chi teˇ hpaˍ hta‸ Yeˍsuˆ kʼoˆ peuˬ hkʼaw‸ nawˉ, yawˇ hui geh lo tawˆ 
kʼai leh ca va‸ taˍ ve yoˬ. 
37Yawˇ hui mehˆ gʼuˇ suhˍ awˬ heˆ chi taw taw yawˇ te taˍ ve htawˇ, yawˇ hui 
yawˇ hta‸ maˇ yonˍ. 
38Chi hkʼe hpeh‸ la ve lehˬ, Gʼuiˬsha ve tcuh kaˍ paˍ Iˉsaˍyaˆ kʼoˆ taˍ ve tawˇ 
teˇ hkawˇ biˇ la ve yoˬ. Yawˇ kʼoˆ ve, Jawˇmawˇ Gʼuiˬsha-oˬ, ngaˬ hui kʼoˆ ve 
tawˇ hkawˇ hta‸ a shu yonˍ ve le. Jawˇmawˇ Gʼuiˬsha ve kanˇ paˆ a shu hta‸ 
hpeu‸ maˍ piˇ ve le, teh‸ kʼoˆ ve yoˬ. 
39Chi hta‸ pa taw yawˇ hui yonˍ maˇ hpeh‸. Awˬ lawn kʼo, Iˉsaˍyaˆ teˇ pawˆ 
kʼaw‸ kʼoˆ ve, 
40Yawˇ hui mehˆ shiˍ maˇ gʼa mawˬ tuˬ, nyi ma maˇ gʼa dawˇ pawnˍ tuˬ leh, 
nyi ma maˇ kʼaw‸ pa leh ngaˬ yawˇ hui hta‸ maˇ gʼa gu na-e tuˬ, yawˇ hui ve 
mehˆ shiˍ hta‸ yawˇ cuˉ piˇ lawˬ leh, yawˇ hui ve nyi ma hta‸ heh piˇ lawˬ 
peuˬ, teh‸ kʼoˇ ve yoˬ. 

41Iˉsaˍyaˆ oˇ hkʼe kʼoˆ ve lehˬ, Yeˍsuˆ ve awˬ me‸ awˬ hponˇ hta‸ yawˇ gʼa 
mawˬ ve pa taw, yawˇ awˬ lawn hta‸ yawˇ kʼoˆ ve yoˬ. 
42Ya‸ hkʼaˇ htawˇ, jawˇmawˇ teˇ hpaˍ awˬ hkʼaw lo ka‸, laiˉ gʼaˇ yawˇ hta‸ 
yonˍ ve yoˬ. Yawˇ hui yonˍ ve htawˇ, Hpaˍriˍsehˇ teˇ hpaˍ hta‸ kawˆ ve pa 
taw, yonˍ ve yoˬ teh‸ yawˇ hui maˇ kʼoˆ. Awˬ lawn kʼo, Yuˇda‸ chaw hui ve 
awˬ moˍ awˬ hkʼaw lo gʼa‸ tawˆ laˇ ve hta‸ yawˇ hui dawˇ haˍ ve yoˬ. 
43Awˬ lawn kʼo, Gʼuiˬsha geh awˬ me‸ awˬ hponˇ gʼa ve a‸ kehˉ, chaw yaˇ hui 
geh awˬ me‸ awˬ hponˇ gʼa tuˬ ve hta‸ yawˇ hui heuˆ gaˇ ve yoˬ. 

Yeˍsuˆ kʼoˆ ve tawˇ hkawˇ teˇ hpaˍ lehˬ, yawˇ hui hta‸ suhˉ jehˬ tuˬ ve awˬ lawn 

44Yeˍsuˆ awˬ hkawˇ bvuhˬ chaweh kuˬ leh kʼoˆ ve, Ngaˬ hta‸ yonˍ ve chaw 
lehˬ, ngaˬ hta‸ yonˍ ve teˇ ceuˬ maˇ heˆ. Ngaˬ hta‸ peu laˇ shehˍ hpaˇ hta‸ 
yonˍ ve yoˬ. 
45Ngaˬ hta‸ mawˬ ve chaw lehˬ, ngaˬ hta‸ peu laˇ shehˍ hpaˇ hta‸ mawˬ ve 
yoˬ. 
46Ngaˬ hta‸ hkʼa yonˍ ve chaw hkʼa peu-eˬ naˆ ho‸ ve awˬ hkʼaw lo maˇ gʼa 
chehˇ tuˬ, ngaˬ lehˬ awˬ gʼeuˆ hpeh‸ leh, miˬguiˬ hkʼoˆ lo ya‸ la ve yoˬ. 
47Ngaˬ ve tawˇ hkawˇ hta‸ kaˇ leh maˇ na yuˬ ve chaw hkʼaˬ ve teˇ gʼaˇ maˇ 
kʼoˆ, ngaˬ yawˇ hta‸ suhˉ maˇ jehˬ. Awˬ lawn kʼo, miˬguiˬ yaˇ hui hta‸ suhˉ 
jehˬ tuˬ awˬ pon ngaˬ laˬ ve maˇ heˆ. Miˬguiˬ yaˇ hui hta‸ htaiˍ hkʼaw‸ tuˬ awˬ 
pon ngaˬ laˬ ve yoˬ. 
48Ngaˬ hta‸ chiˇ baˬ leh ngaˬ ve tawˇ hkawˇ hta‸ maˇ na ve chaw hta‸ suhˉ 
jehˬ shehˍ hpaˇ cawˬ ve yoˬ. Ngaˬ kʼoˆ taˍ ve tawˇ hkawˇ teˇ hpaˍ lehˬ, awˬ leh 
meuˇ teˇ nyi htaˇ yawˇ hui hta‸ suhˉ jehˬ piˇ tuˬ yoˬ. 
49Ngaˬ lehˬ, ngaˬ hkʼaˇ ngaˬ a loˍ cawˇ ve hkʼe te‸ chiˉ ka‸ maˇ kʼoˆ. Ngaˬ hta‸ 
peu laˇ shehˍ hpaˇ Awˬ pa lehˬ, ngaˬ hkʼaˬ hkʼe gʼa kʼoˆ gʼa yaw tuˬ ve, yawˇ 
ngaˬ hta‸ tawˇ pe‸ laˇ peuˬ. 
50Yawˇ tawˇ pe‸ laˇ ve lehˬ, co ti‸ ha ti‸ hpeh‸ ve yoˬ teh‸ ngaˬ shiˍ ve yoˬ. 
Hkʼe te leh ngaˬ hkʼa kʼoˆ ve teˇ hpaˍ lehˬ, Awˬ pa ngaˬ hta‸ kʼoˆ laˇ ve hkʼa 
shuˍ shuˍ ngaˬ kʼoˆ ve yoˬ teh‸ kʼoˆ ve yoˬ. 

Yoˇhanˬ li‸ 13 

Awˬ la‸ gʼawˇ hui ve hkui sheh hta‸ Yeˍsuˆ tsuhˇ piˇ ve 

1Yeˍsuˆ lehˬ chi miˬguiˬ hkʼoˆ lo tawˆ kʼai leh Awˬ pa geh gʼa kʼo‸-e tuˬ ve awˬ 
yanˇ gaˬ la peuˬ ve hta‸ Paˍsaˍhkaˍ pawehˇ maˇ te sheˍ htaˇ ka‸ yawˇ shiˍ taˍ 
ve yoˬ. Chi miˬguiˬ hkʼoˆ lo chehˇ ve yawˇ ve chaw teˇ hpaˍ hta‸ yawˇ ha‸ 
chehˇ ve hkʼe, awˬ leh hkʼa gaˬ yawˇ hui hta‸ yawˇ ha‸ ve yoˬ. 
2Yeˍsuˆ hta‸ chiˇ a‸ piˇ tuˬ, neˇhaiˬ lehˬ Siˉmonˍ ve yaˇ paˍ Yuˇda‸ Iˉsaˍkaˍriˍoˆ 
ve nyi ma awˬ hkʼaw lo dawˇ tawˆ piˇ lawˬ peuˬ. 
3Yeˍsuˆ lehˬ, awˬ ceuˬ hkʼa peu-eˬ yawˇ ve la‸ sheh awˬ hkʼaw lo Awˬ pa chiˇ a
‸ piˇ peuˬ ve hta‸ maˇ kʼoˆ, yawˇ Gʼuiˬsha lo laˬ leh, Gʼuiˬsha geh kʼaw‸ kʼo‸-
e tuˬ ve hta‸ maˇ kʼoˆ, yawˇ shiˍ taˍ ve yoˬ. 
4Mvuhˇ hpeu‸ awˍ caˇ chehˇ ve teˇ yanˇ, Yeˍsuˆ tu la leh yawˇ ve aˉ po‸ zuhˬ 
ma hta‸ kʼehˆ peuˬ hkʼaw‸ nawˉ, hpaˉ ce‸ yuˬ leh, yawˇ ve caw‸ cehˍ nyi hta
‸ tsuh‸ ve yoˬ. 
5Oˇ htaˇ, hkehˇ lonˉ awˬ hkʼaw lo iˉ kaˆ keu leh, awˬ la‸ gʼawˇ hui ve hkui 
sheh hta‸ tsuhˇ piˇ ve yoˬ. Peuˬ leh, yawˇ tsuh‸ taˍ ve hpaˉ ce‸ yuˬ leh shiˆ piˇ 
ve yoˬ. 
6Yawˇ Siˉmonˍ Peˍtruˆ geh gaˬ la htaˇ, Peˍtruˆ kʼoˆ ve, Jawˇmawˇ-oˬ, nawˬ lehˬ 
ngaˬ ve hkui sheh hta‸ tsuhˇ tuˬ ve laˇ teh‸, yawˇ hta‸ na nyi ve yoˬ. 
7Yeˍsuˆ kʼaw‸ kʼoˆ ve, Ngaˬ hkʼaˬ hkʼe te chehˇ ve hta‸ chi beu‸ nawˬ maˇ shiˍ 
sheˍ htawˇ, awˬ hkʼaw‸ nawˉ nawˬ shiˍ la tuˬ yoˬ teh‸ yawˇ hta‸ kʼoˆ piˇ ve 
yoˬ. 
8Peˍtruˆ kʼoˆ ve, Ngaˬ ve hkui sheh hta‸ nawˬ teˇ pawˆ ka‸ maˇ gʼa tsuhˇ teh‸ 
yawˇ hta‸ kʼoˆ piˇ ve yoˬ. Yeˍsuˆ kʼaw‸ kʼoˆ ve, Ngaˬ nawˬ hta‸ maˇ gʼa tsuhˇ 
ve kʼo, nawˬ ngaˬ hta‸ maˇ caˉ da‸ teh‸, yawˇ hta‸ kʼoˆ piˇ ve yoˬ. 
9Siˉmonˍ Peˍtruˆ kʼaw‸ kʼoˆ ve, Jawˇmawˇ-oˬ, ngaˬ ve hkui sheh hta‸ ceh tiˉ 
maˇ heˆ. La‸ sheh leh oˉ kʼoˍ hta‸ htawˇ tsuhˇ laˇ-oˆ teh‸ yawˇ hta‸ kʼoˆ piˇ ve 
yoˬ. 

10Yeˍsuˆ kʼaw‸ kʼoˆ ve, Iˉ kaˆ hehˉ peuˬ ve chaw lehˬ, awˬ to hkʼa peu-eˬ da‸ 
kehˬ peuˬ ve pa taw, hkui sheh hta‸ ceh tiˉ tsuhˇ tuˬ loˍ ve yoˬ. Nawˬ hui lehˬ 
da‸ kehˬ peuˬ. Ya‸ hkʼaˇ, nawˬ hui hkʼa peu-eˬ da‸ kehˬ ve maˇ heˆ teh‸ yawˇ 
hta‸ kʼoˆ piˇ ve yoˬ. 
11Awˬ lawn kʼo, yawˇ hta‸ chiˇ a‸ piˇ tuˬ ve chaw teˇ gʼaˇ hta‸ yawˇ shiˍ ve 
yoˬ. Chi hta‸ pa taw, Nawˬ hui hkʼa peu-eˬ daˬ kehˬ ve maˇ heˆ teh‸ yawˇ kʼoˆ 
ve yoˬ. 
12Yeˍsuˆ yawˇ hui ve hkui sheh hta‸ tsuhˇ piˇ peuˬ hkʼaw‸ nawˉ, yawˇ ve aˉ po
‸ zuhˬ ma hta‸ kʼaw‸ deh leh mui ve yoˬ. Peuˬ leh yawˇ kʼoˆ ve, Ngaˬ nawˬ 
hui hta‸ hkʼaˬ hkʼe te laˇ ve hta‸ nawˬ hui shiˍ-aˬ laˇ. 
13Nawˬ hui lehˬ ngaˬ hta‸ Saˍ la‸ ka‸ Jawˇmawˇ ka‸ kʼoˆ chehˇ ve yoˬ. Nawˬ 
hui kʼoˆ ve lehˬ cawˇ ve yoˬ. Awˬ lawn kʼo, nawˬ hui kʼoˆ ve hkʼe ngaˬ lehˬ Saˍ 
la‸ ka‸ Jawˇmawˇ ka‸ hpeh‸ ve yoˬ. 
14Hkʼe te leh ngaˬ lehˬ, Jawˇmawˇ ka‸, Saˍ la‸ ka‸ hpeh‸ ve htawˇ, nawˬ hui 
ve hkui sheh hta‸ tsuhˇ laˇ ve kʼo, nawˬ hui htawˇ teˇ gʼaˇ leh teˇ gʼaˇ ve hkui 
sheh hta‸ tsuhˇ da‸ cawˇ ve yoˬ. 
15Ngaˬ nawˬ hui hta‸ te laˇ ve hkʼa shuˍ shuˍ nawˬ hui htawˇ te tuˬ, ngaˬ nawˬ 
hui hta‸ henˇ yuˬ jawˬ yuˬ tuˬ te maˍ laˇ peuˬ. 
16Ngaˬ nawˬ hui hta‸ awˬ tehˬ awˬ na kʼoˆ laˇ ve awˬ ceˬ lehˬ yawˇ ve awˬ 
shehˍ hpaˇ a‸ kehˉ uiˍ ve maˇ heˆ. Tcuh yaˇ htawˇ, yawˇ hta‸ tcuh peu shehˍ 
hpaˇ a‸ kehˉ uiˍ ve maˇ heˆ. 
17Awˬ ceuˬ chi teˇ hpaˍ hta‸ nawˬ hui shiˍ leh, shiˍ ve hkʼe te ve kʼo, nawˬ hui 
awˬ bon uiˍ ve yoˬ. 
18Nawˬ hui hkʼa peu-eˬ ve awˬ lawn hta‸ ngaˬ kʼoˆ ve maˇ heˆ. Ngaˬ leuˆ yuˬ 
taˍ ve chaw hui hta‸ ngaˬ shiˍ ve yoˬ. Ya‸ hkʼaˇ Li‸ hpu hkʼaw bvuh‸ taˍ ve 
hkʼe, Ngaˬ ve caˇ tuˬ hta‸ caˇ ve chaw teˇ gʼaˇ lehˬ, yawˇ ve hkui mehˍ cu ngaˬ 
hta‸ hteˆ laˇ ve yoˬ teh‸ kʼoˆ taˍ ve tawˇ teˇ hkawˇ gʼa biˇ la tuˬ awˬ pon hpeh
‸ ve yoˬ. 



2813 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

19Awˬ ceuˬ chi teˇ hpaˍ hpeh‸ la ve teˇ yanˇ, ngaˬ lehˬ Hkri‸ yoˬ teh‸ nawˬ hui 
yonˍ tuˬ, maˇ hpeh‸ la sheˍ awˬ gʼuˇ suhˍ chi beu‸ ka‸ ngaˬ nawˬ hui hta‸ hto 
laˇ peuˬ. 
20Ngaˬ nawˬ hui hta‸ awˬ tehˬ awˬ na kʼoˆ laˇ ve, ngaˬ peu kʼai ve chaw hta‸ 
ha‸ yuˬ ve teˇ gʼaˇ lehˬ, ngaˬ hta‸ ha‸ yuˬ ve yoˬ. Ngaˬ hta‸ ha‸ yuˬ ve chaw 
lehˬ, ngaˬ hta‸ peu laˇ shehˍ hpaˇ hta‸ ha‸ yuˬ ve yoˬ teh‸, yawˇ hui hta‸ kʼoˆ 
piˇ ve yoˬ. 

Shu yawˇ hta‸ chiˇ a‸ piˇ tuˬ ve awˬ lawn Yeˍsuˆ kʼoˆ ve 

21Yeˍsuˆ lehˬ, chi teˇ hpaˍ hta‸ kʼoˆ peuˬ hkʼaw‸ nawˉ, yawˇ nyi ma hkʼaw 
dawˇ haˍ jaˇ leh, Ngaˬ nawˬ hui hta‸ awˬ tehˬ awˬ na kʼoˆ laˇ ve, nawˬ hui awˬ 
hkʼaw lo chaw teˇ gʼaˇ ngaˬ hta‸ chiˇ a‸ piˇ tuˬ yoˬ tehˬ, shaˉ hkiˆ hkanˍ leh 
kʼoˆ ve yoˬ. 
22Yawˇ a shu teˇ gʼaˇ hta‸ kʼoˆ gaˇ leh naˍ teh‸, awˬ la‸ gʼawˇ teˇ hpaˍ dawˇ 
leh, teˇ gʼaˇ leh teˇ gʼaˇ nyi da‸ ve yoˬ. 
23Yawˇ ve awˬ la‸ gʼawˇ teˇ hpaˍ awˬ hkʼaw lo Yeˍsuˆ ha‸ ve teˇ gʼaˇ lehˬ, 
Yeˍsuˆ nyi ma pui paˇ lo ngeh mui chehˇ ve yoˬ. 
24Siˉmonˍ Peˍtruˆ lehˬ, Yawˇ a shu hta‸ kʼoˆ ve leh naˍ, ngaˬ hui hta‸ hto laˇ-oˆ 
teh‸ awˬ la‸ gʼawˇ oˇ ve teˇ gʼaˇ hta‸ awˬ heˆ te maˍ piˇ ve yoˬ. 
25Oˇ htaˇ, awˬ la‸ gʼawˇ oˇ ve lehˬ, Yeˍsuˆ ve nyi ma pui awˬ paˇ lo jiˆ kʼai leh, 
Jawˇmawˇ-oˬ, a shu le teh‸ yawˇ hta‸ na nyi ve yoˬ. 
26Yeˍsuˆ kʼaw‸ kʼoˆ ve, Ngaˬ hkaoˍmonˇ teˇ peu-eˬ hta‸ yuˬ leh awˍ chiˇ hkʼaw 
tuˍ sheˬ leh piˇ ve chaw teˇ gʼaˇ lehˬ, yawˇ yoˬ teh‸ kʼoˆ peuˬ hkʼaw‸ nawˉ 
hkaoˍmonˇ teˇ peu-eˬ hta‸ awˍ chiˇ hkʼaw tuˍ sheˬ leh, Siˉmonˍ Iˉsaˍkaˍriˍoˆ ve 
yaˇ pa Yuˇda‸ hta‸ piˇ ve yoˬ. 
27Yuˇda‸ lehˬ, hkaoˍmonˇ oˇ ve teˇ peu-eˬ hta‸ caˇ peuˬ hkʼaw‸ nawˉ, Saˍtanˍ 
yawˇ awˬ kʼaw lo lo‸-e ve yoˬ. Yeˍsuˆ kʼoˆ ve, Nawˬ te tuˬ ve kanˉ hta‸ haˆ haˆ 
ca te-o teh‸ yawˇ hta‸ kʼoˆ piˇ ve yoˬ. 
28Aˬ hto‸ ma pa taw Yeˍsuˆ yawˇ hta‸ oˇ hkʼe kʼoˆ piˇ ve hta‸ hpui lawˇ paˇ lo 
mui chehˇ ve chaw teˇ gʼaˇ ka‸ maˇ shiˍ. 

29Yuˆda‸ lehˬ, hpu miˉ chaw hta‸ ha‸ shaˉ ve chaw hpeh‸ ve pa taw, Yeˍsuˆ 
yawˇ hta‸, Pawehˇ chi awˬ pon ngaˬ hui loˍ ve teˇ hpaˍ hta‸ ca vuiˬ-o‸ teh‸ 
kʼoˆ piˇ leh naˍ, maˇ heˆ kʼo, Haˍ gʼawˇ ve chaw hui hta‸ teˇ ceuˬ ceuˬ ca piˇ-
oˆ teh‸ kʼoˆ piˇ leh naˍ teh‸, yawˇ hui teˇ hpaˍ hpaˍ dawˇ chehˇ ve yoˬ. 
30Yuˇda‸ lehˬ, hkaoˍmonˇ oˇ ve teˇ peu-eˬ hta‸ caˇ peuˬ hkʼaw‸ nawˉ teˇ cawˬ 
haˉ yawˇ tawˆ kʼai ve yoˬ. Awˬ yanˇ oˇ ve lehˬ, tanˇ hkuinˇ htaˇ hpeh‸ ve yoˬ. 

Tawˇ awˬ suhˉ teˇ hkawˇ piˇ ve 

31Yawˇ tawˆ kʼai peuˬ hkʼaw‸ nawˉ Yeˍsuˆ kʼoˆ ve, Chaw yaˇ ve Yaˇ hpu lehˬ, 
chi beu‸ awˬ me‸ awˬ hponˇ tawˆ la peuˬ. Yawˇ awˬ hkʼaw lo Gʼuiˬsha htawˇ 
awˬ me‸ awˬ hponˇ tawˆ la peuˬ. 
32Yawˇ awˬ hkʼaw lo Gʼuiˬsha awˬ me‸ awˬ hponˇ tawˆ la ve pa taw, Gʼuiˬsha 
lehˬ yawˇ awˬ to awˬ hkʼaw lo Yaˇ hpu hta‸ awˬ me‸ awˬ hponˇ tawˆ la piˇ tuˬ 
yoˬ. Yawˇ lehˬ, teˇ cawˬ haˉ awˬ me‸ awˬ hponˇ tawˆ la piˇ tuˬ yoˬ. 
33Ha‸ ve yaˇ teˇ hpaˍ-oˬ, ngaˬ nawˬ hui geh teˇ hkui ceh gʼa chehˇ tuˬ yoˬ. 
Nawˬ hui ngaˬ hta‸ ca tuˬ yoˬ. Ngaˬ kʼai kuiˬ lo nawˬ hui laˬ maˇ hpeh‸ teh‸ 
Yuˇda‸ chaw teˇ hpaˍ hta‸ ngaˬ kʼoˆ piˇ ve hkʼe, chi beu‸ nawˬ hui hta‸ htawˇ 
ngaˬ kʼoˆ laˇ ve yoˬ. 
34Nawˬ hui teˇ gʼaˇ leh teˇ gʼaˇ ha‸ da‸-o‸ teh‸, ngaˬ nawˬ hui hta‸ tawˇ awˬ 
suhˉ teˇ hkawˇ piˇ ve yoˬ. Ngaˬ nawˬ hui hta‸ ha‸ ve hkʼe, nawˬ hui htawˇ teˇ 
gʼaˇ leh teˇ gʼaˇ ha‸ da‸-o‸, 
35Nawˬ hui teˇ gʼaˇ leh teˇ gʼaˇ ha‸ da‸ ve kʼo, ha‸ da‸ ve oˇ ve hta‸ pa taw 
nawˬ hui ngaˬ ve awˬ la‸ gʼawˇ hpeh‸ ve hta‸ chaw hkʼa peu-eˬ gʼa shiˍ tuˬ 
yoˬ teh‸ kʼoˆ piˇ ve yoˬ. 

Peˍtruˆ Yeˍsuˆ hta‸ chiˇ baˬ tuˬ ve awˬ lawn Yeˍsuˆ kʼoˆ piˇ ve 

36Siˉmonˍ Peˍtruˆ kʼoˆ ve, Jawˇmawˇ-oˬ, nawˬ hkʼaˬ lo kʼai tuˬ le teh‸ yawˇ hta
‸ na nyi ve yoˬ. Yeˍsuˆ kʼaw‸ kʼoˆ ve, Ngaˬ kʼai kuiˬ lo chi beu‸ nawˬ laˬ maˇ 
hpeh‸. Awˬ hkʼaw‸ nawˉ heh‸, ngaˬ awˬ hkʼaˇ suh nawˬ laˬ hpeh‸ tuˬ yoˬ teh
‸ kʼoˆ piˇ ve yoˬ. 

37Peˍtruˆ kʼoˆ ve, Jawˇmawˇ-oˬ, aˬ hto‸ ma pa taw chi beu‸ ngaˬ nawˬ awˬ 
hkʼaˇ suh laˬ maˇ hpeh‸ ve le. Nawˬ awˬ pon ngaˬ ve a sha‸ tanˇ tuˬ yoˬ teh‸ 
yawˇ hta‸ kʼoˆ piˇ ve yoˬ. 
38Yeˍsuˆ kʼaw‸ kʼoˆ ve, Ngaˬ awˬ pon nawˬ ve a sha‸ tanˇ tuˬ laˇ. Ngaˬ nawˬ 
hta‸ awˬ tehˬ awˬ na kʼoˆ laˇ ve, gʼaˆ hpfuh maˇ bvuhˬ sheˍ htaˇ, nawˬ ngaˬ hta
‸ shehˆ pawˆ hkʼa gaˬ chiˇ baˬ laˇ tuˬ yoˬ teh‸ kʼoˆ piˇ ve yoˬ. 

Yoˇhanˬ li‸ 14 

Yeˍsuˆ leh Awˬ pa Gʼuiˬsha awˬ lawn 

1Nawˬ hui ve nyi ma taˇ dawˇ haˍ gaˇ haˍ. Gʼuiˬsha hta‸ yonˍ-o‸. Ngaˬ hta‸ 
htawˇ yonˍ-o‸. 
2Ngaˬ Awˬ pa ve yehˬ awˬ hkʼaw lo chehˇ kuiˬ cawˬ maˇ ve yoˬ. Chehˇ kuiˬ maˇ 
cawˬ ve hkʼe kʼo, maˇ cawˬ teh‸ ngaˬ nawˬ hui hta‸ hto taˍ laˇ tuˬ yoˬ. Ngaˬ 
kʼo‸-e leh, nawˬ hui awˬ pon chehˇ kuiˬ ca gu tuˬ yoˬ. 
3Ngaˬ kʼo‸-e leh nawˬ hui awˬ pon chehˇ kuiˬ ca gu taˉ peuˬ kʼo, ngaˬ ve chehˇ 
kui lo nawˬ hui htawˇ gʼa chehˇ tuˬ, ngaˬ teˇ pawˆ kʼaw‸ laˬ leh nawˬ hui hta‸ 
shiˍ kʼo‸-e tuˬ yoˬ. 
4Ngaˬ kʼai kuiˬ ya‸ kʼaw hta‸ nawˬ hui shiˍ ve yoˬ teh‸ kʼoˆ piˇ ve yoˬ. 
5Htoˉma‸ kʼoˆ ve, Jawˇmawˇ-oˬ, nawˬ hkʼaˬ lo kʼai tuˬ ve hta‸ ngaˬ hui maˇ 
shiˍ. Ya‸ kʼaw hta‸ ngaˬ hui hkʼaˬ hkʼe te shiˍ tuˬ le teh‸ yawˇ hta‸ kʼoˆ piˇ ve 
yoˬ. 
6Yeˍsuˆ kʼoˆ ve, Ngaˬ lehˬ ya‸ kʼaw yoˬ. Hteˇ ve cawˇ ve teˇ ceuˬ ka‸, co ha te‸ 
ve teˇ ceuˬ ka‸ hpeh‸ ve yoˬ. Ngaˬ hta‸ maˇ cuˇ kʼo, chaw teˇ gʼaˇ ka‸ Awˬ pa 
geh gaˬ maˇ hpeh‸. 
7Nawˬ hui lehˬ ngaˬ hta‸ shiˍ ve hkʼe kʼo, ngaˬ Awˬ pa hta‸ htawˇ nawˬ hui 
shiˍ tuˬ yoˬ. Chi beu‸ hta‸ tanˬ leh nawˬ hui yawˇ hta‸ gʼa shiˍ gʼa mawˬ peuˬ 
teh‸, Htoˉma‸ hta‸ kʼoˆ piˇ ve yoˬ. 
8Hpiˇliˇpuˆ kʼoˆ ve, Jawˇmawˇ-oˬ, ngaˬ hui hta‸ Awˬ pa a ciˉ maw laˇ-oˆ. Maw 
laˇ ve kʼo, ngaˬ hui nyi hkʼaˇ suh tuˬ yoˬ teh‸ yawˇ hta‸ kʼoˆ piˇ ve yoˬ. 

9Yeˍsuˆ kʼoˆ ve, Hpiˇliˇpuˆ-oˬ, ngaˬ nawˬ hui geh chi maw maw chehˇ peuˬ ve 
htawˇ, nawˬ ngaˬ hta‸ maˇ shiˍ sheˍ laˇ. Ngaˬ hta‸ mawˬ ve chaw lehˬ, Awˬ pa 
hta‸ mawˬ peuˬ. Ngaˬ hui hta‸ Awˬ pa a ciˉ maw laˇ-oˆ teh‸, nawˬ aˬ hto‸ ma 
te kʼoˆ ve le. 
10Awˬ pa awˬ hkʼaw lo ngaˬ chehˇ ve hta‸ maˇ kʼoˆ, ngaˬ awˬ hkʼaw lo Awˬ pa 
chehˇ ve hta‸ maˇ kʼoˆ, nawˬ maˇ yonˍ leh laˇ. Ngaˬ nawˬ hui hta‸ kʼoˆ laˇ ve 
tawˇ hkawˇ teˇ hpaˍ lehˬ, ngaˬ hkʼaˇ ngaˬ a loˍ cawˇ ve hkʼe ngaˬ kʼoˆ ve maˇ 
heˆ. Ngaˬ awˬ hkʼaw lo chehˇ taˍ ve Awˬ pa lehˬ, yawˇ ve kanˉ teˇ hpaˍ hta‸ 
yawˇ te chehˇ ve yoˬ. 
11Ngaˬ lehˬ Awˬ pa awˬ hkʼaw lo chehˇ ve hta‸ maˇ kʼoˆ, Awˬ pa lehˬ ngaˬ awˬ 
hkʼaw lo chehˇ ve hta‸ maˇ kʼoˆ, yonˍ loˬ. Maˇ heˆ kʼo, ngaˬ te ve kanˉ teˇ 
hpaˍ hta‸ pa taw ngaˬ hta‸ yonˍ loˬ. 
12Ngaˬ nawˬ hui hta‸ awˬ tehˬ awˬ na kʼoˆ laˇ ve, ngaˬ hta‸ yonˍ ve chaw lehˬ 
ngaˬ te ve kanˉ teˇ hpaˍ hta‸ yawˇ te tuˬ yoˬ. Chi a‸ kehˉ uiˍ ve kanˉ teˇ hpaˍ 
hta‸ htawˇ yawˇ te tuˬ yoˬ. Awˬ lawn kʼo, ngaˬ lehˬ Awˬ pa geh kʼo‸-e tuˬ yoˬ. 
13Awˬ pa lehˬ Yaˇ hpu hta‸ pa taw awˬ me‸ awˬ hponˇ gʼa tuˬ, ngaˬ ve awˬ 
meh awˬ hkʼaw lo nawˬ hui hkʼa lawˬ ve teˇ hpaˍ hta‸ ngaˬ te tuˬ yoˬ. 
14Ngaˬ ve awˬ meh awˬ hkʼaw lo nawˬ hui teˇ ceuˬ ceuˬ lawˬ ve kʼo, nawˬ hui 
lawˬ ve hkʼe ngaˬ te tuˬ yoˬ. 

Awˬ ha hpu peu laˇ tuˬ ve awˬ lawn Yeˍsuˆ ka ti‸ piˇ ve 

15Nawˬ hui ngaˬ hta‸ ha‸ ve kʼo, ngaˬ piˇ taˍ ve tawˇ hkawˇ teˇ hpaˍ hta‸ nawˬ 
hui na yuˬ leh te tuˬ yoˬ. 
16Ngaˬ lehˬ, Awˬ pa hta‸ lawˬ leh, nawˬ hui geh hkʼaˬ htaˆ ka‸ chehˇ tuˬ, awˬ 
kaˍ awˬ nu Ga piˇ shehˍ hpaˇ teˇ gʼaˇ yawˇ nawˬ hui hta‸ pe‸ laˇ tuˬ yoˬ. Ga 
piˇ shehˍ hpaˇ oˇ ve lehˬ, hteˇ ve cawˇ ve Awˬ ha hpu hpeh‸ ve yoˬ. 
17Miˬguiˬ yaˇ hui lehˬ, yawˇ hta‸ maˇ mawˬ maˇ shiˍ ve pa taw, yawˇ hta‸ ha‸ 
yuˬ maˇ hpeh‸. Nawˬ hui lehˬ yawˇ hta‸ shiˍ ve yoˬ. Awˬ lawn kʼo, yawˇ nawˬ 
hui geh chehˇ leh, nawˬ hui awˬ hkʼaw lo htawˇ yawˇ chehˇ tuˬ yoˬ. 

18Ngaˬ nawˬ hui hta‸ yaˇcuˬshi hkʼe baˬ taˉ laˇ tuˬ ve maˇ heˆ. Ngaˬ nawˬ hui 
geh kʼaw‸ laˬ tuˬ yoˬ. 
19Teˇ hkui gaˬ kʼo, miˬguiˬ yaˇ teˇ hpaˍ lehˬ ngaˬ hta‸ maˇ gʼa kʼaw‸ mawˬ. Ya
‸ hkʼaˇ nawˬ hui lehˬ, ngaˬ hta‸ gʼa kʼaw‸ mawˬ tuˬ yoˬ. Ngaˬ te‸ ve hta‸ pa 
taw, nawˬ hui htawˇ gʼa te‸ tuˬ yoˬ. 
20Oˇ ve teˇ nyi gaˬ kʼo, Awˬ pa awˬ hkʼaw lo ngaˬ chehˇ ve hta‸ maˇ kʼoˆ, nawˬ 
hui ngaˬ awˬ hkʼaw lo chehˇ ve hta‸ maˇ kʼoˆ, ngaˬ nawˬ hui awˬ hkʼaw lo 
chehˇ ve hta‸ maˇ kʼoˆ, nawˬ hui gʼa shiˍ tuˬ yoˬ. 
21Ngaˬ piˇ taˍ ve tawˇ hkawˇ hta‸ kaˇ leh te ve chaw lehˬ, ngaˬ hta‸ ha‸ ve 
chaw hpeh‸ ve yoˬ. Ngaˬ hta‸ ha‸ ve chaw teˇ gʼaˇ hta‸ ngaˬ Awˬ pa ha‸ tuˬ 
yoˬ. Ngaˬ htawˇ chaw oˇ ve hta‸ ha‸ leh, ngaˬ ve awˬ to yawˇ hta‸ hkʼa tawˍ 
lehˆ maw piˇ tuˬ yoˬ teh‸ kʼoˆ piˇ ve yoˬ. 
22Yuˇda‸ Iˉsaˍkaˍriˍoˆ maˇ heˆ ve, Yuˇda‸ meh ve teˇ gʼaˇ kʼoˆ ve, Jawˇmawˇ-
oˬ, nawˬ ve awˬ to ngaˬ hui hta‸ maw laˇ leh miˬguiˬ yaˇ hui hta‸ maˇ maw 
piˇ ve, aˬ hto‸ ma pa taw le teh‸ na nyi ve yoˬ. 
23Yeˍsuˆ kʼaw‸ kʼoˆ ve, Ngaˬ hta‸ ha‸ ve chaw lehˬ, ngaˬ ve tawˇ hkawˇ hta‸ 
na yuˬ leh te tuˬ yoˬ. Ngaˬ Awˬ pa yawˇ hta‸ ha‸ tuˬ yoˬ. Ngaˬ huiˉ maˬ yawˇ 
geh lo laˬ leh yawˇ geh chehˇ tuˬ yoˬ. 
24Ngaˬ hta‸ maˇ ha‸ ve chaw lehˬ, ngaˬ ve tawˇ hkawˇ hta‸ maˇ na yuˬ. Nawˬ 
hui gʼa kaˇ ve tawˇ hkawˇ lehˬ, ngaˬ ve tawˇ hkawˇ maˇ heˆ. Ngaˬ hta‸ peu laˇ 
shehˍ hpaˇ Awˬ pa ve tawˇ hkawˇ hpeh‸ ve yoˬ. 
25Ngaˬ nawˬ hui geh chehˇ ve teˇ yanˇ, tawˇ hkawˇ chi teˇ hpaˍ ngaˬ nawˬ hui 
hta‸ kʼoˆ taˉ laˇ ve yoˬ. 
26Awˬ pa lehˬ, ngaˬ ve awˬ meh awˬ hkʼaw lo nawˬ hui hta‸ Ga piˇ shehˍ hpaˇ, 
da‸ ve kehˬ ve Awˬ ha hpu peu laˇ tuˬ yoˬ. Yawˇ lehˬ, nawˬ hui hta‸ teˇ ceuˬ 
le le maˍ laˇ leh, ngaˬ nawˬ hui hta‸ hkʼa kʼoˆ taˍ ve tawˇ hkawˇ hkʼa peu-eˬ 
nawˬ hui hta‸ kʼaw‸ dawˇ nawˇ laˇ tuˬ yoˬ. 
27Dawˇ sha gaˇ sha ve teˇ ceuˬ ngaˬ nawˬ hui hta‸ teh taˉ laˇ ve yoˬ. Ngaˬ ve 
dawˇ sha gaˇ sha ve teˇ ceuˬ ngaˬ nawˬ hui hta‸ pe‸ taˉ laˇ ve yoˬ. Miˬguiˬ yaˇ 

hui piˇ ve hkʼe ngaˬ nawˬ hui hta‸ pe‸ laˇ ve maˇ heˆ. Nawˬ hui ve nyi ma taˇ 
dawˇ haˍ gaˇ haˍ. Kawˆ ve nyi ma ka‸ taˇ cawˬ piˇ. 
28Ngaˬ kʼo‸-e leh nawˬ hui geh ngaˬ teˇ pawˆ kʼaw‸ laˬ tuˬ yoˬ teh‸ ngaˬ kʼoˆ 
taˍ ve tawˇ hkawˇ hta‸ nawˬ hui gʼa kaˇ peuˬ. Nawˬ hui ngaˬ hta‸ ha‸ ve kʼo, 
Awˬ pa geh ngaˬ kʼo‸-e ve pa taw nawˬ hui ha lehˬ tuˬ yoˬ. Awˬ lawn kʼo, Awˬ 
pa lehˬ ngaˬ a‸ kehˉ uiˍ ve yoˬ. 
29Awˬ ceuˬ oˇ ve teˇ hpaˍ hpeh‸ la ve teˇ yanˇ, nawˬ hui gʼa yonˍ tuˬ, maˇ hpeh
‸ la sheˍ gʼuˇ suhˍ chi beu‸ ka‸ ngaˬ nawˬ hui hta‸ kʼoˆ laˇ peuˬ. 
30Chi beu‸ hta‸ tanˬ leh ngaˬ nawˬ hui hta‸ tawˇ tcuhˇ tcuhˬ maˇ kʼaw‸ yaw-o. 
Awˬ lawn kʼo, chi miˬguiˬ hta‸ uˉ peunˍ shehˍ hpaˇ laˬ chehˇ ve yoˬ. Yawˇ lehˬ 
ngaˬ awˬ hkʼoˆ te‸ chiˉ kanˇ paˆ maˇ cawˬ. 
31Ya‸ hkʼaˇ, Awˬ pa hta‸ ngaˬ ha‸ ve yoˬ teh‸, miˬ guiˬ yaˇ hui gʼa shiˍ tuˬ, 
Awˬ pa ngaˬ hta‸ tawˇ pe‸ laˇ ve hkʼe ngaˬ te ve yoˬ. Tu loˬ. Kʼai-a veuˬ. 

Yoˇhanˬ li‸ 15 

Yeˍsuˆ lehˬ awˬ tehˬ awˬ na ve a pehˉ meuˇ te hpeh‸ ve 

1Ngaˬ lehˬ awˬ tehˬ awˬ na ve a pehˉ meuˇ te hpeh‸ ve yoˬ. Ngaˬ ve Awˬ pa 
lehˬ, hko ha‸ shaˉ shehˍ hpaˇ hpeh‸ ve yoˬ. 
2Awˬ shiˍ maˇ naw‸ ve ngaˬ ve awˬ kʼaˉ teˇ hpaˍ hta‸ yawˇ tawˆ baˬ ve yoˬ. 
Awˬ shiˍ naw‸ ve awˬ kʼaˉ teˇ hpaˍ lehˬ, leuˉ leh awˬ shiˍ naw‸ maˇ la tuˬ, 
yawˇ kehˬ lehˍ gu shawˍ piˇ ve yoˬ. 
3Ngaˬ nawˬ hui hta‸ maˍ laˇ ve tawˇ hkawˇ hta‸ pa taw, chi beu‸ ka‸ nawˬ 
hui kehˬ la peuˬ. 
4Ngaˬ awˬ hkʼaw lo chehˇ-oˆ. Ngaˬ htawˇ nawˬ hui awˬ hkʼaw lo chehˇ tuˬ yoˬ. 
Awˬ kʼaˉ lehˬ, awˬ te hta‸ maˇ tcuhˉ naw‸ kʼo, yawˇ hkʼaˇ yawˇ awˬ shiˍ naw‸ 
la maˇ hpeh‸ ve hkʼa shuˍ shuˍ, nawˬ hui htawˇ ngaˬ awˬ hkʼaw lo maˇ chehˇ 
ve kʼo, awˬ shiˍ naw‸ la maˇ hpeh‸. 
5Ngaˬ lehˬ a pehˉ meuˇ te hpeh‸ leh, nawˬ hui lehˬ awˬ kʼaˉ teˇ hpaˍ hpeh‸ ve 
yoˬ. Ngaˬ awˬ hkʼaw lo chehˇ leh, ngaˬ htawˇ yawˇ awˬ hkʼaw lo chehˇ ve 

chaw teˇ gʼaˇ lehˬ, awˬ shiˍ maˇ maˇ naw‸ la ve yoˬ. Awˬ lawn kʼo, ngaˬ hta‸ 
hpaˆ da‸ ve kʼo, nawˬ hui te‸ chiˉ ka‸ te maˇ hpeh‸. 
6Ngaˬ awˬ hkʼaw lo maˇ chehˇ ve chaw lehˬ, awˬ kʼaˉ teˇ hpaˍ hkʼa shuˍ shuˍ 
chiˇ baˬ ve hta‸ gʼa hkanˍ leh, nawˍ kʼai goˇ kʼai tuˬ yoˬ. Oˇ hkʼe ve awˬ kʼaˉ 
teˇ hpaˍ hta‸ shu gʼawˆ hpoˆ leh, aˬ miˍ awˬ hkʼaw lo baˬ keu leh aˬ miˍ to‸ 
baˬ ve yoˬ. 
7Nawˬ hui ngaˬ awˬ hkʼaw lo chehˇ leh ngaˬ ve tawˇ hkawˇ nawˬ hui awˬ 
hkʼaw lo chehˇ ve kʼo, nawˬ hui lawˬ gaˇ ve hkʼe lawˬ-o‸. Nawˬ hui gʼa tuˬ yoˬ. 
8Nawˬ hui awˬ shiˍ maˇ maˇ naw‸ la ve pa taw, ngaˬ Awˬ pa awˬ me‸ awˬ 
hponˇ gʼa leh, nawˬ hui htawˇ ngaˬ ve awˬ la‸ gʼawˇ awˬ tehˬ awˬ na hpeh‸ ve 
hta‸ shu gʼa mawˬ tuˬ yoˬ. 
9Awˬ pa ngaˬ hta‸ ha‸ ve hkʼe, ngaˬ htawˇ nawˬ hui hta‸ ha‸ ve yoˬ. Ngaˬ ve 
ha‸ pehnˇ ve awˬ hkʼaw lo chehˇ-oˆ. 
10Ngaˬ lehˬ ngaˬ Awˬ pa piˇ taˍ ve tawˇ hkawˇ teˇ hpaˍ hta‸ na yuˬ leh, yawˇ ve 
ha‸ pehnˇ ve awˬ hkʼaw lo chehˇ ve yoˬ. Chi hkʼa shuˍ shuˍ, nawˬ hui htawˇ 
ngaˬ piˇ taˍ ve tawˇ hkawˇ teˇ hpaˍ hta‸ na yuˬ ve kʼo, ngaˬ ve ha‸ pehnˇ ve 
awˬ hkʼaw lo nawˬ hui chehˇ tuˬ yoˬ. 
11Nawˬ hui awˬ hkʼaw lo ngaˬ ve ha lehˬ ve cawˬ tuˬ leh, nawˬ hui ha lehˬ ve 
biˇ la tuˬ, tawˇ chi teˇ hpaˍ ngaˬ nawˬ hui hta‸ hto laˇ ve yoˬ. 
12Ngaˬ piˇ taˍ ve tawˇ lehˬ, ngaˬ nawˬ hui hta‸ ha‸ ve hkʼe nawˬ hui teˇ gʼaˇ 
leh teˇ gʼaˇ ha‸ da‸-o‸. 
13A shu yawˇ ve awˬ chawˇ awˬ pon a shu yawˇ ve a sha‸ tanˇ piˇ ve ha‸ 
pehnˇ ve teˇ ceuˬ a‸ kehˉ uiˍ ve ha‸ pehnˇ ve teˇ ceuˬ ka‸ maˇ cawˬ. 
14Nawˬ hui lehˬ ngaˬ piˇ taˍ ve tawˇ hkawˇ teˇ hpaˍ hta‸ te ve kʼo, nawˬ hui 
ngaˬ ve awˬ chawˇ hpeh‸ ve yoˬ. 
15Chi beu‸ hta‸ tanˬ leh, ngaˬ nawˬ hui hta‸ awˬ ceˬ teh‸ maˇ kʼaw‸ kʼoˆ-o. 
Awˬ lawn kʼo, awˬ ceˬ lehˬ awˬ shehˍ hpaˇ aˬ hto‸ ma te chehˇ ve hta‸ maˇ 

shiˍ. Ngaˬ nawˬ hui hta‸ awˬ chawˇ teh‸ kʼoˆ ve yoˬ. Awˬ lawn kʼo, Awˬ pa 
geh ngaˬ gʼa kaˇ ve hkʼa peu-eˬ ngaˬ nawˬ hui hta‸ hto laˇ peuˬ. 
16Nawˬ hui ngaˬ hta‸ leuˆ yuˬ ve maˇ heˆ. Ngaˬ nawˬ hui hta‸ leuˆ yuˬ ve yoˬ. 
Nawˬ hui kʼai leh awˬ shiˍ naw‸ la leh, awˬ shiˍ oˇ ve yeˬ chehˇ tuˬ awˬ pon, 
ngaˬ nawˬ hui hta‸ leuˆ teh taˍ ve yoˬ. Hkʼe te leh, ngaˬ ve awˬ meh awˬ 
hkʼaw lo Awˬ pa geh nawˬ hui hkʼa lawˬ ve hkʼa peu-eˬ yawˇ nawˬ hui hta‸ pe
‸ laˇ tuˬ yoˬ. 
17Ngaˬ nawˬ hui hta‸ tawˇ chi hkʼe piˇ ve yoˬ. Nawˬ hui teˇ gʼaˇ leh teˇ gʼaˇ ha
‸ da‸-o‸. 

Miˬguiˬ yaˇ nawˬ hui hta‸ canˇ ve awˬ lawn 

18Miˬguiˬ yaˇ nawˬ hui hta‸ canˇ ve kʼo, nawˬ hui hta‸ maˇ canˇ sheˍ awˬ gʼuˇ 
suhˍ htaˇ ka‸ ngaˬ hta‸ canˇ ve teh‸ shiˍ-o‸. 
19Nawˬ hui lehˬ chi miˬguiˬ hta‸ caˉ da‸ ve kʼo, miˬguiˬ yaˇ hui lehˬ a shu 
yawˇ ve chaw hta‸ ha‸ tuˬ yoˬ. Ya‸ hkʼaˇ, nawˬ hui lehˬ chi miˬ guiˬ hta‸ maˇ 
caˉ da‸ leh, miˬguiˬ awˬ hkʼaw lo ngaˬ nawˬ hui hta‸ leuˆ tawˆ ve pa taw, 
miˬguiˬ yaˇ teˇ hpaˍ nawˬ hui hta‸ canˇ ve yoˬ. 
20Awˬ ceˬ lehˬ yawˇ ve awˬ shehˍ hpaˇ a‸ kehˉ uiˍ ve maˇ heˆ teh‸, ngaˬ nawˬ 
hui hta‸ kʼoˆ laˇ taˍ peuˬ ve hta‸ dawˇ nawˇ-oˆ. Miˬguiˬ yaˇ teˇ hpaˍ ngaˬ hta‸ 
fawˉ mehˍ laˇ ve kʼo, nawˬ hui hta‸ htawˇ fawˉ mehˍ laˇ tuˬ yoˬ. Ngaˬ ve tawˇ 
hkawˇ hta‸ yawˇ hui na yuˬ leh te ve kʼo, nawˬ hui ve tawˇ hkawˇ hta‸ htawˇ 
na yuˬ leh te tuˬ yoˬ. 
21Ya‸ hkʼaˇ, yawˇ hui lehˬ ngaˬ hta‸ pa taw awˬ ceuˬ chi hkʼa peu-eˬ nawˬ hui 
hta‸ te laˇ tuˬ yoˬ. Awˬ lawn kʼo, ngaˬ hta‸ peu laˇ shehˍ hpaˇ hta‸ yawˇ hui 
maˇ shiˍ. 
22Ngaˬ yawˇ hui hta‸ maˇ ca hto piˇ la ve kʼo, yawˇ hui venˇbaˆ maˇ cawˬ. Ya‸ 
hkʼaˇ, chi beu‸ lehˬ yawˇ hui venˇbaˆ gʼa ponˬ tuˬ te‸ chiˉ ca kʼoˆ maˇ hpeh‸. 
23Ngaˬ hta‸ canˇ ve chaw lehˬ, ngaˬ ve Awˬ pa hta‸ htawˇ canˇ ve yoˬ. 
24Awˬ kaˍ awˬ nu chaw teˇ gʼaˇ ka‸ maˇ te jaw ve kanˉ hta‸ yawˇ hui mehˆ 
gʼaˇ suhˍ ngaˬ maˇ te ve kʼo, yawˇ hui lehˬ venˇbaˆ maˇ cawˬ. Ya‸ hkʼaˇ, ngaˬ 

hta‸ maˇ kʼoˆ, ngaˬ Awˬ pa hta‸ maˇ kʼoˆ, chi beu‸ yawˇ hui gʼa mawˬ leh 
canˇ ve yoˬ. 
25Chi hkʼe hpeh‸ la ve lehˬ, yawˇ hui ve awˬ liˇ tawˇ hkawˇ awˬ hkʼaw lo bvuh
‸ taˍ ve hkʼe, Te‸ chiˉ awˬ lawn maˇ cawˬ ka‸, yawˇ hui ngaˬ hta‸ canˇ ve yoˬ 
teh‸ kʼoˆ taˍ ve tawˇ teˇ hkawˇ biˇ la tuˬ awˬ pon hpeh‸ la ve yoˬ. 
26Awˬ pa geh lo tawˆ la ve Ga piˇ shehˍ hpaˇ hta‸ ngaˬ nawˬ hui geh peu laˇ 
tuˬ yoˬ. Yawˇ lehˬ, Awˬ pa lo tawˆ la ve, hteˇ ve cawˇ ve teˇ ceuˬ hta‸ caˉ da‸ 
ve Awˬ ha hpu hpeh‸ ve yoˬ. Yawˇ gaˬ la ve teˇ yanˇ, ngaˬ awˬ lawn yawˇ shaˉ 
hkiˆ hkanˍ tuˬ yoˬ. 
27Nawˬ hui htawˇ, awˉ lawˉ htaˇ ka‸ ngaˬ geh chehˇ taˍ ve pa taw, ngaˬ awˬ 
lawn shaˉ hkiˆ hkanˍ tuˬ yoˬ. 

Yoˇhanˬ li‸ 16 

1Nawˬ hui nyi ma maˇ gʼa luˬ kʼai tuˬ, awˬ lawn chi teˇ hpaˍ ngaˬ nawˬ hui hta
‸ kʼoˆ taˉ laˇ ve yoˬ. 
2Shu nawˬ hui hta‸ Yuˇda‸ awˬ moˍ awˬ hkʼaw lo gʼa‸ kʼoˬ tuˬ yoˬ. Nawˬ hui 
hta‸ tiˇ pehˍ ve chaw lehˬ, Gʼuiˬsha ve kanˉ hta‸ te peuˬ teh‸ yawˇ dawˇ tuˬ 
yoˬ. Chi hkʼe ve awˬ yanˇ gaˬ la tuˬ yoˬ. 
3Yawˇ hui lehˬ, Awˬ pa hta‸ maˇ kʼoˆ, ngaˬ hta‸ htawˇ maˇ kʼoˆ, maˇ shiˍ ve 
pa taw oˇ hkʼe te tuˬ yoˬ. 
4Awˬ yanˇ oˇ ve gaˬ la ve teˇ yanˇ, awˬ lawn chi teˇ hpaˍ ngaˬ nawˬ hui hta‸ 
kʼoˆ taˉ laˇ ve hta‸ nawˬ hui dawˇ nawˇ tuˬ, tawˇ chi teˇ hpaˍ ngaˬ nawˬ hui 
hta‸ kʼoˆ laˇ ve yoˬ. 

Awˬ ha hpu kanˉ hkʼaˬ hkʼe te tuˬ ve awˬ lawn maˍ piˇ ve 

Ngaˬ nawˬ hui geh teˇ geh chehˇ taˍ sheˍ ve pa taw, awˉ lawˉ htaˇ awˬ lawn 
chi teˇ hpaˍ ngaˬ nawˬ hui hta‸ maˇ kʼoˆ laˇ sheˍ. 
5Ngaˬ hta‸ peu laˇ shehˍ hpaˇ geh chi beu‸ ngaˬ kʼo‸-e ve yoˬ. Nawˬ hkʼaˬ lo 
kʼai tuˬ le teh‸, nawˬ hui teˇ gʼaˇ ka‸ ngaˬ hta‸ maˇ na nyi. 

6Ya‸ hkʼaˇ, awˬ lawn chi teˇ hpaˍ ngaˬ nawˬ hui hta‸ kʼoˇ laˇ ve pa taw, nawˬ 
hui ve nyi ma awˬ hkʼaw lo dawˇ haˍ tuˬ hkʼa biˇ cawˬ la ve yoˬ. 
7Ngaˬ nawˬ hui hta‸ hteˇ lehˍ kʼoˆ laˇ ve, ngaˬ kʼo‸-e ve lehˬ nawˬ hui awˬ pon 
awˬ bon cawˬ ve yoˬ. Awˬ lawn kʼo, ngaˬ maˇ kʼo‸-e ve kʼo, Ga piˇ shehˍ hpaˇ 
nawˬ hui geh maˇ laˬ. Ya‸ hkʼaˇ ngaˬ kʼo‸-e ve kʼo, ngaˬ yawˇ hta‸ nawˬ hui 
geh peu laˇ tuˬ yoˬ. 
8Yawˇ gaˬ la htaˇ, venˇbaˆ awˬ lawn maˇ kʼoˆ, hteˇ ve cawˇ ve awˬ lawn maˇ 
kʼoˆ, suhˉ jehˬ suhˉ taˆ ve awˬ lawn htawˇ maˇ kʼoˆ, miˬguiˬ yaˇ hui hta‸ yawˇ 
hkʼa tawˍ lehˆ hpeu‸ maˍ piˇ tuˬ yoˬ. 
9Yawˇ hui ngaˬ hta‸ maˇ yonˍ ve hta‸ pa taw, venˇbaˆ awˬ lawn hpeu‸ maˍ piˇ 
tuˬ yoˬ. 
10Ngaˬ lehˬ Awˬ pa geh kʼo‸-e leh, nawˬ hui ngaˬ hta‸ maˇ gʼa kʼaw‸ mawˬ ve 
hta‸ pa taw, hteˇ ve cawˇ ve awˬ lawn hpeu‸ maˍ piˇ tuˬ yoˬ. 
11Miˬguiˬ chi hta‸ uˉ peunˍ ve jawˇmawˇ teˇ gʼaˇ hta‸ suhˉ taˆ piˇ peuˬ ve hta‸ 
pa taw suhˉ jehˬ suhˉ taˆ ve awˬ lawn ka‸ hpeu‸ maˍ piˇ tuˬ yoˬ. 
12Ngaˬ nawˬ hui hta‸ kʼoˆ laˇ tuˬ ve awˬ ceuˬ maˇ maˇ cawˬ sheˍ ve htawˇ, chi 
beu‸ nawˬ hui hkanˍ yuˬ maˇ hpeh‸ sheˍ. 
13Ya‸ hkʼaˇ, hteˇ ve cawˇ ve Awˬ ha hpu gaˬ la htaˇ, hteˇ ve cawˇ ve hkʼa peu-
eˬ awˬ hkʼaˇ suh nawˬ hui kʼai tuˬ, yawˇ nawˬ hui hta‸ shiˍ maˍ laˇ tuˬ yoˬ. 
Awˬ lawn kʼo, yawˇ hkʼa gʼa kaˇ ve teˇ hpaˍ ceh tiˉ kʼoˆ maˍ laˇ tuˬ yoˬ. Yawˇ 
hkʼaˇ yawˇ dawˇ tawˆ leh yaw ve maˇ heˆ. Awˬ hkʼaw‸ nawˉ hpeh‸ la tuˬ ve 
awˬ lawn teˇ hpaˍ htawˇ, yawˇ nawˬ hui hta‸ kʼoˆ maˍ laˇ tuˬ yoˬ. 
14Yawˇ lehˬ, ngaˬ ve awˬ me‸ awˬ hponˇ hta‸ tawˆ la piˇ tuˬ yoˬ. Awˬ lawn kʼo, 
ngaˬ hta‸ caˉ da‸ ve awˬ ceuˬ yawˇ yuˬ leh nawˬ hui hta‸ kʼoˆ maˍ laˇ tuˬ yoˬ. 
15Awˬ pa hkʼa cawˬ taˍ ve awˬ ceuˬ hkʼa peu-eˬ ngaˬ ve htawˇ hpeh‸ ve yoˬ. 
Hkʼe te leh, ngaˬ hta‸ caˉ da‸ ve awˬ ceuˬ yawˇ yuˬ leh, nawˬ hui hta‸ kʼoˆ 
maˍ laˇ tuˬ yoˬ teh‸ ngaˬ kʼoˆ laˇ peuˬ. 

Dawˇ haˍ tuˬ lehˬ ha lehˬ tuˬ hpeh‸ la tuˬ ve 

16Teˇ hkui gaˬ kʼo, nawˬ hui ngaˬ hta‸ maˇ gʼa mawˬ. Teˇ hkui kʼaw‸ gaˬ kʼo, 
gʼa kʼaw‸ mawˬ tuˬ yoˬ teh‸ kʼoˆ piˇ ve yoˬ. 
17Oˇ htaˇ yawˇ ve awˬ la‸ gʼawˇ teˇ hpaˍ hpaˍ kʼoˆ ve, Teˇ hkui gaˬ kʼo, nawˬ 
hui ngaˬ hta‸ maˇ gʼa mawˬ. Teˇ hkui kʼaw‸ gaˬ kʼo, gʼa kʼaw‸ mawˬ tuˬ yoˬ 
teh‸ kʼoˆ laˇ ve maˇ kʼoˆ, Ngaˬ Awˬ pa geh kʼo‸-e ve pa taw teh‸ kʼoˆ laˇ ve 
maˇ kʼoˆ, yawˇ ngaˬ hui hta‸ hkʼaˬ hkʼe kʼoˆ laˇ gaˇ ve leh naˍ teh‸, teˇ gʼaˇ 
leh teˇ gʼaˇ kʼoˆ da‸ ve yoˬ. 
18Peuˬ leh yawˇ hui kʼaw‸ kʼoˆ ve, Teˇ hkui gaˬ kʼo teh‸ yawˇ kʼoˆ ve tawˇ teˇ 
hkawˇ aˬ hto‸ ma kʼoˆ gaˇ ve le, Yawˇ kʼoˆ ve tawˇ hkawˇ hta‸ ngaˬ hui maˇ 
shiˍ teh‸, yawˇ hui kʼoˆ da‸ ve yoˬ. 
19Yawˇ hui yawˇ hta‸ na nyi gaˇ ve hta‸ Yeˍsuˆ shiˍ ve pa taw yawˇ kʼoˆ ve, 
Teˇ hkui gaˬ kʼo, nawˬ hui ngaˬ hta‸ maˇ gʼa mawˬ. Teˇ hkui kʼaw‸ gaˬ kʼo, 
gʼa kʼaw‸ mawˬ tuˬ yoˬ teh‸ ngaˬ kʼoˆ laˇ ve tawˇ hkawˇ hta‸ nawˬ hui teˇ 
gʼaˇ leh teˇ gʼaˇ na nyi da‸ chehˇ ve laˇ. 
20Ngaˬ nawˬ hui hta‸ awˬ tehˬ awˬ na kʼoˆ laˇ ve, nawˬ hui gʼa kuˬ hawˬ paˆ 
hawˬ tuˬ yoˬ. Ya‸ hkʼaˇ, miˬguiˬ yaˇ hui lehˬ, gʼa ha lehˬ tuˬ yoˬ. Nawˬ hui gʼa 
dawˇ haˍ tuˬ ve htawˇ, nawˬ hui dawˇ haˍ ve oˇ ve lehˬ, ha lehˬ tuˬ kʼaw‸ 
hpeh‸ la tuˬ yoˬ. 
21Yaˇ miˇ teˇ gʼaˇ yaˇ paw ve teˇ yanˇ, yaˇ paw tuˬ ve awˬ yanˇ gaˬ la ve pa 
taw, yawˇ dawˇ haˍ ve yoˬ. Ya‸ hkʼaˇ, yaˇ paw peuˬ hkʼaw‸ nawˉ, chi miˬ guiˬ 
hkʼoˆ lo chaw teˇ gʼaˇ paw la peuˬ ve pa taw yawˇ ha lehˬ jaˇ leh, awˉ lawˉ 
htaˇ yawˇ gʼa hkanˍ ve teˇ hpaˍ hta‸ maˇ kʼaw‸ dawˇ nawˇ ve yoˬ. 
22Oˇ ve hkʼa shuˍ shuˍ, chi beu‸ nawˬ hui gʼa dawˇ haˍ ve htawˇ, ngaˬ nawˬ 
hui hta‸ teˇ pawˆ kʼaw‸ hpuˇ da‸ tuˬ ve pa taw, nawˬ hui ve nyi ma gʼa ha 
lehˬ tuˬ yoˬ. Nawˬ hui ve ha lehˬ tuˬ oˇ ve hta‸ chaw teˇ gʼaˇ ka‸ nawˬ hui geh 
hiˉ yuˬ maˇ gʼa. 
23Oˇ ve teˇ nyi gaˬ kʼo, nawˬ hui ngaˬ hta‸ te‸ chiˉ ka‸ maˇ kʼaw‸ na nyi. Ngaˬ 
nawˬ hui hta‸ awˬ tehˬ awˬ na kʼoˆ laˇ ve, Awˬ pa geh nawˬ hui teˇ ceuˬ ceuˬ 
lawˬ ve kʼo, ngaˬ ve awˬ meh awˬ hkʼaw lo yawˇ nawˬ hui hta‸ pe‸ laˇ tuˬ yoˬ. 

24Chi beu‸ hkʼa gaˬ ngaˬ ve awˬ meh hta‸ cuˇ leh nawˬ hui teˇ ceuˬ ka‸ maˇ 
lawˬ jaw sheˍ. Nawˬ hui ha lehˬ tuˬ ve biˇ la tuˬ lawˬ loˬ. Lawˬ ve kʼo, gʼa tuˬ 
yoˬ. 

Ngaˬ lehˬ chi miˬguiˬ hta‸ gʼaˇ peuˬ 

25Ngaˬ tawˇ pa haˉ yehˇ leh, nawˬ hui hta‸ awˬ lawn chi teˇ hpaˍ kʼoˆ maˍ laˇ 
peuˬ. Tawˇ pa haˉ maˇ kʼaw‸ yehˇ leh, Awˬ pa awˬ lawn ngaˬ nawˬ hui hta‸ 
hkʼa tawˍ lehˆ kʼoˆ maˍ laˇ tuˬ ve awˬ yanˇ gaˬ la tuˬ yoˬ. 
26Awˬ yanˇ oˇ ve awˬ hkʼaw lo nawˬ hui ngaˬ ve awˬ meh hta‸ cuˇ leh lawˬ tuˬ 
yoˬ. Nawˬ hui awˬ pon Awˬ pa geh ngaˬ lawˬ tuˬ yoˬ teh‸, nawˬ hui hta‸ ngaˬ 
maˇ kʼoˆ. 
27Awˬ lawn kʼo, nawˬ hui ngaˬ hta‸ ha‸ leh, Awˬ pa geh lo ngaˬ laˬ ve yoˬ teh‸ 
nawˬ hui yonˍ ve pa taw, Awˬ pa yawˇ awˬ to nawˬ hui hta‸ ha‸ ve yoˬ. 
28Ngaˬ lehˬ Awˬ pa geh lo tawˆ la leh, miˬguiˬ hkʼoˆ lo gaˬ la peuˬ. Teˇ pawˆ 
miˬguiˬ chi awˬ hkʼaw lo ngaˬ tawˆ kʼai leh Awˬ pa geh kʼaw‸ kʼo‸-e tuˬ yoˬ 
teh‸ kʼoˆ piˇ ve yoˬ. 
29Yawˇ ve awˬ la‸ gʼawˇ teˇ hpaˍ kʼoˆ ve, Chi beu‸ nawˬ tawˇ pa haˉ maˇ yehˇ 
leh hkʼa tawˍ lehˆ kʼoˆ laˇ ve yoˬ. 
30Nawˬ hkʼa peu-eˬ hta‸ shiˍ taˍ ve hta‸ maˇ kʼoˆ, chaw teˇ gʼaˇ ka‸ nawˬ hta‸ 
na nyi laˇ tuˬ nawˬ maˇ loˍ ve hta‸ maˇ kʼoˆ, chi beu‸ ngaˬ hui shiˍ ve yoˬ. Chi 
hta‸ pa taw, nawˬ Gʼuiˬsha geh lo laˬ ve hta‸ ngaˬ hui yonˍ ve yoˬ teh‸ kʼoˇ 
ve yoˬ. 
31Yeˍsuˆ kʼaw‸ kʼoˆ ve, Chi beu‸ nawˬ hui yonˍ peuˬ laˇ. 
32Nawˬ hui hpaˆ da‸ leh, nawˬ hui teˇ gʼaˇ le le a shu yawˇ ve chehˇ kuiˬ lo kʼo
‸-e leh ngaˬ hta‸ tiˉ baˬ taˉ laˇ tuˬ ve awˬ yanˇ gaˬ la chehˇ leh chi beu‸ ka‸ 
gaˬ la peuˬ. Ya‸ hkʼaˇ, ngaˬ lehˬ ngaˬ teˇ gʼaˇ tiˉ gʼa chehˇ tuˬ ve maˇ heˆ. Awˬ 
pa ngaˬ geh chehˇ taˍ ve yoˬ. 
33Nawˬ hui lehˬ ngaˬ awˬ hkʼaw lo dawˇ sha gaˇ sha ve teˇ ceuˬ hta‸ gʼa tuˬ, 
tawˇ chi teˇ hpaˍ ngaˬ nawˬ hui hta‸ kʼoˆ laˇ peuˬ. Chi miˬguiˬ hkʼoˆ lo nawˬ 

hui gʼa tu‸ gʼa hkanˍ ve yoˬ. Ya‸ hkʼaˇ nyi ma taˇ luˬ, ha lehˬ chehˇ-oˆ. Ngaˬ 
lehˬ chi miˬguiˬ hta‸ gʼaˇ peuˬ teh‸, yawˇ hui hta‸ kʼoˆ piˇ ve yoˬ. 

Yoˇhanˬ li‸ 17 

Awˬ la‸ gʼawˇ hui awˬ pon Yeˍsuˆ bon lawˬ ve 

1Tawˇ oˇ ve teˇ hpaˍ hta‸ Yeˍsuˆ kʼoˆ peuˬ hkʼaw‸ nawˉ, yawˇ mvuhˇ naw ma 
lo chiˇ nyi leh kʼoˆ ve, A pa-oˬ, awˬ yanˇ gaˬ la peuˬ. Yaˇ hpu lehˬ nawˬ hta‸ 
awˬ me‸ awˬ hponˇ tawˆ la piˇ tuˬ, nawˬ ve Yaˇ hpu hta‸ awˬ me‸ awˬ hponˇ 
tawˆ la piˇ-oˆ. 
2Nawˬ lehˬ Yaˇ hpu hta‸ hkʼa chiˇ a‸ piˇ peuˬ ve chaw hui hta‸ yawˇ co ti‸ ha 
ti‸ piˇ tuˬ, chaw ceuˬ hkʼa peu-eˬ awˬ hkʼoˆ nawˬ yawˇ hta‸ kanˇ paˆ piˇ peuˬ 
ve pa taw, nawˬ ve Yaˇ hpu hta‸ awˬ me‸ awˬ hponˇ tawˆ la piˇ-oˆ. 
3Co ti‸ ha ti‸ teˇ ceuˬ lehˬ, awˬ tehˬ awˬ na ve Gʼuiˬsha nawˬ teˇ gʼaˇ tiˉ hta‸ 
maˇ kʼoˆ, nawˬ peu laˇ ve Yeˍsuˆ Hkri‸ hta‸ maˇ kʼoˆ, yawˇ hui shiˍ ve teˇ ceuˬ 
hpeh‸ ve yoˬ. 
4Nawˬ ngaˬ hta‸ te tcuh laˇ ve kanˉ hta‸ ngaˬ te peuˬ leh, chi miˬguiˬ hkʼoˆ lo 
nawˬ ve awˬ me‸ awˬ hponˇ hta‸ ngaˬ tawˆ la piˇ lawˬ peuˬ. 
5A pa-oˬ, miˬguiˬ maˇ te hpanˍ sheˍ htaˇ ka‸ nawˬ geh teˇ geh ngaˬ cawˬ taˍ ve 
awˬ me‸ awˬ hponˇ, chi beu‸ nawˬ mehˆ gʼuˇ suhˍ ngaˬ awˬ hkʼaw lo kʼaw‸ 
tawˆ la piˇ lawˬ-o‸. 
6Miˬguiˬ yaˇ hui awˬ hkʼaw lo nawˬ ngaˬ hta‸ pe‸ laˇ peuˬ ve chaw teˇ hpaˍ 
hta‸ nawˬ ve awˬ lawn ngaˬ hpeu‸ maw piˇ peuˬ. Yawˇ hui lehˬ nawˬ ve chaw 
hpeh‸ leh, ngaˬ ve la‸ sheh awˬ hkʼaw lo nawˬ yawˇ hui hta‸ a‸ laˇ peuˬ. Peuˬ 
leh, nawˬ ve tawˇ hkawˇ hta‸ yawˇ hui na yuˬ leh te kʼai peuˬ. 
7Nawˬ ngaˬ hta‸ hkʼa pe‸ laˇ ve awˬ ceuˬ hkʼa peu-eˬ nawˬ lo laˬ ve hta‸ chi 
beu‸ yawˇ hui shiˍ ve yoˬ. 
8Awˬ lawn kʼo, nawˬ ngaˬ hta‸ kʼoˆ laˇ ve tawˇ hkawˇ teˇ hpaˍ ngaˬ yawˇ hui 
hta‸ kʼoˆ piˇ peuˬ. Tawˇ hkawˇ oˇ ve teˇ hpaˍ hta‸ yawˇ hui na yuˬ leh, ngaˬ 
nawˬ geh lo tawˆ la ve hta‸ yawˇ hui awˬ tehˬ awˬ na shiˍ leh, nawˬ ngaˬ hta‸ 
peu laˇ ve hta‸ yawˇ hui yonˍ ve yoˬ. 

9Yawˇ hui awˬ pon ngaˬ bon lawˬ chehˇ ve yoˬ. Miˬguiˬ yaˇ hui awˬ pon ngaˬ 
bon lawˬ ve maˇ heˆ. Nawˬ ngaˬ hta‸ pe‸ laˇ ve chaw teˇ hpaˍ lehˬ, nawˬ ve 
chaw hpeh‸ ve pa taw, yawˇ hui awˬ pon ngaˬ bon lawˬ chehˇ ve yoˬ. 
10Ngaˬ hkʼa cawˬ ve hkʼa peu-eˬ lehˬ, nawˬ ve yoˬ. Nawˬ hkʼa cawˬ ve hkʼa peu-
e htawˇ ngaˬ ve yoˬ. Oˇ ve teˇ hpaˍ hta‸ pa taw ngaˬ ve awˬ me‸ awˬ hponˇ 
tawˆ la ve yoˬ. 
11Chi beu‸ hta‸ tanˬ leh miˬguiˬ hkʼoˆ lo ngaˬ maˇ kʼaw‸ chehˇ. Chaw chi teˇ 
hpaˍ lehˬ, miˬ guiˬ hkʼoˆ lo chehˇ taˍ ve yoˬ. Ngaˬ lehˬ nawˬ geh lo kʼaw‸ la ve 
yoˬ. Da‸ ve kehˬ ve A pa-oˬ, ngaˬ huiˉ maˬ teˇ gʼaˇ tiˉ hpeh‸ ve hkʼa shuˍ shuˍ 
yawˇ hui htawˇ teˇ gʼaˇ tiˉ hpeh‸ la tuˬ, nawˬ ngaˬ hta‸ pe‸ laˇ ve chaw teˇ 
hpaˍ hta‸ nawˬ ve awˬ meh awˬ hkʼaw lo ha‸ shaˉ-oˆ. 
12Ngaˬ yawˇ hui geh chehˇ taˍ ve teˇ yanˇ, nawˬ ngaˬ hta‸ pe‸ laˇ ve chaw teˇ 
hpaˍ hta‸ nawˬ ve awˬ meh awˬ hkʼaw lo ngaˬ ha‸ shaˉ taˍ peuˬ. Ngaˬ yawˇ 
hui hta‸ ha‸ shaˉ taˍ ve pa taw, luˬ kʼai sheˆ kʼai ve yaˇ teˇ gʼaˇ maˇ heˆ kʼo, 
teˇ gʼaˇ ka‸ maˇ luˬ maˇ sheˆ. Chaw oˇ ve teˇ gʼaˇ luˬ kʼai ve lehˬ, Li‸ hpu 
hkʼaw biˇ la tuˬ awˬ pon hpeh‸ ve yoˬ. 
13Chi beu‸ ngaˬ nawˬ geh lo kʼaw‸ la ve yoˬ. Ngaˬ ve ha lehˬ tuˬ yawˇ hui awˬ 
hkʼaw lo biˇ la tuˬ, ngaˬ miˬguiˬ hkʼoˆ lo chehˇ ve teˇ yanˇ tawˇ chi teˇ hpaˍ 
hta‸ ngaˬ kʼoˆ piˇ taˉ ve yoˬ. 
14Nawˬ ve tawˇ hkawˇ ngaˬ yawˇ hui hta‸ kʼoˇ piˇ peuˬ. Ngaˬ lehˬ, chi miˬguiˬ 
hta‸ maˇ caˉ da‸ ve hkʼe yawˇ hui htawˇ chi miˬguiˬ hta‸ maˇ caˉ da‸ ve pa 
taw, miˬguiˬ yaˇ yawˇ hui hta‸ canˇ ve yoˬ. 
15Chi miˬguiˬ hkʼoˆ lo nawˬ yawˇ hui hta‸ yuˬ tawˆ tuˬ ngaˬ lawˬ ve maˇ heˆ. 
Yawˇ hui lehˬ, haiˬ ve awˬ ceuˬ hta‸ gʼa ponˬ tuˬ awˬ pon yawˇ hui hta‸ ha‸ 
shaˉ tuˬ ngaˬ lawˬ ve yoˬ. 
16Ngaˬ lehˬ chi miˬguiˬ hta‸ maˇ caˉ da‸ ve hkʼe, yawˇ hui htawˇ chi miˬguiˬ 
hta‸ maˇ caˉ da‸. 
17Hteˇ ve cawˇ ve teˇ ceuˬ hta‸ cuˇ leh yawˇ hui hta‸ da‸ la kehˬ la piˇ-oˆ. 
Nawˬ ve tawˇ hkawˇ lehˬ hteˇ ve cawˇ ve teˇ ceuˬ hpeh‸ ve yoˬ. 

18Nawˬ ngaˬ hta‸ chi miˬguiˬ hkʼoˆ lo peu laˇ ve hkʼa shuˍ shuˍ, ngaˬ htawˇ 
yawˇ hui hta‸ chi miˬguiˬ hkʼoˆ lo peu kʼai ve yoˬ. 
19Yawˇ hui lehˬ, hteˇ ve cawˇ ve teˇ ceuˬ awˬ hkʼaw lo gʼa da‸ gʼa kehˬ la tuˬ, 
yawˇ hui awˬ pon ngaˬ ve awˬ to hta‸ ngaˬ da‸ lehˍ kehˬ lehˍ teh taˍ peuˬ. 
20Chaw chi teˇ hpaˍ awˬ pon ceh tiˉ ngaˬ bon lawˬ ve maˇ heˆ. Yawˇ hui maˍ 
ve tawˇ hkawˇ hta‸ pa taw ngaˬ hta‸ yonˍ la tuˬ ve chaw teˇ hpaˍ awˬ pon 
htawˇ ngaˬ bon lawˬ ve yoˬ. 
21Yawˇ hui hkʼa peu-eˬ teˇ gʼaˇ tiˉ hpeh‸ la tuˬ ngaˬ bon lawˬ ve yoˬ. A pa-oˬ, 
nawˬ ngaˬ awˬ hkʼaw lo chehˇ leh ngaˬ htawˇ nawˬ awˬ hkʼaw lo chehˇ ve 
hkʼa shuˍ shuˍ, yawˇ hui hkʼa peu-eˬ ngaˬ huiˉ maˬ awˬ hkʼaw lo chehˇ piˇ-oˆ. 
Oˇ hkʼe te ve kʼo, nawˬ ngaˬ hta‸ peu laˇ ve yoˬ teh‸ miˬguiˬ yaˇ hui yonˍ la 
tuˬ yoˬ. 
22Ngaˬ huiˉ maˬ teˇ gʼaˇ tiˉ hpeh‸ ve hkʼa shuˍ shuˍ, yawˇ hui htawˇ teˇ gʼaˇ tiˉ 
hpeh‸ la tuˬ, nawˬ ngaˬ hta‸ pe‸ laˇ ve awˬ me‸ awˬ hponˇ yawˇ hui hta‸ ngaˬ 
piˇ peuˬ. 
23Ngaˬ yawˇ hui awˬ hkʼaw lo chehˇ leh, nawˬ htawˇ ngaˬ awˬ hkʼaw lo chehˇ 
ve pa taw, yawˇ hui awˬ tehˬ awˬ na teˇ gʼaˇ tiˉ hkʼa deh‸ hpeh‸ la tuˬ yoˬ. Chi 
hta‸ pa taw, nawˬ ngaˬ hta‸ peu laˇ ve hta‸ maˇ kʼoˆ, ngaˬ hta‸ ha‸ ve hkʼa 
shuˍ shuˍ, yawˇ hui hta‸ htawˇ nawˬ ha‸ ve maˇ kʼoˆ, miˬguiˬ yaˇ teˇ hpaˍ gʼa 
shiˍ tuˬ yoˬ. 
24A pa-oˬ, miˬguiˬ chi maˇ te hpanˍ sheˍ htaˇ ka‸ nawˬ ngaˬ hta‸ ha‸ ve pa taw 
nawˬ ngaˬ hta‸ pe‸ laˇ ve awˬ me‸ awˬ hponˇ hta‸ yawˇ hui gʼa mawˬ tuˬ, 
nawˬ ngaˬ hta‸ pe‸ laˇ ve chaw teˇ hpaˍ hta‸ ngaˬ geh teˇ geh chehˇ piˇ lawˬ 
gaˇ ve yoˬ. 
25Hteˇ ve cawˇ ve A pa-oˬ, miˬguiˬ yaˇ hui nawˬ hta‸ maˇ shiˍ ve htawˇ, ngaˬ 
nawˬ hta‸ shiˍ taˍ ve yoˬ. Nawˬ ngaˬ hta‸ peu laˇ ve yoˬ teh‸, chaw chi teˇ 
hpaˍ shiˍ taˍ ve yoˬ. 
26Nawˬ ngaˬ hta‸ ha‸ ve ha‸ pehnˇ ve teˇ ceuˬ yawˇ hui awˬ hkʼaw lo gʼa cawˬ 
tuˬ maˇ kʼoˆ, ngaˬ yawˇ hui awˬ hkʼaw lo gʼa chehˇ tuˬ maˇ kʼoˆ, nawˬ ve awˬ 

meh ngaˬ yawˇ hui hta‸ shiˍ piˇ lawˬ peuˬ. Chi hkʼoˆ ka‸, kʼaw‸ shiˍ piˇ tuˬ 
sheˍ ve yoˬ teh‸ kʼoˆ ve yoˬ. 

Yoˇhanˬ li‸ 18 

Yeˍsuˆ hta‸ chiˇ a‸ piˇ leh hpeh yuˬ ve 

1Yeˍsuˆ oˇ hkʼe kʼoˆ peuˬ hkʼaw‸ nawˉ, yawˇ ve awˬ la‸ gʼawˇ hui geh teˇ geh 
tawˆ kʼai leh, Keˍdronˍ lawˬ kʼaˉ coˇ paˉ lo hkanˍ kʼai ve yoˬ. Oˇ kaˬ lo cawˬ ve 
hko awˬ hkʼaw lo yawˇ leh yawˇ ve awˬ la‸ gʼawˇ teˇ hpaˍ teˇ geh lo‸-e ve 
yoˬ. 
2Yeˍsuˆ lehˬ yawˇ ve awˬ la‸ gʼawˇ hui geh teˇ geh oˇ kaˬ lo laiˉ pawˆ kʼai jaw 
ve pa taw, yawˇ hta‸ chiˇ a‸ piˇ shehˍ hpaˇ Yuˇda‸ lehˬ, chehˇ kuiˬ oˇ ve hta‸ 
shiˍ ve yoˬ. 
3Hkʼe te leh Yuˇda‸ lehˬ, ma‸ yaˇ teˇ moˍ leh paw hkuˇ lonˉ leh Hpiˍriˍsehˇ hui 
hta‸ caˉ da‸ ve ma‸ yaˇ teˇ hpaˍ hta‸ shiˍ veu laˇ leh laˬ ve yoˬ. Yawˇ hui lehˬ, 
kawˆ faiˇ tuˉ aˬ miˍ tuˉ leh, la‸ caˉ ka‸ yuˬ veu laˇ ve yoˬ. 
4Yeˍsuˆ lehˬ, yawˇ awˬ hkʼoˆ hkʼaˬ hkʼe gaˬ la tuˬ ve hkʼa peu-eˬ hta‸ shiˍ leh, 
yawˇ yawˇ hui geh kʼai leh, Nawˬ hui a shu hta‸ ca ve le teh‸, yawˇ hui hta‸ 
na nyi ve yoˬ. 
5Yawˇ hui kʼaw‸ kʼoˆ ve, Naˍzaˍrehˆ chaw Yeˍsuˆ hta‸ ca ve yoˬ teh‸ kʼoˆ ve 
teˇ yanˇ, Ngaˬ lehˬ yawˇ yoˬ teh‸, Yeˍsuˆ yawˇ hui hta‸ kʼaw‸ kʼoˆ piˇ ve yoˬ. 
Yawˇ hta‸ chiˇ a‸ piˇ shehˍ hpaˇ Yuˇda‸ htawˇ yawˇ hui geh huˉ taˍ ve yoˬ. 
6Ngaˬ lehˬ yawˇ yoˬ teh‸ Yeˍsuˆ kʼoˆ ve teˇ yanˇ, yawˇ hui awˬ hkʼaw‸ nawˉ 
htunˍ kʼo‸-e leh miˬ chaˇ hkʼoˆ paiˍ ve yoˬ. 
7Nawˬ hui a shu hta‸ ca ve le teh‸ yawˇ yawˇ hui hta‸ teˇ pawˆ kʼaw‸ na nyi 
htaˇ, Naˍzaˍrehˆ chaw Yeˍsuˆ hta‸ ca ve yoˬ teh‸, yawˇ hui kʼaw‸ kʼoˆ ve yoˬ. 
8Yeˍsuˆ kʼaw‸ kʼoˆ ve, Ngaˬ lehˬ yawˇ yoˬ teh‸ nawˬ hui hta‸ ngaˬ hto laˇ peuˬ. 
Hkʼe te leh, nawˬ hui ngaˬ hta‸ ca ve kʼo, chaw chi teˇ hpaˍ hta‸ hpehˇ piˇ-oˆ 
teh‸ kʼoˆ ve yoˬ. 

9Yawˇ chi hkʼe kʼoˆ ve lehˬ, Nawˬ ngaˬ hta‸ pe‸ laˇ ve chaw hui awˬ hkʼaw lo 
chaw teˇ gʼaˇ ka‸ maˇ luˬ kʼai teh‸ kʼoˆ taˍ ve tawˇ teˇ hkawˇ hta‸ biˇ la tuˬ 
awˬ pon kʼoˆ ve yoˬ. 
10Oˇ htaˇ, Siˉmonˍ Peˍtruˆ aˉ htaw pfuhˇ taˍ ve pa taw, aˉ htaw oˇ ve hta‸ yawˇ 
gʼawˬ tawˆ leh, paw hkuˇ lonˉ ve awˬ ceˬ hta‸ chaw leh, la‸ sha paˉ ve naˍ 
paw cheˆ ve yoˬ. Awˬ ceˬ oˇ ve lehˬ, Maˍlaˍhkuˆ meh ve yoˬ. 
11Oˇ htaˇ, Yeˍsuˆ lehˬ Peˍtruˆ hta‸ kʼoˆ piˇ ve, Nawˬ ve aˉ htaw hta‸ awˬ hpui 
awˬ hkʼaw lo kʼaw‸ hkʼaw‸ keu-o. Awˬ pa ngaˬ hta‸ pe‸ laˇ ve kawˆ hta‸ 
ngaˬ maˇ gʼa dawˬ leh laˇ teh‸ kʼoˆ ve yoˬ. 

Aˍnaˆ Yeˍsuˆ hta‸ suhˉ jehˬ ve 

12Oˇ htaˇ, ma‸ yaˇ teˇ moˍ leh ma‸ poˍ ka‸, Yuˇda‸ chaw hui ve ma‸ yaˇ teˇ 
hpaˍ ka‸ Yeˍsuˆ hta‸ yuˬ hpeh taˍ ve yoˬ. 
13Awˉ lawˉ htaˇ yawˇ hta‸ Aˍnaˆ geh yuˬ kʼai ve yoˬ. Awˬ lawn kʼo, Aˍnaˆ lehˬ 
Kaˍyaˍhpaˆ ve awˬ puˍ hpeh‸ ve yoˬ. Kaˍyaˍhpaˆ lehˬ, oˇ ve teˇ hkʼaw‸ awˬ 
hkʼaw lo paw hkuˇ lonˉ te chehˇ ve yoˬ. 
14Kaˍyaˍhpaˆ oˇ ve teˇ gʼaˇ lehˬ, Chaw ceuˬ awˬ pon chaw teˇ gʼaˇ suh ve kʼo, 
leuˉ leh da‸ ve yoˬ teh‸, Yuˇda‸ chaw hui hta‸ awˬ hkʼaˇ beˆ maˍ piˇ jaw ve 
teˇ gʼaˇ yoˬ. 

Paw hkuˇ lonˉ ve shaˉ nanˉ awˬ paˇ ko taˍ kuiˬ awˬ hkʼaw lo Peˍtruˆ lo‸-e ve 

15Siˉmonˍ Peˍtruˆ leh awˬ kaˍ awˬ nu awˬ la‸ gʼawˇ teˇ gʼaˇ Yeˍsuˆ awˬ hkʼaˇ 
suh kʼai ve yoˬ. Awˬ la‸ gʼawˇ oˇ ve teˇ gʼaˇ lehˬ, paw hkuˇ lonˉ hta‸ shiˍ da‸ 
ve pa taw, paw hkuˇ lonˉ ve shaˉ nanˉ awˬ paˇ ko taˍ kuiˬ awˬ hkʼaw lo Yeˍsuˆ 
geh teˇ geh lo‸-e ve yoˬ. 
16Peˍtruˆ lehˬ, awˬ baˬ hpawˇ yehˬ miˉ awˬ paˇ lo huˉ taˍ ve yoˬ. Hkʼe te leh, 
paw hkuˇ lonˉ hta‸ shiˍ da‸ ve awˬ la‸ gʼawˇ oˇ ve teˇ gʼaˇ tawˆ kʼai leh, yehˬ 
miˉ shaw shehˍ ma hta‸ kʼoˆ piˇ peuˬ hkʼaw‸ nawˉ, Peˍtruˆ hta‸ shiˍ lo‸ la ve 
yoˬ. 

17Oˇ htaˇ, yehˬ miˉ shaw shehˍ ma lehˬ, Nawˬ htawˇ chaw oˇ ve teˇ gʼaˇ ve awˬ 
la‸ gʼawˇ hpeh‸ ve maˇ heˆ laˇ teh‸ Peˍtruˆ hta‸ na nyi htaˇ, Maˇ heˆ teh‸, 
yawˇ kʼaw‸ kʼoˆ piˇ ve yoˬ. 
18Oˇ htaˇ kaˆ ve pa taw, awˬ ceˬ teˇ hpaˍ leh ma‸ yaˇ teˇ hpaˍ lehˬ, shiˉ gʼeu‸ 
hta‸ aˬ miˍ ceh leh, huˉ lehˬ chehˇ ve yoˬ. Peˍtruˆ htawˇ yawˇ hui geh huˉ taˍ 
leh aˬ miˍ lehˬ chehˇ ve yoˬ. 

Paw hkuˇ lonˉ Yeˍsuˆ hta‸ na nyi ve 

19Oˇ htaˇ paw hkuˇ lonˉ lehˬ, Yeˍsuˆ hta‸ yawˇ ve awˬ la‸ gʼawˇ teˇ hpaˍ leh 
yawˇ maˍ piˇ ve teˇ hpaˍ awˬ lawn na nyi ve yoˬ. 
20Yeˍsuˆ kʼaw‸ kʼoˆ ve, Miˬguiˬ yaˇ hui hta‸ ngaˬ hkʼa tawˍ lehˆ maˍ piˇ peuˬ. 
Yuˇda‸ chaw hkʼa peu-eˬ hpawnˬ da‸ kuiˬ, bon yehˬ teˇ hpaˍ awˬ hkʼaw lo 
maˇ kʼoˆ, bon yehˬ lonˉ awˬ hkʼaw lo maˇ kʼoˆ, ngaˬ hkʼa htaˆ ka‸ maˍ piˇ 
chehˇ ve yoˬ. Ngaˬ shu hta‸ teˇ ceuˬ ka‸ maˇ hkʼawˇ maˍ jaw. 
21Aˬ hto‸ ma pa taw nawˬ ngaˬ hta‸ na nyi laˇ ve le. Ngaˬ yawˇ hui hta‸ hkʼaˬ 
hkʼe maˍ piˇ ve awˬ lawn, ngaˬ maˍ piˇ ve chaw teˇ hpaˍ hta‸ na nyi-o. Ngaˬ 
hkʼaˬ hkʼe maˍ ve hta‸ yawˇ hui shiˍ ve yoˬ teh‸, yawˇ hta‸ kʼaw‸ kʼoˆ piˇ ve 
yoˬ. 
22Yawˇ chi hkʼe kʼoˆ ve teˇ yanˇ, awˬ paˇ lo huˉ chehˇ ve ma‸ yaˇ teˇ gʼaˇ lehˬ, 
Yeˍsuˆ hta‸ hta hpehˇ leh, Paw hkuˇ lonˉ hta‸ nawˬ chi hkʼe yaw hkʼaw‸ ve 
laˇ teh‸ kʼoˆ piˇ ve yoˬ. 
23Yeˍsuˆ kʼaw‸ kʼoˆ ve, Ngaˬ kʼoˆ ve maˇ cawˇ kʼo, maˇ cawˇ ve hta‸ hkʼa deh‸ 
beˆ maˍ laˇ-oˆ. Ngaˬ kʼoˆ ve cawˇ ve kʼo, aˬ hto‸ ma te ngaˬ hta‸ dawˆ laˇ ve le 
teh‸, yawˇ hta‸ kʼoˆ piˇ ve yoˬ. 
24Yeˍsuˆ hta‸ shu hpeh taˍ ve hta‸ Aˍnaˆ maˇ hpui leh, paw hkuˇ lonˉ 
Kaˍyaˍhpaˆ geh sheh kʼai tcuh ve yoˬ. 

Peˍtruˆ Yeˍsuˆ hta‸ chiˇ baˬ ve 

25Siˉmonˍ Peˍtruˆ huˉ taˍ leh aˬ miˍ lehˬ chehˇ ve teˇ yanˇ, Nawˬ htawˇ yawˇ ve 
awˬ la‸ gʼawˇ maˇ heˆ laˇ teh‸, yawˇ hui yawˇ hta‸ na nyi ve yoˬ. Maˇ heˆ teh
‸ yawˇ kʼoˆ leh gʼawˬ hkʼaˆ ve yoˬ. 

26Peˍtruˆ chaw leh naˍ paw cheˆ ve chaw teˇ gʼaˇ ve awˬ viˉ awˬ nyi hpeh‸ ve, 
paw hkuˇ lonˉ ve awˬ ceˬ teˇ gʼaˇ kʼoˆ ve, Nawˬ lehˬ hko awˬ hkʼaw lo chaw oˇ 
ve geh teˇ geh chehˇ ve hta‸ ngaˬ mawˬ ve yoˬ maˇ heˆ laˇ teh‸ kʼoˆ ve yoˬ. 
27Peˍtruˆ teˇ pawˆ kʼaw‸ gʼawˬ hkʼaˆ ve yoˬ. Oˇ teˇ hkui gʼaˆ hpfuh bvuhˬ la ve 
yoˬ. 

Jawˇmawˇ Piˉla‸ Yeˍsuˆ hta‸ na nyi ve 

28Oˇ ve awˬ hkʼaw‸ nawˉ mvuhˇ shawˉ teˇ na‸ htaˇ, yawˇ hui lehˬ Yeˍsuˆ hta‸ 
Kaˍyaˍhpaˆ geh lo te leh jawˇmawˇ lonˉ ve hawˉ yehˬ awˬ hkʼaw lo yuˬ kʼai ve 
yoˬ. Yawˇ hui lehˬ, maˇ gʼa cha‸ chiˆ leh, Paˍsaˍhkaˍ pawehˇ hta‸ gʼa caˇ tuˬ, 
jawˇmawˇ lonˉ ve hawˉ yehˬ awˬ hkʼaw lo maˇ lo‸-e. 
29Hkʼe te leh, jawˇmawˇ Piˉla‸ tawˆ la leh, Chi hpaˇ awˬ hkʼoˆ nawˬ hui aˬ hto
‸ ma venˇbaˆ taˍ kuiˬ cawˬ le teh‸, yawˇ hui hta‸ na nyi ve yoˬ. 
30Yawˇ hui kʼaw‸ kʼoˆ ve, Chaw chi hpaˇ lehˬ, haiˬ ve hta‸ maˇ te ve hkʼe kʼo, 
ngaˬ hui nawˬ hta‸ chiˇ a‸ laˇ tuˬ ve maˇ heˆ teh‸ yawˇ hta‸ kʼoˆ piˇ ve yoˬ. 
31Hkʼe te leh, jawˇmawˇ Piˉla‸ kʼoˆ ve, Nawˬ hui yawˇ hta‸ yuˬ leh, nawˬ hui 
awˬliˇtawˇhkawˇ cawˬ taˍ ve hkʼe suhˉ jehˬ-o‸ teh‸ yawˇ hui hta‸ kʼoˆ piˇ ve 
yoˬ. Yuˇda‸ chaw teˇ hpaˍ kʼaw‸ kʼoˆ ve, Ngaˬ hui lehˬ, chaw teˇ gʼaˇ hta‸ ka‸ 
tiˇ pehˍ tuˬ a hkaw-anˬ maˇ cawˬ teh‸ yawˇ hta‸ kʼoˆ piˇ ve yoˬ. 
32Yawˇ hui chi hkʼe kʼoˆ ve lehˬ, Yeˍsuˆ yawˇ hkʼaˬ hkʼe gʼa te suh tuˬ ve awˬ 
lawn kʼoˆ taˍ ve hkʼe biˇ la tuˬ awˬ pon hpeh‸ ve yoˬ. 
33Hkʼe te leh jawˇmawˇ Piˉla‸ lehˬ, hawˉ yehˬ awˬ hkʼaw lo kʼaw‸ lo‸-e leh, 
Yeˍsuˆ hta‸ kuˬ yuˬ peuˬ hkʼaw‸ nawˉ, Nawˬ lehˬ Yuˇda‸ chaw hui ve Hkunˉ 
hawˉ hkanˇ yoˬ laˇ teh‸, yawˇ hta‸ na nyi ve yoˬ. 
34Yeˍsuˆ kʼaw‸ kʼoˆ ve, Nawˬ hkʼaˇ nawˬ dawˇ tawˆ leh na nyi ve laˇ. Maˇ heˆ 
kʼo, ngaˬ ve awˬ lawn shu nawˬ hta‸ kʼoˆ laˇ ve laˇ teh‸ na nyi ve yoˬ. 
35Jawˇmawˇ Piˉla‸ kʼaw‸ kʼoˆ ve, Ngaˬ lehˬ Yuˇda‸ chaw hpeh‸ ve leh laˇ. 
Nawˬ ve chaw ceuˬ leh paw hkuˇ lonˉ teˇ hpaˍ nawˬ hta‸ ngaˬ ve la‸ hkʼaw lo 
chiˇ a‸ laˇ peuˬ. Nawˬ aˬ hto‸ ma teˇ ceuˬ te ya‸ ve le teh‸ na nyi ve yoˬ. 

36Yeˍsuˆ kʼaw‸ kʼoˆ ve, Ngaˬ hkunˉ hawˉ hkanˇ te kuiˬ lehˬ, chi miˬguiˬ hta‸ 
maˇ caˉ da‸. Ngaˬ hkunˉ hawˉ hkanˇ te kuiˬ chi miˬguiˬ hta‸ caˉ da‸ ve hkʼe 
kʼo, ngaˬ lehˬ Yuˇda‸ chaw hui ve la‸ hkʼaw lo maˇ gʼa gaˬ tuˬ, ngaˬ ve yaˇ 
gʼuiˬ teˇ hpaˍ yawˇ hui hta‸ bawˆ tuˬ yoˬ. Ya‸ hkʼaˇ, ngaˬ hkunˉ hawˉ hkanˇ te 
kuiˬ lehˬ, chi miˬguiˬ hta‸ maˇ caˉ da‸ teh‸ kʼoˆ piˇ ve yoˬ. 
37Jawˇmawˇ Piˉla‸ kʼoˆ ve, Hkʼe te kʼo, nawˬ hkunˉ hawˉ hkanˇ hpeh‸ ve yoˬ 
laˇ teh‸ yawˇ hta‸ na nyi ve teˇ yanˇ, Yeˍsuˆ kʼaw‸ kʼoˆ ve, Nawˬ kʼoˆ ve hkʼe, 
ngaˬ hkunˉ hawˉ hkanˇ hpeh‸ ve yoˬ. Hteˇ ve cawˇ ve teˇ ceuˬ awˬ lawn shaˉ 
hkiˆ hkanˍ tuˬ awˬ pon ngaˬ paw la leh miˬguiˬ hkʼoˆ lo laˬ ve yoˬ. Hteˇ ve 
cawˇ ve hta‸ caˉ da‸ ve chaw hkʼa peu-eˬ lehˬ, ngaˬ ve tawˇ hkawˇ hta‸ na ve 
yoˬ teh‸ kʼoˆ ve yoˬ. 
38Jawˇmawˇ Piˉla‸ kʼoˆ ve, Hteˇ ve cawˇ ve teˇ ceuˬ lehˬ, aˬ hto‸ ma le teh‸ 
yawˇ hta‸ na nyi ve yoˬ. Jawˇmawˇ Piˉla‸ chi hkʼe kʼoˆ peuˬ hkʼaw‸ nawˉ, 
Yuˇda‸ chaw hui chehˇ taˍ kuiˬ lo yawˇ tawˆ kʼai leh kʼoˆ ve, Chaw chi hpaˇ 
awˬ hkʼaw lo ya‸ kuiˬ hta‸ ngaˬ ca maˇ mawˬ. 
39Paˍsaˍhkaˍ pawehˇ te ve teˇ yanˇ, ngaˬ nawˬ hui awˬ pon chaw teˇ gʼaˇ hta‸ 
hpehˇ piˇ ve awˬ liˇ cawˬ ve yoˬ. Hkʼe te leh, Yuˇda‸ chaw hui ve Hkunˉ hawˉ 
hkanˇ hta‸ ngaˬ hpehˇ laˇ tuˬ nawˬ hui heuˆ gaˇ ve laˇ teh‸, yawˇ hui hta‸ na 
nyi ve yoˬ. 
40Yawˇ hui teˇ pawˆ kʼaw‸ kuˬ leh kʼoˆ ve, Chi hpaˇ hta‸ maˇ heˆ. Baˍraˍbaˆ 
hta‸ hpehˇ laˇ-oˆ teh‸ kʼoˆ ve yoˬ. Baˍraˍbaˆ lehˬ, chaw hpfuhˆ hpeh‸ ve yoˬ. 

Yoˇhanˬ li‸ 19 

1Oˇ htaˇ jawˇmawˇ Piˉla‸ lehˬ, Yeˍsuˆ hta‸ yuˬ leh jaw‸ ve yoˬ. 
2Ma‸ yaˇ teˇ hpaˍ lehˬ, aˉ chuˇ te hta‸ yuˬ leh shi uˉ tcuhˍ hkʼe te gʼa‸ sheˬ 
leh, yawˇ ve oˉ kʼoˍ hta‸ hkʼawˆ piˇ ve yoˬ. Peuˬ leh, nyi naˆ meuˉ lehˍ ve aˉ 
po‸ zuhˬ ma yawˇ hta‸ deh piˇ ve yoˬ. 
3Oˇ htaˇ, yawˇ hui yawˇ geh laˬ leh, Yuˇda‸ chaw hui ve Hkunˉ hawˉ hkanˇ-oˬ, 
nawˬ awˬ bon uiˍ piˇ-oˆ teh‸ kʼoˆ leh, yawˇ hta‸ hta hpehˇ ve yoˬ. 

4Jawˇmawˇ Piˉla‸ teˇ pawˆ kʼaw‸ tawˆ la leh kʼoˆ ve, Chaw chi hpaˇ awˬ 
hkʼaw lo ngaˬ ya‸ kuiˬ te‸ chiˉ maˇ mawˬ ve hta‸ nawˬ hui gʼa shiˍ tuˬ, ngaˬ 
yawˇ hta‸ nawˬ hui geh shiˍ tawˆ la ve yoˬ teh‸, yawˇ hui hta‸ kʼoˆ piˇ ve yoˬ. 
5Oˇ htaˇ, Yeˍsuˆ lehˬ aˉ chuˇ uˉ tcuhˍ hta‸ hkʼawˆ taˍ leh, nyi naˆ meuˉ lehˍ ve 
aˉ po‸ zuhˬ ma hta‸ deh taˍ leh tawˆ la ve yoˬ. Jawˇmawˇ Piˉla‸ lehˬ, Chaw 
chi hpaˇ hta‸ nyi-o teh‸ yawˇ hui hta‸ kʼoˆ piˇ ve yoˬ. 
6Paw hkuˇ lonˉ teˇ hpaˍ leh bon yehˬ lonˉ ve ma‸ yaˇ teˇ hpaˍ lehˬ, Yeˍsuˆ hta‸ 
gʼa mawˬ ve teˇ yanˇ, Yawˇ hta‸ la‸ ka hkʼoˆ lo hta‸ pehˍ loˬ, hta‸ pehˍ loˬ 
teh‸ gʼaˇ hte‸ kuˬ ve yoˬ. Jawˇmawˇ Piˉla‸ kʼoˆ ve, Nawˬ hui hkʼaˇ nawˬ hui 
yawˇ hta‸ yuˬ leh la‸ ka hkʼoˆ lo hta‸ pehˍ-o‸. Ngaˬ lehˬ yawˇ awˬ hkʼaw lo 
ya‸ kuiˬ te‸ chiˉ maˇ mawˬ teh‸, yawˇ hui hta‸ kʼoˆ piˇ ve yoˬ. 
7Yuˇda‸ chaw teˇ hpaˍ kʼaw‸ kʼoˆ ve, Ngaˬ hui awˬliˇtawˇhkawˇ cawˬ taˍ ve 
hkʼe te ve kʼo, yawˇ lehˬ suh keunˍ ve yoˬ. Awˬ lawn kʼo, yawˇ lehˬ yawˇ awˬ 
to hta‸ Gʼuiˬ sha ve Yaˇ hpu hpeh‸ ve yoˬ teh‸ kʼoˆ ve pa taw yoˬ. 
8Jawˇmawˇ Piˉla‸ tawˇ oˇ ve hta‸ gʼa kaˇ ve teˇ yanˇ, leuˉ leh kawˆ jaˇ ve yoˬ. 
9Yawˇ hawˉ yehˬ awˬ hkʼaw lo teˇ pawˆ kʼaw‸ lo‸-e leh, Nawˬ hkʼaˬ lo laˬ ve 
chaw le teh‸, Yeˍsuˆ hta‸ na nyi ve yoˬ. Ya‸ hkʼaˇ, Yeˍsuˆ yawˇ hta‸ te‸ chiˉ 
maˇ yaw hkʼaw‸ piˇ. 
10Hkʼe te leh jawˇmawˇ Piˉla‸ kʼaw‸ kʼoˆ ve, Nawˬ ngaˬ hta‸ tawˇ maˇ yaw laˇ 
leh laˇ. Nawˬ hta‸ hpehˇ laˇ tuˬ maˇ kʼoˆ, la‸ ka hkʼoˆ lo hta‸ pehˍ tuˬ maˇ 
kʼoˆ, ngaˬ kanˇ paˆ cawˬ ve hta‸ nawˬ maˇ shiˍ leh laˇ teh‸, yawˇ hta‸ kʼoˆ piˇ 
ve yoˬ. 
11Yeˍsuˆ kʼaw‸ kʼoˆ ve, Mvuhˇ naw ma lo nawˬ hta‸ kanˇ paˆ maˇ piˇ ve hkʼe 
kʼo, nawˬ ngaˬ awˬ hkʼoˆ te‸ chiˉ kanˇ paˆ maˇ cawˬ. Chi hta‸ pa taw, nawˬ ve 
la‸ hkʼaw lo ngaˬ hta‸ chiˇ a‸ laˇ ve chaw teˇ gʼaˇ lehˬ, leuˉ leh venˇbaˆ uiˍ ve 
yoˬ teh‸, yawˇ hta‸ kʼoˆ piˇ ve yoˬ. 
12Chi hkʼe kʼoˆ ve teˇ yanˇ, jawˇmawˇ Piˉla‸ lehˬ Yeˍsuˆ hta‸ hpehˇ piˇ tuˬ ya‸ 
kʼaw ca ve yoˬ. Ya‸ hkʼaˇ Yuˇda‸ chaw teˇ hpaˍ kuˬ leh kʼoˆ ve, Nawˬ chaw 
chi hpaˇ hta‸ hpehˇ piˇ ve kʼo, nawˬ jawˇmawˇ Kehˉsaˍ ve awˬ chawˇ hpeh‸ 

ve maˇ heˆ. A shu yawˇ hkʼaˇ yawˇ hkunˉ hawˉ hkanˇ te ve chaw teˇ gʼaˇ le le 
lehˬ, jawˇmawˇ Kehˉsaˍ ve canˇ paˍ hpeh‸ ve yoˬ teh‸ kʼoˆ ve yoˬ. 
13Tawˇ oˇ ve hta‸ jawˇmawˇ Piˉla‸ gʼa kaˇ htaˇ, yawˇ Yeˍsuˆ hta‸ shiˍ tawˆ-e 
leh, suhˉ jehˬ ve kʼaw jaw hkʼoˆ lo ca mui ve yoˬ. Chehˇ kuiˬ oˇ ve lehˬ, 
Heˍbrehˇ hkawˇ Gaˍbaˍtaˆ teh‸ kʼoˆ ve, haˉ pui hkʼawˇ taˍ ve chehˇ kuiˬ teˇ kaˬ 
hpeh‸ ve yoˬ. 
14Awˬ nyi oˇ ve lehˬ, Paˍsaˍhkaˍ pawehˇ te tuˬ awˬ pon gu ve awˬ nyi hpeh‸ 
leh, awˬ yanˇ lehˬ mvuhˇ law‸ kʼaw tcuhˆ hkʼe teˇ yanˇ hpeh‸ ve yoˬ. 
Jawˇmawˇ Piˉla‸ lehˬ, Yuˇda‸ chaw hui hta‸ kʼoˆ piˇ ve, Nawˬ hui ve Hkunˉ 
hawˉ hkanˇ hta‸ nyi loˬ. 
15Yawˇ hui kʼoˆ ve, Yawˇ hta‸ tiˇ pehˍ loˬ, tiˇ pehˍ loˬ. La‸ ka hkʼoˆ lo hta‸ 
pehˍ loˬ teh‸, gʼaˇ hte‸ kuˬ ve yoˬ. Jawˇmawˇ Piˉla‸ kʼoˆ ve, Nawˬ hui ve 
Hkunˉ hawˉ hkanˇ hta‸ la‸ ka hkʼoˆ lo ngaˬ gʼa hta‸ pehˍ tuˬ ve laˇ teh‸ yawˇ 
hui hta‸ na nyi htaˇ, Kehˉsaˍ maˇ heˆ kʼo, ngaˬ hui hkunˉ hawˉ hkanˇ maˇ 
cawˬ teh‸, paw hkuˇ lonˉ teˇ hpaˍ kʼaw‸ kʼoˆ piˇ ve yoˬ. 
16Oˇ htaˇ, Yeˍsuˆ hta‸ la‸ ka hkʼoˆ lo hta‸ pehˍ tuˬ, jawˇmawˇ Piˉla‸ lehˬ yawˇ 
hui ve la‸ sheh awˬ hkʼaw lo chiˇ a‸ piˇ ve yoˬ. 

Yeˍsuˆ hta‸ la‸ ka hkʼoˆ lo hta‸ pehˍ ve 

17Hkʼe te leh, yawˇ hui Yeˍsuˆ hta‸ yuˬ leh yawˇ hta‸ sheh tawˆ-e ve yoˬ. Yawˇ 
lehˬ yawˇ ve la‸ ka hta‸ taˆ leh, oˉ koˆ teh‸ kʼoˆ ve chehˇ kuiˬ lo kʼai ve yoˬ. 
Chehˇ kuiˬ oˇ ve lehˬ Heˍbrehˇ hkawˇ kʼo, Gawˇlaˍgawˇtaˆ meh ve yoˬ. 
18Oˇ kaˬ lo yawˇ hui yawˇ hta‸ la‸ ka hkʼoˆ lo hta‸ keu taˍ ve yoˬ. Yawˇ geh 
teˇ geh awˬ kaˍ awˬ nu chaw nyiˇ gʼaˇ hta‸ htawˇ, teˇ hpawˇ lo teˇ gʼaˇ la‸ ka 
hkʼoˆ lo hta‸ keu taˍ leh, Yeˍsuˆ hta‸ awˬ kʼaw ji lo hta‸ keu piˇ taˍ ve yoˬ. 
19Jawˇmawˇ Piˉla‸ lehˬ, li‸ bvuh‸ leh, la‸ ka hkʼoˆ lo nehˉ taˍ ve yoˬ. Li‸ oˇ ve 
lehˬ, Yuˇda‸ chaw hui ve Hkunˉ hawˉ hkanˇ Naˍzaˍrehˆ chaw Yeˍsuˆ yoˬ teh‸ 
bvuh‸ taˍ ve yoˬ. 

20Yeˍsuˆ hta‸ la‸ ka hkʼoˆ lo hta‸ pehˍ ve teˇ kaˬ lehˬ, venˇ hta‸ neˇ ve pa taw, 
Yuˇda‸ chaw laiˉ gʼaˇ li‸ oˇ ve hta‸ gʼaw ve yoˬ. Li‸ oˇ ve lehˬ, Heˍbrehˇ li‸, 
Roˉma‸ li‸ leh Heˍlaˍsaˆ li‸ bvuh‸ taˍ ve yoˬ. 
21Hkʼe te leh, Yuˇda‸ chaw hui ve paw hkuˇ lonˉ teˇ hpaˍ lehˬ, jawˇmawˇ Piˉla
‸ hta‸ kʼoˆ piˇ ve, Yuˇda‸ chaw hui ve Hkunˉ hawˉ hkanˇ yoˬ teh‸ taˇ bvuh‸. 
Ngaˬ lehˬ Yuˇda‸ chaw hui ve Hkunˉ hawˉ hkanˇ yoˬ teh‸ chi hpaˇ yawˇ kʼoˆ 
ve yoˬ teh‸ bvuh‸-o‸. 
22Jawˇmawˇ Piˉla‸ lehˬ, Ngaˬ bvuh‸ taˍ ve hta‸ ngaˬ maˇ kʼaw‸ gu bvuh‸-o 
teh‸ kʼaw‸ kʼoˆ piˇ ve yoˬ. 
23Ma‸ yaˇ teˇ hpaˍ lehˬ, Yeˍsuˆ hta‸ la‸ ka hkʼoˆ lo hta‸ keu taˍ peuˬ hkʼaw‸ 
nawˉ, yawˇ ve veu‸ kʼaˇ hta‸ yuˬ leh awˇ pun pehˬ leh, teˇ gʼaˇ teˇ pun yuˬ ve 
yoˬ. Awˬ hkʼaw ve aˉ po‸ zuhˬ ma hta‸ htawˇ yawˇ hui yuˬ ve yoˬ. Aˉ po‸ oˇ 
ve lehˬ, awˬ hkʼawˇ ma maˇ cawˬ. Hpaw kʼawˍ hta‸ tanˬ leh hpaw mehˍ hkʼa 
gaˬ te chiˇ taˍ ve aˉ po‸ hpeh‸ ve yoˬ. 
24Hkʼe te leh yawˇ hui kʼoˆ ve, Aˉ po‸ chi hta‸ ngaˬ hui maˇ tzuh‸ hkoˇ leh, a 
shu gʼa cawˇ ve hta‸ shiˍ tuˬ kuˇ da‸ yuˬ-a veuˬ teh‸, teˇ gʼaˇ leh teˇ gʼaˇ kʼoˆ 
da‸ ve yoˬ. Yawˇ hui chi hkʼe te ve lehˬ, Ngaˬ ve veu‸ kʼaˇ hta‸ yawˇ hui pehˬ 
yuˬ leh, ngaˬ ve aˉ po‸ hta‸ htawˇ yawˇ hui kuˇ da‸ yuˬ ve yoˬ, teh‸ Li‸ hpu 
hkʼaw bvuh‸ taˍ ve tawˇ hkawˇ biˇ la tuˬ awˬ pon hpeh‸ ve yoˬ. 
25Yeˍsuˆ ve la‸ ka paˇ lo yawˇ ve awˬ e, awˬ e ve awˬ nyi ma, Kaˍlawˉhpaˆ ve 
awˬ miˇ ma Maˍriˆ leh, Maˍriˆ Maˍgaˍdaˍlaˆ hui huˉ chehˇ taˍ ve yoˬ. 
26Yeˍsuˆ lehˬ, yawˇ ve awˬ e leh yawˇ ha‸ ve awˬ la‸ gʼawˇ yawˇ awˬ paˇ lo 
huˉ chehˇ ve hta‸ gʼa mawˬ htaˇ, yawˇ ve awˬ e hta‸ yawˇ kʼoˆ piˇ ve, Yaˇ miˇ-
oˬ, nawˬ ve yaˇ paˍ hta‸ nyi-o teh‸ kʼoˆ ve yoˬ. 
27Awˬ la‸ gʼawˇ oˇ ve teˇ gʼaˇ hta‸ htawˇ, Nawˬ ve awˬ e hta‸ nyi-o teh‸ kʼoˆ 
piˇ ve yoˬ. Oˇ ve teˇ yanˇ hta‸ tanˬ leh, awˬ la‸ gʼawˇ oˇ ve teˇ gʼaˇ lehˬ, yawˇ 
ve aˉ hkʼaw lo Yeˍsuˆ ve awˬ e hta‸ shiˍ teh taˍ ve yoˬ. 

Yeˍsuˆ suh ve 

28Oˇ ve awˬ hkʼaw‸ nawˉ, kanˉ hkʼa peu-eˬ te peuˬ ve hta‸ Yeˍsuˆ shiˍ leh, 
Ngaˬ iˉ kaˆ shiˉ ve yoˬ teh‸ yawˇ kʼoˆ ve yoˬ. Yawˇ oˇ hkʼe kʼoˆ ve lehˬ, Li‸ 
hpu tawˇ hkawˇ kʼoˆ taˍ ve hkʼe biˇ la ve yoˬ. 
29Oˇ kaˬ lo ci ve awˬ gʼuiˬ hkʼa biˇ cawˬ ve mu‸ hkʼu teˇ shiˍ cawˬ ve yoˬ. Yawˇ 
hui lehˬ, laˇ tsuhˇ gʼuiˬ mvuhˬ teˇ maˬ hta‸ yuˬ leh ci ve awˬ gʼuiˬ awˬ hkʼaw 
lo tuˍ peuˬ hkʼaw‸ nawˉ, lo taˬ hta‸ choˆ leh yawˇ ve maw‸ kʼaw hta‸ chiˇ 
daw‸ piˇ ve yoˬ. 
30Yeˍsuˆ lehˬ, ci ve awˬ gʼuiˬ hta‸ chaw‸ dawˬ peuˬ hkʼaw‸ nawˉ, Kanˉ te peuˬ 
teh‸ kʼoˆ leh, oˉ kʼoˍ kʼaw‸ lehˍ te sheˬ leh shaˉ cheˆ ve yoˬ. 

Yeˍsuˆ ve nyi kuˇ hpawˇ hta‸ gehˇ juˆ ve 

31Oˇ ve teˇ nyi lehˬ, pawehˇ awˬ pon gu ve awˬ nyi hpeh‸ leh, awˬ hkʼaw‸ 
nawˉ teˇ nyi kʼo, uiˍ jaˇ ve shinˉ nyi hpeh‸ ve pa taw, shinˉ nyi teˇ nyi awˬ 
hkʼaw lo la‸ ka hkʼoˆ lo suh taˍ ve awˬ to teˇ hpaˍ maˇ gʼa teh taˉ tuˬ, Yuˇda‸ 
chaw hui lehˬ jawˇmawˇ Piˉla‸ geh kʼai leh, chaw oˇ ve teˇ hpaˍ ve hkui sheh 
hta‸ dawˆ hteh leh, suh taˍ ve awˬ to oˇ ve teˇ hpaˍ hta‸ yuˬ baˬ tuˬ, yawˇ hta‸ 
lawˬ ve yoˬ. 
32Hkʼe te leh, ma‸ yaˇ teˇ hpaˍ laˬ leh, Yeˍsuˆ geh teˇ geh la‸ ka hkʼoˆ lo hta‸ 
keu taˍ ve chaw nyiˇ gʼaˇ ve hkui sheh hta‸ dawˆ hteh ve yoˬ. 
33Ya‸ hkʼaˇ, Yeˍsuˆ geh gaˬ la htaˇ, yawˇ suh peuˬ ve hta‸ gʼa mawˬ ve pa taw, 
yawˇ ve hkui sheh hta‸ yawˇ hui maˇ dawˆ hteh. 
34Ma‸ yaˇ teˇ gʼaˇ yawˇ ve nyi kuˇ hpawˇ hta‸ gehˇ juˆ leh, awˬ suhˍ leh iˉ kaˆ 
teˇ cawˬ haˉ tawˆ la ve yoˬ. 
35Nawˬ hui htawˇ gʼa yonˍ tuˬ, oˇ ve hta‸ gʼa mawˬ ve teˇ gʼaˇ shaˉ hkiˆ hkanˍ 
ve yoˬ. Yawˇ shaˉ hkiˆ hkanˍ ve lehˬ hteˇ ve cawˇ ve yoˬ. Yawˇ kʼoˆ ve tawˇ 
hkawˇ lehˬ, hteˇ ve cawˇ ve yoˬ teh‸ yawˇ shiˍ ve yoˬ. 
36Oˇ hkʼe hpeh‸ la ve lehˬ, Yawˇ ve awˬ mu‸ ku teˇ ma ka‸ maˇ gʼa dawˆ hteh 
teh‸, Li‸ hpu hkʼaw bvuh‸ taˍ ve tawˇ hkawˇ biˇ la tuˬ awˬ pon hpeh‸ la ve 
yoˬ. 

37Li‸ hpu awˬ hkʼaw lo awˬ kaˍ awˬ nu teˇ kaˬ kʼoˆ taˍ ve, Yawˇ hui juˆ pawnˍ 
taˍ ve teˇ gʼaˇ hta‸ yawˇ hui nyi tuˬ yoˬ teh‸ kʼoˆ taˍ ve yoˬ. 

Yeˍsuˆ hta‸ tuˍ piˇ ve 

38Oˇ ve awˬ hkʼaw‸ nawˉ, Aˍriˆma‸htehˍ venˇ yaˇ Yoˇseh‸ lehˬ, Yeˍsuˆ ve awˬ 
to hta‸ gʼa yuˬ kʼai tuˬ jawˇmawˇ Piˉla‸ geh ca lawˬ leh, jawˇmawˇ Piˉla‸ 
yawˇ hta‸ a hkaw-anˬ piˇ ve yoˬ. Hkʼe te leh yawˇ laˬ leh, Yeˍsuˆ ve awˬ to hta
‸ yuˬ kʼai ve yoˬ. Yoˇseh‸ oˇ ve teˇ gʼaˇ lehˬ, Yeˍsuˆ ve awˬ la‸ gʼawˇ hpeh‸ ve 
htawˇ, Yuˇda‸ chaw hui hta‸ kawˆ ve pa taw, awˬ la‸ gʼawˇ hpeh‸ ve yoˬ teh‸ 
shu hta‸ maˇ shiˍ tcuh. 
39Ponˬ laˬ htaˇ Yeˍsuˆ geh lo tanˇ hkuinˇ htaˇ laˬ ve Niˆkawˇdeˍ teˇ gʼaˇ htawˇ 
laˬ ve yoˬ. Yawˇ lehˬ, muˇraˍ leh aˬ cawˍ hkaw‸ da‸ taˍ ve, aˬ laˬ hkʼe shehˆ 
chi cawehˬ yuˬ laˬ ve yoˬ. 
40Yawˇ huiˉ maˬ lehˬ, Yeˍsuˆ ve awˬ to hta‸ yuˬ leh, Yuˇda‸ chaw hui chaw tuˍ 
ve awˬ liˇ cawˬ ve hkʼe, sha hawnˉ teˇ hpaˍ hta‸ keu leh, hpa hpu yuˬ htiˆ taˍ 
ve yoˬ. 
41Yawˇ hta‸ la‸ ka hkʼoˆ hta‸ pehˍ kuiˬ lo, hko teˇ hko cawˬ ve yoˬ. Hko oˇ ve 
awˬ hkʼaw lo chaw teˇ gʼaˇ hta‸ ka‸ maˇ tuˍ jaw sheˍ ve tuˍ hpfuh awˬ suhˉ 
teˇ maˬ cawˬ ve yoˬ. 
42Oˇ ve teˇ nyi lehˬ, Yuˇda‸ chaw hui ve pawehˇ awˬ pon gu ve awˬ nyi hpeh‸ 
leh, tuˍ hpfuh oˇ ve htawˇ awˬ paˇ lo cawˬ ve pa taw, yawˇ huiˉ maˬ yawˇ hta‸ 
oˇ kaˬ lo ca tuˍ ve yoˬ. 

Yoˇhanˬ li‸ 20 

Yeˍsuˆ kʼaw‸ te‸ tu la ve 

1Suhˍ nyi awˬ hkʼaw lo awˉ lawˉ teˇ nyi, mvuhˇ maˇ htiˇ sheˍ htaˇ, Maˍriˆ 
Maˍgaˍdaˍlaˆ lehˬ teˇ na‸ tuˍ hpfuh lo kʼai leh, tuˍ hpfuh awˬ hkʼoˇ meuˇ lo 
tsuhˇ taˍ ve haˉ pui shiˍ hpfuhˆ baˬ taˍ ve hta‸ gʼa mawˬ ve yoˬ. 
2Hkʼe te leh Siˉmonˍ Peˍtruˆ leh Yeˍsuˆ ha‸ ve awˬ kaˍ awˬ nu awˬ la‸ gʼawˇ 
teˇ gʼaˇ geh lo yawˇ gʼuiˇ laˬ leh kʼoˆ ve, Tuˍ hpfuh awˬ hkʼaw lo Jawˇmawˇ 

Yeˍsuˆ hta‸ shu yuˬ kʼai leh, yawˇ hta‸ hkʼaˬ lo ca teh taˍ leh naˍ ngaˬ hui maˇ 
shiˍ teh‸, yawˇ huiˉ maˬ hta‸ kʼoˆ piˇ ve yoˬ. 
3Hkʼe te leh, Peˍtruˆ leh awˬ kaˍ awˬ nu awˬ la‸ gʼawˇ oˇ ve teˇ gʼaˇ tawˆ kʼai 
leh tuˍ hpfuh lo kʼai ve yoˬ. 
4Yawˇ huiˉ maˬ teˇ geh gʼuiˇ kʼai ve teˇ yanˇ, awˬ la‸ gʼawˇ oˇ ve teˇ gʼaˇ lehˬ 
Peˍtruˆ a‸ kehˉ gʼuiˇ gehˬ leh, tuˍ hpfuh lo yawˇ awˉ lawˉ gaˬ ve yoˬ. 
5Tuˍ hpfuh awˬ hkʼaw lo yawˇ kʼaw‸ kʼehˉ nyi htaˇ, hpa hpu oˇ kaˬ lo teh taˍ 
ve hta‸ gʼa mawˬ ve yoˬ, Ya‸ hkʼaˇ tuˍ hpfuh awˬ hkʼaw lo yawˇ maˇ lo‸-e. 
6Yawˇ awˬ hkʼaˇ suh gʼuiˇ laˬ chehˇ ve Siˉmonˍ Peˍtruˆ gaˬ la leh, tuˍ hpfuh awˬ 
hkʼaw lo lo‸-e ve yoˬ. Lo‸-e ve teˇ yanˇ, hpa hpu teh taˍ laˇ ve hta‸ maˇ kʼoˆ, 
7Oˉ kʼoˍ hta‸ beh ve hpaˉ ce‸ hta‸ maˇ kʼoˆ, yawˇ gʼa mawˬ ve yoˬ. Hpaˉ ce‸ 
oˇ ve hpa hpu geh teˇ geh maˇ teh taˍ leh, awˬ kaˍ awˬ nu teˇ kaˬ lo lo‸ teh taˍ 
ve yoˬ. 
8Oˇ htaˇ, tuˍ hpfuh lo awˉ lawˉ gaˬ ve, awˬ kaˍ awˬ nu awˬ la‸ gʼawˇ oˇ ve teˇ 
gʼaˇ htawˇ lo‸-e leh gʼa mawˬ ve pa taw yonˍ ve yoˬ. 
9Yeˍsuˆ suh kuiˬ lo gʼa kʼaw‸ te‸ tu la tuˬ yoˬ teh‸ Li‸ hpu hkʼaw kʼoˆ taˍ ve 
hta‸ yawˇ huiˉ maˬ maˇ shiˍ sheˍ. 
10Oˇ htaˇ, awˬ la‸ gʼawˇ oˇ ve nyiˇ gʼaˇ lehˬ, aˉ hkʼaw lo kʼaw‸ kʼo‸-e ve yoˬ. 

Yeˍsuˆ yawˇ awˬ to Maˍriˆ Maˍgaˍdaˍlaˆ hta‸ maw piˇ ve 

11Maˍriˆ lehˬ, tuˍ hpfuh awˬ paˇ lo huˉ taˍ leh hawˬ chehˇ ve yoˬ. Yawˇ hawˬ 
chehˇ htaˇ, tuˍ hpfuh hkʼaw lo kʼaw‸ kʼehˉ nyi leh, 
12hpuˉ-ehˍ ve veu‸ kʼaˇ veu‸ deh taˍ ve mvuhˇ naw ma tcuh yaˇ nyiˇ gʼaˇ hta‸ 
gʼa mawˬ ve yoˬ. Yawˇ huiˉ maˬ lehˬ, Yeˍsuˆ ve awˬ to teh taˍ kuiˬ oˉ kʼoˍ 
hpawˇ teˇ gʼaˇ, hkui sheh hpawˇ teˇ gʼaˇ mui taˍ ve yoˬ. 
13Yawˇ huiˉ maˬ lehˬ, Yaˇ miˇ-oˬ, aˬ hto‸ ma te hawˬ chehˇ ve le teh‸, yawˇ hta
‸ na nyi htaˇ yawˇ kʼaw‸ kʼoˆ ve, Ngaˬ ve Awˬ jawˇmawˇ hta‸ shu yuˬ kʼai 
leh, hkʼaˬ lo ca teh taˍ leh naˍ ngaˬ maˇ shiˍ ve pa taw hawˬ chehˇ ve yoˬ teh‸, 
yawˇ huiˉ maˬ hta‸ kʼaw‸ kʼoˆ piˇ ve yoˬ. 

14Yawˇ oˇ hkʼe kʼoˆ peuˬ leh awˬ hkʼaw‸ nawˉ hpawˇ hpfuhˆ nyi ve teˇ yanˇ, 
Yeˍsuˆ huˉ chehˇ ve hta‸ gʼa mawˬ ve yoˬ. Ya‸ hkʼaˇ, Yeˍsuˆ yoˬ teh‸ yawˇ maˇ 
shiˍ. 
15Yeˍsuˆ kʼoˆ ve, Yaˇ miˇ-oˬ, aˬ hto‸ ma te hawˬ chehˇ ve le. Nawˬ a shu hta‸ 
ca ve le teh‸ yawˇ hta‸ na nyi ve yoˬ. Maˍriˆ lehˬ, yawˇ hta‸ hko ha‸ shaˉ 
shehˍ hpaˇ hpeh‸ ve hehˉ teh‸ dawˇ leh kʼoˆ ve, Saˍ la‸-oˬ, nawˬ yawˇ hta‸ 
yuˬ kʼai ve kʼo, hkʼaˬ lo teh taˍ ve ngaˬ hta‸ a ciˉ hto laˇ-oˆ. Ngaˬ yawˇ hta‸ ca 
yuˬ tuˬ yoˬ teh‸ yawˇ hta‸ kʼoˆ piˇ ve yoˬ. 
16Yeˍsuˆ lehˬ, Maˍriˆ-oˬ teh‸ yawˇ hta‸ kʼoˆ piˇ ve yoˬ. Maˍriˆ hpfuhˆ nyi leh, 
Raˍbuˇniˆ-oˬ teh‸, Heˍbrehˇ hkawˇ yaw leh kʼoˆ piˇ ve yoˬ. (Raˍbuˇniˆ teh‸ 
kʼoˆ ve lehˬ saˍ la‸ teh‸ kʼoˆ ve yoˬ.) 
17Yeˍsuˆ kʼoˆ ve, Ngaˬ hta‸ taˇ vawˆ taˍ. Awˬ lawn kʼo, Awˬ pa geh ngaˬ maˇ 
gʼa taˆ-e sheˍ. Ngaˬ ve awˬ viˉ awˬ nyi hui geh kʼai leh chi hkʼe kʼoˆ piˇ-oˆ. 
Ngaˬ ve Awˬ pa leh nawˬ hui ve Awˬ pa, ngaˬ ve Gʼuiˬsha leh nawˬ hui ve 
Gʼuiˬsha geh lo ngaˬ taˆ-e tuˬ yoˬ teh‸ Maˍriˆ hta‸ kʼoˆ piˇ ve yoˬ. 
18Maˍriˆ Maˍgaˍdaˍlaˆ kʼai leh, Ngaˬ Jawˇmawˇ Yeˍsuˆ hta‸ gʼa mawˬ peuˬ teh‸
, awˬ la‸ gʼawˇ hui hta‸ kʼoˆ piˇ ve yoˬ. Peuˬ leh, Yeˍsuˆ yawˇ hta‸ kʼoˆ laˇ ve 
awˬ lawn teˇ hpaˍ htawˇ, yawˇ yawˇ hui hta‸ hto piˇ ve yoˬ. 

Yeˍsuˆ yawˇ awˬ to awˬ la‸ gʼawˇ hui hta‸ maw piˇ ve 

19Suhˍ nyi awˬ hkʼaw lo awˉ lawˉ teˇ nyi Yeˍsuˆ kʼaw‸ te‸ tu la ve teˇ nyi 
mvuhˇ hpeu‸ htaˇ, awˬ la‸ gʼawˇ teˇ hpaˍ hpawnˬ da‸ chehˇ ve yoˬ. Yawˇ hui 
lehˬ, Yuˇda‸ chaw hui hta‸ kawˆ ve pa taw yehˬ miˉ teˇ hpaˍ hta‸ hoˆ taˍ ve 
yoˬ. Oˇ htaˇ Yeˍsuˆ laˬ leh yawˇ hui awˬ kʼaw ji huˉ taˍ leh, Nawˬ hui geh dawˇ 
sha tuˬ cawˬ piˇ-oˆ teh‸, yawˇ hui hta‸ kʼoˆ piˇ ve yoˬ. 
20Yawˇ chi hkʼe kʼoˆ peuˬ hkʼaw‸ nawˉ, yawˇ ve la‸ sheh leh yawˇ ve nyi kuˇ 
hpawˇ yawˇ hui hta‸ maw piˇ ve yoˬ. Hkʼe te leh, awˬ la‸ gʼawˇ teˇ hpaˍ lehˬ, 
Jawˇmawˇ Yeˍsuˆ hta‸ gʼa mawˬ ve teˇ yanˇ, ha lehˬ jaˇ ve yoˬ. 

21Yeˍsuˆ teˇ pawˆ kʼaw‸ kʼoˆ ve, Nawˬ hui geh dawˇ sha tuˬ cawˬ piˇ-oˆ. Awˬ pa 
ngaˬ hta‸ peu laˇ ve hkʼe, ngaˬ htawˇ nawˬ hui hta‸ peu kʼai ve yoˬ teh‸, yawˇ 
hui hta‸ kʼoˆ piˇ ve yoˬ. 
22Yawˇ chi hkʼe kʼoˆ peuˬ hkʼaw‸ nawˉ, yawˇ hui awˬ hkʼoˆ hta‸ meuˆ peu leh 
kʼoˆ ve, Da‸ ve kehˬ ve Awˬ ha hpu hta‸ ha‸ yuˬ-o‸. 
23A shu teˇ gʼaˇ ve venˇbaˆ hta‸ maˇ kʼoˆ, nawˬ hui hpehˇ hkʼa ve kʼo venˇbaˆ 
hpehˇ hkʼa ve hta‸ yawˇ gʼa tuˬ yoˬ. A shu teˇ gʼaˇ ve venˇbaˆ hta‸ maˇ kʼoˆ, 
nawˬ hui maˇ hpehˇ piˇ ve kʼo, yawˇ venˇbaˆ cawˬ taˍ tuˬ yoˬ teh‸ yawˇ hui 
hta‸ kʼoˆ piˇ ve yoˬ. 

Htoˉma‸ maˇ yonˍ ve awˬ lawn 

24Yeˍsuˆ yawˇ hui geh laˬ ve teˇ yanˇ, awˬ la‸ gʼawˇ teˇ chi nyiˇ gʼaˇ awˬ hkʼaw 
lo Yaˇ cehˬ kʼa teh‸ kʼoˆ ve Htoˉma‸ teˇ gʼaˇ lehˬ, yawˇ hui geh maˇ chehˇ ve 
yoˬ. 
25Hkʼe te leh, awˬ kaˍ awˬ nu awˬ la‸ gʼawˇ teˇ hpaˍ lehˬ, Jawˇmawˇ Yeˍsuˆ hta
‸ ngaˬ hui gʼa mawˬ peuˬ teh‸, yawˇ hta‸ kʼoˆ piˇ ve yoˬ. Htoˉma‸ kʼaw‸ kʼoˆ 
ve, Yawˇ ve la‸ sheh awˬ hkʼaw lo sho cuˇ hta‸ keu ve awˬ haiˇ hta‸ ngaˬ maˇ 
gʼa mawˬ leh, awˬ haiˇ oˇ ve hta‸ ngaˬ ve la‸ naw maˇ gʼa htawˇ nyi ve awˬ 
hkʼoˆ, yawˇ ve nyi kuˇ hpawˇ ngaˬ ve la‸ sheh maˇ gʼa juˆ keu nyi ve kʼo, ngaˬ 
maˇ yonˍ teh‸, yawˇ hui hta‸ kʼoˆ piˇ ve yoˬ. 
26Awˬ hkʼaw‸ nawˉ hiˉ nyi gaˬ htaˇ, Yeˍsuˆ ve awˬ la‸ gʼawˇ teˇ hpaˍ yehˬ awˬ 
hkʼaw lo teˇ pawˆ kʼaw‸ chehˇ taˍ leh, Htoˉma‸ htawˇ yawˇ hui geh teˇ geh 
chehˇ taˍ ve yoˬ. Yehˬ miˉ teˇ hpaˍ hoˆ taˍ ve htawˇ, Yeˍsuˆ laˬ leh yawˇ hui 
awˬ kʼaw ji huˉ taˍ leh, Nawˬ hui geh dawˇ sha tuˬ cawˬ piˇ-oˆ teh‸ kʼoˆ piˇ ve 
yoˬ. 
27Oˇ htaˇ yawˇ Htoˉma‸ hta‸ kʼoˆ piˇ ve, Nawˬ ve la‸ naw choˬ kaˬ lo htawˇ 
nyi leh, ngaˬ ve la‸ taw kʼaw hta‸ nyi-o. Nawˬ ve la‸ sheh che leh, ngaˬ ve 
nyi kuˇ hpawˇ hta‸ juˇ keu nyi-o. Maˇ yonˍ ve taˇ cawˬ piˇ. Yonˍ ve teˇ ceuˬ 
cawˬ piˇ-oˆ teh‸ kʼoˆ piˇ ve yoˬ. 

28Htoˉma‸ kʼaw‸ kʼoˆ ve, Nawˬ lehˬ ngaˬ ve Jawˇ mawˇ, ngaˬ ve Gʼuiˬsha hpeh
‸ ve yoˬ teh‸ yawˇ hta‸ kʼoˆ piˇ ve yoˬ. 
29Yeˍsuˆ kʼaw‸ kʼoˆ ve, Nawˬ lehˬ ngaˬ hta‸ mawˬ ve pa taw yonˍ ve law leˇ. 
Ngaˬ hta‸ maˇ mawˬ htawˇ yonˍ ve chaw hui lehˬ, awˬ bon uiˍ ve yoˬ teh‸ 
yawˇ hta‸ kʼoˆ piˇ ve yoˬ. 

Aˬ hto‸ ma pa taw li‸ chi bvuh‸ ve awˬ lawn 

30Yeˍsuˆ lehˬ awˬ la‸ gʼawˇ teˇ hpaˍ mehˆ gʼuˇ suhˍ te maˍ piˇ ve awˬ kaˍ awˬ 
nu awˬ heˆ teˇ hpaˍ li‸ chi awˬ hkʼaw lo maˇ bvuh‸ keu taˍ ve maˇ maˇ cawˬ 
sheˍ ve yoˬ. 
31Yeˍsuˆ lehˬ, Gʼuiˬsha ve Yaˇ hpu Hkri‸ hpeh‸ ve yoˬ teh‸ nawˬ hui yonˍ tuˬ 
leh, yawˇ hta‸ yonˍ ve pa taw yawˇ ve awˬ meh awˬ hkʼaw lo nawˬ hui co ha 
gʼa te‸ tuˬ, awˬ lawn chi teˇ hpaˍ chi ma bvuh‸ taˍ ve yoˬ 

Yoˇhanˬ li‸ 21 

Yeˍsuˆ yawˇ awˬ to awˬ la‸ gʼawˇ suhˍ gʼaˇ hta‸ maw piˇ ve 

1Oˇ ve awˬ hkʼaw‸ nawˉ Yeˍsuˆ lehˬ, Tiˍbeˍriˆ gʼuiˬ po awˬ paˇ lo awˬ la‸ gʼawˇ 
teˇ hpaˍ hta‸ yawˇ ve awˬ to teˇ pawˆ kʼaw‸ maw piˇ ve yoˬ. Yawˇ ve awˬ to 
maw piˇ ve lehˬ chi hkʼe yoˬ. 
2Siˉmonˍ Peˍtruˆ, Yaˇ cehˬ kʼa teh‸ kʼoˆ ve Htoˉma‸, Gaˍliˍlehˇ mvuhˇmiˬ 
Kaˍnaˆ hkʼaˆ yaˇ Naˍtaˍneˍlaˆ, Zeˍbeˍdehˇ ve yaˇ paˍ nyiˇ gʼaˇ leh, Yeˍsuˆ ve 
awˬ la‸ gʼawˇ awˬ kaˍ awˬ nu nyiˇ gʼaˇ yawˇ hui geh teˇ geh chehˇ taˍ ve yoˬ. 
3Siˉmonˍ Peˍtruˆ lehˬ, Ngaˬ ngaˇ ca-e shaˍ teh‸, yawˇ hui hta‸ kʼoˆ piˇ ve yoˬ. 
Yawˇ hui kʼaw‸ kʼoˆ ve, Ngaˬ hui ka‸ kʼai-a teh‸ yawˇ hta‸ kʼoˆ piˇ ve yoˬ. 
Yawˇ hui kʼai leh, haw lo‸ kʼoˍ hkʼaw lo‸-e ve yoˬ. Oˇ ve teˇ haˉ yawˇ hui ngaˇ 
ca ve, teˇ hkeh ka‸ maˇ gʼa. 
4Mvuhˇ htiˇ la ve teˇ yanˇ, Yeˍsuˆ lehˬ gʼuiˬ pfuhˍ paˇ lo huˉ taˍ ve yoˬ. Ya‸ 
hkʼaˇ, Yeˍsuˆ yoˬ teh‸ awˬ la‸ gʼawˇ teˇ hpaˍ maˇ shiˍ. 
5Yeˍsuˆ kʼoˆ ve, Yaˇ teˇ hpaˍ-oˬ, ngaˇ gʼa-aw laˇ teh‸ yawˇ hui hta‸ na nyi htaˇ, 
Maˇ gʼa teh‸ yawˇ hui yawˇ hta‸ kʼaw‸ kʼoˆ piˇ ve yoˬ. 

6Oˇ htaˇ Yeˍsuˆ kʼoˆ ve, Haw lo‸ kʼoˍ la‸ sha paˉ lo geu‸ hpehˇ-oˆ. Oˇ hkʼe te 
ve kʼo, gʼa tuˬ yoˬ teh‸ yawˇ hui hta‸ kʼoˆ piˇ ve yoˬ. Hkʼe te leh yawˇ hui geu
‸ hpehˇ leh, ngaˇ maˇ maˇ gʼa ve pa taw, geu‸ hta‸ gʼawˬ maˇ gʼaˇ. 
7Oˇ htaˇ, Yeˍsuˆ ha‸ ve awˬ la‸ gʼawˇ teˇ gʼaˇ lehˬ, Peˍtruˆ hta‸ kʼoˆ piˇ ve, 
Jawˇmawˇ Yeˍsuˆ yoˬ. Jawˇmawˇ Yeˍsuˆ yoˬ teh‸ Siˉmonˍ Peˍtruˆ gʼa kaˇ htaˇ, 
yawˇ veu‸ kʼaˇ maˇ veu‸ taˍ ve pa taw, aˉ po‸ zuhˬ ma hta‸ deh sheˬ leh, 
gʼuiˬ po hkʼaw lo pawˆ lo‸-e ve yoˬ. 
8Awˬ kaˍ awˬ nu awˬ la‸ gʼawˇ teˇ hpaˍ lehˬ, gʼuiˬ pfuhˍ hta‸ maˇ vuiˇ, ngaˇ 
chi loˬ hkʼe ceh tiˉ vuiˇ ve pa taw, ngaˇ hkʼa biˇ geh taˍ ve geu‸ hta‸ gʼawˬ 
leh, haw lo‸ kʼoˍ ciˇ laˬ ve yoˬ. 
9Yawˇ hui pehˬ shaˉ lo gaˬ htaˇ, shiˉ gʼeu‸ aˬ miˍ ceh taˍ ve hta‸ gʼa mawˬ leh, 
ngaˇ piˬ taˍ ve hta‸ maˇ kʼoˆ, hkaoˍmonˇ teh taˍ ve hta‸ maˇ kʼoˆ, gʼa mawˬ ve 
yoˬ. 
10Yeˍsuˆ kʼoˆ ve, Chi beu‸ nawˬ hui gʼa taˍ ve ngaˇ teˇ hpaˍ hpaˍ hta‸ yuˬ veu 
laˇ-oˆ teh‸ yawˇ hui hta‸ kʼoˆ piˇ ve yoˬ. 
11Hkʼe te leh, Siˉmonˍ Peˍtruˆ lehˬ, haw lo‸ kʼoˍ hkʼaw lo‸-e leh, ngaˇ hkʼa biˇ 
cawˬ ve geu‸ oˇ ve hta‸ pehˬ shaˉ lo gʼawˬ veu laˇ ve yoˬ. Geu‸ oˇ ve awˬ 
hkʼaw lo uiˍ ve ngaˇ 153 hkeh cawˬ ve yoˬ. Ngaˇ chi taw taw gʼa maˇ ve htawˇ, 
geu‸ maˇ tzuh‸. 
12Oˇ htaˇ Yeˍsuˆ kʼoˆ ve, Awˍ caˇ la-o teh‸, yawˇ hui hta‸ kʼoˆ piˇ ve yoˬ. Yawˇ 
lehˬ Jawˇmawˇ Yeˍsuˆ hpeh‸ ve yoˬ teh‸, awˬ la‸ gʼawˇ hui shiˍ ve pa taw, 
Nawˬ a shu le teh‸, teˇ gʼaˇ ka‸ yawˇ hta‸ na nyi maˇ haˆ. 
13Yeˍsuˆ laˬ leh hkaoˍ monˇ hta‸ yuˬ leh awˬ la‸ gʼawˇ teˇ hpaˍ hta‸ pehˬ piˇ 
ve yoˬ. Ngaˇ shaˍ hta‸ htawˇ oˇ hkʼe te pehˬ piˇ ve yoˬ. 
14Yeˍsuˆ yawˇ suh kuiˬ lo kʼaw‸ te‸ tu la peuˬ hkʼaw‸ nawˉ, yawˇ ve awˬ to 
awˬ la‸ gʼawˇ hui hta‸ maw piˇ ve lehˬ, chi teˇ pawˆ shehˆ pawˆ teˇ pawˆ hpeh
‸ ve yoˬ. 

Ngaˬ ve yawˬ teˇ hpaˍ hta‸ caˍ piˇ taw piˇ-oˆ 

15Yawˇ hui awˍ caˇ peuˬ hkʼaw‸ nawˉ, Yeˍsuˆ lehˬ Siˉmonˍ Peˍtruˆ hta‸ kʼoˆ piˇ 
ve, Yoˇhanˬ ve yaˇ Siˉmonˍ-oˬ, chaw chi teˇ hpaˍ ha‸ ve a‸ kehˉ nawˬ ngaˬ hta
‸ ha‸-aw laˇ teh‸ na nyi ve teˇ yanˇ, Ha‸ ve yoˬ, Jawˇmawˇ-oˬ, ngaˬ nawˬ hta‸ 
ha‸ ve nawˬ shiˍ ve yoˬ teh‸ kʼaw‸ kʼoˆ piˇ ve yoˬ. Yeˍsuˆ kʼaw‸ kʼoˆ ve, Ngaˬ 
ve yawˬ ehˉ teˇ hpaˍ hta‸ caˍ piˇ taw piˇ-oˆ teh‸ yawˇ hta‸ kʼoˆ piˇ ve yoˬ. 
16Yeˍsuˆ yawˇ hta‸ teˇ pawˆ kʼaw‸ kʼoˆ ve, Yoˇhanˬ ve yaˇ Siˉmonˍ-oˬ, nawˬ 
ngaˬ hta‸ ha‸-aw laˇ teh‸ kʼaw‸ na nyi ve teˇ yanˇ, Ha‸ ve yoˬ, Jawˇmawˇ-oˬ, 
ngaˬ nawˬ hta‸ ha‸ ve nawˬ shiˍ ve yoˬ teh‸ kʼaw‸ kʼoˆ piˇ ve yoˬ. Yeˍsuˆ kʼaw
‸ kʼoˆ ve, Ngaˬ ve yawˬ teˇ hpaˍ hta‸ ha‸ shaˉ-oˆ teh‸ yawˇ hta‸ kʼoˆ piˇ ve 
yoˬ. 
17Yeˍsuˆ yawˇ hta‸ shehˆ pawˆ teˇ pawˆ kʼaw‸ kʼoˆ piˇ ve, Yoˇhanˬ ve yaˇ 
Siˉmonˍ-oˬ, nawˬ ngaˬ hta‸ ha‸-aw laˇ teh‸ na nyi ve yoˬ. Nawˬ ngaˬ hta‸ ha‸-
aw laˇ teh‸ shehˆ pawˆ hkʼa gaˬ Yeˍsuˆ yawˇ hta‸ na nyi ve pa taw Peˍtruˆ 
dawˇ haˍ leh kʼoˆ ve, Jawˇmawˇ-oˬ, nawˬ hkʼa peu-eˬ hta‸ shiˍ ve yoˬ. Ngaˬ 
nawˬ hta‸ ha‸ ve nawˬ shiˍ ve yoˬ teh‸ kʼaw‸ kʼoˆ piˇ ve yoˬ. Yeˍsuˆ kʼaw‸ 
kʼoˆ ve, Ngaˬ ve yawˬ teˇ hpaˍ hta‸ caˍ piˇ taw piˇ-oˆ. 
18Ngaˬ nawˬ hta‸ awˬ tehˬ awˬ na kʼoˆ laˇ ve, nawˬ yaˇ nehˬ hpeh‸ ve teˇ yanˇ 
nawˬ hkʼaˇ nawˬ haˍ pi tsuh‸ leh, nawˬ kʼai gaˇ kuiˬ lo kʼai ve yoˬ. Ya‸ hkʼaˇ, 
nawˬ mawˇ la ve teˇ yanˇ, nawˬ ve la‸ sheh nyiˇ paˉ che leh, shu nawˬ hta‸ 
haˍ pi tsuh‸ laˇ peuˬ hkʼaw‸ nawˉ, nawˬ maˇ kʼai gaˇ kuiˬ teˇ kaˬ lo shu nawˬ 
hta‸ yuˬ kʼai tuˬ yoˬ teh‸ yawˇ hta‸ kʼoˆ piˇ ve yoˬ. 
19(Yeˍsuˆ chi hkʼe kʼoˆ ve lehˬ, Gʼuiˬsha ve awˬ me‸ awˬ hponˇ tawˆ la tuˬ ve 
awˬ pon Peˍtruˆ hkʼaˬ hkʼe gʼa te suh tuˬ ve hta‸ kʼoˆ gaˇ ve yoˬ.) Yeˍsuˆ tawˇ 
oˇ ve teˇ hpaˍ hta‸ kʼoˆ peuˬ hkʼaw‸ nawˉ, Ngaˬ hkʼaˇ suh laˬ-o‸ teh‸ Peˍtruˆ 
hta‸ kʼoˆ piˇ ve yoˬ. 

Yeˍsuˆ ha‸ ve awˬ la‸ gʼawˇ teˇ gʼaˇ awˬ lawn 

20Peˍtruˆ hpfuhˆ nyi ve teˇ yanˇ, Yeˍsuˆ ha‸ ve awˬ la‸ gʼawˇ teˇ gʼaˇ awˬ hkʼaˇ 
suh laˬ chehˇ ve hta‸ gʼa mawˬ ve yoˬ. Awˬ la‸ gʼawˇ oˇ ve teˇ gʼaˇ lehˬ, ponˬ 
laˬ ve teˇ pawˆ yawˇ hui mvuhˇ hpeu‸ awˍ caˇ chehˇ ve teˇ yanˇ, Yeˍsuˆ ve nyi 

ma pui awˬ paˇ lo ngeh mui taˍ leh, Jawˇ mawˇ-oˬ, nawˬ hta‸ chiˇ a‸ piˇ tuˬ ve 
a shu le teh‸ na nyi shehˍ hpaˇ teˇ gʼaˇ yoˬ. 
21Peˍtruˆ lehˬ, awˬ la‸ gʼawˇ oˇ ve hta‸ gʼa mawˬ ve teˇ yanˇ, Jawˇmawˇ-oˬ, chi 
hpaˇ hkʼaˬ hkʼe gʼa hpeh‸ tuˬ ve le teh‸ Yeˍsuˆ hta‸ na nyi ve yoˬ. 
22Yeˍsuˆ kʼaw‸ kʼoˆ ve, Ngaˬ kʼaw‸ laˬ htaˇ hkʼa gaˬ ngaˬ yawˇ hta‸ chehˇ tcuh 
piˇ gaˇ ve kʼo, nawˬ hta‸ hkʼaˬ hkʼe caˉ da‸ le. Nawˬ awˬ to ngaˬ hkʼaˇ suh laˬ-
o‸ teh‸, yawˇ hta‸ kʼoˆ piˇ ve yoˬ. 
23Tawˇ hkawˇ oˇ ve hta‸ pa taw, awˬ la‸ gʼawˇ oˇ ve teˇ gʼaˇ maˇ gʼa suh teh‸, 
awˬ viˉ awˬ nyi teˇ hpaˍ awˬ hkʼaw lo bvuhˬ kʼai ve yoˬ. Ya‸ hkʼaˇ, awˬ la‸ 
gʼawˇ oˇ ve teˇ gʼaˇ maˇ gʼa suh teh‸ Yeˍsuˆ kʼoˆ ve maˇ heˆ. Ngaˬ kʼaw‸ laˬ 
htaˇ hkʼa gaˬ ngaˬ yawˇ hta‸ chehˇ tcuh piˇ gaˇ ve kʼo, nawˬ hta‸ hkʼaˬ hkʼe 
caˉ da‸ le teh‸ Yeˍsuˆ kʼoˆ ve yoˬ. 
24Awˬ la‸ gʼawˇ oˇ ve teˇ gʼaˇ lehˬ, awˬ lawn chi teˇ hpaˍ hta‸ shaˉ hkiˆ hkanˍ 
leh bvuh‸ taˍ shehˍ hpaˇ hpeh‸ ve yoˬ. Yawˇ shaˉ hkiˆ hkanˍ ve lehˬ cawˇ ve 
yoˬ teh‸ ngaˬ hui shiˍ ve yoˬ. 

Awˬ leh meuˇ ve tawˇ hkawˇ 

25Yeˍsuˆ te ve kanˉ awˬ kaˍ awˬ nu laiˉ ceuˬ cawˬ sheˍ ve yoˬ. Yawˇ hkʼa te ve 
awˬ lawn teˇ ceuˬ le le hta‸ bvuh‸ taˍ ve hkʼe kʼo, bvuh‸ taˍ ve li‸ daw oˇ ve 
teˇ hpaˍ miˬguiˬ chi ka‸ maˇ daw teh‸ ngaˬ dawˇ ve yoˬ. 

Tcuh yaˇ li‸ 

Tcuh yaˇ li‸ 1 

Awˬ ha hpu peu laˇ tuˬ ve awˬ lawn 

1Htawˇhpiˇluˆ-oˬ, Yeˍsuˆ awˬ hkuiˉ puiˍ tanˬ te tanˬ maˍ ve hta‸ te leh, yawˇ 
mvuhˇ naw ma lo taˆ kʼo‸-e ve teˇ nyi hkʼa gaˬ ve awˬ lawn teˇ hpaˍ, li‸ awˉ 
lawˉ teˇ kʼoˆ awˬ hkʼaw lo ngaˬ nawˬ hta‸ bvuh‸ laˇ peuˬ. 
2Yawˇ maˇ taˆ kʼo‸-e sheˍ htaˇ, da‸ ve kehˬ ve Awˬ ha hpu hta‸ cuˇ leh, yawˇ 
leuˆ yuˬ taˍ ve tcuh yaˇ teˇ hpaˍ hta‸ tawˇ piˇ taˉ ve yoˬ. 
3Yawˇ hkanˍ suh peuˬ hkʼaw‸ nawˉ, awˇ chi nyi awˬ hkʼaw lo tcuh yaˇ hui hta
‸ yawˇ awˬ to maw piˇ leh, Gʼuiˬsha ve mvuhˇmiˬ awˬ lawn kʼaoˍ maˍ piˇ ve 
yoˬ. Yawˇ awˬ to te‸ chehˇ ve hta‸ yawˇ hui hkʼa deh‸ yonˍ hpeh‸ tuˬ, yawˇ 
shaˉ hkiˆ laiˉ ceuˬ te maˍ piˇ ve yoˬ. 
4Teˇ pawˆ yawˇ hui hpawnˬ da‸ chehˇ htaˇ, yawˇ yawˇ hui hta‸ kʼoˆ piˇ ve, 
Yeˍruˆsaˍlehnˍ venˇ awˬ hkʼaw lo taˇ tawˆ kʼai sheˍ. Ngaˬ geh nawˬ hui gʼa kaˇ 
taˍ peuˬ ve, Awˬ pa ve ka ti‸ tawˇ hkawˇ biˇ la htaˇ hkʼa gaˬ law taˍ sheˍ. 
5Yoˇhanˬ lehˬ, iˉ kaˆ awˬ hkʼaw lo baˆtiˆsaˬ piˇ ve yoˬ. Ya‸ hkʼaˇ, nawˬ hui lehˬ 
maˇ maw maw kʼo, da‸ ve kehˬ ve Awˬ ha hpu awˬ hkʼaw lo baˆtiˆsaˬ gʼa 
hkanˍ yuˬ tuˬ yoˬ teh‸, Yeˍsuˆ yawˇ hui hta‸ kʼoˆ piˇ ve yoˬ. 

Yeˍsuˆ mvuhˇ naw ma lo taˆ kʼo‸-e ve 

6Hkʼe te leh yawˇ hui hpawnˬ da‸ chehˇ htaˇ yawˇ hui kʼoˆ ve, Jawˇmawˇ-oˬ, 
chi beu‸ nawˬ lehˬ Iˉsaˍreˍlaˆ chaw ceuˬ hta‸ mvuhˇmiˬ kʼaw‸ hkʼaw‸ piˇ tuˬ 
laˇ teh‸, yawˇ hta‸ na nyi ve yoˬ. 
7Yeˍsuˆ kʼaw‸ kʼoˆ piˇ ve, Awˬ pa yawˇ hkʼaˇ yawˇ dawˇ cheˆ taˍ ve awˬ yanˇ 
teˇ hpaˍ hta‸ nawˬ hui shiˍ tuˬ maˇ loˍ. 
8Ya‸ hkʼaˇ, da‸ ve kehˬ ve Awˬ ha hpu nawˬ hui awˬ hkʼoˆ lo ya‸ la htaˇ, nawˬ 
hui kanˇ paˆ gʼa tuˬ yoˬ. Oˇ htaˇ Yeˍruˆsaˍlehnˍ venˇ hta‸ tanˬ leh Yuˇda‸ 
mvuhˇmiˬ, Saˍmaˍriˆ mvuhˇmiˬ leh mvuhˇ leh miˬ leh hkʼa gaˬ, nawˬ hui ngaˬ 
ve shaˉ hkiˆ hkanˍ shehˍ hpaˇ gʼa hpeh‸ tuˬ yoˬ teh‸, Yeˍsuˆ yawˇ hui hta‸ 
kʼoˆ piˇ ve yoˬ. 

9Yawˇ chi hkʼe kʼoˆ peuˬ hkʼaw‸ nawˉ, tcuh yaˇ hui yawˇ hta‸ nyi chehˇ htaˇ, 
Gʼuiˬsha yawˇ hta‸ chiˇ taˆ-e leh, yawˇ hui mawˬ leh htaˇ hkʼa gaˬ, moˬ yawˇ 
hta‸ yuˬ taˆ-e ve yoˬ. 
10Yeˍsuˆ taˆ-e chehˇ ve hta‸ tcuh yaˇ hui chiˇ nyi chehˇ htaˇ, hpu ve veu‸ kʼaˇ 
hta‸ veu‸ deh ve chaw nyiˇ gʼaˇ teˇ cawˬ haˉ tawˆ la leh, yawˇ hui awˬ paˇ lo 
huˉ chehˇ ve yoˬ. 
11Yawˇ huiˉ maˬ kʼoˆ ve, Gaˍliˍlehˇ chaw teˇ hpaˍ-oˬ, aˬ hto‸ ma te nawˬ hui 
mvuhˇ naw ma lo chiˇ nyi chehˇ ve le. Nawˬ hui hta‸ hpaˆ da‸ leh mvuhˇ naw 
ma lo chiˇ taˆ-e ve Yeˍsuˆ chi teˇ gʼaˇ lehˬ, nawˬ hui mehˆ gʼuˇ suhˍ mvuhˇ 
naw ma lo taˆ kʼo‸-e ve hkʼa shuˍ shuˍ, teˇ pawˆ kʼaw‸ ya‸ la tuˬ yoˬ teh‸ kʼoˆ 
piˇ ve yoˬ. 

Yuˇda‸ Iˉsaˍkaˍriˍoˆ ve awˬ tan te shehˍ hpaˇ hta‸ leuˆ yuˬ ve 

12Oˇ htaˇ, tcuh yaˇ hui lehˬ Shaˍlonˍ meh ve hkʼaw lo tu leh, Yeˍruˆsaˍlehnˍ 
venˇ lo kʼaw‸ la ve yoˬ. Hkʼaw oˇ ve lehˬ, Yeˍruˆsaˍlehnˍ venˇ hta‸ maˇ vuiˇ da
‸, shinˉ nyi teˇ nyi toˇ hpeh‸ ve ya‸ kʼaw hkʼe fui tiˉ cawˬ ve yoˬ. 
13Yawˇ hui venˇ hkʼaw kʼaw‸ gaˬ la htaˇ, yehˬ awˬ hta‸ teˇ htai‸ yawˇ hui 
hpawnˬ da‸ jaw ve bawehˇ lo taˆ-e ve yoˬ. Yawˇ hui teˇ hpaˍ lehˬ, Peˍtruˆ, 
Yoˇhanˬ, Yaˍkoˆ, Anˍdrehˍ, Hpiˇliˇpuˆ, Htoˉma‸, Baˍhtawˇlaˍmehˇ, Ma‸htehˍ, 
Aˍlaˍhpehˇ ve awˬ yaˇ paˍ Yaˍkoˆ, Siˉmonˍ Seˍluˆ leh, Yaˍkoˆ ve awˬ yaˇ paˍ 
Yuˇda‸, chi teˇ hpaˍ yoˬ. 
14Yawˇ hui hkʼa peu-eˬ leh yaˇ miˇ teˇ hpaˍ, Yeˍsuˆ ve awˬ e Maˍriˆ leh Yeˍsuˆ 
ve awˬ nyi paˍ teˇ hpaˍ geh teˇ geh nyi ma teˇ shiˍ tiˉ taˍ leh, hkʼaˬ htaˆ ka‸ 
bon lawˬ chehˇ ve yoˬ. 
15Awˬ nyi awˬ haˉ oˇ ve teˇ hpaˍ awˬ hkʼaw lo, awˬ viˉ awˬ nyi teˇ ha nyiˇ chi 
gʼa hkʼe hpawnˬ da‸ chehˇ htaˇ, Peˍtruˆ yawˇ hui awˬ kʼaw ji lo tu huˉ leh kʼoˆ 
ve, 
16Awˬ viˉ awˬ nyi teˇ hpaˍ-oˬ, Li‸ hpu hkʼaw bvuh‸ taˍ ve tawˇ chi teˇ hkawˇ 
gʼa biˇ la tehˬ tehˬ ve yoˬ. Hkʼaˬ ve teˇ hkawˇ le teh‸ kʼoˆ kʼo, Yeˍsuˆ hta‸ 
hpeh yuˬ ve chaw hui hta‸ ya‸ kʼaw maˍ piˇ paˍ Yuˇda‸ awˬ lawn awˬ gʼuˇ 

suhˍ htaˇ ka‸ da‸ ve kehˬ ve Awˬ ha hpu Daˍviˆ ve maw‸ kʼaw hta‸ cuˇ leh 
kʼoˆ taˍ ve tawˇ teˇ hkawˇ yoˬ. 
17Yuˇda‸ lehˬ, ngaˬ hui ve awˬ moˍ awˬ hkʼaw lo chehˇ leh ngaˬ hui geh teˇ 
geh kanˉ te ve chaw teˇ gʼaˇ hpeh‸ ve yoˬ. 
18(Chaw oˇ ve lehˬ, maˇ hteˇ maˇ cawˇ ve kanˉ hta‸ te leh, gʼa ve awˬ hpfuhˇ 
miˬguiˬ teˇ peˆ vuiˬ taˍ ve yoˬ. Yawˇ oˉ kʼoˍ hpawˇ ce leh, gʼoˇ peˬ hkoˇ ve pa 
taw, awˬ gʼuˬ tehˆ hkʼa peu-eˬ tawˆ la ve yoˬ. 
19Awˬ lawn oˇ ve hta‸ Yeˍruˆsaˍlehnˍ venˇ yaˇ hkʼa peu-eˬ gʼa shiˍ ve yoˬ. Hkʼe 
te leh miˬ guiˬ oˇ ve teˇ peˆ hta‸ yawˇ hui ve hkawˇ Aˍkeˍdaˍmaˆ teh‸ meh piˇ 
ve yoˬ. Tcuhˉ kuiˬ lehˬ, awˬ suhˍ miˬguiˬ teh‸ kʼoˆ ve yoˬ.) 
20Awˬ lawn kʼo, Chiˇ mvuh ve li‸ awˬ hkʼaw lo chi hkʼe bvuh‸ taˍ ve Yawˇ ve 
chehˇ kuiˬ hta‸ gawˬ cu gawˬ pehˆ ve chehˇ kuiˬ hpeh‸ piˇ-oˆ. Teˇ gʼaˇ ka‸ taˇ 
chehˇ piˇ lawˬ-o‸. Yawˇ ve aˉ yaˇ shu hta‸ kʼaw‸ piˇ-oˆ, teh‸ bvuh‸ taˍ ve yoˬ. 
21Hkʼe te leh, Yeˍsuˆ kʼaw‸ te‸ tu la ve awˬ lawn ngaˬ hui geh shaˉ hkiˆ ga 
hkanˍ tuˬ, chaw teˇ gʼaˇ loˍ ve yoˬ. 
22Chaw oˇ ve teˇ gʼaˇ lehˬ, Jawˇmawˇ Yeˍsuˆ Yoˇhanˬ geh baˆtiˆsaˬ hkanˍ ve teˇ 
nyi hta‸ tanˬ leh, ngaˬ hui geh yiˬ yiˬ laˬ laˬ te toˇ ve awˬ yanˇ hkʼa peu-eˬ awˬ 
hkʼaw lo leh, ngaˬ hui hta‸ hpaˆ da‸ leh kʼaw‸ taˆ kʼo‸-e ve teˇ nyi hkʼa gaˬ, 
ngaˬ hui geh chehˇ taˍ ve chaw teˇ gʼaˇ gʼa hpeh‸ ve yoˬ teh‸, Peˍtruˆ kʼoˆ ve 
yoˬ. 
23Hkʼe te leh, yawˇ hui chaw nyiˇ gʼaˇ ve awˬ meh hta‸ kuˬ ve yoˬ. Teˇ gʼaˇ 
lehˬ, awˬ meh awˬ suhˉ Yuˇtuˆ meh ve, Baˍsaˍbaˆ ve awˬ yaˇ paˍ Yoˇseh‸ yoˬ. 
Nyiˇ gʼaˇ teˇ gʼaˇ lehˬ Maˍhtiˆ yoˬ. 
24Yawˇ hui bon lawˬ leh kʼoˆ ve, Chaw yaˇ hkʼa peu-eˬ ve nyi ma hta‸ shiˍ ve 
Jawˇmawˇ Gʼuiˬsha-oˬ, 
25Yuˇda‸ lehˬ tcuh yaˇ ve aˉ yaˇ hta‸ baˬ taˉ leh, yawˇ ve chehˇ kuiˬ lo kʼo‸-e 
peuˬ. Yawˇ ve kanˉ hta‸ kʼaw‸ te leh tcuh yaˇ ve aˉ yaˇ hta‸ kʼaw‸ gʼa tuˬ, chi 
nyiˇ gʼaˇ awˬ hkʼaw lo nawˬ leuˆ yuˬ ve teˇ gʼaˇ hta‸ a ciˉ beˆ maˍ laˇ-oˆ teh‸ 
bon lawˬ ve yoˬ. 

26Yawˇ huiˉ maˬ ve awˬ meh bvuh‸ keu leh hkaˆ yuˬ ve teˇ yanˇ, Maˍhtiˆ hta‸ 
cawˇ ve yoˬ. Hkʼe te leh, tcuh yaˇ teˇ chi teˇ gʼaˇ geh yawˇ lo‸-e ve yoˬ. 

Tcuh yaˇ li‸ 2 

Da‸ ve kehˬ ve Awˬ ha hpu ya‸ la ve 

1Peˍteˍkoˆteˍ pawehˇ awˬ nyi gaˬ la htaˇ, yawˇ hui hkʼa peu-eˬ teˇ kaˬ lo tiˉ 
hpawnˬ chehˇ taˍ ve yoˬ. 
2Oˇ htaˇ, mvuhˇ haw lonˉ meuˆ ve hkʼa shuˍ shuˍ, teˇ cawˬ haˉ mvuhˇ naw ma 
lo awˬ hkawˇ bvuhˬ ya‸ la leh, yawˇ hui mui taˍ ve yehˬ teˇ yehˬ awˬ hkʼaw lo 
biˇ sheˬ ve yoˬ. 
3Aˬ miˬ ha hkʼa shuˍ shuˍ, ha tehˍ teˇ hpaˍ hta‸ yawˇ hui gʼa mawˬ ve yoˬ. Ha 
tehˍ oˇ ve teˇ hpaˍ pehˬ taˍ leh teˇ gʼaˇ le le awˬ hkʼoˆ hta‸ jehˇ taˍ ve yoˬ. 
4Yawˇ hui hkʼa peu-eˬ awˬ hkʼaw lo da‸ ve kehˬ ve Awˬ ha hpu biˇ la leh, Awˬ 
ha hpu yawˇ hui hta‸ kʼoˆ tcuh yaw tcuh ve hkʼe, awˬ kaˍ awˬ nu tawˇ laiˉ 
ceuˬ hkawˇ yaw ve yoˬ. 
5Oˇ htaˇ, Gʼuiˬsha hta‸ yawˆ yan ve Yuˇda‸ chaw teˇ hpaˍ Yeˍruˆsaˍlehnˍ venˇ 
hkʼaw lo chehˇ taˍ ve yoˬ. Yawˇ hui lehˬ, miˬguiˬ hkʼoˆ mvuhˇmiˬ teˇ peˆ le le 
lo laˬ ve chaw teˇ hpaˍ hpeh‸ ve yoˬ. 
6Awˬ hkawˇ oˇ ve hta‸ gʼa kaˇ htaˇ, chaw awˬ moˍ lonˉ hpawnˬ la leh, a shu 
yawˇ ve tawˇ hkawˇ shu yaw laˇ ve hta‸ gʼa kaˇ ve pa taw, yawˇ hui ka keh 
chehˇ ve yoˬ. 
7Yawˇ hui anˇ jaˇ leh dawˇ maˇ tawˆ ve yoˬ. Yawˇ hui kʼoˆ ve, Nyi loˬ, tawˇ 
yaw chehˇ ve chaw chi hkʼa peu-eˬ lehˬ, Gaˍliˍlehˇ chaw maˇ heˆ laˇ. 
8Ngaˬ hui teˇ gʼaˇ le le a shu yawˇ paw la kuiˬ mvuhˇmiˬ ve tawˇ hkawˇ hta‸ 
gʼa kaˇ ve, hkʼaˬ hkʼe le. 
9Ngaˬ hui Paˍtiˆ chaw, Meˍdiˆ chaw, Eˇlanˍ chaw, Meˍsoˇpoˇtaˍmiˆ mvuhˇmiˬ 
lo chehˇ ve chaw, Yuˇda‸ leh Kaˍpaˍdawˇkiˆ mvuhˇmiˬ lo chehˇ ve chaw, 
Poˍtuˆ leh Aˍsiˆ mvuhˇmiˬ lo chehˇ ve chaw, 

10Hpuˍgiˆ leh Paˍpuˇliˆ mvuhˇmiˬ lo chehˇ ve chaw, Eˇjiˇtu‸ leh Kuˇreˍneˍ 
mvuhˇmiˬ hta‸ caˉ da‸ ve Liˍbuˆ mvuhˇmiˬ lo chehˇ ve chaw, Roˉma‸ venˇ lo 
laˬ ve hkehˉ chaw teˇ hpaˍ, Yuˇda‸ chaw maˇ kʼoˆ, Yuˇda‸ awˬ liˇ hta‸ yuˬ ve 
chaw maˇ kʼoˆ, 
11Kaˍreˍte chaw leh Aˍraˆ chaw, Gʼuiˬsha ve uiˍ jaˇ ve kanˉ teˇ hpaˍ awˬ lawn 
shu yaw laˇ ve hta‸ ngaˬ hui a shu yawˇ ve tawˇ hkawˇ gʼa kaˇ ve yoˬ teh‸ 
yawˇ hui kʼoˆ ve yoˬ. 
12Yawˇ hui hkʼa peu-eˬ anˇ jaˇ leh dawˇ maˇ tawˆ ve awˬ hkʼaw lo, Aˬ hto‸ ma 
hpeh‸ ve leh naˍ teh‸, teˇ gʼaˇ leh teˇ gʼaˇ na nyi da‸ ve yoˬ. 
13Ya‸ hkʼaˇ teˇ hpaˍ hpaˍ hkʼaiˉ leh kʼoˆ ve, Yawˇ hui lehˬ, a pehˉ meuˇ gʼuiˬ 
awˬ suhˉ dawˬ bvuhˆ ve yoˬ. 

Peˍteˍkoˆteˍ awˬ nyi htaˇ Peˍtruˆ bon maˍ ve 

14Oˇ htaˇ, Peˍtruˆ lehˬ tcuh yaˇ teˇ chi teˇ gʼaˇ hui geh huˉ taˍ leh, awˬ hkawˇ 
bvuhˬ chaweh kuˬ leh chaw chi ma ve hta‸ kʼoˆ piˇ ve, Yuˇda‸ mvuhˇmiˬ 
chaw leh Yeˍruˆsaˍlehnˍ venˇ hkʼaw lo hkʼa chehˇ ve chaw teˇ hpaˍ-oˬ, ngaˬ ve 
tawˇ hkawˇ hta‸ na leh awˬ lawn chi hta‸ shiˍ-o‸. 
15Chaw chi teˇ hpaˍ lehˬ, nawˬ hui dawˇ taˍ ve hkʼe a pehˉ meuˇ gʼuiˬ dawˬ 
bvuhˆ ve maˇ heˆ. Awˬ lawn kʼo, chi beu‸ lehˬ mvuhˇ shawˉ kʼawˇ naˍ riˍ ceh 
tiˉ gaˬ sheˍ ve yoˬ. 
16Awˬ lawn chi ve lehˬ, tcuh kaˍ paˍ Yawˇlaˆ kʼoˆ taˍ ve hkʼe hpeh‸ ve yoˬ. 
17Gʼuiˬsha kʼoˆ ve, Awˬ leh meuˇ ve awˬ nyi awˬ haˉ teˇ hpaˍ awˬ hkʼaw lo 
chaw ceuˬ hkʼa peu-eˬ awˬ hkʼoˆ hta‸ ngaˬ ve Awˬ ha hpu ngaˬ ngeuˍ pfuhˍ piˇ 
tuˬ yoˬ. Nawˬ hui ve yaˇ paˍ yaˇ miˇ teˇ hpaˍ lehˬ bon maˍ tuˬ yoˬ. Nawˬ hui ve 
chaw haˉ paˍ teˇ hpaˍ lehˬ, awˬ ha awˬ hkʼaw gʼa mawˬ tuˬ yoˬ. Nawˬ hui ve 
chaw mawˇ teˇ hpaˍ htawˇ, zuh‸ maˆ mawˬ tuˬ yoˬ. 
18Awˬ nyi awˬ haˉ oˇ ve teˇ hpaˍ awˬ hkʼaw lo, ngaˬ ve awˬ ceˬ paˍ awˬ ceˬ ma 
teˇ hpaˍ awˬ hkʼoˆ hta‸ ka‸, ngaˬ ve Awˬ ha hpu ngaˬ ngeuˍ pfuhˍ piˇ leh, 
yawˇ hui htawˇ bon maˍ tuˬ yoˬ. 

19Awˬ na hpawˇ mvuhˇ naw ma lo anˇ tuˬ teˇ hpaˍ hta‸ maˇ kʼoˆ, awˬ hawˉ 
hpawˇ miˬguiˬ hkʼoˆ lo, awˬ suhˍ, aˬ miˍ leh mvuhˇ hkʼawˇ, awˬ heˆ chi teˇ 
hpaˍ hta‸ maˇ kʼoˆ, ngaˬ maˍ piˇ tuˬ yoˬ. 
20Jawˇmawˇ Gʼuiˬsha ve uiˍ jaˇ da‸ jaˇ ve awˬ nyi maˇ gaˬ sheˍ htaˇ, mvuhˇ nyi 
naˆ ho‸ hpeh‸ la leh, ha pa htawˇ awˬ suhˍ hpeh‸ la tuˬ yoˬ. 
21Oˇ htaˇ, Jawˇmawˇ Gʼuiˬsha ve awˬ meh hta‸ peun leh kuˬ ve chaw hkʼaˬ ve 
teˇ gʼaˇ maˇ kʼoˆ, htaiˍ hkʼaw‸ ve hta‸ gʼa tuˬ yoˬ teh‸ Yawˇlaˆ kʼoˆ taˍ ve yoˬ. 
22Iˉsaˍreˍlaˆ chaw hui-oˬ, tawˇ hkawˇ chi hta‸ na-o. Nawˬ hui shiˍ taˍ ve hkʼa 
shuˍ shuˍ, Gʼuiˬsha lehˬ Naˍzaˍrehˆ chaw Yeˍsuˆ hta‸ cuˇ leh kanˉ uiˍ ve teˇ 
hpaˍ, anˇ tuˬ teˇ hpaˍ leh awˬ heˆ teˇ hpaˍ hta‸ nawˬ hui mehˆ gʼuˇ suhˍ te ve 
awˬ hkʼaw lo yawˇ awˬ pon shaˉ hkiˆ hkanˍ ve yoˬ. 
23Awˉ lawˉ htaˇ ka‸ Gʼuiˬsha shiˍ taˍ leh dawˇ cheˆ taˍ ve hkʼe Yeˍsuˆ chi teˇ 
gʼaˇ lehˬ, chiˇ a‸ piˇ ve hta‸ gʼa hkanˍ ve yoˬ. Nawˬ hui lehˬ, chaw haiˬ teˇ 
hpaˍ hta‸ cuˇ leh, yawˇ hta‸ la‸ ka hkʼoˆ lo hta‸ pehˍ peuˬ. 
24Ya‸ hkʼaˇ, suh ve awˬ hkʼaw lo tu‸ ve hkanˍ ve teˇ hpaˍ hta‸ Gʼuiˬsha hpui 
baˬ piˇ leh, yawˇ hta‸ kʼaw‸ te‸ tu la piˇ peuˬ. Awˬ lawn kʼo, suh ve oˇ ve 
lehˬ, yawˇ hta‸ hpeh taˍ maˇ gʼa. 
25Yawˇ awˬ lawn Daˍviˆ chi hkʼe kʼoˆ taˍ ve, Jawˇmawˇ Gʼuiˬsha lehˬ, ngaˬ 
mehˆ gʼuˇ suhˍ lo hkʼaˬ htaˆ ka‸ chehˇ taˍ ve hta‸ ngaˬ gʼa mawˬ ve yoˬ. Ngaˬ 
hkʼaˬ htaˆ ka‸ yeˬ chehˇ tuˬ, yawˇ ngaˬ ve la‸ sha paˉ lo chehˇ taˍ ve yoˬ. 
26Chi hta‸ pa taw ngaˬ ve nyi ma ha lehˬ leh, ngaˬ ve maw‸ kʼaw ha lehˬ chiˇ 
mvuh ve yoˬ. Chi hkʼoˆ ka‸, ngaˬ ve awˬ to dawˇ law ve awˬ hkʼaw lo chehˇ 
tuˬ yoˬ. 
27Awˬ lawn kʼo, nawˬ lehˬ ngaˬ ve co ha hta‸ suh mvuhˇ suh miˬ lo baˬ taˉ tuˬ 
maˇ heˆ. Nawˬ ve da‸ kehˬ ve Chaw teˇ gʼaˇ hta‸ kuiˇ kʼai luˬ kʼai tuˬ nawˬ 
maˇ hpeh‸ piˇ. 
28Co ha te‸ ve ya‸ kʼaw nawˬ ngaˬ hta‸ maˍ laˇ peuˬ. Nawˬ ve mehˆ hpfuhˇ 
hta‸ gʼa mawˬ ve pa taw, ngaˬ ha lehˬ ve biˇ la tuˬ nawˬ te laˇ tuˬ yoˬ, teh‸ 
Daˍviˆ kʼoˆ taˍ ve yoˬ. 

29Awˬ viˉ awˬ nyi teˇ hpaˍ-oˬ, ngaˬ hui ve awˬ puˍ lonˉ Daˍviˆ awˬ lawn ngaˬ 
nawˬ hui hta‸ hkʼa deh‸ kʼoˆ laˇ hpeh‸ ve yoˬ. Yawˇ suh leh, shu yawˇ hta‸ 
tuˍ piˇ peuˬ. Chi hkʼoˆ ka‸, ya‸ nyi hkʼa gaˬ yawˇ ve tuˍ hpfuh ngaˬ hui geh 
cawˬ taˍ sheˍ ve yoˬ. 
30Yawˇ lehˬ Gʼuiˬsha ve tcuh kaˍ paˍ hpeh‸ leh, yawˇ ve awˬ ceuˬ awˬ hkʼaˇ 
awˬ hkʼaw lo teˇ gʼaˇ hta‸ yawˇ ve kʼaw jaw hkʼoˆ lo mui tcuh tuˬ, Gʼuiˬsha 
yawˇ hta‸ ka ti‸ te leh hkanˍ taˍ ve hta‸ yawˇ shiˍ ve yoˬ. 
31Chi hta‸ pa taw, Hkri‸ kʼaw‸ te‸ tu la tuˬ ve awˬ lawn yawˇ awˉ lawˉ htaˇ 
ka‸ dawˇ shiˍ dawˇ mawˬ leh, Hkri‸ hta‸ suh mvuhˇ suh miˬ lo maˇ baˬ taˉ ve 
awˬ hkʼoˆ ka‸, yawˇ ve awˬ to htawˇ kuiˇ ve luˬ ve hta‸ maˇ gʼa hkanˍ teh‸ 
Daˍviˆ kʼoˆ ve yoˬ. 
32Yeˍsuˆ chi teˇ gʼaˇ hta‸ Gʼuiˬsha kʼaw‸ te‸ tu la piˇ ve yoˬ. Ngaˬ hui hkʼa 
peu-eˬ htawˇ awˬ lawn chi hta‸ shaˉ hkiˆ hkanˍ paˍ hpeh‸ ve yoˬ. 
33Hkʼe te leh, Gʼui sha ve la‸ sha paˉ lo yawˇ hta‸ yuˬ uiˍ yuˬ mvuh piˇ leh, da
‸ ve kehˬ ve Awˬ ha hpu piˇ tuˬ yoˬ teh‸, Awˬ pa kʼoˆ taˍ ve hkʼe Awˬ pa geh 
yawˇ gʼa ve yoˬ. Chi beu‸ nawˬ hui gʼa kaˇ gʼa mawˬ ve hkʼe, Awˬ ha hpu hta
‸ yawˇ ngeuˍ pfuhˍ laˇ ve yoˬ. 
34Awˬ lawn kʼo, Daˍviˆ lehˬ mvuhˇ naw ma hkʼoˆ lo taˆ-e ve maˇ heˆ. Ya‸ hkʼaˇ, 
yawˇ awˬ to kʼoˆ ve, Jawˇmawˇ Gʼuiˬsha lehˬ ngaˬ ve Jawˇmawˇ hta‸ kʼoˆ piˇ 
ve, 
35Nawˬ ve canˇ paˍ teˇ hpaˍ hta‸ nawˬ ve hkui sheh awˬ hawˉ lo ngaˬ taˍ htaˇ 
hkʼa ga, ngaˬ ve la‸ sha paˉ lo mui chehˇ-oˆ, teh‸ Daˍviˆ kʼoˆ taˍ ve yoˬ. 
36Hkʼe te leh, Iˉsaˍreˍlaˆ teˇ yehˬ hkʼa peu-eˬ chi hta‸ hkʼa deh‸ shiˍ-o‸. Nawˬ 
hui la‸ ka hkʼoˆ lo hta‸ pehˍ ve Yeˍsuˆ chi teˇ gʼaˇ hta‸ Gʼuiˬsha lehˬ 
Jawˇmawˇ ka‸ Hkri‸ ka‸ hpeh‸ piˇ lawˬ peuˬ teh‸ Peˍtruˆ kʼoˆ ve yoˬ. 
37Chaw oˇ ve teˇ hpaˍ tawˇ hkawˇ chi hta‸ gʼa kaˇ htaˇ, yawˇ hui ve nyi ma 
hta‸ heuˆ jaˇ leh, Awˬ viˉ awˬ nyi teˇ hpaˍ-oˬ, ngaˬ hui hkʼaˬ hkʼe gʼa te tuˬ le 
teh‸, Peˍtruˆ leh awˬ kaˍ awˬ nu tcuh yaˇ teˇ hpaˍ hta‸ na nyi ve yoˬ. 

38Peˍtruˆ yawˇ hui hta‸ kʼoˆ piˇ ve, Nawˬ hui ve venˇbaˆ hta‸ hpehˇ hkʼa laˇ 
tuˬ, venˇbaˆ dawˇ hpfuhˆ leh Yeˍsuˆ Hkri‸ ve awˬ meh awˬ hawˉ lo baˆtiˆsaˬ 
hkanˍ yuˬ-o‸. Chi hkʼe te ve kʼo, da‸ ve kehˬ ve Awˬ ha hpu hta‸ nawˬ hui gʼa 
tuˬ yoˬ. 
39Awˬ lawn kʼo, ka ti‸ tawˇ hkawˇ chi lehˬ, nawˬ hui awˬ pon ka‸, nawˬ hui ve 
awˬ yaˇ awˬ duˬ awˬ pon ka‸, vuiˇ kuiˬ lo chehˇ ve chaw hkʼa peu-eˬ awˬ pon 
ka‸, ngaˬ hui ve Jawˇmawˇ Gʼuiˬsha hkʼa kuˬ yuˬ taˍ ve chaw hkʼa peu-eˬ awˬ 
pon hpeh‸ ve yoˬ teh‸ kʼoˆ piˇ ve yoˬ. 
40Yawˇ awˬ kaˍ awˬ nu tawˇ maˇ maˇ yaw ve awˬ hkʼaw lo shaˉ hkiˆ hkanˍ leh 
kʼoˆ ve, Nyi ma kʼaw‸ ve chaw chi teˇ co awˬ hkʼaw lo gʼa ponˬ tuˬ te-o teh‸, 
yawˇ hui hta‸ gʼaˇ hte‸ awˬ gʼaˇ piˇ ve yoˬ. 
41Hkʼe te leh, yawˇ ve tawˇ hkawˇ hta‸ na yuˬ ve chaw hui lehˬ, baˆtiˆsaˬ 
hkanˍ yuˬ ve yoˬ. Oˇ ve teˇ nyi awˬ hkʼaw lo chaw aˬ laˬ hkʼe shehˆ hinˉ gʼaˇ 
kʼaw‸ maˇ la ve yoˬ. 
42Chaw oˇ ve teˇ hpaˍ lehˬ, tcuh yaˇ hui maˍ piˇ ve tawˇ hkawˇ hta‸ na yuˬ ve, 
awˬ chawˇ te da‸ ve, Jawˇmawˇ ve pawehˇ hta‸ caˇ ve leh bon lawˬ ve teˇ 
hpaˍ hta‸ hkʼaˬ htaˆ ka‸ te tcuhˉ taˍ ve yoˬ. 

Hkri‸ yaˇ hui hkʼaˬ hkʼe te ve awˬ lawn 

43Chaw teˇ gʼaˇ le le kawˆ jaˇ ve yoˬ. Tcuh yaˇ hui lehˬ, anˇ tuˬ leh awˬ heˆ teˇ 
hpaˍ maˇ maˇ te tawˆ la ve yoˬ. 
44Hkʼa yonˍ ve chaw hkʼa peu-eˬ teˇ moˍ tiˉ te leh, mawˇ hkʼa peu-eˬ hta‸ teˇ 
geh yehˇ ve yoˬ. 
45Yawˇ hui lehˬ a shu yawˇ ve mawˇ jeˬ teˇ hpaˍ hta‸ hawˇ leh, hkʼaˬ ve teˇ 
gʼaˇ hta‸ maˇ kʼoˆ, loˍ ve hkʼe chaw hkʼa peu-eˬ hta‸ pehˬ piˇ ve yoˬ. 
46Teˇ nyi le le yawˇ hui teˇ geh bon yehˬ lonˉ lo taˆ-e ve awˬ hkʼoˆ ka‸, yawˇ 
hui ve yehˬ awˬ hkʼaw lo hkaoˍmonˇ hkʼeh‸ leh, ha lehˬ ha kʼa nyi ma teˇ shiˍ 
tiˉ taˍ ve awˬ hkʼaw lo yawˇ hui teˇ geh caˇ tuˬ caˇ ve yoˬ. 
47Yawˇ hui Gʼuiˬsha hta‸ chiˇ mvuh leh, chaw hkʼa peu-eˬ yawˇ hui hta‸ nyi 
ma cawˇ ve yoˬ. Teˇ nyi le le Jawˇmawˇ Gʼuiˬsha lehˬ, htaiˍ hkʼaw‸ ve hta‸ 

gʼa ve chaw hui hta‸ yawˇ hui ve awˬ moˍ awˬ hkʼaw lo maˇ la piˇ chehˇ ve 
yoˬ. 

Tcuh yaˇ li‸ 3 

Hkui luˬ paˍ hta‸ gu na-e piˇ ve 

1Teˇ nyi htaˇ Peˍtruˆ leh Yoˇhanˬ, mvuhˇ hpeu‸ hpawˇ shehˆ naˍ riˍ bon lawˬ 
ve awˬ yanˇ awˬ hkʼaw lo, bon yehˬ lonˉ lo taˆ-e ve yoˬ. 
2Paw la htaˇ ka‸ hkui sheh luˬ ve chaw teˇ gʼaˇ lehˬ, bon yehˬ lonˉ hkʼaw lo‸-e 
ve chaw teˇ hpaˍ geh lawˬ caˇ tuˬ, teˇ nyi le le shu yawˇ hta‸ taˆ laˬ leh, bon 
yehˬ lonˉ awˬ hkʼaw lo, Nyi sha ve teh‸ kʼoˆ ve yehˬ miˉ awˬ paˇ lo teh taˍ ve 
yoˬ. 
3Peˍtruˆ leh Yoˇhanˬ bon yehˬ lonˉ awˬ hkʼaw lo lo‸-e chehˇ ve hta‸ yawˇ gʼa 
mawˬ leh yawˇ huiˉ maˬ geh lawˬ ve yoˬ. 
4Oˇ htaˇ, Peˍtruˆ leh Yoˇhanˬ yawˇ hta‸ hkʼa deh‸ nyi leh, Ngaˬ huiˉ maˬ hta‸ 
nyi-o teh‸ Peˍtruˆ kʼoˆ piˇ ve yoˬ. 
5Yawˇ lehˬ yawˇ huiˉ maˬ geh teˇ ceuˬ ceuˬ gʼa tuˬ teh‸ dawˇ leh, yawˇ huiˉ 
maˬ hta‸ hkʼa deh‸ nyi taˍ ve yoˬ. 
6Peˍtruˆ kʼoˆ ve, Ngaˬ geh hpu shi maˇ cawˬ. Ya‸ hkʼaˇ, ngaˬ cawˬ ve awˬ ceuˬ 
nawˬ hta‸ pe‸ laˇ ve yoˬ. Naˍzaˍrehˆ chaw Yeˍsuˆ Hkri‸ ve awˬ meh awˬ hawˉ 
lo juˇ kʼai loˬ teh‸ kʼoˆ piˇ ve yoˬ. 
7Oˇ htaˇ, yawˇ ve la‸ sha paˉ la‸ sheh hta‸ Peˍtruˆ gʼawˬ tu piˇ leh, teˇ cawˬ 
haˉ yawˇ ve hkui taw peh leh hkui kʼawˍ lehˍ awˬ gʼaˇ cawˬ la ve yoˬ. 
8Yawˇ pawˆ tu leh juˇ kʼai ve yoˬ. Yawˇ hui geh teˇ geh bon yehˬ lonˉ hkʼaw lo
‸-e leh juˇ kʼai, pawˆ kʼai leh Gʼuiˬ sha hta‸ chiˇ mvuh ve yoˬ. 
9Yawˇ juˇ kʼai chehˇ leh Gʼuiˬsha hta‸ chiˇ mvuh chehˇ ve hta‸ chaw hkʼa peu-
eˬ gʼa mawˬ ve teˇ yanˇ, 
10yawˇ lehˬ bon yehˬ lonˉ ve Nyi sha ve yehˬ miˉ awˬ paˇ lo mui taˍ leh lawˬ 
caˇ chehˇ ve chaw teˇ gʼaˇ yoˬ teh‸, yawˇ hui gʼa shiˍ ve yoˬ. Yawˇ hkʼaˬ hkʼe 

hpeh‸ la peuˬ ve hta‸ yawˇ hui gʼa mawˬ leh, yawˇ hui anˇ jaˇ leh dawˇ maˇ 
tawˆ ve yoˬ. 

Sawˉla‸monˍ ve koˇ caˉ lo Peˍtruˆ bon maˍ ve 

11Chaw oˇ ve teˇ gʼaˇ lehˬ, Peˍtruˆ leh Yoˇhanˬ hta‸ vawˆ taˍ htaˇ, chaw chi ma 
ve anˇ jaˇ ve awˬ hkʼaw lo yawˇ huiˉ maˬ geh Sawˉla‸monˍ ve koˇ caˉteh‸ kʼoˆ 
ve teˇ kaˬ lo gʼuiˇ laˬ ve yoˬ. 
12Peˍtruˆ chi hta‸ gʼa mawˬ htaˇ, chaw chi ma ve hta‸ yawˇ kʼoˆ piˇ ve, 
Iˉsaˍreˍlaˆ chaw teˇ hpaˍ-oˬ, aˬ hto‸ ma pa taw awˬ lawn chi hta‸ naw hui anˇ 
ve le. Ngaˬ huiˉ maˬ lehˬ, a shu yawˇ ve kanˇ paˆ leh a shu yawˇ ve da‸ hkuiˇ 
ja hkuiˇ hta‸ pa taw chaw chi teˇ gʼaˇ hta‸ ya‸ kʼaw juˇ piˇ lawˬ ve teh‸ nawˬ 
hui dawˇ leh, aˬ hto‸ ma pa taw ngaˬ huiˉ maˬ hta‸ tiˉ nyi tiˍ taˍ ve le. 
13Aˍbraˍhanˍ, Iˉcaˆ leh Yaˍkoˆ hui ve Gʼuiˬsha hpeh‸ ve, ngaˬ hui ve awˬ puˍ 
awˬ pi hui ve Gʼuiˬsha lehˬ, yawˇ ve awˬ ceˬ Yeˍsuˆ hta‸ awˬ me‸ awˬ hponˇ 
tawˆ la piˇ peuˬ. Nawˬ hui lehˬ, yawˇ hta‸ chiˇ a‸ piˇ leh jawˇmawˇ Piˉla‸ 
yawˇ hta‸ hpehˇ piˇ tuˬ dawˇ cheˆ ve teˇ yanˇ, nawˬ hui jawˇmawˇ Piˉla‸ mehˆ 
gʼuˇ suhˍ yawˇ hta‸ chiˇ baˬ ve yoˬ. 
14Da‸ ve kehˬ ve leh hteˇ ve cawˇ ve Awˬ shehˍ hpaˇ teˇ gʼaˇ hta‸ nawˬ hui chiˇ 
baˬ leh, shu hta‸ tiˇ pehˍ shehˍ hpaˇ teˇ gʼaˇ hta‸ nawˬ hui lawˬ yuˬ ve yoˬ. 
15Co ha te‸ piˇ shehˍ hpaˇ hta‸ nawˬ hui tiˇ pehˍ ve htawˇ, Gʼuiˬsha yawˇ hta‸ 
suh kuiˬ lo kʼaw‸ te‸ tu la piˇ ve yoˬ. Ngaˬ hui lehˬ, awˬ lawn chi hta‸ shaˉ 
hkiˆ hkanˍ paˍ hpeh‸ ve yoˬ. 
16Nawˬ hui gʼa mawˬ gʼa shiˍ ve chaw chi teˇ gʼaˇ awˬ gʼaˇ cawˬ la ve lehˬ, 
Yeˍsuˆ ve awˬ meh hta‸ yonˍ ve pa taw, awˬ meh oˇ ve lehˬ yawˇ hta‸ awˬ 
gʼaˇ cawˬ la piˇ ve yoˬ. Yonˍ ve teˇ ceuˬ lehˬ, Yeˍsuˆ hta‸ pa taw gʼa leh, yonˍ 
ve oˇ ve lehˬ, nawˬ hui hkʼa peu-eˬ mehˆ gʼuˇ suhˍ chaw chi teˇ gʼaˇ hta‸ hkʼa 
deh‸ chehˇ sha la piˇ peuˬ. 
17Awˬ viˉ awˬ nyi teˇ hpaˍ-oˬ, nawˬ hui ve jawˇmawˇ teˇ hpaˍ maˇ shiˍ leh te ve 
hkʼe, nawˬ hui htawˇ maˇ shiˍ leh chi hkʼe te ve hta‸ ngaˬ shiˍ ve yoˬ. 

18Gʼuiˬsha lehˬ yawˇ ve Hkri‸ gʼa tu‸ gʼa hkanˍ tuˬ yoˬ teh‸, yawˇ ve tcuh kaˍ 
paˍ hui hta‸ cuˇ leh awˬ gʼuˇ suhˍ htaˇ ka‸ kʼoˆ taˍ ve hkʼe, yawˇ te biˇ la peuˬ. 
19Hkʼe te leh, Gʼuiˬsha nawˬ hui ve venˇ baˆ hta‸ shiˆ baˬ laˇ tuˬ, venˇbaˆ hta‸ 
dawˇ hpfuhˆ leh nyi ma kʼaw‸ pa-o. Chi hkʼe te ve kʼo, Jawˇmawˇ Gʼuiˬsha lo 
laˬ ve dawˇ sha ve awˬ yanˇ gaˬ la leh, 
20nawˬ hui awˬ pon leuˆ yuˬ taˍ ve Yeˍsuˆ teh‸ kʼoˆ ve Hkri‸ teˇ gʼaˇ hta‸ yawˇ 
peu laˇ tuˬ yoˬ. 
21Gʼuiˬsha lehˬ, aˬ sho-eˬ htaˇ ka‸ yawˇ ve da‸ kehˬ ve tcuh kaˍ paˍ teˇ hpaˍ 
hta‸ cuˇ leh kʼoˆ taˍ ve hkʼa shuˍ shuˍ, awˬ ceuˬ hkʼa peu-eˬ ve hta‸ awˬ suhˉ 
kʼaw‸ gu te htaˇ hkʼa gaˬ, Yeˍsuˆ mvuhˇ naw ma hkʼoˆ lo gʼa chehˇ tuˬ yoˬ. 
22Moˉseˍ kʼoˆ ve, Jawˇmawˇ Gʼuiˬsha lehˬ, nawˬ hui ve awˬ ceuˬ awˬ hkʼaˇ awˬ 
hkʼaw lo, ngaˬ hta‸ shuˍ ve tcuh kaˍ paˍ teˇ gʼaˇ hta‸ nawˬ hui awˬ pon tawˆ 
la piˇ tuˬ yoˬ. Yawˇ nawˬ hui hta‸ hkʼa kʼoˆ laˇ ve tawˇ hkawˇ teˇ hpaˍ hta‸ 
nawˬ hui gʼa na yuˬ tuˬ yoˬ. 
23A shu teˇ gʼaˇ maˇ kʼoˆ, Gʼuiˬsha ve tcuh kaˍ paˍ oˇ ve teˇ gʼaˇ ve tawˇ hkawˇ 
hta‸ maˇ na yuˬ ve kʼo, chaw oˇ ve teˇ gʼaˇ lehˬ, a shu yawˇ ve chaw ceuˬ awˬ 
hkʼaw lo tawˆ baˬ ve hta‸ gʼa hkanˍ tuˬ yoˬ teh‸ Moˉseˍ kʼoˆ taˍ ve yoˬ. 
24Saˍmo-eˍlaˆ hta‸ tanˬ leh, yawˇ awˬ hkʼaw‸ nawˉ hkʼa tawˆ la ve tcuh kaˍ 
paˍ hkʼa peu-eˬ lehˬ, awˬ nyi awˬ haˉ chi teˇ hpaˍ awˬ lawn hta‸ kʼoˆ taˍ ve 
yoˬ. 
25Nawˬ hui lehˬ, Gʼuiˬsha ve tcuh kaˍ paˍ hui ve awˬ yaˇ awˬ duˬ hpeh‸ leh, 
nawˬ hui ve awˬ puˍ awˬ pi teˇ hpaˍ hta‸ Gʼuiˬ sha piˇ taˍ ve ka ti‸ shaˉ caˆ 
hta‸ caˉ da‸ ve awˬ yaˇ awˬ duˬ hui htawˇ hpeh‸ ve yoˬ. Ka ti‸ shaˉ caˆ oˇ ve 
lehˬ, Gʼuiˬsha Aˍbraˍhanˍ hta‸ kʼoˆ piˇ ve, Nawˬ ve awˬ ceuˬ awˬ hkʼaˇ hta‸ pa 
taw, miˬguiˬ chaw ceuˬ hkʼa peu-eˬ awˬ bon gʼa tuˬ yoˬ teh‸ Gʼuiˬ sha kʼoˆ taˍ 
ve yoˬ. 
26Nawˬ hui awˬ hkʼaw lo teˇ gʼaˇ le le, a shu yawˇ ve venˇbaˆ hta‸ hpfuhˆ baˬ 
taˉ ve pa taw, Gʼuiˬsha nawˬ hui hta‸ na‸ piˇ tuˬ, yawˇ lehˬ yawˇ ve awˬ ceˬ 

hta‸ tawˆ la piˇ leh, nawˬ hui geh awˉ lawˉ peu laˇ ve yoˬ teh‸, Peˍtruˆ yawˇ 
hui hta‸ kʼoˆ piˇ ve yoˬ. 

Tcuh yaˇ li‸ 4 

Yuˇda‸ jawˇmawˇ hui Peˍtruˆ leh Yoˇhanˬ hta‸ suhˉ jehˬ ve 

1Yawˇ huiˉ maˬ chaw chi ma ve hta‸ maˍ piˇ chehˇ htaˇ, paw hkuˇ teˇ hpaˍ, 
bon yehˬ lonˉ hta‸ shaw ve ma‸ poˍ leh Saˍduˆkehˇ teˇ hpaˍ yawˇ hui geh gaˬ 
la ve yoˬ. 
2Yawˇ huiˉ maˬ chaw chi ma ve hta‸ maˍ piˇ leh, suh ve chaw hui hta‸ Yeˍsuˆ 
kʼaw‸ te‸ tu la piˇ ve awˬ lawn bon maˍ ve pa taw, gaˬ la ve chaw chi teˇ hpaˍ 
hpeh‸ bawˬ jaˇ ve yoˬ. 
3Hkʼe te leh, yawˇ huiˉ maˬ hta‸ hpeh yuˬ leh, mvuhˇ hpeu‸ la ve pa taw, 
shawˉ pawˍ teˇ nyi hkʼa gaˬ htawnˍ hkʼaw keu taˍ ve yoˬ. 
4Bon hkawˇ hta‸ gʼa kaˇ ve chaw maˇ maˇ yonˍ ve yoˬ. Yonˍ ve chaw hawˉ 
hkʼaˆ tiˉ ngaˇ hinˉ gʼaˇ hkʼe cawˬ ve yoˬ. 
5Shawˉ pawˍ teˇ nyi hkʼe gaˬ leh Yuˇda‸ chaw hui ve jawˇmawˇ teˇ hpaˍ, awˬ 
hoˉ chaw mawˇ teˇ hpaˍ leh li‸ bvuh‸ paˍ teˇ hpaˍ Yeˍruˆsaˍlehnˍ venˇ hkʼaw 
lo hpawnˬ da‸ ve yoˬ. 
6Paw hkuˇ lonˉ Aˍnaˆ leh, Kaˍyaˍhpaˆ, Yoˇhanˬ, Aˍleˍsaˍduˆ leh, paw hkuˇ lonˉ 
ve awˬ ceuˬ awˬ hkʼaˇ hkʼa peu-eˬ htawˇ, yawˇ hui geh teˇ geh hpawnˬ da‸ ve 
yoˬ. 
7Yawˇ huiˉ maˬ hta‸ yawˇ hui awˬ kʼaw ji lo teh taˍ leh kʼoˆ piˇ ve, Nawˬ huiˉ 
maˬ a shu ve kanˇ paˆ, a shu ve awˬ meh awˬ hawˉ lo chi hkʼe te ve le teh‸ na 
nyi ve yoˬ. 
8Oˇ htaˇ Peˍtruˆ lehˬ, da‸ ve kehˬ ve Awˬ ha hpu hkʼa biˇ cawˬ leh yawˇ hui 
hta‸ kʼoˆ piˇ ve, Iˉsaˍreˍlaˆ chaw hui ve jawˇ mawˇ leh awˬ hoˉ chaw mawˇ teˇ 
hpaˍ-oˬ, 
9hkui luˬ paˍ teˇ gʼaˇ hta‸ awˬ bon te piˇ leh, yawˇ hta‸ hkʼaˬ hkʼe te gu na-e 
piˇ ve awˬ lawn ya‸ nyi ngaˬ huiˉ maˬ hta‸ na nyi laˇ ve kʼo, 

10nawˬ hui hkʼa peu-eˬ leh Iˉsaˍreˍlaˆ chaw hkʼa peu-eˬ chi hta‸ shiˍ-o‸. Nawˬ 
hui la‸ ka hkʼoˆ lo hta‸ pehˍ leh suh kuiˬ lo Gʼuiˬsha kʼaw‸ te‸ tu la piˇ ve 
Naˍzaˍrehˆ chaw Yeˍsuˆ Hkri‸ ve awˬ meh hta‸ pa taw, chaw chi teˇ gʼaˇ na-e 
la leh, nawˬ hui mehˆ gʼuˇ suhˍ lo huˉ taˍ ve yoˬ. 
11Yeˍsuˆ lehˬ, nawˬ hui yehˬ kawˍ shehˍ hpaˇ teˇ hpaˍ baˬ taˍ ve haˉ pui shiˍ 
hpeh‸ htawˇ, awˬ hkuiˉ puiˍ awˬ ceˍ kʼaweh‸ ve haˉ pui shiˍ hpeh‸ la peuˬ. 
12Yawˇ maˇ heˆ kʼo, awˬ kaˍ awˬ nu chaw teˇ gʼaˇ ka‸ htaiˍ hkʼaw‸ laˇ maˇ gʼa. 
Awˬ lawn kʼo, ngaˬ hui htaiˍ hkʼaw‸ ve hta‸ gʼa tuˬ, yawˇ ve awˬ meh maˇ heˆ 
kʼo, miˬguiˬ hkʼoˆ lo chaw yaˇ hui hta‸ piˇ taˍ ve awˬ kaˍ awˬ nu awˬ meh maˇ 
cawˬ teh‸ Peˍtruˆ kʼoˆ piˇ ve yoˬ. 
13Yawˇ hui lehˬ, Peˍtruˆ leh Yoˇhanˬ nyi ma ha‸ hanˉ ve hta‸ gʼa mawˬ leh, 
yawˇ huiˉ maˬ li‸ maˇ shiˍ ve chaw, te‸ chiˉ maˇ gʼa henˇ jaw ve chaw hpeh‸ 
ve hta‸ gʼa shiˍ ve pa taw, anˇ ve yoˬ. Yawˇ huiˉ maˬ Yeˍsuˆ geh chehˇ jaw ve 
hta‸ yawˇ hui gʼa shiˍ ve yoˬ. 
14Na-e la peuˬ ve chaw teˇ gʼaˇ lehˬ, yawˇ huiˉ maˬ geh huˉ chehˇ ve hta‸ gʼa 
mawˬ ve pa taw, yawˇ hui te‸ chiˉ ka‸ kʼaw‸ kʼoˆ maˇ hpeh‸. 
15Oˇ htaˇ, yawˇ huiˉ maˬ hta‸ hpawnˬ da‸ kuiˬ awˬ baˬ lo tawˆ kʼai tcuh peuˬ 
hkʼaw‸ nawˉ, yawˇ hui teˇ gʼaˇ leh teˇ gʼaˇ jehˬ da‸ leh kʼoˆ ve, 
16Chaw chi nyiˇ gʼaˇ hta‸ ngaˬ hui hkʼaˬ hkʼe te tuˬ le. Awˬ lawn kʼo, yawˇ 
huiˉ maˬ lehˬ, awˬ heˆ awˬ tehˬ awˬ na te tawˆ la ve hta‸ Yeˍruˆsaˍlehnˍ venˇ 
hkʼaw chehˇ ve chaw hkʼa peu-eˬ gʼa mawˬ gʼa shiˍ ve pa taw, ngaˬ hui te‸ 
chiˉ ca kʼoˆ maˇ hpeh‸ ve yoˬ. 
17ya‸ hkʼaˇ, chaw chi ma ve awˬ hkʼaw lo awˬ lawn chi leuˉ leh maˇ gʼa bvuhˬ 
kʼai tuˬ, awˬ meh chi hta‸ cuˇ ve awˬ hkʼaw lo teˇ gʼaˇ hta‸ ka‸ maˇ gʼa maˍ 
tuˬ, yawˇ huiˉ maˬ hta‸ tawˇ hkʼa deh‸ nyiˉ piˇ shaˍ teh‸, yawˇ hui kʼoˆ da‸ 
ve yoˬ. 
18Hkʼe te leh, yawˇ hui yawˇ huiˉ maˬ hta‸ kʼaw‸ kuˬ leh, Yeˍsuˆ ve awˬ meh 
hta‸ cuˇ ve awˬ hkʼaw lo maˍ piˇ hto piˇ ve teˇ ceuˬ a ciˉ ka‸ taˇ te teh‸ tawˇ 
piˇ ve yoˬ. 

19Ya‸ hkʼaˇ, Peˍtruˆ leh Yoˇhanˬ yawˇ hui hta‸ kʼaw‸ kʼoˆ piˇ ve, Gʼuiˬsha ve 
tawˇ hkawˇ hta‸ na yuˬ ve a‸ kehˉ nawˬ hui ve tawˇ hkawˇ hta‸ na yuˬ tuˬ, 
Gʼuiˬsha mehˆ gʼuˇ suhˍ cawˇ maˇ cawˇ ve hta‸ nawˬ hui hkʼaˇ nawˬ hui dawˇ 
nyi-o. 
20Ngaˬ huiˉ maˬ lehˬ, gʼa kaˇ gʼa mawˬ ve awˬ lawn teˇ hpaˍ hta‸ maˇ hto maˇ 
maˍ ve kʼo, chehˇ maˇ hpeh‸ teh‸ kʼaw‸ kʼoˆ piˇ ve yoˬ. 
21Oˇ htaˇ yawˇ hui lehˬ, yawˇ huiˉ maˬ hta‸ tawˇ hkʼa deh‸ kʼaw‸ nyiˉ piˇ leh 
hpehˇ piˇ ve yoˬ. Chaw chi ma ve hta‸ pa taw yawˇ huiˉ maˬ hta‸ hkʼaˬ hkʼe 
te ciˍ yanˍ piˇ tuˬ yawˇ hui ca maˇ gʼa ve yoˬ. Awˬ lawn kʼo, hpeh‸ la ve awˬ 
lawn chi hta‸ pa taw chaw hkʼa peu-eˬ Gʼuiˬsha hta‸ chiˇ uiˍ chiˇ mvuh ve 
yoˬ. 
22Na-e la peuˬ ve, awˬ heˆ chi hta‸ gʼa hkanˍ ve chaw teˇ gʼaˇ lehˬ, a sha‸ awˇ 
chi hkʼaw‸ hpaˆ gaˬ peuˬ ve yoˬ. 

Nyi ma ha‸ hanˉ la tuˬ Hkri‸ yaˇ hui bon lawˬ ve 

23Yawˇ huiˉ maˬ hta‸ hpehˇ piˇ peuˬ htaˇ, awˬ chawˇ teˇ hpaˍ geh yawˇ huiˉ 
maˬ kʼo‸-e leh, paw hkuˇ lonˉ hui leh awˬ hoˉ chaw mawˇ hui hkʼa kʼoˆ laˇ ve 
hkʼa peu-eˬ yawˇ hui hta‸ kʼaw‸ hto piˇ ve yoˬ. 
24Yawˇ hui gʼa kaˇ htaˇ, nyi ma teˇ shiˍ tiˉ taˍ ve awˬ hkʼaw lo, awˬ hkawˇ 
bvuhˬ chaweh te leh Gʼuiˬsha hta‸ kʼoˆ piˇ ve, Hkʼa peu-eˬ awˬ hkʼoˆ uiˍ ve 
Jawˇmawˇ-oˬ, nawˬ lehˬ mvuhˇ naw ma, miˬ naˆ ma, laˇ tsuhˇ gʼuiˬ leh oˇ ve 
teˇ hpaˍ awˬ hkʼaw lo hkʼa cawˬ ve hkʼa peu-eˬ hta‸ te hpanˍ shehˍ hpaˇ hpeh
‸ ve yoˬ. 
25Nawˬ lehˬ da‸ ve kehˬ ve Awˬ ha hpu hta‸ cuˇ leh nawˬ ve awˬ ceˬ, ngaˬ hui 
ve awˬ pa Daˍviˆ ve maw‸ kʼaw awˬ hkʼaw lo chi hkʼe kʼoˆ ve, Aˬ hto‸ ma pa 
taw buiˇshaˆaˉnaˆ chaw teˇ hpaˍ nyi ma zuhˆ jaˇ ve le. Aˬ hto‸ ma pa taw 
chaw yaˇ teˇ hpaˍ awˬ bon maˇ cawˬ ve awˬ ceuˬ hta‸ ca dawˇ nyi ve le. 
26Jawˇmawˇ Gʼuiˬsha leh yawˇ ve Hkri‸ hta‸ tawˍ da‸ tuˬ, chi miˬguiˬ ve 
hkunˉ hawˉ hkanˇ teˇ hpaˍ tu la leh, uˉ peunˍ shehˍ hpaˇ teˇ hpaˍ lehˬ teˇ geh 
hpawnˬ chehˇ ve yoˬ, teh‸ Daˍviˆ kʼoˆ taˍ ve yoˬ. 

27Nawˬ naˍ manˇ shehˍ taˍ ve, nawˬ ve da‸ kehˬ ve awˬ ceˬ Yeˍsuˆ hta‸ tawˍ da
‸ tuˬ, jawˇmawˇ Heˍroˆ leh jawˇmawˇ Poˍtiˆ Piˉla‸, buiˇshaˆaˉnaˆ chaw hui 
leh, Iˉsaˍreˍlaˆ chaw hui ka‸, venˇ chi awˬ hkʼaw lo awˬ tehˬ awˬ na teˇ geh 
hpawnˬ da‸ ve yoˬ. 
28Aˬ sho-eˬ htaˇ ka‸ nawˬ ve kanˇ paˆ leh nawˬ ve a loˍ cawˇ ve hkʼe nawˬ 
dawˇ cheˆ taˍ ve hkʼa shuˍ shuˍ hpeh‸ la tuˬ, yawˇ hui hpawnˬ da‸ ve yoˬ. 
29Jawˇmawˇ Gʼuiˬsha-oˬ, chi beu‸ yawˇ hui tawˇ nyiˉ laˇ ve hta‸ nawˬ nyi leh, 
nawˬ ve awˬ ceˬ hui nyi ma ha‸ hanˉ te leh nawˬ ve tawˇ hkawˇ hta‸ maˍ piˇ 
hpeh‸ tuˬ ga laˇ sheˍ. 
30Naˬ ve gawˬ ve hta‸ gu na-e piˇ tuˬ, nawˬ ve la‸ sheh che leh, nawˬ ve da‸ 
kehˬ ve awˬ ceˬ Yeˍsuˆ ve awˬ meh hta‸ pa taw, awˬ heˆ leh anˇ tuˬ teˇ hpaˍ 
hta‸ nawˬ te chehˇ ve yoˬ teh‸, yawˇ hui bon lawˬ ve yoˬ. 
31Yawˇ hui bon lawˬ peuˬ hkʼaw‸ nawˉ, yawˇ hui hpawnˬ da‸ ve chehˇ kuiˬ hiˆ 
la ve yoˬ. Yawˇ hui hkʼa peu-eˬ awˬ hkʼaw lo da‸ ve kehˬ ve Awˬ ha hpu biˇ la 
leh, Gʼuiˬsha ve tawˇ hkawˇ hta‸ nyi ma ha‸ hanˉ te leh maˍ ve yoˬ. 

Mawˇ hkʼa peu-eˬ hta‸ teˇ geh yehˇ ve 

32Yonˍ ve chaw awˬ moˍ lonˉ oˇ ve lehˬ, nyi ma teˇ shiˍ tiˉ, dawˇ hkʼaˇ teˇ hkʼaˇ 
tiˉ taˍ ve yoˬ. Hkʼaˬ ve teˇ gʼaˇ maˇ kʼoˆ, a shu yawˇ cawˬ ve mawˇ jeˬ hta‸ a 
shu yawˇ ve teh‸ maˇ kʼoˆ leh, hkʼa cawˬ ve mawˇ hkʼa peu-eˬ hta‸ teˇ geh 
yehˇ ve yoˬ. 
33Tcuh yaˇ hui lehˬ, uiˍ jaˇ ve kanˇ paˆ awˬ hkʼaw lo, Jawˇmawˇ Yeˍsuˆ kʼaw‸ 
te‸ tu la ve awˬ lawn shaˉ hkiˆ hkanˍ ve yoˬ. Yawˇ hui hkʼa peu-eˬ awˬ hkʼoˆ 
hta‸ uiˍ jaˇ ve awˬ bon cawˬ ve yoˬ. 
34Yawˇ hui awˬ hkʼaw lo loˍ ve cuˆ ve chaw teˇ gʼaˇ ka‸ maˇ cawˬ. Awˬ lawn 
kʼo, miˬguiˬ leh yehˬ hkʼa cawˬ ve chaw teˇ hpaˍ, yawˇ hui ve miˬguiˬ leh yehˬ 
hta‸ hawˇ leh, gʼa ve hpu hta‸ yuˬ laˬ leh, tcuh yaˇ hui ve hkui paˇ lo taˍ ve 
yoˬ. 
35Yawˇ hui ve awˬ moˍ awˬ hkʼaw lo, teˇ gʼaˇ peuˬ teˇ gʼaˇ loˍ ve hkʼe yawˇ hui 
hta‸ pehˬ piˇ ve yoˬ. 

36Oˇ htaˇ, Kuˇpaˍruˆ conˇ lo paw la ve Leˍviˆ chaw, Yoˇseh‸ meh ve chaw teˇ 
gʼaˇ cawˬ ve yoˬ. Tcuh yaˇ hui yawˇ hta‸ awˬ meh awˬ suhˉ Baˍnaˍbaˆ teh‸ 
meh piˇ ve yoˬ. Baˍnaˍbaˆ kʼoˆ ve tcuhˉ kuiˬ lehˬ, awˬ gʼaˇ piˇ shehˍ hpaˇ teh‸ 
kʼoˆ ve yoˬ. 
37Yawˇ cawˬ taˍ ve miˬguiˬ teˇ peˆ hta‸ hawˇ leh, gʼa ve hpu hta‸ tcuh yaˇ hui 
ve hkui paˇ lo laˬ taˍ ve yoˬ. 

Tcuh yaˇ li‸ 5 

Aˍnaˍniˆ leh Saˍhpiˉra‸ awˬ lawn 

1Aˍnaˍniˆ meh ve chaw teˇ gʼaˇ leh yawˇ ve awˬ miˇ ma Saˍhpiˉra‸, yawˇ huiˉ 
maˬ ka‸ miˬguiˬ teˇ peˆ hawˇ ve yoˬ. 
2Yawˇ huiˉ maˬ awˬ hpawˇ awˬ miˇ nyi ma hawˍ da‸ leh, awˬ hpfuhˇ oˇ ve awˬ 
hkʼaw lo teˇ pun yuˬ teh taˉ leh teˇ pun ceh tiˉ tcuh yaˇ hui ve hkui paˇ lo laˬ 
taˍ ve yoˬ. 
3Peˍtruˆ kʼoˆ ve, Aˍnaˍniˆ-oˬ, da‸ ve kehˬ ve Awˬ ha hpu hta‸ heˍ piˇ tuˬ maˇ 
kʼoˆ, miˬguiˬ awˬ hpfuhˇ teˇ pun yuˬ teh taˉ tuˬ maˇ kʼoˆ, nawˬ chi hkʼe te gaˇ 
ve nyi ma hkʼa biˇ cawˬ la tuˬ aˬ hto‸ ma te Saˍtanˍ nawˬ hta‸ dawˇ tawˆ piˇ 
lawˬ ve le. 
4Miˬguiˬ oˇ ve maˇ hawˇ sheˍ htaˇ, nawˬ ve maˇ heˆ laˇ. Hawˇ leh gʼa ve awˬ 
hpfuhˇ htawˇ, nawˬ ve mawˇ hpeh‸ ve maˇ heˆ laˇ. Aˬ hto‸ ma pa taw chi hkʼe 
te tuˬ nawˬ ve nyi ma hkʼaw ca dawˇ ve le. Nawˬ chaw yaˇ hta‸ heˍ ve maˇ 
heˆ, Gʼuiˬsha hta‸ heˍ ve yoˬ teh‸ kʼoˆ piˇ ve yoˬ. 
5Tawˇ hkawˇ oˇ ve hta‸ gʼa kaˇ htaˇ, Aˍnaˍniˆ paiˍ leh suh-e ve yoˬ. Awˬ lawn 
oˇ ve hta‸ gʼa kaˇ ve chaw hkʼa peu-eˬ kawˆ jaˇ ve yoˬ. 
6Oˇ htaˇ, chaw haˉ paˍ hui tu la leh, yawˇ hta‸ htiˆ leh ca taˆ tuˍ ve yoˬ. 
7Awˬ hkʼaw‸ nawˉ shehˆ naˍ riˍ hkʼe gaˬ htaˇ, yawˇ ve awˬ miˇ ma lo‸ la ve 
yoˬ. Hkʼaˬ hkʼe hpeh‸ la peuˬ ve awˬ lawn hta‸ yawˇ maˇ shiˍ. 

8Peˍtruˆ kʼoˆ ve, Nawˬ huiˉ maˬ miˬguiˬ hawˇ ve awˬ hpfuhˇ chi ma tiˉ gʼa ve 
yoˬ laˇ teh‸ yawˇ hta‸ na nyi htaˇ, Yoˬ, chi ma tiˉ gʼa ve yoˬ teh‸ yawˇ kʼaw‸ 
kʼoˆ piˇ ve yoˬ. 
9Peˍtruˆ yawˇ hta‸ kʼoˆ piˇ ve, Nawˬ huiˉ maˬ lehˬ, aˬ hto‸ ma te nyi ma teˇ 
shiˍ tiˉ taˍ leh Jawˇmawˇ Gʼuiˬsha ve Awˬ ha hpu hta‸ lawˇ nyi ve le. Nyi loˬ. 
Nawˬ ve awˬ hpawˇ hta‸ ca tuˍ ve chaw hui lehˬ, yehˬmiˉhpe‸ lo kʼaw‸ gaˬ la 
peuˬ. Nawˬ hta‸ htawˇ yawˇ hui taˆ kʼai tuˬ yoˬ teh‸ kʼoˇ piˇ ve yoˬ. 
10Teˇ cawˬ haˉ yaˇ miˇ oˇ ve Peˍtruˆ ve hkui paˇ lo paiˍ leh suh-e ve yoˬ. Chaw 
haˉ paˍ teˇ hpaˍ lo‸ la leh, yaˇ miˇ suh taˍ ve hta‸ gʼa mawˬ ve yoˬ. Yawˇ hta‸ 
htawˇ yawˇ hui taˆ veu leh, awˬ hpawˇ awˬ paˇ lo ca tuˍ ve yoˬ. 
11Hkri‸ yaˇ awˬ moˍ awˬ hkʼaw chehˇ ve chaw hkʼa peu-eˬ leh awˬ lawn chi ve 
hta‸ gʼa kaˇ ve chaw hkʼa peu-eˬ kawˆ jaˇ ve yoˬ. 

Tcuh yaˇ hui awˬ heˆ leh anˇ tuˬ maˇ maˇ te ve 

12Tcuh yaˇ hui lehˬ chaw chi ma ve mehˆ gʼuˇ suhˍ awˬ heˆ leh anˇ tuˬ maˇ maˇ 
te ve yoˬ. Yawˇ hui hkʼa peu-eˬ nyi ma teˇ shiˍ tiˉ taˍ leh Sawˉla‸monˍ ve koˇ 
caˉ lo hpawnˬ chehˇ taˍ ve yoˬ. 
13Awˬ kaˍ awˬ nu chaw teˇ gʼaˇ ka‸ yawˇ hui hta‸ ca pawnˇ da‸ maˇ haˆ htawˇ, 
chaw chi ma ve yawˇ hui hta‸ yawˆ yan leh taˍ uiˍ ve yoˬ. 
14Yonˍ ve chaw, hawˉ hkʼaˆ yaˇ miˇ awˬ moˍ lonˉ teˇ hpaˍ, Jawˇmawˇ Gʼuiˬsha 
hta‸ pawnˇ da‸ la ve yoˬ. 
15Peˍtruˆ ya‸ kʼaw kʼai htaˇ, yawˇ ve aˉ gʼuiˬ ha chaw naˬ teˇ gʼaˇ gʼaˇ hta‸ baˬ 
piˇ tuˬ, chaw naˬ teˇ hpaˍ hta‸ shu taˆ leh, ya‸ kʼaw paˇ lo zuh‸ hpui leh ku-iˍ 
teˇ hpaˍ awˬ hkʼoˆ lo teh taˍ ve yoˬ. 
16Yeˍruˆsaˍlehnˍ venˇ awˬ paˇ awˬ kui lo cawˬ ve venˇ hkʼaˆ teˇ hpaˍ awˬ hkʼaw 
lo chehˇ ve chaw maˇ maˇ hpawnˬ laˬ ve yoˬ. Chaw naˬ teˇ hpaˍ leh neˇ cha‸ 
chiˆ geh ve chaw teˇ hpaˍ hta‸ shiˍ veu laˇ leh yawˇ hui hkʼa peu-eˬ hta‸ gu 
na-e piˇ ve yoˬ. 

Peˍtruˆ leh Yoˇhanˬ fawˉmehˍ ve hta‸ gʼa hkanˍ ve 

17Oˇ htaˇ, paw hkuˇ lonˉ leh yawˇ ve chaw Saˍduˆkehˇ awˬ moˍ awˬ hkʼaw 
chehˇ ve chaw teˇ hpaˍ hkawehˉ ve nyi ma hkʼa biˇ cawˬ ve awˬ hkʼaw lo, teˇ 
geh tu la leh, 
18tcuh yaˇ hui hta‸ hpeh yuˬ leh htawnˍ hkʼaw keu taˍ ve yoˬ. 
19Ya‸ hkʼaˇ, tanˇ hkuinˇ htaˇ, Jawˇmawˇ Gʼuiˬsha ve mvuhˇ naw ma tcuh yaˇ 
teˇ gʼaˇ lehˬ, htawnˍ yehˬ miˉ teˇ hpaˍ hta‸ hpaw sheˬ leh, yawˇ hui hta‸ shiˍ 
tawˆ-e leh kʼoˆ piˇ ve, 
20Nawˬ hui kʼai loˬ. Bon yehˬ lonˉ hkʼaw huˉ leh, co ha te‸ ve chi hta‸ caˉ da‸ 
ve tawˇ hkawˇ hkʼa peu-eˬ chaw chi ma ve hta‸ maˍ piˇ-oˆ teh‸ kʼoˆ piˇ ve yoˬ. 
21Tawˇ chi hta‸ gʼa kaˇ htaˇ, mvuhˇ shawˉ teˇ na‸ bon yehˬ lonˉ hkʼaw yawˇ 
hui lo‸-e leh maˍ piˇ ve yoˬ. Paw hkuˇ lonˉ leh yawˇ ve awˬ chawˇ teˇ hpaˍ laˬ 
leh, jehˬ da‸ shehˍ hpaˇ awˬ moˍ leh, Iˉsaˍreˍlaˆ awˬ hkʼaw lo chaw mawˇ 
chaw kehˉ teˇ hpaˍ hta‸ kuˬ hpawnˬ peuˬ hkʼaw‸ nawˉ, tcuh yaˇ hui hta‸ ca 
shiˍ laˬ tuˬ, bon yehˬ ma‸ yaˇ teˇ hpaˍ hta‸ htawnˍ hkʼaw lo kʼai tcuh ve yoˬ. 
22Ya‸ hkʼaˇ yawˇ hui htawnˍ hkʼaw lo gaˬ htaˇ, tcuh yaˇ teˇ hpaˍ hta‸ maˇ 
mawˬ. Yawˇ hui kʼo‸-e leh kʼoˆ ve, 
23Htawnˍ yehˬ miˉ teˇ hpaˍ hkʼa deh‸ hoˆ taˍ leh, shaw shehˍ hpaˇ teˇ hpaˍ 
htawˇ yehˬ miˉ awˬ baˬ lo shaw chehˇ ve hta‸ ngaˬ hui gʼa mawˬ ve yoˬ. Ya‸ 
hkʼaˇ, ngaˬ hui yehˬ miˉ hta‸ hpaw htaˇ, awˬ hkʼaw lo chaw teˇ gʼaˇ hta‸ ka‸ 
maˇ mawˬ teh‸ hto piˇ ve yoˬ. 
24Bon yehˬ lonˉ ve ma‸ poˍ leh paw hkuˇ lonˉ teˇ hpaˍ tawˇ chi hta‸ gʼa kaˇ 
htaˇ, hkʼaˬ hkʼe hpeh‸ la tuˬ leh naˍ, yawˇ hui dawˇ maˇ tawˆ ve yoˬ. 
25Oˇ htaˇ, chaw teˇ gʼaˇ lo‸ la leh kʼoˆ ve, Htawnˍ hkʼaw lo nawˬ hui haw taˍ 
ve chaw hui lehˬ, bon yehˬ lonˉ hkʼaw lo huˉ taˍ leh chaw chi ma ve hta‸ maˍ 
piˇ chehˇ ve yoˬ teh‸, yawˇ hui hta‸ hto piˇ ve yoˬ. 
26Oˇ htaˇ, bon yehˬ lonˉ ve ma‸ poˍ leh yawˇ ve ma‸ yaˇ teˇ hpaˍ teˇ geh kʼai 
leh, tcuh yaˇ hui hta‸ ca shiˍ veu laˇ ve yoˬ. Ya‸ hkʼaˇ, chaw chi ma ve yawˇ 
hui hta‸ haˉ pui baˬ la puiˉ-aˆ teh‸ yawˇ hui kawˆ ve pa taw, tcuh yaˇ hui hta
‸ hehnˇ chaweh maˇ te. 

27Yawˇ hui hta‸ shiˍ veu laˇ leh, jehˬ da‸ shehˍ hpaˇ awˬ moˍ mehˆ gʼuˇ suhˍ 
teh taˍ ve yoˬ. Oˇ htaˇ, paw hkuˇ lonˉ yawˇ hui hta‸ na nyi ve, 
28Awˬ meh chi hta‸ cuˇ ve awˬ hkʼaw lo nawˬ hui maˇ gʼa maˍ maˇ gʼa hto tuˬ 
ngaˬ hui nawˬ hui hta‸ hehnˇ chaweh tawˇ piˇ taˍ peuˬ ve maˇ heˆ laˇ, Ya‸ 
hkʼaˇ, nawˬ hui maˍ piˇ ve teˇ hpaˍ Yeˍruˆsaˍlehnˍ venˇ awˬ hkʼaw lo nawˬ hui 
hkʼa biˇ biˇ la piˇ peuˬ. Chaw oˇ ve hpaˇ ve awˬ suhˍ ngaˬ hui awˬ hkʼoˆ gaˬ la 
piˇ tuˬ nawˬ hui dawˇ taˍ ve yoˬ teh‸ kʼoˆ piˇ ve yoˬ. 
29Peˍtruˆ leh tcuh yaˇ hui kʼaw‸ kʼoˆ ve, Chaw yaˇ ve tawˇ hkawˇ a‸ kehˉ 
Gʼuiˬsha ve tawˇ hkawˇ hta‸ ngaˬ hui gʼa na yuˬ ve yoˬ. 
30Ngaˬ hui ve awˬ puˍ awˬ pi hui ve Gʼuiˬsha lehˬ, nawˬ hui suhˆ hkuiˉ daw 
hkʼoˆ lo hta‸ pehˍ ve Yeˍsuˆ hta‸ kʼaw‸ te‸ tu la piˇ peuˬ. 
31Iˉsaˍreˍlaˆ chaw hui venˇbaˆ dawˇ hpfuhˆ leh venˇbaˆ hpehˇ hkʼa gʼa tuˬ awˬ 
pon, Gʼuiˬsha lehˬ yawˇ hta‸ Uˉ peunˍ shehˍ hpaˇ leh Htaiˍ hkʼaw‸ shehˍ hpaˇ 
hpeh‸ piˇ lawˬ leh, yawˇ ve la‸ sha paˉ lo yawˇ hta‸ chiˇ taˆ-e peuˬ ve yoˬ. 
32Ngaˬ hui lehˬ, awˬ lawn chi teˇ hpaˍ hta‸ shaˉ hkiˆ hkanˍ shehˍ hpaˇ hpeh‸ 
ve yoˬ. Yawˇ ve tawˇ hkawˇ hta‸ na yuˬ ve chaw hui hta‸ Gʼuiˬsha piˇ taˍ ve 
da‸ ve kehˬ ve Awˬ ha hpu htawˇ, shaˉ hkiˆ hkanˍ shehˍ hpaˇ hpeh‸ ve yoˬ teh
‸ kʼoˆ piˇ ve yoˬ. 
33Tawˇ hkawˇ chi hta‸ gʼa kaˇ htaˇ, yawˇ hui nyi ma zuhˆ jaˇ leh, tcuh yaˇ hui 
hta‸ tiˇ pehˍ gaˇ ve yoˬ. 
34Chaw hkʼa peu-eˬ yawˆ yan ve Gaˍmaˍleˍlaˆ meh ve Hpaˍriˍsehˇ teˇ gʼaˇ cawˬ 
ve yoˬ. Yawˇ lehˬ, awˬ liˇ tawˇ hkawˇ maˍ shehˍ hpaˇ hpeh‸ ve yoˬ. Jehˬ da‸ 
shehˍ hpaˇ awˬ moˍ awˬ hkʼaw lo yawˇ tu leh, tcuh yaˇ hui hta‸ teˇ hkui shiˍ 
tawˆ-e tuˬ tawˇ piˇ ve yoˬ. 
35Oˇ htaˇ yawˇ kʼoˆ ve, Iˉsaˍreˍlaˆ chaw hui-oˬ, chaw chi teˇ hpaˍ hta‸ nawˬ hui 
hkʼaˬ hkʼe te tuˬ ve shaˍ ti‸ hkʼa deh‸ taˍ-o‸. 
36Awˬ lawn kʼo, ponˬ laˬ htaˇ Htuˇda‸ meh ve chaw teˇ gʼaˇ tu la leh, yawˇ 
chaw uiˍ teˇ gʼaˇ hpeh‸ ve yoˬ teh‸ kʼoˆ ve yoˬ. Yawˇ awˬ hkʼaˇ suh kʼai ve 
chaw aˬ laˬ hkʼe awˇ ha gʼaˇ cawˬ ve yoˬ. Yawˇ hta‸ tiˇ pehˍ peuˬ hkʼaw‸ nawˉ, 

yawˇ ve tawˇ hkawˇ hta‸ na yuˬ ve chaw hkʼa peu-eˬ hpaˆ da‸ guiˇ da‸ leh luˬ 
kʼai mehˉ kʼai ve yoˬ. 
37Yawˇ luˬ peuˬ hkʼaw‸ nawˉ, mvuhˇmiˬ yaˇ hui awˬ meh keu ve teˇ yanˇ, 
Yuˇda‸ meh ve Gaˍliˍlehˇ chaw teˇ gʼaˇ htawˇ tawˆ la leh, mvuhˇmiˬ yaˇ teˇ 
hpaˍ hpaˍ hta‸ yawˇ awˬ hkʼaˇ suh kʼai tuˬ beˬ yuˬ ve yoˬ. Yawˇ htawˇ, luˬ kʼai 
sheˆ kʼai leh, yawˇ ve tawˇ hkawˇ hta‸ na yuˬ ve chaw hkʼa peu-eˬ hpaˆ da‸ 
guiˇ da‸ kʼai ve yoˬ. 
38Hkʼe te leh, chi beu‸ chaw chi teˇ hpaˍ hta‸ te‸ chiˉ taˇ te. Yawˇ hui hkʼaˇ 
yawˇ hui chehˇ piˇ. Yawˇ hui dawˇ ve leh yawˇ hui te ve chi teˇ hpaˍ, chaw 
yaˇ lo hpeh‸ la ve kʼo, luˬ kʼai sheˆ kʼai tuˬ yoˬ. 
39Ya‸ hkʼaˇ, Gʼuiˬsha lo hpeh‸ la ve kʼo, nawˬ hui te luˬ gʼa tuˬ ve maˇ heˆ. 
Nawˬ hui lehˬ, Gʼuiˬsha hta‸ heh‸ hkehnˉ ve chaw htawˇ hpeh‸ la puiˉ-aˆ 
mehˍ teh‸, yawˇ yawˇ hui hta‸ kʼoˆ piˇ ve yoˬ. 
40Yawˇ kʼoˆ ve tawˇ hta‸ yawˇ hui na yuˬ leh, tcuh yaˇ hui hta‸ kʼaw‸ kuˬ yuˬ 
ve yoˬ. Yawˇ hui hta‸ jaw‸ peuˬ hkʼaw‸ nawˉ, Yeˍsuˆ ve awˬ meh hta‸ cuˇ ve 
awˬ hkʼaw lo shu hta‸ maˇ gʼa maˍ piˇ tuˬ, yawˇ hui hta‸ tawˇ kʼaw‸ piˇ peuˬ 
leh hpehˇ peu ve yoˬ. 
41Tcuh yaˇ hui lehˬ, awˬ meh oˇ ve hta‸ pa taw maˇ shawˍ maˇ caˆ te laˇ ve 
hta‸ hkanˍ keunˍ ve yoˬ teh‸ Gʼuiˬsha shawˍ taˍ ve pa taw, jehˬ da‸ shehˍ 
hpaˇ awˬ moˍ mehˆ gʼuˇ suhˍ yawˇ hui ha lehˬ ha kʼa tawˆ kʼai ve yoˬ. 
42Yawˇ hui teˇ nyi le le bon yehˬ lonˉ hkʼaw lo maˇ kʼoˆ, yehˬ hkʼaw lo maˇ 
kʼoˆ, Yeˍsuˆ lehˬ Hkri‸ hpeh‸ ve yoˬ teh‸, hkʼaˬ htaˆ ka‸ maˍ piˇ leh bon maˍ 
tcuhˉ taˍ ve yoˬ. 

Tcuh yaˇ li‸ 6 

Chaw suhˍ gʼaˇ hta‸ leuˆ yuˬ ve 

1Awˬ yanˇ oˇ ve awˬ hkʼaw lo, awˬ la‸ gʼawˇ teˇ hpaˍ maˇ la chehˇ htaˇ, 
Heˍlaˍsaˆ hkawˇ yaw ve Yuˇda‸ chaw teˇ hpaˍ lehˬ, Heˍbrehˇ chaw teˇ hpaˍ 
hta‸ ca beu ve yoˬ. Awˬ lawn kʼo, teˇ nyi le le caˇ tuˬ pehˬ piˇ ve awˬ hkʼaw 

lo, yawˇ hui ve mehˇchawˇma teˇ hpaˍ lehˬ, caˇ tuˬ hkʼa deh‸ maˇ gʼa ve hta‸ 
pa taw yoˬ. 
2Oˇ htaˇ, tcuh yaˇ teˇ chi nyiˇ gʼaˇ lehˬ, awˬ la‸ gʼawˇ hkʼa peu-eˬ hta‸ kuˬ 
hpawnˬ leh kʼoˆ ve, Ngaˬ hui Gʼuiˬsha ve tawˇ hkawˇ maˍ ve kanˉ hta‸ teh taˉ 
leh caˇ tuˬ dawˬ tuˬ pehˬ caˍ ve kanˉ hta‸ te ve lehˬ maˇ cawˇ. 
3Hkʼe te leh, awˬ viˉ awˬ nyi teˇ hpaˍ-oˬ, nawˬ hui awˬ hkʼaw lo awˬ meh da‸ 
ve, Awˬ ha hpu ka‸ cuˇ yiˍ maˍ yiˍ ka‸ hkʼa biˇ cawˬ ve chaw suhˍ gʼaˇ hta‸ 
nawˬ hui leuˆ yuˬ sheˍ. Yawˇ hui hta‸ kanˉ chi teˇ maˬ ngaˬ hui te tcuh tuˬ 
yoˬ. 
4Ngaˬ hui lehˬ, bon lawˬ leh bon hkawˇ maˍ piˇ ve kanˉ hta‸ hkʼaˬ htaˆ ka‸ te 
tuˬ yoˬ teh‸ kʼoˆ piˇ ve yoˬ. 
5Yawˇ hui kʼoˆ ve hta‸ chaw awˬ moˍ lonˉ hkʼa peu-eˬ nyi ma cawˇ leh chaw 
chi teˇ hpaˍ hta‸ leuˆ yuˬ ve yoˬ. Yonˍ ve leh da‸ ve kehˬ ve Awˬ ha hpu hkʼa 
biˇ cawˬ ve Saˍteˍhpanˍ teˇ gʼaˇ leh, Hpiˇliˇpuˆ, Pawˇhkawˍ, Niˆkaˍnawˍ, 
Tiˉmonˍ, Paˍmeˍnaˆ leh Yuˇda‸ awˬ liˇ yuˬ ve Anˍtiˆawˍ venˇ yaˇ Niˇkawˇlaˆhui 
hta‸ leuˆ yuˬ ve yoˬ. 
6Tcuh yaˇ hui mehˆ gʼuˇ suhˍ yawˇ hui hta‸ teh taˍ leh, tcuh yaˇ hui bon lawˬ 
peuˬ hkʼaw‸ nawˉ yawˇ hui awˬ hkʼoˆ la‸ sheh taˍ ve yoˬ. 
7Gʼuiˬsha ve tawˇ hkawˇ awˬ gʼuˇ suhˍ bvuhˬ kʼai leh, Yeˍruˆsaˍlehnˍ venˇ awˬ 
hkʼaw lo awˬ la‸ gʼawˇ maˇ maˇ kʼaw‸ maˇ la ve yoˬ. Paw hkuˇ laiˉ gʼa htawˇ 
na yuˬ leh yonˍ ve yoˬ. 

Saˍteˍhpanˍ hta‸ shu hpeh yuˬ ve 

8Saˍteˍhpanˍ lehˬ, awˬ bon leh kanˇ paˆ hkʼa biˇ cawˬ leh, chaw yaˇ hui mehˆ 
gʼuˇ suhˍ uiˍ jaˇ ve anˇ tuˬ leh awˬ heˆ teˇ hpaˍ hta‸ te ve yoˬ. 
9Oˇ htaˇ, ponˬ ve chaw hui teh‸ kʼoˆ ve Yuˇda‸ bon yehˬ hta‸ caˉ da‸ ve chaw 
hui leh, Kuˇreˍneˍ chaw, Aˍleˍsaˍduˆ chaw, Kiˇliˇkiˆ chaw leh, Aˍsiˆ mvuhˇmiˬ 
chaw hui tu la leh Saˍteˍhpanˍ hta‸ tawˇ gʼawˬ da‸ ve yoˬ. 
10Ya‸ hkʼaˇ, yawˇ yaw ve cuˇ yiˍ tawˇ hkawˇ leh Awˬ ha hpu ve tawˇ hkawˇ 
hta‸ yawˇ hui tawˍ da‸ maˇ hpeh‸. 

11Oˇ htaˇ, yawˇ hui chaw teˇ hpaˍ hta‸ hkʼawˇ jehˬ leh chi hkʼe kʼoˆ tcuh ve, 
Chaw chi hpaˇ lehˬ, Moˉseˍ hta‸ ka‸ Gʼuiˬsha hta‸ ka‸ maˇ shawˍ maˇ caˆ kʼoˆ 
ve hta‸ ngaˬ hui gʼa kaˇ peuˬ teh‸ kʼoˆ tcuh ve yoˬ. 
12Yawˇ hui lehˬ mvuhˇmiˬ yaˇ teˇ hpaˍ, awˬ hoˉ chaw mawˇ teˇ hpaˍ leh, li‸ 
bvuh‸ paˍ teˇ hpaˍ hta‸ ca juˆ piˇ leh, Saˍteˍhpanˍ hta‸ ca hpeh yuˬ peuˬ 
hkʼaw‸ nawˉ, jehˬ da‸ shehˍ hpaˇ awˬ moˬ mehˆ gʼuˇ suhˍ yawˇ hta‸ yuˬ kʼai 
ve yoˬ. 
13Yawˇ hui lehˬ, heˍ ve shaˉ hkiˆ hkanˍ shehˍ hpaˇ oˇ ve teˇ hpaˍ hta‸ kuˬ teh 
taˍ ve yoˬ. Shaˉ hkiˆ hkanˍ shehˍ hpaˇ oˇ ve teˇ hpaˍ kʼoˆ ve, Chaw chi hpaˇ 
lehˬ, da‸ kehˬ ve bon yehˬ lonˉ hta‸ leh awˬ liˇ tawˇ hkawˇ hta‸ hkʼaˬ htaˆ ka‸ 
maˇ shawˍ maˇ caˆ kʼoˆ chehˇ ve yoˬ. 
14Naˍzaˍrehˆ chaw Yeˍsuˆ chi teˇ gʼaˇ lehˬ, bon yehˬ lonˉ chi ve hta‸ te luˬ leh, 
Moˉseˍ ngaˬ hui hta‸ piˇ taˉ laˇ ve awˬ liˇ teˇ hpaˍ hta‸ pa tuˬ yoˬ teh‸ yawˇ 
chi hkʼe kʼoˆ ve hta‸ ngaˬ hui gʼa kaˇ ve yoˬ teh‸, yawˇ hui kʼoˆ piˇ ve yoˬ. 
15Oˇ htaˇ, jehˬ da‸ shehˍ hpaˇ ve awˬ moˍ awˬ hkʼaw lo hkʼa chehˇ ve chaw 
hkʼa peu-eˬ Saˍteˍhpanˍ hta‸ hkʼa deh‸ nyi htaˇ, yawˇ ve mehˆ hpfuhˇ lehˬ 
mvuhˇ naw ma tcuh yaˇ ve mehˆ hpfuhˇ hkʼa shuˍ shuˍ hpeh‸ ve hta‸ gʼa 
mawˬ ve yoˬ. 

Tcuh yaˇ li‸ 7 

Saˍteˍhpanˍ bon maˍ leh gʼa suh ve 

1Oˇ htaˇ paw hkuˇ lonˉ kʼoˆ ve, Chi hkʼe yoˬ laˇ teh‸, Saˍteˍhpanˍ hta‸ na nyi 
ve yoˬ. 
2Saˍteˍhpanˍ kʼaw‸ kʼoˆ ve, Awˬ viˉ awˬ nyi leh awˬ pa hui-oˬ, a ciˉ na sheˍ. 
Ngaˬ hui ve awˬ pa Aˍbraˍhanˍ lehˬ, Haˍranˍ venˇ lo maˇ ca chehˇ sheˍ awˬ 
gʼuˇ suhˍ, Meˍsoˇpoˇtaˍmiˆ mvuhˇmiˬ awˬ hkʼaw lo chehˇ htaˇ, awˬ me‸ awˬ 
hponˇ uiˍ ve Gʼuiˬsha yawˇ geh tawˆ la leh kʼoˆ piˇ ve, 
3Nawˬ ve mvuhˇmiˬ leh nawˬ ve chaw ceuˬ teˇ hpaˍ lo tawˆ kʼai leh, ngaˬ nawˬ 
hta‸ maˍ laˇ tuˬ ve mvuhˇmiˬ lo kʼai-o teh‸, yawˇ hta‸ kʼoˆ piˇ ve yoˬ. 

4Oˇ htaˇ, yawˇ Hkaˍlaˍdehˇ mvuhˇmiˬ lo tawˆ kʼai leh, Haˍranˍ venˇ lo ca chehˇ 
ve yoˬ. Yawˇ ve awˬ pa suh peuˬ hkʼaw‸ nawˉ, Gʼuiˬsha yawˇ hta‸ oˇ kaˬ lo 
kʼaw‸ tawˆ la tcuh leh, chi beu‸ nawˬ hui chehˇ taˍ ve mvuhˇmiˬ chi awˬ 
hkʼaw lo jiˆ laˬ tcuh ve yoˬ. 
5Mvuhˇmiˬ chi awˬ hkʼaw lo yawˇ hta‸ awˬ shinˉ hkui taw kʼaw hui ka‸ maˇ 
piˇ. Ya‸ hkʼaˇ, yawˇ yaˇ maˇ cawˬ sheˍ htaˇ ka‸, mvuhˇmiˬ chi yawˇ hta‸ ka‸ 
yawˇ ve awˬ yaˇ awˬ duˬ hui hta‸ ka‸ piˇ tuˬ yoˬ teh‸, Gʼuiˬsha yawˇ hta‸ kʼoˆ 
piˇ taˍ ve yoˬ. 
6Gʼuiˬsha chi hkʼe kʼoˆ ve, Aˍbraˍhanˍ ve awˬ yaˇ awˬ duˬ hui lehˬ, shu ve 
mvuhˇmiˬ awˬ hkʼaw lo hkehˉ chaw gʼa te leh, mvuhˇmiˬ yaˇ oˇ ve teˇ hpaˍ 
awˬ hawˉ lo yawˇ hui awˇ ha hkʼaw‸ hkʼa gaˬ awˬ ceˬ gʼa te leh fawˉ ve mehˍ 
ve hta‸ gʼa hkanˍ tuˬ yoˬ. 
7Yawˇ hui hta‸ awˬ ceˬ te tcuh ve chaw ceuˬ hta‸ ngaˬ suhˉ jehˬ leh ciˍ yanˍ 
piˇ tuˬ yoˬ. Oˇ ve awˬ hkʼaw‸ nawˉ, yawˇ hui tawˆ la leh choˬ kaˬ lo ngaˬ hta‸ 
oˉ kʼoˍ pui tuˬ yoˬ teh‸, Gʼuiˬsha kʼoˆ taˍ ve yoˬ. 
8Awˬ guiˬ meuˇ shoˍ ve hta‸ caˉ da‸ ve ka ti‸ shaˉ caˆ htawˇ Aˍbraˍhanˍ hta‸ 
piˇ ve yoˬ. Hkʼe te leh, yawˇ ve yaˇ paˍ Iˉcaˆ paw la leh, hiˉ nyi teˇ nyi gaˬ 
htaˇ, yawˇ hta‸ awˬ guiˬ meuˇ shoˍ piˇ ve yoˬ. Iˉcaˆ lehˬ yawˇ ve yaˇ paˍ Yaˍkoˆ 
paw la leh, Yaˍkoˆ htawˇ yawˇ ve awˬ yaˇ teˇ hpaˍ paw la ve yoˬ. Yawˇ hui 
lehˬ, awˬ puˍ lonˉ teˇ chi nyiˇ gʼaˇ hpeh‸ la ve yoˬ. 
9Awˬ puˍ lonˉ teˇ hpaˍ lehˬ, Yoˇseh‸ hta‸ hkawehˉ ve pa taw, Eˇjiˇtu‸ mvuhˇ 
miˬ lo yawˇ hta‸ hawˇ baˬ ve yoˬ. Ya‸ hkʼaˇ, Gʼuiˬsha yawˇ geh chehˇ leh, 
10yawˇ gʼa tu‸ gʼa hkanˍ ve hkʼa peu-eˬ awˬ hkʼaw lo yawˇ hta‸ ponˬ piˇ ve 
yoˬ. Eˇjiˇtu‸ hkunˉ hawˉ hkanˇ Hpaˍrawˇ mehˆ gʼuˇ suhˍ Yoˇseh‸ kʼai htaˇ, 
Gʼuiˬ sha yawˇ hta‸ awˬ bon awˬ shinˉ leh cuˇ yiˍ maˍ yiˍ piˇ ve pa taw, hkunˉ 
hawˉ hkanˇ lehˬ, Eˇjiˇtu‸ mvuhˇmiˬ hkʼa peu-eˬ leh yawˇ ve hawˉ yehˬ ka‸ 
Yoˇseh‸ hta‸ uˉ peunˍ tcuh ve yoˬ. 

11Oˇ htaˇ, Eˇjiˇtu‸ mvuhˇmiˬ leh Hkaˍnanˍ mvuhˇmiˬ hkʼa peu-eˬ awˬ hkʼaw lo 
meu‸ ve kaˆ ve gaˬ la leh, tu‸ jaˇ hkanˍ jaˇ ve yoˬ. Hkʼe te leh, nyiˬ hui ve awˬ 
puˍ lonˉ teˇ hpaˍ lehˬ, caˇ tuˬ ca maˇ gʼa ve yoˬ. 
12Ya‸ hkʼaˇ, Eˇjiˇtu‸ mvuhˇmiˬ awˬ hkʼaw lo caˬ shiˍ cawˬ ve teh‸ Yaˍkoˆ gʼa 
kaˇ htaˇ, nyiˬ hui ve awˬ puˍ lonˉ teˇ hpaˍ hta‸ awˉ lawˉ teˇ pawˆ yawˇ peu 
kʼai ve yoˬ. 
13Yawˇ hui nyiˇ pawˆ teˇ pawˆ kʼaw‸ kʼai htaˇ, Yoˇseh‸ lehˬ yawˇ awˬ viˉ awˬ 
nyi teˇ hpaˍ hta‸ yawˇ awˬ to shiˍ piˇ leh, Hpaˍrawˇ htawˇ Yoˇseh‸ ve awˬ ceuˬ 
awˬ hkʼaˇ hta‸ gʼa shiˍ ve yoˬ. 
14Oˇ htaˇ Yoˇseh‸ lehˬ, awˬ pa Yaˍkoˆ leh yawˇ ve awˬ ceuˬ awˬ hkʼaˇ hkʼa 
peu-eˬ hta‸ ca shiˍ laˬ tcuh ve yoˬ. Yawˇ hui chaw hkʼa peu-eˬ suhˍ chi ngaˇ 
gʼaˇ cawˬ ve yoˬ. 
15Yaˍkoˆ htawˇ Eˇjiˇtu‸ mvuhˇmiˬ lo kʼai leh, yawˇ awˬ to ka‸, ngaˬ hui ve awˬ 
puˍ lonˉ hui kaˬ oˇ kaˬ lo suh peuˬ ve yoˬ. 
16Yawˇ hui hta‸ Sheˍhkenˍ venˇ lo taˆ kʼo‸-e leh, Sheˍhkenˍ venˇ yaˇ Haˍmawˍ 
ve awˬ yaˇ awˬ duˬ hui geh Aˍbraˍhanˍ hpu piˇ leh vuiˬ taˍ ve tuˍ hpfuh lo ca 
tuˍ ve yoˬ. 
17Gʼuiˬsha Aˍbraˍhanˍ hta‸ kʼoˆ piˇ taˍ ve awˬ yanˇ biˇ la paˇ neˇ htaˇ, Eˇjiˇtu‸ 
mvuhˇmiˬ awˬ hkʼaw lo nyiˬ hui ve chaw ceuˬ uiˍ la maˇ la ve yoˬ. 
18Yoˇseh‸ hta‸ maˇ shiˍ ve hkunˉ hawˉ hkanˇ teˇ gʼaˇ tawˆ la htaˇ hkʼa gaˬ, 
yawˇ hui maˇ la chehˇ ve yoˬ. 
19Jawˇmawˇ oˇ ve lehˬ, nyiˬ hui ve chaw ceuˬ hta‸ cuˇ yiˍ te leh, yaˇ ehˉ teˇ 
hpaˍ maˇ gʼa te‸ tuˬ, nyiˬ hui ve awˬ puˍ lonˉ hui hta‸ fawˉ mehˍ leh yaˇ ehˉ 
teˇ hpaˍ hta‸ yuˬ baˬ tcuh ve yoˬ. 
20Oˇ htaˇ, Gʼuiˬsha mehˆ gʼuˇ suhˍ nyi sha jaˇ ve Moˉseˍ teˇ gʼa paw la ve yoˬ. 
Ha pa sheh lehˇ hkʼa gaˬ awˬ pa ve aˉ hkʼaw lo yawˇ hta‸ hu taˍ ve yoˬ. 
21Awˬ hkʼaw‸ nawˉ yawˇ hta‸ ca baˬ taˍ ve teˇ yanˇ, Hpaˍrawˇ ve yaˇ miˇ yawˇ 
hta‸ gʼawˆ yuˬ leh yawˇ ve yaˇ hkʼe shawˍ leh hu taˍ ve yoˬ. 

22Moˉseˍ lehˬ Eˇjiˇtu‸ chaw hui ve cuˇ yiˍ hkʼa peu-eˬ hta‸ gʼa henˇ leh, tawˇ 
yaw ve awˬ hkʼaw lo maˇ kʼoˆ, kanˉ te ve awˬ hkʼaw lo maˇ kʼoˆ, awˬ gʼaˇ uiˍ 
jaˇ ve yoˬ. 
23Yawˇ a sha‸ awˇ chi hkʼaw‸ gaˬ htaˇ, yawˇ ve awˬ viˉ awˬ nyi Iˉsaˍreˍlaˆ 
chaw ceuˬ hta‸ ca nyi tuˬ, yawˇ nyi ma hkʼaw dawˇ tawˆ la ve yoˬ. 
24Yawˇ ve chaw ceuˬ teˇ gʼaˇ hta‸ shu fawˉ mehˍ chehˇ ve hta‸ yawˇ gʼa mawˬ 
htaˇ, yawˇ ve chaw hta‸ ga piˇ leh, fawˉ mehˍ chehˇ ve Eˇjiˇtu‸ chaw hta‸ te 
hkʼaw‸ piˇ leh tiˇ pehˍ ve yoˬ. 
25Gʼuiˬsha yawˇ hta‸ cuˇ leh, yawˇ ve chaw ceuˬ hta‸ htaiˍ hkʼaw‸ piˇ chehˇ 
ve awˬ lawn awˬ viˉ awˬ nyi teˇ hpaˍ shiˍ-aw hehˉ teh‸ Moˉseˍ dawˇ ve htawˇ, 
yawˇ hui maˇ shiˍ. 
26Awˬ hkʼaw‸ nawˉ teˇ nyi yawˇ ve chaw ceuˬ nyiˇ gʼaˇ ya‸ da‸ chehˇ ve hta‸ 
gʼa mawˬ leh, Awˬ chawˇ hui-oˬ, nawˬ huiˉ maˬ lehˬ awˬ viˉ awˬ nyi hpeh‸ ve 
yoˬ. Aˬ hto‸ ma pa taw teˇ gʼaˇ hta‸ teˇ gʼaˇ ya‸ da‸ ve le teh‸ kʼoˆ leh, yawˇ 
huiˉ maˬ kʼaw‸ cawˇ da‸ la tuˬ hka piˇ ve yoˬ. 
27Yawˇ ve awˬ chawˇ hta‸ ya‸ shehˍ hpaˇ teˇ gʼaˇ kʼaw‸ kʼoˆ ve, Ngaˬ hui awˬ 
hkʼoˆ hta‸ jawˇmawˇ leh suhˉ jehˬ shehˍ hpaˇ te tuˬ, a shu nawˬ hta‸ teh taˍ 
ve le. 
28Aˉ nyi htaˇ Eˇjiˇtu‸ chaw hta‸ nawˬ tiˇ pehˍ ve hkʼe, ngaˬ hta‸ ka‸ tiˇ pehˍ 
gaˇ ve laˇ teh‸ kʼoˆ leh, Moˉseˍ hta‸ ca‸ baˬ ve yoˬ. 
29Tawˇ hkawˇ oˇ ve hta‸ Moˉseˍ gʼa kaˇ htaˇ, yawˇ Meˇdiˍanˍ mvuhˇmiˬ lo ca 
hpaw chehˇ ve yoˬ. Yawˇ oˇ kaˬ lo chehˇ htaˇ, yaˇ paˍ nyiˇ gʼaˇ cawˬ la ve yoˬ. 
30Awˇ chi hkʼaw‸ ponˬ peuˬ hkʼaw‸ nawˉ, Siˉnaˆ hkʼaw awˬ paˇ lo cawˬ ve heh 
puiˉ hkʼaw lo aˉ chuˇ buiˇ aˬ miˍ to‸ chehˇ leh, aˬ miˍ ha oˇ ve awˬ hkʼaw lo 
mvuhˇ naw ma tcuh yaˇ teˇ gʼaˇ hta‸ yawˇ gʼa mawˬ ve yoˬ. 
31Moˉseˍ oˇ ve hta‸ gʼa mawˬ htaˇ, yawˇ anˇ leh, hkʼa deh‸ nyi tuˬ awˬ paˇ lo 
jiˆ kʼai ve yoˬ. 

32Jawˇmawˇ Gʼuiˬsha ve awˬ hkawˇ tawˆ la leh, Ngaˬ lehˬ nawˬ ve awˬ puˍ lonˉ 
hui ve Gʼuiˬsha, Aˍbraˍhanˍ, Iˉcaˆ, Yaˍkoˆ hui ve Gʼuiˬsha hpeh‸ ve yoˬ teh‸ 
kʼoˆ piˇ ve yoˬ. Oˇ htaˇ Moˉseˍ kawˆ cheˆ leh nyi maˇ haˆ. 
33Jawˇmawˇ Gʼuiˬsha yawˇ hta‸ kʼoˆ piˇ ve, Nawˬ ve hkuiˉ nuˆ kʼehˆ-oˆ. Awˬ 
lawn kʼo, nawˬ huˉ taˍ ve chehˇ kuiˬ lehˬ, da‸ kehˬ ve miˬguiˬ hpeh‸ ve yoˬ. 
34Eˇjiˇtu‸ mvuhˇmiˬ awˬ hkʼaw lo ngaˬ ve chaw ceuˬ hta‸ shu fawˉ mehˍ chehˇ 
ve hta‸ ngaˬ hkʼa deh‸ gʼa mawˬ leh, yawˇ hui hkʼanˇ ve awˬ hkawˇ hta‸ 
htawˇ ngaˬ gʼa kaˇ ve yoˬ. Yawˇ hui hta‸ ponˬ piˇ tuˬ ngaˬ ya‸ la peuˬ. Chi beu
‸ laˬ-o‸. Ngaˬ nawˬ hta‸ Eˇjiˇtu‸ mvuhˇmiˬ lo kʼai tcuh laˇ tuˬ yoˬ teh‸ kʼoˆ piˇ 
ve yoˬ. 
35Moˉseˍ chi teˇ gʼaˇ hta‸ yawˇ hui baˬ taˉ leh kʼoˆ ve, Jawˇmawˇ leh suhˉ jehˬ 
shehˍ hpaˇ te tuˬ a shu nawˬ hta‸ teh taˍ ve le. Ya‸ hkʼaˇ, yawˇ jawˇmawˇ leh 
htaiˍ hkʼaw‸ paˍ hpeh‸ la tuˬ, aˉ chuˇ buiˇ awˬ hkʼaw lo yawˇ gʼa mawˬ ve 
mvuhˇ naw ma tcuh yaˇ hta‸ Gʼuiˬsha cuˇ leh, Moˉseˍ hta‸ kʼai tcuh ve yoˬ. 
36Moˉseˍ lehˬ, Iˉsaˍreˍlaˆ chaw hui hta‸ sheh tawˆ-e ve yoˬ. Eˇjiˇtu‸ mvuhˇmiˬ 
awˬ hkʼaw lo maˇ kʼoˆ, Laˇ tsuhˇ gʼuiˬ nyi awˬ hkʼaw lo maˇ kʼoˆ, awˇ chi 
hkʼaw‸ hkʼa gaˬ heh puiˉ hkʼaw lo maˇ kʼoˆ, yawˇ anˇ tuˬ leh awˬ heˆ teˇ hpaˍ 
hta‸ te ve yoˬ. 
37Moˉseˍ chi teˇ gʼaˇ lehˬ, Nawˬ hui ve awˬ ceuˬ awˬ hkʼaˇ awˬ hkʼaw lo ngaˬ 
hta‸ shuˍ ve tcuh kaˍ paˍ teˇ gʼaˇ nawˬ hui awˬ pon Gʼuiˬsha peu laˇ tuˬ yoˬ 
teh‸, Iˉsaˍreˍlaˆ chaw hui hta‸ hto piˇ taˍ ve chaw teˇ gʼaˇ hpeh‸ ve yoˬ. 
38Moˉseˍ chi teˇ gʼaˇ lehˬ, Siˉnaˆ hkʼaw hkʼoˆ lo yawˇ hta‸ tawˇ yaw piˇ ve 
mvuhˇ naw ma tcuh yaˇ geh maˇ kʼoˆ, ngaˬ hui awˬ puˍ lonˉ teˇ hpaˍ geh maˇ 
kʼoˆ, heh puiˉ hkʼaw lo ve awˬ moˍ awˬ hkʼaw lo chehˇ ve chaw teˇ gʼaˇ hpeh‸ 
ve yoˬ. Ngaˬ hui hta‸ pe‸ laˇ tuˬ, yawˇ lehˬ te‸ chehˇ ve tawˇ hkawˇ hta‸ ha‸ 
yuˬ ve yoˬ. 
39Ngaˬ hui ve awˬ puˍ lonˉ teˇ hpaˍ lehˬ, yawˇ ve tawˇ hkawˇ hta‸ maˇ na yuˬ 
leh yawˇ hta‸ chiˇ baˬ ve yoˬ. Yawˇ hui lehˬ Eˇjiˇtu‸ mvuhˇmiˬ lo kʼo‸-e gaˇ ve 
nyi ma tiˉ cawˬ ve yoˬ. 

40Yawˇ hui Aˍronˍ hta‸ kʼoˆ piˇ ve, Awˬ gʼuˇ suhˍ lo ngaˬ hui hta‸ sheh kʼai laˇ 
tuˬ, ngaˬ hui awˬ pon gʼuiˬsha teˇ hpaˍ te laˇ-oˆ. Awˬ lawn kʼo, ngaˬ hui hta‸ 
Eˇjiˇtu‸ mvuhˇmiˬ hkʼaw sheh tawˆ la ve Moˉseˍ teˇ gʼaˇ hkʼaˬ hkʼe hpeh‸ leh 
naˍ, ngaˬ hui maˇ shiˍ teh‸ kʼoˆ piˇ ve yoˬ. 
41Awˬ nyi awˬ haˉ oˇ ve awˬ hkʼaw lo yawˇ hui lehˬ, nuˇ ehˉ awˬ han shaˉ ho‸ 
teˇ maˬ te leh oˇ ve hta‸ tanˇ tuˬ tanˇ piˇ leh, yawˇ hui la‸ sheh te taˍ ve kanˉ 
hta‸ ha lehˬ chehˇ ve yoˬ. 
42Ya‸ hkʼaˇ, Gʼuiˬsha yawˇ hui hta‸ hpfuhˆ kʼai leh, meu‸ keu shiˍ teˇ hpaˍ hta
‸ oˉ kʼoˍ pui tuˬ yawˇ hui hta‸ hpehˇ piˇ ve yoˬ. Chi hkʼa shuˍ shuˍ, Gʼuiˬsha 
ve tcuh kaˍ paˍ hui ve li‸ awˬ hkʼaw lo chi hkʼe bvuh‸ taˍ ve, Iˉsaˍreˍlaˆ chaw 
teˇ yehˬ-oˬ, nawˬ hui heh puiˉ hkʼaw lo awˇ chi hkʼaw‸ chehˇ htaˇ, to nuˇ to 
shaˆ teˇ hpaˍ tiˇ tanˇ leh awˬ kaˍ awˬ nu tanˇ tuˬ teˇ hpaˍ ngaˬ hta‸ tanˇ laˇ ve 
laˇ. 
43Nawˬ hui oˉ kʼoˍ pui tuˬ awˬ pon te taˍ ve Mawˇloˆ shaˉ ho‸ ve hpa aˉ po kʼo 
leh, Reˍhpanˍ gʼuiˬsha ve meu‸ keu shiˍ hta‸ nawˬ hui taˍ uiˍ leh taˆ toˇ ve 
yoˬ. Hkʼe te leh, ngaˬ nawˬ hui hta‸ Baˍbuˍlonˍ venˇ coˇ paˉ hkʼa gaˬ shiˍ kʼai 
tuˬ yoˬ teh‸ bvuh‸ taˍ ve yoˬ. 
44Ngaˬ hui ve awˬ puˍ lonˉ teˇ hpaˍ lehˬ, heh puiˉ hkʼaw lo ka ti‸ shaˉ caˆ hpa 
aˉ po kʼo cawˬ ve yoˬ. Moˉseˍ yawˇ awˬ hkʼaˇ hta‸ gʼa mawˬ ve hkʼa shuˍ shuˍ 
gʼa te ve teh‸, Gʼuiˬsha kʼoˆ piˇ taˍ ve hkʼe yawˇ te taˍ ve hpa aˉ po kʼo hpeh‸ 
ve yoˬ. 
45Ngaˬ hui ve awˬ puˍ lonˉ teˇ hpaˍ mehˆ gʼuˇ suhˍ Gʼuiˬsha lehˬ buiˇshaˆaˉnaˆ 
chaw hui hta‸ gʼa‸ kʼoˬ peuˬ hkʼaw‸ nawˉ, ngaˬ hui ve awˬ puˍ lonˉ hui lehˬ, 
Yawˇsuˆ geh teˇ geh mvuhˇmiˬ chi awˬ hkʼaw lo lo‸ la htaˇ, hpa aˉ po kʼo oˇ 
ve hta‸ yuˬ lo‸ la ve yoˬ. Hpa aˉ po kʼo oˇ ve lehˬ, Daˍviˆ ve awˬ co-e htaˇ hkʼa 
gaˬ cawˬ taˍ ve yoˬ. 
46Daˍviˆ lehˬ, Gʼuiˬsha nyi ma cawˇ ve chaw hpeh‸ leh Yaˍkoˆ ve Gʼuiˬsha awˬ 
pon chehˇ kuiˬ yehˬ te tuˬ a hkaw-anˬ lawˬ ve htawˇ, 
47Gʼuiˬsha awˬ pon yehˬ gʼa te ve teˇ gʼaˇ lehˬ Sawˉla‸monˍ yoˬ. 

48Ya‸ hkʼaˇ, uiˍ jaˇ mvuh jaˇ ve Gʼuiˬsha lehˬ, chaw yaˇ la‸ sheh te taˍ ve yehˬ 
awˬ hkʼaw lo chehˇ ve maˇ heˆ. Gʼuiˬsha ve tcuh kaˍ paˍ kʼoˆ taˍ ve hkʼe, 
49Mvuhˇ naw ma lehˬ, ngaˬ ve kʼaw jaw hpeh‸ ve yoˬ. Miˬguiˬ lehˬ ngaˬ hkui 
sheh taˍ kuiˬ hpeh‸ ve yoˬ. Ngaˬ awˬ pon nawˬ hui hkʼaˬ hkʼe ve yehˬ te tuˬ ve 
le. Ngaˬ jehˇ tuˬ ve chehˇ kuiˬ hkʼaˬ ve teˇ kaˬ le. 
50Chi hkʼa peu-eˬ hta‸ ngaˬ ve la‸ sheh te taˍ ve maˇ heˆ laˇ teh‸, Jawˇmawˇ 
Gʼuiˬsha kʼoˆ ve yoˬ. 
51Kʼawˍ peˍ heh ve chaw, nyi ma leh naˍ paw awˬ guiˬ meuˇ maˇ shoˍ ve chaw 
teˇ hpaˍ-oˬ, nawˬ hui hkʼaˬ htaˆ ka‸ da‸ ve kehˬ ve Awˬ ha hpu hta‸ tawˍ taˍ 
ve yoˬ. Nawˬ hui ve awˬ puˍ lonˉ teˇ hpaˍ te ve hkʼe, nawˬ hui htawˇ te chehˇ 
ve yoˬ. 
52Nawˬ hui ve awˬ puˍ lonˉ teˇ hpaˍ maˇ fawˉ maˇ mehˍ piˇ ve, Gʼuiˬsha ve 
tcuh kaˍ paˍ hkʼaˬ ve teˇ gʼaˇ cawˬ le. Hteˇ ve cawˇ ve chaw teˇ gʼaˇ laˬ tuˬ ve 
awˬ lawn hto piˇ ve chaw hui hta‸ yawˇ hui tiˇ pehˍ ve yoˬ. Chi beu‸ htawˇ, 
hteˇ ve cawˇ ve chaw oˇ ve teˇ gʼaˇ hta‸ nawˬ hui chiˇ a‸ leh tiˇ pehˍ peuˬ. 
53Mvuhˇ naw ma tcuh yaˇ hui ve la‸ sheh awˬ hkʼaw lo awˬliˇtawˇhkawˇ hta‸ 
nawˬ hui gʼa taˍ ve ka‸, nawˬ hui maˇ na yuˬ teh‸ yawˇ hui hta‸ kʼoˆ piˇ ve 
yoˬ. 

Saˍteˍhpanˍ hta‸ haˉ pui baˬ pehˍ ve 

54Tawˇ hkawˇ chi teˇ hpaˍ hta‸ chaw chi ma ve gʼa kaˇ htaˇ, yawˇ hui yawˇ hta
‸ nyi ma zuhˆ jaˇ leh, ciˬ geu‸ ve yoˬ. 
55Oˇ htaˇ Saˍteˍhpanˍ lehˬ, da‸ ve kehˬ ve Awˬ ha hpu hkʼa biˇ cawˬ leh, 
mvuhˇ naw ma lo chiˇ nyi ve teˇ yanˇ, Gʼuiˬsha ve awˬ me‸ awˬ hponˇ hta‸ ka
‸, Gʼuiˬsha ve la‸ sha paˉ lo Yeˍsuˆ huˉ chehˇ ve hta‸ ka‸ gʼa mawˬ leh kʼoˆ 
ve, Nyi loˬ. 
56Mvuhˇ naw ma hpaw taˍ leh, Gʼuiˬsha ve la‸ sha paˉ lo chaw yaˇ ve Yaˇ hpu 
huˉ chehˇ ve hta‸ ngaˬ mawˬ ve yoˬ teh‸ yawˇ kʼoˆ ve yoˬ. 
57Oˇ htaˇ, yawˇ hui gʼaˇ hte‸ kuˬ leh, a shu yawˇ ve naˍ paw tsuhˇ taˍ leh yawˇ 
hui hkʼa peu-eˬ teˇ geh Saˍteˍhpanˍ geh gʼuiˇ lo‸-e ve yoˬ. 

58Peuˬ leh, venˇ awˬ baˬ lo yawˇ hta‸ gʼawˬ tawˆ-e leh, yawˇ hta‸ haˉ pui shiˍ 
ga hpoˆ baˬ ve yoˬ. Shaˉ hkiˆ hkanˍ shehˍ hpaˇ hui htawˇ, a shu yawˇ ve aˉ po‸ 
kʼehˆ leh Sawˉlu‸ meh ve chaw haˉ paˍ teˇ gʼaˇ ve hkui paˇ lo teh taˍ ve yoˬ. 
59Yawˇ hui Saˍteˍhpanˍ hta‸ haˉ pui shiˍ ga baˬ chehˇ htaˇ, Saˍteˍhpanˍ bon 
lawˬ leh, Jawˇmawˇ Yeˍsuˆ-oˬ, ngaˬ ve co ha hta‸ ha‸ yuˬ laˇ-oˆ teh‸ kʼoˆ ve 
yoˬ. 
60Oˇ htaˇ yawˇ hkui tcuhˉ teh leh, Jawˇ mawˇ-oˬ, venˇbaˆ chi yawˇ hui awˬ 
hkʼoˆ hta‸ taˇ taˍ teh‸, awˬ hkawˇ bvuhˬ chaweh kuˬ ve yoˬ. Chi hkʼe kʼoˆ peuˬ 
hkʼaw‸ nawˉ, yawˇ suh ve yoˬ. 

Tcuh yaˇ li‸ 8 

1Yawˇ hta‸ tiˇ pehˍ ve lehˬ, Sawˉlu‸ htawˇ nyi ma cawˇ ve yoˬ. 
Sawˉlu‸ Hkriˬ yaˇ awˬ moˍ hta‸ fawˉ mehˍ ve 

Oˇ ve teˇ nyi hta‸ tanˬ leh Yeˍruˆsaˍlehnˍ venˇ hkʼaw chehˇ ve Hkri‸ yaˇ awˬ 
moˍ lehˬ, fawˉ mehˍ jaˇ ve hta‸ gʼa hkanˍ ve pa taw, tcuh yaˇ teˇ hpaˍ maˇ heˆ 
kʼo, yawˇ hui hkʼa peu-eˬ hpaˆ da‸ leh Yuˇda‸ mvuhˇmiˬ leh Saˍmaˍriˆ mvuhˇ 
miˬ teˇ kaˬ le le lo hpaw-e ve yoˬ. 
2Gʼuiˬsha hta‸ yawˆ yan ve chaw teˇ hpaˍ lehˬ, Saˍteˍhpanˍ hta‸ ca tuˍ piˇ leh, 
yawˇ hta‸ pa taw gʼaˇ hte‸ paˆ hawˬ kehˇ hawˬ ve yoˬ. 
3Ya‸ hkʼaˇ Sawˉlu‸ lehˬ, Hkri‸ yaˇ awˬ moˍ hta‸ te luˬ chehˇ ve yoˬ. Yawˇ teˇ 
yehˬ peuˬ teˇ yehˬ hkʼaw lo‸-e leh, hawˉ hkʼaˆ yaˇ miˇ teˇ hpaˍ hta‸ gʼawˬ kʼai 
leh, htawnˍ hkʼaw lo ca keu taˍ ve yoˬ. 

Saˍmaˍriˆ mvuhˇmiˬ lo ha lehˬ ve bon hkawˇ bvuhˬ kʼai ve 

4Hkʼe te leh hpaˆ da‸ kʼai ve chaw teˇ hpaˍ lehˬ, teˇ kaˬ peuˬ teˇ kaˬ lo kʼai leh 
ha lehˬ ve bon hkawˇ ca maˍ piˇ ve yoˬ. 
5Hpiˇliˇpuˆ htawˇ, Saˍmaˍriˆ venˇ lo kʼai leh yawˇ hui hta‸ Hkri‸ awˬ lawn maˍ 
piˇ ve yoˬ. 
6Yawˇ maˍ ve hta‸ gʼa kaˇ leh, yawˇ te ve awˬ heˆ hta‸ gʼa mawˬ htaˇ, chaw 
awˬ moˍ lonˉ lehˬ, nyi ma teˇ shiˍ tiˉ taˍ leh yawˇ ve tawˇ hkawˇ hta‸ na ve 
yoˬ. 

7Awˬ lawn kʼo, neˇ cha‸ chiˆ geh ve chaw maˇ maˇ awˬ hkʼaw lo, neˇ teˇ hpaˍ 
bvuhˬ chaweh kuˬ leh tawˆ kʼai ve yoˬ. Hkui sheh la‸ sheh suh ve chaw leh, 
hkui luˬ ve chaw maˇ maˇ hta‸ htawˇ gu na-e piˇ ve yoˬ. 
8Hkʼe te leh, venˇ yaˇ oˇ ve teˇ hpaˍ maˇ maˇ ha lehˬ jaˇ ve yoˬ. 
9Siˉmonˍ meh ve chaw teˇ gʼaˇ lehˬ, ponˬ laˬ htaˇ venˇ oˇ ve awˬ hkʼaw lo faˍ te 
leh, Saˍmaˍriˆ chaw hui hta‸ maˇ maˇ anˇ piˇ lawˬ ve yoˬ. Ngaˬ lehˬ chaw uiˍ 
teˇ gʼaˇ hpeh‸ ve yoˬ teh‸ yawˇ kʼoˆ ve yoˬ. 
10Uiˍ ve i ve chaw hkʼa peu-eˬ htawˇ, Chaw chi hpaˇ lehˬ, uiˍ jaˇ ve kanˇ paˆ 
teh‸ kʼoˆ ve Gʼuiˬsha ve kanˇ paˆ hpeh‸ ve yoˬ teh‸ yawˇ hui kʼoˆ leh, yawˇ ve 
tawˇ hkawˇ hta‸ na ve yoˬ. 
11Chaw oˇ ve lehˬ, maw chaweh faˍ te maˍ leh, yawˇ hui hta‸ anˇ piˇ lawˬ ve 
pa taw, yawˇ hui yawˇ ve tawˇ hkawˇ hta‸ na ve yoˬ. 
12Ya‸ hkʼaˇ, Gʼuiˬsha ve mvuhˇmiˬ leh Yeˍsuˆ Hkri‸ ve awˬ meh hta‸ caˉ da‸ 
ve ha lehˬ ve bon hkawˇ awˬ lawn Hpiˇliˇpuˆ maˍ ve hta‸ yawˇ hui yonˍ la 
leh, hawˉ hkʼaˆ yaˇ miˇ teˇ hpaˍ baˆtiˆsaˬ hkanˍ yuˬ ve yoˬ. 
13Siˉmonˍ yawˇ awˬ to htawˇ yonˍ la leh, baˆtiˆsaˬ hkanˍ yuˬ peuˬ hkʼaw‸ nawˉ, 
Hpiˇliˇpuˆ awˬ hkʼaˇ suh kʼai ve yoˬ. Awˬ heˆ leh uiˍ ve anˇ tuˬ teˇ hpaˍ hta‸ 
gʼa mawˬ htaˇ, yawˇ anˇ jaˇ ve yoˬ. 
14Saˍmaˍriˆ chaw hui Gʼuiˬsha ve tawˇ hkawˇ hta‸ ha‸ yuˬ ve awˬ lawn 
Yeˍruˆsaˍlehnˍ venˇ hkʼaw chehˇ ve tcuh yaˇ teˇ hpaˍ gʼa kaˇ htaˇ, yawˇ hui 
Peˍtruˆ leh Yoˇhanˬ hta‸ oˇ kaˬ lo kʼai tcuh ve yoˬ. 
15Yawˇ huiˉ maˬ oˇ kaˬ lo gaˬ htaˇ, chaw oˇ ve teˇ hpaˍ da‸ ve kehˬ ve Awˬ ha 
hpu gʼa tuˬ, yawˇ hui awˬ pon bon lawˬ piˇ ve yoˬ. 
16Awˬ lawn kʼo, yawˇ hui awˬ hkʼaw lo chaw teˇ gʼaˇ awˬ hkʼoˆ hta‸ ka‸, da‸ 
ve kehˬ ve Awˬ ha hpu maˇ ya‸ la sheˍ. Yawˇ hui lehˬ, Jawˇmawˇ Yeˍsuˆ ve 
awˬ meh awˬ hkʼaw lo baˆtiˆsaˬ hkanˍ ve ceh tiˉ sheˍ. 
17Oˇ htaˇ, tcuh yaˇ oˇ ve nyiˇ gʼaˇ yawˇ hui awˬ hkʼoˆ hta‸ la‸ sheh taˍ leh, 
yawˇ hui da‸ ve kehˬ ve awˬ ha hpu gʼa ve yoˬ. 

18Tcuh yaˇ oˇ ve nyiˇ gʼaˇ shu awˬ hkʼoˆ hta‸ la‸ sheh taˍ ve pa taw da‸ ve 
kehˬ ve Awˬ ha hpu gʼa ve hta‸ Siˉmonˍ gʼa mawˬ htaˇ, yawˇ hpu yuˬ veu laˇ 
leh kʼoˆ ve, 
19Hkʼaˬ ve teˇ gʼaˇ awˬ hkʼoˆ hta‸ maˇ kʼoˆ, ngaˬ la‸ sheh taˍ ve teˇ yanˇ yawˇ 
da‸ ve kehˬ ve Awˬ ha hpu gʼa tuˬ, kanˇ paˆ chi ngaˬ hta‸ htawˇ pe‸ laˇ-oˆ teh
‸ lawˬ ve yoˬ. 
20Peˍtruˆ yawˇ hta‸ kʼaw‸ kʼoˆ piˇ ve, Gʼuiˬsha ve la‸ shawnˍ hta‸ hpu piˇ leh 
gʼa tuˬ teh‸ nawˬ dawˇ ve pa taw, nawˬ ve hpu lehˬ nawˬ geh hkʼa geh luˬ 
kʼai piˇ-oˆ. 
21Gʼuiˬsha mehˆ gʼuˇ suhˍ nawˬ ve nyi ma maˇ hteˇ ve pa taw, kanˉ chi hta‸ 
nawˬ a ciˉ ka‸ maˇ caˉ da‸. 
22Hkʼe te leh, nawˬ awˬ hkʼaw lo haiˬ ve chi hta‸ dawˇ hpfuhˆ loˬ. Hpeh‸ ve 
kʼo, nawˬ ve nyi ma dawˇ hkʼaˇ hta‸ Jawˇmawˇ Gʼuiˬsha hpehˇ laˇ tuˬ yawˇ 
hta‸ lawˬ hkawˉ-oˆ. 
23Awˬ lawn kʼo, nawˬ awˬ hkʼaw lo hkʼaˇ ve awˬ taw‸ ma cawˬ leh, venˇbaˆ 
nawˬ hta‸ hpeh tiˍ taˍ ve hta‸ ngaˬ gʼa mawˬ ve yoˬ teh‸, yawˇ hta‸ kʼoˆ piˇ 
ve yoˬ. 
24Oˇ htaˇ Siˉmonˍ kʼaw‸ kʼoˆ piˇ ve, Nawˬ huiˉ maˬ hkʼa kʼoˆ ve teˇ hpaˍ, teˇ 
ceuˬ ka‸ ngaˬ awˬ hkʼoˆ lo maˇ gʼa gaˬ la tuˬ, ngaˬ awˬ pon Jawˇmawˇ Gʼuiˬsha 
geh lawˬ hkawˉ laˇ-oˆ teh‸ kʼoˆ ve yoˬ. 
25Hkʼe te leh yawˇ huiˉ maˬ shaˉ hkiˆ hkanˍ leh, Jawˇmawˇ Gʼuiˬsha ve tawˇ 
hkawˇ maˍ piˇ peuˬ hkʼaw‸ nawˉ, Yeˍruˆsaˍlehnˍ venˇ lo kʼaw‸ kʼo‸-e ve yoˬ. 
Kʼo‸-e chehˇ htaˇ, Saˍmaˍriˆ hkʼaˆ laiˉ hkʼaˆ awˬ hkʼaw lo ha lehˬ ve bon hkawˇ 
maˍ piˇ ve yoˬ. 

Hpiˇliˇpuˆ leh Ehˇtaˍyoˇpiˆ a maˬ lonˉ awˬ lawn 

26Oˇ htaˇ, Jawˇmawˇ Gʼuiˬsha ve mvuhˇ naw ma tcuh yaˇ Hpiˇliˇpuˆ hta‸ kʼoˆ 
piˇ ve, Nawˬ tu leh, awˬ hawˉ hpawˇ lo kʼai-o. Yeˍruˆsaˍlehnˍ venˇ te leh 
Gaˍsaˍ lo kʼai ve ya‸ kʼaw hta‸ kʼai-o teh‸ kʼoˆ piˇ ve yoˬ. Ya‸ kʼaw oˇ ve lehˬ, 
shehˇ de hkʼaw kʼai ve ya‸ kʼaw yoˬ. 

27Hkʼe te leh, yawˇ tu leh kʼai ve yoˬ. Oˇ htaˇ, Ehˇtaˍyoˇpiˆ mvuhˇmiˬ hta‸ uˉ 
peunˍ ve, Kanˍdaˍkeˍ meh ve nanˇ hawˉ hkanˇ ma awˬ hawˉ lo jawˇmawˇ te ve 
Ehˇtaˍyoˇpiˆ chaw teˇ gʼaˇ lehˬ, Yeˍruˆsaˍlehnˍ venˇ lo oˉ kʼoˍ ca pui kʼaw‸ la 
ve yoˬ. Yawˇ lehˬ, nanˇ hawˉ hkanˇ ma ve hpu shi mawˇ jeˬ hkʼa peu-eˬ hta‸ 
ha‸ shaˉ shehˍ hpaˇ lonˉ teˇ gʼaˇ hpeh‸ ve yoˬ. 
28Yawˇ kʼo‸-e chehˇ htaˇ, yawˇ ve iˉ mvuhˇ lawˬ awˬ hkʼaw lo mui leh, tcuh 
kaˍ paˍ Iˉsaˍyaˆ ve li‸ hta‸ gʼaw chehˇ ve yoˬ. 
29Oˇ htaˇ, Hpiˇliˇpuˆ hta‸ Awˬ ha hpu kʼoˆ piˇ ve, Iˉ mvuhˇ lawˬ oˇ ve geh teˇ 
geh kʼai-o teh‸ kʼoˆ piˇ ve yoˬ. 
30Hkʼe te leh, Hpiˇliˇpuˆ gʼuiˇ kʼai leh, tcuh kaˍ paˍ Iˉsaˍyaˆ ve li‸ hkʼaw lo 
jawˇmawˇ oˇ ve gʼaw chehˇ ve hta‸ yawˇ gʼa kaˇ htaˇ, Nawˬ gʼaw chehˇ ve 
awˬ lawn chi hta‸ nawˬ shiˍ-aˬ laˇ teh‸ yawˇ hta‸ na nyi ve yoˬ. 
31Yawˇ kʼaw‸ kʼoˆ ve, Shu ngaˬ hta‸ tcuhˉ kuiˬ maˇ kʼaoˍ maˍ laˇ ve kʼo, hkʼaˬ 
hkʼe te shiˍ hpeh‸ tuˬ le teh‸ kʼoˆ peuˬ leh, yawˇ geh teˇ geh taˆ mui la tuˬ 
yawˇ Hpiˇliˇpuˆ hta‸ kuˬ ve yoˬ. 
32Yawˇ gʼaw chehˇ ve Li‸ hpu lehˬ chi teˇ tawn yoˬ. Tiˇ pehˍ tuˬ awˬ pon yawˬ 
hkʼa shuˍ shuˍ yawˇ hta‸ sheh kʼai ve yoˬ. Yawˬ mvuh nuˆ shehˍ hpaˇ mehˆ 
gʼuˇ suhˍ yawˬ ehˉ ta‸ iˉ chehˇ ve hkʼe, yawˇ ka‸ yawˇ ve maw‸ kʼaw maˇ 
ngaˉ leh ta‸ iˉ chehˇ taˍ ve yoˬ. 
33Nyiˉ ya‸ ve hta‸ gʼa hkanˍ htaˇ, shu yawˇ hta‸ maˇ hteˇ maˇ cawˇ ve awˬ 
hkʼaw lo suhˉ jehˬ ve yoˬ. Yawˇ ve awˬ ceuˬ awˬ hkʼaˇ hta‸ a shu kʼaoˍ hpeh‸ 
tuˬ le. Awˬ lawn kʼo, miˬguiˬ hkʼoˆ lo yawˇ ve a sha‸ hta‸ yuˬ baˬ ve yoˬ, teh‸ 
bvuh‸ taˍ ve yoˬ. 
34A ma‸ lonˉ lehˬ Hpiˇliˇpuˆ hta‸ na nyi ve, Gʼuiˬsha ve tcuh kaˍ paˍ chi teˇ 
gʼaˇ a shu awˬ lawn kʼoˆ ve le. Yawˇ awˬ to awˬ lawn kʼoˆ ve laˇ. Maˇ heˆ kʼo, 
awˬ kaˍ awˬ nu teˇ gʼaˇ awˬ lawn kʼoˆ ve laˇ, ngaˬ nawˬ hta‸ a ciˉ na nyi gaˇ 
ve yoˬ teh‸ kʼoˆ piˇ ve yoˬ. 
35Oˇ htaˇ, Hpiˇliˇpuˆ maw‸ kʼaw ngaˉ leh, Li‸ hpu chi teˇ tawn hta‸ tanˬ leh, 
Yeˍsuˆ ve awˬ lawn ha lehˬ ve bon hkawˇ yawˇ hta‸ kʼaoˍ maˍ piˇ ve yoˬ. 

36Yawˇ hui ya‸ kʼaw kʼaˉ lo kʼai chehˇ htaˇ, iˉ kaˆ cawˬ kuiˬ teˇ kaˬ lo gaˬ la 
leh, a ma‸ lonˉ kʼoˆ ve, Nyi loˬ, choˬ kaˬ iˉ kaˆ cawˬ ve yoˬ. Ngaˬ baˆtiˆsaˬ maˇ 
gʼa hkanˍ tuˬ, aˬ hto‸ ma tawˍ taˍ tuˬ cawˬ le teh‸ kʼoˇ piˇ ve yoˬ. 
38Oˇ htaˇ, yawˇ iˉ mvuhˇ lawˬ hta‸ jehˇ tcuh leh, yawˇ huiˉ maˬ nyiˇ gʼaˇ gʼaˇ iˉ 
kaˆ hkʼaw lo ya‸-e leh, Hpiˇliˇpuˆ lehˬ a ma‸ lonˉ hta‸ baˆtiˆsaˬ piˇ ve yoˬ. 
39Yawˇ huiˉ maˬ iˉ kaˆ hkʼaw lo tawˆ la htaˇ, Jawˇmawˇ Gʼuiˬsha ve Awˬ ha 
hpu Hpiˇliˇpuˆ hta‸ teˇ cawˬ haˉ yuˬ kʼai leh, a ma‸ lonˉ yawˇ hta‸ maˇ kʼaw‸ 
mawˬ. A ma‸ lonˉ lehˬ, ha lehˬ ha kʼa awˬ gʼuˇ suhˍ kʼaw‸ kʼai ve yoˬ. 
40Oˇ htaˇ, Aˍcoˆ venˇ awˬ hkʼaw lo Hpiˇliˇpuˆ hta‸ shu gʼa mawˬ ve yoˬ. Yawˇ 
awˬ gʼuˇ suhˍ kʼai leh, Kehˉsaˍriˆ venˇ hkʼa gaˬ, venˇ hkʼaˆ hkʼa peu-eˬ awˬ 
hkʼaw lo ha lehˬ ve bon hkawˇ maˍ piˇ ve yoˬ. 

Tcuh yaˇ li‸ 9 

Sawˉlu‸ Hkri‸ yaˇ hpeh‸ la ve 

1Sawˉlu‸ lehˬ, Jawˇmawˇ Yeˍsuˆ ve awˬ la‸ gʼawˇ hui hta‸ tiˇ pehˍ-a teh‸ tiˉ 
kʼoˆ leh, gʼaˇ hte‸ caˬ chehˇ ve yoˬ. 
2Ya‸ kʼaw awˬ liˇ chi hta‸ lo‸-e ve chaw, hawˉ hkʼaˆ maˇ kʼoˆ, yaˇ miˇ maˇ 
kʼoˆ, hkʼa mawˬ ve chaw teˇ hpaˍ hta‸ yawˇ hpeh yuˬ leh Yeˍruˆsaˍlehnˍ venˇ 
lo sheh veu laˇ tuˬ, Daˍmaˍsehˆ venˇ lo cawˬ ve bon yehˬ teˇ hpaˍ hta‸ piˇ tuˬ 
awˬ pon, yawˇ paw hkuˇ lonˉ geh kʼai leh li‸ lawˬ ve yoˬ. 
3Yawˇ Daˍmaˍsehˆ venˇ lo kʼai chehˇ htaˇ, venˇ awˬ paˇ lo gaˬ la leh, mvuhˇ 
naw ma lo awˬ gʼeuˆ teˇ cawˬ haˉ yawˇ hta‸ hkʼa caw zuhˇ hti la ve yoˬ. 
4Yawˇ miˬ chaˇ hkʼoˆ lo paiˍ leh, Sawˉlu‸-oˬ, Sawˉlu‸-oˬ, aˬ hto‸ ma pa taw 
nawˬ ngaˬ hta‸ fawˉ mehˍ laˇ ve le teh‸, yawˇ hta‸ kʼoˆ laˇ ve awˬ hkawˇ gʼa 
kaˇ ve yoˬ. 
5Jawˇmawˇ-oˬ, nawˬ a shu le teh‸ yawˇ na nyi htaˇ, Yeˍsuˆ kʼaw‸ kʼoˆ ve, Ngaˬ 
lehˬ nawˬ fawˉ mehˍ laˇ chehˇ ve Yeˍsuˆ yoˬ. 
6Tu leh venˇ hkʼaw lo lo‸-e loˬ. Nawˬ hkʼaˬ hkʼe gʼa te tuˬ ve hta‸ hto laˇ tuˬ 
yoˬ teh‸ kʼoˆ piˇ ve yoˬ. 

7Yawˇ geh kʼai chehˇ ve chaw teˇ hpaˍ lehˬ, awˬ hkawˇ oˇ ve hta‸ gʼa kaˇ 
htawˇ, teˇ gʼaˇ hta‸ ka‸ maˇ mawˬ ve pa taw, yawˇ hui ka keh leh huˉ chehˇ 
taˍ ve yoˬ. 
8Sawˉlu‸ tu la leh, mehˆ ngaˉ nyi htawˇ yawˇ mehˆ maˇ mawˬ. Hkʼe te leh, 
yawˇ hui yawˇ ve la‸ sheh hta‸ yuˬ leh, Daˍmaˍsehˆ venˇ lo yawˇ hta‸ sheh 
kʼai ve yoˬ. 
9Shehˆ nyi hkʼa gaˬ yawˇ mehˆ maˇ mawˬ leh, maˇ caˇ maˇ dawˬ te chehˇ ve 
yoˬ. 

Sawˉlu‸ Daˍmaˍsehˆ venˇ hkʼaw chehˇ htaˇ awˬ lawn 

10Oˇ htaˇ, Daˍmaˍsehˆ venˇ awˬ hkʼaw lo Aˍnaˍniˆ meh ve awˬ la‸ gʼawˇ teˇ 
gʼaˇ cawˬ ve yoˬ. Jawˇmawˇ Yeˍsuˆ lehˬ, awˬ ha awˬ hkʼaw lo, Aˍnaˍniˆ-oˬ teh‸ 
yawˇ hta‸ kuˬ htaˇ, Jawˇmawˇ-oˬ, ngaˬ choˬ kaˬ chehˇ taˍ ve yoˬ teh‸, yawˇ 
kʼaw‸ kʼoˆ piˇ ve yoˬ. 
11Jawˇmawˇ Yeˍsuˆ yawˇ hta‸ kʼaw‸ kʼoˆ piˇ ve, Tu leh, Hteˇ ve ya‸ kʼaw teh‸ 
kʼoˆ ve teˇ caˆ lo kʼai-o. Yuˇda‸ ve aˉ hkʼaw lo Taˍsuˆ venˇ yaˇ Sawˉlu‸ hta‸ ca 
nyi-o. Awˬ lawn kʼo, yawˇ bon lawˬ chehˇ ve yoˬ. 
12Yawˇ mehˆ kʼaw‸ mawˬ la tuˬ, Aˍnaˍniˆ meh ve chaw teˇ gʼaˇ lo‸ la leh, yawˇ 
awˬ hkʼoˆ la‸ sheh taˍ ve hta‸ gʼa mawˬ peuˬ teh‸, Yeˍsuˆ Aˍnaˍniˆ hta‸ kʼoˆ 
piˇ ve yoˬ. 
13Ya‸ hkʼaˇ Aˍnaˍniˆ kʼaw‸ kʼoˆ ve, Jawˇ mawˇ-oˬ, chaw oˇ ve lehˬ 
Yeˍruˆsaˍlehnˍ venˇ hkʼaw lo nawˬ ve da‸ kehˬ ve chaw hui hta‸ haiˬ ve hkʼaˬ 
ma te ve awˬ lawn chaw laiˉ gʼaˇ hto laˇ ve hta‸ ngaˬ gʼa kaˇ peuˬ. 
14Choˬ kaˬ lo htawˇ, nawˬ ve awˬ meh hta‸ hkʼa kuˬ ve chaw hkʼa peu-eˬ hta‸ 
hpeh yuˬ tuˬ, paw hkuˇ lonˉ hui geh yawˇ a hkaw-anˬ gʼa peuˬ teh‸, Aˍnaˍniˆ 
kʼaw‸ kʼoˆ piˇ ve yoˬ. 
15Ya‸ hkʼaˇ, Jawˇmawˇ Yeˍsuˆ yawˇ hta‸ kʼaw‸ kʼoˆ piˇ ve, Kʼai loˬ. Awˬ lawn 
kʼo, chaw oˇ ve lehˬ, buiˇshaˆaˉnaˆ chaw leh hkunˉ hawˉ hkanˇ hui mehˆ gʼuˇ 
suhˍ maˇ kʼoˆ, Iˉsaˍreˍlaˆ chaw hui mehˆ gʼuˇ suhˍ maˇ kʼoˆ, ngaˬ ve awˬ meh 
hta‸ pfuhˇ kʼai tuˬ, yawˇ lehˬ ngaˬ leuˆ yuˬ taˍ ve awˬ hkʼeun hpeh‸ ve yoˬ. 

16Awˬ lawn kʼo, ngaˬ ve awˬ meh hta‸ pa taw yawˇ hkʼaˬ ma gʼa tu‸ gʼa hkanˍ 
tuˬ ve ngaˬ yawˇ hta‸ maw piˇ tuˬ yoˬ teh‸ kʼoˆ piˇ ve yoˬ. 
17Hkʼe te leh, Aˍnaˍniˆ kʼai leh yehˬ oˇ ve awˬ hkʼaw lo lo‸-e ve yoˬ. Oˇ htaˇ, 
yawˇ Sawˉlu‸ awˬ hkʼoˆ la‸ sheh taˍ leh kʼoˆ ve, Awˬ nyi paˍ Sawˉlu‸-oˬ, nawˬ 
mehˆ kʼaw‸ mawˬ la leh da‸ ve kehˬ ve Awˬ ha hpu biˇ la tuˬ, ya‸ kʼaw kʼaˉ 
lo nawˬ laˬ ve teˇ yanˇ, nawˬ hta‸ yawˇ awˬ to maw laˇ ve Jawˇmawˇ Yeˍsuˆ 
lehˬ, ngaˬ hta‸ peu laˇ ve yoˬ teh‸ kʼoˆ piˇ ve yoˬ. 
18Teˇ cawˬ haˉ Sawˉlu‸ ve mehˆ shiˍ awˬ hkʼaw lo awˬ shehˆ hta‸ shuˍ ve awˬ 
ceuˬ ce la leh, yawˇ mehˆ kʼaw‸ mawˬ la ve yoˬ. Oˇ htaˇ, yawˇ tu leh baˆtiˆsaˬ 
hkanˍ yuˬ peuˬ hkʼaw‸ nawˉ, caˇ tuˬ caˇ leh awˬ gʼaˇ kʼaw‸ cawˬ la ve yoˬ. 

Daˍmaˍsehˆ venˇ hkʼaw Pawˇlu‸ bon maˍ ve 

19Daˍmaˍsehˆ venˇ awˬ hkʼaw lo awˬ la‸ gʼawˇ hui geh yawˇ teˇ tcuhˉ teˇ jaw 
chehˇ leh, 
20Yeˍsuˆ lehˬ Gʼuiˬsha ve Yaˇ hpu yoˬ teh‸, teˇ cawˬ haˉ bon yehˬ teˇ hpaˍ awˬ 
hkʼaw lo yawˇ tanˬ maˍ piˇ ve yoˬ. 
21Gʼa kaˇ ve chaw hkʼa peu-eˬ anˇ leh kʼoˆ ve, Chi hpaˇ lehˬ, Yeˍruˆsaˍlehnˍ 
venˇ awˬ hkʼaw lo awˬ meh oˇ ve hta‸ hkʼa kuˬ ve chaw hui hta‸ te luˬ shehˍ 
hpaˇ hpeh‸ ve maˇ heˆ laˇ. Choˬ kaˬ lo htawˇ, oˇ hkʼe ve chaw teˇ hpaˍ hta‸ 
hpeh yuˬ leh paw hkuˇ lonˉ hui geh sheh kʼai tuˬ yawˇ gaˬ la peuˬ teh‸ yawˇ 
hui kʼoˆ da‸ ve yoˬ. 
22Sawˉlu‸ lehˬ, co ha hpawˇ shaˬ te shaˬ awˬ gʼaˇ uiˍ la leh, Yeˍsuˆ lehˬ Hkri‸ 
hpeh‸ tehˬ ve yoˬ teh‸ hkʼa deh‸ maˍ piˇ ve pa taw, Daˍmaˍsehˆ venˇ hkʼaw 
chehˇ ve Yuˇda‸ chaw teˇ hpaˍ hkʼaˬ hkʼe kʼaw‸ kʼoˆ tuˬ, yawˇ hui a ciˉ ka‸ 
dawˇ maˇ tawˆ ve yoˬ. 
23Awˬ nyi awˬ haˉ hkʼa cawˇ cawˇ maw la peuˬ htaˇ, Sawˉlu‸ hta‸ tiˇ pehˍ tuˬ 
Yuˇda‸ chaw hui jehˬ da‸ ve yoˬ. 
24Ya‸ hkʼaˇ, yawˇ hui jehˬ da‸ ve hta‸ Sawˉlu‸ gʼa shiˍ ve yoˬ. Yawˇ hta‸ tiˇ 
pehˍ tuˬ, venˇ yehˬ miˉ teˇ hpaˍ hta‸ tanˇ hkuinˇ tanˇ vanˇ yawˇ hui shaw 
chehˇ ve pa taw, 

25yawˇ ve awˬ la‸ gʼawˇ teˇ hpaˍ tanˇ hkuinˇ htaˇ Sawˉlu‸ hta‸ shiˍ veu leh, 
hkʼaˉ puˍ lu hkʼaw keu leh lanˇ venˇ awˬ baˬ lo yawˇ hta‸ hpehˇ ya‸-e ve yoˬ. 

Sawˉlu‸ Yeˍruˆsaˍlehnˍ venˇ hkʼaw chehˇ htaˇ awˬ lawn 

26Yawˇ Yeˍruˆsaˍlehnˍ venˇ lo gaˬ la htaˇ, awˬ la‸ gʼawˇ hui hta‸ ca pawnˇ da‸ 
tuˬ yawˇ te ve htawˇ, yawˇ awˬ la‸ gʼawˇ hpeh‸ la peuˬ ve hta‸ yawˇ hui maˇ 
yonˍ ve pa taw, yawˇ hui hkʼa peu-eˬ yawˇ hta‸ kawˆ ve yoˬ. 
27Ya‸ hkʼaˇ Baˍnaˍbaˆ yawˇ hta‸ shiˍ veu leh, tcuh yaˇ hui geh kʼai ve yoˬ. 
Sawˉlu‸ yawˇ ya‸ kʼaw kʼaˉ lo Jawˇmawˇ Yeˍsuˆ hta‸ gʼa mawˬ leh, 
Jawˇmawˇ Yeˍsuˆ yawˇ hta‸ tawˇ yaw laˇ ve awˬ lawn maˇ kʼoˆ, Daˍmaˍsehˆ 
venˇ hkʼaw lo Yeˍsuˆ ve awˬ meh hta‸ cuˇ leh nyi ma ha‸ hanˉ ve awˬ hkʼaw 
lo yawˇ bon maˍ piˇ ve awˬ lawn maˇ kʼoˆ, Baˍnaˍbaˆ yawˇ hui hta‸ kʼaoˍ maˍ 
piˇ ve yoˬ. 
28Hkʼe te leh, Sawˉlu‸ lehˬ Yeˍruˆsaˍlehnˍ venˇ awˬ hkʼaw lo yawˇ hui geh 
chehˇ leh, tawˆ tawˆ lo‸ lo‸ te chehˇ ve yoˬ. Jawˇmawˇ Yeˍsuˆ ve awˬ meh hta
‸ cuˇ leh, nyi ma ha‸ hanˉ ve awˬ hkʼaw lo yawˇ bon maˍ ve yoˬ. 
29Heˍlaˍsaˆ hkawˇ yaw ve Yuˇda‸ chaw teˇ hpaˍ geh yawˇ na‸ uˉ te da‸ leh 
tawˇ gʼawˬ da‸ ve yoˬ. Oˇ htaˇ, yawˇ hui lehˬ yawˇ hta‸ tiˇ pehˍ tuˬ te chehˇ ve 
yoˬ. 
30Awˬ lawn oˇ ve hta‸ awˬ viˉ awˬ nyi teˇ hpaˍ gʼa shiˍ htaˇ, yawˇ hta‸ 
Kehˉsaˍriˆ venˇ lo shiˍ kʼai leh, Taˍsuˆ venˇ hkʼa gaˬ yawˇ hta‸ kʼo‸-e tcuh ve 
yoˬ. 
31Oˇ hta‸, Yuˇda‸ mvuhˇmiˬ, Gaˍliˍlehˇ mvuhˇ miˬ leh Saˍmaˍriˆ mvuhˇmiˬ teˇ 
kaˬ le le lo chehˇ ve Hkri‸ yaˇ awˬ moˍ lehˬ, dawˇ sha gaˇ sha cawˬ leh, uiˍ la 
mvuh la ve yoˬ. Jawˇ mawˇ Gʼuiˬsha hta‸ kawˆ ve awˬ hkʼaw lo maˇ kʼoˆ, da‸ 
ve kehˬ ve Awˬ ha hpu dawˇ sha piˇ ve awˬ hkʼaw lo maˇ kʼoˆ, yawˇ hui toˇ 
kʼai leh maˇ la chehˇ ve yoˬ. 

Ehˉneˍ hta‸ gu na-e piˇ ve 

32Oˇ htaˇ Peˍtruˆ lehˬ, yawˇ hui ve chehˇ kuiˬ teˇ kaˬ peuˬ teˇ kaˬ lo kʼai leh, 
Luˇdaˆ venˇ hkʼaw lo chehˇ ve Hkri‸ yaˇ hui geh gaˬ ve yoˬ. 

33Oˇ kaˬ lo hkui sheh la‸ sheh suh leh, hiˉ hkʼaw‸ hkʼa gaˬ zuh‸ chehˇ ve 
Ehˉneˍ meh ve chaw teˇ gʼaˇ hta‸ yawˇ gʼa mawˬ ve yoˬ. 
34Peˍtruˆ yawˇ hta‸ kʼoˆ piˇ ve, Ehˉneˍ-oˬ, Yeˍsuˆ Hkri‸ nawˬ hta‸ gu na-e laˇ 
ve yoˬ. Tu leh nawˬ ve zuh‸ hpui hta‸ gu teh-o teh‸, yawˇ hta‸ kʼoˆ piˇ htaˇ, 
teˇ cawˬ haˉ yawˇ tu la ve yoˬ. 
35Luˇdaˆ venˇ leh Shaˍronˍ mvuhˇmiˬ awˬ hkʼaw chehˇ ve chaw hkʼa peu-eˬ na-
e la peuˬ ve chaw oˇ ve hta‸ gʼa mawˬ leh, Jawˇ mawˇ Yeˍsuˆ geh hpfuhˆ kʼaw
‸ la ve yoˬ. 

Dawˍkaˍ hta‸ kʼaw‸ te‸ tu la piˇ ve 

36Yuˇpeˍ venˇ awˬ hkʼaw lo Taˍbiˉtaˆ meh ve awˬ la‸ gʼawˇ ma teˇ gʼaˇ cawˬ ve 
yoˬ. Awˬ meh oˇ ve Heˍlaˍsaˆ hkawˇ kʼo, Dawˍkaˍ yoˬ. Yaˇ miˇ oˇ ve lehˬ, da‸ 
ve kanˉ teˇ hpaˍ leh, shu hta‸ ha kʼaˉ leh tanˇ piˇ ve teˇ hpaˍ hkʼa biˇ cawˬ ve 
yoˬ. 
37Awˬ yanˇ oˇ ve awˬ hkʼaw lo yawˇ naˬ leh suh ve yoˬ. Yawˇ hui yawˇ hta‸ iˉ 
kaˆ tsuhˇ piˇ peuˬ leh, bawehˇ awˬ hta‸ teˇ htai‸ lo yawˇ hta‸ teh taˍ ve yoˬ. 
38Luˇdaˆ venˇ lehˬ Yuˇpeˍ venˇ hta‸ neˇ leh, Peˍtruˆ Luˇdaˆ venˇ awˬ hkʼaw lo 
chehˇ taˍ ve awˬ lawn hta‸ awˬ la‸ gʼawˇ hui gʼa kaˇ htaˇ, yawˇ hui chaw nyiˇ 
gʼaˇ hta‸ kʼai tcuh leh, Awˬ yanˇ maˇ jiˆ leh ngaˬ hui geh haˆ haˆ laˬ-o‸ teh‸, 
yawˇ huiˉ maˬ yawˇ hta‸ lawˬ hkawˉ ve yoˬ. 
39Hkʼe te leh, Peˍtruˆ tu leh yawˇ huiˉ maˬ geh kʼai ve yoˬ. Oˇ kaˬ lo gaˬ htaˇ, 
bawehˇ awˬ hta‸ teˇ htai‸ lo yawˇ hta‸ shiˍ kʼai ve yoˬ. Mehˇchawˇma hkʼa 
peu-eˬ Peˍtruˆ awˬ paˇ huˉ taˍ leh hawˬ leh, Dawˍkaˍ yawˇ hui geh chehˇ htaˇ, 
tawˉ taˍ ve aˉ po‸ veu‸ kʼaˇ teˇ hpaˍ yawˇ hta‸ maˍ piˇ ve yoˬ. 
40Peˍtruˆ lehˬ, yawˇ hui hkʼa peu-eˬ hta‸ tawˆ kʼai tcuh peuˬ hkʼaw‸ nawˉ, 
yawˇ hkui tcuhˉ teh leh bon lawˬ ve yoˬ. Peuˬ leh, awˬ suh ku hpawˇ yawˇ 
hpfuhˆ leh, Taˍbiˉtaˆ-oˬ, tu-o teh‸ kʼoˆ ve yoˬ. Yaˇ miˇ oˇ ve mehˆ hpaw leh 
Peˍtruˆ hta‸ mawˬ htaˇ, tu mui ve yoˬ. 

41Oˇ htaˇ, Peˍtruˆ la‸ sheh che leh, yawˇ hta‸ gʼawˬ tu piˇ peuˬ hkʼaw‸ nawˉ, 
Hkri‸ yaˇ hui leh mehˇchawˇma teˇ hpaˍ hta‸ kuˬ yuˬ leh, te‸ la peuˬ ve yaˇ 
miˇ oˇ ve yawˇ hui hta‸ kʼaw‸ a‸ piˇ ve yoˬ. 
42Awˬ lawn chi, Yuˇpeˍ venˇ teˇ kaˬ le le awˬ hkʼaw lo bvuhˬ kʼai leh, chaw 
maˇ maˇ Jawˇ mawˇ Yeˍsuˆ hta‸ yonˍ la ve yoˬ. 
43Peˍtruˆ lehˬ, Yuˇpeˍ venˇ awˬ hkʼaw lo Siˉmonˍ meh ve shaˍ guiˬ te paˍ geh 
awˬ nyi awˬ haˉ a ciˉ maw chaweh chehˇ ve yoˬ. 

Tcuh yaˇ li‸ 10 

Peˍtruˆ leh Kawˍneˍliˆ awˬ lawn 

1Kehˉsaˍriˆ venˇ awˬ hkʼaw lo, Kawˍneˍliˆ meh ve ma‸ poˍ teˇ gʼaˇ cawˬ ve yoˬ. 
Yawˇ lehˬ, Iˉtaˍliˍ ma‸ moˍ teˇ ta‸ hta‸ caˉ da‸ ve yoˬ. 
2Yawˇ leh yawˇ ve yehˬ yaˇ kʼa yaˇ hkʼa peu-eˬ Gʼuiˬsha hta‸ kawˆ puiˉ leh 
yawˆ yan puiˉ ve chaw hpeh‸ ve yoˬ. Yawˇ shu hta‸ ha kʼaˉ ve awˬ hkʼaw lo 
maˇ maˇ tanˇ piˇ leh, Gʼuiˬsha geh hkʼaˬ htaˆ ka‸ bon lawˬ tcuhˉ taˍ ve yoˬ. 
3Teˇ nyi htaˇ, mvuhˇ hpeu‸ hpawˇ aˬ laˬ hkʼe shehˆ naˍ riˍ teˇ yanˇ, awˬ ha awˬ 
hkʼaw lo Gʼuiˬsha ve mvuhˇ naw ma tcuh yaˇ teˇ gʼaˇ yawˇ geh laˬ ve hta‸ 
hkʼa tawˍ lehˆ gʼa mawˬ ve yoˬ. Mvuhˇ naw ma tcuh yaˇ oˇ ve lehˬ, 
Kawˍneˍliˆ-oˬ teh‸ yawˇ hta‸ kuˬ ve yoˬ. 
4Kawˍneˍliˆ yawˇ hta‸ hkʼa deh‸ nyi leh kawˆ jaˇ ve awˬ hkʼaw lo, Jawˇmawˇ-
oˬ, aˬ hto‸ ma le teh‸ na nyi ve yoˬ. Mvuhˇ naw ma tcuh yaˇ yawˇ hta‸ kʼoˆ 
piˇ ve, Nawˬ bon lawˬ ve hkawˇ leh tanˇ piˇ ve teˇ hpaˍ Gʼuiˬsha mehˆ gʼuˇ 
suhˍ gaˬ leh, yawˇ dawˇ nawˇ chehˇ ve yoˬ. 
5Chi beu‸ Yuˇpeˍ venˇ lo chaw hta‸ kʼai tcuh leh, Peˍtruˆ teh‸ kʼoˆ ve Siˉmonˍ 
meh ve teˇ gʼaˇ hta‸ ca kuˬ tcuh-o. 
6Yawˇ lehˬ shaˍ guiˬ te paˍ Siˉmonˍ ve aˉ hkʼaw lo chehˇ taˍ ve yoˬ. Yehˬ oˇ ve 
lehˬ, laˇ tsuhˇ gʼuiˬ pfuhˍ paˇ lo cawˬ ve yoˬ teh‸ kʼoˆ piˇ ve yoˬ. 

7Yawˇ hta‸ tawˇ yaw ve mvuhˇ naw ma tcuh yaˇ kʼo‸-e peuˬ hkʼaw‸ nawˉ, 
yawˇ ve awˬ ceˬ nyiˇ gʼaˇ leh, yawˇ geh hkʼaˬ htaˆ ka‸ chehˇ ve ma‸ yaˇ hui 
awˬ hkʼaw lo Gʼuiˬsha hta‸ yawˆ yan ve teˇ gʼaˇ hta‸ kuˬ ve yoˬ. 
8Awˬ lawn hkʼa peu-eˬ yawˇ hui hta‸ kʼaoˍ maˍ piˇ peuˬ hkʼaw‸ nawˉ, Yuˇpeˍ 
venˇ lo kʼai tcuh ve yoˬ. 
9Awˬ hkʼaw‸ nawˉ teˇ nyi yawˇ hui kʼai leh, Yuˇpeˍ venˇ awˬ paˇ lo gaˬ la ve 
teˇ yanˇ, Peˍtruˆ lehˬ bon lawˬ tuˬ, aˬ laˬ hkʼe mvuhˇ law‸ kʼaw tcuhˆ htaˇ yehˬ 
awˬ hta‸ teˇ htai‸ lo taˆ-e ve yoˬ. 
10Oˇ htaˇ, yawˇ awˍ meu‸ la leh, awˍ caˇ gaˇ ve yoˬ. Shu caˇ tuˬ gu chehˇ ve teˇ 
yanˇ, zuh‸ maˆ mawˬ ve hkʼe awˬ ha awˬ hkʼaw lo mvuhˇ naw ma hpaw taˍ 
ve hta‸ yawˇ gʼa mawˬ ve yoˬ. 
11Aˉ boˆ lonˉ hkʼa shuˍ shuˍ ve teˇ maˬ lehˬ, awˬ ceˍ awˇ ceˍ hta‸ hpeh taˍ leh, 
miˬguiˬ hkʼoˆ lo hpehˇ ya‸ la ve hta‸ yawˇ gʼa mawˬ ve yoˬ. 
12Oˇ ve awˬ hkʼaw lo, hkui sheh la‸ sheh awˍ lehˇ cawˬ ve to nuˇ to shaˆ awˬ 
ceuˬ hkʼa peu-eˬ, loˇ kʼai gaˆ kʼai puiˉ ve awˬ ceuˬ hkʼa peu-eˬ leh, mvuhˇ hpe 
lo poˬ ve ngaˆ awˬ ceuˬ hkʼa peu-eˬ cawˬ ve yoˬ. 
13Oˇ htaˇ, awˬ hkawˇ bvuhˬ la ve, Peˍtruˆ-oˬ, tu leh tiˇ caˇ-oˆ teh‸ kʼoˆ ve hta‸ 
yawˇ gʼa kaˇ ve yoˬ. 
14Ya‸ hkʼaˇ Peˍtruˆ lehˬ, Jawˇmawˇ-oˬ, maˇ hpeh‸ taˬ. Cha‸ chiˆ leh maˇ da‸ 
maˇ kehˬ ve awˬ ceuˬ hta‸ ngaˬ teˇ pawˆ ka‸ maˇ caˇ jaw teh‸ kʼaw‸ kʼoˆ piˇ 
ve yoˬ. 
15Teˇ pawˆ awˬ hkawˇ kʼaw‸ bvuhˬ la leh kʼoˆ ve, Gʼuiˬsha da‸ piˇ kehˬ piˇ 
peuˬ ve awˬ ceuˬ hta‸ cha‸ chiˆ ve taˇ kʼoˆ teh‸, yawˇ gʼa kʼaw‸ kaˇ ve yoˬ. 
16Chi hkʼe shehˆ pawˆ hpeh‸ peuˬ leh, aˉ boˆ lonˉ hkʼa shuˍ shuˍ ve oˇ ve hta‸ 
teˇ cawˬ haˉ mvuhˇ naw ma lo kʼaw‸ yuˬ taˆ-e ve yoˬ. 
17Peˍtruˆ lehˬ, awˬ ha awˬ hkʼaw gʼa mawˬ ve aˬ hto‸ ma tcuhˉ kuiˬ leh naˍ, 
yawˇ ve nyi ma hkʼaw lo dawˇ maˇ tawˆ te chehˇ htaˇ, Kawˍneˍliˆ tcuh peu laˇ 



2884 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

ve chaw hui lehˬ, Siˉmonˍ ve yehˬ hta‸ ca na laˬ leh, yehˬmiˉhpe‸ lo gaˬ la 
peuˬ. 
18Yawˇ hui kuˬ leh, Peˍtruˆ teh‸ kʼoˆ ve Siˉmonˍ meh ve teˇ gʼaˇ choˬ kaˬ 
chehˇ-aw laˇ teh‸ na nyi ve yoˬ. 
19Peˍtruˆ lehˬ, awˬ ha awˬ hkʼaw lo yawˇ gʼa mawˬ ve hta‸ dawˇ nyi chehˇ 
htaˇ, Awˬ ha hpu yawˇ hta‸ kʼoˆ piˇ ve, Chaw shehˆ gʼaˇ nawˬ hta‸ ca chehˇ 
ve yoˬ. Tu leh ya‸ kʼai loˬ. 
20Nyi ma htawˇdawˇnawˬdawˇ taˇ te. Yawˇ hui geh kʼai loˬ. Awˬ lawn kʼo, ngaˬ 
yawˇ hui hta‸ peu laˇ ve yoˬ teh‸ kʼoˆ piˇ ve yoˬ. 
21Oˇ htaˇ Peˍtruˆ chaw oˇ ve teˇ hpaˍ geh ya‸-e leh, Ngaˬ lehˬ nawˬ hui ca ve 
chaw teˇ gʼaˇ yoˬ. Aˬ hto‸ ma awˬ lawn cawˬ leh laˬ ve le teh‸, yawˇ hui hta‸ 
na nyi ve yoˬ. 
22Yawˇ hui kʼaw‸ kʼoˆ piˇ ve, Chaw da‸ chaw hteˇ, Gʼuiˬsha hta‸ kawˆ leh, 
Yuˇda‸ chaw hkʼa peu-eˬ yawˇ awˬ lawn shaˉ hkiˆ hkanˍ ve Kawˍneˍliˆ meh ve 
ma‸ poˍ teˇ gʼaˇ cawˬ ve yoˬ. Nawˬ hta‸ yawˇ ve yehˬ hkʼaw lo kuˬ yuˬ leh, 
nawˬ ve tawˇ hkawˇ hta‸ na tuˬ, da‸ kehˬ ve mvuhˇ naw ma tcuh yaˇ teˇ gʼaˇ 
yawˇ hta‸ hpeu‸ maˍ piˇ peuˬ teh‸ yawˇ hui kʼoˆ piˇ ve yoˬ. 
23Hkʼe te leh, Peˍtruˆ yawˇ hui hta‸ aˉ hkʼaw lo kuˬ yuˬ leh hkʼa deh‸ ha‸ yuˬ 
ve yoˬ. Shawˉ pawˍ teˇ nyi hkʼe yawˇ tu leh yawˇ hui geh teˇ geh kʼai ve yoˬ. 
Yuˇpeˍ venˇ hkʼaw lo chehˇ ve awˬ viˉ awˬ nyi teˇ hpaˍ hpaˍ htawˇ yawˇ geh 
kʼai ve yoˬ. 
24Awˬ hkʼaw‸ nawˉ teˇ nyi yawˇ hui Kehˉsaˍriˆ venˇ hkʼaw gaˬ ve yoˬ. 
Kawˍneˍliˆ lehˬ, yawˇ ve awˬ viˇ awˬ nyi leh awˬ chawˇ awˬ paˆ hui hta‸ kuˬ 
hpawnˬ peuˬ leh, yawˇ hui hta‸ law chehˇ ve yoˬ. 
25Peˍtruˆ lo‸ la htaˇ, Kawˍneˍliˆ yawˇ hta‸ ha‸ yuˬ leh, Peˍtruˆ ve hkui paˇ lo 
boˆ sheˬ leh oˉ kʼoˍ pui ve yoˬ. 
26Ya‸ hkʼaˇ, Peˍtruˆ yawˇ hta‸ gʼawˬ tu leh, Tu-o, ngaˬ htawˇ chaw hpeh‸ ve 
yoˬ teh‸ kʼoˆ piˇ ve yoˬ. 

27Oˇ htaˇ, Peˍtruˆ Kawˍneˍliˆ geh na‸ uˉ te da‸ leh lo‸-e ve teˇ yanˇ, chaw maˇ 
maˇ hpawnˬ chehˇ taˍ ve hta‸ gʼa mawˬ ve yoˬ. 
28Peˍtruˆ yawˇ hui hta‸ kʼoˆ piˇ ve, Yuˇda‸ chaw teˇ gʼaˇ lehˬ, buiˇshaˆaˉnaˆ 
chaw hta‸ awˬ chawˇ te ve maˇ kʼoˆ, yawˇ geh ca guiˇ ve maˇ kʼoˆ, te maˇ 
keunˍ te maˇ cawˇ ve hta‸ nawˬ hui shiˍ taˍ ve yoˬ. Ya‸ hkʼaˇ, hkʼaˬ ve chaw 
teˇ gʼaˇ hta‸ maˇ kʼoˆ, cha‸ chiˆ ve ka‸, maˇ da‸ maˇ kehˬ ve ka‸ maˇ gʼa kʼoˆ 
tuˬ Gʼuiˬsha ngaˬ hta‸ maˍ laˇ peuˬ. 
29Chi hta‸ pa taw ngaˬ hta‸ kuˬ htaˇ, ngaˬ te‸ chiˉ maˇ kʼaw‸ kʼoˆ leh laˬ ve 
yoˬ. Hkʼe te leh, aˬ hto‸ ma awˬ lawn cawˬ leh ngaˬ hta‸ ca kuˬ la ve le, ngaˬ 
na nyi gaˇ ve yoˬ teh‸, yawˇ hui hta‸ kʼoˆ piˇ ve yoˬ. 
30Kawˍneˍliˆ kʼaw‸ kʼoˆ ve, Ponˬ laˬ ve awˇ nyi htaˇ, mvuhˇ hpeu‸ hpawˇ shehˆ 
naˍ riˍ chi teˇ yanˇ, ngaˬ aˉ hkʼaw lo bon lawˬ chehˇ ve yoˬ. Oˇ htaˇ, awˬ gʼeuˆ 
ba ve veu‸ kʼaˇ veu‸ deh ve chaw teˇ gʼaˇ ngaˬ mehˆ gʼuˇ suhˍ huˉ taˍ leh kʼoˆ 
ve, 
31Kawˍneˍliˆ-oˬ, nawˬ bon lawˬ ve hta‸ Gʼuiˬsha gʼa kaˇ leh, nawˬ ha kʼaˉ leh 
tanˇ piˇ ve teˇ hpaˍ hta‸ Gʼuiˬsha dawˇ nawˇ chehˇ ve yoˬ. 
32Hkʼe te leh, Yuˇpeˍ venˇ lo chaw hta‸ kʼai tcuh leh, Peˍtruˆ teh‸ kʼoˆ ve 
Siˉmonˍ meh ve chaw teˇ gʼaˇ hta‸ ca kuˬ tcuh-o. Yawˇ lehˬ, laˇ tsuhˇ gʼuiˬ 
pfuhˍ paˇ lo chehˇ ve shaˍ guiˬ te paˍ Siˉmonˍ ve aˉ hkʼaw lo chehˇ taˍ ve yoˬ 
teh‸, mvuhˇ naw ma tcuh yaˇ kʼoˆ laˇ ve yoˬ. 
33Chi hta‸ pa taw, teˇ cawˬ haˉ ngaˬ nawˬ geh chaw hta‸ kʼai tcuh ve yoˬ. 
Nawˬ laˬ ve lehˬ, da‸ jaˇ ve yoˬ. Hkʼe te leh, Jawˇ mawˇ Gʼuiˬsha nawˬ hta‸ 
hkʼa kʼoˆ tcuh laˇ ve hkʼa peu-eˬ hta‸ na tuˬ, chi beu‸ ngaˬ hui hkʼa peu-eˬ 
Gʼuiˬsha mehˆ gʼuˇ suhˍ chehˇ taˍ ve yoˬ teh‸, Kawˍneˍliˆ kʼaw‸ kʼoˆ piˇ ve 
yoˬ. 
34Oˇ htaˇ, Peˍtruˆ maw‸ kʼaw ngaˉ leh kʼoˆ ve, Gʼuiˬsha lehˬ chaw mehˆ 
hpfuhˇ hta‸ maˇ nyi ve ngaˬ awˬ tehˬ awˬ na gʼa shiˍ ve yoˬ. 
35Chaw teˇ ceuˬ le le awˬ hkʼaw lo Gʼuiˬsha hta‸ kawˆ leh, hteˇ ve cawˇ ve hta‸ 
te ve chaw teˇ gʼaˇ hta‸ yawˇ nyi ma cawˇ ve yoˬ. 

36Gʼuiˬsha lehˬ, Iˉsaˍreˍlaˆ chaw hui hta‸ piˇ ve tawˇ hkawˇ hta‸ nawˬ hui shiˍ 
ve yoˬ. Tawˇ hkawˇ oˇ ve lehˬ, hkʼa peu-eˬ awˬ hkʼoˆ Jawˇmawˇ hpeh‸ ve 
Yeˍsuˆ Hkri‸ hta‸ pa taw dawˇ sha gaˇ sha ve hta‸ caˉ da‸ ve ha lehˬ ve bon 
hkawˇ hpehˬ ve yoˬ. 
37Yoˇhanˬ maˍ ve baˆtiˆsaˬ piˇ ve teˇ ceuˬ awˬ hkʼaw‸ nawˉ, Gaˍliˍlehˇ 
mvuhˇmiˬ hta‸ tanˬ leh Yuˇda‸ mvuhˇmiˬ teˇ kaˬ le le lo ha lehˬ ve bon hkawˇ 
oˇ ve bvuhˬ kʼai ve yoˬ. 
38Bon hkawˇ oˇ ve lehˬ, Naˍzaˍrehˆ chaw Yeˍsuˆ awˬ lawn yoˬ. Gʼuiˬsha lehˬ, da
‸ ve kehˬ ve Awˬ ha hpu maˇ kʼoˆ, kanˇ paˆ maˇ kʼoˆ, yawˇ hta‸ ngeuˍ pfuhˍ 
piˇ ve awˬ lawn leh, Gʼuiˬsha yawˇ geh chehˇ ve pa taw, yawˇ teˇ kaˬ peuˬ teˇ 
kaˬ lo kʼai chehˇ htaˇ, da‸ ve hta‸ te leh, neˇhaiˬ fawˉ mehˍ ve chaw hkʼa peu-
eˬ hta‸ gu na-e piˇ ve awˬ lawn yoˬ. 
39Yuˇda‸ chaw hui ve mvuhˇmiˬ awˬ hkʼaw lo maˇ kʼoˆ, Yeˍruˆsaˍlehnˍ venˇ 
awˬ hkʼaw lo maˇ kʼoˆ, yawˇ hkʼa te ve hkʼa peu-eˬ hta‸ ngaˬ hui htawˇ shaˉ 
hkiˆ hkanˍ shehˍ hpaˇ hpeh‸ ve yoˬ. Shu yawˇ hta‸ suhˆ hkuiˉ daw hkʼoˆ lo 
hta‸ pehˍ ve yoˬ. 
40Ya‸ hkʼaˇ, shehˆ nyi teˇ nyi gaˬ htaˇ, Gʼuiˬ sha yawˇ hta‸ kʼaw‸ te‸ tuˬ la piˇ 
leh, chaw teˇ hpaˍ hpaˍ hta‸ yawˇ awˬ to maw piˇ ve yoˬ. 
41Chaw hkʼa peu-eˬ hta‸ maw piˇ ve maˇ heˆ. Shaˉ hkiˆ hkanˍ tuˬ awˬ pon awˉ 
lawˉ htaˇ Gʼuiˬsha leuˆ yuˬ taˍ ve ngaˬ hui hta‸ yawˇ maw laˇ ve yoˬ. Suh kuiˬ 
lo yawˇ kʼaw‸ te‸ tu la peuˬ hkʼaw‸ nawˉ, ngaˬ hui yawˇ geh hkʼa geh caˇ ve 
dawˬ ve yoˬ. 
42Ngaˬ hui lehˬ, chaw chi ma ve hta‸ bon maˍ piˇ tuˬ yawˇ ngaˬ hui hta‸ tawˇ 
piˇ taˉ laˇ ve yoˬ. Chi hkʼoˆ ka‸, te‸ chehˇ ve chaw hta‸ maˇ kʼoˆ, suh peuˬ ve 
chaw hta‸ maˇ kʼoˆ, Yeˍsuˆ lehˬ suhˉ jehˬ shehˍ hpaˇ hpeh‸ tuˬ Gʼuiˬsha yawˇ 
hta‸ fuiˍ teh taˍ ve awˬ lawn shaˉ hkiˆ hkanˍ tuˬ htawˇ, yawˇ ngaˬ hui hta‸ 
tawˇ piˇ taˉ laˇ ve yoˬ. 

43Yawˇ hta‸ hkʼa yonˍ ve chaw hkʼa peu-eˬ, yawˇ ve awˬ meh hta‸ pa taw 
venˇbaˆ hpehˇ hkʼa ve hta‸ gʼa ve yoˬ teh‸, Gʼuiˬsha ve tcuh kaˍ paˍ hkʼa peu-
eˬ yawˇ awˬ lawn shaˉ hkiˆ hkanˍ taˍ ve yoˬ teh‸, Peˍtruˆ kʼoˆ piˇ ve yoˬ. 
44Tawˇ hkawˇ chi teˇ hpaˍ hta‸ Peˍtruˆ kʼoˆ chehˇ htaˇ, tawˇ hkawˇ chi hta‸ 
gʼa kaˇ ve chaw hkʼa peu-eˬ awˬ hkʼoˆ hta‸ da‸ ve kehˬ ve Awˬ ha hpu ya‸ la 
ve yoˬ. 
45Buiˇ shaˆ aˉ naˆ chaw hui awˬ hkʼoˆ hta‸ htawˇ, da‸ ve kehˬ ve Awˬ ha hpu 
ngeuˍ pfuhˍ piˇ ve hta‸ pa taw, Peˍtruˆ geh laˬ ve Yuˇda‸ Hkri‸ yaˇ teˇ hpaˍ 
lehˬ anˇ jaˇ ve yoˬ. 
46Awˬ lawn kʼo, chaw oˇ ve teˇ hpaˍ lehˬ, tawˇ laiˉ ceuˬ yaw chiˇ mvuh leh 
Gʼuiˬ sha hta‸ taˍ uiˍ taˍ mvuh piˇ ve hta‸ yawˇ hui gʼa kaˇ ve yoˬ. 
47Oˇ htaˇ Peˍtruˆ kʼoˆ ve, Ngaˬ hui da‸ ve kehˬ ve Awˬ ha hpu gʼa ve hkʼa shuˍ 
shuˍ, da‸ ve kehˬ ve Awˬ ha hpu gʼa ve chaw chi teˇ hpaˍ hta‸ iˉ kaˆ awˬ 
hkʼaw lo baˆtiˆsaˬ maˇ gʼa piˇ tuˬ, tawˍ taˍ tsuhˇ taˍ paˍ a shu cawˬ le teh‸ na 
nyi ve yoˬ. 
48Yeˍsuˆ Hkri‸ ve awˬ meh awˬ hawˉ lo baˆtiˆsaˬ hkanˍ-o‸ teh‸, yawˇ yawˇ hui 
hta‸ kʼoˆ piˇ ve yoˬ. Oˇ htaˇ, yawˇ hui geh a ciˉ maw chaweh chehˇ taˉ tuˬ, 
yawˇ hui yawˇ hta‸ lawˬ hkawˉ ve yoˬ. 

Tcuh yaˇ li‸ 11 

Yeˍruˆsaˍlehnˍ Hkri‸ yaˇ awˬ moˍ hta‸ Peˍtruˆ kʼaoˍ maˍ piˇ ve 

1Buiˇ shaˆ aˉ naˆ chaw hui htawˇ Gʼuiˬsha ve tawˇ hkawˇ hta‸ ha‸ yuˬ ve awˬ 
lawn hta‸ Yuˇda‸ mvuhˇmiˬ hkʼaw lo chehˇ ve tcuh yaˇ hui leh awˬ viˉ awˬ 
nyi teˇ hpaˍ gʼa kaˇ ve yoˬ. 
2Hkʼe te leh, Peˍtruˆ Yeˍruˆsaˍlehnˍ venˇ lo taˆ-e htaˇ, awˬ guiˬ meuˇ shoˍ ve 
chaw teˇ hpaˍ yawˇ hta‸ kʼoˆ piˇ ve, 
3Nawˬ lehˬ awˬ guiˬ meuˇ maˇ shoˍ ve chaw hui ve yehˬ hkʼaw lo‸-e leh yawˇ 
hui geh caˇ ve dawˬ ve law leˇ teh‸, yawˇ hta‸ deˇ piˇ ve yoˬ. 

4Oˇ htaˇ, Peˍtruˆ yawˇ hui hta‸ awˬ hkuiˉ puiˍ te leh awˬ leh meuˇ hkʼa gaˬ 
awˬ lawn teˇ ceuˬ peuˬ teˇ ceuˬ kʼaoˍ maˍ piˇ leh kʼoˆ ve, 
5Ngaˬ lehˬ Yuˇpeˍ venˇ awˬ hkʼaw lo bon lawˬ chehˇ htaˇ, aˉ boˆ lonˉ hkʼa shuˍ 
shuˍ ve teˇ maˬ lehˬ, awˬ ceˍ awˇ ceˍ hta‸ hpeh taˍ leh, mvuhˇ naw ma lo te 
leh ngaˬ geh hkʼa gaˬ hpehˇ ya‸ la ve hta‸, zuh‸ maˆ mawˬ ve hkʼe awˬ ha 
awˬ hkʼaw lo ngaˬ gʼa mawˬ ve yoˬ. 
6Oˇ ve hta‸ ngaˬ hkʼa deh‸ nyi htaˇ, miˬ guiˬ hkʼoˆ lo hkui sheh la‸ sheh awˍ 
lehˇ cawˬ ve to nuˇ to shaˆ awˬ ceuˬ, loˇ kʼai gaˆ kʼai puiˉ ve awˬ ceuˬ leh 
mvuhˇ hpe lo poˬ ve ngaˆ awˬ ceuˬ teˇ hpaˍ hta‸ ngaˬ gʼa mawˬ ve yoˬ. 
7Oˇ htaˇ, Peˍtruˆ-oˬ, tu leh tiˇ caˇ-oˆ teh‸ kʼoˆ laˇ ve awˬ hkawˇ hta‸ ngaˬ gʼa 
kaˇ ve yoˬ. 
8Ya‸ hkʼaˇ ngaˬ kʼaw‸ kʼoˆ piˇ ve, Jawˇ mawˇ-oˬ, maˇ hpeh‸ taˬ. Awˬ lawn 
kʼo, cha‸ chiˆ leh maˇ da‸ maˇ kehˬ ve awˬ ceuˬ ngaˬ ve maw‸ kʼaw awˬ 
hkʼaw lo teˇ pawˆ ka‸ maˇ lo‸ la jaw teh‸ kʼoˆ piˇ ve yoˬ. 
9Mvuhˇ naw ma lo awˬ hkawˇ teˇ pawˆ kʼaw‸ bvuhˬ la leh, Gʼuiˬsha da‸ piˇ 
kehˬ piˇ peuˬ ve awˬ ceuˬ hta‸ cha‸ chiˆ ve taˇ kʼoˆ teh‸ ngaˬ hta‸ kʼaw‸ kʼoˆ 
laˇ ve yoˬ. 
10Chi hkʼe shehˆ pawˆ hpeh‸ peuˬ leh, oˇ ve hkʼa peu-eˬ hta‸ mvuhˇ naw ma 
lo kʼaw‸ gʼawˬ taˆ-e ve yoˬ. 
11Oˇ teˇ hkui awˬ hkʼaw lo, Kehˉsaˍriˆ venˇ lo ngaˬ geh tcuh peu laˇ ve chaw 
shehˆ gʼaˇ ngaˬ hui chehˇ taˍ ve yehˬ awˬ paˇ lo gaˬ la ve yoˬ. 
12Nyi ma htawˇdawˇnawˬdawˇ maˇ te leh yawˇ hui geh kʼai loˬ teh‸, Awˬ ha 
hpu ngaˬ hta‸ kʼoˆ laˇ ve yoˬ. Awˬ viˉ awˬ nyi chi hkaw‸ gʼaˇ htawˇ ngaˬ geh 
kʼai leh, chaw oˇ ve teˇ gʼaˇ ve yehˬ awˬ hkʼaw lo ngaˬ hui lo‸-e ve yoˬ. 
13Chaw oˇ ve lehˬ, mvuhˇ naw ma tcuh yaˇ teˇ gʼaˇ yawˇ ve aˉ hkʼaw lo tu huˉ 
chehˇ ve hta‸ yawˇ gʼa mawˬ ve awˬ lawn ngaˬ hui hta‸ hto laˇ ve yoˬ. Mvuhˇ 
naw ma tcuh yaˇ yawˇ hta‸ kʼoˆ piˇ ve, Yuˇpeˍ venˇ lo chaw hta‸ kʼai tcuh 
leh, Peˍtruˆ teh‸ kʼoˆ ve Siˉmonˍ meh ve teˇ gʼaˇ hta‸ ca kuˬ tcuh-o. 

14Nawˬ leh nawˬ ve yehˬ yaˇ kʼa yaˇ hkʼa peu-eˬ hkʼaˬ hkʼe te leh htaiˍ hkʼaw‸ 
ve hta‸ gʼa tuˬ, yawˇ nawˬ hui hta‸ hto laˇ tuˬ yoˬ teh‸, mvuhˇ naw ma tcuh 
yaˇ yawˇ hta‸ kʼoˆ piˇ ve awˬ lawn htawˇ, ngaˬ hui hta‸ kʼaw‸ hto laˇ ve yoˬ. 
15Ngaˬ awˬ hkuiˉ puiˍ tanˬ maˍ piˇ chehˇ htaˇ ka‸, awˉ lawˉ htaˇ da‸ ve kehˬ ve 
Awˬ ha hpu ngaˬ hui awˬ hkʼoˆ hta‸ ya‸ la ve hkʼa shuˍ shuˍ, yawˇ hui awˬ 
hkʼoˆ hta‸ htawˇ ya‸ la ve yoˬ. 
16Oˇ htaˇ, Jawˇmawˇ Yeˍsuˆ kʼoˆ laˇ ve tawˇ chi teˇ hkawˇ hta‸ ngaˬ dawˇ nawˇ 
ve yoˬ. Yoˇhanˬ lehˬ iˉ kaˆ awˬ hkʼaw lo baˆtiˆsaˬ piˇ ve yoˬ. Ya‸ hkʼaˇ, nawˬ 
hui lehˬ da‸ ve kehˬ ve Awˬ ha hpu awˬ hkʼaw lo baˆtiˆsaˬ gʼa hkanˍ yuˬ tuˬ 
yoˬ teh‸ yawˇ kʼoˆ ve yoˬ. 
17Hkʼe te leh, Jawˇmawˇ Yeˍsuˆ Hkri‸ hta‸ ngaˬ hui yonˍ ve teˇ yanˇ, Gʼuiˬsha 
ngaˬ hui hta‸ la‸ shawnˍ pe‸ laˇ ve hkʼa shuˍ shuˍ yawˇ hui hta‸ htawˇ piˇ ve 
kʼo, ngaˬ hkʼaˬ hkʼe ve chaw hpeh‸ leh Gʼuiˬsha hta‸ tawˍ taˍ tuˬ le teh‸, 
Peˍtruˆ kʼoˆ piˇ ve yoˬ. 
18Awˬ lawn chi hta‸ yawˇ hui gʼa kaˇ htaˇ, yawˇ hui te‸ chiˉ maˇ kʼaw‸ kʼoˆ. 
Yawˇ hui Gʼuiˬsha hta‸ chiˇ uiˍ chiˇ mvuh leh kʼoˆ ve, Hkʼe te kʼo, 
buiˇshaˆaˉnaˆ chaw hui htawˇ co ha gʼa te‸ tuˬ, Gʼuiˬsha lehˬ yawˇ hui hta‸ 
venˇbaˆ dawˇ hpfuhˆ hpeh‸ tuˬ a hkaw-anˬ piˇ ve yoˬ teh‸ kʼoˆ ve yoˬ. 

Anˍtiˆawˍ Hkri‸ yaˇ awˬ moˍ awˬ lawn 

19Oˇ htaˇ, Saˍteˍhpanˍ hta‸ tanˬ leh fawˉ mehˍ ve teˇ ceuˬ hta‸ gʼa hkanˍ ve pa 
taw, hpaˆ da‸ guiˇ da‸ ve chaw teˇ hpaˍ lehˬ, Hpiˇniˆ mvuhˇmiˬ, Kuˇpaˍruˆ 
conˇ leh Anˍtiˆawˍ venˇ hkʼa gaˬ kʼai ve awˬ hkʼaw lo, Yuˇda‸ chaw hui hta‸ 
ceh tiˉ yawˇ hui bon hkawˇ maˍ piˇ ve yoˬ. 
20Ya‸ hkʼaˇ, yawˇ hui teˇ hpaˍ hpaˍ lehˬ, Anˍtiˆawˍ venˇ lo gaˬ la htaˇ, 
Heˍlaˍsaˆ chaw hui hta‸ htawˇ, Jawˇmawˇ Yeˍsuˆ awˬ lawn ha lehˬ ve bon 
hkawˇ maˍ piˇ ve yoˬ. Oˇ hkʼe maˍ piˇ ve chaw teˇ hpaˍ lehˬ, Kuˇpaˍruˆ conˇ 
chaw leh Kuˇreˍneˍ mvuhˇmiˬ chaw teˇ hpaˍ hpeh‸ ve yoˬ. 
21Jawˇmawˇ Gʼuiˬsha ve kanˇ paˆ yawˇ hui geh cawˬ ve pa taw, chaw maˇ maˇ 
yonˍ la leh Jawˇmawˇ Yeˍsuˆ geh hpfuhˆ kʼaw‸ la ve yoˬ. 



2890 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

22Awˬ lawn chi hta‸ Yeˍruˆsaˍlehnˍ venˇ awˬ hkʼaw chehˇ ve Hkri‸ yaˇ awˬ 
moˍ gʼa kaˇ leh, yawˇ hui Baˍnaˍbaˆ hta‸ Anˍtiˆawˍ venˇ lo kʼai tcuh ve yoˬ. 
23Yawˇ oˇ kaˬ lo gaˬ leh Gʼuiˬsha ve awˬ bon hta‸ gʼa mawˬ htaˇ ha lehˬ jaˇ ve 
yoˬ. Yawˇ hui nyi ma yeˬ leh Jawˇmawˇ Yeˍsuˆ hta‸ vawˆ tcuhˉ taˍ tuˬ, yawˇ 
yawˇ hui hkʼa peu-eˬ hta‸ awˬ gʼaˇ piˇ ve yoˬ. 
24Awˬ lawn kʼo, Baˍnaˍbaˆ lehˬ da‸ ve chaw hpeh‸ leh, da‸ ve kehˬ ve Awˬ ha 
hpu maˇ kʼoˆ, yonˍ ve teˇ ceuˬ maˇ kʼoˆ, hkʼa biˇ cawˬ ve chaw hpeh‸ ve yoˬ. 
Oˇ htaˇ, chaw maˇ maˇ Jawˇmawˇ Yeˍsuˆ hta‸ kʼaw‸ pawnˇ da‸ la ve yoˬ. 
25Baˍnaˍbaˆ lehˬ, Sawˉlu‸ hta‸ ca tuˬ, Taˍsuˆ venˇ lo kʼai ve yoˬ. 
26Yawˇ hta‸ gʼa mawˬ htaˇ, Anˍtiˆawˍ venˇ lo shiˍ laˬ ve yoˬ. Yawˇ huiˉ maˬ 
lehˬ, teˇ hkʼaw‸ hkʼa zuh Hkri‸ yaˇ awˬ moˍ geh hpawnˬ da‸ leh, chaw awˬ 
moˍ lonˉ hta‸ maˍ piˇ ve yoˬ. Awˬ la‸ gʼawˇ teˇ hpaˍ hta‸ Hkri‸ yaˇ teh‸ kʼoˆ 
ve awˬ meh lehˬ, Anˍtiˆawˍ venˇ lo awˉ lawˉ kʼoˆ tawˆ la ve yoˬ. 
27Awˬ nyi awˬ haˉ oˇ ve teˇ hpaˍ awˬ hkʼaw lo, Gʼuiˬsha ve tcuh kaˍ paˍ teˇ 
hpaˍ hpaˍ Yeˍruˆsaˍlehnˍ venˇ lo tu la leh Anˍtiˆawˍ venˇ lo laˬ ve yoˬ. 
28Yawˇ hui awˬ hkʼaw lo Aˍgaˍbuˆ meh ve chaw teˇ gʼaˇ tu leh, Miˬguiˬ hkʼa 
peu-eˬ awˬ hkʼaw lo meu‸ lonˉ kaˆ lonˉ hpeh‸ la tuˬ yoˬ teh‸, Awˬ ha hpu hta‸ 
cuˇ leh hto piˇ ve yoˬ. Meu‸ ve kaˆ ve oˇ ve lehˬ, jawˇmawˇ Kaˍlawˇdiˆ ve awˬ 
co-e htaˇ hpeh‸ la ve yoˬ. 
29Hkʼe te leh, awˬ la‸ gʼawˇ teˇ hpaˍ lehˬ, teˇ gʼaˇ le le a shu yawˇ puiˉ ve hpeh
‸ ve hkʼe, Yuˇda‸ mvuhˇmiˬ awˬ hkʼaw lo chehˇ ve awˬ viˉ awˬ nyi teˇ hpaˍ 
hta‸ ga piˇ tuˬ dawˇ cheˆ taˍ ve yoˬ. 
30Yawˇ hui dawˇ cheˆ taˍ ve hkʼe te peuˬ leh, Baˍnaˍbaˆ leh Sawˉlu‸ la‸ sheh 
hkʼaw lo awˬ hoˉ chaw mawˇ teˇ hpaˍ hta‸ feu piˇ ve yoˬ. 

Tcuh yaˇ li‸ 12 

Jawˇmawˇ Heˍroˆ Yaˍkoˆ hta‸ tiˇ pehˍ leh, Peˍtruˆ hta‸ htawnˍ hkʼaw keu ve 

1Awˬ yanˇ oˇ ve awˬ hkʼaw lo hkunˉ hawˉ hkanˇ Heˍroˆ lehˬ, Hkri‸ yaˇ awˬ 
moˍ awˬ hkʼaw lo chehˇ ve chaw teˇ hpaˍ hpaˍ hta‸ gʼaˇ hte‸ fawˉ mehˍ ve 
yoˬ. 
2Yawˇ lehˬ Yoˇhanˬ ve awˬ viˉ paˍ Yaˍkoˆ hta‸ aˉ htaw chaw pehˍ ve yoˬ. 
3Chi ve hta‸ Yuˇda‸ chaw hui nyi ma cawˇ ve hta‸ yawˇ gʼa mawˬ htaˇ, 
Peˍtruˆ hta‸ htawˇ hpeh yuˬ ve yoˬ. Awˬ yanˇ oˇ ve lehˬ, Hkaoˍmonˇ awˬ 
hkʼaw lo diˇ maˇ keu ve pawehˇ awˬ yanˇ hpeh‸ ve yoˬ. 
4Peˍtruˆ hta‸ hpeh yuˬ peuˬ hkʼaw‸ nawˉ, htawnˍ hkʼaw keu leh, yawˇ hta‸ 
shaw tuˬ ve ma‸ yaˇ teˇ chi hkaw‸ gʼaˇ ve la‸ sheh hkʼaw lo chiˇ a‸ piˇ ve 
yoˬ. Paˍsaˍhkaˍ pawehˇ peuˬ hkʼaw‸ nawˉ heh‸, chaw chi ma ve mehˆ gʼuˇ 
suhˍ Peˍtruˆ hta‸ yuˬ tawˆ la tuˬ yawˇ dawˇ taˍ ve yoˬ. 
5Hkʼe te leh, Peˍtruˆ htawnˍ hkʼaw lo gʼa chehˇ ve yoˬ. Ya‸ hkʼaˇ, Hkri‸ yaˇ 
awˬ moˍ lehˬ, yawˇ awˬ pon Gʼuiˬsha geh gʼaˇ hte‸ bon lawˬ chehˇ ve yoˬ. 

Peˍtruˆ hta‸ htawnˍ hkʼaw lo ponˬ piˇ ve 

6Jawˇmawˇ Heˍroˆ lehˬ, shawˉ pawˍ hkʼe yawˇ hta‸ yuˬ tawˆ-a teh‸ te ve teˇ 
haˉ htaˇ, Peˍtruˆ hta‸ sho caˆ nyiˇ caˆ hpeh taˍ ve yoˬ. Yawˇ lehˬ, ma‸ yaˇ nyiˇ 
gʼaˇ awˬ kaˍ lo zuh‸ muiˉ kʼa chehˇ leh, shaw shehˍ hpaˇ teˇ hpaˍ htawˇ 
htawnˍ yehˬ miˇ awˬ baˬ lo shaw chehˇ ve yoˬ. 
7Oˇ htaˇ, Jawˇmawˇ Gʼuiˬsha ve mvuhˇ naw ma tcuh yaˇ teˇ gʼaˇ tawˆ la leh, 
bawehˇ oˇ ve awˬ hkʼaw lo awˬ gʼeuˆ ba ve yoˬ. Yawˇ lehˬ, Peˍtruˆ ve nyi kuˇ 
hpawˇ hta‸ hta leh, Haˆ haˆ tu loˬ teh‸ kʼoˆ leh, yawˇ hta‸ nawˍ piˇ ve yoˬ. Oˇ 
htaˇ sho caˆ teˇ hpaˍ lehˬ, yawˇ ve la‸ sheh lo kʼehˆ ce ve yoˬ. 
8Mvuhˇ naw ma tcuh yaˇ yawˇ hta‸ kʼoˆ piˇ ve, Haˍ pi tsuh‸ leh hkuiˉ nuˆ 
tcuhˉ-oˆ teh‸ kʼoˆ htaˇ, yawˇ htawˇ oˇ hkʼe te ve yoˬ. Peuˬ leh, Nawˬ ve aˉ po‸ 
lonˉ deh leh ngaˬ hkʼaˇ suh laˬ-o‸ teh‸, yawˇ hta‸ kʼaw‸ kʼoˆ piˇ ve yoˬ. 
9Oˇ htaˇ yawˇ tawˆ-e leh mvuhˇ naw ma tcuh yaˇ hkʼaˇ suh kʼai ve yoˬ. Ya‸ 
hkʼaˇ, mvuhˇ naw ma tcuh yaˇ te ve kanˉ lehˬ, awˬ tehˬ awˬ na hpeh‸ ve hta‸ 
yawˇ maˇ shiˍ leh, zuh‸ maˆ mawˬ ve hkʼe awˬ ha awˬ hkʼaw lo mawˬ ve teh‸ 
yawˇ dawˇ ve yoˬ. 



2892 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

10Yawˇ huiˉ maˬ lehˬ, shaw shehˍ hpaˇ awˉ lawˉ teˇ moˍ leh nyiˇ moˍ teˇ moˍ 
hta‸ ka‸ ponˬ kʼai peuˬ hkʼaw‸ nawˉ, venˇ hkʼaw lo‸-e ve sho yehˬ miˉ lo gaˬ 
la ve yoˬ. Yawˇ huiˉ maˬ awˬ pon yehˬ miˉ oˇ ve yawˇ hkʼaˇ yawˇ hpaw baˬ 
leh, yawˇ huiˉ maˬ tawˆ kʼai ve yoˬ. Ya‸ kʼaw ceh teˇ maˬ lo gaˬ htaˇ, teˇ cawˬ 
haˉ mvuhˇ naw ma tcuh yaˇ yawˇ hta‸ hpaˆ da‸ ve yoˬ. 
11Oˇ htaˇ, Peˍtruˆ nyi ma hkʼaw kʼaw‸ nawˇ la leh kʼoˆ ve, Jawˇ mawˬ Gʼuiˬsha 
lehˬ, yawˇ ve mvuhˇ naw ma tcuh yaˇ hta‸ peu laˇ leh, jawˇmawˇ Heˍroˆ ve la
‸ sheh awˬ hkʼaw lo maˇ kʼoˇ Yuˇda‸ chaw hui hkʼa dawˇ law taˍ ve awˬ 
hkʼaw lo maˇ kʼoˆ, ngaˬ hta‸ ponˬ laˇ ve awˬ tehˬ awˬ na ngaˬ gʼa shiˍ ve yoˬ 
teh‸ kʼoˆ ve yoˬ. 
12Awˬ lawn chi hta‸ yawˇ gʼa shiˍ peuˬ htaˇ, Yoˇhanˬ ve awˬ e Maˍriˆ ve aˉ 
hkʼaw lo yawˇ kʼai ve yoˬ. (Yoˇhanˬ ve awˬ meh awˬ suhˉ lehˬ Maˍkuˆ yoˬ.) Oˇ 
kaˬ lo chaw maˇ maˇ hpawnˬ da‸ leh bon lawˬ chehˇ ve yoˬ. 
13Yehˬ gʼuˇ suhˍ ve yehˬ miˉ hta‸ Peˍtruˆ htawˆ htaˇ, Roˇdeˍ meh ve awˬ ceˬ 
ma ehˉ teˇ gʼaˇ laˬ na la ve yoˬ. 
14Peˍtruˆ ve awˬ hkawˇ yoˬ teh‸ yawˇ gʼa shiˍ htaˇ, yawˇ ha lehˬ jaˇ ve pa taw 
yehˬ miˉ hta‸ maˇ hpaw piˇ sheˍ. Ya‸ hkʼaˇ, aˉ hkʼaw gʼuiˇ lo‸-e leh, Peˍtruˆ 
lehˬ yehˬ gʼuˇ suhˍ ve yehˬ miˉ awˬ paˇ lo huˉ chehˇ ve yoˬ teh‸ yawˇ hui hta‸ 
kʼoˆ piˇ ve yoˬ. 
15Yawˇ hui lehˬ, Nawˬ chaw gʼuˇ yoˬ teh‸ yawˇ hta‸ kʼoˆ piˇ ve htawˇ yawˇ 
lehˬ, Awˬ tehˬ awˬ na yoˬ teh‸ gʼaˇ hte‸ kʼoˇ tcuhˉ taˍ ve yoˬ. Yawˇ hui kʼaw‸ 
kʼoˆ ve, Peˍtruˆ ve mvuhˇ naw ma tcuh yaˇ yoˬ teh‸ kʼoˆ piˇ ve yoˬ. 
16Peˍtruˆ lehˬ, htawˆ chehˇ sheˍ ve yoˬ. Yawˇ hui yehˬ miˉ hta‸ ca hpaw htaˇ, 
yawˇ hta‸ gʼa mawˬ leh anˇ jaˇ ve yoˬ. 
17Yawˇ lehˬ, yawˇ hui ta‸ iˉ chehˇ tuˬ la‸ sheh te maˍ piˇ peuˬ leh, Jawˇmawˇ 
Gʼuiˬsha yawˇ hta‸ htawnˍ awˬ hkʼaw lo hkʼaˬ hkʼe te yuˬ tawˆ laˇ ve awˬ 
lawn yawˇ hui hta‸ kʼaoˍ maˍ piˇ ve yoˬ. Yaˍkoˆ leh awˬ viˉ awˬ nyi teˇ hpaˍ 
hta‸ awˬ lawn chi ve kaˇ piˇ-oˆ teh‸ kʼoˆ peuˬ hkʼaw‸ nawˉ, yawˇ tawˆ kʼai 
leh awˬ kaˍ awˬ nu teˇ kaˬ lo kʼai ve yoˬ. 

18Mvuhˇ htiˇ la ve teˇ yanˇ, Peˍtruˆ hkʼaˬ hkʼe kʼai ve awˬ lawn ma‸ yaˇ teˇ 
hpaˍ maˇ shiˍ ve pa taw, yawˇ hui duiˆ-ehˍ shaˇ-ehˍ gʼaˇ hte‸ te chehˇ ve yoˬ. 
19Jawˇmawˇ Heˍroˆ lehˬ, Peˍtruˆ hta‸ ca nyi leh maˇ mawˬ htaˇ, shaw shehˍ 
hpaˇ teˇ hpaˍ hta‸ yawˇ hkʼa deh‸ na nyi peuˬ hkʼaw‸ nawˉ, yawˇ hui hta‸ tiˇ 
pehˍ tuˬ tawˇ piˇ ve yoˬ. Oˇ htaˇ, jawˇmawˇ Heˍroˆ lehˬ Yuˇda‸ mvuhˇmiˬ lo tu 
leh Kehˉsaˍriˆ venˇ lo kʼai leh oˇ kaˬ lo chehˇ taˍ ve yoˬ. 

Jawˇmawˇ Heˍroˆ suh ve 

20Jawˇmawˇ Heˍroˆ lehˬ, Tuˇruˆ venˇ yaˇ leh Siˉdonˍ venˇ yaˇ hui hta‸ nyi ma 
zuhˆ jaˇ ve yoˬ. Hkʼe te leh, yawˇ hui lehˬ nyi ma teˇ shiˍ tiˉ te leh yawˇ geh 
laˬ ve yoˬ. Hkunˉ hawˉ hkanˇ zuh‸ kuiˬ bawehˇ hta‸ ha‸ shaˉ shehˍ hpaˇ 
Baˍlaˍtuˆ meh ve teˇ gʼaˇ hta‸ yawˇ hui jehˬ gʼa leh, hkunˉ hawˉ hkanˇ hta‸ 
kʼaw‸ cawˇ da‸ hui da‸ la tuˬ yawˇ hui lawˬ hkawˉ ve yoˬ. Awˬ lawn kʼo, 
yawˇ hui caˇ tuˬ dawˬ tuˬ awˬ pon, hkunˉ hawˉ hkanˇ ve mvuhˇ miˬ hta‸ gʼa 
cuˇ ve yoˬ. 
21Jawˇmawˇ Heˍroˆ lehˬ, tinˍ taˍ ve awˬ nyi gaˬ la htaˇ, hkunˉ hawˉ hkanˇ ve 
veu‸ kʼaˇ hta‸ veu‸ deh leh, kʼaw jaw hkʼoˆ lo mui leh yawˇ hui hta‸ maˍ piˇ 
ve yoˬ. 
22Oˇ htaˇ, chaw oˇ ve teˇ hpaˍ lehˬ, Awˬ hkawˇ chi ve lehˬ, chaw yaˇ ve awˬ 
hkawˇ maˇ heˆ, gʼuiˬsha ve awˬ hkawˇ hpeh‸ ve yoˬ teh‸, gʼaˇ hte‸ kuˬ ve yoˬ. 
23Hkunˉ hawˉ hkanˇ Heˍroˆ lehˬ, Gʼuiˬsha hta‸ maˇ chiˇ uiˍ maˇ chiˇ mvuh ve 
pa taw, teˇ cawˬ haˉ Jawˇmawˇ Gʼuiˬsha ve mvuhˇ naw ma tcuh yaˇ yawˇ hta‸ 
ciˍ yanˍ piˇ ve yoˬ. Oˇ htaˇ, yawˇ awˬ to awˬ hkʼaw lo hawehˆ caˇ leh, yawˇ 
shaˉ cheˆ ve yoˬ. 
24Ya‸ hkʼaˇ, Gʼuiˬsha ve tawˇ hkawˇ lehˬ, uiˍ la maˇ la ve yoˬ. 
25Baˍnaˍbaˆ leh Sawˉlu‸ lehˬ, shu hta‸ ga piˇ ve kanˉ te peuˬ hkʼaw‸ nawˉ, awˬ 
meh awˬ suhˉ Maˍkuˆ teh‸ kʼoˆ ve Yoˇhanˬ meh ve teˇ gʼaˇ hta‸ shiˍ veu leh, 
Yeˍruˆsaˍlehnˍ venˇ lo tu leh, Anˍtiˆawˍ venˇ lo kʼaw‸ kʼo‸-e ve yoˬ. 

Tcuh yaˇ li‸ 13 

Baˍnaˍbaˆ leh Sawˉlu‸ awˉ lawˉ teˇ pawˆ bon ca maˍ ve 

1Anˍtiˆawˍ Hkri‸ yaˇ awˬ moˍ awˬ hkʼaw lo, bon maˍ paˍ hui leh maˍ piˇ shehˍ 
hpaˇ hui cawˬ ve yoˬ. Chaw chi teˇ hpaˍ lehˬ, Baˍnaˍbaˆ, Niˇgaˍ teh‸ kʼoˆ ve 
Suˉmonˍ, Kuˇreˍneˍ mvuhˇmiˬ yaˇ Luˇkiˆ, hkunˉ hawˉ hkanˇ Heˍroˆ geh teˇ geh 
uiˍ la ve Maˍneˍ leh Sawˉlu‸ hui yoˬ. 
2Yawˇ hui Jawˇmawˇ Gʼuiˬsha hta‸ oˉ kʼoˍ pui leh caˇ tuˬ ce chehˇ htaˇ, da‸ ve 
kehˬ ve Awˬ ha hpu kʼoˆ ve, Ngaˬ te tcuh tuˬ ve kanˉ hta‸ Baˍnaˍbaˆ leh 
Sawˉlu‸ te tuˬ, yawˇ huiˉ maˬ hta‸ fuiˍ teh taˍ-o‸ teh‸ kʼoˆ piˇ ve yoˬ. 
3Oˇ htaˇ yawˇ hui caˇ tuˬ ce leh bon lawˬ peuˬ hkʼaw‸ nawˉ, yawˇ huiˉ maˬ awˬ 
hkʼoˆ lo la‸ sheh taˍ leh hpehˇ kʼai ve yoˬ. 

Kuˇpaˍruˆ conˇ lo tcuh yaˇ hui bon maˍ ve 

4Hkʼe te leh, da‸ ve kehˬ ve Awˬ ha hpu yawˇ huiˉ maˬ hta‸ kʼai tcuh ve hkʼe, 
Seˍluˍkiˆ venˇ lo ya‸-e leh, Kuˇpaˍruˆ conˇ lo haw lo‸ kʼoˍ ciˇ kʼai ve yoˬ. 
5Saˍlaˍmiˆ venˇ lo yawˇ huiˉ maˬ gaˬ htaˇ, Yuˇda‸ chaw hui ve bon yehˬ teˇ 
hpaˍ awˬ hkʼaw lo Gʼuiˬsha ve bon hkawˇ maˍ piˇ ve yoˬ. Yoˇhanˬ htawˇ yawˇ 
huiˉ maˬ hta‸ ga piˇ ve yoˬ. 
6Yawˇ hui conˇ oˇ ve awˬ hkʼaw lo teˇ kaˬ peuˬ teˇ kaˬ kʼai leh, Paˍhpuˆ venˇ lo 
gaˬ htaˇ, Baˍyeˍsuˆ meh ve Yuˇda‸ chaw teˇ gʼaˇ hta‸ gʼa hpuˇ da‸ ve yoˬ. 
Yawˇ lehˬ, faˍ te puiˉ ve maˇ heˆ heˆ ve tcuh kaˍ paˍ teˇ gʼaˇ hpeh‸ ve yoˬ. 
7Chaw oˇ ve lehˬ, Seˍraˍgiˆ Pawˇlu‸ teh‸ kʼoˆ ve dawˇ shiˍ puiˉ ve mvuhˇ miˬ 
jawˇmawˇ teˇ gʼaˇ geh chehˇ ve yoˬ. Mvuhˇmiˬ jawˇmawˇ oˇ ve lehˬ, Gʼuiˬsha 
ve tawˇ hkawˇ hta‸ kaˇ gaˇ ve pa taw, Baˍnaˍbaˆ leh Sawˉlu‸ hta‸ kuˬ ve yoˬ. 
8Eˇluˇmaˆ lehˬ, mvuhˇmiˬ jawˇmawˇ oˇ ve maˇ gʼa yonˍ tuˬ yawˇ huiˉ maˬ hta‸ 
tawˍ taˍ ve yoˬ. (Eˇluˇmaˆ kʼoˆ ve tcuhˉ kuiˬ lehˬ, faˍ te puiˉ paˍ teh‸ kʼoˆ ve 
yoˬ.) 
9Oˇ htaˇ Pawˇlu‸ teh‸ kʼoˆ ve Sawˉlu‸ teˇ gʼaˇ lehˬ, da‸ ve kehˬ ve Awˬ ha hpu 
hkʼa biˇ cawˬ leh, faˍ te puiˉ paˍ hta‸ hkʼa deh‸ nyi leh kʼoˆ piˇ ve, 
10Neˇhaiˬ ve yaˇ-oˬ, nawˬ lehˬ heˍ ve leh haiˬ ve awˬ ceuˬ hkʼa biˇ cawˬ ve yoˬ. 
Hteˇ ve cawˇ ve hkʼa peu-eˬ ve canˇ paˍ teˇ gʼaˇ htawˇ nawˬ hpeh‸ ve yoˬ. 

Jawˇmawˇ Gʼuiˬsha ve hteˇ ve ya‸ kʼaw teˇ hpaˍ hta‸ kʼaw‸ lehˍ hpeh‸ kʼai 
tuˬ, nawˬ maˇ jehˇ jehˇ leh te tuˬ laˇ. 
11Chi beu‸ Jawˇmawˇ Gʼuiˬsha ve kanˇ paˆ nawˬ awˬ hkʼoˆ gaˬ la leh, nawˬ 
mehˆ cuˉ leh teˇ tcuhˉ teˇ jaw mvuhˇ nyi hta‸ maˇ gʼa mawˬ teh‸ kʼoˆ piˇ ve 
yoˬ. Teˇ cawˬ haˉ moˬ hkʼa shuˍ shuˍ naˆ ho‸ ve yawˇ awˬ hkʼoˆ lo gaˬ la leh, 
yawˇ ve la‸ sheh hta‸ sheh kʼai tuˬ, yawˇ shu hta‸ ca chehˇ ve yoˬ. 
12Chi hkʼe hpeh‸ la ve hta‸ mvuhˇmiˬ jawˇmawˇ gʼa mawˬ htaˇ, yawˇ yonˍ ve 
yoˬ. Awˬ lawn kʼo, Jawˇmawˇ Gʼuiˬ sha ve maˍ piˇ ve tawˇ hkawˇ hta‸ yawˇ 
anˇ jaˇ ve yoˬ. 

Piˇsiˇdiˆ mvuhˇmiˬ Anˍtiˆawˍ venˇ hkʼaw chehˇ htaˇ awˬ lawn 

13Pawˇlu‸ leh yawˇ ve awˬ chawˇ teˇ hpaˍ lehˬ, Paˍhpuˆ venˇ lo tu leh, 
Paˍpuˇliˆ mvuhˇmiˬ Peˍraˍgeˍ venˇ lo haw lo‸ kʼoˍ ciˇ kʼai ve yoˬ. Oˇ kaˬ lo 
Yoˇhanˬ yawˇ huiˉ maˬ hta‸ hpaˆ da‸ leh, Yeˍruˆsaˍlehnˍ venˇ lo kʼaw‸ kʼo‸-e 
ve yoˬ. 
14Oˇ htaˇ, yawˇ huiˉ maˬ Peˍraˍgeˍ venˇ lo kʼaw‸ tu leh, Piˇsiˇdiˆ mvuhˇmiˬ 
Anˍtiˆawˍ venˇ lo gaˬ ve yoˬ. Shinˉ nyi htaˇ yawˇ huiˉ maˬ bon yehˬ taˆ-e leh 
mui ve yoˬ. 
15Awˬliˇtawˇhkawˇ li‸ leh tcuh kaˍ paˍ hui ve li‸ hta‸ shu gʼaw peuˬ hkʼaw‸ 
nawˉ, bon yehˬ awˬ hoˉ teˇ hpaˍ lehˬ, yawˇ huiˉ maˬ geh chaw kʼai tcuh leh, 
Awˬ viˉ awˬ nyi teˇ hpaˍ-oˬ, chaw chi ma ve hta‸ awˬ gʼaˇ piˇ tuˬ ve tawˇ 
hkawˇ cawˬ ve kʼo, kʼoˆ piˇ-oˆ teh‸ kʼoˆ piˇ ve yoˬ. 
16Oˇ htaˇ Pawˇlu‸ tu leh, la‸ sheh te maˍ leh kʼoˆ ve, Iˉsaˍreˍlaˆ chaw hui leh 
Gʼuiˬsha hta‸ kawˆ ve chaw teˇ hpaˍ-oˬ, na sheˍ. 
17Iˉsaˍreˍlaˆ chaw ceuˬ ve Gʼuiˬsha lehˬ, ngaˬ hui ve awˬ puˍ lonˉ teˇ hpaˍ hta‸ 
leuˆ yuˬ leh, yawˇ hui Eˇjiˇtu‸ mvuhˇ miˬ awˬ hkʼaw lo chehˇ htaˇ, yawˇ hui 
hta‸ taˍ uiˍ taˍ mvuh piˇ ve yoˬ. Awˬ hkʼaw‸ nawˉ yawˇ la‸ sheh chiˇ leh yawˇ 
hui hta‸ sheh tawˆ-e ve yoˬ. 
18Heh puiˉ hkʼaw lo aˬ laˬ hkʼe awˇ chi hkʼaw‸ hkʼa gaˬ, yawˇ hui te ve awˬ liˇ 
awˬ hkʼaˇ teˇ hpaˍ hta‸ yawˇ yeunˇ hkanˍ ve yoˬ. 

19Hkaˍnanˍ mvuhˇmiˬ awˬ hkʼaw lo chehˇ ve chaw suhˍ ceuˬ hta‸ Gʼuiˬsha te 
luˬ peuˬ hkʼaw‸ nawˉ, awˇ ha ngaˇ chi hkʼaw‸ hkʼe chaw oˇ ve teˇ hpaˍ ve 
mvuhˇmiˬ Iˉsaˍreˍlaˆ chaw hui hta‸ piˇ ve yoˬ. 
20Oˇ ve hkʼaw‸ nawˉ, tcuh kaˍ paˍ Saˍmo-eˍlaˆ ve awˬ co-e hkʼa gaˬ, Gʼuiˬsha 
yawˇ hui hta‸ suhˉ jehˬ shehˍ hpaˇ hui piˇ ve yoˬ. 
21Oˇ htaˇ, yawˇ hui hkunˉ hawˉ hkanˇ lawˬ leh, Beˍyaˍmenˍ ve awˬ ceuˬ awˬ 
hkʼaˇ Kiˇshaˆ ve yaˇ Sawˉlu‸ teˇ gʼaˇ awˇ chi hkʼaw‸ hkʼa gaˬ hkunˉ hawˉ 
hkanˇ te tuˬ Gʼuiˬsha yawˇ hui hta‸ piˇ ve yoˬ. 
22Gʼuiˬsha yawˇ hta‸ yuˬ baˬ peuˬ hkʼaw‸ nawˉ, yawˇ hui ve hkunˉ hawˉ hkanˇ 
hpeh‸ la tuˬ Daˍviˆ hta‸ chiˇ taˆ-e ve yoˬ. Gʼuiˬsha Daˍviˆ awˬ lawn shaˉ hkiˆ 
hkanˍ leh kʼoˆ ve, Ngaˬ nyi ma cawˇ ve chaw, Yeˍsehˇ ve yaˇ Daˍviˆ hta‸ ngaˬ 
mawˬ peuˬ. Yawˇ lehˬ ngaˬ ve a loˍ hkʼa biˇ te tuˬ yoˬ teh‸ kʼoˆ ve yoˬ. 
23Gʼuiˬsha ka ti‸ piˇ taˍ ve hkʼe, Daˍviˆ ve awˬ ceuˬ awˬ hkʼaˇ awˬ hkʼaw lo 
Iˉsaˍreˍlaˆ chaw hui awˬ pon Htaiˍ hkʼaw‸ shehˍ hpaˇ Yeˍsuˆ hta‸ yawˇ tawˆ la 
piˇ peuˬ. 
24Yeˍsuˆ maˇ tawˆ la sheˍ awˬ gʼuˇ suhˍ, Yoˇhanˬ lehˬ venˇbaˆ dawˇ hpfuhˆ ve 
hta‸ caˉ da‸ ve baˆtiˆsaˬ awˬ lawn Iˉsaˍreˍlaˆ chaw hkʼa peu-eˬ hta‸ maˍ piˇ ve 
yoˬ. 
25Yoˇhanˬ lehˬ, yawˇ ve kanˉ te peuˬ paˇ neˇ htaˇ yawˇ kʼoˆ ve, Ngaˬ a shu hpeh
‸ ve teh‸ nawˬ hui dawˇ le. Ngaˬ lehˬ chaw oˇ ve teˇ gʼaˇ maˇ heˆ. Ya‸ hkʼaˇ, 
chaw oˇ ve teˇ gʼaˇ lehˬ, ngaˬ awˬ hkʼaw‸ nawˉ laˬ chehˇ ve yoˬ. Yawˇ ve hkuiˉ 
nuˇ caˆ hta‸ hpui tuˬ ve ceh ka‸ ngaˬ maˇ keunˍ teh‸ yawˇ kʼoˆ ve yoˬ. 
26Aˍbraˍhanˍ awˬ ceuˬ awˬ hkʼaˇ awˬ yaˇ awˬ duˬ hui leh, nawˬ hui awˬ hkʼaw 
lo Gʼuiˬsha hta‸ kawˆ ve awˬ viˉ awˬ nyi teˇ hpaˍ-oˬ, htaiˍ hkʼaw‸ ve awˬ lawn 
chi ngaˬ hui gʼa kaˇ peuˬ. 
27Awˬ lawn kʼo, Yeˍruˆsaˍlehnˍ venˇ awˬ hkʼaw lo chehˇ ve chaw leh yawˇ hui 
ve jawˇmawˇ teˇ hpaˍ lehˬ, yawˇ hta‸ maˇ kʼoˆ, teˇ shinˉ nyi le le gʼaw chehˇ 
ve tcuh kaˍ paˍ hui ve li‸ hta‸ htawˇ maˇ kʼoˆ, maˇ shiˍ ve pa taw, yawˇ hta‸ 
suhˉ taˆ ve awˬ hkʼaw lo tawˇ hkawˇ oˇ ve teˇ hpaˍ hta‸ te biˇ la ve yoˬ. 

28Yawˇ awˬ hkʼaw lo suh keunˍ ve venˇbaˆ hta‸ yawˇ hui maˇ mawˬ htawˇ, 
yawˇ hta‸ tiˇ pehˍ tuˬ jawˇmawˇ Piˉla‸ geh lawˬ ve yoˬ. 
29Yawˇ awˬ lawn hkʼa bvuh‸ taˍ ve teˇ hpaˍ hta‸ yawˇ hui te biˇ peuˬ hkʼaw‸ 
nawˉ, yawˇ hta‸ suhˆ hkuiˉ daw hkʼoˆ yuˬ ya‸-e leh, tuˍ hpfuh hkʼaw keu taˍ 
ve yoˬ. 
30Ya‸ hkʼaˇ, Gʼuiˬsha lehˬ yawˇ hta‸ suh kuiˬ lo kʼaw‸ te‸ tu la piˇ ve yoˬ. 
31Gaˍliˍlehˇ mvuhˇmiˬ te leh Yeˍruˆsaˍlehnˍ venˇ hkʼa gaˬ yawˇ geh kʼai jaw ve 
chaw teˇ hpaˍ hta‸ awˬ nyi awˬ haˉ a ciˉ maw chaweh yawˇ awˬ to maw piˇ ve 
yoˬ. Chaw oˇ ve teˇ hpaˍ lehˬ, chi beu‸ shu mehˆ gʼuˇ suhˍ shaˉ hkiˆ hkanˍ 
shehˍ hpaˇ hpeh‸ ve yoˬ. 
32Awˬ puˍ lonˉ teˇ hpaˍ hta‸ Gʼuiˬsha ka ti‸ piˇ taˍ ve hkʼe, ha lehˬ ve bon 
hkawˇ chi ngaˬ huiˉ maˬ nawˬ hui hta‸ maˍ laˇ ve yoˬ. 
33Gʼuiˬsha Yeˍsuˆ hta‸ kʼaw‸ te‸ tu la piˇ ve teˇ yanˇ, yawˇ hui hta‸ ka ti‸ piˇ 
taˍ ve hkʼe, yawˇ hui ve yaˇ teˇ hpaˍ hpeh‸ ve ngaˬ hui hta‸ yawˇ te biˇ la piˇ 
ve yoˬ. Chiˇ mvuh ve li‸ nyiˇ maˬ teˇ maˬ awˬ hkʼaw lo bvuh‸ taˍ ve hkʼe, 
Nawˬ lehˬ ngaˬ ve Yaˇ hpu hpeh‸ ve yoˬ. Ya‸ nyi ngaˬ nawˬ ve Awˬ pa hpeh‸ 
la peuˬ, teh bvuh‸ taˍ ve yoˬ. 
34Chi hkʼoˆ ka‸, yawˇ suh kuiˬ lo kʼaw‸ te‸ tu la leh, kuiˇ ve luˬ ve awˬ hkʼaw 
lo teˇ pawˆ ka‸ maˇ gʼa kʼaw‸ gaˬ tuˬ ve awˬ lawn Gʼuiˬsha chi hkʼe kʼoˆ ve, 
Daˍviˆ gʼa taˍ ve, da‸ kehˬ leh yeˬ ve awˬ bon teˇ hpaˍ, ngaˬ nawˬ hui hta‸ piˇ 
tuˬ yoˬ teh‸ kʼoˆ ve yoˬ. 
35Chi hta‸ pa taw, Chiˇ mvuh ve li‸ awˬ hkʼaw lo awˬ kaˍ awˬ nu teˇ kaˬ bvuh
‸ taˍ sheˍ ve, Nawˬ ve da‸ kehˬ ve Chaw lehˬ, kuiˇ ve luˬ ve hta‸ hpuˇ tuˬ 
nawˬ hkanˍ tuˬ ve maˇ heˆ teh‸ yawˇ kʼoˇ taˍ ve yoˬ. 
36Daˍviˆ lehˬ, yawˇ ve teˇ co-e awˬ hkʼaw lo Gʼuiˬsha a loˍ cawˇ ve hkʼe te peuˬ 
hkʼaw‸ nawˉ suh ve yoˬ. Yawˇ ve awˬ puˍ teˇ hpaˍ geh shu yawˇ hta‸ taˍ leh, 
yawˇ kuiˇ kʼai luˬ kʼai ve yoˬ. 
37Ya‸ hkʼaˇ, Gʼuiˬsha kʼaw‸ te‸ tu la piˇ ve teˇ gʼaˇ lehˬ, kuiˇ ve luˬ ve hta‸ 
maˇ gʼa hpuˇ. 

38Chi hta‸ pa taw, awˬ viˉ awˬ nyi teˇ hpaˍ-oˬ, chi hta‸ shiˍ-o‸. Chaw chi teˇ 
gʼaˇ hta‸ pa taw venˇbaˆ hpehˇ hkʼa gʼa ve awˬ lawn nawˬ hui hta‸ kʼaoˍ maˍ 
laˇ ve yoˬ. 
39Yawˇ hta‸ hkʼa yonˍ ve chaw teˇ gʼaˇ le le lehˬ, Moˉseˍ ve awˬliˇtawˇhkawˇ 
ponˬ piˇ maˇ gʼa ve awˬ ceuˬ hkʼa peu-eˬ hta‸ gʼa ponˬ ve yoˬ. 
40Gʼuiˬsha ve tcuh kaˍ paˍ hui kʼoˆ ve, Maˇ shawˍ maˇ caˆ kʼoˆ ve chaw hui-oˬ, 
nyi leh anˇ leh luˬ kʼai-o. Awˬ lawn kʼo, nawˬ hui ve awˬ nyi awˬ haˉ teˇ hpaˍ 
awˬ hkʼaw lo ngaˬ kanˉ teˇ maˬ te ve yoˬ. Awˬ lawn chi chaw teˇ gʼaˇ gʼaˇ nawˬ 
hui hta‸ kʼaoˍ maˍ laˇ ve htawˇ, nawˬ hui yonˍ tuˬ ve maˇ heˆ, teh‸ kʼoˆ taˍ ve 
yoˬ. 
41Hkʼe te leh, yawˇ hui kʼoˆ ve hkʼe nawˬ hui awˬ hkʼoˆ maˇ gʼa gaˬ la tuˬ shaˍ 
ti‸ taˍ-o‸ teh‸, Pawˇlu‸ kʼoˆ piˇ ve yoˬ. 
42Yawˇ huiˉ maˬ bon yehˬ hkʼaw tawˆ kʼai chehˇ htaˇ, awˬ lawn chi teˇ hpaˍ 
awˬ hkʼaw‸ nawˉ teˇ shinˉ htawˇ kʼaw‸ hto laˇ tuˬ, chaw chi ma ve yawˇ huiˉ 
maˬ hta‸ lawˬ ve yoˬ. 
43Bon yehˬ ya‸ ve teˇ yanˇ, Yuˇda‸ chaw hui leh Gʼuiˬsha hta‸ oˉ kʼoˍ pui ve 
Yuˇda‸ awˬ liˇ yuˬ ve chaw maˇ maˇ Pawˇlu‸ leh Baˍnaˍbaˆ awˬ hkʼaˇ suh kʼai 
ve yoˬ. Gʼuiˬsha ve awˬ bon awˬ hkʼaw lo chehˇ yeˬ tuˬ, yawˇ huiˉ maˬ lehˬ 
yawˇ hui hta‸ maˍ piˇ leh awˬ gʼaˇ piˇ ve yoˬ. 
44Awˬ hkʼaw‸ nawˉ teˇ shinˉ, shinˉ nyi htaˇ, Gʼuiˬsha ve tawˇ hkawˇ hta‸ na 
tuˬ aˬ laˬ hkʼe venˇ yaˇ hkʼa peu-eˬ hpawnˬ la ve yoˬ. 
45Ya‸ hkʼaˇ, Yuˇda‸ chaw hui lehˬ chaw awˬ moˍ lonˉ teˇ hpaˍ hta‸ gʼa mawˬ 
htaˇ, hkawehˉ ve nyi ma hkʼa biˇ cawˬ ve yoˬ. Pawˇlu‸ kʼoˆ ve hta‸ yawˇ hui 
gʼawˬ hkʼaˆ leh, yawˇ hta‸ maˇ shawˍ maˇ caˆ kʼoˆ piˇ ve yoˬ. 
46Pawˇlu‸ leh Baˍnaˍbaˆ nyi ma ha‸ hanˉ te leh kʼoˆ ve, Gʼuiˬsha ve tawˇ 
hkawˇ nawˬ hui hta‸ awˉ lawˉ gʼa hto piˇ ve yoˬ. Ya‸ hkʼaˇ, nawˬ hui lehˬ 
Gʼuiˬsha ve tawˇ hkawˇ hta‸ chiˇ baˬ taˉ leh co ti‸ ha ti‸ hta‸ gʼa maˇ keunˍ 
teh‸ nawˬ hui hkʼaˇ nawˬ hui shawˍ taˍ ve pa taw, ngaˬ huiˉ maˬ buiˇ shaˆ aˉ 
naˆ chaw hui geh kʼai tuˬ yoˬ. 

47Awˬ lawn kʼo, Miˬguiˬ awˬ leh hkʼa gaˬ nawˬ hta‸ pa taw htaiˍ hkʼaw‸ ve hta
‸ gʼa tuˬ, buiˇshaˆaˉnaˆ chaw hui awˬ pon awˬ gʼeuˆ hpeh‸ tuˬ, ngaˬ nawˬ hta‸ 
teh taˍ ve yoˬ teh‸ Jawˇmawˇ Gʼuiˬsha ngaˬ huiˉ maˬ hta‸ chi hkʼe tawˇ piˇ taˍ 
ve yoˬ teh‸, Pawˇlu‸ kʼoˆ piˇ ve yoˬ. 
48Buiˇ shaˆ aˉ naˆ chaw hui tawˇ hkawˇ chi hta‸ gʼa kaˇ htaˇ, ha lehˬ leh 
Gʼuiˬsha ve tawˇ hkawˇ hta‸ chiˇ uiˍ chiˇ mvuh ve yoˬ. Co ti‸ ha ti‸ hta‸ gʼa 
tuˬ awˬ pon hkʼa fuiˍ taˍ ve chaw hui lehˬ yonˍ la ve yoˬ. 
49Hkʼe te leh Jawˇmawˇ Gʼuiˬsha ve tawˇ hkawˇ lehˬ, mvuhˇmiˬ oˇ ve awˬ 
hkʼaw teˇ kaˬ le le lo bvuhˬ kʼai ve yoˬ. 
50Ya‸ hkʼaˇ, Yuˇda‸ chaw hui lehˬ, Gʼuiˬ sha hta‸ yawˆ yan ve awˬ me‸ awˬ 
hponˇ cawˬ ve yaˇ miˇ teˇ hpaˍ leh, venˇ oˇ ve awˬ hkʼaw lo chehˇ ve awˬ hoˉ 
awˬ naˬ teˇ hpaˍ hta‸ ca juˆ piˇ ve yoˬ. Pawˇlu‸ leh Baˍnaˍbaˆ hta‸ fawˉ mehˍ 
tuˬ yawˇ hui gʼaˇ hte‸ te leh, yawˇ huiˉ maˬ hta‸ mvuhˇmiˬ oˇ ve awˬ hkʼaw lo 
gʼa‸ kʼoˬ ve yoˬ. 
51Yawˇ huiˉ maˬ lehˬ, chaw oˇ ve teˇ hpaˍ awˬ hkʼoˆ shaˉ hkiˆ hpeh‸ tuˬ, hkui 
taw kʼaw hawˉ ve je‸ meu-e hpi baˬ taˉ leh, Iˇkawˇniˆ venˇ lo kʼai ve yoˬ. 
52Awˬ la‸ gʼawˇ teˇ hpaˍ lehˬ, ha lehˬ ve teˇ ceuˬ maˇ kʼoˆ, da‸ ve kehˬ ve Awˬ 
ha hpu maˇ kʼoˆ, hkʼa biˇ cawˬ ve yoˬ. 

Tcuh yaˇ li‸ 14 

Pawˇlu‸ leh Baˍnaˍbaˆ Iˇkawˇniˆ venˇ hkʼaw chehˇ htaˇ awˬ lawn 

1Yawˇ huiˉ maˬ Iˇkawˇniˆ venˇ lo gaˬ leh, Yuˇda‸ ve bon yehˬ awˬ hkʼaw lo teˇ 
geh lo‸-e ve yoˬ. Oˇ kaˬ lo yawˇ huiˉ maˬ hkʼa deh‸ maˍ piˇ ve pa taw, Yuˇda‸ 
chaw leh Heˍlaˍsaˆ chaw hui maˇ maˇ yonˍ la ve yoˬ. 
2Ya‸ hkʼaˇ, maˇ yonˍ ve Yuˇda‸ chaw teˇ hpaˍ lehˬ, buiˇshaˆaˉnaˆ chaw hui hta
‸ ca juˆ piˇ leh, awˬ viˉ awˬ nyi oˇ ve teˇ hpaˍ hta‸ canˇ ve nyi ma cawˬ la tuˬ 
te ve yoˬ. 
3Hkʼe te leh, oˇ kaˬ lo yawˇ huiˉ maˬ maw chaweh chehˇ leh, Jawˇmawˇ Yeˍsuˆ 
awˬ hkʼaw lo nyi ma ha‸ hanˉ te leh maˍ piˇ ve yoˬ. Jawˇmawˇ Yeˍsuˆ htawˇ, 
yawˇ huiˉ maˬ hta‸ cuˇ leh anˇ tuˬ leh awˬ heˆ teˇ hpaˍ te ve awˬ hkʼaw lo, 

yawˇ ve awˬ bon awˬ shinˉ awˬ lawn maˍ ve tawˇ hkawˇ awˬ pon shaˉ hkiˆ 
hkanˍ ve yoˬ. 
4Ya‸ hkʼaˇ, venˇ yaˇ teˇ hpaˍ lehˬ, nyiˇ moˍ hpeh‸ sheˬ leh, teˇ hpaˍ hpaˍ Yuˇda
‸ chaw hui hpawˇ chehˇ leh, teˇ hpaˍ hpaˍ tcuh yaˇ hui hpawˇ chehˇ ve yoˬ. 
5Buiˇ shaˆ aˉ naˆ chaw hui leh Yuˇda‸ chaw teˇ hpaˍ lehˬ, yawˇ hui ve awˬ hoˉ 
awˬ naˬ teˇ hpaˍ geh teˇ geh Pawˇlu‸ leh Baˍnaˍbaˆ hta‸ hkʼa mvuhˇ hkʼa na 
te leh haˉ pui baˬ-a teh‸ te ve hta‸ yawˇ huiˉ maˬ gʼa shiˍ htaˇ, 
6Luˇkawˇniˆ mvuhˇmiˬ awˬ hkʼaw lo cawˬ ve Luˇtaˍraˆ venˇ, Deˍbeˍ venˇ leh, 
awˬ paˇ awˬ kui ve mvuhˇmiˬ lo hpaw-e ve yoˬ. 
7Mvuhˇmiˬ oˇ ve awˬ hkʼaw lo htawˇ, yawˇ huiˉ maˬ ha lehˬ ve bon hkawˇ maˍ 
piˇ ve yoˬ. 

Luˇtaˍraˆ venˇ lo shu Pawˇlu‸ hta‸ haˉ pui baˬ ve 

8Luˇtaˍraˆ venˇ awˬ hkʼaw lo hkui luˬ paˍ teˇ gʼaˇ mui chehˇ ve yoˬ. Yawˇ paw 
la htaˇ ka‸ hkui luˬ paˍ hpeh‸ leh, ya‸ kaw teˇ pawˆ ka‸ maˇ toˇ jaw. 
9Yawˇ lehˬ Pawˇlu‸ maˍ piˇ ve hta‸ na chehˇ ve yoˬ. Pawˇlu‸ yawˇ hta‸ hkʼa 
deh‸ nyi leh, na-e la tuˬ yawˇ yonˍ ve nyi ma cawˬ ve hta‸ gʼa shiˍ htaˇ, 
10awˬ hkawˇ bvuhˬ chaweh kuˬ leh, Hteˇ lehˍ tu huˉ-oˆ teh‸, yawˇ hta‸ kʼoˆ piˇ 
ve yoˬ. Yawˇ pawˆ tu leh, ya‸ kʼaw juˇ kʼai ve yoˬ. 
11Pawˇlu‸ chi hkʼe te ve hta‸ chaw awˬ moˍ lonˉ gʼa mawˬ htaˇ, yawˇ hui lehˬ 
Luˇkawˇniˆ hkawˇ yaw leh, Gʼuiˬsha teˇ hpaˍ lehˬ chaw yaˇ hkʼe te leh ngaˬ 
hui geh ya‸ la peuˬ teh‸, awˬ hkawˇ bvuhˬ chaweh kuˬ ve yoˬ. 
12Yawˇ hui lehˬ, Baˍnaˍbaˆ hta‸ Cuˇsaˆ teh‸ meh piˇ ve yoˬ. Pawˇlu‸ lehˬ leuˉ 
leh tawˇ yaw ve pa taw, yawˇ hta‸ Heˍmeˍ teh‸ meh piˇ ve yoˬ. 
13Venˇ awˬ baˬ hpawˇ lo Cuˇsaˆ ve bon yehˬ teˇ yehˬ cawˬ ve yoˬ. Bon yehˬ oˇ 
ve hta‸ caˉ da‸ ve paw hkuˇ teˇ gʼaˇ lehˬ, nuˇ teˇ hpaˍ leh suhˉ veˆ hkʼaw teˇ 
hpaˍ hta‸ venˇ taˍ meu‸ hpe‸ lo yuˬ laˬ leh, chaw awˬ moˍ lonˉ geh teˇ geh 
yawˇ huiˉ maˬ hta‸ tanˇ piˇ tuˬ dawˇ taˍ ve yoˬ. 

14Ya‸ hkʼaˇ, tcuh yaˇ Baˍnaˍbaˆ leh Pawˇlu‸ awˬ lawn oˇ ve hta‸ gʼa kaˇ htaˇ, 
yawˇ huiˉ maˬ ve veu‸ kʼaˇ hta‸ tzuh‸ suhˍ leh, chaw awˬ moˍ lonˉ awˬ hkʼaw 
lo gʼuiˇ lo‸-e leh kʼoˆ ve, 
15Awˬ chawˇ teˇ hpaˍ-oˬ, aˬ hto‸ ma pa taw chi hkʼe te ve le. Ngaˬ huiˉ maˬ 
htawˇ nawˬ hui hkʼa shuˍ shuˍ chaw yaˇ hpeh‸ ve yoˬ. Awˬ bon maˇ cawˬ ve 
chi teˇ hpaˍ hta‸ baˬ taˉ leh, te‸ chehˇ ve Gʼuiˬsha geh kʼaw‸ hpfuhˆ kʼaw‸ la 
tuˬ, ngaˬ huiˉ maˬ nawˬ hui hta‸ ha lehˬ ve bon hkawˇ maˍ laˇ ve yoˬ. Te‸ 
chehˇ ve Gʼuiˬsha lehˬ mvuhˇ naw ma, miˬguiˬ, laˇ tsuhˇ gʼuiˬ leh oˇ ve teˇ 
hpaˍ awˬ hkʼaw hkʼa cawˬ ve teˇ hpaˍ hta‸ yawˇ hpanˍ taˍ ve yoˬ. 
16Gʼuiˬsha lehˬ, ponˬ laˬ ve awˬ co-e teˇ hpaˍ awˬ hkʼaw lo chaw ceuˬ hkʼa peu-
eˬ ve hta‸ a shu yawˇ ve a loˍ awˬ hkʼaˇ suh te kʼai tuˬ hpehˇ piˇ taˍ ve yoˬ. 
17Ya‸ hkʼaˇ, yawˇ awˬ lawn shaˉ hkiˆ hkanˍ ve awˬ ceuˬ teˇ hpaˍ hta‸ yawˇ 
maˇ teh taˍ ve maˇ heˆ. Awˬ lawn kʼo, yawˇ da‸ ve hta‸ te leh, mvuhˇ naw ma 
lo mvuhˇ yeˬ laˬ piˇ ve, awˬ shiˍ awˬ nu naw‸ la tuˬ awˬ tcuhˉ awˬ yanˇ piˇ ve, 
caˇ tuˬ dawˬ tuˬ hkʼa bvuhˆ caˍ piˇ leh, ha lehˬ tuˬ nyi hkʼaˇ suh htaˇ hkʼa gaˬ 
yawˇ piˇ ve yoˬ teh‸, yawˇ huiˉ maˬ gʼaˇ hte‸ kuˬ ve yoˬ. 
18Chi hkʼe kʼoˆ ve htawˇ, chaw awˬ moˍ lonˉ yawˇ huiˉ maˬ hta‸ maˇ gʼa tanˇ 
laˇ tuˬ, aˬ laˬ hkʼe tawˍ taˍ maˇ gʼa ve yoˬ. 
19Oˇ ve hkʼaw‸ nawˉ, Anˍtiˆawˍ venˇ leh Iˇkawˇniˆ venˇ lo chehˇ ve Yuˇda‸ 
chaw teˇ hpaˍ laˬ leh, chaw awˬ moˍ lonˉ hta‸ beˬ gʼa peuˬ hkʼaw‸ nawˉ, yawˇ 
hui Pawˇlu‸ hta‸ haˉ pui baˬ ve yoˬ. Yawˇ suh peuˬ teh‸ dawˇ leh, yawˇ hui 
yawˇ hta‸ venˇ awˬ baˬ lo gʼawˬ baˬ ve yoˬ. 
20Ya‸ hkʼaˇ, awˬ la‸ gʼawˇ teˇ hpaˍ yawˇ hta‸ hkʼa caw zuhˇ chehˇ htaˇ, yawˇ 
tu leh venˇ hkʼaw kʼaw‸ lo‸-e ve yoˬ. Awˬ hkʼaw‸ nawˉ teˇ nyi yawˇ 
Baˍnaˍbaˆ geh teˇ geh Deˍbeˍ venˇ lo kʼai ve yoˬ. 
21Venˇ oˇ ve awˬ hkʼaw lo ha lehˬ ve bon hkawˇ maˍ piˇ leh, chaw maˇ maˇ hta
‸ awˬ la‸ gʼawˇ hpeh‸ la piˇ peuˬ hkʼaw‸ nawˉ, yawˇ huiˉ maˬ lehˬ Luˇtaˍraˆ 
venˇ, Iˇkawˇniˆ venˇ leh Anˍtiˆawˍ venˇ lo kʼaw‸ kʼo‸-e ve yoˬ. 

22Awˬ la‸ gʼawˇ teˇ hpaˍ nyi ma yeˬ la leh, yonˍ ve awˬ hkʼaw lo yeˬ chehˇ tuˬ, 
yawˇ hui hta‸ awˬ gʼaˇ piˇ ve yoˬ. Ngaˬ hui lehˬ tu‸ ve hkanˍ ve maˇ maˇ hta‸ 
hkanˍ ve hkʼaw lo Gʼuiˬsha ve mvuhˇmiˬ hkʼaw gʼa lo‸-e ve yoˬ teh‸ yawˇ hui 
hta‸ maˍ piˇ ve yoˬ. 
23Yawˇ hui caˇ tuˬ ce leh bon lawˬ ve awˬ hkʼaw lo, Hkri‸ yaˇ awˬ moˍ teˇ moˍ 
le le awˬ pon awˬ hoˉ chaw mawˇ teˇ hpaˍ hta‸ leuˆ yuˬ leh, yawˇ hui yonˍ 
chehˇ ve Jawˇ mawˇ Gʼuiˬsha ve la‸ sheh awˬ hkʼaw lo chiˇ a‸ piˇ ve yoˬ. 

Suˇriˆ mvuhˇmiˬ Anˍtiˆawˍ venˇ lo kʼaw‸ kʼo‸-e ve 

24Peuˬ leh yawˇ huiˉ maˬ Piˇsiˇdiˆ mvuhˇmiˬ lo hpanˍ kʼai leh, Paˍpuˇliˆ 
mvuhˇmiˬ lo gaˬ ve yoˬ. 
25Peˍraˍgeˍ venˇ awˬ hkʼaw lo bon hkawˇ maˍ piˇ peuˬ hkʼaw‸ nawˉ, yawˇ huiˉ 
maˬ Aˍtaˍliˆ venˇ lo kʼai ve yoˬ. 
26Oˇ kaˬ lo haw lo‸ kʼoˍ ciˇ leh, Anˍtiˆawˍ venˇ lo kʼaw‸ kʼo‸-e ve yoˬ. Venˇ oˇ 
ve awˬ hkʼaw lo ponˬ laˬ htaˇ yawˇ huiˉ maˬ Gʼuiˬsha ve kanˉ te tuˬ awˬ pon 
awˬ bon piˇ shehˍ hpaˇ Gʼuiˬsha ve la‸ sheh awˬ hkʼaw lo shu yawˇ huiˉ maˬ 
hta‸ chiˇ a‸ piˇ taˍ ve yoˬ. Chi beu‸ kanˉ oˇ ve hta‸ yawˇ huiˉ maˬ te biˇ peuˬ. 
27Yawˇ huiˉ maˬ gaˬ la htaˇ, Hkri‸ yaˇ awˬ moˍ hta‸ kuˬ hpawnˬ leh, Gʼuiˬsha 
yawˇ huiˉ maˬ hta‸ cuˇ leh hkʼa te ve awˬ lawn maˇ kʼoˆ, buiˇshaˆaˉnaˆ chaw 
hui yonˍ hpeh‸ tuˬ, Gʼuiˬsha yehˬ miˉ hpaw piˇ ve awˬ lawn maˇ kʼoˆ, yawˇ 
hui hta‸ kʼaoˍ maˍ piˇ ve yoˬ. 
28Oˇ kaˬ lo yawˇ huiˉ maˬ awˬ la‸ gʼawˇ hui geh a ciˉ maw chaweh chehˇ ve 
yoˬ. 

Tcuh yaˇ li‸ 15 

Yeˍruˆsaˍlehnˍ venˇ hkʼaw jehˬ da‸ ve 

1Oˇ htaˇ, Yuˇda‸ mvuhˇmiˬ lo chehˇ ve chaw teˇ hpaˍ hpaˍ gaˬ la leh, Nawˬ hui 
lehˬ Moˉseˍ ve awˬ liˇ cawˬ ve hkʼe awˬ guiˬ meuˇ maˇ shoˍ ve kʼo, htaiˍ hkʼaw
‸ ve hta‸ gʼa maˇ hpeh‸ teh‸, awˬ viˉ awˬ nyi teˇ hpaˍ hta‸ maˍ piˇ ve yoˬ. 
2Pawˇlu‸ leh Baˍnaˍbaˆ chaw oˇ ve teˇ hpaˍ hta‸ maˇ hawˍ da‸ leh tawˇ gʼaˇ 
hte‸ gʼawˬ da‸ peuˬ hkʼaw‸ nawˉ, awˬ lawn chi hta‸ ca na nyi tuˬ, awˬ viˉ 

awˬ nyi teˇ hpaˍ lehˬ, Pawˇlu‸, Baˍnaˍbaˆ leh awˬ kaˍ awˬ nu chaw teˇ hpaˍ 
hpaˍ hta‸ leuˆ yuˬ leh, Yeˍruˆsaˍlehnˍ venˇ lo chehˇ ve tcuh yaˇ hui leh awˬ 
hoˉ chaw mawˇ teˇ hpaˍ geh kʼai tcuh ve yoˬ. 
3Hkʼe te leh, Hkri‸ yaˇ awˬ moˍ yawˇ hui hta‸ kʼai tcuh ve teˇ yanˇ, yawˇ hui 
lehˬ Hpiˇniˆ mvuhˇmiˬ leh Saˍmaˍriˆ mvuhˇmiˬ hta‸ hpanˍ kʼai leh, 
buiˇshaˆaˉnaˆ chaw teˇ hpaˍ nyi ma kʼaw‸ pa ve awˬ lawn kʼaoˍ maˍ piˇ ve pa 
taw, awˬ viˉ awˬ nyi hkʼa peu-eˬ ha lehˬ jaˇ ve yoˬ. 
4Yawˇ hui Yeˍruˆsaˍlehnˍ venˇ lo gaˬ la htaˇ, Hkri‸ yaˇ awˬ moˍ, tcuh yaˇ hui 
leh, awˬ hoˉ chaw mawˇ teˇ hpaˍ yawˇ hui hta‸ ha‸ yuˬ ve yoˬ. Oˇ htaˇ, 
Gʼuiˬsha yawˇ huiˉ maˬ hta‸ cuˇ ve awˬ hkʼaw lo, hkʼa te ve awˬ lawn hkʼa 
peu-eˬ yawˇ huiˉ maˬ yawˇ hui hta‸ kʼaoˍ maˍ piˇ ve yoˬ. 
5Ya‸ hkʼaˇ, Hpaˍriˍsehˇ awˬ moˍ awˬ hkʼaw lo Yeˍsuˆ hta‸ yonˍ ve chaw teˇ 
hpaˍ hpaˍ tu la leh kʼoˆ ve, Yawˇ hui hta‸ awˬ guiˬ meuˇ gʼa shoˍ piˇ leh, 
Moˉseˍ ve awˬliˇtawˇhkawˇ awˬ hkʼaˇ suh te tuˬ yawˇ hui hta‸ tawˇ gʼa piˇ ve 
yoˬ teh‸ kʼoˆ piˇ ve yoˬ. 
6Oˇ htaˇ, tcuh yaˇ hui leh, awˬ hoˉ chaw mawˇ teˇ hpaˍ awˬ lawn chi ve hta‸ 
jehˬ da‸ tuˬ hpawnˬ da‸ ve yoˬ. 
7Awˬ lawn chi hta‸ maˇ maˇ jehˬ da‸ peuˬ hkʼaw‸ nawˉ, Peˍtruˆ tu la leh yawˇ 
hui hta‸ kʼoˆ piˇ ve, Awˬ viˉ awˬ nyi teˇ hpaˍ-oˬ, ngaˬ hta‸ pa taw buiˇ shaˆ aˉ 
naˆ chaw teˇ hpaˍ ha lehˬ ve bon hkawˇ hta‸ gʼa kaˇ leh gʼa yonˍ tuˬ, awˉ lawˉ 
htaˇ ka‸ nawˬ hui awˬ hkʼaw lo Gʼuiˬsha ngaˬ hta‸ leuˆ yuˬ taˍ ve hta‸ nawˬ 
hui shiˍ ve yoˬ. 
8Nyi ma hta‸ shiˍ ve Gʼuiˬsha lehˬ, ngaˬ hui hta‸ da‸ ve kehˬ ve Awˬ ha hpu 
pe‸ laˇ ve hkʼa shuˍ shuˍ, yawˇ hui hta‸ htawˇ piˇ ve awˬ hkʼaw lo, yawˇ hui 
awˬ pon yawˇ shaˉ hkiˆ hkanˍ ve yoˬ. 
9Gʼuiˬsha lehˬ, ngaˬ hui leh yawˇ hui hta‸ maˇ peun da‸ piˇ lawˬ. Yonˍ ve hta‸ 
pa taw, yawˇ hui ve nyi ma hta‸ htawˇ yawˇ da‸ piˇ kehˬ piˇ peuˬ. 

10Hkʼe te leh, ngaˬ hui ve awˬ puˍ awˬ pi teˇ hpaˍ ka‸ ngaˬ hui ka‸ taˆ maˇ gʼaˇ 
ve taˆ tuˬ hta‸ yuˬ leh, Gʼuiˬsha hta‸ lawˇ nyi tuˬ, aˬ hto‸ ma te awˬ la‸ gʼawˇ 
hui ve la‸ kʼaˉ hkʼoˆ ca taˍ piˇ ve le. 
11Ngaˬ hui htawˇ yawˇ hui hkʼa shuˍ shuˍ, Jawˇmawˇ Yeˍsuˆ ve awˬ bon hta‸ 
pa taw ceh tiˉ htaiˍ hkʼaw‸ gʼa tuˬ ve hta‸ ngaˬ hui yonˍ ve yoˬ teh‸ Peˍtruˆ 
kʼoˆ piˇ ve yoˬ. 
12Oˇ htaˇ, hkʼa hpawnˬ la ve chaw hkʼa peu-eˬ ta‸ iˉ gawˬ lehˍ chehˇ ve yoˬ. 
Baˍnaˍbaˆ leh Pawˇlu‸ lehˬ, Gʼuiˬsha yawˇ huiˉ maˬ hta‸ cuˇ leh, buiˇshaˆaˉnaˆ 
chaw hui awˬ hkʼaw lo anˇ tuˬ leh awˬ heˆ hkʼa te ve teˇ hpaˍ awˬ lawn yawˇ 
huiˉ maˬ kʼaoˍ maˍ piˇ ve hta‸ yawˇ hui na chehˇ ve yoˬ. 
13Yawˇ huiˉ maˬ tawˇ yaw peuˬ htaˇ, Yaˍkoˆ kʼoˆ ve, Awˬ viˉ awˬ nyi teˇ hpaˍ-
oˬ, ngaˬ ve hkawˇ hta‸ na sheˍ. 
14Gʼuiˬsha lehˬ, yawˇ ve awˬ meh hta‸ pfuhˇ tuˬ ve awˬ pon buiˇshaˆaˉnaˆ 
chaw hui awˬ hkʼaw lo chaw teˇ moˍ hta‸ yuˬ tawˆ tuˬ, awˉ lawˉ htaˇ Gʼuiˬsha 
yawˇ hui hta‸ dawˇ nyi leh ha kʼaˉ ve awˬ lawn Suˉmonˍ ngaˬ hui hta‸ kʼaoˍ 
maˍ laˇ peuˬ. 
15Yawˇ kʼoˆ ve tawˇ hkawˇ lehˬ, Gʼuiˬsha ve tcuh kaˍ paˍ hui ve tawˇ hkawˇ hta
‸ hawˍ da‸ ve yoˬ. Tcuh kaˍ paˍ ve li‸ awˬ hkʼaw lo chi hkʼe bvuh‸ taˍ ve, 
16Chi teˇ hpaˍ hpeh‸ la peuˬ hkʼaw‸ nawˉ ngaˬ kʼaw‸ la leh, paiˍ peuˬ ve 
Daˍviˆ ve yehˬ hta‸ ngaˬ kʼaw‸ te tuˬ yoˬ. Luˬ kʼai sheˆ kʼai peuˬ ve hta‸ htawˇ 
ngaˬ kʼaw‸ gu leh, yehˬ oˇ ve hta‸ ngaˬ kʼaw‸ cawˍ ti tuˬ yoˬ. 
17Oˇ htaˇ, cawˬ taˍ sheˍ ve chaw teˇ hpaˍ leh, ngaˬ ve awˬ meh hkʼa pfuhˇ ve 
buiˇ shaˆ aˉ naˆ chaw hui hkʼa peu-eˬ, Jawˇmawˇ Gʼuiˬsha hta‸ ca tuˬ yoˬ. 
18Aˬ sho-eˬ htaˇ ka‸ awˬ lawn chi ngaˬ hui hta‸ shiˍ tcuh laˇ ve Jawˇmawˇ 
Gʼuiˬsha chi hkʼe kʼoˆ ve yoˬ teh‸ bvuh‸ taˍ ve yoˬ. 
19Hkʼe te leh, Gʼuiˬsha geh kʼaw‸ hpfuhˆ kʼaw‸ la ve buiˇshaˆaˉnaˆ chaw teˇ 
hpaˍ hta‸ sho‸ sha‸ tuˬ te maˇ cawˇ. 

20Ya‸ hkʼaˇ, shaˉ ho‸ hta‸ caˉ da‸ ve cha‸ chiˆ ve teˇ hpaˍ maˇ kʼoˆ, haˉ chawˇ 
haˉ paˆ te ve maˇ kʼoˆ, kʼawˍ peˍ nyiˉ pehˍ ve awˬ shaˍ hta‸ caˇ ve maˇ kʼoˆ, 
awˬ suhˍ hta‸ caˇ ve maˇ kʼoˆ, chi teˇ hpaˍ hta‸ jaw kʼai tuˬ, yawˇ hui hta‸ li‸ 
bvuh‸ piˇ cawˇ ve yoˬ teh‸ ngaˬ dawˇ ve yoˬ. 
21Awˬ lawn kʼo, teˇ shinˉ nyi le le bon yehˬ awˬ hkʼaw lo Moˉseˍ ve 
awˬliˇtawˇhkawˇ hta‸ gʼaw maˍ piˇ ve pa taw, aˬ sho-eˬ htaˇ ka‸ te leh teˇ venˇ 
le le awˬ hkʼaw lo maˍ piˇ shehˍ hpaˇ teˇ hpaˍ cawˬ ve yoˬ teh‸ Yaˍkoˆ kʼoˆ piˇ 
ve yoˬ. 
22Oˇ htaˇ, yawˇ hui awˬ hkʼaw lo chaw hta‸ leuˆ yuˬ leh, Pawˇlu‸ leh 
Baˍnaˍbaˆ geh Anˍtiˆawˍ venˇ lo kʼai tcuh tuˬ, tcuh yaˇ teˇ hpaˍ leh awˬ hoˉ 
chaw mawˇ teˇ hpaˍ, Hkri‸ yaˇ awˬ moˍ hkʼa peu-eˬ geh teˇ geh nyi ma cawˇ 
ve yoˬ. Awˬ viˉ awˬ nyi teˇ hpaˍ awˬ hkʼaw lo awˬ hoˉ te ve Baˍsaˍbaˆ teh‸ kʼoˆ 
ve Yuˇda‸ leh Siˍlaˆ hta‸ kʼai tcuh ve yoˬ. 
23Yawˇ huiˉ maˬ yuˬ kʼai ve li‸ lehˬ chi hkʼe bvuh‸ taˍ ve yoˬ. Awˬ viˉ awˬ nyi 
awˬ hkʼaw lo tcuh yaˇ hui leh awˬ hoˉ chaw mawˇ teˇ hpaˍ lehˬ, Anˍtiˆawˍ 
venˇ, Suˇriˆ mvuhˇmiˬ leh Kiˇliˇkiˆ mvuhˇmiˬ lo chehˇ ve buiˇ shaˆ aˉ naˆ chaw 
hui awˬ hkʼaw lo awˬ viˉ awˬ nyi teˇ hpaˍ hta‸ ha‸ pehnˇ ve tawˇ shanˍ feu laˇ 
ve yoˬ. 
24Ngaˬ hui awˬ hkʼaw lo ve chaw teˇ hpaˍ hpaˍ lehˬ, ngaˬ hui maˇ kʼai tcuh ve 
ka‸ nawˬ hui geh kʼai leh, nawˬ hui hta‸ sho‸ sha‸ piˇ leh nyi ma htawˇ 
hpfuhˆ nawˬ hpfuhˆ kʼai tuˬ maˍ piˇ ve awˬ lawn hta‸ ngaˬ hui gʼa kaˇ ve yoˬ. 
25Chi hta‸ pa taw, ngaˬ hui jehˬ da‸ ve awˬ hkʼaw lo nyi ma teˇ shiˍ tiˉ taˍ leh, 
nawˬ hui geh kʼai tuˬ chaw nyiˇ gʼaˇ hta‸ leuˆ yuˬ ve yoˬ. 
26Ngaˬ hui ve Jawˇmawˇ Yeˍsuˆ Hkri‸ awˬ pon a shu yawˇ ve a sha‸ hta‸ tanˇ 
taˬ ve, ngaˬ hui ha‸ ve Baˍnaˍbaˆ leh Pawˇlu‸ geh yawˇ huiˉ maˬ hta‸ kʼai 
tcuh ve yoˬ. 
27Hkʼe te leh, li‸ hkʼaw bvuh‸ taˍ ve awˬ lawn chi teˇ hpaˍ nawˬ hui hta‸ kʼaoˍ 
maˍ laˇ tuˬ, Yuˇda‸ leh Siˍlaˆ hta‸ nawˬ hui geh peu laˇ ve yoˬ. 



2906 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

28Jaw kʼai tuˬ loˍ jaˇ ve awˬ ceuˬ chi teˇ hpaˍ awˬ hkʼoˆ, awˬ kaˍ awˬ nu ve awˬ 
vuiˬ nawˬ hui hta‸ maˇ taˍ tuˬ, da‸ ve kehˬ ve Awˬ ha hpu ka‸ ngaˬ hui ka‸ 
nyi ma cawˇ ve yoˬ. 
29Nawˬ hui jaw kʼai cawˇ ve teˇ hpaˍ lehˬ, shaˉ ho‸ hta‸ tanˇ taˍ ve awˬ ceuˬ 
hta‸ caˇ ve maˇ kʼoˆ, awˬ suhˍ hta‸ caˇ ve maˇ kʼoˆ, kʼawˍ peˍ nyiˉ pehˍ ve awˬ 
shaˍ hta‸ caˇ ve maˇ kʼoˆ, haˉ chawˇ haˉ paˆ te ve hta‸ maˇ kʼoˆ, chi teˇ hpaˍ 
yoˬ. Chi teˇ hpaˍ hta‸ nawˬ hui jaw kʼai ve kʼo da‸ jaˇ ve yoˬ. Dawˇ sha gaˇ 
sha ve cawˬ piˇ-oˆ teh‸ bvuh‸ taˍ ve yoˬ. 
30Yawˇ hui tawˆ kʼai leh Anˍtiˆawˍ venˇ lo gaˬ ve teˇ yanˇ, chaw chi ma ve hta‸ 
kuˬ hpawnˬ leh, yawˇ hui hta‸ li‸ oˇ ve piˇ ve yoˬ. 
31Li‸ oˇ ve hta‸ gʼaw htaˇ, yawˇ hui hta‸ awˬ gʼaˇ pe‸ laˇ ve pa taw ha lehˬ jaˇ 
ve yoˬ. 
32Yuˇda‸ leh Siˍlaˆ lehˬ, yawˇ huiˉ maˬ htawˇ bon maˍ paˍ hpeh‸ ve pa taw, 
awˍ viˉ awˬ nyi hui hta‸ maˇ maˇ maˍ piˇ ve awˬ hkʼaw lo, awˬ gʼaˇ piˇ leh 
yawˇ hui hta‸ yeˬ la piˇ lawˬ ve yoˬ. 
33Yawˇ huiˉ maˬ oˇ kaˬ lo a ciˉ maw chaweh chehˇ peuˬ hkʼaw‸ nawˉ, tcuh peu 
laˇ ve chaw hui geh kʼaw‸ kʼo‸-e tuˬ, awˬ viˉ awˬ nyi teˇ hpaˍ lehˬ, dawˇ sha 
gaˇ sha ve awˬ hkʼaw lo yawˇ huiˉ maˬ hta‸ kʼo‸-e tcuh ve yoˬ. 
35Ya‸ hkʼaˇ, Pawˇlu‸ leh Baˍnaˍbaˆ Anˍtiˆawˍ venˇ hkʼaw lo chehˇ taˍ leh, awˬ 
kaˍ awˬ nu chaw laiˉ gʼaˇ geh teˇ geh Jawˇmawˇ Gʼuiˬsha ve tawˇ hkawˇ maˍ 
piˇ leh bon maˍ ve yoˬ. 

Pawˇlu‸ nyiˇ pawˆ teˇ pawˆ bon ca maˍ ve 

36Awˬ nyi awˬ haˉ hkʼa cawˇ cawˇ maw peuˬ hkʼaw‸ nawˉ, Pawˇlu‸ lehˬ 
Baˍnaˍbaˆ hta‸ kʼoˆ piˇ ve, Jawˇmawˇ Gʼuiˬsha ve tawˇ hkawˇ maˍ piˇ jaw 
peuˬ ve teˇ venˇ le le awˬ hkʼaw lo chehˇ ve awˬ viˉ awˬ nyi teˇ hpaˍ hkʼaˬ 
hkʼe hpeh‸ chehˇ ve hta‸ ca kʼaw‸ toˇ nyi-a veuˬ teh‸ kʼoˆ piˇ ve yoˬ. 
37Baˍnaˍbaˆ lehˬ, Maˍkuˆ teh‸ kʼoˆ ve Yoˇhanˬ hta‸ shiˍ kʼai gaˇ ve yoˬ. 

38Ya‸ hkʼaˇ Pawˇlu‸ lehˬ, yawˇ hta‸ maˇ shiˍ kʼai cawˇ teh‸ dawˇ ve yoˬ. Awˬ 
lawn kʼo, ponˬ laˬ ve teˇ pawˆ Paˍpuˇliˆ mvuhˇmiˬ lo gaˬ htaˇ, yawˇ huiˉ maˬ 
hta‸ hpaˆ da‸ taˉ leh kanˉ te kuiˬ lo yawˇ maˇ kʼai ve hta‸ pa taw yoˬ. 
39Hkʼe te leh, awˬ lawn oˇ ve hta‸ pa taw yawˇ huiˉ maˬ maˇ cawˇ da‸ leh 
hpaˆ da‸ ve yoˬ. Baˍnaˍbaˆ lehˬ Maˍkuˆ hta‸ shiˍ veu leh, Kuˇpaˍruˆ conˇ lo 
haw lo‸ kʼoˍ ciˇ kʼai ve yoˬ. 
40Awˬ viˉ awˬ nyi teˇ hpaˍ lehˬ, awˬ bon piˇ shehˍ hpaˇ Jawˇmawˇ Gʼuiˬsha ve 
la‸ sheh awˬ hkʼaw lo Pawˇlu‸ hta‸ chiˇ a‸ piˇ peuˬ hkʼaw‸ nawˉ, yawˇ Siˍlaˆ 
hta‸ leuˆ yuˬ leh tawˆ kʼai ve yoˬ. 
41Pawˇlu‸ lehˬ Suˇriˆ mvuhˇmiˬ leh Kiˇliˇkiˆ mvuhˇmiˬ hta‸ hpanˍ kʼai leh, 
Hkri‸ yaˇ awˬ moˍ teˇ hpaˍ yeˬ la tuˬ awˬ gʼaˇ piˇ ve yoˬ. 

Tcuh yaˇ li‸ 16 

Pawˇlu‸ leh Siˍlaˆ geh Tiˆmoˉseˍ kʼai ve 

1Oˇ htaˇ Pawˇlu‸ lehˬ, Deˍbeˍ venˇ leh Luˇtaˍraˆ venˇ lo gaˬ ve yoˬ. Luˇtaˍraˆ 
venˇ awˬ hkʼaw lo Tiˆmoˉseˍ meh ve awˬ la‸ gʼawˇ teˇ gʼaˇ cawˬ ve yoˬ. Yawˇ 
ve awˬ e lehˬ, yonˍ ve Yuˇda‸ ma hpeh‸ leh, yawˇ ve awˬ pa lehˬ, Heˍlaˍsaˆ 
chaw hpeh‸ ve yoˬ. 
2Awˬ la‸ gʼawˇ oˇ ve lehˬ, Luˇtaˍraˆ venˇ leh Iˇkawˇniˆ venˇ lo chehˇ ve awˬ viˉ 
awˬ nyi hui awˬ hkʼaw lo awˬ meh da‸ ve chaw teˇ gʼaˇ hpeh‸ ve yoˬ. 
3Pawˇlu‸ lehˬ, Tiˆmoˉseˍ hta‸ yawˇ geh shiˍ kʼai gaˇ ve yoˬ. Yawˇ ve awˬ pa 
Heˍlaˍsaˆ chaw hpeh‸ ve hta‸ oˇ kaˬ lo chehˇ ve Yuˇda‸ chaw teˇ hpaˍ shiˍ ve 
pa taw, Pawˇlu‸ Tiˆmoˉseˍ hta‸ yuˬ leh awˬ guiˬ meuˇ shoˍ piˇ ve yoˬ. 
4Yawˇ hui venˇ teˇ hpaˍ lo hpanˍ kʼai chehˇ htaˇ, Yeˍruˆsaˍlehnˍ venˇ lo chehˇ 
ve tcuh yaˇ hui leh awˬ hoˉ chaw mawˇ teˇ hpaˍ jehˬ cheˆ taˍ ve teˇ hpaˍ hta‸ 
te kʼai tuˬ, teˇ caˉ yawˇ hui hta‸ hto piˇ ve yoˬ. 
5Hkʼe te leh, Hkri‸ yaˇ awˬ moˍ teˇ hpaˍ yonˍ ve awˬ hkʼaw lo awˬ gʼaˇ uiˍ la 
leh, teˇ nyi le le chaw maˇ la ve yoˬ. 

Awˬ ha awˬ hkʼaw Maˍkeˍdawˇniˆ chaw hta‸ gʼa mawˬ ve 

6Aˍsiˆ mvuhˇmiˬ awˬ hkʼaw lo bon hkawˇ maˇ gʼa maˍ tuˬ, da‸ ve kehˬ ve Awˬ 
ha hpu yawˇ hui hta‸ tawˍ taˍ ve pa taw, yawˇ hui Hpuˍgiˆ mvuhˇmiˬ leh 
Gaˍlaˍtiˆ mvuhˇmiˬ lo hpanˍ kʼai ve yoˬ. 
7Muˇsiˆ mvuhˇmiˬ lo gaˬ la htaˇ, Beˍtuˇniˆ mvuhˇmiˬ awˬ hkʼaw lo‸-e tuˬ dawˇ 
taˍ ve htawˇ, Yeˍsuˆ ve Awˬ ha hpu yawˇ hui hta‸ a hkaw-anˬ maˇ piˇ. 
8Hkʼe te leh, yawˇ hui Muˇsiˆ mvuhˇmiˬ awˬ jaˇ lo hpanˍ kʼai leh, Taˍroˇaˆ venˇ 
lo gaˬ ve yoˬ. 
9Tanˇ hkuinˇ htaˇ Pawˇlu‸ lehˬ, awˬ ha awˬ hkʼaw lo Maˍkeˍdawˇniˆ chaw teˇ 
gʼaˇ huˉ taˍ ve hta‸ gʼa mawˬ ve yoˬ. Yawˇ Pawˇlu‸ hta‸ lawˬ hkawˉ leh kʼoˆ 
ve, Maˍkeˍdawˇniˆ mvuhˇ miˬ lo laˬ leh ngaˬ hui hta‸ ga laˇ-oˆ teh‸ kʼoˆ ve 
yoˬ. 
10Awˬ ha awˬ hkʼaw lo yawˇ chi hkʼe gʼa mawˬ peuˬ hkʼaw‸ nawˉ, 
Maˍkeˍdawˇniˆ chaw hui hta‸ ha lehˬ ve bon hkawˇ maˍ piˇ tuˬ, Gʼuiˬ sha ngaˬ 
hui hta‸ kuˬ yuˬ ve teh‸ gʼa shiˍ leh, teˇ cawˬ haˉ Maˍkeˍdawˇniˆ mvuhˇmiˬ lo 
gʼa kʼai tuˬ ngaˬ hui te ve yoˬ. 

Pawˇlu‸ leh Siˍlaˆ Hpiˇliˇpiˆ htawnˍ hkʼaw geh ve 

11Hkʼe te leh, ngaˬ hui Taˍroˇaˆ venˇ te leh Saˍmoˍtaˍrehˆ conˇ lo hteˇ lehˍ haw 
lo‸ kʼoˍ ciˇ kʼai leh, awˬ hkʼaw‸ nawˉ teˇ nyi Naˍpawˇliˆ venˇ lo gaˬ ve yoˬ. 
12Venˇ oˇ ve awˬ hkʼaw lo kʼaw‸ tawˆ kʼai leh Hpiˇliˇpiˆ venˇ lo gaˬ ve yoˬ. 
Venˇ oˇ ve lehˬ, Maˍkeˍdawˇniˆ mvuhˇmiˬ awˬ hkʼaw lo Roˉma‸ chaw hui teh 
taˍ ve venˇ lonˉ hpeh‸ ve yoˬ. Ngaˬ hui oˇ kaˬ lo a ciˉ maw chaweh chehˇ taˍ 
ve yoˬ. 
13Shinˉ nyi gaˬ ve teˇ yanˇ, shu bon lawˬ kuiˬ cawˬ hehˉ teh‸ ngaˬ hui dawˇ 
leh, venˇ awˬ baˬ hpawˇ iˉ kaˆ gʼuiˬ pfuhˍ paˇ lo kʼai ve yoˬ. Ngaˬ hui oˇ kaˬ lo 
mui taˍ leh, hkʼa hpawnˬ la ve yaˇ miˇ teˇ hpaˍ hta‸ maˍ piˇ ve yoˬ. 
14Oˇ htaˇ, Gʼuiˬsha hta‸ oˉ kʼoˍ pui ve Luˍdiˇ meh ve yaˇ miˇ teˇ gʼaˇ ngaˬ hui 
ve hkawˇ hta‸ na chehˇ ve yoˬ. Yawˇ lehˬ, hpa nyi naˆ meuˉ lehˍ ve hta‸ hawˇ 
ve Saˍtiˍrehˇ venˇ yaˇ hpeh‸ ve yoˬ. Pawˇ lu‸ ve tawˇ hkawˇ hta‸ na yuˬ tuˬ 
Jawˇmawˇ Gʼuiˬsha yawˇ ve nyi ma hta‸ hpaw piˇ ve yoˬ. 

15Yaˇ miˇ oˇ ve leh yawˇ ve yehˬ yaˇ kʼa yaˇ hkʼa peu-eˬ baˆtiˆsaˬ hkanˍ yuˬ 
peuˬ hkʼaw‸ nawˉ, yawˇ ngaˬ hui hta‸ kʼoˆ laˇ ve, Ngaˬ lehˬ Jawˇmawˇ 
Gʼuiˬsha awˬ hkʼaw lo ka ti‸ yeˬ ve chaw hpeh‸ ve teh‸ nawˬ hui dawˇ ve kʼo, 
ngaˬ ve yehˬ lo ca chehˇ la-o teh‸ kʼoˆ leh, ngaˬ hui hta‸ gʼaˇ hte‸ lawˬ hkawˉ 
ve yoˬ. 
16Oˇ ve hkʼaw‸ nawˉ, ngaˬ hui bon lawˬ kuiˬ lo kʼaw‸ kʼai chehˇ ve teˇ yanˇ, 
mawˉ te puiˉ ve awˬ ceˬ ma ehˉ teˇ gʼaˇ ngaˬ hui hta‸ laˬ ha‸ la ve yoˬ. Yawˇ 
lehˬ kuˇ puiˉ kʼaoˍ puiˉ ve pa taw, yawˇ ve awˬ shehˍ hpaˇ teˇ hpaˍ maˇ maˇ 
paw sha la ve yoˬ. 
17Yaˇ miˇ oˇ ve lehˬ, Pawˇlu‸ leh ngaˬ hui awˬ hkʼaˇ suh laˬ leh, Chaw chi teˇ 
hpaˍ lehˬ, nawˬ hui hta‸ htaiˍ hkʼaw‸ ve ya‸ kʼaw maˍ laˇ ve, mvuh jaˇ ve 
Gʼuiˬsha teˇ gʼaˇ ve awˬ ceˬ hui hpeh‸ ve yoˬ teh‸ yawˇ kuˬ ve yoˬ. 
18Awˬ nyi awˬ haˉ maw chaweh yawˇ chi hkʼe te ve pa taw, Pawˇlu‸ hkanˍ 
maˇ gʼa ve yoˬ. Yawˇ kʼaw‸ hpfuhˆ leh neˇ hta‸ kʼoˆ piˇ ve, Yeˍsuˆ Hkri‸ ve 
awˬ meh awˬ hkʼaw lo ngaˬ nawˬ hta‸ tawˇ piˇ ve, yawˇ awˬ hkʼaw lo tawˆ 
kʼai-o teh‸ kʼoˆ piˇ htaˇ, oˇ teˇ hkui neˇ tawˆ kʼai ve yoˬ. 
19Yawˇ ve awˬ shehˍ hpaˇ teˇ hpaˍ lehˬ, yawˇ hui paw sha la tuˬ dawˇ law kuiˬ 
maˇ kʼaw‸ cawˬ ve teh‸ gʼa shiˍ htaˇ, Pawˇlu‸ leh Siˍlaˆ hta‸ yawˇ hui hpeh 
yuˬ leh, shaˉ nanˉ lo chehˇ ve jawˇmawˇ teˇ hpaˍ geh gʼawˬ kʼai ve yoˬ. 
20Yawˇ huiˉ maˬ hta‸ jawˇmawˇ lonˉ teˇ hpaˍ geh sheh kʼai leh kʼoˆ piˇ ve, 
Chaw chi teˇ hpaˍ lehˬ, Yuˇda‸ chaw hpeh‸ leh, ngaˬ hui ve venˇ hta‸ sho‸ 
sha‸ tuˬ maˇ maˇ te chehˇ ve yoˬ. 
21Ngaˬ hui Roˉma‸ chaw teˇ hpaˍ ha‸ yuˬ maˇ hpeh‸, te maˇ hpeh‸ ve awˬ liˇ 
awˬ hkʼaˇ teˇ hpaˍ yawˇ hui maˍ piˇ chehˇ ve yoˬ teh‸ kʼoˆ ve yoˬ. 
22Chaw awˬ moˍ lonˉ htawˇ, Pawˇlu‸ leh Siˍlaˆ awˬ hkʼoˆ hta‸ venˇbaˆ gʼaˇ hte
‸ taˍ ve yoˬ. Jawˇmawˇ lonˉ teˇ hpaˍ lehˬ, yawˇ huiˉ maˬ ve veu‸ kʼaˇ hta‸ 
kʼehˆ baˬ sheˬ leh, suhˆ taˬ yuˬ leh dawˆ tuˬ tawˇ piˇ ve yoˬ. 

23Yawˇ huiˉ maˬ hta‸ maˇ maˇ dawˆ peuˬ hkʼaw‸ nawˉ, htawnˍ hkʼaw keu taˍ 
leh, yawˇ huiˉ maˬ hta‸ hkʼa deh‸ shaw tuˬ htawnˍ awˬ hoˉ teˇ gʼaˇ hta‸ tawˇ 
piˇ ve yoˬ. 
24Htawnˍ awˬ hoˉ teˇ gʼaˇ htawˇ, shu tawˇ piˇ ve hkʼe yawˇ huiˉ maˬ hta‸ 
htawnˍ awˬ kʼaw ji ve teˇ bawehˇ lo keu leh, yawˇ huiˉ maˬ ve hkui sheh hta‸ 
ka‸ suhˆ htawˆ taˍ ve awˬ hkʼaw lo keu leh shawˇ hoˆ taˍ ve yoˬ. 
25Shehˍ kʼaw hkui teˇ yanˇ htaˇ, Pawˇlu‸ leh Siˍlaˆ bon lawˬ leh Gʼuiˬsha hta‸ 
kʼa muiˬ chiˇ mvuh chehˇ ve yoˬ. Htawnˍ hkʼaw chehˇ ve chaw teˇ hpaˍ lehˬ, 
yawˇ huiˉ maˬ ve hkawˇ hta‸ na chehˇ ve yoˬ. 
26Teˇ cawˬ haˉ miˬ hiˆ jaˇ ve pa taw, htawnˍ awˬ hkuiˉ puiˍ hiˆ hiˆ naˇ naˇ hpeh
‸ ve yoˬ. Yehˬ miˉ hkʼa peu-eˬ teˇ cawˬ haˉ hpaw baˬ sheˬ leh, chaw hkʼa peu-
eˬ hta‸ hpeh taˍ ve sho caˆ teˇ hpaˍ kʼehˆ tawˆ-e ve yoˬ. 
27Htawnˍ awˬ hoˉ teˇ cawˬ haˉ nawˇ la leh, htawnˍ yehˬ miˉ hkʼa peu-eˬ hpaw 
baˬ taˍ ve hta‸ gʼa mawˬ ve yoˬ. Htawnˍ hkʼaw chehˇ ve chaw hkʼa peu-eˬ 
hpaw-e peuˬ hehˉ teh‸ dawˇ leh, yawˇ ve aˉ htaw gʼawˬ tawˆ leh yawˇ awˬ to 
hta‸ juˆ pehˍ-a teh‸ te ve yoˬ. 
28Pawˇlu‸ bvuhˬ chaweh kuˬ leh kʼoˆ ve, Nawˬ awˬ to hta‸ te‸ chiˉ taˇ te, Ngaˬ 
hui hkʼa peu-eˬ chehˇ taˍ ve yoˬ teh‸ kʼoˆ piˇ ve yoˬ. 
29Oˇ htaˇ, htawnˍ awˬ hoˉ lehˬ, Aˬ miˍ tuˉ veu laˇ-oˆ teh‸ kʼoˆ leh gʼuiˇ lo‸-e ve 
yoˬ. Yawˇ kawˆ cheˇ ve awˬ hkʼaw lo Pawˇlu‸ leh Siˍlaˆ mehˆ gʼuˇ suhˍ boˆ taˍ 
ve yoˬ. 
30Yawˇ yawˇ huiˉ maˬ hta‸ shiˍ tawˆ-e peuˬ leh, Jawˇmawˇ teˇ hpaˍ-oˬ, htaiˍ 
hkʼaw‸ gʼa tuˬ ngaˬ hkʼaˬ hkʼe gʼa te tuˬ le teh‸ na nyi ve yoˬ. 
31Yawˇ huiˉ maˬ kʼoˆ piˇ ve, Jawˇmawˇ Yeˍsuˆ hta‸ yonˍ loˬ. Nawˬ leh nawˬ ve 
yehˬ yaˇ kʼa yaˇ hui htaiˍ hkʼaw‸ ve hta‸ gʼa tuˬ yoˬ teh‸ kʼaw‸ kʼoˆ piˇ ve 
yoˬ. 
32Oˇ htaˇ, yawˇ huiˉ maˬ lehˬ, htawnˍ awˬ hoˉ leh yawˇ ve yehˬ yaˇ kʼa yaˇ hui 
hta‸ Jawˇ mawˇ Gʼuiˬsha ve tawˇ hkawˇ maˍ piˇ ve yoˬ. 

33Oˇ ve teˇ haˉ awˬ hkʼaw lo yawˇ yawˇ huiˉ maˬ hta‸ shiˍ kʼai leh, yawˇ huiˉ 
maˬ ve naˬ kuiˬ teˇ hpaˍ hta‸ tsuhˇ baˬ piˇ peuˬ hkʼaw‸ nawˉ, yawˇ awˬ to ka‸ 
yawˇ ve yehˬ yaˇ kʼa yaˇ hkʼa peu-eˬ ka‸ teˇ cawˬ haˉ baˆtiˆsaˬ hkanˍ yuˬ ve 
yoˬ. 
34Oˇ ve awˬ hkʼaw‸ nawˉ, yawˇ huiˉ maˬ hta‸ yawˇ ve aˉ hkʼaw lo shiˍ kʼai 
leh, te caˍ te taw piˇ ve yoˬ. Gʼuiˬsha hta‸ yonˍ peuˬ ve pa taw, yawˇ leh yawˇ 
ve yehˬ yaˇ kʼa yaˇ hkʼa peu-eˬ ha lehˬ jaˇ ve yoˬ. 
35Mvuhˇ htiˇ la htaˇ, jawˇmawˇ lonˉ teˇ hpaˍ lehˬ, paˍ leˆ teˇ hpaˍ hta‸ kʼai 
tcuh leh, Chaw oˇ ve nyiˇ gʼaˇ hta‸ hpehˇ piˇ-oˆ teh‸, ca kʼoˆ piˇ tcuh ve yoˬ. 
36Oˇ htaˇ, htawnˍ awˬ hoˉ teˇ gʼaˇ tawˇ hkawˇ oˇ ve Pawˇlu‸ hta‸ kʼoˆ piˇ ve, 
Nawˬ huiˉ maˬ hta‸ hpehˇ piˇ tuˬ, jawˇmawˇ lonˉ teˇ hpaˍ chaw hta‸ tcuh peu 
laˇ peuˬ. Hkʼe te leh, chi beu‸ tawˆ-e leh dawˇ sha gaˇ sha ve awˬ hkʼaw lo 
kʼai-o teh‸ kʼoˆ piˇ ve yoˬ. 
37Ya‸ hkʼaˇ, Pawˇlu‸ yawˇ hui hta‸ kʼoˆ piˇ ve, Ngaˬ huiˉ maˬ Roˉma‸ chaw 
hpeh‸ ve ka‸, suhˉ maˇ jehˬ sheˍ htaˇ shu mehˆ gʼuˇ suhˍ ngaˬ huiˉ maˬ hta‸ 
dawˆ leh htawnˍ hkʼaw keu taˍ ve yoˬ. Chi beu‸ ta‸ iˉ gawˬ lehˍ ve awˬ hkʼaw 
lo ngaˬ huiˉ maˬ hta‸ hpehˇ laˇ tuˬ laˇ. Chi hkʼe maˇ heˆ. Yawˇ hui laˬ leh ngaˬ 
huiˉ maˬ hta‸ yuˬ tawˆ piˇ lawˬ-o‸ teh‸, yawˇ hui hta‸ kʼoˆ piˇ ve yoˬ. 
38Paˍ leˆ teˇ hpaˍ lehˬ, jawˇmawˇ lonˉ hui hta‸ ca hto piˇ ve teˇ yanˇ, yawˇ huiˉ 
maˬ Roˉma‸ chaw hpeh‸ ve hta‸ yawˇ hui gʼa kaˇ leh kawˆ jaˇ ve yoˬ. 
39Yawˇ hui yawˇ huiˉ maˬ geh laˬ leh, yawˇ hui ve ya‸ kuiˬ hpehˇ laˇ tuˬ lawˬ 
hkawˉ ve yoˬ. Hkʼe te leh, yawˇ huiˉ maˬ hta‸ yuˬ tawˆ peuˬ leh, venˇ oˇ ve 
awˬ hkʼaw lo tawˆ kʼai tuˬ lawˬ ve yoˬ. 
40Oˇ htaˇ, yawˇ huiˉ maˬ htawnˍ hkʼaw tawˆ kʼai leh, Luˍdiˇ ve aˉ hkʼaw lo kʼai 
ve yoˬ. Awˬ viˉ awˬ nyi teˇ hpaˍ hta‸ gʼa mawˬ htaˇ, yawˇ hui hta‸ awˬ gʼaˇ piˇ 
peuˬ leh, yawˇ huiˉ maˬ venˇ oˇ ve awˬ hkʼaw lo tawˆ kʼai ve yoˬ. 

Tcuh yaˇ li‸ 17 

Hteˇsaˍlawˇniˆ venˇ yaˇ hui duiˆ-ehˍ shaˇ-ehˍ te ve 

1Oˇ ve hkʼaw‸ nawˉ, yawˇ hui Aˍhpiˇpawˇliˆ venˇ leh Aˍpawˇ lawˇniˆ venˇ hta‸ 
hpanˍ kʼai leh, Hteˇsaˍ lawˇniˆ venˇ lo gaˬ ve yoˬ. Oˇ kaˬ lo Yuˇda‸ chaw hui 
ve bon yehˬ cawˬ ve yoˬ. 
2Pawˇlu‸ yawˇ te jaw ve hkʼe, yawˇ hui geh lo‸-e leh, shehˆ shinˉ hkʼa gaˬ Li‸ 
hpu hta‸ cuˇ leh yawˇ hui geh jehˬ da‸ cehˇ da‸ ve yoˬ. 
3Hkri‸ lehˬ, tu‸ ve hkanˍ ve hta‸ gʼa hkanˍ leh, suh kuiˬ lo gʼa kʼaw‸ te‸ tu la 
ve yoˬ teh‸, yawˇ hkʼa tawˍ lehˆ hpeu‸ maˍ piˇ ve yoˬ. Ngaˬ nawˬ hui hta‸ 
kʼaoˍ maˍ laˇ ve Yeˍsuˆ chi teˇ gʼaˇ lehˬ, Hkri‸ hpeh‸ ve yoˬ teh‸ kʼoˆ ve yoˬ. 
4Yawˇ hui teˇ hpaˍ hpaˍ yonˍ la leh, Pawˇlu‸ leh Siˍlaˆ hta‸ pawnˇ da‸ ve yoˬ. 
Gʼuiˬsha hta‸ oˉ kʼoˍ pui ve Heˍlaˍsaˆ chaw maˇ maˇ yonˍ leh, awˬ me‸ awˬ 
hponˇ cawˬ ve yaˇ miˇ teˇ hpaˍ htawˇ hkʼa cawˇ cawˇ yonˍ maˇ ve yoˬ. 
5Ya‸ hkʼaˇ, Yuˇda‸ chaw teˇ hpaˍ lehˬ, hkawehˉ ve nyi ma cawˬ leh, kanˉ maˇ 
cawˬ ve chaw haiˬ teˇ hpaˍ hta‸ kuˬ yuˬ peuˬ hkʼaw‸ nawˉ, chaw awˬ moˍ lonˉ 
hta‸ hpawnˬ da‸ piˇ leh, venˇ awˬ hkʼaw lo duiˆ-ehˍ shaˇ-ehˍ te ve yoˬ. Yawˇ 
hui Yaˍsonˍ ve yehˬ hta‸ hoˆ yuˬ leh, Pawˇlu‸ leh Siˍlaˆ hta‸ chaw chi ma ve 
mehˆ gʼuˇ suhˍ gʼawˬ tawˆ la tuˬ ca ve yoˬ. 
6Yawˇ huiˉ maˬ hta‸ ca maˇ mawˬ htaˇ, Yaˍsonˍ leh awˬ viˉ awˬ nyi teˇ hpaˍ 
hpaˍ hta‸ jawˇ mawˇ lonˉ hui geh gʼawˬ kʼai leh kʼoˆ ve, Miˬ guiˬ hkʼa peu-eˬ 
hta‸ sho‸ sha‸ tuˬ te piˇ lawˬ shehˍ hpaˇ teˇ hpaˍ lehˬ, choˬ kaˬ lo htawˇ gaˬ la 
peuˬ. 
7Yaˍsonˍ lehˬ yawˇ hui hta‸ ha‸ yuˬ peuˬ. Yeˍsuˆ teh‸ kʼoˆ ve awˬ kaˍ awˬ nu 
hkunˉ hawˉ hkanˇ teˇ gʼaˇ cawˬ ve yoˬ teh‸, yawˇ hui kʼoˆ leh, jawˇmawˇ 
Kehˉsaˍ ve awˬ liˇ tawˇ hkawˇ hta‸ maˇ hawˍ da‸ ve teˇ hpaˍ yawˇ hui hkʼa 
peu-eˬ te chehˇ ve yoˬ teh‸ kuˬ ve yoˬ. 
8Venˇ yaˇ teˇ hpaˍ leh jawˇmawˇ lonˉ hui lehˬ, awˬ lawn chi hta‸ gʼa kaˇ htaˇ, 
yawˇ hui nyi ma sho‸ sha‸ jaˇ ve yoˬ. 
9Yawˇ hui lehˬ, Yaˍsonˍ leh awˬ kaˍ awˬ nu awˬ viˉ awˬ nyi teˇ hpaˍ hta‸ hpu 
tanˇ keu tcuh leh hkanˍ piˇ lawˬ peuˬ hkʼaw‸ nawˉ, yawˇ hui hta‸ hpehˇ piˇ ve 
yoˬ. 

Beˍriˆ venˇ hkʼaw tcuh yaˇ hui chehˇ htaˇ awˬ lawn 

10Awˬ viˉ awˬ nyi teˇ hpaˍ lehˬ, teˇ cawˬ haˉ Pawˇlu‸ leh Siˍlaˆ hta‸ Beˍriˆ venˇ 
lo tanˇ hkuinˇ htaˇ kʼai tcuh ve yoˬ. Yawˇ huiˉ maˬ oˇ kaˬ lo gaˬ la htaˇ, Yuˇda
‸ chaw hui ve bon yehˬ hkʼaw lo‸-e ve yoˬ. 
11Chaw chi teˇ hpaˍ lehˬ, Hteˇsaˍlawˇniˆ chaw hui a‸ kehˉ dawˇ nyi puiˉ leh, 
Gʼuiˬsha ve tawˇ hkawˇ hta‸ yawˇ hui ha lehˬ ha kʼa ha‸ yuˬ ve yoˬ. Awˬ lawn 
chi teˇ hpaˍ cawˇ maˇ cawˇ ve hta‸ gʼa shiˍ tuˬ, yawˇ hui teˇ nyi le le Li‸ hpu 
hta‸ hkʼa deh‸ gʼaw nyi chehˇ ve yoˬ. 
12Hkʼe te leh, yawˇ hui awˬ hkʼaw lo chaw maˇ maˇ yonˍ la ve yoˬ. Awˬ me‸ 
awˬ hponˇ cawˬ ve Heˍlaˍsaˆ yaˇ miˇ teˇ hpaˍ leh hawˉ hkʼaˆ teˇ hpaˍ htawˇ, 
yonˍ la ve chaw hkʼa cawˇ cawˇ maˇ ve yoˬ. 
13Pawˇlu‸ lehˬ, Beˍriˆ venˇ awˬ hkʼaw lo Gʼuiˬ sha ve tawˇ hkawˇ maˍ piˇ chehˇ 
ve hta‸ Hteˇsaˍlawˇniˆ venˇ lo chehˇ ve Yuˇda‸ chaw teˇ hpaˍ gʼa shiˍ htaˇ, oˇ 
kaˬ lo htawˇ yawˇ hui kʼai leh, chaw awˬ moˍ lonˉ teˇ hpaˍ hta‸ juˆ piˇ leh 
duiˆ-ehˍ shaˇ-ehˍ te piˇ lawˬ ve yoˬ. 
14Oˇ htaˇ, awˬ viˉ awˬ nyi teˇ hpaˍ lehˬ, Pawˇlu‸ hta‸ laˇ tsuhˇ gʼuiˬ hkʼa gaˬ 
teˇ cawˬ haˉ kʼai tcuh ve yoˬ. Ya‸ hkʼaˇ, Siˍlaˆ leh Tiˆmoˉseˍ oˇ kaˬ lo chehˇ taˉ 
sheˍ ve yoˬ. 
15Pawˇlu‸ hta‸ shiˍ kʼoˬ ve chaw hui lehˬ, Aˍhtenˍ venˇ hkʼa gaˬ shiˍ kʼoˬ piˇ 
ve yoˬ. Siˍlaˆ leh Tiˆmoˉseˍ yawˇ geh haˆ haˆ laˬ tuˬ, Pawˇlu‸ yawˇ hui hta‸ 
tawˇ shanˍ feu piˇ leh yawˇ hui kʼaw‸ kʼo‸-e ve yoˬ. 

Pawˇlu‸ Aˍhtenˍ venˇ hkʼaw chehˇ htaˇ awˬ lawn 

16Pawˇlu‸ Aˍhtenˍ venˇ awˬ hkʼaw lo yawˇ huiˉ maˬ hta‸ law chehˇ htaˇ, venˇ 
oˇ ve awˬ hkʼaw lo shaˉ ho‸ hkʼa biˇ cawˬ ve hta‸ yawˇ gʼa mawˬ leh, yawˇ ve 
nyi ma awˬ hkʼaw lo hpeh‸ bawˬ jaˇ ve yoˬ. 
17Hkʼe te leh, yawˇ lehˬ bon yehˬ awˬ hkʼaw lo Yuˇda‸ chaw hui leh Gʼuiˬsha 
hta‸ oˉ kʼoˍ pui ve chaw hui hta‸ maˇ kʼoˆ, teˇ nyi le le tcuh hkʼaw lo hkʼa 
mawˬ hkʼa hpuˇ ve chaw teˇ hpaˍ hta‸ htawˇ maˇ kʼoˆ, jehˬ da‸ cehˇ da‸ ve 
yoˬ. 

18Oˇ htaˇ, Eˇpiˇkuˇruˆ awˬ liˇ leh Saˍtawˉeˆ awˬ liˇ yuˬ ve cuˇ yiˍ cawˬ ve chaw 
teˇ hpaˍ lehˬ, Pawˇ lu‸ geh jehˬ da‸ ve yoˬ. Yawˇ hui teˇ hpaˍ hpaˍ kʼoˆ ve, 
Shu hkawˇ ca gʼawˆ kʼaoˍ toˇ ve chaw chi teˇ gʼaˇ aˬ hto‸ ma hta‸ kʼoˆ gaˇ ve 
leh naˍ teh‸ kʼoˆ ve yoˬ. Pawˇlu‸ lehˬ, Yeˍsuˆ awˬ lawn leh kʼaw‸ te‸ tu la ve 
awˬ lawn maˍ piˇ ve pa taw, teˇ hpaˍ hpaˍ kʼoˆ ve, Yawˇ lehˬ awˬ kaˍ awˬ nu 
mvuhˇ miˬ ve gʼuiˬsha teˇ hpaˍ awˬ lawn ca maˍ toˇ ve chaw yoˬ teh‸ kʼoˆ ve 
yoˬ. 
19Oˇ htaˇ, yawˇ hui Pawˇlu‸ hta‸ yuˬ leh, jehˬ da‸ kuiˬ Aˍreˍ hkʼaw teˇ shiˍ lo 
shiˍ kʼai leh kʼoˆ ve, Nawˬ maˍ piˇ ve awˬ lawn awˬ suhˉ chi ngaˬ hui hta‸ 
htawˇ a ciˉ maˍ laˇ-oˆ. 
20Awˬ lawn kʼo, ngaˬ hui maˇ shiˍ maˇ kaˇ jaw ve awˬ ceuˬ teˇ hpaˍ nawˬ kʼoˆ 
laˇ ve yoˬ. Awˬ ceuˬ oˇ ve teˇ hpaˍ aˬ hto‸ ma tcuhˉ kuiˬ cawˬ ve hta‸ ngaˬ hui 
shiˍ gaˇ ve yoˬ teh‸, yawˇ hui kʼoˆ ve yoˬ. 
21Aˍhtenˍ venˇ chaw hkʼa peu-eˬ leh hkehˉ chaw teˇ hpaˍ lehˬ, awˬ lawn awˬ 
suhˉ teˇ ceuˬ ceuˬ hta‸ gʼa kaˇ gʼa hto tuˬ awˬ pon ceh tiˉ yawˇ hui awˬ yanˇ te 
peuˬ piˇ chehˇ ve yoˬ. 
22Oˇ htaˇ Pawˇlu‸ lehˬ, jehˬ da‸ kuiˬ Aˍreˍ hkʼaw awˬ kʼaw ji ve teˇ kaˬ lo huˉ 
taˍ leh kʼoˆ ve, Aˍhtenˍ chaw teˇ hpaˍ-oˬ, nawˬ hui lehˬ hkʼa peu-eˬ awˬ hkʼaw 
lo gʼuiˬsha teˇ hpaˍ hta‸ yawˆ yan puiˉ jaˇ ve hta‸ ngaˬ gʼa mawˬ ve yoˬ. 
23Awˬ lawn kʼo, ngaˬ teˇ kaˬ peuˬ teˇ kaˬ kʼai leh nawˬ hui oˉ kʼoˍ pui ve awˬ 
ceuˬ teˇ hpaˍ hta‸ nyi ve teˇ yanˇ, Ngaˬ hui maˇ shiˍ ve Gʼuiˬsha awˬ pon teh‸ 
bvuh‸ taˍ ve tanˇ kuiˬ teˇ maˬ hta‸ ngaˬ gʼa mawˬ ve yoˬ. Nawˬ hui maˇ shiˍ 
leh oˉ kʼoˍ pui chehˇ ve Gʼuiˬsha teˇ gʼaˇ awˬ lawn ngaˬ nawˬ hui hta‸ kʼaoˍ 
maˍ laˇ ve yoˬ. 
24Miˬguiˬ leh miˬguiˬ hkʼoˆ hkʼa cawˬ ve hkʼa peu-eˬ hta‸ te hpanˍ ve Gʼuiˬsha 
lehˬ, mvuhˇ naw ma leh miˬguiˬ ve Awˬ shehˍ hpaˇ hpeh‸ ve yoˬ. Yawˇ lehˬ 
chaw yaˇ la‸ sheh te taˍ ve yehˬ awˬ hkʼaw lo chehˇ tuˬ ve maˇ heˆ. 

25Chaw yaˇ ve la‸ sheh yawˇ awˬ pon teˇ ceuˬ ceuˬ te tuˬ yawˇ loˍ ve ka‸ maˇ 
heˆ. Awˬ lawn kʼo, yawˇ lehˬ chaw hkʼa peu-eˬ hta‸ a sha‸ te‸ piˇ leh, teˇ ceuˬ 
le le piˇ ve yoˬ. 
26Yawˇ lehˬ miˬguiˬ hkʼoˆ teˇ kaˬ le le lo chehˇ tuˬ, chaw teˇ ceuˬ le le hta‸ 
chaw teˇ gʼaˇ awˬ hkʼaw lo ceh tiˉ te hpanˍ taˍ ve yoˬ. Yawˇ hui awˬ pon fuiˍ 
da‸ pehˬ da‸ ve awˬ yanˇ maˇ kʼoˆ, yawˇ hui chehˇ tuˬ ve miˬ tcuhˉ teˇ hpaˍ 
maˇ kʼoˆ, yawˇ gu taˍ ve yoˬ. 
27Hkʼaˬ hkʼe te leh chaw yaˇ yawˇ hta‸ ca ve awˬ hkʼaw lo ca shoˆ nyi leh gʼa 
mawˬ tuˬ awˬ pon, yawˇ chaw yaˇ hta‸ te hpanˍ taˍ ve yoˬ. Chi hkʼe kʼoˆ ve ka
‸, yawˇ lehˬ ngaˬ hui hkʼaˬ ve teˇ gʼaˇ hta‸ htawˇ vuiˇ da‸ ve maˇ heˆ. 
28Awˬ lawn kʼo, yawˇ hta‸ pa taw ngaˬ hui te‸ chehˇ ve, hiˆ hiˆ naˇ naˇ te 
chehˇ ve leh hpeh‸ chehˇ taˍ ve yoˬ. Nawˬ hui ve kʼa muiˬ hkawˇ kʼa shehˍ 
hpaˇ teˇ hpaˍ hpaˍ kʼoˆ ve hkʼe, Ngaˬ hui lehˬ yawˇ lo caˉ ya‸ la ve awˬ yaˇ awˬ 
duˬ hpeh‸ ve yoˬ. 
29Hkʼe te leh, ngaˬ hui Gʼuiˬsha lo caˉ ya‸ la ve awˬ yaˇ awˬ duˬ hpeh‸ ve hta‸ 
pa taw, chaw yaˇ hui dawˇ puiˉ te puiˉ ve awˬ ho‸ awˬ han teˇ hpaˍ, shi maˇ 
kʼoˆ, hpu maˇ kʼoˆ, haˉ pui maˇ kʼoˆ, Gʼuiˬ sha lehˬ chi teˇ hpaˍ hta‸ shuˍ da‸ 
ve teh‸ ngaˬ hui maˇ dawˇ cawˇ. 
30Ponˬ laˬ htaˇ nawˬ hui maˇ shiˍ leh te ve teˇ hpaˍ hta‸ Gʼuiˬsha maˇ tawnˇ taˍ 
ve htawˇ, chi beu‸ lehˬ teˇ kaˬ le le lo chehˇ ve chaw hkʼa peu-eˬ venˇbaˆ hta‸ 
dawˇ hpfuhˆ tuˬ Gʼuiˬsha tawˇ piˇ taˍ ve yoˬ. 
31Awˬ lawn kʼo, yawˇ leuˆ yuˬ ve teˇ gʼaˇ hta‸ cuˇ leh miˬguiˬ yaˇ hui hta‸ hteˇ 
ve cawˇ ve awˬ hkʼaw lo suhˉ jehˬ tuˬ, yawˇ awˬ nyi tinˍ taˍ peuˬ. Chi teˇ gʼaˇ 
hta‸ Gʼuiˬsha leuˆ yuˬ ve teh‸ chaw hkʼa peu-eˬ gʼa shiˍ tuˬ, suh kuiˍ lo yawˇ 
hta‸ kʼaw‸ te‸ tu la piˇ peuˬ teh‸ Pawˇlu‸ maˍ piˇ ve yoˬ. 
32Suh peuˬ ve chaw kʼaw‸ te‸ tu la ve awˬ lawn yawˇ hui gʼa kaˇ htaˇ, chaw 
teˇ hpaˍ hpaˍ yawˇ hta‸ hkʼa mvuhˇ hkʼa na kʼoˆ leh gʼuiˬ ve yoˬ. Ya‸ hkʼaˇ, 
teˇ hpaˍ hpaˍ kʼoˆ ve, Nawˬ kʼoˆ laˇ ve awˬ lawn chi awˬ hkʼaw‸ nawˉ teˇ pawˆ 
ngaˬ hui na tuˬ sheˍ teh‸ kʼoˆ ve yoˬ. 

33Hkʼe te leh, Pawˇlu‸ yawˇ hui hpawnˬ da‸ kuiˬ awˬ hkʼaw lo tawˆ kʼai ve 
yoˬ. 
34Chaw teˇ hpaˍ hpaˍ yonˍ la leh Pawˇlu‸ hta‸ pawnˇ da‸ ve yoˬ. Chaw oˇ ve 
teˇ hpaˍ awˬ hkʼaw lo, Daˍyawˉnaˍsiˆ meh ve Aˍreˍ hkʼaw jawˇmawˇ teˇ gʼaˇ, 
Daˍmaˍriˆ meh ve yaˇ miˇ teˇ gʼaˇ leh, awˬ kaˍ awˬ nu chaw teˇ hpaˍ htawˇ 
cawˬ ve yoˬ. 

Tcuh yaˇ li‸ 18 

Pawˇlu‸ Kawˇrenˍhtuˆ venˇ hkʼaw chehˇ htaˇ awˬ lawn 

1Oˇ ve awˬ hkʼaw‸ nawˉ Pawˇlu‸ lehˬ, Aˍhtenˍ venˇ lo tawˆ kʼai leh 
Kawˇrenˍhtuˆ venˇ lo kʼai ve yoˬ. 
2Oˇ kaˬ lo, Poˍtuˆ mvuhˇmiˬ yaˇ Aˍkuˉlaˆ meh ve Yuˇda‸ chaw teˇ gʼaˇ hta‸ 
yawˇ hpuˇ da‸ ve yoˬ. Chaw oˇ ve lehˬ, Yuˇda‸ chaw hkʼa peu-eˬ Roˉma‸ venˇ 
hkʼaw lo gʼa tawˆ kʼai ve yoˬ teh‸, jawˇmawˇ Kaˍlawˇdiˆ tawˇ piˇ ve hta‸ pa 
taw, yawˇ ve awˬ miˇ ma Piˇkiˇlaˆ yawˇ huiˉ maˬ Iˉtaˍliˍ mvuhˇmiˬ lo tawˆ la 
leh, oˇ kaˬ lo gaˬ la gehˇ sheˍ ve yoˬ. 
3Pawˇlu‸ yawˇ huiˉ maˬ geh kʼai leh, yawˇ hui te ve kanˉ teˇ ceuˬ tiˉ hpeh‸ ve 
pa taw, yawˇ yawˇ huiˉ maˬ geh chehˇ leh kanˉ te ve yoˬ. Awˬ lawn kʼo, yawˇ 
hui lehˬ hpa aˉ po kʼo tawˉ shehˍ hpaˇ hpeh‸ ve yoˬ. 
4Teˇ shinˉ nyi le le bon yehˬ awˬ hkʼaw lo, Yuˇda‸ chaw hui hta‸ maˇ kʼoˆ, 
Heˍlaˍsaˆ chaw hui hta‸ maˇ kʼoˆ, maˍ gʼa tuˬ yawˇ hui hta‸ jehˬ piˇ cehˇ piˇ 
ve yoˬ. 
5Siˍlaˆ leh Tiˆmoˉseˍ Maˍkeˍdawˇniˆ mvuhˇmiˬ lo tawˆ la leh Pawˇlu‸ geh gaˬ 
la htaˇ, yawˇ lehˬ gʼaˇ hte‸ bon maˍ chehˇ leh, Yeˍsuˆ lehˬ Hkri‸ hpeh‸ ve yoˬ 
teh‸, Yuˇda‸ chaw hui hta‸ coˇ caˇ leh shaˉ hkiˆ hkanˍ chehˇ ve yoˬ. 
6Yawˇ hui lehˬ, yawˇ hta‸ tawˍ taˍ leh maˇ shawˍ maˇ caˆ kʼoˆ ve teˇ yanˇ, 
Pawˇlu‸ yawˇ ve aˉ po‸ hta‸ hpi maˍ leh kʼoˆ ve, Nawˬ hui ve awˬ suhˍ nawˬ 
hui ve oˉ kʼoˍ awˬ hkʼoˆ lo gaˬ la piˇ-oˆ. Ngaˬ awˬ hkʼoˆ maˇ cawˬ. Ya‸ nyi 
hkʼaw‸ nawˉ kʼo, buiˇshaˆaˉnaˆ chaw hui geh ngaˬ kʼai tuˬ yoˬ teh‸, yawˇ hui 
hta‸ kʼoˆ piˇ ve yoˬ. 

7Yawˇ oˇ kaˬ lo tawˆ kʼai leh, Gʼuiˬsha hta‸ oˉ kʼoˍ pui ve Tiˇtuˆ Yuˇtuˆ meh ve 
chaw teˇ gʼaˇ ve aˉ hkʼaw lo kʼai ve yoˬ. Yawˇ ve yehˬ lehˬ, bon yehˬ hta‸ neˇ 
da‸ jaˇ ve yoˬ. 
8Kaˍliˇpuˆ meh ve bon yehˬ awˬ hoˉ teˇ gʼaˇ leh, yawˇ ve yehˬ yaˇ kʼa yaˇ hkʼa 
peu-eˬ Jawˇmawˇ Yeˍsuˆ hta‸ yonˍ ve yoˬ. Kawˇrenˍhtuˆ chaw laiˉ gʼaˇ htawˇ 
Pawˇlu‸ maˍ ve hta‸ gʼa kaˇ leh yonˍ ve awˬ hkʼaw lo baˆtiˆsaˬ hkanˍ yuˬ ve 
yoˬ. 
9Tanˇ hkuinˇ htaˇ, Jawˇmawˇ Gʼuiˬsha lehˬ Pawˇlu‸ hta‸ awˬ ha awˬ hkʼaw lo 
maˍ piˇ leh kʼoˆ ve, Nawˬ taˇ kawˆ. Ta‸ iˉ gawˬ lehˍ taˇ chehˇ. Hkʼa deh‸ maˍ 
piˇ-oˆ. 
10Ngaˬ nawˬ geh chehˇ ve yoˬ. Nawˬ hta‸ naˬ tuˬ chaw teˇ gʼaˇ ka‸ hkʼa mvuhˇ 
hkʼa na te tuˬ maˇ heˆ. Awˬ lawn kʼo, venˇ chi awˬ hkʼaw lo ngaˬ ve chaw maˇ 
maˇ cawˬ ve yoˬ teh‸, yawˇ hta‸ kʼoˆ piˇ ve yoˬ. 
11Yawˇ oˇ kaˬ lo teˇ hkʼaw‸ leh ha pa hkaw‸ maˬ chehˇ leh, yawˇ hui hta‸ 
Gʼuiˬsha ve tawˇ hkawˇ maˍ piˇ ve yoˬ. 
12Aˍhkaˍyaˆ mvuhˇmiˬ awˬ hkʼaw lo Gaˍliˍoˍ jawˇmawˇ lonˉ te chehˇ htaˇ, 
Yuˇda‸ chaw teˇ hpaˍ nyi ma teˇ shiˍ tiˉ taˍ leh, Pawˇlu‸ hta‸ te luˬ tuˬ tu la 
leh yawˇ hta‸ suhˉ jehˬ kuiˬ kʼaw jaw lo yuˬ kʼai ve yoˬ. 
13Yawˇ hui kʼoˆ ve, Chaw chi teˇ gʼaˇ lehˬ, chaw yaˇ Gʼuiˬsha hta‸ oˉ kʼoˍ pui 
htaˇ, awˬ liˇ tawˇ hkawˇ hta‸ maˇ hawˍ ve awˬ hkʼaw lo pui tuˬ beˬ chehˇ ve 
yoˬ teh‸ kʼoˆ ve yoˬ. 
14Oˇ htaˇ, Pawˇlu‸ lehˬ tawˇ yaw-a teh‸ te ve teˇ yanˇ, Yuˇda‸ chaw hui hta‸ 
Gaˍliˍoˍ kʼoˆ piˇ ve, Yuˇda‸ chaw teˇ hpaˍ-oˬ, awˬ lawn chi lehˬ maˇ hteˇ maˇ 
cawˇ ve, maˇ heˆ kʼo haiˬ ve awˬ ceuˬ hpeh‸ ve kʼo, ngaˬ yeunˇ hkanˍ leh nawˬ 
hui ve hkawˇ hta‸ na yuˬ tuˬ yoˬ. 
15Ya‸ hkʼaˇ, tawˇ hkawˇ teˇ hpaˍ, awˬ meh teˇ hpaˍ leh nawˬ hui ve 
awˬliˇtawˇhkawˇ hta‸ caˉ da‸ ve awˬ lawn hpeh‸ ve pa taw, nawˬ hui hkʼaˇ 
nawˬ hui te-o. Awˬ lawn chi hkʼe ve hta‸ ngaˬ suhˉ maˇ jehˬ teh‸ kʼoˆ piˇ ve 
yoˬ. 

16Oˇ htaˇ, yawˇ yawˇ hui hta‸ suhˉ jehˬ kuiˬ kʼaw jaw lo gʼa‸ tawˆ ve yoˬ. 
17Hkʼe te leh, yawˇ hui hkʼa peu-eˬ bon yehˬ awˬ hoˉ Suˇtenˍ hta‸ hpeh yuˬ 
leh, suhˉ jehˬ kuiˬ kʼaw jaw awˬ gʼuˇ suhˍ lo yawˇ hta‸ jaw‸ ve yoˬ. Ya‸ hkʼaˇ, 
Gaˍliˍoˍ lehˬ awˬ lawn oˇ ve hta‸ te‸ chiˉ ka‸ maˇ dawˇ ve yoˬ. 
18Oˇ ve hkʼaw‸ nawˉ, Pawˇlu‸ oˇ kaˬ lo a ciˉ maw chaweh chehˇ peuˬ htaˇ, awˬ 
viˉ awˬ nyi hui hta‸ hpaˆ da‸ taˉ leh Suˇriˆ mvuhˇ miˬ lo haw lo‸ kʼoˍ ciˇ kʼai 
ve yoˬ. Piˇkiˇlaˆ leh Aˍkuˉlaˆ, yawˇ huiˉ maˬ htawˇ yawˇ geh kʼai ve yoˬ. Yawˇ 
ka ti‸ shaˉ caˆ te taˍ ve hkʼe, Keˍcheˍ venˇ lo gaˬ htaˇ, yawˇ ve oˉ kʼoˍ chiˇ baˬ 
ve yoˬ. 
19Oˇ htaˇ, yawˇ hui Eˇfeˇsu‸ venˇ lo gaˬ leh, yawˇ yawˇ huiˉ maˬ hta‸ oˇ kaˬ lo 
teh taˉ ve yoˬ. Yawˇ lehˬ, bon yehˬ hkʼaw lo‸-e leh Yuˇda‸ chaw hui geh jehˬ 
da‸ cehˇ da‸ ve yoˬ. 
20Yawˇ hui geh a ciˉ maw chaweh chehˇ tuˬ, yawˇ hui Pawˇlu‸ hta‸ lawˬ 
hkawˉ ve htawˇ, yawˇ chehˇ maˇ hpeh‸ teh‸ kʼoˆ ve yoˬ. 
21Ya‸ hkʼaˇ, yawˇ hui hta‸ hpaˆ da‸ htaˇ yawˇ kʼoˆ ve, Gʼuiˬsha ve a loˍ cawˇ 
kʼo, nawˬ hui geh ngaˬ teˇ pawˆ kʼaw‸ laˬ tuˬ yoˬ teh‸ kʼoˇ piˇ ve yoˬ. Oˇ htaˇ, 
yawˇ haw lo‸ kʼoˍ ciˇ leh Eˇfeˇsu‸ venˇ hkʼaw tawˆ kʼai ve yoˬ. 

Pawˇlu‸ Anˍtiˆawˍ venˇ lo kʼaw‸ kʼo‸-e leh, shehˆ pawˆ teˇ pawˆ bon ca maˍ kʼai ve 

22Kehˉsaˍriˆ venˇ lo gaˬ htaˇ, yawˇ Yeˍruˆsaˍlehnˍ venˇ lo teˆ-e leh Hkri‸ yaˇ 
awˬ moˍ hta‸ ca hpuˇ da‸ peuˬ hkʼaw‸ nawˉ, Anˍtiˆawˍ venˇ lo kʼaw‸ kʼo‸-e 
ve yoˬ. 
23Oˇ kaˬ lo a ciˉ maw chaweh chehˇ peuˬ htaˇ, yawˇ kʼaw‸ tawˆ kʼai leh, 
Gaˍlaˍtiˆ mvuhˇ miˬ leh Hpuˍgiˆ mvuhˇmiˬ awˬ hkʼaw lo teˇ kaˬ peuˬ teˇ kaˬ 
kʼai leh awˬ la‸ gʼawˇ hkʼa peu-eˬ hta‸ awˬ gʼaˇ ca piˇ ve yoˬ. 

Eˇfeˇsu‸ venˇ hkʼaw Aˍpawˇlu‸ bon maˍ ve 

24Oˇ htaˇ, Aˍleˍsaˍduˆ venˇ yaˇ Aˍpawˇlu‸ meh ve Yuˇda‸ chaw teˇ gʼaˇ Eˇfeˇsu
‸ venˇ lo gaˬ la ve yoˬ. Yawˇ lehˬ tawˇ yaw puiˉ ve chaw leh, Liˬ hpu shiˍ jaˇ 
ve chaw teˇ gʼaˇ hpeh‸ ve yoˬ. 

25Yawˇ lehˬ, Jawˇmawˇ Yeˍsuˆ ve ya‸ kʼaw awˬ lawn gʼa henˇ leh nyi ma pfuhˇ 
jaˇ ve awˬ hkʼaw lo, Yeˍsuˆ ve awˬ lawn hkʼa deh‸ maˍ piˇ puiˉ ve htawˇ, 
Yoˇhanˬ maˍ piˇ ve baˆtiˆsaˬ teˇ ceuˬ hta‸ ceh tiˉ shiˍ ve yoˬ. 
26Yawˇ lehˬ, bon yehˬ awˬ hkʼaw lo nyi ma ha‸ hanˉ te leh tanˬ maˍ piˇ ve yoˬ. 
Piˇkiˇlaˆ leh Aˍkuˉlaˆ yawˇ maˍ piˇ ve tawˇ hkawˇ hta‸ gʼa kaˇ htaˇ, yawˇ hta‸ 
kuˬ leh Gʼuiˬ sha ve awˬ lawn yawˇ hta‸ hkʼa deh‸ hteˇ lehˍ kʼaw‸ maˍ piˇ ve 
yoˬ. 
27Yawˇ lehˬ, Aˍhkaˍyaˆ mvuhˇmiˬ hpawˇ lo hkanˍ kʼai gaˇ ve teˇ yanˇ htaˇ, awˬ 
viˉ awˬ nyi teˇ hpaˍ yawˇ hta‸ awˬ gʼaˇ piˇ leh, oˇ hpawˇ chehˇ ve awˬ la‸ 
gʼawˇ teˇ hpaˍ yawˇ hta‸ ha‸ yuˬ tuˬ yawˇ hui hta‸ li‸ bvuh‸ piˇ ve yoˬ. Oˇ kaˬ 
lo chehˇ ve chaw hui lehˬ, Gʼuiˬsha ve awˬ bon hta‸ pa taw yonˍ ve yoˬ. Yawˇ 
oˇ kaˬ lo gaˬ htaˇ, yawˇ hui hta‸ maˇ maˇ ga piˇ ve yoˬ. 
28Awˬ lawn kʼo, Yeˍsuˆ lehˬ Hkri‸ hpeh‸ ve yoˬ teh‸, Li‸ hpu hkʼaw yawˇ hkʼa 
deh‸ hpeu‸ maˍ piˇ leh, chaw hkʼa peu-eˬ mehˆ gʼuˇ suhˍ Yuˇda‸ chaw teˇ 
hpaˍ hta‸ tawˇ gʼawˬ da‸ ve awˬ hkʼaw lo yawˇ gʼaˇ ve yoˬ. 

Tcuh yaˇ li‸ 19 

Pawˇlu‸ Eˇfeˇsu‸ venˇ hkʼaw chehˇ htaˇ awˬ lawn 

1Aˍpawˇlu‸ lehˬ, Kawˇrenˍhtuˆ venˇ awˬ hkʼaw lo chehˇ htaˇ, Pawˇlu‸ awˬ na 
hpawˇ ve mvuhˇmiˬ teˇ hpaˍ hta‸ hpanˍ kʼai leh, Eˇfeˇsu‸ venˇ lo gaˬ ve yoˬ. 
Oˇ kaˬ lo awˬ la‸ gʼawˇ teˇ hpaˍ hta‸ yawˇ gʼa mawˬ leh yawˇ hui hta‸ kʼoˆ piˇ 
ve, 
2Nawˬ hui yonˍ ve teˇ yanˇ, da‸ ve kehˬ ve Awˬ ha hpu hta‸ gʼa peuˬ laˇ teh‸ 
na nyi htaˇ, yawˇ hui kʼaw‸ kʼoˆ ve, Da‸ ve kehˬ ve Awˬ ha hpu cawˬ ve hta‸ 
ngaˬ hui maˇ kaˇ jaw teh‸ kʼaw‸ kʼoˆ piˇ ve yoˬ. 
3Pawˇlu‸ kʼoˆ ve, Hkʼe te leh, nawˬ hui hkʼaˬ hkʼe ve baˆtiˆsaˬ hkanˍ ve le teh‸ 
na nyi htaˇ, Yoˇhanˬ ve baˆtiˆsaˬ teˇ ceuˬ hta‸ hkanˍ ve yoˬ teh‸ yawˇ hui kʼaw
‸ kʼoˆ piˇ ve yoˬ. 
4Oˇ htaˇ Pawˇlu‸ kʼaw‸ kʼoˆ piˇ ve, Yoˇhanˬ lehˬ, venˇbaˆ hta‸ dawˇ hpfuhˆ ve 
hta‸ caˉ da‸ ve baˆtiˆsaˬ teˇ ceuˬ piˇ leh, yawˇ awˬ hkʼaw‸ nawˉ laˬ tuˬ ve teˇ 

gʼaˇ hta‸ gʼa yonˍ tuˬ chaw chi ma ve hta‸ maˍ piˇ ve yoˬ. Chaw oˇ ve teˇ gʼaˇ 
lehˬ Yeˍsuˆ yoˬ teh‸ kʼoˆ piˇ ve yoˬ. 
5Tawˇ hkawˇ chi hta‸ yawˇ hui gʼa kaˇ htaˇ, Jawˇmawˇ Yeˍsuˆ ve awˬ meh awˬ 
hawˉ lo baˆtiˆsaˬ hkanˍ yuˬ ve yoˬ. 
6Pawˇlu‸ yawˇ hui awˬ hkʼoˆ la‸ sheh taˍ htaˇ, da‸ ve kehˬ ve Awˬ ha hpu 
yawˇ hui awˬ hkʼoˆ lo ya‸ la ve yoˬ. Yawˇ hui tawˇ laiˉ ceuˬ yaw chiˇ mvuh 
leh bon maˍ ve yoˬ. 
7Yawˇ hui hkʼa peu-eˬ teˇ chi nyiˇ gʼaˇ hkʼe cawˬ ve yoˬ. 
8Oˇ ve awˬ hkʼaw‸ nawˉ, Pawˇlu‸ lehˬ bon yehˬ awˬ hkʼaw lo‸-e leh, nyi ma 
ha‸ hanˉ te leh ha pa sheh lehˇ hkʼa gaˬ maˍ piˇ ve yoˬ. Yawˇ hui geh yawˇ 
jehˬ da‸ cehˇ da‸ leh, Gʼuiˬsha ve mvuhˇmiˬ awˬ lawn yawˇ hui yonˍ la tuˬ 
yawˇ gʼaˇ hte‸ maˍ piˇ ve yoˬ. 
9Ya‸ hkʼaˇ, yawˇ hui teˇ hpaˍ hpaˍ nyi ma heh leh maˇ yonˍ ve pa taw, yawˇ 
hui chaw chi ma ve mehˆ gʼuˇ suhˍ Ya‸ kʼaw awˬ liˇ awˬ lawn hta‸ maˇ shawˍ 
maˇ caˆ kʼoˆ ve yoˬ. Oˇ htaˇ, yawˇ yawˇ hui geh tawˆ kʼai leh, awˬ la‸ gʼawˇ 
teˇ hpaˍ hta‸ shiˍ kʼai leh, Tuˇraˍnuˆ ve cawnˇ yehˬ awˬ hkʼaw lo teˇ nyi le le 
jehˬ da‸ cehˇ da‸ ve yoˬ. 
10Yawˇ nyiˇ hkʼaw‸ hkʼa gaˬ chi hkʼe te ve pa taw, Aˍsiˆ mvuhˇmiˬ awˬ hkʼaw 
lo hkʼa chehˇ ve chaw hkʼa peu-eˬ, Yuˇda‸ chaw maˇ kʼoˆ, Heˍlaˍsaˆ chaw maˇ 
kʼoˆ, Jawˇmawˇ Yeˍsuˆ ve tawˇ hkawˇ hta‸ gʼa kaˇ ve yoˬ. 
11Gʼuiˬsha lehˬ Pawˇlu‸ hta‸ cuˇ leh uiˍ jaˇ ve anˇ tuˬ teˇ hpaˍ hta‸ te ve yoˬ. 
12Pawˇlu‸ yehˇ ve hpaˉ ce‸ teˇ hpaˍ maˇ kʼoˆ, tsuh‸ tuˬ ve hpa teˇ hpaˍ maˇ 
kʼoˆ, chaw naˬ teˇ hpaˍ geh shu yuˬ kʼai ve teˇ yanˇ, yawˇ hui na-e la leh, haiˬ 
ve neˇ teˇ hpaˍ htawˇ tawˆ kʼai ve yoˬ. 
13Oˇ htaˇ, neˇ hta‸ gʼa‸ kʼoˬ toˇ ve Yuˇda‸ chaw teˇ hpaˍ hpaˍ lehˬ, haiˬ ve neˇ 
geh ve chaw teˇ hpaˍ awˬ hkʼoˆ hta‸ kʼoˆ piˇ ve, Pawˇlu‸ maˍ ve Yeˍsuˆ teˇ gʼaˇ 
ve awˬ meh awˬ hawˉ lo ngaˬ nawˬ hui hta‸ tawˇ piˇ ve yoˬ teh‸ kʼoˆ leh, 
Jawˇmawˇ Yeˍsuˆ ve awˬ meh hta‸ kuˬ ve yoˬ. 

14Keˍvaˆ meh ve Yuˇda‸ paw hkuˇ lonˉ teˇ gʼaˇ ve awˬ yaˇ paˍ suhˍ gʼaˇ htawˇ 
chi hkʼe te chehˇ ve yoˬ. 
15Ya‸ hkʼaˇ, haiˬ ve neˇ yawˇ hui hta‸ kʼaw‸ kʼoˆ ve, Yeˍsuˆ hta‸ ngaˬ shiˍ ve 
yoˬ. Pawˇlu‸ awˬ lawn htawˇ ngaˬ shiˍ ve yoˬ. Nawˬ hui teˇ hpaˍ a shu le teh‸ 
kʼoˆ piˇ ve yoˬ. 
16Oˇ htaˇ, haiˬ ve neˇ geh ve chaw lehˬ, yawˇ hui hta‸ pawˆ kʼuˉ leh, yawˇ hui 
hkʼa peu-eˬ hta‸ gʼaˇ ve awˬ hkʼaw lo hehnˇ chaweh te ve pa taw, yawˇ hui 
gʼa naˬ leh, yehˬ oˇ ve awˬ hkʼaw lo awˬ kʼu nyi te hpaw tawˆ-e ve yoˬ. 
17Eˇfeˇsu‸ venˇ awˬ hkʼaw lo hkʼa chehˇ ve chaw hkʼa peu-eˬ, Yuˇda‸ chaw 
maˇ kʼoˆ, Heˍlaˍsaˆ chaw maˇ kʼoˆ, awˬ lawn chi hta‸ gʼa shiˍ gʼa kaˇ ve yoˬ. 
Yawˇ hui hkʼa peu-eˬ kawˆ jaˇ leh, Jawˇmawˇ Yeˍsuˆ ve awˬ meh hta‸ chiˇ uiˍ 
chiˇ mvuh ve yoˬ. 
18Yonˍ peuˬ ve chaw htawˇ maˇ maˇ laˬ leh yawˇ hui te ya‸ ve teˇ hpaˍ hta‸ 
kʼaoˍ maˍ hto maˍ piˇ ve yoˬ. 
19Faˍ te paˍ laiˉ gʼaˇ htawˇ, yawˇ hui ve li‸ teˇ hpaˍ hta‸ yuˬ laˬ leh, chaw hkʼa 
peu-eˬ mehˆ gʼuˇ suhˍ tuˉ baˬ ve yoˬ. Li‸ oˇ ve teˇ hpaˍ awˬ hpfuhˇ yawˇ hui 
shawˍ nyi htaˇ, ngaˇ meunˍ hteh‸ hpfuhˇ cawˬ ve yoˬ. 
20Hkʼe te leh, awˬ gʼaˇ uiˍ ve awˬ hkʼaw lo Jawˇ mawˇ Gʼuiˬsha ve tawˇ hkawˇ 
uiˍ la maˇ la leh, kanˇ paˆ uiˍ jaˇ ve yoˬ. 
21Chi teˇ hpaˍ hpeh‸ la peuˬ hkʼaw‸ nawˉ, Pawˇlu‸ yawˇ ve nyi ma hkʼaw 
dawˇ taˍ ve, Maˍkeˍdawˇniˆ mvuhˇmiˬ leh Aˍhkaˍyaˆ mvuhˇmiˬ hta‸ hpanˍ kʼai 
peuˬ hkʼaw‸ nawˉ, Yeˍruˆsaˍlehnˍ venˇ lo kʼai tuˬ yoˬ. Yawˇ kʼoˆ ve, Ngaˬ oˇ 
kaˬ lo gaˬ peuˬ hkʼaw‸ nawˉ Roˉma‸ venˇ lo htawˇ ngaˬ gʼa gaˬ tuˬ yoˬ teh‸ 
kʼoˆ ve yoˬ. 
22Yawˇ hta‸ ga piˇ shehˍ hpaˇ teˇ hpaˍ awˬ hkʼaw lo, Tiˆmoˉseˍ leh Eˇraˍtuˆ nyiˇ 
gʼaˇ hta‸ Maˍkeˍdawˇniˆ mvuhˇmiˬ lo yawˇ kʼai tcuh peuˬ hkʼaw‸ nawˉ, yawˇ 
awˬ to Aˍsiˆ mvuhˇmiˬ awˬ hkʼaw lo teˇ tcuhˉ teˇ jaw chehˇ sheˍ ve yoˬ. 

Eˇfeˇsu‸ venˇ hkʼaw lo sho‸ sha‸ jaˇ ve awˬ lawn 

23Awˬ yanˇ oˇ ve awˬ hkʼaw lo, Ya‸ kʼaw awˬ liˇ hta‸ pa taw sho‸ sha‸ tuˬ maˇ 
maˇ tawˆ la ve yoˬ. 
24Awˬ lawn kʼo, Deˍmeˍtriˆ meh ve hpu dawˆ paˍ teˇ gʼaˇ cawˬ ve yoˬ. Yawˇ 
hpu yuˬ leh Aˍteˍmiˆ gʼuiˬsha ma ve fuˍ yehˬ ehˉ teˇ hpaˍ hta‸ te leh, yawˇ hta
‸ pa taw hpu dawˆ paˍ teˇ hpaˍ maˇ maˇ paw sha la ve yoˬ. 
25Yawˇ lehˬ hpu dawˆ paˍ hui hta‸ leh oˇ hkʼe ve kanˉ te ve chaw teˇ hpaˍ hta‸ 
kuˬ hpawnˬ peuˬ leh kʼoˆ ve, Awˬ chawˇ teˇ hpaˍ-oˬ, kanˉ chi hta‸ pa taw ngaˬ 
hui paw sha la ve hta‸ nawˬ hui shiˍ ve yoˬ. 
26Pawˇlu‸ chi teˇ gʼaˇ lehˬ, chaw yaˇ hui ve la‸ sheh hkʼa te ve gʼuiˬsha teˇ 
hpaˍ lehˬ, gʼuiˬ sha maˇ heˆ teh‸ kʼoˆ ve yoˬ. Hkʼe te leh, Eˇfeˇsu‸ venˇ awˬ 
hkʼaw lo ceh tiˉ maˇ heˆ, aˬ laˬ hkʼe Aˍsiˆ mvuhˇmiˬ hkʼa peu-eˬ awˬ hkʼaw lo 
chaw maˇ maˇ hta‸ yawˇ beˬ leh, nyi ma hpfuhˆ kʼai tuˬ te ve hta‸ nawˬ hui 
gʼa kaˇ gʼa mawˬ ve yoˬ. 
27Hkʼe te leh, ngaˬ hui ve kanˉ luˬ kʼai ve hta‸ dawˇ haˍ tuˬ cawˬ ve awˬ hkʼoˆ 
ka‸, uiˍ jaˇ mvuh jaˇ ve Aˍteˍmiˆ gʼuiˬsha ma ve fuˍ yehˬ lehˬ, te‸ chiˉ awˬ bon 
maˇ cawˬ ve hkʼe hpeh‸ leh, Aˍsiˆ mvuhˇmiˬ hkʼa peu-eˬ leh miˬguiˬ hkʼa peu-
eˬ oˉ kʼoˍ pui ve Aˍteˍmiˆ gʼuiˬsha ma ve awˬ me‸ awˬ hponˇ luˬ kʼai tuˬ ve 
hta‸ htawˇ dawˇ haˍ tuˬ cawˬ ve yoˬ teh‸ yawˇ kʼoˆ piˇ ve yoˬ. 
28Tawˇ oˇ ve hta‸ gʼa kaˇ htaˇ, yawˇ hui nyi ma zuhˆ jaˇ leh, Eˇfeˇsu‸ chaw hui 
ve Aˍteˍmiˆ gʼuiˬsha ma lehˬ, uiˍ jaˇ mvuh jaˇ ve yoˬ teh‸ kʼoˆ leh kuˬ ve yoˬ. 
29Hkʼe te leh, venˇ oˇ ve hkʼa peu-eˬ awˬ hkʼaw lo duiˆ-ehˍ shaˇ-ehˍ hkʼa biˇ 
cawˬ leh, Pawˇlu‸ geh toˇ ve Maˍkeˍdawˇniˆ chaw Gaˍyuˆ leh Aˍriˍtaˍhkuˆ hta‸ 
yawˇ hui gʼawˬ yuˬ leh, pawehˇ te ve chehˇ kuiˬ lo teˇ geh gʼuiˇ lo‸-e ve yoˬ. 
30Pawˇlu‸ lehˬ, chaw awˬ moˍ lonˉ awˬ hkʼaw lo lo‸-e gaˇ ve htawˇ, awˬ la‸ 
gʼawˇ teˇ hpaˍ yawˇ hta‸ tawˍ taˍ ve yoˬ. 
31Pawˇlu‸ ve awˬ chawˇ hpeh‸ ve Aˍsiˆ mvuhˇ miˬ hta‸ caˉ da‸ ve jawˇmawˇ 
teˇ hpaˍ hpaˍ htawˇ, pawehˇ te ve chehˇ kuiˬ awˬ hkʼaw lo yawˇ maˇ gʼa lo‸-e 
tuˬ, chaw hta‸ kʼai tcuh leh yawˇ hta‸ lawˬ hkawˉ ve yoˬ. 

32Hpawnˬ da‸ ve awˬ moˍ oˇ ve lehˬ, duiˆ-ehˍ shaˇ-ehˍ hpeh‸ leh, teˇ gʼaˇ teˇ 
ceuˬ kuˬ ve yoˬ. Yawˇ hui maˇ-awˍ ve aˬ hto‸ ma hta‸ pa taw hpawnˬ da‸ ve 
hta‸ maˇ shiˍ. 
33Oˇ htaˇ, Yuˇda‸ chaw hui lehˬ, Aˍleˍsaˍduˆ meh ve teˇ gʼaˇ hta‸ chaw chi ma 
ve mehˆ gʼuˇ suhˍ lo ca‸ peu leh, yawˇ tawˇ yaw tuˬ, chaw awˬ moˍ lonˉ awˬ 
hkʼaw lo chaw teˇ hpaˍ hpaˍ yawˇ hta‸ awˬ gʼaˇ piˇ ve yoˬ. Hkʼe te leh, yawˇ 
chaw chi ma ve hta‸ tawˇ yaw hkʼaw‸ piˇ gaˇ leh, yawˇ la‸ sheh awˬ heˆ te 
maˍ ve yoˬ. 
34Ya‸ hkʼaˇ, yawˇ Yuˇda‸ chaw hpeh‸ ve hta‸ yawˇ hui gʼa shiˍ htaˇ, Eˇfeˇsu‸ 
chaw hui ve Aˍteˍmiˆ gʼuiˬsha ma lehˬ, uiˍ jaˇ mvuh jaˇ ve yoˬ teh‸, aˬ laˬ hkʼe 
nyiˇ naˍ riˍ hkʼa gaˬ chaw hkʼa peu-eˬ teˇ hkawˇ tiˉ te leh kuˬ chehˇ ve yoˬ. 
35Venˇ ceˇ leˇ lonˉ lehˬ, chaw awˬ moˍ lonˉ hta‸ ta‸ iˉ chehˇ tcuh peuˬ hkʼaw‸ 
nawˉ, yawˇ yawˇ hui hta‸ kʼoˆ piˇ ve, Eˇfeˇsu‸ chaw teˇ hpaˍ-oˬ, Eˇfeˇsu‸ venˇ 
lehˬ, uiˍ jaˇ mvuh jaˇ ve Aˍteˍmiˆ gʼuiˬsha ma ve fuˍ yehˬ hta‸ maˇ kʼoˆ, mvuhˇ 
naw ma lo ce la ve shaˉ ho‸ hta‸ maˇ kʼoˆ, ha‸ shaˉ ve venˇ hpeh‸ ve hta‸ 
maˇ shiˍ ve chaw a shu cawˬ le. 
36Awˬ lawn chi teˇ hpaˍ hta‸ tawˇ gʼawˬ da‸ tuˬ maˇ cawˬ ve pa taw, nawˬ hui 
ta‸ iˉ chehˇ cawˇ ve awˬ hkʼoˆ ka‸, maˇ dawˇ nyi leh te ve teˇ ceuˬ maˇ te 
cawˇ ve yoˬ. 
37Chaw chi teˇ hpaˍ lehˬ, bon yehˬ hta‸ te luˬ ve ka‸ maˇ heˆ, ngaˬ hui ve 
gʼuiˬsha ma hta‸ maˇ shawˍ maˇ caˆ kʼoˆ ve ka‸ maˇ heˆ. Ya‸ hkʼaˇ, yawˇ hui 
hta‸ nawˬ hui choˬ kaˬ lo gʼawˬ veu laˇ peuˬ. 
38Hkʼe te leh, Deˍmeˍtriˆ leh yawˇ ve awˬ chawˇ hpu dawˆ paˍ hui lehˬ, teˇ gʼaˇ 
gʼaˇ hta‸ tawˇ te da‸ tuˬ cawˬ ve kʼo, shaˉ nanˉ cawˬ leh, mvuhˇmiˬ jawˇmawˇ 
htawˇ cawˬ ve yoˬ. Yawˇ hui hkʼaˇ yawˇ hui tawˇ te da‸ piˇ lawˬ-o‸. 
39Chi awˬ hkʼoˆ nawˬ hui te gaˇ ve kʼo, tawˇ jehˬ shehˍ hpaˇ awˬ moˍ lonˉ gʼa 
jehˬ cheˆ ve yoˬ. 
40Awˬ lawn kʼo, ya‸ nyi duiˆ-ehˍ shaˇ-ehˍ te ve lehˬ, awˬ lawn te‸ chiˉ maˇ 
cawˬ ve pa taw, shu ngaˬ hui awˬ hkʼoˆ venˇbaˆ taˍ laˇ ve hta‸ dawˇ haˬ tuˬ 

cawˬ ve yoˬ. Aˬ hto‸ ma pa taw chi hkʼe hpawnˬ da‸ le teh‸ shu na nyi laˇ 
htaˇ, ngaˬ hui te‸ chiˉ kʼaw‸ kʼoˆ piˇ tuˬ maˇ cawˬ teh‸, chaw chi ma ve hta‸ 
yawˇ kʼoˆ piˇ ve yoˬ. 
41Yawˇ chi hkʼe kʼoˆ peuˬ hkʼaw‸ nawˉ, hpawnˬ da‸ ve chaw hui hta‸ yawˇ 
hpehˇ piˇ ve yoˬ. 

Tcuh yaˇ li‸ 20 

Maˍkeˍdawˇniˆ mvuhˇmiˬ leh Heˍlaˍsaˆ mvuhˇmiˬ lo Pawˇlu‸ kʼai ve 

1Duiˆ-ehˍ shaˇ-ehˍ te ve chi gawˬ kʼai peuˬ hkʼaw‸ nawˉ, Pawˇlu‸ lehˬ, awˬ la‸ 
gʼawˇ hui hta‸ kuˬ leh awˬ gʼaˇ piˇ peuˬ htaˇ, yawˇ hui hta‸ hpaˆ da‸ leh 
Maˍkeˍdawˇniˆ mvuhˇmiˬ lo kʼai ve yoˬ. 
2Yawˇ Maˍkeˍdawˇniˆ mvuhˇmiˬ hta‸ hpanˍ kʼai leh, yawˇ hui hta‸ awˬ gʼaˇ 
maˇ maˇ piˇ peuˬ hkʼaw‸ nawˉ, Heˍlaˍsaˆ mvuhˇ miˬ lo gaˬ la ve yoˬ. 
3Pawˇlu‸ oˇ kaˬ lo ha pa sheh lehˇ chehˇ peuˬ hkʼaw‸ nawˉ, haw lo‸ kʼoˍ ciˇ 
leh Suˇriˆ mvuhˇmiˬ lo kʼo‸-e a teh‸ te htaˇ, Yuˇda‸ chaw teˇ hpaˍ yawˇ hta‸ 
tiˇ pehˍ tuˬ jehˬ da‸ taˍ ve pa taw, Maˍkeˍdawˇniˆ mvuhˇ miˬ hpawˇ lo kʼaw‸ 
kʼo‸-e tuˬ yawˇ dawˇ taˍ ve yoˬ. 
4Pawˇlu‸ geh kʼai ve chaw teˇ hpaˍ lehˬ, Beˍriˆ venˇ yaˇ Puˇluˆ ve yaˇ paˍ 
Sawˇpaˍtaˍruˆ, Hteˇsaˍlawˇniˆ venˇ yaˇ Aˍriˍtaˍhkuˆ leh Seˍkuˍduˆ, Deˍbeˍ venˇ 
yaˇ Gaˍyuˆ leh Tiˆmoˉseˍ, Aˍsiˆ mvuhˇmiˬ chaw Tuˇhkiˆ leh Taˍroˆhpeˍ hui yoˬ. 
5Yawˇ hui awˉ lawˉ kʼai leh, Taˍroˇaˆ venˇ lo ngaˬ hui hta‸ law chehˇ ve yoˬ. 
6Hkaoˍmonˇ awˬ hkʼaw lo diˇ maˇ keu ve pawehˇ peuˬ hkʼaw‸ nawˉ, ngaˬ hui 
Hpiˇliˇpiˆ venˇ lo haw lo‸ kʼoˍ ciˇ tawˆ-e leh, ngaˇ nyi gaˬ heh‸, Taˍroˇaˆ venˇ 
lo yawˇ hui geh gaˬ leh, oˇ kaˬ lo suhˍ nyi chehˇ ve yoˬ. 

Taˍroˇaˆ venˇ lo Pawˇlu‸ awˬ leh teˇ pawˆ kʼai ve 

7Suhˍ nyi awˬ hkʼaw awˉ lawˉ teˇ haˉ htaˇ, hkaoˍmonˇ hkʼeh‸ tuˬ awˬ pon ngaˬ 
hui hpawnˬ da‸ ve yoˬ. Pawˇlu‸ lehˬ, shawˉ pawˍ tawˆ kʼai tuˬ dawˇ ve pa 
taw, yawˇ hui hta‸ maˍ piˇ jehˬ piˇ leh, shehˍ kʼaw hkui hkʼa gaˬ yawˇ hui hta‸ 
maˍ piˇ ve yoˬ. 

8Ngaˬ hui hpawnˬ da‸ ve awˬ hta‸ teˇ htai‸ ve awˬ bawehˇ awˬ hkʼaw lo kawˆ 
faiˇ maˇ maˇ cawˬ ve yoˬ. 
9Uˇtuˇhkuˆ meh ve chaw haˉ paˍ teˇ gʼaˇ yehˬ miˉ ehˉ awˬ hpe‸ lo mui taˍ ve 
yoˬ. Pawˇlu‸ maw chaweh maˍ piˇ ve pa taw yawˇ zuh‸ muiˉ jo leh, zuh‸ 
muiˉ kʼa ve teˇ yanˇ, yehˬ shehˆ htai‸ ve hta‸ yawˇ ce leh, suh peuˬ ve hta‸ 
shu ca chiˇ yuˬ ve yoˬ. 
10Oˇ htaˇ, Pawˇlu‸ ya‸-e leh, chaw oˇ ve awˬ hkʼoˆ hta‸ boˆ taˍ peuˬ hkʼaw‸ 
nawˉ, yawˇ hta‸ kʼuˉ taˍ leh kʼoˆ ve, Duiˆ-ehˍ shaˇ-ehˍ taˇ te. Yawˇ awˬ hkʼaw 
lo a sha‸ cawˬ sheˍ ve yoˬ teh‸, yawˇ hui hta‸ kʼoˆ piˇ ve yoˬ. 
11Pawˇlu‸ kʼaw‸ taˆ-e leh, hkaoˍmonˇ hkʼeh‸ leh caˇ ve yoˬ. Mvuhˇ htiˇ htaˇ 
hkʼa gaˬ yawˇ hui geh maw chaweh na‸ uˉ te da‸ peuˬ hkʼaw‸ nawˉ, yawˇ 
tawˆ kʼai ve yoˬ. 
12Yawˇ hui lehˬ, yaˇ paˍ oˇ ve hta‸ awˬ te‸ gʼa shiˍ kʼo‸-e leh, ha lehˬ jaˇ ve 
yoˬ. 

Taˍroˇaˆ venˇ lo tu leh Meˍleˍtuˆ venˇ lo kʼai ve 

13Ngaˬ hui lehˬ, haw lo‸ kʼoˍ ciˇ leh Aˍsoˆ venˇ lo awˉ lawˉ kʼai taˍ ve yoˬ. 
Pawˇlu‸ lehˬ, ya‸ kʼaw juˇ kʼai leh, oˇ kaˬ lo gaˬ htaˇ ngaˬ hui geh haw lo‸ 
kʼoˍ gʼa kʼaw‸ ciˇ tuˬ yawˇ gu taˍ ve yoˬ. 
14Aˍsoˆ venˇ lo yawˇ ngaˬ hui hta‸ hpuˇ da‸ htaˇ, yawˇ hta‸ ngaˬ hui haw lo‸ 
kʼoˍ hkʼaw ha‸ yuˬ leh, Miˍtuˆleˍ venˇ lo ciˇ kʼai ve yoˬ. 
15Oˇ kaˬ lo tawˆ kʼai leh, shawˉ pawˍ teˇ nyi hkʼe ngaˬ hui Hkiˇoˆ conˇ awˬ paˇ 
lo gaˬ leh, hpa‸ nyi hkʼe teˇ nyi Saˍmoˆ conˇ lo gaˬ ve yoˬ. Hpiˇ nyi hkʼe teˇ 
nyi oˇ kaˬ lo kʼaw‸ tawˆ kʼai leh, Meˍleˍtuˆ venˇ lo gaˬ ve yoˬ. 
16Pawˇlu‸ lehˬ, Aˍsiˆ mvuhˇmiˬ awˬ hkʼaw lo maw maw maˇ gʼa chehˇ tuˬ, 
Eˇfeˇsu‸ venˇ lo maˇ deh leh teˇ pawˆ tiˉ awˬ gʼuˇ suhˍ kʼai tuˬ yawˇ dawˇ cheˆ 
taˍ ve yoˬ. Hpeh‸ ve kʼo, Peˍteˍkoˆteˍ awˬ nyi htaˇ Yeˍruˆsaˍlehnˍ venˇ awˬ 
hkʼaw lo gʼa chehˇ taˍ tuˬ, yawˇ haˆ haˆ kʼai gaˇ ve yoˬ. 

Eˇfeˇsu‸ Hkri‸ yaˇ ve awˬ hoˉ chaw mawˇ hui hta‸ Pawˇlu‸ maˍ piˇ ve 

17Pawˇlu‸ lehˬ, Meˍleˍtuˆ venˇ lo chehˇ taˍ leh, Eˇfeˇsu‸ venˇ lo chaw hta‸ kʼai 
tcuh leh Hkri‸ yaˇ awˬ moˍ awˬ hoˉ chaw mawˇ teˇ hpaˍ hta‸ ca kuˬ tcuh ve 
yoˬ. 
18Yawˇ hui yawˇ geh gaˬ la htaˇ, yawˇ yawˇ hui hta‸ kʼoˆ piˇ ve, Ngaˬ lehˬ 
Aˍsiˆ mvuhˇmiˬ awˬ hkʼaw lo awˉ lawˉ gaˬ la ve teˇ nyi te leh, ngaˬ nawˬ hui 
geh hkʼaˬ htaˆ ka‸ hkʼaˬ hkʼe te chehˇ ve awˬ lawn hta‸ nawˬ hui shiˍ ve yoˬ. 
19Ngaˬ Jawˇmawˇ Yeˍsuˆ ve kanˉ hta‸ te htaˇ, nyi ma nuˇ nuˇ nehˬ nehˬ taˍ ve, 
mehˆ gʼuiˬ maˇ maˇ ya‸ la ve leh, Yuˆda‸ chaw hui ngaˬ hta‸ tiˇ pehˍ tuˬ jehˬ 
da‸ ve pa taw, beˬ ve lawˇ ve laiˉ ceuˬ ngaˬ gʼa hkanˍ ve awˬ lawn hta‸ htawˇ 
nawˬ hui shiˍ taˍ ve yoˬ. 
20Ngaˬ nawˬ hui hta‸ maˍ laˇ hto laˇ htaˇ, nawˬ hui awˬ pon awˬ bon cawˬ ve 
teˇ hpaˍ, teˇ ceuˬ hta‸ ka‸ ngaˬ maˇ faˉ taˍ leh, chaw hkʼa peu-eˬ mehˆ gʼuˇ 
suhˍ maˇ kʼoˆ, teˇ yehˬ peuˬ teˇ yehˬ awˬ hkʼaw lo maˇ kʼoˆ, ngaˬ nawˬ hui hta
‸ maˍ laˇ ve yoˬ. 
21Gʼuiˬsha mehˆ gʼuˇ suhˍ venˇbaˆ dawˇ hpfuhˆ tuˬ maˇ kʼoˆ, ngaˬ hui ve 
Jawˇmawˇ Yeˍsuˆ Hkri‸ hta‸ yonˍ tuˬ maˇ kʼoˆ, Yuˇda‸ chaw leh Heˍlaˍsaˆ 
chaw hui hta‸ ngaˬ shaˉ hkiˆ hkanˍ peuˬ ve awˬ lawn hta‸ htawˇ nawˬ hui shiˍ 
ve yoˬ. 
22Chi beu‸ ngaˬ lehˬ, Awˬ ha hpu awˬ hkʼaw lo hpeh taˍ ve hta‸ gʼa hkanˍ leh, 
Yeˍruˆsaˍlehnˍ venˇ lo kʼai chehˇ ve yoˬ. Oˇ kaˬ lo ngaˬ hkʼaˬ hkʼe hpeh‸ la tuˬ 
leh naˍ maˇ shiˍ. 
23Ya‸ hkʼaˇ, shu hpeh yuˬ leh fawˉ mehˍ laˇ tuˬ ve teˇ hpaˍ ngaˬ hta‸ law taˍ 
ve yoˬ teh‸, teˇ venˇ le le awˬ hkʼaw lo da‸ ve kehˬ ve Awˬ ha hpu ngaˬ hta‸ 
hkʼa tawˍ lehˆ hto laˇ ve yoˬ. 
24Ya‸ hkʼaˇ, ngaˬ gʼa toˇ tuˬ ve ya‸ kʼaw hta‸ awˬ leh hkʼa gaˬ ngaˬ toˇ peuˬ 
leh, Jawˇmawˇ Yeˍsuˆ ngaˬ hta‸ kanˉ pe‸ laˇ ve hkʼe Gʼuiˬ sha ve awˬ bon hta
‸ caˉ da‸ ve ha lehˬ ve bon hkawˇ awˬ lawn shaˉ hkiˆ gʼa hkanˍ peuˬ ve kʼo, 
ngaˬ ve a sha‸ awˬ hpfuhˇ hkʼaˆ ve teh‸ ngaˬ maˇ shawˍ. 

25Gʼuiˬsha ve mvuhˇmiˬ awˬ lawn ngaˬ nawˬ hui hta‸ ca toˇ maˍ piˇ peuˬ. Nawˬ 
hui hkʼa gʼa kaˇ ve chaw hkʼa peu-eˬ lehˬ, awˬ hkʼaw‸ nawˉ teˇ pawˆ ka‸ ngaˬ 
ve mehˆ hpfuhˇ hta‸ maˇ gʼa kʼaw‸ mawˬ tuˬ ve ngaˬ shiˍ ve yoˬ. 
26Hkʼe te leh, nawˬ hui hkʼa peu-eˬ ve awˬ suhˍ hta‸ ngaˬ ponˬ ve yoˬ teh‸, ya‸ 
nyi ngaˬ nawˬ hui hta‸ shaˉ hkiˆ hkanˍ ve yoˬ. 
27Awˬ lawn kʼo, Gʼuiˬsha ve a loˍ hkʼa peu-eˬ nawˬ hui hta‸ maˍ laˇ tuˬ ngaˬ 
maˇ jaw kʼai. 
28Nawˬ hui lehˬ, a shu yawˇ awˬ to hta‸ maˇ kʼoˆ, yawˬ awˬ moˍ hkʼa peu-eˬ 
hta‸ maˇ kʼoˆ, hkʼa deh‸ nyi ha‸ shaˉ-oˆ. Jawˇmawˇ Gʼuiˬ sha lehˬ, yawˇ ve 
awˬ suhˍ vuiˬ yuˬ taˍ ve awˬ moˍ hta‸ caˍ piˇ taw piˇ tuˬ, da‸ ve kehˬ ve Awˬ 
ha hpu nawˬ hui hta‸ nyi ha‸ shaˉ shehˍ hpaˇ hpeh‸ piˇ lawˬ peuˬ. 
29Ngaˬ tawˆ kʼai peuˬ hkʼaw‸ nawˉ, yawˬ awˬ moˍ hta‸ te luˬ te sheˆ tuˬ ve haiˬ 
jaˇ ve veˬ teˇ hpaˍ nawˬ hui awˬ hkʼaw lo‸ la tuˬ ve hta‸ ngaˬ shiˍ ve yoˬ. 
30Chi hkʼoˆ ka‸, nawˬ hui awˬ hkʼaw lo chaw teˇ hpaˍ hpaˍ tu la leh, awˬ la‸ 
gʼawˇ teˇ hpaˍ hta‸ yawˇ hui awˬ hkʼaˇ suh kʼai tuˬ ve awˬ pon beˬ yuˬ tuˬ hteˇ 
ve tawˇ hkawˇ hta‸ yawˇ hpfuhˆ piˇ tuˬ yoˬ. 
31Chi hta‸ pa taw shaw taˍ-o‸. Ngaˬ lehˬ nawˬ hui teˇ gʼaˇ le le hta‸ shehˆ 
hkʼaw‸ hkʼa gaˬ, tanˇ hkuinˇ tanˇ vanˇ maˇ jehˇ jehˇ leh mehˆ gʼuiˬ ya‸ la ve 
awˬ hkʼaw lo shaˍ ti‸ pe‸ laˇ ve hta‸ dawˇ nawˇ-oˆ. 
32Ngaˬ lehˬ chi beu‸ nawˬ hui hta‸ Gʼuiˬsha ve la‸ sheh hkʼaw leh, yawˇ ve 
awˬ bon uiˍ ve tawˇ hkawˇ awˬ hkʼaw lo a‸ piˇ ve yoˬ. Awˬ bon uiˍ ve tawˇ 
hkawˇ oˇ ve lehˬ, nawˬ hui hta‸ uiˍ la mvuh la piˇ puiˉ leh, da‸ la kehˬ la peuˬ 
ve chaw hkʼa peu-eˬ geh teˇ geh nawˬ hui hta‸ chehˇ kuiˬ pe‸ laˇ puiˉ ve yoˬ. 
33Ngaˬ lehˬ, a shu teˇ gʼaˇ ve hpu, shi, veu‸ tuˬ kʼaˇ tuˬ hta‸ ka‸ maˇ sheˉ lai. 
34Ngaˬ ve la‸ sheh chi lehˬ, ngaˬ leh ngaˬ geh chehˇ ve chaw hui hkʼa loˍ ve 
teˇ hpaˍ hta‸ gʼa tuˬ kanˉ te ve hta‸ nawˬ hui shiˍ ve yoˬ. 
35Nawˬ hui htawˇ chi hkʼe gʼaˇ hte‸ te leh awˬ gʼaˇ nuˇ ve chaw hui hta‸ gʼa 
ga piˇ tuˬ, ngaˬ nawˬ hui hta‸ te maˍ laˇ peuˬ. Piˇ ve lehˬ gʼa ve a‸ kehˉ awˬ 

bon uiˍ ve yoˬ teh‸, Jawˇmawˇ Yeˍsuˆ kʼoˆ taˍ ve tawˇ hkawˇ hta‸ dawˇ nawˇ 
tuˬ htawˇ, hkʼa peu-eˬ awˬ hkʼaw lo ngaˬ nawˬ hui hta‸ te maˍ laˇ peuˬ teh‸, 
Pawˇlu‸ yawˇ hui hta‸ kʼoˆ piˇ ve yoˬ. 
36Yawˇ chi hkʼe kʼoˆ peuˬ hkʼaw‸ nawˉ, yawˇ hui hkʼa peu-eˬ geh teˇ geh hkui 
tcuhˉ teh leh bon lawˬ ve yoˬ. 
37Yawˇ hui hkʼa peu-eˬ gʼaˇ hte‸ hawˬ leh, Pawˇlu‸ ve kʼawˍ peˍ hta‸ kʼuˉ taˍ 
leh yawˇ hta‸ boˆ nu ve yoˬ, 
38Awˬ hkʼaw‸ nawˉ teˇ pawˆ ka‸ yawˇ ve mehˆ hpfuhˇ hta‸ maˇ gʼa kʼaw‸ 
mawˬ teh‸ yawˇ kʼoˆ ve tawˇ teˇ hkawˇ hta‸ pa taw yawˇ hui dawˇ haˍ jaˇ ve 
yoˬ. Oˇ htaˇ, yawˇ hui Pawˇlu‸ hta‸ haw lo‸ kʼoˍ lo hkʼa gaˬ shiˍ kʼoˬ piˇ ve 
yoˬ. 

Tcuh yaˇ li‸ 21 

Pawˇlu‸ Yeˍruˆsaˍlehnˍ venˇ lo kʼai ve 

1Yawˇ hui hta‸ hpaˆ da‸ peuˬ hkʼaw‸ nawˉ, ngaˬ hui haw lo‸ kʼoˍ kʼaw‸ ciˇ 
leh, Kawˇsaˆ conˇ lo hteˇ lehˍ kʼai ve yoˬ. Awˬ hkʼaw‸ nawˉ teˇ nyi Rawˇduˆ 
conˇ lo kʼai leh, oˇ kaˬ lo kʼaw‸ tu leh Paˍtaˍraˆ venˇ lo gaˬ ve yoˬ. 
2Oˇ kaˬ lo Hpiˇniˆ mvuhˇmiˬ lo kʼai ve haw lo‸ kʼoˍ hta‸ ngaˬ hui gʼa mawˬ 
leh, haw lo‸ kʼoˍ oˇ ve hta‸ kʼaw‸ ciˇ kʼai ve yoˬ 
3Kuˇpaˍruˆ conˇ hta‸ gʼa mawˬ htaˇ, la‸ sha paˉ hpawˇ lo ngaˬ hui kʼai peuˬ 
hkʼaw‸ nawˉ, Suˇriˆ mvuhˇmiˬ lo ciˇ kʼai leh, Tuˇruˆ venˇ lo deh ve yoˬ. Awˬ 
lawn kʼo, haw lo‸ kʼoˍ hkʼaw taˆ taˍ ve mawˇ teˇ hpaˍ hta‸ oˇ kaˬ lo yuˬ ya‸-e 
ve yoˬ. 
4Oˇ kaˬ lo awˬ la‸ gʼawˇ teˇ hpaˍ hta‸ ngaˬ hui ca mawˬ leh, suhˍ nyi hkʼa gaˬ 
chehˇ ve yoˬ. Awˬ la‸ gʼawˇ oˇ ve teˇ hpaˍ lehˬ, Pawˇlu‸ Yeˍruˆsaˍlehnˍ venˇ lo 
maˇ gʼa kʼai tuˬ, Awˬ ha hpu hta‸ cuˇ leh yawˇ hta‸ kʼoˆ piˇ ve yoˬ. 
5Suhˍ nyi biˇ peuˬ hkʼaw‸ nawˉ, ngaˬ hui tawˆ kʼai ve yoˬ. Yawˇ hui hkʼa peu-
eˬ leh, awˬ miˇ awˬ yaˇ hui ka‸ teˇ geh venˇ awˬ baˬ lo hkʼa gaˬ ngaˬ hui hta‸ 
shiˍ kʼoˬ laˇ leh, gʼuiˬ pfuhˍ paˇ lo ngaˬ hui hkʼa peu-eˬ hkui tcuhˉ teh leh bon 
lawˬ ve yoˬ. 

6Teˇ gʼaˇ leh teˇ gʼaˇ hpaˆ da‸ hkawˇ yaw da‸ peuˬ hkʼaw‸ nawˉ, ngaˬ hui haw 
lo‸ kʼoˍ hkʼaw lo taˆ lo‸-e leh, yawˇ hui htawˇ a shu yawˇ ve aˉ hkʼaw lo kʼo‸-
e ve yoˬ. 
7Ngaˬ hui Tuˇruˆ venˇ lo tu leh, haw lo‸ kʼoˍ ciˇ ve ya‸ kʼaw leh peuˬ htaˇ, 
Paˍtawˇleˍ venˇ lo gaˬ ve yoˬ. Oˇ kaˬ lo chehˇ ve awˬ viˉ awˬ nyi hui geh ca 
guiˇ leh, yawˇ hui geh teˇ nyi chehˇ ve yoˬ. 
8Awˬ hkʼaw‸ nawˉ teˇ nyi ngaˬ hui kʼaw‸ tawˆ kʼai leh, Kehˉsaˍriˆ venˇ lo gaˬ 
ve yoˬ. Suhˍ gʼaˇ awˬ hkʼaw lo, Hpiˇliˇpuˆ meh ve ha lehˬ ve bon hkawˇ maˍ 
piˇ shehˍ hpaˇ teˇ gʼaˇ ve aˉ hkʼaw lo ngaˬ hui lo‸-e leh, yawˇ geh chehˇ ve yoˬ. 
9Gʼuiˬsha ve tcuh kaˍ ma te ve yawˇ ve yaˇ miˇ awˇ gʼaˇ cawˬ ve yoˬ. Yaˇ miˇ oˇ 
ve awˇ gʼaˇ lehˬ, yaˇ miˇ haˉ hpeh‸ ve yoˬ. 
10Yawˇ aˉ hkʼaw lo ngaˬ hui a ciˉ maw chaweh chehˇ ve teˇ yanˇ, Aˍgaˍbuˆ 
meh ve Gʼuiˬsha ve tcuh kaˍ paˍ teˇ gʼaˇ Yuˇda‸ mvuhˇmiˬ lo tu leh oˇ kaˬ lo 
gaˬ la ve yoˬ. 
11Yawˇ ngaˬ hui geh lo‸ la peuˬ hkʼaw‸ nawˉ, Pawˇlu‸ ve haˍ pi caˆ hta‸ yuˬ 
leh, yawˇ hkʼaˇ yawˇ, yawˇ ve hkui sheh la‸ sheh hta‸ hpeh taˍ ve yoˬ. Oˇ htaˇ 
yawˇ kʼoˆ ve, Da‸ ve kehˬ ve Awˬ ha hpu chi hkʼe kʼoˆ ve yoˬ. Haˍ pi caˆ chi 
ve awˬ shehˍ hpaˇ hta‸ Yeˍruˆsaˍlehnˍ venˇ hkʼaw lo Yuˇda‸ chaw teˇ hpaˍ chi 
hkʼe te hpeh yuˬ leh buiˇshaˆaˉnaˆ chaw hui ve la‸ sheh hkʼaw lo chiˇ a‸ piˇ 
tuˬ yoˬ teh‸, Aˍgaˍbuˆ kʼoˆ piˇ ve yoˬ. 
12Ngaˬ hui tawˇ hkawˇ chi hta‸ gʼa kaˇ htaˇ, ngaˬ hui leh oˇ kaˬ lo chehˇ ve 
chaw hui lehˬ, Yeˍruˆsaˍlehnˍ venˇ lo maˇ gʼa kʼai tuˬ Pawˇlu‸ hta‸ lawˬ hkawˉ 
ve yoˬ. 
13Pawˇlu‸ kʼaw‸ kʼoˆ ve, Aˬ hto‸ ma te nawˬ hui hawˬ leh ngaˬ ve nyi ma 
hkoˇ kʼai tuˬ te laˇ ve le. Jawˇmawˇ Yeˍsuˆ ve awˬ meh hta‸ pa taw, 
Yeˍruˆsaˍlehnˍ venˇ awˬ hkʼaw lo shu hpeh laˇ ve ceh tiˉ maˇ heˆ, suh ve hta‸ 
hkanˍ tuˬ ve ka‸ ngaˬ gu taˍ peuˬ teh‸ kʼoˆ laˇ ve yoˬ. 
14Ngaˬ hui yawˇ hta‸ beˬ maˇ gʼa ve teˇ yanˇ, Jawˇ mawˇ Gʼuiˬsha ve a loˍ 
cawˇ ve hkʼe hpeh‸ la piˇ-oˆ teh‸, ngaˬ hui kʼoˆ leh ta‸ iˉ chehˇ taˍ ve yoˬ. 

15Oˇ ve awˬ hkʼaw‸ nawˉ, ngaˬ hui mawˇ gu taˍ leh Yeˍruˆsaˍlehnˍ venˇ lo taˆ-e 
ve yoˬ. 
16Kehˉsaˍriˆ venˇ hkʼaw chehˇ ve awˬ la‸ gʼawˇ teˇ hpaˍ hpaˍ ngaˬ hui geh teˇ 
geh kʼai leh, Maˍnaˍsonˍ meh ve Kuˇpaˍruˆ chaw teˇ gʼaˇ geh haˉ tuˬ, ngaˬ hui 
hta‸ yawˇ geh shiˍ kʼoˬ laˇ ve yoˬ. Yawˇ lehˬ, awˬ la‸ gʼawˇ hpeh‸ maw peuˬ 
ve chaw teˇ gʼaˇ hpeh‸ ve yoˬ. 

Bon yehˬ lonˉ hkʼaw lo shu Pawˇlu‸ hta‸ hpeh yuˬ ve 

17Ngaˬ hui Yeˍruˆsaˍlehnˍ venˇ lo gaˬ htaˇ, awˬ viˉ awˬ nyi teˇ hpaˍ ngaˬ hui 
hta‸ ha lehˬ ha kʼa ha‸ yuˬ laˇ ve yoˬ. 
18Awˬ hkʼaw‸ nawˉ teˇ nyi, Pawˇlu‸ lehˬ ngaˬ hui geh teˇ geh Yaˍkoˆ geh kʼai 
leh, awˬ hoˉ chaw mawˇ hkʼa peu-eˬ htawˇ hpawnˬ chehˇ taˍ ve yoˬ. 
19Pawˇlu‸ lehˬ, yawˇ hui hta‸ hpuˇ da‸ hkawˇ yaw da‸ peuˬ hkʼaw‸ nawˉ, 
yawˇ kanˉ te ve awˬ hkʼaw lo buiˇshaˆaˉnaˆ chaw hui awˬ pon Gʼuiˬsha hkʼa te 
ve kanˉ teˇ hpaˍ awˬ lawn, teˇ ceuˬ peuˬ teˇ ceuˬ yawˇ hui hta‸ kʼaoˍ maˍ piˇ 
ve yoˬ. 
20Tawˇ hkawˇ chi hta‸ gʼa kaˇ htaˇ, yawˇ hui Gʼuiˬsha hta‸ chiˇ uiˍ chiˇ mvuh 
ve yoˬ. Oˇ htaˇ, yawˇ hui Pawˇlu‸ hta‸ kʼoˆ piˇ ve, Awˬ viˉ paˍ-oˬ, Yuˇda‸ 
chaw hui awˬ hkʼaw lo yonˍ ve chaw hkʼaˬ nyiˇ meunˍ cawˬ ve hta‸ nawˬ shiˍ 
taˍ ve yoˬ. Yawˇ hui hkʼa peu-eˬ awˬ liˇ tawˇ hkawˇ hta‸ nyi ma pfuhˇ jaˇ ve 
yoˬ. 
21Nawˬ lehˬ, a shu yawˇ ve awˬ yaˇ teˇ hpaˍ hta‸ awˬ guiˬ meuˇ maˇ gʼa shoˍ 
leh, awˬ liˇ awˬ hkʼaˇ cawˬ ve hkʼe maˇ gʼa te teh‸ nawˬ kʼoˆ leh, Moˉseˍ ve 
awˬ liˇ hta‸ baˬ taˉ tuˬ, buiˇshaˆaˉnaˆ chaw hui geh chehˇ ve Yuˇda‸ chaw teˇ 
hpaˍ hta‸ nawˬ maˍ piˇ ve yoˬ teh‸, yawˇ hui laiˉ pawˆ gʼa kaˇ ve yoˬ. 
22Hkʼe te leh, hkʼaˬ hkʼe te tuˬ le. Nawˬ gaˬ la ve awˬ lawn hta‸ yawˇ hui awˬ 
tehˬ awˬ na gʼa kaˇ tuˬ yoˬ. 
23Chi hta‸ pa taw, nawˬ hta‸ ngaˬ hui kʼoˆ laˇ ve hkʼe te-o. Ka ti‸ shaˉ caˆ te 
taˍ ve chaw awˇ gʼaˇ ngaˬ hui geh chehˇ ve yoˬ. 

24Yawˇ hui hta‸ kuˬ yuˬ leh, yawˇ hui geh teˇ geh da‸ la kehˬ la tuˬ ve awˬ liˇ 
hta‸ ca te-o. Yawˇ hui oˉ kʼoˍ chiˇ baˬ hpeh‸ tuˬ, yawˇ hui awˬ pon awˬ hpfuhˇ 
ca keu piˇ-oˆ. Oˇ hkʼe te ve kʼo, nawˬ ve awˬ lawn chaw chi ma ve gʼa kaˇ ve 
hkʼe maˇ cawˇ ve law teh‸ gʼa shiˍ leh, nawˬ awˬ to awˬ liˇ tawˇ hkawˇ awˬ 
hkʼaˇ suh hkʼa deh‸ kʼai chehˇ ve hta‸ gʼa shiˍ tuˬ yoˬ. 
25Yonˍ ve buiˇshaˆaˉnaˆ chaw hui awˬ pon lehˬ, shaˉ ho‸ hta‸ tanˇ taˍ ve awˬ 
ceuˬ hta‸ caˇ ve maˇ kʼoˆ, awˬ suhˍ hta‸ caˇ ve maˇ kʼoˆ, kʼawˍ peˍ nyiˉ pehˍ ve 
awˬ shaˍ hta‸ caˇ ve maˇ kʼoˆ, haˉ chawˇ haˉ paˆ te ve hta‸ maˇ kʼoˆ, chi teˇ 
hpaˍ hta‸ jaw kʼai tuˬ ngaˬ hui jehˬ cheˆ taˍ ve hkʼe yawˇ hui hta‸ li‸ bvuh‸ 
piˇ peuˬ teh‸, yawˇ hui Pawˇlu‸ hta‸ kʼoˆ piˇ ve yoˬ. 
26Oˇ htaˇ Pawˇlu‸ lehˬ, shawˉ pawˍ teˇ nyi hkʼe chaw oˇ ve awˇ gʼaˇ hta‸ kuˬ 
yuˬ leh, yawˇ hui geh teˇ geh da‸ la kehˬ la tuˬ ve awˬ liˇ hta‸ ca te peuˬ 
hkʼaw‸ nawˉ, bon yehˬ lonˉ hkʼaw lo‸-e ve yoˬ. Yawˇ hui awˬ pon da‸ la kehˬ 
la ve awˬ liˇ te ve awˬ nyi biˇ la tuˬ ve awˬ yanˇ, yawˇ hui teˇ gʼaˇ peuˬ teˇ gʼaˇ 
awˬ pon tanˇ tuˬ gʼa tanˇ piˇ tuˬ ve awˬ yanˇ ca hto piˇ ve yoˬ. 
27Suhˍ nyi oˇ ve biˇ la paˇ neˇ htaˇ, Aˍsiˆ mvuhˇmiˬ lo laˬ ve Yuˇda‸ chaw teˇ 
hpaˍ lehˬ, Pawˇlu‸ hta‸ bon yehˬ lonˉ awˬ hkʼaw lo gʼa mawˬ leh, chaw awˬ 
moˍ lonˉ hta‸ ca juˆ piˇ ve yoˬ. Oˇ htaˇ, yawˇ hui Pawˇlu‸ hta‸ hpeh yuˬ peuˬ 
hkʼaw‸ nawˉ kuˬ leh kʼoˆ ve, 
28Iˉsaˍreˍlaˆ chaw teˇ hpaˍ-oˬ, haˆ ga la-o. Chaw chi hpaˇ lehˬ, ngaˬ hui ve 
chaw ceuˬ hta‸ maˇ kʼoˆ, awˬliˇtawˇhkawˇ hta‸ maˇ kʼoˆ, chehˇ kuiˬ chi hta‸ 
maˇ kʼoˆ, chi teˇ hpaˍ hta‸ canˇ tuˬ teˇ kaˬ le le lo chehˇ ve chaw hkʼa peu-eˬ 
hta‸ maˍ piˇ ve chaw teˇ gʼaˇ hpeh‸ ve yoˬ. Chi hkʼoˆ ka‸, yawˇ Heˍlaˍsaˆ 
chaw teˇ hpaˍ hta‸ bon yehˬ lonˉ awˬ hkʼaw lo shiˍ veu laˇ leh, da‸ kehˬ ve 
chehˇ kuiˬ chi hta‸ cha‸ chiˆ tuˬ te ve yoˬ teh‸ kʼoˆ ve yoˬ. 
29Awˬ lawn kʼo, Taˍroˇhpeˍ meh ve Eˇfeˇsu‸ chaw teˇ gʼaˇ hta‸ ponˬ laˬ htaˇ 
venˇ awˬ hkʼaw lo Pawˇlu‸ geh te toˇ chehˇ ve hta‸ yawˇ hui gʼa mawˬ leh, 
chaw oˇ ve hta‸ bon yehˬ lonˉ awˬ hkʼaw lo Pawˇlu‸ shiˍ veu laˇ ve yoˬ teh‸ 
yawˇ hui dawˇ ve yoˬ. 

30Venˇ yaˇ hkʼa peu-eˬ duiˆ-ehˍ shaˇ-ehˍ te leh, chaw awˬ hpoˆ awˬ diˬ gʼuiˇ laˬ 
ve yoˬ. Yawˇ hui Pawˇlu‸ hta‸ yuˬ leh, yawˇ hta‸ bon yehˬ lonˉ awˬ baˬ hpawˇ 
lo gʼawˬ tawˆ peuˬ hkʼaw‸ nawˉ, teˇ cawˬ haˉ yehˬ miˉ teˇ hpaˍ hta‸ hoˆ taˍ ve 
yoˬ. 
31Pawˇlu‸ suh tuˬ yawˇ hui te chehˇ ve teˇ yanˇ, Yeˍruˆsaˍlehnˍ venˇ teˇ venˇ 
hkʼa peu-eˬ duiˆ-ehˍ shaˇ-ehˍ te chehˇ ve awˬ lawn ma‸ teˇ hinˉ poˍ hta‸ shu 
ca hto piˇ ve yoˬ. 
32Teˇ cawˬ haˉ ma‸ yaˇ leh ma‸ poˍ teˇ hpaˍ hta‸ yawˇ kuˬ yuˬ leh, chaw awˬ 
moˍ lonˉ duiˆ-ehˍ shaˇ-ehˍ te chehˇ kuiˬ lo gʼuiˇ ya‸-e ve yoˬ. Chaw chi ma ve 
lehˬ, ma‸ teˇ hinˉ poˍ leh ma‸ yaˇ hui hta‸ gʼa mawˬ htaˇ, Pawˇlu‸ hta‸ maˇ 
kʼaw‸ dawˆ ve yoˬ. 
33Oˇ htaˇ, ma‸ teˇ hinˉ poˍ Pawˇlu‸ geh kʼai leh yawˇ hta‸ yuˬ taˍ peuˬ hkʼaw‸ 
nawˉ, sho caˆ nyiˇ caˆ hpeh tuˬ tawˇ piˇ ve yoˬ. Peuˬ leh yawˇ kʼoˆ ve, Yawˇ 
hkʼaˬ hkʼe ve chaw hpeh‸ ve le, aˬ hto‸ ma te ve le teh‸ na nyi ve yoˬ. 
34Chaw awˬ moˍ lonˉ awˬ hkʼaw lo, teˇ hpaˍ teˇ ceuˬ kuˬ chehˇ ve yoˬ. Chi hkʼe 
duiˆ-ehˍ shaˇ-ehˍ te ve hta‸ pa taw, awˬ lawn hkʼa deh‸ maˇ shiˍ hpeh‸ leh, 
Pawˇlu‸ hta‸ ma‸ yaˇ yehˬ awˬ hkʼaw lo yuˬ kʼai tuˬ ma‸ teˇ hinˉ poˍ tawˇ piˇ 
ve yoˬ. 
35Pawˇlu‸ go tcuhˉ puiˍ lo gaˬ ve teˇ yanˇ, chaw awˬ moˍ lonˉ hehnˇ chaweh te 
ve pa taw, ma‸ yaˇ teˇ hpaˍ yawˇ hta‸ gʼa chiˇ taˆ-e ve yoˬ. 
36Awˬ lawn kʼo, chaw awˬ moˍ lonˉ yawˇ awˬ hkʼaˇ suh gʼa‸ leh, Yawˇ hta‸ tiˇ 
pehˍ loˬ teh‸ kuˬ chehˇ ve yoˬ. 

Chaw chi ma ve mehˆ gʼuˇ suhˍ Pawˇlu‸ tawˇ yaw ve 

37Ma‸ yaˇ ve yehˬ awˬ hkʼaw lo Pawˇlu‸ hta‸ yuˬ lo‸-e a teh‸ te ve teˇ yanˇ, 
yawˇ ma‸ teˇ hinˉ poˍ hta‸ kʼoˆ piˇ ve, Nawˬ hta‸ ngaˬ tawˇ yaw hpeh‸-aw laˇ 
teh‸ na nyi ve teˇ yanˇ, ma‸ teˇ hinˉ poˍ kʼoˆ ve, Nawˬ Heˍlaˍsaˆ hkawˇ shiˍ-aˍ 
laˇ. 

38Nawˬ lehˬ, aˉ suhˆ htaˇ mvuhˇmiˬ hta‸ hpfuhˆ leh shu hta‸ tiˇ pehˍ ve chaw 
awˇ hinˉ gʼaˇ hta‸ shawˍ veu leh heh puiˉ hkʼaw lo shiˍ kʼai ve Eˇjiˇtu‸ chaw 
oˇ ve teˇ gʼaˇ maˇ heˆ laˇ teh‸ na nyi ve yoˬ. 
39Pawˇlu‸ kʼaw‸ kʼoˆ piˇ ve, Ngaˬ lehˬ Kiˇliˇkiˆ mvuhˇmiˬ awˬ hkʼaw lo cawˬ 
ve Taˍsuˆ venˇ yaˇ, Yuˇda‸ chaw teˇ gʼaˇ hpeh‸ ve yoˬ. Venˇ oˇ ve lehˬ, awˬ 
meh maˇ uiˍ ve venˇ hpeh‸ ve maˇ heˆ. Chaw chi ma ve hta‸ tawˇ yaw tuˬ a 
hkaw-anˬ a ciˉ pe‸ laˇ-oˆ teh‸, yawˇ hta‸ lawˬ ve yoˬ. 
40Ma‸ teˇ hinˉ poˍ yawˇ hta‸ a hkaw-anˬ piˇ ve teˇ yanˇ Pawˇlu‸ lehˬ, go awˬ 
hkʼoˆ huˉ taˍ leh, chaw chi ma ve hta‸ la‸ sheh awˬ heˆ te maˍ piˇ ve yoˬ. 
Yawˇ hui ta‸ iˉ gawˬ lehˍ chehˇ htaˇ, yawˇ yawˇ hui hta‸ Heˍbrehˇ hkawˇ yaw 
leh kʼoˆ ve, 

Tcuh yaˇ li‸ 22 

1Awˬ viˉ awˬ nyi hui leh awˬ pa teˇ hpaˍ-oˬ, nawˬ hui mehˆ gʼuˇ suhˍ ngaˬ ve 
awˬ lawn ngaˬ yaw hkʼaw‸ ve tawˇ hkawˇ hta‸ a ciˉ na sheˍ teh‸ kʼoˆ piˇ ve 
yoˬ. 
2Yawˇ Heˍbrehˇ hkawˇ yaw ve hta‸ yawˇ hui gʼa kaˇ htaˇ, ya‸ sheh htaˇ a‸ 
kehˉ ka‸ ta‸ iˉ gawˬ lehˍ chehˇ ve yoˬ. Oˇ htaˇ yawˇ kʼoˆ ve, 
3Ngaˬ lehˬ Kiˇliˇkiˆ mvuhˇmiˬ Taˍsuˆ venˇ awˬ hkʼaw lo paw la ve Yuˇda‸ chaw 
teˇ gʼaˇ hpeh‸ ve yoˬ. Ya‸ hkʼaˇ, Yeˍruˆsaˍlehnˍ venˇ chi awˬ hkʼaw lo 
Gaˍmaˍleˍlaˆ ve hkui paˇ lo ngaˬ uiˍ la leh, awˬ puˍ awˬ pi hui ve 
awˬliˇtawˇhkawˇ hta‸ ngaˬ hkʼa deh‸ gʼa henˇ ve yoˬ. Ya‸ nyi nawˬ hui hkʼa 
peu-eˬ Gʼuiˬsha awˬ pon nyi ma pfuhˇ jaˇ ve hkʼa shuˍ shuˍ ngaˬ htawˇ nyi ma 
pfuhˇ jaˇ ve yoˬ. 
4Ponˬ laˬ htaˇ, hawˉ hkʼaˆ yaˇ miˇ teˇ hpaˍ hta‸ hpeh yuˬ leh htawnˍ hkʼaw lo 
keu leh, tiˇ pehˍ htaˇ hkʼa gaˬ Ya‸ kʼaw awˬ liˇ chi hta‸ ngaˬ fawˉ mehˍ jaw 
peuˬ. 
5Paw hkuˇ lonˉ leh awˬ hoˉ chaw mawˇ hkʼa peu-eˬ htawˇ ngaˬ awˬ pon shaˉ 
hkiˆ hkanˍ hpeh‸ ve yoˬ. Yawˇ hui geh awˬ viˉ awˬ nyi teˇ hpaˍ awˬ pon ngaˬ 
li‸ gʼa leh, Daˍmaˍsehˆ venˇ hkʼaw lo chehˇ ve chaw teˇ hpaˍ hta‸ htawˇ hpeh 

yuˬ veu laˇ leh Yeˍruˆsaˍlehnˍ venˇ awˬ hkʼaw lo ciˍ yanˍ piˇ tuˬ, ngaˬ 
Daˍmaˍsehˆ venˇ lo kʼai ve yoˬ. 

Pawˇlu‸ yawˇ Hkri‸ yaˇ hpeh‸ la ve awˬ lawn hto piˇ ve 

6Ngaˬ kʼai leh Daˍmaˍsehˆ venˇ awˬ paˇ lo gaˬ la htaˇ, mvuhˇ law‸ kʼaw tcuhˆ 
teˇ yanˇ, mvuhˇ naw ma lo hehnˇ jaˇ ve awˬ gʼeuˆ teˇ cawˬ haˉ ngaˬ hta‸ hkʼa 
caw zuhˇ hti la ve yoˬ. 
7Ngaˬ miˬ chaˇ hkʼoˆ paiˍ leh, Sawˇlu‸-oˬ, Sawˇlu‸-oˬ, aˬ hto‸ ma pa taw nawˬ 
ngaˬ hta‸ fawˉ mehˍ laˇ ve le teh‸, ngaˬ hta‸ kʼoˆ laˇ ve awˬ hkawˇ hta‸ gʼa 
kaˇ ve yoˬ. 
8Jawˇmawˇ-oˬ, nawˬ a shu le teh‸, ngaˬ na nyi htaˇ, yawˇ kʼaw‸ kʼoˆ laˇ ve, 
Ngaˬ lehˬ nawˬ fawˉ mehˍ laˇ chehˇ ve Naˍzaˍrehˆ chaw Yeˍsuˆ yoˬ teh‸ kʼaw‸ 
kʼoˆ laˇ ve yoˬ. 
9Ngaˬ geh kʼai chehˇ ve chaw teˇ hpaˍ lehˬ, awˬ gʼeuˆ oˇ ve hta‸ gʼa mawˬ 
htawˇ, ngaˬ hta‸ tawˇ yaw laˇ ve awˬ hkawˇ hta‸ yawˇ hui maˇ gʼa kaˇ. 
10Oˇ htaˇ ngaˬ kʼaw‸ kʼoˆ piˇ ve, Jawˇmawˇ-oˬ, ngaˬ aˬ hto‸ ma gʼa te tuˬ le teh
‸ na nyi htaˇ, Jawˇmawˇ kʼaw‸ kʼoˆ laˇ ve, Tu leh Daˍmaˍsehˆ venˇ hkʼaw lo 
kʼai-o. Nawˬ awˬ pon hkʼa fuiˍ teh taˍ ve kanˉ hkʼa peu-eˬ oˇ kaˬ lo nawˬ hta‸ 
hto laˇ tuˬ yoˬ teh‸, ngaˬ hta‸ kʼaw‸ kʼoˆ laˇ ve yoˬ. 
11Hehnˇ jaˇ ve awˬ gʼeuˆ oˇ ve hta‸ pa taw ngaˬ mehˆ maˇ mawˬ ve teˇ yanˇ, 
ngaˬ geh kʼai ve chaw teˇ hpaˍ ngaˬ ve la‸ sheh hta‸ sheh veu leh, Daˍmaˍsehˆ 
venˇ hkʼaw lo‸-e ve yoˬ. 
12Oˇ kaˬ lo chehˇ ve Yuˇda‸ chaw hkʼa peu-eˬ awˬ hkʼaw lo awˬ meh da‸ leh 
awˬliˇtawˇhkawˇ awˬ hkʼaˇ suh Gʼuiˬsha hta‸ yawˆ yan puiˉ ve Aˍnaˍniˆ meh 
ve chaw teˇ gʼaˇ cawˬ ve yoˬ. 
13Yawˇ ngaˬ geh laˬ leh, Awˬ nyi paˍ Sawˉlu‸-oˬ, nawˬ mehˆ kʼaw‸ mawˬ la-o 
teh‸ ngaˬ awˬ paˇ lo huˉ taˍ leh kʼoˆ laˇ ve yoˬ. Oˇ teˇ hkui awˬ hkʼaw lo ngaˬ 
mehˆ kʼaw‸ mawˬ la leh yawˇ hta‸ gʼa mawˬ ve yoˬ. 
14Oˇ htaˇ yawˇ kʼoˆ ve, Nawˬ lehˬ Gʼuiˬsha ve a loˍ hta‸ gʼa shiˍ tuˬ ve maˇ 
kʼoˆ, hteˇ ve cawˇ ve teˇ gʼaˇ hta‸ gʼa mawˬ tuˬ ve maˇ kʼoˆ, yawˇ ve maw‸ 

kʼaw hkʼaw tawˆ la ve tawˇ hkawˇ hta‸ gʼa kaˇ tuˬ ve maˇ kʼoˆ, ngaˬ hui ve 
awˬ puˍ awˬ pi hui ve Gʼuiˬsha lehˬ, nawˬ hta‸ leuˆ yuˬ peuˬ. 
15Awˬ lawn kʼo, nawˬ gʼa mawˬ gʼa kaˇ ve teˇ hpaˍ hta‸ chaw hkʼa peu-eˬ mehˆ 
gʼuˇ suhˍ yawˇ awˬ pon nawˬ shaˉ hkiˆ hkanˍ shehˍ hpaˇ gʼa hpeh‸ tuˬ yoˬ. 
16Chi beu‸ nawˬ aˬ hto‸ ma pa taw law chehˇ ve le. Tu la-o. Yawˇ ve awˬ meh 
hta‸ peun ve awˬ hkʼaw lo baˆtiˆsaˬ hkanˍ yuˬ leh, nawˬ ve venˇbaˆ teˇ hpaˍ 
htaˬ tsuhˇ hkʼa-o teh‸ yawˇ ngaˬ hta‸ kʼoˆ laˇ ve yoˬ. 

Buiˇ shaˆ aˉ naˆ chaw hui geh kʼai tuˬ Yeˍsuˆ Pawˇlu‸ hta‸ kuˬ ve 

17Oˇ ve awˬ hkʼaw‸ nawˉ, ngaˬ Yeˍruˆsaˍlehnˍ venˇ lo kʼaw‸ gaˬ la leh, bon 
yehˬ lonˉ awˬ hkʼaw lo bon lawˬ chehˇ htaˇ, awˬ ha awˬ hkʼaw lo ngaˬ 
Jawˇmawˇ Yeˍsuˆ hta‸ gʼa mawˬ ve yoˬ. 
18Yawˇ ngaˬ hta‸ kʼoˆ laˇ ve, Yeˍruˆsaˍlehnˍ venˇ awˬ hkʼaw lo haˆ haˆ tawˆ 
kʼai loˬ. Awˬ lawn kʼo, ngaˬ awˬ lawn nawˬ shaˉ hkiˆ hkanˍ ve hta‸ chaw chi 
teˇ hpaˍ maˇ ha‸ yuˬ teh‸ yawˇ kʼoˆ laˇ ve yoˬ. 
19Oˇ htaˇ ngaˬ kʼaw‸ kʼoˆ piˇ ve, Jawˇmawˇ-oˬ, nawˬ hta‸ yonˍ ve chaw teˇ 
hpaˍ hta‸ ngaˬ htawnˍ hkʼaw yuˬ keu leh, bon yehˬ teˇ yehˬ le le awˬ hkʼaw lo 
ngaˬ yawˇ hui hta‸ dawˆ ve awˬ lawn yawˇ hui shiˍ taˍ ve yoˬ. 
20Nawˬ ve shaˉ hkiˆ hkanˍ shehˍ hpaˇ Saˍteˍhpanˍ ve awˬ suhˍ hta‸ yuˬ sheˆ ve 
teˇ yanˇ, ngaˬ lehˬ awˬ paˇ lo huˉ taˍ leh yawˇ hui te chehˇ ve hta‸ ngaˬ nyi ma 
cawˇ ve yoˬ. Yawˇ hta‸ tiˇ pehˍ shehˍ hpaˇ hui ve veu‸ kʼaˇ hta‸ htawˇ ngaˬ 
shaw taˍ ve yoˬ teh‸, ngaˬ kʼaw‸ kʼoˆ piˇ ve yoˬ. 
21Yawˇ kʼaw‸ kʼoˆ laˇ ve, Tawˆ kʼai loˬ. Ngaˬ nawˬ hta‸ vuiˇ kuiˬ lo chehˇ ve 
buiˇ shaˆ aˉ naˆ chaw hui geh kʼai tcuh tuˬ yoˬ teh‸, Pawˇlu‸ yawˇ hui hta‸ 
kʼoˆ piˇ ve yoˬ. 

Roˉma‸ ma‸ poˍ ve la‸ hkʼaw lo Pawˇlu‸ chehˇ ve 

22Tawˇ chi teˇ hkawˇ hkʼa gaˬ yawˇ hui yawˇ ve hkawˇ hta‸ ta‸ iˉ na taˍ ve yoˬ. 
Oˇ htaˇ, yawˇ hui awˬ hkawˇ bvuhˬ chaweh kuˬ leh kʼoˆ ve, Chi hkʼe ve chaw 
hta‸ miˬguiˬ hkʼoˆ lo yuˬ baˬ loˬ. Yawˇ te‸ chehˇ maˇ keunˍ teh‸ yawˇ hui kʼoˆ 
ve yoˬ. 

23Yawˇ hui kuˬ leh, a shu yawˇ ve veu‸ kʼaˇ hta‸ kʼehˆ leh baˬ taˆ ve, je‸ meu-
e ka‸ mvuhˇ hpe lo hkaˆ baˬ ve yoˬ. 
24Hkʼe te leh, ma‸ teˇ hinˉ poˍ lehˬ, Pawˇlu‸ hta‸ ma‸ yaˇ yehˬ awˬ hkʼaw lo 
yuˬ kʼai tcuh leh, aˬ hto‸ ma pa taw shu yawˇ awˬ lawn chi hkʼe kʼoˆ kuˬ 
chehˇ ve hta‸ gʼa shiˍ tuˬ, Yawˇ hta‸ jaw‸ leh na nyi-o teh‸ tawˇ piˇ ve yoˬ. 
25Shaˍ guiˬ caˆ yuˬ leh yawˇ hta‸ hpeh ve teˇ yanˇ, Pawˇlu‸ lehˬ awˬ paˇ lo huˉ 
taˍ ve ma‸ poˍ hta‸ kʼoˆ piˇ ve, Roˉma‸ chaw hpeh‸ ve teˇ gʼaˇ hta‸ suhˉ maˇ 
jehˬ leh nawˬ hui jaw‸ ve awˬ liˇ cawˬ leh laˇ teh‸ na nyi ve yoˬ. 
26Tawˇ oˇ ve hta‸ ma‸ poˍ gʼa kaˇ htaˇ, ma‸ teˇ hinˉ poˍ geh kʼai leh, Nawˬ 
hkʼaˬ hkʼe te tuˬ dawˇ ve le. Chaw chi teˇ gʼaˇ lehˬ, Roˉma‸ chaw hpeh‸ ve law 
teh‸, yawˇ hta‸ kʼoˆ piˇ ve yoˬ. 
27Ma‸ teˇ hinˉ poˍ lehˬ Pawˇlu‸ geh laˬ leh, Nawˬ Roˉma‸ chaw yoˬ laˇ. Ngaˬ 
hta‸ hto laˇ-oˆ teh‸ na nyi htaˇ, Yoˬ teh‸ Pawˇlu‸ kʼaw‸ kʼoˆ piˇ ve yoˬ. 
28Ma‸ teˇ hinˉ poˍ kʼaw‸ kʼoˆ piˇ ve, Ngaˬ Roˉma‸ chaw hpeh‸ la tuˬ hpu maˇ 
maˇ gʼa piˇ ve yoˬ teh‸ kʼoˆ htaˇ, Pawˇlu‸ kʼaw‸ kʼoˆ ve, Ngaˬ lehˬ, paw la 
htaˇ ka‸ Roˉma‸ chaw hpeh‸ ve yoˬ teh‸ kʼoˇ piˇ ve yoˬ. 
29Oˇ htaˇ, yawˇ hta‸ jaw‸ leh na nyi-a teh‸ te ve chaw teˇ hpaˍ teˇ cawˬ haˉ 
tawˆ kʼai ve yoˬ. Ma‸ teˇ hinˉ poˍ htawˇ, Pawˇlu‸ Roˉma‸ chaw hpeh‸ ve hta‸ 
gʼa shiˍ htaˇ, yawˇ hta‸ gʼa hpeh peuˬ ve pa taw kawˆ jaˇ ve yoˬ. 

Yuˇda‸ jawˇmawˇ hui mehˆ gʼuˇ suhˍ Pawˇlu‸ gaˬ ve 

30Awˬ hkʼaw‸ nawˉ teˇ nyi, Yuˇda‸ chaw hui Pawˇlu‸ awˬ hkʼoˆ venˇbaˆ taˍ ve 
hta‸ hkʼa deh‸ gʼa shiˍ tuˬ, ma‸ teˇ hinˉ poˍ lehˬ, Pawˇlu‸ hta‸ hpeh taˍ ve 
hta‸ hpui hkʼa leh, paw hkuˇ lonˉ hui leh jehˬ da‸ shehˍ hpaˇ awˬ moˍ hta‸ 
kuˬ hpawnˬ peuˬ hkʼaw‸ nawˉ, Pawˇlu‸ hta‸ shiˍ ya‸-e leh, yawˇ hui awˬ kʼaw 
ji lo teh taˍ ve yoˬ. 

Tcuh yaˇ li‸ 23 

1Oˇ htaˇ, Pawˇlu‸ lehˬ jehˬ da‸ shehˍ hpaˇ awˬ moˍ hta‸ hkʼa deh‸ nyi leh kʼoˆ 
ve, Awˬ viˉ awˬ nyi teˇ hpaˍ-oˬ, ya‸ nyi hkʼa gaˬ Gʼuiˬsha mehˆ gʼuˇ suhˍ ngaˬ 

hkʼa te ve teˇ hpaˍ hta‸ pa taw ngaˬ ve shiˍ puiˉ ve nyi ma lehˬ, ngaˬ awˬ 
hkʼoˆ venˇbaˆ maˇ taˍ. 
2Oˇ htaˇ paw hkuˇ lonˉ Aˍnaˍniˆ lehˬ, Yawˇ ve maw‸ kʼaw hta‸ dawˆ hpehˇ-oˆ 
teh‸, Pawˇlu‸ awˬ paˇ lo huˉ chehˇ ve chaw hui hta‸ kʼoˆ piˇ ve yoˬ. 
3Oˇ htaˇ Pawˇlu‸ yawˇ hta‸ kʼoˆ piˇ ve, Htunˉ shehˍ taˍ ve gʼo‸ pa-oˬ, Gʼuiˬsha 
nawˬ hta‸ dawˆ tuˬ yoˬ. Awˬliˇtawˇhkawˇ awˬ hkʼaˇ suh ngaˬ hta‸ suhˉ jehˬ tuˬ 
nawˬ choˬ kaˬ mui chehˇ ve ka‸, awˬliˇtawˇhkawˇ hta‸ maˇ hawˍ ve awˬ 
hkʼaw lo nawˬ ngaˬ hta‸ dawˆ tcuh ve laˇ teh‸ kʼoˆ piˇ ve yoˬ. 
4Awˬ paˇ lo huˉ chehˇ ve chaw teˇ hpaˍ lehˬ, Gʼuiˬsha ve paw hkuˇ lonˉ hta‸ 
nawˬ maˇ shawˍ maˇ caˆ kʼoˆ ve laˇ teh‸ na nyi ve yoˬ. 
5Pawˇlu‸ kʼaw‸ kʼoˆ ve, Awˬ viˉ awˬ nyi teˇ hpaˍ-oˬ, yawˇ lehˬ paw hkuˇ lonˉ 
hpeh‸ ve hta‸ ngaˬ maˇ shiˍ. Nawˬ ve chaw ceuˬ hta‸ uˉ peunˍ shehˍ hpaˇ awˬ 
lawn nawˬ haiˬ ve hkawˇ maˇ gʼa yaw teh‸ bvuh‸ taˍ ve yoˬ teh‸, Pawˇlu‸ 
kʼoˆ ve yoˬ. 
6Hpawnˬ da‸ ve chaw teˇ hpaˍ hpaˍ Saˍduˆkehˇ hpeh‸ leh, teˇ hpaˍ hpaˍ 
Hpaˍriˍsehˇ hpeh‸ ve hta‸ Pawˇlu‸ gʼa mawˬ gʼa shiˍ htaˇ, jehˬ da‸ shehˍ hpaˇ 
awˬ moˍ hta‸ yawˇ kʼoˆ piˇ ve, Awˬ viˉ awˬ nyi teˇ hpaˍ-oˬ, ngaˬ lehˬ 
Hpaˍriˍsehˇ hpeh‸ leh, Hpaˍriˍsehˇ ve awˬ yaˇ htawˇ hpeh‸ ve yoˬ. Suh ve 
chaw hui kʼaw‸ te‸ tu la ve hta‸ dawˇ law ve teˇ ceuˬ hta‸ pa taw ngaˬ suhˉ 
jehˬ ve hta‸ gʼa hkanˍ ve yoˬ teh‸, bvuhˬ chaweh kʼoˆ ve yoˬ. 
7Yawˇ chi hkʼe kʼoˆ ve teˇ yanˇ, Hpaˍriˍsehˇ hui leh Saˍduˆkehˇ hui tawˇ gʼawˬ 
da‸ leh, hpawnˬ da‸ ve chaw hui nyiˇ moˍ hpeh‸ sheˬ ve yoˬ. 
8Awˬ lawn kʼo, Saˍduˆkehˇ hui lehˬ, kʼaw‸ te‸ tu la ve maˇ cawˬ, mvuhˇ naw 
ma tcuh yaˇ ka‸ awˬ ha ka‸ maˇ cawˬ teh‸ kʼoˆ ve yoˬ. Ya‸ hkʼaˇ Hpaˍriˍsehˇ 
hui lehˬ, chi hkʼa peu-eˬ cawˬ ve yoˬ teh‸ yonˍ ve yoˬ. 
9Hkʼe te leh duiˆ-ehˍ shaˇ-ehˍ hpeh‸ la ve yoˬ. Oˇ htaˇ, Hpaˍriˍsehˇ ve awˬ moˍ 
awˬ hkʼaw lo ve li‸ bvuh‸ paˍ teˇ hpaˍ hpaˍ tu leh kʼoˆ ve, Chi hpaˇ awˬ hkʼaw 
lo venˇbaˆ teˇ ceuˬ hta‸ ka‸ ngaˬ hui maˇ mawˬ. Awˬ ha, maˇ heˆ kʼo mvuhˇ 

naw ma tcuh yaˇ yawˇ hta‸ tawˇ yaw piˇ leh naˍ teh‸ kʼoˆ leh tawˇ gʼawˬ da‸ 
ve yoˬ. 
10Chi hkʼe tawˇ gʼawˬ da‸ jaˇ ve teˇ yanˇ, chaw oˇ ve teˇ hpaˍ lehˬ Pawˇlu‸ hta‸ 
gʼawˬ tzuh‸ sheˬ puiˉ-aˆ teh‸, ma‸ teˇ hinˉ poˍ dawˇ haˍ ve pa taw, yawˇ ma‸ 
yaˇ teˇ hpaˍ hta‸ ya‸-e tcuh leh, Pawˇlu‸ hta‸ yawˇ hui ve la‸ sheh awˬ hkʼaw 
lo lu yuˬ peuˬ hkʼaw‸ nawˉ, ma‸ yaˇ yehˬ awˬ hkʼaw lo kʼaw‸ yuˬ kʼai tuˬ, 
yawˇ tawˇ piˇ ve yoˬ. 
11Oˇ ve teˇ haˉ, Jawˇmawˇ Gʼuiˬsha Pawˇlu‸ awˬ paˇ lo huˉ taˍ leh kʼoˆ ve, Nyi 
ma taˇ luˬ. Yeˍruˆsaˍlehnˍ venˇ awˬ hkʼaw lo ngaˬ ve awˬ lawn nawˬ shaˉ hkiˆ 
hkanˍ peuˬ ve hkʼa shuˍ shuˍ Roˉma‸ venˇ awˬ hkʼaw lo htawˇ nawˬ shaˉ hkiˆ 
gʼa hkanˍ tuˬ yoˬ teh‸ yawˇ hta‸ kʼoˆ piˇ ve yoˬ. 

Pawˇlu‸ hta‸ tiˇ pehˍ tuˬ shu hkʼawˇ jehˬ ve 

12Mvuhˇ htiˇ la ve teˇ yanˇ, Yuˇda‸ chaw teˇ hpaˍ hpawnˬ da‸ leh, Pawˇlu‸ hta
‸ maˇ gʼa tiˇ pehˍ ve ceh ceh, te‸ chiˉ ka‸ maˇ caˇ maˇ dawˬ teh‸ kʼoˆ leh, a 
shu yawˇ awˬ to hta‸ hkanˍ taˍ ve yoˬ. 
13Chi hkʼe hkanˍ taˍ ve chaw awˇ chi hpaˆ cawˬ ve yoˬ. 
14Yawˇ hui lehˬ, paw hkuˇ lonˉ teˇ hpaˍ leh awˬ hoˉ chaw mawˇ teˇ hpaˍ geh 
kʼai leh kʼoˆ ve, Ngaˬ hui Pawˇlu‸ hta‸ maˇ gʼa tiˇ pehˍ ve ceh ceh, caˇ tuˬ a ciˉ 
ka‸ maˇ leh‸ nyi teh‸ kʼoˆ leh, a shu yawˇ awˬ to hta‸ hkanˍ taˍ ve yoˬ. 
15Hkʼe te leh, nawˬ hui leh jehˬ da‸ shehˍ hpaˇ awˬ moˍ teˇ geh Pawˇlu‸ ve 
awˬ lawn hta‸ leuˉ leh hkʼa deh‸ na nyi tuˬ ve hkʼe te leh, yawˇ hta‸ nawˬ 
hui geh yuˬ laˬ tuˬ ma‸ teˇ hinˉ poˍ hta‸ lawˬ hkʼawˉ-oˆ. Awˬ paˇ lo yawˇ maˇ 
gaˬ la sheˍ htaˇ yawˇ hta‸ tiˇ pehˍ tuˬ ngaˬ hui gu taˍ peuˬ teh‸ kʼoˆ piˇ ve yoˬ. 
16Yawˇ hui chi hkʼe naˆ taˍ ve awˬ lawn hta‸ Pawˇlu‸ ve awˬ nuˍ ma ve yaˇ paˍ 
gʼa shiˍ leh, yawˇ ma‸ yaˇ yehˬ hkʼaw lo‸-e leh Pawˇlu‸ hta‸ ca hto piˇ ve 
yoˬ. 
17Pawˇlu‸ lehˬ, ma‸ poˍ teˇ gʼaˇ hta‸ kuˬ leh yawˇ hta‸ kʼoˆ piˇ ve, Chaw haˉ 
paˍ chi hta‸ ma‸ teˇ hinˉ poˍ geh shiˍ kʼai-o. Yawˇ hta‸ kʼoˆ piˇ tuˬ awˬ lawn 
cawˬ ve yoˬ teh‸ kʼoˆ piˇ ve yoˬ. 

18Hkʼe te leh, ma‸ poˍ yawˇ hta‸ shiˍ kʼai leh, ma‸ teˇ hinˉ poˍ geh gaˬ htaˇ 
yawˇ hta‸ kʼoˆ piˇ ve, Chaw haˉ paˍ chi nawˬ hta‸ kʼoˆ laˇ tuˬ awˬ lawn cawˬ 
ve pa taw, yawˇ hta‸ nawˬ geh shiˍ veu laˇ tuˬ, htawnˍ hkʼaw chehˇ ve Pawˇlu
‸ ngaˬ hta‸ kuˬ leh lawˬ hkawˉ laˇ ve yoˬ teh‸ kʼoˆ piˇ ve yoˬ. 
19Ma‸ teˇ hinˉ poˍ lehˬ, chaw haˉ paˍ ve la‸ sheh hta‸ yuˬ leh, baˬ kuiˬ lo shiˍ 
kʼai leh kʼoˆ ve, Nawˬ ngaˬ hta‸ aˬ hto‸ ma kʼoˆ laˇ tuˬ cawˬ le teh‸ na nyi ve 
yoˬ. 
20Oˇ htaˇ yawˇ kʼaw‸ kʼoˆ ve, Pawˇlu‸ awˬ lawn hkʼa deh‸ na nyi gaˇ ve hkʼe 
te leh, shawˉ pawˍ kʼo jehˬ da‸ shehˍ hpaˇ awˬ moˍ geh shiˍ veu laˇ tuˬ Yuˇda‸ 
chaw teˇ hpaˍ nawˬ hta‸ lawˬ hkawˉ tuˬ nyi ma hawˍ da‸ peuˬ. 
21Ya‸ hkʼaˇ, yawˇ hui nyi ma cawˇ ve hkʼe nawˬ taˇ te. Awˬ lawn kʼo, Pawˇlu‸ 
hta‸ maˇ gʼa tiˇ pehˍ ve ceh ceh, te‸ chiˉ ka‸ maˇ caˇ maˇ dawˬ teh‸, chaw 
awˇ chi hpaˆ shaˉ hkiˆ hkanˍ taˍ leh, yawˇ hta‸ naˆ chehˇ taˍ ve yoˬ. Chi beu‸ 
yawˇ hui gu taˍ leh, nawˬ ve tawˇ hkawˇ hta‸ law na chehˇ ve yoˬ teh‸ kʼoˆ 
piˇ ve yoˬ. 
22Ma‸ teˇ hinˉ poˍ chaw haˉ paˍ hta‸ kʼoˆ piˇ ve, Nawˬ ngaˬ hta‸ hto laˇ ve 
awˬ lawn chi, chaw teˇ gʼaˇ hta‸ ka‸ taˇ hto piˇ teh‸ tawˇ piˇ peuˬ leh, yawˇ 
hta‸ kʼo‸-e tcuh ve yoˬ. 

Jawˇmawˇ lonˉ Hpeˍliˆ geh Pawˇlu‸ hta‸ kʼai tcuh ve 

23Oˇ htaˇ, ma‸ teˇ hinˉ poˍ lehˬ, ma‸ poˍ nyiˇ gʼaˇ hta‸ kuˬ yuˬ leh kʼoˆ piˇ ve, 
Ya‸ puiˉ kʼawˇ naˍ riˍ htaˇ Kehˉsaˍriˆ venˇ lo kʼai tuˬ, la‸ caˉ pfuhˇ ve ma‸ yaˇ 
nyiˇ ha, iˉ mvuhˇ ciˇ ve ma‸ yaˇ suhˍ chi leh, gehˇ taˆ ve ma‸ yaˇ nyiˇ ha hta‸ 
hkʼa deh‸ gu taˍ-o‸. 
24Chi hkʼoˆ ka‸, Pawˇlu‸ ciˇ tuˬ ve iˉ mvuhˇ teˇ hpaˍ hta‸ hkʼa deh‸ gu taˍ leh, 
mvuhˇmiˬ jawˇ mawˇ lonˉ Hpeˍliˆ geh yawˇ hta‸ hkʼa deh‸ shiˍ kʼoˬ piˇ-oˆ teh
‸, yawˇ huiˉ maˬ hta‸ tawˇ piˇ ve yoˬ. 
25Ma‸ teˇ hinˉ poˍ lehˬ li‸ chi hkʼe bvuh‸ feu piˇ ve, 
26Kaˍlawˇdiˆ Luˇsiˆ lehˬ, awˬ me‸ awˬ hponˇ uiˍ ve mvuhˇmiˬ jawˇmawˇ lonˉ 
Hpeˍliˆ hta‸ ha‸ pehnˇ ve tawˇ hkawˇ shanˍ feu laˇ ve yoˬ. 

27Chaw chi teˇ gʼa hta‸ Yuˇda‸ chaw hui hpeh yuˬ leh, yawˇ hta‸ tiˇ pehˍ-a teh
‸ te ve teˇ yanˇ, ma‸ yaˇ teˇ hpaˍ geh teˇ geh ngaˬ kʼai leh, yawˇ Roˉma‸ chaw 
hpeh‸ ve hta‸ gʼa shiˍ ve pa taw yawˇ hta‸ ponˬ piˇ ve yoˬ. 
28Yuˇda‸ chaw teˇ hpaˍ yawˇ awˬ hkʼoˆ venˇbaˆ hkʼaˬ hkʼe taˍ ve hta‸ ngaˬ shiˍ 
gaˇ ve pa taw, yawˇ hui ve jehˬ da‸ shehˍ hpaˇ awˬ moˍ geh ngaˬ yawˇ hta‸ 
shiˍ kʼai ve yoˬ. 
29Suh keunˍ ve venˇbaˆ maˇ kʼoˆ, htawnˍ hkʼaw geh keunˍ ve venˇbaˆ maˇ kʼoˆ, 
yawˇ hui yawˇ awˬ hkʼoˆ maˇ taˍ. Ya‸ hkʼaˇ, yawˇ hui ve awˬ liˇ tawˇ hkawˇ 
hta‸ caˉ da‸ ve awˬ lawn hta‸ ceh venˇbaˆ taˍ ve hta‸ ngaˬ gʼa mawˬ ve yoˬ. 
30Chaw chi teˇ gʼaˇ hta‸ tiˇ pehˍ tuˬ shu gu taˍ ve hta‸ ngaˬ gʼa kaˇ htaˇ, teˇ 
cawˬ haˉ yawˇ hta‸ nawˬ geh peu laˇ leh, yawˇ hta‸ venˇ baˆ taˍ ve chaw teˇ 
hpaˍ nawˬ mehˆ gʼuˇ suhˍ yawˇ awˬ lawn kʼoˆ tuˬ ngaˬ yawˇ hui hta‸ tawˇ piˇ 
taˍ ve yoˬ teh‸ bvuh‸ piˇ ve yoˬ. 
31Hkʼe teˇ leh, ma‸ teˇ hinˉ poˍ kʼoˆ taˍ ve hkʼe, ma‸ yaˇ teˇ hpaˍ Pawˇlu‸ hta‸ 
shiˍ veu leh, Anˍtiˇpaˍriˆ venˇ hkʼa gaˬ tanˇ hkuinˇ htaˇ yawˇ hta‸ shiˍ kʼoˬ piˇ 
ve yoˬ. 
32Shawˉ pawˍ teˇ nyi hkʼe Pawˇlu‸ hta‸ awˬ gʼuˇ suhˍ shiˍ kʼai tuˬ, awˬ kaˍ awˬ 
nu ma‸ yaˇ teˇ hpaˍ lehˬ, iˉ mvuhˇ ciˇ ve ma‸ yaˇ teˇ hpaˍ hta‸ teh taˉ leh, 
yawˇ hui ve chehˇ kuiˬ lo kʼaw‸ kʼo‸-e ve yoˬ. 
33Iˉ mvuhˇ ciˇ ve ma‸ yaˇ teˇ hpaˍ lehˬ, Kehˉsaˍriˆ venˇ lo gaˬ htaˇ, mvuhˇmiˬ 
jawˇmawˇ lonˉ hta‸ li‸ piˇ leh, Pawˇlu‸ hta‸ htawˇ yawˇ geh shiˍ teh taˍ ve 
yoˬ. 
34Mvuhˇmiˬ jawˇmawˇ lonˉ lehˬ, li‸ hta‸ gʼaw peuˬ hkʼaw‸ nawˉ, Pawˇlu‸ 
hkʼaˬ ve teˇ mvuhˇ miˬ hta‸ caˉ da‸ ve le teh‸ na nyi ve yoˬ. Yawˇ lehˬ 
Kiˇliˇkiˆ mvuhˇmiˬ hta‸ caˉ da‸ ve teh‸ gʼa shiˍ htaˇ, 
35mvuhˇmiˬ jawˇmawˇ lonˉ kʼoˆ ve, Nawˬ hta‸ venˇbaˆ taˍ shehˍ hpaˇ teˇ hpaˍ 
gaˬ la htaˇ, nawˬ kʼoˆ tuˬ cawˬ ve teˇ hpaˍ hta‸ ngaˬ na tuˬ yoˬ teh‸ kʼoˆ piˇ ve 
yoˬ. Peuˬ leh, Pawˇlu‸ hta‸ Heˍroˆ ve hawˉ yehˬ awˬ hkʼaw lo haw taˍ tuˬ 
yawˇ tawˇ piˇ ve yoˬ. 

Tcuh yaˇ li‸ 24 

Jawˇmawˇ Hpeˍliˆ mehˆ gʼuˇ suh Pawˇlu‸ tawˇ yaw ve 

1Awˬ hkʼaw‸ nawˉ ngaˇ nyi gaˬ ve teˇ yanˇ, paw hkuˇ lonˉ Aˍnaˍniˆ geh awˬ 
hoˉ chaw mawˇ teˇ hpaˍ hpaˍ leh Teˍraˍtuˇluˆ meh ve tawˇ yaw puiˉ shehˍ 
hpaˇ teˇ gʼaˇ teˇ geh oˇ kaˬ lo laˬ ve yoˬ. Yawˇ hui lehˬ, mvuhˇmiˬ jawˇmawˇ 
lonˉ mehˆ gʼuˇ suhˍ Pawˇlu‸ hta‸ venˇbaˆ taˍ leh yawˇ ve awˬ lawn kʼoˆ piˇ ve 
yoˬ. 
2Pawˇlu‸ hta‸ jawˇmawˇ kuˬ teh taˍ peuˬ ve teˇ yanˇ, Teˍraˍtuˇluˆ yawˇ awˬ 
hkʼoˆ venˇbaˆ taˍ leh kʼoˆ ve, Awˬ me‸ awˬ hponˇ uiˍ ve jawˇmawˇ Hpeˍliˆ-oˬ, 
nawˬ hta‸ pa taw ngaˬ hui dawˇ sha gaˇ sha jaˇ ve awˬ hkʼaw lo gʼa chehˇ leh, 
nawˬ ve cuˇ yiˍ hta‸ pa taw chaw ceuˬ chi awˬ pon awˬ liˇ teˇ hpaˍ da‸ la tuˬ 
nawˬ te ve yoˬ. 
3Chi hta‸ pa taw, teˇ ceuˬ le le awˬ hkʼaw lo, teˇ kaˬ le le ngaˬ hui nawˬ ve 
awˬ bon hta‸ chiˇ mvuh leh ha‸ yuˬ ve yoˬ. 
4Ya‸ hkʼaˇ, ngaˬ nawˬ hta‸ maw chaweh maˇ gʼa sho‸ sha‸ tuˬ, yeunˇ hkanˍ 
leh ngaˬ hui kʼoˆ tuˬ ve tawˇ teˇ nyiˇ hkawˇ hta‸ a ciˉ na laˇ sheˍ teh‸ ngaˬ 
nawˬ hta‸ lawˬ hkawˉ ve yoˬ. 
5Chaw chi hpaˇ lehˬ, haiˬ jaˇ ve chaw hpeh‸ leh, miˬguiˬ hkʼoˆ teˇ kaˬ le le 
Yuˇda‸ chaw hui hkʼa peu-eˬ hpfuhˆ kʼai tuˬ ca juˆ shehˍ hpaˇ hpeh‸ ve yoˬ. 
Shu hta‸ hpaˆ da‸ kʼai ve Naˍzaˍrehˆ awˬ moˍ awˬ hkʼaw lo htawˇ, yawˇ lehˬ 
awˬ hoˉ teˇ gʼaˇ hpeh‸ ve yoˬ. 
6Chi hkʼoˆ ka‸, bon yehˬ lonˉ hta‸ cha‸ chiˆ tuˬ yawˇ coˇ caˇ chehˇ ve hta‸ 
ngaˬ hui shiˍ leh yawˇ hta‸ hpeh yuˬ ve yoˬ. 
8Nawˬ awˬ to yawˇ hta‸ hkʼa deh‸ na nyi ve kʼo, ngaˬ hui yawˇ awˬ hkʼoˆ 
venˇbaˆ taˍ ve awˬ ceuˬ hkʼa peu-eˬ hta‸ nawˬ gʼa shiˍ tuˬ yoˬ teh‸, 
Teˍraˍtuˇluˆ kʼoˆ piˇ ve yoˬ. 
9Yuˇda‸ chaw teˇ hpaˍ htawˇ, Yawˇ kʼoˆ ve hkʼe cawˇ ve yoˬ teh‸ kʼoˆ leh 
venˇbaˆ ga hpoˆ taˍ ve yoˬ. 



2942 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

10Mvuhˇmiˬ jawˇmawˇ lonˉ lehˬ, Pawˇlu‸ tawˇ yaw tuˬ awˬ heˆ te maˍ piˇ ve 
teˇ yanˇ, Pawˇlu‸ kʼoˆ piˇ ve, Nawˬ laiˉ hkʼaw‸ chaw ceuˬ chi awˬ hkʼoˆ suhˉ 
jehˬ shehˍ hpaˇ te jaw ve hta‸ ngaˬ shiˍ ve pa taw, ngaˬ ve awˬ lawn ha lehˬ 
ha kʼa yaw hkʼaw‸ laˇ ve yoˬ. 
11Oˉ kʼoˍ pui tuˬ ngaˬ Yeˍruˆsaˍlehnˍ venˇ lo kʼai ve, teˇ chi nyiˇ nyi awˬ hkʼoˆ 
maˇ gaˬ sheˍ ve hta‸ nawˬ shiˍ hpeh‸ ve yoˬ. 
12Bon yehˬ lonˉ awˬ hkʼaw lo maˇ kʼoˆ, bon yehˬ teˇ hpaˍ awˬ hkʼaw lo maˇ 
kʼoˆ, venˇ awˬ hkʼaw lo maˇ kʼoˆ, chaw teˇ gʼaˇ hta‸ ka‸ ngaˬ tawˇ gʼawˬ da‸ 
leh chaw awˬ moˍ lonˉ hta‸ duiˆ-ehˍ shaˇ-ehˍ te piˇ lawˬ ve hta‸ yawˇ hui maˇ 
mawˬ. 
13Chi beu‸ ngaˬ awˬ hkʼoˆ yawˇ hui venˇbaˆ taˍ ve awˬ lawn, nawˬ hta‸ yuˬ 
maˍ piˇ tuˬ yawˇ hui shaˉ hkiˆ maˇ cawˬ. 
14Ya‸ hkʼaˇ, ngaˬ lehˬ nawˬ hta‸ chi hkʼe hteˇ lehˍ hto laˇ ve yoˬ. Shu hta‸ 
hpaˆ da‸ kʼai ve awˬ moˍ teh‸ yawˇ hui kʼoˆ ve, Ya‸ kʼaw awˬ liˇ chi awˬ hkʼaˇ 
suh ngaˬ lehˬ ngaˬ hui ve awˬ puˍ awˬ pi hui ve Gʼuiˬsha hta‸ oˉ kʼoˍ pui ve 
yoˬ. Awˬliˇtawˇhkawˇ li‸ leh tcuh kaˍ paˍ hui ve li‸ awˬ hkʼaw lo hkʼa bvuh‸ 
taˍ ve hkʼa peu-eˬ hta‸ ngaˬ yonˍ ve yoˬ. 
15Hteˇ ve chaw ka‸ maˇ hteˇ ve chaw ka‸ kʼaw‸ te‸ tu la tuˬ yoˬ teh‸ yawˇ hui 
dawˇ law ve hkʼa shuˍ shuˍ, ngaˬ htawˇ Gʼuiˬsha hta‸ cuˇ leh dawˇ law ve yoˬ. 
16Gʼuiˬsha mehˆ gʼuˇ suhˍ maˇ kʼoˆ, chaw yaˇ mehˆ gʼuˇ suhˍ maˇ kʼoˆ, ngaˬ ve 
shiˍ puiˉ ve nyi ma lehˬ ngaˬ awˬ hkʼoˆ venˇbaˆ taˍ kuiˬ maˇ gʼa cawˬ tuˬ ngaˬ 
coˇ caˇ leh te chehˇ ve yoˬ. 
17Awˬ hkʼaw‸ a ciˉ maw chaweh ponˬ peuˬ hkʼaw‸ nawˉ, ngaˬ ve chaw ceuˬ 
haˍ yaˇ gʼawˇ yaˇ hta‸ ga piˇ tuˬ ve teˇ hpaˍ leh tanˇ tuˬ teˇ hpaˍ ngaˬ yuˬ laˬ 
ve yoˬ. 
18Ngaˬ chi hkʼe te chehˇ ve teˇ yanˇ, ngaˬ da‸ ve kehˬ ve awˬ liˇ te peuˬ hkʼaw‸ 
nawˉ, bon yehˬ lonˉ awˬ hkʼaw lo yawˇ hui ngaˬ hta‸ gʼa mawˬ ve yoˬ. Chaw 
awˬ moˍ lonˉ ngaˬ geh chehˇ ve ka‸ maˇ heˆ. Ngaˬ duiˆ-ehˍ shaˇ-ehˍ te chehˇ 

ve ka‸ maˇ heˆ. Ya‸ hkʼaˇ, Aˍsiˆ mvuhˇmiˬ lo chehˇ ve Yuˇda‸ chaw teˇ hpaˍ 
laˬ leh, 
19yawˇ hui lehˬ ngaˬ awˬ hkʼoˆ venˇbaˆ teˇ ceuˬ ceuˬ taˍ tuˬ cawˬ ve kʼo, nawˬ 
mehˆ gʼuˇ suhˍ yawˇ hui laˬ leh kʼoˆ cawˇ ve yoˬ. 
20Maˇ heˆ kʼo, jehˬ da‸ shehˍ hpaˇ ve awˬ moˍ mehˆ gʼuˇ suhˍ ngaˬ tu huˉ ve 
teˇ yanˇ, Suh ve chaw hui kʼaw‸ te‸ tu la ve awˬ lawn hta‸ pa taw ya‸ nyi 
ngaˬ nawˬ hui mehˆ gʼuˇ suhˍ suhˉ jehˬ ve hta‸ gʼa hkanˍ ve yoˬ teh‸, 
21ngaˬ bvuhˬ chaweh kʼoˆ ve tawˇ chi teˇ hkawˇ maˇ heˆ kʼo, ngaˬ awˬ hkʼaw lo 
ya‸ kuiˬ hkʼaˬ hkʼe cawˬ ve awˬ lawn yawˇ hui hkʼaˇ yawˇ hui kʼoˆ tcuh-o teh
‸, Pawˇlu‸ kʼoˆ piˇ ve yoˬ. 
22Jawˇmawˇ Hpeˍliˆ lehˬ, Ya‸ kʼaw awˬ liˇ awˬ lawn hta‸ hkʼa cawˇ cawˇ shiˍ 
ve pa taw, yawˇ awˬ yanˇ jiˆ piˇ leh kʼoˆ ve, Ma‸ teˇ hinˉ poˍ Luˇsiˆ gaˬ la htaˇ, 
nawˬ hui awˬ lawn ngaˬ jehˬ cheˆ laˇ tuˬ yoˬ teh‸, yawˇ hui hta‸ kʼoˆ piˇ ve 
yoˬ. 
23Pawˇlu‸ hta‸ shaw taˍ tuˬ, jawˇmawˇ Hpeˍliˆ lehˬ ma‸ poˍ teˇ gʼaˇ hta‸ tawˇ 
piˇ ve yoˬ. Ya‸ hkʼaˇ, yawˇ hta‸ hehnˇ chaweh maˇ te leh, yawˇ loˍ ve hkʼe 
yawˇ ve awˬ chawˇ teˇ hpaˍ yawˇ hta‸ ga piˇ tuˬ taˇ tawˍ taˍ teh‸ kʼoˆ piˇ ve 
yoˬ. 
24Awˬ hkʼaw‸ nawˉ maˇ maw maw gaˬ leh, jawˇ mawˇ Hpeˍliˆ lehˬ, Duˍsiˆleˍ 
meh ve yawˇ ve awˬ miˇ ma geh teˇ geh laˬ ve yoˬ. Yawˇ ve awˬ miˇ ma lehˬ, 
Yuˇda‸ ma yoˬ. Jawˇmawˇ Hpeˍliˆ Pawˇlu‸ hta‸ kuˬ leh, Yeˍsuˆ Hkri‸ hta‸ 
yonˍ ve awˬ lawn kʼoˆ maˍ laˇ ve hta‸ yawˇ na ve yoˬ. 
25Pawˇlu‸ lehˬ, hteˇ ve cawˇ ve awˬ lawn, a shu yawˇ awˬ to hta‸ gʼaˇ ve awˬ 
lawn leh, awˬ hkʼaw‸ nawˉ gaˬ la tuˬ ve suhˉ jehˬ ve awˬ lawn kʼaoˍ maˍ piˇ 
ve teˇ yanˇ, jawˇmawˇ Hpeˍliˆ kawˆ leh kʼoˆ ve, Chi beu‸ kʼo‸-e sheˍ. Awˬ 
hkʼaw‸ nawˉ awˬ yanˇ cawˇ ve teˇ yanˇ, ngaˬ nawˬ hta‸ kʼaw‸ kuˬ tuˬ yoˬ teh‸ 
kʼoˆ piˇ ve yoˬ. 
26Pawˇlu‸ yawˇ hta‸ hpu pe‸ laˇ tuˬ yawˇ dawˇ law ve pa taw, laiˉ pawˆ 
Pawˇlu‸ hta‸ kuˬ leh na‸ uˉ te da‸ ve yoˬ. 

27Nyiˇ hkʼaw‸ biˇ la ve teˇ yanˇ, Hpeˍliˆ jawˇ mawˇ te kuiˬ lo Pawˇkiˆ Hpeˍtuˆ 
jawˇmawˇ ca te la ve yoˬ. Jawˇmawˇ Hpeˍliˆ lehˬ, Yuˇda‸ chaw hui yawˇ hta‸ 
nyi ma cawˇ tuˬ heuˆ gaˇ ve pa taw, Pawˇlu‸ hta‸ htawnˍ hkʼaw lo haw taˉ ve 
yoˬ. 

Tcuh yaˇ li‸ 25 

Jawˇmawˇ Kehˉsaˍ geh kʼai tuˬ Pawˇlu‸ lawˬ ve 

1Jawˇmawˇ Hpeˍtuˆ lehˬ mvuhˇmiˬ oˇ ve awˬ hkʼaw lo gaˬ la leh, shehˆ nyi gaˬ 
peuˬ hkʼaw‸ nawˉ, yawˇ Kehˉsaˍriˆ venˇ lo tu leh Yeˍruˆsaˍlehnˍ venˇ lo kʼai ve 
yoˬ. 
2Oˇ htaˇ, paw hkuˇ lonˉ hui leh Yuˇda‸ chaw hui ve awˬ hoˉ awˬ naˬ teˇ hpaˍ 
Pawˇlu‸ awˬ lawn maˇ da‸ ve teˇ hpaˍ jawˇmawˇ Hpeˍtuˆ hta‸ hto piˇ ve yoˬ. 
3Yawˇ hui kʼoˆ ve, Awˬ bon te leh Pawˇlu‸ hta‸ Yeˍruˆsaˍlehnˍ venˇ lo a ciˉ 
peu laˇ-oˆ teh‸, jawˇmawˇ Hpeˍtuˆ hta‸ lawˬ hkawˉ ve yoˬ. Awˬ lawn kʼo, ya‸ 
kʼaw kʼaˉ lo yawˇ hui naˆ taˍ leh Pawˇlu‸ hta‸ tiˇ pehˍ tuˬ dawˇ taˍ ve yoˬ. 
4Jawˇmawˇ Hpeˍtuˆ kʼaw‸ kʼoˆ ve, Pawˇlu‸ lehˬ, Kehˉsaˍriˆ venˇ awˬ hkʼaw lo 
haw taˍ ve yoˬ. Maˇ maw maw ngaˬ awˬ to oˇ kaˬ lo kʼaw‸ kʼo‸-e tuˬ yoˬ. 
5Hkʼe te leh, nawˬ hui awˬ hkʼaw lo kanˇ paˆ cawˬ ve chaw teˇ hpaˍ ngaˬ geh 
teˇ geh kʼai leh, chaw oˇ ve awˬ hkʼoˆ venˇbaˆ taˍ tuˬ cawˬ ve kʼo ca taˍ-o‸ teh‸
, yawˇ kʼaw‸ kʼoˆ piˇ ve yoˬ. 
6Yawˇ yawˇ hui geh aˬ laˬ hkʼe teˇ chi nyi chehˇ peuˬ hkʼaw‸ nawˉ, yawˇ 
Kehˉsaˍriˆ venˇ lo kʼaw‸ kʼo‸-e ve yoˬ. Awˬ hkʼaw‸ nawˉ teˇ nyi yawˇ suhˉ 
jehˬ kuiˬ kʼaw jaw hkʼoˆ mui leh, Pawˇlu‸ hta‸ ca shiˍ veu laˇ tuˬ tawˇ piˇ ve 
yoˬ. 
7Pawˇlu‸ gaˬ la htaˇ, Yeˍruˆsaˍlehnˍ venˇ lo laˬ ve Yuˇda‸ chaw teˇ hpaˍ lehˬ, 
yawˇ hta‸ hkʼa caw zuhˇ huˉ taˍ leh, yawˇ hui shaˉ hkiˆ yuˬ maˍ piˇ maˇ gʼa ve 
htawˇ, uiˍ jaˇ ve venˇbaˆ teˇ hpaˍ yawˇ awˬ hkʼoˆ taˍ ve yoˬ. 
8Pawˇlu‸ yawˇ ve awˬ lawn kʼaw‸ yaw hkʼaw‸ leh kʼoˆ ve, Yuˇda‸ chaw hui 
ve awˬ liˇ tawˇ hkawˇ hta‸ maˇ kʼoˆ, bon yehˬ lonˉ hta‸ maˇ kʼoˆ, jawˇmawˇ 
Kehˉsaˍ hta‸ maˇ kʼoˆ, ngaˬ te‸ chiˉ ka‸ maˇ te ya‸ teh‸ kʼoˆ piˇ ve yoˬ. 

9Ya‸ hkʼaˇ, jawˇmawˇ Hpeˍtuˆ lehˬ, Yuˇda‸ chaw hui yawˇ hta‸ nyi ma cawˇ 
tuˬ heuˆ gaˇ ve pa taw, Pawˇlu‸ hta‸ kʼoˆ piˇ ve, Awˬ lawn chi teˇ hpaˍ ngaˬ 
mehˆ gʼuˇ suhˍ suhˉ jehˬ tuˬ, nawˬ Yeˍruˆsaˍlehnˍ venˇ lo kʼai gaˇ laˇ teh‸ na 
nyi ve yoˬ. 
10Pawˇlu‸ kʼaw‸ kʼoˆ ve, Jawˇmawˇ Kehˉsaˍ ve suhˉ jehˬ kuiˬ kʼaw jaw awˬ 
gʼuˇ suhˍ lo ngaˬ huˉ chehˇ ve yoˬ. Choˬ kaˬ lo ngaˬ hta‸ suhˉ jehˬ laˇ cawˇ ve 
yoˬ. Nawˬ awˬ to hkʼa deh‸ shiˍ taˍ ve hkʼe, ngaˬ Yuˇda‸ chaw teˇ hpaˍ hta‸ te
‸ chiˉ ka‸ maˇ te ya‸. 
11Ngaˬ te ya‸ leh suh keunˍ ve teˇ ceuˬ ceuˬ te taˍ ve kʼo, suh ve hta‸ ngaˬ maˇ 
jaw kʼai. Ya‸ hkʼaˇ, yawˇ hui ngaˬ awˬ hkʼoˆ venˇbaˆ taˍ ve teˇ hpaˍ, teˇ ceuˬ 
ka‸ maˇ cawˇ ve kʼo, yawˇ hui ve la‸ shehˍ hkʼaw ngaˬ hta‸ teˇ gʼaˇ ka‸ chiˇ a
‸ piˇ maˇ hpeh‸. Jawˇmawˇ Kehˉsaˍ geh kʼai tuˬ ngaˬ lawˬ ve yoˬ teh kʼoˆ piˇ 
ve yoˬ. 
12Oˇ htaˇ jawˇmawˇ Hpeˍtuˆ lehˬ, yawˇ ve jehˬ da‸ shehˍ hpaˇ awˬ moˍ geh 
jehˬ da‸ peuˬ hkʼaw‸ nawˉ, Nawˬ jawˇmawˇ Kehˉsaˍ geh kʼai tuˬ lawˬ ve pa 
taw, jawˇmawˇ Kehˉsaˍ geh nawˬ gʼa kʼai tuˬ yoˬ teh‸ kʼaw‸ kʼoˆ piˇ ve yoˬ. 

Jawˇmawˇ Aˍgiˇpaˆ leh Beˍraˍniˆ mehˆ gʼuˇ suhˍ Pawˇlu‸ hta‸ shiˍ kʼai ve 

13Awˬ hkʼaw‸ nawˉ maˇ maw maw gaˬ leh, hkunˉ hawˉ hkanˇ Aˍgiˇpaˆ leh awˬ 
miˇ ma Beˍraˍniˆ lehˬ, jawˇmawˇ Hpeˍtuˆ hta‸ ha‸ yuˬ tuˬ Kehˉsaˍriˆ venˇ lo 
gaˬ la ve yoˬ. 
14Yawˇ huiˉ maˬ oˇ kaˬ lo a ciˉ maw chaweh chehˇ ve awˬ yanˇ awˬ hkʼaw lo, 
jawˇmawˇ Hpeˍtuˆ lehˬ Pawˇlu‸ awˬ lawn hkunˉ hawˉ hkanˇ hta‸ hto piˇ leh 
kʼoˆ ve, Jawˇmawˇ Hpeˍliˆ htawnˍ hkʼaw keu taˉ ve chaw teˇ gʼaˇ cawˬ ve yoˬ. 
15Ngaˬ Yeˍruˆsaˍlehnˍ venˇ awˬ hkʼaw lo chehˇ htaˇ, paw hkuˇ lonˉ hui leh 
Yuˇda‸ awˬ hoˉ chaw mawˇ teˇ hpaˍ lehˬ, yawˇ ve awˬ lawn hto laˇ leh, yawˇ 
hta‸ suhˉ taˆ tuˬ yawˇ hui ngaˬ hta‸ lawˬ ve yoˬ. 
16Ngaˬ yawˇ hui hta‸ kʼaw‸ kʼoˆ piˇ ve, Venˇ baˆ taˍ ve hta‸ gʼa hkanˍ ve 
chaw teˇ gʼaˇ lehˬ, venˇbaˆ taˍ shehˍ hpaˇ teˇ hpaˍ hta‸ mehˆ hpfuhˇ tawˍ da‸ 
leh, venˇbaˆ taˍ ve awˬ lawn hta‸ yawˇ maˇ gʼa yaw hkʼaw‸ sheˍ ve ceh ceh, 

hkʼaˬ ve teˇ gʼaˇ hta‸ htawˇ maˇ kʼoˆ, shu la‸ hkʼaw chiˇ a‸ piˇ tuˬ Roˉma‸ 
chaw hui awˬ liˇ maˇ cawˬ teh‸, ngaˬ yawˇ hui hta‸ kʼaw‸ kʼoˆ piˇ ve yoˬ. 
17Hkʼe te leh, yawˇ hui choˬ kaˬ lo hpawnˬ la ve teˇ yanˇ htaˇ, ngaˬ awˬ yanˇ 
maˇ jiˆ leh, awˬ hkʼaw‸ nawˉ teˇ nyi suhˉ jehˬ kuiˬ kʼaw jaw hkʼoˆ mui leh, 
chaw oˇ ve hta‸ shiˍ veu laˇ tuˬ tawˇ piˇ ve yoˬ. 
18Oˇ htaˇ, yawˇ hui tu leh chaw oˇ ve teˇ gʼaˇ awˬ hkʼoˆ venˇbaˆ taˍ ve teˇ yanˇ, 
ngaˬ dawˇ taˍ ve venˇbaˆ teˇ ceuˬ ka‸ yawˇ hui maˇ taˍ. 
19Ya‸ hkʼaˇ, yawˇ hui oˉ kʼoˍ pui ve awˬ liˇ awˬ hkʼaˇ teˇ hpaˍ awˬ lawn leh, 
Yeˍsuˆ teh‸ meh ve suh peuˬ ve chaw teˇ gʼaˇ awˬ lawn ceh tiˉ yawˇ geh tawˇ 
gʼawˬ da‸ chehˇ ve yoˬ. Yeˍsuˆ oˇ ve lehˬ, te‸ chehˇ ve yoˬ teh‸ Pawˇlu‸ kʼoˆ 
tcuhˉ taˍ ve yoˬ. 
20Awˬ lawn chi hta‸ hkʼaˬ hkʼe na nyi tuˬ ngaˬ dawˇ maˇ tawˆ ve pa taw, Awˬ 
lawn chi teˇ hpaˍ Yeˍruˆsaˍlehnˍ venˇ awˬ hkʼaw lo suhˉ jehˬ tuˬ, nawˬ oˇ kaˬ 
lo kʼai gaˇ laˇ teh‸, ngaˬ yawˇ hta‸ na nyi ve yoˬ. 
21Ya‸ hkʼaˇ Pawˇlu‸ lehˬ, hkunˉ hawˉ hkanˇ lonˉ suhˉ taˆ laˇ tuˬ awˬ pon teh 
taˍ laˇ sheˍ teh‸ yawˇ lawˬ hkawˉ ve pa taw, yawˇ hta‸ jawˇ mawˇ Kehˉsaˍ geh 
kʼai tcuh htaˇ hkʼa gaˬ shaw taˍ tuˬ ngaˬ tawˇ piˇ taˍ ve yoˬ teh‸, jawˇmawˇ 
Hpeˍtuˆ kʼoˆ piˇ ve yoˬ. 
22Oˇ htaˇ jawˇmawˇ Aˍgiˇpaˆ kʼoˆ ve, Ngaˬ htawˇ yawˇ ve tawˇ hkawˇ hta‸ kaˇ 
gaˇ ve yoˬ teh‸ jawˇmawˇ Hpeˍtuˆ hta‸ kʼoˆ piˇ htaˇ, Shawˉ pawˍ nawˬ gʼa kaˇ 
tuˬ yoˬ teh‸, jawˇmawˇ Hpeˍtuˆ kʼaw‸ kʼoˆ piˇ ve yoˬ. 
23Hkʼe te leh, awˬ hkʼaw‸ nawˉ teˇ nyi jawˇ mawˇ Aˍgiˇpaˆ leh Beˍraˍniˆ yawˇ 
huiˉ maˬ lehˬ, awˬ me‸ awˬ hponˇ jiˇ leh, ma‸ teˇ hinˉ poˍ hui leh, venˇ awˬ 
hkʼaw lo ve chaw uiˍ teˇ hpaˍ geh teˇ geh hpawnˬ da‸ kuiˬ bawehˇ awˬ hkʼaw 
lo lo‸-e ve yoˬ. Jawˇ mawˇ Hpeˍtuˆ tawˇ piˇ ve teˇ yanˇ, Pawˇlu‸ hta‸ shu shiˍ 
veu laˇ ve yoˬ. 
24Oˇ htaˇ jawˇmawˇ Hpeˍtuˆ kʼoˆ ve, Hkunˉ hawˉ hkanˇ Aˍgiˇpaˆ leh choˬ kaˬ lo 
hpawnˬ chehˇ ve chaw teˇ hpaˍ-oˬ, chi beu‸ nawˬ hui mawˬ ve chaw chi teˇ 
gʼaˇ lehˬ, Yeˍruˆsaˍlehnˍ venˇ awˬ hkʼaw lo maˇ kʼoˆ, choˬ kaˬ lo maˇ kʼoˆ, 

yawˇ awˬ lawn Yuˇda‸ chaw hkʼa peu-eˬ ngaˬ geh laˬ leh, Chi hpaˇ te‸ chehˇ 
maˇ keunˍ teh‸ yawˇ hui gʼaˇ hte‸ kuˬ ve yoˬ. 
25Ya‸ hkʼaˇ, chaw chi hpaˇ awˬ hkʼaw lo suh keunˍ ve venˇbaˆ hta‸ ngaˬ maˇ 
mawˬ. Yawˇ awˬ to hkunˉ hawˉ hkanˇ lonˉ geh kʼai tuˬ lawˬ ve pa taw, yawˇ 
hta‸ kʼai tcuh tuˬ ngaˬ dawˇ cheˆ taˍ peuˬ. 
26Yawˇ ve awˬ lawn ngaˬ ve jawˇmawˇ lonˉ hta‸ li‸ bvuh‸ piˇ tuˬ awˬ ti teˇ 
ceuˬ ka‸ maˇ cawˬ sheˍ. Hkʼe te leh, ngaˬ hui yawˇ hta‸ hkʼa deh‸ na nyi peuˬ 
kʼo, yawˇ ve awˬ lawn ngaˬ teˇ ceuˬ ceuˬ bvuh‸ hpeh‸ tuˬ, nawˬ hui chi ma ve 
mehˆ gʼuˇ suhˍ maˇ kʼoˆ, hkunˉ hawˉ hkanˇ Aˍgiˇpaˆ-oˬ, leuˉ leh nawˬ mehˆ gʼuˇ 
suhˍ maˇ kʼoˆ, ngaˬ yawˇ hta‸ shiˍ veu laˇ peuˬ. 
27Awˬ lawn kʼo, htawnˍ hkʼaw keu taˍ ve chaw teˇ gʼaˇ hta‸ peu kʼai ve teˇ 
yanˇ, yawˇ hta‸ venˇbaˆ taˍ ve awˬ lawn teˇ hpaˍ li‸ hkʼa deh‸ maˇ bvuh‸ piˇ 
kʼo, a ciˉ ka‸ maˇ cawˇ teh‸ ngaˬ dawˇ ve yoˬ teh‸ jawˇmawˇ Hpeˍtuˆ kʼoˆ piˇ 
ve yoˬ. 

Tcuh yaˇ li‸ 26 

Jawˇmawˇ Aˍgiˇpaˆ mehˆ gʼuˇ suhˍ Pawˇlu‸ tawˇ yaw ve 

1Oˇ htaˇ, jawˇmawˇ Aˍgiˇpaˆ lehˬ Pawˇlu‸ hta‸ kʼoˆ piˇ ve, Nawˬ ve awˬ lawn 
kʼoˆ tuˬ a hkaw-anˬ cawˬ ve yoˬ teh‸ kʼoˆ piˇ ve yoˬ. Hkʼe te leh, Pawˇlu‸ yawˇ 
ve la‸ sheh che leh yawˇ ve awˬ lawn kʼaw‸ yaw hkʼaw‸ piˇ ve, 
2Hkunˉ hawˉ hkanˇ Aˍgiˇpaˆ-oˬ, Yuˇda‸ chaw teˇ hpaˍ ngaˬ awˬ hkʼoˆ venˇbaˆ 
taˍ laˇ ve hkʼa peu-eˬ awˬ lawn, ya‸ nyi nawˬ mehˆ gʼuˇ suhˍ ngaˬ kʼaw‸ yaw 
hkʼaw‸ hpeh‸ ve pa taw, ngaˬ ha lehˬ jaˇ ve yoˬ. 
3Awˬ lawn kʼo, Yuˇda‸ chaw hui ve awˬ liˇ awˬ hkʼaˇ teˇ hpaˍ leh, yawˇ hui 
tawˇ gʼawˬ da‸ ve teˇ hpaˍ awˬ lawn nawˬ hkʼa deh‸ shiˍ ve yoˬ. Hkʼe te leh, a 
ciˉ yeunˇ hkanˍ leh ngaˬ ve tawˇ hkawˇ hta‸ na tuˬ ngaˬ nawˬ hta‸ lawˬ hkawˉ 
ve yoˬ 

Pawˇlu‸ Hpaˍriˍsehˇ hpeh‸ jaw ve awˬ lawn 

4Awˉ lawˉ htaˇ, ngaˬ yaˇ nehˬ hpeh‸ ve teˇ yanˇ hta‸ tanˬ leh, ngaˬ ve chaw 
ceuˬ awˬ hkʼaw lo maˇ kʼoˆ, Yeˍruˆsaˍlehnˍ venˇ awˬ hkʼaw lo maˇ kʼoˆ, ngaˬ 
te ve awˬ liˇ awˬ hkʼaˇ teˇ hpaˍ hta‸ Yuˇda‸ chaw hkʼa peu-eˬ shiˍ taˍ ve yoˬ. 
5Awˬ hkuiˉ puiˍ htaˇ ka‸ yawˇ hui ngaˬ ve awˬ lawn shiˍ taˍ ve pa taw, ngaˬ 
hui ve oˉ kʼoˍ pui ve awˬ liˇ awˬ hkʼaw lo, Hpaˍriˍsehˇ teh‸ kʼoˆ ve hehnˇ jaˇ ve 
awˬ liˇ te ve teˇ moˍ hta‸ ngaˬ caˉ da‸ ve teh‸ yawˇ hui shaˉ hkiˆ hkanˍ gaˇ ve 
kʼo hkanˍ hpeh‸ ve yoˬ. 
6Gʼuiˬsha lehˬ, ngaˬ hui ve awˬ puˍ awˬ pi hui hta‸ piˇ taˍ ve ka ti‸ hta‸ ngaˬ 
dawˇ law ve pa taw, chi beu‸ suhˉ jehˬ ve hta‸ gʼa hkanˍ tuˬ, ngaˬ choˬ kaˬ lo 
huˉ taˍ ve yoˬ. 
7Ngaˬ hui ve chaw ceuˬ teˇ chi nyiˇ ceuˬ lehˬ, tanˇ hkuinˇ tanˇ vanˇ coˇ caˇ leh 
Gʼuiˬ sha hta‸ oˉ kʼoˍ pui ve awˬ hkʼaw lo, ka ti‸ oˇ ve hta‸ gʼa tuˬ yawˇ hui 
dawˇ law chehˇ ve yoˬ. Hkunˉ hawˉ hkanˇ-oˬ, dawˇ law taˍ ve oˇ ve hta‸ pa 
taw Yuˇda‸ chaw teˇ hpaˍ ngaˬ hta‸ venˇbaˆ taˍ laˇ ve yoˬ. 
8Suh peuˬ ve chaw hui hta‸ Gʼuiˬsha kʼaw‸ te‸ tu la piˇ ve teˇ ceuˬ hta‸ yonˍ 
maˇ hpeh‸ ve teh‸ aˬ hto‸ ma pa taw nawˬ hui dawˇ ve le. 

Pawˇlu‸ Hkri‸ yaˇ hui hta‸ fawˉ mehˍ jaw ve aw lawn 

9Naˍzaˍrehˆ chaw Yeˍsuˆ ve awˬ meh hta‸ tawˍ taˍ tuˬ laiˉ ceuˬ te cawˇ ve yoˬ 
teh‸ ngaˬ awˬ tehˬ awˬ na dawˇ nyi jaw ve yoˬ. 
10Yeˍruˆsaˍlehnˍ venˇ awˬ hkʼaw lo ngaˬ oˇ hkʼe te jaw ve yoˬ. Paw hkuˇ lonˉ 
hui geh a hkaw-anˬ gʼa peuˬ leh, Hkri‸ yaˇ hui laiˉ gʼaˇ hta‸ htawnˍ hkʼaw 
haw taˍ ve yoˬ. Shu yawˇ hui hta‸ tiˇ pehˍ ve teˇ yanˇ, ngaˬ htawˇ nyi ma cawˇ 
leh la‸ sheh chiˇ jaw ve yoˬ. 
11Bon yehˬ hkʼa peu-eˬ awˬ hkʼaw lo ngaˬ yawˇ hui hta‸ laiˉ pawˆ ciˍ yanˍ piˇ 
leh, yawˇ hui Gʼuiˬsha hta‸ maˇ shawˍ maˇ caˆ kʼoˆ tuˬ ngaˬ gʼaˇ hte‸ te ve 
yoˬ. Nyi ma zuhˆ jaˇ beu‸ jaˇ ve awˬ hkʼaw lo, shu mvuhˇ shu miˬ ve venˇ teˇ 
hpaˍ hkʼa gaˬ ngaˬ yawˇ hui hta‸ fawˉ mehˍ jaw ve yoˬ. 

Pawˇlu‸ yawˇ Hkri‸ yaˇ hpeh‸ la ve awˬ lawn hto piˇ ve 

12Hkunˉ hawˉ hkanˇ-oˬ, ngaˬ chi hkʼe te chehˇ ve awˬ hkʼaw lo, paw hkuˇ lonˉ 
hui ngaˬ hta‸ kanˉ chi chiˇ a‸ laˇ leh a hkaw-anˬ pe‸ laˇ ve pa taw, ngaˬ 
Daˍmaˍsehˆ venˇ lo kʼai ve yoˬ. 
13Ya‸ kʼaw kʼaˉ lo mvuhˇ law‸ kʼaw tcuhˆ teˇ yanˇ, mvuhˇ naw ma lo mvuhˇ 
nyi a‸ kehˉ hehnˇ ve awˬ gʼeuˆ lehˬ, ngaˬ leh ngaˬ geh teˇ geh kʼai chehˇ ve 
chaw hui hta‸ hkʼa caw zuhˇ hti la ve hta‸ ngaˬ gʼa mawˬ ve yoˬ. 
14Ngaˬ hui hkʼa peu-eˬ miˬ chaˇ hkʼoˆ lo paiˍ taˍ htaˇ, Heˍbrehˇ hkawˇ yaw leh 
chi hkʼe kʼoˆ laˇ ve awˬ hkawˇ hta‸ ngaˬ gʼa kaˇ ve, Sawˉlu‸-oˬ, Sawˉlu‸-oˬ, aˬ 
hto‸ ma pa taw nawˬ ngaˬ hta‸ fawˉ mehˍ laˇ ve le. Nuˇ juˆ tuˬ ve aˉ taˬ hta‸ 
nawˬ hteˆ ve lehˬ, nawˬ gʼa naˬ ve ceh tiˉ yoˬ teh‸ kʼoˆ laˇ ve yoˬ. 
15Jawˇmawˇ-oˬ, nawˬ a shu le teh‸ ngaˬ na nyi ve teˇ yanˇ, Jawˇmawˇ kʼaw‸ 
kʼoˆ laˇ ve, Ngaˬ lehˬ nawˬ fawˉ mehˍ chehˇ ve Yeˍsuˆ yoˬ. 
16Tu leh hteˇ lehˍ huˉ-oˆ. Awˬ lawn kʼo, nawˬ ngaˬ hta‸ gʼa mawˬ ve lehˬ, chi 
awˬ pon yoˬ. Nawˬ ngaˬ hta‸ gʼa mawˬ peuˬ ve teˇ hpaˍ awˬ lawn maˇ kʼoˆ, 
awˬ hkʼaw‸ nawˉ ngaˬ hta‸ gʼa kʼaw‸ mawˬ tuˬ ve teˇ hpaˍ awˬ lawn maˇ kʼoˆ, 
nawˬ kanˉ te leh shaˉ hkiˆ hkanˍ tuˬ, ngaˬ nawˬ hta‸ leuˆ yuˬ taˍ ve yoˬ. 
17Yuˇda‸ chaw leh buiˇshaˆaˉnaˆ chaw hui mehˆ gʼa mawˬ la tuˬ, yawˇ hui geh 
ngaˬ nawˬ hta‸ kʼai tcuh leh, yawˇ hui ve la‸ sheh awˬ hkʼaw lo nawˬ hta‸ 
ponˬ laˇ tuˬ yoˬ. 
18Yawˇ hui mehˆ mawˬ la ve pa taw, naˆ ho‸ ve hta‸ hpfuhˆ baˬ taˉ leh, awˬ 
gʼeuˆ lo laˬ tuˬ yoˬ. Chi hkʼoˆ ka‸, saˍtanˍ ve kanˇ paˆ hta‸ hpfuhˆ baˬ taˉ leh 
Gʼuiˬsha geh laˬ tuˬ yoˬ. Hkʼe te leh, yawˇ hui venˇbaˆ hpehˇ hkʼa ve hta‸ ka‸ 
gʼa leh ngaˬ hta‸ yonˍ ve awˬ hkʼaw lo da‸ la kehˬ la peuˬ ve chaw teˇ hpaˍ 
geh teˇ geh ka‸ gʼa chehˇ tuˬ yoˬ. 

Mvuhˇ naw ma lo hpeu‸ maˍ laˇ ve awˬ ceuˬ hta‸ Pawˇlu‸ na yuˬ ve 

19Hkʼe te leh hkunˉ hawˉ hkanˇ Aˍgiˇpaˆ-oˬ, mvuhˇ naw ma lo hpeu‸ maˍ laˇ 
ve awˬ ceuˬ hta‸ ngaˬ maˇ na yuˬ ve maˇ heˆ. 
20Awˉ lawˉ htaˇ Daˍmaˍsehˆ venˇ chaw teˇ hpaˍ hta‸ maˇ kʼoˆ, awˬ hkʼaw‸ 
nawˉ Yeˍruˆsaˍlehnˍ venˇ leh Yuˇda‸ mvuhˇmiˬ hkʼa peu-eˬ awˬ hkʼaw lo maˇ 

kʼoˆ, buiˇshaˆaˉnaˆ chaw teˇ hpaˍ hta‸ htawˇ maˇ kʼoˆ, ngaˬ bon maˍ piˇ ve 
yoˬ. Yawˇ hui lehˬ, a shu yawˇ ve venˇbaˆ hta‸ dawˇ hpfuhˆ leh, Gʼuiˬsha geh 
kʼaw‸ hpfuhˆ kʼaw‸ la leh, venˇbaˆ dawˇ hpfuhˆ ve hta‸ keunˍ da‸ ve kanˉ teˇ 
hpaˍ te tuˬ ngaˬ yawˇ hui hta‸ maˍ piˇ ve yoˬ. 
21Chi hta‸ pa taw, bon yehˬ lonˉ awˬ hkʼaw lo Yuˇda‸ chaw hui ngaˬ hta‸ 
hpeh yuˬ leh tiˇ pehˍ tuˬ te ve yoˬ. 
22Ya‸ hkʼaˇ, ya‸ nyi hkʼa gaˬ Gʼuiˬsha ga laˇ ve pa taw, ngaˬ choˬ kaˬ lo gʼa huˉ 
taˍ leh, uiˍ ve i ve chaw hkʼa peu-eˬ hta‸ shaˉ hkiˆ hkanˍ chehˇ ve yoˬ. Hkʼaˬ 
hkʼe hpeh‸ la tuˬ ve awˬ lawn Gʼuiˬsha ve tcuh kaˍ paˍ hui leh Moˉseˍ kʼoˆ ve 
hkʼe ceh ngaˬ kʼoˆ ve yoˬ. 
23Yawˇ hui kʼoˆ ve lehˬ, Hkri‸ gʼa tu‸ gʼa hkanˍ leh, suh kuiˬ lo yawˇ awˉ lawˉ 
kʼaw‸ te‸ tu la ve teˇ gʼaˇ hpeh‸ ve pa taw, Yuˇda‸ chaw leh buiˇshaˆaˉnaˆ 
chaw hui hta‸ awˬ gʼeuˆ awˬ lawn yawˇ hto piˇ maˍ piˇ tuˬ yoˬ teh‸ Pawˇlu‸ 
kʼoˆ ve yoˬ. 

Jawˇmawˇ Aˍgiˇpaˆ yonˍ la tuˬ Pawˇlu‸ maˍ piˇ ve 

24Pawˇlu‸ chi hkʼe yaw hkʼaw‸ chehˇ ve teˇ yanˇ, jawˇmawˇ Hpeˍtuˆ kʼoˆ ve, 
Pawˇlu‸-oˬ, nawˬ gʼuˇ kʼai peuˬ. Nawˬ li‸ maˇ maˇ henˇ ve pa taw nawˬ gʼuˇ 
kʼai ve yoˬ teh‸, awˬ hkawˇ bvuhˬ chaweh kʼoˆ ve yoˬ. 
25Pawˇlu‸ kʼaw‸ kʼoˆ ve, Awˬ me‸ awˬ hponˇ uiˍ ve jawˇmawˇ Hpeˍtuˆ-oˬ, 
ngaˬ gʼuˇ ve maˇ heˆ. Chaw hkawˇ hkʼa deh‸ nawˇ taˍ ve awˬ hkʼaw lo ngaˬ 
nawˬ hta‸ hteˇ ve cawˇ ve tawˇ hkawˇ yaw laˇ ve yoˬ. 
26Awˬ lawn chi teˇ hpaˍ hta‸ hkunˉ hawˉ hkanˇ Aˍgiˇpaˆ shiˍ taˍ ve pa taw, 
ngaˬ yawˇ hta‸ hkʼa tawˍ lehˆ kʼoˆ piˇ hpeh‸ ve yoˬ. Chi lehˬ baˬ kuiˬ lo hpeh‸ 
la ve maˇ heˆ ve pa taw, awˬ lawn chi teˇ hpaˍ hkunˉ hawˉ hkanˇ maˇ shiˍ maˇ 
mawˬ ve te ceuˬ ka‸ maˇ cawˬ teh‸ ngaˬ yonˍ ve yoˬ. 
27Hkunˉ hawˉ hkanˇ Aˍgiˇpaˆ-oˬ, Gʼuiˬsha ve tcuh kaˍ paˍ hui ve tawˇ hkawˇ 
hta‸ nawˬ yonˍ ve laˇ. Nawˬ yonˍ ve hta‸ ngaˬ shiˍ ve yoˬ teh‸ kʼoˆ piˇ ve yoˬ. 
28Jawˇmawˇ Aˍgiˇpaˆ lehˬ Pawˇlu‸ hta‸ kʼoˆ piˇ ve, Teˇ hkui tiˉ awˬ hkʼaw lo 
ngaˬ Hkri‸ yaˇ hpeh‸ la tuˬ nawˬ te ve law leˇ teh‸ kʼoˆ piˇ ve yoˬ. 

29Pawˇlu‸ kʼaw‸ kʼoˆ ve, Awˬ yanˇ ngeh ve maˇ kʼoˆ, awˬ yanˇ maw ve maˇ 
kʼoˆ, nawˬ awˬ to ka‸, ya‸ nyi ngaˬ ve tawˇ hkawˇ hta‸ gʼa kaˇ ve chaw hkʼa 
peu-eˬ ka‸, sho caˆ hpeh taˍ ve teˇ ceuˬ maˇ heˆ kʼo, ngaˬ hkʼa shuˍ shuˍ hpeh‸ 
la tuˬ ngaˬ Gʼuiˬsha hta‸ bon lawˬ ve yoˬ teh‸ kʼoˆ piˇ ve yoˬ. 
30Oˇ htaˇ, hkunˉ hawˉ hkanˇ tu leh, mvuhˇ miˬ jawˇmawˇ lonˉ ka‸, Beˍraˍniˆ ka
‸, yawˇ hui geh mui taˍ ve chaw teˇ hpaˍ ka‸ tu ve yoˬ. 
31Yawˇ hui tawˆ kʼai peuˬ hkʼaw‸ nawˉ, yawˇ hui teˇ gʼaˇ leh teˇ gʼaˇ kʼoˆ da‸ 
ve, Chaw chi lehˬ, tiˇ pehˍ keunˍ ve maˇ kʼoˆ, hpeh taˍ keunˍ ve maˇ kʼoˆ, 
venˇbaˆ teˇ ceuˬ ka‸ maˇ cawˬ teh‸ kʼoˆ da‸ ve yoˬ. 
32Jawˇmawˇ Aˍgiˇpaˆ lehˬ jawˇmawˇ Hpeˍtuˆ hta‸ kʼoˆ piˇ ve, Chaw chi lehˬ, 
jawˇmawˇ Kehˉsaˍ geh kʼai tuˬ maˇ lawˬ ve hkʼe kʼo, yawˇ hta‸ hpehˇ piˇ hpeh
‸ ve yoˬ teh‸ kʼoˆ ve yoˬ. 

Tcuh yaˇ li‸ 27 

Roˉma‸ venˇ lo kʼai tuˬ Pawˇlu‸ haw lo‸ kʼoˍ hta‸ ciˇ kʼai ve 

1Iˉtaˍliˍ mvuhˇmiˬ lo ngaˬ hui haw lo‸ kʼoˍ gʼa ciˇ kʼai tuˬ jawˇmawˇ dawˇ cheˆ 
peuˬ ve teˇ yanˇ, Pawˇlu‸ leh awˬ kaˍ awˬ nu hpeh taˍ ve chaw teˇ hpaˍ hta‸, 
Awˇguˇtuˆ ma‸ teˇ ta‸ hta‸ caˉ da‸ ve Yuˇluˆ meh ve ma‸ poˍ teˇ gʼaˇ ve la‸ 
sheh awˬ hkʼaw lo chiˇ a‸ piˇ ve yoˬ. 
2Aˍsiˆ mvuhˇmiˬ awˬ hkʼaw laˇ tsuhˇ gʼuiˬ pfuhˍ lo cawˬ ve venˇ teˇ hpaˍ lo kʼai 
tuˬ ve, Aˍdaˍmuˇtiˆ venˇ yaˇ ve haw lo‸ kʼoˍ hta‸ ngaˬ hui ciˇ kʼai ve yoˬ. 
Maˍkeˍdawˇniˆ mvuhˇmiˬ awˬ hkʼaw lo ve Hteˇsaˍlawˇniˆ venˇ yaˇ Aˍriˍtaˍhkuˆ 
htawˇ, ngaˬ hui geh kʼai ve yoˬ. 
3Awˬ hkʼaw‸ nawˉ teˇ nyi ngaˬ hui Siˉdonˍ venˇ lo deh ve yoˬ. Pawˇlu‸ yawˇ 
ve awˬ chawˇ teˇ hpaˍ geh kʼai tuˬ leh awˬ chawˇ teˇ hpaˍ yawˇ hta‸ ha‸ shaˉ 
tuˬ, Yuˇluˆ lehˬ yawˇ hta‸ ha kʼaˉ leh a hkaw-anˬ piˇ ve yoˬ. 
4Ngaˬ hui oˇ kaˬ lo tawˆ kʼai ve teˇ yanˇ, mvuhˇ haw hpawˇ maˇ cawˇ ve pa 
taw, mvuhˇ haw maˇ htinˍ ve teˇ hpawˇ lo Kuˇpaˍruˆ conˇ hta‸ ngaˬ hui peun 
leh kʼai ve yoˬ. 

5Kiˇliˇkiˆ mvuhˇmiˬ leh Paˍpuˇliˆ mvuhˇmiˬ awˬ paˇ lo cawˬ ve laˇ tsuhˇ gʼuiˬ 
teˇ tawn hta‸ ngaˬ hui hpanˍ kʼai peuˬ hkʼaw‸ nawˉ, Luˇkiˆ mvuhˇmiˬ awˬ 
hkʼaw lo cawˬ ve Muˍraˆ venˇ lo gaˬ ve yoˬ. 
6Ma‸ poˍ lehˬ oˇ kaˬ Iˉtaˍliˍ mvuhˇmiˬ lo kʼai ve haw lo‸ kʼoˍ hta‸ mawˬ leh, 
ngaˬ hui hta‸ lo‸-e tcuh ve yoˬ. Haw lo‸ kʼoˍ oˇ ve lehˬ, Aˍleˍsaˍduˆ venˇ yaˇ 
ve haw lo‸ kʼoˍ hpeh‸ ve yoˬ. 
7Awˬ nyi awˬ haˉ maw chaweh ngaˬ hui a yehˉ yehˉ kʼai leh, haˍ jaˇ ve awˬ 
hkʼaw lo Kaˍniˆ venˇ hta‸ hkʼa tawˍ hui lo gaˬ ve yoˬ. Mvuhˇ haw hpawˇ maˇ 
cawˇ ve pa taw, ngaˬ hui awˬ gʼuˇ suhˍ kʼaw‸ kʼai maˇ hpeh‸ leh, mvuhˇ haw 
maˇ htinˍ ve teˇ hpawˇ lo Kaˍreˍteˍ conˇ hta‸ peun leh Saˍmoˍneˍ venˇ hpawˇ 
lo kʼai ve yoˬ. 
8Haˍ jaˇ ve awˬ hkʼaw lo conˇ oˇ ve awˬ paˇ lo ngaˬ hui kʼai leh, Laˍsehˇ venˇ 
hta‸ neˇ ve Nyi sha ve deh kuiˬ meh ve teˇ kaˬ lo gaˬ ve yoˬ. 
9Awˬ nyi awˬ haˉ maˇ maˇ peuˬ kʼai leh, caˇ tuˬ ce ve awˬ nyi ponˬ kʼai peuˬ ve 
pa taw, haw lo‸ kʼoˍ ciˇ ve kawˆ tuˬ uiˍ jaˇ ve awˬ yanˇ gaˬ la peuˬ. Pawˇlu‸ 
yawˇ hui hta‸ shaˍ ti‸ piˇ leh kʼoˆ ve, 
10Awˬ chawˇ teˇ hpaˍ-oˬ, chi beu‸ haw lo‸ kʼoˍ ciˇ kʼai ve kʼo, haw lo‸ kʼoˍ leh 
mawˇ teˇ hpaˍ gʼa luˬ ve ceh tiˉ maˇ heˆ. Ngaˬ hui ve a sha‸ htawˇ gʼa shonˇ 
tuˬ ve hta‸ ngaˬ dawˇ shiˍ dawˇ mawˬ ve yoˬ teh‸ kʼoˆ piˇ ve yoˬ. 
11Ya‸ hkʼaˇ ma‸ poˍ lehˬ, Pawˇlu‸ ve tawˇ hkawˇ a‸ kehˉ haw lo‸ kʼoˍ awˬ hoˉ 
leh haw lo‸ kʼoˍ awˬ shehˍ hpaˇ ve tawˇ hkawˇ hta‸ na ve yoˬ. 
12Deh kuiˬ oˇ ve lehˬ, mvuhˇ kaˆ ve awˬ yanˇ awˬ hkʼaw chehˇ tuˬ awˬ pon maˇ 
da‸ ve pa taw, oˇ kaˬ tawˆ kʼai leh, hpeh‸ ve kʼo Hpiˇniˆ venˇ haw lo‸ kʼoˍ 
deh kuiˬ lo gaˬ leh, mvuhˇ kaˆ ve awˬ yanˇ peuˬ htaˇ hkʼa gaˬ oˇ kaˬ lo chehˇ 
tuˬ chaw maˇ-awˍ ve nyi ma cawˇ ve yoˬ. Hpiˇniˆ venˇ ve haw lo‸ kʼoˍ deh 
kuiˬ gʼuiˬ kʼaweh‸ lehˬ, Kaˍreˍteˍ conˇ lo cawˬ leh, mvuhˇ nyi tawˆ awˬ na teˇ 
ceˍ leh, mvuhˇ nyi tawˆ awˬ hawˉ teˇ ceˍ lo mawˍ taˍ ve yoˬ. 

Laˇ tsuhˇ gʼuiˬ hta‸ mvuhˇ haw lonˉ meuˆ ve 

13Awˬ hawˉ hpawˇ ve mvuhˇ haw a yehˉ yehˉ meuˆ la ve teˇ yanˇ, yawˇ hui 
dawˇ law taˍ ve hkʼe hpeh‸ la peuˬ teh‸ dawˇ leh, sho kʼuˉ kʼaweh‸ gʼawˬ 
tawˆ peuˬ hkaw‸ nawˉ, Kaˍreˍteˍ conˇ awˬ paˇ lo hpanˍ kʼai ve yoˬ. 
14Ya‸ hkʼaˇ, maˇ maw maw gaˬ leh mvuhˇ nyi tawˆ awˬ na teˇ ceˍ lo laˬ ve 
mvuhˇ haw lonˉ lehˬ, miˬguiˬ hpawˇ lo te leh gʼaˇ hte‸ meuˆ la ve yoˬ. 
15Mvuhˇ haw oˇ ve haw lo‸ kʼoˍ hta‸ htinˍ ve teˇ yanˇ, haw lo‸ kʼoˍ hkanˍ maˇ 
gʼaˇ ve pa taw, ngaˬ hui haw lo‸ kʼoˍ hta‸ hkʼe leˇ hpehˇ peu leh, haw lo‸ 
kʼoˍ hta‸ mvuhˇ haw meuˆ kʼai ve yoˬ. 
16Kaˍlawˉdeˍ teh‸ kʼoˆ ve conˇ ehˉ, mvuhˇ haw maˇ hehnˇ jaˇ ve teˇ hpawˇ lo 
ngaˬ hui kʼai chehˇ htaˇ, haw lo‸ kʼoˍ ehˉ maˇ gʼa luˬ kʼai tuˬ, gʼaˇ hte‸ coˇ caˇ 
ve awˬ hkʼaw lo haw lo‸ kʼoˍ ehˉ hta‸ gʼawˬ yuˬ leh, haw lo‸ kʼoˍ lonˉ awˬ 
hkʼoˆ lo gʼawˬ teh taˍ ve yoˬ. 
17Haw lo‸ kʼoˍ lonˉ maˇ gʼa paˆ-e tuˬ, yawˇ hui aˉ caˆ hkeh yuˬ leh hkʼa deh‸ 
hpeh tsuh‸ taˍ ve yoˬ. Oˇ htaˇ, shehˇ shiˍ hpoˆ lonˉ cawˬ kuiˬ lo yawˇ hui ca 
hkanˉ taˍ puiˉ-aˆ teh‸ dawˇ haˍ ve pa taw, hpa peˆ lonˉ teˇ hpaˍ hta‸ yuˬ ya‸-e 
leh, hkʼe leˇ mvuhˇ haw meuˆ kʼai tcuh ve yoˬ. 
18Mvuhˇ haw lonˉ meuˆ hehnˇ jaˇ leh, haw lo‸ kʼoˍ taˆ taˆ ya‸ ya‸ te ve pa 
taw, awˬ hkʼaw‸ nawˉ teˇ nyi yawˇ hui taˆ taˍ ve mawˇ teˇ hpaˍ hta‸ yuˬ baˬ 
ve yoˬ. 
19Shehˆ nyi gaˬ la htaˇ, haw lo‸ kʼoˍ ve awˬ hkʼeun teˇ hpaˍ hta‸ htawˇ yawˇ 
hui hkʼaˇ yawˇ hui yuˬ baˬ ve yoˬ. 
20Awˬ nyi awˬ haˉ maw chaweh awˬ hkʼaw lo mvuhˇ nyi ka‸ meu‸ keu teˇ 
hpaˍ ka‸ maˇ tawˆ la ve awˬ hkʼoˆ, mvuhˇ haw lonˉ meuˆ tcuhˉ taˍ ve pa taw, 
ngaˬ hui gʼa pon tuˬ ve teh‸ dawˇ law kuiˬ a ciˉ ka‸ maˇ cawˬ. 
21Yawˇ hui caˇ tuˬ maˇ caˇ ve maw peuˬ hkʼaw‸ nawˉ, Pawˇlu‸ yawˇ hui awˬ 
kʼaw ji lo tu huˉ leh kʼoˆ ve, Awˬ chawˇ teˇ hpaˍ-oˬ, nawˬ hui ngaˬ ve hkʼawˇ 
hta‸ na leh keˍreˍteˍ conˇ lo maˇ tawˆ la sheˍ ve hkʼe kʼo, luˬ ve sheˆ ve chi 
hta‸ maˇ gʼa hpuˇ. 

22Ya‸ hkʼaˇ, chi beu‸ ha lehˬ chehˇ-oˆ teh‸, ngaˬ nawˬ hui hta‸ lawˬ hkawˉ ve 
yoˬ. Nawˬ hui awˬ hkʼaw lo teˇ gʼa ka‸ maˇ gʼa suh, haw lo‸ kʼoˍ ceh tiˉ luˬ 
kʼai tuˬ yoˬ. 
23Awˬ lawn kʼo, ngaˬ hta‸ uˉ peunˍ leh ngaˬ oˉ kʼoˍ pui ve Gʼuiˬsha yawˇ ve 
mvuhˇ naw ma tcuh yaˇ teˇ gʼaˇ lehˬ, ya‸ puiˉ haˉ ngaˬ awˬ paˇ lo huˉ taˍ leh 
kʼoˆ ve, 
24Pawˇlu‸-oˬ, taˇ kawˆ, Hkunˉ hawˉ hkanˇ lonˉ Kehˉsaˍ mehˆ gʼuˇ suhˍ nawˬ 
gʼa tu huˉ tuˬ yoˬ. Nawˬ geh teˇ geh haw lo‸ kʼoˍ ciˇ taˍ ve chaw hkʼa peu-eˬ 
htawˇ, Gʼuiˬ sha nawˬ hta‸ pe‸ laˇ tuˬ yoˬ teh‸ ngaˬ hta‸ kʼoˆ laˇ ve yoˬ. 
25Hkʼe te leh, awˬ chawˇ teˇ hpaˍ-oˬ, ha lehˬ chehˇ-oˆ. Ngaˬ hta‸ kʼoˆ laˇ ve 
hkʼa shuˍ shuˍ hpeh‸ la tuˬ yoˬ teh‸, ngaˬ Gʼuiˬsha hta‸ yonˍ ve yoˬ. 
26Ya‸ hkʼaˇ ngaˬ hui lehˬ, conˇ teˇ maˬ maˬ awˬ hkʼoˆ lo gʼa hkanˉ taˍ tuˬ yoˬ 
teh‸, Pawˇlu‸ yawˇ hui hta‸ kʼoˆ piˇ ve yoˬ. 
27Teˇ chi awˇ nyi teˇ haˉ gaˬ leh, ngaˬ hui Aˍdiˆ laˇ tsuhˇ gʼuiˬ hta‸ hpanˍ kʼai 
chehˇ ve teˇ yanˇ, shehˍ kʼaw hkui htaˇ hkʼe gaˬ leh, ngaˬ hui miˬguiˬ teˇ peˆ 
peˆ hta‸ neˇ la peuˬ hehˉ teh‸, haw lo‸ kʼoˍ hkʼaw kanˉ te paˍ teˇ hpaˍ dawˇ 
ve yoˬ. 
28Yawˇ hui iˉ kaˆ hta‸ tehˆ nyi ve teˇ yanˇ, nyiˇ chi loˬ naˉ ve hta‸ gʼa shiˍ ve 
yoˬ. Awˬ hkʼaw‸ nawˉ maˇ maw maw yawˇ hui teˇ pawˆ kʼaw‸ tehˆ nyi htaˇ, 
teˇ chi ngaˇ loˬ naˉ ve hta‸ gʼa shiˍ ve yoˬ. 
29Yawˇ hui lehˬ, haˉ pui hta‸ htinˍ heuˆ la puiˉ-aˆ teh‸ dawˇ haˍ ve pa taw, 
haw lo‸ kʼoˍ awˬ mehˍ hpawˇ lo sho kʼuˉ kʼaweh‸ awˍ lehˇ hpehˇ ya‸-e peuˬ 
leh, mvuhˇ haˆ haˆ htiˇ la tuˬ ve hta‸ dawˇ law chehˇ ve yoˬ. 
30Haw lo‸ kʼoˍ hkʼaw kanˉ te ve chaw teˇ hpaˍ lehˬ, haw lo‸ kʼoˍ hta‸ baˬ taˉ 
leh hpaw-e tuˬ dawˇ taˍ ve yoˬ. Chi hta‸ pa taw, haw lo‸ kʼoˍ oˉ kʼoˍ hpawˇ lo 
sho kʼuˉ kʼaweh‸ hpehˇ ya‸-e ve hkʼe te leh, haw lo‸ kʼoˍ ehˉ hta‸ iˉ kaˆ awˬ 
hkʼaw lo yuˬ ya‸-e ve teˇ yanˇ, 

31Pawˇlu‸ lehˬ ma‸ poˍ leh ma‸ yaˇ teˇ hpaˍ hta‸ kʼoˆ piˇ ve, Chaw chi teˇ 
hpaˍ haw lo‸ kʼoˍ awˬ hkʼaw lo maˇ chehˇ taˍ ve kʼo, nawˬ hui ponˬ maˇ hpeh
‸ teh‸ kʼoˆ piˇ ve yoˬ. 
32Oˇ htaˇ, ma‸ yaˇ teˇ hpaˍ lehˬ, haw lo‸ kʼoˍ ehˉ ve aˉ caˆ hkeh teˇ hpaˍ hta‸ 
tawˆ cheˆ leh, laˇ tsuhˇ gʼuiˬ hkʼaw shi peu ve yoˬ. 
33Mvuhˇ htiˇ la paˇ neˇ htaˇ, yawˇ hui hkʼa peu-eˬ awˍ caˇ tuˬ Pawˇlu‸ yawˇ hui 
hta‸ awˬ gʼaˇ piˇ leh kʼoˆ ve, Nawˬ hui dawˇ haˍ dawˇ hkiˉ ve awˬ hkʼaw lo 
law chehˇ leh, caˇ tuˬ te‸ chiˉ ka‸ maˇ caˇ ve, ya‸ nyi teˇ chi awˇ nyi gaˬ peuˬ. 
34Chi hta‸ pa taw, caˇ tuˬ caˇ-oˆ teh‸ ngaˬ nawˬ hui hta‸ lawˬ hkʼawˉ ve yoˬ. 
Chi lehˬ, nawˬ hui gʼa ponˬ tuˬ awˬ pon ngaˬ kʼoˆ ve yoˬ. Awˬ lawn kʼo, nawˬ 
hui teˇ gʼaˇ ka‸ uˉ hkeh mvuh teˇ mvuh ka‸ maˇ gʼa luˬ maˇ gʼa sheˆ teh‸, 
Pawˇlu‸ yawˇ hui hta‸ kʼoˆ piˇ ve yoˬ. 
35Yawˇ chi hkʼe kʼoˆ peuˬ htaˇ, hkaoˍmonˇ hta‸ yuˬ leh, yawˇ hui hkʼa peu-eˬ 
mehˆ gʼuˇ suhˍ Gʼuiˬsha hta‸ chiˇ mvuh peuˬ hkʼaw‸ nawˉ, yawˇ hkaoˍ monˇ 
hkʼeh‸ leh caˇ ve yoˬ. 
36Oˇ htaˇ, yawˇ hui hkʼa peu-eˬ htawˇ ha lehˬ la leh caˇ tuˬ caˇ ve yoˬ. 
37Haw lo‸ kʼoˍ oˇ ve hta‸ ciˇ taˍ ve chaw hkʼa peu-eˬ lehˬ, 276 gʼaˇ cawˬ ve 
yoˬ. 
38Yawˇ hui hkʼa bvuhˆ caˇ peuˬ hkʼaw‸ nawˉ, caˬ shiˍ caˬ hkʼa hta‸ laˇ tsuhˇ 
gʼuiˬ awˬ hkʼaw lo baˬ keu leh, haw lo‸ kʼoˍ hta‸ lawˬ la piˇ lawˬ ve yoˬ. 

Haw lo‸ kʼoˍ luˬ kʼai ve 

39Mvuhˇ htiˇ la ve teˇ yanˇ, miˬguiˬ oˇ ve teˇ peˆ hta‸ yawˇ hui maˇ shiˍ. Ya‸ 
hkʼaˇ, shehˇ shiˍ cawˬ ve gʼuiˬ kʼaweh‸ hta‸ gʼa mawˬ leh, hpeh‸ ve kʼo haw 
lo‸ kʼoˍ hta‸ oˇ kaˬ lo gʼa‸ kʼai tuˬ dawˇ taˍ ve yoˬ. 
40Hkʼe te leh, sho kʼuˉ kʼaweh‸ teˇ hpaˍ hta‸ laˇ tsuhˇ gʼuiˬ hkʼaw lo hpui baˬ 
taˉ ve yoˬ. Haw lo‸ kʼoˍ gʼa‸ tuˬ ve caˉ behˆ teˇ hpaˍ hpeh taˍ ve aˉ caˆ hkeh 
teˇ hpaˍ hta‸ htawˇ hpui sheˬ leh, haw lo‸ kʼoˍ oˉ kʼoˍ hpawˇ ve hpa peˆ lonˉ 
hta‸ mvuhˇ haw meuˆ tuˬ chiˇ taˆ-e peuˬ hkʼaw‸ nawˉ, shehˇ shiˍ cawˬ ve gʼuiˬ 
pfuhˍ lo gʼa‸ kʼai ve yoˬ. 

41Ya‸ hkʼaˇ, iˉ kaˆ maˇ naˉ kuiˬ lo miˬ pui diˬ hta‸ htinˍ heuˆ leh, haw lo‸ kʼoˍ 
hkanˉ sheˍ ve yoˬ. Haw lo‸ kʼoˍ oˉ kʼoˍ hpawˇ hkanˉ yeˬ jaˇ leh, a ciˉ ka‸ maˇ 
jiˆ. Oˇ htaˇ, awˬ mehˍ hpawˇ teˇ tawn hta‸ gʼuiˬ baˇ gʼaˇ hte‸ dawˆ leh paˆ-e 
ve yoˬ. 
42Hpeh taˍ ve chaw teˇ hpaˍ iˉ kaˆ lawehˇ leh hpaw tawˆ-e puiˉ-aˆ teh‸ ma‸ 
yaˇ teˇ hpaˍ dawˇ haˍ ve pa taw, yawˇ hui hta‸ tiˇ pehˍ tuˬ jehˬ daˬ ve yoˬ. 
43Ya‸ hkʼaˇ, ma‸ poˍ lonˉ lehˬ Pawˇlu‸ hta‸ ponˬ piˇ gaˇ ve pa taw, yawˇ hui 
jehˬ da‸ ve hta‸ yawˇ tawˍ taˍ ve yoˬ. Oˇ htaˇ, iˉ kaˆ lawehˇ puiˉ ve chaw teˇ 
hpaˍ hta‸ iˉ kaˆ hkʼaw pawˆ lo‸-e leh, gʼuiˬ pfuhˍ lo lawehˇ tawˆ-e tuˬ, ma‸ 
poˍ lonˉ tawˇ piˇ ve yoˬ. 
44Awˬ kaˍ awˬ nu chaw teˇ hpaˍ lehˬ, teˇ hpaˍ hpaˍ suhˆ baˉ hta‸ ciˇ tuˬ leh, teˇ 
hpaˍ hpaˍ haw lo‸ kʼoˍ ve awˬ hkʼeun teˇ hpaˍ hta‸ ciˇ tuˬ, yawˇ tawˇ piˇ ve 
yoˬ. Hkʼe te leh, chaw hkʼa peu-eˬ gʼa ponˬ leh, gʼuiˬ pfuhˍ lo gaˬ ve yoˬ. 

Tcuh yaˇ li‸ 28 

Meˍleˍteˍ conˇ lo Pawˇlu‸ chehˇ htaˇ awˬ lawn 

1Ngaˬ hui luˬ ve sheˆ ve hta‸ ponˬ peuˬ hkʼaw‸ nawˉ, conˇ oˇ ve Meˍleˍteˍ kʼoˆ 
ve hta‸ ngaˬ hui gʼa shiˍ ve yoˬ. 
2Conˇ oˇ ve awˬ hkʼaw chehˇ ve chaw teˇ hpaˍ ngaˬ hui hta‸ ha kʼaˉ jaˇ leh 
hkʼa deh‸ ga laˇ ve yoˬ. Awˬ lawn kʼo, mvuhˇ yeˬ laˬ leh kaˆ ve pa taw, yawˇ 
hui aˬ miˍ ceh leh ngaˬ hui hta‸ ha‸ yuˬ laˇ ve yoˬ. 
3Oˇ htaˇ Pawˇlu‸ lehˬ, suhˆ kʼaˉ ku-iˍ teˇ kʼa‸ gʼawˆ veu laˇ leh, aˬ miˍ hkʼaw 
keu ve teˇ yanˇ, aˬ miˍ chiˆ ve pa taw vuiˬ haiˬ teˇ hkeh tawˆ la leh, Pawˇlu‸ 
ve la‸ sheh hta‸ hawˆ taˍ ve yoˬ. 
4Oˇ kaˬ lo chehˇ ve chaw teˇ hpaˍ lehˬ, Pawˇlu‸ ve la‸ sheh hta‸ vuiˬ haiˬ 
hawˆ leh yu taˍ ve hta‸ gʼa mawˬ ve teˇ yanˇ, yawˇ hui kʼoˆ ve, Chaw chi teˇ 
gʼaˇ lehˬ, awˬ tehˬ awˬ na chaw hta‸ tiˇ pehˍ shehˍ hpaˇ hpeh‸ ve yoˬ. Laˇ 
tsuhˇ gʼuiˬ awˬ hkʼaw lo yawˇ gʼa ponˬ htawˇ, hteˇ ve cawˇ ve awˬ ceuˬ lehˬ, 
yawˇ te‸ chehˇ tuˬ a hkaw-anˬ maˇ piˇ teh‸ teˇ gʼaˇ leh teˇ gʼaˇ kʼoˆ da‸ ve 
yoˬ. 

5Pawˇlu‸ lehˬ, vuiˬ oˇ ve hta‸ aˬ miˍ awˬ hkʼaw lo hpi keu leh, yawˇ awˬ to te‸ 
chiˉ maˇ hpeh‸ ve yoˬ. 
6Yawˇ lehˬ awˬ to hpo‸ la tuˬ, maˇ heˆ kʼo, teˇ cawˬ haˉ paˍ suh-e tuˬ yoˬ teh‸ 
yawˇ hui dawˇ leh law nyi chehˇ ve yoˬ. Ya‸ hkʼaˇ, maw chaweh law nyi 
chehˇ ve htawˇ, yawˇ te‸ chiˉ maˇ hpeh‸ la ve hta‸ gʼa mawˬ htaˇ, yawˇ hui 
dawˇ hkʼaˇ kʼaw‸ pa leh, Chaw chi hpaˇ lehˬ, gʼuiˬsha teˇ gʼaˇ hpeh‸ ve yoˬ 
teh‸ kʼoˆ ve yoˬ. 
7Chehˇ kuiˬ oˇ ve awˬ paˇ lo, conˇ awˬ hoˉ Puˍbaˍliˆ meh ve teˇ gʼaˇ lehˬ 
miˬguiˬ teˇ hpaˍ cawˬ ve yoˬ. Yawˇ ngaˬ hui hta‸ hkʼa deh‸ ha‸ yuˬ laˇ leh, 
shehˆ nyi hkʼa gaˬ ngaˬ hui hta‸ caˍ laˇ taw laˇ ve yoˬ. 
8Oˇ htaˇ Puˍbaˍliˆ ve awˬ pa lehˬ, kaˆ naˬ leh gʼoˇ peˬ awˬ nyi te ve pa taw zuh
‸ chehˇ ve yoˬ. Pawˇlu‸ yawˇ geh kʼai leh, bon lawˬ peuˬ hkʼaw‸ nawˉ yawˇ 
awˬ hkʼoˆ la‸ sheh taˍ leh, yawˇ hta‸ gu na-e piˇ ve yoˬ. 
9Oˇ hkʼe hpeh‸ la ve pa taw, conˇ oˇ ve awˬ hkʼaw lo chehˇ ve awˬ kaˍ awˬ nu 
chaw naˬ teˇ hpaˍ htawˇ laˬ leh, Pawˇlu‸ yawˇ hui hta‸ ka‸ gu na-e piˇ ve yoˬ. 
10Yawˇ hui htawˇ ngaˬ hui hta‸ maˇ maˇ yawˆ yan leh, ngaˬ hui haw lo‸ kʼoˍ 
kʼaw‸ ciˇ tawˆ-e ve teˇ yanˇ, ngaˬ hui hkʼa loˍ ve teˇ hpaˍ haw lo‸ kʼoˍ hkʼaw 
lo keu laˇ ve yoˬ. 

Roˉma‸ venˇ lo Pawˇlu‸ gaˬ ve 

11Shehˆ ha pa gaˬ peuˬ hkʼaw‸ nawˉ, Aˍleˍsaˍduˆ venˇ yaˇ ve haw lo‸ kʼoˍ teˇ 
maˬ hta‸ ngaˬ hui kʼaw‸ ciˇ tawˆ-e ve yoˬ. Haw lo‸ kʼoˍ oˇ ve lehˬ, mvuhˇ kaˆ 
yanˇ peuˬ htaˇ hkʼa gaˬ conˇ oˇ ve teˇ maˬ lo deh taˍ ve yoˬ. Haw lo‸ kʼoˍ oˇ ve 
awˬ han lehˬ, yaˇ cehˬ kʼa gʼuiˬsha ve awˬ han hpeh‸ ve yoˬ. 
12Suˇraˍkuˆ venˇ lo gaˬ leh, oˇ kaˬ lo ngaˬ hui shehˆ nyi chehˇ ve yoˬ. 
13Ngaˬ hui oˇ kaˬ lo kʼaw‸ tawˆ kʼai leh, htawˇ kʼaw‸ nawˬ kʼaw‸ te kʼai leh, 
Reˍgiˍonˍ venˇ lo gaˬ ve yoˬ. Awˬ hkʼaw‸ nawˉ teˇ nyi, awˬ hawˉ hpawˇ ve 
mvuhˇ haw meuˆ la leh, nyiˇ nyi teˇ nyi gaˬ htaˇ, ngaˬ hui Pawˇtaˍyawˇliˆ venˇ 
lo gaˬ ve yoˬ. 

14Oˇ kaˬ lo ngaˬ hui awˬ viˉ awˬ nyi teˇ hpaˍ hta‸ mawˬ da‸ leh, yawˇ hui geh 
suhˍ nyi chehˇ tuˬ ngaˬ hui hta‸ lawˬ hkawˉ laˇ ve yoˬ. Ngaˬ hui chi hkʼe te 
kʼai leh, Roˉma‸ venˇ lo gaˬ ve yoˬ. 
15Oˇ kaˬ lo chehˇ ve awˬ viˉ awˬ nyi teˇ hpaˍ lehˬ, ngaˬ hui laˬ chehˇ ve awˬ 
lawn hta‸ gʼa kaˇ htaˇ, Aˍpiˆ tcuh teh‸ kʼoˆ ve teˇ kaˬ leh, Saˉ laˆ shehˆ yehˬ 
teh‸ kʼoˆ ve teˇ kaˬ lo hkʼa gaˬ laˬ leh, ngaˬ hui hta‸ ca ha‸ yuˬ la ve yoˬ. 
Pawˇlu‸ yawˇ hui hta‸ gʼa mawˬ htaˇ, Gʼuiˬsha ve bon hta‸ chiˇ mvuh leh nyi 
ma awˬ gʼaˇ cawˬ la ve yoˬ. 
16Ngaˬ hui Roˉma‸ venˇ lo gaˬ ve teˇ yanˇ, Pawˇlu‸ lehˬ yawˇ hta‸ shaw ve ma
‸ yaˇ teˇ gʼaˇ geh hkʼa geh yawˇ hkʼaˇ yawˇ chehˇ tuˬ a hkaw-anˬ gʼa ve yoˬ. 

Roˉma‸ venˇ hkʼaw Pawˇlu‸ bon maˍ ve 

17Shehˆ nyi gaˬ peuˬ hkʼaw‸ nawˉ, Pawˇlu‸ lehˬ oˇ kaˬ lo chehˇ ve Yuˇda‸ 
chaw hui awˬ hkʼaw lo awˬ hoˉ teˇ hpaˍ hta‸ kuˬ yuˬ ve yoˬ. Yawˇ hui hpawnˬ 
la htaˇ, Pawˇlu‸ yawˇ hui hta‸ kʼoˆ piˇ ve, Awˬ viˉ awˬ nyi teˇ hpaˍ-oˬ, ngaˬ 
hui ve chaw ceuˬ hta‸ maˇ kʼoˆ, awˬ puˬ awˬ pi hui ve awˬ liˇ hta‸ maˇ kʼoˆ, 
ngaˬ te‸ chiˉ ka‸ maˇ te ya‸ htawˇ, Yeˍruˆsaˍlehnˍ venˇ awˬ hkʼaw lo Yuˇda‸ 
chaw hui ngaˬ hta‸ hpeh yuˬ leh, Roˉma‸ chaw hui ve la‸ sheh awˬ hkʼaw lo 
chiˇ a‸ piˇ ve yoˬ. 
18Roˉma‸ chaw hui ngaˬ hta‸ hkʼa deh‸ na nyi peuˬ htaˇ, ngaˬ awˬ hkʼaw lo 
suh keunˍ ve venˇbaˆ maˇ mawˬ ve pa taw, ngaˬ hta‸ hpehˇ laˇ gaˇ ve yoˬ. 
19Ya‸ hkʼaˇ, Yuˇda‸ chaw teˇ hpaˍ tawˍ taˍ ve pa taw, Kehˉsaˍ suhˉ taˆ laˇ tuˬ 
ngaˬ gʼa lawˬ ve yoˬ. Ngaˬ chi hkʼe gʼa te lawˬ ve htawˇ, ngaˬ ve chaw ceuˬ 
awˬ hkʼoˆ ngaˬ venˇbaˆ taˍ ve maˇ heˆ. 
20Chi hta‸ pa taw, nawˬ hui hta‸ mawˬ leh tawˇ gʼa yaw da‸ tuˬ, ngaˬ nawˬ 
hui hta‸ kuˬ ve yoˬ. Awˬ lawn kʼo, Iˉsaˍreˍlaˆ chaw ceuˬ dawˇ law taˍ ve teˇ 
ceuˬ hta‸ pa taw sho caˆ chi hpeh taˍ ve hta‸ ngaˬ gʼa hkanˍ ve yoˬ teh‸, 
Pawˇlu‸ yawˇ hui hta‸ kʼoˆ piˇ ve yoˬ. 

21Oˇ htaˇ, yawˇ hui kʼaw‸ kʼoˆ piˇ ve, Nawˬ ve awˬ lawn Yuˇda‸ mvuhˇmiˬ lo 
laˬ ve li‸ hta‸ ngaˬ hui maˇ gʼa jaw. Awˬ viˉ awˬ nyi teˇ hpaˍ teˇ gʼaˇ ka‸ nawˬ 
awˬ lawn maˇ da‸ ve ca kʼoˆ ca kʼaoˍ la ve ka‸ maˇ cawˬ. 
22Ya‸ hkʼaˇ, teˇ kaˬ le le lo chehˇ ve chaw hui lehˬ, shu hta‸ hpaˆ da‸ kʼai ve 
chaw awˬ moˍ chi hta‸ venˇbaˆ taˍ chehˇ ve awˬ lawn ngaˬ hui shiˍ ve pa taw, 
nawˬ dawˇ taˍ ve teˇ hpaˍ nawˬ kʼoˆ laˇ ve hta‸ ngaˬ hui kaˇ gaˇ ve yoˬ teh‸ 
kʼaw‸ kʼoˆ piˇ ve yoˬ. 
23Hkʼe te leh, yawˇ hui awˬ nyi tinˍ da‸ ve yoˬ. Tinˍ da‸ taˍ ve awˬ nyi gaˬ la 
htaˇ, Pawˇlu‸ chehˇ taˍ kuiˬ lo chaw maˇ maˇ hpawnˬ laˬ ve yoˬ. Oˇ htaˇ yawˇ 
lehˬ, mvuhˇ shawˉ te leh mvuhˇ hpeu‸ hkʼa gaˬ Gʼuiˬsha ve mvuhˇ miˬ awˬ 
lawn shaˉ hkiˆ hkanˍ leh, yawˇ hui Yeˍsuˆ hta‸ yonˍ la tuˬ Moˉseˍ ve awˬ liˇ 
tawˇ hkawˇ leh tcuh kaˍ paˍ hui ve li‸ hta‸ cuˇ ve awˬ hkʼaw lo, yawˇ hui hta‸ 
hpeu‸ maˍ piˇ ve yoˬ. 
24Yawˇ maˍ piˇ ve tawˇ hkawˇ hta‸ chaw teˇ hpaˍ hpaˍ yonˍ la ve, ya‸ hkʼaˇ teˇ 
hpaˍ hpaˍ maˇ yonˍ. 
25Yawˇ hui teˇ gʼaˇ leh teˇ gʼaˇ maˇ hawˍ da‸ leh, tawˆ kʼai ve yoˬ. Ya‸ hkʼaˇ, 
yawˇ hui maˇ tawˆ kʼai sheˍ awˬ gʼuˇ suhˍ Pawˇlu‸ yawˇ hui hta‸ tawˇ chi teˇ 
hkawˇ kʼoˆ piˇ ve, Da‸ ve kehˬ ve Awˬ ha hpu lehˬ, tcuh kaˍ paˍ Iˉsaˍyaˆ hta‸ 
cuˇ leh nawˬ hui ve awˬ puˍ awˬ pi hui hta‸ kʼoˆ piˇ taˍ ve tawˇ hkawˇ lehˬ, 
cawˇ tehˬ ve yoˬ. Tawˇ hkawˇ oˇ ve lehˬ, 
26Chaw chi teˇ ceuˬ geh kʼai leh chi hkʼe kʼoˆ piˇ-oˆ. Nawˬ hui awˬ tehˬ awˬ na 
gʼa kaˇ ve htawˇ, na maˇ gʼa taˬ. Nawˬ hui awˬ tehˬ awˬ na gʼa mawˬ ve htawˇ, 
maˇ shiˍ taˬ. 
27Awˬ lawn kʼo, yawˇ hui mehˆ shiˍ maˇ gʼa mawˬ tuˬ, naˍ paw maˇ gʼa kaˇ tuˬ, 
nyi ma hkʼaw lo maˇ gʼa shiˍ tuˬ, nyi ma maˇ kʼaw‸ pa leh ngaˬ yawˇ hui hta‸ 
maˇ gʼa gu na-e tuˬ, chaw chi teˇ ceuˬ ve nyi ma heh leh, yawˇ hui ve naˍ paw 
maˇ na gaˇ leh, yawˇ hui ve mehˆ shiˍ me‸ taˍ ve yoˬ teh‸ kʼoˆ taˍ ve yoˬ. 



2960 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

28Hkʼe te leh, Gʼuiˬsha ve htaiˍ hkʼaw‸ ve chi, buiˇshaˆaˉnaˆ chaw hui hta‸ 
yawˇ piˇ kʼai leh, yawˇ hui na tuˬ yoˬ teh‸ nawˬ hui shiˍ-o‸ teh‸, Pawˇlu‸ kʼoˆ 
piˇ ve yoˬ. 
30Pawˇlu‸ lehˬ, yawˇ ngaˍ taˍ ve yehˬ awˬ hkʼaw lo nyiˇ hkʼaw‸ chehˇ leh, 
yawˇ geh hkʼa laˬ ve chaw hkʼa peu-eˬ hta‸ ha‸ yuˬ ve yoˬ. 
31Yawˇ nyi ma ha‸ hanˉ ve awˬ hkʼaw lo Gʼuiˬsha ve mvuhˇmiˬ awˬ lawn bon 
maˍ leh, Jawˇmawˇ Yeˍsuˆ Hkri‸ ve awˬ lawn maˍ piˇ ve teˇ yanˇ, a shu ka‸ 
yawˇ hta‸ maˇ tawˍ taˍ. 

Roˉma‸ li‸ 

Roˉma‸ li‸ 1 

Awˬ chawˇ hui hta‸ dawˇ nawˇ ve hkawˇ 

1Ngaˬ lehˬ Yeˍsuˆ Hkri‸ ve awˬ ceˬ Pawˇlu‸ yoˬ. Yawˇ ve tcuh yaˇ te tuˬ 
Gʼuiˬsha ngaˬ hta‸ kuˬ yuˬ laˇ peuˬ. Ha lehˬ ve bon hkawˇ kʼaoˍ maˍ piˇ tuˬ 
Gʼuiˬsha ngaˬ hta‸ fuiˍ teh taˍ peuˬ. 
2Ha lehˬ ve bon hkawˇ chi lehˬ, Gʼuiˬsha pe‸ laˇ tuˬ yoˬ teh‸ aˬ sho-eˬ htaˇ ka‸ 
yawˇ kʼoˆ taˍ ve yoˬ. Yawˇ ve tcuh kaˍ paˍ teˇ hpaˍ hta‸ cuˇ leh Li‸ hpu hkʼaw 
lo bvuh‸ tcuh taˍ ve yoˬ. 
3Ha lehˬ ve bon hkawˇ chi lehˬ, yawˇ ve Yaˇ hpu awˬ lawn hta‸ kʼoˆ ve yoˬ. 
Yaˇ hpu oˇ ve lehˬ, awˬ suhˍ awˬ shaˍ hpawˇ kʼo, Daˍviˆ ve awˬ ceuˬ awˬ hkʼaˇ 
hpeh‸ ve yoˬ. 
4Yawˇ lehˬ ngaˬ ve Yaˇ hpu yoˬ teh‸, kanˇ paˆ awˬ hkʼaw lo Gʼuiˬsha hpeu‸ 
maˍ laˇ peuˬ. Awˬ lawn kʼo, da‸ ve kehˬ ve Awˬ ha hpu yawˇ hta‸ suh kuiˬ lo 
kʼaw‸ te‸ tu la piˇ ve hta‸ pa taw yoˬ. Yawˇ lehˬ ngaˬ hui ve Jawˇmawˇ Yeˍsuˆ 
Hkri‸ yoˬ. 
5Yawˇ hta‸ pa taw, Gʼuiˬsha ve awˬ bon hta‸ ka‸, yawˇ ve tcuh yaˇ te tuˬ ve 
kanˉ hta‸ ka‸ ngaˬ hui gʼa taˍ peuˬ. Kanˉ chi ve lehˬ, chaw ceuˬ hkʼa peu-eˬ 
yonˍ leh na yuˬ tuˬ, yawˇ ve awˬ meh awˬ hawˉ lo ngaˬ hui te ve yoˬ. 
6Nawˬ hui htawˇ Yeˍsuˆ Hkri‸ kuˬ yuˬ taˍ ve chaw hui hpeh‸ ve pa taw, chaw 
ceuˬ oˇ ve awˬ hkʼaw lo nawˬ hui lo‸-e taˍ ve yoˬ. 
7Gʼuiˬsha ha‸ leh, Hkri‸ yaˇ hpeh‸ la tuˬ kuˬ yuˬ taˍ ve Roˉma‸ venˇ hkʼaw 
chehˇ ve nawˬ hui hkʼa peu-eˬ hta‸ ngaˬ li‸ bvuh‸ laˇ ve yoˬ. Ngaˬ hui ve Awˬ 
pa Gʼuiˬsha leh Jawˇmawˇ Yeˍsuˆ Hkri‸ ve awˬ bon awˬ shinˉ leh dawˇ sha gaˇ 
sha tuˬ nawˬ hui geh cawˬ piˇ-oˆ. 

Pawˇlu‸ Roˉma‸ venˇ lo kʼai gaˇ ve 

8Awˉ lawˉ teˇ ceuˬ lehˬ, miˬguiˬ teˇ kaˬ le le lo nawˬ hui yonˍ ve awˬ lawn 
bvuhˬ kʼai ve hta‸ pa taw, nawˬ hui hkʼa peu-eˬ awˬ pon ngaˬ Yeˍsuˆ Hkri‸ 
hta‸ cuˇ leh ngaˬ ve Gʼuiˬsha hta‸ chiˇ mvuh ve yoˬ. 

9Nawˬ hui awˬ pon hkʼaˬ htaˆ ka‸ ngaˬ bon lawˬ chehˇ ve hta‸ ngaˬ ve 
Gʼuiˬsha shaˉ hkiˆ hkanˍ hpeh‸ ve yoˬ. Yawˇ awˬ pon ngaˬ ve nyi ma awˬ tawˬ 
hkʼa gaˬ kanˉ te leh, yawˇ ve Yaˇ hpu awˬ lawn ha lehˬ ve bon hkawˇ hta‸ 
kʼaoˍ maˍ chehˇ ve yoˬ. 
10Ngaˬ bon lawˬ ve lehˬ, Gʼuiˬsha ve a loˍ hta‸ pa taw ya‸ kʼaw teˇ caˆ caˆ 
tawˆ la leh nawˬ hui geh ngaˬ gʼa gaˬ la tuˬ, hkʼaˬ htaˆ ka‸ ngaˬ lawˬ chehˇ ve 
yoˬ. 
11Nawˬ hui hta‸ ngaˬ mawˬ gaˇ jaˇ ve yoˬ. Gʼa mawˬ da‸ ve kʼo, nawˬ hui nyi 
ma yeˬ la tuˬ, Awˬ ha hpu ve la‸ shawnˍ teˇ ceuˬ ceuˬ nawˬ hui hta‸ pehˬ laˇ 
gaˇ ve yoˬ. 
12Ngaˬ chi hkʼe kʼoˆ ve lehˬ, ngaˬ yonˍ ve leh nawˬ hui yonˍ ve awˬ hkʼaw lo, 
teˇ gʼaˇ hta‸ teˇ gʼaˇ awˬ gʼaˇ piˇ da‸ tuˬ ve hta‸ kʼoˆ gaˇ ve yoˬ. 
13Awˬ viˉ awˬ nyi teˇ hpaˍ-oˬ, awˬ kaˍ awˬ nu buiˇshaˆaˉnaˆ chaw hui geh ngaˬ 
awˬ shiˍ gʼa taˍ ve hkʼe, nawˬ hui geh htawˇ ngaˬ awˬ shiˍ teˇ ceuˬ ceuˬ hta‸ 
gʼa tuˬ ve, nawˬ hui geh laˬ tuˬ ngaˬ laiˉ pawˆ dawˇ cheˆ taˍ ve awˬ lawn nawˬ 
hui hta‸ shiˍ piˇ gaˇ ve yoˬ. Ya‸ hkʼaˇ, chi beu‸ hkʼa gaˬ tawˍ taˍ tuˬ cawˬ ve 
yoˬ. 
14Heˍlaˍsaˆ chaw maˇ kʼoˆ, chaw hteunˍ maˇ kʼoˆ, cuˇ yiˍ cawˬ ve chaw maˇ 
kʼoˆ, cuˇ yiˍ maˇ cawˬ ve chaw maˇ kʼoˆ, chaw ceuˬ chi ma ve hta‸ ngaˬ shaiˍ 
piˇ tuˬ jeˬ cawˬ taˍ ve yoˬ. 
15Hkʼe te leh, puiˉ ve hpeh‸ ve hkʼe nawˬ hui Roˉma‸ venˇ yaˇ hui hta‸ ka‸ ha 
lehˬ ve bon hkawˇ maˍ piˇ tuˬ ngaˬ gu taˍ peuˬ. 

Ha lehˬ ve bon hkawˇ kanˇ paˆ cawˬ ve 

16Ha lehˬ ve bon hkawˇ maˍ tuˬ ngaˬ maˇ ya‸ taw. Awˬ lawn kʼo, hkʼa yonˍ ve 
chaw teˇ gʼaˇ le le hta‸ htaiˍ hkʼaw‸ piˇ tuˬ ha lehˬ ve bon hkawˇ chi Gʼuiˬsha 
ve kanˇ paˆ hpeh‸ ve yoˬ. Awˉ lawˉ Yuˇda‸ chaw hui, hkʼaw‸ nawˉ Heˍlaˍsaˆ 
chaw hui hta‸ htaiˍ hkʼaw‸ piˇ ve yoˬ. 
17Ha lehˬ ve bon hkawˇ oˇ ve awˬ hkʼaw lo, yonˍ ve awˬ hkʼoˆ kʼaw‸ yonˍ maˇ 
la tuˬ, Gʼuiˬsha ve hteˇ ve cawˇ ve awˬ ceuˬ hta‸ hpeu‸ maˍ laˇ ve yoˬ. Li‸ hpu 

hkʼaw bvuh‸ taˍ ve hkʼe, Hteˇ ve cawˇ ve chaw lehˬ yonˍ ve hta‸ pa taw co ha 
gʼa te‸ tuˬ yoˬ teh‸ kʼoˆ taˍ ve yoˬ. 

Chaw yaˇ lehˬ venˇbaˆ yaˇ hpeh‸ ve 

18Gʼuiˬsha hta‸ maˇ yonˍ leh maˇ hteˇ maˇ cawˇ ve hta‸ te ve chaw hui awˬ 
hkʼoˆ hta‸, Gʼuiˬsha nyi ma zuhˆ ve teˇ ceuˬ mvuhˇ naw ma hkʼoˆ lo tawˆ la 
ve hta‸ gʼa mawˬ ve yoˬ. Chaw oˇ ve teˇ hpaˍ lehˬ, maˇ hteˇ maˇ cawˇ ve hta‸ 
te leh, hteˇ ve cawˇ ve hta‸ tawˍ taˍ tsuhˇ taˍ ve yoˬ. 
19Awˬ lawn kʼo, Gʼuiˬsha ve awˬ lawn teˇ hpaˍ hta‸ yawˇ hui shiˍ hpeh‸ ve 
hkʼe, hkʼa tawˍ lehˆ gʼa shiˍ gʼa mawˬ peuˬ. Gʼuiˬsha yawˇ hui hta‸ hkʼa tawˍ 
lehˆ hpeu‸ maˍ piˇ peuˬ ve hta‸ pa taw yoˬ. 
20Hkʼaˬ hkʼe le teh‸ kʼoˆ kʼo, Gʼuiˬsha hpanˍ taˍ te taˍ ve awˬ ceuˬ teˇ hpaˍ hta‸ 
gʼa mawˬ ve hta‸ pa taw, Gʼuiˬsha awˬ lawn mehˆ mawˬ maˇ hpeh‸ ve teˇ 
hpaˍ hta‸ gʼa kʼaw‸ mawˬ ve yoˬ. Yawˇ te taˍ ve teˇ hpaˍ hta‸ pa taw, co co 
taiˍ taiˍ Gʼuiˬsha ve kanˇ paˆ hta‸ ka‸, yawˇ co co taiˍ taiˍ Gʼuiˬsha hpeh‸ ve 
hta‸ ka‸, yawˇ hui dawˇ shiˍ dawˇ mawˬ la ve yoˬ. Chi hta‸ pa taw, maˇ shiˍ 
teh‸ yawˇ hui kʼaw‸ kʼoˆ maˇ hpeh‸. 
21Awˬ lawn kʼo, chaw oˇ ve teˇ hpaˍ lehˬ, Gʼuiˬsha hta‸ shiˍ ve ka‸, Gʼuiˬsha 
hta‸ chiˇ uiˍ chiˇ mvuh keunˍ ve hkʼe maˇ chiˇ uiˍ maˇ chiˇ mvuh. Yawˇ ve 
awˬ bon hta‸ htawˇ maˇ shiˍ maˇ nawˇ. Yawˇ hui ve dawˇ hkʼaˇ teˇ hpaˍ lehˬ, 
tcuhˉ kuiˬ te‸ chiˉ maˇ kʼaw‸ cawˬ. Yawˇ hui ve nyi ma hkʼaw maˇ dawˇ nyi 
puiˉ leh naˆ ho‸ lehˍ hpeh‸ sheˬ ve yoˬ. 
22A shu yawˇ awˬ to hta‸, Ngaˬ cuˇ yiˍ cawˬ ve yoˬ teh‸ kʼoˆ ve htawˇ, yawˇ 
hui chaw kʼaˍ chaw buiˬ hpeh‸ la ve yoˬ. 
23Maˇ luˬ maˇ suh puiˉ ve Gʼuiˬsha ve awˬ me‸ awˬ hponˇ hta‸ yawˇ hui maˇ 
ha‸ yuˬ. Ya‸ hkʼaˇ, luˬ puiˉ suh puiˉ ve chaw, ngaˆ, hkui sheh la‸ sheh awˍ 
lehˇ cawˬ ve to nuˇ to shaˆ, vuiˬ, chi teˇ hpaˍ ve shaˉ ho‸ hta‸ yawˇ hui ha‸ 
yuˬ ve yoˬ. 

24Chi hta‸ pa taw, yawˇ hui ve nyi ma hkʼaw cha‸ cha‸ chiˆ chiˆ ve teˇ hpaˍ 
hta‸ te gaˇ ve hkʼa shuˍ shuˍ te tuˬ, Gʼuiˬsha yawˇ hui hta‸ hpehˇ piˇ ve yoˬ. 
Hkʼe te leh, yawˇ hui te gʼaˇ ve awˬ to hta‸ teˇ gʼaˇ awˬ haiˬ te da‸ ve yoˬ. 
25Awˬ lawn kʼo, Gʼuiˬsha ve awˬ lawn hteˇ ve cawˇ ve teˇ hpaˍ hta‸ yawˇ hui 
maˇ ha‸ yuˬ. Ya‸ hkʼaˇ, maˇ hteˇ maˇ cawˇ ve awˬ ceuˬ hta‸ ha‸ yuˬ ve yoˬ. Te 
hpanˍ shehˍ hpaˇ hta‸ yawˇ hui baˬ taˍ leh, te hpanˍ taˍ ve teˇ hpaˍ hta‸ oˉ 
kʼoˍ pui leh, oˇ ve teˇ hpaˍ awˬ pon kanˉ te ve yoˬ. Te hpanˍ shehˍ hpaˇ hta‸ 
co co taiˍ taiˍ chiˇ mvuh cawˇ ve yoˬ. A menˬ. 
26Chi hta‸ pa taw, yawˇ hui haiˬ ve hta‸ te gaˇ jaˇ ve nyi ma cawˬ ve hkʼe te 
tuˬ, Gʼuiˬsha yawˇ hui hta‸ hpehˇ piˇ ve yoˬ. Hkʼaˬ hkʼe le teh‸ kʼoˆ kʼo, yawˇ 
hui ve yaˇ miˇ teˇ hpaˍ lehˬ, te keunˍ ve awˬ liˇ hta‸ baˬ taˉ leh, te maˇ keunˍ 
ve awˬ liˇ hta‸ te ve yoˬ. 
27Hawˉ hkʼaˆ teˇ hpaˍ htawˇ, oˇ ve hkʼa shuˍ shuˍ te ve yoˬ. Yaˇ miˇ teˇ hpaˍ 
geh yawˇ hui maˇ kʼaw‸ zuh‸. Hawˉ hkʼaˆ chawˇ hawˉ hkʼaˆ peh‸ ve tzuhˆ ve 
awˬ hkʼaˇ suh te da‸ gaˇ jaˇ ve yoˬ. Yawˇ hui teˇ gʼaˇ leh teˇ gʼaˇ ya‸ taw tuˬ 
uiˍ jaˇ ve awˬ ceuˬ hta‸ te da‸ leh, venˇ baˆ hta‸ keunˍ da‸ ve awˬ hpfuhˇ a 
shu yawˇ awˬ to awˬ hkʼaw lo gʼa hkanˍ ve yoˬ. 
28Yawˇ hui Gʼuiˬsha hta‸ shiˍ gaˇ ve nyi ma maˇ cawˬ. Hkʼe te leh, maˇ shiˍ 
puiˉ ve nyi ma cawˬ la leh, maˇ keunˍ maˇ cawˇ ve kanˉ teˇ hpaˍ hta‸ te tuˬ, 
Gʼuiˬsha yawˇ hui hta‸ hpehˇ piˇ ve yoˬ. 
29Yawˇ hui lehˬ, maˇ hteˇ maˇ cawˇ ve, haiˬ ve, shu mawˇ shu jeˬ hta‸ sheˉ lai 
ve, shu hta‸ naˬ tuˬ te gaˇ ve teˇ hpaˍ, yawˇ hui awˬ hkʼaw lo hkʼa biˇ cawˬ ve 
yoˬ. Shu hta‸ hkawehˉ puiˉ ve, shu hta‸ tiˇ pehˍ ve, shu hta‸ ya‸ gaˇ puiˉ ve, 
shu hta‸ heˍ puiˉ ve, shu hta‸ nyi bawˬ ve teˇ hpaˍ htawˇ hkʼa biˇ cawˬ ve yoˬ. 
30Yawˇ hui lehˬ, shu hta‸ hkʼawˇ deˇ ve chaw, shu hta‸ hkʼaiˉ ve chaw, 
Gʼuiˬsha hta‸ canˇ ve chaw, caˆ muiˬ puiˉ ve chaw, nyi ma uiˍ ve mvuh ve 
chaw, a shu yawˇ awˬ to hta‸ taˍ uiˍ taˍ mvuh ve chaw, sho‸ sha‸ tuˬ te puiˉ 
ve chaw leh, awˬ pa awˬ e hkawˇ hta‸ maˇ na yuˬ puiˉ ve chaw teˇ hpaˍ hpeh‸ 
ve yoˬ. 

31Yawˇ hui lehˬ maˇ dawˇ shiˍ puiˉ, ka ti‸ maˇ yeˬ puiˉ, shu hta‸ ha‸ cawˇ ve 
hkʼe maˇ ha‸ puiˉ leh, shu hta‸ maˇ ha kʼaˉ puiˉ ve chaw teˇ hpaˍ hpeh‸ ve 
yoˬ. 
32Chi teˇ hpaˍ hta‸ hkʼa te ve chaw hui lehˬ, suh keunˍ ve yoˬ teh‸ Gʼuiˬsha 
kʼoˆ taˍ ve hta‸ yawˇ hui shiˍ taˍ ve yoˬ. Chi hkʼe shiˍ taˍ ve htawˇ, yawˇ hui 
awˬ to te chehˇ ve awˬ hkʼoˆ ka‸, oˇ hkʼe te ve chaw hui hta‸ yawˇ hui nyi ma 
cawˇ jaˇ ve yoˬ. 

Roˉma‸ li‸ 2 

Gʼuiˬsha hteˇ lehˍ suhˉ jehˬ ve 

1Hkʼe te leh, shu hta‸ venˇbaˆ taˍ ve chaw-oˬ, nawˬ awˬ to ka‸ ca kʼoˆ kuiˬ 
maˇ cawˬ. Awˬ lawn kʼo, shu hta‸ nawˬ venˇbaˆ taˍ ve hkʼe, nawˬ awˬ to ka‸ 
te chehˇ ve yoˬ. Hkʼe te leh shu hta‸ venˇbaˆ taˍ ve teˇ yanˇ, nawˬ awˬ to hta‸ 
ka‸ venˇbaˆ kʼaw‸ taˍ chehˇ ve yoˬ. 
2Oˇ hkʼe te ve chaw teˇ hpaˍ hta‸ Gʼuiˬsha ciˍ yanˍ ve lehˬ, hteˇ jaˇ cawˇ jaˇ ve 
teh‸ ngaˬ hui shiˍ ve yoˬ. 
3Shu awˬ hkʼoˆ nawˬ venˇbaˆ taˍ ve hkʼe nawˬ awˬ to ka‸ te chehˇ ve kʼo, 
Gʼuiˬsha ciˍ yanˍ ve hta‸ nawˬ gʼa ponˬ tuˬ teh‸ dawˇ ve laˇ. 
4Gʼuiˬsha yawˇ ve paw sha jaˇ ve awˬ bon te laˇ ve, yeunˇ hkanˍ ve leh, nyi ma 
dawˇ zuhˬ gaˇ zuhˬ ve teˇ hpaˍ hta‸ nawˬ maˇ shawˍ maˇ caˆ te ve laˇ. Gʼuiˬsha 
ve awˬ bon lehˬ, nawˬ venˇbaˆ hta‸ dawˇ hpfuhˆ tuˬ sheh kʼai laˇ ve hta‸ nawˬ 
maˇ shiˍ laˇ. 
5Nawˬ nyi ma heh leh venˇbaˆ hta‸ maˇ dawˇ hpfuhˆ ve hta‸ pa taw, Gʼuiˬsha 
nyi ma zuhˆ ve awˬ nyi teˇ nyi awˬ pon, yawˇ nyi ma zuhˆ ve teˇ ceuˬ hta‸ 
nawˬ shaw hpoˆ chehˇ taˍ ve yoˬ. Oˇ ve teˇ nyi gaˬ kʼo, Gʼuiˬsha hteˇ lehˍ cawˇ 
lehˍ tawˇ jehˬ ve hta‸ hkʼa tawˍ lehˆ gʼa mawˬ tuˬ yoˬ. 
6Gʼuiˬsha lehˬ, chaw teˇ gʼaˇ le le a shu yawˇ te ve kanˉ hta‸ keunˍ da‸ ve hkʼe 
yawˇ hui hta‸ piˇ tuˬ yoˬ. 

7Yeunˇ hkanˍ leh da‸ ve kanˉ te ve awˬ hkʼaw lo, awˬ me‸ awˬ hponˇ, da‸ ve 
awˬ meh leh, maˇ luˬ maˇ sheˆ puiˉ ve teˇ ceuˬ, chi teˇ hpaˍ hta‸ ca ve chaw 
hui hta‸ yawˇ co ti‸ ha ti‸ piˇ tuˬ yoˬ. 
8Ya‸ hkʼaˇ, tawˇ gʼawˬ da‸ ve, hteˇ ve cawˇ ve tawˇ hkawˇ hta‸ maˇ na yuˬ 
leh, maˇ hteˇ maˇ cawˇ ve hta‸ na yuˬ ve chaw hui awˬ hkʼoˆ, hehnˇ jaˇ ve nyi 
ma zuhˆ ve teˇ ceuˬ gaˬ la tuˬ yoˬ. 
9Haiˬ ve hta‸ hkʼa te ve chaw hui hkʼa peu-eˬ awˬ hkʼoˆ, tu‸ ve hkanˍ ve leh 
dawˇ tui‸ gaˇ tui‸ ve gaˬ la tuˬ yoˬ. Awˉ lawˉ Yuˇda‸ chaw hui, hkʼaw‸ nawˉ 
Heˍlaˍsaˆ chaw hui awˬ hkʼoˆ gaˬ la tuˬ yoˬ. 
10Ya‸ hkʼaˇ, da‸ ve hta‸ hkʼa te ve chaw hui hkʼa peu-eˬ lehˬ, awˬ me‸ awˬ 
hponˇ hta‸ maˇ kʼoˆ, da‸ ve awˬ meh hta‸ maˇ kʼoˆ, dawˇ sha gaˇ sha ve teˇ 
ceuˬ hta‸ maˇ kʼoˆ, chi teˇ hpaˍ hta‸ gʼa tuˬ yoˬ. Awˉ lawˉ Yuˇda‸ chaw hui, 
hkʼaw‸ nawˉ Heˍlaˍsaˆ chaw hui gʼa tuˬ yoˬ. 
11Awˬ lawn kʼo, Gʼuiˬsha lehˬ chaw mehˆ hpfuhˇ hta‸ maˇ nyi. 
12Awˬliˇtawˇhkawˇ maˇ cawˬ leh venˇbaˆ hkʼa te ve chaw hui lehˬ, awˬ liˇ tawˇ 
hkawˇ hta‸ maˇ caˉ da‸ ve awˬ hkʼaw lo gʼa luˬ gʼa sheˆ tuˬ yoˬ. 
Awˬliˇtawˇhkawˇ cawˬ taˍ leh venˇbaˆ hkʼa te ve chaw hui lehˬ, awˬ liˇ tawˇ 
hkawˇ awˬ hawˉ lo tawˇ jehˬ ve hta‸ gʼa hkanˍ tuˬ yoˬ. 
13Awˬ lawn kʼo, awˬliˇtawˇhkawˇ hta‸ kaˇ ve chaw hui lehˬ, Gʼuiˬsha mehˆ 
gʼuˇ suhˍ hteˇ ve cawˇ ve chaw hpeh‸ ve maˇ heˆ. Awˬ liˇ tawˇ hkawˇ hta‸ na 
yuˬ ve chaw hui ceh, hteˇ ve cawˇ ve chaw hpeh‸ ve yoˬ. 
14Awˬliˇtawˇhkawˇ maˇ cawˬ ve buiˇ shaˆ aˉ naˆ chaw hui lehˬ, 
awˬliˇtawˇhkawˇ maˇ cawˬ ve ka‸ yawˇ hui hkʼaˇ yawˇ hui dawˇ shiˍ leh 
awˬliˇtawˇhkawˇ kʼoˆ taˍ ve hkʼe te ve kʼo, yawˇ hui ve nyi ma awˬ hkʼaw lo 
awˬ liˇ tawˇ hkawˇ cawˬ taˍ ve hkʼe yoˬ. 
15Yawˇ hui ve nyi ma awˬ hkʼaw lo awˬ liˇ tawˇ hkawˇ kʼoˆ taˍ ve hkʼe bvuh‸ 
taˍ ve hta‸ ngaˬ hui gʼa mawˬ gʼa shiˍ ve yoˬ. Yawˇ hui ve shiˍ puiˉ ve nyi ma 
htawˇ shaˉ hkiˆ hkanˍ leh, yawˇ hui ve nyi ma hkʼaw dawˇ hkʼaˇ teˇ hpaˍ lehˬ, 
venˇbaˆ cawˬ ve teh‸ kʼoˆ ve, maˇ heˆ kʼo venˇbaˆ maˇ cawˬ teh‸ kʼoˆ ve yoˬ. 

16Ngaˬ ha lehˬ ve bon hkawˇ maˍ piˇ ve hkʼa shuˍ shuˍ, Gʼuiˬsha lehˬ Yeˍsuˆ 
Hkri‸ hta‸ cuˇ leh, chaw yaˇ hui nyi ma hkʼaw faˉ taˍ ve teˇ hpaˍ hta‸ tawˇ 
jehˬ ve awˬ nyi awˬ hkʼaw lo, awˬ ceuˬ chi teˇ hpaˍ hpeh‸ la tuˬ yoˬ. 

Yuˇda‸ chaw hui leh awˬ liˇ tawˇ hkawˇ awˬ lawn 

17Nawˬ Yuˇda‸ chaw teh‸ kʼoˆ leh, awˬ liˇ tawˇ hkawˇ hta‸ gʼaˇ va leh, 
Gʼuiˬsha ve awˬ lawn hta‸ nawˬ nyi ma uiˍ chaweh te ve yoˬ. 
18Nawˬ awˬliˇtawˇhkawˇ hta‸ gʼa henˇ ve pa taw, Gʼuiˬsha ve a loˍ hta‸ shiˍ ve 
chaw leh, da‸ jaˇ ve teˇ hpaˍ hta‸ fuiˍ puiˉ pehˬ puiˉ ve chaw hpeh‸ ve teh‸ 
kʼoˆ ve yoˬ. 
19Nawˬ lehˬ mehˆ cuˉ ve chaw hui hta‸ sheh kʼai shehˍ hpaˇ hpeh‸ leh, naˆ ho
‸ ve awˬ hkʼaw lo chehˇ ve chaw hui hta‸ awˬ gʼeuˆ ba piˇ shehˍ hpaˇ hpeh‸ 
ve teh‸ nawˬ yonˍ ve yoˬ. 
20Nawˬ lehˬ, maˇ dawˇ nyi puiˉ ve chaw teˇ hpaˍ hta‸ sheh kʼai shehˍ hpaˇ te 
leh, yaˇ ehˉ teˇ hpaˍ hta‸ maˍ piˇ shehˍ hpaˇ te ve teh‸ nawˬ dawˇ taˍ ve yoˬ. 
Awˬliˇtawˇhkawˇ awˬ hkʼaw lo cuˇ yiˍ hta‸ maˇ kʼoˆ, hteˇ ve cawˇ ve hta‸ maˇ 
kʼoˆ, nawˬ cawˬ ve teh‸ dawˇ taˍ ve yoˬ. 
21Hkʼe te leh, nawˬ shu hta‸ maˍ piˇ chehˇ ve ka‸, nawˬ awˬ to hta‸ maˇ maˍ 
leh laˇ. Shu ve mawˇ hta‸ taˇ hkʼawˇ teh‸ nawˬ maˍ piˇ chehˇ ve ka‸, nawˬ 
awˬ to shu ve mawˇ hta‸ hkʼawˇ ve laˇ. 
22Haˉ chawˇ haˉ paˆ taˇ te teh‸ nawˬ maˍ piˇ chehˇ ve ka‸, nawˬ awˬ to haˉ 
chawˇ haˉ paˆ te ve laˇ. Shaˉ ho‸ hta‸ nawˬ cha‸ naˬ chehˇ ve ka‸, shaˉ ho‸ 
yehˬ hkʼaw cawˬ ve mawˇ hta‸ nawˬ hkʼawˇ yuˬ ve laˇ. 
23Awˬliˇtawˇhkawˇ hta‸ nawˬ gʼaˇ va leh nyi ma uiˍ ve ka‸, awˬliˇtawˇhkawˇ 
hta‸ nawˬ kʼaw‸ te ya‸ leh Gʼuiˬsha ve awˬ me‸ awˬ hponˇ hta‸ te luˬ ve laˇ. 
24Awˬ lawn kʼo, Li‸ hpu hkʼaw bvuh‸ taˍ ve hkʼe, buiˇshaˆaˉnaˆ chaw hui lehˬ, 
nawˬ hui hta‸ pa taw Gʼuiˬsha ve awˬ meh hta‸ maˇ shawˍ maˇ caˆ kʼoˆ chehˇ 
ve yoˬ. 
25Nawˬ awˬliˇtawˇhkawˇ hta‸ na yuˬ ve kʼo, awˬ guiˬ meuˇ shoˍ ve teˇ ceuˬ 
lehˬ awˬ bon cawˬ ve yoˬ. Ya‸ hkʼaˇ, nawˬ awˬliˇtawˇhkawˇ hta‸ ya‸ ve kʼo, 

nawˬ awˬ guiˬ meuˇ shoˍ ve lehˬ, awˬ guiˬ meuˇ maˇ shoˍ ve hkʼe kʼaw‸ hpeh‸ 
la ve yoˬ. 
26Hkʼe te leh, awˬ guiˬ meuˇ maˇ shoˍ ve chaw lehˬ, awˬliˇtawˇhkawˇ hta‸ na 
yuˬ ve kʼo, yawˇ awˬ guiˬ meuˇ maˇ shoˍ ve ka‸, awˬ guiˬ meuˇ shoˍ ve chaw 
hkʼe hpeh‸ ve maˇ heˆ laˇ. 
27Bvuh‸ taˍ ve awˬliˇtawˇhkawˇ leh awˬ guiˬ meuˇ shoˍ ve awˬ liˇ nawˬ cawˬ 
ve ka‸, nawˬ awˬliˇtawˇhkawˇ hta‸ te ya‸ ve yoˬ. Hkʼe te leh, awˬ suhˍ awˬ 
shaˍ hpawˇ awˬ guiˬ meuˇ maˇ shoˍ ve ka‸, awˬliˇtawˇhkawˇ hta‸ na yuˬ ve 
chaw teˇ hpaˍ lehˬ, nawˬ hta‸ venˇ baˆ taˍ laˇ tuˬ maˇ heˆ laˇ. 
28Awˬ lawn kʼo, awˬ hta‸ hpawˇ ceh Yuˇda‸ chaw hpeh‸ ve teˇ gʼaˇ lehˬ, awˬ 
tehˬ awˬ na Yuˇda‸ chaw maˇ heˆ. Awˬ hta‸ hpawˇ ceh awˬ guiˬ meuˇ shoˍ ve 
teˇ ceuˬ lehˬ, awˬ tehˬ awˬ na awˬ guiˬ meuˇ shoˍ ve teˇ ceuˬ maˇ heˆ. 
29Awˬ hkʼaw hpawˇ Yuˇda‸ chaw hpeh‸ ve teˇ gʼaˇ lehˬ, awˬ tehˬ awˬ na Yuˇda
‸ chaw hpeh‸ ve yoˬ. Awˬ tehˬ awˬ na awˬ guiˬ meuˇ shoˍ ve teˇ ceuˬ lehˬ, 
awˬliˇtawˇhkawˇ ve li‸ mehˆ biˇ la tuˬ ceh shoˍ ve maˇ heˆ. Co ha leh nyi ma 
awˬ hkʼaw shoˍ ve teˇ ceuˬ hpeh‸ ve yoˬ. Oˇ hkʼe ve chaw hta‸ chaw yaˇ maˇ 
chiˇ mvuh htawˇ Gʼuiˬsha chiˇ mvuh ve yoˬ. 

Roˉma‸ li‸ 3 

1Hkʼe te leh Yuˇda‸ chaw teˇ ceuˬ lehˬ, shu a‸ kehˉ awˬ bon hkʼaˬ hkʼe cawˬ 
leuˉ ve le. Awˬ guiˬ meuˇ shoˍ ve teˇ ceuˬ lehˬ, aˬ hto‸ ma awˬ bon cawˬ le. 
2Teˇ ceuˬ le le awˬ hkʼaw lo awˬ bon cawˬ maˇ ve yoˬ. Awˉ lawˉ teˇ ceuˬ lehˬ, 
Gʼuiˬsha yawˇ ve tawˇ hkawˇ teˇ hpaˍ Yuˇda‸ chaw hui hta‸ piˇ ve yoˬ. 
3Yawˇ hui teˇ hpaˍ hpaˍ ka ti‸ maˇ yeˬ htawˇ, aˬ hto‸ ma kʼoˆ tuˬ cawˬ le. 
Yawˇ hui ka ti‸ maˇ yeˬ ve pa taw, Gʼuiˬsha ve ka ti‸ hta‸ te luˬ ve laˇ. Maˇ te 
luˬ taˬ. 
4Chaw hkʼa peu-eˬ heˍ paˍ hpeh‸ ve htawˇ Gʼuiˬ sha lehˬ hteˇ ve yoˬ. Li‸ hpu 
hkʼaw bvuh‸ taˍ ve hkʼe, Nawˬ lehˬ hteˇ ve cawˇ ve yoˬ teh‸, nawˬ ve tawˇ 
hkawˇ shaˉ hkiˆ hkanˍ ve yoˬ. Nawˬ suhˉ jehˬ ve hta‸ gʼa hkanˍ htaˇ, nawˬ gʼaˇ 
tuˬ yoˬteh‸ bvuh‸ taˍ ve yoˬ. 

5Ya‸ hkʼaˇ, ngaˬ hui ve maˇ hteˇ maˇ cawˇ ve awˬ ceuˬ lehˬ, Gʼuiˬsha ve hteˇ 
ve cawˇ ve awˬ ceuˬ hta‸ te tawˆ la piˇ ve kʼo, kʼoˆ kuiˬ hkʼaˬ hkʼe cawˬ le. 
Gʼuiˬsha ngaˬ hui hta‸ nyi ma zuhˆ leh ciˍ yanˍ laˇ ve lehˬ, maˇ hteˇ maˇ cawˇ 
ve hta‸ te laˇ ve maˇ heˆ laˇ. (Tawˇ chi teˇ hkawˇ lehˬ, chaw yaˇ kʼoˆ jaw ve 
hkʼe ceh ngaˬ kʼoˆ ve yoˬ.) 
6Chi hkʼe maˇ heˆ. Tawˇ chi teˇ hkawˇ cawˇ ve kʼo, Gʼuiˬsha lehˬ miˬguiˬ yaˇ 
hta‸ hkʼaˬ hkʼe te suhˉ jehˬ hpeh‸ tuˬ le. 
7Ngaˬ heˍ ve hta‸ pa taw Gʼuiˬsha ve hteˇ ve cawˇ ve awˬ ceuˬ hta‸ leuˉ leh 
awˬ me‸ awˬ hponˇ cawˬ la piˇ ve kʼo, aˬ hto‸ ma te ngaˬ hta‸ venˇbaˆ yaˇ 
hpeh‸ ve yoˬ teh‸ suhˉ taˆ chehˇ sheˍ le. 
8Da‸ ve tawˆ la tuˬ maˇ da‸ ve hta‸ te shaˍ teh‸, chaw teˇ hpaˍ hpaˍ kʼoˆ ve 
yoˬ. Ngaˬ hui chi hkʼe kʼoˆ ve teh‸ yawˇ hui teˇ hpaˍ hpaˍ hkʼaiˉ chehˇ ve law. 
Oˇ hkʼe kʼoˆ ve chaw hui ciˍ yanˍ ve hta‸ gʼa hkanˍ ve lehˬ cawˇ ve yoˬ. 

Hteˇ ve cawˇ ve chaw maˇ cawˬ 

9Hkʼe te leh, ngaˬ hui Yuˇda‸ chaw teˇ hpaˍ shu a‸ kehˉ da‸ ve laˇ. Maˇ heˆ. 
Awˬ lawn kʼo, Yuˇda‸ chaw maˇ kʼoˆ, Heˍlaˍsaˆ chaw maˇ kʼoˆ, chaw hkʼa 
peu-eˬ venˇbaˆ ve kanˇ paˆ awˬ hawˉ chehˇ ve yoˬ teh‸, ngaˬ teˇ pawˆ kʼoˆ taˍ 
peuˬ. 
10Li‸ hpu hkʼaw bvuh‸ taˍ ve hkʼe, Hteˇ ve cawˇ ve chaw maˇ cawˬ, teˇ gʼaˇ ka
‸ maˇ cawˬ tehˬ ve yoˬ. 
11Shiˍ ve chaw teˇ gʼaˇ ka‸ maˇ cawˬ. Gʼuiˬsha hta‸ ca ve chaw htawˇ teˇ gʼaˇ 
ka‸ maˇ cawˬ 
12Chaw hkʼa peu-eˬ ya‸ kʼaw ya‸ kʼai peuˬ. Yawˇ hui hkʼa peu-eˬ hkʼa shuˍ 
shuˍ awˬ bon maˇ cawˬ ve chaw hpeh‸ la peuˬ. Da‸ ve kanˉ hta‸ te ve chaw 
maˇ cawˬ, teˇ gʼaˇ ka‸ maˇ cawˬ tehˬ ve yoˬ. 
13Yawˇ hui ve hkʼaw‸ hkʼaw lehˬ, hpaw taˍ ve tuˍ hpfuh hpeh‸ ve yoˬ. Yawˇ 
hui ve ha tehˍ lehˬ, heˍ puiˉ ve yoˬ. Yawˇ hui ve meuˇ guiˬ awˬ hkʼaw hpawˇ lo 
vuiˬ haiˬ awˬ taw‸ ma cawˬ ve yoˬ. 

14Yawˇ hui ve maw‸ kʼaw awˬ hkʼaw lo hkeu ve hkawˇ leh, nyi ma naˬ ve 
hkawˇ hkʼa biˇ cawˬ ve yoˬ. 
15Shu ve awˬ suhˍ yuˬ sheˆ tuˬ yawˇ hui ve hkui sheh gehˬ jaˇ ve yoˬ. 
16Yawˇ hui hkʼa kʼai kuiˬ lo, shu awˬ pon luˬ tuˬ sheˆ tuˬ leh dawˇ haˍ gaˇ haˍ 
tuˬ ceh tiˉ cawˬ ve yoˬ. 
17Dawˇ sha gaˇ sha ve ya‸ kʼaw hta‸ yawˇ hui maˇ shiˍ. 
18Yawˇ hui hkʼa nyi ve teˇ hpaˍ aw hkʼaw lo, Gʼuiˬsha hta‸ kawˆ ve nyi ma maˇ 
cawˬ, teh‸ bvuh‸ taˍ ve yoˬ. 
19Awˬliˇtawˇhkawˇ awˬ hkʼaw lo hkʼa kʼoˆ taˍ ve tawˇ teˇ hpaˍ lehˬ, awˬ liˇ tawˇ 
hkawˇ awˬ hawˉ lo chehˇ ve chaw hui hta‸ kʼoˆ piˇ ve teh‸ ngaˬ hui shiˍ ve 
yoˬ. Hkʼe te leh, chaw hkʼa peu-eˬ tawˇ teˇ hkʼawˇ ka‸ kʼaw‸ yaw tuˬ maˇ 
cawˬ leh, miˬguiˬ yaˇ hkʼa peu-eˬ Gʼuiˬsha mehˆ gʼuˇ suhˍ suhˉ jehˬ ve hta‸ gʼa 
hkanˍ ve yoˬ. 
20Awˬliˇtawˇhkawˇ hta‸ na yuˬ ve pa taw, Gʼuiˬ sha mehˆ gʼuˇ suhˍ chaw teˇ 
gʼaˇ ka‸ hteˇ ve cawˇ ve chaw hpeh‸ la tuˬ maˇ heˆ. Awˬ lawn kʼo, 
awˬliˇtawˇhkawˇ hta‸ pa taw venˇbaˆ cawˬ ve hta‸ gʼa shiˍ ve yoˬ. 

Yonˍ ve hta‸ pa taw hteˇ ve cawˇ ve chaw hpeh‸ la ve 

21Chi beu‸ lehˬ, awˬliˇtawˇhkawˇ hta‸ maˇ caˉ da‸ ve awˬ hkʼaw lo, Gʼuiˬsha 
lo laˬ ve hteˇ ve cawˇ ve awˬ ceuˬ hta‸ gʼa mawˬ peuˬ. Awˬ lawn chi ve hta‸ 
awˬliˇtawˇhkawˇ li‸ teˇ hpaˍ leh tcuh kaˍ paˍ hui ve li‸ teˇ hpaˍ awˬ hkʼaw lo 
shaˉ hkiˆ hkanˍ taˍ peuˬ. 
22Yeˍsuˆ Hkri‸ hta‸ hkʼa yonˍ ve chaw hkʼa peu-eˬ lehˬ, yonˍ ve pa taw 
Gʼuiˬsha ve hteˇ ve cawˇ ve awˬ ceuˬ hta‸ yawˇ hui gʼa ve yoˬ. Awˬ lawn kʼo, 
peun da‸ kuiˬ maˇ cawˬ. 
23Chaw hkʼa peu-eˬ venˇbaˆ te leh Gʼuiˬsha ve awˬ me‸ awˬ hponˇ hta‸ maˇ mi 
taˬ. 
24Awˬ hpfuhˇ maˇ piˇ leh, yawˇ ve awˬ bon hta‸ pa taw hteˇ ve cawˇ ve chaw 
hpeh‸ la ve yoˬ. Hteˇ ve cawˇ ve chaw hpeh‸ la ve lehˬ, Yeˍsuˆ Hkri‸ htaiˍ 
hkʼaw‸ laˇ ve hta‸ pa taw yoˬ. 

25Yeˍsuˆ ve awˬ suhˍ hta‸ pa taw hkʼa yonˍ ve chaw hui hta‸ venˇbaˆ hpehˇ 
hkʼa tuˬ, Yeˍsuˆ lehˬ tanˇ tuˬ hpeh‸ ve yoˬ teh‸, Gʼuiˬsha yawˇ hta‸ teh taˍ ve 
yoˬ. Gʼuiˬsha yeunˇ hkanˍ puiˉ leh, ponˬ laˬ htaˇ chaw yaˇ te ya‸ ve venˇbaˆ 
teˇ hpaˍ hta‸ maˇ ciˍ yanˍ sheˍ ve awˬ hkʼaw lo, yawˇ hteˇ ve cawˇ ve awˬ ceuˬ 
hta‸ te maˍ laˇ ve yoˬ. 
26Yawˇ chi hkʼe te ve lehˬ, chi beu‸ awˬ yanˇ awˬ hkʼaw lo yawˇ lehˬ, hteˇ ve 
cawˇ ve yoˬ teh‸ shu hta‸ hpeu‸ maˍ piˇ leh, Yeˍsuˆ hta‸ hkʼa yonˍ ve chaw 
teˇ hpaˍ hta‸ hteˇ ve cawˇ ve chaw hpeh‸ la tuˬ yawˇ te ve yoˬ. 
27Hkʼe te leh, nyi ma uiˍ kuiˬ hkʼaˬ lo cawˬ le. Nyi ma uiˍ kuiˬ maˇ kʼaw‸ cawˬ. 
Aˬ hto‸ ma hta‸ pa taw maˇ kʼaw‸ cawˬ le. Kanˉ te ve hta‸ pa taw laˇ. Maˇ 
heˆ, yonˍ ve hta‸ pa taw yoˬ. 
28Awˬ lawn kʼo, awˬliˇtawˇhkawˇ ve kanˉ hta‸ maˇ caˉ da‸ leh, yonˍ ve hta‸ pa 
taw ceh tiˉ chaw teˇ gʼaˇ lehˬ hteˇ ve cawˇ ve chaw hpeh‸ la ve yoˬ teh‸ ngaˬ 
hui shawˍ taˍ ve yoˬ. 
29Gʼuiˬsha lehˬ, Yuˇda‸ chaw hui ve Gʼuiˬsha ceh tiˉ hpeh‸ ve laˇ. Yawˇ lehˬ, 
buiˇ shaˆ aˉ naˆ chaw hui ve Gʼuiˬsha htawˇ hpeh‸ ve maˇ heˆ laˇ. Yoˬ, 
buiˇshaˆaˉnaˆ chaw hui ve Gʼuiˬsha htawˇ hpeh‸ ve yoˬ. 
30Awˬ lawn kʼo, Gʼuiˬsha teˇ gʼaˇ tiˉ cawˬ ve yoˬ. Awˬ guiˬ meuˇ shoˍ ve chaw 
hui yonˍ ve hta‸ pa taw, Gʼuiˬ sha yawˇ hui hta‸ hteˇ ve cawˇ ve chaw teh‸ 
shawˍ taˍ ve yoˬ. Awˬ guiˬ meuˇ maˇ shoˍ ve chaw hui htawˇ, yonˍ ve hta‸ pa 
taw yawˇ yawˇ hui hta‸ hteˇ ve cawˇ ve chaw teh‸ shawˍ taˍ ve yoˬ. 
31Hkʼe te leh, yonˍ ve hta‸ pa taw ngaˬ hui awˬliˇtawˇhkawˇ hta‸ te luˬ ve laˇ. 
Maˇ te luˬ. Awˬliˇtawˇhkawˇ hta‸ leuˉ leh yeˬ la tuˬ ngaˬ hui te ve yoˬ. 

Roˉma‸ li‸ 4 

Aˍbraˍhanˍ yonˍ ve awˬ lawn 

1Hkʼe te leh, awˬ suhˍ awˬ shaˍ hpawˇ ngaˬ hui ve awˬ pa Aˍbraˍhanˍ awˬ lawn 
hkʼaˬ hkʼe gʼa kʼoˆ tuˬ le. 

2Awˬ lawn kʼo, kanˉ te ve hta‸ pa taw Aˍbraˍhanˍ lehˬ hteˇ ve cawˇ ve chaw 
hpeh‸ la ve hkʼe kʼo, yawˇ nyi ma uiˍ kuiˬ cawˬ tuˬ yoˬ. Ya‸ hkʼaˇ, Gʼuiˬsha 
mehˆ gʼuˇ suhˍ nyi ma uiˍ kuiˬ cawˬ tuˬ ve maˇ heˆ. 
3Li‸ hpu awˬ hkʼaw lo hkʼaˬ hkʼe kʼoˆ ve le. Aˍbraˍhanˍ lehˬ Gʼuiˬsha hta‸ 
yonˍ ve pa taw, Gʼuiˬsha yawˇ hta‸ hteˇ ve cawˇ ve chaw shawˍ taˍ ve yoˬ teh
‸ kʼoˆ taˍ ve yoˬ. 
4Kanˉ te ve chaw teˇ gʼaˇ lehˬ, gʼaˇ hpfuhˇ gʼa ve teˇ yanˇ, shu yawˇ hta‸ awˬ 
bon te piˇ ve teh‸ chaw teˇ gʼaˇ ka‸ maˇ shawˍ. Yawˇ gʼa keunˍ ve pa taw gʼa 
ve teh‸ shawˍ ve yoˬ. 
5Yonˍ ve chaw teˇ gʼaˇ hta‸ hteˇ ve cawˇ ve chaw teh‸ shawˍ ve yoˬ. Yawˇ 
kanˉ te ve hta‸ pa taw maˇ heˆ. Haiˬ ve chaw teˇ hpaˍ hta‸ hteˇ ve cawˇ ve 
chaw hpeh‸ la piˇ lawˬ shehˍ hpaˇ hta‸ yawˇ yonˍ ve pa taw yoˬ. 
6Chi hkʼa shuˍ shuˍ, Gʼuiˬsha lehˬ kanˉ hta‸ maˇ nyi leh, hteˇ ve cawˇ ve teh‸ 
shawˍ taˍ ve chaw teˇ gʼaˇ lehˬ, awˬ bon uiˍ ve yoˬ teh‸ Daˍviˆ kʼoˆ taˍ ve yoˬ. 
7Yawˇ kʼoˆ ve, Ya‸ kuiˬ jiˆ kuiˬ teˇ hpaˍ hta‸ hpehˇ piˇ peuˬ leh, venˇbaˆ hta‸ 
beh taˍ peuˬ ve chaw teˇ hpaˍ lehˬ, awˬ bon uiˍ ve yoˬ. 
8Jawˇmawˇ Gʼuiˬsha venˇbaˆ maˇ taˍ ve chaw lehˬ, awˬ bon uiˍ ve yoˬ teh‸ 
kʼoˆ ve yoˬ. 
9Awˬ guiˬ meuˇ shoˍ ve chaw hui ceh tiˉ awˬ bon chi hta‸ gʼa ve laˇ. Maˇ heˆ 
kʼo, awˬ guiˬ meuˇ maˇ shoˍ ve chaw hui htawˇ gʼa ve laˇ. Awˬ lawn kʼo, 
Aˍbraˍhanˍ yonˍ ve pa taw Gʼuiˬsha yawˇ hta‸ hteˇ ve cawˇ ve chaw shawˍ taˍ 
ve yoˬ teh‸ ngaˬ hui kʼoˆ ve yoˬ. 
10Hkʼe te leh, yawˇ hta‸ hkʼaˬ htaˆ teˇ yanˇ chi hkʼe shawˍ taˍ piˇ ve le. Awˬ 
guiˬ meuˇ shoˍ peuˬ htaˇ laˇ, maˇ heˆ kʼo, maˇ shoˍ sheˍ htaˇ laˇ. Awˬ guiˬ meuˇ 
shoˍ peuˬ hkʼaw‸ nawˉ maˇ heˆ. Maˇ shoˍ sheˍ htaˇ ka‸ shawˍ taˍ ve yoˬ. 
11Yawˇ awˬ guiˬ meuˇ maˇ shoˍ sheˍ awˬ gʼuˇ suhˍ htaˇ ka‸, yawˇ yonˍ ve htaˬ 
pa taw hteˇ ve cawˇ ve chaw hpeh‸ la ve yoˬ. Yawˇ hteˇ ve cawˇ ve chaw 
hpeh‸ la peuˬ ve hta‸ yinˉ tcuhˉ taˍ tuˬ, yawˇ awˬ guiˬ meuˇ shoˍ ve awˬ heˆ 
hta‸ hkanˍ yuˬ ve yoˬ. Awˬ guiˬ meuˇ maˇ shoˍ ve ka‸, yonˍ ve hta pa taw hteˇ 

ve cawˇ ve chaw hpeh‸ la peuˬ ve chaw hkʼa peu-eˬ ve awˬ pa hpeh‸ la tuˬ, 
Gʼuiˬsha Aˍbraˍhanˍ hta‸ dawˇ taˍ ve yoˬ. 
12Awˬ guiˬ meuˇ shoˍ ve chaw teˇ hpaˍ ve awˬ pa htawˇ yawˇ hpeh‸ ve yoˬ. Ya
‸ hkʼaˇ, chaw oˇ ve teˇ hpaˍ lehˬ, awˬ guiˬ meuˇ shoˍ ve ceh tiˉ maˇ heˆ. 
Aˍbraˍhanˍ awˬ guiˬ meuˇ maˇ shoˍ sheˍ awˬ gʼuˇ suhˍ htaˇ ka‸, yawˇ yonˍ ve 
hkʼa shuˍ shuˍ yawˇ hui htawˇ yonˍ leh yawˇ ve hkui ha awˬ hkʼaˇ suh gʼa‸ 
kʼai ve chaw teˇ hpaˍ hpeh‸ ve yoˬ. 

Yonˍ ve hta‸ pa taw ka ti‸ shaˉ caˆ gʼa ve 

13Aˍbraˍhanˍ leh yawˇ ve awˬ yaˇ awˬ duˬ teˇ hpaˍ gʼa tuˬ ve awˬ shinˉ lehˬ, 
miˬguiˬ yoˬ teh‸ ka ti‸ shaˉ caˆ gʼa taˍ ve yoˬ. Awˬliˇtawˇhkawˇ hta‸ pa taw 
yawˇ hui gʼa ve maˇ heˆ. Yonˍ ve hta‸ caˉ da‸ ve hteˇ ve cawˇ ve awˬ ceuˬ hta
‸ pa taw yawˇ hui gʼa ve yoˬ. 
14Awˬ lawn kʼo, awˬliˇtawˇhkawˇ hta‸ cuˇ ve chaw hui awˬ shinˉ hta‸ gʼa ve 
kʼo, yonˍ ve teˇ ceuˬ lehˬ, te‸ chiˉ awˬ bon maˇ cawˬ leh, ka ti‸ shaˉ caˆ oˇ ve 
ka‸ luˬ kʼai peuˬ. 
15Awˬliˇtawˇhkawˇ lehˬ, nyi ma zuhˆ ve hta‸ te tawˆ la ve yoˬ. Ya‸ hkʼaˇ, 
awˬliˇtawˇhkawˇ maˇ cawˬ ve kʼo, ya‸ kuiˬ jiˆ kuiˬ ka‸ maˇ cawˬ. 
16Hkʼe te leh, Gʼuiˬsha ve awˬ bon hta‸ pa taw ceh tiˉ awˬ shinˉ hta‸ gʼa hpeh‸ 
leh, Aˍbraˍhanˍ ve awˬ yaˇ awˬ duˬ hkʼa peu-eˬ ka ti‸ shaˉ caˆ hta‸ awˬ tehˬ 
awˬ na gʼa hpeh‸ tuˬ, Aˍbraˍhanˍ yonˍ ve teˇ ceuˬ hta‸ Gʼuiˬsha cuˇ leh awˬ 
shinˉ piˇ ve yoˬ. Awˬliˇtawˇhkawˇ hta‸ cuˇ ve chaw hui ceh tiˉ ka ti‸ shaˉ caˆ 
hta‸ gʼa tuˬ ve maˇ heˆ. Ngaˬ hui hkʼa peu-eˬ ve awˬ pa Aˍbraˍhanˍ yonˍ ve 
hkʼa shuˍ shuˍ, hkʼa yonˍ ve chaw hui htawˇ gʼa tuˬ yoˬ. 
17Aˍbraˍhanˍ lehˬ, ngaˬ hui ve awˬ pa hpeh‸ ve awˬ lawn Li‸ hpu hkʼaw lo chi 
hkʼe bvuh‸ taˍ ve, Chaw ceuˬ laiˉ ceuˬ ve awˬ pa ngaˬ nawˬ hta‸ hpeh‸ piˇ 
lawˬ ve yoˬ teh‸ bvuh‸ taˍ ve yoˬ. Suh peuˬ ve chaw teˇ hpaˍ hta‸ kʼaw‸ te‸ 
tu la piˇ leh, maˇ hpeh‸ la sheˍ ve awˬ ceuˬ teˇ hpaˍ hta‸ hpeh‸ la piˇ shehˍ 
hpaˇ Gʼuiˬsha hta‸ yawˇ yonˍ leh, Gʼuiˬsha mehˆ gʼuˇ suhˍ ka ti‸ shaˉ caˆ hta‸ 
yawˇ gʼa ve yoˬ. 

18Chaw ceuˬ laiˉ ceuˬ ve awˬ pa hpeh‸ la tuˬ, dawˇ law kuiˬ maˇ cawˬ htawˇ, 
yawˇ yonˍ leh dawˇ law chehˇ ve yoˬ. Awˬ lawn kʼo, Nawˬ ve awˬ yaˇ awˬ duˬ 
lehˬ, oˇ hkʼe hpeh‸ tuˬ yoˬ teh‸ Gʼuiˬsha yawˇ hta‸ kʼoˆ piˇ taˍ ve pa taw yoˬ. 
19A sha‸ aˬ laˬ hkʼe teˇ ha hkʼaw‸ gaˬ leh, yawˇ awˬ to suh taˍ ve hkʼe hpeh‸ 
leh, Saˍraˇ htawˇ yaˇ hu yaˇ leh ve awˬ yanˇ gaˬ peuˬ ve hta‸ yawˇ dawˇ nyi ve 
teˇ yanˇ, yonˍ ve teˇ ceuˬ awˬ gʼaˇ maˇ nuˇ kʼai. 
20Gʼuiˬsha ve ka ti‸ shaˉ caˆ hta‸ yawˇ dawˇ nyi htaˇ, yawˇ yonˍ ve teˇ ceuˬ 
lehˬ htawˇ dawˇ nawˬ dawˇ maˇ cawˬ. Yawˇ yonˍ ve awˬ gʼaˇ uiˍ la leh, 
Gʼuiˬsha hta‸ chiˇ uiˍ chiˇ mvuh ve yoˬ. 
21Ka ti‸ shaˉ caˆ piˇ taˍ ve hkʼe Gʼuiˬsha te hpeh‸ ve hta‸ Aˍbraˍhanˍ yonˍ yeˬ 
jaˇ ve yoˬ. 
22Hkʼe te leh yawˇ yonˍ ve pa taw, yawˇ hta‸ hteˇ ve cawˇ ve chaw teh‸ shawˍ 
taˍ ve yoˬ. 
23Yawˇ hta‸ chi hkʼe shawˍ taˍ ve teh‸ bvuh‸ taˍ ve tawˇ teˇ hkawˇ lehˬ, 
Aˍbraˍhanˍ awˬ pon ceh tiˉ maˇ heˆ. 
24Ngaˬ hui awˬ pon htawˇ bvuh‸ taˍ ve yoˬ. Ngaˬ hui ve Jawˇmawˇ Yeˍsuˆ hta‸ 
suh kuiˬ lo kʼaw‸ te‸ tu la piˇ shehˍ hpaˇ hta‸ ngaˬ hui yonˍ ve kʼo, ngaˬ hui 
hta‸ htawˇ hteˇ ve cawˇ ve chaw hpeh‸ ve yoˬ teh‸ shawˍ taˍ laˇ tuˬ yoˬ. 
25Ngaˬ hui ve ya‸ kuiˬ jiˆ kuiˬ teˇ hpaˍ hta‸ pa taw Jawˇmawˇ Yeˍsuˆ hkanˍ 
suh leh, ngaˬ hui hteˇ ve cawˇ ve chaw hpeh‸ la tuˬ, yawˇ kʼaw‸ te‸ tu la peuˬ 
ve yoˬ. 

Roˉma‸ li‸ 5 

Hteˇ ve cawˇ ve chaw hui awˬ bon hkʼaˬ hkʼe gʼa ve 

1Ngaˬ hui yonˍ ve awˬ hkʼaw lo hteˇ ve cawˇ ve chaw hpeh‸ la peuˬ ve hta‸ pa 
taw, ngaˬ hui ve Jawˇmawˇ Yeˍsuˆ Hkri‸ awˬ hkʼaw lo, Gʼuiˬsha hta‸ kʼaw‸ 
cawˇ da‸ hui da‸ ve yoˬ. 

2Jawˇmawˇ Yeˍsuˆ Hkri‸ hta‸ pa taw awˬ bon chi awˬ hkʼaw lo ngaˬ hui gʼa lo
‸ la leh gʼa chehˇ taˍ ve yoˬ. Gʼuiˬsha ve awˬ me‸ awˬ hponˇ hta‸ ngaˬ hui 
dawˇ law leh, ha lehˬ chiˇ mvuh chehˇ ve yoˬ. 
3Chi hkʼoˆ ka‸, tu‸ ve hkanˍ ve hta‸ ngaˬ hui gʼa hkanˍ ve teˇ yanˇ, ha lehˬ 
chiˇ mvuh chehˇ ve yoˬ. Awˬ lawn kʼo, tu‸ ve hkanˍ ve hta‸ pa taw ngaˬ hui 
yeunˇ hkanˍ puiˉ la ve yoˬ. 
4Yeunˇ hkanˍ puiˉ ve hta‸ pa taw da‸ ve hta‸ te puiˉ la ve yoˬ. Da‸ ve hta‸ te 
puiˉ ve pa taw ngaˬ hui dawˇ law puiˉ la ve hta‸ shiˍ ve yoˬ. 
5Dawˇ law puiˉ ve hta‸ pa taw gʼa ya‸ taw tuˬ ve maˇ heˆ. Awˬ lawn kʼo, ngaˬ 
hui hta‸ pe‸ laˇ peuˬ ve da‸ ve kehˬ ve Awˬ ha hpu lehˬ, ngaˬ hui ve nyi ma 
awˬ hkʼaw lo Gʼuiˬsha ve ha‸ pehnˇ ve teˇ ceuˬ ngeuˍ keu laˇ peuˬ. 
6Ngaˬ hui gʼaˇ nuˇ jaˇ ve teˇ yanˇ, awˬ yanˇ cawˇ ve awˬ hkʼaw lo, chaw haiˬ 
hui awˬ pon Hkri‸ hkanˍ suh ve yoˬ. 
7Hteˇ ve cawˇ ve chaw awˬ pon hkanˍ suh tuˬ ve chaw ca haˍ jaˇ ve yoˬ. Teˇ 
pawˆ pawˆ chaw da‸ awˬ pon hkanˍ suh haˆ ve chaw teˇ gʼaˇ gʼaˇ cawˬ tuˬ yoˬ 
hehˉ. 
8Ya‸ hkʼaˇ, ngaˬ hui venˇbaˆ yaˇ hpeh‸ chehˇ ve teˇ yanˇ htaˇ, Hkri‸ ngaˬ hui 
awˬ pon hkanˍ suh leh, Gʼuiˬsha yawˇ ngaˬ hui hta‸ hkʼaˬ ma ha‸ ve hkʼa 
tawˍ lehˆ maw laˇ ve yoˬ. 
9Hkri‸ ve awˬ suhˍ hta‸ pa taw, chi beu‸ ngaˬ hui hteˇ ve cawˇ ve chaw hpeh‸ 
la peuˬ. Hkʼe te leh, yawˇ hta‸ pa taw Gʼuiˬsha nyi ma zuhˆ ve hta‸ chi a‸ 
kehˉ leuˉ leh ngaˬ hui gʼa ponˬ tuˬ yoˬ. 
10Awˬ lawn kʼo, ngaˬ hui yawˇ ve canˇ paˍ hpeh‸ chehˇ ve teˇ yanˇ, yawˇ ve 
Yaˇ hpu hkanˍ suh ve hta‸ pa taw, ngaˬ hui Gʼuiˬsha hta‸ kʼaw‸ cawˇ da‸ hui 
da‸ la ve yoˬ. Ngaˬ hui chi hkʼe yawˇ hta‸ cawˇ da‸ hui da‸ la peuˬ ve kʼo, 
Yaˇ hpu te‸ chehˇ ve hta‸ pa taw, chi a‸ kehˉ leuˉ leh ngaˬ hui hta‸ htaiˍ 
hkʼaw‸ laˇ tuˬ yoˬ. 

11Chi ceh tiˉ maˇ heˆ sheˍ. Ngaˬ hui ve Jawˇ mawˇ Yeˍsuˆ Hkri‸ hta‸ pa taw 
Gʼuiˬsha hta‸ ha lehˬ chiˇ mvuh chehˇ ve yoˬ. Yawˇ hta‸ pa taw ngaˬ hui 
Gʼuiˬsha hta‸ kʼaw‸ cawˇ da‸ hui da‸ la peuˬ. 

Aˍdanˍ leh Hkri‸ awˬ lawn 

12Chaw teˇ gʼaˇ hta‸ pa taw miˬguiˬ hkʼoˆ lo venˇbaˆ lo‸ la leh, venˇbaˆ hta‸ 
pa taw suh ve teˇ ceuˬ cawˬ la ve yoˬ. Hkʼe te leh, chaw hkʼa peu-eˬ venˇbaˆ te 
peuˬ ve pa taw, chaw hkʼa peu-eˬ awˬ hkʼoˆ hta‸ suh ve teˇ ceuˬ gaˬ la ve yoˬ. 
13Awˬliˇtawˇhkawˇ maˇ taˍ sheˍ htaˇ ka‸, miˬguiˬ hkʼoˆ lo venˇbaˆ cawˬ taˍ 
peuˬ. Ya‸ hkʼaˇ, awˬliˇtawˇhkawˇ maˇ cawˬ sheˍ ve awˬ yanˇ awˬ hkʼaw lo, 
venˇbaˆ maˇ taˍ sheˍ. 
14Ya‸ hkʼaˇ, Aˍdanˍ hta‸ tanˬ leh Moˉseˍ ve awˬ co-e hkʼa gaˬ, suh ve teˇ ceuˬ 
uˉ peunˍ chehˇ ve yoˬ. Chaw oˇ ve teˇ hpaˍ te ya‸ ve lehˬ, Aˍdanˍ te ya‸ ve hta
‸ maˇ shuˍ da‸ htawˇ, suh ve teˇ ceuˬ yawˇ hui hta‸ uˉ peunˍ chehˇ ve yoˬ. 
Aˍdanˍ oˇ ve teˇ gʼaˇ lehˬ, awˬ hkʼaw‸ nawˉ laˬ tuˬ ve chaw teˇ gʼaˇ ve awˬ heˆ 
hpeh‸ ve yoˬ. 
15Ya‸ hkʼaˇ, te ya‸ ve oˇ ve lehˬ hkʼe leˇ piˇ ve awˬ bon hta‸ maˇ shuˍ da‸. 
Awˬ lawn kʼo, chaw teˇ gʼaˇ te ya‸ ve pa taw, chaw maˇ maˇ gʼa suh ve kʼo, 
Gʼuiˬsha ve awˬ bon ka‸, Yeˍsuˆ Hkri‸ teh‸ kʼoˆ ve chaw teˇ gʼaˇ ve awˬ bon 
hta‸ pa taw hkʼe leˇ piˇ ve awˬ bon ka‸, chaw maˇ ve awˬ pon leuˉ leh kʼaw‸ 
maˇ la ve yoˬ. 
16Chi hkʼoˆ ka‸, chaw teˇ gʼaˇ teˇ ya‸ ve hta‸ pa taw hpeh‸ la ve teˇ ceuˬ lehˬ, 
hkʼe leˇ piˇ ve awˬ bon hta‸ maˇ shuˍ da‸. Awˬ lawn kʼo, teˇ pawˆ ceh tiˉ te ya
‸ ve ka‸, suhˉ jehˬ leh ciˍ yanˍ ve hta‸ gʼa hkanˍ ve yoˬ. Ya‸ hkʼaˇ, te ya‸ maˇ 
ve ka‸, hkʼe leˇ piˇ ve awˬ bon hta‸ pa taw hteˇ ve cawˇ ve chaw hpeh‸ la ve 
yoˬ. 
17Chi hkʼoˆ ka‸, chaw teˇ gʼaˇ te ya‸ leh, te ya‸ shehˍ hpaˇ oˇ ve teˇ gʼaˇ hta‸ 
pa taw suh ve teˇ ceuˬ uˉ peunˍ ve kʼo, maˇ jaˇ ve awˬ bon hta‸ ka‸, hteˇ ve 
cawˇ ve la‸ shawnˍ hta‸ ka‸ gʼa ve chaw hui lehˬ, Yeˍsuˆ Hkri‸ teˇ gʼaˇ hta‸ 
pa taw te‸ ve awˬ hkʼaw lo leuˉ leh gʼa uˉ peunˍ tuˬ yoˬ. 

18Hkʼe te leh, chaw teˇ gʼaˇ te ya‸ ve hta‸ pa taw, chaw hkʼa peu-eˬ ciˍ yanˍ ve 
hta‸ gʼa hkanˍ ve yoˬ. Chi hkʼa shuˍ shuˍ, chaw teˇ gʼaˇ hteˇ ve cawˇ ve hta‸ 
te ve pa taw, chaw hkʼa peu-eˬ hteˇ ve cawˇ ve chaw hpeh‸ la leh, co ha gʼa 
te‸ ve yoˬ. 
19Awˬ lawn kʼo, chaw teˇ gʼaˇ maˇ na yuˬ ve hta‸ pa taw, chaw maˇ maˇ 
venˇbaˆ yaˇ hpeh‸ la ve yoˬ. Chi hkʼa shuˍ shuˍ, chaw teˇ gʼaˇ na yuˬ ve hta‸ 
pa taw, chaw maˇ maˇ hteˇ ve cawˇ ve chaw hpeh‸ la tuˬ yoˬ. 
20Ya‸ ve jiˆ ve teˇ hpaˍ maˇ la tuˬ, awˬ liˇ tawˇ hkawˇ lo‸ la ve yoˬ. Ya‸ hkʼaˇ 
venˇbaˆ maˇ la ve teˇ kaˬ lo awˬ bon leuˉ leh kʼaw‸ maˇ la ve yoˬ. 
21Chi hta‸ pa taw, venˇbaˆ teˇ ceuˬ lehˬ, suh ve hta‸ cuˇ leh uˉ peunˍ ve hkʼa 
shuˍ shuˍ, awˬ bon teˇ ceuˬ lehˬ ngaˬ hui ve Jawˇmawˇ Yeˍsuˆ Hkri‸ hta‸ pa 
taw ngaˬ hui co co taiˍ taiˍ te‸ hpeh‸ tuˬ, hteˇ ve cawˇ ve hta‸ cuˇ leh uˉ 
peunˍ chehˇ ve yoˬ. 

Roˉma‸ li‸ 6 

Venˇbaˆ hpawˇ suh peuˬ ve 

1Hkʼe te leh, ngaˬ hui hkʼaˬ hkʼe kʼoˆ tuˬ cawˬ le. Awˬ bon maˇ la tuˬ ngaˬ hui 
venˇbaˆ awˬ hkʼaˇ suh kʼaw‸ kʼai tuˬ sheˍ laˇ. Maˇ kʼai taˬ. 
2Ngaˬ hui venˇbaˆ hpawˇ suh peuˬ ve chaw hui lehˬ, venˇbaˆ awˬ hkʼaw lo 
hkʼaˬ hkʼe te kʼaw‸ te‸ chehˇ hpeh‸ tuˬ le. 
3Ngaˬ hui Yeˍsuˆ Hkri‸ awˬ hkʼaw lo baˆtiˆsaˬ hkanˍ yuˬ peuˬ ve chaw hkʼa 
peu-eˬ lehˬ, yawˇ suh ve awˬ hkʼaw lo baˆtiˆsaˬ hkanˍ taˍ peuˬ ve hta‸ nawˬ 
hui maˇ shiˍ laˇ. 
4Hkʼe te leh, baˆtiˆsaˬ hta‸ ngaˬ hui hkanˍ htaˇ, yawˇ geh teˇ geh suh leh tuˍ 
taˍ ve hta‸ ngaˬ hui hkanˍ taˍ ve yoˬ. Hkri‸ lehˬ, Awˬ pa ve awˬ me‸ awˬ 
hponˇ hta‸ pa taw suh kuiˬ lo kʼaw‸ te‸ tu la ve hkʼa shuˍ shuˍ, ngaˬ hui 
htawˇ te‸ la leh chaw awˬ suhˉ hpeh‸ la ve yoˬ. 
5Awˬ lawn kʼo, ngaˬ hui yawˇ geh teˇ geh suh ve kʼo, ngaˬ hui yawˇ geh teˇ 
geh kʼaw‸ te‸ tu la tuˬ yoˬ. 



2978 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

6Ngaˬ hui venˇbaˆ ve awˬ ceˬ maˇ gʼa kʼaw‸ te leh, venˇbaˆ ve awˬ to luˬ kʼai 
tuˬ, ngaˬ hui ve nyi ma awˬ piˍ lehˬ, yawˇ geh teˇ geh la‸ ka hkʼoˆ lo hkanˍ 
suh peuˬ ve hta‸ ngaˬ hui shiˍ ve yoˬ. 
7Suh peuˬ ve chaw teˇ gʼaˇ lehˬ, venˇbaˆ awˬ hkʼaw lo ponˬ tawˆ la peuˬ. 
8Ngaˬ hui Hkri‸ geh teˇ geh suh ve kʼo, yawˇ geh teˇ geh te‸ chehˇ tuˬ yoˬ teh
‸ ngaˬ hui yonˍ ve yoˬ. 
9Hkri‸ lehˬ, suh kuiˬ lo kʼaw‸ te‸ tu la peuˬ ve pa taw, awˬ hkʼaw‸ nawˉ teˇ 
pawˆ ka‸ yawˇ maˇ kʼaw‸ suh leh, suh ve teˇ ceuˬ yawˇ hta‸ maˇ kʼaw‸ uˉ 
peunˍ ve teh‸ ngaˬ hui shiˍ ve yoˬ. 
10Yawˇ hkanˍ suh ve lehˬ, venˇbaˆ hpawˇ teˇ pawˆ ceh tiˉ hkanˍ suh leh, yawˇ 
te‸ chehˇ ve lehˬ, Gʼuiˬsha hpawˇ te‸ chehˇ ve yoˬ. 
11Chi hkʼa shuˍ shuˍ, nawˬ hui htawˇ venˇbaˆ hpawˇ suh peuˬ ve chaw hpeh‸ 
leh, Yeˍsuˆ Hkri‸ hta‸ pa taw Gʼuiˬsha hpawˇ te‸ chehˇ ve chaw hpeh‸ ve teh
‸ shawˍ taˍ-o‸. 
12Venˇbaˆ ve a loˍ awˬ hkʼaˇ suh maˇ gʼa kʼai tuˬ, nawˬ hui suh puiˉ ve awˬ to 
awˬ hkʼaw lo venˇ baˆ hta‸ taˇ uˉ peunˍ tcuh. 
13Nawˬ hui ve awˬ to awˬ hkʼeun teˇ hpaˍ lehˬ, haiˬ ve awˬ pon la‸ caˉ hkʼe 
yehˇ tuˬ, venˇbaˆ hta‸ taˇ a‸ piˇ. Ya‸ hkʼaˇ, nawˬ hui suh kuiˬ lo kʼaw‸ te‸ tu 
la peuˬ ve chaw hui hpeh‸ ve pa taw, a shu yawˇ awˬ to Gʼuiˬsha hta‸ a‸ piˇ-
oˆ. Nawˬ hui ve awˬ to awˬ hkʼeun teˇ hpaˍ htawˇ, hteˇ ve cawˇ ve awˬ pon la‸ 
caˉ hkʼe yehˇ tuˬ Gʼuiˬsha hta‸ a‸ piˇ-oˆ. 
14Awˬ lawn kʼo, nawˬ hui lehˬ awˬliˇtawˇhkawˇ awˬ hawˉ lo chehˇ ve maˇ heˆ. 
Awˬ bon awˬ hawˉ lo chehˇ ve pa taw, venˇbaˆ nawˬ hui hta‸ kʼaw‸ uˉ peunˍ 
tuˬ maˇ heˆ. 

Hteˇ ve cawˇ ve teˇ ceuˬ awˬ hawˉ lo awˬ ceˬ te ve 

15Hkʼe te leh hkʼaˬ hkʼe le. Awˬliˇtawˇhkawˇ awˬ hawˉ maˇ kʼaw‸ chehˇ leh awˬ 
bon awˬ hawˉ lo chehˇ ve pa taw, ngaˬ hui venˇbaˆ kʼaw‸ te tuˬ laˇ. Maˇ heˆ 
taˬ. 



2979 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

16Chaw teˇ gʼaˇ gʼaˇ ve hkawˇ hta‸ na yuˬ leh, yawˇ ve awˬ ceˬ te tuˬ nawˬ hui 
ve awˬ to yawˇ hta‸ a‸ piˇ ve kʼo, nawˬ hui lehˬ nawˬ hui na yuˬ chehˇ ve 
chaw oˇ ve teˇ gʼaˇ ve awˬ ceˬ hpeh‸ ve hta‸ nawˬ hui maˇ shiˍ laˇ. Venˇbaˆ teˇ 
ceuˬ awˬ hawˉ lo awˬ ceˬ te ve kʼo, gʼa suh tuˬ yoˬ. Maˇ heˆ kʼo, na yuˬ ve teˇ 
ceuˬ awˬ hawˉ lo awˬ ceˬ te ve kʼo, hteˇ ve cawˇ ve chaw hpeh‸ tuˬ yoˬ. 
17Nawˬ hui lehˬ venˇbaˆ ve awˬ ceˬ hpeh‸ jaw htawˇ, nawˬ hui gʼa henˇ ve awˬ 
liˇ awˬ hkʼaˇ teˇ hpaˍ hta‸ nyi ma awˬ tawˬ hkʼa gaˬ na yuˬ ve pa taw, 
Gʼuiˬsha ve awˬ bon hta‸ chiˇ uiˍ chiˇ mvuh piˇ-oˆ. 
18Nawˬ hui venˇbaˆ awˬ hkʼaw lo ponˬ tawˆ la peuˬ leh, hteˇ ve cawˇ ve teˇ 
ceuˬ awˬ hawˉ lo awˬ ceˬ hpeh‸ la peuˬ. 
19Nawˬ hui awˬ suhˍ awˬ shaˍ hpawˇ ceh dawˇ pawnˍ puiˉ ve pa taw, chaw yaˇ 
hui shiˍ hpeh‸ ve tawˇ chi teˇ hpaˍ ngaˬ nawˬ hui hta‸ kʼoˆ laˇ ve yoˬ. Awˬ 
lawn kʼo, ponˬ laˬ htaˇ nawˬ hui ve awˬ to awˬ hkʼeun teˇ hpaˍ lehˬ, cha‸ chiˆ 
ve hta‸ te tuˬ leh, haiˬ ve awˬ hkʼoˆ haiˬ ve hta‸ te tuˬ a‸ piˇ jaw ve hkʼa shuˍ 
shuˍ, chi beu‸ nawˬ hui da‸ la kehˬ la tuˬ awˬ pon, hteˇ ve cawˇ ve teˇ ceuˬ 
awˬ hawˉ lo awˬ ceˬ te tuˬ, nawˬ hui ve awˬ to awˬ hkʼeun teˇ hpaˍ hta‸ a‸ piˇ-
oˆ. 
20Nawˬ hui venˇbaˆ ve awˬ ceˬ hpeh‸ chehˇ ve teˇ yanˇ, nawˬ hui lehˬ hteˇ ve 
cawˇ ve teˇ ceuˬ awˬ hawˉ lo awˬ ceˬ maˇ hpeh‸. 
21Oˇ ve teˇ hpaˍ hta‸ nawˬ hui te ve pa taw, awˬ bon hkʼaˬ hkʼe gʼa le. Chi beu
‸ nawˬ hui awˬ pon ya‸ taw tuˬ ceh tiˉ hpeh‸ ve yoˬ. Oˇ ve teˇ hpaˍ ve awˬ leh 
meuˇ lehˬ, suh ve teˇ ceuˬ yoˬ. 
22Ya‸ hkʼaˇ chi beu‸ nawˬ hui lehˬ, venˇbaˆ awˬ hkʼaw lo ponˬ tawˆ la peuˬ 
leh, Gʼuiˬsha ve awˬ ceˬ hpeh‸ la peuˬ ve pa taw, naw hui da‸ ve kehˬ ve awˬ 
bon hta‸ gʼa ve yoˬ. Awˬ bon oˇ ve awˬ leh meuˇ lehˬ, co ti‸ ha ti‸ teˇ ceuˬ 
hpeh‸ ve yoˬ. 
23Awˬ lawn kʼo, venˇbaˆ te leh gʼa ve awˬ hpfuhˇ lehˬ, suh ve teˇ ceuˬ yoˬ. Ya‸ 
hkʼaˇ, Gʼuiˬsha ngaˬ hui hta‸ hkʼe leˇ pe‸ laˇ ve awˬ bon lehˬ, ngaˬ hui ve 
Jawˇmawˇ Yeˍsuˆ Hkri‸ hta‸ pa taw, co co taiˍ taiˍ te‸ ve teˇ ceuˬ yoˬ. 



2980 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Roˉma‸ li‸ 7 

Awˬ hpawˇ awˬ miˇ awˬ lawn tawˇ pa haˉ 

1Awˬ viˉ awˬ nyi teˇ hpaˍ-oˬ, chaw teˇ gʼaˇ te‸ chehˇ ve awˬ yanˇ awˬ hkʼaw lo 
ceh tiˉ yawˇ awˬliˇtawˇhkawˇ awˬ hawˉ lo chehˇ ve hta‸ nawˬ hui maˇ shiˍ laˇ. 
(Ngaˬ chi hkʼe kʼoˆ ve lehˬ, awˬliˇtawˇhkawˇ shiˍ paˍ hui hta‸ kʼoˆ ve yoˬ.) 
2Awˬ lawn kʼo, awˬ miˇ ma teˇ gʼaˇ yawˇ ve awˬ hpawˇ te‸ chehˇ ve awˬ yanˇ 
awˬ hkʼaw lo, awˬliˇtawˇhkawˇ lehˬ, awˬ miˇ ma oˇ ve hta‸ yawˇ ve awˬ 
hpawˇ geh hpeh ka taˍ ve yoˬ. Ya‸ hkʼaˇ awˬ hpawˇ suh peuˬ ve kʼo, awˬ 
hpawˇ hta‸ caˉ da‸ ve awˬ liˇ hta‸ awˬ miˇ ma gʼa ponˬ peuˬ. 
3Chi hta‸ pa taw, yawˇ ve awˬ hpawˇ maˇ suh sheˍ htaˇ, awˬ kaˍ awˬ nu hawˉ 
hkʼaˆ teˇ gʼaˇ hta‸ ca heuˆ ve kʼo, haˉ chawˇ haˉ paˆ te shehˍ ma teh‸ shu 
yawˇ hta‸ kʼoˆ tuˬ yoˬ. Ya‸ hkʼaˇ yawˇ ve awˬ hpawˇ suh peuˬ ve kʼo, awˬ liˇ 
tawˇ hkawˇ oˇ ve hta‸ ponˬ peuˬ ve pa taw, awˬ kaˍ awˬ nu hawˉ hkʼaˆ teˇ gʼaˇ 
hta‸ ca heuˆ ve htawˇ, yawˇ haˉ chawˇ haˉ paˆ te shehˍ ma maˇ heˆ. 
4Ngaˬ awˬ viˉ awˬ nyi teˇ hpaˍ-oˬ, chi hkʼa shuˍ shuˍ nawˬ hui Hkri‸ ve awˬ to 
geh teˇ geh suh peuˬ ve pa taw, awˬ liˇ tawˇ hkawˇ hta‸ maˇ kʼaw‸ caˉ da‸. 
Hkʼe te leh, ngaˬ hui Gʼuiˬsha awˬ pon awˬ shiˍ naw‸ la hpeh‸ tuˬ, suh kuiˬ lo 
kʼaw‸ te‸ tu la peuˬ ve awˬ kaˍ awˬ nu teˇ gʼaˇ hta‸ nawˬ hui heuˆ da‸ peuˬ. 
5Awˬ lawn kʼo, ngaˬ hui lehˬ awˬ suhˍ awˬ shaˍ a loˍ awˬ hkʼaˇ suh kʼai chehˇ 
ve teˇ yanˇ, suh ve teˇ ceuˬ awˬ pon awˬ shiˍ naw‸ la tuˬ, venˇ baˆ te gaˇ ve 
nyi ma teˇ ceuˬ lehˬ ngaˬ hui ve awˬ to awˬ hkʼeun teˇ hpaˍ awˬ hkʼaw lo kanˉ 
te chehˇ ve yoˬ. Venˇbaˆ te gaˇ ve nyi ma oˇ ve lehˬ, awˬliˇtawˇhkawˇ hta‸ pa 
taw nawˇ la ve yoˬ. 
6Ya‸ hkʼaˇ, chi beu‸ ngaˬ hui awˬliˇtawˇhkawˇ hta‸ ponˬ peuˬ. Ponˬ laˬ htaˇ 
ngaˬ hui hta‸ hpeh tiˍ taˍ ve teˇ ceuˬ hta‸ ngaˬ hui suh taˉ peuˬ ve pa taw, chi 
beu‸ ngaˬ hui kanˉ te ve lehˬ, bvuh‸ taˍ ve awˬ liˇ awˬ piˍ awˬ hawˉ lo te ve 
maˇ heˆ. Ya‸ hkʼaˇ, Awˬ ha hpu hta‸ caˉ da‸ ve nyi ma awˬ suhˉ awˬ hkʼaw lo 
ngaˬ hui te ve yoˬ. 

Ngaˬ hui awˬ hkʼaw lo cawˬ ve venˇbaˆ 

7Hkʼe te leh, ngaˬ hui hkʼaˬ hkʼe gʼa kʼoˆ tuˬ le. Awˬliˇtawˇhkawˇ lehˬ, venˇbaˆ 
hpeh‸ ve laˇ. Maˇ heˆ taˬ. Ya‸ hkʼaˇ awˬliˇtawˇhkawˇ maˇ cawˬ ve kʼo, venˇbaˆ 
hta‸ ngaˬ maˇ shiˍ. Awˬ lawn kʼo, Shu mawˇ shu jeˬ hta‸ taˇ sheˉ lai teh‸ 
awˬliˇtawˇhkawˇ maˇ kʼoˆ ve kʼo, sheˉ lai ve teˇ ceuˬ hta‸ ngaˬ maˇ shiˍ. 
8Ya‸ hkʼaˇ venˇbaˆ lehˬ, awˬliˇtawˇhkawˇ hta‸ pa taw awˬ yanˇ cawˇ ve hta‸ 
gʼa leh, ngaˬ awˬ hkʼaw lo sheˉ lai ve laiˉ ceuˬ te tawˆ la piˇ lawˬ ve yoˬ. Awˬ 
lawn kʼo, awˬ liˇ tawˇ hkawˇ maˇ cawˬ ve kʼo, venˇbaˆ lehˬ suh taˍ ve yoˬ. 
9Ponˬ laˬ htaˇ, awˬliˇtawˇhkawˇ hta‸ maˇ caˉ da‸ ve awˬ hkʼaw lo ngaˬ te‸ 
chehˇ ve yoˬ. Ya‸ hkʼaˇ, awˬliˇtawˇhkawˇ gaˬ la htaˇ, venˇbaˆ te‸ la leh ngaˬ 
suh ve yoˬ. 
10Awˬliˇtawˇhkawˇ chi hta‸ pa taw ngaˬ co ha gʼa te‸ tuˬ ve teh‸ dawˇ ve ka‸, 
ngaˬ awˬ pon suh ve teˇ ceuˬ hpeh‸ ve hta‸ gʼa mawˬ ve yoˬ. 
11Awˬ lawn kʼo venˇbaˆ lehˬ, awˬ liˇ tawˇ hkawˇ hta‸ pa taw awˬ yanˇ cawˇ ve 
hta‸ gʼa leh, ngaˬ hta‸ heˍ laˇ ve awˬ hkʼoˆ ka‸, oˇ ve hta‸ yehˇ leh ngaˬ hta‸ 
tiˇ pehˍ laˇ ve yoˬ. 
12Hkʼe te leh, awˬliˇtawˇhkawˇ lehˬ, da‸ kehˬ ve yoˬ. Piˇ taˍ ve tawˇ hkawˇ 
htawˇ, da‸ ve kehˬ ve, hteˇ ve cawˇ ve leh, da‸ jaˇ ve teˇ ceuˬ yoˬ. 
13Hkʼe te leh da‸ ve awˬ ceuˬ lehˬ, ngaˬ hta‸ suh tuˬ te laˇ ve laˇ. Chi hkʼe maˇ 
heˆ taˬ. Venˇbaˆ lehˬ, awˬ tehˬ awˬ na venˇbaˆ hpeh‸ ve hta‸ hkʼa tawˍ lehˆ 
tawˆ la tuˬ, venˇbaˆ lehˬ da‸ ve awˬ ceuˬ hta‸ yehˇ leh ngaˬ hta‸ suh tuˬ te laˇ 
ve yoˬ. Hkʼe te leh, piˇ taˍ ve awˬ liˇ tawˇ hkawˇ hta‸ pa taw, venˇbaˆ hkʼaˬ 
ma haiˬ jaˇ ve hkʼa tawˍ lehˆ tawˆ la ve yoˬ. 
14Awˬliˇtawˇhkawˇ lehˬ, co ha hta‸ caˉ da‸ ve teh‸ ngaˬ hui shiˍ ve yoˬ. Ya‸ 
hkʼaˇ ngaˬ lehˬ, awˬ suhˍ awˬ shaˍ hta‸ caˉ da‸ leh, venˇbaˆ vuiˬ yuˬ taˍ ve awˬ 
ceˬ hpeh‸ ve yoˬ. 
15Ngaˬ te ve teˇ hpaˍ hta‸ ngaˬ ca dawˇ maˇ tawˆ. Ngaˬ te gaˇ ve teˇ hpaˍ hta‸ 
ngaˬ maˇ te leh, ngaˬ canˇ jaˇ ve teˇ hpaˍ hta‸ ngaˬ te ve yoˬ. 
16Ya‸ hkʼaˇ, maˇ te gaˇ ve hta‸ ngaˬ te ve kʼo, awˬliˇtawˇhkawˇ lehˬ da‸ ve yoˬ 
teh‸ ngaˬ hkanˍ ve yoˬ. 

17Hkʼe te leh maˇ da‸ ve oˇ ve hta‸ chi beu‸ ngaˬ awˬ to te ve maˇ heˆ. Ngaˬ 
awˬ hkʼaw lo chehˇ taˍ ve venˇbaˆ te ve yoˬ. 
18Ngaˬ ve awˬ suhˍ awˬ shaˍ awˬ to chi awˬ hkʼaw lo, da‸ ve teˇ ceuˬ a ciˉ ka‸ 
maˇ cawˬ ve hta‸ ngaˬ shiˍ ve yoˬ. Da‸ ve hta‸ te gaˇ ve nyi ma cawˬ htawˇ, 
da‸ ve hta‸ ngaˬ te maˇ puiˉ. 
19Awˬ lawn kʼo, ngaˬ lehˬ da‸ ve hta‸ te gaˇ ve ka‸ maˇ te. Maˇ te gaˇ ve awˬ 
haiˬ hta‸ ngaˬ te ve yoˬ. 
20Ngaˬ maˇ te gaˇ ve hta‸ ngaˬ te ve kʼo, ngaˬ awˬ to oˇ ve hta‸ te ve maˇ heˆ. 
Ngaˬ awˬ hkʼaw lo chehˇ taˍ ve venˇbaˆ te ve yoˬ. 
21Hkʼe te leh, ngaˬ da‸ ve hta‸ te gaˇ ve teˇ yanˇ, awˬ haiˬ teˇ ceuˬ ngaˬ geh 
chehˇ taˍ ve awˬ liˇ hta‸ ngaˬ gʼa mawˬ ve yoˬ. 
22Ngaˬ ve nyi ma hkʼaw lo tiˉ kʼo, Gʼuiˬsha ve awˬliˇtawˇhkawˇ hta‸ ngaˬ ha 
lehˬ ve yoˬ. 
23Ya‸ hkʼaˇ, ngaˬ ve awˬ to awˬ hkʼeun teˇ hpaˍ awˬ hkʼaw lo, awˬ kaˍ awˬ nu 
awˬ liˇ hta‸ ngaˬ gʼa mawˬ ve yoˬ. Awˬ liˇ chi teˇ maˬ lehˬ, ngaˬ ve nyi ma 
dawˇ hkʼaˇ hta‸ bawˆ da‸ chehˇ leh, ngaˬ ve awˬ to awˬ hkʼeun teˇ hpaˍ awˬ 
hkʼaw lo cawˬ ve venˇbaˆ teˇ ceuˬ ngaˬ hta‸ hpeh kʼai tuˬ ka‸ te chehˇ ve yoˬ. 
24Ngaˬ lehˬ hpeh‸ bawˬ jaˇ, dawˇ haˍ jaˇ ve chaw teˇ gʼaˇ hpeh‸ ve yoˬ. Ngaˬ 
hta‸ suh piˇ lawˬ puiˉ ve awˬ to chi awˬ hkʼaw lo a shu ponˬ laˇ tuˬ le. 
25Ngaˬ hui ve Jawˇmawˇ Yeˍsuˆ Hkri‸ ponˬ laˇ ve pa taw, Gʼuiˬsha hta‸ chiˇ 
mvuh ve yoˬ. Hkʼe te leh, ngaˬ ve nyi ma dawˇ hkʼaˇ lehˬ, Gʼuiˬsha ve awˬ liˇ 
awˬ hkʼaˇ hta‸ cawˇ ve hkʼe te ve yoˬ. Ya‸ hkʼaˇ, ngaˬ ve awˬ suhˍ awˬ shaˍ 
lehˬ, venˇbaˆ ve awˬ liˇ awˬ hkʼaˇ hta‸ cawˇ ve hkʼe te ve yoˬ. 

Roˉma‸ li‸ 8 

Awˬ ha hpu awˬ hkʼaw lo chehˇ ve awˬ lawn 

1Hkʼe te leh, Yeˍsuˆ Hkri‸ awˬ hkʼaw lo chehˇ ve chaw teˇ hpaˍ hta‸ chi beu‸ 
ciˍ yanˍ tuˬ maˇ kʼaw‸ cawˬ. 

2Awˬ lawn kʼo, Yeˍsuˆ Hkri‸ awˬ hkʼaw lo co ha te‸ piˇ lawˬ ve Awˬ ha hpu ve 
awˬ liˇ awˬ hkʼaˇ lehˬ, venˇbaˆ ve awˬ liˇ awˬ hkʼaˇ awˬ hkʼaw lo leh, suh ve 
awˬ liˇ awˬ hkʼaˇ awˬ hkʼaw lo ngaˬ hta‸ hpehˇ laˇ peuˬ. 
3Awˬ suhˍ awˬ shaˍ hta‸ pa taw, awˬ liˇ tawˇ hkawˇ awˬ gʼaˇ nuˇ leh te maˇ gʼa 
ve awˬ ceuˬ hta‸ Gʼuiˬsha te taˍ peuˬ. Venˇbaˆ yaˇ awˬ pon Gʼuiˬsha yawˇ ve 
Yaˇ hpu hta‸ peu laˇ ve yoˬ. Yaˇ hpu lehˬ, venˇbaˆ awˬ pon tanˇ tuˬ hpeh‸ tuˬ, 
venˇbaˆ yaˇ hui awˬ to cawˬ ve hkʼa shuˍ shuˍ awˬ to cawˬ ve yoˬ. Hkʼe te leh, 
venˇbaˆ yaˇ hui awˬ hkʼaw lo cawˬ ve venˇbaˆ hta‸ Gʼuiˬsha ciˍ yanˍ piˇ ve yoˬ. 
4Yawˇ chi hkʼe te ve lehˬ, ngaˬ hui awˬ suhˍ awˬ shaˍ awˬ hkʼaˇ suh maˇ kʼai 
leh, Awˬ ha hpu awˬ hkʼaˇ suh kʼai ve chaw teˇ hpaˍ awˬ hkʼaw lo, 
awˬliˇtawˇhkawˇ kʼoˆ taˍ ve hkʼe biˇ la tuˬ awˬ pon yawˇ te ve yoˬ. 
5Awˬ lawn kʼo, awˬ suhˍ awˬ shaˍ hta‸ caˉ da‸ ve chaw teˇ hpaˍ lehˬ, awˬ suhˍ 
awˬ shaˍ hpawˇ hta‸ dawˇ nyi tcuhˉ taˍ ve nyi ma cawˬ ve yoˬ. Ya‸ hkʼaˇ, Awˬ 
ha hpu hta‸ caˉ da‸ ve chaw teˇ hpaˍ lehˬ, Awˬ ha hpu hta‸ caˉ da‸ ve awˬ 
ceuˬ teˇ hpaˍ hta‸ dawˇ nyi tcuhˉ taˍ ve nyi ma cawˬ ve yoˬ. 
6Awˬ suhˍ awˬ shaˍ hta‸ dawˇ nyi tcuhˉ taˍ ve nyi ma lehˬ, suh ve awˬ ceuˬ 
hpeh‸ ve yoˬ. Awˬ ha hpu hta‸ dawˇ nyi tcuhˉ taˍ ve nyi ma lehˬ, co ha te‸ ve 
leh dawˇ sha ve awˬ ceuˬ hpeh‸ ve yoˬ. 
7Awˬ lawn kʼo, awˬ suhˍ awˬ shaˍ hta‸ dawˇ nyi tcuhˉ taˍ ve nyi ma lehˬ, 
Gʼuiˬsha hta‸ canˇ jaˇ ve yoˬ. Gʼuiˬsha ve awˬ liˇ tawˇ hkawˇ awˬ hawˉ lo maˇ 
chehˇ ve awˬ hkʼoˆ ka‸, chehˇ maˇ hpeh‸ taˬ. 
8Awˬ suhˍ awˬ shaˍ awˬ hkʼaˇ suh kʼai ve chaw hui lehˬ, Gʼuiˬsha nyi ma cawˇ 
tuˬ te maˇ gʼa. 
9Ya‸ hkʼaˇ, Gʼuiˬsha ve Awˬ ha hpu nawˬ hui awˬ hkʼaw lo chehˇ tehˬ ve kʼo, 
nawˬ hui awˬ suhˍ awˬ shaˍ a loˍ awˬ hkʼaˇ suh kʼai tuˬ maˇ heˆ. Awˬ ha hpu 
awˬ hkʼaˇ suh kʼai tuˬ ve yoˬ. Chaw teˇ gʼaˇ gʼaˇ awˬ hkʼaw lo Hkri‸ ve Awˬ ha 
hpu maˇ chehˇ ve kʼo, yawˇ Hkri‸ hta‸ maˇ caˉ da‸. 

10Ya‸ hkʼaˇ, Hkri‸ nawˬ hui awˬ hkʼaw lo chehˇ ve kʼo, awˬ to lehˬ venˇbaˆ 
hta‸ pa taw suh peuˬ ve htawˇ, co ha lehˬ hteˇ ve cawˇ ve teˇ ceuˬ hta‸ pa taw 
te‸ chehˇ ve yoˬ. 
11Chi hkʼoˆ ka‸, Yeˍsuˆ hta‸ suh kuiˬ lo kʼaw‸ te‸ tu la piˇ shehˍ hpaˇ ve Awˬ 
ha hpu nawˬ hui awˬ hkʼaw lo chehˇ taˍ ve kʼo, Yeˍsuˆ Hkri‸ hta‸ suh kuiˬ lo 
kʼaw‸ te‸ tu la piˇ shehˍ hpaˇ lehˬ, nawˬ hui suh puiˉ ve awˬ to hta‸ htawˇ 
kʼaw‸ te‸ tu la piˇ tuˬ yoˬ. Nawˬ hui awˬ hkʼaw lo chehˇ ve yawˇ ve Awˬ ha 
hpu hta‸ cuˇ leh yawˇ chi hkʼe kʼaw‸ te‸ tu la piˇ tuˬ yoˬ. 
12Hkʼe te leh, awˬ viˉ awˬ nyi teˇ hpaˍ-oˬ, ngaˬ hui lehˬ awˬ suhˍ awˬ shaˍ a loˍ 
awˬ hkʼaˇ suh kʼai tuˬ, awˬ suhˍ awˬ shaˍ geh jeˬ pfuhˇ taˍ ve chaw hpeh‸ ve 
maˇ heˆ. 
13Awˬ lawn kʼo, nawˬ hui lehˬ awˬ suhˍ awˬ shaˍ a loˍ awˬ hkʼaˇ suh a sha‸ te‸ 
ve kʼo, nawˬ hui gʼa suh tuˬ yoˬ. Ya‸ hkʼaˇ, nawˬ hui lehˬ Awˬ ha hpu hta‸ cuˇ 
leh awˬ to te ve kanˉ teˇ hpaˍ hta‸ suh piˇ lawˬ ve kʼo, nawˬ hui co ha gʼa te‸ 
tuˬ yoˬ. 
14Gʼuiˬsha ve Awˬ ha hpu shiˍ kʼai sheh kʼai ve chaw teˇ hpaˍ lehˬ, Gʼuiˬsha ve 
awˬ yaˇ awˬ duˬ hpeh‸ ve yoˬ. 
15Awˬ lawn kʼo, nawˬ hui teˇ pawˆ kʼaw‸ kawˆ tuˬ, awˬ ceˬ ve nyi ma hta‸ gʼa 
ve maˇ heˆ. Nawˬ hui awˬ yaˇ ve nyi ma hta‸ gʼa ve yoˬ. Hkʼe te leh, Aˍbaˆ a 
pa-oˬ teh‸ ngaˬ hui yawˇ hta‸ kuˬ hpeh‸ ve yoˬ. 
16Ngaˬ hui Gʼuiˬsha ve awˬ yaˇ hpeh‸ ve yoˬ teh‸ Awˬ ha hpu lehˬ ngaˬ hui ve 
nyi ma geh teˇ geh shaˉ hkiˆ hkanˍ ve yoˬ. 
17Awˬ yaˇ hpeh‸ ve kʼo, awˬ shinˉ caˇ shehˍ hpaˇ ka‸ hpeh‸ ve yoˬ. Hkri‸ geh 
teˇ geh awˬ me‸ awˬ hponˇ gʼa tuˬ yawˇ geh teˇ geh ngaˬ hui gʼa tu‸ gʼa hkanˍ 
ve kʼo, Gʼuiˬsha ve awˬ shinˉ caˇ shehˍ hpaˇ hpeh‸ leh, Hkri‸ geh teˇ geh awˬ 
shinˉ hta‸ ngaˬ hui gʼa caˇ tuˬ yoˬ. 
18Chi beu‸ teˇ yanˇ awˬ hkʼaw lo gʼa tu‸ gʼa hkanˍ ve lehˬ, awˬ hkʼaw‸ nawˉ 
ngaˬ hui hta‸ hpeu‸ maˍ laˇ tuˬ ve awˬ me‸ awˬ hponˇ hta‸ tehˆ nyi maˇ 
keunˍ ve teh‸ ngaˬ dawˇ ve yoˬ. 

19Hpanˍ taˍ te taˍ ve awˬ ceuˬ hkʼa peu-eˬ lehˬ, Gʼuiˬsha ve awˬ yaˇ teˇ hpaˍ 
hkʼa tawˍ lehˆ tawˆ la ve hta‸ gʼa mawˬ tuˬ, dawˇ law jaˇ leh law chehˇ taˍ ve 
yoˬ. 
20Awˬ lawn kʼo, hpanˍ taˍ te taˍ ve hkʼa peu-eˬ lehˬ, te‸ chiˉ te maˇ gʼa ve awˬ 
hkʼaw lo gʼa chehˇ taˍ ve yoˬ. Yawˇ hkʼaˇ yawˇ chehˇ gaˇ ve hta‸ pa taw maˇ 
heˆ. Yawˇ hta‸ chehˇ tcuh shehˍ hpaˇ ve a loˍ hta‸ pa taw gʼa chehˇ taˍ ve yoˬ. 
21Hpanˍ taˍ te taˍ ve hkʼa peu-eˬ lehˬ, luˬ ve sheˆ ve awˬ ceuˬ awˬ hawˉ lo awˬ 
ceˬ te ve hta‸ gʼa ponˬ leh, Gʼuiˬsha ve awˬ yaˇ awˬ duˬ teˇ hpaˍ ve awˬ me‸ 
awˬ hponˇ hta‸ caˉ da‸ ve ponˬ ve teˇ ceuˬ hta‸ gʼa tuˬ, yawˇ hui dawˇ law 
chehˇ ve yoˬ. 
22Chi beu‸ hkʼa gaˬ hpanˍ taˍ teˍtaˍ ve awˬ ceuˬ hkʼa peu-eˬ lehˬ, teˇ geh hkʼanˇ 
chehˇ leh, teˇ geh tu‸ jaˇ hkanˍ jaˇ chehˇ ve hta‸ ngaˬ hui shiˍ ve yoˬ. 
23Hpanˍ taˍ ve awˬ ceuˬ ceh tiˉ maˇ heˆ. Awˬ ha hpu ve awˬ bon hta‸ awˉ lawˉ 
gʼa peuˬ ve ngaˬ hui htawˇ, awˬ yaˇ awˬ tehˬ awˬ na hpeh‸ la leh, awˬ to chi 
htaiˍ hkʼaw‸ gʼa tuˬ ve hta‸ ngaˬ hui law chehˇ htaˇ, nyi ma awˬ hkʼaw lo 
hkʼanˇ chehˇ ve yoˬ. 
24Awˬ lawn kʼo, dawˇ law ve awˬ hkʼaw lo ngaˬ hui htaiˍ hkʼaw‸ ve hta‸ gʼa ve 
yoˬ. Dawˇ law taˍ ve hta‸ gʼa mawˬ peuˬ ve kʼo, kʼaw‸ dawˇ law tuˬ maˇ loˍ. 
Gʼa mawˬ peuˬ ve awˬ ceuˬ hta‸ a shu teˇ gʼaˇ kʼaw‸ dawˇ law tuˬ sheˍ le. 
25Ya‸ hkʼaˇ, ngaˬ hui maˇ mawˬ ve awˬ ceuˬ hta‸ dawˇ law chehˇ ve kʼo, oˇ ve 
hta‸ ngaˬ hui yeunˇ hkanˍ leh law chehˇ taˍ ve yoˬ. 
26Chi hkʼa shuˍ shuˍ, ngaˬ hui awˬ gʼaˇ nuˇ ve hta‸ Awˬ ha hpu ga laˇ ve yoˬ. 
Awˬ lawn kʼo, ngaˬ hui bon hkʼaˬ hkʼe te lawˬ cawˇ ve hta‸ ngaˬ hui maˇ shiˍ. 
Ya‸ hkʼaˇ, Awˬ ha hpu lehˬ hkʼanˇ ve awˬ hkʼaw lo ngaˬ hui awˬ pon lawˬ 
hkawˉ ve yoˬ. Yawˇ hkʼanˇ ve lehˬ, tawˇ yaw maˇ tawˆ leh hkʼanˇ ve teˇ ceuˬ 
hpeh‸ ve yoˬ. 
27Nyi ma hta‸ ca nyi shehˍ hpaˇ lehˬ, Awˬ ha hpu ve dawˇ hkʼaˇ hta‸ shiˍ ve 
yoˬ. Awˬ lawn kʼo, Gʼuiˬsha ve a loˍ cawˇ ve hkʼe, Hkri‸ yaˇ hui awˬ pon Awˬ 
ha hpu lawˬ hkawˉ ve yoˬ. 

Leuˉ leh gʼaˇ shehˍ hpaˇ hpeh‸ ve 

28Gʼuiˬsha hta‸ hkʼa ha‸ ve chaw hui awˬ pon, hkʼa peu-eˬ awˬ hkʼaw lo da‸ 
ve awˬ ceuˬ yawˇ te tawˆ la ve hta‸ ngaˬ hui shiˍ ve yoˬ. Gʼuiˬ sha yawˇ dawˇ 
taˍ ve hkʼe hpeh‸ la tuˬ awˬ pon, yawˇ hui hta‸ kuˬ yuˬ taˍ ve yoˬ. 
29Awˬ gʼuˇ suhˍ htaˇ ka‸ yawˇ shiˍ taˍ ve chaw teˇ hpaˍ lehˬ, yawˇ ve Yaˇ hpu 
awˬ ho‸ awˬ han hkʼa shuˍ shuˍ hpeh‸ la tuˬ, Gʼuiˬsha yawˇ hui hta‸ awˉ lawˉ 
htaˇ ka‸ fuiˍ teh taˍ ve yoˬ. Aˬ hto‸ ma hta‸ pa taw le teh‸ kʼoˆ kʼo, awˬ viˉ 
awˬ nyi maˇ ve awˬ hkʼaw lo Yaˇ hpu lehˬ, yaˇ uiˍ hpeh‸ tuˬ ve awˬ pon 
Gʼuiˬsha te ve yoˬ. 
30Awˉ lawˉ htaˇ ka‸ yawˇ fuiˍ teh taˍ ve chaw hui hta‸ yawˇ kuˬ yuˬ ve yoˬ. 
Kuˬ yuˬ taˍ ve chaw hui hta‸ htawˇ, yawˇ hteˇ ve cawˇ ve chaw hpeh‸ piˇ lawˬ 
ve yoˬ. Hteˇ ve cawˇ ve chaw hpeh‸ piˇ lawˬ peuˬ ve chaw hui hta‸ htawˇ, 
yawˇ awˬ me‸ awˬ hponˇ piˇ ve yoˬ. 

Yeˍsuˆ Hkri‸ awˬ hkʼaw lo Gʼuiˬsha ve ha‸ pehnˇ ve teˇ ceuˬ 

31Hkʼe te leh, awˬ lawn chi teˇ hpaˍ hta‸ aˬ hto‸ ma kʼoˆ tuˬ cawˬ le. Gʼuiˬsha 
ngaˬ hui hpawˇ chehˇ ve kʼo, a shu ngaˬ hui hta‸ tawˍ da‸ hpeh‸ tuˬ le. 
32Yawˇ ve Yaˇ hpu hta‸ yawˇ maˇ ponˬ piˇ leh, ngaˬ hui hkʼa peu-eˬ awˬ pon 
yawˇ hta‸ chiˇ a‸ piˇ shehˍ hpaˇ Gʼuiˬsha lehˬ, yawˇ ve Yaˇ hpu geh teˇ geh 
hkʼa cawˬ ve hkʼa peu-eˬ ngaˬ hui hta‸ pe‸ laˇ tuˬ maˇ heˆ laˇ. 
33Gʼuiˬsha leuˆ yuˬ taˍ ve chaw hui hta‸ a shu venˇbaˆ taˍ hpeh‸ tuˬ le. Hteˇ ve 
cawˇ ve chaw hpeh‸ la piˇ lawˬ shehˍ hpaˇ lehˬ Gʼuiˬsha yoˬ. 
34Venˇbaˆ cawˬ ve teh‸ a shu suhˉ taˆ hpeh‸ tuˬ le. Hkanˍ suh shehˍ hpaˇ lehˬ 
Yeˍsuˆ Hkri‸ yoˬ. Yawˇ hkanˍ suh ve ceh tiˉ maˇ heˆ, suh kuiˬ lo yawˇ kʼaw‸ te
‸ tu la leh, Gʼuiˬsha ve la‸ sha paˉ lo chehˇ taˍ leh, ngaˬ hui awˬ pon lawˬ 
hkawˉ chehˇ ve maˇ heˆ laˇ. 
35Hkri‸ ve ha‸ pehnˇ ve awˬ hkʼaw lo, a shu ngaˬ hui hta‸ yuˬ hpaˆ laˇ hpeh‸ 
tuˬ le. Tu‸ ve hkanˍ ve, dawˇ tui‸ gaˇ tui‸ ve, fawˉ ve mehˍ ve, meu‸ ve kaˆ 
ve, veu‸ kʼaˇ maˇ cawˬ ve, kawˆ tuˬ ve, aˉ hte‸ aˉ htaw, chi teˇ hpaˍ laˇ. 

36Li‸ hpu hkʼaw bvuh‸ taˍ ve hkʼe, Nawˬ awˬ pon teˇ nyi tanˇ vanˇ ngaˬ hui tiˇ 
pehˍ ve hta‸ gʼa hkanˍ chehˇ ve yoˬ. Tiˇ pehˍ tuˬ awˬ pon teh taˍ ve yawˬ hkʼa 
shuˍ shuˍ ngaˬ hui hta‸ shu shawˍ taˍ laˇ ve yoˬ teh‸ bvuh‸ taˍ ve yoˬ. 
37Ya‸ hkʼaˇ ngaˬ hui hta‸ ha‸ ve chaw teˇ gʼaˇ hta‸ pa taw, chi hkʼa peu-eˬ 
hta‸ ngaˬ hui leuˉ leh gʼaˇ shehˍ hpaˇ hpeh‸ chehˇ taˍ peuˬ. 
38Awˬ lawn kʼo, suh ve teˇ ceuˬ maˇ kʼoˆ, te‸ ve teˇ ceuˬ maˇ kʼoˆ, mvuhˇ naw 
ma tcuh yaˇ teˇ hpaˍ maˇ kʼoˆ, jawˇmawˇ teˇ hpaˍ maˇ kʼoˆ, chi beu‸ cawˬ taˍ 
ve awˬ ceuˬ maˇ kʼoˆ, awˬ hkʼaw‸ nawˉ cawˬ la tuˬ ve awˬ ceuˬ maˇ kʼoˆ, 
39kanˇ paˆ maˇ kʼoˆ, mvuh ve teˇ ceuˬ maˇ kʼoˆ, naˉ ve teˇ ceuˬ maˇ kʼoˆ, hkʼa 
hpanˍ taˍ ve awˬ kaˍ awˬ nu hkʼaˬ ve teˇ ceuˬ htawˇ maˇ kʼoˆ, ngaˬ hui 
Jawˇmawˇ Yeˍsuˆ Hkri‸ hta‸ pa taw, Gʼuiˬsha ve ha‸ pehnˇ ve awˬ hkʼaw lo 
ngaˬ hui hta‸ yuˬ hpaˆ laˇ maˇ hpeh‸ ve teh‸ ngaˬ yonˍ tehˬ ve yoˬ. 

Roˉma‸ li‸ 9 

Iˉsaˍreˍlaˆ chaw hui hta‸ Gʼuiˬsha leuˆ yuˬ ve 

1Hkri‸ awˬ hkʼaw lo ngaˬ hteˇ lehˍ cawˇ lehˍ kʼoˆ ve yoˬ. Ngaˬ heˍ ve maˇ heˆ. 
2Ngaˬ ve nyi ma awˬ hkʼaw lo ngaˬ dawˇ haˍ jaˇ leh, hkʼaˬ htaˆ ka‸ ngaˬ nyi 
ma haw haw chiˆ chiˆ cawˬ ve yoˬ. Da‸ ve kehˬ ve Awˬ ha hpu hta‸ pa taw 
ngaˬ ve shiˍ puiˉ ve nyi ma htawˇ, ngaˬ geh teˇ geh awˬ lawn chi hta‸ shaˉ 
hkiˆ hkanˍ ve yoˬ. 
3Awˬ lawn kʼo, ngaˬ ve chaw ceuˬ, ngaˬ ve awˬ viˉ awˬ nyi hui awˬ pon, ngaˬ 
awˬ to Hkri‸ hta‸ hpaˆ da‸ leh hkeu ve hta‸ hkanˍ gaˇ ve nyi ma cawˬ ve yoˬ. 
4Yawˇ hui lehˬ, Iˉsaˍreˍlaˆ chaw hui hpeh‸ ve yoˬ. Awˬ yaˇ hpeh‸ la ve teˇ ceuˬ 
maˇ kʼoˆ, awˬ me‸ awˬ hponˇ maˇ kʼoˆ, ka ti‸ shaˉ caˆ teˇ hpaˍ maˇ kʼoˆ, 
awˬliˇtawˇhkawˇ hta‸ gʼa ve maˇ kʼoˆ, oˉ kʼoˍ pui ve awˬ liˇ maˇ kʼoˆ, ka ti‸ 
teˇ hpaˍ htawˇ maˇ kʼoˆ, hkʼa peu-eˬ yawˇ hui ve hpeh‸ ve yoˬ. 
5Awˬ puˍ lonˉ hui lehˬ, yawˇ hui ve awˬ puˍ lonˉ teˇ hpaˍ hpeh‸ leh, awˬ suhˍ 
awˬ shaˍ hpawˇ shawˍ kʼo, Hkri‸ htawˇ yawˇ hui ve chaw ceuˬ hpeh‸ ve yoˬ. 
Yawˇ lehˬ, hkʼa peu-eˬ ve awˬ hkʼoˆ hta‸ chehˇ leh, co co taiˍ taiˍ awˬ bon uiˍ 
ve Gʼuiˬsha hpeh‸ ve yoˬ. A menˬ. 

6Ya‸ hkʼaˇ, Gʼuiˬsha ve tawˇ hkawˇ luˬ kʼai ve maˇ heˆ. Awˬ lawn kʼo, 
Iˉsaˍreˍlaˆ ve awˬ ceuˬ awˬ hkʼaˇ hkʼa peu-eˬ lehˬ, Iˉsaˍreˍlaˆ chaw awˬ tehˬ 
hpeh‸ ve maˇ heˆ. 
7Aˍbraˍhanˍ ve awˬ yaˇ awˬ duˬ hkʼa peu-eˬ hta‸ yawˇ ve awˬ yaˇ awˬ duˬ teh‸ 
kʼoˆ hpeh‸ ve maˇ heˆ. Iˉcaˆ awˬ hkʼaw lo ceh tiˉ nawˬ ve awˬ yaˇ awˬ duˬ 
shawˍ tuˬ yoˬ teh‸ kʼoˆ taˍ ve yoˬ. 
8Kʼoˆ gaˇ ve lehˬ chi hkʼe yoˬ. Awˬ suhˍ awˬ shaˍ hta‸ caˉ da‸ ve awˬ yaˇ awˬ 
duˬ hui lehˬ, Gʼuiˬsha ve awˬ yaˇ awˬ duˬ hpeh‸ ve maˇ heˆ. Ka ti‸ shaˉ caˆ hta
‸ caˉ da‸ ve awˬ yaˇ awˬ duˬ hui ceh tiˉ yawˇ ve awˬ yaˇ awˬ duˬ hpeh‸ ve teh
‸ shawˍ taˍ ve yoˬ. 
9Awˬ lawn kʼo, ka ti‸ tawˇ hkawˇ chi hkʼe kʼoˆ taˍ ve, Nehˉ hkʼaw‸ chi teˇ 
yanˇ ngaˬ kʼaw‸ laˬ htaˇ, Saˍraˇ lehˬ yaˇ paˍ teˇ gʼaˇ gʼa tuˬ yoˬ, teh‸ kʼoˆ taˍ 
ve yoˬ. 
10Oˇ ve ceh tiˉ maˇ heˆ. Reˍbehˆka‸ htawˇ ngaˬ hui ve awˬ pa Iˉcaˆ hta‸ heuˆ 
leh yaˇ hu chehˇ htaˇ, yawˇ ve yaˇ paˍ oˇ ve nyiˇ gʼaˇ maˇ paw la sheˍ. 
11Yawˇ huiˉ maˬ da‸ ve kanˉ ka‸ maˇ da‸ ve kanˉ ka‸ maˇ gʼa te sheˍ. Ya‸ 
hkʼaˇ, Gʼuiˬsha chaw yaˇ hta‸ leuˆ yuˬ ve lehˬ, kanˉ te ve hta‸ pa taw maˇ heˆ. 
Yawˇ dawˇ taˍ ve teˇ ceuˬ maˇ gʼa luˬ tuˬ, kuˬ yuˬ ve teˇ ceuˬ hta‸ pa taw ceh 
tiˉ chaw hta‸ leuˆ yuˬ ve yoˬ teh‸ shu gʼa shiˍ tuˬ, awˬ e hta‸ yawˇ kʼoˆ piˇ ve, 
12Awˬ viˉ paˍ teˇ gʼaˇ lehˬ, awˬ nyi paˍ teˇ gʼaˇ ve awˬ ceˬ gʼa te tuˬ yoˬ teh‸ 
kʼoˆ piˇ ve yoˬ. 
13Li‸ hpu hkʼaw bvuh‸ taˍ ve hkʼe, Yaˍkoˆ hta‸ ngaˬ ha‸ leh Iˉsawˇ hta‸ ngaˬ 
canˇ ve yoˬ. 
14Hkʼe te leh, ngaˬ hui hkʼaˬ hkʼe kʼoˆ tuˬ cawˬ le. Gʼuiˬsha awˬ hkʼaw lo maˇ 
hteˇ maˇ cawˇ ve teˇ ceuˬ cawˬ ve laˇ. Maˇ heˆ taˬ. 
15Awˬ lawn kʼo, yawˇ Moˉseˍ hta‸ kʼoˆ piˇ ve, Ngaˬ awˬ bon te piˇ gaˇ ve chaw 
hta‸ awˬ bon te piˇ leh, ngaˬ ha kʼaˉ piˇ gaˇ ve chaw hta‸ ha kʼaˉ piˇ tuˬ yoˬ 
teh‸ kʼoˆ ve yoˬ. 

16Heuˆ gaˇ ve hta‸ pa taw gʼa ve maˇ heˆ. Gʼaˇ hte‸ te ve hta‸ pa taw gʼa ve 
ka‸ maˇ heˆ. Gʼuiˬsha awˬ bon te piˇ ve hta‸ pa taw ceh tiˉ gʼa ve yoˬ. 
17Li‸ hpu hkʼaw jawˇmawˇ Hpaˍrawˇ hta‸ kʼoˆ ve, Nawˬ awˬ hkʼaw lo ngaˬ ve 
kanˇ paˆ hpeu‸ tawˆ leh, miˬguiˬ hkʼa peu-eˬ awˬ hkʼaw lo ngaˬ ve awˬ meh 
bvuhˬ kʼai tuˬ ngaˬ nawˬ hta‸ chiˇ taˆ piˇ ve yoˬ teh‸ kʼoˆ piˇ ve yoˬ. 
18Hkʼe te leh, awˬ bon te piˇ gaˇ ve chaw hta‸ yawˇ te piˇ leh, nyi ma heh piˇ 
lawˬ gaˇ ve chaw hta‸ yawˇ heh piˇ lawˬ ve yoˬ. 

Gʼuiˬsha ve nyi ma zuhˆ ve teˇ ceuˬ leh ha kʼaˉ ve teˇ ceuˬ 

19Hkʼe te leh, aˬ hto‸ ma te Gʼuiˬsha venˇbaˆ kʼaw‸ taˍ laˇ sheˍ le. Yawˇ ve a 
loˍ hta‸ a shu tawˍ taˍ gʼa tuˬ le teh‸ nawˬ ngaˬ hta‸ kʼoˆ laˇ tuˬ yoˬ. 
20Gʼuiˬsha hta‸ tawˇ kʼaw‸ shaˬ ve chaw-oˬ, nawˬ lehˬ hkʼaˬ hkʼe ve chaw le. 
Te taˍ ve mawˇ lehˬ, te shehˍ hpaˇ hta‸, Aˬ hto‸ ma te ngaˬ hta‸ chi hkʼe te laˇ 
ve le teh‸ kʼoˆ tuˬ laˇ. 
21Mu‸ hkʼu te shehˍ hpaˇ lehˬ, mu‸ hkʼu te tuˬ ve je‸ awˬ hkʼoˆ hta‸ kanˇ paˆ 
cawˬ ve maˇ heˆ laˇ. Je‸ teˇ diˬ tiˉ awˬ hkʼaw lo awˬ me‸ awˬ hponˇ cawˬ ve 
awˬ pon yehˇ tuˬ ve mu‸ hkʼu teˇ shiˍ leh, awˬ me‸ awˬ hponˇ maˇ cawˬ ve 
awˬ pon yehˇ tuˬ ve mu‸ hkʼu teˇ shiˍ hta‸ yawˇ te hpeh‸ ve maˇ heˆ laˇ. 
22Gʼuiˬsha lehˬ, yawˇ nyi ma zuhˆ ve hta‸ maw piˇ tuˬ leh, yawˇ ve kanˇ paˆ 
hta‸ shiˍ piˇ lawˬ tuˬ, luˬ kʼai sheˆ kʼai tuˬ awˬ pon gu taˍ ve nyi ma zuhˆ ve 
hta‸ gʼa hkanˍ ve mu‸ hkʼu teˇ hpaˍ hta‸ yawˇ dawˇ zuhˬ gaˇ zuhˬ leh yeunˇ 
hkanˍ chehˇ ve kʼo, aˬ hto‸ ma kʼoˆ tuˬ cawˬ le. 
23Awˬ me‸ awˬ hponˇ cawˬ tuˬ ve awˬ pon awˉ lawˉ htaˇ ka‸ gu taˍ ve, yawˇ 
ha kʼaˉ ve mu‸ hkʼu teˇ hpaˍ awˬ hkʼoˆ hta‸ yawˇ ve awˬ me‸ awˬ hponˇ hkʼaˬ 
ma uiˍ hkʼaˬ ma maˇ ve hta‸ shiˍ piˇ lawˬ ve kʼo, aˬ hto‸ ma kʼoˆ tuˬ cawˬ le. 
24Yawˇ hkʼa kuˬ yuˬ taˍ ve ngaˬ hui teˇ hpaˍ lehˬ, chi hkʼe ve muˬ hkʼu hpeh‸ 
ve yoˬ. Yuˇda‸ chaw hui awˬ hkʼaw lo ceh tiˉ kuˬ yuˬ ve maˇ heˆ. Buiˇ shaˆ aˉ 
naˆ chaw hui awˬ hkʼaw lo htawˇ yawˇ kuˬ yuˬ taˍ ve yoˬ. 

25Chi hkʼa shuˍ shuˍ, Hawˇseˍ li‸ awˬ hkʼaw lo Gʼuiˬsha kʼoˆ ve, Ngaˬ ve chaw 
ceuˬ maˇ heˆ ve hta‸ ngaˬ ve chaw ceuˬ teh‸ kʼoˆ leh, maˇ ha‸ ve yaˇ miˇ hta‸ 
ha‸ ve yaˇ miˇ teh‸ ngaˬ kʼoˆ tuˬ yoˬ. 
26Yawˇ hui hta‸, Nawˬ hui lehˬ ngaˬ ve chaw ceuˬ maˇ heˆ teh‸ kʼoˆ taˍ ve 
chehˇ kuiˬ awˬ hkʼaw lo, te‸ chehˇ ve Gʼuiˬsha ve awˬ yaˇ awˬ duˬ hpeh‸ ve 
yoˬ teh‸ shu kʼoˆ tuˬ yoˬ. 
27Iˉsaˍyaˆ htawˇ, Iˉsaˍreˍlaˆ chaw ceuˬ awˬ lawn bvuhˬ chaweh kuˬ leh kʼoˆ ve, 
Iˉsaˍreˍlaˆ chaw hui lehˬ, laˇ tsuhˇ gʼuiˬ ve shehˇ shiˍ hkʼa shuˍ shuˍ maˇ ve 
htawˇ, chaw a ciˉ ceh tiˉ htaiˍ hkʼaw‸ ve hta‸ gʼa tuˬ yoˬ. 
28Awˬ lawn kʼo, Jawˇmawˇ Gʼuiˬsha lehˬ miˬguiˬ hkʼoˆ lo yawˇ ve tawˇ hkawˇ 
biˇ la htaˇ hkʼa gaˬ haˆ haˆ te tuˬ yoˬ teh‸ kʼoˆ taˍ ve yoˬ. 
29Awˉ lawˉ htaˇ Iˉsaˍyaˆ kʼoˆ taˍ ve hkʼe, Hkʼa peu-eˬ awˬ hkʼoˆ uiˍ shehˍ hpaˇ 
Jawˇmawˇ Gʼuiˬsha lehˬ, ngaˬ hui awˬ pon awˬ ceuˬ awˬ hkʼaˇ maˇ teh taˉ laˇ 
ve kʼo, Sawˉdonˍ venˇ hkʼe ngaˬ hui hpeh‸ leh, Gawˇmawˇra‸ venˇ hkʼa shuˍ 
shuˍ hpeh‸ tuˬ yoˬ, teh‸ kʼoˆ ve yoˬ. 

Yonˍ ve pa taw hteˇ ve cawˇ ve chaw hpeh‸ la ve 

30Hkʼe te leh, ngaˬ hui hkʼaˬ hkʼe kʼoˆ tuˬ cawˬ le. Buiˇ shaˆ aˉ naˆ chaw hui 
lehˬ, hteˇ ve cawˇ ve teˇ ceuˬ hta‸ maˇ ca ve htawˇ, hteˇ ve cawˇ ve hta‸ gʼa 
peuˬ. Ngaˬ chi hkʼe kʼoˆ ve lehˬ, yonˍ leh gʼa ve hteˇ ve cawˇ ve teˇ ceuˬ hta‸ 
kʼoˆ gaˇ ve yoˬ. 
31Iˉsaˍreˍlaˆ chaw hui lehˬ, awˬliˇtawˇhkawˇ hta‸ caˉ da‸ ve hteˇ ve cawˇ ve teˇ 
ceuˬ hta‸ ca ve htawˇ, awˬliˇtawˇhkawˇ hta‸ te biˇ maˇ gʼa. 
32Aˬ hto‸ ma pa taw hteˇ ve cawˇ ve teˇ ceuˬ hta‸ maˇ gʼa le teh‸ kʼoˆ kʼo, 
yonˍ ve hta‸ maˇ cuˇ leh kanˉ hta‸ ceh tiˉ cuˇ ve pa taw yoˬ. 
33Li‸ hpu hkʼaw bvuh‸ taˍ ve, Nyi loˬ. Chaw yaˇ hkui htiˇ poˬ tuˬ ve haˉ pui 
leh, paiˍ piˇ lawˬ tuˬ ve haˉ pui shiˍ hta‸ Ziˉonˍ awˬ hkʼaw lo ngaˬ kawˍ chehˇ 
ve yoˬ. Yawˇ hta‸ hkʼa yonˍ ve chaw lehˬ maˇ gʼa ya‸ taw, teh‸ bvuh‸ taˍ ve 
hkʼa shuˍ shuˍ, shu hkui htiˇ poˬ ve haˉ pui shiˍ hta‸ yawˇ hui htawˇ hkui htiˇ 
poˬ paiˍ ve yoˬ. 

Roˉma‸ li‸ 10 

1Awˬ viˉ awˬ nyi teˇ hpaˍ-oˬ. Iˉsaˍ reˍlaˆ chaw hui htaiˍ hkʼaw‸ ve hta‸ gʼa tuˬ, 
ngaˬ nyi ma cawˇ jaˇ leh, yawˇ hui awˬ pon Gʼuiˬsha hta‸ ngaˬ bon lawˬ chehˇ 
ve yoˬ. 
2Awˬ lawn kʼo, yawˇ hui lehˬ Gʼuiˬsha awˬ pon nyi ma pfuhˇ jaˇ ve hta‸ ngaˬ 
shaˉ hkiˆ hkanˍ ve yoˬ. Ya‸ hkʼaˇ, yawˇ hui shiˍ leh te ve teˇ ceuˬ maˇ heˆ. 
3Gʼuiˬsha ve hteˇ ve cawˇ ve awˬ ceuˬ hta‸ yawˇ hui maˇ shiˍ leh, a shu yawˇ 
hteˇ ve cawˇ ve awˬ ceuˬ hta‸ yeˬ piˇ lawˬ tuˬ te ve pa taw, yawˇ hui Gʼuiˬsha 
ve hteˇ ve cawˇ ve awˬ ceuˬ awˬ hawˉ lo maˇ hkanˍ chehˇ ve yoˬ. 
4Awˬ lawn kʼo, hkʼa yonˍ ve chaw hkʼa peu-eˬ hteˇ ve cawˇ ve chaw hpeh‸ la 
tuˬ, Hkri‸ lehˬ awˬ liˇ tawˇ hkawˇ hta‸ te leh piˇ ve yoˬ. 
5Moˉseˍ bvuh‸ taˍ ve lehˬ, Awˬliˇtawˇhkawˇ hta‸ caˉ da‸ ve hteˇ ve cawˇ ve 
awˬ ceuˬ hta‸ te ve chaw lehˬ, awˬ liˇ tawˇ hkawˇ awˬ hawˉ lo gʼa chehˇ tuˬ 
yoˬ teh‸ bvuh‸ taˍ ve yoˬ. 
6Ya‸ hkʼaˇ, yonˍ ve hta‸ caˉ da‸ ve hteˇ ve cawˇ ve teˇ ceuˬ lehˬ chi hkʼe kʼoˆ 
ve yoˬ. Mvuhˇ naw ma hkʼoˆ lo a shu taˆ-e tuˬ le. Naˉ jaˇ kuiˬ lo a shu ya‸-e tuˬ 
le teh‸ nyi ma awˬ hkʼaw lo taˇ dawˇ teh‸ kʼoˆ ve yoˬ. 
7(Chi hkʼe kʼoˆ ve lehˬ, Hkri‸ hta‸ ca shiˍ ya‸ la tuˬ, mvuhˇ naw ma hkʼoˆ lo a 
shu taˆ-e tuˬ le. Hkri‸ hta‸ suh kuiˬ lo kʼaw‸ te‸ tu la piˇ tuˬ, naˉ jaˇ kuiˬ lo a 
shu ya‸-e tuˬ le teh‸ kʼoˆ gaˇ ve yoˬ.) 
8Hkʼe te leh, yonˍ ve hta‸ caˉ da‸ ve hteˇ ve cawˇ ve teˇ ceuˬ hkʼaˬ hkʼe kʼoˆ 
ve le. Tawˇ hkawˇ lehˬ, nawˬ hta‸ neˇ jaˇ ve yoˬ. Nawˬ ve maw‸ kʼaw awˬ 
hkʼaw lo ka‸, nawˬ ve nyi ma awˬ hkʼaw lo ka‸ cawˬ ve yoˬ teh‸ kʼoˆ ve yoˬ. 
(Tawˇ hkawˇ oˇ ve lehˬ, ngaˬ maˍ piˇ ve yonˍ ve hta‸ caˉ da‸ ve tawˇ hkawˇ 
hta‸ kʼoˆ gaˇ ve yoˬ.) 
9Yeˍsuˆ lehˬ Jawˇmawˇ hpeh‸ ve yoˬ teh‸ nawˬ ve maw‸ kʼaw hkanˍ yuˬ leh, 
Gʼuiˬsha lehˬ yawˇ hta‸ suh kuiˬ lo kʼaw‸ te‸ tu la piˇ ve hta‸ nawˬ ve nyi ma 
awˬ hkʼaw lo yonˍ ve kʼo, nawˬ htaiˍ hkʼaw‸ ve hta‸ gʼa tuˬ yoˬ. 

10Awˬ lawn kʼo, chaw yaˇ lehˬ nyi ma hkʼaw yonˍ ve pa taw hteˇ ve cawˇ ve 
chaw hpeh‸ la leh, maw‸ kʼaw hkanˍ yuˬ ve pa taw htaiˍ hkʼaw‸ ve hta‸ gʼa 
ve yoˬ. 
11Li‸ hpu hkʼaw kʼoˆ ve, Yawˇ hta‸ hkʼa yonˍ ve chaw hkʼa peu-eˬ lehˬ, maˇ 
gʼa ya‸ taw teh‸ kʼoˆ taˍ ve yoˬ. 
12Awˬ lawn kʼo, Yuˇda‸ chaw leh Heˍlaˍsaˆ chaw peun da‸ kuiˬ maˇ cawˬ. 
Chaw hkʼa peu-eˬ hta‸ uˉ peunˍ ve Jawˇmawˇ teˇ gʼaˇ tiˉ cawˬ leh, yawˇ hta‸ 
hkʼa kuˬ ve chaw hkʼa peu-eˬ hta‸ yawˇ awˬ bon hkʼa biˇ piˇ ve yoˬ. 
13Awˬ lawn kʼo, Jawˇmawˇ Gʼuiˬsha ve awˬ meh hta‸ hkʼa kuˬ ve chaw teˇ gʼaˇ 
le le htaiˍ hkʼaw‸ ve hta‸ gʼa tuˬ yoˬ. 
14Ya‸ hkʼaˇ, yawˇ hta‸ maˇ yonˍ ve kʼo, hkʼaˬ hkʼe te kuˬ tuˬ le. Yawˇ awˬ 
lawn maˇ gʼa kaˇ jaw ve kʼo, hkʼaˬ hkʼe te yonˍ tuˬ le. Maˍ piˇ shehˍ hpaˇ maˇ 
cawˬ ve kʼo, hkʼaˬ hkʼe te gʼa kaˇ tuˬ le. 
15Chaw hta‸ maˇ kʼai tcuh ve kʼo, hkʼaˬ hkʼe te maˍ piˇ hpeh‸ tuˬ le. Chi hkʼa 
shuˍ shuˍ, Ha lehˬ ve bon hkawˇ maˍ piˇ shehˍ hpaˇ hui ve hkui sheh lehˬ, 
hkʼaˬ ma nyi sha jaˇ ve le teh‸ Li‸ hpu hkʼaw bvuh‸ taˍ ve yoˬ. 
16Ya‸ hkʼaˇ, chaw hkʼa peu-eˬ ha lehˬ ve bon hkawˇ hta‸ na yuˬ ve maˇ heˆ. 
Awˬ lawn kʼo, Iˉsaˍyaˆ kʼoˆ ve, Jawˇmawˇ-oˬ, ngaˬ hui maˍ piˇ ve tawˇ hkawˇ 
hta‸ a shu yonˍ ve le teh‸ kʼoˆ taˍ ve yoˬ. 
17Hkʼe te leh yonˍ ve lehˬ, gʼa kaˇ ve hta‸ pa taw yoˬ. Gʼa kaˇ ve htawˇ, Hkri‸ 
ve tawˇ hkawˇ shu hto laˇ ve hta‸ pa taw yoˬ. 
18Ya‸ hkʼaˇ ngaˬ kʼoˆ ve lehˬ, yawˇ hui maˇ gʼa kaˇ leh laˇ. Gʼa kaˇ tehˬ ve yoˬ. 
Yawˇ hui ve awˬ hkawˇ lehˬ, miˬguiˬ hkʼoˆ teˇ kaˬ le le lo bvuhˬ kʼai leh, yawˇ 
hui ve tawˇ hkawˇ lehˬ, miˬguiˬ awˬ leh hkʼa gaˬ, gaˬ peuˬ ve yoˬ. 
19Teˇ pawˆ ngaˬ kʼaw‸ na nyi ve, Iˉsaˍreˍlaˆ chaw hui maˇ shiˍ leh laˇ. Moˉseˍ 
kʼoˆ ve, Mvuhˇmiˬ maˇ cawˬ ve chaw ceuˬ hta‸ nawˬ hui hkawehˉ tuˬ ngaˬ te 
leh, cuˇ yiˍ maˇ cawˬ ve chaw ceuˬ hta‸ nawˬ hui nyi ma zuhˆ tuˬ ngaˬ te tuˬ 
yoˬ, teh‸ awˉ lawˉ htaˇ ka‸ kʼoˆ taˍ ve yoˬ. 

20Iˉsaˍyaˆ htawˇ nyi ma ha‸ hanˉ te leh kʼoˆ ve, Ngaˬ hta‸ maˇ ca ve chaw hui 
lehˬ, ngaˬ hta‸ gʼa mawˬ peuˬ. Ngaˬ ve awˬ lawn maˇ na nyi ve chaw hui hta‸ 
ngaˬ ve awˬ lawn shiˍ piˇ peuˬ, teh‸ kʼoˆ ve yoˬ. 
21Iˉsaˍreˍlaˆ chaw hui awˬ lawn yawˇ teˇ pawˆ kʼaw‸ kʼoˆ ve, Maˇ na yuˬ leh 
tawˇ kʼaw‸ shaˬ puiˉ ve chaw ceuˬ hta‸ ha‸ yuˬ tuˬ, teˇ nyi tanˇ vanˇ ngaˬ ve 
la‸ sheh che law taˍ ve yoˬ, teh‸ kʼoˆ ve yoˬ. 

Roˉma‸ li‸ 11 

Cawˬ taˍ sheˍ ve Iˉsaˍreˍlaˆ chaw hui awˬ lawn 

1Hkʼe te leh ngaˬ na nyi ve, Gʼuiˬsha yawˇ ve chaw ceuˬ hta‸ baˬ taˉ peuˬ laˇ. 
Maˇ baˬ taˉ taˬ. Ngaˬ htawˇ Iˉsaˍreˍlaˆ chaw hpeh‸ leh, Aˍbraˍhanˍ ve awˬ yaˇ 
awˬ duˬ awˬ hkʼaw lo Beˍyaˍmenˍ ve awˬ ceuˬ awˬ hkʼaˇ teˇ gʼaˇ hpeh‸ ve yoˬ. 
2Awˬ gʼuˇ suhˍ htaˇ ka‸ Gʼuiˬsha shiˍ taˍ ve, yawˇ ve chaw hui hta‸ yawˇ baˬ 
taˉ ve maˇ heˆ. Eˇliˇya‸ lehˬ Gʼuiˬsha mehˆ gʼuˇ suhˍ Iˉsaˍreˍlaˆ chaw hui awˬ 
hkʼoˆ venˇbaˆ taˍ leh kʼoˆ ve, 
3Jawˇmawˇ-oˬ, nawˬ ve tcuh kaˍ paˍ hui hta‸ yawˇ hui tiˇ pehˍ peuˬ. Nawˬ hta
‸ tanˇ kuiˬ teˇ hpaˍ hta‸ ka‸ yawˇ hui duˇ baˬ peuˬ. Ngaˬ teˇ gʼaˇ tiˉ cawˬ taˉ 
leh, ngaˬ hta‸ ka‸ tiˇ pehˍ tuˬ yawˇ hui ca chehˇ ve yoˬ teh‸, Li‸ hpu hkʼaw 
bvuh‸ taˍ ve hta‸ nawˬ hui maˇ shiˍ laˇ. 
4Ya‸ hkʼaˇ, Gʼuiˬsha yawˇ hta‸ hkʼaˬ hkʼe kʼaw‸ kʼoˆ piˇ ve le. Baˍlaˆ shaˉ ho‸ 
mehˆ gʼuˇ suhˍ hkui tcuhˉ maˇ teh ve chaw suhˍ hinˉ gʼaˇ ngaˬ awˬ pon ngaˬ 
teh taˍ sheˬ ve yoˬ teh‸ kʼaw‸ kʼoˆ piˇ ve yoˬ. 
5Chi hkʼa shuˍ shuˍ, chi beu‸ awˬ yanˇ awˬ hkʼaw lo htawˇ, awˬ bon hta‸ pa 
taw leuˆ yuˬ taˍ ve chaw a ciˉ cawˬ taˍ sheˍ ve yoˬ. 
6Awˬ bon hta‸ pa taw leuˆ yuˬ ve kʼo, kanˉ te ve hta‸ maˇ kʼaw‸ caˉ da‸. Kanˉ 
te ve hta‸ caˉ da‸ ve kʼo, awˬ bon oˇ ve lehˬ, awˬ bon maˇ kʼaw‸ hpeh‸ ve 
yoˬ. 
7Hkʼe te leh, hkʼaˬ hkʼe le. Iˉsaˍreˍlaˆ chaw hui lehˬ, yawˇ hui ca ve hta‸ maˇ 
gʼa. Leuˆ yuˬ ve chaw hui ceh tiˉ gʼa leh, maˇ leuˆ yuˬ ve chaw hui lehˬ, nyi 
ma heh kʼai ve yoˬ. 

8Li‸ hpu hkʼaw kʼoˆ ve hkʼe, Ya‸ nyi hkʼa gaˬ zuh‸ muiˉ jo ve nyi ma maˇ 
kʼoˆ, maˇ mawˬ puiˉ ve mehˆ shiˍ maˇ kʼoˆ, maˇ kaˇ puiˉ ve naˍ paw maˇ kʼoˆ, 
Gʼuiˬsha yawˇ hui hta‸ piˇ ve yoˬ, teh‸ kʼoˆ taˍ ve yoˬ. 
9Daˍviˆ htawˇ kʼoˆ ve, Yawˇ hui ve hti caˇ hti dawˬ ve lehˬ, yawˇ hui awˬ pon 
pehˍ htaw taˍ ve, va htaw taˍ ve, ce lo‸-e tuˬ paˆ te taˍ ve leh, yawˇ hui gʼa 
hkanˍ cawˇ ve ciˍ yanˍ tuˬ kʼaw‸ hpeh‸ la piˇ-oˆ. 
10Yawˇ hui mehˆ maˇ mawˬ tuˬ, yawˇ hui ve mehˆ shiˍ naˆ ho‸ lehˍ hpeh‸ piˇ 
lawˬ-o‸. Yawˇ hui ve caw‸ htawˇ hkʼaˬ htaˇ ka‸ kʼaw‸ lehˍ hpeh‸ piˇ lawˬ-o‸, 
teh‸ kʼoˆ ve yoˬ. 

Buiˇ shaˆ aˉ naˆ chaw hui htaiˍ hkʼaw‸ ve hta‸ gʼa ve 

11Hkʼe te leh ngaˬ na nyi ve, Iˉsaˍreˍlaˆ chaw hui lehˬ, paiˍ htaˇ hkʼa gaˬ hkui 
htiˇ poˬ ve laˇ. Maˇ heˆ taˬ. Ya‸ hkʼaˇ, Iˉsaˍreˍlaˆ chaw hui ya‸ ve jiˆ ve hta‸ 
pa taw buiˇshaˆaˉnaˆ chaw hui lehˬ, htaiˍ hkʼaw‸ ve hta‸ gʼa ve yoˬ. Chi lehˬ, 
Iˉsaˍreˍlaˆ chaw hui hkawehˉ ve nyi ma cawˬ la tuˬ awˬ pon hpeh‸ ve yoˬ. 
12Yawˇ hui ya‸ ve jiˆ ve teˇ ceuˬ lehˬ, miˬguiˬ yaˇ hui hta‸ paw sha la piˇ lawˬ 
leh, yawˇ hui shonˇ ve teˇ ceuˬ lehˬ, buiˇshaˆaˉnaˆ chaw hui hta‸ paw sha la 
piˇ lawˬ ve kʼo, awˬ moˍ awˬ hkʼaw lo yawˇ hui hkʼa biˇ lo‸ la htaˇ, chi a‸ 
kehˉ leuˉ leh hkʼaˬ ma kʼaw‸ paw sha la piˇ lawˬ tuˬ ve le. 
13Hkʼe te leh, nawˬ hui buiˇshaˆaˉnaˆ chaw hui hta‸ ngaˬ chi hkʼe kʼoˆ laˇ ve 
yoˬ. Ngaˬ buiˇshaˆaˉnaˆ chaw hui awˬ pon tcuh yaˇ hpeh‸ leh, kanˉ chi ve hta‸ 
ngaˬ taˍ uiˍ taˍ mvuh ve yoˬ. 
14Ngaˬ kanˉ chi ve hta‸ taˍ uiˍ taˍ mvuh ve lehˬ, ngaˬ ve chaw ceuˬ hkawehˉ 
ve nyi ma cawˬ la leh, yawˇ hui teˇ hpaˍ hpaˍ htaiˍ hkʼaw‸ ve hta‸ gʼa tuˬ 
ngaˬ te ve yoˬ. 
15Awˬ lawn kʼo, Iˉsaˍreˍlaˆ chaw hui hta‸ baˬ taˍ ve pa taw, miˬguiˬ yaˇ 
Gʼuiˬsha hta‸ kʼaw‸ cawˇ da‸ hui da‸ la ve kʼo, Iˉsaˍreˍlaˆ chaw hui hta‸ 
kʼaw‸ ha‸ yuˬ ve teˇ ceuˬ lehˬ, suh kuiˬ lo kʼaw‸ te‸ tu la ve hkʼe hpeh‸ ve 
maˇ heˆ laˇ. 

16Awˉ lawˉ tanˇ piˇ ve hkaoˍmonˇ awˬ tcuhˇ teˇ diˬ ehˉ da‸ kehˬ ve kʼo, hkaoˍ 
monˇ teˇ diˬ lonˉ hkʼa peu-eˬ ka‸ da‸ kehˬ ve yoˬ. Awˬ geu teˇ hpaˍ htawˇ da‸ 
kehˬ ve yoˬ. 
17Awˬ kʼaˉ teˇ hpaˍ hta‸ tawˆ baˬ leh, nawˬ hui shaˍlonˍ awˬ hteunˍ ve awˬ kʼaˉ 
hpeh‸ ve htawˇ, shaˍlonˍ meuˇ cehˬ hta‸ nawˬ hui caˉ da‸ leh, awˬ kaˍ awˬ nu 
awˬ kʼaˉ teˇ hpaˍ geh awˬ tcuhˇ hta‸ gʼa caˇ ve kʼo, tawˆ baˬ taˍ ve awˬ kʼaˉ teˇ 
hpaˍ awˬ hkʼoˆ hta‸ nyi ma taˇ uiˍ. 
18Nawˬ hui nyi ma uiˍ ve kʼo, chi hta‸ dawˇ nyi sheˍ. Nawˬ awˬ geu hta‸ kanˬ 
chiˇ taˍ ve maˇ heˆ, awˬ geu nawˬ hta‸ kanˬ chiˇ taˍ ve yoˬ. 
19Ngaˬ awˬ cehˬ hta‸ gʼa caˉ da‸ tuˬ, awˬ kʼaˉ teˇ hpaˍ hta‸ tawˆ baˬ peuˬ teh‸, 
nawˬ kʼoˆ tuˬ yoˬ. Cawˇ ve yoˬ. 
20Yawˇ hui maˇ yonˍ ve pa taw tawˆ baˬ ve hta‸ gʼa hkanˍ ve yoˬ. Nawˬ lehˬ 
yonˍ ve hta‸ pa taw yeˬ chehˇ ve yoˬ. Hkʼe te leh, nyi ma taˇ uiˍ. Kawˆ ve nyi 
ma cawˬ piˇ-oˆ. 
21Awˬ lawn kʼo, Gʼuiˬsha lehˬ shaˍlonˍ meuˇ awˬ kʼaˉ hta‸ maˇ teh taˍ piˇ ve 
kʼo, nawˬ hta‸ htawˇ teh taˍ laˇ tuˬ maˇ heˆ. 
22Hkʼe te leh, Gʼuiˬsha ha kʼaˉ ve teˇ ceuˬ leh yawˇ hehnˇ chaweh te ve teˇ ceuˬ 
hta‸ dawˇ nyi sheˍ. Paiˍ taˍ ve chaw hui hta‸ yawˇ hehnˇ chaweh te ve yoˬ. 
Ya‸ hkʼaˇ, yawˇ ve ha kʼaˉ ve teˇ ceuˬ awˬ hkʼaw lo nawˬ chehˇ taˍ ve kʼo, 
nawˬ awˬ hkʼoˆ yawˇ ha kʼaˉ ve teˇ ceuˬ cawˬ taˍ ve yoˬ. Yawˇ ve ha kʼaˉ ve teˇ 
ceuˬ awˬ hkʼaw lo nawˬ maˇ chehˇ ve kʼo, nawˬ hta‸ htawˇ tawˆ baˬ laˇ tuˬ yoˬ. 
23Chaw oˇ ve teˇ hpaˍ htawˇ, maˇ yonˍ ve awˬ hkʼaw lo maˇ kʼaw‸ chehˇ tcuhˉ 
taˍ ve kʼo, awˬ cehˬ hta‸ teˇ pawˆ kʼaw‸ caˉ da‸ piˇ tuˬ yoˬ. Awˬ lawn kʼo, 
yawˇ hui hta‸ teˇ pawˆ kʼaw‸ caˉ da‸ piˇ tuˬ Gʼuiˬsha te puiˉ ve yoˬ. 
24Awˬ lawn kʼo, awˬ liˇ maˇ heˆ htawˇ, shaˍlonˍ cehˬ awˬ hteunˍ awˬ hkʼaw lo 
nawˬ hta‸ tawˆ yuˬ leh, shaˍlonˍ meuˇ cehˬ hta‸ caˉ da‸ piˇ ve kʼo, shaˍlonˍ 
meuˇ awˬ kʼaˉ teˇ hpaˍ lehˬ, a shu yawˇ ve shaˍlonˍ meuˇ cehˬ hta‸ leuˉ leh 
kʼaw‸ caˉ da‸ piˇ tuˬ maˇ heˆ laˇ. 

Iˉsaˍreˍlaˆ chaw hui hta‸ kʼaw‸ ha‸ yuˬ tuˬ ve awˬ lawn 

25Awˬ viˉ awˬ nyi teˇ hpaˍ-oˬ, nawˬ hui a shu yawˇ ve cuˇ yiˍ hta‸ maˇ gʼa cuˇ 
tuˬ, faˉ taˍ ve awˬ lawn chi nawˬ hui hta‸ shiˍ piˇ lawˬ gaˇ ve yoˬ. Buiˇ shaˆ aˉ 
naˆ chaw teˇ hpaˍ lo‸ la maˇ biˇ sheˍ ve ceh ceh, Iˉsaˍreˍlaˆ chaw teˇ hpaˍ hpaˍ 
nyi ma heh chehˇ ve yoˬ. 
26Hkʼe te leh, Iˉsaˍreˍlaˆ chaw hui hkʼa peu-eˬ htaiˍ hkʼaw‸ ve hta‸ gʼa tuˬ yoˬ. 
Li‸ hpu hkʼaw bvuh‸ taˍ ve hkʼe, Ponˬ piˇ shehˍ hpaˇ lehˬ, Ziˉonˍ awˬ hkʼaw lo 
tawˆ la leh, Yaˍkoˆ awˬ ceuˬ awˬ hkʼaw lo haiˬ ve teˇ ceuˬ hta‸ yawˇ yuˬ baˬ 
tuˬ yoˬ. 
27Ngaˬ yawˇ hui ve venˇbaˆ hta‸ yuˬ baˬ ve teˇ yanˇ, chi ve lehˬ yawˇ hui geh 
ngaˬ te tuˬ ve ka ti‸ shaˉ caˆ hpeh‸ ve yoˬ, teh‸ bvuh‸ taˍ ve yoˬ. 
28Ha lehˬ ve bon hkawˇ hta‸ caˉ da‸ ve lehˬ, nawˬ hui awˬ bon gʼa tuˬ yawˇ 
hui Gʼuiˬ sha ve canˇ paˍ hpeh‸ ve yoˬ. Ya‸ hkʼaˇ, Gʼuiˬsha leuˆ yuˬ ve hta‸ 
caˉ da‸ ve lehˬ, awˬ puˍ lonˉ teˇ hpaˍ hta‸ pa taw, Gʼuiˬsha ha‸ ve chaw hpeh
‸ ve yoˬ. 
29Awˬ lawn kʼo, Gʼuiˬsha hkʼe leˇ piˇ ve awˬ bon hta‸ yawˇ maˇ kʼaw‸ yuˬ 
hkʼaw‸. Yawˇ kuˬ yuˬ taˍ ve chaw hta‸ yawˇ maˇ kʼaw‸ dawˇ hpfuhˆ. 
30Nawˬ hui awˉ lawˉ htaˇ Gʼuiˬsha hta‸ maˇ na yuˬ ve htawˇ, chi beu‸ nawˬ 
hui ha kʼaˉ ve teˇ ceuˬ hta‸ gʼa peuˬ. Awˬ lawn kʼo, Iˉsaˍreˍlaˆ chaw hui maˇ 
na yuˬ ve pa taw yoˬ. 
31Chi hkʼa shuˍ shuˍ, nawˬ hui ha kʼaˉ ve hta‸ gʼa ve pa taw, yawˇ hui htawˇ 
ha kʼaˉ ve hta‸ gʼa tuˬ, chi beu‸ yawˇ hui maˇ na yuˬ ve yoˬ. 
32Chaw hkʼa peu-eˬ hta‸ ha kʼaˉ piˇ tuˬ, Gʼuiˬsha lehˬ chaw hkʼa peu-eˬ hta‸ 
maˇ na yuˬ ve teˇ ceuˬ awˬ hkʼaw lo haw tiˍ taˍ ve yoˬ. 
33Gʼuiˬsha ve uiˍ jaˇ maˇ jaˇ ve cuˇ yiˍ maˍ yiˍ leh shiˍ puiˉ ve nyi ma lehˬ, 
hkʼaˬ ma naˉ jaˇ ve le. Gʼuiˬsha suhˉ taˆ ve teˇ hpaˍ lehˬ, a shu ka‸ ca dawˇ maˇ 
gaˬ. Yawˇ ve ya‸ kʼaw teˇ hpaˍ hta‸ a shu ka‸ ca maˇ mawˬ. 
34Jawˇmawˇ Gʼuiˬsha ve nyi ma hta‸ a shu shiˍ ve le. Yawˇ hta‸ a shu maˍ piˇ 
jehˬ piˇ jaw ve le. 

35Gʼuiˬsha awˬ bon kʼaw‸ te hkʼaw‸ laˇ tuˬ, a shu yawˇ hta‸ awˉ lawˉ awˬ bon 
te piˇ jaw ve le. Awˬ lawn kʼo, hkʼa cawˬ taˍ ve teˇ ceuˬ le le lehˬ, 
36yawˇ lo laˬ ve, yawˇ hta‸ pa taw cawˬ la ve leh, yawˇ awˬ pon hpeh‸ ve yoˬ. 
Co co taiˍ taiˍ yawˇ hta‸ chiˇ uiˍ chiˇ mvuh piˇ-oˆ. A menˬ. 

Roˉma‸ li‸ 12 

Hkri‸ yaˇ hui te keunˍ ve kanˉ teˇ hpaˍ 

1Awˬ viˉ awˬ nyi teˇ hpaˍ-oˬ, Gʼuiˬsha ha kʼaˉ ve awˬ bon teˇ hpaˍ hta‸ pa taw, 
ngaˬ naw hui hta‸ chi hkʼe lawˬ hkawˉ ve yoˬ. Nawˬ hui ve awˬ to lehˬ, te‸ 
chehˇ ve, da‸ kehˬ ve leh, Gʼuiˬsha nyi ma cawˇ ve tanˇ tuˬ, yawˇ hta‸ chiˇ a‸ 
piˇ-oˆ. Chi lehˬ, nawˬ hui te keunˍ ve oˉ kʼoˍ pui ve awˬ liˇ teˇ ceuˬ hpeh‸ ve 
yoˬ. 
2Chi miˬguiˬ yaˇ ve awˬ liˇ awˬ hkʼaˇ teˇ hpaˍ awˬ hkʼaˇ suh taˇ kʼai. Gʼuiˬsha ve 
da‸ jaˇ ve, nyi ma cawˇ jaˇ ve leh biˇ jaˇ ve a loˍ hta‸ nawˬ hui shiˍ leh fuiˍ da
‸ gʼa tuˬ, nyi ma awˬ suhˉ kʼaw‸ pa leh, chaw awˬ suhˉ hpeh‸ la piˇ-oˆ. 
3Ngaˬ hta‸ pe‸ laˇ ve awˬ bon hta‸ pa taw, nawˬ hui awˬ hkʼaw lo chehˇ ve 
chaw teˇ gʼaˇ le le hta‸ ngaˬ chi hkʼe kʼoˆ laˇ ve yoˬ. A shu yawˇ awˬ to awˬ 
lawn dawˇ keunˍ dawˇ cawˇ ve a‸ kehˉ leuˉ leh taˇ dawˇ. Gʼuiˬ sha lehˬ, teˇ 
gʼaˇ peuˬ teˇ gʼaˇ hta‸ yonˍ ve teˇ ceuˬ pehˬ piˇ taˍ ve hkʼa shuˍ shuˍ, dawˇ 
keunˍ dawˇ cawˇ ve hkʼe ceh, a shu yawˇ awˬ to awˬ lawn dawˇ nyi-o. 
4Awˬ lawn kʼo, awˬ to teˇ to tiˉ awˬ hkʼaw lo, awˬ hkʼeun maˇ maˇ cawˬ ve yoˬ. 
Awˬ hkʼeun oˇ ve teˇ hpaˍ lehˬ, kanˉ te ve maˇ shuˍ da‸. 
5Chi hkʼa shuˍ shuˍ, ngaˬ hui chaw maˇ ve htawˇ, Hkri‸ awˬ hkʼaw lo awˬ to 
teˇ to tiˉ hpeh‸ leh, ngaˬ hui teˇ gʼaˇ leh teˇ gʼaˇ caˉ da‸ taˍ ve awˬ hkʼeun teˇ 
hpaˍ hpeh‸ ve yoˬ. 
6Ngaˬ hui hta‸ awˬ bon pe‸ laˇ taˍ ve hkʼa shuˍ shuˍ, ngaˬ hui gʼa taˍ ve la‸ 
shawnˍ teˇ hpaˍ lehˬ peun da‸ ve yoˬ. Bon maˍ paˍ te tuˬ ve awˬ bon gʼa ve 
kʼo, yonˍ ve teˇ ceuˬ cawˬ ve hkʼe bon maˍ paˍ ve kanˉ hta‸ te-o. 
7Ga piˇ shehˍ hpaˇ te tuˬ ve awˬ bon gʼa ve kʼo, ga piˇ shehˍ hpaˇ ve kanˉ hta‸ 
te-o. Maˍ piˇ shehˍ hpaˇ te ve chaw lehˬ, maˍ piˇ ve kanˉ hta‸ te-o. 

8Shu hta‸ awˬ gʼaˇ piˇ ve chaw lehˬ, awˬ gʼaˇ piˇ ve kanˉ hta‸ te-o. Shu hta‸ 
pehˬ piˇ ve chaw lehˬ, ha lehˬ ha kʼa maˇ chaweh pehˬ piˇ-oˆ. Awˬ hoˉ te ve 
chaw lehˬ, gʼaˇ hte‸ coˇ caˇ leh te-o. Ha kʼaˉ piˇ ve chaw lehˬ, ha lehˬ ha kʼa te 
leh ha kʼaˉ piˇ-oˆ. 
9Nawˬ hui ha‸ ve lehˬ, awˬ tehˬ awˬ na ha‸ ve teˇ ceuˬ hpeh‸ piˇ-oˆ. Haiˬ ve 
awˬ ceuˬ hta‸ cha‸ loˬ. Da‸ ve teˇ ceuˬ hta‸ vawˆ taˍ-o‸. 
10Awˬ viˉ awˬ nyi ha‸ da‸ ve hkʼe teˇ gʼaˇ leh teˇ gʼaˇ ha‸ da‸-o‸. A shu yawˇ 
awˬ to hta‸ taˇ taˍ uiˍ. Ya‸ hkʼaˇ shu hta‸ taˍ uiˍ piˇ-oˆ. 
11Coˇ caˇ ve awˬ hkʼaw lo awˬ gʼaˇ taˇ nuˇ piˇ. Nyi ma pfuhˇ leh Jawˇmawˇ 
Gʼuiˬsha awˬ pon kanˉ gʼaˇ hte‸ te-o. 
12Dawˇ law ve awˬ hkʼaw lo ha lehˬ chehˇ-oˆ. Tu‸ ve hkanˍ ve hta‸ gʼa hkanˍ 
ve teˇ yanˇ, yeunˇ hkanˍ chehˇ-oˆ. Hkʼaˬ htaˆ ka‸ bon lawˬ tcuhˉ taˍ-o‸. 
13Hkri‸ yaˇ teˇ hpaˍ loˍ ve hkʼe pehˬ piˇ ga piˇ-oˆ. Hkehˉ chaw teˇ hpaˍ hta‸ 
hkʼa deh‸ nyi ha‸ shaˉ-oˆ. 
14Nawˬ hui hta‸ fawˉ mehˍ laˇ ve chaw hui hta‸ na‸ piˇ-oˆ. Yawˇ hui hta‸ taˇ 
hkeu piˇ. Na‸ piˇ ve ceh tiˉ te-o. 
15Ha lehˬ ve chaw hui geh teˇ geh ha lehˬ-o‸. Hawˬ ve chaw hui geh teˇ geh 
hawˬ-o‸. 
16Teˇ gʼaˇ leh teˇ gʼaˇ nyi ma htaˇ da‸ hawˍ da‸ cawˬ piˇ-oˆ. Uiˍ gaˇ mvuh gaˇ 
ve awˬ lawn teˇ hpaˍ hta‸ taˇ dawˇ. Awˬ me‸ awˬ hponˇ maˇ cawˬ ve chaw teˇ 
hpaˍ geh awˬ chawˇ te-o. A shu yawˇ awˬ to hta‸ cuˇ yiˍ cawˬ ve teh‸ taˇ 
dawˇ. 
17Shu haiˬ ve te laˇ htawˇ, teˇ gʼaˇ hta‸ ka‸ awˬ haiˬ taˇ kʼaw‸ te hkʼaw‸ piˇ. 
Chaw hkʼa peu-eˬ mehˆ gʼuˇ suhˍ da‸ ve cawˇ ve hta‸ tiˉ te tuˬ dawˇ nyi taˍ-o‸
. 
18Te hpeh‸ ve kʼo, nawˬ hui puiˉ ve hpeh‸ ve hkʼe chaw hkʼa peu-eˬ ve hta‸ 
cawˇ da‸ hui da‸ te chehˇ-oˆ. 

19Ha‸ ve chaw teˇ hpaˍ-oˬ, shu nawˬ hui hta‸ te ya‸ laˇ ve kʼo, nawˬ hui hkʼaˇ 
nawˬ hui taˇ kʼaw‸ te hkʼaw‸ piˇ. Gʼuiˬsha nyi ma zuhˆ leh te hkʼaw‸ tuˬ awˬ 
pon teh taˍ piˇ-oˆ. Li‸ hpu hkʼaw bvuh‸ taˍ ve hkʼe, Jawˇmawˇ Gʼuiˬsha kʼoˆ 
ve, Kʼaw‸ te hkʼaw‸ tuˬ ve teˇ ceuˬ lehˬ, ngaˬ ve kanˉ yoˬ. Ngaˬ kʼaw‸ te 
hkʼaw‸ piˇ tuˬ yoˬ teh‸ bvuh‸ taˍ ve yoˬ. 
20Hkʼe te leh nawˬ ve canˇ paˍ awˍ meu‸ ve kʼo, yawˇ hta‸ caˍ piˇ-oˆ. Iˉ kaˆ 
shiˉ ve kʼo, taw piˇ-oˆ. Chi hkʼe te ve kʼo, yawˇ ya‸ taw jaˇ leh mehˆ hpfuhˇ 
haw tuˬ yoˬ. 
21Haiˬ ve teˇ ceuˬ nawˬ hui hta‸ taˇ gʼaˇ piˇ lawˬ. Da‸ ve hta‸ cuˇ leh haiˬ ve 
hta‸ gʼaˇ piˇ lawˬ-o‸. 

Roˉma‸ li‸ 13 

Uˉ peunˍ shehˍ hpaˇ awˬ hawˉ lo hkʼa deh‸ chehˇ-oˆ 

1Chaw teˇ gʼaˇ le le uˉ peunˍ shehˍ hpaˇ teˇ hpaˍ awˬ hawˉ lo hkʼa deh‸ chehˇ-
oˆ. Awˬ lawn kʼo, Gʼuiˬsha geh gʼa ve maˇ heˆ kʼo, uˉ peunˍ tuˬ kanˇ paˆ maˇ 
cawˬ. Yawˇ hui cawˬ taˍ ve kanˇ paˆ teˇ hpaˍ Gʼuiˬsha teh taˍ ve yoˬ. 
2Hkʼe te leh, uˉ peunˍ shehˍ hpaˇ teˇ hpaˍ hta‸ hpfuhˆ ve chaw lehˬ, Gʼuiˬsha 
teh taˍ ve aˉ yaˇ hta‸ tawˍ taˍ shehˍ hpaˇ hpeh‸ ve yoˬ. Tawˍ taˍ ve chaw hui 
lehˬ, ciˍ yanˍ ve hta‸ gʼa hkanˍ tuˬ yoˬ. 
3Awˬ lawn kʼo, da‸ ve kanˉ hta‸ te ve chaw teˇ hpaˍ lehˬ, jawˇmawˇ teˇ hpaˍ 
hta‸ kawˆ tuˬ maˇ cawˬ. Haiˬ ve hta‸ te ve chaw teˇ hpaˍ lehˬ kawˆ tuˬ cawˬ 
ve yoˬ. Uˉ peunˍ shehˍ hpaˇ teˇ hpaˍ hta‸ kawˆ tuˬ maˇ cawˬ ve chaw hpeh‸ 
gaˇ laˇ. Da‸ ve hta‸ te-o. Chi hkʼe te ve kʼo, yawˇ nawˬ hta‸ chiˇ mvuh tuˬ yoˬ. 
4Nawˬ awˬ pon awˬ bon cawˬ tuˬ, yawˇ Gʼuiˬ sha ve awˬ ceˬ hpeh‸ ve yoˬ. Ya‸ 
hkʼaˇ, nawˬ haiˬ ve hta‸ te ve kʼo, kawˆ chehˇ-oˆ. Awˬ lawn kʼo, yawˇ lehˬ aˉ 
htaw hkʼe leˇ pfuhˇ taˍ ve maˇ heˆ. Awˬ haiˬ hkʼa te ve chaw hui hta‸ ciˍ yanˍ 
piˇ tuˬ, yawˇ lehˬ Gʼuiˬsha ve awˬ ceˬ hpeh‸ ve yoˬ. 
5Hkʼe te leh, uˉ peunˍ shehˍ hpaˇ awˬ hawˉ lo hkʼa deh‸ chehˇ-oˆ. Ciˍ yanˍ ve 
hta‸ kawˆ ve pa taw ceh tiˉ maˇ heˆ. Nawˬ ve shiˍ puiˉ ve nyi ma htawˇ, dawˇ 
sha hpeh‸ tuˬ hkʼa deh‸ chehˇ-oˆ. 



3000 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

6Chi hta‸ pa taw, nawˬ hui a moˇ ka‸ keu piˇ chehˇ ve yoˬ. Awˬ lawn kʼo, uˉ 
peunˍ shehˍ hpaˇ teˇ hpaˍ lehˬ, Gʼuiˬsha ve kanˉ te shehˍ hpaˇ hpeh‸ leh kanˉ 
chi ve hta‸ yawˇ hui hkʼaˬ htaˆ ka‸ te tcuhˉ taˍ ve yoˬ. 
7Yawˇ hui hkʼa peu-eˬ hta‸ piˇ keunˍ piˇ cawˇ ve hkʼe piˇ-oˆ. A moˇ shaw ve 
chaw hui hta‸ a moˇ keu piˇ-oˆ. Awˬ hkawnˍ shaw ve chaw hui hta‸ awˬ 
hkawnˍ keu piˇ-oˆ. Kawˆ keunˍ ve chaw hui hta‸ kawˆ-oˆ. Yawˆ yan keunˍ ve 
chaw hui hta‸ yawˆ yan-o. 

Jeˬ taˇ pfuhˇ 

8Jeˬ a ciˉ ka‸ taˇ pfuhˇ. Ya‸ hkʼaˇ, teˇ gʼaˇ leh teˇ gʼaˇ ha‸ da‸ ve jeˬ teˇ ceuˬ 
hta‸ pfuhˇ taˍ-o‸. Awˬ lawn kʼo, awˬ paˇ awˬ kui chehˇ ve chaw hui hta‸ ha‸ 
ve chaw lehˬ, awˬliˇtawˇhkawˇ hta‸ te biˇ peuˬ. 
9Haˉ chawˇ haˉ paˆ maˇ gʼa te, chaw hta‸ maˇ gʼa tiˇ pehˍ, shu ve mawˇ hta‸ 
maˇ gʼa hkʼawˇ, shu mawˇ shu jeˬ hta‸ maˇ gʼa sheˉ lai teh‸ kʼoˆ taˍ ve 
awˬliˇtawˇhkawˇ teˇ hpaˍ maˇ kʼoˆ, awˬ kaˍ awˬ nu cawˬ taˍ ve 
awˬliˇtawˇhkawˇ teˇ hpaˍ htawˇ maˇ kʼoˆ, tawˇ chi hkʼa peu-eˬ lehˬ, Nawˬ awˬ 
to hta‸ ha‸ ve hkʼe, awˬ paˇ awˬ kui chehˇ ve chaw teˇ hpaˍ hta‸ ha‸-o‸ teh‸ 
kʼoˆ taˍ ve teˇ hkawˇ awˬ hkʼaw lo biˇ la ve yoˬ. 
10Ha‸ ve teˇ ceuˬ lehˬ, awˬ paˇ awˬ kui chehˇ ve chaw hta‸ awˬ haiˬ maˇ te. 
Hkʼe te leh, ha‸ ve teˇ ceuˬ lehˬ, awˬliˇtawˇhkawˇ hta‸ te biˇ ve yoˬ. 
11Chi hkʼoˆ ka‸, chi beu‸ awˬ yanˇ lehˬ nawˬ hui zuh‸ nawˇ la tuˬ ve awˬ yanˇ 
gaˬ peuˬ ve hta‸ nawˬ hui shiˍ chehˇ ve yoˬ. Awˬ lawn kʼo, ngaˬ hui awˉ lawˉ 
yonˍ gehˇ ve teˇ yanˇ a‸ kehˉ, chi beu‸ htaiˍ hkʼaw‸ ve teˇ ceuˬ leuˉ leh ngaˬ 
hui hta‸ neˇ la peuˬ. 
12Mvuhˇ hpeu‸ awˬ yanˇ peuˬ la paˇ neˇ leh, mvuhˇ law‸ kʼaw awˬ yanˇ gaˬ la 
paˇ neˇ ve yoˬ. Hkʼe te leh, naˆ ho‸ ve hta‸ caˉ da‸ ve kanˉ teˇ hpaˍ hta‸ kʼehˆ 
baˬ taˉ leh, awˬ gʼeuˆ hta‸ caˉ da‸ ve la‸ caˉ teˇ hpaˍ hta‸ veu‸ deh-a veuˬ. 
13Ha lehˬ tuˬ te ponˬ te leuˉ leh tzuhˬ dawˬ bvuhˆ ve, haˉ chawˇ haˉ paˆ te leh 
te ponˬ te leuˉ ve, shu hta‸ ya‸ da‸ jiˆ da‸ leh hkawehˉ ve, chi teˇ hpaˍ hta‸ 
taˇ te. Mvuhˇ law‸ kʼaw htaˇ te keunˍ ve teˇ hpaˍ hta‸ ngaˬ hui te-a veuˬ. 

14Chi hkʼoˆ ka‸, Jawˇmawˇ Yeˍsuˆ Hkri‸ hta‸ veu‸ deh-o. Awˬ suhˍ awˬ shaˍ a 
loˍ awˬ hkʼaˇ suh te kʼai tuˬ te‸ chiˉ taˇ gu taˍ. 

Roˉma‸ li‸ 14 

Yonˍ ve nyi ma awˬ gʼaˇ nuˇ ve chaw awˬ lawn 

1Yonˍ ve nyi ma awˬ gʼaˇ nuˇ ve chaw hta‸ ha‸ yuˬ-o‸. Ya‸ hkʼaˇ, dawˇ hkʼaˇ 
maˇ hawˍ da‸ ve teˇ hpaˍ awˬ lawn yawˇ geh tawˇ gʼawˬ da‸ tuˬ awˬ pon ha‸ 
yuˬ ve taˇ te. 
2Chaw teˇ gʼaˇ lehˬ, caˇ tuˬ teˇ ceuˬ le le hta‸ caˇ hpeh‸ ve teh‸ yonˍ ve yoˬ. Ya
‸ hkʼaˇ yonˍ ve nyi ma awˬ gʼaˇ nuˇ ve chaw teˇ gʼaˇ lehˬ, gʼawˇ hpa‸ mvuhˬ 
naweh hta‸ ceh tiˉ caˇ ve yoˬ. 
3Teˇ ceuˬ le le hta‸ caˇ ve chaw lehˬ, maˇ caˇ ve chaw hta‸ maˇ shawˍ maˇ caˆ 
maˇ gʼa te. Maˇ caˇ ve chaw htawˇ, caˇ ve chaw hta‸ venˇbaˆ maˇ gʼa taˍ. Awˬ 
lawn kʼo, Gʼuiˬsha lehˬ yawˇ hta‸ ha‸ yuˬ peuˬ. 
4Shu ve awˬ ceˬ awˬ hkʼoˆ venˇbaˆ taˍ ve nawˬ lehˬ, hkʼaˬ hkʼe ve chaw le. 
Yawˇ hta‸ chehˇ tcuh tuˬ maˇ kʼoˆ, gʼa‸ kʼoˬ tuˬ maˇ kʼoˆ, yawˇ ve awˬ 
jawˇmawˇ hta‸ cawˬ ve yoˬ. Ya‸ hkʼaˇ, jawˇmawˇ lehˬ yawˇ hta‸ chehˇ tcuh 
tuˬ yoˬ. Awˬ lawn kʼo, jawˇmawˇ yawˇ hta‸ chehˇ tcuh tuˬ kanˇ paˆ cawˬ ve 
yoˬ. 
5Chaw teˇ gʼaˇ lehˬ, awˬ nyi teˇ hpaˍ hpaˍ awˬ hkʼaw lo, teˇ nyi nyi hta‸ awˬ 
kaˍ awˬ nu awˬ nyi teˇ hpaˍ a‸ kehˉ taˍ uiˍ ve yoˬ. Chaw teˇ gʼaˇ lehˬ, awˬ nyi 
hkʼa peu-eˬ hkʼa shuˍ shuˍ yoˬ teh‸ shawˍ taˍ ve yoˬ. Chaw teˇ gʼaˇ le le a shu 
yawˇ nyi ma hkʼaw hkʼa deh‸ dawˇ cheˆ loˬ. 
6Awˬ nyi hta‸ taˍ uiˍ ve chaw teˇ gʼaˇ lehˬ, Jawˇmawˇ Yeˍsuˆ hta‸ dawˇ nawˇ 
leh taˍ uiˍ ve yoˬ. Teˇ ceuˬ le le hta‸ caˇ ve chaw teˇ gʼaˇ htawˇ, Jawˇmawˇ 
Yeˍsuˆ hta‸ dawˇ nawˇ leh caˇ ve yoˬ. Awˬ lawn kʼo, yawˇ Gʼuiˬ sha hta‸ chiˇ 
mvuh leh caˇ ve yoˬ. Maˇ caˇ ve chaw teˇ gʼaˇ htawˇ, Jawˇmawˇ Yeˍsuˆ hta‸ 
dawˇ nawˇ ve awˬ hkʼaw lo caˇ tuˬ ce leh Gʼuiˬsha hta‸ chiˇ mvuh ve yoˬ. 

7Awˬ lawn kʼo, ngaˬ hui awˬ hkʼaw lo a shu htawˇ maˇ kʼoˆ, a shu yawˇ awˬ to 
awˬ pon te‸ chehˇ ve maˇ heˆ. A shu htawˇ maˇ kʼoˆ, a shu yawˇ awˬ to awˬ 
pon suh ve maˇ heˆ. 
8Ngaˬ hui te‸ ve lehˬ, Jawˇmawˇ Yeˍsuˆ awˬ pon te‸ ve yoˬ. Ngaˬ hui suh ve 
htawˇ, Jawˇ mawˇ Yeˍsuˆ awˬ pon suh ve yoˬ. Hkʼe te leh te‸ ve maˇ kʼoˆ, suh 
ve maˇ kʼoˆ, ngaˬ hui lehˬ Jawˇmawˇ Yeˍsuˆ ve mawˇ hpeh‸ ve yoˬ. 
9Awˬ lawn kʼo, suh peuˬ ve chaw hta‸ ka‸, te‸ chehˇ ve chaw hta‸ ka‸ uˉ 
peunˍ tuˬ, Hkri‸ hkanˍ suh leh kʼaw‸ te‸ tu la ve yoˬ. 
10Nawˬ lehˬ, aˬ hto‸ ma hta‸ pa taw nawˬ ve awˬ viˉ awˬ nyi awˬ hkʼoˆ hta‸ 
venˇbaˆ taˍ ve le. Aˬ hto‸ ma hta‸ pa taw, nawˬ ve awˬ viˉ awˬ nyi hta‸ maˇ 
shawˍ maˇ caˆ te ve le. Awˬ lawn kʼo, ngaˬ hui hkʼa peu-eˬ Gʼuiˬsha ve suhˉ 
jehˬ kuiˬ kʼaw jaw awˬ gʼuˇ suhˍ gʼa gaˬ tuˬ yoˬ. 
11Li‸ hpu hkʼaw bvuh‸ taˍ ve hkʼe, Jawˇmawˇ Gʼuiˬsha kʼoˆ ve, Ngaˬ te‸ chehˇ 
ve hkʼe ngaˬ mehˆ gʼuˇ suhˍ chaw teˇ gʼaˇ le le hkui tcuhˉ teh leh, maw‸ kʼaw 
teˇ maˬ le le Gʼuiˬsha hta‸ chiˇ mvuh tuˬ yoˬ, teh‸ bvuh‸ taˍ ve yoˬ. 
12Hkʼe te leh, ngaˬ hui teˇ gʼaˇ le le a shu yawˇ awˬ to awˬ lawn Gʼuiˬsha hta‸ 
gʼa kʼaoˍ maˍ piˇ tuˬ yoˬ. 
13Chi hta‸ pa taw, ya‸ nyi hkʼaw‸ nawˉ teˇ gʼaˇ hta‸ teˇ gʼaˇ venˇbaˆ taˇ kʼaw‸ 
taˍ da‸. Awˬ viˉ awˬ nyi hkui htiˇ poˬ paiˍ leh te ya‸ tuˬ ngaˬ maˇ te-o teh‸, 
nawˬ hui dawˇ cheˆ taˍ loˬ. 
14Hkʼaˬ ve teˇ ceuˬ maˇ kʼoˆ, yawˇ hkʼaˇ yawˇ cha‸ chiˆ ve teˇ ceuˬ ka‸ maˇ 
cawˬ teh‸ Jawˇmawˇ Yeˍsuˆ awˬ hkʼaw lo ngaˬ shiˍ leh yonˍ ve yoˬ. Ya‸ hkʼaˇ, 
chaw teˇ gʼaˇ lehˬ, teˇ ceuˬ ceuˬ hta‸ cha‸ chiˆ ve teh‸ yawˇ shawˍ ve kʼo, 
yawˇ awˬ pon cha‸ chiˆ ve teˇ ceuˬ hpeh‸ ve yoˬ. 
15Caˇ tuˬ dawˬ tuˬ hta‸ pa taw nawˬ ve awˬ viˉ awˬ nyi gʼa dawˇ haˍ ve kʼo, 
nawˬ lehˬ ha‸ pehnˇ ve awˬ hkʼaˇ suh kʼai chehˇ ve maˇ heˆ. Nawˬ ve caˇ tuˬ 
hta‸ pa taw nawˬ awˬ viˉ awˬ nyi hta‸ taˇ te luˬ piˇ. Yawˇ awˬ pon htawˇ Hkriˬ 
hkanˍ suh taˍ peuˬ. 

16Nawˬ awˬ pon da‸ ve teˇ ceuˬ hta‸ shu maˇ shawˍ maˇ caˆ kʼoˆ tuˬ taˇ cawˬ 
piˇ. 
17Awˬ lawn kʼo, Gʼuiˬsha ve mvuhˇmiˬ lehˬ, caˇ tuˬ dawˬ tuˬ hpeh‸ ve maˇ heˆ. 
Ya‸ hkʼaˇ, da‸ ve kehˬ ve Awˬ ha hpu hta‸ pa taw hteˇ ve cawˇ ve, dawˇ sha 
gaˇ sha ve leh, ha lehˬ ve awˬ ceuˬ hpeh‸ ve yoˬ. 
18Hkri‸ awˬ pon chi hkʼe kanˉ te ve chaw hta‸ Gʼuiˬsha nyi hkʼaˇ suh leh, 
chaw yaˇ htawˇ yawˇ hta‸ nyi ma cawˇ ve yoˬ. 
19Hkʼe te leh cawˇ da‸ hui da‸ tuˬ leh, teˇ gʼaˇ leh teˇ gʼaˇ uiˍ la mvuh la tuˬ, 
hkʼaˬ htaˆ ka‸ te kʼai-a veuˬ. 
20Caˇ tuˬ dawˬ tuˬ hta‸ pa taw Gʼuiˬsha ve kanˉ hta‸ taˇ te luˬ piˇ. Hkʼa peu-eˬ 
lehˬ da‸ kehˬ ve yoˬ. Ya‸ hkʼaˇ, caˇ ve hta‸ pa taw shu hkui htiˇ poˬ paiˍ ve 
kʼo, caˇ ve chaw teˇ gʼaˇ lehˬ te ya‸ ve yoˬ. 
21Shaˍ caˇ ve maˇ kʼoˆ, a pehˉ meuˇ gʼuiˬ dawˬ ve maˇ kʼoˆ, hkʼaˬ ve teˇ ceuˬ te 
ve htawˇ maˇ kʼoˆ, nawˬ ve awˬ viˉ awˬ nyi hkui htiˇ poˬ paiˍ tuˬ hpeh‸ ve kʼo, 
maˇ te cawˇ ve yoˬ. 
22Nawˬ yonˍ ve teˇ ceuˬ lehˬ, nawˬ awˬ to leh Gʼuiˬsha mehˆ gʼuˇ suhˍ ceh tiˉ 
cawˬ piˇ-oˆ. A shu yawˇ nyi ma cawˇ ve hta‸ te ve chaw lehˬ, a shu yawˇ awˬ 
to hta‸ venˇbaˆ maˇ taˍ ve pa taw, ha lehˬ ve chaw hpeh‸ ve yoˬ. 
23Yonˍ ve awˬ hkʼaw lo nyi ma htawˇ dawˇ nawˬ dawˇ te ve chaw teˇ gʼaˇ caˇ 
ve kʼo, yonˍ ve nyi ma maˇ cawˬ leh caˇ ve pa taw, nyi ma hkʼaw suhˉ taˆ ve 
hta‸ gʼa hkanˍ peuˬ. Yonˍ ve hta‸ maˇ caˉ da‸ ve hkʼaˬ ve teˇ ceuˬ maˇ kʼoˆ, 
venˇbaˆ hpeh‸ ve yoˬ. 

Roˉma‸ li‸ 15 

1Ngaˬ hui awˬ gʼaˇ uiˍ ve chaw teˇ hpaˍ lehˬ, a shu yawˇ ve a loˍ awˬ hkʼaˇ suh 
maˇ te leh, awˬ gʼaˇ nuˇ ve chaw hui gʼaˇ nuˇ ve awˬ ceuˬ teˇ hpaˍ hta‸ yeunˇ 
hkanˍ cawˇ ve yoˬ. 
2Ngaˬ hui teˇ gʼaˇ le le, a shu yawˇ awˬ paˇ awˬ kui lo chehˇ ve chaw hui hta‸ 
da‸ la uiˍ la tuˬ awˬ pon, yawˇ hui nyi ma cawˇ tuˬ te piˇ-a veuˬ. 

3Awˬ lawn kʼo, Hkri‸ htawˇ yawˇ awˬ to nyi ma cawˇ ve hta‸ yawˇ maˇ te. Li‸ 
hpu hkʼaw bvuh‸ taˍ ve hkʼe, Nawˬ hta‸ hkʼaiˉ ve chaw teˇ hpaˍ, yawˇ hui 
hkʼaiˉ ve tawˇ hkawˇ ngaˬ awˬ hkʼoˆ gaˬ la peuˬ teh‸ bvuh‸ taˍ ve yoˬ. 
4Awˬ lawn kʼo, aˬ sho-eˬ htaˇ hkʼa bvuh‸ taˍ ve teˇ hpaˍ lehˬ, ngaˬ hui hta‸ maˍ 
laˇ tuˬ ve awˬ pon bvuh‸ taˍ ve yoˬ. Hkʼe te leh, ngaˬ hui yeunˇ hkanˍ leh Li‸ 
hpu awˬ hkʼaw lo dawˇ sha ve hta‸ gʼa ve pa taw, dawˇ law tuˬ cawˬ ve yoˬ. 
5Yeˍsuˆ Hkri‸ awˬ hkʼaw lo nawˬ hui teˇ gʼaˇ leh teˇ gʼaˇ htaˇ da‸ hawˍ da‸ tuˬ, 
yeunˇ hkanˍ puiˉ leh dawˇ sha piˇ puiˉ ve Gʼuiˬ sha lehˬ nawˬ hui hta‸ sheh 
kʼai piˇ lawˬ-o‸. 
6Hkʼe te leh, nawˬ hui nyi ma teˇ shiˍ tiˉ te leh, ngaˬ hui ve Jawˇmawˇ Yeˍsuˆ 
Hkri‸ ve Awˬ pa Gʼuiˬsha hta‸ chiˇ uiˍ chiˇ mvuh hkawˇ teˇ hkawˇ tiˉ chiˇ 
mvuh hpeh‸ tuˬ yoˬ. 

Buiˇ shaˆ aˉ naˆ chaw hui hta‸ ha lehˬ ve bon hkawˇ maˍ piˇ ve 

7Hkʼe te leh, Gʼuiˬsha hta‸ awˬ me‸ awˬ hponˇ cawˬ piˇ lawˬ tuˬ, Hkri‸ nawˬ 
hui hta‸ ha‸ yuˬ ve hkʼe, nawˬ hui teˇ gʼaˇ leh teˇ gʼaˇ hta‸ ha‸ yuˬ-o‸. 
8Awˬ lawn kʼo, Gʼuiˬsha ve hteˇ ve awˬ ceuˬ awˬ pon Hkri‸ lehˬ, awˬ guiˬ meuˇ 
shoˍ ve chaw hui ve awˬ ceˬ hpeh‸ la ve yoˬ teh‸ ngaˬ kʼoˆ ve yoˬ. Hkʼaˬ hkʼe 
te leh, awˬ puˍ lonˉ hui hta‸ piˇ taˍ ve ka ti‸ teˇ hpaˍ yeˬ la tuˬ leh, 
9yawˇ ha kʼaˉ puiˉ ve hta‸ pa taw buiˇ shaˆ aˉ naˆ chaw hui Gʼuiˬsha hta‸ chiˇ 
uiˍ chiˇ mvuh tuˬ, Hkri‸ lehˬ awˬ guiˬ meuˇ shoˍ ve chaw hui ve awˬ ceˬ hpeh
‸ la ve yoˬ, Li‸ hpu hkʼaw bvuh‸ taˍ ve hkʼe, Chi hta‸ pa taw, buiˇshaˆaˉnaˆ 
chaw hui awˬ hkʼaw lo ngaˬ nawˬ hta‸ chiˇ mvuh leh, nawˬ ve awˬ meh hta‸ 
kʼa muiˬ chiˇ mvuh tuˬ yoˬ, teh‸ bvuh‸ taˍ ve yoˬ. 
10Teˇ pawˆ kʼaw‸ kʼoˆ ve, Buiˇ shaˆ aˉ naˆ chaw teˇ hpaˍ-oˬ, yawˇ ve chaw hui 
geh teˇ geh ha lehˬ-o‸, teh‸ bvuh‸ taˍ ve yoˬ. 
11Teˇ pawˆ kʼaw‸ kʼoˆ sheˍ ve, Buiˇ shaˆ aˉ naˆ chaw hkʼa peu-eˬ Jawˇmawˇ 
Gʼuiˬsha hta‸ chiˇ mvuh-o. Chaw ceuˬ hkʼa peu-eˬ yawˇ hta‸ chiˇ mvuh piˇ 
lawˬ-o‸, teh‸ kʼoˆ ve yoˬ. 

12Iˉsaˍyaˆ htawˇ teˇ pawˆ kʼoˆ ve, Yeˍsehˇ ve awˬ geu lo awˬ caˍ caˍ la tuˬ yoˬ. 
Buiˇ shaˆ aˉ naˆ chaw hui hta‸ uˉ peunˍ tuˬ yawˇ tawˆ la leh, buiˇshaˆaˉnaˆ 
chaw hui yawˇ awˬ hkʼaw lo dawˇ law kuiˬ cawˬ tuˬ yoˬ, teh‸ kʼoˆ taˍ ve yoˬ. 
13Da‸ ve kehˬ ve Awˬ ha hpu ve kanˇ paˆ hta‸ pa taw, dawˇ law ve awˬ hkʼaw 
lo nawˬ hui biˇ la tuˬ, dawˇ law tuˬ cawˬ la piˇ ve Gʼuiˬ sha lehˬ, nawˬ hui yonˍ 
ve awˬ hkʼaw lo ha lehˬ dawˇ sha ve teˇ ceuˬ le le biˇ la piˇ-oˆ. 
14Ngaˬ ve awˬ viˉ awˬ nyi teˇ hpaˍ-oˬ, nawˬ hui lehˬ da‸ ve awˬ ceuˬ hkʼa biˇ 
cawˬ ve chaw, shiˍ puiˉ ve teˇ ceuˬ biˇ ve chaw leh, nawˬ hui teˇ gʼaˇ leh teˇ 
gʼaˇ maˍ da‸ puiˉ ve chaw hpeh‸ ve yoˬ teh‸ ngaˬ yonˍ ve yoˬ. 
15Ngaˬ lehˬ, buiˇshaˆaˉnaˆ chaw hui awˬ pon Yeˍsuˆ Hkri‸ ve paw hkuˇ te tuˬ 
Gʼuiˬ sha ngaˬ hta‸ awˬ bon pe‸ laˇ ve pa taw, nawˬ hui hta‸ awˬ lawn teˇ 
hpaˍ hpaˍ dawˇ nawˇ piˇ tuˬ ngaˬ nyi ma ha‸ hanˉ te leh, li‸ chi bvuh‸ laˇ ve 
yoˬ. 
16Da‸ ve kehˬ ve Awˬ ha hpu lehˬ, buiˇ shaˆ aˉ naˆ chaw hui hta‸ da‸ piˇ kehˬ 
piˇ ve pa taw, yawˇ hui hta‸ tanˇ tuˬ hkʼe Gʼuiˬsha hta‸ tanˇ piˇ ve teˇ yanˇ 
yawˇ nyi ma cawˇ tuˬ, ngaˬ lehˬ Gʼuiˬsha ve ha lehˬ ve bon hkawˇ maˍ piˇ 
shehˍ hpaˇ hpeh‸ ve yoˬ. 
17Hkʼe te leh, Gʼuiˬsha hta‸ caˉ da‸ ve teˇ hpaˍ awˬ hkʼaw lo, Yeˍsuˆ Hkri‸ hta
‸ pa taw ngaˬ nyi ma uiˍ kuiˬ cawˬ ve yoˬ. 
18Awˬ lawn kʼo, buiˇshaˆaˉnaˆ chaw hui na yuˬ tuˬ, tawˇ yaw leh kanˉ te ve 
maˇ kʼoˆ, awˬ heˆ leh anˇ tuˬ ve kanˇ paˆ awˬ hkʼaw lo maˇ kʼoˆ, da‸ ve kehˬ ve 
Awˬ ha hpu ve kanˇ paˆ awˬ hkʼaw lo maˇ kʼoˆ, Hkri‸ ngaˬ hta‸ cuˇ leh te ve 
teˇ hpaˍ awˬ lawn maˇ heˆ kʼo, awˬ kaˍ awˬ nu awˬ lawn te‸ chiˉ ka‸ ngaˬ maˇ 
ca kʼoˆ. 
19Chi hta‸ pa taw, Yeˍruˆsaˍlehnˍ venˇ te leh Iˇluˇriˆ mvuhˇmiˬ hkʼa gaˬ, hkʼa 
caw zuhˇ Hkri‸ ve ha lehˬ ve bon hkawˇ ngaˬ hkʼa deh‸ maˍ piˇ peuˬ. 
20Yehˬ awˬ hkuiˉ puiˍ hta‸ shu te taˍ ve awˬ hkʼoˆ hta‸ ngaˬ maˇ kʼaw‸ caˉ te 
tuˬ, Hkri‸ ve awˬ meh hta‸ maˇ gʼa kaˇ jaw sheˍ ve chehˇ kuiˬ teˇ hpaˍ awˬ 
hkʼaw lo ceh tiˉ ngaˬ ha lehˬ ve bon hkawˇ maˍ piˇ gaˇ jaˇ ve yoˬ. 

21Li‸ hpu hkʼaw bvuh‸ taˍ ve hkʼe, Yawˇ ve awˬ lawn hta‸ shu maˇ hto piˇ 
jaw htawˇ, yawˇ hui gʼa mawˬ tuˬ yoˬ. Yawˇ ve awˬ lawn maˇ gʼa kaˇ jaw 
htawˇ, yawˇ hui gʼa shiˍ tuˬ yoˬ, teh‸ bvuh‸ taˍ ve yoˬ. 

Roˉma‸ venˇ lo kʼai tuˬ Pawˇlu‸ dawˇ taˍ ve 

22Chi hta‸ pa taw, nawˬ hui geh ngaˬ maˇ gʼa gaˬ la tuˬ laiˉ pawˆ ngaˬ hta‸ 
tawˍ taˍ laˇ ve awˬ ceuˬ cawˬ ve yoˬ. 
23Chi beu‸ lehˬ, mvuhˇmiˬ chi teˇ hpaˍ awˬ hkʼaw lo kanˉ te kuiˬ maˇ kʼaw‸ 
cawˬ leh, laiˉ hkʼaw‸ nawˬ hui geh ngaˬ laˬ gaˇ jaˇ ve pa taw, 
24Saˍpenˍ mvuhˇmiˬ lo ngaˬ kʼai ve teˇ yanˇ, nawˬ hui geh ca guiˇ taˉ tuˬ dawˇ 
law taˍ ve yoˬ. Nawˬ hui geh teˇ tcuhˉ teˇ jaw awˬ chawˇ te da‸ peuˬ hkʼaw‸ 
nawˉ, mvuhˇmiˬ oˇ ve lo nawˬ hui ngaˬ hta‸ peu kʼai laˇ tuˬ htawˇ ngaˬ dawˇ 
law chehˇ ve yoˬ. 
25Ya‸ hkʼaˇ, Hkri‸ yaˇ hui hta‸ ga piˇ tuˬ, chi beu‸ Yeˍruˆsaˍlehnˍ venˇ lo ngaˬ 
kʼai ve yoˬ. 
26Awˬ lawn kʼo, Maˍkeˍdawˇniˆ mvuhˇmiˬ leh Aˍhkaˍyaˆ mvuhˇmiˬ hkʼaw 
chehˇ ve chaw teˇ hpaˍ lehˬ, Yeˍruˆsaˍlehnˍ venˇ hkʼaw chehˇ ve Hkri‸ yaˇ hui 
awˬ hkʼaw lo haˍ ve gʼawˇ ve chaw hui hta‸ mawˇ jeˬ pehˬ piˇ tuˬ, yawˇ hui ha 
lehˬ ha kʼa ga piˇ taˍ ve yoˬ. 
27Yawˇ hui ha lehˬ ha kʼa ga piˇ ve lehˬ, awˬ bon kʼaw‸ te hkʼaw‸ piˇ ve teˇ 
ceuˬ yoˬ. Awˬ lawn kʼo, co ha hpawˇ Yuˇda‸ chaw hui ve awˬ bon teˇ hpaˍ hta
‸ buiˇshaˆaˉnaˆ chaw hui htawˇ gʼa ve kʼo, awˬ suhˍ awˬ shaˍ hpawˇ ve mawˇ 
jeˬ teˇ hpaˍ yawˇ hui lehˬ, Yuˇda‸ chaw hui hta‸ kʼaw‸ ga piˇ cawˇ ve yoˬ. 
28Hkʼe te leh, kanˉ chi hta‸ ngaˬ te peuˬ leh, la‸ shawnˍ chi teˇ hpaˍ yawˇ hui 
hta‸ chiˇ a‸ piˇ peuˬ hkʼaw‸ nawˉ, nawˬ hui geh te leh Saˍpenˍ mvuhˇmiˬ lo 
ngaˬ kʼai tuˬ yoˬ. 
29Ngaˬ nawˬ hui geh gaˬ la htaˇ, Hkri‸ ve awˬ bon hkʼa biˇ cawˬ ve awˬ hkʼaw 
lo gaˬ la tuˬ ve hta‸ ngaˬ shiˍ ve yoˬ. 

30Awˬ viˉ awˬ nyi teˇ hpaˍ-oˬ, ngaˬ hui ve Jawˇmawˇ Yeˍsuˆ Hkri‸ hta‸ pa taw 
maˇ kʼoˆ, Awˬ ha hpu ve ha‸ da‸ pehnˇ da‸ ve hta‸ pa taw maˇ kʼoˆ, ngaˬ 
nawˬ hui hta‸ chi hkʼe lawˬ hkawˉ ve yoˬ. 
31Yuˇda‸ mvuhˇmiˬ awˬ hkʼaw lo maˇ na yuˬ puiˉ ve chaw hui la‸ hkʼaw ngaˬ 
gʼa ponˬ leh, Yeˍruˆsaˍlehnˍ chaw hui awˬ pon ngaˬ gʼa te ve kanˉ teˇ hpaˍ hta
‸ Hkri‸ yaˇ hui nyi hkʼaˇ suh tuˬ, ngaˬ awˬ pon bon ga lawˬ laˆ mehˍ. 
32Chi hkʼoˆ ka‸, Gʼuiˬsha ve a loˍ hta‸ pa taw ha lehˬ ha kʼa nawˬ hui geh gʼa 
gaˬ la tuˬ leh, nawˬ hui geh ngaˬ awˬ gʼaˇ kʼaw‸ gʼa tuˬ, ngaˬ geh teˇ geh 
Gʼuiˬsha hta‸ bon gʼaˇ hte‸ ga lawˬ laˇ-oˆ teh‸, nawˬ hui hta‸ lawˬ hkawˉ ve 
yoˬ. 
33Dawˇ sha piˇ shehˍ hpaˇ Gʼuiˬsha lehˬ, nawˬ hui hkʼa peu-eˬ geh chehˇ piˇ-oˆ. 
A menˬ. 

Roˉma‸ li‸ 16 

Ha‸ pehnˇ ve hkawˇ shanˍ feu piˇ ve 

1Keˍcheˍ venˇ Hkri‸ yaˇ awˬ moˍ awˬ hkʼaw lo ga piˇ shehˍ ma hpeh‸ ve ngaˬ 
hui ve awˬ nyi ma Hpiˉbeˍ hta‸ nawˬ hui geh lo ngaˬ kʼai tcuh ve yoˬ. 
2Hkri‸ yaˇ hui te keunˍ ve hkʼe, Jawˇmawˇ Yeˍsuˆ ve mehˆ hpfuhˇ hta‸ nyi leh 
yawˇ hta‸ ha‸ yuˬ-o‸. Yawˇ hkʼaˬ ve teˇ ceuˬ loˍ ve htawˇ maˇ kʼoˆ, yawˇ hta‸ 
ga piˇ-oˆ. Awˬ lawn kʼo, yawˇ lehˬ chaw laiˉ gʼaˇ hta‸ ga piˇ peuˬ ve awˬ 
hkʼoˆ, ngaˬ hta‸ ka‸ ga laˇ peuˬ ve yoˬ. 
3Ngaˬ geh teˇ geh Yeˍsuˆ Hkri‸ ve kanˉ ga te ve Piˇkiˇlaˆ leh Aˍkuˉlaˆ hta‸ ngaˬ 
dawˇ nawˇ chehˇ ve yoˬ teh‸ hto piˇ-oˆ. 
4Yawˇ huiˉ maˬ lehˬ, ngaˬ a sha‸ gʼa ponˬ tuˬ ngaˬ awˬ pon hkanˍ suh taˬ ve 
chaw hpeh‸ ve yoˬ. Ngaˬ ceh tiˉ chiˇ mvuh ve maˇ heˆ, buiˇshaˆaˉnaˆ Hkri‸ 
yaˇ awˬ moˍ hkʼa peu-eˬ htawˇ yawˇ huiˉ maˬ ve awˬ bon hta‸ dawˇ nawˇ leh 
chiˇ mvuh chehˇ ve yoˬ. 
5Yawˇ huiˉ maˬ ve yehˬ awˬ hkʼaw hpawnˬ da‸ chehˇ ve Hkri‸ yaˇ awˬ moˍ hta
‸ htawˇ ngaˬ dawˇ nawˇ chehˇ ve yoˬ teh‸ hto piˇ-oˆ. Aˍsiˆ mvuhˇmiˬ awˬ 

hkʼaw lo Hkri‸ yaˇ awˉ lawˉ hpeh‸ la ve ngaˬ ha‸ ve Eˇpehˇnehˆ hta‸ ka‸ ngaˬ 
dawˇ nawˇ chehˇ ve yoˬ teh‸ hto piˇ-oˆ. 
6Nawˬ hui awˬ pon kanˉ gʼaˇ hte‸ te ve Maˍriˆ hta‸ htawˇ ngaˬ dawˇ nawˇ 
chehˇ ve yoˬ teh‸ hto piˇ-oˆ. 
7Ngaˬ geh htawnˍ hkʼaw chehˇ jaw ve, ngaˬ ve awˬ ceuˬ awˬ hkʼaˇ Aˍdawˇniˆ 
leh Yuˇniˆ hta‸ ka‸, ngaˬ dawˇ nawˇ chehˇ ve yoˬ teh‸ hto piˇ-oˆ. Yawˇ huiˉ 
maˬ lehˬ, tcuh yaˇ hui awˬ hkʼaw lo awˬ meh bvuhˬ ve chaw hpeh‸ ve yoˬ. 
Ngaˬ Hkri‸ yaˇ maˇ hpeh‸ la sheˍ htaˇ ka‸ yawˇ huiˉ maˬ Hkri‸ yaˇ hpeh‸ la 
peuˬ. 
8Jawˇmawˇ Yeˍsuˆ awˬ hkʼaw lo ngaˬ ha‸ ve Aˍpaˍliˆ hta‸ htawˇ ngaˬ dawˇ 
nawˇ chehˇ ve yoˬ teh‸ hto piˇ-oˆ. 
9Ngaˬ geh teˇ geh Hkri‸ ve kanˉ te ve Uˇraˍbaˍ leh ngaˬ ha‸ ve Saˍtaˍhkuˆ hta‸ 
ka‸ ngaˬ dawˇ nawˇ chehˇ ve yoˬ teh‸ hto piˇ-oˆ. 
10Hkʼa deh‸ lawˇ nyi peuˬ ve Hkri‸ yaˇ Aˍpeˍleˍ hta‸ ka‸, Aˍriˇtawˇbuˆ ve yehˬ 
yaˇ kʼa yaˇ hui hta‸ ka‸ ngaˬ dawˇ nawˇ chehˇ ve yoˬ teh‸ hto piˇ-oˆ. 
11Ngaˬ ve awˬ ceuˬ awˬ hkʼaˇ hpeh‸ ve Heˍroˍdiˍoˍ leh, Jawˇmawˇ Yeˍsuˆ awˬ 
hkʼaw lo chehˇ ve Naˍkiˍsuˆ ve yehˬ yaˇ kʼa yaˇ hui hta‸ ka‸ ngaˬ dawˇ nawˇ 
chehˇ ve yoˬ teh‸ hto piˇ-oˆ. 
12Jawˇmawˇ Yeˍsuˆ awˬ pon kanˉ te chehˇ ve Taˍruˇhpehˇnaˆ leh Taˍruˇ 
hpawˇsaˆ hta‸ maˇ kʼoˆ, Jawˇmawˇ Yeˍsuˆ ve kanˉ hta‸ gʼaˇ hte‸ te chehˇ ve 
ngaˬ ha‸ ve Peˍraˍsiˆ hta‸ maˇ kʼoˆ, ngaˬ dawˇ nawˇ chehˇ ve yoˬ teh‸ hto piˇ-
oˆ. 
13Jawˇmawˇ Yeˍsuˆ awˬ hkʼaw lo leuˆ yuˬ taˍ ve Ruˇhpuˆ leh ngaˬ ve awˬ e hkʼa 
shuˍ shuˍ shawˍ taˍ ve, yawˇ ve awˬ e yawˇ huiˉ maˬ hta‸ ngaˬ dawˇ nawˇ 
chehˇ ve yoˬ teh‸ hto piˇ-oˆ. 
14Aˍsoˍkaˍreˆ, Hpaˍleˍgoˍ, Heˍraˍmeˍ, Paˇrawˇbaˆ, Heˍraˍmaˆ leh, yawˇ hui geh 
chehˇ ve awˬ viˉ awˬ nyi teˇ hpaˍ hta‸ ngaˬ dawˇ nawˇ chehˇ ve yoˬ teh‸ hto 
piˇ-oˆ. 

15Hpiˇlawˇluˆ, Yuˇliˆ, Neˍruˆ leh Neˍruˆ ve awˬ nyi ma Awˇloˍpaˆ leh, yawˇ hui 
geh chehˇ ve Hkri‸ yaˇ hkʼa peu-eˬ hta‸ ngaˬ dawˇ nawˇ chehˇ ve yoˬ teh‸ hto 
piˇ-oˆ. 
16Nawˬ hui teˇ gʼaˇ leh teˇ gʼaˇ da‸ ve kehˬ ve awˬ hkʼaw lo boˆ nu da‸ leh la‸ 
sheh caˉ da‸-o‸. Hkri‸ yaˇ awˬ moˍ hkʼa peu-eˬ nawˬ hui hta‸ dawˇ nawˇ 
chehˇ ve yoˬ teh‸, tawˇ shanˍ feu laˇ ve yoˬ. 
17Awˬ viˉ awˬ nyi teˇ hpaˍ-oˬ, nawˬ hui gʼa henˇ peuˬ ve maˍ laˇ ve tawˇ hkawˇ 
teˇ hpaˍ hta‸ maˇ hawˍ ve, hpaˆ da‸ tuˬ te puiˉ ve, shu ya‸ kʼai tuˬ te puiˉ ve 
chaw teˇ hpaˍ hta‸ hkʼa deh‸ nyi leh jaw kʼai-o teh‸, ngaˬ nawˬ hui hta‸ lawˬ 
hkawˉ ve yoˬ. 
18Awˬ lawn kʼo, chi hkʼe ve chaw teˇ hpaˍ lehˬ, ngaˬ hui ve Jawˇmawˇ Hkri‸ 
awˬ pon kanˉ te ve maˇ heˆ. A shu yawˇ ve gʼoˇ peˬ awˬ pon ceh kanˉ te ve 
yoˬ. Yawˇ hui lehˬ, na sha ve tawˇ leh chiˇ mvuh ve tawˇ hkawˇ hta‸ yehˇ leh, 
da‸ ve chaw teˇ hpaˍ hta‸ heˍ yuˬ puiˉ ve yoˬ. 
19Nawˬ hui na yuˬ puiˉ ve awˬ lawn lehˬ, chaw hkʼa peu-eˬ gʼa kaˇ ve pa taw, 
ngaˬ ha lehˬ chehˇ ve yoˬ. Ya‸ hkʼaˇ, nawˬ hui lehˬ da‸ ve awˬ ceuˬ hta‸ shiˍ 
puiˉ leh, nyi ma awˬ hkʼaw lo haiˬ ve awˬ ceuˬ a ciˉ ka‸ maˇ gʼa cawˬ tuˬ ngaˬ 
heuˆ gaˇ sheˍ ve yoˬ. 
20Maˇ maw maw kʼo, dawˇ sha piˇ shehˍ hpaˇ Gʼuiˬsha lehˬ, nawˬ hui ve hkui 
taw kʼaw awˬ hawˉ lo Saˍtanˍ hta‸ naˆ nehˆ sheˬ tuˬ yoˬ. Ngaˬ hui ve 
Jawˇmawˇ Yeˍsuˆ Hkri‸ ve awˬ bon awˬ shinˉ nawˬ hui geh cawˬ piˇ-oˆ. 
21Ngaˬ geh teˇ geh kanˉ te shehˍ hpaˇ Tiˆmoˉseˍ leh, ngaˬ ve awˬ ceuˬ awˬ hkʼaˇ 
Luˇkiˆ, Yaˍsonˍ leh Sawˇsiˇpaˍtaˆ hui lehˬ, nawˬ hui hta‸ dawˇ nawˇ chehˇ ve 
yoˬ teh‸ tawˇ shanˍ feu laˇ ve yoˬ. 
22Ngaˬ lehˬ, li‸ chi bvuh‸ shehˍ hpaˇ Teˍraˍtiˆ yoˬ. Ngaˬ htawˇ Jawˇmawˇ 
Yeˍsuˆ awˬ hkʼaw lo nawˬ hui hta‸ dawˇ nawˇ chehˇ ve yoˬ teh‸ tawˇ shanˍ feu 
laˇ ve yoˬ. 
23Ngaˬ hta‸ maˇ kʼoˆ, Hkri‸ yaˇ teˇ moˍ hkʼa peu-eˬ hta‸ maˇ kʼoˆ, ha‸ yuˬ leh 
caˍ laˇ taw laˇ shehˍ hpaˇ Gaˍyuˆ lehˬ, nawˬ hui hta‸ dawˇ nawˇ chehˇ ve yoˬ 

teh‸ tawˇ shanˍ feu laˇ ve yoˬ. Venˇ chi awˬ hkʼaw hpu ha‸ shaˉ shehˍ hpaˇ 
Eˇraˍtuˆ leh awˬ viˉ awˬ nyi Kawˍtuˆ htawˇ, nawˬ hui hta‸ dawˇ nawˇ chehˇ ve 
yoˬ teh‸ tawˇ shanˍ feu laˇ ve yoˬ. 

Awˬ leh meuˇ bon lawˬ ve hkawˇ 

25Gʼuiˬsha hta‸ awˬ me‸ awˬ hponˇ cawˬ piˇ-oˆ. Yawˇ lehˬ, ngaˬ maˍ piˇ ve ha 
lehˬ ve bon hkawˇ leh Yeˍsuˆ Hkri‸ awˬ lawn ngaˬ bon maˍ ve hkʼa shuˍ shuˍ, 
nawˬ hui hta‸ yeˬ la piˇ puiˉ ve yoˬ. Ngaˬ maˍ piˇ ve bon hkawˇ chi lehˬ, tcuhˉ 
kuiˬ naˉ jaˇ ve tawˇ hkawˇ hpeh‸ ve yoˬ. Tawˇ hkawˇ chi lehˬ, aˬ sho-eˬ htaˇ 
faˉ taˍ ve htawˇ, chi beu‸ hkʼa tawˍ lehˆ tawˆ la peuˬ. 
26Chaw ceuˬ hkʼa peu-eˬ yonˍ leh na yuˬ tuˬ, co co taiˍ taiˍ Gʼuiˬsha tawˇ piˇ taˍ 
ve hkʼe, faˉ taˍ ve oˇ ve chi beu‸ tawˆ la peuˬ leh, tcuh kaˍ paˍ hui ve li‸ hta‸ 
pa taw faˉ taˍ ve oˇ ve hta‸ chaw ceuˬ hkʼa peu-eˬ gʼa shiˍ ve yoˬ. 
27Yawˇ teˇ gʼaˇ ceh tiˉ cuˇ yiˍ hkʼa biˇ cawˬ ve Gʼuiˬsha hpeh‸ ve yoˬ. Yeˍsuˆ 
Hkri‸ awˬ hkʼaw lo co co taiˍ taiˍ yawˇ hta‸ chiˇ uiˍ chiˇ mvuh piˇ-oˆ. A menˬ. 

1 Kawˇrenˍhtuˆ li‸ 

1 Kawˇrenˍhtuˆ li‸ 1 

Awˬ chawˇ hui hta‸ dawˇ nawˇ ve hkawˇ 

1Ngaˬ lehˬ Yeˍsuˆ Hkri‸ ve tcuh yaˇ Pawˇlu‸ yoˬ. Gʼuiˬsha ve a loˍ cawˇ ve hta
‸ pa taw, tcuh yaˇ te tuˬ yawˇ ngaˬ hta‸ kuˬ yuˬ ve yoˬ. 
2Nawˬ hui Kawˇrenˍhtuˆ venˇ hkʼaw chehˇ ve Gʼuiˬsha ve Hkri‸ yaˇ awˬ moˍ 
hta‸ ngaˬ leh awˬ viˉ awˬ nyi Suˇtenˍ, li‸ chi bvuh‸ laˇ ve yoˬ. Nawˬ hui lehˬ 
Yeˍsuˆ Hkri‸ hta‸ pa taw da‸ la kehˬ la peuˬ. Teˇ kaˬ le le lo chehˇ ve chaw 
hui, ngaˬ hui ve Jawˇmawˇ Yeˍsuˆ Hkri‸ ve awˬ meh hta‸ hkʼa kuˬ ve chaw 
hkʼa peu-eˬ geh teˇ geh Hkri‸ yaˇ hpeh‸ la tuˬ, Gʼuiˬsha nawˬ hui hta‸ kuˬ yuˬ 
taˍ peuˬ. Yeˍsuˆ lehˬ ngaˬ hui ve Jawˇmawˇ ceh tiˉ maˇ heˆ. Yawˇ hui ve 
Jawˇmawˇ htawˇ hpeh‸ ve yoˬ. 
3Ngaˬ hui ve Awˬ pa Gʼuiˬsha leh Jawˇ mawˇ Yeˍsuˆ Hkri‸ ve awˬ bon awˬ 
shinˉ leh dawˇ sha gaˇ sha tuˬ nawˬ hui geh cawˬ piˇ-oˆ. 

Awˬ bon teˇ hpaˍ hta‸ gʼa ve pa taw Gʼuiˬsha hta‸ chiˇ mvuh ve 

4Nawˬ hui hta‸ pa taw ngaˬ Gʼuiˬsha hta‸ hkʼaˬ htaˆ ka‸ chiˇ mvuh chehˇ ve 
yoˬ. Awˬ lawn kʼo, Yeˍsuˆ Hkri‸ awˬ hkʼaw lo nawˬ hui Gʼuiˬsha ve awˬ bon 
hta‸ gʼa peuˬ. 
5Yeˍsuˆ Hkri‸ hta‸ pa taw, tawˇ yaw ve maˇ kʼoˆ, shiˍ puiˉ ve maˇ kʼoˆ, teˇ 
ceuˬ le le awˬ hkʼaw lo nawˬ hui biˇ la peuˬ. 
6Hkri‸ awˬ lawn ngaˬ shaˉ hkiˆ hkanˍ ve hkʼe cawˇ ve yoˬ teh‸ nawˬ hui gʼa 
shiˍ peuˬ. 
7Hkʼe te leh, ngaˬ hui ve Jawˇmawˇ Yeˍsuˆ Hkri‸ kʼaw‸ tawˆ la ve hta‸ law 
chehˇ htaˇ, nawˬ hui awˬ hkʼaw lo awˬ bon teˇ ceuˬ ka‸ maˇ yawnˇ kʼai ve yoˬ. 
8Ngaˬ hui ve Jawˇmawˇ Yeˍsuˆ Hkri‸ ve awˬ nyi awˬ hkʼaw lo, nawˬ hui 
venˇbaˆ taˍ kuiˬ maˇ gʼa cawˬ tuˬ, awˬ leh hkʼa gaˬ yawˇ nawˬ hui hta‸ yeˬ piˇ 
lawˬ tuˬ yoˬ. 

9Gʼuiˬsha lehˬ ka ti‸ yeˬ jaˇ ve yoˬ. Yawˇ ve Yaˇ hpu hpeh‸ ve, ngaˬ hui ve 
Jawˇmawˇ Yeˍsuˆ Hkri‸ geh nawˬ hui awˬ chawˇ gʼa te da‸ tuˬ, yawˇ nawˬ hui 
hta‸ kuˬ yuˬ taˍ ve yoˬ. 

Hkri‸ lehˬ hpaˆ da‸ pehˬ da‸ taˍ ve laˇ 

10Awˬ viˉ awˬ nyi teˇ hpaˍ-oˬ, ngaˬ hui ve Jawˇmawˇ Yeˍsuˆ Hkri‸ ve awˬ meh 
awˬ hkʼaw lo, ngaˬ nawˬ hui hta‸ chi hkʼe lawˬ hkawˉ ve yoˬ. Nawˬ hui tawˇ 
yaw da‸ ve hawˍ da‸ piˇ-oˆ. Awˬ moˍ shawˍ da‸ pehˬ da‸ ve taˇ cawˬ piˇ. Ya‸ 
hkʼaˇ, nyi ma teˇ shiˍ tiˉ te leh, dawˇ hkʼaˇ teˇ hkʼaˇ tiˉ cawˬ ve awˬ hkʼaw lo 
nawˬ hui cawˇ da‸ hui da‸ ve teˇ ceuˬ hkʼa biˇ cawˬ piˇ-oˆ. 
11Awˬ lawn kʼo, ngaˬ ve awˬ viˉ awˬ nyi teˇ hpaˍ-oˬ, nawˬ hui awˬ hkʼaw lo ya‸ 
da‸ jiˆ da‸ ve cawˬ ve yoˬ teh‸ Hkaˍlawˇiˆ ve yehˬ yaˇ kʼa yaˇ teˇ hpaˍ ngaˬ 
hta‸ hto laˇ ve yoˬ. 
12Ngaˬ kʼoˆ gaˇ ve lehˬ chi hkʼe yoˬ. Nawˬ hui kʼoˆ ve, Ngaˬ lehˬ Pawˇlu‸ ve 
chaw yoˬ, Ngaˬ lehˬ Aˍpawˇlu‸ ve chaw yoˬ, Ngaˬ lehˬ Keˍhpaˆ ve chaw yoˬ. 
Ngaˬ lehˬ Hkri‸ ve chaw yoˬ teh‸, nawˬ hui teˇ gʼaˇ leh teˇ gʼaˇ kʼoˆ da‸ chehˇ 
ve yoˬ. 
13Hkri‸ lehˬ hpaˆ da‸ pehˬ da‸ taˍ ve leh laˇ. Pawˇlu‸ lehˬ nawˬ hui awˬ pon la
‸ ka hkʼoˆ lo hkanˍ suh ve leh laˇ. Maˇ heˆ kʼo, Pawˇlu‸ ve awˬ meh awˬ 
hkʼaw lo nawˬ hui baˆtiˆsaˬ hkanˍ yuˬ ve leh laˇ. 
14Kaˍliˇpuˆ leh Gaˍyuˆ, yawˇ huiˉ maˬ hta‸ maˇ heˆ kʼo, nawˬ hui awˬ hkʼaw lo 
chaw teˇ gʼaˇ hta‸ ka‸ ngaˬ baˆtiˆsaˬ maˇ piˇ ve pa taw ngaˬ ha lehˬ ve yoˬ. 
15Hkʼe te leh, ngaˬ ve awˬ meh awˬ hkʼaw lo baˆtiˆsaˬ hkanˍ yuˬ peuˬ teh‸ 
chaw teˇ gʼaˇ ka‸ kʼoˆ maˇ hpeh‸. 
16(Saˍteˍhpanˍ ve yehˬ yaˇ kʼa yaˇ hui hta‸ htawˇ ngaˬ baˆtiˆsaˬ piˇ ve yoˬ. Chi 
awˬ hkʼoˆ awˬ kaˍ awˬ nu chaw hta‸ baˆtiˆsaˬ piˇ ve hta‸ ngaˬ maˇ dawˇ nawˇ.) 
17Awˬ lawn kʼo, baˆtiˆsaˬ piˇ tuˬ awˬ pon Hkri‸ ngaˬ hta‸ tcuh peu laˇ ve maˇ 
heˆ. Ya‸ hkʼaˇ, ha lehˬ ve bon hkawˇ maˍ piˇ tuˬ ngaˬ hta‸ tcuh peu laˇ ve yoˬ. 
Ha lehˬ ve bon hkawˇ maˍ piˇ htaˇ, Hkri‸ ve la‸ ka kanˇ paˆ maˇ gʼa yawnˇ 
kʼai tuˬ, cuˇ yiˍ maˍ yiˍ uiˍ ve tawˇ hkawˇ yaw leh maˍ piˇ ve maˇ heˆ. 

Hkri‸ lehˬ Gʼuiˬsha ve kanˇ paˆ leh cuˇ yiˍ hpeh‸ ve 

18Awˬ lawn kʼo, la‸ ka awˬ lawn maˍ piˇ ve teˇ yanˇ, luˬ kʼai sheˆ kʼai chehˇ ve 
chaw hui awˬ pon cuˇ yiˍ maˇ cawˬ ve tawˇ hkawˇ hpeh‸ ve yoˬ. Ya‸ hkʼaˇ, la
‸ ka lehˬ ngaˬ hui htaiˍ hkʼaw‸ ve hta‸ gʼa chehˇ ve chaw hui awˬ pon 
Gʼuiˬsha ve kanˇ paˆ hpeh‸ ve yoˬ. 
19Li‸ hpu hkʼaw bvuh‸ taˍ ve hkʼe, Cuˇ yiˍ cawˬ ve chaw hui ve cuˇ yiˍ hta‸ 
ngaˬ te luˬ leh, shiˍ puiˉ ve chaw hui ve shiˍ puiˉ ve hta‸ ngaˬ tawˍ taˍ tuˬ yoˬ, 
teh‸ bvuh‸ taˍ ve yoˬ. 
20Cuˇ yiˍ cawˬ paˍ hkʼaˬ lo le. Li‸ bvuh‸ paˍ hkʼaˬ lo le. Chi beu‸ awˬ yanˇ awˬ 
hkʼaw lo awˬ lawn laiˉ ceuˬ shiˍ leh tawˇ gʼawˬ da‸ paˍ hkʼaˬ lo le. Gʼuiˬsha 
lehˬ, miˬguiˬ ve cuˇ yiˍ hta‸ cuˇ yiˍ maˇ cawˬ ve awˬ ceuˬ hpeh‸ piˇ lawˬ ve 
maˇ heˆ laˇ. 
21Awˬ lawn kʼo, miˬguiˬ yaˇ lehˬ, a shu yawˇ ve cuˇ yiˍ maˍ yiˍ hta‸ pa taw 
Gʼuiˬsha hta‸ shiˍ ve maˇ heˆ. Chi lehˬ, Gʼuiˬsha dawˇ cheˆ taˍ ve cuˇ yiˍ hpeh
‸ ve yoˬ. Hkʼe te leh, cuˇ yiˍ maˇ cawˬ teh‸ shu shawˍ ve ngaˬ hui maˍ piˇ ve 
bon hkawˇ hta‸ yonˍ ve chaw hui hta‸ htaiˍ hkʼaw‸ piˇ tuˬ Gʼuiˬsha nyi ma 
cawˇ ve yoˬ. 
22Yuˇda‸ chaw hui lehˬ, awˬ heˆ teˇ hpaˍ hta‸ lawˬ leh, Heˍlaˍsaˆ chaw hui 
lehˬ, cuˇ yiˍ hta‸ ca ve yoˬ. 
23Ya‸ hkʼaˇ ngaˬ hui lehˬ, la‸ ka hkʼoˆ lo hkanˍ suh ve Hkri‸ teˇ gʼaˇ ve awˬ 
lawn bon maˍ piˇ ve yoˬ. Awˬ lawn chi lehˬ, Yuˇda‸ chaw hui awˬ pon hkui 
htiˇ poˬ paiˍ tuˬ hpeh‸ leh, buiˇshaˆaˉnaˆ chaw hui awˬ pon cuˇ yiˍ maˇ cawˬ 
ve teˇ ceuˬ hpeh‸ ve yoˬ. 
24Ya‸ hkʼaˇ, hkʼa kuˬ yuˬ taˍ ve chaw teˇ hpaˍ awˬ pon, Yuˇda‸ chaw maˇ kʼoˆ, 
Heˍlaˍsaˆ chaw maˇ kʼoˆ, Hkri‸ lehˬ Gʼuiˬsha ve kanˇ paˆ leh Gʼuiˬsha ve cuˇ 
yiˍ hpeh‸ ve yoˬ. 
25Awˬ lawn kʼo, Gʼuiˬsha ve cuˇ yiˍ maˇ cawˬ ve teˇ ceuˬ lehˬ, chaw yaˇ ve cuˇ 
yiˍ maˍ yiˍ a‸ kehˉ leuˉ leh cuˇ yiˍ cawˬ ve yoˬ. Gʼuiˬsha ve gʼaˇ nuˇ ve teˇ ceuˬ 
lehˬ, chaw yaˇ ve gʼaˇ uiˍ ve a‸ kehˉ leuˉ leh awˬ gʼaˇ uiˍ ve yoˬ. 

26Awˬ viˉ awˬ nyi teˇ hpaˍ-oˬ, Gʼuiˬsha nawˬ hui hta‸ kuˬ yuˬ ve awˬ lawn hta‸ 
dawˇ nyi sheˍ. Miˬguiˬ hpawˇ hta‸ shawˍ kʼo, kuˬ taˍ ve chaw hui awˬ hkʼaw 
lo, cuˇ yiˍ maˍ yiˍ cawˬ ve chaw hui maˇ ve maˇ heˆ. Kanˇ paˆ uiˍ ve chaw hui 
ka‸ maˇ ve maˇ heˆ. Jawˇmawˇ ve awˬ ceuˬ awˬ hkʼaˇ hui htawˇ maˇ ve maˇ 
heˆ. 
27Ya‸ hkʼaˇ, cuˇ yiˍ cawˬ ve chaw hui hta‸ ya‸ taw piˇ lawˬ tuˬ, miˬguiˬ hkʼoˆ 
lo cuˇ yiˍ maˇ cawˬ ve chaw hui hta‸ Gʼuiˬsha leuˆ yuˬ ve yoˬ. Awˬ gʼaˇ uiˍ ve 
chaw hui hta‸ ya‸ taw piˇ lawˬ tuˬ, miˬguiˬ hkʼoˆ lo awˬ gʼaˇ nuˇ ve chaw hui 
hta‸ Gʼuiˬsha leuˆ yuˬ ve yoˬ. 
28Cawˬ taˍ hpeh‸ taˍ ve awˬ ceuˬ teˇ hpaˍ hta‸ te mehˉ tuˬ, miˬguiˬ hkʼoˆ lo 
awˬ me‸ awˬ hponˇ maˇ cawˬ ve awˬ ceuˬ, shu shawˍ baˬ ve awˬ ceuˬ leh, te‸ 
chiˉ maˇ hpeh‸ ve awˬ ceuˬ teˇ hpaˍ hta‸ Gʼuiˬsha leuˆ yuˬ ve yoˬ. 
29Chi hta‸ pa taw, Gʼuiˬsha mehˆ gʼuˇ suhˍ lo chaw teˇ gʼaˇ ka‸ nyi ma uiˍ kuiˬ 
maˇ cawˬ. 
30Gʼuiˬsha hta‸ pa taw, Yeˍsuˆ Hkri‸ awˬ hkʼaw lo nawˬ hui gʼa chehˇ ve yoˬ. 
Ngaˬ hui awˬ pon cuˇ yiˍ maˍ yiˍ, hteˇ ve cawˇ ve, da‸ ve kehˬ ve leh, htaiˍ 
hkʼaw‸ ve awˬ ceuˬ, Gʼuiˬsha lehˬ Yeˍsuˆ hta‸ hpeh‸ la piˇ ve yoˬ. 
31Hkʼe te leh, Li‸ hpu hkʼaw bvuh‸ taˍ ve hkʼe, Nyi ma uiˍ ve chaw lehˬ, 
Jawˇmawˇ Gʼuiˬsha awˬ hkʼaw lo ceh tiˉ nyi ma uiˍ piˇ-oˆ teh‸ bvuh‸ taˍ ve 
yoˬ. 

1 Kawˇrenˍhtuˆ li‸ 2 

Hkri‸ la‸ ka hkʼoˆ lo hkanˍ suh ve awˬ lawn ca maˍ la ve 

1Awˬ viˉ awˬ nyi teˇ hpaˍ-oˬ, ponˬ laˬ htaˇ ngaˬ nawˬ hui geh laˬ leh, Gʼuiˬsha 
kʼoˆ taˍ ve tawˇ hkawˇ nawˬ hui hta‸ ca maˍ la ve teˇ yanˇ, na sha jaˇ ve tawˇ 
hkawˇ yaw leh cuˇ yiˍ maˍ yiˍ hta‸ yehˇ leh ngaˬ ca maˍ la ve maˇ heˆ. 
2Awˬ lawn kʼo, nawˬ hui geh ngaˬ chehˇ htaˇ, Yeˍsuˆ Hkri‸ leh, yawˇ la‸ ka 
hkʼoˆ lo hkanˍ suh ve awˬ lawn hta‸ ceh tiˉ ngaˬ shiˍ tuˬ yoˬ teh‸, ngaˬ dawˇ 
cheˆ taˍ ve yoˬ. 

3Nawˬ hui geh ngaˬ chehˇ htaˇ, awˬ gʼaˇ nuˇ leh kawˆ jaˇ cheˇ jaˇ ve awˬ hkʼaw 
lo chehˇ ve yoˬ. 
4Nawˬ hui yonˍ ve teˇ ceuˬ lehˬ, chaw yaˇ ve cuˇ yiˍ awˬ hkʼaw lo maˇ gʼa yeˬ 
tuˬ leh Gʼuiˬsha ve kanˇ paˆ awˬ hkʼaw lo yeˬ tuˬ, 
5ngaˬ tawˇ yaw ve maˇ kʼoˆ, bon maˍ laˇ ve maˇ kʼoˆ, cuˇ yiˍ tawˇ hkawˇ hta‸ 
yehˇ leh beˬ yuˬ ve maˇ heˆ. Ya‸ hkʼaˇ, ngaˬ awˬ hkʼaw lo Awˬ ha hpu chehˇ 
ve hta‸ hpeu‸ maˍ laˇ leh, yawˇ ve kanˇ paˆ awˬ hkʼaw lo maˍ laˇ ve yoˬ. 

Gʼuiˬsha pe‸ laˇ ve awˬ ceuˬ teˇ hpaˍ hta‸ Awˬ ha hpu hpeu‸ maˍ laˇ ve 

6Biˇ la peuˬ ve chaw teˇ hpaˍ hta‸ ngaˬ hui cuˇ yiˍ tawˇ hkawˇ maˍ piˇ ve yoˬ. 
Chi miˬguiˬ ve cuˇ yiˍ hta‸ kʼoˆ ve maˇ heˆ. Luˬ kʼai mehˉ kʼai tuˬ ve miˬguiˬ 
jawˇmawˇ teˇ hpaˍ ve cuˇ yiˍ hta‸ ka‸ kʼoˆ ve maˇ heˆ. 
7Ya‸ hkʼaˇ faˉ taˍ ve leh naˉ jaˇ ve Gʼuiˬsha ve cuˇ yiˍ hta‸ ngaˬ hui maˍ ve 
yoˬ. Cuˇ yiˍ oˇ ve lehˬ, ngaˬ hui awˬ me‸ awˬ hponˇ gʼa tuˬ awˬ pon, miˬguiˬ 
maˇ te hpanˍ sheˍ htaˇ ka‸, Gʼuiˬsha dawˇ cheˆ taˍ ve cuˇ yiˍ hpeh‸ ve yoˬ. 
8Cuˇ yiˍ chi hta‸ chi miˬguiˬ jawˇmawˇ teˇ hpaˍ htawˇ, teˇ gʼaˇ ka‸ maˇ shiˍ. 
Yawˇ hui shiˍ ve hkʼe kʼo, awˬ me‸ awˬ hponˇ ve Awˬ jawˇmawˇ teˇ gʼaˇ hta‸ 
la‸ ka hkʼoˆ lo hta‸ pehˍ tuˬ ve maˇ heˆ. 
9Li‸ hpu hkʼaw bvuh‸ taˍ ve hkʼe, Gʼuiˬsha hta‸ ha‸ ve chaw hui awˬ pon 
yawˇ gu taˍ ve awˬ ceuˬ teˇ hpaˍ hta‸ mehˆ shiˍ maˇ mawˬ jaw, naˍ paw maˇ 
kaˇ jaw leh, chaw yaˇ ve nyi ma hkʼaw lo maˇ dawˇ shiˍ jaw ve yoˬ, teh‸ bvuh
‸ taˍ ve yoˬ. 
10Ya‸ hkʼaˇ Gʼuiˬsha lehˬ, Awˬ ha hpu hta‸ cuˇ leh awˬ ceuˬ chi teˇ hpaˍ ngaˬ 
hui hta‸ hpeu‸ maˍ laˇ peuˬ. Awˬ lawn kʼo, Awˬ ha hpu lehˬ hkʼa peu-eˬ hta‸ 
ca nyi leh, Gʼuiˬsha ve naˉ jaˇ ve awˬ ceuˬ teˇ hpaˍ hta‸ htawˇ yawˇ ca nyi ve 
yoˬ. 
11Chaw yaˇ awˬ hkʼaw lo cawˬ taˍ ve nyi ma maˇ heˆ kʼo, chaw yaˇ hta‸ caˉ da
‸ ve awˬ ceuˬ teˇ hpaˍ hta‸ a shu shiˍ hpeh‸ tuˬ le. Oˇ ve hkʼa shuˍ shuˍ, 
Gʼuiˬsha ve Awˬ ha hpu maˇ heˆ kʼo, Gʼuiˬsha hta‸ caˉ da‸ ve awˬ ceuˬ teˇ hpaˍ 
hta‸ htawˇ a shu ka‸ shiˍ maˇ hpeh‸. 

12Ngaˬ hui lehˬ, miˬguiˬ yaˇ hui ve nyi ma hta‸ gʼa taˍ ve maˇ heˆ. Ya‸ hkʼaˇ, 
Gʼuiˬ sha ngaˬ hui hta‸ piˇ taˍ ve awˬ bon teˇ hpaˍ hta‸ shiˍ hpeh‸ tuˬ, 
Gʼuiˬsha lo laˬ ve Awˬ ha hpu hta‸ ngaˬ hui gʼa taˍ ve yoˬ. 
13Awˬ bon oˇ ve teˇ hpaˍ awˬ lawn maˍ piˇ htaˇ, ngaˬ hui lehˬ chaw yaˇ maˍ laˇ 
ve cuˇ yiˍ hta‸ cuˇ leh kʼaw‸ maˍ piˇ ve maˇ heˆ. Awˬ ha hpu maˍ laˇ ve hkʼa 
shuˍ shuˍ ngaˬ hui kʼaw‸ maˍ piˇ ve yoˬ. Co ha hpawˇ awˬ lawn maˍ piˇ htaˇ, 
co ha hpawˇ hta‸ caˉ da‸ ve awˬ ceuˬ hta‸ cuˇ leh maˍ piˇ ve yoˬ. 
14Co ha hpawˇ maˇ dawˇ pawnˍ ve chaw lehˬ, Gʼuiˬsha ve Awˬ ha hpu hta‸ caˉ 
da‸ ve teˇ hpaˍ hta‸ maˇ ha‸ yuˬ. Awˬ ceuˬ oˇ ve teˇ hpaˍ lehˬ, yawˇ awˬ pon 
cuˇ yiˍ maˇ cawˬ ve awˬ ceuˬ hpeh‸ ve yoˬ. Co ha hpawˇ ceh tiˉ oˇ ve teˇ hpaˍ 
hta‸ fuiˍ da‸ pehˬ da‸ gʼa ve pa taw, yawˇ lehˬ oˇ ve teˇ hpaˍ hta‸ maˇ shiˍ 
puiˉ. 
15Co ha hpawˇ dawˇ pawnˍ ve chaw lehˬ, hkʼa peu-eˬ hta‸ fuiˍ da‸ pehˬ da‸ 
gʼa ve yoˬ. Ya‸ hkʼaˇ, chaw oˇ ve awˬ lawn hta‸ teˇ gʼaˇ ka‸ fuiˍ da‸ pehˬ da‸ 
maˇ gʼa. 
16Awˬ lawn kʼo, Jawˇmawˇ Gʼuiˬsha hta‸ maˍ piˇ tuˬ, yawˇ ve nyi ma hta‸ a 
shu shiˍ ve le. Ya‸ hkʼaˇ, ngaˬ hui lehˬ Hkri‸ ve nyi ma cawˬ taˍ ve yoˬ. 

1 Kawˇrenˍhtuˆ li‸ 3 

Ngaˬ hui teˇ geh Gʼuiˬsha ve kanˉ te shehˍ hpaˇ hpeh‸ ve 

1Awˬ viˉ awˬ nyi teˇ hpaˍ-oˬ, co ha hpawˇ hta‸ caˉ da‸ ve chaw hui hta‸ maˍ 
piˇ ve hkʼe ngaˬ nawˬ hui hta‸ maˍ laˇ maˇ hpeh‸. Ya‸ hkʼaˇ, miˬguiˬ hpawˇ 
hta‸ ceh tiˉ caˉ da‸ ve chaw leh, Hkri‸ awˬ hkʼaw lo yaˇ ehˉ hpeh‸ ve chaw 
hta‸ maˍ piˇ ve hkʼe ceh ngaˬ nawˬ hui hta‸ maˍ laˇ hpeh‸ ve yoˬ. 
2Nawˬ hui lehˬ, heh ve caˇ tuˬ hta‸ caˇ maˇ gʼa ve pa taw, ngaˬ nawˬ hui hta‸ 
maˇ caˍ laˇ. Cuˉ gʼuiˬ ceh tiˉ nawˬ hui hta‸ taw laˇ ve yoˬ. Chi beu‸ ka‸, nawˬ 
hui heh ve caˇ tuˬ hta‸ caˇ maˇ gʼa sheˍ. 
3Awˬ lawn kʼo, nawˬ hui lehˬ miˬguiˬ hpawˇ hta‸ caˉ da‸ ve chaw ceh tiˉ hpeh
‸ chehˇ sheˍ ve yoˬ. Nawˬ hui awˬ hkʼaw lo hkawehˉ da‸ leh, ya‸ da‸ jiˆ da‸ 

chehˇ ve pa taw, miˬguiˬ hpawˇ hta‸ caˉ da‸ ve chaw hpeh‸ leh, miˬguiˬ yaˇ 
hkʼa shuˍ shuˍ nawˬ hui te chehˇ ve maˇ heˆ laˇ. 
4Chaw teˇ gʼaˇ lehˬ, Ngaˬ Pawˇlu‸ ve chaw yoˬ. Awˬ kaˍ awˬ nu teˇ gʼaˇ lehˬ, 
Ngaˬ Aˍpawˇlu‸ ve chaw yoˬ teh‸, nawˬ hui kʼoˆ da‸ chehˇ ve ceh ceh, nawˬ 
hui miˬguiˬ yaˇ ceh tiˉ hpeh‸ chehˇ sheˍ ve maˇ heˆ laˇ. 
5Aˍpawˇlu‸ lehˬ a shu le. Pawˇlu‸ htawˇ a shu le. Nawˬ hui gʼa yonˍ tuˬ awˬ 
pon ngaˬ huiˉ maˬ lehˬ awˬ ceˬ hpeh‸ ve yoˬ. Jawˇmawˇ Yeˍsuˆ kanˉ piˇ taˍ ve 
hkʼa shuˍ shuˍ ngaˬ huiˉ maˬ htawˇ a shu yawˇ ve kanˉ cawˬ ve yoˬ. 
6Ngaˬ ti taˍ leh Aˍpawˇlu‸ iˉ kaˆ pfuhˍ piˇ ve yoˬ. Ya‸ hkʼaˇ, yeˬ la uiˍ la piˇ 
shehˍ hpaˇ lehˬ Gʼuiˬsha yoˬ. 
7Hkʼe te leh, ti shehˍ hpaˇ leh iˉ kaˆ pfuhˍ shehˍ hpaˇ lehˬ uiˍ ve maˇ heˆ. Yeˬ la 
uiˍ la piˇ shehˍ hpaˇ Gʼuiˬsha ceh tiˉ uiˍ ve yoˬ. 
8Ti shehˍ hpaˇ leh iˉ kaˆ pfuhˍ shehˍ hpaˇ lehˬ hkʼa shuˍ shuˍ yoˬ. Ya‸ hkʼaˇ, a 
shu yawˇ ve kanˉ te taˍ ve hkʼe, teˇ gʼaˇ peuˬ teˇ gʼaˇ awˬ bon gʼa tuˬ yoˬ. 
9Ngaˬ huiˉ maˬ lehˬ, teˇ geh Gʼuiˬsha ve kanˉ te shehˍ hpaˇ hpeh‸ ve yoˬ. Nawˬ 
hui lehˬ, Gʼuiˬsha ve ti mi hpeh‸ ve yoˬ. 
10Gʼuiˬsha ngaˬ hta‸ awˬ bon pe‸ laˇ ve hkʼa shuˍ shuˍ, cuˇ yiˍ cawˬ ve yehˬ te 
shehˍ hpaˇ hkʼe yehˬ awˬ hkuiˉ puiˍ hta‸ ngaˬ te taˍ peuˬ. Awˬ kaˍ awˬ nu 
chaw lehˬ, awˬ hkuiˉ puiˍ oˇ ve awˬ hkʼoˆ hta‸ kʼaw‸ caˉ te ve yoˬ. Ya‸ hkʼaˇ, 
hkʼaˬ hkʼe kʼaw‸ caˉ te ve hta‸ te shehˍ hpaˇ teˇ gʼaˇ le le shaˍ ti‸ te cawˇ ve 
yoˬ. 
11Awˬ lawn kʼo, teh taˍ peuˬ ve awˬ hkuiˉ puiˍ lehˬ Yeˍsuˆ Hkri‸ yoˬ. Hkʼaˬ ve 
chaw teˇ gʼaˇ htawˇ maˇ kʼoˆ, awˬ kaˍ awˬ nu awˬ hkuiˉ puiˍ teh taˍ maˇ gʼa. 
12Chaw teˇ gʼaˇ gʼaˇ, awˬ hkuiˉ puiˍ oˇ ve awˬ hkʼoˆ hta‸ shi, hpu, haˉ pui 
shehnˉ, suhˆ, zuhˇ, chi gʼawˇ teˇ hpaˍ hta‸ kʼaw‸ caˉ te ve kʼo, teˇ gʼaˇ le le a 
shu yawˇ kanˉ te taˍ ve hkʼe tawˆ la tuˬ yoˬ. 

13Awˬ lawn kʼo, awˬ nyi oˇ ve teˇ nyi gaˬ htaˇ, aˬ miˍ lehˬ chaw teˇ gʼaˇ le le ve 
kanˉ hta‸ hpeu‸ maˍ tuˬ yoˬ. Chaw teˇ gʼaˇ le le ve kanˉ lehˬ, hkʼaˬ hkʼe ve 
kanˉ hpeh‸ ve hta‸ aˬ miˍ oˇ ve lawˇ nyi tuˬ yoˬ. 
14Chaw teˇ gʼaˇ gʼaˇ awˬ hkuiˉ puiˍ awˬ hkʼoˆ hta‸ kʼaw‸ caˉ te ve kanˉ yeˬ 
chehˇ ve kʼo, yawˇ lehˬ awˬ bon gʼa tuˬ yoˬ. 
15Chaw teˇ gʼaˇ gʼaˇ ve kanˉ hta‸ aˬ miˍ to‸ baˬ ve kʼo, yawˇ ve awˬ bon lehˬ 
shonˇ kʼai tuˬ yoˬ. Ya‸ hkʼaˇ, yawˇ awˬ to htaiˍ hkʼaw‸ ve hta‸ gʼa tuˬ yoˬ. 
Htaiˍ hkʼaw‸ ve oˇ ve lehˬ, aˬ miˍ awˬ hkʼaw gʼa ponˬ ve hkʼe hpeh‸ tuˬ yoˬ. 
16Nawˬ hui lehˬ Gʼuiˬsha ve bon yehˬ hpeh‸ leh, Gʼuiˬsha ve Awˬ ha hpu nawˬ 
hui awˬ hkʼaw lo chehˇ ve hta‸ nawˬ hui maˇ shiˍ laˇ. 
17Chaw teˇ gʼaˇ gʼaˇ Gʼuiˬsha ve bon yehˬ hta‸ te luˬ ve kʼo, Gʼuiˬsha lehˬ yawˇ 
hta‸ te luˬ tuˬ yoˬ. Awˬ lawn kʼo, Gʼuiˬsha ve bon yehˬ lehˬ da‸ kehˬ ve yoˬ. 
Nawˬ hui lehˬ bon yehˬ oˇ ve hpeh‸ ve yoˬ. 
18Chaw hkʼaˬ ve teˇ gʼaˇ maˇ kʼoˆ, a shu yawˇ awˬ to hta‸ taˇ heˍ. Nawˬ hui awˬ 
hkʼaw lo chaw teˇ gʼaˇ gʼaˇ chi miˬguiˬ ve cuˇ yiˍ cawˬ ve yoˬ teh‸ dawˇ ve 
kʼo, yawˇ cuˇ yiˍ cawˬ la tuˬ cuˇ yiˍ maˇ cawˬ ve chaw hpeh‸ la piˇ-oˆ. 
19Awˬ lawn kʼo, chi miˬguiˬ ve cuˇ yiˍ lehˬ, Gʼuiˬsha mehˆ gʼuˇ suhˍ lo cuˇ yiˍ 
maˇ cawˬ ve teˇ ceuˬ hpeh‸ ve yoˬ. Li‸ hpu hkʼaw bvuh‸ taˍ ve hkʼe, Gʼuiˬsha 
lehˬ cuˇ yiˍ cawˬ ve chaw teˇ hpaˍ, yawˇ hui cuˇ yiˍ te chehˇ ve awˬ hkʼaw lo 
yawˇ hui hta‸ hpeh yuˬ ve yoˬ teh‸ bvuh‸ taˍ ve yoˬ. 
20Teˇ kaˬ kʼaw‸ bvuh‸ taˍ sheˍ ve, Cuˇ yiˍ cawˬ ve chaw hui ve dawˇ hkʼaˇ 
lehˬ, hkʼe leˇ hpeh‸ ve hta‸ Jawˇmawˇ Gʼuiˬsha shiˍ ve yoˬ teh‸ bvuh‸ taˍ ve 
yoˬ. 
21Hkʼe te leh, chaw yaˇ hta‸ gʼaˇ va ve awˬ hkʼaw lo nyi ma taˇ uiˍ. Awˬ lawn 
kʼo, awˬ ceuˬ hkʼa peu-eˬ nawˬ hui ve hpeh‸ ve yoˬ. 
22Pawˇlu‸ maˇ kʼoˆ, Aˍpawˇlu‸ maˇ kʼoˆ, Keˍhpaˆ maˇ kʼoˆ, miˬguiˬ maˇ kʼoˆ, te
‸ ve leh suh ve awˬ ceuˬ maˇ kʼoˆ, chi beu‸ hpeh‸ chehˇ ve leh awˬ hkʼaw‸ 
nawˉ hpeh‸ la tuˬ ve awˬ ceuˬ htawˇ maˇ kʼoˆ, chi hkʼa peu-eˬ lehˬ nawˬ hui 
ve hpeh‸ ve yoˬ. 

23Nawˬ hui Hkri‸ ve hpeh‸ leh, Hkri‸ lehˬ Gʼuiˬsha ve hpeh‸ ve yoˬ. 

1 Kawˇrenˍhtuˆ li‸ 4 

Tcuh yaˇ hui ve kanˉ awˬ lawn 

1Hkʼe te leh, ngaˬ hui lehˬ Hkri‸ ve awˬ ceˬ hpeh‸ leh, Gʼuiˬsha ve naˉ jaˇ ve 
awˬ lawn teˇ hpaˍ hta‸ ha‸ shaˉ shehˍ hpaˇ hpeh‸ ve yoˬ teh‸, shu ngaˬ hui 
hta‸ shawˍ taˍ laˇ cawˇ ve yoˬ. 
2Ha‸ shaˉ shehˍ hpaˇ teˇ hpaˍ lehˬ, ka ti‸ yeˬ ve chaw gʼa hpeh‸ ve yoˬ. 
3Ya‸ hkʼaˇ, nawˬ hui maˇ kʼoˆ, awˬ kaˍ awˬ nu chaw maˇ kʼoˆ, ngaˬ hta‸ suhˉ 
jehˬ laˇ ve lehˬ, i jaˇ ve awˬ ceuˬ hpeh‸ ve yoˬ teh‸ ngaˬ shawˍ taˍ ve yoˬ. Ngaˬ 
hkʼaˇ ngaˬ awˬ to hta‸ ka‸ suhˉ maˇ jehˬ. 
4Awˬ lawn kʼo, ngaˬ awˬ to ya‸ kuiˬ cawˬ ve hta‸ ngaˬ maˇ dawˇ. Ya‸ hkʼaˇ, 
chi hta‸ pa taw ngaˬ hteˇ ve cawˇ ve chaw hpeh‸ ve maˇ heˆ. Ngaˬ hta‸ suhˉ 
jehˬ shehˍ hpaˇ lehˬ, Jawˇmawˇ Yeˍsuˆ yoˬ. 
5Hkʼe te leh, awˬ yanˇ maˇ gaˬ sheˍ ve ceh ceh, hkʼaˬ ve teˇ ceuˬ awˬ lawn hta‸ 
maˇ kʼoˆ, suhˉ taˇ taˆ sheˍ. Jawˇmawˇ Yeˍsuˆ gaˬ la htaˇ naˆ ho‸ ve awˬ hkʼaw 
lo faˉ taˍ ve awˬ ceuˬ teˇ hpaˍ hkʼa tawˍ lehˆ tawˆ la tuˬ yawˇ te leh, chaw yaˇ 
ve nyi ma dawˇ hkʼaˇ teˇ hpaˍ hta‸ yawˇ hpeu‸ tawˆ la tuˬ yoˬ. Oˇ htaˇ, a shu 
yawˇ keunˍ ve hkʼe chaw teˇ gʼaˇ le le hta‸ Gʼuiˬsha chiˇ mvuh piˇ tuˬ yoˬ. 
6Awˬ viˉ awˬ nyi teˇ hpaˍ-oˬ, awˬ lawn chi teˇ hpaˍ ngaˬ bvuh‸ laˇ ve lehˬ, ngaˬ 
leh Aˍpawˇlu‸ hta‸ nawˬ hui henˇ yuˬ jawˬ yuˬ hpeh‸ tuˬ, nawˬ hui awˬ pon 
ngaˬ tawˇ pa haˉ te maˍ laˇ ve yoˬ. Li‸ hpu hkʼaw bvuh‸ taˍ ve awˬ hkʼaˇ suh 
ceh tiˉ nawˬ hui te tuˬ leh, teˇ gʼaˇ hta‸ chiˇ uiˍ chiˇ mvuh leh teˇ gʼaˇ hta‸ 
maˇ shawˍ maˇ caˆ nawˬ hui maˇ gʼa te tuˬ, ngaˬ chi hkʼe te maˍ laˇ ve yoˬ. 
7Awˬ lawn kʼo, shu hta‸ peun da‸ tuˬ a shu nawˬ hta‸ te laˇ ve le. Gʼuiˬsha 
geh gʼa taˍ ve maˇ heˆ kʼo, nawˬ aˬ hto‸ ma cawˬ le. Gʼuiˬsha geh gʼa taˍ ve 
kʼo, Gʼuiˬsha geh maˇ gʼa ve hkʼe te leh aˬ hto‸ ma te nawˬ nyi ma uiˍ ve le. 
8Chi beu‸ lehˬ, nawˬ hui nyi hkʼaˇ suh peuˬ leˇ. Chi beu‸ lehˬ, nawˬ hui paw 
sha la peuˬ leˇ. Ngaˬ hui maˇ heˆ ka‸, nawˬ hui uˉ peunˍ gʼa ve law leˇ. Nawˬ 

hui awˬ tehˬ awˬ na uˉ peunˍ tuˬ ve hta‸ ngaˬ heuˆ gaˇ ve yoˬ. Oˇ hkʼe hpeh‸ 
ve kʼo, ngaˬ hui htawˇ nawˬ hui geh teˇ geh gʼa uˉ peunˍ tuˬ yoˬ. 
9Awˬ lawn kʼo, tiˇ pehˍ ve hta‸ gʼa hkanˍ tuˬ suhˉ taˆ peuˬ ve chaw hui hkʼe, 
Gʼuiˬ sha lehˬ ngaˬ hui tcuh yaˇ teˇ hpaˍ hta‸ awˬ leh meuˇ htaˇ maw piˇ tuˬ 
awˬ pon teh taˍ ve yoˬ teh‸ ngaˬ dawˇ ve yoˬ. Ngaˬ hui lehˬ, miˬguiˬ yaˇ hui, 
mvuhˇ naw ma tcuh yaˇ hui leh chaw yaˇ hui mehˆ gʼuˇ suhˍ nyi guiˇ tuˬ awˬ 
pon ceh hpeh‸ ve yoˬ. 
10Ngaˬ hui Hkri‸ awˬ pon cuˇ yiˍ maˇ cawˬ ve chaw hpeh‸ ve ka‸, nawˬ hui 
lehˬ Hkri‸ awˬ hkʼaw lo cuˇ yiˍ cawˬ paˍ hpeh‸ ve yoˬ. Ngaˬ hui awˬ gʼaˇ nuˇ 
ve chaw hpeh‸ ve ka‸, nawˬ hui lehˬ awˬ gʼaˇ uiˍ ve chaw hpeh‸ ve yoˬ. Nawˬ 
hui awˬ me‸ awˬ hponˇ cawˬ ve chaw hpeh‸ ve ka‸, ngaˬ hui lehˬ shu shawˍ 
baˬ taˍ ve chaw hpeh‸ ve yoˬ. 
11Chi beu‸ hkʼa gaˬ ngaˬ hui lehˬ, awˍ meu‸ ve, iˉ kaˆ shiˉ ve, maˇ gʼa veu‸ 
maˇ gʼa deh ve, dawˆ ve tiˇ ve hta‸ gʼa hkanˍ leh, chehˇ kuiˬ awˬ ti maˇ cawˬ 
ve chaw hpeh‸ ve yoˬ. 
12Ngaˬ hui ve la‸ sheh kanˉ gʼaˇ hte‸ gʼa te caˇ chehˇ ve yoˬ. Shu ngaˬ hui hta
‸ hkʼa mvuhˇ hkʼa na kʼoˆ laˇ htaˇ, ngaˬ hui bon kʼaw‸ na‸ piˇ ve yoˬ. Shu 
ngaˬ hui hta‸ fawˉ mehˍ laˇ htaˇ, ngaˬ hui yeunˇ hkanˍ ve yoˬ. 
13Shu ngaˬ hui hta‸ maˇ shawˍ maˇ caˆ kʼoˆ laˇ htaˇ, kʼaw‸ cawˇ da‸ tuˬ ngaˬ 
hui lawˬ hkawˉ ve yoˬ. Chi beu‸ hkʼa gaˬ miˬguiˬ ve cha‸ chiˆ ve teˇ ceuˬ hkʼe 
ngaˬ hui hpeh‸ leh, hkʼa peu-eˬ ve hta‸ shu shiˆ baˬ taˍ ve awˬ puiˍ taˆ hkʼe 
hpeh‸ ve yoˬ. 
14Nawˬ hui ya‸ taw tuˬ ngaˬ chi hkʼe bvuh‸ ve maˇ heˆ. Ya‸ hkʼaˇ, nawˬ hui 
hta‸ ngaˬ ha‸ ve yaˇ hkʼa shuˍ shuˍ shawˍ taˍ leh, shaˍ ti‸ pe‸ laˇ ve yoˬ. 
15Awˬ lawn kʼo, Hkri‸ awˬ hkʼaw lo nawˬ hui saˍ la‸ awˬ meunˍ gʼaˇ hkʼe cawˬ 
htawˇ, awˬ pa laiˉ gʼaˇ maˇ cawˬ. Ngaˬ ha lehˬ ve bon hkawˇ hta‸ cuˇ leh nawˬ 
hui hta‸ Yeˍsuˆ Hkri‸ awˬ hkʼaw lo paw la piˇ peuˬ. 
16Hkʼe te leh, ngaˬ te ve hkʼa shuˍ shuˍ nawˬ hui te tuˬ, ngaˬ nawˬ hui hta‸ 
lawˬ hkawˉ ve yoˬ. 

17Chi hta‸ pa taw, Jawˇmawˇ Yeˍsuˆ awˬ hkʼaw lo ka ti‸ yeˬ ve, ngaˬ ha‸ ve 
yaˇ Tiˆmoˉseˍ hta‸ nawˬ hui geh ngaˬ peu laˇ ve yoˬ. Teˇ kaˬ le le lo chehˇ ve 
Hkri‸ yaˇ awˬ moˍ hkʼa peu-eˬ hta‸ ngaˬ maˍ piˇ ve hkʼe, Hkri‸ awˬ hkʼaw lo 
ngaˬ te ve awˬ hkʼaˇ teˇ hpaˍ yawˇ nawˬ hui hta‸ kʼaw‸ dawˇ nawˇ piˇ tuˬ yoˬ. 
18Ngaˬ nawˬ hui geh maˇ laˬ teh‸ chaw teˇ hpaˍ hpaˍ dawˇ leh nyi ma uiˍ 
chehˇ ve yoˬ. 
19Ya‸ hkʼaˇ, Jawˇmawˇ Yeˍsuˆ a loˍ cawˇ ve kʼo, maˇ maw maw ngaˬ nawˬ hui 
geh laˬ tuˬ yoˬ. Ngaˬ gaˬ la htaˇ, ngaˬ gʼa shiˍ tuˬ ve lehˬ, nyi ma uiˍ ve mvuh 
ve chaw oˇ ve teˇ hpaˍ ve tawˇ hkawˇ hta‸ maˇ heˆ, yawˇ hui kanˇ paˆ cawˬ 
maˇ cawˬ ve hta‸ gʼa shiˍ tuˬ yoˬ. 
20Awˬ lawn kʼo, Gʼuiˬsha ve mvuhˇmiˬ lehˬ, tawˇ yaw ve hkawˇ hta‸ caˉ da‸ ve 
maˇ heˆ. Kanˇ paˆ hta‸ caˉ da‸ ve yoˬ. 
21Nawˬ hui hkʼaˬ hkʼe heuˆ gaˇ ve le. Ngaˬ lehˬ, suhˆ taˬ yuˬ leh gʼa laˬ tuˬ ve 
laˇ. Maˇ heˆ kʼo, ha‸ pehnˇ ve leh nyi ma nuˇ nehˬ ve awˬ hkʼaw lo gʼa laˬ tuˬ 
ve laˇ. 

1 Kawˇrenˍhtuˆ li‸ 5 

Haˉ chawˇ haˉ paˆ te ve chaw teˇ gʼaˇ hta‸ suhˉ taˆ ve awˬ lawn 

1Nawˬ hui awˬ hkʼaw lo haˉ chawˇ haˉ paˆ cawˬ ve awˬ lawn hta‸ ngaˬ gʼa kaˇ 
ve yoˬ. Haˉ chawˇ haˉ paˆ chi teˇ ceuˬ lehˬ, lawˇ kiˍ yaˇ hui geh ka‸ maˇ cawˬ 
jaw ve teˇ ceuˬ hpeh‸ ve yoˬ. Awˬ lawn kʼo, chaw teˇ gʼaˇ yawˇ awˬ pa ve awˬ 
miˇ ma hta‸ heuˆ peuˬ. 
2Chi hkʼe te chehˇ ve ka‸ nawˬ hui nyi ma uiˍ chehˇ ve yoˬ. Nawˬ hui dawˇ haˍ 
cawˇ ve maˇ heˆ laˇ. Chi hkʼe te ve chaw hta‸ nawˬ hui awˬ hkʼaw lo gʼa‸ kʼoˬ 
cawˇ ve yoˬ. 
3Ngaˬ awˬ to nawˬ hui geh maˇ chehˇ htawˇ, ngaˬ ve nyi ma nawˬ hui geh 
cawˬ ve yoˬ. Ngaˬ awˬ to nawˬ hui geh chehˇ ve hkʼe, chi hkʼe te ve chaw hta‸ 
chi beu‸ ka‸ ngaˬ suhˉ taˆ peuˬ. 

4Jawˇmawˇ Yeˍsuˆ ve awˬ meh awˬ hkʼaw lo nawˬ hui leh ngaˬ ve nyi ma teˇ 
geh hpawnˬ da‸ htaˇ, Jawˇmawˇ Yeˍsuˆ ve kanˇ paˆ hta‸ cuˇ leh chi hkʼe te 
loˬ. 
5Te ya‸ ve chaw teˇ gʼaˇ hta‸ awˬ suhˍ awˬ shaˍ hpawˇ te luˬ piˇ tuˬ, Saˍtanˍ la
‸ hkʼaw lo chiˇ a‸ piˇ-oˆ. Oˇ hkʼe te ve kʼo, Jawˇmawˇ Yeˍsuˆ ve awˬ nyi awˬ 
hkʼaw lo yawˇ ve co ha lehˬ htaiˍ hkʼaw‸ ve hta‸ gʼa hpeh‸ tuˬ yoˬ. 
6Nawˬ hui chi hkʼe nyi ma uiˍ ve lehˬ maˇ da‸. Diˇ a ciˉ ceh tiˉ hkaoˍmonˇ awˬ 
tcuhˇ teˇ diˬ hkʼa peu-eˬ hta‸ ciˇ la piˇ puiˉ ve hta‸ nawˬ hui maˇ shiˍ laˇ. 
7Nawˬ hui diˇ maˇ cawˬ ve hkaoˍmonˇ awˬ suhˉ teˇ diˬ hkʼe hpeh‸ la tuˬ, diˇ 
awˬ piˍ hta‸ yuˬ baˬ-o‸. Awˬ lawn kʼo, Hkri‸ lehˬ ngaˬ hui awˬ pon tanˇ peuˬ 
ve Paˍsaˍhkaˍ yawˬ ehˉ hpeh‸ ve yoˬ. 
8Hkʼe te leh, ngaˬ hui pawehˇ caˇ htaˇ, diˇ awˬ piˍ hta‸ taˇ yehˇ. Haiˬ ve leh 
cha‸ chiˆ ve diˇ hta‸ ka‸ taˇ yehˇ. Ya‸ hkʼaˇ, diˇ maˇ cawˬ ve hkaoˍmonˇ, da‸ 
kehˬ ve leh hteˇ ve cawˇ ve hkaoˍmonˇ hta‸ caˇ-a veuˬ. 
9Haˉ chawˇ haˉ paˆ te ve chaw hui geh awˬ chawˇ maˇ gʼa te teh‸ ngaˬ nawˬ 
hui hta‸ li‸ bvuh‸ laˇ peuˬ ve yoˬ. 
10Ngaˬ li‸ chi hkʼe bvuh‸ laˇ ve lehˬ, haˉ chawˇ haˉ paˆ te ve miˬguiˬ yaˇ hui 
geh maˇ kʼoˆ, shu mawˇ shu jeˬ hta‸ sheˉ lai leh hiˉ yuˬ lu yuˬ ve chaw hui 
geh maˇ kʼoˆ, shaˉ ho‸ hta‸ oˉ kʼoˍ pui ve chaw hui geh maˇ kʼoˆ, awˬ chawˇ 
maˇ gʼa te teh‸ ngaˬ kʼoˆ gaˇ ve maˇ heˆ. Oˇ hkʼe yoˬ kʼo, nawˬ hui miˬguiˬ chi 
awˬ hkʼaw lo gʼa tawˆ kʼai tuˬ yoˬ. 
11Ya‸ hkʼaˇ, ngaˬ bvuh‸ laˇ ve lehˬ, awˬ viˉ awˬ nyi teh‸ kʼoˆ ve htawˇ, haˉ 
chawˇ haˉ paˆ te ve, shu mawˇ shu jeˬ hta‸ sheˉ lai ve, shaˉ ho‸ hta‸ oˉ kʼoˍ 
pui ve, hkʼa mvuhˇ hkʼa na kʼoˆ ve, tzuhˬ dawˬ bvuhˆ ve leh, shu mawˇ hta‸ 
hiˉ yuˬ lu yuˬ ve chaw hui geh awˬ chawˇ maˇ gʼa te ve awˬ hkʼoˆ ka‸, chi 
hkʼe ve chaw geh awˍ ka‸ taˇ caˇ teh‸ ngaˬ nawˬ hui hta‸ bvuh‸ laˇ ve yoˬ. 
12Awˬ lawn kʼo, awˬ baˬ hpawˇ chehˇ ve chaw hui hta‸ suhˉ jehˬ tuˬ ngaˬ hta‸ 
hkʼaˬ hkʼe caˉ da‸ ve le. Hkri‸ yaˇ awˬ moˍ awˬ hkʼaw lo chehˇ ve chaw hui 
hta‸ nawˬ hui suhˉ gʼa jehˬ ve maˇ heˆ laˇ. 

13Awˬ baˬ hpawˇ chehˇ ve chaw hui hta‸ Gʼuiˬsha suhˉ jehˬ ve yoˬ. Haiˬ ve 
chaw oˇ ve teˇ gʼaˇ hta‸ nawˬ hui awˬ hkʼaw lo gʼa‸ kʼoˬ loˬ. 

1 Kawˇrenˍhtuˆ li‸ 6 

Tawˇ te da‸ tuˬ lawˇ kiˍ yaˇ hui geh kʼai ve 

1Nawˬ hui teˇ gʼaˇ gʼaˇ awˬ viˉ awˬ nyi hta‸ tawˇ te da‸ tuˬ cawˬ htaˇ, Hkri‸ 
yaˇ hui geh maˇ kʼai leh, nawˬ hui hta‸ suhˉ jehˬ laˇ tuˬ lawˇ kiˍ yaˇ hui geh 
kʼai ve laˇ. 
2Hkri‸ yaˇ hui lehˬ, miˬguiˬ yaˇ hui hta‸ suhˉ gʼa jehˬ tuˬ ve hta‸ nawˬ hui 
maˇ shiˍ laˇ. Nawˬ hui lehˬ, miˬguiˬ yaˇ hta‸ suhˉ gʼa jehˬ kʼo, i jaˇ ve awˬ 
lawn teˇ hpaˍ hta‸ nawˬ hui suhˉ jehˬ maˇ keunˍ leh laˇ. 
3Nyiˬ hui lehˬ, mvuhˇ naw ma tcuh yaˇ hui hta‸ suhˉ gʼa jehˬ tuˬ ve hta‸ nawˬ 
hui maˇ shiˍ laˇ. Hkʼe te leh, miˬguiˬ hkʼoˆ te‸ chehˇ ve awˬ yanˇ awˬ hkʼaw lo 
leuˉ leh suhˉ gʼa jehˬ tuˬ ve maˇ heˆ laˇ. 
4Chi hkʼe ve teˇ hpaˍ hta‸ suhˉ jehˬ tuˬ cawˬ ve kʼo, awˬ me‸ awˬ hponˇ maˇ 
cawˬ teh‸ Hkri‸ yaˇ awˬ moˍ shawˍ taˍ ve chaw teˇ hpaˍ hta‸ suhˉ jehˬ shehˍ 
hpaˇ te tcuh tuˬ, nawˬ hui teh taˍ ve laˇ. 
5Ngaˬ chi hkʼe kʼoˆ ve lehˬ, nawˬ hui ya‸ taw tuˬ awˬ pon ngaˬ kʼoˆ ve yoˬ. 
Awˬ viˉ awˬ nyi teˇ gʼaˇ leh teˇ gʼaˇ maˇ cawˇ da‸ ve awˬ kaˍ lo jehˬ cheˆ tuˬ, 
nawˬ hui awˬ hkʼaw lo cuˇ yiˍ cawˬ ve chaw teˇ gʼaˇ ka‸ maˇ cawˬ leh laˇ. 
6Ya‸ hkʼaˇ, awˬ viˉ awˬ nyi teˇ gʼaˇ leh teˇ gʼaˇ tawˇ te da‸ ve awˬ hkʼoˆ, maˇ 
yonˍ ve chaw hui mehˆ gʼuˇ suhˍ ka‸ tawˇ te da‸ ve law leˇ. 
7Nawˬ hui teˇ gʼaˇ leh teˇ gʼaˇ tawˇ te da‸ ve pa taw, nawˬ hui awˬ pon co ha 
hpawˇ shonˇ ve teˇ ceuˬ hpeh‸ ve yoˬ. Shu te ya‸ laˇ ve hta‸ aˬ hto‸ ma pa 
taw nawˬ hui maˇ hkanˍ le. Shu nawˬ hui ve mawˇ heˍ caˇ laˇ ve hta‸ aˬ hto‸ 
ma pa taw nawˬ hui maˇ hkanˍ le. 
8Ya‸ hkʼaˇ, nawˬ hui hkʼaˇ nawˬ hui shu hta‸ te ya‸ leh heˍ caˇ chehˇ ve awˬ 
hkʼoˆ, nawˬ hui ve awˬ viˉ awˬ nyi teˇ hpaˍ hta‸ chi hkʼe te chehˇ ve yoˬ. 

9Maˇ hteˇ maˇ cawˇ ve chaw teˇ hpaˍ lehˬ, Gʼuiˬsha ve mvuhˇmiˬ awˬ hkʼaw lo 
maˇ gʼa lo‸-e ve nawˬ hui maˇ shiˍ laˇ. Nawˬ hui taˇ dawˇ ya‸. Guiˇ ya‸ ve 
chaw, shaˉ ho‸ hta‸ oˉ kʼoˍ puiˬ ve chaw, haˉ chawˇ haˉ paˆ te ve chaw, hawˉ 
hkʼaˆ chawˇ hawˉ hkʼaˆ peh‸ ve tzuhˆ ve awˬ hkʼaˇ suh te kʼai ve chaw, 
10shu mawˇ hta‸ hkʼawˇ ve chaw, shu mawˇ shu jeˬ hta‸ sheˉ lai ve chaw, 
tzuhˬ dawˬ bvuhˆ ve chaw, hkʼa mvuhˇ hkʼa na kʼoˆ ve chaw leh, shu mawˇ 
hta‸ hiˉ yuˬ lu yuˬ ve chaw teˇ hpaˍ lehˬ, Gʼuiˬsha ve mvuhˇmiˬ awˬ hkʼaw lo 
maˇ gʼa lo‸-e. 
11Awˉ lawˉ htaˇ nawˬ hui teˇ hpaˍ hpaˍ chi hkʼe ve chaw hpeh‸ jaw ve yoˬ. Ya
‸ hkʼaˇ, chi beu‸ nawˬ hui tsuhˇ hkʼa peuˬ leh da‸ la kehˬ la peuˬ. Jawˇmawˇ 
Yeˍsuˆ Hkri‸ ve awˬ meh leh ngaˬ hui ve Gʼuiˬsha ve Awˬ ha hpu awˬ hkʼaw 
lo nawˬ hui hteˇ ve cawˇ ve chaw hpeh‸ la peuˬ. 

Nawˬ hui ve awˬ to awˬ hkʼaw lo Gʼuiˬsha hta‸ awˬ me‸ awˬ hponˇ cawˬ piˇ-oˆ 

12Ngaˬ hkʼa peu-eˬ ve hta‸ te tuˬ a hkaw-anˬ cawˬ ve yoˬ. Ya‸ hkʼaˇ, hkʼa peu-
eˬ ve hta‸ te tuˬ awˬ bon cawˬ ve maˇ heˆ. Ngaˬ hkʼa peu-eˬ ve hta‸ te tuˬ a 
hkaw-anˬ cawˬ ve yoˬ. Ya‸ hkʼaˇ, hkʼaˬ ve teˇ ceuˬ awˬ hawˉ lo maˇ kʼoˆ, ngaˬ 
lehˬ awˬ ceˬ te tuˬ ve maˇ heˆ. 
13Caˇ tuˬ lehˬ, gʼoˇ peˬ awˬ pon yoˬ. Gʼoˇ peˬ lehˬ, caˇ tuˬ awˬ pon yoˬ. Ya‸ 
hkʼaˇ Gʼuiˬsha lehˬ, chi nyiˇ ceuˬ ceuˬ hta‸ te luˬ piˇ tuˬ yoˬ. Awˬ to lehˬ, haˉ 
chawˇ haˉ paˆ te tuˬ awˬ pon hpeh‸ ve maˇ heˆ. Jawˇmawˇ Yeˍsuˆ awˬ pon 
hpeh‸ ve yoˬ. Jawˇmawˇ Yeˍsuˆ htawˇ awˬ to awˬ pon hpeh‸ ve yoˬ. 
14Gʼuiˬsha lehˬ, yawˇ ve kanˇ paˆ hta‸ yehˇ leh Jawˇmawˇ Yeˍsuˆ hta‸ kʼaw‸ te
‸ tu la piˇ ve hkʼe, ngaˬ hui hta‸ htawˇ yawˇ kʼaw‸ te‸ tu la piˇ tuˬ yoˬ. 
15Nawˬ hui ve awˬ to lehˬ, Hkri‸ ve awˬ hkʼeun teˇ hpaˍ hpeh‸ ve hta‸ nawˬ 
hui maˇ shiˍ laˇ. Hkʼe te leh, Hkri‸ ve awˬ hkʼeun teˇ hpaˍ hta‸ ngaˬ yuˬ leh 
meh maˬ lanˉ ve awˬ hkʼeun hpeh‸ piˇ lawˬ tuˬ ve laˇ. Maˇ heˆ taˬ. 
16Meh maˬ lanˉ hta‸ caˉ da‸ ve chaw lehˬ, yawˇ geh awˬ to teˇ to tiˉ hpeh‸ la 
ve hta‸ nawˬ hui maˇ shiˍ laˇ. Awˬ lawn kʼo, yawˇ huiˉ maˬ lehˬ, teˇ to tiˉ hpeh
‸ la tuˬ yoˬ teh‸ Li‸ hpu hkʼaw bvuh‸ taˍ ve yoˬ. 

17Ya‸ hkʼaˇ, Jawˇmawˇ Yeˍsuˆ hta‸ caˉ da‸ ve chaw lehˬ, yawˇ geh co ha teˇ 
maˬ tiˉ hpeh‸ ve yoˬ. 
18Haˉ chawˇ haˉ paˆ te ve hta‸ jaw kʼai loˬ. Chaw yaˇ te ve awˬ kaˍ awˬ nu 
venˇbaˆ hkʼa peu-eˬ lehˬ, a shu yawˇ awˬ to awˬ baˬ hpawˇ lo hpeh‸ ve yoˬ. Ya
‸ hkʼaˇ, haˉ chawˇ haˉ paˆ te ve chaw lehˬ, a shu yawˇ ve awˬ to hta‸ te ya‸ 
ve yoˬ. 
19Nawˬ hui ve awˬ to lehˬ, da‸ ve kehˬ ve Awˬ ha hpu ve bon yehˬ hpeh‸ ve 
hta‸ nawˬ hui maˇ shiˍ laˇ. Yawˇ lehˬ, Gʼuiˬsha lo laˬ leh nawˬ hui awˬ hkʼaw 
lo chehˇ taˍ ve yoˬ. Nawˬ hui ve awˬ to lehˬ, nawˬ hui ve mawˇ hpeh‸ ve maˇ 
heˆ. 
20Awˬ lawn kʼo, Gʼuiˬsha awˬ hpfuhˇ piˇ leh nawˬ hui hta‸ vuiˬ hkʼaw‸ taˍ 
peuˬ. Hkʼe te leh, nawˬ hui ve awˬ to awˬ hkʼaw lo Gʼuiˬsha hta‸ awˬ me‸ awˬ 
hponˇ cawˬ piˇ-oˆ. 

1 Kawˇrenˍhtuˆ li‸ 7 

Awˬ miˇ awˬ hpawˇ heuˆ da‸ ve awˬ lawn 

1Nawˬ hui ngaˬ hta‸ li‸ bvuh‸ laˇ ve awˬ lawn teˇ hpaˍ ngaˬ nawˬ hui hta‸ 
kʼaw‸ bvuh‸ laˇ shaˍ. Hawˉ hkʼaˆ lehˬ, awˬ miˇ ma maˇ heuˆ kʼo da‸ ve yoˬ. 
2Ya‸ hkʼaˇ, haˉ chawˇ haˉ paˆ cawˬ maˇ ve pa taw, hawˉ hkʼaˆ teˇ gʼaˇ le le 
awˬ miˇ ma heuˆ cawˇ leh, yaˇ miˇ teˇ gʼaˇ le le htawˇ awˬ hpawˇ heuˆ cawˇ ve 
yoˬ. 
3Awˬ hpawˇ lehˬ, awˬ liˇ awˬ hkʼaˇ cawˬ ve hkʼe, awˬ miˇ ma hta‸ hkʼa deh‸ 
caˉ da‸ cawˇ ve yoˬ. Awˬ miˇ ma htawˇ, oˇ ve hkʼa shuˍ shuˍ yawˇ ve awˬ 
hpawˇ hta‸ hkʼa deh‸ caˉ da‸ cawˇ ve yoˬ. 
4Awˬ miˇ ma lehˬ, a shu yawˇ ve awˬ to hta‸ maˇ uˉ peunˍ. Ya‸ hkʼaˇ, awˬ 
hpawˇ uˉ peunˍ ve yoˬ. Oˇ ve hkʼa shuˍ shuˍ, awˬ hpawˇ htawˇ a shu yawˇ ve 
awˬ to hta‸ maˇ uˉ peunˍ. Ya‸ hkʼaˇ, awˬ miˇ ma uˉ peunˍ ve yoˬ. 
5Awˬ hpawˇ awˬ miˇ teˇ geh zuh‸ tuˬ, teˇ gʼaˇ leh teˇ gʼaˇ taˇ tawˍ taˍ. Bon 
hkʼa deh‸ lawˬ hpeh‸ tuˬ, nyiˇ gʼaˇ gʼaˇ nyi ma cawˇ leh teˇ tcuhˉ teˇ yanˇ teˇ 
geh maˇ zuh‸ ve teˇ ceuˬ maˇ heˆ kʼo, teˇ gʼaˇ leh teˇ gʼaˇ taˇ tawˍ taˍ. Awˬ to 

hta‸ maˇ gʼaˇ puiˉ ve pa taw, Saˍtanˍ nawˬ hui hta‸ maˇ gʼa beˬ tuˬ, awˬ 
hkʼaw‸ nawˉ teˇ geh kʼaw‸ chehˇ-oˆ. 
6Ngaˬ chi hkʼe kʼoˆ ve lehˬ, tawˇ piˇ ve teˇ ceuˬ maˇ heˆ, a hkaw-anˬ piˇ ve 
teˇceuˬ yoˬ. 
7Chaw hkʼa peu-eˬ hta‸ ngaˬ hkʼa shuˍ shuˍ hpeh‸ piˇ gaˇ ve yoˬ. Ya‸ hkʼaˇ, 
chaw teˇ gʼaˇ peuˬ teˇ gʼaˇ, Gʼuiˬsha geh a shu yawˇ ve la‸ shawnˍ teˇ gʼaˇ teˇ 
ceuˬ gʼa taˍ ve yoˬ. 
8Awˬ hpawˇ awˬ miˇ maˇ heuˆ sheˍ ve chaw leh mehˇchawˇma teˇ hpaˍ hta‸ 
ngaˬ chi hkʼe kʼoˆ ve yoˬ. Yawˇ hui ngaˬ hkʼa shuˍ shuˍ te chehˇ ve kʼo da‸ ve 
yoˬ. 
9Ya‸ hkʼaˇ, a shu yawˇ awˬ to hta‸ maˇ gʼaˇ ve kʼo, heuˆ da‸ cawˇ ve yoˬ. Awˬ 
lawn kʼo, awˬ hpawˇ awˬ miˇ heuˆ gaˇ leh nyi ma haw haw chiˆ chiˆ hpeh‸ ve 
a‸ kehˉ heuˆ da‸ ve lehˬ da‸ leuˉ ve yoˬ. 
10Awˬ miˇ ma teˇ gʼaˇ lehˬ, a shu yawˇ ve awˬ hpawˇ hta‸ maˇ gʼa hpaˆ da‸ teh
‸, heuˆ da‸ peuˬ ve chaw hui hta‸ ngaˬ tawˇ piˇ ve yoˬ. Chi lehˬ ngaˬ ve tawˇ 
hkawˇ maˇ heˆ, Jawˇmawˇ Yeˍsuˆ ve tawˇ hkawˇ hpeh‸ ve yoˬ. 
11Ya‸ hkʼaˇ, hpaˆ da‸ peuˬ ve kʼo, yawˇ awˬ hpawˇ maˇ kʼaw‸ ca leh, yawˇ 
hkʼaˇ yawˇ chehˇ cawˇ ve yoˬ. Maˇ heˆ kʼo, yawˇ awˬ hpawˇ hta‸ kʼaw‸ cawˇ 
da‸ tuˬ te cawˇ ve yoˬ. Awˬ hpawˇ htawˇ, awˬ miˇ ma hta‸ maˇ gʼa baˬ. 
12Awˬ viˉ awˬ nyi teˇ gʼaˇ gʼaˇ, a shu yawˇ ve awˬ miˇ ma Hkri‸ yaˇ maˇ hpeh‸ 
ve ka‸, yawˇ ve awˬ hpawˇ geh chehˇ gaˇ ve nyi ma cawˬ ve kʼo, yawˇ hta‸ 
maˇ baˬ cawˇ ve teh‸, awˬ kaˍ awˬ nu chaw teˇ hpaˍ hta‸ ngaˬ kʼoˆ ve yoˬ. 
Tawˇ chi ve hta‸ Jawˇmawˇ Yeˍsuˆ kʼoˆ ve maˇ heˆ, ngaˬ kʼoˆ ve yoˬ. 
13Awˬ miˇ ma htawˇ, a shu yawˇ ve awˬ hpawˇ Hkri‸ yaˇ maˇ hpeh‸ ve ka‸, 
yawˇ ve awˬ miˇ ma geh chehˇ gaˇ ve nyi ma cawˬ ve kʼo, yawˇ hta‸ maˇ baˬ 
cawˇ ve yoˬ. 
14Awˬ lawn kʼo, Hkri‸ yaˇ maˇ hpeh‸ ve awˬ hpawˇ lehˬ, awˬ miˇ ma hta‸ pa 
taw da‸ la kehˬ la ve yoˬ. Hkri‸ yaˇ maˇ hpeh‸ ve awˬ miˇ ma htawˇ, awˬ 
hpawˇ hta‸ pa taw da‸ la kehˬ la ve yoˬ. Chi hkʼe maˇ heˆ kʼo, nawˬ hui ve 

awˬ yaˇ awˬ duˬ lehˬ, maˇ da‸ maˇ kehˬ ve yoˬ. Ya‸ hkʼaˇ, chi beu‸ lehˬ yawˇ 
hui da‸ kehˬ peuˬ. 
15Ya‸ hkʼaˇ, Hkri‸ yaˇ maˇ hpeh‸ ve chaw teˇ gʼaˇ lehˬ, awˬ hpawˇ awˬ miˇ 
hpaˆ da‸ gaˇ ve kʼo, hpaˆ da‸ piˇ-oˆ. Chi hkʼe te hpaˆ da‸ gaˇ ve kʼo, awˬ viˉ 
awˬ nyi teˇ gʼaˇ, hawˉ hkʼaˆ maˇ kʼoˆ, yaˇ miˇ maˇ kʼoˆ, Hkri‸ yaˇ maˇ hpeh‸ 
ve teˇ gʼaˇ hta‸ hpeh ka taˍ ve maˇ heˆ. Awˬ lawn kʼo, Gʼuiˬsha ngaˬ hui hta‸ 
kuˬ taˍ ve lehˬ, cawˇ da‸ hui da‸ tuˬ awˬ pon kuˬ taˍ ve yoˬ. 
16Awˬ miˇ ma teˇ hpaˍ-oˬ, a shu yawˇ ve awˬ hpawˇ hta‸ htaiˍ hkʼaw‸ piˇ gʼa 
tuˬ leh naˍ, maˇ gʼa tuˬ leh naˍ, nawˬ hui hkʼaˬ hkʼe te shiˍ hpeh‸ le. Awˬ 
hpawˇ teˇ hpaˍ-oˬ, a shu yawˇ ve awˬ miˇ ma hta‸ htaiˍ hkʼaw‸ piˇ gʼa tuˬ leh 
naˍ, maˇ gʼa tuˬ leh naˍ, nawˬ hui hkʼaˬ hkʼe te shiˍ hpeh‸ le. 
17Jawˇmawˇ Yeˍsuˆ lehˬ teˇ gʼaˇ peuˬ teˇ gʼaˇ hta‸ hpeh‸ tcuh ve hkʼe leh, 
Gʼuiˬsha lehˬ teˇ gʼaˇ peuˬ teˇ gʼaˇ hta‸ kuˬ taˍ ve hkʼe ceh, chaw teˇ gʼaˇ le le 
te kʼai sheˍ. Hkri‸ yaˇ awˬ moˍ teˇ moˍ le le awˬ hkʼaw lo ngaˬ awˬ hkʼaˇ chi 
hkʼe te teh taˍ ve yoˬ. 
18Chaw teˇ gʼaˇ gʼaˇ hta‸ Gʼuiˬsha kuˬ yuˬ htaˇ, yawˇ awˬ guiˬ meuˇ shoˍ ve 
chaw hpeh‸ ve laˇ. Awˬ guiˬ meuˇ maˇ shoˍ ve hkʼe taˇ kʼaw‸ te. Chaw teˇ 
gʼaˇ gʼaˇ hta‸ kuˬ yuˬ htaˇ, awˬ guiˬ meuˇ maˇ shoˍ ve chaw hpeh‸ ve laˇ. Awˬ 
guiˬ meuˇ shoˍ ve taˇ te. 
19Awˬ lawn kʼo, awˬ guiˬ meuˇ shoˍ ve maˇ kʼoˆ, awˬ guiˬ meuˇ maˇ shoˍ ve 
maˇ kʼoˆ, te‸ chiˉ awˬ bon maˇ cawˬ. Gʼuiˬsha ve awˬliˇtawˇhkawˇ hta‸ na yuˬ 
leh te ve teˇ ceuˬ ceh tiˉ awˬ bon cawˬ ve yoˬ. 
20Teˇ gʼaˇ peuˬ teˇ gʼaˇ kuˬ yuˬ htaˇ hpeh‸ chehˇ taˍ ve hkʼe ceh, hpeh‸ chehˇ 
taˍ sheˍ. 
21Nawˬ hta‸ kuˬ yuˬ htaˇ, nawˬ awˬ ceˬ hpeh‸ chehˇ ve laˇ. Chi ve hta‸ nawˬ 
taˇ dawˇ haˍ. Ya‸ hkʼaˇ, awˬ ceˬ te ve awˬ hkʼaw lo nawˬ ponˬ hpeh‸ ve hkʼe 
kʼo, nawˬ tawˆ kʼai cawˇ ve yoˬ. 
22Awˬ lawn kʼo, awˬ ceˬ hpeh‸ chehˇ htaˇ, Jawˇmawˇ Yeˍsuˆ kuˬ yuˬ taˍ ve 
chaw teˇ gʼaˇ lehˬ, Jawˇmawˇ Yeˍsuˆ ve ponˬ ve chaw hpeh‸ la ve yoˬ. Chi 

hkʼa shuˍ shuˍ, ponˬ ve chaw hpeh‸ chehˇ htaˇ, Jawˇmawˇ Yeˍsuˆ kuˬ yuˬ taˍ 
ve chaw teˇ gʼaˇ lehˬ, yawˇ ve awˬ ceˬ hpeh‸ la ve yoˬ. 
23Gʼuiˬsha awˬ hpfuhˇ piˇ leh nawˬ hui hta‸ vuiˬ hkʼaw‸ taˍ ve pa taw, chaw 
yaˇ ve awˬ ceˬ taˇ hpeh‸ la piˇ. 
24Awˬ viˉ awˬ nyi teˇ hpaˍ-oˬ, nawˬ hui hta‸ kuˬ yuˬ htaˇ teˇ gʼaˇ peuˬ teˇ gʼaˇ 
hpeh‸ chehˇ taˍ ve hkʼe, Gʼuiˬsha geh teˇ geh oˇ hkʼe hpeh‸ chehˇ taˍ-o‸. 
25Yaˇ miˇ haˉ teˇ hpaˍ awˬ pon Jawˇmawˇ Yeˍsuˆ geh ngaˬ gʼa taˍ ve tawˇ maˇ 
cawˬ. Ya‸ hkʼaˇ, Jawˇmawˇ Yeˍsuˆ ha kʼaˉ laˇ ve awˬ bon hta‸ pa taw ngaˬ ka 
ti‸ yeˬ ve chaw hpeh‸ ve hkʼe, ngaˬ ve dawˇ hkʼaˇ nawˬ hui hta‸ hto laˇ ve 
yoˬ. 
26Hkʼe te leh, chi beu‸ tu‸ hkanˍ jaˇ ve awˬ yanˇ gaˬ la ve pa taw, chaw teˇ 
gʼaˇ le le a shu yawˇ hpeh‸ chehˇ ve hkʼe chehˇ taˍ ve kʼo, da‸ jaˇ ve yoˬ. 
27Nawˬ awˬ miˇ ma cawˬ laˇ. Cawˬ kʼo, yawˇ hta‸ taˇ baˬ. Nawˬ awˬ miˇ ma 
maˇ cawˬ laˇ. Maˇ cawˬ kʼo awˬ miˇ ma taˇ heuˆ. 
28Ya‸ hkʼaˇ, nawˬ awˬ miˇ ma heuˆ ve kʼo, venˇbaˆ te ve maˇ heˆ. Yaˇ miˇ haˉ 
htawˇ, awˬ hpawˇ heuˆ ve kʼo, venˇbaˆ te ve maˇ heˆ. Ya‸ hkʼaˇ, chi hkʼe te ve 
chaw lehˬ, awˬ suhˍ awˬ shaˍ hpawˇ gʼa tu‸ gʼa hkanˍ tuˬ yoˬ. Tu‸ ve hkanˍ ve 
chi ngaˬ nawˬ hui hta‸ ponˬ piˇ gaˇ ve yoˬ. 
29Awˬ viˉ awˬ nyi teˇ hpaˍ-oˬ, ngaˬ kʼoˆ gaˇ ve lehˬ, awˬ yanˇ ngeh jaˇ peuˬ. Chi 
beu‸ hta‸ tanˬ leh, awˬ miˇ ma cawˬ ve chaw lehˬ, awˬ miˇ ma maˇ cawˬ ve 
chaw hkʼe chehˇ-oˆ. 
30Paˆ hawˬ kehˇ hawˬ ve chaw lehˬ, maˇ hawˬ ve chaw hkʼe chehˇ-oˆ. Ha lehˬ 
ve chaw lehˬ, maˇ ha lehˬ ve chaw hkʼe chehˇ-oˆ. Mawˇ vuiˬ ve chaw lehˬ, 
mawˇ maˇ cawˬ ve chaw hkʼe chehˇ-oˆ. 
31Miˬguiˬ hta‸ caˉ da‸ ve teˇ hpaˍ hta‸ ca ve chaw lehˬ, maˇ ca ve chaw hkʼe 
chehˇ-oˆ. Awˬ lawn kʼo, miˬguiˬ ve awˬ liˇ awˬ hkʼaˇ lehˬ, pa kʼai mehˉ kʼai 
chehˇ ve yoˬ. 

32Nawˬ hui maˇ gʼa dawˇ haˍ tuˬ ngaˬ heuˆ gaˇ ve yoˬ. Awˬ miˇ ma maˇ cawˬ ve 
chaw lehˬ, hkʼaˬ hkʼe te leh Jawˇmawˇ Yeˍsuˆ nyi ma cawˇ tuˬ, Jawˇmawˇ 
Yeˍsuˆ ve kanˉ hta‸ yawˇ dawˇ nyi leh shaˍ ti‸ taˍ puiˉ ve yoˬ. 
33Ya‸ hkʼaˇ, awˬ miˇ ma cawˬ ve chaw teˇ gʼaˇ lehˬ, hkʼaˬ hkʼe te leh awˬ miˇ 
ma nyi ma cawˇ tuˬ, miˬguiˬ ve kanˉ hta‸ yawˇ dawˇ nyi leh dawˇ hkiˉ puiˉ ve 
yoˬ. Yawˇ lehˬ, nyi ma nyiˇ hkʼaˇ dawˇ puiˉ ve yoˬ. 
34Awˬ hpawˇ maˇ cawˬ ve yaˇ miˇ leh yaˇ miˇ haˉ teˇ hpaˍ lehˬ, hkʼaˬ hkʼe te 
leh awˬ to hpawˇ leh co ha hpawˇ da‸ la kehˬ la tuˬ, Jawˇmawˇ Yeˍsuˆ ve kanˉ 
hta‸ yawˇ hui dawˇ nyi leh shaˍ ti‸ taˍ puiˉ ve yoˬ. Ya‸ hkʼaˇ, awˬ hpawˇ cawˬ 
ve yaˇ miˇ lehˬ, hkʼaˬ hkʼe te leh awˬ hpawˇ nyi ma cawˇ tuˬ miˬguiˬ ve kanˉ 
hta‸ yawˇ dawˇ nyi leh dawˇ hkiˉ puiˉ ve yoˬ. 
35Ngaˬ chi hkʼe kʼoˆ ve lehˬ, nawˬ hui awˬ pon awˬ bon cawˬ tuˬ ngaˬ kʼoˆ ve 
yoˬ. Ngaˬ nawˬ hui hta‸ va htaw ve maˇ heˆ. Ya‸ hkʼaˇ, nawˬ hui lehˬ, keunˍ 
ve cawˇ ve hkʼe te leh, nyi ma htawˇ hpfuhˆ nawˬ hpfuhˆ maˇ cawˬ ve awˬ 
hkʼaw lo Jawˇmawˇ Yeˍsuˆ awˬ pon kanˉ hkʼa deh‸ te tuˬ, ngaˬ chi hkʼe kʼoˆ 
ve yoˬ. 
36Awˬ pa teˇ gʼaˇ lehˬ, yawˇ ve awˬ yaˇ miˇ, yaˇ miˇ haˉ te ve awˬ yanˇ ponˬ 
leh, awˬ hpawˇ maˇ heuˆ ve teˇ ceuˬ maˇ da‸ teh‸ dawˇ ve kʼo, awˬ yaˇ miˇ 
awˬ hpawˇ heuˆ gaˇ ve hkʼe heuˆ piˇ lawˬ-o‸. Awˬ pa lehˬ, venˇbaˆ te ve maˇ 
heˆ. Yawˇ huiˉ maˬ hta‸ heuˆ da‸ tcuh-o. 
37Ya‸ hkʼaˇ, a shu htawˇ maˇ kʼoˆ, nyi ma yeˬ leh yawˇ ve yaˇ miˇ hta‸ awˬ 
hpawˇ maˇ heuˆ tcuh ka‸ hpeh‸ chehˇ ve awˬ hkʼoˆ, yawˇ te gaˇ ve hkʼe te 
hpeh‸ leh, yawˇ hta‸ awˬ hpawˇ maˇ heuˆ tcuh tuˬ nyi ma awˬ hkʼaw lo dawˇ 
cheˆ taˍ ve kʼo, yawˇ da‸ ve hta‸ te ve yoˬ. 
38Hkʼe te leh, yawˇ ve yaˇ miˇ hta‸ awˬ hpawˇ heuˆ tcuh ve chaw lehˬ da‸ ve 
hta‸ te ve yoˬ. Maˇ heuˆ tcuh ve chaw htawˇ, leuˉ leh da‸ ve hta‸ te ve yoˬ. 
39Awˬ miˇ ma lehˬ, yawˇ ve awˬ hpawˇ maˇ suh ve ceh ceh, yawˇ ve awˬ hpawˇ 
geh hpeh ka taˍ ve yoˬ. Yawˇ ve awˬ hpawˇ suh peuˬ kʼo, yawˇ heuˆ gaˇ ve 

chaw hta‸ kʼaw‸ heuˆ hpeh‸ ve yoˬ. Ya‸ hkʼaˇ, Jawˇmawˇ Yeˍsuˆ hta‸ cuˇ ve 
awˬ hkʼaw lo ceh tiˉ heuˆ hpeh‸ ve yoˬ. 
40Ngaˬ dawˇ ve lehˬ, maˇ kʼaw‸ heuˆ leh chehˇ hpeh‸ ve kʼo, leuˉ leh yawˇ pon 
ha lehˬ tuˬ cawˬ ve yoˬ. Ngaˬ chi hkʼe kʼoˆ ve lehˬ, Gʼuiˬ sha ve Awˬ ha hpu 
cawˬ leh kʼoˆ ve teh‸ dawˇ ve yoˬ. 

1 Kawˇrenˍhtuˆ li‸ 8 

Shaˉ ho‸ hta‸ tanˇ peuˬ ve caˇ tuˬ awˬ lawn 

1Shaˉ ho‸ hta‸ tanˇ peuˬ ve caˇ tuˬ awˬ lawn lehˬ chi hkʼe yoˬ. Ngaˬ hui hkʼa 
peu-eˬ shiˍ puiˉ ve cuˇ yiˍ cawˬ ve hta‸ ngaˬ hui shiˍ ve yoˬ. Shiˍ puiˉ ve cuˇ 
yiˍ lehˬ, nyi ma uiˍ tuˬ te puiˉ ve yoˬ. Ya‸ hkʼaˇ, ha‸ pehnˇ ve lehˬ uiˍ la yeˬ la 
piˇ puiˉ ve yoˬ. 
2Chaw teˇ gʼaˇ gʼaˇ lehˬ, teˇ ceuˬ ceuˬ hta‸ shiˍ ve teh‸ dawˇ ve kʼo, shiˍ keunˍ 
shiˍ cawˇ ve hkʼe yawˇ maˇ shiˍ sheˍ. 
3Ya‸ hkʼaˇ, chaw teˇ gʼaˇ gʼaˇ Gʼuiˬsha hta‸ ha‸ ve kʼo, Gʼuiˬsha yawˇ hta‸ 
shiˍ ve yoˬ. 
4Hkʼe te leh, shaˉ ho‸ hta‸ tanˇ peuˬ ve caˇ tuˬ hta‸ caˇ ve awˬ lawn lehˬ chi 
hkʼe yoˬ. Shaˉ ho‸ lehˬ, chi miˬguiˬ hkʼoˆ lo hkʼe leˇ hpeh‸ ve hta‸ ngaˬ hui 
shiˍ leh, Gʼuiˬsha teˇ gʼaˇ tiˉ maˇ heˆ kʼo, awˬ kaˍ awˬ nu Gʼuiˬsha maˇ cawˬ ve 
hta‸ ka‸ ngaˬ hui shiˍ ve yoˬ. 
5Awˬ lawn kʼo, gʼuiˬsha teˇ hpaˍ leh jawˇ mawˇ teˇ hpaˍ cawˬ maˇ jaˇ leh, 
mvuhˇ naw ma hkʼoˆ lo maˇ kʼoˆ, miˬguiˬ hkʼoˆ lo maˇ kʼoˆ, gʼuiˬsha teh‸ shu 
meh piˇ taˍ ve gʼuiˬsha teˇ hpaˍ cawˬ htawˇ, 
6ngaˬ hui awˬ pon Gʼuiˬsha teˇ gʼaˇ tiˉ cawˬ ve yoˬ. Yawˇ lehˬ ngaˬ hui ve Awˬ 
pa hpeh‸ ve yoˬ. Yawˇ awˬ hkʼaw lo awˬ ceuˬ hkʼa peu-eˬ hpeh‸ la leh, ngaˬ 
hui htawˇ yawˇ awˬ pon hpeh‸ chehˇ ve yoˬ. Ngaˬ hui awˬ pon Jawˇ mawˇ teˇ 
gʼaˇ tiˉ cawˬ ve yoˬ. Yawˇ lehˬ Yeˍsuˆ Hkri‸ yoˬ. Yawˇ awˬ hkʼaw lo awˬ ceuˬ 
hkʼa peu-eˬ hpeh‸ la leh, yawˇ hta‸ pa taw ngaˬ hui htawˇ hpeh‸ chehˇ ve 
yoˬ. 

7Ya‸ hkʼaˇ, shiˍ puiˉ ve cuˇ yiˍ chi teˇ ceuˬ hta‸ chaw hkʼa peu-eˬ maˇ cawˬ. 
Chaw teˇ hpaˍ hpaˍ lehˬ, ya‸ nyi hkʼa gaˬ shaˉ ho‸ hta‸ taˍ uiˍ chehˇ sheˍ ve 
pa taw, caˇ tuˬ oˇ ve shaˉ ho‸ hta‸ tanˇ peuˬ ve teh‸ shawˍ leh caˇ ve yoˬ. 
Yawˇ hui ve shiˍ puiˉ ve nyi ma awˬ gʼaˇ nuˇ ve pa taw, cha‸ chiˆ kʼai ve yoˬ. 
8Caˇ tuˬ dawˬ tuˬ hta‸ pa taw, ngaˬ hui Gʼuiˬsha geh awˬ me‸ awˬ hponˇ gʼa 
tuˬ ve maˇ heˆ. Ngaˬ hui maˇ caˇ ve kʼo, awˬ bon yawnˇ kʼai tuˬ ve maˇ heˆ. 
Ngaˬ hui caˇ ve kʼo, awˬ bon leuˉ leh gʼa tuˬ ve ka‸ maˇ heˆ. 
9Ya‸ hkʼaˇ, nawˬ hui te hpeh‸ ve awˬ ceuˬ lehˬ, awˬ gʼaˇ nuˇ ve chaw teˇ hpaˍ 
awˬ pon hkui htiˇ poˬ paiˍ kuiˬ maˇ gʼa cawˬ tuˬ, shaˍ ti‸ te-o. 
10Awˬ lawn kʼo, nawˬ lehˬ shiˍ puiˉ ve cuˇ yiˍ cawˬ ve chaw hpeh‸ leh, shaˉ ho
‸ yehˬ awˬ hkʼaw lo mui caˇ chehˇ ve hta‸ chaw teˇ gʼaˇ gʼaˇ mawˬ leh, yawˇ 
shiˍ puiˉ ve nyi ma awˬ gʼaˇ nuˇ ve kʼo, shaˉ ho‸ hta‸ tanˇ peuˬ ve caˇ tuˬ hta‸ 
yawˇ caˇ tuˬ, nyi ma ha‸ hanˉ la tuˬ ve maˇ heˆ laˇ. 
11Hkʼe te leh, nawˬ ve shiˍ puiˉ ve cuˇ yiˍ hta‸ pa taw awˬ gʼaˇ nuˇ ve chaw teˇ 
gʼaˇ luˬ kʼai peuˬ. Awˬ viˉ awˬ nyi chi teˇ gʼaˇ awˬ pon htawˇ, Hkri‸ hkanˍ suh 
peuˬ ve yoˬ. 
12Chi hkʼe te ve lehˬ, awˬ viˉ awˬ nyi hui hta‸ te ya‸ piˇ leh, yawˇ hui ve awˬ 
gʼaˇ nuˇ ve shiˍ puiˉ ve nyi ma hta‸ naˬ tuˬ te piˇ ve pa taw, Hkri‸ hta‸ htawˇ 
nawˬ hui te ya‸ ve yoˬ. 
13Hkʼe te leh, caˇ tuˬ hta‸ pa taw ngaˬ ve awˬ viˉ awˬ nyi hta‸ ngaˬ te ya‸ piˇ 
lawˬ ve kʼo, ngaˬ awˬ viˉ awˬ nyi maˇ gʼa te ya‸ tuˬ, ngaˬ hkʼaˬ htaˆ ka‸ shaˍ 
maˇ kʼaw‸ caˇ ve yoˬ. 

1 Kawˇrenˍhtuˆ li‸ 9 

Tcuh yaˇ hpeh‸ ve chaw hui te tuˬ a hkaw-anˬ cawˬ ve teˇ hpaˍ awˬ lawn 

1Ngaˬ lehˬ ponˬ peuˬ ve chaw hpeh‸ ve maˇ heˆ laˇ. Tcuh yaˇ ka‸ ngaˬ hpeh‸ 
ve maˇ heˆ laˇ. Ngaˬ hui ve Jawˇ mawˇ Yeˍsuˆ hta‸ ngaˬ gʼa mawˬ peuˬ ve maˇ 
heˆ laˇ. Nawˬ hui lehˬ, Jawˇmawˇ Yeˍsuˆ awˬ hkʼaw lo ngaˬ te taˍ ve kanˉ hpeh
‸ ve maˇ heˆ laˇ. 

2Shu awˬ pon ngaˬ tcuh yaˇ maˇ hpeh‸ htawˇ, nawˬ hui awˬ pon ngaˬ tcuh yaˇ 
hpeh‸ tehˬ ve yoˬ. Awˬ lawn kʼo, ngaˬ lehˬ Jawˇmawˇ Yeˍsuˆ ve tcuh yaˇ hpeh
‸ ve yoˬ teh‸, nawˬ hui lehˬ ngaˬ ve shaˉ hkiˆ hpeh‸ ve yoˬ. 
3Ngaˬ hta‸ lawˇ nyi ve chaw teˇ hpaˍ hta‸ ngaˬ chi hkʼe kʼaw‸ yaw hkʼaw‸ piˇ 
tuˬ yoˬ. 
4Ngaˬ hui gʼa caˇ gʼa dawˬ tuˬ a hkaw-anˬ maˇ cawˬ laˇ. 
5Awˬ kaˍ awˬ nu tcuh yaˇ teˇ hpaˍ, Jawˇ mawˇ Yeˍsuˆ ve awˬ nyi paˍ teˇ hpaˍ 
leh, Keˍhpaˆ hui hkʼa shuˍ shuˍ, awˬ miˇ ma hta‸ shiˍ toˇ tuˬ ngaˬ hui a hkaw-
anˬ maˇ cawˬ laˇ. 
6Ngaˬ leh Baˍnaˍbaˆ ceh tiˉ la‸ sheh kanˉ maˇ gʼa te tuˬ a hkaw-anˬ maˇ cawˬ 
laˇ. 
7A shu yawˇ ve caˇ tuˬ hta‸ caˇ leh ma‸ yaˇ te ve chaw, a shu teˇ gʼaˇ cawˬ le. 
Hko te leh iˉ shiˍ maˇ shaˉ caˇ ve, a shu teˇ gʼaˇ cawˬ le. Ceˇ caˬ awˬ moˍ hta‸ 
hawˉ leh cuˉ gʼuiˬ maˇ dawˬ ve, a shu teˇ gʼaˇ cawˬ le. 
8Chaw yaˇ ve tawˇ hkawˇ hta‸ cuˇ leh ngaˬ kʼoˆ ve laˇ. Awˬliˇtawˇhkawˇ htawˇ 
chi hkʼe kʼoˆ taˍ ve maˇ heˆ laˇ. 
9Awˬ lawn kʼo, Moˉseˍ ve awˬliˇtawˇhkawˇ li‸ awˬ hkʼaw lo bvuh‸ taˍ ve hkʼe, 
Caˬ naˆ chehˇ ve nuˇ hta‸ maw‸ kʼaw maˇ gʼa hoˆ taˍ teh‸ bvuh‸ taˍ ve yoˬ. 
Gʼuiˬsha lehˬ nuˇ awˬ pon dawˇ nyi ve laˇ. Ngaˬ hui awˬ pon yawˇ dawˇ nyi 
leh kʼoˆ ve maˇ heˆ laˇ. 
10Yoˬ, ngaˬ hui awˬ pon bvuh‸ taˍ ve yoˬ. Awˬ lawn kʼo, ti mi mehˇ ve chaw 
lehˬ, dawˇ law ve awˬ hkʼaw lo mehˇ cawˇ ve yoˬ. Caˬ jaw‸ ve chaw htawˇ, 
caˬ shiˍ gʼa tuˬ dawˇ law leh jaw‸ cawˇ ve yoˬ. 
11Ngaˬ hui lehˬ, nawˬ hui awˬ hkʼaw lo co ha hpawˇ ve awˬ yawˇ sheˍ peuˬ leh, 
awˬ suhˍ awˬ shaˍ hpawˇ ve awˬ shiˍ teˇ hpaˍ hta‸ gʼa gʼeu‸ ve kʼo, ngaˬ hui 
te ya‸ ve teh‸ nawˬ hui dawˇ ve laˇ. 
12Awˬ kaˍ awˬ nu chaw nawˬ hui geh awˬ suhˍ awˬ shaˍ hpawˇ ve awˬ shiˍ hta
‸ gʼeu‸ tuˬ a hkaw-anˬ cawˬ ve kʼo, ngaˬ hui leuˉ leh a hkaw-anˬ cawˬ ve maˇ 

heˆ laˇ. Ya‸ hkʼaˇ, ngaˬ hui a hkaw-anˬ cawˬ htawˇ maˇ te. Awˬ lawn kʼo, Hkri
‸ ve ha lehˬ ve bon hkawˇ hta‸ maˇ gʼa tawˍ taˍ tuˬ, hkʼa peu-eˬ hta‸ ngaˬ hui 
yeunˇ hkanˍ ve yoˬ. 
13Bon yehˬ lonˉ awˬ hkʼaw lo kanˉ te ve chaw hui lehˬ, bon yehˬ lonˉ hta‸ caˉ 
da‸ ve caˇ tuˬ hta‸ gʼa caˇ leh, tanˇ kuiˬ lo kanˉ te ve chaw hui lehˬ, tanˇ taˍ 
ve teˇ hpaˍ hpaˍ hta‸ gʼa pehˬ caˇ ve hta‸ nawˬ hui maˇ shiˍ laˇ. 
14Oˇ ve hkʼa shuˍ shuˍ, ha lehˬ ve bon hkawˇ maˍ piˇ ve chaw hui lehˬ, ha lehˬ 
ve bon hkawˇ maˍ piˇ ve hta‸ pa taw gʼa caˇ gʼa dawˬ tuˬ yoˬ teh‸, Jawˇmawˇ 
Yeˍsuˆ tawˇ piˇ taˍ ve yoˬ. 
15Ya‸ hkʼaˇ ngaˬ lehˬ, chi teˇ hpaˍ hta‸ te tuˬ a hkaw-anˬ cawˬ ve ka‸ ngaˬ maˇ 
te. Nawˬ hui ngaˬ hta‸ chi hkʼe te laˇ tuˬ awˬ pon ngaˬ li‸ chi bvuh‸ laˇ ve 
maˇ heˆ. Awˬ lawn kʼo, chaw teˇ gʼaˇ gʼaˇ ngaˬ nyi ma uiˍ kuiˬ chi hta‸ te luˬ 
te mehˉ laˇ ve a‸ kehˉ, ngaˬ suh kʼo da‸ ve yoˬ. 
16Ngaˬ ha lehˬ ve bon hkawˇ maˍ piˇ ve lehˬ, ngaˬ awˬ pon nyi ma uiˍ kuiˬ maˇ 
cawˬ. Awˬ lawn kʼo, ngaˬ ha lehˬ ve bon hkawˇ maˇ maˍ kʼo, chehˇ maˇ hpeh‸ 
leh, ngaˬ awˬ pon dawˇ haˍ jaˇ ve teˇ ceuˬ hpeh‸ ve yoˬ. 
17Hpu maˇ caˇ leh ha lehˬ ve bon hkawˇ maˍ piˇ ve hta‸ ngaˬ te gaˇ leh te ve 
kʼo, awˬ bon gʼa ve yoˬ. Ya‸ hkʼaˇ, ngaˬ maˇ te gaˇ ve ka‸ ngaˬ hta‸ chiˇ a‸ taˍ 
laˇ ve kanˉ cawˬ leh gʼa te ve yoˬ. 
18Hkʼe te leh, ngaˬ awˬ bon gʼa ve lehˬ hkʼaˬ hkʼe ve le. Ha lehˬ ve bon hkawˇ 
maˍ piˇ ve teˇ yanˇ, hpu caˇ tuˬ a hkaw-anˬ cawˬ ve ka‸ ngaˬ maˇ caˇ leh, na 
shehˍ hpaˇ hui te‸ chiˉ awˬ hpfuhˇ maˇ peuˬ ve pa taw, ngaˬ awˬ bon gʼa ve 
yoˬ. 
19Ngaˬ lehˬ, chaw teˇ gʼaˇ ve awˬ ceˬ ka‸ maˇ hpeh‸ htawˇ, chaw maˇ maˇ hta‸ 
maˍ gʼa hpeh‸ tuˬ, chaw hkʼa peu-eˬ ve awˬ ceˬ ngaˬ hpeh‸ la peuˬ. 
20Yuˇda‸ chaw hui hta‸ maˍ gʼa hpeh‸ tuˬ, Yuˇda‸ chaw hui awˬ pon Yuˇda‸ 
chaw hkʼe ngaˬ hpeh‸ la peuˬ. Ngaˬ awˬ to awˬ liˇ tawˇ hkawˇ awˬ hawˉ lo 
maˇ chehˇ htawˇ, awˬliˇtawˇhkawˇ awˬ hawˉ lo chehˇ ve chaw hui hta‸ maˍ 

gʼa hpeh‸ tuˬ, yawˇ hui awˬ pon awˬliˇtawˇhkawˇ awˬ hawˉ lo chehˇ ve chaw 
hkʼe ngaˬ hpeh‸ la peuˬ. 
21Awˬliˇtawˇhkawˇ maˇ cawˬ ve chaw hui hta‸ maˍ gʼa hpeh‸ tuˬ, yawˇ hui 
awˬ pon awˬliˇtawˇhkawˇ maˇ cawˬ ve chaw hkʼe ngaˬ hpeh‸ la peuˬ. Gʼuiˬsha 
mehˆ gʼuˇ suhˍ lo ngaˬ awˬ pon awˬ liˇ tawˇ hkawˇ maˇ cawˬ ve maˇ heˆ. Hkri‸ 
ve awˬliˇtawˇhkawˇ awˬ hawˉ lo ngaˬ chehˇ ve yoˬ. 
22Awˬ gʼaˇ nuˇ ve chaw hui hta‸ maˍ gʼa hpeh‸ tuˬ, yawˇ hui awˬ pon ngaˬ awˬ 
gʼaˇ nuˇ ve chaw hkʼe hpeh‸ la peuˬ. Hkʼaˬ hkʼe te leh chaw teˇ hpaˍ hpaˍ 
htaiˍ hkʼaw‸ ve hta‸ gʼa tuˬ, chaw hkʼa peu-eˬ awˬ pon ngaˬ teˇ ceuˬ le le 
hpeh‸ la peuˬ. 
23Ha lehˬ ve bon hkawˇ ve awˬ bon hta‸ ngaˬ htawˇ shu geh teˇ geh gʼa tuˬ, ha 
lehˬ ve bon hkawˇ awˬ pon chi hkʼa peu-eˬ hta‸ ngaˬ te ve yoˬ. 
24Gʼuiˇ da‸ ve awˬ hkʼaw lo, gʼuiˇ da‸ shehˍ hpaˇ hkʼa peu-eˬ gʼuiˇ ve htawˇ, 
teˇ gʼaˇ tiˉ la‸ shawnˍ gʼa ve hta‸ nawˬ hui maˇ shiˍ laˇ. Hkʼe te leh, nawˬ hui 
la‸ shawnˍ hta‸ gʼa tuˬ gʼuiˇ-oˆ. 
25Gʼuiˇ da‸ ve pawehˇ awˬ hkʼaw lo gʼuiˇ da‸ ve chaw teˇ gʼaˇ le le lehˬ, teˇ 
ceuˬ le le awˬ hkʼaw lo a shu yawˇ awˬ to hta‸ o‸ yuˬ puiˉ ve yoˬ. Yawˇ hui 
lehˬ, luˬ puiˉ sheˆ puiˉ ve uˉ tcuhˍ hta‸ gʼa tuˬ te ve yoˬ. Ya‸ hkʼaˇ, ngaˬ hui 
lehˬ maˇ luˬ maˇ sheˆ puiˉ ve uˉ tcuhˍ hta‸ gʼa tuˬ te ve yoˬ. 
26Hkʼe te leh, htawˇdawˇnawˬdawˇ te leh ngaˬ gʼuiˇ ve maˇ heˆ. Chu-eˬ da‸ ve 
teˇ yanˇ, hkʼe leˇ mvuhˇ haw hta‸ ceh ngaˬ chu-eˬ ve maˇ heˆ. 
27Ya‸ hkʼaˇ, ngaˬ shu hta‸ bon maˍ piˇ peuˬ hkʼaw‸ nawˉ, ngaˬ awˬ to shawˍ 
baˬ taˍ ve chaw maˇ gʼa hpeh‸ tuˬ, ngaˬ ve awˬ to hta‸ chu-eˬ leh, ngaˬ ve awˬ 
to hta‸ uˉ peunˍ tuˬ te ve yoˬ. 

1 Kawˇrenˍhtuˆ li‸ 10 

Shaˉ ho‸ hta‸ oˉ kʼoˍ maˇ gʼa pui tuˬ shaˍ ti‸ piˇ ve 

1Awˬ viˉ awˬ nyi teˇ hpaˍ-oˬ, ngaˬ nawˬ hui hta‸ chi hkʼe shiˍ piˇ gaˇ ve yoˬ. 
Ngaˬ hui ve awˬ puˍ awˬ pi hkʼa peu-eˬ lehˬ, moˬ awˬ hawˉ lo chehˇ leh, laˇ 
tsuhˇ gʼuiˬ hta‸ hpanˍ kʼai ve yoˬ. 

2Yawˇ hui hkʼa peu-eˬ lehˬ, moˬ leh laˇ tsuhˇ gʼuiˬ awˬ hkʼaw lo Moˉseˍ geh 
baˆtiˆsaˬ hkanˍ taˍ peuˬ. 
3Yawˇ hui hkʼa peu-eˬ co ha ve caˇ tuˬ teˇ ceuˬ tiˉ caˇ leh, 
4yawˇ hui hkʼa peu-eˬ co ha ve dawˬ tuˬ teˇ ceuˬ tiˉ dawˬ ve yoˬ. Awˬ lawn kʼo, 
co ha ve haˉ hpawˇ yawˇ hui awˬ hkʼaˇ suh kʼai leh, haˉ hpawˇ oˇ ve awˬ 
hkʼaw lo tawˆ la ve iˉ kaˆ hta‸ yawˇ hui gʼa dawˬ ve yoˬ. 
5Haˉ hpawˇ oˇ ve lehˬ, Hkri‸ hpeh‸ ve yoˬ. Ya‸ hkʼaˇ, yawˇ hui maˇ-awˍ ve 
hta‸ Gʼuiˬ sha nyi hkʼaˇ maˇ suh. Yawˇ hui heh puiˉ hkʼaw lo gʼa luˬ gʼa sheˆ 
ve yoˬ. 
6Yawˇ hui haiˬ ve awˬ ceuˬ teˇ hpaˍ hta‸ sheˉ lai ve hkʼe ngaˬ hui maˇ gʼa sheˉ 
lai tuˬ, chi teˇ hpaˍ lehˬ, ngaˬ hui awˬ pon shaˍ ti‸ gʼa tuˬ ve awˬ ceuˬ hpeh‸ 
ve yoˬ. 
7Yawˇ hui teˇ hpaˍ hpaˍ shaˉ ho‸ hta‸ oˉ kʼoˍ pui ve chaw hpeh‸ ve hkʼe, 
nawˬ hui taˇ hpeh‸ piˇ. Li‸ hpu hkʼaw bvuh‸ taˍ ve hkʼe, Chaw teˇ hpaˍ lehˬ, 
caˇ ve dawˬ ve awˬ pon mui leh, leˍ guiˇ tuˬ awˬ pon tu la ve yoˬ teh‸ bvuh‸ 
taˍ ve yoˬ. 
8Yawˇ hui teˇ hpaˍ hpaˍ haˉ chawˇ haˉ paˆ te ve yoˬ. Ngaˬ hui oˇ hkʼe maˇ gʼa 
te. Yawˇ hui oˇ hkʼe te ve pa taw, teˇ nyi tiˉ awˬ hkʼaw lo chaw nyiˇ meunˍ 
shehˆ hinˉ gʼaˇ paˍ suh-e ve yoˬ. 
9Yawˇ hui teˇ hpaˍ hpaˍ Jawˇmawˇ Gʼuiˬsha hta‸ lawˇ nyi ve yoˬ. Ngaˬ hui oˇ 
hkʼe maˇ gʼa te. Yawˇ hui oˇ hkʼe te ve pa taw, vuiˬ yawˇ hui hta‸ te luˬ te 
sheˆ ve yoˬ. 
10Yawˇ hui teˇ hpaˍ hpaˍ hkʼanˇ ve awˬ hkʼaw lo beu ve deˇ ve yoˬ. Ngaˬ hui oˇ 
hkʼe maˇ gʼa te. Yawˇ hui oˇ hkʼe te ve pa taw, te luˬ shehˍ hpaˇ ve la‸ sheh 
awˬ hkʼaw lo gʼa luˬ gʼa sheˆ ve yoˬ. 
11Awˬ ceuˬ oˇ ve teˇ hpaˍ lehˬ, shu shaˍ ti‸ gʼa tuˬ awˬ pon yawˇ hui awˬ hkʼaw 
hpeh‸ la leh, awˬ leh meuˇ ve awˬ yanˇ awˬ hkʼaw lo chehˇ ve ngaˬ hui hta‸ 
maˍ laˇ tuˬ awˬ pon Li‸ hpu hkʼaw lo bvuh‸ taˍ ve yoˬ. 

12Hkʼe te leh, chaw teˇ gʼaˇ gʼaˇ, Ngaˬ yeˬ lehˍ huˉ chehˇ ve teh‸ dawˇ ve kʼo, 
yawˇ maˇ gʼa paiˍ tuˬ shaˍ ti‸ te cawˇ ve yoˬ. 
13Chaw yaˇ hui gʼa hpuˇ jaw ve beˬ ve lawˇ ve hta‸ ceh tiˉ nawˬ hui gʼa hpuˇ 
ve yoˬ. Gʼuiˬsha htawˇ, ka ti‸ yeˬ leh, nawˬ hui hkanˍ maˇ gʼa ve beˬ ve lawˇ 
ve hta‸ gʼa hpuˇ tuˬ, yawˇ a hkaw-anˬ maˇ piˇ. Ya‸ hkʼaˇ, beˬ ve lawˇ ve hta‸ 
hpuˇ htaˇ, nawˬ hui hkanˍ hpeh‸ tuˬ, ponˬ ve ya‸ kʼaw hta‸ yawˇ gu taˍ tuˬ 
yoˬ. 
14Hkʼe te leh, ngaˬ ha‸ ve chaw teˇ hpaˍ-oˬ, shaˉ ho‸ hta‸ oˉ kʼoˍ pui ve teˇ 
ceuˬ hta‸ jaw kʼai loˬ. 
15Dawˇ nyi puiˉ ve chaw teˇ hpaˍ hta‸ ngaˬ kʼoˆ piˇ ve yoˬ. Ngaˬ kʼoˆ ve cawˇ 
maˇ cawˇ ve hta‸ nawˬ hui dawˇ nyi-o. 
16Ngaˬ hui chiˇ mvuh ve awˬ bon uiˍ ve kawˆ lehˬ, Hkri‸ ve awˬ suhˍ awˬ 
hkʼaw lo ngaˬ hui teˇ geh caˉ da‸ ve teˇ ceuˬ hpeh‸ ve maˇ heˆ laˇ. Ngaˬ hui 
hkʼeh‸ ve hkaoˍmonˇ lehˬ, Hkri‸ ve awˬ to awˬ hkʼaw lo ngaˬ hui teˇ geh caˉ 
da‸ ve teˇ ceuˬ hpeh‸ ve maˇ heˆ laˇ. 
17Hkaoˍmonˇ teˇ diˬ tiˉ cawˬ ve pa taw, ngaˬ hui maˇ ve htawˇ, teˇ to tiˉ hpeh‸ 
ve yoˬ. Awˬ lawn kʼo, ngaˬ hui hkʼa peu-eˬ hkaoˍmonˇ teˇ diˬ hta‸ tiˉ hpawnˬ 
caˇ ve yoˬ. 
18Iˉsaˍreˍlaˆ chaw hui te ve awˬ liˇ hta‸ dawˇ nyi sheˍ. Tanˇ peuˬ ve hta‸ caˇ ve 
chaw hui lehˬ, tanˇ kuiˬ hta‸ caˉ da‸ ve chaw hpeh‸ ve maˇ heˆ laˇ. 
19Hkʼe te leh, ngaˬ hkʼaˬ hkʼe kʼoˆ gaˇ ve le. Shaˉ ho‸ hta‸ tanˇ peuˬ ve teˇ ceuˬ 
lehˬ, aˬ hto‸ ma kʼoˆ tuˬ cawˬ le. Shaˉ ho‸ ka‸, aˬ hto‸ ma kʼoˆ tuˬ cawˬ le. 
20Kʼoˆ tuˬ te‸ chiˉ maˇ cawˬ. Lawˇ kiˍ yaˇ hui lehˬ, yawˇ hui ve tanˇ tuˬ 
Gʼuiˬsha hta‸ tanˇ ve maˇ heˆ, neˇ teˇ hpaˍ hta‸ tanˇ ve yoˬ. Nawˬ hui lehˬ, neˇ 
teˇ hpaˍ hta‸ caˉ da‸ tuˬ ngaˬ maˇ heuˆ gaˇ. 
21Jawˇmawˇ Yeˍsuˆ ve kawˆ leh neˇ teˇ hpaˍ ve kawˆ, teˇ maˬ hta‸ dawˬ ve kʼo, 
teˇ maˬ hta‸ nawˬ hui dawˬ maˇ hpeh‸. Jawˇmawˇ Yeˍsuˆ ve hpui lawˇ leh neˇ 
teˇ hpaˍ ve hpui lawˇ, teˇ maˬ lo mui caˇ ve kʼo teˇ maˬ lo nawˬ hui mui caˇ 
maˇ hpeh‸. 

22Jawˇmawˇ Yeˍsuˆ nyi ma zuhˆ tuˬ ngaˬ hui te tuˬ laˇ. Ngaˬ hui yawˇ a‸ kehˉ 
awˬ gʼaˇ uiˍ ve laˇ. 

Hkʼa peu-eˬ awˬ hkʼaw lo Gʼuiˬsha ve awˬ me‸ awˬ hponˇ tawˆ la tuˬ te-o 

23Ngaˬ hkʼa peu-eˬ ve hta‸ te tuˬ a hkaw-anˬ cawˬ ve yoˬ. Ya‸ hkʼaˇ, hkʼa peu-
eˬ ve hta‸ te tuˬ awˬ bon cawˬ ve maˇ heˆ. Ngaˬ hkʼa peu-eˬ ve hta‸ te tuˬ a 
hkaw-anˬ cawˬ ve yoˬ. Ya‸ hkʼaˇ, hkʼa peu-eˬ ve uiˍ la yeˬ la piˇ puiˉ ve maˇ 
heˆ, 
24Hkʼaˬ ve teˇ gʼaˇ maˇ kʼoˆ, a shu yawˇ awˬ to awˬ pon awˬ bon gʼa tuˬ taˇ ca. 
Ya‸ hkʼaˇ, shu awˬ pon awˬ bon gʼa tuˬ ca-o. 
25Tcuh hkʼaw hkʼa hawˇ ve teˇ hpaˍ hta‸ caˇ-oˆ. Shiˍ puiˉ ve nyi ma hta‸ pa 
taw, te‸ chiˉ taˇ na nyi. 
26Awˬ lawn kʼo, miˬguiˬ leh miˬguiˬ hkʼoˆ hkʼa cawˬ ve hkʼa peu-eˬ lehˬ, 
Jawˇmawˇ Gʼuiˬsha ve mawˇ hpeh‸ ve yoˬ. 
27Maˇ yonˍ ve chaw teˇ gʼaˇ gʼaˇ nawˬ hui hta‸ kuˬ leh nawˬ hui kʼai gaˇ ve 
kʼo, nawˬ hui mehˆ gʼuˇ suhˍ hkʼa teh laˇ ve caˇ tuˬ hta‸ caˇ-oˆ. Shiˍ puiˉ ve 
nyi ma hta‸ pa taw, te‸ chiˉ taˇ na nyi. 
28Ya‸ hkʼaˇ chaw teˇ gʼaˇ gʼaˇ, Chi lehˬ shaˉ ho‸ hta‸ tanˇ peuˬ ve caˇ tuˬ yoˬ 
teh‸ nawˬ hta‸ kʼoˆ laˇ ve kʼo, nawˬ hta‸ hto laˇ ve chaw teˇ gʼaˇ hta‸ pa taw 
maˇ kʼoˆ, shiˍ puiˉ ve nyi ma hta‸ pa taw maˇ kʼoˆ, taˇ caˇ loˬ. 
29Shiˍ puiˉ ve nyi ma teh‸ kʼoˆ ve lehˬ nawˬ ve shiˍ puiˉ ve nyi ma hta‸ kʼoˆ 
gaˇ ve maˇ heˆ. Shu ve shiˍ puiˉ ve nyi ma hta‸ kʼoˆ gaˇ ve yoˬ. Awˬ lawn kʼo, 
ngaˬ te hpeh‸ ve teˇ hpaˍ hta‸ aˬ hto‸ ma pa taw shu ve shiˍ puiˉ ve nyi ma 
tawˍ taˍ laˇ ve le. 
30Awˬ bon hta‸ dawˇ nawˇ leh ngaˬ caˇ ve kʼo, bon hta‸ chiˇ mvuh leh caˇ ve 
awˬ hkʼaw lo, aˬ hto‸ ma pa taw shu ngaˬ hta‸ maˇ shawˍ maˇ caˆ kʼoˆ laˇ ve 
le. 
31Hkʼe te leh, nawˬ hui caˇ ve maˇ kʼoˆ, dawˬ ve maˇ kʼoˆ, aˬ hto‸ ma teˇ ceuˬ 
te ve maˇ kʼoˆ, hkʼa peu-eˬ awˬ hkʼaw lo Gʼuiˬ sha ve awˬ me‸ awˬ hponˇ tawˆ 
la tuˬ te-o. 

32Chaw maˇ maˇ htaiˍ hkʼaw‸ ve hta‸ gʼa tuˬ, ngaˬ awˬ to awˬ pon awˬ bon 
hta‸ ngaˬ maˇ ca leh, teˇ ceuˬ le le awˬ hkʼaw lo chaw hkʼa peu-eˬ nyi hkʼaˇ 
suh tuˬ ngaˬ ca ve yoˬ. 
33Chi hkʼa shuˍ shuˍ, nawˬ hui htawˇ, Yuˇda‸ chaw hui hta‸ maˇ kʼoˆ, 
Heˍlaˍsaˆ chaw hui hta‸ maˇ kʼoˆ, Gʼuiˬsha ve Hkri‸ yaˇ awˬ moˍ hta‸ maˇ 
kʼoˆ, hkui htiˇ poˬ paiˍ tuˬ taˇ te. 

1 Kawˇrenˍhtuˆ li‸ 11 

1Hkri‸ te ve hkʼa shuˍ shuˍ ngaˬ te ve hkʼe, nawˬ hui htawˇ ngaˬ te ve hkʼa 
shuˍ shuˍ te-o. 

Yaˇ miˇ teˇ hpaˍ oˉ kʼoˍ hta‸ beh ve awˬ lawn 

2Nawˬ hui lehˬ, teˇ ceuˬ le le awˬ hkʼaw lo ngaˬ hta‸ dawˇ nawˇ leh, ngaˬ nawˬ 
hui hta‸ awˬ liˇ awˬ hkʼaˇ maˍ laˇ ve hkʼe nawˬ hui na yuˬ leh te kʼai ve pa 
taw, ngaˬ nawˬ hui hta‸ chiˇ mvuh ve yoˬ. 
3Ya‸ hkʼaˇ, ngaˬ nawˬ hui hta‸ chi hkʼe shiˍ tcuh gaˇ ve yoˬ. Hawˉ hkʼaˆ teˇ 
gʼaˇ le le ve oˉ kʼoˍ lehˬ Hkri‸ yoˬ. Yaˇ miˇ ve oˉ kʼoˍ lehˬ hawˉ hkʼaˆ yoˬ. Hkri
‸ ve oˉ kʼoˍ lehˬ Gʼuiˬsha yoˬ. 
4Hawˉ hkʼaˆ teˇ gʼaˇ gʼaˇ, bon lawˬ htaˇ maˇ kʼoˆ, bon maˍ htaˇ maˇ kʼoˆ, oˉ kʼoˍ 
hta‸ beh ve kʼo, a shu yawˇ ve oˉ kʼoˍ hta‸ awˬ me‸ awˬ hponˇ te luˬ ve yoˬ. 
5Ya‸ hkʼaˇ, yaˇ miˇ teˇ gʼaˇ gʼaˇ bon lawˬ htaˇ maˇ kʼoˆ, bon maˍ htaˇ maˇ kʼoˆ, 
oˉ kʼoˍ hta‸ maˇ beh ve kʼo, a shu yawˇ ve oˉ kʼoˍ hta‸ awˬ me‸ awˬ hponˇ te 
luˬ ve yoˬ. Yawˇ ve oˉ kʼoˍ hta‸ maˇ beh ve kʼo, yawˇ ve oˉ kʼoˍ chiˇ baˬ taˍ ve 
hkʼe yoˬ. 
6Awˬ lawn kʼo, yaˇ miˇ lehˬ oˉ kʼoˍ hta‸ maˇ beh ve kʼo, uˉ hkeh mvuh nuˆ baˬ 
cawˇ ve yoˬ. Ya‸ hkʼaˇ, uˉ hkeh mvuh nuˆ baˬ ve maˇ kʼoˆ, oˉ kʼoˍ chiˇ baˬ ve 
maˇ kʼoˆ, yaˇ miˇ awˬ pon ya‸ taw tuˬ hpeh‸ ve kʼo, yawˇ ve oˉ kʼoˍ hta‸ beh 
taˍ piˇ lawˬ-o‸. 
7Hawˉ hkʼaˆ lehˬ, Gʼuiˬsha ve awˬ ho‸ awˬ han leh awˬ me‸ awˬ hponˇ hpeh‸ 
ve pa taw, oˉ kʼoˍ hta‸ beh maˇ cawˇ ve yoˬ. Yaˇ miˇ lehˬ, hawˉ hkʼaˆ ve awˬ 
me‸ awˬ hponˇ hpeh‸ ve yoˬ. 

8Awˬ lawn kʼo, hawˉ hkʼaˆ hta‸ yaˇ miˇ lo yuˬ te taˍ ve maˇ heˆ. Yaˇ miˇ hta‸ 
hawˉ hkʼaˆ lo yuˬ te taˍ ve yoˬ. 
9Chi hkʼoˆ ka‸, hawˉ hkʼaˆ lehˬ yaˇ miˇ awˬ pon hpanˍ taˍ ve maˇ heˆ. Yaˇ miˇ 
lehˬ hawˉ hkʼaˆ awˬ pon hpanˍ taˍ ve yoˬ. 
10Hkʼe te leh mvuhˇ naw ma tcuh yaˇ hui hta‸ pa taw, yaˇ miˇ lehˬ a shu yawˇ 
ve oˉ kʼoˍ hta‸ beh taˍ cawˇ ve yoˬ. 
11Ya‸ hkʼaˇ, Jawˇmawˇ Yeˍsuˆ awˬ hkʼaw lo yaˇ miˇ lehˬ hawˉ hkʼaˆ hta‸ loˍ 
leh, hawˉ hkʼaˆ htawˇ yaˇ miˇ hta‸ loˍ ve yoˬ. 
12Awˬ lawn kʼo, yaˇ miˇ lehˬ hawˉ hkʼaˆ lo hpeh‸ la ve hkʼe, hawˉ hkʼaˆ htawˇ 
yaˇ miˇ awˬ hkʼaw lo paw la ve yoˬ. Chi hkʼoˆ ka‸, awˬ ceuˬ hkʼa peu-eˬ ve 
lehˬ, Gʼuiˬsha lo hpeh‸ la ve yoˬ. 
13Yaˇ miˇ lehˬ, oˉ kʼoˍ hta‸ maˇ beh leh Gʼuiˬ sha hta‸ bon lawˬ keunˍ maˇ 
keunˍ ve hta‸ nawˬ hui hkʼaˇ nawˬ hui dawˇ nyi-o. 
14Hawˉ hkʼaˆ lehˬ, uˉ hkeh mvuh hu ve kʼo, yawˇ awˬ pon ya‸ taw tuˬ hpeh‸ 
ve teh‸, awˬ suhˍ awˬ shaˍ hpawˇ ve awˬ liˇ ka‸ nawˬ hui hta‸ maˍ laˇ ve maˇ 
heˆ laˇ. 
15Ya‸ hkʼaˇ, yaˇ miˇ lehˬ uˉ hkeh mvuh hu ve kʼo, yawˇ ve awˬ me‸ awˬ hponˇ 
hpeh‸ ve yoˬ. Awˬ lawn kʼo, yawˇ ve uˉ hkeh mvuh lehˬ, yawˇ hta‸ beh tuˬ 
awˬ pon piˇ taˍ ve yoˬ. 
16Ya‸ hkʼaˇ, chaw teˇ gʼaˇ gʼaˇ tawˇ gʼawˬ da‸ gaˇ ve kʼo, ngaˬ hui maˇ kʼoˆ, 
Gʼuiˬsha ve Hkri‸ yaˇ awˬ moˍ teˇ hpaˍ maˇ kʼoˆ, awˬ kaˍ awˬ nu awˬ liˇ maˇ 
cawˬ. 

Jawˇmawˇ Yeˍsuˆ ve pawehˇ caˇ htaˇ te maˇ cawˇ ve teˇ hpaˍ awˬ lawn 

17Ya‸ hkʼaˇ nawˬ hui hpawnˬ da‸ ve teˇ yanˇ, leuˉ leh da‸ la tuˬ awˬ pon 
hpawnˬ da‸ ve maˇ heˆ. Leuˉ leh luˬ kʼai tuˬ awˬ pon hpawnˬ da‸ ve pa taw, 
tawˇ piˇ laˇ tuˬ ve chi teˇ hpaˍ awˬ hkʼaw lo ngaˬ nawˬ hui hta‸ chiˇ mvuh ve 
maˇ heˆ. 

18Awˉ lawˉ peuˇ ve teˇ ceuˬ lehˬ, nawˬ hui Hkri‸ yaˇ awˬ moˍ hpawnˬ da‸ ve 
awˬ hkʼaw lo, nawˬ hui awˬ moˍ shawˍ da‸ pehˬ da‸ chehˇ ve hta‸ ngaˬ gʼa 
kaˇ ve yoˬ. Ngaˬ kaˇ ve hkʼe cawˇ ve yoˬ hehˉ teh‸ ngaˬ yonˍ ve yoˬ. 
19Awˬ lawn kʼo, nawˬ hui awˬ hkʼaw lo da‸ ve chaw teˇ hpaˍ hkʼa tawˍ lehˆ 
tawˆ la tuˬ, awˬ moˍ fuiˍ da‸ pehˬ da‸ ve teˇ ceuˬ gʼa cawˬ ve yoˬ. 
20Nawˬ hui hpawnˬ da‸ ve teˇ yanˇ, Jawˇmawˇ Yeˍsuˆ ve pawehˇ hta‸ caˇ tuˬ 
awˬ pon hpawnˬ da‸ ve maˇ heˆ. 
21Awˬ lawn kʼo, nawˬ hui teˇ gʼaˇ peuˬ teˇ gʼaˇ, a shu yawˇ ve caˇ tuˬ hta‸ a shu 
yawˇ hkʼaˇ yawˇ awˉ lawˉ caˇ sheˬ ve yoˬ. Hkʼe te leh, teˇ gʼaˇ kʼo awˍ meu‸ 
leh, teˇ gʼaˇ kʼo a pehˉ meuˇ gʼuiˬ dawˬ bvuhˆ ve yoˬ. 
22Hkʼaˬ hkʼe le. Nawˬ hui caˇ kuiˬ dawˬ kuiˬ awˬ pon a shu yawˇ ve yehˬ maˇ 
cawˬ leh laˇ. Maˇ heˆ kʼo, nawˬ hui Gʼuiˬ sha ve Hkri‸ yaˇ awˬ moˍ hta‸ maˇ 
shawˍ maˇ caˆ te leh, haˍ ve gʼawˇ ve chaw hui hta‸ ya‸ taw piˇ lawˬ ve laˇ. 
Ngaˬ nawˬ hui hta‸ hkʼaˬ hkʼe gʼa kʼoˆ tuˬ ve le. Chi hkʼe te ve awˬ hkʼaw lo 
ngaˬ nawˬ hui hta‸ chiˇ mvuh tuˬ ve laˇ. Ngaˬ nawˬ hui hta‸ chiˇ mvuh laˇ tuˬ 
maˇ heˆ. 

Jawˇmawˇ Yeˍsuˆ ve pawehˇ caˇ ve awˬ liˇ hta‸ Yeˍsuˆ piˇ ve awˬ lawn 

23Awˬ lawn kʼo, nawˬ hui hta‸ ngaˬ maˍ laˇ peuˬ ve teˇ hpaˍ lehˬ, ngaˬ 
Jawˇmawˇ Yeˍsuˆ geh gʼa taˍ ve yoˬ. Jawˇmawˇ Yeˍsuˆ lehˬ, shu yawˇ hta‸ chiˇ 
a‸ piˇ ve teˇ haˉ htaˇ, hkaoˍmonˇ hta‸ yuˬ leh, 
24awˬ bon hta‸ chiˇ mvuh peuˬ hkʼaw‸ nawˉ, yawˇ hkaoˍmonˇ hta‸ hkʼeh‸ leh 
kʼoˆ ve, Chi lehˬ nawˬ hui awˬ pon ngaˬ ve awˬ to hpeh‸ ve yoˬ. Ngaˬ hta‸ 
dawˇ nawˇ tuˬ chi hta‸ te-o teh‸ kʼoˆ ve yoˬ. 
25Yawˇ hui mvuhˇ haˉ awˍ caˇ peuˬ hkʼaw‸ nawˉ, chi hkʼa shuˍ shuˍ yawˇ kawˆ 
hta‸ yuˬ leh kʼoˆ ve, Kawˆ chi lehˬ, ngaˬ ve awˬ suhˍ awˬ hkʼaw lo ka ti‸ shaˉ 
caˆ awˬ suhˉ hpeh‸ ve yoˬ. Nawˬ hui dawˬ ve teˇ pawˆ le le ngaˬ hta‸ dawˇ 
nawˇ tuˬ te-o teh‸ kʼoˆ piˇ ve yoˬ. 

26Awˬ lawn kʼo, nawˬ hui hkaoˍmonˇ chi hta‸ caˇ leh, kawˆ chi hta‸ dawˬ ve 
teˇ pawˆ le le, Jawˇmawˇ Yeˍsuˆ kʼaw‸ ya‸ la htaˇ hkʼa gaˬ, yawˇ suh ve teˇ 
ceuˬ hta‸ nawˬ hui hpeu‸ maˍ piˇ ve yoˬ. 

Maˇ keunˍ ve awˬ hkʼaw lo Jawˇmawˇ Yeˍsuˆ ve pawehˇ caˇ ve awˬ lawn 

27Hkʼe te leh, chaw hkʼaˬ ve teˇ gʼaˇ maˇ kʼoˆ, maˇ keunˍ ve awˬ hkʼaw lo 
hkaoˍmonˇ hta‸ caˇ leh Jawˇ mawˇ Yeˍsuˆ ve kawˆ hta‸ dawˬ ve kʼo, 
Jawˇmawˇ Yeˍsuˆ ve awˬ to leh awˬ suhˍ hta‸ yawˇ te ya‸ ve yoˬ. 
28Chaw teˇ gʼaˇ le le, a shu yawˇ awˬ to hta‸ lawˇ nyi peuˬ hkʼaw‸ nawˉ, 
hkaoˍmonˇ hta‸ caˇ leh kawˆ hta‸ dawˬ cawˇ ve yoˬ. 
29Awˬ lawn kʼo, hkʼaˬ ve teˇ gʼaˇ maˇ kʼoˆ, Jawˇmawˇ Yeˍsuˆ ve awˬ to hta‸ maˇ 
pehˬ maˇ fuiˍ gʼa leh caˇ ve dawˬ ve kʼo, a shu yawˇ awˬ to awˬ hkʼoˆ ciˍ yanˍ 
ve gaˬ la tuˬ yawˇ caˇ ve dawˬ ve yoˬ. 
30Chi hta‸ pa taw, nawˬ hui awˬ hkʼaw lo chaw maˇ maˇ awˬ gʼaˇ nuˇ leh naˬ 
chehˇ ve yoˬ. Chaw laiˉ gʼaˇ htawˇ suh peuˬ ve yoˬ. 
31Ngaˬ hui lehˬ, a shu yawˇ awˬ to hta‸ hkʼa deh‸ lawˇ nyi ve kʼo, ciˍ yanˍ ve 
hta‸ maˇ gʼa hkanˍ. 
32Jawˇmawˇ Yeˍsuˆ ngaˬ hui hta‸ suhˉ jehˬ laˇ ve teˇ yanˇ, miˬguiˬ yaˇ hui geh 
teˇ geh ciˍ yanˍ ve hta‸ maˇ gʼa hkanˍ tuˬ, yawˇ ngaˬ hui hta‸ jaw‸ maˍ laˇ ve 
yoˬ. 
33Hkʼe te leh, ngaˬ ve awˬ viˉ awˬ nyi teˇ hpaˍ-oˬ, caˇ ve dawˬ ve awˬ pon nawˬ 
hui teˇ geh hpawnˬ la ve teˇ yanˇ, teˇ gʼaˇ leh teˇ gʼaˇ hkʼa deh‸ law da‸-o‸. 
34Chaw teˇ gʼaˇ gʼaˇ awˍ meu‸ ve kʼo, yawˇ ve aˉ hkʼaw lo caˇ cawˇ ve yoˬ. Maˇ 
heˆ kʼo, nawˬ hui hpawnˬ da‸ ve lehˬ, ciˍ yanˍ ve hta‸ gʼa hkanˍ tuˬ awˬ pon 
hpeh‸ tuˬ yoˬ. Awˬ kaˍ awˬ nu ve awˬ lawn teˇ hpaˍ lehˬ, ngaˬ nawˬ hui geh 
laˬ htaˇ hkʼa deh‸ maˍ laˇ gu laˇ tuˬ yoˬ. 

1 Kawˇrenˍhtuˆ li‸ 12 

Co ha hpawˇ ve la‸ shawnˍ teˇ hpaˍ awˬ lawn 

1Awˬ viˉ awˬ nyi teˇ hpaˍ-oˬ, co ha hpawˇ ve la‸ shawnˍ teˇ hpaˍ awˬ lawn 
nawˬ hui shiˍ tuˬ ngaˬ heuˆ gaˇ ve yoˬ. 

2Nawˬ hui lawˇ kiˍ yaˇ hpeh‸ chehˇ ve teˇ yanˇ htaˇ, shu nawˬ hui hta‸ shiˍ 
kʼai ve hkʼe nawˬ hui kʼai leh, tawˇ yaw maˇ puiˉ ve shaˉ ho‸ teˇ hpaˍ hta‸ oˉ 
kʼoˍ ca pui ve hta‸ nawˬ hui shiˍ chehˇ ve yoˬ. 
3Hkʼe te leh, ngaˬ nawˬ hui hta‸ chi hkʼe shiˍ piˇ lawˬ gaˇ ve yoˬ. Yeˍsuˆ lehˬ 
hkeu taˍ ve chaw hpeh‸ ve yoˬ teh‸, chaw teˇ gʼaˇ ka‸ Gʼuiˬ sha ve Awˬ ha 
hpu hta‸ cuˇ leh kʼoˆ maˇ hpeh‸. Chi hkʼoˆ ka‸, da‸ ve kehˬ ve Awˬ ha hpu 
hta‸ maˇ cuˇ ve kʼo, Yeˍsuˆ lehˬ Jawˇmawˇ hpeh‸ ve yoˬ teh‸, chaw teˇ gʼaˇ ka
‸ kʼoˆ maˇ hpeh‸. 
4La‸ shawnˍ laiˉ ceuˬ cawˬ ve htawˇ, Awˬ ha hpu teˇ gʼaˇ tiˉ cawˬ ve yoˬ. 
5Yeˍsuˆ awˬ pon te tuˬ ve kanˉ laiˉ ceuˬ cawˬ ve htawˇ, Jawˇmawˇ teˇ gʼaˇ tiˉ 
cawˬ ve yoˬ. 
6Te tawˆ la ve kanˉ laiˉ ceuˬ cawˬ ve htawˇ, chaw teˇ gʼaˇ le le awˬ hkʼaw lo 
hkʼa peu-eˬ te tawˆ la piˇ shehˍ hpaˇ lehˬ, Gʼuiˬsha teˇ gʼaˇ tiˉ cawˬ ve yoˬ. 
7Chaw hkʼa peu-eˬ awˬ pon awˬ bon cawˬ tuˬ, Awˬ ha hpu hpeu‸ maˍ laˇ ve teˇ 
ceuˬ, teˇ gʼaˇ le le hta‸ piˇ taˍ ve yoˬ. 
8Awˬ lawn kʼo Awˬ ha hpu lehˬ, chaw teˇ gʼaˇ hta‸ cuˇ yiˍ tawˇ hkawˇ piˇ ve 
yoˬ. Awˬ ha hpu oˇ ve lehˬ, awˬ kaˍ awˬ nu teˇ gʼaˇ hta‸ shiˍ puiˉ ve tawˇ 
hkawˇ piˇ ve yoˬ. 
9Awˬ ha hpu oˇ ve lehˬ, awˬ kaˍ awˬ nu teˇ gʼaˇ hta‸ yonˍ puiˉ ve teˇ ceuˬ piˇ 
ve yoˬ. Awˬ ha hpu oˇ ve teˇ gʼaˇ tiˉ lehˬ, awˬ kaˍ awˬ nu teˇ gʼaˇ hta‸ chaw naˬ 
hta‸ gu na-e piˇ puiˉ ve la‸ shawnˍ piˇ ve yoˬ. 
10Teˇ gʼaˇ hta‸ anˇ tuˬ te hpeh‸ tuˬ piˇ ve, teˇ gʼaˇ hta‸ bon maˍ puiˉ tuˬ piˇ ve, 
teˇ gʼaˇ hta‸ awˬ ha teˇ hpaˍ hta‸ fuiˍ da‸ pehˬ da‸ puiˉ tuˬ piˇ ve, teˇ gʼaˇ hta
‸ tawˇ laiˉ ceuˬ yaw chiˇ mvuh puiˉ tuˬ piˇ ve, teˇ gʼaˇ hta‸ tawˇ laiˉ ceuˬ yaw 
chiˇ mvuh ve hta‸ tcuhˉ kuiˬ yuˬ tawˆ puiˉ tuˬ piˇ ve yoˬ. 
11Chi hkʼa peu-eˬ Awˬ ha hpu teˇ gʼaˇ tiˉ te tawˆ la leh, yawˇ a loˍ cawˇ ve hkʼe 
teˇ gʼaˇ peuˬ teˇ gʼaˇ hta‸ pehˬ piˇ ve yoˬ. 

Awˬ to teˇ to tiˉ awˬ hkʼeun maˇ maˇ cawˬ ve 



3043 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

12Awˬ to lehˬ, teˇ to tiˉ hpeh‸ leh awˬ hkʼeun maˇ maˇ cawˬ ve yoˬ. Awˬ to ve 
awˬ hkʼeun teˇ hpaˍ maˇ ve htawˇ, awˬ to teˇ to tiˉ hpeh‸ ve hkʼe, Hkri‸ htawˇ 
oˇ hkʼe hpeh‸ ve yoˬ. 
13Awˬ lawn kʼo, Yuˇda‸ chaw leh Heˍlaˍsaˆ chaw maˇ kʼoˆ, awˬ ceˬ leh ponˬ 
peuˬ ve chaw maˇ kʼoˆ, ngaˬ hui hkʼa peu-eˬ awˬ to teˇ to tiˉ hpeh‸ la tuˬ, Awˬ 
ha hpu teˇ gʼaˇ tiˉ awˬ hkʼaw lo ngaˬ hui baˆtiˆsaˬ hkanˍ taˍ peuˬ. Ngaˬ hui 
hkʼa peu-eˬ teˇ geh Awˬ ha hpu teˇ gʼaˇ tiˉ hta‸ gʼa dawˬ peuˬ. 
14Awˬ lawn kʼo, awˬ to lehˬ awˬ hkʼeun teˇ maˬ tiˉ cawˬ ve maˇ heˆ. Cawˬ maˇ 
ve yoˬ. 
15Hkui sheh lehˬ, Ngaˬ la‸ sheh maˇ heˆ ve pa taw awˬ to hta‸ maˇ caˉ da‸ teh
‸ kʼoˆ ve htawˇ, oˇ hkʼe kʼoˆ ve pa taw awˬ to hta‸ maˇ caˉ da‸ ve maˇ heˆ. 
16Naˍ paw lehˬ, ngaˬ mehˆ shiˍ maˇ heˆ ve pa taw awˬ to hta‸ maˇ caˉ da‸ teh‸ 
kʼoˆ ve htawˇ, oˇ hkʼe kʼoˆ ve pa taw awˬ to hta‸ maˇ caˉ da‸ ve maˇ heˆ. 
17Awˬ to hkʼa peu-eˬ mehˆ shiˍ hpeh‸ ve kʼo, hkʼaˬ hkʼe te kaˇ hpeh‸ tuˬ ve le. 
Awˬ to hkʼa peu-eˬ naˍ paw hpeh‸ ve kʼo, hkʼaˬ hkʼe te nuˬ hpeh‸ tuˬ ve le. 
18Ya‸ hkʼaˇ, Gʼuiˬsha lehˬ yawˇ a loˍ cawˇ ve hkʼe, awˬ to awˬ hkʼaw lo awˬ 
hkʼeun teˇ hpaˍ hta‸ a shu yawˇ ve chehˇ kuiˬ lo keu taˍ ve yoˬ. 
19Awˬ hkʼeun hkʼa peu-eˬ lehˬ, awˬ hkʼeun teˇ maˬ tiˉ hpeh‸ ve kʼo, awˬ to 
hkʼaˬ hkʼe te cawˬ hpeh‸ tuˬ le. 
20Ya‸ hkʼaˇ, awˬ hkʼeun cawˬ maˇ ve htawˇ, awˬ to teˇ to tiˉ hpeh‸ ve yoˬ. 
21Mehˆ shiˍ lehˬ, Ngaˬ nawˬ hta‸ maˇ loˍ teh‸, la‸ sheh hta‸ kʼoˆ maˇ hpeh‸. 
Oˉ kʼoˍ htawˇ, Ngaˬ nawˬ hta‸ maˇ loˍ teh‸, hkui sheh hta‸ kʼoˆ maˇ hpeh‸. 
22Ya‸ hkʼaˇ, awˬ to awˬ hkʼaw lo awˬ gʼaˇ nuˇ ve teh‸ ngaˬ hui dawˇ ve awˬ 
hkʼeun teˇ hpaˍ htawˇ gʼa cawˬ ve yoˬ. 
23Awˬ to awˬ hkʼaw lo awˬ me‸ awˬ hponˇ maˇ cawˬ ve teh‸ ngaˬ hui dawˇ taˍ 
ve awˬ hkʼeun teˇ hpaˍ hta‸ leuˉ leh ngaˬ hui awˬ me‸ awˬ hponˇ piˇ ve yoˬ. 
Ngaˬ hui ve nyi maˇ sha ve awˬ hkʼeun teˇ hpaˍ hta‸ htawˇ, leuˉ leh nyi sha 
tuˬ ngaˬ hui te piˇ ve yoˬ. 

24Nyi sha chehˇ ve awˬ hkʼeun teˇ hpaˍ hta‸ oˇ hkʼe te tuˬ maˇ loˍ. Awˬ to awˬ 
hkʼaw lo hpaˆ da‸ guiˇ da‸ ve maˇ gʼa cawˬ leh, awˬ hkʼeun teˇ hpaˍ teˇ maˬ 
leh teˇ maˬ dawˇ nyi da‸ puiˉ tuˬ, 
25Gʼuiˬsha lehˬ awˬ to hta‸ caˉ da‸ piˇ ve awˬ hkʼaw lo, awˬ gʼaˇ nuˇ ve awˬ 
hkʼeun teˇ hpaˍ hta‸ leuˉ leh awˬ me‸ awˬ hponˇ piˇ ve yoˬ. 
26Awˬ hkʼeun teˇ maˬ tu‸ hkanˍ ve kʼo, awˬ hkʼeun hkʼa peu-eˬ htawˇ yawˇ 
geh tu‸ hkanˍ ve yoˬ. Awˬ hkʼeun teˇ maˬ awˬ me‸ awˬ hponˇ gʼa ve kʼo, awˬ 
hkʼeun hkʼa peu-eˬ htawˇ yawˇ geh gʼa ha lehˬ ve yoˬ. 
27Nawˬ hui lehˬ Hkri‸ ve awˬ to hpeh‸ leh, teˇ gʼaˇ peuˬ teˇ gʼaˇ awˬ to oˇ ve 
awˬ hkʼaw lo awˬ hkʼeun hpeh‸ ve yoˬ. 
28Gʼuiˬsha lehˬ, Hkri‸ yaˇ awˬ moˍ awˬ hkʼaw lo chaw chi teˇ hpaˍ hta‸ teh taˍ 
ve yoˬ. Awˉ lawˉ teˇ moˍ tcuh yaˇ hui, nyiˇ moˍ teˇ moˍ bon maˍ paˍ hui, shehˆ 
moˍ teˇ moˍ maˍ piˇ shehˍ hpaˇ hui, oˇ ve hkʼaw‸ nawˉ anˇ tuˬ te shehˍ hpaˇ 
hui, oˇ ve hkʼaw‸ nawˉ chaw naˬ hui hta‸ gu na-e piˇ puiˉ ve chaw hui, ga piˇ 
shehˍ hpaˇ hui, awˬ hoˉ te ve chaw hui leh, tawˇ laiˉ ceuˬ yaw chiˇ mvuh puiˉ 
ve chaw hui hta‸ Hkri‸ yaˇ awˬ moˍ awˬ hkʼaw lo Gʼuiˬsha teh taˍ peuˬ ve 
yoˬ. 
29Hkʼa peu-eˬ tcuh yaˇ hpeh‸ ve laˇ. Hkʼa peu-eˬ bon maˍ paˍ hpeh‸ ve laˇ. 
Hkʼa peu-eˬ maˍ piˇ shehˍ hpaˇ hpeh‸ ve laˇ. Hkʼa peu-eˬ anˇ tuˬ te shehˍ hpaˇ 
hpeh‸ ve laˇ. 
30Hkʼa peu-eˬ chaw naˬ hta‸ gu na-e piˇ puiˉ ve la‸ shawnˍ cawˬ ve laˇ. Hkʼa 
peu-eˬ tawˇ laiˉ ceuˬ yaw chiˇ mvuh puiˉ ve laˇ. Hkʼa peu-eˬ tcuhˉ kuiˬ yuˬ 
tawˆ puiˉ ve laˇ. 
31Nawˬ hui lehˬ, hkʼa peu-eˬ a‸ kehˉ da‸ ve la‸ shawnˍ teˇ hpaˍ hta‸ sheˉ lai 
jaˇ ve nyi ma cawˬ piˇ-oˆ. 

Ha‸ pehnˇ ve awˬ lawn 

Chi hkʼoˆ ka‸, hkʼa peu-eˬ a‸ kehˉ da‸ jaˇ ve ya‸ kʼaw teˇ caˆ ngaˬ nawˬ hui 
hta‸ maˍ laˇ tuˬ yoˬ. 

1 Kawˇrenˍhtuˆ li‸ 13 

1Ngaˬ lehˬ chaw yaˇ ve tawˇ hkawˇ leh mvuhˇ naw ma tcuh yaˇ ve tawˇ hkawˇ 
yaw puiˉ ve htawˇ, ha‸ pehnˇ ve maˇ cawˬ kʼo, bo lo kʼoˍ dawˆ ve awˬ hkawˇ 
leh shehnˍ hehˆ ve awˬ hkawˇ hkʼe ceh ngaˬ hpeh‸ ve yoˬ. 
2Ngaˬ bon maˍ puiˉ ve maˇ kʼoˆ, faˉ taˍ ve hkʼa peu-eˬ leh cuˇ yiˍ hkʼa peu-eˬ 
hta‸ ngaˬ shiˍ ve maˇ kʼoˆ, hkʼaw teˇ hpaˍ hta‸ jiˆ kʼai gʼa tuˬ yonˍ ve nyi ma 
hkʼa biˇ cawˬ ve maˇ kʼoˆ, ha‸ pehnˇ ve maˇ cawˬ kʼo, ngaˬ te‸ chiˉ awˬ bon 
maˇ cawˬ. 
3Ngaˬ ve mawˇ jeˬ hkʼa peu-eˬ shu hta‸ pehˬ piˇ tanˇ piˇ leh, ngaˬ awˬ to hta‸ 
ka‸ aˬ miˍ tuˉ tanˇ piˇ ve htawˇ, ha‸ pehnˇ ve maˇ cawˬ kʼo, ngaˬ te‸ chiˉ awˬ 
bon maˇ gʼa. 
4Ha‸ pehnˇ ve lehˬ, dawˇ zuhˬ gaˇ zuhˬ leh ha kʼaˉ puiˉ ve yoˬ. Ha‸ pehnˇ ve 
lehˬ maˇ hkawehˉ puiˉ, maˇ caˆ muiˬ puiˉ, nyi ma uiˍ ve mvuh ve maˇ cawˬ. 
5Ha‸ pehnˇ ve lehˬ, maˇ shawˍ maˇ caˆ maˇ te puiˉ, a shu yawˇ awˬ to awˬ pon 
maˇ ca puiˉ, nyi ma maˇ zuhˆ puiˉ, shu awˬ hkʼoˆ venˇbaˆ maˇ taˍ puiˉ. 
6Ha‸ pehnˇ ve lehˬ, maˇ hteˇ maˇ cawˇ ve awˬ hkʼaw lo maˇ ha lehˬ puiˉ. Ya‸ 
hkʼaˇ hteˇ ve cawˇ ve awˬ hkʼaw lo ha lehˬ puiˉ ve yoˬ. 
7Ha‸ pehnˇ ve lehˬ hkʼa peu-eˬ hta‸ hkanˍ puiˉ ve, hkʼa peu-eˬ hta‸ yonˍ puiˉ 
ve, hkʼa peu-eˬ hta‸ dawˇ law puiˉ ve leh, hkʼa peu-eˬ hta‸ yeunˇ hkanˍ puiˉ 
ve yoˬ. 
8Ha‸ pehnˇ ve lehˬ maˇ luˬ puiˉ. Ya‸ hkʼaˇ, bon maˍ ve maˇ kʼoˆ, tawˇ laiˉ ceuˬ 
yaw chiˇ mvuh ve maˇ kʼoˆ, shiˍ puiˉ ve cuˇ yiˍ maˇ kʼoˆ, hkʼa peu-eˬ mehˉ 
kʼai tuˬ yoˬ. 
9Chi beu‸ ngaˬ hui shiˍ taˍ ve lehˬ, maˇ biˇ sheˍ. Ngaˬ hui bon maˍ ve ka‸ maˇ 
biˇ sheˍ. 
10Ya‸ hkʼaˇ, biˇ ve awˬ ceuˬ gaˬ la htaˇ, maˇ biˇ ve teˇ hpaˍ mehˉ kʼai tuˬ yoˬ. 
11Ngaˬ yaˇ ehˉ hpeh‸ chehˇ htaˇ, yaˇ ehˉ hkʼe ngaˬ tawˇ yaw ve, yaˇ ehˉ hkʼe 
ngaˬ nyi ma cawˬ ve leh, yaˇ ehˉ hkʼe ngaˬ dawˇ nyi ve yoˬ. Ya‸ hkʼaˇ, ngaˬ 

chaw mawˇ hpeh‸ la htaˇ, yaˇ ehˉ ve awˬ liˇ awˬ hkʼaˇ teˇ hpaˍ hta‸ ngaˬ baˬ 
taˉ ve yoˬ. 
12Chi beu‸ lehˬ, maˇ kehˬ da‸ ve mehˆ gʼeuˆ awˬ hkʼaw lo ngaˬ hui nyi chehˇ 
ve hkʼe yoˬ. Ya‸ hkʼaˇ oˇ htaˇ gaˬ kʼo, mehˆ hpfuhˇ tawˍ da‸ leh gʼa mawˬ da‸ 
tuˬ yoˬ. Chi beu‸ ngaˬ hkʼa biˇ maˇ shiˍ sheˍ. Ya‸ hkʼaˇ, chi beu‸ Gʼuiˬsha 
ngaˬ hta‸ shiˍ taˍ ve hkʼe, oˇ htaˇ gaˬ kʼo ngaˬ hkʼa biˇ shiˍ tuˬ yoˬ. 
13Chi beu‸ lehˬ, yonˍ ve, dawˇ law ve leh ha‸ pehnˇ ve, chi shehˆ ceuˬ cawˬ taˍ 
ve yoˬ. Ya‸ hkʼaˇ, chi shehˆ ceuˬ awˬ hkʼaw lo uiˍ jaˇ ve lehˬ ha‸ pehnˇ ve teˇ 
ceuˬ yoˬ. 

1 Kawˇrenˍhtuˆ li‸ 14 

Tawˇ laiˉ ceuˬ yaw chiˇ mvuh ve awˬ lawn 

1Ha‸ pehnˇ ve awˬ hkʼaˇ suh gʼaˇ hte‸ kʼai leh, co ha hpawˇ ve la‸ shawnˍ teˇ 
hpaˍ hta‸ gʼaˇ hte‸ sheˉ lai-o. Bon maˍ puiˉ ve la‸ shawnˍ hta‸ leuˉ leh sheˉ 
lai-o. 
2Awˬ lawn kʼo, tawˇ laiˉ ceuˬ yaw chiˇ mvuh ve chaw lehˬ, chaw yaˇ hta‸ tawˇ 
yaw ve maˇ heˆ. Gʼuiˬsha hta‸ tawˇ yaw ve yoˬ. Yawˇ ve tawˇ hkawˇ hta‸ teˇ 
gʼaˇ ka‸ na maˇ gʼa. Awˬ ha hpu hta‸ pa taw, tcuhˉ kuiˬ naˉ ve teˇ hpaˍ hta‸ 
yawˇ yaw ve yoˬ. 
3Ya‸ hkʼaˇ bon maˍ ve chaw lehˬ, chaw yaˇ hui hta‸ uiˍ la yeˬ la piˇ tuˬ, awˬ 
gʼaˇ piˇ tuˬ leh, dawˇ sha la piˇ tuˬ, yawˇ hui hta‸ tawˇ yaw ve yoˬ. 
4Tawˇ laiˉ ceuˬ yaw chiˇ mvuh ve chaw lehˬ, yawˇ awˬ to hta‸ tiˉ uiˍ la yeˬ la 
piˇ ve yoˬ. Ya‸ hkʼaˇ bon maˍ ve chaw lehˬ, Hkri‸ yaˇ awˬ moˍ hta‸ uiˍ la yeˬ 
la piˇ ve yoˬ. 
5Nawˬ hui hkʼa peu-eˬ tawˇ laiˉ ceuˬ yaw chiˇ mvuh gʼa tuˬ ngaˬ heuˆ gaˇ ve 
yoˬ. Ya‸ hkʼaˇ, chi a‸ kehˉ leuˉ leh nawˬ hui bon maˍ puiˉ tuˬ ngaˬ heuˆ gaˇ ve 
yoˬ. Awˬ lawn kʼo, tawˇ laiˉ ceuˬ yaw chiˇ mvuh ve chaw lehˬ, Hkri‸ yaˇ awˬ 
moˍ hta‸ uiˍ la yeˬ la piˇ tuˬ, tcuhˉ kuiˬ maˇ yuˬ tawˆ maˍ piˇ ve kʼo, bon maˍ 
puiˉ ve chaw teˇ gʼaˇ lehˬ yawˇ a‸ kehˉ uiˍ ve yoˬ. 

6Awˬ viˉ awˬ nyi teˇ hpaˍ-oˬ, ngaˬ nawˬ hui geh laˬ leh tawˇ laiˉ ceuˬ yaw chiˇ 
mvuh ve htawˇ, hpeu‸ maˍ ve tawˇ hkawˇ, shiˍ puiˉ ve cuˇ yiˍ tawˇ hkawˇ, 
bon maˍ ve tawˇ hkawˇ, maˍ piˇ ve tawˇ hkawˇ, ngaˬ nawˬ hui hta‸ chi hkʼe 
ve tawˇ teˇ hkawˇ hkawˇ maˇ kʼoˆ maˍ laˇ ve kʼo, nawˬ hui awˬ pon aˬ hto‸ ma 
awˬ bon cawˬ le. 
7Chi hkʼa shuˍ shuˍ, a sha‸ maˇ cawˬ ve awˬ ceuˬ teˇ hpaˍ, lehˉ lu maˇ kʼoˆ, 
tinˍ maˇ kʼoˆ, awˬ hkawˇ hkʼa deh‸ maˇ cehnˍ kʼo, hkʼaˬ hkʼe ve teˇ ceuˬ meuˆ 
gaˇ ve leh naˍ, hkʼaˬ hkʼe ve teˇ ceuˬ hteˆ gaˇ ve leh naˍ, shu hkʼaˬ hkʼe te shiˍ 
hpeh‸ tuˬ le. 
8Behˬ heh ma meuˆ ve hkawˇ htawˇ maˇ cehnˍ kʼo, ma‸ bawˆ tuˬ awˬ pon a 
shu gu taˍ tuˬ le. 
9Chi hkʼa shuˍ shuˍ, nawˬ hui maw‸ kʼaw yehˇ leh tawˇ yaw ve awˬ hkʼaw lo, 
shu na gʼa ve tawˇ hkawˇ maˇ yaw ve kʼo, nawˬ yaw ve tawˇ hkawˇ hta‸ shu 
hkʼaˬ hkʼe te shiˍ hpeh‸ tuˬ le. Awˬ lawn kʼo, nawˬ hui lehˬ mvuhˇ haw hta‸ 
tawˇ yaw piˇ ve hkʼe ceh hpeh‸ ve yoˬ. 
10Miˬguiˬ hkʼoˆ lo tawˇ hkawˇ laiˉ ceuˬ cawˬ tuˬ yoˬ. Ya‸ hkʼaˇ, tcuhˉ kuiˬ maˇ 
cawˬ ve tawˇ hkawˇ teˇ ceuˬ ka‸ maˇ cawˬ. 
11Tawˇ hkawˇ oˇ ve tcuhˉ kuiˬ hta‸ ngaˬ maˇ shiˍ kʼo, tawˇ yaw shehˍ hpaˇ 
mehˆ gʼuˇ suhˍ ngaˬ lehˬ shu mvuhˇmiˬ ve chaw hpeh‸ leh, tawˇ yaw shehˍ 
hpaˇ htawˇ, ngaˬ mehˆ gʼuˇ suhˍ shu mvuhˇmiˬ ve chaw hpeh‸ tuˬ yoˬ. 
12Chi hkʼa shuˍ shuˍ, nawˬ hui htawˇ Awˬ ha hpu ve la‸ shawnˍ teˇ hpaˍ hta‸ 
sheˉ lai jaˇ ve chaw hui hpeh‸ ve pa taw, Hkri‸ yaˇ awˬ moˍ hta‸ uiˍ la yeˬ la 
piˇ puiˉ tuˬ leuˉ leh ca-o. 
13Hkʼe te leh, tawˇ laiˉ ceuˬ yaw chiˇ mvuh ve chaw lehˬ, tcuhˉ kuiˬ yuˬ tawˆ 
gʼa tuˬ bon lawˬ cawˇ ve yoˬ. 
14Awˬ lawn kʼo, ngaˬ tawˇ laiˉ ceuˬ yaw leh bon lawˬ ve kʼo, ngaˬ ve nyi ma 
hkʼaw bon lawˬ ve htawˇ, ngaˬ shiˍ puiˉ ve teˇ ceuˬ awˬ pon awˬ bon maˇ 
cawˬ. 

15Hkʼe te leh, hkʼaˬ hkʼe te tuˬ le. Ngaˬ ve nyi ma awˬ hkʼaw lo ngaˬ bon lawˬ 
leh, ngaˬ ve shiˍ puiˉ ve teˇ ceuˬ awˬ hkʼaw lo htawˇ ngaˬ bon lawˬ tuˬ yoˬ. 
Ngaˬ ve nyi ma awˬ hkʼaw lo ngaˬ kʼa muiˬ chiˇ mvuh leh, ngaˬ ve shiˍ puiˉ ve 
teˇ ceuˬ awˬ hkʼaw lo htawˇ ngaˬ kʼa muiˬ chiˇ mvuh tuˬ yoˬ. 
16Hkʼe maˇ heˆ leh, nyi ma awˬ hkʼaw lo ceh tiˉ bon hta‸ nawˬ chiˇ mvuh ve 
kʼo, Awˬ ha hpu ve la‸ shawnˍ maˇ cawˬ ve chaw teˇ gʼaˇ lehˬ, nawˬ chiˇ 
mvuh ve hkawˇ hta‸ na maˇ gʼa ve pa taw, hkʼaˬ hkʼe te, A menˬ teh‸ kʼoˆ 
hpeh‸ tuˬ le. 
17Nawˬ lehˬ bon hta‸ hkʼa deh‸ chiˇ mvuh ve htawˇ, shu hta‸ uiˍ la yeˬ la piˇ 
maˇ gʼa. 
18Ngaˬ lehˬ nawˬ hui hkʼa peu-eˬ a‸ kehˉ tawˇ laiˉ ceuˬ yaw chiˇ mvuh puiˉ ve 
pa taw, ngaˬ Gʼuiˬsha hta‸ chiˇ mvuh ve yoˬ. 
19Ya‸ hkʼaˇ, Hkri‸ yaˇ awˬ moˍ hpawnˬ da‸ ve awˬ hkʼaw lo ngaˬ tawˇ laiˉ 
ceuˬ yaw chiˇ mvuh leh tawˇ teˇ meunˍ hkawˇ yaw ve a‸ kehˉ, ngaˬ shu hta‸ 
maˍ piˇ hpeh‸ tuˬ ngaˬ shiˍ puiˉ ve teˇ ceuˬ awˬ hkʼaw lo tawˇ ngaˇ hkawˇ ceh 
yaw gaˇ ve yoˬ. 
20Awˬ viˉ awˬ nyi teˇ hpaˍ-oˬ, nawˬ hui dawˇ nyi ve awˬ hkʼaw lo, yaˇ ehˉ hkʼa 
shuˍ shuˍ taˇ hpeh‸ piˇ. Haiˬ ve awˬ hkʼaw lo yaˇ ehˉ hkʼe hpeh‸ piˇ-oˆ. Ya‸ 
hkʼaˇ, dawˇ nyi ve awˬ hkʼaw lo chaw mawˇ hkʼe hpeh‸ piˇ-oˆ. 
21Awˬliˇtawˇhkawˇ awˬ hkʼaw lo bvuh‸ taˍ ve hkʼe, Awˬ kaˍ awˬ nu chaw ceuˬ 
ve ha tehˍ leh awˬ kaˍ awˬ nu chaw ceuˬ ve maw‸ kʼaw hta‸ ngaˬ cuˇ leh, 
chaw chi teˇ ceuˬ hta‸ ngaˬ tawˇ yaw piˇ tuˬ yoˬ. Ya‸ hkʼaˇ chi hkʼe te yaw piˇ 
ve htawˇ, yawˇ hui ngaˬ hta‸ na yuˬ tuˬ maˇ heˆ teh‸, Jawˇmawˇ Gʼuiˬsha kʼoˆ 
ve yoˬ. 
22Hkʼe te leh, tawˇ laiˉ ceuˬ yaw chiˇ mvuh ve lehˬ, yonˍ ve chaw hui awˬ pon 
awˬ heˆ hpeh‸ ve maˇ heˆ. Maˇ yonˍ ve chaw hui awˬ pon awˬ heˆ hpeh‸ ve 
yoˬ. Bon maˍ ve teˇ ceuˬ lehˬ, maˇ yonˍ ve chaw hui awˬ pon maˇ heˆ. Yonˍ ve 
chaw hui awˬ pon yoˬ. 

23Hkʼe te leh, Hkri‸ yaˇ awˬ moˍ hkʼa peu-eˬ hpawnˬ da‸ leh, yawˇ hui hkʼa 
peu-eˬ tawˇ laiˉ ceuˬ yaw chiˇ mvuh chehˇ htaˇ, Awˬ ha hpu ve la‸ shawnˍ 
maˇ cawˬ ve chaw hui, maˇ heˆ kʼo maˇ yonˍ ve chaw hui lo‸ la kʼo, nawˬ hui 
hta‸ chaw gʼuˇ yoˬ teh‸ yawˇ hui kʼoˆ tuˬ maˇ heˆ laˇ. 
24Ya‸ hkʼaˇ, hkʼa peu-eˬ bon maˍ chehˇ ve kʼo, maˇ yonˍ ve chaw, maˇ heˆ kʼo 
Awˬ ha hpu ve la‸ shawnˍ maˇ cawˬ ve chaw teˇ gʼaˇ gʼaˇ lo‸ la htaˇ, bon maˍ 
ve chaw hkʼa peu-eˬ lehˬ yawˇ ve venˇbaˆ hta‸ hpeu‸ maˍ piˇ leh, yawˇ awˬ to 
venˇbaˆ cawˬ ve hta‸ yawˇ jawˬ la tuˬ yoˬ. 
25Yawˇ nyi ma hkʼaw faˉ taˍ ve awˬ ceuˬ teˇ hpaˍ htawˇ tawˆ la tuˬ yoˬ. Oˇ htaˇ, 
yawˇ mehˆ hpfuhˇ miˬ chaˇ hkʼoˆ boˆ taˍ leh Gʼuiˬsha hta‸ oˉ kʼoˍ pui leh, 
Gʼuiˬsha nawˬ hui geh awˬ tehˬ awˬ na chehˇ ve yoˬ teh‸ yawˇ kʼoˆ tuˬ yoˬ. 
26Awˬ viˉ awˬ nyi teˇ hpaˍ-oˬ, hkʼaˬ hkʼe le. Nawˬ hui hpawnˬ da‸ htaˇ, kʼa 
muiˬ hkawˇ kʼa ve, maˍ piˇ ve, hpeu‸ maˍ ve, tawˇ laiˉ ceuˬ yaw chiˇ mvuh ve, 
tcuhˉ kuiˬ yuˬ tawˆ ve, teˇ gʼaˇ le le teˇ gʼaˇ teˇ ceuˬ te ve yoˬ. Shu uiˍ la yeˬ la 
tuˬ awˬ pon hkʼa peu-eˬ hta‸ te-o. 
27Tawˇ laiˉ ceuˬ yaw chiˇ mvuh ve chaw cawˬ kʼo, nyiˇ gʼaˇ shehˆ gʼaˇ awˬ 
hkʼoˆ taˇ yaw tcuh. Yawˇ hui teˇ gʼaˇ peuˬ teˇ gʼaˇ chiˇ mvuh peuˬ hkʼaw‸ nawˉ, 
teˇ gʼaˇ hta‸ tcuhˉ kuiˬ yuˬ tawˆ piˇ lawˬ-o‸. 
28Ya‸ hkʼaˇ, Hkri‸ yaˇ awˬ moˍ hpawnˬ da‸ htaˇ, tcuhˉ kuiˬ yuˬ tawˆ shehˍ 
hpaˇ maˇ cawˬ ve kʼo, tawˇ laiˉ ceuˬ yaw chiˇ mvuh ve chaw hui hta‸ ta‸ iˉ 
chehˇ piˇ lawˬ-o‸. Yawˇ hui a shu yawˇ awˬ to hta‸ ka‸ Gʼuiˬsha hta‸ ka‸ na‸ 
uˉ te da‸ piˇ lawˬ-o‸. 
29Bon maˍ paˍ nyiˇ gʼaˇ maˇ heˆ kʼo shehˆ gʼaˇ hta‸ maˍ tcuh leh, awˬ kaˍ awˬ 
nu chaw teˇ hpaˍ hta‸ hkʼa deh‸ shawˍ nyi dawˇ nyi piˇ lawˬ-o‸. 
30Oˇ kaˬ lo mui taˍ ve awˬ kaˍ awˬ nu teˇ gʼaˇ gʼaˇ lehˬ, hpeu‸ maˍ laˇ ve teˇ 
ceuˬ ceuˬ hta‸ gʼa ve kʼo, awˉ lawˉ maˍ chehˇ ve teˇ gʼaˇ hta‸ ta‸ iˉ chehˇ piˇ 
lawˬ-o‸. 
31Awˬ lawn kʼo, chaw hkʼa peu-eˬ henˇ yuˬ jawˬ yuˬ leh awˬ gʼaˇ gʼa tuˬ, nawˬ 
hui hkʼa peu-eˬ teˇ gʼaˇ peuˬ teˇ gʼaˇ bon maˍ hpeh‸ ve yoˬ. 

32Bon maˍ paˍ hui ve nyi ma lehˬ, bon maˍ paˍ teˇ hpaˍ awˬ hawˉ lo chehˇ ve 
yoˬ. 
33Awˬ lawn kʼo, Gʼuiˬsha lehˬ sho‸ sha‸ tuˬ te piˇ shehˍ hpaˇ hpeh‸ ve maˇ heˆ. 
Yawˇ lehˬ gawˬ lehˍ ve hta‸ te piˇ shehˍ hpaˇ Gʼuiˬsha hpeh‸ ve yoˬ. 
34Hkri‸ yaˇ awˬ moˍ hkʼa peu-eˬ te chehˇ ve hkʼe, yaˇ miˇ teˇ hpaˍ lehˬ, Hkri‸ 
yaˇ awˬ moˍ awˬ hkʼaw lo ta‸ iˉ chehˇ cawˇ ve yoˬ. Awˬ lawn kʼo, yawˇ hui 
tawˇ yaw tuˬ a hkaw-anˬ maˇ cawˬ. Awˬliˇtawˇhkawˇ kʼoˆ taˍ ve hkʼe, yawˇ hui 
lehˬ shu awˬ hawˉ lo gʼa chehˇ ve yoˬ. 
35Yawˇ hui teˇ ceuˬ ceuˬ shiˍ gaˇ ve kʼo, aˉ hkʼaw lo a shu yawˇ ve awˬ hpawˇ 
hta‸ na nyi cawˇ ve yoˬ. Awˬ lawn kʼo, yaˇ miˇ lehˬ Hkri‸ yaˇ awˬ moˍ awˬ 
hkʼaw lo tawˇ yaw ve kʼo, ya‸ taw tuˬ hpeh‸ ve yoˬ. 
36Gʼuiˬsha ve tawˇ hkawˇ lehˬ, nawˬ hui awˬ hkʼaw lo awˉ lawˉ tawˆ la ve laˇ. 
Maˇ heˆ kʼo, nawˬ hui geh ceh tiˉ gaˬ la ve laˇ. 
37Chaw teˇ gʼaˇ gʼaˇ bon maˍ paˍ hpeh‸ ve, maˇ heˆ kʼo Awˬ ha hpu la‸ shawnˍ 
cawˬ ve teh‸ yawˇ dawˇ ve kʼo, ngaˬ nawˬ hui hta‸ bvuh‸ laˇ ve teˇ hpaˍ lehˬ, 
Jawˇ mawˇ Yeˍsuˆ piˇ taˍ ve tawˇ hkawˇ hpeh‸ ve yoˬ teh‸, yawˇ shiˍ cawˇ ve 
yoˬ. 
38Ya‸ hkʼaˇ, chaw teˇ gʼaˇ gʼaˇ maˇ shiˍ teh‸ kʼoˆ ve kʼo, ngaˬ hui htawˇ yawˇ 
hta‸ maˇ shiˍ. 
39Hkʼe te leh, ngaˬ awˬ viˉ awˬ nyi teˇ hpaˍ-oˬ, bon maˍ puiˉ ve teˇ ceuˬ hta‸ 
sheˉ lai jaˇ ve nyi ma cawˬ piˇ-oˆ. Tawˇ laiˉ ceuˬ yaw chiˇ mvuh ve hta‸ htawˇ 
taˇ tawˍ taˍ. 
40Ya‸ hkʼaˇ, hkʼa peu-eˬ ve hta‸ keunˍ da‸ cawˇ da‸ ve hkʼe, nyi sha ve awˬ 
hkʼaw lo te-o. 

1 Kawˇrenˍhtuˆ li‸ 15 

Suh peuˬ ve chaw hui kʼaw‸ te‸ tu la tuˬ ve awˬ lawn 

1Awˬ viˉ awˬ nyi teˇ hpaˍ-oˬ, ngaˬ nawˬ hui hta‸ maˍ piˇ taˍ peuˬ ve ha lehˬ ve 
bon hkawˇ nawˬ hui hta‸ kʼaw‸ dawˇ nawˇ laˇ ve yoˬ. Ha lehˬ ve bon hkawˇ 

oˇ ve hta‸ nawˬ hui ha‸ yuˬ peuˬ leh, oˇ ve awˬ hkʼaw lo nawˬ hui yeˬ chehˇ 
ve yoˬ. 
2Ha lehˬ ve bon hkawˇ oˇ ve hta‸ nawˬ hui hkʼe leˇ yonˍ ve teˇ ceuˬ maˇ heˆ 
leh hkʼa deh‸ vawˆ yeˬ taˍ ve kʼo, oˇ ve hta‸ pa taw nawˬ hui htaiˍ hkʼaw‸ ve 
hta‸ gʼa ve yoˬ. 
3Awˬ lawn kʼo, ngaˬ gʼa taˍ ve awˬ lawn uiˍ ve teˇ ceuˬ ngaˬ nawˬ hui hta‸ maˍ 
laˇ peuˬ ve yoˬ. Awˬ lawn oˇ ve lehˬ, Li‸ hpu hkʼaw bvuh‸ taˍ ve hkʼe, Hkri‸ 
lehˬ ngaˬ hui ve venˇbaˆ awˬ pon hkanˍ suh peuˬ. 
4Tuˍ hpfuh hkʼaw tuˍ peuˬ hkʼaw‸ nawˉ, Li‸ hpu hkʼaw bvuh‸ taˍ ve hkʼe, 
shehˍ nyi teˇ nyi gaˬ htaˇ yawˇ kʼaw‸ te‸ tu la ve yoˬ. 
5Yawˇ lehˬ, Keˍhpaˆ hta‸ yawˇ awˬ to maw piˇ peuˬ hkʼaw‸ nawˉ, tcuh yaˇ teˇ 
chi nyiˇ gʼaˇ hta‸ ka‸ maw piˇ ve yoˬ. 
6Oˇ ve awˬ hkʼaw‸ nawˉ, teˇ pawˆ tiˉ awˬ viˉ awˬ nyi ngaˇ ha gʼaˇ hpaˆ hta‸ ka
‸ yawˇ awˬ to kʼaw‸ maw piˇ ve yoˬ. Chaw oˇ ve teˇ hpaˍ chi beu‸ hkʼa gaˬ 
maˇ-awˍ ve te‸ chehˇ sheˍ ve yoˬ. Ya‸ hkʼaˇ, teˇ hpaˍ hpaˍ suh peuˬ. 
7Awˬ hkʼaw‸ nawˉ Yaˍkoˆ hta‸ ka‸ yawˇ maw piˇ leh, awˬ hkʼaw‸ nawˉ tcuh 
yaˇ hkʼa peu-eˬ hta‸ ka‸ yawˇ awˬ to kʼaw‸ maw piˇ ve yoˬ. 
8Ngaˬ lehˬ awˬ yanˇ maˇ gaˬ sheˍ ka‸ paw la ve yaˇ ehˉ hkʼe hpeh‸ ve htawˇ, 
awˬ leh teˇ pawˆ yawˇ awˬ to ngaˬ hta‸ htawˇ maw laˇ ve yoˬ. 
9Awˬ lawn kʼo, ngaˬ lehˬ tcuh yaˇ hui awˬ hkʼaw lo i jaˇ ve teˇ gʼaˇ hpeh‸ ve 
yoˬ. Gʼuiˬ sha ve Hkri‸ yaˇ awˬ moˍ hta‸ ngaˬ fawˉ mehˍ jaw ve pa taw, shu 
ngaˬ hta‸ tcuh yaˇ kʼoˆ tuˬ ve hta‸ ka‸ ngaˬ maˇ keunˍ ve yoˬ. 
10Ya‸ hkʼaˇ, ngaˬ tcuh yaˇ hpeh‸ chehˇ ve lehˬ, Gʼuiˬsha ve awˬ bon hta‸ pa 
taw yoˬ. Ngaˬ gʼa ve awˬ bon htawˇ hkʼe leˇ hpeh‸ ve maˇ heˆ. Awˬ kaˍ awˬ 
nu tcuh yaˇ hui a‸ kehˉ leuˉ leh ngaˬ kanˉ te ve yoˬ. Ya‸ hkʼaˇ, ngaˬ te ve maˇ 
heˆ. Gʼuiˬsha ve awˬ bon ngaˬ geh cawˬ leh, awˬ bon oˇ ve kanˉ te ve yoˬ. 
11Hkʼe te leh, ngaˬ awˬ to maˇ kʼoˆ, yawˇ hui htawˇ maˇ kʼoˆ, chi hkʼe bon maˍ 
leh, nawˬ hui htawˇ chi hkʼe yonˍ taˍ peuˬ ve yoˬ. 

12Hkri‸ lehˬ suh kuiˬ lo kʼaw‸ te‸ tu la peuˬ teh‸, ngaˬ hui bon maˍ ve kʼo, 
suh ve chaw hui kʼaw‸ te‸ tu la ve maˇ cawˬ teh‸ nawˬ hui awˬ hkʼaw lo 
chaw teˇ hpaˍ hpaˍ hkʼaˬ hkʼe te kʼoˆ hpeh‸ ve le. 
13Suh ve chaw hui kʼaw‸ te‸ tu la ve maˇ cawˬ kʼo, Hkri‸ lehˬ kʼaw‸ te‸ tu la 
peuˬ ve maˇ heˆ. 
14Hkri‸ lehˬ maˇ kʼaw‸ te‸ tu la ve kʼo, ngaˬ hui bon maˍ ve chi, hkʼe leˇ hpeh
‸ leh, ngaˬ hui yonˍ ve htawˇ hkʼe leˇ hpeh‸ ve yoˬ. 
15Chi hkʼoˆ ka‸, ngaˬ hui lehˬ Gʼuiˬsha ve awˬ lawn maˇ heˆ heˆ ve shaˉ hkiˆ 
hkanˍ shehˍ hpaˇ hpeh‸ ve yoˬ. Awˬ lawn kʼo, Gʼuiˬsha lehˬ Hkri‸ hta‸ suh 
kuiˬ lo kʼaw‸ te‸ tu la piˇ peuˬ teh‸, Gʼuiˬsha awˬ lawn ngaˬ hui shaˉ hkiˆ 
hkanˍ ve yoˬ. Ya‸ hkʼaˇ, suh ve chaw hta‸ awˬ tehˬ awˬ na maˇ kʼaw‸ te‸ tu 
la piˇ ve kʼo, Hkri‸ hta‸ htawˇ yawˇ kʼaw‸ te‸ tu la piˇ ve maˇ heˆ. 
16Awˬ lawn kʼo, suh ve chaw hui hta‸ maˇ kʼaw‸ te‸ tu la piˇ ve kʼo, Hkri‸ hta
‸ htawˇ kʼaw‸ te‸ tu la piˇ peuˬ ve maˇ heˆ. 
17Hkri‸ lehˬ maˇ kʼaw‸ te‸ tu la ve kʼo, nawˬ hui yonˍ ve teˇ ceuˬ hkʼe leˇ 
hpeh‸ leh, nawˬ hui ve venˇbaˆ awˬ hkʼaw lo nawˬ hui chehˇ sheˍ ve yoˬ. 
18Chi hkʼoˆ ka‸, Hkri‸ awˬ hkʼaw lo suh peuˬ ve chaw hui lehˬ luˬ kʼai peuˬ. 
19Chi beu‸ ngaˬ hui a sha‸ te‸ chehˇ ve teˇ yanˇ ceh tiˉ Hkri‸ awˬ hkʼaw lo 
dawˇ law tuˬ cawˬ ve kʼo, chaw hkʼa peu-eˬ a‸ kehˉ ngaˬ hui hta‸ ha kʼaˉ tuˬ 
cawˬ ve yoˬ. 
20Ya‸ hkʼaˇ Hkri‸ lehˬ suh kuiˬ lo awˬ tehˬ awˬ na kʼaw‸ te‸ tu la peuˬ leh, 
suh peuˬ ve chaw hui awˬ hkʼaw lo awˉ lawˉ naw‸ la ve awˬ shiˍ hpeh‸ ve 
yoˬ. 
21Awˬ lawn kʼo, chaw teˇ gʼaˇ hta‸ pa taw suh ve teˇ ceuˬ cawˬ la ve hkʼe, 
chaw teˇ gʼaˇ hta‸ pa taw suh ve chaw hui kʼaw‸ te‸ tu la ve teˇ ceuˬ cawˬ la 
ve yoˬ. 
22Aˍdanˍ awˬ hkʼaw lo chaw hkʼa peu-eˬ suh ve hkʼe, Hkri‸ awˬ hkʼaw lo chaw 
hkʼa peu-eˬ kʼaw‸ te‸ tu la tuˬ yoˬ. 

23Ya‸ hkʼaˇ, chaw teˇ gʼaˇ le le a shu yawˇ ve awˬ yanˇ cawˇ ve hkʼe kʼaw‸ te‸ 
tu la tuˬ yoˬ. Hkri‸ lehˬ awˉ lawˉ naw‸ ve awˬ shiˍ hpeh‸ ve yoˬ. Awˬ hkʼaw‸ 
nawˉ Hkri‸ kʼaw‸ ya‸ la ve teˇ yanˇ, yawˇ hta‸ hkʼa caˉ da‸ ve chaw teˇ hpaˍ 
kʼaw‸ te‸ tu la tuˬ yoˬ. 
24Oˇ ve hkʼaw‸ nawˉ awˬ leh meuˇ gaˬ la tuˬ yoˬ. Oˇ htaˇ yawˇ lehˬ uˉ peunˍ ve 
hkʼa peu-eˬ, aˉ yaˇ hkʼa peu-eˬ leh, kanˇ paˆ hkʼa peu-eˬ hta‸ te luˬ peuˬ hkʼaw
‸ nawˉ, yawˇ Awˬ pa Gʼuiˬsha hta‸ mvuhˇmiˬ chiˇ a‸ piˇ tuˬ yoˬ. 
25Hkri‸ lehˬ canˇ paˍ hkʼa peu-eˬ hta‸ yawˇ ve hkui taw kʼaw awˬ hawˉ lo taˍ 
htaˇ hkʼa gaˬ yawˇ gʼa uˉ peunˍ tuˬ yoˬ. 
26Awˬ leh meuˇ te luˬ piˇ tuˬ ve canˇ paˍ lehˬ, suh ve teˇ ceuˬ hta‸ yoˬ. 
27Awˬ lawn kʼo, awˬ ceuˬ hkʼa peu-eˬ hta‸ Yaˇ hpu ve hkui taw kʼaw awˬ hawˉ 
lo Gʼuiˬsha teh taˍ ve yoˬ. Ya‸ hkʼaˇ, awˬ ceuˬ hkʼa peu-eˬ Yaˇ hpu awˬ hawˉ 
lo chehˇ ve teh‸ kʼoˆ ve teˇ yanˇ, awˬ ceuˬ hkʼa peu-eˬ ve hta‸ yawˇ awˬ hawˉ 
lo teh taˍ piˇ shehˍ hpaˇ lehˬ, yawˇ awˬ hawˉ lo maˇ chehˇ ve hta‸ hkʼa tawˍ 
lehˆ gʼa shiˍ ve yoˬ. 
28Awˬ ceuˬ hkʼa peu-eˬ ve hta‸ Yaˇ hpu awˬ hawˉ lo teh taˍ peuˬ htaˇ, yawˇ 
awˬ hawˉ lo hkʼa peu-eˬ hta‸ teh taˍ piˇ shehˍ hpaˇ Gʼuiˬsha awˬ hawˉ lo Yaˇ 
hpu htawˇ chehˇ tuˬ yoˬ. Awˬ lawn kʼo, Gʼuiˬsha lehˬ teˇ ceuˬ le le awˬ hkʼaw 
lo hkʼa peu-eˬ hpeh‸ tuˬ ve hta‸ pa taw yoˬ. 
29Suh peuˬ ve chaw hui awˬ pon baˆtiˆsaˬ hkanˍ ve chaw hui lehˬ, aˬ hto‸ ma 
pa taw ca hkanˍ ve le. Suh ve chaw hui awˬ tehˬ awˬ na maˇ kʼaw‸ te‸ tu la 
ve kʼo, aˬ hto‸ ma pa taw yawˇ hui ve awˬ tan shu baˆtiˆsaˬ hkanˍ yuˬ ve le. 
30Ngaˬ hui htawˇ, aˬ hto‸ ma pa taw teˇ naˍ riˍ le le kawˆ tuˬ dawˇ haˍ tuˬ ve 
hta‸ gʼa hkanˍ chehˇ ve le. 
31Awˬ viˉ awˬ nyi teˇ hpaˍ-oˬ, ngaˬ hui ve Jawˇmawˇ Yeˍsuˆ Hkri‸ awˬ hkʼaw 
lo nawˬ hui hta‸ pa taw ngaˬ nyi ma uiˍ kuiˬ cawˬ leh, teˇ nyi le le suh ve teˇ 
ceuˬ hta‸ hpuˇ da‸ chehˇ ve yoˬ teh‸ ngaˬ kʼoˆ hpeh‸ ve yoˬ. 
32Shu te jaw ve hkʼe, ngaˬ lehˬ Eˇfeˇsu‸ venˇ awˬ hkʼaw lo haiˬ ve to nuˇ to 
shaˆ teˇ hpaˍ hta‸ gʼa loˍ yuˬ da‸ jaw ve htawˇ, ngaˬ awˬ pon aˬ hto‸ ma awˬ 

bon cawˬ le. Suh ve chaw hui maˇ kʼaw‸ te‸ tu la kʼo, shu kʼoˆ ve hkʼe, Shawˉ 
pawˍ ngaˬ hui gʼa suh tuˬ ve pa taw, caˇ bvuhˆ dawˬ bvuhˆ te chehˇ-a veuˬ. 
33Nawˬ hui taˇ dawˇ ya‸. Haiˬ ve chaw teˇ hpaˍ hta‸ awˬ chawˇ te ve teˇ ceuˬ 
lehˬ, da‸ ve awˬ liˇ teˇ hpaˍ hta‸ te luˬ ve yoˬ. 
34Nawˇ la leh hteˇ ve cawˇ ve awˬ hkʼaˇ suh te kʼai-o. Venˇbaˆ hta‸ taˇ kʼaw‸ 
te. Awˬ lawn kʼo, chaw teˇ hpaˍ hpaˍ Gʼuiˬ sha hta‸ maˇ shiˍ. Nawˬ hui ya‸ 
taw tuˬ ngaˬ chi hkʼe kʼoˆ ve yoˬ. 
35Ya‸ hkʼaˇ, teˇ gʼaˇ gʼaˇ chi hkʼe na nyi laˇ tuˬ yoˬ. Suh ve chaw hui lehˬ, 
hkʼaˬ hkʼe te kʼaw‸ te‸ tu la tuˬ le. Hkʼaˬ hkʼe ve awˬ to cawˬ leh kʼaw‸ tawˆ 
la tuˬ le teh‸ kʼoˆ tuˬ yoˬ. 
36Maˇ dawˇ nyi puiˉ ve chaw-oˬ, nawˬ sheˍ ve awˬ yawˇ lehˬ, maˇ luˬ maˇ suh 
ve kʼo, te‸ la tuˬ maˇ heˆ. 
37Chi hkʼoˆ ka‸, nawˬ sheˍ ve lehˬ, hpeh‸ la tuˬ ve awˬ cehˬ hta‸ nawˬ sheˍ ve 
maˇ heˆ. Caˬ yawˇ, maˇ heˆ kʼo awˬ kaˍ awˬ nu awˬ yawˇ teˇ hpaˍ hta‸ ceh 
nawˬ sheˍ ve yoˬ. 
38Gʼuiˬsha lehˬ yawˇ a loˍ cawˇ ve hkʼe, awˬ yawˇ hta‸ awˬ cehˬ hpeh‸ la piˇ ve 
yoˬ. Awˬ yawˇ teˇ ceuˬ le le hta‸ htawˇ, a shu yawˇ ve awˬ cehˬ hpeh‸ la piˇ 
ve yoˬ. 
39Shaˍ hkʼa cawˬ ve lehˬ, teˇ ceuˬ tiˉ hpeh‸ ve maˇ heˆ. Chaw yaˇ ve awˬ shaˍ 
teˇ ceuˬ, to nuˇ to shaˆ ve awˬ shaˍ teˇ ceuˬ, ngaˆ awˬ shaˍ teˇ ceuˬ leh, ngaˇ 
awˬ shaˍ teˇ ceuˬ hpeh‸ ve yoˬ. 
40Mvuhˇ naw ma hta‸ caˉ da‸ ve awˬ to teˇ hpaˍ cawˬ leh, miˬguiˬ hta‸ caˉ da
‸ ve awˬ to teˇ hpaˍ htawˇ cawˬ ve yoˬ. Mvuhˇ naw ma hta‸ caˉ da‸ ve awˬ to 
teˇ hpaˍ ve awˬ me‸ awˬ hponˇ teˇ ceuˬ hpeh‸ leh, miˬguiˬ hta‸ caˉ da‸ ve awˬ 
to teˇ hpaˍ ve awˬ me‸ awˬ hponˇ htawˇ teˇ ceuˬ hpeh‸ ve yoˬ. 
41Mvuhˇ nyi ve awˬ me‸ awˬ hponˇ teˇ ceuˬ, ha pa ve awˬ me‸ awˬ hponˇ teˇ 
ceuˬ leh, meu‸ keu teˇ hpaˍ ve awˬ me‸ awˬ hponˇ teˇ ceuˬ hpeh‸ ve yoˬ. Meu
‸ keu teˇ hpaˍ htawˇ, teˇ shiˍ leh teˇ shiˍ awˬ me‸ awˬ hponˇ peun da‸ ve yoˬ. 



3055 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

42Suh peuˬ ve chaw hui kʼaw‸ te‸ tu la tuˬ ve lehˬ, oˇ ve hkʼa shuˍ shuˍ hpeh‸ 
tuˬ yoˬ. Awˬ to lehˬ, luˬ puiˉ kuiˇ puiˉ ve awˬ hkʼaw lo sheˍ leh, maˇ luˬ maˇ 
kuiˇ puiˉ ve awˬ hkʼaw lo kʼaw‸ te‸ tu la piˇ tuˬ yoˬ. 
43Awˬ me‸ awˬ hponˇ maˇ cawˬ ve awˬ hkʼaw lo sheˍ leh, awˬ me‸ awˬ hponˇ 
cawˬ ve awˬ hkʼaw lo kʼaw‸ te‸ tu la piˇ tuˬ yoˬ. Awˬ gʼaˇ nuˇ ve awˬ hkʼaw lo 
sheˍ leh, kanˇ paˆ uiˍ ve awˬ hkʼaw lo kʼaw‸ te‸ tu la piˇ tuˬ yoˬ. 
44Sheˍ ve teˇ yanˇ, awˬ suhˍ awˬ shaˍ awˬ to hpeh‸ leh, kʼaw‸ te‸ tu la piˇ ve 
teˇ yanˇ, co ha ve awˬ to hpeh‸ tuˬ yoˬ. Awˬ suhˍ awˬ shaˍ ve awˬ to cawˬ ve 
kʼo, co ha ve awˬ to htawˇ cawˬ ve yoˬ. 
45Chi hkʼa shuˍ shuˍ, awˉ lawˉ peuˇ ve Aˍdanˍ teˇ gʼaˇ lehˬ, a sha‸ te‸ ve chaw 
hpeh‸ la ve yoˬ teh‸ bvuh‸ taˍ ve yoˬ. Awˬ leh meuˇ ve Aˍdanˍ teˇ gʼaˇ lehˬ, a 
sha‸ te‸ piˇ shehˍ hpaˇ hpeh‸ ve yoˬ. 
46Co ha hta‸ caˉ da‸ ve awˉ lawˉ laˬ ve maˇ heˆ. Awˬ suhˍ awˬ shaˍ hta‸ caˉ da
‸ ve teˇ ceuˬ awˉ lawˉ laˬ leh, oˇ ve hkʼaw‸ nawˉ co ha hta‸ caˉ da‸ ve teˇ 
ceuˬ laˬ ve yoˬ. 
47Awˉ lawˉ peuˇ ve chaw lehˬ, je‸ hpeh‸ leh, miˬguiˬ lo tawˆ la ve yoˬ. Nyiˇ 
gʼaˇ teˇ gʼaˇ lehˬ, mvuhˇ naw ma lo tawˆ la ve yoˬ. 
48Je‸ hta‸ caˉ da‸ ve chaw teˇ hpaˍ lehˬ, je‸ lo tawˆ la ve chaw oˇ ve teˇ gʼaˇ 
hkʼa shuˍ shuˍ hpeh‸ ve yoˬ. Mvuhˇ naw ma hta‸ caˉ da‸ ve chaw teˇ hpaˍ 
lehˬ, mvuhˇ naw ma lo tawˆ la ve chaw oˇ ve teˇ gʼaˇ hkʼa shuˍ shuˍ hpeh‸ ve 
yoˬ. 
49Ngaˬ hui lehˬ, je‸ lo tawˆ la ve chaw teˇ gʼaˇ ve awˬ ho‸ awˬ han hta‸ pfuhˇ 
ve hkʼe, mvuhˇ naw ma lo tawˆ la ve chaw teˇ gʼaˇ ve awˬ ho‸ awˬ han hta‸ 
htawˇ ngaˬ hui pfuhˇ tuˬ yoˬ. 
50Awˬ viˉ awˬ nyi teˇ hpaˍ-oˬ, ngaˬ nawˬ hui hta‸ chi hkʼe kʼoˆ laˇ ve yoˬ. Awˬ 
suhˍ awˬ shaˍ awˬ to lehˬ, Gʼuiˬsha ve mvuhˇ miˬ awˬ hkʼaw lo lo‸-e maˇ hpeh
‸. Luˬ puiˉ kuiˇ puiˉ ve awˬ ceuˬ lehˬ, maˇ luˬ maˇ kuiˇ puiˉ ve awˬ ceuˬ awˬ 
hkʼaw lo lo‸-e maˇ hpeh‸. 

51Nyi loˬ, tcuhˉ kuiˬ naˉ jaˇ ve tawˇ teˇ hkawˇ ngaˬ nawˬ hui hta‸ hto maˍ laˇ 
shaˍ. Nyiˬ hui hkʼa peu-eˬ gʼa suh tuˬ ve maˇ heˆ. 
52Ya‸ hkʼaˇ, awˬ leh meuˇ ve behˬ heh ma meuˆ ve teˇ yanˇ, teˇ hkui tiˉ, mehˆ 
teˇ me‸ tiˉ awˬ hkʼaw lo, nyiˬ hui hkʼa peu-eˬ gʼa pa tuˬ yoˬ. Awˬ lawn kʼo, 
behˬ heh ma awˬ hkawˇ bvuhˬ la tuˬ yoˬ. Oˇ htaˇ, suh peuˬ ve chaw hui lehˬ, 
maˇ luˬ maˇ kuiˇ puiˉ ve awˬ hkʼaw lo kʼaw‸ te‸ tu la leh, nyiˬ hui htawˇ gʼa 
pa tuˬ yoˬ. 
53Awˬ lawn kʼo, luˬ puiˉ kuiˇ puiˉ ve awˬ ceuˬ chi lehˬ, maˇ luˬ maˇ kuiˇ puiˉ ve 
awˬ ceuˬ hta‸ gʼa veu‸ deh tuˬ yoˬ. Suh puiˉ ve awˬ ceuˬ chi htawˇ, maˇ suh 
puiˉ ve awˬ ceuˬ hta‸ gʼa veu‸ deh tuˬ yoˬ. 
54Luˬ puiˉ kuiˇ puiˉ ve awˬ ceuˬ lehˬ, maˇ luˬ maˇ kuiˇ puiˉ ve awˬ ceuˬ hta‸ 
veu‸ deh leh, suh puiˉ ve awˬ ceuˬ htawˇ maˇ suh puiˉ ve awˬ ceuˬ hta‸ veu‸ 
deh ve teˇ yanˇ, Li‸ hpu hkʼaw bvuh‸ taˍ ve tawˇ chi teˇ hkawˇ biˇ la tuˬ yoˬ. 
Gʼaˇ ve teˇ ceuˬ lehˬ, suh ve teˇ ceuˬ hta‸ hehˆ dawˬ peuˬ. 
55Suh ve teˇ ceuˬ-oˬ, nawˬ gʼaˇ tuˬ hkʼaˬ lo cawˬ le. Suh ve teˇ ceuˬ-oˬ, nawˬ ve 
awˬ viˇ hkʼaˬ lo cawˬ le. 
56Suh ve awˬ viˇ lehˬ, venˇbaˆ hpeh‸ ve yoˬ. Venˇbaˆ ve kanˇ paˆ lehˬ, 
awˬliˇtawˇhkawˇ hpeh‸ ve yoˬ. 
57Ya‸ hkʼaˇ ngaˬ hui ve Jawˇmawˇ Yeˍsuˆ Hkri‸ hta‸ pa taw ngaˬ hui hta‸ gʼaˇ 
shehˍ hpaˇ hpeh‸ piˇ lawˬ ve Gʼuiˬsha hta‸ chiˇ mvuh-o. 
58Hkʼe te leh, ngaˬ ha‸ ve awˬ viˉ awˬ nyi teˇ hpaˍ-oˬ, nyi ma yeˬ ve chaw, te 
kuiˬ dawˇ kuiˬ yeˬ ve chaw leh, Jawˇmawˇ Yeˍsuˆ ve kanˉ hta‸ hkʼaˬ htaˆ ka‸ 
gʼaˇ hte‸ te chehˇ ve chaw hpeh‸ piˇ-oˆ. Awˬ lawn kʼo, Jawˇmawˇ Yeˍsuˆ awˬ 
pon nawˬ hui te ve kanˉ lehˬ hkʼe leˇ hpeh‸ ve maˇ heˆ teh‸ shiˍ chehˇ-oˆ. 

1 Kawˇrenˍhtuˆ li‸ 16 

Hkri‸ yaˇ hui awˬ pon hpu tanˇ shaw ve awˬ lawn 

1Hkri‸ yaˇ hui awˬ pon hpu tanˇ shaw ve awˬ lawn lehˬ, Gaˍlaˍtiˆ mvuhˇmiˬ 
hkʼaw chehˇ ve Hkri‸ yaˇ awˬ moˍ teˇ hpaˍ hta‸ ngaˬ hto piˇ taˍ ve hkʼe, nawˬ 
hui htawˇ oˇ hkʼe te-o. 

2Ngaˬ gaˬ la htaˇ hpu tanˇ maˇ gʼa shaw tuˬ, teˇ shinˉ le le awˬ hkʼaw lo awˉ 
lawˉ teˇ nyi htaˇ, nawˬ hui teˇ gʼaˇ le le a shu yawˇ awˬ bon gʼa taˍ ve hkʼe, 
hpu tanˇ piˇ tuˬ awˬ pon yuˬ tawˆ leh ha‸ shaˉ taˍ-o‸. 
3Ngaˬ gaˬ la ve teˇ yanˇ, nawˬ hui ve hpu tanˇ hta‸ Yeˍruˆsaˍlehnˍ venˇ lo yuˬ 
kʼoˬ piˇ tuˬ, nawˬ hui nyi ma cawˇ ve chaw hui hta‸ leuˆ yuˬ leh, yawˇ hui awˬ 
pon shaˉ hkiˆ hkanˍ ve li‸ bvuh‸ piˇ peuˬ hkʼaw‸ nawˉ, ngaˬ yawˇ hui hta‸ 
peu kʼai tuˬ yoˬ. 
4Ngaˬ htawˇ kʼai cawˇ ve kʼo, yawˇ hui ngaˬ geh teˇ geh kʼai hpeh‸ ve yoˬ. 

Pawˇlu‸ kʼai tuˬ ve ya‸ kʼaw 

5Maˍkeˍdawˇniˆ mvuhˇmiˬ hta‸ ngaˬ hpanˍ kʼai peuˬ hkʼaw‸ nawˉ, ngaˬ nawˬ 
hui geh gaˬ la tuˬ yoˬ. Awˬ lawn kʼo, ngaˬ Maˍkeˍdawˇniˆ mvuhˇ miˬ hta‸ gʼa 
hpanˍ kʼai tuˬ yoˬ. 
6Ngaˬ hkʼaˬ ve teˇ hpawˇ lo kʼaw‸ kʼai tuˬ ve maˇ kʼoˆ, nawˬ hui ngaˬ hta‸ awˬ 
gʼuˇ suhˍ peu kʼai laˇ tuˬ, ngaˬ nawˬ hui geh a ciˉ maw chaweh chehˇ tuˬ teh‸ 
dawˇ taˍ ve yoˬ. Mvuhˇkaˆ yanˇ peuˬ htaˇ hkʼa gaˬ nawˬ hui geh chehˇ tuˬ yoˬ 
hehˉ. 
7Awˬ lawn kʼo, chi beu‸ hpanˍ kʼai chehˇ ve awˬ hkʼaw lo ceh nawˬ hui hta‸ 
gʼa mawˬ da‸ tuˬ ngaˬ maˇ te gaˇ. Ya‸ hkʼaˇ, Jawˇmawˇ Yeˍsuˆ nyi ma cawˇ ve 
kʼo, ngaˬ nawˬ hui geh a ciˉ maw chaweh chehˇ tuˬ dawˇ law taˍ ve yoˬ. 
8Peˍteˍkoˆteˍ pawehˇ awˬ nyi hkʼa gaˬ, ngaˬ Eˇfeˇsu‸ venˇ hkʼaw chehˇ tuˬ yoˬ. 
9Awˬ lawn kʼo, kanˉ hkʼa deh‸ te hpeh‸ tuˬ ngaˬ awˬ pon kʼehˬ jaˇ ve yehˬ miˉ 
teˇ maˬ hpaw taˍ ve yoˬ. Tawˍ taˍ shehˍ hpaˇ htawˇ maˇ maˇ cawˬ ve yoˬ. 
10Tiˆmoˉseˍ nawˬ hui geh gaˬ la kʼo, nawˬ hui geh chehˇ htaˇ yawˇ maˇ gʼa 
kawˆ tuˬ nawˬ hui shaˍ ti‸ taˍ-o‸. Awˬ lawn kʼo, yawˇ lehˬ ngaˬ hkʼa shuˍ shuˍ 
Jawˇmawˇ Yeˍsuˆ ve kanˉ te shehˍ hpaˇ hpeh‸ ve yoˬ. 
11Hkʼe te leh, a shu ka‸ yawˇ hta‸ maˇ shawˍ maˇ caˆ taˇ te. Yawˇ ngaˬ geh 
kʼaw‸ la hpeh‸ tuˬ, dawˇ sha ve awˬ hkʼaw lo yawˇ hta‸ kʼaw‸ peu laˇ-oˆ. Awˬ 
viˉ awˬ nyi teˇ hpaˍ geh teˇ geh yawˇ kʼaw‸ la tuˬ ve hta‸ ngaˬ dawˇ law chehˇ 
ve yoˬ. 



3058 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

12Awˬ viˉ awˬ nyi Aˍpawˇlu‸ awˬ lawn lehˬ, awˬ viˉ awˬ nyi teˇ hpaˍ geh teˇ 
geh nawˬ hui ve chehˇ kuiˬ lo laˬ tuˬ, ngaˬ yawˇ hta‸ gʼaˇ hte‸ awˬ gʼaˇ piˇ ve 
htawˇ, chi beu‸ nawˬ hui ve chehˇ kuiˬ lo laˬ tuˬ yawˇ nyi ma a ciˉ ka‸ maˇ 
cawˬ ve yoˬ. Ya‸ hkʼaˇ, awˬ yanˇ cawˇ ve teˇ yanˇ, yawˇ nawˬ hui geh laˬ tuˬ 
yoˬ. 

Awˬ leh meuˇ ve tawˇ hkawˇ 

13Nawˬ hui hkʼa deh‸ shaw taˍ-o‸. Yonˍ ve awˬ hkʼaw lo yeˬ lehˍ chehˇ-oˆ. Awˬ 
gʼaˇ yuˬ tawˆ leh, nyi ma ha‸ hanˉ te chehˇ-oˆ. 
14Nawˬ hui hkʼa te ve hkʼa peu-eˬ lehˬ, ha‸ pehnˇ ve awˬ hkʼaw lo te-o. 
15Awˬ viˉ awˬ nyi teˇ hpaˍ-oˬ, Saˍteˍhpanˍ ve yehˬ yaˇ kʼa yaˇ hui lehˬ, 
Aˍhkaˍyaˆ mvuhˇmiˬ awˬ hkʼaw lo Hkri‸ yaˇ awˉ lawˉ hpeh‸ la leh, Hkri‸ yaˇ 
hui awˬ pon kanˉ te tuˬ, yawˇ hui lehˬ a shu yawˇ ve awˬ to chiˇ a‸ piˇ taˍ ve 
hta‸ nawˬ hui shiˍ ve yoˬ. 
16Nawˬ hui lehˬ, chi hkʼe ve chaw hui awˬ hawˉ lo maˇ kʼoˆ, nawˬ hui awˬ 
hkʼaw lo ga piˇ leh kanˉ gʼaˇ hte‸ te chehˇ ve chaw teˇ gʼaˇ le le awˬ hawˉ lo 
maˇ kʼoˆ, hkʼa deh‸ chehˇ tuˬ ngaˬ nawˬ hui hta‸ lawˬ hkawˉ ve yoˬ. 
17Saˍteˍhpanˍ, Hpawˍtuˇnaˆ leh Aˍhkaˍyaˍkuˆ hui gaˬ la ve pa taw, ngaˬ ha lehˬ 
jaˇ ve yoˬ. Awˬ lawn kʼo, ngaˬ nawˬ hui hta‸ maˇ gʼa mawˬ htawˇ, yawˇ hui 
hta‸ gʼa mawˬ ve pa taw ngaˬ nyi ma sha la ve yoˬ. 
18Yawˇ hui lehˬ, ngaˬ ve nyi ma leh nawˬ hui ve nyi ma hta‸ dawˇ sha la piˇ 
ve yoˬ. Chi hkʼe ve chaw teˇ hpaˍ hta‸ hkʼa deh‸ yawˆ yan-o. 
19Aˍsiˆ mvuhˇmiˬ awˬ hkʼaw lo Hkri‸ yaˇ awˬ moˍ teˇ hpaˍ lehˬ, nawˬ hui hta‸ 
dawˇ nawˇ chehˇ ve yoˬ teh‸ tawˇ shanˍ feu laˇ ve yoˬ. Aˍkuˉlaˆ leh Piˇkiˇlaˆ ka
‸, yawˇ hui ve yehˬ hkʼaw hpawnˬ da‸ ve Hkri‸ yaˇ awˬ moˍ ka‸, Jawˇmawˇ 
Yeˍsuˆ awˬ hkʼaw lo nawˬ hui hta‸ dawˇ nawˇ jaˇ ve yoˬ teh‸, teˇ geh tawˇ 
shanˍ feu laˇ ve yoˬ. 
20Awˬ viˉ awˬ nyi hkʼa peu-eˬ nawˬ hui hta‸ dawˇ nawˇ ve yoˬ teh‸ tawˇ shanˍ 
feu laˇ ve yoˬ. Nawˬ hui teˇ gʼaˇ leh teˇ gʼaˇ da‸ ve kehˬ ve awˬ hkʼaw lo boˆ 
nu da‸ leh la‸ sheh caˉ da‸-o‸. 

21Ngaˬ Pawˇlu‸ lehˬ, nawˬ hui hta‸ dawˇ nawˇ ve awˬ hkʼaw lo tawˇ chi teˇ 
hkawˇ ngaˬ awˬ to nawˬ hui hta‸ bvuh‸ laˇ ve yoˬ. 
22Chaw teˇ gʼaˇ gʼaˇ Jawˇmawˇ Yeˍsuˆ hta‸ maˇ ha‸ ve kʼo, hkeu ve hta‸ hkanˍ 
piˇ lawˬ-o‸. Ngaˬ hui ve Jawˇmawˇ laˬ chehˇ ve yoˬ. 
23Jawˇmawˇ Yeˍsuˆ ve awˬ bon awˬ shinˉ nawˬ hui geh cawˬ piˇ-oˆ. 
24Ngaˬ ve ha‸ pehnˇ ve teˇ ceuˬ lehˬ, Yeˍsuˆ Hkri‸ awˬ hkʼaw lo nawˬ hui hkʼa 
peu-eˬ geh cawˬ piˇ-oˆ. 

2 Kawˇrenˍhtuˆ li‸ 

2 Kawˇrenˍhtuˆ li‸ 1 

Awˬ chawˇ hui hta‸ dawˇ nawˇ ve hkawˇ 

1Gʼuiˬsha ve a loˍ cawˇ ve hta‸ pa taw Yeˍsuˆ Hkri‸ ve tcuh yaˇ hpeh‸ ve ngaˬ 
Pawˇlu‸ lehˬ, Kawˇrenˍhtuˆ venˇ hkʼaw lo chehˇ ve Gʼuiˬsha ve Hkri‸ yaˇ awˬ 
moˍ leh, Aˍhkaˍyaˆ mvuhˇmiˬ hkʼa peu-eˬ awˬ hkʼaw lo chehˇ ve Hkri‸ yaˇ 
hkʼa peu-eˬ hta‸, awˬ viˉ awˬ nyi Tiˆmoˉseˍ ngaˬ huiˉ maˬ teˇ geh li‸ chi teˇ 
kʼoˆ bvuh‸ laˇ ve yoˬ. 
2Ngaˬ hui ve Awˬ pa Gʼuiˬsha leh Jawˇ mawˇ Yeˍsuˆ Hkri‸ ve awˬ bon awˬ 
shinˉ leh dawˇ sha gaˇ sha tuˬ nawˬ hui geh cawˬ piˇ-oˆ. 

Pawˇlu‸ gʼa tu‸ gʼa hkanˍ ve awˬ lawn 

3Ngaˬ hui ve Jawˇmawˇ Yeˍsuˆ Hkri‸ ve Awˬ pa Gʼuiˬsha hta‸ chiˇ mvuh-o. 
Yawˇ lehˬ ha kʼaˉ puiˉ ve Awˬ pa hpeh‸ leh, dawˇ sha gaˇ sha tuˬ hkʼa peu-eˬ 
piˇ shehˍ hpaˇ Gʼuiˬsha hpeh‸ ve yoˬ. 
4Ngaˬ hui gʼa tu‸ gʼa hkanˍ ve hkʼa peu-eˬ awˬ hkʼaw lo yawˇ ngaˬ hui hta‸ 
dawˇ sha la piˇ ve yoˬ. Hkʼe te leh, Gʼuiˬsha ngaˬ hui hta‸ dawˇ sha la piˇ ve 
hkʼa shuˍ shuˍ, tu‸ ve hkanˍ ve teˇ ceuˬ le le gʼa hkanˍ ve chaw hui hta‸ ngaˬ 
hui htawˇ dawˇ sha la piˇ hpeh‸ ve yoˬ. 
5Awˬ lawn kʼo, Hkri‸ gʼa tu‸ gʼa hkanˍ ve teˇ hpaˍ ngaˬ hui awˬ hkʼaw lo maˇ 
la ve hkʼe, Hkri‸ hta‸ pa taw dawˇ sha gaˇ sha ve teˇ ceuˬ htawˇ ngaˬ hui awˬ 
hkʼaw lo maˇ la ve yoˬ. 
6Hkʼe te leh, ngaˬ hui tu‸ ve hkanˍ ve hta‸ gʼa hkanˍ ve kʼo, nawˬ hui awˬ pon 
dawˇ sha gaˇ sha ve awˬ ceuˬ leh htaiˍ hkʼaw‸ ve awˬ ceuˬ hpeh‸ ve yoˬ. Ngaˬ 
hui dawˇ sha gaˇ sha ve kʼo, nawˬ hui awˬ pon dawˇ sha gaˇ sha ve awˬ ceuˬ 
hpeh‸ ve yoˬ. Ngaˬ hui gʼa tu‸ gʼa hkanˍ ve teˇ hpaˍ hta‸ nawˬ hui htawˇ gʼa 
hkanˍ ve teˇ yanˇ, nawˬ hui yeunˇ hkanˍ ve kʼo, dawˇ sha gaˇ sha ve chi hta‸ 
nawˬ hui gʼa tuˬ yoˬ. 
7Nawˬ hui awˬ pon ngaˬ hui dawˇ law ve teˇ ceuˬ lehˬ yeˬ chehˇ ve yoˬ. Awˬ 
lawn kʼo, ngaˬ hui ve tu‸ ve hkanˍ ve teˇ hpaˍ hta‸ nawˬ hui gʼa hkanˍ ve 

hkʼe, ngaˬ hui ve dawˇ sha gaˇ sha ve hta‸ htawˇ nawˬ hui gʼa tuˬ yoˬ teh‸ 
ngaˬ hui shiˍ ve yoˬ. 
8Awˬ viˉ awˬ nyi teˇ hpaˍ-oˬ, Aˍsiˆ mvuhˇmiˬ awˬ hkʼaw lo ngaˬ hui gʼa hkanˍ 
peuˬ ve tu‸ ve hkanˍ ve teˇ hpaˍ awˬ lawn nawˬ hui hta‸ shiˍ piˇ gaˇ ve yoˬ. 
Ngaˬ hui a sha‸ gʼa ponˬ tuˬ ve hta‸ maˇ dawˇ htaˇ hkʼa gaˬ, ngaˬ hui hkanˍ 
maˇ gʼaˇ ve tu‸ jaˇ hkanˍ jaˇ ve teˇ hpaˍ ngaˬ hui hta‸ nyiˉ tiˍ taˍ ve yoˬ. 
9Ngaˬ hui gʼa suh tuˬ yoˬ teh‸, suhˉ taˆ ve hta‸ ngaˬ hui gʼa hkanˍ ve hkʼe yoˬ. 
Ya‸ hkʼaˇ ngaˬ hui lehˬ, ngaˬ hui awˬ to hta‸ gʼaˇ maˇ va leh, suh taˍ ve chaw 
teˇ hpaˍ hta‸ kʼaw‸ te‸ tu la piˇ shehˍ hpaˇ Gʼuiˬsha hta‸ ceh tiˉ gʼaˇ va tuˬ, 
chi hkʼe hpeh‸ la ve yoˬ. 
10Yawˇ lehˬ, chi taw taw uiˍ jaˇ ve suh ve teˇ ceuˬ awˬ hkʼaw lo ngaˬ hui hta‸ 
ponˬ laˇ peuˬ leh kʼaw‸ ponˬ laˇ tuˬ sheˍ ve yoˬ. Yawˇ ngaˬ hui hta‸ kʼaw‸ 
ponˬ laˇ tuˬ sheˍ ve hta‸ htawˇ, ngaˬ hui yawˇ hta‸ dawˇ law chehˇ ve yoˬ. 
11Nawˬ hui htawˇ, bon ga lawˬ laˇ-oˆ. Oˇ hkʼe te ve kʼo, chaw laiˉ gʼaˇ bon lawˬ 
ve hta‸ pa taw ngaˬ hui gʼa ve awˬ bon teˇ hpaˍ awˬ pon, chaw laiˉ gʼaˇ 
Gʼuiˬsha hta‸ chiˇ mvuh tuˬ yoˬ. 

Pawˇlu‸ aˬ hto‸ ma te maˇ laˬ ve awˬ lawn 

12Ngaˬ hui nyi ma uiˍ kuiˬ lehˬ chi hkʼe yoˬ. Miˬguiˬ yaˇ mehˆ gʼuˇ suhˍ maˇ 
kʼoˆ, leuˉ leh nawˬ hui mehˆ gʼuˇ suhˍ maˇ kʼoˆ, Gʼuiˬsha pe‸ laˇ ve da‸ ve kehˬ 
ve leh hteˇ ve cawˇ ve awˬ hkʼaw lo ngaˬ hui te ve yoˬ teh‸, ngaˬ hui ve shiˍ 
puiˉ ve nyi ma shaˉ hkiˆ hkanˍ ve yoˬ. Ngaˬ hui chi hkʼe te ve lehˬ, miˬguiˬ ve 
cuˇ yiˍ hta‸ gʼaˇ va ve maˇ heˆ. Gʼuiˬsha ve awˬ bon hta‸ gʼaˇ va ve yoˬ. 
13Nawˬ hui gʼaw gʼa leh shiˍ gʼa ve awˬ ceuˬ ceh tiˉ ngaˬ hui nawˬ hui hta‸ 
bvuh‸ laˇ ve yoˬ. 
14Nawˬ hui hkʼa cawˇ cawˇ shiˍ taˍ peuˬ ve hkʼe, hkʼa biˇ shiˍ la tuˬ ngaˬ dawˇ 
law chehˇ ve yoˬ. Nawˬ hui oˇ hkʼe shiˍ la ve kʼo, ngaˬ hui ve Jawˇmawˇ Yeˍsuˆ 
ve awˬ nyi awˬ hkʼaw lo nawˬ hui hta‸ pa taw ngaˬ hui nyi ma uiˍ kuiˬ cawˬ 
ve hkʼe, nawˬ hui htawˇ ngaˬ hui hta‸ pa taw nyi ma uiˍ kuiˬ cawˬ tuˬ yoˬ. 

15Ngaˬ chi hta‸ hkʼa deh‸ yonˍ ve pa taw, nawˬ hui nyiˇ pawˆ teˇ pawˆ gʼa 
kʼaw‸ ha lehˬ tuˬ ngaˬ nawˬ hui geh awˉ lawˉ laˬ tuˬ yoˬ teh‸, dawˇ taˍ ve yoˬ. 
16Ngaˬ Maˍkeˍdawˇniˆ mvuhˇmiˬ lo kʼai ve teˇ yanˇ nawˬ hui geh ca guiˇ la taˉ 
leh, Maˍkeˍdawˇniˆ mvuhˇmiˬ lo kʼaw‸ la ve teˇ yanˇ nawˬ hui geh ca kʼaw‸ 
guiˇ la leh, nawˬ hui ngaˬ hta‸ Yuˇda‸ mvuhˇmiˬ hpawˇ lo shiˍ kʼoˬ laˇ tuˬ ve 
hta‸ htawˇ ngaˬ dawˇ taˍ ve yoˬ. 
17Ngaˬ chi hkʼe dawˇ taˍ ve teˇ yanˇ, ngaˬ lehˬ htawˇdawˇnawˬdawˇ te ve laˇ. 
Maˇ heˆ kʼo, miˬguiˬ yaˇ teˇ hpaˍ te ve hkʼe, yoˬ ka‸ maˇ heˆ ka‸ teˇ pawˆ tiˉ 
ngaˬ kʼoˆ ve laˇ. 
18Gʼuiˬsha ka ti‸ yeˬ ve hkʼe, ngaˬ hui nawˬ hui hta‸ kʼoˆ laˇ ve tawˇ hkawˇ 
lehˬ, yoˬ ka‸ maˇ heˆ ka‸ teˇ pawˆ tiˉ kʼoˆ ve maˇ heˆ. 
19Awˬ lawn kʼo, Siˍlaˍnuˆ, Tiˆmoˉseˍ, ngaˬ hui teˇ hpaˍ nawˬ hui hta‸ kʼaoˍ maˍ 
laˇ ve Gʼuiˬsha ve Yaˇ hpu Yeˍsuˆ Hkri‸ lehˬ, yoˬ ka‸ maˇ heˆ ka‸ teˇ pawˆ tiˉ 
hpeh‸ ve maˇ heˆ. Yawˇ awˬ hkʼaw lo yoˬ ceh tiˉ hpeh‸ ve yoˬ. 
20Gʼuiˬsha ve ka ti‸ tawˇ hkawˇ hkʼa peu-eˬ lehˬ, yawˇ awˬ hkʼaw lo yoˬ ceh tiˉ 
hpeh‸ ve yoˬ. Hkʼe te leh, ngaˬ hui Gʼuiˬsha hta‸ chiˇ uiˍ chiˇ mvuh ve teˇ 
yanˇ, Yeˍsuˆ hta‸ pa taw ngaˬ hui A menˬ teh‸ kʼoˆ ve yoˬ. 
21Nawˬ hui geh teˇ geh ngaˬ hui hta‸ Hkri‸ awˬ hkʼaw lo chehˇ yeˬ piˇ shehˍ 
hpaˇ leh leuˆ yuˬ laˇ shehˍ hpaˇ lehˬ, Gʼuiˬsha yoˬ. 
22Yawˇ lehˬ, ngaˬ hui hkʼa peu-eˬ hta‸ maiˉ taˍ leh, awˬ hkʼaw‸ nawˉ awˬ shinˉ 
gʼa tuˬ ve hta‸ shiˍ tuˬ, chi beu‸ ka‸ ngaˬ hui ve nyi ma awˬ hkʼaw lo yawˇ ve 
Awˬ ha hpu pe‸ laˇ taˍ peuˬ. 
23Ngaˬ nawˬ hui hta‸ maˇ dawˇ haˍ piˇ lawˬ gaˇ ve pa taw, ngaˬ Kawˇrenˍhtuˆ 
venˇ lo maˇ laˬ ve teh‸, Gʼuiˬsha shaˉ hkiˆ hkanˍ tuˬ ngaˬ ve nyi ma awˬ hkʼaw 
lo ngaˬ yawˇ hta‸ lawˬ ve yoˬ. 
24Ngaˬ hui chi hkʼe kʼoˆ ve lehˬ, nawˬ hui yonˍ ve teˇ ceuˬ hta‸ ngaˬ hui uˉ 
peunˍ ve maˇ heˆ. Nawˬ hui gʼa ha lehˬ tuˬ, ngaˬ hui nawˬ hui geh teˇ geh te 
ve yoˬ. Awˬ lawn kʼo, nawˬ hui yonˍ ve lehˬ yeˬ chehˇ ve yoˬ. 

2 Kawˇrenˍhtuˆ li‸ 2 

1Dawˇ haˍ ve awˬ hkʼaw lo ngaˬ nawˬ hui geh maˇ kʼaw‸ laˬ teh‸, ngaˬ dawˇ 
cheˆ taˍ peuˬ. 
2Awˬ lawn kʼo, ngaˬ nawˬ hui hta‸ dawˇ haˍ piˇ lawˬ ve kʼo, a shu ngaˬ hta‸ 
ha lehˬ piˇ lawˬ tuˬ le. Ngaˬ dawˇ haˍ piˇ lawˬ ve chaw ceh tiˉ ngaˬ hta‸ ha 
lehˬ piˇ lawˬ hpeh‸ ve yoˬ. 
3Chi hkʼoˆ ka‸ ngaˬ ha lehˬ ve teˇ ceuˬ lehˬ, nawˬ hui hkʼa peu-eˬ awˬ pon ha 
lehˬ ve teˇ ceuˬ hpeh‸ ve yoˬ teh‸, nawˬ hui hkʼa peu-eˬ nyi ma cawˬ ve hta‸ 
ngaˬ shiˍ ve pa taw, ngaˬ gaˬ la ve teˇ yanˇ, ngaˬ hta‸ ha lehˬ piˇ lawˬ cawˇ ve 
chaw hui lehˬ ngaˬ hta‸ maˇ gʼa dawˇ haˍ piˇ lawˬ tuˬ, ngaˬ nawˬ hui hta‸ li‸ 
bvuh‸ laˇ peuˬ ve yoˬ. 
4Awˬ lawn kʼo, tu‸ ve hkanˍ ve, nyi ma dawˇ haˍ jaˇ ve leh, mehˆ gʼuiˬ maˇ 
maˇ ya‸ la ve awˬ hkʼaw lo ngaˬ nawˬ hui hta‸ li‸ bvuh‸ laˇ peuˬ ve yoˬ. 
Nawˬ hui gʼa dawˇ haˍ tuˬ awˬ pon maˇ heˆ. Ngaˬ nawˬ hui hta‸ hkʼaˬ ma ha‸ 
jaˇ ve nawˬ hui shiˍ tuˬ awˬ pon ngaˬ li‸ bvuh‸ laˇ ve yoˬ. 

Te ya‸ shehˍ hpaˇ hta‸ venˇbaˆ hpehˇ piˇ ve 

5Chaw teˇ gʼaˇ gʼaˇ, yawˇ shu hta‸ dawˇ haˍ piˇ lawˬ ve kʼo, ngaˬ hta‸ dawˇ haˍ 
piˇ lawˬ ve maˇ heˆ. Nawˬ hui hkʼa peu-eˬ hta‸ hkʼa cawˇ cawˇ dawˇ haˍ piˇ 
lawˬ ve yoˬ. (Ngaˬ chi hkʼe kʼoˆ ve lehˬ kʼoˆ ponˬ kʼoˆ leuˉ ve teˇ ceuˬ ngaˬ maˇ 
te gaˇ.) 
6Oˇ hkʼe ve chaw hta‸ nawˬ hui maˇ-awˍ ve chi hkʼe ciˍ yanˍ piˇ ve lehˬ law‸ 
peuˬ. 
7Dawˇ haˍ jaˇ ve awˬ hkʼaw lo yawˇ maˇ gʼa gaˬ tuˬ, yawˇ ve venˇbaˆ hta‸ 
hpehˇ piˇ cawˇ leh, yawˇ hta‸ kʼaw‸ dawˇ sha la piˇ cawˇ ve yoˬ. 
8Hkʼe te leh, nawˬ hui yawˇ hta‸ awˬ tehˬ awˬ na ha‸ ve yoˬ teh‸ hkʼa deh‸ 
shiˍ piˇ tuˬ ngaˬ nawˬ hui hta‸ lawˬ hkawˉ ve yoˬ. 
9Chi hkʼoˆ ka‸, teˇ ceuˬ le le awˬ hkʼaw lo nawˬ hui na yuˬ chehˇ ve leh naˍ 
teh‸ ngaˬ gʼa shiˍ tuˬ, nawˬ hui hta‸ lawˇ nyi ve awˬ hkʼaw lo ngaˬ li‸ bvuh‸ 
laˇ peuˬ ve yoˬ. 



3064 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

10Chaw teˇ gʼaˇ gʼaˇ ve venˇbaˆ hta‸ nawˬ hui hpehˇ piˇ ve kʼo, ngaˬ htawˇ 
yawˇ ve venˇbaˆ hta‸ hpehˇ piˇ ve yoˬ. Awˬ lawn kʼo, venˇbaˆ teˇ ceuˬ ceuˬ hta
‸ ngaˬ hpehˇ hkʼa ve kʼo, nawˬ hui awˬ pon Hkri‸ mehˆ gʼuˇ suhˍ ngaˬ hpehˇ 
hkʼa ve yoˬ. 
11Hkʼe maˇ heˆ kʼo, Saˍtanˍ lehˬ ngaˬ hui hta‸ gʼaˇ tuˬ yoˬ. Awˬ lawn kʼo, yawˇ 
ve dawˇ hkʼaˇ hta‸ ngaˬ hui shiˍ taˍ ve yoˬ. 

Taˍroˇaˆ venˇ hkʼaw Pawˇlu‸ nyi ma maˇ sha ve 

12Chi hkʼoˆ ka‸, Hkri‸ ve ha lehˬ ve bon hkawˇ maˍ piˇ tuˬ Taˍroˇaˆ venˇ lo 
ngaˬ gaˬ ve teˇ yanˇ, Jawˇmawˇ Gʼuiˬsha ngaˬ awˬ pon yehˬ miˉ hpaw laˇ ve 
yoˬ. 
13Ya‸ hkʼaˇ, ngaˬ ve awˬ nyi paˍ Tiˇtuˆ hta‸ maˇ gʼa mawˬ ve pa taw, ngaˬ nyi 
ma maˇ sha ve yoˬ. Hkʼe te leh, ngaˬ Taˍroˇaˆ chaw teˇ hpaˍ hta‸ hpaˆ da‸ taˉ 
leh, Maˍkeˍdawˇniˆ mvuhˇmiˬ lo kʼai ve yoˬ. 

Hkri‸ awˬ hkʼaw lo gʼaˇ shehˍ hpaˇ hpeh‸ ve 

14Ya‸ hkʼaˇ, ngaˬ hui Gʼuiˬsha hta‸ chiˇ mvuh ve yoˬ. Ngaˬ hui gʼaˇ shehˍ hpaˇ 
hpeh‸ la tuˬ, Hkri‸ awˬ hkʼaw lo yawˇ ngaˬ hui hta‸ hkʼaˬ htaˆ ka‸ sheh kʼai 
laˇ leh, shu yawˇ hta‸ gʼa shiˍ tuˬ ve awˬ shaˉ hawnˉve teˇ ceuˬ teˇ kaˬ le le lo 
zuhˇ kʼai piˇ lawˬ tuˬ, yawˇ ngaˬ hui hta‸ cuˇ chehˇ ve yoˬ. 
15Awˬ lawn kʼo, ngaˬ hui lehˬ htaiˍ hkʼaw‸ ve hta‸ gʼa ve chaw hui awˬ hkʼaw 
lo maˇ kʼoˆ, luˬ kʼai sheˆ kʼai chehˇ ve chaw teˇ hpaˍ awˬ hkʼaw lo maˇ kʼoˆ, 
Gʼuiˬsha mehˆ gʼuˇ suhˍ Hkri‸ ve awˬ shaˉ hawnˉ ve teˇ ceuˬ hpeh‸ ve yoˬ. 
16Luˬ kʼai sheˆ kʼai chehˇ ve chaw hui awˬ pon, suh htaˇ hkʼa gaˬ suh ve awˬ 
shaˉ hpeh‸ leh, htaiˍ hkʼaw‸ ve hta‸ gʼa ve chaw hui awˬ pon co ha te‸ htaˇ 
hkʼa gaˬ te‸ ve awˬ shaˉ hpeh‸ ve yoˬ. Chi teˇ hpaˍ hta‸ a shu teˇ gʼaˇ te hpeh
‸ ve le. 
17Chaw laiˉ gʼaˇ Gʼuiˬsha ve tawˇ hkawˇ maˍ piˇ ve teˇ yanˇ, awˬ yawˬ gʼa tuˬ 
laiˉ ceuˬ hkaw‸ da‸ leh maˍ piˇ ve yoˬ. Ngaˬ hui lehˬ, oˇ hkʼe ve chaw hpeh‸ 
ve maˇ heˆ. Gʼuiˬsha maˍ tcuh laˇ ve hkʼe ceh, Gʼuiˬsha mehˆ gʼuˇ suhˍ Hkri‸ 
awˬ hkʼaw lo ngaˬ hui nyi ma pfuhˇ leh hteˇ lehˍ maˍ ve yoˬ. 

2 Kawˇrenˍhtuˆ li‸ 3 

Ka ti‸ shaˉ caˆ awˬ suhˉ awˬ pon kanˉ te ve 

1Ngaˬ hui lehˬ, ngaˬ hui awˬ to awˬ pon shaˉ hkiˆ kʼaw‸ hkanˍ ve teˇ ceuˬ hta‸ 
te ve laˇ. Maˇ heˆ kʼo, chaw teˇ hpaˍ hpaˍ hkʼa shuˍ shuˍ nawˬ hui awˬ pon 
shaˉ hkiˆ hkanˍ ve li‸ bvuh‸ laˇ tuˬ maˇ kʼoˆ, nawˬ hui geh shaˉ hkiˆ hkanˍ ve 
li‸ hta‸ gʼa tuˬ maˇ kʼoˆ, ngaˬ hui loˍ ve laˇ. 
2Nawˬ hui lehˬ ngaˬ hui ve shaˉ hkiˆ hkanˍ ve li‸ hpeh‸ ve yoˬ. Li‸ chi lehˬ, 
ngaˬ hui ve nyi ma shiˍ awˬ hkʼoˆ lo bvuh‸ taˍ leh, chaw hkʼa peu-eˬ shiˍ leh 
gʼaw gʼa ve li‸ hpeh‸ ve yoˬ. 
3Nawˬ hui lehˬ, Hkri‸ ngaˬ hui hta‸ cuˇ leh bvuh‸ taˍ ve li‸ hpeh‸ ve hta‸ 
hkʼa tawˍ lehˆ hpeu‸ maˍ ve yoˬ. Naˬ meu‸ gʼuiˬ bvuh‸ taˍ ve li‸ hpeh‸ ve 
maˇ heˆ. Haˉ pui baˉ awˬ hkʼoˆ bvuh‸ taˍ ve ka‸ maˇ heˆ. Te‸ chehˇ ve 
Gʼuiˬsha ve Awˬ ha hpu lehˬ, chaw yaˇ ve nyi ma awˬ hkʼoˆ hta‸ bvuh‸ taˍ ve 
li‸ hpeh‸ ve yoˬ. 
4Gʼuiˬsha mehˆ gʼuˇ suhˍ Hkri‸ awˬ hkʼaw lo ngaˬ hui chi hkʼe yonˍ tehˬ ve 
yoˬ. 
5Ngaˬ hui lehˬ, ngaˬ hui ve awˬ gʼaˇ hta‸ cuˇ leh teˇ ceuˬ ceuˬ te hpeh‸ ve hta‸ 
kʼoˆ ve maˇ heˆ. Gʼuiˬsha ve awˬ gʼaˇ hta‸ ceh tiˉ ngaˬ hui cuˇ ve yoˬ. 
6Ka ti‸ shaˉ caˆ awˬ suhˉ awˬ pon kanˉ te puiˉ te gʼa tuˬ, Gʼuiˬsha ngaˬ hui hta
‸ awˬ gʼaˇ awˬ shaˉ leh cuˇ yiˍ maˍ yiˍ pe‸ laˇ ve yoˬ. Ka ti‸ shaˉ caˆ chi ve 
lehˬ, li‸ mehˆ hta‸ caˉ da‸ ve maˇ heˆ. Awˬ ha hpu hta‸ caˉ da‸ ve yoˬ. Awˬ 
lawn kʼo, li‸ mehˆ lehˬ tiˇ pehˍ shehˍ hpaˇ hpeh‸ ve yoˬ. Ya‸ hkʼaˇ, Awˬ ha 
hpu lehˬ co ha te‸ la piˇ shehˍ hpaˇ hpeh‸ ve yoˬ. 
7Haˉ pui baˉ awˬ hkʼoˆ hta‸ htawˆ bvuh‸ taˍ ve, suh piˇ lawˬ puiˉ ve awˬ liˇ 
lehˬ, awˬ me‸ awˬ hponˇ uiˍ jaˇ ve awˬ hkʼaw lo tawˆ la ve yoˬ. Oˇ htaˇ, 
Moˉseˍ ve mehˆ hpfuhˇ lo ba tawˆ la chehˇ ve awˬ me‸ awˬ hponˇ lehˬ, shaˬ te 
shaˬ mehˉ kʼai chehˇ ve htawˇ, Iˉsaˍreˍlaˆ chaw hui yawˇ ve mehˆ hpfuhˇ hta‸ 
nyi maˇ hpeh‸ htaˇ hkʼa gaˬ awˬ me‸ awˬ hponˇ ba tawˆ la ve yoˬ. 

8Hkʼe te kʼo, Awˬ ha hpu hta‸ caˉ da‸ ve awˬ liˇ lehˬ, chi a‸ kehˉ leuˉ leh awˬ 
me‸ awˬ hponˇ hkʼaˬ ma uiˍ tuˬ ve le. 
9Awˬ lawn kʼo, ciˍ yanˍ tuˬ suhˉ taˆ ve awˬ liˇ gaˬ la ve awˬ hkʼaw lo, awˬ me‸ 
awˬ hponˇ cawˬ ve kʼo, hteˇ ve cawˇ ve awˬ liˇ gaˬ la ve awˬ hkʼaw lo, leuˉ leh 
awˬ me‸ awˬ hponˇ cawˬ tuˬ yoˬ. 
10Awˬ hkʼaw‸ nawˉ tawˆ la ve awˬ me‸ awˬ hponˇ lehˬ, uiˍ jaˇ da‸ jaˇ ve pa 
taw, awˉ lawˉ cawˬ taˍ ve awˬ me‸ awˬ hponˇ mehˉ kʼai ve yoˬ. 
11Awˬ lawn kʼo, mehˉ kʼai chehˇ ve awˬ ceuˬ lehˬ, awˬ me‸ awˬ hponˇ cawˬ ve 
awˬ hkʼaw lo gaˬ la ve kʼo, yeˬ chehˇ ve awˬ ceuˬ lehˬ, awˬ me‸ awˬ hponˇ 
leuˉ leh cawˬ ve yoˬ. 
12Hkʼe te leh, ngaˬ hui dawˇ law kuiˬ chi hkʼe cawˬ ve pa taw, nyi ma ha‸ hanˉ 
ve awˬ hkʼaw lo ngaˬ hui hkʼa tawˍ lehˆ kʼaoˍ maˍ laˇ ve yoˬ. 
13Mehˉ kʼai chehˇ ve awˬ me‸ awˬ hponˇ hta‸ awˬ leh hkʼa gaˬ Iˉsaˍreˍlaˆ chaw 
teˇ hpaˍ maˇ gʼa nyi tuˬ, Moˉseˍ lehˬ yawˇ ve mehˆ hpfuhˇ hta‸ hpa beh taˍ ve 
yoˬ. Ya‸ hkʼaˇ, ngaˬ lehˬ oˇ hkʼe maˇ te. 
14Yawˇ hui nyi ma heh leh maˇ dawˇ pawnˍ puiˉ ve pa taw, ya‸ nyi hkʼa gaˬ 
ka ti‸ shaˉ caˆ awˬ piˍ hta‸ yawˇ hui gʼaw ve teˇ yanˇ, beh taˍ ve hpa maˇ yehˬ 
baˬ sheˍ ve yoˬ. Awˬ lawn kʼo, Hkri‸ awˬ hkʼaw lo ceh tiˉ hpa oˇ ve hta‸ yehˬ 
baˬ hpeh‸ ve yoˬ. 
15Ya‸ nyi hkʼa gaˬ, hkʼaˬ ve teˇ yanˇ maˇ kʼoˆ, Moˉseˍ ve li‸ hta‸ gʼaw ve teˇ 
yanˇ, yawˇ hui ve nyi ma hta‸ hpa beh taˍ sheˍ ve yoˬ. 
16Ya‸ hkʼaˇ, hkʼaˬ ve teˇ yanˇ maˇ kʼoˆ, Jawˇ mawˇ Yeˍsuˆ geh hpfuhˆ kʼaw‸ la 
ve kʼo, beh taˍ ve hpa oˇ ve hta‸ yehˬ baˬ tuˬ yoˬ. 
17Jawˇmawˇ Yeˍsuˆ lehˬ Awˬ ha hpu hpeh‸ leh, Jawˇmawˇ Yeˍsuˆ ve Awˬ ha 
hpu chehˇ ve teˇ kaˬ lo ponˬ ve teˇ ceuˬ cawˬ ve yoˬ. 
18Ngaˬ hui hkʼa peu-eˬ lehˬ, mehˆ hpfuhˇ maˇ beh leh, mehˆ gʼeuˆ hkʼa shuˍ 
shuˍ Jawˇmawˇ Yeˍsuˆ ve awˬ me‸ awˬ hponˇ hta‸ ngaˬ hui kʼaw‸ ba piˇ chehˇ 



3067 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

ve yoˬ. Awˬ ha hpu hpeh‸ ve Jawˇmawˇ Yeˍsuˆ hta‸ pa taw, ngaˬ hui lehˬ awˬ 
me‸ awˬ hponˇ shaˬ te shaˬ maˇ la leh yawˇ hkʼe hpeh‸ la chehˇ ve yoˬ. 

2 Kawˇrenˍhtuˆ li‸ 4 

1Gʼuiˬsha ha kʼaˉ laˇ ve pa taw, kanˉ chi ve hta‸ ngaˬ hui gʼa ve yoˬ. Hkʼe te 
leh, ngaˬ hui nyi ma maˇ luˬ, 
2Ngaˬ hui lehˬ, faˉ taˍ ve awˬ ceuˬ leh ya‸ taw tuˬ ve awˬ ceuˬ teˇ hpaˍ hta‸ 
baˬ taˉ ve yoˬ. Heˍ ve maˇ kʼoˆ, Gʼuiˬsha ve tawˇ hkawˇ hta‸ yuˬ hpfuhˆ ve teˇ 
ceuˬ maˇ kʼoˆ, ngaˬ hui maˇ te. Ya‸ hkʼaˇ, hteˇ ve cawˇ ve teˇ ceuˬ hta‸ hkʼa 
tawˍ lehˆ hpeu‸ maˍ piˇ ve awˬ hkʼaw lo, Gʼuiˬsha mehˆ gʼuˇ suhˍ chaw hkʼa 
peu-eˬ ve shiˍ puiˉ ve nyi ma hta‸ cawˇ tuˬ ngaˬ hui te ve yoˬ. 
3Ngaˬ hui maˍ chehˇ ve ha lehˬ ve bon hkawˇ lehˬ beh taˍ ve kʼo, luˬ kʼai sheˆ 
kʼai ve chaw hui awˬ pon ceh tiˉ beh taˍ ve yoˬ. 
4Gʼuiˬsha ve awˬ ho‸ awˬ han hpeh‸ ve Hkri‸ ve awˬ me‸ awˬ hponˇ hta‸ caˉ 
da‸ ve ha lehˬ ve bon hkawˇ awˬ gʼeuˆ lehˬ, maˇ yonˍ ve chaw hui awˬ hkʼaw 
lo maˇ gʼa ba tuˬ, chi miˬguiˬ ve gʼuiˬsha lehˬ yawˇ hui ve nyi ma hta‸ naˆ ho‸ 
piˇ lawˬ ve yoˬ. 
5Awˬ lawn kʼo, ngaˬ hui lehˬ ngaˬ hui awˬ to awˬ lawn bon maˍ ve maˇ heˆ. 
Yeˍsuˆ Hkri‸ lehˬ Jawˇmawˇ hpeh‸ ve awˬ lawn leh, ngaˬ hui Yeˍsuˆ awˬ pon 
nawˬ hui ve awˬ ceˬ hpeh‸ ve awˬ lawn ngaˬ hui bon maˍ ve yoˬ. 
6Naˆ ho‸ ve awˬ hkʼaw lo awˬ gʼeuˆ ba tawˆ la tuˬ yoˬ teh‸ kʼoˆ ve Gʼuiˬsha 
lehˬ, ngaˬ hui ve nyi ma awˬ hkʼaw lo awˬ gʼeuˆ ba laˇ peuˬ. Chi hta‸ pa taw, 
Hkri‸ ve mehˆ hpfuhˇ awˬ hkʼaw lo cawˬ ve Gʼuiˬsha ve awˬ me‸ awˬ hponˇ 
hta‸ shu gʼa shiˍ tuˬ, ngaˬ hui awˬ gʼeuˆ ba piˇ chehˇ ve yoˬ. 

Yonˍ ve hta‸ pa taw te kʼai chehˇ ve 

7Ya‸ hkʼaˇ, uiˍ jaˇ da‸ jaˇ ve kanˇ paˆ chi lehˬ, ngaˬ hui lo tawˆ la ve maˇ heˆ. 
Gʼuiˬ sha geh lo tawˆ la ve yoˬ teh‸, hpeu‸ maw piˇ tuˬ awˬ pon, awˬ hpfuhˇ 
hkʼaˆ jaˇ ve mawˇ chi lehˬ, je‸ mu‸ hkʼu awˬ hkʼaw lo ngaˬ hui cawˬ taˍ ve 
yoˬ. 

8Ngaˬ hui lehˬ, teˇ hpawˇ le le lo nyiˉ tiˍ taˍ laˇ ve hta‸ gʼa hkanˍ ve htawˇ, hoˆ 
tiˍ taˍ laˇ ve maˇ heˆ. Dawˇ maˇ tawˆ ve htawˇ, dawˇ tui‸ gaˇ tui‸ htaˇ hkʼa gaˬ 
maˇ heˆ. 
9Fawˉ mehˍ laˇ ve hta‸ gʼa hkanˍ ve htawˇ, ga laˇ paˍ maˇ cawˬ ve maˇ heˆ. 
Shu dawˆ baˬ laˇ ve htawˇ, luˬ kʼai htaˇ hkʼa gaˬ maˇ heˆ. 
10Yeˍsuˆ ve te‸ ve teˇ ceuˬ lehˬ, ngaˬ hui ve awˬ to awˬ hkʼaw lo hkʼa tawˍ lehˆ 
tawˆ la hpeh‸ tuˬ, Yeˍsuˆ ve suh ve teˇ ceuˬ hta‸ ngaˬ hui ve awˬ to awˬ hkʼaw 
lo hkʼaˬ htaˆ ka‸ pfuhˇ taˍ ve yoˬ. 
11Awˬ lawn kʼo, Yeˍsuˆ ve te‸ ve teˇ ceuˬ lehˬ, ngaˬ hui ve suh puiˉ ve awˬ to 
awˬ hkʼaw lo hkʼa tawˍ lehˆ tawˆ la hpeh‸ tuˬ, ngaˬ hui te‸ chehˇ ve teˇ yanˇ, 
Yeˍsuˆ awˬ pon suh tuˬ hkʼaˬ htaˆ ka‸ chiˇ a‸ piˇ ve hta‸ ngaˬ hui gʼa hkanˍ ve 
yoˬ. 
12Hkʼe te leh, ngaˬ hui awˬ hkʼaw lo suh ve teˇ ceuˬ kanˉ te chehˇ ve yoˬ. Ya‸ 
hkʼaˇ, nawˬ hui awˬ hkʼaw lo lehˬ, te‸ ve teˇ ceuˬ kanˉ te chehˇ ve yoˬ. 
13Ngaˬ hui yonˍ ve hta‸ pa taw ngaˬ hui kʼoˆ taˍ ve yoˬ teh‸, Li‸ hpu hkʼaw 
bvuh‸ taˍ ve hkʼa shuˍ shuˍ, ngaˬ hui htawˇ yonˍ ve nyi ma cawˬ ve pa taw, 
yonˍ ve awˬ hkʼaw lo ngaˬ hui kʼoˆ ve yoˬ. 
14Jawˇmawˇ Yeˍsuˆ hta‸ kʼaw‸ te‸ tu la piˇ shehˍ hpaˇ lehˬ, ngaˬ hui hta‸ 
htawˇ Yeˍsuˆ geh teˇ geh kʼaw‸ te‸ tu la piˇ lawˬ leh, nawˬ hui geh teˇ geh 
yawˇ mehˆ gʼuˇ suhˍ lo ngaˬ hui hta‸ chehˇ tcuh laˇ tuˬ yoˬ teh‸ ngaˬ hui shiˍ 
ve yoˬ. 
15Chi hkʼa peu-eˬ lehˬ, nawˬ hui awˬ pon hpeh‸ ve yoˬ. Awˬ lawn kʼo, Gʼuiˬsha 
ve awˬ bon shaˬ te shaˬ maˇ la ve hkʼe, shu yawˇ hta‸ shaˬ te shaˬ chiˇ mvuh 
ve awˬ hkʼaw lo yawˇ awˬ me‸ awˬ hponˇ gʼa tuˬ yoˬ. 
16Hkʼe te leh, ngaˬ hui nyi ma maˇ luˬ. Ngaˬ hui lehˬ, awˬ suhˍ awˬ shaˍ hpawˇ 
luˬ kʼai chehˇ ve htawˇ, co ha hpawˇ lehˬ teˇ nyi peuˬ teˇ nyi awˬ suhˉ kʼaw‸ 
hpeh‸ la chehˇ ve yoˬ. 

17Chi beu‸ gʼa hkanˍ chehˇ ve i jaˇ lawˬ jaˇ ve tu‸ ve hkanˍ ve teˇ ceuˬ lehˬ, ca 
tehˆ nyi maˇ gʼa ve uiˍ jaˇ biˇ jaˇ ve co co taiˍ taiˍ awˬ me‸ awˬ hponˇ ngaˬ hui 
awˬ pon te laˇ chehˇ ve yoˬ. 
18Awˬ lawn kʼo, mawˬ hpeh‸ ve awˬ ceuˬ teˇ hpaˍ hta‸ ngaˬ hui nyi ve maˇ 
heˆ. Maˇ mawˬ hpeh‸ ve awˬ ceuˬ teˇ hpaˍ hta‸ ngaˬ hui nyi ve yoˬ. Mawˬ 
hpeh‸ ve awˬ ceuˬ teˇ hpaˍ lehˬ, teˇ hkui tiˉ cawˬ ve yoˬ. Ya‸ hkʼaˇ, maˇ mawˬ 
hpeh‸ ve awˬ ceuˬ teˇ hpaˍ lehˬ, co co taiˍ taiˍ cawˬ chehˇ ve yoˬ 

2 Kawˇrenˍhtuˆ li‸ 5 

1Miˬguiˬ hkʼoˆ lo ngaˬ hui chehˇ taˍ ve aˉ po kʼo chi luˬ kʼai ve kʼo, la‸ sheh 
maˇ te ve, mvuhˇ naw ma hkʼoˆ lo co co taiˍ taiˍ cawˬ ve, Gʼuiˬsha te taˍ ve 
yehˬ teˇ yehˬ cawˬ ve yoˬ teh‸ ngaˬ hui shiˍ ve yoˬ. 
2Awˬ lawn kʼo, aˉ po kʼo chi ve awˬ hkʼaw lo ngaˬ hui hkʼanˇ chehˇ leh, mvuhˇ 
naw ma hkʼoˆ lo cawˬ ve ngaˬ hui ve yehˬ hta‸ veu‸ deh gaˇ jaˇ ve yoˬ. 
3Oˇ hkʼe gʼa veu‸ deh ve kʼo, awˬ kʼu nyi gʼa chehˇ tuˬ maˇ heˆ. 
4Aˉ po kʼo chi awˬ hkʼaw lo ngaˬ hui chehˇ taˍ sheˍ ve teˇ yanˇ, hawˇ ve mawˇ 
pfuhˇ leh hkʼanˇ chehˇ ve yoˬ. Veu‸ kʼaˇ maˇ veu‸ deh gaˇ leh hkʼanˇ chehˇ ve 
maˇ heˆ. Suh puiˉ ve awˬ ceuˬ hta‸ te‸ ve awˬ ceuˬ gʼa hehˆ dawˬ tuˬ, veu‸ 
kʼaˇ hta‸ ngaˬ hui veu‸ deh gaˇ ve yoˬ. 
5Chi hkʼe hpeh‸ la tuˬ awˬ pon, ngaˬ hui hta‸ gu laˇ shehˍ hpaˇ lehˬ, Gʼuiˬsha 
yoˬ. Awˬ hkʼaw‸ nawˉ ngaˬ hui awˬ bon chi hta‸ gʼa tuˬ yoˬ teh‸ shiˍ hpeh‸ 
tuˬ, yawˇ lehˬ chi beu‸ ka‸ Awˬ ha hpu pe‸ laˇ taˍ peuˬ. 
6Hkʼe te leh, ngaˬ hui hkʼaˬ htaˆ ka‸ nyi ma yeˬ ve yoˬ. Ngaˬ hui lehˬ, awˬ to 
awˬ hkʼaw lo chehˇ taˍ ve teˇ yanˇ, Jawˇmawˇ Yeˍsuˆ hta‸ hpaˆ da‸ chehˇ ve 
yoˬ teh‸ ngaˬ hui shiˍ ve yoˬ. 
7Awˬ lawn kʼo, ngaˬ hui te kʼai chehˇ ve lehˬ mehˆ shiˍ mawˬ ve hta‸ pa taw 
maˇ heˆ, yonˍ ve hta‸ pa taw yoˬ. 
8Ngaˬ hui nyi ma yeˬ ve awˬ hkʼaw lo, awˬ to chi hta‸ hpaˆ da‸ taˉ leh 
Jawˇmawˇ Yeˍsuˆ geh leuˉ leh chehˇ gaˇ ve yoˬ. 

9Hkʼe te leh, ngaˬ hui awˬ to awˬ hkʼaw lo chehˇ taˍ ve maˇ kʼoˆ, awˬ to hta‸ 
hpaˆ da‸ chehˇ ve maˇ kʼoˆ, Jawˇmawˇ Gʼuiˬ sha nyi ma cawˇ ve chaw hpeh‸ 
tuˬ ngaˬ hui coˇ caˇ leh te chehˇ ve yoˬ. 
10Awˬ lawn kʼo, ngaˬ hui teˇ gʼaˇ le le, a shu yawˇ awˬ to awˬ hkʼaw lo chehˇ 
htaˇ te ve hkʼe, da‸ ve maˇ kʼoˆ, maˇ da‸ ve maˇ kʼoˆ, gʼa tuˬ awˬ pon, ngaˬ 
hui hkʼa peu-eˬ Hkri‸ ve suhˉ jehˬ kuiˬ kʼaw jaw gʼuˇ suhˍ lo gʼa gaˬ tuˬ yoˬ. 

Gʼuiˬsha hta‸ cawˇ da‸ hawˍ da‸ tuˬ te ve kanˉ 

11Hkʼe te leh, Jawˇmawˇ Gʼuiˬsha hta‸ kawˆ ve teˇ ceuˬ hta‸ ngaˬ hui shiˍ ve 
pa taw, chaw yaˇ teˇ hpaˍ hta‸ gʼaˇ hte‸ maˍ piˇ chehˇ ve yoˬ. Ngaˬ hui hkʼaˬ 
hkʼe ve chaw hpeh‸ ve hta‸ Gʼuiˬsha hkʼa tawˍ lehˆ shiˍ leh, nawˬ hui htawˇ 
nyi ma awˬ hkʼaw lo shiˍ chehˇ ve yoˬ teh‸ ngaˬ hui dawˇ ve yoˬ. 
12Ngaˬ hui chi hkʼe kʼoˆ ve lehˬ, nawˬ hui mehˆ gʼuˇ suhˍ ngaˬ hui awˬ to hta‸ 
chiˇ mvuh ve maˇ heˆ. Ya‸ hkʼaˇ, chaw teˇ hpaˍ hpaˍ lehˬ nyi ma hkʼaw lo 
hkʼaˬ hkʼe hpeh‸ chehˇ ve hta‸ maˇ dawˇ nyi leh awˬ hta‸ hpawˇ ceh tiˉ nyi 
ma uiˍ chehˇ ve yoˬ. Chaw oˇ ve teˇ hpaˍ hta‸ nawˬ hui kʼaw‸ yaw hkʼaw‸ 
hpeh‸ tuˬ, ngaˬ hui hta‸ pa taw nawˬ hui nyi ma uiˍ hpeh‸ tuˬ ve awˬ hkʼaˇ 
maˍ laˇ ve yoˬ. 
13Awˬ lawn kʼo, ngaˬ hui gʼuˇ ve kʼo, Gʼuiˬsha awˬ pon gʼuˇ ve yoˬ. Ngaˬ hui nyi 
ma biˇ ve kʼo, nawˬ hui awˬ pon biˇ ve yoˬ. 
14Hkri‸ ve ha‸ pehnˇ ve teˇ ceuˬ lehˬ, ngaˬ hui hta‸ vawˆ taˍ leh shiˍ kʼai sheh 
kʼai chehˇ ve yoˬ. Awˬ lawn kʼo, chaw teˇ gʼaˇ lehˬ, chaw hkʼa peu-eˬ awˬ pon 
hkanˍ suh ve pa taw, chaw hkʼa peu-eˬ suh peuˬ teh‸ ngaˬ hui dawˇ cheˆ taˍ 
peuˬ. 
15Yawˇ lehˬ, a sha‸ te‸ chehˇ ve chaw hui a shu yawˇ awˬ to awˬ pon maˇ 
kʼaw‸ te‸ leh, yawˇ hui awˬ pon hkanˍ suh leh kʼaw‸ te‸ tu la ve awˬ shehˍ 
hpaˇ teˇ gʼaˇ awˬ pon te‸ chehˇ tuˬ, chaw hkʼa peu-eˬ awˬ pon hkanˍ suh ve 
yoˬ. 
16Hkʼe te leh, ya‸ nyi hkʼaw‸ nawˉ kʼo, chaw yaˇ hui shu hta‸ shawˍ taˍ ve 
hkʼe, ngaˬ hui lehˬ chaw teˇ gʼaˇ hta‸ ka‸ maˇ shawˍ taˍ. Ponˬ laˬ htaˇ ngaˬ 

hui Hkri‸ hta‸ chaw yaˇ hui shawˍ taˍ ve hkʼe ceh shawˍ taˍ chehˇ ve htawˇ, 
ya‸ nyi hkʼaw‸ nawˉ kʼo, yawˇ hta‸ oˇ hkʼe maˇ kʼaw‸ shawˍ taˍ. 
17Hkʼe te leh, chaw teˇ gʼaˇ Hkri‸ awˬ hkʼaw lo chehˇ ve kʼo, yawˇ lehˬ chaw 
awˬ suhˉ hpeh‸ la peuˬ, Awˬ piˍ teˇ hpaˍ mehˉ kʼai peuˬ leh, hkʼa peu-eˬ awˬ 
suhˉ hpeh‸ la peuˬ. 
18Awˬ ceuˬ chi hkʼa peu-eˬ lehˬ, Gʼuiˬsha lo tawˆ la ve yoˬ. Yawˇ lehˬ, Hkri‸ 
awˬ hkʼaw lo ngaˬ hui yawˇ hta‸ cawˇ da‸ hawˍ da‸ tuˬ te laˇ peuˬ. Chi hkʼoˆ 
ka‸ shu yawˇ hta‸ cawˇ da‸ hawˍ da‸ la tuˬ, yawˇ ngaˬ hui hta‸ te tcuh laˇ ve 
yoˬ. 
19Yawˇ lehˬ Hkri‸ awˬ hkʼaw lo chehˇ leh, miˬguiˬ yaˇ yawˇ hta‸ cawˇ da‸ 
hawˍ da‸ la tuˬ te ve yoˬ. Yawˇ hui ve venˇbaˆ yawˇ hui awˬ hkʼoˆ hta‸ yawˇ 
maˇ taˍ. Shu yawˇ hta‸ cawˇ da‸ hawˍ da‸ tuˬ ve awˬ lawn maˍ piˇ tuˬ, yawˇ 
ngaˬ hui hta‸ te tcuh laˇ ve yoˬ. 
20Hkʼe te leh, ngaˬ hui Hkri‸ ve awˬ tan te shehˍ hpaˇ hpeh‸ ve yoˬ. Gʼuiˬsha 
ngaˬ hui hta‸ cuˇ leh nawˬ hui hta‸ kuˬ yuˬ ve yoˬ. Gʼuiˬsha hta‸ cawˇ da‸ 
hawˍ da‸ loˬ teh‸, Hkri‸ ve awˬ tan te leh ngaˬ hui nawˬ hui hta‸ lawˬ hkawˉ 
ve yoˬ. 
21Hkri‸ lehˬ, venˇbaˆ hta‸ maˇ shiˍ jaw htawˇ, yawˇ awˬ hkʼaw lo ngaˬ hui 
Gʼuiˬsha ve hteˇ ve cawˇ ve hpeh‸ la tuˬ, ngaˬ hui awˬ pon Gʼuiˬsha yawˇ hta‸ 
venˇbaˆ hpeh‸ la piˇ lawˬ ve yoˬ. 

2 Kawˇrenˍhtuˆ li‸ 6 

1Ngaˬ hui Gʼuiˬsha geh teˇ geh kanˉ te ve awˬ hkʼaw lo, nawˬ hui yawˇ ve awˬ 
bon hta‸ ha‸ yuˬ ve teˇ ceuˬ hkʼe leˇ maˇ gʼa hpeh‸ la tuˬ, ngaˬ hui nawˬ hui 
hta‸ lawˬ hkawˉ ve yoˬ. 
2Awˬ lawn kʼo, yawˇ kʼoˆ taˍ ve, Cawˇ ve awˬ yanˇ awˬ hkʼaw lo ngaˬ nawˬ ve 
hkawˇ hta‸ na yuˬ ve yoˬ. Htaiˍ hkʼaw‸ ve awˬ nyi awˬ hkʼaw lo ngaˬ nawˬ 
hta‸ ga laˇ ve yoˬ. teh‸ kʼoˆ ve yoˬ. Chi beu‸ lehˬ cawˇ ve awˬ yanˇ hpeh‸ ve 
yoˬ. Ya‸ nyi lehˬ htaiˍ hkʼaw‸ ve awˬ nyi hpeh‸ ve yoˬ. 

3Ngaˬ hui kanˉ te ve hta‸ shu venˇbaˆ taˍ maˇ hpeh‸ tuˬ, chaw teˇ gʼaˇ ka‸ 
hkui htiˇ poˬ tuˬ ve hta‸ ngaˬ hui a ciˉ ka‸ maˇ te. 
4Ngaˬ hui lehˬ, awˬ tehˬ awˬ na Gʼuiˬsha ve kanˉ te paˍ hpeh‸ ve hta‸ shu shiˍ 
hpeh‸ tuˬ, teˇ ceuˬ le le awˬ hkʼaw lo ngaˬ hui te ve yoˬ. Gʼaˇ hte‸ yeunˇ hkanˍ 
ve, tu‸ ve hkanˍ ve, dawˇ tui‸ gaˇ tui‸ ve, haˍ jaˇ ve, 
5dawˆ laˇ jaw‸ laˇ ve, htawnˍ hkʼaw keu laˇ ve, shu duiˆ-ehˍ shaˇ-ehˍ te ve, 
kanˉ te hkeu‸ ve, maˇ gʼa zuh‸ ve leh, meu‸ ve kaˆ ve, chi teˇ hpaˍ hta‸ gʼa 
hkanˍ ve awˬ hkʼaw lo ngaˬ hui te ve yoˬ. 
6Da‸ kehˬ ve nyi ma cawˬ ve, shiˍ puiˉ ve, dawˇ zuhˬ gaˇ zuhˬ ve, shu awˬ pon 
da‸ ve hta‸ te ve, da‸ ve kehˬ ve Awˬ ha hpu hta‸ cuˇ ve, awˬ tehˬ awˬ na ha‸ 
ve, hteˇ lehˍ cawˇ lehˍ maˍ piˇ ve, 
7Gʼuiˬsha ve kanˇ paˆ hta‸ cuˇ ve, hteˇ ve cawˇ ve la‸ caˉ teˇ hpaˍ hta‸ la‸ sha 
paˉ la‸ mehˍ paˉ vawˆ taˍ ve awˬ hkʼaw lo, 
8awˬ me‸ awˬ hponˇ gʼa ve maˇ kʼoˆ, shu maˇ shawˍ maˇ caˆ te laˇ ve maˇ kʼoˆ, 
shu chiˇ mvuh laˇ ve maˇ kʼoˆ, shu hkʼaiˉ laˇ ve maˇ kʼoˆ, ngaˬ hui te ve yoˬ. 
Shu hta‸ heˍ yuˬ beˬ yuˬ ve chaw hkʼe, shu ngaˬ hui hta‸ shawˍ laˇ ve htawˇ, 
hteˇ lehˍ cawˇ lehˍ ngaˬ hui te ve yoˬ. 
9Ngaˬ hui hta‸ shu maˇ shiˍ ve chaw hkʼe hpeh‸ ve htawˇ, shu hkʼa peu-eˬ 
shiˍ ve chaw hpeh‸ ve yoˬ. Suh paˇ neˇ ve chaw hkʼe hpeh‸ ve htawˇ, te‸ 
chehˇ ve chaw hpeh‸ ve yoˬ. Ciˍ yanˍ ve hta‸ gʼa hkanˍ ve chaw hkʼe hpeh‸ 
ve htawˇ, tiˇ pehˍ laˇ ve hta‸ maˇ gʼa hkanˍ. 
10Dawˇ haˍ ve chaw hkʼe hpeh‸ ve htawˇ, hkʼaˬ htaˆ ka‸ ha lehˬ chehˇ ve yoˬ. 
Haˍ gʼawˇ ve chaw hkʼe hpeh‸ ve htawˇ, chaw maˇ maˇ hta‸ paw sha la piˇ ve 
yoˬ. Te‸ chiˉ maˇ cawˬ ve chaw hkʼe hpeh‸ ve htawˇ, teˇ ceuˬ le le cawˬ ve 
chaw hpeh‸ ve yoˬ. 
11Kawˇrenˍhtuˆ chaw teˇ hpaˍ-oˬ, ngaˬ hui nawˬ hui hta‸ te‸ chiˉ ka‸ maˇ faˉ 
taˍ leh, hkʼa tawˍ lehˆ hto laˇ ve yoˬ. Ngaˬ hui ve nyi ma awˬ hkʼaw lo nawˬ 
hui hkʼa peu-eˬ hta‸ ha‸ ve teˇ ceuˬ uiˍ jaˇ ve yoˬ. 

12Ngaˬ hui ve nyi ma awˬ hkʼaw lo nawˬ hui hta‸ ha‸ ve teˇ ceuˬ i ve maˇ heˆ. 
Ya‸ hkʼaˇ, nawˬ hui ngaˬ hui hta‸ ha‸ ve teˇ ceuˬ i jaˇ ve yoˬ. 
13Nawˬ hui htawˇ ngaˬ hui hta‸ kʼaw‸ ha‸ laˇ-oˆ. Chi hkʼe kʼoˆ ve lehˬ, a shu 
yawˇ ve yaˇ teˇ hpaˍ hta‸ kʼoˆ piˇ ve hkʼe ngaˬ kʼoˆ ve yoˬ. 

Ngaˬ hui lehˬ te‸ chehˇ ve Gʼuiˬsha ve bon yehˬ lonˉ hpeh‸ ve 

14Maˇ yonˍ ve chaw teˇ hpaˍ hta‸ taˇ caˉ da‸, taˇ pawnˇ da‸. Awˬ lawn kʼo, 
hteˇ ve cawˇ ve teˇ ceuˬ lehˬ, maˇ hteˇ maˇ cawˇ ve teˇ ceuˬ hta‸ hkʼaˬ hkʼe te 
caˉ da‸ hpeh‸ tuˬ le. Awˬ gʼeuˆ lehˬ, naˆ ho‸ ve hta‸ hkʼaˬ hkʼe te awˬ chawˇ 
te da‸ hpeh‸ tuˬ le. 
15Hkri‸ lehˬ Beˍleˍlaˆ hta‸ hkʼaˬ hkʼe te cawˇ da‸ hawˍ da‸ hpeh‸ tuˬ le. Yonˍ 
ve chaw lehˬ, maˇ yonˍ ve chaw geh hkʼaˬ hkʼe te leh nyi ma teˇ shiˍ tiˉ taˍ 
hpeh‸ tuˬ le. 
16Gʼuiˬsha ve bon yehˬ lonˉ lehˬ, shaˉ ho‸ shaˉ nanˉ teˇ hpaˍ hta‸ hkʼaˬ hkʼe te 
cawˇ da‸ hpeh‸ tuˬ le. Awˬ lawn kʼo, ngaˬ hui lehˬ te‸ chehˇ ve Gʼuiˬsha ve 
bon yehˬ lonˉ hpeh‸ ve yoˬ. Gʼuiˬsha chi hkʼe kʼoˆ taˍ ve, Ngaˬ yawˇ hui awˬ 
hkʼaw lo chehˇ leh, yawˇ hui geh ngaˬ te toˇ tuˬ yoˬ. Ngaˬ lehˬ yawˇ hui ve 
Gʼuiˬsha hpeh‸ leh, yawˇ hui htawˇ ngaˬ ve chaw hpeh‸ tuˬ yoˬ. 
17Hkʼe te leh, yawˇ hui awˬ hkʼaw lo tawˆ la leh yawˇ hui hta‸ hpaˆ da‸ chehˇ 
taˍ-o‸ teh‸ Jawˇmawˇ Gʼuiˬsha kʼoˆ ve yoˬ. Cha‸ chiˆ ve teˇ ceuˬ hta‸ taˇ 
htawˇ, Maˇ htawˇ ve kʼo, ngaˬ nawˬ hui hta‸ ha‸ yuˬ laˇ tuˬ yoˬ. 
18Ngaˬ lehˬ nawˬ hui ve awˬ pa hpeh‸ leh, nawˬ hui htawˇ ngaˬ ve yaˇ paˍ yaˇ 
miˇ teˇ hpaˍ hpeh‸ tuˬ yoˬ teh‸, kanˇ paˆ hkʼa biˇ cawˬ ve Jawˇmawˇ Gʼuiˬsha 
kʼoˆ ve yoˬ. 

2 Kawˇrenˍhtuˆ li‸ 7 

1Hkʼe te leh, ha‸ ve chaw teˇ hpaˍ-oˬ, ngaˬ hui lehˬ ka ti‸ tawˇ hkawˇ chi teˇ 
hpaˍ hta‸ gʼa taˍ ve pa taw, ngaˬ hui ve awˬ to leh nyi ma hta‸ cha‸ chiˆ tuˬ 
te ve teˇ ceuˬ le le hta‸ tsuhˇ baˬ leh, Gʼuiˬsha hta‸ kawˆ leh yawˆ yan ve awˬ 
hkʼaw lo, da‸ ve kehˬ ve teˇ ceuˬ hta‸ biˇ la piˇ-a veuˬ. 

Yawˇ hui venˇbaˆ hta‸ dawˇ hpfuhˆ ve pa taw Pawˇlu‸ ha lehˬ ve 

2Nyi ma awˬ hkʼaw lo ngaˬ hui hta‸ ha‸ yuˬ laˇ-oˆ. Ngaˬ hui lehˬ, chaw teˇ gʼaˇ 
hta‸ ka‸ maˇ te ya‸, teˇ gʼaˇ hta‸ ka‸ luˬ kʼai sheˆ kʼai tuˬ maˇ te leh, teˇ gʼaˇ 
hta‸ ka‸ heˍ caˇ ve maˇ te. 
3Ngaˬ nawˬ hui awˬ hkʼoˆ hta‸ venˇbaˆ taˍ leh chi hkʼe kʼoˆ ve maˇ heˆ. Awˬ 
lawn kʼo, suh kʼo teˇ geh suh tuˬ, te‸ kʼo teˇ geh te‸ tuˬ, ngaˬ hui ve nyi ma 
hkʼaw lo nawˬ hui hta‸ ha‸ ve yoˬ teh‸, ponˬ laˬ htaˇ ka‸ ngaˬ chi hkʼe kʼoˆ 
taˍ ve yoˬ. 
4Nawˬ hui hta‸ ngaˬ hkʼa deh‸ yonˍ ve yoˬ. Nawˬ hui hta‸ pa taw, ngaˬ nyi 
ma uiˍ kuiˬ maˇ maˇ cawˬ ve yoˬ. Dawˇ sha gaˇ sha ve awˬ ceuˬ htawˇ ngaˬ 
hkʼa biˇ cawˬ ve yoˬ. Ngaˬ hui tu‸ ve hkanˍ ve hta‸ hpuˇ da‸ ve awˬ hkʼaw lo, 
ca kʼoˆ maˇ peuˬ htaˇ hkʼa gaˬ ngaˬ ha lehˬ tuˬ cawˬ maˇ jaˇ ve yoˬ. 
5Awˬ lawn kʼo, Maˍkeˍdawˇniˆ mvuhˇmiˬ lo ngaˬ hui gaˬ la ve teˇ yanˇ, ngaˬ 
hui ve awˬ to gʼaˇ jehˇ kuiˬ a ciˉ ka‸ maˇ cawˬ. Teˇ ceuˬ le le awˬ hkʼaw lo tu‸ 
ve hkanˍ ve hta‸ ngaˬ hui gʼa hkanˍ ve yoˬ. Awˬ baˬ hpawˇ lo bawˆ da‸ tuˬ 
cawˬ leh, awˬ hkʼaw hpawˇ lo kawˆ tuˬ cawˬ ve yoˬ. 
6Ya‸ hkʼaˇ, nyi ma luˬ ve chaw teˇ hpaˍ hta‸ dawˇ sha piˇ shehˍ hpaˇ Gʼuiˬsha 
lehˬ, Tiˇtuˆ gaˬ la ve awˬ hkʼaw lo ngaˬ hui hta‸ dawˇ sha la piˇ ve yoˬ. 
7Tiˇtuˆ gaˬ la ve pa taw ceh tiˉ dawˇ sha la ve maˇ heˆ. Tiˇtuˆ lehˬ, nawˬ hui 
geh gʼa veu laˇ ve dawˇ sha ve teˇ ceuˬ hta‸ pa taw ngaˬ hui dawˇ sha la ve 
yoˬ. Hkʼaˬ hkʼe le teh‸ kʼoˆ kʼo, nawˬ hui ngaˬ hta‸ dawˇ law chehˇ ve teˇ 
ceuˬ, dawˇ haˍ jaˇ ve teˇ ceuˬ leh, ngaˬ awˬ pon nyi ma pfuhˇ ve teˇ ceuˬ hta‸ 
pa taw, ngaˬ leuˉ leh ha lehˬ jaˇ ve yoˬ. 
8Awˉ lawˉ htaˇ ngaˬ bvuh‸ laˇ ve li‸ nawˬ hui hta‸ dawˇ haˍ piˇ lawˬ ve pa 
taw, oˇ htaˇ ngaˬ hpeh‸ bawˬ ve htawˇ, chi beu‸ ngaˬ maˇ kʼaw‸ hpeh‸ bawˬ. 
Awˬ lawn kʼo, li‸ oˇ ve lehˬ nawˬ hui hta‸ teˇ hkui ceh tiˉ dawˇ haˍ piˇ lawˬ ve 
hta‸ ngaˬ gʼa mawˬ ve yoˬ. 
9Ngaˬ nawˬ hui hta‸ dawˇ haˍ piˇ lawˬ ve pa taw ngaˬ ha lehˬ ve maˇ heˆ. 
Nawˬ hui venˇbaˆ hta‸ dawˇ hpfuhˆ htaˇ hkʼa gaˬ dawˇ haˍ ve pa taw ngaˬ ha 
lehˬ ve yoˬ. Ngaˬ hui hta‸ pa taw nawˬ hui awˬ bon teˇ ceuˬ ka‸ maˇ gʼa shonˇ 

kʼai tuˬ, Gʼuiˬsha hta‸ caˉ da‸ve dawˇ haˍ ve teˇ ceuˬ hta‸ nawˬ hui gʼa hkanˍ 
ve yoˬ. 
10Awˬ lawn kʼo, Gʼuiˬsha hta‸ caˉ da‸ ve dawˇ haˍ ve teˇ ceuˬ lehˬ, htaiˍ hkʼaw
‸ ve hta‸ gʼa htaˇ hkʼa gaˬ, venˇbaˆ dawˇ hpfuhˆ ve teˇ ceuˬ hta‸ te tawˆ la ve 
yoˬ. Oˇ hkʼe te ve kʼo, hpeh‸ bawˬ tuˬ maˇ cawˬ. Ya‸ hkʼaˇ, miˬguiˬ hta‸ caˉ 
da‸ ve dawˇ haˍ ve teˇ ceuˬ lehˬ, suh ve teˇ ceuˬ hta‸ te tawˆ la ve yoˬ. 
11Gʼuiˬsha hta‸ caˉ da‸ ve dawˇ haˍ ve teˇ ceuˬ lehˬ, nawˬ hui awˬ hkʼaw lo 
hkʼaˬ hkʼe ve teˇ hpaˍ te tawˆla piˇ ve hta‸ dawˇ nyi sheˍ. Nawˬ hui coˇ caˇ ve 
nyi ma cawˬ la tuˬ maˇ kʼoˆ, a shu yawˇ awˬ to hteˇ ve awˬ lawn kʼaw‸ kʼoˆ tuˬ 
maˇ kʼoˆ, nyi ma zuhˆ tuˬ maˇ kʼoˆ, kawˆ ve nyi ma cawˬ tuˬ maˇ kʼoˆ, dawˇ 
law tuˬ maˇ kʼoˆ, nyi ma pfuhˇ tuˬ maˇ kʼoˆ, ciˍ yanˍ piˇ tuˬ maˇ kʼoˆ, chi teˇ 
hpaˍ nawˬ hui awˬ hkʼaw lo hkʼaˬ ma te tawˆ la ve le. Kanˉ chi hta‸ caˉ da‸ ve 
teˇ ceuˬ le le awˬ hkʼaw lo nawˬ hui venˇbaˆ maˇ cawˬ ve hta‸ hkʼa tawˍ lehˆ 
hpeu‸ maˍ laˇ peu. 
12Hkʼe te leh, ngaˬ nawˬ hui hta‸ li‸ bvuh‸ laˇ ve lehˬ, te ya‸ shehˍ hpaˇ awˬ 
pon maˇ heˆ. Te ya‸ ve hta‸ gʼa hkanˍ ve chaw awˬ pon ka‸ maˇ heˆ. Nawˬ 
hui lehˬ, ngaˬ hui awˬ pon Gʼuiˬsha mehˆ gʼuˇ suhˍ hkʼaˬ ma coˇ caˇ ve nyi ma 
cawˬ ve hta‸ nawˬ hui gʼa mawˬ gʼa shiˍ tuˬ awˬ pon ngaˬ bvuh‸ laˇ ve yoˬ. 
13Chi hta‸ pa taw ngaˬ hui dawˇ sha la peuˬ. Ngaˬ hui dawˇ sha gaˇ sha peuˬ 
ve awˬ hkʼoˆ ka‸, Tiˇtuˆ ha lehˬ ve hta‸ pa taw ngaˬ hui leuˉ leh ha lehˬ jaˇ ve 
yoˬ. Awˬ lawn kʼo, nawˬ hui hkʼa peu-eˬ yawˇ hta‸ nyi ma sha la piˇ peuˬ. 
14Ngaˬ lehˬ, nawˬ hui awˬ lawn chiˇ mvuh ve hkawˇ yawˇ hta‸ kʼoˆ piˇ taˍ ve 
pa taw, ngaˬ gʼa ya‸ taw tuˬ maˇ heˆ. Ngaˬ hui lehˬ, hkʼa peu-eˬ awˬ hkʼaw lo 
nawˬ hui hta‸ hteˇ lehˍ kʼoˆ laˇ peuˬ ve hkʼa shuˍ shuˍ, Tiˇtuˆ mehˆ gʼuˇ suhˍ 
ngaˬ nawˬ hui awˬ lawn chiˇ mvuh ve hkawˇ yaw taˍ ve lehˬ hteˇ ve yoˬ. 
15Nawˬ hui hkʼa peu-eˬ na yuˬ leh, kawˆ ve cheˇ ve awˬ hkʼaw lo yawˇ hta‸ ha‸ 
yuˬ ve hta‸ yawˇ dawˇ nawˇ ve teˇ yanˇ, yawˇ nawˬ hui hta‸ leuˉ leh ha‸ jaˇ 
ve yoˬ. 



3076 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

16Teˇ ceuˬ le le awˬ hkʼaw lo ngaˬ nawˬ hui hta‸ awˬ tehˬ awˬ na yonˍ ve hta‸ 
pa taw ngaˬ ha lehˬ ve yoˬ. 

2 Kawˇrenˍhtuˆ li‸ 8 

Hkri‸ yaˇ hui awˬ pon hpu tanˇ piˇ ve awˬ lawn 

1Awˬ viˉ awˬ nyi teˇ hpaˍ-oˬ, Maˍkeˍdawˇniˆ mvuhˇmiˬ awˬ hkʼaw lo cawˬ ve 
Hkri‸ yaˇ awˬ moˍ teˇ hpaˍ hta‸ Gʼuiˬsha awˬ bon hkʼaˬ hkʼe na‸ piˇ ve awˬ 
lawn ngaˬ hui nawˬ hui hta‸ shiˍ piˇ lawˬ gaˇ ve yoˬ. 
2Tu‸ ve hkanˍ ve maˇ maˇ yawˇ hui hta‸ lawˇ nyi ve htawˇ, yawˇ hui ha lehˬ 
jaˇ ve teˇ ceuˬ leh, haˍ gʼawˇ jaˇ ve teˇ ceuˬ awˬ hkʼaw lo, biˇ sheˆ htaˇ hkʼa 
gaˬ yawˇ hui mawˇ jeˬ maˇ maˇ tanˇ piˇ ve yoˬ. 
3Awˬ lawn kʼo, yawˇ hui puiˉ ve hpeh‸ ve hkʼe tanˇ piˇ peuˬ. Puiˉ ve hpeh‸ ve 
hkʼe tanˇ piˇ ve awˬ hkʼoˆ ka‸, yawˇ hui hkʼaˇ yawˇ hui ha lehˬ ha kʼa kʼaw‸ 
tanˇ piˇ sheˍ ve hta‸ ngaˬ hui shaˉ hkiˆ hkanˍ ve yoˬ. 
4Hkri‸ yaˇ teˇ hpaˍ hta‸ ga piˇ ve awˬ bon chi teˇ ceuˬ gʼa te tuˬ, a hkaw-anˬ 
pe‸ laˇ-oˆ teh‸, yawˇ hui ngaˬ hui hta‸ gʼaˇ hte‸ lawˬ hkawˉ ve yoˬ. 
5Ngaˬ hui dawˇ law ve a‸ kehˉ ka‸ yawˇ hui te ve yoˬ. Awˬ lawn kʼo, Gʼuiˬsha 
ve a loˍ cawˇ ve hkʼe, yawˇ hui lehˬ awˉ lawˉ htaˇ Jawˇmawˇ Yeˍsuˆ hta‸ ka‸ 
ngaˬ hui hta‸ ka‸ a shu yawˇ awˬ to tanˇ ve yoˬ. 
6Hkʼe te leh, Tiˇtuˆ lehˬ nawˬ hui awˬ hkʼaw lo awˉ lawˉ tanˬ te ve hkʼa shuˍ 
shuˍ, awˬ bon uiˍ ve kanˉ chi hta‸ te peuˬ tuˬ ngaˬ hui yawˇ hta‸ awˬ gʼaˇ piˇ 
ve yoˬ. 
7Nawˬ hui lehˬ, teˇ ceuˬ le le awˬ hkʼaw lo, yonˍ ve maˇ kʼoˆ, tawˇ yaw ve maˇ 
kʼoˆ, cuˇ yiˍ maˇ kʼoˆ, gʼaˇ hte‸ coˇ caˇ ve maˇ kʼoˆ, nawˬ hui ngaˬ hui hta‸ ha‸ 
ve maˇ kʼoˆ nawˬ hui gʼaˇ hte‸ te taˍ ve hkʼe, awˬ bon uiˍ ve kanˉ chi teˇ maˬ 
hta‸ htawˇ gʼaˇ hte‸ te-o. 
8Ngaˬ chi hkʼe kʼoˆ ve lehˬ, tawˇ piˇ ve hkʼe ngaˬ kʼoˆ ve maˇ heˆ. Shu coˇ caˇ 
ve awˬ lawn hta‸ ngaˬ kʼoˆ htaˇ, nawˬ hui ha‸ pehnˇ ve teˇ ceuˬ awˬ tehˬ awˬ 
na cawˬ ve hta‸ hkʼa tawˍ lehˆ tawˆ la tuˬ ngaˬ kʼoˆ ve yoˬ. 

9Awˬ lawn kʼo, ngaˬ hui ve Jawˇmawˇ Yeˍsuˆ Hkri‸ ve awˬ bon hta‸ nawˬ hui 
shiˍ taˍ ve yoˬ. Yawˇ lehˬ paw sha chehˇ ve htawˇ, nawˬ hui awˬ pon haˍ ve 
gʼawˇ ve hta‸ hkanˍ leh, haˍ ve gʼawˇ ve oˇ ve hta‸ yawˇ hkanˍ ve pa taw, 
nawˬ hui paw sha la ve yoˬ. 
10Chi awˬ lawn ngaˬ hkʼaˬ hkʼe dawˇ ve nawˬ hui hta‸ kʼaoˍ maˍ laˇ shaˍ. Awˉ 
lawˉ htaˇ nawˬ hui te gaˇ leh te ve awˬ hkʼaw lo, aˉ nyi hkʼaw‸ nawˬ hui tanˬ 
te laˬ ve hkʼe chi beu‸ te peuˬ piˇ-oˆ. Chi lehˬ, nawˬ hui awˬ pon da‸ ve yoˬ. 
11Hkʼe te leh, awˉ lawˉ htaˇ nawˬ hui te gaˇ ve nyi ma cawˬ ve hkʼa shuˍ shuˍ, 
nawˬ hui te puiˉ te hpeh‸ ve hkʼe te peuˬ piˇ-oˆ. 
12Awˬ lawn kʼo, chaw teˇ gʼaˇ cawˬ maˇ cawˬ ve hta‸ Gʼuiˬsha nyi ve maˇ heˆ. 
Te gaˇ ve nyi ma cawˬ ve kʼo, yawˇ ha‸ yuˬ ve yoˬ. 
13Kanˉ chi hta‸ te ve awˬ hkʼaw lo awˬ kaˍ awˬ nu chaw teˇ hpaˍ awˬ pon sha 
leh, nawˬ hui awˬ pon haˍ jaˇ tuˬ ngaˬ te gaˇ ve maˇ heˆ. 
14Ya‸ hkʼaˇ, hkʼa shuˍ shuˍ hpeh‸ la tuˬ ngaˬ te gaˇ ve yoˬ. Chi beu‸ nawˬ hui 
awˬ leuˉ cawˬ ve awˬ hkʼaw lo yawˇ hui loˍ ve cuˆ ve hta‸ ga piˇ leh, awˬ 
hkʼaw‸ nawˉ nawˬ hui loˍ ve cuˆ ve teˇ yanˇ, yawˇ hui awˬ leuˉ cawˬ ve awˬ 
hkʼaw lo nawˬ hui hta‸ kʼaw‸ ga laˇ leh, hkʼa shuˍ shuˍ hpeh‸ la tuˬ yoˬ. 
15Li‸ hpu hkʼaw bvuh‸ taˍ ve hkʼe, Maˇ chaweh gʼawˆ yuˬ ve chaw lehˬ awˬ 
leuˉ maˇ cawˬ leh, a ciˉ ceh tiˉ gʼawˆ yuˬ ve chaw lehˬ loˍ ve cuˆ ve maˇ cawˬ 
teh‸ bvuh‸ taˍ ve yoˬ. 
16Nawˬ hui awˬ pon ngaˬ nyi ma pfuhˇ ve hkʼe, Tiˇtuˆ htawˇ nyi ma pfuhˇ la 
tuˬ Gʼuiˬsha te piˇ ve pa taw, Gʼuiˬsha ve awˬ bon hta‸ chiˇ mvuh ve yoˬ. 
17Tiˇtuˆ lehˬ, ngaˬ hui awˬ gʼaˇ piˇ ve tawˇ hkawˇ hta‸ na yuˬ ve awˬ hkʼoˆ ka‸, 
yawˇ nyi ma pfuhˇ jaˇ ve pa taw, yawˇ hkʼaˇ yawˇ nawˬ hui geh laˬ ve yoˬ. 
18Ha lehˬ ve bon hkawˇ maˍ piˇ puiˉ ve hta‸ pa taw, Hkri‸ yaˇ awˬ moˍ hkʼa 
peu-eˬ chiˇ mvuh chehˇ ve awˬ viˉ awˬ nyi teˇ gʼaˇ hta‸ htawˇ, yawˇ geh teˇ 
geh ngaˬ hui kʼai tcuh ve yoˬ. 

19Awˬ viˉ awˬ nyi oˇ ve teˇ gʼaˇ lehˬ, awˬ bon uiˍ ve kanˉ chi hta‸ ga te tuˬ, 
Hkri‸ yaˇ awˬ moˍ teˇ hpaˍ yawˇ hta‸ leuˆ yuˬ leh, ngaˬ hui geh teˇ geh kʼai 
tcuh ve yoˬ. Kanˉ chi hta‸ te ve lehˬ, Jawˇmawˇ Yeˍsuˆ ve awˬ me‸ awˬ hponˇ 
tawˆ la leh, shu hta‸ ga piˇ gaˇ ve nyi ma hkʼa tawˍ lehˆ tawˆ la tuˬ te ve yoˬ. 
20Ngaˬ hui lehˬ, maˇ jaˇ ve tanˇ tuˬ chi teˇ hpaˍ hta‸ shaw leh pehˬ piˇ ve kanˉ 
hta‸ te ve awˬ hkʼaw lo, shu venˇbaˆ maˇ gʼa taˍ laˇ tuˬ ngaˬ hui shaˍ ti‸ taˍ ve 
yoˬ. 
21Awˬ lawn kʼo, Jawˇmawˇ Yeˍsuˆ mehˆ gʼuˇ suhˍ ceh tiˉ maˇ heˆ, chaw yaˇ 
mehˆ gʼuˇ suhˍ htawˇ keunˍ ve cawˇ ve hta‸ te tuˬ ngaˬ hui dawˇ taˍ leh te ve 
yoˬ. 
22Yawˇ huiˉ maˬ geh teˇ geh awˬ kaˍ awˬ nu awˬ viˉ awˬ nyi teˇ gʼaˇ hta‸ htawˇ 
ngaˬ hui kʼai tcuh ve yoˬ. Awˬ viˉ awˬ nyi chi teˇ gʼaˇ hta‸ laiˉ ceuˬ awˬ hkʼaw 
lo laiˉ pawˆ lawˇ nyi peuˬ leh, yawˇ nyi ma pfuhˇ jaˇ ve chaw teˇ gʼaˇ hpeh‸ ve 
hta‸ gʼa shiˍ ve yoˬ. Yawˇ nawˬ hui hta‸ yonˍ jaˇ ve pa taw, chi beu‸ leuˉ leh 
nyi ma pfuhˇ jaˇ ve yoˬ. 
23Tiˇtuˆ awˬ lawn lehˬ chi hkʼe yoˬ. Yawˇ ngaˬ ve awˬ chawˇ hpeh‸ leh, nawˬ 
hui awˬ pon ngaˬ geh teˇ geh kanˉ te shehˍ hpaˇ hpeh‸ ve yoˬ. Awˬ viˉ awˬ nyi 
chi nyiˇ gʼaˇ lehˬ, Hkri‸ yaˇ awˬ moˍ teˇ hpaˍ peu laˇ ve chaw hpeh‸ leh, Hkri
‸ ve awˬ me‸ awˬ hponˇ tawˆ la piˇ shehˍ hpaˇ hpeh‸ ve yoˬ. 
24Hkʼe te leh, nawˬ hui ha‸ pehnˇ ve nyi ma cawˬ leh, nawˬ hui awˬ lawn 
chaw chi teˇ hpaˍ hta‸ ngaˬ hui chiˇ mvuh ve hkawˇ yaw ve lehˬ cawˇ ve yoˬ 
teh‸ yawˇ hui shiˍ hpeh‸ tuˬ, Hkri‸ yaˇ awˬ moˍ teˇ hpaˍ mehˆ gʼuˇ suhˍ nawˬ 
hui hkʼa deh‸ te-o. 

2 Kawˇrenˍhtuˆ li‸ 9 

Hkri‸ yaˇ teˇ hpaˍ hta‸ ga piˇ ve 

1Hkri‸ yaˇ teˇ hpaˍ hta‸ ga piˇ ve kanˉ awˬ lawn ngaˬ nawˬ hui hta‸ li‸ bvuh‸ 
laˇ tuˬ maˇ loˍ. 
2Awˬ lawn kʼo, nawˬ hui lehˬ shu hta‸ ga piˇ gaˇ ve nyi ma cawˬ ve hta‸ ngaˬ 
shiˍ ve yoˬ. Nawˬ hui shu hta‸ ga piˇ gaˇ ve nyi ma cawˬ ve awˬ lawn ngaˬ 

Maˍkeˍdawˇniˆ chaw hui hta‸ hto piˇ leh nawˬ hui hta‸ ngaˬ chiˇ mvuh ve 
yoˬ. Aˍhkaˍyaˆ chaw teˇ hpaˍ lehˬ, aˉ nyi hkʼaw‸ htaˇ ka‸ gu taˍ hehnˇ taˍ peuˬ 
teh‸, yawˇ hui hta‸ ngaˬ kʼoˆ piˇ ve yoˬ. Nawˬ hui gʼaˇ hte‸ te ve teˇ ceuˬ lehˬ, 
yawˇ hui maˇ-awˍ ve hta‸ nawˍ piˇ peuˬ. 
3Ya‸ hkʼaˇ, nawˬ hui awˬ lawn ngaˬ chiˇ mvuh ve lehˬ, kanˉ chi awˬ hkʼaw 
hkʼe leˇ maˇ gʼa hpeh‸ leh, ngaˬ kʼoˆ ve hkʼe nawˬ hui hkʼa deh‸ gu taˍ hehnˇ 
taˍ tuˬ, awˬ viˉ awˬ nyi chi teˇ hpaˍ hta‸ ngaˬ peu laˇ ve yoˬ. 
4Maˇ heˆ kʼo, Maˍkeˍdawˇniˆ chaw teˇ hpaˍ hpaˍ ngaˬ geh teˇ geh laˬ leh, nawˬ 
hui maˇ gu maˇ hehnˇ taˍ ve hta‸ gʼa mawˬ ve teˇ yanˇ, nawˬ hui gʼa ya‸ taw 
ve ceh tiˉ maˇ heˆ. Ngaˬ hui htawˇ, nawˬ hui hta‸ yonˍ ve pa taw gʼa ya‸ taw 
tuˬ yoˬ. 
5Chi hta‸ pa taw, awˉ lawˉ htaˇ ka‸ kʼoˆ taˍ ve awˬ bon uiˍ ve kanˉ chi teˇ maˬ 
hta‸ hkʼa deh‸ te peuˬ taˍ laˇ tuˬ, awˬ viˉ awˬ nyi teˇ hpaˍ hta‸ ngaˬ awˬ gʼuˇ 
suhˍ nawˬ hui geh peu kʼai cawˇ ve yoˬ teh‸ ngaˬ dawˇ leh, yawˇ hui hta‸ awˬ 
gʼaˇ piˇ ve yoˬ. Tanˇ tuˬ chi piˇ ve teˇ yanˇ, nawˬ hui hta‸ nyiˉ te ve teˇ ceuˬ 
maˇ gʼa hpeh‸ leh, ha lehˬ ha kʼa tanˇ piˇ tuˬ ve hta‸ ngaˬ heuˆ gaˇ ve yoˬ. 
6Awˬ lawn chi ve lehˬ chi hkʼe yoˬ. A ciˉ ceh tiˉ sheˍ ve chaw lehˬ, a ciˉ ceh tiˉ 
gʼa gʼeu‸ tuˬ yoˬ. Maˇ chaweh sheˍ ve chaw lehˬ, maˇ chaweh gʼa gʼeu‸ tuˬ 
yoˬ. 
7Chaw teˇ gʼaˇ le le, a shu yawˇ ve nyi ma hkʼaw dawˇ taˍ ve hkʼe tanˇ piˇ-oˆ. 
Dawˇ haˍ leh te ve maˇ kʼoˆ, gʼa te ve hta‸ pa taw te ve maˇ kʼoˆ, taˇ hpeh‸ 
piˇ. Awˬ lawn kʼo, ha lehˬ ha kʼa tanˇ piˇ ve chaw hta‸ Gʼuiˬsha ha‸ ve yoˬ. 
8Nawˬ hui lehˬ, hkʼaˬ htaˆ ka‸ teˇ ceuˬ le le cawˬ law‸ leh, da‸ ve kanˉ teˇ ceuˬ 
le le awˬ hkʼaw lo biˇ la tuˬ, Gʼuiˬsha lehˬ nawˬ hui hta‸ awˬ bon teˇ ceuˬ le le 
maˇ chaweh piˇ hpeh‸ ve yoˬ. 
9Li‸ hpu hkʼaw bvuh‸ taˍ ve hkʼe, Yawˇ maˇ chaweh sheˍ peuˬ. Haˍ ve gʼawˇ 
ve chaw hui hta‸ yawˇ piˇ peuˬ. Yawˇ ve hteˇ ve cawˇ ve teˇ ceuˬ lehˬ, co co 
taiˍ taiˍ yeˬ chehˇ ve yoˬ. 

10Awˬ yawˇ sheˍ shehˍ hpaˇ hta‸ awˬ yawˇ ka‸ caˇ tuˬ dawˬ tuˬ ka‸ piˇ shehˍ 
hpaˇ lehˬ, nawˬ hui hta‸ awˬ yawˇ piˇ leh maˇ la piˇ tuˬ yoˬ. Nawˬ hui ve hteˇ 
ve cawˇ ve awˬ shiˍ teˇ hpaˍ hta‸ htawˇ yawˇ maˇ la piˇ tuˬ yoˬ. 
11Hkʼa peu-eˬ awˬ hkʼaw lo nawˬ hui maˇ chaweh piˇ hpeh‸ tuˬ, teˇ ceuˬ le le 
awˬ hkʼaw lo nawˬ hui paw sha la tuˬ yoˬ. Chi hkʼe te ve lehˬ, ngaˬ hui hta‸ 
pa taw shu Gʼuiˬsha hta‸ chiˇ mvuh tuˬ awˬ pon te ve yoˬ. 
12Awˬ lawn kʼo, shu hta‸ ga piˇ ve kanˉ chi lehˬ, Hkri‸ yaˇ teˇ hpaˍ loˍ ve hkʼe 
hkʼa biˇ ga piˇ ve ceh tiˉ maˇ heˆ, shu Gʼuiˬsha ve awˬ bon hta‸ maˇ maˇ chiˇ 
mvuh tuˬ htawˇ te ve yoˬ. 
13Shu hta‸ ga piˇ ve kanˉ chi awˬ hkʼaw lo, nawˬ hui hkʼaˬ hkʼe ve chaw hpeh
‸ ve hta‸ yawˇ hui shiˍ ve yoˬ. Awˬ lawn kʼo, Hkri‸ ve ha lehˬ ve bon hkawˇ 
hta‸ nawˬ hui ha‸ yuˬ leh awˬ hkʼaˇ suh te kʼai ve pa taw maˇ kʼoˆ, yawˇ hui 
hta‸ ka‸, awˬ kaˍ awˬ nu chaw hkʼa peu-eˬ hta‸ ka‸ nawˬ hui maˇ chaweh 
tanˇ piˇ ve pa taw maˇ kʼoˆ, yawˇ hui lehˬ Gʼuiˬsha hta‸ chiˇ uiˍ chiˇ mvuh ve 
yoˬ. 
14Gʼuiˬsha nawˬ hui hta‸ uiˍ jaˇ maˇ jaˇ ve awˬ bon na‸ laˇ ve pa taw, yawˇ hui 
lehˬ nawˬ hui hta‸ dawˇ nawˇ jaˇ leh, nawˬ hui awˬ pon bon lawˬ tuˬ yoˬ. 
15Ca kʼoˆ maˇ peuˬ ve la‸ shawnˍ Gʼuiˬsha pe‸ laˇ ve pa taw, yawˇ hta‸ chiˇ 
mvuh-o. 

2 Kawˇrenˍhtuˆ li‸ 10 

Pawˇlu‸ yawˇ kanˉ te ve awˬ lawn bvuh‸ ve 

1Ngaˬ Pawˇlu‸ awˬ to lehˬ, Hkri‸ ve nyi ma nuˇ nehˬ ve teˇ ceuˬ leh, yawˇ ve 
nyi ma da‸ ve teˇ ceuˬ awˬ hkʼaw lo nawˬ hui hta‸ lawˬ hkawˉ ve yoˬ. Ngaˬ 
hui hta‸ mehˆ hpfuhˇ tawˍ da‸ ve teˇ yanˇ nyi ma nuˇ nehˬ lehˍ taˍ leh, ngaˬ 
hui geh maˇ chehˇ ve teˇ yanˇ nyi ma ha‸ hanˉ ve yoˬ teh‸ nawˬ hui kʼoˆ ve 
chaw teˇ gʼaˇ lehˬ ngaˬ yoˬ. 
2Ngaˬ lehˬ, miˬguiˬ yaˇ te ve hkʼe te ve chaw hpeh‸ ve teh‸ shawˍ ve chaw teˇ 
hpaˍ hta‸ ngaˬ nyi ma ha‸ hanˉ ve teˇ ceuˬ te maˍ piˇ tuˬ ngaˬ dawˇ taˍ ve yoˬ. 

Ngaˬ nawˬ hui geh gaˬ la ve teˇ yanˇ, chi taw taw nyi ma ha‸ hanˉ ve teˇ ceuˬ 
ngaˬ maˇ gʼa te maˍ laˇ tuˬ ngaˬ nawˬ hui hta‸ lawˬ hkawˉ ve yoˬ. 
3Awˬ lawn kʼo, ngaˬ hui miˬguiˬ hkʼoˆ lo chehˇ ve htawˇ, miˬguiˬ hta‸ caˉ da‸ 
ve ma‸ bawˆ ve teˇ ceuˬ hta‸ ngaˬ hui te ve maˇ heˆ. 
4Ngaˬ hui ma‸ bawˆ ve la‸ caˉ teˇ hpaˍ lehˬ, miˬguiˬ hta‸ caˉ da‸ ve la‸ caˉ 
hpeh‸ ve maˇ heˆ. Ta‸ teˇ hpaˍ hta‸ te luˬ tuˬ awˬ pon, Gʼuiˬsha ve kanˇ paˆ 
cawˬ ve la‸ caˉ teˇ hpaˍ hpeh‸ ve yoˬ. 
5Tawˇ gʼawˬ da‸ ve awˬ ceuˬ teˇ hpaˍ hta‸ maˇ kʼoˆ, Gʼuiˬsha hta‸ maˇ gʼa shiˍ 
tuˬ tawˍ taˍ tsuhˇ taˍ ve awˬ ceuˬ teˇ hpaˍ hta‸ maˇ kʼoˆ, ngaˬ hui yuˬ baˬ hpaˆ 
baˬ ve yoˬ. Dawˇ hkʼaˇ teˇ maˬ le le hta‸ ngaˬ hui hpeh yuˬ leh, Hkri‸ hta‸ na 
yuˬ piˇ lawˬ ve yoˬ. 
6Nawˬ hui na yuˬ ve teˇ ceuˬ biˇ la peuˬ hkʼaw‸ nawˉ, maˇ na yuˬ ve chaw 
hkʼa peu-eˬ hta‸ ciˍ yanˍ piˇ tuˬ ngaˬ hui gu taˍ hehnˇ taˍ peuˬ. 
7Nawˬ hui mehˆ gʼuˇ suhˍ cawˬ taˍ ve teˇ hpaˍ hta‸ hkʼa deh‸ nyi sheˍ. A shu 
yawˇ awˬ to Hkri‸ ve chaw hpeh‸ ve yoˬ teh‸ chaw teˇ gʼaˇ gʼaˇ shawˍ taˍ ve 
kʼo, yawˇ Hkri‸ ve chaw hpeh‸ ve hkʼe ngaˬ hui htawˇ hpeh‸ ve hta‸ dawˇ 
nawˇ cawˇ ve yoˬ. 
8Nawˬ hui hta‸ uiˍ la yeˬ la piˇ tuˬ awˬ pon Jawˇmawˇ Yeˍsuˆ ngaˬ hui hta‸ aˉ 
yaˇ pe‸ laˇ ve yoˬ. Nawˬ hui hta‸ te luˬ tuˬ awˬ pon pe‸ laˇ ve maˇ heˆ. Hkʼe te 
leh, aˉ yaˇ chi awˬ lawn ngaˬ nyi ma uiˍ ve awˬ hkʼaw lo hkʼa cawˇ cawˇ kʼoˆ 
maˇ ve htawˇ, ngaˬ gʼa ya‸ taw tuˬ ve maˇ heˆ. 
9Ngaˬ li‸ chi hkʼe bvuh‸ laˇ ve lehˬ, nawˬ hui hta‸ kawˆ tuˬ ngaˬ te gaˇ ve maˇ 
heˆ. 
10Awˬ lawn kʼo, Yawˇ ve li‸ teˇ hpaˍ lehˬ kanˇ paˆ uiˍ leh hehnˇ jaˇ ve htawˇ, 
yawˇ awˬ to chehˇ taˍ ve teˇ yanˇ, awˬ gʼaˇ nuˇ leh, yawˇ kʼoˆ ve teˇ hpaˍ te‸ 
chiˉ awˬ bon maˇ cawˬ teh‸ chaw teˇ hpaˍ hpaˍ ngaˬ ve awˬ lawn chi hkʼe kʼoˆ 
chehˇ ve yoˬ. 

11Ngaˬ hui nawˬ hui geh maˇ chehˇ ve teˇ yanˇ, ngaˬ hui nawˬ hui hta‸ li‸ 
bvuh‸ laˇ ve hkʼa shuˍ shuˍ, ngaˬ hui nawˬ hui geh chehˇ taˍ ve teˇ yanˇ htawˇ 
chi hkʼe te ve yoˬ teh‸, chaw oˇ ve teˇ hpaˍ hta‸ shiˍ piˇ-oˆ. 
12A shu yawˇ awˬ to hta‸ chiˇ mvuh ve chaw teˇ hpaˍ ve awˬ moˍ awˬ hkʼaw lo 
lo‸-e tuˬ maˇ kʼoˆ, ngaˬ hui awˬ to yawˇ hui hta‸ tehˆ da‸ tuˬ maˇ kʼoˆ, ngaˬ 
hui te maˇ haˆ. Yawˇ hui lehˬ, a shu yawˇ awˬ to teˇ gʼaˇ leh teˇ gʼaˇ tehˆ da‸ 
leh, teˇ gʼaˇ leh teˇ gʼaˇ shuˍ da‸ ve hta‸ nyi ve pa taw, yawˇ hui cuˇ yiˍ maˇ 
cawˬ ve chaw hpeh‸ ve yoˬ. 
13Ngaˬ hui lehˬ, nyi ma uiˍ ve awˬ hkʼaw lo kʼoˆ ponˬ kʼoˆ leuˉ ve teˇ ceuˬ maˇ 
te. Ya‸ hkʼaˇ, Gʼuiˬsha ngaˬ hui hta‸ kanˉ te kuiˬ pehˬ laˇ ve hkʼe ceh ngaˬ hui 
te tuˬ yoˬ. Ngaˬ hui htawˇ, yawˇ ngaˬ hui hta‸ pehˬ laˇ ve kanˉ te kuiˬ awˬ 
hkʼaw lo lo‸-e taˍ ve yoˬ. 
14Nawˬ hui lehˬ, Gʼuiˬsha ngaˬ hui hta‸ pehˬ laˇ ve kanˉ te kuiˬ awˬ hkʼaw lo 
lo‸-e taˍ ve pa taw, yawˇ pe‸ laˇ ve kanˉ te kuiˬ hta‸ ngaˬ hui te ponˬ te leuˉ 
ve maˇ heˆ. Awˬ lawn kʼo, Hkri‸ ve ha lehˬ ve bon hkawˇ nawˬ hui geh hkʼa 
gaˬ awˉ lawˉ ca maˍ la ve lehˬ ngaˬ hui yoˬ. 
15Shu te taˍ ve kanˉ hta‸ ngaˬ hui te ve hkʼe te leh, nyi ma uiˍ ve awˬ hkʼaw lo 
gʼaˇ hte‸ ca kʼoˆ ve maˇ heˆ. Nawˬ hui ve yonˍ ve teˇ ceuˬ uiˍ la maˇ la ve 
hkʼe, nawˬ hui hta‸ pa taw Gʼuiˬsha ngaˬ hui hta‸ pehˬ laˇ taˍ ve kanˉ te kuiˬ 
htawˇ leuˉ leh uiˍ la kʼehˬ la tuˬ ve hta‸ ngaˬ hui dawˇ law ve yoˬ. 
16Chi hkʼe te ve kʼo, nawˬ hui ve chehˇ kuiˬ coˇ paˉ lo hkʼa gaˬ ngaˬ hui ha lehˬ 
ve bon hkawˇ gʼa maˍ piˇ tuˬ yoˬ. Awˬ lawn kʼo, shu kanˉ te kuiˬ lo shu te taˍ 
ve kanˉ hta‸ nyi ma uiˍ ve awˬ hkʼaw lo ngaˬ hui ca kʼoˆ tuˬ maˇ heˆ. 
17Ya‸ hkʼaˇ, nyi ma uiˍ ve awˬ hkʼaw lo kʼoˆ ve chaw lehˬ, Jawˇmawˇ Gʼuiˬsha 
awˬ hkʼaw lo ceh tiˉ nyi ma uiˍ leh kʼoˆ loˬ. 
18Awˬ lawn kʼo, a shu yawˇ awˬ to awˬ pon shaˉ hkiˆ hkanˍ ve chaw hta‸ 
Gʼuiˬsha nyi hkʼaˇ suh ve maˇ heˆ. Yawˇ awˬ pon Jawˇmawˇ Gʼuiˬsha shaˉ hkiˆ 
hkanˍ ve chaw hta‸ ceh tiˉ Gʼuiˬsha nyi hkʼaˇ suh ve yoˬ. 

2 Kawˇrenˍhtuˆ li‸ 11 

Maˇ heˆ heˆ ve tcuh yaˇ teˇ hpaˍ 

1Cuˇ yiˍ maˇ cawˬ ve tawˇ hkawˇ ngaˬ a ciˉ bvuh‸ laˇ ve hta‸ nawˬ hui yeunˇ 
hkanˍ tuˬ ngaˬ dawˇ law ve yoˬ. Awˬ tehˬ awˬ na nawˬ hui a ciˉ yeunˇ hkanˍ 
laˇ sheˍ. 
2Gʼuiˬsha nawˬ hui hta‸ sheˉ lai ve hkʼe, ngaˬ htawˇ nawˬ hui hta‸ sheˉ lai ve 
yoˬ. Awˬ lawn kʼo, nawˬ hui lehˬ da‸ kehˬ ve yaˇ miˇ haˉ hkʼa shuˍ shuˍ hpeh‸ 
leh, Hkri‸ hta‸ chiˇ a‸ piˇ tuˬ awˬ pon ngaˬ nawˬ hui hta‸ awˬ hpawˇ teˇ gʼaˇ 
tiˉ hta‸ caˉ da‸ piˇ peuˬ. 
3Ya‸ hkʼaˇ, vuiˬ lehˬ heˍ ve awˬ hkʼaw lo Eˇva‸ hta‸ beˬ yuˬ ve hkʼe, nawˬ hui 
ve dawˇ hkʼaˇ luˬ kʼai leh, Hkri‸ hta‸ da‸ ve kehˬ ve awˬ hkʼaw lo ha‸ ve teˇ 
ceuˬ mehˉ kʼai puiˉ-aˆ teh‸ ngaˬ dawˇ haˍ ve yoˬ. 
4Awˬ lawn kʼo, chaw teˇ gʼaˇ gʼaˇ nawˬ hui geh laˬ leh, ngaˬ maˍ ve Yeˍsuˆ teˇ 
gʼaˇ awˬ lawn hta‸ maˇ maˍ leh awˬ kaˍ awˬ nu Yeˍsuˆ teˇ gʼaˇ awˬ lawn maˍ 
ve maˇ kʼoˆ, nawˬ hui gʼa peuˬ ve awˬ ha maˇ heˆ leh awˬ kaˍ awˬ nu awˬ ha 
hta‸ gʼa ve maˇ kʼoˆ, nawˬ hui ha‸ yuˬ peuˬ ve ha lehˬ ve bon hkawˇ maˇ heˆ 
leh awˬ kaˍ awˬ nu ve bon hkawˇ hta‸ ha‸ yuˬ ve maˇ kʼoˆ, nawˬ hui hkʼa deh
‸ yeunˇ hkanˍ ve law. 
5Ngaˬ lehˬ, uiˍ ve mvuh ve tcuh yaˇ oˇ ve teˇ hpaˍ awˬ hawˉ lo a ciˉ ka‸ maˇ 
chehˇ ve teh‸ ngaˬ dawˇ ve yoˬ. 
6Tawˇ yaw ve awˬ hkʼaw lo ngaˬ maˇ puiˉ ve htawˇ, cuˇ yiˍ hpawˇ ngaˬ puiˉ ve 
yoˬ. Ngaˬ chi hkʼe puiˉ ve yoˬ teh‸, teˇ ceuˬ le le awˬ hkʼaw lo ngaˬ nawˬ hui 
hta‸ hkʼa tawˍ lehˆ hpeu‸ maˍ laˇ peuˬ. 
7Nawˬ hui hta‸ chiˇ uiˍ piˇ tuˬ, ngaˬ awˬ to hta‸ nehˬ piˇ lawˬ leh, awˬ hpfuhˇ 
maˇ yuˬ ve awˬ hkʼaw lo Gʼuiˬsha ve ha lehˬ ve bon hkawˇ nawˬ hui hta‸ maˍ 
laˇ ve pa taw, ngaˬ venˇbaˆ te ve leh laˇ. 
8Ngaˬ nawˬ hui awˬ pon kanˉ te hpeh‸ tuˬ, awˬ kaˍ awˬ nu Hkri‸ yaˇ awˬ moˍ 
teˇ hpaˍ geh hpu hta‸ ngaˬ ha‸ yuˬ ve lehˬ, yawˇ hui ve mawˇ hta‸ hiˉ yuˬ ve 
hkʼe yoˬ. 

9Ngaˬ nawˬ hui geh chehˇ leh teˇ ceuˬ ceuˬ loˍ ve teˇ yanˇ, nawˬ hui hta‸ ngaˬ 
sho‸ sha‸ tuˬ maˇ te. Awˬ lawn kʼo, Maˍkeˍdawˇniˆ mvuhˇmiˬ lo laˬ ve awˬ viˉ 
awˬ nyi teˇ hpaˍ lehˬ, ngaˬ hkʼa loˍ ve teˇ hpaˍ hta‸ pe‸ laˇ ve yoˬ. Hkʼe te leh, 
nawˬ hui hta‸ ngaˬ a ciˉ ka‸ maˇ gʼa sho‸ sha‸ tuˬ ngaˬ te taˍ leh, awˬ gʼuˇ 
suhˍ hpawˇ htawˇ ngaˬ te tuˬ yoˬ. 
10Hkri‸ ve hteˇ ve cawˇ ve awˬ ceuˬ ngaˬ awˬ hkʼaw lo cawˬ ve hkʼe, ngaˬ chi 
hkʼe nyi ma uiˍ kuiˬ cawˬ leh kʼoˆ ve tawˇ hkawˇ hta‸, Aˍhkaˍyaˆ mvuhˇ miˬ 
awˬ hkʼaw lo chaw teˇ gʼaˇ ka‸ tawˍ taˍ maˇ gʼa. 
11Aˬ hto‸ ma hta‸ pa taw le. Ngaˬ nawˬ hui hta‸ maˇ ha‸ ve pa taw laˇ. Ngaˬ 
nawˬ hui hta‸ ha‸ ve yoˬ teh‸ Gʼuiˬsha shiˍ taˍ ve yoˬ. 
12Ponˬ la htaˇ ngaˬ te chehˇ ve hkʼe, awˬ gʼuˇ suhˍ hpawˇ htawˇ kʼaw‸ te kʼai 
tuˬ sheˍ ve yoˬ. Aˬ hto‸ ma hta‸ pa taw le teh‸ kʼoˆ kʼo, nyi ma uiˍ ve awˬ 
hkʼaw lo chaw teˇ hpaˍ hpaˍ lehˬ, ngaˬ hui hkʼa shuˍ shuˍ kanˉ te chehˇ ve yoˬ 
teh‸ maˇ gʼa kʼaw‸ kʼoˆ hpeh‸ tuˬ, ngaˬ chi hkʼe te ve yoˬ. 
13Awˬ lawn kʼo, chi hkʼe ve chaw teˇ hpaˍ lehˬ, maˇ heˆ heˆ ve tcuh yaˇ teˇ 
hpaˍ hpeh‸ ve yoˬ. Yawˇ hui lehˬ, Hkri‸ ve tcuh yaˇ hpeh‸ ve hkʼe te leh, heˍ 
puiˉ ve kanˉ te shehˍ hpaˇ teˇ hpaˍ hpeh‸ ve yoˬ. 
14Yawˇ hui chi hkʼe te ve lehˬ, anˇ tuˬ maˇ cawˬ. Awˬ lawn kʼo, Saˍtanˍ ka‸ awˬ 
gʼeuˆ ba ve mvuhˇ naw ma tcuh yaˇ hpeh‸ ve hkʼa shuˍ shuˍ te puiˉ ve yoˬ. 
15Hkʼe te leh, yawˇ ve awˬ ceˬ teˇ hpaˍ htawˇ, hteˇ ve cawˇ ve awˬ ceˬ hpeh‸ ve 
hkʼe te ve kʼo, anˇ tuˬ uiˍ ve teˇ ceuˬ hpeh‸ ve maˇ heˆ, Yawˇ hui kanˉ te ve 
hkʼe, awˬ leh meuˇ gaˬ kʼo gʼa hkanˍ tuˬ yoˬ. 

Pawˇlu‸ tcuh yaˇ hpeh‸ ve awˬ hkʼaw lo gʼa tu‸ hkanˍ ve teˇ hpaˍ 

16Ngaˬ teˇ pawˆ kʼaw‸ kʼoˆ shaˍ. Ngaˬ cuˇ yiˍ maˇ cawˬ ve chaw hpeh‸ ve yoˬ 
teh‸ chaw teˇ gʼaˇ ka‸ taˇ dawˇ. Ya‸ hkʼaˇ, nawˬ hui chi hkʼe dawˇ ve ka‸, 
ngaˬ nyi ma uiˍ ve awˬ hkʼaw lo tawˇ a ciˉ yaw hpeh‸ tuˬ, cuˇ yiˍ maˇ cawˬ ve 
chaw teˇ gʼaˇ hkʼe ngaˬ hta‸ ha‸ yuˬ laˇ sheˍ. 

17(Ngaˬ chi hkʼe kʼoˆ ve lehˬ, Jawˇmawˇ Yeˍsuˆ ngaˬ hta‸ kʼoˆ tcuh laˇ leh kʼoˆ 
ve maˇ heˆ. Cuˇ yiˍ maˇ cawˬ ve chaw hkʼe, nyi ma ha‸ hanˉ ve awˬ hkʼaw lo 
ngaˬ nyi ma uiˍ chaweh te leh kʼoˆ ve yoˬ. 
18Chaw laiˉ gʼaˇ lehˬ, awˬ suhˍ awˬ shaˍ hpawˇ awˬ lawn nyi ma uiˍ ve awˬ 
hkʼaw lo kʼoˆ ve hkʼe, ngaˬ htawˇ nyi ma uiˍ ve awˬ hkʼaw lo kʼoˆ tuˬ yoˬ.) 
19Nawˬ hui cuˇ yiˍ cawˬ ve chaw hpeh‸ ve pa taw, cuˇ yiˍ maˇ cawˬ ve chaw 
hui hta‸ nawˬ hui ha lehˬ ha kʼa yeunˇ hkanˍ ve law. 
20Awˬ lawn kʼo, chaw teˇ gʼaˇ gʼaˇ nawˬ hui hta‸ awˬ ceˬ te tcuh ve maˇ kʼoˆ, 
nawˬ hui hta‸ hiˉ caˇ ve maˇ kʼoˆ, nawˬ hui hta‸ heˍ caˇ ve maˇ kʼoˆ, a shu 
yawˇ awˬ to hta‸ chiˇ uiˍ chiˇ mvuh ve maˇ kʼoˆ, nawˬ hui ve mehˆ hpfuhˇ hta
‸ hta ve maˇ kʼoˆ, nawˬ hui yeunˇ hkanˍ chehˇ ve yoˬ. 
21Nawˬ hui hta‸ oˇ hkʼe te laˇ tuˬ ngaˬ hui awˬ gʼaˇ nuˇ ve yoˬ teh‸, ya‸ taw ve 
awˬ hkʼaw lo ngaˬ gʼa kʼoˆ ve yoˬ. Ya‸ hkʼaˇ, teˇ ceuˬ ceuˬ awˬ lawn hta‸ 
chaw teˇ gʼaˇ gʼaˇ nyi ma uiˍ ve awˬ hkʼaw lo kʼoˆ haˆ ve kʼo, ngaˬ htawˇ nyi 
ma uiˍ ve awˬ hkʼaw lo awˬ lawn oˇ ve hta‸ kʼoˆ haˆ ve yoˬ. (Ngaˬ chi hkʼe 
kʼoˆ ve lehˬ, cuˇ yiˍ maˇ cawˬ ve chaw hkʼe ngaˬ kʼoˆ ve yoˬ.) 
22Yawˇ hui Heˍbrehˇ chaw hpeh‸ ve laˇ. Ngaˬ htawˇ hpeh‸ ve yoˬ. Yawˇ hui 
Iˉsaˍreˍlaˆ chaw hpeh‸ ve laˇ. Ngaˬ htawˇ hpeh‸ ve yoˬ. Yawˇ hui Aˍbraˍhanˍ 
ve awˬ ceuˬ awˬ hkʼaˇ hpeh‸ ve laˇ. Ngaˬ htawˇ hpeh‸ ve yoˬ. 
23Yawˇ hui Hkri‸ ve awˬ ceˬ hpeh‸ ve laˇ. Yawˇ hui a‸ kehˉ leuˉ leh ngaˬ Hkri
‸ ve awˬ ceˬ hpeh‸ ve yoˬ. (Ngaˬ chi hkʼe kʼoˆ ve lehˬ, chaw gʼuˇ hkʼe kʼoˆ 
chehˇ ve yoˬ.) Shu a‸ kehˉ leuˉ leh ngaˬ kanˉ te ve yoˬ. Shu a‸ kehˉ leuˉ leh 
ngaˬ htawnˍ hkʼaw gʼa chehˇ jaw ve yoˬ. Gʼaw maˇ peuˬ htaˇ hkʼa gaˬ dawˆ laˇ 
jaw‸ laˇ ve hta‸ ngaˬ gʼa hkanˍ jaw ve yoˬ. Suh paˇ neˇ ve ka‸ laiˉ pawˆ ngaˬ 
cawˬ jaw ve yoˬ. 
24Yuˇda‸ chaw hui ngaˬ hta‸ shehˆ chi kʼawˇ hkʼe jaw‸ laˇ ve, ngaˇ pawˆ hkʼa 
gaˬ ngaˬ gʼa hkanˍ jaw peuˬ. 
25Shehˆ pawˆ hkʼa gaˬ gawˇ taˬ jaw‸ laˇ ve hta‸ ngaˬ gʼa hkanˍ leh, haˉ pui baˬ 
laˇ ve hta‸ ka‸ ngaˬ teˇ pawˆ gʼa hkanˍ jaw peuˬ. Shehˆ pawˆ hkʼa gaˬ haw lo‸ 

kʼoˍ luˬ kʼai ve hta‸ ngaˬ gʼa hkanˍ jaw peuˬ. Teˇ nyi teˇ haˉ laˇ tsuhˇ gʼuiˬ awˬ 
hkʼaw lo ngaˬ gʼa chehˇ jaw peuˬ. 
26Laiˉ pawˆ ngaˬ ca te toˇ jaw peuˬ. Iˉ kaˆ lawˬ hta‸ hkanˍ ve awˬ hkʼaw lo 
kawˆ tuˬ cawˬ ve, Chaw hkʼawˇ hta‸ kawˆ tuˬ cawˬ ve, ngaˬ ve chaw ceuˬ hta‸ 
kawˆ tuˬ cawˬ ve, buiˇ shaˆ aˉ naˆ chaw hui hta‸ kawˆ tuˬ cawˬ ve, venˇ hkʼaˆ 
teˇ hpaˍ awˬ hkʼaw lo kawˆ tuˬ cawˬ ve, heh puiˉ hkʼaw lo kawˆ tuˬ cawˬ ve, 
laˇ tsuhˇ gʼuiˬ awˬ hkʼaw lo kawˆ tuˬ cawˬ ve, maˇ heˆ heˆ ve awˬ viˉ awˬ nyi 
teˇ hpaˍ hta‸ kawˆ tuˬ cawˬ ve, chi teˇ hpaˍ hta‸ htawˇ ngaˬ gʼa hpuˇ jaw peuˬ. 
27Kanˉ te hkeu‸ leh heuˬ jaˇ ve, laiˉ pawˆ maˇ gʼa zuh‸ ve, awˍ meu‸ ve leh iˉ 
kaˆ shiˉ ve, laiˉ pawˆ caˇ tuˬ maˇ cawˬ ve, kaˆ ve leh veu‸ kʼaˇ maˇ cawˬ ve, 
chi teˇ hpaˍ hta‸ htawˇ ngaˬ gʼa hkanˍ jaw peuˬ. 
28Awˬ ceuˬ chi ve teˇ hpaˍ hta‸ ngaˬ gʼa hkanˍ ve awˬ hkʼoˆ ka‸, Hkri‸ yaˇ awˬ 
moˍ hkʼa peu-eˬ awˬ pon dawˇ haˍ dawˇ hkiˉ ve teˇ hpaˍ htawˇ, teˇ nyi le le 
ngaˬ hta‸ nyiˉ tiˍ taˍ laˇ ve yoˬ. 
29Chaw teˇ gʼaˇ gʼaˇ awˬ gʼaˇ nuˇ ve kʼo, ngaˬ htawˇ awˬ gʼaˇ maˇ nuˇ leh laˇ. 
Chaw teˇ gʼaˇ gʼaˇ ya‸ kʼai ve kʼo, ngaˬ maˇ hpeh‸ bawˬ leh laˇ. 
30Ngaˬ nyi ma uiˍ ve awˬ hkʼaw lo tawˇ gʼa yaw ve kʼo, ngaˬ awˬ gʼaˇ nuˇ ve teˇ 
hpaˍ awˬ lawn ceh, nyi ma uiˍ ve awˬ hkʼaw lo tawˇ yaw tuˬ yoˬ. 
31Ngaˬ heˍ ve maˇ heˆ teh‸, co co taiˍ taiˍ awˬ bon uiˍ shehˍ hpaˇ Jawˇmawˇ 
Yeˍsuˆ ve Awˬ pa Gʼuiˬsha shiˍ taˍ ve yoˬ. 
32Daˍmaˍsehˆ venˇ awˬ hkʼaw lo ngaˬ hta‸ hpeh yuˬ tuˬ, hkunˉ hawˉ hkanˇ 
Aˍreˍtaˆ awˬ hawˉ ve mvuhˇmiˬ jawˇmawˇ lonˉ lehˬ, Daˍmaˍsehˆ venˇ hta‸ 
shaw tcuh taˍ ve yoˬ. 
33Ya‸ hkʼaˇ, shu ngaˬ hta‸ hkʼaˉ puˍ lu awˬ hkʼaw keu leh, lanˇ venˇ yehˬ miˉ 
ehˉ awˬ hpe‸ lo ngaˬ hta‸ hpehˇ ya‸-e laˇ ve hta‸ pa taw, mvuhˇmiˬ jawˇmawˇ 
lonˉ ve la‸ sheh awˬ hkʼaw lo ngaˬ gʼa ponˬ ve yoˬ. 

2 Kawˇrenˍhtuˆ li‸ 12 

Awˬ suhˍ awˬ shaˍ hpawˇ aˉ chuˇ tcuhˍ laˇ ve 

1Ngaˬ lehˬ nyi ma uiˍ ve awˬ hkʼaw lo gʼa kʼoˆ tuˬ yoˬ. Chi hkʼe kʼoˆ tuˬ awˬ 
bon maˇ cawˬ ve htawˇ, Jawˇmawˇ Yeˍsuˆ hpeu‸ maˍ laˇ leh awˬ ha awˬ hkʼaw 
lo maw laˇ ve awˬ ceuˬ teˇ hpaˍ awˬ lawn ngaˬ kʼaoˍ maˍ laˇ shaˍ. 
2Hkri‸ awˬ hkʼaw lo chehˇ ve chaw teˇ gʼaˇ hta‸ ngaˬ shiˍ ve yoˬ. Yawˇ lehˬ, 
ponˬ laˬ ve teˇ chi awˇ hkʼaw‸ htaˇ mvuhˇ naw ma shehˆ htai‸ teˇ htai‸ hkʼa 
gaˬ chiˇ taˆ-e ve hta‸ gʼa hkanˍ ve yoˬ. (Awˬ to taˆ-e ve leh naˍ, awˬ ha ceh tiˉ 
taˆ-e ve leh naˍ, ngaˬ maˇ shiˍ. Gʼuiˬsha ceh tiˉ shiˍ ve yoˬ.) 
3Chaw oˇ ve teˇ gʼaˇ lehˬ, Paˍraˍdiˇsuˆ lo chiˇ taˆ-e ve hta‸ gʼa hkanˍ ve yoˬ. 
(Awˬ to taˆ-e ve leh naˍ, awˬ ha ceh tiˉ taˆ-e ve leh naˍ, ngaˬ maˇ shiˍ. Gʼuiˬsha 
ceh tiˉ shiˍ ve yoˬ.) 
4Chaw teˇ gʼaˇ ka‸ kʼoˆ maˇ hpeh‸ kʼoˆ maˇ keunˍ ve tawˇ hkawˇ teˇ hpaˍ hta‸ 
oˇ kaˬ lo yawˇ gʼa kaˇ ve yoˬ. 
5Chaw oˇ ve awˬ lawn ngaˬ nyi ma uiˍ ve awˬ hkʼaw lo kʼoˆ shaˍ. Ngaˬ awˬ gʼaˇ 
nuˇ ve teˇ hpaˍ awˬ lawn maˇ heˆ kʼo, ngaˬ ve awˬ to awˬ lawn nyi ma uiˍ ve 
awˬ hkʼaw lo ngaˬ kʼoˆ tuˬ ve maˇ heˆ. 
6Ya‸ hkʼaˇ, ngaˬ nyi ma uiˍ ve awˬ hkʼaw lo kʼoˆ gaˇ ve kʼo, ngaˬ cuˇ yiˍ maˇ 
cawˬ ve chaw hpeh‸ tuˬ ve maˇ heˆ. Awˬ lawn kʼo, hteˇ ve cawˇ ve awˬ hkʼaw 
lo ngaˬ kʼoˆ tuˬ yoˬ. Ya‸ hkʼaˇ, ngaˬ te ve teˇ hpaˍ hta‸ gʼa mawˬ leh, ngaˬ kʼoˆ 
ve teˇ hpaˍ hta‸ gʼa kaˇ ve chi nyiˇ ceuˬ maˇ heˆ kʼo, chaw teˇ gʼaˇ ka‸ ngaˬ 
awˬ lawn maˇ gʼa dawˇ nyi tuˬ, ngaˬ awˬ to awˬ lawn nyi ma uiˍ ve awˬ hkʼaw 
lo ngaˬ te‸ chiˉ maˇ kʼoˆ. 
7Uiˍ jaˇ da‸ jaˇ ve hpeu‸ maˍ laˇ ve teˇ hpaˍ hta‸ pa taw, ngaˬ awˬ to hta‸ leuˉ 
leh maˇ gʼa taˍ uiˍ tuˬ, awˬ suhˍ awˬ shaˍ hpawˇ ngaˬ hta‸ aˉ chuˇ teˇ maˬ 
tcuhˍ laˇ ve yoˬ. Aˉ chuˇ chi lehˬ, Saˍtanˍ ve tcuh yaˇ hpeh‸ leh, ngaˬ awˬ to 
hta‸ leuˉ leh maˇ gʼa taˍ uiˍ tuˬ, ngaˬ hta‸ fawˉ mehˍ laˇ chehˇ ve yoˬ. 
8Aˉ chuˇ chi hta‸ ngaˬ gʼa ponˬ tuˬ, Jawˇ mawˇ Yeˍsuˆ hta‸ shehˆ pawˆ hkʼa 
gaˬ ngaˬ lawˬ hkawˉ ve yoˬ. 
9Ya‸ hkʼaˇ yawˇ kʼoˆ ve, Ngaˬ ve awˬ bon lehˬ, nawˬ awˬ pon law‸ ve yoˬ. Awˬ 
gʼaˇ nuˇ ve teˇ kaˬ awˬ hkʼaw lo ngaˬ ve kanˇ paˆ biˇ la ve yoˬ teh‸, ngaˬ hta‸ 

kʼoˆ laˇ ve yoˬ. Hkʼe te leh, Hkri‸ ve kanˇ paˆ lehˬ, ngaˬ awˬ hkʼoˆ lo gʼa cawˬ 
taˍ tuˬ, ngaˬ awˬ gʼaˇ nuˇ ve teˇ hpaˍ awˬ lawn hta‸ leuˉ leh nyi ma uiˍ ve awˬ 
hkʼaw lo ngaˬ ha lehˬ ha kʼa kʼoˆ tuˬ yoˬ. 
10Chi hta‸ pa taw, Hkri‸ awˬ pon gʼa hkanˍ ve teˇ hpaˍ, awˬ gʼaˇ nuˇ ve, hkʼa 
mvuhˇ hkʼa na kʼoˆ laˇ ve, haˍ ve gʼawˇ ve, fawˉ ve mehˍ ve, tu‸ jaˇ hkanˍ jaˇ 
ve, chi teˇ hpaˍ hta‸ ngaˬ ha lehˬ ha kʼa hkanˍ ve yoˬ. Awˬ lawn kʼo, ngaˬ awˬ 
gʼaˇ nuˇ ve teˇ yanˇ ngaˬ awˬ gʼaˇ uiˍ ve yoˬ. 
11Ngaˬ lehˬ, cuˇ yiˍ maˇ cawˬ ve chaw hpeh‸ la peuˬ. Nawˬ hui ngaˬ hta‸ chi 
hkʼe hpeh‸ la piˇ lawˬ peuˬ. Awˬ lawn kʼo, nawˬ hui ngaˬ hta‸ chiˇ mvuh laˇ 
cawˇ ve yoˬ. Ngaˬ lehˬ, te‸ chiˉ maˇ hpeh‸ ve chaw teˇ gʼaˇ hpeh‸ ve htawˇ, 
uiˍ jaˇ mvuh jaˇ ve tcuh yaˇ oˇ ve teˇ hpaˍ awˬ hawˉ lo ngaˬ a ciˉ ka‸ maˇ 
chehˇ. 
12Awˬ tehˬ awˬ na tcuh yaˇ hpeh‸ ve awˬ heˆ teˇ hpaˍ ngaˬ nawˬ hui mehˆ gʼuˇ 
suhˍ te maˍ laˇ peuˬ. Awˬ heˆ teˇ hpaˍ maˇ kʼoˆ, anˇ tuˬ teˇ hpaˍ maˇ kʼoˆ, kanˇ 
paˆ uiˍ ve kanˉ teˇ hpaˍ maˇ kʼoˆ, hkʼa peu-eˬ hta‸ yeunˇ hkanˍ ve awˬ hkʼaw 
lo ngaˬ te maˍ laˇ peuˬ ve yoˬ. 
13Awˬ lawn kʼo, nawˬ hui ngaˬ hta‸ maˇ gʼa hu ve teˇ ceuˬ maˇ heˆ kʼo, awˬ kaˍ 
awˬ nu Hkri‸ yaˇ awˬ moˍ teˇ hpaˍ hta‸ ngaˬ taˍ uiˍ leh nawˬ hui hta‸ ngaˬ 
maˇ taˍ uiˍ ve, aˬ hto‸ ma teˇ ceuˬ cawˬ le. Nawˬ hui ngaˬ hta‸ maˇ gʼa hu ve, 
ngaˬ ve ya‸ kuiˬ chi hta‸ a ciˉ hpehˇ laˇ-oˆ. 

Pawˇlu‸ shehˆ pawˆ teˇ pawˆ kʼai tuˬ ve awˬ lawn 

14Shehˆ pawˆ teˇ pawˆ nawˬ hui geh laˬ tuˬ chi beu‸ ngaˬ gu taˍ leh, chi teˇ 
pawˆ ka‸ nawˬ hui ngaˬ hta‸ gʼa hu tuˬ ve maˇ heˆ. Awˬ lawn kʼo, nawˬ hui ve 
mawˇ hta‸ ngaˬ ca ve maˇ heˆ. Nawˬ hui hta‸ ceh tiˉ ngaˬ ca ve yoˬ. Yaˇ ehˉ 
teˇ hpaˍ lehˬ, awˬ pa awˬ e awˬ pon mawˇ jeˬ gʼa shaw hpoˆ taˍ tuˬ ve maˇ heˆ. 
Awˬ pa awˬ e teˇ hpaˍ lehˬ, yaˇ ehˉ teˇ hpaˍ awˬ pon mawˇ jeˬ gʼa shaw hpoˆ 
taˍ ve yoˬ. 
15Nawˬ hui ve co ha awˬ pon ngaˬ ve mawˇ jeˬ gʼa peuˬ ve maˇ kʼoˆ, ngaˬ ve 
awˬ to gʼa luˬ ve maˇ kʼoˆ, ngaˬ ha lehˬ ha kʼa te tuˬ yoˬ. Ngaˬ nawˬ hui hta‸ ha

‸ ve teˇ ceuˬ maˇ la ve pa taw, nawˬ hui ngaˬ hta‸ ha‸ ve teˇ ceuˬ gʼa i kʼai tuˬ 
ve leh laˇ. 
16Nawˬ hui ngaˬ hta‸ maˇ gʼa hu ve htawˇ, ngaˬ cuˇ yiˍ te leh heˍ ve awˬ 
hkʼaw lo nawˬ hui hta‸ maˍ gʼa ve yoˬ teh‸, nawˬ hui kʼoˆ chehˇ ve yoˬ. 
17Nawˬ hui chehˇ kuiˬ lo chaw teˇ gʼaˇ gʼaˇ hta‸ ngaˬ kʼai tcuh ve awˬ hkʼaw 
lo, nawˬ hui ve mawˇ jeˬ hta‸ ngaˬ heˍ yuˬ ve leh laˇ. 
18Tiˇtuˆ nawˬ hui ve chehˇ kuiˬ lo kʼai tuˬ ngaˬ yawˇ hta‸ lawˬ hkawˉ leh, awˬ 
viˉ awˬ nyi oˇ ve teˇ gʼaˇ hta‸ htawˇ yawˇ geh kʼai tcuh ve yoˬ. Tiˇtuˆ lehˬ, 
nawˬ hui ve mawˇ jeˬ hta‸ heˍ yuˬ ve leh laˇ. Ngaˬ huiˉ maˬ nyi ma teˇ shiˍ tiˉ 
taˍ leh kanˉ te ve maˇ heˆ laˇ. Ngaˬ huiˉ maˬ ya‸ kʼaw teˇ caˆ tiˉ toˇ ve maˇ heˆ 
laˇ. 
19Ngaˬ hui lehˬ, nawˬ hui mehˆ gʼuˇ suhˍ ngaˬ hui awˬ to awˬ pon kʼaw‸ yaw 
hkʼaw‸ chehˇ ve teh‸ nawˬ hui chi maw maw dawˇ chehˇ ve leh laˇ. Hkri‸ 
awˬ hkʼaw lo Gʼuiˬsha mehˆ gʼuˇ suhˍ ngaˬ hui kʼoˆ chehˇ ve yoˬ. Ha‸ ve chaw 
teˇ hpaˍ-oˬ, nawˬ hui uiˍ la yeˬ la tuˬ awˬ pon chi hkʼa peu-eˬ hta‸ ngaˬ hui te 
ve yoˬ. 
20Awˬ lawn kʼo, nawˬ hui geh ngaˬ gaˬ la ve teˇ yanˇ, ngaˬ dawˇ law taˍ ve hkʼe 
nawˬ hui maˇ hpeh‸ leh, nawˬ hui dawˇ law taˍ ve hkʼe ngaˬ htawˇ maˇ hpeh‸ 
ve hta‸ ngaˬ dawˇ haˍ ve yoˬ. Ya‸ da‸ jiˆ da‸ ve, hkawehˉ da‸ ve, nyi ma zuhˆ 
ve, pehˬ da‸ hpaˆ da‸ ve, hkʼaiˉ da‸ ve, hkʼawˇ deˇ ve, nyi ma uiˍ ve leh, duiˆ-
ehˍ shaˇ-ehˍ te ve, chi teˇ hpaˍ hta‸ nawˬ hui te chehˇ tuˬ yoˬ hehˉ teh‸ ngaˬ 
dawˇ haˍ ve yoˬ. 
21Nawˬ hui geh ngaˬ kʼaw‸ gaˬ la ve teˇ yanˇ, ngaˬ ve Gʼuiˬsha lehˬ, nawˬ hui 
mehˆ gʼuˇ suhˍ ngaˬ hta‸ nyiˉ ya‸ laˇ tuˬ ve hta‸ htawˇ ngaˬ dawˇ haˍ ve yoˬ. 
Ponˬ laˬ htaˇ, cha‸ chiˆ ve hta‸ te ve, haˉ chawˇ haˉ paˆ te ve leh, te ponˬ te 
leuˉ ve hta‸ te ve chaw laiˉ gʼaˇ lehˬ, venˇbaˆ maˇ dawˇ hpfuhˆ ve hta‸ pa 
taw, ngaˬ gʼa dawˇ haˍ jaˇ tuˬ yoˬ hehˉ teh‸ dawˇ hkiˉ ve yoˬ. 

2 Kawˇrenˍhtuˆ li‸ 13 

1Chi teˇ pawˆ ngaˬ nawˬ hui geh laˬ tuˬ ve lehˬ, shehˆ pawˆ teˇ pawˆ yoˬ. Nawˬ 
hui hkʼa kʼoˆ tuˬ ve awˬ lawn teˇ ceuˬ le le awˬ ti cawˬ hpeh‸ tuˬ, shaˉ hkiˆ 
hkanˍ shehˍ hpaˇ nyiˇ gʼaˇ maˇ heˆ kʼo shehˆ gʼaˇ gʼaˇ cawˬ tuˬ yoˬ. 
2Ngaˬ nawˬ hui geh nyiˇ pawˆ teˇ pawˆ ca guiˇ la htaˇ ngaˬ kʼoˆ laˇ taˍ ve hkʼe, 
chi beu‸ nawˬ hui geh maˇ chehˇ ve awˬ yanˇ awˬ hkʼaw lo htawˇ ngaˬ kʼaw‸ 
kʼoˆ laˇ ve yoˬ. Ponˬ laˬ htaˇ venˇbaˆ te ve chaw hta‸ maˇ kʼoˆ, te ya‸ chehˇ ve 
awˬ kaˍ awˬ nu chaw hkʼa peu-eˬ hta‸ maˇ kʼoˆ, ngaˬ teˇ pawˆ kʼaw‸ gaˬ la ve 
kʼo, ngaˬ yawˇ hui hta‸ ponˬ piˇ tuˬ ve maˇ heˆ. 
3Hkri‸ ngaˬ hta‸ cuˇ leh tawˇ yaw chehˇ ve leh naˍ teh‸, nawˬ hui hkʼa deh‸ 
shiˍ gaˇ ve pa taw, ngaˬ yawˇ hui hta‸ maˇ ponˬ piˇ. Nawˬ hui hta‸ caˉ da‸ ve 
teˇ hpaˍ te tuˬ, Hkri‸ awˬ gʼaˇ nuˇ ve maˇ heˆ. Nawˬ hui ve awˬ moˍ awˬ hkʼaw 
lo yawˇ kanˇ paˆ uiˍ ve yoˬ. 
4Awˬ lawn kʼo, Hkri‸ lehˬ awˬ gʼaˇ nuˇ ve awˬ hkʼaw lo la‸ ka hkʼoˆ lo gʼa 
hkanˍ suh ve htawˇ, Gʼuiˬsha ve kanˇ paˆ hta‸ pa taw yawˇ te‸ chehˇ ve yoˬ. 
Ngaˬ hui htawˇ, Hkri‸ awˬ hkʼaw lo awˬ gʼaˇ nuˇ ve ka‸, Gʼuiˬsha ve kanˇ paˆ 
hta‸ pa taw nawˬ hui awˬ pon ngaˬ hui Hkri‸ geh teˇ geh te‸ chehˇ tuˬ yoˬ. 
5Nawˬ hui yonˍ ve awˬ hkʼaw lo yeˬ chehˇ-aw laˇ, maˇ yeˬ chehˇ laˇ, a shu 
yawˇ awˬ to hta‸ hkʼa deh‸ tehˆ nyi lawˇ nyi sheˍ. Yeˍsuˆ Hkri‸ nawˬ hui awˬ 
hkʼaw lo chehˇ ve hta‸ nawˬ hui maˇ shiˍ laˇ. Ya‸ hkʼaˇ, lawˇ nyi ve hta‸ 
hkanˍ maˇ gʼa ve chaw hpeh‸ ve kʼo, Hkri‸ nawˬ hui awˬ hkʼaw lo maˇ chehˇ. 
6Lawˇ nyi ve awˬ hkʼaw lo ngaˬ hui lehˬ hkanˍ gʼa ve chaw hpeh‸ ve yoˬ teh‸, 
nawˬ hui shiˍ tuˬ ve hta‸ ngaˬ hui dawˇ law ve yoˬ. 
7Haiˬ ve hta‸ nawˬ hui maˇ gʼa te tuˬ, ngaˬ hui Gʼuiˬsha hta‸ bon lawˬ ve yoˬ. 
Lawˇ nyi ve hta‸ ngaˬ hui hkanˍ gʼa peuˬ ve teh‸ ngaˬ hui tawˆ la piˇ lawˬ gaˇ 
ve maˇ heˆ. ngaˬ hui hkanˍ maˇ gʼa ve chaw hta‸ shuˍ ve htawˇ, nawˬ hui lehˬ 
da‸ ve hta‸ te tuˬ awˬ pon ngaˬ hui bon lawˬ chehˇ ve yoˬ. 
8Awˬ lawn kʼo, hteˇ ve cawˇ ve teˇ ceuˬ hta‸ tawˍ taˍ tuˬ ngaˬ hui te‸ chiˉ te 
maˇ hpeh‸. Hteˇ ve cawˇ ve teˇ ceuˬ awˬ pon ceh tiˉ ngaˬ hui te hpeh‸ ve yoˬ. 

9Ngaˬ hui awˬ gʼaˇ nuˇ ve htawˇ, nawˬ hui awˬ gʼaˇ uiˍ ve pa taw ngaˬ hui ha 
lehˬ ve yoˬ. Nawˬ hui da‸ la biˇ la tuˬ awˬ pon ngaˬ hui bon lawˬ chehˇ ve yoˬ. 
10Ngaˬ nawˬ hui geh gaˬ la ve teˇ yanˇ, Jawˇ mawˇ Yeˍsuˆ ngaˬ hta‸ pe‸ laˇ ve 
aˉ yaˇ hta‸ ngaˬ hehnˇ chaweh maˇ gʼa yehˇ tuˬ, ngaˬ nawˬ hui geh maˇ chehˇ 
ve teˇ yanˇ, awˬ ceuˬ chi teˇ hpaˍ ngaˬ li‸ bvuh‸ laˇ ve yoˬ. Yawˇ pe‸ laˇ ve aˉ 
yaˇ lehˬ, nawˬ hui hta‸ te luˬ tuˬ awˬ pon maˇ heˆ. Nawˬ hui hta‸ uiˍ la yeˬ la 
piˇ tuˬ awˬ pon yawˇ pe‸ laˇ ve yoˬ. 

Awˬ leh meuˇ ve tawˇ teˇ hkawˇ 

11Awˬ viˉ awˬ nyi teˇ hpaˍ-oˬ, awˬ leh ve tawˇ teˇ hkawˇ lehˬ chi hkʼe yoˬ. Ha 
lehˬ chehˇ-oˆ. Da‸ la biˇ la piˇ-oˆ. Dawˇ sha gaˇ sha cawˬ piˇ-oˆ. Nyi ma teˇ shiˍ 
tiˉ taˍ-o‸. Cawˇ da‸ hui da‸ ve awˬ hkʼaw lo chehˇ-oˆ. Chi hkʼe te ve kʼo, ha‸ 
pehnˇ ve nyi ma cawˬ leh cawˇ da‸ hawˍ da‸ piˇ shehˍ hpaˇ Gʼuiˬsha lehˬ nawˬ 
hui geh chehˇ tuˬ yoˬ. 
12Nawˬ hui teˇ gʼaˇ leh teˇ gʼaˇ da‸ ve kehˬ ve awˬ hkʼaw lo boˆ nu da‸ leh la‸ 
sheh caˉ da‸-o‸. 
13Hkri‸ yaˇ hui hkʼa peu-eˬ lehˬ, nawˬ hui hta‸ dawˇ nawˇ chehˇ ve yoˬ teh‸ 
tawˇ shanˍ feu laˇ ve yoˬ. Jawˇmawˇ Yeˍsuˆ Hkri‸ ve awˬ bon awˬ shinˉ, 
Gʼuiˬsha ve ha‸ ve pehnˇ ve leh, da‸ ve kehˬ ve Awˬ ha hpu hta‸ awˬ chawˇ 
te da‸ ve, chi teˇ hpaˍ nawˬ hui hkʼa peu-eˬ geh cawˬ piˇ-oˆ. 

Gaˍlaˍtiˆ li‸ 

Gaˍlaˍtiˆ li‸ 1 

Awˬ chawˇ hui hta‸ dawˇ nawˇ ve hkawˇ 

1Ngaˬ tcuh yaˇ hpeh‸ ve Pawˇlu‸ leh ngaˬ geh chehˇ ve awˬ viˉ awˬ nyi hkʼa 
peu-eˬ lehˬ, Gaˍlaˍtiˆ mvuhˇmiˬ awˬ hkʼaw lo cawˬ ve Hkri‸ yaˇ awˬ moˍ teˇ 
hpaˍ hta‸ li‸ bvuh‸ laˇ ve yoˬ. 
2Ngaˬ tcuh yaˇ hpeh‸ ve lehˬ, chaw yaˇ geh lo gʼa ve maˇ heˆ. Chaw yaˇ hta‸ 
pa taw hpeh‸ la ve ka‸ maˇ heˆ. Yeˍsuˆ Hkri‸ leh yawˇ hta‸ suh kuiˬ lo kʼaw‸ 
te‸ tu la piˇ shehˍ hpaˇ Awˬ pa Gʼuiˬsha hta‸ pa taw hpeh‸ la ve yoˬ. 
3Awˬ pa Gʼuiˬsha leh ngaˬ hui ve Jawˇmawˇ Yeˍsuˆ Hkri‸ ve awˬ bon awˬ shinˉ 
leh dawˇ sha gaˇ sha tuˬ nawˬ hui geh cawˬ piˇ-oˆ. 
4Jawˇmawˇ Yeˍsuˆ Hkri‸ lehˬ, ngaˬ hui ve Awˬ pa Gʼuiˬsha ve a loˍ cawˇ ve 
hkʼe, haiˬ ve chi teˇ ca‸ na‸ awˬ hkʼaw lo ngaˬ hui hta‸ ponˬ laˇ tuˬ, ngaˬ hui 
ve venˇbaˆ hta‸ pa taw ngaˬ hui awˬ pon yawˇ awˬ to chiˇ a‸ piˇ ve yoˬ. 
5Awˬ pa Gʼuiˬsha hta‸ co co taiˍ taiˍ chiˇ uiˍ chiˇ mvuh piˇ-oˆ. A menˬ. 

Awˬ kaˍ awˬ nu ha lehˬ ve bon hkawˇ maˇ cawˬ 

6Hkri‸ ve awˬ bon awˬ shinˉ awˬ hkʼaw lo nawˬ hui hta‸ kuˬ yuˬ taˍ ve 
Gʼuiˬsha hta‸ haˆ haˆ baˬ taˉ leh awˬ kaˍ awˬ nu ha lehˬ ve bon hkawˇ hta‸ 
nawˬ hui ha‸ yuˬ ve pa taw, ngaˬ anˇ jaˇ ve yoˬ. 
7Awˬ kaˍ awˬ nu ha lehˬ ve bon hkawˇ cawˬ tehˬ ve maˇ heˆ. Ya‸ hkʼaˇ, nawˬ 
hui hta‸ sho‸ sha‸ tuˬ te laˇ leh, Hkri‸ ve ha lehˬ ve bon hkawˇ hta‸ yuˬ 
hpfuhˆ gaˇ ve chaw teˇ hpaˍ hpaˍ cawˬ ve yoˬ. 
8Ngaˬ hui nawˬ hui hta‸ maˍ laˇ peuˬ ve ha lehˬ ve bon hkawˇ hta‸ maˇ caˉ da
‸ ve awˬ kaˍ awˬ nu ve bon hkawˇ ngaˬ hui maˇ kʼoˆ, mvuhˇ naw ma tcuh yaˇ 
maˇ kʼoˆ, nawˬ hui hta‸ maˍ laˇ ve kʼo, hkeu ve hta‸ gʼa hkanˍ piˇ-oˆ. 
9Ponˬ laˬ htaˇ ngaˬ hui kʼoˆ taˍ ve hkʼe, ngaˬ teˇ pawˆ kʼaw‸ kʼoˆ laˇ shaˍ. Nawˬ 
hui ha‸ yuˬ peuˬ ve ha lehˬ ve bon hkawˇ hta‸ maˇ caˉ da‸ ve awˬ kaˍ awˬ nu 
ve bon hkawˇ, chaw teˇ gʼaˇ gʼaˇ nawˬ hui hta‸ maˍ laˇ ve kʼo, hkeu ve hta‸ 
gʼa hkanˍ piˇ-oˆ. 

10Ngaˬ chi hkʼe kʼoˆ ve lehˬ, chaw yaˇ nyi ma cawˇ tuˬ ngaˬ te ve laˇ. Maˇ heˆ 
kʼo, Gʼuiˬsha nyi ma cawˇ tuˬ ngaˬ te ve laˇ. Chaw yaˇ hui nyi hkʼaˇ suh tuˬ 
ngaˬ ca ve laˇ. Chaw yaˇ hui nyi hkʼaˇ suh tuˬ ngaˬ ca chehˇ sheˍ ve hkʼe kʼo, 
ngaˬ lehˬ Hkri‸ ve awˬ ceˬ hpeh‸ ve maˇ heˆ. 

Pawˇlu‸ ha lehˬ ve bon hkawˇ maˍ ve awˬ lawn 

11Awˬ viˉ awˬ nyi teˇ hpaˍ-oˬ, ngaˬ maˍ piˇ taˍ ve ha lehˬ ve bon hkawˇ lehˬ, 
chaw yaˇ geh lo tawˆ la ve maˇ heˆ teh‸, ngaˬ nawˬ hui hta‸ hkʼa deh‸ shiˍ 
tcuh laˇ gaˇ ve yoˬ. 
12Awˬ lawn kʼo, chaw yaˇ geh lo ngaˬ gʼa ve maˇ heˆ. Shu ngaˬ hta‸ maˍ laˇ ve 
ka‸ maˇ heˆ. Yeˍsuˆ Hkri‸ ngaˬ hta‸ hpeu‸ maˍ laˇ ve pa taw gʼa ve yoˬ. 
13Yuˇda‸ ve awˬ liˇ awˬ hkʼaw lo ngaˬ chehˇ sheˍ ve teˇ yanˇ, ngaˬ hkʼaˬ hkʼe 
te ve awˬ lawn hta‸ nawˬ hui kaˇ jaw ve yoˬ. Oˇ htaˇ, Gʼuiˬsha ve Hkri‸ yaˇ 
awˬ moˍ hta‸ ngaˬ gʼaˇ hte‸ fawˉ mehˍ leh, luˬ kʼai tuˬ te ve yoˬ. 
14Ngaˬ ve awˬ puˍ awˬ pi hui teh taˉ laˇ ve awˬ liˇ teˇ hpaˍ hta‸ te tuˬ ngaˬ nyi 
ma pfuhˇ jaˇ ve pa taw, ngaˬ ve chaw ceuˬ awˬ hkʼaw lo a sha‸ ngaˬ hkʼe ceh 
ve chaw maˇ-awˍ ve a‸ kehˉ Yuˇda‸ awˬ liˇ hta‸ ngaˬ te ve yoˬ. 
15Ya‸ hkʼaˇ, ngaˬ maˇ paw la sheˍ htaˇ ka‸ ngaˬ hta‸ leuˆ yuˬ leh, yawˇ ve awˬ 
bon hta‸ pa taw ngaˬ hta‸ kuˬ yuˬ laˇ ve Gʼuiˬsha lehˬ, 
16yawˇ ve Yaˇ hpu awˬ lawn ha lehˬ ve bon hkawˇ chi, buiˇshaˆaˉnaˆ chaw hui 
hta‸ maˍ piˇ tuˬ, yawˇ a loˍ cawˇ ve hkʼe, yawˇ ve Yaˇ hpu ngaˬ hta‸ yawˇ 
hpeu‸ maˍ laˇ ve yoˬ. Chi hkʼe hpeu‸ maˍ laˇ peuˬ hkʼaw‸ nawˉ, chaw yaˇ geh 
ngaˬ ca jehˬ da‸ ve maˇ heˆ. 
17Chi hkʼoˆ ka‸, ngaˬ tcuh yaˇ maˇ hpeh‸ la sheˍ htaˇ tcuh yaˇ hpeh‸ chehˇ taˍ 
ve, Yeˍruˆsaˍlehnˍ venˇ hkʼaw lo chehˇ ve chaw teˇ hpaˍ geh ngaˬ maˇ kʼai. 
Aˍraˆ mvuhˇmiˬ lo ngaˬ kʼai leh, awˬ hkʼaw‸ nawˉ Daˍmaˍsehˆ venˇ lo kʼaw‸ 
la ve yoˬ. 
18Oˇ ve hkʼaw‸ nawˉ, shehˆ hkʼaw‸ gaˬ ve teˇ yanˇ, Keˍhpaˆ geh ngaˬ ca guiˇ-e 
tuˬ Yeˍruˆsaˍlehnˍ venˇ lo kʼai leh, yawˇ geh teˇ chi ngaˇ nyi hkʼa gaˬ chehˇ taˍ 
ve yoˬ. 

19Jawˇmawˇ Yeˍsuˆ ve awˬ nyi paˍ Yaˍko hta‸ maˇ heˆ kʼo, awˬ kaˍ awˬ nu 
tcuh yaˇ teˇ gʼaˇ hta‸ ka‸ ngaˬ maˇ mawˬ. 
20(Ngaˬ nawˬ hui hta‸ li‸ chi hkʼe bvuh‸ laˇ ve lehˬ, ngaˬ heˍ ve maˇ heˆ teh‸, 
Gʼuiˬsha mehˆ gʼuˇ suhˍ ngaˬ kʼoˆ ve yoˬ.) 
21Oˇ ve hkʼaw‸ nawˉ, Suˇriˆ leh Kiˇliˇkiˆ mvuhˇmiˬ lo ngaˬ kʼai ve yoˬ. 
22Oˇ htaˇ, Yuˇda‸ mvuhˇmiˬ awˬ hkʼaw lo cawˬ ve Hkri‸ yaˇ awˬ moˍ teˇ hpaˍ 
ngaˬ hta‸ maˇ mawˬ jaw sheˍ. 
23Ponˬ laˬ htaˇ ngaˬ hui hta‸ fawˉ mehˍ laˇ jaw ve teˇ gʼaˇ lehˬ, oˇ htaˇ yawˇ te 
luˬ chehˇ ve yonˍ ve teˇ ceuˬ hta‸ chi beu‸ bon maˍ chehˇ ve yoˬ teh‸, kʼoˆ ve 
awˬ hkawˇ hta‸ ceh tiˉ yawˇ hui gʼa kaˇ ve yoˬ. 
24Ngaˬ hta‸ pa taw yawˇ hui Gʼuiˬsha hta‸ chiˇ uiˍ chiˇ mvuh ve yoˬ. 

Gaˍlaˍtiˆ li‸ 2 

1Oˇ ve awˬ hkʼaw‸ nawˉ, teˇ chi awˇ hkʼaw‸ gaˬ htaˇ, ngaˬ Tiˇtuˆ hta‸ shiˍ veu 
leh, Baˍnaˍbaˆ geh Yeˍruˆsaˍlehnˍ venˇ lo teˇ pawˆ kʼaw‸ kʼai ve yoˬ. 
2Gʼuiˬsha hpeu‸ maˍ laˇ ve hta‸ pa taw ngaˬ kʼai ve yoˬ. Ngaˬ te peuˬ ve kanˉ 
leh chi beu‸ te chehˇ ve kanˉ teˇ hpaˍ hkʼe leˇ maˇ gʼa hpeh‸ tuˬ, buiˇshaˆaˉnaˆ 
chaw hui hta‸ ngaˬ maˍ piˇ ve ha lehˬ ve bon hkawˇ yawˇ hui mehˆ gʼuˇ suhˍ 
ngaˬ kʼaoˍ maˍ piˇ ve yoˬ. (Ya‸ hkʼaˇ, awˉ lawˉ htaˇ awˬ hoˉ teˇ hpaˍ hta‸ ceh 
tiˉ ngaˬ kʼaoˍ maˍ piˇ ve yoˬ.) 
3Ngaˬ geh teˇ geh kʼai ve Tiˇtuˆ lehˬ, Heˍlaˍsaˆ chaw hpeh‸ ve htawˇ, shu yawˇ 
hta‸ awˬ guiˬ meuˇ maˇ shoˍ tcuh. 
4Yeˍsuˆ Hkri‸ awˬ hkʼaw lo ngaˬ hui gʼa taˍ ve ponˬ ve teˇ ceuˬ hta‸ jaˆ nyi leh 
ngaˬ hui hta‸ awˬ ceˬ te tcuh laˇ tuˬ, awˬ viˉ awˬ nyi teh‸ kʼoˆ ve ka‸, awˬ viˉ 
awˬ nyi maˇ heˆ ve chaw teˇ hpaˍ ngaˬ hui geh lo hkʼawˇ lo‸ la ve yoˬ. 
5Ya‸ hkʼaˇ, ha lehˬ ve bon hkawˇ ve hteˇ ve cawˇ ve teˇ ceuˬ nawˬ hui awˬ 
hkʼaw lo yeˬ chehˇ tuˬ, ngaˬ yawˇ hui ve hkawˇ hta‸ a ciˉ ka‸ maˇ na. 
6Awˬ hoˉ teˇ hpaˍ lehˬ, ngaˬ maˍ piˇ ve ha lehˬ ve bon hkawˇ hta‸ te‸ chiˉ maˇ 
htehˍ laˇ. (Yawˇ hui awˬ hoˉ hpeh‸ ve teh‸ kʼoˆ ve lehˬ, yawˇ hui hkʼaˬ hkʼe ve 

chaw hpeh‸ ve hta‸ ngaˬ te‸ chiˉ maˇ dawˇ. Gʼuiˬsha lehˬ chaw yaˇ ve mehˆ 
hpfuhˇ hta‸ maˇ nyi.) 
7Yawˇ hui te‸ chiˉ maˇ htehˍ laˇ ve awˬ hkʼoˆ ka‸, awˬ guiˬ meuˇ shoˍ ve chaw 
hui hta‸ ha lehˬ ve bon hkawˇ maˍ piˇ tuˬ Gʼuiˬsha Peˍtruˆ hta‸ chiˇ a‸ piˇ taˍ 
ve hkʼe, awˬ guiˬ meuˇ maˇ shoˍ ve chaw hui hta‸ ha lehˬ ve bon hkawˇ maˍ 
piˇ tuˬ Gʼuiˬsha ngaˬ hta‸ chiˇ a‸ laˇ taˍ ve yoˬ teh‸, yawˇ hui gʼa shiˍ gʼa 
mawˬ ve yoˬ. 
8(Awˬ lawn kʼo, awˬ guiˬ meuˇ shoˍ ve chaw hui awˬ pon kanˉ te tuˬ Peˍtruˆ 
hta‸ aˉ yaˇ piˇ shehˍ hpaˇ teˇ gʼaˇ lehˬ, buiˇshaˆaˉnaˆ chaw hui awˬ pon kanˉ te 
tuˬ ngaˬ hta‸ htawˇ aˉ yaˇ pe‸ laˇ ve yoˬ.) 
9Ngaˬ hta‸ pe‸ laˇ ve awˬ bon hta‸ yawˇ hui gʼa shiˍ gʼa mawˬ ve teˇ yanˇ, nyi 
ma yeˬ jaˇ ve awˬ hoˉ teˇ hpaˍ, Yaˍkoˆ, Keˍhpaˆ leh Yoˇhanˬ hui lehˬ, Baˍnaˍbaˆ 
ngaˬ huiˉ maˬ hta‸ la‸ sha paˉ la‸ sheh caˉ laˇ ve yoˬ. Oˇ hkʼe te ve lehˬ, awˬ 
chawˇ te da‸ ve awˬ heˆ hpeh‸ ve yoˬ. Ngaˬ huiˉ maˬ lehˬ, buiˇ shaˆ aˉ naˆ 
chaw hui geh kʼai leh, yawˇ hui lehˬ, awˬ guiˬ meuˇ shoˍ ve chaw hui geh kʼai 
tuˬ yoˬ teh‸ kʼoˆ da‸ taˍ ve yoˬ. 
10Haˍ ve gʼawˇ ve chaw hui hta‸ ngaˬ hui dawˇ nawˇ tuˬ, chi teˇ ceuˬ ngaˬ hui 
hta‸ yawˇ hui lawˬ hkawˉ laˇ ve yoˬ. Oˇ hkʼe te tuˬ ngaˬ htawˇ te gaˇ jaˇ ve 
yoˬ. 

Anˍtiˆawˍ venˇ hkʼaw Pawˇlu‸ Peˍtruˆ hta‸ deˇ piˇ ve 

11Oˇ ve awˬ hkʼaw‸ nawˉ Keˍhpaˆ lehˬ, Anˍtiˆawˍ venˇ lo gaˬ la ve teˇ yanˇ, 
yawˇ te maˇ cawˇ ve teˇ ceuˬ hkʼa tawˍ lehˆ tawˆ la ve pa taw, ngaˬ yawˇ hta‸ 
mehˆ hpfuhˇ tawˍ da‸ taˍ leh deˇ piˇ ve yoˬ. 
12Awˬ lawn kʼo, Yaˍkoˆ ve chaw teˇ hpaˍ maˇ gaˬ la sheˍ htaˇ, Keˍhpaˆ lehˬ, 
buiˇ shaˆ aˉ naˆ chaw teˇ hpaˍ geh awˍ caˇ chehˇ ve yoˬ. Ya‸ hkʼaˇ, yawˇ hui 
gaˬ la ve teˇ yanˇ, awˬ guiˬ meuˇ shoˍ ve chaw teˇ moˍ hta‸ yawˇ kawˆ ve pa 
taw, buiˇshaˆaˉnaˆ chaw teˇ hpaˍ hta‸ hpaˆ da‸ leh, awˬ chawˇ maˇ kʼaw‸ te 
ve yoˬ. 

13Awˬ kaˍ awˬ nu Yuˇda‸ chaw teˇ hpaˍ htawˇ, yawˇ geh teˇ geh maˇ heˆ ve 
hta‸ kʼaw‸ te ve pa taw, Baˍnaˍbaˆ ka‸ yawˇ hui awˬ hkʼaˇ suh kʼai ve yoˬ. 
14Yawˇ hui lehˬ, ha lehˬ ve bon hkawˇ ve hteˇ ve cawˇ ve teˇ ceuˬ awˬ hkʼaˇ 
suh hteˇ lehˍ maˇ kʼai ve hta‸ ngaˬ gʼa mawˬ ve teˇ yanˇ, yawˇ hui hkʼa peu-eˬ 
mehˆ gʼuˇ suhˍ Keˍhpaˆ hta‸ ngaˬ chi hkʼe kʼoˆ piˇ ve, Nawˬ lehˬ Yuˇda‸ chaw 
hpeh‸ ve ka‸, Yuˇda‸ ve awˬ liˇ hta‸ nawˬ maˇ te leh buiˇshaˆaˉnaˆ ve awˬ liˇ 
hta‸ te ve kʼo, buiˇshaˆaˉnaˆ chaw teˇ hpaˍ lehˬ, Yuˇda‸ ve awˬ liˇ hta‸ te tuˬ, 
aˬ hto‸ ma pa taw nawˬ yawˇ hui hta‸ nyiˉ te ve le teh‸ kʼoˆ piˇ ve yoˬ. 
15Ngaˬ hui lehˬ, paw la htaˇ ka‸ Yuˇda‸ chaw hpeh‸ ve yoˬ. Venˇbaˆ yaˇ teh‸ 
kʼoˆ ve buiˇ shaˆ aˉ naˆ chaw hpeh‸ ve maˇ heˆ. 
16Ngaˬ hui Yuˇda‸ chaw hpeh‸ ve ka‸, chaw teˇ gʼaˇ hteˇ ve cawˇ ve chaw 
hpeh‸ la ve lehˬ, awˬliˇtawˇhkawˇ hta‸ caˉ da‸ ve kanˉ teˇ hpaˍ hta‸ te ve pa 
taw maˇ heˆ. Yeˍsuˆ Hkri‸ hta‸ yonˍ ve pa taw hteˇ ve cawˇ ve chaw hpeh‸ la 
ve hta‸ ngaˬ hui shiˍ ve yoˬ. Ngaˬ hui htawˇ, Hkri‸ hta‸ yonˍ ve awˬ hkʼaw lo 
hteˇ ve cawˇ ve chaw hpeh‸ la tuˬ, Yeˍsuˆ Hkri‸ hta‸ ngaˬ hui yonˍ taˍ peuˬ. 
Awˬliˇtawˇhkawˇ hta‸ caˉ da‸ ve kanˉ teˇ hpaˍ hta‸ cuˇ ve awˬ hkʼaw lo hteˇ 
ve cawˇ ve chaw hpeh‸ la ve maˇ heˆ. Awˬ lawn kʼo, awˬliˇtawˇhkawˇ hta‸ caˉ 
da‸ ve kanˉ teˇ hpaˍ hta‸ cuˇ ve awˬ hkʼaw lo chaw teˇ gʼaˇ ka‸ hteˇ ve cawˇ 
ve chaw hpeh‸ la tuˬ maˇ heˆ. 
17Hkri‸ hta‸ pa taw hteˇ ve cawˇ ve chaw hpeh‸ la tuˬ ngaˬ hui ca chehˇ ve 
teˇ yanˇ, ngaˬ hui venˇbaˆ yaˇ hpeh‸ ve yoˬ teh‸ tawˆ la ve kʼo, Hkri‸ lehˬ 
venˇbaˆ awˬ pon kanˉ te shehˍ hpaˇ hpeh‸ ve leh laˇ. Chi hkʼe maˇ heˆ taˬ. 
18Awˬ lawn kʼo, ngaˬ hpaˆ baˬ peuˬ ve awˬ ceuˬ hta‸ ngaˬ kʼaw‸ gu te ve kʼo, 
ngaˬ te ya‸ shehˍ hpaˇ hpeh‸ ve hta‸ hkʼa tawˍ lehˆ tawˆ la piˇ lawˬ ve yoˬ. 
19Awˬ lawn kʼo, ngaˬ lehˬ Gʼuiˬsha hta‸ caˉ da‸ ve teˇ hpawˇ lo gʼa te‸ tuˬ, 
awˬliˇtawˇhkawˇ hta‸ caˉ da‸ ve teˇ hpawˇ lo, awˬliˇtawˇhkawˇ awˬ hawˉ lo 
ngaˬ suh ve yoˬ. 
20Ngaˬ Hkri‸ geh teˇ geh la‸ ka hkʼoˆ lo hkanˍ suh peuˬ. Hkʼe te leh, chi beu‸ 
te‸ chehˇ ve lehˬ ngaˬ awˬ to maˇ heˆ, Hkri‸ ngaˬ awˬ hkʼaw lo te‸ chehˇ ve 

yoˬ. Chi beu‸ awˬ suhˍ awˬ shaˍ hpawˇ ngaˬ a sha‸ te‸ ve teˇ ceuˬ lehˬ, ngaˬ 
hta‸ ha‸ leh ngaˬ awˬ pon yawˇ awˬ to tanˇ peuˬ ve, Gʼuiˬsha ve Yaˇ hpu hta‸ 
ngaˬ yonˍ ve pa taw te‸ chehˇ ve teˇ ceuˬ yoˬ. 
21Gʼuiˬsha ve awˬ bon hta‸ ngaˬ baˬ taˉ ve maˇ heˆ. Awˬ lawn kʼo, 
awˬliˇtawˇhkawˇ hta‸ pa taw hteˇ ve cawˇ ve chaw hpeh‸ la gʼa ve hkʼe kʼo, 
Hkri‸ suh ve lehˬ hkʼe leˇ hpeh‸ ve yoˬ. 

Gaˍlaˍtiˆ li‸ 3 

Yonˍ ve pa taw Awˬ ha hpu hta‸ gʼa ve 

1Cuˇ yiˍ maˇ cawˬ ve Gaˍlaˍtiˆ chaw teˇ hpaˍ-oˬ, Yeˍsuˆ Hkri‸ la‸ ka hkʼoˆ lo 
hkanˍ suh ve hkʼa tawˍ lehˆ hpeu‸ maˍ laˇ ve hta‸ nawˬ hui gʼa mawˬ peuˬ ve 
htawˇ, a shu nawˬ hui hta‸ heˍ gʼa ve le. 
2Ngaˬ nawˬ hui hta‸ chi hkʼe ceh tiˉ na nyi gaˇ ve yoˬ. Awˬ ha hpu hta‸ nawˬ 
hui gʼa ve lehˬ, awˬliˇtawˇhkawˇ hta‸ caˉ da‸ ve kanˉ te ve hta‸ pa taw laˇ. 
Maˇ heˆ kʼo, tawˇ hkawˇ hta‸ kaˇ ve awˬ hkʼaw lo yonˍ ve hta‸ pa taw laˇ. 
3Nawˬ hui chi taw taw cuˇ yiˍ maˇ cawˬ leh laˇ. Awˬ ha hpu hta‸ cuˇ leh nawˬ 
hui tanˬ te taˍ ve ka‸, chi beu‸ awˬ suhˍ awˬ shaˍ hta‸ kʼaw‸ cuˇ leh te peuˬ 
piˇ tuˬ ve laˇ. 
4Chi taw taw tu‸ ve hkanˍ ve hta‸ nawˬ hui hkʼe leˇ hkanˍ peuˬ ve leh laˇ. 
Awˬ tehˬ awˬ na hkʼe leˇ hpeh‸ tuˬ ve teh‸ ngaˬ maˇ dawˇ. 
5Chi hkʼoˆ ka‸, nawˬ hui hta‸ Awˬ ha hpu pe‸ laˇ leh nawˬ hui awˬ hkʼaw lo 
anˇ tuˬ te tawˆ la shehˍ hpaˇ lehˬ, awˬliˇtawˇhkawˇ hta‸ caˉ da‸ ve awˬ hkʼaw 
lo kanˉ te ve laˇ. Maˇ heˆ kʼo, tawˇ hkawˇ hta‸ nawˬ hui kaˇ leh yonˍ ve awˬ 
hkʼaw lo yawˇ te ve laˇ. 

Gʼuiˬsha lehˬ Aˍbraˍhanˍ hta‸ ka ti‸ shaˉ caˆ te ve 

6Chi hkʼa shuˍ shuˍ, Aˍbraˍhanˍ lehˬ Gʼuiˬsha hta‸ yonˍ ve pa taw, Gʼuiˬsha 
yawˇ hta‸ hteˇ ve cawˇ ve chaw shawˍ taˍ ve yoˬ. 
7Hkʼe te leh, yonˍ ve chaw teˇ hpaˍ lehˬ, Aˍbraˍhanˍ ve awˬ yaˇ awˬ duˬ hpeh‸ 
ve yoˬ teh‸ shiˍ-o‸. 

8Buiˇ shaˆ aˉ naˆ chaw hui lehˬ, yonˍ ve hta‸ pa taw Gʼuiˬsha yawˇ hui hta‸ 
hteˇ ve cawˇ ve chaw hpeh‸ piˇ lawˬ tuˬ yoˬ teh‸, awˬ gʼuˇ suhˍ htaˇ ka‸ Li‸ 
hpu shiˍ taˍ mawˬ taˍ leh, Nawˬ hta‸ pa taw chaw ceuˬ hkʼa peu-eˬ awˬ bon 
gʼa tuˬ yoˬ teh‸, Liˬ hpu lehˬ awˉ lawˉ htaˇ ka‸ Aˍbraˍhanˍ hta‸ ha lehˬ ve bon 
hkawˇ maˍ piˇ ve yoˬ. 
9Hkʼe te leh, yonˍ ve chaw teˇ hpaˍ lehˬ, yonˍ puiˉ ve Aˍbraˍhanˍ geh teˇ geh 
awˬ bon gʼa ve yoˬ. 
10Awˬliˇtawˇhkawˇ hta‸ caˉ da‸ ve kanˉ teˇ hpaˍ hta‸ cuˇ ve chaw hkʼa peu-eˬ 
lehˬ, hkeu ve teˇ ceuˬ awˬ hawˉ lo chehˇ taˍ ve yoˬ. Awˬ lawn kʼo, 
Awˬliˇtawˇhkawˇ li‸ awˬ hkʼaw lo bvuh‸ taˍ ve hkʼa peu-eˬ hta‸ hkʼaˬ htaˆ ka
‸ maˇ te tcuhˉ taˍ ve chaw hkʼa peu-eˬ lehˬ, hkeu ve hta‸ gʼa hkanˍ ve yoˬ teh
‸ bvuh‸ taˍ ve yoˬ. 
11Awˬliˇtawˇhkawˇ hta‸ pa taw, chaw teˇ gʼaˇ ka‸ Gʼuiˬsha mehˆ gʼuˇ suhˍ hteˇ 
ve cawˇ ve chaw hpeh‸ la gʼa tuˬ ve maˇ heˆ teh‸, hkʼa tawˍ lehˆ tawˆ la ve 
yoˬ. Awˬ lawn kʼo, hteˇ ve cawˇ ve chaw lehˬ, yonˍ ve teˇ ceuˬ hta‸ pa taw co 
ha gʼa te‸ tuˬ yoˬ. 
12Awˬliˇtawˇhkawˇ lehˬ, yonˍ ve hta‸ maˇ caˉ da‸. Awˬliˇtawˇhkawˇ awˬ hkʼaˇ 
suh te ve chaw lehˬ, oˇ ve awˬ hkʼaw lo ceh tiˉ gʼa te kʼai tuˬ yoˬ teh‸ kʼoˆ taˍ 
ve yoˬ. 
13Suhˆ cehˬ awˬ hkʼoˆ gʼa hkanˍ suh ve chaw teˇ gʼaˇ le le lehˬ, hkeu ve hta‸ 
gʼa hkanˍ ve chaw hpeh‸ ve yoˬ teh‸ bvuh‸ taˍ ve hkʼe, Hkri‸ lehˬ ngaˬ hui 
awˬ pon hkeu ve hta‸ gʼa hkanˍ ve chaw hpeh‸ ve pa taw, awˬliˇtawˇhkawˇ lo 
laˬ ve hkeu ve teˇ ceuˬ awˬ hkʼaw lo yawˇ ngaˬ hui hta‸ ponˬ laˇ ve yoˬ. 
14Hkʼe te leh, Aˍbraˍhanˍ hta‸ piˇ taˍ ve awˬ bon Yeˍsuˆ Hkri‸ awˬ hkʼaw lo 
buiˇshaˆaˉnaˆ chaw ceuˬ awˬ hkʼoˆ gaˬ la leh, yawˇ piˇ tuˬ yoˬ teh‸ kʼoˆ taˍ ve 
Awˬ ha hpu hta‸ ngaˬ hui gʼa taˍ ve yoˬ. Ngaˬ hui gʼa taˍ ve lehˬ, yonˍ ve hta‸ 
pa taw yoˬ. 
15Awˬ viˉ awˬ nyi teˇ hpaˍ-oˬ, chaw yaˇ hui gʼa hpuˇ gʼa mawˬ jaw ve tawˇ pa 
haˉ ngaˬ kʼoˆ maˍ laˇ shaˍ. Chaw yaˇ lehˬ, ka ti‸ shaˉ caˆ te leh li‸ hkʼa deh‸ 



3099 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

bvuh‸ taˍ peuˬ ve kʼo, chaw yaˇ hui te ve ka ti‸ shaˉ caˆ ceh tiˉ hpeh‸ ve ka‸, 
teˇ gʼaˇ ka‸ baˬ taˉ maˇ hpeh‸. Kʼaw‸ htehˍ piˇ ve teˇ ceuˬ ka‸ te maˇ hpeh‸. 
16Ka ti‸ shaˉ caˆ oˇ ve teˇ hpaˍ lehˬ, Aˍbraˍhanˍ leh yawˇ ve awˬ ceuˬ awˬ hkʼaˇ 
hta‸ piˇ taˍ ve yoˬ. Awˬ ceuˬ awˬ hkʼaˇ teh‸ kʼoˆ ve lehˬ, laiˉ gʼaˇ hta‸ kʼoˆ ve 
maˇ heˆ. Nawˬ ve awˬ ceuˬ awˬ hkʼaˇ teh‸ kʼoˆ ve lehˬ, teˇ gʼaˇ ve awˬ lawn 
hta‸ ceh tiˉ yawˇ kʼoˆ ve yoˬ. Oˇ ve teˇ gʼaˇ lehˬ Hkri‸ yoˬ. 
17Ngaˬ chi hkʼe kʼoˆ gaˇ ve yoˬ. Awˬ gʼuˇ suhˍ htaˇ ka‸ Gʼuiˬsha ka ti‸ shaˉ caˆ 
teh taˍ ve yoˬ. Awˬ hkʼaw‸ nawˉ awˇ ha shehˆ chi hkʼaw‸ gaˬ htaˇ, yawˇ piˇ ve 
awˬliˇtawˇhkawˇ lehˬ, ka ti‸ shaˉ caˆ oˇ ve hta‸ hkʼe leˇ hpeh‸ piˇ lawˬ leh te 
luˬ ve maˇ heˆ. 
18Awˬ lawn kʼo, awˬ shinˉ piˇ ve teˇ ceuˬ lehˬ, awˬliˇtawˇhkawˇ hta‸ caˉ da‸ ve 
kʼo, ka ti‸ tawˇ hkawˇ hta‸ maˇ kʼaw‸ caˉ da‸. Ya‸ hkʼaˇ, Gʼuiˬsha lehˬ ka ti‸ 
tawˇ hkawˇ hta‸ cuˇ leh Aˍbraˍhanˍ hta‸ awˬ shinˉ piˇ ve yoˬ. 

Aˬ hto‸ ma pa taw awˬ liˇ tawˇ hkawˇ hta‸ piˇ ve awˬ lawn 

19Hkʼe te leh, awˬliˇtawˇhkawˇ aˬ hto‸ ma awˬ bon cawˬ le. Ka ti‸ hta‸ gʼa tuˬ 
ve awˬ ceuˬ awˬ hkʼaˇ oˇ ve teˇ gʼaˇ maˇ gaˬ la sheˍ ve ceh ceh, te ya‸ te jiˆ ve 
teˇ hpaˍ tawˆ la tuˬ awˬliˇtawˇhkawˇ htehˍ piˇ ve yoˬ. Awˬliˇtawˇhkawˇ oˇ ve 
hta‸ piˇ ve teˇ yanˇ, mvuhˇ naw ma tcuh yaˇ hui hta‸ cuˇ leh, awˬ kaˍ te shehˍ 
hpaˇ ve la‸ sheh awˬ hkʼaw lo piˇ ve yoˬ. 
20Awˬ kaˍ te shehˍ hpaˇ cawˬ ve kʼo, teˇ gʼaˇ ceh tiˉ cawˬ tuˬ ve maˇ heˆ. Ya‸ 
hkʼaˇ, Gʼuiˬ sha lehˬ teˇ gʼaˇ ceh tiˉ hpeh‸ ve yoˬ. 
21Hkʼe te leh, awˬliˇtawˇhkawˇ lehˬ, Gʼuiˬsha ve ka ti‸ tawˇ hkawˇ teˇ hpaˍ hta
‸ maˇ cawˇ da‸ leh tawˍ taˍ ve laˇ. Oˇ hkʼe maˇ heˆ taˬ. Awˬ lawn kʼo, piˇ taˍ 
ve awˬ liˇ tawˇ hkawˇ lehˬ, co ha te‸ piˇ lawˬ hpeh‸ ve hkʼe kʼo, hteˇ ve cawˇ 
ve teˇ ceuˬ lehˬ awˬ liˇ tawˇ hkawˇ hta‸ pa taw awˬ tehˬ awˬ na cawˬ hpeh‸ 
tuˬ yoˬ. 
22Ya‸ hkʼaˇ, Yeˍsuˆ Hkri‸ hta‸ yonˍ ve pa taw, yonˍ ve chaw teˇ hpaˍ lehˬ ka ti
‸ piˇ taˍ ve hkʼe gʼa tuˬ, Li‸ hpu lehˬ awˬ ceuˬ hkʼa peu-eˬ hta‸ venˇbaˆ awˬ 
hawˉ lo teh taˍ ve yoˬ. 

23Yonˍ ve oˇ ve maˇ gaˬ la sheˍ htaˇ, awˬ liˇ tawˇ hkawˇ awˬ hawˉ lo hpeh taˍ 
leh shaw taˍ ve hta‸ ngaˬ hui gʼa hkanˍ leh, yonˍ ve teˇ ceuˬ hta‸ Gʼuiˬsha 
tawˆ la piˇ lawˬ htaˇ hkʼa gaˬ, awˬliˇtawˇhkawˇ awˬ hawˉ lo ngaˬ hui chehˇ taˍ 
ve yoˬ. 
24Hkʼe te leh, yonˍ ve hta‸ pa taw ngaˬ hui hteˇ ve cawˇ ve chaw gʼa hpeh‸ la 
tuˬ, awˬ liˇ tawˇ hkawˇ lehˬ Hkri‸ gaˬ la htaˇ hkʼa gaˬ ngaˬ hui hta‸ nyi ha‸ 
shaˉ laˇ shehˍ hpaˇ hpeh‸ ve yoˬ. 
25Chi beu‸ lehˬ, yonˍ ve teˇ ceuˬ gaˬ la peuˬ ve pa taw, nyi ha‸ shaˉ laˇ shehˍ 
hpaˇ oˇ ve awˬ hawˉ lo ngaˬ hui maˇ kʼaw‸ chehˇ. 
26Awˬ lawn kʼo, Yeˍsuˆ Hkri‸ hta‸ yonˍ ve hta‸ pa taw nawˬ hui hkʼa peu-eˬ 
Gʼuiˬsha ve awˬ yaˇ awˬ duˬ hpeh‸ ve yoˬ. 
27Nawˬ hui Hkri‸ awˬ hkʼaw lo baˆtiˆsaˬ hkanˍ yuˬ peuˬ ve chaw hui lehˬ, Hkri
‸ hta‸ veu‸ deh taˍ peuˬ. 
28Nawˬ hui hkʼa peu-eˬ Yeˍsuˆ Hkri‸ awˬ hkʼaw lo teˇ to tiˉ hpeh‸ ve pa taw, 
Yuˇda‸ chaw leh Heˍlaˍsaˆ chaw maˇ cawˬ. Awˬ ceˬ leh ponˬ ve chaw maˇ 
cawˬ. Hawˉ hkʼaˆ leh yaˇ miˇ maˇ cawˬ. 
29Nawˬ hui lehˬ Hkri‸ ve chaw hpeh‸ ve kʼo, nawˬ hui Aˍbraˍhanˍ ve awˬ ceuˬ 
awˬ hkʼaˇ hpeh‸ leh, ka ti‸ shaˉ caˆ cawˬ taˍ ve hkʼe, awˬ shinˉ caˇ shehˍ hpaˇ 
htawˇ hpeh‸ ve yoˬ. 

Gaˍlaˍtiˆ li‸ 4 

1Ngaˬ kʼoˆ gaˇ ve lehˬ chi hkʼe yoˬ. Awˬ shinˉ caˇ shehˍ hpaˇ teˇ gʼaˇ lehˬ, awˬ 
shinˉ hkʼa peu-eˬ awˬ hkʼoˆ hta‸ yawˇ jawˇmawˇ hpeh‸ ve htawˇ, yawˇ yaˇ ehˉ 
hpeh‸ chehˇ ve teˇ yanˇ htaˇ, awˬ ceˬ teˇ gʼaˇ hta‸ maˇ peun da‸. 
2Awˬ pa tinˍ taˍ ve awˬ yanˇ maˇ gaˬ sheˍ ve ceh ceh, yaˇ ehˉ lehˬ shaw shehˍ 
hpaˇ leh ha‸ shaˉ shehˍ hpaˇ teˇ hpaˍ awˬ hawˉ lo chehˇ taˍ ve yoˬ. 
3Oˇ ve hkʼa shuˍ shuˍ, ngaˬ hui yaˇ ehˉ hpeh‸ chehˇ sheˍ ve teˇ yanˇ, miˬguiˬ 
hta‸ caˉ da‸ ve awˬ liˇ awˬ hkʼaˇ teˇ hpaˍ awˬ hawˉ lo awˬ ceˬ gʼa te chehˇ ve 
yoˬ. 

4Awˬliˇtawˇhkawˇ awˬ hawˉ lo hpeh taˍ ve chaw teˇ hpaˍ hta‸ vuiˬ hkʼaw‸ piˇ 
leh, ngaˬ hui Gʼuiˬsha ve awˬ yaˇ hpeh‸ la tuˬ, awˬ yanˇ biˇ la ve teˇ yanˇ, 
Gʼuiˬsha yawˇ ve Yaˇ hpu hta‸ peu laˇ ve yoˬ. 
5Yaˇ hpu lehˬ, yaˇ miˇ teˇ gʼaˇ geh paw la leh, awˬliˇtawˇhkawˇ awˬ hawˉ lo 
paw la ve yoˬ. 
6Nawˬ hui lehˬ, awˬ yaˇ awˬ duˬ hpeh‸ ve pa taw, Gʼuiˬsha lehˬ yawˇ ve Yaˇ 
hpu ve Awˬ ha hpu ngaˬ hui ve nyi ma awˬ hkʼaw lo peu laˇ leh, Awˬ ha hpu 
lehˬ, Aˍbaˆ A pa-oˬ teh‸ kuˬ ve yoˬ. 
7Hkʼe te leh, nawˬ lehˬ awˬ ceˬ maˇ kʼaw‸ hpeh‸. Nawˬ lehˬ awˬ yaˇ hpeh‸ ve 
yoˬ. Awˬ yaˇ hpeh‸ ve kʼo, Gʼuiˬsha hta‸ pa taw awˬ shinˉ caˇ shehˍ hpaˇ 
htawˇ hpeh‸ ve yoˬ. 

Awˬ ceˬ maˇ kʼaw‸ te tuˬ shaˍ ti‸ piˇ ve 

8Nawˬ hui Gʼuiˬsha hta‸ maˇ shiˍ sheˍ ve teˇ yanˇ, maˇ heˆ heˆ ve gʼuiˬsha teˇ 
hpaˍ awˬ hawˉ lo nawˬ hui awˬ ceˬ te chehˇ ve yoˬ. 
9Ya‸ hkʼaˇ, chi beu‸ nawˬ hui Gʼuiˬsha hta‸ shiˍ ve awˬ hkʼoˆ ka‸, awˬ tehˬ 
kʼoˆ kʼo Gʼuiˬsha nawˬ hui hta‸ shiˍ chehˇ ve yoˬ. Hkʼe ka‸, awˬ gʼaˇ nuˇ leh 
haˍ gʼawˇ jaˇ ve awˬ ceuˬ teˇ hpaˍ geh aˬ hto‸ ma te nawˬ hui kʼaw‸ hpfuhˆ 
kʼo‸-e ve le. Awˬ ceuˬ oˇ ve teˇ hpaˍ awˬ hawˉ lo aˬ hto‸ ma te nawˬ hui awˬ 
ceˬ kʼaw‸ te gaˇ ve le. 
10Nawˬ hui lehˬ, awˬ hkʼaw‸ awˬ nyi, ha pa, awˬ tcuhˉ awˬ yanˇ teˇ hpaˍ hta‸ 
kʼaw‸ ce kan chehˇve law leˇ. 
11Ngaˬ nawˬ hui awˬ pon gʼaˇ hte‸ gʼaˇ na te ve lehˬ, hkʼe leˇ hpeh‸ ve yoˬ 
hehˉ teh‸ ngaˬ dawˇ haˍ ve yoˬ. 
12Awˬ viˉ awˬ nyi teˇ hpaˍ-oˬ, ngaˬ nawˬ hui hkʼa shuˍ shuˍ hpeh‸ la peuˬ ve pa 
taw, nawˬ hui htawˇ ngaˬ hkʼa shuˍ shuˍ hpeh‸ la tuˬ ngaˬ nawˬ hui hta‸ lawˬ 
hkawˉ ve yoˬ. Nawˬ hui ngaˬ hta‸ te‸ chiˉ maˇ te ya‸ laˇ jaw. 
13Ngaˬ awˬ to naˬ ve pa taw, ngaˬ nawˬ hui hta‸ awˉ lawˉ teˇ pawˆ ha lehˬ ve 
bon hkawˇ gʼa maˍ laˇ ve hta‸ nawˬ hui shiˍ ve yoˬ. 

14Ngaˬ awˬ to naˬ ve chi lehˬ, nawˬ hui awˬ pon hkanˍ haˍ ve htawˇ, nawˬ hui 
ngaˬ hta‸ maˇ shawˍ maˇ caˆ maˇ te, ngaˬ hta‸ maˇ baˬ taˉ. Nawˬ hui lehˬ, 
Gʼuiˬsha ve mvuhˇ naw ma tcuh yaˇ hta‸ ha‸ yuˬ ve hkʼa shuˍ shuˍ maˇ kʼoˆ, 
Yeˍsuˆ Hkri‸ hta‸ ha‸ yuˬ ve hkʼa shuˍ shuˍ maˇ kʼoˆ, ngaˬ hta‸ ha‸ yuˬ laˇ ve 
yoˬ. 
15Ponˬ laˬ htaˇ nawˬ hui ha lehˬ puiˉ ve teˇ ceuˬ chi beu‸ hkʼaˬ lo mehˉ kʼai ve 
le. Awˬ lawn kʼo, nawˬ hui ve mehˆ shiˍ hta‸ kʼehˉ tawˆ leh ngaˬ hta‸ pe‸ laˇ 
hpeh‸ ve hkʼe kʼo, pe‸ laˇ peuˬ teh‸, nawˬ hui awˬ lawn ngaˬ shaˉ hkiˆ hkanˍ 
hpeh‸ ve yoˬ. 
16Chi beu‸ ngaˬ nawˬ hui hta‸ hteˇ lehˍ kʼoˆ laˇ ve pa taw, ngaˬ nawˬ hui ve 
canˇ paˍ hpeh‸ la ve laˇ. 
17Chaw oˇ ve teˇ hpaˍ lehˬ, nawˬ hui awˬ pon gʼaˇ hte‸ awˬ bon te laˇ ve htawˇ, 
da‸ ve teˇ ceuˬ hta‸ dawˇ law leh te ve maˇ heˆ. Yawˇ hui awˬ pon nawˬ hui 
gʼaˇ hte‸ awˬ bon te piˇ tuˬ yawˇ hui dawˇ law ve pa taw, nawˬ hui hta‸ awˬ 
baˬ hpawˇ lo chehˇ tcuh gaˇ ve yoˬ. 
18Da‸ ve teˇ ceuˬ awˬ pon shu nawˬ hui hta‸ gʼaˇ hte‸ awˬ bon te laˇ ve lehˬ, 
hkʼaˬ htaˆ ka‸ da‸ ve yoˬ. Ngaˬ nawˬ hui geh chehˇ ve teˇ yanˇ ceh tiˉ da‸ ve 
maˇ heˆ. 
19Ngaˬ ve yaˇ ehˉ teˇ hpaˍ-oˬ, Hkri‸ nawˬ hui awˬ hkʼaw lo hkʼa biˇ chehˇ la 
htaˇ hkʼa gaˬ, yaˇ paw tuˬ naˬ ve hta‸ nawˬ hui awˬ pon ngaˬ teˇ pawˆ gʼa 
kʼaw‸ hkanˍ chehˇ ve yoˬ. 
20Ngaˬ nawˬ hui awˬ lawn dawˇ maˇ tawˆ ve pa taw, chi beu‸ ngaˬ nawˬ hui 
geh teˇ geh chehˇ gaˇ leh, ngaˬ kʼoˆ hehnˇ ve awˬ hkawˇ hta‸ kʼaw‸ pa gaˇ ve 
yoˬ. 

Haˍgaˍraˆ leh Saˍraˇ awˬ lawn tawˇ pa haˉ te maˍ ve 

21Awˬliˇtawˇhkawˇ awˬ hawˉ lo chehˇ gaˇ ve chaw teˇ hpaˍ-oˬ, awˬliˇtawˇhkawˇ 
hta‸ nawˬ hui maˇ kaˇ laˇ. Ngaˬ hta‸ hto laˇ-oˆ. 

22Awˬ lawn kʼo, Li‸ hpu hkʼaw chi hkʼe bvuh‸ taˍ ve, Aˍbraˍhanˍ lehˬ yaˇ paˍ 
nyiˇ gʼaˇ cawˬ ve yoˬ. Teˇ gʼaˇ lehˬ, awˬ ceˬ ma ve yaˇ hpeh‸ leh, teˇ gʼaˇ lehˬ 
awˬ ceˬ ma maˇ heˆ ve yaˇ miˇ teˇ gʼaˇ ve yaˇ hpeh‸ ve yoˬ. 
23Awˬ ceˬ ma ve yaˇ paˍ lehˬ, awˬ suhˍ awˬ shaˍ a loˍ hta‸ pa taw paw la ve 
yoˬ. Awˬ ceˬ ma maˇ heˆ ve yaˇ miˇ teˇ gʼaˇ ve yaˇ paˍ lehˬ, ka ti‸ piˇ taˍ ve hta
‸ caˉ da‸ ve awˬ hkʼaw lo paw la ve yoˬ. 
24Awˬ lawn chi hta‸ tehˆ nyi leh henˇ yuˬ tuˬ cawˬ ve yoˬ. Yaˇ miˇ oˇ ve nyiˇ 
gʼaˇ lehˬ, ka ti‸ shaˉ caˆ oˇ ve nyiˇ ceuˬ hpeh‸ ve yoˬ. Teˇ gʼaˇ lehˬ, Siˉnaˆ 
hkʼaw hta‸ caˉ da‸ ve Haˍgaˍraˆ yoˬ. Yawˇ yaˇ paw la piˇ ve lehˬ, awˬ ceˬ 
hpeh‸ la tuˬ awˬ pon paw la piˇ ve yoˬ. 
25Haˍgaˍraˆ lehˬ, Aˍraˆ mvuhˇmiˬ awˬ hkʼaw lo cawˬ ve Siˉnaˆ hkʼaw hpeh‸ leh, 
chi beu‸ cawˬ taˍ ve Yeˍruˆsaˍlehnˍ venˇ hta‸ shuˍ ve yoˬ. Awˬ lawn kʼo, yawˇ 
lehˬ yawˇ ve awˬ yaˇ teˇ hpaˍ geh teˇ geh awˬ ceˬ hpeh‸ ve yoˬ. 
26Ya‸ hkʼaˇ, mvuhˇ naw ma lo cawˬ ve Yeˍruˆsaˍlehnˍ venˇ lehˬ, awˬ ceˬ ma 
maˇ heˆ ve yaˇ miˇ hpeh‸ leh, ngaˬ hui ve awˬ e hpeh‸ ve yoˬ. 
27Awˬ lawn kʼo, Li‸ hpu hkʼaw chi hkʼe bvuh‸ taˍ ve, Yaˇ maˇ paw jaw ve 
chaw meh ma-oˬ, ha lehˬ chehˇ-oˆ. Yaˇ paw tuˬ maˇ gʼa hkanˍ ve yaˇ miˇ-oˬ, ha 
lehˬ leh gʼaˇ hte‸ kuˬ chehˇ-oˆ. Awˬ lawn kʼo, awˬ hpawˇ maˇ cawˬ ve yaˇ miˇ 
lehˬ, awˬ hpawˇ cawˬ ve yaˇ miˇ a‸ kehˉ awˬ yaˇ awˬ duˬ cawˬ maˇ ve yoˬ teh‸ 
bvuh‸ taˍ ve yoˬ. 
28Awˬ viˉ awˬ nyi teˇ hpaˍ-oˬ, ngaˬ hui lehˬ Iˉcaˆ hkʼa shuˍ shuˍ, ka ti‸ piˇ taˍ 
ve hta‸ caˉ da‸ ve awˬ yaˇ awˬ duˬ teˇ hpaˍ hpeh‸ ve yoˬ. 
29Oˇ htaˇ, awˬ suhˍ awˬ shaˍ a loˍ hta‸ pa taw paw la ve yaˇ teˇ gʼaˇ hta‸ fawˉ 
mehˍ ve hkʼa shuˍ shuˍ, chi beu‸ ka‸ oˇ hkʼe hpeh‸ ve yoˬ. 
30Ya‸ hkʼaˇ, Li‸ hpu hkʼaˬ hkʼe kʼoˆ taˍ ve le. Awˬ ceˬ ma leh yawˇ ve yaˇ paˍ 
hta‸ gʼa‸ kʼoˬ-o‸. Awˬ lawn kʼo, awˬ ceˬ ma ve yaˇ paˍ lehˬ, awˬ ceˬ ma maˇ 
heˆ ve yaˇ miˇ teˇ gʼaˇ ve yaˇ paˍ geh teˇ geh awˬ shinˉ hta‸ a ciˉ ka‸ gʼa caˇ 
tuˬ maˇ heˆ teh‸ kʼoˆ taˍ ve yoˬ. 

31Hkʼe te leh awˬ viˉ awˬ nyi teˇ hpaˍ-oˬ, ngaˬ hui lehˬ awˬ ceˬ ma ve yaˇ hpeh‸ 
ve maˇ heˆ. Awˬ ceˬ ma maˇ heˆ ve yaˇ miˇ teˇ gʼaˇ ve yaˇ hpeh‸ ve yoˬ. 

Gaˍlaˍtiˆ li‸ 5 

Ponˬ ve chaw hpeh‸ ve pa taw hkʼa deh‸ yeˬ chehˇ-oˆ 

1Ngaˬ hui gʼa ponˬ tuˬ awˬ pon Hkri‸ lehˬ ngaˬ hui hta‸ ponˬ laˇ peuˬ. Hkʼe te 
leh, hkʼa deh‸ yeˬ chehˇ leh, awˬ ceˬ pfuhˇ ve ehˉ kʼaweh‸ hta‸ teˇ pawˆ taˇ 
kʼaw‸ pfuhˇ-oˆ. 
2Na sheˍ. Ngaˬ Pawˇlu‸ nawˬ hui hta‸ chi hkʼe kʼoˆ laˇ ve yoˬ. Nawˬ hui awˬ 
guiˬ meuˇ shoˍ ve hta‸ hkanˍ yuˬ ve kʼo, Hkri‸ lehˬ nawˬ hui awˬ pon awˬ bon 
te‸ chiˉ maˇ cawˬ. 
3Awˬ guiˬ meuˇ shoˍ ve hta‸ hkanˍ yuˬ ve chaw hkʼa peu-eˬ hta‸ ngaˬ teˇ pawˆ 
kʼaw‸ kʼoˆ laˇ shaˍ. Oˇ hkʼe ve chaw lehˬ, awˬ liˇ tawˇ hkawˇ hkʼa peu-eˬ hta‸ 
gʼa na yuˬ leh gʼa te ve yoˬ. 
4Awˬliˇtawˇhkawˇ hta‸ pa taw hteˇ ve cawˇ ve chaw hpeh‸ la tuˬ yoˬ teh‸ 
nawˬ hui hkʼa dawˇ ve chaw teˇ hpaˍ lehˬ, Hkri‸ hta‸ hpaˆ da‸ kʼai peuˬ. Awˬ 
bon hta‸ nawˬ hui shonˇ kʼai peuˬ. 
5Ngaˬ hui lehˬ, yonˍ ve hta‸ pa taw hteˇ ve cawˇ ve chaw hpeh‸ la tuˬ dawˇ 
law ve teˇ ceuˬ hta‸ Awˬ ha hpu awˬ hkʼaw lo law chehˇ ve yoˬ. 
6Awˬ lawn kʼo, Yeˍsuˆ Hkri‸ awˬ hkʼaw lo chehˇ ve chaw hui lehˬ, awˬ guiˬ 
meuˇ shoˍ ve maˇ kʼoˆ, maˇ shoˍ ve maˇ kʼoˆ, te‸ chiˉ awˬ bon maˇ cawˬ. Yonˍ 
ve teˇ ceuˬ ceh tiˉ awˬ bon cawˬ ve yoˬ. Yonˍ ve oˇ ve lehˬ, ha‸ pehnˇ ve awˬ 
hkʼaw lo kanˉ te ve teˇ ceuˬ yoˬ. 
7Awˉ lawˉ htaˇ nawˬ hui hkʼa deh‸ gʼuiˇ kʼai chehˇ ve yoˬ. Hteˇ ve cawˇ ve teˇ 
ceuˬ hta‸ maˇ gʼa na yuˬ tuˬ, a shu nawˬ hui hta‸ tawˍ taˍ laˇ ve le. 
8Nawˬ hui nyi ma chi hkʼe hpfuhˆ kʼai tuˬ beˬ ve oˇ ve lehˬ, nawˬ hui hta‸ kuˬ 
yuˬ shehˍ hpaˇ Gʼuiˬsha lo laˬ ve maˇ heˆ. 
9Diˇ a ciˉ ceh tiˉ ka‸ hkaoˍmonˇ teˇ diˬ hkʼa peu-eˬ hta‸ ciˇ la piˇ puiˉ ve yoˬ. 

10Ngaˬ dawˇ ve hkʼe nawˬ hui ka‸ teˇ ceuˬ ceh tiˉ dawˇ tuˬ ve hta‸ Jawˇmawˇ 
Yeˍsuˆ awˬ hkʼaw lo ngaˬ hkʼa deh‸ yonˍ taˍ ve yoˬ. Nawˬ hui hta‸ sho‸ sha‸ 
tuˬ te laˇ ve chaw teˇ gʼaˇ lehˬ, yawˇ hkʼaˬ hkʼe ve chaw hpeh‸ ve htawˇ, ciˍ 
yanˍ ve hta‸ gʼa hkanˍ tuˬ yoˬ. 
11Awˬ viˉ awˬ nyi teˇ hpaˍ-oˬ, ngaˬ lehˬ awˬ guiˬ meuˇ shoˍ ve awˬ liˇ hta‸ maˍ 
piˇ chehˇ sheˍ ve hkʼe kʼo, aˬ hto‸ ma pa taw fawˉ mehˍ ve hta‸ ngaˬ gʼa 
hkanˍ chehˇ sheˍ le. Oˇ hkʼe maˍ piˇ ve kʼo, la‸ ka hta‸ caˉ da‸ ve hkui htiˇ 
poˬ paiˍ tuˬ ve teˇ ceuˬ hta‸ yuˬ baˬ peuˬ. 
12Nawˬ hui hta‸ nyi ma sho‸ sha‸ tuˬ te chehˇ ve chaw hui lehˬ, a shu yawˇ 
awˬ to hta‸ yawˇ shawˆ baˬ tuˬ ngaˬ heuˆ gaˇ ve yoˬ. 
13Awˬ viˉ awˬ nyi teˇ hpaˍ-oˬ, nawˬ hui gʼa ponˬ tuˬ Gʼuiˬsha nawˬ hui hta‸ kuˬ 
yuˬ taˍ ve yoˬ. Ya‸ hkʼaˇ, ponˬ ve chi, awˬ suhˍ awˬ shaˍ a loˍ awˬ hkʼaˇ suh te 
kʼai tuˬ awˬ pon taˇ yehˇ. Ha‸ pehnˇ ve awˬ hkʼaw lo, teˇ gʼaˇ leh teˇ gʼaˇ awˬ 
ceˬ te da‸-o‸. 
14Nawˬ awˬ to hta‸ ha‸ ve hkʼe, awˬ paˇ awˬ kui chehˇ ve chaw teˇ hpaˍ hta‸ 
ha‸-o‸ teh‸ kʼoˆ taˍ ve tawˇ teˇ hkawˇ awˬ hkʼaw lo, awˬliˇtawˇhkawˇ hkʼa 
peu-eˬ biˇ la peuˬ. 
15Nawˬ hui teˇ gʼaˇ hta‸ teˇ gʼaˇ che‸ caˇ da‸ ve kʼo, nawˬ hui teˇ gʼaˇ hta‸ teˇ 
gʼaˇ maˇ gʼa te luˬ da‸ tuˬ shaˍ ti‸ te-o. 

Awˬ ha hpu ve awˬ shiˍ leh awˬ suhˍ awˬ shaˍ ve kanˉ teˇ hpaˍ awˬ lawn 

16Ngaˬ kʼoˆ ve lehˬ, Awˬ ha hpu awˬ hkʼaˇ suh kʼai-o. Oˇ hkʼe te ve kʼo, awˬ 
suhˍ awˬ shaˍ a loˍ awˬ hkʼaˇ suh nawˬ hui maˇ kʼai taˬ. 
17Awˬ lawn kʼo, awˬ suhˍ awˬ shaˍ a loˍ lehˬ, Awˬ ha hpu hta‸ heh‸ hkehnˉ 
leh, Awˬ ha hpu htawˇ, awˬ suhˍ awˬ shaˍ a loˍ hta‸ heh‸ hkehnˉ ve yoˬ. Nawˬ 
hui te gaˇ ve hta‸ maˇ gʼa te tuˬ, oˇ ve nyiˇ ceuˬ tanˬ da‸ chehˇ ve yoˬ. 
18Ya‸ hkʼaˇ, Awˬ ha hpu nawˬ hui hta‸ sheh kʼai ve kʼo, nawˬ hui 
awˬliˇtawˇhkawˇ awˬ hawˉ lo maˇ kʼaw‸ chehˇ. 

19Awˬ suhˍ awˬ shaˍ ve kanˉ teˇ hpaˍ hkʼa tawˍ lehˆ tawˆ la peuˬ. Kanˉ oˇ ve teˇ 
hpaˍ lehˬ, haˉ chawˇ haˉ paˆ te ve, cha‸ chiˆ ve hta‸ te ve, peh‸ ve tzuhˆ ve 
hta‸ te ve, 
20shaˉ ho‸ hta‸ oˉ kʼoˍ pui ve, neˇ te ve, canˇ da‸ ve, ya‸ da‸ jiˆ da‸ ve, shu 
ve mawˇ hta‸ sheˉ lai ve, nyi ma zuhˆ ve, tawˇ gʼawˬ da‸ ve, hpaˆ da‸ guiˇ da
‸ ve, awˬ moˍ pehˬ da‸ ve, 
21hkawehˉ ve, tzuhˬ dawˬ bvuhˆ ve, ha lehˬ tuˬ te ponˬ te leuˉ ve, chi hkʼe ve 
teˇ hpaˍ yoˬ. Chi hkʼe te ve chaw teˇ hpaˍ lehˬ, Gʼuiˬsha ve mvuhˇmiˬ awˬ 
hkʼaw lo maˇ gʼa lo‸-e teh‸, awˉ lawˉ htaˇ ngaˬ kʼoˆ piˇ taˍ ve hkʼe, chi beu‸ 
htawˇ nawˬ hui hta‸ kʼaw‸ kʼoˆ laˇ ve yoˬ. 
22Ya‸ hkʼaˇ, Awˬ ha hpu ve awˬ shiˍ naw‸ la ve teˇ hpaˍ lehˬ, ha‸ pehnˇ ve, ha 
lehˬ ve, dawˇ sha ve, dawˇ zuhˬ gaˇ zuhˬ ve, ha kʼaˉ ve, shu awˬ pon da‸ ve 
hta‸ te ve, ka ti‸ yeˬ ve, 
23nyi ma nuˇ nehˬ ve leh, a shu yawˇ awˬ to hta‸ gʼaˇ puiˉ ve, chi teˇ hpaˍ yoˬ. 
Chi teˇ hpaˍ hta‸ maˇ gʼa te teh‸ kʼoˆ taˍ ve awˬliˇtawˇhkawˇ teˇ maˬ ka‸ maˇ 
cawˬ. 
24Yeˍsuˆ Hkri‸ hta‸ hkʼa caˉ da‸ ve chaw hui lehˬ, awˬ suhˍ awˬ shaˍ hpawˇ 
hta‸ maˇ kʼoˆ, awˬ suhˍ awˬ shaˍ hta‸ caˉ da‸ ve a loˍ leh sheˉ lai ve teˇ hpaˍ 
hta‸ htawˇ maˇ kʼoˆ, teˇ geh la‸ ka hkʼoˆ lo hta‸ pehˍ peuˬ. 
25Ngaˬ hui Awˬ ha hpu awˬ hkʼaw lo te‸ chehˇ ve kʼo, Awˬ ha hpu awˬ hkʼaˇ 
suh kʼai-a veuˬ. 
26Ngaˬ hui nyi ma uiˍ ve maˇ kʼoˆ, teˇ gʼaˇ leh teˇ gʼaˇ ya‸ da‸ tuˬ te ve maˇ 
kʼoˆ, teˇ gʼaˇ leh teˇ gʼaˇ hkawehˉ da‸ ve maˇ kʼoˆ, chi teˇ hpaˍ hta‸ ngaˬ hui 
baˬ taˉ-a veuˬ. 

Gaˍlaˍtiˆ li‸ 6 

1Awˬ viˉ awˬ nyi teˇ hpaˍ-oˬ, chaw teˇ gʼaˇ gʼaˇ lehˬ venˇbaˆ teˇ ceuˬ ceuˬ te 
chehˇ ve hta‸ nawˬ hui gʼa mawˬ ve kʼo, yawˇ kʼaw‸ da‸ la tuˬ, nawˬ hui co 
ha hpawˇ awˬ gʼaˇ cawˬ ve chaw teˇ hpaˍ lehˬ, nyi ma nuˇ nehˬ ve awˬ hkʼaw 

lo yawˇ hta‸ kʼaw‸ gu piˇ-oˆ. Nawˬ htawˇ, beˬ ve lawˇ ve awˬ hkʼaˇ suh maˇ 
gʼa kʼai tuˬ, nawˬ awˬ to shaˍ ti‸ te-o. 
2Nawˬ hui teˇ gʼaˇ leh teˇ gʼaˇ ve awˬ vuiˬ hta‸ ga pfuhˇ da‸-o‸. Chi hkʼe te ve 
kʼo, Hkri‸ ve awˬliˇtawˇhkawˇ hta‸ nawˬ hui te biˇ la tuˬ yoˬ. 
3Chaw teˇ gʼaˇ gʼaˇ lehˬ, yawˇ te‸ chiˉ te maˇ puiˉ ve ka‸, ngaˬ lehˬ, cheuˬ ve 
yoˬ teh‸ yawˇ dawˇ ve kʼo, yawˇ lehˬ yawˇ awˬ to hta‸ heˍ ve yoˬ. 
4Chaw teˇ gʼaˇ le le lehˬ, a shu yawˇ te taˍ ve kanˉ hta‸ dawˇ nyi tehˆ nyi-o. Oˇ 
hkʼe te ve kʼo, shu te taˍ ve kanˉ awˬ hkʼaw lo yawˇ gʼa ha lehˬ tuˬ ve teˇ ceuˬ 
maˇ heˆ. Yawˇ awˬ to te taˍ ve kanˉ awˬ hkʼaw lo ceh tiˉ yawˇ gʼa ha lehˬ tuˬ 
yoˬ. 
5Awˬ lawn kʼo, chaw teˇ gʼaˇ le le lehˬ, a shu yawˇ ve awˬ vuiˬ hta‸ gʼa pfuhˇ 
tuˬ yoˬ. 
6Bon hkawˇ hta‸ gʼa henˇ ve chaw teˇ gʼaˇ lehˬ, yawˇ hta‸ maˍ laˇ shehˍ hpaˇ 
teˇ gʼaˇ hta‸ da‸ ve awˬ ceuˬ hkʼa peu-eˬ pehˬ piˇ cawˇ ve yoˬ. 
7Taˇ dawˇ ya‸. Gʼuiˬsha hta‸ hkʼa mvuhˇ hkʼa na te maˇ hpeh‸. Chaw teˇ gʼaˇ 
lehˬ, yawˇ awˬ yawˇ sheˍ ve hkʼe yawˇ gʼa gʼeu‸ tuˬ yoˬ. 
8A shu yawˇ awˬ suhˍ awˬ shaˍ hta‸ caˉ da‸ ve teˇ ceuˬ hta‸ sheˍ ve kʼo, awˬ 
suhˍ awˬ shaˍ hta‸ caˉ da‸ ve awˬ hkʼaw lo luˬ ve sheˆ ve hta‸ gʼa gʼeu‸ tuˬ 
yoˬ. Awˬ ha hpu hta‸ caˉ da‸ ve teˇ ceuˬ hta‸ sheˍ ve kʼo, Awˬ ha hpu awˬ 
hkʼaw lo co ti‸ ha ti‸ hta‸ gʼa gʼeu‸ tuˬ yoˬ. 
9Da‸ ve hta‸ te ve awˬ hkʼaw lo awˬ gʼaˇ maˇ nuˇ leh te-a veuˬ. Awˬ lawn kʼo, 
ngaˬ hui nyi ma maˇ luˬ ve kʼo, awˬ yanˇ cawˇ ve teˇ yanˇ ngaˬ hui gʼa gʼeu‸ 
tuˬ yoˬ. 
10Te hpeh‸ ve hkʼe, chaw hkʼa peu-eˬ awˬ pon da‸ ve hta‸ te-a veuˬ. Yehˬ yaˇ 
kʼa yaˇ teh‸ kʼoˆ ve yonˍ ve chaw teˇ hpaˍ awˬ pon leuˉ leh da‸ ve hta‸ te-a 
veuˬ. 

Pawˇlu‸ lehˬ la‸ ka awˬ hkʼaw lo ceh tiˉ nyi ma uiˍ kuiˬ cawˬ ve 

11Ngaˬ awˬ to ngaˬ ve la‸ sheh nawˬ hui hta‸ bvuh‸ laˇ ve li‸ mehˆ chi teˇ 
hpaˍ hkʼaˬ ma uiˍ ve hta‸ nyi-o. 

12Awˬ suhˍ awˬ shaˍ hpawˇ awˬ liˇ teˇ hpaˍ nyi sha tuˬ te gaˇ ve chaw teˇ hpaˍ 
lehˬ, nawˬ hui awˬ guiˬ meuˇ gʼa shoˍ tuˬ nawˬ hui hta‸ nyiˉ leh te tcuh laˇ ve 
yoˬ. Yawˇ hui chi hkʼe te ve lehˬ, Hkri‸ ve la‸ ka hta‸ pa taw fawˉ ve mehˍ ve 
hta‸ yawˇ hui maˇ gʼa hkanˍ tuˬ te ve ceh tiˉ yoˬ. 
13Awˬ lawn kʼo, awˬ guiˬ meuˇ shoˍ ve hta‸ hkanˍ yuˬ ve chaw teˇ hpaˍ lehˬ, 
yawˇ hui awˬ to ka‸ awˬliˇtawˇhkawˇ hta‸ hkʼa biˇ na yuˬ ve maˇ heˆ. Nawˬ 
hui ve awˬ suhˍ awˬ shaˍ hta‸ pa taw yawˇ hui nyi ma uiˍ kuiˬ cawˬ tuˬ, nawˬ 
hui hta‸ awˬ guiˬ meuˇ shoˍ tcuh gaˇ ve yoˬ. 
14Ya‸ hkʼaˇ ngaˬ lehˬ, ngaˬ hui ve Jawˇmawˇ Yeˍsuˆ Hkri‸ ve la‸ ka awˬ hkʼaw 
lo ceh tiˉ nyi ma uiˍ kuiˬ cawˬ tuˬ yoˬ. Awˬ kaˍ awˬ nu awˬ hkʼaw lo nyi ma 
uiˍ kuiˬ cawˬ tuˬ maˇ heˆ. La‸ ka oˇ ve hta‸ pa taw miˬguiˬ ve awˬ liˇ awˬ 
hkʼaˇ teˇ hpaˍ ngaˬ awˬ pon suh peuˬ leh, ngaˬ htawˇ miˬguiˬ ve awˬ liˇ awˬ 
hkʼaˇ teˇ hpaˍ hta‸ suh baˬ taˉ peuˬ. 
15Awˬ lawn kʼo, awˬ guiˬ meuˇ shoˍ ve maˇ kʼoˆ, maˇ shoˍ ve maˇ kʼoˆ, te‸ chiˉ 
awˬ bon maˇ cawˬ. Chaw awˬ suhˉ hpeh‸ la ve teˇ ceuˬ ceh tiˉ awˬ bon cawˬ 
ve yoˬ. 
16Chaw awˬ suhˉ hpeh‸ la ve awˬ liˇ chi awˬ hkʼaˇ suh kʼai chehˇ ve chaw hkʼa 
peu-eˬ awˬ hkʼoˆ hta‸ maˇ kʼoˆ, Gʼuiˬsha ve Iˉsaˍreˍlaˆ chaw hui awˬ hkʼoˆ hta
‸ maˇ kʼoˆ, dawˇ sha gaˇ sha ve teˇ ceuˬ leh ha kʼaˉ ve teˇ ceuˬ cawˬ piˇ-oˆ. 
17Ya‸ nyi hkʼaw‸ nawˉ kʼo, chaw teˇ gʼaˇ ka‸ ngaˬ hta‸ taˇ kʼaw‸ sho‸ sha‸ 
laˇ. Awˬ lawn kʼo, ngaˬ ve awˬ to hta‸ Yeˍsuˆ ve awˬ maiˉ teˇ hpaˍ cawˬ taˍ ve 
yoˬ. 

Bon na‸ piˇ ve hkawˇ 

18Awˬ viˉ awˬ nyi teˇ hpaˍ-oˬ, ngaˬ hui ve Jawˇ mawˇ Yeˍsuˆ Hkri‸ ve awˬ bon 
awˬ shinˉ nawˬ hui ve nyi ma awˬ hkʼaw lo cawˬ piˇ-oˆ. A menˬ 

Eˇfeˇsu‸ li‸ 

Eˇfeˇsu‸ li‸ 1 

Awˬ chawˇ hui hta‸ dawˇ nawˇ ve hkawˇ 

1Gʼuiˬsha ve a loˍ cawˇ ve hta‸ pa taw, Yeˍsuˆ Hkri‸ ve tcuh yaˇ hpeh‸ ve ngaˬ 
Pawˇlu‸ lehˬ, Eˇfeˇsu‸ venˇ hkʼaw chehˇ ve Hkri‸ yaˇ hpeh‸ leh Yeˍsuˆ Hkri‸ 
hta‸ yonˍ yeˬ ve chaw hui hta‸ li‸ chi teˇ kʼoˆ bvuh‸ laˇ ve yoˬ. 
2Ngaˬ hui ve Awˬ pa Gʼuiˬsha leh Jawˇmawˇ Yeˍsuˆ Hkri‸ ve awˬ bon awˬ 
shinˉ leh dawˇ sha gaˇ sha tuˬ nawˬ hui geh cawˬ piˇ-oˆ. 

Yeˍsuˆ hta‸ pa taw awˬ bon gʼa ve awˬ lawn 

3Ngaˬ hui Jawˇmawˇ Yeˍsuˆ Hkri‸ ve Awˬ pa Gʼuiˬsha hta‸ chiˇ mvuh-o. Yawˇ 
lehˬ, co ha hpawˇ awˬ pon mvuhˇ naw ma hta‸ caˉ da‸ ve awˬ bon teˇ ceuˬ le 
le, Hkri‸ hta‸ cuˇ leh ngaˬ hui hta‸ na‸ laˇ peuˬ. 
4Miˬguiˬ maˇ te hpanˍ sheˍ htaˇ ka‸, Gʼuiˬsha lehˬ ngaˬ hui hta‸ ha‸ leh, Hkri‸ 
awˬ hkʼaw lo ngaˬ hui hta‸ leuˆ yuˬ taˍ peuˬ. Ngaˬ hui lehˬ, yawˇ mehˆ gʼuˇ 
suhˍ da‸ kehˬ ve chaw leh, ya‸ kuiˬ maˇ cawˬ ve chaw gʼa hpeh‸ tuˬ, yawˇ 
ngaˬ hui hta‸ leuˆ yuˬ taˍ ve yoˬ. 
5Yeˍsuˆ Hkri‸ hta‸ pa taw ngaˬ hui Gʼuiˬsha ve awˬ yaˇ hpeh‸ la tuˬ, awˉ lawˉ 
htaˇ ka‸ yawˇ ngaˬ hui hta‸ fuiˍ teh taˍ peuˬ. Chi hkʼe te tuˬ, Gʼuiˬsha yawˇ 
nyi ma cawˇ ve yoˬ. 
6Yawˇ ve awˬ bon hta‸ chiˇ mvuh tuˬ, Gʼuiˬsha ha‸ jaˇ ve yawˇ ve Yaˇ hpu awˬ 
hkʼaw lo, awˬ me‸ awˬ hponˇ cawˬ ve yawˇ ve awˬ bon ngaˬ hui hta‸ yawˇ pe
‸ laˇ taˍ ve yoˬ. 
7Yaˇ hpu ve awˬ suhˍ hta‸ pa taw, yawˇ awˬ hkʼaw lo ngaˬ hui htaiˍ hkʼaw‸ ve 
hta‸ gʼa peuˬ. Yeˍsuˆ yawˇ ve awˬ bon uiˍ jaˇ maˇ jaˇ ve hta‸ pa taw, ngaˬ hui 
ve ya‸ kuiˬ jiˆ kuiˬ teˇ hpaˍ hta‸ yawˇ hpehˇ hkʼa laˇ ve yoˬ. 
8Cuˇ yiˍ maˍ yiˍ leh shiˍ puiˉ ve awˬ hkʼaw lo ceh tiˉ, Gʼuiˬsha ve awˬ bon ngaˬ 
hui hta‸ shaˬ te shaˬ maˇ la tuˬ yawˇ te laˇ ve yoˬ. 

9Awˬ lawn kʼo, ponˬ laˬ htaˇ Gʼuiˬsha ve a loˍ lehˬ faˉ taˍ ve ka‸, chi beu‸ ngaˬ 
hui hta‸ Gʼuiˬsha yawˇ hpeu‸ maˍ laˇ peuˬ. Yeˍsuˆ hta‸ cuˇ leh chi hkʼe te tuˬ 
yawˇ nyi ma cawˇ ve yoˬ. 
10Hkʼaˬ hkʼe le teh‸ kʼoˆ kʼo, awˬ yanˇ biˇ la ve teˇ yanˇ, mvuhˇ naw ma hkʼoˆ 
cawˬ ve awˬ ceuˬ hkʼa peu-eˬ maˇ kʼoˆ, miˬguiˬ hkʼoˆ cawˬ ve awˬ ceuˬ hkʼa 
peu-eˬ maˇ kʼoˆ, Hkri‸ awˬ hkʼaw lo Gʼuiˬsha tcuhˉ da‸ caˉ da‸ piˇ leh, yawˇ 
hta‸ uˉ peunˍ tcuh tuˬ yoˬ. 
11Yeˍsuˆ hta‸ pa taw, ngaˬ hui htawˇ awˬ shinˉ caˇ shehˍ hpaˇ hpeh‸ la peuˬ. 
Yawˇ a loˍ cawˇ ve hkʼe hkʼa peu-eˬ hta‸ te ve yoˬ. Gʼuiˬsha lehˬ, yawˇ dawˇ 
taˍ ve hkʼe, awˉ lawˉ htaˇ ka‸ ngaˬ hui hta‸ fuiˍ teh taˍ peuˬ. 
12Hkri‸ hta‸ awˉ lawˉ dawˇ law taˍ ve ngaˬ hui teˇ hpaˍ lehˬ, yawˇ ve awˬ me‸ 
awˬ hponˇ hta‸ chiˇ mvuh tuˬ ve awˬ pon, yawˇ ngaˬ hui hta‸ fuiˍ teh taˍ peuˬ. 
13Nawˬ hui htawˇ, nawˬ hui gʼa ponˬ ve awˬ lawn ha lehˬ ve bon hkawˇ teh‸ 
kʼoˆ ve, hteˇ ve cawˇ ve tawˇ hkawˇ hta‸ gʼa kaˇ peuˬ leh, Yeˍsuˆ hta‸ yonˍ 
peuˬ hkʼaw‸ nawˉ, peu laˇ tuˬ yoˬ teh‸ kʼoˆ taˍ ve da‸ ve kehˬ ve Awˬ ha hpu 
hta‸ cuˇ leh, Gʼuiˬsha nawˬ hui hta‸ maiˉ taˍ peuˬ. 
14Gʼuiˬsha ve awˬ shinˉ hta‸ ngaˬ hui hkʼa biˇ gʼa caˇ tuˬ ve hta‸ shiˍ tuˬ, chi 
beu‸ ka‸ yawˇ ve Awˬ ha hpu ngaˬ hui hta‸ pe‸ laˇ taˍ peuˬ. Chi lehˬ, yawˇ ve 
awˬ me‸ awˬ hponˇ hta‸ ngaˬ hui chiˇ mvuh tuˬ ve awˬ pon yoˬ. 

Yawˇ hui dawˇ shiˍ dawˇ pawnˍ tuˬ bon lawˬ ve 

15Nawˬ hui Jawˇmawˇ Yeˍsuˆ hta‸ yonˍ leh, Hkri‸ yaˇ hui hkʼa peu-eˬ hta‸ ha‸ 
ve awˬ lawn ngaˬ gʼa kaˇ peuˬ. 
16Hkʼe te leh, nawˬ hui hta‸ pa taw ngaˬ Gʼuiˬsha hta‸ hkʼaˬ htaˆ ka‸ chiˇ 
mvuh leh, nawˬ hui awˬ pon bon lawˬ chehˇ ve yoˬ. 
17Ngaˬ bon lawˬ htaˇ, awˬ me‸ awˬ hponˇ uiˍ ve Awˬ pa hpeh‸ ve, ngaˬ hui ve 
Jawˇmawˇ Yeˍsuˆ Hkri‸ ve Gʼuiˬsha lehˬ, yawˇ ve awˬ lawn hta‸ nawˬ hui shiˍ 
tuˬ, dawˇ shiˍ puiˉ ve nyi ma leh hpeu‸ maˍ ve teˇ hpaˍ hta‸ shiˍ puiˉ ve nyi 
ma yawˇ nawˬ hui hta‸ piˇ tuˬ ngaˬ lawˬ ve yoˬ. 

18Yawˇ nawˬ hui hta‸ kuˬ yuˬ ve hta‸ pa taw, dawˇ law tuˬ hkʼaˬ hkʼe cawˬ ve 
maˇ kʼoˆ, Hkri‸ yaˇ hui gʼa tuˬ ve awˬ shinˉ hkʼaˬ ma uiˍ jaˇ maˇ jaˇ ve leh 
hkʼaˬ ma awˬ me‸ awˬ hponˇ cawˬ ve maˇ kʼoˆ, nawˬ hui ve nyi ma awˬ hkʼaw 
lo hkʼa tawˍ lehˆ dawˇ mawˬ hpeh‸ tuˬ ngaˬ bon lawˬ chehˇ ve yoˬ. 
19Chi hkʼoˆ ka‸, ngaˬ hui hkʼa yonˍ ve chaw teˇ hpaˍ awˬ pon, kʼoˆ maˇ peuˬ 
htaˇ hkʼa gaˬ yawˇ ve kanˇ paˆ hkʼaˬ ma uiˍ jaˇ ve hta‸ nawˬ hui shiˍ tuˬ ve ka
‸, ngaˬ bon lawˬ ve yoˬ. Chi hta‸ Gʼuiˬsha te htaˇ, kanˇ paˆ uiˍ jaˇ hehnˇ jaˇ ve 
awˬ hkʼaw lo yawˇ te ve yoˬ. 
20Kanˇ paˆ oˇ ve lehˬ, Hkri‸ hta‸ suh kuiˬ lo kʼaw‸ te‸ tu la piˇ leh, mvuhˇ 
naw ma hkʼoˆ Gʼuiˬsha yawˇ ve la‸ sha paˉ lo yawˇ hta‸ mui tcuh taˍ ve yoˬ. 
21Yawˇ lehˬ, uˉ peunˍ shehˍ hpaˇ hkʼa peu-eˬ, kanˇ paˆ uiˍ shehˍ hpaˇ hkʼa peu-
eˬ, awˬ gʼaˇ uiˍ shehˍ hpaˇ hkʼa peu-eˬ, jawˇmawˇ hkʼa peu-eˬ leh, awˬ meh 
hkʼa cawˬ taˍ ve hkʼa peu-eˬ, chi teˇ ca‸ na‸ maˇ kʼoˆ, awˬ hkʼaw‸ nawˉ teˇ ca‸ 
na‸ maˇ kʼoˆ, chi hkʼa peu-eˬ awˬ hkʼoˆ hta‸ yawˇ uiˍ jaˇ mvuh jaˇ ve yoˬ. 
22Awˬ ceuˬ hkʼa peu-eˬ hta‸ yawˇ awˬ hawˉ lo Gʼuiˬsha teh taˍ leh, Hkri‸ yaˇ 
awˬ moˍ hta‸ hkʼa caˉ da‸ ve hkʼa peu-eˬ awˬ hkʼoˆ yawˇ hta‸ oˉ kʼoˍ hpeh‸ 
piˇ lawˬ ve yoˬ. 
23Hkri‸ yaˇ awˬ moˍ lehˬ, Yeˍsuˆ ve awˬ to yoˬ. Hkʼa peu-eˬ awˬ hkʼaw lo yawˇ 
biˇ ve hkʼe, hkʼa peu-eˬ kʼaw‸ biˇ la tuˬ yawˇ te chehˇ ve yoˬ. 

Eˇfeˇsu‸ li‸ 2 

Gʼuiˬsha ve bon hta‸ pa taw htaiˍ hkʼaw‸ ve hta‸ gʼa peuˬ 

1Nawˬ hui lehˬ, te ya‸ kuiˬ leh venˇbaˆ teˇ hpaˍ awˬ hkʼaw lo suh chehˇ taˍ ve 
teˇ yanˇ, yawˇ nawˬ hui hta‸ kʼaw‸ te‸ tu la piˇ ve yoˬ. 
2Ponˬ laˬ htaˇ nawˬ hui miˬguiˬ ve awˬ liˇ awˬ hkʼaˇ teˇ hpaˍ awˬ hkʼaˇ suh kʼai 
ve awˬ hkʼaw lo, venˇbaˆ teˇ hpaˍ hta‸ te ve yoˬ. Oˇ htaˇ, mvuhˇ hpe lo ve kanˇ 
paˆ hta‸ uˉ peunˍ shehˍ hpaˇ awˬ hkʼaˇ suh ka‸ nawˬ hui kʼai ve yoˬ. Yawˇ 
lehˬ, maˇ na yuˬ ve chaw teˇ hpaˍ ve nyi ma awˬ hkʼaw lo kanˉ te ve awˬ ha 
hpeh‸ ve yoˬ. 

3Oˇ htaˇ, ngaˬ hui hkʼa peu-eˬ htawˇ maˇ na yuˬ ve chaw teˇ hpaˍ geh teˇ geh 
chehˇ leh, awˬ suhˍ awˬ shaˍ nyi hkʼaˇ suh tuˬ te ve pa taw, awˬ suhˍ awˬ shaˍ 
te gaˇ ve hkʼe te ve maˇ kʼoˆ, dawˇ taˍ ve hkʼe te ve maˇ kʼoˆ, ngaˬ hui te ve 
yoˬ. Hkʼe te leh, awˬ kaˍ awˬ nu chaw teˇ hpaˍ hkʼa shuˍ shuˍ, ngaˬ hui lehˬ 
nyi ma zuhˆ ve hta‸ gʼa hkanˍ ve chaw teˇ hpaˍ hpeh‸ tehˬ ve yoˬ. 
4Ya‸ hkʼaˇ, ha kʼaˉ puiˉ jaˇ ve Gʼuiˬsha lehˬ, yawˇ ve ha‸ pehnˇ uiˍ jaˇ ve awˬ 
hkʼaw lo ngaˬ hui hta‸ ha‸ ve pa taw, 
5venˇbaˆ teˇ hpaˍ awˬ hkʼaw lo ngaˬ hui suh taˍ ve htawˇ, Hkri‸ geh hkʼa geh 
yawˇ ngaˬ hui hta‸ kʼaw‸ te‸ la piˇ peuˬ. (Gʼuiˬsha ve awˬ bon hta‸ pa taw 
nawˬ hui htaiˍ hkʼaw‸ ve hta‸ gʼa peuˬ.) 
6Gʼuiˬsha lehˬ, Yeˍsuˆ Hkri‸ geh hkʼa geh ngaˬ hui hta‸ kʼaw‸ te‸ tu la piˇ leh, 
yawˇ hta‸ pa taw mvuhˇ naw ma ve chehˇ kuiˬ awˬ hkʼaw lo ngaˬ hui hta‸ 
yawˇ geh mui tcuh laˇ ve yoˬ. 
7Yawˇ chi hkʼe te ve lehˬ, Yeˍsuˆ Hkri‸ hta‸ pa taw yawˇ ngaˬ hui hta‸ ha kʼaˉ 
laˇ ve awˬ hkʼaw lo, awˬ hkʼaw‸ nawˉ laˬ tuˬ ve teˇ yanˇ htaˇ, yawˇ ve awˬ 
bon hkʼaˬ ma uiˍ jaˇ maˇ jaˇ ve hta‸ hpeu‸ maˍ laˇ tuˬ awˬ pon te ve yoˬ. 
8Awˬ lawn kʼo, nawˬ hui yonˍ ve awˬ hkʼaw lo Gʼuiˬ sha ve awˬ bon hta‸ pa 
taw nawˬ hui htaiˍ hkʼaw‸ ve hta‸ gʼa ve yoˬ. Nawˬ hui hkʼaˇ nawˬ hui te ve 
pa taw gʼa ve maˇ heˆ. Gʼuiˬsha pe‸ laˇ ve la‸ shawnˍ hpeh‸ ve yoˬ. 
9Chaw teˇ gʼaˇ ka‸ nyi ma maˇ gʼa uiˍ tuˬ, kanˉ te ve hta‸ pa taw gʼa ve maˇ 
heˆ. 
10Awˬ lawn kʼo, ngaˬ hui hta‸ yawˇ te taˍ ve yoˬ. Ngaˬ hui da‸ ve kanˉ teˇ hpaˍ 
hta‸ te tuˬ, Yeˍsuˆ Hkri‸ awˬ hkʼaw lo yawˇ ngaˬ hui hta‸ hpanˍ taˍ ve yoˬ. Da
‸ ve kanˉ oˇ ve teˇ hpaˍ hta‸ ngaˬ hui te kʼai tuˬ awˬ pon awˬ gʼuˇ suhˍ htaˇ ka
‸ Gʼuiˬsha gu taˍ peuˬ. 

La‸ ka hta‸ pa taw cawˇ da‸ hawˍ da‸ peuˬ 

11Hkʼe te leh, awˬ suhˍ awˬ shaˍ hpawˇ buiˇ shaˆ aˉ naˆ chaw hpeh‸ ve nawˬ 
hui teˇ hpaˍ lehˬ, ponˬ laˬ htaˇ Hkri‸ hta‸ a ciˉ ka‸ maˇ caˉ da‸ ve hta‸ dawˇ 
nawˇ-oˆ. Oˇ htaˇ, awˬ guiˬ meuˇ shoˍ ve chaw teˇ hpaˍ lehˬ, nawˬ hui hta‸ awˬ 

guiˬ meuˇ maˇ shoˍ ve chaw teˇ hpaˍ hpeh‸ ve teh‸ kʼoˆ ve yoˬ. Awˬ guiˬ meuˇ 
shoˍ ve oˇ ve lehˬ, awˬ suhˍ awˬ shaˍ hpawˇ la‸ sheh te ve teˇ ceuˬ hpeh‸ ve 
yoˬ. 
12Awˬ yanˇ oˇ ve awˬ hkʼaw lo nawˬ hui lehˬ, Iˉsaˍreˍlaˆ awˬ moˍ hta‸ maˇ gʼa 
pawnˇ da‸. Awˬ bon gʼa tuˬ yoˬ teh‸ kʼoˆ taˍ ve ka ti‸ shaˉ caˆ tawˇ hkawˇ hta
‸ ka‸ nawˬ huiˬ maˇ caˉ da‸. Nawˬ hui lehˬ, miˬguiˬ hkʼoˆ lo dawˇ law kuiˬ ka
‸ maˇ cawˬ leh Gʼuiˬsha ka‸ maˇ cawˬ ve hta‸ dawˇ nawˇ-oˆ. 
13Ponˬ laˬ htaˇ nawˬ hui vuiˇ kuiˬ lo chehˇ ve htawˇ, chi beu‸ Yeˍsuˆ Hkri‸ awˬ 
hkʼaw lo nawˬ hui lehˬ, Hkri‸ ve awˬ suhˍ hta‸ pa taw awˬ paˇ neˇ lo gaˬ la 
peuˬ. 
14Awˬ lawn kʼo, yawˇ hta‸ pa taw ngaˬ hui cawˇ da‸ hawˍ da‸ ve yoˬ. Yawˇ 
lehˬ, ngaˬ hui chaw nyiˇ ceuˬ hpeh‸ chehˇ ve hta‸ teˇ ceuˬ tiˉ hpeh‸ la piˇ leh, 
ngaˬ hui awˬ kaˍ lo ko taˍ ve gʼo‸ pa hta‸ yawˇ hpaˆ baˬ peuˬ. 
15Yawˇ ve awˬ to awˬ hkʼaw lo awˬliˇtawˇhkawˇ ve awˬ liˇ awˬ hkʼaˇ leh tawˇ 
piˇ taˍ ve teˇ hpaˍ hta‸ te luˬ peuˬ. Yawˇ chi hkʼe te ve lehˬ, chaw nyiˇ ceuˬ 
hpeh‸ chehˇ ve hta‸ yawˇ awˬ hkʼaw lo chaw awˬ suhˉ teˇ gʼaˇ hpeh‸ la leh, 
cawˇ da‸ hawˍ da‸ tuˬ te ve yoˬ. 
16La‸ ka hta‸ pa taw, ngaˬ hui chaw nyiˇ ceuˬ hta‸ awˬ to teˇ to tiˉ hpeh‸ ve 
awˬ hkʼaw lo Gʼuiˬsha hta‸ cawˇ da‸ hawˍ da‸ tuˬ awˬ pon htawˇ yawˇ te ve 
yoˬ. Yawˇ chi hkʼe te ve pa taw, canˇ da‸ ve teˇ ceuˬ hta‸ yawˇ tiˇ pehˍ ve yoˬ. 
17Hkri‸ laˬ leh, nawˬ hui vuiˇ kuiˬ lo chehˇ ve chaw hui hta‸ maˇ kʼoˆ, neˇ kuiˬ 
lo chehˇ ve chaw hui hta‸ maˇ kʼoˆ, Cawˇ da‸ hawˍ da‸ piˇ-oˆ teh‸ kʼoˆ leh, 
ha lehˬ ve bon hkawˇ maˍ piˇ ve yoˬ. 
18Awˬ lawn kʼo, yawˇ hta‸ pa taw ngaˬ hui chaw nyiˇ ceuˬ lehˬ, Awˬ ha hpu 
teˇ gʼaˇ tiˉ awˬ hkʼaw lo Awˬ pa geh kʼai tuˬ, ya‸ kʼaw cawˬ taˍ peuˬ. 
19Hkʼe te leh, nawˬ hui lehˬ shu mvuhˇmiˬ ve chaw maˇ kʼaw‸ hpeh‸. Hkehˉ 
chaw ka‸ maˇ kʼaw‸ hpeh‸. Chi beu‸ nawˬ hui lehˬ, Hkri‸ yaˇ hui geh teˇ 
mvuhˇ miˬ awˬ hkʼaw lo ceh tiˉ chehˇ leh, Gʼuiˬsha ve yehˬ awˬ hkʼaw lo yehˬ 
yaˇ kʼa yaˇ teˇ hpaˍ hpeh‸ ve yoˬ. 

20Yehˬ chi awˬ hkʼaw lo tcuh yaˇ hui leh Gʼuiˬsha ve tcuh kaˍ paˍ hui awˬ hkuiˉ 
puiˍ hpeh‸ leh, Yeˍsuˆ Hkri‸ awˬ to lehˬ, awˬ hkuiˉ puiˍ awˬ ceˍ kʼaweh‸ ve 
haˉ pui shiˍ hpeh‸ ve yoˬ. 
21Yawˇ awˬ hkʼaw lo teˇ yehˬ hkʼa peu-eˬ caˉ da‸ taˍ leh, Jawˇmawˇ Gʼuiˬsha 
awˬ hkʼaw lo da‸ kehˬ ve bon yehˬ lonˉ hpeh‸ la tuˬ uiˍ la chehˇ ve yoˬ. 
22Gʼuiˬsha awˬ pon chehˇ kuiˬ hpeh‸ tuˬ yawˇ lehˬ, Awˬ ha hpu hta‸ cuˇ ve 
awˬ hkʼaw lo nawˬ hui hta‸ yuˬ leh yehˬ oˇ ve hta‸ te chehˇ ve yoˬ. 

Eˇfeˇsu‸ li‸ 3 

Pawˇlu‸ buiˇshaˆaˉnaˆ chaw hui pon kanˉ te ve awˬ lawn 

1Awˬ lawn oˇ ve hta‸ pa taw, ngaˬ Pawˇlu‸ lehˬ Yeˍsuˆ Hkri‸ awˬ pon htawnˍ 
hkʼaw gʼa chehˇ taˍ ve yoˬ. 
2Nawˬ hui hta‸ piˇ tuˬ ve awˬ pon Gʼuiˬsha ve awˬ bon ngaˬ hta‸ pe‸ laˇ peuˬ 
ve hta‸ nawˬ hui gʼa shiˍ gʼa kaˇ ve hkʼe, nawˬ hui buiˇshaˆaˉnaˆ chaw hui 
awˬ pon ngaˬ gʼa hkanˍ ve yoˬ. 
3Ngaˬ nawˬ hui hta‸ li‸ a ciˉ bvuh‸ laˇ peuˬ ve hkʼe, Gʼuiˬsha lehˬ faˉ taˍ ve 
awˬ ceuˬ teˇ hpaˍ ngaˬ hta‸ hpeu‸ maˍ laˇ ve pa taw, ngaˬ gʼa shiˍ ve yoˬ teh‸ 
nawˬ hui shiˍ taˍ ve yoˬ. 
4Li‸ chi hta‸ nawˬ hui gʼaw chehˇ ve teˇ yanˇ, Hkri‸ hta‸ caˉ da‸ ve faˉ taˍ ve 
awˬ ceuˬ hta‸ ngaˬ hkʼa deh‸ shiˍ ve yoˬ teh‸, nawˬ hui gʼa shiˍ tuˬ yoˬ. 
5Faˉ taˍ ve awˬ ceuˬ oˇ ve awˬ lawn, ponˬ laˬ htaˇ ve chaw teˇ hpaˍ hta‸ maˇ 
shiˍ piˇ ve htawˇ, chi beu‸ ve awˬ yanˇ awˬ hkʼaw lo Awˬ ha hpu lehˬ Gʼuiˬsha 
ve da‸ kehˬ ve tcuh yaˇ teˇ hpaˍ leh tcuh kaˍ paˍ teˇ hpaˍ hta‸ hpeu‸ maˍ piˇ 
taˍ ve yoˬ. 
6Faˉ taˍ ve awˬ ceuˬ oˇ ve lehˬ, chi hkʼe yoˬ. Ha lehˬ ve bon hkawˇ hta‸ pa taw, 
buiˇshaˆaˉnaˆ chaw teˇ hpaˍ lehˬ, Yeˍsuˆ Hkri‸ awˬ hkʼaw lo Yuˇda‸ chaw hui 
geh teˇ geh awˬ shinˉ gʼa caˇ ve, yawˇ hui geh awˬ to teˇ to tiˉ hpeh‸ la leh, 
piˇ taˍ ve ka ti‸ shaˉ caˆ hta‸ yawˇ hui geh teˇ geh gʼa ve yoˬ. 

7Gʼuiˬsha yawˇ ve awˬ bon ngaˬ hta‸ hkʼe leˇ pe‸ laˇ ve hkʼa shuˍ shuˍ, ha lehˬ 
ve bon hkawˇ chi shu hta‸ maˍ piˇ tuˬ yawˇ ngaˬ hta‸ te tcuh laˇ ve yoˬ. Yawˇ 
ve la‸ shawnˍ chi hta‸ ngaˬ gʼa ve lehˬ, yawˇ ve kanˇ paˆ awˬ hkʼaw lo yawˇ 
te laˇ ve hta‸ pa taw gʼa ve yoˬ. 
8Hkri‸ awˬ hkʼaw lo cawˬ ve biˇ jaˇ maˇ jaˇ leh awˬ hpfuhˇ hkʼaˆ jaˇ ve awˬ 
lawn teˇ hpaˍ buiˇ shaˆ aˉ naˆ chaw teˇ hpaˍ hta‸ bon maˍ piˇ tuˬ, Hkri‸ yaˇ 
hui hkʼa peu-eˬ awˬ hkʼaw lo ngaˬ shu a‸ kehˉ i ve chaw teˇ gʼaˇ hpeh‸ ve 
htawˇ, awˬ bon chi yawˇ ngaˬ hta‸ pe‸ laˇ ve yoˬ. 
9Peuˬ leh, hkʼa peu-eˬ hta‸ te hpanˍ ve Gʼuiˬsha awˬ hkʼaw lo, aˬ sho-eˬ htaˇ 
ka‸ faˉ taˍ ve awˬ ceuˬ oˇ ve hkʼaˬ hkʼe hpeh‸ la biˇ la chehˇ ve awˬ lawn 
chaw hkʼa peu-eˬ hta‸ hkʼa tawˍ lehˆ hpeu‸ maˍ piˇ tuˬ awˬ pon ka‸, awˬ bon 
chi hta‸ ngaˬ gʼa ve yoˬ. 
10Aˬ hto‸ ma pa taw faˉ taˍ ve le teh‸ kʼoˆ ve kʼo, Gʼuiˬsha ve cuˇ yiˍ maˍ yiˍ 
hkʼaˬ ma uiˍ jaˇ maˇ jaˇ ve awˬ lawn Hkri‸ yaˇ awˬ moˍ hta‸ pa taw mvuhˇ 
hpe lo chehˇ ve uˉ peunˍ shehˍ hpaˇ leh kanˇ paˆ cawˬ shehˍ hpaˇ hui hta‸ chi 
beu‸ shiˍ piˇ tuˬ awˬ pon, oˇ htaˇ yawˇ faˉ taˍ ve yoˬ. 
11Chi hkʼe te ve lehˬ, miˬguiˬ maˇ te hpanˍ sheˍ htaˇ ka‸ yawˇ dawˇ law taˍ ve 
hkʼe, ngaˬ hui ve Jawˇmawˇ Yeˍsuˆ Hkri‸ awˬ hkʼaw lo biˇ la tuˬ awˬ pon 
yawˇ te ve yoˬ. 
12Jawˇmawˇ Yeˍsuˆ Hkri‸ awˬ hkʼaw lo ngaˬ hui nyi ma ha‸ hanˉ te leh, yawˇ 
hta‸ yonˍ ve pa taw, maˇ kawˆ ve awˬ hkʼaw lo ngaˬ hui Gʼuiˬsha mehˆ gʼuˇ 
suhˍ kʼai hpeh‸ ve yoˬ. 
13Hkʼe te leh, nawˬ hui awˬ pon ngaˬ gʼa tu‸ gʼa hkanˍ ve teˇ hpaˍ hta‸ pa taw 
nawˬ hui nyi ma maˇ gʼa luˬ tuˬ, ngaˬ lawˬ hkawˉ ve yoˬ. Tu‸ ve hkanˍ ve chi 
teˇ hpaˍ lehˬ, nawˬ hui awˬ pon awˬ me‸ awˬ hponˇ hpeh‸ ve yoˬ. 

Shiˍ maˇ gaˬ sheˍ ve ha‸ pehnˇ ve hta‸ shiˍ tuˬ bon lawˬ ve 

14Awˬ lawn chi hta‸ pa taw, Awˬ pa mehˆ gʼuˇ suhˍ ngaˬ hkui tcuhˉ teh leh 
bon lawˬ ve yoˬ. 

15Yawˇ lehˬ, mvuhˇ naw ma hkʼoˆ lo chehˇ ve mvuhˇ naw ma tcuh yaˇ hui awˬ 
hkʼoˆ hta‸ maˇ kʼoˆ, miˬ guiˬ hkʼoˆ lo chehˇ ve chaw ceuˬ hkʼa peu-eˬ awˬ 
hkʼoˆ hta‸ maˇ kʼoˆ, Awˬ pa hpeh‸ ve yoˬ. 
16Ngaˬ bon lawˬ ve lehˬ, Gʼuiˬsha ve awˬ me‸ awˬ hponˇ uiˍ jaˇ maˇ jaˇ ve 
hkʼe, yawˇ ve Awˬ ha hpu hta‸ pa taw nawˬ hui ve nyi ma awˬ hkʼaw lo kanˇ 
paˆ hta‸ yawˇ yehˇ leh, awˬ gʼaˇ cawˬ la piˇ lawˬ tuˬ maˇ kʼoˆ, 
17nawˬ hui yonˍ ve hta‸ pa taw Hkri‸ nawˬ hui ve nyi ma awˬ hkʼaw lo chehˇ 
yeˬ tuˬ maˇ kʼoˆ, ngaˬ lawˬ ve yoˬ. 
18Ha‸ pehnˇ ve awˬ hkʼaw lo nawˬ hui awˬ geu tcuhˆ naˉ leh awˬ hkuiˉ puiˍ 
yeˬ ve pa taw, Hkri‸ yaˇ hui hkʼa peu-eˬ geh teˇ geh Hkri‸ ve ha‸ pehnˇ ve 
hkʼaˬ ma kʼehˬ ve, hkʼaˬ ma zuhˬ ve, hkʼaˬ ma mvuh ve leh hkʼaˬ ma naˉ ve 
hta‸ nawˬ hui htawˇ hkʼa deh‸ shiˍ hpeh‸ tuˬ awˬ pon ka‸ ngaˬ bon lawˬ ve 
yoˬ. 
19Chaw yaˇ shiˍ maˇ gaˬ ve Hkri‸ ve ha‸ pehnˇ ve hta‸ nawˬ hui shiˍ tuˬ awˬ 
pon ka‸ ngaˬ bon lawˬ chehˇ ve yoˬ. Oˇ hkʼe shiˍ ve kʼo, Gʼuiˬsha ve biˇ ve 
awˬ ceuˬ hkʼa peu-eˬ nawˬ hui awˬ hkʼaw lo biˇ la tuˬ yoˬ. 
20Gʼuiˬsha ve kanˇ paˆ lehˬ, ngaˬ hui awˬ hkʼaw lo kanˉ te chehˇ ve hta‸ pa 
taw, ngaˬ hui lawˬ ve leh dawˇ ve hkʼa peu-eˬ a‸ kehˉ leuˉ leh yawˇ maˇ 
chaweh te laˇ puiˉ ve yoˬ. 
21Hkri‸ yaˇ awˬ moˍ awˬ hkʼaw lo maˇ kʼoˆ, Yeˍsuˆ Hkri‸ awˬ hkʼaw lo maˇ 
kʼoˆ, co co taiˍ taiˍ hkʼaˬ htaˆ ka‸ yawˇ hta‸ chiˇ uiˍ chiˇ mvuh piˇ-oˆ. A menˬ. 

Eˇfeˇsu‸ li‸ 4 

Awˬ ha hpu hta‸ pa taw nyi ma teˇ shiˍ tiˉ hpeh‸ ve 

1Hkʼe te leh, Jawˇmawˇ Yeˍsuˆ awˬ pon htawnˍ hkʼaw lo gʼa chehˇ ve ngaˬ 
lehˬ, nawˬ hui hta‸ chi hkʼe lawˬ hkawˉ ve yoˬ. Gʼuiˬsha nawˬ hui hta‸ kuˬ 
yuˬ taˍ ve hkʼe, yawˇ kuˬ yuˬ taˍ ve hta‸ keunˍ da‸ ve awˬ hkʼaˇ suh ceh tiˉ te 
kʼai-o. 

2Hkʼa peu-eˬ ve awˬ hkʼaw lo a shu yawˇ awˬ to hta‸ taˍ nehˬ ve, nyi ma nuˇ 
nuˇ nehˬ nehˬ ve, nyi ma dawˇ zuhˬ gaˇ zuhˬ ve leh, ha‸ pehnˇ ve awˬ hkʼaw 
lo teˇ gʼaˇ leh teˇ gʼaˇ yeunˇ hkanˍ da‸ ve, chi teˇ hpaˍ awˬ hkʼaˇ suh te kʼai-o. 
3Aˉ caˆ hkeh hpeh tsuh‸ taˍ ve hkʼe, cawˇ da‸ hawˍ da‸ ve teˇ ceuˬ nawˬ hui 
hta‸ hpeh tsuh‸ taˍ ve awˬ hkʼaw lo, Awˬ ha hpu hta‸ pa taw hkʼaˬ htaˆ ka‸ 
nyi ma teˇ shiˍ tiˉ cawˬ hpeh‸ tuˬ gʼaˇ hte‸ te-o. 
4Gʼuiˬsha nawˬ hui hta‸ kuˬ yuˬ taˍ ve teˇ yanˇ, nawˬ hui dawˇ law kuiˬ teˇ 
ceuˬ tiˉ cawˬ tuˬ yawˇ kuˬ yuˬ taˍ ve hkʼa shuˍ shuˍ, awˬ to teˇ to tiˉ cawˬ leh, 
Awˬ ha hpu teˇ gʼaˇ tiˉ cawˬ ve yoˬ. 
5Jawˇmawˇ teˇ gʼaˇ tiˉ, yonˍ ve teˇ ceuˬ tiˉ, baˆtiˆsaˬ teˇ ceuˬ tiˉ cawˬ ve yoˬ. 
6Chaw hkʼa peu-eˬ ve Awˬ pa hpeh‸ ve Gʼuiˬsha teˇ gʼaˇ tiˉ cawˬ ve yoˬ. Yawˇ 
lehˬ, hkʼa peu-eˬ awˬ hkʼoˆ hta‸ chehˇ leh, hkʼa peu-eˬ awˬ hkʼaw lo kanˉ te 
leh, hkʼa peu-eˬ awˬ hkʼaw lo chehˇ taˍ ve yoˬ. 
7Hkri‸ lehˬ yawˇ ve la‸ shawnˍ hkʼaˬ ma pe‸ laˇ ve hkʼe, ngaˬ hui teˇ gʼaˇ le le 
awˬ bon chi ma gʼa peuˬ. 
8Hkʼe te leh, Li‸ hpu hkʼaw chi hkʼe kʼoˆ taˍ ve, Yawˇ lehˬ mvuh kuiˬ lo taˆ-e 
ve teˇ yanˇ, chaw maˇ maˇ hta‸ yawˇ hpeh veu leh, chaw yaˇ hui hta‸ la‸ 
shawnˍ teˇ hpaˍ piˇ ve yoˬ teh‸ kʼoˆ taˍ ve yoˬ. 
9Yawˇ taˆ-e ve teh‸ kʼoˆ ve lehˬ, awˉ lawˉ htaˇ miˬguiˬ awˬ hawˉ teˇ htai‸ lo 
yawˇ ya‸-e taˍ peuˬ ve hta‸ kʼoˆ ve maˇ heˆ laˇ. 
10Ya‸-e ve teˇ gʼaˇ lehˬ, awˬ ceuˬ hkʼa peu-eˬ hta‸ biˇ la piˇ tuˬ awˬ pon, mvuhˇ 
nawˬ ma hkʼa peu-eˬ awˬ hkʼoˆ hta‸ taˆ-e ve chaw teˇ gʼaˇ hpeh‸ ve yoˬ. 
11Hkri‸ yaˇ teˇ hpaˍ biˇ la tuˬ awˬ pon maˇ kʼoˆ, shu awˬ pon kanˉ te tuˬ maˇ 
kʼoˆ, Hkri‸ ve awˬ to uiˍ la yeˬ la piˇ tuˬ awˬ pon maˇ kʼoˆ, la‸ shawnˍ teˇ hpaˍ 
yawˇ piˇ ve yoˬ. 
12La‸ shawnˍ oˇ ve teˇ hpaˍ lehˬ, chaw teˇ hpaˍ hpaˍ tcuh yaˇ te tuˬ, teˇ hpaˍ 
hpaˍ bon maˍ paˍ te tuˬ, teˇ hpaˍ hpaˍ ha lehˬ ve bon hkawˇ maˍ paˍ te tuˬ, teˇ 

hpaˍ hpaˍ Hkri‸ yaˇ awˬ moˍ hta‸ ha‸ shaˉ paˍ te tuˬ, teˇ hpaˍ hpaˍ maˍ piˇ 
shehˍ hpaˇ te tuˬ, chi teˇ hpaˍ hpeh‸ ve yoˬ. 
13Ngaˬ hui hkʼa peu-eˬ lehˬ, yonˍ ve awˬ hkʼaw lo maˇ kʼoˆ, Gʼuiˬsha ve Yaˇ hpu 
hta‸ shiˍ ve awˬ hkʼaw lo maˇ kʼoˆ, nyi ma teˇ shiˍ tiˉ taˍ leh, uiˍ la peuˬ ve 
chaw hpeh‸ leh, Hkri‸ biˇ ve hkʼa shuˍ shuˍ ngaˬ hui htawˇ biˇ la htaˇ hkʼa 
gaˬ yawˇ te laˇ chehˇ ve yoˬ. 
14Chi hkʼe uiˍ la ve kʼo, ngaˬ hui yaˇ ehˉ maˇ kʼaw‸ hpeh‸ leh, la‸ lehnˉ ve 
chaw teˇ hpaˍ cuˇ yiˍ te leh heˍ ve awˬ hkʼaw lo laiˉ ceuˬ hta‸ maˍ ve teˇ yanˇ, 
mvuhˇ haw meuˆ chiˇ veu ve hkʼa shuˍ shuˍ, ngaˬ hui hta‸ choˬ hpawˇ oˇ 
hpawˇ meuˆ chiˇ veu gʼa tuˬ ve maˇ heˆ. 
15Ya‸ hkʼaˇ, ha‸ pehnˇ ve awˬ hkʼaw lo ngaˬ hui hteˇ ve cawˇ ve tawˇ hkawˇ 
hta‸ yaw leh, Hkri‸ awˬ hkʼaw lo ngaˬ hui hkʼa biˇ biˇ uiˍ la tuˬ yoˬ. Yawˇ lehˬ 
oˉ kʼoˍ hpeh‸ ve yoˬ. 
16Oˉ kʼoˍ oˇ ve hta‸ caˉ da‸ ve pa taw, awˬ to teˇ to hkʼa peu-eˬ uiˍ la chehˇ 
leh, ha‸ pehnˇ ve awˬ hkʼaw lo yeˬ la chehˇ ve yoˬ. Awˬ to oˇ ve lehˬ, awˬ 
tcuhˉ hkʼa cawˬ ve hkʼa peu-eˬ hta‸ pa taw, teˇ tawn leh teˇ tawn caˉ da‸ taˍ 
leh, awˬ hkʼeun teˇ maˬ peuˬ teˇ maˬ a shu yawˇ ve kanˉ cawˬ ve hkʼe te ve pa 
taw, awˬ to oˇ ve uiˍ la ve yoˬ. 

Hkri‸ hta‸ pa taw chaw awˬ suhˉ hpeh‸ la ve 

17Hkʼe te leh, Jawˇmawˇ Yeˍsuˆ awˬ hkʼaw lo ngaˬ nawˬ hui hta‸ chi hkʼe kʼoˆ 
laˇ leh shaˉ hkiˆ hkanˍ ve yoˬ. Buiˇ shaˆ aˉ naˆ chaw teˇ hpaˍ te ve hkʼe, nawˬ 
hui taˇ kʼaw‸ te. Yawˇ hui dawˇ ve teˇ hpaˍ lehˬ, te‸ chiˉ awˬ bon maˇ cawˬ ve 
yoˬ. 
18Yawˇ hui lehˬ, nyi ma heh leh te‸ chiˉ maˇ shiˍ ve pa taw, yawˇ hui shiˍ puiˉ 
ve teˇ ceuˬ naˆ ho‸ lehˍ hpeh‸ kʼai leh, Gʼuiˬsha ve te‸ ve teˇ ceuˬ hta‸ yawˇ 
hui maˇ caˉ da‸. 
19Yawˇ hui lehˬ, ya‸ taw puiˉ ve teˇ ceuˬ maˇ cawˬ leh, cha‸ chiˆ ve teˇ ceuˬ le 
le hta‸ te gaˇ jaˇ leh, peh‸ ve tzuhˆ ve hta‸ te tuˬ yawˇ hui a shu yawˇ awˬ to 
chiˇ a‸ piˇ ve yoˬ. 

20Nawˬ hui lehˬ, Hkri‸ hta‸ oˇ hkʼe gʼa henˇ taˍ ve maˇ heˆ. 
21Nawˬ hui lehˬ, yawˇ ve tawˇ hkawˇ hta‸ gʼa kaˇ leh, Yeˍsuˆ awˬ hkʼaw lo 
hteˇ ve cawˇ ve tawˇ hkawˇ cawˬ ve hkʼe, nawˬ hui yawˇ awˬ hkʼaw lo chehˇ 
leh gʼa henˇ taˍ ve kʼo, haiˬ ve oˇ ve teˇ hpaˍ hta‸ nawˬ hui gʼa henˇ taˍ ve 
maˇ heˆ. 
22Nawˬ hui ve nyi ma awˬ piˍ hta‸ kʼehˆ baˬ taˉ-oˆ. Nyi ma awˬ piˍ oˇ ve lehˬ, 
ponˬ laˬ htaˇ nawˬ hui te chehˇ ve awˬ liˇ awˬ hkʼaˇ teˇ hpaˍ hta‸ caˉ da‸ leh, 
ya‸ kʼai tuˬ te puiˉ ve sheˉ lai ve teˇ hpaˍ hta‸ pa taw, luˬ kʼai sheˆ kʼai chehˇ 
ve yoˬ. 
23Nawˬ hui ve nyi ma awˬ hkʼaw lo dawˇ hkʼaˇ awˬ suhˉ cawˬ la piˇ-oˆ. 
24Awˬ tehˬ awˬ na hteˇ ve cawˇ ve leh da‸ ve kehˬ ve awˬ hkʼaw lo, Gʼuiˬsha 
hpanˍ taˍ ve nyi ma awˬ suhˉ hta‸ veu‸ deh-o. 
25Hkʼe te leh, heˍ ve tawˇ hkawˇ hta‸ baˬ taˉ leh, teˇ gʼaˇ le le a shu yawˇ awˬ 
paˇ awˬ kui lo chehˇ ve chaw hui hta‸ hteˇ ve cawˇ ve tawˇ hkawˇ ceh tiˉ yaw 
da‸-o‸. Awˬ lawn kʼo, ngaˬ hui lehˬ teˇ gʼaˇ leh teˇ gʼaˇ caˉ da‸ taˍ ve awˬ 
hkʼeun teˇ hpaˍ hpeh‸ ve yoˬ. 
26Nawˬ hui nyi ma zuhˆ ve htawˇ, venˇbaˆ taˇ te. Mvuhˇ nyi maˇ kʼehˬ sheˍ 
htaˇ, nyi ma zuhˆ ve teˇ ceuˬ hta‸ mehˉ kʼai piˇ lawˬ-o‸. 
27Neˇhaiˬ kanˉ te hpeh‸ tuˬ, yawˇ hta‸ a hkaw-anˬ taˇ piˇ. 
28Shu ve mawˇ hta‸ hkʼawˇ jaw ve chaw taˇ kʼaw‸ hkʼawˇ loˬ. Loˍ ve chaw teˇ 
hpaˍ hta‸ teˇ ceuˬ ceuˬ ga piˇ hpeh‸ tuˬ, a shu yawˇ ve la‸ sheh yehˇ leh da‸ 
ve kanˉ teˇ hpaˍ hta‸ te-o. 
29Nawˬ hui ve maw‸ kʼaw awˬ hkʼaw lo cha‸ chiˆ ve tawˇ hkawˇ teˇ peu-eˬ ka
‸ taˇ tawˆ la piˇ. Ya‸ hkʼaˇ, gʼa kaˇ ve chaw hui awˬ pon awˬ bon cawˬ tuˬ, 
shu loˍ chehˇ ve awˬ ceuˬ hta‸ cawˇ da‸ ve tawˇ ceh tiˉ yaw leh, shu hta‸ uiˍ 
la yeˬ la piˇ puiˉ ve da‸ ve tawˇ hta‸ ceh tiˉ yaw-o. 

30Gʼuiˬsha ve da‸ ve kehˬ ve Awˬ ha hpu hta‸ taˇ dawˇ haˍ piˇ. Htaiˍ hkʼaw‸ 
ve awˬ nyi teˇ nyi hkʼa gaˬ Gʼuiˬsha nawˬ hui hta‸ yawˇ awˬ hkʼaw lo yinˉ 
tcuhˉ taˍ laˇ peuˬ 
31Shu hta‸ nyi ma naˬ ve, shu hta‸ beu‸ ve, shu hta‸ nyi ma zuhˆ ve, shu hta‸ 
deˇ da‸ ya‸ da‸ ve leh, shu hta‸ maˇ shawˍ maˇ caˆ kʼoˆ ve, chi hkʼa peu-eˬ 
hta‸ baˬ taˉ-oˆ. Shu hta‸ naˬ tuˬ te gaˇ ve teˇ ceuˬ le le hta‸ htawˇ baˬ taˉ-oˆ. 
32Nawˬ hui teˇ gʼaˇ leh teˇ gʼaˇ da‸ ve hta‸ te da‸ leh, teˇ gʼaˇ leh teˇ gʼaˇ ha 
kʼaˉ da‸-o‸. Gʼuiˬsha lehˬ Hkri‸ awˬ hkʼaw lo nawˬ hui ve venˇbaˆ hpehˇ hkʼa 
laˇ peuˬ ve hkʼe, nawˬ hui htawˇ teˇ gʼaˇ leh teˇ gʼaˇ venˇbaˆ hpehˇ da‸-o‸. 

Eˇfeˇsu‸ li‸ 5 

Awˬ gʼeuˆ yaˇ hkʼe te kʼai-o 

1Hkʼe te leh, nawˬ hui lehˬ Gʼuiˬsha ha‸ ve awˬ yaˇ awˬ duˬ hpeh‸ ve hkʼe, 
yawˇ te ve hkʼa shuˍ shuˍ te-o. 
2Hkri‸ nawˬ hui hta‸ ha‸ ve hkʼe, ha‸ pehnˇ ve awˬ hkʼaˇ suh kʼai-o. Yawˇ 
nawˬ hui hta‸ ha‸ ve pa taw, awˬ shaˉ hawnˉ ve tanˇ tuˬ Gʼuiˬsha hta‸ tanˇ piˇ 
tuˬ awˬ pon, yawˇ ve awˬ to Gʼuiˬsha hta‸ chiˇ a‸ piˇ veyoˬ. 
3Haˉ chawˇ haˉ paˆ te ve, cha‸ chiˆ ve hkʼa peu-eˬ ve leh, shu mawˇ shu jeˬ 
hta‸ sheˉ lai ve, chi teˇ hpaˍ awˬ lawn nawˬ hui awˬ hkʼaw lo tawˇ yaw da‸ ve 
ceh ka‸ taˇ te. Hkri‸ yaˇ hui lehˬ, awˬ lawn chi teˇ hpaˍ hta‸ kʼoˆ maˇ keunˍ 
ve yoˬ. 
4Cha‸ chiˆ ve tawˇ hkawˇ, tcuhˉ kuiˬ maˇ cawˬ ve tawˇ hkawˇ leh baˇ da‸ gʼuiˬ 
da‸ ve tawˇ hkawˇ, tawˇ hkawˇ chi teˇ hpaˍ hta‸ nawˬ hui kʼoˆ maˇ keunˍ. 
Chiˇ mvuh ve tawˇ hkawˇ hta‸ ceh tiˉ yaw-o. 
5Awˬ lawn kʼo, haˉ chawˇ haˉ paˆ te ve chaw, maˇ da‸ maˇ kehˬ ve chaw leh, 
shu mawˇ shu jeˬ hta‸ sheˉ lai ve chaw hkʼaˬ ve teˇ gʼaˇ maˇ kʼoˆ, Hkri‸ leh 
Gʼuiˬsha ve mvuhˇmiˬ awˬ hkʼaw lo awˬ shinˉ maˇ gʼa ve hta‸ nawˬ hui shiˍ 
taˍ ve yoˬ. (Shu ve mawˇ hta‸ sheˉ lai ve chaw lehˬ, shaˉ ho‸ hta‸ oˉ kʼoˍ pui 
ve chaw hkʼa shuˍ shuˍ hpeh‸ ve yoˬ.) 

6Chaw teˇ gʼaˇ ka‸ awˬ bon maˇ cawˬ ve tawˇ hkawˇ hta‸ yaw leh nawˬ hui 
hta‸ maˇ gʼa heˍ yuˬ tuˬ shaˍ ti‸ te-o. Awˬ lawn kʼo, awˬ ceuˬ chi teˇ hpaˍ hta‸ 
pa taw Gʼuiˬsha nyi ma zuhˆ ve teˇ ceuˬ lehˬ, maˇ na yuˬ ve chaw hui awˬ 
hkʼoˆ gaˬ la ve yoˬ. 
7Hkʼe te leh, yawˇ hui hta‸ awˬ chawˇ taˇ te da‸. 
8Awˬ lawn kʼo, nawˬ hui awˉ lawˉ htaˇ naˆ ho‸ lehˍ hpeh‸ ve htawˇ, chi beu‸ 
Jawˇmawˇ Yeˍsuˆ awˬ hkʼaw lo awˬ gʼeuˆ hpeh‸ ve yoˬ. 
9Awˬ gʼeuˆ yaˇ hkʼe te kʼai-o. (Awˬ lawn kʼo, awˬ gʼeuˆ ve awˬ shiˍ lehˬ, da‸ ve 
hkʼa peu-eˬ hteˇ ve cawˇ ve hkʼa peu-eˬ leh, awˬ tehˬ awˬ na ve awˬ ceuˬ hkʼa 
peu-eˬ awˬ hkʼaw lo cawˬ taˍ ve yoˬ.) 
10Jawˇmawˇ Yeˍsuˆ nyi ma cawˇ ve awˬ ceuˬ hta‸ nawˬ hui shiˍ la tuˬ te-o. 
11Awˬ shiˍ maˇ naw‸ ve, naˆ hoˆ ve kanˉ teˇ hpaˍ hta‸ a ciˉ ka‸ taˇ te. Chi 
hkʼoˆ ka‸, kanˉ oˇ ve teˇ hpaˍ ve ya‸ kuiˬ hta‸ hpeu‸ tawˆ la piˇ-oˆ. 
12Awˬ lawn kʼo, baˬ kuiˬ lo yawˇ hui te ve kanˉ teˇ hpaˍ awˬ lawn ngaˬ hui 
tawˇ yaw ve ceh ka‸ ya‸ taw tuˬ cawˬ ve yoˬ. 
13Ya‸ kuiˬ hta‸ hpeu‸ tawˆ la piˇ ve hkʼa peu-eˬ lehˬ, awˬ gʼeuˆ hta‸ pa taw 
hkʼa tawˍ lehˆ tawˆ la ve yoˬ. Hkʼa tawˍ lehˆ tawˆ la ve awˬ ceuˬ hkʼa peu-eˬ 
htawˇ, awˬ gʼeuˆ hpeh‸ ve yoˬ. 
14Hkʼe te leh, chi hkʼe kʼoˆ taˍ ve, Zuh‸ muiˉ kʼa chehˇ ve chaw-oˬ, nawˇ la-o. 
Suh kuiˬ lo kʼaw‸ te‸ tuˬ la-o. Hkri‸ nawˬ hta‸ awˬ gʼeuˆ ba laˇ tuˬ yoˬ, teh‸ 
kʼoˆ taˍ ve yoˬ. 
15Hkʼe te leh, nawˬ hui hkʼaˬ hkʼe dawˇ ve te ve hta‸ shaˍ ti‸ hkʼa deh‸ taˍ-o‸. 
Cuˇ yiˍ maˇ cawˬ ve chaw hui hkʼe taˇ te. Cuˇ yiˍ cawˬ ve chaw hui hkʼe te 
chehˇ-oˆ. 
16Chi beu‸ ve awˬ nyi awˬ haˉ teˇ hpaˍ haiˬ ve hta‸ pa taw, awˬ yanˇ hta‸ vuiˬ 
hkʼaw‸ leh hkʼa deh‸ yehˇ-oˆ. 
17Chi hta‸ pa taw, cuˇ yiˍ maˇ cawˬ ve chaw taˇ hpeh‸ piˇ. Ya‸ hkʼaˇ, 
Jawˇmawˇ Yeˍsuˆ ve a loˍ hkʼaˬ hkʼe cawˬ ve hta‸ shiˍ ve chaw hpeh‸ piˇ-oˆ. 

18A pehˉ meuˇ gʼuiˬ dawˬ bvuhˆ ve taˇ te. Oˇ hkʼe te ve lehˬ, te ponˬ te leuˉ jaˇ 
ve teˇ ceuˬ yoˬ. Nawˬ awˬ hkʼaw lo Awˬ ha hpu hkʼa biˇ cawˬ piˇ-oˆ. 
19Chiˇ mvuh ve tawˇ hkawˇ, kʼa muiˬ hkawˇ leh co ha hpawˇ hta‸ caˉ da‸ ve 
kʼa muiˬ hkawˇ teˇ hpaˍ hta‸ cuˇ leh, teˇ gʼaˇ leh teˇ gʼaˇ kʼoˆ da‸-o‸. Nawˬ 
hui ve nyi ma awˬ tawˬ hkʼa gaˬ Jawˇmawˇ Yeˍsuˆ hta‸ kʼa muiˬ chiˇ mvuh-o. 
20Nawˬ hui lehˬ, ngaˬ hui ve Jawˇmawˇ Yeˍsuˆ Hkri‸ ve awˬ meh hta‸ cuˇ leh, 
awˬ ceuˬ hkʼa peu-eˬ ve awˬ pon Awˬ pa Gʼuiˬsha hta‸ hkʼaˬ htaˆ ka‸ chiˇ 
mvuh chehˇ-oˆ. 

Teˇ gʼaˇ awˬ hawˉ lo teˇ gʼaˇ hkʼa deh‸ chehˇ-oˆ 

21Hkri‸ hta‸ yawˆ yan ve awˬ hkʼaw lo, teˇ gʼaˇ awˬ hawˉ lo teˇ gʼaˇ hkʼa deh‸ 
chehˇ-oˆ. 
22Awˬ miˇ ma teˇ hpaˍ-oˬ, Jawˇmawˇ Yeˍsuˆ awˬ hawˉ lo nawˬ hui chehˇ ve 
hkʼe, a shu yawˇ ve awˬ hpawˇ awˬ hawˉ lo chehˇ-oˆ. 
23Awˬ lawn kʼo, Hkri‸ lehˬ yawˇ ve awˬ moˍ ve oˉ kʼoˍ hpeh‸ ve hkʼe, awˬ 
hpawˇ htawˇ awˬ miˇ ma ve oˉ kʼoˍ hpeh‸ ve yoˬ. Hkri‸ lehˬ, yawˇ ve awˬ to 
hpeh‸ ve Hkri‸ yaˇ awˬ moˍ hta‸ Htaiˍ hkʼaw‸ shehˍ hpaˇ hpeh‸ ve yoˬ. 
24Hkri‸ yaˇ awˬ moˍ lehˬ, yawˇ awˬ hawˉ lo chehˇ ve hkʼe, awˬ miˇ ma teˇ hpaˍ 
htawˇ teˇ ceuˬ le le awˬ hkʼaw lo a shu yawˇ ve awˬ hpawˇ awˬ hawˉ lo chehˇ-
oˆ. 
25Awˬ hpawˇ teˇ hpaˍ-oˬ, Hkri‸ lehˬ yawˇ ve awˬ moˍ hta‸ ha‸ ve hkʼe nawˬ 
hui a shu yawˇ ve awˬ miˇ ma hta‸ ha‸-o‸. 
26Hkri‸ yaˇ awˬ moˍ da‸ la kehˬ la tuˬ, iˉ kaˆ tsuhˇ ve hkʼa shuˍ shuˍ, Hkri‸ 
lehˬ bon hkawˇ hta‸ yehˇ leh Hkri‸ yaˇ awˬ moˍ hta‸ tsuhˇ kehˬ piˇ ve yoˬ. 
Chi hkʼe te tuˬ awˬ pon, yawˇ ve awˬ to chiˇ a‸ piˇ ve yoˬ. 
27Yawˇ aˬ hto‸ ma te Hkri‸ yaˇ awˬ moˍ hta‸ tsuhˇ kehˬ piˇ le teh‸ kʼoˆ kʼo, da
‸ kehˬ ve, ya‸ kuiˬ maˇ cawˬ ve, awˬ kuiˉ awˬ haiˇ hkʼe ve teˇ ceuˬ ka‸ maˇ 
cawˬ ve awˬ moˍ hpeh‸ leh, awˬ me‸ awˬ hponˇ hkʼa biˇ cawˬ ve awˬ hkʼaw 
lo, awˬ moˍ oˇ ve yawˇ awˬ to hta‸ yawˇ chiˇ a‸ piˇ hpeh‸ tuˬ awˬ pon tsuhˇ 
kehˬ piˇ ve yoˬ. 



3123 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

28Oˇ ve hkʼa shuˍ shuˍ, awˬ hpawˇ teˇ hpaˍ lehˬ, a shu yawˇ ve awˬ to hta‸ ha‸ 
ve hkʼe, a shu yawˇ ve awˬ miˇ ma hta‸ ha‸ cawˇ ve yoˬ. A shu yawˇ ve awˬ 
miˇ ma hta‸ ha‸ ve chaw lehˬ, a shu yawˇ awˬ to hta‸ ha‸ ve yoˬ. 
29Awˬ lawn kʼo, a shu yawˇ ve awˬ to hta‸ canˇ ve chaw teˇ gʼaˇ ka‸ maˇ cawˬ. 
A shu yawˇ awˬ to hta‸ caˍ piˇ taw piˇ leh, hkʼa deh‸ ha‸ shaˉ ve yoˬ. Hkri‸ 
lehˬ, yawˇ ve awˬ moˍ hta‸ oˇ ve hkʼa shuˍ shuˍ te ve yoˬ. 
30Awˬ lawn kʼo, ngaˬ hui lehˬ yawˇ awˬ to ve awˬ hkʼeun teˇ hpaˍ hpeh‸ ve 
yoˬ. 
31Chi hta‸ pa taw hawˉ hkʼaˆ lehˬ, yawˇ ve awˬ pa awˬ e hta‸ hpaˆ da‸ taˉ leh, 
yawˇ ve awˬ miˇ ma hta‸ caˉ da‸ ve awˬ hkʼaw lo yawˇ huiˉ maˬ lehˬ, teˇ suhˍ 
teˇ shaˍ tiˉ hpeh‸ la tuˬ yoˬ. 
32Awˬ lawn chi lehˬ, naˉ jaˇ ve teˇ ceuˬ hpeh‸ ve yoˬ. Ngaˬ chi hkʼe kʼoˆ ve 
lehˬ, Hkri‸ leh yawˇ ve awˬ moˍ awˬ lawn hta‸ kʼoˆ gaˇ ve yoˬ. 
33Nawˬ hui teˇ gʼaˇ le le htawˇ, a shu yawˇ awˬ to hta‸ ha‸ ve hkʼe, a shu yawˇ 
awˬ miˇ ma hta‸ ha‸-o‸. Awˬ miˇ ma htawˇ, a shu yawˇ ve awˬ hpawˇ hta‸ 
yawˆ yan-o. 

Eˇfeˇsu‸ li‸ 6 

1Yaˇ ehˉ teˇ hpaˍ-oˬ, Jawˇmawˇ Yeˍsuˆ awˬ hkʼaw lo nawˬ hui ve awˬ pa awˬ e 
ve tawˇ hkawˇ hta‸ na yuˬ-o‸. Awˬ lawn kʼo, chi hkʼe te cawˇ ve yoˬ. 
2Teˇ ceuˬ le le nawˬ awˬ pon da‸ leh, miˬguiˬ hkʼoˆ lo co zuhˬ ha zuhˬ cawˬ 
tuˬ, nawˬ ve awˬ pa awˬ e hta‸ yawˆ yawˆ yan yan te-o. 
3(Awˬliˇtawˇhkawˇ teˇ hpaˍ awˬ hkʼaw lo, tawˇ chi teˇ hkawˇ lehˬ, ka ti‸ piˇ taˍ 
ve tawˇ awˉ lawˉ teˇ hkawˇ hpeh‸ ve yoˬ.) 
4Awˬ pa teˇ hpaˍ-oˬ, a shu yawˇ ve yaˇ teˇ hpaˍ hta‸ nyi ma zuhˆ tuˬ taˇ te. 
Nawˬ hui yaˇ hu duˬ hu ve awˬ hkʼaw lo Jawˇmawˇ Yeˍsuˆ maˍ laˇ ve hkʼe 
yawˇ hui hta‸ hkʼa deh‸ maˍ piˇ leh sheh kʼai-o. 

5Vuiˬ taˍ ve awˬ ceˬ hpeh‸ ve chaw teˇ hpaˍ-oˬ, Hkri‸ ve tawˇ hkawˇ hta‸ na 
yuˬ ve hkʼe, miˬguiˬ hkʼoˆ chehˇ ve nawˬ hui ve awˬ shehˍ hpaˇ ve tawˇ hkawˇ 
hta‸ kawˆ cheˇ leh nyi ma teˇ hkʼaˇ tiˉ taˍ ve awˬ hkʼaw lo na yuˬ-o‸. 
6Shu mehˆ mawˬ kuiˬ ceh te ve leh, chaw yaˇ nyi hkʼaˇ suh tuˬ ceh te ve teˇ 
ceuˬ taˇ hpeh‸ piˇ. Hkri‸ ve awˬ ceˬ hpeh‸ ve hkʼe, nyi ma pfuhˇ ve awˬ 
hkʼaw lo Gʼuiˬ sha ve a loˍ hta‸ te-o. 
7Chaw yaˇ awˬ pon ceh te ve maˇ heˆ. Jawˇmawˇ Yeˍsuˆ awˬ pon te ve hkʼe, ha 
lehˬ, ha kʼa te-o. 
8Chaw teˇ gʼaˇ gʼaˇ, da‸ ve hkʼaˬ ve teˇ ceuˬ hta‸ te ve maˇ kʼoˆ, Jawˇmawˇ 
Yeˍsuˆ lehˬ oˇ ve teˇ ceuˬ yawˇ hta‸ kʼaw‸ hkʼaw‸ piˇ tuˬ yoˬ. Yawˇ lehˬ, shu 
vuiˬ taˍ ve awˬ ceˬ hpeh‸ ve maˇ kʼoˆ, ponˬ ve chaw hpeh‸ ve maˇ kʼoˆ, Yeˍsuˆ 
yawˇ hta‸ chi hkʼe kʼaw‸ hkʼaw‸ piˇ tuˬ yoˬ teh‸ shiˍ chehˇ-oˆ. 
9Awˬ shehˍ hpaˇ teˇ hpaˍ-oˬ, nawˬ hui htawˇ oˇ ve hkʼa shuˍ shuˍ yawˇ hui hta‸ 
te piˇ-oˆ. Yawˇ hui kawˆ tuˬ taˇ te. Yawˇ hui ve Awˬ shehˍ hpaˇ leh nawˬ hui 
ve Awˬ shehˍ hpaˇ teˇ gʼaˇ tiˉ hpeh‸ leh, yawˇ mvuhˇ naw ma hkʼoˆ lo chehˇ 
taˍ ve yoˬ. Yawˇ lehˬ, shu ve mehˆ hpfuhˇ hta‸ maˇ nyi ve teh‸ shiˍ chehˇ-oˆ. 

Gʼuiˬsha pe‸ laˇ ve la‸ caˉ teˇ hpaˍ awˬ lawn 

10Awˬ leh meuˇ ve tawˇ teˇ hkawˇ lehˬ chi hkʼe yoˬ. Jawˇmawˇ Yeˍsuˆ awˬ 
hkʼaw lo maˇ kʼoˆ, yawˇ ve kanˇ paˆ hta‸ caˉ da‸ ve awˬ gʼaˇ awˬ shaˉ awˬ 
hkʼaw lo maˇ kʼoˆ, yeˬ chehˇ-oˆ. 
11Neˇhaiˬ heˍ yuˬ beˬ yuˬ ve teˇ hpaˍ hta‸ nawˬ hui gʼaˇ hpeh‸ tuˬ, Gʼuiˬsha pe
‸ laˇ ve la‸ caˉ hkʼa peu-eˬ hta‸ nawˬ hui veu‸ deh leh pfuhˇ taˍ-o‸, 
12Awˬ lawn kʼo, ngaˬ hui lehˬ chaw yaˇ hta‸ gʼa tawˍ da‸ ve maˇ heˆ. Uˉ peunˍ 
shehˍ hpaˇ teˇ hpaˍ hta‸ maˇ kʼoˆ, kanˇ paˆ cawˬ shehˍ hpaˇ teˇ hpaˍ hta‸ maˇ 
kʼoˆ, chi beu‸ ve awˬ yanˇ awˬ hkʼaw lo miˬguiˬ hkʼoˆ naˆ ho‸ ve hta‸ uˉ 
peunˍ chehˇ ve teˇ hpaˍ hta‸ maˇ kʼoˆ, mvuhˇ hpe lo chehˇ ve haiˬ ve awˬ ha 
teˇ hpaˍ hta‸ maˇ kʼoˆ, gʼa tawˍ da‸ ve yoˬ. 

13Hkʼe te leh, haiˬ ve awˬ nyi awˬ hkʼaw lo nawˬ hui yeˬ chehˇ hpeh‸ leh, hkʼa 
peu-eˬ hta‸ te peuˬ hkʼaw‸ nawˉ huˉ chehˇ hpeh‸ tuˬ, Gʼuiˬsha pe‸ laˇ ve la‸ 
caˉ hkʼa peu-eˬ hta‸ vawˆ taˍ-o‸. 
14Hteˇ ve cawˇ ve teˇ ceuˬ nawˬ hui ve caw‸ cehˍ nyi hta‸ tsuh‸ taˍ leh, nyi 
ma hteˇ ve cawˇ ve teˇ ceuˬ nyi ma pui hta‸ htanˬ tuˬ veu‸ deh leh, 
15cawˇ da‸ hawˍ da‸ tuˬ te hpeh‸ ve ha lehˬ ve bon hkawˇ hta‸ pa taw gu taˍ 
ve teˇ ceuˬ hkuiˉ nuˆ tcuhˉ ve hkʼe tcuhˉ leh huˉ taˍ-o‸. 
16Chi hkʼoˆ ka‸, haiˬ ve awˬ shehˍ hpaˇ teˇ gʼaˇ bawˆ laˇ ve aˬ miˍ to‸ chehˇ ve 
hkaˆ ce teˇ hpaˍ hta‸ tiˇ pehˍ gʼa tuˬ, htanˬ tuˬ hta‸ pfuhˇ ve hkʼe, yonˍ ve teˇ 
ceuˬ hta‸ pfuhˇ taˍ-o‸. 
17Htaiˍ hkʼaw‸ ve sho uˉ tcuhˍ hta‸ hkʼawˆ taˍ leh, Awˬ ha hpu ve aˉ htaw hta
‸ pfuhˇ taˍ-o‸. Aˉ htaw oˇ ve lehˬ, Gʼuiˬsha ve tawˇ hkawˇ hpeh‸ ve yoˬ. 
18Hkʼaˬ htaˆ ka‸ bon lawˬ ve leh lawˬ hkawˉ ve teˇ ceuˬ le le hta‸ te leh, Awˬ 
ha hpu awˬ hkʼaw lo bon lawˬ chehˇ-oˆ. Oˇ hkʼe bon lawˬ tuˬ awˬ gʼaˇ maˇ nuˇ 
leh, Hkri‸ yaˇ hui hkʼa peu-eˬ awˬ pon bon lawˬ leh shaw chehˇ-oˆ. 
19Ha lehˬ ve bon hkawˇ hta‸ caˉ da‸ ve faˉ taˍ ve awˬ ceuˬ hta‸ nyi ma ha‸ 
hanˉ ve awˬ hkʼaw lo ngaˬ hkʼa tawˍ lehˆ kʼaoˍ maˍ piˇ hpeh‸ tuˬ, ngaˬ awˬ 
pon htawˇ bon lawˬ-o‸. 
20Ha lehˬ ve bon hkawˇ oˇ ve awˬ pon ngaˬ lehˬ awˬ tan te shehˍ hpaˇ hpeh‸ 
leh, sho caˆ hpeh taˍ ve hta‸ ngaˬ gʼa hkanˍ chehˇ ve yoˬ. Ha lehˬ ve bon 
hkawˇ oˇ ve hta‸ ngaˬ maˍ piˇ keunˍ ve hkʼe, nyi ma ha‸ hanˉ ve awˬ hkʼaw lo 
maˍ piˇ hpeh‸ tuˬ ngaˬ awˬ pon bon lawˬ-o‸. 

Awˬ leh meuˇ ve tawˇ hkawˇ 

21Ngaˬ hkʼaˬ hkʼe hpeh‸ chehˇ leh hkʼaˬ hkʼe te chehˇ ve awˬ lawn nawˬ hui 
htawˇ gʼa shiˍ tuˬ, ngaˬ ha‸ ve awˬ viˉ awˬ nyi Tuˇhkiˆ lehˬ awˬ ceuˬ hkʼa peu-
eˬ nawˬ hui hta‸ hto laˇ tuˬ yoˬ. Yawˇ lehˬ, Jawˇmawˇ Yeˍsuˆ awˬ hkʼaw lo ka 
ti‸ yeˬ ve kanˉ te shehˍ hpaˇ teˇ gʼaˇ hpeh‸ ve yoˬ. 

22Chi hta‸ pa taw, ngaˬ hkʼaˬ hkʼe hpeh‸ chehˇ ve hta‸ nawˬ hui shiˍ tuˬ leh, 
yawˇ nawˬ hui ve nyi ma hta‸ awˬ gʼaˇ cawˬ la piˇ tuˬ, ngaˬ yawˇ hta‸ nawˬ 
hui geh peu laˇ ve yoˬ. 
23Awˬ viˉ awˬ nyi teˇ hpaˍ awˬ hkʼaw lo dawˇ sha gaˇ sha tuˬ cawˬ piˇ-oˆ. Chi 
hkʼoˆ ka‸, Awˬ pa Gʼuiˬsha leh Jawˇmawˇ Yeˍsuˆ Hkri‸ pe‸ laˇ ve ha‸ pehnˇ 
ve teˇ ceuˬ leh yonˍ ve teˇ ceuˬ htawˇ cawˬ piˇ-oˆ. 
24Ngaˬ hui ve Jawˇmawˇ Yeˍsuˆ Hkri‸ hta‸ awˬ tehˬ awˬ na ha‸ tcuhˉ taˍ ve 
chaw hkʼa peu-eˬ geh awˬ bon awˬ shinˉ cawˬ piˇ-oˆ. 

Hpiˇliˇpiˆ li‸ 

Hpiˇliˇpiˆ li‸ 1 

Awˬ chawˇ hui hta‸ dawˇ nawˇ ve hkawˇ 

1Yeˍsuˆ Hkri‸ awˬ ceˬ hpeh‸ ve ngaˬ Pawˇlu‸ leh Tiˆmoˉseˍ ngaˬ huiˉ maˬ lehˬ, 
Hpiˇliˇpiˆ venˇ hkʼaw chehˇ ve Yeˍsuˆ Hkri‸ awˬ hkʼaw lo da‸ kehˬ ve chaw 
hkʼa peu-eˬ hta‸ maˇ kʼoˆ, Hkri‸ yaˇ awˬ moˍ hta‸ nyi ha‸ shaˉ shehˍ hpaˇ teˇ 
hpaˍ leh ga piˇ shehˍ hpaˇ teˇ hpaˍ hta‸ maˇ kʼoˆ, li‸ chi bvuh‸ laˇ ve yoˬ. 
2Ngaˬ hui ve Awˬ pa Gʼuiˬsha leh Jawˇmawˇ Yeˍsuˆ Hkri‸ ve awˬ bon awˬ 
shinˉ leh dawˇ sha gaˇ sha tuˬ nawˬ hui geh cawˬ piˇ-oˆ. 

Hpiˇliˇpiˆ venˇ hkʼaw chehˇ ve Hkri‸ yaˇ hui awˬ pon bon lawˬ ve 

3Teˇ pawˆ le le ngaˬ nawˬ hui hta‸ dawˇ nawˇ ve teˇ yanˇ, ngaˬ ve Gʼuiˬsha hta
‸ chiˇ mvuh ve yoˬ. 
4Nawˬ hui hkʼa peu-eˬ awˬ pon ngaˬ bon lawˬ htaˇ, teˇ pawˆ le le ha lehˬ ha kʼa 
bon lawˬ ve yoˬ. 
5Awˉ lawˉ teˇ nyi te leh chi beu‸ hkʼa gaˬ, ha lehˬ ve bon hkawˇ bvuhˬ kʼai tuˬ 
nawˬ hui ngaˬ geh teˇ geh awˬ chawˇ te ve pa taw, ngaˬ Gʼuiˬsha hta‸ chiˇ 
mvuh ve yoˬ. 
6Nawˬ hui awˬ hkʼaw lo da‸ ve kanˉ hta‸ tanˬ te shehˍ hpaˇ Gʼuiˬsha lehˬ, 
Yeˍsuˆ Hkri‸ ve awˬ nyi teˇ nyi hkʼa gaˬ kanˉ oˇ ve hta‸ te peuˬ piˇ tuˬ yoˬ teh
‸ ngaˬ yonˍ tehˬ ve yoˬ. 
7Nawˬ hui hkʼa peu-eˬ awˬ lawn ngaˬ chi hkʼe dawˇ ve lehˬ cawˇ ve yoˬ. Awˬ 
lawn kʼo, nyi ma awˬ tawˬ hkʼa gaˬ ngaˬ nawˬ hui hta‸ ha‸ ve yoˬ. Ngaˬ 
htawnˍ hkʼaw chehˇ ve maˇ kʼoˆ, ha lehˬ ve bon hkawˇ lehˬ cawˇ ve yoˬ teh‸ 
ngaˬ shaˉ hkiˆ hkanˍ ve awˬ hkʼaw lo maˇ kʼoˆ, nawˬ hui ngaˬ geh teˇ geh 
Gʼuiˬsha ve awˬ bon hta‸ gʼa ve yoˬ. 
8Awˬ lawn kʼo, Yeˍsuˆ Hkri‸ ve ha‸ pehnˇ ve awˬ hkʼaw lo ngaˬ nawˬ hui hkʼa 
peu-eˬ hta‸ hkʼaˬ ma dawˇ nawˇ jaˇ ve awˬ lawn, Gʼuiˬsha lehˬ ngaˬ awˬ pon 
shaˉ hkiˆ hkanˍ hpeh‸ ve yoˬ. 

9Ngaˬ bon lawˬ ve lehˬ, nawˬ hui da‸ ve awˬ ceuˬ hta‸ shiˍ puiˉ tuˬ, cuˇ yiˍ 
maˍ yiˍ teˇ ceuˬ leh pehˬ puiˉ fuiˍ puiˉ ve teˇ ceuˬ maˇ la ve awˬ hkʼaw lo nawˬ 
hui ve ha‸ pehnˇ ve teˇ ceuˬ shaˬ te shaˬ uiˍ la maˇ la tuˬ awˬ pon ngaˬ bon 
lawˬ ve yoˬ. 
10Chi hkʼoˆ ka‸, Gʼuiˬsha hta‸ awˬ me‸ awˬ hponˇ piˇ leh yawˇ hta‸ chiˇ mvuh 
piˇ tuˬ, Yeˍsuˆ Hkri‸ hta‸ pa taw gʼa ve hteˇ ve cawˇ ve awˬ shiˍ nawˬ hui hkʼa 
biˇ cawˬ leh, 
11Hkri‸ ve awˬ nyi teˇ nyi awˬ pon da‸ ve kehˬ ve nyi ma cawˬ leh, venˇbaˆ taˍ 
kuiˬ maˇ cawˬ ve chaw gʼa hpeh‸ tuˬ awˬ pon ka‸ ngaˬ bon lawˬ ve yoˬ. 

Ngaˬ te‸ chehˇ ve teˇ ceuˬ lehˬ Hkri‸ hpeh‸ ve yoˬ 

12Awˬ viˉ awˬ nyi teˇ hpaˍ-oˬ, ngaˬ gʼa hpuˇ gʼa hkanˍ ve awˬ ceuˬ teˇ hpaˍ lehˬ, 
ha lehˬ ve bon hkawˇ bvuhˬ kʼai piˇ lawˬ ve law teh‸, ngaˬ nawˬ hui hta‸ shiˍ 
piˇ lawˬ gaˇ ve yoˬ. 
13Hkʼe te leh, Hkri‸ awˬ pon ngaˬ htawnˍ hkʼaw gʼa chehˇ ve hta‸ jawˇmawˇ 
lonˉ ve ma‸ yaˇ teˇ ta‸ hkʼa peu-eˬ leh awˬ kaˍ awˬ nu chaw hkʼa peu-eˬ gʼa 
shiˍ ve yoˬ. 
14Ngaˬ htawnˍ hkʼaw gʼa chehˇ ve pa taw, awˬ viˉ awˬ nyi maˇ-awˍ ve lehˬ, 
Jawˇmawˇ Yeˍsuˆ awˬ hkʼaw lo nyi ma yeˬ leh, nyi ma ha‸ hanˉ ve awˬ hkʼaw 
lo yawˇ ve tawˇ hkawˇ maˍ piˇ tuˬ yawˇ hui maˇ kawˆ. 
15Chaw teˇ hpaˍ hpaˍ lehˬ, hkawehˉ ve leh ya‸ da‸ gaˇ ve awˬ hkʼaw lo Hkri‸ 
awˬ lawn bon maˍ ve yoˬ. Ya‸ hkʼaˇ teˇ hpaˍ hpaˍ lehˬ, da‸ ve hta‸ tawˆ la tuˬ 
dawˇ law leh bon maˍ ve yoˬ. 
16Ha lehˬ ve bon hkawˇ lehˬ, cawˇ ve yoˬ teh‸ ngaˬ gʼa yaw hkʼaw‸ tuˬ ve awˬ 
pon ngaˬ choˬ kaˬ lo gʼa chehˇ taˍ ve yoˬ teh‸, da‸ ve hta‸ dawˇ law leh maˍ 
ve chaw teˇ hpaˍ shiˍ leh ha‸ pehnˇ ve awˬ hkʼaw lo bon maˍ ve yoˬ. 
17Ya‸ hkʼaˇ, hkawehˉ ve awˬ hkʼaw lo Hkri‸ awˬ lawn bon maˍ ve chaw teˇ 
hpaˍ lehˬ, hteˇ ve nyi ma maˇ cawˬ. Ngaˬ htawnˍ hkʼaw gʼa chehˇ ve hta‸ leuˉ 
leh tu‸ hkanˍ jaˇ la tuˬ yawˇ hui dawˇ taˍ leh, tanˬ da‸ ve awˬ hkʼaw lo bon 
maˍ ve yoˬ. 

18Hkʼe te leh, hkʼaˬ hkʼe le. Heˍ ve awˬ hkʼaw lo maˇ kʼoˆ, hteˇ ve cawˇ ve awˬ 
hkʼaw lo maˇ kʼoˆ, teˇ ceuˬ le le awˬ hkʼaw lo Hkri‸ awˬ lawn shu bon maˍ 
chehˇ ve yoˬ. Hkri‸ awˬ lawn shu bon maˍ chehˇ ve hta‸ pa taw ngaˬ ha lehˬ 
leh, awˬ gʼuˇ suhˍ hpawˇ htawˇ kʼaw‸ ha lehˬ tuˬ sheˍ ve yoˬ. 
19Awˬ lawn kʼo, nawˬ hui bon lawˬ ve leh Yeˍsuˆ Hkri‸ ve Awˬ ha hpu ga laˇ 
ve hta‸ pa taw, tu‸ ve hkanˍ ve chi awˬ hkʼaw lo ngaˬ gʼa ponˬ tuˬ yoˬ teh‸ 
ngaˬ shiˍ ve yoˬ. 
20Ngaˬ dawˇ law leh heuˆ gaˇ ve lehˬ chi hkʼe yoˬ. Hkʼaˬ ve teˇ ceuˬ awˬ hkʼaw 
lo htawˇ ngaˬ maˇ gʼa ya‸ taw leh, ponˬ laˬ htaˇ hkʼa shuˍ shuˍ chi beu‸ htawˇ 
ngaˬ nyi ma ha‸ hanˉ ve hkʼa deh‸ cawˬ taˍ ve awˬ hkʼaw lo, ngaˬ te‸ ve maˇ 
kʼoˆ, suh ve maˇ kʼoˆ, ngaˬ ve awˬ to awˬ hkʼaw lo ngaˬ Hkri‸ hta‸ chiˇ uiˍ 
chiˇ mvuh tuˬ yoˬ. 
21Awˬ lawn kʼo, ngaˬ te‸ chehˇ ve teˇ ceuˬ lehˬ, Hkri‸ hpeh‸ ve yoˬ. Ngaˬ suh 
ve kʼo, ngaˬ awˬ pon awˬ yawˬ hpeh‸ tuˬ yoˬ. 
22Ngaˬ awˬ to te‸ chehˇ ve kʼo, ngaˬ kanˉ te ve awˬ hkʼaw lo awˬ shiˍ naw‸ la 
tuˬ yoˬ. Hkʼe te leh, suh ve leh te‸ ve, hkʼaˬ hkʼe ve teˇ ceuˬ hta‸ ngaˬ gʼa leuˆ 
yuˬ tuˬ leh naˍ maˇ shiˍ. 
23Oˇ ve nyiˇ ceuˬ awˬ kaˍ lo ngaˬ chehˇ leh dawˇ maˇ tawˆ ve yoˬ. Ngaˬ heuˆ 
gaˇ ve lehˬ, ngaˬ kʼo‸-e leh Hkri‸ geh chehˇ gaˇ ve yoˬ. Chi lehˬ leuˉ leh da‸ 
jaˇ ve teˇ ceuˬ yoˬ. 
24Ya‸ hkʼaˇ, awˬ to awˬ hkʼaw lo ngaˬ gʼa chehˇ ve lehˬ, nawˬ hui awˬ pon leuˉ 
leh awˬ bon cawˬ ve yoˬ. 
25Ngaˬ chi hta‸ hkʼa deh‸ yonˍ ve pa taw, yonˍ ve awˬ hkʼaw lo nawˬ hui uiˍ 
la leh ha lehˬ la tuˬ awˬ pon, nawˬ hui hkʼa peu-eˬ geh teˇ geh ngaˬ gʼa chehˇ 
tuˬ yoˬ teh‸ ngaˬ shiˍ taˍ ve yoˬ. 
26Hkʼe te leh, ngaˬ nawˬ hui geh teˇ pawˆ kʼaw‸ laˬ ve teˇ yanˇ, ngaˬ hta‸ pa 
taw Yeˍsuˆ Hkri‸ awˬ hkʼaw lo nawˬ hui leuˉ leh Gʼuiˬsha hta‸ chiˇ mvuh 
hpeh‸ tuˬ yoˬ. 

27Hkʼaˬ hkʼe hpeh‸ ve htawˇ, nawˬ hui hkʼa te hkʼa dawˇ ve teˇ hpaˍ Hkri‸ ve 
ha lehˬ ve bon hkawˇ hta‸ keunˍ da‸ piˇ lawˬ-o‸. Oˇ hkʼe te ve kʼo, ngaˬ gaˬ la 
leh nawˬ hui hta‸ gʼa mawˬ ve teˇ yanˇ maˇ kʼoˆ, nawˬ hui geh maˇ chehˇ ve 
teˇ yanˇ maˇ kʼoˆ, nawˬ hui nyi ma teˇ shiˍ tiˉ taˍ leh, dawˇ hkʼaˇ teˇ hkʼaˇ tiˉ 
taˍ ve awˬ hkʼaw lo, ha lehˬ ve bon hkawˇ hta‸ caˉ da‸ ve yonˍ ve teˇ ceuˬ awˬ 
pon nawˬ hui teˇ geh gʼaˇ hte‸ te chehˇ ve awˬ lawn hta‸ ngaˬ gʼa kaˇ tuˬ yoˬ. 
28Nawˬ hui hta‸ tawˍ taˍ ve chaw teˇ hpaˍ hta‸ taˇ kawˆ. Maˇ kawˆ ve kʼo, 
yawˇ hui awˬ pon awˬ heˆ chi ve nyiˇ ceuˬ hpeh‸ tuˬ yoˬ. Yawˇ hui gʼa luˬ gʼa 
sheˆ ve awˬ heˆ hpeh‸ leh, nawˬ hui lehˬ Gʼuiˬsha lo laˬ ve htaiˍ hkʼaw‸ ve hta
‸ gʼa taˍ ve awˬ heˆ hpeh‸ tuˬ yoˬ. 
29Awˬ lawn kʼo, Hkri‸ hta‸ pa taw nawˬ hui gʼa ve awˬ bon lehˬ, yawˇ hta‸ 
yonˍ ve teˇ ceuˬ ceh tiˉ maˇ heˆ, yawˇ awˬ pon gʼa tu‸ gʼa hkanˍ tuˬ ve teˇ ceuˬ 
hta‸ htawˇ gʼa ve yoˬ. 
30Ngaˬ gʼa bawˆ da‸ ve leh nawˬ hui gʼa bawˆ da‸ ve, teˇ ceuˬ tiˉ hpeh‸ ve yoˬ, 
Bawˆ da‸ ve chi, ponˬ laˬ htaˇ ngaˬ te chehˇ ve hta‸ nawˬ hui gʼa mawˬ leh, 
chi beu‸ htawˇ ngaˬ te chehˇ ve awˬ lawn hta‸ nawˬ hui gʼa kaˇ ve yoˬ. 

Hpiˇliˇpiˆ li‸ 2 

Yeˍsuˆ lehˬ awˬ ceˬ hpeh‸ la leh, awˬ hkʼaw‸ nawˉ Jawˇmawˇ hpeh‸ la ve 

1Hkʼe te leh, Hkri‸ awˬ hkʼaw lo awˬ gʼaˇ gʼa ve teˇ ceuˬ maˇ kʼoˆ, ha‸ pehnˇ 
ve awˬ hkʼaˇ suh kʼai ve teˇ ceuˬ maˇ kʼoˆ, Awˬ ha hpu awˬ hkʼaw lo awˬ 
chawˇ te ve teˇ ceuˬ maˇ kʼoˆ, shu hta‸ dawˇ nyi leh ha kʼaˉ puiˉ ve teˇ ceuˬ 
maˇ kʼoˆ, chi teˇ hpaˍ nawˬ hui awˬ hkʼaw lo cawˬ ve kʼo, 
2ngaˬ ha lehˬ tuˬ ve biˇ la tuˬ chi hkʼe te-o. Nawˬ hui nyi ma teˇ shiˍ tiˉ, ha‸ da
‸ pehnˇ da‸ ve teˇ ceuˬ tiˉ leh, nyi ma dawˇ hkʼaˇ taˍ hkʼaˇ teˇ hkʼaˇ tiˉ cawˬ 
piˇ-oˆ. 
3Hkʼaˬ ve teˇ ceuˬ htawˇ maˇ kʼoˆ, tawˇ gʼawˬ da‸ leh nyi ma uiˍ ve awˬ hkʼaw 
lo taˇ te. Ya‸ hkʼaˇ, nyi ma nuˇ nehˬ ve awˬ hkʼaw lo, teˇ gʼaˇ leh teˇ gʼaˇ a 
shu yawˇ awˬ to a‸ kehˉ shu hta‸ taˍ uiˍ taˍ mvuh piˇ-oˆ. 

4A shu yawˇ awˬ to hta‸ caˉ da‸ ve awˬ lawn teˇ hpaˍ hta‸ ceh tiˉ taˇ dawˇ 
nyi. Ya‸ hkʼaˇ, shu hta‸ caˉ da‸ ve awˬ lawn teˇ hpaˍ hta‸ htawˇ dawˇ nyi-o. 
5Yeˍsuˆ Hkri‸ nyi ma taˍ ve hkʼe, nawˬ hui htawˇ taˍ-o‸. 
6Yawˇ lehˬ Gʼuiˬsha ve awˬ ho‸ awˬ han awˬ hkʼaw lo chehˇ ve htawˇ, Gʼuiˬsha 
hkʼa shuˍ shuˍ hpeh‸ chehˇ ve teˇ ceuˬ hta‸ gʼaˇ hte‸ vawˆ taˍ cawˇ ve yoˬ teh
‸ yawˇ maˇ dawˇ. 
7Ya‸ hkʼaˇ, yawˇ ve awˬ me‸ awˬ hponˇ hta‸ kʼehˆ teh taˉ leh, awˬ ceˬ ve awˬ 
ho‸ awˬ han hta‸ deh leh, chaw yaˇ hkʼa shuˍ shuˍ hpeh‸ la ve yoˬ. 
8Chi hkʼoˆ ka‸, yawˇ chaw yaˇ hpeh‸ tehˬ ve hta‸ shu gʼa mawˬ ve yoˬ. Yawˇ 
awˬ to hta‸ yawˇ taˍ nehˬ leh, suh htaˇ hkʼa gaˬ na yuˬ ve yoˬ. Suh ve oˇ ve 
lehˬ, la‸ ka hkʼoˆ lo hkanˍ suh ve teˇ ceuˬ yoˬ. 
9Hkʼe te leh, Gʼuiˬsha lehˬ yawˇ hta‸ hkʼa peu-eˬ awˬ hkʼoˆ hta‸ yuˬ uiˍ yuˬ 
mvuh piˇ leh, awˬ meh hkʼa peu-eˬ a‸ kehˉ uiˍ jaˇ da‸ jaˇ ve awˬ meh yawˇ hta
‸ piˇ taˍ ve yoˬ. 
10Awˬ lawn kʼo, mvuhˇ naw ma hkʼoˆ chehˇ ve maˇ kʼoˆ, miˬguiˬ hkʼoˆ chehˇ ve 
maˇ kʼoˆ, miˬguiˬ awˬ hawˉ lo chehˇ ve maˇ kʼoˆ, hkʼa chehˇ ve hkʼa peu-eˬ 
Yeˍsuˆ ve awˬ meh awˬ hawˉ lo hkui tcuhˉ gʼa teh tuˬ yoˬ. 
11Chi hkʼoˆ ka‸, Awˬ pa Gʼuiˬsha awˬ me‸ awˬ hponˇ gʼa tuˬ Yeˍsuˆ Hkri‸ lehˬ 
Jawˇmawˇ hpeh‸ ve yoˬ teh‸, maw‸ kʼaw teˇ maˬ le le shaˉ hkiˆ gʼa hkanˍ tuˬ 
yoˬ. 

Miˬguiˬ hkʼoˆ lo awˬ gʼeuˆ ba chehˇ ve 

12Hkʼe te leh, ngaˬ ha‸ ve chaw teˇ hpaˍ-oˬ, nawˬ hui hkʼaˬ htaˆ ka‸ ngaˬ ve 
hkawˇ hta‸ na yuˬ ve hkʼe, ngaˬ nawˬ hui geh chehˇ ve teˇ yanˇ ceh tiˉ maˇ 
heˆ, leuˉ leh chi beu‸ ngaˬ nawˬ hui geh maˇ chehˇ ve awˬ yanˇ awˬ hkʼaw lo 
htawˇ, nawˬ hui a shu yawˇ awˬ to htaiˍ hkʼaw‸ ve hta‸ gʼa tuˬ, kawˆ ve cheˇ 
ve awˬ hkʼaw lo gʼaˇ hte‸ te-o. 
13Awˬ lawn kʼo, Gʼuiˬsha nyi ma cawˇ ve hta‸ nawˬ hui te gaˇ ve nyi ma cawˬ 
tuˬ leh te gʼa tuˬ, nawˬ hui awˬ hkʼaw lo yawˇ te chehˇ ve yoˬ. 

14Nawˬ hui hkʼa te ve hkʼa peu-eˬ awˬ hkʼaw lo, hkʼanˇ ve leh tawˇ kʼaw‸ shaˬ 
ve teˇ ceuˬ taˇ te. 
15Oˇ hkʼe maˇ te ve kʼo, nawˬ hui venˇbaˆ taˍ kuiˬ maˇ cawˬ leh, shu hta‸ maˇ 
ya‸ puiˉ ve chaw hpeh‸ tuˬ yoˬ. Nyi ma kʼaw‸ ve leh nyi ma hpfuhˆ puiˉ ve 
chaw chi teˇ co awˬ hkʼaw lo, nawˬ hui lehˬ ya‸ kuiˬ maˇ cawˬ ve, Gʼuiˬ sha 
ve awˬ yaˇ awˬ duˬ hpeh‸ tuˬ yoˬ. Co ha te‸ piˇ lawˬ ve tawˇ hkawˇ hta‸ nawˬ 
hui vawˆ taˍ leh, awˬ gʼeuˆ ba ve hkʼe miˬguiˬ hkʼoˆ lo chaw chi teˇ co hta‸ 
nawˬ hui ba piˇ chehˇ ve yoˬ. 
16Hkʼe te leh, Hkri‸ ve awˬ nyi teˇ nyi gaˬ kʼo, ngaˬ nyi ma uiˍ kuiˬ chi hkʼe 
cawˬ tuˬ yoˬ. Ngaˬ gʼuiˇ ve lehˬ, hkʼe leˇ hpeh‸ ve maˇ heˆ. Ngaˬ kanˉ te hkeu‸ 
ve htawˇ, hkʼe leˇ hpeh‸ ve maˇ heˆ. 
17Nawˬ hui ve yonˍ ve teˇ ceuˬ lehˬ, tanˇ tuˬ hkʼe hpeh‸ ve yoˬ. Tanˇ tuˬ oˇ ve 
awˬ hkʼoˆ lo ngaˬ hta‸ ngeuˍ baˬ ve htawˇ ngaˬ ha lehˬ jaˇ leh, nawˬ hui hkʼa 
peu-eˬ geh teˇ geh ha lehˬ ve yoˬ. 
18Oˇ ve hkʼa shuˍ shuˍ nawˬ hui htawˇ ha lehˬ leh, ngaˬ geh teˇ geh ha lehˬ 
chehˇ-oˆ. 

Tiˆmoˉseˍ leh Eˇpaˍhpawˍdiˆ awˬ lawn 

19Nawˬ hui awˬ lawn ngaˬ gʼa shiˍ ve teˇ yanˇ ngaˬ gʼa ha lehˬ tuˬ, maˇ maw 
maw Tiˆmoˉseˍ hta‸ nawˬ hui geh peu laˇ tuˬ yoˬ teh‸, Jawˇmawˇ Yeˍsuˆ awˬ 
hkʼaw lo ngaˬ dawˇ law taˍ ve yoˬ. 
20Awˬ lawn kʼo, yawˇ hkʼa shuˍ shuˍ nyi ma taˍ ve chaw teˇ gʼaˇ ka‸ ngaˬ geh 
maˇ cawˬ. Yawˇ lehˬ, nawˬ hui awˬ pon da‸ ve teˇ ceuˬ hta‸ awˬ tehˬ awˬ na 
dawˇ nyi puiˉ ve chaw teˇ gʼaˇ hpeh‸ ve yoˬ. 
21Awˬ kaˍ awˬ nu chaw hkʼa peu-eˬ lehˬ, Yeˍsuˆ Hkri‸ awˬ pon da‸ ve teˇ ceuˬ 
hta‸ maˇ ca leh, a shu yawˇ awˬ to awˬ pon da‸ ve teˇ ceuˬ hta‸ ceh tiˉ ca ve 
yoˬ. 
22Ya‸ hkʼaˇ, Tiˆmoˉseˍ lehˬ awˬ liˇ awˬ hkʼaˇ hkʼaˬ ma da‸ ve hta‸ nawˬ hui 
shiˍ ve yoˬ. Yaˇ paˍ teˇ gʼaˇ lehˬ, awˬ pa geh teˇ geh kanˉ te ve hkʼe, ha lehˬ ve 
bon hkawˇ bvuhˬ kʼai tuˬ yawˇ ngaˬ geh teˇ geh kanˉ te ve yoˬ. 

23Hkʼe te leh, shu ngaˬ hta‸ hkʼaˬ hkʼe te laˇ tuˬ ve hta‸ ngaˬ gʼa shiˍ ve teˇ 
yanˇ, teˇ cawˬ haˉ yawˇ hta‸ nawˬ hui geh peu laˇ tuˬ yoˬ teh‸ ngaˬ dawˇ law 
taˍ ve yoˬ. 
24Maˇ maw maw ngaˬ awˬ to nawˬ hui geh laˬ tuˬ yoˬ teh‸, Jawˇmawˇ Yeˍsuˆ 
awˬ hkʼaw lo ngaˬ hkʼa deh‸ yonˍ taˍ ve yoˬ. 
25Ngaˬ ve awˬ viˉ awˬ nyi Eˇpaˍhpawˍdiˆ hta‸ nawˬ hui geh kʼaw‸ la tcuh cawˇ 
ve yoˬ teh‸ ngaˬ dawˇ taˍ ve yoˬ. Yawˇ lehˬ, ngaˬ geh teˇ geh kanˉ te leh ngaˬ 
geh teˇ geh bon hpawˇ ve ma‸ yaˇ hpeh‸ ve yoˬ. Nawˬ hui ve tcuh yaˇ ka‸ 
hpeh‸ leh, ngaˬ loˍ ve teˇ hpaˍ hta‸ ga laˇ shehˍ hpaˇ ka‸ hpeh‸ ve yoˬ. 
26Yawˇ nawˬ hui hkʼa peu-eˬ hta‸ nyi ma haˍ jaˇ leh, yawˇ naˬ ve awˬ lawn 
nawˬ hui gʼa kaˇ ve pa taw, yawˇ maˇ maˇ dawˇ haˍ jaˇ ve yoˬ. Chi hta‸ pa 
taw, ngaˬ yawˇ hta‸ nawˬ hui geh kʼaw‸ la tcuh ve yoˬ. 
27Suh paˇ neˇ htaˇ hkʼa gaˬ yawˇ naˬ jaˇ tehˬ ve yoˬ. Ya‸ hkʼaˇ, Gʼuiˬsha yawˇ 
hta‸ ha kʼaˉ ve yoˬ. Yawˇ hta‸ ceh tiˉ ha kʼaˉ ve maˇ heˆ. Ngaˬ dawˇ haˍ chehˇ 
ve awˬ hkʼoˆ leuˉ leh maˇ gʼa dawˇ haˍ tuˬ, ngaˬ hta‸ htawˇ Gʼuiˬsha ha kʼaˉ 
laˇ ve yoˬ. 
28Hkʼe te leh, nawˬ hui yawˇ hta‸ gʼa mawˬ ve teˇ yanˇ nawˬ hui gʼa ha lehˬ 
tuˬ maˇ kʼoˆ, ngaˬ dawˇ haˍ ve a ciˉ hkehnˇ la tuˬ maˇ kʼoˆ, ngaˬ yawˇ hta‸ 
nawˬ hui geh haˆ haˆ kʼaw‸ la tcuh ve yoˬ. 
29Jawˇmawˇ Yeˍsuˆ hta‸ pa taw, ha lehˬ ve hkʼa biˇ cawˬ ve awˬ hkʼaw lo 
yawˇ hta‸ ha‸ yuˬ-o‸. Chi hkʼe ve chaw teˇ hpaˍ hta‸ yawˆ yawˆ yan yan te-o. 
30Awˬ lawn kʼo, nawˬ hui ngaˬ hta‸ ga laˇ ve awˬ hkʼaw lo loˍ ve cuˆ ve teˇ 
hpaˍ hta‸ te biˇ la tuˬ awˬ pon, yawˇ ve a sha‸ tanˇ leh, Hkri‸ ve kanˉ hta‸ te 
ve pa taw, yawˇ aˬ laˬ hkʼe suh ve yoˬ. 

Hpiˇliˇpiˆ li‸ 3 

Pawˇlu‸ lehˬ awˬ gʼuˇ suhˍ lo gʼuiˇ kʼai ve 

1Awˬ viˉ awˬ nyi teˇ hpaˍ-oˬ, awˬ leh ve teˇ hkawˇ lehˬ chi hkʼe yoˬ. Jawˇmawˇ 
Yeˍsuˆ awˬ hkʼaw lo ha lehˬ chehˇ-oˆ. Nawˬ hui hta‸ awˬ lawn chi teˇ hpaˍ teˇ 

pawˆ peuˬ teˇ pawˆ ngaˬ bvuh‸ laˇ ve lehˬ, ngaˬ awˬ pon hkeu‸ ve teˇ ceuˬ maˇ 
heˆ. Chi hkʼoˆ ka‸, nawˬ hui yeˬ la tuˬ awˬ pon awˬ bon cawˬ ve yoˬ. 
2Hpuiˇ hkʼe ve chaw teˇ hpaˍ hta‸ maˇ kʼoˆ, haiˬ ve kanˉ te ve chaw teˇ hpaˍ 
hta‸ maˇ kʼoˆ, awˬ guiˬ meuˇ shoˍ baˬ shawˆ baˬ ve chaw teˇ hpaˍ hta‸ maˇ 
kʼoˆ, nawˬ hui shaˍ ti‸ te-o. 
3Awˬ tehˬ awˬ na ve awˬ guiˬ meuˇ shoˍ ve chaw teˇ hpaˍ lehˬ ngaˬ hui yoˬ. 
Awˬ lawn kʼo, ngaˬ hui lehˬ nyi ma awˬ hkʼaw lo Gʼuiˬ sha hta‸ oˉ kʼoˍ pui leh, 
Yeˍsuˆ Hkri‸ awˬ hkʼaw lo nyi ma uiˍ kuiˬ cawˬ leh, awˬ suhˍ awˬ shaˍ hpawˇ 
hta‸ maˇ gʼaˇ va ve chaw teˇ hpaˍ hpeh‸ ve yoˬ. 
4Awˬ tehˬ kʼoˆ kʼo, ngaˬ lehˬ awˬ suhˍ awˬ shaˍ hpawˇ hta‸ gʼaˇ va gaˇ kʼo, 
hpeh‸ ve yoˬ. Awˬ kaˍ awˬ nu chaw teˇ gʼaˇ lehˬ, awˬ suhˍ awˬ shaˍ hpawˇ hta
‸ gʼaˇ va tuˬ cawˬ ve kʼo, ngaˬ yawˇ a‸ kehˉ leuˉ leh cawˬ ve yoˬ. 
5Ngaˬ paw la peuˬ hkʼaw‸ nawˉ hiˉ nyi gaˬ ve teˇ yanˇ, awˬ guiˬ meuˇ shoˍ ve 
hta‸ hkanˍ ve yoˬ. Ngaˬ lehˬ, Iˉsaˍreˍlaˆ chaw ceuˬ awˬ hkʼaw lo Beˍyaˍmenˍ 
awˬ ceuˬ awˬ hkʼaˇ hpeh‸ leh, Heˍbrehˇ chaw hui awˬ hkʼaw lo paw la ve 
Heˍbrehˇ chaw hpeh‸ tehˬ ve yoˬ. Awˬliˇtawˇhkawˇ hta‸ caˉ da‸ ve awˬ hkʼaw 
lo ngaˬ Hpaˍriˍsehˇ hpeh‸ ve yoˬ. 
6Ngaˬ gʼaˇ hte‸ te jaw ve awˬ lawn hta‸ kʼoˆ ve kʼo, Hkri‸ yaˇ awˬ moˍ hta‸ 
ngaˬ fawˉ mehˍ shehˍ hpaˇ hpeh‸ ve yoˬ. Awˬ liˇ tawˇ hkawˇ hta‸ caˉ da‸ ve 
hteˇ ve cawˇ ve teˇ ceuˬ hta‸ kʼoˆ ve kʼo, ngaˬ lehˬ venˇbaˆ maˇ cawˬ ve chaw 
hpeh‸ ve yoˬ. 
7Ya‸ hkʼaˇ, ponˬ laˬ htaˇ ngaˬ hkʼa cawˬ taˍ ve awˬ yawˬ teˇ hpaˍ, Hkri‸ hta‸ 
ngaˬ ha‸ ve pa taw, shonˇ ve awˬ ceuˬ hpeh‸ ve yoˬ teh‸ ngaˬ shawˍ taˍ ve 
yoˬ. 
8Awˬ tehˬ awˬ na kʼoˆ ve kʼo, ngaˬ ve Jawˇ mawˇ Yeˍsuˆ Hkri‸ hta‸ ngaˬ shiˍ 
ve lehˬ, uiˍ jaˇ da‸ jaˇ ve hta‸ pa taw, awˬ kaˍ awˬ nu hkʼa peu-eˬ hta‸ shonˇ 
ve awˬ ceuˬ hpeh‸ ve yoˬ teh‸ ngaˬ shawˍ taˍ ve yoˬ. Ngaˬ yawˇ hta‸ ha‸ ve 
pa taw, awˬ ceuˬ hkʼa peu-eˬ hta‸ ngaˬ shonˇ baˬ peuˬ ve yoˬ. 

9Hkri‸ hta‸ ngaˬ gʼa leh, yawˇ awˬ hkʼaw lo chehˇ hpeh‸ tuˬ, awˬ ceuˬ oˇ ve 
hkʼa peu-eˬ hta‸ chiˇ baˬ peuˬ ve cha‸ chiˆ ve awˬ ceuˬ hpeh‸ ve yoˬ teh‸, 
ngaˬ shawˍ taˍ ve yoˬ. Ngaˬ lehˬ, awˬliˇtawˇhkawˇ hta‸ caˉ da‸ ve hteˇ ve cawˇ 
ve teˇ ceuˬ maˇ cawˬ. Hkri‸ hta‸ yonˍ ve hta‸ caˉ da‸ ve hteˇ ve cawˇ ve teˇ 
ceuˬ ngaˬ cawˬ taˍ ve yoˬ. Hteˇ ve cawˇ ve oˇ ve lehˬ, Gʼuiˬsha lo laˬ leh, yonˍ 
ve hta‸ pa taw ceh tiˉ gʼa ve yoˬ. 
10Ngaˬ htawˇ suh kuiˬ lo kʼaw‸ te‸ tu la ve teˇ ceuˬ hta‸ gʼa tuˬ dawˇ law ve 
maˇ kʼoˆ, yawˇ hta‸ ka‸, yawˇ kʼaw‸ te‸ tu la ve kanˇ paˆ hta‸ ka‸ shiˍ tuˬ 
maˇ kʼoˆ, 
11yawˇ ve tu‸ ve hkanˍ ve teˇ hpaˍ hta‸ yawˇ geh teˇ geh hkanˍ leh, yawˇ suh 
ve teˇ ceuˬ awˬ hkʼaw lo yawˇ hta‸ shuˍ da‸ la tuˬ maˇ kʼoˆ, awˬ ceuˬ hkʼa 
peu-eˬ hta‸ ngaˬ shonˇ baˬ leh, chiˇ baˬ peuˬ ve cha‸ chiˆ ve awˬ ceuˬ hpeh‸ 
ve yoˬ teh‸ ngaˬ shawˍ taˍ ve yoˬ. 
12Ngaˬ chi hkʼe kʼoˆ ve lehˬ, chi beu‸ ka‸ ngaˬ gʼa peuˬ, maˇ heˆ kʼo chi beu‸ 
ka‸ ngaˬ biˇ peuˬ teh‸ kʼoˆ gaˇ ve maˇ heˆ. Ya‸ hkʼaˇ, Yeˍsuˆ Hkri‸ ngaˬ hta‸ 
vawˆ yuˬ peuˬ ve hkʼe, ngaˬ htawˇ oˇ ve hta‸ gʼa vawˆ yuˬ tuˬ, awˬ hkʼaˇ suh 
ngaˬ gʼa‸ yuˬ tcuhˉ taˍ ve yoˬ. 
13Awˬ viˉ awˬ nyi teˇ hpaˍ-oˬ, oˇ ve hta‸ ngaˬ vawˆ yuˬ peuˬ teh‸ ngaˬ dawˇ ve 
maˇ heˆ. Ya‸ hkʼaˇ, ngaˬ teˇ ceuˬ hta‸ te chehˇ ve yoˬ. 
14Ponˬ laˬ peuˬ ve awˬ ceuˬ teˇ hpaˍ hta‸ ngaˬ leunˇ baˬ taˉ leh, awˬ gʼuˇ suhˍ 
lo cawˬ taˍ ve awˬ ceuˬ teˇ hpaˍ hta‸ gʼaˇ hte‸ la‸ sheh che yuˬ chehˇ ve yoˬ. 
Ngaˬ mvuhˇ naw ma lo taˆ-e tuˬ, Gʼuiˬsha lehˬ Yeˍsuˆ Hkri‸ hta‸ cuˇ leh ngaˬ 
hta‸ kuˬ yuˬ ve la‸ shawnˍ hta‸ gʼa htaˇ hkʼa gaˬ ngaˬ gʼa‸ yuˬ tcuhˉ taˍ ve 
yoˬ. 
15Yonˍ ve awˬ hkʼaw lo uiˍ la peuˬ ve ngaˬ hui teˇ hpaˍ lehˬ, nyi ma oˇ hkʼe taˍ-
a veuˬ. Nawˬ hui nyi ma oˇ hkʼe maˇ taˍ ve chaw teˇ hpaˍ hta‸ awˬ lawn oˇ ve 
Gʼuiˬsha hpeu‸ maˍ laˇ tuˬ yoˬ. 
16Ya‸ hkʼaˇ, ngaˬ hui hkʼa gʼa‸ mi taˍ ve teˇ hpaˍ hta‸ vawˆ taˍ leh hteˇ lehˍ 
kʼai-a veuˬ. 

17Awˬ viˉ awˬ nyi teˇ hpaˍ-oˬ, ngaˬ te ve hkʼe nawˬ hui htawˇ te-o. Ngaˬ hta‸ 
henˇ yuˬ leh te kʼai chehˇ ve chaw teˇ hpaˍ hta‸ chiˇ nyi-o. 
18Awˬ lawn kʼo, ponˬ laˬ htaˇ ngaˬ nawˬ hui hta‸ laiˉ pawˆ hto laˇ peuˬ leh, chi 
beu‸ ka‸ mehˆ gʼuiˬ ya‸ la ve awˬ hkʼaw lo kʼaw‸ hto laˇ ve hkʼe, Hkri‸ ve la
‸ ka hta‸ canˇ paˍ te chehˇ ve chaw maˇ maˇ cawˬ ve yoˬ. 
19Chaw oˇ ve teˇ hpaˍ lehˬ, awˬ leh meuˇ gaˬ kʼo, luˬ kʼai sheˆ kʼai tuˬ yoˬ. Yawˇ 
hui ve gʼoˇ peˬ lehˬ, yawˇ hui ve gʼuiˬsha hpeh‸ ve yoˬ. Yawˇ hui ya‸ taw cawˇ 
ve awˬ ceuˬ awˬ hkʼaw lo nyi ma uiˍ ve yoˬ. Miˬguiˬ hpawˇ ve awˬ ceuˬ teˇ 
hpaˍ hta‸ ceh tiˉ yawˇ hui dawˇ nyi ve yoˬ. 
20Ngaˬ hui lehˬ, mvuhˇ naw ma hta‸ caˉ da‸ ve chaw hpeh‸ leh, Htaiˍ hkʼaw‸ 
paˍ Jawˇ mawˇ Yeˍsuˆ Hkri‸ oˇ kaˬ lo tawˆ la tuˬ ve hta‸ ngaˬ hui law chehˇ 
ve yoˬ. 
21Yawˇ lehˬ, awˬ ceuˬ hkʼa peu-eˬ hta‸ yawˇ awˬ hawˉ lo chehˇ tcuh tuˬ ve 
kanˇ paˆ hta‸ yehˇ leh, awˬ me‸ awˬ hponˇ uiˍ jaˇ ve yawˇ ve awˬ to hkʼa shuˍ 
shuˍ hpeh‸ la tuˬ, awˬ me‸ awˬ hponˇ maˇ cawˬ ve ngaˬ hui ve awˬ to hta‸ 
yawˇ awˬ suhˉ kʼaw‸ pa laˇ tuˬ yoˬ. 

Hpiˇliˇpiˆ li‸ 4 

Jawˇmawˇ Gʼuiˬsha awˬ hkʼaw lo ha lehˬ chehˇ-oˆ 

1Hkʼe te leh, ngaˬ ha‸ leh ngaˬ nyi ma haˍ ve awˬ viˉ awˬ nyi teˇ hpaˍoˬ, nawˬ 
hui lehˬ ngaˬ ve ha lehˬ tuˬ hpeh‸ leh ngaˬ ve shi uˉ tcuhˍ hpeh‸ ve yoˬ. Ngaˬ 
ha‸ ve chaw teˇ hpaˍ-oˬ, Jawˇmawˇ Yeˍsuˆ awˬ hkʼaw lo yeˬ chehˇ taˍ-o‸. 
2Jawˇmawˇ Yeˍsuˆ awˬ hkʼaw lo nyi ma hawˍ da‸ la tuˬ, Eˇvawˇdiˆ leh Suˇtuˆ 
hta‸ ngaˬ lawˬ hkawˉ ve yoˬ. 
3Ngaˬ geh teˇ geh kanˉ hkʼa deh‸ te jaw ve chaw teˇ gʼaˇ-oˬ, nawˬ htawˇ yaˇ 
miˇ oˇ ve nyiˇ gʼaˇ hta‸ ga piˇ tuˬ ngaˬ nawˬ hta‸ lawˬ hkawˉ ve yoˬ. Awˬ lawn 
kʼo, yawˇ huiˉ maˬ ka‸, Kaˍleˍmeˍ teˇ gʼaˇ ka‸, co ti‸ ha ti‸ li‸ awˬ hkʼaw lo 
awˬ meh bvuh‸ taˍ ve, ngaˬ geh kanˉ te ve awˬ kaˍ awˬ nu chaw teˇ hpaˍ ka‸, 
ngaˬ geh teˇ geh ha lehˬ ve bon hkawˇ bvuhˬ kʼai tuˬ te jaw ve yoˬ. 

4Jawˇmawˇ Yeˍsuˆ awˬ hkʼaw lo hkʼaˬ htaˆ ka‸ ha lehˬ chehˇ-oˆ. Ngaˬ teˇ pawˆ 
kʼaw‸ kʼoˆ laˇ ve, ha lehˬ chehˇ-oˆ. 
5Nawˬ hui nyi ma da‸ ve chaw hpeh‸ ve yoˬ teh‸ chaw hkʼa peu-eˬ shiˍ hpeh‸ 
tuˬ, shaˍ ti‸ taˍ-o‸. Jawˇmawˇ Yeˍsuˆ gaˬ la paˇ neˇ ve yoˬ. 
6Aˬ hto‸ ma teˇ ceuˬ awˬ lawn hta‸ maˇ kʼoˆ, taˇ dawˇ hkiˉ. Teˇ ceuˬ le le awˬ 
hkʼaw lo nawˬ hui bon lawˬ ve, lawˬ hkawˉ ve leh chiˇ mvuh ve awˬ hkʼaw lo, 
nawˬ hui hkʼa lawˬ gaˇ ve teˇ hpaˍ Gʼuiˬsha hta‸ hto piˇ-oˆ. 
7Oˇ hkʼe te ve kʼo, Gʼuiˬsha lo laˬ ve, chaw yaˇ hui ca dawˇ maˇ gaˬ ve dawˇ 
sha gaˇ sha ve teˇ ceuˬ lehˬ, nawˬ hui ve nyi ma leh nawˬ hui ve dawˇ hkʼaˇ teˇ 
hpaˍ hta‸ Yeˍsuˆ Hkri‸ awˬ hkʼaw lo ha‸ shaˉ laˇ tuˬ yoˬ. 

Awˬ lawn chi teˇ hpaˍ hta‸ dawˇ nyi-o 

8Awˬ viˉ awˬ nyi teˇ hpaˍ-oˬ, awˬ leh meuˇ ve tawˇ teˇ hkawˇ lehˬ chi hkʼe yoˬ. 
Hteˇ ve awˬ ceuˬ hkʼa peu-eˬ, yawˆ yan keunˍ ve awˬ ceuˬ hkʼa peu-eˬ, cawˇ ve 
awˬ ceuˬ hkʼa peu-eˬ, da‸ ve kehˬ ve awˬ ceuˬ hkʼa peu-eˬ, nyi sha ve awˬ ceuˬ 
hkʼa peu-eˬ leh, shu ve awˬ lawn da‸ ve awˬ ceuˬ gʼa kaˇ ve hkʼa peu-eˬ, oˇ ve 
teˇ hpaˍ awˬ hkʼaw lo da‸ jaˇ ve awˬ ceuˬ teˇ ceuˬ ceuˬ, chiˇ mvuh keunˍ ve 
awˬ ceuˬ teˇ ceuˬ ceuˬ cawˬ ve kʼo, awˬ lawn oˇ ve teˇ hpaˍ hta‸ dawˇ nyi-o. 
9Ngaˬ geh nawˬ hui gʼa henˇ gʼa ha‸ yuˬ leh, gʼa kaˇ gʼa mawˬ peuˬ ve awˬ ceuˬ 
teˇ hpaˍ hta‸ te-o. Oˇ hkʼe te ve kʼo, dawˇ sha piˇ shehˍ hpaˇ Gʼuiˬsha lehˬ, 
nawˬ hui geh chehˇ tuˬ yoˬ. 

Yawˇ hui la‸ shawnˍ feu laˇ ve awˬ lawn 

10Chi beu‸ htawˇ, nawˬ hui ngaˬ hta‸ kʼaw‸ dawˇ nawˇ laˇ ve pa taw, 
Jawˇmawˇ Yeˍsuˆ awˬ hkʼaw lo ngaˬ ha lehˬ jaˇ ve yoˬ. Ponˬ laˬ htaˇ nawˬ hui 
ngaˬ hta‸ dawˇ nawˇ chehˇ ve htawˇ, ngaˬ hta‸ ga laˇ tuˬ ya‸ kʼaw maˇ cawˬ 
sheˍ ve yoˬ. 
11Ngaˬ chi hkʼe kʼoˆ ve lehˬ, ngaˬ loˍ ve awˬ ceuˬ cawˬ leh kʼoˆ ve teˇ ceuˬ maˇ 
heˆ. Ngaˬ hkʼaˬ hkʼe gʼa hpuˇ da‸ ve htawˇ, oˇ ve awˬ hkʼaw lo nyi hkʼaˇ suh 
tuˬ ngaˬ shiˍ la peuˬ. 

12Haˍ gʼawˇ jaˇ ve hta‸ maˇ kʼoˆ, paw sha jaˇ ve hta‸ maˇ kʼoˆ, ngaˬ hkanˍ puiˉ 
la peuˬ. Caˇ bvuhˆ dawˬ bvuhˆ ve maˇ kʼoˆ, meu‸ ve kaˆ ve maˇ kʼoˆ, paw sha 
ve maˇ kʼoˆ, haˍ gʼawˇ ve maˇ kʼoˆ, chi teˇ hpaˍ hta‸ hkʼaˬ hkʼe te hkanˍ tuˬ, 
teˇ ceuˬ le le awˬ hkʼaw lo ngaˬ shiˍ la peuˬ. 
13Ngaˬ hta‸ awˬ gʼaˇ awˬ shaˉ pe‸ laˇ shehˍ hpaˇ hta‸ cuˇ ve awˬ hkʼaw lo, 
hkʼa peu-eˬ hta‸ ngaˬ te puiˉ te hpeh‸ ve yoˬ. 
14Ya‸ hkʼaˇ, ngaˬ gʼa tu‸ gʼa hkanˍ ve awˬ hkʼaw lo nawˬ hui awˬ chawˇ te laˇ 
ve lehˬ, da‸ jaˇ ve yoˬ. 
15Hpiˇliˇpiˆ chaw teˇ hpaˍ-oˬ, ha lehˬ ve bon hkawˇ hta‸ tanˬ maˍ gehˇ ve teˇ 
yanˇ, ngaˬ Maˍkeˍdawˇniˆ mvuhˇmiˬ awˬ hkʼaw lo tawˆ kʼai htaˇ, piˇ ve leh ha
‸ yuˬ ve teˇ ceuˬ awˬ hkʼaw lo, nawˬ hui ceh tiˉ ngaˬ hta‸ awˬ chawˇ te laˇ ve 
yoˬ. Awˬ kaˍ awˬ nu Hkri‸ yaˇ awˬ moˍ teˇ moˍ ka‸ chi hkʼe maˇ te ve hta‸ 
nawˬ hui shiˍ ve yoˬ. 
16Awˬ lawn kʼo, ngaˬ Hteˇsaˍlawˇniˆ venˇ awˬ hkʼaw lo chehˇ sheˍ ve teˇ yanˇ, 
ngaˬ loˍ ve awˬ ceuˬ teˇ hpaˍ nawˬ hui ngaˬ hta‸ teˇ pawˆ nyiˇ pawˆ feu laˇ ve 
yoˬ. 
17Ngaˬ chi hkʼe kʼoˆ ve lehˬ, la‸ shawnˍ hta‸ ngaˬ ca ve maˇ heˆ. Nawˬ hui awˬ 
shiˍ naw‸ maˇ ve pa taw, nawˬ hui awˬ bon gʼa maˇ tuˬ ve hta‸ ceh tiˉ ngaˬ ca 
ve yoˬ. 
18Chi beu‸ lehˬ, ngaˬ teˇ ceuˬ le le hkʼa law‸ cawˬ leh, awˬ leuˉ ka‸ cawˬ ve 
yoˬ. Eˇpaˍhpawˍdiˆ geh nawˬ hui feu laˇ ve la‸ shawnˍ teˇ hpaˍ hta‸ pa taw 
ngaˬ hkʼa biˇ cawˬ ve yoˬ. La‸ shawnˍ oˇ ve teˇ hpaˍ lehˬ, awˬ shaˉ hawnˉ ve 
awˬ ceuˬ ka‸, Gʼuiˬsha nyi hkʼaˇ suh leh ha‸ yuˬ ve tanˇ tuˬ ka‸ hpeh‸ ve yoˬ. 
19Ngaˬ ve Gʼuiˬsha lehˬ awˬ me‸ awˬ hponˇ uiˍ jaˇ maˇ jaˇ ve awˬ hkʼaw lo, 
nawˬ hui hkʼa loˍ ve hkʼa peu-eˬ Yeˍsuˆ Hkri‸ hta‸ cuˇ leh, nawˬ hui hta‸ hkʼa 
biˇ pe‸ laˇ tuˬ yoˬ. 
20Ngaˬ hui ve Awˬ pa Gʼuiˬsha hta‸ co co taiˍ taiˍ chiˇ uiˍ chiˇ mvuh piˇ-oˆ. A 
menˬ. 

Awˬ leh meuˇ ve tawˇ hkawˇ 

21Yeˍsuˆ Hkri‸ awˬ hkʼaw lo chehˇ ve Hkri‸ yaˇ hkʼa peu-eˬ hta‸ ngaˬ dawˇ 
nawˇ chehˇ ve yoˬ teh‸ hto piˇ-oˆ. Ngaˬ geh teˇ geh chehˇ ve awˬ viˉ awˬ nyi 
teˇ hpaˍ lehˬ, nawˬ hui hta‸ dawˇ nawˇ chehˇ ve yoˬ teh‸ tawˇ shanˍ feu laˇ ve 
yoˬ. 
22Hkri‸ yaˇ hkʼa peu-eˬ lehˬ, nawˬ hui hta‸ dawˇ nawˇ chehˇ ve yoˬ teh‸ tawˇ 
shanˍ feu laˇ ve yoˬ. Leuˉ leh jawˇmawˇ Kehˉsaˍ ve hawˉ yehˬ hkʼaw chehˇ ve 
Hkri‸ yaˇ teˇ hpaˍ lehˬ, nawˬ hui hta‸ dawˇ nawˇ chehˇ ve yoˬ. 
23Ngaˬ hui ve Jawˇmawˇ Yeˍsuˆ Hkri‸ ve awˬ bon awˬ shinˉ nawˬ hui ve nyi 
ma awˬ hkʼaw lo cawˬ piˇ-oˆ. 

Kawˇlawˇsehˇ li‸ 

Kawˇlawˇsehˇ li‸ 1 

Awˬ chawˇ hui hta‸ dawˇ nawˇ ve hkawˇ 

1Gʼuiˬsha ve a loˍ cawˇ ve hta‸ pa taw, Yeˍsuˆ Hkri‸ ve tcuh yaˇ hpeh‸ ve ngaˬ 
Pawˇlu‸ leh awˬ viˉ awˬ nyi Tiˆmoˉseˍ ngaˬ huiˉ maˬ lehˬ, Kawˇlawˇsehˇ venˇ 
awˬ hkʼaw lo chehˇ ve Hkri‸ yaˇ hui leh, Hkri‸ awˬ hkʼaw lo ka ti‸ yeˬ ve awˬ 
viˉ awˬ nyi teˇ hpaˍ hta‸ li‸ chi teˇ kʼoˆ bvuh‸ laˇ ve yoˬ. 
2Ngaˬ hui ve Awˬ pa Gʼuiˬsha ve awˬ bon awˬ shinˉ leh dawˇ sha gaˇ sha tuˬ 
nawˬ hui geh cawˬ piˇ-oˆ. 

Co ha hpawˇ yawˇ hui cuˇ yiˍ maˍ yiˍ cawˬ tuˬ Pawˇlu‸ bon lawˬ ve 

3Nawˬ hui awˬ pon ngaˬ hui bon lawˬ ve teˇ yanˇ, ngaˬ hui ve Jawˇmawˇ 
Yeˍsuˆ Hkri‸ ve Awˬ pa Gʼuiˬsha hta‸ hkʼaˬ htaˆ ka‸ chiˇ mvuh ve yoˬ. 
4Awˬ lawn kʼo, nawˬ hui Yeˍsuˆ Hkri‸ hta‸ yonˍ ve awˬ lawn maˇ kʼoˆ, Hkri‸ 
yaˇ hkʼa peu-eˬ hta‸ nawˬ hui ha‸ ve awˬ lawn maˇ kʼoˆ, ngaˬ hui gʼa kaˇ ve 
hta‸ pa taw Gʼuiˬsha hta‸ chiˇ mvuh ve yoˬ. 
5Chi hkʼoˆ ka‸, mvuhˇ naw ma lo nawˬ hui awˬ pon ha‸ shaˉ taˍ ve dawˇ law 
ve teˇ ceuˬ cawˬ ve hta‸ pa taw htawˇ, ngaˬ hui Gʼuiˬsha hta‸ chiˇ mvuh ve 
yoˬ. Dawˇ law ve chi awˬ lawn awˬ tehˬ awˬ na ve ha lehˬ ve bon hkawˇ hta‸ 
maˍ ve awˬ hkʼaw lo nawˬ hui gʼa kaˇ ve yoˬ. 
6Ha lehˬ ve bon hkawˇ oˇ ve lehˬ, nawˬ hui geh gaˬ la peuˬ ve awˬ hkʼoˆ ka‸, 
miˬguiˬ hkʼoˆ teˇ kaˬ le le lo awˬ shiˍ naw‸ la uiˍ la chehˇ ve hkʼe, nawˬ hui 
gʼa kaˇ leh Gʼuiˬsha ve awˬ bon hta‸ awˬ tehˬ awˬ na gʼa shiˍ ve teˇ nyi hta‸ 
tanˬ leh, nawˬ hui awˬ hkʼaw lo htawˇ, awˬ shiˍ naw‸ la leh uiˍ la chehˇ ve 
yoˬ. 
7Awˬ lawn oˇ ve hta‸ nawˬ hui gʼa shiˍ ve lehˬ, ngaˬ hui geh teˇ geh kanˉ te 
ve, ngaˬ hui ha‸ ve Eˇpaˍhpaˍraˆ geh nawˬ hui gʼa henˇ taˍ peuˬ. Yawˇ lehˬ, 
ngaˬ hui awˬ pon Hkri‸ ve ka ti‸ yeˬ ve kanˉ te shehˍ hpaˇ hpeh‸ leh, 
8Awˬ ha hpu awˬ hkʼaw lo nawˬ hui ngaˬ hui hta‸ ha‸ ve awˬ lawn yawˇ ngaˬ 
hui hta‸ hto laˇ ve yoˬ. 

9Hkʼe te leh, nawˬ hui yonˍ leh ha‸ ve awˬ lawn ngaˬ hui gʼa kaˇ ve teˇ nyi hta
‸ tanˬ leh, nawˬ hui awˬ pon ngaˬ hui hkʼaˬ htaˆ ka‸ bon lawˬ chehˇ ve yoˬ. Co 
ha hpawˇ ve cuˇ yiˍ maˍ yiˍ leh dawˇ pawnˍ dawˇ shiˍ puiˉ ve hkʼa peu-eˬ awˬ 
hkʼaw lo, Gʼuiˬsha ve a loˍ hta‸ nawˬ hui hkʼa biˇ biˇ shiˍ tuˬ ngaˬ hui bon 
lawˬ ve yoˬ. 
10Nawˬ hui oˇ hkʼe shiˍ ve kʼo, Jawˇmawˇ Yeˍsuˆ hta‸ keunˍ da‸ ve hkʼe nawˬ 
hui te kʼai leh, teˇ ceuˬ le le awˬ hkʼaw lo yawˇ nawˬ hui hta‸ nyi hkʼaˇ suh 
tuˬ yoˬ. Chi hkʼoˆ ka‸, da‸ ve kanˉ teˇ ceuˬ le le awˬ hkʼaw lo nawˬ hui awˬ 
shiˍ naw‸ la tuˬ leh, leuˉ leh Gʼuiˬsha hta‸ shiˍ maˇ la tuˬ yoˬ. 
11Yawˇ ve awˬ me‸ awˬ hponˇ kanˇ paˆ uiˍ ve pa taw, nawˬ hui ha lehˬ ha kʼa 
ve awˬ hkʼaw lo nyi ma yeˬ leh yeunˇ hkanˍ puiˉ tuˬ, nawˬ hui kanˇ paˆ hkʼa 
biˇ cawˬ tuˬ awˬ pon htawˇ ngaˬ hui bon lawˬ ve yoˬ. 
12Hkʼe te leh, awˬ gʼeuˆ awˬ hkʼaw lo chehˇ ve Hkri‸ yaˇ teˇ hpaˍ geh teˇ geh 
ngaˬ hui awˬ shinˉ caˇ keunˍ ve chaw hpeh‸ la tuˬ te laˇ shehˍ hpaˇ Awˬ pa hta
‸ nawˬ hui chiˇ mvuh tuˬ yoˬ. 
13Awˬ pa lehˬ, naˆ ho‸ ve kanˇ paˆ awˬ hkʼaw lo ngaˬ hui hta‸ ponˬ laˇ peuˬ 
leh, yawˇ ha‸ ve Yaˇ hpu ve mvuhˇmiˬ awˬ hkʼaw lo lo‸-e tcuh laˇ ve yoˬ. 
14Yaˇ hpu oˇ ve awˬ hkʼaw lo ngaˬ hui htaiˍ hkʼaw‸ ve hta‸ gʼa ve yoˬ. Htaiˍ 
hkʼaw‸ ve oˇ ve lehˬ, venˇbaˆ hpehˇ laˇ ve teˇ ceuˬ yoˬ. 

Hkri‸ suh ve pa taw ngaˬ hui Gʼuiˬsha hta‸ cawˇ da‸ hawˍ da‸ ve 

15Yawˇ lehˬ, chaw yaˇ mawˬ maˇ hpeh‸ ve Gʼuiˬsha ve awˬ ho‸ awˬ han hpeh‸ 
leh, hpanˍ taˍ ve hkʼa peu-eˬ awˬ hkʼaw lo yaˇ kaoˬ hpeh‸ ve yoˬ. 
16Mvuhˇ naw ma hkʼoˆ leh miˬguiˬ hkʼoˆ ve awˬ ceuˬ teˇ hpaˍ maˇ kʼoˆ, mawˬ 
hpeh‸ ve leh mawˬ maˇ hpeh‸ ve awˬ ceuˬ teˇ hpaˍ maˇ kʼoˆ, kʼaw jaw teˇ 
hpaˍ, jawˇmawˇ teˇ hpaˍ, uˉ peunˍ shehˍ hpaˇ teˇ hpaˍ leh kanˇ paˆ uiˍ shehˍ 
hpaˇ teˇ hpaˍ maˇ kʼoˆ, awˬ ceuˬ hkʼa peu-eˬ yawˇ awˬ hkʼaw lo te hpanˍ taˍ ve 
yoˬ. Awˬ ceuˬ hkʼa peu-eˬ yawˇ hta‸ pa taw leh yawˇ awˬ pon te hpanˍ taˍ ve 
yoˬ. 

17Teˇ ceuˬ ka‸ maˇ cawˬ sheˍ htaˇ ka‸, yawˇ cawˬ taˍ ve yoˬ. Awˬ ceuˬ hkʼa 
peu-eˬ yawˇ awˬ hkʼaw lo yeˬ chehˇ ve yoˬ. 
18Yawˇ lehˬ, Hkri‸ yaˇ awˬ moˍ ve oˉ kʼoˍ hpeh‸ leh, Hkri‸ yaˇ awˬ moˍ lehˬ, 
yawˇ ve awˬ to hpeh‸ ve yoˬ. Yawˇ lehˬ, awˬ hkuiˉ puiˍ hpeh‸ leh hkʼa peu-eˬ 
awˬ hkʼaw lo yawˇ awˉ lawˉ peuˇ ve teˇ gʼaˇ hpeh‸ tuˬ, suh kuiˬ lo awˉ lawˉ 
kʼaw‸ te‸ tu la ve teˇ gʼaˇ hpeh‸ ve yoˬ. 
19Awˬ lawn kʼo, yawˇ awˬ hkʼaw lo biˇ ve awˬ ceuˬ hkʼa peu-eˬ cawˬ tuˬ Awˬ pa 
nyi hkʼaˇ suh leh, 
20la‸ ka hkʼoˆ lo sheˆ ve yawˇ ve awˬ suhˍ hta‸ pa taw, miˬguiˬ hkʼoˆ ve awˬ 
ceuˬ teˇ hpaˍ maˇ kʼoˆ, mvuhˇ naw ma hkʼoˆ ve awˬ ceuˬ teˇ hpaˍ maˇ kʼoˆ, 
awˬ ceuˬ hkʼa peu-eˬ Gʼuiˬsha yawˇ awˬ to hta‸ cawˇ da‸ hui da‸ hpeh‸ tuˬ te 
ve yoˬ. 
21Ponˬ laˬ htaˇ nawˬ hui lehˬ, yawˇ hta‸ hpaˆ da‸ leh haiˬ ve kanˉ hta‸ te ve 
awˬ hkʼaw lo nyi ma hpawˇ yawˇ ve canˇ paˍ hpeh‸ ve yoˬ. 
22Ya‸ hkʼaˇ chi beu‸ lehˬ, yawˇ awˬ suhˍ awˬ shaˍ awˬ to hkanˍ suh ve pa taw, 
yawˇ nawˬ hui hta‸ kʼaw‸ cawˇ da‸ hawˍ da‸ piˇ lawˬ peuˬ. Yawˇ chi hkʼe te 
ve lehˬ, nawˬ hui da‸ kehˬ ve chaw, venˇbaˆ taˍ kuiˬ maˇ cawˬ ve chaw leh, 
shu kʼoˆ kuiˬ yaw kuiˬ maˇ cawˬ ve chaw hpeh‸ ve awˬ hkʼaw lo, Gʼuiˬsha hta
‸ chiˇ a‸ piˇ tuˬ awˬ pon yawˇ te ve yoˬ. 
23Nawˬ hui gʼa kaˇ taˍ peuˬ ve ha lehˬ ve bon hkawˇ hta‸ caˉ da‸ ve dawˇ law 
ve teˇ ceuˬ awˬ hkʼaw lo maˇ jiˆ leh, yonˍ ve teˇ ceuˬ hta‸ awˬ hkuiˉ puiˍ taˍ 
leh yeˬ chaweh vawˆ taˍ ve kʼo, yawˇ chi hkʼe chiˇ a‸ piˇ hpeh‸ tuˬ yoˬ. Mvuhˇ 
naw ma awˬ hawˉ lo cawˬ taˍ ve, hkʼa hpanˍ taˍ ve te‸ chehˇ ve awˬ ceuˬ hkʼa 
peu-eˬ hta‸ ha lehˬ ve bon hkawˇ oˇ ve shu maˍ piˇ taˍ peuˬ. Ngaˬ Pawˇlu‸ 
htawˇ ha lehˬ ve bon hkawˇ oˇ ve hta‸ maˍ piˇ shehˍ hpaˇ hpeh‸ la ve yoˬ. 

Pawˇlu‸ buiˇshaˆaˉnaˆ chaw hui awˬ pon kanˉ te ve awˬ lawn 

24Chi beu‸ ngaˬ nawˬ hui awˬ pon gʼa tu‸ gʼa hkanˍ ve awˬ hkʼaw lo ngaˬ ha 
lehˬ chehˇ ve yoˬ. Hkri‸ ve tu‸ ve hkanˍ ve hkʼa cawˬ taˍ sheˍ ve teˇ hpaˍ hta‸ 

yawˇ ve awˬ to awˬ pon ngaˬ ve awˬ to awˬ hkʼaw lo biˇ la tuˬ ngaˬ te chehˇ ve 
yoˬ. Yawˇ ve awˬ to teh‸ kʼoˆ ve lehˬ, Hkri‸ yaˇ awˬ moˍ hta‸ kʼoˆ ve yoˬ. 
25Gʼuiˬsha ve tawˇ hkawˇ hkʼa biˇ shiˍ piˇ hpeh‸ tuˬ, Gʼuiˬsha ngaˬ hta‸ leuˆ 
yuˬ laˇ ve hkʼe, Hkri‸ yaˇ awˬ moˍ awˬ pon ngaˬ kanˉ te shehˍ hpaˇ hpeh‸ ve 
yoˬ. Kanˉ chi Gʼuiˬsha ngaˬ hta‸ pe‸ laˇ ve lehˬ, nawˬ hui awˬ pon yoˬ. 
26Gʼuiˬsha ve tawˇ hkawˇ lehˬ, aˬ sho-eˬ htaˇ teˇ co peuˬ teˇ co faˉ taˍ leh tcuhˉ 
kuiˬ naˉ jaˇ ve tawˇ hkawˇ hpeh‸ ve htawˇ, chi beu‸ yawˇ ve Hkri‸ yaˇ teˇ 
hpaˍ hta‸ yawˇ hpeu‸ maˍ piˇ taˍ peuˬ. 
27Buiˇ shaˆ aˉ naˆ chaw hui awˬ pon tcuhˉ kuiˬ naˉ jaˇ ve tawˇ hkawˇ chi, awˬ 
me‸ awˬ hponˇ hkʼaˬ ma uiˍ jaˇ maˇ jaˇ ve awˬ lawn, Hkri‸ yaˇ teˇ hpaˍ hta‸ 
shiˍ piˇ tuˬ, Gʼuiˬsha yawˇ heuˆ gaˇ ve yoˬ. Tcuhˉ kuiˬ naˉ ve tawˇ hkawˇ oˇ ve 
lehˬ, Hkri‸ nawˬ hui awˬ hkʼaw lo chehˇ taˍ ve pa taw, nawˬ hui awˬ me‸ awˬ 
hponˇ gʼa tuˬ ve hta‸ dawˇ law chehˇ ve teˇ ceuˬ yoˬ. 
28Yawˇ awˬ lawn ngaˬ hui bon maˍ ve yoˬ. Hkʼaˬ hkʼe te leh, chaw teˇ gʼaˇ le le 
Hkri‸ awˬ hkʼaw lo uiˍ la peuˬ ve chaw hpeh‸ leh, ngaˬ hui yawˇ hui hta‸ 
Gʼuiˬsha ve la‸ sheh hkʼaw chiˇ a‸ piˇ hpeh‸ tuˬ, ngaˬ hui lehˬ chaw teˇ gʼaˇ le 
le hta‸ shaˍ ti‸ piˇ leh, cuˇ yiˍ hkʼa peu-eˬ hta‸ yehˇ leh, chaw teˇ gʼaˇ le le 
hta‸ maˍ piˇ ve yoˬ. 
29Oˇ ve awˬ pon ngaˬ gʼaˇ hte‸ te ve yoˬ. Yawˇ ngaˬ hta‸ kanˇ paˆ pe‸ laˇ leh 
ngaˬ awˬ hkʼaw lo gʼaˇ hte‸ te chehˇ ve hkʼe, ngaˬ htawˇ coˇ caˇ leh te ve yoˬ. 

Kawˇlawˇsehˇ li‸ 2 

1Awˬ lawn kʼo, nawˬ hui awˬ pon maˇ kʼoˆ, Lawˍdiˍkiˆ venˇ yaˇ teˇ hpaˍ awˬ 
pon maˇ kʼoˆ, ngaˬ ve mehˆ hpfuhˇ hta‸ maˇ mawˬ jaw ve chaw hkʼa peu-eˬ 
awˬ pon maˇ kʼoˆ, ngaˬ hkʼaˬ ma coˇ caˇ ve hta‸ nawˬ hui shiˍ tuˬ ngaˬ heuˆ 
gaˇ ve yoˬ. 
2Aˬ hto‸ ma pa taw le teh‸ kʼoˆ ve kʼo, Hkri‸ hta‸ caˇ da‸ ve Gʼuiˬsha ve 
tcuhˉ kuiˬ naˉ jaˇ ve awˬ lawn hta‸ yawˇ hui hkʼa deh‸ na gʼa leh shiˍ puiˉ ve 
cuˇ yiˍ hkʼa biˇ cawˬ tuˬ maˇ kʼoˆ, ha‸ pehnˇ ve cawˬ leh teˇ gʼaˇ leh teˇ gʼaˇ 

hkʼa deh‸ caˉ da‸ ve awˬ hkʼaw lo yawˇ hui nyi ma awˬ gʼaˇ gʼa hpeh‸ tuˬ awˬ 
pon maˇ kʼoˆ, ngaˬ te ve yoˬ. 
3Awˬ hpfuhˇ hkʼaˆ ve cuˇ yiˍ maˍ yiˍ leh shiˍ puiˉ ve awˬ ceuˬ hkʼa peu-eˬ Hkri‸ 
awˬ hkʼaw lo faˉ taˍ ve yoˬ. 
4A shu teˇ gʼaˇ maˇ kʼoˆ, na sha ve tawˇ hkawˇ hta‸ yehˇ leh nawˬ hui hta‸ maˇ 
gʼa heˍ yuˬ beˬ yuˬ tuˬ, ngaˬ chi hkʼe kʼoˆ laˇ ve yoˬ. 
5Awˬ lawn kʼo, ngaˬ awˬ to nawˬ hui geh maˇ chehˇ ve htawˇ, ngaˬ ve nyi ma 
nawˬ hui geh cawˬ leh, awˬ liˇ awˬ hkʼaˇ cawˬ ve hkʼe nawˬ hui hkʼa deh‸ te 
chehˇ ve hta‸ maˇ kʼoˆ, Hkri‸ awˬ hkʼaw lo nawˬ hui yonˍ yeˬ jaˇ ve teˇ ceuˬ 
hta‸ maˇ kʼoˆ, ngaˬ gʼa mawˬ ve pa taw ha lehˬ ve yoˬ. 
6Hkʼe te leh, Jawˇmawˇ Yeˍsuˆ Hkri‸ hta‸ nawˬ hui ha‸ yuˬ peuˬ ve hkʼe, yawˇ 
awˬ hkʼaw lo kʼai chehˇ-oˆ. 
7Yawˇ awˬ hkʼaw lo nawˬ hui awˬ geu gʼa tcuhˉ naw‸ taˍ leh gʼa uiˍ la yeˬ la 
chehˇ ve yoˬ. Nawˬ hui gʼa henˇ taˍ ve hkʼe, yonˍ ve teˇ ceuˬ awˬ hkʼaw lo 
nawˬ hui yeˬ chaweh chehˇ taˍ leh, oˇ ve hta‸ pa taw chiˇ mvuh ve teˇ ceuˬ 
gʼaˇ hte‸ te chehˇ-oˆ. 

Hkri‸ awˬ hkʼaw lo biˇ la ve 

8Chaw teˇ gʼaˇ ka‸ cuˇ yiˍ maˍ yiˍ tawˇ hkawˇ leh tcuhˉ kuiˬ maˇ cawˬ ve heˍ 
ve tawˇ hkawˇ hta‸ yehˇ leh nawˬ hui hta‸ maˇ gʼa hpeh yuˬ veu tuˬ, shaˍ ti‸ 
taˍ-o‸. Tawˇ hkawˇ oˇ ve teˇ hpaˍ Hkri‸ hta‸ caˉ da‸ ve maˇ heˆ. Chaw yaˇ teˇ 
caˉ peuˬ teˇ caˉ piˇ taˍ ve tawˇ hkawˇ leh, miˬguiˬ hta‸ caˉ da‸ ve dawˇ hkʼaˇ 
ceh hpeh‸ ve yoˬ. 
9Awˬ lawn kʼo, Gʼuiˬsha ve biˇ ve awˬ ceuˬ Hkri‸ ve awˬ to awˬ hkʼaw lo hkʼa 
biˇ cawˬ taˍ ve yoˬ. 
10Yawˇ awˬ hkʼaw lo nawˬ hui biˇ la peuˬ. Yawˇ lehˬ, uˉ peunˍ shehˍ hpaˇ leh 
kanˇ paˆ cawˬ shehˍ hpaˇ hkʼa peu-eˬ ve oˉ kʼoˍ hpeh‸ ve yoˬ. 
11Yawˇ awˬ hkʼaw lo nawˬ hui awˬ guiˬ meuˇ shoˍ ve hta‸ gʼa hkanˍ peuˬ. Awˬ 
guiˬ meuˇ shoˍ ve oˇ ve lehˬ, la‸ sheh te ve teˇ ceuˬ hpeh‸ ve maˇ heˆ. Hkri‸ 

ve awˬ guiˬ meuˇ shoˍ ve teh‸ kʼoˆ ve, awˬ suhˍ awˬ shaˍ a loˍ hta‸ baˬ taˉ ve 
teˇ ceuˬ hpeh‸ ve yoˬ. 
12Nawˬ hui baˆtiˆsaˬ hkanˍ ve teˇ yanˇ, yawˇ geh teˇ geh tuˍ taˍ ve yoˬ. Yawˇ 
hta‸ suh kuiˬ lo kʼaw‸ te‸ tu la piˇ shehˍ hpaˇ Gʼuiˬsha te taˍ ve hta‸ nawˬ hui 
yonˍ ve pa taw, baˆtiˆsaˬ hkanˍ ve oˇ ve awˬ hkʼaw lo yawˇ geh teˇ geh nawˬ 
hui kʼaw‸ te‸ tu la ve yoˬ. 
13Nawˬ hui lehˬ, te ya‸ ve teˇ hpaˍ awˬ hkʼaw lo maˇ kʼoˆ, awˬ suhˍ awˬ shaˍ 
awˬ guiˬ meuˇ maˇ shoˍ ve awˬ hkʼaw lo maˇ kʼoˆ, suh taˍ ve chaw teˇ hpaˍ 
hpeh‸ ve htawˇ, yawˇ lehˬ nawˬ hui hta‸ Hkri‸ geh teˇ geh kʼaw‸ te‸ tu la piˇ 
leh, ngaˬ hui te ya‸ ve hkʼa peu-eˬ hta‸ hpehˇ hkʼa laˇ peuˬ. 
14Awˬliˇtawˇhkawˇ hta‸ cuˇ leh ngaˬ hui awˬ hkʼoˆ venˇbaˆ taˍ ve la‸ ma‸ oˇ 
ve teˇ maˬ hta‸ yawˇ hkʼaˇ pehˍ ve yoˬ. Oˇ ve hta‸ la‸ ka hkʼoˆ lo hta‸ keu ve 
awˬ hkʼaw lo yawˇ yuˬ baˬ ve yoˬ. 
15Uˉ peunˍ ve awˬ ceuˬ leh kanˇ paˆ cawˬ ve awˬ ceuˬ teˇ hpaˍ ve la‸ caˉ hta‸ 
yawˇ yuˬ baˬ sheˬ leh, oˇ ve nyiˇ ceuˬ hta‸ shu gʼa mawˬ gʼa shiˍ tuˬ hkʼa tawˍ 
lehˆ hpeu‸ tawˆ la ve yoˬ. La‸ ka hta‸ pa taw awˬ ceuˬ oˇ ve teˇ hpaˍ hta‸ 
yawˇ gʼaˇ ve yoˬ. 
16Hkʼe te leh, caˇ tuˬ dawˬ tuˬ awˬ lawn maˇ kʼoˆ, pawehˇ te ve awˬ lawn maˇ 
kʼoˆ, ha pa cheˆ ve awˬ nyi awˬ lawn maˇ kʼoˆ, shinˉ nyi awˬ lawn maˇ kʼoˆ, 
shu nawˬ hui hta‸ venˇbaˆ taˍ ve hkawˇ hta‸ taˇ na. 
17Awˬ ceuˬ oˇ ve teˇ hpaˍ lehˬ, gaˬ la tuˬ ve awˬ ceuˬ teˇ hpaˍ ve aˉ gʼuiˬ ha ceh 
tiˉ hpeh‸ ve yoˬ. Ya‸ hkʼaˇ, awˬ tehˬ awˬ na ve awˬ ceuˬ lehˬ, Hkri‸ awˬ hkʼaw 
lo cawˬ ve yoˬ. 
18Chaw teˇ hpaˍ hpaˍ kʼoˆ ve, A shu yawˇ awˬ to hta‸ nehˬ lehˍ gʼa taˍ leh, 
mvuhˇ naw ma tcuh yaˇ hui hta‸ oˉ kʼoˍ gʼa pui ve yoˬ teh‸ kʼoˆ ve yoˬ. Yawˇ 
hui lehˬ, awˬ suhˍ awˬ shaˍ hpawˇ ceh tiˉ dawˇ nyi puiˉ ve pa taw, yawˇ hui te 
ve teˇ hpaˍ te‸ chiˉ awˬ bon maˇ cawˬ ve ka‸ nyi ma uiˍ chaweh te ve yoˬ. 
Awˬ ha awˬ hkʼaw lo yawˇ hui gʼa mawˬ ve awˬ ceuˬ teˇ hpaˍ hta‸ ceh tiˉ gʼaˇ 

va ve yoˬ. Chi hkʼe ve chaw teˇ gʼaˇ ka‸ nawˬ hui ve la‸ shawnˍ hta‸ maˇ gʼa 
lu yuˬ tuˬ shaˍ ti‸ taˍ-o‸. 
19Yawˇ hui lehˬ, oˉ kʼoˍ hta‸ hkʼa deh‸ maˇ caˉ da‸. Oˉ kʼoˍ oˇ ve hta‸ pa taw 
awˬ to teˇ to hkʼa peu-eˬ uiˍ la chehˇ leh, uiˍ la ve oˇ ve lehˬ Gʼuiˬsha geh lo 
laˬ ve yoˬ. Awˬ to lehˬ, awˬ tcuhˉ awˬ caˆ teˇ hpaˍ hta‸ pa taw caˉ da‸ taˍ leh, 
awˬ gʼaˇ biˇ la chehˇ ve yoˬ. 
20Nawˬ hui lehˬ, miˬguiˬ hta‸ caˉ da‸ ve awˬ ceuˬ teˇ hpaˍ Hkri‸ geh teˇ geh 
suh taˍ peuˬ ve kʼo, aˬ hto‸ ma te miˬguiˬ hta‸ caˉ da‸ ve chaw hkʼe nawˬ hui 
te chehˇ sheˍ ve le. 
21Taˇ ca vawˆ, taˇ ca leh‸, taˇ ca htawˇ teh‸ kʼoˆ ve awˬ liˇ awˬ hkʼaˇ teˇ hpaˍ 
hta‸ aˬ hto‸ ma pa taw nawˬ hui te chehˇ sheˍ ve le. 
22Awˬ ceuˬ oˇ ve teˇ hpaˍ hta‸ te ve teˇ yanˇ, luˬ kʼai sheˆ kʼai ve awˬ ceuˬ ceh 
tiˉ hpeh‸ ve yoˬ. Awˬ liˇ awˬ hkʼaˇ oˇ ve teˇ hpaˍ lehˬ, chaw yaˇ hui teh taˍ leh 
maˍ piˇ ve awˬ liˇ awˬ hkʼaˇ teˇ hpaˍ hpeh‸ ve yoˬ. 
23A shu yawˇ hkʼaˇ yawˇ dawˇ tawˆ leh oˉ kʼoˍ pui ve teˇ ceuˬ maˇ kʼoˆ, nyi ma 
taˍ nehˬ ve teˇ ceuˬ maˇ kʼoˆ, awˬ to hta‸ fawˉ mehˍ ve teˇ ceuˬ maˇ kʼoˆ, chi 
teˇ hpaˍ cuˇ yiˍ cawˬ ve hkʼe hpeh‸ ve htawˇ, awˬ suhˍ awˬ shaˍ sheˉ lai ve teˇ 
hpaˍ hta‸ gʼaˇ tuˬ te‸ chiˉ awˬ bon maˇ cawˬ ve yoˬ. 

Kawˇlawˇsehˇ li‸ 3 

1Hkʼe te leh, nawˬ hui Hkri‸ geh teˇ geh kʼaw‸ te‸ tu la peuˬ ve kʼo, mvuhˇ 
naw ma hkʼoˆ lo cawˬ ve awˬ ceuˬ teˇ hpaˍ hta‸ ca-o. Hkri‸ lehˬ, oˇ kaˬ lo 
Gʼuiˬsha ve la‸ sha pa mui chehˇ taˍ ve yoˬ. 
2Miˬguiˬ hkʼoˆ lo cawˬ ve awˬ ceuˬ teˇ hpaˍ hta‸ dawˇ tcuhˉ taˍ ve taˇ te. 
Mvuhˇ naw ma hkʼoˆ lo cawˬ ve awˬ ceuˬ teˇ hpaˍ hta‸ dawˇ tcuhˉ taˍ-o‸. 
3Awˬ lawn kʼo, nawˬ hui suh peuˬ ve chaw hpeh‸ leh, nawˬ hui ve co ha te‸ 
ve teˇ ceuˬ lehˬ, Hkri‸ geh teˇ geh Gʼuiˬsha awˬ hkʼaw lo faˉ taˍ ve yoˬ. 

4Ngaˬ hui ve co ha te‸ ve awˬ ceuˬ lehˬ, Hkri‸ hpeh‸ ve yoˬ. Yawˇ kʼaw‸ tawˆ 
la ve teˇ yanˇ, nawˬ hui htawˇ yawˇ geh teˇ geh awˬ me‸ awˬ hponˇ awˬ hkʼaw 
lo tawˆ la tuˬ yoˬ. 

Chaw awˬ piˍ leh chaw awˬ suhˉ awˬ lawn 

5Nawˬ hui awˬ hkʼaw lo cawˬ ve, miˬguiˬ hta‸ caˉ da‸ ve awˬ ceuˬ teˇ hpaˍ hta
‸ tiˇ pehˍ-o‸. Awˬ ceuˬ oˇ ve teˇ hpaˍ lehˬ, haˉ chawˇ haˉ paˆ te ve, cha‸ chiˆ 
ve hta‸ te ve, peh‸ ve tzuhˆ ve hta‸ te ve, haiˬ ve hta‸ te ve leh, shu mawˇ 
shu jeˬ hta‸ sheˉ lai ve, awˬ ceuˬ chi teˇ hpaˍ hpeh‸ ve yoˬ. Shu mawˇ shu jeˬ 
hta‸ sheˉ lai ve teˇ ceuˬ lehˬ, shaˉ ho‸ hta‸ oˉ kʼoˍ pui ve teˇ ceuˬ hpeh‸ ve 
yoˬ. 
6Awˬ ceuˬ oˇ ve teˇ hpaˍ hta‸ pa taw Gʼuiˬsha nyi ma zuhˆ ve teˇ ceuˬ gaˬ la 
chehˇ ve yoˬ. 
7Nawˬ hui htawˇ ponˬ laˬ htaˇ awˬ ceuˬ oˇ ve teˇ hpaˍ awˬ hkʼaˇ suh kʼai leh, oˇ 
ve teˇ hpaˍ hta‸ te jaw ve yoˬ. 
8Ya‸ hkʼaˇ, chi beu‸ lehˬ nyi ma zuhˆ ve, beu‸ jaˇ ve, shu hta‸ naˬ tuˬ te gaˇ 
ve, shu hta‸ hkʼaiˉ ve leh, cha‸ chiˆ ve tawˇ hta‸ yaw ve, awˬ ceuˬ chi teˇ 
hpaˍ hkʼa peu-eˬ hta‸ baˬ taˉ-oˆ. 
9Teˇ gʼaˇ leh teˇ gʼaˇ taˇ heˍ da‸. Awˬ lawn kʼo, nawˬ hui lehˬ chaw awˬ piˍ hta
‸ ka‸, chaw awˬ piˍ ve awˬ liˇ awˬ hkʼaˇ teˇ hpaˍ hta‸ ka‸ kʼehˆ baˬ peuˬ leh, 
chaw awˬ suhˉ hta‸ veu‸ deh taˍ peuˬ. 
10Chaw awˬ suhˉ oˇ ve lehˬ, yawˇ hta‸ te hpanˍ shehˍ hpaˇ ve awˬ ho‸ awˬ han 
hkʼa shuˍ shuˍ, shiˍ puiˉ ve teˇ ceuˬ lehˬ, awˬ suhˉ kʼaw‸ hpeh‸ la chehˇ ve 
yoˬ. 
11Chaw awˬ suhˉ hpeh‸ ve awˬ hkʼaw lo, Heˍlaˍsaˆ chaw leh Yuˇda‸ chaw maˇ 
cawˬ. Awˬ guiˬ meuˇ shoˍ ve chaw leh awˬ guiˬ meuˇ maˇ shoˍ ve chaw maˇ 
cawˬ. Chaw hteunˍ leh Saˍkuˍsiˆ chaw maˇ cawˬ. Vuiˬ taˍ ve awˬ ceˬ leh ponˬ 
ve chaw maˇ cawˬ. Hkri‸ lehˬ hkʼa peu-eˬ hpeh‸ leh, hkʼa peu-eˬ awˬ hkʼaw lo 
yawˇ chehˇ ve yoˬ. 

12Chi hta‸ pa taw, Gʼuiˬsha nawˬ hui hta‸ leuˆ yuˬ taˍ leh, nawˬ hui da‸ kehˬ 
ve leh yawˇ ha‸ ve chaw hpeh‸ ve hkʼe, chi teˇ hpaˍ hta‸ veu‸ deh-o. Ha kʼaˉ 
puiˉ ve, shu awˬ pon da‸ ve hta‸ te ve, nyi ma taˍ nehˬ ve, nyi ma nuˇ nuˇ 
nehˬ nehˬ ve leh, nyi ma dawˇ zuhˬ gaˇ zuhˬ ve, chi teˇ hpaˍ hta‸ veu‸ deh-o. 
13Teˇ gʼaˇ leh teˇ gʼaˇ yeunˇ hkanˍ da‸-o‸. Teˇ gʼaˇ leh teˇ gʼaˇ venˇbaˆ taˍ da‸ 
kuiˬ cawˬ kʼo, venˇbaˆ hpehˇ da‸-o‸. Jawˇmawˇ Gʼuiˬ sha nawˬ hui ve venˇbaˆ 
hta‸ hpehˇ hkʼa peuˬ ve hkʼe, nawˬ hui htawˇ venˇbaˆ hpehˇ da‸-o‸. 
14Oˇ ve hkʼa peu-eˬ awˬ hkʼoˆ ha‸ pehnˇ ve teˇ ceuˬ hta‸ veu‸ deh taˍ-o‸. Ha‸ 
pehnˇ ve lehˬ, hkʼa peu-eˬ biˇ la tuˬ hpeh tsuh‸ taˍ ve yoˬ. 
15Hkri‸ ve dawˇ sha gaˇ sha ve teˇ ceuˬ nawˬ hui ve nyi ma awˬ hkʼaw lo uˉ 
peunˍ piˇ lawˬ-o‸. Chi hkʼe hpeh‸ la tuˬ ve awˬ pon, awˬ to teˇ to tiˉ awˬ 
hkʼaw lo Gʼuiˬsha nawˬ hui hta‸ kuˬ yuˬ taˍ ve yoˬ. Chi hkʼoˆ ka‸, yawˇ ve bon 
hta‸ dawˇ nawˇ-oˆ. 
16Cuˇ yiˍ maˍ yiˍ hkʼa biˇ cawˬ ve Hkri‸ ve tawˇ hkawˇ lehˬ, nawˬ hui awˬ 
hkʼaw lo hkʼa biˇ cawˬ piˇ-oˆ. Chiˇ mvuh ve tawˇ hkawˇ, kʼa muiˬ hkawˇ leh 
co ha hpawˇ hta‸ caˉ da‸ ve kʼa muiˬ hkawˇ teˇ hpaˍ hta‸ cuˇ leh, nawˬ hui 
teˇ gʼaˇ leh teˇ gʼaˇ hta‸ maˍ da‸ leh shaˍ ti‸ piˇ da‸-o‸. Nawˬ hui ve nyi ma 
awˬ hkʼaw lo Gʼuiˬsha hta‸ kʼa muiˬ chiˇ mvuh chehˇ-oˆ. 
17Nawˬ hui hkʼa te ve hkʼa peu-eˬ awˬ hkʼaw lo, tawˇ yaw ve maˇ kʼoˆ, kanˉ te 
ve maˇ kʼoˆ, Jawˇmawˇ Yeˍsuˆ ve awˬ meh awˬ hkʼaw lo hkʼa peu-eˬ hta‸ te-o. 
Yawˇ hta‸ cuˇ leh Awˬ pa Gʼuiˬsha hta‸ chiˇ mvuh chehˇ-oˆ. 

Chaw awˬ suhˉ hpeh‸ ve chaw hui hkʼaˬ hkʼe te keunˍ ve awˬ lawn 

18Awˬ miˇ ma teˇ hpaˍ-oˬ, Jawˇmawˇ Yeˍsuˆ hta‸ keunˍ da‸ ve hkʼe, a shu 
yawˇ ve awˬ hpawˇ awˬ hawˉ lo chehˇ-oˆ. 
19Awˬ hpawˇ teˇ hpaˍ-oˬ, a shu yawˇ ve awˬ miˇ ma hta‸ ha‸ leh, yawˇ hui hta
‸ hehnˇ chaweh taˇ te. 
20Yaˇ ehˉ teˇ hpaˍ-oˬ, teˇ ceuˬ le le awˬ hkʼaw lo awˬ pa awˬ e ve tawˇ hkawˇ 
hta‸ na yuˬ-o‸. Awˬ lawn kʼo, nawˬ hui chi hkʼe te ve hta‸ Jawˇ mawˇ Yeˍsuˆ 
nyi ma cawˇ ve yoˬ. 

21Awˬ pa teˇ hpaˍ-oˬ, nawˬ hui ve yaˇ teˇ hpaˍ nyi ma maˇ gʼa luˬ tuˬ, yawˇ hui 
nyi ma zuhˆ tuˬ taˇ te. 
22Vuiˬ taˍ ve awˬ ceˬ teˇ hpaˍ-oˬ, teˇ ceuˬ le le awˬ hkʼaw lo miˬguiˬ hkʼoˆ chehˇ 
ve nawˬ hui ve awˬ shehˍ hpaˇ ve tawˇ hkawˇ hta‸ na yuˬ-o‸. Shu gʼa mawˬ 
kuiˬ ceh te ve leh chaw yaˇ nyi hkʼaˇ suh tuˬ ceh te ve taˇ hpeh‸ piˇ. Nyi ma 
taˍ hkʼaˇ teˇ hkʼaˇ tiˉ te leh, Jawˇmawˇ Yeˍsuˆ hta‸ kawˆ ve awˬ hkʼaw lo na 
yuˬ-o‸. 
23Nawˬ hui kanˉ hkʼaˬ hkʼe ve teˇ ceuˬ te ve maˇ kʼoˆ, chaw yaˇ awˬ pon te ve 
maˇ heˆ, Jawˇmawˇ Yeˍsuˆ awˬ pon te ve hkʼe nyi ma pfuhˇ leh gʼaˇ hte‸ te-o. 
24Nawˬ hui gʼa tuˬ ve awˬ bon teˇ ceuˬ lehˬ, Jawˇmawˇ Yeˍsuˆ pe‸ laˇ tuˬ ve 
awˬ shinˉ hpeh‸ ve yoˬ teh‸ shiˍ chehˇ-oˆ. Awˬ lawn kʼo, nawˬ hui Jawˇmawˇ 
Hkri‸ awˬ pon kanˉ te chehˇ ve yoˬ. 
25Maˇ hteˇ maˇ cawˇ ve hta‸ te ve chaw teˇ gʼaˇ lehˬ, yawˇ te ve maˇ hteˇ maˇ 
cawˇ ve oˇ ve teˇ ceuˬ hta‸ gʼa kʼaw‸ hkanˍ tuˬ yoˬ. Gʼuiˬsha lehˬ, chaw yaˇ ve 
mehˆ hpfuhˇ hta‸ maˇ nyi. 

Kawˇlawˇsehˇ li‸ 4 

1Awˬ shehˍ hpaˇ teˇ hpaˍ-oˬ, nawˬ hui htawˇ mvuhˇ naw ma hkʼoˆ lo Awˬ shehˍ 
hpaˇ cawˬ ve hta‸ shiˍ chehˇ ve awˬ hkʼaw lo, nawˬ hui ve awˬ ceˬ teˇ hpaˍ 
hta‸ hteˇ ve cawˇ ve leh keunˍ da‸ cawˇ da‸ ve hkʼe ceh te piˇ-oˆ. 
2Hkʼaˬ htaˆ ka‸ bon lawˬ chehˇ-oˆ. Bon lawˬ ve awˬ hkʼaw lo shaw chehˇ leh, 
chiˇ mvuh chehˇ-oˆ. 
3Hkri‸ ve tcuhˉ kuiˬ naˉ ve tawˇ hkawˇ ngaˬ hui gʼa kʼaoˍ maˍ piˇ tuˬ ve, 
Gʼuiˬsha ngaˬ hui pon yehˬ miˉ hpaw laˇ tuˬ, ngaˬ hui awˬ pon htawˇ bon lawˬ 
laˇ-oˆ. Tcuhˉ kuiˬ naˉ ve tawˇ hkawˇ oˇ ve awˬ pon ngaˬ htawnˍ hkʼaw lo gʼa 
chehˇ taˍ ve yoˬ. 
4Tawˇ hkawˇ oˇ ve hta‸ ngaˬ kʼoˆ keunˍ ve hkʼe ngaˬ hkʼa tawˍ lehˆ kʼoˆ maˍ 
piˇ hpeh‸ tuˬ ve awˬ pon ka‸ bon lawˬ laˇ-oˆ. 

5Hkri‸ yaˇ awˬ moˍ awˬ hkʼaw lo maˇ chehˇ ve chaw teˇ hpaˍ mehˆ gʼuˇ suhˍ, 
cuˇ yiˍ cawˬ ve awˬ hkʼaw lo hkʼa deh‸ dawˇ nyi leh te-o. Awˬ yanˇ hta‸ vuiˬ 
hkʼaw‸ leh hkʼa deh‸ yehˇ-oˆ. 
6Chaw teˇ gʼaˇ le le hta‸ nawˬ hui hkʼaˬ hkʼe gʼa yaw hkʼaw‸ cawˇ ve hta‸ 
shiˍ tuˬ, nawˬ hui tawˇ yaw ve teˇ hpaˍ lehˬ, hkʼaˬ htaˆ ka‸ shu awˬ pon cawˇ 
da‸ leh na sha ve tawˇ hkawˇ hta‸ yaw leh, aˉ leh‸ hkaw‸ taˍ ve hkʼe hpeh‸ 
piˇ-oˆ. 

Awˬ leh meuˇ ve tawˇ hkawˇ 

7Ngaˬ ha‸ ve awˬ viˉ awˬ nyi Tuˇhkiˆ lehˬ, ngaˬ ve awˬ lawn hkʼa peu-eˬ nawˬ 
hui hta‸ hto maˍ laˇ tuˬ yoˬ. Yawˇ lehˬ, ka ti‸ yeˬ ve kanˉ te shehˍ hpaˇ hpeh‸ 
leh, ngaˬ geh teˇ geh Jawˇmawˇ Yeˍsuˆ ve kanˉ hta‸ te ve chaw teˇ gʼaˇ hpeh‸ 
ve yoˬ. 
8Chi hta‸ pa taw ngaˬ hui hkʼaˬ hkʼe hpeh‸ chehˇ ve hta‸ nawˬ hui shiˍ leh, 
yawˇ nawˬ hui ve nyi ma hta‸ awˬ gʼaˇ cawˬ la piˇ tuˬ, ngaˬ yawˇ hta‸ nawˬ 
hui geh peu laˇ ve yoˬ. 
9Chi hkʼoˆ ka‸, nawˬ hui chehˇ kuiˬ lo laˬ ve, ka ti‸ yeˬ leh ngaˬ hui ha‸ ve 
awˬ viˉ awˬ nyi Awˍneˍsiˍmuˆ hta‸ htawˇ, yawˇ geh teˇ geh peu laˇ ve yoˬ. 
Yawˇ huiˉ maˬ lehˬ, choˬ kaˬ lo hkʼa hpeh‸ la ve awˬ lawn hkʼa peu-eˬ nawˬ 
hui hta‸ kʼaoˍ maˍ laˇ tuˬ yoˬ. 
10Ngaˬ geh teˇ geh htawnˍ hkʼaw gʼa chehˇ ve Aˍriˍtaˍhkuˆ lehˬ, nawˬ hui hta‸ 
dawˇ nawˇ chehˇ ve yoˬ teh‸, tawˇ shanˍ feu laˇ ve yoˬ. Baˍnaˍbaˆ ve awˬ viˉ 
awˬ nyi Maˍku htawˇ, nawˬ hui hta‸ dawˇ nawˇ chehˇ ve yoˬ teh‸, tawˇ shanˍ 
feu laˇ ve yoˬ. (Maˍkuˆ awˬ lawn ngaˬ nawˬ hui hta‸ tawˇ shanˍ feu laˇ peuˬ. 
Yawˇ nawˬ hui geh gaˬ la ve kʼo, yawˇ hta‸ ha‸ yuˬ-o‸.) 
11Yuˇtuˆ meh ve Yeˍsuˆ teˇ gʼaˇ htawˇ nawˬ hui hta‸ dawˇ nawˇ chehˇ ve yoˬ 
teh‸, tawˇ shanˍ feu laˇ ve yoˬ. Yuˇda‸ chaw hui awˬ hkʼaw lo ngaˬ geh teˇ 
geh Gʼuiˬsha ve mvuhˇmiˬ awˬ pon kanˉ te chehˇ ve lehˬ, chaw chi teˇ hpaˍ 
ceh tiˉ cawˬ ve yoˬ. Yawˇ hui hta‸ pa taw ngaˬ maˇ maˇ dawˇ sha la ve yoˬ. 

12Nawˬ hui ve awˬ moˍ awˬ hkʼaw lo chehˇ leh, Yeˍsuˆ Hkri‸ ve awˬ ceˬ hpeh‸ 
ve Eˇpaˍhpaˍraˆ htawˇ, nawˬ hui hta‸ dawˇ nawˇ chehˇ ve yoˬ teh‸, tawˇ shanˍ 
feu laˇ ve yoˬ. Nawˬ hui lehˬ, Gʼuiˬsha ve a loˍ hkʼa peu-eˬ awˬ hkʼaw lo uiˍ la 
leh hkʼa deh‸ yeˬ chehˇ hpeh‸ tuˬ, yawˇ nawˬ hui awˬ pon hkʼaˬ htaˆ ka‸ bon 
lawˬ chehˇ ve yoˬ. 
13Awˬ lawn kʼo, yawˇ lehˬ, nawˬ hui awˬ pon maˇ kʼoˆ, Lawˍdiˍkiˆ venˇ leh 
Heˍraˍpawˇliˆ venˇ awˬ hkʼaw lo chehˇ ve chaw teˇ hpaˍ awˬ pon maˇ kʼoˆ, 
hkʼaˬ ma coˇ caˇ leh te ve awˬ lawn ngaˬ yawˇ awˬ pon shaˉ hkiˆ hkanˍ ve yoˬ. 
14Ngaˬ hui ha‸ jaˇ ve saˍ la‸ gʼonˍ Luˉka‸ leh Deˍmaˆ nawˬ hui hta‸ dawˇ 
nawˇ chehˇ ve yoˬ teh‸ tawˇ shanˍ feu laˇ ve yoˬ. 
15Lawˍdiˍkiˆ venˇ hkʼaw lo chehˇ ve awˬ viˉ awˬ nyi teˇ hpaˍ hta‸ maˇ kʼoˆ, 
Noˍhpaˆ leh yawˇ ve yehˬ hkʼaw lo hpawnˬ da‸ ve Hkri‸ yaˇ awˬ moˍ hta‸ 
maˇ kʼoˆ, ngaˬ dawˇ nawˇ chehˇ ve yoˬ teh‸ hto piˇ-oˆ. 
16Li‸ chi hta‸ nawˬ hui gʼaw peuˬ kʼo, Lawˍdiˍkiˆ Hkri‸ yaˇ awˬ moˍ hta‸ gʼaw 
tcuh-o. Lawˍdiˍkiˆ chaw hui gʼa ve li‸ hta‸ htawˇ nawˬ hui gʼaw-o. 
17Aˍhkiˇpuˆ hta‸ htawˇ, Jawˇmawˇ Yeˍsuˆ geh nawˬ gʼa taˍ ve kanˉ hta‸ peuˬ 
htaˇ hkʼa gaˬ te tuˬ shaˍ ti‸ te-o teh‸ kʼoˆ piˇ-oˆ. 
18Ngaˬ Pawˇlu‸ lehˬ, nawˬ hui hta‸ dawˇ nawˇ ve awˬ hkʼaw lo tawˇ chi teˇ 
hkawˇ ngaˬ awˬ to nawˬ hui hta‸ bvuh‸ laˇ ve yoˬ. Ngaˬ htawnˍ hkʼaw gʼa 
hkanˍ chehˇ ve hta‸ dawˇ nawˇ-oˆ. Nawˬ hui geh awˬ bon awˬ shinˉ cawˬ piˇ-
oˆ. 

1 Hteˇsaˍlawˇniˆ li‸ 

1 Hteˇsaˍlawˇniˆ li‸ 1 

Awˬ chawˇ hui hta‸ dawˇ nawˇ ve hkawˇ 

1Pawˇlu‸, Siˍlaˍnuˆ leh Tiˆmoˉseˍ hui lehˬ, Awˬ pa Gʼuiˬsha leh Jawˇmawˇ 
Yeˍsuˆ Hkri‸ awˬ hkʼaw lo chehˇ ve Hteˇsaˍlawˇniˆ Hkri‸ yaˇ awˬ moˍ hta‸ li‸ 
chi teˇ kʼoˆ bvuh‸ laˇ ve yoˬ. Awˬ bon awˬ shinˉ leh dawˇ sha gaˇ sha tuˬ nawˬ 
hui geh cawˬ piˇ-oˆ. 

Yawˇ hui shu awˬ pon henˇ kuiˬ jawˬ kuiˬ hpeh‸ ve 

2Nawˬ hui hkʼa peu-eˬ awˬ pon ngaˬ hui hkʼaˬ htaˆ ka‸ Gʼuiˬsha hta‸ chiˇ 
mvuh leh, ngaˬ hui bon lawˬ ve teˇ yanˇ nawˬ hui hta‸ dawˇ nawˇ chehˇ ve 
yoˬ. 
3Nawˬ hui yonˍ ve hta‸ pa taw kanˉ te ve maˇ kʼoˆ, ha‸ pehnˇ ve hta‸ pa taw 
kanˉ hkeu‸ ve hta‸ te ve maˇ kʼoˆ, ngaˬ hui ve Jawˇmawˇ Yeˍsuˆ Hkri‸ hta‸ 
dawˇ law ve pa taw nyi ma yeˬ ve maˇ kʼoˆ, ngaˬ hui ve Awˬ pa Gʼuiˬsha mehˆ 
gʼuˇ suhˍ, chi teˇ hpaˍ hta‸ ngaˬ hui hkʼaˬ htaˆ ka‸ dawˇ nawˇ chehˇ ve yoˬ. 
4Gʼuiˬsha ha‸ ve awˬ viˉ awˬ nyi teˇ hpaˍ-oˬ, Gʼuiˬsha nawˬ hui hta‸ leuˆ yuˬ 
taˍ ve yoˬ teh‸ ngaˬ hui shiˍ ve yoˬ. 
5Awˬ lawn kʼo, ngaˬ hui maˍ ve ha lehˬ ve bon hkawˇ lehˬ, tawˇ hkawˇ ceh 
hpeh‸ leh nawˬ hui geh gaˬ la ve maˇ heˆ. Kanˇ paˆ awˬ hkʼaw lo maˇ kʼoˆ, da
‸ ve kehˬ ve Awˬ ha hpu awˬ hkʼaw lo maˇ kʼoˆ, yonˍ yeˬ jaˇ ve nyi ma awˬ 
hkʼaw lo maˇ kʼoˆ, nawˬ hui geh gaˬ la ve yoˬ. Ngaˬ hui nawˬ hui geh chehˇ ve 
teˇ yanˇ, nawˬ hui awˬ pon awˬ bon cawˬ tuˬ ngaˬ hui hkʼaˬ hkʼe ve chaw hpeh
‸ ve hta‸ nawˬ hui shiˍ ve yoˬ. 
6Nawˬ hui lehˬ, ngaˬ hui hta‸ ka‸ Jawˇ mawˇ Yeˍsuˆ hta‸ ka‸ henˇ yuˬ leh te 
chehˇ ve yoˬ. Awˬ lawn kʼo, bon hkawˇ hta‸ pa taw nawˬ hui gʼa tu‸ gʼa 
hkanˍ jaˇ ve htawˇ, da‸ ve kehˬ ve Awˬ ha hpu pe‸ laˇ ve ha lehˬ ve teˇ ceuˬ 
awˬ hkʼaw lo bon hkawˇ hta‸ nawˬ hui ha‸ yuˬ ve yoˬ. 

7Chi hta‸ pa taw nawˬ hui lehˬ, Maˍkeˍdawˇniˆ mvuhˇmiˬ leh Aˍhkaˍyaˆ 
mvuhˇmiˬ awˬ hkʼaw lo chehˇ ve yonˍ ve chaw hkʼa peu-eˬ awˬ pon henˇ kuiˬ 
jawˬ kuiˬ hpeh‸ la ve yoˬ. 
8Awˬ lawn kʼo, nawˬ hui hta‸ pa taw Jawˇmawˇ Yeˍsuˆ ve tawˇ hkawˇ lehˬ, 
Maˍkeˍdawˇniˆ mvuhˇmiˬ leh Aˍhkaˍyaˆ mvuhˇmiˬ awˬ hkʼaw lo bvuhˬ kʼai ve 
ceh tiˉ maˇ heˆ. Nawˬ hui Gʼuiˬsha hta‸ yonˍ ve awˬ lawn teˇ kaˬ le le lo bvuhˬ 
kʼai ve pa taw, oˇ ve awˬ lawn ngaˬ hui te‸ chiˉ kʼoˆ tuˬ maˇ loˍ. 
9Awˬ lawn kʼo, nawˬ hui lehˬ ngaˬ hui hta‸ ha lehˬ ha kʼa ha‸ yuˬ laˇ ve awˬ 
lawn shu kʼoˆ da‸ chehˇ ve yoˬ. Chi hkʼoˆ ka‸, te‸ chehˇ ve leh awˬ tehˬ awˬ 
na ve Gʼuiˬsha awˬ pon kanˉ hta‸ nawˬ hui te hpeh‸ tuˬ, shaˉ ho‸ teˇ hpaˍ hta
‸ nawˬ hui baˬ taˉ leh Gʼuiˬsha geh kʼaw‸ hpfuhˆ kʼaw‸ la ve awˬ lawn hta‸ 
htawˇ, shu kʼoˆ da‸ chehˇ ve yoˬ. 
10Suh kuiˬ lo Gʼuiˬsha kʼaw‸ te‸ tu la piˇ ve yawˇ ve Yaˇ hpu mvuhˇ naw ma lo 
ya‸ la tuˬ ve hta‸ nawˬ hui law chehˇ ve awˬ lawn htawˇ, shu kʼoˆ da‸ chehˇ 
ve yoˬ. Yaˇ hpu oˇ ve lehˬ, gaˬ la tuˬ ve nyi ma zuhˆ ve teˇ ceuˬ awˬ hkʼaw lo 
ngaˬ hui hta‸ ponˬ laˇ shehˍ hpaˇ Yeˍsuˆ hpeh‸ ve yoˬ. 

1 Hteˇsaˍlawˇniˆ li‸ 2 

Hteˇsaˍlawˇniˆ venˇ hkʼaw Pawˇlu‸ kanˉ te ve awˬ lawn 

1Awˬ viˉ awˬ nyi teˇ hpaˍ-oˬ, ngaˬ hui nawˬ hui geh laˬ ve lehˬ, hkʼe leˇ hpeh‸ 
ve maˇ heˆ teh‸ nawˬ hui shiˍ chehˇ ve yoˬ. 
2Nawˬ hui shiˍ taˍ ve hkʼe, Hpiˇliˇpiˆ venˇ awˬ hkʼaw lo tu‸ ve hkanˍ ve leh 
maˇ shawˍ maˇ caˆ te laˇ ve hta‸ ngaˬ hui gʼa hkanˍ peuˬ ve yoˬ. Ya‸ hkʼaˇ, 
nawˬ hui hta‸ Gʼuiˬsha ve ha lehˬ ve bon hkawˇ ca maˍ la ve teˇ yanˇ, gʼa 
tawˍ da‸ tuˬ cawˬ maˇ jaˇ ve htawˇ, ngaˬ hui ve Gʼuiˬsha hta‸ pa taw ngaˬ hui 
nyi ma ha‸ hanˉ te leh maˍ laˇ ve yoˬ. 
3Ngaˬ hui lehˬ dawˇ ya‸ te ya‸ ve awˬ hkʼaw lo maˇ kʼoˆ, cha‸ chiˆ ve awˬ 
hkʼaw lo maˇ kʼoˆ, heˍ ve awˬ hkʼaw lo maˇ kʼoˆ, nawˬ hui hta‸ awˬ gʼaˇ pe‸ 
laˇ ve maˇ heˆ. 

4Ha lehˬ ve bon hkawˇ maˍ tuˬ Gʼuiˬsha ngaˬ hui hta‸ nyi hkʼaˇ suh leh chiˇ a‸ 
laˇ ve hkʼe ceh ngaˬ hui maˍ ve yoˬ. Chaw yaˇ nyi hkʼaˇ suh tuˬ ngaˬ hui maˍ 
ve maˇ heˆ. Ngaˬ hui ve nyi ma hta‸ lawˇ nyi laˇ shehˍ hpaˇ Gʼuiˬsha nyi hkʼaˇ 
suh tuˬ ngaˬ hui maˍ ve yoˬ. 
5Awˬ lawn kʼo, nawˬ hui shiˍ taˍ ve hkʼe, shu nyi ma cawˇ tuˬ ngaˬ hui shu hta
‸ chiˇ mvuh piˇ ve maˇ heˆ. Shu mawˇ shu jeˬ hta‸ ngaˬ hui sheˉ lai leh maˍ ve 
ka‸ maˇ heˆ teh‸ Gʼuiˬsha shaˉ hkiˆ hkanˍ hpeh‸ ve yoˬ. 
6Ngaˬ hui Hkri‸ ve tcuh yaˇ hpeh‸ ve pa taw, kanˇ paˆ hta‸ yehˇ hpeh‸ ve 
htawˇ, nawˬ hui geh maˇ kʼoˆ, awˬ kaˍ awˬ nu chaw geh maˇ kʼoˆ, chaw yaˇ 
hui geh awˬ me‸ awˬ hponˇ gʼa tuˬ ngaˬ hui maˇ ca. 
7Awˬ e teˇ gʼaˇ lehˬ, yawˇ ve yaˇ ehˉ teˇ hpaˍ hta‸ ha‸ shaˉ ve hkʼe, ngaˬ hui 
nawˬ hui geh nyi ma nuˇ nehˬ ve awˬ hkʼaw lo chehˇ ve yoˬ. 
8Hkʼe te leh, ngaˬ hui nawˬ hui hta‸ ha‸ jaˇ ve pa taw, Gʼuiˬsha ve ha lehˬ ve 
bon hkawˇ ceh tiˉ nawˬ hui hta‸ pe‸ laˇ ve maˇ heˆ, ngaˬ hui ve a sha‸ htawˇ 
nawˬ hui hta‸ pe‸ laˇ gaˇ jaˇ ve yoˬ. Awˬ lawn kʼo, nawˬ hui lehˬ ngaˬ hui ha‸ 
jaˇ ve chaw teˇ hpaˍ hpeh‸ la peuˬ. 
9Awˬ viˉ awˬ nyi teˇ hpaˍ-oˬ, ngaˬ hui kanˉ te ve hkʼaˬ ma hkeu‸ jaˇ ve hta‸ 
nawˬ hui dawˇ nawˇ tuˬ yoˬ. Ngaˬ hui nawˬ hui hta‸ Gʼuiˬ sha ve ha lehˬ ve 
bon hkawˇ maˍ laˇ ve teˇ yanˇ, nawˬ hui teˇ gʼaˇ ka‸ maˇ gʼa hkeu‸ tuˬ, ngaˬ 
hui lehˬ tanˇ hkuinˇ tanˇ vanˇ kanˉ te ve yoˬ. 
10Nawˬ hui Hkri‸ yaˇ teˇ hpaˍ hta‸ ngaˬ hui te laˇ ve lehˬ, da‸ ve kehˬ ve, hteˇ 
ve cawˇ ve leh venˇbaˆ taˍ kuiˬ maˇ cawˬ ve yoˬ teh‸, nawˬ hui ka‸ Gʼuiˬsha 
ka‸ shaˉ hkiˆ hkanˍ hpeh‸ ve yoˬ. 
11Nawˬ hui shiˍ taˍ ve hkʼe, awˬ pa teˇ gʼaˇ lehˬ, a shu yawˇ ve yaˇ teˇ hpaˍ hta
‸ te piˇ ve hkʼe, ngaˬ hui nawˬ hui teˇ gʼaˇ le le hta‸ awˬ gʼaˇ pe‸ laˇ leh dawˇ 
sha gaˇ sha tuˬ te laˇ ve yoˬ. 
12Gʼuiˬsha hta‸ keunˍ ve hkʼe ceh te tuˬ ngaˬ hui nawˬ hui hta‸ tawˇ piˇ ve 
yoˬ. Yawˇ ve mvuhˇmiˬ leh yawˇ ve awˬ me‸ awˬ hponˇ awˬ hkʼaw lo lo‸-e 
tuˬ, yawˇ nawˬ hui hta‸ kuˬ yuˬ laˇ peuˬ. 

13Nawˬ hui lehˬ, ngaˬ hui maˍ laˇ ve Gʼuiˬ sha ve tawˇ hkawˇ hta‸ gʼa kaˇ ve 
teˇ yanˇ ha‸ yuˬ ve pa taw, Gʼuiˬsha hta‸ ngaˬ hui hkʼaˬ htaˆ ka‸ chiˇ mvuh ve 
yoˬ. Tawˇ hkawˇ oˇ ve hta‸ chaw yaˇ ve tawˇ hkawˇ hkʼe nawˬ hui shawˍ taˍ 
leh ha‸ yuˬ ve maˇ heˆ. Gʼuiˬ sha ve tawˇ hkawˇ awˬ tehˬ awˬ na hpeh‸ ve hta
‸ nawˬ hui shawˍ taˍ leh ha‸ yuˬ ve yoˬ. Tawˇ hkawˇ oˇ ve lehˬ, nawˬ hui Hkri
‸ yaˇ teˇ hpaˍ awˬ hkʼaw lo kanˉ te chehˇ ve yoˬ. 
14Awˬ lawn kʼo, awˬ viˉ awˬ nyi teˇ hpaˍ-oˬ, Yuˇda‸ mvuhˇmiˬ awˬ hkʼaw lo 
cawˬ ve, Yeˍsuˆ Hkri‸ awˬ hkʼaw lo chehˇ ve Gʼuiˬ sha ve Hkri‸ yaˇ awˬ moˍ 
teˇ hpaˍ hta‸ nawˬ hui henˇ yuˬ jawˬ yuˬ ve yoˬ. Yawˇ hui lehˬ, Yuˇda‸ chaw 
hui ve la‸ hkʼaw lo tu‸ ve hkanˍ ve hta‸ gʼa hkanˍ ve hkʼe, nawˬ hui htawˇ 
nawˬ hui ve mvuhˇmiˬ awˬ hkʼaw lo chehˇ ve chaw teˇ hpaˍ ve la‸ hkʼaw lo tu
‸ ve hkanˍ ve hta‸ gʼa hkanˍ ve yoˬ. 
15Yuˇda‸ chaw oˇ ve teˇ hpaˍ lehˬ, Jawˇ mawˇ Yeˍsuˆ hta‸ ka‸, Gʼuiˬsha ve 
tcuh kaˍ paˍ teˇ hpaˍ hta‸ ka‸ tiˇ pehˍ leh, ngaˬ hui hta‸ htawˇ gʼa‸ kʼoˬ laˇ ve 
yoˬ. Yawˇ hui lehˬ, Gʼuiˬsha nyi ma cawˇ tuˬ maˇ te ve awˬ hkʼoˆ ka‸ chaw 
hkʼa peu-eˬ ve canˇ paˍ hpeh‸ ve yoˬ. 
16Buiˇ shaˆ aˉ naˆ chaw teˇ hpaˍ htaiˍ hkʼaw‸ ve hta‸ gʼa tuˬ ngaˬ hui maˍ piˇ 
ve hta‸ Yuˇda‸ chaw oˇ ve teˇ hpaˍ tawˍ taˍ laˇ ve yoˬ. Yawˇ hui chi hkʼe te ve 
lehˬ, a shu yawˇ ve venˇbaˆ biˇ la tuˬ te chehˇ ve yoˬ. Hkʼe te leh, Gʼuiˬ sha nyi 
ma zuhˆ ve teˇ ceuˬ yawˇ hui awˬ hkʼoˆ hkʼa biˇ gaˬ la peuˬ. 

Pawˇlu‸ yawˇ hui geh maˇ gʼa kʼai ve awˬ lawn 

17Awˬ viˉ awˬ nyi teˇ hpaˍ-oˬ, teˇ hkui teˇ yanˇ ngaˬ hui nawˬ hui hta‸ gʼa hpaˆ 
da‸ ve pa taw, ngaˬ hui nawˬ hui hta‸ kʼaw‸ mawˬ gaˇ jaˇ leh gʼaˇ hte‸ te 
chehˇ ve yoˬ. Awˬ to nawˬ hui hta‸ gʼa hpaˆ da‸ ve htawˇ, ngaˬ hui ve nyi ma 
nawˬ hui hta‸ maˇ hpaˆ da‸. 
18Hkʼe te leh ngaˬ Pawˇlu‸ lehˬ, nawˬ hui geh laiˉ pawˆ laˬ gaˇ ve yoˬ. Ya‸ 
hkʼaˇ, Saˍtanˍ ngaˬ hui hta‸ tawˍ taˍ laˇ ve yoˬ. 
19Ngaˬ hui ve Jawˇmawˇ Yeˍsuˆ Hkri‸ kʼaw‸ ya‸ la ve teˇ yanˇ, yawˇ mehˆ 
gʼuˇ suhˍ ngaˬ hui ve dawˇ law kuiˬ, ha lehˬ kuiˬ leh awˬ me‸ awˬ hponˇ cawˬ 
ve shi uˉ tcuhˍ aˬ hto‸ ma le. Nawˬ hui yoˬ maˇ heˆ laˇ. 

20Awˬ lawn kʼo, nawˬ hui lehˬ ngaˬ hui ve awˬ me‸ awˬ hponˇ leh ngaˬ hui ve 
ha lehˬ kuiˬ hpeh‸ ve yoˬ. 

1 Hteˇsaˍlawˇniˆ li‸ 3 

1Hkʼe te leh, nawˬ hui awˬ lawn ngaˬ hui maˇ gʼa shiˍ maˇ gʼa kaˇ ve pa taw 
hkanˍ maˇ gʼa ve teˇ yanˇ, ngaˬ teˇ gʼaˇ tiˉ Aˍhtenˍ ven awˬ hkʼaw lo chehˇ taˉ 
tuˬ ngaˬ dawˇ cheˆ taˍ ve yoˬ. 
2Ngaˬ hui ve awˬ viˉ awˬ nyi Tiˆmoˉseˍ hta‸ ngaˬ hui nawˬ hui geh peu laˇ ve 
yoˬ. Yawˇ lehˬ, Hkri‸ ve ha lehˬ ve bon hkawˇ maˍ shehˍ hpaˇ Gʼuiˬsha ve awˬ 
ceˬ hpeh‸ ve yoˬ. 
3Tu‸ ve hkanˍ ve chi teˇ hpaˍ hta‸ nawˬ hui gʼa hkanˍ ve htawˇ, nawˬ hui nyi 
ma yeˬ chehˇ tuˬ awˬ pon maˇ kʼoˆ, yonˍ ve teˇ ceuˬ awˬ hkʼaw lo nawˬ hui 
hkʼa deh‸ chehˇ yeˬ leh awˬ gʼaˇ cawˬ tuˬ awˬ pon maˇ kʼoˆ, ngaˬ hui yawˇ hta
‸ peu laˇ ve yoˬ. Tu‸ ve hkanˍ ve teˇ hpaˍ hta‸ ngaˬ hui gʼa hkanˍ ve yoˬ teh‸ 
nawˬ hui shiˍ chehˇ ve yoˬ. 
4Awˬ lawn kʼo, tu‸ ve hkanˍ ve hta‸ ngaˬ hui gʼa hkanˍ tuˬ yoˬ teh‸, ngaˬ hui 
nawˬ hui geh chehˇ ve teˇ yanˇ ngaˬ hui kʼoˆ taˍ ve yoˬ. Kʼoˆ taˍ ve hkʼe hpeh‸ 
la ve hta‸ htawˇ nawˬ hui shiˍ ve yoˬ. 
5Chi hta‸ pa taw, ngaˬ hkanˍ maˇ gʼa ve teˇ yanˇ, nawˬ hui hkʼaˬ hkʼe yonˍ 
chehˇ ve hta‸ ngaˬ gʼa shiˍ tuˬ, Tiˆmoˉseˍ hta‸ ngaˬ peu laˇ ve yoˬ. Beˬ shehˍ 
hpaˇ nawˬ hui hta‸ beˬ yuˬ leh, ngaˬ hui kanˉ te hkeu‸ ve teˇ hpaˍ hkʼe leˇ 
hpeh‸ la puiˉ-aˆ teh‸ ngaˬ dawˇ haˍ ve yoˬ. 
6Ya‸ hkʼaˇ, chi beu‸ Tiˆmoˉseˍ kʼaw‸ gaˬ la leh, nawˬ hui yonˍ ve teˇ ceuˬ leh 
ha‸ pehnˇ ve teˇ ceuˬ awˬ lawn, ha lehˬ tuˬ uiˍ jaˇ ve tawˇ hkawˇ ngaˬ hui hta‸ 
hto laˇ ve yoˬ. Nawˬ hui hkʼaˬ htaˆ ka‸ ngaˬ hui hta‸ hkʼa deh‸ dawˇ nawˇ 
chehˇ leh, ngaˬ hui nawˬ hui hta‸ mawˬ gaˇ ve hkʼe nawˬ hui htawˇ ngaˬ hui 
hta‸ mawˬ gaˇ jaˇ ve awˬ lawn ka‸, yawˇ hto laˇ ve yoˬ. 
7Awˬ viˉ awˬ nyi teˇ hpaˍ-oˬ, ngaˬ hui dawˇ haˍ jaˇ ve leh tu‸ ve hkanˍ ve teˇ 
ceuˬ le le hta‸ gʼa hkanˍ ve htawˇ, nawˬ hui ve yonˍ ve teˇ ceuˬ hta‸ pa taw 
dawˇ sha ve teˇ ceuˬ hta‸ ngaˬ hui gʼa ve yoˬ. 

8Awˬ lawn kʼo, Jawˇmawˇ Yeˍsuˆ awˬ hkʼaw lo nawˬ hui yeˬ chehˇ ve kʼo, chi 
beu‸ ngaˬ hui awˬ pon te‸ ve teˇ ceuˬ hpeh‸ ve yoˬ. 
9Nawˬ hui hta‸ pa taw ngaˬ hui ve Gʼuiˬ sha mehˆ gʼuˇ suhˍ ngaˬ hui ha lehˬ 
tuˬ maˇ maˇ cawˬ ve yoˬ. Ha lehˬ tuˬ chi hkʼa peu-eˬ hta‸ ngaˬ hui dawˇ nyi ve 
teˇ yanˇ, nawˬ hui awˬ pon Gʼuiˬsha hta‸ ngaˬ hui maˇ maˇ chiˇ mvuh ve yoˬ. 
10Ngaˬ hui nawˬ hui hta‸ gʼa kʼaw‸ mawˬ da‸ leh, nawˬ hui yonˍ maˇ biˇ sheˍ 
ve awˬ ceuˬ biˇ la tuˬ, tanˇ hkuinˇ tanˇ venˇ ngaˬ hui bon gʼaˇ hte‸ lawˬ chehˇ 
ve yoˬ. 
11Nawˬ hui geh ngaˬ hui laˬ hpeh‸ tuˬ, ngaˬ hui ve Awˬ pa Gʼuiˬsha leh ngaˬ 
hui ve Jawˇmawˇ Yeˍsuˆ ngaˬ hui pon ya‸ kʼaw gu taˍ laˇ piˇ-oˆ. 
12Ngaˬ hui nawˬ hui hta‸ ha‸ ve hkʼe, nawˬ hui htawˇ teˇ gʼaˇ leh teˇ gʼaˇ hta‸ 
ha‸ da‸ ve maˇ kʼoˆ, chaw hkʼa peu-eˬ hta‸ ha‸ ve maˇ kʼoˆ, nawˬ hui awˬ 
hkʼaw lo uiˍ la maˇ la tuˬ, Jawˇmawˇ Yeˍsuˆ te laˇ piˇ-oˆ. 
13Ngaˬ hui ve Jawˇmawˇ Yeˍsuˆ lehˬ, yawˇ ve da‸ kehˬ ve chaw hkʼa peu-eˬ 
geh teˇ geh kʼaw‸ ya‸ la ve teˇ yanˇ, ngaˬ hui ve Awˬ pa Gʼuiˬsha mehˆ gʼuˇ 
suhˍ nawˬ hui ve nyi ma da‸ kehˬ ve awˬ hkʼaw lo venˇbaˆ taˍ kuiˬ maˇ gʼa 
cawˬ tuˬ, yawˇ nawˬ hui ve nyi ma hta‸ yeˬ piˇ lawˬ tuˬ yoˬ. 

1 Hteˇsaˍlawˇniˆ li‸ 4 

Gʼuiˬsha nyi hkʼaˇ suh tuˬ yawˇ hui hkʼaˬ hkʼe te cawˇ ve 

1Awˬ viˉ awˬ nyi teˇ hpaˍ-oˬ, awˬ leh meuˇ ve tawˇ teˇ hkawˇ lehˬ, Jawˇmawˇ 
Yeˍsuˆ awˬ hkʼaw lo ngaˬ hui nawˬ hui hta‸ chi hkʼe lawˬ hkawˉ leh awˬ gʼaˇ 
pe‸ laˇ ve yoˬ. Nawˬ hui hkʼaˬ hkʼe gʼa te keunˍ ve leh, Gʼuiˬsha nyi hkʼaˇ suh 
tuˬ hkʼaˬ hkʼe gʼa te cawˇ ve teˇ hpaˍ ngaˬ hui geh gʼa henˇ taˍ peuˬ ve hkʼe, 
chi beu‸ nawˬ hui te chehˇ ve hkʼa shuˍ shuˍ chi a‸ kehˉ leuˉ leh awˬ gʼuˇ 
suhˍ gʼaˇ hte‸ te kʼai sheˍ. 
2Jawˇmawˇ Yeˍsuˆ ve kanˇ paˆ awˬ hawˉ lo ngaˬ hui nawˬ hui hta‸ tawˇ pe‸ laˇ 
ve teˇ hpaˍ hta‸ nawˬ hui shiˍ chehˇ ve yoˬ. 
3Awˬ lawn kʼo, nawˬ hui gʼa da‸ gʼa kehˬ tuˬ, chi lehˬ Gʼuiˬsha ve a loˍ cawˇ 
ve yoˬ. Hkʼe te leh, haˉ chawˇ haˉ paˆ te ve teˇ ceuˬ hta‸ jaw kʼai-o. 

4Nawˬ hui teˇ gʼaˇ le le da‸ ve kehˬ ve leh yawˆ yan ve awˬ hkʼaw lo a shu 
yawˇ ve awˬ miˇ ma hta‸ hkʼa deh‸ heuˆ chehˇ-oˆ. 
5Gʼuiˬsha hta‸ maˇ shiˍ ve buiˇ shaˆ aˉ naˆ chaw teˇ hpaˍ lehˬ, peh‸ ve tzuhˆ ve 
awˬ hkʼaˇ suh te kʼai ve yoˬ. Nawˬ hui oˇ hkʼe taˇ te. 
6Kanˉ chi teˇ ceuˬ awˬ hkʼaw lo chaw teˇ gʼaˇ ka‸ a shu yawˇ ve awˬ viˉ awˬ 
nyi hta‸ maˇ gʼa te ponˬ te leuˉ leh maˇ gʼa te ya‸. Awˬ lawn kʼo, ponˬ laˬ htaˇ 
ngaˬ hui nawˬ hui hta‸ shaˍ ti‸ hkʼa deh‸ pe‸ laˇ taˍ ve hkʼe, Jawˇ mawˇ 
Yeˍsuˆ lehˬ, chi hkʼa peu-eˬ awˬ pon kʼaw‸ te hkʼaw‸ piˇ shehˍ hpaˇ hpeh‸ ve 
yoˬ. 
7Awˬ lawn kʼo, cha‸ chiˆ ve chaw hpeh‸ tuˬ awˬ pon Gʼuiˬsha ngaˬ hui hta‸ 
kuˬ yuˬ taˍ ve maˇ heˆ. Da‸ kehˬ ve chaw hpeh‸ la tuˬ awˬ pon yawˇ kuˬ yuˬ 
taˍ ve yoˬ. 
8Hkʼe te leh, chi hta‸ baˬ taˉ ve chaw lehˬ, chaw yaˇ hta‸ baˬ taˉ ve maˇ heˆ. 
Ngaˬ hui hta‸ yawˇ ve da‸ ve kehˬ ve Awˬ ha hpu pe‸ laˇ shehˍ hpaˇ Gʼuiˬsha 
hta‸ baˬ taˉ ve yoˬ. 
9Awˬ viˉ awˬ nyi teˇ gʼaˇ leh teˇ gʼaˇ ha‸ da‸ tuˬ ve awˬ lawn ngaˬ hui nawˬ hui 
hta‸ li‸ bvuh‸ laˇ tuˬ maˇ loˍ. Awˬ lawn kʼo, teˇ gʼaˇ leh teˇ gʼaˇ ha‸ da‸ tuˬ 
Gʼuiˬsha nawˬ hui hta‸ maˍ laˇ peuˬ. 
10Awˬ tehˬ kʼoˆ ve kʼo, Maˍkeˍdawˇniˆ mvuhˇmiˬ teˇ kaˬ le le lo chehˇ ve awˬ 
viˉ awˬ nyi hkʼa peu-eˬ hta‸ nawˬ hui ha‸ chehˇ ve yoˬ. Ya‸ hkʼaˇ awˬ viˉ awˬ 
nyi teˇ hpaˍ-oˬ, chi a‸ kehˉ leuˉ leh yawˇ hui hta‸ ha‸ maˇ la tuˬ ngaˬ hui 
nawˬ hui hta‸ awˬ gʼaˇ pe‸ laˇ ve yoˬ. 
11Chi hkʼoˆ ka‸, awˬ baˬ hpawˇ chehˇ ve chaw teˇ hpaˍ nawˬ hui hta‸ nyi ma 
cawˇ tuˬ leh nawˬ hui chaw teˇ gʼaˇ hta‸ ka‸ maˇ gʼa ca cuˇ tuˬ, 
12ngaˬ hui nawˬ hui hta‸ kʼoˆ laˇ peuˬ ve hkʼe, ta‸ iˉ gawˬ lehˍ chehˇ leh a shu 
yawˇ te kuiˬ hta‸ te leh, a shu yawˇ awˬ to la‸ sheh kanˉ te tuˬ ngaˬ nawˬ hui 
hta‸ awˬ gʼaˇ pe‸ laˇ ve yoˬ. 

Jawˇmawˇ Yeˍsuˆ kʼaw‸ ya‸ la tuˬ ve awˬ lawn 



3159 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

13Awˬ viˉ awˬ nyi teˇ hpaˍ-oˬ, dawˇ law kuiˬ maˇ cawˬ ve awˬ kaˍ awˬ nu chaw 
teˇ hpaˍ dawˇ haˍ ve hkʼa shuˍ shuˍ, nawˬ hui maˇ gʼa dawˇ haˍ tuˬ, suh peuˬ 
ve chaw teˇ hpaˍ awˬ lawn ngaˬ hui nawˬ hui hta‸ shiˍ piˇ lawˬ gaˇ ve yoˬ. 
14Awˬ lawn kʼo, Yeˍsuˆ suh leh kʼaw‸ te‸ tu la ve hta‸ ngaˬ hui yonˍ ve yoˬ. 
Hkʼe te leh yawˇ kʼaw‸ te‸ tu la ve hkʼa shuˍ shuˍ, Gʼuiˬsha lehˬ Yeˍsuˆ hta‸ 
cuˇ ve awˬ hkʼaw lo, suh peuˬ ve chaw teˇ hpaˍ hta‸ yawˇ geh teˇ geh kʼaw‸ 
shiˍ veu laˇ tuˬ yoˬ. 
15Jawˇmawˇ Yeˍsuˆ ve tawˇ hkawˇ hta‸ ngaˬ hui cuˇ leh nawˬ hui hta‸ chi 
hkʼe hto laˇ ve yoˬ. Jawˇmawˇ Yeˍsuˆ kʼaw‸ gaˬ la htaˇ hkʼa gaˬ a sha‸ te‸ 
chehˇ sheˍ ve ngaˬ hui teˇ hpaˍ lehˬ, suh peuˬ ve chaw teˇ hpaˍ awˬ gʼuˇ suhˍ 
gʼa gaˬ tuˬ maˇ heˆ. 
16Jawˇmawˇ Yeˍsuˆ lehˬ mvuhˇ naw ma hkʼoˆ lo ya‸ la ve teˇ yanˇ, tawˇ piˇ ve 
awˬ hkʼaw lo awˬ hkawˇ bvuhˬ chaweh kuˬ tuˬ yoˬ. Chi hkʼoˆ ka‸, mvuhˇ naw 
ma tcuh yaˇ uiˍ ve teˇ gʼaˇ ve awˬ hkawˇ leh, Gʼuiˬsha ve behˬ heh ma meuˆ 
ve awˬ hkawˇ htawˇ bvuhˬ la tuˬ yoˬ. Oˇ htaˇ, Hkri‸ awˬ hkʼaw lo suh peuˬ ve 
chaw teˇ hpaˍ awˉ lawˉ te‸ tu la tuˬ yoˬ. 
17Oˇ ve awˬ hkʼaw‸ nawˉ a sha‸ te‸ chehˇ sheˍ ve ngaˬ hui teˇ hpaˍ lehˬ, 
mvuhˇ hpe lo Jawˇmawˇ Yeˍsuˆ hta‸ hpuˇ da‸ tuˬ, chaw oˇ ve teˇ hpaˍ geh 
hkʼa geh moˬ cawˬ kuiˬ lo ngaˬ hui hta‸ chiˇ taˆ-e laˇ tuˬ yoˬ. Hkʼe te leh, 
Jawˇmawˇ Yeˍsuˆ geh ngaˬ hui hkʼaˬ htaˆ ka‸ gʼa chehˇ tuˬ yoˬ. 
18Chi hta‸ pa taw, nawˬ hui dawˇ sha la tuˬ, tawˇ hkawˇ chi teˇ hpaˍ hta‸ kʼoˆ 
da‸ leh, teˇ gʼaˇ leh teˇ gʼaˇ awˬ gʼaˇ piˇ da‸-o‸. 

1 Hteˇsaˍlawˇniˆ li‸ 5 

1Awˬ viˉ awˬ nyi teˇ hpaˍ-oˬ, awˬ nyi awˬ haˉ leh awˬ tcuhˉ awˬ yanˇ teˇ hpaˍ 
awˬ lawn nawˬ hui hta‸ li‸ bvuh‸ laˇ tuˬ maˇ loˍ. 
2Awˬ lawn kʼo, tanˇ hkuinˇ htaˇ chaw hkʼawˇ laˬ ve hkʼe Jawˇmawˇ Yeˍsuˆ ve 
awˬ nyi gaˬ la tuˬ ve hta‸ nawˬ hui hkʼa deh‸ shiˍ chehˇ ve yoˬ. 
3Mvuhˇmiˬ gawˬ la peuˬ leh ngaˬ hui te‸ chiˉ dawˇ haˍ tuˬ maˇ cawˬ teh‸, shu 
kʼoˆ da‸ chehˇ ve teˇ yanˇ, yaˇ paw tuˬ naˬ ve yaˇ miˇ teˇ gʼaˇ naˬ jaˇ ve hta‸ 

gʼa hkanˍ ve hkʼe, luˬ ve sheˆ ve teˇ ceuˬ yawˇ hui awˬ hkʼoˆ teˇ cawˬ haˉ gaˬ 
la tuˬ yoˬ. Yawˇ hui ponˬ kuiˬ a ciˉ ka‸ maˇ cawˬ. 
4Ya‸ hkʼaˇ, awˬ viˉ awˬ nyi teˇ hpaˍ-oˬ, nawˬ hui naˆ ho‸ ve hkʼaw lo maˇ 
chehˇ ve pa taw, awˬ nyi oˇ ve lehˬ, chaw hkʼawˇ hkʼa shuˍ shuˍ nawˬ hui geh 
gaˬ la tuˬ ve maˇ heˆ. 
5Awˬ lawn kʼo, nawˬ hui hkʼa peu-eˬ lehˬ awˬ gʼeuˆ ve awˬ yaˇ awˬ duˬ leh 
mvuhˇ law‸ kʼaw ve awˬ yaˇ awˬ duˬ hpeh‸ ve yoˬ. Ngaˬ hui lehˬ mvuhˇ hpeu
‸ ve teˇ ceuˬ hta‸ maˇ kʼoˆ, naˆ ho‸ ve teˇ ceuˬ hta‸ maˇ kʼoˆ, maˇ caˉ da‸. 
6Hkʼe te leh, awˬ kaˍ awˬ nu chaw teˇ hpaˍ zuh‸ muiˉ kʼa ve hkʼe ngaˬ hui zuh
‸ muiˉ taˇ kʼa chehˇ. Ngaˬ hui hkʼa deh‸ shaw chehˇ leh shaˍ ti‸ taˍ-a veuˬ. 
7Awˬ lawn kʼo, zuh‸ muiˉ kʼa ve chaw teˇ hpaˍ lehˬ, tanˇ hkuinˇ htaˇ zuh‸ 
muiˉ kʼa chehˇ ve yoˬ. Tzuhˬ dawˬ bvuhˆ ve chaw hui htawˇ, tanˇ hkuinˇ htaˇ 
dawˬ bvuhˆ chehˇ ve yoˬ. 
8Ngaˬ hui lehˬ mvuhˇ law‸ kʼaw hta‸ caˉ da‸ ve chaw teˇ hpaˍ hpeh‸ ve pa 
taw, shaˍ ti‸ taˍ chehˇ-a veuˬ. Yonˍ ve leh ha‸ pehnˇ ve teˇ ceuˬ nyi ma pui 
hta‸ htanˬ tuˬ hkʼe veu‸ deh leh, htaiˍ hkʼaw‸ ve hta‸ caˉ da‸ ve dawˇ law ve 
teh‸ kʼoˆ ve sho uˉ tcuhˍ hta‸ hkʼawˆ taˍ-a veuˬ. 
9Awˬ lawn kʼo, nyi ma zuhˆ ve hta‸ gʼa hkanˍ tuˬ Gʼuiˬsha ngaˬ hui hta‸ fuiˍ 
teh taˍ ve maˇ heˆ. Ngaˬ hui ve Jawˇmawˇ Yeˍsuˆ Hkri‸ hta‸ pa taw htaiˍ 
hkʼaw‸ ve hta‸ gʼa tuˬ, yawˇ ngaˬ hui hta‸ fuiˍ teh taˍ ve yoˬ. 
10Ngaˬ hui te‸ chehˇ ve maˇ kʼoˆ, suh ve maˇ kʼoˆ, yawˇ geh teˇ geh gʼa te‸ 
chehˇ tuˬ, yawˇ ngaˬ hui awˬ pon hkanˍ suh peuˬ. 
11Hkʼe te leh, chi beu‸ nawˬ hui te chehˇ ve hkʼe, teˇ gʼaˇ leh teˇ gʼaˇ awˬ gʼaˇ 
piˇ da‸ leh, teˇ gʼaˇ leh teˇ gʼaˇ uiˍ la yeˬ la tuˬ te da‸-o‸. 

Pawˇlu‸ yawˇ hui hta‸ awˬ gʼaˇ piˇ ve 

12Awˬ viˉ awˬ nyi teˇ hpaˍ-oˬ, ngaˬ hui nawˬ hui hta‸ chi hkʼe lawˬ hkawˉ ve 
yoˬ. Nawˬ hui awˬ hkʼaw lo kanˉ te leh, Jawˇmawˇ Yeˍsuˆ awˬ hkʼaw lo nawˬ 
hui hta‸ ha‸ shaˉ leh shaˍ ti‸ pe‸ laˇ ve chaw teˇ hpaˍ hta‸ yawˆ yan-o. 

13Yawˇ hui te ve kanˉ teˇ hpaˍ hta‸ pa taw, ha‸ pehnˇ ve awˬ hkʼaw lo yawˇ 
hui hta‸ taˍ uiˍ taˍ mvuh piˇ-oˆ. Nawˬ hui htawˇ, teˇ gʼaˇ leh teˇ gʼaˇ cawˇ da‸ 
hui da‸ chehˇ-oˆ. 
14Awˬ viˉ awˬ nyi teˇ hpaˍ-oˬ, ngaˬ hui nawˬ hui hta‸ awˬ gʼaˇ chi hkʼe pe‸ laˇ 
ve yoˬ. Kanˉ maˇ te ve chaw teˇ hpaˍ hta‸ shaˍ ti‸ piˇ-oˆ. Nyi ma i puiˉ ve 
chaw teˇ hpaˍ hta‸ awˬ gʼaˇ piˇ-oˆ. Awˬ gʼaˇ nuˇ ve chaw teˇ hpaˍ hta‸ ga piˇ-
oˆ. Chaw hkʼa peu-eˬ awˬ hkʼoˆ hta‸ nyi ma zuhˬ chaweh taˍ-o‸. 
15Shu haiˬ ve teˇ ceuˬ te laˇ ve teˇ yanˇ, nawˬ hui teˇ gʼaˇ ka‸ haiˬ ve teˇ ceuˬ 
maˇ gʼa kʼaw‸ te hkʼaw‸ piˇ tuˬ shaˍ ti‸ te-o. Nawˬ hui teˇ gʼaˇ leh teˇ gʼaˇ hta
‸ maˇ kʼoˆ, chaw hkʼa peu-eˬ hta‸ maˇ kʼoˆ, hkʼaˬ htaˆ ka‸ da‸ ve teˇ ceuˬ hta
‸ te tcuhˉ taˍ-o‸. 
16Hkʼaˬ htaˆ ka‸ ha lehˬ chehˇ-oˆ. 
17Hkʼaˬ htaˆ ka‸ bon lawˬ tcuhˉ taˍ-o‸. 
18Teˇ ceuˬ le le awˬ hkʼaw lo Gʼuiˬsha hta‸ chiˇ mvuh chehˇ-oˆ. Awˬ lawn kʼo, 
chi hkʼe te tuˬ nawˬ hui awˬ pon Yeˍsuˆ Hkri‸ awˬ hkʼaw lo Gʼuiˬ sha ve a loˍ 
cawˇ ve yoˬ. 
19Awˬ ha hpu ve aˬ miˍ hta‸ taˇ tiˇ pehˍ. 
20Shu Gʼuiˬsha ve tawˇ hkawˇ maˍ laˇ ve hta‸ maˇ shawˍ maˇ caˆ taˇ te. 
21Awˬ ceuˬ hkʼa peu-eˬ hta‸ lawˇ nyi-o. Da‸ ve awˬ ceuˬ hta‸ hkʼa deh‸ vawˆ 
taˍ-o‸. 
22Haiˬ ve teˇ ceuˬ le le hta‸ jaw kʼai-o. 
23Dawˇ sha piˇ shehˍ hpaˇ Gʼuiˬsha lehˬ, nawˬ hui hta‸ teˇ ceuˬ le le awˬ hkʼaw 
lo da‸ la kehˬ la piˇ-oˆ. Ngaˬ hui ve Jawˇ mawˇ Yeˍsuˆ Hkri‸ kʼaw‸ ya‸ la ve 
teˇ yanˇ, nawˬ hui ve nyi ma, co ha leh awˬ to biˇ chehˇ ve awˬ hkʼaw lo 
venˇbaˆ taˍ kuiˬ maˇ cawˬ tuˬ, Gʼuiˬsha nawˬ hui hta‸ ha‸ shaˉ piˇ-oˆ. 
24Nawˬ hui hta‸ kuˬ yuˬ shehˍ hpaˇ lehˬ, ka ti‸ yeˬ leh, nawˬ hui hta‸ chi hkʼe 
te laˇ tuˬ yoˬ. 

Awˬ leh meuˇ ve tawˇ hkawˇ leh bon na‸ piˇ ve hkawˇ 

25Awˬ viˉ awˬ nyi teˇ hpaˍ-oˬ, ngaˬ hui awˬ pon bon lawˬ-o‸. 
26Awˬ viˉ awˬ nyi hkʼa peu-eˬ hta‸ da‸ ve kehˬ ve awˬ hkʼaw lo boˆ nu da‸ leh 
la‸ sheh caˉ da‸-o‸. 
27Awˬ viˉ awˬ nyi hkʼa peu-eˬ hta‸ li‸ chi gʼaw maˍ piˇ tuˬ, Jawˇmawˇ Yeˍsuˆ 
hta‸ ngaˬ cuˇ leh nawˬ hui hta‸ tawˇ piˇ ve yoˬ. 
28Ngaˬ hui ve Jawˇmawˇ Yeˍsuˆ Hkri‸ ve awˬ bon awˬ shinˉ nawˬ hui geh cawˬ 
piˇ-oˆ. 

2 Hteˇsaˍlawˇniˆ li‸ 

2 Hteˇsaˍlawˇniˆ li‸ 1 

Awˬ chawˇ hui hta‸ dawˇ nawˇ ve hkawˇ 

1Pawˇlu‸, Siˍlaˍnuˆ leh Tiˆmoˉseˍ hui lehˬ, ngaˬ hui ve Awˬ pa Gʼuiˬsha leh 
Jawˇmawˇ Yeˍsuˆ Hkri‸ awˬ hkʼaw lo chehˇ ve Hteˇsaˍlawˇniˆ Hkri‸ yaˇ awˬ 
moˍ hta‸ li‸ chi teˇ kʼoˆ bvuh‸ laˇ ve yoˬ. 
2Awˬ pa Gʼuiˬsha leh Jawˇmawˇ Yeˍsuˆ Hkri‸ ve awˬ bon awˬ shinˉ leh dawˇ 
sha gaˇ sha tuˬ nawˬ hui geh cawˬ piˇ-oˆ. 

Yeˍsuˆ kʼaw‸ ya‸ la htaˇ, venˇbaˆ yaˇ hui hta‸ suhˉ jehˬ tuˬ ve awˬ lawn 

3Awˬ viˉ awˬ nyi teˇ hpaˍ-oˬ, nawˬ hui awˬ pon ngaˬ hui hkʼaˬ htaˆ ka‸ 
Gʼuiˬsha hta‸ chiˇ mvuh cawˇ tehˬ ve yoˬ. Awˬ lawn kʼo, nawˬ hui yonˍ ve teˇ 
ceuˬ uiˍ la maˇ la chehˇ leh, nawˬ hui hkʼa peu-eˬ teˇ gʼaˇ leh teˇ gʼaˇ hta‸ ha‸ 
da‸ ve teˇ ceuˬ maˇ la chehˇ ve pa taw, ngaˬ hui chi hkʼe chiˇ mvuh keunˍ ve 
yoˬ. 
4Hkʼe te leh, fawˉ ve mehˍ ve leh tu‸ ve hkanˍ ve hkʼa peu-eˬ hta‸ nawˬ hui 
gʼa hkanˍ ve awˬ hkʼaw lo, nawˬ hui nyi ma yeˬ leh yonˍ chehˇ taˍ ve pa taw, 
Gʼuiˬsha ve Hkri‸ yaˇ awˬ moˍ teˇ hpaˍ mehˆ gʼuˇ suhˍ ngaˬ hui nawˬ hui hta‸ 
chiˇ mvuh ve yoˬ. 
5Hkanˍ ve awˬ hkʼaw lo nawˬ hui nyi ma yeˬ ve pa taw, Gʼuiˬsha hteˇ lehˍ suhˉ 
jehˬ ve awˬ heˆ hpeh‸ ve yoˬ. Gʼuiˬsha ve mvuhˇmiˬ awˬ pon nawˬ hui hkanˍ 
chehˇ leh, mvuhˇmiˬ oˇ ve hta‸ keunˍ da‸ tuˬ yawˇ te chehˇ ve yoˬ. 
6Awˬ lawn kʼo, Jawˇmawˇ Yeˍsuˆ lehˬ mvuhˇ naw ma hkʼoˆ lo yawˇ ve kanˇ paˆ 
hkʼa biˇ cawˬ ve mvuhˇ naw ma tcuh yaˇ hui geh teˇ geh aˬ miˍ awˬ gʼeuˆ ba 
jaˇ ve awˬ hkʼaw lo tawˆ la ve teˇ yanˇ, 
7chi beu‸ nawˬ hui hta‸ fawˉ mehˍ chehˇ ve chaw teˇ hpaˍ hta‸ yawˇ kʼaw‸ 
fawˉ mehˍ piˇ tuˬ ve maˇ kʼoˆ, fawˉ mehˍ ve hta‸ gʼa hkanˍ ve nawˬ hui teˇ 
hpaˍ lehˬ, ngaˬ hui geh teˇ geh gʼaˇ jehˇ piˇ tuˬ ve maˇ kʼoˆ, hteˇ ve cawˇ ve 
yoˬ teh‸ Gʼuiˬsha dawˇ taˍ ve yoˬ. 

8Oˇ htaˇ, Gʼuiˬsha hta‸ maˇ shiˍ ve chaw hui hta‸ maˇ kʼoˆ, ngaˬ hui ve 
Jawˇmawˇ Yeˍsuˆ ve ha lehˬ ve bon hkawˇ hta‸ maˇ na yuˬ ve chaw hui hta‸ 
maˇ kʼoˆ, yawˇ hehnˇ chaweh kʼaw‸ te hkʼaw‸ piˇ tuˬ yoˬ. 
9Yeˍsuˆ kʼaw‸ ya‸ la ve teˇ nyi htaˇ chaw oˇ ve teˇ hpaˍ lehˬ, Jawˇmawˇ Yeˍsuˆ 
hta‸ ka‸, awˬ me‸ awˬ hponˇ hkʼa biˇ cawˬ ve yawˇ ve kanˇ paˆ hta‸ ka‸ gʼa 
hpaˆ da‸ leh, co co taiˍ taiˍ luˬ ve sheˆ ve hta‸ gʼa hkanˍ tuˬ yoˬ. 
10Oˇ ve teˇ nyi awˬ hkʼaw lo, Yeˍsuˆ lehˬ yawˇ ve Hkri‸ yaˇ teˇ hpaˍ hta‸ pa 
taw awˬ me‸ awˬ hponˇ gʼa tuˬ leh, yonˍ ve chaw hkʼa peu-eˬ yawˇ hta‸ anˇ 
leh chiˇ mvuh tuˬ awˬ pon yawˇ laˬ tuˬ yoˬ. Ngaˬ hui shaˉ hkiˆ hkanˍ ve hta‸ 
nawˬ hui yonˍ ve pa taw, nawˬ hui htawˇ oˇ ve teˇ moˍ awˬ hkʼaw lo chehˇ taˍ 
ve yoˬ. 
11Nawˬ hui awˬ pon ngaˬ hui hkʼaˬ htaˆ ka‸ chi hkʼe bon lawˬ chehˇ ve yoˬ. 
Ngaˬ hui ve Gʼuiˬsha kuˬ yuˬ taˍ ve awˬ bon hta‸ nawˬ hui keunˍ ve chaw 
hpeh‸ la tuˬ maˇ kʼoˆ, da‸ ve hta‸ hkʼa dawˇ law ve hkʼa peu-eˬ leh, yonˍ ve 
awˬ hkʼaw lo hkʼa te ve kanˉ hkʼa peu-eˬ yawˇ ve kanˇ paˆ hta‸ pa taw nawˬ 
hui te peuˬ hpeh‸ tuˬ maˇ kʼoˆ, ngaˬ hui bon lawˬ chehˇ ve yoˬ. 
12Nawˬ hui chi hkʼe te ve kʼo, ngaˬ hui ve Gʼuiˬsha leh Jawˇmawˇ Yeˍsuˆ Hkri‸ 
ve awˬ bon uiˍ jaˇ maˇ jaˇ ve hkʼe, nawˬ hui hta‸ pa taw ngaˬ hui ve 
Jawˇmawˇ Yeˍsuˆ ve awˬ meh awˬ me‸ awˬ hponˇ gʼa tuˬ leh, yawˇ hta‸ pa 
taw nawˬ hui htawˇ awˬ me‸ awˬ hponˇ gʼa tuˬ yoˬ. 

2 Hteˇsaˍlawˇniˆ li‸ 2 

Venˇbaˆ awˬ shehˍ hpaˇ tawˆ la tuˬ ve awˬ lawn 

1Awˬ viˉ awˬ nyi teˇ hpaˍ-oˬ, ngaˬ hui nawˬ hui hta‸ chi hkʼe lawˬ hkawˉ ve 
yoˬ. Ngaˬ hui ve Jawˇmawˇ Yeˍsuˆ Hkri‸ kʼaw‸ ya‸ la leh, yawˇ hta‸ hpuˇ da‸ 
tuˬ ngaˬ hui gʼa hpawnˬ da‸ tuˬ ve awˬ lawn hta‸ nawˬ hui taˇ dawˇ hkiˉ. 
2Jawˇmawˇ Yeˍsuˆ ve awˬ nyi gaˬ la peuˬ teh‸, awˬ ha awˬ hkʼaw lo shu gʼa 
mawˬ ve maˇ kʼoˆ, shu kʼoˆ chehˇ ve maˇ kʼoˆ, ngaˬ hui li‸ chi hkʼe bvuh‸ laˇ 
ve yoˬ teh‸ shu kʼoˆ ve maˇ kʼoˆ, chi teˇ hpaˍ hta‸ pa taw nawˬ hui nyi ma sho
‸ sha‸ ve taˇ cawˬ piˇ. 

3Chaw teˇ gʼaˇ ka‸ nawˬ hui hta‸ teˇ ceuˬ awˬ hkʼaw lo ka‸ maˇ gʼa heˍ yuˬ beˬ 
yuˬ gʼa tuˬ, shaˍ ti‸ te-o. Awˬ lawn kʼo, awˬ nyi oˇ ve maˇ gaˬ sheˍ gʼuˇ suhˍ, 
awˉ lawˉ htaˇ Gʼuiˬsha hta‸ hpfuhˆ kʼai ve teˇ ceuˬ hpeh‸ la tuˬ leh, venˇbaˆ 
awˬ shehˍ hpaˇ teh‸ kʼoˆ ve, luˬ ve sheˆ ve awˬ yaˇ teˇ gʼaˇ tawˆ la tuˬ yoˬ. 
4Chaw oˇ ve teˇ gʼaˇ lehˬ, gʼuiˬsha teh‸ shu hkʼa kʼoˆ ve hkʼa peu-eˬ hta‸ maˇ 
kʼoˆ, oˉ kʼoˍ pui ve awˬ ceuˬ hkʼa peu-eˬ hta‸ maˇ kʼoˆ, yawˇ gʼaˇ hte‸ tawˍ taˍ 
leh, oˇ ve teˇ hpaˍ a‸ kehˉ yawˇ awˬ to hta‸ yawˇ taˍ uiˍ ve yoˬ. Yawˇ lehˬ 
Gʼuiˬsha ve bon yehˬ lonˉ awˬ hkʼaw lo mui taˍ leh, yawˇ awˬ to Gʼuiˬsha hpeh
‸ ve yoˬ teh‸ yawˇ kʼoˆ ve yoˬ. 
5Ngaˬ nawˬ hui geh chehˇ sheˍ ve teˇ yanˇ, awˬ lawn chi teˇ hpaˍ ngaˬ nawˬ 
hui hta‸ hto laˇ peuˬ ve hta‸ nawˬ hui maˇ dawˇ nawˇ leh laˇ. 
6Chaw oˇ ve teˇ gʼaˇ lehˬ, yawˇ ve awˬ yanˇ cawˇ ve teˇ yanˇ hkʼa tawˍ lehˆ 
tawˆ la tuˬ, chi beu‸ yawˇ hta‸ hkʼaˬ hkʼe tawˍ taˍ chehˇ ve awˬ lawn nawˬ 
hui shiˍ ve yoˬ. 
7Awˬ lawn kʼo, haiˬ ve teˇ ceuˬ lehˬ, chi beu‸ ka‸ baˬ kuiˬ lo kanˉ te chehˇ ve 
yoˬ. Ya‸ hkʼaˇ, haiˬ ve teˇ ceuˬ hta‸ tawˍ taˍ shehˍ hpaˇ maˇ tawˆ kʼai ve ceh 
ceh, oˇ ve hta‸ yawˇ tawˍ taˍ tuˬ yoˬ. 
8Tawˍ taˍ shehˍ hpaˇ teˇ gʼaˇ tawˆ kʼai peuˬ hkʼaw‸ nawˉ, venˇbaˆ awˬ shehˍ 
hpaˇ oˇ ve teˇ gʼaˇ hkʼa tawˍ lehˆ tawˆ la tuˬ yoˬ. Jawˇmawˇ Yeˍsuˆ lehˬ chaw 
oˇ ve hta‸ meuˆ pehˍ leh, yawˇ hkʼa tawˍ lehˆ ya‸ la ve awˬ hkʼaw lo chaw oˇ 
ve teˇ gʼaˇ hta‸ te luˬ tuˬ yoˬ. 
9Chaw oˇ ve teˇ gʼaˇ laˬ ve lehˬ, Saˍtanˍ te taˍ ve kanˉ hta‸ cuˇ leh laˬ tuˬ yoˬ. 
Kanˇ paˆ hkʼa biˇ cawˬ ve awˬ hkʼaw lo maˇ kʼoˆ, shu hta‸ heˍ yuˬ tuˬ awˬ heˆ 
leh anˇ tuˬ teˇ hpaˍ hta‸ te ve awˬ hkʼaw lo maˇ kʼoˆ, 
10luˬ kʼai sheˆ kʼai tuˬ ve chaw oˇ ve teˇ hpaˍ hta‸ heˍ yuˬ beˬ yuˬ gʼa tuˬ, maˇ 
hteˇ maˇ cawˇ ve teˇ ceuˬ le le hta‸ yehˇ ve awˬ hkʼaw lo maˇ kʼoˆ, yawˇ laˬ 
tuˬ yoˬ. Luˬ kʼai sheˆ kʼai tuˬ ve chaw teˇ hpaˍ lehˬ, htaiˍ hkʼaw‸ ve hta‸ gʼa 
tuˬ, hteˇ ve cawˇ ve teˇ ceuˬ hta‸ ha‸ ve nyi ma maˇ cawˬ ve pa taw, luˬ kʼai 
sheˆ kʼai tuˬ yoˬ. 

11Hkʼe te leh, hteˇ ve cawˇ ve teˇ ceuˬ hta‸ maˇ yonˍ leh, maˇ hteˇ maˇ cawˇ ve 
teˇ ceuˬ awˬ hkʼaw lo ha lehˬ ve chaw hkʼa peu-eˬ hta‸ suhˉ taˆ piˇ tuˬ, 
12maˇ heˆ heˆ ve teˇ ceuˬ hta‸ yawˇ hui yonˍ tuˬ awˬ pon dawˇ ya‸ jaˇ ve teˇ 
ceuˬ Gʼuiˬsha yawˇ hui awˬ hkʼoˆ hta‸ gaˬ la piˇ lawˬ ve yoˬ. 

Htaiˍ hkʼaw‸ ve hta‸ gʼa tuˬ Gʼuiˬsha yawˇ hui hta‸ leuˆ yuˬ taˍ ve 

13Jawˇmawˇ Yeˍsuˆ ha‸ ve awˬ viˉ awˬ nyi teˇ hpaˍ-oˬ, nawˬ hui awˬ pon Gʼuiˬ 
sha hta‸ ngaˬ hui hkʼaˬ htaˆ ka‸ gʼa chiˇ mvuh ve yoˬ. Awˬ lawn kʼo, Awˬ ha 
hpu nawˬ hui hta‸ da‸ piˇ kehˬ piˇ leh, hteˇ ve cawˇ ve tawˇ hkawˇ hta‸ nawˬ 
hui yonˍ ve pa taw, htaiˍ hkʼaw‸ ve hta‸ gʼa tuˬ awˬ hkuiˉ puiˍ htaˇ ka‸ 
Gʼuiˬsha nawˬ hui hta‸ leuˆ yuˬ taˍ peuˬ. 
14Oˇ hkʼe hpeh‸ la tuˬ, ngaˬ hui maˍ ve ha lehˬ ve bon hkawˇ hta‸ Gʼuiˬsha cuˇ 
leh nawˬ hui hta‸ kuˬ yuˬ taˍ peuˬ. Yawˇ chi hkʼe te ve lehˬ, ngaˬ hui ve 
Jawˇmawˇ Yeˍsuˆ Hkri‸ ve awˬ me‸ awˬ hponˇ hta‸ nawˬ hui gʼa tuˬ awˬ pon 
te ve yoˬ. 
15Hkʼe te leh awˬ viˉ awˬ nyi teˇ hpaˍ-oˬ, yeˬ chaweh chehˇ taˍ-o‸. Ngaˬ hui 
nawˬ hui hta‸ tawˇ yaw laˇ ve awˬ hkʼaw lo maˇ kʼoˆ, li‸ bvuh‸ laˇ ve awˬ 
hkʼaw lo maˇ kʼoˆ, ngaˬ hui hkʼa maˍ laˇ ve awˬ liˇ awˬ hkʼaˇ teˇ hpaˍ hta‸ 
hkʼa deh‸ vawˆ taˍo‸. 
16Ngaˬ hui ve Jawˇmawˇ Yeˍsuˆ Hkri‸ awˬ to leh ngaˬ hui ve Awˬ pa Gʼuiˬsha 
lehˬ, nawˬ hui ve nyi ma hta‸ dawˇ sha la piˇ leh, da‸ ve kanˉ leh da‸ ve tawˇ 
teˇ ceuˬ le le awˬ hkʼaw lo nawˬ hui hta‸ yeˬ la piˇ lawˬ-o‸. 
17Ngaˬ hui ve Awˬ pa Gʼuiˬsha lehˬ, ngaˬ hui hta‸ ha‸ leh, yawˇ ve awˬ bon 
hta‸ pa taw co co taiˍ taiˍ dawˇ sha ve teˇ ceuˬ maˇ kʼoˆ, dawˇ law ve teˇ ceuˬ 
maˇ kʼoˆ, ngaˬ hui hta‸ pe‸ laˇ peuˬ ve yoˬ. 

2 Hteˇsaˍlawˇniˆ li‸ 3 

Gʼuiˬsha ve tawˇ hkawˇ bvuhˬ kʼai tuˬ bon lawˬ ve 

1Awˬ viˉ awˬ nyi teˇ hpaˍ-oˬ, awˬ leh meuˇ ve tawˇ teˇ hkawˇ lehˬ chi hkʼe yoˬ. 
Jawˇmawˇ Yeˍsuˆ ve tawˇ hkawˇ lehˬ, nawˬ hui awˬ hkʼaw lo haˆ haˆ bvuhˬ 

kʼai leh awˬ me‸ awˬ hponˇ gʼa ve hkʼe, teˇ kaˬ peuˬ teˇ kaˬ lo oˇ ve hkʼa shuˍ 
shuˍ hpeh‸ la tuˬ ngaˬ hui awˬ pon bon lawˬ-o‸. 
2Te ponˬ te leuˉ ve chaw leh haiˬ ve chaw teˇ hpaˍ ve la‸ hkʼaw lo ngaˬ hui 
gʼa ponˬ tuˬ htawˇ bon lawˬ-o‸. Awˬ lawn kʼo, chaw hkʼa peu-eˬ yonˍ ve maˇ 
heˆ. 
3Ya‸ hkʼaˇ, Jawˇmawˇ Yeˍsuˆ lehˬ, ka ti‸ yeˬ ve yoˬ. Yawˇ lehˬ, nawˬ hui hta‸ 
yeˬ la piˇ lawˬ leh, haiˬ ve teˇ ceuˬ hta‸ nawˬ hui gʼa ponˬ tuˬ, yawˇ ha‸ shaˉ 
laˇ tuˬ yoˬ. 
4Ngaˬ hui nawˬ hui hta‸ tawˇ piˇ taˍ ve teˇ hpaˍ hta‸ nawˬ hui te chehˇ ve awˬ 
hkʼoˆ, awˬ gʼuˇ suhˍ hpawˇ htawˇ nawˬ hui te tuˬ yoˬ teh‸, Jawˇmawˇ Yeˍsuˆ 
hta‸ pa taw ngaˬ hui hkʼa deh‸ yonˍ ve yoˬ. 
5Nawˬ hui ve nyi ma lehˬ, Gʼuiˬsha ve ha‸ pehnˇ ve teˇ ceuˬ leh Hkri‸ ve nyi 
ma yeˬ ve teˇ ceuˬ awˬ hkʼaw lo lo‸-e tuˬ, Jawˇmawˇ Yeˍsuˆ nawˬ hui hta‸ 
sheh kʼai piˇ-oˆ. 

Kanˉ maˇ te ve chaw hui hta‸ deˇ maˍ piˇ ve 

6Awˬ viˉ awˬ nyi teˇ hpaˍ-oˬ, ngaˬ hui ve Jawˇmawˇ Yeˍsuˆ Hkri‸ ve awˬ meh 
awˬ hawˉ lo ngaˬ hui nawˬ hui hta‸ chi hkʼe tawˇ piˇ ve yoˬ. Ngaˬ hui geh 
nawˬ hui gʼa henˇ taˍ peuˬ ve awˬ liˇ awˬ hkʼaˇ teˇ hpaˍ awˬ hkʼaˇ suh maˇ kʼai 
leh te‸ chiˉ kanˉ maˇ te ve awˬ viˉ awˬ nyi hkʼa peu-eˬ hta‸ awˬ chawˇ taˇ te. 
7Awˬ lawn kʼo, ngaˬ hui te ve hta‸ nawˬ hui henˇ yuˬ leh te cawˇ ve yoˬ teh‸, 
nawˬ hui shiˍ chehˇ ve yoˬ. Ngaˬ hui nawˬ hui geh chehˇ ve teˇ yanˇ, ngaˬ hui 
kanˉ maˇ te leh hkʼe leˇ chehˇ taˍ ve maˇ heˆ. 
8A shu teˇ gʼaˇ ve caˇ tuˬ hta‸ maˇ kʼoˆ, awˬ hpfuhˇ maˇ piˇ leh ngaˬ hui caˇ ve 
maˇ heˆ. Nawˬ hui teˇ gʼaˇ ka‸ maˇ gʼa hkeu‸ tuˬ, ngaˬ hui lehˬ tanˇ hkuinˇ 
tanˇ vanˇ kanˉ gʼaˇ hte‸ te ve yoˬ. 
9Shu caˍ laˇ ve caˇ tuˬ hta‸ ngaˬ hui gʼa caˇ tuˬ a hkaw-anˬ maˇ cawˬ ve pa taw 
ngaˬ hui chi hkʼe te ve maˇ heˆ. Nawˬ hui ngaˬ hui hta‸ henˇ yuˬ tuˬ, nawˬ hui 
awˬ pon ngaˬ hui awˬ hkʼaˇ chi hkʼe te teh taˍ ve yoˬ. 

10Ngaˬ hui nawˬ hui geh chehˇ ve teˇ yanˇ, ngaˬ hui nawˬ hui hta‸ chi hkʼe 
tawˇ piˇ taˍ peuˬ. Chaw teˇ gʼaˇ gʼaˇ kanˉ maˇ te gaˇ ve kʼo, awˍ taˇ caˍ piˇ teh‸ 
kʼoˆ taˍ ve yoˬ. 
11Nawˬ hui awˬ hkʼaw lo chaw teˇ hpaˍ hpaˍ lehˬ, bawˬ jaˇ leh, shu ve kanˉ hta
‸ ca sho‸ sha‸ piˇ leh, a shu yawˇ awˬ to kanˉ te‸ chiˉ maˇ te ve hta‸ ngaˬ hui 
gʼa kaˇ ve yoˬ. 
12Chi hkʼe ve chaw teˇ hpaˍ hta‸ Jawˇ mawˇ Yeˍsuˆ Hkri‸ awˬ hkʼaw lo ngaˬ 
hui chi hkʼe tawˇ piˇ leh awˬ gʼaˇ pe‸ laˇ ve yoˬ. Gawˬ lehˍ chehˇ ve awˬ 
hkʼaw lo a shu yawˇ ve kanˉ hta‸ te leh, a shu yawˇ ve caˇ tuˬ hta‸ caˇ-oˆ. 
13Awˬ viˉ awˬ nyi teˇ hpaˍ-oˬ, da‸ ve hta‸ te ve awˬ hkʼaw lo awˬ gʼaˇ taˇ nuˇ 
piˇ. 
14Li‸ chi awˬ hkʼaw lo ngaˬ hui bvuh‸ taˍ ve tawˇ hkawˇ hta‸ chaw teˇ gʼaˇ 
gʼaˇ maˇ na yuˬ ve kʼo, yawˇ hta‸ tawnˇ taˍ-o‸. Yawˇ gʼa ya‸ taw tuˬ yawˇ hta
‸ awˬ chawˇ taˇ te. 
15Ya‸ hkʼaˇ, canˇ paˍ hkʼa shuˍ shuˍ yawˇ hta‸ taˇ shawˍ taˍ. Awˬ viˉ awˬ nyi 
hkʼa shuˍ shuˍ shawˍ taˍ leh, yawˇ hta‸ shaˍ ti‸ piˇ-oˆ. 

Bon na‸ piˇ ve hkawˇ 

16Dawˇ sha piˇ shehˍ hpaˇ lehˬ, nawˬ hui hta‸ teˇ ceuˬ le le awˬ hkʼaw lo hkʼaˬ 
htaˆ ka‸ dawˇ sha gaˇ sha tuˬ cawˬ piˇ lawˬ-o‸. Jawˇmawˇ Yeˍsuˆ nawˬ hui 
hkʼa peu-eˬ geh chehˇ piˇ-oˆ. 
17Ngaˬ Pawˇlu‸ lehˬ, nawˬ hui hta‸ dawˇ nawˇ ve awˬ hkʼaw lo tawˇ chi teˇ 
hkawˇ ngaˬ awˬ to nawˬ hui hta‸ bvuh‸ laˇ ve yoˬ. Ngaˬ bvuh‸ ve li‸ teˇ kʼoˆ 
le le awˬ hkʼaw lo nawˬ hui shiˍ hpeh‸ tuˬ, chi hkʼe cawˬ ve yoˬ. Ngaˬ bvuh‸ 
ve la‸ meuˇ lehˬ, chi hkʼe cawˬ ve yoˬ teh‸ shiˍ-o‸. 
18Ngaˬ hui ve Jawˇmawˇ Yeˍsuˆ Hkri‸ ve awˬ bon awˬ shinˉ nawˬ hui hkʼa 
peu-eˬ geh cawˬ piˇ-oˆ. 

1 Tiˆmoˉseˍ li‸ 

1 Tiˆmoˉseˍ li‸ 1 

Awˬ chawˇ hta‸ dawˇ nawˇ ve hkawˇ 

1Ngaˬ hui ve Htaiˍ hkʼaw‸ paˍ Gʼuiˬsha leh, ngaˬ hui ve dawˇ law kuiˬ hpeh‸ 
ve Yeˍsuˆ Hkri‸ tawˇ piˇ taˍ ve hkʼe, Yeˍsuˆ Hkri‸ ve tcuh yaˇ hpeh‸ ve ngaˬ 
Pawˇlu‸ lehˬ, yonˍ ve teˇ ceuˬ awˬ hkʼaw lo ngaˬ ve yaˇ awˬ tehˬ awˬ na hpeh‸ 
ve Tiˆmoˉseˍ hta‸ li‸ chi bvuh‸ laˇ ve yoˬ. 
2Awˬ pa Gʼuiˬsha leh ngaˬ hui ve Jawˇ mawˇ Yeˍsuˆ Hkri‸ ve awˬ bon awˬ 
shinˉ, ha kʼaˉ puiˉ ve teˇ ceuˬ leh dawˇ sha gaˇ sha ve teˇ ceuˬ nawˬ geh cawˬ 
piˇ-oˆ. 

Maˇ cawˇ ve yonˍ hkʼaˇ hta‸ tawˍ taˍ tuˬ tawˇ piˇ ve 

3Ngaˬ Maˍkeˍdawˇniˆ mvuhˇmiˬ lo kʼai ve teˇ yanˇ, Eˇfeˇsu‸ venˇ awˬ hkʼaw lo 
nawˬ chehˇ taˉ tuˬ ngaˬ nawˬ hta‸ lawˬ hkawˉ ve yoˬ. Peun da‸ ve yonˍ hkʼaˇ 
teˇ hpaˍ hta‸ yawˇ hui maˇ gʼa maˍ piˇ tuˬ, chaw teˇ hpaˍ hpaˍ hta‸ tawˇ piˇ 
tuˬ awˬ pon ngaˬ nawˬ hta‸ chehˇ tcuh taˉ laˇ ve yoˬ. 
4Chi hkʼoˆ ka‸, kaˇ puiˇ kaˇ lao teˇ hpaˍ hta‸ maˇ kʼoˆ, awˬ ceuˬ awˬ hkʼaˇ teˇ 
caˉ peuˬ teˇ caˉ kʼoˆ leh peuˬ kuiˬ leh kuiˬ maˇ cawˬ ve teˇ hpaˍ hta‸ maˇ kʼoˆ, 
maˇ gʼa taˍ uiˍ tuˬ nawˬ yawˇ hui hta‸ tawˇ piˇ tuˬ awˬ pon htawˇ, ngaˬ nawˬ 
hta‸ chehˇ tcuh taˉ laˇ ve yoˬ. Awˬ ceuˬ chi teˇ hpaˍ lehˬ, Gʼuiˬsha pe‸ laˇ ve 
yonˍ ve teˇ ceuˬ hta‸ caˉ da‸ ve awˬ hkʼaˇ hpeh‸ ve maˇ heˆ. Tawˇ gʼawˬ da‸ 
tuˬ ceh tiˉ te tawˆ la ve yoˬ. 
5Nawˬ yawˇ hui hta‸ tawˇ piˇ ve awˬ hkʼaw lo, yawˇ hui ha‸ pehnˇ ve cawˬ la 
tuˬ ve hta‸ ngaˬ dawˇ law taˍ ve yoˬ. Ha‸ pehnˇ ve chi lehˬ, da‸ kehˬ ve nyi 
ma, venˇbaˆ taˍ kuiˬ maˇ cawˬ ve nyi ma leh, awˬ tehˬ awˬ na yonˍ ve nyi ma, 
chi teˇ hpaˍ awˬ hkʼaw lo tawˆ la ve yoˬ. 
6Chaw teˇ hpaˍ hpaˍ lehˬ, awˬ ceuˬ chi teˇ hpaˍ hta‸ baˬ taˉ leh, awˬ bon maˇ 
cawˬ ve awˬ ceuˬ teˇ hpaˍ awˬ lawn hta‸ ceh tiˉ tawˇ yaw da‸ ve yoˬ. 

7Yawˇ hui lehˬ, awˬliˇtawˇhkawˇ maˍ paˍ te gaˇ ve htawˇ, yawˇ hui hkʼaˬ hkʼe 
kʼoˆ chehˇ ve hta‸ maˇ kʼoˆ, nyi ma uiˍ ve awˬ hkʼaw lo yawˇ hui kʼoˆ chehˇ 
ve awˬ hkʼaˇ teˇ hpaˍ hta‸ maˇ kʼoˆ, yawˇ hui maˇ shiˍ. 
8Chaw teˇ gʼaˇ gʼaˇ lehˬ, awˬ liˇ tawˇ hkawˇ awˬ hkʼaˇ suh hteˇ lehˍ te kʼai htaˇ, 
awˬliˇtawˇhkawˇ lehˬ da‸ ve yoˬ teh‸, ngaˬ hui gʼa shiˍ ve yoˬ. 
9Hteˇ ve cawˇ ve chaw hui awˬ pon awˬ liˇ tawˇ hkawˇ teh taˍ ve maˇ heˆ. Maˇ 
hteˇ maˇ cawˇ ve hta‸ te ve chaw, maˇ na yuˬ puiˉ ve chaw, Gʼuiˬsha hta‸ maˇ 
yawˆ maˇ yan te ve chaw, venˇbaˆ te ve chaw, maˇ da‸ maˇ kehˬ ve chaw, bon 
liˇ hta‸ maˇ yawˆ maˇ yan ve chaw, awˬ pa awˬ e hta‸ dawˆ ve chaw, shu hta‸ 
tiˇ pehˍ ve chaw, 
10haˉ chawˇ haˉ paˆ te ve chaw, hawˉ hkʼaˆ chawˇ hawˉ hkʼaˆ peh‸ ve tzuhˆ ve 
hta‸ te ve chaw, chaw hta‸ hkʼawˇ yuˬ ve chaw, heˍ ve chaw, shaˉ hkiˆ hkanˍ 
ve awˬ hkʼaw lo heˍ ve chaw leh, cawˇ ve maˍ hkʼaˇ hta‸ heh‸ hkehnˉ ve 
chaw, chaw chi teˇ hpaˍ awˬ pon awˬ liˇ tawˇ hkawˇ teh taˍ ve yoˬ teh‸ ngaˬ 
hui shiˍ ve yoˬ. 
11Ngaˬ chi hkʼe kʼoˆ ve lehˬ, ngaˬ hta‸ chiˇ a‸ laˇ taˍ ve awˬ me‸ awˬ hponˇ uiˍ 
ve ha lehˬ ve bon hkawˇ hta‸ hawˍ da‸ ve yoˬ. Ha lehˬ ve bon hkawˇ oˇ ve 
lehˬ, awˬ bon uiˍ ve Gʼuiˬsha ve ha lehˬ ve bon hkawˇ hpeh‸ ve yoˬ. 

Pawˇlu‸ ve kanˉ awˬ lawn 

12Ngaˬ hta‸ awˬ gʼaˇ pe‸ laˇ ve, ngaˬ hui ve Jawˇmawˇ Yeˍsuˆ Hkri‸ hta‸ ngaˬ 
chiˇ mvuh ve yoˬ. Awˬ lawn kʼo, kanˉ chi hta‸ te tuˬ ngaˬ ka ti‸ yeˬ ve yoˬ teh
‸, yawˇ dawˇ taˍ leh ngaˬ hta‸ leuˆ yuˬ laˇ ve yoˬ. 
13Ngaˬ lehˬ ponˬ laˬ htaˇ Yeˍsuˆ hta‸ maˇ shawˍ maˇ caˆ kʼoˆ ve, yawˇ hta‸ 
fawˉ mehˍ ve leh, hkʼa mvuhˇ hkʼa na kʼoˆ ve htawˇ, ngaˬ maˇ shiˍ leh maˇ 
yonˍ ve awˬ hkʼaw lo te ve pa taw, yawˇ ngaˬ hta‸ ha kʼaˉ laˇ ve yoˬ. 
14Yeˍsuˆ Hkri‸ awˬ hkʼaw lo cawˬ ve yonˍ ve leh ha‸ pehnˇ ve awˬ ceuˬ geh teˇ 
geh, ngaˬ hui ve Jawˇmawˇ Gʼuiˬsha ve awˬ bon hta‸ htawˇ, ca kʼoˆ maˇ peuˬ 
htaˇ hkʼa gaˬ ngaˬ gʼa ve yoˬ. 

15Yeˍsuˆ Hkri‸ lehˬ, venˇbaˆ yaˇ hui hta‸ htaiˍ hkʼaw‸ tuˬ awˬ pon miˬguiˬ 
hkʼoˆ lo laˬ ve yoˬ teh‸ kʼoˆ taˍ ve tawˇ teˇ hkawˇ lehˬ, cawˇ jaˇ leh, awˬ tehˬ 
awˬ na ha‸ yuˬ cawˇ ve tawˇ hkawˇ hpeh‸ ve yoˬ. Venˇbaˆ yaˇ hui awˬ hkʼaw 
lo ngaˬ lehˬ shu a‸ kehˉ venˇbaˆ uiˍ ve chaw teˇ gʼaˇ hpeh‸ ve yoˬ. 
16Ya‸ hkʼaˇ, Yeˍsuˆ Hkri‸ lehˬ, yawˇ hkʼaˬ ma yeunˇ hkanˍ puiˉ jaˇ ve hta‸ 
hpeu‸ maˍ piˇ tuˬ awˬ pon, ngaˬ shu a‸ kehˉ venˇbaˆ uiˍ ve chaw teˇ gʼaˇ hpeh
‸ ve htawˇ, yawˇ ngaˬ hta‸ ha kʼaˉ laˇ ve yoˬ. Hkʼe te leh, yawˇ hta‸ yonˍ ve 
awˬ hkʼaw lo co ti‸ ha ti‸ gʼa tuˬ ve chaw teˇ hpaˍ awˬ pon ngaˬ lehˬ, henˇ 
kuiˬ jawˬ kuiˬ hpeh‸ ve yoˬ. 
17Co co taiˍ taiˍ uˉ peunˍ ve Hkunˉ hawˉ hkanˇ, maˇ luˬ maˇ sheˆ puiˉ leh, 
chaw yaˇ mawˬ maˇ hpeh‸ ve teˇ gʼaˇ tiˉ ve Gʼuiˬsha hta‸ co co taiˍ taiˍ chiˇ 
uiˍ chiˇ mvuh leh awˬ me‸ awˬ hponˇ cawˬ piˇ-oˆ. A menˬ. 
18Ngaˬ yaˇ Tiˆmoˉseˍ-oˬ, ponˬ laˬ htaˇ shu Gʼuiˬsha awˬ tan te leh, nawˬ hta‸ 
caˉ da‸ ve Gʼuiˬsha ve tawˇ hkawˇ teˇ hpaˍ kʼoˆ taˍ ve hkʼa shuˍ shuˍ, ngaˬ 
nawˬ hta‸ tawˇ chi hkʼe pe‸ laˇ ve yoˬ. Yonˍ ve hta‸ vawˆ taˍ leh, venˇbaˆ taˍ 
tuˬ maˇ cawˬ ve nyi ma awˬ hkʼaw lo, ponˬ laˬ htaˇ kʼoˆ taˍ ve teˇ hpaˍ hta‸ cuˇ 
leh, da‸ ve teˇ ceuˬ awˬ pon ma‸ bawˆ loˬ. 
19Venˇbaˆ taˍ tuˬ maˇ cawˬ ve nyi ma hta‸ chaw teˇ hpaˍ hpaˍ baˬ taˉ ve pa 
taw, haw lo‸ kʼoˍ luˬ kʼai ve hkʼe, yawˇ hui yonˍ ve nyi ma htawˇ luˬ kʼai 
peuˬ. 
20Yawˇ hui awˬ hkʼaw lo, Huˍmeˍnehˇ leh Aˍleˍsaˍduˆ chehˇ ve yoˬ. Yawˇ huiˉ 
maˬ lehˬ, Gʼuiˬsha hta‸ maˇ shawˍ maˇ caˆ maˇ gʼa kʼoˆ tuˬ ve awˬ lawn henˇ 
yuˬ tuˬ, Saˍtanˍ ve la‸ sheh awˬ hkʼaw lo ngaˬ yawˇ huiˉ maˬ hta‸ chiˇ a‸ piˇ 
peuˬ. 

1 Tiˆmoˉseˍ li‸ 2 

Bon lawˬ ve awˬ lawn maˍ piˇ ve 

1Hkʼe te leh, awˉ lawˉ teˇ ceuˬ ngaˬ nawˬ hta‸ chi hkʼe awˬ gʼaˇ pe‸ laˇ ve yoˬ. 
Gʼuiˬsha geh lawˬ hkawˉ ve, bon lawˬ ve, shu awˬ pon bon lawˬ ve leh chiˇ 
mvuh ve teˇ hpaˍ, chaw hkʼa peu-eˬ awˬ pon te-o. 

2Ngaˬ hui lehˬ, dawˇ sha leh nyi ma gawˬ lehˍ ve awˬ hkʼaw lo maˇ kʼoˆ, 
Gʼuiˬsha hta‸ hkʼa deh‸ yawˆ yan leh, teˇ ceuˬ le le hta‸ hkʼa deh‸ te ve awˬ 
hkʼaw lo maˇ kʼoˆ, a sha‸ te‸ hpeh‸ tuˬ hkunˉ hawˉ hkanˇ teˇ hpaˍ leh 
jawˇmawˇ teˇ hpaˍ awˬ pon htawˇ oˇ hkʼe te-o. 
3Oˇ hkʼe te ve lehˬ, da‸ ve kanˉ hpeh‸ leh, ngaˬ hui ve Htaiˍ hkʼaw‸ paˍ Gʼuiˬ 
sha nyi ma cawˇ ve kanˉ hpeh‸ ve yoˬ. 
4Chaw hkʼa peu-eˬ htaiˍ hkʼaw‸ ve hta‸ gʼa tuˬ ve awˬ hkʼoˆ ka‸, hteˇ ve cawˇ 
ve hta‸ shiˍ la tuˬ yawˇ heuˆ gaˇ ve yoˬ. 
5Awˬ lawn kʼo, Gʼuiˬsha teˇ gʼaˇ tiˉ cawˬ leh, Gʼuiˬsha leh chaw yaˇ awˬ kaˍ lo 
awˬ kaˍ te shehˍ hpaˇ teˇ gʼaˇ tiˉ cawˬ ve yoˬ. Yawˇ lehˬ, chaw yaˇ hpeh‸ ve 
Yeˍsuˆ Hkri‸ yoˬ. 
6Yawˇ lehˬ, chaw hkʼa peu-eˬ hta‸ htaiˍ hkʼaw‸ piˇ tuˬ, yawˇ awˬ to tanˇ piˇ ve 
yoˬ. Awˬ yanˇ cawˇ ve awˬ hkʼaw lo awˬ lawn oˇ ve hta‸ shaˉ hkiˆ hkanˍ ve teˇ 
ceuˬ tawˆ la ve yoˬ. 
7Awˬ lawn oˇ ve hta‸ shaˉ hkiˆ hkanˍ tuˬ awˬ pon, ngaˬ lehˬ bon maˍ paˍ leh 
tcuh yaˇ hpeh‸ la tuˬ maˇ kʼoˆ, yonˍ ve leh hteˇ ve cawˇ ve awˬ hkʼaw lo 
buiˇshaˆaˉnaˆ chaw hui hta‸ maˍ piˇ shehˍ hpaˇ hpeh‸ la tuˬ maˇ kʼoˆ, 
Gʼuiˬsha ngaˬ hta‸ leuˆ teh taˍ laˇ ve yoˬ. (Ngaˬ chi hkʼe kʼoˆ ve lehˬ, heˍ ve 
maˇ heˆ. Hteˇ ve cawˇ ve awˬ hkʼaw lo ngaˬ kʼoˆ ve yoˬ.) 
8Hkʼe te leh, teˇ kaˬ le le lo chehˇ ve hawˉ hkʼaˆ teˇ hpaˍ lehˬ, nyi ma zuhˆ ve 
leh tawˇ gʼawˬ da‸ ve maˇ cawˬ ve awˬ hkʼaw lo, da‸ kehˬ ve la‸ sheh chiˇ leh 
bon lawˬ tuˬ ve hta‸ ngaˬ heuˆ gaˇ ve yoˬ. 
9Chi hkʼa shuˍ shuˍ yaˇ miˇ teˇ hpaˍ htawˇ, nyi ma nuˇ nehˬ ve leh nyi ma taˍ 
puiˉ ve awˬ hkʼaw lo, keunˍ da‸ cawˇ da‸ ve veu‸ kʼaˇ teˇ hpaˍ veu‸ deh ve 
hta‸ ngaˬ heuˆ gaˇ ve yoˬ. Uˉ hkeh mvuh hpeˇ ve, shi hkʼeun tcuhˉ ve, piˉ ko-
eˍ shehnˉ tcuhˉ ve leh, awˬ hpfuhˇ hkʼaˆ ve veu‸ kʼaˇ teˇ hpaˍ veu‸ deh ve hta
‸ ngaˬ maˇ heuˆ gaˇ. 

10Ngaˬ Gʼuiˬsha hta‸ yawˆ yan chehˇ ve yoˬ teh‸ kʼoˆ ve yaˇ miˇ teˇ hpaˍ lehˬ, 
yawˇ hui te keunˍ ve hkʼe, da‸ ve kanˉ teˇ hpaˍ hta‸ te tcuhˉ taˍ tuˬ ngaˬ heuˆ 
gaˇ ve yoˬ. 
11Yaˇ miˇ teˇ hpaˍ lehˬ, nyi ma nuˇ nehˬ taˍ leh, ta‸ iˉ gawˬ lehˍ chehˇ ve awˬ 
hkʼaw lo henˇ yuˬ piˇ lawˬ-o‸. 
12Yaˇ miˇ lehˬ, shu hta‸ maˍ piˇ tuˬ maˇ kʼoˆ, hawˉ hkʼaˆ awˬ hkʼoˆ hta‸ kanˇ 
paˆ cawˬ tuˬ maˇ kʼoˆ, ngaˬ a hkaw-anˬ maˇ piˇ. Yawˇ ta‸ iˉ gʼa chehˇ taˍ ve 
yoˬ. 
13Awˬ lawn kʼo, Aˍdanˍ hta‸ awˉ lawˉ te hpanˍ leh, awˬ hkʼaw‸ nawˉ Eˇva‸ 
hta‸ te hpanˍ ve yoˬ. 
14Chi hkʼoˆ ka‸, Aˍdanˍ hta‸ heˍ gʼa ve maˇ heˆ. Yaˇ miˇ hta‸ heˍ gʼa leh, yaˇ 
miˇ oˇ ve te ya‸ ve yoˬ. 
15Ya‸ hkʼaˇ, yonˍ ve, ha‸ pehnˇ ve, da‸ kehˬ ve leh nyi ma taˍ puiˉ ve, chi teˇ 
hpaˍ awˬ hkʼaw lo yeˬ chehˇ ve kʼo, yaˇ paw ve pa taw yawˇ gʼa ponˬ tuˬ yoˬ. 

1 Tiˆmoˉseˍ li‸ 3 

Hkri‸ yaˇ awˬ moˍ hta‸ nyi ha‸ shaˉ shehˍ hpaˇ awˬ lawn 

1Hkri‸ yaˇ awˬ moˍ hta‸ nyi ha‸ shaˉ shehˍ hpaˇ te ve kanˉ hta‸ ca ve chaw 
lehˬ, da‸ ve kanˉ hta‸ ca ve yoˬ teh‸ kʼoˆ ve tawˇ chi teˇ hkawˇ cawˇ tehˬ ve 
yoˬ. 
2Hkʼe te leh, Hkri‸ yaˇ awˬ moˍ hta‸ nyi ha‸ shaˉ shehˍ hpaˇ teˇ gʼaˇ lehˬ, venˇ 
baˆ taˍ kuiˬ maˇ cawˬ ve chaw, awˬ miˇ ma teˇ gʼaˇ tiˉ cawˬ ve chaw, shaˍ ti‸ 
taˍ puiˉ ve chaw, nyi ma taˍ puiˉ ve chaw, te keunˍ te cawˇ ve hta‸ te ve 
chaw, hkehˉ chaw hta‸ ha‸ yuˬ puiˉ ve chaw leh, maˍ piˇ puiˉ ve chaw teˇ 
gʼaˇ gʼa hpeh‸ ve yoˬ. 
3Yawˇ a pehˉ meuˇ gʼuiˬ dawˬ ponˬ dawˬ leuˉ ve chaw leh, shu hta‸ ya‸ da‸ 
dawˆ da‸ ve chaw maˇ gʼa hpeh‸. Ya‸ hkʼaˇ, nyi ma nuˇ nehˬ ve chaw, shu 
hta‸ tawˇ maˇ gʼawˬ da‸ puiˉ ve chaw, hpu hta‸ maˇ sheˉ lai puiˉ ve chaw teˇ 
gʼaˇ gʼa hpeh‸ ve yoˬ. 



3174 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

4Yawˇ ve yehˬ kʼa hta‸ hkʼa deh‸ uˉ peunˍ leh, yehˬ yaˇ kʼa yaˇ teˇ hpaˍ hta‸ 
hteˇ ve cawˇ ve awˬ hkʼaw lo hkʼa deh‸ te tuˬ maˍ gʼaˇ ve chaw teˇ gʼaˇ gʼa 
hpeh‸ ve yoˬ. 
5Awˬ lawn kʼo, a shu yawˇ ve yehˬ kʼa hta‸ uˉ peunˍ maˇ gʼaˇ ve chaw lehˬ, 
Gʼuiˬsha ve Hkri‸ yaˇ awˬ moˍ hta‸ hkʼaˬ hkʼe te nyi ha‸ shaˉ gʼa tuˬ le. 
6Yawˇ lehˬ, Hkri‸ yaˇ awˬ suhˉ maˇ gʼa hpeh‸. Maˇ heˆ kʼo, yawˇ nyi ma uiˍ la 
mvuh la leh neˇhaiˬ ve ciˍ yanˍ kuiˬ lo ce lo‸-e tuˬ yoˬ. 
7Awˬ baˬ hpawˇ chehˇ ve chaw mehˆ gʼuˇ suhˍ yawˇ da‸ ve awˬ meh cawˬ ve 
chaw gʼa hpeh‸ ve yoˬ. Maˇ heˆ kʼo, shu hkʼaiˉ leh venˇbaˆ taˍ ve hta‸ gʼa 
hkanˍ leh, neˇhaiˬ va htaw taˍ ve hta‸ yaw tuˬ yoˬ. 

Ga piˇ shehˍ hpaˇ te ve chaw awˬ lawn 

8Chi hkʼa shuˍ shuˍ, ga piˇ shehˍ hpaˇ teˇ hpaˍ htawˇ, dawˇ yeˬ gaˇ yeˬ ve chaw 
gʼa hpeh‸ ve yoˬ. Ha tehˬ nyiˇ maˬ cawˬ ve chaw, a pehˉ meuˇ gʼuiˬ dawˬ ponˬ 
dawˬ leuˉ ve chaw, hpu shi mawˇ jeˬ hta‸ sheˉ lai ve chaw maˇ gʼa hpeh‸. 
9Da‸ ve kehˬ ve shiˍ puiˉ ve nyi ma awˬ hkʼaw lo, hpeu‸ maˍ laˇ peuˬ ve yonˍ 
hkʼaˇ teˇ hpaˍ hta‸ hkʼa deh‸ yonˍ yeˬ ve chaw gʼa hpeh‸ ve yoˬ. 
10Yawˇ hui hta‸ htawˇ awˉ lawˉ lawˇ nyi sheˍ. Lawˇ nyi peuˬ leh, venˇbaˆ taˍ 
tuˬ maˇ cawˬ kʼo, ga piˇ shehˍ hpaˇ te tcuh cawˇ ve yoˬ. 
11Chi hkʼa shuˍ shuˍ, ga piˇ shehˍ ma teˇ hpaˍ htawˇ, dawˇ yeˬ gaˇ yeˬ ve chaw 
gʼa hpeh‸ ve yoˬ. Ca hkʼaiˉ ca kʼoˆ puiˉ ve chaw maˇ gʼa hpeh‸, shaˍ ti‸ cawˬ 
ve chaw leh teˇ ceuˬ le le awˬ hkʼaw lo ka ti‸ yeˬ ve chaw gʼa hpeh‸ ve yoˬ. 
12Ga piˇ shehˍ hpaˇ lehˬ, awˬ miˇ ma teˇ gʼaˇ tiˉ gʼa cawˬ ve yoˬ. A shu yawˇ ve 
awˬ yaˇ awˬ duˬ leh, a shu yawˇ ve yehˬ kʼa hta‸ hkʼa deh‸ uˉ peunˍ ve chaw 
gʼa hpeh‸ ve yoˬ. 
13Awˬ lawn kʼo, ga piˇ shehˍ hpaˇ ve kanˉ hta‸ hkʼa deh‸ te ve chaw hui lehˬ, 
da‸ ve awˬ meh gʼa ve awˬ hkʼoˆ, Yeˍsuˆ Hkri‸ hta‸ yonˍ ve awˬ hkʼaw lo, ha‸ 
hanˉ ve nyi ma ka‸ cawˬ la ve yoˬ. 

Gʼuiˬsha hta‸ yawˆ yan leh oˉ kʼoˍ pui ve awˬ liˇ teˇ hpaˍ tcuhˉ kuiˬ naˉ jaˇ 

14Maˇ maw maw nawˬ geh laˬ tuˬ ngaˬ dawˇ law taˍ ve htawˇ, ngaˬ haˆ haˆ maˇ 
gaˬ la kʼo, 
15Gʼuiˬsha ve yehˬ kʼa awˬ hkʼaw lo hkʼaˬ hkʼe te keunˍ te cawˇ ve teˇ hpaˍ hta‸ 
nawˬ gʼa shiˍ tuˬ, awˬ lawn chi teˇ hpaˍ ngaˬ nawˬ hta‸ bvuh‸ laˇ ve yoˬ. Yehˬ 
kʼa oˇ ve lehˬ, te‸ chehˇ ve Gʼuiˬsha ve awˬ moˍ hpeh‸ ve yoˬ. Awˬ moˍ oˇ ve 
lehˬ, hteˇ ve cawˇ ve awˬ ceuˬ awˬ pon, awˬ hkuiˉ daw leh awˬ hkuiˉ puiˍ hpeh
‸ ve yoˬ. 
16Ngaˬ hui Gʼuiˬsha hta‸ yawˆ yan leh oˉ kʼoˍ pui ve awˬ liˇ teˇ hpaˍ lehˬ, tcuhˉ 
kuiˬ naˉ jaˇ tehˬ tehˬ ve yoˬ teh‸, ngaˬ htawˇ shaˉ hkiˆ hkanˍ hpeh‸ ve yoˬ. 
Gʼuiˬsha lehˬ, awˬ suhˍ awˬ shaˍ pfuhˇ ve hta‸ hkʼa tawˍ lehˆ gʼa mawˬ peuˬ. 
Yawˇ hteˇ ve cawˇ ve awˬ lawn hta‸ Awˬ ha hpu shaˉ hkiˆ hkanˍ peuˬ. Mvuhˇ 
naw ma tcuh yaˇ teˇ hpaˍ yawˇ hta‸ gʼa mawˬ peuˬ. Yawˇ awˬ lawn awˬ kaˍ 
awˬ nu chaw ceuˬ teˇ hpaˍ hta‸ bon maˍ piˇ peuˬ. Miˬguiˬ yaˇ teˇ hpaˍ yawˇ 
hta‸ yonˍ peuˬ. Awˬ me‸ awˬ hponˇ awˬ hkʼaw lo yawˇ taˆ kʼo‸-e peuˬ. 

1 Tiˆmoˉseˍ li‸ 4 

Yonˍ ve teˇ ceuˬ hta‸ shu baˬ taˉ tuˬ ve awˬ lawn 

1Awˬ ha hpu lehˬ, chi hkʼe hkʼa tawˍ lehˆ kʼoˆ taˍ ve, Awˬ leh meuˇ ve awˬ yanˇ 
awˬ hkʼaw lo chaw teˇ hpaˍ hpaˍ lehˬ, yonˍ ve teˇ ceuˬ hta‸ baˬ taˉ tuˬ yoˬ. 
Yawˇ hui lehˬ, heˍ puiˉ ve awˬ ha teˇ hpaˍ leh, neˇ teˇ hpaˍ maˍ piˇ ve tawˇ 
hkawˇ teˇ hpaˍ hta‸ na yuˬ tuˬ yoˬ. 
2Heˍ puiˉ jaˇ ve chaw teˇ hpaˍ hta‸ neˇhaiˬ cuˇ leh oˇ hkʼe maˍ piˇ tuˬ yoˬ. 
Yawˇ hui ve shiˍ puiˉ ve nyi ma hta‸ sho chiˆ ngawˉ piˇ leh hkeu‸ kʼai peuˬ ve 
hkʼe hpeh‸ ve yoˬ. 
3Awˬ hpawˇ awˬ miˇ maˇ gʼa heuˆ da‸ leh, caˇ tuˬ teˇ hpaˍ hpaˍ hta‸ maˇ gʼa 
caˇ teh‸ yawˇ hui kʼoˆ ve yoˬ. Caˇ tuˬ teˇ ceuˬ lehˬ, yonˍ ve leh hteˇ ve cawˇ ve 
hta‸ shiˍ ve chaw teˇ hpaˍ, Gʼuiˬsha hta‸ chiˇ mvuh ve awˬ hkʼaw lo gʼa caˇ 
tuˬ ve awˬ pon Gʼuiˬsha te hpanˍ taˍ ve htawˇ, yawˇ hui tawˍ taˍ ve yoˬ. 

4Gʼuiˬsha te hpanˍ taˍ ve awˬ ceuˬ hkʼa peu-eˬ lehˬ da‸ ve yoˬ. Gʼuiˬsha hta‸ 
chiˇ mvuh ve awˬ hkʼaw lo ha‸ yuˬ ve kʼo, hkʼaˬ ve teˇ ceuˬ hta‸ ka‸ maˇ gʼa 
baˬ. 
5Awˬ lawn kʼo, Gʼuiˬsha ve tawˇ hkawˇ hta‸ pa taw maˇ kʼoˆ, bon lawˬ ve hta‸ 
pa taw maˇ kʼoˆ, awˬ ceuˬ oˇ ve teˇ hpaˍ da‸ peuˬ kehˬ peuˬ. 

Yeˍsuˆ Hkri‸ awˬ pon da‸ ve kanˉ te shehˍ hpaˇ hpeh‸ ve awˬ lawn 

6Nawˬ lehˬ, awˬ viˉ awˬ nyi teˇ hpaˍ hta‸ awˬ lawn chi teˇ hpaˍ hkʼa deh‸ maˍ 
piˇ ve kʼo, Yeˍsuˆ Hkri‸ ve da‸ ve kanˉ te shehˍ hpaˇ nawˬ hpeh‸ tuˬ yoˬ. Peuˬ 
leh, yonˍ hkʼaˇ hta‸ caˉ da‸ ve tawˇ hkawˇ teˇ hpaˍ leh, nawˬ te kʼai chehˇ ve 
da‸ ve maˍ hkʼaˇ hta‸ caˉ da‸ ve tawˇ hkawˇ teˇ hpaˍ hta‸ nawˬ hkʼa deh‸ caˇ 
chehˇ dawˬ chehˇ ve chaw hpeh‸ tuˬ yoˬ. 
7A pi kʼu teˇ hpaˍ kʼaoˍ maˍ piˇ puiˉ ve, Gʼuiˬsha hta‸ maˇ yawˆ yan ve kaˇ lao 
teˇ hpaˍ hta‸ taˇ na. Gʼuiˬsha hta‸ yawˆ yan puiˉ la tuˬ, nawˬ awˬ to hkʼa deh‸ 
te jawˬ-o‸. 
8Awˬ lawn kʼo, awˬ suhˍ awˬ shaˍ hpawˇ awˬ gʼaˇ cawˬ la tuˬ te jawˬ ve teˇ ceuˬ 
lehˬ, awˬ bon a ciˉ ceh tiˉ cawˬ ve yoˬ. Ya‸ hkʼaˇ, Gʼuiˬsha hta‸ yawˆ yan ve 
teˇ ceuˬ lehˬ, hkʼa peu-eˬ awˬ hkʼaw lo awˬ bon cawˬ ve yoˬ. Chi teˇ ca‸ na‸ 
awˬ pon maˇ kʼoˆ, awˬ hkʼaw‸ nawˉ teˇ ca‸ na‸ awˬ pon maˇ kʼoˆ, awˬ tehˬ 
awˬ na awˬ bon cawˬ ve yoˬ teh‸ gʼa shiˍ ve yoˬ. 
9Tawˇ hkawˇ chi lehˬ, cawˇ jaˇ leh awˬ tehˬ awˬ na ha‸ yuˬ cawˇ ve tawˇ 
hkawˇ hpeh‸ ve yoˬ. 
10Te‸ chehˇ ve Gʼuiˬsha hta‸ ngaˬ hui dawˇ law tcuhˉ taˍ ve hta‸ pa taw, ngaˬ 
hui gʼaˇ hte‸ coˇ caˇ leh kanˉ te chehˇ ve yoˬ. Yawˇ lehˬ, chaw hkʼa peu-eˬ ve 
Htaiˍ hkʼaw‸ paˍ hpeh‸ ve yoˬ. Yonˍ ve chaw teˇ hpaˍ awˬ pon leuˉ leh Htaiˍ 
hkʼaw‸ paˍ hpeh‸ ve yoˬ. 
11Awˬ lawn chi teˇ hpaˍ shu hta‸ tawˇ piˇ leh maˍ piˇ-oˆ. 
12Nawˬ yaˇ nehˬ hpeh‸ ve hta‸ chaw teˇ gʼaˇ ka‸ maˇ shawˍ maˇ caˆ maˇ gʼa 
kʼoˆ maˇ gʼa te tuˬ shaˍ ti‸ te-o. Tawˇ yaw ve awˬ hkʼaw lo maˇ kʼoˆ, kanˉ te 
ve awˬ hkʼaw lo maˇ kʼoˆ, ha‸ pehnˇ ve, yonˍ ve leh da‸ kehˬ ve awˬ hkʼaw lo 

maˇ kʼoˆ, nawˬ lehˬ yonˍ ve chaw teˇ hpaˍ awˬ pon henˇ kuiˬ jawˬ kuiˬ hpeh‸ 
piˇ-oˆ. 
13Ngaˬ gaˬ la htaˇ hkʼa gaˬ, shu hta‸ Li‸ hpu gʼaw maˍ piˇ ve, awˬ gʼaˇ piˇ ve 
leh maˍ piˇ ve teˇ hpaˍ hta‸ coˇ caˇ leh te chehˇ taˍ-o‸. 
14Awˬ hoˉ chaw mawˇ teˇ hpaˍ nawˬ awˬ hkʼoˆ hta‸ la‸ sheh taˍ ve teˇ yanˇ, 
yawˇ hui lehˬ Gʼuiˬsha awˬ tan te leh yawˇ ve tawˇ hkawˇ yaw ve awˬ hkʼaw lo 
nawˬ hta‸ piˇ taˍ ve la‸ shawnˍ hta‸ nawˬ hkʼa deh‸ yehˇ leh te-o mehˍ. 
15Nawˬ kanˉ te ve awˬ hkʼaw lo uiˍ la mvuh la chehˇ ve hta‸ chaw hkʼa peu-eˬ 
mawˬ hpeh‸ tuˬ, chi teˇ hpaˍ hta‸ nyi ma pfuhˇ ve awˬ hkʼaw lo gʼaˇ hte‸ te-
o. 
16Nawˬ awˬ to hta‸ maˇ kʼoˆ, nawˬ maˍ piˇ ve awˬ ceuˬ teˇ hpaˍ hta‸ maˇ kʼoˆ, 
shaˍ ti‸ te leh, chi teˇ hpaˍ awˬ hkʼaw lo yeˬ chehˇ-oˆ. Nawˬ chi hkʼe te ve kʼo, 
nawˬ awˬ to hta‸ maˇ kʼoˆ, nawˬ ve hkawˇ hta‸ gʼa kaˇ ve chaw teˇ hpaˍ hta‸ 
maˇ kʼoˆ, nawˬ htaiˍ hkʼaw‸ piˇ tuˬ yoˬ. 

1 Tiˆmoˉseˍ li‸ 5 

Shu hta‸ hkʼaˬ hkʼe te piˇ cawˇ ve awˬ lawn 

1Chaw mawˇ hta‸ deˇ maˍ piˇ ve taˇ te. Awˬ pa hkʼa shuˍ shuˍ shawˍ taˍ leh, 
yawˇ hui hta‸ awˬ gʼaˇ piˇ-oˆ. Yaˇ nehˬ teˇ hpaˍ hta‸ awˬ viˉ awˬ nyi hkʼe 
shawˍ taˍ-o‸. 
2Chaw mawˇ ma teˇ hpaˍ hta‸ awˬ e hkʼa shuˍ shuˍ shawˍ taˍ leh, yaˇ nehˬ 
hpeh‸ ve yaˇ miˇ teˇ hpaˍ hta‸, da‸ kehˬ ve nyi ma hkʼa biˇ cawˬ ve awˬ 
hkʼaw lo, awˬ viˉ awˬ nyi hkʼe shawnˍ taˍ-o‸. 
3Ga piˇ paˍ maˇ cawˬ ve mehˇchawˇma teˇ hpaˍ hta‸ hkʼa deh‸ nyi ha‸ shaˉ-
oˆ. 
4Mehˇchawˇma lehˬ, awˬ yaˇ maˇ heˆ kʼo awˬ hawehˍ cawˬ ve kʼo, yaˇ oˇ ve teˇ 
hpaˍ lehˬ a shu yawˇ yehˬ hkʼaw ve chaw teˇ hpaˍ hta‸ ha‸ shaˉ leh, awˬ pa 
awˬ e awˬ puˍ awˬ pi teˇ hpaˍ hta‸ awˬ bon kʼaw‸ te hkʼaw‸ piˇ ve teˇ ceuˬ 
lehˬ, Gʼuiˬsha hta‸ yawˆ yan ve awˬ liˇ awˬ hkʼaw lo awˉ lawˉ teˇ ceuˬ hpeh‸ 

ve yoˬ teh‸, yawˇ hui hta‸ maˍ piˇ-oˆ. Awˬ lawn kʼo, chi hkʼe ha‸ shaˉ piˇ ve 
teˇ ceuˬ hta‸ Gʼuiˬsha nyi ma cawˇ ve yoˬ. 
5Ga piˇ paˍ maˇ cawˬ leh, yawˇ teˇ gʼaˇ tiˉ chehˇ taˍ ve mehˇchawˇma lehˬ, 
Gʼuiˬsha hta‸ dawˇ law chehˇ leh, tanˇ hkuinˇ tanˇ vanˇ htaˇ lawˬ hkawˉ ve 
awˬ hkʼaw lo bon lawˬ tcuhˉ taˍ ve yoˬ. 
6Ya‸ hkʼaˇ, ha lehˬ tuˬ hta‸ ceh tiˉ ca ve mehˇchawˇma lehˬ, yawˇ te‸ chehˇ ve 
htawˇ, suh taˍ peuˬ ve chaw hpeh‸ ve yoˬ. 
7Shu venˇbaˆ taˍ kuiˬ maˇ gʼa cawˬ tuˬ, mehˇchawˇma hui ve awˬ yaˇ awˬ duˬ 
teˇ hpaˍ hta‸ oˇ hkʼe tawˇ piˇ-oˆ. 
8Chaw teˇ gʼaˇ gʼaˇ lehˬ, a shu yawˇ ve awˬ ceuˬ awˬ hkʼaˇ hta‸ maˇ kʼoˆ, leuˉ 
leh a shu yawˇ ve yehˬ hkʼaw ve chaw hta‸ maˇ kʼoˆ, maˇ ha‸ shaˉ ve kʼo, 
yawˇ lehˬ yonˍ ve teˇ ceuˬ hta‸ baˬ taˉ peuˬ. Yawˇ lehˬ, maˇ yonˍ ve chaw a‸ 
kehˉ haiˬ ve yoˬ. 
9A sha‸ hkaw‸ chi hkʼaw‸ maˇ gaˬ sheˍ ve mehˇchawˇma teˇ hpaˍ ve awˬ meh 
hta‸ mehˇchawˇma ve caˇ lanˇ awˬ hkʼaw lo taˇ bvuh‸ keu. 
10Awˬ hpawˇ teˇ gʼaˇ tiˉ heuˆ jaw ve, da‸ ve kanˉ te ve yoˬ teh‸ shu shaˉ hkiˆ 
hkanˍ ve, awˬ yaˇ awˇ duˬ hta‸ ha‸ shaˉ ve, hkehˉ chaw hta‸ ha‸ yuˬ ve, Hkri
‸ yaˇ hui ve hkui sheh hta‸ tsuhˇ piˇ ve, tu‸ ve hkanˍ ve chaw teˇ hpaˍ hta‸ ga 
piˇ ve leh, da‸ ve kanˉ teˇ ceuˬ le le hta‸ hkʼa deh‸ te ve mehˇchawˇma hpeh‸ 
ve kʼo, caˇ lanˇ awˬ hkʼaw lo awˬ meh bvuh‸ keu-o. 
11Ya‸ hkʼaˇ, yaˇ nehˬ hpeh‸ ve mehˇchawˇma teˇ hpaˍ hta‸ caˇ lanˇ awˬ hkʼaw 
lo awˬ meh taˇ bvuh‸ keu. Awˬ lawn kʼo, yawˇ hui Hkri‸ hta‸ hpfuhˆ baˬ taˉ 
ve teˇ yanˇ, awˬ hpawˇ kʼaw‸ heuˆ gaˇ la tuˬ yoˬ. 
12Hkʼe te leh, awˉ lawˉ htaˇ ve ka ti‸ hta‸ yawˇ hui te luˬ ve pa taw, ciˍ yanˍ 
ve hta‸ gʼa hkanˍ ve yoˬ. 
13Chi hkʼoˆ ka‸, yawˇ hui teˇ yehˬ peuˬ teˇ yehˬ lo kʼai leh, bawˬ la puiˉ ve yoˬ. 
Bawˬ ve ceh tiˉ maˇ heˆ. Yawˇ hui tawˇ maˇ leh, kʼoˆ maˇ keunˍ ve teˇ hpaˍ hta
‸ yawˇ hui kʼoˆ ve yoˬ. Yawˇ hui hta‸ maˇ caˉ da‸ ve shu te kuiˬ hta‸ ca sho‸ 
sha‸ piˇ ve chaw hpeh‸ ve yoˬ. 

14Hkʼe te leh, yaˇ nehˬ hpeh‸ ve mehˇ chawˇ ma teˇ hpaˍ lehˬ, awˬ hpawˇ kʼaw
‸ heuˆ tuˬ, yaˇ paw la piˇ tuˬ leh, a shu yawˇ ve yehˬ kʼa hta‸ hkʼa deh‸ nyi 
ha‸ shaˉ tuˬ ngaˬ heuˆ gaˇ ve yoˬ. Chi hkʼe te ve kʼo, canˇ paˍ lehˬ ngaˬ hui hta
‸ maˇ shawˍ maˇ caˆ kʼoˆ maˇ hpeh‸. 
15Awˬ lawn kʼo, chi beu‸ ka‸ mehˇ chawˇ ma teˇ hpaˍ hpaˍ ya‸ kʼai leh, 
Saˍtanˍ awˬ hkʼaˇ suh kʼai peuˬ. 
16Yonˍ ve yaˇ miˇ teˇ gʼaˇ lehˬ, yawˇ hta‸ caˉ da‸ ve mehˇchawˇma teˇ hpaˍ 
cawˬ ve kʼo, yawˇ awˬ to yawˇ hui hta‸ ga piˇ cawˇ ve yoˬ. Hkri‸ yaˇ awˬ moˍ 
lehˬ, ga piˇ paˍ maˇ cawˬ ve mehˇchawˇma hpeh‸ ve chaw teˇ hpaˍ hta‸ ga piˇ 
hpeh‸ tuˬ, awˬ vuiˬ chi Hkri‸ yaˇ awˬ moˍ awˬ hkʼoˆ hta‸ taˇ gaˬ piˇ. 
17A shu yawˇ ve kanˉ hkʼa deh‸ te ve awˬ hoˉ chaw mawˇ teˇ hpaˍ hta‸ nyiˇ 
pun yawˆ yan cawˇ ve yoˬ. Bon maˍ ve leh shu hta‸ maˍ piˇ ve kanˉ hta‸ te ve 
awˬ hoˉ chaw mawˇ teˇ hpaˍ hta‸ leuˉ leh yawˆ yan cawˇ ve yoˬ. 
18Awˬ lawn kʼo, Li‸ hpu hkʼaw kʼoˆ taˍ ve, Caˬ shiˍ naˆ chehˇ ve nuˇ maw‸ 
kʼaw hta‸ nawˬ maˇ gʼa hoˆ taˍ. Peuˬ leh, Kanˉ te shehˍ hpaˇ lehˬ, gʼaˇ hpfuhˇ 
gʼa cawˇ ve yoˬ teh‸ kʼoˆ taˍ ve yoˬ. 
19Shaˉ hkiˆ hkanˍ shehˍ hpaˇ nyiˇ gʼaˇ, maˇ heˆ kʼo shehˆ gʼaˇ maˇ cawˬ ve kʼo, 
awˬ hoˉ chaw mawˇ awˬ hkʼoˆ hta‸ venˇbaˆ taˍ ve chaw teˇ hpaˍ ve tawˇ 
hkawˇ hta‸ taˇ na. 
20Venˇbaˆ te tcuhˉ taˍ ve chaw teˇ hpaˍ hta‸ chaw hkʼa peu-eˬ mehˆ gʼuˇ suhˍ 
deˇ maˍ piˇ-oˆ. Oˇ hkʼe te ve kʼo, awˬ kaˍ awˬ nu chaw teˇ hpaˍ htawˇ kawˆ ve 
nyi ma cawˬ tuˬ yoˬ. 
21Awˬ ceuˬ chi teˇ hpaˍ hta‸ te ve teˇ yanˇ, maˇ fuiˍ maˇ pehˬ leh, shu ve mehˆ 
hpfuhˇ hta‸ maˇ nyi ve awˬ hkʼaw lo te-o teh‸, Gʼuiˬsha leh Yeˍsuˆ Hkri‸ 
mehˆ gʼuˇ suhˍ maˇ kʼoˆ, leuˆ yuˬ taˍ ve mvuhˇ naw ma tcuh yaˇ teˇ hpaˍ mehˆ 
gʼuˇ suhˍ maˇ kʼoˆ, ngaˬ nawˬ hta‸ tawˇ piˇ ve yoˬ. 
22A shu hta‸ ka‸ aˉ yaˇ haˆ haˆ taˇ piˇ. Awˬ kaˍ awˬ nu chaw teˇ hpaˍ venˇbaˆ 
te chehˇ ve hta‸ nawˬ a ciˉ ka‸ taˇ caˉ da‸. Nawˬ awˬ to da‸ lehˍ kehˬ lehˍ 
chehˇ taˍ-o‸. 

23Chi hkʼaw‸ nawˉ iˉ kaˆ ceh tiˉ taˇ dawˬ. Nawˬ ve gʼoˇ peˬ awˬ pon leh, nawˬ 
teˇ hkui teˇ hkui naˬ chehˇ ve awˬ pon, a pehˉ meuˇ gʼuiˬ hta‸ ka‸ a ciˉ dawˬ-o
‸. 
24Chaw teˇ hpaˍ hpaˍ ve venˇbaˆ hkʼa tawˍ lehˆ tawˆ la leh, suhˉ jehˬ kuiˬ lo 
yawˇ hui hta‸ sheh kʼai chehˇ ve yoˬ. Chaw teˇ hpaˍ hpaˍ ve venˇbaˆ awˬ 
hkʼaw‸ nawˉ tawˆ la tuˬ yoˬ. 
25Oˇ ve hkʼa shuˍ shuˍ, da‸ ve kanˉ teˇ hpaˍ htawˇ hkʼa tawˍ lehˆ tawˆ la ve 
yoˬ. Chi beu‸ hkʼa tawˍ lehˆ maˇ tawˆ la sheˍ ve teˇ hpaˍ hta‸ hkʼaˬ htaˆ ka‸ 
faˉ taˍ gʼa tuˬ ve maˇ heˆ. 

1 Tiˆmoˉseˍ li‸ 6 

1Gʼuiˬsha ve awˬ meh hta‸ maˇ kʼoˆ, ngaˬ hui maˍ piˇ ve teˇ hpaˍ hta‸ maˇ 
kʼoˆ, shu maˇ shawˍ maˇ caˆ maˇ gʼa kʼoˆ tuˬ, shu vuiˬ taˍ ve awˬ ceˬ gʼa hpeh‸ 
chehˇ ve chaw teˇ hpaˍ lehˬ, a shu yawˇ ve awˬ shehˍ hpaˇ hta‸ teˇ ceuˬ le le 
awˬ hkʼaw lo yawˆ yan keunˍ ve yoˬ teh‸ shiˍ cawˇ ve yoˬ. 
2Hkri‸ yaˇ hpeh‸ ve awˬ shehˍ hpaˇ awˬ hawˉ lo gʼa chehˇ ve awˬ ceˬ teˇ hpaˍ 
lehˬ, a shu yawˇ awˬ shehˍ hpaˇ ve awˬ viˉ awˬ nyi hpeh‸ la peuˬ ve pa taw, 
yawˇ hui hta‸ maˇ shawˍ maˇ caˆ te maˇ cawˇ. Yawˇ hui awˬ pon leuˉ leh kanˉ 
hkʼa deh‸ te cawˇ ve yoˬ. Awˬ lawn kʼo, yawˇ hui oˇ hkʼe te ve teˇ yanˇ, ha‸ 
ve Hkri‸ yaˇ hpeh‸ ve awˬ shehˍ hpaˇ teˇ hpaˍ lehˬ, awˬ bon gʼa ve yoˬ. 

Gʼuiˬsha hta‸ yawˆ yan ve awˬ hkʼaw lo nyi hkʼaˇ suh ve 

3Awˬ lawn chi teˇ hpaˍ hta‸ nawˬ maˍ piˇ leh awˬ gʼaˇ piˇ-oˆ. Chaw teˇ gʼaˇ gʼaˇ 
lehˬ, peun da‸ ve teˇ ceuˬ shu hta‸ maˍ piˇ leh, ngaˬ hui ve Jawˇ mawˇ Yeˍsuˆ 
Hkri‸ ve da‸ jaˇ biˇ jaˇ ve tawˇ hkawˇ leh, Gʼuiˬsha hta‸ yawˆ yan ve awˬ 
lawn maˍ piˇ ve tawˇ hkawˇ hta‸ yawˇ maˇ ha‸ yuˬ ve kʼo, 
4yawˇ lehˬ nyi ma uiˍ leh, te‸ chiˉ ka‸ maˇ shiˍ ve chaw hpeh‸ ve yoˬ. Tawˇ 
na da‸ leh, tawˇ hkawˇ teˇ hpaˍ awˬ lawn tawˇ gʼawˬda‸ ve hta‸ ceh tiˉ yawˇ 
te gaˇ tcuhˉ taˍ ve yoˬ. Oˇ hkʼe te ve teˇ ceuˬ lehˬ, hkawehˉ da‸ ve, deˇ da‸ ya‸ 
da‸ ve, maˇ shawˍ maˇ caˆ kʼoˆ ve, shu awˬ lawn haiˬ ve hta‸ ca dawˇ ve leh, 

5da‸ ve hta‸ dawˇ nyi puiˉ ve teˇ ceuˬ luˬ kʼai sheˆ kʼai ve awˬ hkʼoˆ ka‸, hteˇ 
ve cawˇ ve tawˇ hkawˇ a ciˉ ka‸ maˇ cawˬ ve chaw teˇ hpaˍ tawˇ gʼawˬ da‸ ve, 
chi teˇ hpaˍ hta‸ te tawˆ la puiˉ ve yoˬ. Gʼuiˬsha hta‸ yawˆ yan ve pa taw awˬ 
yawˬ gʼa tuˬ yoˬ teh‸ yawˇ hui dawˇ taˍ ve yoˬ. 
6Awˬ tehˬ kʼoˆ kʼo, Gʼuiˬsha hta‸ yawˆ yan ve awˬ hkʼaw lo nyi hkʼaˇ suh ve 
kʼo, awˬ yawˬ uiˍ jaˇ ve yoˬ. 
7Awˬ lawn kʼo, chi miˬguiˬ hkʼoˆ lo ngaˬ hui lo‸ la ve teˇ yanˇ, te‸ chiˉ maˇ yuˬ 
laˬ leh, ngaˬ hui tawˆ kʼai ve teˇ yanˇ htaˇ htawˇ, te‸ chiˉ yuˬ kʼai maˇ hpeh‸. 
8Hkʼe te leh, caˇ tuˬ dawˬ tuˬ leh veu‸ tuˬ kʼaˇ tuˬ cawˬ ve kʼo, ngaˬ hui nyi 
hkʼaˇ suh tuˬ yoˬ. 
9Paw sha la gaˇ ve chaw teˇ hpaˍ lehˬ, venˇbaˆ beˬ ve, va htaw taˍ ve leh, cuˇ 
yiˍ maˇ cawˬ ve awˬ hkʼoˆ ka‸ te luˬ puiˉ ve sheˉ lai ve laiˉ ceuˬ awˬ hkʼaw lo 
ce lo‸-e ve yoˬ. Sheˉ lai ve oˇ ve teˇ hpaˍ lehˬ, chaw yaˇ hta‸ luˬ kuiˬ sheˆ kuiˬ 
lo kʼa piˇ lawˬ ve yoˬ. 
10Awˬ lawn kʼo, hpu hta‸ sheˉ lai ve teˇ ceuˬ lehˬ, haiˬ ve hkʼa peu-eˬ ve awˬ 
hkuiˉ puiˍ hpeh‸ ve yoˬ. Chaw teˇ hpaˍ hpaˍ lehˬ, hpu hta‸ sheˉ lai ve hta‸ pa 
taw, yonˍ ve teˇ ceuˬ hta‸ hpfuhˆ baˬ taˉ leh, dawˇ haˍ tuˬ laiˉ ceuˬ yawˇ hui 
ve nyi ma hta‸ juˆ pawnˍ peuˬ ve yoˬ. 

Yonˍ ve hta‸ caˉ da‸ ve bawˆ da‸ ve teˇ ceuˬ 

11Gʼuiˬsha ve chaw-oˬ, nawˬ lehˬ awˬ ceuˬ oˇ ve teˇ hpaˍ hta‸ jaw kʼai-o. Hteˇ 
ve cawˇ ve teˇ ceuˬ, Gʼuiˬsha hta‸ yawˆ yan ve teˇ ceuˬ, yonˍ ve teˇ ceuˬ, ha‸ 
pehnˇ ve teˇ ceuˬ, nyi ma yeˬ ve teˇ ceuˬ leh, nyi ma nuˇ nehˬ ve teˇ ceuˬ, awˬ 
ceuˬ chi teˇ hpaˍ awˬ hkʼaˇ suh hkʼa deh‸ kʼai-o. 
12Yonˍ ve hta‸ caˉ da‸ ve, da‸ ve bawˆ da‸ tuˬ teˇ ceuˬ hta‸ bawˆ da‸ chehˇ-
oˆ. Co ti‸ ha ti‸ hta‸ hkʼa deh‸ vawˆ taˍ-o‸. Oˇ ve hta‸ gʼa tuˬ awˬ pon 
Gʼuiˬsha nawˬ hta‸ kuˬ yuˬ leh, shaˉ hkiˆ hkanˍ shehˍ hpaˇ laiˉ gʼaˇ mehˆ gʼuˇ 
suhˍ da‸ ve shaˉ hkiˆ nawˬ hkanˍ taˍ peuˬ. 

13Awˬ ceuˬ hkʼa peu-eˬ hta‸ a sha‸ te‸ piˇ shehˍ hpaˇ Gʼuiˬsha mehˆ gʼuˇ suhˍ 
maˇ kʼoˆ, jawˇmawˇ Poˍtiˆ Piˉla‸ gʼuˇ suhˍ da‸ ve shaˉ hkiˆ hkanˍ ve Yeˍsuˆ 
Hkri‸ mehˆ gʼuˇ suhˍ maˇ kʼoˆ, ngaˬ nawˬ hta‸ tawˇ chi hkʼe pe‸ laˇ ve yoˬ. 
14Ngaˬ hui ve Jawˇmawˇ Yeˍsuˆ Hkri‸ kʼaw‸ tawˆ la htaˇ hkʼa gaˬ, nawˬ ya‸ 
kuiˬ leh venˇbaˆ taˍ kuiˬ a ciˉ ka‸ maˇ cawˬ ve awˬ hkʼaw lo, yawˇ tawˇ piˇ taˍ 
ve hta‸ hkʼa deh‸ na yuˬ leh te kʼai-o. 
15Gʼuiˬsha nyi ma cawˇ ve awˬ yanˇ awˬ hkʼaw lo, yawˇ hta‸ kʼaw‸ tawˆ la piˇ 
tuˬ yoˬ. Gʼuiˬsha lehˬ, awˬ bon uiˍ shehˍ hpaˇ hpeh‸ leh, yawˇ teˇ gʼaˇ tiˉ uˉ 
peunˍ shehˍ hpaˇ hpeh‸ ve yoˬ. Yawˇ lehˬ, hkunˉ hawˉ hkanˇ awˬ hkʼoˆ Hkunˉ 
hawˉ hkanˇ hpeh‸ leh, jawˇ mawˇ awˬ hkʼoˆ Jawˇmawˇ hpeh‸ ve yoˬ. 
16Yawˇ ceh tiˉ co co taiˍ taiˍ a sha‸ te‸ chehˇ leh, a shu teˇ gʼaˇ ka‸ awˬ paˇ lo 
kʼai maˇ hpeh‸ ve awˬ gʼeuˆ awˬ hkʼaw lo chehˇ taˍ ve yoˬ. Chaw teˇ gʼaˇ ka‸ 
yawˇ hta‸ maˇ mawˬ jaw leh, mawˬ maˇ hpeh‸ ve yoˬ. Co co taiˍ taiˍ awˬ me‸ 
awˬ hponˇ leh kanˇ paˆ yawˇ geh cawˬ piˇ-oˆ. A menˬ. 
17Chi teˇ ca‸ na‸ awˬ hkʼaw lo paw sha ve chaw teˇ hpaˍ nyi ma maˇ gʼa uiˍ 
tuˬ leh, luˬ puiˉ sheˆ puiˉ ve mawˇ jeˬ teˇ hpaˍ hta‸ maˇ gʼa dawˇ law tuˬ, yawˇ 
hui hta‸ tawˇ piˇ-oˆ. Ngaˬ hui gʼa ha lehˬ tuˬ awˬ pon awˬ ceuˬ hkʼa peu-eˬ pe‸ 
laˇ shehˍ hpaˇ Gʼuiˬsha hta‸ ceh tiˉ gʼa dawˇ law tuˬ, yawˇ hui hta‸ tawˇ piˇ-
oˆ. 
18Yawˇ hui lehˬ, shu hta‸ awˬ bon te piˇ tuˬ maˇ kʼoˆ, da‸ ve kanˉ maˇ chaweh 
te tuˬ maˇ kʼoˆ, shu hta‸ pehˬ piˇ tanˇ piˇ ve awˬ hkʼaw lo maˇ chaweh piˇ tuˬ 
maˇ kʼoˆ, yawˇ hui hta‸ tawˇ piˇ-oˆ. 
19Awˬ tehˬ awˬ na yeˬ ve a sha‸ te‸ ve teˇ ceuˬ hta‸ vawˆ taˍ hpeh‸ tuˬ, awˬ 
hkʼaw‸ nawˉ teˇ ca‸ na‸ awˬ hkʼaw lo yawˇ hui da‸ ve awˬ hkuiˉ puiˍ cawˬ 
tuˬ ve awˬ pon, da‸ ve awˬ ceuˬ teˇ hpaˍ hta‸ shaw hpoˆ taˍ-o‸ teh‸, yawˇ hui 
hta‸ tawˇ piˇ-oˆ. 

Tiˆmoˉseˍ hta‸ awˬ leh teˇ pawˆ tawˇ piˇ ve 

20Tiˆmoˉseˍ-oˬ, nawˬ hta‸ a‸ piˇ taˍ ve awˬ ceuˬ hta‸ hkʼa deh‸ ha‸ shaˉ taˍ-o‸. 
Cuˇ yiˍ cawˬ ve teh‸ kʼoˆ ve htawˇ, maˇ heˆ heˆ ve cuˇ yiˍ teˇ ceuˬ hta‸ caˉ da‸ 

ve, Gʼuiˬsha hta‸ maˇ yawˆ yan ve awˬ hkʼaw lo hkʼe leˇ kʼoˆ guiˇ ve teˇ hpaˍ 
leh tawˇ gʼawˬ da‸ ve teˇ hpaˍ hta‸ jaw kʼai-o. 
21Maˇ heˆ heˆ ve cuˇ yiˍ oˇ ve hta‸ chaw teˇ hpaˍ hpaˍ hkanˍ yuˬ ve hta‸ pa 
taw, yonˍ ve hta‸ caˉ da‸ ve awˬ hkʼaw lo yawˇ hui ya‸ kʼaw ya‸ kʼai peuˬ. 
Nawˬ hui geh awˬ bon cawˬ piˇ-oˆ. 

2 Tiˆmoˉseˍ li‸ 

2 Tiˆmoˉseˍ li‸ 1 

Awˬ chawˇ hta‸ dawˇ nawˇ ve hkawˇ 

1Yeˍsuˆ Hkri‸ hta‸ pa taw co ha gʼa te‸ ve yoˬ teh‸ kʼoˆ ve ka ti‸ tawˇ hkawˇ 
awˬ lawn kʼaoˍ maˍ piˇ tuˬ, Gʼuiˬsha ve a loˍ cawˇ ve hta‸ pa taw Yeˍsuˆ Hkri‸ 
ve tcuh ya hpeh‸ ve ngaˬ Pawˇlu‸ lehˬ, ngaˬ ha‸ ve yaˇ Tiˆmoˉseˍ hta‸ li‸ chi 
bvuh‸ laˇ ve yoˬ. 
2Awˬ pa Gʼuiˬsha leh ngaˬ hui ve Jawˇ mawˇ Yeˍsuˆ Hkri‸ ve awˬ bon awˬ 
shinˉ ha kʼaˉ puiˉ ve teˇ ceuˬ leh dawˇ sha gaˇ sha ve teˇ ceuˬ nawˬ geh cawˬ 
piˇ-oˆ. 

Yeˍsuˆ awˬ pon shaˉ hkiˆ hkanˍ tuˬ maˇ ya‸ taw 

3Bon lawˬ ve awˬ hkʼaw lo ngaˬ nawˬ hta‸ hkʼaˬ htaˆ ka‸ dawˇ nawˇ leh, 
Gʼuiˬsha hta‸ ngaˬ chiˇ mvuh ve yoˬ. Awˬ puˍ awˬ pi hui lehˬ, da‸ ve kehˬ ve 
shiˍ puiˉ ve nyi ma cawˬ ve awˬ hkʼaw lo yawˇ awˬ pon kanˉ te ve hkʼe ngaˬ 
htawˇ kanˉ te ve yoˬ. 
4Nawˬ ve mehˆ gʼuiˬ ya‸ la ve hta‸ ngaˬ dawˇ nawˇ ve teˇ yanˇ, teˇ nyi teˇ haˉ 
le le ngaˬ nawˬ hta‸ mawˬ gaˇ chehˇ ve yoˬ. Nawˬ hta‸ gʼa mawˬ ve kʼo, ngaˬ 
ha lehˬ ve biˇ la tuˬ yoˬ. 
5Nawˬ nyi ma awˬ tawˬ hkʼa gaˬ yonˍ ve teˇ ceuˬ hta‸ ngaˬ dawˇ nawˇ ve yoˬ. 
Nawˬ yonˍ ve chi lehˬ, awˉ lawˉ htaˇ nawˬ ve awˬ pi Lawˇiˆ leh nawˬ ve awˬ e 
Uˇniˆ awˬ hkʼaw lo cawˬ leh, chi beu‸ nawˬ awˬ hkʼaw lo htawˇ cawˬ ve hta‸ 
ngaˬ hkʼa deh‸ shiˍ ve yoˬ. 
6Hkʼe te leh, ngaˬ nawˬ awˬ hkʼoˆ la‸ sheh taˍ ve pa taw nawˬ awˬ hkʼaw lo 
cawˬ taˍ ve Gʼuiˬsha ve la‸ shawnˍ hta‸ aˬ miˍ gu ceh ve hkʼe hkʼa deh‸ gu 
ceh tuˬ, ngaˬ nawˬ hta‸ dawˇ nawˇ laˇ ve yoˬ. 
7Awˬ lawn kʼo, Gʼuiˬsha lehˬ ngaˬ hui hta‸ kawˆ puiˉ ve nyi ma pe‸ laˇ ve maˇ 
heˆ. Kanˇ paˆ cawˬ ve nyi ma, ha‸ pehnˇ ve nyi ma leh, a shu yawˇ awˬ to hta
‸ gʼaˇ puiˉ ve nyi ma yawˇ ngaˬ hui hta‸ pe‸ laˇ ve yoˬ. 

8Hkʼe te leh, ngaˬ hui ve Jawˇmawˇ Yeˍsuˆ awˬ pon shaˉ hkiˆ hkanˍ tuˬ taˇ ya‸ 
taw. Yawˇ awˬ pon htawnˍ hkʼaw gʼa chehˇ ve ngaˬ hta‸ pa taw htawˇ taˇ ya‸ 
taw. Gʼuiˬsha geh kanˇ paˆ gʼa taˍ ve hkʼe, ha lehˬ ve bon hkawˇ awˬ pon gʼa 
tu‸ gʼa hkanˍ ve teˇ hpaˍ hta‸ ngaˬ geh teˇ geh hkanˍ-o‸. 
9Gʼuiˬsha lehˬ, yawˇ dawˇ law taˍ ve hkʼe hpeh‸ la tuˬ, yawˇ ve awˬ bon hta‸ 
pa taw ngaˬ hui hta‸ htaiˍ hkʼaw‸ laˇ leh, da‸ kehˬ ve hta‸ te tuˬ awˬ pon 
ngaˬ hui hta‸ kuˬ yuˬ taˍ ve yoˬ. Ngaˬ hui kanˉ te ve hta‸ pa taw yawˇ chi 
hkʼe te laˇ ve maˇ heˆ. 
10Yawˇ ve awˬ bon oˇ ve lehˬ, aˬ sho-eˬ htaˇ ka‸ Yeˍsuˆ Hkri‸ awˬ hkʼaw lo 
ngaˬ hui hta‸ pe‸ laˇ leh, ngaˬ hui ve Htaiˍ hkʼaw‸ paˍ Yeˍsuˆ Hkri‸ tawˆ la ve 
hta‸ pa taw, chi beu‸ awˬ bon oˇ ve hta‸ ngaˬ hui hkʼa tawˍ lehˆ gʼa mawˬ ve 
yoˬ. Yawˇ lehˬ, suh ve teˇ ceuˬ hta‸ te luˬ leh, co ha te‸ ve teˇ ceuˬ leh maˇ luˬ 
maˇ sheˆ puiˉ ve teˇ ceuˬ hta‸, ha lehˬ ve bon hkawˇ awˬ hkʼaw lo hkʼa tawˍ 
lehˆ tawˆ la piˇ lawˬ peuˬ. 
11Ha lehˬ ve bon hkawˇ chi awˬ pon bon maˍ paˍ, tcuh yaˇ leh, saˍ la‸ te tuˬ, 
Gʼuiˬsha ngaˬ hta‸ leuˆ yuˬ laˇ ve yoˬ. 
12Chi hta‸ pa taw ngaˬ chi hkʼe gʼa tu‸ gʼa hkanˍ ve yoˬ. Ya‸ hkʼaˇ, ngaˬ maˇ 
ya‸ taw. Awˬ lawn kʼo, ngaˬ yonˍ chehˇ ve awˬ shehˍ hpaˇ hta‸ ngaˬ shiˍ taˍ 
ve yoˬ. Ngaˬ yawˇ hta‸ hkʼa chiˇ a‸ piˇ taˍ ve teˇ hpaˍ, awˬ nyi oˇ ve teˇ nyi 
hkʼa gaˬ yawˇ ha‸ shaˉ taˍ gʼa ve yoˬ teh‸ ngaˬ hkʼa deh‸ shiˍ taˍ ve yoˬ. 
13Yeˍsuˆ Hkri‸ hta‸ caˉ da‸ ve yonˍ ve leh ha‸ ve teˇ ceuˬ awˬ hkʼaw lo, nawˬ 
lehˬ ngaˬ geh gʼa kaˇ taˍ ve, da‸ jaˇ biˇ jaˇ ve tawˇ hkawˇ teˇ hpaˍ hta‸ hkʼa 
deh‸ na yuˬ leh te kʼai-o. 
14Ngaˬ hui awˬ hkʼaw lo chehˇ taˍ ve da‸ ve kehˬ ve Awˬ ha hpu hta‸ nawˬ cuˇ 
leh, nawˬ hta‸ chiˇ a‸ laˇ peuˬ ve, da‸ jaˇ ve awˬ ceuˬ hta‸ hkʼa deh‸ ha‸ shaˉ 
taˍ-o‸. 
15Aˍsiˆ mvuhˇmiˬ awˬ hkʼaw lo chehˇ ve chaw hkʼa peu-eˬ ngaˬ hta‸ hpfuhˆ baˬ 
taˉ peuˬ ve teh‸ nawˬ shiˍ ve yoˬ. Yawˇ hui awˬ hkʼaw lo, Hpuˍgeˍluˆ leh 
Heˍraˆmoˇgenˍ ka‸ chehˇ ve yoˬ. 

16Awˇneˍsiˉhpawˍ teˇ yehˬ awˬ hkʼoˆ hta‸ Jawˇmawˇ Yeˍsuˆ ha kʼaˉ ve teˇ ceuˬ 
cawˬ piˇ-oˆ. Awˬ lawn kʼo, yawˇ ngaˬ hta‸ laiˉ pawˆ dawˇ sha la piˇ ve yoˬ. 
Ngaˬ sho caˆ hpeh taˍ ve hta‸ yawˇ maˇ ya‸ taw. 
17Yawˇ Roˉma‸ venˇ lo gaˬ la ve teˇ yanˇ, ngaˬ hta‸ mawˬ htaˇ hkʼa gaˬ gʼaˇ 
hte‸ ca ve yoˬ. 
18Yawˇ lehˬ, suhˉ jehˬ ve awˬ nyi teˇ nyi awˬ hkʼaw lo Jawˇmawˇ Yeˍsuˆ geh lo 
ha kʼaˉ ve teˇ ceuˬ hta‸ gʼa tuˬ, Jawˇ mawˇ Yeˍsuˆ yawˇ hta‸ ha kʼaˉ piˇ lawˬ-o
‸. Eˇfeˇsu‸ venˇ awˬ hkʼaw lo htawˇ, yawˇ ngaˬ hta‸ hkʼaˬ ma ga laˇ peuˬ ve 
awˬ lawn hta‸ nawˬ hkʼa deh‸ shiˍ taˍ ve yoˬ. 

2 Tiˆmoˉseˍ li‸ 2 

Yeˍsuˆ Hkri‸ ve da‸ ve ma‸ yaˇ 

1Hkʼe te leh, ngaˬ yaˇ-oˬ, Yeˍsuˆ Hkri‸ ve awˬ bon awˬ hkʼaw lo awˬ gʼaˇ cawˬ 
la piˇ-oˆ. 
2Shaˉ hkiˆ hkanˍ shehˍ hpaˇ laiˉ gʼaˇ mehˆ gʼuˇ suhˍ nawˬ ngaˬ geh gʼa kaˇ taˍ 
peuˬ ve awˬ ceuˬ teˇ hpaˍ, shu hta‸ maˍ piˇ puiˉ ve ka ti‸ yeˬ ve chaw teˇ hpaˍ 
hta‸ kʼaw‸ chiˇ a‸ piˇ-oˆ. 
3Yeˍsuˆ Hkri‸ ve da‸ ve ma‸ yaˇ hkʼa shuˍ shuˍ, nawˬ ngaˬ geh teˇ geh tu‸ ve 
hkanˍ ve hta‸ hkanˍ yuˬ-o‸. 
4Ma‸ yaˇ te chehˇ ve chaw hkʼaˬ ve teˇ gʼaˇ maˇ kʼoˆ, a shu yawˇ ve ma‸ poˍ 
nyi hkʼaˇ suh tuˬ te gaˇ ve pa taw, a shu yawˇ awˬ to awˬ pon kanˉ teˇ hpaˍ 
awˬ hkʼaw lo kʼaˉ tiˍ hawˆ tiˍ taˍ tuˬ yawˇ maˇ te. 
5Gʼuiˇ da‸ ve pawehˇ awˬ hkʼaw lo lo‸-e ve chaw teˇ gʼaˇ lehˬ, awˬ liˇ awˬ 
hkʼaˇ cawˬ ve hkʼe maˇ gʼuiˇ ve kʼo, shu yawˇ hta‸ gʼaˇ shehˍ hpaˇ yoˬ teh‸ 
maˇ shawˍ piˇ. 
6Kanˉ te hkeu‸ ve muiˬ caˇ paˍ lehˬ, awˬ shiˍ hta‸ awˉ lawˉ gʼa caˇ cawˇ ve 
yoˬ. 
7Ngaˬ kʼoˆ ve hta‸ dawˇ nyi sheˍ. Awˬ lawn kʼo, Jawˇmawˇ Yeˍsuˆ lehˬ, teˇ 
ceuˬ le le hta‸ nawˬ shiˍ puiˉ tuˬ cuˇ yiˍ pe‸ laˇ tuˬ yoˬ. 

8Ngaˬ ha lehˬ ve bon hkawˇ maˍ piˇ taˍ peuˬ ve hkʼe, Daˍviˆ ve awˬ ceuˬ awˬ 
hkʼaˇ hpeh‸ ve, suh kuiˍ lo kʼaw‸ te‸ tu la peuˬ ve Yeˍsuˆ Hkri‸ hta‸ dawˇ 
nawˇ-oˆ. 
9Ha lehˬ ve bon hkawˇ oˇ ve hta‸ pa taw, chaw haiˬ teˇ gʼaˇ hkʼa shuˍ shuˍ 
ngaˬ hta‸ shu hpeh taˍ laˇ leh, tu‸ ve hkanˍ ve hta‸ ngaˬ gʼa hkanˍ ve yoˬ. Ya‸ 
hkʼaˇ, Gʼuiˬsha ve tawˇ hkawˇ hta‸ shu hpeh taˍ maˇ gʼa. 
10Chi hta‸ pa taw, leuˆ yuˬ taˍ ve chaw teˇ hpaˍ htawˇ, Yeˍsuˆ Hkri‸ awˬ 
hkʼaw lo cawˬ ve htaiˍ hkʼaw‸ ve teˇ ceuˬ hta‸ gʼa tuˬ awˬ pon, awˬ ceuˬ hkʼa 
peu-eˬ hta‸ ngaˬ yeunˇ hkanˍ ve yoˬ. Htaiˍ hkʼaw‸ ve oˇ ve geh teˇ geh co co 
taiˍ taiˍ awˬ me‸ awˬ hponˇ ka‸ yawˇ hui gʼa tuˬ yoˬ. 
11Tawˇ chi teˇ hkawˇ lehˬ, ka ti‸ yeˬ ve tawˇ hkawˇ hpeh‸ ve yoˬ. Ngaˬ hui 
yawˇ geh teˇ geh suh ve kʼo, yawˇ geh teˇ geh gʼa te‸ tuˬ yoˬ. 
12Ngaˬ hui yeunˇ hkanˍ ve kʼo, yawˇ geh teˇ geh gʼa uˉ peunˍ tuˬ yoˬ. Ngaˬ hui 
yawˇ hta‸ chiˇ baˬ ve kʼo, yawˇ htawˇ ngaˬ hui hta‸ chiˇ baˬ laˇ tuˬ yoˬ. 
13Ngaˬ hui ka ti‸ maˇ ye‸ ve htawˇ, yawˇ lehˬ ka ti‸ yeˬ chehˇ ve yoˬ. Awˬ 
lawn kʼo, yawˇ awˬ to hta‸ yawˇ chiˇ baˬ maˇ hpeh‸. 

Gʼuiˬsha nyi ma cawˇ ve kanˉ te shehˍ hpaˇ 

14Awˬ lawn chi teˇ hpaˍ yawˇ hui hta‸ kʼaw‸ dawˇ nawˇ piˇ-oˆ. Tawˇ hkawˇ teˇ 
hpaˍ awˬ lawn tawˇ maˇ gʼa gʼawˬ da‸ tuˬ, Gʼuiˬsha mehˆ gʼuˇ suhˍ yawˇ hui 
hta‸ shaˍ ti‸ piˇ-oˆ. Chi hkʼe tawˇ gʼawˬ da‸ ve lehˬ, te‸ chiˉ awˬ bon maˇ 
cawˬ ve awˬ hkʼoˆ ka‸, kaˇ shehˍ hpaˇ hui hta‸ te luˬ piˇ ve yoˬ. 
15Nawˬ lehˬ, Gʼuiˬsha nyi ma cawˇ ve kanˉ te shehˍ hpaˇ hpeh‸ ve awˬ hkʼaw 
lo, nawˬ awˬ to yawˇ hta‸ chiˇ a‸ piˇ hpeh‸ tuˬ, gʼaˇ hte‸ coˇ caˇ leh te-o. Chi 
hkʼe te ve kʼo, nawˬ lehˬ ya‸ taw tuˬ maˇ cawˬ leh, awˬ tehˬ awˬ na ve tawˇ 
hkawˇ hta‸ hteˇ lehˍ cawˇ lehˍ maˍ piˇ puiˉ ve kanˉ te shehˍ hpaˇ hpeh‸ tuˬ 
yoˬ. 
16Gʼuiˬsha hta‸ maˇ yawˆ yan ve awˬ hkʼaw lo hkʼe leˇ kʼoˆ guiˇ ve tawˇ hkawˇ 
teˇ hpaˍ hta‸ jaw kʼai-o. Awˬ lawn kʼo, chaw teˇ hpaˍ lehˬ, Gʼuiˬsha hta‸ maˇ 
yawˆ maˇ yan ve nyi ma shaˬ te shaˬ maˇ la leh, 

17yawˇ hui maˍ piˇ ve teˇ hpaˍ lehˬ, kuiˇ ve behˬ ve hkʼaw kuiˬ uiˍ la kʼehˬ la ve 
hkʼe hpeh‸ ve yoˬ. Yawˇ hui awˬ hkʼaw lo Huˍmeˍnehˇ leh Hpiˇlehˆ ka‸ chehˇ 
ve yoˬ. 
18Suh kuiˬ lo kʼaw‸ te‸ tu la ve teˇ ceuˬ lehˬ, hpeh‸ la peuˬ teh‸ yawˇ huiˉ maˬ 
kʼoˆ leh, hteˇ ve cawˇ ve teˇ ceuˬ hta‸ ya‸ kʼai peuˬ. Chaw teˇ hpaˍ hpaˍ ve 
yonˍ ve nyi ma hta‸ yawˇ huiˉ maˬ hpfuhˆ baˬ piˇ chehˇ ve yoˬ. 
19Ya‸ hkʼaˇ, Gʼuiˬsha ve yeˬ ve awˬ hkuiˉ puiˍ lehˬ, hkʼaˬ htaˆ ka‸ yeˬ chehˇ 
leh, yinˉ chi hkʼe tcuhˉ taˍ ve yoˬ. Jawˇmawˇ Gʼuiˬsha lehˬ, yawˇ ve chaw teˇ 
hpaˍ hta‸ shiˍ taˍ ve yoˬ. Peuˬ leh, Jawˇmawˇ Gʼuiˬsha ve awˬ meh hta‸ pfuhˇ 
taˍ ve chaw teˇ gʼaˇ le le lehˬ, maˇ hteˇ maˇ cawˇ ve hta‸ baˬ taˉ-oˆ teh‸ bvuh‸ 
taˍ ve yoˬ. 
20Uiˍ ve yehˬ teˇ yehˬ awˬ hkʼaw lo hpu hkʼeun shi hkʼeun ceh tiˉ cawˬ ve maˇ 
heˆ. Suhˆ leh je‸ te taˍ ve awˬ hkʼeun teˇ hpaˍ htawˇ cawˬ ve yoˬ. Awˬ hkʼeun 
teˇ hpaˍ hpaˍ hta‸ awˬ me‸ awˬ hponˇ cawˬ ve awˬ pon yehˇ leh, teˇ hpaˍ hpaˍ 
hta‸ awˬ me‸ awˬ hponˇ maˇ cawˬ ve awˬ pon yehˇ ve yoˬ. 
21Hkʼe te leh, awˬ me‸ awˬ hponˇ maˇ cawˬ ve awˬ ceuˬ teˇ hpaˍ hta‸ a shu 
yawˇ awˬ to awˬ hkʼaw lo yuˬ baˬ ve kʼo, yawˇ lehˬ awˬ shehˍ hpaˇ yehˇ hpeh‸ 
ve da‸ ve kehˬ ve awˬ hkʼeun hpeh‸ leh, da‸ ve kanˉ hkʼa peu-eˬ hta‸ te tuˬ 
awˬ pon gu taˍ hehnˇ taˍ ve, awˬ me‸ awˬ hponˇ cawˬ ve awˬ hkʼeun hpeh‸ 
tuˬ yoˬ. 
22Yaˇ nehˬ teˇ hpaˍ awˬ suhˍ awˬ shaˍ hpawˇ sheˉ lai puiˉ ve awˬ ceuˬ teˇ hpaˍ 
hta‸ nawˬ jaw kʼai-o. Da‸ kehˬ ve nyi ma awˬ hkʼaw lo Jawˇ mawˇ Yeˍsuˆ hta
‸ kuˬ ve chaw hui geh teˇ geh hteˇ ve cawˇ ve awˬ ceuˬ, yonˍ ve awˬ ceuˬ, ha‸ 
pehnˇ ve awˬ ceuˬ leh, cawˇ da‸ hui da‸ ve awˬ ceuˬ teˇ hpaˍ awˬ hkʼaˇ suh 
kʼai-o. 
23Cuˇ yiˍ maˇ cawˬ leh, te‸ chiˉ tcuhˉ kuiˬ maˇ cawˬ ve awˬ lawn teˇ hpaˍ jehˬ 
da‸ ve hta‸ ka‸ jaw kʼai-o. Awˬ lawn kʼo, chi hkʼe jehˬ da‸ ve teˇ ceuˬ lehˬ, 
tawˇ gʼawˬ da‸ ve teˇ ceuˬ hta‸ ceh tiˉ te tawˆ la ve yoˬ. 

24Jawˇmawˇ Yeˍsuˆ ve awˬ ceˬ lehˬ, deˇ da‸ ya‸ da‸ ve chaw maˇ gʼa hpeh‸. 
Yawˇ lehˬ, chaw hkʼa peu-eˬ hta‸ nyi ma nuˇ nehˬ te ve chaw, maˍ piˇ puiˉ ve 
chaw leh, yeunˇ hkanˍ puiˉ ve chaw gʼa hpeh‸ ve yoˬ. 
25Yawˇ hta‸ tawˍ da‸ ve chaw teˇ hpaˍ hta‸ nyi ma nuˇ nehˬ ve awˬ hkʼaw lo 
maˍ piˇ puiˉ ve chaw htawˇ gʼa hpeh‸ ve yoˬ. Chi hkʼe te ve kʼo, hteˇ ve cawˇ 
ve teˇ ceuˬ hta‸ yawˇ hui shiˍ hpeh‸ tuˬ, yawˇ hui venˇbaˆ dawˇ hpfuhˆ tuˬ 
Gʼuiˬsha te piˇ tuˬ leh naˍ, maˇ shiˍ. 
26Chi hkʼoˆ ka‸, neˇhaiˬ ve a loˍ hta‸ te tuˬ awˬ pon yawˇ hui hta‸ neˇhaiˬ 
hpeh yuˬ peuˬ hkʼaw‸ nawˉ, yawˇ ve va awˬ hkʼaw lo yawˇ hui gʼa ponˬ tuˬ 
yoˬ. 

2 Tiˆmoˉseˍ li‸ 3 

Awˬ leh meuˇ ve awˬ nyi awˬ haˉ teˇ hpaˍ 

1Awˬ leh meuˇ ve awˬ nyi awˬ haˉ teˇ hpaˍ awˬ hkʼaw lo haˍ jaˇ ve awˬ yanˇ 
gaˬ la tuˬ yoˬ teh‸ shiˍ taˍ-o‸. 
2Awˬ lawn kʼo, chaw teˇ hpaˍ lehˬ, a shu yawˇ awˬ to hta‸ ha‸ ve chaw, hpu 
hta‸ sheˉ lai ve chaw, caˆ muiˬ puiˉ ve chaw, nyi ma uiˍ ve chaw, maˇ shawˍ 
maˇ caˆ kʼoˆ ve chaw, awˬ pa awˬ e hkawˇ hta‸ maˇ na yuˬ ve chaw, shu ve 
awˬ bon hta‸ maˇ shiˍ puiˉ ve chaw, maˇ da‸ maˇ kehˬ ve chaw, 
3shu hta‸ maˇ ha‸ puiˉ ve chaw, shu ve venˇbaˆ hta‸ maˇ hpehˇ piˇ puiˉ ve 
chaw, shu hta‸ hkʼaiˉ puiˉ ve chaw, a shu yawˇ awˬ to hta‸ maˇ gʼaˇ puiˉ ve 
chaw, haiˬ jaˇ ve chaw leh, da‸ ve hta‸ canˇ ve chaw hpeh‸ tuˬ yoˬ. 
4Yawˇ hui lehˬ, shu hta‸ chiˇ a‸ piˇ puiˉ ve chaw, shu shaˍ ti‸ piˇ ve tawˇ 
hkawˇ hta‸ maˇ na yuˬ puiˉ ve chaw, nyi ma uiˍ jaˇ ve chaw leh, Gʼuiˬsha hta
‸ maˇ ha‸ leh miˬguiˬ ha lehˬ tuˬ teˇ hpaˍ hta‸ ha‸ ve chaw hpeh‸ tuˬ yoˬ. 
5Yawˇ hui lehˬ, Gʼuiˬsha hta‸ yawˆ yan ve hta‸ caˉ da‸ ve awˬ liˇ awˬ hkʼaˇ teˇ 
hpaˍ hta‸ te ve htawˇ, oˇ ve hta‸ caˉ da‸ ve kanˇ paˆ hta‸ yawˇ hui chiˇ baˬ ve 
chaw hpeh‸ ve yoˬ. Chi hkʼe ve chaw teˇ hpaˍ hta‸ jaw kʼai-o. 
6Yawˇ hui awˬ hkʼaw lo chaw teˇ hpaˍ hpaˍ lehˬ, shu ve yehˬ awˬ hkʼaw lo lo‸-
e leh, cuˇ yiˍ maˇ cawˬ ve yaˇ miˇ teˇ hpaˍ hta‸ maˍ gʼa ve yoˬ. Yaˇ miˇ oˇ ve 

teˇ hpaˍ lehˬ, venˇ baˆ maˇ maˇ pfuhˇ taˍ leh, awˬ suhˍ awˬ shaˍ sheˉ lai ve laiˉ 
ceuˬ yawˇ hui hta‸ sheh kʼai chehˇ ve yoˬ. 
7Yawˇ hui lehˬ, hkʼaˬ htaˆ ka‸ shu maˍ ve hkawˇ hta‸ na chehˇ ve ka‸, awˬ 
tehˬ awˬ na ve tawˇ hkawˇ hta‸ maˇ shiˍ la puiˉ. 
8Yaˍneˍ leh Yaˍbeˍ hui Moˉseˍ hta‸ tawˍ taˍ ve hkʼe, chaw oˇ ve teˇ hpaˍ htawˇ 
awˬ tehˬ awˬ na ve tawˇ hkawˇ hta‸ tawˍ taˍ ve yoˬ. Yawˇ hui dawˇ nyi puiˉ ve 
teˇ ceuˬ luˬ kʼai peuˬ leh, yawˇ hui yonˍ ve teˇ ceuˬ lehˬ, awˬ tehˬ awˬ na yonˍ 
ve teˇ ceuˬ hpeh‸ ve maˇ heˆ. 
9Yawˇ hui lehˬ, awˬ gʼuˇ suhˍ kʼai maˇ gʼa. Awˬ lawn kʼo, chaw oˇ ve nyiˇ gʼaˇ 
cuˇ yiˍ maˇ cawˬ ve awˬ lawn hkʼa tawˍ lehˆ tawˆ la ve hkʼe, chaw chi teˇ hpaˍ 
cuˇ yiˍ maˇ cawˬ ve awˬ lawn htawˇ, chaw hkʼa peu-eˬ mehˆ gʼuˇ suhˍ hkʼa 
tawˍ lehˆ tawˆ la tuˬ yoˬ. 
10Ngaˬ maˍ piˇ ve, ngaˬ te ve, ngaˬ dawˇ law taˍ ve, ngaˬ yonˍ ve, ngaˬ dawˇ 
zuhˬ gaˇ zuhˬ ve, ngaˬ ha‸ pehnˇ ve leh ngaˬ nyi ma yeˬ ve, chi teˇ hpaˍ hta‸ 
nawˬ gʼa mawˬ gʼa shiˍ taˍ peuˬ. 
11Anˍtiˆawˍ venˇ, Iˇkawˇniˆ venˇ leh Luˇtaˍraˆ venˇ teˇ hpaˍ awˬ hkʼaw lo shu 
fawˉ mehˍ laˇ ve hta‸ ngaˬ gʼa hkanˍ ve hkʼe, fawˉ ve mehˍ ve leh tu‸ ve 
hkanˍ ve hta‸ ngaˬ hkʼaˬ hkʼe gʼa hkanˍ ve hta‸ htawˇ nawˬ gʼa mawˬ gʼa shiˍ 
taˍ peuˬ. Oˇ ve hkʼa peu-eˬ awˬ hkʼaw lo Jawˇmawˇ Yeˍsuˆ ngaˬ hta‸ ponˬ laˇ 
peuˬ ve yoˬ. 
12Awˬ tehˬ awˬ na kʼoˆ ve kʼo, Yeˍsuˆ Hkri‸ awˬ hkʼaw lo Gʼuiˬsha hta‸ yawˆ 
yan gaˇ ve chaw hkʼa peu-eˬ lehˬ, fawˉ ve mehˍ ve hta‸ gʼa hkanˍ tuˬ yoˬ. 
13Haiˍ ve chaw leh heˍ puiˉ ve chaw teˇ hpaˍ lehˬ, shaˬ te shaˬ haiˬ la tuˬ yoˬ. 
Yawˇ hui shu hta‸ heˍ leh, shu htawˇ yawˇ hui hta‸ kʼaw‸ heˍ piˇ tuˬ yoˬ. 
14Nawˬ lehˬ, nawˬ gʼa henˇ leh hkʼa deh‸ gʼa yonˍ taˍ ve teˇ hpaˍ hta‸ yeˬ 
chaweh vawˆ taˍ-o‸. Nawˬ a shu geh gʼa henˇ taˍ peuˬ ve hta‸ nawˬ shiˍ taˍ ve 
yoˬ. 

15Chi hkʼoˆ ka‸, nawˬ yaˇ ehˉ hpeh‸ htaˇ ka‸ da‸ ve kehˬ ve Li‸ hpu hta‸ 
htawˇ nawˬ shiˍ taˍ ve yoˬ. Li‸ hpu oˇ ve lehˬ, Yeˍsuˆ Hkri‸ hta‸ yonˍ ve awˬ 
hkʼaw lo nawˬ htaiˍ hkʼaw‸ ve hta‸ gʼa tuˬ cuˇ yiˍ pe‸ laˇ hpeh‸ ve yoˬ. 
16Li‸ hpu hkʼa peu-eˬ lehˬ, Gʼuiˬsha ve Awˬ ha hpu dawˇ pawnˍ piˇ ve hta‸ pa 
taw cawˬ la ve yoˬ. 
17Gʼuiˬsha ve chaw lehˬ, hkʼaˬ hkʼe te leh biˇ ve chaw leh, da‸ ve kanˉ teˇ ceuˬ 
le le awˬ pon gu taˍ ve chaw hpeh‸ la tuˬ, Li‸ hpu lehˬ maˍ piˇ ve, venˇbaˆ 
hpeu‸ maˍ piˇ ve, kʼaw‸ da‸ la piˇ ve leh, hteˇ ve cawˇ ve hta‸ te tuˬ maˍ piˇ 
ve yoˬ. Chi hkʼa peu-eˬ awˬ pon Li‸ hpu lehˬ awˬ bon cawˬ ve yoˬ. 

2 Tiˆmoˉseˍ li‸ 4 

Bon hkawˇ hkʼa deh‸ maˍ piˇ-oˆ 

1Gʼuiˬsha mehˆ gʼuˇ suhˍ maˇ kʼoˆ, te‸ chehˇ ve chaw hui leh suh peuˬ ve chaw 
hui hta‸ suhˉ jehˬ tuˬ ve Yeˍsuˆ Hkri‸ mehˆ gʼuˇ suhˍ maˇ kʼoˆ, yawˇ kʼaw‸ 
tawˆ la tuˬ ve leh yawˇ uˉ peunˍ tuˬ ve hta‸ ngaˬ cuˇ leh nawˬ hta‸ tawˇ chi 
hkʼe pe‸ laˇ ve yoˬ. 
2Bon hkawˇ hkʼa deh‸ maˍ piˇ-oˆ. Awˬ yanˇ cawˇ ve maˇ kʼoˆ, maˇ cawˇ ve maˇ 
kʼoˆ, gʼaˇ hte‸ te-o. Deˇ maˍ piˇ leh shaˍ ti‸ piˇ-oˆ. Dawˇ zuhˬ gaˇ zuhˬ ve leh 
maˍ piˇ ve awˬ hkʼaw lo awˬ gʼaˇ piˇ-oˆ. 
3Awˬ lawn kʼo, chaw yaˇ hui lehˬ, hteˇ ve cawˇ ve maˍ piˇ ve tawˇ hkawˇ hta‸ 
maˇ na yuˬ ve awˬ yanˇ gaˬ la tuˬ yoˬ. Yawˇ hui lehˬ, aˬ hto‸ ma teˇ ceuˬ awˬ 
lawn ka‸ kaˇ gaˇ puiˉ leh, a shu yawˇ nyi ma cawˇ ve hkʼe maˍ laˇ ve saˍ la‸ 
maˇ chaweh hta‸ yawˇ hui geh chehˇ piˇ lawˬ tuˬ yoˬ. 
4Hteˇ ve cawˇ ve tawˇ hkawˇ hta‸ maˇ gʼa na tuˬ yawˇ hui hpfuhˆ kʼai leh, kaˇ 
puiˇ kaˇ lao hkawˇ hta‸ na leh awˬ hkʼaˇ suh kʼai tuˬ yoˬ. 
5Nawˬ lehˬ, teˇ ceuˬ le le awˬ hkʼaw lo nyi ma taˍ puiˉ ve chaw hpeh‸ leh shaˍ 
ti‸ taˍ-o‸. Tu‸ ve hkanˍ ve hta‸ hkanˍ chehˇ-oˆ. Ha lehˬ ve bon hkawˇ maˍ ve 
kanˉ hta‸ te chehˇ-oˆ. Nawˬ te chehˇ ve kanˉ hta‸ biˇ la htaˇ hkʼa gaˬ te-o. 
6Awˬ lawn kʼo, chi beu‸ ka‸ tanˇ tuˬ hkʼe tanˇ piˇ chehˇ ve hta‸ ngaˬ gʼa hkanˍ 
leh, ngaˬ gʼa kʼo‸-e ve awˬ yanˇ gaˬ la paˇ neˇ ve yoˬ. 

7Da‸ jaˇ ve bawˆ da‸ tuˬ hta‸ ngaˬ bawˆ da‸ peuˬ. Gʼuiˇ da‸ ve teˇ ceuˬ hta‸ 
awˬ leh hkʼa gaˬ ngaˬ gʼuiˇ peuˬ. Yonˍ ve teˇ ceuˬ hta‸ ngaˬ hkʼa deh‸ vawˆ taˍ 
peuˬ. 
8Chi beu‸ lehˬ, hteˇ ve cawˇ ve shi uˉ tcuhˍ ngaˬ awˬ pon ha‸ shaˉ taˍ ve yoˬ. 
Awˬ nyi oˇ ve awˬ hkʼaw lo hteˇ ve cawˇ ve suhˉ jehˬ shehˍ hpaˇ Jawˇmawˇ 
Yeˍsuˆ lehˬ, shi uˉ tcuhˍ oˇ ve ngaˬ hta‸ pe‸ laˇ tuˬ yoˬ. Ngaˬ hta‸ ceh tiˉ maˇ 
heˆ. Yawˇ kʼaw‸ tawˆ la tuˬ ve hta‸ dawˇ law chehˇ ve chaw hkʼa peu-eˬ hta‸ 
htawˇ yawˇ piˇ tuˬ yoˬ. 

Pawˇlu‸ Tiˆmoˉseˍ hta‸ tcuh ve teˇ hpaˍ 

9Nawˬ ngaˬ geh haˆ haˆ laˬ hpeh‸ tuˬ coˇ caˇ-oˆ. 
10Awˬ lawn kʼo, Deˍmaˆ lehˬ chi miˬguiˬ hta‸ ha‸ ve pa taw, ngaˬ hta‸ baˬ taˉ 
leh, Hteˇsaˍlawˇniˆ venˇ lo kʼai peuˬ. Kaˍreˍkeˍ lehˬ, Gaˍlaˍtiˆ mvuhˇ miˬ lo kʼai 
leh, Tiˇtuˆ lehˬ Daˍlaˍmaˍtiˆ mvuhˇmiˬ lo kʼai peuˬ. 
11Luˉka‸ teˇ gʼa ceh tiˉ ngaˬ geh chehˇ taˍ ve yoˬ. Nawˬ laˬ ve teˇ yanˇ, Maˍkuˆ 
hta‸ ka‸ shiˍ veu laˇ-oˆ. Awˬ lawn kʼo, kanˉ te ve awˬ hkʼaw lo yawˇ ngaˬ hta‸ 
hkʼa deh‸ ga laˇ hpeh‸ ve yoˬ. 
12Tuˇhkiˆ hta‸ Eˇfeˇsu‸ venˇ lo ngaˬ kʼai tcuh peuˬ. 
13Nawˬ laˬ ve teˇ yanˇ, Taˍroˇaˆ venˇ hkʼaw lo Kaˍpuˆ geh ngaˬ teh taˉ ve aˉ po‸ 
zuhˬ ma hta‸ maˇ kʼoˆ, li‸ teˇ hpaˍ hta‸ htawˇ maˇ kʼoˆ, leuˉ leh shaˍ guiˬ kʼuˉ 
hta‸ bvuh‸ taˍ ve li‸ teˇ hpaˍ hta‸ maˇ kʼoˆ, yuˬ veu laˇ-oˆ. 
14Ca liˉ paˍ Aˍleˍsaˍduˆ lehˬ, ngaˬ hta‸ haˍ tuˬ laiˉ ceuˬ te laˇ peuˬ. Yawˇ te ve 
kanˉ teˇ hpaˍ hta‸ keunˍ da‸ ve hkʼe Jawˇmawˇ Yeˍsuˆ yawˇ hta‸ kʼaw‸ te 
hkʼaw‸ piˇ tuˬ yoˬ. 
15Nawˬ htawˇ yawˇ hta‸ shaˍ ti‸ te-o. Awˬ lawn kʼo, ngaˬ maˍ ve tawˇ hkawˇ 
hta‸ yawˇ gʼaˇ hte‸ tawˍ taˍ ve yoˬ. 
16Ngaˬ awˬ to awˬ pon ngaˬ awˉ lawˉ teˇ pawˆ gʼa yaw hkʼaw‸ ve teˇ yanˇ, 
chaw teˇ gʼaˇ ka‸ ngaˬ hpawˇ lo maˇ chehˇ. Chaw hkʼa peu-eˬ ngaˬ hta‸ baˬ 
taˉ ve yoˬ. Yawˇ hui awˬ hkʼoˆ hta‸ venˇbaˆ taˇ taˍ piˇ lawˬ. 

17Chaw hkʼa peu-eˬ ngaˬ hta‸ baˬ taˉ ve htawˇ, ngaˬ lehˬ bon hkawˇ hkʼa biˇ 
maˍ piˇ leh, buiˇshaˆaˉnaˆ chaw hkʼa peu-eˬ gʼa kaˇ tuˬ, Jawˇmawˇ Yeˍsuˆ ngaˬ 
geh chehˇ leh awˬ gʼaˇ pe‸ laˇ ve yoˬ. Hkʼe te leh, laˇ caˬ shiˉ ve maw‸ kʼaw 
awˬ hkʼaw lo ngaˬ hta‸ ponˬ laˇ ve yoˬ. 
18Jawˇmawˇ Yeˍsuˆ lehˬ, haiˬ ve hkʼa peu-eˬ awˬ hkʼaw lo ngaˬ hta‸ ponˬ laˇ 
tuˬ ve awˬ hkʼoˆ ka‸, yawˇ ve mvuhˇ naw ma mvuhˇ miˬ hkʼa gaˬ ngaˬ hta‸ 
htaiˍ hkʼaw‸ laˇ tuˬ yoˬ. Yawˇ hta‸ co co taiˍ taiˍ chiˇ uiˍ chiˇ mvuh piˇ-oˆ. A 
men. 

Awˬ leh meuˇ ve tawˇ hkawˇ 

19Piˇkiˇlaˆ leh Aˍkuˉlaˆ hta‸ maˇ kʼoˆ, Awˇneˍsiˉhpawˍ ve yehˬ yaˇ kʼa yaˇ hui 
hta‸ maˇ kʼoˆ, ngaˬ dawˇ nawˇ chehˇ ve yoˬ teh‸ yawˇ hui hta‸ hto piˇ-oˆ. 
20Eˇraˍtuˆ lehˬ, Kawˇrenˍhtuˆ venˇ lo chehˇ taˉ ve yoˬ. Taˍroˆhpeˍ teˇ gʼaˇ naˬ 
leh, ngaˬ yawˇ hta‸ Meˍleˍtuˆ venˇ hkʼaw lo teh taˉ ve yoˬ. 
21Mvuhˇ kaˆ yanˇ maˇ gaˬ sheˍ htaˇ nawˬ haˆ haˆ gaˬ la tuˬ coˇ caˇ-oˆ. Uˇbuˇluˆ, 
Puˇdeˍ, Liˇnuˆ, Kaˍlawˉduˆ leh awˬ viˉ awˬ nyi hkʼa peu-eˬ nawˬ hta‸ dawˇ 
nawˇ chehˇ ve yoˬ teh‸ tawˇ shanˍ feu laˇ ve yoˬ. 
22Jawˇmawˇ Gʼuiˬsha lehˬ, nawˬ ve nyi ma awˬ hkʼaw lo chehˇ piˇ-oˆ. Awˬ bon 
awˬ shinˉ ka‸ nawˬ geh cawˬ piˇ-oˆ. 

Tiˇtuˆ li‸ 

Tiˇtuˆ li‸ 1 

Awˬ chawˇ hta‸ dawˇ nawˇ ve hkawˇ 

1Gʼuiˬsha ve awˬ ceˬ leh Yeˍsuˆ Hkri‸ ve tcuh yaˇ hpeh‸ ve ngaˬ Pawˇlu‸ lehˬ, 
yonˍ ve teˇ ceuˬ tiˉ awˬ hkʼaw lo ngaˬ ve yaˇ awˬ tehˬ awˬ na hpeh‸ ve Tiˇtuˆ 
hta‸ li‸ chi bvuh‸ laˇ ve yoˬ. 
2Ngaˬ Yeˍsuˆ Hkri‸ ve tcuh yaˇ hpeh‸ ve lehˬ, Gʼuiˬsha leuˆ yuˬ taˍ ve chaw 
hui yonˍ ve teˇ ceuˬ uiˍ la maˇ la leh, Gʼuiˬsha hta‸ yawˆ yan ve hta‸ caˉ da‸ 
ve hteˇ ve cawˇ ve teˇ ceuˬ hta‸ shiˍ la tuˬ awˬ pon tcuh yaˇ hpeh‸ ve yoˬ. 
3Yawˇ piˇ tuˬ yoˬ teh‸, maˇ heˍ puiˉ ve Gʼuiˬsha aˬ sho-eˬ htaˇ ka‸ kʼoˆ taˍ ve 
co ti‸ ha ti‸ hta‸ ngaˬ dawˇ law taˍ ve awˬ hkʼaw lo te ve yoˬ. Co ti‸ ha ti‸ oˇ 
ve lehˬ, awˬ yanˇ cawˇ ve teˇ yanˇ htaˇ yawˇ ngaˬ hui hta‸ hpeu‸ maˍ laˇ ve 
yoˬ. Ngaˬ hui ve Htaiˍ hkʼaw‸ paˍ Gʼuiˬsha lehˬ, tawˇ hkawˇ oˇ ve hta‸ maˍ piˇ 
tuˬ ngaˬ hta‸ tawˇ pe‸ laˇ leh chiˇ a‸ laˇ ve yoˬ. 
4Awˬ pa Gʼuiˬsha leh ngaˬ hui ve Htaiˍ hkʼaw‸ paˍ Yeˍsuˆ Hkri‸ ve awˬ bon 
awˬ shinˉ leh dawˇ sha gaˇ sha ve teˇ ceuˬ nawˬ geh cawˬ piˇ-oˆ. 

Awˬ hoˉ chaw mawˇ teˇ hpaˍ hkʼaˬ hkʼe ve chaw gʼa hpeh‸ ve 

5Ngaˬ nawˬ hta‸ maˍ piˇ taˍ ve hkʼe, loˍ sheˍ ve awˬ ceuˬ teˇ hpaˍ hta‸ kʼaw‸ 
gu kʼaw‸ te leh, teˇ venˇ le le awˬ hkʼaw lo awˬ hoˉ chaw mawˇ teˇ hpaˍ hta‸ 
leuˆ teh taˍ tuˬ, ngaˬ nawˬ hta‸ Keˍreˍteˍ conˇ lo chehˇ tcuh taˉ laˇ ve yoˬ. 
6Awˬ hoˉ chaw mawˇ chi teˇ hpaˍ lehˬ, venˇbaˆ taˍ kuiˬ maˇ cawˬ ve chaw leh, 
awˬ miˇ ma teˇ gʼaˇ tiˉ cawˬ ve chaw gʼa hpeh‸ ve yoˬ. Yawˇ hui ve yaˇ teˇ 
hpaˍ lehˬ, Hkri‸ yaˇ gʼa hpeh‸ ve awˬ hkʼoˆ ka‸, yawˇ hui awˬ lawn shu kʼoˆ 
kuiˬ yaw kuiˬ maˇ gʼa cawˬ tuˬ, awˬ liˇ da‸ leh, shu ve hkawˇ hta‸ na yuˬ puiˉ 
ve chaw gʼa hpeh‸ ve yoˬ. 
7Awˬ lawn kʼo, Hkri‸ yaˇ awˬ moˍ hta‸ nyi ha‸ shaˉ ve chaw lehˬ, Gʼuiˬsha ve 
mawˇ hta‸ ha‸ shaˉ shehˍ hpaˇ hpeh‸ ve pa taw, venˇbaˆ taˍ kuiˬ maˇ cawˬ ve 
chaw gʼa hpeh‸ ve yoˬ. A shu yawˇ ve a loˍ awˬ hkʼaˇ suh te ve chaw, nyi ma 
ngeh ve chaw, a pehˉ meuˇ gʼuiˬ dawˬ ponˬ dawˬ leuˉ ve chaw, shu hta‸ ya‸ 

da‸ dawˆ da‸ ve chaw leh, hpu shi mawˇ jeˬ hta‸ sheˉ lai ve chaw maˇ gʼa 
hpeh‸. 
8Ya‸ hkʼaˇ, hkehˉ chaw hta‸ ha‸ yuˬ puiˉ ve chaw, da‸ ve hta‸ nyi ma cawˇ 
ve chaw, nyi ma taˍ puiˉ ve chaw, hteˇ ve cawˇ ve chaw, da‸ ve kehˬ ve chaw 
leh, a shu yawˇ awˬ to hta‸ gʼaˇ puiˉ ve chaw gʼa hpeh‸ ve yoˬ. 
9Da‸ jaˇ biˇ jaˇ ve tawˇ hkawˇ teˇ hpaˍ maˍ piˇ ve awˬ hkʼaw lo shu hta‸ awˬ 
gʼaˇ piˇ hpeh‸ leh, gʼawˬ hkʼaˆ ve chaw teˇ hpaˍ hta‸ maˍ gʼaˇ hpeh‸ tuˬ, maˍ 
piˇ taˍ ve ka ti‸ yeˬ ve tawˇ hkawˇ hta‸ yeˬ chaweh vawˆ taˍ ve chaw gʼa hpeh
‸ ve yoˬ. 
10Awˬ lawn kʼo, shu hkawˇ maˇ na yuˬ puiˉ ve chaw, awˬ bon maˇ cawˬ ve 
tawˇ hkawˇ hta‸ hkʼe leˇ ca kʼoˆ puiˉ ve chaw leh, heˍ puiˉ ve chaw teˇ hpaˍ 
maˇ maˇ cawˬ ve yoˬ. Awˬ guiˬ meuˇ shoˍ ve chaw teˇ moˍ awˬ hkʼaw lo chi 
hkʼe ve chaw leuˉ leh cawˬ maˇ ve yoˬ. 
11Yawˇ hui ve maw‸ kʼaw hta‸ gʼa hoˆ taˍ tuˬ yoˬ. Awˬ lawn kʼo, yawˇ hui 
lehˬ, hpu shi mawˇ jeˬ hta‸ gʼa tuˬ awˬ pon, maˍ piˇ maˇ keunˍ ve hta‸ maˍ piˇ 
leh, yehˬ kʼa teˇ hpaˍ awˬ hkʼaw lo sho‸ sha‸ tuˬ te ve yoˬ. 
12Yawˇ hui awˬ hkʼaw lo, yawˇ hui ve awˬ ceuˬ awˬ hkʼaˇ ve tcuh kaˍ paˍ teˇ 
gʼaˇ kʼoˆ taˍ ve, Keˍreˍteˍ chaw hui lehˬ, hkʼaˬ htaˆ ka‸ heˍ ve chaw, haiˬ ve to 
nuˇ to shaˆ hkʼe hpeh‸ ve chaw leh, caˇ ponˬ caˇ leuˉ ve chaw bawˬ hpeh‸ ve 
yoˬ teh‸ kʼoˆ taˍ ve yoˬ. 
13Shaˉ hkiˆ hkanˍ ve tawˇ oˇ ve teˇ hkawˇ lehˬ cawˇ ve yoˬ. Hkʼe te leh, Yuˇda‸ 
ve kaˇ puiˇ kaˇ lao teˇ hpaˍ hta‸ maˇ kʼoˆ, hteˇ ve cawˇ ve hta‸ baˬ taˉ ve 
chaw hui tawˇ piˇ taˍ ve teˇ hpaˍ hta‸ maˇ kʼoˆ, maˇ gʼa na yuˬ leh, yonˍ ve 
awˬ hkʼaw lo awˬ gʼaˇ uiˍ la tuˬ, 
14yawˇ hui hta‸ hehnˇ chaweh maˍ piˇ-oˆ. 
15Nyi ma hkʼaw da‸ kehˬ ve chaw hui awˬ pon, awˬ ceuˬ hkʼa peu-eˬ da‸ kehˬ 
ve yoˬ. Ya‸ hkʼaˇ cha‸ chiˆ ve chaw leh maˇ yonˍ ve chaw hui awˬ pon, da‸ 
kehˬ ve teˇ ceuˬ ka‸ maˇ cawˬ. Yawˇ hui ve dawˇ hkʼaˇ leh yawˇ hui ve shiˍ 
puiˉ ve nyi ma lehˬ, cha‸ chiˆ ve yoˬ. 

16Gʼuiˬsha hta‸ shiˍ ve yoˬ teh‸ yawˇ hui kʼoˆ ve htawˇ, yawˇ hui te ve teˇ hpaˍ 
awˬ hkʼaw lo yawˇ hta‸ maˇ shiˍ ve hkʼe te ve yoˬ. Shu yawˇ hui hta‸ cha‸ 
naˬ ve chaw, maˇ na yuˬ puiˉ ve chaw leh, da‸ ve kanˉ te tuˬ awˬ pon yawˇ 
hui hta‸ a ciˉ ka‸ yehˇ maˇ hpeh‸ ve chaw hpeh‸ ve yoˬ. 

Tiˇtuˆ li‸ 2 

Da‸ jaˇ biˇ jaˇ ve yonˍ hkʼaˇ maˍ piˇ ve awˬ lawn 

1Nawˬ lehˬ, da‸ jaˇ biˇ jaˇ ve yonˍ hkʼaˇ hta‸ keunˍ da‸ ve teˇ hpaˍ hta‸ maˍ 
piˇ-oˆ. 
2Chaw mawˇ teˇ hpaˍ lehˬ, shaˍ ti‸ cawˬ ve chaw, dawˇ yeˬ gaˇ yeˬ ve chaw, 
nyi ma taˍ puiˉ ve chaw, yonˍ ve, ha‸ pehnˇ ve leh nyi ma yeˬ ve awˬ hkʼaw 
lo biˇ ve chaw gʼa hpeh‸ ve yoˬ. 
3Oˇ ve hkʼa shuˍ shuˍ, chaw mawˇ ma teˇ hpaˍ htawˇ, te ve dawˇ ve teˇ hpaˍ 
awˬ hkʼaw lo keunˍ ve hkʼe te ve chaw gʼa hpeh‸ ve yoˬ. Shu hta‸ hkʼaiˉ puiˉ 
ve chaw leh, a pehˉ meuˇ gʼuiˬ dawˬ ponˬ dawˬ leuˉ ve chaw maˇ gʼa hpeh‸. 
Da‸ ve hta‸ maˍ piˇ ve chaw gʼa hpeh‸ ve yoˬ. 
4Yawˇ hui chi hkʼe te ve kʼo, a sha‸ i ve yaˇ miˇ teˇ hpaˍ lehˬ, a shu yawˇ ve 
awˬ hpawˇ leh awˬ yaˇ teˇ hpaˍ hta‸ ha‸ puiˉ tuˬ, yawˇ hui maˍ piˇ hpeh‸ ve 
yoˬ. 
5Chi hkʼoˆ ka‸, nyi ma taˍ puiˉ ve chaw, da‸ kehˬ ve chaw, a shu yawˇ ve yehˬ 
hta‸ ha‸ shaˉ puiˉ ve chaw, nyi ma da‸ ve chaw leh, a shu yawˇ ve awˬ hpawˇ 
hkawˇ hta‸ na yuˬ puiˉ ve chaw hpeh‸ la tuˬ htawˇ, yawˇ hui maˍ piˇ hpeh‸ 
ve yoˬ. Yaˇ miˇ teˇ hpaˍ chi hkʼe te ve kʼo, Gʼuiˬsha ve tawˇ hkawˇ hta‸ shu 
maˇ shawˍ maˇ caˆ kʼoˆ maˇ hpeh‸. 
6A sha‸ i ve hawˉ hkʼaˆ teˇ hpaˍ htawˇ nyi ma taˍ puiˉ tuˬ, oˇ ve hkʼa shuˍ shuˍ 
yawˇ hui hta‸ awˬ gʼaˇ hkʼa deh‸ piˇ-oˆ. 
7Teˇ ceuˬ le le awˬ hkʼaw lo, da‸ ve kanˉ teˇ hpaˍ nawˬ awˬ to hkʼa deh‸ te maˍ 
piˇ-oˆ. Maˍ piˇ ve awˬ hkʼaw lo hteˇ lehˍ te leh, dawˇ yeˬ gaˇ yeˬ ve awˬ hkʼaw 
lo maˍ piˇ-oˆ. 

8Shu venˇbaˆ taˍ kuiˬ maˇ gʼa cawˬ tuˬ, da‸ jaˇ biˇ jaˇ ve tawˇ hkawˇ hta‸ maˍ 
piˇ-oˆ. Chi hkʼe te ve kʼo, ngaˬ hui hta‸ tawˍ taˍ ve chaw lehˬ, ngaˬ hui hta‸ te
‸ chiˉ hkʼaiˉ maˇ hpeh‸ leh, gʼa ya‸ taw tuˬ yoˬ. 
9Shu vuiˬ taˍ ve awˬ ceˬ teˇ hpaˍ lehˬ, a shu yawˇ ve awˬ shehˍ hpaˇ hkawˇ hta
‸ na yuˬ leh, teˇ ceuˬ le le awˬ hkʼaw lo awˬ shehˍ hpaˇ nyi hkʼaˇ suh tuˬ te 
cawˇ ve yoˬ. 
10Awˬ shehˍ hpaˇ hta‸ gʼawˬ hkʼaˆ ve maˇ kʼoˆ, yawˇ ve mawˇ hta‸ hkʼawˇ ve 
maˇ kʼoˆ, maˇ gʼa te. Ya‸ hkʼaˇ, hkʼa peu-eˬ awˬ hkʼaw lo a shu yawˇ ve awˬ 
shehˍ hpaˇ awˬ hawˉ lo hkʼa deh‸ gʼa chehˇ ve yoˬ. Chi hkʼe te ve kʼo, teˇ ceuˬ 
le le awˬ hkʼaw lo ngaˬ hui ve Htaiˍ hkʼaw‸ pa Gʼuiˬsha ve maˍ piˇ ve tawˇ 
hkawˇ hta‸ awˬ hkiˇ shawˍ ve hkʼe yawˇ hui te hpeh‸ tuˬ yoˬ. 
11Gʼuiˬsha ve awˬ bon lehˬ, chaw hkʼa peu-eˬ hta‸ htaiˍ hkʼaw‸ tuˬ awˬ pon 
tawˆ la peuˬ. 
12Awˬ bon oˇ ve lehˬ, ngaˬ hui hta‸ chi hkʼe maˍ laˇ ve yoˬ. Gʼuiˬsha hta‸ maˇ 
yawˆ maˇ yan ve teˇ ceuˬ leh, miˬguiˬ hta‸ caˉ da‸ ve sheˉ lai ve teˇ hpaˍ hta‸ 
baˬ taˉ tuˬ maˍ laˇ ve yoˬ. Chi teˇ ca‸ na‸ awˬ hkʼaw lo ngaˬ hui lehˬ, nyi ma 
taˍ puiˉ ve, hteˇ ve cawˇ ve hta‸ te puiˉ ve leh, Gʼuiˬsha hta‸ yawˆ yan puiˉ 
tuˬ ka‸ maˍ laˇ ve yoˬ. 
13Ngaˬ hui ve uiˍ jaˇ da‸ jaˇ ve Gʼuiˬsha hpeh‸ ve Htaiˍ hkʼaw‸ paˍ Yeˍsuˆ 
Hkri‸ ve awˬ me‸ awˬ hponˇ tawˆ la tuˬ ve awˬ bon uiˍ ve hta‸ ngaˬ hui dawˇ 
law chehˇ taˍ ve yoˬ. 
14Yawˇ lehˬ, venˇbaˆ hkʼa peu-eˬ awˬ hkʼaw lo ngaˬ hui hta‸ htaiˍ hkʼaw‸ laˇ 
tuˬ maˇ kʼoˆ, yawˇ awˬ to awˬ pon da‸ ve kehˬ ve chaw teˇ ceuˬ cawˬ la tuˬ 
maˇ kʼoˆ, yawˇ ve awˬ to tanˇ piˇ ve yoˬ. Chaw oˇ ve teˇ ceuˬ lehˬ, da‸ ve kanˉ 
teˇ hpaˍ hta‸ te gaˇ jaˇ ve nyi ma cawˬ tuˬ yoˬ. 
15Awˬ lawn chi teˇ hpaˍ hta‸ hkʼa deh‸ hto piˇ-oˆ. Awˬ tehˬ awˬ na kanˇ paˆ 
cawˬ ve awˬ hkʼaw lo awˬ gʼaˇ piˇ leh deˇ maˍ piˇ-oˆ. Chaw teˇ gʼaˇ ka‸ nawˬ 
hta‸ maˇ yawˆ maˇ yan maˇ gʼa te tuˬ, shaˍ ti‸ te-o. 

Tiˇtuˆ li‸ 3 

Gʼuiˬsha ve awˬ bon hta‸ pa taw hteˇ ve cawˇ ve chaw hpeh‸ la ve 

1Yawˇ hui lehˬ, jawˇmawˇ leh uˉ peunˍ shehˍ hpaˇ teˇ hpaˍ awˬ hawˉ lo chehˇ 
leh yawˇ hui ve hkawˇ hta‸ na yuˬ tuˬ maˇ kʼoˆ, da‸ ve kanˉ teˇ ceuˬ le le hta‸ 
te tuˬ awˬ pon gu taˍ hehnˇ taˍ tuˬ maˇ kʼoˆ, yawˇ hui hta‸ hkʼa deh‸ dawˇ 
nawˇ piˇ-oˆ. 
2A shu hta‸ ka‸ maˇ shawˍ maˇ caˆ maˇ gʼa kʼoˆ. Tawˇ maˇ gʼa gʼawˬ da‸. Ya‸ 
hkʼaˇ, nyi ma nuˇ nehˬ taˍ leh, teˇ ceuˬ le le awˬ hkʼaw lo chaw hkʼa peu-eˬ 
hta‸ yawˆ yawˆ yan yan te tuˬ ka‸, yawˇ hui hta‸ hkʼa deh‸ dawˇ nawˇ piˇ-oˆ. 
3Awˬ lawn kʼo, ponˬ laˬ htaˇ ngaˬ hui htawˇ cuˇ yiˍ maˇ cawˬ ve chaw, maˇ na 
yuˬ puiˉ ve chaw, ya‸ kʼaw ya‸ ve chaw, awˬ suhˍ awˬ shaˍ sheˉ lai leh ha lehˬ 
tuˬ laiˉ ceuˬ awˬ hkʼaˇ suh te kʼai ve chaw, shu hta‸ hkawehˉ leh naˬ tuˬ te ve 
chaw, shu ngaˬ hui hta‸ canˇ leh, ngaˬ hui teˇ gʼaˇ leh teˇ gʼaˇ hta‸ canˇ da‸ 
ve chaw hpeh‸ jaw ve yoˬ. 
4Ya‸ hkʼaˇ, ngaˬ hui ve Htaiˍ hkʼaw‸ shehˍ hpaˇ Gʼuiˬsha ve ha kʼaˉ ve teˇ 
ceuˬ leh, yawˇ chaw yaˇ hta‸ ha‸ ve teˇ ceuˬ tawˆ la ve teˇ yanˇ, yawˇ ngaˬ hui 
hta‸ htaiˍ hkʼaw‸ laˇ ve yoˬ. 
5Ngaˬ hui hteˇ ve cawˇ ve kanˉ te ve hta‸ pa taw maˇ heˆ. Yawˇ ngaˬ hui hta‸ 
ha kʼaˉ ve hta‸ pa taw htaiˍ hkʼaw‸ laˇ ve yoˬ. Da‸ ve kehˬ ve Awˬ ha hpu 
awˬ hkʼaw lo awˬ suhˉ teˇ pawˆ paw la ve hta‸ caˉ da‸ ve tsuhˇ hkʼa laˇ ve teˇ 
ceuˬ leh, awˬ suhˉ kʼaw‸ gu te laˇ ve teˇ ceuˬ hta‸ cuˇ leh ngaˬ hui hta‸ htaiˍ 
hkʼaw‸ laˇ ve yoˬ. 
6Ngaˬ hui ve Htaiˍ hkʼaw‸ paˍ Yeˍsuˆ Hkri‸ hta‸ yawˇ cuˇ leh, oˇ ve nyiˇ ceuˬ 
ngaˬ hui awˬ hkʼoˆ hta‸ hkʼa biˇ ngeuˍ pfuhˍ laˇ veyoˬ. 
7Hkʼe te leh, yawˇ ve awˬ bon hta‸ pa taw ngaˬ hui hteˇ ve cawˇ ve chaw hpeh
‸ leh, co ti‸ ha ti‸ hta‸ dawˇ law ve awˬ hkʼaw lo ngaˬ hui yawˇ ve awˬ shinˉ 
hta‸ caˇ shehˍ hpaˇ hpeh‸ la ve yoˬ. 
8Tawˇ hkawˇ chi hta‸ nawˬ yonˍ hpeh‸ ve yoˬ. Gʼuiˬsha hta‸ yonˍ ve chaw hui 
lehˬ, da‸ ve kanˉ teˇ hpaˍ hta‸ gʼa te tcuhˉ taˍ ve yoˬ teh‸ dawˇ nawˇ tuˬ awˬ 
pon, awˬ lawn chi teˇ hpaˍ nawˬ gʼaˇ hte‸ maˍ piˇ tuˬ ngaˬ heuˆ gaˇ ve yoˬ. Chi 

teˇ hpaˍ lehˬ, da‸ ve kanˉ hpeh‸ leh, chaw yaˇ hui awˬ pon awˬ bon cawˬ ve 
yoˬ. 
9Ya‸ hkʼaˇ, cuˇ yiˍ maˇ cawˬ ve jehˬ da‸ cehˇ da‸ ve teˇ hpaˍ hta‸ maˇ kʼoˆ, 
awˬ ceuˬ awˬ hkʼaˇ teˇ caˉ peuˬ teˇ caˉ shawˍ nyi ve hta‸ maˇ kʼoˆ, ya‸ da‸ jiˆ 
da‸ ve hta‸ maˇ kʼoˆ, awˬliˇtawˇhkawˇ awˬ lawn tawˇ gʼawˬ da‸ ve teˇ hpaˍ 
hta‸ maˇ kʼoˆ, jaw kʼai-o. Awˬ lawn kʼo, awˬ ceuˬ oˇ ve teˇ hpaˍ lehˬ, te‸ chiˉ 
awˬ bon maˇ cawˬ leh, hkʼe leˇ hpeh‸ ve yoˬ. 
10Awˬ moˍ pehˬ da‸ hpaˆ da‸ tuˬ te ve chaw hta‸ teˇ pawˆ nyiˇ pawˆ hkʼa deh‸ 
maˍ piˇ peuˬ hkʼaw‸ nawˉ yawˇ hta‸ awˬ chawˇ taˇ kʼaw‸ te. 
11Chi hkʼe ve chaw lehˬ, nyi ma a ciˉ ka‸ maˇ hteˇ leh, venˇbaˆ te chehˇ ve yoˬ 
teh‸ shiˍ-o‸. Yawˇ lehˬ, a shu yawˇ awˬ to hta‸ suhˉ taˆ peuˬ. 

Pawˇlu‸ Tiˇtuˆ hta‸ tcuh ve teˇ hpaˍ 

12Ngaˬ lehˬ, Aˍteˍmaˆ hta‸ maˇ kʼoˆ, Tuˇhkiˆ hta‸ maˇ kʼoˆ, nawˬ geh peu laˇ 
ve teˇ yanˇ, Niˇkawˇpaˍliˆ venˇ lo ngaˬ hta‸ gʼa hpuˇ da‸ tuˬ coˇ caˇ leh laˬ-o‸. 
Awˬ lawn kʼo, mvuhˇ kaˆ ve awˬ yanˇ htaˇ venˇ oˇ ve awˬ hkʼaw lo ngaˬ chehˇ 
tuˬ yoˬ teh‸ dawˇ taˍ ve yoˬ. 
13Awˬliˇtawˇhkawˇ shiˍ pa Seˍnaˆ leh Aˍpawˇlu‸ hta‸ haˆ haˆ peu laˇ-oˆ. Yawˇ 
huiˉ maˬ laˬ ve teˇ yanˇ te‸ chiˉ ka‸ maˇ gʼa loˍ tuˬ hkʼa deh‸ ga piˇ-oˆ. 
14Ngaˬ hui ve chaw teˇ hpaˍ lehˬ, da‸ ve kanˉ teˇ hpaˍ hta‸ gʼaˇ hte‸ te kʼai 
hpeh‸ tuˬ maˍ piˇ-oˆ. Yawˇ hui chi hkʼe te ve kʼo, loˍ jaˇ ve chaw teˇ hpaˍ hta‸ 
ga piˇ hpeh‸ leh, awˬ shiˍ naw‸ ve chaw hpeh‸ tuˬ yoˬ. 

Bon na‸ piˇ ve hkawˇ 

15Ngaˬ geh chehˇ ve chaw hkʼa peu-eˬ lehˬ, nawˬ hta‸ dawˇ nawˇ chehˇ ve yoˬ 
teh‸ tawˇ shanˍ feu laˇ ve yoˬ. Yonˍ ve awˬ hkʼaw lo ngaˬ hui hta‸ ha‸ ve 
chaw teˇ hpaˍ hta‸ ngaˬ hui dawˇ nawˇ chehˇ ve yoˬ teh‸ hto piˇ-oˆ. Nawˬ hui 
hkʼa peu-eˬ geh awˬ bon awˬ shinˉ cawˬ piˇ-oˆ. 

Hpiˇleˍmonˍ li‸ 

Hpiˇleˍmonˍ li‸ 1 

Awˬ chawˇ hta‸ dawˇ nawˇ ve hkawˇ 

1Yeˍsuˆ Hkri‸ awˬ pon htawnˍ hkʼaw gʼa chehˇ ve ngaˬ Pawˇlu‸ leh, ngaˬ hui 
ve awˬ viˉ awˬ nyi Tiˆmoˉseˍ lehˬ, ngaˬ huiˉ maˬ geh teˇ geh kanˉ te ve ha‸ ve 
Hpiˇleˍmonˍ hta‸ maˇ kʼoˆ, 
2awˬ nyi ma Aˍpiˆ leh ngaˬ huiˉ maˬ geh teˇ geh bon hpawˇ ma‸ yaˇ te ve 
Aˍhkiˇpuˆ hta‸ maˇ kʼoˆ, nawˬ ve yehˬ awˬ hkʼaw lo hpawnˬ da‸ ve Hkri‸ yaˇ 
awˬ moˍ hta‸ maˇ kʼoˆ, li‸ chi bvuh‸ laˇ ve yoˬ. 
3Ngaˬ hui ve Awˬ pa Gʼuiˬsha leh Jawˇ mawˇ Yeˍsuˆ Hkri‸ ve awˬ bon awˬ 
shinˉ leh dawˇ sha gaˇ sha tuˬ nawˬ hui geh cawˬ piˇ-oˆ. 

Hpiˇleˍmonˍ yonˍ leh ha‸ ve awˬ lawn 

4Nawˬ lehˬ, Jawˇmawˇ Yeˍsuˆ hta‸ yonˍ leh, Hkri‸ yaˇ hkʼa peu-eˬ hta‸ ha‸ ve 
yoˬ teh‸ ngaˬ gʼa kaˇ ve pa taw, 
5nawˬ awˬ pon ngaˬ bon lawˬ chehˇ ve teˇ yanˇ, nawˬ hta‸ pa taw ngaˬ ve 
Gʼuiˬsha hta‸ hkʼaˬ htaˆ ka‸ ngaˬ chiˇ mvuh ve yoˬ. 
6Ngaˬ bon lawˬ ve lehˬ, shu geh teˇ geh nawˬ Hkri‸ hta‸ yonˍ ve awˬ hkʼaw lo, 
yawˇ hta‸ pa taw ngaˬ hui cawˬ taˍ ve da‸ ve hkʼa peu-eˬ hta‸ nawˬ shiˍ maˇ 
la tuˬ awˬ pon ngaˬ lawˬ ve yoˬ. 
7Awˬ nyi paˍ-oˬ, nawˬ ve ha‸ pehnˇ ve hta‸ pa taw, ngaˬ ha lehˬ dawˇ sha jaˇ 
ve yoˬ. Awˬ lawn kʼo, nawˬ hta‸ pa taw Hkri‸ yaˇ teˇ hpaˍ ve nyi ma awˬ gʼaˇ 
cawˬ la ve yoˬ. 

Awˍneˍsiˍmuˆ awˬ pon Pawˇlu‸ lawˬ hkawˉ ve 

8Chi hta‸ pa taw, nawˬ te keunˍ te cawˇ ve kanˉ hta‸ te tuˬ awˬ pon nawˬ hta‸ 
tawˇ piˇ tuˬ, Hkri‸ awˬ hkʼaw lo ngaˬ ha‸ hanˉ ve nyi ma cawˬ ve htawˇ, ngaˬ 
oˇ hkʼe maˇ te. 
9Chaw mawˇ hpeh‸ leh, chi beu‸ Yeˍsuˆ Hkri‸ awˬ pon htawnˍ hkʼaw gʼa 
chehˇ taˍ ve ngaˬ Pawˇlu‸ lehˬ, ha‸ pehnˇ ve awˬ hkʼaw lo nawˬ hta‸ lawˬ 
hkawˉ ve yoˬ. 

10Ngaˬ htawnˍ hkʼaw chehˇ ve awˬ yanˇ awˬ hkʼaw lo, co ha hpawˇ ngaˬ paw 
la piˇ taˍ ve, ngaˬ ve yaˇ Awˍneˍsiˍmuˆ awˬ pon ngaˬ nawˬ hta‸ lawˬ hkawˉ ve 
yoˬ. 
11(Yawˇ lehˬ, ponˬ laˬ htaˇ nawˬ awˬ pon awˬ bon maˇ cawˬ ve htawˇ, chi beu‸ 
nawˬ awˬ pon maˇ kʼoˆ, ngaˬ awˬ pon maˇ kʼoˆ, awˬ bon cawˬ tehˬ ve yoˬ.) 
12Ngaˬ yawˇ hta‸ nawˬ geh kʼaw‸ peu laˇ ve yoˬ. Ngaˬ chi hkʼe peuˬ laˇ ve teˇ 
yanˇ, ngaˬ ve nyi ma shiˍ hta‸ nawˬ geh peu laˇ ve hkʼe yoˬ. 
13Ha lehˬ ve bon hkawˇ hta‸ pa taw ngaˬ htawnˍ hkʼaw gʼa chehˇ ve awˬ yanˇ 
awˬ hkʼaw lo, yawˇ nawˬ ve awˬ tan te leh ngaˬ awˬ pon kanˉ te tuˬ yawˇ hta‸ 
ngaˬ geh chehˇ tcuh gaˇ ve yoˬ. 
14Ya‸ hkʼaˇ, nawˬ awˬ bon te laˇ ve lehˬ, gʼa te ve pa taw te ve teˇ ceuˬ maˇ 
gʼa hpeh‸ leh, te gaˇ ve awˬ hkʼaw lo te ve teˇ ceuˬ gʼa hpeh‸ tuˬ, nawˬ geh a 
hkaw-anˬ maˇ gʼa ve ceh ceh, ngaˬ a ciˉ ka‸ maˇ te gaˇ. 
15Chi hkʼoˆ ka‸, yawˇ nawˬ geh hkʼaˬ htaˆ ka‸ chehˇ hpeh‸ tuˬ, yawˇ nawˬ hta
‸ teˇ tcuhˉ teˇ yanˇ gʼa hpaˆ da‸ ve yoˬ hehˉ. 
16Ya‸ hkʼaˇ, chi teˇ pawˆ nawˬ geh kʼaw‸ chehˇ ve lehˬ, awˬ ceˬ hkʼe maˇ heˆ. 
Ha‸ ve awˬ viˉ awˬ nyi hkʼe chehˇ piˇ-oˆ. Ngaˬ yawˇ hta‸ ha‸ jaˇ ve yoˬ. Nawˬ 
htawˇ chi a‸ kehˉ leuˉ leh, awˬ suhˍ awˬ shaˍ hpawˇ maˇ kʼoˆ, Jawˇmawˇ 
Yeˍsuˆ awˬ hkʼaw lo maˇ kʼoˆ, yawˇ hta‸ ha‸ cawˇ ve yoˬ. 
17Ngaˬ hta‸ awˬ tehˬ awˬ na nawˬ ve awˬ chawˇ hpeh‸ ve yoˬ teh‸ nawˬ shawˍ 
taˍ ve kʼo, ngaˬ hta‸ ha‸ yuˬ ve hkʼe yawˇ hta‸ ha‸ yuˬ-o‸. 
18Yawˇ nawˬ hta‸ teˇ ceuˬ ceuˬ te ya‸ ve maˇ kʼoˆ, jeˬ teˇ ceuˬ ceuˬ cawˬ ve 
maˇ kʼoˆ, ngaˬ ve jeˬ hkʼe shawˍ taˍ-o‸. 
19Ngaˬ Pawˇlu‸ lehˬ, jeˬ oˇ ve hta‸ shaiˍ laˇ tuˬ yoˬ teh‸ ngaˬ awˬ to bvuh‸ ve 
yoˬ. Ya‸ hkʼaˇ, nawˬ awˬ to nawˬ ve co ha ngaˬ hta‸ shaiˍ laˇ cawˇ ve awˬ 
lawn ngaˬ te‸ chiˉ maˇ kʼoˆ. 



3202 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

20Awˬ nyi paˍ-oˬ, Jawˇmawˇ Yeˍsuˆ awˬ hkʼaw lo ngaˬ nawˬ geh awˬ bon teˇ 
ceuˬ ceuˬ gʼa gaˇ ve yoˬ. Hkri‸ awˬ hkʼaw lo ngaˬ ve nyi ma hta‸ awˬ gʼaˇ 
cawˬ la piˇ-oˆ. 
21Nawˬ ngaˬ ve hkawˇ hta‸ na yuˬ tuˬ yoˬ teh‸, ngaˬ yonˍ ve pa taw, ngaˬ 
nawˬ hta‸ li‸ bvuh‸ laˇ ve yoˬ. Ngaˬ kʼoˆ ve a‸ kehˉ ka‸ nawˬ te tuˬ yoˬ teh‸ 
ngaˬ shiˍ ve yoˬ. 
22Chi hkʼoˆ ka‸, ngaˬ awˬ pon chehˇ kuiˬ a ciˉ gu taˍ-o‸. Awˬ lawn kʼo, nawˬ 
hui bon lawˬ ve hta‸ pa taw, ngaˬ nawˬ hui geh teˇ pawˆ gʼa kʼaw‸ laˬ tuˬ yoˬ 
teh‸ ngaˬ dawˇ law taˍ ve yoˬ. 

Awˬ leh meuˇ ve tawˇ hkawˇ 

23Yeˍsuˆ Hkri‸ hta‸ pa taw ngaˬ geh teˇ geh htawnˍ hkʼaw chehˇ taˍ ve 
Eˇpaˍhpaˍraˆ lehˬ, nawˬ hta‸ dawˇ nawˇ chehˇ ve yoˬ teh‸ tawˇ shanˍ feu laˇ 
ve yoˬ. 
24Ngaˬ geh teˇ geh kanˉ te shehˍ hpaˇ Maˍkuˆ, Aˍriˍtaˍhkuˆ, Deˍmaˆ leh Luˉka‸ 
hui htawˇ, nawˬ hta‸ dawˇ nawˇ chehˇ ve yoˬ teh‸ tawˇ shanˍ feu laˇ ve yoˬ. 
25Jawˇmawˇ Yeˍsuˆ Hkri‸ ve awˬ bon awˬ shinˉ nawˬ hui ve nyi ma awˬ hkʼaw 
lo cawˬ piˇ-oˆ. 

Heˍbrehˇ li‸ 

Heˍbrehˇ li‸ 1 

Gʼuiˬsha yawˇ ve Yaˇ hpu hta‸ cuˇ leh kʼoˆ maˍ laˇ peuˬ ve awˬ lawn 

1Gʼuiˬsha lehˬ, aˬ sho-eˬ htaˇ tcuh kaˍ paˍ teˇ hpaˍ hta‸ cuˇ leh, awˬ puˍ awˬ pi 
teˇ hpaˍ hta‸ laiˉ ceuˬ awˬ hkʼaw lo laiˉ pawˆ tawˇ yaw piˇ ve yoˬ. 
2Awˬ leh meuˇ ve awˬ nyi awˬ haˉ chi awˬ hkʼaw lo, yawˇ ve Yaˇ hpu hta‸ cuˇ 
leh, yawˇ ngaˬ hui hta‸ tawˇ kʼaw‸ yaw laˇ peuˬ. Awˬ shinˉ hkʼa peu-eˬ hta‸ 
caˇ shehˍ hpaˇ hpeh‸ tuˬ, Yaˇ hpu oˇ ve hta‸ Gʼuiˬsha leuˆ yuˬ taˍ ve yoˬ. 
Gʼuiˬsha yawˇ hta‸ cuˇ leh, sha hpa‸ laˬ hpa‸ htaˆ hkʼa peu-eˬ hta‸ te hpanˍ 
taˍ ve yoˬ. 
3Yaˇ hpu lehˬ, Gʼuiˬsha ve awˬ me‸ awˬ hponˇ hta‸ ba tawˆ la leh, Gʼuiˬsha nyi 
ma taˍ ve hkʼa shuˍ shuˍ, yawˇ taˍ ve yoˬ. Kanˇ paˆ hkʼa biˇ cawˬ ve yawˇ ve 
tawˇ hkawˇ hta‸ cuˇ leh, hkʼa cawˬ ve hkʼa peu-eˬ hta‸ yawˇ ha‸ shaˉ leh ga 
piˇ chehˇ ve yoˬ. Chaw yaˇ ve venˇbaˆ teˇ hpaˍ hta‸ yawˇ tsuhˇ baˬ peuˬ hkʼaw
‸ nawˉ, mvuh kuiˬ lo chehˇ ve kanˇ paˆ uiˍ shehˍ hpaˇ ve la‸ sha paˉ lo yawˇ 
mui taˍ ve yoˬ. 

Mvuhˇ naw ma tcuh yaˇ hui a‸ kehˉ Yaˇ hpu uiˍ ve 

4Mvuhˇ naw ma tcuh yaˇ hui da‸ ve awˬ meh cawˬ ve a‸ kehˉ yawˇ gʼa taˍ ve 
awˬ meh lehˬ da‸ leuˉ ve yoˬ. Chi hkʼa shuˍ shuˍ, yawˇ lehˬ yawˇ hui a‸ kehˉ 
uiˍ leuˉ da‸ leuˉ ve yoˬ. 
5Nawˬ lehˬ ngaˬ ve Yaˇ hpu yoˬ. Ya‸ nyi ngaˬ nawˬ ve Awˬ pa hpeh‸ la peuˬ, 
teh‸ Gʼuiˬsha lehˬ mvuhˇ naw ma tcuh yaˇ hkʼaˬ ve teˇ gʼaˇ hta‸ kʼoˆ piˇ jaw 
le. Maˇ heˆ kʼo, Ngaˬ lehˬ yawˇ ve awˬ pa hpeh‸ leh, yawˇ ngaˬ ve yaˇ hpeh‸ 
tuˬ yoˬ, teh‸ Gʼuiˬsha lehˬ mvuhˇ naw ma tcuh yaˇ hkʼaˬ ve teˇ gʼaˇ hta‸ kʼoˆ 
piˇ jaw le. 
6Chi hkʼoˆ ka‸, yaˇ uiˍ hta‸ miˬguiˬ hkʼoˆ peu laˇ ve teˇ yanˇ, Gʼuiˬsha ve 
mvuhˇ naw ma tcuh yaˇ hkʼa peu-eˬ yawˇ hta‸ oˉ kʼoˍ pui loˬ, teh‸ yawˇ kʼoˆ 
piˇ ve yoˬ. 

7Mvuhˇ naw ma tcuh yaˇ teˇ hpaˍ awˬ lawn Gʼuiˬsha kʼoˆ ve, Yawˇ ve tcuh yaˇ 
teˇ hpaˍ hta‸ mvuhˇ haw hkʼa shuˍ shuˍ hpeh‸ tcuh leh, yawˇ ve awˬ ceˬ teˇ 
hpaˍ hta‸ aˬ miˍ ha hkʼa shuˍ shuˍ hpeh‸ tcuh ve yoˬ, teh‸ yawˇ kʼoˆ taˍ ve 
yoˬ. 
8Ya‸ hkʼaˇ, Yaˇ hpu ve awˬ lawn chi hkʼe kʼoˆ ve, Gʼuiˬsha-oˬ, nawˬ ve kʼaw 
jaw co co taiˍ taiˍ yeˬ chehˇ ve yoˬ. Nawˬ ve mvuhˇmiˬ hta‸ hteˇ lehˍ cawˇ lehˍ 
nawˬ uˉ peunˍ ve yoˬ. 
9Nawˬ hteˇ ve cawˇ ve hta‸ ha‸ leh, aˇ hteˇ maˇ cawˇ ve hta‸ canˇ ve yoˬ. Chi 
hta‸ pa taw nawˬ ve Gʼuiˬsha lehˬ, nawˬ ve awˬ chawˇ teˇ hpaˍ hta‸ pfuhˍ piˇ 
ve a‸ kehˉ, lehˬ ve naˍ manˇ nawˬ hta‸ yawˇ pfuhˍ laˇ peuˬ, teh‸ kʼoˆ ve yoˬ. 
10Peuˬ leh, Jawˇmawˇ Gʼuiˬsha-oˬ, awˬ hkuiˉ puiˍ htaˇ nawˬ miˬguiˬ hta‸ te 
hpanˍ taˍ leh, mvuhˇ naw ma hta‸ htawˇ nawˬ ve la‸ sheh te hpanˍ taˍ ve yoˬ. 
11Oˇ ve teˇ hpaˍ luˬ kʼai tuˬ yoˬ. Ya‸ hkʼaˇ, nawˬ lehˬ hkʼaˬ htaˆ ka‸ yeˬ chehˇ 
tuˬ yoˬ. Oˇ ve hkʼa peu-eˬ veu‸ kʼaˇ hkʼe piˍ kʼai tuˬ yoˬ. 
12Aˉ po‸ lonˉ hta‸ lo‸ taˍ ve hkʼa shuˍ shuˍ, oˇ ve teˇ hpaˍ hta‸ nawˬ lo‸ leh 
kʼaw‸ pa piˇ tuˬ yoˬ. Ya‸ hkʼaˇ, nawˬ hkʼaˬ htaˆ ka‸ hkʼa shuˍ shuˍ hpeh‸ leh, 
nawˬ ve awˬ hkʼaw‸ htawˇ maˇ peuˬ maˇ leh, teh‸ kʼoˆ ve yoˬ. 
13Oˇ ve awˬ hkʼoˆ ka‸, Nawˬ ve canˇ paˍ teˇ hpaˍ hta‸ nawˬ ve hkui sheh awˬ 
hawˉ lo ngaˬ taˍ htaˇ hkʼa gaˬ, ngaˬ ve la‸ sha paˉ lo mui chehˇ-oˆ, teh‸ 
Gʼuiˬsha lehˬ mvuhˇ naw ma tcuh yaˇ hkʼaˬ ve teˇ gʼaˇ hta‸ kʼoˆ piˇ jaw le. 
14Mvuhˇ naw ma tcuh yaˇ hkʼa peu-eˬ lehˬ, htaiˍ hkʼaw‸ ve awˬ shinˉ hta‸ gʼa 
caˇ tuˬ ve chaw hui awˬ pon kanˉ te tuˬ, tcuh taˍ ve awˬ ha teˇ hpaˍ hpeh‸ ve 
maˇ heˆ laˇ. 

Heˍbrehˇ li‸ 2 

Uiˍ jaˇ ve htaiˍ hkʼaw‸ ve 

1Chi hta‸ pa taw, ngaˬ hui gʼa kaˇ taˍ peuˬ ve tawˇ hkawˇ teˇ hpaˍ awˬ hkʼaw 
lo maˇ gʼa jiˆ tawˆ-e tuˬ, tawˇ hkawˇ oˇ ve teˇ hpaˍ hta‸ leuˉ leh hkʼa deh‸ na 
yuˬ-o‸. 

2Mvuhˇ naw ma tcuh yaˇ hui hta‸ Gʼuiˬsha kʼoˆ tcuh ve tawˇ hkawˇ teˇ hpaˍ 
cawˇ ve pa taw, tawˇ hkawˇ oˇ ve teˇ hpaˍ hta‸ te ya‸ leh maˇ na yuˬ ve teˇ 
ceuˬ le le hta‸ keunˍ da‸ ve hkʼe yawˇ ciˍ yanˍ piˇ ve yoˬ. 
3Hkʼe te leh, uiˍ jaˇ ve htaiˍ hkʼaw‸ ve chi hta‸ ngaˬ hui maˇ ha‸ yuˬ ve kʼo, 
ngaˬ hui hkʼaˬ hkʼe te ponˬ hpeh‸ tuˬ le. Htaiˍ hkʼaw‸ ve awˬ lawn chi awˬ 
hkuiˉ puiˍ htaˇ ka‸ Jawˇmawˇ Yeˍsuˆ kʼoˆ taˍ leh, gʼa kaˇ ve chaw hui lehˬ, 
Awˬ lawn chi awˬ tehˬ awˬ na cawˇ ve yoˬ teh‸, ngaˬ hui hta‸ kʼaw‸ kʼoˆ laˇ 
ve yoˬ. 
4Gʼuiˬsha htawˇ, awˬ heˆ leh anˇ tuˬ teˇ hpaˍ awˬ hkʼaw lo maˇ kʼoˆ, kanˇ paˆ 
uiˍ ve kanˉ teˇ hpaˍ awˬ hkʼaw lo maˇ kʼoˆ, yawˇ ve a loˍ cawˇ ve hkʼe da‸ ve 
kehˬ ve Awˬ ha hpu ve la‸ shawnˍ teˇ hpaˍ pehˬ piˇ ve awˬ hkʼaw lo maˇ kʼoˆ, 
yawˇ hui geh teˇ geh shaˉ hkiˆ hkanˍ ve yoˬ. 

Htaiˍ hkʼaw‸ piˇ leh sheh kʼai piˇ shehˍ hpaˇ 

5Awˬ lawn kʼo, chi beu‸ ngaˬ hui kʼoˆ chehˇ ve, awˬ hkʼaw‸ nawˉ cawˬ la tuˬ 
ve miˬ guiˬ chi hta‸ mvuhˇ naw ma tcuh yaˇ hui awˬ hawˉ lo yawˇ teh taˍ ve 
maˇ heˆ. 
6Li‸ hpu teˇ kaˬ awˬ hkʼaw lo chaw teˇ gʼaˇ chi hkʼe shaˉ hkiˆ hkanˍ leh kʼoˆ 
ve, Nawˬ chaw yaˇ hta‸ dawˇ nyi tuˬ, chaw yaˇ lehˬ aˬ hto‸ ma hpeh‸ ve le. 
Nawˬ chaw yaˇ ve yaˇ hta‸ nyi ha‸ shaˉ tuˬ, chaw yaˇ ve yaˇ lehˬ aˬ hto‸ ma 
hpeh‸ ve le. 
7Nawˬ yawˇ hta‸ mvuhˇ naw ma tcuh yaˇ teˇ hpaˍ awˬ hawˉ lo a ciˉ ceh tiˉ 
nehˬ piˇ leh, da‸ ve awˬ meh leh awˬ me‸ awˬ hponˇ, shi uˉ tcuhˍ hkʼe nawˬ 
yawˇ ve oˉ kʼoˍ hta‸ hkʼawˆ piˇ taˍ peuˬ. 
8Awˬ ceuˬ hkʼa peu-eˬ yawˇ ve hkui taw kʼaw awˬ hawˉ lo nawˬ teh taˍ peuˬ, 
teh‸ kʼoˆ taˍ ve yoˬ. Yawˇ awˬ hawˉ lo awˬ ceuˬ hkʼa peu-eˬ hta‸ teh taˍ ve teh
‸ kʼoˆ ve teˇ yanˇ, yawˇ awˬ hawˉ lo maˇ teh taˍ ve teˇ ceuˬ ka‸ maˇ cawˬ. Ya‸ 
hkʼaˇ, yawˇ awˬ hawˉ lo awˬ ceuˬ hkʼa peu-eˬ teh taˍ ve hta‸ chi beu‸ ngaˬ hui 
maˇ gʼa mawˬ sheˍ. 

9Ya‸ hkʼaˇ, ngaˬ hui Yeˍsuˆ hta‸ gʼa mawˬ ve yoˬ. Yawˇ hta‸ mvuhˇ naw ma 
tcuh yaˇ teˇ hpaˍ awˬ hawˉ lo a ciˉ ceh tiˉ nehˬ piˇ leh, suh ve awˬ hkʼaw lo 
gʼa tu‸ gʼa hkanˍ ve pa taw, da‸ ve awˬ meh leh awˬ me‸ awˬ hponˇ, shi uˉ 
tcuhˍ hkʼe yawˇ hta‸ hkʼawˆ piˇ taˍ ve yoˬ. Gʼuiˬsha ve awˬ bon hta‸ pa taw, 
chaw hkʼa peu-eˬ awˬ pon suh ve hta‸ yawˇ gʼa hkanˍ ve yoˬ. 
10Awˬ lawn kʼo, Gʼuiˬsha lehˬ awˬ yaˇ awˬ duˬ maˇ maˇ hta‸ awˬ me‸ awˬ 
hponˇ cawˬ kuiˬ lo shiˍ kʼai ve teˇ yanˇ, yawˇ hui hta‸ htaiˍ hkʼaw‸ leh sheh 
kʼai piˇ shehˍ hpaˇ lehˬ, tu‸ ve hkanˍ ve awˬ hkʼaw lo biˇ la tuˬ yawˇ te piˇ ve 
teˇ ceuˬ lehˬ cawˇ ve yoˬ. Awˬ ceuˬ hkʼa peu-eˬ Gʼuiˬsha awˬ pon hpeh‸ leh, 
yawˇ hta‸ pa taw awˬ ceuˬ chi hkʼa peu-eˬ hpeh‸ la ve yoˬ. 
11Awˬ lawn kʼo, da‸ piˇ kehˬ piˇ shehˍ hpaˇ leh, yawˇ da‸ piˇ kehˍ piˇ ve chaw 
teˇ hpaˍ lehˬ, teˇ gʼaˇ awˬ hkʼaw lo ceh tiˉ hpeh‸ tawˆ la ve yoˬ. Chi hta‸ pa 
taw, yawˇ hui hta‸ awˬ viˉ awˬ nyi teh‸ kʼoˆ tuˬ yawˇ maˇ ya‸ taw. 
12Yawˇ kʼoˆ ve, Nawˬ ve awˬ meh ngaˬ ve awˬ viˉ awˬ nyi teˇ hpaˍ hta‸ ngaˬ 
kʼaoˍ maˍ piˇ tuˬ yoˬ. Hpawnˬ da‸ kuiˬ awˬ kʼaw ji lo ngaˬ nawˬ hta‸ kʼa muiˬ 
chiˇ mvuh tuˬ yoˬ. 
13Yawˇ teˇ pawˆ kʼaw‸ kʼoˆ ve, Yawˇ hta‸ ngaˬ gʼaˇ va tuˬ yoˬ. Peuˬ leh teˇ 
pawˆ kʼaw‸ kʼoˆ ve, Nyi loˬ, ngaˬ leh Gʼuiˬsha ngaˬ hta‸ pe‸ laˇ ve awˬ yaˇ awˬ 
duˬ teˇ hpaˍ choˬ kaˬ lo chehˇ ve yoˬ, teh‸ yawˇ kʼoˆ taˍ ve yoˬ. 
14Hkʼe te leh, awˬ yaˇ awˬ duˬ oˇ ve teˇ hpaˍ awˬ suhˍ awˬ shaˍ pfuhˇ ve pa 
taw, yawˇ htawˇ oˇ ve hkʼa shuˍ shuˍ awˬ suhˍ awˬ shaˍ pfuhˇ ve yoˬ. Aˬ hto‸ 
ma pa taw le teh‸ kʼoˆ kʼo, yawˇ suh ve awˬ hkʼaw lo, suh ve teˇ ceuˬ awˬ 
hkʼoˆ kanˇ paˆ cawˬ ve neˇhaiˬ hta‸ te luˬ tuˬ maˇ kʼoˆ, 
15suh ve hta‸ kawˆ ve pa taw, te‸ chehˇ ve teˇ co-e awˬ hkʼaw lo awˬ ceˬ gʼa 
te chehˇ ve chaw hui hta‸ ponˬ piˇ tuˬ maˇ kʼoˆ, yawˇ awˬ suhˍ awˬ shaˍ pfuhˇ 
ve yoˬ. 
16Awˬ lawn kʼo, mvuhˇ naw ma tcuh yaˇ hui hta‸ ga piˇ tuˬ awˬ pon yawˇ laˬ 
ve maˇ heˆ. Awˬ tehˬ awˬ na kʼoˆ kʼo, Aˍbraˍhanˍ ve awˬ ceuˬ awˬ hkʼaˇ hta‸ 
ga piˇ tuˬ awˬ pon laˬ ve yoˬ. 

17Hkʼe te leh, yawˇ lehˬ Gʼuiˬsha awˬ pon kanˉ te ve awˬ hkʼaw lo, ha kʼaˉ puiˉ 
jaˇ leh ka ti‸ yeˬ ve paw hkuˇ lonˉ hpeh‸ leh, chaw yaˇ hui ve venˇbaˆ hta‸ 
hpehˇ hkʼa tuˬ awˬ pon yawˇ awˬ to tanˇ hpeh‸ tuˬ, teˇ ceuˬ le le awˬ hkʼaw lo 
yawˇ ve awˬ viˉ awˬ nyi hui hkʼa shuˍ shuˍ yawˇ gʼa hpeh‸ la ve yoˬ. 
18Awˬ lawn kʼo, yawˇ awˬ to tu‸ ve hkanˍ ve leh beˬ ve lawˇ ve hta‸ gʼa hkanˍ 
jaw peuˬ ve pa taw, beˬ ve lawˇ ve hta‸ gʼa hkanˍ ve chaw hui hta‸ yawˇ ga 
piˇ hpeh‸ ve yoˬ. 

Heˍbrehˇ li‸ 3 

Yeˍsuˆ lehˬ, Moˉseˍ a‸ kehˉ awˬ me‸ awˬ hponˇ cawˬ ve 

1Hkʼe te leh, mvuhˇ naw ma hkʼoˆ lo kuˬ yuˬ ve awˬ bon hta‸ ngaˬ hui geh 
hkʼa geh gʼa ve, da‸ ve kehˬ ve awˬ viˉ awˬ nyi teˇ hpaˍ-oˬ, Yeˍsuˆ hta‸ dawˇ 
nyi-o. Yawˇ lehˬ, ngaˬ hui yonˍ taˍ ve teˇ ceuˬ awˬ hkʼaw lo tcuh yaˇ leh paw 
hkuˇ lonˉ hpeh‸ ve yoˬ. 
2Moˉseˍ lehˬ Gʼuiˬsha ve yehˬ teˇ yehˬ awˬ hkʼaw lo ka ti‸ yeˬ leh na yuˬ puiˉ 
ve hkʼe, Yeˍsuˆ htawˇ yawˇ hta‸ leuˆ teh taˍ piˇ shehˍ hpaˇ hta‸ ka ti‸ yeˬ leh 
na yuˬ puiˉ ve yoˬ. 
3Yehˬ te shehˍ hpaˇ lehˬ, yehˬ a‸ kehˉ awˬ me‸ awˬ hponˇ cawˬ ve hkʼe, Yeˍsuˆ 
htawˇ Moˉseˍ a‸ kehˉ awˬ me‸ awˬ hponˇ cawˬ keunˍ ve yoˬ teh‸ Gʼuiˬsha 
shawˍ taˍ ve yoˬ. 
4Awˬ lawn kʼo, yehˬ teˇ yehˬ le le lehˬ, te shehˍ hpaˇ cawˬ ve yoˬ. Ya‸ hkʼaˇ, 
teˇ ceuˬ le le hta‸ te shehˍ hpaˇ lehˬ Gʼuiˬsha yoˬ. 
5Moˉseˍ lehˬ, awˬ hkʼaw‸ nawˉ hkʼa kʼoˆ maˍ tuˬ ve teˇ hpaˍ hta‸ shaˉ hkiˆ 
hkanˍ tuˬ awˬ pon, Gʼuiˬsha ve yehˬ teˇ yehˬ hkʼa peu-eˬ awˬ hkʼaw, awˬ ceˬ 
ve kanˉ hta‸ te ve awˬ hkʼaw lo yawˇ ka ti‸ yeˬ leh na yuˬ puiˉ ve yoˬ. 
6Ya‸ hkʼaˇ Hkri‸ lehˬ, Gʼuiˬsha ve yehˬ awˬ hkʼoˆ hta‸ yaˇ paˍ hpeh‸ ve awˬ 
hkʼaw lo ka ti‸ yeˬ leh na yuˬ puiˉ ve yoˬ. Ngaˬ hui htawˇ, nyi ma ha‸ hanˉ ve 
teˇ ceuˬ hta‸ maˇ kʼoˆ, dawˇ law ve awˬ hkʼaw lo ha lehˬ leh nyi ma uiˍ tuˬ 
cawˬ ve teˇ ceuˬ hta‸ maˇ kʼoˆ, awˬ leh meuˇ hkʼa gaˬ yeˬ chaweh vawˆ taˍ ve 
kʼo, ngaˬ hui lehˬ yehˬ oˇ ve teˇ yehˬ hpeh‸ ve yoˬ. 

Gʼuiˬsha ve chaw teˇ hpaˍ awˬ pon gʼaˇ jehˇ kuiˬ cawˬ ve 

7Hkʼe te leh, da‸ ve kehˬ ve Awˬ ha hpu kʼoˆ taˍ ve hkʼe, Ya‸ nyi yawˇ ve awˬ 
hkawˇ hta‸ nawˬ hui gʼa kaˇ ve kʼo, 
8heh puiˉ hkʼaw lo ngaˬ hta‸ lawˇ nyi leh nyi ma zuhˆ tuˬ te laˇ ve awˬ nyi teˇ 
nyi hkʼa shuˍ shuˍ, nawˬ hui ve nyi ma taˇ heh piˇ. 
9Oˇ kaˬ lo nawˬ hui ve awˬ puˍ awˬ pi hui ngaˬ hta‸ lawˇ nyi canˇ nyi leh, awˇ 
chi hkʼaw‸ hkʼa gaˬ ngaˬ te ve kanˉ teˇ hpaˍ hta‸ gʼa mawˬ ve yo. 
10Hkʼe te leh, chaw oˇ ve teˇ co hta‸ ngaˬ nyi ma zuhˆ leh kʼoˆ ve, Yawˇ hui ve 
nyi ma awˬ hkʼaw lo hkʼaˬ htaˆ ka‸ ya‸ kʼai chehˇ leh, ngaˬ ve ya‸ kʼaw teˇ 
hpaˍ hta‸ yawˇ hui maˇ shiˍ teh‸ ngaˬ kʼoˆ ve yoˬ. 
11Hkʼe te leh, Yawˇ hui lehˬ ngaˬ ve gʼaˇ jehˇ kuiˬ awˬ hkʼaw lo maˇ gʼa lo‸-e 
teh‸, nyi ma zuhˆ ve awˬ hkʼaw lo ngaˬ hkanˍ taˍ peuˬ, teh‸ da‸ ve kehˬ ve 
Awˬ ha hpu kʼoˆ ve yoˬ. 
12Awˬ viˉ awˬ nyi teˇ hpaˍ-oˬ, nawˬ hui awˬ hkʼaw lo haiˬ ve leh maˇ yonˍ puiˉ 
ve nyi ma maˇ gʼa cawˬ tuˬ shaˍ ti‸ te-o. Chi hkʼe ve nyi ma lehˬ, nawˬ hui leh 
te‸ chehˇ ve, Gʼuiˬsha hta‸ hpaˆ da‸ piˇ puiˉ ve yoˬ. 
13Venˇbaˆ heˍ yuˬ beˬ yuˬ ve teˇ ceuˬ hta‸ pa taw nawˬ hui awˬ hkʼaw lo teˇ 
gʼaˇ ka‸ nyi ma maˇ gʼa heh kʼai tuˬ, ya‸ nyi teh‸ kʼoˆ hpeh‸ ve awˬ yanˇ awˬ 
hkʼaw lo, teˇ nyi le le nawˬ hui teˇ gʼaˇ leh teˇ gʼaˇ awˬ gʼaˇ piˇ da‸-o‸. 
14Awˬ hkuiˉ puiˍ htaˇ ka‸ ngaˬ hui nyi ma yeˬ ve hkʼe, awˬ leh meuˇ hkʼa gaˬ 
nyi ma hkʼa deh‸ yeˬ taˍ ve kʼo, ngaˬ hui Hkri‸ hta‸ caˉ da‸ ve chaw hpeh‸ 
ve yoˬ. 
15Li‸ hpu hkʼaw kʼoˆ taˍ ve hkʼe, Ya‸ nyi yawˇ ve awˬ hkawˇ hta‸ nawˬ hui 
gʼa kaˇ ve kʼo, nyi ma zuhˆ tuˬ te laˇ ve awˬ nyi teˇ nyi hkʼa shuˍ shuˍ, nawˬ 
hui ve nyi ma taˇ heh piˇ. 
16Gʼa kaˇ peuˬ ve htawˇ nyi ma zuhˆ tuˬ te ve chaw hui lehˬ, a shu le. Eˇjiˇtu‸ 
mvuhˇmiˬ awˬ hkʼaw lo Moˉseˍ sheh tawˆ la ve chaw hkʼa peu-eˬ yoˬ maˇ heˆ 
laˇ. 

17Awˇ chi hkʼaw‸ hkʼa gaˬ yawˇ a shu hta‸ nyi ma zuhˆ ve le. Venˇbaˆ te leh, 
heh puiˉ hkʼaw lo paˍ suh-e ve chaw teˇ hpaˍ hta‸ maˇ heˆ laˇ. 
18Nawˬ hui lehˬ, ngaˬ ve gʼaˇ jehˇ kuiˬ awˬ hkʼaw lo maˇ gʼa lo‸-e teh‸, a shu 
hta‸ yawˇ hkanˍ ve le. Maˇ na yuˬ ve chaw hui hta‸ yawˇ hkanˍ ve maˇ heˆ 
laˇ. 
19Hkʼe te leh, yawˇ hui maˇ yonˍ ve pa taw maˇ gʼa lo‸-e ve hta‸ ngaˬ hui gʼa 
mawˬ gʼa shiˍ ve yoˬ. 

Heˍbrehˇ li‸ 4 

1Hkʼe te leh, yawˇ ve gʼaˇ jehˇ kuiˬ awˬ hkʼaw lo lo‸-e tuˬ a hkaw-anˬ cawˬ sheˍ 
ve teˇ yanˇ, nawˬ hui awˬ hkʼaw lo teˇ gʼaˇ gʼaˇ maˇ gʼa lo‸-e puiˉ-aˆ teh‸ nyiˬ 
hui teˇ geh dawˇ hkiˉ cawˇ ve yoˬ. 
2Awˬ lawn kʼo, yawˇ hui ha lehˬ ve bon hkawˇ gʼa kaˇ ve hkʼe, ngaˬ hui htawˇ 
gʼa kaˇ peuˬ. Ya‸ hkʼaˇ, yawˇ hui gʼa kaˇ ve bon hkawˇ hta‸ maˇ yonˍ ve pa 
taw, yawˇ hui awˬ pon awˬ bon maˇ cawˬ. 
3Ngaˬ hui yonˍ peuˬ ve chaw teˇ hpaˍ lehˬ, gʼaˇ jehˇ kuiˬ oˇ ve awˬ hkʼaw lo lo‸
-e chehˇ ve yoˬ. Oˇ ve hkʼa shuˍ shuˍ yawˇ kʼoˆ ve, Yawˇ hui lehˬ, ngaˬ ve gʼaˇ 
jehˇ kuiˬ awˬ hkʼaw lo maˇ gʼa lo‸-e teh‸ nyi ma zuhˆ ve awˬ hkʼaw lo ngaˬ 
hkanˍ ve yoˬ, teh‸ kʼoˆ taˍ ve yoˬ. Ya‸ hkʼaˇ, miˬguiˬ te hpanˍ htaˇ ka‸ yawˇ 
ve kanˉ teˇ hpaˍ hta‸ yawˇ te taˍ peuˬ ve yoˬ. 
4Awˬ lawn kʼo, Gʼuiˬsha lehˬ yawˇ kanˉ hkʼa peu-eˬ hta‸ te peuˬ leh, suhˍ nyi 
teˇ nyi awˬ hkʼaw lo gʼaˇ jehˇ ve yoˬ teh‸, suhˍ nyi teˇ nyi awˬ lawn Li‸ hpu 
teˇ kaˬ awˬ hkʼaw lo kʼoˆ taˍ ve yoˬ. 
5Li‸ hpu teˇ tawn awˬ hkʼaw lo, Yawˇ hui lehˬ, ngaˬ ve gʼaˇ jehˇ kuiˬ awˬ 
hkʼaw lo maˇ gʼa lo‸-e, teh‸ teˇ pawˆ kʼaw‸ kʼoˆ taˍ ve yoˬ. 
6Awˉ lawˉ htaˇ ka‸ ha lehˬ ve bon hkawˇ hta‸ gʼa kaˇ peuˬ ve chaw hui maˇ 
na yuˬ ve pa taw yawˇ hui maˇ gʼa lo‸-e ve htawˇ, gʼa lo‸-e tuˬ ve chaw teˇ 
hpaˍ hpaˍ cawˬ ve pa taw, 

7Gʼuiˬsha lehˬ awˬ nyi teˇ pawˆ kʼaw‸ tinˍ ve yoˬ. Awˬ yanˇ maw peuˬ hkʼaw‸ 
nawˉ, Gʼuiˬsha lehˬ Daˍviˆ hta‸ cuˇ leh ya‸ sheh bvuh‸ taˍ ve hkʼe, Ya‸ nyi 
yawˇ ve awˬ hkawˇ hta‸ nawˬ hui gʼa kaˇ ve kʼo, nawˬ hui nyi ma taˇ heh, teh
‸ kʼoˆ ve yoˬ. Yawˇ tinˍ taˍ ve awˬ nyi oˇ ve lehˬ ya‸ nyi yoˬ. 
8Awˬ lawn kʼo, Yawˇsuˆ lehˬ yawˇ hui hta‸ gʼaˇ jehˇ kuiˬ hkʼaw lo lo‸-e piˇ 
lawˬ peuˬ ve hkʼe kʼo, awˬ hkʼaw‸ nawˉ awˬ kaˍ awˬ nu teˇ nyi hta‸ Gʼuiˬ sha 
kʼaw‸ kʼoˆ tuˬ ve maˇ heˆ. 
9Hkʼe te leh, Gʼuiˬsha ve chaw teˇ hpaˍ awˬ pon gʼaˇ jehˇ tuˬ ve awˬ nyi cawˬ 
sheˍ ve yoˬ. 
10Awˬ lawn kʼo, Gʼuiˬsha yawˇ kanˉ te peuˬ leh gʼaˇ jehˇ ve hkʼe, yawˇ ve gʼaˇ 
jehˇ kuiˬ awˬ hkʼaw lo lo‸-e ve chaw teˇ hpaˍ htawˇ, a shu yawˇ ve kanˉ hta‸ 
te peuˬ leh gʼaˇ gʼa jehˇ ve yoˬ. 
11Hkʼe te leh, gʼaˇ jehˇ kuiˬ oˇ ve awˬ hkʼaw lo gʼa lo‸-e tuˬ, ngaˬ hui gʼaˇ hte‸ 
te-a veuˬ. Hkʼe maˇ heˆ kʼo, shu maˇ na yuˬ leh paiˍ ve hkʼe, ngaˬ hui htawˇ 
teˇ gʼaˇ gʼaˇ paiˍ tuˬ yoˬ. 
12Awˬ lawn kʼo, Gʼuiˬsha ve tawˇ hkawˇ lehˬ, te‸ chehˇ leh kanˇ paˆ cawˬ ve 
yoˬ. Tawˇ hkawˇ oˇ ve lehˬ, awˬ viˇ nyiˇ hpawˇ cawˬ ve aˉ htaw hkʼa peu-eˬ a‸ 
kehˉ tcuhˆ leh, nyi ma leh co ha hta‸ maˇ kʼoˆ, awˬ mu‸ ku awˬ tcuhˉ leh awˬ 
caw paw hta‸ maˇ kʼoˆ, juˆ pawnˍ leh pehˬ da‸ puiˉ ve yoˬ. Nyi ma awˬ hkʼaw 
lo dawˇ leh heuˆ gaˇ ve teˇ hpaˍ hta‸ htawˇ, fuiˍ da‸ pehˬ da‸ puiˉ ve yoˬ. 
13Hkʼa hpanˍ taˍ ve awˬ ceuˬ hkʼa peu-eˬ yawˇ mehˆ gʼuˇ suhˍ faˉ taˍ ve teˇ ceuˬ 
ka‸ maˇ cawˬ. Yawˇ hta‸ ngaˬ hui gʼa kʼaoˍ maˍ piˇ tuˬ ve awˬ shehˍ hpaˇ 
mehˆ gʼuˇ suhˍ lo hkʼa peu-eˬ awˬ kʼu nyi hpeh‸ leh, hkʼa peu-eˬ ve hta‸ yawˇ 
mawˬ chehˇ ve yoˬ. 

Paw hkuˇ lonˉ Yeˍsuˆ 

14Ngaˬ hui uiˍ jaˇ ve paw hkuˇ lonˉ teˇ gʼaˇ cawˬ ve pa taw, ngaˬ hui yonˍ taˍ 
ve teˇ ceuˬ hta‸ yeˬ chaweh vawˆ taˍ-a veuˬ, Paw hkuˇ lonˉ oˇ ve lehˬ, mvuhˇ 
naw ma hkʼoˆ hkʼa gaˬ lo‸-e peuˬ ve, Gʼuiˬsha ve Yaˇ hpu Yeˍsuˆ hpeh‸ ve yoˬ. 

15Ngaˬ hui awˬ gʼaˇ nuˇ ve teˇ yanˇ, maˇ ha kʼaˉ puiˉ ve paw hkuˇ lonˉ teˇ gʼaˇ 
ngaˬ hui cawˬ ve maˇ heˆ. Ngaˬ hui hkʼa shuˍ shuˍ beˬ ve lawˇ ve teˇ ceuˬ le le 
hta‸ yawˇ gʼa hkanˍ jaw ve yoˬ. Ya‸ hkʼaˇ, yawˇ venˇbaˆ maˇ te. 
16Hkʼe te leh, ngaˬ hui ha kʼaˉ ve teˇ ceuˬ hta‸ ka‸, loˍ ve awˬ yanˇ awˬ hkʼaw 
lo ga laˇ tuˬ ve awˬ bon hta‸ ka‸ gʼa tuˬ, nyi ma ha‸ hanˉ ve awˬ hkʼaw lo 
awˬ bon uiˍ ve kʼaw jaw awˬ paˇ lo ngaˬ hui jiˆ kʼai-a veuˬ. 

Heˍbrehˇ li‸ 5 

1Awˬ lawn kʼo, chaw yaˇ hui awˬ hkʼaw lo leuˆ yuˬ taˍ ve paw hkuˇ lonˉ teˇ 
gʼaˇ le le lehˬ, Gʼuiˬsha hta‸ caˉ da‸ ve kanˉ teˇ hpaˍ te tuˬ, chaw yaˇ hui awˬ 
tan leuˆ teh taˍ ve yoˬ. Yawˇ hui lehˬ, venˇ baˆ teˇ hpaˍ awˬ pon la‸ shawnˍ leh 
tanˇ tuˬ teˇ hpaˍ tanˇ piˇ ve yoˬ. 
2Yawˇ hui awˬ to htawˇ gʼaˇ nuˇ puiˉ ve chaw hpeh‸ ve pa taw, maˇ shiˍ ve 
chaw leh ya‸ kʼai ve chaw hui hta‸ yawˇ hui ha kʼaˉ puiˉ ve yoˬ. 
3Yawˇ hui gʼaˇ nuˇ puiˉ ve pa taw, chaw yaˇ hui ve venˇbaˆ awˬ pon gʼa tanˇ 
piˇ ve hkʼe, a shu yawˇ ve venˇ baˆ awˬ pon htawˇ yawˇ hui gʼa tanˇ piˇ sheˍ ve 
yoˬ. 
4Peuˬ leh, chaw teˇ gʼaˇ ka‸ a shu yawˇ hkʼaˇ yawˇ aˉ yaˇ chi hta‸ yuˬ hpeh‸ 
ve maˇ heˆ. Aˍronˍ hta‸ Gʼuiˬsha kuˬ yuˬ ve hkʼe, yawˇ hui hta‸ htawˇ 
Gʼuiˬsha gʼa kuˬ yuˬ ve yoˬ. 
5Chi hkʼa shuˍ shuˍ, Hkri‸ lehˬ yawˇ awˬ to hta‸ taˍ uiˍ leh paw hkuˇ lonˉ 
hpeh‸ la tuˬ ve aˉ yaˇ hta‸ gʼa tuˬ yawˇ hkʼaˇ yawˇ ca te yuˬ ve maˇ heˆ. Nawˬ 
lehˬ ngaˬ ve Yaˇ hpu hpeh‸ ve yoˬ. Ya‸ nyi ngaˬ nawˬ ve Awˬ pa hpeh‸ la 
peuˬ, teh‸ yawˇ hta‸ kʼoˆ piˇ shehˍ hpaˇ lehˬ, yawˇ hta‸ aˉ yaˇ piˇ ve yoˬ. 
6Chi hkʼa shuˍ shuˍ, awˬ kaˍ awˬ nu teˇ kaˬ lo yawˇ kʼoˆ taˍ ve, 
Maˍlaˍhkiˆsaˍdehˆ paw hkuˇ hpeh‸ veawˬ hkʼaˇ hkʼa shuˍ shuˍ, nawˬ lehˬ co 
co taiˍ taiˍ paw hkuˇ hpeh‸ ve yoˬ. 
7Yeˍsuˆ lehˬ, miˬguiˬ hkʼoˆ lo chehˇ ve teˇ yanˇ, suh kuiˬ lo yawˇ hta‸ htaiˍ 
hkʼaw‸ laˇ puiˉ shehˍ hpaˇ hta‸ gʼaˇ hte‸ kuˬ leh mehˆ gʼuiˬ ya‸ la ve awˬ 

hkʼaw lo bon lawˬ leh lawˬ hkawˉ ve yoˬ. Yawˇ Gʼuiˬsha hta‸ yawˆ yan puiˉ, 
na yuˬ puiˉ ve pa taw, Gʼuiˬsha yawˇ ve hkawˇ hta‸ na yuˬ ve yoˬ. 
8Yawˇ lehˬ, Yaˇ hpu hpeh‸ ve htawˇ tu‸ ve hkanˍ ve hta‸ hkanˍ ve awˬ hkʼaw 
lo, yawˇ na yuˬ puiˉ ve teˇ ceuˬ hta‸ shiˍ la ve yoˬ. 
9Yawˇ biˇ la peuˬ hkʼaw‸ nawˉ, yawˇ ve tawˇ hkawˇ hta‸ hkʼa na yuˬ ve chaw 
hui awˬ pon yawˇ lehˬ, co co taiˍ taiˍ Htaiˍ hkʼaw‸ shehˍ hpaˇ hpeh‸ la ve yoˬ. 
10Maˍlaˍhkiˆsaˍdehˆ paw hkuˇ lonˉ hpeh‸ ve awˬ hkʼaˇ hkʼa shuˍ shuˍ, Gʼuiˬsha 
yawˇ hta‸ paw hkuˇ lonˉ teh taˍ ve yoˬ. 

Maˇ gʼa luˬ kʼai tuˬ shaˍ ti‸ piˇ ve 

11Awˬ lawn chi ngaˬ kʼoˆ tuˬ maˇ maˇ cawˬ ve yoˬ. Ya‸ hkʼaˇ, nawˬ hui haˆ haˆ 
na maˇ gʼa puiˉ ve pa taw, tcuhˉ kuiˬ kʼaoˍ maˍ laˇ tuˬ haˍ ve yoˬ. 
12Awˬ yanˇ chi maw maw gaˬ peuˬ ve hta‸ dawˇ nyi ve kʼo, nawˬ hui lehˬ shu 
hta‸ maˍ piˇ shehˍ hpaˇ hpeh‸ cawˇ ve htawˇ, Gʼuiˬsha ve tawˇ hkawˇ awˬ 
lawn lonˉ ma teˇ hpaˍ, shu nawˬ hui hta‸ maˍ laˇ tuˬ loˍ sheˍ ve yoˬ. Heh ve 
caˇ tuˬ hta‸ nawˬ hui caˇ maˇ gʼa ve pa taw, cuˉ gʼuiˬ hta‸ nawˬ hui dawˬ 
cawˇ sheˍ ve yoˬ. 
13Awˬ lawn kʼo, cuˉ gʼuiˬ hta‸ dawˬ ve chaw teˇ gʼaˇ le le lehˬ, yaˇ ehˉ hpeh‸ 
chehˇ sheˍ ve pa taw, hteˇ ve cawˇ ve tawˇ hkawˇ hta‸ maˇ shiˍ puiˉ. 
14Ya‸ hkʼaˇ, heh ve caˇ tuˬ lehˬ, chaw mawˇ teˇ hpaˍ awˬ pon yoˬ. Yawˇ hui 
lehˬ, a shu yawˇ mawˬ ve kaˇ ve jawˬ ve awˬ ceuˬ teˇ hpaˍ hta‸ puiˉ la tuˬ laiˉ 
pawˆ te jawˬ ve pa taw, da‸ ve leh maˇ da‸ ve hta‸ fuiˍ da‸ pehˬ da‸ gʼa ve 
yoˬ. 

Heˍbrehˇ li‸ 6 

1Chi hta‸ pa taw, Hkri‸ ve awˬ lawn awˬ hkuiˉ puiˍ ngaˬ hui shiˍ taˍ ve teˇ 
hpaˍ hta‸ teh taˉ leh, uiˍ la biˇ la tuˬ awˬ gʼuˇ suhˍ kʼai-a veuˬ. Suh taˍ ve kanˉ 
teˇ hpaˍ hta‸ dawˇ hpfuhˆ ve teˇ ceuˬ maˇ kʼoˆ, Gʼuiˬsha hta‸ yonˍ ve teˇ ceuˬ 
maˇ kʼoˆ, 

2baˆtiˆsaˬ awˬ lawn maˍ piˇ ve teˇ ceuˬ maˇ kʼoˆ, la‸ sheh taˍ piˇ ve teˇ ceuˬ maˇ 
kʼoˆ, suh ve chaw hui kʼaw‸ te‸ tu la ve teˇ ceuˬ maˇ kʼo, co co taiˍ taiˍ awˬ 
pon suhˉ jehˬ ve teˇ ceuˬ maˇ kʼoˆ, chi teˇ hpaˍ hta‸ awˬ hkuiˉ puiˍ ceh tiˉ taˇ 
kʼaw‸ kawˍ chehˇ-oˆ. 
3Gʼuiˬsha a hkaw-anˬ pe‸ laˇ ve kʼo, chi teˇ hpaˍ hta‸ ngaˬ hui teh taˉ leh awˬ 
gʼuˇ suhˍ kʼai tuˬ yoˬ. 
4Awˬ lawn kʼo, awˬ gʼeuˆ hta‸ teˇ pawˆ gʼa mawˬ peuˬ ve, mvuhˇ naw ma ve la
‸ shawnˍ hta‸ gʼa leh‸ nyi peuˬ ve leh, da‸ ve kehˬ ve Awˬ ha hpu hta‸ gʼa 
peuˬ ve chaw teˇ hpaˍ lehˬ, 
5Gʼuiˬsha ve da‸ jaˇ ve tawˇ hkawˇ hta‸ maˇ kʼoˆ, awˬ hkʼaw‸ nawˉ laˬ tuˬ ve 
teˇ co ve kanˇ paˆ hta‸ maˇ kʼoˆ, gʼa leh‸ nyi peuˬ ve htawˇ, 
6yawˇ hui kʼaw‸ luˬ kʼaw‸ kuiˇ kʼai ve kʼo, venˇbaˆ hta‸ teˇ pawˆ kʼaw‸ dawˇ 
hpfuhˇ tuˬ te maˇ hpeh‸. Awˬ lawn kʼo, yawˇ hui ka‸ Gʼuiˬsha ve Yaˇ hpu hta
‸ la‸ ka hkʼoˆ lo kʼaw‸ hta‸ pehˍ leh, yawˇ hta‸ shu mehˆ gʼuˇ suhˍ ya‸ taw 
tuˬ te piˇ ve yoˬ. 
7Miˬguiˬ lehˬ, laiˉ pawˆ laˬ ve mvuhˇ yeˬ gʼuiˬ hta‸ gʼa chaw‸ leh, muiˬ caˇ 
shehˍ hpaˇ teˇ hpaˍ awˬ pon awˬ bon cawˬ ve gʼawˇ hpa‸ mvuhˬ naweh leh 
awˬ shiˍ awˬ nu hta‸ cawˬ la piˇ lawˬ ve kʼo, miˬguiˬ oˇ ve lehˬ, Gʼuiˬsha na‸ 
piˇ ve awˬ bon hta‸ gʼa ve yoˬ. 
8Ya‸ hkʼaˇ, miˬguiˬ oˇ ve aˉ chuˇ leh mvuh‸ teˇ hpaˍ ceh tiˉ yeˬ la ve kʼo, awˬ 
bon maˇ cawˬ ve pa taw, baˬ taˍ leh hkeu ve hta‸ gʼa hkanˍ paˇ neˇ ve yoˬ. 
Awˬ leh meuˇ gaˬ kʼo, aˬ miˬ tuˉ baˬ tuˬ yoˬ. 
9Ha‸ ve chaw teˇ hpaˍ-oˬ, ngaˬ chi hkʼe kʼoˆ ve htawˇ, oˇ ve a‸ kehˉ da‸ jaˇ ve 
awˬ ceuˬ, htaiˍ hkʼaw‸ ve hta‸ caˉ da‸ ve teˇ hpaˍ nawˬ hui gʼa tuˬ yoˬ teh‸ 
ngaˬ dawˇ taˍ ve yoˬ. 
10Awˬ lawn kʼo, Gʼuiˬsha lehˬ maˇ hteˇ maˇ cawˇ ve Gʼuiˬsha hpeh‸ ve maˇ heˆ. 
Ponˬ laˬ htaˇ nawˬ hui te taˍ ve kanˉ leh, Hkri‸ yaˇ hui hta‸ ga piˇ taˍ peuˬ ve 
awˬ hkʼoˆ, chi beu‸ ka‸ nawˬ hui chi hkʼe te chehˇ ve awˬ hkʼaw lo, ha‸ 

pehnˇ ve chi Gʼuiˬsha awˬ pon nawˬ hui hpeu‸ maˍ piˇ ve hta‸ Gʼuiˬsha yawˇ 
leunˇ tuˬ ve maˇ heˆ. 
11Dawˇ law taˍ ve teˇ ceuˬ biˇ la tuˬ ve awˬ pon, nawˬ hui teˇ gʼaˇ le le awˬ leh 
meuˇ hkʼa gaˬ chi hkʼa shuˍ shuˍ gʼaˇ hte‸ te tuˬ ve hta‸ ngaˬ heuˆ gaˇ ve yoˬ. 
12Hkʼe te leh, a yehˉ yehˉ taˇ te. Ya‸ hkʼaˇ, yonˍ ve leh yeunˇ hkanˍ ve hta‸ pa 
taw, Gʼuiˬsha kʼoˆ taˍ ve teˇ hpaˍ hta‸ gʼa taˍ ve chaw teˇ hpaˍ hkʼa shuˍ shuˍ, 
nawˬ hui htawˇ te-o. 
13Awˬ lawn kʼo, Gʼuiˬsha lehˬ Aˍbraˍhanˍ hta‸ ka ti‸ piˇ ve teˇ yanˇ, yawˇ a‸ 
kehˉ uiˍ ve teˇ gʼaˇ hta‸ cuˇ leh hkanˍ tuˬ maˇ cawˬ ve pa taw, Gʼuiˬsha yawˇ 
hkʼaˇ yawˇ awˬ to hta‸ cuˇ leh hkanˍ taˍ ve yoˬ. 
14Yawˇ hkanˍ taˍ ve lehˬ, Ngaˬ nawˬ hta‸ awˬ tehˬ awˬ na bon na‸ piˇ tuˬ yoˬ. 
Ngaˬ nawˬ hta‸ awˬ tehˬ awˬ na maˇ la piˇ tuˬ yoˬ teh‸ kʼoˆ leh hkanˍ ve yoˬ. 
15Hkʼe te leh, Aˍbraˍhanˍ yeunˇ hkanˍ leh law taˍ ve pa taw, Gʼuiˬsha yawˇ hta
‸ ka ti‸ piˇ taˍ ve hkʼe yawˇ gʼa ve yoˬ. 
16Chaw yaˇ hui lehˬ, a shu yawˇ awˬ to a‸ kehˉ uiˍ ve teˇ gʼaˇ hta‸ cuˇ leh 
hkanˍ ve awˬ liˇ cawˬ ve yoˬ. Hkanˍ ve teˇ ceuˬ hta‸ te ve teˇ yanˇ, yawˇ hui 
tawˇ gʼawˬ da‸ ve hkʼa peu-eˬ hta‸ te peuˬ piˇ ve yoˬ. 
17Gʼuiˬsha htawˇ, yawˇ dawˇ cheˆ taˍ ve teˇ ceuˬ maˇ pa puiˉ ve awˬ lawn, ka ti
‸ shaˉ caˆ gʼa taˍ ve chaw hui hta‸ leuˉ leh hkʼa deh‸ maˍ piˇ gaˇ ve teˇ yanˇ, 
yawˇ awˬ to hkanˍ ve teˇ ceuˬ hta‸ te ve yoˬ. 
18Ka ti‸ piˇ ve teˇ ceuˬ leh hkanˍ ve teˇ ceuˬ, chi nyiˇ ceuˬ hta‸ pa taw ngaˬ hui 
ponˬ kuiˬ lo hpaw lo‸ la ve chaw teˇ hpaˍ lehˬ, ngaˬ hui mehˆ gʼuˇ suhˍ cawˬ 
taˍ ve dawˇ law taˍ ve teˇ ceuˬ hta‸ yeˬ chaweh vawˆ taˍ tuˬ, ngaˬ hui hta‸ awˬ 
gʼaˇ pe‸ laˇ ve yoˬ. Maˇ pa puiˉ ve chi nyiˇ ceuˬ awˬ hkʼaw lo, Gʼuiˬsha lehˬ 
heˍ maˇ hpeh‸. 
19Dawˇ law ve chi lehˬ, ngaˬ hui ve nyi ma awˬ pon yeˬ leh maˇ jiˆ kʼai puiˉ ve 
sho kʼuˉ kʼaweh‸ hkʼe hpeh‸ leh, hpaˬ kaˍ nyiˇ maˬ teˇ maˬ awˬ hkʼaw hpawˇ 
lo cawˬ taˍ ve yoˬ. 

20Maˍlaˍhkiˆsaˍdehˆ paw hkuˇ lonˉ hpeh‸ ve awˬ hkʼaˇ hkʼa shuˍ shuˍ Yeˍsuˆ 
lehˬ, co co taiˍ taiˍ paw hkuˇ lonˉ hpeh‸ la leh, ngaˬ hui awˬ pon yawˇ oˇ kaˬ 
lo awˬ gʼuˇ suhˍ lo‸-e taˍ peuˬ ve yoˬ. 

Heˍbrehˇ li‸ 7 

Maˍlaˍhkiˆsaˍdehˆ paw hkuˇ hpeh‸ ve awˬ hkʼaˇ 

1Maˍlaˍhkiˆsaˍdehˆ chi teˇ gʼaˇ lehˬ, Saˍlehnˍ ve hkunˉ hawˉ hkanˇ hpeh‸ leh, 
mvuh jaˇ ve Gʼuiˬsha ve paw hkuˇ hpeh‸ ve yoˬ. Hkunˉ hawˉ hkanˇ teˇ hpaˍ 
hta‸ Aˍbraˍhanˍ bawˆ pehˍ taˉ leh kʼaw‸ la chehˇ ve teˇ yanˇ, Maˍlaˍhkiˆsaˍ 
dehˆ yawˇ hta‸ hpuˇ da‸ leh bon na‸ piˇ ve yoˬ. 
2Aˍbraˍhanˍ htawˇ, yawˇ hkʼa gʼa taˍ ve hkʼa peu-eˬ awˬ hkʼaw lo teˇ chi pun 
teˇ pun yawˇ hta‸ piˇ ve yoˬ. Maˍlaˍhkiˆsaˍdehˆ teh‸ kʼoˆ ve awˬ meh chi lehˬ, 
hteˇ ve cawˇ ve teˇ ceuˬ ve hkunˉ hawˉ hkanˇ hpeh‸ ve teh‸ kʼoˆ ve yoˬ. Chi 
hkʼoˆ ka‸, Saˍlehnˍ ve hkunˉ hawˉ hkanˇ hpeh‸ ve teh‸ kʼoˆ ve yoˬ. Tcuhˉ kuiˬ 
kʼo, dawˇ sha gaˇ sha ve teˇ ceuˬ ve hkunˉ hawˉ hkanˇ hpeh‸ ve teh‸ kʼoˆ taˍ 
ve yoˬ. 
3Yawˇ lehˬ, awˬ pa awˬ e maˇ cawˬ, awˬ ceuˬ awˬ hkʼaˇ ka‸ maˇ cawˬ leh, yawˇ 
ve a sha‸ awˬ hkuiˉ puiˍ awˬ leh meuˇ maˇ cawˬ. Gʼuiˬsha ve Yaˇ hpu hkʼa shuˍ 
shuˍ, hkʼaˬ htaˆ ka‸ yawˇ paw hkuˇ hpeh‸ chehˇ ve yoˬ. 
4Yawˇ hkʼaˬ ma uiˍ jaˇ ve hta‸ dawˇ nyi sheˍ. Ngaˬ hui ve awˬ puˍ lonˉ 
Aˍbraˍhanˍ lehˬ, bawˆ da‸ kuiˬ lo gʼa veu laˇ ve mawˇ teˇ hpaˍ awˬ hkʼaw lo, 
yawˇ hta‸ teˇ chi pun teˇ pun piˇ ve yoˬ. 
5Leˍviˆ ve awˬ ceuˬ awˬ hkʼaˇ awˬ hkʼaw lo paw hkuˇ te tuˬ aˉ yaˇ gʼa ve chaw 
teˇ hpaˍ lehˬ, yawˇ hui ve awˬ viˉ awˬ nyi Iˉsaˍreˍlaˆ chaw teˇ hpaˍ geh teˇ chi 
pun teˇ pun shaw yuˬ tuˬ, awˬliˇtawˇhkawˇ yawˇ hui hta‸ tawˇ piˇ taˍ ve yoˬ. 
Iˉsaˍreˍlaˆ chaw teˇ hpaˍ lehˬ, Aˍbraˍhanˍ ve awˬ yaˇ awˬ duˬ hpeh‸ ve htawˇ, 
yawˇ hui geh gʼa shaw yuˬ ve yoˬ. 
6Ya‸ hkʼaˇ, hkunˉ hawˉ hkanˇ oˇ ve teˇ gʼaˇ lehˬ, yawˇ hui ve awˬ ceuˬ awˬ 
hkʼaˇ maˇ heˆ htawˇ, Aˍbraˍhanˍ geh yawˇ teˇ chi pun teˇ pun gʼa leh, ka ti‸ 
teˇ hpaˍ gʼa shehˍ hpaˇ hta‸ yawˇ bon na‸ piˇ ve yoˬ. 

7Uiˍ ve chaw teˇ gʼaˇ lehˬ, i ve chaw teˇ gʼaˇ hta‸ bon na‸ piˇ ve yoˬ. Awˬ lawn 
chi ve hta‸ tawˇ gʼawˬ da‸ tuˬ maˇ cawˬ. 
8Suh puiˉ ve chaw teˇ hpaˍ lehˬ, chi beu‸ teˇ yanˇ teˇ chi pun teˇ pun hta‸ ha‸ 
yuˬ ve yoˬ. Te‸ chehˇ ve teh‸ yawˇ awˬ lawn shaˉ hkiˆ hkanˍ taˍ ve chaw teˇ 
gʼaˇ lehˬ, oˇ ve teˇ yanˇ teˇ chi pun teˇ pun hta‸ ha‸ yuˬ ve yoˬ. 
9Shu geh teˇ chi pun teˇ pun ha‸ yuˬ ve Leˍviˆ teˇ gʼa htawˇ, Aˍbraˍhanˍ awˬ 
hkʼaw lo teˇ chi pun teˇ pun piˇ taˍ peuˬ teh‸ kʼoˆ hpeh‸ ve yoˬ. 
10Awˬ lawn kʼo, Maˍlaˍhkiˆsaˍdehˆ lehˬ Aˍbraˍhanˍ hta‸ hpuˇ da‸ ve teˇ yanˇ, 
Leˍviˆ lehˬ yawˇ ve awˬ puˍ lonˉ Aˍbraˍhanˍ awˬ hkʼaw lo chehˇ taˍ sheˍ ve yoˬ. 
11Leˍviˆ chaw hui paw hkuˇ te ve teˇ yanˇ, Iˉsaˍraˍlaˆ chaw hui lehˬ awˬ liˇ 
tawˇ hkawˇ hta‸ gʼa ve yoˬ. Oˇ htaˇ, Leˍviˆ chaw hui paw hkuˇ te ve awˬ 
hkʼaw lo chaw yaˇ hui biˇ la gʼa ve hkʼe kʼo, aˬ hto‸ ma te awˬ kaˍ awˬ nu paw 
hkuˇ teˇ gʼaˇ tawˆ la tuˬ loˍ sheˍ ve le. Chi hkʼoˆ ka‸, paw hkuˇ oˇ ve lehˬ, 
Aˍronˍ paw hkuˇ hpeh‸ ve awˬ hkʼaˇ hkʼa shuˍ shuˍ maˇ heˆ. 
Maˍlaˍhkiˆsaˍdehˆ ve awˬ hkʼaˇ hkʼa shuˍ shuˍ hpeh‸ ve yoˬ. 
12Awˬ lawn kʼo, paw hkuˇ te ve awˬ ceuˬ awˬ hkʼaˇ hta‸ pa ve teˇ yanˇ, awˬ liˇ 
tawˇ hkawˇ hta‸ htawˇ gʼa pa ve yoˬ. 
13Awˬ lawn chi teˇ hpaˍ Li‸ hpu hkʼaw kʼoˆ taˍ ve awˬ shehˍ hpaˇ teˇ gʼaˇ lehˬ, 
awˬ kaˍ awˬ nu awˬ ceuˬ awˬ hkʼaˇ hta‸ caˉ da‸ ve yoˬ. Awˬ ceuˬ awˬ hkʼaˇ oˇ 
ve awˬ hkʼaw lo, teˇ gʼaˇ ka‸ tanˇ kuiˬ lo kanˉ maˇ te jaw. 
14Awˬ lawn kʼo, ngaˬ hui ve Jawˇmawˇ Yeˍsuˆ lehˬ, Yuˇda‸ awˬ ceuˬ awˬ hkʼaˇ 
hpeh‸ ve hta‸ ngaˬ hui hkʼa deh‸ gʼa shiˍ ve yoˬ. Awˬ ceuˬ awˬ hkʼaˇ oˇ ve hta
‸ caˉ da‸ ve chaw teˇ hpaˍ paw hkuˇ gʼa te tuˬ ve awˬ lawn Moˉseˍ te‸ chiˉ 
maˇ kʼoˆ taˍ. 
15Maˍlaˍhkiˆsaˍdehˆ paw hkuˇ hpeh‸ ve awˬ hkʼaˇ hkʼa shuˍ shuˍ awˬ kaˍ awˬ 
nu paw hkuˇ teˇ gʼaˇ tawˆ la peuˬ ve pa taw, paw hkuˇ awˬ ceuˬ kʼaw‸ pa peuˬ 
ve hta‸ leuˉ leh hkʼa deh‸ gʼa shiˍ ve yoˬ. 
16Yawˇ paw hkuˇ hpeh‸ la ve lehˬ, awˬ liˇ tawˇ hkawˇ kʼoˆ taˍ ve hkʼa shuˍ 
shuˍ, awˬ suhˍ awˬ shaˍ hpawˇ yawˇ paw hkuˇ awˬ ceuˬ awˬ hkʼaˇ cawˇ ve pa 

taw hpeh‸ la ve maˇ heˆ. Ya‸ hkʼaˇ, maˇ luˬ maˇ suh puiˉ ve a sha‸ te‸ ve 
kanˇ paˆ hta‸ pa taw yawˇ paw hkuˇ hpeh‸ la ve yoˬ. 
17Awˬ lawn kʼo, yawˇ awˬ lawn chi hkʼe shaˉ hkiˆ hkanˍ ve, Nawˬ lehˬ 
Maˍlaˍhkiˆsaˍdehˆ paw hkuˇ hpeh‸ ve awˬ hkʼaˇ hkʼa shuˍ shuˍ, co co taiˍ taiˍ 
paw hkuˇ hpeh‸ ve yoˬ, teh‸ Gʼuiˬsha hkanˍ taˍ ve yoˬ. 
18Ponˬ laˬ htaˇ piˇ taˍ ve tawˇ hkawˇ lehˬ, awˬ gʼaˇ nuˇ leh te‸ chiˉ awˬ bon maˇ 
cawˬ ve pa taw, tawˇ hkawˇ oˇ ve hta‸ Gʼuiˬsha teh taˉ ve yoˬ. 
19(Awˬ lawn kʼo, awˬliˇtawˇhkawˇ lehˬ teˇ ceuˬ hta‸ ka‸ biˇ la piˇ maˇ gʼa.) 
Hkʼe te leh, oˇ ve a‸ kehˉ da‸ leuˉ ve dawˇ law tuˬ cawˬ ve teˇ ceuˬ hta‸ 
Gʼuiˬsha kʼaw‸ pe‸ laˇ ve yoˬ. Dawˇ law tuˬ chi hta‸ pa taw, ngaˬ hui lehˬ 
Gʼuiˬsha geh lo jiˆ kʼai hpeh‸ ve yoˬ. 
20Chaw oˇ ve teˇ hpaˍ lehˬ, hkanˍ taˍ ve maˇ cawˬ ka‸, paw hkuˇ te tuˬ aˉ yaˇ 
gʼa ve yoˬ. 
21Ya‸ hkʼaˇ, Yeˍsuˆ aˉ yaˇ gʼa ve lehˬ, hkanˍ taˍ ve teˇ ceuˬ cawˬ leh gʼa ve yoˬ. 
Hkanˍ taˍ ve oˇ ve lehˬ, Jawˇmawˇ Gʼuiˬsha hkanˍ taˍ leh, yawˇ kʼaw‸ dawˇ 
hpfuhˆ tuˬ ve maˇ heˆ. Nawˬ lehˬ co co taiˍ taiˍ paw hkuˇ hpeh‸ ve yoˬ, teh‸ 
yawˇ hta‸ kʼoˆ piˇ leh hkanˍ taˍ ve yoˬ. 
22Chi hta‸ pa taw, da‸ leuˉ ve ka ti‸ shaˉ caˆ chi hta‸ yeˬ chehˇ tuˬ, Yeˍsuˆ 
lehˬ te shehˍ hpaˇ hpeh‸ ve yoˬ. 
23Oˇ htaˇ, paw hkuˇ maˇ maˇ gʼa cawˬ ve yoˬ. Awˬ lawn kʼo, suh ve teˇ ceuˬ hta
‸ pa taw yawˇ hui hkʼaˬ htaˆ ka‸ kanˉ te maˇ hpeh‸. 
24Ya‸ hkʼaˇ, Yeˍsuˆ lehˬ co co taiˍ taiˍ te‸ chehˇ ve pa taw, hkʼaˬ htaˆ ka‸ yawˇ 
paw hkuˇ hpeh‸ chehˇ ve yoˬ. 
25Chi hta‸ pa taw, yawˇ hta‸ cuˇ leh Gʼuiˬsha geh jiˆ laˬ ve chaw hkʼa peu-eˬ 
hta‸ yawˇ hkʼaˬ htaˆ ka‸ htaiˍ hkʼaw‸ piˇ tuˬ kanˇ paˆ cawˬ ve yoˬ. Awˬ lawn 
kʼo, yawˇ hui awˬ pon lawˬ hkawˉ tuˬ, yawˇ hkʼaˬ htaˆ ka‸ te‸ chehˇ ve yoˬ. 
26Ngaˬ hui lehˬ, chi hkʼe ve paw hkuˇ lonˉ hta‸ loˍ ve yoˬ. Yawˇ lehˬ, da‸ ve 
kehˬ ve, ya‸ kuiˬ jiˆ kuiˬ maˇ cawˬ ve, cha‸ chiˆ kuiˬ maˇ cawˬ ve, venˇ baˆ yaˇ 

hui hta‸ hpaˆ da‸ taˍ ve leh, mvuhˇ naw ma mvuh ve a‸ kehˉ Gʼuiˬ sha yawˇ 
hta‸ chiˇ taˆ piˇ taˍ ve chaw teˇ gʼaˇ hpeh‸ ve yoˬ. 
27Yawˇ lehˬ, awˬ kaˍ awˬ nu paw hkuˇ lonˉ hui hkʼa shuˍ shuˍ, awˉ lawˉ htaˇ a 
shu yawˇ ve venˇbaˆ awˬ pon, awˬ hkʼaw‸ nawˉ chaw yaˇ teˇ hpaˍ ve venˇ baˆ 
awˬ pon, teˇ nyi le le tanˇ tuˬ gʼa tanˇ piˇ ve maˇ heˆ. Yawˇ awˬ to hta‸ teˇ 
pawˆ ceh tiˉ tanˇ piˇ ve yoˬ. Awˬ hkʼaw‸ nawˉ teˇ pawˆ ka‸ kʼaw‸ tanˇ piˇ tuˬ 
maˇ loˍ. 
28Chaw yaˇ hui lehˬ, awˬ gʼaˇ nuˇ puiˉ ve htawˇ, paw hkuˇ lonˉ te tuˬ awˬ liˇ 
tawˇ hkawˇ yawˇ hui hta‸ aˉ yaˇ piˇ ve yoˬ. Ya‸ hkʼaˇ, awˬliˇtawˇhkawˇ awˬ 
hkʼaw‸ nawˉ laˬ ve hkanˍ taˍ ve tawˇ teˇ hkawˇ lehˬ, hkʼaˬ htaˆ ka‸ biˇ jaˇ ve 
Yaˇ hpu teˇ gʼaˇ hta‸ aˉ yaˇ piˇ taˍ ve yoˬ. 

Heˍbrehˇ li‸ 8 

Ka ti‸ shaˉ caˆ awˬ suhˉ awˬ pon awˬ kaˍ te shehˍ hpaˇ 

1Ngaˬ kʼoˆ gaˇ ve awˬ lawn uiˍ ve lehˬ chi hkʼe yoˬ. Chi hkʼe ve paw hkuˇ lonˉ 
teˇ gʼaˇ ngaˬ hui cawˬ ve yoˬ. Yawˇ lehˬ, mvuhˇ naw ma lo chehˇ ve Kanˇ paˆ 
uiˍ shehˍ hpaˇ ve kʼaw jaw la‸ sha paˇ lo mui taˍ leh, 
2awˬ tehˬ awˬ na ve aˉ po kʼo bon yehˬ awˬ hkʼaw, da‸ kehˬ ve chehˇ kuiˬ lo, 
kanˉ te shehˍ hpaˇ hpeh‸ ve yoˬ. Awˬ tehˬ awˬ na ve aˉ po kʼo bon yehˬ oˇ ve 
lehˬ, chaw yaˇ te ve maˇ heˆ, Jawˇmawˇ Gʼuiˬsha te taˍ ve yoˬ. 
3Awˬ lawn kʼo, paw hkuˇ lonˉ teˇ gʼaˇ le le lehˬ, la‸ shawnˍ leh tanˇ tuˬ teˇ 
hpaˍ tanˇ piˇ tuˬ awˬ pon, yawˇ hui hta‸ leuˆ teh taˍ ve yoˬ. Hkʼe te leh, paw 
hkuˇ lonˉ chi teˇ gʼaˇ htawˇ, tanˇ tuˬ teˇ ceuˬ ceuˬ yawˇ gʼa cawˬ taˍ ve yoˬ. 
4Yawˇ lehˬ miˬguiˬ hkʼoˆ lo chehˇ taˍ ve hkʼe kʼo, yawˇ paw hkuˇ hpeh‸ tuˬ ve 
maˇ heˆ Awˬ lawn kʼo, awˬliˇtawˇhkawˇ awˬ hkʼaˇ suh te leh, la‸ shawnˍ teˇ 
hpaˍ tanˇ piˇ shehˍ hpaˇ hui cawˬ taˍ ve yoˬ. 
5Yawˇ hui lehˬ, mvuhˇ naw ma hkʼoˆ bon yehˬ ve awˬ ho‸ awˬ han leh aˉ gʼuiˬ 
ha ceh hpeh‸ ve bon yehˬ teˇ maˬ awˬ hkʼaw lo kanˉ te chehˇ ve yoˬ. Awˬ 
lawn kʼo, Moˉseˍ lehˬ aˉ po kʼo bon yehˬ hta‸ te-a teh‸ te ve teˇ yanˇ, Gʼuiˬsha 
yawˇ hta‸ chi hkʼe maˍ piˇ ve, Hkʼaw pui hkʼoˆ lo nawˬ hta‸ maw laˇ peuˬ ve 

awˬ hkʼaˇ hkʼa shuˍ shuˍ hkʼa peu-eˬ ve hta‸ nawˬ te tuˬ shaˍ ti‸ taˍ-o‸ teh‸, 
yawˇ hta‸ kʼoˆ piˇ ve yoˬ. 
6Chi beu‸ Yeˍsuˆ lehˬ, da‸ leuˉ ve ka ti‸ shaˉ caˆ awˬ pon awˬ kaˍ te shehˍ 
hpaˇ hpeh‸ ve hkʼe, yawˇ gʼa taˍ ve kanˉ htawˇ da‸ leuˉ ve yoˬ. Aˬ hto‸ ma pa 
taw ka ti‸ shaˉ caˆ oˇ ve da‸ leuˉ ve le teh‸ kʼoˆ kʼo, da‸ leuˉ ve ka ti‸ teˇ 
hpaˍ awˬ hkʼoˆ teh taˍ ve hta‸ pa taw yoˬ. 
7Awˬ lawn kʼo, awˉ lawˉ peuˇ ve ka ti‸ shaˉ caˆ teˇ maˬ biˇ ve hkʼe kʼo, ka ti‸ 
shaˉ caˆ nyiˇ pawˆ teˇ pawˆ kʼaw‸ piˇ tuˬ maˇ loˍ. 
8Ya‸ hkʼaˇ, Jawˇmawˇ Gʼuiˬsha yawˇ hta‸ venˇbaˆ taˍ leh kʼoˆ ve, Nyi loˬ, 
Iˉsaˍreˍlaˆ teˇ yehˬ leh Yuˇda‸ teˇ yehˬ hta‸ ka ti‸ shaˉ caˆ awˬ suhˉ ngaˬ teh 
taˍ piˇ tuˬ ve awˬ nyi gaˬ la tuˬ yoˬ. 
9Ka ti‸ shaˉ caˆ awˬ suhˉ oˇ ve lehˬ, yawˇ hui ve awˬ puˍ awˬ pi teˇ hpaˍ hta‸ 
ngaˬ la‸ sheh gʼawˬ leh Eˇjiˇtu‸ mvuhˇmiˬ awˬ hkʼaw lo sheh tawˆ la ve teˇ 
nyi htaˇ, ngaˬ yawˇ hui hta‸ te piˇ taˍ ve ka ti‸ shaˉ caˆ hkʼe maˇ heˆ. Awˬ 
lawn kʼo, ngaˬ ve ka ti‸ shaˉ caˆ awˬ hkʼaˇ suh yawˇ hui maˇ kʼaw‸ te. Hkʼe te 
leh, ngaˬ htawˇ yawˇ hui hta‸ teh taˉ ve yoˬ teh‸, Jawˇmawˇ Gʼuiˬsha kʼoˆ ve 
yoˬ. 
10Awˬ yanˇ oˇ ve awˬ hkʼaw lo, Iˉsaˍreˍlaˆ teˇ yehˬ hta‸ ngaˬ te piˇ tuˬ ve ka ti‸ 
shaˉ caˆ lehˬ chi hkʼe yoˬ. Ngaˬ ve awˬliˇtawˇhkawˇ teˇ hpaˍ yawˇ hui ve nyi 
ma dawˇ hkʼaˇ awˬ hkʼaw lo keu piˇ leh, yawˇ hui ve nyi ma awˬ hkʼoˆ hta‸ 
bvuh‸ piˇ tuˬ yoˬ. Ngaˬ yawˇ hui ve Gʼuiˬsha hpeh‸ leh, yawˇ hui htawˇ ngaˬ 
ve chaw hpeh‸ tuˬ yoˬ. 
11Yawˇ hui lehˬ, Jawˇmawˇ Gʼuiˬsha hta‸ shiˍ-o‸ teh‸, mvuhˇmiˬ yaˇ chawˇ 
chawˇ maˇ kʼoˆ, awˬ viˉ awˬ nyi maˇ kʼoˆ, teˇ gʼaˇ hta‸ teˇ gʼaˇ maˍ piˇ da‸ tuˬ 
maˇ loˍ. Awˬ lawn kʼo, yawˇ hui awˬ hkʼaw lo i jaˇ ve teˇ gʼaˇ te leh uiˍ jaˇ ve 
teˇ gʼaˇ hkʼa gaˬ, yawˇ hui hkʼa peu-eˬ ngaˬ hta‸ shiˍ tuˬ yoˬ. 
12Ngaˬ yawˇ hui ve ya‸ kuiˬ jiˆ kuiˬ teˇ hpaˍ hta‸ ha kʼaˉ piˇ tuˬ yoˬ. Yawˇ hui 
ve venˇbaˆ teˇ hpaˍ hta‸ ngaˬ kʼaw‸ dawˇ nawˇ tuˬ ve maˇ heˆ, teh‸ Jawˇmawˇ 
Gʼuiˬsha kʼoˆ ve yoˬ. 

13Ka ti‸ shaˉ caˆ awˬ suhˉ teh‸ yawˇ kʼoˆ ve teˇ yanˇ, awˉ lawˉ piˇ taˍ ve ka ti‸ 
shaˉ caˆ hta‸ awˬ piˍ hpeh‸ la piˇ lawˬ ve yoˬ. Maw jaˇ leh piˍ kʼai peuˬ ve awˬ 
ceuˬ lehˬ, mehˉ kʼai paˇ neˇ ve yoˬ. 

Heˍbrehˇ li‸ 9 

1Awˉ lawˉ peuˇ ve ka ti‸ shaˉ caˆ lehˬ, oˉ kʼoˍ pui ve hta‸ caˉ da‸ ve awˬ liˇ 
awˬ hkʼaˇ teˇ hpaˍ leh, miˬguiˬ hta‸ caˉ da‸ ve da‸ kehˬ ve yehˬ teˇ yehˬ cawˬ 
ve yoˬ. 
2Awˬ lawn kʼo, aˉ po kʼo bon yehˬ hta‸ te taˍ leh, awˉ lawˉ teˇ tawn awˬ hkʼaw 
lo kawˆ faiˇ taˍ kuiˬ, hpui lawˇ leh, tanˇ taˍ ve hkaoˍmonˇ cawˬ ve yoˬ. Chehˇ 
kuiˬ oˇ ve teˇ tawn hta‸ da‸ kehˬ ve chehˇ kuiˬ teh‸ kʼoˆ ve yoˬ. 
3Hpaˬ kaˍ nyiˇ maˬ teˇ maˬ awˬ hkʼaw hpawˇ lo, da‸ kehˬ jaˇ ve chehˇ kuiˬ teh‸ 
kʼoˆ ve aˉ po kʼo bon yehˬ teˇ tawn cawˬ sheˍ ve yoˬ. 
4Oˇ ve awˬ hkʼaw lo shi oˍ taˍ ve sha tuˉ tanˇ kuiˬ leh, shi hkʼa caw zuhˇ oˍ taˍ 
ve ka ti‸ shaˉ caˆ ta kʼoˍ cawˬ taˍ ve yoˬ. Ta kʼoˍ oˇ ve awˬ hkʼaw lo, maˍnaˆ 
shiˍ keu taˍ ve shi mu‸ hkʼu, awˬ tuˍ tuˍ ve Aˍronˍ ve juˇ fuiˍ leh, ka ti‸ shaˉ 
caˆ awˬ liˇ bvuh‸ taˍ ve haˉ pui baˉ teˇ hpaˍ cawˬ taˍ ve yoˬ. 
5Ta kʼoˍ oˇ ve awˬ hkʼoˆ hta‸ awˬ me‸ awˬ hponˇ cawˬ ve hkeˍruˆbenˍ nyiˇ maˬ 
lehˬ, venˇbaˆ hpehˇ kuiˬ awˬ hoˆ hta‸ beh taˍ ve yoˬ. Awˬ lawn oˇ ve teˇ hpaˍ, 
teˇ ceuˬ le le hta‸ chi beu‸ kʼoˆ maˇ tanˇ sheˍ. 
6Oˇ ve teˇ hpaˍ hta‸ chi hkʼe te peuˬ hkʼaw‸ nawˉ, paw hkuˇ teˇ hpaˍ lehˬ, a 
shu yawˇ ve kanˉ hta‸ te tuˬ, aˉ po kʼo bon yehˬ awˉ lawˉ peuˇ ve teˇ tawn 
awˬ hkʼaw lo hkʼaˬ htaˆ ka‸ lo‸-e chehˇ ve yoˬ. 
7Ya‸ hkʼaˇ, nyiˇ tawn teˇ tawn awˬ hkʼaw lo paw hkuˇ lonˉ teˇ gʼaˇ ceh tiˉ lo‸-
e hpeh‸ ve yoˬ. Yawˇ lo‸-e ve teˇ yanˇ, yawˇ awˬ to awˬ pon maˇ kʼoˆ, chaw 
yaˇ hui ve venˇbaˆ awˬ pon maˇ kʼoˆ, tanˇ piˇ tuˬ awˬ suhˍ yuˬ leh, teˇ hkʼaw‸ 
teˇ pawˆ ceh tiˉ gʼa lo‸-e ve yoˬ. 
8Aˉ po kʼo bon yehˬ awˉ lawˉ peuˇ ve teˇ tawn cawˬ chehˇ sheˍ ve ceh ceh, da‸ 
kehˬ ve chehˇ kuiˬ awˬ hkʼaw lo lo‸-e tuˬ ve ya‸ kʼaw maˇ pawnˍ sheˍ teh‸, da
‸ ve kehˬ ve Awˬ ha hpu hpeu‸ maˍ laˇ ve yoˬ. 

9Awˬ lawn chi lehˬ, chi teˇ co-e awˬ pon tawˇ pa haˉ hpeh‸ ve yoˬ. Oˇ kaˬ lo la
‸ shawnˍ leh tanˇ tuˬ teˇ hpaˍ tanˇ piˇ chehˇ ve htawˇ, la‸ shawnˍ leh tanˇ tuˬ 
oˇ ve teˇ hpaˍ lehˬ, oˉ kʼoˍ pui la ve chaw teˇ gʼaˇ ve shiˍ puiˉ ve nyi ma hta‸ 
biˇ la tuˬ te maˇ gʼa. 
10Awˬ ceuˬ chi teˇ hpaˍ lehˬ, caˇ tuˬ dawˬ tuˬ maˇ kʼoˆ, tsuhˇ baˬ ve laiˉ ceuˬ 
maˇ kʼoˆ, awˬ to hta‸ caˉ da‸ ve awˬ liˇ awˬ hkʼaˇ teˇ hpaˍ ceh tiˉ hpeh‸ leh 
kʼaw‸ gu hteˇ ve awˬ yanˇ hkʼa gaˬ ceh tiˉ teh taˍ ve yoˬ. 
11Pawˇ hkuˇ lonˉ te leh da‸ ve awˬ ceuˬ te laˇ tuˬ awˬ pon Hkri‸ gaˬ la htaˇ, 
leuˉ leh uiˍ jaˇ biˇ jaˇ ve aˉ po kʼo bon yehˬ teˇ yehˬ awˬ hkʼaw lo yawˇ hpanˍ 
kʼai leh, da‸ kehˬ ve chehˇ kuiˬ awˬ hkʼaw lo teˇ pawˆ ceh tiˉ lo‸-e ve yoˬ. 
Awˬ hkʼaw‸ nawˉ teˇ pawˆ ka‸ kʼaw‸ lo‸-e tuˬ maˇ loˍ. Aˉ po kʼo bon yehˬ oˇ 
ve lehˬ, la‸ sheh te taˍ ve maˇ heˆ, miˬguiˬ chi hta‸ caˉ da‸ ve ka‸ maˇ heˆ. 
12Da‸ kehˬ ve chehˇ kuiˬ awˬ hkʼaw lo yawˇ lo‸-e ve teˇ yanˇ, aˉ che‸ leh nuˇ 
ehˉ awˬ suhˍ hta‸ yuˬ lo‸-e ve maˇ heˆ. Yawˇ ve awˬ suhˍ hta‸ yuˬ lo‸-e ve pa 
taw, ngaˬ hui co co taiˍ taiˍ htaiˍ hkʼaw‸ ve teˇ ceuˬ hta‸ gʼa tuˬ yawˇ te ve 
yoˬ. 
13Awˬ lawn kʼo, aˉ che‸ leh nuˇ paˍ ve awˬ suhˍ ka‸, nuˇ ma haˉ hta‸ tuˉ tanˇ 
ve hkʼaw‸ laˉ ka‸, awˬ liˇ awˬ hkʼaˇ hpawˇ maˇ da‸ maˇ kehˬ ve chaw hui hta
‸ hpeh‸ pfuhˍ piˇ ve teˇ yanˇ, awˬ suhˍ awˬ shaˍ hpawˇ da‸ piˇ kehˬ piˇ tuˬ te 
gʼa ve kʼo, 
14Hkri‸ ve awˬ suhˍ lehˬ, nawˬ hui ve shiˍ puiˉ ve nyi ma awˬ hkʼaw lo suh taˍ 
ve kanˉ teˇ hpaˍ hta‸ tsuhˇ baˬ piˇ leh, te‸ chehˇ ve Gʼuiˬsha awˬ pon kanˉ te 
hpeh‸ tuˬ, chi a‸ kehˉ leuˉ leh hkʼaˬ ma te gʼa tuˬ le. Yawˇ lehˬ, co co taiˍ taiˍ 
te‸ chehˇ ve Awˬ ha hpu hta‸ cuˇ leh, awˬ kuiˉ awˬ haiˇ a ciˉ ka‸ maˇ cawˬ ve 
awˬ hkʼaw lo, yawˇ ve awˬ to Gʼuiˬ sha hta‸ tanˇ piˇ ve yoˬ. 
15Chi hta‸ pa taw, awˉ lawˉ peuˇ ve ka ti‸ shaˉ caˆ awˬ hawˉ lo te ya‸ ve teˇ 
hpaˍ hta‸ ponˬ piˇ tuˬ awˬ pon, Yeˍsuˆ hkanˍ suh peuˬ ve yoˬ. Hkʼe te leh, kuˬ 
yuˬ taˍ ve chaw teˇ hpaˍ lehˬ, Gʼuiˬsha yawˇ hui hta‸ piˇ tuˬ yoˬ teh‸ kʼoˆ taˍ 
ve co co taiˍ taiˍ ve awˬ shinˉ hta‸ gʼa tuˬ, Yeˍsuˆ lehˬ, ka ti‸ shaˉ caˆ awˬ suhˉ 
awˬ pon awˬ kaˍ te shehˍ hpaˇ hpeh‸ ve yoˬ. 

16Awˬ shinˉ piˇ tuˬ awˬ pon li‸ bvuh‸ teh taˍ ve teˇ ceuˬ cawˬ ve kʼo, awˬ shinˉ 
piˇ shehˍ hpaˇ awˬ tehˬ awˬ na suh peuˬ ve hta‸ awˉ lawˉ gʼa shiˍ ve yoˬ. 
17Awˬ lawn kʼo, awˬ shinˉ piˇ tuˬ awˬ pon li‸ bvuh‸ taˍ ve hkʼe, awˬ shehˍ hpaˇ 
suh peuˬ htaˇ heh‸ awˬ shinˉ pehˬ piˇ hpeh‸ ve yoˬ. Awˬ shehˍ hpaˇ te‸ chehˇ 
ve ceh ceh, bvuh‸ taˍ ve hkʼe awˬ shinˉ pehˬ piˇ maˇ hpeh‸ sheˍ. 
18Awˉ lawˉ peuˇ ve ka ti‸ shaˉ caˆ teˇ maˬ ka‸, awˬ suhˍ maˇ yehˇ leh tanˬ te 
laˬ ve maˇ heˆ. 
19Awˬ lawn kʼo, awˬliˇtawˇhkawˇ awˬ hkʼaw lo piˇ taˍ ve tawˇ teˇ hkawˇ le le 
Moˉseˍ chaw chi ma ve hta‸ kʼoˆ piˇ peuˬ hkʼaw‸ nawˉ, nuˇ ehˉ awˬ suhˍ leh 
aˉ che‸ awˬ suhˍ hta‸ iˉ kaˆ hkaw‸ da‸ leh, nyiˉ-ehˍ ve yawˬ mvuh leh huˇsoˆ 
teh‸ kʼoˆ ve mvuh‸ teˇ tsuh‸ hta‸ yehˇ leh, li‸ hta‸ maˇ kʼoˆ, chaw hkʼa peu-
eˬ hta‸ maˇ kʼoˆ, yawˇ hpeh‸ pfuhˍ piˇ ve yoˬ. 
20Oˇ htaˇ yawˇ kʼoˆ ve, Awˬ suhˍ chi lehˬ, Gʼuiˬsha nawˬ hui hta‸ tawˇ piˇ taˍ 
ve ka ti‸ shaˉ caˆ ve awˬ suhˍ hpeh‸ ve yoˬ teh‸ kʼoˆ ve yoˬ. 
21Aˉ po kʼo bon yehˬ leh oˇ kaˬ lo yehˇ ve awˬ hkʼeun hkʼa peu-eˬ hta‸ htawˇ, 
oˇ ve hkʼa shuˍ shuˍ yawˇ awˬ suhˍ yuˬ leh hpeh‸ pfuhˍ piˇ ve yoˬ. 
22Awˬliˇtawˇhkawˇ piˇ taˍ ve hkʼa shuˍ shuˍ, aˬ laˬ hkʼe awˬ ceuˬ hkʼa peu-eˬ 
hta‸ awˬ suhˍ yuˬ leh tsuhˇ baˬ ve yoˬ. Awˬ suhˍ sheˆ ve teˇ ceuˬ maˇ cawˬ kʼo, 
venˇbaˆ hpehˇ ve teˇ ceuˬ ka‸ maˇ cawˬ. 

Yeˍsuˆ yawˇ awˬ to tanˇ piˇ ve awˬ hkʼaw lo venˇbaˆ hta‸ yuˬ baˬ ve 

23Hkʼe te leh, mvuhˇ naw ma hkʼoˆ ve awˬ ceuˬ teˇ hpaˍ ve awˬ ho‸ awˬ han 
hta‸ tsuhˇ baˬ tuˬ, chi hkʼe ve teˇ hpaˍ hta‸ gʼa te ve yoˬ. Ya‸ hkʼaˇ, mvuhˇ 
naw ma hkʼoˆ awˬ tehˬ awˬ na ve awˬ ceuˬ teˇ hpaˍ hta‸ tsuhˇ baˬ tuˬ, leuˉ leh 
da‸ ve tanˇ tuˬ teˇ hpaˍ hta‸ gʼa yehˇ ve yoˬ. 
24Awˬ lawn kʼo, Hkri‸ lehˬ chaw yaˇ la‸ sheh te taˍ ve da‸ kehˬ ve chehˇ kuiˬ 
awˬ hkʼaw lo lo‸-e ve maˇ heˆ. Oˇ ve lehˬ, awˬ tehˬ awˬ na ve chehˇ kuiˬ teˇ 
maˬ ve awˬ ho‸ awˬ han ceh hpeh‸ ve yoˬ. Ya‸ hkʼaˇ, ngaˬ hui awˬ pon 
Gʼuiˬsha mehˆ gʼuˇ suhˍ yawˇ chehˇ taˍ tuˬ, mvuhˇ naw ma hkʼoˆ lo yawˇ lo‸-e 
taˍ peuˬ ve yoˬ. 

25Paw hkuˇ lonˉ lehˬ, a shu yawˇ ve awˬ suhˍ maˇ heˆ ve hta‸ yuˬ leh, da‸ kehˬ 
ve chehˇ kuiˬ awˬ hkʼaw lo teˇ hkʼaw‸ le le lo‸-e ve yoˬ. Ya‸ hkʼaˇ, Hkri‸ lehˬ 
oˇ ve hkʼa shuˍ shuˍ yawˇ awˬ to laiˉ pawˆ gʼa tanˇ piˇ ve maˇ heˆ. 
26Oˇ hkʼe gʼa tanˇ piˇ ve kʼo, miˬguiˬ te hpanˍ htaˇ ka‸ tanˬ leh, yawˇ laiˉ pawˆ 
gʼa hkanˍ suh tuˬ yoˬ. Ya‸ hkʼaˇ, yawˇ awˬ to tanˇ piˇ ve awˬ hkʼaw lo venˇbaˆ 
hta‸ yuˬ baˬ tuˬ, awˬ leh meuˇ ve awˬ yanˇ chi awˬ hkʼaw lo yawˇ teˇ pawˆ ceh 
tiˉ tawˆ la ve yoˬ. 
27Chaw yaˇ hui lehˬ, teˇ pawˆ ceh tiˉ suh leh, awˬ hkʼaw‸ nawˉ suhˉ jehˬ ve hta
‸ gʼa hkanˍ ve yoˬ. 
28Chi hkʼa shuˍ shuˍ Hkri‸ lehˬ, chaw maˇ maˇ ve venˇbaˆ hta‸ hkanˍ pfuhˇ 
tuˬ, teˇ pawˆ ceh tiˉ yawˇ awˬ to tanˇ piˇ ve hta‸ gʼa hkanˍ ve yoˬ. Yawˇ nyiˇ 
pawˆ teˇ pawˆ kʼaw‸ ya‸ la htaˇ, venˇbaˆ hta‸ maˇ caˉ da‸ ve awˬ hkʼaw lo ya
‸ la leh, yawˇ hta‸ dawˇ law chehˇ ve chaw teˇ hpaˍ hta‸ yawˇ htaiˍ hkʼaw‸ 
piˇ tuˬ yoˬ. 

Heˍbrehˇ li‸ 10 

1Awˬliˇtawˇhkawˇ lehˬ, gaˬ la tuˬ ve da‸ ve awˬ ceuˬ teˇ hpaˍ awˬ tehˬ awˬ na 
hpeh‸ ve maˇ heˆ. Oˇ ve teˇ hpaˍ ve aˉ gʼuiˬ ha ceh tiˉ hpeh‸ ve yoˬ. Chi hta‸ 
pa taw, teˇ hkʼaw‸ peuˬ teˇ hkʼaw‸ hkʼaˬ htaˆ ka‸ tanˇ tuˬ hta‸ ceh tiˉ tanˇ piˇ 
ve lehˬ, awˬ paˇ lo jiˆ kʼai ve chaw hui hta‸ biˇ la tuˬ te maˇ gʼa. 
2Yawˇ hui biˇ la ve hkʼe kʼo, awˬ hkʼaw‸ nawˉ yawˇ hui tanˇ tuˬ maˇ kʼaw‸ 
tanˇ ve maˇ heˆ laˇ. Oˉ kʼoˍ pui la ve chaw teˇ hpaˍ lehˬ, teˇ pawˆ da‸ peuˬ 
kehˬ peuˬ ve hkʼe kʼo, awˬ hkʼaw‸ nawˉ teˇ pawˆ ka‸ venˇbaˆ cawˬ ve teh‸, 
yawˇ hui ve nyi ma hkʼaw maˇ kʼaw‸ dawˇ. 
3Ya‸ hkʼaˇ, tanˇ tuˬ chi teˇ hpaˍ hta‸ tanˇ piˇ ve awˬ hkʼaw lo, teˇ hkʼaw‸ peuˬ 
teˇ hkʼaw‸ venˇbaˆ teˇ hpaˍ hta‸ yawˇ hui kʼaw‸ dawˇ nawˇ la ve yoˬ. 
4Awˬ lawn kʼo, nuˇ paˍ awˬ suhˍ leh aˉ che‸ awˬ suhˍ lehˬ, venˇbaˆ teˇ hpaˍ hta
‸ yuˬ baˬ maˇ hpeh‸ taˬ. 

5Chi hta‸ pa taw, Hkri‸ miˬguiˬ hkʼoˆ lo ya‸ la htaˇ yawˇ kʼoˆ ve, Gʼuiˬsha-oˬ, 
nawˬ lehˬ tanˇ tuˬ leh la‸ shawnˍ hta‸ heuˆ gaˇ ve maˇ heˆ. Nawˬ ngaˬ awˬ pon 
awˬ to gu taˍ peuˬ. 
6Aˬ miˍ tuˉ tanˇ ve tanˇ tuˬ leh, venˇbaˆ awˬ pon tanˇ tuˬ teˇ hpaˍ hta‸ nawˬ ha 
lehˬ ve maˇ heˆ. 
7Oˇ htaˇ ngaˬ kʼoˆ ve, Nyi loˬ, lo‸ taˍ ve li‸ awˬ hkʼaw lo ngaˬ awˬ lawn bvuh‸ 
taˍ ve hkʼe, nawˬ ve a loˍ hta‸ te tuˬ ngaˬ laˬ ve yoˬ, teh‸ kʼoˆ taˍ ve yoˬ. 
8Awˉ lawˉ htaˇ yawˇ kʼoˆ ve, Tanˇ tuˬ leh la‸ shawnˍ teˇ hpaˍ hta‸ maˇ kʼoˆ, aˬ 
miˍ tuˉ tanˇ ve tanˇ tuˬ leh venˇbaˆ awˬ pon tanˇ tuˬ teˇ hpaˍ hta‸ htawˇ maˇ 
kʼoˆ, nawˬ maˇ heuˆ gaˇ leh maˇ ha lehˬ ve yoˬ teh‸ kʼoˆ taˍ ve yoˬ. (Tanˇ tuˬ 
chi teˇ hpaˍ hta‸ awˬliˇtawˇhkawˇ kʼoˆ taˍ ve hkʼa shuˍ shuˍ tanˇ piˇ ve yoˬ.) 
9Nyi loˬ, nawˬ ve a loˍ hta‸ te tuˬ ngaˬ laˬ ve yoˬ teh‸, yawˇ teˇ pawˆ kʼaw‸ 
kʼoˆ ve yoˬ. Awˬ hkʼaw‸ nawˉ ve teˇ maˬ hta‸ yeˬ piˇ lawˬ tuˬ, awˉ lawˉ peuˇ 
ve teˇ maˬ hta‸ yawˇ baˬ taˉ ve yoˬ. 
10Oˇ hkʼe te tuˬ Gʼuiˬsha ve a loˍ cawˇ ve hta‸ pa taw, Yeˍsuˆ Hkri‸ yawˇ ve 
awˬ to teˇ pawˆ ceh tiˉ tanˇ piˇ ve awˬ hkʼaw lo ngaˬ hui da‸ la kehˬ la peuˬ. 
11Paw hkuˇ hkʼa peu-eˬ lehˬ, teˇ nyi le le tanˇ kuiˬ lo huˉ taˍ leh, venˇbaˆ hta‸ 
hpehˇ maˇ gʼa ve tanˇ tuˬ teˇ hpaˍ hta‸ tanˇ piˇ tcuhˉ taˍ ve yoˬ. 
12Ya‸ hkʼaˇ, Yeˍsuˆ lehˬ venˇbaˆ hta‸ hpehˇ hkʼa tuˬ, co co taiˍ taiˍ awˬ pon 
tanˇ tuˬ teˇ maˬ tiˉ ve hta‸ tanˇ piˇ peuˬ hkʼaw‸ nawˉ, Gʼuiˬsha ve la‸ sha paˉ 
lo mui taˍ ve yoˬ. 
13Yawˇ oˇ kaˬ lo mui taˍ ve lehˬ, yawˇ ve canˇ paˍ teˇ hpaˍ hta‸ yawˇ ve hkui 
taw kʼaw hawˉ lo, Gʼuiˬsha taˍ piˇ htaˇ hkʼa gaˬ law chehˇ taˍ ve yoˬ. 
14Awˬ lawn kʼo, tanˇ tuˬ teˇ maˬ tiˉ ve hta‸ tanˇ ve awˬ hkʼaw lo, da‸ la kehˬ la 
peuˬ ve chaw hui hta‸ yawˇ co co taiˍ taiˍ biˇ la piˇ peuˬ. 
15Da‸ ve kehˬ ve Awˬ ha hpu htawˇ ngaˬ hui hta‸ shaˉ hkiˆ hkanˍ laˇ ve yoˬ. 
Awˬ lawn kʼo yawˇ kʼoˆ ve, 

16Awˬ yanˇ oˇ ve awˬ hkʼaw lo, ngaˬ yawˇ hui hta‸ te tuˬ ve ka ti‸ shaˉ caˆ lehˬ 
chi hkʼe yoˬ. Ngaˬ ve awˬliˇtawˇhkawˇ teˇ hpaˍ yawˇ hui ve nyi ma awˬ hkʼaw 
lo keu piˇ leh, yawˇ hui ve nyi ma dawˇ hkʼaˇ awˬ hkʼoˆ hta‸ ngaˬ bvuh‸ piˇ 
tuˬ yoˬ teh‸, Jawˇmawˇ Gʼuiˬsha kʼoˆ taˍ ve yoˬ. 
17Peuˬ leh, Yawˇ hui ve venˇbaˆ teˇ hpaˍ leh haiˬ ve kanˉ teˇ hpaˍ hta‸ ngaˬ 
kʼaw‸ dawˇ nawˇ tuˬ ve maˇ heˆ teh‸, da‸ ve kehˬ ve Awˬ ha hpu kʼoˆ ve yoˬ. 
18Chi teˇ hpaˍ hta‸ hpehˇ hkʼa peuˬ hkʼaw‸ nawˉ, venˇbaˆ awˬ pon tanˇ tuˬ teˇ 
ceuˬ hta‸ maˇ kʼaw‸ loˍ. 
19Hkʼe te leh, awˬ viˉ awˬ nyi teˇ hpaˍ-oˬ, Yeˍsuˆ ve awˬ suhˍ hta‸ pa taw, da‸ 
kehˬ ve chehˇ kuiˬ awˬ hkʼaw lo ngaˬ hui nyi ma ha‸ hanˉ te leh lo‸-e hpeh‸ 
ve yoˬ. 
20Ngaˬ hui lo‸-e ve lehˬ, Yeˍsuˆ ngaˬ hui awˬ pon hpaˬ kaˍ hta‸ yehˬ baˬ taˍ 
leh, co ha te‸ ve ya‸ kʼaw awˬ suhˉ teˇ caˆ yawˇ ngaˬ hui awˬ pon te pawnˍ taˍ 
laˇ ve hta‸ ngaˬ hui cuˇ leh lo‸-e ve yoˬ. Hpaˬ kaˍ oˇ ve lehˬ, Yeˍsuˆ ve awˬ to 
hta‸ kʼoˆ ve yoˬ. 
21Gʼuiˬsha ve yehˬ teˇ yehˬ awˬ hkʼoˆ hta‸ uiˍ jaˇ ve paw hkuˇ teˇ gʼaˇ ngaˬ hui 
cawˬ ve yoˬ. 
22Hkʼe te leh, shiˍ puiˉ ve nyi ma awˬ hkʼaw lo cawˬ taˍ ve haiˬ ve awˬ ceuˬ teˇ 
hpaˍ mehˉ kʼai htaˇ hkʼa gaˬ, ngaˬ hui ve nyi ma hta‸ awˬ suhˍ hpeh‸ pfuhˍ laˇ 
leh da‸ kehˬ ve iˉ kaˆ hta‸ yehˇ leh ngaˬ hui ve awˬ to hta‸ tsuhˇ baˬ laˇ peuˬ 
ve pa taw, ngaˬ hui hkʼa biˇ yonˍ ve awˬ hkʼaw lo, awˬ tehˬ awˬ na nyi ma 
awˬ tawˬ hkʼa gaˬ yawˇ geh jiˆ lo‸-e veuˬ. 
23Ngaˬ hui hkanˍ yuˬ taˍ ve dawˇ law ve teˇ ceuˬ hta‸ hiˆ hiˆ naˇ naˇ maˇ te 
leh, yeˬ chaweh vawˆ taˍ-a veuˬ. Awˬ lawn kʼo, ka ti‸ piˇ shehˍ hpaˇ lehˬ, ka ti
‸ yeˬ ve yoˬ. 
24Chi hkʼoˆ ka‸, teˇ gʼaˇ leh teˇ gʼaˇ ha‸ pehnˇ ve nyi ma cawˬ leh, da‸ ve kanˉ 
teˇ hpaˍ hta‸ te tuˬ, shu hta‸ dawˇ nyi leh awˬ gʼaˇ piˇ-a veuˬ. 

25Chaw teˇ hpaˍ hpaˍ teˇ geh hpawnˬ da‸ ve teˇ ceuˬ hta‸ baˬ taˉ peuˬ. Nawˬ 
hui oˇ hkʼe taˇ te. Ya‸ hkʼaˇ, awˬ nyi oˇ ve teˇ nyi gaˬ la paˇ neˇ ve hta‸ nawˬ 
hui shiˍ ve pa taw, leuˉ leh awˬ gʼaˇ piˇ da‸ chehˇ-oˆ. 

A shu yawˇ ve a loˍ awˬ hkʼaˇ suh maˇ gʼa kʼaw‸ te tuˬ shaˍ ti‸ piˇ ve 

26Awˬ lawn kʼo, hteˇ ve cawˇ ve awˬ lawn hta‸ ngaˬ hui shiˍ leh ha‸ yuˬ peuˬ 
hkʼaw‸ nawˉ, a shu yawˇ ve a loˍ awˬ hkʼaˇ suh venˇbaˆ kʼaw‸ te ve kʼo, 
venˇbaˆ awˬ pon tanˇ tuˬ maˇ kʼaw‸ cawˬ. 
27Ya‸ hkʼaˇ, kawˆ tuˬ uiˍ jaˇ ve suhˉ jehˬ ve teˇ ceuˬ hta‸ maˇ kʼoˆ, canˇ paˍ teˇ 
hpaˍ hta‸ nyi ma zuhˆ jaˇ ve awˬ hkʼaw lo aˬ miˍ tuˉ baˬ ve hta‸ maˇ kʼoˆ, law 
taˍ tuˬ ceh tiˉ cawˬ ve yoˬ. 
28Moˉseˍ ve awˬliˇtawˇhkawˇ hta‸ te ya‸ ve chaw teˇ gʼaˇ lehˬ, shaˉ hkiˆ hkanˍ 
shehˍ hpaˇ nyiˇ gʼaˇ maˇ heˆ kʼo shehˆ gʼaˇ cawˬ ve kʼo, shu yawˇ hta‸ maˇ ha 
kʼaˉ leh tiˇ pehˍ ve yoˬ. 
29Gʼuiˬsha ve Yaˇ hpu hta‸ naˆ tiˍ taˍ leh, a shu yawˇ awˬ to hta‸ da‸ kehˬ piˇ 
lawˬ ve ka ti‸ shaˉ caˆ ve awˬ suhˍ hta‸ cha‸ chiˆ ve teh‸ shawˍ leh, awˬ bon 
pe‸ laˇ shehˍ hpaˇ Awˬ ha hpu hta‸ maˇ shawˍ maˇ caˆ kʼoˆ ve chaw teˇ gʼaˇ 
lehˬ, oˇ ve a‸ kehˉ leuˉ leh hkʼaˬ ma hehnˇ jaˇ ve ciˍ yanˍ ve hta‸ yawˇ hkanˍ 
keunˍ ve teh‸ nawˬ hui dawˇ ve le. 
30Awˬ lawn kʼo, Kʼaw‸ te hkʼaw‸ tuˬ ve teˇ ceuˬ lehˬ, ngaˬ ve kanˉ yoˬ. Ngaˬ 
kʼaw‸ shaiˍ piˇ tuˬ yoˬ teh‸ kʼoˆ taˍ ve tawˇ teˇ hkawˇ hta‸ maˇ kʼoˆ, 
Jawˇmawˇ Gʼuiˬsha lehˬ, yawˇ ve chaw teˇ hpaˍ hta‸ suhˉ jehˬ tuˬ yoˬ teh‸ 
kʼoˆ taˍ ve tawˇ teˇ hkawˇ hta‸ maˇ kʼoˆ, chi hkʼe kʼoˆ shehˍ hpaˇ hta‸ ngaˬ 
hui shiˍ taˍ ve yoˬ. 
31Te‸ chehˇ ve Gʼuiˬsha ve la‸ sheh awˬ hkʼaw lo ce lo‸-e tuˬ ve lehˬ, kawˆ tuˬ 
uiˍ jaˇ ve teˇ ceuˬ hpeh‸ ve yoˬ. 
32Ponˬ laˬ ve awˬ nyi awˬ haˉ teˇ hpaˍ hta‸ dawˇ nawˇ-oˆ. Oˇ htaˇ, nawˬ hui 
awˬ gʼeuˆ hta‸ gʼa mawˬ peuˬ hkʼaw‸ nawˉ, yeunˇ hkanˍ ve awˬ hkʼaw lo tu‸ 
ve hkanˍ ve hta‸ gʼaˇ hte‸ gʼa bawˆ da‸ ve yoˬ. 

33Shu mehˆ gʼuˇ suhˍ nawˬ hui hta‸ maˇ shawˍ maˇ caˆ te laˇ ve maˇ kʼoˆ, fawˉ 
mehˍ laˇ ve maˇ kʼoˆ, nawˬ hui gʼa hkanˍ ve awˬ hkʼoˆ ka‸, oˇ hkʼe gʼa hkanˍ 
ve chaw teˇ hpaˍ geh teˇ geh nawˬ hui nyi ma awˬ hkʼaw lo gʼa hkanˍ jaw ve 
yoˬ. 
34Awˬ lawn kʼo, htawnˍ hkʼaw chehˇ ve chaw teˇ hpaˍ hta‸ nawˬ hui ha kʼaˉ ve 
awˬ hkʼoˆ ka‸, shu nawˬ hui ve mawˇ jeˬ hta‸ hiˉ yuˬ lu yuˬ ve htawˇ, nawˬ 
hui ha lehˬ ha kʼa hkanˍ ve yoˬ. Awˬ lawn kʼo, oˇ ve a‸ kehˉ leuˉ leh da‸ jaˇ 
ve, maˇ mehˉ puiˉ maˇ luˬ puiˉ ve mawˇ jeˬ nawˬ hui cawˬ taˍ ve hta‸ nawˬ 
hui shiˍ taˍ ve yoˬ. 
35Hkʼe te leh, nawˬ hui nyi ma ha‸ hanˉ ve teˇ ceuˬ hta‸ taˇ baˬ taˉ. Awˬ lawn 
kʼo, oˇ ve hta‸ pa taw la‸ shawnˍ uiˍ ve teˇ ceuˬ hta‸ nawˬ hui gʼa tuˬ yoˬ. 
36Gʼuiˬsha ve a loˍ hta‸ nawˬ hui te leh, yawˇ kʼoˆ taˍ ve hkʼe gʼa hpeh‸ tuˬ, 
yeunˇ hkanˍ puiˉ ve nyi ma hta‸ nawˬ hui loˍ ve yoˬ. 
37Awˬ lawn kʼo, laˬ tuˬ ve teˇ gʼaˇ lehˬ, yawˇ maˇ law chehˇ leh maˇ maw maw 
gaˬ la tuˬ yoˬ. 
38Ngaˬ ve hteˇ ve cawˇ ve chaw teˇ gʼaˇ lehˬ, yonˍ ve hta‸ pa taw co ha gʼa te‸ 
tuˬ yoˬ. Yawˇ lehˬ awˬ hkʼaw‸ nawˉ jiˆ kʼo‸-e ve kʼo, ngaˬ yawˇ awˬ hkʼaw lo 
nyi hkʼaˇ suh tuˬ maˇ heˆ, teh‸ kʼoˆ taˍ ve yoˬ. 
39Ya‸ hkʼaˇ, ngaˬ hui lehˬ awˬ hkʼaw‸ nawˉ jiˆ kʼo‸-e leh luˬ kʼai sheˆ kʼai ve 
chaw teˇ hpaˍ hpeh‸ ve maˇ heˆ. Ngaˬ hui yonˍ ve awˬ hkʼaw lo ngaˬ hui ve 
co ha htaiˍ hkʼaw‸ ve hta‸ gʼa ve chaw teˇ hpaˍ hpeh‸ ve yoˬ. 

Heˍbrehˇ li‸ 11 

Yonˍ ve teˇ ceuˬ awˬ lawn 

1Yonˍ ve teˇ ceuˬ hta‸ pa taw, ngaˬ hui dawˇ law taˍ ve teˇ hpaˍ hta‸ awˬ tehˬ 
awˬ na gʼa tuˬ ve hta‸ maˇ kʼoˆ, ngaˬ hui maˇ mawˬ sheˍ ve awˬ ceuˬ teˇ hpaˍ 
awˬ tehˬ awˬ na cawˬ taˍ ve hta‸ maˇ kʼoˆ, ngaˬ hui hkʼa deh‸ deh‸ shiˍ taˍ ve 
yoˬ. 
2Aˍ sho-eˬ htaˇ ve chaw teˇ hpaˍ yonˍ ve pa taw, Gʼuiˬsha yawˇ hui hta‸ nyi 
hkʼaˇ suh ve yoˬ. 

3Gʼuiˬsha ve tawˇ hkawˇ hta‸ pa taw sha hpa‸ laˬ hpa‸ htaˆ hkʼa peu-eˬ hpeh‸ 
la ve hta‸ ngaˬ hui gʼa shiˍ ve lehˬ, ngaˬ hui yonˍ ve hta‸ pa taw yoˬ. Hkʼe te 
leh, ngaˬ hui gʼa mawˬ ve awˬ ceuˬ teˇ hpaˍ lehˬ, maˇ mawˬ ve awˬ ceuˬ teˇ 
hpaˍ awˬ hkʼaw lo tawˆ la ve hta‸ ka‸ ngaˬ hui gʼa shiˍ ve yoˬ. 
4Aˍbeˍlaˆ lehˬ, yonˍ ve awˬ hkʼaw lo, Kaˍiˉnaˆ ve tanˇ tuˬ a‸ kehˉ da‸ ve tanˇ 
tuˬ Gʼuiˬsha hta‸ tanˇ piˇ ve yoˬ. Yawˇ ve la‸ shawnˍ teˇ hpaˍ hta‸ Gʼuiˬsha ha
‸ yuˬ ve pa taw, yawˇ hteˇ ve cawˇ ve chaw hpeh‸ ve yoˬ teh‸, Gʼuiˬsha yawˇ 
awˬ lawn shaˉ hkiˆ hkanˍ ve yoˬ. Hkʼe te leh, Aˍbeˍlaˆ suh peuˬ htawˇ, yonˍ ve 
oˇ ve hta‸ pa taw yawˇ tawˇ yaw chehˇ sheˍ ve yoˬ. 
5Eˇnawˆ lehˬ, yonˍ ve hta‸ pa taw suh ve teˇ ceuˬ hta‸ maˇ gʼa hkanˍ tuˬ 
Gʼuiˬsha yawˇ hta‸ mvuhˇ naw ma lo yuˬ taˆ-e ve yoˬ. Gʼuiˬsha yawˇ hta‸ yuˬ 
taˆ-e ve pa taw, shu yawˇ hta‸ ca maˇ mawˬ. Gʼuiˬsha yawˇ hta‸ maˇ yuˬ taˆ-e 
sheˍ htaˇ, Yawˇ hta‸ ngaˬ nyi hkʼaˇ suh ve yoˬ teh‸ Gʼuiˬ sha shaˉ hkiˆ hkanˍ 
ve yoˬ. 
6Chaw yaˇ lehˬ, yonˍ ve teˇ ceuˬ maˇ cawˬ ve kʼo, Gʼuiˬsha nyi hkʼaˇ suh tuˬ te 
maˇ gʼa. Awˬ lawn kʼo, Gʼuiˬsha geh jiˆ kʼai ve chaw lehˬ, Gʼuiˬsha cawˬ ve hta
‸ maˇ kʼoˆ, yawˇ hta‸ ca ve chaw hui hta‸ awˬ bon piˇ ve hta‸ maˇ kʼoˆ, yawˇ 
gʼa yonˍ ve yoˬ. 
7Noˉa‸ lehˬ yonˍ ve hta‸ pa taw, maˇ hpeh‸ la sheˍ ve awˬ ceuˬ teˇ hpaˍ awˬ 
lawn Gʼuiˬsha yawˇ hta‸ hto piˇ maˍ piˇ ve teˇ yanˇ, yawˆ yan ve awˬ hkʼaw lo 
na yuˬ leh, yawˇ ve yehˬ yaˇ kʼa yaˇ teˇ hpaˍ gʼa ponˬ tuˬ, yawˇ haw lo‸ kʼoˍ te 
ve yoˬ. Chi hkʼe yonˍ ve awˬ hkʼaw lo, yawˇ miˬguiˬ yaˇ hui hta‸ suhˉ taˆ leh, 
yonˍ ve hta‸ pa taw hteˇ ve cawˇ ve teˇ ceuˬ hta‸ gʼa ve yoˬ. 
8Aˍbraˍhanˍ lehˬ yonˍ ve hta‸ pa taw, yawˇ awˬ shinˉ gʼa tuˬ ve mvuhˇmiˬ lo 
kʼai tuˬ Gʼuiˬsha yawˇ hta‸ kuˬ ve teˇ yanˇ, hkʼaˬ lo gʼa kʼai tuˬ ve hta‸ yawˇ 
maˇ shiˍ htawˇ na yuˬ leh kʼai ve yoˬ. 
9Yonˍ ve hta‸ pa taw, yawˇ gʼa tuˬ ve mvuhˇmiˬ awˬ hkʼaw lo, shu mvuhˇmiˬ 
hkʼaw ca chehˇ ve chaw hkʼe yawˇ hkehˉ chaw te chehˇ ve yoˬ. Yawˇ geh teˇ 
geh mvuhˇmiˬ oˇ ve hta‸ gʼa tuˬ ve Iˉcaˆ leh Yaˍkoˆ hui geh aˉ po kʼo teˇ hpaˍ 
awˬ hkʼaw lo yawˇ chehˇ taˍ ve yoˬ. 

10Awˬ lawn kʼo, Gʼuiˬsha kawˍ taˍ te taˍ ve, awˬ hkuiˉ puiˍ yeˬ jaˇ ve venˇ hta‸ 
yawˇ dawˇ law chehˇ ve yoˬ. 
11Saˍraˇ htawˇ yonˍ ve hta‸ pa taw, yaˇ hu ve awˬ yanˇ leh peuˬ ve htawˇ, 
yawˇ yaˇ hu gʼa ve yoˬ. Awˬ lawn kʼo, ka ti‸ piˇ shehˍ hpaˇ lehˬ, ka ti‸ yeˬ ve 
yoˬ teh‸ yawˇ dawˇ taˍ ve yoˬ. 
12Hkʼe te leh, mawˇ jaˇ leh suh paˇ neˇ ve hawˉ hkʼaˆ teˇ gʼaˇ tiˉ awˬ hkʼaw lo, 
awˬ yaˇ awˬ duˬ maˇ maˇ cawˬ la ve yoˬ. Yawˇ hui lehˬ, mvuhˇ naw ma lo 
cawˬ ve meu‸ keu shiˍ hkʼa shuˍ shuˍ maˇ jaˇ leh, laˇ tsuhˇ gʼuiˬ pfuhˍ paˇ lo 
cawˬ ve shehˇ shiˍ hkʼa shuˍ shuˍ gʼaw maˇ gʼa htaˇ hkʼa gaˬ cawˬ ve yoˬ. 
13Chaw chi teˇ hpaˍ hkʼa peu-eˬ lehˬ, yonˍ ve awˬ hkʼaw lo suh ve yoˬ. Gʼuiˬsha 
yawˇ hui hta‸ piˇ tuˬ yoˬ teh‸ kʼoˆ taˍ ve awˬ ceuˬ teˇ hpaˍ hta‸ yawˇ hui maˇ 
gʼa sheˍ htawˇ, awˬ ceuˬ oˇ ve teˇ hpaˍ hta‸ vuiˇ kuiˬ lo yawˇ hui gʼa mawˬ leh 
ha lehˬ jaˇ ve yoˬ. Yawˇ hui lehˬ, miˬguiˬ hkʼoˆ lo chehˇ htaˇ, shu mvuhˇ shu 
miˬ lo hkehˉ chaw hkʼe hpeh‸ chehˇ ve yoˬ teh‸ yawˇ hui kʼoˆ ve yoˬ. 
14Oˇ hkʼe kʼoˆ ve chaw teˇ hpaˍ lehˬ, yawˇ hui gʼa tuˬ ve mvuhˇmiˬ hta‸ ca 
chehˇ ve yoˬ teh‸, yawˇ hui hkʼa tawˍ lehˆ hpeu‸ maˍ laˇ ve yoˬ. 
15Yawˇ hui tawˆ la ve mvuhˇmiˬ hta‸ dawˇ nawˇ chehˇ ve kʼo, yawˇ hui kʼo‸-e 
tuˬ awˬ yanˇ cawˬ ve yoˬ. 
16Ya‸ hkʼaˇ, yawˇ hui dawˇ law taˍ ve mvuhˇmiˬ lehˬ, oˇ ve a‸ kehˉ da‸ ve 
mvuhˇ naw ma mvuhˇmiˬ hpeh‸ ve yoˬ. Chi hta‸ pa taw, Gʼuiˬsha lehˬ yawˇ 
hui ve Gʼuiˬsha hpeh‸ ve yoˬ teh‸, shu kʼoˆ ve hta‸ yawˇ maˇ ya‸ taw. Awˬ 
lawn kʼo, yawˇ hui chehˇ tuˬ awˬ pon venˇ hta‸ yawˇ gu taˍ peuˬ. 
17Aˍbraˍhanˍ lehˬ, yonˍ ve hta‸ pa taw, Gʼuiˬsha yawˇ hta‸ lawˇ nyi ve teˇ 
yanˇ, yawˇ Iˉcaˆ hta‸ yuˬ leh tanˇ piˇ ve yoˬ. 
18Iˉcaˆ awˬ hkʼaw lo nawˬ ve awˬ ceuˬ awˬ hkʼaˇ cawˬ la tuˬ yoˬ teh‸, ka ti‸ gʼa 
taˍ ve chaw teˇ gʼaˇ lehˬ, yawˇ ve yaˇ paˍ teˇ gʼaˇ tiˉ ve hta‸ tanˇ piˇ ve yoˬ. 
19Awˬ lawn kʼo, Gʼuiˬsha lehˬ chaw yaˇ hta‸ suh kuiˬ lo kʼaw‸ te‸ tu la piˇ puiˉ 
ve hta‸ yawˇ yonˍ taˍ ve yoˬ. Tawˇ pa haˉ kʼoˆ ve kʼo, suh kuiˬ lo yawˇ ve yaˇ 
paˍ hta‸ yawˇ kʼaw‸ gʼa ve yoˬ. 

20Iˉcaˆ lehˬ yonˍ ve hta‸ pa taw, Yaˍkoˆ leh Iˉsawˇ hta‸ awˬ hkʼaw‸ nawˉ gʼa 
tuˬ ve awˬ bon na‸ piˇ taˍ ve yoˬ. 
21Yaˍkoˆ lehˬ, yonˍ ve hta‸ pa taw, suh la paˇ neˇ ve teˇ yanˇ, Yoˇseh‸ ve yaˇ 
paˍ nyiˇ gʼaˇ hta‸ bon na‸ piˇ leh, yawˇ ve juˇ fuiˍ awˬ meuˇ awˬ hkʼoˆ boˆ taˍ 
leh Gʼuiˬsha hta‸ oˉ kʼoˍ pui ve yoˬ. 
22Yoˇseh‸ lehˬ yonˍ ve hta‸ pa taw, yawˇ ve a sha‸ leh la paˇ neˇ ve teˇ yanˇ, 
Iˉsaˍreˍlaˆ chaw teˇ hpaˍ gʼa tawˆ kʼai tuˬ ve awˬ lawn hto piˇ leh, yawˇ ve awˬ 
mu‸ ku hta‸ hkʼaˬ hkʼe te tuˬ ve awˬ lawn yawˇ tawˇ piˇ taˉ ve yoˬ. 
23Moˉseˍ ve awˬ pa awˬ e lehˬ yonˍ ve hta‸ pa taw, Moˉseˍ paw la peuˬ hkʼaw‸ 
nawˉ, ha pa sheh lehˇ hkʼa gaˬ yawˇ hta‸ faˉ taˍ ve yoˬ. Awˬ lawn kʼo, yaˇ paˍ 
oˇ ve lehˬ awˬ hkiˇ awˬ nganˇ da‸ jaˇ ve hta‸ yawˇ huiˉ maˬ gʼa mawˬ leh, 
hkunˉ hawˉ hkanˇ tawˇ piˇ taˍ ve hta‸ yawˇ huiˉ maˬ maˇ kawˆ. 
24Moˉseˍ lehˬ yonˍ ve hta‸ pa taw, yawˇ uiˍ la ve teˇ yanˇ htaˇ, Hpaˍrawˇ yaˇ 
miˇ ve awˬ yaˇ paˍ teh‸ kʼoˆ ve hta‸ yawˇ maˇ hkanˍ gaˇ. 
25Teˇ tcuhˉ teˇ yanˇ venˇbaˆ awˬ hkʼaw ha lehˬ chehˇ ve a‸ kehˉ Gʼuiˬsha ve 
awˬ yaˇ awˬ duˬ teˇ hpaˍ geh hkʼa geh gʼa tu‸ gʼa hkanˍ tuˬ ve hta‸ yawˇ leuˉ 
leh heuˆ gaˇ ve yoˬ. 
26Hkri‸ awˬ pon gʼa tu‸ gʼa hkanˍ ve teˇ ceuˬ lehˬ, Eˇjiˇtu‸ mvuhˇmiˬ awˬ 
hkʼaw lo cawˬ ve da‸ jaˇ ve mawˇ jeˬ a‸ kehˉ leuˉ leh awˬ hpfuhˇ hkʼaˆ jaˇ ve 
teˇ ceuˬ hpeh‸ ve teh‸, yawˇ dawˇ taˍ ve yoˬ. Awˬ lawn kʼo, yawˇ gʼa tuˬ ve la‸ 
shawnˍ hta‸ yawˇ chiˇ nyi tcuhˉ taˍ ve yoˬ. 
27Yonˍ ve hta‸ pa taw, hkunˉ hawˉ hkanˇ nyi ma zuhˆ ve hta‸ yawˇ maˇ kawˆ 
leh, Eˇjiˇtu‸ mvuhˇmiˬ awˬ hkʼaw lo tawˆ kʼai ve yoˬ. Awˬ lawn kʼo, mawˬ 
maˇ hpeh‸ ve teˇ gʼaˇ hta‸ mawˬ taˍ ve hkʼe te leh, yawˇ nyi ma yeˬ ve yoˬ. 
28Yaˇ uiˍ teˇ hpaˍ hta‸ te luˬ shehˍ hpaˇ lehˬ, yawˇ hui hta‸ maˇ gʼa htawˇ tuˬ, 
Moˉseˍ yawˇ yonˍ ve hta‸ pa taw, Paˍsaˍhkaˍ pawehˇ te leh awˬ suhˍ hpeh‸ 
pfuhˍ taˍ ve yoˬ. 
29Yonˍ ve hta‸ pa taw, Iˉsaˍreˍlaˆ chaw teˇ hpaˍ lehˬ goˇ lehˍ ve miˬguiˬ hkʼoˆ 
hta‸ juˇ kʼai ve hkʼe, Laˇ tsuhˇ gʼuiˬ nyi hta‸ hkanˍ kʼai ve yoˬ. Ya‸ hkʼaˇ 

Eˇjiˇtu‸ chaw teˇ hpaˍ oˇ ve hkʼa shuˍ shuˍ hkanˍ kʼai chehˇ ve teˇ yanˇ, kʼa 
suh peuˬ ve yoˬ. 
30Yonˍ ve hta‸ pa taw, Iˉsaˍreˍlaˆ chaw hui Yeˍriˆhkoˇ venˇ hta‸ suhˍ nyi caw 
peuˬ hkʼaw‸ nawˉ, lanˇ venˇ paˆ ce ve yoˬ. 
31Meh maˬ lanˉ Raˍhaˆ lehˬ, yonˍ ve hta‸ pa taw maˇ na yuˬ ve chaw teˇ hpaˍ 
geh maˇ gʼa luˬ. Awˬ lawn kʼo, jaˆ nyi shehˍ hpaˇ teˇ hpaˍ hta‸ yawˇ ha lehˬ 
ha kʼa ha‸ yuˬ ve hta‸ pa taw yoˬ. 
32Chi hkʼoˆ ka‸, ngaˬ aˬ hto‸ ma gʼa kʼaw‸ kʼoˆ tuˬ sheˍ le. Awˬ lawn kʼo, 
Giˉdonˍ, Baˍrehˆ, Saˍsonˍ, Yeˍhpaˍtaˆ, Daˍviˆ, Saˍmo-eˍlaˆ leh Gʼuiˬsha ve tcuh 
kaˍ paˍ teˇ hpaˍ awˬ lawn ca kʼaoˍ maˇ peuˬ taˬ. 
33Chaw oˇ ve teˇ hpaˍ lehˬ, yonˍ ve hta‸ pa taw mvuhˇmiˬ teˇ hpaˍ hta‸ gʼaˇ 
ve, hteˇ lehˍ cawˇ lehˍ uˉ peunˍ ve, Gʼuiˬsha ve ka ti‸ tawˇ hkawˇ teˇ hpaˍ hta‸ 
gʼa taˍ ve, laˇ caˬ shiˉ ve maw‸ kʼaw hta‸ hoˆ taˍ ve, 
34hehnˇ jaˇ ve aˬ miˍ hta‸ shiˉ pehˍ gʼaˇ ve, aˉ htaw la‸ hkʼaw gʼa ponˬ ve, awˬ 
gʼaˇ nuˇ ve teˇ ceuˬ awˬ hkʼaw lo awˬ gʼaˇ uiˍ ve hta‸ gʼa ve, ma‸ bawˆ ve awˬ 
hkʼaw lo awˬ gʼaˇ uiˍ la leh, shu mvuhˇ miˬ ve ma‸ yaˇ teˇ hpaˍ hta‸ gʼa‸ kʼoˬ 
ve yoˬ. 
35Yaˇ miˇ teˇ hpaˍ lehˬ, suh kuiˬ lo a shu yawˇ ve chaw kʼaw‸ te‸ tu la ve hta‸ 
gʼa ve yoˬ. Chaw teˇ hpaˍ hpaˍ lehˬ, hehnˇ jaˇ ve fawˉ mehˍ ve hta‸ gʼa hkanˍ 
ve yoˬ. Awˬ lawn kʼo, leuˉ leh da‸ ve kʼaw‸ te‸ tu la ve teˇ ceuˬ hta‸ gʼa hpeh
‸ tuˬ, shu ponˬ piˇ ve hta‸ yawˇ hui maˇ hkanˍ yuˬ. 
36Chaw teˇ hpaˍ hpaˍ lehˬ, shu maˇ shawˍ maˇ caˆ te leh dawˆ ve hta‸ gʼa 
hkanˍ ve awˬ hkʼoˆ ka‸, sho caˆ hpeh leh htawnˍ hkʼaw keu taˍ ve hta‸ gʼa 
hkanˍ ve yoˬ. 
37Shu haˉ pui baˬ ve, liˉ leu gʼeu‸ cheˆ ve leh, aˉ htaw chaw pehˍ ve hta‸ yawˇ 
hui gʼa hkanˍ ve yoˬ. Haˍ gʼawˇ jaˇ ve teˇ ceuˬ, fawˉ ve mehˍ ve teˇ ceuˬ leh, tu
‸ ve hkanˍ ve teˇ ceuˬ hta‸ yawˇ hui gʼa hkanˍ ve awˬ hkʼaw lo, yawˬ guiˬ kʼuˉ 
aˉ che‸ guiˬ kʼuˉ hta‸ veu‸ deh leh, teˇ kaˬ peuˬ teˇ kaˬ lo yawˇ hui gʼa hpaw 
toˇ ve yoˬ. 

38Yawˇ hui lehˬ, heh puiˉ hkʼaw leh hkʼaw hkʼoˆ lawˬ hkʼoˆ lo, miˬ kʼoˍ haˉ kʼoˍ 
hkʼaw lo ca chehˇ toˇ ve yoˬ. Yawˇ hui da‸ ve pa taw, miˬguiˬ chi yawˇ hui hta
‸ maˇ keunˍ. 
39Chaw oˇ ve teˇ hpaˍ hkʼa peu-eˬ lehˬ, yawˇ hui yonˍ ve teh‸ Gʼuiˬsha shaˉ 
hkiˆ hkanˍ ve htawˇ, ka ti‸ piˇ taˍ ve teˇ hpaˍ hta‸ yawˇ hui maˇ gʼa sheˍ. 
40Aˬ hto‸ ma hta‸ pa taw le teh‸ kʼoˆ kʼo, chaw oˇ ve teˇ hpaˍ lehˬ, ngaˬ hui 
geh teˇ geh maˇ heˆ kʼo, yawˇ hui biˇ ve teˇ ceuˬ hta‸ maˇ gʼa sheˍ. Awˬ lawn 
kʼo, Gʼuiˬsha lehˬ ngaˬ hui awˬ pon da‸ leuˉ ve teˇ ceuˬ hta‸ gu taˍ ve hta‸ pa 
taw yoˬ. 

Heˍbrehˇ li‸ 12 

Yeˍsuˆ hta‸ hkʼa deh‸ nyi taˍ-o‸ 

1Hkʼe te leh, shaˉ hkiˆ hkanˍ shehˍ hpaˇ chi taw taw maˇ leh, moˬ hkʼa shuˍ 
shuˍ ngaˬ hui hta‸ caw zuhˇ chehˇ taˍ ve pa taw, tawˍ taˍ ve awˬ ceuˬ hkʼa 
peu-eˬ hta‸ yuˬ baˬ sheˬ leh, hawˆ taˍ ve venˇ baˆ hkʼa peu-eˬ hta‸ kʼehˆ baˬ 
taˉ leh, a shu yawˇ awˬ pon gu taˍ laˇ ve awˬ hkʼaˇ hta‸ nyi ma yeˬ ve awˬ 
hkʼaw lo gʼuiˇ kʼai-a veuˬ. 
2Gʼuiˇ kʼai chehˇ ve teˇ yanˇ, Yeˍsuˆ hta‸ hkʼa deh‸ nyi taˍ-o‸. Yawˇ lehˬ, ngaˬ 
hui ve yonˍ ve teˇ ceuˬ hta‸ awˬ hkuiˉ puiˍ tanˬ te leh biˇ la piˇ shehˍ hpaˇ 
hpeh‸ ve yoˬ. Yawˇ awˬ gʼuˇ suhˍ teh taˍ ve ha lehˬ tuˬ ve teˇ ceuˬ hta‸ pa taw, 
ya‸ taw ve teˇ ceuˬ hta‸ maˇ dawˇ leh, la‸ ka hkʼoˆ lo hkanˍ suh peuˬ ve yoˬ. 
Yawˇ lehˬ chi beu‸ Gʼuiˬsha ve kʼaw jaw la‸ sha paˉ lo mui chehˇ taˍ peuˬ. 
3Nawˬ hui awˬ gʼaˇ maˇ gʼa nuˇ leh, nyi ma maˇ gʼa luˬ tuˬ, venˇbaˆ yaˇ hui ve 
la‸ sheh awˬ hkʼaw lo chi taw taw hkʼa mvuhˇ hkʼa na te leh tawˍ taˍ ve hta‸ 
gʼa hkanˍ ve teˇ gʼaˇ hta‸ dawˇ nyi-o. 
4Nawˬ hui lehˬ, venˇbaˆ hta‸ gʼa tawˍ da‸ bawˆ da‸ ve awˬ hkʼaw lo, nawˬ hui 
ve awˬ suhˍ sheˆ htaˇ hkʼa gaˬ maˇ gʼa hkanˍ jaw sheˍ. 
5Yaˇ paˍ teˇ hpaˍ hta‸ awˬ pa maˍ piˇ ve hkʼe, yawˇ nawˬ hui hta‸ kʼoˆ maˍ laˇ 
ve tawˇ hkawˇ hta‸ nawˬ hui leunˇ peuˬ laˇ. Yawˇ kʼoˆ ve, Ngaˬ yaˇ paˍ-oˬ, 

Jawˇmawˇ Gʼuiˬsha maˍ laˇ ve hta‸ hkʼe leˇ taˇ dawˇ. Yawˇ nawˬ hta‸ deˇ maˍ 
laˇ ve teˇ yanˇ, nyi ma taˇ luˬ. 
6Awˬ lawn kʼo, Jawˇmawˇ Gʼuiˬsha lehˬ yawˇ ha‸ ve chaw hta‸ maˍ piˇ leh, 
yawˇ ha‸ yuˬ ve yaˇ paˍ teˇ gʼaˇ le le hta‸ jaw‸ maˍ piˇ ve yoˬ, teh‸ yawˇ kʼoˆ 
taˍ ve yoˬ. 
7Yawˇ maˍ laˇ ve hta‸ yeunˇ hkanˍ-o‸. Yaˇ paˍ teˇ hpaˍ hta‸ awˬ pa te piˇ ve 
hkʼa shuˍ shuˍ, Gʼuiˬsha nawˬ hui hta‸ te laˇ chehˇ ve yoˬ. Awˬ lawn kʼo, awˬ 
pa maˇ maˍ piˇ ve yaˇ paˍ a shu teˇ gʼaˇ cawˬ le. 
8Yaˇ hkʼa peu-eˬ maˍ ve teˇ ceuˬ hta‸ gʼa hkanˍ ve hkʼe nawˬ hui maˇ gʼa 
hkanˍ ve kʼo, nawˬ hui yaˇ awˬ tehˬ ma hpeh‸ ve maˇ heˆ, haˉ chawˇ haˉ paˆ 
yaˇ hpeh‸ ve yoˬ. 
9Chi hkʼoˆ ka‸, ngaˬ hui hta‸ maˍ laˇ tuˬ, awˬ suhˍ awˬ shaˍ hpawˇ awˬ pa teˇ 
hpaˍ cawˬ leh, yawˇ hui hta‸ ngaˬ hui yawˆ yan ve yoˬ. Chi a‸ kehˉ leuˉ leh, 
co ha hpawˇ ve Awˬ pa awˬ hawˉ lo ngaˬ hui chehˇ leh co ha gʼa te‸ ve maˇ 
heˆ laˇ. 
10Awˬ lawn kʼo, yawˇ hui lehˬ a shu yawˇ nyi ma cawˇ ve hkʼe ngaˬ hui hta‸ 
teˇ tcuhˉ teˇ yanˇ awˬ hkʼaw lo ceh maˍ laˇ ve yoˬ. Ya‸ hkʼaˇ Gʼuiˬsha lehˬ, 
yawˇ da‸ ve kehˬ ve hkʼe ngaˬ hui htawˇ da‸ la kehˬ la tuˬ, ngaˬ hui awˬ pon 
da‸ ve hta‸ yawˇ dawˇ leh maˍ laˇ ve yoˬ. 
11Maˍ laˇ ve teˇ ceuˬ le le hta‸ gʼa hkanˍ ve teˇ yanˇ, ha lehˬ tuˬ cawˬ ve maˇ 
heˆ, dawˇ haˍ tuˬ ceh tiˉ cawˬ ve yoˬ. Ya‸ hkʼaˇ, maˍ ve hta‸ gʼa hkanˍ yuˬ ve 
chaw teˇ hpaˍ awˬ pon, awˬ hkʼaw‸ nawˉ kʼo, hteˇ ve cawˇ ve awˬ hkʼaw lo 
dawˇ sha gaˇ sha ve awˬ shiˍ naw‸ la ve yoˬ. 

Gʼuiˬsha ve awˬ bon hta‸ maˇ gʼa baˬ taˉ tuˬ shaˍ ti‸ piˇ ve 

12Hkʼe te leh, nawˬ hui ve la‸ sheh deu lehˍ te chehˇ ve teˇ hpaˍ hta‸ chiˇ leh, 
awˬ gʼaˇ maˇ cawˬ ve hkui tcuhˉ kʼu teˇ hpaˍ hta‸ awˬ gʼaˇ cawˬ la piˇ-oˆ. 
13Hkui sheh luˬ ve chaw teˇ hpaˍ awˬ tcuhˉ maˇ gʼa jiˆ kʼai leh na-e la tuˬ, nawˬ 
hui ve hkui sheh awˬ pon ya‸ kʼaw hteˇ lehˍ gu taˍ-o‸. 

14Nawˬ hui lehˬ, da‸ la kehˬ la tuˬ maˇ kʼoˆ, chaw hkʼa peu-eˬ hta‸ cawˇ da‸ 
hui da‸ tuˬ maˇ kʼoˆ, gʼaˇ hte‸ te-o. Da‸ ve kehˬ ve maˇ cawˬ ve chaw a shu 
teˇ gʼaˇ maˇ kʼoˆ, Jawˇmawˇ Gʼuiˬsha hta‸ maˇ gʼa mawˬ. 
15Nawˬ hui shaˍ ti‸ hkʼa deh‸ taˍ-o‸. Maˇ heˆ kʼo, nawˬ hui awˬ hkʼaw lo 
chaw teˇ gʼaˇ gʼaˇ Gʼuiˬsha ve awˬ bon hta‸ maˇ gʼa puiˉ-aˆ. Nawˬ hui hta‸ 
sho‸ sha‸ laˇ tuˬ, hkʼaˇ ve awˬ geu tawˆ la leh, chaw maˇ maˇ hta‸ cha‸ chiˆ 
tuˬ htawˇ te laˇ puiˉ-aˆ. 
16Awˍ teˇ poˬ ceh tiˉ gʼa caˇ tuˬ awˬ pon, yaˇ uiˍ ve aˉ yaˇ hta‸ hawˇ baˬ ve 
Iˉsawˇ hkʼa shuˍ shuˍ, haˉ chawˇ haˉ paˆ te leh Gʼuiˬsha hta‸ maˇ yawˆ maˇ 
yan ve chaw, nawˬ hui awˬ hkʼaw lo teˇ gʼaˇ ka‸ maˇ gʼa cawˬ tuˬ, shaˍ ti‸ 
hkʼa deh‸ taˍ-o‸. 
17Awˬ lawn kʼo, awˬ hkʼaw‸ nawˉ Iˉsawˇ lehˬ na‸ piˇ ve awˬ bon hta‸ kʼaw‸ 
heuˆ gaˇ ve teˇ yanˇ, baˬ taˉ ve hta‸ yawˇ gʼa hkanˍ ve teh‸ nawˬ hui shiˍ ve 
yoˬ. Mehˆ gʼuiˬ ya‸ la ve awˬ hkʼaw lo yawˇ gʼaˇ hte‸ ca ve htawˇ, kʼaw‸ 
dawˇ hpfuhˆ tuˬ awˬ yanˇ maˇ kʼaw‸ cawˬ. 
18Awˬ lawn kʼo, la‸ sheh htawˇ gʼa ve, aˬ miˍ to‸ ve, naˆ tawˉ naˆ ho‸ ve leh, 
mvuhˇ haw lonˉ meuˆ la ve hkʼaw teˇ shiˍ lo nawˬ hui laˬ ve maˇ heˆ. 
19Hkʼaw oˇ ve teˇ shiˍ lo behˬ heh ma meuˆ ve awˬ hkawˇ leh tawˇ yaw ve awˬ 
hkawˇ hta‸ gʼa kaˇ ve chaw hui lehˬ, yawˇ hui hta‸ tawˇ maˇ gʼa kʼaw‸ yaw 
laˇ tuˬ lawˬ hkawˉ ve yoˬ. 
20Awˬ lawn kʼo, To nuˇ to shaˆ ka‸ hkʼaw oˇ ve hta‸ gʼa daw‸ ve kʼo, haˉ pui 
baˬ pehˍ-o‸ teh‸, tawˇ piˇ taˍ ve hta‸ yawˇ hui hkanˍ maˇ gʼa. 
21Oˇ ve teˇ hpaˍ hta‸ gʼa mawˬ ve teˇ yanˇ, kawˆ tuˬ uiˍ jaˇ ve pa taw, Ngaˬ 
kawˆ cheˇ jaˇ ve yoˬ teh‸, Moˉseˍ kʼoˆ ve yoˬ. 
22Ya‸ hkʼaˇ, nawˬ hui laˬ ve lehˬ, Ziˉonˍ hkʼaw hkʼoˆ lo laˬ ve yoˬ. Hkʼaw oˇ ve 
lehˬ, te‸ chehˇ ve Gʼuiˬsha ve venˇ, mvuhˇ naw ma hkʼoˆ ve Yeˍruˆsaˍlehnˍ, ca 
gʼaw maˇ peuˬ ve mvuhˇ naw ma tcuh yaˇ hui ha lehˬ ha kʼa hpawnˬ da‸ kuiˬ, 
23mvuhˇ naw ma ve caˇ lanˇ awˬ hkʼaw lo awˬ meh bvuh‸ taˍ ve yaˇ uiˍ teˇ 
hpaˍ hpawnˬ da‸ kuiˬ hpeh‸ ve yoˬ. Chaw hkʼa peu-eˬ hta‸ suhˉ jehˍ shehˍ 

hpaˇ Gʼuiˬsha geh lo, biˇ la peuˬ ve hteˇ ve cawˇ ve chaw hui ve co ha teˇ hpaˍ 
cawˬ kuiˬ lo, 
24ka ti‸ shaˉ caˆ awˬ suhˉ awˬ pon awˬ kaˍ te shehˍ hpaˇ Yeˍsuˆ geh lo leh, 
Aˍbeˍlaˆ ve awˬ suhˍ tawˇ yaw ve a‸ kehˉ leuˉ leh da‸ ve tawˇ hta‸ yaw ve, 
pfuhˍ taˍ ve awˬ suhˍ geh lo nawˬ hui laˬ ve yoˬ. 
25Nawˬ hui lehˬ, tawˇ yaw laˇ shehˍ hpaˇ ve awˬ hkawˇ hta‸ maˇ na ve chaw 
maˇ gʼa hpeh‸ tuˬ, shaˍ ti‸ taˍ-o‸. Awˬ lawn kʼo, miˬguiˬ hkʼoˆ lo shaˍ ti‸ piˇ 
sheh hpaˇ hkawˇ hta‸ yawˇ hui maˇ na ve pa taw maˇ gʼa ponˬ ve kʼo, mvuhˇ 
naw ma hkʼoˆ chehˇ ve shaˍ ti‸ piˇ shehˍ hpaˇ hkawˇ hta‸ ngaˬ hui maˇ na ve 
kʼo, leuˉ leh ponˬ maˇ hpeh‸. 
26Oˇ htaˇ, yawˇ ve awˬ hkawˇ miˬguiˬ hta‸ hiˆ piˇ ve yoˬ. Ya‸ hkʼaˇ, chi beu‸ 
ka ti‸ cawˬ taˍ ve lehˬ, Miˬguiˬ hta‸ ngaˬ teˇ pawˆ kʼaw‸ hiˆ piˇ tuˬ sheˍ ve awˬ 
hkʼoˆ ka‸, mvuhˇ naw ma hta‸ htawˇ hiˆ piˇ tuˬ yoˬ teh‸ yawˇ kʼoˆ taˍ ve yoˬ. 
27Teˇ pawˆ kʼaw‸ hiˆ piˇ tuˬ sheˍ teh‸ kʼoˆ taˍ ve lehˬ, hiˆ piˇ maˇ gʼa ve awˬ 
ceuˬ teˇ hpaˍ hkʼaˬ htaˆ ka‸ yeˬ chehˇ tuˬ, hiˆ piˇ gʼa ve awˬ ceuˬ teˇ hpaˍ hta‸ 
yuˬ baˬ tuˬ yoˬ teh‸ kʼoˆ gaˇ ve yoˬ. Hiˆ piˇ gʼa ve awˬ ceuˬ teˇ hpaˍ lehˬ, te 
hpanˍ taˍ ve awˬ ceuˬ teˇ hpaˍ hpeh‸ ve yoˬ. 
28Hkʼe te leh, hiˆ piˇ maˇ gʼa ve mvuhˇmiˬ hta‸ ngaˬ hui gʼa taˍ ve hta‸ pa taw, 
Gʼuiˬsha ve awˬ bon hta‸ chiˇ mvuh-a veuˬ. Yawˆ yan puiˉ kawˆ puiˉ ve awˬ 
hkʼaw lo, Gʼuiˬsha nyi ma cawˇ ve hkʼe yawˇ hta‸ oˉ kʼoˍ pui-a veuˬ. 
29Awˬ lawn kʼo, ngaˬ hui ve Gʼuiˬsha lehˬ, to‸ baˬ chehˇ ve aˬ miˍ hpeh‸ ve 
yoˬ. 

Heˍbrehˇ li‸ 13 

Hkri‸ yaˇ hui te keunˍ ve kanˉ teˇ hpaˍ 

1Awˬ viˉ awˬ nyi ha‸ da‸ ve teˇ ceuˬ nawˬ hui hkʼaˬ htaˆ ka‸ cawˬ piˇ-oˆ. 
2Hkehˉ chaw teˇ hpaˍ hta‸ ha‸ yuˬ tuˬ taˇ leunˇ. Awˬ lawn kʼo, chaw teˇ hpaˍ 
hpaˍ hkehˉ chaw hta‸ ha‸ yuˬ ve teˇ yanˇ, yawˇ hui maˇ shiˍ ve awˬ hkʼaw lo 
mvuhˇ naw ma tcuh yaˇ teˇ hpaˍ hta‸ ha‸ yuˬ jaw ve yoˬ. 

3Nawˬ hui lehˬ, htawnˍ hkʼaw chehˇ ve chaw hui geh teˇ geh chehˇ ve hkʼa 
shuˍ shuˍ shawˍ taˍ leh, yawˇ hui hta‸ dawˇ nawˇ-oˆ. Nawˬ hui htawˇ awˬ suhˍ 
awˬ shaˍ pfuhˇ taˍ ve hta‸ pa taw, fawˉ mehˍ ve hta‸ gʼa hkanˍ ve chaw teˇ 
hpaˍ hta‸ dawˇ nawˇ-oˆ. 
4Awˬ hpawˇ awˬ miˇ heuˆ da‸ ve teˇ ceuˬ hta‸ chaw hkʼa peu-eˬ taˍ uiˍ taˍ 
mvuh piˇ-oˆ. Awˬ hpawˇ awˬ miˇ teˇ hpaˍ maˇ hteˇ maˇ cawˇ ve awˬ hkʼaˇ suh 
taˇ kʼai. Awˬ lawn kʼo, guiˇ ya‸ ve chaw leh haˉ chawˇ haˉ paˆ te ve chaw teˇ 
hpaˍ hta‸ Gʼuiˬsha ciˍ yanˍ piˇ tuˬ yoˬ. 
5Hpu hta‸ sheˉ lai ve teˇ ceuˬ nawˬ hui awˬ hkʼaw lo taˇ cawˬ piˇ. Nawˬ hui 
hkʼa cawˬ taˍ ve teˇ hpaˍ hta‸ nyi hkʼaˇ suh chehˇ-oˆ. Awˬ lawn kʼo, Ngaˬ nawˬ 
hta‸ hkʼaˬ htaˆ ka‸ maˇ hpaˆ, hkʼaˬ htaˆ ka‸ maˇ baˬ teh‸ Gʼuiˬsha kʼoˆ taˍ ve 
yoˬ. 
6Chi hta‸ pa taw, Jawˇmawˇ Gʼuiˬsha lehˬ, ngaˬ hta‸ ga laˇ shehˍ hpaˇ hpeh‸ 
leh, ngaˬ te‸ chiˉ kawˆ tuˬ maˇ cawˬ. Chaw yaˇ ngaˬ hta‸ aˬ hto‸ ma te laˇ 
hpeh‸ tuˬ le, teh‸ nyi ma ha‸ hanˉ ve awˬ hkʼaw lo ngaˬ hui kʼoˆ hpeh‸ ve 
yoˬ. 
7Nawˬ hui ve awˬ hoˉ teˇ hpa hta‸ dawˇ nawˇ-oˆ. Yawˇ hui lehˬ, nawˬ hui hta‸ 
Gʼuiˬsha ve tawˇ hkawˇ maˍ laˇ ve yoˬ. Yawˇ hui suh htaˇ hkʼa gaˬ te ve awˬ 
liˇ awˬ hkʼaˇ teˇ hpaˍ hta‸ nawˬ hui dawˇ nyi leh, yawˇ hui yonˍ ve teˇ ceuˬ 
hta‸ henˇ yuˬ leh te-o. 
8Yeˍsuˆ Hkri‸ lehˬ, aˉ nyi, ya‸ nyi leh co co taiˍ taiˍ hkʼa shuˍ shuˍ hpeh‸ 
chehˇ ve yoˬ. 
9Maˇ heˆ heˆ ve awˬ ceuˬ teˇ hpaˍ shu laiˉ ceuˬ ca maˍ la ve awˬ hkʼaˇ suh nawˬ 
hui taˇ kʼai. Gʼuiˬsha ve awˬ bon hta‸ pa taw nyi ma yeˬ ve kʼo, da‸ jaˇ ve yoˬ. 
Caˇ tuˬ ce kan ve hta‸ pa taw nyi ma yeˬ tuˬ ve maˇ heˆ. Caˇ tuˬ ce kan ve awˬ 
liˇ hta‸ yehˇ ve chaw teˇ hpaˍ lehˬ, oˇ ve awˬ hkʼaw lo awˬ bon maˇ gʼa. 
10Ngaˬ hui tanˇ kuiˬ teˇ maˬ cawˬ ve yoˬ. Aˉ po kʼo bon yehˬ awˬ hkʼaw lo kanˉ 
te ve chaw teˇ hpaˍ lehˬ, tanˇ kuiˬ chi teˇ maˬ lo gʼa caˇ tuˬ a hkaw-anˬ maˇ 
cawˬ. 

11Awˬ lawn kʼo, paw hkuˇ lonˉ lehˬ venˇ baˆ hpehˇ tuˬ ve tanˇ tuˬ awˬ pon to 
nuˇ to shaˆ ve awˬ suh hta‸ yuˬ leh, da‸ kehˬ ve chehˇ kuiˬ awˬ hkʼaw lo lo‸-e 
peuˬ hkʼaw‸ nawˉ, awˬ to oˇ ve teˇ hpaˍ hta‸ yawˇ hui ve chehˇ kuiˬ awˬ baˬ 
lo aˬ miˍ tuˉ baˬ ve yoˬ. 
12Oˇ ve hkʼa shuˍ shuˍ Yeˍsuˆ htawˇ, yawˇ ve awˬ suhˍ hta‸ pa taw chaw yaˇ 
hta‸ da‸ piˇ kehˬ piˇ tuˬ, lanˇ venˇ yehˬ miˉ awˬ baˬ lo yawˇ hkanˍ suh ve yoˬ. 
13Hkʼe te leh ngaˬ hui htawˇ, shu maˇ shawˍ maˇ caˆ te ve hta‸ yawˇ hkanˍ ve 
hkʼa shuˍ shuˍ, ngaˬ hui hkanˍ ve awˬ hkʼaw lo, deh kuiˬ awˬ baˬ lo yawˇ geh 
tawˆ kʼai-a veuˬ. 
14Awˬ lawn kʼo, ngaˬ hui chi miˬguiˬ hkʼoˆ lo yeˬ ve venˇ maˇ cawˬ. Ya‸ hkʼaˇ, 
awˬ hkʼaw‸ nawˉ cawˬ la tuˬ ve venˇ hta‸ ngaˬ hui dawˇ law leh ca chehˇ ve 
yoˬ. 
15Hkʼe te leh, Yeˍsuˆ hta‸ pa taw, ngaˬ hui Gʼuiˬsha hta‸ hkʼaˬ htaˆ ka‸ chiˇ 
mvuh ve tanˇ tuˬ teˇ ceuˬ tanˇ piˇ-a veuˬ. Chi hkʼe kʼoˆ ve lehˬ, ngaˬ hui ve 
maw‸ kʼaw awˬ hkʼaw lo tawˆ la ve tawˇ hkawˇ teˇ hpaˍ yawˇ ve awˬ meh hta
‸ chiˇ mvuh ve teˇ ceuˬ hta‸ kʼoˆ ve yoˬ. 
16Da‸ ve hta‸ te ve teˇ ceuˬ leh shu hta‸ mawˇ jeˬ pehˬ piˇ ve teˇ ceuˬ hta‸ taˇ 
leunˇ. Awˬ lawn kʼo, chi hkʼe ve tanˇ tuˬ teˇ hpaˍ hta‸ Gʼuiˬsha nyi ma cawˇ 
ve yoˬ. 
17Nawˬ hui ve awˬ hoˉ teˇ hpaˍ ve hkawˇ hta‸ na yuˬ leh, yawˇ hui awˬ hawˉ 
lo hkʼa deh‸ chehˇ-oˆ. Awˬ lawn kʼo, yawˇ hui te ve kanˉ awˬ lawn Gʼuiˬsha 
hta‸ gʼa kʼaoˍ maˍ piˇ tuˬ ve chaw hpeh‸ ve pa taw, nawˬ hui ve co ha hta‸ 
yawˇ hui hkʼa deh‸ nyi ha‸ shaˉ chehˇ ve yoˬ. Yawˇ hui chi hkʼe nyi ha‸ shaˉ 
chehˇ ve teˇ yanˇ, dawˇ haˍ tuˬ maˇ cawˬ leh ha lehˬ ha kʼa te hpeh‸ tuˬ, yawˇ 
hui ve hkawˇ hta‸ hkʼa deh‸ na-o. Hkʼe maˇ heˆ kʼo, nawˬ hui awˬ pon awˬ 
bon te‸ chiˉ maˇ cawˬ. 
18Ngaˬ awˬ pon bon lawˬ laˇ-oˆ. Awˬ lawn kʼo, ngaˬ ve shiˍ puiˉ ve nyi ma lehˬ, 
ya‸ kuiˬ maˇ cawˬ teh‸ ngaˬ shiˍ taˍ ve yoˬ. Teˇ ceuˬ le le awˬ hkʼaw lo ngaˬ 
da‸ ve hta‸ tiˉ te gaˇ ve yoˬ. 

19Ngaˬ nawˬ hui geh haˆ haˆ gʼa kʼaw‸ la hpeh‸ tuˬ ve, bon lawˬ laˇ tuˬ leuˉ leh 
ngaˬ nawˬ hui hta‸ lawˬ hkawˉ ve yoˬ. 

Bon na‸ piˇ ve leh awˬ leh meuˇ ve tawˇ teˇ hkawˇ 

20Ngaˬ hui ve Jawˇmawˇ Yeˍsuˆ lehˬ, yawˬ hawˉ shehˍ hpaˇ uiˍ jaˇ ve teˇ gʼaˇ 
hpeh‸ ve yoˬ. Co co taiˍ taiˍ ka ti‸ shaˉ caˆ te tuˬ yawˇ ve awˬ suhˍ sheˆ leh, 
Gʼuiˬsha yawˇ hta‸ kʼaw‸ te‸ tu la piˇ ve yoˬ. 
21Dawˇ sha gaˇ sha tuˬ te shehˍ hpaˇ Gʼuiˬsha ve a loˍ hta‸ nawˬ hui te gʼa tuˬ, 
da‸ ve teˇ ceuˬ le le nawˬ hui awˬ hkʼaw lo biˇ la tuˬ ngaˬ Gʼuiˬsha hta‸ lawˬ 
ve yoˬ. Gʼuiˬsha lehˬ, Yeˍsuˆ Hkri‸ hta‸ cuˇ leh yawˇ mehˆ gʼuˇ suhˍ nyi ma 
cawˇ ve teˇ ceuˬ hta‸ ngaˬ hui awˬ hkʼaw lo te chehˇ ve yoˬ. Yeˍsuˆ Hkri‸ hta‸ 
co co taiˍ taiˍ chiˇ uiˍ chiˇ mvuh piˇ-oˆ. A menˬ. 
22Awˬ viˉ awˬ nyi teˇ hpaˍ-oˬ, ngaˬ nawˬ hui hta‸ ngeh ve li‸ teˇ kʼoˆ bvuh‸ 
feu laˇ ve yoˬ. Ngaˬ awˬ gʼaˇ pe‸ laˇ ve tawˇ hkawˇ hta‸ yeunˇ hkanˍ leh na 
yuˬ tuˬ ngaˬ nawˬ hui hta‸ lawˬ hkawˉ ve yoˬ. 
23Ngaˬ hui ve awˬ viˉ awˬ nyi Tiˆmoˉseˍ hta‸ shu hpehˇ hkʼa peuˬ ve teh‸ shiˍ-
o‸. Yawˇ haˆ haˆ gaˬ la ve kʼo, ngaˬ htawˇ yawˇ geh teˇ geh laˬ leh nawˬ hui 
hta‸ gʼa mawˬ da‸ tuˬ yoˬ. 
24Nawˬ hui ve awˬ hoˉ hkʼa peu-eˬ leh Hkri‸ yaˇ hkʼa peu-eˬ hta‸ ngaˬ dawˇ 
nawˇ chehˇ ve yoˬ teh‸ hto piˇ-oˆ. Choˬ kaˬ lo chehˇ taˍ ve Iˉtaˍliˍ chaw teˇ 
hpaˍ nawˬ hui hta‸ dawˇ nawˇ chehˇ ve yoˬ teh‸ tawˇ shanˍ feu laˇ ve yoˬ. 
25Nawˬ hui hkʼa peu-eˬ geh awˬ bon awˬ shinˉ cawˬ piˇ-oˆ. A menˬ. 

Yaˍkoˆ li‸ 

Yaˍkoˆ li‸ 1 

Awˬ chawˇ hui hta‸ dawˇ nawˇ ve hkawˇ 

1Ngaˬ lehˬ, Gʼuiˬsha leh Jawˇmawˇ Yeˍsuˆ Hkri‸ ve awˬ ceˬ Yaˍkoˆ yoˬ. Nawˬ 
hui hpaˆ da‸ kʼai peuˬ ve chaw teˇ chi nyiˇ ceuˬ awˬ hkʼoˆ lo dawˇ sha ha lehˬ 
tuˬ cawˬ piˇ-oˆ. 

Gʼuiˬsha geh cuˇ yiˍ gʼa ve awˬ lawn 

2Ngaˬ ve awˬ viˉ awˬ nyi teˇ hpaˍ-oˬ, beˬ ve lawˇ ve laiˉ ceuˬ hta‸ gʼa hpuˇ da‸ 
ve teˇ yanˇ ha lehˬ chehˇ-oˆ. 
3Awˬ lawn kʼo, nawˬ hui yonˍ ve nyi ma lehˬ, lawˇ nyi ve hta‸ gʼa hpuˇ da‸ 
htaˇ, nawˬ hui yeunˇ hkanˍ puiˉ la tuˬ ve hta‸ nawˬ hui shiˍ ve yoˬ. 
4Nawˬ hui teˇ ceuˬ ka‸ maˇ yawnˇ kʼai leh, teˇ ceuˬ le le awˬ hkʼaw lo hkʼa biˇ 
hpeh‸ la tuˬ yeunˇ hkanˍ puiˉ ve nyi ma biˇ la htaˇ hkʼa gaˬ te-o. 
5Nawˬ hui awˬ hkʼaw lo teˇ gʼaˇ gʼaˇ cuˇ yiˍ maˇ biˇ ve kʼo, Gʼuiˬsha geh lawˬ-o‸
. Gʼuiˬsha lehˬ, maˇ deˇ leh chaw hkʼa peu-eˬ hta‸ maˇ chaweh hkʼe leˇ piˇ ve 
hkʼa shuˍ shuˍ, cuˇ yiˍ lawˬ ve chaw hta‸ ka‸ piˇ tuˬ yoˬ. 
6Ya‸ hkʼaˇ, yonˍ ve awˬ hkʼaw lo lawˬ-o‸. Nyi ma htawˇdawˇnawˬdawˇ taˇ te. 
Awˬ lawn kʼo, nyi ma htawˇ dawˇ nawˬ dawˇ te ve chaw lehˬ, laˇ tsuhˇ gʼuiˬ 
hta‸ mvuhˇ haw meuˆ leh gʼuiˬ baˇ taˆ taˆ ya‸ ya‸ te ve hkʼe hpeh‸ ve yoˬ. 
7Oˇ hkʼe ve chaw lehˬ, Jawˇmawˇ Gʼuiˬsha geh yawˇ teˇ ceuˬ ceuˬ gʼa tuˬ ve teh
‸ taˇ dawˇ. 
8Yawˇ lehˬ, nyi ma nyiˇ shiˍ cawˬ ve chaw hpeh‸ leh, hkʼa peu-eˬ awˬ hkʼaw 
lo yawˇ maˇ yeˬ ve chaw hpeh‸ ve yoˬ. 
9Shu awˬ hawˉ lo chehˇ ve awˬ viˉ awˬ nyi teˇ gʼaˇ gʼaˇ, awˬ me‸ awˬ hponˇ 
cawˬ ve chehˇ kuiˬ awˬ hkʼaw lo gʼa chehˇ ve kʼo, yawˇ ha lehˬ cawˇ ve yoˬ. 
10Paw sha ve awˬ viˉ awˬ nyi teˇ gʼaˇ gʼaˇ, awˬ me‸ awˬ hponˇ maˇ cawˬ ve 
chehˇ kuiˬ awˬ hkʼaw lo gʼa chehˇ ve kʼo, yawˇ htawˇ ha lehˬ cawˇ ve yoˬ. Awˬ 
lawn kʼo, paw sha ve chaw lehˬ, mvuh‸ veˆ hkʼa shuˍ shuˍ mehˉ kʼai tuˬ yoˬ. 

11Mvuhˇ nyi tawˆ la leh, haw jaˇ chiˆ jaˇ ve teˇ yanˇ, mvuh‸ lehˬ nawˍ kʼai goˇ 
kʼai ve yoˬ. Awˬ veˆ ka‸ piˬ kʼai ce kʼai leh, nyi sha ve awˬ ceuˬ ka‸ mehˉ kʼai 
ve yoˬ. Oˇ ve hkʼa shuˍ shuˍ, paw sha ve chaw lehˬ, yawˇ te chehˇ ve kanˉ awˬ 
hkʼaw lo luˬ kʼai mehˉ kʼai tuˬ yoˬ. 

Beˬ ve lawˇ ve hta‸ hpuˇ ve awˬ lawn 

12Beˬ ve lawˇ ve hta‸ gʼa hpuˇ da‸ htaˇ, yeunˇ hkanˍ puiˉ ve chaw lehˬ, awˬ 
bon uiˍ ve yoˬ. Awˬ lawn kʼo, lawˇ nyi ve teˇ ceuˬ hta‸ hkanˍ gʼaˇ peuˬ hkʼaw‸ 
nawˉ, co ti‸ ha ti‸ shi uˉ tcuhˍ hta‸ yawˇ gʼa tuˬ yoˬ. Shi uˉ tcuhˍ oˇ ve lehˬ, 
Gʼuiˬsha hta‸ ha‸ ve chaw teˇ hpaˍ hta‸ yawˇ piˇ tuˬ yoˬ teh‸ kʼoˆ taˍ ve yoˬ. 
13Venˇbaˆ beˬ ve hta‸ gʼa hkanˍ ve teˇ yanˇ, Gʼuiˬsha ngaˬ hta‸ beˬ chehˇ ve 
yoˬ teh‸, teˇ gʼaˇ ka‸ taˇ kʼoˆ. Awˬ lawn kʼo, haiˬ ve awˬ ceuˬ Gʼuiˬsha hta‸ 
beˬ maˇ hpeh‸. Haiˬ ve te tuˬ Gʼuiˬsha chaw teˇ gʼaˇ hta‸ ka‸ maˇ beˬ. 
14Hkʼaˬ ve chaw teˇ gʼaˇ maˇ kʼoˆ, a shu yawˇ sheˉ lai puiˉ ve nyi ma lehˬ, venˇ 
baˆ te tuˬ yawˇ hta‸ heˍ yuˬ beˬ yuˬ chehˇ ve yoˬ. 
15Oˇ htaˇ, sheˉ lai puiˉ ve nyi ma lehˬ, yaˇ hu ve hkʼe yawˇ awˬ hkʼaw lo hu la 
leh, venˇbaˆ hta‸ paw la piˇ ve yoˬ. Venˇbaˆ htawˇ, uiˍ la biˇ la ve teˇ yanˇ, suh 
ve teˇ ceuˬ hta‸ paw la piˇ ve yoˬ. 
16Ngaˬ ha‸ ve awˬ viˉ awˬ nyi teˇ hpaˍ-oˬ, taˇ dawˇ ya‸. 
17Da‸ ve awˬ bon hkʼa peu-eˬ leh, biˇ ve la‸ shawnˍ hkʼa peu-eˬ, mvuhˇ naw 
ma lo chehˇ ve awˬ gʼeuˆ ve Awˬ pa geh ya‸ la ve yoˬ. Yawˇ lehˬ maˇ pa puiˉ. 
Yawˇ ve awˬ gʼeuˆ awˬ hkʼaw lo aˉ gʼuiˬ ha ka‸ maˇ cawˬ. 
18Hpanˍ taˍ ve awˬ ceuˬ hkʼa peu-eˬ awˬ hkʼaw lo ngaˬ hui lehˬ, awˉ lawˉ naw‸ 
la ve iˉ shiˍ hkʼe hpeh‸ la tuˬ, yawˇ a loˍ cawˇ ve hta‸ pa taw, hteˇ ve cawˇ ve 
bon hkawˇ hta‸ cuˇ leh ngaˬ hui hta‸ paw la piˇ ve yoˬ. 

Tawˇ hkawˇ hta‸ na yuˬ leh te ve chaw awˬ lawn 

19Ngaˬ ha‸ ve awˬ viˉ awˬ nyi teˇ hpaˍ-oˬ, awˬ lawn chi hta‸ nawˬ hui shiˍ 
cawˇ ve yoˬ. Shu tawˇ yaw ve hta‸ hkʼa deh‸ na sheˍ. Tawˇ haˆ haˆ taˇ yaw. 
Nyi ma haˆ haˆ taˇ zuhˆ. 

20Awˬ lawn kʼo, chaw yaˇ nyi ma zuhˆ ve teˇ ceuˬ lehˬ, Gʼuiˬsha ve hteˇ ve 
cawˇ ve hta‸ tawˆ la tuˬ te maˇ gʼa. 
21Chi hta‸ pa taw, cha‸ chiˆ ve hkʼa peu-eˬ leh, haiˬ ve hta‸ te ponˬ te leuˉ ve 
hkʼa peu-eˬ hta‸ baˬ taˉ-oˆ. Nawˬ hui ve co ha hta‸ htaiˍ hkʼaw‸ puiˉ ve, nawˬ 
hui awˬ hkʼaw ti taˍ ve bon hkawˇ hta‸ nyi ma nuˇ nehˬ ve awˬ hkʼaw lo ha‸ 
yuˬ-o‸, 
22Nawˬ hui lehˬ, bon hkawˇ hta‸ na yuˬ leh te ve chaw hpeh‸ piˇ-oˆ. Kaˇ ve 
chaw ceh tiˉ taˇ hpeh‸ piˇ. Kaˇ ve chaw ceh tiˉ hpeh‸ ve kʼo, nawˬ hui a shu 
yawˇ awˬ to hta‸ heˍ paˍ hpeh‸ ve yoˬ. 
23Tawˇ hkawˇ oˇ ve hta‸ gʼa kaˇ leh maˇ te ve chaw hkʼaˬ ve teˇ gʼaˇ maˇ kʼoˆ, 
mehˆ gʼeuˆ awˬ hkʼaw lo a shu yawˇ ve mehˆ hpfuhˇ hta‸ nyi ve chaw hta‸ 
shuˍ ve yoˬ. 
24Awˬ lawn kʼo, yawˇ mehˆ hpfuhˇ hta‸ nyi peuˬ hkʼaw‸ nawˉ, yawˇ tawˆ kʼai 
leh, yawˇ awˬ ho‸ awˬ han hkʼaˬ hkʼe cawˬ ve hta‸ teˇ cawˬ haˉ leunˇ kʼai ve 
yoˬ. 
25Chaw hta‸ ponˬ piˇ ve, biˇ ve awˬliˇtawˇhkawˇ hta‸ nyi tcuhˉ taˍ ve chaw teˇ 
gʼaˇ lehˬ, kaˇ leh leunˇ kʼai ve chaw maˇ heˆ. Ya‸ hkʼaˇ, yawˇ na yuˬ leh te ve 
chaw hpeh‸ ve pa taw, yawˇ hkʼa te ve kanˉ teˇ hpaˍ awˬ hkʼaw lo awˬ bon 
uiˍ ve yoˬ. 
26Chaw teˇ gʼaˇ gʼaˇ, oˉ kʼoˍ pui ve awˬ liˇ hta‸ yawˇ hkʼa deh‸ te ve teh‸ dawˇ 
htawˇ, yawˇ ve ha tehˍ hta‸ maˇ gʼaˇ ve kʼo, yawˇ awˬ to hta‸ heˍ chehˇ ve 
yoˬ. Yawˇ oˉ kʼoˍ pui ve lehˬ hkʼe leˇ hpeh‸ ve yoˬ. 
27Awˬ pa Gʼuiˬsha mehˆ gʼuˇ suhˍ cha‸ chiˆ ve maˇ cawˬ leh da‸ kehˬ ve oˉ kʼoˍ 
pui ve awˬ liˇ lehˬ chi hkʼe yoˬ. Yaˇcuˬshi leh mehˇchawˇma teˇ hpaˍ gʼa tu‸ 
gʼa hkanˍ ve teˇ yanˇ, yawˇ hui hta‸ nyi ha‸ shaˉ leh, a shu yawˇ awˬ to hta‸ 
miˬguiˬ ve cha‸ chiˆ ve teˇ hpaˍ maˇ gʼa ngawˉ tuˬ gʼa faˬ taˍ ve yoˬ. 

Yaˍkoˆ li‸ 2 

Shu ve mehˆ hpfuhˇ hta‸ maˇ gʼa nyi ve awˬ lawn 



3242 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

1Ngaˬ ve awˬ viˉ awˬ nyi teˇ hpaˍ-oˬ, awˬ me‸ awˬ hponˇ uiˍ ve ngaˬ hui ve 
Jawˇmawˇ Yeˍsuˆ Hkri‸ hta‸ yonˍ ve awˬ hkʼaw lo, chaw yaˇ mehˆ hpfuhˇ hta
‸ taˇ nyi. 
2Awˬ lawn kʼo, shi la‸ peˍ tcuhˉ leh da‸ ve veu‸ kʼaˇ veu‸ deh ve chaw teˇ gʼaˇ 
leh, maˇ da‸ ve veu‸ kʼaˇ veu‸ deh ve haˍ yaˇ gʼawˇ yaˇ teˇ gʼaˇ, yawˇ hui nyiˇ 
gʼaˇ nawˬ hui ve hpawnˬ da‸ kuiˬ lo lo‸ la htaˇ, 
3da‸ ve veu‸ kʼaˇ veu‸ deh ve chaw teˇ gʼaˇ hta‸ nawˬ hui nyi leh kʼoˆ piˇ ve, 
Da‸ ve mui kuiˬ chi hta‸ mui-o. Peuˬ leh haˍ yaˇ gʼawˇ yaˇ teˇ gʼaˇ hta‸ kʼoˆ 
piˇ ve, Oˇ kaˬ lo huˉ taˍ-o‸, maˇ heˆ kʼo, Ngaˬ ve hkui paˇ lo mui taˍ-o‸ teh‸ 
nawˬ hui kʼoˆ ve kʼo, 
4nawˬ hui teˇ gʼaˇ peuˬ teˇ gʼaˇ hta‸ pehˬ da‸ fuiˍ da‸ leh, haiˬ ve dawˇ hkʼaˇ 
awˬ hkʼaw lo shu hta‸ suhˉ jehˬ ve chaw hpeh‸ ve maˇ heˆ laˇ. 
5Ngaˬ ha‸ ve awˬ viˉ awˬ nyi teˇ hpaˍ-oˬ, hkʼa deh‸ na sheˍ. Yonˍ ve teˇ ceuˬ 
awˬ hkʼaw lo paw sha la tuˬ, haˍ ve gʼawˇ ve miˬguiˬ yaˇ hui hta‸ Gʼuiˬsha 
leuˆ yuˬ ve maˇ heˆ laˇ. Gʼuiˬsha hta‸ ha‸ ve chaw hui hta‸ yawˇ ve mvuhˇmiˬ 
piˇ tuˬ yoˬ teh‸ kʼoˆ taˍ ve hkʼe, yawˇ hui lehˬ mvuhˇmiˬ awˬ shinˉ caˇ shehˍ 
hpaˇ hpeh‸ ve yoˬ. 
6Ya‸ hkʼaˇ, nawˬ hui lehˬ haˍ ve gʼawˇ ve chaw hui hta‸ maˇ shawˍ maˇ caˆ te 
ve yoˬ. Nawˬ hui hta‸ fawˉ mehˍ leh suhˉ jehˬ tuˬ shaˉ nanˉ lo gʼawˬ kʼai ve 
chaw hui lehˬ, paw sha ve chaw hui maˇ heˆ laˇ. 
7Nawˬ hui gʼa taˍ ve da‸ ve awˬ meh hta‸ maˇ shawˍ maˇ caˆ kʼoˆ chehˇ ve 
chaw hui lehˬ, paw sha ve chaw hui maˇ heˆ laˇ. 
8Nawˬ awˬ to hta‸ ha‸ ve hkʼe, nawˬ awˬ paˇ awˬ kui chehˇ ve chaw hui hta‸ 
ha‸-o‸ teh‸, Li‸ hpu hkʼaw bvuh‸ taˍ ve yoˬ. Hkunˉ hawˉ hkanˇ ve 
awˬliˇtawˇhkawˇ chi hta‸ nawˬ hui te biˇ ve kʼo, da‸ ve hta‸ nawˬ hui te peuˬ. 
9Shu mehˆ hpfuhˇ hta‸ nawˬ hui nyi chehˇ ve kʼo, nawˬ hui venˇbaˆ te chehˇ 
leh, nawˬ hui te ponˬ te leuˉ ve chaw teˇ hpaˍ hpeh‸ ve yoˬ teh‸, 
awˬliˇtawˇhkawˇ hpeu‸ maˍ laˇ ve. 

10Awˬ lawn kʼo, hkʼaˬ ve chaw teˇ gʼaˇ maˇ kʼoˆ, awˬliˇtawˇhkawˇ hkʼa peu-eˬ 
hta‸ te ve awˬ hkʼaw lo, awˬ liˇ teˇ maˬ hta‸ ceh te ya‸ ve ka‸, hkʼa peu-eˬ hta
‸ ya‸ ve chaw hpeh‸ ve yoˬ. 
11Haˉ chawˇ haˉ paˆ taˇ te teh‸ kʼoˆ shehˍ hpaˇ teˇ gʼaˇ lehˬ, Shu hta‸ taˇ tiˇ 
pehˍ ka‸ kʼoˆ ve yoˬ. Hkʼe te leh, nawˬ haˉ chawˇ haˉ paˆ maˇ te htawˇ shu hta
‸ tiˇ pehˍ ve kʼo, awˬliˇtawˇhkawˇ hta‸ nawˬ te ponˬ te leuˉ ve chaw hpeh‸ ve 
yoˬ. 
12Ponˬ piˇ ve awˬliˇtawˇhkawˇ hta‸ cuˇ leh, nawˬ hui hta‸ suhˉ gʼa jehˬ tuˬ ve 
pa taw, nawˬ hui tawˇ yaw ve maˇ kʼoˆ, kanˉ te ve maˇ kʼoˆ, hkʼa deh‸ te-o. 
13Awˬ lawn kʼo, shu hta‸ maˇ ha kʼaˉ puiˉ ve chaw teˇ gʼaˇ suhˉ jehˬ ve hta‸ 
gʼa hkanˍ htaˇ, Suhˉ jehˬ shehˍ hpaˇ yawˇ hta‸ maˇ ha kʼaˉ piˇ. Ha kʼaˉ puiˉ ve 
teˇ ceuˬ lehˬ, suhˉ jehˬ ve hta‸ gʼaˇ veyoˬ. 

Yonˍ ve lehˬ kanˉ maˇ te ve kʼo, suh ve awˬ lawn 

14Ngaˬ awˬ viˉ awˬ nyi teˇ hpaˍ-oˬ, chaw teˇ gʼaˇ gʼaˇ, Ngaˬ lehˬ yonˍ ve yoˬ teh
‸ kʼoˆ htawˇ, kanˉ maˇ te ve kʼo, aˬ hto‸ ma awˬ bon cawˬ le. Yonˍ ve oˇ ve 
lehˬ, yawˇ hta‸ htaiˍ hkʼaw‸ piˇ hpeh‸-aw laˇ. 
15Awˬ viˉ awˬ nyi teˇ gʼaˇ gʼaˇ veu‸ kʼaˇ maˇ cawˬ leh, teˇ nyi pon teˇ nyi caˇ 
tuˬ maˇ cawˬ ve kʼo, 
16nawˬ hui awˬ hkʼaw lo chaw teˇ gʼaˇ gʼaˇ kʼoˆ ve, Dawˇ sha ve awˬ hkʼaw lo 
kʼo‸-e loˬ. Nawˬ awˬ to hta‸ lehˬ la piˆ, bvuhˆ la piˆ teh‸ kʼoˆ piˇ ve htawˇ, 
yawˇ hui awˬ to pon loˍ ve hta‸ nawˬ hui maˇ piˇ ve kʼo, aˬ hto‸ ma awˬ bon 
cawˬ le. 
17Oˇ ve hkʼa shuˍ shuˍ, yonˍ ve teˇ ceuˬ lehˬ, kanˉ maˇ te ve kʼo, yonˍ ve oˇ ve 
suh taˍ ve yoˬ. 
18Ya‸ hkʼaˇ, nawˬ hui teˇ gʼaˇ gʼaˇ kʼoˆ ve, Nawˬ lehˬ yonˍ ve yoˬ. Ngaˬ lehˬ 
kanˉ te ve yoˬ teh‸ kʼoˆ tuˬ yoˬ. Kanˉ maˇ te leh, nawˬ yonˍ ve maˍ laˇ-oˆ. Ngaˬ 
lehˬ, kanˉ te ve awˬ hkʼaw lo, ngaˬ yonˍ ve nawˬ hta‸ maˍ laˇ tuˬ yoˬ. 
19Gʼuiˬsha teˇ gʼaˇ tiˉ cawˬ ve hta‸ nawˬ yonˍ ve leˇ. Nawˬ yonˍ ve lehˬ cawˇ ve 
yoˬ. Neˇ teˇ hpaˍ htawˇ yonˍ leh kawˆ cheˇ chehˇ ve yoˬ. 

20Maˇ dawˇ nyi puiˉ ve chaw-oˬ, yonˍ leh kanˉ maˇ te ve teˇ ceuˬ lehˬ, te‸ chiˉ 
awˬ bon maˇ cawˬ ve hta‸ nawˬ hkʼa deh‸ shiˍ gaˇ laˇ. 
21Ngaˬ hui ve awˬ pa Aˍbraˍhanˍ lehˬ, yawˇ ve yaˇ paˍ Iˉcaˆ hta‸ tanˇ kuiˬ 
hkʼoˆ tanˇ ve teˇ yanˇ, kanˉ te ve pa taw yawˇ hteˇ ve cawˇ ve chaw hpeh‸ la 
ve maˇ heˆ laˇ. 
22Yawˇ te ve kanˉ geh hkʼa geh yonˍ ve ka‸ cawˬ leh, kanˉ hta‸ pa taw yawˇ 
yonˍ ve biˇ la ve hta‸ nawˬ gʼa mawˬ ve yoˬ. 
23Aˍbraˍhanˍ Gʼuiˬsha hta‸ yonˍ ve pa taw, Gʼuiˬsha yawˇ hta‸ hteˇ ve cawˇ ve 
chaw teh‸ shawˍ taˍ ve yoˬ teh‸ kʼoˆ taˍ ve Li‸ hpu tawˇ hkawˇ chi teˇ hkawˇ 
biˇ la ve yoˬ. Chi hkʼoˆ ka‸, Gʼuiˬsha ve awˬ chawˇ yoˬ teh‸ kʼoˆ ve yoˬ. 
24Hkʼe te leh, chaw teˇ gʼaˇ yonˍ ve hta‸ pa taw ceh tiˉ hteˇ ve cawˇ ve chaw 
hpeh‸ la ve maˇ heˆ. Kanˉ ka‸ te ve hta‸ pa taw hteˇ ve cawˇ ve chaw hpeh‸ 
la ve hta‸ nawˬ gʼa mawˬ ve yoˬ. 
25Chi hkʼa shuˍ shuˍ, Raˍhaˆ meh ve meh maˬ lanˉ teˇ gʼaˇ lehˬ, tcuh peu ve 
chaw hta‸ ha‸ yuˬ leh, awˬ kaˍ awˬ nu ya‸ kʼaw teˇ caˆ hta‸ kʼo‸-e tcuh ve pa 
taw, kanˉ te leh hteˇ ve cawˇ ve chaw hpeh‸ la ve maˇ heˆ laˇ. 
26Awˬ lawn kʼo, awˬ to awˬ hkʼaw lo co ha maˇ cawˬ kʼo suh ve yoˬ. Chi hkʼa 
shuˍ shuˍ, yonˍ ve teˇ ceuˬ htawˇ kanˉ maˇ te ve kʼo, suh taˍ ve yoˬ. 

Yaˍkoˆ li‸ 3 

Ha tehˍ awˬ lawn 

1Ngaˬ awˬ viˉ awˬ nyi teˇ hpaˍ-oˬ, nawˬ hui laiˉ gʼaˇ maˍ piˇ shehˍ hpaˇ taˇ te. 
Awˬ lawn kʼo, maˍ piˇ shehˍ hpaˇ teˇ hpaˍ lehˬ, shu a‸ kehˉ leuˉ leh suhˉ jehˬ 
ve hta‸ gʼa hkanˍ tuˬ ve hta‸ nawˬ hui shiˍ chehˇ ve yoˬ. 
2Awˬ lawn kʼo, ngaˬ hui hkʼa peu-eˬ laiˉ ceuˬ te ya‸ ve yoˬ. Chaw teˇ gʼaˇ gʼaˇ, 
yawˇ tawˇ teˇ pawˆ ka‸ maˇ yaw ya‸ jaw kʼo, yawˇ biˇ ve chaw hpeh‸ leh, 
awˬ to teˇ to hkʼa peu-eˬ hta‸ gʼaˇ ve chaw hpeh‸ ve yoˬ. 
3Iˉ mvuhˇ hta‸ ngaˬ hui gʼaˇ tuˬ yawˇ ve maw‸ kʼaw awˬ hkʼaw lo sho caˆ keu 
ve kʼo, yawˇ awˬ to hkʼa peu-eˬ hta‸ ngaˬ hui gʼawˬ caw hpeh‸ ve yoˬ. 

4Haw lo‸ kʼoˍ lonˉ teˇ hpaˍ hta‸ nyi sheˍ. Uiˍ jaˇ ve haw lo‸ kʼoˍ teˇ hpaˍ hta‸ 
mvuhˇ haw lonˉ meuˆ kʼai ve htawˇ, haw lo‸ kʼoˍ gʼa‸ shehˍ hpaˇ lehˬ, i jaˇ ve 
caˉ behˆ ehˉ hta‸ yehˇ leh, yawˇ dawˇ taˍ ve hkʼe haw lo‸ kʼoˍ lonˉ hta‸ suhˉ 
caw piˇ gʼa ve yoˬ. 
5Chi hkʼa shuˍ shuˍ ha tehˍ lehˬ, awˬ to awˬ hkʼaw lo i jaˇ ve awˬ hkʼeun hpeh‸ 
ve htawˇ uiˍ jaˇ ve awˬ lawn teˇ hpaˍ hta‸ tawˇ uiˍ tawˇ mvuh yaw puiˉ ve 
yoˬ. I jaˇ ve aˬ miˍ lehˬ, uiˍ jaˇ ve heh puiˉ hkʼaw hta‸ to‸ baˬ gʼa ve hta‸ nyi 
sheˍ. 
6Ha tehˍ lehˬ, aˬ miˍ hkʼe hpeh‸ ve yoˬ. Ngaˬ hui ve awˬ to awˬ hkʼaw lo, ha 
tehˍ lehˬ venˇbaˆ ve mvuhˇmiˬ htawˇ hpeh‸ ve yoˬ. Ngaˬ hui ve awˬ to hkʼa 
peu-eˬ hta‸ cha‸ chiˆ tuˬ te ve yoˬ. Nyi ma awˬ hkʼaw lo haiˬ ve awˬ ceuˬ maˇ 
maˇ hpehˇ tawˆ la piˇ leh, shaˬ te shaˬ maˇ la tcuhˉ taˍ ve yoˬ. Moˬ naˆ ho‸ 
lehˬ, ha tehˍ hta‸ aˬ miˍ tuˉ piˇ ve yoˬ. 
7Awˬ lawn kʼo, to nuˇ to shaˆ, ngaˆ, loˇ kʼai gaˆ kʼai puiˉ ve awˬ ceuˬ, iˉ kaˆ 
hkʼaw chehˇ ve awˬ ceuˬ, teˇ ceuˬ le le hta‸ chaw yaˇ meuˇ la tuˬ te gʼa leh, te 
meuˇ taˍ peuˬ ve yoˬ. 
8Ya‸ hkʼaˇ, chaw yaˇ lehˬ, ha tehˍ hta‸ meuˇ la tuˬ te maˇ gʼa. Ha tehˍ lehˬ, ta
‸ iˉ maˇ chehˇ puiˉ ve haiˬ ve awˬ ceuˬ hpeh‸ ve yoˬ. Suh piˇ puiˉ ve awˬ taw‸ 
ma htawˇ, yawˇ awˬ hkʼaw lo hkʼa biˇ cawˬ ve yoˬ. 
9Ngaˬ hui ha tehˍ hta‸ yehˇ leh ngaˬ hui ve Awˬ pa hpeh‸ ve Jawˇmawˇ 
Gʼuiˬsha hta‸ chiˇ mvuh ve yoˬ. Peuˬ leh, Gʼuiˬsha ve awˬ ho‸ awˬ han hkʼa 
shuˍ shuˍ te hpanˍ taˍ ve chaw yaˇ hta‸ ngaˬ hui ha tehˍ hta‸ yehˇ leh kʼaw‸ 
hkeu piˇ sheˍ ve yoˬ. 
10Maw‸ kʼaw teˇ maˬ tiˉ awˬ hkʼaw lo, chiˇ mvuh ve hkawˇ ka‸, hkeu ve 
hkawˇ ka‸ tawˆ la ve yoˬ. Ngaˬ awˬ viˉ awˬ nyi teˇ hpaˍ-oˬ, chi hkʼe te maˇ 
cawˇ ve yoˬ. 
11Gʼuiˬ tuˇ teˇ maˬ tiˉ awˬ hkʼaw lo mehˬ ve iˉ kaˆ leh hkʼaˇ ve iˉ kaˆ teˇ geh 
tawˆ la tuˬ laˇ. 

12Ngaˬ awˬ viˉ awˬ nyi teˇ hpaˍ-oˬ, maˉ nawˆ cehˬ hta‸ shaˍlonˍ shiˍ naw‸ hpeh
‸-aw laˇ. A pehˉ meuˇ te hta‸ maˉ nawˆ shiˍ naw‸ hpeh‸-aw laˇ. Oˇ hkʼe naw‸ 
maˇ hpeh‸ ve hkʼa shuˍ shuˍ, hkʼaˇ ve gʼuiˬ tuˇ lehˬ, mehˬ ve iˉ kaˆ hta‸ tawˆ 
la piˇ maˇ hpeh‸. 

Mvuhˇ naw ma lo ya‸ la ve cuˇ yiˍ awˬ lawn 

13Nawˬ hui awˬ hkʼaw lo, cuˇ yiˍ cawˬ leh shiˍ puiˉ ve chaw a shu le. Chaw oˇ 
ve lehˬ, cuˇ yiˍ maˍ yiˍ cawˬ ve hkʼe, nyi ma nuˇ nehˬ ve awˬ hkʼaw lo, da‸ ve 
awˬ liˇ awˬ hkʼaˇ teˇ hpaˍ hta‸ te leh, yawˇ ve kanˉ teˇ hpaˍ hta‸ hpeu‸ maˍ 
piˇ lawˬ-o‸. 
14Ya‸ hkʼaˇ, nawˬ hui hkawehˉ puiˉ jaˇ ve nyi ma cawˬ leh, nyi ma uiˍ ve awˬ 
hkʼaw lo awˬ moˍ shawˍ da‸ pehˬ da‸ gaˇ ve nyi ma cawˬ ve kʼo, nawˬ hui a 
shu yawˇ awˬ to hta‸ chiˇ uiˍ chiˇ mvuh leh, hteˇ ve cawˇ ve tawˇ hkawˇ hta‸ 
gʼawˬ hkʼaˆ ve taˇ te. 
15Chi hkʼe ve cuˇ yiˍ lehˬ, mvuhˇ naw ma lo ya‸ la ve cuˇ yiˍ maˇ heˆ. Miˬguiˬ 
ve cuˇ yiˍ, awˬ suhˍ awˬ shaˍ hpawˇ ve cuˇ yiˍ leh, neˇhaiˬ ve cuˇ yiˍ hpeh‸ ve 
yoˬ. 
16Awˬ lawn kʼo, hkawehˉ puiˉ ve nyi ma cawˬ leh, nyi ma uiˍ ve awˬ hkʼaw lo 
awˬ moˍ shawˍ da‸ pehˬ da‸ puiˉ ve nyi ma cawˬ ve kʼo, sho‸ sha‸ ve awˬ 
ceuˬ leh haiˬ ve awˬ ceuˬ hkʼa biˇ cawˬ ve yoˬ. 
17Mvuhˇ naw ma lo ya‸ la ve cuˇ yiˍ lehˬ, awˉ lawˉ da‸ ve kehˬ ve, hkʼaw‸ 
nawˉ cawˇ da‸ hui da‸ ve, nyi ma nuˇ nehˬ ve, na yuˬ puiˉ ve leh, ha kʼaˉ ve 
teˇ ceuˬ ka‸, da‸ ve awˬ shiˍ ka‸, hkʼa biˇ cawˬ ve yoˬ. Htawˇ hpfuhˆ nawˬ 
hpfuhˆ te ve nyi ma leh, heˍ ve nyi ma maˇ cawˬ ve yoˬ. 
18Cawˇ da‸ hui da‸ tuˬ te ve chaw hui lehˬ, dawˇ sha ve awˬ hkʼaw lo sheˍ 
leh, hteˇ ve cawˇ ve awˬ shiˍ hta‸ gʼa ve yoˬ. 

Yaˍkoˆ li‸ 4 

Miˬguiˬ awˬ liˇ hta‸ awˬ chawˇ te ve awˬ lawn 

1Nawˬ hui awˬ hkʼaw lo canˇ da‸ ve leh ya‸ da‸ jiˆ da‸ ve teˇ hpaˍ aˬ hto‸ ma 
pa taw tawˆ la ve le. Nawˬ hui awˬ suhˍ awˬ shaˍ nyi hkʼaˇ suh tuˬ te gaˇ ve 

teˇ hpaˍ lehˬ, nawˬ hui awˬ to awˬ hkʼaw lo bawˆ da‸ chehˇ ve hta‸ pa taw 
tawˆ la ve maˇ heˆ laˇ. 
2Nawˬ hui heuˆ gaˇ jaˇ ve hkʼe maˇ gʼa ve pa taw, shu hta‸ tiˇ pehˍ ve yoˬ. 
Nawˬ hui shu mawˇ shu jeˬ hta‸ sheˉ lai ve hkʼe maˇ gʼa ve pa taw, shu hta‸ 
ya‸ da‸ jiˆ da‸ ve yoˬ. Nawˬ hui maˇ lawˬ ve pa taw nawˬ hui maˇ gʼa. 
3Nawˬ hui lawˬ htawˇ maˇ gʼa. Awˬ lawn kʼo, nawˬ hui awˬ suhˍ awˬ shaˍ 
hpawˇ nyi hkʼaˇ suh tuˬ ceh te gaˇ ve pa taw, nawˬ hui lawˬ ya‸ ve yoˬ. 
4Haˉ chawˇ haˉ paˆ te shehˍ ma hta‸ shuˍ ve chaw teˇ hpaˍ-oˬ, miˬguiˬ awˬ liˇ 
hta‸ awˬ chawˇ te ve chaw teˇ hpaˍ lehˬ, Gʼuiˬsha ve canˇ paˍ hpeh‸ ve hta‸ 
nawˬ hui maˇ shiˍ laˇ. Miˬguiˬ awˬ liˇ hta‸ awˬ chawˇ te gaˇ ve chaw hkʼaˬ ve 
teˇ gʼaˇ maˇ kʼoˆ, Gʼuiˬsha ve canˇ paˍ hpeh‸ ve yoˬ. 
5Li‸ hpu awˬ hkʼaw lo bvuh‸ taˍ ve, Ngaˬ hui awˬ hkʼaw lo yawˇ keu laˇ ve co 
ha hta‸ yawˇ sheˉ lai jaˇ ve yoˬ teh‸ kʼoˆ ve tawˇ chi lehˬ, hkʼe leˇ bvuh‸ taˍ 
ve teh‸ dawˇ ve laˇ. 
6Yawˇ lehˬ awˬ bon leuˉ leh piˇ ve yoˬ. Li‸ hpu hkʼaw bvuh‸ taˍ ve hkʼe, 
Gʼuiˬsha lehˬ nyi ma uiˍ ve mvuh ve chaw hui hta‸ tawˍ taˍ leh, nyi ma nuˇ 
nehˬ ve chaw hui hta‸ awˬ bon piˇ ve yoˬ teh‸ bvuh‸ taˍ ve yoˬ. 
7Chi hta‸ pa taw, Gʼuiˬsha uˉ peunˍ ve awˬ hawˉ lo hkʼa deh‸ chehˇ-oˆ. 
Neˇhaiˬ hta‸ tawˍ taˍ-o‸. Nawˬ hui lo yawˇ hpaw tawˆ-e tuˬ yoˬ. 
8Gʼuiˬsha geh jiˆ laˬ-o‸. Hkʼe te kʼo, yawˇ nawˬ hui geh jiˆ laˬ tuˬ yoˬ. Venˇbaˆ 
yaˇ hui-oˬ, nawˬ hui ve la‸ sheh hta‸ tsuhˇ hpu tsuhˇ kehˬ-o‸. Nyi ma nyiˇ 
hkʼaˇ dawˇ ve chaw hui-oˬ, nawˬ hui ve nyi ma hta‸ da‸ la kehˬ la piˇ-oˆ. 
9Nyi ma hkʼaw tu‸ hkanˍ chehˇ-oˆ. Nyi ma hkʼaw dawˇ haˍ leh hkʼanˇ chehˇ-
oˆ. Paˆ hawˬ kehˇ hawˬ chehˇ-oˆ. Nawˬ hui gʼuiˬ yawˬ ve lehˬ, nyi ma hkʼaw 
dawˇ haˍ leh hkʼanˇ ve hta‸ kʼaw‸ hpeh‸ la piˇ-oˆ. Nawˬ hui ve ha lehˬ tuˬ 
lehˬ, dawˇ haˍ tuˬ hta‸ kʼaw‸ pa piˇ-oˆ. 
10Jawˇmawˇ Gʼuiˬsha mehˆ gʼuˇ suhˍ nyi ma nehˬ lehˍ taˍ-o‸. Yawˇ nawˬ hui 
hta‸ chiˇ taˆ laˇ tuˬ yoˬ. 

Awˬ viˉ awˬ nyi hta‸ venˇbaˆ taˍ ve awˬ lawn 

11Awˬ viˉ awˬ nyi teˇ hpaˍ-oˬ, teˇ gʼaˇ hta‸ teˇ gʼaˇ taˇ hkʼaiˉ da‸. Awˬ viˉ awˬ 
nyi hta‸ hkʼaiˉ ve maˇ kʼoˆ, venˇbaˆ taˍ ve maˇ kʼoˆ, yawˇ lehˬ awˬ liˇ tawˇ 
hkawˇ hta‸ hkʼaiˉ leh venˇbaˆ taˍ ve chaw hpeh‸ ve yoˬ. Awˬliˇtawˇhkawˇ hta
‸ nawˬ venˇbaˆ taˍ ve kʼo, nawˬ lehˬ awˬ liˇ tawˇ hkawˇ hta‸ na yuˬ shehˍ hpaˇ 
maˇ heˆ. Awˬliˇtawˇhkawˇ hta‸ nawˬ venˇbaˆ taˍ shehˍ hpaˇ hpeh‸ ve yoˬ. 
12Awˬliˇtawˇhkawˇ teh taˍ shehˍ hpaˇ leh suhˉ jehˬ shehˍ hpaˇ teˇ gʼaˇ tiˉ cawˬ 
ve yoˬ. Yawˇ lehˬ, ponˬ piˇ tuˬ ka‸, te luˬ tuˬ ka‸ kanˇ paˆ cawˬ ve yoˬ. Hkʼe te 
leh, nawˬ awˬ paˇ awˬ kui chehˇ ve chaw awˬ hkʼoˆ venˇ baˆ taˍ ve chaw-oˬ, 
nawˬ lehˬ hkʼaˬ hkʼe ve chaw le. 

Awˬ gʼuˇ suhˍ hpawˇ awˬ pon nyi ma maˇ gʼa uiˍ ve awˬ lawn 

13Nawˬ hui teˇ hpaˍ hpaˍ kʼoˆ ve, Ya‸ nyi shawˉ pawˍ ngaˬ hui venˇ teˇ venˇ 
venˇ lo teˇ hkʼaw‸ ca chehˇ tuˬ yoˬ. Oˇ kaˬ lo tanˇ kaˬ te leh, awˬ yawˬ gʼa tuˬ 
yoˬ teh‸ kʼoˆ ve yoˬ. Chi hkʼe kʼoˆ ve chaw hui-oˬ, hkʼa deh‸ dawˇ nyi sheˍ. 
14Shawˉ pawˍ hkʼaˬ hkʼe hpeh‸ la tuˬ ve hta‸ nawˬ hui maˇ shiˍ. Nawˬ ve a sha
‸ aˬ hto‸ ma hta‸ shuˍ da‸ le. Teˇ hkui tiˉ gʼa mawˬ taˉ leh, mehˉ kʼai ve iˉ 
kaˆ shaˉ hta‸ shuˍ da‸ ve yoˬ. 
15Nawˬ hui kʼoˆ cawˇ ve lehˬ, Jawˇmawˇ Gʼuiˬ sha nyi ma cawˇ ve kʼo, ngaˬ hui 
a sha‸ te‸ leh, chi hkʼe oˇ hkʼe te tuˬ yoˬ teh‸ kʼoˆ cawˇ ve yoˬ. 
16Ya‸ hkʼaˇ, chi beu‸ nawˬ hui nyi ma uiˍ leh caˆ muiˬ puiˉ ve yoˬ. Nyi ma uiˍ 
ve chi hkʼe ve hkʼa peu-eˬ lehˬ haiˬ ve yoˬ. 
17Hkʼe te leh, da‸ ve hta‸ te tuˬ shiˍ taˍ htawˇ maˇ te ve chaw lehˬ, yawˇ awˬ 
pon venˇbaˆ hpeh‸ ve yoˬ. 

Yaˍkoˆ li‸ 5 

Paw sha ve chaw hui hta‸ shaˍ ti‸ piˇ ve 

1Chaw paw chaw sha teˇ hpaˍ-oˬ, chi beu‸ na sheˍ. Tu‸ ve hkanˍ ve nawˬ hui 
awˬ hkʼoˆ lo gaˬ la tuˬ ve hta‸ pa taw, gʼaˇ hte‸ kuˬ hawˬ chehˇ-oˆ. 
2Nawˬ hui ve mawˇ jeˬ lehˬ kuiˇ kʼai peuˬ. Nawˬ hui ve veu‸ kʼaˇ teˇ hpaˍ hta‸ 
htawˇ pfuhˇ shehˍ ma caˇ peuˬ. 

3Nawˬ hui ve hpu shi htawˇ yawˇ caˇ peuˬ. Yawˇ caˇ ve oˇ ve lehˬ, nawˬ hui 
venˇbaˆ te ve hta‸ shaˉ hkiˆ hkanˍ leh, aˬ miˍ hkʼa shuˍ shuˍ nawˬ hui ve awˬ 
shaˍ hta‸ caˇ tuˬ yoˬ. Awˬ leh meuˇ ve awˬ nyi teˇ hpaˍ awˬ pon, nawˬ hui 
mawˇ jeˬ shaw hpoˆ taˍ peuˬ. 
4Na sheˍ. Nawˬ hui ve ti mi hkʼaw caˬ gʼeu‸ shehˍ hpaˇ teˇ hpaˍ hta‸ heˍ leh 
awˬ hpfuhˇ maˇ piˇ ve pa taw, awˬ hpfuhˇ oˇ ve kuˬ chehˇ ve yoˬ. Caˬ gʼeu‸ 
shehˍ hpaˇ hui ve kuˬ hkawˇ htawˇ, hkʼa peu-eˬ awˬ hkʼoˆ uiˍ shehˍ hpaˇ 
Jawˇmawˇ Gʼuiˬsha ve naˍ paw awˬ hkʼaw lo geh peuˬ. 
5Nawˬ hui miˬguiˬ hkʼoˆ lo paw sha jaˇ leh nyi hkʼaˇ suh htaˇ hkʼa gaˬ te taˍ 
peuˬ. Tiˇ pehˍ ve awˬ nyi awˬ pon nawˬ hui lehˬ, a shu yawˇ ve nyi ma hta‸ 
hu leh gu taˍ peuˬ. 
6Hteˇ ve cawˇ ve chaw hta‸ nawˬ hui suhˉ taˆ leh tiˇ pehˍ peuˬ. Yawˇ nawˬ hui 
hta‸ maˇ tawˍ taˍ. 

Yeunˇ hkanˍ leh bon lawˬ ve awˬ lawn 

7Chi hta‸ pa taw, awˬ viˉ awˬ nyi teˇ hpaˍ-oˬ, Jawˇmawˇ Yeˍsuˆ gaˬ la htaˇ 
hkʼa gaˬ yeunˇ hkanˍ chehˇ-oˆ. Muiˬ caˇ paˍ lehˬ, miˬguiˬ ve awˬ hpfuhˇ hkʼaˆ 
ve awˬ shiˍ hta‸ gʼa tuˬ yawˇ law taˍ ve yoˬ. Mvuhˇ yeˬ awˉ lawˉ laˬ ve teˇ 
yanˇ leh, awˬ leh laˬ ve teˇ yanˇ hkʼa gaˬ, yawˇ yeunˇ hkanˍ leh law taˍ ve yoˬ. 
8Nawˬ hui htawˇ, yeunˇ hkanˍ leh law taˍ-o‸. Jawˇmawˇ Yeˍsuˆ kʼaw‸ ya‸ la 
tuˬ ve awˬ yanˇ gaˬ la paˇ neˇ ve pa taw, nawˬ hui nyi ma yeˬ chehˇ-oˆ. 
9Awˬ viˉ awˬ nyi teˇ hpaˍ-oˬ, nawˬ hui suhˉ jehˬ ve hta‸ maˇ gʼa hkanˍ tuˬ, teˇ 
gʼaˇ hta‸ teˇ gʼaˇ venˇbaˆ taˇ taˍ da‸. Nyi-o, Suhˉ jehˬ shehˍ hpaˇ lehˬ, yehˬ miˉ 
awˬ paˇ lo huˉ chehˇ taˍ peuˬ. 
10Awˬ viˉ awˬ nyi teˇ hpaˍ-oˬ, Jawˇmawˇ Gʼuiˬsha ve awˬ meh hta‸ peun leh 
maˍ laˇ ve tcuh kaˍ paˍ teˇ hpaˍ lehˬ, tu‸ ve hkanˍ ve hta‸ gʼa hpuˇ htaˇ, yawˇ 
hui yeunˇ hkanˍ puiˉ ve nyi ma cawˬ ve hta‸ nawˬ hui henˇ yuˬ jawˬ yuˬ-o‸. 
11Yeunˇ hkanˍ puiˉ ve chaw hui lehˬ, awˬ bon uiˍ ve yoˬ teh‸ ngaˬ hui kʼoˆ ve 
yoˬ. Yawˇbaˆ yeunˇ hkanˍ puiˉ ve awˬ lawn hta‸ nawˬ hui gʼa kaˇ peuˬ. 



3250 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

Jawˇmawˇ Gʼuiˬsha yawˇ dawˇ taˍ ve hkʼe te piˇ leh, yawˇ hkʼaˬ ma ha‸ leh ha 
kʼaˉ puiˉ ve hta‸ nawˬ hui gʼa mawˬ peuˬ. 
12Ngaˬ awˬ viˉ awˬ nyi teˇ hpaˍ-oˬ, a ciˉ ka‸ taˇ hkanˍ. Tawˇ chi lehˬ uiˍ jaˇ ve 
teˇ hkawˇ yoˬ. Mvuhˇ naw ma hta‸ maˇ kʼoˆ, miˬguiˬ hta‸ maˇ kʼoˆ, awˬ kaˍ 
awˬ nu ve awˬ ceuˬ hta‸ maˇ kʼoˆ, chi teˇ hpaˍ hta‸ cuˇ leh taˇ hkanˍ. Nawˬ 
hui suhˉ jehˬ ve hta‸ maˇ gʼa hkanˍ tuˬ, nawˬ ve tawˇ hkawˇ lehˬ, yoˬ ve kʼo 
yoˬ, maˇ heˆ ve kʼo maˇ heˆ teh‸ ceh tiˉ kʼoˆ loˬ. 
13Nawˬ hui awˬ hkʼaw lo chaw teˇ gʼaˇ gʼaˇ tu‸ chehˇ hkanˍ chehˇ ve laˇ. Yawˇ 
hta‸ bon lawˬ piˇ lawˬ-o‸. Chaw teˇ gʼaˇ gʼaˇ ha lehˬ chehˇ ve laˇ. Yawˇ hta‸ 
kʼa muiˬ chiˇ mvuh piˇ lawˬ-o‸. 
14Nawˬ hui awˬ hkʼaw lo chaw teˇ gʼaˇ gʼaˇ naˬ chehˇ gawˬ chehˇ ve laˇ. Yawˇ 
lehˬ, Hkri‸ yaˇ awˬ moˍ awˬ hoˉ chaw mawˇ teˇ hpaˍ hta‸ kuˬ cawˇ ve yoˬ. 
Yawˇ hui lehˬ, Jawˇmawˇ Yeˍsuˆ ve awˬ meh hta‸ cuˇ leh, chaw naˬ oˇ ve hta‸ 
naˍ manˇ shehˍ peuˬ hkʼaw‸ nawˉ, yawˇ awˬ pon bon lawˬ cawˇ ve yoˬ. 
15Yonˍ ve awˬ hkʼaw lo bon lawˬ ve teˇ ceuˬ lehˬ, chaw naˬ hta‸ na-e la piˇ leh, 
Jawˇ mawˇ Yeˍsuˆ yawˇ hta‸ tu la piˇ tuˬ yoˬ. Yawˇ venˇbaˆ cawˬ ve kʼo, yawˇ 
ve venˇ baˆ hta‸ hpehˇ hkʼa piˇ tuˬ yoˬ. 
16Hkʼe te leh, nawˬ hui na-e la tuˬ, teˇ gʼaˇ leh teˇ gʼaˇ venˇbaˆ kʼaoˍ maˍ da‸ 
leh, teˇ gʼaˇ leh teˇ gʼaˇ awˬ pon bon lawˬ-o‸. Hteˇ ve cawˇ ve chaw bon lawˬ 
ve lehˬ, kanˇ paˆ cawˬ maˇ jaˇ ve yoˬ. 
17Eˇliˇya‸ lehˬ ngaˬ hui hkʼa shuˍ shuˍ chaw yaˇ hpeh‸ ve htawˇ, mvuhˇ yeˬ 
maˇ laˬ tuˬ yawˇ bon gʼaˇ hte‸ lawˬ htaˇ, shehˆ hkʼaw‸ leh ha pa hkaw‸ maˬ 
hkʼa gaˬ miˬguiˬ hkʼoˆ lo mvuhˇ yeˬ maˇ laˬ. 
18Teˇ pawˆ yawˇ bon kʼaw‸ lawˬ htaˇ, mvuhˇ naw ma lehˬ mvuhˇ yeˬ kʼaw‸ laˬ 
piˇ leh, miˬguiˬ htawˇ awˬ shiˍ kʼaw‸ naw‸ la ve yoˬ. 
19Ngaˬ awˬ viˉ awˬ nyi teˇ hpaˍ-oˬ, nawˬ hui awˬ hkʼaw lo chaw teˇ gʼaˇ gʼaˇ 
hteˇ ve cawˇ ve ya‸ kʼaw hta‸ ya‸ kʼai leh, chaw teˇ gʼaˇ gʼaˇ yawˇ hta‸ kʼaw
‸ shiˍ hkʼaw‸ veu laˇ ve kʼo, 

20venˇbaˆ yaˇ teˇ gʼaˇ ya‸ kʼaw ya‸ kʼai chehˇ ve hta‸ kʼaw‸ shiˍ hkʼaw‸ veu 
laˇ ve chaw oˇ ve teˇ gʼaˇ lehˬ, suh kuiˬ lo co ha teˇ maˬ hta‸ htaiˍ hkʼaw‸ piˇ 
leh, venˇ baˆ maˇ ve hta‸ yawˇ beh taˍ peuˬ teh‸, yawˇ hta‸ shiˍ piˇ-oˆ. 

1 Peˍtruˆ li‸ 

1 Peˍtruˆ li‸ 1 

Awˬ chawˇ hui hta‸ dawˇ nawˇ ve hkawˇ 

1Ngaˬ lehˬ, Yeˍsuˆ Hkri‸ ve tcuh yaˇ Peˍtruˆ yoˬ. Hpaˆ da‸ leh, Poˍtuˆ, 
Gaˍlaˍtiˆ, Kaˍpaˍdawˇkiˆ, Aˍsiˆ leh Beˍtuˇniˆ mvuhˇmiˬ teˇ hpaˍ awˬ hkʼaw lo ca 
chehˇ kʼai peuˬ ve chaw teˇ hpaˍ hta‸ ngaˬ li‸ bvuh‸ laˇ ve yoˬ. 
2Yeˍsuˆ Hkri‸ hta‸ na yuˬ leh, yawˇ ve awˬ suhˍ nawˬ hui hta‸ pfuhˍ piˇ tuˬ, aˬ 
sho-eˬ htaˇ ka‸ Awˬ pa Gʼuiˬsha nawˬ hui hta‸ leuˆ yuˬ taˍ leh, Awˬ ha hpu 
nawˬ hui hta‸ da‸ piˇ kehˬ piˇ peuˬ. Awˬ bon awˬ shinˉ leh dawˇ sha gaˇ sha 
tuˬ nawˬ hui awˬ hkʼaw lo maˇ la piˇ-oˆ. 

Dawˇ law kuiˬ cawˬ ve awˬ lawn 

3Ngaˬ hui ve Jawˇmawˇ Yeˍsuˆ Hkri‸ ve Awˬ pa Gʼuiˬsha hta‸ chiˇ mvuh-o. 
Yawˇ ha kʼaˉ puiˉ jaˇ ve hta‸ pa taw, ngaˬ hui chaw awˬ suhˉ hpeh‸ la leh, te‸ 
chehˇ ve dawˇ law kuiˬ cawˬ la ve yoˬ. Dawˇ law kuiˬ oˇ ve lehˬ, Yeˍsuˆ Hkri‸ 
suh kuiˬ lo kʼaw‸ te‸ tu la ve hta‸ pa taw cawˬ la ve yoˬ. 
4Hkʼe te leh, ngaˬ hui Gʼuiˬsha ve awˬ shinˉ caˇ shehˍ hpaˇ teˇ hpaˍ hpeh‸ la ve 
yoˬ. Maˇ luˬ puiˉ, maˇ cha‸ chiˆ puiˉ, maˇ pehˆ puiˉ ve awˬ shinˉ oˇ ve hta‸ 
mvuhˇ naw ma hkʼoˆ lo nawˬ hui awˬ pon yawˇ ha‸ shaˉ taˍ ve yoˬ. 
5Awˬ leh meuˇ teˇ nyi htaiˍ hkʼaw‸ ve hta‸ hkʼa tawˍ lehˆ hpeu‸ maˍ laˇ htaˇ 
hkʼa gaˬ, nawˬ hui hkʼa yonˍ ve chaw hui hta‸ Gʼuiˬsha yawˇ ve kanˇ paˆ hta‸ 
cuˇ leh ha‸ shaˉ chehˇ ve yoˬ. 
6Hkʼe te leh, chi beu‸ teˇ hkui teˇ yanˇ awˬ hkʼaw lo, tu‸ ve hkanˍ ve leh lawˇ 
nyi ve laiˉ ceuˬ hta‸ nawˬ hui gʼa hpuˇ da‸ ve htawˇ, ha lehˬ chehˇ-oˆ. 
7Aˬ miˍ awˬ hkʼaw lo shi hta‸ lawˇ nyi ve hkʼe, tu‸ hkanˍ ve chi teˇ hpaˍ lehˬ 
nawˬ hui yonˍ ve nyi ma hta‸ lawˇ nyi tuˬ yoˬ. Nawˬ hui yonˍ ve nyi ma lehˬ, 
luˬ puiˉ sheˆ puiˉ ve shi a‸ kehˉ awˬ hpfuhˇ hkʼaˆ jaˇ ve yoˬ. Nawˬ hui yonˍ yeˬ 
ve kʼo, Yeˍsuˆ Hkri‸ kʼaw‸ ya‸ la ve teˇ yanˇ, chiˇ mvuh ve, awˬ me‸ awˬ 
hponˇ leh, taˍ uiˍ taˍ mvuh ve hta‸ nawˬ hui gʼa tuˬ yoˬ. 

8Yawˇ hta‸ nawˬ hui maˇ mawˬ jaw htawˇ, nawˬ hui yawˇ hta‸ ha‸ chehˇ ve 
yoˬ. Chi beu‸ yawˇ hta‸ maˇ mawˬ htawˇ, nawˬ hui yawˇ hta‸ yonˍ ve awˬ 
hkʼaw lo awˬ me‸ awˬ hponˇ uiˍ jaˇ leh, ca kʼoˆ maˇ peuˬ ve ha lehˬ tuˬ nawˬ 
hui geh cawˬ ve yoˬ. 
9Nawˬ hui yonˍ ve pa taw, nawˬ hui ve co ha htaiˍ hkʼaw‸ ve hta‸ gʼa ve yoˬ. 
10Htaiˍ hkʼaw‸ ve chi hta‸ Gʼuiˬsha ve tcuh kaˍ paˍ hui hkʼa deh‸ na nyi leh 
ca nyi peuˬ. Gʼuiˬsha nawˬ hui hta‸ awˬ bon pe‸ laˇ tuˬ ve awˬ lawn, aˬ sho-eˬ 
htaˇ ka‸ yawˇ hui bon maˍ peuˬ. 
11Tcuh kaˍ paˍ oˇ ve teˇ hpaˍ awˬ hkʼaw lo, Hkri‸ ve Awˬ ha hpu kanˉ te chehˇ 
ve yoˬ. Miˬguiˬ yaˇ hta‸ htaiˍ hkʼaw‸ tuˬ, hkʼaˬ ve teˇ gʼaˇ, hkʼaˬ ve teˇ yanˇ te 
tuˬ leh naˍ, yawˇ hui ca nyi peuˬ ve yoˬ. Aˬ sho-eˬ htaˇ yawˇ hui kʼoˆ ve, Hkri‸ 
gʼa tu‸ gʼa hkanˍ leh, awˬ hkʼaw‸ nawˉ awˬ me‸ awˬ hponˇ gʼa tuˬ yoˬ teh‸ 
kʼoˆ taˍ ve yoˬ. 
12Tcuh kaˍ paˍ oˇ ve teˇ hpaˍ te ve kanˉ lehˬ, yawˇ hui awˬ pon maˇ heˆ, nawˬ 
hui awˬ pon yoˬ teh‸, Gʼuiˬsha yawˇ hui hta‸ hpeu‸ maˍ piˇ taˍ ve yoˬ. Chi 
beu‸ ha lehˬ ve bon hkawˇ chi shu nawˬ hui hta‸ maˍ laˇ chehˇ ve yoˬ. Mvuhˇ 
naw ma lo peu laˇ ve da‸ ve kehˬ ve Awˬ ha hpu yawˇ hui hta‸ hpeu‸ maˍ piˇ 
leh, yawˇ hui shiˍ ve yoˬ. Awˬ ceuˬ oˇ ve teˇ hpaˍ hta‸ mvuhˇ naw ma tcuh yaˇ 
hui ka‸ mawˬ gaˇ jaˇ ve yoˬ. 

Da‸ ve kehˬ ve hta‸ te tuˬ awˬ lawn 

13Hkʼe te leh, nawˬ hui nyi ma gu taˍ leh shaˍ ti‸ taˍ chehˇ-oˆ. Yeˍsuˆ Hkri‸ 
kʼaw‸ ya‸ la ve teˇ yanˇ, nawˬ hui hta‸ piˇ tuˬ ve awˬ bon hta‸ hkʼa deh‸ 
dawˇ law taˍ-o‸. 
14Aˉ suhˆ nawˬ hui maˇ shiˍ sheˍ htaˇ, a shu yawˇ ve a loˍ awˬ hkʼaˇ suh te ve 
hkʼe, chi beu‸ taˇ kʼaw‸ te. Na yuˬ puiˉ ve yaˇ ehˉ hkʼe te-o. 
15Nawˬ hui hta‸ kuˬ yuˬ ve teˇ gʼaˇ da‸ kehˬ ve hkʼe, nawˬ hui hkʼa te ve awˬ 
liˇ awˬ hkʼaˇ hkʼa peu-eˬ awˬ hkʼaw lo da‸ kehˬ piˇ-oˆ. 
16Ngaˬ da‸ kehˬ ve pa taw, nawˬ hui htawˇ da‸ kehˬ piˇ-oˆ teh‸, Li‸ hpu hkʼaw 
bvuh‸ taˍ ve yoˬ. 

17Gʼuiˬsha hta‸ nawˬ hui bon lawˬ htaˇ, A pa-oˬ teh‸ nawˬ hui kʼoˆ ve yoˬ. 
Yawˇ lehˬ chaw mehˆ hpfuhˇ hta‸ maˇ nyi leh, teˇ gʼaˇ peuˬ teˇ gʼaˇ te ve kanˉ 
hta‸ nyi leh suhˉ jehˬ ve yoˬ. Chi hta‸ pa taw, nawˬ hui miˬguiˬ hkʼoˆ hkehˉ 
chaw te chehˇ ve teˇ yanˇ, yawˇ hta‸ yawˆ yan ve awˬ hkʼaw lo te-o. 
18Awˬ puˍ awˬ pi teˇ hpaˍ geh gʼa ve awˬ bon maˇ cawˬ ve awˬ liˇ awˬ hkʼaˇ teˇ 
hpaˍ hta‸ ponˬ tuˬ, yawˇ nawˬ hui hta‸ htaiˍ hkʼaw‸ laˇ ve yoˬ. Luˬ puiˉ sheˆ 
puiˉ ve hpu shi hta‸ yehˇ leh htaiˍ hkʼaw‸ laˇ ve maˇ heˆ. 
19Ya‸ hkʼaˇ, awˬ hpfuhˇ hkʼaˆ jaˇ ve Hkri‸ ve awˬ suhˍ nawˬ hui hta‸ htaiˍ 
hkʼaw‸ laˇ ve nawˬ hui shiˍ ve yoˬ. Awˬ suhˍ oˇ ve lehˬ, awˬ kuiˉ awˬ haiˇ maˇ 
cawˬ leh awˬ meˇ maˇ cawˬ ve yawˬ ehˉ awˬ suhˍ hkʼe hpeh‸ ve yoˬ. 
20Miˬguiˬ hta‸ maˇ te hpanˍ sheˍ htaˇ ka‸, chi hkʼe gʼa te hkanˍ tuˬ, Gʼuiˬsha 
yawˇ hta‸ leuˆ yuˬ taˍ peuˬ. Hkʼe te leh, awˬ leh meuˇ ve awˬ yanˇ chi awˬ 
hkʼaw lo, nawˬ hui awˬ pon Gʼuiˬsha yawˇ hta‸ peu laˇ ve yoˬ. 
21Hkri‸ hta‸ pa taw nawˬ hui Gʼuiˬsha hta‸ yonˍ ve yoˬ. Gʼuiˬsha yawˇ hta‸ 
suh kuiˬ lo kʼaw‸ te‸ tu la piˇ leh, awˬ me‸ awˬ hponˇ piˇ ve yoˬ. Chi hta‸ pa 
taw, nawˬ hui yonˍ ve awˬ ceuˬ leh dawˇ law ve awˬ ceuˬ Gʼuiˬsha awˬ hkʼaw 
lo cawˬ ve yoˬ. 
22Nawˬ hui hteˇ ve cawˇ ve hta‸ na yuˬ ve pa taw, awˬ viˉ awˬ nyi hui hta‸ 
awˬ tehˬ awˬ na ha‸ hpeh‸ tuˬ, nawˬ hui ve nyi ma da‸ la kehˬ la peuˬ. Hkʼe 
te leh, nawˬ hui nyi ma awˬ tawˬ hkʼa gaˬ teˇ gʼaˇ leh teˇ gʼaˇ ha‸ da‸-o‸. 
23Nawˬ hui awˬ suhˉ teˇ pawˆ kʼaw‸ paw la peuˬ. Paw la ve chi lehˬ, luˬ puiˉ 
sheˆ puiˉ ve awˬ yawˇ hta‸ pa taw maˇ heˆ. Maˇ luˬ maˇ sheˆ puiˉ ve awˬ yawˇ, 
Gʼuiˬsha ve te‸ chehˇ yeˬ chehˇ ve tawˇ hkawˇ hta‸ pa taw paw la ve yoˬ. 
24Awˬ lawn kʼo, Chaw ceuˬ hkʼa peu-eˬ mvuh‸ hkʼa shuˍ shuˍ hpeh‸ leh, yawˇ 
hui ve awˬ me‸ awˬ hponˇ htawˇ mvuh‸ veˆ hkʼa shuˍ shuˍ hpeh‸ ve yoˬ. 
Mvuh‸ lehˬ nawˍ kʼai goˇ kʼai leh, awˬ veˆ htawˇ piˬ kʼai ce kʼai ve yoˬ. 
25Ya‸ hkʼaˇ, Jawˇmawˇ Gʼuiˬsha ve tawˇ hkawˇ lehˬ, co co taiˍ taiˍ yeˬ chehˇ 
ve yoˬ. Tawˇ hkawˇ oˇ ve lehˬ, nawˬ hui hta‸ kʼaoˍ maˍ laˇ ve ha lehˬ ve bon 
hkawˇ hpeh‸ ve yoˬ. 

1 Peˍtruˆ li‸ 2 

1Hkʼe te leh, shu hta‸ naˬ tuˬ te ve, shu hta‸ heˍ ve, maˇ heˆ ve awˬ ceuˬ hta‸ 
ka‸ yoˬ ve hkʼe te ve, hkawehˉ ve leh hkʼaiˉ ve, chi teˇ hpaˍ hkʼa peu-eˬ hta‸ 
baˬ taˉ-oˆ. 
2Paw la gehˇ sheˍ ve yaˇ ehˉ hkʼa shuˍ shuˍ, co ha hpawˇ da‸ jaˇ ve cuˉ gʼuiˬ 
hta‸ sheˉ lai-o. Co ha hpawˇ ve cuˉ gʼuiˬ hta‸ nawˬ hui dawˬ ve pa taw, htaiˍ 
hkʼaw‸ ve awˬ hkʼaw lo nawˬ hui uiˍ la tuˬ yoˬ. 
3Awˬ lawn kʼo, Jawˇmawˇ Gʼuiˬsha ve ha kʼaˉ puiˉ jaˇ ve teˇ ceuˬ hta‸ nawˬ hui 
gʼa leh‸ nyi peuˬ. 

Te‸ chehˇ ve haˉ pui shiˍ awˬ lawn 

4Jawˇmawˇ oˇ ve geh laˬ-o‸. Yawˇ lehˬ te‸ chehˇ ve haˉ pui shiˍ hpeh‸ ve yoˬ. 
Chaw yaˇ yawˇ hta‸ chiˇ baˬ ve htawˇ, Gʼuiˬsha yawˇ hta‸ leuˆ yuˬ leh, awˬ 
hpfuhˇ hkʼaˆ jaˇ ve teh‸ shawˍ taˍ ve yoˬ. 
5Nawˬ hui htawˇ te‸ chehˇ ve haˉ pui shiˍ teˇ hpaˍ hkʼa shuˍ shuˍ, Gʼuiˬsha 
nawˬ hui hta‸ yuˬ leh co ha hpawˇ ve yehˬ te hpeh‸ tuˬ, a shu yawˇ awˬ to 
Gʼuiˬsha hta‸ chiˇ a‸ piˇ-oˆ. Co ha hpawˇ ve tanˇ tuˬ teˇ hpaˍ hta‸ nawˬ hui 
gʼa tanˇ tuˬ, nawˬ hui da‸ kehˬ ve paw hkuˇ teˇ hpaˍ hpeh‸ la peuˬ. Nawˬ hui 
Yeˍsuˆ Hkri‸ hta‸ cuˇ leh tanˇ ve teˇ yanˇ, tanˇ tuˬ oˇ ve teˇ hpaˍ hta‸ Gʼuiˬsha 
ha‸ yuˬ tuˬ yoˬ. 
6Li‸ hpu awˬ hkʼaw chi hkʼe bvuh‸ taˍ ve, Nyi-o, ngaˬ leuˆ yuˬ taˍ ve, awˬ 
hpfuhˇ hkʼaˆ jaˇ ve haˉ pui shiˍ hta‸ Ziˉonˍ awˬ hkʼaw awˬ hkuiˉ puiˍ awˬ ceˍ 
kʼaweh‸ lo ngaˬ kawˍ chehˇ ve yoˬ. Haˉ pui shiˍ oˇ ve hta‸ hkʼa yonˍ ve chaw 
lehˬ maˇ gʼa ya‸ taw, teh‸ kʼoˆ taˍ ve yoˬ. 
7Hkʼe te leh, nawˬ hui hkʼa yonˍ ve chaw hui awˬ pon, yawˇ da‸ jaˇ leh awˬ 
hpfuhˇ hkʼaˆ jaˇ ve yoˬ. Ya‸ hkʼaˇ, maˇ yonˍ ve chaw hui awˬ pon, Li‸ hpu 
hkʼaw bvuh‸ taˍ ve hkʼe, Yehˬ kawˍ shehˍ hpaˇ hui baˬ taˍ ve haˉ pui shiˍ lehˬ, 
awˬ hkuiˉ puiˍ awˬ ceˍ kʼaweh‸ ve haˉ pui teˇ shiˍ hpeh‸ la peuˬ. 
8Chaw yaˇ hkui htiˇ poˬ paiˍ leh, nyi ma luˬ tuˬ ve haˉ pui shiˍ htawˇ hpeh‸ ve 
yoˬ, teh‸ bvuh‸ taˍ ve yoˬ. Yawˇ hui Gʼuiˬsha ve tawˇ hkawˇ hta‸ maˇ na yuˬ 

ve pa taw, yawˇ hui hkui htiˇ poˬ paiˍ ve yoˬ. Chi hkʼe hpeh‸ la tuˬ awˬ gʼuˇ 
suhˍ htaˇ ka‸ Gʼuiˬsha kʼoˆ taˍ peuˬ. 

Gʼuiˬsha ve awˬ yaˇ awˬ duˬ hpeh‸ ve awˬ lawn 

9Nawˬ hui lehˬ, Gʼuiˬsha leuˆ yuˬ ve chaw ceuˬ hpeh‸ ve yoˬ. Jawˇmawˇ 
Gʼuiˬsha ve paw hkuˇka‸ nawˬ hui hpeh‸ ve yoˬ. Nawˬ hui da‸ kehˬ ve 
mvuhˇmiˬ yaˇ hpeh‸ leh, Gʼuiˬsha ve awˬ yaˇ awˬ duˬ awˬ tehˬ awˬ na hpeh‸ 
ve yoˬ. Yawˇ ve da‸ jaˇ ve awˬ gʼeuˆ awˬ hkʼaw lo lo‸ la tuˬ, naˆ ho‸ ve awˬ 
hkʼaw lo yawˇ nawˬ hui hta‸ kuˬ tawˆ la peuˬ. Hkʼe te leh, yawˇ ve da‸ jaˇ ve 
awˬ lawn shu hta‸ kʼaoˍ maˍ piˇ-oˆ. 
10Awˉ lawˉ htaˇ, nawˬ hui lehˬ awˬ meh maˇ cawˬ ve chaw ceuˬ hpeh‸ ve yoˬ. 
Ya‸ hkʼaˇ chi beu‸ lehˬ, nawˬ hui Gʼuiˬsha ve chaw ceuˬ hpeh‸ la peuˬ. Awˉ 
lawˉ htaˇ nawˬ hui lehˬ, ha kʼaˉ ve awˬ bon hta‸ maˇ gʼa. Ya‸ hkʼaˇ chi beu‸ 
ha kʼaˉ ve awˬ bon hta‸ nawˬ hui gʼa peuˬ. 

Gʼuiˬsha ve awˬ ceˬ te-o 

11Ha‸ ve chaw teˇ hpaˍ-oˬ, shu mvuhˇmiˬ awˬ hkʼaw lo nawˬ hui hkehˉ chaw 
hpeh‸ chehˇ ve yoˬ. Hkʼe te leh, co ha hta‸ bawˆ da‸ chehˇ ve, awˬ suhˍ awˬ 
shaˍ a loˍ hta‸ jaw kʼai tuˬ, ngaˬ nawˬ hui hta‸ lawˬ hkawˉ ve yoˬ. 
12Buiˇ shaˆ aˉ naˆ chaw teˇ hpaˍ mehˆ gʼuˇ suhˍ nawˬ hui da‸ ve awˬ liˇ awˬ 
hkʼaˇ hta‸ ceh tiˉ te-o. Yawˇ hui nawˬ hui hta‸ hkʼaiˉ leh venˇbaˆ taˍ ve htawˇ, 
nawˬ hui ve da‸ ve kanˉ hta‸ gʼa mawˬ ve pa taw, suhˉ jehˬ ve awˬ nyi gaˬ la 
htaˇ, yawˇ hui Gʼuiˬsha hta‸ chiˇ uiˍ chiˇ mvuh tuˬ yoˬ. 
13Jawˇmawˇ Hkri‸ hta‸ pa taw, chaw yaˇ hui leuˆ yuˬ taˍ ve Jawˇmawˇ teˇ 
hpaˍ uˉ peunˍ ve awˬ hawˉ lo hkʼa deh‸ chehˇ-oˆ. Hkʼa peu-eˬ awˬ hkʼoˆ uiˍ 
shehˍ hpaˇ hkunˉ hawˉ hkanˇ awˬ hawˉ lo chehˇ-oˆ. 
14A shu yawˇ ve mvuhˇmiˬ hta‸ uˉ peunˍ ve jawˇmawˇ awˬ hawˉ lo htawˇ hkʼa 
deh‸ chehˇ-oˆ. Chaw haiˬ hta‸ ciˍ yanˍ piˇ leh, chaw da‸ hta‸ chiˇ mvuh piˇ 
tuˬ, hkunˉ hawˉ hkanˇ yawˇ hui hta‸ peu laˇ ve yoˬ. 

15Awˬ lawn kʼo, nawˬ hui da‸ ve hteˇ ve hta‸ te tuˬ Gʼuiˬsha nyi ma cawˇ ve 
yoˬ. Chi hkʼe te ve pa taw, maˇ shiˍ puiˉ maˇ dawˇ nyi puiˉ ve chaw teˇ hpaˍ 
lehˬ, te‸ chiˉ ca kʼoˆ maˇ hpeh‸ leh, ta‸ iˉ chehˇ tuˬ yoˬ. 
16Nawˬ hui ponˬ peuˬ ve chaw hpeh‸ ve yoˬ. Ya‸ hkʼaˇ nawˬ hui ponˬ ve lehˬ, 
haiˬ ve hta‸ te tuˬ awˬ pon maˇ heˆ. Gʼuiˬ sha ve awˬ ceˬ te tuˬ awˬ pon hpeh‸ 
ve yoˬ. 
17Chaw hkʼa peu-eˬ hta‸ yawˆ yan-o. Awˬ viˉ awˬ nyi teˇ hpaˍ hta‸ ha‸-o‸. 
Gʼuiˬ sha hta‸ kawˆ-oˆ. Hkunˉ hawˉ hkanˇ hta‸ yawˆ yan-o. 
18Awˬ ceˬ teˇ hpaˍ-oˬ, nawˬ hui ve jawˇmawˇ teˇ hpaˍ hta‸ kawˆ leh, yawˇ hui 
awˬ hawˉ lo hkʼa deh‸ chehˇ-oˆ. Nyi ma da‸ leh nuˇ nehˬ ve jawˇmawˇ teˇ 
hpaˍ hta‸ ceh tiˉ maˇ heˆ. Haiˬ ve jawˇmawˇ teˇ hpaˍ awˬ hawˉ lo htawˇ hkʼa 
deh‸ chehˇ-oˆ. 
19Nawˬ hui venˇbaˆ maˇ cawˬ leh, shu fawˉ mehˍ laˇ ve teˇ yanˇ yeunˇ hkanˍ 
sheˍ. Nawˬ hui Gʼuiˬsha hta‸ dawˇ nawˇ leh chi hkʼe te ve kʼo, Gʼuiˬsha nyi 
hkʼaˇ suh tuˬ yoˬ. 
20Nawˬ hui venˇbaˆ cawˬ ve pa taw shu dawˆ laˇ tiˇ laˇ ve hta‸ yeunˇ hkanˍ 
htaˇ, aˬ hto‸ ma chiˇ mvuh tuˬ cawˬ le. Ya‸ hkʼaˇ, da‸ ve hta‸ te ve pa taw, tu
‸ ve hkanˍ ve hta‸ gʼa hkanˍ ve teˇ yanˇ yeunˇ hkanˍ ve kʼo, Gʼuiˬsha nyi 
hkʼaˇ suh tuˬ yoˬ. 
21Oˇ hkʼe gʼa hkanˍ tuˬ, nawˬ hui hta‸ kuˬ yuˬ taˍ peuˬ. Hkri‸ htawˇ nawˬ hui 
awˬ pon gʼa tu‸ gʼa hkanˍ leh, nawˬ hui yawˇ ve hkui ha awˬ hkʼaˇ suh gʼa‸ 
kʼai tuˬ, nawˬ hui awˬ pon henˇ kuiˬ jawˬ kuiˬ yawˇ te taˉ peuˬ. 
22Yawˇ lehˬ venˇbaˆ maˇ te jaw. Yawˇ ve maw‸ kʼaw hkʼaw lo heˍ ve tawˇ 
hkawˇ ka‸ maˇ tawˆ la jaw. 
23Shu yawˇ hta‸ hkʼa mvuhˇ hkʼa na kʼoˆ htaˇ, yawˇ shu hta‸ hkʼa mvuhˇ hkʼa 
na maˇ kʼaw‸ kʼoˆ. Yawˇ gʼa tu‸ gʼa hkanˍ ve teˇ yanˇ, shu hta‸ yawˇ maˇ 
kʼaw‸ te hkʼaw‸. Hteˇ lehˍ cawˇ lehˍ Suhˉ jehˬ shehˍ hpaˇ Gʼuiˬsha ve la‸ 
hkʼaw lo yawˇ awˬ to hta‸ a‸ piˇ ve yoˬ. 

24Suhˆ hkuiˉ daw hkʼoˆ yawˇ gʼa hkanˍ suh htaˇ, yawˇ awˬ to awˬ hkʼaw lo ngaˬ 
hui ve venˇbaˆ hta‸ yawˇ pfuhˇ taˍ ve yoˬ. Ngaˬ hui a shu yawˇ ve venˇbaˆ hta
‸ suh baˬ taˉ leh, hteˇ ve cawˇ ve awˬ hkʼaw lo gʼa te‸ chehˇ tuˬ, yawˇ hkanˍ 
suh ve yoˬ. Yawˇ ve naˬ kuiˬ hta‸ pa taw nawˬ hui na-e la peuˬ. 
25Nawˬ hui lehˬ, awˉ lawˉ htaˇ ya‸ kʼaw ya‸ leh mehˉ kʼai ve yawˬ hkʼe hpeh‸ 
ve yoˬ. Ya‸ hkʼaˇ, chi beu‸ lehˬ nawˬ hui ve co ha hta‸ nyi ha‸ shaˉ shehˍ 
hpaˇ Yawˬ hawˉ paˍ geh nawˬ hui kʼaw‸ la peuˬ. 

1 Peˍtruˆ li‸ 3 

Awˬ hpawˇ awˬ miˇ te keunˍ ve kanˉ awˬ lawn 

1Chi hkʼa shuˍ shuˍ, awˬ miˇ ma teˇ hpaˍ htawˇ, a shu yawˇ ve awˬ hpawˇ awˬ 
hawˉ lo hkʼa deh‸ chehˇ-oˆ. Nawˬ hui ve awˬ hpawˇ teˇ hpaˍ hpaˍ lehˬ, bon 
hkawˇ hta‸ maˇ na yuˬ ve htawˇ, nawˬ hui yawˆ yan puiˉ ve leh da‸ kehˬ ve 
awˬ liˇ awˬ hkʼa teˇ hpaˍ te ve hta‸ yawˇ hui gʼa mawˬ ve teˇ yanˇ, 
2nawˬ hui te‸ chiˉ maˇ kʼoˆ maˍ piˇ ve ka‸, nawˬ hui ve da‸ ve awˬ liˇ awˬ 
hkʼaˇ hta‸ pa taw, nawˬ hui yawˇ hui hta‸ maˍ gʼa tuˬ yoˬ. 
3Nawˬ hui awˬ hkiˇ shawˍ ve lehˬ, uˉ hkeh mvuh hpeˇ ve, shi hkʼeun tcuhˉ ve, 
veu‸ jiˇ kʼaˇ jiˇ ve, awˬ hta‸ hpawˇ awˬ hkiˇ shawˍ ve ceh taˇ hpeh‸ piˇ. 
4Ya‸ hkʼaˇ nawˬ hui awˬ hkiˇ shawˍ ve lehˬ, nyi ma nuˇ nehˬ ve leh gawˬ lehˍ 
chehˇ puiˉ ve, awˬ hkʼaw hpawˇ awˬ hkiˇ shawˍ ve teˇ ceuˬ hpeh‸ piˇ-oˆ. Awˬ 
hkiˇ shawˍ ve chi teˇ ceuˬ lehˬ, maˇ luˬ puiˉ leh, Gʼuiˬsha mehˆ gʼuˇ suhˍ awˬ 
hpfuhˇ hkʼaˆ jaˇ ve yoˬ. 
5Aˬ sho-eˬ htaˇ Gʼuiˬsha hta‸ dawˇ law chehˇ ve da‸ kehˬ ve yaˇ miˇ teˇ hpaˍ 
htawˇ, a shu yawˇ awˬ to hta‸ awˬ hkiˇ chi hkʼe te shawˍ ve yoˬ. Yawˇ hui 
lehˬ, a shu yawˇ ve awˬ hpawˇ awˬ hawˉ lo hkʼa deh‸ chehˇ puiˉ ve yoˬ. 
6Tawˇ pa haˉ te kʼo, Saˍraˇ lehˬ, Aˍbraˍhanˍ ve hkawˇ hta‸ na yu‸ leh, yawˇ 
hta‸ jawˇ mawˇ teh‸ kʼoˆ ve yoˬ. Nawˬ hui da‸ ve hta‸ te leh, hkʼaˬ hkʼe hpeh
‸ htawˇ kawˆ puiˉ ve nyi ma maˇ cawˬ ve kʼo, nawˬ hui Saˍraˇ ve yaˇ miˇ teˇ 
hpaˍ hpeh‸ ve yoˬ. 

7Chi hkʼa shuˍ shuˍ, awˬ hpawˇ teˇ hpaˍ-oˬ, a shu yawˇ ve awˬ miˇ ma geh 
chehˇ ve awˬ hkʼaw lo, yawˇ awˬ pon dawˇ nyi puiˉ ve nyi ma cawˬ piˇ-oˆ. 
Yawˇ hui lehˬ, nawˬ hui a‸ kehˉ awˬ gʼaˇ nuˇ ve htawˇ, co ha te‸ ve awˬ bon 
hta‸ nawˬ hui geh teˇ geh awˬ shinˉ gʼa caˇ ve pa taw, yawˇ hui hta‸ yawˆ 
yan-o. Chi hkʼe te ve kʼo, nawˬ hui bon lawˬ ve hta‸ tawˍ taˍ tuˬ maˇ cawˬ. 

Shiˍ puiˉ ve nyi ma kehˬ lehˍ cawˬ ve awˬ lawn 

8Awˬ leh meuˇ ve tawˇ lehˬ, nawˬ hui hkʼa peu-eˬ nyi ma teˇ shiˍ tiˉ taˍ-o‸. 
Awˬ viˉ awˬ nyi teˇ gʼaˇ leh teˇ gʼaˇ ha kʼaˉ da‸ leh ha‸ da‸-o‸. Nyi ma nuˇ lehˍ 
te leh, shu awˬ hawˉ lo nyi ma nehˬ lehˍ taˍ-o‸. 
9Shu awˬ haiˬ te laˇ ve htawˇ, awˬ haiˬ taˇ kʼaw‸ te hkʼaw‸. Shu hkʼa mvuhˇ 
hkʼa na kʼoˆ laˇ ve htawˇ, hkʼa mvuhˇ hkʼa na taˇ kʼaw‸ kʼoˆ hkʼaw‸. Ya‸ 
hkʼaˇ, yawˇ hui hta‸ na‸ piˇ-oˆ. Nawˬ hui awˬ bon gʼa tuˬ, chi ve awˬ pon 
Gʼuiˬsha nawˬ hui hta‸ kuˬ yuˬ taˍ peuˬ. 
10A sha‸ te‸ gaˇ leh, ha lehˬ dawˇ sha ve awˬ nyi teˇ hpaˍ hta‸ mawˬ gaˇ ve 
chaw lehˬ, a shu yawˇ ve ha tehˍ haiˬ ve hkawˇ hta‸ taˇ yaw. A shu yawˇ ve 
meuˇ guiˬ heˍ ve hkawˇ hta‸ ka‸ taˇ kʼoˆ. 
11Haiˬ ve hta‸ jaw kʼai leh, da‸ ve hta‸ te-o. Cawˇ da‸ hui da‸ ve teˇ ceuˬ hta
‸ ca leh, oˇ ve awˬ hkʼaˇ suh gʼa‸ kʼai-o. 
12Awˬ lawn kʼo, Jawˇmawˇ Gʼuiˬsha ve mehˆ shiˍ lehˬ, hteˇ ve cawˇ ve chaw 
hui hta‸ nyi chehˇ ve yoˬ. Yawˇ ve naˍ paw htawˇ, yawˇ hui ve bon lawˬ 
hkawˇ hta‸ na chehˇ ve yoˬ. Ya‸ hkʼaˇ, Jawˇmawˇ Gʼuiˬsha lehˬ, awˬ haiˬ hkʼa 
te ve chaw teˇ hpaˍ hta‸ yawˇ ve canˇ paˍ yoˬ teh‸ shawˍ taˍ ve yoˬ. 
13Nawˬ hui da‸ ve hta‸ gʼaˇ hte‸ te chehˇ ve kʼo, a shu nawˬ hui hta‸ ca ya‸ 
la tuˬ le. 
14Ya‸ hkʼaˇ, hteˇ ve cawˇ ve hta‸ pa taw nawˬ hui gʼa tu‸ gʼa hkanˍ puiˉ ve 
law kʼo, awˬ bon uiˍ ve yoˬ. Yawˇ hui ho laˇ ve hta‸ taˇ kawˆ, sho‸ sha‸ ve 
nyi ma ka‸ taˇ cawˬ piˇ. 
15Nawˬ hui ve nyi ma awˬ hkʼaw lo Hkri‸ hta‸ Jawˇmawˇ yoˬ teh‸ shawˍ taˍ 
leh yawˆ yan-o. Nawˬ hui dawˇ law taˍ ve awˬ lawn, hkʼa na nyi laˇ ve chaw 

teˇ hpaˍ hta‸ hkʼaˬ hkʼe yaw hkʼaw‸ piˇ tuˬ, hkʼa deh‸ gu taˍ-o‸. Ya‸ hkʼaˇ, 
nyi ma nuˇ nehˬ leh yawˆ yan ve awˬ hkʼaw lo te-o. 
16Nawˬ hui shiˍ puiˉ ve nyi ma hta‸ kehˬ lehˍ cawˬ piˇ-oˆ. Oˇ hkʼe te ve kʼo, 
Hkri‸ awˬ hkʼaw lo nawˬ hui te ve da‸ ve awˬ liˇ awˬ hkʼaˇ teˇ hpaˍ hta‸ 
hkʼaiˉ leh venˇbaˆ taˍ ve chaw teˇ hpaˍ lehˬ, gʼa ya‸ taw tuˬ yoˬ. 
17Gʼuiˬsha nyi ma cawˇ ve kʼo, da‸ ve hta‸ te leh tu‸ ve hkanˍ ve hta‸ gʼa 
hkanˍ ve lehˬ, haiˬ ve hta‸ te leh gʼa hkanˍ ve a‸ kehˉ leuˉ leh da‸ ve yoˬ. 
18Awˬ lawn kʼo, Hkri‸ lehˬ ngaˬ hui ve venˇ baˆ hta‸ pa taw teˇ pawˆ gʼa suh 
ve yoˬ. Gʼuiˬ sha geh ngaˬ hui hta‸ shiˍ kʼo‸-e gʼa tuˬ, hteˇ ve cawˇ ve chaw 
teˇ gʼaˇ lehˬ, maˇ hteˇ maˇ cawˇ ve chaw hui awˬ pon hkanˍ suh ve yoˬ. Yawˇ 
awˬ to suh ve htawˇ, Awˬ ha hpu hta‸ pa taw kʼaw‸ te‸ la ve yoˬ. 
19Awˬ ha hpu hta‸ pa taw yawˇ kʼai leh, htawnˍ hkʼaw chehˇ ve awˬ ha teˇ 
hpaˍ hta‸ bon ca maˍ ve yoˬ. 
20Awˬ ha oˇ ve teˇ hpaˍ lehˬ, Noˉa‸ ve awˬ co-e htaˇ Gʼuiˬsha ve hkawˇ hta‸ 
maˇ na yuˬ ve pa taw, htawnˍ hkʼaw chehˇ taˍ ve yoˬ. Noˉa‸ haw lo‸ kʼoˍ lonˉ 
hta‸ te chehˇ htaˇ, chaw yaˇ Gʼuiˬsha hkawˇ hta‸ na yuˬ tuˬ Gʼuiˬsha yeunˇ 
hkanˍ leh law taˍ htawˇ, yawˇ hui maˇ na yuˬ. Hkʼe te leh, chaw hiˉ gʼaˇ ceh tiˉ 
iˉ kaˆ awˬ hkʼaw lo gʼa ponˬ ve yoˬ. 
21Chi hkʼa shuˍ shuˍ, chi beu‸ baˆtiˆsaˬ lehˬ, nawˬ hui hta‸ ponˬ laˇ ve yoˬ. 
Baˆtiˆsaˬ kʼoˆ ve lehˬ, awˬ to hta‸ ngawˉ taˍ ve awˬ meˇ tsuhˇ baˬ ve hta‸ kʼoˆ 
ve maˇ heˆ. Ya‸ hkʼaˇ, Yeˍsuˆ Hkri‸ kʼaw‸ te‸ tu la ve pa taw, Gʼuiˬsha mehˆ 
gʼuˇ suhˍ shiˍ puiˉ ve nyi ma da‸ la kehˬ la ve hta‸ kʼoˆ ve yoˬ. 
22Yeˍsuˆ Hkri‸ lehˬ mvuhˇ naw ma lo taˆ kʼo‸-e leh, Gʼuiˬsha ve la‸ sha paˉ lo 
chehˇ taˍ ve yoˬ. Mvuhˇ naw ma tcuh yaˇ teˇ hpaˍ uˉ peunˍ shehˍ hpaˇ teˇ hpaˍ 
leh, kanˇ paˆ cawˬ shehˍ hpaˇ teˇ hpaˍ ka‸ yawˇ awˬ hawˉ lo chehˇ ve yoˬ. 

1 Peˍtruˆ li‸ 4 

Gʼuiˬsha ve awˬ bon hta‸ ha‸ shaˉ leh yehˇ ve awˬ lawn 

1Hkʼe te leh, Hkri‸ yawˇ ve awˬ to gʼa tu‸ gʼa hkanˍ htaˇ, yawˇ nyi ma taˍ ve 
hkʼe, nawˬ hui htawˇ nyi ma taˍ leh, gu taˍ hehnˇ taˍ-o‸. A shu yawˇ ve awˬ to 
gʼa tu‸ gʼa hkanˍ ve chaw lehˬ, venˇbaˆ te ve teˇ ceuˬ hta‸ baˬ taˉ peuˬ. 
2Oˇ hkʼe ve chaw teˇ hpaˍ lehˬ, awˬ to te‸ chehˇ ve awˬ yanˇ awˬ hkʼaw lo awˬ 
suhˍ awˬ shaˍ a loˍ awˬ hkʼaˇ suh maˇ kʼaw‸ te. Gʼuiˬsha ve a loˍ awˬ hkʼaˇ 
suh te ve yoˬ. 
3Buiˇ shaˆ aˉ naˆ chaw teˇ hpaˍ te ve hkʼe, ponˬ laˬ htaˇ nawˬ hui htawˇ te 
chehˇ ve yoˬ. Oˇ htaˇ nawˬ hui htawˇ te ponˬ te leuˉ ve, awˬ suhˍ awˬ shaˍ a loˍ 
te ve, a pehˉ meuˇ gʼuiˬ dawˬ bvuhˆ ve, ha lehˬ tuˬ te ponˬ te leuˉ ve, caˇ leuˉ 
dawˬ leuˉ ve leh, shaˉ ho‸ hta‸ oˉ kʼoˍ maˇ pui cawˇ ve ka‸ oˉ kʼoˍ pui ve yoˬ. 
Chi teˇ hpaˍ hta‸ nawˬ hui taˇ kʼaw‸ te loˬ. 
4Chi beu‸ nawˬ hui lehˬ, yawˇ hui geh te ponˬ te leuˉ jaˇ ve awˬ hkʼaˇ suh maˇ 
kʼaw‸ gʼa‸ ve pa taw, yawˇ hui anˇ leh nawˬ hui hta‸ hkʼa mvuhˇ hkʼa na 
kʼoˆ ve yoˬ. 
5Ya‸ hkʼaˇ, suhˉ jehˬ shehˍ hpaˇ mehˆ gʼuˇ suhˍ yawˇ hui lehˬ a shu yawˇ awˬ 
to awˬ lawn gʼa kʼaoˍ maˍ piˇ tuˬ yoˬ. Suhˉ jehˬ shehˍ hpaˇ oˇ ve lehˬ, te‸ chehˇ 
ve chaw hui hta‸ leh suh peuˬ ve chaw hui hta‸ suhˉ jehˬ tuˬ, yawˇ gu taˍ 
hehnˇ taˍ peuˬ. 
6Chi hta‸ pa taw, suh peuˬ ve chaw hui hta‸ htawˇ yawˇ ha lehˬ ve bon hkawˇ 
ca maˍ piˇ ve yoˬ. Awˬ lawn kʼo, awˬ suhˍ awˬ shaˍ awˬ to cawˬ ve chaw hui 
hkʼa shuˍ shuˍ, yawˇ hui suhˉ jehˬ ve hta‸ gʼa hkanˍ htawˇ, Gʼuiˬsha te‸ ve 
hkʼa shuˍ shuˍ co ha hpawˇ yawˇ hui te‸ hpeh‸ tuˬ yawˇ ca maˍ piˇ ve yoˬ. 
7Awˬ ceuˬ hkʼa peu-eˬ ve lehˬ, awˬ leh meuˇ gaˬ la paˇ neˇ ve yoˬ. Hkʼe te leh, 
bon hkʼa deh‸ lawˬ hpeh‸ tuˬ, nyi ma taˍ puiˉ leh, shaˍ ti‸ taˍ puiˉ ve chaw 
hpeh‸ piˇ-oˆ. 
8Nawˬ hui teˇ gʼaˇ leh teˇ gʼaˇ, gʼaˇ hte‸ ha‸ da‸-o‸. Tawˇ chi lehˬ, uiˍ jaˇ ve 
tawˇ teˇ hkawˇ hpeh‸ ve yoˬ. Awˬ lawn kʼo, ha‸ pehnˇ ve teˇ ceuˬ lehˬ, maˇ jaˇ 
ve venˇbaˆ teˇ hpaˍ hta‸ beh taˍ ve yoˬ. 

9Hkehˉ chaw teˇ hpaˍ hta‸ hkʼa deh‸ ha‸ yuˬ-o‸. Hpeh‸ bawˬ ve nyi ma taˇ 
cawˬ piˇ. 
10Nawˬ hui teˇ gʼaˇ peuˬ teˇ gʼaˇ awˬ bon gʼa taˍ ve hkʼe, teˇ gʼaˇ leh teˇ gʼaˇ awˬ 
pon yehˇ-oˆ. Nawˬ hui chi hkʼe te ve kʼo, Gʼuiˬsha ve awˬ bon laiˉ ceuˬ hta‸ 
nawˬ hui hkʼa deh‸ ha‸ shaˉ leh yehˇ ve chaw hpeh‸ ve yoˬ. 
11Chaw teˇ gʼaˇ gʼaˇ tawˇ yaw ve kʼo, Gʼuiˬsha yaw tcuh ve hkʼe ceh yaw-o. 
Chaw teˇ gʼaˇ gʼaˇ shu hta‸ ga piˇ ve kʼo, Gʼuiˬsha pe‸ laˇ ve awˬ gʼaˇ awˬ shaˉ 
hta‸ cuˇ leh ga piˇ-oˆ. Chi hkʼe te ve kʼo, Yeˍsuˆ Hkri‸ hta‸ pa taw teˇ ceuˬ le 
le awˬ hkʼaw lo, shu Gʼuiˬsha hta‸ chiˇ uiˍ chiˇ mvuh tuˬ yoˬ. Yeˍsuˆ Hkri‸ 
lehˬ, awˬ me‸ awˬ hponˇ leh kanˇ paˆ co co taiˍ taiˍ cawˬ ve yoˬ. A menˬ. 

Hkri‸ yaˇ hpeh‸ ve pa taw gʼa tu‸ gʼa hkanˍ ve awˬ lawn 

12Ha‸ ve chaw teˇ hpaˍ-oˬ, tu‸ ve hkanˍ ve teˇ ceuˬ lehˬ aˬ miˍ hkʼa shuˍ shuˍ 
nawˬ hui hta‸ lawˇ nyi ve teˇ yanˇ, taˇ anˇ. Chi lehˬ anˇ tuˬ hpeh‸ ve maˇ heˆ. 
13Ya‸ hkʼaˇ, Hkri‸ ve awˬ me‸ awˬ hponˇ tawˆ la ve teˇ yanˇ, nawˬ hui gʼa ha 
lehˬ jaˇ tuˬ ve awˬ pon, yawˇ tu‸ ve hkanˍ ve hkʼa shuˍ shuˍ nawˬ hui ka‸ gʼa 
tu‸ gʼa hkanˍ ve pa taw ha lehˬ chehˇ-oˆ. 
14Hkri‸ ve awˬ meh hta‸ pa taw, shu nawˬ hui hta‸ maˇ shawˍ maˇ caˆ kʼoˆ laˇ 
ve kʼo, nawˬ hui awˬ bon uiˍ ve yoˬ. Awˬ lawn kʼo, Gʼuiˬ sha ve awˬ me‸ awˬ 
hponˇ uiˍ ve Awˬ ha hpu lehˬ, nawˬ hui awˬ hkʼoˆ chehˇ taˍ ve yoˬ. 
15Ya‸ hkʼaˇ, chaw hta‸ tiˇ pehˍ ve, shu mawˇ hkʼawˇ ve, awˬ haiˬ te ve, shu 
hta‸ sho‸ sha‸ tuˬ te ve, nawˬ hui awˬ hkʼaw lo teˇ gʼaˇ ka‸ chi teˇ hpaˍ hta‸ 
pa taw gʼa hkanˍ ve teˇ ceuˬ taˇ hpeh‸ piˇ. 
16Nawˬ hui teˇ gʼaˇ gʼaˇ Hkri‸ yaˇ hpeh‸ ve pa taw gʼa tu‸ gʼa hkanˍ ve kʼo, taˇ 
ya‸ taw. Awˬ meh chi hta‸ pa taw gʼa hkanˍ ve teˇ yanˇ Gʼuiˬsha hta‸ chiˇ uiˍ 
chiˇ mvuh-o. 
17Awˬ lawn kʼo, Gʼuiˬsha suhˉ tanˬ jehˬ tuˬ ve awˬ yanˇ gaˬ la peuˬ. Yawˇ ve 
yehˬ yaˇ kʼa yaˇ hui hta‸ awˉ lawˉ suhˉ jehˬ ve yoˬ. Yawˇ ngaˬ hui hta‸ awˉ 
lawˉ suhˉ jehˬ ve kʼo, Gʼuiˬsha ve ha lehˬ ve bon hkawˇ hta‸ maˇ na yuˬ ve 
chaw hui awˬ pon, awˬ leh meuˇ hkʼaˬ hkʼe hpeh‸ la tuˬ ve le. 



3263 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

18Hteˇ ve cawˇ ve chaw lehˬ, htaiˍ hkʼaw‸ gʼa tuˬ haˍ ve kʼo, Gʼuiˬsha hta‸ maˇ 
yawˆ yan ve venˇbaˆ yaˇ lehˬ, hkʼaˬ hkʼe te ponˬ hpeh‸ tuˬ ve le. 
19Hkʼe te leh, Gʼuiˬsha ve a loˍ hta‸ te ve pa taw gʼa tu‸ gʼa hkanˍ ve chaw teˇ 
hpaˍ lehˬ, awˬ gʼuˇ suhˍ hpawˇ ka‸ da‸ ve hta‸ te cawˇ sheˍ ve yoˬ. Chi hkʼoˆ 
ka‸, ka ti‸ yeˬ ve te hpanˍ shehˍ hpaˇ hta‸ a shu yawˇ ve co ha a‸ piˇ-oˆ. 

1 Peˍtruˆ li‸ 5 

Gʼuiˬsha ve yawˬ awˬ moˍ hta‸ ha‸ shaˉ ve awˬ lawn 

1Nawˬ hui awˬ hoˉ chaw mawˇ teˇ hpaˍ hta‸ ngaˬ lawˬ hkawˉ gaˇ ve yoˬ. Ngaˬ 
htawˇ nawˬ hui hkʼe awˬ hoˉ chaw mawˇ hpeh‸ leh, Hkri‸ gʼa tu‸ gʼa hkanˍ 
ve hta‸ ngaˬ awˬ to gʼa mawˬ ve yoˬ. Tawˆ la tuˬ ve awˬ me‸ awˬ hponˇ hta‸ 
htawˇ ngaˬ gʼa tuˬ yoˬ. 
2Nawˬ hui geh cawˬ ve Gʼuiˬsha ve yawˬ awˬ moˍ hta‸ hkʼa deh‸ ha‸ shaˉ-oˆ. 
Shu hkawˇ leuˉ maˇ gʼa leh te ve teˇ ceuˬ taˇ hpeh‸ piˇ. Ha lehˬ ha kʼa te-o. 
Hpu gʼa gaˇ leh te ve ka‸ taˇ hpeh‸ piˇ. Nyi ma pfuhˇ leh te-o. 
3Nawˬ ve yawˬ awˬ moˍ awˬ hkʼoˆ jawˇ mawˇ hkʼe taˇ te. Ya‸ hkʼaˇ, yawˬ awˬ 
moˍ mehˆ gʼuˇ suhˍ henˇ kuiˬ jawˬ kuiˬ hpeh‸ piˇ-oˆ. 
4Chi hkʼe te ve kʼo, Yawˬ hawˉ shehˍ hpaˇ awˬ hoˉ teˇ gʼaˇ kʼaw‸ tawˆ la ve teˇ 
yanˇ, maˇ nawˍ kʼai puiˉ ve, awˬ me‸ awˬ hponˇ cawˬ ve shi uˉ tcuhˍ hta‸ 
nawˬ hui gʼa tuˬ yoˬ. 
5Oˇ ve hkʼa shuˍ shuˍ yaˇ nehˬ teˇ hpaˍ-oˬ, awˬ hoˉ chaw mawˇ teˇ hpaˍ awˬ 
hawˉ lo chehˇ-oˆ. Chi hkʼoˆ ka‸, nawˬ hui hkʼa peu-eˬ teˇ gʼaˇ leh teˇ gʼaˇ awˬ 
ceˬ hkʼe nyi ma nehˬ lehˍ taˍ-o‸. Awˬ lawn kʼo, Gʼuiˬsha lehˬ nyi ma uiˍ ve 
chaw teˇ hpaˍ hta‸ tawˍ taˍ ve yoˬ. Ya‸ hkʼaˇ, nyi ma nuˇ nehˬ ve chaw teˇ 
hpaˍ hta‸ awˬ bon piˇ ve yoˬ. 
6Hkʼe te leh, Gʼuiˬsha ve uiˍ jaˇ ve kanˇ paˆ awˬ hawˉ lo nyi ma nehˬ lehˍ taˍ-o
‸. Awˬ yanˇ cawˇ ve teˇ yanˇ htaˇ, yawˇ nawˬ hui hta‸ taˍ uiˍ taˍ mvuh laˇ tuˬ 
yoˬ. 
7Gʼuiˬsha nawˬ hui awˬ pon dawˇ nyi puiˉ ve pa taw, nawˬ hui ve dawˇ haˍ 
dawˇ hkiˉ tuˬ hkʼa peu-eˬ yawˇ hta‸ chiˇ a‸ piˇ-oˆ. 

8Shaˍ ti‸ te leh hkʼa deh‸ shaw taˍ-o‸. Nawˬ hui ve canˇ paˍ neˇhaiˬ lehˬ, kuˬ 
chehˇ ve laˇ caˬ shiˉ hkʼa shuˍ shuˍ, shu hta‸ che‸ caˇ tuˬ ca caw nyi toˇ chehˇ 
ve yoˬ. 
9Yonˍ yeˬ ve awˬ hkʼaw lo neˇhaiˬ hta‸ tawˍ taˍ-o‸. Miˬguiˬ hkʼoˆ chehˇ ve 
nawˬ hui ve awˬ viˉ awˬ nyi teˇ hpaˍ htawˇ, chi hkʼa shuˍ shuˍ gʼa tu‸ gʼa 
hkanˍ chehˇ ve hta‸ nawˬ hui shiˍ ve yoˬ. 
10Nawˬ hui teˇ hkui teˇ yanˇ gʼa tu‸ gʼa hkanˍ peuˬ hkʼaw‸ nawˉ, awˬ bon hkʼa 
biˇ cawˬ ve Gʼuiˬsha lehˬ, nawˬ hui hta‸ biˇ la piˇ, yeˬ la piˇ leh awˬ gʼaˇ cawˬ 
la piˇ tuˬ yoˬ. Co co taiˍ taiˍ yawˇ ve awˬ me‸ awˬ hponˇ hta‸ nawˬ hui gʼa tuˬ, 
Gʼuiˬsha lehˬ Hkri‸ hta‸ cuˇ leh nawˬ hui hta‸ kuˬ taˍ ve yoˬ. 
11Gʼuiˬsha hta‸ co co taiˍ taiˍ awˬ me‸ awˬ hponˇ leh kanˇ paˆ cawˬ piˇ-oˆ. A 
menˬ. 

Awˬ leh meuˇ ve tawˇ hkawˇ 

12Ka ti‸ yeˬ ve teh‸ ngaˬ shawˍ taˍ ve awˬ viˉ awˬ nyi Siˍlaˍnuˆ hta‸ ngaˬ cuˇ 
leh nawˬ hui hta‸ ngeh ve li‸ chi teˇ kʼoˆ bvuh‸ laˇ ve yoˬ. Nawˬ hui hta‸ awˬ 
gʼaˇ pe‸ laˇ leh, Gʼuiˬsha ve awˬ tehˬ awˬ na ve awˬ bon awˬ lawn hta‸ shaˉ 
hkiˆ hkanˍ tuˬ, li‸ chi bvuh‸ laˇ ve yoˬ. Gʼuiˬsha ve awˬ bon chi awˬ hkʼaw lo 
nawˬ hui yeˬ chaweh chehˇ taˍ-o‸. 
13Baˍbuˍlonˍ venˇ awˬ hkʼaw chehˇ ve, nawˬ hui hkʼa shuˍ shuˍ leuˆ yuˬ taˍ ve 
awˬ moˍ lehˬ, nawˬ hui hta‸ dawˇ nawˇ chehˇ ve yoˬ teh‸ tawˇ shanˍ feu laˇ ve 
yoˬ. Ngaˬ ve yaˇ Maˍkuˆ ka‸, nawˬ hui hta‸ dawˇ nawˇ chehˇ ve yoˬ teh‸ tawˇ 
shanˍ feu laˇ ve yoˬ. 
14Nawˬ hui teˇ gʼaˇ leh teˇ gʼaˇ ha‸ pehnˇ ve awˬ hkʼaw lo boˆ nu da‸ leh la‸ 
sheh caˉ da‸-o‸. Hkri‸ awˬ hkʼaw lo chehˇ ve nawˬ hui hkʼa peu-eˬ awˬ hkʼoˆ 
dawˇ sha gaˇ sha tuˬ cawˬ piˇ-oˆ. 

2 Peˍtruˆ li‸ 

2 Peˍtruˆ li‸ 1 

Awˬ chawˇ hui hta‸ dawˇ nawˇ ve hkawˇ 

1Ngaˬ lehˬ, Yeˍsuˆ Hkri‸ ve awˬ ceˬ leh tcuh yaˇ Siˉmonˍ Peˍtruˆ yoˬ. Ngaˬ hui 
yonˍ ve hkʼa shuˍ shuˍ, awˬ hpfuhˇ hkʼaˆ ve yonˍ ve nyi ma cawˬ ve nawˬ hui 
hta‸ li‸ bvuh‸ laˇ ve yoˬ. Ngaˬ hui yonˍ ve nyi ma cawˬ ve lehˬ, ngaˬ hui ve 
Gʼuiˬsha hpeh‸ ve Htaiˍ hkʼaw‸ paˍ Yeˍsuˆ Hkri‸ yawˇ hteˇ ve cawˇ ve hta‸ pa 
taw yoˬ. 
2Gʼuiˬsha hta‸ ka‸, ngaˬ hui ve Jawˇmawˇ Yeˍsuˆ hta‸ ka‸ shiˍ ve awˬ hkʼaw 
lo, awˬ bon awˬ shinˉ leh dawˇ sha gaˇ sha tuˬ nawˬ hui awˬ hkʼoˆ maˇ la piˇ-
oˆ. 

Gʼuiˬsha nyi ma taˍ ve hkʼe gʼa taˍ ve awˬ lawn 

3Ngaˬ hui co ha te‸ leh Gʼuiˬsha hta‸ yawˆ yan hpeh‸ tuˬ, hkʼa loˍ ve hkʼa 
peu-eˬ Gʼuiˬsha yawˇ ve kanˇ paˆ hta‸ cuˇ leh ngaˬ hui hta‸ pe‸ laˇ peuˬ. Yawˇ 
chi hkʼe te ve lehˬ, ngaˬ hui yawˇ hta‸ shiˍ ve pa taw yoˬ. Yawˇ ve awˬ me‸ 
awˬ hponˇ leh biˇ jaˇ ve kanˇ paˆ awˬ hkʼaw lo ngaˬ hui hta‸ yawˇ kuˬ yuˬ 
peuˬ. 
4Yawˇ ve awˬ hpfuhˇ hkʼaˆ jaˇ leh uiˍ jaˇ ve ka ti‸ teˇ hpaˍ htawˇ, ngaˬ hui hta‸ 
pe‸ laˇ peuˬ. Awˬ suhˍ awˬ shaˍ a loˍ hta‸ pa taw, miˬguiˬ hkʼoˆ lo luˬ ve sheˆ 
ve cawˬ la ve yoˬ. Ka ti‸ oˇ ve teˇ hpaˍ hta‸ pa taw, luˬ ve sheˆ ve chi hta‸ 
nawˬ hui gʼa ponˬ leh, Gʼuiˬsha nyi ma taˍ ve hkʼe nawˬ hui htawˇ taˍ gʼa tuˬ 
yoˬ. 
5Chi hta‸ pa taw, gʼaˇ hte‸ coˇ caˇ leh, nawˬ hui yonˍ ve teˇ ceuˬ awˬ hkʼoˆ, da
‸ ve awˬ liˇ cawˬ piˇ-oˆ. 
6Da‸ ve awˬ liˇ awˬ hkʼoˆ, cuˇ yiˍ cawˬ piˇ-oˆ. Cuˇ yiˍ cawˬ ve awˬ hkʼoˆ, a shu 
yawˇ awˬ to hta‸ gʼaˇ puiˉ ve teˇ ceuˬ cawˬ piˇ-oˆ. A shu yawˇ awˬ to hta‸ gʼaˇ 
puiˉ ve awˬ hkʼoˆ, yeunˇ hkanˍ puiˉ ve teˇ ceuˬ cawˬ piˇ-oˆ. Yeunˇ hkanˍ puiˉ 
ve awˬ hkʼoˆ, Gʼuiˬsha hta‸ yawˆ yan puiˉ ve teˇ ceuˬ cawˬ piˇ-oˆ. 

7Gʼuiˬsha hta‸ yawˆ yan puiˉ ve awˬ hkʼoˆ, awˬ viˉ awˬ nyi hta‸ ha‸ ve teˇ 
ceuˬ cawˬ piˇ-oˆ. Awˬ viˉ awˬ nyi hta‸ ha‸ ve awˬ hkʼoˆ, ha‸ da‸ pehnˇ da‸ ve 
cawˬ piˇ-oˆ. 
8Awˬ lawn kʼo, chi teˇ hpaˍ nawˬ hui awˬ hkʼaw lo cawˬ leh maˇ la ve kʼo, ngaˬ 
hui ve Jawˇ mawˇ Yeˍsuˆ Hkri‸ hta‸ shiˍ ve awˬ hkʼaw lo, nawˬ hui awˬ bon 
cawˬ ve chaw hpeh‸ leh, awˬ shiˍ maˇ maˇ naw‸ la tuˬ yoˬ. 
9Chi teˇ hpaˍ maˇ cawˬ ve chaw lehˬ, mehˆ cuˉ paˍ hkʼe hpeh‸ leh, mehˆ hkʼoˆ 
hta‸ ceh tiˉ mawˬ hpeh‸ ve yoˬ. Yawˇ ve venˇbaˆ awˬ piˍ teˇ hpaˍ hta‸ Yeˍsuˆ 
tsuhˇ hpu tsuhˇ kehˬ piˇ ve hta‸ yawˇ leunˇ kʼai peuˬ. 
10Chi hta‸ pa taw awˬ viˉ awˬ nyi teˇ hpaˍ-oˬ, Gʼuiˬsha nawˬ hui hta‸ kuˬ yuˬ 
leuˆ yuˬ ve teˇ ceuˬ yeˬ la tuˬ gʼaˇ hte‸ te-o. Chi hkʼe te ve kʼo, nawˬ hui teˇ 
pawˆ ka‸ maˇ paiˍ. 
11Hkʼe te leh, ngaˬ hui ve Jawˇmawˇ leh Htaiˍ hkʼaw‸ paˍ Yeˍsuˆ Hkri‸ ve co 
co taiˍ taiˍ yeˬ ve mvuhˇmiˬ awˬ hkʼaw lo, nawˬ hui gʼaˇ shehˍ hpaˇ hkʼe awˬ 
me‸ awˬ hponˇ uiˍ ve awˬ hkʼaw lo gʼa lo‸-e tuˬ gu taˍ laˇ tuˬ yoˬ. 
12Hkʼe te leh, chi teˇ hpaˍ hta‸ nawˬ hui shiˍ leh, hteˇ ve cawˇ ve tawˇ hkawˇ 
awˬ hkʼaw lo chehˇ yeˬ ve htawˇ, chi teˇ hpaˍ nawˬ hui hta‸ dawˇ nawˇ piˇ 
tuˬ, ngaˬ hkʼaˬ htaˆ ka‸ dawˇ taˍ ve yoˬ. 
13Chi teˇ hpaˍ hta‸ nawˬ hui maˇ gʼa leunˇ kʼai tuˬ, ngaˬ awˬ to te‸ chehˇ ve 
ceh ceh, nawˬ hui hta‸ dawˇ nawˇ piˇ cawˇ ve yoˬ teh‸ ngaˬ dawˇ taˍ ve yoˬ. 
14Ngaˬ hui ve Jawˇmawˇ Yeˍsuˆ Hkri‸ ngaˬ hta‸ hpeu‸ maˍ laˇ ve hkʼa shuˍ 
shuˍ, maˇ maw maw ngaˬ ve awˬ to chi hta‸ gʼa baˬ taˉ tuˬ ngaˬ shiˍ ve yoˬ. 
15Miˬguiˬ hkʼoˆ lo ngaˬ tawˆ kʼai peuˬ hkʼaw‸ nawˉ htawˇ, chi teˇ hpaˍ hta‸ 
nawˬ hui hkʼaˬ htaˆ ka‸ dawˇ nawˇ tuˬ, chi beu‸ ngaˬ gʼaˇ hte‸ te tuˬ yoˬ. 

Yeˍsuˆ ve awˬ me‸ awˬ hponˇ hta‸ gʼa mawˬ ve awˬ lawn 

16Awˬ lawn kʼo, ngaˬ hui ve Jawˇmawˇ Yeˍsuˆ Hkri‸ ve kanˇ paˆ awˬ lawn leh 
yawˇ kʼaw‸ ya‸ la tuˬ ve awˬ lawn ngaˬ hui lehˬ nawˬ hui hta‸ kʼaoˍ maˍ laˇ 
htaˇ, cuˇ yiˍ hta‸ yehˇ leh ca dawˇ kʼoˆ ve kaˇ puiˇ kaˇ lao hkawˇ ceh hpeh‸ ve 

maˇ heˆ. Ya‸ hkʼaˇ, yawˇ ve awˬ me‸ awˬ hponˇ hta‸ ngaˬ hui mehˆ shiˍ gʼa 
mawˬ ve chaw hpeh‸ ve yoˬ. 
17Awˬ pa Gʼuiˬsha yawˇ hta‸ taˍ uiˍ taˍ mvuh leh awˬ me‸ awˬ hponˇ piˇ ve hta
‸ ngaˬ hui gʼa mawˬ ve yoˬ. Chaw chi lehˬ, ngaˬ ha‸ jaˇ ve Yaˇ hpu yoˬ. Yawˇ 
hta‸ ngaˬ nyi hkʼaˇ suh ve yoˬ teh‸, awˬ me‸ awˬ hponˇ hkʼa biˇ cawˬ shehˍ 
hpaˇ yawˇ hta‸ chi hkʼe kʼoˆ piˇ ve tawˇ hkawˇ hta‸ ngaˬ hui gʼa kaˇ ve yoˬ. 
18Da‸ kehˬ ve hkʼaw oˇ ve teˇ shiˍ awˬ hkʼoˆ yawˇ geh chehˇ ve teˇ yanˇ, tawˇ 
hkawˇ oˇ ve mvuhˇ naw ma lo tawˆ la ve hta‸ ngaˬ hui gʼa kaˇ ve yoˬ. 
19Chi hta‸ pa taw, Gʼuiˬsha ve tcuh kaˍ paˍ hui ve tawˇ hkawˇ hta‸ ngaˬ hui 
leuˉ leh yonˍ hpeh‸ ve yoˬ. Nawˬ hui ve nyi ma awˬ hkʼaw lo mvuhˇ htiˇ la 
leh tawˆ la htaˇ hkʼa gaˬ, naˆ ho‸ ve awˬ hkʼaw lo awˬ gʼeuˆ ba chehˇ ve kawˆ 
faiˇ hta‸ cuˇ ve hkʼa shuˍ shuˍ, Gʼuiˬsha ve tcuh kaˍ paˍ hui ve hkawˇ hta‸ 
hkʼa deh‸ na yuˬ leh cuˇ cawˇ ve yoˬ. 
20Li‸ hpu hkʼaw cawˬ ve Gʼuiˬsha ve tcuh kaˍ paˍ ve tawˇ, hkʼaˬ ve teˇ hkawˇ 
maˇ kʼoˆ, a shu yawˇ hkʼaˇ yawˇ tcuhˉ kuiˬ hta‸ dawˇ tawˆ hpeh‸ ve maˇ heˆ 
teh‸ awˉ lawˉ shiˍ-o‸. 
21Awˬ lawn kʼo, Gʼuiˬsha ve tcuh kaˍ paˍ teˇ hpaˍ lehˬ, yawˇ hui hkʼaˇ yawˇ hui 
ve a loˍ hta‸ pa taw yaw ve maˇ heˆ. Ya‸ hkʼaˇ, da‸ ve kehˬ ve Awˬ ha hpu 
yawˇ hui hta‸ dawˇ pawnˍ piˇ leh, yawˇ hui teˇ caˉ Gʼuiˬsha ve tawˇ hkawˇ 
kʼaw‸ yaw ve yoˬ. 

2 Peˍtruˆ li‸ 2 

Maˇ heˆ heˆ ve saˍ la‸ leh tcuh kaˍ paˍ hui awˬ lawn 

1Ya‸ hkʼaˇ, Yuˇda‸ chaw awˬ hkʼaw lo maˇ heˆ heˆ ve tcuh kaˍ paˍ teˇ hpaˍ 
tawˆ la jaw ve hkʼe, nawˬ hui awˬ hkʼaw lo htawˇ maˇ heˆ heˆ ve saˍ la‸ teˇ 
hpaˍ tawˆ la tuˬ yoˬ. Yawˇ hui lehˬ, shu hta‸ te luˬ te hpaˆ puiˉ ve yonˍ hkʼaˇ 
teˇ hpaˍ hta‸ ca hkʼawˇ keu la ve yoˬ. Yawˇ hui hta‸ vuiˬ yuˬ peuˬ ve Awˬ 
Jawˇmawˇ hta‸ chiˇ baˬ taˉ leh, a shu yawˇ awˬ to haˆ haˆ luˬ kʼai sheˆ kʼai 
tuˬ, yawˇ hui te chehˇ ve yoˬ. 

2Chaw laiˉ gʼaˇ yawˇ hui ve cha‸ chiˆ ve awˬ liˇ awˬ hkʼaˇ suh kʼai tuˬ yoˬ. 
Yawˇ hui hta‸ pa taw, hteˇ ve cawˇ ve ya‸ kʼaw hta‸ shu maˇ shawˍ maˇ caˆ 
kʼoˆ tuˬ yoˬ. 
3Yawˇ hui lehˬ, mawˇ jeˬ hta‸ sheˉ lai jaˇ ve pa taw, nawˬ hui hta‸ heˍ leh, 
yawˇ hui awˬ pon awˬ bon tawˆ la tuˬ ceh nawˬ hui hta‸ awˬ chawˇ hkʼe te ve 
yoˬ. Ya‸ hkʼaˇ, aˬ sho-eˬ htaˇ ka‸ Gʼuiˬsha yawˇ hui hta‸ suhˉ taˆ cheˆ taˍ ve 
lehˬ, hkʼe leˇ hpeh‸ tuˬ ve maˇ heˆ. Yawˇ hui awˬ tehˬ awˬ na luˬ kʼai sheˆ kʼai 
tuˬ yoˬ. 
4Venˇbaˆ te ve mvuhˇ naw ma tcuh yaˇ hui hta‸ ka‸ Gʼuiˬsha maˇ ponˬ piˇ. 
Yawˇ hui hta‸ moˬ naˆ ho‸ awˬ hkʼaw lo baˬ keu leh, suhˉ jehˬ ve awˬ nyi 
hkʼa gaˬ naˆ ho‸ jaˇ kuiˬ lo yawˇ hui hta‸ haw taˍ ve yoˬ. 
5Aˬ sho-eˬ htaˇ ve miˬguiˬ yaˇ hui hta‸ ka‸ Gʼuiˬsha maˇ ponˬ piˇ. Yawˇ hta‸ oˉ 
kʼoˍ maˇ pui ve chaw teˇ hpaˍ hta‸ Gʼuiˬsha iˉ kaˆ htonˍ pehˍ piˇ ve yoˬ. Ya‸ 
hkʼaˇ, hteˇ ve cawˇ ve awˬ lawn hta‸ bon maˍ ve Noˉa‸ leh yawˇ geh chaw 
suhˍ gʼaˇ hta‸ ceh tiˉ Gʼuiˬsha ponˬ piˇ taˍ ve yoˬ. 
6Sawˉdonˍ venˇ leh Gawˇmawˇra‸ venˇ hta‸ htawˇ, Gʼuiˬsha hkʼaw‸ laˉ hpeh‸ 
la piˇ ve yoˬ. Yawˇ oˇ hkʼe te ciˍ yanˍ piˇ ve lehˬ, awˬ hkʼaw‸ nawˉ yawˇ hta‸ 
oˉ kʼoˍ maˇ pui ve chaw hui awˬ pon henˇ kuiˬ jawˬ kuiˬ teh taˍ ve yoˬ. 
7Ya‸ hkʼaˇ, hteˇ ve cawˇ ve Lawˇtaˍ teˇ gʼaˇ hta‸ yawˇ ponˬ piˇ ve yoˬ. Chaw 
haiˬ teˇ hpaˍ cha‸ chiˆ ve awˬ liˇ awˬ hkʼaˇ hta‸ te ve pa taw, Lawˇtaˍ lehˬ 
dawˇ haˍ gaˇ haˍ jaˇ ve yoˬ. 
8(Awˬ lawn kʼo, hteˇ ve cawˇ ve chaw oˇ ve teˇ gʼaˇ lehˬ, yawˇ hui geh chehˇ ve 
teˇ yanˇ, yawˇ hui ve haiˬ ve kanˉ hta‸ gʼa mawˬ gʼa kaˇ ve pa taw, teˇ nyi le 
le yawˇ ve hteˇ ve cawˇ ve nyi ma awˬ hkʼaw lo tu‸ hkanˍ jaˇ ve yoˬ.) 
9Gʼuiˬsha hta‸ yawˆ yan ve chaw teˇ hpaˍ lehˬ, beˬ ve lawˇ ve hta‸ gʼa hpuˇ 
htaˇ, yawˇ hui hta‸ hkʼaˬ hkʼe te ponˬ piˇ tuˬ, Jawˇmawˇ Gʼuiˬsha shiˍ taˍ ve 
yoˬ. Suhˉ jehˬ ve awˬ nyi hkʼa gaˬ, maˇ hteˇ maˇ cawˇ ve chaw hui hta‸ hkʼaˬ 
hkʼe te ciˍ yanˍ piˇ tcuhˉ taˍ tuˬ htawˇ yawˇ shiˍ taˍ ve yoˬ. 

10Cha‸ chiˆ ve hta‸ sheˉ lai ve awˬ hkʼaw lo, awˬ suhˍ awˬ shaˍ a loˍ awˬ hkʼaˇ 
suh te kʼai leh jawˇmawˇ teˇ hpaˍ awˬ hawˉ maˇ chehˇ gaˇ ve chaw hui hta‸ 
leuˉ leh ciˍ yanˍ piˇ tuˬ yoˬ. Chaw chi teˇ hpaˍ lehˬ, nyi ma ha‸ hanˉ leh a shu 
yawˇ ve a loˍ awˬ hkʼaˇ suh tiˉ te ve yoˬ. Awˬ me‸ awˬ hponˇ uiˍ paˍ teˇ hpaˍ 
hta‸ maˇ shawˍ maˇ caˆ kʼoˆ tuˬ yawˇ hui maˇ kawˆ puiˉ. 
11Mvuhˇ naw ma tcuh yaˇ hui lehˬ, yawˇ hui a‸ kehˉ awˬ gʼaˇ leh kanˇ paˆ uiˍ 
ve htawˇ, Jawˇmawˇ Gʼuiˬsha mehˆ gʼuˇ suhˍ chaw oˇ ve teˇ hpaˍ hta‸ maˇ 
shawˍ maˇ caˆ maˇ te, venˇbaˆ ka‸ maˇ taˍ. 
12Chaw oˇ ve teˇ hpaˍ lehˬ, hpeh yuˬ leh tiˇ pehˍ tuˬ awˬ pon paw la ve, maˇ 
dawˇ shiˍ puiˉ ve to nuˇ to shaˆ hkʼe ceh tiˉ hpeh‸ ve yoˬ. Yawˇ hui maˇ shiˍ ve 
awˬ ceuˬ teˇ hpaˍ hta‸ ka‸, maˇ shawˍ maˇ caˆ kʼoˆ ve yoˬ. Yawˇ hui hkʼaˇ 
yawˇ hui haiˬ ve awˬ hkʼaw lo luˬ kʼai sheˆ kʼai leh, 
13maˇ hteˇ maˇ cawˇ ve kanˉ teˇ hpaˍ awˬ pon maˇ hteˇ maˇ cawˇ ve hta‸ gʼa 
hkanˍ tuˬ yoˬ. Yawˇ hui lehˬ, mvuhˇ law‸ kʼaw htaˇ ka‸ te ponˬ te leuˉ ve teˇ 
ceuˬ hta‸ ha lehˬ ve yoˬ. Nawˬ hui geh yawˇ hui pawehˇ te leh ha lehˬ tuˬ te 
ponˬ te leuˉ ve yoˬ. Yawˇ hui lehˬ, nawˬ hui ve awˬ to hta‸ cawˬ taˍ ve cha‸ 
chiˆ ve awˬ kuiˉ awˬ haiˇ hpeh‸ ve hkʼe yoˬ. 
14Yawˇ hui ve mehˆ shiˍ lehˬ, haˉ chawˇ haˉ paˆ te ve yaˇ miˇ teˇ hpaˍ hta‸ ceh 
tiˉ nyi gaˇ ve yoˬ. Yawˇ hui venˇbaˆ te ve teˇ ceuˬ hta‸ maˇ bvuhˆ puiˉ. Nyi ma 
maˇ yeˬ ve chaw hui hta‸ yawˇ hui beˬ yuˬ puiˉ leh, shu mawˇ shu jeˬ hta‸ 
yawˇ hui sheˉ lai puiˉ jaˇ ve yoˬ. Yawˇ hui lehˬ, hkeu taˍ ve awˬ yaˇ awˬ duˬ 
hpeh‸ ve yoˬ. 
15Hteˇ ve ya‸ kʼaw hta‸ yawˇ hui baˬ taˉ leh ya‸ kʼaw ya‸ kʼai peuˬ. Bawˉsawˍ 
ve yaˇ Baˍlanˍ ve ya‸ kʼaw awˬ hkʼaˇ suh yawˇ hui gʼa‸ kʼai peuˬ. 
16Baˍlanˍ oˇ ve teˇ gʼaˇ lehˬ, maˇ hteˇ maˇ cawˇ ve kanˉ awˬ hpfuhˇ hta‸ sheˉ lai 
leh, yawˇ ve venˇbaˆ hta‸ pa taw deˇ maˍ ve hta‸ yawˇ gʼa hkanˍ ve yoˬ. 
Hkʼaˬ hkʼe le teh‸ kʼoˆ kʼo, tawˇ maˇ yaw puiˉ ve piˉ laˬ teˇ hkeh lehˬ, chaw 
yaˇ hkʼa shuˍ shuˍ tawˇ yaw leh, tcuh kaˍ paˍ Baˍlanˍ gʼuˇ ve hta‸ tawˍ taˍ ve 
yoˬ. 

17Chaw oˇ ve teˇ hpaˍ lehˬ, iˉ kaˆ fiˍ kʼai peuˬ ve gʼuiˬ tuˇ hkʼe hpeh‸ leh, 
mvuhˇ haw meuˆ chiˇ veu ve moˬ hkʼe hpeh‸ ve yoˬ. Yawˇ hui awˬ pon naˆ ho
‸ jaˇ ve chehˇ kuiˬ gu taˍ peuˬ. 
18Awˬ lawn kʼo, awˬ bon maˇ cawˬ ve tawˇ uiˍ tawˇ mvuh teˇ hpaˍ hta‸ yawˇ 
hui yaw ve yoˬ. Ya‸ kʼaw ya‸ ve chaw teˇ hpaˍ awˬ hkʼaw lo ponˬ tawˆ la 
gehˇ sheˍ ve chaw hui hta‸, awˬ suhˍ awˬ shaˍ a loˍ te ponˬ te leuˉ ve teˇ ceuˬ 
hta‸ yawˇ hui yehˇ leh kʼaw‸ beˬ yuˬ ve yoˬ. 
19Nawˬ hui shu awˬ ceˬ maˇ gʼa kʼaw‸ te teh‸ yawˇ hui shu hta‸ kʼoˆ piˇ ve 
htawˇ, yawˇ hui awˬ to lehˬ luˬ ve sheˆ ve teˇ ceuˬ awˬ hawˉ lo awˬ ceˬ hpeh‸ 
chehˇ ve yoˬ. Awˬ lawn kʼo, chaw yaˇ hta‸ gʼaˇ ve hkʼaˬ ve teˇ ceuˬ htawˇ maˇ 
kʼoˆ, chaw yaˇ lehˬ oˇ ve awˬ hawˉ lo awˬ ceˬ hpeh‸ ve yoˬ. 
20Ngaˬ hui ve Jawˇmawˇ leh Htaiˍ hkʼaw‸ paˍ Yeˍsuˆ Hkri‸ hta‸ yawˇ hui shiˍ 
ve pa taw, miˬguiˬ ve cha‸ chiˆ ve teˇ hpaˍ hta‸ gʼa ponˬ ve yoˬ. Chi hkʼe gʼa 
ponˬ ve htawˇ, cha‸ chiˆ ve awˬ hkʼaw lo yawˇ hui teˇ pawˆ kʼaw‸ lo‸-e leh 
hkanˉ taˍ ve pa taw, cha‸ chiˆ ve oˇ ve yawˇ hui hta‸ gʼaˇ ve kʼo, awˬ leh 
meuˇ hpeh‸ la ve lehˬ awˬ hkuiˉ puiˍ htaˇ hpeh‸ ve a‸ kehˉ jaˇ tuˬ yoˬ. 
21Hteˇ ve cawˇ ve ya‸ kʼaw hta‸ shiˍ peuˬ hkʼaw‸ nawˉ, yawˇ hui hta‸ piˇ taˍ 
ve da‸ ve kehˬ ve awˬliˇtawˇhkawˇ hta‸ yawˇ hui kʼaw‸ hpfuhˆ baˬ taˉ ve kʼo, 
hteˇ ve cawˇ ve ya‸ kʼaw oˇ ve hta‸ shiˍ ve a‸ kehˉ maˇ shiˍ ve lehˬ, yawˇ hui 
awˬ pon leuˉ leh da‸ ve yoˬ. 
22Hpuiˇ teˇ ceuˬ lehˬ hpe‸ baˬ taˍ ve hta‸ kʼaw‸ gʼawˆ leh‸ leh, va‸ teˇ ceuˬ 
lehˬ yawˇ hta‸ iˉ kaˆ tsuhˇ piˇ peuˬ hkʼaw‸ nawˉ yawˇ hkʼaˇ yawˇ meh‸ gʼuˬ 
kʼaw‸ hehˉ ve yoˬ teh‸ kʼoˆ taˍ ve chaw mawˇ hkawˇ chi teˇ hkawˇ lehˬ, yawˇ 
hui hta‸ cawˇ da‸ jaˇ ve yoˬ. 

2 Peˍtruˆ li‸ 3 

Jawˇmawˇ Yeˍsuˆ kʼaw‸ ya‸ la tuˬ ve awˬ lawn 

1Ha‸ ve chaw teˇ hpaˍ-oˬ, ngaˬ nawˬ hui hta‸ bvuh‸ laˇ ve li‸ chi lehˬ, nyiˇ 
kʼoˆ teˇ kʼoˆ yoˬ. Li‸ chi ve nyiˇ kʼoˆ kʼoˆ awˬ hkʼaw lo, nawˬ hui hteˇ lehˍ 
cawˇ lehˍ dawˇ nyi puiˉ tuˬ, ngaˬ nawˬ hui hta‸ dawˇ nawˇ laˇ ve yoˬ. 

2Ponˬ laˬ htaˇ Gʼuiˬsha ve da‸ kehˬ ve tcuh kaˍ paˍ hui kʼoˆ ve tawˇ hkawˇ teˇ 
hpaˍ nawˬ hui hta‸ dawˇ nawˇ laˇ ve yoˬ. Jawˇmawˇ Htaiˍ hkʼaw‸ paˍ lehˬ, 
nawˬ hui ve tcuh yaˇ hui hta‸ cuˇ leh piˇ taˍ ve tawˇ hkawˇ teˇ hpaˍ htawˇ 
nawˬ hui hta‸ dawˇ nawˇ laˇ ve yoˬ. 
3Awˉ lawˉ shiˍ cawˇ ve teˇ ceuˬ lehˬ chi hkʼe yoˬ. Awˬ leh meuˇ ve awˬ yanˇ 
awˬ hkʼaw lo, awˬ suhˍ awˬ shaˍ a loˍ awˬ hkʼaˇ suh kʼai leh, kʼoˆ guiˇ gʼuiˬ guiˇ 
ve chaw teˇ hpaˍ tawˆ la tuˬ yoˬ. 
4Yawˇ hui chi hkʼe kʼoˆ tuˬ yoˬ. Jawˇmawˇ Yeˍsuˆ kʼaw‸ ya‸ la tuˬ ve teh‸ kʼoˆ 
taˍ ve ka ti‸ tawˇ hkawˇ hkʼaˬ hkʼe kʼai le. Awˬ puˍ awˬ pi hui ka‸ suh peuˬ. 
Ya‸ hkʼaˇ, miˬguiˬ te hpanˍ htaˇ ka‸ tanˬ leh ya‸ nyi hkʼa gaˬ, hkʼa peu-eˬ 
hkʼa shuˍ shuˍ hpeh‸ chehˇ ve maˇ heˆ laˇ teh‸ kʼoˆ tuˬ yoˬ. 
5Aˬ sho-eˬ htaˇ ka‸ Gʼuiˬsha ve tawˇ hkawˇ hta‸ pa taw mvuhˇ naw ma cawˬ 
la ve hta‸ yawˇ hui maˇ dawˇ nawˇ gaˇ. Chi hkʼoˆ ka‸, Gʼuiˬsha ve tawˇ hkawˇ 
hta‸ pa taw, iˉ kaˆ awˬ hkʼaw lo miˬguiˬ tawˆ la leh, iˉ kaˆ hta‸ pa taw miˬguiˬ 
hpeh‸ la ve hta‸ ka‸ yawˇ hui maˇ shiˍ gaˇ ve yoˬ. 
6Oˇ htaˇ, miˬguiˬ hta‸ iˉ kaˆ htonˍ piˇ leh, chaw yaˇ hui hta‸ te luˬ te sheˆ piˇ 
ve yoˬ. 
7Gʼuiˬsha ve tawˇ hkawˇ oˇ ve lehˬ, chi beuˬ cawˬ taˍ ve mvuhˇ naw ma leh 
miˬguiˬ hta‸ aˬ miˍ tuˉ baˬ tuˬ ve awˬ pon leh, Gʼuiˬsha hta‸ maˇ yawˆ maˇ 
yan ve chaw teˇ hpaˍ hta‸ suhˉ jehˬ leh te luˬ ve teˇ nyi hkʼa gaˬ, mvuhˇ naw 
ma leh miˬguiˬ hta‸ yawˇ ve tawˇ hkawˇ ha‸ shaˉ chehˇ taˍ ve yoˬ. 
8Ha‸ ve chaw teˇ hpaˍ-oˬ, Jawˇmawˇ Gʼuiˬsha lehˬ teˇ nyi hta‸ teˇ hinˉ hkʼaw‸ 
hkʼe shawˍ leh, teˇ hinˉ hkʼaw‸ hta‸ teˇ nyi hkʼe shawˍ ve hta‸ nawˬ hui taˇ 
leunˇ. 
9Jawˇmawˇ Gʼuiˬsha ka ti‸ te taˍ ve hkʼe biˇ la tuˬ yawˇ naiˇ jaˇ law teh‸ chaw 
teˇ hpaˍ hpaˍ dawˇ ve yoˬ. Ya‸ hkʼaˇ, ka ti‸ biˇ la tuˬ yawˇ naiˇ ve maˇ heˆ. 
Chaw hkʼa peu-eˬ venˇ baˆ hta‸ dawˇ hpfuhˆ leh teˇ gʼaˇ ka‸ maˇ gʼa luˬ kʼai 
tuˬ yawˇ heuˆ gaˇ ve pa taw, yawˇ nawˬ hui hta‸ yeunˇ hkanˍ chehˇ ve teˇ ceuˬ 
yoˬ. 

10Chaw hkʼawˇ chaw naˆ laˬ ve hkʼe, Jawˇmawˇ Yeˍsuˆ ve awˬ nyi gaˬ la tuˬ 
yoˬ. Oˇ ve teˇ nyi awˬ hkʼaw lo, mvuhˇ naw ma lehˬ awˬ hkawˇ bvuhˬ chaweh 
te leh mehˉ kʼai tuˬ yoˬ. Awˬ ceuˬ hkʼa peu-eˬ ve aˬ miˍ chiˆ jaˇ leh kuiˬ kʼai tuˬ 
yoˬ. Miˬguiˬ leh miˬguiˬ awˬ hkʼoˆ hkʼa te taˍ ve kanˉ hkʼa peu-eˬ hta‸ aˬ miˍ to
‸ baˬ tuˬ yoˬ. 
11Chi hkʼa peu-eˬ kuiˬ kʼai tuˬ ve hta‸ pa taw, nawˬ hui lehˬ da‸ kehˬ ve awˬ liˇ 
awˬ hkʼaˇ hta‸ tiˉ te leh, Gʼuiˬsha hta‸ yawˆ yan ve chaw hpeh‸ keunˍ hpeh‸ 
cawˇ ve maˇ heˆ laˇ. 
12Nawˬ hui lehˬ Gʼuiˬsha ve awˬ nyi hta‸ law taˍ leh dawˇ law chehˇ ve yoˬ. 
Awˬ nyi oˇ ve hta‸ pa taw, mvuhˇ naw ma hta‸ aˬ miˍ to‸ baˬ leh, awˬ ceuˬ 
hkʼa peu-eˬ ve aˬ miˍ chiˆ jaˇ leh kuiˬ kʼai tuˬ yoˬ. 
13Ya‸ hkʼaˇ, Gʼuiˬsha yawˇ ka ti‸ cawˬ taˍ ve hkʼe, mvuhˇ naw ma awˬ suhˉ 
leh miˬguiˬ awˬ suhˉ cawˬ la tuˬ ve hta‸ ngaˬ hui dawˇ law chehˇ ve yoˬ. Oˇ 
kaˬ lo hteˇ ve cawˇ ve awˬ ceuˬ ceh tiˉ cawˬ tuˬ yoˬ. 
14Hkʼe te leh ha‸ ve chaw teˇ hpaˍ-oˬ, nawˬ hui chi teˇ hpaˍ hta‸ dawˇ law 
chehˇ ve hta‸ pa taw, yawˇ mehˆ gʼuˇ suhˍ cha‸ chiˆ ve leh awˬ kuiˉ awˬ haiˇ 
maˇ gʼa cawˬ tuˬ leh, dawˇ sha gaˇ sha ve nyi ma gʼa cawˬ tuˬ, coˇ caˇ leh te-o. 
15Ngaˬ hui ve Jawˇmawˇ Yeˍsuˆ yeunˇ hkanˍ chehˇ ve lehˬ, chaw yaˇ htaiˍ 
hkʼaw‸ gʼa tuˬ ve awˬ pon yeunˇ hkanˍ chehˇ ve teh‸ dawˇ-oˆ. Ngaˬ hui ha‸ ve 
awˬ viˉ awˬ nyi Pawˇlu‸ htawˇ, yawˇ cuˇ yiˍ gʼa ve hkʼe, awˬ lawn chi teˇ hpaˍ 
nawˬ hui hta‸ li‸ bvuh‸ laˇ ve yoˬ. 
16Yawˇ ve li‸ hkʼa peu-eˬ awˬ hkʼaw lo awˬ lawn chi teˇ hpaˍ hta‸ yawˇ bvuh‸ 
taˍ ve yoˬ. Li‸ oˇ ve teˇ hpaˍ awˬ hkʼaw lo shiˍ haˍ jaˇ ve awˬ lawn teˇ hpaˍ 
hpaˍ htawˇ cawˬ ve yoˬ. Maˇ shiˍ puiˉ leh nyi ma maˇ yeˬ puiˉ ve chaw teˇ 
hpaˍ lehˬ, yawˇ ve tawˇ hkawˇ hta‸ maˇ kʼoˆ, awˬ kaˍ awˬ nu Li‸ hpu tawˇ 
hkawˇ teˇ hpaˍ hta‸ maˇ kʼoˆ, yuˬ hpfuhˆ ve yoˬ. Yawˇ hui chi hkʼe te ve hta‸ 
pa taw, gʼa luˬ gʼa sheˆ tuˬ yoˬ. 
17Hkʼe te leh ha‸ ve chaw teˇ hpaˍ-oˬ, awˬ lawn chi ve hta‸ awˉ lawˉ htaˇ ka‸ 
nawˬ hui shiˍ taˍ peuˬ ve hta‸ pa taw, haiˬ ve chaw teˇ hpaˍ lehˬ yawˇ hui te 

ya‸ ve awˬ hkʼaˇ suh nawˬ hui hta‸ maˇ gʼa sheh kʼai tuˬ shaˍ ti‸ taˍ-o‸. Nawˬ 
hui shaˍ ti‸ maˇ taˍ kʼo, nawˬ hui nyi ma yeˬ taˍ ve teˇ ceuˬ lehˬ luˬ kʼai tuˬ 
yoˬ. 
18Ngaˬ hui ve Jawˇmawˇ leh Htaiˍ hkʼaw‸ paˍ Yeˍsuˆ Hkri‸ ve awˬ bon awˬ 
hkʼaw lo leh yawˇ hta‸ shiˍ ve teˇ ceuˬ awˬ hkʼaw lo, nawˬ hui uiˍ la piˇ-oˆ. 
Chi beu‸ ka‸ te leh co co taiˍ taiˍ yawˇ hta‸ chiˇ uiˍ chiˇ mvuh piˇ-oˆ. A menˬ. 

1 Yoˇhanˬ li‸ 

1 Yoˇhanˬ li‸ 1 

Co ha te‸ piˇ lawˬ ve tawˇ hkawˇ 

1Awˬ hkuiˉ puiˍ htaˇ ka‸ cawˬ taˍ ve, co ha te‸ piˇ lawˬ ve tawˇ hkawˇ awˬ 
lawn ngaˬ hui nawˬ hui hta‸ bvuh‸ laˇ ve yoˬ. Tawˇ hkawˇ oˇ ve hta‸ ngaˬ hui 
gʼa kaˇ leh, mehˆ shiˍ htawˇ gʼa mawˬ peuˬ ve yoˬ. Tawˇ hkawˇ oˇ ve hta‸ 
ngaˬ hui hkʼa deh‸ nyi leh, gʼa htawˇ gʼa yuˬ nyi jaw peuˬ ve yoˬ. 
2Co ha te‸ ve oˇ ve hkʼa tawˍ lehˆ tawˆ la ve hta‸ ngaˬ hui gʼa mawˬ leh, oˇ ve 
awˬ lawn shaˉ hkiˆ hkanˍ ve yoˬ. Peuˬ leh, Awˬ pa geh cawˬ ve co ti‸ ha ti‸ teˇ 
ceuˬ yawˇ ngaˬ hui hta‸ hpeu‸ maˍ laˇ leh, ngaˬ hui nawˬ hui hta‸ kʼaw‸ 
kʼaoˍ maˍ laˇ ve yoˬ. 
3Nawˬ hui htawˇ ngaˬ hui geh awˬ chawˇ gʼa te da‸ tuˬ, ngaˬ hui gʼa mawˬ gʼa 
kaˇ peuˬ ve teˇ hpaˍ nawˬ hui hta‸ kʼaoˍ maˍ laˇ ve yoˬ. Ngaˬ hui awˬ chawˇ te 
da‸ ve lehˬ, Awˬ pa leh yawˇ ve Yaˇ hpu Yeˍsuˆ Hkri‸ geh awˬ chawˇ te da‸ ve 
teˇ ceuˬ hpeh‸ ve yoˬ. 
4Ngaˬ hui ha lehˬ ve biˇ la tuˬ, awˬ lawn chi teˇ hpaˍ nawˬ hui hta‸ bvuh‸ feu 
laˇ ve yoˬ. 

Gʼuiˬsha lehˬ awˬ gʼeuˆ hpeh‸ ve 

5Yawˇ geh ngaˬ hui gʼa kaˇ leh nawˬ hui hta‸ kʼaoˍ maˍ laˇ ve yawˇ ve tawˇ 
hkawˇ lehˬ chi hkʼe yoˬ. Gʼuiˬsha lehˬ awˬ gʼeuˆ hpeh‸ leh, yawˇ awˬ hkʼaw lo 
naˆ ho‸ ve a ciˉ ka‸ maˇ cawˬ. 
6Ngaˬ hui yawˇ geh awˬ chawˇ te da‸ chehˇ ve yoˬ teh‸ kʼoˆ ve htawˇ, naˆ ho‸ 
ve awˬ hkʼaw lo chehˇ taˍ ve kʼo, ngaˬ hui heˍ chehˇ leh, hteˇ ve cawˇ ve hta‸ 
maˇ te. 
7Ya‸ hkʼaˇ Gʼuiˬsha lehˬ, awˬ gʼeuˆ awˬ hkʼaw lo chehˇ ve hkʼe ngaˬ hui htawˇ 
awˬ gʼeuˆ awˬ hkʼaw lo chehˇ taˍ ve kʼo, ngaˬ hui teˇ gʼaˇ leh teˇ gʼaˇ awˬ 
chawˇ te da‸ tuˬ yoˬ. Chi hkʼoˆ ka‸, yawˇ ve Yaˇ hpu Yeˍsuˆ Hkri‸ ve awˬ suhˍ 
lehˬ, ngaˬ hui ve venˇbaˆ teˇ ceuˬ le le hta‸ tsuhˇ baˬ laˇ chehˇ ve yoˬ. 

8Ngaˬ hui venˇbaˆ maˇ cawˬ teh‸ kʼoˆ ve kʼo, ngaˬ hui a shu yawˇ awˬ to hta‸ 
heˍ leh, ngaˬ hui awˬ hkʼaw lo hteˇ ve cawˇ ve teˇ ceuˬ maˇ cawˬ. 
9Ngaˬ hui a shu yawˇ ve venˇbaˆ teˇ hpaˍ hta‸ hpeu‸ maˍ ve kʼo, ngaˬ hui ve 
venˇ baˆ hta‸ hpehˇ hkʼa laˇ leh maˇ hteˇ maˇ cawˇ ve hkʼa peu-eˬ hta‸ tsuhˇ 
baˬ laˇ tuˬ, yawˇ ka ti‸ yeˬ leh hteˇ ve cawˇ ve yoˬ. 
10Ngaˬ hui venˇbaˆ maˇ te jaw teh‸ kʼoˆ ve kʼo, Gʼuiˬsha hta‸ ngaˬ hui heˍ paˍ 
meh piˇ leh, yawˇ ve tawˇ hkawˇ ngaˬ hui awˬ hkʼaw lo maˇ cawˬ ve yoˬ. 

1 Yoˇhanˬ li‸ 2 

Yeˍsuˆ lehˬ ngaˬ hui ve ga laˇ shehˍ hpaˇ hpeh‸ ve 

1Ngaˬ ha‸ ve yaˇ teˇ hpaˍ-oˬ, nawˬ hui venˇbaˆ maˇ gʼa te tuˬ awˬ lawn chi teˇ 
hpaˍ ngaˬ nawˬ hui hta‸ bvuh‸ laˇ ve yoˬ. Ya‸ hkʼaˇ, teˇ gʼaˇ gʼaˇ venˇbaˆ te 
ve kʼo, ngaˬ hui hta‸ ga laˇ shehˍ hpaˇ teˇ gʼaˇ lehˬ Awˬ pa geh chehˇ taˍ ve 
yoˬ. Yawˇ lehˬ, hteˇ ve cawˇ ve awˬ shehˍ hpaˇ Yeˍsuˆ Hkri‸ yoˬ. 
2Ngaˬ hui ve venˇbaˆ hta‸ hpehˇ hkʼa laˇ tuˬ awˬ pon, yawˇ lehˬ tanˇ tuˬ hpeh‸ 
ve yoˬ. Ya‸ hkʼaˇ, ngaˬ hui awˬ pon ceh tiˉ maˇ heˆ. Miˬguiˬ yaˇ hkʼa peu-eˬ 
awˬ pon htawˇ hpeh‸ ve yoˬ. 
3Ngaˬ hui lehˬ, yawˇ piˇ taˍ ve tawˇ hkawˇ hta‸ na yuˬ leh te ve kʼo, ngaˬ hui 
yawˇ hta‸ shiˍ ve yoˬ teh‸ hkʼa deh‸ deh‸ gʼa shiˍ ve yoˬ. 
4Ngaˬ yawˇ hta‸ shiˍ ve yoˬ teh‸ chaw teˇ gʼaˇ gʼaˇ kʼoˆ ve htawˇ, yawˇ piˇ taˍ 
ve tawˇ hkawˇ hta‸ chaw oˇ ve teˇ gʼaˇ maˇ na yuˬ ve kʼo, yawˇ lehˬ chaw heˍ 
paˍ hpeh‸ leh, hteˇ ve cawˇ ve teˇ ceuˬ yawˇ awˬ hkʼaw lo maˇ cawˬ. 
5Ya‸ hkʼaˇ, Yeˍsuˆ Hkri‸ ve tawˇ hkawˇ hta‸ na yuˬ leh te ve chaw hkʼaˬ ve teˇ 
gʼaˇ maˇ kʼoˆ, Gʼuiˬsha hta‸ ha‸ ve teˇ ceuˬ yawˇ awˬ hkʼaw lo awˬ tehˬ awˬ 
na biˇ la peuˬ. Ngaˬ hui yawˇ awˬ hkʼaw lo chehˇ ve hta‸ ngaˬ hui chi hkʼe gʼa 
shiˍ ve yoˬ. 
6Ngaˬ yawˇ awˬ hkʼaw lo chehˇ ve yoˬ teh‸ kʼoˆ ve chaw lehˬ, Yeˍsuˆ te ve 
hkʼe yawˇ htawˇ te cawˇ ve yoˬ. 

Tawˇ piˇ ve awˬ suhˉ teˇ hkawˇ 

7Ha‸ ve chaw teˇ hpaˍ-oˬ, tawˇ piˇ ve awˬ suhˉ teˇ hkawˇ ngaˬ nawˬ hui hta‸ 
bvuh‸ laˇ ve maˇ heˆ. Awˬ hkuiˉ puiˍ htaˇ ka‸ nawˬ hui hta‸ piˇ leh, nawˬ hui 
geh cawˬ taˍ ve tawˇ awˬ piˍ hpeh‸ ve yoˬ. Piˇ taˍ ve tawˇ awˬ piˍ oˇ ve lehˬ, 
nawˬ hui gʼa kaˇ jaw peuˬ ve tawˇ hpeh‸ ve yoˬ. 
8Ya‸ hkʼaˇ htawˇ, tawˇ piˇ taˍ ve awˬ suhˉ teˇ hkawˇ ngaˬ nawˬ hui hta‸ bvuh‸ 
laˇ ve yoˬ. Tawˇ chi teˇ hkawˇ lehˬ, yawˇ awˬ hkʼaw lo ka‸, nawˬ hui awˬ 
hkʼaw lo ka‸, hteˇ ve cawˇ ve yoˬ. Awˬ lawn kʼo, naˆ ho‸ ve teˇ ceuˬ lehˬ mehˉ 
kʼai chehˇ leh, hteˇ ve cawˇ ve awˬ gʼeuˆ lehˬ chi beu‸ ka‸ ba tawˆ la chehˇ ve 
yoˬ. 
9Awˬ gʼeuˆ awˬ hkʼaw lo ngaˬ chehˇ ve yoˬ teh‸ chaw teˇ gʼaˇ gʼaˇ kʼoˆ ve 
htawˇ, yawˇ ve awˬ viˉ awˬ nyi hta‸ canˇ chehˇ ve kʼo, yawˇ lehˬ chi beu‸ 
hkʼa gaˬ naˆ ho‸ ve awˬ hkʼaw lo chehˇ taˍ sheˍ ve yoˬ. 
10A shu yawˇ ve awˬ viˉ awˬ nyi hta‸ ha‸ ve chaw teˇ gʼaˇ lehˬ, awˬ gʼeuˆ awˬ 
hkʼaw lo chehˇ taˍ leh, awˬ gʼeuˆ awˬ hkʼaw lo hkui htiˇ poˬ kuiˬ maˇ cawˬ. 
11A shu yawˇ ve awˬ viˉ awˬ nyi hta‸ canˇ ve chaw teˇ gʼaˇ lehˬ, naˆ ho‸ ve 
awˬ hkʼaw lo chehˇ taˍ leh, naˆ ho‸ ve awˬ hkʼaw lo toˇ kʼai chehˇ ve yoˬ. Naˆ 
ho‸ ve oˇ ve lehˬ, yawˇ hta‸ mehˆ cuˉ piˇ lawˬ ve pa taw, yawˇ hkʼaˬ lo kʼai 
chehˇ ve hta‸ yawˇ maˇ shiˍ. 
12Ha‸ ve yaˇ teˇ hpaˍ-oˬ, Yeˍsuˆ ve awˬ meh hta‸ pa taw nawˬ hui ve venˇbaˆ 
hpehˇ hkʼa peuˬ. Chi hta‸ pa taw, ngaˬ nawˬ hui hta‸ li‸ bvuh‸ laˇ ve yoˬ. 
13Awˬ pa teˇ hpaˍ-oˬ, awˬ hkuiˉ puiˍ htaˇ ka‸ cawˬ chehˇ taˍ ve teˇ gʼaˇ hta‸ 
nawˬ hui shiˍ taˍ ve pa taw, ngaˬ nawˬ hui hta‸ li‸ bvuh‸ laˇ ve yoˬ. Chaw haˉ 
paˍ teˇ hpaˍ-oˬ, haiˬ ve awˬ shehˍ hpaˇ hta‸ nawˬ hui gʼaˇ peuˬ ve pa taw, ngaˬ 
nawˬ hui hta‸ li‸ bvuh‸ laˇ ve yoˬ. Yaˇ ehˉ teˇ hpaˍ-oˬ, Awˬ pa Gʼuiˬsha hta‸ 
nawˬ hui shiˍ ve pa taw, ngaˬ nawˬ hui hta‸ li‸ bvuh‸ laˇ ve yoˬ. 
14Awˬ pa teˇ hpaˍ-oˬ, awˬ hkuiˉ puiˍ htaˇ ka‸ cawˬ chehˇ taˍ ve teˇ gʼaˇ hta‸ 
nawˬ hui shiˍ taˍ ve pa taw, ngaˬ nawˬ hui hta‸ li‸ bvuh‸ laˇ ve yoˬ. Chaw haˉ 
paˍ teˇ hpaˍ-oˬ, nawˬ hui awˬ gʼaˇ uiˍ leh Gʼuiˬsha ve tawˇ hkawˇ nawˬ hui awˬ 

hkʼaw lo cawˬ taˍ leh, haiˬ ve awˬ shehˍ hpaˇ hta‸ nawˬ hui gʼaˇ peuˬ ve pa 
taw ngaˬ nawˬ hui hta‸ li‸ bvuh‸ laˇ ve yoˬ. 
15Miˬguiˬ hta‸ maˇ kʼoˆ, miˬguiˬ hkʼoˆ cawˬ ve awˬ ceuˬ teˇ hpaˍ hta‸ maˇ kʼoˆ, 
taˇ ha‸ loˬ. Chaw teˇ gʼaˇ gʼaˇ miˬguiˬ hta‸ ha‸ ve kʼo, Awˬ pa Gʼuiˬsha hta‸ 
ha‸ ve teˇ ceuˬ yawˇ awˬ hkʼaw lo maˇ cawˬ. 
16Awˬ lawn kʼo, miˬguiˬ hkʼoˆ cawˬ ve awˬ ceuˬ hkʼa peu-eˬ, awˬ suhˍ awˬ shaˍ 
a loˍ te gaˇ ve maˇ kʼoˆ, mehˆ shiˍ mawˬ leh heuˆ gaˇ ve maˇ kʼoˆ, hpu shi 
mawˇ jeˬ hta‸ pa taw nyi ma uiˍ ve maˇ kʼoˆ, Awˬ pa Gʼuiˬsha lo tawˆ la ve 
maˇ heˆ. Miˬguiˬ lo tawˆ la ve yoˬ. 
17Miˬguiˬ leh miˬguiˬ hta‸ caˉ da‸ ve sheˉ lai ve teˇ hpaˍ lehˬ, mehˉ kʼai chehˇ 
ve yoˬ. Ya‸ hkʼaˇ, Gʼuiˬsha ve a loˍ hta‸ te ve chaw teˇ gʼaˇ lehˬ, co co taiˍ taiˍ 
te‸ chehˇ tuˬ yoˬ. 

Hkri‸ ve canˇ paˍ lonˉ 

18Ha‸ ve yaˇ teˇ hpaˍ-oˬ, chi beu‸ lehˬ awˬ leh meuˇ ve awˬ yanˇ hpeh‸ ve yoˬ. 
Hkri‸ ve canˇ paˍ lonˉ tawˆ la tuˬ yoˬ teh‸, nawˬ hui gʼa kaˇ ve hkʼe, chi beu‸ 
ka‸ Hkri‸ ve canˇ paˍ lonˉ laiˉ gʼaˇ tawˆ la peuˬ. Hkʼe te leh, chi beu‸ lehˬ awˬ 
leh meuˇ ve awˬ yanˇ hpeh‸ ve hta‸ ngaˬ hui gʼa shiˍ ve yoˬ. 
19Chaw oˇ ve teˇ hpaˍ ngaˬ hui awˬ hkʼaw lo tawˆ kʼai peuˬ. Ya‸ hkʼaˇ, yawˇ 
hui lehˬ ngaˬ hui hta‸ caˉ da‸ ve chaw hpeh‸ ve maˇ heˆ. Awˬ lawn kʼo, yawˇ 
hui ngaˬ hui hta‸ caˉ da‸ ve kʼo, ngaˬ hui geh teˇ geh chehˇ taˍ tuˬ yoˬ. Ya‸ 
hkʼaˇ, yawˇ hui hkʼa peu-eˬ ngaˬ hui hta‸ maˇ caˉ da‸ teh‸ hkʼa tawˍ lehˆ tawˆ 
la tuˬ, yawˇ hui tawˆ kʼai peuˬ. 
20Da‸ kehˬ shehˍ hpaˇ nawˬ hui hta‸ leuˆ yuˬ taˍ peuˬ ve pa taw, teˇ ceuˬ le le 
hta‸ nawˬ hui shiˍ ve yoˬ. 
21Hteˇ ve cawˇ ve hta‸ nawˬ hui maˇ shiˍ ve pa taw, ngaˬ nawˬ hui hta‸ li‸ 
bvuh‸ laˇ ve maˇ heˆ. Hteˇ ve cawˇ ve hta‸ nawˬ hui shiˍ leh, heˍ ve hkʼaˬ ve 
teˇ ceuˬ maˇ kʼoˆ, hteˇ ve cawˇ ve hta‸ maˇ caˉ da‸ ve teh‸ nawˬ hui shiˍ ve pa 
taw, ngaˬ nawˬ hui hta‸ li‸ bvuh‸ laˇ ve yoˬ. 



3278 

 

Lahu Bible Editado 
© 2010, 2020 © Sociedade Bíblica da Tailândia e Sociedade Bíblica de Mianmar. 

 

 
 

 

22Heˍ shehˍ hpaˇ a shu le. Yeˍsuˆ lehˬ Hkri‸ maˇ heˆ teh‸ kʼoˆ ve gʼawˬ hkʼaˆ 
ve chaw teˇ gʼaˇ yoˬ maˇ heˆ laˇ. Awˬ pa leh Yaˇ hpu hta‸ gʼawˬ hkʼaˆ ve chaw 
teˇ gʼaˇ lehˬ, Hkri‸ ve canˇ paˍ lonˉ hpeh‸ ve yoˬ. 
23Yaˇ hpu hta‸ hkʼa chiˇ baˬ ve chaw lehˬ, Awˬ pa hta‸ maˇ caˉ da‸. Yaˇ hpu 
hta‸ ha‸ yuˬ leh hkanˍ yuˬ ve chaw teˇ gʼaˇ lehˬ, Awˬ pa hta‸ htawˇ caˉ da‸ ve 
yoˬ. 
24Awˬ hkuiˉ puiˍ htaˇ ka‸ nawˬ hui gʼa kaˇ peuˬ ve awˬ lawn teˇ hpaˍ, nawˬ 
hui ve nyi ma awˬ hkʼaw lo cawˬ piˇ-oˆ. Awˬ hkuiˉ puiˍ htaˇ ka‸ nawˬ hui gʼa 
kaˇ peuˬ ve awˬ lawn teˇ hpaˍ, nawˬ hui ve nyi ma awˬ hkʼaw lo cawˬ ve kʼo, 
nawˬ hui htawˇ Yaˇ hpu awˬ hkʼaw lo maˇ kʼoˆ, Awˬ pa awˬ hkʼaw lo maˇ 
kʼoˆ, chehˇ tuˬ yoˬ. 
25Yawˇ ngaˬ hui hta‸ co ti‸ ha ti‸ pe‸ laˇ tuˬ yoˬ teh‸ kʼoˆ taˍ ve yoˬ. 
26Nawˬ hui hta‸ heˍ yuˬ beˬ yuˬ ve chaw teˇ hpaˍ ve awˬ lawn ngaˬ nawˬ hui 
hta‸ li‸ chi hkʼe bvuh‸ laˇ ve yoˬ. 
27Yeˍsuˆ nawˬ hui hta‸ leuˆ yuˬ ve teˇ ceuˬ lehˬ, nawˬ hui awˬ hkʼaw lo cawˬ 
taˍ ve pa taw, a shu ka‸ nawˬ hui hta‸ maˍ laˇ tuˬ maˇ loˍ. Ya‸ hkʼaˇ, yawˇ 
nawˬ hui hta‸ leuˆ yuˬ taˍ ve lehˬ, awˬ lawn hkʼa peu-eˬ yawˇ nawˬ hui hta‸ 
maˍ laˇ ve yoˬ. Leuˆ yuˬ taˍ ve oˇ ve lehˬ, heˍ ve teˇ ceuˬ maˇ heˆ, hteˇ ve cawˇ 
ve teˇ ceuˬ hpeh‸ ve yoˬ. Hkʼe te leh, leuˆ yuˬ taˍ ve oˇ ve nawˬ hui hta‸ maˍ 
laˇ ve hkʼa shuˍ shuˍ, yawˇ awˬ hkʼaw lo chehˇ taˍ-o‸. 
28Ha‸ ve yaˇ teˇ hpaˍ-oˬ, yawˇ kʼaw‸ tawˆ la ve teˇ yanˇ, ngaˬ hui nyi ma ha‸ 
hanˉ ve cawˬ tuˬ leh yawˇ mehˆ gʼuˇ suhˍ maˇ gʼa ya‸ taw tuˬ, chi beu‸ yawˇ 
awˬ hkʼaw lo chehˇ taˍ-o‸. 
29Yawˇ lehˬ hteˇ ve cawˇ ve yoˬ teh‸ nawˬ hui shiˍ ve kʼo, hteˇ ve cawˇ ve hta‸ 
te ve chaw teˇ gʼaˇ le le lehˬ, yawˇ lo paw la peuˬ ve hta‸ nawˬ hui gʼa shiˍ ve 
yoˬ. 

1 Yoˇhanˬ li‸ 3 

Gʼuiˬsha ve awˬ yaˇ awˬ duˬ 

1Awˬ pa ngaˬ hui hta‸ hkʼaˬ ma ha‸ ve hta‸ dawˇ nyi-o. Ngaˬ hui hta‸ 
Gʼuiˬsha ve awˬ yaˇ awˬ duˬ teh‸ meh laˇ leh, ngaˬ hui lehˬ yawˇ ve awˬ yaˇ 
awˬ duˬ hpeh‸ tehˬ ve yoˬ. Hkʼe te leh, miˬguiˬ yaˇ yawˇ hta‸ maˇ shiˍ ve pa 
taw, ngaˬ hui hta‸ htawˇ yawˇ hui maˇ shiˍ. 
2Ha‸ ve chaw teˇ hpaˍ-oˬ, chi beu‸ ngaˬ hui Gʼuiˬsha ve awˬ yaˇ awˬ duˬ hpeh‸ 
ve yoˬ. Awˬ hkʼaw‸ nawˉ ngaˬ hui hkʼaˬ hkʼe hpeh‸ la tuˬ ve hta‸ maˇ hpeu‸ 
maˍ laˇ sheˍ. Ya‸ hkʼaˇ, yawˇ kʼaw‸ tawˆ la ve teˇ yanˇ, ngaˬ hui yawˇ hkʼe 
hpeh‸ la tuˬ ve hta‸ ngaˬ hui shiˍ ve yoˬ. Awˬ lawn kʼo, yawˇ awˬ to hta‸ ngaˬ 
hui hkʼa tawˍ lehˆ gʼa mawˬ tuˬ yoˬ. 
3Yawˇ hta‸ chi hkʼe dawˇ law chehˇ ve chaw teˇ gʼaˇ le le lehˬ, yawˇ da‸ kehˬ 
ve hkʼe, chaw oˇ ve htawˇ a shu yawˇ awˬ to hta‸ da‸ piˇ kehˬ piˇ ve yoˬ. 
4Venˇbaˆ hkʼa te ve chaw teˇ gʼaˇ le le lehˬ, awˬliˇtawˇhkawˇ hta‸ te ya‸ ve 
yoˬ. Venˇ baˆ teˇ ceuˬ lehˬ, awˬliˇtawˇhkawˇ hta‸ te ya‸ ve teˇ ceuˬ hpeh‸ ve 
yoˬ. 
5Yeˍsuˆ lehˬ, venˇbaˆ teˇ hpaˍ hta‸ yuˬ baˬ tuˬ awˬ pon tawˆ la ve hta‸ nawˬ 
hui shiˍ ve yoˬ. Yawˇ awˬ hkʼaw lo venˇbaˆ maˇ cawˬ. 
6Yawˇ awˬ hkʼaw lo chehˇ ve chaw hkʼaˬ ve teˇ gʼaˇ maˇ kʼoˆ, venˇbaˆ maˇ te. 
Venˇbaˆ te ve chaw hkʼaˬ ve teˇ gʼaˇ maˇ kʼoˆ, yawˇ hta‸ maˇ mawˬ maˇ shiˍ 
sheˍ. 
7Ha‸ ve yaˇ teˇ hpaˍ-oˬ, a shu htawˇ maˇ kʼoˆ, nawˬ hui hta‸ maˇ gʼa heˍ yuˬ 
beˬ yuˬ tuˬ shaˍ ti‸ taˍ-o‸. Yeˍsuˆ lehˬ, hteˇ ve cawˇ ve teˇ gʼaˇ hpeh‸ ve hkʼa 
shuˍ shuˍ, hteˇ ve cawˇ ve hta‸ te ve chaw hkʼaˬ ve teˇ gʼaˇ maˇ kʼoˆ, hteˇ ve 
cawˇ ve chaw hpeh‸ ve yoˬ. 
8Venˇbaˆ te ve chaw teˇ gʼaˇ lehˬ, neˇhaiˬ hta‸ caˉ da‸ ve yoˬ. Awˬ lawn kʼo, 
neˇhaiˬ lehˬ, awˬ hkuiˉ puiˍ htaˇ ka‸ venˇbaˆ te chehˇ ve yoˬ. Hkʼe te leh, 
neˇhaiˬ ve kanˉ teˇ hpaˍ hta‸ te luˬ tuˬ, Gʼuiˬsha ve Yaˇ hpu tawˆ la ve yoˬ. 
9Gʼuiˬsha ve awˬ yaˇ awˬ duˬ hkʼaˬ ve teˇ gʼaˇ maˇ kʼoˆ, venˇbaˆ maˇ te. Awˬ 
lawn kʼo, Gʼuiˬsha ve te‸ ve awˬ yawˇ teˇ ceuˬ yawˇ awˬ hkʼaw lo cawˬ taˍ leh, 
yawˇ Gʼuiˬsha geh paw la peuˬ ve pa taw, yawˇ venˇbaˆ te maˇ hpeh‸. 

10Chi hta‸ pa taw, Gʼuiˬsha ve awˬ yaˇ awˬ duˬ leh neˇhaiˬ ve awˬ yaˇ awˬ duˬ 
teˇ hpaˍ hta‸ hkʼa tawˍ lehˆ fuiˍ da‸ pehˬ da‸ gʼa ve yoˬ. Hteˇ ve cawˇ ve hta‸ 
maˇ te ve chaw hkʼaˬ ve teˇ gʼaˇ maˇ kʼoˆ, Gʼuiˬsha hta‸ maˇ caˉ da‸. A shu 
yawˇ ve awˬ viˉ awˬ nyi hta‸ maˇ ha‸ ve chaw htawˇ, Gʼuiˬsha hta‸ maˇ caˉ 
da‸ ve yoˬ. 

Teˇ gʼaˇ leh teˇ gʼaˇ ha‸ da‸-o‸ 

11Ngaˬ hui teˇ gʼaˇ leh teˇ gʼaˇ gʼa ha‸ da‸ ve yoˬ teh‸ kʼoˆ taˍ ve tawˇ chi teˇ 
hkawˇ hta‸ awˬ hkuiˉ puiˍ htaˇ ka‸ nawˬ hui gʼa kaˇ taˍ peuˬ. 
12Haiˬ ve awˬ shehˍ hpaˇ teˇ gʼaˇ hta‸ caˉ da‸ leh yawˇ ve awˬ nyi paˍ hta‸ tiˇ 
pehˍ shehˍ hpaˇ Kaˍiˉnaˆ hkʼe taˇ hpeh‸ piˇ. Yawˇ lehˬ, aˬ hto‸ ma te awˬ nyi 
paˍ hta‸ tiˇ pehˍ ve le teh‸ kʼoˆ kʼo, yawˇ te ve kanˉ teˇ hpaˍ haiˬ leh, awˬ nyi 
paˍ te ve kanˉ teˇ hpaˍ hteˇ ve cawˇ ve hta‸ pa taw yawˇ hta‸ tiˇ pehˍ ve yoˬ. 
13Awˬ viˉ awˬ nyi teˇ hpaˍ-oˬ, miˬguiˬ yaˇ nawˬ hui hta‸ canˇ ve kʼo, taˇ anˇ. 
14Ngaˬ hui lehˬ, suh ve teˇ ceuˬ awˬ hkʼaw lo tawˆ kʼai leh co ha te‸ ve teˇ ceuˬ 
awˬ hkʼaw lo lo‸-e peuˬ ve hta‸ ngaˬ hui hkʼaˬ hkʼe gʼa shiˍ le teh‸ kʼoˆ kʼo, 
awˬ viˉ awˬ nyi teˇ hpaˍ hta‸ ngaˬ hui ha‸ ve pa taw gʼa shiˍ ve yoˬ. Ha‸ 
pehnˇ ve maˇ cawˬ ve chaw teˇ gʼaˇ lehˬ, suh ve teˇ ceuˬ awˬ hkʼaw lo chehˇ 
taˍ sheˍ ve yoˬ. 
15A shu yawˇ ve awˬ viˉ awˬ nyi hta‸ canˇ ve chaw teˇ gʼaˇ le le lehˬ, chaw hta
‸ tiˇ pehˍ shehˍ hpaˇ hpeh‸ ve yoˬ. Chaw hta‸ tiˇ pehˍ shehˍ hpaˇ hkʼaˬ ve teˇ 
gʼaˇ maˇ kʼoˆ, yawˇ awˬ hkʼaw lo co ti‸ ha ti‸ maˇ cawˬ ve hta‸ nawˬ hui shiˍ 
ve yoˬ. 
16Hkri‸ lehˬ ngaˬ hui awˬ pon yawˇ ve a sha‸ tanˇ piˇ ve hta‸ pa taw, ha‸ 
pehnˇ ve teˇ ceuˬ hta‸ ngaˬ hui shiˍ ve yoˬ. Ngaˬ hui htawˇ, awˬ viˉ awˬ nyi teˇ 
hpaˍ awˬ pon ngaˬ hui ve a sha‸ hta‸ tanˇ piˇ cawˇ ve yoˬ. 
17Chaw hkʼaˬ ve teˇ gʼaˇ maˇ kʼoˆ, chi miˬguiˬ ve hpu shi mawˇ jeˬ cawˬ leh, 
yawˇ ve awˬ viˉ awˬ nyi haˍ gʼawˇ ve hta‸ gʼa mawˬ htawˇ, ha kʼaˉ ve teˇ ceuˬ 
yawˇ awˬ hkʼaw lo maˇ cawˬ ve kʼo, Gʼuiˬsha ve ha‸ pehnˇ ve teˇ ceuˬ yawˇ 
awˬ hkʼaw lo hkʼaˬ hkʼe te cawˬ hpeh‸ tuˬ le. 

18Ha‸ ve yaˇ teˇ hpaˍ-oˬ, maw‸ kʼaw ceh ha‸ ve teˇ ceuˬ taˇ te. Ya‸ hkʼaˇ, kanˉ 
te ve leh hteˇ ve cawˇ ve awˬ hkʼaw lo ha‸-o‸. 
19Ngaˬ hui chi hkʼe ha‸ ve kʼo, ngaˬ hui hteˇ ve cawˇ ve hta‸ caˉ da‸ ve teh‸ 
gʼa shiˍ ve yoˬ. Ngaˬ hui ve nyi ma ngaˬ hui awˬ hkʼoˆ venˇbaˆ teˇ ceuˬ ceuˬ 
taˍ ve kʼo, Gʼuiˬsha mehˆ gʼuˇ suhˍ ngaˬ hui ve nyi ma dawˇ sha la tuˬ yoˬ. 
20Awˬ lawn kʼo, ngaˬ hui ve nyi ma a‸ kehˉ Gʼuiˬsha lehˬ uiˍ jaˇ da‸ jaˇ leh, 
hkʼa peu-eˬ hta‸ yawˇ shiˍ ve yoˬ. 
21Ha‸ ve chaw teˇ hpaˍ-oˬ, ngaˬ hui ve nyi ma ngaˬ hui awˬ hkʼoˆ venˇbaˆ maˇ 
taˍ ve kʼo, Gʼuiˬsha mehˆ gʼuˇ suhˍ ngaˬ hui nyi ma ha‸ hanˉ tuˬ yoˬ. 
22Yawˇ piˇ taˍ ve tawˇ hkawˇ teˇ hpaˍ hta‸ ngaˬ hui na yuˬ leh yawˇ nyi ma 
cawˇ ve hta‸ te ve pa taw, yawˇ geh ngaˬ hui hkʼa lawˬ ve teˇ hpaˍ hta‸ gʼa ve 
yoˬ. 
23Yawˇ piˇ taˍ ve tawˇ hkawˇ lehˬ chi hkʼe yoˬ. Yawˇ ve Yaˇ hpu Yeˍsuˆ Hkri‸ 
ve awˬ meh hta‸ ngaˬ hui gʼa yonˍ leh, Yaˇ hpu tawˇ piˇ laˇ ve hkʼe, teˇ gʼaˇ 
leh teˇ gʼaˇ gʼa ha‸ da‸ ve yoˬ. 
24Yawˇ piˇ taˍ ve tawˇ hkawˇ hta‸ na yuˬ leh te ve chaw teˇ gʼaˇ lehˬ, yawˇ awˬ 
hkʼaw lo chehˇ leh, yawˇ htawˇ chaw oˇ ve awˬ hkʼaw lo chehˇ ve yoˬ. Yawˇ 
ngaˬ hui hta‸ pe‸ laˇ ve Awˬ ha hpu hta‸ pa taw, yawˇ ngaˬ hui awˬ hkʼaw lo 
chehˇ ve yoˬ teh‸ ngaˬ hui gʼa shiˍ ve yoˬ. 

1 Yoˇhanˬ li‸ 4 

Gʼuiˬsha hta‸ caˉ da‸ ve awˬ ha 

1Ha‸ ve chaw teˇ hpaˍ-oˬ, awˬ ha teˇ maˬ le le hta‸ taˇ yonˍ. Ya‸ hkʼaˇ, awˬ ha 
teˇ hpaˍ lehˬ, Gʼuiˬsha hta‸ caˉ da‸ ve leh naˍ, hkʼa deh‸ lawˇ nyi sheˍ. Awˬ 
lawn kʼo, maˇ heˆ heˆ ve tcuh kaˍ paˍ laiˉ gʼaˇ miˬguiˬ hkʼoˆ teˇ kaˬ le le lo 
kʼai peuˬ. 
2Gʼuiˬsha ve Awˬ ha hpu hta‸ nawˬ hui chi hkʼe shiˍ hpeh‸ ve yoˬ. Yeˍsuˆ Hkri
‸ lehˬ, awˬ suhˍ awˬ shaˍ pfuhˇ leh laˬ ve yoˬ teh‸, shaˉ hkiˆ hkanˍ ve awˬ ha 
teˇ maˬ le le Gʼuiˬsha hta‸ caˉ da‸ ve yoˬ. 

3Yeˍsuˆ Hkri‸ lehˬ, awˬ suhˍ awˬ shaˍ pfuhˇ leh laˬ ve yoˬ teh‸ shaˉ hkiˆ maˇ 
hkanˍ ve awˬ ha hkʼaˬ ve teˇ maˬ maˇ kʼoˆ, Gʼuiˬsha hta‸ maˇ caˉ da‸. Chi hkʼe 
ve awˬ ha lehˬ, Hkri‸ ve canˇ paˍ lonˉ hta‸ caˉ da‸ ve yoˬ. Chi hkʼe ve awˬ ha 
laˬ tuˬ yoˬ teh‸, nawˬ hui gʼa kaˇ taˍ peuˬ ve hkʼe, chi beu‸ ka‸ miˬguiˬ hkʼoˆ 
lo chehˇ taˍ peuˬ. 
4Ha‸ ve yaˇ teˇ hpaˍ-oˬ, nawˬ hui Gʼuiˬsha hta‸ caˉ da‸ ve chaw hpeh‸ leh, 
yawˇ hui hta‸ gʼaˇ peuˬ. Awˬ lawn kʼo, nawˬ hui awˬ hkʼaw lo chehˇ ve teˇ 
gʼaˇ lehˬ, miˬguiˬ hkʼoˆ lo chehˇ ve teˇ gʼaˇ a‸ kehˉ uiˍ ve yoˬ. 
5Maˇ heˆ heˆ ve tcuh kaˍ paˍ oˇ ve teˇ hpaˍ lehˬ, miˬguiˬ hta‸ caˉ da‸ ve yoˬ. 
Chi hta‸ pa taw, miˬguiˬ hta‸ caˉ da‸ ve tawˇ hkawˇ hta‸ yawˇ hui yaw leh, 
miˬguiˬ yaˇ teˇ hpaˍ lehˬ, yawˇ hui ve tawˇ hkawˇ hta‸ na yuˬ ve yoˬ. 
6Ngaˬ hui lehˬ, Gʼuiˬsha hta‸ caˉ da‸ ve yoˬ. Gʼuiˬsha hta‸ shiˍ ve chaw lehˬ, 
ngaˬ hui ve tawˇ hkawˇ hta‸ na yuˬ ve yoˬ. Gʼuiˬsha hta‸ maˇ caˉ da‸ ve chaw 
lehˬ, ngaˬ hui ve tawˇ hkawˇ hta‸ maˇ na yuˬ. Chi hta‸ pa taw, hteˇ ve cawˇ 
ve hta‸ caˉ da‸ ve awˬ ha hta‸ maˇ kʼoˆ, maˇ hteˇ maˇ cawˇ ve hta‸ caˉ da‸ ve 
awˬ ha hta‸ maˇ kʼoˆ, ngaˬ hui gʼa shiˍ ve yoˬ. 

Gʼuiˬsha lehˬ ha‸ pehnˇ ve teˇ ceuˬ hpeh‸ ve 

7Ha‸ ve chaw teˇ hpaˍ-oˬ, ngaˬ hui teˇ gʼaˇ leh teˇ gʼaˇ ha‸ da‸-a veuˬ. Awˬ 
lawn kʼo, ha‸ pehnˇ ve teˇ ceuˬ lehˬ Gʼuiˬsha geh tawˆ la ve yoˬ. Ha‸ puiˉ ve 
chaw teˇ gʼaˇ le le lehˬ, Gʼuiˬsha ve awˬ yaˇ hpeh‸ leh, Gʼuiˬsha hta‸ shiˍ ve 
yoˬ. 
8Maˇ ha‸ puiˉ ve chaw lehˬ, Gʼuiˬsha hta‸ maˇ shiˍ. Awˬ lawn kʼo, Gʼuiˬsha 
lehˬ ha‸ pehnˇ ve teˇ ceuˬ hpeh‸ ve yoˬ. 
9Gʼuiˬsha ngaˬ hui hta‸ ha‸ ve lehˬ, yawˇ ngaˬ hui hta‸ chi hkʼe hpeu‸ maˍ laˇ 
ve yoˬ. Yaˇ hpu hta‸ pa taw ngaˬ hui co ha gʼa te‸ tuˬ, Gʼuiˬsha lehˬ yawˇ ve 
Yaˇ hpu tiˍ hta‸ miˬguiˬ hkʼoˆ lo peu laˇ ve yoˬ. 
10Ha‸ pehnˇ ve teˇ ceuˬ lehˬ chi hkʼe yoˬ. Ngaˬ hui Gʼuiˬsha hta‸ ha‸ ve teh‸ 
kʼoˆ gaˇ ve maˇ heˆ. Ya‸ hkʼaˇ, yawˇ ngaˬ hui hta‸ ha‸ leh, ngaˬ hui ve 

venˇbaˆ hta‸ hpehˇ hkʼa laˇ tuˬ awˬ pon yawˇ ve Yaˇ hpu peu laˇ ve hta‸ kʼoˆ 
ve yoˬ. 
11Ha‸ ve chaw teˇ hpaˍ-oˬ, Gʼuiˬsha lehˬ ngaˬ hui hta‸ chi taw taw ha‸ ve kʼo, 
ngaˬ hui htawˇ teˇ gʼaˇ leh teˇ gʼaˇ ha‸ da‸ cawˇ ve yoˬ. 
12Gʼuiˬsha hta‸ chaw teˇ gʼaˇ ka‸ maˇ mawˬ jaw. Ngaˬ hui teˇ gʼaˇ leh teˇ gʼaˇ 
ha‸ da‸ ve kʼo, Gʼuiˬsha ngaˬ hui awˬ hkʼaw lo chehˇ leh, yawˇ ve ha‸ pehnˇ 
ve teˇ ceuˬ ngaˬ hui awˬ hkʼaw lo biˇ la peuˬ. 
13Gʼuiˬsha lehˬ, yawˇ ve Awˬ ha hpu ngaˬ hui hta‸ pe‸ laˇ ve pa taw, ngaˬ hui 
Gʼuiˬ sha awˬ hkʼaw lo chehˇ leh, yawˇ htawˇ ngaˬ hui awˬ hkʼaw lo chehˇ ve 
hta‸ ngaˬ hui gʼa shiˍ ve yoˬ. 
14Miˬguiˬ yaˇ ve Htaiˍ hkʼaw‸ shehˍ hpaˇ te tuˬ, Awˬ pa lehˬ yawˇ ve Yaˇ hpu 
peu laˇ ve hta‸ ngaˬ hui gʼa mawˬ leh, shaˉ hkiˆ hkanˍ ve yoˬ. 
15Yeˍsuˆ lehˬ, Gʼuiˬsha ve Yaˇ hpu yoˬ teh‸ hkanˍ yuˬ ve chaw hkʼaˬ ve teˇ gʼaˇ 
maˇ kʼoˆ, Gʼuiˬsha yawˇ awˬ hkʼaw lo chehˇ leh, yawˇ htawˇ Gʼuiˬsha awˬ 
hkʼaw lo chehˇ ve yoˬ. 
16Gʼuiˬsha lehˬ, ngaˬ hui hta‸ ha‸ ve hta‸ ngaˬ hui shiˍ leh yonˍ ve yoˬ. 
Gʼuiˬsha lehˬ, ha‸ pehnˇ ve teˇ ceuˬ hpeh‸ ve yoˬ. Ha‸ pehnˇ ve awˬ hkʼaw lo 
chehˇ ve chaw lehˬ, Gʼuiˬsha awˬ hkʼaw lo chehˇ leh, Gʼuiˬsha htawˇ yawˇ awˬ 
hkʼaw lo chehˇ ve yoˬ. 
17Suhˉ jehˬ ve awˬ nyi awˬ hkʼaw lo ngaˬ hui nyi ma ha‸ hanˉ ve cawˬ hpeh‸ 
tuˬ, ngaˬ hui awˬ hkʼaw lo ha‸ pehnˇ ve teˇ ceuˬ biˇ la peuˬ. Awˬ lawn kʼo, 
yawˇ hpeh‸ chehˇ ve hkʼe ngaˬ hui htawˇ chi miˬguiˬ hkʼoˆ lo hpeh‸ chehˇ ve 
yoˬ. 
18Ha‸ pehnˇ ve awˬ hkʼaw lo kawˆ ve teˇ ceuˬ maˇ cawˬ. Ha‸ pehnˇ ve biˇ ve 
teˇ ceuˬ lehˬ, kawˆ ve hta‸ mehˉ kʼai piˇ lawˬ ve yoˬ. Awˬ lawn kʼo, kawˆ ve 
teˇ ceuˬ lehˬ, ciˍ yanˍ ve hta‸ caˉ da‸ ve pa taw, kawˆ puiˉ ve chaw teˇ gʼaˇ 
lehˬ, yawˇ awˬ hkʼaw lo ha‸ pehnˇ ve teˇ ceuˬ maˇ biˇ sheˍ. 
19Gʼuiˬsha ngaˬ hui hta‸ awˉ lawˉ ha‸ ve pa taw, ngaˬ hui htawˇ ha‸ ve yoˬ. 

20Ngaˬ Gʼuiˬsha hta‸ ha‸ ve yoˬ teh‸ chaw teˇ gʼaˇ gʼaˇ kʼoˆ ve htawˇ, yawˇ ve 
awˬ viˉ awˬ nyi hta‸ yawˇ canˇ ve kʼo, yawˇ lehˬ heˍ paˍ hpeh‸ ve yoˬ. Awˬ 
lawn kʼo, a shu yawˇ mawˬ chehˇ ve awˬ viˉ awˬ nyi hta‸ maˇ ha‸ ve chaw teˇ 
gʼaˇ lehˬ, maˇ mawˬ jaw ve Gʼuiˬsha hta‸ yawˇ hkʼaˬ hkʼe te ha‸ hpeh‸ tuˬ le. 
21Gʼuiˬsha hta‸ ha‸ ve chaw lehˬ, a shu yawˇ ve awˬ viˉ awˬ nyi hta‸ htawˇ gʼa 
ha‸ ve yoˬ teh‸, piˇ taˍ ve tawˇ hkawˇ ngaˬ hui yawˇ geh gʼa taˍ ve yoˬ. 

1 Yoˇhanˬ li‸ 5 

Ngaˬ hui ve yonˍ ve teˇ ceuˬ miˬguiˬ hta‸ gʼaˇ ve 

1Yeˍsuˆ lehˬ Hkri‸ hpeh‸ ve yoˬ teh‸ hkʼa yonˍ ve chaw teˇ gʼaˇ le le lehˬ, 
Gʼuiˬsha ve awˬ yaˇ hpeh‸ ve yoˬ. Awˬ pa hta‸ hkʼa ha‸ ve chaw teˇ gʼaˇ le le 
lehˬ, awˬ yaˇ hta‸ ka‸ ha‸ ve yoˬ. 
2Ngaˬ hui Gʼuiˬsha hta‸ ha‸ leh yawˇ piˇ taˍ ve tawˇ hkawˇ teˇ hpaˍ hta‸ na 
yuˬ htaˇ, yawˇ ve awˬ yaˇ teˇ hpaˍ hta‸ ngaˬ hui ha‸ ve yoˬ teh‸ ngaˬ hui gʼa 
shiˍ ve yoˬ. 
3Awˬ lawn kʼo, Gʼuiˬsha hta‸ ha‸ ve teh‸ kʼoˆ ve lehˬ, yawˇ piˇ taˍ ve tawˇ 
hkawˇ teˇ hpaˍ hta‸ ngaˬ hui na yuˬ leh te ve hta‸ kʼoˆ ve yoˬ. Chi hkʼoˆ ka‸, 
yawˇ piˇ taˍ ve tawˇ hkawˇ teˇ hpaˍ lehˬ, haˍ jaˇ ve teˇ ceuˬ hpeh‸ ve maˇ heˆ. 
4Gʼuiˬsha ve awˬ yaˇ hkʼa hpeh‸ ve chaw hkʼa peu-eˬ lehˬ, miˬguiˬ hta‸ gʼaˇ ve 
yoˬ. Miˬguiˬ hta‸ gʼaˇ ve teˇ ceuˬ lehˬ, ngaˬ hui ve yonˍ ve teˇ ceuˬ yoˬ. 
5Miˬguiˬ hta‸ gʼaˇ ve chaw lehˬ a shu le. Yeˍsuˆ lehˬ, Gʼuiˬsha ve Yaˇ hpu hpeh
‸ ve yoˬ teh‸ yonˍ ve chaw teˇ gʼaˇ ceh tiˉ gʼaˇ hpeh‸ ve maˇ heˆ laˇ. 

Awˬ ha hpu shaˉ hkiˆ hkanˍ ve 

6Chi teˇ gʼaˇ lehˬ, iˉ kaˆ leh awˬ suhˍ awˬ hkʼaw lo laˬ ve Yeˍsuˆ Hkri‸ hpeh‸ ve 
yoˬ. Iˉ kaˆ awˬ hkʼaw lo ceh tiˉ maˇ heˆ, iˉ kaˆ leh awˬ suhˍ awˬ hkʼaw lo yawˇ 
laˬ ve yoˬ. 
7Awˬ ha hpu lehˬ hteˇ ve cawˇ ve hta‸ pa taw, yawˇ htawˇ shaˉ hkiˆ hkanˍ 
shehˍ hpaˇ hpeh‸ ve yoˬ. 
8Awˬ lawn kʼo, Awˬ ha hpu, iˉ kaˆ leh awˬ suhˍ, shaˉ hkiˆ hkanˍ shehˍ hpaˇ chi 
shehˆ ceuˬ cawˬ leh, chi shehˆ ceuˬ hawˍ da‸ ve yoˬ. 

9Chaw yaˇ shaˉ hkiˆ hkanˍ ve hta‸ ngaˬ hui na ve kʼo, Gʼuiˬsha shaˉ hkiˆ hkanˍ 
ve teˇ ceuˬ lehˬ leuˉ leh uiˍ ve yoˬ. Awˬ lawn kʼo, Gʼuiˬsha shaˉ hkiˆ hkanˍ ve 
lehˬ, yawˇ ve Yaˇ hpu awˬ lawn shaˉ hkiˆ hkanˍ ve yoˬ. 
10Gʼuiˬsha ve Yaˇ hpu hta‸ yonˍ ve chaw teˇ gʼaˇ lehˬ, yawˇ awˬ hkʼaw lo shaˉ 
hkiˆ oˇ ve cawˬ ve yoˬ. Gʼuiˬsha hta‸ maˇ yonˍ ve chaw teˇ gʼaˇ lehˬ, Gʼuiˬsha 
hta‸ heˍ paˍ meh piˇ ve yoˬ. Awˬ lawn kʼo, Gʼuiˬsha lehˬ yawˇ ve Yaˇ hpu awˬ 
lawn shaˉ hkiˆ hkanˍ ve hta‸ yawˇ maˇ yonˍ ve pa taw yoˬ. 
11Gʼuiˬsha shaˉ hkiˆ hkanˍ ve oˇ ve lehˬ, yawˇ ngaˬ hui hta‸ co ti‸ ha ti‸ pe‸ 
laˇ leh, co ti‸ ha ti‸ chi yawˇ ve Yaˇ hpu awˬ hkʼaw lo cawˬ ve yoˬ. 
12Yaˇ hpu hta‸ ha‸ yuˬ ve chaw teˇ gʼaˇ lehˬ, co ti‸ ha ti‸ cawˬ ve yoˬ. Yaˇ hpu 
hta‸ maˇ ha‸ yuˬ ve chaw teˇ gʼaˇ lehˬ, co ti‸ ha ti‸ maˇ cawˬ. 

Co ti‸ ha ti‸ cawˬ ve hta‸ gʼa shiˍ ve awˬ lawn 

13Gʼuiˬsha ve Yaˇ hpu awˬ meh hta‸ yonˍ ve nawˬ hui teˇ hpaˍ lehˬ, co ti‸ ha ti
‸ cawˬ ve hta‸ gʼa shiˍ tuˬ, ngaˬ nawˬ hui hta‸ li‸ chi bvuh‸ laˇ ve yoˬ. 
14Yawˇ mehˆ gʼuˇ suhˍ ngaˬ hui chi hkʼe nyi ma ha‸ hanˉ tuˬ cawˬ ve yoˬ. Yawˇ 
ve a loˍ cawˇ ve hkʼe ngaˬ hui teˇ ceuˬ ceuˬ lawˬ ve kʼo, yawˇ na yuˬ tuˬ yoˬ. 
15Ngaˬ hui hkʼa lawˬ ve teˇ hpaˍ hta‸ yawˇ na yuˬ ve yoˬ teh‸ ngaˬ hui shiˍ ve 
kʼo, yawˇ geh hkʼa lawˬ ve teˇ hpaˍ hta‸ ngaˬ hui gʼa peuˬ teh‸ gʼa shiˍ ve yoˬ. 
16Chaw teˇ gʼaˇ lehˬ, yawˇ ve awˬ viˉ awˬ nyi teˇ gʼaˇ, suh maˇ keunˍ ve venˇbaˆ 
te chehˇ ve hta‸ gʼa mawˬ ve kʼo, chaw oˇ ve teˇ gʼaˇ awˬ pon yawˇ lawˬ leh, 
suh maˇ keunˍ ve venˇbaˆ te chehˇ ve awˬ viˉ awˬ nyi oˇ ve co ha te‸ ve hta‸ 
Gʼuiˬsha geh yawˇ lawˬ ve hkʼe gʼa tuˬ yoˬ. Suh keunˍ ve venˇbaˆ htawˇ cawˬ 
ve yoˬ. Oˇ ve awˬ pon gʼa lawˬ ve teh‸ ngaˬ kʼoˆ ve maˇ heˆ. 
17Te ya‸ ve hkʼa peu-eˬ lehˬ, venˇbaˆ hpeh‸ ve yoˬ. Ya‸ hkʼaˇ, suh maˇ keunˍ 
ve venˇbaˆ htawˇ cawˬ ve yoˬ. 
18Gʼuiˬsha geh paw la ve chaw hkʼaˬ ve teˇ gʼaˇ maˇ kʼoˆ, venˇbaˆ maˇ te ve hta
‸ ngaˬ hui shiˍ ve yoˬ. Gʼuiˬsha geh paw la peuˬ ve yawˇ ve Yaˇ hpu lehˬ, yawˇ 
hta‸ ha‸ shaˉ leh, haiˬ ve awˬ shehˍ hpaˇ yawˇ hta‸ maˇ htawˇ. 

19Ngaˬ hui Gʼuiˬsha hta‸ caˉ da‸ ve hta‸ ka‸, miˬguiˬ hkʼa peu-eˬ lehˬ haiˬ ve 
awˬ shehˍ hpaˇ ve kanˇ paˆ awˬ hawˉ lo chehˇ taˍ ve hta‸ ka‸, ngaˬ hui shiˍ ve 
yoˬ. 
20Peuˬ leh, Gʼuiˬsha ve Yaˇ hpu gaˬ la leh, hteˇ ve cawˇ ve awˬ shehˍ hpaˇ hta‸ 
ngaˬ hui shiˍ puiˉ tuˬ yawˇ cuˇ yiˍ pe‸ laˇ ve hta‸ ngaˬ hui shiˍ ve yoˬ. Hteˇ ve 
cawˇ ve awˬ shehˍ hpaˇ leh yawˇ ve Yaˇ hpu Yeˍsuˆ Hkri‸ awˬ hkʼaw lo ngaˬ 
hui chehˇ taˍ ve yoˬ. Gʼuiˬsha chi lehˬ, hteˇ ve cawˇ ve Gʼuiˬsha hpeh‸ leh, co 
ti‸ ha ti‸ htawˇ hpeh‸ ve yoˬ. 
21Ha‸ ve yaˇ teˇ hpaˍ-oˬ, shaˉ ho‸ teˇ hpaˍ hta‸ jaw kʼai-o. 

2 Yoˇhanˬ li‸ 

2 Yoˇhanˬ li‸ 1 

Awˬ chawˇ hta‸ dawˇ nawˇ ve hkawˇ 

1Ngaˬ lehˬ awˬ hoˉ chaw mawˇ teˇ gʼaˇ hpeh‸ leh, leuˆ yuˬ taˍ ve yaˇ miˇ teˇ 
gʼaˇ leh yawˇ ve yaˇ ehˉ teˇ hpaˍ hta‸ li‸ chi bvuh‸ laˇ ve yoˬ. Hteˇ ve cawˇ ve 
teˇ ceuˬ awˬ hkʼaw lo ngaˬ nawˬ hui hta‸ ha‸ ve yoˬ. Ngaˬ ceh tiˉ ha‸ ve maˇ 
heˆ. Hteˇ ve cawˇ ve teˇ ceuˬ hta‸ hkʼa shiˍ ve chaw hkʼa peu-eˬ htawˇ nawˬ 
hui hta‸ ha‸ ve yoˬ. 
2Ngaˬ hui awˬ hkʼaw lo cawˬ taˍ ve hteˇ ve cawˇ ve teˇ ceuˬ hta‸ pa taw, nawˬ 
hui hta‸ ha‸ ve yoˬ. Hteˇ ve cawˇ ve chi teˇ ceuˬ lehˬ, co co taiˍ taiˍ ngaˬ hui 
geh cawˬ tuˬ yoˬ. 
3Awˬ pa Gʼuiˬsha leh, Awˬ pa ve Yaˇ hpu Yeˍsuˆ Hkri‸ geh lo, awˬ bon teˇ 
ceuˬ, ha kʼaˉ ve teˇ ceuˬ leh dawˇ sha gaˇ sha ve teˇ ceuˬ ngaˬ hui geh cawˬ tuˬ 
yoˬ. Hteˇ ve cawˇ ve teˇ ceuˬ leh ha‸ pehnˇ ve teˇ ceuˬ awˬ hkʼaw lo chi teˇ 
hpaˍ ngaˬ hui geh cawˬ tuˬ yoˬ. 

Hkri‸ maˍ piˇ ve awˬ hkʼaw lo chehˇ taˍ-o‸ 

4Awˬ pa ngaˬ hui hta‸ tawˇ pe‸ laˇ ve hkʼe, nawˬ ve awˬ yaˇ awˬ duˬ teˇ hpaˍ 
hpaˍ hteˇ ve cawˇ ve teˇ ceuˬ awˬ hkʼaˇ suh kʼai chehˇ ve hta‸ ngaˬ gʼa mawˬ 
ve pa taw, ha lehˬ jaˇ ve yoˬ. 
5Chi beu‸ lehˬ, tawˇ piˇ ve awˬ suhˉ teˇ hkawˇ ngaˬ nawˬ hta‸ bvuh‸ laˇ ve 
maˇ heˆ. Awˬ hkuiˉ puiˍ htaˇ ka‸ ngaˬ hui gʼa taˍ peuˬ ve tawˇ hkawˇ ngaˬ 
nawˬ hta‸ bvuh‸ laˇ ve yoˬ. Yaˇ miˇ-oˬ, ngaˬ hui teˇ gʼaˇ leh teˇ gʼaˇ ha‸ da‸ 
tuˬ nawˬ hta‸ lawˬ hkawˉ ve yoˬ. 
6Yawˇ tawˇ piˇ taˍ ve hkʼe ngaˬ hui te ve lehˬ, ha‸ pehnˇ ve teˇ ceuˬ hpeh‸ ve 
yoˬ. Ha‸ pehnˇ ve awˬ hkʼaˇ suh kʼai-o teh‸ tawˇ piˇ taˍ ve chi teˇ hkawˇ hta‸ 
awˬ hkuiˉ puiˍ htaˇ ka‸ nawˬ hui gʼa kaˇ taˍ peuˬ. 
7Awˬ lawn kʼo, Yeˍsuˆ Hkri‸ lehˬ chaw yaˇ ve awˬ suhˍ awˬ shaˍ pfuhˇ leh laˬ 
ve maˇ heˆ teh‸ kʼoˆ ve chaw heˍ paˍ laiˉ gʼaˇ miˬguiˬ hkʼoˆ teˇ kaˬ le le lo kʼai 

peuˬ. Chi hkʼe ve chaw lehˬ, chaw heˍ paˍ hpeh‸ leh, Yeˍsuˆ ve canˇ paˍ lonˉ 
htawˇ hpeh‸ ve yoˬ. 
8Nawˬ hui te peuˬ ve kanˉ teˇ hpaˍ maˇ gʼa mehˉ kʼai leh, nawˬ hui awˬ bon 
hkʼa biˇ gʼa hpeh‸ tuˬ, a shu yawˇ awˬ to hta‸ shaˍ ti‸ taˍ-o‸. 
9Hkri‸ maˍ piˇ ve awˬ hkʼaw lo maˇ chehˇ leh, dawˇ ponˬ dawˇ leuˉ ve chaw 
hkʼaˬ ve teˇ gʼaˇ maˇ kʼoˆ, Gʼuiˬsha hta‸ maˇ caˉ da‸. Hkri‸ maˍ piˇ ve awˬ 
hkʼaw lo chehˇ taˍ ve chaw teˇ gʼaˇ lehˬ, Awˬ pa hta‸ ka‸ Yaˇ hpu hta‸ ka‸ caˉ 
da‸ ve yoˬ. 
10Chaw teˇ gʼaˇ gʼaˇ nawˬ hui geh laˬ leh maˍ piˇ ve tawˇ hkawˇ chi maˇ pfuhˇ 
laˬ ve kʼo, yawˇ hta‸ yehˬ hkʼaw taˇ ha‸ yuˬ, hpuˇ da‸ ve teˇ yanˇ tawˇ ka‸ taˇ 
yaw. 
11Awˬ lawn kʼo, hpuˇ da‸ ve teˇ yanˇ yawˇ hta‸ tawˇ yaw ve chaw teˇ gʼaˇ lehˬ, 
yawˇ te ve haiˬ ve kanˉ teˇ hpaˍ hta‸ yawˇ geh teˇ geh te ve hkʼe yoˬ. 

Ca guiˇ la gaˇ ve awˬ lawn 

12Ngaˬ nawˬ hui hta‸ li‸ bvuh‸ laˇ tuˬ maˇ maˇ cawˬ ve htawˇ, htawˇ gʼeuˆ leh 
naˬ meu‸ gʼuiˬ maˇ bvuh‸ gaˇ. Ya‸ hkʼaˇ, ngaˬ hui ha lehˬ ve biˇ la tuˬ, ngaˬ 
nawˬ hui geh laˬ leh, mehˆ hpfuhˇ tawˍ da‸ taˍ ve awˬ hkʼaw lo tawˇ gʼa yaw 
da‸ tuˬ ve hta‸ ngaˬ dawˇ law chehˇ ve yoˬ. 
13Leuˆ yuˬ taˍ ve nawˬ awˬ viˉ ma ve awˬ yaˇ awˬ duˬ hui nawˬ hta‸ ha‸ pehnˇ 
ve hkawˇ shanˍ feu laˇ ve yoˬ. 

3 Yoˇhanˬ li‸ 

3 Yoˇhanˬ li‸ 1 

Awˬ chawˇ hta‸ dawˇ nawˇ ve hkawˇ 

1Ngaˬ lehˬ awˬ hoˉ chaw mawˇ hpeh‸ leh, ha‸ ve Gaˍyuˆ hta‸ li‸ bvuh‸ laˇ ve 
yoˬ. Hteˇ ve cawˇ ve teˇ ceuˬ awˬ hkʼaw lo ngaˬ nawˬ hta‸ ha‸ ve yoˬ. 
2Ha‸ ve awˬ chawˇ-oˬ, co ha hpawˇ loˍ ve awˬ ceuˬ nawˬ hkʼa biˇ cawˬ ve 
hkʼe, teˇ ceuˬ le le awˬ hkʼaw lo nawˬ hkʼa biˇ cawˬ la tuˬ leh chehˇ sha cawˬ 
sha tuˬ ngaˬ bon lawˬ chehˇ ve yoˬ. 
3Awˬ viˉ awˬ nyi teˇ hpaˍ laˬ leh, hteˇ ve cawˇ ve teˇ ceuˬ awˬ hkʼaˇ suh nawˬ 
kʼai chehˇ ve awˬ lawn yawˇ hui shaˉ hkiˆ hkanˍ ve pa taw, ngaˬ ha lehˬ jaˇ ve 
yoˬ. Awˬ lawn kʼo, nawˬ hteˇ ve cawˇ ve teˇ ceuˬ awˬ hkʼaˇ suh kʼai tehˬ ve yoˬ. 
4Ngaˬ ve awˬ yaˇ awˬ duˬ teˇ hpaˍ hteˇ ve cawˇ ve teˇ ceuˬ awˬ hkʼaˇ suh kʼai 
chehˇ ve hta‸ ngaˬ gʼa kaˇ htaˇ, ngaˬ ha lehˬ tuˬ chi a‸ kehˉ uiˍ ve teˇ ceuˬ ka‸ 
maˇ cawˬ. 

Gaˍyuˆ shu hta‸ nyi ha‸ shaˉ puiˉ ve 

5Ha‸ ve awˬ chawˇ-oˬ, hkehˉ chaw hpeh‸ ve awˬ viˉ awˬ nyi teˇ hpaˍ hta‸ 
nawˬ maˇ mawˬ maˇ shiˍ da‸ jaw htawˇ, hkʼa deh‸ nyi ha‸ shaˉ ve lehˬ, da‸ 
jaˇ ve yoˬ. 
6Nawˬ ve ha‸ pehnˇ ve awˬ lawn Hkri‸ yaˇ awˬ moˍ mehˆ gʼuˇ suhˍ yawˇ hui 
shaˉ hkiˆ hkanˍ peuˬ. Gʼuiˬsha hta‸ keunˍ da‸ ve hkʼe nawˬ yawˇ hui hta‸ awˬ 
gʼuˇ suhˍ shiˍ kʼoˬ piˇ ve kʼo, da‸ jaˇ ve yoˬ. 
7Awˬ lawn kʼo, Gʼuiˬsha awˬ pon yawˇ hui bon ca maˍ kʼai leh, lawˇ kiˍ yaˇ teˇ 
hpaˍ ga piˇ ve hta‸ yawˇ hui maˇ ha‸ yuˬ. 
8Hkʼe te leh, hteˇ ve cawˇ ve teˇ ceuˬ awˬ hkʼaw lo chi hkʼe ve chaw teˇ hpaˍ 
geh teˇ geh ngaˬ hui kanˉ te hpeh‸ tuˬ, ngaˬ hui yawˇ hui hta‸ hkʼa deh‸ ha‸ 
yuˬ cawˇ ve yoˬ. 

Daˍyawˇtaˍraˆ shu hta‸ tawˍ taˍ puiˉ ve 

9Hkri‸ yaˇ awˬ moˍ hta‸ ngaˬ li‸ a ciˉ bvuh‸ feu piˇ peuˬ. Ya‸ hkʼaˇ, nawˬ hui 
awˬ hkʼaw lo shu a‸ kehˉ uiˍ gaˇ ve Daˍyawˇtaˍraˆ teˇ gʼaˇ lehˬ, ngaˬ ve hkawˇ 
hta‸ maˇ na. 
10Chi hta‸ pa taw ngaˬ laˬ ve kʼo, yawˇ te chehˇ ve teˇ hpaˍ ngaˬ kʼaw‸ dawˇ 
nawˇ piˇ tuˬ yoˬ. Yawˇ haiˬ ve tawˇ hta‸ yaw leh, ngaˬ awˬ lawn maˇ heˆ heˆ 
ve teˇ hpaˍ kʼoˆ chehˇ ve yoˬ. Chi hkʼe ceh tiˉ te ve hta‸ yawˇ nyi hkʼaˇ maˇ 
suh sheˍ. Awˬ viˉ awˬ nyi teˇ hpaˍ hta‸ yawˇ maˇ ha‸ yuˬ ve awˬ hkʼoˆ ka‸, ha
‸ yuˬ gaˇ ve chaw hui hta‸ tawˍ taˍ leh Hkri‸ yaˇ awˬ moˍ awˬ hkʼaw lo gʼa‸ 
kʼoˬ ve yoˬ. 

Deˍmeˍtriˆ awˬ pon shaˉ hkiˆ hkanˍ ve 

11Ha‸ ve awˬ chawˇ-oˬ, haiˬ ve awˬ hkʼaˇ suh taˇ kʼai. Ya‸ hkʼaˇ, da‸ ve awˬ 
hkʼaˇ suh kʼai-o. Da‸ ve hta‸ te ve chaw teˇ gʼaˇ lehˬ, Gʼuiˬsha hta‸ caˉ da‸ ve 
yoˬ. Haiˬ ve hta‸ te ve chaw teˇ gʼaˇ lehˬ, Gʼuiˬsha hta‸ maˇ shiˍ maˇ mawˬ 
jaw. 
12Chaw hkʼa peu-eˬ Deˍmeˍtriˆ awˬ pon shaˉ hkiˆ hkanˍ ve yoˬ. Hteˇ ve cawˇ ve 
teˇ ceuˬ ka‸ yawˇ awˬ pon shaˉ hkiˆ hkanˍ ve yoˬ. Ngaˬ htawˇ shaˉ hkiˆ hkanˍ 
leh, shaˉ hkiˆ chi ve lehˬ, hteˇ ve cawˇ ve hta‸ nawˬ hui shiˍ ve yoˬ. 

Awˬ leh meuˇ ve tawˇ teˇ hkawˇ 

13Ngaˬ nawˬ hta‸ li‸ bvuh‸ laˇ tuˬ maˇ maˇ cawˬ ve htawˇ, naˬ meu‸ taˬ leh 
naˬ meu‸ gʼuiˬ bvuh‸ laˇ ve hta‸ ngaˬ maˇ te gaˇ. 
14Maˇ maw maw kʼo, nawˬ hta‸ gʼa mawˬ leh, mehˆ hpfuhˇ tawˍ da‸ taˍ ve 
awˬ hkʼaw lo ngaˬ huiˉ maˬ na‸ uˉ gʼa te da‸ tuˬ ve hta‸ ngaˬ dawˇ law chehˇ 
ve yoˬ. 
15Nawˬ geh dawˇ sha gaˇ sha ve cawˬ piˇ-oˆ. Awˬ chawˇ teˇ hpaˍ nawˬ hta‸ ha‸ 
pehnˇ ve hkawˇ shanˍ feu laˇ ve yoˬ. Nawˬ htawˇ, nawˬ geh chehˇ ve awˬ 
chawˇ teˇ gʼaˇ peuˬ teˇ gʼaˇ hta‸ ngaˬ shanˍ feu laˇ ve ha‸ pehnˇ ve hkawˇ kʼaw
‸ hto piˇ-oˆ. 

Yuˇda‸ li‸ 

Yuˇda‸ li‸ 1 

Awˬ chawˇ hui hta‸ dawˇ nawˇ ve hkawˇ 

1Ngaˬ lehˬ Yeˍsuˆ Hkri‸ ve awˬ ceˬ, Yaˍkoˆ ve awˬ nyi paˍ Yuˇda‸ hpeh‸ ve 
yoˬ. Kuˬ yuˬ taˍ ve nawˬ hui teˇ hpaˍ hta‸ ngaˬ li‸ chi bvuh‸ laˇ ve yoˬ. Awˬ pa 
Gʼuiˬsha nawˬ hui hta‸ ha‸ leh, Yeˍsuˆ Hkri‸ nawˬ hui hta‸ ha‸ shaˉ chehˇ ve 
yoˬ. 
2Ha kʼaˉ ve teˇ ceuˬ, dawˇ sha ve teˇ ceuˬ leh, ha‸ pehnˇ ve teˇ ceuˬ nawˬ hui 
awˬ hkʼaw lo maˇ la piˇ-oˆ. 

Yonˍ ve teˇ ceuˬ awˬ pon gʼaˇ hte‸ te-o 

3Ha‸ ve chaw teˇ hpaˍ-oˬ, ngaˬ hui teˇ geh hkʼa shuˍ shuˍ gʼa taˍ ve htaiˍ 
hkʼaw‸ ve teˇ ceuˬ awˬ lawn, ngaˬ nawˬ hui hta‸ bvuh‸ laˇ gaˇ jaˇ ve yoˬ. Ya‸ 
hkʼaˇ, Hkri‸ yaˇ hui hta‸ teˇ pawˆ ceh tiˉ chiˇ a‸ piˇ taˍ ve yonˍ ve teˇ ceuˬ awˬ 
pon nawˬ hui gʼaˇ hte‸ te tuˬ, ngaˬ nawˬ hui hta‸ awˬ gʼaˇ piˇ leh li‸ chi teˇ 
kʼoˆ gʼa bvuh‸ laˇ ve yoˬ. 
4Awˬ lawn kʼo, chaw teˇ hpaˍ hpaˍ ngaˬ hui geh hkʼawˇ lo‸ la peuˬ. Gʼuiˬsha 
hta‸ maˇ yawˆ maˇ yan ve chaw chi teˇ hpaˍ lehˬ, haiˬ ve leh cha‸ chiˆ ve laiˉ 
ceuˬ te tuˬ awˬ pon, Gʼuiˬsha ve awˬ bon hta‸ yuˬ hpfuhˆ piˇ ve yoˬ. Peuˬ leh, 
Yeˍsuˆ Hkri‸ ceh tiˉ ngaˬ hui ve Uˉ peunˍ shehˍ hpaˇ leh Jawˇmawˇ hpeh‸ ve 
ka‸, yawˇ hui yawˇ hta‸ chiˇ baˬ ve yoˬ. Ciˍ yanˍ ve chi hta‸ yawˇ hui gʼa 
hkanˍ tuˬ, aˬ sho-eˬ htaˇ ka‸ kʼoˆ cheˆ taˍ peuˬ ve yoˬ. 

Maˇ heˆ heˆ ve saˍ la‸ teˇ hpaˍ hta‸ Gʼuiˬsha ciˍ yanˍ piˇ tuˬ ve 

5Nawˬ hui teˇ pawˆ hkʼa deh‸ shiˍ peuˬ ve htawˇ, ngaˬ nawˬ hui hta‸ chi hkʼe 
kʼaw‸ dawˇ nawˇ laˇ gaˇ ve yoˬ. Jawˇmawˇ Gʼuiˬsha lehˬ, Eˇjiˇtu‸ mvuhˇ miˬ 
awˬ hkʼaw lo chaw ceuˬ teˇ ceuˬ hta‸ htaiˍ hkʼaw‸ piˇ peuˬ hkʼaw‸ nawˉ, maˇ 
yonˍ ve chaw teˇ hpaˍ hta‸ yawˇ te luˬ te sheˆ piˇ ve yoˬ. 
6Chi hkʼoˆ ka‸, a shu yawˇ ve aˉ yaˇ hta‸ baˬ taˉ leh, a shu yawˇ ve chehˇ kuiˬ 
hta‸ baˬ taˉ ve mvuhˇ naw ma tcuh yaˇ teˇ hpaˍ hta‸ yawˇ co co taiˍ taiˍ yeˬ 
ve sho caˆ hpeh taˍ leh, naˆ ho‸ ve awˬ hkʼaw lo haw taˍ ve yoˬ. Suhˉ jehˬ tuˬ 

awˬ pon, uiˍ jaˇ ve awˬ nyi teˇ nyi htaˇ hkʼa gaˬ, yawˇ yawˇ hui hta‸ chi hkʼe 
haw taˍ ve yoˬ. 
7Oˇ ve hkʼa shuˍ shuˍ, Sawˉdonˍ venˇ, Gawˇmawˇra‸ venˇ leh, awˬ paˇ awˬ kui 
lo cawˬ ve venˇ teˇ hpaˍ htawˇ, ngaˬ hui awˬ pon henˇ yuˬ jawˬ yuˬ tuˬ hpeh‸ 
ve yoˬ. Venˇ yaˇ oˇ ve teˇ hpaˍ lehˬ, haˉ chawˇ haˉ paˆ te ponˬ te leuˉ leh, hawˉ 
hkʼaˆ chawˇ hawˉ hkʼaˆ ka‸ peh‸ ve tzuhˆ ve hta‸ te ve pa taw, co co taiˍ taiˍ 
aˬ miˍ to‸ chehˇ ve ciˍ yanˍ ve hta‸ gʼa hkanˍ chehˇ ve yoˬ. 
8Ya‸ hkʼaˇ, chaw chi teˇ hpaˍ lehˬ, zuh‸ maˆ mawˬ ve hta‸ cuˇ ve awˬ hkʼaw 
lo, chi hkʼa shuˍ shuˍ a shu yawˇ ve awˬ suhˍ awˬ shaˍ hta‸ cha‸ chiˆ tuˬ te ve 
yoˬ. Yawˇ hui lehˬ, uˉ peunˍ ve chaw teˇ hpaˍ hta‸ hpfuhˆ baˬ leh, awˬ me‸ 
awˬ hponˇ cawˬ ve chaw teˇ hpaˍ hta‸ maˇ shawˍ maˇ caˆ kʼoˆ ve yoˬ. 
9Uiˍ ve mvuhˇ naw ma tcuh yaˇ Miˆhkeˍlaˆ lehˬ, Moˉseˍ suh taˍ ve awˬ to awˬ 
lawn neˇhaiˬ hta‸ tawˇ gʼawˬ da‸ ve teˇ yanˇ, maˇ shawˍ maˇ caˆ kʼoˆ ve awˬ 
hkʼaw lo yawˇ hta‸ suhˉ taˆ maˇ haˆ. Jawˇmawˇ Gʼuiˬsha nawˬ hta‸ deˇ maˍ 
laˇ tuˬ yoˬ teh‸, yawˇ yawˇ hta‸ kʼoˆ piˇ ve yoˬ. 
10Ya‸ hkʼaˇ, chaw chi teˇ hpaˍ lehˬ, yawˇ hui maˇ shiˍ ve awˬ ceuˬ teˇ hpaˍ awˬ 
lawn maˇ shawˍ maˇ caˆ kʼoˆ ve yoˬ. Maˇ dawˇ shiˍ puiˉ ve to nuˇ to shaˆ hkʼa 
shuˍ shuˍ, yawˇ hui lehˬ a shu yawˇ hkʼaˇ yawˇ shiˍ taˍ ve awˬ hkʼaˇ suh te kʼai 
ve pa taw, luˬ kʼai sheˆ kʼai ve yoˬ. 
11Yawˇ hui gʼa dawˇ haˍ jaˇ tuˬ yoˬ. Awˬ lawn kʼo, Kaˍiˉnaˆ ve ya‸ kʼaw awˬ 
hkʼaˇ suh yawˇ hui kʼai ve yoˬ. Chi hkʼoˆ ka‸, yawˇ hui awˬ hpfuhˇ gʼa tuˬ awˬ 
pon, Baˍlanˍ te ya‸ ve awˬ hkʼaˇ suh gʼuiˇ kʼai leh, Kawˇraˆ hpfuhˆ kʼai ve 
hkʼe, yawˇ hui htawˇ hpfuhˆ kʼai ve pa taw gʼa luˬ gʼa sheˆ ve yoˬ. 
12Nawˬ hui ha‸ pehnˇ ve pawehˇ hta‸ caˇ htaˇ, yawˇ hui lehˬ iˉ kaˆ awˬ hkʼaw 
lo cawˬ ve, kawˆ tuˬ uiˍ ve haˉ pui shiˍ teˇ hpaˍ hkʼe hpeh‸ ve yoˬ. Yawˇ hui 
teˇ geh hti caˇ hti dawˬ ve awˬ hkʼaw lo, maˇ kawˆ puiˉ leh, a shu yawˇ awˬ to 
awˬ pon ceh tiˉ dawˇ nyi puiˉ ve yoˬ. Yawˇ hui lehˬ, mvuhˇ haw meuˆ chiˇ veu 
ve, iˉ kaˆ maˇ cawˬ ve moˬ teˇ hpaˍ hkʼe hpeh‸ ve yoˬ. Mvuhˇ goˇ htaˇ, awˬ 
shiˍ maˇ naw‸ leh, gʼawˬ baˬ peuˬ leh nyiˇ pawˆ suh peuˬ ve iˉ shiˍ cehˬ hkʼe 
htawˇ yawˇ hui hpeh‸ ve yoˬ. 

13Yawˇ hui lehˬ, htawˇhpfuhˆnawˬhpfuhˆ te ve laˇ tsuhˇ gʼuiˬ gʼuiˬ baˇ teˇ hpaˍ 
awˬ fuˇ tawˆ la piˇ ve hkʼa shuˍ shuˍ, a shu yawˇ ve ya‸ taw tuˬ teˇ hpaˍ hta‸ 
tawˆ la piˇ ve yoˬ. Yawˇ hui lehˬ, htawˇ kʼaw‸ nawˬ kʼaw‸ kʼai ve meu‸ keu 
shiˍ teˇ hpaˍ hkʼe hpeh‸ ve yoˬ. Naˆ ho‸ jaˇ ve chehˇ kuiˬ yawˇ hui awˬ pon co 
co taiˍ taiˍ teh taˍ ve yoˬ. 
14Aˍdanˍ hta‸ tanˬ leh suhˍ co-e teˇ co-e awˬ hkʼaw lo chehˇ ve Eˇnawˆ teˇ gʼaˇ 
htawˇ, yawˇ hui awˬ lawn bon maˍ leh kʼoˆ ve, Nyi loˬ, Jawˇmawˇ Gʼuiˬsha 
lehˬ, yawˇ ve da‸ kehˬ ve chaw awˬ meunˍ awˬ shehnˉ geh teˇ geh laˬ ve yoˬ. 
15Yawˇ laˬ ve lehˬ, chaw hkʼa peu-eˬ hta‸ suhˉ jehˬ tuˬ awˬ pon yoˬ. Chi hkʼoˆ 
ka‸, Gʼuiˬsha hta‸ maˇ yawˆ yan ve chaw hkʼa peu-eˬ, yawˇ hui maˇ yawˆ maˇ 
yan te leh haiˬ ve kanˉ hkʼa te ve hkʼa peu-eˬ awˬ pon maˇ kʼoˆ, Gʼuiˬsha hta‸ 
maˇ yawˆ yan ve venˇbaˆ yaˇ chi teˇ hpaˍ yawˇ hta‸ tawˇ tzuhˇ tawˇ shaˆ hkʼa 
yaw ve tawˇ hkawˇ hkʼa peu-eˬ awˬ pon maˇ kʼoˆ, yawˇ yawˇ hui hta‸ suhˉ taˆ 
leh ciˍ yanˍ piˇ tuˬ awˬ pon htawˇ yawˇ laˬ ve yoˬ teh‸ kʼoˆ taˍ ve yoˬ. 
16Chaw oˇ ve teˇ hpaˍ lehˬ, beu puiˉ hkʼaiˉ puiˉ ve chaw, kʼoˆ puiˉ shanˬ puiˉ ve 
chaw, a shu yawˇ ve awˬ suhˍ awˬ shaˍ a loˍ awˬ hkʼaˇ suh kʼai ve chaw, caˆ 
muiˬ leh tawˇ uiˍ tawˇ mvuh yaw ve chaw leh, shu geh teˇ ceuˬ ceuˬ gʼa tuˬ 
shu hta‸ chiˇ uiˍ chiˇ mvuh piˇ puiˉ ve chaw hpeh‸ ve yoˬ. Shaˍ ti‸ piˇ leh awˬ 
gʼaˇ piˇ ve 
17Ha‸ ve chaw teˇ hpaˍ-oˬ, ponˬ laˬ htaˇ ngaˬ hui ve Jawˇmawˇ Yeˍsuˆ Hkri‸ ve 
tcuh yaˇ teˇ hpaˍ kʼoˆ taˍ ve tawˇ hkawˇ teˇ hpaˍ hta‸ nawˬ hui dawˇ nawˇ-oˆ. 
18Awˬ lawn kʼo, yawˇ hui kʼoˆ ve, Awˬ leh meuˇ ve awˬ yanˇ awˬ hkʼaw lo, 
Gʼuiˬsha hta‸ maˇ yawˆ yan leh a shu yawˇ ve awˬ suhˍ awˬ shaˍ a loˍ awˬ 
hkʼaˇ suh te kʼai leh, hkʼa mvuhˇ hkʼa na kʼoˆ guiˇ gʼuiˬ guiˇ ve chaw teˇ hpaˍ 
tawˆ la tuˬ yoˬ teh‸, nawˬ hui hta‸ kʼoˆ taˍ laˇ peuˬ. 
19Chaw oˇ ve teˇ hpaˍ lehˬ, awˬ moˍ hta‸ hpaˆ da‸ tuˬ te ve chaw hpeh‸ ve 
yoˬ. Yawˇ hui awˬ hkʼaw lo Awˬ ha hpu maˇ chehˇ leh, awˬ suhˍ awˬ shaˍ 
hpawˇ hta‸ ceh tiˉ caˉ da‸ ve chaw hpeh‸ ve yoˬ. 

20Ha‸ ve chaw teˇ hpaˍ-oˬ, da‸ kehˬ jaˇ ve nawˬ hui yonˍ ve teˇ ceuˬ awˬ hkʼaw 
lo uiˍ la yeˬ la piˇ leh, da‸ ve kehˬ ve Awˬ ha hpu awˬ hkʼaw lo bon lawˬ 
chehˇ-oˆ. 
21Nawˬ hui lehˬ, Gʼuiˬsha ve ha‸ pehnˇ ve awˬ hkʼaw lo a shu yawˇ awˬ to yeˬ 
chaweh chehˇ taˍ-o‸. Co ti‸ ha ti‸ gʼa htaˇ hkʼa gaˬ, ngaˬ hui ve Jawˇmawˇ 
Yeˍsuˆ Hkri‸ ve ha kʼaˉ puiˉ ve awˬ ceuˬ hta‸ law chehˇ taˍ-o‸. 
22Hkʼa deh‸ maˇ yonˍ ve chaw teˇ hpaˍ yonˍ la tuˬ ga piˇ-oˆ. 
23Chaw teˇ hpaˍ hpaˍ hta‸ ponˬ piˇ tuˬ, aˬ miˍ awˬ hkʼaw lo gʼawˬ tawˆ-oˆ. 
Peuˬ leh, kawˆ ve awˬ hkʼaw lo chaw teˇ hpaˍ hpaˍ hta‸ ha kʼaˉ-oˆ. Awˬ suhˍ 
awˬ shaˍ a loˍ hta‸ pa taw cha‸ chiˆ kʼai ve veu‸ kʼaˇ teˇ hpaˍ hta‸ canˇ-oˆ. 

Bon na‸ piˇ ve hkawˇ 

24Nawˬ hui maˇ gʼa paiˍ tuˬ, Gʼuiˬsha lehˬ nawˬ hui hta‸ nyi ha‸ shaˉ puiˉ ve 
yoˬ. Nawˬ hui ya‸ kuiˬ jiˆ kuiˬ maˇ cawˬ leh, yawˇ ve awˬ me‸ awˬ hponˇ hkʼa 
biˇ cawˬ kuiˬ lo nawˬ hui ha lehˬ ha kʼa gʼa chehˇ tuˬ yawˇ te puiˉ ve yoˬ. 
25Ngaˬ hui ve Jawˇmawˇ Yeˍsuˆ Hkri‸ awˬ hkʼaw lo, ngaˬ hui ve Htaiˍ hkʼaw‸ 
paˍ Gʼuiˬsha teˇ gʼaˇ tiˉ ve hta‸ awˬ me‸ awˬ hponˇ teˇ ceuˬ, uiˍ ve mvuh ve 
teˇ ceuˬ, kanˇ paˆ teˇ ceuˬ leh, uˉ peunˍ ve teˇ ceuˬ, awˬ hkuiˉ puiˍ htaˇ ka‸, chi 
beu‸ ka‸, co co taiˍ taiˍ ka‸ cawˬ piˇ-oˆ. A menˬ. 

Hpeu‸maˍ ve li‸ 

Hpeu‸maˍ ve li‸ 1 

Yeˍsuˆ Hkri‸ hpeu‸ maˍ laˇ ve awˬ lawn teˇ hpaˍ 

1Yeˍsuˆ Hkri‸ hpeu‸ maˍ laˇ ve awˬ lawn teˇ hpaˍ li‸ chi awˬ hkʼaw lo bvuh‸ 
taˍ ve yoˬ. Maˇ maw maw hpeh‸ la tuˬ ve awˬ lawn teˇ hpaˍ Yeˍsuˆ Hkri‸ lehˬ, 
yawˇ ve awˬ ceˬ teˇ hpaˍ hta‸ maw piˇ tuˬ, hpeu‸ maˍ laˇ ve awˬ lawn chi teˇ 
hpaˍ Gʼuiˬsha Yeˍsuˆ hta‸ piˇ taˍ ve yoˬ. Gʼuiˬsha lehˬ yawˇ ve mvuhˇ naw ma 
tcuh yaˇ teˇ gʼaˇ hta‸ peu laˇ leh, yawˇ ve awˬ ceˬ Yoˇhanˬ hta‸ awˬ lawn chi 
teˇ hpaˍ shiˍ piˇ mawˬ piˇ ve yoˬ. 
2Gʼuiˬsha ve tawˇ hkawˇ leh Yeˍsuˆ Hkri‸ shaˉ hkiˆ hkanˍ taˍ ve awˬ lawn hta‸ 
Yoˇhanˬ yawˇ gʼa mawˬ ve hkʼe shaˉ hkiˆ hkanˍ ve yoˬ. 
3Gʼuiˬsha ve tcuh kaˍ paˍ ve tawˇ hkawˇ chi hta‸ gʼaw maˍ ve chaw maˇ kʼoˆ, 
bvuh‸ taˍ ve teˇ hpaˍ hta‸ gʼa kaˇ leh te ve chaw teˇ hpaˍ maˇ kʼoˆ, awˬ bon 
uiˍ ve yoˬ. Awˬ lawn kʼo, awˬ yanˇ gaˬ la paˇ neˇ ve yoˬ. 

Hkri‸ yaˇ awˬ moˍ suhˍ moˍ hta‸ li‸ bvuh‸ piˇ ve 

4Ngaˬ Yoˇhanˬ lehˬ, Aˍsiˆ mvuhˇmiˬ awˬ hkʼaw lo cawˬ ve Hkri‸ yaˇ awˬ moˍ 
suhˍ moˍ hta‸ li‸ bvuh‸ laˇ ve yoˬ. Ponˬ laˬ htaˇ ka‸, chi beu‸ ka‸, laˬ tuˬ ve 
awˬ yanˇ awˬ hkʼaw lo ka‸, te‸ chehˇ ve teˇ gʼaˇ geh lo maˇ kʼoˆ, yawˇ ve 
kʼaw jaw mehˆ gʼuˇ suhˍ lo chehˇ taˍ ve awˬ ha suhˍ maˬ geh lo maˇ kʼoˆ, 
5ka ti‸ yeˬ ve shaˉ hkiˆ hkanˍ shehˍ hpaˇ Yeˍsuˆ Hkri‸ geh lo maˇ kʼoˆ, awˬ 
bon awˬ shinˉ leh dawˇ sha gaˇ sha tuˬ nawˬ hui geh cawˬ piˇ-oˆ. Yeˍsuˆ Hkri‸ 
lehˬ, suh peuˬ ve chaw hui awˬ hkʼaw lo awˉ lawˉ kʼaw‸ te‸ tu la ve teˇ gʼaˇ 
hpeh‸ leh, miˬ guiˬ hkʼoˆ ve hkunˉ hawˉ hkanˇ teˇ hpaˍ hta‸ uˉ peunˍ shehˍ 
hpaˇ hpeh‸ ve yoˬ. Yawˇ ngaˬ hui hta‸ ha‸ leh, yawˇ ve awˬ suhˍ hta‸ cuˇ leh 
ngaˬ hui ve venˇbaˆ hta‸ hpehˇ hkʼa laˇ peuˬ. 
6Ngaˬ hui lehˬ, yawˇ ve mvuhˇmiˬ yaˇ hpeh‸ la tuˬ maˇ kʼoˆ, yawˇ ve Awˬ pa 
Gʼuiˬsha ve paw hkuˇ teˇ hpaˍ hpeh‸ la tuˬ maˇ kʼoˆ, yawˇ te ve yoˬ. Co co taiˍ 
taiˍ yawˇ hta‸ awˬ me‸ awˬ hponˇ leh kanˇ paˆ cawˬ piˇ-oˆ. A menˬ. 

7Nyi loˬ, yawˇ lehˬ moˬ geh teˇ geh ya‸ la tuˬ yoˬ. Mehˆ shiˍ teˇ shiˍ le le leh 
yawˇ hta‸ juˆ pawnˍ ve chaw hui yawˇ hta‸ gʼa mawˬ tuˬ yoˬ. Miˬ guiˬ hkʼoˆ 
chehˇ ve chaw ceuˬ hkʼa peu-eˬ yawˇ hta‸ pa taw gʼa paˆ hawˬ tuˬ yoˬ. Chi 
hkʼe hpeh‸ la tuˬ yoˬ. A menˬ. 
8Ngaˬ lehˬ awˬ hkuiˉ puiˍ leh awˬ leh meuˇ hpeh‸ ve yoˬ teh‸, Jawˇmawˇ 
Gʼuiˬsha kʼoˆ ve yoˬ. Yawˇ lehˬ, ponˬ laˬ htaˇ ka‸, chi beu‸ ka‸, laˬ tuˬ ve awˬ 
yanˇ awˬ hkʼaw lo ka‸, te‸ chehˇ ve Kanˇ paˆ uiˍ shehˍ hpaˇ hpeh‸ ve yoˬ. 

Chaw yaˇ ve Yaˇ hpu hta‸ Yoˇhanˬ gʼa mawˬ ve 

9Ngaˬ lehˬ, nawˬ hui ve awˬ viˉ awˬ nyi Yoˇhanˬ yoˬ. Tu‸ ve hkanˍ ve teˇ ceuˬ 
hta‸ maˇ kʼoˆ, Gʼuiˬsha uˉ peunˍ ve teˇ ceuˬ hta‸ maˇ kʼoˆ, yeunˇ hkanˍ ve teˇ 
ceuˬ hta‸ maˇ kʼoˆ, Yeˍsuˆ awˬ hkʼaw lo ngaˬ nawˬ hui geh teˇ geh hkanˍ 
chehˇ ve yoˬ. Ngaˬ lehˬ Gʼuiˬsha ve tawˇ hkawˇ maˍ leh, Yeˍsuˆ awˬ lawn shaˉ 
hkiˆ hkanˍ ve pa taw, Paˍmoˆ conˇ lo ngaˬ gʼa chehˇ taˍ ve yoˬ. 
10Jawˇmawˇ Yeˍsuˆ ve awˬ nyi teˇ nyi htaˇ Awˬ ha hpu awˬ hkʼaw lo ngaˬ 
chehˇ leh, behˬ heh ma awˬ hkawˇ bvuhˬ ve hkʼa shuˍ shuˍ, ngaˬ awˬ hkʼaw‸ 
nawˉ hpawˇ lo bvuhˬ jaˇ ve tawˇ hkawˇ hta‸ ngaˬ gʼa kaˇ ve yoˬ. 
11Tawˇ hkawˇ oˇ ve lehˬ, Nawˬ gʼa mawˬ ve teˇ hpaˍ hta‸ li‸ hkʼaw bvuh‸ taˍ 
leh, Hkri‸ yaˇ awˬ moˍ chi suhˍ moˍ hta‸ feu piˇ-oˆ. Eˇfeˇsu‸, Saˍmuˇraˍnaˆ, 
Peˍraˍgaˍ, Saˍtiˍrehˇ, Saˍdiˆ, Hpiˇlaˍdeˍhpiˆ leh Lawˍdiˍkiˆ, awˬ moˍ chi teˇ 
hpaˍ hta‸ feu piˇ-oˆ teh‸ kʼoˆ laˇ ve yoˬ. 
12Ngaˬ hta‸ tawˇ yaw laˇ shehˍ hpaˇ hta‸ gʼa mawˬ tuˬ ngaˬ hpfuhˆ nyi htaˇ, 
shi kawˆ faiˇ suhˍ maˬ hta‸ ngaˬ gʼa mawˬ ve yoˬ. 
13Kawˆ faiˇ oˇ ve teˇ hpaˍ awˬ kʼaw ji lo chaw yaˇ ve. Yaˇ hpu hta‸ shuˍ ve 
chaw teˇ gʼaˇ hta‸ ngaˬ gʼa mawˬ ve yoˬ. Chaw oˇ ve lehˬ, hkui sheh hkʼa gaˬ 
zuhˬ ve aˉ po‸ hta‸ veu‸ deh leh, yawˇ ve nyi ma pui lo shi haˍ pi caˆ tsuh‸ 
taˍ ve yoˬ. 
14Yawˇ ve oˉ kʼoˍ leh yawˇ ve uˉ hkeh mvuh lehˬ, hpu ve yawˬ mvuh hkʼa shuˍ 
shuˍ maˇ kʼoˆ, vaˇ meu-e hkʼa shuˍ shuˍ maˇ kʼoˆ, hpu ve yoˬ. Yawˇ ve mehˆ 
shiˍ lehˬ, aˬ miˍ ha hkʼa shuˍ shuˍ hpeh‸ ve yoˬ. 

15Yawˇ ve hkui sheh lehˬ, aˬ miˍ awˬ hkʼaw lo lawˍ taˍ ve kuiˇ hkʼa shuˍ shuˍ 
hpeh‸ ve yoˬ. Yawˇ tawˇ yaw ve awˬ hkawˇ lehˬ, iˉ kaˆ gʼuiˬ baˇ maˇ jaˇ ve 
awˬ hkawˇ bvuhˬ ve hkʼa shuˍ shuˍ hpeh‸ ve yoˬ. 
16Yawˇ ve la‸ sheh la‸ sha paˉ lo meu‸ keu shiˍ suhˍ shiˍ vawˆ taˍ ve yoˬ. 
Yawˇ ve maw‸ kʼaw awˬ hkʼaw lo awˬ viˇ nyiˇ hpawˇ cawˬ ve tcuhˆ jaˇ ve aˉ 
htaw teˇ maˬ tawˆ la ve yoˬ. Yawˇ ve mehˆ hpfuhˇ lehˬ, mvuhˇ nyi gʼeuˆ hkʼa 
shuˍ shuˍ ba da‸ jaˇ ve yoˬ. 
17Yawˇ hta‸ ngaˬ mawˬ ve teˇ yanˇ, ngaˬ lehˬ suh ve chaw teˇ gʼaˇ hkʼa shuˍ 
shuˍ yawˇ ve hkui paˇ lo paiˍ taˍ ve yoˬ. Ya‸ hkʼaˇ, yawˇ ve la‸ sha paˉ la‸ 
sheh ngaˬ awˬ hkʼoˆ taˍ leh kʼoˆ laˇ ve, Taˇ kawˆ. Ngaˬ lehˬ, awˬ hkuiˉ puiˍ leh 
awˬ leh meuˇ hpeh‸ ve yoˬ. 
18Te‸ chehˇ ve teˇ gʼaˇ htawˇ ngaˬ hpeh‸ ve yoˬ. Ngaˬ suh peuˬ ve htawˇ chi 
beu‸ co co taiˍ taiˍ ngaˬ te‸ chehˇ ve yoˬ. Suh ve teˇ ceuˬ ve shawˇ leh suh 
mvuhˇmiˬ ve shawˇ hta‸ ngaˬ vawˆ taˍ ve yoˬ. 
19Hkʼe te leh, nawˬ gʼa mawˬ peuˬ ve teˇ hpaˍ hta‸ maˇ kʼoˆ, chi beu‸ hpeh‸ 
chehˇ ve teˇ hpaˍ hta‸ maˇ kʼoˆ, awˬ hkʼaw‸ nawˉ hpeh‸ la tuˬ ve teˇ hpaˍ hta
‸ maˇ kʼoˆ, bvuh‸ taˍ-o‸. 
20Ngaˬ ve la‸ sheh la‸ sha paˉ lo nawˬ gʼa mawˬ peuˬ ve meu‸ keu shiˍ suhˍ 
shiˍ leh, shi kawˆ faiˇ suhˍ maˬ ve faˉ taˍ ve tcuhˉ kuiˬ lehˬ chi hkʼe yoˬ. Meu‸ 
keu shiˍ suhˍ shiˍ lehˬ, Hkri‸ yaˇ awˬ moˍ suhˍ moˍ ve tcuh yaˇ teˇ hpaˍ hpeh‸ 
leh, kawˆ faiˇ suhˍ maˬ lehˬ, Hkri‸ yaˇ awˬ moˍ suhˍ moˍ hpeh‸ ve yoˬ. 

Hpeu‸maˍ ve li‸ 2 

Hkri‸ yaˇ awˬ moˍ suhˍ moˍ hta‸ li‸ bvuh‸ piˇ tcuh ve 

1Eˇfeˇsu‸ venˇ awˬ hkʼaw lo cawˬ ve Hkri‸ yaˇ awˬ moˍ ve tcuh yaˇ hta‸ li‸ 
chi hkʼe bvuh‸ piˇ-oˆ. La‸ sha paˉ ve la‸ sheh awˬ hkʼaw lo meu‸ keu shiˍ 
suhˍ shiˍ vawˆ taˍ leh, shi kawˆ faiˇ suhˍ maˬ awˬ kʼaw ji lo yiˬ yiˬ laˬ laˬ te 
chehˇ ve teˇ gʼaˇ chi hkʼe kʼoˆ ve yoˬ. 
2Nawˬ te chehˇ ve teˇ hpaˍ hta‸ maˇ kʼoˆ, kanˉ te hkeu‸ ve hta‸ maˇ kʼoˆ, 
yeunˇ hkanˍ puiˉ ve hta‸ maˇ kʼoˆ, ngaˬ shiˍ ve yoˬ. Haiˬ ve chaw teˇ hpaˍ hta

‸ nawˬ hkanˍ maˇ gʼa ve hta‸ ka‸ ngaˬ shiˍ ve yoˬ. Tcuh yaˇ maˇ heˆ ve ka‸, a 
shu yawˇ awˬ to hta‸ tcuh yaˇ yoˬ teh‸ kʼoˆ ve chaw teˇ hpaˍ hta‸ nawˬ lawˇ 
nyi leh, yawˇ hui heˍ ve chaw hpeh‸ ve hta‸ nawˬ gʼa shiˍ ve yoˬ. 
3Nawˬ yeunˇ hkanˍ puiˉ leh, ngaˬ ve awˬ meh hta‸ pa taw tu‸ ve hkanˍ ve hta
‸ gʼa hkanˍ htawˇ, nawˬ nyi ma maˇ luˬ ve hta‸ ka‸ ngaˬ shiˍ ve yoˬ. 
4Ya‸ hkʼaˇ, ngaˬ nawˬ hta‸ venˇbaˆ taˍ tuˬ teˇ ceuˬ cawˬ ve yoˬ. Awˉ lawˉ htaˇ 
nawˬ ha‸ puiˉ ve htawˇ, chi beu‸ maˇ kʼaw‸ ha‸. 
5Hkʼe te leh, nawˬ mvuh kuiˬ lo ce kʼai peuˬ ve hta‸ dawˇ nawˇ leh, venˇbaˆ 
hta‸ dawˇ hpfuhˆ leh, awˉ lawˉ htaˇ te ve teˇ hpaˍ hta‸ kʼaw‸ te-o. Nawˬ ve 
venˇbaˆ hta‸ maˇ dawˇ hpfuhˆ ve kʼo, ngaˬ nawˬ geh laˬ leh nawˬ ve kawˆ faiˇ 
hta‸ taˍ kuiˬ awˬ hkʼaw lo ngaˬ yuˬ tawˆ tuˬ yoˬ. 
6Ya‸ hkʼaˇ, da‸ ve chi teˇ ceuˬ hta‸ nawˬ te chehˇ sheˍ. Niˇkawˇlaˆ chaw hui te 
ve kanˉ teˇ hpaˍ hta‸ nawˬ canˇ ve yoˬ. Ngaˬ htawˇ kanˉ oˇ ve teˇ hpaˍ hta‸ 
canˇ ve yoˬ. 
7Naˍ paw cawˬ ve chaw lehˬ, Awˬ ha hpu Hkri‸ yaˇ awˬ moˍ teˇ hpaˍ hta‸ kʼoˆ 
piˇ ve tawˇ hkawˇ hta‸ hkʼa deh‸ na-o. Gʼaˇ ve chaw teˇ gʼaˇ lehˬ, co ha te‸ piˇ 
lawˬ ve suhˆ cehˬ teˇ cehˬ ve awˬ shiˍ hta‸ gʼa caˇ tuˬ ngaˬ yawˇ hta‸ a hkaw-
anˬ piˇ tuˬ yoˬ. Suhˆ cehˬ oˇ ve lehˬ, Gʼuiˬsha ve Paˍraˍdiˇsuˆ awˬ hkʼaw lo cawˬ 
taˍ ve yoˬ. 
8Saˍmuˇraˍnaˆ venˇ awˬ hkʼaw lo cawˬ ve Hkri‸ yaˇ awˬ moˍ ve tcuh yaˇ hta‸ li
‸ chi hkʼe bvuh‸ piˇ-oˆ. Awˬ hkuiˉ puiˍ leh awˬ leh meuˇ hpeh‸ chehˇ ve leh, 
suh peuˬ ve htawˇ kʼaw‸ te‸ la peuˬ ve teˇ gʼaˇ chi hkʼe kʼoˆ ve yoˬ. 
9Nawˬ gʼa hkanˍ chehˇ ve tu‸ ve hkanˍ ve leh haˍ ve gʼawˇ ve hta‸ ngaˬ shiˍ ve 
yoˬ. (Ya‸ hkʼaˇ, nawˬ paw sha chehˇ ve yoˬ.) Chaw teˇ hpaˍ hpaˍ nawˬ hta‸ 
hkʼaiˉ chehˇ ve hta‸ ka‸ ngaˬ shiˍ ve yoˬ. Yawˇ hui lehˬ, Yuˇda‸ chaw hpeh‸ 
ve yoˬ teh‸ kʼoˆ ve htawˇ, Yuˇda‸ chaw hpeh‸ ve maˇ heˆ, Saˍtanˍ ve awˬ moˍ 
hpeh‸ ve yoˬ. 
10Maˇ maw maw nawˬ gʼa hkanˍ tuˬ ve awˬ ceuˬ hta‸ taˇ kawˆ. Nawˬ hta‸ lawˇ 
nyi tuˬ neˇhaiˬ lehˬ, nawˬ hui teˇ hpaˍ hpaˍ hta‸ htawnˍ hkʼaw lo baˬ keu leh, 

teˇ chi nyi hkʼa gaˬ fawˉ mehˍ ve hta‸ nawˬ hui gʼa hkanˍ tuˬ yoˬ. Suh htaˇ 
hkʼa gaˬ nyi ma yeˬ chehˇ-oˆ. Oˇ hkʼe te ve kʼo, co ha te‸ piˇ lawˬ ve shi uˉ 
tcuhˍ ngaˬ nawˬ hta‸ hkʼawˆ laˇ tuˬ yoˬ. 
11Naˍ paw cawˬ ve chaw lehˬ, Awˬ ha hpu Hkri‸ yaˇ awˬ moˍ teˇ hpaˍ hta‸ 
kʼoˆ piˇ ve tawˇ hkawˇ hta‸ hkʼa deh‸ na-o. Nyiˇ pawˆ teˇ pawˆ suh ve teˇ ceuˬ 
lehˬ, gʼaˇ ve chaw teˇ gʼaˇ hta‸ naˬ tuˬ te maˇ gʼa. 
12Peˍraˍgaˍ venˇ awˬ hkʼaw lo cawˬ ve Hkri‸ yaˇ awˬ moˍ ve tcuh yaˇ hta‸ li‸ 
chi hkʼe bvuh‸ piˇ-oˆ. Awˬ viˇ nyiˇ hpawˇ cawˬ ve tcuhˆ jaˇ ve aˉ htaw hta‸ 
vawˆ taˍ ve teˇ gʼaˇ chi hkʼe kʼoˆ ve yoˬ. 
13Nawˬ ve chehˇ kuiˬ lehˬ, Saˍtanˍ ve kʼaw jaw hpeh‸ ve hta‸ ngaˬ shiˍ ve yoˬ. 
Ngaˬ ve awˬ meh hta‸ nawˬ vawˆ yeˬ taˍ ve yoˬ. Ngaˬ ve ka ti‸ yeˬ ve shaˉ 
hkiˆ hkanˍ shehˍ hpaˇ Anˍtiˇpaˆ ve awˬ nyi awˬ hkʼaw lo ka‸, ngaˬ hta‸ yonˍ 
ve teˇ ceuˬ hta‸ nawˬ maˇ baˬ taˉ. Yawˇ lehˬ, Saˍtanˍ chehˇ taˍ ve nawˬ ve 
chehˇ kuiˬ awˬ hkʼaw lo tiˇ pehˍ ve hta‸ gʼa hkanˍ ve yoˬ. 
14Ya‸ hkʼaˇ, ngaˬ nawˬ hta‸ venˇbaˆ taˍ tuˬ teˇ hpaˍ cawˬ ve yoˬ. Nawˬ awˬ 
hkʼaw lo chaw teˇ hpaˍ hpaˍ lehˬ, Baˍlanˍ meh ve teˇ gʼaˇ maˍ ve awˬ hkʼaˇ hta
‸ vawˆ taˍ ve yoˬ. Iˉsaˍreˍlaˆ chaw yaˇ teˇ hpaˍ mehˆ gʼuˇ suhˍ hkui htiˇ poˬ 
kuiˬ teh taˍ tuˬ, yawˇ lehˬ Baˍlehˆ hta‸ maˍ piˇ ve yoˬ. Hkui htiˇ poˬ kuiˬ oˇ ve 
lehˬ, shaˉ ho‸ hta‸ tanˇ taˍ ve caˇ tuˬ hta‸ caˇ ve teˇ ceuˬ leh, haˉ chawˇ haˉ 
paˆ te ve teˇ ceuˬ hpeh‸ ve yoˬ. 
15Chi hkʼoˆ ka‸, nawˬ awˬ hkʼaw lo chaw teˇ hpaˍ hpaˍ lehˬ, Niˇkawˇlaˆ chaw 
hui maˍ ve awˬ hkʼaˇ hta‸ vawˆ taˍ ve yoˬ. 
16Hkʼe te leh, venˇbaˆ hta‸ dawˇ hpfuhˆ-oˆ. Hkʼe maˇ heˆ kʼo, ngaˬ nawˬ geh 
haˆ haˆ laˬ leh, ngaˬ ve maw‸ kʼaw awˬ hkʼaw lo tawˆ la ve aˉ htaw hta‸ yehˇ 
leh, yawˇ hui hta‸ ngaˬ ma‸ bawˆ tuˬ yoˬ. 
17Naˍ paw cawˬ ve chaw lehˬ, Awˬ ha hpu Hkri‸ yaˇ awˬ moˍ teˇ hpaˍ hta‸ 
kʼoˆ piˇ ve tawˇ hkawˇ hta‸ hkʼa deh‸ na-o. Gʼaˇ ve chaw teˇ gʼaˇ hta‸ faˉ taˍ 
ve maˍ naˆ shiˍ maˇ kʼoˆ, hpuˉ-ehˍ ve haˉ pui teˇ shiˍ maˇ kʼoˆ, ngaˬ piˇ tuˬ yoˬ. 
Haˉ pui shiˍ oˇ ve awˬ hkʼoˆ hta‸ awˬ meh awˬ suhˉ bvuh‸ taˍ leh, haˉ pui shiˍ 

oˇ ve hta‸ gʼa ve chaw teˇ gʼaˇ maˇ heˆ kʼo, chaw teˇ gʼaˇ ka‸ awˬ meh oˇ ve 
hta‸ maˇ shiˍ. 
18Saˍtiˍrehˇ venˇ awˬ hkʼaw lo cawˬ ve Hkri‸ yaˇ awˬ moˍ ve tcuh yaˇ hta‸ li‸ 
chi hkʼe bvuh‸ piˇ-oˆ. Gʼuiˬsha ve Yaˇ hpu ve mehˆ shiˍ lehˬ, aˬ miˍ ha hkʼe 
hpeh‸ leh, yawˇ ve hkui sheh lehˬ, lawˍ taˍ ve kuiˇ hkʼe hpeh‸ ve yoˬ. 
19Yawˇ chi hkʼe kʼoˆ ve, Nawˬ kanˉ te chehˇ ve teˇ ceuˬ, ha‸ pehnˇ ve teˇ ceuˬ, 
yonˍ ve teˇ ceuˬ, shu hta‸ ga piˇ ve teˇ ceuˬ leh, yeunˇ hkanˍ puiˉ ve teˇ ceuˬ 
hta‸ ngaˬ shiˍ ve yoˬ. Chi hkʼoˆ ka‸, chi beu‸ nawˬ te chehˇ ve kanˉ teˇ hpaˍ 
lehˬ, awˉ lawˉ htaˇ nawˬ te ve kanˉ teˇ hpaˍ a‸ kehˉ maˇ ve hta‸ ngaˬ shiˍ ve 
yoˬ. 
20Ya‸ hkʼaˇ, ngaˬ nawˬ hta‸ venˇbaˆ taˍ tuˬ teˇ ceuˬ cawˬ ve yoˬ. Yawˇ awˬ to 
hta‸ Gʼuiˬsha ve tcuh kaˍ ma teh‸ kʼoˆ ve Yeˍsaˍbeˍlaˆ meh ve yaˇ miˇ teˇ gʼaˇ 
hta‸ nawˬ chehˇ tcuh taˍ sheˍ ve yoˬ. Yawˇ lehˬ, ngaˬ ve awˬ ceˬ teˇ hpaˍ haˉ 
chawˇ haˉ paˆ te tuˬ leh, shaˉ ho‸ hta‸ tanˇ taˍ ve caˇ tuˬ teˇ hpaˍ hta‸ caˇ tuˬ, 
yawˇ hui hta‸ maˍ piˇ leh sheh ya‸ chehˇ ve yoˬ. 
21Venˇbaˆ dawˇ hpfuhˆ tuˬ ngaˬ yawˇ hta‸ awˬ yanˇ piˇ ve htawˇ, yawˇ haˉ 
chawˇ haˉ paˆ te chehˇ ve hta‸ dawˇ hpfuhˆ tuˬ nyi ma maˇ cawˬ. 
22Nyi loˬ, ngaˬ yawˇ hta‸ naˬ kuiˬ gawˬ kuiˬ lo baˬ keu tuˬ yoˬ. Yawˇ geh haˉ 
chawˇ haˉ paˆ te ve chaw hui hta‸ htawˇ, yawˇ te ve teˇ hpaˍ hta‸ yawˇ hui 
maˇ dawˇ hpfuhˆ ve kʼo, uiˍ jaˇ ve tu‸ ve hkanˍ ve awˬ hkʼaw lo ngaˬ yawˇ hui 
hta‸ baˬ keu tuˬ yoˬ. 
23Yawˇ ve awˬ yaˇ awˬ duˬ teˇ hpaˍ hta‸ ngaˬ tiˇ pehˍ tuˬ yoˬ. Ngaˬ lehˬ, nyi ma 
leh dawˇ hkʼaˇ hta‸ ca nyi shehˍ hpaˇ hpeh‸ ve yoˬ teh‸, Hkri‸ yaˇ awˬ moˍ 
hkʼa peu-eˬ gʼa shiˍ tuˬ yoˬ. Nawˬ hui teˇ gʼaˇ peuˬ teˇ gʼaˇ, a shu yawˇ te ve 
kanˉ hta‸ keunˍ da‸ ve hkʼe ngaˬ piˇ tuˬ yoˬ. 
24Saˍtanˍ ve naˉ jaˇ ve awˬ ceuˬ teh‸ shu kʼoˆ ve teˇ hpaˍ hta‸ maˇ shiˍ leh, 
maˍ piˇ ve oˇ ve hta‸ maˇ na yuˬ ve, Saˍtiˍrehˇ venˇ awˬ hkʼaw lo chehˇ taˍ ve 
nawˬ hui awˬ kaˍ awˬ nu chaw teˇ hpaˍ hta‸ ngaˬ chi hkʼe kʼoˆ laˇ ve yoˬ. 
Ngaˬ nawˬ hui awˬ hkʼoˆ hta‸ awˬ kaˍ awˬ nu awˬ vuiˬ maˇ kʼaw‸ taˍ. 

25Nawˬ hui geh hkʼa cawˬ taˍ ve teˇ hpaˍ hta‸ ngaˬ gaˬ la htaˇ hkʼa gaˬ hkʼa 
deh‸ vawˆ taˍ-o‸. 
26Gʼaˇ shehˍ hpaˇ hpeh‸ leh, awˬ leh hkʼa gaˬ ngaˬ ve kanˉ hta‸ te ve chaw teˇ 
gʼaˇ hta‸, mvuhˇmiˬ teˇ hpaˍ awˬ hkʼoˆ uˉ peunˍ tuˬ, Awˬ pa ngaˬ hta‸ kanˇ paˆ 
pe‸ laˇ ve hkʼe, ngaˬ htawˇ yawˇ hta‸ kanˇ paˆ piˇ tuˬ yoˬ. 
27Je‸ mu‸ hkʼu hta‸ dawˆ hkoˇ ve hkʼa shuˍ shuˍ, yawˇ lehˬ sho juˇ fuiˍ hta‸ 
yehˇ leh yawˇ hui hta‸ uˉ peunˍ tuˬ yoˬ. 
28Ngaˬ lehˬ, chaw oˇ ve hta‸ peuˬ tawˆ piˇ tuˬ yoˬ. 
29Naˍ paw cawˬ ve chaw lehˬ, Awˬ ha hpu Hkri‸ yaˇ awˬ moˍ teˇ hpaˍ hta‸ 
kʼoˆ piˇ ve tawˇ hkawˇ hta‸ hkʼa deh‸ na-o. 

Hpeu‸maˍ ve li‸ 3 

1Saˍdiˆ venˇ awˬ hkʼaw lo cawˬ ve Hkri‸ yaˇ awˬ moˍ ve tcuh yaˇ hta‸ li‸ chi 
hkʼe bvuh‸ piˇ-oˆ. Gʼuiˬsha ve awˬ ha suhˍ maˬ cawˬ leh meu‸ keu shiˍ suhˍ 
shiˍ cawˬ ve teˇ gʼaˇ chi hkʼe kʼoˆ ve yoˬ. Nawˬ te chehˇ ve kanˉ teˇ hpaˍ hta‸ 
ngaˬ shiˍ ve yoˬ. Nawˬ a sha‸ te‸ chehˇ ve yoˬ teh‸ shu kʼoˆ ve htawˇ, nawˬ 
suh taˍ peuˬ ve yoˬ. 
2Shaw chehˇ-oˆ. Cawˬ taˍ sheˍ ve, suh paˇ neˇ ve awˬ ceuˬ teˇ hpaˍ hta‸ awˬ 
gʼaˇ hkʼa deh‸ piˇ-oˆ. Awˬ lawn kʼo, ngaˬ ve Gʼuiˬsha mehˆ gʼuˇ suhˍ nawˬ ve 
kanˉ biˇ la peuˬ ve hta‸ ngaˬ maˇ mawˬ. 
3Hkʼe te leh, nawˬ hkʼaˬ hkʼe gʼa ha‸ yuˬ taˍ leh gʼa kaˇ taˍ ve teˇ hpaˍ hta‸ 
dawˇ nawˇ-oˆ. Oˇ ve hta‸ na yuˬ leh venˇbaˆ dawˇ hpfuhˆ-oˆ. Nawˬ maˇ shaw 
chehˇ taˍ ve kʼo, chaw hkʼawˇ hkʼa shuˍ shuˍ ngaˬ laˬ tuˬ yoˬ. Hkʼaˬ ve teˇ 
yanˇ ngaˬ nawˬ geh gaˬ la tuˬ ve hta‸ nawˬ maˇ shiˍ. 
4Ya‸ hkʼaˇ, Saˍdiˆ venˇ awˬ hkaw lo a shu yawˇ ve veu‸ kʼaˇ hta‸ cha‸ chiˆ tuˬ 
maˇ te ve chaw teˇ hpaˍ hpaˍ cawˬ sheˍ ve yoˬ. Yawˇ hui keunˍ ve pa taw, hpu 
ve veu‸ kʼaˇ hta‸ gʼa veu‸ deh leh, ngaˬ geh gʼa te toˇ tuˬ yoˬ. 
5Gʼaˇ ve chaw teˇ gʼaˇ lehˬ, chi hkʼe ve hpu ve veu‸ kʼaˇ hta‸ gʼa veu‸ deh tuˬ 
yoˬ. Co ti‸ ha ti‸ li‸ awˬ hkʼaw lo yawˇ ve awˬ meh hta‸ ngaˬ shiˆ baˬ tuˬ maˇ 

heˆ. Ngaˬ Awˬ pa mehˆ gʼuˇ suhˍ maˇ kʼoˆ, Awˬ pa ve mvuhˇ naw ma tcuh yaˇ 
teˇ hpaˍ mehˆ gʼuˇ suhˍ maˇ kʼoˆ, Yawˇ lehˬ ngaˬ ve chaw hpeh‸ ve yoˬ teh‸, 
ngaˬ shaˉ hkiˆ hkanˍ tuˬ yoˬ. 
6Naˍ paw cawˬ ve chaw lehˬ, Awˬ ha hpu Hkri‸ yaˇ awˬ moˍ teˇ hpaˍ hta‸ kʼoˆ 
piˇ ve tawˇ hkawˇ hta‸ hkʼa deh‸ na-o. 
7Hpiˇlaˍdeˍhpiˆ venˇ awˬ hkʼaw lo cawˬ ve Hkri‸ yaˇ awˬ moˍ ve tcuh yaˇ hta‸ 
li‸ chi hkʼe bvuh‸ piˇ-oˆ. Daˍviˆ ve shawˇ hta‸ vawˆ taˍ ve, da‸ ve kehˬ ve, 
hteˇ ve cawˇ ve teˇ gʼaˇ lehˬ, yawˇ hpaw taˍ kʼo, shu hoˆ maˇ gʼa, yawˇ hoˆ taˍ 
kʼo, shu hpaw maˇ gʼa ve yoˬ. 
8Yawˇ kʼoˆ ve, Nawˬ te chehˇ ve kanˉ teˇ hpaˍ hta‸ ngaˬ shiˍ ve yoˬ. Nyi loˬ, 
chaw teˇ gʼaˇ ka‸ hoˆ maˇ gʼa ve yehˬ miˉ teˇ maˬ hta‸ nawˬ mehˆ gʼuˇ suhˍ lo 
ngaˬ hpaw taˍ peuˬ. Nawˬ awˬ gʼaˇ a ciˉ ceh tiˉ cawˬ ve ka‸, ngaˬ ve tawˇ 
hkawˇ hta‸ nawˬ na yuˬ peuˬ leh, ngaˬ ve awˬ meh hta‸ nawˬ maˇ baˬ taˉ. 
9Saˍtanˍ ve awˬ moˍ awˬ hkʼaw lo chehˇ ve chaw teˇ hpaˍ hta‸ nawˬ ve la‸ 
hkʼaw lo ngaˬ chiˇ a‸ laˇ tuˬ yoˬ. Yawˇ hui lehˬ, Yuˇda‸ chaw hpeh‸ ve yoˬ teh
‸ kʼoˆ ve htawˇ, Yuˇda‸ chaw hpeh‸ ve maˇ heˆ, yawˇ hui heˍ ve yoˬ. Ngaˬ 
yawˇ hui hta‸ nawˬ ve hkui sheh awˬ paˇ lo oˉ kʼoˍ pui tcuh leh, ngaˬ nawˬ 
hta‸ ha‸ ve yoˬ teh‸ yawˇ hui gʼa shiˍ tuˬ yoˬ. 
10Yeunˇ hkanˍ-o‸ teh‸, ngaˬ nawˬ hta‸ kʼoˆ laˇ ve tawˇ hkawˇ hta‸ nawˬ na 
yuˬ leh te ve pa taw, miˬguiˬ yaˇ teˇ hpaˍ hta‸ lawˇ nyi tuˬ miˬguiˬ hkʼoˆ teˇ 
kaˬ le le lo lawˇ nyi ve awˬ yanˇ gaˬ la htaˇ, ngaˬ nawˬ hta‸ ponˬ laˇ tuˬ yoˬ. 
11Ngaˬ haˆ haˆ laˬ tuˬ yoˬ. Nawˬ ve shi uˉ tcuhˍ hta‸ chaw teˇ gʼaˇ ka‸ maˇ gʼa 
lu yuˬ tuˬ, nawˬ geh hkʼa cawˬ taˍ ve teˇ hpaˍ hta‸ hkʼa deh‸ vawˆ taˍ-o‸. 
12Gʼaˇ ve chaw teˇ gʼaˇ lehˬ, ngaˬ ve Gʼuiˬsha ve bon yehˬ lonˉ awˬ hkʼaw lo 
awˬ hkuiˉ daw hpeh‸ la tuˬ ngaˬ te tuˬ yoˬ. Yawˇ lehˬ, hkʼaˬ htaˆ ka‸ oˇ kaˬ lo 
maˇ tawˆ kʼai. Yawˇ awˬ hkʼoˆ hta‸ ngaˬ ve Gʼuiˬsha ve awˬ meh, ngaˬ ve 
Gʼuiˬsha ve venˇ awˬ meh leh, ngaˬ ve awˬ meh awˬ suhˉ ngaˬ bvuh‸ taˍ tuˬ 
yoˬ. Gʼuiˬsha ve venˇ oˇ ve lehˬ, ngaˬ ve Gʼuiˬsha geh mvuhˇ naw ma lo ya‸ la 
ve, Yeˍruˆsaˍlehnˍ venˇ awˬ suhˉ hpeh‸ ve yoˬ. 

13Naˍ paw cawˬ ve chaw lehˬ, Awˬ ha hpu Hkri‸ yaˇ awˬ moˍ teˇ hpaˍ hta‸ 
kʼoˆ piˇ ve tawˇ hkawˇ hta‸ hkʼa deh‸ na-o. 
14Lawˍdiˍkiˆ venˇ awˬ hkʼaw lo cawˬ ve Hkri‸ yaˇ awˬ moˍ ve tcuh yaˇ hta‸ li‸ 
chi hkʼe bvuh‸ piˇ-oˆ. Ka ti‸ yeˬ leh hteˇ lehˍ cawˇ lehˍ shaˉ hkiˆ hkanˍ shehˍ 
hpaˇ, Gʼuiˬsha hpanˍ taˍ ve awˬ hkuiˉ puiˍ hpeh‸ ve, A menˬ teh‸ kʼoˆ ve teˇ 
gʼaˇ chi hkʼe kʼoˆ ve yoˬ. 
15Nawˬ te chehˇ ve kanˉ teˇ hpaˍ hta‸ ngaˬ shiˍ ve yoˬ. Nawˬ lehˬ, gawˬ ve ka‸ 
maˇ heˆ, chiˆ ve ka‸ maˇ heˆ. Nawˬ lehˬ, gawˬ ve teˇ ceuˬ, maˇ heˆ kʼo chiˆ ve 
teˇ ceuˬ hpeh‸ tuˬ ve hta‸ ngaˬ heuˆ gaˇ ve yoˬ. 
16Ya‸ hkʼaˇ, nawˬ lehˬ chiˆ ve ka‸ maˇ heˆ, gawˬ ve ka‸ maˇ heˆ, lehˬ ve tiˉ 
hpeh‸ chehˇ ve pa taw, ngaˬ ve maw‸ kʼaw awˬ hkʼaw lo ngaˬ nawˬ hta‸ hpe
‸ baˬ tuˬ yoˬ. 
17Awˬ lawn kʼo, nawˬ kʼoˆ ve, Ngaˬ lehˬ paw sha ve yoˬ. Mawˇ jeˬ maˇ maˇ 
shaw hpoˆ taˍ peuˬ. Ngaˬ te‸ chiˉ ka‸ maˇ loˍ teh‸ nawˬ kʼoˆ ve htawˇ, nawˬ 
lehˬ hkʼaˬ ma hpeh‸ bawˬ tuˬ cawˬ ve, hkʼaˬ ma ha kʼaˉ tuˬ cawˬ ve leh, hkʼaˬ 
ma haˍ gʼawˇ chehˇ ve hta‸ nawˬ maˇ shiˍ, Nawˬ mehˆ cuˉ leh awˬ kʼu nyi 
hpeh‸ chehˇ ve hta‸ ka‸ nawˬ maˇ shiˍ law leˇ. 
18Hkʼe te leh, ngaˬ nawˬ hta‸ awˬ hkʼaˇ chi hkʼe maˍ laˇ ve yoˬ. Nawˬ paw sha 
la tuˬ, aˬ miˍ awˬ hkʼaw lo lawˍ taˍ ve shi hta‸ maˇ kʼoˆ, nawˬ awˬ kʼu nyi 
hpeh‸ ve hta‸ shu maˇ gʼa mawˬ leh nawˬ maˇ gʼa ya‸ taw tuˬ, hpu ve veu‸ 
kʼaˇ hta‸ maˇ kʼoˆ, nawˬ mehˆ mawˬ la tuˬ, mehˆ shiˍ hkʼaw keu tuˬ ve naˆ 
tsuhˇ hta‸ maˇ kʼoˆ, ngaˬ geh laˬ vuiˬ la-o. 
19Ngaˬ ha‸ ve chaw teˇ hpaˍ hta‸ ngaˬ deˇ maˍ piˇ leh, hkʼa deh‸ maˍ piˇ ve 
yoˬ. Hkʼe te leh, hkʼa deh‸ kʼaw‸ nawˇ la leh venˇbaˆ hta‸ dawˇ hpfuhˆ-oˆ. 
20Nyi loˬ, ngaˬ yehˬ miˉ paˇ lo huˉ leh htawˆ chehˇ ve yoˬ. Ngaˬ ve tawˇ hkawˇ 
hta‸ kaˇ leh yehˬ miˉ hpaw laˇ ve chaw hkʼaˬ ve teˇ gʼaˇ maˇ kʼoˆ, ngaˬ yawˇ 
geh lo lo‸-e leh, yawˇ geh caˇ tuˬ yoˬ. Yawˇ htawˇ ngaˬ geh caˇ tuˬ yoˬ. 

21Ngaˬ lehˬ, gʼaˇ shehˍ hpaˇ hpeh‸ leh, ngaˬ Awˬ pa ve kʼaw jaw hkʼoˆ lo ngaˬ 
Awˬ pa geh mui taˍ ve hkʼe, gʼaˇ ve chaw teˇ gʼaˇ hta‸ ngaˬ ve kʼaw jaw hkʼoˆ 
lo ngaˬ geh mui tuˬ ngaˬ a hkaw-anˬ piˇ tuˬ yoˬ. 
22Naˍ paw cawˬ ve chaw lehˬ, Awˬ ha hpu Hkri‸ yaˇ awˬ moˍ teˇ hpaˍ hta‸ 
kʼoˆ piˇ ve tawˇ hkawˇ hta‸ hkʼa deh‸ na-o teh‸ kʼoˆ ve yoˬ. 

Hpeu‸maˍ ve li‸ 4 

Mvuhˇ naw ma hkʼoˆ Gʼuiˬsha hta‸ oˉ kʼoˍ pui ve 

1Oˇ ve awˬ hkʼaw‸ nawˉ ngaˬ nyi ve teˇ yanˇ, mvuhˇ naw ma hkʼoˆ lo yehˬ miˉ 
hpaw taˍ ve hta‸ ngaˬ gʼa mawˬ ve yoˬ. Behˬ heh ma hkawˇ hkʼa shuˍ shuˍ 
bvuhˬ ve, awˉ lawˉ htaˇ ngaˬ hta‸ yaw laˇ leh ngaˬ gʼa kaˇ peuˬ ve awˬ hkawˇ 
lehˬ, ngaˬ hta‸ teˇ pawˆ kʼaw‸ kʼoˆ laˇ ve, Choˬ kaˬ lo taˆ la-o. Awˬ hkʼaw‸ 
nawˉ gʼa hpeh‸ la tuˬ ve awˬ lawn teˇ hpaˍ ngaˬ nawˬ hta‸ maˍ laˇ tuˬ yoˬ teh
‸ kʼoˆ ve yoˬ. 
2Teˇ cawˬ haˉ ngaˬ Awˬ ha hpu awˬ hkʼaw lo chehˇ leh, mvuhˇ naw ma hkʼoˆ 
lo kʼaw jaw teˇ maˬ cawˬ taˍ ve hta‸ maˇ kʼoˆ, kʼaw jaw oˇ ve awˬ hkʼoˆ lo teˇ 
gʼaˇ mui chehˇ ve hta‸ maˇ kʼoˆ, ngaˬ gʼa mawˬ ve yoˬ. 
3Oˇ kaˬ lo mui taˍ ve teˇ gʼaˇ lehˬ, awˬ gʼeuˆ laiˉ ceuˬ cawˬ ve haˉ pui shehnˉ 
leh, nyiˉ-ehˍ ve haˉ pui shehnˉ hta‸ shuˍ ve yoˬ. Naw naˆ ve haˉ pui shehnˉ 
hta‸ shuˍ ve aˉ laˇ miˬ shiˉ jaw lehˬ, kʼaw jaw oˇ ve hta‸ hkʼa caw zuhˇ cawˬ 
taˍ ve yoˬ. 
4Kʼaw jaw oˇ ve teˇ maˬ hkʼa caw zuhˇ lo kʼaw jaw nyiˇ chi awˇ maˬ cawˬ ve 
yoˬ. Kʼaw jaw oˇ ve teˇ hpaˍ awˬ hkʼoˆ lo chaw mawˇ chaw kehˉ nyiˇ chi awˇ 
gʼaˇ mui taˍ ve yoˬ. Yawˇ hui lehˬ hpuˉ-ehˍ ve veu‸ kʼaˇ hta‸ veu‸ deh leh, shi 
uˉ tcuhˍ hkʼawˆ taˍ ve yoˬ. 
5Kʼaw jaw oˇ ve awˬ hkʼaw lo mvuhˇ tiˉ po-e‸ ba tawˆ la ve, awˬ hkawˇ laiˉ 
ceuˬ bvuhˬ la ve leh, mvuhˇ tawˍ ve awˬ hkawˇ tawˆ la ve yoˬ. Kʼaw jaw oˇ ve 
awˬ gʼuˇ suhˍ kawˆ faiˇ suhˍ maˬ to‸ chehˇ ve yoˬ. Kawˆ faiˇ oˇ ve teˇ hpaˍ lehˬ, 
Gʼuiˬsha ve awˬ ha suhˍ maˬ hpeh‸ ve yoˬ. 

6Kʼaw jaw oˇ ve awˬ gʼuˇ suhˍ, haˉ pui keh-oˬ hkʼa shuˍ shuˍ hpeh‸ ve mehˆ 
gʼeuˆ hta‸ shuˍ ve gʼuiˬ po teˇ maˬ cawˬ ve yoˬ. Kʼaw jaw awˬ kʼaw ji lo maˇ 
kʼoˆ, hkʼa caw zuhˇ lo maˇ kʼoˆ, a sha‸ te‸ chehˇ ve awˬ ceuˬ awˇ hkeh cawˬ ve 
yoˬ Yawˇ hui lehˬ, awˬ gʼuˇ suhˍ hpawˇ ka‸ awˬ hkʼaw‸ nawˉ hpawˇ ka‸ mehˆ 
shiˍ hkʼa biˇ cawˬ ve yoˬ. 
7Awˉ lawˉ teˇ hkeh lehˬ, laˇ caˬ shiˉ hta‸ shuˍ ve yoˬ. Nyiˇ hkeh teˇ hkeh lehˬ, 
nuˇ paˍ ehˉ hta‸ shuˍ ve yoˬ. Shehˆ hkeh teˇ hkeh lehˬ, chaw yaˇ ve mehˆ 
hpfuhˇ cawˬ ve yoˬ. Awˇ hkeh teˇ hkeh lehˬ, poˬ chehˇ ve aˉ ceˬ lonˉ hta‸ shuˍ 
ve yoˬ. 
8A sha‸ te‸ chehˇ ve awˬ ceuˬ oˇ ve awˇ hkeh lehˬ, teˇ hkeh le le toˍ la‸ kʼuˉ 
hkaw‸ maˬ cawˬ leh, yawˇ hui ve awˬ to hkʼa peu-eˬ maˇ kʼoˆ, toˍ la‸ kʼuˉ awˬ 
hawˉ lo maˇ kʼoˆ, mehˆ shiˍ hkʼa biˇ cawˬ ve yoˬ. Yawˇ hui lehˬ, tanˇ hkuinˇ 
tanˇ vanˇ maˇ jehˇ jehˇ leh chi hkʼe kʼoˆ chehˇ ve, Kanˇ paˆ uiˍ ve Jawˇmawˇ 
Gʼuiˬsha lehˬ, da‸ kehˬ jaˇ, da‸ kehˬ jaˇ, da‸ kehˬ jaˇ ve yoˬ. Yawˇ lehˬ, ponˬ 
laˬ htaˇ ka‸, chi beu‸ ka‸, laˬ tuˬ ve awˬ yanˇ awˬ hkʼaw lo ka‸, te‸ chehˇ ve 
Gʼuiˬsha hpeh‸ ve yoˬ, teh‸ kʼoˆ ve yoˬ. 
9A sha‸ te‸ chehˇ ve awˬ ceuˬ oˇ ve awˇ hkeh lehˬ, kʼaw jaw hkʼoˆ mui taˍ ve, 
co co taiˍ taiˍ te‸ chehˇ ve teˇ gʼaˇ hta‸ awˬ me‸ awˬ hponˇ leh yawˆ yan ve 
teˇ ceuˬ piˇ ve awˬ hkʼaw lo yawˇ ve bon hta‸ chiˇ mvuh ve teˇ yanˇ, 
10chaw mawˇ chaw kehˉ oˇ ve nyiˇ chi awˇ gʼaˇ htawˇ, kʼaw jaw hkʼoˆ mui taˍ 
ve teˇ gʼaˇ mehˆ gʼuˇ suhˍ hkui tcuhˉ teh leh, co co taiˍ taiˍ te‸ chehˇ shehˍ 
hpaˇ hta‸ oˉ kʼoˍ pui ve yoˬ. Kʼaw jaw oˇ ve awˬ gʼuˇ suhˍ lo yawˇ hui ve shi 
uˉ tcuhˍ hta‸ kʼehˆ teh taˍ leh kʼoˆ ve, 
11Ngaˬ hui ve Jawˇmawˇ Gʼuiˬsha-oˬ, nawˬ lehˬ awˬ me‸ awˬ hponˇ teˇ ceuˬ, 
yawˆ yan ve teˇ ceuˬ leh kanˇ paˆ teˇ ceuˬ hta‸ gʼa keunˍ ve yoˬ. Awˬ lawn kʼo, 
awˬ ceuˬ hkʼa peu-eˬ hta‸ nawˬ hpanˍ taˍ ceˍ taˍ leh, nawˬ ve a loˍ hta‸ pa taw 
awˬ ceuˬ hkʼa peu-eˬ hpeh‸ la leh nawˬ te hpanˍ taˍ ve deˇ deˇ yoˬ. 

Hpeu‸maˍ ve li‸ 5 

Lo‸ taˍ ve li‸ teˇ kʼoˆ leh Yawˬ ehˉ awˬ lawn 

1Kʼaw jaw hkʼoˆ lo mui taˍ ve teˇ gʼaˇ ve la‸ sha paˉ ve la‸ sheh awˬ hkʼaw lo 
lo‸ taˍ ve li‸ teˇ kʼoˆ hta‸ ngaˬ gʼa mawˬ ve yoˬ. Li‸ oˇ ve teˇ kʼoˆ hta‸ awˬ 
hkʼaw hpawˇ maˇ kʼoˆ, awˬ hta‸ hpawˇ maˇ kʼoˆ li‸ bvuh‸ taˍ leh yinˉ suhˍ 
maˬ tcuhˉ taˍ ve yoˬ. 
2Oˇ htaˇ, awˬ gʼaˇ uiˍ ve mvuhˇ naw ma tcuh yaˇ teˇ gʼaˇ kʼoˆ ve, Li‸ oˇ ve hta‸ 
hpeu‸ leh yinˉ tcuhˉ taˍ ve teˇ hpaˍ hta‸ hpaˆ baˬ tuˬ, a shu te keunˍ ve le teh‸
, awˬ hkawˇ bvuhˬ chaweh kuˬ chehˇ ve hta‸ ngaˬ gʼa mawˬ ve yoˬ. 
3Li‸ oˇ ve hta‸ hpeu‸ leh awˬ hkʼaw lo nyi tuˬ, mvuhˇ naw ma hkʼoˆ chehˇ ve 
maˇ kʼoˆ, miˬguiˬ hkʼoˆ chehˇ ve maˇ kʼoˆ, miˬguiˬ awˬ hawˉ lo chehˇ ve maˇ 
kʼoˆ, teˇ gʼaˇ ka‸ te maˇ gʼa. 
4Li‸ oˇ ve hta‸ hpeu‸ keunˍ nyi keunˍ ve teˇ gʼaˇ hta‸ ka‸ ca maˇ mawˬ ve pa 
taw, ngaˬ gʼaˇ hte‸ hawˬ ve yoˬ. 
5Oˇ htaˇ, chaw mawˇ chaw kehˉ teˇ gʼaˇ ngaˬ hta‸ kʼoˆ laˇ ve, Taˇ hawˬ. Yuˇda
‸ ve awˬ ceuˬ awˬ hkʼaˇ awˬ hkʼaw lo tawˆ la ve, laˇ caˬ shiˉ teh‸ kʼoˆ ve 
Daˍviˆ ve awˬ geu hpeh‸ ve teˇ gʼaˇ lehˬ, gʼaˇ peuˬ. Hkʼe te leh, li‸ oˇ ve hta‸ 
ka‸, yinˉ tcuhˉ taˍ ve suhˍ maˬ hta‸ ka‸ yawˇ hpeu‸ hpeh‸ ve yoˬ teh‸ kʼoˆ ve 
yoˬ. 
6Oˇ htaˇ, kʼaw jaw leh a sha‸ te‸ chehˇ ve awˬ ceuˬ awˇ hkeh awˬ kʼaw ji lo 
maˇ kʼoˆ, chaw mawˇ chaw kehˉ teˇ hpaˍ awˬ kʼaw ji lo maˇ kʼoˆ, huˉ chehˇ ve 
Yawˬ ehˉ hta‸ ngaˬ gʼa mawˬ ve yoˬ. Yawˬ ehˉ oˇ ve lehˬ, tiˇ pehˍ ve hta‸ 
hkanˍ jaw peuˬ ve hta‸ shuˍ ve yoˬ. Yawˇ lehˬ, awˬ hkaw suhˍ maˬ cawˬ leh, 
mehˆ shiˍ suhˍ shiˍ cawˬ ve yoˬ. Mehˆ shiˍ oˇ ve suhˍ shiˍ lehˬ, miˬguiˬ hkʼoˆ teˇ 
kaˬ le le lo kʼai tcuh taˍ ve, Gʼuiˬsha ve awˬ ha suhˍ maˬ hpeh‸ ve yoˬ. 
7Oˇ htaˇ, Yawˬ ehˉ laˬ leh kʼaw jaw hkʼoˆ lo mui shehˍ hpaˇ ve la‸ sha paˉ la‸ 
sheh awˬ hkʼaw lo vawˆ taˍ ve li‸ hta‸ yawˇ yuˬ ve yoˬ. 
8Li‸ oˇ ve hta‸ yawˇ yuˬ ve teˇ yanˇ, a sha‸ te‸ chehˇ ve awˬ ceuˬ awˇ hkeh 
leh, chaw mawˇ chaw kehˉ nyiˇ chi awˇ gʼaˇ lehˬ, Yawˬ ehˉ mehˆ gʼuˇ suhˍ boˆ 
taˍ ve yoˬ. Yawˇ hui teˇ gʼaˇ le le tinˍ cawˬ leh, sha hawnˉ ve hkʼa biˇ cawˬ ve 

shi mu‸ hkʼu vawˆ taˍ ve yoˬ. Sha hawnˉ ve oˇ ve lehˬ, Hkri‸ yaˇ hui bon lawˬ 
ve hkawˇ hpeh‸ ve yoˬ. 
9Yawˇ hui kʼa muiˬ hkawˇ awˬ suhˉ hta‸ kʼa leh kʼoˆ ve, Li‸ oˇ ve hta‸ yuˬ leh 
yinˉ tcuhˉ taˍ ve teˇ hpaˍ hta‸ hpeu‸ tuˬ, nawˬ te keunˍ ve yoˬ. Awˬ lawn kʼo, 
nawˬ suh ve hta‸ gʼa hkanˍ leh, awˬ ceuˬ awˬ hkʼaˇ teˇ ceuˬ le le awˬ hkʼaw lo 
maˇ kʼoˆ, tawˇ hkawˇ teˇ ceuˬ le le awˬ hkʼaw lo maˇ kʼoˆ, chaw teˇ ceuˬ le le 
awˬ hkʼaw lo maˇ kʼoˆ, mvuhˇmiˬ teˇ peˆ le le awˬ hkʼaw lo maˇ kʼoˆ, nawˬ ve 
awˬ suhˍ hta‸ yehˇ leh, Gʼuiˬsha awˬ pon chaw yaˇ hui hta‸ nawˬ vuiˬ hkʼaw‸ 
peuˬ. 
10Yawˇ hui lehˬ, ngaˬ hui ve Gʼuiˬsha awˬ pon mvuhˇmiˬ yaˇ leh paw hkuˇ teˇ 
hpaˍ hpeh‸ la tuˬ nawˬ te piˇ peuˬ leh, yawˇ hui lehˬ miˬguiˬ hkʼoˆ lo gʼa uˉ 
peunˍ tuˬ yoˬ, teh‸ kʼa muiˬ ve yoˬ. 
11Oˇ htaˇ ngaˬ nyi leh, kʼaw jaw hkʼa caw zuhˇ lo a sha‸ te‸ chehˇ ve awˬ ceuˬ 
awˇ hkeh, chaw mawˇ chaw kehˉ teˇ hpaˍ leh maˇ jaˇ ve mvuhˇ naw ma tcuh 
yaˇ teˇ hpaˍ ve awˬ hkawˇ hta‸ ngaˬ gʼa kaˇ ve yoˬ. Yawˇ hui lehˬ, awˬ meunˍ 
awˬ meunˍ pawˆ, awˬ hinˉ awˬ hinˉ pawˆ cawˬ ve yoˬ. 
12Yawˇ hui awˬ hkawˇ bvuhˬ chaweh kuˬ leh kʼoˆ ve, Tiˇ pehˍ ve hta‸ gʼa 
hkanˍ ve Yawˬ ehˉ lehˬ, kanˇ paˆ teˇ ceuˬ, mawˇ jeˬ teˇ ceuˬ, cuˇ yiˍ maˍ yiˍ teˇ 
ceuˬ, awˬ gʼaˇ awˬ shaˉ teˇ ceuˬ, yawˆ yan ve teˇ ceuˬ, awˬ me‸ awˬ hponˇ teˇ 
ceuˬ leh chiˇ mvuh ve teˇ ceuˬ hta‸ gʼa keunˍ ve yoˬ teh‸ kʼoˆ ve yoˬ. 
13Mvuhˇ naw ma hkʼoˆ lo maˇ kʼoˆ, miˬguiˬ hkʼoˆ lo maˇ kʼoˆ, miˬguiˬ awˬ hawˉ 
lo maˇ kʼoˆ, laˇ tsuhˇ gʼuiˬ awˬ hkʼaw lo maˇ kʼoˆ, teˇ kaˬ le le lo cawˬ ve te‸ 
chehˇ ve awˬ ceuˬ hkʼa peu-eˬ chi hkʼe kʼoˆ chehˇ ve hta‸ ngaˬ gʼa kaˇ ve yoˬ. 
Kʼaw jaw hkʼoˆ lo mui shehˍ hpaˇ leh Yawˬ ehˉ hta‸ co co taiˍ taiˍ chiˇ mvuh 
ve teˇ ceuˬ, yawˆ yan ve teˇ ceuˬ, awˬ me‸ awˬ hponˇ teˇ ceuˬ leh uˉ peunˍ ve 
kanˇ paˆ teˇ ceuˬ cawˬ piˇ-oˆ teh‸ yawˇ hui kʼoˆ chehˇ ve yoˬ. 
14A sha‸ te‸ chehˇ ve awˬ ceuˬ awˇ hkeh lehˬ, A menˬ teh‸ kʼoˆ ve yoˬ. Chaw 
mawˇ chaw kehˉ teˇ hpaˍ lehˬ, boˆ taˍ leh oˉ kʼoˍ pui ve yoˬ. 

Hpeu‸maˍ ve li‸ 6 

Yinˉ tcuhˉ taˍ ve teˇ hpaˍ 

1Yawˬ ehˉ lehˬ, yinˉ tcuhˉ taˍ ve suhˍ maˬ awˬ hkʼaw lo teˇ maˬ hpaw ve hta‸ 
ngaˬ gʼa mawˬ ve yoˬ. A sha‸ te‸ chehˇ ve awˬ ceuˬ awˇ hkeh awˬ hkʼaw lo teˇ 
hkeh lehˬ, mvuhˇ tawˍ ve awˬ hkawˇ hkʼa shuˍ shuˍ, Laˬ-o‸ teh‸ kʼoˆ ve hta‸ 
ngaˬ gʼa kaˇ ve yoˬ. 
2Oˇ htaˇ ngaˬ nyi leh, hpuˉ-ehˍ ve iˉ mvuhˇ teˇ hkeh hta‸ gʼa mawˬ ve yoˬ. Iˉ 
mvuhˇ ciˇ shehˍ hpaˇ lehˬ, hkaˆ teˇ maˬ shi taˍ leh, yawˇ shi uˉ tcuhˍ gʼa ve 
yoˬ. Yawˇ gʼaˇ shehˍ hpaˇ hpeh‸ leh, gʼaˇ tuˬ awˬ pon yawˇ tawˆ kʼai ve yoˬ. 
3Yinˉ tcuhˉ taˍ ve nyiˇ maˬ teˇ maˬ hta‸ Yawˬ ehˉ hpaw ve teˇ yanˇ, a sha‸ te‸ 
chehˇ ve awˬ ceuˬ nyiˇ hkeh teˇ hkeh lehˬ, Laˬ-o‸ teh‸ kʼoˆ ve hta‸ ngaˬ gʼa 
kaˇ ve yoˬ. 
4Oˇ htaˇ nyiˉ-ehˍ ve iˉ mvuhˇ teˇ hkeh tawˆ la ve yoˬ. Ciˇ shehˍ hpaˇ lehˬ, 
miˬguiˬ hkʼoˆ lo chaw yaˇ hui cawˇ da‸ hui da‸ ve teˇ ceuˬ hta‸ yuˬ tawˆ leh 
yawˇ hui teˇ gʼaˇ leh teˇ gʼaˇ tiˇ pehˍ da‸ piˇ lawˬ tuˬ a hkaw-anˬ gʼa ve yoˬ. 
Yawˇ hta‸ aˉ htaw lonˉ teˇ maˬ piˇ taˍ ve yoˬ. 
5Yinˉ tcuhˉ taˍ ve sheh lehˇ teˇ maˬ hta‸ Yawˬ ehˉ hpaw ve teˇ yanˇ, a sha‸ te‸ 
chehˇ ve awˬ ceuˬ shehˆ hkeh teˇ hkeh lehˬ, Laˬ-o‸ teh‸ kʼoˆ ve hta‸ ngaˬ gʼa 
kaˇ ve yoˬ. Oˇ htaˇ ngaˬ nyi leh, naˆ tawˉ ve iˉ mvuhˇ teˇ hkeh hta‸ gʼa mawˬ 
ve yoˬ. Ciˇ shehˍ hpaˇ lehˬ, la‸ sheh awˬ hkʼaw lo yaˍ cuˍ teˇ maˬ hta‸ vawˆ taˍ 
ve yoˬ. 
6A sha‸ te‸ chehˇ ve awˬ ceuˬ awˇ hkeh awˬ kʼaw ji lo tawˇ yaw ve hta‸ shuˍ 
ve awˬ hkawˇ hta‸ ngaˬ gʼa kaˇ ve yoˬ. Awˬ hkawˇ oˇ ve chi hkʼe kʼoˆ ve, Caˬ 
shiˍ teˇ panˇ ve teˇ hteh‸ leh, cho‸ shiˍ shehˆ panˇ ve teˇ hteh‸ yoˬ. Naˍ manˇ 
leh a pehˉ meuˇ gʼuiˬ hta‸ taˇ te luˬ piˇ teh‸ kʼoˆ ve yoˬ. 
7Yinˉ tcuhˉ taˍ ve awˍ lehˇ teˇ maˬ hta‸ Yawˬ ehˉ hpaw ve teˇ yanˇ, a sha‸ te‸ 
chehˇ ve awˬ ceuˬ awˇ hkeh teˇ hkeh lehˬ, Laˬ-o‸ teh‸ kʼoˆ ve hta‸ ngaˬ gʼa 
kaˇ ve yoˬ. 
8Oˇ htaˇ ngaˬ nyi leh, hpuiˇ tuˇ ve iˉ mvuhˇ teˇ hkeh hta‸ gʼa mawˬ ve yoˬ. Ciˇ 
shehˍ hpaˇ ve awˬ meh lehˬ, Suh jawˇmawˇ meh ve yoˬ. Suh mvuhˇmiˬ yawˇ 

awˬ hkʼaˇ suh kʼai chehˇ ve yoˬ. Yawˇ huiˉ maˬ lehˬ, miˬguiˬ awˇ pun teˇ pun 
hta‸ uˉ peunˍ tuˬ a hkaw-anˬ gʼa ve yoˬ. Aˉ htaw, meu‸ ve kaˆ ve, naˬ beuˬ naˬ 
ve leh, miˬguiˬ ve haiˬ ve to nuˇ to shaˆ teˇ hpaˍ, chi teˇ hpaˍ hta‸ yehˇ leh shu 
hta‸ tiˇ pehˍ tuˬ yawˇ huiˉ maˬ a hkaw-anˬ gʼa ve yoˬ. 
9Yinˉ tcuhˉ taˍ ve ngaˇ maˬ teˇ maˬ hta‸ Yawˬ ehˉ hpaw ve teˇ yanˇ, co ha teˇ 
hpaˍ tanˇ kuiˬ awˬ hawˉ lo chehˇ taˍ ve hta‸ ngaˬ gʼa mawˬ ve yoˬ. Co ha oˇ ve 
teˇ hpaˍ lehˬ, Gʼuiˬsha ve tawˇ hkawˇ hta‸ pa taw leh yawˇ hui shaˉ hkiˆ hkanˍ 
ve hta‸ pa taw, tiˇ pehˍ ve hta‸ gʼa hkanˍ ve chaw hui ve co ha teˇ hpaˍ hpeh
‸ ve yoˬ. 
10Yawˇ hui awˬ hkawˇ bvuhˬ chaweh kuˬ leh kʼoˆ ve, Hkʼa peu-eˬ awˬ hkʼoˆ uiˍ 
ve Jawˇ mawˇ-oˬ, nawˬ lehˬ da‸ kehˬ ve leh hteˇ ve cawˇ ve yoˬ. Ngaˬ hui awˬ 
suhˍ gʼa sheˆ ve awˬ pon, miˬguiˬ hkʼoˆ chehˇ ve chaw hui hta‸ nawˬ suhˉ taˆ 
leh ciˍ yanˍ piˇ tuˬ, hkʼaˬ maw maw cawˬ tuˬ sheˍ le teh‸ kʼoˆ ve yoˬ. 
11Oˇ htaˇ, yawˇ hui teˇ gʼaˇ le le hta‸ hpuˉ-ehˍ ve aˉ po‸ zuhˬ ma teˇ gʼaˇ teˇ 
hkʼoˆ piˇ ve yoˬ. Yawˇ hui hkʼa shuˍ shuˍ tiˇ pehˍ ve hta‸ gʼa hkanˍ tuˬ ve, 
yawˇ hui geh teˇ geh awˬ ceˬ te leh yawˇ hui ve awˬ viˉ awˬ nyi hpeh‸ ve 
chaw teˇ hpaˍ ve awˬ moˍ biˇ la htaˇ hkʼa gaˬ teˇ hkui jehˇ taˍ tuˬ yawˇ hui hta
‸ kʼoˆ piˇ ve yoˬ. 
12Yinˉ tcuhˉ taˍ ve hkaw‸ maˬ teˇ maˬ hta‸ Yawˬ ehˉ hpaw ve teˇ yanˇ, ngaˬ 
nyi leh, miˬ hiˆ jaˇ ve hta‸ gʼa mawˬ ve yoˬ. Mvuhˇ nyi lehˬ, meh htuˉ pui hpa 
naˆ tawˉ ve hkʼa shuˍ shuˍ hpeh‸ leh, ha pa tawˬ ve lehˬ, awˬ suhˍ hkʼe hpeh‸ 
la ve yoˬ. 
13Maˉ nawˆ cehˬ hta‸ mvuhˇ haw lonˉ meuˆ leh maˇ meh sheˍ ve iˉ shiˍ teˇ 
hpaˍ ce ve hkʼe, mvuhˇ naw ma ve meu‸ keu shiˍ teˇ hpaˍ miˬguiˬ hkʼoˆ lo ce 
la ve yoˬ. 
14Li‸ hta‸ lo‸ ve hkʼa shuˍ shuˍ, mvuhˇ naw ma mehˉ kʼai ve yoˬ. Hkʼaw pui 
hkʼa peu-eˬ leh conˇ hkʼa peu-eˬ jiˆ tawˆ-e ve yoˬ. 
15Oˇ htaˇ, miˬguiˬ hkʼoˆ chehˇ ve hkunˉ hawˉ hkanˇ teˇ hpaˍ, jawˇmawˇ teˇ 
hpaˍ, ma‸ poˍ lonˉ teˇ hpaˍ, chaw paw chaw sha teˇ hpaˍ, kanˇ paˆ uiˍ ve 

chaw teˇ hpaˍ, awˬ ceˬ hpeh‸ ve chaw leh ponˬ ve chaw hkʼa peu-eˬ lehˬ, haˉ 
kʼoˍ teˇ hpaˍ awˬ hkʼaw lo leh, hkʼaw pui hkʼoˆ lo cawˬ ve haˉ pui teˇ hpaˍ awˬ 
kaˍ lo ca va‸ taˍ ve yoˬ. 
16Yawˇ hui lehˬ, hkʼaw pui teˇ hpaˍ leh haˉ pui teˇ hpaˍ hta‸ kuˬ leh kʼoˆ ve, 
Ngaˬ hui awˬ hkʼoˆ ce teˍ laˇ-oˆ. Kʼaw jaw hkʼoˆ lo mui shehˍ hpaˇ ngaˬ hui 
hta‸ maˇ gʼa mawˬ tuˬ maˇ kʼoˆ, Yawˬ ehˉ ve nyi ma zuhˆ ve hta‸ ngaˬ hui gʼa 
ponˬ tuˬ maˇ kʼoˆ, ngaˬ hui hta‸ faˉ taˍ laˇ-oˆ. 
17Awˬ lawn kʼo, yawˇ huiˉ maˬ nyi ma zuhˆ jaˇ ve awˬ nyi uiˍ ve teˇ nyi gaˬ la 
peuˬ. A shu teˇ gʼaˇ hkanˍ hpeh‸ tuˬ le teh‸ kʼoˆ ve yoˬ. 

Hpeu‸maˍ ve li‸ 7 

Yinˉ tcuhˉ taˍ ve chaw teˇ shehnˉ awˇ meunˍ awˇ hinˉ gʼaˇ awˬ lawn 

1Oˇ ve awˬ hkʼaw‸ nawˉ, miˬguiˬ awˇ ceˍ lo mvuhˇ naw ma tcuh yaˇ awˇ gʼaˇ 
huˉ chehˇ ve hta‸ ngaˬ gʼa mawˬ ve yoˬ. Yawˇ hui lehˬ, miˬguiˬ hkʼoˆ lo maˇ 
kʼoˆ, laˇ tsuhˇ gʼuiˬ hkʼoˆ lo maˇ kʼoˆ, suhˆ cehˬ hkʼa peu-eˬ hta‸ maˇ kʼoˆ, 
mvuhˇ haw maˇ gʼa meuˆ tuˬ miˬguiˬ awˇ ceˍ awˍ hpawˇ lo ve mvuhˇ haw teˇ 
hpaˍ hta‸ vawˆ tiˍ taˍ ve yoˬ. 
2Oˇ htaˇ, awˬ kaˍ awˬ nu mvuhˇ naw ma tcuh yaˇ teˇ gʼaˇ hta‸ ngaˬ gʼa mawˬ 
ve yoˬ. Yawˇ lehˬ, mvuhˇ nyi tawˆ kuiˬ lo taˆ la leh, te‸ chehˇ ve Gʼuiˬsha ve 
yinˉ cawˬ taˍ ve yoˬ. Miˬguiˬ leh laˇ tsuhˇ gʼuiˬ hta‸ fawˉ mehˍ tuˬ kanˇ paˆ gʼa 
taˍ ve mvuhˇ naw ma tcuh yaˇ awˇ gʼaˇ hta‸ yawˇ awˬ hkawˇ bvuhˬ chaweh 
kuˬ leh kʼoˆ piˇ ve, 
3Ngaˬ hui ve Gʼuiˬsha ve awˬ ceˬ teˇ hpaˍ hta‸ naˍ kʼaˍ pui hkʼoˆ lo yinˉ maˇ 
tcuhˉ piˇ sheˍ ve ceh ceh, miˬguiˬ hta‸ maˇ kʼoˆ, laˇ tsuhˇ gʼuiˬ hta‸ maˇ kʼoˆ, 
suhˆ cehˬ teˇ hpaˍ hta‸ maˇ kʼoˆ, taˇ fawˉ mehˍ sheˍ teh‸ kʼoˆ piˇ ve yoˬ. 
4Yinˉ tcuhˉ taˍ ve chaw hkʼaˬ nyiˇ gʼaˇ cawˬ ve awˬ lawn ngaˬ gʼa kaˇ ve yoˬ. 
Iˉsaˍreˍlaˆ ve awˬ ceuˬ awˬ hkʼaˇ hkʼa peu-eˬ awˬ hkʼaw lo yinˉ tcuhˉ taˍ ve 
chaw teˇ shehnˉ awˇ meunˍ awˇ hinˉ gʼaˇ cawˬ ve yoˬ. 

5Yuˇda‸ awˬ ceuˬ awˬ hkʼaˇ awˬ hkʼaw lo teˇ meunˍ nyiˇ hinˉ, Ruˇbenˍ awˬ 
ceuˬ awˬ hkʼaˇ awˬ hkʼaw lo teˇ meunˍ nyiˇ hinˉ, Gaˆ awˬ ceuˬ awˬ hkʼaˇ awˬ 
hkʼaw lo teˇ meunˍ nyiˇ hinˉ, 
6Aˍshaˍ awˬ ceuˬ awˬ hkʼaˇ awˬ hkʼaw lo teˇ meunˍ nyiˇ hinˉ, Naˍtaˍliˆ awˬ ceuˬ 
awˬ hkʼaˇ awˬ hkʼaw lo teˇ meunˍ nyiˇ hinˉ, Maˍnaˍseˍ awˬ ceuˬ awˬ hkʼaˇ awˬ 
hkʼaw lo teˇ meunˍ nyiˇ hinˉ, 
7Suˉmonˍ awˬ ceuˬ awˬ hkʼaˇ awˬ hkʼaw lo teˇ meunˍ nyiˇ hinˉ, Leˍviˆ awˬ ceuˬ 
awˬ hkʼaˇ awˬ hkʼaw lo teˇ meunˍ nyiˇ hinˉ, Iˉsaˍhkaˍ awˬ ceuˬ awˬ hkʼaˇ awˬ 
hkʼaw lo teˇ meunˍ nyiˇ hinˉ, 
8Zaˍbuˆlonˍ awˬ ceuˬ awˬ hkʼaˇ awˬ hkʼaw lo teˇ meunˍ nyiˇ hinˉ, Yoˇseh‸ awˬ 
ceuˬ awˬ hkʼaˇ awˬ hkʼaw lo teˇ meunˍ nyiˇ hinˉ, Beˍyaˍmenˍ awˬ ceuˬ awˬ 
hkʼaˇ awˬ hkʼaw lo teˇ meunˍ nyiˇ hinˉ, chaw chi ma ve hta‸ yinˉ tcuhˉ taˍ 
peuˬ ve yoˬ. 

Hpuˉ-ehˍ ve aˉ po‸ veu‸ deh ve chaw awˬ moˍ lonˉ awˬ lawn 

9Oˇ ve awˬ hkʼaw‸ nawˉ ngaˬ nyi leh, mvuhˇ miˬ teˇ peˆ le le awˬ hkʼaw lo maˇ 
kʼoˆ, awˬ ceuˬ awˬ hkʼaˇ teˇ ceuˬ le le awˬ hkʼaw lo maˇ kʼoˆ, chaw teˇ ceuˬ le 
le awˬ hkʼaw lo maˇ kʼoˆ, tawˇ hkawˇ teˇ ceuˬ le le awˬ hkʼaw lo maˇ kʼoˆ, 
chaw teˇ gʼaˇ ka‸ gʼaw maˇ gʼa ve chaw awˬ moˍ lonˉ hta‸ ngaˬ gʼa mawˬ ve 
yoˬ. Yawˇ hui lehˬ, hpuˉ-ehˍ ve aˉ po‸ zuhˬ ma hta‸ veu‸ deh leh, a shu yawˇ 
ve la‸ sheh hkʼaw lo tcuhˉ pui meuˇ awˬ kʼaˉ teˇ hpaˍ hta‸ vawˆ taˍ leh, kʼaw 
jaw awˬ gʼuˇ suhˍ leh Yawˬ ehˉ mehˆ gʼuˇ suhˍ huˉ chehˇ taˍ ve yoˬ. 
10Yawˇ hui awˬ hkawˇ bvuhˬ chaweh kuˬ leh kʼoˆ ve, Kʼaw jaw hkʼoˆ lo mui 
chehˇ ve ngaˬ hui ve Gʼuiˬsha leh Yawˬ ehˉ hta‸ pa taw, htaiˍ hkʼaw‸ ve hta‸ 
gʼa ve yoˬ teh‸ kʼoˆ ve yoˬ. 
11Mvuhˇ naw ma tcuh yaˇ hkʼa peu-eˬ lehˬ, kʼaw jaw hta‸ maˇ kʼoˆ, chaw 
mawˇ chaw kehˉ teˇ hpaˍ hta‸ maˇ kʼoˆ, a sha‸ te‸ chehˇ ve awˬ ceuˬ awˇ 
hkeh hta‸ maˇ kʼoˆ, hkʼa caw zuhˇ huˉ taˍ ve yoˬ. Oˇ htaˇ, kʼaw jaw awˬ gʼuˇ 
suhˍ yawˇ hui boˆ taˍ leh Gʼuiˬsha hta‸ oˉ kʼoˍ pui ve yoˬ. 

12Yawˇ hui kʼoˆ ve, A menˬ. Chiˇ mvuh ve teˇ ceuˬ, awˬ me‸ awˬ hponˇ teˇ 
ceuˬ, cuˇ yiˍ maˍ yiˍ teˇ ceuˬ, yawˇ ve bon hta‸ chiˇ mvuh ve teˇ ceuˬ, yawˆ 
yan ve teˇ ceuˬ, kanˇ paˆ teˇ ceuˬ leh awˬ gʼaˇ uiˍ ve teˇ ceuˬ ngaˬ hui ve 
Gʼuiˬsha hta‸ co co taiˍ taiˍ cawˬ piˇ-oˆ. A menˬ teh‸ kʼoˆ ve yoˬ. 
13Oˇ htaˇ, chaw mawˇ chaw kehˉ teˇ hpaˍ awˬ hkʼaw lo teˇ gʼaˇ ngaˬ hta‸ kʼoˆ 
laˇ ve, Hpuˉ-ehˍ ve aˉ po‸ zuhˬ ma hta‸ veu‸ deh ve chaw chi teˇ hpaˍ a shu 
le. Yawˇ hui hkʼaˬ lo laˬ ve le teh‸ na nyi laˇ ve yoˬ. 
14Jawˇmawˇ-oˬ, nawˬ shiˍ ve yoˬ teh‸ ngaˬ yawˇ hta‸ kʼaw‸ kʼoˆ piˇ ve yoˬ. Oˇ 
htaˇ yawˇ kʼoˆ ve, Chaw chi teˇ hpaˍ lehˬ, uiˍ jaˇ ve tu‸ ve hkanˍ ve awˬ hkʼaw 
lo tawˆ la leh, a shu yawˇ ve aˉ po‸ zuhˬ ma hta‸ Yawˬ ehˉ ve awˬ suhˍ awˬ 
hkʼaw lo tsuhˇ hpu taˍ peuˬ ve chaw hui hpeh‸ ve yoˬ. 
15Hkʼe te leh yawˇ hui lehˬ, Gʼuiˬsha ve kʼaw jaw awˬ gʼuˇ suhˍ chehˇ taˍ leh, 
yawˇ ve bon yehˬ lonˉ awˬ hkʼaw lo tanˇ hkuinˇ tanˇ vanˇ yawˇ ve kanˉ hta‸ te 
chehˇ ve yoˬ. Kʼaw jaw hkʼoˆ lo mui shehˍ hpaˇ lehˬ, yawˇ hui geh chehˇ leh 
yawˇ hui hta‸ ha‸ shaˉ tuˬ yoˬ. 
16Yawˇ hui lehˬ, awˬ hkʼaw‸ nawˉ awˍ maˇ kʼaw‸ meu‸ leh, iˉ kaˆ maˇ kʼaw‸ 
shiˉ-o. Mvuhˇ cha chiˆ ve hta‸ maˇ kʼoˆ, awˬ kaˍ awˬ nu haw ve chiˆ ve hkʼaˬ 
ve teˇ ceuˬ hta‸ maˇ kʼoˆ, yawˇ hui maˇ kʼaw‸ gʼa hkanˍ-o. 
17Awˬ lawn kʼo, kʼaw jaw awˬ kʼaw ji lo chehˇ taˍ ve Yawˬ ehˉ lehˬ, yawˬ hawˉ 
ve hkʼa shuˍ shuˍ yawˇ hui hta‸ yawˬ hawˉ shehˍ hpaˇ hpeh‸ tuˬ yoˬ. Yawˇ 
lehˬ, co ha te‸ piˇ lawˬ ve gʼuiˬ tuˇ teˇ hpaˍ lo yawˇ hui hta‸ sheh kʼai tuˬ yoˬ. 
Yawˇ hui ve mehˆ gʼuiˬ hkʼa peu-eˬ hta‸ Gʼuiˬsha shiˆ baˬ piˇ tuˬ yoˬ, teh‸ 
ngaˬ hta‸ kʼoˆ laˇ ve yoˬ. 

Hpeu‸maˍ ve li‸ 8 

Yinˉ tcuhˉ taˍ ve suhˍ maˬ teˇ maˬ awˬ lawn 

1Yinˉ tcuhˉ taˍ ve suhˍ maˬ teˇ maˬ hta‸ Yawˬ ehˉ hpaw ve teˇ yanˇ, naˍ riˍ teˇ 
hkawehˇ hkʼe mvuhˇ naw ma hkʼoˆ lo ta‸ iˉ gawˬ lehˍ hpeh‸ sheˬ ve yoˬ. 

2Oˇ htaˇ, Gʼuiˬsha mehˆ gʼuˇ suhˍ huˉ chehˇ ve mvuhˇ naw ma tcuh yaˇ suhˍ 
gʼaˇ hta‸ ngaˬ gʼa mawˬ ve yoˬ. Yawˇ hui hta‸ behˬ heh ma suhˍ maˬ piˇ ve 
yoˬ. 
3Shi mu‸ hkʼu shi taˍ ve, awˬ kaˍ awˬ nu mvuhˇ naw ma tcuh yaˇ teˇ gʼaˇ laˬ 
leh, tanˇ kuiˬ awˬ paˇ lo huˉ taˍ ve yoˬ. Kʼaw jaw awˬ gʼuˇ suhˍ cawˬ taˍ ve shi 
te taˍ ve tanˇ kuiˬ awˬ hkʼoˆ lo, Hkri‸ yaˇ hkʼa peu-eˬ ve bon lawˬ hkawˇ geh 
teˇ geh tanˇ piˇ tuˬ, sha hawnˉ ve maˇ maˇ yawˇ hta‸ piˇ ve yoˬ. 
4Oˇ htaˇ, mvuhˇ naw ma tcuh yaˇ ve la‸ sheh awˬ hkʼaw lo cawˬ ve sha hawnˉ 
ve mvuhˇ hkʼawˇ lehˬ, Hkri‸ yaˇ hui ve bon lawˬ hkawˇ geh teˇ geh Gʼuiˬsha 
mehˆ gʼuˇ suhˍ taˆ-e ve yoˬ. 
5Mvuhˇ naw ma tcuh yaˇ oˇ ve lehˬ, mu‸ hkʼu oˇ ve hta‸ yuˬ leh, tanˇ kuiˬ lo 
cawˬ ve aˬ miˍ hkʼa biˇ keu peuˬ hkʼaw‸ nawˉ, miˬguiˬ hkʼoˆ lo baˬ keu ve yoˬ. 
Oˇ htaˇ, mvuhˇ tawˍ tawˍ ve, awˬ hkawˇ laiˉ ceuˬ bvuhˬ ve, mvuhˇ tiˉ po-e‸ ba 
ve leh, miˬ hiˆ ve, chi teˇ hpaˍ hpeh‸ la ve yoˬ. 

Behˬ heh ma teˇ hpaˍ hta‸ meuˆ ve 

6Behˬ heh ma suhˍ maˬ cawˬ ve mvuhˇ naw ma tcuh yaˇ suhˍ gʼaˇ lehˬ, behˬ 
heh ma meuˆ tuˬ gu taˍ ve yoˬ. 
7Awˉ lawˉ peuˇ ve mvuhˇ naw ma tcuh yaˇ teˇ gʼaˇ behˬ heh ma meuˆ ve teˇ 
yanˇ, awˬ suhˍ hkaw‸ da‸ taˍ ve vaˇ shiˍ leh aˬ miˍ, miˬ guiˬ hkʼoˆ lo ce la ve 
yoˬ. Miˬguiˬ shehˆ pun teˇ pun hta‸ maˇ kʼoˆ, suhˆ cehˬ shehˆ pun teˇ pun hta‸ 
maˇ kʼoˆ, nawˉ-ehˍ ve mvuh‸ hkʼa peu-eˬ hta‸ maˇ kʼoˆ, aˬ miˍ to‸ baˬ ve yoˬ. 
8Mvuhˇ naw ma tcuh yaˇ nyiˇ gʼaˇ teˇ gʼaˇ behˬ heh ma meuˆ ve teˇ yanˇ, aˬ miˍ 
to‸ chehˇ ve hkʼaw pui lonˉ hta‸ shuˍ ve awˬ ceuˬ hta‸ laˇ tsuhˇ gʼuiˬ awˬ 
hkʼaw lo baˬ keu ve yoˬ. Laˇ tsuhˇ gʼuiˬ shehˆ pun teˇ pun lehˬ, awˬ suhˍ hpeh
‸ la ve yoˬ. 
9Laˇ tsuhˇ gʼuiˬ awˬ hkʼaw lo cawˬ ve te‸ chehˇ ve awˬ ceuˬ shehˆ pun teˇ pun 
suh ve yoˬ. Haw lo‸ kʼoˍ teˇ hpaˍ htawˇ, shehˆ pun teˇ pun luˬ kʼai ve yoˬ. 
10Mvuhˇ naw ma tcuh yaˇ shehˆ gʼaˇ teˇ gʼaˇ behˬ heh ma meuˆ ve teˇ yanˇ, aˬ 
miˍ tuˉ taˍ ve hkʼa shuˍ shuˍ to‸ chehˇ ve meu‸ keu shiˍ lonˉ teˇ shiˍ mvuhˇ 

naw ma hkʼoˆ lo ce la leh, iˉ kaˆ lawˬ shehˆ pun teˇ pun awˬ hkʼoˆ hta‸ maˇ 
kʼoˆ, gʼuiˬ tuˇ teˇ hpaˍ awˬ hkʼoˆ hta‸ maˇ kʼoˆ, ce la ve yoˬ. 
11Meu‸ keu shiˍ oˇ ve lehˬ, Hkʼaˇ ve suhˆ meh ve yoˬ. Iˉ kaˆ shehˆ pun teˇ pun 
lehˬ, hkʼaˇ ve suhˆ awˬ gʼuiˬ hpeh‸ la leh, iˉ kaˆ hkʼaˇ jaˇ ve pa taw, chaw maˇ 
maˇ suh ve yoˬ. 
12Mvuhˇ naw ma tcuh yaˇ awˇ gʼaˇ teˇ gʼaˇ behˬ heh ma meuˆ ve teˇ yanˇ, 
mvuhˇ nyi shehˆ pun teˇ pun, ha pa shehˆ pun teˇ pun leh, meu‸ keu shiˍ teˇ 
hpaˍ shehˆ pun teˇ pun luˬ kʼai ve pa taw, yawˇ hui ve awˬ gʼeuˆ shehˆ pun teˇ 
pun naˆ ho‸ kʼai ve yoˬ. Mvuhˇ law‸ kʼaw shehˆ pun teˇ pun awˬ gʼeuˆ maˇ ba 
leh, mvuhˇ hpeu‸ shehˆ pun teˇ pun htawˇ oˇ ve hkʼa shuˍ shuˍ awˬ gʼeuˆ maˇ 
ba ve yoˬ. 
13Oˇ htaˇ ngaˬ nyi leh, mvuhˇ naw ma awˬ kʼaw ji lo aˉ ceˬ lonˉ teˇ hkeh poˬ 
chehˇ ve yoˬ. Yawˇ awˬ hkawˇ bvuhˬ chaweh kuˬ leh kʼoˆ ve, Cawˬ taˍ sheˍ ve 
mvuhˇ naw ma tcuh yaˇ shehˆ gʼaˇ behˬ heh ma meuˆ tuˬ ve awˬ hkawˇ hta‸ 
pa taw, miˬguiˬ hkʼoˆ lo chehˇ ve chaw teˇ hpaˍ gʼa dawˇ haˍ jaˇ tuˬ yoˬ, gʼa 
dawˇ haˍ jaˇ tuˬ yoˬ, gʼa dawˇ haˍ jaˇ tuˬ yoˬ teh‸ kʼoˆ ve hta‸ ngaˬ gʼa kaˇ ve 
yoˬ. 

Hpeu‸maˍ ve li‸ 9 

1Mvuhˇ naw ma tcuh yaˇ ngaˇ gʼaˇ teˇ gʼaˇ behˬ heh ma meuˆ ve teˇ yanˇ, 
mvuhˇ naw ma lo te leh miˬguiˬ hkʼoˆ hkʼa gaˬ ce kʼai peuˬ ve meu‸ keu shiˍ 
teˇ shiˍ hta‸ ngaˬ gʼa mawˬ ve yoˬ. Leh kuiˬ maˇ cawˬ ve miˬ kʼoˍ ve shawˇ 
yawˇ hta‸ piˇ ve yoˬ. 
2Oˇ htaˇ, leh kuiˬ maˇ cawˬ ve miˬ kʼoˍ oˇ ve hta‸ yawˇ hpaw ve yoˬ. Aˬ miˍ 
buiˬ hpfuh lonˉ ve mvuhˇ hkʼawˇ hkʼa shuˍ shuˍ, miˬ kʼoˍ oˇ ve awˬ hkʼaw lo 
mvuhˇ hkʼawˇ tawˆ la leh, miˬ kʼoˍ ve mvuhˇ hkʼawˇ hta‸ pa taw mvuhˇ nyi 
naˆ ho‸ hpeh‸ la leh, mvuhˇ haw awˬ hkʼaw lo htawˇ naˆ ho‸ hpeh‸ la ve yoˬ. 
3Mvuhˇ hkʼawˇ oˇ ve awˬ hkʼaw lo paˉ ce‸ teˇ hpaˍ tawˆ la leh, miˬguiˬ hkʼoˆ lo 
ya‸ la ve yoˬ. Miˬguiˬ hkʼoˆ lo cawˬ ve aˉ ci ku taw‸ ma ve kanˇ paˆ hkʼa shuˍ 
shuˍ, yawˇ hui hta‸ kanˇ paˆ piˇ ve yoˬ. 

4Miˬguiˬ hkʼoˆ lo cawˬ ve mvuh‸ hta‸ maˇ kʼoˆ, awˬ hpa‸ nawˉ lehˍ cawˬ ve 
hkʼa peu-eˬ hta‸ maˇ kʼoˆ, suhˆ cehˬ hkʼa peu-eˬ hta‸ maˇ kʼoˆ, maˇ gʼa te luˬ 
teh‸ yawˇ hui hta‸ tawˇ piˇ ve yoˬ. Naˍ kʼaˍ pui hta‸ Gʼuiˬsha ve yinˉ maˇ 
tcuhˉ taˍ ve chaw hui hta‸ ceh tiˉ gʼa te luˬ ve yoˬ teh‸ tawˇ piˇ ve yoˬ. 
5Chaw yaˇ hui hta‸ tiˇ pehˍ tuˬ yawˇ hui a hkaw-anˬ maˇ gʼa. Ya‸ hkʼaˇ, ha pa 
ngaˇ maˬ hkʼa gaˬ fawˉ mehˍ piˇ tuˬ a hkaw-anˬ gʼa ve yoˬ. Yawˇ hui fawˉ 
mehˍ ve hta‸ gʼa hkanˍ ve lehˬ, aˉ ci ku taw‸ ma chaw hta‸ che‸ leh naˬ ve 
hkʼa shuˍ shuˍ, fawˉ mehˍ ve hta‸ gʼa hkanˍ ve yoˬ. 
6Awˬ yanˇ oˇ ve awˬ hkʼaw lo, chaw yaˇ hui lehˬ suh ve teˇ ceuˬ hta‸ ca ve ka‸
, ca maˇ mawˬ. Yawˇ hui suh gaˇ jaˇ ve htawˇ, suh ve teˇ ceuˬ yawˇ hui lo 
hpaw tawˆ-e tuˬ yoˬ. 
7Paˉ ce‸ oˇ ve teˇ hpaˍ ve awˬ ho‸ awˬ han lehˬ, ma‸ bawˆ tuˬ awˬ pon gu taˍ 
ve iˉ mvuhˇ teˇ hpaˍ hta‸ shuˍ ve yoˬ. Shi uˉ tcuhˍ hta‸ shuˍ ve awˬ ceuˬ yawˇ 
hui ve oˉ kʼoˍ hta‸ hkʼawˆ taˍ ve yoˬ. Yawˇ hui ve mehˆ hpfuhˇ lehˬ, chaw yaˇ 
ve mehˆ hpfuhˇ hta‸ shuˍ ve yoˬ. 
8Yawˇ hui ve uˉ hkeh mvuh lehˬ, yaˇ miˇ ve uˉ hkeh mvuh hta‸ shuˍ leh, yawˇ 
hui ve ciˬ lehˬ, laˇ caˬ shiˉ ve ciˬ hta‸ shuˍ ve yoˬ. 
9Yawˇ hui ve nyi ma pui htanˬ tuˬ ve lehˬ, sho te taˍ ve nyi ma pui htanˬ tuˬ 
hta‸ shuˍ ve yoˬ. Yawˇ hui ve toˍ la‸ kʼuˉ awˬ hkawˇ bvuhˬ ve lehˬ, ma‸ bawˆ 
kuiˬ lo gʼaˇ hte‸ kʼai chehˇ ve iˉ mvuhˇ lawˬ maˇ jaˇ ve awˬ hkawˇ hta‸ shuˍ 
ve yoˬ. 
10Yawˇ hui ve awˬ mehˍ tu lehˬ, aˉ ci ku taw‸ ma ve awˬ mehˍ tu hta‸ shuˍ 
leh, awˬ viˇ htawˇ cawˬ ve yoˬ. Chaw yaˇ hui hta‸ ha pa ngaˇ maˬ hkʼa gaˬ 
fawˉ mehˍ tuˬ, yawˇ hui ve awˬ mehˍ tu awˬ hkʼaw lo kanˇ paˆ cawˬ ve yoˬ. 
11Yawˇ hui ve hkunˉ hawˉ hkanˇ lehˬ, leh kuiˬ maˇ cawˬ ve miˬ kʼoˍ ve tcuh yaˇ 
yoˬ. Yawˇ ve awˬ meh lehˬ, Heˍbrehˇ hkawˇ kʼo Aˍbaˍdonˍ, Heˍlaˍsaˆ hkawˇ kʼo 
Aˍpawˇliˍonˍteh‸ kʼoˆ ve yoˬ. 
12Dawˇ haˍ tuˬ uiˍ jaˇ ve awˉ lawˉ peuˇ ve teˇ ceuˬ lehˬ peuˬ ve yoˬ. Nyi loˬ, 
dawˇ haˍ tuˬ uiˍ jaˇ ve nyiˇ ceuˬ kʼaw‸ laˬ tuˬ sheˍ ve yoˬ. 

13Mvuhˇ naw ma tcuh yaˇ hkaw‸ gʼaˇ teˇ gʼaˇ behˬ heh ma meuˆ ve teˇ yanˇ, 
Gʼuiˬ sha mehˆ gʼuˇ suhˍ lo cawˬ ve shi te taˍ ve tanˇ kuiˬ ve awˬ hkaw awˍ 
lehˇ awˬ hkʼaw lo awˬ hkawˇ tawˆ la ve hta‸ ngaˬ gʼa kaˇ ve yoˬ. 
14Awˬ hkawˇ oˇ ve lehˬ chi hkʼe kʼoˆ ve, Uˇhpaˍraˆ gʼuiˬ ma lonˉ awˬ paˇ lo 
hpeh tiˍ taˍ ve mvuhˇ naw ma tcuh yaˇ awˇ gʼaˇ hta‸ hpui hpehˇ-oˆ teh‸, behˬ 
heh ma cawˬ taˍ ve mvuhˇ naw ma tcuh yaˇ hkaw‸ gʼaˇ teˇ gʼaˇ hta‸ kʼoˆ piˇ 
ve yoˬ. 
15Hkʼe te leh, chaw yaˇ shehˆ pun teˇ pun hta‸ tiˇ pehˍ tuˬ awˬ pon gu taˍ ve 
mvuhˇ naw ma tcuh yaˇ awˇ gʼaˇ hta‸ hpui hpehˇ piˇ ve yoˬ. Mvuhˇ naw ma 
tcuh yaˇ oˇ ve awˇ gʼaˇ lehˬ, naˍ riˍ, awˬ nyi, ha pa, awˬ hkʼaw‸, awˬ yanˇ chi 
awˬ pon Gʼuiˬsha yawˇ hui hta‸ gu taˍ ve yoˬ. 
16Iˉ mvuhˇ ciˇ ve ma‸ yaˇ hkʼaˬ nyiˇ gʼaˇ cawˬ ve hta‸ ngaˬ gʼa kaˇ ve yoˬ. 
Yawˇ hui lehˬ, nyiˇ ha lanˬ cawˬ ve yoˬ. 
17Ngaˬ gʼa mawˬ chehˇ ve awˬ ha awˬ hkʼaw lo, iˉ mvuhˇ teˇ hpaˍ leh ciˇ shehˍ 
hpaˇ teˇ hpaˍ hta‸ ngaˬ chi hkʼe gʼa mawˬ ve yoˬ. Ciˇ shehˍ hpaˇ teˇ hpaˍ veu‸ 
deh ve nyi ma pui htanˬ tuˬ lehˬ, aˬ miˍ hkʼe nyiˉ-ehˍ ve, naw hpui ve leh, ma‸ 
shiˉ hkʼe shiˉ-ehˍ cawˬ ve yoˬ. Iˉ mvuhˇ teˇ hpaˍ ve oˉ kʼoˍ lehˬ, laˇ caˬ shiˉ ve 
oˉ kʼoˍ hta‸ shuˍ leh, yawˇ hui ve maw‸ kʼaw awˬ hkʼaw lo aˬ miˍ ha, aˬ miˍ 
mvuhˇ hkʼawˇ leh ma‸ shiˉ tawˆ la chehˇ ve yoˬ. 
18Yawˇ hui ve maw‸ kʼaw awˬ hkʼaw lo tawˆ la ve aˬ miˍ ha, aˬ miˍ mvuhˇ 
hkʼawˇ leh ma‸ shiˉ, fawˉ mehˍ ve chi shehˆ ceuˬ hta‸ pa taw, chaw yaˇ shehˆ 
pun teˇ pun gʼa suh ve yoˬ. 
19Awˬ lawn kʼo, iˉ mvuhˇ teˇ hpaˍ ve kanˇ paˆ lehˬ, yawˇ hui ve maw‸ kʼaw 
awˬ hkʼaw leh awˬ mehˍ tu awˬ hkʼaw lo cawˬ ve yoˬ. Yawˇ hui ve awˬ mehˍ 
tu lehˬ, vuiˬ hta‸ shuˍ leh oˉ kʼoˍ ka‸ cawˬ ve yoˬ. Shu hta‸ te naˬ piˇ tuˬ, oˉ 
kʼoˍ oˇ ve hta‸ yawˇ hui yehˇ ve yoˬ. 
20Fawˉ mehˍ ve oˇ ve shehˆ ceuˬ hta‸ pa taw maˇ gʼa suh leh cawˬ taˍ sheˍ ve 
chaw teˇ hpaˍ lehˬ, a shu yawˇ la‸ sheh te taˍ ve kanˉ teˇ hpaˍ hta‸ maˇ dawˇ 
hpfuhˆ. Neˇ teˇ hpaˍ hta‸ oˉ kʼoˍ pui ve teˇ ceuˬ hta‸ maˇ kʼoˆ, shi, hpu, kuiˇ, 

haˉ pui leh suhˆ te taˍ ve shaˉ ho‸ teˇ hpaˍ hta‸ oˉ kʼoˍ pui ve teˇ ceuˬ hta‸ 
maˇ kʼoˆ, yawˇ hui maˇ baˬ taˉ. Shaˉ ho‸ oˇ ve teˇ hpaˍ lehˬ, maˇ mawˬ puiˉ, 
maˇ kaˇ puiˉ, ya‸ kʼaw maˇ toˇ puiˉ ve yoˬ. 
21Chaw oˇ ve teˇ hpaˍ lehˬ, shu hta‸ tiˇ pehˍ ve maˇ kʼoˆ, neˇ te ve maˇ kʼoˆ, 
haˉ chawˇ haˉ paˆ te ve maˇ kʼoˆ, shu ve mawˇ hta‸ hkʼawˇ ve maˇ kʼoˆ, chi teˇ 
hpaˍ hta‸ htawˇ yawˇ hui maˇ dawˇ hpfuhˆ. 

Hpeu‸maˍ ve li‸ 10 

Mvuhˇ naw ma tcuh yaˇ leh li‸ ehˉ teˇ kʼoˆ awˬ lawn 

1Oˇ htaˇ, awˬ gʼaˇ uiˍ jaˇ ve awˬ kaˍ awˬ nu mvuhˇ naw ma tcuh yaˇ teˇ gʼaˇ 
moˬ hta‸ veu‸ deh leh mvuhˇ naw ma lo ya‸ la chehˇ ve hta‸ ngaˬ gʼa mawˬ 
ve yoˬ. Yawˇ ve oˉ kʼoˍ hkʼoˆ lo aˉlaˇmiˬshiˉjaw cawˬ ve yoˬ. Yawˇ ve mehˆ 
hpfuhˇ lehˬ, mvuhˇ nyi hta‸ shuˍ leh, yawˇ ve hkui sheh lehˬ, aˬ miˍ hkuiˉ daw 
hta‸ shuˍ ve yoˬ. 
2Yawˇ ve la‸ sheh awˬ hkʼaw lo hpaw taˍ ve li‸ ehˉ teˇ kʼoˆ cawˬ ve yoˬ. Yawˇ 
ve la‸ sha paˉ ve hkui sheh lehˬ, laˇ tsuhˇ gʼuiˬ hkʼoˆ lo naˆ taˍ leh, la‸ mehˍ 
paˉ ve hkui sheh lehˬ, miˬguiˬ hkʼoˆ lo naˆ taˍ ve yoˬ. 
3Laˇ caˬ shiˉ kuˬ ve hkʼa shuˍ shuˍ, yawˇ awˬ hkawˇ bvuhˬ chaweh kuˬ ve yoˬ. 
Yawˇ kuˬ ve teˇ yanˇ, mvuhˇ tawˍ ve awˬ hkawˇ suhˍ maˬ bvuhˬ la ve yoˬ. 
4Mvuhˇ tawˍ ve awˬ hkawˇ suhˍ maˬ bvuhˬ la ve teˇ yanˇ, ngaˬ li‸ bvuh‸-a teh
‸ te ve yoˬ. Ya‸ hkʼaˇ, mvuhˇ naw ma lo awˬ hkawˇ bvuhˬ la leh kʼoˆ ve, 
Mvuhˇ tawˍ ve awˬ hkawˇ suhˍ maˬ bvuhˬ la ve hta‸ yinˉ tcuhˉ taˍ-o‸. Oˇ ve 
teˇ hpaˍ hta‸ taˇ bvuh‸ teh‸ kʼoˆ laˇ ve hta‸ ngaˬ gʼa kaˇ ve yoˬ. 
5Oˇ htaˇ, laˇ tsuhˇ gʼuiˬ hkʼoˆ leh miˬguiˬ hkʼoˆ lo huˉ chehˇ ve hta‸ ngaˬ gʼa 
mawˬ ve mvuhˇ naw ma tcuh yaˇ teˇ gʼaˇ lehˬ, yawˇ ve la‸ sha paˉ la‸ sheh 
mvuhˇ hpe lo chiˇ taˆ-e leh, 
6mvuhˇ naw ma leh mvuhˇ naw ma hkʼoˆ hkʼa cawˬ ve hkʼa peu-eˬ, miˬguiˬ leh 
miˬ guiˬ hkʼoˆ hkʼa cawˬ ve hkʼa peu-eˬ, laˇ tsuhˇ gʼuiˬ leh laˇ tsuhˇ gʼuiˬ awˬ 
hkʼaw lo hkʼa cawˬ ve hkʼa peu-eˬ hta‸ hpanˍ taˍ ve awˬ shehˍ hpaˇ hpeh‸ ve, 

co co taiˍ taiˍ te‸ chehˇ ve teˇ gʼaˇ hta‸ cuˇ leh chi hkʼe hkanˍ leh kʼoˆ ve, Awˬ 
yanˇ maˇ kʼaw‸ jiˆ ve yoˬ. 
7Mvuhˇ naw ma tcuh yaˇ suhˍ gʼaˇ teˇ gʼaˇ behˬ heh ma awˬ hkawˇ bvuhˬ la ve 
awˬ yanˇ awˬ hkʼaw lo, Gʼuiˬsha ve naˉ jaˇ ve awˬ ceuˬ, yawˇ ve awˬ ceˬ hpeh‸ 
ve tcuh kaˍ paˍ teˇ hpaˍ hta‸ ponˬ laˬ htaˇ yawˇ ha lehˬ ve bon hkawˇ hto piˇ 
taˍ ve hkʼe, biˇ la tuˬ yoˬ. 
8Oˇ htaˇ, mvuhˇ naw ma hkʼoˆ lo ngaˬ gʼa kaˇ peuˬ ve awˬ hkawˇ ngaˬ hta‸ teˇ 
pawˆ kʼaw‸ kʼoˆ laˇ ve, Laˇ tsuhˇ gʼuiˬ hkʼoˆ leh miˬguiˬ hkʼoˆ lo huˉ chehˇ ve 
mvuhˇ naw ma tcuh yaˇ ve la‸ sheh awˬ hkʼaw lo hpaw taˍ ve li‸ hta‸ ca yuˬ-
o‸ teh‸ kʼoˆ laˇ ve yoˬ. 
9Hkʼe te leh, mvuhˇ naw ma tcuh yaˇ oˇ ve geh ngaˬ kʼai leh, Li‸ ehˉ oˇ ve ngaˬ 
hta‸ pe‸ laˇ-oˆ teh‸ kʼoˆ piˇ ve yoˬ. Yawˇ kʼoˆ ve, Yuˬ leh caˇ-oˆ. Nawˬ ve gʼoˇ 
peˬ awˬ hkʼaw lo hkʼaˇ jaˇ tuˬ yoˬ. Ya‸ hkʼaˇ, nawˬ ve maw‸ kʼaw awˬ hkʼaw 
lo pehˇ gʼuiˬ hkʼa shuˍ shuˍ mehˬ jaˇ tuˬ yoˬ teh‸, ngaˬ hta‸ kʼoˆ laˇ ve yoˬ. 
10Oˇ htaˇ, li‸ ehˉ oˇ ve hta‸ mvuhˇ naw ma tcuh yaˇ ve la‸ sheh awˬ hkʼaw lo 
ngaˬ yuˬ leh caˇ ve yoˬ. Ngaˬ ve maw‸ kʼaw awˬ hkʼaw lo pehˇ gʼuiˬ hkʼa shuˍ 
shuˍ mehˬ jaˇ ve yoˬ. Ya‸ hkʼaˇ, li‸ oˇ ve hta‸ ngaˬ caˇ peuˬ hkʼaw‸ nawˉ, ngaˬ 
ve gʼoˇ peˬ awˬ hkʼaw lo hkʼaˇ la ve yoˬ. 
11Oˇ htaˇ yawˇ hui ngaˬ hta‸ kʼoˆ laˇ ve, Chaw ceuˬ laiˉ ceuˬ awˬ lawn maˇ 
kʼoˆ, mvuhˇmiˬ laiˉ peˆ awˬ lawn maˇ kʼoˆ, tawˇ hkawˇ laiˉ ceuˬ awˬ lawn maˇ 
kʼoˆ, hkunˉ hawˉ hkanˇ laiˉ gʼaˇ awˬ lawn maˇ kʼoˆ, Gʼuiˬsha nawˬ hta‸ kʼoˆ 
tcuh ve hkʼe nawˬ gʼa kʼaw‸ kʼoˆ maˍ piˇ tuˬ yoˬ teh‸ kʼoˆ ve yoˬ. 

Hpeu‸maˍ ve li‸ 11 

Shaˉ hkiˆ hkanˍ shehˍ hpaˇ nyiˇ gʼaˇ awˬ lawn 

1Oˇ ve awˬ hkʼaw‸ nawˉ, juˇ fuiˍ taˬ hta‸ shuˍ ve lo taˬ teˇ taˬ ngaˬ hta‸ pe‸ laˇ 
leh kʼoˆ laˇ ve, Tu loˬ. Gʼuiˬsha ve bon yehˬ lonˉ hta‸ maˇ kʼoˆ, tanˇ kuiˬ hta‸ 
maˇ kʼoˆ, oˇ kaˬ lo oˉ kʼoˍ pui ve chaw hui hta‸ maˇ kʼoˆ, tehˆ nyi-o. 
2Ya‸ hkʼaˇ, bon yehˬ lonˉ awˬ baˬ hpawˇ lo cawˬ ve vanˇ hta‸ teh taˉ sheˍ. Oˇ 
ve hta‸ taˇ tehˆ nyi. Awˬ lawn kʼo, vanˇ oˇ ve buiˇ shaˆ aˉ naˆ chaw hui hta‸ 

chiˇ a‸ piˇ peuˬ leh, yawˇ hui lehˬ da‸ kehˬ ve venˇ hta‸ awˇ chi nyiˇ ha pa 
hkʼa gaˬ naˆ tiˍ taˍ tuˬ yoˬ. 
3Ngaˬ ve shaˉ hkiˆ hkanˍ shehˍ hpaˇ nyiˇ gʼaˇ hta‸ ngaˬ kanˇ paˆ piˇ leh, yawˇ 
huiˉ maˬ lehˬ meh htuˉ pui hpa hta‸ veu‸ deh leh, teˇ hinˉ nyiˇ ha hkaw‸ chi 
nyi hkʼa gaˬ Gʼuiˬsha ve tawˇ hkawˇ maˍ piˇ tuˬ yoˬ teh‸ kʼoˆ ve yoˬ. 
4Yawˇ huiˉ maˬ lehˬ, miˬguiˬ ve Awˬ shehˍ hpaˇ mehˆ gʼuˇ suhˍ lo cawˬ taˍ ve 
shaˍlonˍ cehˬ nyiˇ cehˬ hpeh‸ leh, kawˆ faiˇ nyiˇ maˬ hpeh‸ ve yoˬ. 
5Chaw teˇ gʼaˇ gʼaˇ yawˇ huiˉ maˬ hta‸ naˬ tuˬ te gaˇ ve kʼo, yawˇ huiˉ maˬ ve 
maw‸ kʼaw awˬ hkʼaw lo aˬ miˍ tawˆ la leh, canˇ paˍ teˇ hpaˍ hta‸ to‸ baˬ tuˬ 
yoˬ. Chaw teˇ gʼaˇ gʼaˇ yawˇ huiˉ maˬ hta‸ naˬ tuˬ te gaˇ ve kʼo, oˇ hkʼe gʼa 
suh tuˬ yoˬ. 
6Yawˇ huiˉ maˬ lehˬ, Gʼuiˬsha ve tawˇ hkawˇ maˍ chehˇ ve awˬ yanˇ awˬ hkʼaw 
lo, mvuhˇ yeˬ maˇ laˬ tuˬ mvuhˇ naw ma hta‸ hoˆ taˍ tuˬ ve kanˇ paˆ cawˬ ve 
yoˬ. Iˉ kaˆ teˇ hpaˍ hta‸ awˬ suhˍ hpeh‸ la piˇ lawˬ tuˬ ka‸ kanˇ paˆ cawˬ ve 
yoˬ. Yawˇ huiˉ maˬ hkʼaˬ nyiˇ pawˆ te gaˇ ve ka‸, fawˉ mehˍ tuˬ ve teˇ ceuˬ le 
le miˬguiˬ hkʼoˆ gaˬ la piˇ tuˬ ve htawˇ kanˇ paˆ cawˬ ve yoˬ. 
7Yawˇ huiˉ maˬ shaˉ hkiˆ hkanˍ peuˬ hkʼaw‸ nawˉ, leh kuiˬ maˇ cawˬ ve miˬ 
kʼoˍ awˬ hkʼaw lo tawˆ la ve haiˬ ve to nuˇ to shaˆ lehˬ, yawˇ huiˉ maˬ hta‸ 
bawˆ da‸ tuˬ yoˬ. Bawˆ da‸ ve teˇ yanˇ, yawˇ huiˉ maˬ hta‸ gʼaˇ leh tiˇ pehˍ tuˬ 
yoˬ. 
8Yawˇ huiˉ maˬ ve awˬ to hta‸ venˇ lonˉ ve ya‸ kʼaw hpuiˇ lo teh taˍ tuˬ yoˬ. 
Venˇ oˇ ve lehˬ, yawˇ huiˉ maˬ ve Awˬ shehˍ hpaˇ la‸ ka hkʼoˆ lo hkanˍ suh 
kuiˬ venˇ hpeh‸ leh, tawˇ veˆ yehˇ kʼo, Sawˉdonˍ leh Eˇjiˇtu‸ teh‸ kʼoˆ ve yoˬ. 
9Oˇ htaˇ, chaw ceuˬ teˇ hpaˍ awˬ hkʼaw lo maˇ kʼoˆ, awˬ ceuˬ awˬ hkʼaˇ awˬ 
hkʼaw lo maˇ kʼoˆ, tawˇ hkawˇ laiˉ ceuˬ yaw ve chaw ceuˬ teˇ hpaˍ awˬ hkʼaw 
lo maˇ kʼoˆ, mvuhˇmiˬ teˇ hpaˍ awˬ hkʼaw lo maˇ kʼoˆ, chaw chi teˇ hpaˍ lehˬ, 
shehˆ nyi teˇ sha gʼuˇ hkʼa gaˬ yawˇ huiˉ maˬ ve awˬ to hta‸ hpoˆ nyi tuˬ yoˬ. 
Yawˇ huiˉ maˬ hta‸ shu ca tuˍ piˇ tuˬ yawˇ hui tawˍ taˍ tuˬ yoˬ. 

10Miˬguiˬ hkʼoˆ lo chehˇ ve chaw teˇ hpaˍ lehˬ, yawˇ huiˉ maˬ suh ve pa taw ha 
lehˬ jaˇ leh, ha lehˬ ha kʼa te tuˬ yoˬ. Yawˇ hui teˇ gʼaˇ leh teˇ gʼaˇ la‸ shawnˍ 
piˇ da‸ tuˬ yoˬ. Awˬ lawn kʼo, Gʼuiˬsha ve tcuh kaˍ paˍ oˇ ve nyiˇ gʼaˇ lehˬ, 
miˬguiˬ hkʼoˆ lo chehˇ ve chaw teˇ hpaˍ hta‸ nyi ma sho‸ sha‸ jaˇ tuˬ te piˇ 
peuˬ. 
11Shehˆ nyi teˇ sha gʼuˇ ponˬ peuˬ hkʼaw‸ nawˉ, Gʼuiˬsha awˬ hkʼaw lo tawˆ la 
ve a sha‸ te‸ piˇ lawˬ ve awˬ shaˉ yawˇ huiˉ maˬ awˬ hkʼaw lo lo‸-e leh, yawˇ 
huiˉ maˬ tu huˉ ve yoˬ. Yawˇ huiˉ maˬ hta‸ gʼa mawˬ ve chaw hui lehˬ, kawˆ 
jaˇ ve yoˬ. 
12Oˇ htaˇ, mvuhˇ naw ma lo awˬ hkawˇ bvuhˬ la leh kʼoˆ ve, Choˬ kaˬ lo taˆ la-
o teh‸ yawˇ huiˉ maˬ hta‸ kʼoˆ piˇ ve awˬ hkawˇ hta‸ yawˇ huiˉ maˬ gʼa kaˇ ve 
yoˬ. Yawˇ huiˉ maˬ ve canˇ paˍ teˇ hpaˍ mehˆ gʼuˇ suhˍ moˬ awˬ hkʼaw lo yawˇ 
huiˉ maˬ mvuhˇ naw ma hkʼoˆ lo taˆ-e ve yoˬ. 
13Awˬ yanˇ oˇ ve awˬ hkʼaw lo miˬ hiˆ jaˇ leh, venˇ oˇ ve teˇ chi pun teˇ pun paˆ 
ce ve yoˬ. Miˬ hiˆ ve oˇ ve awˬ hkʼaw lo chaw suhˍ hinˉ gʼaˇ suh ve yoˬ. Cawˬ 
taˍ sheˍ ve chaw teˇ hpaˍ kawˆ jaˇ leh mvuhˇ naw ma ve Gʼuiˬ sha hta‸ chiˇ uiˍ 
chiˇ mvuh piˇ ve yoˬ. 
14Dawˇ haˍ tuˬ uiˍ jaˇ ve nyiˇ ceuˬ teˇ ceuˬ lehˬ peuˬ ve yoˬ. Nyi loˬ, dawˇ haˍ 
tuˬ uiˍ jaˇ ve shehˆ ceuˬ teˇ ceuˬ haˆ haˆ gaˬ la tuˬ yoˬ. 

Behˬ heh ma suhˍ maˬ teˇ maˬ hta‸ meuˆ ve 

15Oˇ htaˇ, mvuhˇ naw ma tcuh yaˇ suhˍ gʼaˇ teˇ gʼaˇ behˬ heh ma meuˆ ve teˇ 
yanˇ, mvuhˇ naw ma hkʼoˆ lo bvuhˬ jaˇ ve awˬ hkawˇ teˇ hpaˍ tawˆ la leh kʼoˆ 
ve, Miˬguiˬ ve mvuhˇ miˬ lehˬ, ngaˬ hui ve Jawˇmawˇ Gʼuiˬsha ve mvuhˇmiˬ 
leh yawˇ ve Hkri‸ ve mvuhˇ miˬ hpeh‸ la peuˬ. Yawˇ lehˬ co co taiˍ taiˍ uˉ 
peunˍ tuˬ yoˬ teh‸ kʼoˆ ve yoˬ. 
16Oˇ htaˇ, Gʼuiˬsha mehˆ gʼuˇ suhˍ a shu yawˇ ve kʼaw jaw hkʼoˆ mui chehˇ ve 
chaw mawˇ chaw kehˉ nyiˇ chi awˇ gʼaˇ mehˆ hpfuhˇ miˬ chaˇ hkʼoˆ boˆ taˍ leh 
Gʼuiˬ sha hta‸ oˉ kʼoˍ pui leh kʼoˆ ve, 

17Ponˬ laˬ htaˇ ka‸, chi beu‸ ka‸ te‸ chehˇ taˍ ve, kanˇ paˆ hkʼa biˇ cawˬ ve 
Jawˇmawˇ Gʼuiˬsha-oˬ, nawˬ lehˬ uiˍ jaˇ ve kanˇ paˆ hta‸ yuˬ leh chi beu‸ uˉ 
peunˍ ve pa taw, nawˬ ve bon hta‸ ngaˬ hui chiˇ mvuh ve yoˬ. 
18Mvuhˇmiˬ teˇ hpaˍ nyi ma zuhˆ jaˇ leh, nawˬ htawˇ nyi ma zuhˆ la peuˬ. Suh 
taˍ peuˬ ve chaw teˇ hpaˍ hta‸ suhˉ jehˬ tuˬ awˬ yanˇ gaˬ la peuˬ. Nawˬ ve awˬ 
ceˬ hpeh‸ ve tcuh kaˍ paˍ teˇ hpaˍ hta‸ maˇ kʼoˆ, Hkri‸ yaˇ teˇ hpaˍ hta‸ maˇ 
kʼoˆ, nawˬ ve awˬ meh hta‸ yawˆ yan ve, uiˍ ve i ve chaw hkʼa peu-eˬ hta‸ 
maˇ kʼoˆ, awˬ bon piˇ tuˬ awˬ yanˇ gaˬ la peuˬ. Miˬguiˬ hta‸ te luˬ ve chaw teˇ 
hpaˍ hta‸ te luˬ piˇ tuˬ ka‸ awˬ yanˇ gaˬ la peuˬ, teh‸ kʼoˆ ve yoˬ. 
19Oˇ htaˇ, mvuhˇ naw ma lo Gʼuiˬsha ve bon yehˬ lonˉ hpaw sheˬ leh, bon yehˬ 
lonˉ awˬ hkʼaw lo yawˇ ve ka ti‸ shaˉ caˆ ta kʼoˍ htaˬ gʼa mawˬ ve yoˬ. Oˇ htaˇ, 
mvuhˇ tiˉ po-e‸ ba ve, awˬ hkawˇ laiˉ ceuˬ bvuhˬ ve, mvuhˇ tawˍ ve, miˬ hiˆ ve 
leh vaˇ shiˍ gʼaˇ hte‸ kʼa ve, chi teˇ hpaˍ hpeh‸ la ve yoˬ. 

Hpeu‸maˍ ve li‸ 12 

Yaˇ miˇ teˇ gʼaˇ leh cawˇ shehˍ ma awˬ lawn 

1Oˇ ve awˬ hkʼaw‸ nawˉ, mvuhˇ naw ma lo uiˍ jaˇ ve awˬ heˆ hta‸ ngaˬ gʼa 
mawˬ ve yoˬ. Yaˇ miˇ teˇ gʼaˇ lehˬ, mvuhˇ nyi hta‸ veu‸ deh leh, ha pa hta‸ 
naˆ taˍ leh, meu‸ keu shiˍ teˇ chi nyiˇ shiˍ cawˬ ve shi uˉ tcuhˍ hta‸ hkʼawˆ taˍ 
ve yoˬ. 
2Yaˇ miˇ oˇ ve yaˇ hu leh, yaˇ paw tuˬ naˬ jaˇ leh gʼa hkanˍ jaˇ ve pa taw, yawˇ 
gʼaˇ hte‸ kuˬ ve yoˬ. 
3Mvuhˇ naw ma lo awˬ kaˍ awˬ nu awˬ heˆ teˇ maˬ hta‸ ngaˬ gʼa mawˬ ve yoˬ. 
Nyiˉ-ehˍ ve cawˇ shehˍ ma lonˉ teˇ hkeh tawˆ la ve yoˬ. Yawˇ lehˬ oˉ kʼoˍ suhˍ 
shiˍ cawˬ leh, awˬ hkaw teˇ chi maˬ cawˬ ve yoˬ. Yawˇ ve oˉ kʼoˍ teˇ hpaˍ hta‸ 
shi uˉ tcuhˍ suhˍ shiˍ hkʼawˆ taˍ ve yoˬ. 
4Yawˇ ve awˬ mehˍ tu lehˬ, mvuhˇ naw ma lo cawˬ ve meu‸ keu shiˍ shehˆ 
pun teˇ pun hta‸ shaw yuˬ leh, miˬguiˬ hkʼoˆ lo baˬ keu ve yoˬ. Yaˇ paw la paˇ 
neˇ ve yaˇ miˇ oˇ ve teˇ gʼaˇ yaˇ paw la ve teˇ yanˇ, yaˇ oˇ ve hta‸ gʼa caˇ tuˬ, 
cawˇ shehˍ ma lehˬ yaˇ miˇ oˇ ve mehˆ gʼuˇ suhˍ lo huˉ taˍ ve yoˬ. 

5Yaˇ miˇ oˇ ve lehˬ, yaˇ hawˉ hkʼaˆ paˍ paw la ve yoˬ. Yaˇ oˇ ve lehˬ, sho juˇ 
fuiˍ hta‸ yehˇ leh mvuhˇmiˬ hkʼa peu-eˬ hta‸ uˉ peunˍ tuˬ yoˬ. Yaˇ miˇ ve yaˇ 
paˍ oˇ ve hta‸ Gʼuiˬsha geh lo leh Gʼuiˬsha ve kʼaw jaw lo chiˇ taˆ-e ve yoˬ. 
6Yaˇ miˇ oˇ ve lehˬ, heh puiˉ hkʼaw lo hpaw-e ve yoˬ. Oˇ kaˬ lo teˇ hinˉ nyiˇ ha 
hkaw‸ chi nyi hkʼa gaˬ yawˇ hta‸ ha‸ shaˉ tuˬ, Gʼuiˬsha lehˬ yawˇ awˬ pon 
chehˇ kuiˬ gu taˍ ve yoˬ. 
7Oˇ htaˇ, mvuhˇ naw ma hkʼoˆ lo ma‸ lonˉ hpeh‸ la ve yoˬ. Miˆhkeˍlaˆ leh 
yawˇ ve tcuh yaˇ teˇ hpaˍ lehˬ, cawˇ shehˍ ma oˇ ve hta‸ bawˆ da‸ ve yoˬ. 
Cawˇ shehˍ ma leh yawˇ ve tcuh yaˇ teˇ hpaˍ htawˇ yawˇ hui hta‸ kʼaw‸ bawˆ 
da‸ ve yoˬ. 
8Ya‸ hkʼaˇ, cawˇ shehˍ ma leh yawˇ ve tcuh yaˇ teˇ hpaˍ maˇ gʼaˇ leh, mvuhˇ 
naw ma hkʼoˆ lo yawˇ hui awˬ pon chehˇ kuiˬ maˇ kʼaw‸ cawˬ. 
9Oˇ htaˇ, Neˇhaiˬ leh Saˍtanˍ teh‸ meh ve cawˇ shehˍ ma lonˉ oˇ ve teˇ hkeh 
hta‸ miˬguiˬ hkʼoˆ lo yuˬ baˬ ve yoˬ. Yawˇ lehˬ, miˬguiˬ yaˇ hkʼa peu-eˬ hta‸ 
heˍ shehˍ hpaˇ hpeh‸ leh aˬ sho-eˬ htaˇ ve vuiˬ haiˬ hpeh‸ ve yoˬ. Yawˇ hta‸ 
miˬguiˬ hkʼoˆ lo yuˬ baˬ ve teˇ yanˇ, yawˇ ve tcuh yaˇ teˇ hpaˍ hta‸ ka‸ yawˇ 
geh teˇ geh yuˬ baˬ ve yoˬ. 
10Mvuhˇ naw ma hkʼoˆ lo awˬ hkawˇ bvuhˬ jaˇ ve hta‸ ngaˬ gʼa kaˇ ve, Chi beu
‸ ngaˬ hui ve Gʼuiˬsha ve htaiˍ hkʼaw‸ ve teˇ ceuˬ, kanˇ paˆ teˇ ceuˬ, uˉ peunˍ 
ve teˇ ceuˬ leh, yawˇ ve Hkri‸ ve aˉ yaˇ teˇ ceuˬ gaˬ la peuˬ. Awˬ lawn kʼo, 
ngaˬ hui ve awˬ viˉ awˬ nyi teˇ hpaˍ hta‸ Gʼuiˬsha mehˆ gʼuˇ suhˍ tanˇ hkuinˇ 
tanˇ vanˇ venˇbaˆ taˍ shehˍ hpaˇ teˇ gʼaˇ hta‸ yuˬ baˬ peuˬ. 
11Yawˬ ehˉ ve awˬ suhˍ hta‸ pa taw maˇ kʼoˆ, yawˇ hui shaˉ hkiˆ hkanˍ ve tawˇ 
hkawˇ hta‸ pa taw maˇ kʼoˆ, venˇbaˆ taˍ shehˍ hpaˇ hta‸ yawˇ hui gʼaˇ ve yoˬ. 
Awˬ lawn kʼo, suh htaˇ hkʼa gaˬ yawˇ hui a shu yawˇ ve a sha‸ hta‸ maˇ sheˉ 
lai ve yoˬ. 
12Hkʼe te leh, mvuhˇ naw ma leh mvuhˇ naw ma yaˇ teˇ hpaˍ-oˬ, ha lehˬ chehˇ-
oˆ. Miˬguiˬ leh laˇ tsuhˇ gʼuiˬ lehˬ, gʼa dawˇ haˍ jaˇ tuˬ yoˬ. Awˬ lawn kʼo, 
neˇhaiˬ lehˬ yawˇ ve awˬ yanˇ a ciˉ ceh tiˉ cawˬ ve hta‸ yawˇ shiˍ ve pa taw, 

nyi ma zuhˆ jaˇ ve awˬ hkʼaw lo yawˇ nawˬ hui geh gaˬ la peuˬ teh‸ kʼoˆ ve 
hta‸ ngaˬ gʼa kaˇ ve yoˬ. 
13Cawˇ shehˍ ma oˇ ve lehˬ, yawˇ hta‸ miˬ guiˬ hkʼoˆ lo yuˬ baˬ peuˬ ve hta‸ 
yawˇ gʼa mawˬ gʼa shiˍ ve teˇ yanˇ, yaˇ hawˉ hkʼaˆ paˍ paw la piˇ ve yaˇ miˇ 
hta‸ fawˉ mehˍ tuˬ yawˇ gʼa‸ yuˬ chehˇ ve yoˬ 
14Yaˇ miˇ oˇ ve lehˬ, vuiˬ oˇ ve hta‸ gʼa ponˬ leh heh puiˉ hkʼaw lo poˬ kʼai 
hpeh‸ tuˬ, aˉ ceˬ lonˉ ve toˍ la‸ kʼuˉ nyiˇ maˬ hta‸ gʼa ve yoˬ. Yawˇ ve chehˇ 
kuiˬ oˇ ve awˬ hkʼaw lo awˬ yanˇ teˇ yanˇ, awˬ yanˇ nyiˇ yanˇ leh awˬ yanˇ teˇ 
hkoˇ yanˇ hkʼa gaˬ yawˇ hta‸ ha‸ shaˉ tuˬ yoˬ. 
15Yaˇ miˇ oˇ ve hta‸ iˉ kaˆ shi veu tuˬ, vuiˬ lehˬ yawˇ ve maw‸ kʼaw awˬ hkʼaw 
lo iˉ kaˆ lawˬ lonˉ hkʼa shuˍ shuˍ yaˇ miˇ awˬ hkʼaˇ suh iˉ kaˆ hpe‸ baˬ ve yoˬ. 
16Ya‸ hkʼaˇ, miˬguiˬ lehˬ yaˇ miˇ oˇ ve hta‸ ga piˇ ve yoˬ. Miˬguiˬ lehˬ, yawˇ ve 
maw‸ kʼaw ngaˉ leh, cawˇ shehˍ ma ve maw‸ kʼaw hkʼaw lo hpe‸ baˬ ve iˉ 
kaˆ hta‸ hehˆ dawˬ ve yoˬ. 
17Cawˇ shehˍ ma lehˬ, yaˇ miˇ hta‸ nyi ma zuhˆ jaˇ leh, cawˬ taˍ sheˍ ve yawˇ 
ve awˬ yaˇ awˬ duˬ teˇ hpaˍ hta‸ ma‸ ca bawˆ ve yoˬ. Awˬ yaˇ awˬ duˬ oˇ ve 
teˇ hpaˍ lehˬ, Gʼuiˬsha piˇ taˍ ve tawˇ hkawˇ hta‸ na yuˬ leh, Yeˍsuˆ awˬ pon 
shaˉ hkiˆ hkanˍ ve chaw teˇ hpaˍ hpeh‸ ve yoˬ. 
18Cawˇ shehˍ ma oˇ ve lehˬ, laˇ tsuhˇ gʼuiˬ pfuhˍ paˇ shehˇ shiˍ hkʼoˆ lo huˉ taˍ 
ve yoˬ. 

Hpeu‸maˍ ve li‸ 13 

Haiˬ ve to nuˇ to shaˆ nyiˇ hkeh awˬ lawn 

1Oˇ htaˇ, laˇ tsuhˇ gʼuiˬ awˬ hkʼaw lo haiˬ ve to nuˇ to shaˆ teˇ hkeh tawˆ la ve 
hta‸ ngaˬ gʼa mawˬ ve yoˬ. Yawˇ lehˬ, awˬ hkaw teˇ chi maˬ cawˬ leh oˉ kʼoˍ 
suhˍ shiˍ cawˬ ve yoˬ. Awˬ hkaw teˇ hpaˍ hta‸ shi uˉ tcuhˍ teˇ chi shiˍ hkʼawˆ 
taˍ ve yoˬ. Gʼuiˬsha hta‸ maˇ shawˍ maˇ caˆ kʼoˆ ve awˬ meh teˇ hpaˍ, yawˇ ve 
oˉ kʼoˍ teˇ hpaˍ hta‸ bvuh‸ taˍ ve yoˬ. 
2Ngaˬ gʼa mawˬ ve haiˬ ve to nuˇ to shaˆ oˇ ve lehˬ, laˇ ku-i hta‸ shuˍ ve yoˬ. 
Yawˇ ve hkui sheh lehˬ, yehˬ miˉ tawˍ hkui sheh hta‸ shuˍ leh, yawˇ ve maw‸ 

kʼaw lehˬ, laˇ caˬ shiˉ maw‸ kʼaw hta‸ shuˍ ve yoˬ. Cawˇ shehˍ ma lehˬ, haiˬ 
ve to nuˇ to shaˆ oˇ ve hta‸ kanˇ paˆ piˇ leh, yawˇ ve kʼaw jaw hkʼoˆ lo mui 
tcuh leh uˉ peunˍ tcuh ve yoˬ. 
3Haiˬ ve to nuˇ to shaˆ ve oˉ kʼoˍ teˇ shiˍ lehˬ, suh law‸ law‸ dawˆ hkʼaw taˍ ve 
hta‸ ngaˬ gʼa mawˬ ve yoˬ. Ya‸ hkʼaˇ, naˬ kuiˬ awˬ hkʼaw oˇ ve kʼaw‸ na-e la 
leh, miˬ guiˬ yaˇ hkʼa peu-eˬ haiˬ ve to nuˇ to shaˆ oˇ ve hta‸ anˇ jaˇ leh awˬ 
hkʼaˇ suh kʼai ve yoˬ. 
4Haiˬ ve to nuˇ to shaˆ hta‸ kanˇ paˆ piˇ shehˍ hpaˇ cawˇ shehˍ ma hta‸ yawˇ 
hui oˉ kʼoˍ pui ve yoˬ. Haiˬ ve to nuˇ to shaˆ hta‸ htawˇ yawˇ hui oˉ kʼoˍ pui 
leh kʼoˆ ve, Haiˬ ve to nuˇ to shaˆ chi hta‸ a shu shuˍ da‸ ve le. A shu yawˇ 
hta‸ bawˆ da‸ hpeh‸ tuˬ le teh‸ kʼoˆ ve yoˬ. 
5Yawˇ hta‸ tawˇ uiˍ tawˇ mvuh yaw tcuh leh, Gʼuiˬsha hta‸ maˇ shawˍ maˇ caˆ 
kʼoˆ tcuh ve yoˬ. Awˇ chi nyiˇ ha pa hkʼa gaˬ kanˉ te tuˬ, yawˇ hta‸ a hkaw-
anˬ piˇ ve yoˬ. 
6Gʼuiˬsha hta‸ maˇ shawˍ maˇ caˆ kʼoˆ tuˬ, haiˬ ve to nuˇ to shaˆ yawˇ ve maw
‸ kʼaw ngaˉ leh, Gʼuiˬsha ve awˬ meh hta‸ maˇ kʼoˆ, yawˇ ve chehˇ kuiˬ hta‸ 
maˇ kʼoˆ, mvuhˇ naw ma yaˇ hta‸ maˇ kʼoˆ, haiˬ ve to nuˇ to shaˆ oˇ ve maˇ 
shawˍ maˇ caˆ kʼoˆ ve yoˬ. 
7Hkri‸ yaˇ hui hta‸ ma‸ bawˆ leh gʼaˇ hpeh‸ tuˬ, yawˇ a hkaw-anˬ gʼa ve yoˬ. 
Awˬ ceuˬ awˬ hkʼaˇ teˇ ceuˬ le le, chaw ceuˬ teˇ ceuˬ le le, tawˇ hkawˇ teˇ ceuˬ 
le le leh mvuhˇmiˬ teˇ peˆ le le awˬ hkʼoˆ hta‸ uˉ peunˍ tuˬ htawˇ a hkaw-anˬ 
gʼa ve yoˬ. 
8Miˬguiˬ hta‸ te hpanˍ htaˇ ka‸ co ti‸ ha ti‸ li‸ awˬ hkʼaw lo awˬ meh maˇ 
bvuh‸ keu taˍ ve miˬguiˬ yaˇ hkʼa peu-eˬ lehˬ, haiˬ ve to nuˇ to shaˆ oˇ ve hta‸ 
oˉ kʼoˍ pui tuˬ yoˬ. Li‸ oˇ ve lehˬ, tiˇ pehˍ peuˬ ve Yawˬ ehˉ ve li‸ hpeh‸ ve 
yoˬ. 
9Naˍ paw cawˬ ve chaw hkʼa deh‸ na-o. 
10Shu hta‸ hpeh yuˬ ve chaw lehˬ, hpeh yuˬ ve hta‸ gʼa kʼaw‸ hkanˍ tuˬ yoˬ. 
Aˉ htaw yuˬ leh shu hta‸ chaw pehˍ ve chaw lehˬ, aˉ htaw hta‸ pa taw gʼa suh 

tuˬ yoˬ. Chi hkʼe te ve hta‸ pa taw, Hkri‸ yaˇ hui hkʼaˬ ma nyi ma yeˬ puiˉ leh 
hkʼaˬ ma yonˍ puiˉ ve tawˆ la ve yoˬ. 
11Miˬguiˬ awˬ hkʼaw lo awˬ kaˍ awˬ nu haiˬ ve to nuˇ to shaˆ teˇ hkeh tawˆ la 
ve hta‸ ngaˬ gʼa mawˬ ve yoˬ. Yawˇ lehˬ yawˬ ehˉ ve awˬ hkaw hta‸ shuˍ ve 
awˬ hkaw nyiˇ maˬ cawˬ leh, cawˇ shehˍ ma tawˇ yaw ve hkʼa shuˍ shuˍ yawˇ 
tawˇ yaw ve yoˬ. 
12Haiˬ ve to nuˇ to shaˆ chi teˇ hkeh lehˬ, awˉ lawˉ tawˆ la ve haiˬ ve to nuˇ to 
shaˆ teˇ hkeh ve kanˇ paˆ hkʼa peu-eˬ hta‸ yuˬ leh yawˇ mehˆ gʼuˇ suhˍ yehˇ ve 
yoˬ. Suh law‸ law‸ dawˆ hkʼaw taˍ ve naˬ kuiˬ awˬ hkʼaw na-e la peuˬ ve haiˬ 
ve to nuˇ to shaˆ awˉ lawˉ teˇ hkeh hta‸ miˬguiˬ leh miˬguiˬ hkʼoˆ hkʼa chehˇ 
ve chaw hui oˉ kʼoˍ pui tuˬ, haiˬ ve to nuˇ to shaˆ nyiˇ hkeh teˇ hkeh te ve yoˬ. 
13Uiˍ ve awˬ heˆ teˇ hpaˍ hta‸ yawˇ te maˍ ve yoˬ. Hkʼaˬ hkʼe le teh‸ kʼoˆ kʼo, 
mvuhˇ naw ma lo te leh miˬ guiˬ hkʼoˆ hkʼa gaˬ, chaw yaˇ mehˆ gʼuˇ suhˍ yawˇ 
aˬ miˍ hta‸ ce la tcuh ve yoˬ. 
14Haiˬ ve to nuˇ to shaˆ awˉ lawˉ teˇ hkeh mehˆ gʼuˇ suhˍ awˬ heˆ teˇ hpaˍ te 
maˍ tuˬ yawˇ a hkaw-anˬ gʼa taˍ ve hkʼe yawˇ te ve hta‸ pa taw, haiˬ ve to nuˇ 
to shaˆ nyiˇ hkeh teˇ hkeh lehˬ, miˬguiˬ hkʼoˆ hkʼa chehˇ ve chaw teˇ hpaˍ hta‸ 
heˍ yuˬ beˬ yuˬ ve yoˬ. Haiˬ ve to nuˇ to shaˆ awˉ lawˉ teˇ hkeh lehˬ, aˉ htaw 
chaw ve hta‸ gʼa hkanˍ peuˬ htawˇ te‸ chehˇ sheˍ ve yoˬ. Yawˇ ve shaˉ ho‸ 
hta‸ te tuˬ, miˬguiˬ hkʼoˆ chehˇ ve chaw teˇ hpaˍ hta‸ haiˬ ve to nuˇ to shaˆ 
nyiˇ hkeh teˇ hkeh kʼoˆ piˇ ve yoˬ. 
15Haiˬ ve to nuˇ to shaˆ ve shaˉ ho‸ tawˇ yaw puiˉ tuˬ, shaˉ ho‸ oˇ ve hta‸ te‸ 
la piˇ hpeh‸ ve kanˇ paˆ hta‸ yawˇ gʼa ve yoˬ. Shaˉ ho‸ oˇ ve hta‸ oˉ kʼoˍ maˇ 
pui ve chaw teˇ hpaˍ hta‸ yawˇ tiˇ pehˍ tcuh ve yoˬ. 
16Chaw uiˍ chaw i maˇ kʼoˆ, chaw paw chaw sha maˇ kʼoˆ, chaw haˍ chaw 
gʼawˇ maˇ kʼoˆ, ponˬ ve chaw maˇ kʼoˆ, awˬ ceˬ maˇ kʼoˆ, chaw hkʼa peu-eˬ ve 
la‸ sha paˉ la‸ sheh hta‸ maˇ heˆ kʼo naˍ kʼaˍ pui hta‸ maiˉ taˍ tuˬ, haiˬ ve to 
nuˇ to shaˆ oˇ ve teˇ hkeh hkanˍ yuˬ tcuh ve yoˬ. 

17Awˬ maiˉ maˇ cawˬ ve chaw teˇ gʼaˇ ka‸, mawˇ maˇ gʼa vuiˬ maˇ gʼa hawˇ tuˬ 
yawˇ te ve yoˬ. Awˬ maiˉ oˇ ve lehˬ, haiˬ ve to nuˇ to shaˆ ve awˬ meh, maˇ heˆ 
kʼo yawˇ awˬ meh ve nanˍ ba‸ hta‸ kʼoˆ ve yoˬ. 
18Chi awˬ hkʼaw lo cuˇ yiˍ gʼa hpeh‸ ve yoˬ. Dawˇ shiˍ puiˉ ve chaw lehˬ, haiˬ 
ve to nuˇ to shaˆ ve nanˍ ba‸ hta‸ gʼaw nyi shawˍ nyi tcuh-o. Yawˇ ve nanˍ ba
‸ lehˬ, chaw teˇ gʼaˇ ve nanˍ ba‸ hpeh‸ leh, nanˍ ba‸ oˇ ve hkaw‸ ha hkaw‸ 
chi hkaw‸ yoˬ. 

Hpeu‸maˍ ve li‸ 14 

Chaw teˇ shehnˉ awˇ meunˍ awˇ hinˉ gʼaˇ kʼa muiˬ ve 

1Oˇ htaˇ ngaˬ nyi leh, Ziˉonˍ hkʼaw hkʼoˆ lo Yawˬ ehˉ huˉ chehˇ ve hta‸ ngaˬ 
gʼa mawˬ ve yoˬ. Yawˬ ehˉ ve awˬ meh leh yawˇ Awˬ pa ve awˬ meh a shu 
yawˇ ve naˍ kʼaˍ pui hta‸ bvuh‸ taˍ ve chaw teˇ shehnˉ awˇ meunˍ awˇ hinˉ 
gʼaˇ htawˇ yawˇ geh teˇ geh huˉ taˍ ve yoˬ. 
2Iˉ kaˆ gʼuiˬ baˇ maˇ jaˇ ve awˬ hkawˇ bvuhˬ ve hkʼa shuˍ shuˍ leh, hehnˇ jaˇ ve 
mvuhˇ tawˍ ve awˬ hkawˇ hkʼa shuˍ shuˍ, mvuhˇ naw ma lo awˬ hkawˇ bvuhˬ 
la ve hta‸ ngaˬ gʼa kaˇ ve yoˬ. Ngaˬ gʼa kaˇ ve awˬ hkawˇ lehˬ, tinˍ hteˆ shehˍ 
hpaˇ teˇ hpaˍ a shu yawˇ ve tinˍ hteˆ chehˇ ve awˬ hkawˇ hta‸ shuˍ ve yoˬ. 
3Yawˇ hui lehˬ, kʼaw jaw awˬ gʼuˇ suhˍ maˇ kʼoˆ, a sha‸ te‸ chehˇ ve awˬ ceuˬ 
awˇ hkeh leh chaw mawˇ chaw kehˉ teˇ hpaˍ mehˆ gʼuˇ suhˍ maˇ kʼoˆ, kʼa 
muiˬ hkawˇ awˬ suhˉ hta‸ kʼa chehˇ ve yoˬ. Miˬ guiˬ hkʼoˆ lo vuiˬ hkʼaw‸ taˍ 
peuˬ ve chaw teˇ shehnˉ awˇ meunˍ awˇ hinˉ gʼaˇ maˇ heˆ kʼo, kʼa muiˬ hkawˇ 
awˬ suhˉ oˇ ve hta‸ chaw teˇ gʼaˇ ka‸ kʼa maˇ gʼa taˬ. 
4Chaw oˇ ve teˇ hpaˍ lehˬ, yaˇ miˇ teˇ hpaˍ geh cha‸ chiˆ tuˬ maˇ te ve chaw 
hui hpeh‸ ve yoˬ. Awˬ lawn kʼo, yawˇ hui lehˬ da‸ kehˬ ve yaˇ miˇ haˉ hkʼe 
hpeh‸ leh, Yawˬ ehˉ hkʼa kʼai kuiˬ teˇ kaˬ le le lo awˬ hkʼaˇ suh kʼai ve chaw 
hui hpeh‸ ve yoˬ. Gʼuiˬsha leh Yawˬ ehˉ awˬ pon awˉ lawˉ naw‸ ve iˉ shiˍ 
hpeh‸ la tuˬ, chaw yaˇ hui awˬ hkʼaw lo yawˇ hui hta‸ vuiˬ hkʼaw‸ taˍ ve yoˬ. 
5Yawˇ hui ve maw‸ kʼaw awˬ hkʼaw lo heˍ ve a ciˉ ka‸ maˇ cawˬ. Yawˇ hui 
hta‸ venˇbaˆ taˍ tuˬ ka‸ maˇ cawˬ. 

Mvuhˇ naw ma tcuh yaˇ shehˆ gʼaˇ awˬ lawn 

6Oˇ htaˇ, mvuhˇ naw ma awˬ kʼaw ji lo awˬ kaˍ awˬ nu mvuhˇ naw ma tcuh 
yaˇ teˇ gʼaˇ poˬ chehˇ ve hta‸ ngaˬ gʼa mawˬ ve yoˬ. Miˬ guiˬ hkʼoˆ lo chehˇ ve 
chaw hkʼa peu-eˬ, mvuhˇmiˬ teˇ peˆ le le hta‸ maˇ kʼoˆ, awˬ ceuˬ awˬ hkʼaˇ teˇ 
ceuˬ le le hta‸ maˇ kʼoˆ, tawˇ hkawˇ teˇ ceuˬ le le hta‸ maˇ kʼoˆ, chaw ceuˬ teˇ 
ceuˬ le le hta‸ maˇ kʼoˆ, co co taiˍ taiˍ yeˬ ve ha lehˬ ve bon hkawˇ maˍ piˇ tuˬ 
yawˇ cawˬ taˍ ve yoˬ. 
7Yawˇ awˬ hkawˇ bvuhˬ chaweh kuˬ leh kʼoˆ ve, Gʼuiˬsha hta‸ kawˆ leh yawˇ 
hta‸ chiˇ uiˍ chiˇ mvuh piˇ-oˆ. Awˬ lawn kʼo, yawˇ suhˉ jehˬ tuˬ ve awˬ yanˇ 
gaˬ la peuˬ. Mvuhˇ naw ma miˬ naˆ ma hta‸ maˇ kʼoˆ, laˇ tsuhˇ gʼuiˬ leh iˉ kaˆ 
tawˆ kuiˬ teˇ hpaˍ hta‸ maˇ kʼoˆ, te hpanˍ shehˍ hpaˇ hta‸ oˉ kʼoˍ pui-o teh‸ 
kʼoˆ ve yoˬ. 
8Mvuhˇ naw ma tcuh yaˇ nyiˇ gʼaˇ teˇ gʼaˇ lehˬ, awˉ lawˉ teˇ gʼaˇ awˬ hkʼaˇ suh 
laˬ leh kʼoˆ ve, Awˬ meh uiˍ ve Baˍbuˍlonˍ venˇ lehˬ paiˍ peuˬ, paiˍ peuˬ. Awˬ 
lawn kʼo, a pehˉ meuˇ gʼuiˬ taw piˇ ve hkʼe, haˉ chawˇ haˉ paˆ te ve awˬ taw‸ 
ma yuˬ leh mvuhˇ miˬ hkʼa peu-eˬ hta‸ yawˇ taw piˇ peuˬ teh‸ kʼoˆ ve yoˬ. 
9Mvuhˇ naw ma tcuh yaˇ shehˆ gʼaˇ teˇ gʼaˇ lehˬ, yawˇ huiˉ maˬ awˬ hkʼaˇ suh 
laˬ leh awˬ hkawˇ bvuhˬ chaweh kuˬ leh kʼoˆ ve, Chaw hkʼaˬ ve teˇ gʼaˇ maˇ 
kʼoˆ, haiˬ ve to nuˇ to shaˆ leh yawˇ ve awˬ ho‸ awˬ han hta‸ oˉ kʼoˍ pui leh, a 
shu yawˇ ve naˍ kʼaˍ pui hta‸ maˇ kʼoˆ, a shu yawˇ ve la‸ sheh hta‸ maˇ kʼoˆ, 
maiˉ taˍ ve hta‸ hkanˍ yuˬ ve kʼo, 
10a pehˉ meuˇ gʼuiˬ dawˬ ve hkʼe, Gʼuiˬsha nyi ma zuhˆ jaˇ ve teˇ ceuˬ hta‸ 
yawˇ gʼa dawˬ tuˬ yoˬ. A pehˉ meuˇ gʼuiˬ oˇ ve hta‸ te‸ chiˉ maˇ hkaw‸ leh, 
Gʼuiˬsha ve nyi ma zuhˆ ve kawˆ awˬ hkʼaw lo ngeuˍ keu taˍ ve yoˬ. Da‸ kehˬ 
ve mvuhˇ naw ma tcuh yaˇ teˇ hpaˍ mehˆ gʼuˇ suhˍ maˇ kʼoˆ, Yawˬ ehˉ mehˆ 
gʼuˇ suhˍ maˇ kʼoˆ, aˬ miˍ leh ma‸ shiˉ hta‸ yehˇ leh, chaw oˇ ve hta‸ hehnˇ 
chaweh ciˍ yanˍ piˇ tuˬ yoˬ. 
11Yawˇ hui hta‸ ciˍ yanˍ piˇ ve teˇ yanˇ, tawˆ la chehˇ ve aˬ miˍ mvuhˇ hkʼawˇ 
lehˬ, co co taiˍ taiˍ taˆ-e chehˇ ve yoˬ. Haiˬ ve to nuˇ to shaˆ leh yawˇ ve awˬ 
ho‸ awˬ han hta‸ oˉ kʼoˍ pui leh, yawˇ ve awˬ meh maiˉ taˍ ve hta‸ hkanˍ yuˬ 

ve chaw teˇ hpaˍ lehˬ, tanˇ hkuinˇ tanˇ vanˇ gʼaˇ gʼa jehˇ kuiˬ maˇ cawˬ teh‸ 
kʼoˆ ve yoˬ. 
12Gʼuiˬsha piˇ taˍ ve tawˇ hkawˇ leh Yeˍsuˆ hta‸ yonˍ ve teˇ ceuˬ awˬ hkʼaˇ suh 
kʼai ve Hkri‸ yaˇ hui lehˬ, nyi ma yeˬ ve teˇ ceuˬ cawˬ tuˬ chi awˬ hkʼaw lo gʼa 
mawˬ ve yoˬ. 
13Oˇ htaˇ, mvuhˇ naw ma lo awˬ hkawˇ bvuhˬ la ve hta‸ ngaˬ gʼa kaˇ ve, Chi 
hkʼe bvuh‸ taˍ-o‸. Ya‸ nyi hkʼaw‸ nawˉ kʼo, Jawˇmawˇ Yeˍsuˆ awˬ hkʼaw lo 
suh ve chaw teˇ hpaˍ lehˬ awˬ bon uiˍ ve yoˬ teh‸ kʼoˆ laˇ ve yoˬ. Awˬ ha hpu 
htawˇ kʼoˆ ve, Cawˇ ve yoˬ. Yawˇ hui te taˍ ve kanˉ teˇ hpaˍ lehˬ, yawˇ hui awˬ 
hkʼaˇ suh kʼai ve pa taw, a shu yawˇ kanˉ te hkeu‸ ve awˬ hkʼaw lo ponˬ peuˬ 
leh, yawˇ hui gʼaˇ gʼa jehˇ ve yoˬ teh‸ kʼoˆ ve yoˬ. 

Miˬguiˬ hta‸ caˬ gʼeu‸ ve 

14Oˇ ve awˬ hkʼaw‸ nawˉ ngaˬ nyi leh hpuˉ-ehˍ ve moˬ hta‸ ngaˬ gʼa mawˬ ve 
yoˬ. Moˬ oˇ ve awˬ hkʼoˆ hta‸ chaw yaˇ ve yaˇ hta‸ shuˍ ve teˇ gʼaˇ mui taˍ ve 
yoˬ. Yawˇ lehˬ, shi uˉ tcuhˍ hkʼawˆ taˍ leh, yawˇ ve la‸ sheh awˬ hkʼaw lo 
tcuhˆ jaˇ ve law‸ kʼawˉ hta‸ vawˆ taˍ ve yoˬ. 
15Awˬ kaˍ awˬ nu mvuhˇ naw ma tcuh yaˇ teˇ gʼaˇ lehˬ, bon yehˬ lonˉ awˬ 
hkʼaw lo tawˆ la leh, moˬ awˬ hkʼoˆ lo mui taˍ ve teˇ gʼaˇ hta‸ awˬ hkawˇ 
bvuhˬ chaweh kuˬ leh kʼoˆ piˇ ve, Miˬguiˬ hkʼoˆ lo caˬ meh jaˇ peuˬ. Caˬ gʼeu‸ 
ve awˬ yanˇ gaˬ peuˬ ve pa taw, law‸ kʼawˉ hta‸ yuˬ leh caˬ gʼeu‸-o‸ teh‸ kʼoˆ 
ve yoˬ. 
16Oˇ htaˇ, moˬ awˬ hkʼoˆ hta‸ mui taˍ ve teˇ gʼaˇ lehˬ, yawˇ ve law‸ kʼawˉ yuˬ 
leh, miˬ guiˬ hkʼoˆ ve caˬ hkʼa peu-eˬ hta‸ kʼuˉ yuˬ leh gʼeu‸ peuˬ ve yoˬ. 
17Awˬ kaˍ awˬ nu mvuhˇ naw ma tcuh yaˇ teˇ gʼaˇ lehˬ, mvuhˇ naw ma hkʼoˆ ve 
bon yehˬ lonˉ awˬ hkʼaw lo tawˆ la ve yoˬ. Yawˇ htawˇ, tcuhˆ jaˇ ve law‸ kʼawˉ 
cawˬ taˍ ve yoˬ. 
18Peuˬ leh, aˬ miˍ awˬ hkʼoˆ kanˇ paˆ cawˬ ve mvuhˇ naw ma tcuh yaˇ teˇ gʼaˇ 
lehˬ, tanˇ kuiˬ awˬ hkʼaw lo tawˆ la leh, tcuhˆ ve law‸ kʼawˉ cawˬ ve teˇ gʼaˇ 
hta‸ awˬ hkawˇ bvuhˬ chaweh kuˬ leh kʼoˆ piˇ ve, Nawˬ ve tcuhˆ ve law‸ 

kʼawˉ hta‸ yuˬ leh, miˬguiˬ ve a pehˉ meuˇ shiˍ awˬ kʼoˍ teˇ hpaˍ hta‸ gʼeu‸-o‸
. Awˬ lawn kʼo, a pehˉ meuˇ shiˍ teˇ hpaˍ meh la peuˬ teh‸ kʼoˆ ve yoˬ. 
19Oˇ htaˇ, mvuhˇ naw ma tcuh yaˇ oˇ ve teˇ gʼaˇ lehˬ, yawˇ ve law‸ kʼawˉ yuˬ 
leh miˬ guiˬ hkʼoˆ ve a pehˉ meuˇ shiˍ awˬ kʼoˍ hkʼa peu-eˬ hta‸ kʼuˉ yuˬ leh 
shaw yuˬ peuˬ hkʼaw‸ nawˉ, a pehˉ meuˇ gʼuiˬ nyiˉ kuiˬ awˬ hkʼaw lo baˬ keu 
ve yoˬ. A pehˉ meuˇ gʼuiˬ nyiˉ kuiˬ oˇ ve lehˬ, Gʼuiˬsha ve nyi ma zuhˆ ve teˇ 
ceuˬ hpeh‸ ve yoˬ. 
20A pehˉ meuˇ gʼuiˬ nyiˉ kuiˬ oˇ ve hta‸ venˇ awˬ baˬ hpawˇ lo naˆ leh, a pehˉ 
meuˇ gʼuiˬ nyiˉ kuiˬ oˇ ve awˬ hkʼaw lo awˬ suhˍ tawˆ la ve yoˬ. Awˬ suhˍ oˇ ve 
lehˬ, teˇ hinˉ hkaw‸ ha hpaˍlonˍ kʼa gaˬ iˉ mvuhˇ maw‸ kʼaw caˆ hkʼe mvuh 
naˉ ve yoˬ. 

Hpeu‸maˍ ve li‸ 15 

Fawˉ mehˍ ve suhˍ ceuˬ cawˬ ve mvuhˇ naw ma tcuh yaˇ suhˍ gʼaˇ 

1Oˇ ve awˬ hkʼaw‸ nawˉ, mvuhˇ naw ma lo anˇ tuˬ uiˍ jaˇ ve awˬ kaˍ awˬ nu ve 
awˬ heˆ teˇ maˬ hta‸ ngaˬ gʼa mawˬ ve yoˬ. Awˬ heˆ oˇ ve lehˬ, fawˉ mehˍ ve 
suhˍ ceuˬ cawˬ ve mvuhˇ naw ma tcuh yaˇ suhˍ gʼaˇ hpeh‸ ve yoˬ. Fawˉ mehˍ 
ve oˇ ve teˇ hpaˍ lehˬ, awˬ leh meuˇ ve fawˉ mehˍ ve teˇ hpaˍ hpeh‸ ve yoˬ. 
Awˬ lawn kʼo, oˇ ve teˇ hpaˍ awˬ hkʼaw lo Gʼuiˬsha nyi ma zuhˆ ve teˇ ceuˬ 
peu-eˬ ve yoˬ. 
2Peuˬ leh, aˬ miˍ leh mehˆ gʼeuˆ hkaw‸ da‸ taˍ ve gʼuiˬ po hta‸ shuˍ ve teˇ ceuˬ 
hta‸ ngaˬ gʼa mawˬ ve yoˬ. Haiˬ ve to nuˇ to shaˆ leh yawˇ ve awˬ ho‸ awˬ 
han hta‸ maˇ kʼoˆ, yawˇ awˬ meh ve nanˍ ba‸ hta‸ maˇ kʼoˆ, gʼaˇ peuˬ ve 
chaw teˇ hpaˍ lehˬ, a shu yawˇ ve la‸ sheh hkʼaw Gʼuiˬsha ve tinˍ hta‸ vawˆ 
taˍ leh, mehˆ gʼeuˆ gʼuiˬ po awˬ paˇ lo huˉ chehˇ ve yoˬ. 
3Yawˇ hui lehˬ, Gʼuiˬsha ve awˬ ceˬ Moˉseˍ ve kʼa muiˬ hkawˇ leh Yawˬ ehˉ ve 
kʼa muiˬ hkawˇ hta‸ kʼa muiˬ leh kʼoˆ ve, Kanˇ paˆ uiˍ ve Jawˇmawˇ Gʼuiˬsha-
oˬ, nawˬ ve kanˉ teˇ hpaˍ lehˬ uiˍ jaˇ da‸ jaˇ ve yoˬ. Chaw ceuˬ hkʼa peu-eˬ ve 
Hkunˉ hawˉ hkanˇ-oˬ, nawˬ ve ya‸ kʼaw teˇ hpaˍ lehˬ, hteˇ jaˇ cawˇ jaˇ ve yoˬ. 

4Jawˇmawˇ-oˬ, nawˬ hta‸ maˇ kawˆ leh nawˬ ve awˬ meh hta‸ maˇ chiˇ uiˍ 
maˇ chiˇ mvuh ve, a shu cawˬ le. Awˬ lawn kʼo, nawˬ teˇ gʼaˇ ceh tiˉ da‸ kehˬ 
ve yoˬ. Chaw ceuˬ hkʼa peu-eˬ nawˬ geh laˬ leh nawˬ hta‸ oˉ kʼoˍ pui tuˬ yoˬ. 
Awˬ lawn kʼo, nawˬ hteˇ lehˍ cawˇ lehˍ te ve teˇ hpaˍ hkʼa tawˍ lehˆ tawˆ la 
peuˬ, teh‸ kʼoˆ ve yoˬ. 
5Oˇ ve awˬ hkʼaw‸ nawˉ ngaˬ nyi leh, shaˉ hkiˆ hpeh‸ ve aˉ po kʼo bon yehˬ 
lonˉ mvuhˇ naw ma lo hpaw taˍ ve hta‸ ngaˬ gʼa mawˬ ve yoˬ. 
6Fawˉ mehˍ ve suhˍ ceuˬ cawˬ ve mvuhˇ naw ma tcuh yaˇ suhˍ gʼaˇ lehˬ, bon 
yehˬ lonˉ oˇ ve awˬ hkʼaw lo tawˆ la ve yoˬ. Yawˇ hui lehˬ, awˬ gʼeuˆ ba ve 
kehˬ da‸ jaˇ ve hpa hpu hta‸ veu‸ deh leh, a shu yawˇ ve nyi ma pui hta‸ shi 
haˍ pi caˆ tsuh‸ taˍ ve yoˬ. 
7A sha‸ te‸ chehˇ ve awˬ ceuˬ awˇ hkeh awˬ hkʼaw lo teˇ hkeh lehˬ, mvuhˇ 
naw ma tcuh yaˇ suhˍ gʼaˇ hta‸ shi mu‸ hkʼu suhˍ shiˍ piˇ ve yoˬ. Shi mu‸ 
hkʼu oˇ ve teˇ hpaˍ awˬ hkʼaw lo, co co taiˍ taiˍ te‸ chehˇ ve Gʼuiˬ sha ve nyi 
ma zuhˆ ve teˇ ceuˬ hkʼa biˇ cawˬ taˍ ve yoˬ. 
8Oˇ htaˇ, Gʼuiˬsha ve awˬ me‸ awˬ hponˇ leh yawˇ ve kanˇ paˆ hta‸ pa taw, 
bon yehˬ lonˉ awˬ hkʼaw lo mvuhˇ hkʼawˇ hkʼa biˇ cawˬ ve yoˬ. Mvuhˇ naw 
ma tcuh yaˇ suhˍ gʼaˇ ve fawˉ mehˍ ve suhˍ ceuˬ maˇ peuˬ ve ceh ceh, chaw 
teˇ gʼaˇ ka‸ bon yehˬ lonˉ awˬ hkʼaw lo lo‸-e maˇ hpeh‸. 

Hpeu‸maˍ ve li‸ 16 

Gʼuiˬsha nyi ma zuhˆ ve teˇ ceuˬ cawˬ taˍ ve mu‸ hkʼu suhˍ shiˍ 

1Peuˬ leh, bon yehˬ lonˉ awˬ hkʼaw lo bvuhˬ jaˇ ve awˬ hkawˇ tawˆ la ve hta‸ 
ngaˬ gʼa kaˇ ve yoˬ. Awˬ hkawˇ oˇ ve lehˬ, mvuhˇ naw ma tcuh yaˇ suhˍ gʼaˇ 
hta‸ chi hkʼe kʼoˆ piˇ ve, Nawˬ hui kʼai leh, Gʼuiˬsha nyi ma zuhˆ ve teˇ ceuˬ 
cawˬ ve mu‸ hkʼu suhˍ shiˍ hta‸ miˬguiˬ hkʼoˆ lo ngeuˍ baˬ-o‸ teh‸ kʼoˆ ve 
yoˬ. 
2Oˇ htaˇ, awˉ lawˉ peuˇ ve mvuhˇ naw ma tcuh yaˇ teˇ gʼaˇ kʼai leh, yawˇ ve 
mu‸ hkʼu hta‸ miˬguiˬ hkʼoˆ lo ngeuˍ baˬ ve yoˬ. Haiˬ ve to nuˇ to shaˆ ve awˬ 
maiˉ hta‸ hkanˍ yuˬ taˍ leh, yawˇ ve awˬ ho‸ awˬ han hta‸ oˉ kʼoˍ pui ve 

chaw teˇ hpaˍ awˬ hkʼaw lo cha‸ chiˆ leh naˬ jaˇ ve pawˆ lawˆ kʼuˉ teˇ hpaˍ 
cawˬ la ve yoˬ. 
3Mvuhˇ naw ma tcuh yaˇ nyiˇ gʼaˇ teˇ gʼaˇ lehˬ, yawˇ ve mu‸ hkʼu hta‸ laˇ 
tsuhˇ gʼuiˬ awˬ hkʼaw lo ngeuˍ baˬ ve yoˬ. Laˇ tsuhˇ gʼuiˬ lehˬ, chaw suh ve 
awˬ suhˍ hkʼa shuˍ shuˍ hpeh‸ la leh, laˇ tsuhˇ gʼuiˬ awˬ hkʼaw lo te‸ chehˇ ve 
awˬ ceuˬ hkʼa peu-eˬ suh ve yoˬ. 
4Mvuhˇ naw ma tcuh yaˇ shehˆ gʼaˇ teˇ gʼaˇ lehˬ, yawˇ ve mu‸ hkʼu hta‸ iˉ kaˆ 
lawˬ teˇ hpaˍ leh iˉ kaˆ tawˆ kuiˬ teˇ hpaˍ awˬ hkʼaw lo ngeuˍ baˬ leh, iˉ kaˆ oˇ 
ve teˇ hpaˍ awˬ suhˍ hpeh‸ la ve yoˬ. 
5Oˇ htaˇ, iˉ kaˆ hpawˇ hta‸ caˉ da‸ ve mvuhˇ naw ma tcuh yaˇ kʼoˆ ve, Ponˬ laˬ 
htaˇ ka‸ chi beu‸ ka‸ te‸ chehˇ taˍ ve Da‸ kehˬ shehˍ hpaˇ-oˬ, nawˬ chi hkʼe 
suhˉ jehˬ ve lehˬ, hteˇ ve cawˇ ve yoˬ. 
6Awˬ lawn kʼo, Hkri‸ yaˇ hui ve awˬ suhˍ leh nawˬ ve tcuh kaˍ paˍ teˇ hpaˍ ve 
awˬ suhˍ hta‸ yawˇ hui yuˬ sheˆ ve pa taw, nawˬ yawˇ hui hta‸ awˬ suhˍ kʼaw
‸ dawˬ tcuh ve yoˬ. Yawˇ hui chi hkʼe gʼa hkanˍ ve lehˬ cawˇ ve yoˬ, teh‸ kʼoˆ 
ve hta‸ ngaˬ gʼa kaˇ ve yoˬ. 
7Tanˇ kuiˬ awˬ hkʼaw lo awˬ hkawˇ tawˆ la leh kʼoˆ ve, Kanˇ paˆ uiˍ ve 
Jawˇmawˇ Gʼuiˬsha-oˬ, cawˇ ve yoˬ. Nawˬ suhˉ jehˬ ve teˇ hpaˍ lehˬ, hteˇ jaˇ 
cawˇ jaˇ ve yoˬ, teh‸ kʼoˆ ve hta‸ ngaˬ gʼa kaˇ ve yoˬ. 
8Mvuhˇ naw ma tcuh yaˇ awˇ gʼaˇ teˇ gʼaˇ lehˬ, yawˇ ve mu‸ hkʼu hta‸ mvuhˇ 
nyi awˬ hkʼoˆ lo ngeuˍ baˬ ve yoˬ. Oˇ htaˇ mvuhˇ nyi lehˬ, chaw yaˇ hui hta‸ 
aˬ miˍ chiˆ piˇ tuˬ kanˇ paˆ gʼa ve yoˬ. 
9Haw jaˇ chiˆ jaˇ ve oˇ ve lehˬ, chaw yaˇ hui hta‸ hkeu‸ kʼai piˇ lawˬ ve yoˬ. 
Fawˉ mehˍ ve chi teˇ hpaˍ awˬ hkʼoˆ hta‸ kanˇ paˆ cawˬ ve Gʼuiˬsha ve awˬ 
meh hta‸ yawˇ hui maˇ shawˍ maˇ caˆ kʼoˆ ve yoˬ. Yawˇ hui venˇbaˆ maˇ dawˇ 
hpfuhˆ leh, Gʼuiˬ sha hta‸ maˇ chiˇ uiˍ maˇ chiˇ mvuh ve yoˬ. 
10Mvuhˇ naw ma tcuh yaˇ ngaˇ gʼaˇ teˇ gʼaˇ lehˬ, yawˇ ve mu‸ hkʼu hta‸ haiˬ 
ve to nuˇ to shaˆ ve kʼaw jaw awˬ hkʼoˆ lo ngeuˍ baˬ leh, haiˬ ve to nuˇ to shaˆ 
ve mvuhˇmiˬ naˆ ho‸ hpeh‸ la ve yoˬ. Mvuhˇmiˬ oˇ ve awˬ hkʼaw lo chehˇ ve 

chaw teˇ hpaˍ lehˬ, naˬ jaˇ ve pa taw, a shu yawˇ ve ha tehˍ hta‸ geu‸ chehˇ 
ve yoˬ. 
11Naˬ jaˇ ve teˇ ceuˬ hta‸ maˇ kʼoˆ, pawˆ lawˆ kʼuˉ teˇ hpaˍ hta‸ maˇ kʼoˆ, yawˇ 
hui gʼa hkanˍ ve pa taw mvuhˇ naw ma hkʼoˆ chehˇ ve Gʼuiˬsha hta‸ yawˇ hui 
maˇ shawˍ maˇ caˆ kʼoˆ ve yoˬ. Yawˇ hui te ve kanˉ teˇ hpaˍ hta‸ htawˇ maˇ 
dawˇ hpfuhˆ. 
12Mvuhˇ naw ma tcuh yaˇ hkaw‸ gʼaˇ teˇ gʼaˇ lehˬ, yawˇ ve mu‸ hkʼu hta‸ 
Uˇhpaˍraˆ gʼuiˬ ma lonˉ awˬ hkʼoˆ lo ngeuˍ baˬ ve yoˬ. Mvuhˇ nyi tawˆ hpawˇ 
lo chehˇ ve hkunˉ hawˉ hkanˇ teˇ hpaˍ awˬ pon ya‸ kʼaw gu taˍ tuˬ, iˉ kaˆ lawˬ 
oˇ ve fiˍ kʼai ve yoˬ. 
13Oˇ htaˇ, cawˇ shehˍ ma ve maw‸ kʼaw awˬ hkʼaw lo maˇ kʼoˆ, haiˬ ve to nuˇ 
to shaˆ ve maw‸ kʼaw awˬ hkʼaw lo maˇ kʼoˆ, maˇ heˆ heˆ ve tcuh kaˍ paˍ ve 
maw‸ kʼaw awˬ hkʼaw lo maˇ kʼoˆ, cha‸ chiˆ ve awˬ ha sheh lehˇ tawˆ la ve 
hta‸ ngaˬ gʼa mawˬ ve yoˬ. Awˬ ha oˇ ve teˇ hpaˍ lehˬ, paˍ hta‸ shuˍ ve yoˬ. 
14Yawˇ hui teˇ hpaˍ lehˬ, awˬ heˆ teˇ hpaˍ hta‸ te maˍ chehˇ ve neˇhaiˬ ve awˬ 
ha teˇ hpaˍ hpeh‸ ve yoˬ. Kanˇ paˆ uiˍ ve Gʼuiˬsha ve awˬ nyi uiˍ ve teˇ nyi 
awˬ hkʼaw lo ma‸ bawˆ tuˬ awˬ pon, miˬguiˬ hkʼoˆ teˇ kaˬ le le lo chehˇ ve 
hkunˉ hawˉ hkanˇ teˇ hpaˍ hta‸ hpawnˬ da‸ piˇ lawˬ tuˬ, awˬ ha oˇ ve teˇ hpaˍ 
tawˆ kʼai ve yoˬ. 
15(Nyi loˬ, chaw hkʼawˇ hkʼa shuˍ shuˍ ngaˬ laˬ ve yoˬ. A shu yawˇ awˬ to awˬ 
kʼu nyi maˇ gʼa kʼai leh shu mehˆ gʼuˇ suhˍ maˇ gʼa ya‸ taw tuˬ, nawˇ chehˇ taˍ 
leh a shu yawˇ ve veu‸ kʼaˇ hta‸ ha‸ shaˉ chehˇ ve chaw lehˬ, awˬ bon uiˍ ve 
yoˬ.) 
16Awˬ ha oˇ ve teˇ hpaˍ lehˬ, hkunˉ hawˉ hkanˇ teˇ hpaˍ hta‸ Aˍmaˍgeˍdonˍ 
meh ve chehˇ kuiˬ lo hpawnˬ da‸ piˇ lawˬ ve yoˬ. Awˬ meh oˇ ve lehˬ, 
Heˍbrehˇ hkawˇ hpeh‸ ve yoˬ. 
17Mvuhˇ naw ma tcuh yaˇ suhˍ gʼaˇ teˇ gʼaˇ lehˬ, yawˇ ve mu‸ hkʼu hta‸ mvuhˇ 
haw awˬ hkʼaw lo ngeuˍ baˬ ve yoˬ. Oˇ htaˇ, bon yehˬ lonˉ awˬ hkʼaw, kʼaw 
jaw lo bvuhˬ jaˇ ve awˬ hkawˇ tawˆ la leh, Peuˬ ve yoˬ teh‸ kʼoˆ ve yoˬ. 

18Oˇ htaˇ, mvuhˇ tiˉ po-e‸ ba ve, awˬ hkawˇ laiˉ ceuˬ bvuhˬ ve, mvuhˇ tawˍ ve 
leh miˬ hiˆ jaˇ ve, chi teˇ hpaˍ hpeh‸ la ve yoˬ. Miˬ guiˬ hkʼoˆ lo chaw yaˇ tanˬ 
cawˬ la ve teˇ nyi hta‸ tanˬ leh, chi taw taw miˬ hiˆ jaˇ ve teˇ pawˆ ka‸ maˇ 
hpeh‸ la jaw. 
19Venˇ lonˉ lehˬ, hkoˇ kʼai leh, shehˆ hkoˇ hpeh‸ la ve yoˬ. Mvuhˇmiˬ teˇ hpaˍ 
ve venˇ teˇ hpaˍ htawˇ paˆ-e ve yoˬ. Gʼuiˬsha lehˬ, hehnˇ ja ve nyi ma zuhˆ ve 
a pehˉ meuˇ gʼuiˬ keu taˍ ve kawˆ Baˍbuˍlonˍ venˇ hta‸ taw piˇ tuˬ, venˇ oˇ ve 
hta‸ yawˇ dawˇ nawˇ chehˇ ve yoˬ. 
20Conˇ hkʼa peu-eˬ mehˉ kʼai leh, hkʼaw pui teˇ hpaˍ hta‸ maˇ kʼaw‸ mawˬ ve 
yoˬ. 
21Shehˆ chi cawehˬ cawˬ ve vaˇ shiˍ lonˉ teˇ hpaˍ mvuhˇ naw ma lo te leh 
chaw yaˇ hui awˬ hkʼoˆ hta‸ ce la ve yoˬ. Vaˇ shiˍ fawˉ mehˍ ve teˇ ceuˬ hta‸ 
pa taw chaw yaˇ hui lehˬ, Gʼuiˬsha hta‸ maˇ shawˍ maˇ caˆ kʼoˆ ve yoˬ. Awˬ 
lawn kʼo, fawˉ mehˍ ve oˇ ve lehˬ, uiˍ jaˇ hehnˇ jaˇ ve teˇ ceuˬ hpeh‸ ve yoˬ. 

Hpeu‸maˍ ve li‸ 17 

Meh maˬ lanˉ lonˉ teˇ gʼaˇ hta‸ suhˉ jehˬ ve 

1Oˇ htaˇ, mu‸ hkʼu suhˍ shiˍ cawˬ ve mvuhˇ naw ma tcuh yaˇ suhˍ gʼaˇ awˬ 
hkʼaw lo teˇ gʼaˇ laˬ leh ngaˬ hta‸ kʼoˆ laˇ ve, Laˬ-o‸. Iˉ kaˆ maˇ ve awˬ hkʼoˆ 
hta‸ mui chehˇ ve meh maˬ lanˉ lonˉ hta‸ suhˉ jehˬ ve teˇ ceuˬ ngaˬ nawˬ hta‸ 
maˍ laˇ tuˬ yoˬ. 
2Miˬguiˬ hkʼoˆ chehˇ ve hkunˉ hawˉ hkanˇ teˇ hpaˍ lehˬ, yawˇ geh haˉ chawˇ 
haˉ paˆ te peuˬ ve yoˬ. Miˬguiˬ hkʼoˆ chehˇ ve chaw teˇ hpaˍ lehˬ, a pehˉ meuˇ 
gʼuiˬ dawˬ bvuhˆ ve hkʼe, yawˇ ve haˉ chawˇ haˉ paˆ te ve teˇ ceuˬ hta‸ dawˬ 
bvuhˆ peuˬ teh‸ kʼoˆ laˇ ve yoˬ. 
3Oˇ htaˇ, Awˬ ha hpu awˬ hkʼaw lo mvuhˇ naw ma tcuh yaˇ oˇ ve ngaˬ hta‸ 
heh puiˉ hkʼaw shiˍ kʼai ve yoˬ. Nyiˉ-ehˍ ve haiˬ ve to nuˇ to shaˆ awˬ hkʼoˆ lo 
yaˇ miˇ teˇ gʼaˇ mui chehˇ ve hta‸ ngaˬ gʼa mawˬ ve yoˬ. Haiˬ ve to nuˇ to shaˆ 
oˇ ve lehˬ, oˉ kʼoˍ suhˍ shiˍ leh awˬ hkaw teˇ chi maˬ cawˬ leh, Gʼuiˬsha hta‸ 
maˇ shawˍ maˇ caˆ kʼoˆ ve awˬ meh teˇ hpaˍ hkʼa biˇ cawˬ ve yoˬ. 

4Yaˇ miˇ oˇ ve lehˬ, nyi naˆ meuˉ lehˍ ve leh nyiˉ-ehˍ ve veu‸ kʼaˇ hta‸ veu‸ 
deh leh, shi, haˉ pui shehnˉ leh piˉ ko-eˍ shehnˉ teˇ hpaˍ tcuhˉ taˍ ve yoˬ. Yawˇ 
haˉ chawˇ haˉ paˆ te ve hta‸ caˉ da‸ ve maˇ da‸ maˇ kehˬ ve awˬ ceuˬ teˇ hpaˍ 
leh, cha‸ naˬ tuˬ te ve awˬ ceuˬ teˇ hpaˍ hkʼa biˇ cawˬ taˍ ve shi kawˆ hta‸ 
yawˇ vawˆ taˍ ve yoˬ. 
5Yawˇ ve naˍ kʼaˍ pui hta‸ tcuhˉ kuiˬ naˉ jaˇ ve awˬ meh chi hkʼe bvuh‸ taˍ ve 
yoˬ. Uiˍ ve Baˍbuˍlonˍ venˇ lehˬ, meh maˬ lanˉ teˇ hpaˍ ve awˬ e leh miˬguiˬ ve 
cha‸ chiˆ ve teˇ hpaˍ ve awˬ e hpeh‸ ve yoˬ teh‸ bvuh‸ taˍ ve yoˬ. 
6Yaˇ miˇ oˇ ve lehˬ, Hkri‸ yaˇ hui ve awˬ suhˍ hta‸ maˇ kʼoˆ, Yeˍsuˆ awˬ pon 
shaˉ hkiˆ hkanˍ paˍ hui ve awˬ suhˍ hta‸ maˇ kʼoˆ, dawˬ bvuhˆ gʼuˇ ve hta‸ 
ngaˬ gʼa mawˬ ve yoˬ. Ngaˬ yawˇ hta‸ mawˬ ve teˇ yanˇ, maˇ maˇ anˇ jaˇ ve 
yoˬ. 
7Oˇ htaˇ mvuhˇ naw ma tcuh yaˇ oˇ ve teˇ gʼaˇ ngaˬ hta‸ kʼoˆ laˇ ve, Aˬ hto‸ 
ma te nawˬ anˇ ve le. Yaˇ miˇ oˇ ve awˬ lawn maˇ kʼoˆ, oˉ kʼoˍ suhˍ shiˍ leh 
awˬ hkaw teˇ chi maˬ cawˬ ve yawˇ hta‸ pfuhˇ kʼai ve haiˬ ve to nuˇ to shaˆ 
awˬ lawn maˇ kʼoˆ, tcuhˉ kuiˬ naˉ ve teˇ ceuˬ ngaˬ nawˬ hta‸ kʼaoˍ maˍ laˇ tuˬ 
yoˬ. 
8Nawˬ gʼa mawˬ ve haiˬ ve to nuˇ to shaˆ lehˬ, ponˬ laˬ htaˇ cawˬ ve ka‸, chi 
beu‸ maˇ cawˬ. Yawˇ lehˬ maˇ maw maw kʼo, leh kuiˬ maˇ cawˬ ve miˬ kʼoˍ 
awˬ hkʼaw lo tawˆ la leh, luˬ kuiˬ sheˆ kuiˬ lo gʼa lo‸-e tuˬ yoˬ. Mvuhˇ kawˍ 
miˬ ya‸ htaˇ ka‸ co ti‸ ha ti‸ li‸ awˬ hkʼaw lo awˬ meh maˇ bvuh‸ keu taˍ ve 
miˬguiˬ hkʼoˆ chehˇ ve chaw teˇ hpaˍ lehˬ, haiˬ ve to nuˇ to shaˆ hta‸ gʼa 
mawˬ ve teˇ yanˇ, anˇ jaˇ tuˬ yoˬ. Awˬ lawn kʼo, ponˬ laˬ htaˇ yawˇ cawˬ ve ka
‸, chi beu‸ maˇ cawˬ leh, awˬ hkʼaw‸ nawˉ kʼaw‸ cawˬ la tuˬ ve hta‸ pa taw 
yoˬ. 
9Awˬ lawn chi hta‸ shiˍ tuˬ cuˇ yiˍ hkʼa biˇ cawˬ ve nyi ma hta‸ loˍ ve yoˬ. Oˉ 
kʼoˍ oˇ ve suhˍ shiˍ lehˬ, yaˇ miˇ mui taˍ ve hkʼaw suhˍ shiˍ hpeh‸ ve yoˬ. 
10Hkunˉ hawˉ hkanˇ suhˍ gʼaˇ htawˇ hpeh‸ ve yoˬ. Ngaˇ gʼaˇ lehˬ, ce kʼai peuˬ. 
Chi beu‸ teˇ gʼaˇ chehˇ taˍ sheˍ ve yoˬ. Teˇ gʼaˇ lehˬ, maˇ gaˬ la sheˍ. Yawˇ gaˬ 
la ve teˇ yanˇ, teˇ hkui ceh tiˉ gʼa chehˇ tuˬ yoˬ. 

11Ponˬ laˬ htaˇ cawˬ ve ka‸, chi beu‸ maˇ cawˬ ve haiˬ ve to nuˇ to shaˆ lehˬ, 
hiˉ gʼaˇ teˇ gʼaˇ hpeh‸ ve yoˬ. Ya‸ hkʼaˇ, suhˍ gʼaˇ hta‸ yawˇ caˉ da‸ ve yoˬ. 
Yawˇ lehˬ, luˬ kuiˬ sheˆ kuiˬ lo gʼa lo‸-e tuˬ yoˬ. 
12Nawˬ gʼa mawˬ ve awˬ hkaw teˇ chi maˬ lehˬ, mvuhˇmiˬ hta‸ maˇ gʼa uˉ 
peunˍ sheˍ ve hkunˉ hawˉ hkanˇ teˇ chi gʼaˇ hpeh‸ ve yoˬ. Ya‸ hkʼaˇ, yawˇ hui 
lehˬ haiˬ ve to nuˇ to shaˆ geh teˇ geh hkunˉ hawˉ hkanˇ ve aˉ yaˇ hta‸ teˇ naˍ 
riˍ hkʼa gaˬ gʼa tuˬ yoˬ. 
13Hkunˉ hawˉ hkanˇ oˇ ve teˇ hpaˍ lehˬ, nyi ma teˇ shiˍ tiˉ taˍ leh, haiˬ ve to 
nuˇ to shaˆ hta‸ a shu yawˇ ve kanˇ paˆ leh a shu yawˇ ve aˉ yaˇ chiˇ a‸ piˇ ve 
yoˬ. 
14Yawˇ hui lehˬ, Yawˬ ehˉ hta‸ bawˆ da‸ tuˬ yoˬ. Ya‸ hkʼaˇ, Yawˬ ehˉ yawˇ hui 
hta‸ gʼaˇ tuˬ yoˬ. Awˬ lawn kʼo, yawˇ lehˬ jawˇ mawˇ awˬ hkʼoˆ Jawˇmawˇ 
hpeh‸ leh, hkunˉ hawˉ hkanˇ awˬ hkʼoˆ Hkunˉ hawˉ hkanˇ hpeh‸ ve yoˬ. Yawˇ 
geh teˇ geh chehˇ ve chaw teˇ hpaˍ lehˬ, kuˬ yuˬ taˍ ve chaw, leuˆ yuˬ taˍ ve 
chaw leh, ka ti‸ yeˬ ve chaw teˇ hpaˍ hpeh‸ ve yoˬ teh‸, ngaˬ hta‸ kʼoˆ laˇ ve 
yoˬ. 
15Mvuhˇ naw ma tcuh yaˇ oˇ ve ngaˬ hta‸ teˇ pawˆ kʼaw‸ kʼoˆ laˇ ve, Nawˬ gʼa 
mawˬ ve meh maˬ lanˉ mui chehˇ ve iˉ kaˆ oˇ ve teˇ hpaˍ lehˬ, chaw ceuˬ teˇ 
hpaˍ, chaw awˬ moˍ lonˉ teˇ hpaˍ, mvuhˇmiˬ teˇ hpaˍ leh, tawˇ hkawˇ laiˉ ceuˬ 
yaw ve chaw teˇ hpaˍ hpeh‸ ve yoˬ. 
16Nawˬ gʼa mawˬ ve awˬ hkaw teˇ chi maˬ leh haiˬ ve to nuˇ to shaˆ lehˬ, meh 
maˬ lanˉ hta‸ canˇ tuˬ yoˬ. Yawˇ hui lehˬ, yawˇ hta‸ gawˬ cu gawˬ pehˆ hpeh‸ 
piˇ lawˬ leh, awˬ kʼu nyi te piˇ tuˬ yoˬ. Yawˇ ve awˬ shaˍ hta‸ yawˇ hui caˇ leh, 
yawˇ hta‸ aˬ miˍ tuˉ baˬ tuˬ yoˬ. 
17Awˬ lawn kʼo, Gʼuiˬsha nyi ma cawˇ ve hta‸ yawˇ hui te tuˬ, yawˇ hui ve nyi 
ma hta‸ Gʼuiˬsha dawˇ pawnˍ piˇ ve yoˬ. Gʼuiˬ sha ve tawˇ hkawˇ biˇ la htaˇ 
hkʼa gaˬ, yawˇ hui lehˬ nyi ma teˇ shiˍ tiˉ taˍ ve awˬ hkʼaw lo haiˬ ve to nuˇ to 
shaˆ hta‸ a shu yawˇ ve aˉ yaˇ chiˇ a‸ piˇ tuˬ, Gʼuiˬ sha chi hkʼe dawˇ pawnˍ 
piˇ ve yoˬ. 

18Nawˬ gʼa mawˬ ve yaˇ miˇ teˇ gʼaˇ lehˬ, miˬ guiˬ ve hkunˉ hawˉ hkanˇ teˇ hpaˍ 
hta‸ uˉ peunˍ ve venˇ lonˉ hpeh‸ ve yoˬ teh‸, ngaˬ hta‸ kʼoˆ laˇ ve yoˬ. 

Hpeu‸maˍ ve li‸ 18 

Baˍbuˍlonˍ venˇ paiˍ ve 

1Oˇ ve awˬ hkʼaw‸ nawˉ, awˬ kaˍ awˬ nu mvuhˇ naw ma tcuh yaˇ teˇ gʼaˇ 
mvuhˇ naw ma lo ya‸ la chehˇ ve hta‸ ngaˬ gʼa mawˬ ve yoˬ. Yawˇ lehˬ, uiˍ ve 
kanˇ paˆ cawˬ leh, yawˇ ve awˬ me‸ awˬ hponˇ hta‸ pa taw, miˬguiˬ hkʼoˆ awˬ 
gʼeuˆ ba chehˇ ve yoˬ. 
2Yawˇ bvuhˬ chaweh gʼaˇ hte‸ kuˬ leh kʼoˆ ve, Awˬ meh uiˍ ve Baˍbuˍlonˍ venˇ 
lehˬ paiˍ peuˬ, paiˍ peuˬ. Chehˇ kuiˬ oˇ ve lehˬ, neˇhaiˬ teˇ hpaˍ ve chehˇ kuiˬ 
leh cha‸ chiˆ ve awˬ ha teˇ ceuˬ le le ve va‸ taˍ kuiˬ hpeh‸ ve yoˬ. Cha‸ chiˆ 
leh shu cha‸ naˬ ve ngaˆ teˇ ceuˬ le le ve va‸ taˍ kuiˬ ka‸ hpeh‸ ve yoˬ. 
3Awˬ lawn kʼo, chaw ceuˬ hkʼa peu-eˬ lehˬ a pehˉ meuˇ gʼuiˬ dawˬ ve hkʼe, 
yawˇ ve haˉ chawˇ haˉ paˆ te ve teˇ ceuˬ hta‸ dawˬ leh paiˍ peuˬ. Miˬguiˬ ve 
hkunˉ hawˉ hkanˇ teˇ hpaˍ yawˇ geh haˉ chawˇ haˉ paˆ te peuˬ leh, miˬguiˬ ve 
tanˇ kaˬ paˍ teˇ hpaˍ lehˬ, yawˇ paw sha jaˇ ve teˇ ceuˬ awˬ hkʼaw lo, yawˇ hui 
htawˇ paw sha la peuˬ, teh‸ kʼoˆ ve yoˬ. 
4Mvuhˇ naw ma lo awˬ kaˍ awˬ nu ve awˬ hkawˇ chi hkʼe kʼoˆ chehˇ ve hta‸ 
ngaˬ gʼa kaˇ ve, Ngaˬ ve chaw teˇ hpaˍ-oˬ, yawˇ ve venˇbaˆ awˬ hkʼaw lo maˇ 
gʼa lo‸-e tuˬ maˇ kʼoˆ, yawˇ gʼa hkanˍ ve fawˉ mehˍ ve teˇ hpaˍ hta‸ nawˬ hui 
maˇ gʼa hkanˍ tuˬ maˇ kʼoˆ, venˇ oˇ ve awˬ hkʼaw lo tawˆ la-o. 
5Awˬ lawn kʼo, yawˇ ve venˇbaˆ teˇ hpaˍ lehˬ mvuhˇ naw ma hta‸ daw‸ htaˇ 
hkʼa gaˬ maˇ jaˇ leh, yawˇ ve maˇ hteˇ maˇ cawˇ ve teˇ hpaˍ hta‸ Gʼuiˬsha dawˇ 
nawˇ chehˇ ve yoˬ. 
6Yawˇ shu hta‸ te piˇ ve hkʼe yawˇ hta‸ kʼaw‸ te hkʼaw‸ piˇ-oˆ. Yawˇ kanˉ te 
taˍ ve hkʼe, yawˇ hta‸ nyiˇ pun kʼaw‸ te hkʼaw‸ piˇ-oˆ. Kawˆ awˬ hkʼaw lo 
yawˇ hkaw‸ da‸ taˍ ve teˇ ceuˬ nyiˇ pun hkaw‸ da‸ leh yawˇ hta‸ taw piˇ-oˆ. 
7Yawˇ awˬ to hta‸ yawˇ chiˇ uiˍ chiˇ mvuh leh, paw sha jaˇ ve awˬ hkʼaw lo ha 
lehˬ ha kʼa te peuˬ ve hkʼe taw, yawˇ hta‸ fawˉ mehˍ leh dawˇ haˍ jaˇ ve teˇ 

ceuˬ yawˇ awˬ hkʼoˆ gaˬ la piˇ-oˆ. Awˬ lawn kʼo, yawˇ ve nyi ma awˬ hkʼaw lo 
yawˇ kʼoˆ ve, Ngaˬ lehˬ nanˇ hawˉ hkanˇ ma te leh mui chehˇ ve yoˬ. Ngaˬ 
mehˇchawˇma maˇ heˆ. Dawˇ haˍ ve teˇ ceuˬ hta‸ ngaˬ a ciˉ ka‸ gʼa hpuˇ tuˬ 
maˇ heˆ teh‸ kʼoˆ ve yoˬ. 
8Hkʼe te leh, teˇ nyi tiˉ awˬ hkʼaw lo yawˇ awˬ hkʼoˆ hta‸ suh ve teˇ ceuˬ, paˆ 
hawˬ ve teˇ ceuˬ leh meu‸ ve kaˆ ve teˇ ceuˬ, fawˉ mehˍ ve chi teˇ hpaˍ gaˬ la 
leh, aˬ miˍ to‸ baˬ ve hta‸ yawˇ gʼa hkanˍ tuˬ yoˬ. Awˬ lawn kʼo, yawˇ hta‸ 
suhˉ jehˬ ve Jawˇmawˇ Gʼuiˬsha lehˬ kanˇ paˆ uiˍ jaˇ ve yoˬ, teh‸ kʼoˆ ve yoˬ. 
9Venˇ oˇ ve geh haˉ chawˇ haˉ paˆ te leh, paw sha jaˇ ve awˬ hkʼaw lo ha lehˬ 
ha kʼa te peuˬ ve miˬguiˬ ve hkunˉ hawˉ hkanˇ teˇ hpaˍ lehˬ, venˇ oˇ ve to‸ 
chehˇ ve mvuhˇ hkʼawˇ hta‸ gʼa mawˬ ve teˇ yanˇ, venˇ oˇ ve awˬ pon yawˇ 
hui kuˬ hawˬ paˆ hawˬ tuˬ yoˬ. 
10Venˇ oˇ ve gʼa hkanˍ ve tu‸ ve hkanˍ ve hta‸ yawˇ hui kawˆ jaˇ ve pa taw, 
yawˇ hui vuiˇ kuiˬ lo huˉ taˍ leh chi hkʼe kʼoˆ tuˬ yoˬ. Awˬ meh uiˍ leh kanˇ 
paˆ uiˍ ve Baˍbuˍlonˍ venˇ-oˬ, nawˬ gʼa dawˇ haˍ jaˇ, gʼa dawˇ haˍ jaˇ ve yoˬ. 
Teˇ naˍ riˍ tiˉ awˬ hkʼaw lo nawˬ hta‸ suhˉ jehˬ ve teˇ ceuˬ gaˬ la peuˬ teh‸ 
kʼoˆ tuˬ yoˬ. 
11Miˬguiˬ ve tanˇ kaˬ paˍ teˇ hpaˍ htawˇ, venˇ oˇ ve awˬ pon kuˬ hawˬ paˆ hawˬ 
tuˬ yoˬ. Awˬ lawn kʼo, shu yawˇ hui ve mawˇ hta‸ maˇ kʼaw‸ vuiˬ. 
12Mawˇ oˇ ve teˇ hpaˍ lehˬ, hpu, shi, haˉ pui shehnˉ, piˉ ko-eˍ shehnˉ, da‸ jaˇ 
ve hpa hpu, nyi naˆ meuˉ lehˍ ve hpa, pfuhˇ hpa, nyiˉ-ehˍ ve hpa, hawnˉ ve 
suhˆ teˇ ceuˬ le le, haw ciˬ te taˍ ve mawˇ teˇ ceuˬ le le, awˬ hpfuhˇ hkʼaˆ ve 
suhˆ te taˍ ve mawˇ teˇ ceuˬ le le, kuiˇ te taˍ ve mawˇ, sho te taˍ ve mawˇ, haˉ 
pui hpu te taˍ ve mawˇ, 
13kʼaw hpeh, hkʼeu hawnˉ, awˬ shaˉ hawnˉ ve awˬ meu-e, naˍ manˇ hawnˉ, 
lawˇbanˍ, a pehˉ meuˇ gʼuiˬ, naˍ manˇ, meu da‸ ve hkaoˍmonˇ meu-e, caˬ shiˍ, 
nuˇ, yawˬ, iˉ mvuhˇ, iˉ mvuhˇ lawˬ, awˬ ceˬ leh, chaw yaˇ ve co ha, chi teˇ 
hpaˍ yoˬ. 

14Nawˬ ve nyi ma sheˉ lai jaˇ ve iˉ shiˍ teˇ hpaˍ lehˬ, mehˉ kʼai peuˬ. Mehˬ jaˇ 
ve caˇ tuˬ leh da‸ jaˇ ve mawˇ jeˬ hkʼa peu-eˬ luˬ kʼai peuˬ leh, awˬ hkʼaw‸ 
nawˉ teˇ pawˆ ka‸ nawˬ maˇ kʼaw‸ gʼa mawˬ. 
15Mawˇ oˇ ve teˇ hpaˍ hta‸ hawˇ ve vuiˬ ve leh venˇ oˇ ve hta‸ pa taw paw sha 
la ve tanˇ kaˬ paˍ teˇ hpaˍ lehˬ, venˇ oˇ ve gʼa hkanˍ ve tu‸ ve hkanˍ ve hta‸ 
kawˆ jaˇ ve pa taw, yawˇ hui vuiˇ kuiˬ lo huˉ taˍ tuˬ yoˬ. Yawˇ hui kuˬ hawˬ 
paˆ hawˬ leh chi hkʼe kʼoˆ tuˬ yoˬ. 
16Da‸ jaˇ ve hpa hpu, nyi naˆ meuˉ lehˍ ve hpa leh nyiˉ-ehˍ ve hpa hta‸ veu‸ 
deh leh, shi, haˉ pui shehnˉ leh piˉ ko-eˍ shehnˉ tcuhˉ taˍ ve awˬ meh uiˍ ve 
venˇ lehˬ, gʼa dawˇ haˍ jaˇ, gʼa dawˇ haˍ jaˇ ve yoˬ. 
17Chi taw taw maˇ jaˇ ve mawˇ jeˬ hkʼa peu-eˬ teˇ naˍ riˍ ceh tiˉ awˬ hkʼaw lo 
luˬ kʼai peuˬ law leˇ, teh‸ kʼoˆ tuˬ yoˬ. Haw lo‸ kʼoˍ awˬ hoˉ hkʼa peu-eˬ, haw 
lo‸ kʼoˍ hta‸ ciˇ leh kʼai kʼai laˬ laˬ te ve chaw hkʼa peu-eˬ, haw lo‸ kʼoˍ awˬ 
hkʼaw lo kanˉ te ve chaw hkʼa peu-eˬ leh, laˇ tsuhˇ gʼuiˬ hpawˇ tanˇ kaˬ te ve 
chaw hkʼa peu-eˬ lehˬ, vuiˇ kuiˬ lo huˉ taˍ ve yoˬ. 
18Venˇ oˇ ve to‸ chehˇ ve mvuhˇ hkʼawˇ hta‸ yawˇ hui gʼa mawˬ ve teˇ yanˇ, 
Awˬ meh uiˍ ve venˇ chi teˇ venˇ hta‸ shuˍ ve, hkʼaˬ ve teˇ venˇ cawˬ le teh‸ 
kuˬ ve yoˬ. 
19Yawˇ hui lehˬ, a shu yawˇ ve oˉ kʼoˍ hta‸ je‸ meu-e hkaˆ pfuhˍ leh kuˬ hawˬ 
paˆ hawˬ ve yoˬ. Yawˇ hui kuˬ leh kʼoˆ ve, Awˬ meh uiˍ ve venˇ lehˬ, gʼa dawˇ 
haˍ jaˇ, gʼa dawˇ haˍ jaˇ ve yoˬ. Venˇ oˇ ve awˬ hkʼaw lo mawˇ jeˬ cawˬ maˇ jaˇ 
ve pa taw, laˇ tsuhˇ gʼuiˬ awˬ hkʼaw ve haw lo‸ kʼoˍ awˬ shehˍ hpaˇ hkʼa peu-
eˬ paw sha la ve yoˬ. Teˇ naˍ riˍ ceh tiˉ awˬ hkʼaw lo venˇ oˇ ve luˬ kʼai peuˬ 
law leˇ. 
20Mvuhˇ naw ma leh da‸ kehˬ ve chaw teˇ hpaˍ, tcuh yaˇ teˇ hpaˍ leh Gʼuiˬsha 
ve tcuh kaˍ paˍ teˇ hpaˍ-oˬ, venˇ oˇ ve luˬ kʼai peuˬ ve pa taw ha lehˬ chehˇ-oˆ. 
Awˬ lawn kʼo, nawˬ hui awˬ pon kʼaw‸ te hkʼaw‸ piˇ tuˬ, Gʼuiˬsha lehˬ venˇ oˇ 
ve hta‸ suhˉ taˆ peuˬ, teh‸ kʼoˆ ve yoˬ. 

21Oˇ ve awˬ hkʼaw‸ nawˉ, awˬ gʼaˇ uiˍ ve mvuhˇ naw ma tcuh yaˇ teˇ gʼaˇ lehˬ, 
haˉ pui mawˍ lonˉ hta‸ shuˍ ve haˉ pui shiˍ hta‸ chiˇ leh, laˇ tsuhˇ gʼuiˬ awˬ 
hkʼaw lo baˬ keu leh kʼoˆ ve, Chi hkʼa shuˍ shuˍ awˬ meh uiˍ ve Baˍbuˍlonˍ 
venˇ hta‸ hehnˇ chaweh chiˇ baˬ leh, awˬ hkʼaw‸ nawˉ venˇ oˇ ve hta‸ maˇ 
kʼaw‸ mawˬ. 
22Tinˍ hteˆ ve chaw, kʼa muiˬ hkawˇ kʼa ve chaw, lehˉ lu meuˆ ve chaw leh 
behˬ heh ma meuˆ ve chaw teˇ hpaˍ te ve awˬ hkawˇ hta‸ nawˬ awˬ hkʼaw lo 
maˇ kʼaw‸ gʼa kaˇ. La‸ meuˇ te puiˉ ve chaw teˇ gʼaˇ ka‸ nawˬ awˬ hkʼaw lo 
maˇ kʼaw‸ cawˬ. Haˉ pui mawˍ geuˆ ve awˬ hkawˇ htawˇ, nawˬ awˬ hkʼaw lo 
maˇ kʼaw‸ gʼa kaˇ. 
23Kawˆ faiˇ awˬ gʼeuˆ htawˇ nawˬ awˬ hkʼaw lo maˇ kʼaw‸ gʼa ba. La‸ kʼawˍ toˆ 
ve chaw haˉ yaˇ miˇ haˉ ve awˬ hkawˇ htawˇ, nawˬ awˬ hkʼaw lo maˇ kʼaw‸ 
gʼa kaˇ. Awˬ lawn kʼo, nawˬ ve tanˇ kaˬ paˍ teˇ hpaˍ lehˬ, miˬguiˬ hkʼoˆ ve 
chaw uiˍ chaw mvuh teˇ hpaˍ hpeh‸ ve yoˬ. Nawˬ neˇ te ve hta‸ pa taw, chaw 
ceuˬ hkʼa peu-eˬ ya‸ kʼai peuˬ. 
24Gʼuiˬsha ve tcuh kaˍ paˍ hui ve awˬ suhˍ, da‸ kehˬ ve chaw hui ve awˬ suhˍ 
leh, miˬ guiˬ hkʼoˆ lo tiˇ pehˍ ve hta‸ gʼa hkanˍ ve chaw hkʼa peu-eˬ ve awˬ 
suhˍ hta‸ venˇ oˇ ve awˬ hkʼaw lo gʼa mawˬ ve yoˬ, teh‸ mvuhˇ naw ma tcuh 
yaˇ kʼoˆ ve yoˬ. 

Hpeu‸maˍ ve li‸ 19 

Mvuhˇ naw ma lo chaw awˬ moˍ lonˉ Gʼuiˬsha hta‸ chiˇ mvuh ve 

1Oˇ ve awˬ hkʼaw‸ nawˉ, mvuhˇ naw ma lo chaw awˬ moˍ lonˉ ve awˬ hkawˇ 
bvuhˬ jaˇ ve hkʼa shuˍ shuˍ awˬ hkawˇ bvuhˬ la ve hta‸ ngaˬ gʼa kaˇ ve yoˬ. 
Awˬ hkawˇ oˇ ve lehˬ, Haˍleˍluˇyaˬ. Htaiˍ hkʼaw‸ ve teˇ ceuˬ, awˬ me‸ awˬ 
hponˇ teˇ ceuˬ leh, kanˇ paˆ teˇ ceuˬ ngaˬ hui ve Gʼuiˬsha geh ceh tiˉ cawˬ ve 
yoˬ. 
2Awˬ lawn kʼo, yawˇ suhˉ jehˬ ve teˇ hpaˍ lehˬ, hteˇ jaˇ cawˇ jaˇ ve yoˬ. Meh 
maˬ lanˉ lonˉ haˉ chawˇ haˉ paˆ te ve pa taw, miˬguiˬ yaˇ hui luˬ kʼai ve yoˬ. 
Hkʼe te leh, Gʼuiˬsha yawˇ hta‸ suhˉ taˆ leh, Gʼuiˬsha ve awˬ ceˬ teˇ hpaˍ ve 

awˬ suhˍ hta‸ yuˬ sheˆ ve awˬ pon yawˇ hta‸ kʼaw‸ te hkʼaw‸ piˇ ve yoˬ, teh‸ 
kuˬ ve yoˬ. 
3Yawˇ hui kʼaw‸ kʼoˆ ve, Haˍleˍluˇyaˬ, venˇ oˇ ve aˬ miˍ mvuhˇ hkʼawˇ lehˬ, co 
co taiˍ taiˍ taˆ-e chehˇ ve yoˬ, teh‸ kʼoˆ ve yoˬ. 
4Oˇ htaˇ, chaw mawˇ chaw kehˉ nyiˇ chi awˇ gʼaˇ leh a sha‸ te‸ chehˇ ve awˬ 
ceuˬ awˇ hkeh lehˬ, boˆ sheˬ leh, kʼaw jaw hkʼoˆ lo mui chehˇ ve Gʼuiˬsha hta‸ 
oˉ kʼoˍ pui leh, A menˬ, haˍleˍluˇyaˬ teh‸ kʼoˆ ve yoˬ. 
5Kʼaw jaw lo awˬ hkawˇ tawˆ la leh kʼoˆ ve, Gʼuiˬsha ve awˬ ceˬ hpeh‸ ve, yawˇ 
hta‸ yawˆ yan ve chaw uiˍ chaw i hkʼa peu-eˬ-oˬ, ngaˬ hui ve Gʼuiˬsha hta‸ 
chiˇ mvuh-o, teh‸ kʼoˆ ve yoˬ. 
6Peuˬ leh, chaw awˬ moˍ lonˉ ve awˬ hkawˇ hkʼa shuˍ shuˍ, iˉ kaˆ gʼuiˬ baˇ maˇ 
jaˇ ve awˬ hkawˇ hkʼa shuˍ shuˍ leh, mvuhˇ tawˍ hehnˇ jaˇ ve awˬ hkawˇ hkʼa 
shuˍ shuˍ ngaˬ gʼa kaˇ ve yoˬ. Awˬ hkawˇ oˇ ve chi hkʼe kʼoˆ ve, Haˍleˍluˇyaˬ. 
Kanˇ paˆ uiˍ jaˇ ve ngaˬ hui ve Jawˇmawˇ Gʼuiˬsha uˉ peunˍ ve yoˬ. 
7Ngaˬ hui gʼaˇ hte‸ ha lehˬ ha kʼa te-a veuˬ. Ngaˬ hui yawˇ hta‸ chiˇ uiˍ chiˇ 
mvuh piˇ-a veuˬ. Awˬ lawn kʼo, Yawˬ ehˉ la‸ kʼawˍ toˆ ve awˬ yanˇ gaˬ la 
peuˬ. Yawˇ hta‸ heuˆ tuˬ ve yaˇ miˇ lehˬ, yawˇ awˬ to hta‸ gu taˍ peuˬ. 
8Yaˇ miˇ oˇ ve lehˬ, awˬ gʼeuˆ ba ve kehˬ da‸ jaˇ ve hpa hpu hta‸ veu‸ deh tuˬ 
a hkaw-anˬ gʼa ve yoˬ. Hpa hpu oˇ ve lehˬ, Hkri‸ yaˇ teˇ hpaˍ te taˍ ve hteˇ ve 
cawˇ ve kanˉ teˇ hpaˍ hpeh‸ ve yoˬ, teh‸ awˬ hkawˇ oˇ ve kuˬ ve yoˬ. 

Yawˬ ehˉ ve hkehˉ caˇ ve pawehˇ awˬ lawn 

9Peuˬ leh mvuhˇ naw ma tcuh yaˇ ngaˬ hta‸ kʼoˆ laˇ ve, Chi hta‸ bvuh‸ taˍ-o‸. 
Yawˬ ehˉ ve hkehˉ caˇ kuiˬ lo kʼai tuˬ kuˬ taˍ ve chaw teˇ hpaˍ lehˬ, awˬ bon 
uiˍ ve yoˬ teh‸ kʼoˆ ve yoˬ. Peuˬ leh, Tawˇ hkawˇ chi teˇ hpaˍ lehˬ, awˬ tehˬ 
awˬ na Gʼuiˬsha ve tawˇ hkawˇ hpeh‸ ve yoˬ teh‸, ngaˬ hta‸ kʼoˆ laˇ ve yoˬ. 
10Oˇ htaˇ, yawˇ hta‸ oˉ kʼoˍ pui tuˬ, yawˇ ve hkui sheh awˬ paˇ lo ngaˬ boˆ taˍ 
ve yoˬ. Ya‸ hkʼaˇ, yawˇ ngaˬ hta‸ kʼoˆ laˇ ve, Chi hkʼe taˇ te. Nawˬ leh Yeˍsuˆ 
awˬ pon shaˉ hkiˆ hkanˍ ve nawˬ ve awˬ viˉ awˬ nyi teˇ hpaˍ geh ngaˬ awˬ ceˬ 
hpeh‸ ve yoˬ. Gʼuiˬsha hta‸ oˉ kʼoˍ pui-o. Awˬ lawn kʼo, Yeˍsuˆ shaˉ hkiˆ 

hkanˍ ve teˇ ceuˬ lehˬ, Gʼuiˬsha ve tcuh kaˍ paˍ hui hta‸ dawˇ pawnˍ piˇ ve yoˬ 
teh‸ kʼoˆ laˇ ve yoˬ. 

Hpuˉ-ehˍ ve iˉ mvuhˇ teˇ hkeh hta‸ ciˇ shehˍ hpaˇ awˬ lawn 

11Oˇ htaˇ ngaˬ nyi leh, mvuhˇ naw ma hpaw taˍ ve hta‸ ngaˬ gʼa mawˬ ve yoˬ. 
Hpuˉ-ehˍ ve iˉ mvuhˇ teˇ hkeh cawˬ leh, ciˇ shehˍ hpaˇ lehˬ, Ka ti‸ yeˬ leh Hteˇ 
ve cawˇ ve awˬ shehˍ hpaˇ hpeh‸ ve yoˬ. Hteˇ ve cawˇ ve awˬ hkʼaw lo yawˇ 
suhˉ jehˬ leh ma‸ bawˆ ve yoˬ. 
12Yawˇ ve mehˆ shiˍ lehˬ, aˬ miˍ ha hpeh‸ leh, yawˇ ve oˉ kʼoˍ hta‸ shi uˉ 
tcuhˍ maˇ maˇ hkʼawˆ taˍ ve yoˬ. Yawˇ hta‸ awˬ meh teˇ maˬ bvuh‸ taˍ ve yoˬ. 
Awˬ meh oˇ ve hta‸ yawˇ awˬ to maˇ heˆ kʼo, chaw teˇ gʼaˇ ka‸ maˇ shiˍ. 
13Awˬ suhˍ awˬ hkʼaw lo tuˍ taˍ peuˬ ve aˉ po‸ zuhˬ ma hta‸ yawˇ veu‸ deh ve 
yoˬ. Yawˇ ve awˬ meh lehˬ, Gʼuiˬsha ve tawˇ hkawˇ teh‸ kʼoˆ ve yoˬ. 
14Mvuhˇ naw ma ve ma‸ moˍ ma‸ cuˇ teˇ hpaˍ lehˬ, hpuˉ-ehˍ ve iˉ mvuhˇ hta‸ 
ciˇ leh yawˇ awˬ hkʼaˇ suh kʼai ve yoˬ. Yawˇ hui lehˬ, hpuˉ-ehˍ ve leh da‸ kehˬ 
ve hpa hpu hta‸ veu‸ deh ve yoˬ. 
15Mvuhˇmiˬ teˇ hpaˍ hta‸ chaw tuˬ, yawˇ ve maw‸ kʼaw awˬ hkʼaw lo tcuhˆ ve 
aˉ htaw tawˆ la ve yoˬ. Yawˇ lehˬ, sho juˇ fuiˍ hta‸ yehˇ leh yawˇ hui hta‸ uˉ 
peunˍ tuˬ yoˬ. Kanˇ paˆ uiˍ jaˇ ve Gʼuiˬsha ve nyi ma zuhˆ jaˇ ve a pehˉ meuˇ 
gʼuiˬ nyiˉ kuiˬ hta‸ yawˇ naˆ tuˬ yoˬ. 
16Yawˇ ve aˉ po‸ zuhˬ ma leh yawˇ ve pfuhˬ teh hta‸ awˬ meh chi hkʼe bvuh‸ 
taˍ ve, Hkunˉ hawˉ hkanˇ awˬ hkʼoˆ Hkunˉ hawˉ hkanˇ leh, jawˇmawˇ awˬ 
hkʼoˆ Jawˇmawˇ teh‸ bvuh‸ taˍ ve yoˬ. 
17Oˇ htaˇ, mvuhˇ naw ma tcuh yaˇ teˇ gʼaˇ mvuhˇ nyi awˬ hkʼaw lo huˉ chehˇ 
ve hta‸ ngaˬ gʼa mawˬ ve yoˬ. Mvuhˇ naw ma awˬ kʼaw ji lo poˬ chehˇ ve ngaˆ 
hkʼa peu-eˬ hta‸ yawˇ awˬ hkawˇ bvuhˬ chaweh kuˬ leh kʼoˆ piˇ ve, Laˬ-o‸, 
Gʼuiˬsha ve hti caˇ hti dawˬ ve pawehˇ lonˉ awˬ hkʼaw lo hpawnˬ la-o. 
18Hkunˉ hawˉ hkanˇ teˇ hpaˍ ve awˬ shaˍ, ma‸ poˍ lonˉ teˇ hpaˍ ve awˬ shaˍ, 
awˬ gʼaˇ uiˍ ve chaw hui ve awˬ shaˍ, iˉ mvuhˇ leh ciˇ shehˍ hpaˇ hui ve awˬ 

shaˍ, vuiˬ taˍ ve awˬ ceˬ hui ve awˬ shaˍ, ponˬ ve chaw hui ve awˬ shaˍ, uiˍ ve 
i ve chaw hkʼa peu-eˬ ve awˬ shaˍ hta‸ caˇ la-o teh‸ kʼoˆ ve yoˬ. 
19Oˇ htaˇ, haiˬ ve to nuˇ to shaˆ maˇ kʼoˆ, miˬguiˬ ve hkunˉ hawˉ hkanˇ teˇ hpaˍ 
leh yawˇ hui ve ma‸ moˍ teˇ hpaˍ maˇ kʼoˆ, iˉ mvuhˇ ciˇ ve teˇ gʼaˇ leh yawˇ 
ve ma‸ moˍ hta‸ bawˆ da‸ tuˬ, yawˇ hui hpawnˬ da‸ chehˇ ve hta‸ ngaˬ gʼa 
mawˬ ve yoˬ. 
20Oˇ htaˇ, haiˬ ve to nuˇ to shaˆ hta‸ hpeh yuˬ leh, maˇ heˆ heˆ ve tcuh kaˍ paˍ 
hta‸ htawˇ yawˇ geh teˇ geh hpeh yuˬ ve yoˬ. Maˇ heˆ heˆ ve tcuh kaˍ paˍ oˇ 
ve lehˬ, haiˬ ve to nuˇ to shaˆ ve yinˉ hta‸ hkanˍ yuˬ leh yawˇ ve shaˉ ho‸ hta‸ 
oˉ kʼoˍ pui ve chaw teˇ hpaˍ hta‸ heˍ yuˬ beˬ yuˬ tuˬ, haiˬ ve to nuˇ to shaˆ 
mehˆ gʼuˇ suhˍ awˬ heˆ teˇ hpaˍ hta‸ te maˍ piˇ paˍ teˇ gʼaˇ yoˬ. Aˬ miˍ to‸ 
chehˇ ve ma‸ shiˉ gʼuiˬ po awˬ hkʼaw lo yawˇ huiˉ maˬ hta‸ awˬ te‸ te‸ baˬ 
keu ve yoˬ. 
21Iˉ mvuhˇ ciˇ shehˍ hpaˇ ve maw‸ kʼaw awˬ hkʼaw lo tawˆ la ve aˉ htaw lehˬ, 
cawˬ taˍ sheˍ ve chaw teˇ hpaˍ hta‸ chaw pehˍ ve yoˬ. Ngaˆ hkʼa peu-eˬ yawˇ 
hui ve awˬ shaˍ hta‸ hkʼa bvuhˆ caˇ ve yoˬ. 

Hpeu‸maˍ ve li‸ 20 

Teˇ hinˉ hkʼaw‸ ve awˬ yanˇ awˬ lawn 

1Oˇ htaˇ, mvuhˇ naw ma tcuh yaˇ teˇ gʼaˇ mvuhˇ naw ma lo ya‸ la chehˇ ve hta
‸ ngaˬ gʼa mawˬ ve yoˬ. Leh kuiˬ maˇ cawˬ ve miˬ kʼoˍ ve shawˇ leh sho caˆ 
lonˉ hta‸ yawˇ ve la‸ sheh awˬ hkʼaw lo vawˆ taˍ ve yoˬ. 
2Neˇhaiˬ leh Saˍtanˍ hpeh‸ ve cawˇ shehˍ ma hta‸ yawˇ hpeh yuˬ leh, teˇ hinˉ 
hkʼaw‸ hkʼa gaˬ hpeh tiˍ taˍ ve yoˬ. Cawˇ shehˍ ma oˇ ve lehˬ, aˬ sho-eˬ htaˇ 
ve vuiˬ haiˬ hpeh‸ ve yoˬ. 
3Teˇ hinˉ hkʼaw‸ maˇ peuˬ ve ceh ceh, chaw ceuˬ teˇ hpaˍ hta‸ yawˇ maˇ gʼa 
heˍ yuˬ beˬ yuˬ tuˬ, leh kuiˬ maˇ cawˬ ve miˬ kʼoˍ awˬ hkʼaw lo yawˇ hta‸ baˬ 
keu sheˬ leh, hoˆ taˍ leh yinˉ tcuhˉ taˍ ve yoˬ. Teˇ hinˉ hkʼaw‸ peuˬ hkʼaw‸ 
nawˉ, yawˇ hta‸ teˇ hkui ceh gʼa hpehˇ piˇ tuˬ yoˬ. 

4Oˇ htaˇ, kʼaw jaw teˇ hpaˍ hta‸ ngaˬ gʼa mawˬ ve yoˬ. Kʼaw jaw oˇ ve teˇ hpaˍ 
awˬ hkʼoˆ hta‸ mui chehˇ ve chaw hui lehˬ, suhˉ jehˬ suhˉ taˆ tuˬ a hkaw-anˬ 
gʼa taˍ ve yoˬ. Yeˍsuˆ leh Gʼuiˬsha ve tawˇ hkawˇ awˬ lawn shaˉ hkiˆ hkanˍ ve 
hta‸ pa taw, oˉ kʼoˍ tawˆ ve hta‸ gʼa hkanˍ ve chaw hui ve co ha teˇ hpaˍ hta‸ 
htawˇ ngaˬ gʼa mawˬ ve yoˬ. Yawˇ hui lehˬ, haiˬ ve to nuˇ to shaˆ hta‸ maˇ 
kʼoˆ, yawˇ ve shaˉ ho‸ hta‸ maˇ kʼoˆ, oˉ kʼoˍ maˇ pui leh, yawˇ ve yinˉ tcuhˉ 
taˍ ve hta‸ a shu yawˇ ve naˍ kʼaˍ pui awˬ hkʼoˆ hta‸ maˇ kʼoˆ, la‸ sheh awˬ 
hkʼoˆ hta‸ maˇ kʼoˆ, maˇ hkanˍ yuˬ ve chaw teˇ hpaˍ hpeh‸ ve yoˬ. Yawˇ hui 
kʼaw‸ te‸ la leh, Hkri‸ geh teˇ hinˉ hkʼaw‸ hkʼa ga uˉ peunˍ ve yoˬ. 
5Cawˬ taˍ sheˍ ve suh taˍ ve chaw teˇ hpaˍ lehˬ, teˇ hinˉ hkʼaw‸ maˇ peuˬ ve 
ceh ceh maˇ gʼa kʼaw‸ te‸ la. Chi lehˬ, awˉ lawˉ peuˇ ve kʼaw‸ te‸ tu la ve teˇ 
ceuˬ hpeh‸ ve yoˬ. 
6Awˉ lawˉ peuˇ ve kʼaw‸ te‸ tu la ve teˇ ceuˬ awˬ hkʼaw lo gʼa chehˇ ve chaw 
lehˬ, awˬ bon uiˍ leh da‸ kehˬ ve chaw hpeh‸ ve yoˬ. Nyiˇ pawˆ teˇ pawˆ suh 
ve teˇ ceuˬ yawˇ hui awˬ hkʼoˆ hta‸ kanˇ paˆ maˇ cawˬ. Yawˇ hui lehˬ, Gʼuiˬsha 
leh Hkri‸ ve paw hkuˇ teˇ hpaˍ hpeh‸ leh, Hkri‸ geh teˇ hinˉ hkʼaw‸ hkʼa gaˬ 
uˉ peunˍ tuˬ yoˬ. 
7Teˇ hinˉ hkʼaw‸ peuˬ hkʼaw‸ nawˉ, Saˍtanˍ hta‸ htawnˍ awˬ hkʼaw lo hpehˇ 
piˇ tuˬ yoˬ. 
8Miˬguiˬ awˇ ceˍ awˍ hpawˇ lo chehˇ ve chaw ceuˬ teˇ hpaˍ hta‸ heˍ yuˬ beˬ 
yuˬ leh ma‸ bawˆ tuˬ awˬ pon hpawnˬ da‸ piˇ tuˬ, yawˇ tawˆ kʼai ve yoˬ. 
Chaw ceuˬ oˇ ve teˇ hpaˍ lehˬ, Gawˇgaˆ leh Maˍgawˇgaˆ teh‸ kʼoˆ ve yoˬ. Yawˇ 
hui lehˬ, laˇ tsuhˇ gʼuiˬ shehˇ shiˍ hkʼa shuˍ shuˍ maˇ ve yoˬ. 
9Yawˇ hui lehˬ, miˬguiˬ hkʼoˆ hkʼaˬ hpawˇ chi hpawˇ taˆ-e leh, Hkri‸ yaˇ teˇ 
hpaˍ ve deh kuiˬleh ha‸ ve venˇ hta‸ hoˆ taˍ ve yoˬ. Oˇ htaˇ, mvuhˇ naw ma lo 
aˬ miˍ ce la leh yawˇ hui hta‸ to‸ baˬ ve yoˬ. 
10Yawˇ hui hta‸ heˍ yuˬ beˬ yuˬ ve neˇhaiˬ hta‸ htawˇ, aˬ miˍ leh ma‸ shiˉ 
gʼuiˬ po awˬ hkʼaw lo baˬ keu ve yoˬ. Oˇ kaˬ lo haiˬ ve to nuˇ to shaˆ leh maˇ 
heˆ heˆ ve tcuh kaˍ paˍ chehˇ taˍ ve yoˬ. Yawˇ hui lehˬ, co co taiˍ taiˍ tanˇ 
hkuinˇ tanˇ vanˇ fawˉ ve mehˍ ve hta‸ gʼa hkanˍ tuˬ yoˬ. 

Hpuˉ-ehˍ ve kʼaw jaw lonˉ awˬ gʼuˇ suhˍ lo suhˉ jehˬ ve 

11Oˇ ve awˬ hkʼaw‸ nawˉ, hpuˉ-ehˍ ve kʼaw jaw lonˉ hta‸ leh kʼaw jaw oˇ ve 
awˬ hkʼoˆ lo mui shehˍ hpaˇ hta‸ ngaˬ gʼa mawˬ ve yoˬ. Miˬguiˬ leh mvuhˇ 
naw ma lehˬ, yawˇ mehˆ gʼuˇ suhˍ lo hpaw-e leh, miˬguiˬ leh mvuhˇ naw ma 
awˬ pon chehˇ kuiˬ maˇ kʼaw‸ cawˬ. 
12Suh taˍ ve chaw uiˍ chaw i hkʼa peu-eˬ kʼaw jaw oˇ ve awˬ gʼuˇ suhˍ lo huˉ 
chehˇ taˍ ve hta‸ ngaˬ gʼa mawˬ ve yoˬ. Oˇ htaˇ, li‸ teˇ hpaˍ hta‸ hpeu‸ taˍ ve 
yoˬ. Co ti‸ ha ti‸ li‸ teˇ kʼoˆ hta‸ htawˇ hpeu‸ taˍ ve yoˬ. Suh peuˬ ve chaw 
hui te taˍ ve kanˉ teˇ hpaˍ li‸ awˬ hkʼaw lo bvuh‸ taˍ ve hkʼe, li‸ oˇ ve teˇ 
hpaˍ hta‸ cuˇ leh yawˇ hui hta‸ suhˉ jehˬ ve yoˬ. 
13Laˇ tsuhˇ gʼuiˬ lehˬ, yawˇ awˬ hkʼaw lo cawˬ ve suh peuˬ ve chaw teˇ hpaˍ hta
‸ chiˇ a‸ piˇ ve yoˬ. Suh ve teˇ ceuˬ leh Suh mvuhˇmiˬ htawˇ, yawˇ hui awˬ 
hkʼaw lo cawˬ ve suh peuˬ ve chaw hui hta‸ chiˇ a‸ piˇ ve yoˬ. Chaw teˇ gʼaˇ 
le le, a shu yawˇ te taˍ ve hkʼe suhˉ jehˬ ve hta‸ gʼa hkanˍ ve yoˬ. 
14Oˇ htaˇ, Suh ve teˇ ceuˬ leh Suh mvuhˇmiˬ hta‸ aˬ miˍ gʼuiˬ po awˬ hkʼaw lo 
baˬ keu ve yoˬ. Aˬ miˍ gʼuiˬ po oˇ ve lehˬ, nyiˇ pawˆ teˇ pawˆ suh ve teˇ ceuˬ 
hpeh‸ ve yoˬ. 
15Co ti‸ ha ti‸ li‸ awˬ hkʼaw lo awˬ meh maˇ cawˬ ve chaw hkʼaˬ ve teˇ gʼaˇ 
hta‸ maˇ kʼoˆ, aˬ miˍ gʼuiˬ po awˬ hkʼaw lo baˬ keu ve yoˬ. 

Hpeu‸maˍ ve li‸ 21 

Mvuhˇ naw ma awˬ suhˉ leh miˬguiˬ awˬ suhˉ awˬ lawn 

1Oˇ htaˇ, mvuhˇ naw ma awˬ suhˉ leh miˬ guiˬ awˬ suhˉ hta‸ ngaˬ gʼa mawˬ ve 
yoˬ. Awˬ lawn kʼo, awˉ lawˉ ve mvuhˇ naw ma leh awˉ lawˉ ve miˬguiˬ lehˬ, 
mehˉ kʼai peuˬ. Laˇ tsuhˇ gʼuiˬ htawˇ maˇ kʼaw‸ cawˬ. 
2Oˇ htaˇ, da‸ kehˬ ve venˇ teh‸ kʼoˆ ve Yeˍruˆsaˍlehnˍ venˇ awˬ suh lehˬ, 
mvuhˇ naw ma hkʼoˆ Gʼuiˬsha geh lo tawˆ la leh ya‸ la chehˇ ve hta‸ ngaˬ gʼa 
mawˬ ve yoˬ. Venˇ oˇ ve lehˬ, awˬ hpawˇ heuˆ tuˬ awˬ pon awˬ hkiˇ shawˍ taˍ 
ve yaˇ miˇ haˉ hkʼa shuˍ shuˍ hkʼa deh‸ gu taˍ ve yoˬ. 

3Kʼaw jaw lo bvuhˬ jaˇ ve awˬ hkawˇ hta‸ ngaˬ gʼa kaˇ ve yoˬ. Awˬ hkawˇ oˇ 
ve chi hkʼe kʼoˆ ve, Nyi loˬ, Gʼuiˬsha ve chehˇ kuiˬ chaw yaˇ hui geh cawˬ leh, 
yawˇ yawˇ hui geh chehˇ tuˬ yoˬ. Yawˇ hui lehˬ, Gʼuiˬsha ve chaw hpeh‸ leh, 
Gʼuiˬsha awˬ to yawˇ hui geh chehˇ tuˬ yoˬ. 
4Yawˇ lehˬ, yawˇ hui ve mehˆ gʼuiˬ hkʼa peu-eˬ hta‸ shiˆ baˬ piˇ tuˬ yoˬ. Suh ve 
teˇ ceuˬ maˇ kʼaw‸ cawˬ. Dawˇ haˍ ve, paˆ hawˬ ve, naˬ ve, awˬ ceuˬ chi teˇ 
hpaˍ htawˇ maˇ kʼaw‸ cawˬ. Awˬ lawn kʼo, awˉ lawˉ htaˇ cawˬ ve awˬ ceuˬ teˇ 
hpaˍ mehˉ kʼai peuˬ teh‸ kʼoˆ ve yoˬ. 
5Kʼaw jaw hkʼoˆ lo mui shehˍ hpaˇ kʼoˆ ve, Nyi loˬ, awˬ ceuˬ hkʼa peu-eˬ hta‸ 
ngaˬ awˬ suhˉ kʼaw‸ te ve yoˬ teh‸ kʼoˆ ve yoˬ. Yawˇ teˇ pawˆ kʼaw‸ kʼoˆ ve, 
Chi hta‸ bvuh‸ taˍ-o‸. Awˬ lawn kʼo, tawˇ hkawˇ chi teˇ hpaˍ lehˬ, ka ti‸ yeˬ 
leh hteˇ ve cawˇ ve yoˬ teh‸ kʼoˆ ve yoˬ. 
6Peuˬ leh, yawˇ teˇ pawˆ kʼaw‸ kʼoˆ laˇ ve, Peuˬ ve yoˬ. Ngaˬ lehˬ, awˬ hkuiˉ 
puiˍ leh awˬ leh meuˇ hpeh‸ leh, awˉ lawˉ peuˇ ve awˬ ceuˬ ka‸, awˬ leh meuˇ 
ve awˬ ceuˬ ka‸ hpeh‸ ve yoˬ. Iˉ kaˆ shiˉ ve chaw hta‸ awˬ hpfuhˇ maˇ yuˬ leh 
gʼuiˬ tuˇ awˬ hkʼaw lo tawˆ la ve co ha te‸ piˇ lawˬ ve iˉ kaˆ ngaˬ taw piˇ tuˬ 
yoˬ. 
7Gʼaˇ ve chaw teˇ gʼaˇ lehˬ, awˬ shinˉ chi teˇ hpaˍ hta‸ gʼa caˇ tuˬ yoˬ. Ngaˬ 
lehˬ yawˇ ve Gʼuiˬsha hpeh‸ leh, yawˇ ngaˬ ve yaˇ hpeh‸ tuˬ yoˬ. 
8Ya‸ hkʼaˇ, kawˆ puiˉ ve chaw, maˇ yonˍ ve chaw, cha‸ chiˆ ve chaw, shu hta‸ 
tiˇ pehˍ ve chaw, haˉ chawˇ haˉ paˆ te ve chaw, neˇ te ve chaw, shaˉ ho‸ hta‸ 
oˉ kʼoˍ pui ve chaw leh heˍ ve chaw hkʼa peu-eˬ lehˬ, aˬ miˍ leh ma‸ shiˉ to‸ 
chehˇ ve gʼuiˬ po awˬ hkʼaw lo gʼa hkanˍ tuˬ yoˬ. Oˇ ve lehˬ, nyiˇ pawˆ teˇ 
pawˆ suh ve teˇ ceuˬ hpeh‸ ve yoˬ teh‸, ngaˬ hta‸ kʼoˆ laˇ ve yoˬ. 

Yeˍruˆsaˍlehnˍ venˇ awˬ suhˉ awˬ lawn 

9Oˇ htaˇ, awˬ leh meuˇ ve fawˉ mehˍ ve suhˍ ceuˬ hkʼa biˇ cawˬ ve mu‸ hkʼu 
suhˍ shiˍ hta‸ vawˆ taˍ ve mvuhˇ naw ma tcuh yaˇ suhˍ gʼaˇ awˬ hkʼaw lo teˇ 
gʼaˇ laˬ leh ngaˬ hta‸ tawˇ yaw leh kʼoˆ laˇ ve, Laˬ-o‸, Yawˬ ehˉ ve awˬ miˇ ma 
hpeh‸ ve yaˇ miˇ haˉ ngaˬ nawˬ hta‸ maˍ laˇ tuˬ yoˬ teh‸ kʼoˆ laˇ ve yoˬ. 

10Yawˇ ngaˬ hta‸ Awˬ ha hpu awˬ hkʼaw lo uiˍ jaˇ mvuh jaˇ ve hkʼaw pui lo 
shiˍ kʼai laˇ ve yoˬ. Oˇ htaˇ, Gʼuiˬsha geh lo tawˆ la leh mvuhˇ naw ma hkʼoˆ 
lo ya‸ la chehˇ ve da‸ kehˬ ve Yeˍruˆsaˍlehnˍ venˇ ngaˬ hta‸ yawˇ maˍ laˇ ve 
yoˬ. 
11Venˇ oˇ ve lehˬ, Gʼuiˬsha ve awˬ me‸ awˬ hponˇ hkʼa biˇ cawˬ ve yoˬ. Venˇ oˇ 
ve awˬ gʼeuˆ ba ve lehˬ, awˬ hpfuhˇ hkʼaˆ ve haˉ pui shehnˉ hkʼe hpeh‸ leh, 
haˉ pui keh-oˬ hkʼa shuˍ shuˍ awˬ gʼeuˆ laiˉ ceuˬ cawˬ ve haˉ pui shehnˉ hta‸ 
ka‸ shuˍ ve yoˬ. 
12Venˇ oˇ ve lehˬ, uiˍ jaˇ mvuh jaˇ ve lanˇ venˇ cawˬ leh, lanˇ venˇ yehˬ miˉ teˇ 
chi nyiˇ maˬ cawˬ ve yoˬ. Yehˬ miˉ oˇ ve teˇ chi nyiˇ maˬ lo mvuhˇ naw ma 
tcuh yaˇ teˇ chi nyiˇ gʼaˇ chehˇ taˍ ve yoˬ. Yehˬ miˉ oˇ ve teˇ hpaˍ awˬ hkʼoˆ hta
‸ Iˉsaˍreˍlaˆ ve yaˇ paˍ teˇ hpaˍ ve chaw teˇ chi nyiˇ ceuˬ ve awˬ meh bvuh‸ taˍ 
ve yoˬ. 
13Mvuhˇ nyi tawˆ hpawˇ lo yehˬ miˉ sheh lehˇ, awˬ na hpawˇ lo yehˬ miˉ sheh 
lehˇ, awˬ hawˉ hpawˇ lo yehˬ miˉ sheh lehˇ leh, mvuhˇ nyi kʼehˬ hpawˇ lo yehˬ 
miˉ sheh lehˇ cawˬ ve yoˬ. 
14Lanˇ venˇ oˇ ve lehˬ, awˬ hkuiˉ puiˍ kawˍ taˍ ve haˉ pui teˇ chi nyiˇ shiˍ cawˬ 
leh, oˇ ve teˇ hpaˍ awˬ hkʼoˆ hta‸ Yawˬ ehˉ ve tcuh yaˇ teˇ chi nyiˇ gʼaˇ ve awˬ 
meh bvuh‸ taˍ ve yoˬ. 
15Ngaˬ hta‸ tawˇ yaw laˇ shehˍ hpaˇ lehˬ, venˇ hta‸ maˇ kʼoˆ, lanˇ venˇ yehˬ 
miˉ teˇ hpaˍ hta‸ maˇ kʼoˆ, lanˇ venˇ hta‸ maˇ kʼoˆ, tehˆ nyi tuˬ, shi lo taˬ cawˬ 
taˍ ve yoˬ. 
16Venˇ oˇ ve lehˬ, awˇ ceˍ cawˬ leh, zuhˬ hpawˇ kʼehˬ hpawˇ hkʼa shuˍ shuˍ 
hpeh‸ ve yoˬ. Chaw oˇ ve lehˬ, yawˇ ve lo taˬ hta‸ yehˇ leh, venˇ hta‸ tehˆ nyi 
ve teˇ yanˇ, teˇ meunˍ nyiˇ hinˉ hpaˍlonˍ cawˬ ve yoˬ. Zuhˬ hpawˇ kʼehˬ hpawˇ, 
mvuh hpawˇ hkʼa shuˍ shuˍ hpeh‸ ve yoˬ. 
17Peuˬ leh lanˇ venˇ hta‸ yawˇ tehˆ nyi leh, chaw yaˇ ve la‸ jaˆ hta‸ shawˍ kʼo, 
teˇ ha awˇ chi awˇ jaˆ cawˬ ve yoˬ. Chaw yaˇ ve la‸ jaˆ leh mvuhˇ naw ma 
tcuh yaˇ ve la‸ jaˆ hkʼa shuˍ shuˍ hpeh‸ ve yoˬ. 

18Lanˇ venˇ oˇ ve lehˬ, awˬ gʼeuˆ laiˉ ceuˬ cawˬ ve haˉ pui shehnˉ kawˍ taˍ ve 
yoˬ. Venˇ lehˬ, da‸ jaˇ ve shi hpeh‸ leh, mehˆ gʼeuˆ hkʼa shuˍ shuˍ kehˬ da‸ ve 
yoˬ. 
19Lanˇ venˇ awˬ hkuiˉ puiˍ teˇ hpaˍ nyi sha tuˬ, awˬ hpfuhˇ hkʼaˆ ve haˉ pui 
shehnˉ teˇ ceuˬ le le hta‸ yuˬ leh te taˍ ve yoˬ. Awˉ lawˉ teˇ maˬ lehˬ, awˬ gʼeuˆ 
laiˉ ceuˬ cawˬ ve haˉ pui shehnˉ hpeh‸ ve yoˬ. Nyiˇ maˬ teˇ maˬ lehˬ, naw hpui 
ve haˉ pui shehnˉ hpeh‸ ve yoˬ. Sheh lehˇ teˇ maˬ lehˬ, hpuˉ-ehˍ ve haˉ pui 
shehnˉ hpeh‸ ve yoˬ. Awˍ lehˇ teˇ maˬ lehˬ, naw naˆ ve haˉ pui shehnˉ hpeh‸ 
ve yoˬ. 
20Ngaˇ maˬ teˇ maˬ lehˬ, ga‸-ehˍ ve haˉ pui shehnˉ hpeh‸ ve yoˬ. Hkaw‸ maˬ 
teˇ maˬ lehˬ, nyiˉ-ehˍ ve haˉ pui shehnˉ hpeh‸ ve yoˬ. Suhˍ maˬ teˇ maˬ lehˬ, 
shi nyi ve haˉ pui shehnˉ hpeh‸ ve yoˬ. Hiˉ maˬ teˇ maˬ lehˬ, naw shi ve haˉ 
pui shehnˉ hpeh‸ ve yoˬ. Kʼawˇ maˬ teˇ maˬ lehˬ, shiˉ-ehˍ ve haˉ pui shehnˉ 
hpeh‸ ve yoˬ. Teˇ chi maˬ teˇ maˬ lehˬ, shi naw ve haˉ pui shehnˉ hpeh‸ ve 
yoˬ. Teˇ chi teˇ maˬ teˇ maˬ lehˬ, nyi hpui ve haˉ pui shehnˉ hpeh‸ ve yoˬ. Teˇ 
chi nyiˇ maˬ teˇ maˬ lehˬ, nyi naˆ ve haˉ pui shehnˉ hpeh‸ ve yoˬ. 
21Lanˇ venˇ yehˬ miˉ teˇ chi nyiˇ maˬ lehˬ, piˉ ko-eˍ shehnˉ teˇ chi nyiˇ shiˍ 
hpeh‸ ve yoˬ. Yehˬ miˉ teˇ maˬ le le lehˬ, piˉ ko-eˍ shehnˉ teˇ shiˍ hpeh‸ ve 
yoˬ. Venˇ oˇ ve awˬ hkʼaw lo cawˬ ve ya‸ kʼaw lonˉ lehˬ, da‸ jaˇ ve shi hpeh‸ 
leh, mehˆ gʼeuˆ hkʼa shuˍ shuˍ kehˬ da‸ ve yoˬ. 
22Venˇ oˇ ve awˬ hkʼaw lo bon yehˬ lonˉ hta‸ ngaˬ maˇ mawˬ. Awˬ lawn kʼo, 
kanˇ paˆ uiˍ jaˇ ve Jawˇmawˇ Gʼuiˬsha leh Yawˬ ehˉ lehˬ, venˇ oˇ ve awˬ hkʼaw 
lo bon yehˬ lonˉ hpeh‸ ve yoˬ. 
23Venˇ oˇ ve awˬ hkʼaw lo mvuhˇ nyi leh ha pa awˬ gʼeuˆ ba tuˬ maˇ loˍ. Awˬ 
lawn kʼo, Gʼuiˬsha ve awˬ me‸ awˬ hponˇ lehˬ, venˇ oˇ ve hta‸ awˬ gʼeuˆ ba piˇ 
leh, Yawˬ ehˉ lehˬ, venˇ oˇ ve awˬ pon kawˆ faiˇ hpeh‸ ve yoˬ. 
24Chaw ceuˬ teˇ hpaˍ lehˬ, awˬ gʼeuˆ oˇ ve awˬ hkʼaw lo toˇ kʼai tuˬ yoˬ. Miˬguiˬ 
ve hkunˉ hawˉ hkanˇ teˇ hpaˍ lehˬ, venˇ oˇ ve awˬ hkʼaw lo a shu yawˇ ve awˬ 
me‸ awˬ hponˇ hta‸ yuˬ laˬ tuˬ yoˬ. 

25Venˇ oˇ ve yehˬ miˉ teˇ hpaˍ hta‸ mvuhˇ law‸ kʼaw htaˇ hkʼaˬ htaˆ ka‸ maˇ 
hoˆ. Oˇ kaˬ lo mvuhˇ hpeu‸ ve teˇ ceuˬ htawˇ maˇ cawˬ. 
26Chaw ceuˬ teˇ hpaˍ ve awˬ me‸ awˬ hponˇ teˇ ceuˬ leh yawˆ yan ve teˇ ceuˬ 
venˇ oˇ ve awˬ hkʼaw lo yawˇ hui yuˬ laˬ tuˬ yoˬ. 
27Cha‸ chiˆ ve hkʼaˬ ve teˇ ceuˬ maˇ kʼoˆ, cha‸ chiˆ ve hta‸ te ve chaw leh, heˍ 
ve chaw hkʼaˬ ve teˇ gʼaˇ maˇ kʼoˆ, venˇ oˇ ve awˬ hkʼaw lo a ciˉ ka‸ maˇ gʼa lo
‸-e. Yawˬ ehˉ ve co ti‸ ha ti‸ li‸ 

Hpeu‸maˍ ve li‸ 22 

1Oˇ htaˇ, Gʼuiˬsha leh Yawˬ ehˉ ve kʼaw jaw lo tawˆ la leh venˇ oˇ ve ya‸ kʼaw 
lonˉ awˬ kʼaw ji lo yoˬ ya‸ kʼai chehˇ ve, co ha te‸ piˇ lawˬ ve iˉ kaˆ lawˬ yawˇ 
ngaˬ hta‸ maˍ laˇ ve yoˬ. Iˉ kaˆ oˇ ve lehˬ, kehˬ da‸ jaˇ ve haˉ pui keh-oˬ hta‸ 
shuˍ ve yoˬ. 
2Iˉ kaˆ lawˬ oˇ ve nyiˇ hpawˇ hpawˇ lo co ha te‸ piˇ lawˬ ve iˉ shiˍ cehˬ cawˬ ve 
yoˬ. Iˉ shiˍ cehˬ oˇ ve lehˬ, awˬ shiˍ teˇ chi nyiˇ ceuˬ naw‸ leh, ha pa teˇ maˬ le 
le awˬ shiˍ naw‸ ve yoˬ. Awˬ hpa‸ teˇ hpaˍ lehˬ, chaw ceuˬ teˇ hpaˍ ve naˬ ve 
gawˬ ve hta‸ na-e la piˇ tuˬ awˬ pon yoˬ. 
3Awˬ hkʼaw‸ nawˉ kʼo, teˇ ceuˬ ka‸ hkeu ve hta‸ maˇ gʼa hkanˍ. Venˇ oˇ ve 
awˬ hkʼaw lo Gʼuiˬsha leh Yawˬ ehˉ ve kʼaw jaw cawˬ leh, yawˇ ve awˬ ceˬ teˇ 
hpaˍ yawˇ hta‸ oˉ kʼoˍ pui tuˬ yoˬ. 
4Yawˇ hui lehˬ, yawˇ ve mehˆ hpfuhˇ hta‸ gʼa mawˬ leh, yawˇ hui ve naˍ kʼaˍ 
pui lo yawˇ ve awˬ meh cawˬ taˍ tuˬ yoˬ. 
5Awˬ hkʼaw‸ nawˉ kʼo, mvuhˇ hpeu‸ ve teˇ ceuˬ maˇ kʼaw‸ cawˬ. Kawˆ faiˇ 
awˬ gʼeuˆ hta‸ maˇ kʼoˆ, mvuhˇ nyi awˬ gʼeuˆ hta‸ maˇ kʼoˆ, yawˇ hui maˇ loˍ. 
Awˬ lawn kʼo, Jawˇmawˇ Gʼuiˬsha lehˬ, yawˇ hui hta‸ awˬ gʼeuˆ ba piˇ tuˬ yoˬ. 
Yawˇ hui lehˬ, co co taiˍ taiˍ gʼa uˉ peunˍ tuˬ yoˬ. 

Hkri‸ haˆ haˆ laˬ tuˬ yoˬ 

6Mvuhˇ naw ma tcuh yaˇ teˇ pawˆ kʼaw‸ kʼoˆ ve, Tawˇ hkawˇ chi teˇ hpaˍ lehˬ, 
ka ti‸ yeˬ leh hteˇ ve cawˇ ve tawˇ hkawˇ hpeh‸ ve yoˬ. Gʼuiˬsha ve tcuh kaˍ 
paˍ hui ve nyi ma hta‸ uˉ peunˍ ve Jawˇmawˇ Gʼuiˬsha lehˬ maˇ maw maw 

hpeh‸ la tuˬ ve awˬ ceuˬ teˇ hpaˍ yawˇ ve awˬ ceˬ teˇ hpaˍ hta‸ maˍ piˇ tuˬ, 
yawˇ ve mvuhˇ naw ma tcuh yaˇ hta‸ peu laˇ peuˬ ve yoˬ. 
7Nyi loˬ, ngaˬ haˆ haˆ laˬ tuˬ yoˬ. Li‸ chi awˬ hkʼaw lo bvuh‸ taˍ ve Gʼuiˬsha ve 
tcuh kaˍ paˍ ve tawˇ hkawˇ hta‸ na yuˬ leh te ve chaw lehˬ, awˬ bon uiˍ ve yoˬ 
teh‸, ngaˬ hta‸ kʼoˆ laˇ ve yoˬ. 
8Ngaˬ awˬ to Yoˇhanˬ lehˬ, awˬ ceuˬ chi teˇ hpaˍ hta‸ gʼa kaˇ gʼa mawˬ ve yoˬ. 
Chi teˇ hpaˍ hta‸ gʼa kaˇ gʼa mawˬ peuˬ hkaw‸ nawˉ, ngaˬ hta‸ maˍ laˇ ve 
mvuhˇ naw ma tcuh yaˇ teˇ gʼaˇ hta‸ oˉ kʼoˍ pui tuˬ, yawˇ ve hkui paˇ lo ngaˬ 
boˆ taˍ ve yoˬ. 
9Yawˇ kʼoˆ ve, Chi hkʼe taˇ te. Ngaˬ htawˇ nawˬ geh teˇ geh awˬ ceˬ hpeh‸ ve 
yoˬ. Nawˬ ve awˬ viˉ awˬ nyi hpeh‸ ve Gʼuiˬsha ve tcuh kaˍ paˍ hui geh maˇ 
kʼoˆ, li‸ chi awˬ hkʼaw lo bvuh‸ taˍ ve tawˇ hkawˇ hta‸ na yuˬ leh te ve chaw 
hui geh maˇ kʼoˆ, yawˇ hui geh teˇ geh htawˇ ngaˬ awˬ ceˬ hpeh‸ ve yoˬ. 
Gʼuiˬsha hta‸ oˉ kʼoˍ pui-o teh‸, ngaˬ hta‸ kʼoˆ laˇ ve yoˬ. 
10Peuˬ leh yawˇ ngaˬ hta‸ kʼaw‸ kʼoˆ laˇ ve, Li‸ chi awˬ hkʼaw lo bvuh‸ taˍ ve 
Gʼuiˬsha ve tcuh kaˍ paˍ ve tawˇ hkawˇ hta‸ yinˉ taˇ tcuhˉ. 
11Maˇ hteˇ maˇ cawˇ ve chaw lehˬ, maˇ hteˇ maˇ cawˇ ve hta‸ te piˇ sheˍ. Cha‸ 
chiˆ ve chaw lehˬ, cha‸ chiˆ ve hta‸ te piˇ sheˍ. Hteˇ ve cawˇ ve chaw lehˬ, 
hteˇ ve cawˇ ve hta‸ te piˇ sheˍ. Da‸ kehˬ ve chaw lehˬ, da‸ kehˬ ve hta‸ te piˇ 
sheˍ. 
12Nyi loˬ, ngaˬ haˆ haˆ laˬ tuˬ yoˬ. Chaw teˇ gʼaˇ le le, a shu yawˇ te taˍ ve hta‸ 
keunˍ da‸ ve hkʼe piˇ tuˬ, la‸ shawnˍ hta‸ ngaˬ yuˬ laˬ tuˬ yoˬ. 
13Ngaˬ lehˬ Aˍlaˍhpaˆ leh Awˇmeˍgaˆ hpeh‸ ve yoˬ. Awˬ hkuiˉ puiˍ leh awˬ leh 
meuˇ htawˇ ngaˬ hpeh‸ ve yoˬ. Awˉ lawˉ peuˇ ve awˬ ceuˬ ka‸, awˬ leh meuˇ 
ve awˬ ceuˬ ka‸ hpeh‸ ve yoˬ. 
14Co ha te‸ piˇ lawˬ ve iˉ shiˍ cehˬ lo laˬ tuˬ a hkaw-anˬ gʼa tuˬ leh, lanˇ venˇ 
yehˬ miˉ awˬ hkʼaw lo gʼa lo‸-e tuˬ awˬ pon, a shu yawˇ ve aˉ po‸ zuhˬ ma hta
‸ tsuhˇ baˬ ve chaw lehˬ, awˬ bon uiˍ ve yoˬ. 

15Awˬ baˬ hpawˇ lo lehˬ, hpuiˇ hkʼe ve chaw, neˇ te ve chaw, haˉ chawˇ haˉ paˆ 
te ve chaw, shu hta‸ tiˇ pehˍ ve chaw, shaˉ ho‸ hta‸ oˉ kʼoˍ pui ve chaw leh, 
heˍ ve hta‸ tiˉ te gaˇ leh heˍ chehˇ ve chaw hkʼa peu-eˬ chehˇ taˍ ve yoˬ. 
16Ngaˬ Yeˍsuˆ lehˬ, Hkri‸ yaˇ awˬ moˍ teˇ hpaˍ awˬ pon awˬ ceuˬ chi teˇ hpaˍ 
nawˬ hui hta‸ shaˉ hkiˆ hkanˍ tuˬ, ngaˬ ve mvuhˇ naw ma tcuh yaˇ hta‸ peu 
laˇ ve yoˬ. Ngaˬ lehˬ, Daˍviˆ ve awˬ geu leh awˬ ceuˬ awˬ hkʼaˇ hpeh‸ ve yoˬ. 
Awˬ gʼeuˆ ba hehnˇ jaˇ ve peuˬ tawˆ htawˇ ngaˬ hpeh‸ ve yoˬ. 
17Awˬ ha hpu leh awˬ hpawˇ heuˆ tuˬ ve yaˇ miˇ haˉ kʼoˆ ve, Laˬ-o‸. Gʼa kaˇ ve 
chaw htawˇ, Laˬ-o‸ teh‸ shu hta‸ kʼoˆ piˇ-oˆ. Iˉ kaˆ shiˉ ve chaw laˬ piˇ lawˬ-o
‸. Dawˬ gaˇ ve chaw hkʼaˬ ve teˇ gʼaˇ maˇ kʼoˆ, awˬ hpfuhˇ maˇ piˇ leh co ha 
te‸ piˇ lawˬ ve iˉ kaˆ hta‸ dawˬ piˇ lawˬ-o‸. 
18Li‸ chi awˬ hkʼaw lo bvuh‸ taˍ ve Gʼuiˬsha ve tcuh kaˍ paˍ ve tawˇ hkawˇ 
hta‸ gʼa kaˇ ve chaw teˇ gʼaˇ le le hta‸ ngaˬ chi hkʼe shaˍ ti‸ pe‸ laˇ ve yoˬ. 
Awˬ ceuˬ chi teˇ hpaˍ hta‸ chaw teˇ gʼaˇ gʼaˇ htehˍ piˇ ve kʼo, li‸ chi awˬ 
hkʼaw lo bvuh‸ taˍ ve fawˉ mehˍ ve teˇ hpaˍ Gʼuiˬsha yawˇ hta‸ kʼaw‸ htehˍ 
piˇ tuˬ yoˬ. 
19Gʼuiˬsha ve tcuh kaˍ paˍ ve tawˇ hkawˇ bvuh‸ taˍ ve li‸ chi awˬ hkʼaw lo 
tawˇ hkawˇ teˇ hpaˍ hpaˍ hta‸ chaw teˇ gʼaˇ gʼaˇ yuˬ baˬ ve kʼo, li‸ chi awˬ 
hkʼaw lo bvuh‸ taˍ ve awˬ ceuˬ teˇ hpaˍ, co ha te‸ piˇ lawˬ ve iˉ shiˍ cehˬ leh 
da‸ kehˬ ve venˇ awˬ hkʼaw lo yawˇ gʼa tuˬ ve teˇ hpaˍ hta‸ Gʼuiˬsha yuˬ baˬ 
tuˬ yoˬ. 
20Awˬ lawn chi teˇ hpaˍ hta‸ shaˉ hkiˆ hkanˍ shehˍ hpaˇ kʼoˆ ve, Awˬ tehˬ awˬ 
na ngaˬ haˆ haˆ laˬ tuˬ yoˬ teh‸ kʼoˆ ve yoˬ. A menˬ, Jawˇmawˇ Yeˍsuˆ-oˬ, laˬ-o
‸. 
21Jawˇmawˇ Yeˍsuˆ ve awˬ bon awˬ shinˉ lehˬ, Hkri‸ yaˇ hui geh cawˬ piˇ-oˆ. 

Esclarecimento 

 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações. 

Divulga a Palavra de Deus, ela mostra o Caminho e permite a todos, que se conheça Sua 
vontade, em todos os lugares e épocas. 

 
 

Marcel da Glória Pereira 
2022, Vitória/ES - Brasil 

 

 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


